
Ja ceuˬ 1.110 1 Teˇsaˬloˇni 2.311 

Dawˬ daˬ 1.259 2 Teˇsaˬloˇni 2.319 

Dawˬ tsoˆ 1.308 1 Tiˆmoˇseˬ 2.324 

Dawˬ caˇ 1.324 2 Tiˆmoˇseˬ 2.334 

Iˇsaˬyaˇ 1.333 Tiˇtuˆ 2.341 

Yeˬlaˬmiˇ 1.440 Piˇleˇmoˬ 2.346 

Ngoeˇ dawˬ 1.561 HeˬByehˇ 2.348 

Yeˬsaˬgeˬlaˇ 1.570 Yaˬkoˆ 2.375 

Daˬyeˬlaˇ 1.677 1 Beˬtuˆluˆ 2.384 

Hawˇseˬ 1.710 2 Beˬtuˆluˆ 2.394 

Yawˇlaˆ 1.728 1 Yoˇhaˬ 2.400 

Aˬmoˆ 1.734 2 Yoˇhaˬ 2.409 

Aaˇbaˬdiˇ 1.748 3 Yoˇhaˬ 2.411 

Yawˇnaˆ 1.750 Yuˇdaˆ 2.413 

Miˇkaˬ 1.754 Pah meuˬ-eu 2.416 

JAˇ LIꞈ  

Yaw Oeˇ 

 

 Aˇ dahˬ 

Aˇ dahˬ 1 

Mˬ beh miˇ beh beh-euˬ 

1Aˇ dahˬ beh ngeh, mˬ hawˇ-eu miˇ-ahˇ Miˬyehˇ beh-euˬ meh.  
2Miˇ tsaˬ tahˬ kʼawˇ-aˬ, pyawˬ naˬ maˬ siˬ laˇ ni, yaw bahˬ yaw lahˇ-ehˇ ciˬ cuˇ ni jaˆ 
luꞈ-eu meh. Yawˬ jeˬ na luꞈ kʼoeˇ taˆ iˬ ma laˆ shaˆ iˇ cuꞈ dahˬ pymˬ taˬ-awˇ, zahˇ tsui 
ni jaˆ-euˬ meh. Kʼoeˇ ngeh, Miˬyehˇ-euˬ baoˬ iˇ cuꞈ kʼoeˇ taˆ cah luꞈ-eu meh.  
3Kʼoeˇ naˇ, Miˬyehˇ dawˬ biꞈ-awˇ, “Yaw shehꞈ jaˆ le-awˬ” lehˇ ehˇ ngeh, yaw shehꞈ 
jaˆ le-euˬ meh. 
4Kʼoeˇ gaˇ ya mawˇ ngeh, Miˬyehˇ nui kʼahˇ shiˇ-euˬ meh. Kʼoeˇ naˇ, yaw shehꞈ 
hawˇ-eu yaw zahˇ-ahˇ Miˬyehˇ biˇ paˆ nehˬ-awˇ, bi gʼawˬ-iˇ-euˬ meh.  
5Yaw shehꞈ-ahˇ “Nah gʼahˇ”, yaw zahˇ-ahˇ “Uˬ ciꞈ” lehˇ, aˬ yawꞈ myahˇ nehˬ-euˬ 
meh. Uˬ ciꞈ kʼoeˇ miˇ buˬ-iˇ-awˇ uˬ shawˬ keuˆ le ngeh, yaw beh nah dzeuˇ-iˇ-euˬ 
meh.  
6Kʼoeˇ naˇ, “Iˇ cuꞈ nyiˬ paˆ-ehˇ paˆ-iˇ-awˇ bi gʼawˬ-iˇ-eu gʼaˇ duˬ, kaˬ lawˆ baw le-
awˬ” lehˇ Miˬyehˇ dawˬ biꞈ ngeh, kaˬ lawˆ baw le-euˬ meh.  
7Kaˬ lawˆ kʼoeˇ hmˬ-euˬ kʼoeˇ taˆ paw jaˆ-eu iˇ cuꞈ hawˇ-eu, uˬ moˆ paw jaˆ-eu iˇ cuꞈ-
ahˇ Miˬyehˇ biˇ paˆ nehˬ-euˬ meh.  
8Kaˬ lawˆ kʼoeˇ hmˬ-ahˇ, “Mˬ” lehˇ Miˬyehˇ myahˇ nehˬ-euˬ meh. Uˬ ciꞈ kʼoeˇ miˇ 
buˬ-iˇ-awˇ uˬ shawˬ keuˆ le ngeh, nyiˬ nah tiˬ nah dzeuˇ-iˇ-euˬ meh.  
9Kʼoeˇ naˇ, Iˇ cuꞈ maˬ dahˬ-eu pehˇ tsahˇ bi baw laˇ-eu gʼaˇ duˬ, mˬ-euˬ uˬ moˆ paw 
jaˆ-eu iˇ cuꞈ deuˬ tiˬ paw dzeˇ coeˇ-ahˇ tehꞈ-ehˇ uiˬ-iˇ-awˬ lehˇ Miˬyehˇ dawˬ biꞈ 
ngeh, kʼoeˇ loꞈ-ehˇ pyeuꞈ laˇ-euˬ meh.  
10Iˇ cuꞈ maˬ dahˬ-eu pehˇ tsahˇ-ahˇ, “Miˇ tsaˬ” lehˇ aˬ yawꞈ myahˇ nehˬ-awˇ, iˇ cuꞈ 
uiˬ-iˇ taˬ-euˬ gaˇ, “Iˬ ma laˆ shaˆ” lehˇ aˬ yawꞈ myahˇ nehˬ-euˬ meh. Kʼoeˇ gaˇ ya 
mawˇ ngeh, Miˬyehˇ nui kʼahˇ shiˇ-euˬ meh. 
11Kʼoeˇ naˇ, Aˇ siˬ kʼaˇ siˬ le nya-awˇ, aˇ nuiˆ kʼaˇ nuiˆ le nya-eu aˇ bawˇ deuˬ hawˇ-
eu, sahˬ lahˬ aˇ bawˇ dawˬ tawˆ luꞈ miˇ tsaˬ kʼoeˇ taˆ dehꞈ laˇ-awˬ lehˇ Miˬyehˇ dawˬ 
biꞈ ngeh, kʼoeˇ loꞈ-ehˇ pyeuꞈ laˇ-euˬ meh.  

12Miˇ tsaˬ kʼoeˇ taˆ sahˬ lahˬ aˇ bawˇ deuˬ dehꞈ laˇ-euˬ gaˇ Miˬyehˇ ya mawˇ ngeh, 
nui kʼahˇ shiˇ-euˬ meh.  
13Uˬ ciꞈ kʼoeˇ miˇ buˬ-iˇ-awˇ uˬ shawˬ keuˆ le ngeh, smˬ nah tiˬ nah dzeuˇ-iˇ-euˬ 
meh.  
14Kʼoeˇ naˇ, “Uˬ ciꞈ nah gʼahˇ biˇ paˆ-eu gʼaˇ duˬ maˬ ehˇ, aˇ nah aˇ yamˬ, aˇ kʼoꞈ aˇ la 
hawˇ-eu, lawˇ-eu shehˇ-eu aˇ yamˬ aˇ law toꞈ nya-eu gʼaˇ duˬ maˬ ehˇ, mˬ kʼoeˇ taˆ 
yaw shehꞈ jaˆ le-awˬ.  
15Yaw shehꞈ kʼoeˇ deuˬ miˇ tsaˬ kʼoeˇ taˆ bya le-awˬ” lehˇ Miˬyehˇ dawˬ biꞈ ngeh, 
kʼoeˇ loꞈ-ehˇ pyeuꞈ laˇ-euˬ meh.  
16Aˬ cawˬ naˆ maˬ tseˇ huiˬ dzehˬ-eu yaw shehꞈ nyiˬ hmˬ pyeuꞈ-eu, nahˇ ma hawˇ-
eu ba la-ahˇ Miˬyehˇ beh-awˇ, nah hawˇ-eu miˇ-ahˇ bi uˆ lahˇ-euˬ meh. Aˬ guiˇ deuˬ-
ahˇ kʼawꞈ aˬ yawꞈ beh-euˬ meh.  
17Miˇ tsaˬ kʼoeˇ taˆ yaw shehꞈ bi bya-eu gʼaˇ duˬ maˬ ehˇ,  
18Nah hawˇ-eu miˇ-ahˇ bi uˆ lahˇ-eu gʼaˇ duˬ maˬ ehˇ, yaw shehꞈ hawˇ-eu yaw zahˇ-
ahˇ bi biˇ paˆ-eu gʼaˇ duˬ maˬ ehˇ, yaw shehꞈ kʼoeˇ deuˬ-ahˇ mˬ kʼoeˇ taˆ Miˬyehˇ bi 
jaˆ-euˬ meh. Kʼoeˇ gaˇ aˬ yawꞈ ya mawˇ ngeh, nui kʼahˇ shiˇ-euˬ meh.  
19Uˬ ciꞈ kʼoeˇ miˇ buˬ-iˇ-awˇ uˬ shawˬ keuˆ le ngeh, oeˬ nah tiˬ nah dzeuˇ-iˇ-euˬ meh.  
20Kʼoeˇ naˇ, “Iˇ cuꞈ laꞈ kʼoeˇ kʼaˇ dehꞈ kʼaˇ jawˇ nya-eu jeˬ iˇ cuꞈ laꞈ kʼoeˇ byah laˇ-
awˇ, yaw goˇ-ahˇ zaw-eu aˇ jiˇ deuˬ jaˬ lehˇ laꞈ kʼoeˇ byah laˇ-awˬ” lehˇ, Miˬyehˇ 
dawˬ biꞈ-euˬ meh.  
21Iˬ ma laˆ shaˆ laꞈ kʼoeˇ uˇ-eu gʼawˇ mawˇ huiˬ dui dui-eu aˇ mawˇ deuˬ-ahˇ maˬ 
ehˇ, iˇ cuꞈ laꞈ kʼoeˇ uˇ-eu yaw dehꞈ kʼaˇ dehꞈ-eu jeˬ dawˬ tawˆ luꞈ-ahˇ maˬ ehˇ, aˇ jiˇ 
kʼaˇ ngeuˇ-eu dawˬ tawˆ luꞈ-ahˇ maˬ ehˇ, Miˬyehˇ beh-euˬ meh.  
22Kʼoeˇ deuˬ-ahˇ ya mawˇ ngeh, aˬ yawꞈ nui kʼahˇ shiˇ-euˬ meh. “Iˇ cuꞈ laꞈ kʼoeˇ kʼaˇ 
uˇ-eu boeˬ boeˬ luˆ luˆ dawˬ tawˆ luꞈ myaˬ laˇ behˇ laˇ-awˇ, iˬ ma laˆ shaˆ laꞈ kʼoeˇ 
byah laˇ-awˬ. Aˇ jiˇ deuˬ kʼawꞈ myaˬ laˇ behˇ laˇ-awˬ” lehˇ, aˬ yawꞈ dawˬ ngehˬ gʼeh 
nehˬ-euˬ meh. 
23Uˬ ciꞈ kʼoeˇ miˇ buˬ-iˇ-awˇ uˬ shawˬ keuˆ le ngeh, ngaˬ nah tiˬ nah dzeuˇ-iˇ-euˬ 
meh.  
24Kʼoeˇ naˇ, “Bawˇ tsahˬ jeˬ zaˬ deuˬ maˬ ehˇ, cu nya-eu jeˬ zaˬ yaw yah deuˬ maˬ 
ehˇ, jeˬ zaˬ kʼaˇ ngeuˇ-eu jeˬ yaw huiˬ yaw nyiˇ dawˬ tawˆ luꞈ miˇ tsaˬ kʼoeˇ taˆ jawˇ 
laˇ-awˬ” lehˇ Miˬyehˇ dawˬ biꞈ ngeh, kʼoeˇ loꞈ-ehˇ pyeuꞈ laˇ-euˬ meh.  
25Kʼoeˇ loꞈ-ehˇ, jeˬ zaˬ kʼaˇ ngeuˇ-eu dawˬ tawˆ luꞈ-ahˇ aˬ yawꞈ beh gʼaˬ jiˇ-euˬ meh. 
Kʼoeˇ gaˇ ya mawˇ ngeh, aˬ yawꞈ nui kʼahˇ shiˇ-euˬ meh.  
26Kʼoeˇ naˇ, “Aˬ dui maꞈ-euˬ aˇ gʼehˇ-ahˇ duˇ-eu tsawˇ haˬ zaˬ deuˬ-ahˇ beh kaˇ-euˇ. 
Aˬ yawꞈ maꞈ aˬ dui-ahˇ duˇ-awˇ, ngaˬ shaˬ ngaˬ deˇ deuˬ kʼoeˇ taˆ maˬ ehˇ, bawˇ 
tsahˬ jeˬ zaˬ hawˇ-eu cu nya-eu jeˬ zaˬ yaw yah deuˬ yaw huiˬ yaw nyiˇ dawˬ tawˆ 
luꞈ kʼoeˇ taˆ maˬ ehˇ, baoˬ jaˆ tehꞈ-a” lehˇ Miˬyehˇ ehˇ-eu meh.  

27Kʼoeˇ naˇ, tsawˇ haˬ zaˬ-ahˇ Miˬyehˇ beh-euˬ meh. Tsawˇ haˬ zaˬ-ahˇ aˬ yawꞈ beh 
ngeh, aˬ yawꞈ-ahˇ duˇ ni beh-euˬ meh. Zaˬ miˬ zaˬ hawˇ-eu kʼaˬ dzeˇ zaˬ aˬ yawꞈ 
beh-euˬ meh.  
28Kʼoeˇ naˇ, heu loꞈ-ehˇ dawˬ ngehˬ gʼeh-awˇ guiˬ lahˬ biꞈ nehˬ-euˬ meh. “Jeuˬ le o 
le-awˬ. Naw maꞈ-euˬ zaˬ deuˬ miˇ tsaˬ kʼoeˇ taˆ byah laˇ-awˇ, miˇ tsaˬ-ahˇ uˆ lahˇ 
luꞈ-uˇ. Ngaˬ shaˬ ngaˬ deˇ, ho zaˬ nga jiˇ hawˇ-eu, bawˇ tsahˬ jeˬ zaˬ deuˬ-ahˇ haw-
eu pyaˆ-eu gʼaˇ duˬ, ngaˇ naw maꞈ-ahˇ gaˇ biꞈ-eu ma.  
29Naw maꞈ bi dzaˬ bi dawˇ-eu gʼaˇ duˬ, dzaˬ la gʼo cehˇ, aˇ siˬ aˇ lu hawˇ-eu, sahˬ 
lahˬ gʼawˬ daˇ deuˬ naw maꞈ-ahˇ ngaˇ biꞈ taˬ gʼaˬ-euˬ ma.  
30Ehˇ kʼawꞈ, bawˇ tsahˬ jeˬ zaˬ hawˇ-eu ho zaˬ nga jiˇ dawˬ tawˆ luꞈ bi dzaˬ-eu gʼaˇ 
duˬ, yaˇ moꞈ deuˬ hawˇ-eu aˇ paꞈ tsoꞈ myaˬ-eu baw duˆ aˇ bawˇ deuˬ ngaˇ biꞈ taˬ-
euˬ ma” lehˇ ehˇ nehˬ-euˬ meh. Miˬyehˇ kʼoeˇ loꞈ-ehˇ ehˇ gʼaˬ ngeh, aˬ yawꞈ neh kʼaˇ 
ehˇ-euˬ loꞈ-ehˇ pyeuꞈ laˇ-euˬ meh.  
31Miˬyehˇ-aˬ, yawˬ ha neh mˇ gʼaˬ taˬ-euˬ gaˇ deuˬ-ahˇ haw-awˇ, nui kʼahˇ shiˇ dui 
dui-euˬ meh. Uˬ ciꞈ kʼoeˇ miˇ buˬ-iˇ-awˇ uˬ shawˬ keuˆ le ngeh, koꞈ nah tiˬ nah 
dzeuˇ-iˇ-euˬ meh.  

Aˇ dahˬ 2 

1Kʼoeˇ loꞈ-ehˇ jahˇ-awˇ, mˬ beh miˇ beh Miˬyehˇ beh gʼaˬ-euˬ meh.  
2Kʼaˇ mˇ kʼaˇ shaˇ paˬ-ehˇ gʼeh-eu jeˬ mˇ gʼaˬ shaˇ gʼaˬ jiˇ-euˬ miˇ neh, shiꞈ nah tiˬ 
nah keuˆ laˇ ngeh, Miˬyehˇ gʼaˬ naˬ naˬ-euˬ meh.  
3Shiꞈ nah kʼoeˇ nah-ahˇ aˬ yawꞈ guiˬ lahˬ biꞈ-awˇ, aˇ nah nui deuˬ-ahˇ maˬ duˇ-eu aˇ 
nah tiˬ nah bi pyeuꞈ laˇ-euˬ meh. Aˬ jeˬ miˇ neh ehˇ naˇ, aˇ nah kʼoeˇ nah keuˆ laˇ 
ngeh, mˬ beh miˇ beh aˬ yawꞈ beh gʼaˬ jiˇ-awˇ, gaˇ maˬ mˇ ni gʼaˬ naˬ naˬ-euˬ meh.  
4Heu-aˬ, Sahˬpaˬ Miˬyehˇ neh mˬ hawˇ-eu miˇ dawˬ tawˆ luꞈ-ahˇ aˬ joˆ-ehˇ beh-euˬ 
gaˇ kawˆ pyeuꞈ-eu meh. 

Eˬdeˬ yaˇ kmˇ 

Sahˬpaˬ Miˬyehˇ mˬ beh miˇ beh beh ngeh,  
5miˇ tsaˬ kʼoeˇ taˆ sahˬ lahˬ aˇ bawˇ tiˬ bawˇ-iˬ maˬ bawˇ-ehˇ, aˇ ji tiˬ ji-iˬ maˬ ji-a. Aˬ 
jeˬ miˇ neh ehˇ naˇ, Miˬyehˇ neh uˬ yehˇ maˬ bi yehˇ le dah-euˬ uˬ taꞈ, ka dzaˬ ka 
dawˇ-eu tsawˇ haˬ kʼawꞈ tiˬ gʼaˬ-iˬ maˬ jawˇ le dah-euˬ miˇ neh meh.  
6Ehˇ kʼawꞈ, miˇ tsaˬ dawˬ dah paw neh iˇ cuꞈ aˬ doˆ laˇ-awˇ, miˇ tsaˬ jmˬ laˇ taˬ-euˬ 
meh. 
7Kʼoeˇ ngeh, Miˬyehˇ pyeuꞈ-eu Sahˬpaˬ Miˬyehˇ miˇ tsaˬ-ahˇ shaˬ jehˆ ui cuiˆ tsuˆ 
doˆ-awˇ, tsawˇ haˬ mawˇ kawˇ tehˆ-euˬ meh. Kʼoeˇ naˇ, naˇ mehˇ laꞈ kʼoeˇ dehꞈ-eu 
saꞈ laˇ baw ahˇ nehˬ ngeh, tsawˇ haˬ kʼoeˇ gʼaˬ yaw dehꞈ dehꞈ laˇ-euˬ meh. 
8Kʼoeˇ naˇ, nahˇ ma doˆ kʼehˬ paw Eˬdeˬ lehˇ kuˇ-eu jawˇ duˬ-ahˇ Miˬyehˇ pyeuꞈ-eu 
Sahˬpaˬ Miˬyehˇ yaˇ kmˇ tiˬ kmˇ beh-awˇ, aˬ yawꞈ neh beh-euˬ tsawˇ haˬ kʼoeˇ gʼaˬ-
ahˇ kʼoeˇ gaˇ bi jawˇ-euˬ meh.  



6 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

9Haw muiˬ dui dui-eu aˇ bawˇ kʼaˇ ngeuˇ-eu dawˬ tawˆ luꞈ kʼoeˇ gaˇ bi dehꞈ laˇ-awˇ, 
muiˬ dui kuiˇ dui dui-eu aˇ siˬ deuˬ Miˬyehˇ pyeuꞈ-eu Sahˬpaˬ Miˬyehˇ neh bi siˬ le-
euˬ meh. Dehꞈ-eu saꞈ laˇ aˇ bawˇ pyeuꞈ-eu yaw muiˬ yaw doeˇ tseˇ paˆ nya-eu zaˬ 
siˬ tsawˇ gahˇ biꞈ-eu aˇ bawˇ tiˬ bawˇ kʼawꞈ, yaˇ kmˇ kʼoeˇ kmˇ-euˬ gʼahˇ ceh bawˇ-
euˬ meh. 
10Iˇ cuꞈ lawˇ baˬ tiˬ gawˆ Eˬdeˬ yaˇ kmˇ-ahˇ yoeˇ uˇ leꞈ-awˇ, yaˇ kmˇ-ahˇ iˇ cuꞈ biꞈ-awˇ 
shiˬ deuˬ ni bi jaˆ-euˬ meh. Lawˇ baˬ kʼoeˇ gawˆ Eˬdeˬ yaˇ kmˇ yoeˇ dzeuˇ gʼeh ngeh 
jawˇ, lawˇ baˬ oeˬ gawˆ yoeˇ paˆ-iˇ-euˬ meh.  
11Lawˇ baˬ yaw beh gawˆ-aˬ, Piˇshahˬ lawˇ baˬ pyeuꞈ-awˇ, Haˬbiˇlaˬ miˇ kʼahˬ caw 
caw-ehˇ yoeˇ ka gʼeh-euˬ meh.  
12(Miˇ kʼahˬ kʼoeˇ kʼahˬ laꞈ kʼoeˇ, muiˬ dui dui-eu shuiˇ, aˇ poeˬ kʼaˆ-eu tsiˇ yaw saw 
jeˬ hawˇ-eu, kʼaˬ lo sehˇ deuˬ doˆ-eu meh.)  
13Lawˇ baˬ nyiˬ gawˆ tiˬ gawˆ-aˬ, Giˇhoˬ lawˇ baˬ pyeuꞈ-awˇ, Kuˇshaˆ miˇ kʼahˬ caw 
caw-ehˇ yoeˇ ka gʼeh-euˬ meh.  
14Lawˇ baˬ smˬ gawˆ tiˬ gawˆ-aˬ, Aˬshuˇliˆ miˇ kʼahˬ nahˇ ma doˆ kʼehˬ paw yoeˇ ka 
gʼeh-euˬ Tiˇgaˬliˇ lawˇ baˬ pyeuꞈ-awˇ, lawˇ baˬ oeˬ gawˆ tiˬ gawˆ-aˬ, Uˇpaˬlaˇ lawˇ 
baˬ pyeuꞈ-eu meh. 
15Tsawˇ haˬ zaˬ kʼoeˇ gʼaˬ-ahˇ Miˬyehˇ pyeuꞈ-eu Sahˬpaˬ Miˬyehˇ neh Eˬdeˬ yaˇ kmˇ 
laꞈ kʼoeˇ bi jawˇ-awˇ, yaˇ kmˇ-ahˇ laˆ saˆ haw piˇ-eu gʼaˬ bi geuꞈ-euˬ meh.  
16Aˬ yawꞈ-ahˇ Miˬyehˇ heu loꞈ-ehˇ ehˇ nehˬ-euˬ meh. “Yaw muiˬ yaw doeˇ tseˇ paˆ 
nya-eu zaˬ siˬ tsawˇ gahˇ biꞈ-eu aˇ bawˇ kʼoeˇ bawˇ-euˬ aˇ siˬ maˬ ngeuˇ naˇ, aˇ bawˇ 
aˬ geu bawˇ-euˬ aˇ siˬ maˬ kaˬ, nawˇ pyaˆ dzaˬ nya tehꞈ-a.  
17Ehˇ kʼawꞈ, yaw muiˬ yaw doeˇ tseˇ paˆ nya-eu zaˬ siˬ tsawˇ gahˇ biꞈ-eu aˇ bawˇ 
kʼoeˇ bawˇ-euˬ aˇ siˬ nawˇ maˬ ya pyaˆ dzaˬ-a. Pyaˆ dzaˬ naˇ, dzaˬ ngeh nah neh 
nawˇ ya shiˇ tehꞈ-a” lehˇ ehˇ nehˬ-euˬ meh. 
18Kʼoeˇ naˇ, “Tsawˇ haˬ zaˬ tiˬ gʼaˬ tehꞈ-ehˇ jawˇ-eu maˬ muiˬ-a. Aˬ yawꞈ-ahˇ bi caw 
ba-eu gʼaˇ duˬ, aˬ yawꞈ-ahˇ geuˇ-eu cawˬ tiˬ gʼaˬ ngaˇ beh nehˬ ma” lehˇ, Miˬyehˇ 
pyeuꞈ-eu Sahˬpaˬ Miˬyehˇ ehˇ-eu meh.  
19Miˬyehˇ pyeuꞈ-eu Sahˬpaˬ Miˬyehˇ miˇ tsaˬ-ahˇ shaˬ jehˆ ui cuiˆ tsuˆ doˆ-awˇ, jeˬ 
zaˬ hawˇ-eu aˇ jiˇ dawˬ tawˆ luꞈ-euˬ mawˇ kawˇ tehˆ-euˬ meh. Kʼoeˇ naˇ, tsawˇ haˬ 
zaˬ neh bi haw-awˇ aˇ myahˇ bi myahˇ nehˬ-eu lehˇ, jeˬ zaˬ hawˇ-eu aˇ jiˇ kʼoeˇ 
deuˬ-ahˇ, tsawˇ haˬ zaˬ kʼoeˇ gʼaˬ jawˇ gaˇ yuˇ gʼeh nehˬ-euˬ meh. Kʼoeˇ miˇ neh, jeˬ 
zaˬ hawˇ-eu aˇ jiˇ dawˬ tawˆ luꞈ, yawˬ ha-euˬ aˇ myahˇ yawˬ ha baw laˇ-euˬ meh.  
20Jeˬ zaˬ hawˇ-eu aˇ jiˇ dawˬ tawˆ luꞈ-ahˇ tsawˇ haˬ zaˬ neh aˇ myahˇ myahˇ nehˬ-
euˬ meh. Ehˇ kʼawꞈ, jeˬ zaˬ aˇ jiˇ kʼoeˇ deuˬ laꞈ kʼoeˇ, aˬ yawꞈ-ahˇ caw ba nya-eu 
cawˬ maˬ jawˇ-a. 
21Kʼoeˇ naˇ, tsawˇ haˬ zaˬ kʼoeˇ gʼaˬ-ahˇ Miˬyehˇ pyeuꞈ-eu Sahˬpaˬ Miˬyehˇ neh maˬ 
noeˬ ni bi yuꞈ kʼaˆ byoˆ-euˬ meh. Aˬ yawꞈ yuꞈ kʼaˆ luꞈ ngeh, aˬ yawꞈ-euˬ behˇ jehˆ tiˬ 
kahˬ yuˇ doˆ-awˇ, behˇ jehˆ yuˇ doˆ-euˬ maˇ kʼehˬ maˬ bi dahˇ ni, byaˇ gʼaˇ shaˬ jiˇ 
kʼoeˇ aˬ yawꞈ yaw oeˇ loꞈ-ehˇ paˇ bi myahˬ tawꞈ leˇ-euˬ meh.  

22Behˇ jehˆ kʼoeˇ kahˬ neh zaˬ miˬ zaˬ tiˬ gʼaˬ-ahˇ Miˬyehˇ pyeuꞈ-eu Sahˬpaˬ Miˬyehˇ 
beh-awˇ, tsawˇ haˬ zaˬ kʼoeˇ gʼaˬ jawˇ gaˇ sheuˬ gʼeh nehˬ-euˬ meh.  
23Kʼoeˇ ngeh, tsawˇ haˬ zaˬ kʼoeˇ gʼaˬ ehˇ-eu, “Aˇ saˬ saˬ laˇ ngeh-aˬ, ngaˬ-euˬ shaˬ 
yoeˬ-ahˇ neh doˆ le-euˬ shaˬ yoeˬ ngaˬ-euˬ shaˬ jiˇ-ahˇ neh doˆ le-euˬ shaˬ jiˇ, ngaˬ-
ahˇ duˇ leˇ-eu ngaˬ-euˬ aˇ jeuˬ tiˬ gʼaˬ doˆ le-euˬ nga. Aˬ yawꞈ-ahˇ zaˬ miˬ zaˬ lehˇ 
ngaˇ kuˇ ma. Aˬ jeˬ miˇ neh ehˇ naˇ, kʼaˬ dzeˇ zaˬ laꞈ kʼoeˇ neh aˬ yawꞈ doˆ le-euˬ 
meh” lehˇ ehˇ-eu meh.  
24Kʼoeˇ miˇ neh, kʼaˬ dzeˇ zaˬ-aˬ, yawˬ ha-euˬ aˬ ma aˬ da-ahˇ ya gʼawˬ-iˇ-awˇ, yawˬ 
ha-euˬ miˬ zaˬ nehˬ-ehˇ taꞈ leˇ-eu laꞈ kʼoeˇ, nyiˬ gʼaˬ-euˬ tiˬ shiˬ tiˬ shaˬ tehꞈ-ehˇ ya 
pyeuꞈ laˇ-eu meh. 
25Zaˬ miˬ zaˬ hawˇ-eu kʼaˬ dzeˇ zaˬ kʼoeˇ nyiˬ gʼaˬ luꞈ, neˇ myawˆ ni jawˇ-euˬ meh. 
Ehˇ kʼawꞈ, shaꞈ dawˇ-eu jeˬ maˬ jaˆ-a. 

Aˇ dahˬ 3 

Miˬyehˇ-euˬ ehˇ dawˬ-ahˇ tsawˇ haˬ zaˬ maˬ naˇ haˬ geuꞈ-eu 

1Aˇ lawˇ-aˬ, Sahˬpaˬ Miˬyehˇ pyeuꞈ-eu Miˬyehˇ neh beh taˬ-euˬ jeˬ zaˬ deuˬ laꞈ kʼoeˇ, 
aˬ cawˬ naˆ maˬ tseˇ nui ma laꞈ gʼoꞈ baw-eu jeˬ pyeuꞈ-eu meh. “Aˬ diˇ aˬ maˇ yaˇ 
kmˇ laꞈ kʼoeˇ siˬ-eu aˇ siˬ tiˬ siˬ-iˬ taˬ pyaˆ dzaˬ lehˇ naw nyaꞈ-ahˇ Miˬyehˇ ehˇ ta loˇ” 
lehˇ, zaˬ miˬ zaˬ kʼoeˇ gʼaˬ-ahˇ aˇ lawˇ kʼoeˇ mawˇ naˇ haˬ-euˬ meh. 
2Zaˬ miˬ zaˬ kʼoeˇ gʼaˬ aˇ lawˇ kʼoeˇ mawˇ-ahˇ ehˇ kʼoꞈ nehˬ-eu, “Yaˇ kmˇ gʼahˇ ceh 
jaˆ-eu aˇ siˬ aˇ bawˇ kʼoeˇ bawˇ-euˬ aˇ siˬ maˬ ngeuˇ naˇ, aˇ siˬ aˇ bawˇ aˬ geu bawˇ-
euˬ aˇ siˬ maˬ kaˬ, nga nyaꞈ pyaˆ dzaˬ nya meh.  
3Ehˇ kʼawꞈ, yaˇ kmˇ gʼahˇ ceh jaˆ-eu aˇ bawˇ kʼoeˇ bawˇ-euˬ aˇ siˬ pyaˆ dzaˬ-eu taˬ 
ehˇ. Toeˬ-eu tehꞈ-ehˇ kʼawꞈ taˬ toeˬ ciˆ leˇ. Toeˬ ciˆ leˇ naˇ ya shiˇ meh lehˇ nga nyaꞈ-
ahˇ Miˬyehˇ ehˇ taˬ-euˬ meh” lehˇ ehˇ kʼoꞈ nehˬ-euˬ meh. 
4Aˇ lawˇ kʼoeˇ mawˇ paˇ ehˇ-eu, “Toˆ-ehˇ maˬ ngeuˇ-a. Aˇ siˬ kʼoeˇ pyaˆ dzaˬ kʼawꞈ 
naw nyaꞈ maˬ ya shiˇ-a.  
5Aˇ bawˇ kʼoeˇ bawˇ-euˬ aˇ siˬ naw nyaꞈ pyaˆ dzaˬ naˇ, naw nyaꞈ kʼawꞈ Miˬyehˇ-ahˇ 
duˇ laˇ-awˇ, yaw muiˬ yaw doeˇ tseˇ paˆ nya laˇ tehꞈ-a lehˇ Miˬyehˇ siˬ nya-eu miˇ 
neh, kʼoeˇ loꞈ-ehˇ ehˇ-eu meh.” 
6Aˇ bawˇ kʼoeˇ bawˇ haw muiˬ dui dui-awˇ, aˇ siˬ kʼawꞈ kuiˇ dui dui paˬ-ehˇ gʼeh gaˇ, 
zaˬ miˬ zaˬ kʼoeˇ gʼaˬ ya mawˇ-euˬ meh. Aˇ siˬ kʼoeˇ ya pyaˆ dzaˬ-awˇ, zaˬ siˬ tsawˇ 
gahˇ ahˇ laˇ law nmˇ-aˬ, maˬ gaˇ dui dui tehꞈ-a lehˇ aˬ yawꞈ noeˬ-euˬ meh. Kʼoeˇ miˇ 
neh, aˇ siˬ ui cuiˆ pyaˆ-awˇ dzaˬ haw-euˬ meh. Kʼoeˇ naˇ, aˬ yawꞈ-euˬ kʼaˬ dzeˇ zaˬ 
gʼaˬ-ahˇ kʼawꞈ ui cuiˆ biꞈ-awˇ, kʼaˬ dzeˇ zaˬ gʼaˬ kʼawꞈ dzaˬ-euˬ meh.  
7Aˇ siˬ kʼoeˇ dzaˬ gʼaˬ-euˬ nehˬ-ehˇ, aˬ yawꞈ nyaꞈ noeˬ siˬ noeˬ mawˇ nya laˇ-awˇ, 
“Mehˬ tsoeˬ maˬ dm luꞈ law hawˇ nyaˬ” lehˇ, yawˬ haˇ yawˬ ha noeˬ leˇ-euˬ meh. 
Kʼoeˇ miˇ neh, aˬ yawꞈ nyaꞈ siˬ guˬ aˇ paꞈ guꞈ tawꞈ-awˇ, yawˬ ha-euˬ gʼawˇ mawˇ-ahˇ 
dm kaˬ-euˬ meh. 

8Kʼoeˇ ngeh nah uˬ ciꞈ uˬ taw paw, Miˬyehˇ pyeuꞈ-eu Sahˬpaˬ Miˬyehˇ yaˇ kmˇ laꞈ 
kʼoeˇ gaˇ ma cah haw le-eu teˇ saˇ-ahˇ aˬ yawꞈ nyaꞈ ya gaˬ ngeh, aˇ bawˇ uˬ moˆ cehˆ 
zaꞈ-euˬ meh.  
9Ehˇ kʼawꞈ, Miˬyehˇ pyeuꞈ-eu Sahˬpaˬ Miˬyehˇ kʼaˬ dzeˇ zaˬ gʼaˬ-ahˇ kuˇ-awˇ, “Nawˇ 
aˬ gaˇ jawˇ luꞈ te” lehˇ, naˇ haˬ-euˬ meh. 
10Kʼoeˇ ngeh, kʼaˬ dzeˇ zaˬ gʼaˬ oˬ toˬ-awˇ ehˇ-eu, “Nawˇ yaˇ kmˇ laꞈ kʼoeˇ gaˇ ma cah 
luꞈ-eu teˇ saˇ ngaˇ ya gaˬ-euˬ ma. Ehˇ kʼawꞈ, ngaˇ mehˬ tsoeˬ maˬ dm luꞈ-eu miˇ neh 
nawˬ-ahˇ guˆ-awˇ dzuˇ zaꞈ luꞈ-eu ma” lehˇ ehˇ kʼoꞈ nehˬ-euˬ meh. 
11“Nawˇ mehˬ tsoeˬ maˬ dm luꞈ nga lehˇ, nawˬ-ahˇ aˬ suˇ gʼaˬ ehˇ mehˬ nehˬ laꞈ-euˬ 
ta. Ngaˬ neh taˬ dzaˬ lehˇ ehˇ taˬ-euˬ aˇ siˬ kʼoeˇ nawˇ pyaˆ dzaˬ teˬ loˇ” lehˇ, aˬ 
yawꞈ-ahˇ Miˬyehˇ pyeuꞈ-eu Sahˬpaˬ Miˬyehˇ naˇ haˬ-euˬ meh. 
12“Nawˬ neh ngaˬ nehˬ-ehˇ bi jawˇ le-euˬ zaˬ miˬ zaˬ heu gʼaˬ, ngaˬ-ahˇ aˇ siˬ kʼoeˇ 
biꞈ laꞈ-eu miˇ neh ngaˇ dzaˬ-euˬ ma” lehˇ, kʼaˬ dzeˇ zaˬ kʼoeˇ gʼaˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ ehˇ kʼoꞈ nehˬ-euˬ meh. 
13“Aˬ jeˬ miˇ neh nawˇ kʼoeˇ loꞈ-ehˇ mˇ teˬ” lehˇ, Miˬyehˇ pyeuꞈ-eu Sahˬpaˬ Miˬyehˇ 
zaˬ miˬ zaˬ gʼaˬ-ahˇ naˇ haˬ ngeh, “Aˇ siˬ kʼoeˇ pyaˆ dzaˬ-awˬ lehˇ aˇ lawˇ ngaˬ-ahˇ 
muˇ juˇ juˇ-eu miˇ neh pyaˆ dzaˬ-euˬ ma” lehˇ, zaˬ miˬ zaˬ gʼaˬ ehˇ kʼoꞈ nehˬ-euˬ 
meh. 

Miˬyehˇ yaˇ kʼaˬ daˇ-euˬ 

14Kʼoeˇ ngeh, Miˬyehˇ pyeuꞈ-eu Sahˬpaˬ Miˬyehˇ aˇ lawˇ kʼoeˇ mawˇ-ahˇ heu loꞈ-ehˇ 
ehˇ nehˬ-euˬ meh. “Nawˇ kʼoeˇ loꞈ-ehˇ mˇ-euˬ baˬ da neh kʼehˬ nehˬ kʼaˆ nehˬ-eu 
jeˬ-ahˇ ya daˬ tehꞈ-a. Jeˬ zaˬ dawˬ tawˆ luꞈ laꞈ kʼoeˇ, nawˇ tehꞈ-ehˇ heu loꞈ-ehˇ yaˬ 
kʼehˇ yaˬ nehˬ-euˬ gaˇ ya daˬ tehꞈ-a. Nymˬ-mˇ neh aˇ dahˬ beh-awˇ, nawˬ-euˬ uˬ maˆ 
miˇ tsaˬ-ahˇ ciˬ daˬ-awˇ joe joe-ehˇ cah-awˬ. Maˬ shiˇ tiˬ ziˇ nawˇ miˇ tsaˬ ya dzaˬ 
tehꞈ-a.  
15Nawˇ hawˇ-eu zaˬ miˬ zaˬ naw nyaꞈ yaw kaˬ, tiˬ gʼaˬ tiˇ gʼaˬ muiˇ ni ngaˇ jahˇ ma. 
Aˬ yawꞈ-euˬ zaˬ deuˬ hawˇ-eu nawˬ-euˬ zaˬ deuˬ, aˬ myah luꞈ tiˬ gʼaˬ tiˇ gʼaˬ muiˇ 
tehꞈ-a. Aˬ yawꞈ-euˬ zaˬ deuˬ nawˬ-euˬ uˬ duˬ nawˬ pyehˆ-awˇ, aˬ yawꞈ maꞈ-euˬ aˬ 
kuiˇ kuiˇ nuiꞈ-ahˇ nawˇ toˆ tehꞈ-a” lehˇ ehˇ nehˬ-euˬ meh. 
16Kʼoeˇ naˇ, Miˬyehˇ pyeuꞈ-eu Sahˬpaˬ Miˬyehˇ zaˬ miˬ zaˬ gʼaˬ-ahˇ heu loꞈ-ehˇ ehˇ 
nehˬ-euˬ meh. “Aˬ nyiˇ pi luꞈ ngeh maˬ ehˇ, aˬ nyiˇ ciˬ ngeh maˬ ehˇ, nawˇ ya mˇ-eu 
shaˬ zahˬ heu naˆ maˬ tseˇ naꞈ dzehˬ laˇ ni ngaˇ jahˇ ma. Nawˇ kʼoeˇ naˆ naˆ-ehˇ ya 
shaˬ kʼawꞈ, nawˬ-euˬ kʼaˬ dzeˇ zaˬ-ahˇ nawˇ aˬ myah luꞈ nui kʼahˇ jaˆ tehꞈ-a. Ehˇ 
kʼawꞈ, nawˬ-euˬ kʼaˬ dzeˇ zaˬ uˆ lahˇ-eu uˬ moˆ nawˇ ya jawˇ tehꞈ-a” lehˇ ehˇ nehˬ-
euˬ meh. 
17Miˬyehˇ pyeuꞈ-eu Sahˬpaˬ Miˬyehˇ-aˬ, kʼaˬ dzeˇ zaˬ gʼaˬ-ahˇ kʼawꞈ heu loꞈ-ehˇ ehˇ 
nehˬ-euˬ meh. “Nawˬ-euˬ miˬ zaˬ-euˬ ehˇ dawˬ naˇ haˬ-awˇ, ngaˬ neh taˬ dzaˬ lehˇ 
ehˇ taˬ-euˬ aˇ siˬ-ahˇ nawˇ dzaˬ-euˬ meh. Nawˇ kʼoeˇ loꞈ-ehˇ mˇ-euˬ miˇ neh, miˇ 
tsaˬ-aˬ, yaˬ kʼehˇ yaˬ nehˬ-eu jeˬ-ahˇ ya daˬ tehꞈ-a. Nawˇ ya dzaˬ ya dawˇ-eu gʼaˇ 
duˬ, nawˬ-euˬ tiˬ ziˇ maˬ naˬ leˇ ni miˇ tsaˬ-ahˇ ya beuˬ tehꞈ-a.  

18Miˇ tsaˬ-aˬ, yaˇ moꞈ hawˇ-eu aˬ gah baw duˆ deuˬ bi dehꞈ doˆ laˇ-awˇ, bawˇ tsahˬ 
sahˬ lahˬ deuˬ-ahˇ nawˇ ya dzaˬ tehꞈ-a.  
19Miˇ tsaˬ yuˇ-awˇ nawˬ-ahˇ beh taˬ-euˬ loꞈ-ehˇ, miˇ tsaˬ-ahˇ nawˇ maˬ ya gʼoꞈ uˇ-iˇ 
kʼoeˇ keuˆ ni, nawˇ kʼaˇ ka dzaˬ-eu jeˬ-ahˇ miˇ tsaˬ neh bi dehꞈ doˆ laˇ-awˇ aˇ siˬ aˇ 
nuiˆ bi nuiˆ laˇ-eu gʼaˇ duˬ, kuˬ pyuˇ kuˬ tsaˇ tsiˇ ni nawˇ ya mˇ sehꞈ leꞈ tehꞈ-a. Miˇ 
tsaˬ shaˬ jehˆ yuˇ-awˇ nawˬ-ahˇ tehˆ taˬ-euˬ loꞈ-ehˇ, nawˇ miˇ tsaˬ paˇ ya pyeuꞈ kʼoꞈ-
iˇ tehꞈ-a” lehˇ ehˇ nehˬ-euˬ meh. 
20Aˬdaˬ-aˬ, aˬ yawꞈ-euˬ miˬ zaˬ-ahˇ Eˇbaˆ lehˇ myahˇ nehˬ-euˬ meh. Aˬ jeˬ miˇ neh 
ehˇ naˇ, aˬ yawꞈ-aˬ, tsawˇ haˬ zaˬ dawˬ tawˆ luꞈ-euˬ aˬ ma ma dzahˇ gʼaˬ pyeuꞈ-eu 
meh.  
21Miˬyehˇ pyuꞈ-eu Sahˬpaˬ Miˬyehˇ-aˬ, Aˬdaˬ hawˇ-eu Eˇbaˆ aˬ nyaꞈ dzeˇ zaˬ-ahˇ, jeˬ 
zaˬ baˆ kʼoˆ mehˬ tsoeˬ guꞈ-awˇ bi dm-euˬ meh. 

Aˬdaˬ hawˇ-eu Eˇbaˆ-ahˇ yaˇ kmˇ laꞈ nyiˇ teh doˆ-euˬ 
22Kʼoeˇ naˇ, Miˬyehˇ pyeuꞈ-eu Sahˬpaˬ Miˬyehˇ ehˇ-eu, “Nymˬ-mˇ poˆ-aˬ, tsawˇ haˬ 
heu gʼaˬ aˬ dui-ahˇ duˇ laˇ gʼaˬ-awˇ, yaw muiˬ yaw doeˇ tseˇ paˆ nya-eu zaˬ siˬ tsawˇ 
gahˇ kʼawꞈ ahˇ laˇ gʼaˬ-euˬ meh. Heu gaˇ paˇ bi jawˇ-awˇ dehꞈ-eu saꞈ laˇ biꞈ-eu aˇ 
bawˇ kʼoeˇ bawˇ-euˬ aˇ siˬ pyaˆ dzaˬ pyaˆ dzaˬ-ehˇ jawˇ naˇ, mˬ maˬ maˬ byaˆ zaˇ ziˇ 
maˬ shiˇ ni aˬ yawꞈ dehꞈ tehꞈ-a. Kʼoeˇ loꞈ-ehˇ maˬ geuꞈ nya-a.”  
23Kʼoeˇ miˇ neh, tsawˇ haˬ kʼoeˇ gʼaˬ-ahˇ yaˇ kmˇ laꞈ nyiˇ teh doˆ nehˬ-awˇ, miˇ tsaˬ 
yuˇ-awˇ aˬ yawꞈ-ahˇ beh-euˬ loꞈ-ehˇ, miˇ tsaˬ-ahˇ bi ka dzaˬ bi ka dawˇ-iˇ-euˬ meh.  
24Kʼoeˇ naˇ, dehꞈ-eu saꞈ laˇ aˇ bawˇ jaˆ gaˇ tsawˇ haˬ tiˬ gʼaˬ-iˬ maˬ ya iˇ-eu gʼaˇ duˬ, 
Jeˬluˇbeˬ hawˇ-eu, miˇ ma oeˬ coeˇ oeˬ pyawˬ luꞈ-ahˇ mi seuˬ pyawˇ-eu miˬ dzaˬ doꞈ 
luꞈ-eu mi cehˇ-ahˇ, yaˇ kmˇ-euˬ nahˇ ma doˆ kʼehˬ paw bi jaˆ-awˇ, dehꞈ-eu saꞈ laˇ aˇ 
bawˇ dawˬ peh tsawˇ haˬ tiˬ gʼaˬ-iˬ maˬ bi laˇ ni bi loꞈ tsoeˬ-euˬ meh. 

Aˇ dahˬ 4 

Gaˬiˇnaˆ hawˇ-eu Aˬbeˬlaˆ 
1Kʼoeˇ naˇ, Aˬdaˬ hawˇ-eu Eˇbaˆ aˬ nyaꞈ dzeˇ zaˬ jawˇ taꞈ-awˇ, Eˇbaˆ aˬ nyiˇ pi leˇ-euˬ 
meh. Eˇbaˆ aˬ nyiˇ ciˬ ngeh, “Sahˬpaˬ Miˬyehˇ-euˬ guiˬ lahˬ baˬ da neh aˬ li tiˬ li jawˇ 
le-euˬ ma” lehˇ aˬ yawꞈ ehˇ-awˇ, aˬ li kʼoeˇ li-ahˇ Gaˬiˇnaˆ lehˇ myahˇ nehˬ-euˬ meh.  
2Kʼoeˇ naˇ, Aˬbeˬlaˆ lehˇ myahˇ-euˬ aˬ li tiˬ li paˇ ciˬ-euˬ meh. Aˬbeˬlaˆ gʼaˬ yawˇ cu-
eu tsawˇ haˬ pyeuꞈ laˇ-awˇ, Gaˬiˇnaˆ gʼaˬ yaˇ mˇ dzaˬ-eu tsawˇ haˬ pyeuꞈ laˇ-euˬ 
meh.  
3Aˇ yamˬ ui cuiˆ myahˇ laˇ ngeh jawˇ, Gaˬiˇnaˆ gʼaˬ, aˬ yawꞈ neh mˇ za shaˇ za-euˬ aˇ 
siˬ aˇ lu deuˬ yuˇ laꞈ-awˇ, Sahˬpaˬ Miˬyehˇ-ahˇ lawˇ nehˬ-euˬ meh.  
4Aˬbeˬlaˆ gʼaˬ kʼawꞈ, aˬ yawꞈ-euˬ yawˇ tiˬ ma neh gʼaw beh beh-euˬ yawˇ zaˬ tiˬ 
mawˇ sehꞈ-awˇ, muiˬ dui dui-eu shaˬ jiˇ kaˇ doˆ-awˇ, Sahˬpaˬ Miˬyehˇ-ahˇ lawˇ 
nehˬ-euˬ meh. Aˬbeˬlaˆ neh lawˇ nehˬ-euˬ jeˬ-ahˇ maˬ ehˇ, Aˬbeˬlaˆ-ahˇ maˬ ehˇ, 
Sahˬpaˬ Miˬyehˇ nui kʼahˇ shiˇ-euˬ meh.  

5Ehˇ kʼawꞈ, Gaˬiˇnaˆ-ahˇ maˬ ehˇ, Gaˬiˇnaˆ neh lawˇ nehˬ-euˬ jeˬ-ahˇ maˬ ehˇ, 
Sahˬpaˬ Miˬyehˇ nui kʼahˇ maˬ shiˇ-a. Kʼoeˇ miˇ neh, Gaˬiˇnaˆ nui ma pehˇ laˇ-awˇ, 
myaˆ pyawˬ maˬ muiˬ-a.  
6Kʼoeˇ ngeh, Gaˬiˇnaˆ-ahˇ Sahˬpaˬ Miˬyehˇ ehˇ nehˬ-eu, “Aˬ jeˬ miˇ neh nawˇ nui ma 
pehˇ te. Aˬ jeˬ miˇ neh nawˬ-euˬ myaˆ pyawˬ maˬ muiˬ ta.  
7Nawˇ dawˇ coe ni mˇ law nmˇ-aˬ, laˬ kʼaˬ ya cehˇ tehꞈ-a. Ehˇ kʼawꞈ, nawˇ yaw tsaˬ 
yaw dawˇ dawˇ-ehˇ maˬ mˇ-euˬ miˇ neh, nawˬ-euˬ nymˇ gʼoˆ kʼehˬ-ahˇ iˬ baˇ keuˆ le 
luꞈ meh. Iˬ baˇ kʼoeˇ nawˬ-ahˇ uˆ lahˇ mawꞈ-eu meh. Iˬ baˇ-ahˇ gʼaˬ leˇ ni nawˇ leh 
jeh-awˬ.” 
8Kʼoeˇ naˇ, Gaˬiˇnaˆ gʼaˬ, aˬ yawꞈ-euˬ aˬ nyiˇ Aˬbeˬlaˆ-ahˇ, “Deh ma-ahˇ iˇ kaˇ-euˇ” 
lehˇ cawˬ-euˬ meh. Aˬ yawꞈ nyaꞈ nmˇ deh yaˇ-ahˇ iˇ keuˆ-awˇ jawˇ ngeh, Gaˬiˇnaˆ 
tsawˬ tuˇ-awˇ, aˬ yawꞈ-euˬ aˬ nyiˇ-ahˇ sehꞈ-euˬ meh.  
9“Nawˬ-euˬ aˬ nyiˇ aˬ gaˇ iˇ taˬ” lehˇ, Gaˬiˇnaˆ-ahˇ Sahˬpaˬ Miˬyehˇ naˇ haˬ ngeh, 
“Ngaˇ maˬ siˬ. Ngaˇ ngaˬ-euˬ aˬ nyiˇ-ahˇ bo-eu tsawˇ haˬ nga loˇ” lehˇ, Gaˬiˇnaˆ ehˇ-
eu meh.  
10Kʼoeˇ ngeh, Sahˬpaˬ Miˬyehˇ ehˇ-eu, “Aˬ jeˬ miˇ neh teu naˆ naˆ-ehˇ bahˬ-eu jeˬ 
nawˇ mˇ yaꞈ teˬ. Nawˬ-ahˇ laꞈ poˆ bi poˆ kʼoꞈ nehˬ mawꞈ-eu teˇ saˇ loꞈ-ehˇ, nawˬ-euˬ 
aˬ nyiˇ-euˬ shiˬ, miˇ tsaˬ dawˬ dah paw neh ngaˬ-ahˇ kuˇ luꞈ meh.  
11Nawˇ-aˬ, yaˬ kʼehˇ yaˬ nehˬ-eu jeˬ-ahˇ ya daˬ-eu tsawˇ haˬ tiˬ gʼaˬ pyeuꞈ-awˇ, miˇ 
tsaˬ-ahˇ nawˇ maˬ paˇ tsehˬ dzaˬ nya meh. Nawˬ-euˬ aˬ nyiˇ-ahˇ nawˇ sehꞈ ngeh, 
miˇ tsaˬ kʼaˬ meh mˇ nga-awˇ, nawˬ-euˬ aˬ nyiˇ-euˬ shiˬ dawˇ ahˇ-euˬ meh. 
12Miˇ tsaˬ-ahˇ nawˇ aˬ geu jeˬ ka dzaˬ-eu maˬ kaˬ, miˇ tsaˬ nawˬ-ahˇ maˬ bi za le-
ehˇ, nymˇ jiˇ maˬ baw ni miˇ tsaˬ kʼoeˇ taˆ doe doe-ehˇ cah cah-ehˇ ya jawˇ tehꞈ-a.” 
13Kʼoeˇ naˇ, Sahˬpaˬ Miˬyehˇ-ahˇ Gaˬiˇnaˆ ehˇ nehˬ-eu, “Nawˇ ngaˬ-ahˇ yaˬ kʼehˇ yaˬ 
nehˬ laꞈ-euˬ heu aˇ dzehˬ dzeuˇ-eu miˇ neh, ngaˇ aˬ joˆ-ehˇ daˬ coeˇ nmˇ.  
14Miˇ kʼahˬ heu kʼahˬ-ahˇ neh nawˬ-euˬ myaˆ pyawˬ maˬ ya mawˇ-eu jawˇ duˬ-ahˇ, 
nawˇ ngaˬ-ahˇ teh dzeh nehˬ laꞈ-euˬ meh. Ngaˇ tiˬ gaˇ-iˬ jawˇ duˬ dah leˇ kʼaˇ maˬ za 
ni, miˇ kʼahˬ doe doe-ehˇ cah cah-ehˇ ya jawˇ naˇ, kʼaˇ puˬ kʼaˇ mawˇ le-eu tsawˇ haˬ 
deuˬ ngaˬ-ahˇ sehꞈ laˇ tehꞈ-a.” 
15Gaˬiˇnaˆ-ahˇ Sahˬpaˬ Miˬyehˇ ehˇ nehˬ-eu, “Aˬ cawˬ nawˬ-ahˇ maˬ sehꞈ laˇ-aˇ. 
Tsawˇ haˬ tiˬ gʼaˬ nawˬ-ahˇ sehꞈ naˇ, shiꞈ poˆ keuˆ ni paˇ jahˇ kʼoꞈ nehˬ gaˇ ya daˬ 
tehꞈ-a.” Kʼoeˇ ngeh, Gaˬiˇnaˆ-ahˇ kʼaˇ tahˬ puˬ-eu tsawˇ haˬ deuˬ aˬ yawꞈ-ahˇ maˬ ya 
sehꞈ ni, Gaˬiˇnaˆ-ahˇ Sahˬpaˬ Miˬyehˇ tsaˬ tsoˆ nehˬ-euˬ meh.  
16Kʼoeˇ naˇ, Sahˬpaˬ Miˬyehˇ-euˬ mehˬ shi neh Gaˬiˇnaˆ iˇ doˆ gʼeh-awˇ, Eˬdeˬ yaˇ 
kmˇ-euˬ nahˇ ma doˆ kʼehˬ paw jaˆ-eu Nawˇdaˆ miˇ kʼahˬ-ahˇ jawˇ-iˇ-euˬ meh.  

Gaˬiˇnaˆ-euˬ zaˬ deuˬ uˆ deuˬ 

17Gaˬiˇnaˆ aˬ nyaꞈ dzeˇ zaˬ aˬ li tiˬ li jawˇ le-awˇ, Iˇnawˆ lehˇ myahˇ nehˬ-euˬ meh. 
Kʼoeˇ naˇ, Gaˬiˇnaˆ meuˬ tiˬ meuˬ teˬ-awˇ, meuˬ kʼoeˇ meuˬ-ahˇ aˬ yawꞈ aˬ li-euˬ 
tsawˇ myahˇ biꞈ-awˇ, Iˇnawˆ meuˬ lehˇ myahˇ nehˬ-euˬ meh.  
18Iˇnawˆ-euˬ aˬ li-aˬ, Iˇlaˆ meh. Iˇlaˆ-euˬ aˬ li-aˬ, Maˬhuˇyeˬlaˇ meh. Maˬhuˇyeˬlaˇ-euˬ 
aˬ li-aˬ, Maˬtuˇsheˬlaˇ meh. Maˬtuˇsheˬlaˇ-euˬ aˬ li-aˬ, Laˬmehˇ meh.  

http://pt-br.bibles.org/ahk-AHK/Gen/5#Gen.4.16!f.1


11 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

19Laˬmehˇ-aˬ, Aˬdaˇ hawˇ-eu Ziˇlahˬ lehˇ myahˇ-euˬ miˬ zaˬ nyiˬ gʼaˬ jawˇ-eu meh.  
20Aˬdaˇ gʼaˬ o neh Yaˬbaˬlaˇ lehˇ myahˇ-euˬ aˬ li tiˬ li jawˇ le-euˬ meh. Yaˬbaˬlaˇ-aˬ, 
bawˇ tsahˬ-ahˇ sehˬ gʼawˆ gʼawˆ-awˇ jeˬ zaˬ kʼaˇ cu dzaˬ-eu tsawˇ haˬ deuˬ-euˬ aˬ da 
yaw dzahˇ meh.  
21Yuˇbaˬlaˇ lehˇ myahˇ-euˬ aˬ yawꞈ-euˬ aˬ nyiˇ gʼaˬ-aˬ, bawˬ law baw, deuˇ-mˬ diˬ, 
laꞈ jeˬ tsawˬ, gaˇ nyeh nyeh-eu heu deuˬ kʼaˇ mˇ nya-eu tsawˇ haˬ dawˬ tawˆ luꞈ-euˬ 
aˬ da yaw dzahˇ gʼaˬ pyeuꞈ-eu meh.  
22Ziˇlahˬ gʼaˬ o neh, Tuˇbaˬlaˇgaˬiˇnaˆ lehˇ myahˇ-euˬ aˬ li tiˬ li jawˇ le-euˬ meh. 
Tuˇbaˬlaˇgaˬiˇnaˆ-aˬ, guiˬ shuiˇ hawˇ-eu shmˇ tehˆ-eu ba jiˬ pyeuꞈ-eu meh. Aˬ yawꞈ-
euˬ dmˇ ma-aˬ, Naˬmaˬ meh.  
23Laˬmehˇ-aˬ, aˬ yawꞈ-euˬ miˬ zaˬ kʼoeˇ nyiˬ gʼaˬ-ahˇ heu loꞈ-ehˇ ehˇ nehˬ-euˬ meh. 
“Aˬdaˇ hawˇ-eu Ziˇlahˬ-oˇ, ngaˇ ehˇ gaˇ tiˬ poˆ naˇ haˬ sheˇ. Ngaˬ-ahˇ dawꞈ laˇ-euˬ zaˬ 
guˬ tiˬ gʼaˬ-ahˇ ngaˇ sehꞈ-euˬ ma. 
24Gaˬiˇnaˆ-ahˇ sehꞈ-eu tsawˇ haˬ-ahˇ shiꞈ poˆ keuˆ ni ya jahˇ kʼoꞈ nehˬ gaˇ keuˆ naˇ, 
ngaˬ-ahˇ sehꞈ laˇ-eu tsawˇ haˬ-ahˇ-aˬ, shiꞈ tseˇ shiꞈ poˆ keuˆ ni paˇ ya jahˇ kʼoꞈ nehˬ 
tehꞈ-a.” 

Seˬtaˆ hawˇ-eu Iˇnoˆ 

25Aˬdaˬ hawˇ-eu Eˇbaˆ aˬ nyaꞈ dzeˇ zaˬ aˬ li tiˬ li paˇ jawˇ le-euˬ meh. “Gaˬiˇnaˆ neh 
bi sehꞈ-euˬ Aˬbeˬlaˆ-euˬ dah zaˇ, Miˬyehˇ ngaˬ-ahˇ aˬ li tiˬ li paˇ biꞈ laꞈ-euˬ nga” lehˇ 
Eˇbaˆ ehˇ-awˇ, aˬ li kʼoeˇ li-ahˇ, Seˬtaˆ lehˇ myahˇ nehˬ-euˬ meh.  
26Seˬtaˆ aˬ li tiˬ li jawˇ le-awˇ, Iˇnoˆ lehˇ myahˇ nehˬ-euˬ meh. Aˇ yamˬ kʼoeˇ yamˬ-
ahˇ neh aˇ dahˬ beh-awˇ, tsawˇ haˬ zaˬ deuˬ uˬ duˬ tahˬ ngeh, Sahˬpaˬ Miˬyehˇ-euˬ 
muiˬ-eu shawˇ-eu tsawˇ myahˇ-ahˇ kuˇ kuˇ-ehˇ uˬ duˬ tahˬ-euˬ meh.  

Aˇ dahˬ 5 

Aˬdaˬ-euˬ zaˬ deuˬ uˆ deuˬ 
(1 Laˬsaˬbaˬ 1.1-4) 

1Heu-aˬ, Aˬdaˬ-ahˇ neh dehꞈ ka leꞈ-euˬ tsuiꞈ pyeuꞈ-eu meh. Tsawˇ haˬ zaˬ-ahˇ 
Miˬyehˇ beh ngeh, aˬ yawꞈ-ahˇ duˇ ni beh-euˬ meh.  
2Kʼaˬ dzeˇ zaˬ hawˇ-eu zaˬ miˬ zaˬ-ahˇ aˬ yawꞈ beh gʼaˬ ngeh, aˬ yawꞈ nyaꞈ-ahˇ guiˬ 
lahˬ biꞈ nehˬ-awˇ, “Tsawˇ haˬ zaˬ” lehˇ myahˇ nehˬ-euˬ meh. 
3Aˬdaˬ tiˬ yaˇ smˬ tseˇ kʼoꞈ kʼawˆ ngeh, aˬ yawꞈ-ahˇ duˇ-eu aˬ li tiˬ li paˇ jawˇ le-awˇ, 
Seˬtaˆ lehˇ myahˇ nehˬ-euˬ meh.  
4Kʼoeˇ naˇ, Aˬdaˬ aˬ yawꞈ yehꞈ yaˇ kʼoꞈ paˇ dehꞈ-awˇ, zaˬ paˇ jawˇ lahˬ le-euˬ meh.  
5Gʼoeˬ yaˇ tseˇ shiꞈ kʼoꞈ kʼawˆ ngeh, aˬ yawꞈ ziˇ jiˇ-euˬ meh.  
6Seˬtaˆ tiˬ yaˇ ngaˬ kʼoꞈ kʼawˆ ngeh, aˬ li tiˬ li jawˇ le-awˇ, Iˇnoˆ lehˇ myahˇ nehˬ-euˬ 
meh.  
7Aˬ li kʼoeˇ li jawˇ le gʼaˬ miˇ tsa, yehꞈ yaˇ shiꞈ kʼoꞈ aˬ yawꞈ paˇ dehꞈ-awˇ, zaˬ paˇ 
jawˇ lahˬ le-euˬ meh.  
8Gʼoeˬ yaˇ smˬ tseˇ kʼoꞈ kʼawˆ ngeh, aˬ yawꞈ ziˇ jiˇ-euˬ meh.  

9Iˇnoˆ gʼoeˬ tseˇ kʼoꞈ kʼawˆ ngeh, Gaˬnaˬ lehˇ myahˇ-euˬ aˬ li tiˬ li jawˇ le-euˬ meh.  
10Aˬ li kʼoeˇ li jawˇ le gʼaˬ miˇ tsa, yehꞈ yaˇ tseˇ ngaˬ kʼoꞈ aˬ yawꞈ paˇ dehꞈ-awˇ, zaˬ 
paˇ jawˇ lahˬ le-euˬ meh.  
11Gʼoeˬ yaˇ ngaˬ kʼoꞈ kʼawˆ ngeh aˬ yawꞈ ziˇ jiˇ-euˬ meh.  
12Gaˬnaˬ shiꞈ tseˇ kʼoꞈ kʼawˆ ngeh, Maˬhaˬleˬlaˇ lehˇ myahˇ-euˬ aˬ li tiˬ li jawˇ le-euˬ 
meh.  
13Aˬ li kʼoeˇ li jawˇ le gʼaˬ miˇ tsa, yehꞈ yaˇ oeˬ tseˇ kʼoꞈ aˬ yawꞈ paˇ dehꞈ-awˇ, zaˬ paˇ 
jawˇ lahˬ le-euˬ meh.  
14Gʼoeˬ yaˇ tseˇ kʼoꞈ kʼawˆ ngeh aˬ yawꞈ ziˇ jiˇ-euˬ meh.  
15Maˬhaˬleˬlaˇ koꞈ tseˇ ngaˬ kʼoꞈ kʼawˆ ngeh, Jaˬyehˆ lehˇ myahˇ-euˬ aˬ li tiˬ li jawˇ 
le-euˬ meh.  
16Aˬ li kʼoeˇ li jawˇ le gʼaˬ miˇ tsa, yehꞈ yaˇ smˬ tseˇ kʼoꞈ aˬ yawꞈ paˇ dehꞈ-awˇ, zaˬ 
paˇ jawˇ lahˬ le-euˬ meh. 
17Yehꞈ yaˇ gʼoeˬ tseˇ ngaˬ kʼoꞈ kʼawˆ ngeh aˬ yawꞈ ziˇ jiˇ-euˬ meh.  
18Jaˬyehˆ tiˬ yaˇ koꞈ tseˇ nyiꞈ kʼoꞈ kʼawˆ ngeh, Iˇnawˆ lehˇ myahˇ-euˬ aˬ li tiˬ li jawˇ 
le-euˬ meh.  
19Aˬ li kʼoeˇ li jawˇ le gʼaˬ miˇ tsa, yehꞈ yaˇ kʼoꞈ aˬ yawꞈ paˇ dehꞈ-awˇ, zaˬ paˇ jawˇ 
lahˬ le-euˬ meh.  
20Gʼoeˬ yaˇ koꞈ tseˇ nyiꞈ kʼoꞈ kʼawˆ ngeh, aˬ yawꞈ ziˇ jiˇ-euˬ meh.  
21Iˇnawˆ koꞈ tseˇ ngaˬ kʼoꞈ kʼawˆ ngeh, Maˬtuˇseˬlah lehˇ myahˇ-euˬ aˬ li tiˬ li jawˇ 
le-euˬ meh.  
22Kʼoeˇ naˇ, Iˇnawˆ aˬ yawꞈ smˬ yaˇ kʼoꞈ byah ni Miˬyehˇ nehˬ-ehˇ cawˬ cawˬ taꞈ-
awˇ, zaˬ paˇ jawˇ lahˬ le-euˬ meh.  
23Smˬ yaˇ koꞈ tseˇ ngaˬ kʼoꞈ kʼawˆ ngeh keuˆ ni, miˇ tsaˬ kʼoeˇ taˆ aˬ yawꞈ dehꞈ-euˬ 
meh.  
24Aˬ yawꞈ miˇ tsaˬ kʼoeˇ taˆ yaw dehꞈ dehꞈ-euˬ tiˬ ziˇ, Miˬyehˇ nehˬ-ehˇ cawˬ cawˬ 
taꞈ-awˇ, aˬ yawꞈ-ahˇ tiˬ jawˇ-iˬ maˬ paˇ ya mawˇ ni byoˆ tsehˆ-euˬ meh. Aˬ jeˬ miˇ 
neh ehˇ naˇ, aˬ yawꞈ-ahˇ Miˬyehˇ sheuˬ kʼoꞈ gʼeh-euˬ meh.  
25Maˬtuˇseˬlah tiˬ yaˇ yehꞈ tseˇ shiꞈ kʼoꞈ kʼawˆ ngeh, Laˬmehˇ lehˇ myahˇ-euˬ aˬ li tiˬ 
li jawˇ le-euˬ meh.  
26Aˬ li kʼoeˇ li jawˇ le gʼaˬ miˇ tsa, shiꞈ yaˇ yehꞈ tseˇ nyiꞈ kʼoꞈ aˬ yawꞈ paˇ dehꞈ-awˇ, 
zaˬ paˇ jawˇ lahˬ le-euˬ meh.  
27Gʼoeˬ yaˇ koꞈ tseˇ gʼoeˬ kʼoꞈ kʼawˆ ngeh, aˬ yawꞈ ziˇ jiˇ-euˬ meh.  
28Laˬmehˇ tiˬ yaˇ yehꞈ tseˇ nyiꞈ kʼoꞈ kʼawˆ ngeh, aˬ li tiˬ li jawˇ le-euˬ meh.  
29Kʼoeˇ ngeh, “Sahˬpaˬ Miˬyehˇ neh yaˬ kʼehˇ yaˬ taˬ-euˬ miˇ tsaˬ heu kʼoeˇ taˆ, shaˬ-
eu zahˬ-eu laꞈ kʼoeˇ aˬ dui ya mˇ dzaˬ ya kʼawꞈ dawˇ-eu jeˬ-ahˇ, aˬ li heu li bi buˬ-iˇ 
laꞈ luꞈ-uˇ” lehˇ aˬ yawꞈ ehˇ-awˇ, aˬ li kʼoeˇ li-ahˇ Noˇaˬ lehˇ myahˇ nehˬ-euˬ meh.  
30Noˇaˬ dehꞈ le gʼaˬ miˇ tsa, ngaˬ yaˇ gʼoeˬ tseˇ ngaˬ kʼoꞈ Laˬmehˇ paˇ dehꞈ-awˇ, zaˬ 
paˇ jawˇ lahˬ le-euˬ meh.  

31Shiꞈ yaˇ shiꞈ tseˇ shiꞈ kʼoꞈ kʼawˆ ngeh aˬ yawꞈ ziˇ jiˇ-euˬ meh.  
32Noˇaˬ ngaˬ yaˇ kʼoꞈ dzehˬ-iˇ ngeh, Sheˬmaˆ, Haˬmaˇ, Yaˬpahˇ lehˇ myahˇ-euˬ aˬ li 
smˬ li jawˇ le-euˬ meh.  

Aˇ dahˬ 6 

Tsawˇ haˬ zaˬ maˬ tsaˬ maˬ dawˇ-eu jeˬ mˇ-euˬ 

1Tsawˇ haˬ zaˬ deuˬ miˇ tsaˬ kʼoeˇ taˆ jawˇ byah jiˇ-awˇ, zaˬ miˬ aˬ buˇ zaˬ guˬ deuˬ 
kʼawꞈ jawˇ myaˬ laˇ-euˬ meh.  
2Kʼoeˇ ngeh, mˬ taˆ zaˬ yo deuˬ miˇ tsa zaˬ miˬ kʼoeˇ deuˬ aˇ gʼehˇ muiˬ gaˇ ya mawˇ-
awˇ, yawˬ ha kʼaˇ mawꞈ leˇ-eu gʼaˬ-ahˇ sheuˬ geuꞈ-euˬ meh.  
3Kʼoeˇ ngeh, Sahˬpaˬ Miˬyehˇ heu loꞈ-ehˇ ehˇ-eu meh. “Tsawˇ haˬ zaˬ-ahˇ aˇ kʼoꞈ 
gʼawˬ myahˇ ni maˬ paˇ bi dehꞈ ma. Aˬ yawꞈ maꞈ-aˬ, gʼawˬ myahˇ ni maˬ gmˬ-eu 
shiˬ shaˬ jiˇ gʼawˇ mawˇ pyeuꞈ-eu meh. Aˬ kaˇ naˇ, aˬ yawꞈ maꞈ-ahˇ tiˬ yaˇ nyiˬ tseˇ 
kʼoꞈ taꞈ-ehˇ maˬ paˇ bi dehꞈ dzehˬ ma.” 
4Aˇ nah aˇ yamˬ kʼoeˇ yamˬ laꞈ kʼoeˇ maˬ ehˇ, kʼoeˇ sawˇ miˇ tsa dehꞈ ka leꞈ-euˬ aˇ 
nah aˇ yamˬ deuˬ laꞈ kʼoeˇ maˬ ehˇ, mˬ taˆ zaˬ yo deuˬ hawˇ-eu miˇ tsa zaˬ miˬ deuˬ 
sheuˬ dahˬ dzaˬ taꞈ-awˇ dehꞈ le-euˬ, aˇ gahˬ aˇ goˇ muiˬ dui dui-eu tsawˇ haˬ zaˬ 
deuˬ jawˇ-euˬ meh. Tsawˇ haˬ kʼoeˇ deuˬ-aˬ, huiˬ-eu gaˇ deuˬ mˇ-awˇ tsawˇ myahˇ 
doˆ dui dui-euˬ, aˇ hu ba-euˬ tsawˇ haˬ deuˬ pyeuꞈ-eu meh.  
5Miˇ tsaˬ kʼoeˇ taˆ jawˇ-eu tsawˇ haˬ zaˬ yawˬ gʼaˬ na luꞈ, maˬ tsaˬ maˬ dawˇ-eu jeˬ 
tehꞈ-ehˇ mˇ-awˇ, aˬ myah luꞈ maˬ muiˬ maˬ jaˬ-eu gaˇ kawˆ tehꞈ-ehˇ shaˇ noeˬ luꞈ 
gaˇ Sahˬpaˬ Miˬyehˇ ya mawˇ-euˬ meh. 
6Kʼoeˇ ngeh, Miˇ tsaˬ kʼoeˇ taˆ tsawˇ haˬ zaˬ-ahˇ maˬ beh taˬ law nmˇ-aˬ, gʼaˬ law 
hawˇ miˇ-a lehˇ, aˬ yawˇ yawꞈ noeˬ poˆ leˇ dui dui-euˬ meh.  
7Kʼoeˇ ngeh, aˬ yawꞈ heu loꞈ-ehˇ ehˇ-eu meh. “Ngaˬ neh beh taˬ-euˬ tsawˇ haˬ zaˬ 
heu deuˬ dawˬ tawˆ luꞈ-ahˇ ngaˇ laˆ cawˆ byoˆ jiˇ ma. Jeˬ zaˬ hawˇ-eu ho zaˬ nga jiˇ 
dawˬ tawˆ luꞈ-ahˇ kʼawꞈ, ngaˇ laˆ byoˆ jiˇ ma. Teu deuˬ-ahˇ beh-euˬ baˬ da neh ngaˇ 
aˇ dzehˬ-ehˇ ya noeˬ shaˬ nya.” 
8Ehˇ kʼawꞈ, Noˇaˬ gʼaˬ-ahˇ-aˬ, Sahˬpaˬ Miˬyehˇ nui kʼahˇ shiˇ-eu meh.  

Noˇaˬ 

9-10Heu-aˬ, Noˇaˬ-euˬ gaˇ kawˆ pyeuꞈ-eu meh. Aˬ yawꞈ-aˬ, Sheˬmaˆ, Haˬmaˇ, Yaˬpahˇ 
lehˇ myahˇ-euˬ aˬ li smˬ li jawˇ-eu meh. Noˇaˬ-euˬ ziˇ-ahˇ, miˇ tsaˬ kʼoeˇ taˆ iˬ baˇ 
maˬ mˇ-ehˇ dawˇ coe ni dehꞈ-euˬ tsawˇ haˬ Noˇaˬ tiˬ gʼaˬ jawˇ-eu tehꞈ meh. Aˬ yawꞈ-
aˬ, Miˬyehˇ-ahˇ cawˬ cawˬ taꞈ-awˇ dehꞈ-euˬ meh.  
11Ehˇ kʼawꞈ, tsawˇ haˬ zaˬ dawˬ tawˆ luꞈ, Miˬyehˇ mehˬ shi maˬ muiˬ maˬ shawˇ-eu 
tsawˇ haˬ tehꞈ-ehˇ pyeuꞈ jiˇ-awˇ, yawˬ gaˇ na luꞈ yaw cawˆ jeˬ tehꞈ-ehˇ mˇ luꞈ-eu 
meh.  
12Miˇ tsaˬ-ahˇ Miˬyehˇ haw ngeh, cawˆ dui dui-iˇ taˬ-euˬ gaˇ ya mawˇ-euˬ meh. Aˬ 
jeˬ miˇ neh ehˇ naˇ, tsawˇ haˬ zaˬ dawˬ tawˆ luꞈ yaw haiˬ jeˬ tehꞈ-ehˇ mˇ-awˇ, maˬ 
tsaˬ maˬ dawˇ-eu jeˬ laꞈ kʼoeˇ tehꞈ-ehˇ yaw dehꞈ dehꞈ luꞈ-eu meh.  

13Noˇaˬ-ahˇ Miˬyehˇ ehˇ nehˬ-eu, “Tsawˇ haˬ dawˬ tawˆ luꞈ bi shiˇ jiˇ-awˇ, ziˇ dahˬ bi 
dahˬ-iˇ ma lehˇ ngaˇ noeˬ tsehˆ taˬ-euˬ ma. Aˬ yawꞈ maꞈ dawˬ tawˆ luꞈ piˬ-iˇ byoˆ-iˇ 
jiˇ ngeh keuˆ ni, ngaˇ jahˇ nehˬ ma. Aˬ jeˬ miˇ neh ehˇ naˇ, miˇ kʼahˬ kʼahˬ lah ni aˬ 
yawꞈ maꞈ neh yaw haiˬ jeˬ mˇ byah jiˇ taˬ-euˬ meh.  
14Daˇ kawˬ yaw muiˬ jeˬ poˆ-awˇ, nawˬ-euˬ gʼaˇ duˬ saˇ baoˬ tiˬ laˇ tsoˆ-awˬ. Laꞈ 
kʼoeˇ paw aˇ lawˆ gʼawˬ mya lawˆ taw lawˆ-awˇ, laꞈ kʼoeˇ laꞈ nyiˇ nyiˬ pyawˬ luꞈ, aˇ 
dziˬ neh yaw muiˬ paˬ-ehˇ lehꞈ gʼoeˬ-awˬ.  
15Yaw mahˇ paw shiꞈ tseˇ ngaˬ lmˇ, yaw jeˇ paw tseˇ nyiꞈ lmˇ nui paˆ, yaw goˇ paw 
shiꞈ lmˇ nui paˆ byah ni tsoˆ-awˬ.  
16Saˇ baoˬ kʼoeˇ laˇ-euˬ nymˇ mˬ joe ngeh, kaˇ pyawˇ hawˇ-eu behˆ yaw kaˬ maˬ bi 
tuˆ ni, tiˬ caˆ bi dahˇ-awˬ. Saˇ baoˬ kʼoeˇ laˇ-ahˇ smˬ tiˆ tsoˆ baw-awˇ, pyawˬ ma 
pyawˬ-ahˇ laˇ gʼoˆ tiˬ gʼoˆ bi dahˇ-awˬ.  
17Miˇ tsaˬ kʼoeˇ taˆ kʼaˇ dehꞈ kʼaˇ jawˇ-eu jeˬ dawˬ tawˆ luꞈ-ahˇ laˆ cawˆ-eu gʼaˇ duˬ, iˇ 
cuꞈ bi dahˬ daˆ laˇ ma. Miˇ tsaˬ kʼoeˇ taˆ kʼaˇ dehꞈ kʼaˇ jawˇ-eu jeˬ dawˬ tawˆ luꞈ shiˇ 
jiˇ tehꞈ-a.  
18Ehˇ kʼawꞈ, nawˬ nehˬ-ehˇ ngaˇ saˇ jaˇ dzaˬ ma. Nawˬ-euˬ miˬ zaˬ, nawˬ-euˬ aˬ li 
deuˬ hawˇ-eu, nawˬ-euˬ kuiˬ ma deuˬ nehˬ-ehˇ saˇ baoˬ laꞈ kʼoeˇ uˇ leˇ-awˬ. 
19Miˇ tsaˬ kʼoeˇ taˆ kʼaˇ dehꞈ kʼaˇ jawˇ-eu jeˬ aˇ jeuˬ maˬ ya shiˇ cuˆ jiˇ ni, tiˬ jeˬ-euˬ 
tiˬ gu, nawˬ nehˬ-ehˇ saˇ baoˬ laꞈ kʼoeˇ nyehꞈ uˇ gʼeh-awˬ.  
20Aˇ jiˇ dawˬ tawˆ luꞈ maˬ ehˇ, jeˬ zaˬ dawˬ tawˆ luꞈ maˬ ehˇ, miˇ tsaˬ-ahˇ joe joe-ehˇ 
kʼaˇ cah-eu jeˬ dawˬ tawˆ luꞈ maˬ ehˇ, aˇ jeuˬ maˬ ya meh-iˇ ni, tiˬ jeˬ-euˬ aˬ poeˇ aˬ 
ma tiˬ gu nyehꞈ uˇ gʼeh-awˬ.  
21Naw maꞈ gʼaˇ duˬ maˬ ehˇ, jeˬ zaˬ hawˇ-eu ho zaˬ nga jiˇ deuˬ gʼaˇ duˬ maˬ ehˇ, kʼaˇ 
loˬ-eu dzaˬ-eu dawˇ-eu jeˬ dawˬ tawˆ luꞈ kʼawꞈ, saˇ baoˬ laꞈ kʼoeˇ shaˇ dawˆ-awˬ.” 
22Miˬyehˇ neh kʼaˇ ehˇ nehˬ-euˬ loꞈ-ehˇ Noˇaˬ jahˇ-euˬ meh.  

Aˇ dahˬ 7 

Miˇ tsaˬ-ahˇ iˇ cuꞈ dahˬ pymˬ-euˬ 

1Noˇaˬ-ahˇ Sahˬpaˬ Miˬyehˇ ehˇ nehˬ-eu, “Nawˬ-euˬ nymˇ kʼahˬ zaˬ dawˬ tawˆ luꞈ 
sheuˬ-awˇ, saˇ baoˬ laꞈ kʼoeˇ uˇ leˇ-awˬ. Miˇ tsaˬ heu kʼoeˇ taˆ yaw tsaˬ yaw dawˇ jeˬ 
mˇ-eu tsawˇ haˬ nawˇ tiˬ gʼaˬ jawˇ-eu tehꞈ meh lehˇ ngaˇ siˬ duˬ ma.  
2Zahˇ jahˇ gaˇ geuꞈ nya-eu shawˇ-eu jeˬ zaˬ deuˬ laꞈ kʼoeˇ, tiˬ jeˬ-euˬ shiꞈ gu nawˬ 
nehˬ-ehˇ saˇ baoˬ laꞈ kʼoeˇ nyehꞈ uˇ gʼeh-awˬ. Ehˇ kʼawꞈ, maˬ shawˇ-eu jeˬ zaˬ deuˬ 
laꞈ kʼoeˇ, tiˬ jeˬ-euˬ tiˬ gu tehꞈ-ehˇ nyehꞈ uˇ gʼeh-awˬ.  
3Aˇ jiˇ deuˬ kʼawꞈ, tiˬ jeˬ-euˬ shiꞈ gu nyehꞈ uˇ gʼeh-awˬ. Jeˬ zaˬ hawˇ-eu ho zaˬ nga jiˇ 
deuˬ miˇ tsaˬ kʼoeˇ taˆ aˇ yoeˬ maˬ ya tsehˆ-iˇ-ehˇ, paˇ myaˬ paˇ behˇ laˇ nya ni, ngaˬ 
neh nawˬ-ahˇ kʼaˇ ehˇ nehˬ-euˬ loꞈ-ehˇ jahˇ-awˬ.  
4Nya taꞈ shiꞈ nah byah laˇ naˇ, ngaˬ neh kʼaˇ beh taˬ-euˬ kʼaˇ dehꞈ kʼaˇ jawˇ-eu jeˬ 
dawˬ tawˆ luꞈ-ahˇ laˆ cawˆ-eu gʼaˇ duˬ, oeˬ tseˇ nah oeˬ tseˇ miˇ uˬ yehˇ bi yehˇ le 
ma.” 

5Kʼoeˇ ngeh, Sahˬpaˬ Miˬyehˇ neh kʼaˇ ehˇ nehˬ-euˬ loꞈ-ehˇ Noˇaˬ mˇ-euˬ meh.  
6Miˇ tsaˬ-ahˇ iˇ cuꞈ dahˬ pymˬ ngeh, Noˇaˬ koꞈ yaˇ kʼoꞈ kʼawˆ laˇ-euˬ meh.  
7Aˬ yawꞈ hawˇ-eu aˬ yawꞈ-euˬ miˬ zaˬ maˬ ehˇ, aˬ yawꞈ-euˬ aˬ li deuˬ hawˇ-eu kuiˬ 
ma deuˬ maˬ ehˇ, iˇ cuꞈ dahˬ pymˬ gaˇ ya buˬ ya law-iˇ ni, saˇ baoˬ laꞈ kʼoeˇ uˇ leˇ-
euˬ meh.  
8Zahˇ jahˇ gaˇ geuꞈ nya-eu jeˬ zaˬ yaw shawˇ deuˬ maˬ ehˇ, maˬ shawˇ-eu jeˬ zaˬ 
deuˬ maˬ ehˇ, jeˬ zaˬ hawˇ-eu ho zaˬ nga jiˇ dawˬ tawˆ luꞈ laꞈ kʼoeˇ aˬ poeˇ aˬ ma tiˬ 
gu,  
9Miˬyehˇ neh Noˇaˬ-ahˇ dawˬ biꞈ taˬ-euˬ loꞈ-ehˇ, Noˇaˬ nehˬ-ehˇ saˇ baoˬ laꞈ kʼoeˇ uˇ 
leˇ-euˬ meh.  
10Shiꞈ nah byah laˇ ngeh, iˇ cuꞈ dahˬ daˆ laˇ-euˬ meh.  
11Noˇaˬ koꞈ yaˇ kʼoꞈ kʼawˆ ngeh kʼoꞈ, ba la nyiˬ siˬ tiˬ siˬ tseˇ shiꞈ nah tiˬ nah keuˆ laˇ 
ngeh, miˇ tsaˬ dawˬ dah paw jaˆ-eu iˇ cuꞈ iˇ byoe dawˬ tawˆ luꞈ tahˬ pehꞈ doˆ laˇ-
awˇ, mˬ kʼoeˇ taˆ paw jaˆ-eu iˇ cuꞈ laˇ gʼoˆ dawˬ tawˆ luꞈ pah le jiˇ-euˬ meh.  
12Kʼoeˇ naˇ, oeˬ tseˇ nah oeˬ tseˇ miˇ keuˆ ni uˬ yehˇ yehˇ-euˬ meh.  
13Kʼoeˇ ngeh nah-ahˇ, Noˇaˬ hawˇ-eu aˬ yawꞈ-euˬ miˬ zaˬ maˬ ehˇ, aˬ yawꞈ-euˬ aˬ li 
Sheˬmaˆ, Haˬmaˇ, Yaˬpahˇ hawˇ-eu aˬ yawꞈ-euˬ kuiˬ ma deuˬ maˬ ehˇ, saˇ baoˬ laꞈ 
kʼoeˇ uˇ leˇ-euˬ meh.  
14Jeˬ zaˬ yaw yah deuˬ hawˇ-eu bawˇ tsahˬ jeˬ zaˬ yaw huiˬ yaw nyiˇ dawˬ tawˆ luꞈ 
maˬ ehˇ, aˇ jiˇ dawˬ tawˆ luꞈ maˬ ehˇ, aˬ yawꞈ maꞈ nehˬ-ehˇ uˇ leˇ-euˬ meh.  
15Kʼaˇ dehꞈ kʼaˇ jawˇ-eu jeˬ dawˬ tawˆ luꞈ, tiˬ jeˬ-euˬ aˬ poeˇ aˬ ma tiˬ gu, Noˇaˬ nehˬ-
ehˇ saˇ baoˬ laꞈ kʼoeˇ le uˇ jiˇ-euˬ meh.  
16Noˇaˬ-ahˇ Miˬyehˇ dawˬ biꞈ taˬ-euˬ loꞈ-ehˇ, kʼaˇ dehꞈ kʼaˇ jawˇ-eu jeˬ dawˬ tawˆ 
luꞈ, aˬ yawꞈ jeˬ yawꞈ aˬ poeˇ aˬ ma aˇ gu baw baw-ehˇ, Noˇaˬ nehˬ-ehˇ saˇ baoˬ laꞈ 
kʼoeˇ uˇ leˇ jiˇ-euˬ meh. Kʼoeˇ ngeh, Sahˬpaˬ Miˬyehˇ saˇ baoˬ laˇ gʼoˆ piˬ tehˬ-euˬ 
meh.  
17Oeˬ tseˇ nah keuˆ ni iˇ cuꞈ dahˬ daˆ laˇ ngeh, saˇ baoˬ jaˆ gaˇ keuˆ ni iˇ cuꞈ dahˬ 
keuˆ laˇ-awˇ, saˇ baoˬ kʼoeˇ laˇ-ahˇ bu diˇ-euˬ meh. 
18Kʼoeˇ naˇ, iˇ cuꞈ paˇ dahˬ daˆ dzehˬ laˇ-awˇ, saˇ baoˬ kʼoeˇ laˇ iˇ cuꞈ kʼoeˇ taˆ gʼa gʼa-
ehˇ jaˆ-euˬ meh.  
19Iˇ cuꞈ kʼoeˇ, kʼoeˇ naˆ maˬ tseˇ paˇ dahˬ goˇ daˆ leꞈ-awˇ, goˇ dui dui-eu gawˬ jawˬ 
deuˬ dahˬ pymˬ byoˆ-euˬ meh.  
20Iˇ cuꞈ kʼoeˇ maˬ naˬ leˇ ni paˇ dahˬ goˇ daˆ leꞈ-awˇ, gawˬ jawˬ kʼoeˇ taˆ oeˬ lmˇ goˇ 
gaˇ keuˆ ni dahˬ keuˆ taˬ-euˬ meh.  
21Miˇ tsaˬ kʼoeˇ taˆ kʼaˇ dehꞈ kʼaˇ jawˇ-eu ho zaˬ nga jiˇ dawˬ tawˆ luꞈ maˬ ehˇ, jeˬ zaˬ 
dawˬ tawˆ luꞈ maˬ ehˇ, tsawˇ haˬ dawˬ tawˆ luꞈ maˬ ehˇ, shiˇ jiˇ-euˬ meh.  
22Miˇ tsaˬ kʼoeˇ taˆ jawˇ-eu saꞈ kʼaˇ gʼawˇ-eu jeˬ dawˬ tawˆ luꞈ shiˇ jiˇ-euˬ meh.  
23Miˇ tsaˬ kʼoeˇ taˆ kʼaˇ dehꞈ kʼaˇ jawˇ-eu jeˬ pyeuꞈ-eu, ho zaˬ nga jiˇ yawˬ mawˇ na 
luꞈ maˬ ehˇ, jeˬ zaˬ yawˬ mawˇ na luꞈ maˬ ehˇ, tsawˇ haˬ yawˬ gʼaˬ na luꞈ maˬ ehˇ, 

dawˬ tawˆ luꞈ-ahˇ Sahˬpaˬ Miˬyehˇ laˆ cawˆ nehˬ jiˇ-euˬ meh. Noˇaˬ hawˇ-eu aˬ yawꞈ 
nehˬ-ehˇ saˇ baoˬ laꞈ kʼoeˇ kʼaˇ uˇ leˇ-euˬ deuˬ tehꞈ-ehˇ dzeuˇ-iˇ-euˬ meh.  
24Tiˬ yaˇ ngaˬ tseˇ nah byah ni, iˇ cuꞈ maˬ awˆ-iˇ ni jaˆ-euˬ meh.  

Aˇ dahˬ 8 

Iˇ cuꞈ aw-iˇ-euˬ 

1Noˇaˬ hawˇ-eu aˬ yawꞈ nehˬ-ehˇ saˇ baoˬ laꞈ kʼoeˇ kʼaˇ uˇ-eu jeˬ zaˬ deuˬ-ahˇ 
Miˬyehˇ maˬ ngehˇ-a. Aˬ yawꞈ jaˬ lehˇ bi baw laˇ-awˇ, iˇ cuꞈ bi aw-iˇ-euˬ meh.  
2Miˇ tsaˬ dawˬ dah paw jaˆ-eu iˇ cuꞈ iˇ byoe dawˬ tawˆ luꞈ bi tsoeˬ-iˇ jiˇ-awˇ, mˬ 
kʼoeˇ taˆ paw jaˆ-eu iˇ cuꞈ laˇ gʼoˆ dawˬ tawˆ luꞈ piˬ tehˬ-euˬ meh. Uˬ yehˇ tsiˇ leˇ 
gʼaˬ-awˇ,  
3tiˬ yaˇ ngaˬ tseˇ nah aˇ yamˬ laꞈ kʼoeˇ, tiˬ nah saˇ-iˬ tiˬ nah iˇ cuꞈ aw-iˇ-euˬ meh.  
4Ba la shiꞈ siˬ tiˬ siˬ tseˇ shiꞈ nah tiˬ nah keuˆ laˇ ngeh, Aˬyaˬyaˇ gawˬ jawˬ jawˬ ma-
ahˇ taꞈ-eu gawˬ jawˬ tiˬ jawˬ kʼoeˇ taˆ, saˇ baoˬ kʼoeˇ laˇ ga naˬ-iˇ-euˬ meh.  
5Tiˬ nah saˇ-iˬ tiˬ nah iˇ cuꞈ paˇ aw-iˇ-awˇ, ba la tseˇ siˬ tiˬ siˬ yaw beh nah keuˆ laˇ 
ngeh, gawˬ jawˬ uˬ du deuˬ mawˇ laˇ-euˬ meh.  
6Oeˬ tseˇ nah byah laˇ ngeh, Noˇaˬ laˇ gʼoˆ gʼoˆ zaˬ pah-awˇ,  
7awꞈ-aꞈ tiˬ mawˇ pyehˬ doˆ gʼeh-euˬ meh. Awꞈ-aꞈ kʼoeˇ mawˇ maˬ gʼoꞈ laˇ-ehˇ, iˇ cuꞈ 
gui-iˇ jiˇ ngeh keuˆ ni, doe doe-ehˇ zaw zaw-ehˇ jawˇ-euˬ meh.  
8Kʼoeˇ ngeh, iˇ cuꞈ aˇ naˆ ni aw-iˇ-euˬ gaˇ ya siˬ-eu gʼaˇ duˬ, kʼaˬ kʼoeˬ tiˬ mawˇ Noˇaˬ 
paˇ pyehˬ doˆ gʼeh-euˬ meh.  
9Miˇ kʼahˬ kʼahˬ lah ni iˇ cuꞈ dahˬ byah taˬ-euˬ miˇ neh, kʼaˬ kʼoeˬ kʼoeˇ mawˇ tiˬ gaˇ-
iˬ zaw dawꞈ kʼaˇ maˬ za-ehˇ, saˇ baoˬ jaˆ gaˇ paˇ zaw kʼoꞈ laꞈ-euˬ meh. Noˇaˬ aˬ laꞈ 
cawˬ doˆ-awˇ, kʼaˬ kʼoeˬ kʼoeˇ mawˇ-ahˇ saˇ baoˬ laꞈ kʼoeˇ paˇ nyehꞈ uˇ kʼoꞈ-euˬ meh.  
10Shiꞈ nah paˇ dawˬ-awˇ, kʼaˬ kʼoeˬ kʼoeˇ mawˇ-ahˇ aˬ yawꞈ tiˬ poˆ paˇ pyehˬ doˆ 
gʼeh-euˬ meh.  
11Uˬ ciꞈ uˬ taw taw laˇ ngeh, kʼaˬ kʼoeˬ kʼoeˇ mawˇ aˇ bawˇ-ahˇ toˆ tsehˆ laꞈ-euˬ tiˬ 
dehˬ pyeuꞈ-eu saˬ loˬ aˇ paꞈ tiˬ paꞈ tsehꞈ-awˇ gʼoꞈ keuˆ laˇ-euˬ meh. Kʼoeˇ ngeh, iˇ 
cuꞈ gui-iˇ-euˬ gaˇ Noˇaˬ ya siˬ-euˬ meh.  
12Kʼoeˇ naˇ, shiꞈ nah paˇ dawˬ-awˇ, kʼaˬ kʼoeˬ kʼoeˇ mawˇ-ahˇ tiˬ poˆ paˇ pyehˬ doˆ 
gʼeh-euˬ meh. Kʼoeˇ ngeh poˆ jawˇ, kʼaˬ kʼoeˬ kʼoeˇ mawˇ maˬ paˇ gʼoꞈ laˇ ni iˇ byoˆ 
gʼeh-euˬ meh.  
13Noˇaˬ koꞈ yaˇ tiꞈ kʼoꞈ byah ngeh kʼoꞈ, ba la yaw beh siˬ aˇ nah yaw beh nah-ahˇ, iˇ 
cuꞈ gui-iˇ-euˬ meh. Aˬ yawꞈ saˇ baoˬ nymˇ mˬ leuꞈ dzeh-awˇ, doe doe-ehˇ haw gʼeh 
ngeh, miˇ tsaˬ gui-iˇ luꞈ gaˇ ya mawˇ-euˬ meh.  
14Ba la nyiˬ siˬ tiˬ siˬ nyiˬ tseˇ shiꞈ nah-ahˇ, miˇ tsaˬ gui coˇ ni pyeuꞈ-iˇ-euˬ meh.  
15Noˇaˬ-ahˇ Miˬyehˇ heu loꞈ-ehˇ ehˇ nehˬ-euˬ meh.  
16“Nawˬ-euˬ miˬ zaˬ, nawˬ-euˬ aˬ li deuˬ hawˇ-eu, nawˬ-euˬ kuiˬ ma deuˬ nehˬ-ehˇ 
saˇ baoˬ laꞈ nyiˇ doˆ-iˇ-awˬ.  

17Jeˬ zaˬ hawˇ-eu ho zaˬ nga jiˇ dawˬ tawˆ luꞈ kʼawꞈ paˇ myaˬ paˇ behˇ laˇ-awˇ, miˇ 
tsaˬ kʼoeˇ taˆ byah-iˇ nya ni, laꞈ nyiˇ paw pyehˬ doˆ gʼeh-awˬ.” 
18Kʼoeˇ ngeh, Noˇaˬ-aˬ, aˬ yawꞈ-euˬ miˬ zaˬ, aˬ yawꞈ-euˬ aˬ li deuˬ hawˇ-eu, aˬ yawꞈ-
euˬ kuiˬ ma deuˬ sheuˬ-awˇ, saˇ baoˬ laꞈ nyiˇ doˆ-iˇ-euˬ meh.  
19Jeˬ zaˬ hawˇ-eu ho zaˬ nga jiˇ dawˬ tawˆ luꞈ kʼawꞈ, yawˬ ha-euˬ aˇ jeuˬ yawˬ ha aˇ 
muˇ muˇ muˇ-ehˇ, saˇ baoˬ laꞈ nyiˇ doˆ-iˇ-euˬ meh.  

Noˇaˬ lawˇ-euˬ shehˇ-euˬ 

20Sahˬpaˬ Miˬyehˇ-ahˇ lawˇ-eu shehˇ-eu gʼaˇ duˬ, lawˇ duˬ tiˬ tsahˇ Noˇaˬ tsoˆ-euˬ 
meh. Zahˇ jahˇ gaˇ geuꞈ nya-eu jeˬ zaˬ aˇ jiˇ yaw shawˇ jeˬ dawˬ tawˆ luꞈ laꞈ kʼoeˇ, tiˬ 
jeˬ-euˬ tiˬ gu yuˇ-awˇ, gʼawˇ mawˇ mawˇ lah-ehˇ lawˇ duˬ kʼoeˇ taˆ dzah puiˆ-awˇ 
lawˇ-euˬ meh.  
21Aˬ yawꞈ neh lawˇ nehˬ-euˬ yaw saꞈ kʼoeˇ Sahˬpaˬ Miˬyehˇ-ahˇ saw leˇ ngeh, 
Sahˬpaˬ Miˬyehˇ nui kʼahˇ shiˇ-awˇ, yawˬ haˇ yawˬ ha heu loꞈ-ehˇ ehˇ-eu meh. “Aˬ 
kaˇ naˇ, tsawˇ haˬ zaˬ yaw lehˬ jeˬ mˇ-eu baˬ da neh, miˇ tsaˬ-ahˇ yaˬ kʼehˇ yaˬ-awˇ 
tiˬ jawˇ-iˬ maˬ paˇ kʼehˬ nehˬ ma. Tsawˇ haˬ zaˬ-euˬ nui noeˬ-aˬ, yaw nyiˇ gʼeh ngeh 
neh maˬ tsaˬ maˬ dawˇ-a lehˇ ngaˇ siˬ nya ma. Heu poˆ loꞈ-ehˇ, kʼaˇ dehꞈ kʼaˇ jawˇ-
eu jeˬ-ahˇ ngaˇ tiˬ jawˇ-iˬ maˬ paˇ laˆ cawˆ nehˬ ma.  
22Miˇ tsaˬ heu li-iˇ ngeh keuˆ ni, ka-eu aˇ yamˬ hawˇ-eu yehˬ-eu aˇ yamˬ baw tehꞈ-a. 
Yaw tsehꞈ hawˇ-eu yaw lahˇ, tsahˬ gaˆ hawˇ-eu jawˇ la, uˬ ciꞈ hawˇ-eu nah gʼahˇ aˬ 
myah luꞈ jaˆ tehꞈ-a” lehˇ ehˇ-eu meh.  

Aˇ dahˬ 9 

Miˬyehˇ hawˇ-eu Noˇaˬ dawˬ ma saˇ jaˇ dzaˬ-euˬ 

1Noˇaˬ hawˇ-eu aˬ yawꞈ-euˬ aˬ li deuˬ-ahˇ Miˬyehˇ guiˬ lahˬ biꞈ-awˇ, heu loꞈ-ehˇ ehˇ 
nehˬ-euˬ meh. “Miˇ tsaˬ kʼoeˇ taˆ naw maꞈ-euˬ zaˬ deuˬ dehꞈ byah jawˇ byah jiˇ 
ngeh keuˆ ni jeuˬ le o le-awˬ.  
2Jeˬ zaˬ hawˇ-eu ho zaˬ nga jiˇ dawˬ tawˆ luꞈ maˬ ehˇ, ngaˬ shaˬ ngaˬ deˇ dawˬ tawˆ 
luꞈ maˬ ehˇ, naw maꞈ-ahˇ ya guˆ-awˇ, kʼoeˇ deuˬ dawˬ tawˆ luꞈ naw maꞈ uˆ lahˇ-eu 
baoˬ uˬ moˆ ya jawˇ tehꞈ-a.  
3Kʼoeˇ deuˬ-ahˇ maˬ ehˇ, sahˬ lahˬ gʼawˬ daˇ deuˬ-ahˇ maˬ ehˇ, naw maꞈ dzaˬ nya 
tehꞈ-a. Kʼoeˇ deuˬ dawˬ tawˆ luꞈ naw maꞈ bi dzaˬ-eu gʼaˇ duˬ, naw maꞈ-ahˇ ngaˇ biꞈ-
eu ma.  
4Ehˇ kʼawꞈ, naw maꞈ maˬ dzaˬ nya-eu tiˬ jeˬ-aˬ, shiˬ maˬ dzeˇ-iˇ-euˬ shaˬ jiˇ meh. 
Dehꞈ-eu saꞈ laˇ shiˬ laꞈ kʼoeˇ ahˇ-eu miˇ neh, naw maꞈ shiˬ taˬ dzaˬ lehˇ ngaˇ ehˇ-eu 
ma.  
5Tsawˇ haˬ-ahˇ sehꞈ-eu tsawˇ haˬ-aˬ, kʼehˬ nehˬ kʼaˆ nehˬ-eu jeˬ-ahˇ ya daˬ tehꞈ-a. 
Tsawˇ haˬ-ahˇ laˆ sehꞈ-eu jeˬ zaˬ aˬ geu mawˇ maˬ kaˬ, shiˇ gaˇ keuˆ ni ngaˬ neh 
kʼehˬ nehˬ kʼaˆ nehˬ-eu jeˬ-ahˇ ya daˬ tehꞈ-a.  
6Tsawˇ haˬ zaˬ-ahˇ, Miˬyehˇ-ahˇ duˇ ni beh taˬ-euˬ meh. Kʼoeˇ miˇ neh, tsawˇ haˬ-
ahˇ sehꞈ-eu tsawˇ haˬ aˬ geu gʼaˬ maˬ kaˬ, aˬ yawꞈ-ahˇ sehꞈ gaˇ paˇ ya daˬ tehꞈ-a.  

7Naw maꞈ zaˬ myaˬ laˇ-awˇ, naw maꞈ-euˬ zaˬ deuˬ miˇ tsaˬ kʼoeˇ taˆ byah laˇ tehꞈ-a” 
lehˇ ehˇ nehˬ-euˬ meh.  
8Noˇaˬ hawˇ-eu aˬ yawꞈ-euˬ aˬ li deuˬ-ahˇ, Miˬyehˇ heu loꞈ-ehˇ ehˇ nehˬ-euˬ meh.  
9“Naw maꞈ nehˬ-ehˇ maˬ ehˇ, naw maꞈ-euˬ zaˬ deuˬ uˆ deuˬ nehˬ-ehˇ maˬ ehˇ, 
nymˬ-mˇ ngaˇ dawˬ ma saˇ jaˇ dzaˬ taꞈ-eu ma. 
10Kʼaˇ dehꞈ kʼaˇ jawˇ-eu jeˬ zaˬ deuˬ hawˇ-eu ho zaˬ nga jiˇ deuˬ nehˬ-ehˇ maˬ ehˇ, 
saˇ baoˬ laꞈ kʼoeˇ neh kʼaˇ doˆ le-euˬ jeˬ dawˬ tawˆ luꞈ nehˬ-ehˇ maˬ ehˇ, ngaˇ heu 
loꞈ-ehˇ dawˬ ma saˇ jaˇ dzaˬ-eu ma. 
11Dawˬ heu deuˬ-ahˇ gʼoe-awˇ, naw maꞈ nehˬ-ehˇ dawˬ ma saˇ jaˇ dzaˬ taꞈ-eu ma. 
Aˬ kaˇ naˇ, kʼaˇ dehꞈ kʼaˇ jawˇ-eu jeˬ dawˬ tawˆ luꞈ-ahˇ laˆ cawˆ-eu gʼaˇ duˬ, iˇ cuꞈ tiˬ 
jawˇ-iˬ maˬ paˇ bi dahˬ pymˬ ma. Aˬ kaˇ naˇ, iˇ cuꞈ bi dahˬ pymˬ-eu laꞈ kʼoeˇ, miˇ 
tsaˬ-ahˇ tiˬ jawˇ-iˬ maˬ paˇ laˆ cawˆ ma lehˇ, ngaˇ ehˇ tsehˆ-eu ma.  
12Naw maꞈ nehˬ-ehˇ maˬ ehˇ, kʼaˇ dehꞈ kʼaˇ jawˇ-eu yawˬ jeˬ na luꞈ nehˬ-ehˇ maˬ 
ehˇ, ngaˬ neh dzaˬ taˬ-euˬ dawˬ ma saˇ jaˇ heu hmˬ mˬ maˬ maˬ byaˆ zaˇ ziˇ ziꞈ-eu 
gaˇ kawˆ yaw duˬ yaw ciˇ baw ni, ngaˇ heu loꞈ-ehˇ jahˇ ma.  
13Aˇ deˇ leˇ kʼah-ahˇ mˬ dmˇ laꞈ kʼoeˇ ngaˇ bi jaˆ ma. Kʼoeˇ-aˬ, ngaˬ neh miˇ tsaˬ-ahˇ 
dawˬ ma saˇ jaˇ dzaˬ taˬ-euˬ gaˇ kawˆ saˇ kiˇ pyeuꞈ-eu ma.  
14Mˬ kʼoeˇ taˆ juˬ kʼoeˬ tmˬ laˇ-awˇ aˇ deˇ leˇ kʼah kʼaˇ tsehˬ laˇ ngeh,  
15miˇ tsaˬ kʼoeˇ taˆ kʼaˇ dehꞈ kʼaˇ jawˇ-eu jeˬ dawˬ tawˆ luꞈ-ahˇ laˆ cawˆ-eu gʼaˇ duˬ, 
miˇ tsaˬ-ahˇ iˇ cuꞈ tiˬ jawˇ-iˬ maˬ paˇ bi dahˬ pymˬ ma lehˇ, naw maꞈ-ahˇ maˬ ehˇ, jeˬ 
zaˬ dawˬ tawˆ luꞈ-ahˇ maˬ ehˇ, ngaˬ neh biꞈ taˬ-euˬ dawˬ ma saˇ jaˇ heu hmˬ-ahˇ 
ngaˇ noeˬ keuˆ ma.  
16Mˬ dmˇ laꞈ kʼoeˇ aˇ deˇ leˇ kʼah tsehˬ gaˇ ngaˇ ya mawˇ ngeh, ngaˇ hawˇ-eu miˇ tsaˬ 
kʼoeˇ taˆ kʼaˇ dehꞈ kʼaˇ jawˇ-eu jeˬ dawˬ tawˆ luꞈ yaw kaˬ-ahˇ, mˬ maˬ maˬ byaˆ zaˇ 
ziˇ dzaˬ taˬ-euˬ dawˬ ma saˇ jaˇ-ahˇ ngaˇ noeˬ mawˇ ma.  
17Kʼoeˇ-aˬ, yaw dehꞈ kʼaˇ dehꞈ-eu jeˬ dawˬ tawˆ luꞈ-ahˇ, ngaˬ neh biꞈ taˬ-euˬ dawˬ 
ma saˇ jaˇ gaˇ kawˆ bi siˬ bi mawˇ-eu jeˬ pyeuꞈ-eu ma.” 

Noˇaˬ hawˇ-eu aˬ yawꞈ-euˬ aˬ li deuˬ 

18Saˇ baoˬ laꞈ kʼoeˇ neh doˆ le-euˬ Noˇaˬ-euˬ aˬ li deuˬ-aˬ, Sheˬmaˆ, Haˬmaˇ, Yaˬpahˇ, 
aˬ ha smˬ mehˇ nmˇ meh. Haˬmaˇ-aˬ, Kaˬnaˬ-euˬ aˬ da meh.  
19Noˇaˬ-euˬ aˬ li heu smˬ li-aˬ, miˇ tsaˬ kʼoeˇ taˆ kʼaˇ jawˇ-eu tsawˇ haˬ deuˬ-euˬ aˬ 
da yaw dzahˇ deuˬ pyeuꞈ-eu meh.  
20Noˇaˬ-aˬ, deh yaˇ mˇ dzaˬ-eu tsawˇ haˬ pyeuꞈ-awˇ, aˬ gaꞈ yaˇ kmˇ mˇ beh beh-euˬ 
gʼaˬ pyeuꞈ-eu meh.  
21Aˬ yawꞈ aˬ gaꞈ dzaˇ uiˇ dawˇ yehꞈ-awˇ, mehˬ tsoeˬ lehˆ dzeh-awˇ sehˬ gʼawˆ laꞈ 
kʼoeˇ neˇ myawˆ ni yuꞈ-euˬ meh.  
22Kaˬnaˬ-euˬ aˬ da Haˬmaˇ-aˬ, aˬ yawꞈ-euˬ aˬ da Noˇaˬ neˇ myawˆ ni yuꞈ luꞈ gaˇ ya 
mawˇ ngeh, gaˇ kawˆ kʼoeˇ aˬ yawꞈ-euˬ mehˇ nmˇ nyiˬ gʼaˬ-ahˇ dzawˇ nehˬ-iˇ-euˬ 
meh.  

23Kʼoeˇ ngeh, Sheˬmaˆ hawˇ-eu Yaˬpahˇ aˬ nyaꞈ nmˇ pehˇ kʼahˬ pehˇ mahˇ tiˬ kahˇ aˬ 
yawꞈ nyaꞈ-euˬ baꞈ pu kʼoeˇ taˆ dzeh ceuˬ-awˇ, sehˬ gʼawˆ laꞈ kʼoeˇ naˇ kʼah paw jeˬ-
ehˇ cah uˇ gʼeh-euˬ meh. Yawˬ ha-euˬ aˬ da neˇ myawˆ ni yuꞈ luꞈ gaˇ aˬ yawꞈ nyaꞈ 
nmˇ maˬ ya haw mawˇ-eu gʼaˇ duˬ, mehˬ shiˬ naˇ kʼah pyawˇ-awˇ, pehˇ kʼahˬ pehˇ 
mahˇ kʼoeˇ neh dzeh kaˬ nehˬ-euˬ meh.  
24Noˇaˬ aˬ gaꞈ dzaˇ uiˇ yehꞈ-eu beuˇ laˇ-awˇ noeˬ gahˇ laˇ ngeh, aˬ yawꞈ-euˬ aˬ li zaˬ 
saˬ gʼaˬ neh aˬ yawꞈ-ahˇ aˬ joˆ-ehˇ jahˇ nehˬ-euˬ gaˇ kawˆ siˬ nya-euˬ meh. Kʼoeˇ 
ngeh, aˬ yawꞈ heu loꞈ-ehˇ ehˇ-eu meh.  
25“Kaˬnaˬ-euˬ kʼoeˇ taˆ yaˬ kʼehˇ yaˬ-eu jeˬ keuˆ le luꞈ-uˇ. Aˬ yawꞈ-euˬ mehˇ nmˇ 
deuˬ-euˬ zaˬ kʼaˆ aˬ yawꞈ ya geuꞈ luꞈ-uˇ.  
26Sheˬmaˆ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, guiˬ lahˬ huiˬ luꞈ-uˇ. Aˬ yawꞈ-
euˬ zaˬ deuˬ uˆ deuˬ, Sheˬmaˆ-euˬ zaˬ deuˬ uˆ deuˬ nehˬ-ehˇ jawˇ luꞈ-uˇ. Kaˬnaˬ-aˬ, 
Yaˬpahˇ-euˬ zaˬ kʼaˆ ya geuꞈ tehꞈ-a.  
27Yaˬpahˇ-ahˇ Miˬyehˇ bi jeuˬ bi o le luꞈ-uˇ. Aˬ yawꞈ-euˬ zaˬ deuˬ uˆ deuˬ Sheˬmaˆ-
euˬ zaˬ deuˬ uˆ deuˬ nehˬ-ehˇ jawˇ luꞈ-uˇ. Kaˬnaˬ-aˬ, Yaˬpahˇ-euˬ zaˬ kʼaˆ ya geuꞈ 
tehꞈ-a” lehˇ ehˇ-eu meh.  
28Miˇ tsaˬ kʼoeˇ taˆ iˇ cuꞈ dahˬ pymˬ gʼaˬ miˇ tsa, smˬ yaˇ ngaˬ tseˇ kʼoꞈ 
29Noˇaˬ paˇ dehꞈ-euˬ meh. Aˬ yawꞈ-euˬ aˇ kʼoꞈ gʼoeˬ yaˇ ngaˬ tseˇ byah ngeh, aˬ yawꞈ 
ziˇ jiˇ-euˬ meh.  

Aˇ dahˬ 10 

Noˇaˬ-euˬ aˬ li deuˬ-euˬ zaˬ deuˬ uˆ deuˬ 
(1 Laˬsaˬbaˬ 1.5-23) 

1Heu-aˬ, Noˇaˬ-euˬ aˬ li deuˬ pyeuꞈ-eu Sheˬmaˆ, Haˬmaˇ, Yaˬpahˇ, aˬ ha smˬ mehˇ 
nmˇ-euˬ zaˬ deuˬ uˆ deuˬ meh. Miˇ tsaˬ-ahˇ iˇ cuꞈ dahˬ pymˬ gʼaˬ-awˇ, aˬ ha smˬ 
mehˇ nmˇ aˬ li gʼawˬ mya li jawˇ le-euˬ meh.  
2Yaˬpahˇ-euˬ aˬ li deuˬ pyeuꞈ-eu Gawˬmaˬ, Maˬgawˇgaˆ, Maˬdehˇ, Yaˬbaˬ, Tuˇbaˬlaˇ, 
Meˬshehˆ, Tiˇlaˆ aˬ ha mehˇ nmˇ-aˬ, aˬ yawꞈ maꞈ-euˬ tsawˇ myahˇ kʼaˇ pi luꞈ-eu 
tsawˇ jeuˬ deuˬ-euˬ aˬ da yaw dzahˇ deuˬ pyeuꞈ-eu meh.  
3Gawˬmaˬ-euˬ zaˬ deuˬ uˆ deuˬ-aˬ, Aˬshaˇgaˬnaˆ tsawˇ jeuˬ, Liˇpaˬdaˇ tsawˇ jeuˬ, 
Tawˇgaˬmaˬ tsawˇ jeuˬ, heu deuˬ pyeuꞈ-eu meh.  
4Yaˬbaˬ-euˬ zaˬ deuˬ uˆ deuˬ-aˬ, Iˇliˇshaˬ tsawˇ jeuˬ, Saˬbeˬ tsawˇ jeuˬ, Guˇbaˬluˇ 
tsawˇ jeuˬ, Loˇdiˇ tsawˇ jeuˬ, heu deuˬ pyeuꞈ-eu meh.  
5Aˬ yawꞈ maꞈ-aˬ, iˬ ma laˆ shaˆ lawˇ taw jawˇ-eu tsawˇ jeuˬ deuˬ hawˇ-eu, iˇ jaw lahˇ 
deuˬ laꞈ kʼoeˇ jawˇ-eu tsawˇ jeuˬ deuˬ-euˬ aˬ da yaw dzahˇ deuˬ pyeuꞈ-eu meh. 
Heu-aˬ, tsawˇ jeuˬ beu gaˇ-awˇ, miˇ kʼahˬ maˬ taꞈ-eu Yaˬpahˇ-euˬ zaˬ deuˬ uˆ deuˬ 
pyeuꞈ-eu meh. Aˬ yawꞈ maꞈ yawˬ ha tsawˇ jeuˬ-euˬ dawˬ yawˬ ha baw-eu meh.  
6Haˬmaˇ-euˬ aˬ li deuˬ pyeuꞈ-eu Kuˇshaˆ, Iˇjiˇtuˆ, Liˆbyaˇ, Kaˬnaˬ, aˬ ha mehˇ nmˇ-aˬ, 
aˬ yawꞈ maꞈ-euˬ tsawˇ myahˇ kʼaˇ pi luꞈ-eu tsawˇ jeuˬ deuˬ-euˬ aˬ da yaw dzahˇ 
deuˬ pyeuꞈ-eu meh.  

7Kuˇshaˆ-euˬ zaˬ deuˬ uˆ deuˬ-aˬ, Seˬbaˇ tsawˇ jeuˬ, Haˬbiˇlaˬ tsawˇ jeuˬ, Saˬbaˬtah 
tsawˇ jeuˬ, Laˬmaˬ tsawˇ jeuˬ, Saˬteˬkaˬ tsawˇ jeuˬ, heu deuˬ pyeuꞈ-eu meh. 
Laˬmaˬ-euˬ zaˬ deuˬ uˆ deuˬ-aˬ, Sheˬba tsawˇ jeuˬ hawˇ-eu Deˬdaˬ tsawˇ jeuˬ pyeuꞈ-
eu meh.  
8Kuˇshaˆ-aˬ, Niˇyawˇdaˆ lehˇ myahˇ-euˬ aˬ li tiˬ li jawˇ-eu meh. Aˬ li kʼoeˇ li-aˬ, aˬ 
cawˬ-euˬ miˇ kʼahˬ-ahˇ deuˆ gʼaˬ-awˇ, miˇ tsaˬ kʼoeˇ taˆ tsawˇ myahˇ doˆ dui dui-euˬ 
tsawˇ haˬ yaw beh gʼaˬ pyeuꞈ-eu meh.  
9Aˬ yawꞈ-ahˇ Sahˬpaˬ Miˬyehˇ caw ba nehˬ-eu laꞈ kʼoeˇ, tsawˇ myahˇ doˆ dui dui-eu 
shaˬ jiˇ beuˆ-eu tsawˇ haˬ tiˬ gʼaˬ pyeuꞈ laˇ-euˬ meh. Kʼoeˇ miˇ neh, “Niˇyawˇdaˆ loꞈ-
ehˇ tsawˇ myahˇ doˆ-eu shaˬ jiˇ beuˆ-eu tsawˇ haˬ pyeuꞈ laˇ ni, Sahˬpaˬ Miˬyehˇ caw 
ba luꞈ-uˇ” lehˇ, aˇ hu tsawˇ haˬ deuˬ dawˬ daˬ daˬ-euˬ meh.  
10Yaw beh aˬ yawꞈ-euˬ miˇ kʼahˬ-aˬ, Baˬbuˇloˬ miˇ kʼahˬ-ahˇ jaˆ-eu Baˬbuˇloˬ meuˬ, 
Ehˇlehˆ meuˬ, Aˬkaˆ meuˬ, heu smˇ meuˬ meh. 
11Kʼoeˇ gaˇ neh naˇ, Aˬshuˇliˆ miˇ kʼahˬ paw aˬ yawꞈ le-awˇ, Niˇnaˬbeˬ meuˬ, 
Leˬhawˇboˆiˇyaˆ meuˬ, Kaˬlaˬ meuˬ,  
12Niˇnaˬgʼoeˬ meuˬ hawˇ-eu huiˬ-eu Kaˬlaˬ meuˬ yaw kaˬ-ahˇ jaˆ-eu Leˬseˬ meuˬ, 
heu deuˬ-ahˇ teˬ-euˬ meh.  
13Iˇjiˇtuˆ-euˬ zaˬ deuˬ uˆ deuˬ-aˬ, Luˇdeˬ tsawˇ jeuˬ, Aˬnamˬ tsawˇ jeuˬ, Leˬhaˇ tsawˇ 
jeuˬ, Naˬpaˬtuˇ tsawˇ jeuˬ,  
14Paˬdaˬluˇ tsawˇ jeuˬ, Kaˬsaˬluˇ tsawˇ jeuˬ hawˇ-eu, Piˇliˇtiˆ tsawˇ jeuˬ deuˬ-euˬ aˬ 
da yaw dzahˇ pyeuꞈ-eu Kaˬtawˇleˬ tsawˇ jeuˬ heu deuˬ meh.  
15Kaˬnaˬ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Siˇdoˬ hawˇ-eu Heˬtaˆ aˬ nyaꞈ nmˇ-
aˬ, aˬ yawꞈ nyaꞈ-euˬ tsawˇ myahˇ kʼaˇ pi luꞈ-eu tsawˇ jeuˬ deuˬ-euˬ aˬ da yaw dzahˇ 
pyeuꞈ-eu meh.  
16Kaˬnaˬ-aˬ, Yeˬbuˇ tsawˇ jeuˬ, Aˬmawˇliˆ tsawˇ jeuˬ, Geuˬgaˬshiˇ tsawˇ jeuˬ, 
17Hiˇbiˇ tsawˇ jeuˬ, Aˬkiˇ tsawˇ jeuˬ, Siˇniˇ tsawˇ jeuˬ,  
18Aˬbaˬdiˇ tsawˇ jeuˬ, Zeˬmaˬleˬ tsawˇ jeuˬ, Haˬmaˆ tsawˇ jeuˬ, heu deuˬ-euˬ aˬ da 
yaw dzahˇ kʼawꞈ pyeuꞈ-eu meh. Tiˬ jeuˬ tiˇ jeuˬ maˬ duˇ leˇ-eu Kaˬnaˬ tsawˇ jeuˬ 
heu deuˬ, miˇ kʼahˬ doe ni jawˇ byah gʼeh-euˬ meh. 
19Kaˬnaˬ tsawˇ jeuˬ heu deuˬ-aˬ, Siˇdoˬ meuˬ-ahˇ neh laꞈ oˆ paw Gaˬzaˬ meuˬ dawˬ 
peh jaˆ-eu Geˬlawˬ meuˬ-ahˇ keuˆ ni maˬ ehˇ, nahˇ ma doˆ kʼehˬ paw, Sawˇdoˬ 
meuˬ, Gawˇmawˇlaˆ meuˬ, Aˬdaˬmaˬ meuˬ heu deuˬ hawˇ-eu, Laˬshaˬ meuˬ dawˬ 
peh jaˆ-eu Zeˬbaiˬ meuˬ-ahˇ keuˆ ni maˬ ehˇ, jawˇ byah jiˇ-euˬ meh.  
20Heu deuˬ-aˬ, tsawˇ jeuˬ beu gaˇ-awˇ miˇ kʼahˬ maˬ taꞈ-eu Haˬmaˇ-euˬ zaˬ deuˬ uˆ 
deuˬ meh. Aˬ yawꞈ maꞈ yawˬ ha tsawˇ jeuˬ-euˬ dawˬ yawˬ ha baw-eu meh.  
21Yaˬpahˇ-euˬ aˬ yuiꞈ Sheˬmaˆ-aˬ, Heˬbyehˇ tsawˇ jeuˬ dawˬ tawˆ luꞈ-euˬ aˬ da yaw 
dzahˇ pyeuꞈ-eu meh.  
22Sheˬmaˆ-euˬ aˬ li Eˇlamˬ, Aˬshuˇlaˆ, Aˬpaˬshaˇ, Luˇdaˆ Aˬlamˬ aˬ ha mehˇ nmˇ-aˬ, 
aˬ yawꞈ maꞈ-euˬ tsawˇ myahˇ kʼaˇ pi luꞈ-eu tsawˇ jeuˬ deuˬ-euˬ aˬ da yaw dzahˇ 
deuˬ pyeuꞈ-eu meh.  

23Aˬlamˬ-euˬ zaˬ deuˬ uˆ deuˬ-aˬ, Uˇzaˆ tsawˇ jeuˬ, Huˇlaˆ tsawˇ jeuˬ, Geˬdeuˬ tsawˇ 
jeuˬ, Meˬshehˆ tsawˇ jeuˬ, heu deuˬ pyeuꞈ-eu meh.  
24Aˬpaˬshaˇ-aˬ, Sheˬlahˬ-euˬ aˬ da pyeuꞈ-awˇ, Sheˬlahˬ-aˬ Eˬbaˬ-euˬ aˬ da pyeuꞈ-eu 
meh.  
25Eˬbaˬ aˬ li nyiˬ li jawˇ le-awˇ, tiˬ li-ahˇ Pehˇlehˆ lehˇ myahˇ nehˬ-euˬ meh. Aˬ yawꞈ 
dehꞈ le-euˬ aˇ nah aˇ yamˬ kʼoeˇ yamˬ laꞈ kʼoeˇ, tsawˇ haˬ zaˬ deuˬ gʼawˬ-iˇ gʼehˇ-iˇ 
luꞈ-eu miˇ neh, kʼoeˇ loꞈ-ehˇ myahˇ nehˬ-euˬ meh. Aˬ li yawˬ li yawˬ-ahˇ Yoˇtaˬ lehˇ 
myahˇ nehˬ-euˬ meh.  
26Yoˇtaˬ-euˬ zaˬ deuˬ uˆ deuˬ-aˬ, Aˬlaˬmoˇdaˆ tsawˇ jeuˬ, Shehˇlehˆ tsawˇ jeuˬ, 
Haˬzaˇmaˬbehˇ tsawˇ jeuˬ, Yeˬlahˬ tsawˇ jeuˬ,  
27Haˬdoˇlamˬ tsawˇ jeuˬ, Uˇzaˬlaˇ tsawˇ jeuˬ, Diˇkaˬlaˇ tsawˇ jeuˬ,  
28Awˇbaˬlaˇ tsawˇ jeuˬ, Aˬbiˇmeˬlaˇ tsawˇ jeuˬ, Sheˬba tsawˇ jeuˬ,  
29Awˇpiˇlaˆ tsawˇ jeuˬ, Haˬbiˇlaˬ tsawˇ jeuˬ, Yawˇbehˆ tsawˇ jeuˬ, heu deuˬ meh. Aˬ 
yawꞈ maꞈ dawˬ tawˆ luꞈ Yoˇtaˬ-euˬ zaˬ deuˬ uˆ deuˬ tehꞈ meh.  
30Aˬ yawꞈ maꞈ jawˇ-eu miˇ kʼahˬ-aˬ, Meˬshaˬ meuˬ-ahˇ neh nahˇ ma doˆ kʼehˬ paw 
gawˬ jawˬ gawˬ duˇ jaˆ-eu miˇ kʼahˬ, Seˬpaˬ meuˬ-ahˇ keuˆ ni meh.  
31Heu deuˬ-aˬ, tsawˇ jeuˬ beu gaˇ-awˇ, miˇ kʼahˬ maˬ taꞈ-eu Sheˬmaˆ-euˬ zaˬ deuˬ uˆ 
deuˬ meh. Aˬ yawꞈ maꞈ yawˬ ha tsawˇ jeuˬ-euˬ dawˬ yawˬ ha baw-eu meh.  
32Tsawˇ jeuˬ heu deuˬ dawˬ tawˆ luꞈ, yawˬ ha-euˬ tsuiꞈ hawˇ-eu yawˬ ha-euˬ tsawˇ 
jeuˬ yawˬ ha baw baw-ehˇ dehꞈ ka leꞈ-euˬ, Noˇaˬ-euˬ zaˬ deuˬ uˆ deuˬ pyeuꞈ-eu 
meh. Miˇ tsaˬ kʼoeˇ taˆ kʼaˇ jawˇ-eu tsawˇ haˬ dawˬ tawˆ luꞈ, miˇ tsaˬ-ahˇ iˇ cuꞈ dahˬ 
pymˬ gʼaˬ miˇ tsa jeuˬ le o le-euˬ, Noˇaˬ-euˬ aˬ li kʼoeˇ deuˬ-euˬ zaˬ deuˬ uˆ deuˬ tehꞈ 
meh.  

Aˇ dahˬ 11 

Miˇ tsaˬ kʼoeˇ taˆ dawˬ gʼawˬ mya jeˬ baw laˇ-euˬ 

1Aˇ dahˬ beh ngeh, miˇ tsaˬ kʼoeˇ taˆ kʼaˇ jawˇ-eu tsawˇ haˬ dawˬ tawˆ luꞈ, dawˬ tiˬ 
jeˬ tehꞈ-ehˇ ngehˬ-euˬ meh.  
2Aˬ yawꞈ maꞈ jawˇ duˬ maˬ ziꞈ leˇ dah-ehˇ, nahˇ ma doˆ kʼehˬ paw doe doe-ehˇ pawˇ 
pawˇ-ehˇ jawˇ luꞈ ngeh, Baˬbuˇloˬ miˇ kʼahˬ laꞈ kʼoeˇ deh saˇ tiˬ tsahˇ iˇ zaˬ-awˇ, 
kʼoeˇ gaˇ jawˇ duˬ dah-euˬ meh.  
3Kʼoeˇ ngeh jawˇ, “Oe uiˬ-awˬ. Aˬ dui maꞈ tsaˬ byaˆ tehˆ-awˇ puiˆ kaˇ-euˇ” lehˇ, aˬ 
yawꞈ maꞈ tiˬ gʼaˬ tiˇ gʼaˬ cawˬ-euˬ meh. Kʼoeˇ naˇ, aˬ yawꞈ maꞈ tsaˬ byaˆ jaˆ laˇ-awˇ, 
tsaˬ byaˆ gawˬ ngeh tiˬ siˬ tiˇ siˬ bi tsehꞈ ziꞈ leˇ nya-eu aˇ dziˬ tiˬ jeˬ kʼawꞈ jaˆ laˇ-euˬ 
meh.  
4“Aˬ dui maꞈ maˬ ya gʼawˬ maˬ ya gʼehˇ-iˇ-eu gʼaˇ duˬ maˬ ehˇ, tsawˇ myahˇ doˆ-awˇ 
kʼahˬ sehˇ jaˆ-eu tsawˇ haˬ deuˬ pyeuꞈ laˇ-eu gʼaˇ duˬ maˬ ehˇ, meuˬ tiˬ meuˬ teˬ-
awˇ, mˬ-ahˇ tuˆ-eu nymˇ nymˇ ma tiˬ nymˇ gawˬ kaˇ-euˇ” lehˇ, aˬ yawꞈ maꞈ ehˇ-eu 
meh.  

http://pt-br.bibles.org/ahk-AHK/Gen/11#Gen.10.25!f.1

5Kʼoeˇ naˇ, Sahˬpaˬ Miˬyehˇ zaꞈ ka le-awˇ, tsawˇ haˬ kʼoeˇ deuˬ neh gawˬ taˬ-euˬ 
meuˬ kʼoeˇ meuˬ hawˇ-eu nymˇ nymˇ ma kʼoeˇ nymˇ-ahˇ haw le-euˬ meh.  
6Sahˬpaˬ Miˬyehˇ ehˇ-eu, “Haw sheˇ. Tsawˇ haˬ heu deuˬ tsawˇ jeuˬ tiˬ jeuˬ tehꞈ-ehˇ 
pyeuꞈ-awˇ, dawˬ tiˬ jeˬ tehꞈ-ehˇ ngehˬ-eu miˇ neh, heu loꞈ-ehˇ mˇ doˆ nya-eu nga. 
Heu-aˬ, aˇ dahˬ beh-eu tehꞈ nga siˬ. Gʼawˬ myahˇ maˬ gʼeh-ehˇ aˬ yawꞈ maꞈ kʼaˇ mˇ 
mawꞈ-eu jeˬ mˇ nya-eu aˇ tiˆ keuˆ laˇ-eu nga.  
7Aˬ yawꞈ maꞈ tiˬ gʼaˬ neh ngehˬ-euˬ dawˬ tiˬ gʼaˬ maˬ gʼoˆ siˬ nya-ehˇ bi pyeuꞈ-iˇ-eu 
gʼaˇ duˬ, aˬ dui zaꞈ ka-iˇ-awˇ, aˬ yawꞈ maꞈ-euˬ dawˬ-ahˇ laˆ bahˬ laˆ baˆ nehˬ kaˇ-
euˇ.” 
8Kʼoeˇ naˇ, Sahˬpaˬ Miˬyehˇ neh tsawˇ haˬ kʼoeˇ deuˬ-ahˇ miˇ kʼahˬ doe ni bi jawˇ 
byaˆ jiˇ-euˬ miˇ neh, aˬ yawꞈ maꞈ meuˬ kʼoeˇ meuˬ maˬ paˇ teˬ ni byehˇ byoˆ-euˬ 
meh.  
9Meuˬ kʼoeˇ meuˬ-ahˇ Baˬbuˇloˬlehˇ kuˇ-euˬ meh. Aˬ jeˬ miˇ neh ehˇ naˇ, meuˬ kʼoeˇ 
meuˬ laꞈ kʼoeˇ tsawˇ haˬ zaˬ deuˬ dawˬ maˬ ngehˬ cawˬ taꞈ nya ni, aˬ yawꞈ maꞈ-euˬ 
dawˬ-ahˇ Sahˬpaˬ Miˬyehˇ laˆ bahˬ laˆ baˆ nehˬ-awˇ, aˬ yawꞈ maꞈ-ahˇ miˇ kʼahˬ doe 
ni bi jawˇ byaˆ jiˇ-euˬ meh.  

Sheˬmaˆ-euˬ zaˬ deuˬ uˆ deuˬ 
(1 Laˬsaˬbaˬ 1.24-27) 

10Heu deuˬ-aˬ, Sheˬmaˆ-euˬ zaˬ deuˬ uˆ deuˬ meh. Miˇ tsaˬ-ahˇ iˇ cuꞈ dahˬ pymˬ gʼaˬ-
awˇ nyiˬ kʼoꞈ keuˆ laˇ ngeh, Sheˬmaˆ tiˬ yaˇ kʼoꞈ kʼawˆ laˇ-euˬ meh. Kʼoeˇ ngeh kʼoꞈ, 
aˬ yawꞈ Aˬpaˬshaˇ lehˇ myahˇ-euˬ aˬ li tiˬ li jawˇ le-euˬ meh.  
11kʼoeˇ sawˇ miˇ tsa aˬ yawꞈ ngaˬ yaˇ kʼoꞈ paˇ dehꞈ-awˇ, zaˬ gʼawˬ mya ni paˇ jawˇ 
lahˬ le-euˬ meh.  
12Aˬpaˬshaˇ smˬ tseˇ ngaˬ kʼoꞈ kʼawˆ ngeh, Sheˬlahˬ lehˇ myahˇ-euˬ aˬ li tiˬ li jawˇ le-
euˬ meh.  
13kʼoeˇ sawˇ miˇ tsa aˬ yawꞈ oeˬ yaˇ smˇ kʼoꞈ paˇ dehꞈ-awˇ, zaˬ gʼawˬ mya ni paˇ jawˇ 
lahˬ le-euˬ meh.  
14Sheˬlahˬ smˬ tseˇ kʼoꞈ kʼawˆ ngeh, Eˬbaˬ lehˇ myahˇ-euˬ aˬ li tiˬ li jawˇ le-euˬ meh.  
15Kʼoeˇ sawˇ miˇ tsa aˬ yawꞈ oeˬ yaˇ smˇ kʼoꞈ paˇ dehꞈ-awˇ, zaˬ gʼawˬ mya ni paˇ 
jawˇ lahˬ le-euˬ meh.  
16Eˬbaˬ smˬ tseˇ oeˬ kʼoꞈ kʼawˆ ngeh, Pehˇlehˆ lehˇ myahˇ-euˬ aˬ li tiˬ li jawˇ le-euˬ 
meh.  
17Kʼoeˇ sawˇ miˇ tsa aˬ yawꞈ oeˬ yaˇ smˬ tseˇ kʼoꞈ paˇ dehꞈ-awˇ, zaˬ gʼawˬ mya ni paˇ 
jawˇ lahˬ le-euˬ meh.  
18Pehˇlehˆ smˬ tseˇ kʼoꞈ kʼawˆ ngeh, Yeˬuˇ lehˇ myahˇ-euˬ aˬ li tiˬ li jawˇ le-euˬ meh.  
19Kʼoeˇ sawˇ miˇ tsa aˬ yawꞈ nyiˬ yaˇ gʼoeˬ kʼoꞈ paˇ dehꞈ-awˇ, zaˬ gʼawˬ mya ni paˇ 
jawˇ lahˬ le-euˬ meh.  
20Yeˬuˇ smˬ tseˇ nyiꞈ kʼoꞈ kʼawˆ ngeh, Seˬlawˇ lehˇ myahˇ-euˬ aˬ li tiˬ li jawˇ le-euˬ 
meh.  

21Kʼoeˇ sawˇ miˇ tsa aˬ yawꞈ nyiˬ yaˇ shiꞈ kʼoꞈ paˇ dehꞈ-awˇ, zaˬ gʼawˬ mya ni paˇ 
jawˇ lahˬ le-euˬ meh.  
22Seˬlawˇ smˬ tseˇ kʼoꞈ kʼawˆ ngeh, Naˬkawˬ lehˇ myahˇ-euˬ aˬ li tiˬ li jawˇ le-euˬ 
meh.  
23Kʼoeˇ sawˇ miˇ tsa aˬ yawꞈ nyiˬ yaˇ kʼoꞈ paˇ dehꞈ-awˇ, zaˬ gʼawˬ mya ni paˇ jawˇ 
lahˬ le-euˬ meh.  
24Naˬkawˬ nyiˬ tseˇ gʼoeˬ kʼoꞈ kʼawˆ ngeh, Teˬlah lehˇ myahˇ-euˬ aˬ li tiˬ li jawˇ le-
euˬ meh.  
25Kʼoeˇ sawˇ miˇ tsa aˬ yawꞈ tiˬ yaˇ tseˇ gʼoeˬ kʼoꞈ paˇ dehꞈ-awˇ, zaˬ gʼawˬ mya ni paˇ 
jawˇ lahˬ le-euˬ meh.  
26Teˬlah shiꞈ tseˇ kʼoꞈ dzehˬ-iˇ ngeh, Aˬbyaˬ, Naˬkawˬ, Haˬlaˬ aˬ ha smˬ mehˇ nmˇ-
euˬ aˬ da pyeuꞈ laˇ-euˬ meh.  

Teˬlah-euˬ zaˬ deuˬ uˆ deuˬ 

27Heu deuˬ-aˬ, Aˬbyaˬ, Naˬkawˬ, Haˬlaˬ aˬ ha mehˇ nmˇ-euˬ aˬ da pyeuꞈ-eu Teˬlah-
euˬ zaˬ deuˬ uˆ deuˬ meh. Haˬlaˬ-aˬ, Lawˇtaˬ-euˬ aˬ da meh.  
28Haˬlaˬ-aˬ, aˬ yawꞈ-euˬ aˬ da maˬ shiˇ mi naˆ-ehˇ, aˬ yawꞈ dehꞈ le-euˬ jawˇ duˬ 
pyeuꞈ-eu, Baˬbuˇloˬ miˇ kʼahˬ laꞈ kʼoeˇ jaˆ-eu Uˇlaˆ meuˬ-ahˇ shiˇ-euˬ meh.  
29Aˬbyaˬ-aˬ, Saˬlehˇ-ahˇ sheuˬ dahˬ dzaˬ-awˇ, Naˬkawˬ gʼaˬ Haˬlaˬ-euˬ aˬ buˇ 
Miˇlaˬkah-ahˇ sheuˬ dahˬ dzaˬ-euˬ meh. Haˬlaˬ-aˬ, Iˇsaˬkah-euˬ aˬ da kʼawꞈ pyeuꞈ-
eu meh. 
30Saˬlehˇ-aˬ, maˬ baw aˬ ma meh.  
31Teˬlah-aˬ, aˬ yawꞈ-euˬ aˬ li Aˬbyaˬ, Haˬlaˬ-euˬ aˬ li aˬ yawꞈ-euˬ oeˬ paˬ Lawˇtaˬ, 
Aˬbyaˬ-euˬ miˬ zaˬ pyeuꞈ-eu aˬ yawꞈ-euˬ kuiˬ ma Saˬlehˇ aˬ ha maꞈ-ahˇ sheuˬ-awˇ, 
Baˬbuˇloˬ miˇ kʼahˬ Uˇlaˆ meuˬ-ahˇ neh doˆ le-awˇ, Kaˬnaˬ miˇ kʼahˬ-ahˇ jawˇ-iˇ-euˬ 
meh. Haˬlaˬ meuˬ-ahˇ keuˆ ni aˬ yawꞈ maꞈ iˇ gʼeh-awˇ, kʼoeˇ gaˇ jawˇ duˬ dah-euˬ 
meh.  
32Teˬlah nyiˬ yaˇ ngaˬ kʼoꞈ kʼawˆ ngeh, meuˬ kʼoeˇ meuˬ laꞈ kʼoeˇ ziˇ jiˇ-euˬ meh.  

Aˇ dahˬ 12 

Aˬbyaˬ-ahˇ Miˬyehˇ kuˇ doˆ-euˬ 

1Aˬbyaˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Nawˬ-euˬ miˇ kʼahˬ, 
nawˬ-euˬ aˬ yuiꞈ aˬ nyiˇ deuˬ hawˇ-eu nawˬ da-euˬ nymˇ-ahˇ nawˇ byehˇ dzeh yaꞈ-
awˇ, ngaˇ nawˬ-ahˇ mehˬ nehˬ-eu miˇ kʼahˬ-ahˇ iˇ-awˬ.  
2Nawˬ-euˬ zaˬ nawˬ-euˬ uˆ deuˬ-ahˇ ngaˇ bi jeuˬ bi o le-awˇ, miˇ tsaˬ kʼoeˇ taˆ tsawˇ 
myahˇ doˆ-eu tsawˇ jeuˬ tiˬ jeuˬ bi pyeuꞈ laˇ ma. Nawˇ aˬ cawˬ-ahˇ guiˬ lahˬ biꞈ-eu 
tsawˇ haˬ tiˬ gʼaˬ pyeuꞈ laˇ ngeh keuˆ ni, ngaˇ nawˬ-ahˇ guiˬ lahˬ biꞈ-awˇ tsawˇ 
myahˇ bi doˆ ma.  
3Nawˬ-ahˇ guiˬ lahˬ biꞈ-eu tsawˇ haˬ-ahˇ ngaˇ guiˬ lahˬ biꞈ-awˇ, nawˬ-ahˇ yaˬ kʼehˇ 
yaˬ-eu tsawˇ haˬ-ahˇ ngaˇ yaˬ kʼehˇ yaˬ ma. Nawˬ-ahˇ gʼoe-awˇ tsawˇ jeuˬ dawˬ tawˆ 
luꞈ-ahˇ, ngaˇ guiˬ lahˬ biꞈ ma.” 

4Aˬbyaˬ shiꞈ tseˇ ngaˬ kʼoꞈ kʼawˆ ngeh, Sahˬpaˬ Miˬyehˇ neh aˬ yawꞈ-ahˇ ehˇ nehˬ-
euˬ loꞈ-ehˇ, Haˬlaˬ meuˬ-ahˇ neh aˬ yawꞈ doˆ-iˇ-euˬ meh. Lawˇtaˬ gʼaˬ kʼawꞈ, aˬ 
yawꞈ-euˬ mehˬ nah caw teh gʼeh-euˬ meh. 
5Aˬbyaˬ-aˬ, aˬ yawꞈ-euˬ miˬ zaˬ Saˬlehˇ hawˇ-eu aˬ yawꞈ-euˬ aˬ duˇ Lawˇtaˬ-ahˇ 
sheuˬ-awˇ, Kaˬnaˬ miˇ kʼahˬ-ahˇ iˇ-euˬ meh. Haˬlaˬ meuˬ-ahˇ jawˇ ngeh, aˬ yawꞈ neh 
mˇ jaˆ-euˬ pyuˇ shuiˇ myawˬ gahˬ dawˬ tawˆ luꞈ yuˇ gʼeh-awˇ, zaˬ kʼaˆ dawˬ tawˆ luꞈ 
sheuˬ gʼeh-euˬ meh. Aˬ yawꞈ maꞈ Kaˬnaˬ miˇ kʼahˬ-ahˇ iˇ keuˆ ngeh,  
6Sheˬkmˬ meuˬ-euˬ muiˬ-eu shawˇ-eu jawˇ duˬ-ahˇ jaˆ-eu muiˬ-eu shawˇ-eu 
Mawˇleh aˇ bawˇ-ahˇ maˬ iˇ keuˆ kʼoeˇ keuˆ ni, tiˬ gaˇ saˇ-iˬ tiˬ gaˇ iˇ gʼeh-euˬ meh. Aˇ 
yamˬ kʼoeˇ yamˬ-ahˇ, Kaˬnaˬ miˇ kʼahˬ laꞈ kʼoeˇ Kaˬnaˬ tsawˇ jeuˬ jawˇ luꞈ-eu meh.  
7Kʼoeˇ ngeh, Aˬbyaˬ-euˬ mehˬ shi Sahˬpaˬ Miˬyehˇ doˆ le-awˇ, “Miˇ kʼahˬ heu kʼahˬ-
aˬ, nawˬ-euˬ zaˬ nawˬ-euˬ uˆ deuˬ-ahˇ biꞈ-eu gʼaˇ duˬ, ngaˬ neh lehˬ hmˬ taˬ-euˬ miˇ 
kʼahˬ pyeuꞈ-eu ma” lehˇ ehˇ nehˬ-euˬ meh. Aˬbyaˬ-aˬ, aˬ yawꞈ-euˬ mehˬ shi doˆ le-
euˬ Sahˬpaˬ Miˬyehˇ-ahˇ lawˇ nehˬ shehˇ nehˬ-eu gʼaˇ duˬ, kʼoeˇ gaˇ lawˇ duˬ tiˬ 
tsahˇ tsoˆ-euˬ meh.  
8Kʼoeˇ naˇ, laꞈ oˆ paw jaˆ-eu Beˬdeˬlaˇ meuˬ-euˬ nahˇ ma doˆ kʼehˬ paw, gawˬ jawˬ 
gawˬ duˇ jaˆ-eu jawˇ duˬ-ahˇ aˬ yawꞈ iˇ-awˇ, nahˇ ma ga kʼehˬ paw jaˆ-eu Beˬdeˬlaˇ 
meuˬ hawˇ-eu, nahˇ ma doˆ kʼehˬ paw jaˆ-eu Aˬiˇ meuˬ-euˬ yaw kaˬ-ahˇ, sehˬ gʼawˆ 
gʼawˆ-awˇ jawˇ-euˬ meh. Kʼoeˇ gaˇ kʼawꞈ, lawˇ duˬ tiˬ tsahˇ aˬ yawꞈ tsoˆ-awˇ, 
Sahˬpaˬ Miˬyehˇ-ahˇ uˬ duˬ tahˬ tahˬ-ehˇ jawˇ-euˬ meh. 
9Kʼoeˇ naˇ, tiˬ gaˇ saˇ-iˬ tiˬ gaˇ aˬ yawꞈ jawˇ jawˇ-ehˇ, Kaˬnaˬ miˇ kʼahˬ laꞈ oˆ paw 
pyawˬ-ahˇ iˇ ka gʼeh-euˬ meh.  

Iˇjiˇtuˆ miˇ kʼahˬ-ahˇ Aˬbyaˬ jawˇ-iˇ-euˬ 

10Kaˬnaˬ miˇ kʼahˬ laꞈ kʼoeˇ mehꞈ-eu shuꞈ-eu jeˬ keuˆ le-euˬ miˇ neh, Iˇjiˇtuˆ miˇ 
kʼahˬ laꞈ kʼoeˇ tiˬ kʼehˬ tiˬ yamˬ cehˆ jawˇ-iˇ-eu gʼaˇ duˬ, laꞈ oˆ paw Aˬbyaˬ iˇ ka gʼeh-
euˬ meh.  
11Iˇjiˇtuˆ miˇ kʼahˬ-ahˇ iˇ uˇ-eu gʼaˇ duˬ miˇ kaˬ tsehˆ doˆ-eu lehˇ gʼeh ngeh, aˬ yawꞈ-
euˬ miˬ zaˬ Saˬlehˇ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Nawˇ-aˬ, aˇ gʼehˇ 
zawˇ muiˬ-eu zaˬ miˬ zaˬ tiˬ gʼaˬ pyeuꞈ-eu meh.  
12Teu miˇ neh, Iˇjiˇtuˆ tsawˇ haˬ deuˬ nawˬ-ahˇ mawˇ ngeh, ngaˇ nawˬ-euˬ kʼaˬ dzeˇ 
zaˬ nga lehˇ aˬ yawꞈ maꞈ haw siˬ naˇ, ngaˬ-ahˇ sehꞈ-awˇ nawˬ-ahˇ tehꞈ-ehˇ bi jawˇ 
yaꞈ tehꞈ-a.  
13Nawˇ ngaˬ-euˬ dmˇ ma pyeuꞈ-eu ma lehˇ, aˬ yawꞈ maꞈ-ahˇ ehˇ nehˬ-awˬ. Kʼoeˇ loꞈ-
ehˇ ehˇ naˇ, nawˇ baˬ da neh aˬ cawˬ ngaˬ-ahˇ maˬ sehꞈ-eu uˬ taꞈ, cawˬ yaw muiˬ-
ehˇ cawˬ nehˬ laꞈ tehꞈ-a.” 
14Miˇ kaˬ iˇ dzeuˇ-awˇ, Iˇjiˇtuˆ miˇ kʼahˬ-ahˇ Aˬbyaˬ iˇ keuˆ ngeh, aˬ yawꞈ-euˬ miˬ zaˬ 
aˇ gʼehˇ muiˬ dui dui gaˇ Iˇjiˇtuˆ tsawˇ haˬ deuˬ ya mawˇ-euˬ meh.  
15Sahˬ paˬ sahˬ ma gaˇ mˇ-eu yaw huiˬ yaw mahˇ deuˬ kʼawꞈ, Saˬlehˇ aˇ gʼehˇ muiˬ 
gaˇ ya mawˇ-awˇ, sahˬ paˬ-ahˇ dzawˇ gaˬ leˇ-euˬ meh. Kʼoeˇ ngeh, Saˬlehˇ-ahˇ sahˬ 
paˬ jawˇ gaˇ aˬ cawˬ sheuˬ gʼeh-euˬ meh.  

16Saˬlehˇ baˬ da neh, sahˬ paˬ kʼoeˇ gʼaˬ Aˬbyaˬ-ahˇ yaw muiˬ paˬ-ehˇ caw ba nehˬ-
awˇ, yawˇ yawˇ maꞈ maˬ ehˇ, ciꞈ myehꞈ ciꞈ maꞈ maˬ ehˇ, mawˇ neˇ mawˇ maꞈ maˬ 
ehˇ, mahˬ tahˬ laˆ deuˬ maˬ ehˇ, zaˬ kʼaˆ deuˬ maˬ ehˇ, law taw deuˬ maˬ ehˇ, biꞈ 
nehˬ-euˬ meh.  
17Ehˇ kʼawꞈ, sahˬ paˬ kʼoeˇ gʼaˬ Saˬlehˇ-ahˇ sheuˬ-euˬ miˇ neh, aˬ yawꞈ kʼoeˇ taˆ maˬ 
ehˇ, aˬ yawꞈ-euˬ nymˇ laꞈ kʼoeˇ jawˇ-eu tsawˇ haˬ deuˬ kʼoeˇ taˆ maˬ ehˇ, Sahˬpaˬ 
Miˬyehˇ neh naˇ gawˇ gawˇ ma bi keuˆ le-euˬ meh.  
18Kʼoeˇ ngeh, sahˬ paˬ kʼoeˇ gʼaˬ Aˬbyaˬ-ahˇ bi kuˇ laˬ-iˇ-awˇ, heu loꞈ-ehˇ ehˇ nehˬ-
euˬ meh. “Nawˇ ngaˬ-ahˇ aˬ jeˬ jahˇ nehˬ laꞈ te. Zaˬ miˬ zaˬ heu gʼaˬ nawˬ-euˬ miˬ 
zaˬ ma lehˇ aˬ jeˬ miˇ neh nawˇ maˬ ehˇ te.  
19Aˬ jeˬ miˇ neh nawˬ-euˬ dmˇ ma pyeuꞈ-eu ma lehˇ jaˬ myawꞈ myawꞈ-awˇ, ngaˬ-
ahˇ bi mˇ dzaˬ le te. Nawˬ-euˬ miˬ zaˬ heu gʼaˬ sheuˬ-awˇ doˆ-iˇ-awˬ.” 
20Aˬbyaˬ aˬ nyaꞈ dzeˇ zaˬ aˬ yawꞈ nyaꞈ kʼaˇ jaˆ-eu jeˬ dawˬ tawˆ luꞈ yuˇ-awˇ, miˇ 
kʼahˬ kʼoeˇ kʼahˬ laꞈ kʼoeˇ neh bi doˆ-iˇ-eu gʼaˇ duˬ, sahˬ paˬ kʼoeˇ gʼaˬ aˬ yawꞈ-euˬ 
tsawˇ haˬ deuˬ-ahˇ dawˬ biꞈ-awˇ, aˬ nyaꞈ dzeˇ zaˬ-ahˇ miˇ kʼahˬ kʼoeˇ kʼahˬ laꞈ kʼoeˇ 
bi doˆ-iˇ-euˬ meh.  

Aˇ dahˬ 13 

Aˬbyaˬ hawˇ-eu Lawˇtaˬ gʼawˬ-iˇ-euˬ 

1Aˬbyaˬ-aˬ, aˬ yawꞈ kʼaˇ jaˆ-eu jeˬ dawˬ tawˆ luꞈ yuˇ-awˇ, aˬ yawꞈ-euˬ miˬ zaˬ nehˬ-
ehˇ Iˇjiˇtuˆ miˇ kʼahˬ laꞈ kʼoeˇ neh doˆ laˇ-awˇ, Kaˬnaˬ miˇ kʼahˬ laꞈ oˆ paw dzaˬ-ahˇ 
gʼoꞈ daˆ leˇ-euˬ meh. Lawˇtaˬ kʼawꞈ, aˬ yawꞈ-euˬ mehˬ nah caw teh leꞈ-euˬ meh.  
2Aˬbyaˬ-aˬ, yawˇ maˬ ehˇ, ciꞈ myehꞈ maˬ ehˇ, mawˇ neˇ maˬ ehˇ, myaˬ dui dui-awˇ, 
pyuˇ shuiˇ jaˆ dui dui-eu smˇ muiˬ aˬ da tiˬ gʼaˬ pyeuꞈ-eu meh.  
3Jawˇ duˬ kʼoeˇ tsahˇ-ahˇ aˬ yawꞈ paˇ byehˇ dzeh yaꞈ-awˇ, tiˬ gaˇ saˇ-iˬ tiˬ gaˇ jawˇ 
jawˇ-ehˇ, Beˬdeˬlaˇ meuˬ paw le daˆ gʼeh leꞈ-euˬ meh. Beˬdeˬlaˇ meuˬ hawˇ-eu Aˬiˇ 
meuˬ yaw kaˬ-ahˇ jaˆ-eu, yaw beh aˬ yawꞈ sehˬ gʼawˆ gʼawˆ-awˇ tiˬ poˆ jawˇ haw-
euˬ jawˇ duˬ-ahˇ, aˬ yawꞈ le keuˆ-euˬ meh. 
4Jawˇ duˬ kʼoeˇ tsahˇ-aˬ, dzeuˇ laˇ ngeh aˬ yawꞈ neh lawˇ duˬ tiˬ hmˬ tsoˆ taˬ yaꞈ-euˬ 
jawˇ duˬ pyeuꞈ-eu meh. Kʼoeˇ gaˇ Sahˬpaˬ Miˬ yehˇ-ahˇ aˬ yawꞈ uˬ duˬ tahˬ-euˬ meh.  
5Lawˇtaˬ gʼaˬ kʼawꞈ, yawˇ maˬ ehˇ, ciꞈ myehꞈ maˬ ehˇ, mawˇ neˇ maˬ ehˇ, gʼawˬ mya 
ni jawˇ-awˇ, yawˬ ha-euˬ nymˇ jiˇ yawˬ ha baw-eu uˬ taꞈ, zaˬ kʼaˆ kʼawꞈ cu taˬ-euˬ 
meh.  
6Aˬ nyaꞈ uiˬ zaˬ jeˬ zaˬ aˇ dzehˬ myaˬ dzeuˇ-eu miˇ neh, nyiˬ gʼaˬ luꞈ tiˬ gaˇ tehꞈ-ehˇ 
jawˇ-eu gʼaˇ duˬ, jeˬ zaˬ jawˇ kʼahˬ maˬ jeˇ-a.  
7Kʼoeˇ miˇ neh, Aˬbyaˬ-euˬ jeˬ zaˬ bo-eu tsawˇ haˬ deuˬ hawˇ-eu, Lawˇtaˬ-euˬ jeˬ zaˬ 
bo-eu tsawˇ haˬ deuˬ yaw kaˬ, tiˬ kʼehˬ maˬ taˬ ni dawˬ ja doˆ-eu meh. Aˇ yamˬ 
kʼoeˇ yamˬ-ahˇ, Kaˬnaˬ tsawˇ jeuˬ hawˇ-eu Paˬyehˆ tsawˇ jeuˬ kʼawꞈ, miˇ kʼahˬ kʼoeˇ 
kʼahˬ laꞈ kʼoeˇ jawˇ luꞈ-eu meh.  

8Kʼoeˇ ngeh, Lawˇtaˬ-ahˇ Aˬbyaˬ ehˇ nehˬ-eu, “Aˇ nyaꞈ-aˬ, aˬ uiˬ hawˇ-eu aˬ duˇ lehˇ 
gʼeh-eu miˇ neh, nawˬ-euˬ tsawˇ haˬ hawˇ-eu ngaˬ-euˬ tsawˇ haˬ yaw kaˬ dawˬ ja bi 
laˆ doˆ-eu maˬ muiˬ-a.  
9Teu miˇ neh aˇ nyaꞈ uiˬ zaˬ jawˇ gʼawˬ kaˇ-euˇ. Nawˇ geuꞈ mawꞈ-eu miˇ tsaˬ pehˇ 
tsahˇ-ahˇ nawˇ jeˬ huˬ toeˬ ceh-awˬ. Aˇ nyaꞈ tiˬ gʼaˬ tiˬ paw jawˇ-iˇ kaˇ-euˇ.” 
10Miˇ kʼahˬ kʼoeˇ kʼahˬ doe doe-ehˇ Lawˇtaˬ jawˇ duˬ nawˬ haw-iˇ ngeh, Zoˇlaˆ 
meuˬ-ahˇ le-eu gaˇ ma kahˇ li jaˆ-eu Yawˇdaˬ lawˇ baˬ lawˇ deh kʼoeˇ baˬ ma baˬ 
dawˬ tawˆ luꞈ, Sahˬpaˬ Miˬyehˇ-euˬ yaˇ kmˇ loꞈ-ehˇ maˬ ehˇ, Iˇjiˇtuˆ miˇ kʼahˬ loꞈ-ehˇ 
maˬ ehˇ, iˇ cuꞈ jaˆ loꞈ-eu jawˇ duˬ pyeuꞈ gaˇ ya mawˇ-euˬ meh. (Aˇ yamˬ kʼoeˇ yamˬ 
laꞈ kʼoeˇ, Sawˇdoˬ meuˬ hawˇ-eu Gawˇmawˇlaˆ meuˬ-ahˇ Sahˬpaˬ Miˬyehˇ maˬ laˆ 
cawˆ-aˬ siˬ.) 
11Kʼoeˇ naˇ, Lawˇtaˬ gʼaˬ Yawˇdaˬ lawˇ baˬ lawˇ deh kʼoeˇ baˬ ma baˬ dawˬ tawˆ luꞈ 
geuꞈ ma lehˇ tsaˬ-awˇ, nahˇ ma doˆ kʼehˬ paw jawˇ-iˇ-euˬ meh. Kʼoeˇ gaˇ neh naˇ, aˬ 
nyaꞈ uiˬ zaˬ tiˬ gʼaˬ tiˬ paw jawˇ gʼawˬ-euˬ meh.  
12Aˬbyaˬ gʼaˬ Kaˬnaˬ miˇ kʼahˬ-ahˇ jawˇ yaꞈ-awˇ, Lawˇtaˬ gʼaˬ Sawˇdoˬ meuˬ dawˬ 
peh sehˬ gʼawˆ gʼawˆ-awˇ, Yawˇdaˬ lawˇ baˬ gawˆ cawˬ jaˆ-eu meuˬ deuˬ-ahˇ jawˇ 
duˬ dah-euˬ meh.  
13Sawˇdoˬ meuˬ laꞈ kʼoeˇ jawˇ-eu tsawˇ haˬ deuˬ-aˬ, Sahˬpaˬ Miˬyehˇ mehˬ shi iˬ baˇ 
mˇ-awˇ, haiˬ-eu tsawˇ haˬ deuˬ tehꞈ-ehˇ pyeuꞈ luꞈ-eu meh.  

Aˬbyaˬ Heˬbyoˬ meuˬ-ahˇ jawˇ leˇ-euˬ 

14Lawˇtaˬ doˆ-iˇ dzeuˇ ngeh jawˇ, Aˬbyaˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-
euˬ meh. “Nawˇ jawˇ gaˇ jawˇ-awˇ miˇ ma oeˬ coeˇ oeˬ pyawˬ-ahˇ haw gʼeh-iˬ sheˇ.  
15Nawˬ neh kʼaˇ haw mawˇ jiˇ-euˬ miˇ kʼahˬ dawˬ tawˆ luꞈ, nawˇ hawˇ-eu nawˬ-euˬ 
zaˬ nawˬ-euˬ uˆ deuˬ-ahˇ biꞈ-eu lehˇ ngaˇ lehˬ hmˬ taˬ-euˬ ma. Miˇ kʼahˬ heu kʼahˬ-
aˬ, mˬ maˬ maˬ byaˆ zaˇ ziˇ naw maꞈ-euˬ miˇ kʼahˬ pyeuꞈ tehꞈ-a.  
16Nawˬ-euˬ zaˬ nawˬ-euˬ uˆ deuˬ-ahˇ, tsawˇ haˬ tiˬ gʼaˬ-iˬ maˬ gui jiˇ coeˇ gaˇ keuˆ ni 
ngaˇ bi jeuˬ bi o le ma. Miˇ tsaˬ kʼaˇ shuiꞈ-ahˇ maˬ gui jiˇ nya-eu loꞈ-ehˇ, nawˬ-euˬ 
zaˬ nawˬ-euˬ uˆ deuˬ-ahˇ maˬ gui jiˇ nya-aˇ.  
17Nawˇ iˇ-awˇ, miˇ kʼahˬ kʼahˬ lah ni cah doe haw-iˇ-awˬ. Aˬ jeˬ miˇ neh ehˇ naˇ, miˇ 
kʼahˬ heu kʼahˬ kʼahˬ lah ni nawˬ-ahˇ biꞈ-eu lehˇ, ngaˇ lehˬ hmˬ taˬ-euˬ ma” lehˇ ehˇ 
nehˬ-euˬ meh.  
18Kʼoeˇ naˇ, Aˬbyaˬ luˆ-iˇ-awˇ, Heˬbyoˬ meuˬ dawˬ peh jaˆ-eu Mamˬliˬ aˇ bawˇ bawˇ 
yaˇ dawˬ peh sehˬ gʼawˆ gʼawˆ-awˇ jawˇ-euˬ meh. Sahˬpaˬ Miˬyehˇ-ahˇ lawˇ-eu 
shehˇ-eu gʼaˇ duˬ, lawˇ duˬ tiˬ tsahˇ kʼoeˇ gaˇ aˬ yawꞈ tsoˆ-euˬ meh.  

Aˇ dahˬ 14 

Aˬbyaˬ Lawˇtaˬ-ahˇ ka kʼoꞈ-euˬ 

1Baˬbuˇloˬ sahˬ paˬ Aˬlaˬpeˬ -laˇ, Eˇlaˬsaˬ sahˬ paˬ Aˬliˇoˬ, Eˇlamˬ sahˬ paˬ 
Sheˬdawˇlawˇmaˬ, Gawˇiˆ sahˬ paˬ Tiˇdaˬ, heu oeˬ gʼaˬ gm leˇ-awˇ,  

2Sawˇdoˬ sahˬ paˬ Beˇlaˬ, Gawˇmawˇlaˆ sahˬ paˬ Beuˬshaˬ, Aˬdaˬmaˬ sahˬ paˬ Shiˇ -
nahˬ, Zeˬbaiˬ sahˬ paˬ Shehˬmiˇbaˬ hawˇ-eu Beˬlaˬ sahˬ paˬ, heu ngaˬ gʼaˬ-ahˇ guiˇ 
deuˆ-euˬ meh.  
3Sahˬ paˬ heu ngaˬ gʼaˬ gm leˇ-awˇ, Siˇdmˬ deh ga ga ma-ahˇ, aˬ yawꞈ maꞈ-euˬ guiˇ 
maꞈ deuˬ-ahˇ tiˬ gaˇ tehꞈ-ehˇ kuˇ uiˬ taˬ-euˬ meh. Kʼoeˇ ngeh yamˬ-ahˇ, Siˇdmˬ deh 
ga ga ma-aˬ, nymˬ-mˇ Shiˇ-euˬ iˬ ma laˆ shaˆ jaˆ luꞈ-eu kʼoeˇ tsahˇ nyiˬ paˆ-ehˇ jaˆ-
euˬ meh.  
4Sahˬ paˬ kʼoeˇ ngaˬ gʼaˬ, sahˬ paˬ Sheˬdawˇlawˇmaˬ uˆ lahˇ-eu uˬ moˆ jawˇ luꞈ-eu 
tseˇ nyiꞈ kʼoꞈ byah laˇ gʼaˬ-euˬ meh. Ehˇ kʼawꞈ, tseˇ smˇ kʼoꞈ tiˬ kʼoꞈ-ahˇ uˇ leˇ ngeh, 
aˬ yawꞈ maꞈ aˬ yawꞈ-ahˇ puiˬ-euˬ meh.  
5Tseˇ oeˬ kʼoꞈ tiˬ kʼoꞈ keuˆ laˇ ngeh jawˇ, sahˬ paˬ Sheˬdawˇlawˇmaˬ hawˇ-eu aˬ 
yawꞈ-ahˇ nui ma taꞈ-eu sahˬ paˬ deuˬ oe ka-awˇ, Aˬshaˇteˬyoˇkaˬneˬ meuˬ-ahˇ jawˇ-
eu Leˬpeˬ tsawˇ jeuˬ-ahˇ maˬ ehˇ, Haˬmaˇ meuˬ-ahˇ jawˇ-eu Zuˬzmˬ tsawˇ jeuˬ-ahˇ 
maˬ ehˇ, Kiˇlaˬdeˬ meuˬ-euˬ deh ga-ahˇ jawˇ-eu Eˇmiˬ tsawˇ jeuˬ-ahˇ maˬ ehˇ,  
6Eˬdoˬ meuˬ-euˬ gawˬ jawˬ gawˬ duˇ doe ni jawˇ-eu Hawˇlaˆ tsawˇ jeuˬ-ahˇ maˬ ehˇ, 
deuˆ gʼaˬ jiˇ-awˇ, bawˇ tsahˬ bawˇ dahˇ dawˬ peh jaˆ-eu Eˇpaˬlaˬ meuˬ-ahˇ keuˆ ni 
teh keuˆ gʼeh-euˬ meh.  
7Kʼoeˇ naˇ, aˬ yawꞈ maꞈ naˇ kʼah paw paˇ gʼoꞈ kʼoꞈ laˇ-awˇ, Kaˬdeˬshaˇ meuˬ-ahˇ iˇ-
euˬ meh. Kʼoeˇ ngeh yamˬ-ahˇ, Kaˬdeˬshaˇ meuˬ-ahˇ Eˬmiˇshaˬpaˇ meuˬ lehˇ kuˇ-
euˬ meh. Aˬ yawꞈ maꞈ-aˬ, Aˬmaˬlehˇ miˇ kʼahˬ kʼahˬ lah ni-ahˇ maˬ ehˇ, 
Haˬzaˬzoˇdaˬ -maˇ meuˬ-ahˇ jawˇ-eu Aˬmawˇliˆ tsawˇ jeuˬ-ahˇ maˬ ehˇ, deuˆ gʼaˬ-
euˬ meh.  
8Kʼoeˇ naˇ, Sawˇdoˬ sahˬ paˬ, Gawˇmawˇlaˆ sahˬ paˬ, Aˬdaˬmaˬ sahˬ paˬ, Zeˬbaiˬ 
sahˬ paˬ, Beˬlaˬ sahˬ paˬ kʼoeˇ deuˬ-aˬ, aˬ yawꞈ maꞈ-euˬ guiˇ maꞈ deuˬ-ahˇ Siˇdmˬ 
deh ga ga ma-ahˇ sheuˬ ka taˬ-awˇ, guiˇ deuˆ-eu gʼaˇ duˬ lehˬ hmˬ taˬ-euˬ meh.  
9Sahˬ paˬ kʼoeˇ ngaˬ gʼaˬ-euˬ guiˇ maꞈ deuˬ hawˇ-eu, Eˇlamˬ sahˬ paˬ, Gawˇiˆ sahˬ 
paˬ, Baˬbuˇloˬ sahˬ paˬ, Eˇlaˬsaˬ sahˬ paˬ heu oeˬ gʼaˬ yaw kaˬ guiˇ deuˆ-euˬ meh. 
10Deh ga kʼoeˇ ga laꞈ kʼoeˇ, ju jaˬ ni gʼeh-awˇ, juˇ dui dui-eu duˬ kʼahˬ tiˬ byah ni jaˆ-
eu meh. Sawˇdoˬ sahˬ paˬ hawˇ-eu Gawˇmawˇlaˆ sahˬ paˬ aˬ nyaꞈ guiˇ maˬ deuˆ gʼaˬ 
nya-ehˇ, cehˆ dzeuˇ-eu lehˇ cehˆ ngeh, duˬ kʼahˬ kʼoeˇ deuˬ-ahˇ ga ahˇ-euˬ meh. Ehˇ 
kʼawꞈ, sahˬ paˬ nui deuˬ kʼoeˇ smˇ gʼaˬ-aˬ, gawˬ jawˬ paw cehˆ daˆ-awˇ cehˆ dzeuˇ-
euˬ meh. 
11Guiˇ deuˆ gʼaˬ-euˬ sahˬ paˬ kʼoeˇ oeˬ gʼaˬ-aˬ, Sawˇdoˬ meuˬ hawˇ-eu Gawˇmawˇlaˆ 
meuˬ laꞈ kʼoeˇ kʼaˇ jaˆ-eu jeˬ dawˬ tawˆ luꞈ hawˇ-eu, dzaˬ-eu dawˇ-eu jeˬ dawˬ tawˆ 
luꞈ yuˇ-awˇ doˆ-iˇ-euˬ meh.  
12Kʼoeˇ ngeh, Aˬbyaˬ-euˬ aˬ duˇ Lawˇtaˬ gʼaˬ Sawˇdoˬ meuˬ-ahˇ jawˇ luꞈ-eu miˇ neh, 
sahˬpaˬ kʼoeˇ deuˬ aˬ yawꞈ-ahˇ nyehꞈ gʼeh-awˇ, aˬ yawꞈ-euˬ pyuˇ shuiˇ myawˬ gahˬ 
dawˬ tawˆ luꞈ yuˇ jiˇ gʼeh-euˬ meh.  
13Ehˇ kʼawꞈ, tsawˇ haˬ tiˬ gʼaˬ cehˆ dzeuˇ-awˇ, Aˬmawˇliˆ tsawˇ jeuˬ Mamˬliˬ-euˬ 
muiˬ-eu shawˇ-eu aˇ bawˇ bawˇ yaˇ dawˬ peh jawˇ-eu Heˬbyehˇ tsawˇ haˬ Aˬbyaˬ-

ahˇ, gaˇ kawˆ kʼoeˇ dzawˇ nehˬ leˇ-euˬ meh. Mamˬliˬ, Eˇshaˬkawˇlaˆ, Aˬneˬlaˆ aˬ ha 
smˬ mehˇ nmˇ-aˬ, Aˬbyaˬ nehˬ-ehˇ aˬ byahˇ gʼoeˇ-euˬ meh.  
14Lawˇtaˬ-ahˇ aˬ cawˬ nyehꞈ gʼeh-euˬ gaˇ kawˆ Aˬbyaˬ ya gaˬ ngeh, aˬ yawꞈ nehˬ-ehˇ 
jawˇ-eu guiˇ kʼaˇ deuˆ nya-eu tsawˇ haˬ deuˬ kuˇ uiˬ-euˬ meh. Guiˇ deuˆ-eu tsawˇ 
haˬ dawˬ tawˆ luꞈ smˬ yaˇ tseˇ yehꞈ gʼaˬ doˆ laˇ-awˇ, sahˬ paˬ kʼoeˇ oeˬ gʼaˬ-euˬ mehˬ 
nah Daˬ meuˬ-ahˇ keuˆ ni caw teh-euˬ meh.  
15Kʼoeˇ gaˇ iˇ keuˆ ngeh, aˬ yawꞈ-euˬ tsawˇ haˬ deuˬ-ahˇ aˇ muˇ biˇ paˆ-awˇ, sahˬ paˬ 
kʼoeˇ deuˬ-ahˇ uˬ ciꞈ paw deuˆ-awˇ deuˆ gʼaˬ-euˬ meh. Daˬmaˬsehˇ meuˬ laꞈ taˆ paw 
pyawˬ-ahˇ jaˆ-eu Hawˇbaˬ meuˬ-ahˇ keuˆ ni, sahˬ paˬ kʼoeˇ deuˬ-euˬ mehˬ nah aˬ 
yawꞈ teh-euˬ meh.  
16Kʼoeˇ naˇ, aˬ yawꞈ maꞈ neh yuˇ gʼeh-euˬ pyuˇ shuiˇ myawˬ gahˬ dawˬ tawˆ luꞈ paˇ 
za kʼoꞈ jiˇ-euˬ uˬ taꞈ, Lawˇtaˬ-ahˇ kʼawꞈ aˬ yawꞈ-euˬ pyuˇ shuiˇ myawˬ gahˬ deuˬ 
nehˬ-ehˇ tiˬ kawˆ loꞈ-ehˇ sheuˬ kʼoꞈ doˆ laꞈ-euˬ meh. Aˬ cawˬ neh bi nyehꞈ gʼeh-euˬ 
zaˬ miˬ zaˬ deuˬ hawˇ-eu nui deuˬ-ahˇ kʼawꞈ, Lawˇtaˬ nehˬ-ehˇ tiˬ kawˆ loꞈ-ehˇ 
sheuˬ-awˇ gʼoꞈ laˇ-euˬ meh.  

Aˬbyaˬ-ahˇ Maˬlaˬkiˇsaˬdehˇ dawˬ ngehˬ gʼeh nehˬ-euˬ 

17Sahˬ paˬ Sheˬdawˇlawˇmaˬ hawˇ-eu aˬ yawꞈ-euˬ cawˬ sahˬ paˬ deuˬ-ahˇ Aˬbyaˬ 
guiˇ deuˆ gʼaˬ-awˇ gʼoꞈ laˇ ngeh, Sawˇdoˬ sahˬ paˬ gʼaˬ Shaˬbehˇ deh ga ga ma-ahˇ 
keuˆ ni oe keuˆ-awˇ ha laˬ le-euˬ meh. Deh ga kʼoeˇ ga-ahˇ sahˬ paˬ-euˬ deh ga lehˇ 
kʼawꞈ kuˇ-eu meh. 
18Kʼoeˇ ngeh, Huiˬ dui mahˇ dui dui-eu Miˬyehˇ-euˬ piˇ ma pyeuꞈ-eu Saˬleˬ sahˬ paˬ 
Maˬlaˬkiˇsaˬdehˇ-aˬ, kaˬ muˇ hawˇ-eu aˬ gaꞈ dzaˇ uiˇ yuˇ-awˇ, Aˬbyaˬ jawˇ gaˇ laˇ-euˬ 
meh.  
19Aˬbyaˬ-ahˇ aˬ yawꞈ heu loꞈ-ehˇ dawˬ ngehˬ gʼeh nehˬ-euˬ meh. “Mˬ hawˇ-eu miˇ-
ahˇ beh-euˬ yaw sahˇ pyeuꞈ-eu Huiˬ dui mahˇ dui dui-eu Miˬyehˇ, Aˬbyaˬ-ahˇ guiˬ 
lahˬ biꞈ luꞈ-uˇ.  
20Nawˬ-ahˇ muiˇ-eu deuˬ-ahˇ nawˇ gʼaˬ leˇ nya ni caw ba nehˬ-euˬ gʼaˬ pyeuꞈ-eu, 
Huiˬ dui mahˇ dui dui-eu Miˬyehˇ-ahˇ aˬ cawˬ ja ceuˬ luꞈ-uˇ” lehˇ ehˇ-eu meh. Kʼoeˇ 
ngeh, guiˇ deuˆ gʼaˬ-awˇ kʼaˇ deuˆ za kʼoꞈ-euˬ pyuˇ shuiˇ myawˬ gahˬ dawˬ tawˆ luꞈ 
laꞈ kʼoeˇ, tseˇ bymˇ tiˬ bymˇ Aˬbyaˬ yuˇ doˆ-awˇ, Maˬlaˬkiˇsaˬdehˇ-ahˇ damˬ nehˬ-
euˬ meh.  
21Kʼoeˇ naˇ, Aˬbyaˬ-ahˇ Sawˇdoˬ sahˬ paˬ ehˇ-eu, “Kʼaˇ za kʼoꞈ-euˬ pyuˇ shuiˇ myawˬ 
gahˬ dawˬ tawˆ luꞈ nawˇ geuꞈ jiˇ-awˬ. Ngaˬ-ahˇ ngaˬ-euˬ tsawˇ haˬ bi sheuˬ kʼoꞈ laꞈ 
naˇ gʼaˬ-aˇ.” 
22Ehˇ kʼawꞈ, Aˬbyaˬ ehˇ-eu, “Huiˬ dui mahˇ dui dui-eu Miˬyehˇ pyeuꞈ-eu Sahˬpaˬ 
Miˬyehˇ mehˬ shi ngaˇ heu loꞈ-ehˇ kamˬ tsehˆ-eu ma.  
23‘Aˬbyaˬ-ahˇ ngaˬ neh smˇ muiˬ laˆ muiˬ nehˬ-euˬ ma’ lehˇ aˬ kaˇ tiˬ nah nawˇ maˬ 
ya ehˇ-eu gʼaˇ duˬ, saˬ kahˇ saˬ lah tiˬ lah-ahˇ neh sehˬ nawˆ aˇ caˆ tiˬ caˆ-ahˇ keuˆ ni, 
nawˬ-euˬ mˇ myawˬ tiˬ jeˬ-iˬ ngaˇ maˬ yuˇ.  
24Ngaˬ-euˬ tsawˇ haˬ deuˬ neh zmˬ dzaˬ gʼaˬ dzeuˇ-euˬ jeˬ maˬ ngeuˇ naˇ, ngaˬ-euˬ 
gʼaˇ duˬ tiˬ jeˬ-iˬ maˬ paˇ yuˇ ma. Ehˇ kʼawꞈ, ngaˬ nehˬ-ehˇ tiˬ kawˆ loꞈ-ehˇ guiˇ deuˆ-

euˬ Aˬneˬlaˆ, Eˇshaˬkawˇlaˆ, Mamˬliˬ aˬ ha mehˇ nmˇ-aˬ, yawˬ ha-ahˇ kʼaˇ oꞈ kʼaˇ 
geuˇ-eu loꞈ-ehˇ yuˇ geuꞈ luꞈ-uˇ.” 

Aˇ dahˬ 15 

Miˬyehˇ hawˇ-eu Aˬbyaˬ dawˬ ma saˇ jaˇ dzaˬ-euˬ 

1Kʼoeˇ naˇ, yaw sahˇ laꞈ kʼoeˇ ya siˬ ya mawˇ-eu jeˬ laꞈ kʼoeˇ, Aˬbyaˬ-ahˇ Sahˬpaˬ 
Miˬyehˇ heu loꞈ-ehˇ ehˇ nehˬ-euˬ meh. “Aˬbyaˬ-oˇ, guˆ-eu nui ma taˬ bi ahˇ. Guˆ-eu 
gaˆ-eu jeˬ laꞈ kʼoeˇ nawˬ-ahˇ ngaˇ haw piˇ-awˇ, huiˬ dui dui-eu guiˬ lahˬ biꞈ ma.” 
2Ehˇ kʼawꞈ, Sahˬpaˬ Miˬyehˇ-ahˇ Aˬbyaˬ ehˇ kʼoꞈ nehˬ-eu, “Dawˬ tawˆ kʼoeˇ taˆ uˆ 
lahˇ-eu Sahˬpaˬ Miˬyehˇ-oˇ, ngaˇ zaˬ maˬ jawˇ. Ngaˬ-euˬ jeˬ biˇ-ahˇ za paˬ-ehˇ gʼeh-
eu tsawˇ haˬ-aˬ, Daˬmaˬsehˇ meuˬ-ahˇ neh oe-euˬ Eˇliˇzaˬ tiˬ gʼaˬ jawˇ-eu tehꞈ ma.  
3Nawˇ ngaˬ-ahˇ zaˬ maˬ bi jawˇ le-euˬ miˇ neh, ngaˬ-euˬ pyuˇ shuiˇ myawˬ gahˬ 
dawˬ tawˆ luꞈ ngaˬ-euˬ zaˬ kʼaˆ-euˬ jeˬ biˇ ya bi pyeuꞈ jiˇ meh. Nawˇ ngaˬ-ahˇ guiˬ 
lahˬ aˬ geu jeˬ paˇ biꞈ-eu gʼeh te” lehˇ ehˇ kʼoꞈ nehˬ-euˬ meh.  
4Kʼoeˇ ngeh, “Nawˬ-euˬ pyuˇ shuiˇ myawˬ gahˬ deuˬ-ahˇ nawˬ-euˬ zaˬ kʼaˆ Eˇliˇzaˬ 
gʼaˬ maˬ ya geuꞈ-a. Nawˬ-euˬ aˬ li maˇ maˇ ni gʼeh-eu gʼaˬ-ahˇ tehꞈ-ehˇ nawˬ-euˬ jeˬ 
biˇ oꞈ tehꞈ-a” lehˇ, Sahˬpaˬ Miˬyehˇ ehˇ gaˇ aˬ yawꞈ ya gaˬ-euˬ meh.  
5Sahˬpaˬ Miˬyehˇ aˬ yawꞈ-ahˇ laꞈ nyiˇ paw sheuˬ doˆ gʼeh-awˇ ehˇ nehˬ-eu, “Mˬ paw 
gʼawˇ leuˇ-awˇ aˬ guiˇ kʼoeˇ deuˬ-ahˇ nawˇ gui haw sheˇ. Nawˬ-euˬ zaˬ nawˬ-euˬ uˆ 
deuˬ aˬ guiˇ kʼoeˇ deuˬ loꞈ-ehˇ jeuˬ le o le tehꞈ-a.” 
6Kʼoeˇ ngeh, Aˬbyaˬ-aˬ, Sahˬpaˬ Miˬyehˇ-ahˇ gʼoe-awˇ jah-euˬ meh. Aˬ yawꞈ jah-eu 
baˬ da neh, Sahˬpaˬ Miˬyehˇ aˬ yawꞈ-ahˇ nui kʼahˇ shiˇ-awˇ ha geuꞈ-euˬ meh.  
7“Ngaˇ-aˬ, miˇ kʼahˬ heu kʼahˬ nawˬ-ahˇ biꞈ-eu gʼaˇ duˬ, Baˬbuˇloˬ miˇ kʼahˬ Uˇlaˆ 
meuˬ-ahˇ neh nawˬ-ahˇ sheuˬ doˆ laꞈ-euˬ Sahˬpaˬ Miˬyehˇ ma” lehˇ, Aˬbyaˬ-ahˇ 
Sahˬpaˬ Miˬyehˇ ehˇ nehˬ-euˬ meh.  
8Ehˇ kʼawꞈ, “Dawˬ tawˆ luꞈ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, miˇ kʼahˬ heu 
kʼahˬ-ahˇ ngaˇ za-euˬ gaˇ kawˆ aˬ joˆ-ehˇ ya siˬ nmˇ” lehˇ, Sahˬpaˬ Miˬyehˇ-ahˇ 
Aˬbyaˬ naˇ haˬ-euˬ meh.  
9Kʼoeˇ ngeh, “Smˇ kʼoꞈ byah laˇ-euˬ mawˇ neˇ mawˇ kʼaˇ tiˬ mawˇ, smˇ kʼoꞈ byah laˇ-
euˬ ciꞈ myehꞈ tiˬ mawˇ, smˇ kʼoꞈ byah laˇ-euˬ yawˇ aˬ buˬ tiˬ mawˇ, kʼaˬ kʼoeˬ tiˬ 
mawˇ, kʼaˬ guˬ tiˬ mawˇ, heu deuˬ ngaˬ-euˬ gʼaˇ duˬ yuˇ laꞈ-awˬ” lehˇ, Aˬbyaˬ-ahˇ 
Sahˬpaˬ Miˬyehˇ ehˇ nehˬ-euˬ meh.  
10Jeˬ zaˬ kʼoeˇ deuˬ-ahˇ Miˬyehˇ jawˇ gaˇ Aˬbyaˬ yuˇ laꞈ-awˇ, gʼawˇ pah-ahˇ neh deuˆ 
tm-awˇ, uˬ duˬ tiˬ tsehˆ, dawˬ dahˬ tiˬ tsehˆ lehˇ, kʼoeˇ paˆ maˇ paˆ-ehˇ nyiˬ cehˆ 
baw-ehˇ bi jaˆ-euˬ meh. Ehˇ kʼawꞈ, aˇ jiˇ deuˬ-ahˇ aˬ yawꞈ maˬ deuˆ tm ni bi jaˆ-euˬ 
meh.  
11Jeˬ zaˬ kʼoeˇ deuˬ kʼoeˇ taˆ ga dawꞈ le-eu jeˬ shiˇ kʼaˬ dzeˇ deuˬ-ahˇ aˬ yawꞈ teh 
dzeh-euˬ meh.  
12Nahˇ ma ga shuiˇ ga neˇ yehˆ ni jaˆ ngeh, Aˬbyaˬ tiˬ pawꞈ-iˬ maˬ noeˬ ni yuꞈ kʼaˆ 
byoˆ-euˬ meh. Kʼoeˇ ngeh, noeˬ shaˬ-eu jeˬ hawˇ-eu guˆ-eu jeˬ aˬ yawꞈ kʼoeˇ taˆ keuˆ 
le-euˬ meh.  

13Aˬ yawꞈ-ahˇ Sahˬpaˬ Miˬyehˇ ehˇ nehˬ-eu, “Nawˬ-euˬ zaˬ nawˬ-euˬ uˆ deuˬ, aˬ 
cawˬ miˇ kʼahˬ laꞈ kʼoeˇ boeˇ miˬ siˬ kʼaˬ loꞈ-ehˇ ya jawˇ tehꞈ-a. Oeˬ yaˇ kʼoꞈ keuˆ ni 
aˬ yawꞈ maꞈ aˬ cawˬ zaˬ kʼaˆ ya geuꞈ-awˇ, aˬ cawˬ kʼehˬ nehˬ kʼaˆ nehˬ gaˇ ya daˬ 
tehꞈ-a.  
14Ehˇ kʼawꞈ, aˬ yawꞈ maꞈ-ahˇ zaˬ kʼaˆ bi geuꞈ-euˬ tsawˇ jeuˬ kʼoeˇ jeuˬ-ahˇ ngaˇ kʼehˬ 
nehˬ kʼaˆ nehˬ-awˇ, miˇ kʼahˬ kʼoeˇ kʼahˬ-ahˇ neh aˬ yawꞈ maꞈ gʼoꞈ doˆ laˇ ngeh, pyuˇ 
shuiˇ myawˬ gahˬ gʼawˬ mya ni ya yuˇ kʼoꞈ laꞈ tehꞈ-a.  
15Nawˇ-aˬ, mawˬ-iˇ ngeh keuˆ ni saˇ lehˆ ni ya dehꞈ-awˇ, coꞈ ngehˇ ni ziˇ ya dehꞈ jiˇ-
eu uˬ taꞈ, aˬ cawˬ nawˬ-ahˇ yaw muiˬ-ehˇ baꞈ pahˬ nehˬ laꞈ tehꞈ-a.  
16Nawˬ-euˬ zaˬ nawˬ-euˬ uˆ deuˬ-aˬ, miˇ kʼahˬ heu kʼahˬ laꞈ kʼoeˇ maˬ gʼoꞈ keuˆ laˇ 
dah mi naˆ-ehˇ, aˬ cawˬ miˇ kʼahˬ laꞈ kʼoeˇ oeˬ ziˇ keuˆ ni ya jawˇ tehꞈ-a. Aˬ jeˬ miˇ 
neh ehˇ naˇ, Aˬmawˇliˆ tsawˇ haˬ kʼoeˇ deuˬ ngaˬ neh kʼehˬ nehˬ kʼaˆ nehˬ-eu jeˬ-ahˇ 
ya daˬ paˬ-ehˇ, maˬ tsaˬ maˬ dawˇ-eu jeˬ maˬ mˇ kʼaˆ laˇ kʼoeˇ keuˆ ni, Aˬmawˇliˆ 
tsawˇ haˬ kʼoeˇ deuˬ-ahˇ ngaˇ maˬ teh dzeh te siˬ.” 
17Nahˇ ma ga ahˇ gʼaˬ-awˇ zahˇ le ngeh, uˬ kʼoeˬ doˆ luꞈ-eu miˬ dzaˬ tsawˬ bu tiˬ bu 
hawˇ-eu miˬ lmˇ doˆ luꞈ-eu miˬ dzaˬ miˬ doꞈ tiˬ hmˬ ja pyuˬ ni doˆ le-awˇ, deuˆ tm 
taˬ-euˬ jeˬ zaˬ kʼoeˇ deuˬ-euˬ gʼahˇ ceh oe tsehˆ leꞈ-euˬ meh.  
18Kʼoeˇ ngeh, jawˇ duˬ kʼoeˇ tsahˇ-ahˇ Aˬbyaˬ nehˬ-ehˇ Sahˬpaˬ Miˬyehˇ dawˬ ma saˇ 
jaˇ dzaˬ taꞈ-euˬ meh. Sahˬpaˬ Miˬyehˇ ehˇ-eu, “Iˇjiˇtuˆ miˇ kʼahˬ-euˬ miˇ kaˬ-ahˇ neh 
Uˇpaˬlaˇ lawˇ baˬ-ahˇ keuˆ ni jaˆ-eu miˇ kʼahˬ kʼahˬ ma kʼoeˇ kʼahˬ, nawˇ hawˇ-eu 
nawˬ-euˬ zaˬ nawˬ-euˬ uˆ deuˬ-ahˇ biꞈ ma lehˇ ngaˇ saˇ jaˇ dzaˬ-eu ma.  
19Miˇ kʼahˬ kʼahˬ ma kʼoeˇ kʼahˬ laꞈ kʼoeˇ ahˇ-eu miˇ kʼahˬ deuˬ-aˬ, Kaˬnaˆ tsawˇ 
jeuˬ-euˬ miˇ kʼahˬ, Gaˬnaˆ tsawˇ jeuˬ-euˬ miˇ kʼahˬ, Kaˬdaˬmawˇniˆ tsawˇ jeuˬ-euˬ 
miˇ kʼahˬ,  
20Heˬtaˆ tsawˇ jeuˬ-euˬ miˇ kʼahˬ, Paˬyehˆ tsawˇ jeuˬ-euˬ miˇ kʼahˬ,  
21Aˬmawˇliˆ tsawˇ jeuˬ-euˬ miˇ kʼahˬ, Kaˬnaˬ tsawˇ jeuˬ-euˬ miˇ kʼahˬ, Geuˬgaˬshiˇ 
tsawˇ jeuˬ-euˬ miˇ kʼahˬ, Yeˬbuˇ tsawˇ jeuˬ-euˬ miˇ kʼahˬ, heu deuˬ meh.” 

Aˇ dahˬ 16 

Haˬgaˬlaˇ hawˇ-eu Iˇshaˬmeˬlaˇ 

1Aˬbyaˬ-euˬ nymˇ dahˬ Saˬlehˇ-aˬ, zaˬ tiˬ gʼaˬ-iˬ maˬ jawˇ le-a. Ehˇ kʼawꞈ, Haˬgaˬlaˇ 
lehˇ myahˇ-euˬ Iˇjiˇtuˆ tsawˇ jeuˬ zaˬ miˬ zaˬ zaˬ kʼaˆ tiˬ gʼaˬ-ahˇ Saˬlehˇ cu taˬ-euˬ 
meh.  
2Kʼoeˇ miˇ neh, Aˬbyaˬ-ahˇ Saˬlehˇ heu loꞈ-ehˇ ehˇ nehˬ-euˬ meh. “Sahˬpaˬ Miˬyehˇ 
ngaˬ-ahˇ zaˬ maˬ bi jawˇ le nehˬ laꞈ nga. Ngaˬ-euˬ zaˬ miˬ zaˬ zaˬ kʼaˆ kʼoeˇ gʼaˬ 
nehˬ-ehˇ nawˇ yuꞈ taꞈ haw-iˇ sheˇ. Ngaˬ-euˬ gʼaˇ duˬ Sahˬpaˬ Miˬyehˇ zaˬ tiˬ gʼaˬ na 
bi jawˇ le-eu baw le.” Aˬbyaˬ-aˬ, Saˬlehˇ neh aˬ yawꞈ-ahˇ ehˇ nehˬ-euˬ loꞈ-ehˇ mˇ 
haw-eu gʼaˇ duˬ nui ma tsaˬ-euˬ meh.  
3Kʼoeˇ ngeh, Saˬlehˇ neh Haˬgaˬlaˇ-ahˇ Aˬbyaˬ-euˬ ma nyiˇ bi geuꞈ-euˬ meh. Heu-aˬ, 
Aˬbyaˬ aˬ yawꞈ Kaˬnaˬ miˇ kʼahˬ-ahˇ tseˇ kʼoꞈ jawˇ keuˆ laꞈ ngeh pyeuꞈ laˇ-euˬ gaˇ 
kawˆ meh.  

4Aˬbyaˬ hawˇ-eu Haˬgaˬlaˇ aˬ nyaꞈ yuꞈ taꞈ-awˇ, Haˬgaˬlaˇ aˬ nyiˇ pi leˇ-euˬ meh. 
Haˬgaˬlaˇ-aˬ, yawˬ ha aˬ nyiˇ pi leˇ-euˬ gaˇ kawˆ siˬ leˇ ngeh, nui ma huiˬ laˇ-awˇ, 
Saˬlehˇ-ahˇ yaw kʼaˆ-ehˇ yaw zeu maˬ baw ni pyeuꞈ-iˇ-euˬ meh.  
5Kʼoeˇ ngeh, Aˬbyaˬ-ahˇ Saˬlehˇ heu loꞈ-ehˇ ehˇ nehˬ-euˬ meh. “Haˬgaˬlaˇ ngaˬ-ahˇ 
yaw zeu maˬ baw-eu-aˬ, nawˬ-ahˇ neh ahˇ-eu meh. Ngaˬ neh nawˬ-ahˇ mehˬ-awˇ aˬ 
yawꞈ-ahˇ bi yuˇ-euˬ ma. Ehˇ kʼawꞈ, yawˬ haˇ yawˬ ha aˬ nyiˇ pi leˇ-euˬ miˇ-a lehˇ siˬ 
leˇ ngeh tiˬ nah neh, Haˬgaˬlaˇ ngaˬ-ahˇ yaw zeu maˬ baw-a. Nawˇ lehˬ-eu nga loˇ, 
ngaˇ lehˬ-eu nga loˇ lehˇ, Sahˬpaˬ Miˬyehˇ yaˇ kʼaˬ daˇ nehˬ laꞈ luꞈ-uˇ.” 
6Aˬbyaˬ gʼeh, “Ngeuˇ tehꞈ-a. Aˬ yawꞈ nawˬ-euˬ zaˬ kʼaˆ pyeuꞈ-eu loꞈ-ehˇ, nawˇ naꞈ-i 
jaˆ-awˬ. Nawˇ aˬ yawꞈ-ahˇ aˬ joˆ-ehˇ jahˇ nehˬ mawꞈ te lehˇ jahˇ nehˬ-awˬ” lehˇ ehˇ 
kʼoꞈ nehˬ-euˬ meh. Kʼoeˇ naˇ, Haˬgaˬlaˇ-ahˇ Saˬlehˇ yaw kʼaˆ-ehˇ kʼehˬ nehˬ-euˬ miˇ 
neh, Haˬgaˬlaˇ cehˆ-euˬ meh.  
7Shuˇyaˆ meuˬ-ahˇ iˇ-eu gaˇ ma gaˇ pehˇ, bawˇ tsahˬ bawˇ dahˇ-ahˇ jaˆ-eu iˇ cuꞈ lawˇ 
gawˆ gawˆ zaˬ tiˬ gawˆ dawˬ peh, Sahˬpaˬ Miˬyehˇ-euˬ gʼaˬ kʼehˇ tiˬ gʼaˬ Haˬgaˬlaˇ-
ahˇ tahˬ puˬ-awˇ,  
8“Saˬlehˇ-euˬ zaˬ kʼaˆ Haˬgaˬlaˇ-oˇ, aˬ geu gaˇ neh oe-awˇ aˬ geu paw iˇ-eu gʼeh te” 
lehˇ naˇ haˬ ngeh, “Ngaˬ-euˬ nymˇ sahˇ aˬ ma-ahˇ maˬ ya mawˇ gaˇ cehˆ byoˆ-eu lehˇ 
gʼeh-eu ma” lehˇ, Haˬgaˬlaˇ ehˇ kʼoꞈ nehˬ-euˬ meh.  
9“Aˬ yawꞈ jawˇ gaˇ gʼoꞈ leˇ-awˇ, aˬ yawꞈ-euˬ zaˬ kʼaˆ paˇ geuꞈ kʼoꞈ leˇ-awˬ” lehˇ, 
Sahˬpaˬ Miˬyehˇ-euˬ gʼaˬ kʼehˇ kʼoeˇ gʼaˬ Haˬgaˬlaˇ-ahˇ ehˇ nehˬ-euˬ meh.  
10Kʼoeˇ naˇ, Sahˬpaˬ Miˬyehˇ-euˬ gʼaˬ kʼehˇ kʼoeˇ gʼaˬ Haˬgaˬlaˇ-ahˇ heu loꞈ-ehˇ paˇ 
ehˇ nehˬ-euˬ meh. “Tsawˇ haˬ tiˬ gʼaˬ-iˬ maˬ gui jiˇ coeˇ ngeh keuˆ ni, nawˬ-euˬ zaˬ 
nawˬ-euˬ uˆ deuˬ-ahˇ ngaˇ bi jeuˬ bi o le ma.  
11Nawˇ aˬ li tiˬ li jawˇ le-awˇ, aˬ li kʼoeˇ li-ahˇ Iˇshaˬmeˬlaˇ lehˇ ya myahˇ nehˬ tehꞈ-
a. Aˬ jeˬ miˇ neh ehˇ naˇ, nawˇ shaˬ zahˬ naꞈ-eu laꞈ kʼoeˇ ngoeˇ luꞈ-eu teˇ saˇ-ahˇ, 
Sahˬpaˬ Miˬyehˇ ya gaˬ gʼaˬ-euˬ meh.  
12Ehˇ kʼawꞈ, nawˬ li kʼoeˇ li-aˬ, bawˇ tsahˬ mahˬ tahˬ laˆ loꞈ-ehˇ pyeuꞈ tehꞈ-a. Aˬ 
cawˬ yawˬ gʼaˬ na luꞈ-ahˇ aˬ yawꞈ muiˇ-awˇ, aˬ cawˬ yawˬ gʼaˬ na luꞈ kʼawꞈ, aˬ yawꞈ-
ahˇ muiˇ tehꞈ-a. Aˬ yawꞈ-euˬ aˬ yuiꞈ aˬ nyiˇ deuˬ nehˬ-ehˇ kʼawꞈ, aˬ yawꞈ dehꞈ gʼawˬ 
tehꞈ-a.” 
13Kʼoeˇ ngeh, “Miˬyehˇ-ahˇ ngaˇ aˬ diˇ aˬ maˇ ya mawˇ gʼaˬ-euˬ kʼawꞈ, maˬ ya shiˇ-
ehˇ, gaˇ kawˆ kʼoeˇ aˬ cawˬ-ahˇ dzawˇ mehˬ dzawˇ mehˬ-ehˇ paˇ ya dehꞈ ta siˬ loˇ” 
lehˇ, Haˬgaˬlaˇ yawˬ haˇ yawˬ ha ehˇ-eu meh. Kʼoeˇ miˇ neh, aˬ yawꞈ-ahˇ dawˬ ngehˬ 
cawˬ le-euˬ Sahˬpaˬ Miˬyehˇ-ahˇ, “Siˬ luꞈ mawˇ luꞈ-eu Miˬyehˇ” lehˇ aˬ yawꞈ kuˇ-euˬ 
meh. 
14Kʼoeˇ miˇ neh, Kaˬdeˬshaˇ meuˬ hawˇ-eu Beˬyehˆ meuˬ yaw kaˬ-ahˇ jaˆ-eu lah duˬ 
kʼoeˇ duˬ-ahˇ, “Ngaˬ-ahˇ haw piˇ-eu dehꞈ luꞈ-eu gʼaˬ-euˬ lah duˬ” lehˇ aˬ cawˬ kuˇ-eu 
meh.  
15Aˬbyaˬ-euˬ gʼaˇ duˬ Haˬgaˬlaˇ aˬ li tiˬ li ciˬ-euˬ meh. Aˬ li kʼoeˇ li-ahˇ Iˇshaˬmeˬlaˇ 
lehˇ Aˬbyaˬ myahˇ nehˬ-euˬ meh.  
16Kʼoeˇ ngeh, Aˬbyaˬ yehꞈ tseˇ shiꞈ kʼoꞈ kʼawˆ laˇ-euˬ meh.  

Aˇ dahˬ 17 

Dawˬ ma saˇ jaˇ gaˇ kawˆ bi siˬ bi mawˇ-eu gʼaˇ duˬ baˆ kʼoˆ mehˬ dzaˬ yehˬ-euˬ 

1Aˬbyaˬ gʼoeˬ tseˇ gʼoeˬ kʼoꞈ kʼawˆ ngeh, aˬ yawꞈ-euˬ mehˬ shi Sahˬpaˬ Miˬyehˇ doˆ 
le-awˇ, heu loꞈ-ehˇ ehˇ-eu meh. “Ngaˇ-aˬ, yawˬ jeˬ na luꞈ mˇ nya-eu Baoˬ huiˬ-eu 
Miˬyehˇ ma. Ngaˬ-euˬ ehˇ dawˬ naˇ haˬ-awˇ yaw tsaˬ yaw dawˇ jeˬ mˇ-awˬ.  
2Ngaˇ nawˬ nehˬ-ehˇ dawˬ ma saˇ jaˇ dzaˬ taꞈ-awˇ, nawˬ-euˬ zaˬ nawˬ-euˬ uˆ deuˬ bi 
jeuˬ bi o le ma.” 
3Aˬbyaˬ baˬ ba miˇ tsa tuˆ ni awˆ byaˆ-awˇ, Miˬyehˇ-ahˇ uˬ duˬ tahˬ-euˬ meh. Kʼoeˇ 
ngeh, Miˬyehˇ heu loꞈ-ehˇ paˇ ehˇ-eu meh. 
4“Ngaˇ nawˬ nehˬ-ehˇ heu loꞈ-ehˇ dawˬ ma saˇ jaˇ dzaˬ-eu ma. Nawˇ-aˬ, tsawˇ jeuˬ 
gʼawˬ mya jeuˬ-euˬ aˬ da yaw dzahˇ ya pyeuꞈ laˇ tehꞈ-a lehˇ, ngaˇ saˇ jaˇ biꞈ-eu ma.  
5Nawˬ-euˬ tsawˇ myahˇ-aˬ, Aˬbyaˬ lehˇ maˬ paˇ ngeuˇ-ehˇ, Aˬbyaˬhaˬ lehˇ nawˬ-ahˇ 
ya kuˇ meh. Aˬ jeˬ miˇ neh ehˇ naˇ, ngaˇ nawˬ-ahˇ tsawˇ jeuˬ gʼawˬ mya jeuˬ-euˬ aˬ 
da yaw dzahˇ bi pyeuꞈ laˇ ma.  
6Nawˬ-euˬ zaˬ nawˬ-euˬ uˆ deuˬ-ahˇ ngaˇ bi jeuˬ bi o le-awˇ, aˬ yawꞈ maꞈ laꞈ kʼoeˇ, 
tiˬ paˆ na deuˬ sahˬ paˬ pyeuꞈ laˇ tehꞈ-a. Nawˬ-euˬ zaˬ nawˬ-euˬ uˆ deuˬ myaˬ dui 
dui laˇ-awˇ, tsawˇ jeuˬ gʼawˬ mya jeuˬ pyeuꞈ doˆ laˇ tehꞈ-a.  
7“Nawˬ nehˬ-ehˇ maˬ ehˇ, aˬ kaˇ dehꞈ le jawˇ le-eu nawˬ-euˬ zaˬ nawˬ-euˬ uˆ deuˬ 
nehˬ-ehˇ maˬ ehˇ, ngaˇ dzaˬ taˬ-euˬ dawˬ ma saˇ jaˇ heu hmˬ-aˬ, mˬ maˬ maˬ byaˆ 
zaˇ ziˇ ziꞈ-eu dawˬ ma saˇ jaˇ pyeuꞈ-eu ma. Ngaˇ-aˬ, nawˬ-euˬ Miˬyehˇ hawˇ-eu 
nawˬ-euˬ zaˬ deuˬ uˆ deuˬ-euˬ Miˬyehˇ pyeuꞈ-eu ma.  
8Iˬ nah boeˇ miˬ siˬ kʼaˬ tiˬ gʼaˬ loꞈ-ehˇ nawˇ ya dehꞈ ya jawˇ luꞈ-eu miˇ kʼahˬ heu 
kʼahˬ, nawˇ hawˇ-eu nawˬ-euˬ zaˬ nawˬ-euˬ uˆ deuˬ-ahˇ ngaˇ biꞈ ma. Kaˬnaˬ miˇ 
kʼahˬ heu kʼahˬ kʼahˬ lah ni, mˬ maˬ maˬ byaˆ zaˇ ziˇ nawˬ-euˬ zaˬ nawˬ-euˬ uˆ deuˬ-
euˬ miˇ kʼahˬ pyeuꞈ-awˇ, ngaˇ aˬ yawꞈ maꞈ-euˬ Miˬyehˇ ya pyeuꞈ tehꞈ-a.” 
9Aˬbyaˬhaˬ-ahˇ Miˬyehˇ ehˇ nehˬ-eu, “Nawˇ hawˇ-eu aˬ kaˇ dehꞈ le jawˇ le-eu nawˬ-
euˬ zaˬ nawˬ-euˬ uˆ deuˬ, ngaˬ nehˬ-ehˇ dzaˬ taˬ-euˬ dawˬ ma saˇ jaˇ heu hmˬ-ahˇ 
ya ziꞈ meh.  
10Nawˇ maˬ ehˇ, nawˬ-euˬ zaˬ nawˬ-euˬ uˆ deuˬ laꞈ kʼoeˇ kʼaˬ dzeˇ zaˬ kʼaˇ ngeuˇ-eu 
deuˬ dawˬ tawˆ luꞈ maˬ ehˇ, baˆ kʼoˆ mehˬ dzaˬ yehˬ ma lehˇ ya noeˬ tsehˆ meh. 
11-12Ngaˇ hawˇ-eu naw maꞈ-euˬ yaw kaˬ-ahˇ dzaˬ taˬ-euˬ dawˬ ma saˇ jaˇ heu hmˬ 
gaˇ kawˆ saˇ kiˇ pyeuꞈ-eu gʼaˇ duˬ, naw maꞈ baˆ kʼoˆ mehˬ dzaˬ ya yehˬ meh. Aˬ kaˇ 
naˇ, kʼaˇ dehꞈ le-eu aˬ li yawˬ gʼaˬ na luꞈ-ahˇ, dehꞈ le gʼaˬ-awˇ yehꞈ nah byah laˇ naˇ, 
baˆ kʼoˆ mehˬ dzaˬ ya yehˬ nehˬ meh. Nawˬ-euˬ nymˇ laꞈ kʼoeˇ dehꞈ le-euˬ zaˬ kʼaˆ 
deuˬ hawˇ-eu, nawˬ neh zeuˇ tsehˆ taˬ-euˬ boeˇ miˬ siˬ kʼaˬ zaˬ kʼaˆ deuˬ kʼawꞈ, baˆ 
kʼoˆ mehˬ dzaˬ ya yehˬ meh.  
13Yawˬ gʼaˬ na luꞈ baˆ kʼoˆ mehˬ dzaˬ ya yehˬ-awˇ, heu loꞈ-ehˇ mˇ-eu jeˬ-aˬ, ngaˇ 
hawˇ-eu naw maꞈ yaw kaˬ-ahˇ dzaˬ taˬ-euˬ dawˬ ma saˇ jaˇ heu hmˬ, mˬ maˬ maˬ 
byaˆ zaˇ ziˇ ziꞈ-eu gaˇ kawˆ saˇ kiˇ pyeuꞈ-eu meh.  

14Baˆ kʼoˆ mehˬ dzaˬ maˬ yehˬ-euˬ kʼaˬ dzeˇ zaˬ aˬ geu gʼaˬ maˬ kaˬ, ngaˬ-euˬ tsawˇ 
haˬ lehˇ maˬ paˇ sawˇ nehˬ nya meh. Aˬ jeˬ miˇ neh ehˇ naˇ, ngaˬ-euˬ dawˬ ma saˇ 
jaˇ-ahˇ aˬ yawꞈ maˬ ziꞈ-eu miˇ neh meh.” 
15Aˬbyaˬhaˬ-ahˇ Miˬyehˇ ehˇ nehˬ-eu, “Nawˬ-euˬ nymˇ dahˬ-ahˇ Saˬlehˇ lehˇ taˬ paˇ 
kuˇ. Iˬ nah taꞈ naˇ, aˬ yawꞈ-euˬ tsawˇ myahˇ Saˬlaˇ lehˇ meh.  
16Ngaˇ aˬ yawꞈ-ahˇ guiˬ lahˬ biꞈ-awˇ, nawˬ-euˬ gʼaˇ duˬ aˬ li tiˬ li bi ciˬ ma. Aˬ yawꞈ-
ahˇ ngaˇ dawˬ ngehˬ gʼeh nehˬ-awˇ, tsawˇ jeuˬ dawˬ tawˆ luꞈ-euˬ aˬ ma ma dzahˇ bi 
pyeuꞈ laˇ ma. Aˬ yawꞈ-euˬ zaˬ deuˬ uˆ deuˬ laꞈ kʼoeˇ sahˬpaˬ deuˬ kʼawꞈ doˆ laˇ tehꞈ-
a.” 
17Aˬbyaˬhaˬ-aˬ, pawˬ tsuiꞈ pawˬ dmˬ dmˬ-awˇ, baˬ ba miˇ tsa tuˆ ni awˆ byaˆ taˬ-euˬ 
meh. Ehˇ kʼawꞈ, “Tsawˇ haˬ tiˬ gʼaˬ aˇ kʼoꞈ tiˬ yaˇ byah laˇ taˬ-euˬ gaˇ zaˬ paˇ jawˇ le 
nya ta loˇ. Saˬlaˇ aˇ kʼoꞈ gʼoeˬ tseˇ byah laˇ-euˬ zaˬ ciˬ zaˬ cu paˇ mˇ nya ta siˬ loˇ” 
lehˇ, aˬ yawꞈ-euˬ nui ma laꞈ kʼoeˇ noeˬ doˆ laˇ-awˇ, uiˇ kʼoeˬ-euˬ meh.  
18“Ngaˬ-euˬ jeˬ biˇ dawˬ tawˆ luꞈ Iˇshaˬmeˬlaˇ-ahˇ bi geuꞈ-eu maˬ tsaˬ-a loˇ” lehˇ, 
Miˬyehˇ-ahˇ aˬ yawꞈ naˇ haˬ-euˬ meh.  
19Ehˇ kʼawꞈ, Miˬyehˇ ehˇ-eu, “Nawˇ teu loꞈ-ehˇ taˬ ehˇ. Nawˬ-euˬ nymˇ dahˬ Saˬlaˇ aˬ 
li tiˬ li ciˬ-awˇ, aˬ li kʼoeˇ li-ahˇ Iˇtsaˆ lehˇ nawˇ ya myahˇ nehˬ tehꞈ-a. Aˬ yawꞈ-ahˇ 
maˬ ehˇ, aˬ yawꞈ-euˬ zaˬ deuˬ uˆ deuˬ-ahˇ maˬ ehˇ, mˬ maˬ maˬ byaˆ zaˇ ziˇ ziꞈ-eu saˇ 
jaˇ ngaˇ dzaˬ ma.  
20Iˇshaˬmeˬlaˇ gʼaˇ duˬ kʼawꞈ nawˇ ngaˬ-ahˇ shaˇ-eu ngaˇ ya gaˬ gʼaˬ-euˬ miˇ neh, aˬ 
yawꞈ-euˬ zaˬ deuˬ uˆ deuˬ-ahˇ ngaˇ bi jeuˬ bi o le ma. Aˬ yawꞈ-ahˇ sahˬpaˬ zaˬ yo 
tseˇ nyiꞈ gʼaˬ-euˬ aˬ da yaw dzahˇ bi pyeuꞈ laˇ-awˇ, aˬ yawꞈ-euˬ zaˬ deuˬ uˆ deuˬ-ahˇ 
huiˬ-eu tsawˇ jeuˬ bi pyeuꞈ laˇ ma.  
21Ehˇ kʼawꞈ, naˬ yaꞈ kʼoꞈ heu yamˬ-ahˇ dehꞈ le-eu Saˬlaˇ-euˬ aˬ li Iˇtsaˆ gʼaˬ nehˬ-ehˇ, 
ngaˬ-euˬ dawˬ ma saˇ jaˇ ngaˇ taˬ ma.” 
22Miˬyehˇ-aˬ, Aˬbyaˬhaˬ-ahˇ dawˬ ngehˬ cawˬ gʼaˬ-awˇ doˆ-iˇ-euˬ meh.  
23Kʼoeˇ ngeh nah laꞈ kʼoeˇ, Miˬyehˇ-euˬ ehˇ dawˬ-ahˇ Aˬbyaˬhaˬ naˇ haˬ geuꞈ-awˇ, aˬ 
yawꞈ-euˬ aˬ li Iˇshaˬmeˬlaˇ hawˇ-eu, aˬ yawꞈ-euˬ nymˇ laꞈ kʼoeˇ kʼaˇ jawˇ-eu kʼaˬ 
dzeˇ zaˬ dawˬ tawˆ luꞈ-ahˇ baˆ kʼoˆ mehˬ dzaˬ yehˬ-euˬ meh. Aˬ yawꞈ-euˬ nymˇ laꞈ 
kʼoeˇ dehꞈ le-euˬ zaˬ kʼaˆ deuˬ-ahˇ maˬ ehˇ, aˬ yawꞈ neh zeuˇ tsehˆ taˬ-euˬ zaˬ kʼaˆ 
deuˬ-ahˇ maˬ ehˇ, baˆ kʼoˆ mehˬ dzaˬ yehˬ nehˬ-euˬ meh.  
24Aˬbyaˬhaˬ baˆ kʼoˆ mehˬ dzaˬ yehˬ ngeh, aˬ yawꞈ-euˬ aˇ kʼoꞈ gʼoeˬ tseˇ gʼoeˬ kʼoꞈ 
kʼawˆ laˇ-euˬ meh.  
25Aˬ yawꞈ-euˬ aˬ li Iˇshaˬmeˬlaˇ gʼaˬ-aˬ, baˆ kʼoˆ mehˬ dzaˬ yehˬ ngeh tseˇ smˇ kʼoꞈ 
kʼawˆ laˇ-euˬ meh.  
26Aˬ yawꞈ nyaꞈ nyiˬ da zaˬ luꞈ, aˬ yawꞈ tiˬ nah-ahˇ tehꞈ-ehˇ baˆ kʼoˆ mehˬ dzaˬ yehˬ-
euˬ meh.  
27Aˬbyaˬhaˬ-euˬ zaˬ kʼaˆ dawˬ tawˆ luꞈ kʼawꞈ, kʼoeˇ ngeh nah laꞈ kʼoeˇ baˆ kʼoˆ mehˬ 
dzaˬ yehˬ jiˇ-euˬ meh.  

Aˇ dahˬ 18 

Aˬ li tiˬ li bi dehꞈ le ma lehˇ Aˬbyaˬhaˬ-ahˇ saˇ jaˇ biꞈ nehˬ-euˬ 

1Muiˬ-eu shawˇ-eu Mamˬliˬ aˇ bawˇ bawˇ yaˇ-ahˇ, Aˬbyaˬhaˬ jawˇ gaˇ Sahˬpaˬ 
Miˬyehˇ oe-euˬ meh. Nah gʼahˇ paw nahˇ tsaˇ kʼaˆ ngeh yamˬ-ahˇ, sehˬ gʼawˆ gʼoˆ 
kʼehˬ-ahˇ Aˬbyaˬhaˬ nuiˇ luꞈ-eu meh.  
2Aˬ yawꞈ haw gʼeh leꞈ ngeh, tsawˇ haˬ smˇ gʼaˬ yawꞈ luꞈ gaˇ ya mawˇ-euˬ meh. 
Tsawˇ haˬ kʼoeˇ smˇ gʼaˬ-ahˇ aˬ yawꞈ ya mawˇ ngeh, tiˬ poˆ tehꞈ-ehˇ coeˬ doˆ gʼeh-
awˇ ha laˬ leˇ-euˬ meh. Aˬbyaˬhaˬ pawˬ tsuiꞈ pawˬ dmˬ dmˬ-awˇ, baˬ ba miˇ tsa tuˆ 
ni awˆ byaˆ-eu laꞈ kʼoeˇ, heu loꞈ-ehˇ ehˇ-eu meh.  
3“Yaw huiˬ yaw mahˇ deuˬ-oˇ, ngaˬ-euˬ nymˇ-ahˇ maˬ naˬ ni taˬ iˇ dzeuˇ nehˬ laꞈ. 
Ngaˇ naw maꞈ-ahˇ yaw muiˬ paˬ-ehˇ lehˬ hmˬ-awˇ ha-eu ma.  
4Aˇ bawˇ heu bawˇ dawˬ pehˬ-ahˇ tiˬ kʼehˬ naˬ tawˬ. Naw maꞈ aˬ kuiˇ bi dzuiꞈ-eu 
gʼaˇ duˬ ngaˇ iˇ cuꞈ ui cuiˆ ciˬ laˬ leˇ la.  
5Mehˬ hu paw paˇ cah gʼeh ngeh, naw maꞈ gʼaˬ ahˇ laˇ ni, dzaˬ dzaˬ dawˇ dawˇ 
kʼawꞈ ui cuiˆ na dzaˬ-eu tsaˬ tehꞈ-a. Naw maꞈ ngaˬ-euˬ nymˇ-ahˇ oe doˆ-awˇ, ngaˇ 
naw maꞈ-ahˇ ya ha geuꞈ-eu-aˬ, guiˬ lahˬ huiˬ-eu ngaˇ.” Tsawˇ haˬ kʼoeˇ smˇ gʼaˬ 
kʼawꞈ, “Guiˬ lahˬ huiˬ miˇ-a. Nga maꞈ heu gaˇ tiˬ kʼehˬ naˬ ma” lehˇ ehˇ-awˇ, gʼaˬ naˬ 
naˬ-euˬ meh.  
6Aˬbyaˬhaˬ-aˬ, sehˬ gʼawˆ-ahˇ yaw kawˇ-ehˇ gʼoꞈ uˇ leˇ-awˇ, “Muiˬ dui dui-eu cehˇ 
meu tiˬ tahˇ sheu doˆ-awˇ, kuiˇ dui dui-eu kaˬ muˇ ui cuiˆ yaw kawˇ-ehˇ jahˇ sheˇ” 
lehˇ, Saˬlaˇ-ahˇ ehˇ nehˬ-euˬ meh.  
7Kʼoeˇ naˇ, mawˇ neˇ mawˇ maꞈ jawˇ gaˇ aˬ yawꞈ cehˆ gʼeh-awˇ, muiˬ dui tsuˇ dui 
dui-eu mawˇ neˇ mawˇ gaw zaˬ tiˬ mawˇ aˬ yawꞈ-euˬ zaˬ kʼaˆ-ahˇ nyehꞈ nehˬ-awˇ, 
dzaˇ bi jahˇ-euˬ meh.  
8Kaˬ muˇ, mawˇ neˇ aˬ coeˇ, shaˬ jiˇ heu deuˬ Aˬbyaˬhaˬ yuˇ leꞈ-awˇ, aˬ yawꞈ maꞈ-
euˬ mehˬ shi ciˬ taˬ le-euˬ meh. Aˇ bawˇ dawˬ pehˬ kʼoeˇ tsahˇ-ahˇ aˬ yawꞈ dzaˬ 
kʼmˬ dawˇ gʼawˆ lehˬ hmˬ-awˇ, aˬ yawꞈ maꞈ-ahˇ bi dzaˬ bi dawˇ-euˬ meh.  
9Kʼoeˇ naˇ, “Nawˬ-euˬ nymˇ dahˬ Saˬlaˇ aˬ geu gaˇ iˇ taˬ” lehˇ, aˬ yawꞈ maꞈ aˬ yawꞈ-
ahˇ naˇ haˬ ngeh, “Sehˬ gʼawˆ laꞈ kʼoeˇ jawˇ meh” lehˇ aˬ yawꞈ ehˇ kʼoꞈ nehˬ-euˬ 
meh.  
10“Ba la gʼoeˬ siˬ kaˇ-iˇ naˇ, ngaˇ tiˬ poˆ paˇ oe ma. Kʼoeˇ ngeh, nawˬ-euˬ nymˇ dahˬ 
Saˬlaˇ aˬ li tiˬ li ciˬ tehꞈ-a” lehˇ, aˬ yawꞈ maꞈ laꞈ kʼoeˇ tiˬ gʼaˬ ehˇ-eu meh. Kʼoeˇ loꞈ-
ehˇ ehˇ luꞈ gaˇ, tsawˇ haˬ kʼoeˇ gʼaˬ-euˬ naˇ kʼah paw laˇ gʼoˆ baˇ laˇ-ahˇ Saˬlaˇ jawˇ-
awˇ, kʼoeˬ naˇ haꞈ luꞈ-eu meh.  
11Aˬbyaˬhaˬ hawˇ-eu Saˬlaˇ-aˬ, aˇ kʼoꞈ kʼawˆ laˇ-awˇ, tsawˇ mawˬ mawˬ laˇ-euˬ meh. 
Saˬlaˇ-aˬ, ba la dahˬ-iˇ-awˇ, zaˬ ciˬ zaˬ cu mˇ-eu aˇ yamˬ dzeuˇ-iˇ gʼaˬ-euˬ meh.  
12Kʼoeˇ miˇ neh, Saˬlaˇ-euˬ nui ma laꞈ kʼoeˇ, “Ngaˇ loꞈ-ehˇ mawˬ laˇ taˬ-euˬ tsawˇ haˬ 
tiˬ gʼaˬ, byawˬ gʼa mo gʼa-eu nui ma aˬ joˆ-ehˇ paˇ ahˇ nmˇ. Kʼoeˇ uˬ taꞈ, ngaˬ-euˬ kʼaˬ 
dzeˇ zaˬ gʼaˬ kʼawꞈ mawˬ laˇ gʼaˬ-euˬ maˬ ngeuˇ nga loˇ” lehˇ, yawˬ haˇ yawˬ ha shaˇ 
noeˬ-awˇ, uiˇ kʼoeˬ kʼoeˬ-euˬ meh.  

13Aˬbyaˬhaˬ-ahˇ Sahˬpaˬ Miˬyehˇ ehˇ nehˬ-eu, “Aˬ jeˬ miˇ neh Saˬlaˇ uiˇ uiˇ-ehˇ, ‘Ngaˇ 
loꞈ-ehˇ gʼeh-eu tsawˇ mawˬ tiˬ gʼaˬ zaˬ paˇ jawˇ le nya ta siˬ loˇ’ lehˇ ehˇ ta. Sahˬpaˬ 
Miˬyehˇ maˬ jahˇ nya-eu jeˬ jaˆ ta loˇ.  
14Ngaˬ neh ehˇ gʼaˬ-euˬ loꞈ-ehˇ, ba la gʼoeˬ siˬ kaˇ-iˇ naˇ ngaˇ tiˬ poˆ paˇ oe ma. Kʼoeˇ 
ngeh jawˇ, Saˬlaˇ aˬ li tiˬ li ciˬ tehꞈ-a” lehˇ ehˇ nehˬ-euˬ meh.  
15Ehˇ kʼawꞈ, Saˬlaˇ guˆ-eu miˇ neh, “Ngaˇ maˬ uiˇ-aˬ-eˬ” lehˇ pyehˇ-euˬ meh. Sahˬpaˬ 
Miˬyehˇ gʼeh, “Ngeuˇ meh. Nawˇ uiˇ-euˬ meh. Nawˇ aˬ diˇ aˬ maˇ uiˇ-euˬ meh” lehˇ 
ehˇ-eu meh.  

Sawˇdoˬ meuˬ gʼaˇ duˬ Miˬyehˇ-ahˇ Aˬbyaˬhaˬ shaˇ ju-euˬ 

16Kʼoeˇ naˇ, tsawˇ haˬ kʼoeˇ smˇ gʼaˬ tsawˬ tuˇ-awˇ, Sawˇdoˬ meuˬ-ahˇ haw mawˇ 
nya-eu jawˇ duˬ-ahˇ le daˆ-euˬ meh. Aˬbyaˬhaˬ kʼawꞈ, aˬ yawꞈ maꞈ-ahˇ ui cuiˆ gaˇ 
mahˇ kaˬ gaˇ keuˆ ni sheuˬ ha keuˆ leˇ-eu lehˇ, aˬ yawꞈ maꞈ nehˬ-ehˇ caw teh gʼeh-
euˬ meh.  
17Kʼoeˇ ngeh, Sahˬpaˬ Miˬyehˇ-euˬ nui ma laꞈ kʼoeˇ, yawˬ haˇ yawˬ ha heu loꞈ-ehˇ 
ehˇ luꞈ-eu meh. “Ngaˇ mˇ-eu lehˇ gʼeh-eu gaˇ heu hmˬ Aˬbyaˬhaˬ-ahˇ maˬ bi siˬ ni 
maˬ paˇ zaꞈ taˬ ma.  
18Aˬ yawꞈ-euˬ zaˬ deuˬ uˆ deuˬ-aˬ, tsawˇ myahˇ doˆ-awˇ baoˬ huiˬ-eu tsawˇ jeuˬ 
pyeuꞈ laˇ tehꞈ-a. Aˬ yawꞈ-ahˇ gʼoe-awˇ tsawˇ jeuˬ dawˬ tawˆ luꞈ-ahˇ ngaˇ guiˬ lahˬ 
biꞈ nehˬ ma.  
19Aˬ yawꞈ-euˬ aˬ li deuˬ-ahˇ maˬ ehˇ, aˬ yawꞈ-euˬ zaˬ deuˬ uˆ deuˬ-ahˇ maˬ ehˇ, yaw 
tsaˬ yaw dawˇ jeˬ mˇ ni bi mehˬ nehˬ-eu gʼaˇ duˬ, ngaˇ aˬ yawꞈ-ahˇ tseˇ doˆ-eu ma. 
Aˬ yawꞈ maꞈ kʼoeˇ loꞈ-ehˇ mˇ naˇ, aˬ yawꞈ nehˬ-ehˇ ngaˇ saˇ jaˇ kʼaˇ dzaˬ taˬ-euˬ jeˬ 
dawˬ tawˆ luꞈ mˇ byah nehˬ ma.” 
20Kʼoeˇ naˇ, Aˬbyaˬhaˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Sawˇdoˬ 
meuˬ hawˇ-eu Gawˇmawˇlaˆ meuˬ gaˇ kawˆ, guˆ laˇ paˬ-ehˇ gʼeh-eu jeˬ ehˇ taˬ-euˬ 
gʼawˬ mya ni jaˆ-eu meh. Aˬ yawꞈ maꞈ iˬ baˇ huiˬ dui dui meh.  
21Aˬ yawꞈ maꞈ-euˬ gaˇ kawˆ kʼaˇ ehˇ taˬ-euˬ loꞈ-ehˇ tsaˬ nga loˇ maˬ tsaˬ nga loˇ lehˇ, 
ngaˇ iˇ-awˇ ya pyehˆ tseˇ haw-iˇ meh.” 
22Kʼoeˇ naˇ, tsawˇ haˬ kʼoeˇ nyiˬ gʼaˬ Sawˇdoˬ meuˬ paw iˇ gʼeh-euˬ meh. Ehˇ kʼawꞈ, 
Sahˬpaˬ Miˬyehˇ gʼaˬ-aˬ, Aˬbyaˬhaˬ nehˬ-ehˇ jawˇ nahˬ yaꞈ-euˬ meh.  
23Kʼoeˇ ngeh, Sahˬpaˬ Miˬyehˇ-euˬ dawˬ peh Aˬbyaˬhaˬ jiˆ-iˇ-awˇ, heu loꞈ-ehˇ naˇ 
haˬ-euˬ meh. “Iˬ baˇ maˬ ahˇ-eu tsawˇ haˬ deuˬ-ahˇ kʼawꞈ, iˬ baˇ ahˇ-eu tsawˇ haˬ 
deuˬ nehˬ-ehˇ tiˬ kawˆ loꞈ-ehˇ nawˇ laˆ cawˆ nehˬ-eu lehˇ gʼeh te loˇ.  
24Iˬ baˇ maˬ mˇ-eu tsawˇ haˬ ngaˬ tseˇ gʼaˬ jawˇ lawˬ naˇ kʼawꞈ, meuˬ kʼoeˇ meuˬ 
meuˬ lah ni nawˇ laˆ cawˆ ma loˇ. Maˬ ngeuˇ naˇ, kʼoeˇ ngaˬ tseˇ gʼaˬ baˬ da neh, 
meuˬ kʼoeˇ meuˬ-ahˇ nawˇ maˬ laˆ cawˆ ni taˬ nehˬ nmˇ loˇ.  
25Iˬ baˇ maˬ mˇ-eu tsawˇ haˬ deuˬ-ahˇ, iˬ baˇ mˇ-eu tsawˇ haˬ deuˬ nehˬ-ehˇ tiˬ kawˆ 
loꞈ-ehˇ, nawˇ aˬ diˇ aˬ maˇ maˬ laˆ sehꞈ nehˬ-aˇ. Kʼoeˇ loꞈ-ehˇ maˬ jahˇ kʼmˬ-eu uˬ taꞈ, 
jahˇ-eu kʼawꞈ maˬ tsaˬ-aˇ. Kʼoeˇ loꞈ-ehˇ jahˇ naˇ, iˬ baˇ maˬ mˇ-eu deuˬ-ahˇ kʼawꞈ, iˬ 
baˇ mˇ-eu deuˬ nehˬ-ehˇ tiˬ kawˆ loꞈ-ehˇ shehˆ keuˬ-awˇ kʼehˬ nehˬ kʼaˆ nehˬ gaˇ duˇ 

tehꞈ-a. Heu-aˬ, maˬ jahˇ kʼmˬ-eu tiˬ jeˬ meh. Miˇ kʼahˬ dawˬ tawˆ luꞈ kʼoeˇ taˆ yaˇ 
kʼaˬ daˇ-eu yaw sahˇ gʼaˬ-aˬ, dawˇ coe ni mˇ-eu tsaˬ tehꞈ-a.” 
26Sahˬpaˬ Miˬyehˇ ehˇ-eu, “Sawˇdoˬ meuˬ laꞈ kʼoeˇ iˬ baˇ maˬ mˇ-eu tsawˇ haˬ ngaˬ 
tseˇ gʼaˬ ngaˇ ya mawˇ naˇ, aˬ yawꞈ maꞈ baˬ da neh, meuˬ meuˬ lah-ehˇ kʼehˬ-eu 
kʼaˆ-eu jeˬ-ahˇ maˬ ya daˬ ni bi buˬ-iˇ ma.” 
27Aˬbyaˬhaˬ paˇ ehˇ-eu, “Sahˬpaˬ Miˬyehˇ-oˇ, ngaˇ nawˬ-ahˇ dawˬ ngehˬ cawˬ laˇ gaˇ 
iˬ baˇ taˬ taˬ nehˬ laꞈ. Ngaˇ-aˬ, tsawˇ haˬ zaˬ tiˬ gʼaˬ pyeuꞈ-eu miˇ neh, nawˬ-ahˇ teh 
ngehˬ laˇ-eu maˬ tsaˬ-a. Ehˇ kʼawꞈ, oˇ oꞈ-eu laꞈ kʼoeˇ tiˬ poˆ naˇ haˬ nehˬ laꞈ siˬ.  
28Meuˬ kʼoeˇ meuˬ laꞈ kʼoeˇ iˬ baˇ maˬ mˇ-eu tsawˇ haˬ ngaˬ tseˇ gʼaˬ maˬ byah ni, 
oeˬ tseˇ ngaˬ gʼaˬ tehꞈ-ehˇ jawˇ lawˬ naˇ, ngaˬ gʼaˬ teˬ-iˇ-euˬ baˬ da neh, meuˬ kʼoeˇ 
meuˬ meuˬ lah ni-ahˇ nawˇ laˆ cawˆ nehˬ ma loˇ” lehˇ naˇ haˬ ngeh, “Iˬ baˇ maˬ mˇ-
eu tsawˇ haˬ oeˬ tseˇ ngaˬ gʼaˬ ya mawˇ naˇ, meuˬ kʼoeˇ meuˬ-ahˇ ngaˇ maˬ laˆ cawˆ” 
lehˇ, Sahˬpaˬ Miˬyehˇ ehˇ-eu meh.  
29“Oeˬ tseˇ gʼaˬ tehꞈ-ehˇ byah naˇ laˆ cawˆ nehˬ ma loˇ” lehˇ Aˬbyaˬhaˬ paˇ naˇ haˬ 
ngeh, “Oeˬ tseˇ gʼaˬ jawˇ naˇ, meuˬ kʼoeˇ meuˬ-ahˇ ngaˇ maˬ laˆ cawˆ” lehˇ, Sahˬpaˬ 
Miˬyehˇ ehˇ-eu meh.  
30“Sahˬpaˬ Miˬyehˇ-oˇ, ngaˇ heu loꞈ-ehˇ paˇ naˇ haˬ-eu miˇ neh nui ma taˬ pehˇ nehˬ 
laꞈ siˬ. Iˬ baˇ maˬ mˇ-eu tsawˇ haˬ smˬ tseˇ gʼaˬ tehꞈ-ehˇ jawˇ lawˬ naˇ, meuˬ kʼoeˇ 
meuˬ-ahˇ nawˇ laˆ cawˆ nehˬ ma loˇ” lehˇ Sahˬpaˬ Miˬyehˇ-ahˇ Aˬbyaˬhaˬ paˇ naˇ haˬ 
ngeh, “Smˬ tseˇ gʼaˬ jawˇ naˇ, meuˬ kʼoeˇ meuˬ-ahˇ ngaˇ maˬ laˆ cawˆ” lehˇ Sahˬpaˬ 
Miˬyehˇ ehˇ-eu meh.  
31“Ngaˇ heu loꞈ-ehˇ paˇ ya ehˇ-eu miˇ neh iˬ baˇ taˬ taˬ nehˬ laꞈ siˬ. Nyiˬ tseˇ gʼaˬ 
tehꞈ-ehˇ jawˇ naˇ laˆ cawˆ nehˬ ma loˇ” lehˇ, Aˬbyaˬhaˬ tiˬ poˆ paˇ naˇ haˬ ngeh, “Nyiˬ 
tseˇ gʼaˬ jawˇ naˇ, meuˬ kʼoeˇ meuˬ-ahˇ ngaˇ maˬ laˆ cawˆ” lehˇ Sahˬpaˬ Miˬyehˇ ehˇ-
eu meh.  
32“Sahˬpaˬ Miˬyehˇ-oˇ, nui ma taˬ pehˇ nehˬ laꞈ siˬ. Ngaˇ heu loꞈ-ehˇ tiˬ dawˬ paˇ naˇ 
haˬ la siˬ. Tseˇ gʼaˬ tehꞈ-ehˇ jawˇ naˇ aˬ joˆ-ehˇ jahˇ nehˬ nmˇ” lehˇ, Aˬbyaˬhaˬ paˇ naˇ 
haˬ ngeh, “Iˬ baˇ maˬ mˇ-eu tsawˇ haˬ tseˇ gʼaˬ tehꞈ-ehˇ jawˇ lawˬ naˇ kʼawꞈ, meuˬ 
kʼoeˇ meuˬ-ahˇ ngaˇ maˬ laˆ cawˆ” lehˇ, Sahˬpaˬ Miˬyehˇ ehˇ kʼoꞈ nehˬ-euˬ meh. 
33Aˬbyaˬhaˬ aˬ yawꞈ nyaꞈ kʼoeˇ loꞈ-ehˇ dawˬ ngehˬ cawˬ gʼaˬ ngeh, Sahˬpaˬ Miˬyehˇ 
doˆ-iˇ-euˬ meh. Aˬbyaˬhaˬ gʼaˬ kʼawꞈ, iˇ kahˇ gʼoꞈ-iˇ-euˬ meh.  

Aˇ dahˬ 19 

Iˬ baˇ huiˬ-eu Sawˇdoˬ meuˬ 

1Mˬ taˆ gʼaˬ kʼehˇ kʼoeˇ nyiˬ gʼaˬ uˬ ciꞈ uˬ taw paw Sawˇdoˬ meuˬ-ahˇ oe ngeh, meuˬ-
euˬ lahˇ kʼehˬ-ahˇ Lawˇtaˬ nuiˇ luꞈ-eu meh. Aˬ yawꞈ nyaꞈ-ahˇ aˬ yawꞈ ya mawˇ ngeh, 
tsawˬ tuˇ-awˇ ha laˬ-iˇ-euˬ meh. Aˬ yawꞈ nyaꞈ-euˬ mehˬ shi Lawˇtaˬ pawˬ tsuiꞈ 
pawˬ dmˬ dmˬ-awˇ, awˆ byaˆ-eu laꞈ kʼoeˇ, heu loꞈ-ehˇ ehˇ-eu meh.  
2“Yaw huiˬ yaw mahˇ deuˬ-oˇ, naw nyaꞈ-ahˇ ngaˇ ha-eu ma. Ngaˬ-euˬ nymˇ-ahˇ laˇ-
awˬ. Naw nyaꞈ aˬ kuiˇ dzuiꞈ-awˇ ngaˬ-euˬ nymˇ-ahˇ yaꞈ nya tehꞈ-a. Uˬ shawˬ yaw 

naꞈ-ehˇ tuˇ-awˇ, gaˇ ma paˇ doˆ-iˇ tehꞈ-a.” lehˇ ehˇ nehˬ ngeh, Aˬ yawꞈ nyaꞈ ehˇ-eu, 
“Tiˬ jeˬ-iˬ maˬ ngeuˇ-aˇ. Nga nyaꞈ heu gaˇ laꞈ nyiˇ yaꞈ ma.” 
3Ehˇ kʼawꞈ, Lawˇtaˬ yaw kʼaˆ-ehˇ shaˇ-eu miˇ neh, aˬ yawꞈ nyaꞈ Lawˇtaˬ-euˬ nymˇ-
ahˇ naˬ leˇ-euˬ meh. Lawˇtaˬ-aˬ, aˬ yawꞈ-euˬ zaˬ kʼaˆ deuˬ-ahˇ kaˬ muˇ bi jahˇ-awˇ, 
kuiˇ-eu dzaˬ byawˇ bi laˆ dawˆ-euˬ meh. Dzaˬ byawˇ laˆ dawˆ gʼaˬ ngeh jawˇ, daˬ 
yah kʼoeˇ nyiˬ gʼaˬ-ahˇ bi dzaˬ bi dawˇ-euˬ meh.  
4Daˬ yah kʼoeˇ nyiˬ gʼaˬ maˬ yuꞈ leˇ mi naˆ-ehˇ, Sawˇdoˬ meuˬ-ahˇ jawˇ-eu kʼaˬ dzeˇ 
zaˬ deuˬ, zaˬ guˬ tsawˇ kʼaˆ maˬ ehˇ, Lawˇtaˬ-euˬ nymˇ jawˬ jawˬ-ehˇ shahˇ le-euˬ 
meh.  
5Lawˇtaˬ-ahˇ aˬ yawꞈ maꞈ kuˇ-awˇ, “Nymˇ ciꞈ nawˬ-euˬ nymˇ-ahˇ yaꞈ laˇ-euˬ daˬ yah 
kʼoeˇ nyiˬ gʼaˬ aˬ lehˬ. Nga maꞈ jawˇ gaˇ sheuˬ doˆ leꞈ-awˬ” lehˇ ehˇ nehˬ-euˬ meh. 
Sawˇdoˬ meuˬ-ahˇ jawˇ-eu tsawˇ haˬ kʼoeˇ deuˬ-aˬ, daˬ yah kʼoeˇ nyiˬ gʼaˬ nehˬ-ehˇ 
kʼaˬ dzeˇ zaˬ yaw kaˬ kʼaˬ miˬ sheu-awˇ, maˬ mˇ kʼmˬ-eu jeˬ mˇ nehˬ-eu lehˇ leh jeh 
luꞈ-eu meh.  
6Lawˇtaˬ laꞈ nyiˇ doˆ-iˇ-awˇ, laˇ gʼoˆ piˬ tehˬ yaꞈ-euˬ meh.  
7Kʼoeˇ naˇ, tsawˇ haˬ kʼoeˇ deuˬ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Cawˬ 
deuˬ-oˇ, naw maꞈ-ahˇ ngaˇ shaˇ-eu ma. Heu loꞈ-ehˇ gʼeh-eu jawꞈ dui dui-eu jeˬ taˬ 
mˇ nehˬ laꞈ. Ngaˬ-euˬ dawˬ-ahˇ tiˬ poˆ naˇ haˬ nehˬ laꞈ sheˇ.  
8Kʼaˬ dzeˇ zaˬ nehˬ-ehˇ tiˬ poˆ-iˬ maˬ jawˇ taꞈ haw-euˬ ngaˬ buˇ miˬ daꞈ nyiˬ gʼaˬ 
jawˇ ma. Aˬ nyaꞈ nmˇ-ahˇ naw maꞈ jawˇ gaˇ ngaˇ sheuˬ doˆ nehˬ leꞈ ma. Naw maꞈ 
nui kʼahˇ tiˬ shiˇ byawˬ gʼa muˆ gʼa-awˬ. Ehˇ kʼawꞈ, ngaˬ-euˬ nymˇ-ahˇ daˆ laˇ-euˬ 
daˬ yah heu nyiˬ gʼaˬ-ahˇ naw maꞈ taˬ toeˬ ciˆ nehˬ laꞈ. Aˬ yawꞈ nyaꞈ-aˬ, ngaˬ-euˬ 
nymˇ-ahˇ yaꞈ luꞈ-eu ngaˬ-euˬ daˬ yah pyeuꞈ-eu miˇ neh, ngaˇ ya haw piˇ meh.” 
9Ehˇ kʼawꞈ, aˬ yawꞈ maꞈ heu loꞈ-ehˇ paˇ ehˇ-eu meh. “Cehˆ yawˬ-awˬ. Teu gaˇ taˬ 
jawˇ tsoeˬ. Nawˇ boeˇ miˬ siˬ kʼaˬ nawˇ. Nga maꞈ-ahˇ, heu loꞈ-ehˇ jahˇ-awˬ, kʼoeˇ loꞈ-
ehˇ jahˇ-awˬ lehˇ mehˬ nehˬ laꞈ paˬ-ehˇ, nawˇ aˬ suˇ gʼaˬ te. Heu gaˇ cehˆ jawˇ le-euˬ 
daˬ yah maˬ ngeuˇ te loˇ. Cehˆ yawˬ-awˬ. Maˬ cehˆ yawˬ-eu jeˬ maˇ-iˬ, kʼoeˇ nyiˬ 
gʼaˬ-ahˇ naˆ maˬ tseˇ nawˬ-ahˇ jahˇ nehˬ nyaˇ.” Aˬ yawꞈ maꞈ Lawˇtaˬ-ahˇ dehˬ dzeh-
awˇ laˇ gʼoˆ ngawˬ pyaˆ-eu lehˇ leh jeh-eu meh.  
10Ehˇ kʼawꞈ, laꞈ kʼoeˇ paw jawˇ luꞈ-eu daˬ yah kʼoeˇ nyiˬ gʼaˬ aˬ laꞈ cawˬ doˆ leꞈ-awˇ, 
Lawˇtaˬ-ahˇ nymˇ laꞈ kʼoeˇ gʼeu ahˇ kʼoꞈ-awˇ, laˇ gʼoˆ piˬ tehˬ-euˬ meh. 
11Kʼoeˇ naˇ, daˬ yah kʼoeˇ nyiˬ gʼaˬ neh, laˇ gʼoˆ dawˬ peh jawˇ-eu tsawˇ haˬ kʼoeˇ 
deuˬ-ahˇ tahˬ sawˇ bi sawˇ-iˇ jiˇ-awˇ, laˇ gʼoˆ maˬ poˆ mawˇ nya ni bi shaˬ-euˬ meh.  

Lawˇtaˬ Sawˇdoˬ meuˬ-ahˇ neh doˆ-iˇ-euˬ 

12Kʼoeˇ naˇ, daˬ yah kʼoeˇ nyiˬ gʼaˬ Lawˇtaˬ-ahˇ heu loꞈ-ehˇ ehˇ nehˬ-euˬ meh. “Meuˬ 
heu meuˬ laꞈ kʼoeˇ kʼaˇ jawˇ-eu nawˬ buˇ nawˬ li deuˬ maˬ ehˇ, nawˬ-euˬ aˬ zaˬ deuˬ 
maˬ ehˇ, nawˬ-euˬ aˬ yuiꞈ aˬ nyiˇ deuˬ maˬ ehˇ, dawˬ tawˆ luꞈ meuˬ laꞈ kʼoeˇ neh bi 
doˆ-iˇ jiˇ-awˬ.  
13Aˬ jeˬ miˇ neh ehˇ naˇ, jawˇ duˬ heu tsahˇ-ahˇ nga nyaꞈ laˆ cawˆ-eu lehˇ gʼeh-eu 
ma. Heu gaˇ jawˇ luꞈ-eu tsawˇ haˬ heu deuˬ huiˬ dui dui-eu iˬ baˇ mˇ luꞈ-eu gaˇ 

kawˆ, Sahˬpaˬ Miˬyehˇ ya gaˬ-euˬ miˇ neh, meuˬ heu meuˬ-ahˇ laˆ cawˆ-eu gʼaˇ duˬ 
nga nyaꞈ-ahˇ pyehˬ leꞈ-euˬ meh.” 
14Kʼoeˇ ngeh, Lawˇtaˬ-aˬ, aˬ yawꞈ-euˬ aˬ buˇ deuˬ-ahˇ sheuˬ dahˬ dzaˬ-eu lehˇ lehˬ 
hmˬ luꞈ-eu kʼaˬ dzeˇ zaˬ zaˬ guˬ deuˬ jawˇ gaˇ iˇ-awˇ, “Yaw kawˇ-ehˇ lehˬ hmˬ-awˇ, 
meuˬ heu meuˬ laꞈ kʼoeˇ neh doˆ-iˇ-awˬ. Meuˬ heu meuˬ-ahˇ Sahˬpaˬ Miˬyehˇ laˆ 
cawˆ-eu lehˇ lehˬ hmˬ luꞈ meh” lehˇ ehˇ nehˬ-euˬ meh. Ehˇ kʼawꞈ, aˬ yawꞈ maꞈ-ahˇ 
Lawˇtaˬ naˬ gʼa le-euˬ nga lehˇ aˬ yawꞈ maꞈ noeˬ-euˬ meh.  
15Uˬ bya bya laˇ ngeh, mˬ taˆ gʼaˬ kʼehˇ deuˬ Lawˇtaˬ-ahˇ yaw kawˇ-ehˇ bi lehˬ hmˬ-
euˬ meh. “Yaw kawˇ-ehˇ lehˬ hmˬ tehˇ tehˬ-awˬ. Meuˬ heu meuˬ-ahˇ laˆ cawˆ ngeh 
naw maꞈ maˬ ya shiˇ ni, nawˬ-euˬ miˬ zaˬ hawˇ-eu nawˬ buˇ nyiˬ buˇ sheuˬ-awˇ 
yaw kawˇ-ehˇ doˆ-iˇ-awˬ” lehˇ, mˬ taˆ gʼaˬ kʼehˇ kʼoeˇ nyiˬ gʼaˬ Lawˇtaˬ-ahˇ ehˇ nehˬ-
euˬ meh.  
16Kʼoeˇ loꞈ-ehˇ ehˇ nehˬ gʼaˬ-euˬ kʼawꞈ, Lawˇtaˬ nyi naˬ nyi naˬ-ehˇ jawˇ-eu meh. Ehˇ 
kʼawꞈ, Sahˬpaˬ Miˬyehˇ aˬ yawꞈ-ahˇ gʼawˬ shaˬ gaˬ-eu miˇ neh, aˬ yawꞈ-ahˇ maˬ ehˇ, 
aˬ yawꞈ-euˬ miˬ zaˬ hawˇ-eu aˬ yawꞈ-euˬ aˬ buˇ nyiˬ buˇ-ahˇ maˬ ehˇ, mˬ taˆ gʼaˬ 
kʼehˇ deuˬ neh aˬ laꞈ-ahˇ bi nyehꞈ tehˬ-awˇ, meuˬ-euˬ laꞈ nyiˇ paw bi tsahˇ doˆ gʼeh-
euˬ meh.  
17“Naw maꞈ ya buˬ-iˇ ni cehˆ dzeuˇ tehˇ tehˬ-awˬ. Nahˇ gʼoꞈ taˬ paˇ gʼoꞈ haw. Deh ga 
heu maˬ cehˆ li kʼoeˇ keuˆ ni tiˬ gaˇ-iˬ taˬ naˬ. Naw maꞈ maˬ shiˇ-ehˇ ya dzeuˇ-iˇ ni, 
gawˬ jawˬ paw cehˆ daˆ leꞈ-awˬ” lehˇ, mˬ taˆ gʼaˬ kʼehˇ tiˬ gʼaˬ aˬ yawꞈ maꞈ-ahˇ ehˇ 
nehˬ-euˬ meh.  
18Ehˇ kʼawꞈ, Lawˇtaˬ ehˇ-eu, “Yaw huiˬ yaw mahˇ deuˬ-oˇ, teu naˆ naˆ-ehˇ taˬ bi cehˆ 
nehˬ laꞈ.  
19Naw maꞈ ngaˬ-ahˇ gʼawˬ shaˬ gaˬ dui dui-eu miˇ neh heu loꞈ-ehˇ bi buˬ-iˇ laꞈ-eu 
meh lehˇ ngaˇ siˬ nya ma. Ehˇ kʼawꞈ, gawˬ jawˬ kʼoeˇ jawˬ aˇ dzehˬ-ehˇ kaˬ dzeuˇ-eu 
miˇ neh, kʼoeˇ gaˇ maˬ cehˆ keuˆ mi naˆ-ehˇ, laˆ luˬ laˆ seˇ-eu jeˬ ngaˬ-euˬ kʼoeˇ taˆ 
keuˆ le-eu ngaˇ.  
20Kʼoeˇ gaˇ meuˬ meuˬ zaˬ tiˬ meuˬ jaˆ luꞈ-eu naw maꞈ-ahˇ mawˇ laˇ-eu maˬ ngeuˇ-a 
loˇ. Kʼoeˇ-aˬ, ui cuiˆ peh dzehˬ-eu miˇ neh, ngaˬ-ahˇ kʼoeˇ gaˇ bi cehˆ-iˇ nehˬ laꞈ-awˬ. 
Meuˬ kʼoeˇ meuˬ-aˬ, jawˇ duˬ yaw nyiˇ tiˬ tsahˇ pyeuꞈ-awˇ, kʼoeˇ gaˇ bi cehˆ-iˇ laꞈ naˇ 
ngaˇ cehˆ buˬ nya tehꞈ-a.” 
21Mˬ taˆ gʼaˬ kʼehˇ kʼoeˇ gʼaˬ ehˇ-eu, “Toˆ-ehˇ ngeuˇ naˇ kʼawꞈ muiˬ tehꞈ-a. Nawˇ 
shaˇ-eu loꞈ-ehˇ ngaˇ geuꞈ ma. Meuˬ meuˬ zaˬ kʼoeˇ meuˬ-ahˇ ngaˇ maˬ laˆ cawˆ.  
22Yaw kawˇ ma-ehˇ cehˆ coeˬ coeˬ gʼeh-awˬ. Nawˇ kʼoeˇ gaˇ maˬ cehˆ keuˆ kʼoeˇ 
keuˆ ni, ngaˇ tiˬ jeˬ-iˬ maˬ jahˇ te siˬ.” Meuˬ kʼoeˇ meuˬ-ahˇ Lawˇtaˬ neh meuˬ meuˬ 
zaˬ lehˇ kuˇ-euˬ miˇ neh, Zoˇlaˆ meuˬ lehˇ myahˇ nehˬ-euˬ meh.  

Sawˇdoˬ meuˬ hawˇ-eu Gawˇmawˇlaˆ meuˬ-ahˇ laˆ cawˆ-euˬ 

23Zoˇlaˆ meuˬ-ahˇ Lawˇtaˬ cehˆ keuˆ ngeh, nahˇ ma doˆ laˇ-euˬ meh. 
24Tiˬ poˆ tehꞈ-ehˇ, miˬ dzaˬ doꞈ luꞈ-eu miˬ dzaˇ dzaˇ shuiˇ deuˬ, uˬ yehˇ yehˇ-eu loꞈ-
ehˇ, Sawˇdoˬ meuˬ hawˇ-eu Gawˇmawˇlaˆ meuˬ kʼoeˇ taˆ Sahˬpaˬ Miˬyehˇ bi ga le-
euˬ meh.  

25Meuˬ kʼoeˇ nyiˬ meuˬ hawˇ-eu gaˇ dahˬ gaˇ dzeˇ deh ga dawˬ tawˆ luꞈ maˬ ehˇ, 
kʼoeˇ gaˇ kʼaˇ jawˇ-eu tsawˇ haˬ dawˬ tawˆ luꞈ maˬ ehˇ, yaw dehꞈ kʼaˇ dehꞈ-eu jeˬ 
dawˬ tawˆ luꞈ hawˇ-eu sahˬ lahˬ aˇ bawˇ dawˬ tawˆ luꞈ maˬ ehˇ, Sahˬpaˬ Miˬyehˇ 
neh laˆ cawˆ jiˇ-euˬ meh.  
26Ehˇ kʼawꞈ, Lawˇtaˬ-euˬ miˬ zaˬ-aˬ, naˇ kʼah nahˇ gʼoꞈ gʼoꞈ haw-euˬ miˇ neh, saˬ 
deuꞈ kʼawˇ zeuˇ pyeuꞈ-iˇ-euˬ meh.  
27Kʼoeˇ ngeh shawˬ yaw naꞈ-ehˇ, dzeuˇ laˇ ngeh Sahˬpaˬ Miˬyehˇ mehˬ shi aˬ yawꞈ 
gawˬ yawꞈ yawꞈ-awˇ dawˬ ngehˬ ngehˬ cawˬ haw-euˬ jawˇ duˬ kʼoeˇ tsahˇ-ahˇ, 
Aˬbyaˬhaˬ yaw kawˇ-ehˇ iˇ-euˬ meh. 
28Sawˇdoˬ meuˬ hawˇ-eu Gawˇmawˇlaˆ meuˬ-euˬ deh ga paw aˬ yawꞈ haw ka gʼeh 
ngeh, miˬ dzaˬ tsawˬ bu bu ma-ahˇ uˬ kʼoeˬ du doˆ laˇ-eu loꞈ-ehˇ, miˇ kʼahˬ kʼahˬ lah 
ni uˬ kʼoeˬ uꞈ uꞈ-ehˇ jaˆ luꞈ gaˇ ya mawˇ-euˬ meh.  
29Lawˇtaˬ jawˇ luꞈ-eu deh ga laꞈ kʼoeˇ jaˆ-eu meuˬ kʼoeˇ nyiˬ meuˬ-ahˇ Miˬyehˇ laˆ 
cawˆ-euˬ kʼawꞈ, Miˬyehˇ-euˬ nui ma laꞈ kʼoeˇ Aˬbyaˬhaˬ-ahˇ noeˬ mawˇ-eu baˬ da 
neh, Lawˇtaˬ-ahˇ luˬ-iˇ seˇ-iˇ-eu jeˬ laꞈ kʼoeˇ bi buˬ-iˇ-euˬ meh.  

Mawˇbaˆ tsawˇ jeuˬ hawˇ-eu Aˬmoˬ tsawˇ jeuˬ pyeuꞈ doˆ laˇ-euˬ 

30Zoˇlaˆ meuˬ laꞈ kʼoeˇ Lawˇtaˬ maˬ jawˇ peuˬ-eu miˇ neh, aˬ yawꞈ-euˬ aˬ buˇ nyiˬ 
buˇ nehˬ-ehˇ gawˬ jawˬ paw daˆ leˇ-awˇ, lo kʼahˬ tiˬ kʼahˬ laꞈ kʼoeˇ jawˇ leˇ-euˬ meh.  
31Kʼoeˇ ngeh, aˬ buˇ aˬ yuiꞈ gʼaˬ aˬ buˇ aˬ nyiˇ gʼaˬ-ahˇ ehˇ nehˬ-eu, “Aˬ da mawˬ laˇ 
shaw-euˬ ngaˇ. Aˇ nyaꞈ zaˬ jawˇ le nya ni aˇ nyaꞈ-ahˇ sheuˬ dahˬ dzaˬ-eu gʼaˇ duˬ, 
miˇ tsaˬ kʼoeˇ taˆ kʼaˬ dzeˇ zaˬ tiˬ gʼaˬ-iˬ maˬ paˇ jawˇ meh.  
32Oe-awˬ. Aˇ nyaꞈ nmˇ zaˬ jawˇ le nya ni, aˬ da-ahˇ aˬ gaꞈ dzaˇ uiˇ bi dawˇ yehꞈ-awˇ, 
aˬ da nehˬ-ehˇ yuꞈ taꞈ kaˇ-euˇ.” 
33Kʼoeˇ ngeh miˇ, aˬ nyaꞈ nmˇ aˬ da gʼaˬ-ahˇ aˬ gaꞈ dzaˇ uiˇ bi dawˇ yehꞈ-awˇ, aˬ buˇ 
aˬ yuiꞈ gʼaˬ aˬ da gʼaˬ nehˬ-ehˇ yuꞈ taꞈ-euˬ meh. Ehˇ kʼawꞈ, aˬ da gʼaˬ aˬ gaꞈ dzaˇ uiˇ 
yehꞈ dui dui-eu miˇ neh, aˬ joˆ-ehˇ pyeuꞈ laˇ-euˬ gaˇ kawˆ tiˬ pawꞈ-iˬ maˬ siˬ nya-a.  
34Yawˬ nah yawˬ keuˆ laˇ ngeh, aˬ buˇ aˬ yuiꞈ gʼaˬ aˬ nyiˇ gʼaˬ-ahˇ heu loꞈ-ehˇ ehˇ 
nehˬ-euˬ meh. “Ngaˇ miˇ ciꞈ aˬ da nehˬ-ehˇ yuꞈ leˇ gʼaˬ-euˬ ma. Nymˇ ciꞈ gʼeh aˬ 
yawꞈ-ahˇ aˬ gaꞈ dzaˇ uiˇ paˇ bi dawˇ yehꞈ-awˇ, nawˇ paˇ yuꞈ leˇ-awˬ. Aˇ nyaꞈ nyiˬ 
mehˇ nmˇ luꞈ, aˬ da baˇ neh zaˬ jawˇ le luꞈ-uˇ.” 
35Kʼoeˇ ngeh miˇ kʼawꞈ, aˬ nyaꞈ nmˇ aˬ da gʼaˬ-ahˇ aˬ gaꞈ dzaˇ uiˇ paˇ bi dawˇ yehꞈ-
awˇ, aˬ buˇ aˬ nyiˇ gʼaˬ aˬ yawꞈ nehˬ-ehˇ yuꞈ taꞈ-euˬ meh. Kʼoeˇ ngeh poˆ kʼawꞈ, aˬ 
yawꞈ aˬ gaꞈ dzaˇ uiˇ aˇ dzehˬ yehꞈ dzeuˇ-euˬ miˇ neh, aˬ joˆ-ehˇ pyeuꞈ laˇ-euˬ gaˇ 
kawˆ tiˬ pawꞈ-iˬ maˬ siˬ nya-a.  
36Kʼoeˇ loꞈ-ehˇ jahˇ-awˇ, Lawˇtaˬ-euˬ aˬ buˇ nyiˬ buˇ luꞈ, aˬ da gʼaˬ baˇ neh aˬ nyiˇ pi 
leˇ-euˬ meh.  
37Aˬ buˇ aˬ yuiꞈ gʼaˬ aˬ li tiˬ li ciˬ-awˇ, Mawˇbaˆ lehˇ myahˇ nehˬ-euˬ meh. Aˬ li kʼoeˇ 
li-aˬ, iˬ nah dehꞈ luꞈ jawˇ luꞈ-eu Mawˇbaˆ tsawˇ jeuˬ-euˬ aˬ da yaw dzahˇ gʼaˬ pyeuꞈ-
eu meh.  

http://pt-br.bibles.org/ahk-AHK/Gen/19#Gen.19.37!f.1

38Aˬ buˇ aˬ nyiˇ gʼaˬ kʼawꞈ aˬ li tiˬ li ciˬ-awˇ, Beˬnaˬmiˇ lehˇ myahˇ nehˬ-euˬ meh. Aˬ 
li kʼoeˇ li-aˬ, iˬ nah dehꞈ luꞈ jawˇ luꞈ-eu Aˬmoˬ tsawˇ jeuˬ-euˬ aˬ da yaw dzahˇ gʼaˬ 
pyeuꞈ-eu meh.  

Aˇ dahˬ 20 

Aˬbyaˬhaˬ hawˇ-eu Aˬbiˇmaˬlehˆ 

1Aˬbyaˬhaˬ-aˬ, Mamˬliˬ lehˇ kuˇ-eu jawˇ duˬ-ahˇ neh Kaˬnaˬ miˇ kʼahˬ laꞈ oˆ paw paˇ 
iˇ ka gʼeh-awˇ, Kaˬdeˬshaˇ meuˬ hawˇ-eu Shuˇyaˆ meuˬ yaw kaˬ-ahˇ jawˇ-iˇ-euˬ 
meh. Gʼawˬ myahˇ maˬ gʼeh-ehˇ Geˬlawˬ meuˬ-ahˇ aˬ yawꞈ paˇ jawˇ-iˇ-euˬ meh.  
2Aˬ yawꞈ kʼoeˇ gaˇ jawˇ luꞈ ngeh, Saˬlaˇ-aˬ ngaˬ-euˬ dmˇ ma ma lehˇ aˬ yawꞈ ehˇ-euˬ 
meh. Kʼoeˇ naˇ, Geˬlawˬ Sahˬpaˬ Aˬbiˇmaˬlehˆ-aˬ, Saˬlaˇ-ahˇ aˬ yawꞈ jawˇ gaˇ bi 
sheuˬ laꞈ-euˬ meh.  
3Tiˬ miˇ keuˆ laˇ ngeh, Aˬbiˇmaˬlehˆ yuꞈ maˆ maˆ-eu laꞈ kʼoeˇ, aˬ yawꞈ jawˇ gaˇ 
Miˬyehˇ oe-awˇ, “Zaˬ miˬ zaˬ heu gʼaˬ-ahˇ sheuˬ-euˬ baˬ da neh nawˇ ya shiˇ tehꞈ-a. 
Aˬ yawꞈ aˬ cawˬ-euˬ miˬ zaˬ meh” lehˇ ehˇ nehˬ le-euˬ meh.  
4Ehˇ kʼawꞈ, Aˬbiˇmaˬlehˆ Saˬlaˇ nehˬ-ehˇ maˬ ya jawˇ taꞈ dah-aˬ siˬ. Aˬ yawꞈ 
Miˬyehˇ-ahˇ ehˇ nehˬ-eu, “Sahˬpaˬ Miˬyehˇ-oˇ, ngaˇ iˬ baˇ maˬ ahˇ. Ngaˇ hawˇ-eu 
ngaˬ-euˬ tsawˇ haˬ deuˬ-ahˇ nawˇ laˆ cawˆ-eu lehˇ gʼeh te loˇ.  
5Aˬbyaˬhaˬ maˬ ehˇ, Saˬlaˇ maˬ ehˇ, Saˬlaˇ-aˬ Aˬbyaˬhaˬ-euˬ dmˇ ma pyeuꞈ-eu ma 
lehˇ ehˇ-eu miˇ neh, nui ma shawˇ jehˆ ni gʼeh-eu laꞈ kʼoeˇ aˬ yawꞈ-ahˇ ngaˇ sheuˬ-
euˬ ma. Ngaˬ-euˬ yaw lehˬ tiˬ jeˬ-iˬ maˬ jaˆ.” 
6Yuꞈ maˆ laꞈ kʼoeˇ, Aˬbiˇmaˬlehˆ-ahˇ Miˬyehˇ heu loꞈ-ehˇ paˇ ehˇ nehˬ-euˬ meh. 
“Ngeuˇ meh. Nawˇ nui ma shawˇ jehˆ ni taˬ-eu laꞈ kʼoeˇ, kʼoeˇ loꞈ-ehˇ mˇ-euˬ meh 
lehˇ ngaˇ siˬ nya ma. Kʼoeˇ miˇ neh, ngaˬ-euˬ mehˬ shi nawˇ iˬ baˇ maˬ ya mˇ ni, zaˬ 
miˬ zaˬ heu gʼaˬ nehˬ-ehˇ nawˬ-ahˇ ngaˇ maˬ bi jawˇ taꞈ-aˬ.  
7Ehˇ kʼawꞈ, nymˬ-mˇ mi naˆ-ehˇ, zaˬ miˬ zaˬ heu gʼaˬ aˬ yawꞈ-euˬ kʼaˬ dzeˇ zaˬ-ahˇ a 
kʼoꞈ nehˬ-awˬ. Aˬ yawꞈ-euˬ kʼaˬ dzeˇ zaˬ-aˬ, Miˬyehˇ gʼaˇ duˬ ngehˬ dah-eu tsawˇ haˬ 
pyeuꞈ-eu meh. Nawˇ maˬ ya shiˇ-eu gʼaˇ duˬ aˬ yawꞈ guiˬ lahˬ shaˇ nehˬ laꞈ tehꞈ-a. 
Ehˇ kʼawꞈ, ngaˇ nawˬ-ahˇ heu loꞈ-ehˇ ehˇ-eu ma. Zaˬ miˬ zaˬ heu gʼaˬ-ahˇ, aˬ yawꞈ-
euˬ kʼaˬ dzeˇ zaˬ-euˬ aˬ laꞈ laꞈ kʼoeˇ maˬ a kʼoꞈ nehˬ naˇ, nawˇ ya shiˇ tehꞈ-a. Nawˇ 
hawˇ-eu nawˬ-euˬ tsawˇ haˬ dawˬ tawˆ luꞈ ya shiˇ jiˇ tehꞈ-a.” 
8Yawˬ shawˬ yawˬ uˬ shawˬ yaw naꞈ-ehˇ, aˬ yawꞈ-euˬ gaˇ mˇ-eu yaw huiˬ yaw mahˇ 
deuˬ dawˬ tawˆ luꞈ-ahˇ Aˬbiˇmaˬlehˆ kuˇ uiˬ-awˇ, gaˇ kawˆ kʼoeˇ dzawˇ nehˬ ngeh, 
yawˬ gʼaˬ na luꞈ guˆ dui dui-iˇ-euˬ meh.  
9Kʼoeˇ ngeh, Aˬbyaˬhaˬ-ahˇ Aˬbiˇmaˬlehˆ kuˇ-awˇ, heu loꞈ-ehˇ ehˇ nehˬ-euˬ meh. “Aˬ 
jeˬ miˇ neh nawˇ ngaˬ-ahˇ heu loꞈ-ehˇ jahˇ nehˬ laꞈ te. Ngaˬ-euˬ kʼoeˇ taˆ maˬ ehˇ, 
ngaˬ-euˬ miˇ kʼahˬ kʼoeˇ taˆ maˬ ehˇ, huiˬ dui dui-eu guˆ-eu gaˆ-eu jeˬ keuˆ le ni 
nawˇ jahˇ paˬ-ehˇ, nawˬ-euˬ kʼoeˇ taˆ ngaˬ neh mˇ lehˬ taˬ-euˬ aˬ jeˬ jaˆ ta. Nawˬ neh 
ngaˬ-ahˇ heu poˆ jahˇ nehˬ laꞈ-euˬ loꞈ-ehˇ, tsawˇ haˬ tiˬ gʼaˬ-iˬ ngaˬ-ahˇ maˬ jahˇ 
nehˬ laꞈ kʼmˬ-aˇ.  
10Aˬ jeˬ noeˬ-awˇ heu loꞈ-ehˇ jahˇ nehˬ laꞈ te.” 

http://pt-br.bibles.org/ahk-AHK/Gen/19#Gen.19.38!f.1

11Aˬbyaˬhaˬ ehˇ-eu, “Heu gaˇ jawˇ-eu tsawˇ haˬ tiˬ gʼaˬ-iˬ Miˬyehˇ-ahˇ maˬ guˆ-eu 
miˇ neh, aˬ cawˬ ngaˬ-ahˇ sehꞈ-awˇ ngaˬ-euˬ miˬ zaˬ-ahˇ sheuˬ geuꞈ-eu baw le lehˇ 
ngaˇ noeˬ-euˬ ma.  
12Aˬ yawꞈ ngaˬ-euˬ dmˇ ma aˬ diˇ aˬ maˇ pyeuꞈ-eu ma. Ngaˬ da-euˬ zaˬ maˇ maˇ ni 
meh. Ehˇ kʼawꞈ, ngaˬ nehˬ-ehˇ tiˬ ma baw zaˬ maˬ ngeuˇ. Aˬ yawꞈ-ahˇ ngaˇ oeˇ mˇ 
baˇ-awˇ yaw muiˬ paˬ-ehˇ sheuˬ dahˬ dzaˬ taˬ-euˬ ma.  
13Kʼoeˇ miˇ neh, ngaˬ da-euˬ nymˇ-ahˇ byehˇ dzeh yaꞈ-awˇ, maˬ siˬ maˬ suˇ-eu miˇ 
kʼahˬ-ahˇ Miˬyehˇ ngaˬ-ahˇ bi iˇ laꞈ ngeh, Nawˇ ngaˬ-euˬ dmˇ ma pyeuꞈ-eu ma lehˇ 
aˬ cawˬ-ahˇ ehˇ nehˬ-eu laꞈ kʼoeˇ, nawˇ ngaˬ-ahˇ aˇ naˆ ni saˇ jaˇ ziꞈ-eu gaˇ kawˆ bi 
siˬ bi mawˇ laꞈ-awˬ lehˇ, aˬ yawꞈ-ahˇ ngaˇ ehˇ nehˬ-euˬ ma.” 
14Kʼoeˇ naˇ, Aˬbiˇmaˬlehˆ-aˬ, Saˬlaˇ-ahˇ Aˬbyaˬhaˬ-euˬ aˬ laꞈ laꞈ kʼoeˇ a kʼoꞈ nehˬ-euˬ 
meh. Kʼoeˇ uˬ taꞈ, yawˇ, mawˇ neˇ hawˇ-eu, zaˬ kʼaˆ deuˬ kʼawꞈ, Aˬbyaˬhaˬ-ahˇ paˇ 
biꞈ nehˬ-euˬ meh.  
15“Ngaˬ-euˬ miˇ kʼahˬ heu kʼahˬ kʼahˬ lah ni laꞈ kʼoeˇ, nawˇ kʼaˇ jawˇ mawꞈ-eu tsahˇ-
ahˇ jawˇ nya tehꞈ-a” lehˇ, Aˬbyaˬhaˬ-ahˇ Aˬbiˇmaˬlehˆ ehˇ nehˬ-euˬ meh.  
16Saˬlaˇ-ahˇ kʼawꞈ, “Nawˇ tiˬ jeˬ-iˬ maˬ dehꞈ bahˬ-euˬ gaˇ kawˆ, nawˬ nehˬ-ehˇ jawˇ-
eu tsawˇ haˬ dawˬ tawˆ luꞈ ya siˬ ya mawˇ-eu gʼaˇ duˬ saˇ kiˇ pyeuꞈ ni, nawˬ-euˬ aˬ 
mahˇ aˬ da-ahˇ pyuˇ maˇ byaˆ tiˬ heˇ byaˆ ngaˇ biꞈ-eu ma. Nawˇ tiˬ jeˬ-iˬ maˬ bahˬ 
maˬ muˆ-eu gaˇ kawˆ tsawˇ haˬ dawˬ tawˆ luꞈ ya siˬ duˬ tehꞈ-a” lehˇ aˬ yawꞈ ehˇ 
nehˬ-euˬ meh.  
17-18Aˬbyaˬhaˬ-euˬ miˬ zaˬ Saˬlaˇ kʼoeˇ taˆ kʼoeˇ loꞈ-ehˇ keuˆ le-euˬ baˬ da neh, 
Aˬbiˇmaˬlehˆ-euˬ nymˇ laꞈ kʼoeˇ kʼaˇ jawˇ-eu zaˬ mi zaˬ dawˬ tawˆ luꞈ, maˬ baw aˬ 
ma pyeuꞈ jiˇ ni Sahˬpaˬ Miˬyehˇ jahˇ nehˬ-euˬ meh. Kʼoeˇ ngeh, Aˬbiˇmaˬlehˆ-euˬ 
gʼaˇ duˬ Aˬbyaˬhaˬ guiˬ lahˬ shaˇ nehˬ-awˇ, Aˬbiˇmaˬlehˆ-ahˇ Miˬyehˇ laˆ taˬ nehˬ-
euˬ meh. Aˬbiˇmaˬlehˆ-euˬ miˬ zaˬ hawˇ-eu zaˬ miˬ zaˬ zaˬ kʼaˆ deuˬ kʼawꞈ zaˬ paˇ 
jawˇ le nya ni, Miˬyehˇ neh laˆ saˆ muiˬ kʼoꞈ nehˬ-euˬ meh.  

Aˇ dahˬ 21 

Iˇtsaˆ dehꞈ le-euˬ 

1Sahˬpaˬ Miˬyehˇ-aˬ, aˬ yawꞈ neh saˇ jaˇ dzaˬ taˬ-euˬ loꞈ-ehˇ, Saˬlaˇ-ahˇ guiˬ lahˬ biꞈ-
euˬ meh.  
2Saˬlaˇ aˬ nyiˇ pi leˇ-awˇ, tsawˇ mawˬ mawˬ laˇ taˬ-euˬ Aˬbyaˬhaˬ gʼaˇ duˬ aˬ li tiˬ li 
ciˬ-euˬ meh. Aˬ li tiˬ gʼaˬ dehꞈ le tehꞈ-a lehˇ Miˬyehˇ neh ehˇ taˬ-euˬ aˇ yamˬ keuˆ laˇ 
ngeh, aˬ li kʼoeˇ li dehꞈ le-euˬ meh.  
3Aˬ li kʼoeˇ li-ahˇ Aˬbyaˬhaˬ neh Iˇtsaˆlehˇ myahˇ nehˬ-euˬ meh.  
4Miˬyehˇ neh dawˬ biꞈ taˬ-eu jaˆ-eu loꞈ-ehˇ, Iˇtsaˆ dehꞈ le-awˇ yehꞈ nah byah laˇ 
ngeh, Aˬbyaˬhaˬ neh Iˇtsaˆ-ahˇ baˆ kʼoˆ mehˬ dzaˬ yehˬ nehˬ-euˬ meh.  
5Iˇtsaˆ dehꞈ le ngeh, Aˬbyaˬhaˬ tiˬ yaˇ kʼoꞈ kʼawˆ laˇ-euˬ meh.  
6Saˬlaˇ ehˇ-eu, “Ngaˬ-euˬ kʼoeˇ taˆ, laˬ kʼaˬ cehˇ-eu jeˬ hawˇ-eu uiˇ yoeˇ laˇ paˬ-ehˇ 
gʼeh-eu jeˬ Miˬyehˇ bi keuˆ le-euˬ meh. Gaˇ kawˆ heu kʼaˇ ya gaˬ-eu tsawˇ haˬ dawˬ 
tawˆ luꞈ, ngaˬ nehˬ-ehˇ tiˬ kawˆ loꞈ-ehˇ caw uiˇ tehꞈ-a.” 



42 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

7Kʼoeˇ naˇ, Saˬlaˇ paˇ ehˇ-eu, “Saˬlaˇ zaˬ-ahˇ aˬ coeˇ bi dawˇ bi dawˇ-ehˇ haw huiˬ 
tehꞈ-a lehˇ, Aˬbyaˬhaˬ-ahˇ aˬ suˇ gʼaˬ ehˇ nmˇ. Ehˇ kʼawꞈ, nymˬ-mˇ Aˬbyaˬhaˬ tsawˇ 
mawˬ mawˬ laˇ-euˬ kʼawꞈ, aˬ yawꞈ gʼaˇ duˬ ngaˇ aˬ li tiˬ li ciˬ-euˬ maˬ ngeuˇ nga loˇ.” 
8Aˬ li kʼoeˇ li ui cuiˆ huiˬ laˇ-awˇ aˬ coeˇ gʼawˬ ngeh nah, Aˬbyaˬhaˬ huiˬ-eu hawˬ 
byawˇ tiˬ byawˇ lawˇ-euˬ meh.  

Haˬgaˬlaˇ hawˇ-eu Iˇshaˬmeˬlaˇ-ahˇ teh dzeh-euˬ 

9Tiˬ nah keuˆ laˇ ngeh, Iˇjiˇtuˆ ma pyeuꞈ-eu Haˬgaˬlaˇ-euˬ aˬ li Iˇshaˬmeˬlaˇ hawˇ-eu, 
Saˬlaˇ-euˬ aˬ li Iˇtsaˆ aˬ nyaꞈ nmˇ, tiˬ kawˆ loꞈ-ehˇ aˬ mui mui niˇ gʼa luꞈ-eu meh.  
10Zaˬ kʼoeˇ nyiˬ gʼaˬ aˬ mui mui luꞈ gaˇ Saˬlaˇ ya mawˇ ngeh, “Zaˬ miˬ zaˬ zaˬ kʼaˆ 
heu gʼaˬ hawˇ-eu aˬ yawꞈ-euˬ aˬ li-ahˇ teh dzeh-awˬ. Ngaˬ li za geuˇ-eu nawˬ-euˬ 
pyuˇ shuiˇ myawˬ gahˬ deuˬ hawˇ-eu jeˬ biˇ deuˬ, zaˬ miˬ zaˬ heu gʼaˬ-euˬ aˬ li tiˬ 
pawꞈ-iˬ maˬ bi za mawꞈ nya” lehˇ, Aˬbyaˬhaˬ-ahˇ ehˇ nehˬ-euˬ meh.  
11Dawˬ heu dawˬ baˬ da neh Aˬbyaˬhaˬ nui ma tiˬ pawꞈ-iˬ maˬ saˇ-a. Aˬ jeˬ miˇ neh 
ehˇ naˇ, Iˇshaˬmeˬlaˇ gʼaˬ kʼawꞈ aˬ yawꞈ-euˬ aˬ li pyeuꞈ-eu meh.  
12Ehˇ kʼawꞈ, Aˬbyaˬhaˬ-ahˇ Miˬyehˇ ehˇ nehˬ-eu, “Nawˬ li Iˇshaˬmeˬlaˇ hawˇ-eu 
nawˬ-euˬ zaˬ kʼaˆ Haˬgaˬlaˇ gʼaˇ duˬ taˬ noeˬ shaˬ. Saˬlaˇ kʼaˇ ehˇ-eu loꞈ-ehˇ geuꞈ-
awˬ. Aˬ jeˬ miˇ neh ehˇ naˇ, ngaˬ neh nawˬ-ahˇ saˇ jaˇ biꞈ taˬ-euˬ nawˬ-euˬ zaˬ nawˬ-
euˬ uˆ deuˬ-aˬ, Iˇtsaˆ o neh jeuˬ le o le tehꞈ-a.  
13Nawˬ-euˬ zaˬ kʼaˆ Haˬgaˬlaˇ-euˬ aˬ li-ahˇ kʼawꞈ, ngaˇ guiˬ lahˬ biꞈ nehˬ-awˇ, zaˬ 
gʼawˬ mya ni bi jawˇ le-eu laꞈ kʼoeˇ, tsawˇ jeuˬ tiˬ jeuˬ bi pyeuꞈ doˆ laˇ ma. Aˬ yawꞈ 
kʼawꞈ nawˬ li meh.” 
14Yawˬ nah yawˬ uˬ shawˬ yaw naꞈ-ehˇ, dzaˬ dzaˬ dawˇ dawˇ maˬ ehˇ, iˇ cuꞈ tiˬ byah 
ni dahˬ-eu shaˬ kʼoˆ iˇ puˬ maˬ ehˇ, Aˬbyaˬhaˬ laˆ dawˆ-awˇ, Haˬgaˬlaˇ-ahˇ biꞈ-euˬ 
meh. Kʼoeˇ naˇ, Iˇshaˬmeˬlaˇ-ahˇ Haˬgaˬ laˇ-euˬ naˇ kʼah nyehꞈ euˬ nehˬ-awˇ, gaˇ 
mahˇ kaˬ gaˇ bi iˇ byoˆ gʼeh-euˬ meh. Haˬgaˬlaˇ iˇ byoˆ gʼeh-awˇ, Beˬlaˇsheˬba bawˇ 
tsahˬ bawˇ dahˇ laꞈ kʼoeˇ, doe doe-ehˇ cah cah-ehˇ jawˇ-euˬ meh. 
15Shaˬ kʼoˆ iˇ puˬ-ahˇ dahˬ-eu iˇ cuꞈ dawˇ jiˇ ngeh, aˬ yawꞈ-euˬ aˬ li-ahˇ baw duˆ uˬ 
moˆ ciˬ taˬ yaꞈ-euˬ meh.  
16Kʼoeˇ naˇ, aˬ yawꞈ aˬ li ciˬ taˬ-euˬ gaˇ neh ngaˬ tseˇ lmˇ dzehˬ ni kaˬ gaˇ aˬ yawꞈ 
dzuˇ-iˇ-euˬ meh. “Ngaˬ li shiˇ gaˇ maˬ haw peuˬ nya” lehˇ yawˬ haˇ yawˬ ha ehˇ-awˇ, 
kʼoeˇ gaˇ nuiˇ-awˇ ngoeˇ ngoeˇ-ehˇ jawˇ-euˬ meh.  
17Aˬ li kʼoeˇ gʼaˬ ngoeˇ luꞈ-eu teˇ saˇ-ahˇ Miˬyehˇ ya gaˬ-euˬ meh. Kʼoeˇ ngeh, 
Miˬyehˇ gʼaˬ kʼehˇ tiˬ gʼaˬ, mˬ kʼoeˇ taˆ neh Haˬgaˬlaˇ-ahˇ heu loꞈ-ehˇ dawˬ ngehˬ 
cawˬ-euˬ meh. “Haˬgaˬlaˇ-oˇ, nawˇ aˬ jeˬ miˇ neh noeˬ shaˬ te. Taˬ guˆ. Aˬ li ngoeˇ-
eu teˇ saˇ-ahˇ Miˬyehˇ ya gaˬ gʼaˬ-euˬ meh.  
18Tuˇ-awˬ. Aˬ li-ahˇ ciˬ-awˇ muˇ taˬ nehˬ-awˬ. Aˬ li heu li-euˬ zaˬ deuˬ uˆ deuˬ-ahˇ, 
ngaˇ huiˬ-eu tsawˇ jeuˬ bi pyeuꞈ laˇ ma.” 
19Kʼoeˇ naˇ, Haˬgaˬlaˇ-euˬ myaˆ nuiˆ-ahˇ Miˬyehˇ pah nehˬ-awˇ, lah duˬ tiˬ duˬ-ahˇ aˬ 
yawꞈ ya mawˇ-euˬ meh. Aˬ yawꞈ iˇ-awˇ, shaˬ kʼoˆ iˇ puˬ tiˬ byah ni iˇ cuꞈ kʼawꞈ laˬ-iˇ-
awˇ, aˬ li-ahˇ bi dawˇ-euˬ meh.  

20Aˬ li kʼoeˇ li huiˬ laˇ luꞈ-eu loꞈ-ehˇ, aˬ yawꞈ nehˬ-ehˇ Miˬyehˇ jawˇ-euˬ meh. Aˬ 
yawꞈ-aˬ, Paˬlaˬ bawˇ tsahˬ bawˇ dahˬ laꞈ kʼoeˇ jawˇ-awˇ, shaˬ jiˇ beuˆ sehꞈ nya dui 
dui-eu shaˬ mi aˬ da tiˬ gʼaˬ pyeuꞈ laˇ-euˬ meh. 
21Aˬ yawꞈ-euˬ aˬ ma neh aˬ yawꞈ-ahˇ Iˇjiˇtuˆ tsawˇ jeuˬ zaˬ miˬ aˬ buˇ tiˬ gʼaˬ-ahˇ bi 
sheuˬ dahˬ dzaˬ-euˬ meh.  

Aˬbyaˬhaˬ hawˇ-eu Aˬbiˇmaˬlehˆ saˇ jaˇ dzaˬ-euˬ 

22Aˇ yamˬ kʼoeˇ yamˬ laꞈ kʼoeˇ, Aˬbiˇmaˬlehˆ hawˇ-eu, aˬ yawꞈ-euˬ guiˇ maꞈ dawˬ 
tawˆ luꞈ kʼoeˇ taˆ uˆ lahˇ-eu gʼaˬ pyeuꞈ-eu Piˇkawˇlaˆ aˬ nyaꞈ Aˬbyaˬhaˬ jawˇ gaˇ iˇ-
awˇ, heu loꞈ-ehˇ ehˇ nehˬ-euˬ meh. “Nawˇ kʼaˇ mˇ kʼaˇ shaˇ-eu jeˬ laꞈ kʼoeˇ, Miˬyehˇ 
nawˬ nehˬ-ehˇ jawˇ-eu meh. 
23Teu miˇ neh, ngaˬ-ahˇ maˬ ehˇ, ngaˬ-euˬ zaˬ deuˬ-ahˇ maˬ ehˇ, aˬ kaˇ dehꞈ le jawˇ 
le-eu ngaˬ-euˬ zaˬ ngaˬ-euˬ uˆ deuˬ-ahˇ maˬ ehˇ, nawˇ yehˬ bawˬ-ehˇ maˬ jahˇ lehˇ, 
Miˬyehˇ-euˬ mehˬ shi ngaˬ nehˬ-ehˇ saˇ jaˇ dzaˬ-awˬ. Ngaˇ nawˬ-ahˇ saˇ jaˇ ziꞈ-eu 
loꞈ-ehˇ, nawˇ kʼawꞈ, ngaˬ-ahˇ maˬ ehˇ, nawˇ jawˇ luꞈ-eu miˇ kʼahˬ heu kʼahˬ-ahˇ maˬ 
ehˇ, saˇ jaˇ ziꞈ ma lehˇ nymˬ-mˇ ehˇ tsehˆ-awˬ.” 
24Aˬbyaˬhaˬ gʼeh, “Nawˬ neh ehˇ-euˬ dawˬ-ahˇ ngaˇ saˇ jaˇ ziꞈ ma” lehˇ ehˇ tsehˆ-euˬ 
meh.  
25Kʼoeˇ naˇ, Aˬbyaˬhaˬ-euˬ lah duˬ tiˬ duˬ Aˬbiˇmaˬlehˆ-euˬ zaˬ kʼaˆ deuˬ neh ceh 
geuꞈ-euˬ gaˇ kawˆ, Aˬbiˇmaˬlehˆ-ahˇ Aˬbyaˬhaˬ dzawˇ nehˬ-euˬ meh.  
26Kʼoeˇ ngeh, “Aˬ geu gʼaˬ neh kʼoeˇ loꞈ-ehˇ jahˇ-euˬ gaˇ kawˆ ngaˇ maˬ ya siˬ-aˬ siˬ. 
Gaˇ kawˆ heu nawˇ ngaˬ-ahˇ maˬ ehˇ nehˬ laꞈ-aˬ siˬ. Nymˬ-mˇ hawˇ-eu ngaˇ gaˬ beh 
beh-eu ma” lehˇ Aˬbiˇmaˬlehˆ ehˇ-eu meh.  
27Kʼoeˇ naˇ, yawˇ hawˇ-eu mawˇ neˇ tiˬ deuˬ, Aˬbiˇmaˬlehˆ-ahˇ Aˬbyaˬhaˬ biꞈ-awˇ, aˬ 
nyaꞈ yaw kaˬ saˇ jaˇ dzaˬ taꞈ-euˬ meh.  
28Yawˇ yawˇ kʼaˇ shiꞈ mawˇ-ahˇ, yawˇ yawˇ maꞈ laꞈ kʼoeˇ neh Aˬbyaˬhaˬ teh doˆ laꞈ-
awˇ, tiˬ gaˇ teh taˬ-euˬ meh.  
29Kʼoeˇ ngeh, “Aˬ jeˬ miˇ neh nawˇ teu loꞈ-ehˇ jahˇ te” lehˇ, aˬ yawꞈ-ahˇ Aˬbiˇmaˬlehˆ 
naˇ haˬ-euˬ meh.  
30“Lah duˬ heu duˬ ngaˬ neh duˬ-euˬ lah duˬ pyeuꞈ-eu gaˇ kawˆ yaw duˬ yaw ciˇ 
baw laˇ ni, yawˇ heu shiꞈ mawˇ nawˇ geuꞈ-awˬ” lehˇ, Aˬbiˇmaˬlehˆ-ahˇ Aˬbyaˬhaˬ 
ehˇ nehˬ-euˬ meh.  
31Kʼoeˇ miˇ neh, jawˇ duˬ kʼoeˇ tsahˇ-ahˇ Beˬlaˇsheˬba lehˇ kuˇ-euˬ meh. Aˬ jeˬ miˇ 
neh ehˇ naˇ, jawˇ duˬ kʼoeˇ tsahˇ-ahˇ aˬ yawꞈ nyaꞈ saˇ jaˇ dzaˬ taꞈ-euˬ meh.  
32Beˬlaˇsheˬba lehˇ kuˇ-eu jawˇ duˬ kʼoeˇ tsahˇ-ahˇ aˬ yawꞈ nyaꞈ saˇ jaˇ dzaˬ taꞈ gʼaˬ 
ngeh jawˇ, Aˬbiˇmaˬlehˆ hawˇ-eu Piˇkawˇlaˆ aˬ nyaꞈ Piˇliˇtiˆ miˇ kʼahˬ-ahˇ gʼoꞈ-iˇ-euˬ 
meh.  
33Kʼoeˇ naˇ, Beˬlaˇsheˬba lehˇ kuˇ-eu jawˇ duˬ kʼoeˇ tsahˇ-ahˇ, Aˬbyaˬhaˬ ciˬ caˬ aˇ 
behˆ aˇ bawˇ tiˬ bawˇ ka-awˇ, Mˬ maˬ maˬ byaˆ zaˇ ziˇ dehꞈ-eu Miˬyehˇ pyeuꞈ-eu 
Sahˬpaˬ Miˬyehˇ-ahˇ uˬ duˬ tahˬ-euˬ meh.  
34Piˇliˇtiˆ miˇ kʼahˬ laꞈ kʼoeˇ Aˬbyaˬhaˬ gʼawˬ myahˇ ni jawˇ-euˬ meh.  

Aˇ dahˬ 22 

Iˇtsaˆ-euˬ gʼawˇ mawˇ lawˇ nehˬ laꞈ lehˇ Aˬbyaˬhaˬ-ahˇ Miˬyehˇ dawˬ biꞈ-euˬ 

1Aˇ yamˬ tiˬ kʼehˬ myahˇ laˇ ngeh, Aˬbyaˬhaˬ-ahˇ Miˬyehˇ lawˬ haw-euˬ meh. 
“Aˬbyaˬhaˬ-oˇ” lehˇ Miˬyehˇ kuˇ ngeh, “Ngaˇ heu gaˇ jawˇ ma” lehˇ, Aˬbyaˬhaˬ oˬ toˬ-
euˬ meh.  
2“Aˬ li tiˬ gʼaˬ tehꞈ-ehˇ jawˇ-eu miˇ neh nawˇ gaˬ dui dui-eu nawˬ li Iˇtsaˆ-ahˇ sheuˬ-
awˇ, Mawˇliˇyaˆ miˇ kʼahˬ-ahˇ iˇ-awˬ. Kʼoeˇ gaˇ iˇ keuˆ naˇ, ngaˇ nawˬ-ahˇ gawˬ jawˬ 
tiˬ jawˬ mehˬ nehˬ ma. Gawˬ jawˬ kʼoeˇ jawˬ kʼoeˇ taˆ, Iˇtsaˆ-euˬ gʼawˇ mawˇ ngaˬ-
ahˇ lawˇ nehˬ laꞈ-awˬ” lehˇ, Aˬbyaˬhaˬ-ahˇ Miˬyehˇ ehˇ nehˬ-euˬ meh.  
3Yawˬ nah yawˬ uˬ shawˬ yaw naꞈ-ehˇ Aˬbyaˬhaˬ tuˇ-awˇ, lawˇ gaˇ shehˇ gaˇ geuꞈ-
eu gʼaˇ duˬ miˬ dzaˬ kʼehꞈ-euˬ meh. Kʼoeˇ naˇ, miˬ dzaˬ kʼoeˇ deuˬ-ahˇ mahˬ tahˬ laˆ 
neh tawˬ-awˇ, Iˇtsaˆ hawˇ-eu aˬ yawꞈ-euˬ zaˬ kʼaˆ nyiˬ gʼaˬ sheuˬ-awˇ, Miˬyehˇ neh 
aˬ yawꞈ-ahˇ ehˇ nehˬ taˬ-euˬ jawˇ duˬ-ahˇ le-euˬ meh.  
4Smˬ nah byah laˇ ngeh, Miˬyehˇ neh ehˇ taˬ-euˬ jawˇ duˬ-ahˇ haw mawˇ nya gaˇ aˬ 
yawꞈ maꞈ le keuˆ-euˬ meh. 
5Kʼoeˇ ngeh, aˬ yawꞈ-euˬ zaˬ kʼaˆ kʼoeˇ nyiˬ gʼaˬ-ahˇ Aˬbyaˬhaˬ ehˇ nehˬ-eu, “Naw 
nyaꞈ mahˬ tahˬ laˆ nehˬ-ehˇ heu gaˇ jawˇ tawˬ yaꞈ-awˬ. Ngaˬ li nga nyaꞈ kʼoeˇ gaˇ le-
awˇ, Miˬyehˇ-ahˇ uˬ duˬ tahˬ leˇ la. Uˬ duˬ tahˬ gʼaˬ naˇ, naw nyaꞈ jawˇ gaˇ paˇ gʼoꞈ ka 
le ma.” 
6Aˬbyaˬhaˬ-aˬ, Iˇtsaˆ-ahˇ miˬ dzaˬ bi baꞈ-awˇ, aˬ yawꞈ gʼaˬ miˬ diˬ hawˇ-eu mi cehˇ 
jiˇ baˆ yuˇ-awˇ, tiˬ kawˆ loꞈ-ehˇ le-euˬ meh. Aˬ yawꞈ nyaꞈ le luꞈ ngeh,  
7“Aˬ da-oˇ” lehˇ Iˇtsaˆ kuˇ-awˇ, “Aˬ jeˬ ehˇ te li-oˬ” lehˇ Aˬbyaˬhaˬ ehˇ kʼoꞈ nehˬ-euˬ 
meh.  

“Miˬ dzaˬ hawˇ-eu miˬ diˬ law nmˇ-aˬ yuˇ laꞈ-euˬ nga. Ehˇ kʼawꞈ, lawˇ nehˬ-eu gʼaˇ 
duˬ yawˇ zaˬ maˬ lehˬ hmˬ laꞈ ngaˬ tawˇ” lehˇ, Aˬbyaˬhaˬ-ahˇ Iˇtsaˆ naˇ haˬ-euˬ meh.  
8Aˬbyaˬhaˬ gʼeh, “Miˬyehˇ laˆ saˆ taˬ tehꞈ-a” lehˇ ehˇ kʼoꞈ nehˬ-euˬ meh. Kʼoeˇ naˇ, aˬ 
yawꞈ nyaꞈ mehˬ hu paw paˇ le leꞈ-euˬ meh.  
9Miˬyehˇ neh ehˇ taˬ-euˬ jawˇ duˬ kʼoeˇ tsahˇ-ahˇ aˬ nyaꞈ da zaˬ le keuˆ ngeh, 
Aˬbyaˬhaˬ lawˇ guiˇ tsoˆ-awˇ, miˬ dzaˬ gahˬ daˆ-euˬ meh. Aˬ yawꞈ-euˬ aˬ li-ahˇ aˬ 
yawꞈ paꞈ cuꞈ-awˇ, lawˇ duˬ kʼoeˇ taˆ gahˬ daˆ taˬ-euˬ miˬ dzaˬ kʼoeˇ taˆ baꞈ daˆ-euˬ 
meh.  
10Kʼoeˇ naˇ, aˬ yawꞈ-euˬ aˬ li-ahˇ sehꞈ-eu lehˇ mi cehˇ jiˇ baˆ gʼawˇ doˆ-euˬ meh.  
11Ehˇ kʼawꞈ, Sahˬpaˬ Miˬyehˇ-euˬ gʼaˬ kʼehˇ mˬ kʼoeˇ taˆ jawˇ-awˇ, “Aˬbyaˬhaˬ-oˇ, 
Aˬbyaˬhaˬ-oˇ” lehˇ kuˇ-eu miˇ neh, “Ngaˇ heu gaˇ jawˇ ma” lehˇ Aˬbyaˬhaˬ guˇ kʼoꞈ 
nehˬ-euˬ meh.  
12“Aˬ li-ahˇ tiˬ jeˬ-iˬ taˬ paˇ jahˇ. Nawˇ Miˬyehˇ-ahˇ guˆ-eu gaˇ kawˆ nymˬ-mˇ ngaˇ ya 
siˬ duˬ-euˬ ma. Aˬ jeˬ miˇ neh ehˇ naˇ, aˬ li tiˬ gʼaˬ tehꞈ miˇ neh Miˬyehˇ-ahˇ maˬ lawˇ 
nehˬ peuˬ nya lehˇ nawˇ maˬ ehˇ-a” lehˇ, mˬ taˆ gʼaˬ kʼehˇ kʼoeˇ gʼaˬ Aˬbyaˬhaˬ-ahˇ 
ehˇ nehˬ-euˬ meh. 

13Aˬbyaˬhaˬ jawˬ jawˬ-ehˇ haw gʼeh ngeh, baw duˆ-ahˇ uˬ coeˇ lahˇ leˇ taˬ-awˇ jawˇ-
eu yawˇ aˬ buˬ tiˬ mawˇ-ahˇ ya mawˇ-euˬ meh. Yawˇ kʼoeˇ mawˇ-ahˇ aˬ yawꞈ paꞈ 
laˬ-iˇ-awˇ, aˬ yawꞈ aˬ li-euˬ dah zaˇ, miˬ dzaˬ-ahˇ dzah puiˆ-awˇ lawˇ-eu jeˬ Sahˬpaˬ 
Miˬyehˇ-ahˇ lawˇ nehˬ-euˬ meh.  
14Jawˇ duˬ kʼoeˇ tsahˇ-ahˇ, “Sahˬpaˬ Miˬyehˇ laˆ saˆ taˬ-euˬ” lehˇ Aˬbyaˬhaˬ myahˇ 
nehˬ-euˬ meh. “Sahˬpaˬ Miˬyehˇ-euˬ gawˬ jawˬ-ahˇ Sahˬpaˬ Miˬyehˇ laˆ saˆ taˬ-euˬ 
meh” lehˇ, iˬ nah keuˆ ni aˬ cawˬ dawˬ daˬ daˬ luꞈ-eu meh.  
15Sahˬpaˬ Miˬyehˇ-euˬ gʼaˬ kʼehˇ mˬ kʼoeˇ taˆ jawˇ-awˇ, Aˬbyaˬhaˬ-ahˇ nyiˬ poˆ tiˬ 
poˆ paˇ kuˇ-eu laꞈ kʼoeˇ, heu loꞈ-ehˇ ehˇ nehˬ-euˬ meh. 
16“Nawˇ smˇ muiˬ muiˬ dui dui laˇ ni guiˬ lahˬ biꞈ-eu gʼaˇ duˬ, ngaˬ-euˬ tsawˇ myahˇ 
uˬ moˆ ngaˇ nawˬ-ahˇ saˇ jaˇ dzaˬ-eu ma lehˇ, Sahˬpaˬ Miˬyehˇ ehˇ-eu meh. Aˬ jeˬ 
miˇ neh ehˇ naˇ, nawˬ li tiˬ gʼaˬ tehꞈ-ehˇ jawˇ-eu kʼawꞈ, ngaˬ-euˬ gʼaˇ duˬ nawˇ lawˇ 
nehˬ peuˬ-eu meh. 
17Nawˬ-euˬ zaˬ nawˬ-euˬ uˆ deuˬ-ahˇ, mˬ kʼoeˇ taˆ jaˆ-eu aˬ guiˇ deuˬ loꞈ-ehˇ maˬ 
ehˇ, iˬ ma laˆ shaˆ lawˇ deh-ahˇ jaˆ-eu kʼaˇ shuiꞈ deh loꞈ-ehˇ maˬ ehˇ, ngaˇ bi jeuˬ bi o 
le ma. Aˬ yawꞈ maꞈ-aˬ, aˬ yawꞈ maꞈ-ahˇ muiˇ-eu deuˬ-ahˇ gʼaˬ leˇ tehꞈ-a.  
18Nawˇ ngaˬ-euˬ ehˇ dawˬ naˇ haˬ-eu miˇ neh, nawˬ-euˬ zaˬ nawˬ-euˬ uˆ deuˬ guiˬ 
lahˬ za-eu loꞈ-ehˇ, aˬ yawꞈ maꞈ-ahˇ kʼawꞈ guiˬ lahˬ biꞈ laꞈ lehˇ, tsawˇ jeuˬ dawˬ tawˆ 
luꞈ ngaˬ-ahˇ shaˇ tehꞈ-a.” 
19Aˬ yawꞈ-euˬ zaˬ kʼaˆ deuˬ jawˇ gaˇ Aˬbyaˬhaˬ paˇ gʼoꞈ ka-iˇ-awˇ, Aˬbyaˬhaˬ-euˬ 
jawˇ duˬ pyeuꞈ-eu Beˬlaˇsheˬba-ahˇ tiˬ kawˆ loꞈ-ehˇ gʼoꞈ-iˇ-euˬ meh.  

Naˬkawˬ-euˬ zaˬ deuˬ uˆ deuˬ 

20Aˇ kʼoꞈ aˇ la myahˇ laˇ ngeh jawˇ, Aˬbyaˬhaˬ-euˬ aˬ nyiˇ Naˬkawˬ-euˬ miˬ zaˬ 
Miˇlaˬkah zaˬ yehꞈ gʼaˬ jawˇ le-euˬ gaˇ kawˆ, Aˬbyaˬhaˬ ya siˬ-euˬ meh.  
21Zaˬ kʼoeˇ deuˬ laꞈ kʼoeˇ, aˬ yuiꞈ yuiꞈ saˬ gʼaˬ Uˇzaˆ meh. Aˬ nyiˇ deuˬ-aˬ, Buˇzaˆ, 
Aˬlamˬ-euˬ aˬ da Gaˬmoeˬlaˇ,  
22Ciˇsehˆ, Haˬzawˇ, Piˇlaˬdaˬshaˆ, Yiˇdaˬlaˇ, Beˬtuˬlaˇ aˬ ha mehˇ nmˇ meh. 
23Beˬtuˬlaˇ-aˬ, Leˬbehˇkaꞈ-euˬ aˬ da meh. Miˇlaˬkah-aˬ, Aˬbyaˬhaˬ-euˬ aˬ nyiˇ 
Naˬkawˬ gʼaˇ duˬ, aˬ li kʼoeˇ yehꞈ li ciˬ-euˬ meh.  
24Naˬkawˬ-euˬ ma nyiˇ Luˇma-aˬ, Teˬbah, Gaˬhaˬ, Taˬhaˆ, Mawˇkah, heu deuˬ-ahˇ 
ciˬ-euˬ meh.  

Aˇ dahˬ 23 

Saˬlaˇ-ahˇ baꞈ pahˬ-eu gʼaˇ duˬ Aˬbyaˬhaˬ miˇ tsaˬ tiˬ tsahˇ zeuˇ-euˬ 

1Saˬlaˇ-aˬ, tiˬ yaˇ nyiˬ tseˇ shiꞈ kʼoꞈ byah ni dehꞈ-euˬ meh.  
2Kaˬnaˬ miˇ kʼahˬ Heˬbyoˬ meuˬ laꞈ kʼoeˇ aˬ yawꞈ ziˇ dehꞈ jiˇ-euˬ meh. Aˬ yawꞈ shiˇ 
ngeh, Aˬbyaˬhaˬ tsawˇ ngoeˇ ngoeˇ-euˬ meh.  
3Aˬbyaˬhaˬ-aˬ, shiˇ taˬ-euˬ aˬ yawꞈ miˬ zaˬ-euˬ gʼawˇ mawˇ jaˆ gaˇ neh tsawˬ tuˇ-
awˇ, Heˬtaˆ tsawˇ haˬ deuˬ jawˇ gaˇ iˇ-awˇ, heu loꞈ-ehˇ ehˇ nehˬ-iˇ-euˬ meh.  

4“Ngaˇ-aˬ, naw maꞈ-euˬ miˇ kʼahˬ-ahˇ pawˇ ahˇ le-euˬ tsawˇ haˬ tiˬ gʼaˬ pyeuꞈ-eu 
ma. Teu miˇ neh, ngaˬ-euˬ nymˇ dahˬ-ahˇ baꞈ pahˬ-eu gʼaˇ duˬ, miˇ tsaˬ tiˬ tsahˇ ahˬ 
nehˬ laꞈ-awˬ.” 
5Kʼoeˇ ngeh, Heˬtaˆ tsawˇ haˬ deuˬ aˬ yawꞈ-ahˇ heu loꞈ-ehˇ ehˇ nehˬ-euˬ meh.  
6“Aˬ yuiꞈ-oˇ, nga maꞈ ehˇ gaˇ tiˬ poˆ naˇ haˬ nehˬ laꞈ sheˇ. Nga maꞈ nawˬ-ahˇ, baoˬ 
ahˇ-eu aˬ yuiꞈ aˬ tsu tiˬ gʼaˬ loꞈ-ehˇ sawˇ taˬ-euˬ ma. Nga maꞈ-euˬ lmˬ bymˇ laꞈ kʼoeˇ 
jawˇ duˬ kʼaˇ tsaˬ dzehˬ-eu tsahˇ-ahˇ, nawˬ-euˬ nymˇ dahˬ-ahˇ baꞈ pahˬ nehˬ nya 
tehꞈ-a. Nawˬ-euˬ nymˇ dahˬ-ahˇ nga maꞈ-euˬ lmˬ bymˇ laꞈ kʼoeˇ bi baꞈ pahˬ-eu gʼaˇ 
duˬ, nga maꞈ yawˬ gʼaˬ na luꞈ nui ma tsaˬ-eu ma.” 
7Kʼoeˇ ngeh, aˬ yawꞈ maꞈ-ahˇ Aˬbyaˬhaˬ yaw zeu baw nehˬ-awˇ uˬ duˬ awˆ moꞈ-eu 
laꞈ kʼoeˇ, heu loꞈ-ehˇ ehˇ nehˬ-euˬ meh.  
8“Ngaˬ-euˬ nymˇ dahˬ-ahˇ heu gaˇ bi baꞈ pahˬ-eu gʼaˇ duˬ, naw maꞈ nui ma tsaˬ-eu 
ma lehˇ ngeuˇ naˇ, Zoˇhaˬlaˆ-euˬ aˬ li Eˇpaˬloˬ-ahˇ,  
9aˬ yawꞈ-euˬ deh yaˇ deh dzeˇ jaˆ-eu Maˬpeˬlaˇ lo kʼahˬ kʼoeˇ kʼahˬ, kʼaˇ geuˇ-eu loꞈ-
ehˇ ngaˬ-ahˇ ahˬ nehˬ laꞈ-eu gʼaˇ duˬ tiˬ poˆ ehˇ nehˬ-iˬ-awˬ. Lmˬ bymˇ kʼoeˇ hmˬ 
ngaˬ-euˬ lmˬ bymˇ pyeuꞈ tsehˆ ni, naw maꞈ heu myaˆ ni gʼeh-eu mehˬ shi, kʼaˇ geuˇ-
eu loꞈ-ehˇ ngaˬ-ahˇ ahˬ nehˬlaꞈ-awˬ lehˇ, aˬ yawꞈ-ahˇ tiˬ poˆ ehˇ nehˬ-awˬ.” 
10Kʼoeˇ ngeh, Eˇpaˬloˬ gʼaˬ kʼawꞈ, meuˬ lahˇ kʼehˬ dawˬ peh uiˬ laˇ taˬ-euˬ Heˬtaˆ 
tsawˇ haˬ kʼoeˇ deuˬ laꞈ kʼoeˇ nuiˇ luꞈ-eu meh. Kʼoeˇ gaˇ kʼaˇ uiˬ laˇ taˬ-euˬ tsawˇ haˬ 
dawˬ tawˆ luꞈ ya gaˬ ni, Aˬbyaˬhaˬ-ahˇ Eˇpaˬloˬ heu loꞈ-ehˇ ehˇ nehˬ-euˬ meh.  
11“Aˬ yuiꞈ-oˇ, ngaˇ ehˇ gaˇ tiˬ poˆ naˇ haˬ sheˇ. deh yaˇ hawˇ-eu lo kʼahˬ kʼoeˇ kʼahˬ 
ahˇ leˇ-ehˇ, miˇ tsaˬ pehˇ tsahˇ kʼoeˇ tsahˇ tsahˇ lah ni ngaˇ nawˬ-ahˇ biꞈ-eu ma. 
Nawˬ-euˬ nymˇ dahˬ bi baꞈ pahˬ-eu gʼaˇ duˬ, ngaˬ-euˬ tsawˇ haˬ heu myaˆ ni gʼeh-
eu mehˬ shi, miˇ tsaˬ pehˇ tsahˇ kʼoeˇ tsahˇ ngaˇ nawˬ-ahˇ biꞈ tsehˆ tsehˆ-eu ma.” 
12Ehˇ kʼawꞈ, aˬ yawꞈ maꞈ-ahˇ yaw zeu baw nehˬ-eu laꞈ kʼoeˇ, Aˬbyaˬhaˬ uˬ duˬ awˆ 
moꞈ-awˇ, kʼaˇ uiˬ laˇ taˬ-euˬ tsawˇ haˬ yawˬ gʼaˬ na luꞈ ya gaˬ ni, Eˇpaˬloˬ-ahˇ heu 
loꞈ-ehˇ ehˇ nehˬ-euˬ meh.  
13“Ngaˇ ehˇ gaˇ nawˇ tiˬ poˆ naˇ haˬ nehˬ laꞈ sheˇ. deh yaˇ ahˇ leˇ-ehˇ, miˇ tsaˬ kʼoeˇ 
tsahˇ tsahˇ lah ni ngaˇ zeuˇ ma. Aˇ poeˬ yuˇ nehˬ laꞈ-awˬ. Aˇ poeˬ biꞈ-awˇ zeuˇ tsehˆ 
gʼaˬ miˇ tsa, ngaˬ-euˬ nymˇ dahˬ-ahˇ kʼoeˇ gaˇ ngaˇ baꞈ pahˬ ma.” 
14Kʼoeˇ ngeh, Eˇpaˬloˬ heu loꞈ-ehˇ ehˇ-eu meh. “Aˬ yuiꞈ-oˇ, miˇ tsaˬ pehˇ tsahˇ kʼoeˇ 
tsahˇ-aˬ, pyuˇ maˇ byaˆ oeˬ yaˇ byaˆ poeˬ-eu tehꞈ meh.  
15Pyuˇ heu myaˆ ni tehꞈ-aˬ, aˇ nyaꞈ yaw kaˬ tiˬ jeˬ-iˬ ehˇ nyaꞈ maˬ nyeuˆ-aˇ. Nawˬ-
euˬ nymˇ dahˬ-ahˇ kʼoeˇ gaˇ baꞈ pahˬ-iˇ-awˬ.” 
16Aˬbyaˬhaˬ-aˬ, tsawˇ haˬ kʼoeˇ myaˆ ni gʼeh-eu mehˬ shi Eˇpaˬloˬ neh ehˇ-euˬ aˇ 
poeˬ-ahˇ nui kʼahˇ shiˇ-awˇ, jeˬ gaꞈ jeˬ ka mˇ-eu kaˇ-ahˇ tsaˬ-eu pyuˇ maˇ byaˆ oeˬ 
yaˇ byaˆ gui nehˬ-euˬ meh.  
17Kʼoeˇ miˇ neh, Mamˬliˬ meuˬ-euˬ nahˇ ma doˆ kʼehˬ paw jaˆ-eu, Eˇpaˬloˬ-euˬ miˇ 
tsaˬ pyeuꞈ-eu Maˬpeˬlaˇ lehˇ kuˇ-eu miˇ tsaˬ pehˇ tsahˇ kʼoeˇ tsahˇ-aˬ, Aˬbyaˬhaˬ-euˬ 
miˇ tsaˬ pyeuꞈ laˇ-euˬ meh. Miˇ tsaˬ pehˇ tsahˇ kʼoeˇ tsahˇ laꞈ kʼoeˇ, deh yaˇ tiˬ kawˬ, 
lmˬ bymˇ lo kʼahˬ tiˬ kʼahˬ hawˇ-eu, kʼoeˇ gaˇ kʼaˇ dehꞈ-eu aˇ bawˇ deuˬ ahˇ-eu meh. 

18Bawˬ dzaˬ duˬ-ahˇ kʼaˇ uiˬ laˇ taˬ-euˬ Heˬtaˆ tsawˇ haˬ kʼoeˇ myaˆ ni gʼeh-eu mehˬ 
shi, miˇ tsaˬ kʼoeˇ tsahˇ Aˬbyaˬhaˬ-euˬ miˇ tsaˬ pyeuꞈ tsehˆ-euˬ meh.  
19Kʼoeˇ naˇ, Aˬbyaˬhaˬ-aˬ, Kaˬnaˬ miˇ kʼahˬ laꞈ kʼoeˇ jaˆ-eu lo kʼahˬ kʼoeˇ kʼahˬ laꞈ 
kʼoeˇ, aˬ yawꞈ-euˬ nymˇ dahˬ-ahˇ baꞈ pahˬ-euˬ meh. 
20Kʼoeˇ miˇ neh, Heˬtaˆ tsawˇ haˬ-euˬ miˇ tsaˬ kʼoeˇ tsahˇ hawˇ-eu, kʼoeˇ gaˇ jaˆ-eu lo 
kʼahˬ kʼoeˇ kʼahˬ-aˬ, Aˬbyaˬhaˬ-euˬ lmˬ bymˇ miˇ tsaˬ pyeuꞈ laˇ-euˬ meh.  

Aˇ dahˬ 24 

Iˇtsaˆ-ahˇ cawˬ shaˇ baw nehˬ-euˬ 

1Aˬbyaˬhaˬ mawˬ dui dui laˇ-awˇ, aˬ yawꞈ kʼaˇ mˇ-eu jeˬ laꞈ kʼoeˇ Sahˬpaˬ Miˬyehˇ aˬ 
yawꞈ-ahˇ guiˬ lahˬ biꞈ-euˬ meh.  
2Aˬ yawꞈ-euˬ zaˬ kʼaˆ deuˬ laꞈ kʼoeˇ, aˬ cawˬ naˆ maˬ tseˇ aˇ kʼoꞈ kʼawˆ dzehˬ-awˇ, aˬ 
yawꞈ-euˬ myawˬ gahˬ dawˬ tawˆ luꞈ a nehˬ-awˇ bi haw bi pyaˆ-euˬ gʼaˬ-ahˇ, aˬ yawꞈ 
heu loꞈ-ehˇ ehˇ nehˬ-euˬ meh. “Ngaˬ-euˬ shaˬ pyaˬ yaw kaˬ-ahˇ nawˬ-euˬ aˬ laꞈ 
cawˬ ahˇ-awˇ saˇ jaˇ dzaˬ-awˬ.  
3Kaˬnaˬ miˇ kʼahˬ laꞈ kʼoeˇ jawˇ-eu zaˬ miˬ aˬ buˇ deuˬ laꞈ kʼoeˇ, ngaˬ li gʼaˇ duˬ miˬ 
zaˬ maˬ poˆ nehˬ lehˇ, mˬ hawˇ-eu miˇ-ahˇ uˆ lahˇ-eu Miˬyehˇ pyeuꞈ-eu Sahˬpaˬ 
Miˬyehˇ-euˬ mehˬ shi, nawˬ-ahˇ ngaˇ saˇ jaˇ bi dzaˬ mawꞈ-eu ma.  
4Ngaˇ dehꞈ le-euˬ miˇ kʼahˬ-ahˇ le-awˇ, ngaˬ-euˬ aˬ yuiꞈ aˬ nyiˇ deuˬ laꞈ kʼoeˇ, ngaˬ li 
gʼaˇ duˬ miˬ zaˬ tiˬ gʼaˬ nawˇ ya shaˇ poˆ nehˬ-iˇ meh.” 
5Zaˬ kʼaˆ kʼoeˇ gʼaˬ ehˇ-eu, “Zaˬ miˬ aˬ buˇ kʼoeˇ yawˬ ha-euˬ miˇ kʼahˬ-ahˇ byehˇ 
dzeh-awˇ, miˇ kʼahˬ heu kʼahˬ-ahˇ maˬ caw teh le naˇ, ngaˇ aˬ joˆ-ehˇ jahˇ nmˇ. Nawˬ 
li-ahˇ nawˬ neh jawˇ yaꞈ-euˬ miˇ kʼahˬ kʼoeˇ kʼahˬ-ahˇ bi jawˇ leˇ-eu loˇ.” 
6Aˬbyaˬhaˬ ehˇ-eu, “Ngaˬ li-ahˇ kʼoeˇ paw maˬ ya bi gʼoꞈ jawˇ leˇ-eu gʼaˇ duˬ yaw 
kʼaˆ kʼaˆ-ehˇ yahˇ-awˬ.  
7Mˬ kʼoeˇ taˆ jawˇ-eu Miˬyehˇ pyeuꞈ-eu Sahˬpaˬ Miˬyehˇ-aˬ, ngaˬ da-euˬ nymˇ hawˇ-
eu ngaˬ-euˬ aˬ yuiꞈ aˬ nyiˇ deuˬ jawˇ-eu miˇ kʼahˬ-ahˇ neh ngaˬ-ahˇ bi doˆ le-awˇ, 
miˇ kʼahˬ heu kʼahˬ ngaˬ-euˬ zaˬ ngaˬ-euˬ uˆ deuˬ-ahˇ biꞈ ma lehˇ, dawˬ ma saˇ jaˇ 
dzaˬ taˬ-euˬ jaˆ-eu meh. Ngaˬ li gʼaˇ duˬ miˬ zaˬ tiˬ gʼaˬ nawˇ poˆ mawˇ nya ni, 
Sahˬpaˬ Miˬyehˇ aˬ yawꞈ-euˬ gʼaˬ kʼehˇ-ahˇ, nawˬ-euˬ mehˬ hu pyehˬ gʼeh tehꞈ-a.  
8Zaˬ miˬ aˬ buˇ kʼoeˇ gʼaˬ nawˬ-euˬ mehˬ nah maˬ caw teh le mawꞈ naˇ, nawˬ neh 
ngaˬ-ahˇ biꞈ taˬ-euˬ saˇ jaˇ heu hmˬ-ahˇ nawˇ ya buˬ-iˇ tehꞈ-a. Ehˇ kʼawꞈ, aˬ jeˬ pyeuꞈ 
laˇ-euˬ maˬ kaˬ, ngaˬ li-ahˇ kʼoeˇ paw maˬ bi jawˇ leˇ nya-a lehˇ nawˇ noeˬ tsehˆ taˬ-
awˬ.” 
9Kʼoeˇ ngeh, zaˬ kʼaˆ kʼoeˇ gʼaˬ Aˬbyaˬhaˬ-euˬ shaˬ pyaˬ yaw kaˬ-ahˇ aˬ laꞈ cawˬ ahˇ-
awˇ, Aˬbyaˬhaˬ neh kʼaˇ ehˇ-euˬ loꞈ-ehˇ mˇ-eu gʼaˇ duˬ saˇ jaˇ dzaˬ-euˬ meh.  
10Aˬbyaˬhaˬ-euˬ pyuˇ shuiˇ myawˬ gahˬ dawˬ tawˆ luꞈ-ahˇ haw-eu pyaˆ-eu zaˬ kʼaˆ 
kʼoeˇ gʼaˬ, Aˬbyaˬhaˬ-euˬ law taw tseˇ mawˇ teh-awˇ, Maˬsoˬpoˬtaˬmiˇ miˇ kʼahˬ laꞈ 
taˆ paw jaˆ-eu Naˬkawˬ jawˇ-eu meuˬ-ahˇ le-euˬ meh.  

11Aˬ yawꞈ kʼoeˇ gaˇ le keuˆ ngeh, meuˬ meuˬ dzeˇ jaˆ-eu lah duˬ dawˬ peh law taw 
kʼoeˇ deuˬ-ahˇ bi yuꞈ-euˬ meh. Kʼoeˇ ngeh, nahˇ ma biˇ yawꞈ yawꞈ-iˇ-euˬ miˇ neh, 
zaˬ miˬ zaˬ deuˬ iˇ cuꞈ kʼawꞈ le-eu aˇ yamˬ tsaˬ-eu meh.  
12“Zaˬ kʼaˆ kʼoeˇ gʼaˬ heu loꞈ-ehˇ guiˬ lahˬ shaˇ-euˬ meh. Ngaˬ-euˬ baw leˬ 
Aˬbyaˬhaˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, ngaˬ-euˬ baw leˬ Aˬbyaˬhaˬ-
ahˇ nawˬ neh biꞈ taˬ-euˬ saˇ jaˇ-ahˇ noeˬ keuˆ-awˇ, iˬ nah ngaˇ mˇ-eu lehˇ gʼeh-eu 
gaˇ heu hmˬ pyeuꞈ leˇ ni caw ba nehˬ laꞈ-awˬ.  
13Meuˬ laꞈ kʼoeˇ jawˇ-eu zaˬ miˬ aˬ buˇ zaˬ guˬ deuˬ iˇ cuꞈ kʼawꞈ le-eu lehˇ gʼeh-eu 
lah duˬ dawˬ peh ngaˇ yawꞈ luꞈ-eu ma.  
14Nawˬ-euˬ muiˇ deuˇ oeˬ lahˬ baꞈ ka-awˇ, ngaˬ-ahˇ iˇ cuꞈ ui cuiˆ bi dawˇ laꞈ sheˇ 
lehˇ, zaˬ miˬ aˬ buˇ tiˬ gʼaˬ-ahˇ ngaˇ ehˇ nehˬ haw ngeh, Dawˇ-awˬ. Nawˬ-euˬ law 
taw deuˬ-ahˇ kʼawꞈ, ngaˇ iˇ cuꞈ kʼawꞈ nehˬ ma lehˇ aˬ yawꞈ ehˇ naˇ, zaˬ miˬ aˬ buˇ zaˬ 
guˬ kʼoeˇ gʼaˬ-aˬ, nawˬ-euˬ zaˬ kʼaˆ Iˇtsaˆ gʼaˇ duˬ nawˬ neh tseˇ doˆ taˬ-euˬ gʼaˬ 
pyeuꞈ tehꞈ-a. Kʼoeˇ loꞈ-ehˇ pyeuꞈ laˇ naˇ, ngaˬ-euˬ baw leˬ-ahˇ nawˇ saˇ jaˇ ziꞈ-eu gaˇ 
kawˆ ngaˇ ya siˬ duˬ tehꞈ-a.” 
15Aˬ yawꞈ guiˬ lahˬ shaˇ gʼaˬ-eu maˬ dah ni, Leˬbehˇkaꞈ muiˇ deuˇ oeˬ lahˬ tiˬ siˬ 
baꞈ-awˇ, lah duˬ-ahˇ oe keuˆ taˬ-euˬ meh. Leˬbehˇkaꞈ-aˬ, Beˬtuˬlaˇ-euˬ aˬ buˇ pyeuꞈ-
eu meh. Beˬtuˬlaˇ-aˬ, Aˬbyaˬhaˬ-euˬ aˬ nyiˇ Naˬkawˬ hawˇ-eu Miˇlaˬkah aˬ nyaꞈ dzeˇ 
zaˬ-euˬ aˬ li pyeuꞈ-eu meh.  
16Leˬbehˇkaꞈ-aˬ, aˇ gʼehˇ muiˬ dui dui-eu shawˇ jehˆ ni gʼeh-eu miˬ daꞈ daꞈ shuiꞈ tiˬ 
gʼaˬ pyeuꞈ-eu meh. Lah duˬ-ahˇ aˬ yawꞈ iˇ-awˇ, iˇ cuꞈ kʼawꞈ-awˇ gʼoꞈ daˆ leˇ-euˬ meh.  
17Kʼoeˇ ngeh, Aˬbyaˬhaˬ-euˬ zaˬ kʼaˆ kʼoeˇ gʼaˬ aˬ yawꞈ jawˇ gaˇ cehˆ gʼeh-awˇ, 
“Nawˬ-euˬ muiˇ deuˇ oeˬ lahˬ-ahˇ dahˬ-eu iˇ cuꞈ ngaˬ-ahˇ ui cuiˆ bi dawˇ laꞈ sheˇ” 
lehˇ ehˇ nehˬ-euˬ meh.  
18“Dawˇ nya tehꞈ-a” lehˇ Leˬbehˇkaꞈ ehˇ-awˇ, muiˇ deuˇ oeˬ lahˬ baꞈ ka nehˬ-awˇ iˇ 
cuꞈ bi dawˇ-euˬ meh.  
19Zaˬ kʼaˆ kʼoeˇ gʼaˬ iˇ cuꞈ dawˇ gʼaˬ ngeh, “Nawˬ-euˬ law taw deuˬ gʼaˇ duˬ kʼawꞈ 
ngaˇ iˇ cuꞈ kʼawꞈ nehˬ ma. Tiˬ dehˆ bi dawˇ-awˬ” lehˇ Leˬbehˇkaꞈ ehˇ-eu meh.  
20Muiˇ deuˇ oeˬ lahˬ-ahˇ dahˬ-eu iˇ cuꞈ kʼoeˇ, jeˬ zaˬ-euˬ iˇ cuꞈ kʼawˇ lawˬ-ahˇ aˬ 
yawꞈ shehˆ ahˇ nehˬ jiˇ-awˇ, lah duˬ-ahˇ yaw kawˇ-ehˇ iˇ-awˇ, iˇ cuꞈ paˇ kʼawꞈ-awˇ 
shehˆ ahˇ lahˬ nehˬ-euˬ meh. Law taw kʼoeˇ deuˬ iˇ cuꞈ dawˇ dehˆ gʼaˬ jiˇ ngeh keuˆ 
ni, tiˬ doˆ saˇ-iˬ tiˬ doˆ aˬ yawꞈ iˇ cuꞈ kʼawꞈ ahˇ nehˬ-euˬ meh.  
21Zaˬ kʼaˆ kʼoeˇ gʼaˬ ciˬ cuˇ ni jawˇ-awˇ, aˬ yawꞈ mˇ luꞈ-eu gaˇ-ahˇ Sahˬpaˬ Miˬyehˇ 
caw ba nehˬ laꞈ nga loˇ, maˬ caw ba nehˬ laꞈ nga loˇ lehˇ shaˇ sawˇ shaˇ sawˇ-ehˇ 
haw luꞈ-eu meh.  
22Leˬbehˇkaꞈ law taw-ahˇ iˇ cuꞈ bi dawˇ gʼaˬ ngeh, zaˬ kʼaˆ kʼoeˇ gʼaˬ zaˬ miˬ zaˬ-euˬ 
naˇ mehˇ-ahˇ geuꞈ-eu aˇ poeˬ kʼaˆ-eu shuiˇ laꞈ behˬ yuˇ doˆ-awˇ, Leˬbehˇkaꞈ-euˬ naˇ 
mehˇ-ahˇ bi geuꞈ-euˬ meh. Shuiˇ laꞈ duꞈ nyiˬ duꞈ paˇ yuˇ doˆ-awˇ, Leˬbehˇkaꞈ-euˬ laꞈ 
du-ahˇ nyehꞈ duꞈ nehˬ-euˬ meh.  

23“Nawˬ da aˬ suˇ gʼaˬ-a lehˇ ngaˬ-ahˇ tiˬ poˆ ehˇ nehˬ laꞈ sheˇ. Nawˬ da-euˬ nymˇ laꞈ 
kʼoeˇ ngaˇ hawˇ-eu ngaˬ-euˬ tsawˇ haˬ deuˬ yaꞈ kʼaˇ za meh loˇ” lehˇ, Leˬbehˇkaꞈ-ahˇ 
aˬ yawꞈ naˇ haˬ-euˬ meh.  
24“Ngaˬ da-aˬ, Naˬkawˬ hawˇ-eu Miˇlaˬkah-euˬ aˬ li Beˬtuˬlaˇ meh. 
25Ngaˬ pehˬ zaˬ-euˬ nymˇ-ahˇ, jeˬ zaˬ gʼaˇ duˬ gʼo yoeˬ hawˇ-eu dzaˇ tiˬ byah ni jaˆ-
awˇ, naw maꞈ gʼaˇ duˬ kʼawꞈ yaꞈ kʼaˇ za meh” lehˇ, Leˬbehˇkaꞈ ehˇ kʼoꞈ nehˬ-euˬ 
meh.  
26Kʼoeˇ naˇ, zaˬ kʼaˆ kʼoeˇ gʼaˬ pawˬ tsuiꞈ pawˬ dmˬ dmˬ-awˇ, Sahˬpaˬ Miˬyehˇ-ahˇ uˬ 
duˬ tahˬ-euˬ meh.  
27“Ngaˬ-euˬ baw leˬ Aˬbyaˬhaˬ-ahˇ saˇ jaˇ ziꞈ-eu aˬ yawꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ guiˬ lahˬ huiˬ luꞈ-uˇ. Sahˬpaˬ Miˬyehˇ-aˬ, ngaˬ-euˬ baw leˬ 
Aˬbyaˬhaˬ-euˬ aˬ yuiꞈ aˬ nyiˇ deuˬ jawˇ gaˇ, ngaˬ-ahˇ dawˇ coe ni sheuˬ ahˇ nehˬ laꞈ-
euˬ nga” lehˇ ehˇ-eu meh.  
28Leˬbehˇkaꞈ-aˬ, aˬ yawꞈ aˬ ma jawˇ gaˇ cehˆ gʼoꞈ gʼeh-awˇ, gaˇ kawˆ kʼoeˇ dawˬ tawˆ 
luꞈ dzawˇ mehˬ nehˬ-euˬ meh.  
29Laˬbaˬ lehˇ myahˇ-euˬ Leˬbehˇkaꞈ-euˬ aˬ mahˇ aˬ da tiˬ gʼaˬ jawˇ-eu meh. Lah duˬ-
ahˇ Aˬbyaˬhaˬ-euˬ zaˬ kʼaˆ jawˇ gaˇ iˇ-eu lehˇ, Laˬbaˬ coeˬ doˆ gʼeh-euˬ meh.  
30Aˬ yawꞈ dmˇ ma-euˬ naˇ mehˇ-ahˇ geuꞈ luꞈ-eu shuiˇ laꞈ behˬ-ahˇ maˬ ehˇ, laꞈ du-
ahˇ duꞈ taˬ-euˬ shuiˇ laꞈ duꞈ-ahˇ maˬ ehˇ, aˬ yawꞈ ya mawˇ gʼaˬ-euˬ uˬ taꞈ, tsawˇ haˬ 
kʼoeˇ gʼaˬ aˬ yawꞈ-euˬ dmˇ ma-ahˇ aˬ joˆ-ehˇ ehˇ nehˬ-euˬ gaˇ kawˆ aˬ yawꞈ-euˬ dmˇ 
ma paˇ dzawˇ poˆ gaˇ aˬ yawꞈ ya gaˬ-euˬ meh. Kʼoeˇ ngeh, lah duˬ dawˬ peh law 
taw deuˬ nehˬ-ehˇ yawꞈ luꞈ-eu Aˬbyaˬhaˬ-euˬ zaˬ kʼaˆ jawˇ gaˇ aˬ yawꞈ iˇ-euˬ meh.  
31Zaˬ kʼaˆ kʼoeˇ gʼaˬ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Ngaˬ nehˬ-ehˇ ngaˬ-
euˬ nymˇ-ahˇ laˇ-awˬ. Nawˇ-aˬ, Sahˬpaˬ Miˬyehˇ neh biꞈ-euˬ guiˬ lahˬ za-euˬ tsawˇ 
haˬ tiˬ gʼaˬ nga. Aˬ jeˬ miˇ neh heu gaˇ yawꞈ yawꞈ-ehˇ jawˇ te. Ngaˬ-euˬ nymˇ-ahˇ 
nawˬ-euˬ gʼaˇ duˬ yuꞈ duˬ jawˇ duˬ laˆ saˆ taˬ gʼaˬ-euˬ ma. Nawˬ-euˬ law taw deuˬ 
gʼaˇ duˬ kʼawꞈ, jawˇ duˬ jaˆ ma.” 
32Kʼoeˇ naˇ, zaˬ kʼaˆ kʼoeˇ gʼaˬ Laˬbaˬ-euˬ nymˇ-ahˇ caw teh gʼeh leꞈ-euˬ meh. Law 
taw kʼaˆ daˬ deuˬ-ahˇ Laˬbaˬ baꞈ ka-awˇ, gʼoˆ yoeˬ hawˇ-eu dzaˇ bi dzaˬ-euˬ meh. 
Aˬbyaˬhaˬ-euˬ zaˬ kʼaˆ kʼoeˇ gʼaˬ hawˇ-eu aˬ yawꞈ-euˬ tsawˇ haˬ deuˬ aˬ kuiˇ bi 
dzuiꞈ-eu gʼaˇ duˬ, aˬ yawꞈ iˇ cuꞈ kʼawꞈ nehˬ-euˬ meh.  
33Dzaˬ dzaˬ dawˇ dawˇ lehˬ hmˬ laˆ saˆ gʼaˬ-awˇ, ciˬ doˆ leꞈ ngeh jawˇ, “Ngehˬ paˬ 
tmˇ paˬ-ehˇ gʼeh-eu gaˇ kawˆ deuˬ maˬ ngehˬ maˬ tmˇ jiˇ kʼoeˇ keuˆ ni, ngaˇ tiˬ jeˬ-iˬ 
maˬ dzaˬ te siˬ” lehˇ, zaˬ kʼaˆ kʼoeˇ gʼaˬ ehˇ-eu meh. Kʼoeˇ ngeh, “Kʼaˇ ngehˬ kʼaˇ tmˇ 
paˬ-ehˇ gʼeh-eu jeˬ ngehˬ-awˬ tmˇ-awˬ” lehˇ, zaˬ kʼaˆ kʼoeˇ gʼaˬ-ahˇ Laˬbaˬ ehˇ nehˬ-
euˬ meh.  
34Zaˬ kʼaˆ kʼoeˇ gʼaˬ ehˇ-eu, “Ngaˇ-aˬ, Aˬbyaˬhaˬ-euˬ zaˬ kʼaˆ ma. 
35Sahˬpaˬ Miˬyehˇ-aˬ, ngaˬ-euˬ baw leˬ-ahˇ guiˬ lahˬ yaw kʼaˆ-ehˇ biꞈ-awˇ, smˇ muiˬ 
muiˬ dui dui-eu tsawˇ haˬ bi pyeuꞈ laˇ-euˬ meh. Myaˬ dui dui-eu yawˇ yawˇ maꞈ, ciˬ 
myehꞈ ciꞈ maꞈ hawˇ-eu, mawˇ neˇ mawˇ maꞈ deuˬ maˬ ehˇ, pyuˇ deuˬ shuiˇ deuˬ 

maˬ ehˇ, kʼaˬ dzeˇ zaˬ zaˬ kʼaˆ deuˬ hawˇ-eu zaˬ miˬ zaˬ zaˬ kʼaˆ deuˬ maˬ ehˇ, law 
taw hawˇ-eu mahˬ tahˬ laˆ deuˬ maˬ ehˇ, ngaˬ-euˬ baw leˬ-ahˇ aˬ yawꞈ biꞈ-euˬ meh.  
36Aˬ yawꞈ mawˬ laˇ ngeh hawˇ-eu, aˬ yawꞈ gʼaˇ duˬ aˬ yawꞈ-euˬ nymˇ dahˬ Saˬlaˇ aˬ 
li tiˬ li ciˬ-awˇ, aˬ li kʼoeˇ li-ahˇ aˬ yawꞈ-euˬ jeˬ biˇ dawˬ tawˆ luꞈ biꞈ nehˬ-euˬ meh.  
37Ngaˬ-euˬ baw leˬ ngaˬ-ahˇ heu loꞈ-ehˇ ehˇ-eu meh. ‘Ngaˇ kʼaˇ ehˇ-eu loꞈ-ehˇ mˇ ma 
lehˇ saˇ jaˇ dzaˬ-awˬ. Ngaˬ li gʼaˇ duˬ miˬ zaˬ poˆ nehˬ ngeh, Kaˬnaˬ miˇ kʼahˬ laꞈ 
kʼoeˇ jawˇ-eu zaˬ miˬ aˬ buˇ deuˬ-ahˇ taˬ poˆ.  
38Ngaˬ da-euˬ tsawˇ jeuˬ tsawˇ ca pyeuꞈ-eu ngaˬ-euˬ aˬ yuiꞈ aˬ nyiˇ deuˬ jawˇ gaˇ le-
awˇ, ngaˬ li gʼaˇ duˬ miˬ zaˬ poˆ nehˬ leˇ-awˬ’ lehˇ ehˇ-eu meh.  
39Zaˬ miˬ aˬ buˇ zaˬ guˬ kʼoeˇ gʼaˬ maˬ caw teh laˇ naˇ, aˬ joˆ-ehˇ jahˇ nmˇ lehˇ, aˬ 
yawꞈ-ahˇ ngaˇ naˇ haˬ-euˬ ma.  
40Kʼoeˇ ngeh, aˬ yawꞈ ngaˬ-ahˇ heu loꞈ-ehˇ ehˇ-eu meh. ‘Aˬ myah luꞈ ngaˇ yaw zeu 
baw luꞈ-eu ngaˬ-euˬ Sahˬpaˬ Miˬyehˇ-aˬ, aˬ yawꞈ-euˬ gʼaˬ kʼehˇ-ahˇ nawˬ nehˬ-ehˇ 
bi oe-awˇ, nawˇ mˇ-eu jeˬ pyeuꞈ leˇ nya ni bi caw ba le tehꞈ-a. Ngaˬ da o neh dehꞈ 
ka leꞈ-euˬ ngaˬ-euˬ tsawˇ jeuˬ tsawˇ ca deuˬ laꞈ kʼoeˇ, ngaˬ li gʼaˇ duˬ miˬ zaˬ tiˬ gʼaˬ 
nawˇ ya shaˇ poˆ nehˬ meh.  
41Nawˬ-euˬ gʼaˇ duˬ, nawˇ maˬ mˇ-ehˇ maˬ gʼeh nya-eu saˇ jaˇ heu hmˬ-ahˇ buˬ-iˇ 
nya-eu gaˇ ma tiˬ kahˇ dahˇ-eu tehꞈ meh. Ngaˬ-euˬ aˬ yuiꞈ aˬ nyiˇ deuˬ jawˇ gaˇ nawˇ 
le ngeh, nawˇ ehˇ gaˇ aˬ yawꞈ maꞈ maˬ ha geuꞈ nehˬ laꞈ naˇ, saˇ jaˇ heu hmˬ-ahˇ 
nawˇ ya buˬ-iˇ tehꞈ-a’ lehˇ ehˇ nehˬ laꞈ-euˬ meh.” 
42Aˬbyaˬhaˬ-euˬ zaˬ kʼaˆ kʼoeˇ gʼaˬ paˇ ehˇ-eu, “Iˬ nah ngaˇ lah duˬ kʼoeˇ duˬ-ahˇ laˇ 
keuˆ ngeh, heu loꞈ-ehˇ guiˬ lahˬ shaˇ-euˬ ma. ‘Ngaˬ-euˬ baw leˬ Aˬbyaˬhaˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-oˇ. Iˬ nah ngaˇ mˇ luꞈ-eu gaˇ heu hmˬ pyeuꞈ leˇ ni 
caw ba nehˬ laꞈ-awˬ. 
43Heu gaˇ, lah duˬ heu duˬ-euˬ dawˬ peh ngaˇ jawˇ luꞈ-eu ma. Zaˬ miˬ aˬ buˇ tiˬ gʼaˬ 
heu gaˇ iˇ cuꞈ kʼawꞈ le ngeh, aˬ yawꞈ-euˬ muiˇ deuˇ oeˬ lahˬ-ahˇ dahˬ-eu iˇ cuꞈ ngaˇ 
shaˇ dawˇ ma.  
44Zaˬ miˬ aˬ buˇ zaˬ guˬ kʼoeˇ gʼaˬ ngaˬ-ahˇ iˇ cuꞈ bi dawˇ laꞈ-eu uˬ taꞈ, ngaˬ-euˬ law 
taw deuˬ-ahˇ kʼawꞈ iˇ cuꞈ bi dawˇ ma lehˇ aˬ yawꞈ ehˇ naˇ, zaˬ miˬ aˬ buˇ zaˬ guˬ 
kʼoeˇ gʼaˬ-aˬ, ngaˬ-euˬ baw leˬ-euˬ aˬ li gʼaˇ duˬ tseˇ doˆ taˬ-euˬ zaˬ miˬ aˬ buˇ pyeuꞈ 
luꞈ-uˇ’ lehˇ shaˇ-euˬ ma.  
45Ngaˬ-euˬ nui ma laꞈ kʼoeˇ kʼoeˇ loꞈ-ehˇ guiˬ lahˬ shaˇ gʼaˬ-eu maˬ dah ni, 
Leˬbehˇkaꞈ muiˇ deuˇ oeˬ lahˬ baꞈ-awˇ oe keuˆ taˬ-euˬ meh. Aˬ yawꞈ lah duˬ-ahˇ iˇ 
cuꞈ kʼawꞈ-iˇ ngeh, ‘Ngaˬ-ahˇ iˇ cuꞈ ui cuiˆ bi dawˇ laꞈ sheˇ’ lehˇ, aˬ yawꞈ-ahˇ ngaˇ ehˇ 
nehˬ-euˬ ma.  
46Kʼoeˇ ngeh, aˬ yawꞈ muiˇ deuˇ oeˬ lahˬ baꞈ ka-awˇ, ‘Dawˇ-awˬ. Nawˇ dawˇ gʼaˬ naˇ, 
nawˬ-euˬ law taw deuˬ-ahˇ kʼawꞈ ngaˇ iˇ cuꞈ bi dawˇ ma’ lehˇ aˬ yawꞈ ehˇ-eu meh. 
Ngaˇ iˇ cuꞈ dawˇ gʼaˬ ngeh, law taw deuˬ-ahˇ aˬ yawꞈ iˇ cuꞈ bi dawˇ-euˬ meh. 
47‘Nawˬ da aˬ suˇ gʼaˬ-a’ lehˇ aˬ yawꞈ-ahˇ ngaˇ naˇ haˬ ngeh, , ‘Ngaˬ da-aˬ, Naˬkawˬ 
hawˇ-eu Miˇlaˬkah-euˬ aˬ li Beˬtuˬlaˇ meh’ lehˇ aˬ yawꞈ ehˇ-eu meh. Kʼoeˇ ngeh, aˬ 

yawꞈ-euˬ naˇ mehˇ-ahˇ shuiˇ laꞈ behˬ bi geuꞈ-awˇ, aˬ yawꞈ-euˬ laꞈ du-ahˇ shuiˇ laꞈ 
duꞈ nyehꞈ duꞈ nehˬ-euˬ ma.  
48Kʼoeˇ naˇ, ngaˇ pawˬ tsuiꞈ pawˬ dmˬ dmˬ-awˇ, Sahˬpaˬ Miˬyehˇ-ahˇ uˬ duˬ tahˬ-euˬ 
ma. Ngaˬ-ahˇ ngaˬ-euˬ baw leˬ-euˬ aˬ yuiꞈ aˬ nyiˇ deuˬ jawˇ gaˇ dawˇ coe ni sheuˬ 
keuˆ nehˬ laꞈ-awˇ, ngaˬ-euˬ baw leˬ-euˬ aˬ li gʼaˇ duˬ aˬ yawꞈ-euˬ aˬ buˇ-ahˇ ya 
mawˇ-euˬ miˇ neh, ngaˬ-euˬ baw leˬ Aˬbyaˬhaˬ-euˬ Miˬyehˇ pyeuꞈ-eu Sahˬpaˬ 
Miˬyehˇ-ahˇ ngaˇ ja ceuˬ dui dui-eu ma.  
49Nymˬ-mˇ poˆ jawˇ-aˬ, ngaˬ-euˬ baw leˬ-euˬ nui kʼahˇ-ahˇ nawˇ mˇ byah mawꞈ-
awˇ, aˬ yawꞈ-ahˇ nawˇ yaw muiˬ jeˬ jahˇ nehˬ mawꞈ ma loˇ lehˇ ehˇ haw sheˇ. Maˬ 
mˇ nehˬ nya naˇ kʼawꞈ, maˬ mˇ nehˬ nya nya lehˇ ehˇ-awˬ. Mehˬ hu paw aˬ joˆ-ehˇ 
ya jahˇ gʼeh paˬ-ehˇ jaˆ-eu gaˇ kawˆ ngaˇ noeˬ tsehˆ la.” 
50Laˬbaˬ hawˇ-eu Beˬtuˬlaˇ ehˇ-eu, “Gaˇ heu hmˬ-aˬ, Sahˬpaˬ Miˬyehˇ neh mˇ-euˬ gaˇ 
pyeuꞈ-eu miˇ neh, nga maꞈ tiˬ jeˬ-iˬ maˬ paˇ ja ma.  
51Leˬbehˇkaꞈ kʼawꞈ nawˬ-euˬ mehˬ shi jawˇ luꞈ meh. Sahˬpaˬ Miˬyehˇ neh ehˇ taˬ-
euˬ loꞈ-ehˇ sheuˬ kʼoꞈ gʼeh-awˇ, nawˬ-euˬ baw leˬ-euˬ aˬ li-ahˇ bi dahˬ dzaˬ-iˇ-awˬ.” 
52Aˬbyaˬhaˬ-euˬ zaˬ kʼaˆ kʼoeˇ gʼaˬ dawˬ kʼoeˇ dawˬ-ahˇ ya gaˬ ngeh, pawˬ tsuiꞈ 
pawˬ dmˬ dmˬ-awˇ awˆ byaˆ-eu laꞈ kʼoeˇ, Sahˬpaˬ Miˬyehˇ-ahˇ uˬ duˬ tahˬ-euˬ meh.  
53Kʼoeˇ naˇ, dm gʼaˬ dm lmˇ hawˇ-eu pyuˇ myawˬ guˇ, shuiˇ myawˬ guˇ deuˬ aˬ yawꞈ 
yuˇ doˆ-awˇ, Leˬbehˇkaꞈ-ahˇ biꞈ-euˬ meh. Leˬbehˇkaꞈ-euˬ aˬ mahˇ aˬ da hawˇ-eu aˬ 
ma gʼaˬ-ahˇ kʼawꞈ, aˇ poeˬ kʼaˆ-eu myawˬ deuˬ aˬ yawꞈ biꞈ-euˬ meh.  
54Aˬbyaˬhaˬ-euˬ zaˬ kʼaˆ kʼoeˇ gʼaˬ hawˇ-eu aˬ yawꞈ nehˬ-ehˇ laˇ-euˬ tsawˇ haˬ deuˬ, 
kʼoeˇ ngeh miˇ kʼoeˇ gaˇ yaꞈ-awˇ, tiˬ kawˆ loꞈ-ehˇ dzaˬ taꞈ dawˇ taꞈ-euˬ meh. Uˬ 
shawˬ paw aˬ yawꞈ maꞈ uˬ suˇ tuˇ gʼaˬ jiˇ ngeh, “Nga maꞈ-ahˇ nga maꞈ-euˬ baw leˬ 
jawˇ gaˇ bi gʼoꞈ-iˇ laꞈ-awˬ” lehˇ, zaˬ kʼaˆ kʼoeˇ gʼaˬ ehˇ-eu meh.  
55“Nga pehˬ-euˬ zaˬ miˬ heu gʼaˬ nga pehˬ zaˬ nehˬ-ehˇ nah kaˬ nah jawˇ bi jawˇ 
gʼaˬ miˇ tsa bi iˇ ma” lehˇ, Laˬbaˬ aˬ nyaꞈ ma zaˬ ehˇ-eu meh.  
56“Nga maꞈ-ahˇ heu gaˇ taˬ paˇ bi jawˇ nehˬ laꞈ. Gaˇ heu hmˬ pyeuꞈ leˇ ni Sahˬpaˬ 
Miˬyehˇ nga maꞈ-ahˇ mˇ nehˬ laꞈ gʼaˬ-euˬ miˇ neh, nga maꞈ-euˬ baw leˬ jawˇ gaˇ bi 
gʼoꞈ-iˇ laꞈ-awˬ” lehˇ, zaˬ kʼaˆ kʼoeˇ gʼaˬ ehˇ-eu meh.  
57“Leˬbehˇkaꞈ aˬ joˆ-ehˇ ehˇ nga lehˇ kuˇ-awˇ naˇ haˬ haw kaˇ-euˇ” lehˇ aˬ nyaꞈ ma 
zaˬ ehˇ-eu meh.  
58Kʼoeˇ ngeh, aˬ yawꞈ maꞈ Leˬbehˇkaꞈ-ahˇ kuˇ-awˇ, “Tsawˇ haˬ heu gʼaˬ-euˬ mehˬ 
nah nawˇ caw teh gʼeh-iˬ-eu ma loˇ” lehˇ naˇ haˬ haw ngeh, “Caw teh gʼeh-iˬ ma” 
lehˇ Leˬbehˇkaꞈ ehˇ-eu meh.  
59Kʼoeˇ miˇ neh, Leˬbehˇkaꞈ hawˇ-eu aˬ yawꞈ-ahˇ bo saˆ-eu zaˬ miˬ zaˬ zaˬ kʼaˆ-ahˇ, 
Aˬbyaˬhaˬ-euˬ zaˬ kʼaˆ hawˇ-eu aˬ yawꞈ-euˬ tsawˇ haˬ deuˬ nehˬ-ehˇ bi iˇ gʼeh-euˬ 
meh.  
60Aˬ yawꞈ maꞈ Leˬbehˇkaꞈ-ahˇ heu loꞈ-ehˇ dawˬ ngehˬ gʼeh nehˬ-euˬ meh. “Zaˬ miˬ 
dmˇ ma-oˇ, nawˇ-aˬ, maˬ gui jiˇ coeˇ-eu tsawˇ haˬ deuˬ-euˬ aˬ ma ma dzahˇ pyeuꞈ 
laˇ luꞈ-uˇ. Nawˬ-euˬ zaˬ nawˬ-euˬ uˆ deuˬ-aˬ, aˬ yawꞈ maꞈ-ahˇ muiˇ-eu tsawˇ haˬ 
deuˬ-euˬ meuˬ deuˬ-ahˇ deuˆ gʼaˬ luꞈ-uˇ.” 

61Kʼoeˇ ngeh, Leˬbehˇkaꞈ hawˇ-eu aˬ yawꞈ-euˬ zaˬ kʼaˆ zaˬ miˬ aˬ buˇ zaˬ guˬ kʼoeˇ 
gʼaˬ, law taw kʼoeˇ taˆ dziˬ leˇ-awˇ, Aˬbyaˬhaˬ-euˬ zaˬ kʼaˆ nehˬ-ehˇ iˇ gʼeh-euˬ meh.  
62Aˇ yamˬ kʼoeˇ yamˬ laꞈ kʼoeˇ, Iˇtsaˆ-aˬ, “Ngaˬ-ahˇ mawˇ-euˬ dehꞈ luꞈ-eu gʼaˬ-euˬ 
lah duˬ” lehˇ kuˇ-eu bawˇ tsahˬ bawˇ dahˇ kʼoeˇ tsahˇ-ahˇ oe-awˇ, Kaˬnaˬ miˇ kʼahˬ 
laꞈ oˆ paw dzaˬ-ahˇ jawˇ luꞈ-eu meh. 
63Uˬ ciꞈ uˬ taw paw ui cuiˆ yaw naꞈ-ehˇ, deh ga paw gaˇ ma cah baˇ-iˇ-eu lehˇ aˬ 
yawꞈ iˇ luꞈ ngeh, law taw kʼoeˇ deuˬ gʼoꞈ le luꞈ gaˇ ya mawˇ-euˬ meh.  
64Iˇtsaˆ-ahˇ Leˬbehˇkaꞈ ya mawˇ ngeh, law taw kʼoeˇ taˆ dziˬ luꞈ-eu zaꞈ ka-iˇ-euˬ 
meh.  
65“Deh ga paw neh aˬ dui maꞈ jawˇ paw laˇ luꞈ-eu tsawˇ haˬ kʼoeˇ gʼaˬ aˬ suˇ gʼaˬ-a” 
lehˇ, Aˬbyaˬhaˬ-euˬ zaˬ kʼaˆ-ahˇ aˬ yawꞈ naˇ haˬ ngeh, “Ngaˬ-euˬ baw leˬ meh” lehˇ, 
zaˬ kʼaˆ kʼoeˇ gʼaˬ ehˇ kʼoꞈ nehˬ-euˬ meh. Kʼoeˇ ngeh, Leˬbehˇkaꞈ paˇ jeh yuˇ doˆ-awˇ, 
yawˬ ha-euˬ myaˆ pyawˬ-ahˇ dehˬ kaˬ-euˬ meh.  
66Zaˬ kʼaˆ kʼoeˇ gʼaˬ-aˬ, aˬ yawꞈ neh kʼaˇ mˇ yaꞈ-euˬ jeˬ dawˬ tawˆ luꞈ Iˇtsaˆ-ahˇ 
dzawˇ nehˬ-euˬ meh.  
67Kʼoeˇ ngeh, Iˇtsaˆ-aˬ, aˬ yawꞈ aˬ ma Saˬlaˇ yaw dehꞈ dehꞈ ngeh jawˇ-euˬ sehˬ gʼawˆ 
laꞈ kʼoeˇ Leˬbehˇkaꞈ-ahˇ sheuˬ uˇ gʼeh-awˇ, aˬ yawꞈ-euˬ miˬ zaˬ bi pyeuꞈ laˇ-euˬ 
meh. Iˇtsaˆ Leˬbehˇkaꞈ-ahˇ gaˬ-eu miˇ neh, aˬ yawꞈ aˬ ma shiˇ-euˬ gaˇ noeˬ luꞈ-eu 
nui ma byoˆ-iˇ-euˬ meh.  

Aˇ dahˬ 25 

Aˬbyaˬhaˬ-euˬ zaˬ nui deuˬ 
(1 Laˬsaˬbaˬ 1.32-33) 

1Jeˬtuˬlaˇ lehˇ myahˇ-euˬ zaˬ miˬ zaˬ tiˬ gʼaˬ-ahˇ Aˬbyaˬhaˬ paˇ sheuˬ-euˬ meh.  
2Jeˬtuˬlaˇ o neh jawˇ le-euˬ Aˬbyaˬhaˬ-euˬ zaˬ deuˬ-aˬ, Zmˇlaˬ, Yoˇshaˬ, Meˬdaˬ, 
Miˇdiˬyaˬ, Iˇshaˬbehˇ, Shuˇaˬ, aˬ ha mehˇ nmˇ meh.  
3Yoˇshaˬ-aˬ, Sheˬba hawˇ-eu Deˬdaˬ-euˬ aˬ da pyeuꞈ-awˇ, Deˬdaˬ-euˬ zaˬ deuˬ uˆ 
deuˬ-aˬ, Aˬshuˇlmˬ tsawˇ jeuˬ, Leˬtuˇshmˬ tsawˇ jeuˬ, Lmˬmiˬ tsawˇ jeuˬ heu deuˬ 
pyeuꞈ-eu meh.  
4Miˇdiˬyaˬ-euˬ aˬ li deuˬ-aˬ, Eˇpaˬ, Eˇpeuˬ, Haˬnoˆ, Aˬbiˇdaˬ, Eˇlaˬdaˬ heu deuˬ meh. 
Heu deuˬ dawˬ tawˆ luꞈ, Jeˬtuˬlaˇ o neh jeuˬ le o le-euˬ tsawˇ haˬ deuˬ pyeuꞈ-eu 
meh.  
5Aˬbyaˬhaˬ-aˬ, aˬ yawꞈ-euˬ pyuˇ shuiˇ myawˬ gahˬ dawˬ tawˆ luꞈ Iˇtsaˆ-ahˇ biꞈ jiˇ 
yaꞈ-euˬ meh.  
6Aˬ yawꞈ-euˬ ma nyiˇ deuˬ-euˬ zaˬ deuˬ-ahˇ kʼawꞈ, aˬ yawꞈ maˬ shiˇ mi naˆ-ehˇ laꞈ 
sawˬ biꞈ yaꞈ-euˬ meh. Kʼoeˇ naˇ, aˬ yawꞈ maꞈ-ahˇ Iˇtsaˆ jawˇ gaˇ neh bi doˆ-iˇ-awˇ, 
nahˇ ma doˆ kʼehˬ paw bi jawˇ-iˇ-euˬ meh.  

Aˬbyaˬhaˬ ziˇ jiˇ-euˬ 

7Aˬbyaˬhaˬ-aˬ, tiˬ yaˇ shiꞈ tseˇ ngaˬ kʼoꞈ keuˆ ni dehꞈ-euˬ meh.  
8Aˬ yawꞈ mawˬ dui dui laˇ-awˇ, aˇ yamˬ tsaˬ ngeh ziˇ jiˇ-euˬ meh.  

9Aˬ yawꞈ-euˬ aˬ li Iˇtsaˆ hawˇ-eu Iˇshaˬmeˬlaˇ aˬ nyaꞈ nmˇ neh, Mamˬliˬ meuˬ-euˬ 
nahˇ ma doˆ kʼehˬ paw jaˆ-eu miˇ tsaˬ pehˇ tsahˇ kʼoeˇ tsahˇ laꞈ kʼoeˇ, Maˬpeˬlaˇ lo 
kʼahˬ-ahˇ aˬ yawꞈ-ahˇ baꞈ pahˬ nehˬ-euˬ meh. Miˇ tsaˬ pehˇ tsahˇ kʼoeˇ tsahˇ-aˬ, yaw 
beh Heˬtaˆ tsawˇ jeuˬ Zoˇhaˬlaˆ-euˬ aˬ li Eˇpyoˬ-euˬ miˇ tsaˬ pyeuꞈ-eu meh.  
10Miˇ tsaˬ pehˇ tsahˇ kʼoeˇ tsahˇ-ahˇ, Heˬtaˆ tsawˇ haˬ-euˬ laꞈ-ahˇ neh Aˬbyaˬhaˬ 
zeuˇ tsehˆ taˬ-euˬ meh. Aˬbyaˬhaˬ-ahˇ maˬ ehˇ, Saˬlaˇ-ahˇ maˬ ehˇ, kʼoeˇ gaˇ baꞈ pahˬ 
nehˬ-euˬ meh.  
11Aˬbyaˬhaˬ shiˇ dzeuˇ ngeh, “Ngaˬ-ahˇ mawˇ-euˬ Dehꞈ luꞈ-eu gʼaˬ-euˬ lah duˬ” lehˇ 
kuˇ-eu jawˇ duˬ-ahˇ jawˇ luꞈ-eu Aˬbyaˬhaˬ-euˬ aˬ li Iˇtsaˆ-ahˇ, Miˬyehˇ guiˬ lahˬ biꞈ 
nehˬ-euˬ meh.  

Iˇshaˬmeˬlaˇ-euˬ zaˬ deuˬ uˆ deuˬ 
(1 Laˬsaˬbaˬ 1.28-31) 

12Saˬlaˇ-euˬ zaˬ kʼaˆ Iˇjiˇtuˆ ma Haˬgaˬlaˇ o neh dehꞈ le-euˬ Aˬbyaˬhaˬ-euˬ aˬ li 
Iˇshaˬmeˬlaˇ-euˬ zaˬ deuˬ uˆ deuˬ-aˬ, heu loꞈ-ehˇ meh.  
13Aˬ yawꞈ-euˬ aˬ li deuˬ-aˬ, Neˬbaˬyoˇ, Geˬdaˬ, Aˬdaˬbeˬlaˇ, Miˇbaˬsaˬ,  
14Miˇshaˬmaˬ, Duˇmahˬ, Maˬsaˬ,  
15Haˬdaˇ, Teˬmaˇ, Yeˬtuˬlaˇ, Naˬpiˇshaˬ, Geˬdeˬmaˬ, aˬ ha mehˇ nmˇ meh.  
16Aˬ yawꞈ maꞈ-aˬ, tsawˇ jeuˬ tseˇ nyiꞈ jeuˬ-euˬ aˬ da yaw dzahˇ deuˬ pyeuꞈ-eu meh. 
Tsawˇ jeuˬ kʼoeˇ deuˬ-euˬ pu deuˬ hawˇ-eu, sehˬ gʼawˆ gʼawˆ-awˇ kʼaˇ jawˇ-euˬ jawˇ 
duˬ deuˬ-ahˇ kʼawꞈ, aˬ yawꞈ maꞈ-euˬ tsawˇ myahˇ myahˇ nehˬ-euˬ meh.  
17Iˇshaˬmeˬlaˇ-aˬ, tiˬ yaˇ smˬ tseˇ shiꞈ kʼoꞈ kʼawˆ ngeh ziˇ jiˇ-euˬ meh.  
18Iˇshaˬmeˬlaˇ-euˬ zaˬ deuˬ uˆ deuˬ-aˬ, Iˇjiˇtuˆ miˇ kʼahˬ nahˇ ma doˆ kʼehˬ paw, 
Aˬshuˇliˆ miˇ kʼahˬ-ahˇ iˇ-eu gaˇ ma-ahˇ jaˆ-eu Haˬbiˇlaˬ meuˬ hawˇ-eu Shuˇyaˆ meuˬ 
yaw kaˬ-ahˇ jawˇ-euˬ meh. Aˬ yawꞈ maꞈ-aˬ, Aˬbyaˬhaˬ-euˬ zaˬ yawˬ deuˬ yawˬ 
nehˬ-ehˇ maˬ jawˇ keuˬ ni jawˇ-euˬ meh.  

Iˇsawˇ hawˇ-eu Yaˬkoˆ dehꞈ le-euˬ 

19Heu-aˬ, Aˬbyaˬhaˬ-euˬ aˬ li Iˇtsaˆ-euˬ gaˇ kawˆ pyeuꞈ-eu meh. 
20Iˇtsaˆ-aˬ, Laˬbaˬ-euˬ dmˇ ma Leˬbehˇkaꞈ-ahˇ sheuˬ ngeh, aˇ kʼoꞈ oeˬ tseˇ byah laˇ-
euˬ meh. Leˬbehˇkaꞈ-euˬ aˬ da-aˬ, Beˬtuˬlaˇ lehˇ myahˇ-euˬ Maˬsoˬpoˬtaˬmiˇ miˇ 
kʼahˬ-ahˇ jawˇ-eu Aˬlamˬ tsawˇ jeuˬ pyeuꞈ-eu meh.  
21Leˬbehˇkaꞈ zaˬ maˬ jawˇ le-eu miˇ neh, zaˬ jawˇ le nya ni, Sahˬpaˬ Miˬyehˇ-ahˇ 
Iˇtsaˆ guiˬ lahˬ shaˇ-euˬ meh. Aˬ yawꞈ-euˬ guiˬ lahˬ shaˇ dawˬ-ahˇ Sahˬpaˬ Miˬyehˇ 
naˇ haˬ nehˬ-awˇ, aˬ nyiˇ pi leˇ-euˬ meh.  
22Leˬbehˇkaꞈ-euˬ uˬ maˆ laꞈ kʼoeˇ zaˬ nyiˬ gʼaˬ uˇ-awˇ, zaˬ kʼoeˇ nyiˬ gʼaˬ maˬ dehꞈ 
doˆ le mi naˆ-ehˇ, uˬmaˆ laꞈ kʼoeˇ dawꞈ dawꞈ-ehˇ ceh-eu meh. “Aˬ jeˬ miˇ neh ngaˬ-
euˬ uˬ maˆ laꞈ kʼoeˇ teu naˆ naˆ-ehˇ luˆ-eu maˬ siˬ miˇ-a. Aˬ jeˬ keuˆ le-eu gʼeh-eu 
maˬ siˬ miˇ-a” lehˇ Leˬbehˇkaꞈ ehˇ-eu meh. Kʼoeˇ miˇ neh, Sahˬpaˬ Miˬyehˇ-ahˇ aˬ 
yawꞈ naˇ haˬ leˇ-euˬ meh.  
23Sahˬpaˬ Miˬyehˇ aˬ yawꞈ-ahˇ ehˇ nehˬ-eu, “Nawˬ-euˬ uˬ maˆ laꞈ kʼoeˇ tsawˇ jeuˬ 
nyiˬ jeuˬ uˇ luꞈ-eu meh. Tiˬ jeuˬ tiˇ jeuˬ maˬ tsaˬ leˇ-eu tsawˇ jeuˬ nyiˬ jeuˬ-ahˇ nawˇ 

ya bi dehꞈ doˆ le tehꞈ-a. Tsawˇ jeuˬ tiˬ jeuˬ-aˬ, yawˬ jeuˬ yawˬ naˆ maˬ tseˇ gʼaˬ kʼaˆ 
dzehˬ tehꞈ-a. Aˬ yuiꞈ gʼaˬ-aˬ, aˬ nyiˇ gʼaˬ-euˬ laꞈ oꞈ ya awꞈ tehꞈ-a.” 
24Leˬbehˇkaꞈ aˬ nyiˇ ciˬ yamˬ tsaˬ laˇ ngeh, aˬ li nyiˬ li tiˬ poˆ tehꞈ-ehˇ ciˬ-euˬ meh.  
25Yaw beh dehꞈ le-euˬ gʼaˬ-aˬ, shaˬ jiˇ neˇ tseuˆ ni gʼeh-awˇ, jeˬ zaˬ baˆ kʼoˆ guꞈ-awˇ 
bi dm taˬ-euˬ loꞈ-ehˇ, gʼawˇ mawˇ mawˇ lah-ehˇ caꞈ hm shuˬ byehˬ ni tsoꞈ-eu meh. 
Kʼoeˇ miˇ neh, aˬ yawꞈ-ahˇ Iˇsawˇ lehˇ myahˇ nehˬ-euˬ meh.  
26Jeˬ nah dehꞈ le-euˬ gʼaˬ-aˬ, Iˇsawˇ-euˬ aˬ kuiˇ kuiˇ nuiꞈ-ahˇ ziꞈ dah ni tsuˆ tehˬ-awˇ 
dehꞈ doˆ le-euˬ miˇ neh, Yaˬkoˆ lehˇ myahˇ nehˬ-euˬ meh. Aˬ yawꞈ nyaꞈ nmˇ dehꞈ le 
ngeh, Iˇtsaˆ koꞈ tseˇ kʼoꞈ kʼawˆ laˇ-euˬ meh.  

Iˇsawˇ aˬ yuiꞈ-euˬ aˇ yaˬ ahˬ dzaˬ-euˬ 

27Aˬ li kʼoeˇ nyiˬ li huiˬ laˇ ngeh, Iˇsawˇ gʼaˬ-aˬ, bawˇ cah cah-eu nui ma ahˇ-eu shaˬ 
mi aˬ da tiˬ gʼaˬ pyeuꞈ laˇ-euˬ meh. Yaˬkoˆ gʼaˬ-aˬ, ciˬ cuˇ ni iˇ kahˇ-ahˇ tehꞈ-ehˇ jawˇ-
eu meh.  
28Iˇtsaˆ-aˬ, Iˇsawˇ neh beuˆ sehꞈ leꞈ-euˬ shaˬ jiˇ tiˬ kʼehˬ maˬ taˬ ni ya dzaˬ-eu miˇ 
neh, Iˇsawˇ-ahˇ gaˬ dzehˬ-awˇ, Leˬbehˇkaꞈ-aˬ, Yaˬkoˆ-ahˇ gaˬ dzehˬ-eu meh.  
29Tiˬ nah-aˬ, Yaˬkoˆ aˇ behˆ aˇ nuiˆ gʼawˬ nyoeˇ jahˇ luꞈ ngeh, Iˇsawˇ bawˇ cah cah-iˇ-
euˬ gʼoꞈ keuˆ laˇ-euˬ meh. Kʼoeˇ ngeh, Iˇsawˇ hawˬ mehꞈ mehꞈ dui dui laˇ-awˇ,  
30“Nawˬ-euˬ dzaˇ yaw neˇ teu ngaˬ-ahˇ ui cuiˆ bi dzaˬ laꞈ sheˇ” lehˇ, Yaˬkoˆ-ahˇ ehˇ 
nehˬ-euˬ meh. (Kʼoeˇ miˇ neh, Iˇsawˇ-ahˇ aˬ cawˬ Eˬdoˬ lehˇ kuˇ-euˬ meh.) 
31“Nawˬ-ahˇ oꞈ-eu aˬ li aˬ yuiꞈ gʼaˬ-euˬ aˇ yaˬ biꞈ laꞈ naˇ bi dzaˬ ma” lehˇ Yaˬkoˆ ehˇ-
eu meh.  
32“Biꞈ nehˬ tehꞈ-a. Ngaˇ hawˬ mehꞈ mehꞈ-eu shiˇ-eu keuˆ laˇ taˬ-euˬ-aˬ, aˬ li aˬ yuiꞈ 
gʼaˬ-euˬ aˇ yaˬ aˬ jeˬ paˇ jahˇ-eu” lehˇ, Yaˬkoˆ-ahˇ Iˇsawˇ ehˇ nehˬ-euˬ meh.  
33“Nawˬ-euˬ aˇ yaˬ ngaˬ-ahˇ biꞈ tsehˆ tsehˆ ma lehˇ, saˇ jaˇ jeˬ huˬ dzaˬ-awˬ” lehˇ, 
Iˇsawˇ-ahˇ Yaˬkoˆ paˇ ehˇ nehˬ-euˬ meh. Kʼoeˇ ngeh, Iˇsawˇ saˇ jaˇ dzaˬ-awˇ, aˬ 
yawꞈ-euˬ aˇ yaˬ Yaˬkoˆ-ahˇ biꞈ-euˬ meh. Kʼoeˇ naˇ, gʼawˬ nyoeˇ dzaˇ uiˇ hawˇ-eu kaˬ 
muˇ, Yaˬkoˆ neh Iˇsawˇ-ahˇ biꞈ nehˬ-awˇ bi dzaˬ-euˬ meh.  
34Iˇsawˇ dzaˬ gʼaˬ dawˇ gʼaˬ-awˇ doˆ-iˇ-euˬ meh. Iˇsawˇ-aˬ, kʼoeˇ loꞈ-ehˇ jahˇ-awˇ, aˬ 
yawꞈ za paˬ-ehˇ gʼeh-eu aˬ li aˬ yuiꞈ gʼaˬ-euˬ aˇ yaˬ-ahˇ yehˬ bawˬ sehˇ lu-ehˇ gʼeh-
euˬ meh.  

Aˇ dahˬ 26 

Iˇtsaˆ Geˬlawˬ meuˬ-ahˇ jawˇ-euˬ 

1Aˬbyaˬhaˬ-euˬ ziˇ-ahˇ keuˆ le-euˬ mehꞈ-eu shuꞈ-eu kʼoeˇ poˆ dzeuˇ-awˇ, miˇ kʼahˬ 
kʼoeˇ kʼahˬ laꞈ kʼoeˇ mehꞈ-eu shuꞈ-eu jeˬ tiˬ poˆ paˇ keuˆ le-euˬ meh. Iˇtsaˆ-aˬ, 
Geˬlawˬ meuˬ-ahˇ, Piˇliˇtiˆ sahˬpaˬ Aˬbiˇmaˬlehˆ jawˇ gaˇ le-euˬ meh.  
2Sahˬpaˬ Miˬyehˇ Iˇtsaˆ jawˇ gaˇ oe-awˇ ehˇ-eu, “Iˇjiˇtuˆ miˇ kʼahˬ-ahˇ taˬ iˇ. Miˇ kʼahˬ 
heu kʼahˬ laꞈ kʼoeˇ ngaˇ nawˬ-ahˇ kʼaˇ bi jawˇ-eu tsahˇ-ahˇ jawˇ-awˬ.  
3Nawˇ heu gaˇ jawˇ naˇ, nawˬ nehˬ-ehˇ ngaˇ jawˇ-awˇ nawˬ-ahˇ ngaˇ guiˬ lahˬ biꞈ 
nehˬ ma. Miˇ kʼahˬ heu kʼahˬ kʼahˬ lah ni nawˇ hawˇ-eu nawˬ-euˬ zaˬ nawˬ-euˬ uˆ 

http://pt-br.bibles.org/ahk-AHK/Gen/25#Gen.25.25!f.1
http://pt-br.bibles.org/ahk-AHK/Gen/25#Gen.25.26!f.1
http://pt-br.bibles.org/ahk-AHK/Gen/25#Gen.25.30!f.1

deuˬ-ahˇ ngaˇ biꞈ ma. Nawˬ da Aˬbyaˬhaˬ nehˬ-ehˇ ngaˬ neh dzaˬ taˬ-euˬ saˇ jaˇ-ahˇ 
ngaˇ mˇ byah ma.  
4Nawˬ-euˬ zaˬ nawˬ-euˬ uˆ deuˬ-ahˇ, mˬ kʼoeˇ taˆ tsehˬ-eu aˬ guiˇ deuˬ loꞈ-ehˇ bi 
jeuˬ bi o le-awˇ, miˇ kʼahˬ heu kʼahˬ kʼahˬ lah ni, aˬ yawꞈ maꞈ-ahˇ ngaˇ biꞈ ma. Nawˬ-
euˬ zaˬ nawˬ-euˬ uˆ deuˬ-ahˇ ngaˇ guiˬ lahˬ biꞈ nehˬ-eu loꞈ-ehˇ, aˬ yawꞈ maꞈ-ahˇ 
kʼawꞈ biꞈ nehˬ laꞈ lehˇ, tsawˇ jeuˬ dawˬ tawˆ luꞈ ngaˬ-ahˇ shaˇ tehꞈ-a. 
5Aˬbyaˬhaˬ ngaˬ-euˬ ehˇ dawˬ naˇ haˬ-awˇ, ngaˬ-euˬ zahˇ dawˬ kʼoꞈ dawˬ dawˬ tawˆ 
luꞈ-ahˇ caw teh-euˬ miˇ neh, ngaˇ nawˬ-ahˇ guiˬ lahˬ biꞈ-eu ma.” 
6Kʼoeˇ naˇ, Geˬlawˬ meuˬ-ahˇ Iˇtsaˆ jawˇ-euˬ meh.  
7Kʼoeˇ gaˇ jawˇ-eu tsawˇ haˬ deuˬ aˬ yawꞈ miˬ zaˬ-euˬ gaˇ kawˆ naˇ haˬ ngeh, aˬ 
yawꞈ-euˬ dmˇ ma pyeuꞈ-eu ma lehˇ, Iˇtsaˆ ehˇ kʼoꞈ nehˬ-euˬ meh. Leˬbehˇkaꞈ aˬ 
yawꞈ-euˬ miˬ zaˬ pyeuꞈ-eu gaˇ kawˆ Iˇtsaˆ maˬ ehˇ doˆ peuˬ-a. Aˬ jeˬ miˇ neh ehˇ naˇ, 
Leˬbehˇkaꞈ aˇ gʼehˇ muiˬ dui dui-eu miˇ neh, kʼoeˇ gaˇ jawˇ-eu tsawˇ haˬ deuˬ aˬ 
yawꞈ-ahˇ sehꞈ-awˇ, Leˬbehˇkaꞈ-ahˇ sheuˬ geuꞈ gaˇ aˬ yawꞈ guˆ-eu meh.  
8Iˇtsaˆ kʼoeˇ gaˇ jawˇ luꞈ-eu aˇ yamˬ ui cuiˆ myahˇ laˇ-awˇ, sahˬ paˬ Aˬbiˇmaˬlehˆ laˇ 
gʼoˆ gʼoˆ zaˬ-ahˇ neh haw ka gʼeh ngeh, Iˇtsaˆ Leˬbehˇkaꞈ nehˬ-ehˇ jawˇ luꞈ gaˇ ya 
mawˇ-euˬ meh.  
9Kʼoeˇ ngeh, Iˇtsaˆ-ahˇ bi kuˇ laˬ-iˇ-awˇ, “Leˬbehˇkaꞈ nawˬ-euˬ miˬ zaˬ pyeuꞈ law 
hawˇ ngaˬ tawˇ. Nawˬ-euˬ dmˇ ma pyeuꞈ-eu ma lehˇ aˬ jeˬ miˇ neh nawˇ jaˬ myawꞈ 
myawꞈ teˬ” lehˇ ehˇ nehˬ-euˬ meh. Iˇtsaˆ gʼeh, “Aˬ yawꞈ ngaˬ-euˬ miˬ zaˬ ma lehˇ 
ngaˇ ehˇ naˇ, aˬ cawˬ ngaˬ-ahˇ sehꞈ laˇ-eu baw le lehˇ ngaˇ noeˬ guˆ-eu miˇ neh, 
kʼoeˇ loꞈ-ehˇ ehˇ-euˬ ma” lehˇ, paˇ ehˇ kʼoꞈ nehˬ-euˬ meh.  
10“Aˬ jeˬ miˇ neh nga maꞈ-ahˇ nawˇ teu loꞈ-ehˇ jahˇ nehˬ laꞈ te. Ngaˬ-euˬ tsawˇ haˬ 
tiˬ gʼaˬ na, maˬ yehꞈ maˬ caˇ-ehˇ nawˬ-euˬ miˬ zaˬ nehˬ-ehˇ joe naˇ, nga maꞈ kʼoeˇ 
taˆ iˬ baˇ jaˆ laˇ ni nawˇ mˇ gaˇ duˇ-eu maˬ ngeuˇ nga loˇ” lehˇ, Iˇtsaˆ-ahˇ 
Aˬbiˇmaˬlehˆ ehˇ nehˬ-euˬ meh. 
11Kʼoeˇ naˇ, “Tsawˇ haˬ heu nyiˬ dzeˇ zaˬ-ahˇ kʼaˇ mˇ bahˬ-eu gʼaˬ, sehꞈ gaˇ ya daˬ 
tehꞈ-a” lehˇ, miˇ kʼahˬ zaˬ dawˬ tawˆ luꞈ-ahˇ Aˬbiˇmaˬlehˆ ehˇ gaˬ nehˬ-euˬ meh.  
12Miˇ kʼahˬ kʼoeˇ kʼahˬ laꞈ kʼoeˇ Iˇtsaˆ deh yaˇ mˇ-awˇ, kʼoeˇ ngeh kʼoꞈ laꞈ kʼoeˇ, aˬ 
yawꞈ neh sehˬ-euˬ siˬ yoeˬ naˆ maˬ tseˇ tiˬ yaˇ bymˇ aˬ yawꞈ mˇ za-euˬ meh. Sahˬpaˬ 
Miˬyehˇ aˬ yawꞈ-ahˇ guiˬ lahˬ biꞈ-euˬ miˇ neh, kʼoeˇ loꞈ-ehˇ mˇ za-euˬ meh.  
13Tiˬ kʼoꞈ taꞈ-ehˇ tiˬ kʼoꞈ aˬ yawꞈ mˇ za shaˇ za-awˇ, smˇ muiˬ muiˬ dui dui laˇ-euˬ 
meh.  
14Yawˇ, mawˇ neˇ hawˇ-eu, zaˬ kʼaˆ deuˬ kʼawꞈ jawˇ myaˬ dui dui-eu miˇ neh, 
Piˇliˇtiˆ tsawˇ haˬ deuˬ aˬ yawꞈ-ahˇ myaˆ naˆ-euˬ meh.  
15Kʼoeˇ miˇ neh, aˬ yawꞈ aˬ da Aˬbyaˬhaˬ neh duˬ taˬ yaꞈ-euˬ lah duˬ dawˬ tawˆ luꞈ-
ahˇ, Piˇliˇtiˆ tsawˇ haˬ deuˬ neh duˬ tsoeˬ jiˇ-euˬ meh.  
16Kʼoeˇ naˇ, “Nawˇ nga maꞈ-euˬ miˇ kʼahˬ laꞈ kʼoeˇ taˬ paˇ jawˇ. Nga maꞈ naˆ maˬ tseˇ 
nawˇ baoˬ ahˇ laˇ-euˬ nga” lehˇ, Iˇtsaˆ-ahˇ Aˬbiˇmaˬlehˆ ehˇ nehˬ-euˬ meh.  



56 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

17Kʼoeˇ miˇ neh, Iˇtsaˆ kʼoeˇ gaˇ neh doˆ-iˇ-awˇ, Geˬlawˬ deh kʼawꞈ laꞈ kʼoeˇ sehˬ 
gʼawˆ gʼawˆ-awˇ gʼawˬ mya kʼoꞈ jawˇ-euˬ meh.  
18Aˬbyaˬhaˬ dehꞈ ngeh duˬ taˬ yaꞈ-awˇ, Aˬbyaˬhaˬ shiˇ dzeuˇ gʼaˬ ngeh, Piˇliˇtiˆ 
tsawˇ haˬ deuˬ neh duˬ tsoeˬ-euˬ lah duˬ kʼoeˇ deuˬ-ahˇ, Iˇtsaˆ paˇ duˬ pah-euˬ meh. 
Aˬ yawꞈ-euˬ aˬ da Aˬbyaˬhaˬ neh lah duˬ kʼoeˇ deuˬ-ahˇ tsawˇ myahˇ kʼaˇ biꞈ yaꞈ-euˬ 
loꞈ-ehˇ, Iˇtsaˆ paˇ myahˇ poˆ nehˬ-euˬ meh.  
19Iˇtsaˆ-euˬ zaˬ kʼaˆ deuˬ deh kʼawꞈ kʼoeˇ kʼawꞈ laꞈ kʼoeˇ lah duˬ tiˬ duˬ paˇ duˬ-awˇ, 
iˇ cuꞈ duˬ doˆ-euˬ meh.  
20Geˬlawˬ meuˬ-ahˇ jawˇ-eu yawˇ cu-eu tsawˇ haˬ deuˬ oe-awˇ, “Lah duˬ heu duˬ 
nga maꞈ-euˬ lah duˬ ma” lehˇ ehˇ-awˇ, Iˇtsaˆ-euˬ zaˬ kʼaˆ deuˬ nehˬ-ehˇ ceh-euˬ 
meh. Kʼoeˇ miˇ neh, lah duˬ kʼoeˇ duˬ-ahˇ, “Iˬ dehˬ iˬ ceh” lehˇ Iˇtsaˆ neh myahˇ 
nehˬ-euˬ meh.  
21Kʼoeˇ naˇ, Iˇtsaˆ-euˬ zaˬ kʼaˆ deuˬ lah duˬ tiˬ duˬ paˇ duˬ-euˬ meh. Lah duˬ kʼoeˇ 
duˬ-ahˇ kʼawꞈ, Piˇliˇtiˆ tsawˇ haˬ deuˬ tiˬ poˆ paˇ ceh geuꞈ le-euˬ miˇ neh, “Muiˇ-eu 
jeˬ” lehˇ Iˇtsaˆ neh myahˇ nehˬ-euˬ meh.  
22Kʼoeˇ gaˇ neh naˇ, ui cuiˆ gaˇ mahˇ kaˬ gaˇ Iˇtsaˆ jiˆ doˆ-iˇ-awˇ, lah duˬ yawˬ duˬ 
yawˬ paˇ duˬ paˇ-euˬ meh. Kʼoeˇ ngeh poˆ jawˇ, lah duˬ kʼoeˇ duˬ-ahˇ ceh geuꞈ le-eu 
tiˬ gʼaˬ-iˬ maˬ jawˇ-a. Kʼoeˇ miˇ neh, lah duˬ kʼoeˇ duˬ-ahˇ, “Buˬ-iˇ law-iˇ-eu” lehˇ aˬ 
yawꞈ myahˇ nehˬ-euˬ meh. Kʼoeˇ ngeh, “Nymˬ-mˇ poˆ jawˇ-aˬ, laˆ tsoeˬ taˬ-euˬ jeˬ 
maˬ jaˆ-eu laꞈ kʼoeˇ, aˬ dui-ahˇ bi jawˇ laꞈ-euˬ nga. Jawˇ duˬ heu tsahˇ-ahˇ aˬ dui 
dehꞈ dzaˬ dui dui laˇ tehꞈ-a” lehˇ Iˇtsaˆ ehˇ-eu meh.  
23Jawˇ duˬ kʼoeˇ tsahˇ-ahˇ neh Iˇtsaˆ paˇ doˆ-iˇ-awˇ, Beˬlaˇsheˬba-ahˇ jawˇ-iˇ-euˬ 
meh.  
24Kʼoeˇ ngeh miˇ, Sahˬpaˬ Miˬyehˇ aˬ yawꞈ mehˬ shi doˆ le-awˇ, “Ngaˇ-aˬ, nawˬ da 
Aˬbyaˬhaˬ-euˬ Miˬyehˇ ma. Taˬ guˆ. Ngaˇ nawˬ nehˬ-ehˇ jawˇ luꞈ ma. Ngaˬ-euˬ zaˬ 
kʼaˆ Aˬbyaˬhaˬ-ahˇ ngaˇ saˇ jaˇ biꞈ taˬ-euˬ loꞈ-ehˇ, ngaˇ nawˬ-ahˇ guiˬ lahˬ biꞈ-awˇ, 
nawˬ-euˬ zaˬ nawˬ-euˬ uˆ deuˬ bi jeuˬ bi o le ma” lehˇ ehˇ nehˬ-euˬ meh. 
25Kʼoeˇ gaˇ, Iˇtsaˆ lawˇ duˬ tiˬ tsahˇ tsoˆ-awˇ, Sahˬpaˬ Miˬyehˇ-ahˇ uˬ duˬ tahˬ-euˬ 
meh. Aˬ yawꞈ kʼoeˇ gaˇ jawˇ duˬ dah-awˇ, aˬ yawꞈ-euˬ zaˬ kʼaˆ deuˬ lah duˬ tiˬ duˬ 
paˇ duˬ-euˬ meh.  

Iˇtsaˆ hawˇ-eu Aˬbiˇmaˬlehˆ saˇ jaˇ dzaˬ taꞈ-euˬ 

26Aˬbiˇmaˬlehˆ-aˬ, aˬ yawꞈ-ahˇ nui noeˬ nui duˇ biꞈ-eu gʼaˬ pyeuꞈ-eu Aˬhuˇzaˆ hawˇ-
eu, aˬ yawꞈ-euˬ guiˇ guiˇ maꞈ dawˬ tawˆ luꞈ kʼoeˇ taˆ uˆ lahˇ-eu gʼaˬ pyeuꞈ-eu 
Piˇkawˇlaˆ aˬ nyaꞈ-ahˇ sheuˬ-awˇ, Iˇtsaˆ jawˇ gaˇ oe-euˬ meh.  
27Kʼoeˇ ngeh, “Naw maꞈ ngaˬ-ahˇ maˬ haw nahˇ-eu miˇ neh, naw maꞈ-euˬ miˇ kʼahˬ 
laꞈ kʼoeˇ neh teh doˆ nehˬ laꞈ-euˬ maˬ ngeuˇ te loˇ. Aˬ jeˬ miˇ neh ngaˇ jawˇ gaˇ paˇ 
oe te” lehˇ, aˬ yawꞈ maꞈ-ahˇ Iˇtsaˆ naˇ haˬ-euˬ meh.  
28Aˬ yawꞈ maꞈ ehˇ-eu, “Sahˬpaˬ Miˬyehˇ nawˬ nehˬ-ehˇ jawˇ-eu gaˇ kawˆ nymˬ-mˇ 
nga maꞈ siˬ duˬ-eu ma. Kʼoeˇ miˇ neh, nawˇ hawˇ-eu nga maꞈ yaw kaˬ saˇ jaˇ dzaˬ 
taꞈ-eu tsaˬ tehꞈ-a lehˇ, nga maꞈ noeˬ mawˇ-eu ma.  

29Nawˬ-ahˇ coeˬ leˇ ni nga maꞈ neh mˇ taˬ-euˬ tiˬ jeˬ-iˬ maˬ jaˆ-eu loꞈ-ehˇ, nga maꞈ-
ahˇ coeˬ laˇ ni nawˇ tiˬ jeˬ-iˬ maˬ mˇ lehˇ bi ehˇ tsehˆ mawꞈ-eu ma. Nga maꞈ nawˬ-
ahˇ tiˬ jeˬ-iˬ maˬ laˆ tsoeˬ ni, nui ma saˇ lehˆ ni bi doˆ le-euˬ ma. Nymˬ-mˇ poˆ jawˇ-
aˬ, Sahˬpaˬ Miˬyehˇ nawˬ-ahˇ guiˬ lahˬ biꞈ-eu gaˇ kawˆ, nga maꞈ yaw muiˬ paˬ-ehˇ 
siˬ duˬ-eu ma.” 
30Kʼoeˇ naˇ, aˬ yawꞈ maꞈ-ahˇ Iˇtsaˆ hawˬ byawˇ tiˬ byawˇ lawˇ nehˬ-awˇ, tiˬ kawˆ loꞈ-
ehˇ dzaˬ taꞈ dawˇ taꞈ-euˬ meh. 
31Yawˬ nah yawˬ uˬ shawˬ yaw naꞈ-ehˇ, tiˬ kawˆ loꞈ-ehˇ saˇ jaˇ dzaˬ taꞈ gʼaˬ-awˇ, aˬ 
yawꞈ maꞈ laˬ kʼaˬ tiˬ cehˇ gʼoꞈ leˇ-euˬ meh.  
32Kʼoeˇ ngeh nah, Iˇtsaˆ-euˬ zaˬ kʼaˆ deuˬ Iˇtsaˆ jawˇ gaˇ laˇ-awˇ, aˬ yawꞈ maꞈ duˬ luꞈ-
eu lah duˬ kʼoeˇ duˬ iˇ cuꞈ mawˇ le-euˬ gaˇ kawˆ tsaꞈ gaˬ laˇ-euˬ meh.  
33Lah duˬ kʼoeˇ duˬ-ahˇ, “Saˇ jaˇ” lehˇ Iˇtsaˆ myahˇ nehˬ-euˬ meh. Kʼoeˇ miˇ neh, 
kʼoeˇ gaˇ jaˆ-eu meuˬ kʼoeˇ meuˬ-ahˇ, iˬ nah keuˆ ni Beˬlaˇsheˬba lehˇ kuˇ-eu meh.  

Iˇsawˇ aˬ cawˬ tsawˇ jeuˬ-ahˇ sheuˬ-euˬ 

34Iˇsawˇ oeˬ tseˇ kʼoꞈ byah laˇ ngeh, Heˬtaˆ tsawˇ jeuˬ zaˬ miˬ zaˬ nyiˬ gʼaˬ-ahˇ 
sheuˬ-euˬ meh. Zaˬ miˬ zaˬ kʼoeˇ nyiˬ gʼaˬ-aˬ Beˬliˇ-euˬ aˬ buˇ Juˇdiˆ hawˇ-eu Eˇloˬ-
euˬ aˬ buˇ Baˬseˬmaˇ pyeuꞈ-eu meh.  
35Aˬ yawꞈ nyaꞈ baˬ da neh Iˇtsaˆ hawˇ-eu Leˬbehˇkaꞈ aˬ nyaꞈ dzeˇ zaˬ yaw dehꞈ 
dehꞈ-eu nui ma tiˬ pawꞈ-iˬ maˬ saˇ-a.  

Aˇ dahˬ 27 

Yaˬkoˆ-ahˇ Iˇtsaˆ dawˬ ngehˬ gʼeh nehˬ-euˬ 

1Iˇtsaˆ mawˬ dui dui laˇ-awˇ myaˆ nuiˆ maˬ mawˇ nya-ehˇ pyeuꞈ laˇ ngeh, aˬ yawꞈ-
euˬ aˬ li aˬ yuiꞈ gʼaˬ pyeuꞈ-eu Iˇsawˇ-ahˇ bi kuˇ laˬ-iˇ-awˇ, “Aˬ li-oˇ” lehˇ aˬ yawꞈ kuˇ 
ngeh, “Ngaˇ heu gaˇ jawˇ ma da-oˇ” lehˇ, Iˇsawˇ oˬ toˬ nehˬ-euˬ meh.  
2Iˇtsaˆ ehˇ-eu, “Ngaˇ mawˬ dui dui laˇ-awˇ, ziˇ jiˇ yamˬ keuˆ le-euˬ nawˇ siˬ nya meh.  
3Nawˬ-euˬ kaˆ hawˇ-eu kaˆ myaˬ yuˇ-awˇ bawˇ tsahˬ-ahˇ shaˬ jiˇ beuˆ sehꞈ laˬ-iˇ-
awˬ.  
4Kʼoeˇ naˇ, ngaˇ dzaˬ mawꞈ-eu dzaˇ yaw kuiˇ kuiˇ-ehˇ jahˇ-awˇ ciˬ ha laˇ-awˬ. Dzaˇ 
kʼoeˇ ngaˇ dzaˬ-awˇ, ngaˇ maˬ shiˇ mi naˆ-ehˇ nawˬ-ahˇ dawˬ ngehˬ gʼeh nehˬ yaꞈ 
nyaˇ.” 
5Iˇsawˇ-ahˇ Iˇtsaˆ kʼoeˇ loꞈ-ehˇ ehˇ nehˬ luꞈ gaˇ, Leˬbehˇkaꞈ naˇ haˬ luꞈ-eu meh.  
6Kʼoeˇ miˇ neh Iˇsawˇ bawˇ cah cah-iˇ-eu lehˇ doˆ-iˇ dzeuˇ ngeh, Yaˬkoˆ-ahˇ 
Leˬbehˇkaꞈ heu loꞈ-ehˇ ehˇ nehˬ-euˬ meh. “Uˬ soe Iˇsawˇ-ahˇ nawˬ da heu loꞈ-ehˇ 
ehˇ nehˬ luꞈ-eu ngaˇ ya gaˬ-euˬ ma.  
7‘Shaˬ jiˇ beuˆ sehꞈ laˬ-iˇ-awˇ, dzaˇ yaw kuiˇ tiˬ kʼmˬ jahˇ laꞈ sheˇ. Dzaˇ kʼoeˇ ngaˇ 
dzaˬ gʼaˬ ngeh, ngaˇ maˬ shiˇ mi naˆ-ehˇ Sahˬpaˬ Miˬyehˇ-euˬ mehˬ shi nawˬ-ahˇ 
dawˬ ngehˬ gʼeh-awˇ, guiˬ lahˬ biꞈ nehˬ yaꞈ nyaˇ’ lehˇ ehˇ nehˬ luꞈ-eu ngaˇ ya gaˬ-
euˬ ma.” 

http://pt-br.bibles.org/ahk-AHK/Gen/27#Gen.26.33!f.1

8Yaˬkoˆ-ahˇ Leˬbehˇkaꞈ paˇ ehˇ nehˬ-eu, “Aˬ li-oˇ, ngaˇ nawˬ-ahˇ mehˬ nehˬ laꞈ-eu 
loꞈ-ehˇ yaw muiˬ paˬ-ehˇ naˇ haˬ-awˇ mˇ-awˬ.  
9Ciꞈ myehꞈ ciꞈ maꞈ jawˇ gaˇ iˇ-awˇ, tsuˇ dui dui-eu ciꞈ myehꞈ ciꞈ kʼaˇ zaˬ tiˬ mawˇ 
nyehꞈ mi laˬ-iˇ-awˬ. Nawˬ da dzaˬ mawꞈ dui dui-eu dzaˇ ngaˇ jahˇ nehˬ ma. 
10Dzaˇ kʼoeˇ nawˬ da jawˇ gaˇ nawˇ yuˇ gʼeh-awˇ bi dzaˬ naˇ, aˬ yawꞈ maˬ shiˇ mi 
naˆ-ehˇ nawˬ-ahˇ dawˬ ngehˬ gʼeh nehˬ yaꞈ tehꞈ-a.” 
11Ehˇ kʼawꞈ aˬ yawꞈ-euˬ aˬ ma-ahˇ Yaˬkoˆ ehˇ nehˬ-eu, “Iˇsawˇ gʼaˬ gʼawˇ mawˇ 
mawˇ lah-ehˇ caꞈ hm tsoꞈ-awˇ, ngaˇ caꞈ hm maˬ tsoꞈ-ehˇ juˇ tsui ni gʼeh-eu nawˇ siˬ 
nya meh.  
12Iˇ no ngaˬ da ngaˬ-ahˇ sawˆ haw-awˇ, ngaˇ jaˬ myawꞈ myawꞈ laˇ-euˬ nga lehˇ siˬ 
duˬ naˇ, aˬ joˆ-ehˇ jahˇ nmˇ. Guiˬ lahˬ maˬ za-eu uˬ taꞈ, yaˬ kʼehˇ yaˬ nehˬ laꞈ gaˇ ya 
daˬ tehꞈ-a.” 
13Aˬ yawꞈ-euˬ aˬ ma paˇ ehˇ-eu, “Ngaˬ li-oˇ, nawˬ-ahˇ yaˬ kʼehˇ yaˬ-eu jeˬ keuˆ le naˇ, 
ngaˬ-euˬ kʼoeˇ taˆ keuˆ le luꞈ-uˇ. Yaw kawˇ-ehˇ iˇ-awˇ, ciꞈ myehꞈ nyehꞈ mi laˬ-iˇ-
awˬ.” 
14Kʼoeˇ naˇ, Yaˬkoˆ ciꞈ myehꞈ nyehꞈ mi laˬ-iˇ-awˇ, aˬ ma gʼaˬ aˬ yawꞈ aˬ da dzaˬ kuiˇ 
nya-eu dzaˇ jahˇ nehˬ-euˬ meh.  
15Leˬbehˇkaꞈ-aˬ, iˇ kahˇ laꞈ kʼoeˇ jaˆ-eu Iˇsawˇ-euˬ mehˬ tsoeˬ yaw muiˬ deuˬ yuˇ-
awˇ, Yaˬkoˆ-ahˇ bi dm-euˬ meh.  
16Ciꞈ myehꞈ baˆ kʼoˆ kʼawꞈ aˬ yawꞈ yuˇ-awˇ, aˬ yawꞈ aˬ li-euˬ laꞈ du hawˇ-eu kawˬ 
lahˇ-ahˇ lahˇ cuꞈ nehˬ-euˬ meh.  
17Kuiˇ dui dui-eu dzaˇ kʼoeˇ hawˇ-eu, aˬ yawꞈ neh jahˇ-euˬ kaˬ muˇ deuˬ aˬ yawꞈ-euˬ 
aˬ li-ahˇ aˬ yawꞈ biꞈ-awˇ, bi ciˬ ha leˇ-euˬ meh.  
18Kʼoeˇ naˇ, Yaˬkoˆ aˬ yawꞈ aˬ da jawˇ gaˇ le-awˇ, “Aˬ da-oˇ” lehˇ kuˇ-euˬ meh. Kʼoeˇ 
ngeh, Iˇtsaˆ oˬ toˬ-awˇ, “Aˬ li-oˇ, nawˇ aˬ suˇ gʼaˬ te” lehˇ naˇ haˬ-euˬ meh.  
19Yaˬkoˆ ehˇ-eu, “Ngaˇ-aˬ, nawˬ li aˬ yuiꞈ gʼaˬ ma. Nawˬ neh kʼaˇ ehˇ nehˬ laꞈ-euˬ loꞈ-
ehˇ, ngaˇ lehˬ hmˬ laˆ dah gʼaˬ taˬ-euˬ ma. Nuiˇ-awˇ, ngaˬ neh hehˇ laꞈ-euˬ shaˬ jiˇ 
dzaˬ-awˇ, ngaˬ-ahˇ dawˬ ngehˬ gʼeh nehˬ laꞈ-awˬ.” 
20Iˇtsaˆ ehˇ-eu, “Aˇ yamˬ tiˬ kʼehˇ laˇ kʼehˬ laꞈ kʼoeˇ tehꞈ-ehˇ shaˇ poˆ laˬ-iˇ-eu aˬ joˆ-
ehˇ kawˇ teˬ.” Yaˬkoˆ ehˇ-eu, “Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ ngaˬ-ahˇ 
caw ba nehˬ laꞈ-euˬ miˇ neh meh.” 
21Iˇtsaˆ ehˇ-eu, “Ngaˬ-euˬ dawˬ peh jiˆ tuˆ laˇ sheˇ. Iˇsawˇ ngeuˇ miˇ-a loˇ lehˇ ngaˇ 
nawˬ-ahˇ tiˬ poˆ sawˆ haw la.” 
22Kʼoeˇ naˇ, aˬ yawꞈ-euˬ aˬ da dawˬ peh Yaˬkoˆ jiˆ tuˆ leˇ ngeh, aˬ yawꞈ-euˬ aˬ da aˬ 
yawꞈ-ahˇ sawˆ haw-awˇ, “Nawˬ-euˬ teˇ saˇ-ahˇ naˇ haˬ naˇ, Yaˬkoˆ-euˬ teˇ saˇ-ahˇ 
duˇ leˇ nya. Ehˇ kʼawꞈ, nawˬ-euˬ aˬ laꞈ law nmˇ-aˬ, Iˇsawˇ-euˬ aˬ laꞈ miˇ-a” lehˇ ehˇ 
nehˬ-euˬ meh.  
23Yaˬkoˆ-euˬ aˬ laꞈ-ahˇ aˬ yawꞈ sawˆ haw ngeh, Iˇsawˇ-euˬ aˬ laꞈ loꞈ-ehˇ caꞈ hm shuˬ 
byehˬ ni tsoꞈ-eu miˇ neh, Yaˬkoˆ nga lehˇ aˬ yawꞈ maˬ siˬ nya-a. Kʼoeˇ miˇ neh, 
Yaˬkoˆ-ahˇ dawˬ ngehˬ gʼeh nehˬ-eu lehˇ aˬ yawꞈ lehˬ hmˬ-euˬ meh.  

24Ehˇ kʼawꞈ, “Nawˇ aˬ diˇ aˬ maˇ Iˇsawˇ ma loˇ” lehˇ aˬ yawꞈ tiˬ poˆ paˇ naˇ haˬ duˬ-
euˬ meh. Yaˬkoˆ gʼeh, “Ngeuˇ ma” lehˇ paˇ ehˇ kʼoꞈ nehˬ-euˬ meh.  
25Kʼoeˇ naˇ, “Shaˬ jiˇ hehˇ laꞈ-awˬ. Dzaˬ gʼaˬ dawˇ gʼaˬ naˇ, ngaˇ nawˬ-ahˇ dawˬ ngehˬ 
gʼeh nehˬ ma” lehˇ, Iˇtsaˆ ehˇ-eu meh. Kʼoeˇ ngeh, shaˬ jiˇ kʼoeˇ hawˇ-eu aˬ gaꞈ dzaˇ 
uiˇ ui cuiˆ, aˬ yawꞈ-euˬ aˬ da-ahˇ Yaˬkoˆ ciˬ nehˬ-euˬ meh.  
26“Dawˬ peh jiˆ laˇ-awˇ, ngaˬ-ahˇ mehˬ cuˇ cuˇ laˇ sheˇ” lehˇ, Yaˬkoˆ-ahˇ Iˇtsaˆ ehˇ 
nehˬ-euˬ meh.  
27Yaˬkoˆ dawˬ peh jiˆ tuˆ leˇ-awˇ, Iˇtsaˆ-ahˇ mehˬ cuˇ cuˇ nehˬ-eu lehˇ mˇ jeh ngeh, 
aˬ yawꞈ dm luꞈ-eu mehˬ tsoeˬ-ahˇ Iˇtsaˆ laˆ haw-euˬ meh. Kʼoeˇ naˇ, Yaˬkoˆ-ahˇ 
Iˇtsaˆ heu loꞈ-ehˇ dawˬ ngehˬ gʼeh nehˬ-euˬ meh. “Yaw zawˇ-ehˇ saw-eu ngaˬ li-euˬ 
yaw saꞈ-aˬ, Sahˬpaˬ Miˬyehˇ neh guiˬ lahˬ biꞈ nehˬ-euˬ deh yaˇ tiˬ kawˬ-euˬ yaw 
saꞈ-ahˇ duˇ miˇ-a. 
28Mˬ kʼoeˇ taˆ neh Miˬyehˇ ceuˬ bi ga le-awˇ, nawˬ-euˬ deh yaˇ miˇ tsaˬ miˇ muiˬ 
muiˬ dui dui laˇ luꞈ-uˇ. Miˬyehˇ nawˬ-ahˇ dzaˬ la gʼo cehˇ hawˇ-eu aˬ gaꞈ dzaˇ uiˇ tiˬ 
byah tiˬ loꞈ biꞈ luꞈ-uˇ.  
29Tsawˇ jeuˬ dawˬ tawˆ luꞈ nawˬ-euˬ zaˬ kʼaˆ ya geuꞈ-awˇ, tsawˇ haˬ dawˬ tawˆ luꞈ 
nawˬ-euˬ mehˬ shi pawˬ tsuiꞈ pawˬ dmˬ dmˬ luꞈ-uˇ. Nawˬ-euˬ aˇ jeuˬ aˇ ca dawˬ 
tawˆ luꞈ kʼoeˇ taˆ nawˇ ya uˆ lahˇ-awˇ, nawˬ ma o neh kʼaˇ jeuˬ kʼaˇ o le-euˬ tsawˇ 
haˬ dawˬ tawˆ luꞈ, nawˬ-euˬ mehˬ shi pawˬ tsuiꞈ pawˬ dmˬ dmˬ luꞈ-uˇ. Nawˬ-ahˇ 
yaˬ kʼehˇ yaˬ-eu tsawˇ haˬ deuˬ, yaˬ kʼehˇ yaˬ nehˬ gaˇ paˇ ya daˬ-awˇ, nawˬ-ahˇ guiˬ 
lahˬ biꞈ-eu tsawˇ haˬ deuˬ guiˬ lahˬ za luꞈ-uˇ.” 

Dawˬ ngehˬ gʼeh nehˬ laꞈ lehˇ Iˇtsaˆ-ahˇ Iˇsawˇ shaˇ-euˬ 

30Yaˬkoˆ-ahˇ Iˇtsaˆ dawˬ ngehˬ gʼeh nehˬ gʼaˬ-awˇ, Yaˬkoˆ iˇ doˆ-euˬ nehˬ-ehˇ, Iˇsawˇ 
bawˇ cah cah-iˇ-euˬ gʼoꞈ keuˆ laˇ-euˬ meh.  
31Iˇsawˇ gʼaˬ kʼawꞈ, kuiˇ dui dui-eu dzaˇ jahˇ-awˇ, aˬ yawꞈ-euˬ aˬ da jawˇ gaˇ ciˬ ha 
laˇ-euˬ meh. “Aˬ da-oˇ, ngaˬ-ahˇ dawˬ ngehˬ gʼeh nehˬ laꞈ-eu gʼaˇ duˬ nuiˇ-awˇ, ngaˬ 
neh nawˬ-euˬ gʼaˇ duˬ yuˇ laꞈ-euˬ shaˬ jiˇ dzaˬ-awˬ” lehˇ, aˬ yawꞈ-euˬ aˬ da-ahˇ aˬ 
yawꞈ ehˇ nehˬ-euˬ meh.  
32“Nawˇ aˬ suˇ gʼaˬ te” lehˇ Iˇtsaˆ naˇ haˬ ngeh, “Ngaˇ nawˬ li aˬ yuiꞈ gʼaˬ ma” lehˇ 
Iˇsawˇ ehˇ kʼoꞈ nehˬ-euˬ meh.  
33Kʼoeˇ ngeh, Iˇtsaˆ tsawˬ guˆ-iˇ-awˇ, yaw dzuˬ dzuˬ-eu laꞈ kʼoeˇ ehˇ-eu, “Toˆ-ehˇ 
maˇ-iˬ, uˬ soe shaˬ jiˇ sehꞈ-awˇ ngaˬ-ahˇ dzaˇ jahˇ ha laˇ-euˬ kʼoeˇ gʼaˬ aˬ suˇ gʼaˬ-a. 
Nymˬ-mˇ nawˇ uˇ laˇ ngeh, shaˬ jiˇ kʼoeˇ ngaˇ dzaˬ gʼaˬ-euˬ tiˬ dehˬ tehꞈ te siˬ. Aˬ 
yawꞈ-ahˇ ngaˇ dawˬ ngehˬ gʼeh nehˬ gʼaˬ dzeuˇ-euˬ ma. Aˬ yawꞈ-aˬ, mˬ maˬ maˬ 
byaˆ zaˇ ziˇ guiˬ lahˬ za-euˬ tsawˇ haˬ pyeuꞈ laˇ gʼaˬ-euˬ meh” lehˇ, Iˇsawˇ-ahˇ ehˇ 
nehˬ-euˬ meh.  
34Dawˬ kʼoeˇ dawˬ-ahˇ Iˇsawˇ ya gaˬ ngeh, nui ma naˇ dui dui-eu laꞈ kʼoeˇ yaw kʼaˆ-
ehˇ guˇ guˇ-ehˇ ngoeˇ-awˇ, “Aˬ da-oˇ, ngaˬ-ahˇ kʼawꞈ dawˬ ngehˬ gʼeh nehˬ laꞈ-awˬ.” 
35“Nawˬ-euˬ aˬ nyiˇ ngaˬ-ahˇ jaˬ myawꞈ myawꞈ laˇ-awˇ, nawˇ za paˬ-ehˇ gʼeh-eu 
guiˬ lahˬ dawˬ tawˆ luꞈ yuˇ gʼeh jiˇ-euˬ meh” lehˇ, Iˇsawˇ-ahˇ Iˇtsaˆ ehˇ kʼoꞈ nehˬ-euˬ 
meh.  

36Iˇsawˇ ehˇ-eu, “Aˬ yawꞈ ngaˬ-ahˇ tsawˇ gahˇ gahˇ dzaˬ-eu heu poˆ nyiˬ poˆ byah 
laˇ-euˬ meh. Aˬ yawꞈ-ahˇ Yaˬkoˆ lehˇ myahˇ nehˬ-euˬ tsaˬ dui dui meh. Yaw beh tiˬ 
poˆ, ngaˇ za paˬ-ehˇ gʼeh-eu aˬ li aˬ yuiꞈ gʼaˬ-euˬ aˇ yaˬ-ahˇ aˬ yawꞈ mehˇ shuiˇ shuiˇ 
doˆ geuꞈ gʼaˬ-awˇ, nymˬ-mˇ poˆ jawˇ-aˬ, ngaˇ za paˬ-ehˇ gʼeh-eu guiˬ lahˬ kʼawꞈ paˇ 
yuˇ geuꞈ gʼeh-euˬ ngaˇ. Ngaˬ-ahˇ dawˬ ngehˬ gʼeh nehˬ laꞈ-eu gʼaˇ duˬ guiˬ lahˬ maˬ 
paˇ jaˆ mehˬ loˇ.” 
37Iˇtsaˆ ehˇ-eu, “Ngaˇ aˬ yawꞈ-ahˇ nawˬ-euˬ kʼoeˇ taˆ uˆ lahˇ-eu baoˬ biꞈ gʼaˬ-awˇ, aˬ 
yawꞈ-euˬ aˬ yuiꞈ aˬ nyiˇ aˇ jeuˬ aˇ ca dawˬ tawˆ luꞈ kʼawꞈ aˬ yawꞈ-euˬ zaˬ kʼaˆ pyeuꞈ 
laˇ ni, aˬ yawꞈ-ahˇ dawˬ ngehˬ gʼeh nehˬ gʼaˬ-euˬ ma. Nawˬ-ahˇ ngaˇ tiˬ jeˬ-iˬ ngehˬ 
maˬ paˇ gʼeh nehˬ nya miˇ-a li-oˇ.” 
38“Aˬ da-oˇ, dawˬ ngehˬ gʼeh nehˬ-eu jeˬ-ahˇ nawˇ tiˬ poˆ tehꞈ-ehˇ mˇ nya te loˇ. 
Ngaˬ-ahˇ kʼawꞈ dawˬ ngehˬ gʼeh nehˬ laꞈ-awˬ” lehˇ Iˇsawˇ paˇ ehˇ-awˇ ngoeˇ-euˬ 
meh.  
39Kʼoeˇ ngeh, Iˇsawˇ-ahˇ Iˇtsaˆ heu loꞈ-ehˇ ehˇ nehˬ-euˬ meh. “Mˬ kʼoeˇ taˆ nawˬ-euˬ 
gʼaˇ duˬ ceuˬ maˬ paˇ jaˆ-eu loꞈ-ehˇ, miˇ tsaˬ kʼoeˇ taˆ kʼawꞈ, miˇ tsaˬ miˇ muiˬ muiˬ-
eu deh yaˇ nawˬ-euˬ gʼaˇ duˬ maˬ paˇ jaˆ meh.  
40Nawˇ-aˬ, mi cehˇ-ahˇ gʼoe-awˇ yaw dehꞈ ya dehꞈ tehꞈ-a. Nawˇ nawˬ-euˬ aˬ nyiˇ-
euˬ zaˬ kʼaˆ ya geuꞈ tehꞈ-a. Ehˇ kʼawꞈ, nawˇ aˬ yawꞈ-ahˇ puiˬ-awˇ, aˬ yawꞈ uˆ lahˇ-eu 
uˬ moˆ ya buˬ-iˇ-eu aˇ nah aˇ yamˬ jaˆ tehꞈ-a.” 
41Iˇtsaˆ neh Yaˬkoˆ-ahˇ dawˬ ngehˬ gʼeh nehˬ-euˬ miˇ neh, Yaˬkoˆ-ahˇ Iˇsawˇ muiˇ-
eu meh. Iˇsawˇ-euˬ nui ma laꞈ kʼoeˇ, “Ngaˬ da ziˇ jiˇ-eu dawˬ peh peh laˇ-euˬ meh. 
Haw taˬ lawˬ. Zaˬ heu gʼaˬ-ahˇ ngaˇ sehꞈ ma” lehˇ noeˬ luꞈ-eu meh.  
42Ehˇ kʼawꞈ, Yaˬkoˆ-ahˇ Iˇsawˇ sehꞈ-eu lehˇ lehˬ hmˬ luꞈ-eu gaˇ kawˆ Leˬbehˇkaꞈ ya 
gaˬ ngeh, Yaˬkoˆ-ahˇ kuˇ-awˇ, heu loꞈ-ehˇ ehˇ nehˬ-euˬ meh. “Ngaˇ ehˇ gaˇ naˇ haˬ 
sheˇ. Nawˬ-euˬ aˇ doˆ nawˬ-ahˇ sehꞈ-eu lehˇ lehˬ hmˬ luꞈ meh.  
43Ngaˬ li-oˇ, ngaˇ kʼaˇ ehˇ-eu loꞈ-ehˇ nymˬ-mˇ jahˇ-awˬ. Haˬlaˬ meuˬ-ahˇ ngaˬ-euˬ aˬ 
mahˇ aˬ da Laˬbaˬ jawˇ gaˇ yaw kawˇ-ehˇ cehˆ leˇ-awˬ.  
44Nawˬ-euˬ aˇ doˆ nui ma pehˇ-eu maˬ byoˆ-iˇ kʼoeˇ keuˆ ni, kʼoeˇ gaˇ tiˬ kʼehˬ jawˇ 
tawˬ leˇ-awˬ.  
45Nawˬ neh kʼaˇ jahˇ nehˬ-euˬ jeˬ dawˬ tawˆ luꞈ-ahˇ nawˬ-euˬ aˇ doˆ ngehˇ byoˆ jiˇ 
ngeh, aˬ cawˬ-ahˇ ngaˇ kʼehˇ gʼeh laꞈ-awˇ, nawˬ-ahˇ bi sheuˬ kʼoꞈ laˬ laˇ ma. Ngaˬ li 
nyiˬ li luꞈ-ahˇ, tiˬ nah laꞈ kʼoeˇ tehꞈ-ehˇ ngaˇ aˬ joˆ-ehˇ bi sm-iˇ peuˬ nmˇ.” 

Iˇtsaˆ neh Yaˬkoˆ-ahˇ Laˬbaˬ jawˇ gaˇ bi le-euˬ 

46Iˇtsaˆ-ahˇ Leˬbehˇkaꞈ ehˇ nehˬ-eu, “Aˬ cawˬ tsawˇ jeuˬ pyeuꞈ-eu Iˇsawˇ-euˬ miˬ zaˬ 
deuˬ baˬ da neh ngaˇ nui ma cawˆ dui dui nya. Yaˬkoˆ gʼaˬ kʼawꞈ, Heˬtaˆ tsawˇ jeuˬ-
ahˇ paˇ sheuˬ lawˬ naˇ, ngaˇ shiˇ-eu maˬ ngeuˇ naˇ maˬ paˇ dzeˇ miˇ-a.” 

Aˇ dahˬ 28 

1Kʼoeˇ naˇ, Yaˬkoˆ-ahˇ Iˇtsaˆ kuˇ-awˇ, heu loꞈ-ehˇ ehˇ nehˬ-euˬ meh. “Kaˬnaˬ miˇ 
kʼahˬ laꞈ kʼoeˇ jawˇ-eu zaˬ miˬ aˬ buˇ deuˬ-ahˇ nawˇ taˬ sheuˬ dahˬ dzaˬ.  

http://pt-br.bibles.org/ahk-AHK/Gen/27#Gen.27.36!f.1

2Maˬsoˬpoˬtaˬmiˇ miˇ kʼahˬ-ahˇ, nawˬ bawˇ Beˬtuˬlaˇ jawˇ gaˇ le-awˇ, nawˬ gʼoe 
Laˬbaˬ-euˬ aˬ buˇ-ahˇ sheuˬ leˇ-awˬ.  
3Nawˇ tsawˇ jeuˬ gʼawˬ mya jeuˬ-euˬ aˬ da yaw dzahˇ pyeuꞈ laˇ ni, miˬ zaˬ sheuˬ-
awˇ nymˇ dahˬ dahˬ dzaˬ gaˇ Baoˬ huiˬ-eu Miˬyehˇ guiˬ lahˬ biꞈ-awˇ, zaˬ myaˬ laˇ 
luꞈ-uˇ.  
4Aˬbyaˬhaˬ-ahˇ aˬ yawꞈ guiˬ lahˬ biꞈ nehˬ-euˬ loꞈ-ehˇ, nawˇ hawˇ-eu nawˬ-euˬ zaˬ 
nawˬ-euˬ uˆ deuˬ-ahˇ kʼawꞈ, aˬ yawꞈ guiˬ lahˬ biꞈ nehˬ laꞈ luꞈ-uˇ. Aˬbyaˬhaˬ-ahˇ 
Miˬyehˇ neh biꞈ-euˬ miˇ kʼahˬ pyeuꞈ-eu, nymˬ-mˇ nawˇ jawˇ luꞈ-eu miˇ kʼahˬ heu 
kʼahˬ, nawˬ-euˬ miˇ kʼahˬ pyeuꞈ laˇ luꞈ-uˇ.” 
5Kʼoeˇ naˇ, Maˬsoˬpoˬtaˬmiˇ miˇ kʼahˬ-ahˇ, Aˬlamˬ tsawˇ jeuˬ Beˬtuˬlaˇ-euˬ aˬ li 
Laˬbaˬ jawˇ gaˇ, Yaˬkoˆ-ahˇ Iˇtsaˆ bi le-euˬ meh. Laˬbaˬ-aˬ, Yaˬkoˆ-euˬ aˬ gʼoe meh.  

Iˇsawˇ miˬ zaˬ tiˬ gʼaˬ paˇ sheuˬ-euˬ 

6Iˇtsaˆ neh Yaˬkoˆ-ahˇ dawˬ ngehˬ gʼeh nehˬ-awˇ, Maˬsoˬpoˬtaˬmiˇ miˇ kʼahˬ-ahˇ miˬ 
zaˬ bi sheuˬ leˇ-euˬ gaˇ kawˆ, Iˇsawˇ ya siˬ-euˬ meh. Yaˬkoˆ-ahˇ Iˇtsaˆ dawˬ ngehˬ 
gʼeh nehˬ ngeh, “Kaˬnaˬ miˇ kʼahˬ-ahˇ jawˇ-eu zaˬ miˬ aˬ buˇ deuˬ-ahˇ taˬ sheuˬ” 
lehˇ ehˇ nehˬ-euˬ gaˇ kawˆ kʼawꞈ, aˬ yawꞈ ya siˬ-euˬ meh.  
7Kʼoeˇ uˬ taꞈ, aˬ ma aˬ da-euˬ ehˇ dawˬ-ahˇ Yaˬkoˆ naˇ haˬ-awˇ, Maˬsoˬpoˬtaˬmiˇ miˇ 
kʼahˬ-ahˇ miˬ zaˬ poˆ leˇ-euˬ gaˇ kawˆ kʼawꞈ, aˬ yawꞈ paˇ ya siˬ-euˬ meh.  
8Kʼoeˇ miˇ neh, Kaˬnaˬ miˇ kʼahˬ-ahˇ jawˇ-eu zaˬ miˬ aˬ buˇ deuˬ-ahˇ sheuˬ gaˇ aˬ 
yawꞈ aˬ da nui ma maˬ tsaˬ-eu gaˇ kawˆ, Iˇsawˇ ya siˬ duˬ-euˬ meh. 
9Kʼoeˇ ngeh jawˇ, Aˬbyaˬhaˬ-euˬ aˬ li Iˇshaˬmeˬlaˇ jawˇ gaˇ aˬ yawꞈ iˇ-awˇ, 
Iˇshaˬmeˬlaˇ-euˬ aˬ buˇ pyeuꞈ-eu Neˬbaˬyoˇ-euˬ dmˇ ma Maˬhaˬlaˇ-ahˇ sheuˬ-euˬ 
meh.  

Beˬdeˬlaˇ lehˇ kuˇ-euˬ jawˇ duˬ-ahˇ Yaˬkoˆ yuꞈ maˆ maˆ-euˬ 

10Yaˬkoˆ-aˬ, Beˬlaˇsheˬba-ahˇ neh doˆ-iˇ-awˇ, Haˬlaˬ meuˬ paw iˇ gʼeh-euˬ meh.  
11Nahˇ ma ga ahˇ ngeh, muiˬ-eu shawˇ-eu jawˇ duˬ tiˬ tsahˇ-ahˇ iˇ keuˆ-awˇ naˬ-euˬ 
meh. Kʼoeˇ ngeh, kʼaˬ lo tiˬ siˬ-ahˇ uˬ gʼmˬ gʼmˬ-awˇ, kʼoeˇ gaˇ yuꞈ kʼaˆ-euˬ meh.  
12Yuꞈ maˆ maˆ-eu laꞈ kʼoeˇ, mˬ hawˇ-eu miˇ-ahˇ tsoꞈ tawꞈ taˬ-euˬ dawˬ dzm dzm ma 
tiˬ dzm-ahˇ aˬ yawꞈ ya mawˇ-euˬ meh. Mˬ taˆ gʼaˬ kʼehˇ deuˬ dawˬ dzm kʼoeˇ dzm 
kʼoeˇ taˆ, mˬ hawˇ-eu miˇ yaw kaˬ-ahˇ yaˇ gaˇ gaˇ tawꞈ luꞈ-eu meh. 
13Sahˬpaˬ Miˬyehˇ aˬ yawꞈ dawˬ peh yawꞈ-awˇ ehˇ-eu, “Ngaˇ-aˬ, Aˬbyaˬhaˬ hawˇ-eu 
Iˇtsaˆ-euˬ Miˬyehˇ pyeuꞈ-eu Sahˬpaˬ Miˬyehˇ ma. Nawˇ yuꞈ luꞈ-eu miˇ tsaˬ heu tsahˇ, 
nawˇ hawˇ-eu nawˬ-euˬ zaˬ deuˬ-ahˇ ngaˇ biꞈ ma.  
14Nawˬ-euˬ zaˬ nawˬ-euˬ uˆ deuˬ, miˇ tsaˬ kʼoeˇ taˆ jaˆ-eu kʼaˬ lehˇ loꞈ-ehˇ myaˬ dui 
dui laˇ tehꞈ-a. Miˇ tsaˬ heu yawˬ paw yawˬ na luꞈ aˬ yawꞈ maꞈ jawˇ byah jiˇ tehꞈ-a. 
Nawˇ hawˇ-eu nawˬ-euˬ zaˬ nawˬ-euˬ uˆ deuˬ-ahˇ gʼoe-awˇ tsawˇ jeuˬ dawˬ tawˆ 
luꞈ-ahˇ ngaˇ guiˬ lahˬ biꞈ nehˬ ma.  
15Haw taˬ-awˬ, ngaˇ nawˬ nehˬ-ehˇ jawˇ-awˇ, nawˇ kʼaˇ iˇ kʼaˇ laˇ gaˇ nawˬ-ahˇ ngaˇ 
haw piˇ-eu laꞈ kʼoeˇ, miˇ kʼahˬ heu kʼahˬ-ahˇ, nawˬ-ahˇ paˇ bi gʼoꞈ keuˆ laˇ ma. Nawˬ-

ahˇ ngaˇ saˇ jaˇ dzaˬ taˬ-euˬ dawˬ heu deuˬ maˬ mˇ byah jiˇ kʼoeˇ keuˆ ni, ngaˇ nawˬ-
ahˇ maˬ byehˇ dzeh.” 
16Yaˬkoˆ uˬ noeˬ noeˬ laˇ ngeh, “Sahˬpaˬ Miˬyehˇ heu gaˇ jawˇ law hawˇ nga. Aˬ 
yawꞈ heu gaˇ jawˇ meh lehˇ ngaˇ maˬ siˬ nya-aˬ” lehˇ, yawˬ haˇ yawˬ ha ehˇ-euˬ 
meh.  
17Kʼoeˇ ngeh, aˬ yawꞈ guˆ laˇ-awˇ, “Jawˇ duˬ heu tsahˇ-aˬ, guˆ dui dui laˇ paˬ-ehˇ 
gʼeh-eu jawˇ duˬ tiˬ tsahˇ law hawˇ nga. Heu-aˬ, Miˬyehˇ-euˬ nymˇ pyeuꞈ-awˇ, mˬ 
kʼoeˇ taˆ daˆ leˇ-eu laˇ gʼoˆ pyeuꞈ-eu nga” lehˇ paˇ ehˇ-eu meh.  
18Yawˬ nah yawˬ uˬ shawˬ yaw naꞈ-ehˇ Yaˬkoˆ tuˇ-awˇ, aˬ yawꞈ neh uˬ gʼmˬ gʼmˬ-
awˇ yuꞈ-euˬ kʼaˬ lo kʼoeˇ siˬ yuˇ-awˇ, noeˬ keuˆ-eu gʼaˇ duˬ miˇ tsaˬ-ahˇ ka tuˇ-euˬ 
meh. Kʼoeˇ naˇ, kʼaˬ lo kʼoeˇ siˬ kʼoeˇ taˆ tsiˇ shehˆ daˆ-awˇ, Miˬyehˇ-ahˇ damˬ nehˬ-
euˬ meh.  
19Jawˇ duˬ kʼoeˇ tsahˇ-ahˇ, Beˬdeˬlaˇ lehˇ aˬ yawꞈ myahˇ nehˬ-euˬ meh. Jawˇ duˬ 
kʼoeˇ tsahˇ-ahˇ, yaw beh Luˇzaˆ meuˬ lehˇ kuˇ-euˬ meh.  
20Kʼoeˇ naˇ, Sahˬpaˬ Miˬyehˇ-ahˇ Yaˬkoˆ heu loꞈ-ehˇ saˇ jaˇ dzaˬ-euˬ meh. “Ngaˇ iˇ 
luꞈ-eu gaˇ ma heu kahˇ mehˬ shi, nawˇ ngaˬ-ahˇ haw piˇ-awˇ, loˬ-eu dzaˬ dzaˬ dawˇ 
dawˇ hawˇ-eu dm gʼaˬ dm lmˇ biꞈ laꞈ-eu uˬ taꞈ,  
21ngaˇ tiˬ jeˬ-iˬ maˬ ca laˇ ni ngaˬ da-euˬ nymˇ-ahˇ gʼoꞈ keuˆ-iˇ nya naˇ, nawˇ ngaˬ-
euˬ Miˬyehˇ pyeuꞈ tehꞈ-a.  
22Noeˬ keuˆ-eu gʼaˇ duˬ ngaˬ neh kʼaˬ lo ka tuˇ taˬ-euˬ jawˇ duˬ heu tsahˇ-ahˇ, ngaˇ 
nawˬ-ahˇ uˬ duˬ tahˬ-awˇ, nawˬ neh ngaˬ-ahˇ kʼaˇ biꞈ laꞈ-euˬ jeˬ dawˬ tawˆ luꞈ laꞈ 
kʼoeˇ, tseˇ bymˇ tiˬ bymˇ nawˬ-ahˇ paˇ damˬ kʼoꞈ nehˬ ma.” 

Aˇ dahˬ 29 

Laˬbaˬ-euˬ nymˇ-ahˇ Yaˬkoˆ le keuˆ-euˬ 

1Kʼoeˇ naˇ, nahˇ ma doˆ kʼehˬ paw Yaˬkoˆ paˇ iˇ gʼeh-euˬ meh.  
2Deh ga-ahˇ jaˆ-eu lah duˬ tiˬ duˬ dawˬ peh aˬ yawꞈ iˇ keuˆ-awˇ, lah duˬ kʼoeˇ duˬ 
dawˬ peh yawˇ yawˇ maꞈ smˇ maꞈ yawꞈ luꞈ gaˇ aˬ yawꞈ ya mawˇ-euˬ meh. Lah duˬ 
kʼoeˇ duˬ-aˬ, yawˇ kʼoeˇ deuˬ-ahˇ iˇ cuꞈ bi dawˇ duˬ pyeuꞈ-awˇ, lah duˬ mehˬ kʼehˬ-
ahˇ kʼaˬ lo lo ma ngawˬ tsoeˬ taˬ-euˬ meh.  
3Yawˇ yawˇ maꞈ deuˬ kʼoeˇ gaˇ kʼaˇ oe uiˬ jiˇ ngeh, yawˇ bo-eu deuˬ ga uiˬ-awˇ kʼaˬ 
lo kʼoeˇ siˬ ngawˬ dzeh gʼaˬ miˇ tsa tehꞈ-ehˇ, yawˇ deuˬ-ahˇ iˇ cuꞈ bi dawˇ nya-eu 
meh. Iˇ cuꞈ bi dawˇ gʼaˬ naˇ, kʼaˬ lo kʼoeˇ siˬ tiˬ poˆ paˇ ya ngawˬ tsoeˬ yaꞈ-eu meh.  
4“Mawˬ cawˬ-oˇ , naw maꞈ aˬ gaˇ jawˇ te” lehˇ, yawˇ bo-eu deuˬ-ahˇ Yaˬkoˆ naˇ haˬ 
ngeh, “Nga maꞈ Haˬlaˬ meuˬ-ahˇ jawˇ-eu ma” lehˇ aˬ yawꞈ maꞈ ehˇ-eu meh.  
5“Laˬbaˬ-ahˇ naw maꞈ siˬ nya ma loˇ” lehˇ aˬ yawꞈ paˇ naˇ haˬ-iˬ ngeh, “Siˬ nya ma” 
lehˇ aˬ yawꞈ maꞈ paˇ ehˇ kʼoꞈ nehˬ-euˬ meh.  
6“Aˬ yawꞈ jawˇ saˇ doˆ meh loˇ” lehˇ naˇ haˬ ngeh, “Jawˇ saˇ doˆ meh” lehˇ aˬ yawꞈ 
maꞈ ehˇ-eu meh. “Haw-awˬ. Kʼoeˇ gaˇ yawˇ yawˇ maꞈ teh-awˇ oe luꞈ-eu kʼoeˇ gʼaˬ, aˬ 
yawꞈ-euˬ aˬ buˇ Laˬkeˬlaˇ meh” lehˇ, Yaˬkoˆ-ahˇ aˬ yawꞈ maꞈ ehˇ nehˬ-euˬ meh.  

7“Nahˇ ma gʼawˬ mahˇ ni jaˆ nga siˬ tawˇ. Yawˇ teh kʼoꞈ-eu aˇ yamˬ maˬ tsaˬ laˇ ngaˬ 
siˬ. Iˇ cuˬ bi dawˇ gʼaˬ-awˇ paˇ bo-awˬ tawˇ” lehˇ, aˬ yawꞈ maꞈ-ahˇ Yaˬkoˆ ehˇ nehˬ-
euˬ meh.  
8Aˬ yawꞈ maꞈ ehˇ-eu, “Yawˇ yawˇ maꞈ dawˬ tawˆ luꞈ heu gaˇ teh keuˆ leꞈ jiˇ-awˇ, 
yawˇ bo-eu deuˬ ga uiˬ-awˇ kʼaˬ lo heu siˬ ngawˬ dzeh gʼaˬ miˇ tsa maˬ ngeuˇ naˇ, 
yawˇ heu deuˬ-ahˇ iˇ cuꞈ maˬ bi dawˇ nya-a siˬ.” 
9Aˬ yawꞈ maꞈ-ahˇ Yaˬkoˆ dawˬ ngehˬ cawˬ luꞈ ngeh, Laˬkeˬlaˇ yawˇ yawˇ maꞈ tiˬ 
maꞈ teh-awˇ oe keuˆ-euˬ meh.  
10Yaˬkoˆ-aˬ, aˬ yawꞈ aˬ gʼoe-euˬ aˬ buˇ Laˬkeˬlaˇ aˬ yawꞈ aˬ gʼoe-euˬ yawˇ yawˇ maꞈ 
teh-awˇ oe luꞈ gaˇ ya mawˇ ngeh, lah duˬ-ahˇ ngawˬ tsoeˬ taˬ-euˬ kʼaˬ lo kʼoeˇ siˬ 
ngawˬ dzeh nehˬ-awˇ, yawˇ kʼoeˇ maꞈ-ahˇ iˇ cuꞈ bi dawˇ-euˬ meh. 
11Kʼoeˇ naˇ, Laˬkeˬlaˇ-ahˇ mehˬ cuˇ cuˇ nehˬ gʼaˬ-awˇ, laˬ kʼaˬ cehˇ dui dui-eu miˇ 
neh, guˇ guˇ-ehˇ ngoeˇ-euˬ meh.  
12“Ngaˇ-aˬ, Leˬbehˇkaꞈ-euˬ aˬ li pyeuˬ-awˇ, nawˬ da-euˬ aˇ jeuˬ aˇ ca ma” lehˇ, 
Laˬkeˬlaˇ-ahˇ aˬ yawꞈ ehˇ nehˬ-euˬ meh. Kʼoeˇ naˇ, Laˬkeˬlaˇ cehˆ gʼoꞈ leꞈ-awˇ, gaˇ 
kawˆ kʼoeˇ aˬ yawꞈ-euˬ aˬ da-ahˇ dzawˇ nehˬ leˇ-euˬ meh.  
13Laˬbaˬ-aˬ, aˬ yawꞈ-euˬ zaˬ oeˇ oe keuˆ-euˬ gaˇ kawˆ ya gaˬ ngeh, cehˆ gʼeh-awˇ ha 
laˬ-iˇ-euˬ meh. Yaˬkoˆ-ahˇ aˬ yawꞈ byaˇ cuꞈ-awˇ, mehˬ cuˇ cuˇ nehˬ gʼaˬ-awˇ , iˇ kahˇ-
ahˇ sheuˬ kʼoꞈ laꞈ-euˬ meh. Kʼoeˇ naˇ, kʼaˇ pyeuꞈ laˇ-euˬ gaˇ kawˆ dawˬ tawˆ luꞈ, 
Laˬbaˬ-ahˇ Yaˬkoˆ dzawˇ nehˬ-euˬ meh, 
14Kʼoeˇ ngeh, “Nawˇ-aˬ, aˬ diˇ aˬ maˇ ngaˬ-euˬ shiˬ shaˬ pyeuꞈ-eu nga” lehˇ, Yaˬkoˆ-
ahˇ Laˬbaˬ ehˇ nehˬ-euˬ meh.  

Laˬkeˬlaˇ hawˇ-eu Leˇaˬ-ahˇ sheuˬ-eu gʼaˇ duˬ Yaˬkoˆ Laˬbaˬ-euˬ gaˇ mˇ-euˬ 

15“Nawˇ ngaˬ-euˬ aˬ yuiꞈ aˬ nyiˇ miˇ neh, ngaˬ-euˬ gaˇ yawꞈ ngehꞈ-ehˇ mˇ nehˬ ma 
lehˇ noeˬ-eu maˬ tsaˬ-a. Teu miˇ neh, gʼaˬ gaˇ aˬ poeˬ aˇ myaˆ ni shaˇ te lehˇ ehˇ-
awˬ” lehˇ, Yaˬkoˆ-ahˇ Laˬbaˬ ehˇ nehˬ-euˬ meh.  
16Laˬbaˬ aˬ buˇ nyiˬ buˇ jawˇ-eu meh. Aˬ yuiꞈ gʼaˬ-ahˇ Leˇaˬ lehˇ myahˇ-awˇ, aˬ nyiˇ 
gʼaˬ-ahˇ Laˬkeˬlaˇ lehˇ myahˇ-euˬ meh.  
17Leˇaˬ gʼaˬ myaˆ nuiˆ aˇ gʼehˇ muiˬ-eu meh. Laˬkeˬlaˇ gʼaˬ gʼawˇ mawˇ aˇ sehˇ tsaˬ 
dui dui-awˇ, muiˬ dui dui-eu miˬ daꞈ tiˬ gʼaˬ pyeuꞈ-eu meh.  
18Laˬkeˬlaˇ gʼaˬ-ahˇ Yaˬkoˆ gaˬ-awˇ, mawꞈ dui dui leˇ-eu meh. Kʼoeˇ miˇ neh, “Nawˬ 
buˇ Laˬkeˬlaˇ ngaˬ-ahˇ bi mˇ dzaˬ laˇ naˇ, shiꞈ kʼoꞈ keuˆ ni nawˬ-euˬ gaˇ ngaˇ mˇ nehˬ 
ma” lehˇ Laˬbaˬ-ahˇ Yaˬkoˆ ehˇ nehˬ-euˬ meh.  
19Laˬbaˬ ehˇ-eu, “Aˬ cawˬ-ahˇ bi mˇ dzaˬ-iˇ-eu naˆ maˬ tseˇ, nawˬ-ahˇ bi mˇ dzaˬ le 
ma. Nawˇ ngaˬ nehˬ-ehˇ jawˇ-awˬ.” 
20Yaˬkoˆ-aˬ, Laˬkeˬlaˇ-ahˇ ya sheuˬ-eu gʼaˇ duˬ, shiꞈ kʼoꞈ keuˆ ni Laˬbaˬ-euˬ gaˇ mˇ 
nehˬ-euˬ meh. Laˬkeˬlaˇ-ahˇ aˬ yawꞈ gaˬ dui dui-eu miˇ neh, aˇ yamˬ kʼoeˇ myah ni 
ga-iˇ-euˬ kʼawꞈ, tiˬ kʼehˇ laˇ kʼehˬ tehꞈ nya lehˇ aˬ yawꞈ noeˬ-euˬ meh.  
21Kʼoeˇ naˇ, “Aˇ yamˬ byah laˇ gʼaˬ-euˬ miˇ neh, nawˬ buˇ nga nyaꞈ-ahˇ oeˇ mˇ baˇ 
nehˬ laꞈ-awˬ” lehˇ, Laˬbaˬ-ahˇ Yaˬkoˆ ehˇ nehˬ-euˬ meh.  

22Kʼoeˇ ngeh, Laˬbaˬ dzaˬ byawˇ lehˬ hmˬ-awˇ, tsawˇ haˬ dawˬ tawˆ luꞈ-ahˇ kuˇ gaˬ-
euˬ meh,  
23Ehˇ kʼawꞈ, Laˬbaˬ-aˬ, Laˬkeˬlaˇ-euˬ dah zaˇ, Leˇaˬ-ahˇ kʼoeˇ ngeh miˇ Yaˬkoˆ jawˇ 
gaˇ bi iˇ-awˇ, Yaˬkoˆ hawˇ-eu Leˇaˬ aˬ nyaꞈ yuꞈ taꞈ-euˬ meh.  
24Laˬbaˬ-aˬ, aˬ yawꞈ-euˬ aˬ buˇ Leˇaˬ-ahˇ bi bo saˆ-eu gʼaˇ duˬ, aˬ yawꞈ-euˬ zaˬ miˬ 
zaˬ zaˬ kʼaˆ Ziˇlaˬpaˬ biꞈ caw nehˬ-eu meh.  
25Yawˬ shawˬ yawˬ uˬ bya bya laˇ ngeh hawˇ-eu, aˬ yawꞈ-ahˇ mˇ dzaˬ laˇ-euˬ gʼaˬ 
Leˇaˬ pyeuꞈ gaˇ Yaˬkoˆ ya siˬ duˬ-euˬ meh. Kʼoeˇ ngeh, Laˬbaˬ jawˇ gaˇ aˬ yawꞈ iˇ-
awˇ, “Aˬ jeˬ miˇ neh nawˇ ngaˬ-ahˇ teu loꞈ-ehˇ jahˇ nehˬ laꞈ te. Laˬkeˬlaˇ-ahˇ ya 
sheuˬ ni ngaˇ nawˬ-ahˇ gaˇ mˇ nehˬ-euˬ maˬ ngeuˇ-a loˇ. Aˬ jeˬ miˇ neh ngaˬ-ahˇ heu 
loꞈ-ehˇ mehˇ shuiˇ shuiˇ te” lehˇ ehˇ nehˬ-euˬ meh.  
26Kʼoeˇ ngeh, Yaˬkoˆ-ahˇ Laˬbaˬ ehˇ nehˬ-eu, “Miˇ kʼahˬ heu kʼahˬ laꞈ kʼoeˇ aˬ yuiꞈ 
gʼaˬ smˇ miˇ maˬ iˇ mi naˆ-ehˇ aˬ nyiˇ gʼaˬ bi iˇ-eu zahˇ maˬ jaˆ-a.  
27Oeˇ mˇ baˇ-eu zahˇ jahˇ gʼaˬ jiˇ-awˇ, dzaˬ byawˇ lawˇ-eu aˇ yamˬ heu shiꞈ nah buˬ-
iˇ ngeh keuˆ ni dawˬ tawˬ siˬ. Nawˇ ngaˬ-ahˇ dzaiˇ shiꞈ kʼoꞈ gaˇ paˇ mˇ nehˬ laꞈ naˇ, 
Laˬkeˬlaˇ nawˬ-ahˇ bi mˇ dzaˬ laˇ ma.” 
28Kʼoeˇ ngeh, Laˬbaˬ kʼaˇ ehˇ-euˬ loꞈ-ehˇ geuꞈ-eu gʼaˇ duˬ Yaˬkoˆ noeˬ jiˇ-euˬ meh. Jiˇ 
cehˇ gʼeh gʼaˬ-awˇ, Laˬkeˬlaˇ Yaˬkoˆ-ahˇ bi mˇ dzaˬ-iˇ-euˬ meh.  
29Laˬbaˬ-aˬ, Laˬkeˬlaˇ-ahˇ bi bo saˆ-eu gʼaˇ duˬ aˬ yawꞈ-euˬ zaˬ kʼaˆ Biˇlaˬhaˇ biꞈ caw 
nehˬ-euˬ meh.  
30Laˬkeˬlaˇ nehˬ-ehˇ Yaˬkoˆ yuꞈ taꞈ-awˇ, Leˇaˬ-ahˇ naˆ maˬ tseˇ Laˬkeˬlaˇ-ahˇ aˬ yawꞈ 
gaˬ-euˬ meh. Kʼoeˇ naˇ, shiꞈ kʼoꞈ keuˆ ni, Laˬbaˬ-euˬ gaˇ aˬ yawꞈ paˇ mˇ nehˬ-euˬ 
meh.  

Yaˬkoˆ-euˬ zaˬ deuˬ 

31Leˇaˬ-ahˇ naˆ maˬ tseˇ, Laˬkeˬlaˇ-ahˇ Yaˬkoˆ gaˬ gaˇ Sahˬpaˬ Miˬyehˇ mawˇ ngeh, 
Leˇaˬ-ahˇ zaˬ bi jawˇ le-euˬ meh. Ehˇ kʼawꞈ, Laˬkeˬlaˇ gʼaˬ-ahˇ aˬ yawꞈ zaˬ maˬ bi 
jawˇ le-a.  
32Kʼoeˇ naˇ, Leˇaˬ aˬ nyiˇ pi leˇ-awˇ, aˬ li tiˬ li ciˬ-euˬ meh. Kʼoeˇ ngeh, “Ngaˇ shaˬ 
zahˬ mˇ gaˇ Sahˬpaˬ Miˬyehˇ haw mawˇ le-euˬ loꞈ-ehˇ, aˬ kaˇ naˇ, ngaˬ-euˬ kʼaˬ dzeˇ 
zaˬ ngaˬ-ahˇ gaˬ luꞈ-uˇ” lehˇ Leˇaˬ ehˇ-awˇ, aˬ li kʼoeˇ li-ahˇ Luˇbeˬ lehˇ myahˇ nehˬ-
euˬ meh.  
33Kʼoeˇ naˇ, Leˇaˬ aˬ nyiˇ paˇ pi leˇ-awˇ, aˬ li tiˬ li paˇ ciˬ-euˬ meh. Kʼoeˇ ngeh, “Ngaˬ-
euˬ kʼaˬ dzeˇ zaˬ ngaˬ-ahˇ maˬ gaˬ-eu gaˇ kawˆ, Sahˬpaˬ Miˬyehˇ ya siˬ-euˬ miˇ neh, 
aˬ li heu li paˇ biꞈ laꞈ-euˬ nga” lehˇ Leˇaˬ ehˇ-awˇ, aˬ li kʼoeˇ li-ahˇ Suˇmoˬ lehˇ myahˇ 
nehˬ-euˬ meh.  
34Aˬ yawꞈ aˬ nyiˇ tiˬ poˆ paˇ pi leˇ-awˇ, aˬ li tiˬ li paˇ ciˬ-euˬ meh. “Nymˬ-mˇ poˆ jawˇ-
aˬ, aˬ yawꞈ gʼaˇ duˬ aˬ li smˬ li ngaˇ ciˬ-euˬ miˇ neh, dzeuˇ laˇ ngeh naˆ maˬ tseˇ, 
ngaˬ-euˬ kʼaˬ dzeˇ zaˬ ngaˬ-ahˇ nui ma taꞈ tehꞈ-a” lehˇ aˬ yawꞈ ehˇ-awˇ, aˬ li kʼoeˇ li-
ahˇ Leˬbiˇ lehˇ myahˇ nehˬ-euˬ meh.  
35Kʼoeˇ naˇ, aˬ yawꞈ aˬ nyiˇ paˇ pi leˇ-awˇ, aˬ li tiˬ li paˇ ciˬ-euˬ meh. “Heu poˆ-aˬ, 
Sahˬpaˬ Miˬyehˇ-euˬ guiˬ lahˬ-ahˇ ngaˇ ja ceuˬ ma” lehˇ aˬ yawꞈ ehˇ-awˇ, aˬ li kʼoeˇ 

li-ahˇ Yuˇdaˆ lehˇ myahˇ nehˬ-euˬ meh. Yuˇdaˆ dehꞈ le gʼaˬ ngeh jawˇ, aˬ yawꞈ zaˬ 
maˬ paˇ jawˇ le ni pyeuꞈ-iˇ-euˬ meh.  

Aˇ dahˬ 30 

1Laˬkeˬlaˇ-aˬ, Yaˬkoˆ gʼaˇ duˬ zaˬ tiˬ gʼaˬ-iˬ maˬ bi jawˇ le nya-eu miˇ neh aˬ yawꞈ-
euˬ aˬ yuiꞈ Leˇaˬ-ahˇ myaˆ naˆ-awˇ, “Ngaˬ-ahˇ zaˬ bi jawˇ le nehˬ laꞈ. Zaˬ maˬ jawˇ le 
naˇ, shiˇ-eu maˬ ngeuˇ naˇ maˬ paˇ dzeˇ miˇ-a” lehˇ Yaˬkoˆ-ahˇ ehˇ nehˬ-euˬ meh.  
2Kʼoeˇ ngeh, Yaˬkoˆ nui ma pehˇ laˇ-awˇ, “Ngaˇ Miˬyehˇ-euˬ dah zaˇ mˇ dah nya ta 
loˇ. Nawˬ-ahˇ zaˬ maˬ bi jawˇ le ni jahˇ nehˬ-euˬ gʼaˬ Miˬyehˇ maˬ ngeuˇ-a loˇ” lehˇ 
ehˇ nehˬ-euˬ meh.  
3Laˬkeˬlaˇ ehˇ-eu, “Ngaˬ-euˬ zaˬ kʼaˆ Biˇlaˬhaˇ jawˇ ma. Aˬ yawꞈ zaˬ jawˇ le ni, aˬ 
yawꞈ nehˬ-ehˇ yuꞈ taꞈ haw sheˇ. Kʼoeˇ loꞈ-ehˇ jahˇ naˇ, aˬ yawꞈ baˬ da neh ngaˇ zaˬ 
aˬ ma ya pyeuꞈ laˇ tehꞈ-a.” 
4Kʼoeˇ naˇ, Laˬkeˬlaˇ-aˬ, aˬ yawꞈ-euˬ zaˬ kʼaˆ Biˇlaˬhaˇ-ahˇ Yaˬkoˆ nehˬ-ehˇ bi yuꞈ taꞈ-
iˇ-euˬ meh.  
5Biˇlaˬhaˇ aˬ nyiˇ pi leˇ-awˇ, Yaˬkoˆ gʼaˇ duˬ aˬ li tiˬ li ciˬ-euˬ meh.  
6Kʼoeˇ ngeh, “Miˬyehˇ ngaˬ-euˬ myaˆ pyawˬ-ahˇ haw-awˇ yaˇ kʼaˬ daˇ-euˬ meh. 
Ngaˬ-euˬ shaˇ dawˬ-ahˇ aˬ yawꞈ naˇ haˬ-eu laꞈ kʼoeˇ, ngaˬ-ahˇ aˬ li tiˬ li biꞈ leꞈ-euˬ 
nga” lehˇ Laˬkeˬlaˇ ehˇ-awˇ, aˬ li kʼoeˇ li-ahˇ Daˬ lehˇ myahˇ nehˬ-euˬ meh.  
7Kʼoeˇ naˇ, Biˇlaˬhaˇ aˬ nyiˇ tiˬ poˆ paˇ pi leˇ-awˇ, Yaˬkoˆ gʼaˇ duˬ aˬ li tiˬ li paˇ ciˬ-euˬ 
meh. 
8Kʼoeˇ ngeh, “Ngaˬ-euˬ aˬ yuiꞈ nehˬ-ehˇ ngaˇ yaw kʼaˆ-ehˇ ya dawꞈ ceh ceh-awˇ, 
nymˬ-mˇ ngaˇ dawꞈ gʼaˬ-euˬ ma” lehˇ Laˬkeˬlaˇ ehˇ-awˇ, aˬ li kʼoeˇ li-ahˇ 
Naˬtaˬliˇ lehˇ myahˇ nehˬ-euˬ meh.  
9Leˇaˬ-aˬ, yawˬ ha zaˬ maˬ paˇ jawˇ le nya-euˬ gaˇ kawˆ ya siˬ duˬ ngeh, Yaˬkoˆ-ahˇ 
aˬ yawꞈ-euˬ zaˬ kʼaˆ Ziˇlaˬpaˬ-ahˇ bi sheuˬ-euˬ meh. 
10Kʼoeˇ naˇ, Yaˬkoˆ gʼaˇ duˬ Ziˇlaˬpaˬ aˬ li tiˬ li ciˬ-euˬ meh.  
11Kʼoeˇ ngeh, “Ngaˇ-aˬ, guiˬ lahˬ zawˇ huiˬ-eu tsawˇ haˬ tiˬ gʼaˬ nga” lehˇ Leˇaˬ ehˇ-
awˇ, aˬ li kʼoeˇ li-ahˇ Gaˆ lehˇ myahˇ nehˬ-euˬ meh. 
12Kʼoeˇ naˇ, Yaˬkoˆ gʼaˇ duˬ Ziˇlaˬpaˬ aˬ li tiˬ li paˇ ciˬ-euˬ meh. 
13Kʼoeˇ ngeh, Leˇaˬ ehˇ-eu, “Ngaˇ laˬ kʼaˬ cehˇ dui dui nya. Aˬ kaˇ naˇ, zaˬ miˬ zaˬ 
deuˬ ngaˬ-ahˇ Laˬ kʼaˬ cehˇ-eu gʼaˬ” lehˇ kuˇ tehꞈ-a lehˇ ehˇ-awˇ, aˬ li kʼoeˇ li-ahˇ 
Aˬshaˬ lehˇ myahˇ nehˬ-euˬ meh.  
14Cehˇ laˆ luiˆ yamˬ-ahˇ Luˇbeˬ deh yaˇ-ahˇ iˇ ngeh, zaˬ jawˇ lehˬ oꞈ aˇ siˬ mawˇ-awˇ, 
aˬ yawꞈ aˬ ma-ahˇ pyaˆ kʼoꞈ nehˬ leꞈ-euˬ meh. “Nawˬ li neh pyaˆ kʼoꞈ laꞈ-euˬ zaˬ jawˇ 
lehˬ oꞈ aˇ siˬ kʼoeˇ, ngaˬ-ahˇ ui cuiˆ biꞈ laꞈ sheˇ” lehˇ, Leˇaˬ-ahˇ Laˬkeˬlaˇ shaˇ leˇ-euˬ 
meh.  
15“Ngaˬ-euˬ kʼaˬ dzeˇ zaˬ-ahˇ sheuˬ geuꞈ-euˬ tehꞈ-ehˇ maˬ juˬ ni, ngaˬ li-euˬ zaˬ jawˇ 
lehˬ oꞈ aˇ siˬ gʼeh paˇ yuˇ-eu gʼeh te loˇ” lehˇ, Leˇaˬ ehˇ-eu meh. “Nawˬ li-euˬ zaˬ jawˇ 

lehˬ oꞈ aˇ siˬ kʼoeˇ ngaˬ-ahˇ biꞈ laꞈ naˇ, nymˇ ciꞈ nawˬ-ahˇ Yaˬkoˆ nehˬ-ehˇ bi yuꞈ taꞈ 
ma” lehˇ, Leˇaˬ-ahˇ Laˬkeˬlaˇ paˇ ehˇ nehˬ-euˬ meh.  
16Kʼoeˇ ngeh miˇ, Yaˬkoˆ deh yaˇ-ahˇ iˇ-euˬ gʼoꞈ laˇ luꞈ gaˇ Leˇaˬ ha laˬ-iˇ-awˇ, “Nymˇ 
ciꞈ nawˇ ngaˬ nehˬ-ehˇ ya yuꞈ laˇ meh. Aˬ jeˬ miˇ neh ehˇ naˇ, ngaˬ li neh ngaˬ-ahˇ 
pyaˆ kʼoꞈ nehˬ laꞈ-euˬ zaˬ jawˇ lehˬ oꞈ aˇ siˬ Laˬkeˬlaˇ-ahˇ ngaˇ biꞈ-awˇ, nawˬ-ahˇ 
ngaˬ nehˬ-ehˇ bi yuꞈ-eu gʼaˇ duˬ shaˇ ngaˬ taˬ-euˬ ma” lehˇ ehˇ nehˬ-euˬ meh. Kʼoeˇ 
miˇ neh, kʼoeˇ ngeh miˇ Yaˬkoˆ hawˇ-eu Leˇaˬ aˬ nyaꞈ dzeˇ zaˬ yuꞈ taꞈ-euˬ meh.  
17Leˇaˬ-euˬ guiˬ lahˬ shaˇ dawˬ-ahˇ Miˬyehˇ naˇ haˬ nehˬ-euˬ miˇ neh, Leˇaˬ aˬ nyiˇ 
pi leˇ-awˇ, Yaˬkoˆ gʼaˇ duˬ aˬ li ngaˬ gʼaˬ tiˬ gʼaˬ paˇ bi dehꞈ le-euˬ meh.  
18“Ngaˬ-euˬ kʼaˬ dzeˇ zaˬ-ahˇ, ngaˬ-euˬ zaˬ kʼaˆ ngaˇ biꞈ nehˬ-euˬ miˇ neh, Miˬyehˇ 
ngaˬ-ahˇ aˇ poeˬ biꞈ laꞈ-euˬ nga” lehˇ Leˇaˬ ehˇ-awˇ, aˬ li kʼoeˇ li-ahˇ Iˇsaˬkaˬ lehˇ 
myahˇ nehˬ-euˬ meh.  
19Kʼoeˇ naˇ, Leˇaˬ aˬ nyiˇ tiˬ poˆ paˇ pi leˇ-awˇ, Yaˬkoˆ gʼaˇ duˬ aˬ li koꞈ li tiˬ li paˇ ciˬ-
euˬ meh.  
20Kʼoeˇ ngeh, “Miˬyehˇ ngaˬ-ahˇ muiˬ-eu laꞈ sawˬ biꞈ laꞈ-euˬ nga. Nymˬ-mˇ poˆ jawˇ-
aˬ, ngaˬ-euˬ kʼaˬ dzeˇ zaˬ ngaˬ-ahˇ ha geuꞈ tehꞈ-a. Aˬ jeˬ miˇ neh ehˇ naˇ, aˬ yawꞈ-euˬ 
gʼaˇ duˬ ngaˇ aˬ li koꞈ li bi jawˇ le gʼaˬ-euˬ ma” lehˇ Leˇaˬ ehˇ-awˇ, aˬ li kʼoeˇ li-ahˇ 
Zeˬbuˬloˬ lehˇ myahˇ nehˬ-euˬ meh.  
21Kʼoeˇ naˇ, aˬ yawꞈ aˬ buˇ tiˬ buˇ paˇ jawˇ le-awˇ, Diˇnaˆ lehˇ myahˇ nehˬ-euˬ meh.  
22Kʼoeˇ naˇ, Laˬkeˬlaˇ-ahˇ Miˬyehˇ noeˬ keuˆ-awˇ, aˬ yawꞈ-euˬ guiˬ lahˬ shaˇ dawˬ-
ahˇ naˇ haˬ nehˬ-eu laꞈ kʼoeˇ, aˬ yawꞈ-ahˇ zaˬ bi jawˇ le-euˬ meh.  
23Aˬ yawꞈ aˬ nyiˇ pi leˇ-awˇ, aˬ li tiˬ li ciˬ-euˬ meh. Kʼoeˇ ngeh, “Miˬyehˇ ngaˬ-ahˇ aˬ 
li tiˬ li bi jawˇ le-awˇ, aˬ cawˬ ja bu-eu jeˬ laꞈ kʼoeˇ, ngaˬ-ahˇ bi buˬ-iˇ laꞈ-euˬ meh.  
24Sahˬpaˬ Miˬyehˇ ngaˬ-ahˇ aˬ li tiˬ li paˇ biꞈ laꞈ luꞈ-uˇ” lehˇ Laˬkeˬlaˇ ehˇ-awˇ, aˬ li 
kʼoeˇ li-ahˇ Yoˇsehˆ lehˇ myahˇ nehˬ-euˬ meh.  

Yaˬkoˆ hawˇ-eu Laˬbaˬ tiˬ gʼaˬ tiˇ gʼaˬ jahˇ tsaˬ geuꞈ-euˬ 

25Yoˇsehˆ dehꞈ le gʼaˬ ngeh jawˇ, Laˬbaˬ-ahˇ Yaˬkoˆ heu loꞈ-ehˇ ehˇ nehˬ-euˬ meh. 
“Ngaˬ-ahˇ pyehˬ nehˬ laꞈ-awˇ, ngaˬ-euˬ miˇ kʼahˬ-ahˇ bi gʼoꞈ-iˇ nehˬ laꞈ-awˬ.  
26Ngaˇ nawˬ-euˬ gaˇ mˇ nehˬ-euˬ baˬ da neh nawˬ neh bi sheuˬ dahˬ dzaˬ laꞈ-euˬ 
nawˬ buˇ deuˬ hawˇ-eu, ngaˬ-euˬ zaˬ deuˬ-ahˇ kʼawꞈ, bi sheuˬ kʼoꞈ gʼeh nehˬ laꞈ-
awˬ. Ngaˇ nawˬ-ahˇ aˇ naˆ ni caw ba nehˬ-euˬ nawˇ siˬ nya meh.” 
27Laˬbaˬ ehˇ-eu, “Ngaˇ heu loꞈ-ehˇ ehˇ mawꞈ-eu ma. Nawˇ baˬ da neh Sahˬpaˬ 
Miˬyehˇ ngaˬ-ahˇ guiˬ lahˬ biꞈ laꞈ-euˬ gaˇ kawˆ-ahˇ, ngaˇ ja maw maw haw-awˇ ya 
siˬ-euˬ ma.  
28Teu miˇ neh, nawˇ kʼaˇ geuꞈ mawꞈ-eu jeˬ-ahˇ toeˬ-awˬ. Ngaˇ nawˬ-ahˇ biꞈ ma.” 
29Yaˬkoˆ ehˇ-eu, “Nawˬ-euˬ gʼaˇ duˬ ngaˇ gaˇ aˇ naˆ ni mˇ-euˬ gaˇ kawˆ maˬ ehˇ, ngaˬ-
euˬ aˬ laꞈ laꞈ kʼoeˇ nawˬ-euˬ yawˇ aˇ myaˆ ni myaˬ laˇ behˇ laˇ-euˬ gaˇ kawˆ maˬ ehˇ, 
nawˇ siˬ nya luꞈ meh.  
30Ngaˇ maˬ laˇ keuˆ mi naˆ-ehˇ nawˬ-euˬ jeˬ zaˬ ui cuiˆ tehꞈ-ehˇ jawˇ-euˬ kʼawꞈ, 
nymˬ-mˇ myaˬ dui dui laˇ taˬ-euˬ meh. Ngaˇ kʼaˇ iˇ kʼaˇ laˇ, kʼaˇ mˇ kʼaˇ shaˇ-eu jeˬ laꞈ 

kʼoeˇ, Sahˬpaˬ Miˬyehˇ nawˬ-ahˇ guiˬ lahˬ biꞈ luꞈ-eu meh. Nymˬ-mˇ poˆ jawˇ-aˬ, ngaˇ 
kʼawꞈ nymˇ dahˬ dahˬ doˆ-iˇ-awˇ, yawˬ ha-euˬ miˬ sawˇ zaˬ deuˬ-ahˇ mˇ cu-eu aˇ 
yamˬ tsaˬ laˇ-euˬ meh.” 
31Laˬbaˬ ehˇ-eu, “Ngaˇ nawˬ-ahˇ aˬ jeˬ ya biꞈ nmˇ.” Yaˬkoˆ ehˇ-eu, “Nawˬ-ahˇ ngaˇ tiˬ 
jeˬ-iˬ maˬ shaˇ. Ehˇ kʼawꞈ, ngaˇ ehˇ gaˇ nawˇ geuꞈ coeˇ naˇ, nawˬ-euˬ yawˇ yawˇ maꞈ-
ahˇ ngaˇ bo saˆ te siˬ.  
32Nawˬ-euˬ yawˇ deuˬ hawˇ-eu ciꞈ myehꞈ deuˬ kʼaˇ jawˇ gaˇ iˬ nah ngaˇ iˇ doe-awˇ, 
yaw naˆ kʼaˇ naˆ-eu yawˇ deuˬ hawˇ-eu yaw byaꞈ kʼaˇ byaꞈ-eu ciꞈ myehꞈ deuˬ tseˇ 
doˆ ma. Ngaˬ-euˬ gʼaˬ gaˇ poeˬ ngaˇ nawˬ-ahˇ shaˇ mawꞈ-eu-aˬ, heu myaˆ tehꞈ ma.  
33Nawˬ-euˬ kʼoeˇ taˆ ngaˇ nui ma dawˇ coe ni taˬ nga loˇ, maˬ taˬ nga loˇ lehˇ, nawˇ 
yaw awˇ laꞈ-ehˇ pyehˆ tseˇ duˬ nya tehꞈ-a. Aˬ kaˇ ngaˬ-euˬ jeˬ zaˬ-ahˇ nawˇ pyehˆ 
tseˇ laˇ ngeh, yaw byaꞈ maˬ byaꞈ-eu ciˬ myehꞈ tiˬ mawˇ na maˬ ehˇ, yaw naˆ maˬ 
naˆ-eu yawˇ tiˬ mawˇ na maˬ ehˇ, nawˇ ya mawˇ lawˬ naˇ, ngaˬ neh kʼoeˬ geuꞈ-euˬ 
jeˬ zaˬ nga lehˇ, nawˇ ehˇ nya tehꞈ-a.” 
34Laˬbaˬ ehˇ-eu, “Tsaˬ miˇ-a. Nawˇ kʼaˇ ehˇ-eu loꞈ-ehˇ jahˇ-awˬ.” 
35Ehˇ kʼawꞈ Laˬbaˬ-aˬ, yaw byaꞈ kʼaˇ byaꞈ-eu ciꞈ myehꞈ ciꞈ buˬ deuˬ maˬ ehˇ, yaw 
byaꞈ byaꞈ-awˇ yaw pyuˇ kʼaˇ keuˬ-eu ciꞈ myehꞈ ciꞈ ma deuˬ maˬ ehˇ, yaw naˆ kʼaˇ 
naˆ-eu yawˇ deuˬ maˬ ehˇ, kʼoeˇ ngeh nah neh tseˇ doˆ jiˇ-awˇ, aˬ yawꞈ-euˬ aˬ li deuˬ 
neh bi bo saˆ taˬ-euˬ meh. 
36Kʼoeˇ naˇ, jeˬ zaˬ kʼoeˇ deuˬ-ahˇ, Yaˬkoˆ jawˇ gaˇ neh smˬ nah gaˇ ma kaˬ gaˇ bi teh 
taˬ-iˇ-euˬ meh. Dzeˇ yaꞈ-euˬ Laˬbaˬ-euˬ jeˬ zaˬ deuˬ-ahˇ, Yaˬkoˆ neh bo saˆ nehˬ-euˬ 
meh.  
37Yaˬkoˆ-aˬ, pawˇpaˬlaˬ,  aˬlaˬmoˬ,  paˬlaˬneˬ lehˇ kuˇ-eu aˇ bawˇ smˇ jeˬ-euˬ uˬ laꞈ 
yaw jmˬ deuˆ-awˇ, aˇ kawˆ yaw pyuˇ baw baw-ehˇ yaw byaꞈ byaꞈ-ehˇ pyeuꞈ laˇ ni, 
baˆ kʼoˆ leuꞈ-euˬ meh.  
38Yaw byaꞈ leuꞈ byaꞈ taˬ-euˬ uˬ laꞈ kʼoeˇ deuˬ-ahˇ, jeˬ zaˬ deuˬ iˇ cuꞈ dawˇ-eu kʼawˇ 
lawˬ mehˬ shi soeˬ tsoˆ taˬ nehˬ-euˬ meh. Jeˬ zaˬ deuˬ iˇ cuꞈ kʼaˇ dawˇ le ngeh zaˬ 
shaˇ-eu miˇ neh, aˬ yawꞈ kʼoeˇ loꞈ-ehˇ jahˇ-euˬ meh. 
39Kʼoeˇ miˇ neh, aˇ bawˇ uˬ laꞈ kʼoeˇ deuˬ mehˬ shi ciꞈ myehꞈ ciꞈ zaˬ shaˇ ngeh, yaw 
byaꞈ byaꞈ-ehˇ gʼeh-eu ciꞈ myehꞈ ciꞈ zaˬ deuˬ ga le-eu meh.  
40Yaˬkoˆ-aˬ, yawˇ deuˬ-ahˇ ciꞈ myehꞈ deuˬ nehˬ-ehˇ maˬ bi keuˬ leˇ ni bi jawˇ-awˇ, 
jeˬ zaˬ kʼoeˇ deuˬ-ahˇ, Laˬbaˬ-euˬ jeˬ zaˬ yaw byaꞈ deuˬ hawˇ-eu yaw naˆ deuˬ jawˇ-
eu paw bi pyawˇ-euˬ meh. Aˬ yawꞈ kʼoeˇ loꞈ-ehˇ jahˇ-awˇ, aˬ yawꞈ-euˬ jeˬ zaˬ deuˬ 
bi myaˬ laˇ-awˇ, Laˬbaˬ-euˬ jeˬ zaˬ deuˬ nehˬ-ehˇ maˬ bi keuˬ leˇ ni cu-euˬ meh.  
41Loˆ dui dui-eu jeˬ zaˬ deuˬ iˇ cuꞈ kʼawˇ lawˬ mehˬ shi zaˬ shaˇ ngeh, jeˬ zaˬ kʼoeˇ 
deuˬ mehˬ shi baˆ kʼoˆ leuꞈ byaꞈ taˬ-euˬ aˇ bawˇ uˬ laꞈ kʼoeˇ deuˬ soeˬ tsoˆ taˬ nehˬ-
euˬ meh.  
42Ehˇ kʼawꞈ, maˬ loˆ-eu jeˬ zaˬ deuˬ zaˬ shaˇ ngeh, aˬ yawꞈ kʼoeˇ loꞈ-ehˇ maˬ jahˇ 
nehˬ-a. Gʼawˬ myahˇ maˬ gʼeh-ehˇ, Yaˬkoˆ-euˬ jeˬ zaˬ deuˬ loˆ dui dui laˇ-awˇ, 
Laˬbaˬ-euˬ jeˬ zaˬ deuˬ maˬ loˆ ni pyeuꞈ-iˇ-euˬ meh.  

http://pt-br.bibles.org/ahk-AHK/Gen/31#Gen.30.37!f.1
http://pt-br.bibles.org/ahk-AHK/Gen/31#Gen.30.37!f.2
http://pt-br.bibles.org/ahk-AHK/Gen/31#Gen.30.37!f.3

43Kʼoeˇ miˇ neh, Yaˬkoˆ smˇ muiˬ muiˬ dui dui laˇ-awˇ, yawˇ maˬ ehˇ, ciꞈ myehꞈ maˬ 
ehˇ, zaˬ kʼaˆ maˬ ehˇ, law taw maˬ ehˇ, mahˬ tahˬ laˆ maˬ ehˇ, jawˇ myaˬ dui dui laˇ-
euˬ meh.  

Aˇ dahˬ 31 

Yaˬkoˆ cehˆ gʼoꞈ-euˬ 

1“Ngaˬ da-euˬ myawˬ gahˬ dawˬ tawˆ luꞈ, Yaˬkoˆ neh yuˇ geuꞈ jiˇ-euˬ meh. Yaˬkoˆ 
kʼaˇ jaˆ-eu pyuˇ shuiˇ myawˬ gahˬ dawˬ tawˆ luꞈ, ngaˬ da-euˬ tehꞈ meh” lehˇ, 
Laˬbaˬ-euˬ aˬ li deuˬ ehˇ luꞈ-eu Yaˬkoˆ ya gaˬ-euˬ meh.  
2Laˬbaˬ gʼaˬ kʼawꞈ, yaw beh loꞈ-ehˇ myaˆ pyawˬ maˬ pyuˇ ni pyeuꞈ-iˇ-euˬ gaˇ aˬ 
yawꞈ ya mawˇ-euˬ meh.  
3Kʼoeˇ ngeh, “Nawˬ da jawˇ-eu miˇ kʼahˬ-ahˇ, nawˬ-euˬ aˬ yuiꞈ aˬ nyiˇ deuˬ jawˇ gaˇ 
gʼoꞈ-iˇ-awˬ. Nawˬ nehˬ-ehˇ ngaˇ jawˇ ma” lehˇ, Yaˬkoˆ-ahˇ Sahˬpaˬ Miˬyehˇ ehˇ nehˬ-
euˬ meh.  
4Yaˬkoˆ-aˬ, Laˬkeˬlaˇ hawˇ-eu Leˇaˬ-ahˇ, aˬ yawꞈ jeˬ zaˬ bo luꞈ-eu deh ga-ahˇ oe-awˬ 
lehˇ tsaꞈ ahˇ gʼeh-euˬ meh.  
5Aˬ yawꞈ nyaꞈ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Naw nyaꞈ nmˇ-euˬ aˬ da-
aˬ, aˇ hu aˇ nah loꞈ-ehˇ, ngaˬ-ahˇ yaw kʼaˆ-ehˇ haw mawꞈ gaˇ maˬ duˇ nga. Ehˇ kʼawꞈ, 
ngaˬ da-euˬ Miˬyehˇ ngaˬ nehˬ-ehˇ jawˇ luꞈ meh.  
6Naw nyaꞈ-euˬ aˬ da gʼaˇ duˬ, ngaˇ aˇ naˆ ni leh jeh-awˇ gaˇ mˇ-euˬ naw nyaꞈ nyiˬ 
gʼaˬ luꞈ siˬ nya meh.  
7Aˬ yawꞈ gʼaˇ duˬ kʼoeˇ naˆ ni ngaˇ mˇ nehˬ gʼaˬ-euˬ kʼawꞈ, aˬ yawꞈ ngaˬ-ahˇ jaˬ 
myawꞈ myawꞈ-awˇ, tseˇ poˆ keuˆ ni ngaˬ-euˬ gʼaˬ gaˇ aˇ poeˬ-ahˇ mehˇ shuiˇ shuiˇ 
dzaˬ-euˬ meh. Ehˇ kʼawꞈ, aˬ yawꞈ ngaˬ-ahˇ yehˬ bawˬ sehˇ lu-ehˇ maˬ ya jahˇ ni, 
Miˬyehˇ haw piˇ nehˬ laꞈ-euˬ meh.  
8Aˬ myah luꞈ, Yaw byaꞈ byaꞈ-ehˇ gʼeh-eu jeˬ zaˬ deuˬ, nawˬ-euˬ gʼaˬ gaˇ poeˬ sawˇ 
nehˬ ma lehˇ Laˬbaˬ kʼaˇ ehˇ ngeh, ciꞈ myehꞈ ciꞈ zaˬ hawˇ-eu yawˇ zaˬ dawˬ tawˆ luꞈ, 
yaw byaꞈ byaꞈ-ehˇ gʼeh-eu deuˬ tehꞈ-ehˇ ga le-eu meh. Yaw kawˆ yaw kawˆ-ehˇ 
byaꞈ-eu jeˬ zaˬ deuˬ, nawˬ-euˬ gʼaˬ gaˇ poeˬ sawˇ nehˬ ma lehˇ aˬ yawꞈ paˇ ehˇ naˇ, 
ciꞈ myehꞈ hawˇ-eu yawˇ dawˬ tawˆ luꞈ, yaw kawˆ yaw kawˆ-ehˇ byaꞈ-eu deuˬ tehꞈ-
ehˇ ga le-eu meh.  
9Kʼoeˇ loꞈ-ehˇ jahˇ-awˇ, naw nyaꞈ-euˬ aˬ da-euˬ jeˬ zaˬ deuˬ, Miˬyehˇ ngaˬ-ahˇ biꞈ 
laꞈ-euˬ meh.  
10“Jeˬ zaˬ deuˬ zaˬ shaˇ-eu aˇ yamˬ keuˆ laˇ ngeh, yaw byaꞈ byaꞈ-ehˇ gʼeh-eu jeˬ zaˬ 
aˬ buˬ deuˬ hawˇ-eu, yaw kawˆ kawˆ-ehˇ byaꞈ-eu jeˬ zaˬ aˬ buˬ deuˬ zaˬ shaˇ luꞈ gaˇ 
ngaˇ yuꞈ maˆ maˆ mawˇ-euˬ ma. 
11Yuꞈ maˆ maˆ-eu laꞈ kʼoeˇ, Miˬyehˇ gʼaˬ kʼehˇ ngaˬ-ahˇ kuˇ le-awˇ, ngaˇ oˬ toˬ nehˬ-
euˬ ma.  
12Aˬ yawꞈ ehˇ-eu, Haw sheˇ. Zaˬ shaˇ luꞈ-eu jeˬ zaˬ aˬ buˬ deuˬ dawˬ tawˆ luꞈ, yaw 
byaꞈ byaꞈ-ehˇ gʼeh-eu deuˬ hawˇ-eu, yaw kawˆ kawˆ-ehˇ byaꞈ-eu deuˬ tehꞈ maˬ 

ngeuˇ nga loˇ. Laˬbaˬ neh nawˬ-ahˇ kʼaˇ jahˇ nehˬ-euˬ dawˬ tawˆ luꞈ ngaˇ siˬ nya-eu 
miˇ neh, nawˬ-ahˇ muiˬ leˇ ni ngaˇ heu loꞈ-ehˇ jahˇ nehˬ laꞈ-eu ma. 
13Beˬdeˬlaˇ lehˇ kuˇ-euˬ jawˇ duˬ-ahˇ, kʼaˬ lo tiˬ siˬ kʼoeˇ taˆ nawˇ tsiˇ shehˆ daˆ-awˇ, 
noeˬ mawˇ-eu gʼaˇ duˬ damˬ nehˬ-eu laꞈ kʼoeˇ, saˇ jaˇ dzaˬ ngeh, nawˬ-euˬ mehˬ shi 
doˆ le-euˬ Miˬyehˇ-aˬ, ngaˇ ma. Nawˇ dehꞈ le-euˬ miˇ kʼahˬ-ahˇ gʼoꞈ-iˇ-eu gʼaˇ duˬ, 
nymˬ-mˇ lehˬ hmˬ-awˬ lehˇ ehˇ-eu meh.” 
14Laˬkeˬlaˇ hawˇ-eu Leˇaˬ aˬ nyaꞈ nmˇ Yaˬkoˆ-ahˇ ehˇ nehˬ-eu, “Aˬ da-euˬ jeˬ biˇ nga 
nyaꞈ nmˇ za paˬ-ehˇ gʼeh-eu tiˬ jeˬ-iˬ maˬ jaˆ.  
15Nga nyaꞈ nmˇ-ahˇ, boeˇ miˬ siˬ kʼaˬ loꞈ-ehˇ aˬ yawꞈ sawˇ dzeh nehˬ laꞈ-euˬ meh. 
Nga nyaꞈ nmˇ-ahˇ ahˬ dzaˬ-awˇ za-euˬ aˇ poeˬ dawˬ tawˆ luꞈ, aˬ yawꞈ zmˬ dzeh jiˇ-
euˬ meh.  
16Nga nyaꞈ nmˇ-euˬ aˬ da-euˬ laꞈ-ahˇ neh, Miˬyehˇ neh yuˇ kʼoꞈ-euˬ pyuˇ shuiˇ 
myawˬ gahˬ heu deuˬ dawˬ tawˆ luꞈ, aˬ dui maꞈ hawˇ-eu aˬ dui maꞈ-euˬ zaˬ deuˬ-
ahˇ oꞈ-eu pyuˇ shuiˇ myawˬ gahˬ deuˬ meh. Miˬyehˇ nawˬ-ahˇ kʼaˇ ehˇ nehˬ laꞈ-euˬ 
loꞈ-ehˇ mˇ-awˬ.” 
17-18Kʼoeˇ naˇ, Kaˬnaˬ miˇ kʼahˬ-ahˇ aˬ yawꞈ aˬ da jawˇ gaˇ gʼoꞈ-iˇ-eu lehˇ, Yaˬkoˆ lehˬ 
hmˬ-euˬ meh. Aˬ yawꞈ-euˬ miˬ zaˬ deuˬ hawˇ-eu aˬ yawꞈ-euˬ zaˬ deuˬ-ahˇ law taw 
kʼoeˇ taˆ bi dziˬ-awˇ, aˬ yawꞈ-euˬ jeˬ zaˬ deuˬ mehˬ hu paw bi teh dzeuˇ gʼeh-euˬ 
meh. Maˬsoˬpoˬtaˬmiˇ miˇ kʼahˬ laꞈ kʼoeˇ jawˇ luꞈ ngeh, aˬ yawꞈ neh kʼaˇ mˇ za-euˬ 
jeˬ dawˬ tawˆ luꞈ yuˇ kʼoꞈ gʼeh-euˬ meh.  
19Laˬbaˬ yawˇ caꞈ hm tehˬ-iˇ-euˬ kaˬ-ahˇ, Laˬbaˬ-euˬ nymˇ jiˇ uˬ duˬ tahˬ-eu tahˬ 
pahˬ aˬ ma mawˇ kawˇ deuˬ-ahˇ Laˬkeˬlaˇ kʼoeˬ-euˬ meh.  
20Yaˬkoˆ-aˬ, aˬ yawꞈ gʼoꞈ-iˇ-eu lehˇ gʼeh-eu gaˇ kawˆ Laˬbaˬ-ahˇ maˬ bi siˬ ni, tsawˇ 
gahˇ gahˇ dzeuˇ-awˇ cehˆ-euˬ meh.  
21Aˬ yawꞈ kʼaˇ jaˆ-eu jeˬ dawˬ tawˆ luꞈ yuˇ-awˇ, yaw kawˇ-ehˇ doˆ-iˇ-euˬ meh. 
Uˇpaˬlaˇ lawˇ baˬ tsehˆ doˆ-awˇ, Giˇlaˆ gawˬ jawˬ paw daˆ leˇ-euˬ meh.  

Yaˬkoˆ mehˬ nah Laˬbaˬ teh-euˬ 

22Smˬ nah byah laˇ ngeh hawˇ-eu, Yaˬkoˆ cehˆ gʼoꞈ-euˬ gaˇ kawˆ Laˬbaˬ ya siˬ-euˬ 
meh.  
23Kʼoeˇ ngeh, aˬ yawꞈ-euˬ tsawˇ haˬ deuˬ sheuˬ-awˇ, Yaˬkoˆ-euˬ mehˬ nah teh-euˬ 
meh. Shiꞈ nah teh keuˆ laꞈ ngeh, Giˇlaˆ gawˬ jawˬ kʼoeˇ taˆ, Yaˬkoˆ-ahˇ aˬ yawꞈ teh 
miˇ leˇ-euˬ meh.  
24Kʼoeˇ ngeh miˇ, yuꞈ maˆ laꞈ kʼoeˇ Laˬbaˬ jawˇ gaˇ Miˬyehˇ oe-awˇ, “Tiˬ jeˬ gʼeh-awˇ 
neh-iˬ Yaˬkoˆ-ahˇ maˬ ya laˆ guˆ-eu gʼaˇ duˬ, yaw kʼaˆ kʼaˆ-ehˇ yahˇ-awˬ” lehˇ ehˇ 
nehˬ le-euˬ meh.  
25Yaˬkoˆ-aˬ, gawˬ jawˬ tiˬ jawˬ kʼoeˇ taˆ sehˬ gʼawˆ gʼawˆ-awˇ yaꞈ luꞈ-eu meh. Laˬbaˬ 
gʼaˬ kʼawꞈ, aˬ yawꞈ-euˬ tsawˇ haˬ deuˬ nehˬ-ehˇ tiˬ kawˆ loꞈ-ehˇ, Giˇlaˆ gawˬ jawˬ 
kʼoeˇ taˆ bawˇ tsahˬ-ahˇ sehˬ gʼawˆ gʼawˆ-awˇ yaꞈ-euˬ meh.  
26Yaˬkoˆ-ahˇ Laˬbaˬ ehˇ nehˬ-eu, “Aˬ jeˬ miˇ neh nawˇ ngaˬ-ahˇ tsawˇ gahˇ gahˇ-awˇ, 
ngaˬ buˇ deuˬ-ahˇ guiˇ deuˆ gaˇ nyehꞈ mi-euˬ zaˬ mi zaˬ deuˬ loꞈ-ehˇ, aˬ joˆ-ehˇ toˆ-
ehˇ sheuˬ-awˇ cehˆ te.  

27Aˬ jeˬ miˇ neh, ngaˬ-ahˇ tiˬ pawꞈ-iˬ maˬ bi siˬ ni tsawˇ gahˇ gahˇ dzeuˇ-awˇ cehˆ 
kʼoeˬ kʼoeˬ te. Nawˇ ngaˬ-ahˇ yaw muiˬ paˬ-ehˇ ehˇ gaˬ law nmˇ-aˬ, tahˬ hawˇ-eu 
deuˇ-mˬ diˬ-awˇ gaˇ nyeh nyeh-eu laꞈ kʼoeˇ, gaˇ pehˇ sheuˬ keuˆ ha laˇ-eu ma tawˇ.  
28Ngaˬ buˇ deuˬ hawˇ-eu ngaˬ-euˬ oeˬ paˬ oeˬ ma deuˬ-ahˇ maˬ ya gʼawˬ-iˇ mi naˆ-
ehˇ, mehˬ cuˇ cuˇ nehˬ-eu aˇ yamˬ kʼawꞈ nawˇ ngaˬ-ahˇ maˬ biꞈ laꞈ-a. Nawˇ teu naˆ 
naˆ-ehˇ aˬ joˆ-ehˇ gʼeh kʼmˬ-eu nya.  
29Nymˬ-mˇ poˆ jawˇ-aˬ, ngaˇ nawˬ-ahˇ yehˬ bawˬ-ehˇ jahˇ nehˬ mawꞈ law nmˇ-aˬ, 
jahˇ nya ma. Ehˇ kʼawꞈ, ‘Tiˬ jeˬ gʼeh-awˇ neh-iˬ nawˬ-ahˇ taˬ laˆ guˆ nehˬ’ lehˇ, nawˬ 
da-euˬ Miˬyehˇ miˇ ciꞈ ngaˬ-ahˇ ehˇ le-euˬ meh.  
30Nawˇ iˇ kahˇ-ahˇ aˇ dzehˬ dzeuˇ ni gʼoꞈ-iˇ mawꞈ-eu miˇ neh cehˆ-euˬ nga lehˇ, ngaˇ 
siˬ nya ma. Ehˇ kʼawꞈ, ngaˬ-euˬ nymˇ jiˇ uˬ duˬ tahˬ luꞈ-eu tahˬ pahˬ aˬ ma mawˇ 
kawˇ deuˬ-ahˇ, aˬ jeˬ miˇ neh nawˇ kʼoeˬ teˬ.” 
31Yaˬkoˆ ehˇ-eu, “Nawˬ buˇ deuˬ-ahˇ nawˇ paˇ sheuˬ kʼoꞈ jiˇ-eu baw le lehˇ ngaˇ noeˬ 
guˆ-eu miˇ neh cehˆ-euˬ ma.  
32Ehˇ kʼawꞈ, heu gaˇ jawˇ-eu tsawˇ haˬ deuˬ laꞈ kʼoeˇ, tiˬ gʼaˬ na nawˬ-euˬ tahˬ pahˬ 
aˬ ma mawˇ kawˇ yuˇ lawˬ naˇ, tsawˇ haˬ kʼoeˇ gʼaˬ-ahˇ nawˇ sehꞈ-awˬ. Heu gaˇ jawˇ 
luꞈ-eu tsawˇ haˬ heu myaˆ ni gʼeh-eu mehˬ shi poˆ haw-awˇ, nawˬ-euˬ mˇ myawˬ 
jaˆ-eu mawˇ naˇ yuˇ kʼoꞈ-awˬ.” Laˬbaˬ-euˬ tahˬ pahˬ aˬ ma mawˇ kawˇ kʼoeˇ deuˬ-
ahˇ, Laˬkeˬlaˇ neh kʼoeˬ taˬ-euˬ gaˇ kawˆ Yaˬkoˆ maˬ siˬ nya-a.  
33Yaˬkoˆ-euˬ sehˬ gʼawˆ laꞈ kʼoeˇ maˬ ehˇ, Leˇaˬ-euˬ sehˬ gʼawˆ laꞈ kʼoeˇ maˬ ehˇ, zaˬ 
miˬ zaˬ zaˬ kʼaˆ nyiˬ gʼaˬ luꞈ-euˬ sehˬ gʼawˆ laꞈ kʼoeˇ maˬ ehˇ, Laˬbaˬ uˇ-iˇ-awˇ goˬ 
doe kʼawꞈ, aˬ yawꞈ-euˬ tahˬ pahˬ aˬ ma mawˇ kawˇ kʼoeˇ deuˬ maˬ goˬ mawˇ nya-a. 
Kʼoeˇ naˇ, Laˬkeˬlaˇ-euˬ sehˬ gʼawˆ laꞈ kʼoeˇ aˬ yawꞈ uˇ-iˇ-euˬ meh.  
34Tahˬ pahˬ aˬ ma mawˇ kawˇ kʼoeˇ deuˬ-ahˇ Laˬkeˬlaˇ yuˇ-awˇ, law taw kʼaˆ daˬ laꞈ 
kʼoeˇ nmꞈ zaꞈ-awˇ, kʼaˆ daˬ kʼoeˇ taˆ nuiˇ luꞈ-eu meh. Laˬkeˬlaˇ-euˬ sehˬ gʼawˆ gʼawˆ 
lah-ehˇ Laˬbaˬ goˬ doe jiˇ-euˬ kʼawꞈ, tahˬ pahˬ aˬ ma mawˇ kawˇ kʼoeˇ deuˬ-ahˇ maˬ 
goˬ mawˇ nya-a.  
35Kʼoeˇ ngeh, “Ngaˬ-ahˇ nui ma taˬ pehˇ da-oˇ. Nymˬ-mˇ ngaˇ ba la mawˇ-eu aˇ yamˬ 
pyeuꞈ-eu miˇ neh, gawˬ yawꞈ maˬ yawꞈ nya nya” lehˇ, aˬ yawꞈ aˬ da Laˬbaˬ-ahˇ 
Laˬkeˬlaˇ ehˇ nehˬ-euˬ meh. Kʼoeˇ naˇ, tahˬ pahˬ aˬ ma mawˇ kawˇ kʼoeˇ deuˬ-ahˇ 
Laˬbaˬ maˬ goˬ mawˇ nya-ehˇ byehˇ-euˬ meh.  
36Kʼoeˇ ngeh jawˇ, Yaˬkoˆ nui ma pehˇ dui dui laˇ-awˇ ehˇ-eu, “Ngaˇ aˬ jeˬ laˆ ca taˬ-
eu jaˆ ta. Ngaˬ-euˬ mehˬ nah nawˇ caw teh laˇ paˬ-ehˇ, ngaˬ neh mˇ bahˬ taˬ-euˬ aˬ 
jeˬ jaˆ ta.  
37Ngaˬ-euˬ kʼaˆ behˆ dawˬ tawˆ luꞈ nawˇ goˬ doe jiˇ-euˬ maˬ ngeuˇ loˇ. Nawˬ-euˬ mˇ 
myawˬ aˇ myaˆ hmˬ goˬ mawˇ teˬ. Nawˬ-euˬ tsawˇ haˬ deuˬ hawˇ-eu, ngaˬ-euˬ 
tsawˇ haˬ deuˬ mehˬ shi, nymˬ-mˇ yuˇ doˆ leꞈ-awˬ. Aˇ nyaꞈ aˬ geu gʼaˬ lehˬ nga lehˇ 
aˬ yawꞈ maꞈ bi daˇ law.  
38Ngaˇ nawˬ nehˬ-ehˇ jawˇ laꞈ-euˬ, nyiˬ tseˇ kʼoꞈ byah laˇ-euˬ ma. Aˇ yamˬ heu myah 
ni gʼeh-eu laꞈ kʼoeˇ, nawˬ-euˬ yawˇ hawˇ-eu ciꞈ myehꞈ deuˬ myaˬ laˇ behˇ laˇ tehˇ 

tehˬ luꞈ-eu kʼawꞈ, nawˬ-euˬ yawˇ yawˇ maꞈ laꞈ kʼoeˇ-euˬ yawˇ tiˬ mawˇ-iˬ ngaˇ maˬ 
sehꞈ dzaˬ haw-aˬ.  
39Nawˬ-euˬ yawˇ deuˬ-ahˇ bawˇ tsahˬ jeˬ zaˬ yaw haiˬ deuˬ neh kawꞈ sehꞈ-awˇ, ya 
sm-iˇ-euˬ aˬ geu poˆ maˬ kaˬ, sm-euˬ shaˬ bymˇ kʼoeˇ ngaˇ tehꞈ-ehˇ baꞈ-euˬ ma. 
Yawˬ ha-ahˇ maˬ bi daˇ laˇ-eu gʼaˇ duˬ, ngaˬ neh laˆ sehꞈ-euˬ maˬ ngeuˇ lehˇ ngaˇ 
ehˇ-awˇ, nawˬ-ahˇ baꞈ mawˇ nehˬ le-euˬ tiˬ poˆ-iˬ maˬ jaˆ. Uˬ ciꞈ nah gʼahˇ maˬ tseˇ 
paˆ ni, jeˬ zaˬ kʼaˇ byoˆ ngeh nawˇ ngaˬ-ahˇ bi tsoeˬ laꞈ-euˬ meh.  
40Nah gʼahˇ paw nahˇ tsaˇ kʼaˆ ngeh, nahˇ tsaˇ lawꞈ lawꞈ-ehˇ gʼawˬ mya poˆ ya shaˬ-
awˇ, uˬ ciꞈ paw yaw gaˆ gaˆ dui dui-eu miˇ neh, maˬ yuꞈ kʼaˆ leˇ ni gʼawˬ mya miˇ 
shaˬ bya-euˬ ma. 
41Kʼoeˇ loꞈ-ehˇ shaˬ shaˬ-ehˇ, nawˬ nehˬ-ehˇ nyiˬ tseˇ kʼoꞈ ngaˇ jawˇ byah-euˬ ma. 
Nawˬ buˇ nyiˬ buˇ-ahˇ sheuˬ-euˬ poeˬ tseˇ oeˬ kʼoꞈ hawˇ-eu, nawˬ-euˬ jeˬ zaˬ bo saˆ-
eu gʼaˇ duˬ koꞈ kʼoꞈ jawˇ byah-euˬ ma. Nawˬ-euˬ gaˇ kʼoeˇ naˆ naˆ-ehˇ ngaˇ mˇ nehˬ 
taˬ-euˬ kʼawꞈ, ngaˬ-euˬ gʼaˬ gaˇ poeˬ-ahˇ, tseˇ poˆ keuˆ ni nawˇ mehˇ shuiˇ shuiˇ 
dzaˬ-euˬ meh.  
42Nymˬ-mˇ kʼawꞈ ni, ngaˬ bawˇ Aˬbyaˬhaˬ hawˇ-eu ngaˬ da Iˇtsaˆ-euˬ Miˬyehˇ ngaˬ 
nehˬ-ehˇ maˬ jawˇ law nmˇ-aˬ, nawˇ ngaˬ-ahˇ tiˬ jeˬ-iˬ maˬ bi yuˇ ni, yawꞈ ngehꞈ-ehˇ 
bi gʼoꞈ-iˇ laꞈ-eu yaw duˬ baw tehꞈ-a. Ehˇ kʼawꞈ, ngaˬ neh mˇ-euˬ gaˇ hawˇ-eu, ngaˇ 
ya daˬ-eu shaˬ zahˬ-ahˇ Miˬyehˇ mawˇ-euˬ miˇ neh, miˇ ciꞈ nawˬ-ahˇ laˆ tsoeˬ-euˬ 
meh.” 

Yaˬkoˆ hawˇ-eu Laˬbaˬ saˇ jaˇ dzaˬ-euˬ 

43Yaˬkoˆ-ahˇ Laˬbaˬ ehˇ nehˬ-eu, “Zaˬ miˬ zaˬ heu deuˬ-aˬ, ngaˬ-euˬ zaˬ miˬ pyeuꞈ-
eu ma. Aˬ yawꞈ maꞈ-euˬ zaˬ deuˬ hawˇ-eu, jeˬ zaˬ heu deuˬ dawˬ tawˆ luꞈ kʼawꞈ, 
ngaˬ-euˬ tehꞈ ma. Aˬ diˇ aˬ maˇ ya ehˇ naˇ, nymˬ-mˇ heu gaˇ nawˇ mawˇ luꞈ-eu 
myawˬ gahˬ heu deuˬ dawˬ tawˆ luꞈ kʼawꞈ, ngaˬ-euˬ tehꞈ-ehˇ pyeuꞈ-eu ma. Ehˇ 
kʼawꞈ, ngaˬ buˇ deuˬ hawˇ-eu ngaˬ-euˬ oeˬ paˬ oeˬ ma deuˬ-ahˇ ngaˇ maˬ gʼeu tehˬ 
nya-aˇ. 
44Teu miˇ neh, aˇ nyaꞈ yaw kaˬ saˇ jaˇ dzaˬ-awˇ, saˇ jaˇ heu maˬ bi byoˆ-iˇ ni noeˬ 
keuˆ-eu gʼaˇ duˬ, kʼaˬ lo tiˬ bymˇ gʼoˆ bymˇ kaˇ-euˇ.” 
45Kʼoeˇ ngeh, Yaˬkoˆ kʼaˬ lo yaw huiˬ tiˬ siˬ yuˇ-awˇ, noeˬ keuˆ-eu gʼaˇ duˬ kʼahˬ tuˇ-
euˬ meh.  
46Kʼoeˇ naˇ, aˬ yawꞈ-euˬ tsawˇ haˬ deuˬ-ahˇ, kʼoeˇ gaˇ kʼaˬ lo bi gʼoˆ bymˇ-euˬ meh. 
Kʼaˬ lo lo bymˇ kʼoeˇ-euˬ gaˇ dzeˇ, aˬ yawꞈ maꞈ hawˬ tiˬ byawˇ dzaˬ taꞈ-euˬ meh.  
47Kʼaˬ lo lo bymˇ kʼoeˇ bymˇ-ahˇ, Laˬbaˬ neh Yeˇgaˬsaˬhaˬduˇtaˆ lehˇ myahˇ nehˬ-
awˇ, Yaˬkoˆ neh Gaˬliˆ lehˇ myahˇ nehˬ-euˬ meh.  
48Kʼoeˇ ngeh, “Kʼaˬ lo lo bymˇ heu bymˇ-aˬ, aˇ nyaꞈ nyiˬ gʼaˬ luꞈ noeˬ keuˆ-eu gʼaˇ 
duˬ pyeuꞈ-eu ma” lehˇ, Yaˬkoˆ-ahˇ Laˬbaˬ ehˇ nehˬ-euˬ meh. Kʼoeˇ miˇ neh, jawˇ duˬ 
kʼoeˇ tsahˇ-ahˇ, Gaˬliˆ lehˇ kuˇ-euˬ meh.  
49“Aˇ nyaꞈ gʼawˬ-iˇ ngeh, aˇ nyaꞈ yaw kaˬ-ahˇ Miˬyehˇ jawˇ luꞈ-uˇ” lehˇ Laˬbaˬ ehˇ-eu 
meh. Kʼoeˇ miˇ neh, jawˇ duˬ kʼoeˇ tsahˇ-ahˇ Miˇzaˬpaˬ lehˇ kʼawꞈ kuˇ-eu meh.  

http://pt-br.bibles.org/ahk-AHK/Gen/31#Gen.31.47!f.1
http://pt-br.bibles.org/ahk-AHK/Gen/31#Gen.31.47!f.2
http://pt-br.bibles.org/ahk-AHK/Gen/31#Gen.31.49!f.1

50Laˬbaˬ ehˇ-eu, “Ngaˬ-euˬ zaˬ miˬ deuˬ-ahˇ nawˇ yehˬ bawˬ sehˇ lu-ehˇ jahˇ nehˬ-
eu maˬ kaˬ, nawˇ miˬ zaˬ paˇ sheuˬ-eu maˬ kaˬ, ngaˇ maˬ mawˇ nya kʼawꞈ, Miˬyehˇ 
aˇ nyaꞈ-ahˇ haw luꞈ meh lehˇ, nawˬ-euˬ nui ma laꞈ kʼoeˇ aˬ myah luꞈ noeˬ taˬ-awˬ.  
51Noeˬ keuˆ-eu gʼaˇ duˬ heu gaˇ kʼahˬ tuˇ taˬ-euˬ kʼaˬ lo kʼawˇ zeuˇ hawˇ-eu, gʼoˆ 
bymˇ taˬ-euˬ kʼaˬ lo lo bymˇ-ahˇ haw-awˬ.  
52Kʼahˬ tuˇ taˬ-euˬ kʼaˬ lo kʼawˇ zeuˇ heu zeuˇ hawˇ-eu, kʼaˬ lo lo bymˇ heu bymˇ-aˬ, 
saˇ kiˇ pyeuꞈ-eu ma. Kʼaˬ lo lo bymˇ heu bymˇ oe dzeuˇ-awˇ, nawˬ-ahˇ ngaˇ tiˬ jawˇ-
iˬ maˬ ceh le lehˇ ngaˇ ehˇ tsehˆ-eu ma. Nawˇ kʼawꞈ, kʼaˬ lo kʼawˇ zeuˇ heu zeuˇ laˇ 
dzeuˇ-awˇ, ngaˬ-ahˇ tiˬ jawˇ-iˬ taˬ ceh laˇ. 
53Aˬbyaˬhaˬ-euˬ Miˬyehˇ hawˇ-eu, Naˬkawˬ-euˬ Miˬyehˇ aˇ nyaꞈ-ahˇ yaˇ kʼaˬ daˇ 
nehˬ laꞈ tehꞈ-a.” Kʼoeˇ ngeh, aˬ yawꞈ-euˬ aˬ da Iˇtsaˆ uˬ duˬ tahˬ-eu Miˬyehˇ-euˬ 
tsawˇ myahˇ uˬ moˆ, Yaˬkoˆ saˇ jaˇ dzaˬ-euˬ meh.  
54Aˬ yawꞈ jeˬ zaˬ tiˬ mawˇ sehꞈ-awˇ, gawˬ jawˬ kʼoeˇ taˆ Miˬyehˇ-ahˇ lawˇ nehˬ-euˬ 
meh. Kʼoeˇ naˇ, aˬ yawꞈ-euˬ tsawˇ haˬ deuˬ-ahˇ kuˇ-awˇ, aˬ yawꞈ maꞈ tiˬ kawˆ loꞈ-ehˇ 
dzaˬ taꞈ dawˇ taꞈ-euˬ meh. Aˬ yawꞈ maꞈ dzaˬ-awˇ dawˇ-awˇ, uˬ ciꞈ jawˇ bya-euˬ 
meh.  
55Laˬbaˬ-aˬ, yawˬ nah yawˬ uˬ shawˬ yaw naꞈ-ehˇ, aˬ yawꞈ-euˬ aˬ buˇ deuˬ hawˇ-eu, 
aˬ yawꞈ-euˬ oeˬ paˬ oeˬ ma deuˬ-ahˇ mehˬ cuˇ cuˇ yaꞈ-awˇ gʼoꞈ-iˇ-euˬ meh.  

Aˇ dahˬ 32 

Iˇsawˇ-ahˇ tahˬ puˬ-iˇ-eu gʼaˇ duˬ Yaˬkoˆ lehˬ hmˬ-euˬ 

1Mehˬ hu paw Yaˬkoˆ gaˇ ma paˇ doˆ-iˇ ngeh, mˬ taˆ gʼaˬ kʼehˇ tiˬ paˆ na deuˬ-ahˇ 
tahˬ puˬ-euˬ meh.  
2Mˬ taˆ gʼaˬ kʼehˇ kʼoeˇ deuˬ-ahˇ aˬ yawꞈ ya mawˇ ngeh, “Heu-aˬ, Miˬyehˇ-euˬ sehˬ 
gʼawˆ nga” lehˇ aˬ yawꞈ ehˇ-awˇ, jawˇ duˬ kʼoeˇ tsahˇ-ahˇ Maˬhaˬneˬ lehˇ myahˇ 
nehˬ-euˬ meh.  
3Yaˬkoˆ-aˬ, aˬ yawꞈ oe luꞈ-eu gaˇ kawˆ Eˬdoˬ miˇ kʼahˬ-ahˇ jawˇ-eu aˬ yawꞈ-euˬ aˇ 
doˆ Iˇsawˇ-ahˇ bi tsaꞈ gaˬ-iˇ-eu gʼaˇ duˬ, aˬ yawꞈ-euˬ zaˬ kʼaˆ deuˬ-ahˇ mehˬ hu paw 
kʼehˇ gʼeh-euˬ meh.  
4Iˇsawˇ-ahˇ dawˬ tsaꞈ bi tsaꞈ-iˇ-eu gʼaˇ duˬ, aˬ yawꞈ maꞈ-ahˇ heu loꞈ-ehˇ mehˬ nehˬ-
euˬ meh. “Yaw zeu baw-eu laꞈ kʼoeˇ, aˇ doˆ Iˇsawˇ jawˇ gaˇ, nawˬ-euˬ zaˬ kʼaˆ Yaˬkoˆ 
heu loꞈ-ehˇ dawˬ tsaꞈ tsaꞈ ahˇ leꞈ-eu ma. Iˬ nah keuˆ ni ngaˇ maˬ gʼoꞈ doˆ le-ehˇ, 
Laˬbaˬ nehˬ-ehˇ jawˇ-euˬ ma.  
5Ngaˇ-aˬ, mawˇ neˇ, mahˬ tahˬ laˆ, yawˇ, ciꞈ myehꞈ deuˬ jawˇ-awˇ, zaˬ kʼaˆ deuˬ 
kʼawꞈ cu taˬ-euˬ ma. Nawˇ ngaˬ-ahˇ gʼawˬ shaˬ gaˬ nehˬ laꞈ-awˇ, bi gʼoꞈ jawˇ le tehꞈ-
a lehˇ noeˬ tmˬ dui dui-eu laꞈ kʼoeˇ, heu loꞈ-ehˇ tsaꞈ ahˇ leꞈ-euˬ ma.” 
6Dawˬ tsaꞈ bi tsaꞈ-iˇ-euˬ deuˬ gʼoꞈ keuˆ laˇ-awˇ ehˇ-eu, “Nawˬ-euˬ aˇ doˆ Iˇsawˇ jawˇ 
gaˇ nga maꞈ iˇ keuˆ yaꞈ-euˬ ma. Nawˬ-ahˇ tahˬ puˬ laˇ-eu lehˇ, tsawˇ haˬ oeˬ yaˇ gʼaˬ 
sheuˬ-awˇ aˬ yawꞈ laˇ luꞈ meh.” Kʼoeˇ ngeh, Yaˬkoˆ noeˬ shaˬ-awˇ guˆ-euˬ meh.  
7Aˬ yawꞈ nehˬ-ehˇ jawˇ luꞈ-eu tsawˇ haˬ deuˬ hawˇ-eu, yawˇ, ciꞈ myehꞈ, mawˇ neˇ, 
law taw kʼoeˇ deuˬ dawˬ tawˆ luꞈ-ahˇ, nyiˬ muˇ muˇ-euˬ meh.  

http://pt-br.bibles.org/ahk-AHK/Gen/33#Gen.32.2!f.1


73 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

8“Jeˬ hu muˇ-ahˇ Iˇsawˇ ceh laˇ naˇ, jeˬ nah muˇ cehˆ dzeuˇ nya tehꞈ-a” lehˇ aˬ yawꞈ 
noeˬ-euˬ meh.  
9Kʼoeˇ naˇ, Yaˬkoˆ heu loꞈ-ehˇ guiˬ lahˬ shaˇ-euˬ meh. “Ngaˬ bawˇ Aˬbyaˬhaˬ hawˇ-
eu ngaˬ da Iˇtsaˆ-euˬ Miˬyehˇ-oˇ, ngaˬ-euˬ guiˬ lahˬ shaˇ dawˬ-ahˇ naˇ haˬ nehˬ laꞈ-
awˬ. Sahˬpaˬ Miˬyehˇ-oˇ, ngaˬ-euˬ aˬ yuiꞈ aˬ nyiˇ deuˬ jawˇ-eu ngaˬ-euˬ miˇ kʼahˬ-
ahˇ gʼoꞈ-iˇ-awˬ lehˇ, nawˇ ngaˬ-ahˇ kʼehˇ-awˇ, yawˬ jeˬ na luꞈ laꞈ kʼoeˇ nawˇ ngaˬ-ahˇ 
haw piˇ nehˬ ma lehˇ ehˇ taˬ-euˬ meh.  
10Nawˬ-euˬ zaˬ kʼaˆ pyeuꞈ-eu ngaˇ-aˬ, nawˇ gʼawˬ shaˬ gaˬ-eu jeˬ hawˇ-eu, nawˬ-euˬ 
saˇ jaˇ ziꞈ-eu jeˬ-ahˇ za-eu maˬ geuˇ-a. Aˇ hu ngaˇ Yawˇdaˬ lawˇ baˬ tsehˆ doˆ ngeh, 
ngaˬ-euˬ aˬ laꞈ laꞈ kʼoeˇ gawˬ yoeˬ tiˬ yoeˬ tehꞈ-ehˇ ahˇ-euˬ kʼawꞈ, nymˬ-mˇ ngaˇ gʼoꞈ 
doˆ laˇ ngeh poˆ jawˇ, ngaˬ nehˬ-ehˇ tsawˇ haˬ nyiˬ muˇ ahˇ-eu ma.  
11Ngaˬ-euˬ aˇ doˆ Iˇsawˇ-euˬ aˬ laꞈ laꞈ kʼoeˇ, ngaˬ-ahˇ taˬ bi luˬ taˬ bi seˇ-iˇ laꞈ. Zaˬ 
miˬ zaˬ deuˬ hawˇ-eu zaˬ yaw nyiˇ heu deuˬ ahˇ leˇ-ehˇ, nga maꞈ dawˬ tawˆ luꞈ-ahˇ 
aˬ yawꞈ laˆ cawˆ le gaˇ ngaˇ guˆ dui dui nya.  
12Ngaˬ-euˬ zaˬ ngaˬ-euˬ uˆ deuˬ-ahˇ, iˬ ma laˆ shaˆ lawˇ deh-ahˇ jaˆ-eu kʼaˇ shuiꞈ 
deuˬ loꞈ-ehˇ, tsawˇ haˬ tiˬ gʼaˬ-iˬ maˬ gui jiˇ coeˇ ni bi jeuˬ bi o le-awˇ, ngaˬ-ahˇ yaw 
muiˬ-ehˇ haw piˇ nehˬ ma lehˇ, nawˬ neh ehˇ taˬ-euˬ dawˬ-ahˇ taˬ ngehˇ nehˬ laꞈ.” 
13Kʼoeˇ naˇ, aˬ yawꞈ kʼoeˇ gaˇ tiˬ miˇ jawˇ naˬ mˇ-awˇ, aˬ yawꞈ-euˬ aˇ doˆ-ahˇ bi biꞈ-iˇ-
eu gʼaˇ duˬ, jeˬ zaˬ tiˬ deuˬ tseˇ doˆ-euˬ meh.  
14Ciꞈ myehꞈ ciꞈ ma nyiˬ yaˇ ma, ciꞈ buˬ nyiˬ tseˇ mawˇ, yawˇ nyiˬ yaˇ ma, aˬ buˬ nyiˬ 
tseˇ mawˇ,  
15aˬ coeˇ nyehꞈ dawˇ nya-eu zaˬ caw-eu law taw smˬ tseˇ ma, mawˇ neˇ mawˇ ma 
oeˬ tseˇ ma, mawˇ gaw tseˇ mawˇ, mahˬ tahˬ laˆ nyiˬ tseˇ ma hawˇ-eu, mahˬ paˬ tseˇ 
mawˇ tseˇ doˆ-euˬ meh.  
16Jeˬ zaˬ kʼoeˇ deuˬ aˬ yawꞈ jeˬ yawꞈ aˇ maꞈ baw baw-ehˇ teh doˆ-awˇ, tiˬ jeˬ-ahˇ zaˬ 
kʼaˆ tiˬ gʼaˬ bi teh-euˬ meh. “Tiˬ gʼaˬ tiˇ gʼaˬ aˇ kaˬ ui cuiˆ kaˇ-ehˇ, jeˬ zaˬ tiˬ jeˬ tiˇ jeˬ 
maˬ bi keuˬ leˇ ni, ngaˬ-euˬ mehˬ hu teh-awˇ iˇ tawˬ” lehˇ, zaˬ kʼaˆ kʼoeˇ deuˬ-ahˇ aˬ 
yawꞈ ehˇ nehˬ-euˬ meh.  
17Mehˬ hu hu saˬ bi cah-euˬ zaˬ kʼaˆ kʼoeˇ gʼaˬ-ahˇ, Yaˬkoˆ heu loꞈ-ehˇ ehˇ nehˬ-euˬ 
meh. “Iˇ no ngaˬ-euˬ aˇ doˆ Iˇsawˇ nawˬ-ahˇ tahˬ puˬ-awˇ, ‘Nawˇ aˬ suˇ gʼaˬ te. Aˬ 
geu gaˇ iˇ-eu gʼeh te. Jeˬ zaˬ heu deuˬ aˬ suˇ gʼaˬ-euˬ jeˬ zaˬ-a’ lehˇ naˇ haˬ laˇ naˇ, 
heu loꞈ-ehˇ ehˇ kʼoꞈ nehˬ-awˬ.  
18‘Jeˬ zaˬ heu deuˬ-aˬ, nawˬ-euˬ zaˬ kʼaˆ Yaˬkoˆ-euˬ jeˬ zaˬ meh. Aˬ yawꞈ naˆ maˬ 
tseˇ huiˬ dzehˬ mahˇ dzehˬ-eu aˬ yawꞈ-euˬ aˇ doˆ Iˇsawˇ-ahˇ biꞈ-eu gʼaˇ duˬ bi teh 
leꞈ-euˬ meh. Yaˬkoˆ gʼeh mehˬ nah paw oe luꞈ meh’ lehˇ ehˇ nehˬ-awˬ.” 
19Zaˬ kʼaˆ kʼoeˇ gʼaˬ-euˬ mehˬ nah jeˬ zaˬ kʼaˇ bi teh gʼeh-euˬ zaˬ kʼaˆ kʼoeˇ deuˬ-ahˇ 
kʼawꞈ, kʼoeˇ loꞈ-ehˇ aˬ yawꞈ mehˬ nehˬ-euˬ meh. “Naw maꞈ yawˬ gʼaˬ na luꞈ Iˇsawˇ-
ahˇ ya tahˬ puˬ naˇ,  
20Nawˬ-euˬ zaˬ kʼaˆ Yaˬkoˆ mehˬ nah paw oe luꞈ meh lehˇ ehˇ nehˬ-awˬ” lehˇ mehˬ 
nehˬ-euˬ meh. “Ngaˬ neh mehˬ hu paw biꞈ gʼeh-euˬ laꞈ sawˬ kʼoeˇ deuˬ baˬ da neh, 
Iˇsawˇ nui ma saˇ laˇ-awˇ, ngaˬ-euˬ gʼawˇ mawˇ aˬ yawꞈ-ahˇ ya tahˬ puˬ ngeh, aˬ 

yawꞈ ngaˬ-ahˇ iˬ baˇ pyehˬ-awˇ ha geuꞈ nehˬ laꞈ tehꞈ-a” lehˇ, Yaˬkoˆ-euˬ nui ma laꞈ 
kʼoeˇ noeˬ kʼoeˬ-euˬ meh.  
21Aˬ yawꞈ neh lehˬ hmˬ taˬ-euˬ laꞈ sawˬ pyeuꞈ-eu jeˬ zaˬ kʼoeˇ deuˬ mehˬ hu paw bi 
teh dzeuˇ gʼeh-awˇ, aˬ yawꞈ gʼaˬ sehˬ gʼawˆ laꞈ kʼoeˇ yuꞈ yaꞈ-euˬ meh.  

Peˬniˬlaˇ lehˇ kuˇ-euˬ jawˇ duˬ-ahˇ Yaˬkoˆ dawꞈ ceh ceh-euˬ 

22Yaˬkoˆ-aˬ, aˬ yawꞈ-euˬ miˬ zaˬ nyiˬ gʼaˬ, ma nyiˇ nyiˬ gʼaˬ hawˇ-eu, aˬ yawꞈ-euˬ zaˬ 
tseˇ tiꞈ gʼaˬ sheuˬ-awˇ, kʼoeˇ ngeh miˇ Jaˬboˆ lawˇ baˬ tsehˆ-euˬ meh.  
23Aˬ yawꞈ maꞈ-ahˇ sheuˬ tsehˆ gʼaˬ ngeh, aˬ yawꞈ-euˬ myawˬ gahˬ dawˬ tawˆ luꞈ bi 
yuˇ tsehˆ jiˇ-euˬ meh.  
24Ehˇ kʼawꞈ, aˬ yawꞈ tiˬ gʼaˬ tehꞈ-ehˇ nui baˬ-ahˇ jawˇ yaꞈ-euˬ meh. Kʼoeˇ ngeh, 
tsawˇ haˬ tiˬ gʼaˬ oe-awˇ, uˬ ciꞈ miˇ lah-ehˇ aˬ yawꞈ nehˬ-ehˇ dawꞈ ceh ceh-awˇ, uˬ 
bya dawꞈ bya-euˬ meh.  
25Yaˬkoˆ-ahˇ aˬ yawꞈ maˬ dawꞈ gʼaˬ nya luꞈ-a lehˇ tsawˇ haˬ kʼoeˇ gʼaˬ siˬ duˬ ngeh, 
Yaˬkoˆ-euˬ shaˬ pyaˬ kʼehꞈ-ahˇ teˇ-awˇ, shaˬ pyaˬ myaˆ teˇ puiˇ nehˬ-euˬ meh.  
26“Ngaˬ-ahˇ pyehˬ-awˇ bi iˇ laꞈ-awˬ. Uˬ bya bya laˇ shaw-iˬ ngaˇ” lehˇ, tsawˇ haˬ 
kʼoeˇ gʼaˬ Yaˬkoˆ-ahˇ ehˇ-eu meh. “Ngaˬ-ahˇ dawˬ ngehˬ maˬ gʼeh nehˬ laꞈ kʼoeˇ keuˆ 
ni, ngaˇ nawˬ-ahˇ maˬ pyehˬ nehˬ” lehˇ, aˬ yawꞈ-ahˇ Yaˬkoˆ ehˇ nehˬ-euˬ meh.  
27“Nawˬ-euˬ tsawˇ myahˇ aˬ joˆ-ehˇ kuˇ te” lehˇ tsawˇ haˬ kʼoeˇ gʼaˬ naˇ haˬ ngeh, 
“Yaˬkoˆ lehˇ kuˇ-eu ma” lehˇ Yaˬkoˆ ehˇ kʼoꞈ nehˬ-euˬ meh.  
28Tsawˇ haˬ kʼoeˇ gʼaˬ ehˇ-eu, “Aˬ kaˇ naˇ, nawˬ-euˬ tsawˇ myahˇ Yaˬkoˆ lehˇ maˬ paˇ 
ngeuˇ meh. Nawˇ-aˬ, Miˬyehˇ-ahˇ maˬ ehˇ, tsawˇ haˬ-ahˇ maˬ ehˇ, dawꞈ gʼaˬ-euˬ 
meh. Kʼoeˇ miˇ neh, nawˬ-ahˇ Iˇsaˬleˬlaˆ lehˇ ya kuˇ tehꞈ-a” lehˇ ehˇ-eu meh.  
29“Nawˬ-euˬ tsawˇ myahˇ ngaˬ-ahˇ tiˬ poˆ ehˇ nehˬ laꞈ sheˇ” lehˇ, tsawˇ haˬ kʼoeˇ 
gʼaˬ-ahˇ Yaˬkoˆ ehˇ nehˬ ngeh, “Aˬ jeˬ miˇ neh nawˇ ngaˬ-euˬ tsawˇ myahˇ siˬ nya 
mawꞈ-eu nya” lehˇ tsawˇ haˬ kʼoeˇ gʼaˬ ehˇ-eu meh. Kʼoeˇ naˇ, Yaˬkoˆ-ahˇ aˬ yawꞈ 
dawˬ ngehˬ gʼeh nehˬ-euˬ meh.  
30“Ngaˇ Miˬyehˇ-ahˇ myaˆ pyawˬ ciˬ daˬ-awˇ ya mawˇ-euˬ kʼawꞈ, maˬ ya shiˇ-aˬ” 
lehˇ Yaˬkoˆ ehˇ-awˇ, jawˇ duˬ kʼoeˇ tsahˇ-ahˇ Peˬniˬlaˇ lehˇ myahˇ nehˬ-euˬ meh.  
31Peˬniˬlaˇ lehˇ kuˇ-eu jawˇ duˬ kʼoeˇ tsahˇ-ahˇ neh Yaˬkoˆ doˆ-iˇ ngeh, nahˇ ma doˆ 
laˇ-euˬ meh. Aˬ yawꞈ-euˬ shaˬ pyaˬ myaˆ bi teˇ puiˇ-euˬ miˇ neh, kuiˇ dzaˇ kuiˇ dzaˇ-
ehˇ iˇ gʼeh-euˬ meh.  
32Iˇsaˬleˬlaˆ tsawˇ haˬ deuˬ iˬ nah keuˆ ni, shaˬ pyaˬ myaˆ nyiˬ paˆ-ehˇ tsoꞈ-eu shaˬ 
jiˇ maˬ dzaˬ-a. Aˬ jeˬ miˇ neh ehˇ naˇ, Yaˬkoˆ-euˬ shaˬ pyaˬ myaˆ bi teˇ puiˇ-euˬ miˇ 
neh meh.  

Aˇ dahˬ 33 

Iˇsawˇ-ahˇ Yaˬkoˆ tahˬ puˬ-euˬ 

1Iˇsawˇ tsawˇ haˬ oeˬ yaˇ gʼaˬ sheuˬ-awˇ laˇ luꞈ gaˇ Yaˬkoˆ ya mawˇ ngeh, Leˇaˬ, 
Laˬkeˬlaˇ hawˇ-eu, aˬ yawꞈ-euˬ ma nyiˇ nyiˬ gʼaˬ-ahˇ, zaˬ deuˬ biˇ nehˬ-awˇ bi sheuˬ-
euˬ meh.  

http://pt-br.bibles.org/ahk-AHK/Gen/33#Gen.32.28!f.1
http://pt-br.bibles.org/ahk-AHK/Gen/33#Gen.32.30!f.1

2Ma nyiˇ kʼoeˇ nyiˬ gʼaˬ hawˇ-eu aˬ yawꞈ nyaꞈ-euˬ zaˬ deuˬ-ahˇ mehˬ hu hu saˬ bi 
cah-awˇ, Leˇaˬ hawˇ-eu aˬ yawꞈ-euˬ zaˬ deuˬ-ahˇ mehˬ nah paw bi cah-euˬ meh. 
Laˬkeˬlaˇ hawˇ-eu Yoˇsehˆ aˬ nyaꞈ ma zaˬ-ahˇ aˬ cawˬ mehˬ nah nah saˬ bi cah-euˬ 
meh.  
3Yaˬkoˆ gʼaˬ mehˬ hu hu saˬ cah-awˇ, Iˇsawˇ-euˬ dawˬ peh iˇ keuˆ ngeh, pawˬ tsuiꞈ 
pawˬ dmˬ dmˬ-awˇ, shiꞈ poˆ keuˆ ni uˬ duˬ miˇ tsa tuˆ ni awˆ byaˆ-eu laꞈ kʼoeˇ, yaw 
zeu baw nehˬ-euˬ meh.  
4Ehˇ kʼawꞈ, Yaˬkoˆ jawˇ gaˇ Iˇsawˇ cehˆ gʼeh-awˇ, Yaˬkoˆ-ahˇ byaˇ cuꞈ-awˇ mehˬ cuˇ 
cuˇ nehˬ-euˬ meh. Kʼoeˇ ngeh, aˬ yawꞈ nyaꞈ nyiˬ mehˇ nmˇ luꞈ ngoeˇ-euˬ meh.  
5Iˇsawˇ jawˬ jawˬ-ehˇ haw-awˇ, zaˬ miˬ zaˬ kʼoeˇ deuˬ hawˇ-eu zaˬ kʼoeˇ deuˬ-ahˇ ya 
mawˇ ngeh, “Nawˬ nehˬ-ehˇ oe-euˬ tsawˇ haˬ heu deuˬ aˬ suˇ gʼaˬ-a” lehˇ, Yaˬkoˆ-
ahˇ naˇ haˬ-euˬmeh. Yaˬkoˆ gʼeh, “Heu deuˬ-aˬ, nawˬ-euˬ aˬ nyiˇ-ahˇ Miˬyehˇ gʼawˬ 
shaˬ gaˬ-awˇ biꞈ laꞈ-euˬ zaˬ deuˬ meh” lehˇ, Yaˬkoˆ ehˇ kʼoꞈ nehˬ-euˬ meh. 
6Kʼoeˇ naˇ, ma nyiˇ kʼoeˇ nyiˬ gʼaˬ, aˬ yawꞈ nyaꞈ-euˬ zaˬ deuˬ sheuˬ-awˇ, awˆ byaˆ-eu 
laꞈ kʼoeˇ, Iˇsawˇ-ahˇ yaw zeu baw nehˬ-euˬ meh. 
7Kʼoeˇ deuˬ-euˬ jeˬ nah, Leˇaˬ hawˇ-eu aˬ yawꞈ-euˬ zaˬ deuˬ oe-awˇ, awˆ byaˆ-eu laꞈ 
kʼoeˇ, Iˇsawˇ-ahˇ yaw zeu baw nehˬ-euˬ meh. Laˬkeˬlaˇ hawˇ-eu Yoˇsehˆ aˬ nyaꞈ ma 
zaˬ aˬ cawˬ jeˬ nah nah saˬ oe-awˇ, awˆ byaˆ-eu laꞈ kʼoeˇ, Iˇsawˇ-ahˇ yaw zeu baw 
nehˬ-euˬ meh.  
8“Uˬ soe gaˇ pehˇ oe luꞈ-eu kʼoeˇ muˇ aˬ suˇ gʼaˬ-a. Aˬ jeˬ jahˇ-eu lehˇ oe luꞈ ta” lehˇ, 
Yaˬkoˆ-ahˇ Iˇsawˇ naˇ haˬ ngeh, “Nawˬ-ahˇ bi jahˇ tsaˬ le-eu lehˇ, ngaˬ neh bi oe huˬ-
euˬ tsawˇ haˬ deuˬ ma” lehˇ Yaˬkoˆ ehˇ kʼoꞈ nehˬ-euˬ meh.  
9“Aˬ nyiˇ-oˇ, aˇ doˆ yawˬ jeˬ na luꞈ tiˬ loꞈ jaˆ ma. Nawˇ kʼaˇ jaˆ-eu jeˬ nawˇ geuꞈ-awˬ” 
lehˇ Iˇsawˇ ehˇ-eu meh.  
10Yaˬkoˆ paˇ ehˇ-eu, “Heu loꞈ-ehˇ taˬ ehˇ nehˬ laꞈ. Nawˇ ngaˬ-ahˇ ha geuꞈ mawꞈ ma 
lehˇ ngeuˇ naˇ, ngaˬ neh nawˬ-ahˇ kʼaˇ biꞈ-euˬ jeˬ yuˇ-awˬ. Nawˬ-euˬ myaˆ pyawˬ-
ahˇ ya mawˇ-eu-aˬ, Miˬyehˇ-euˬ myaˆ pyawˬ-ahˇ ya mawˇ gaˇ duˇ miˇ-a. Nawˇ ngaˬ-
ahˇ laˬ kʼaˬ cehˇ taˆ ni ha geuꞈ nehˬ laꞈ-eu miˇ neh, ngaˇ laˬ kʼaˬ cehˇ dui dui miˇ-a.  
11Aˬ joˆ-ehˇ gʼeh-awˇ neh kʼawꞈ, ngaˬ neh nawˬ-ahˇ kʼaˇ biꞈ nehˬ laꞈ-euˬ jeˬ-ahˇ ha 
geuꞈ nehˬ laꞈ-awˬ. Miˬyehˇ ngaˬ-ahˇ gʼawˬ shaˬ gaˬ-eu laꞈ kʼoeˇ, ngaˇ kʼaˇ loˬ-eu jeˬ 
tiˬ byah tiˬ loꞈ biꞈ laꞈ-euˬ meh” lehˇ ehˇ-awˇ, Iˇsawˇ maˬ geuꞈ kʼoeˇ maˬ juˬ ni, Yaˬkoˆ 
neh dehˬ ahˇ nehˬ-euˬ meh.  
12Kʼoeˇ naˇ, “Aˬ dui luˆ-iˇ kaˇ-euˇ. Ngaˇ nawˬ-euˬ mehˬ hu iˇ tawˬ ma” lehˇ, Yaˬkoˆ-
ahˇ Iˇsawˇ ehˇ nehˬ-euˬ meh.  
13Yaˬkoˆ ehˇ-eu, “Nawˇ mawˇ luꞈ-eu loꞈ-ehˇ, ngaˬ-euˬ zaˬ deuˬ yaw nyiˇ-a siˬ. Jeˬ zaˬ 
deuˬ laꞈ kʼoeˇ yaw nahˬ deuˬ kʼawꞈ keuˬ-a siˬ. Tiˬ nah laꞈ kʼoeˇ tehꞈ-ehˇ aˇ dzehˬ-ehˇ 
teh kawˇ dzeuˇ naˇ, shiˇ jiˇ tehꞈ-a. 
14Teu miˇ neh, nawˇ jeˬ huˬ iˇ tawˬ. Ngaˇ aw lawˆ lawˆ-ehˇ caw teh leꞈ ma. Eˬdoˬ 
meuˬ-ahˇ nawˬ-euˬ mehˬ nah teh miˇ le ngeh keuˆ ni, jeˬ zaˬ heu deuˬ teh-awˇ, 
ngaˬ-euˬ zaˬ heu deuˬ sheuˬ-awˇ, kʼaˇ laˆ kawˇ nya-eu laˆ kawˇ laˆ kawˇ-ehˇ oe gʼeh 
leꞈ ma.” 

15Iˇsawˇ ehˇ-eu, “Ngaˬ-euˬ tsawˇ haˬ tiˬ deuˬ nawˬ nehˬ-ehˇ bi jawˇ yaꞈ nya ma.” 
Yaˬkoˆ ehˇ-eu, “Nawˇ ngaˬ-ahˇ ha geuꞈ nehˬ laꞈ-eu tehꞈ-ehˇ kʼawꞈ aˇ dzehˬ dzeuˇ 
miˇ-a. Nawˬ-euˬ tsawˇ haˬ bi jawˇ yaꞈ-eu maˬ paˇ loˬ-eu duˇ.” 
16Kʼoeˇ ngeh nah neh, Iˇsawˇ gʼaˬ Eˬdoˬ meuˬ-ahˇ gʼoꞈ-iˇ dzeuˇ-euˬ meh.  
17Ehˇ kʼawꞈ, Yaˬkoˆ gʼaˬ Suˇkoˆ lehˇ kuˇ-eu jawˇ duˬ-ahˇ iˇ-awˇ, aˬ yawꞈ jawˇ-eu gʼaˇ 
duˬ nymˇ tiˬ nymˇ hawˇ-eu, jeˬ zaˬ kuˆ deuˬ tsoˆ-iˇ-euˬ meh. Kʼoeˇ miˇ neh, jawˇ duˬ 
kʼoeˇ tsahˇ-ahˇ Suˇkoˆ lehˇ myahˇ-euˬ meh.  
18Yaˬkoˆ-aˬ, Maˬsoˬpoˬtaˬmiˇ miˇ kʼahˬ-ahˇ neh gʼoꞈ le-awˇ, tiˬ jeˬ-iˬ maˬ ca laˇ ni, 
Kaˬnaˬ miˇ kʼahˬ Sheˬkmˬ meuˬ-ahˇ oe keuˆ-euˬ meh. Meuˬ kʼoeˇ meuˬ dawˬ peh, 
deh ga-ahˇ aˬ yawꞈ jawˇ duˬ dah-euˬ meh. 
19Sheˬkmˬ-euˬ aˬ da Haˬmawˬ-ahˇ pyuˇ maˇ byaˆ tiˬ yaˇ byaˆ biꞈ-awˇ, jawˇ duˬ kʼoeˇ 
tsahˇ aˬ yawꞈ zeuˇ tsehˆ-euˬ meh.  
20Kʼoeˇ gaˇ lawˇ duˬ tiˬ hmˬ aˬ yawꞈ tsoˆ-awˇ, Iˇsaˬleˬlaˆ Miˬyehˇ-euˬ tsawˇ myahˇ 
yuˇ-awˇ, jawˇ duˬ kʼoeˇ tsahˇ-ahˇ Eˇloˬheˬ Iˇsaˬleˬlaˆ lehˇ myahˇ nehˬ-euˬ meh.  

Aˇ dahˬ 34 

Diˇnaˆ-ahˇ aˬ cawˬ yehˬ bawˬ sehˇ lu-ehˇ jahˇ nehˬ-euˬ 

1Tiˬ nah keuˆ laˇ ngeh, Kaˬnaˬ tsawˇ haˬ zaˬ miˬ zaˬ deuˬ jawˇ gaˇ, Yaˬkoˆ hawˇ-eu 
Leˇaˬ aˬ nyaꞈ dzeˇ zaˬ-euˬ aˬ buˇ Diˇnaˆ dawˬ deh gʼa leˇ-euˬ meh.  
2Miˇ kʼahˬ kʼoeˇ kʼahˬ-ahˇ uˆ lahˇ luꞈ-eu, Hiˇbiˇ tsawˇ jeuˬ Haˬmawˬ-euˬ aˬ li Sheˬkmˬ 
lehˇ myahˇ-eu gʼaˬ Diˇnaˆ-ahˇ ya mawˇ ngeh, dawꞈ-awˇ yehˬ bawˬ sehˇ lu-ehˇ jahˇ 
nehˬ-euˬ meh.  
3Diˇnaˆ aˇ gʼehˇ muiˬ dui dui-eu miˇ neh, Diˇnaˆ-ahˇ Sheˬkmˬ mawꞈ dui dui leˇ-awˇ, 
mehˇ shuiˇ shuiˇ shuiˇ-ehˇ muˇ-euˬ meh.  
4“Aˬ buˇ heu buˇ-ahˇ ngaˇ ya sheuˬ ni jahˇ nehˬ laꞈ-awˬ” lehˇ, aˬ yawꞈ-euˬ aˬ da 
Haˬmawˬ-ahˇ Sheˬkmˬ shaˇ leˇ-euˬ meh.  
5Aˬ yawꞈ-euˬ aˬ buˇ-ahˇ aˬ cawˬ yehˬ bawˬ sehˇ lu-ehˇ jahˇ nehˬ-euˬ gaˇ kawˆ, 
Yaˬkoˆ ya siˬ-euˬ meh. Ehˇ kʼawꞈ, aˬ yawꞈ-euˬ aˬ li deuˬ jeˬ zaˬ bo-iˇ jiˇ-euˬ miˇ neh, 
aˬ li kʼoeˇ deuˬ maˬ gʼoꞈ keuˆ laˇ kʼoeˇ keuˆ ni, tiˬ jeˬ-iˬ maˬ jahˇ-ehˇ jawˇ-euˬ meh.  
6Sheˬkmˬ-euˬ aˬ da Haˬmawˬ oe-awˇ, Yaˬkoˆ-ahˇ ja cawˬ le-euˬ meh.  
7Kʼoeˇ ngeh, Yaˬkoˆ-euˬ aˬ li deuˬ deh yaˇ-ahˇ iˇ-euˬ gʼoꞈ keuˆ laˇ-euˬ tiˬ dehˬ meh. 
Yaˬkoˆ-euˬ aˬ buˇ-ahˇ Sheˬkmˬ neh yehˬ bawˬ sehˇ lu-ehˇ jahˇ nehˬ-awˇ, kʼoeˇ loꞈ-
ehˇ gʼeh-eu maˬ jahˇ kʼmˬ-eu jeˬ Iˇsaˬleˬlaˆ tsawˇ haˬ-ahˇ jahˇ nehˬ laꞈ-euˬ gaˇ kawˆ-
ahˇ, Yaˬkoˆ-euˬ aˬ li deuˬ ya gaˬ ngeh, nui ma daˆ laˇ taˬ-euˬ meh.  
8Yaˬkoˆ-ahˇ Haˬmawˬ ehˇ-eu, “Ngaˬ li Sheˬkmˬ nawˬ buˇ-ahˇ mawꞈ dui dui leˇ-eu 
miˇ neh, bi sheuˬ dahˬ dzaˬ kaˇ-euˇ. 
9Naw maꞈ-euˬ zaˬ deuˬ hawˇ-eu nga maꞈ-euˬ zaˬ deuˬ bi sheuˬ dahˬ dzaˬ-eu gʼaˇ 
duˬ, aˇ nyaꞈ saˇ jaˇ dzaˬ taꞈ kaˇ-euˇ.  
10Nga maꞈ-euˬ miˇ kʼahˬ laꞈ kʼoeˇ naw maꞈ-ahˇ tiˬ jeˬ-iˬ maˬ laˆ tsoeˬ. Naw maꞈ kʼaˇ 
jawˇ mawꞈ gaˇ jawˇ-awˇ, mˇ dzaˬ kʼawꞈ dawˇ nya tehꞈ-a. Naw maꞈ neh kʼaˇ noeˬ 

doˆ-euˬ loꞈ-ehˇ jeˬ gaꞈ jeˬ ka gʼeh nya-awˇ, kʼahˬ lahˇ kʼaˇ maˬ za ni mˇ jaˆ shaˇ jaˆ 
nya tehꞈ-a.” 
11Diˇnaˆ-euˬ aˬ da hawˇ-eu aˬ mahˇ aˬ da deuˬ-ahˇ Sheˬkmˬ ehˇ nehˬ-eu, “Ngaˇ ehˇ-
eu loꞈ-ehˇ, naw pehˬ-euˬ zaˬ miˬ ngaˬ-ahˇ bi mˇ dzaˬ laˇ-awˬ. Naw maꞈ kʼaˇ geuꞈ 
mawꞈ-eu jeˬ ngaˇ biꞈ ma.  
12Naw pehˬ-euˬ zaˬ miˬ heu gʼaˬ aˇ poeˬ, aˬ geu jeˬ aˇ myaˆ ni geuꞈ mawꞈ nya lehˇ 
ehˇ-awˬ. Zaˬ miˬ heu gʼaˬ ngaˬ-ahˇ bi mˇ dzaˬ laˇ naˇ, naw maꞈ kʼaˇ shaˇ-eu myaˆ ni 
ngaˇ biꞈ ma.” 
13Diˇnaˆ-ahˇ Sheˬkmˬ neh yehˬ bawˬ sehˇ lu-ehˇ jahˇ nehˬ-euˬ miˇ neh, Diˇnaˆ-euˬ aˬ 
mahˇ aˬ da deuˬ pyeuꞈ-eu Yaˬkoˆ-euˬ aˬ li deuˬ, Haˬmawˬ hawˇ-eu Sheˬkmˬ aˬ nyaꞈ 
da zaˬ-ahˇ tsawˇ gahˇ gahˇ-euˬ meh.  
14Aˬ yawꞈ maꞈ ehˇ-eu, “Ngaˬ ha mehˇ nmˇ-euˬ dmˇ ma heu gʼaˬ, baˆ kʼoˆ mehˬ dzaˬ 
maˬ yehˬ-euˬ tsawˇ haˬ-ahˇ maˬ bi dahˬ dzaˬ-iˇ nya-a. Kʼoeˇ loꞈ-ehˇ bi dahˬ dzaˬ-iˇ 
naˇ, maˬ muiˬ maˬ shawˇ-eu jeˬ pyeuꞈ-eu miˇ neh, nga maꞈ gʼaˇ duˬ shaꞈ dawˇ duˬ 
jaˆ meh.  
15Naw maꞈ-euˬ tsawˇ haˬ kʼaˬ dzeˇ zaˬ kʼaˇ ngeuˇ-eu deuˬ dawˬ tawˆ luꞈ, baˆ kʼoˆ 
mehˬ dzaˬ yehˬ jiˇ-awˇ, nga maꞈ loꞈ-ehˇ maˬ pyeuꞈ laˇ kʼoeˇ keuˆ ni, naw maꞈ ehˇ-eu 
loꞈ-ehˇ nga maꞈ maˬ geuꞈ nya-a.  
16Naw maꞈ baˆ kʼoˆ mehˬ dzaˬ yehˬ naˇ, naw maꞈ ehˇ-eu loꞈ-ehˇ, naw maꞈ-euˬ zaˬ 
deuˬ hawˇ-eu nga maꞈ-euˬ zaˬ deuˬ bi sheuˬ dahˬ dzaˬ taꞈ-eu gʼaˇ duˬ, nga maꞈ nui 
ma tsaˬ tehꞈ-a. Kʼoeˇ ngeh jawˇ, nga maꞈ kʼawꞈ naw maꞈ nehˬ-ehˇ tiˬ kawˆ loꞈ-ehˇ 
jawˇ-awˇ, tsawˇ jeuˬ tiˬ jeuˬ tehꞈ-ehˇ pyeuꞈ laˇ tehꞈ-a.  
17Ehˇ kʼawꞈ, nga maꞈ neh ehˇ-euˬ gaˇ naw maꞈ maˬ geuꞈ coeˇ-ehˇ, baˆ kʼoˆ mehˬ dzaˬ 
maˬ yehˬ naˇ, nga maꞈ heu gaˇ maˬ jawˇ ni, ngaˬ ha mehˇ nmˇ-euˬ dmˇ ma heu gʼaˬ 
sheuˬ-awˇ doˆ-iˇ ma.” 
18Aˬ ha mehˇ nmˇ kʼoeˇ loꞈ-ehˇ ehˇ gaˇ, Sheˬkmˬ hawˇ-eu Haˬmawˬ aˬ nyaꞈ da zaˬ 
nui ma tsaˬ-euˬ meh.  
19Yaˬkoˆ-euˬ aˬ buˇ-ahˇ Sheˬkmˬ mawꞈ dui dui leˇ-eu miˇ neh, nyi naˬ nyi naˬ-ehˇ 
maˬ jawˇ ni, aˬ ha mehˇ nmˇ neh kʼaˇ ehˇ-euˬ loꞈ-ehˇ geuꞈ ma lehˇ, tiˬ poˆ tehꞈ-ehˇ 
ehˇ tsehˆ-euˬ meh. Sheˬkmˬ-aˬ, Hiˇbiˇ tsawˇ jeuˬ laꞈ kʼoeˇ aˬ cawˬ naˆ maˬ tseˇ myaˆ 
pyawˬ naˇ mehˇ jaˆ-eu gʼaˬ pyeuꞈ-eu meh.  
20Meuˬ-euˬ lahˇ kʼehˬ dawˬ peh jaˆ-eu bawˬ dzaˬ duˬ-ahˇ, Haˬmawˬ hawˇ-eu 
Sheˬkmˬ aˬ nyaꞈ da zaˬ iˇ-awˇ, meuˬ laꞈ kʼoeˇ jawˇ-eu tsawˇ haˬ deuˬ-ahˇ, heu loꞈ-
ehˇ ehˇ nehˬ-iˇ-euˬ meh.  
21“Tsawˇ haˬ heu deuˬ-aˬ, myaˆ pyawˬ pyuˇ-awˇ, cawˬ cawˬ muiˬ-eu tsawˇ haˬ deuˬ 
pyeuꞈ-eu meh. Aˬ yawꞈ maꞈ-ahˇ aˬ dui maꞈ nehˬ-ehˇ bi jawˇ-awˇ, tiˬ jeˬ-iˬ maˬ laˆ 
tsoeˬ nehˬ ni bi iˇ bi laˇ-awˬ. Aˬ dui-euˬ miˇ kʼahˬ yaw jeˇ miˇ neh, aˬ yawꞈ maꞈ gʼaˇ 
duˬ kʼawꞈ jawˇ kʼaˇ za gahˬ meh. Aˬ dui maꞈ-euˬ aˬ buˇ aˬ li deuˬ hawˇ-eu, aˬ yawꞈ 
maꞈ-euˬ aˬ buˇ aˬ li deuˬ sheuˬ dahˬ dzaˬ taꞈ luꞈ-uˇ.  
22Ehˇ kʼawꞈ, aˬ yawꞈ maꞈ aˬ dui nehˬ-ehˇ jawˇ taꞈ-awˇ, tsawˇ jeuˬ tiˬ jeuˬ tehꞈ-ehˇ 
pyeuꞈ laˇ nya ni, aˬ dui kʼawꞈ aˬ yawꞈ maꞈ loꞈ-ehˇ, kʼaˬ dzeˇ zaˬ kʼaˇ ngeuˇ-eu dawˬ 

tawˆ luꞈ baˆ kʼoˆ mehˬ dzaˬ ya yehˬ meh lehˇ, aˬ dui maꞈ-ahˇ aˬ yawꞈ maꞈ ehˇ-eu 
meh.  
23Aˬ yawꞈ maꞈ kʼaˇ jawˇ-eu jeˬ zaˬ deuˬ hawˇ-eu, aˬ yawꞈ maꞈ kʼaˇ jaˆ-eu jeˬ dawˬ 
tawˆ luꞈ, aˬ dui-euˬ pyeuꞈ laˇ tehꞈ-a. Teu miˇ neh, aˬ yawꞈ maꞈ kʼaˇ ehˇ-eu loꞈ-ehˇ 
geuꞈ-awˇ, aˬ yawꞈ maꞈ-ahˇ aˬ dui maꞈ nehˬ-ehˇ bi jawˇ kaˇ-euˇ.” 
24Meuˬ laꞈ kʼoeˇ kʼaˇ jawˇ-eu tsawˇ haˬ dawˬ tawˆ luꞈ, Sheˬkmˬ hawˇ-eu Haˬmawˬ aˬ 
nyaꞈ da zaˬ ehˇ gaˇ nui kʼahˇ shiˇ-awˇ, kʼaˬ dzeˇ zaˬ yawˬ gʼaˬ na luꞈ, baˆ kʼoˆ mehˬ 
dzaˬ yehˬ-euˬ meh.  
25Smˬ nah byah laˇ-awˇ, tsawˇ haˬ kʼoeˇ deuˬ baˆ kʼoˆ mehˬ dzaˬ yehˬ-euˬ maˇ naˇ 
maˬ taˬ leˇ mi naˆ-ehˇ, Yaˬkoˆ-euˬ aˬ li deuˬ pyeuꞈ-eu, Diˇnaˆ-euˬ aˇ doˆ Suˇmoˬ 
hawˇ-eu Leˬbiˇ aˬ nyaꞈ nmˇ mi cehˇ shaꞈ-awˇ, tsawˇ haˬ tiˬ gʼaˬ-iˬ maˬ bi haw siˬ ni 
meuˬ laꞈ kʼoeˇ le uˇ-awˇ, kʼaˬ dzeˇ zaˬ dawˬ tawˆ luꞈ-ahˇ coeˇ sehꞈ jiˇ-euˬ meh.  
26Haˬmawˬ hawˇ-eu Sheˬkmˬ aˬ nyaꞈ da zaˬ-ahˇ kʼawꞈ sehꞈ-euˬ meh. Kʼoeˇ naˇ, 
Sheˬkmˬ-euˬ nymˇ laꞈ kʼoeˇ jawˇ luꞈ-eu Diˇnaˆ-ahˇ sheuˬ-awˇ, gʼoꞈ le-euˬ meh.  
27Meuˬ laꞈ kʼoeˇ jawˇ-eu kʼaˬ dzeˇ zaˬ dawˬ tawˆ luꞈ-ahˇ sehꞈ gʼaˬ ngeh, Yaˬkoˆ-euˬ 
aˬ li deuˬ meuˬ laꞈ kʼoeˇ uˇ leˇ-awˇ, aˬ yawꞈ ha mehˇ nmˇ-euˬ dmˇ ma-ahˇ myaˆ 
pyawˬ naˇ mehˇ laˆ cawˆ nehˬ-euˬ aˇ poeˬ, meuˬ kʼoeˇ meuˬ-ahˇ paˇ laˆ cawˆ kʼoꞈ 
nehˬ-euˬ meh.  
28Meuˬ laꞈ kʼoeˇ hawˇ-eu, meuˬ laꞈ nyiˇ deh ga-ahˇ jawˇ-eu, yawˇ, ciꞈ myehꞈ, mawˇ 
neˇ, mahˬ tahˬ laˆ deuˬ dawˬ tawˆ luꞈ-ahˇ aˬ yawꞈ maꞈ tsahˇ geuꞈ-awˇ, pyuˇ shuiˇ 
myawˬ gahˬ deuˬ kʼawꞈ yuˇ geuꞈ-euˬ meh.  
29Aˇ poeˬ kʼaˇ baw-eu myawˬ deuˬ hawˇ-eu, nymˇ laꞈ kʼoeˇ kʼaˇ jaˆ-eu mˇ myawˬ 
dawˬ tawˆ luꞈ, aˬ yawꞈ maꞈ yuˇ geuꞈ jiˇ-awˇ, zaˬ miˬ zaˬ deuˬ hawˇ-eu zaˬ dawˬ tawˆ 
luꞈ sheuˬ kʼoꞈ gʼeh-euˬ meh.  
30Suˇmoˬ hawˇ-eu Leˬbiˇ aˬ nyaꞈ nmˇ-ahˇ Yaˬkoˆ ehˇ nehˬ-eu, “Naw nyaꞈ nmˇ ngaˬ-
ahˇ laˆ shaˬ nehˬ laꞈ-euˬ nga. Nymˬ-mˇ poˆ jawˇ-aˬ, miˇ kʼahˬ heu kʼahˬ laꞈ kʼoeˇ kʼaˇ 
jawˇ-eu Kaˬnaˬ tsawˇ jeuˬ maˬ ehˇ, Paˬyehˆ tsawˇ jeuˬ maˬ ehˇ, nui deuˬ tsawˇ jeuˬ 
dawˬ tawˆ luꞈ maˬ ehˇ, ngaˬ-ahˇ muiˇ-eu nga. Ngaˬ nehˬ-ehˇ tsawˇ haˬ gʼawˬ mya ni 
jawˇ-eu maˬ ngeuˇ. Aˬ yawꞈ maꞈ dawˬ tawˆ luꞈ ga uiˬ-awˇ ngaˬ-ahˇ guiˇ deuˆ laˇ naˇ, 
aˬ dui pehˬ pehˬ zaˬ ma zaˬ-ehˇ bi sehꞈ jiˇ gaˇ keuˆ-eu nga.” 
31Aˬ yawꞈ nyaꞈ nmˇ ehˇ-eu, “Aˬ dui pehˬ-euˬ zaˬ miˬ-ahˇ, ciˇ piˇ ciˇ leuˆ loꞈ-ehˇ sawˇ-
awˇ, kʼaˇ jahˇ mawꞈ-eu bi jahˇ nya ta loˇ.” 

Aˇ dahˬ 35 

Beˬdeˬlaˇ lehˇ kuˇ-eu jawˇ duˬ-ahˇ Yaˬkoˆ-ahˇ Miˬyehˇ guiˬ lahˬ biꞈ nehˬ-euˬ 

1Yaˬkoˆ-ahˇ Miˬyehˇ ehˇ nehˬ-eu, “Yaw kawˇ ma-ehˇ iˇ-awˇ Beˬdeˬlaˇ-ahˇ jawˇ-iˇ-
awˬ. Nawˇ Iˇsawˇ-ahˇ guˆ-awˇ cehˆ ngeh, nawˬ-euˬ mehˬ shi doˆ le-euˬ Miˬyehˇ-aˬ, 
ngaˇ ma. Ngaˬ-euˬ gʼaˇ duˬ kʼoeˇ gaˇ lawˇ duˬ tiˬ tsahˇ tsoˆ-awˬ.” 
2Kʼoeˇ ngeh, aˬ yawꞈ-euˬ miˬ sawˇ zaˬ deuˬ hawˇ-eu, aˬ yawꞈ-euˬ tsawˇ haˬ dawˬ 
tawˆ luꞈ-ahˇ, Yaˬkoˆ heu loꞈ-ehˇ ehˇ nehˬ-euˬ meh. “Naw maꞈ nehˬ-ehˇ jaˆ-eu aˬ 
cawˬ tsawˇ jeuˬ-euˬ Miˬyehˇ pyeuꞈ-eu tahˬ pahˬ aˬ ma mawˇ kawˇ dawˬ tawˆ luꞈ, 

biˬ dzeh jiˇ yaꞈ-awˬ. Yawˬ ha-euˬ gʼawˇ mawˇ shawˇ-awˇ, mehˬ tsoeˬ yaw shawˇ 
dm-awˬ.  
3Aˬ dui maꞈ heu gaˇ neh doˆ-iˇ-awˇ, Beˬdeˬlaˇ-ahˇ jawˇ-iˇ ma. Shaˬ-eu zahˬ-eu jeˬ-
ahˇ ngaˇ ya tahˬ puˬ ngeh, ngaˬ-ahˇ caw ba-awˇ, ngaˇ kʼaˇ iˇ kʼaˇ laˇ gaˇ ngaˬ nehˬ-
ehˇ jawˇ-eu laꞈ kʼoeˇ, ngaˬ-ahˇ haw piˇ nehˬ laꞈ-eu Miˬyehˇ-euˬ gʼaˇ duˬ, lawˇ duˬ tiˬ 
tsahˇ kʼoeˇ gaˇ tsoˆ ma.” 
4Kʼoeˇ ngeh, tahˬ pahˬ aˬ ma mawˇ kawˇ dawˬ tawˆ luꞈ hawˇ-eu, aˬ yawꞈ maꞈ-euˬ 
naˬ bawˇ naˬ yoˆ deuˬ, Yaˬkoˆ-ahˇ aˬ yawꞈ maꞈ biꞈ nehˬ-euˬ meh. Myawˬ kʼoeˇ deuˬ-
ahˇ Yaˬkoˆ yuˇ-awˇ, Sheˬkmˬ meuˬ dawˬ peh bawˇ-eu tsuiꞈ kaˆ aˇ bawˇ dawˬ pehˬ-
ahˇ duˬ pahˬ yaꞈ-euˬ meh.  
5Yaˬkoˆ hawˇ-eu aˬ yawꞈ-euˬ aˬ li deuˬ pawˇ-iˇ ngeh, dawˬ peh jaˆ-eu meuˬ deuˬ-ahˇ 
jawˇ-eu tsawˇ haˬ deuˬ guˆ dui dui-eu miˇ neh, aˬ yawꞈ maꞈ-euˬ mehˬ nah maˬ caw 
teh peuˬ-a.  
6Yaˬkoˆ-aˬ, aˬ yawꞈ-euˬ tsawˇ haˬ dawˬ tawˆ luꞈ sheuˬ-awˇ, nymˬ-mˇ Beˬdeˬlaˇ meuˬ 
lehˇ kuˇ-eu Kaˬnaˬ miˇ kʼahˬ Luˇzaˆ meuˬ-ahˇ oe-euˬ meh.  
7Kʼoeˇ gaˇ, lawˇ duˬ tiˬ tsahˇ aˬ yawꞈ tsoˆ-awˇ, jawˇ duˬ kʼoeˇ tsahˇ-ahˇ Beˬdeˬlaˇ 
Miˬyehˇ-euˬ tsawˇ myahˇ myahˇ nehˬ-euˬ meh. Aˬ jeˬ miˇ neh ehˇ naˇ, aˬ yawꞈ 
Iˇsawˇ-ahˇ guˆ-awˇ cehˆ luꞈ ngeh, jawˇ duˬ kʼoeˇ tsahˇ-ahˇ, aˬ yawꞈ-euˬ mehˬ shi 
Miˬyehˇ doˆ le-euˬ meh.  
8Leˬbehˇkaꞈ-ahˇ bo saˆ-eu gʼaˬ pyeuꞈ-eu Diˬboˇlaˬ shiˇ-awˇ, Beˬdeˬlaˇ meuˬ-euˬ laꞈ 
oˆ paw pyawˬ-ahˇ jaˆ-eu tsuiꞈ kaˆ aˇ bawˇ dawˬ pehˬ-ahˇ duˬ pahˬ nehˬ-euˬ meh. 
Kʼoeˇ miˇ neh, jawˇ duˬ kʼoeˇ tsahˇ-ahˇ, “Tsawˇ ngoeˇ ngoeˇ-euˬ tsuiꞈ kaˆ aˇ bawˇ” 
lehˇ kuˇ-euˬ meh.  
9Maˬsoˬpoˬtaˬmiˇ miˇ kʼahˬ-ahˇ neh Yaˬkoˆ paˇ gʼoꞈ doˆ laˇ ngeh, aˬ yawꞈ-euˬ mehˬ 
shi Miˬyehˇ tiˬ poˆ paˇ doˆ le-awˇ, aˬ yawꞈ-ahˇ guiˬ lahˬ biꞈ le-euˬ meh.  
10“Nawˬ-euˬ tsawˇ myahˇ Yaˬkoˆ meh. Ehˇ kʼawꞈ, aˬ kaˇ naˇ nawˬ-ahˇ Iˇsaˬleˬlaˆ lehˇ 
ya kuˇ tehꞈ-a” lehˇ, Yaˬkoˆ-ahˇ Miˬyehˇ ehˇ nehˬ-awˇ, tsawˇ myahˇ myahˇ paˇ nehˬ-
euˬ meh.  
11Kʼoeˇ naˇ, Yaˬkoˆ-ahˇ Miˬyehˇ ehˇ nehˬ-eu, “Ngaˇ-aˬ, Baoˬ huiˬ-eu Miˬyehˇ pyeuꞈ-
eu ma. Nawˬ-euˬ zaˬ deuˬ jeuˬ le o le luꞈ-uˇ. Nawˬ-euˬ o neh tsawˇ jeuˬ gʼawˬ mya 
jeuˬ doˆ laˇ-awˇ, nawˇ-aˬ, miˇ kʼahˬ-ahˇ uˆ lahˇ-eu sahˬ paˬ deuˬ-euˬ aˬ da yaw dzahˇ 
ya pyeuꞈ laˇ tehꞈ-a.  
12Aˬbyaˬhaˬ hawˇ-eu Iˇtsaˆ-ahˇ ngaˬ neh biꞈ-euˬ miˇ kʼahˬ kʼoeˇ kʼahˬ, nawˇ hawˇ-eu 
aˬ kaˇ dehꞈ le jawˇ le-eu nawˬ-euˬ zaˬ nawˬ-euˬ uˆ deuˬ-ahˇ ngaˇ biꞈ ma.” 
13Kʼoeˇ loꞈ-ehˇ ehˇ gʼaˬ-awˇ, Miˬyehˇ doˆ-iˇ-euˬ meh.  
14Jawˇ duˬ kʼoeˇ tsahˇ-ahˇ Miˬyehˇ aˬ yawꞈ-ahˇ dawˬ ngehˬ cawˬ le-euˬ gaˇ noeˬ 
keuˆ-eu gʼaˇ duˬ, kʼaˬ lo tiˬ siˬ Yaˬkoˆ kʼahˬ tuˇ-awˇ, aˬ gaꞈ dzaˇ uiˇ hawˇ-eu saˬ loˬ 
tsiˇ shehˆ daˆ-awˇ, Miˬyehˇ-ahˇ damˬ nehˬ-euˬ meh.  
15Jawˇ duˬ kʼoeˇ tsahˇ-ahˇ Beˬdeˬlaˇ lehˇ aˬ yawꞈ myahˇ nehˬ-euˬ meh.  

Laˬkeˬlaˇ shiˇ-euˬ 

16Yaˬkoˆ hawˇ-eu aˬ yawꞈ-euˬ tsawˇ haˬ deuˬ, Beˬdeˬlaˇ meuˬ-ahˇ neh mehˬ hu paw 
paˇ iˇ gʼeh-awˇ, Eˇpaˬlaˇ meuˬ-ahˇ maˬ kaˬ maˬ kaˇ-ehˇ jaˆ-eu jawˇ duˬ-ahˇ iˇ keuˆ 
ngeh, Laˬkeˬlaˇ aˬ nyiˇ ciˬ-eu aˇ yamˬ tsaˬ laˇ-awˇ, uˬ maˆ naˇ dui dui laˇ-euˬ meh.  
17Aˬ yawꞈ uˬ maˆ yaw kʼaˆ-ehˇ naˇ luꞈ ngeh, aˬ yawꞈ aˬ nyiˇ ciˬ gaˇ haw nehˬ-eu zaˬ 
miˬ zaˬ kʼoeˇ gʼaˬ aˬ yawꞈ-ahˇ, “Laˬkeˬlaˇ-oˇ, taˬ guˆ. Aˬ li tiˬ li paˇ dehꞈ le-euˬ nga” 
lehˇ ehˇ nehˬ-euˬ meh.  
18Ehˇ kʼawꞈ, Laˬkeˬlaˇ shiˇ leˇ-awˇ, maˬ shiˇ tsehˆ mi naˆ-ehˇ aˬ li kʼoeˇ li-ahˇ 
Beˬnoˇniˆ lehˇ myahˇ nehˬ yaꞈ-euˬ meh. Aˬ da gʼaˬ neh, aˬ li kʼoeˇ li-ahˇ, 
Beˬyaˬmiˬ lehˇ myahˇ nehˬ-euˬ meh.  
19Laˬkeˬlaˇ-ahˇ, nymˬ-mˇ Behˬlehˬhehˬ meuˬ lehˇ kuˇ luꞈ-eu Eˇpaˬlaˇ meuˬ-ahˇ le-eu 
gaˇ ma gaˇ dzeˇ duˬ pahˬ nehˬ-euˬ meh.  
20Laˬkeˬlaˇ-ahˇ noeˬ keuˆ-eu gʼaˇ duˬ, jawˇ duˬ kʼoeˇ tsahˇ-ahˇ, Yaˬkoˆ kʼaˬ lo tiˬ siˬ 
kʼahˬ tuˇ-euˬ meh. Iˬ nah keuˆ ni, Laˬkeˬlaˇ-euˬ lmˬ bymˇ kʼoeˇ maˬ byoˆ-iˇ ni jaˆ luꞈ-
eu meh.  
21Kʼoeˇ gaˇ neh naˇ, mehˬ hu paw Yaˬkoˆ paˇ le gʼeh leꞈ-awˇ, goˇ dui dui-eu loꞈ duˬ 
nymˇ tsoˆ taˬ-euˬ Eˬdeuˬ meuˬ-euˬ kʼoeˇ paw dzeˇ le dzeuˇ leꞈ-awˇ, sehˬ gʼawˆ 
gʼawˆ-awˇ jawˇ-euˬ meh.  

Yaˬkoˆ-euˬ aˬ li deuˬ 
(1 Laˬsaˬbaˬ 2.1-2) 

22Yaˬkoˆ kʼoeˇ gaˇ jawˇ luꞈ ngeh, aˬ yawꞈ-euˬ aˬ li Luˇbeˬ gʼaˬ, aˬ yawꞈ-euˬ ma nyiˇ 
Biˇlaˬhaˇ nehˬ-ehˇ yuꞈ taꞈ-euˬ meh. Gaˇ kawˆ kʼoeˇ Yaˬkoˆ ya gaˬ ngeh, nui ma pehˇ 
dui dui-euˬ meh.  
23Yaˬkoˆ-euˬ aˬ li tseˇ nyiꞈ li jawˇ-eu meh. Leˇaˬ o neh jawˇ le-euˬ aˬ li deuˬ-aˬ, 
Yaˬkoˆ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Luˇbeˬ, Suˇmoˬ, Leˬbiˇ, Yuˇdaˆ, 
Iˇsaˬkaˬ, Zeˬbuˬloˬ aˬ ha mehˇ nmˇ meh. 
24Laˬkeˬlaˇ o neh jawˇ le-euˬ aˬ li deuˬ-aˬ, Yoˇsehˆ hawˇ-eu Beˬyaˬmiˬ aˬ nyaꞈ nmˇ 
meh.  
25Laˬkeˬlaˇ-euˬ zaˬ kʼaˆ pyeuꞈ-eu Yaˬkoˆ-euˬ ma nyiˇ Biˇlaˬhaˇ o neh jawˇ le-euˬ aˬ li 
deuˬ-aˬ, Daˬ hawˇ-eu Naˬtaˬliˇ aˬ nyaꞈ nmˇ meh.  
26Leˇaˬ-euˬ zaˬ kʼaˆ pyeuꞈ-eu Yaˬkoˆ-euˬ ma nyiˇ Ziˇlaˬpaˬ o neh jawˇ le-euˬ aˬ li 
deuˬ-aˬ, Gaˆ hawˇ-eu Aˬsaˬ aˬ nyaꞈ nmˇ meh. Aˬ li heu deuˬ dawˬ tawˆ luꞈ, 
Maˬsoˬpoˬtaˬmiˇ miˇ kʼahˬ-ahˇ jawˇ ngeh dehꞈ le-euˬ meh.  

Iˇtsaˆ ziˇ jiˇ-euˬ 

27Aˬbyaˬhaˬ hawˇ-eu Iˇtsaˆ-euˬ jawˇ duˬ pyeuꞈ-eu Heˬbyoˬ meuˬ dawˬ peh jaˆ-eu 
Mamˬliˬ meuˬ-ahˇ, aˬ yawꞈ aˬ da Iˇtsaˆ jawˇ gaˇ Yaˬkoˆ iˇ-euˬ meh.  
28Iˇtsaˆ-aˬ, tiˬ yaˇ yehꞈ tseˇ kʼoꞈ keuˆ ni dehꞈ-euˬ meh.  
29Tsawˇ mawˬ mawˬ dui dui laˇ-awˇ neh hawˇ-eu aˬ yawꞈ ziˇ jiˇ-awˇ, aˬ yawꞈ-euˬ aˬ 
li Iˇsawˇ hawˇ-eu Yaˬkoˆ aˬ nyaꞈ nmˇ neh, aˬ yawꞈ-ahˇ baꞈ pahˬ-euˬ meh.  

Aˇ dahˬ 36 

http://pt-br.bibles.org/ahk-AHK/Gen/35#Gen.35.18!f.1
http://pt-br.bibles.org/ahk-AHK/Gen/35#Gen.35.18!f.2

Iˇsawˇ-euˬ zaˬ deuˬ uˆ deuˬ 
(1 Laˬsaˬbaˬ 1.34-37) 

1Heu-aˬ, Eˬdoˬ lehˇ kuˇ-euˬ Iˇsawˇ-euˬ zaˬ deuˬ uˆ deuˬ meh. 
2Iˇsawˇ-aˬ, Kaˬnaˬ miˇ kʼahˬ-ahˇ jawˇ-eu zaˬ miˬ zaˬ deuˬ-ahˇ sheuˬ-euˬ meh. Aˬ 
yawꞈ-euˬ miˬ zaˬ kʼoeˇ deuˬ-aˬ, Heˬtaˆ tsawˇ jeuˬ Eˇloˬ-euˬ aˬ buˇ Aˬdaˇ, Hiˇbiˇ tsawˇ 
jeuˬ Ziˇbyoˬ-euˬ aˬ li Aˇnahˬ-euˬ aˬ buˇ Oˬhoˬliˇbaˬmaˇ hawˇ-eu,  
3Iˇshaˬmeˬlaˇ-euˬ aˬ buˇ Naˬbaˬyoˇ-euˬ dmˇ ma Baˬseˬmaˇ meh.  
4Aˬdaˇ gʼaˬ o neh Eˇliˇpaˬ dehꞈ le-awˇ, Baˬseˬmaˇ gʼaˬ o neh Yoeˬlaˇ dehꞈ le-euˬ 
meh.  
5Oˬhoˬliˇbaˬmaˇ gʼaˬ o neh dehꞈ le-euˬ deuˬ-aˬ, Yuˇshaˆ, Yaˬlmˬ, Kawˇlaˆ, aˬ ha smˬ 
mehˇ nmˇ meh. Iˇsawˇ-euˬ aˬ li heu deuˬ dawˬ tawˆ luꞈ, Kaˬnaˬ miˇ kʼahˬ laꞈ kʼoeˇ 
dehꞈ le-euˬ meh.  
6Iˇsawˇ-aˬ, aˬ yawꞈ-euˬ miˬ sawˇ zaˬ dawˬ tawˆ luꞈ hawˇ-eu, aˬ yawꞈ-euˬ tsawˇ haˬ 
dawˬ tawˆ luꞈ sheuˬ-awˇ, aˬ yawꞈ-euˬ jeˬ zaˬ dawˬ tawˆ luꞈ teh-awˇ, Kaˬnaˬ miˇ 
kʼahˬ-ahˇ jawˇ ngeh aˬ yawꞈ neh kʼaˇ mˇ kʼaˇ shaˇ za-euˬ pyuˇ shuiˇ myawˬ gahˬ 
dawˬ tawˆ luꞈ kʼawꞈ yuˇ-awˇ, Yaˬkoˆ jawˇ gaˇ neh gaˇ mahˇ kaˬ-eu miˇ kʼahˬ-ahˇ 
jawˇ-iˇ-eu lehˇ doˆ-iˇ-euˬ meh.  
7Aˬ jeˬ miˇ neh ehˇ naˇ, aˬ nyaꞈ nmˇ-euˬ jeˬ zaˬ myaˬ dui dui-eu miˇ neh, aˬ yawꞈ 
nyaꞈ nmˇ jawˇ luꞈ-eu miˇ kʼahˬ laꞈ kʼoeˇ tiˬ kawˆ loꞈ-ehˇ maˬ jawˇ deˇ nya ni pyeuꞈ 
laˇ taˬ-euˬ meh.  
8Kʼoeˇ miˇ neh, gawˬ jawˬ gawˬ duˇ gʼawˬ mya ni jaˆ-eu Eˬdoˬ miˇ kʼahˬ paw Iˇsawˇ 
jawˇ daˆ leˇ-euˬ meh.  
9Heu-aˬ, Eˬdoˬ tsawˇ jeuˬ-euˬ aˬ da yaw dzahˇ gʼaˬ pyeuꞈ-eu Iˇsawˇ-euˬ zaˬ deuˬ uˆ 
deuˬ meh.  
10Iˇsawˇ-euˬ aˬ li deuˬ-euˬ tsawˇ myahˇ heu loꞈ-ehˇ meh. Iˇsawˇ-euˬ miˬ zaˬ Aˬdaˇ o 
neh jawˇ le-euˬ gʼaˬ-aˬ, Eˇliˇpaˬ pyeuꞈ-awˇ, Iˇsawˇ-euˬ miˬ zaˬ Baˬseˬmaˇ o neh jawˇ 
le-euˬ gʼaˬ-aˬ, Yoeˬlaˇ meh.  
11Eˇliˇpaˬ-euˬ aˬ li deuˬ-aˬ, Teˬmaˬ, Awˇmaˬ, Zeˬpawˬ, Gaˬtmˬ, Gaˬnaˆ aˬ ha mehˇ 
nmˇ meh.  
12Kʼoeˇ uˬ taꞈ, Eˇliˇpaˬ-euˬ ma nyiˇ Tmˇnaˬ o neh, Aˬmaˬlehˇ lehˇ myahˇ-euˬ aˬ li tiˬ 
li jawˇ le-euˬ meh. Kʼoeˇ taˆ paw ehˇ dzeuˇ yaꞈ-euˬ tsawˇ haˬ heu deuˬ-aˬ, Iˇsawˇ-euˬ 
miˬ zaˬ Aˬdaˇ-euˬ aˬ li deuˬ pyeuꞈ-eu meh.  
13Yoeˬlaˇ-euˬ aˬ li deuˬ-aˬ, Naˬhaˆ, Zeˬlahˬ, Shaˬmahˇ, Miˇzah aˬ ha mehˇ nmˇ meh.  
14Ziˇbyoˬ-euˬ aˬ li Aˇnahˬ-euˬ aˬ buˇ pyeuꞈ-eu Iˇsawˇ-euˬ miˬ zaˬ Oˬhoˬliˇbaˬmaˇ-euˬ 
aˬ li deuˬ-aˬ, Yuˇshaˆ, Yaˬlmˬ, Kawˇlaˆ aˬ ha mehˇ nmˇ meh.  
15Heu-aˬ, Iˇsawˇ o neh jeuˬ le o le-euˬ tsawˇ jeuˬ tsawˇ ca deuˬ pyeuꞈ-eu meh. 
Iˇsawˇ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Eˇliˇpaˬ-aˬ, Teˬmaˬ tsawˇ jeuˬ, Awˇmaˬ 
tsawˇ jeuˬ, Zeˬpawˬ tsawˇ jeuˬ, Gaˬnaˆ tsawˇ jeuˬ,  

16Kawˇlaˆ tsawˇ jeuˬ, Gaˬtmˬ tsawˇ jeuˬ, Aˬmaˬlehˇ tsawˇ jeuˬ, heu deuˬ-euˬ aˬ da 
yaw dzahˇ pyeuꞈ-eu meh. Heu deuˬ dawˬ tawˆ luꞈ, Iˇsawˇ-euˬ miˬ zaˬ Aˬdaˇ gʼaˬ o 
neh jeuˬ le o le-euˬ tsawˇ jeuˬ tsawˇ ca deuˬ pyeuꞈ-eu meh.  
17Iˇsawˇ-euˬ aˬ li Yoeˬlaˇ-aˬ, Naˬhaˆ tsawˇ jeuˬ, Zeˬlahˬ tsawˇ jeuˬ, Shaˬmahˇ tsawˇ 
jeuˬ, Miˇzah tsawˇ jeuˬ, heu deuˬ-euˬ aˬ da yaw dzahˇ pyeuꞈ-eu meh. Heu deuˬ 
dawˬ tawˆ luꞈ, Iˇsawˇ-euˬ miˬ zaˬ Baˬseˬmaˇ o neh jeuˬ le o le-euˬ tsawˇ jeuˬ tsawˇ 
ca deuˬ pyeuꞈ-eu meh.  
18Aˇnahˬ-euˬ aˬ buˇ pyeuꞈ-eu Iˇsawˇ-euˬ miˬ zaˬ Oˬhoˬliˇbaˬmaˇ o neh jeuˬ le o le-
euˬ Iˇsawˇ-euˬ zaˬ deuˬ uˆ deuˬ-aˬ, Yuˇshaˆ tsawˇ jeuˬ, Yaˬlmˬ tsawˇ jeuˬ, Kawˇlaˆ 
tsawˇ jeuˬ heu deuˬ meh.  
19Tsawˇ jeuˬ heu deuˬ dawˬ tawˆ luꞈ-euˬ aˬ da yaw dzahˇ gʼaˬ-aˬ, Iˇsawˇ pyeuꞈ-eu 
meh.  

Siˇyaˆ-euˬ zaˬ deuˬ uˆ deuˬ 
(1 Laˬsaˬbaˬ 1.38-42) 

20Eˬdoˬ miˇ kʼahˬ laꞈ kʼoeˇ jawˇ dahˬ beh-euˬ tsawˇ jeuˬ deuˬ-euˬ aˬ da yaw dzahˇ 
gʼaˬ-aˬ, Hawˇlaˆ tsawˇ jeuˬ pyeuꞈ-eu Siˇyaˆ meh. 
21Siˇyaˆ o neh jeuˬ le o le-euˬ tsawˇ jeuˬ tsawˇ ca kʼoeˇ deuˬ-aˬ, Lawˇtah tsawˇ jeuˬ, 
Shawˇbaˬlaˇ tsawˇ jeuˬ, Ziˇbyoˬ tsawˇ jeuˬ, Aˇnahˬ tsawˇ jeuˬ, Diˇshoˬ tsawˇ jeuˬ, 
Eˇzaˬ tsawˇ jeuˬ, Diˇshaˬ tsawˇ jeuˬ, heu deuˬ meh.  
22Lawˇtah-aˬ, Hawˇliˬ aˇ jeuˬ hawˇ-eu Heˬmaˬ aˇ jeuˬ-euˬ aˬ da yaw dzahˇ pyeuꞈ-eu 
meh. Tmˇnaˬ lehˇ kuˇ-euˬ Lawˇtah-euˬ dmˇ ma kʼawꞈ tiˬ gʼaˬ jawˇ-eu meh.  
23Shawˇbaˬlaˇ-aˬ, Aˬlaˬbaˬ aˇ jeuˬ, Maˬnaˬhaˇ aˇ jeuˬ, Eˇbaˬlaˇ aˇ jeuˬ, Sheˬpoˬ aˇ jeuˬ, 
Awˇnaˬ aˇ jeuˬ, heu deuˬ-euˬ aˬ da yaw dzahˇ pyeuꞈ-eu meh.  
24Aˬiˇyaˬ hawˇ-eu Aˇnahˬ lehˇ myahˇ-euˬ Ziˇbyoˬ-euˬ aˬ li nyiˬ li jawˇ-eu meh. Bawˇ 
tsahˬ bawˇ dahˇ-ahˇ aˬ yawꞈ aˬ da-euˬ mahˬ tahˬ laˆ bo luꞈ ngeh, cuˬ tiˬ cuˬ mawˇ-
euˬ gʼaˬ-aˬ, Aˇnahˬ meh.  
25Aˇnahˬ-euˬ zaˬ deuˬ-aˬ, aˬ yawꞈ-euˬ aˬ li Diˇshoˬ hawˇ-eu, aˬ yawꞈ-euˬ aˬ buˇ 
Oˬhoˬliˇbaˬmaˇ meh.  
26Diˇshoˬ gʼaˬ o neh jeuˬ le o le-euˬ tsawˇ jeuˬ tsawˇ ca deuˬ-aˬ, Heˬdaˬ aˇ jeuˬ, 
Eˇshaˬbaˬ aˇ jeuˬ, Eˇdaˬlaˬ aˇ jeuˬ, Ciˇlaˬ aˇ jeuˬ heu deuˬ meh.  
27Eˇzaˬ-aˬ, Biˇlaˬhaˬ aˇ jeuˬ, Zaˬbaˬ aˇ jeuˬ, Aˬgaˬ aˇ jeuˬ, heu deuˬ-euˬ aˬ da yaw 
dzahˇ pyeuꞈ-eu meh.  
28Diˇshaˬ-aˬ, Uˇzaˆ aˇ jeuˬ hawˇ-eu Aˬlaˬ aˇ jeuˬ-euˬ aˬ da yaw dzahˇ pyeuꞈ-eu meh.  
29Eˬdoˬ miˇ kʼahˬ laꞈ kʼoeˇ jawˇ-eu Hawˇlaˆ tsawˇ jeuˬ tsawˇ ca deuˬ-aˬ, Lawˇtah 
tsawˇ jeuˬ, Shawˇbaˬlaˇ tsawˇ jeuˬ, Ziˇbyoˬ tsawˇ jeuˬ, Aˇnahˬ tsawˇ jeuˬ,  
30Diˇshoˬ tsawˇ jeuˬ, Eˇzaˬ tsawˇ jeuˬ, Diˇshaˬ tsawˇ jeuˬ heu deuˬ meh.  

Eˬdoˬ miˇ kʼahˬ-euˬ sahˬ paˬ deuˬ 
(1 Laˬsaˬbaˬ 1.43-54) 

31Iˇsaˬleˬlaˆ miˇ kʼahˬ laꞈ kʼoeˇ sahˬ paˬ maˬ jawˇ mi naˆ-ehˇ, Eˬdoˬ miˇ kʼahˬ-ahˇ tiˬ 
gʼaˬ saˇ-iˬ tiˬ gʼaˬ uˆ lahˇ ka leꞈ-euˬ sahˬ paˬ deuˬ-aˬ, heu deuˬ meh.  

32Beˬyoˇ-euˬ aˬ li Beˬlaˬ-aˬ, Deˬnaˬbaˬ meuˬ-ahˇ jawˇ-awˇ, Eˬdoˬ miˇ kʼahˬ-ahˇ uˆ 
lahˇ-euˬ meh.  
33Beˬlaˬ gʼaˬ shiˇ ngeh jawˇ, Bawˇzaˬlahˬ-ahˇ jawˇ-eu Zeˬlahˬ-euˬ aˬ li Yawˇbehˆ uˆ 
lahˇ-euˬ meh. 
34Yawˇbehˆ gʼaˬ shiˇ ngeh jawˇ, Teˬmaˬ miˇ kʼahˬ-ahˇ jawˇ-eu Huˇshaˬ uˆ lahˇ-euˬ 
meh.  
35Huˇshaˬ gʼaˬ shiˇ ngeh jawˇ, Mawˇbaˆ deh ga-ahˇ Miˇdiˬyaˬ tsawˇ jeuˬ-ahˇ guiˇ 
deuˆ gʼaˬ-euˬ gʼaˬ pyeuꞈ-eu, Beˬdaˇ-euˬ aˬ li Haˬdaˇ gʼaˬ, Aˬbiˇ meuˬ-ahˇ jawˇ-awˇ uˆ 
lahˇ-euˬ meh. 
36Haˬdaˇ gʼaˬ shiˇ ngeh jawˇ, Maˬsaˬleˇkaˬ meuˬ-ahˇ jawˇ-eu Saˬmaˬlahˬ uˆ lahˇ-euˬ 
meh.  
37Saˬmaˬlahˬ gʼaˬ shiˇ ngeh jawˇ, Uˇpaˬlaˇ lawˇ baˬ lawˇ deh-ahˇ jaˆ-eu Leˬhawˇboˆ 
meuˬ-ahˇ jawˇ-eu Shawˇlaˆ uˆ lahˇ-euˬ meh.  
38Shawˇlaˆ gʼaˬ shiˇ ngeh jawˇ, Aˬkaˬbawˇ-euˬ aˬ li Baˬlaˇhaˬnaˬ uˆ lahˇ-euˬ meh.  
39Aˬkaˬbawˇ-euˬ aˬ li Baˬlaˇhaˬnaˬ gʼaˬ shiˇ ngeh jawˇ, Haˬdaˇ lehˇ myahˇ-euˬ gʼaˬ 
Paˇoˇ meuˬ-ahˇ jawˇ-awˇ uˆ lahˇ-euˬ meh. Aˬ yawꞈ-euˬ miˬ zaˬ-aˬ, Maˬheˬtaˬbeˬlaˇ 
meh. Maˬheˬtaˬbeˬlaˇ-euˬ aˬ ma-aˬ, Maˬtaˬlehˇ pyeuꞈ-awˇ, Maˬtaˬlehˇ-euˬ aˬ da-aˬ, 
Meˬzaˬhaˇ meh.  
40Iˇsawˇ-aˬ, Eˬdoˬ tsawˇ jeuˬ tsawˇ ca deuˬ-euˬ aˬ da yaw dzahˇ pyeuꞈ-eu meh. 
Eˬdoˬ tsawˇ jeuˬ tsawˇ ca deuˬ-aˬ, Tmˇnaˬ tsawˇ jeuˬ, Aˬlaˬbahˬ tsawˇ jeuˬ, Yeˬtehˆ 
tsawˇ jeuˬ,  
41Oˬhoˬliˇbaˬmaˇ tsawˇ jeuˬ, Eˇlahˬ tsawˇ jeuˬ, Piˇnahˬ tsawˇ jeuˬ,  
42Gaˬnaˆ tsawˇ jeuˬ, Teˬmaˬ tsawˇ jeuˬ, Miˇbaˬzaˬ tsawˇ jeuˬ,  
43Maˬgaˬdeˬlaˇ tsawˇ jeuˬ, Iˇlamˬ tsawˇ jeuˬ, heu deuˬ pyeuꞈ-eu meh. Tsawˇ jeuˬ 
heu deuˬ neh kʼaˇ jawˇ-euˬ jawˇ duˬ deuˬ-ahˇ, aˬ yawꞈ maꞈ tsawˇ jeuˬ-euˬ tsawˇ 
myahˇ myahˇ nehˬ-euˬ meh.  

Aˇ dahˬ 37 

Yoˇsehˆ hawˇ-eu aˬ yawꞈ-euˬ aˇ doˆ deuˬ 

1Yaˬkoˆ-aˬ, aˬ yawꞈ aˬ da neh jawˇ-euˬ Kaˬnaˬ miˇ kʼahˬ-ahˇ paˇ jawˇ daˆ leꞈ-euˬ 
meh.  
2Yaˬkoˆ-euˬ nymˇ jiˇ gaˇ kawˆ heu loꞈ-ehˇ jaˆ-eu meh. Yoˇsehˆ tseˇ shiꞈ kʼoꞈ kʼawˆ 
laˇ-awˇ zaˬ guˬ pyeuꞈ laˇ ngeh, aˬ yawꞈ aˬ da-euˬ ma nyiˇ Ziˇlaˬpaˬ hawˇ-eu 
Biˇlaˬhaˇ-euˬ aˬ li deuˬ nehˬ-ehˇ, ciꞈ myehꞈ hawˇ-eu yawˇ bo bo-ehˇ jawˇ-euˬ meh. 
Aˬ yawꞈ-euˬ aˇ doˆ deuˬ kʼaˇ mˇ-eu maˬ muiˬ-eu jeˬ dawˬ tawˆ luꞈ, aˬ yawꞈ-euˬ aˬ 
da-ahˇ aˬ yawꞈ tsaꞈ gaˬ-euˬ meh.  
3Yaˬkoˆ-aˬ, aˬ yawꞈ-euˬ zaˬ dawˬ tawˆ luꞈ laꞈ kʼoeˇ, Yoˇsehˆ-ahˇ gaˬ dzehˬ-eu meh. 
Aˬ jeˬ miˇ neh ehˇ naˇ, aˬ yawꞈ tsawˇ mawˬ mawˬ laˇ ngeh hawˇ-eu Yoˇsehˆ dehꞈ le-
euˬ miˇ neh meh. Haw muiˬ dui dui-eu pehˇ kʼahˬ pehˇ mahˇ tiˬ kahˇ, Yoˇsehˆ-ahˇ aˬ 
yawꞈ guꞈ nehˬ-awˇ bi dm-euˬ meh.  

4Aˬ da gʼaˬ Yoˇsehˆ-ahˇ gaˬ dzehˬ gaˇ Yoˇsehˆ-euˬ aˇ doˆ deuˬ ya mawˇ ngeh, 
Yoˇsehˆ-ahˇ bye-awˇ, dawˬ yaw muiˬ paˬ-ehˇ maˬ ngehˬ cawˬ nehˬ ni jawˇ-euˬ meh.  
5Tiˬ miˇ keuˆ laˇ ngeh, Yoˇsehˆ yuꞈ maˆ maˆ-awˇ, aˬ yawꞈ neh yuꞈ maˆ maˆ mawˇ-euˬ 
gaˇ kawˆ aˬ yawꞈ-euˬ aˇ doˆ deuˬ-ahˇ dzawˇ nehˬ ngeh, aˬ yawꞈ maꞈ aˬ yawꞈ-ahˇ paˇ 
bye dzehˬ laˇ-euˬ meh.  
6Yoˇsehˆ ehˇ-eu, “Ngaˬ neh yuꞈ maˆ maˆ-euˬ gaˇ kawˆ ngaˇ dzawˇ gaˇ tiˬ poˆ naˇ haˬ 
sheˇ.  
7Aˬ dui mehˇ nmˇ yawˬ gʼaˬ na luꞈ deh yaˇ-ahˇ cehˇ dzahˬ dzahˬ luꞈ ngeh, ngaˬ-euˬ 
cehˇ cehˇ dzahˬ gawˬ yawꞈ yawꞈ laˇ-euˬ meh. Kʼoeˇ ngeh, naw maꞈ-euˬ cehˇ cehˇ 
dzahˬ dawˬ tawˆ luꞈ ngaˬ-euˬ cehˇ cehˇ dzahˬ dawˬ peh uiˬ laˇ jiˇ-awˇ, ngaˬ-euˬ cehˇ 
cehˇ dzahˬ-ahˇ uˬ duˬ tahˬ laˇ-euˬ meh.” 
8Aˬ yawꞈ-euˬ aˇ doˆ deuˬ ehˇ-eu, “Aˬ kaˇ nga maꞈ kʼoeˇ taˆ nawˇ sahˬ paˬ ya geuꞈ 
tehꞈ-a lehˇ noeˬ luꞈ te loˇ.” Aˬ yawꞈ yuꞈ maˆ kʼoeˇ loꞈ-ehˇ maˆ-euˬ miˇ neh maˬ ehˇ, 
yuꞈ maˆ maˆ-euˬ gaˇ kawˆ kʼoeˇ aˬ yawꞈ maꞈ-ahˇ dzawˇ nehˬ leˇ-euˬ miˇ neh maˬ 
ehˇ, Yoˇsehˆ-ahˇ aˬ yawꞈ maꞈ paˇ bye dzehˬ laˇ-euˬ meh.  
9Aˬ yawꞈ yuꞈ maˆ tiˬ poˆ paˇ maˆ-awˇ, aˬ yawꞈ-euˬ aˇ doˆ deuˬ-ahˇ paˇ dzawˇ nehˬ-
euˬ meh. “Ngaˇ yuꞈ maˆ tiˬ poˆ paˇ maˆ-eu laꞈ kʼoeˇ, nahˇ ma, ba la hawˇ-eu, aˬ guiˇ 
tseˇ tiꞈ siˬ ngaˬ-ahˇ uˬ duˬ tahˬ le-euˬ meh” lehˇ dzawˇ nehˬ-euˬ meh.  
10Aˬ yawꞈ neh yuꞈ maˆ maˆ-euˬ gaˇ kawˆ kʼoeˇ, aˬ yawꞈ-euˬ aˬ da-ahˇ dzawˇ nehˬ 
ngeh, “Aˬ joˆ-ehˇ gʼeh-eu yuꞈ maˆ tiˬ hmˬ paˇ maˆ nya teˬ. Nawˬ ma maˬ ehˇ, nawˬ-
euˬ aˇ doˆ deuˬ maˬ ehˇ, ngaˇ maˬ ehˇ, nawˬ-ahˇ uˬ duˬ ya tahˬ-eu aˇ nah keuˆ laˇ 
tehꞈ-a lehˇ nawˇ noeˬ te loˇ” lehˇ, aˬ yawꞈ-euˬ aˬ da aˬ yawꞈ-ahˇ ehˇ nehˬ-euˬ meh.  
11Aˬ yawꞈ-euˬ aˇ doˆ deuˬ aˬ yawꞈ-ahˇ myaˆ naˆ laˇ taˬ-euˬ meh. Ehˇ kʼawꞈ, aˬ yawꞈ-
euˬ aˬ da-aˬ, aˬ yawꞈ neh yuꞈ maˆ maˆ-euˬ gaˇ kawˆ-ahˇ shaˇ noeˬ shaˇ noeˬ-ehˇ 
jawˇ-eu meh.  

Yoˇsehˆ-ahˇ ahˬ dzaˬ-awˇ Iˇjiˇtuˆ miˇ kʼahˬ-ahˇ bi sheuˬ gʼeh-euˬ 

12Tiˬ nah keuˆ laˇ ngeh, Yoˇsehˆ-euˬ aˇ doˆ deuˬ Sheˬkmˬ meuˬ paw jeˬ zaˬ bo-iˇ-euˬ 
meh.  
13“Nawˬ-euˬ aˇ doˆ deuˬ jeˬ zaˬ bo luꞈ-eu Sheˬkmˬ meuˬ paw iˇ haw sheˇ” lehˇ, 
Yoˇsehˆ-ahˇ Yaˬkoˆ ehˇ nehˬ ngeh, “Ngaˇ iˇ ma da-oˇ” lehˇ Yoˇsehˆ ehˇ kʼoꞈ nehˬ-euˬ 
meh.  
14“Nawˬ-euˬ aˇ doˆ deuˬ aˬ joˆ-ehˇ jawˇ luꞈ nga lehˇ haw-iˇ-awˇ, ngaˬ-ahˇ paˇ tsaꞈ gaˬ 
laˇ-awˬ” lehˇ, Yoˇsehˆ-ahˇ Yaˬkoˆ ehˇ nehˬ-euˬ meh. Yaˬkoˆ-aˬ, Yoˇsehˆ-ahˇ Heˬbyoˬ 
meuˬ paw neh bi iˇ-euˬ meh. Sheˬkmˬ meuˬ-ahˇ Yoˇsehˆ iˇ keuˆ-awˇ,  
15deh ga doe doe-ehˇ cah luꞈ ngeh, tsawˇ haˬ tiˬ gʼaˬ tahˬ puˬ le-awˇ, tsawˇ haˬ kʼoeˇ 
gʼaˬ aˬ yawꞈ-ahˇ, “Aˬ jeˬ shaˇ caw luꞈ te” lehˇ naˇ haˬ-euˬ meh.  
16“Heu paw jeˬ zaˬ bi bo le-euˬ ngaˬ-euˬ aˇ doˆ deuˬ-ahˇ poˆ le-euˬ ma. Aˬ yawꞈ maꞈ 
aˬ geu tsahˇ jawˇ-eu nawˬ-ahˇ maˬ siˬ nya nya loˇ” lehˇ, tsawˇ haˬ kʼoeˇ gʼaˬ-ahˇ 
Yoˇsehˆ naˇ haˬ-euˬ meh.  
17Tsawˇ haˬ kʼoeˇ gʼaˬ ehˇ-eu, “Aˬ yawꞈ maꞈ heu gaˇ maˬ paˇ jawˇ meh. Doˬdaˬ meuˬ 
paw iˇ ma lehˇ aˬ yawꞈ maꞈ ehˇ-eu ngaˇ gaˬ-euˬ ma.” Kʼoeˇ naˇ, aˬ yawꞈ-euˬ aˇ doˆ 

deuˬ mehˬ nah Yoˇsehˆ caw teh gʼeh-awˇ, Doˬdaˬ meuˬ-ahˇ iˇ keuˆ ngeh, aˬ yawꞈ 
maꞈ-ahˇ mawˇ-euˬ meh.  
18Gaˇ mahˇ kaˬ gaˇ aˬ yawꞈ oe luꞈ ngeh neh, aˬ yawꞈ-euˬ aˇ doˆ deuˬ aˬ yawꞈ-ahˇ 
mawˇ-awˇ, aˬ yawꞈ maˬ oe keuˆ mi naˆ-ehˇ, aˬ yawꞈ-ahˇ sehꞈ-eu lehˇ bawˬ dzaˬ taˬ-
euˬ meh.  
19Aˬ yawꞈ maꞈ tiˬ gʼaˬ tiˇ gʼaˬ ehˇ-eu,  
20“Yuꞈ maˆ maˆ-eu gʼaˬ oe luꞈ ngaˇ. Nymˬ-mˇ poˆ jawˇ aˬ dui maꞈ aˬ yawꞈ-ahˇ sehꞈ-
awˇ, gui coˇ ni gʼeh-eu lah duˬ duˬ tsoeˬ kʼoeˇ duˬ-ahˇ biˬ ahˇ ma. Bawˇ tsahˬ jeˬ zaˬ 
yaw haiˬ deuˬ neh aˬ yawꞈ-ahˇ kawꞈ sehꞈ-euˬ bi geuꞈ tehꞈ-a. Nymˬ-mˇ poˆ jawˇ-aˬ, 
aˬ yawꞈ neh yuꞈ maˆ maˆ-euˬ aˬ joˆ-ehˇ pyeuꞈ laˇ nga lehˇ bi haw law.” 
21Aˬ yawꞈ maꞈ kʼoeˇ loꞈ-ehˇ bawˬ dzaˬ luꞈ gaˇ Luˇbeˬ ya gaˬ-awˇ, Yoˇsehˆ-ahˇ maˬ bi 
diˬ sehꞈ-eu gʼaˇ duˬ leh jeh-euˬ meh. Luˇbeˬ ehˇ-eu, “Aˬ dui mehˇ nmˇ aˬ yawꞈ-ahˇ 
maˬ sehꞈ ni, heu loꞈ-ehˇ jahˇ nehˬ kaˇ-euˇ.  
22Aˬ yawꞈ-ahˇ tiˬ jeˬ-iˬ maˬ laˆ tahˬ maˬ laˆ naˇ nehˬ ni, bawˇ tsahˬ-ahˇ jaˆ-eu iˇ cuꞈ 
maˬ dahˬ-eu lah duˬ duˬ tsoeˬ laꞈ kʼoeˇ biˬ ahˇ-awˇ, bi shaˬ yaꞈ kaˇ-euˇ.” Luˇbeˬ-aˬ, 
Yoˇsehˆ-ahˇ maˬ bi shiˇ ni, aˬ yawꞈ-euˬ aˬ da jawˇ gaˇ bi gʼoꞈ keuˆ leˇ mawꞈ-eu miˇ 
neh, tsawˇ gahˇ gahˇ-eu laꞈ kʼoeˇ, kʼoeˇ loꞈ-ehˇ ehˇ-eu meh.  
23Aˬ yawꞈ-euˬ aˇ doˆ deuˬ jawˇ gaˇ Yoˇsehˆ iˇ keuˆ ngeh, aˬ yawꞈ dm luꞈ-eu haw 
muiˬ dui dui-eu pehˇ kʼahˬ pehˇ mahˇ kʼoeˇ kahˇ-ahˇ aˬ yawꞈ maꞈ nyehꞈ lehˆ-euˬ 
meh. 
24Kʼoeˇ naˇ, aˬ yawꞈ-ahˇ nyehꞈ-awˇ, iˇ cuꞈ gui-iˇ-euˬ lah duˬ duˬ tsoeˬ laꞈ kʼoeˇ biˬ 
ahˇ-euˬ meh.  
25Aˬ yawꞈ maꞈ kʼoeˇ loꞈ-ehˇ jahˇ gʼaˬ-awˇ hawˬ dzaˬ luꞈ ngeh, Iˇshaˬmeˬlaˇ tsawˇ haˬ 
tiˬ muˇ, Giˇlaˆ miˇ kʼahˬ paw neh oe-awˇ, Iˇjiˇtuˆ miˇ kʼahˬ-ahˇ iˇ luꞈ gaˇ aˬ yawꞈ maꞈ 
ya mawˇ-euˬ meh. Tsawˇ haˬ kʼoeˇ deuˬ-aˬ, tsiˇ yaw saw jeˬ hawˇ-eu aˇ poeˬ kʼaˆ-eu 
dzaˇ muiˇ dzaˇ sawˇ tawˬ luꞈ-eu law taw deuˬ teh luꞈ-eu meh.  
26Kʼoeˇ ngeh, aˬ yawꞈ ha mehˇ nmˇ deuˬ-ahˇ Yuˇdaˆ ehˇ nehˬ-eu, “Aˬ dui mehˇ nmˇ 
aˬ dui-euˬ aˬ nyiˇ-ahˇ diˬ sehꞈ kʼoeˬ-awˇ laˆ zaꞈ-eu aˬ jeˬ gaˇ dahˇ tsoeˬ ta.  
27Iˇshaˬmeˬlaˇ tsawˇ haˬ deuˬ-ahˇ ahˬ nehˬ kaˇ-euˇ. Kʼoeˇ loꞈ-ehˇ jahˇ naˇ, aˬ yawꞈ-
euˬ uˬ kʼawˇ-ahˇ aˬ dui toeˬ ciˆ-eu maˬ loˬ-aˇ. Aˬ diˇ aˬ maˇ ehˇ leꞈ naˇ, aˬ yawꞈ-aˬ aˬ 
dui-euˬ shiˬ shaˬ, aˬ dui-euˬ aˬ nyiˇ tsi tsi ni gʼeh-eu miˇ neh, sehꞈ-eu maˬ tsaˬ-aˇ.” 
Yuˇdaˆ kʼoeˇ loꞈ-ehˇ ehˇ gaˇ, aˬ ha mehˇ nmˇ dawˬ tawˆ luꞈ nui ma tsaˬ-euˬ meh.  
28Kʼoeˇ naˇ, Miˇdiˬyaˬ tsawˇ haˬ baw gaꞈ deuˬ dawˬ peh oe keuˆ ngeh, aˬ ha mehˇ 
nmˇ Yoˇsehˆ-ahˇ lah duˬ laꞈ kʼoeˇ neh gʼeu doˆ-awˇ, Iˇshaˬmeˬlaˇ baw gaꞈ deuˬ-ahˇ 
ahˬ nehˬ-euˬ meh. Baw gaꞈ kʼoeˇ deuˬ aˬ yawꞈ maꞈ-ahˇ pyuˇ mehˇ byaˆ nyiˬ tseˇ 
byaˆ biꞈ-awˇ, Yoˇsehˆ-ahˇ zeuˇ-awˇ, Iˇjiˇtuˆ miˇ kʼahˬ-ahˇ sheuˬ gʼeh-euˬ meh.  
29Lah duˬ-ahˇ Luˇbeˬ haw-iˇ ngeh, Yoˇsehˆ-ahˇ maˬ paˇ ya mawˇ-euˬ miˇ neh, noeˬ 
shaˬ dui dui-eu laꞈ kʼoeˇ, aˬ yawꞈ dm luꞈ-eu mehˬ tsoeˬ cehˬ pyaˬ-euˬ meh.  
30Aˬ yawꞈ-euˬ aˬ nyiˇ deuˬ jawˇ gaˇ aˬ yawꞈ iˇ-awˇ, “Aˬ dui-euˬ aˬ nyiˇ kʼoeˇ gaˇ maˬ 
paˇ jawˇ ngaˇ. Ngaˬ-ahˇ noeˬ maˬ paˇ doˆ miˇ-a” lehˇ ehˇ nehˬ-euˬ meh.  

31Kʼoeˇ naˇ, aˬ yawꞈ maꞈ ciꞈ myehꞈ tiˬ mawˇ sehꞈ-awˇ Yoˇsehˆ-euˬ pehˇ kʼahˬ-ahˇ ciꞈ 
myehꞈ-euˬ shiˬ laˆ lehꞈ-euˬ meh.  
32Pehˇ kʼahˬ kʼoeˇ kahˇ aˬ yawꞈ ha mehˇ nmˇ-euˬ aˬ da jawˇ gaˇ yuˇ kʼoꞈ gʼeh-awˇ, 
“Pehˇ kʼahˬ heu kahˇ ga-eu nga maꞈ mawˇ-euˬ ma. Nawˬ li-euˬ pehˇ kʼahˬ maˬ 
ngeuˇ nga loˇ lehˇ haw duˬ sheˇ” lehˇ ehˇ nehˬ-euˬ meh.  
33Pehˇ kʼahˬ kʼoeˇ kahˇ-ahˇ Yaˬkoˆ ya mawˇ ngeh, aˬ yawꞈ aˬ li-euˬ pehˇ kʼahˬ nga 
lehˇ tiˬ poˆ tehꞈ-ehˇ haw siˬ-awˇ, “Ngeuˇ ngaˇ. Ngaˬ li-euˬ pehˇ kʼahˬ ngaˇ. Ngaˬ li-aˬ, 
bawˇ tsahˬ jeˬ zaˬ neh bi laˆ sehꞈ-euˬ nga. Ngaˬ li Yoˇsehˆ-aˬ, bawˇ tsahˬ jeˬ zaˬ neh 
bi cehˬ pyaˬ bi cehˬ shaˇ jiˇ-euˬ nga” lehˇ ehˇ-eu meh.  
34Yaˬkoˆ-aˬ, noeˬ shaˬ dui dui-eu miˇ neh, aˬ yawꞈ dm luꞈ-eu mehˬ tsoeˬ cehˬ pyaˬ 
cehˬ shaˇ jiˇ-awˇ, noeˬ shaˬ ngeh dm-eu guˬ daˇ pehˇ zeuˇ mehˬ tsoeˬ dm-awˇ, aˇ 
yamˬ gʼawˬ myahˇ ni tsawˇ ngoeˇ ngoeˇ ngoeˇ-ehˇ jawˇ-euˬ meh.  
35Aˬ yawꞈ-euˬ aˬ buˇ aˬ li dawˬ tawˆ luꞈ aˬ yawꞈ jawˇ gaˇ laˇ-awˇ, aˬ yawꞈ nui ma saˇ 
laˇ ni gʼaˬ biꞈ nehˬ kʼawꞈ, aˬ yawꞈ maˬ naˇ haˬ-ehˇ, “Ngaˬ li jawˇ-eu shiˇ-eu miˇ kʼahˬ-
ahˇ maˬ keuˆ kʼoeˇ keuˆ ni, tsawˇ ngoeˇ ngoeˇ ngoeˇ-ehˇ iˇ byoˆ gʼeh-eu ma” lehˇ ehˇ-
eu meh. Yaˬkoˆ-aˬ, nah doˆ le ngeh Yoˇsehˆ-ahˇ noeˬ-awˇ, tsawˇ ngoeˇ ngoeˇ ngoeˇ-
ehˇ jawˇ-euˬ meh.  
36Aˇ yamˬ kʼoeˇ yamˬ laꞈ kʼoeˇ, Iˇjiˇtuˆ miˇ kʼahˬ-ahˇ iˇ keuˆ-euˬ Miˇdiˬyaˬ tsawˇ haˬ 
baw gaꞈ kʼoeˇ deuˬ, Iˇjiˇtuˆ sahˬ paˬ-euˬ nymˇ-ahˇ loꞈ piˇ-eu guiˇ maꞈ kʼoeˇ taˆ uˆ 
lahˇ-eu yaw huiˬ yaw mahˇ pyeuꞈ-eu Pawˇtiˇpaˬ-euˬ aˬ laꞈ laꞈ kʼoeˇ, Yoˇsehˆ-ahˇ ahˬ 
ahˇ nehˬ-euˬ meh.  

Aˇ dahˬ 38 

Yuˇdaˆ hawˇ-eu Taˬmaˬ 

1Aˇ nah aˇ yamˬ kʼoeˇ yamˬ laꞈ kʼoeˇ, Yuˇdaˆ gʼaˬ aˬ yawꞈ-euˬ mehˇ nmˇ deuˬ-ahˇ 
byehˇ yaꞈ-awˇ, Aˬduˬlamˬ meuˬ-ahˇ jawˇ-eu Hiˇlahˬ lehˇ myahˇ-euˬ tsawˇ haˬ tiˬ gʼaˬ 
nehˬ-ehˇ jawˇ-iˇ-eu lehˇ doˆ-iˇ-euˬ meh. 
2Yuˇdaˆ kʼoeˇ gaˇ jawˇ ngeh, Kaˬnaˬ tsawˇ haˬ Shuˇaˆ-euˬ aˬ buˇ-ahˇ tahˬ puˬ-awˇ 
sheuˬ-euˬ meh.  
3Aˬ yawꞈ-euˬ nymˇ dahˬ aˬ li tiˬ li ciˬ-awˇ, aˬ li kʼoeˇ li-ahˇ Iˇlehˆ lehˇ myahˇ nehˬ-euˬ 
meh.  
4Aˬ yawꞈ-euˬ nymˇ dahˬ aˬ li tiˬ li paˇ ciˬ-awˇ, Awˇnaˬ lehˇ myahˇ nehˬ-euˬ meh. 
5Kʼoeˇ naˇ, aˬ li tiˬ li paˇ jawˇ le-awˇ, Sheˬlahˬ lehˇ myahˇ nehˬ-euˬ meh. Aˬ li kʼoeˇ li 
dehꞈ le ngeh, Aˬkaˬziˇ meuˬ-ahˇ Yuˇdaˆ jawˇ luꞈ-eu meh.  
6Yuˇdaˆ-aˬ, aˬ yawꞈ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Iˇlehˆ-ahˇ, Taˬmaˬ lehˇ 
myahˇ-euˬ zaˬ miˬ aˬ buˇ tiˬ gʼaˬ nehˬ-ehˇ bi sheuˬ dahˬ dzaˬ-euˬ meh.  
7Iˇlehˆ-aˬ, Sahˬpaˬ Miˬyehˇ nui ma maˬ tsaˬ-eu maˬ muiˬ maˬ jaˬ-eu jeˬ mˇ-eu miˇ 
neh, Sahˬpaˬ Miˬyehˇ neh aˬ yawꞈ-ahˇ bi shiˇ-euˬ meh.  
8Kʼoeˇ ngeh, Iˇlehˆ-euˬ aˬ nyiˇ Awˇnaˬ-ahˇ Yuˇdaˆ heu loꞈ-ehˇ ehˇ nehˬ-euˬ meh. 
“Nawˬ-euˬ aˇ doˆ-euˬ miˬ zaˬ nehˬ-ehˇ yuꞈ-iˇ-awˬ. Nawˇ-aˬ, aˬ yawꞈ-euˬ kʼaˬ dzeˇ 



87 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

zaˬ-euˬ aˬ nyiˇ pyeuꞈ-eu miˇ neh, Iˇlehˆ-euˬ tsuiꞈ maˬ ya dahˬ-iˇ ni, zahˇ jaˆ-eu loꞈ-
ehˇ mˇ byah nehˬ-awˬ.” 
9Aˬ yawꞈ-euˬ aˬ tsu nehˬ-ehˇ aˬ yawꞈ yuꞈ taꞈ-awˇ, zaˬ jawˇ le law hawˇ kʼawꞈ, aˬ 
yawꞈ maˬ ya geuꞈ-eu gaˇ kawˆ Awˇnaˬ siˬ nya-eu miˇ neh, aˬ yawꞈ-euˬ aˇ doˆ gʼaˇ 
duˬ zaˬ maˬ bi jawˇ le mawꞈ-ehˇ, aˬ yawꞈ-euˬ aˬ tsu nehˬ-ehˇ kʼaˇ yuꞈ taꞈ-eu yawˬ 
poˆ na luꞈ, aˇ yoeˬ laꞈ nyiˇ paw poeˬ dzeh-euˬ meh.  
10Aˬ yawꞈ kʼoeˇ loꞈ-ehˇ jahˇ gaˇ Sahˬpaˬ Miˬyehˇ nui ma maˬ tsaˬ-eu miˇ neh, aˬ 
yawꞈ-ahˇ kʼawꞈ, aˬ yawꞈ-euˬ aˇ doˆ loꞈ-ehˇ bi shiˇ-euˬ meh.  
11Kʼoeˇ naˇ, “Ngaˬ li Sheˬlahˬ maˬ huiˬ laˇ kʼoeˇ keuˆ ni, nawˬ da-euˬ nymˇ-ahˇ gʼoꞈ-
iˇ-awˇ, miˬ coeˬ miˬ ma geuꞈ tawˬ-iˇ-awˬ lehˇ, aˬ yawꞈ-euˬ kuiˬ ma Taˬmaˬ-ahˇ 
Yuˇdaˆ ehˇ nehˬ-euˬ meh. Aˬ yawꞈ-euˬ aˬ li aˬ yuiꞈ nyiˬ gʼaˬ shiˇ-euˬ loꞈ-ehˇ, Sheˬlahˬ 
gʼaˬ paˇ shiˇ gaˇ guˆ-eu miˇ neh, Yuˇdaˆ kʼoeˇ loꞈ-ehˇ ehˇ-eu meh. Kʼoeˇ ngeh, Taˬmaˬ 
gʼaˬ aˬ yawꞈ aˬ da-euˬ nymˇ-ahˇ gʼoꞈ jawˇ-iˇ-euˬ meh.  
12Aˇ nah aˇ yamˬ myahˇ laˇ ngeh, Yuˇdaˆ-euˬ miˬ zaˬ shiˇ-euˬ meh. Aˬ yawꞈ-euˬ miˬ 
zaˬ-ahˇ noeˬ-eu nui ma byoˆ-iˇ ngeh, Aˬduˬlamˬ meuˬ-ahˇ jawˇ-eu aˬ yawꞈ-euˬ cawˬ 
Hiˇlahˬ nehˬ-ehˇ, Tmˇnahˬ meuˬ-ahˇ aˬ yawꞈ-euˬ yawˇ deuˬ caꞈ hm bi tehˬ luꞈ gaˇ iˇ-
euˬ meh. 
13Tmˇnahˬ meuˬ-ahˇ Yuˇdaˆ yawˇ caꞈ hm tehˬ-iˇ-euˬ gaˇ kawˆ Taˬmaˬ ya gaˬ-euˬ 
meh.  
14Kʼoeˇ ngeh, Taˬmaˬ-aˬ, aˬ yawꞈ dm luꞈ-eu miˬ coeˬ miˬ ma deuˬ dm-eu mehˬ tsoeˬ 
lehˆ dzeh-awˇ, aˬ yawꞈ-euˬ myaˆ pyawˬ-ahˇ paˇ jeh dehˬ kaˬ-awˇ, Tmˇnahˬ meuˬ-
ahˇ iˇ-eu gaˇ ma-ahˇ jaˆ-eu Eˬneˬ meuˬ-euˬ lahˇ kʼehˬ-ahˇ nuiˇ-awˇ loꞈ-euˬ meh. Aˬ 
jeˬ miˇ neh ehˇ naˇ, Sheˬlahˬ huiˬ loˆ laˇ-awˇ, zaˬ daꞈ daꞈ laˇ-euˬ gaˇ aˬ yawꞈ ya 
mawˇ-euˬ kʼawꞈ, aˬ yawꞈ-ahˇ maˬ bi sheuˬ le-eu miˇ neh, aˬ yawꞈ kʼoeˇ loꞈ-ehˇ jahˇ-
euˬ meh.  
15Taˬmaˬ-ahˇ Yuˇdaˆ ya mawˇ ngeh, gʼawˇ mawˇ ahˬ dzaˬ-eu zaˬ miˬ zaˬ tiˬ gʼaˬ nga 
lehˇ noeˬ-euˬ meh. Gʼawˇ mawˇ ahˬ dzaˬ-eu deuˬ jahˇ-eu loꞈ-ehˇ, Taˬmaˬ-euˬ myaˆ 
pyawˬ-ahˇ paˇ jeh dehˬ kaˬ taˬ-euˬ miˇ neh, aˬ yawꞈ kʼoeˇ loꞈ-ehˇ noeˬ-euˬ meh.  
16Zaˬ miˬ zaˬ kʼoeˇ gʼaˬ dawˬ peh Yuˇdaˆ iˇ-awˇ, “Nawˬ nehˬ-ehˇ yuꞈ taꞈ naˇ, aˇ poeˬ 
aˇ myaˆ ni shaˇ te” lehˇ naˇ haˬ-euˬ meh. Zaˬ miˬ zaˬ kʼoeˇ gʼaˬ aˬ yawꞈ-euˬ kuiˬ ma 
pyeuꞈ luꞈ-eu aˬ yawꞈ maˬ siˬ nya-a. “Nawˇ ngaˬ-ahˇ aˬ jeˬ biꞈ nmˇ” lehˇ, zaˬ miˬ zaˬ 
kʼoeˇ gʼaˬ Yuˇdaˆ-ahˇ naˇ haˬ-euˬ meh.  
17“Ngaˬ-euˬ ciꞈ myehꞈ ciꞈ kʼaˇ tiˬ mawˇ bi tsahˇ ha laˇ ma” lehˇ, zaˬ miˬ zaˬ kʼoeˇ 
gʼaˬ-ahˇ Yuˇdaˆ ehˇ kʼoꞈ nehˬ-euˬ meh. “Nawˇ ngaˬ-ahˇ ciꞈ myehꞈ aˬ diˇ biꞈ ma lehˇ 
ngeuˇ naˇ, yaw duˬ yaw ciˇ baw ni, ciꞈ myehꞈ maˬ tsahˇ keuˆ ha laˇ-euˬ nmˇ kaˬ, tiˬ 
jeˬ paˬ biꞈ dah nehˬ laꞈ-eu tsaˬ tehꞈ-a” lehˇ, zaˬ miˬ zaˬ kʼoeˇ gʼaˬ ehˇ-eu meh.  
18“Ngaˬ neh ehˇ-euˬ dawˬ heu yaw duˬ yaw ciˇ baw ni, ngaˇ nawˬ-ahˇ aˬ jeˬ ya biꞈ 
dah tawˬ nmˇ” lehˇ Yuˇdaˆ ehˇ ngeh, “Lawˇ dah aˇ caˆ tsoꞈ-eu nawˬ-euˬ juˬ hawˇ-eu, 
nawˬ-euˬ gawˬ yoeˬ ngaˬ-ahˇ biꞈ dah yaꞈ-awˬ” lehˇ, zaˬ miˬ zaˬ kʼoeˇ gʼaˬ ehˇ-eu 
meh. Zaˬ miˬ zaˬ kʼoeˇ gʼaˬ kʼaˇ ehˇ-eu loꞈ-ehˇ Yuˇdaˆ biꞈ dah nehˬ yaꞈ-euˬ meh. 
Kʼoeˇ naˇ, aˬ yawꞈ nyaꞈ yuꞈ taꞈ-awˇ, zaˬ miˬ zaˬ kʼoeˇ gʼaˬ aˬ nyiˇ pi leˇ-euˬ meh. 

19Taˬmaˬ iˇ kahˇ gʼoꞈ-iˇ-awˇ, aˬ yawꞈ-euˬ myaˆ pyawˬ-ahˇ dehˬ kaˬ-euˬ paˇ jeh gʼeu 
lehˆ-awˇ, miˬ coeˬ miˬ ma-euˬ mehˬ tsoeˬ paˇ dm paˇ-awˇ jawˇ-euˬ meh.  
20Zaˬ miˬ zaˬ kʼoeˇ gʼaˬ jawˇ gaˇ ciꞈ myehꞈ bi tsahˇ ha-iˇ-awˇ, aˬ yawꞈ neh biꞈ dah taˬ 
yaꞈ-euˬ myawˬ kʼoeˇ deuˬ bi yuˇ kʼoꞈ laˬ-iˇ-eu gʼaˇ duˬ, aˬ yawꞈ-euˬ cawˬ Hiˇlahˬ-ahˇ 
Yuˇdaˆ pyehˬ gʼeh-euˬ meh. Ehˇ kʼawꞈ, zaˬ miˬ zaˬ kʼoeˇ gʼaˬ-ahˇ Hiˇlahˬ maˬ poˆ 
mawˇ nya-a.  
21“Gaˇ ma-ahˇ jawˇ-awˇ gʼawˇ mawˇ ahˬ dzaˬ-eu zaˬ miˬ zaˬ kʼoeˇ gʼaˬ aˬ gaˇ iˇ taˬ” 
lehˇ, Eˬneˬ meuˬ-ahˇ jawˇ-eu tsawˇ haˬ deuˬ-ahˇ aˬ yawꞈ naˇ haˬ ngeh, “Heu gaˇ 
gʼawˇ mawˇ ahˬ dzaˬ-eu zaˬ miˬ zaˬ tiˬ gʼaˬ-iˬ maˬ jawˇ-a” lehˇ, tsawˇ haˬ kʼoeˇ deuˬ 
aˬ yawꞈ-ahˇ ehˇ kʼoꞈ nehˬ-euˬ meh.  
22Kʼoeˇ naˇ, Yuˇdaˆ jawˇ gaˇ Hiˇlahˬ gʼoꞈ-iˇ-awˇ, “Zaˬ miˬ zaˬ kʼoeˇ gʼaˬ-ahˇ maˬ poˆ 
mawˇ nya-a. Kʼoeˇ gaˇ jawˇ-eu tsawˇ haˬ deuˬ-ahˇ naˇ haˬ kʼawꞈ, gʼawˇ mawˇ ahˬ 
dzaˬ-eu zaˬ miˬ zaˬ tiˬ gʼaˬ-iˬ aˬ yawꞈ maꞈ jawˇ gaˇ maˬ jawˇ lehˇ ehˇ-eu meh” lehˇ 
ehˇ nehˬ-euˬ meh.  
23Kʼoeˇ ngeh Yuˇdaˆ ehˇ-eu, “Ngaˬ-euˬ mˇ myawˬ kʼoeˇ deuˬ zaˬ miˬ zaˬ kʼoeˇ gʼaˬ 
jawˇ gaˇ ehˬ-ehˇ jaˆ luꞈ-uˇ. Aˬ dui-euˬ myaˆ pyawˬ naˇ mehˇ cawˆ laˇ gaˇ ya yahˇ nga. 
Ngaˇ nawˬ-ahˇ aˬ yawꞈ jawˇ gaˇ bi iˇ-euˬ kʼawꞈ, aˬ yawꞈ-ahˇ nawˇ maˬ poˆ mawˇ 
nya-eu miˇ neh, tiˬ jeˬ-iˬ maˬ paˇ gʼeh nya ngaˇ.” 
24Kʼoeˇ sawˇ miˇ tsa ba la smˇ siˬ keuˆ laˇ-awˇ, “Nawˬ-euˬ kuiˬ ma Taˬmaˬ kʼaˇ dehꞈ 
mawꞈ-eu dehꞈ-awˇ aˬ nyiˇ pi leˇ taˬ nga” lehˇ, Yuˇdaˆ-ahˇ aˬ cawˬ ehˇ nehˬ ngeh, “Aˬ 
yawꞈ-ahˇ laꞈ nyiˇ sheuˬ doˆ-awˇ miˬ dzaˬ dzah puiˆ sehꞈ-awˬ” lehˇ, Yuˇdaˆ ehˇ kʼoꞈ 
nehˬ-euˬ meh.  
25Aˬ cawˬ Taˬmaˬ-ahˇ sheuˬ doˆ leꞈ ngeh, Yuˇdaˆ jawˇ gaˇ Taˬmaˬ heu loꞈ-ehˇ dawˬ 
tsaꞈ tsaꞈ ahˇ gʼeh-euˬ meh. “Ngaˇ-aˬ, mˇ myawˬ heu deuˬ-euˬ yaw sahˇ gʼaˬ nehˬ-ehˇ 
jawˇ-awˇ aˬ nyiˇ pi leˇ-euˬ ma. Mˇ myawˬ heu deuˬ aˬ suˇ gʼaˬ-euˬ mˇ myawˬ pyeuꞈ-
eu nga lehˇ, lawˇ dah aˇ caˆ tsoꞈ-eu juˬ heu hmˬ hawˇ-eu, gawˬ yoeˬ heu kahˇ-ahˇ 
haw-awˬ.” 
26Myawˬ kʼoeˇ deuˬ-ahˇ Yuˇdaˆ ya mawˇ ngeh, aˬ yawꞈ-euˬ myawˬ pyeuꞈ-eu tiˬ poˆ 
tehꞈ-ehˇ haw siˬ-awˇ, “Zaˬ miˬ zaˬ heu gʼaˬ maˬ lehˬ-a. Ngaˇ aˬ yawꞈ-ahˇ mˇ nehˬ 
paˬ-ehˇ gʼeh-eu jeˬ maˬ mˇ nehˬ-euˬ miˇ neh, ngaˬ-ahˇ neh ahˇ-eu meh. Ngaˇ aˬ 
yawꞈ-ahˇ ngaˬ li Sheˬlahˬ nehˬ-ehˇ bi sheuˬ dahˬ dzaˬ paˬ-ehˇ gʼeh-eu meh” lehˇ 
ehˇ-eu meh. Kʼoeˇ naˇ, zaˬ miˬ zaˬ kʼoeˇ gʼaˬ nehˬ-ehˇ Yuˇdaˆ tiˬ jawˇ-iˬ maˬ paˇ yuꞈ 
taꞈ ni jawˇ-euˬ meh.  
27Taˬmaˬ aˬ nyiˇ ciˬ-eu aˇ yamˬ dawˬ peh peh laˇ ngeh, zaˬ nyiˬ gʼaˬ pi luꞈ-eu gaˇ 
kawˆ ya siˬ-euˬ meh.  
28Aˬ nyiˇ ciˬ ngeh, zaˬ tiˬ gʼaˬ aˬ laꞈ tiˬ laꞈ tehꞈ-ehˇ cawˬ doˆ leꞈ-euˬ meh. Aˬ nyiˇ ciˬ 
gaˇ haw nehˬ-eu zaˬ miˬ zaˬ kʼoeˇ gʼaˬ aˬ laꞈ kʼoeˇ laꞈ-ahˇ nyehꞈ tehˬ-awˇ, saˬ kahˇ 
kahˇ neˇ paꞈ-awˇ, “Heu gʼaˬ jeˬ huˬ dehꞈ le-euˬ meh” lehˇ ehˇ-eu meh.  
29Ehˇ kʼawꞈ, zaˬ kʼoeˇ gʼaˬ aˬ laꞈ paˇ cawˬ ahˇ kʼoꞈ-awˇ, yawˬ gʼaˬ yawˬ jeˬ hu dehꞈ 
doˆ le-euˬ meh. Kʼoeˇ ngeh, aˬ nyiˇ ciˬ gaˇ haw nehˬ le-euˬ zaˬ miˬ zaˬ kʼoeˇ gʼaˬ, “Aˬ 

joˆ-ehˇ jahˇ-awˇ neh, nawˇ aˬ kʼmˬ kʼmˬ-awˇ aˬ cawˬ mehˬ hu paˇ tahˬ doˆ leꞈ teˬ” 
lehˇ ehˇ-awˇ, aˬ li kʼoeˇ li-ahˇ Paˬyehˆ lehˇ myahˇ nehˬ-euˬ meh.  
30Kʼoeˇ naˇ, laꞈ du-ahˇ saˬ kahˇ kahˇ neˇ paꞈ taˬ-euˬ gʼaˬ paˇ dehꞈ doˆ le-euˬ meh. 
Kʼoeˇ gʼaˬ-ahˇ Zeˬlahˬ lehˇ myahˇ nehˬ-euˬ meh.  

Aˇ dahˬ 39 

Yoˇsehˆ hawˇ-eu Pawˇtiˇpaˬ-euˬ miˬ zaˬ 

1Iˇshaˬmeˬlaˇ tsawˇ haˬ deuˬ Yoˇsehˆ-ahˇ Iˇjiˇtuˆ miˇ kʼahˬ laꞈ kʼoeˇ sheuˬ gʼeh-awˇ, 
Iˇjiˇtuˆ sahˬ paˬ-euˬ gaˇ mˇ-eu yaw huiˬ yaw mahˇ tiˬ gʼaˬ pyeuꞈ-eu, sahˬ paˬ-euˬ 
nymˇ-ahˇ loꞈ-eu guiˇ maꞈ-ahˇ uˆ lahˇ-eu Pawˇtiˇpaˬ-ahˇ ahˬ nehˬ-euˬ meh.  
2Yoˇsehˆ nehˬ-ehˇ Sahˬpaˬ Miˬyehˇ jawˇ-eu miˇ neh, Yoˇsehˆ kʼaˇ mˇ kʼaˇ shaˇ-eu gaˇ 
dawˬ tawˆ luꞈ huiˬ laˇ mahˇ laˇ luꞈ-eu meh. Aˬ yawꞈ-ahˇ zeuˇ-euˬ Iˇjiˇtuˆ tsawˇ haˬ 
yaw huiˬ yaw mahˇ kʼoeˇ gʼaˬ-euˬ nymˇ-ahˇ aˬ yawꞈ jawˇ luꞈ-eu meh. 
3Yoˇsehˆ nehˬ-ehˇ Sahˬpaˬ Miˬyehˇ jawˇ-awˇ guiˬ lahˬ biꞈ luꞈ-eu miˇ neh, Yoˇsehˆ 
kʼaˇ mˇ kʼaˇ shaˇ-eu jeˬ guiˬ lahˬ baw gaˇ, yaw huiˬ yaw mahˇ kʼoeˇ gʼaˬ ya mawˇ-euˬ 
meh.  
4Yoˇsehˆ-ahˇ Pawˇtiˇpaˬ nui kʼahˇ shiˇ-eu miˇ neh, aˬ yawꞈ-euˬ nymˇ hawˇ-eu aˬ 
yawꞈ kʼaˇ jaˆ-eu jeˬ dawˬ tawˆ luꞈ-ahˇ haw-eu pyaˆ-eu gʼaˬ bi geuꞈ-euˬ meh.  
5Iˇjiˇtuˆ tsawˇ haˬ kʼoeˇ gʼaˬ-euˬ nymˇ jiˇ-ahˇ Yoˇsehˆ haw pyaˆ dahˬ beh ngeh nah 
neh, Yoˇsehˆ baˬ da neh nymˇ kʼoeˇ nymˇ-ahˇ Sahˬpaˬ Miˬyehˇ guiˬ lahˬ biꞈ-eu loꞈ-
ehˇ, nymˇ laꞈ kʼoeˇ laꞈ nyiˇ kʼaˇ jaˆ-eu tsawˇ haˬ kʼoeˇ gʼaˬ-euˬ pyuˇ shuiˇ myawˬ gahˬ 
deuˬ myaˬ laˇ luꞈ-eu meh. 
6Pawˇtiˇpaˬ-aˬ, aˬ yawꞈ dzaˬ-eu dawˇ-eu gʼaˇ duˬ hawˬ mˇ dzaˇ saꞈ gʼeh-eu gaˇ maˬ 
ngeuˇ naˇ, aˬ yawꞈ kʼaˇ jaˆ-eu jeˬ dawˬ tawˆ luꞈ Yoˇsehˆ neh bi haw bi pyaˆ-awˇ, 
kʼahˇ kʼoꞈ duˬ maˬ jaˆ ni dehꞈ-euˬ meh. Yoˇsehˆ-aˬ, aˬ lmˬ mehˇ-awˇ aˇ gʼehˇ muiˬ 
dui dui-eu zaˬ guˬ tiˬ gʼaˬ pyeuꞈ-eu meh.  
7Aˇ yamˬ ui cuiˆ myahˇ laˇ ngeh jawˇ, Yoˇsehˆ-ahˇ cu luꞈ-eu yaw huiˬ yaw mahˇ 
kʼoeˇ gʼaˬ-euˬ miˬ zaˬ Yoˇsehˆ-ahˇ mawꞈ dui dui leˇ-eu miˇ neh, Ngaˬ nehˬ-ehˇ yuꞈ 
kaˇ-euˇ lehˇ, Yoˇsehˆ-ahˇ cawˬ-euˬ meh.  
8Ehˇ kʼawꞈ, Yoˇsehˆ maˬ tawˆ leˇ-ehˇ, zaˬ miˬ zaˬ kʼoeˇ gʼaˬ-ahˇ heu loꞈ-ehˇ ehˇ nehˬ-
euˬ meh. “Haw sheˇ, ngaˇ heu gaˇ jawˇ luꞈ-eu miˇ neh, ngaˬ-euˬ baw leˬ ngaˬ-ahˇ 
jah-eu laꞈ kʼoeˇ yawˬ jeˬ na luꞈ a nehˬ laꞈ jiˇ-awˇ, kʼahˇ kʼoꞈ duˬ maˬ jaˆ ni dehꞈ-eu 
meh.  
9“Nymˇ heu nymˇ-ahˇ taꞈ leˇ-eu gaˇ deuˬ-ahˇ ehˇ leꞈ naˇ, ngaˇ-aˬ, aˬ yawꞈ loꞈ-ehˇ 
baoˬ jaˆ-eu tsawˇ haˬ tiˬ gʼaˬ ma. Nawˬ-ahˇ maˬ ngeuˇ naˇ, nymˇ heu nymˇ laꞈ kʼoeˇ 
kʼaˇ jaˆ-eu jeˬ dawˬ tawˆ luꞈ-ahˇ, ngaˬ neh kʼaˇ noeˬ-euˬ loꞈ-ehˇ maˬ ya jahˇ-a lehˇ laˆ 
tsoeˬ taˬ-euˬ tiˬ jeˬ-iˬ maˬ jaˆ-a. Miˬyehˇ mehˬ shi iˬ baˇ huiˬ dui dui-eu maˬ mˇ 
kʼmˬ-eu heu jeˬ-ahˇ, ngaˇ aˬ joˆ-ehˇ mˇ nya nmˇ.” 
10Zaˬ miˬ zaˬ kʼoeˇ gʼaˬ, Yoˇsehˆ-ahˇ aˬ yawꞈ nehˬ-ehˇ bi yuꞈ taꞈ-eu gʼaˇ duˬ, mehˇ 
shuiˇ shuiˇ kʼawꞈ maˬ shuiˇ tawˆ nya-a.  

http://pt-br.bibles.org/ahk-AHK/Gen/39#Gen.38.29!f.1
http://pt-br.bibles.org/ahk-AHK/Gen/39#Gen.38.30!f.1

11Tiˬ nah keuˆ laˇ ngeh, Yoˇsehˆ gaˇ mˇ-eu lehˇ iˇ kahˇ laꞈ kʼoeˇ uˇ leˇ-euˬ meh. Aˇ 
yamˬ kʼoeˇ yamˬ-ahˇ, iˇ kahˇ laꞈ kʼoeˇ tsawˇ haˬ tiˬ gʼaˬ-iˬ maˬ jawˇ-a.  
12Kʼoeˇ ngeh, aˬ yawꞈ-euˬ baw leˬ-euˬ miˬ zaˬ kʼoeˇ gʼaˬ aˬ yawꞈ-euˬ pehˇ kʼahˬ-ahˇ 
gʼeu tehˬ-awˇ, Ngaˬ nehˬ-ehˇ yuꞈ zaˇ-ahˇ yuꞈ laˇ-awˬ lehˇ cawˬ-euˬ meh. Ehˇ kʼawꞈ, 
Yoˇsehˆ-aˬ, zaˬ miˬ zaˬ kʼoeˇ gʼaˬ-euˬ aˬ laꞈ laꞈ kʼoeˇ aˬ yawꞈ-euˬ pehˇ kʼahˬ behˇ lehˆ 
ahˇ yaꞈ-awˇ, nymˇ laꞈ nyiˇ paw coeˬ doˆ gʼeh-euˬ meh.  
13Yoˇsehˆ-euˬ pehˇ kʼahˬ aˬ yawꞈ-euˬ aˬ laꞈ laꞈ kʼoeˇ lehˆ ahˇ yaꞈ-euˬ gaˇ zaˬ miˬ zaˬ 
kʼoeˇ gʼaˬ ya mawˇ-euˬ meh.  
14Kʼoeˇ ngeh, zaˬ miˬ zaˬ kʼoeˇ gʼaˬ aˬ yawꞈ-euˬ zaˬ kʼaˆ deuˬ-ahˇ kuˇ uiˬ-awˇ, heu 
loꞈ-ehˇ ehˇ nehˬ-euˬ meh. “Heu gaˇ haw sheˇ. Ngaˬ-euˬ kʼaˬ dzeˇ zaˬ neh sheuˬ ahˇ 
laꞈ-euˬ Heˬbyehˇ tsawˇ haˬ kʼoeˇ gʼaˬ, aˬ dui-ahˇ yehˬ bawˬ sehˇ lu-ehˇ jahˇ-eu lehˇ 
gʼeh-eu meh. Ngaˇ yuꞈ-eu kuˆ lawˆ laꞈ kʼoeˇ aˬ yawꞈ uˇ laˇ-awˇ, ngaˬ nehˬ-ehˇ yuꞈ 
taꞈ-eu lehˇ leh jeh-eu miˇ neh, ngaˇ yaw kʼaˆ-ehˇ guˇ-euˬ ma.  
15Ngaˇ kʼoeˇ loꞈ-ehˇ guˇ-eu miˇ neh, aˬ yawꞈ-euˬ pehˇ kʼahˬ byehˇ yaꞈ-awˇ, laꞈ nyiˇ 
coeˬ doˆ gʼeh-euˬ meh.” 
16Aˬ yawꞈ-euˬ kʼaˬ dzeˇ zaˬ gʼoꞈ laˇ ngeh keuˆ ni, pehˇ kʼahˬ kʼoeˇ kahˇ-ahˇ zaˬ miˬ 
zaˬ kʼoeˇ gʼaˬ neh yuˇ taˬ-awˇ bi jaˆ-euˬ meh.  
17Kʼaˬ dzeˇ zaˬ gʼaˬ gʼoꞈ keuˆ laˇ ngeh, heu loꞈ-ehˇ dzawˇ nehˬ-euˬ meh. “Nawˬ neh 
sheuˬ ahˇ laꞈ-euˬ Heˬbyehˇ tsawˇ haˬ kʼoeˇ gʼaˬ, ngaˬ-ahˇ yehˬ bawˬ sehˇ lu-ehˇ jahˇ-
eu lehˇ, ngaˇ yuꞈ luꞈ-eu kuˆ lawˆ-ahˇ uˇ laˇ-euˬ meh.  
18Ehˇ kʼawꞈ, ngaˇ yaw kʼaˆ-ehˇ guˇ-eu miˇ neh, aˬ yawꞈ-euˬ pehˇ kʼahˬ ngaˬ-euˬ dawˬ 
peh byehˇ dzeh yaꞈ-awˇ, laꞈ nyiˇ coeˬ doˆ gʼeh-euˬ meh.” 
19Gaˇ kawˆ kʼoeˇ Yoˇsehˆ-ahˇ zeuˇ cu-euˬ yaw huiˬ yaw mahˇ kʼoeˇ gʼaˬ ya gaˬ ngeh, 
nui ma pehˇ dui dui-eu meh.  
20Kʼoeˇ miˇ neh, Yoˇsehˆ-ahˇ aˬ yawꞈ paꞈ-awˇ, sahˬ paˬ-ahˇ mˇ bahˬ-euˬ deuˬ-ahˇ paꞈ 
uˇ-eu paꞈ kuˆ-ahˇ dawˆ-euˬ meh.  
21Ehˇ kʼawꞈ, Yoˇsehˆ nehˬ-ehˇ Sahˬpaˬ Miˬyehˇ jawˇ-awˇ, aˬ yawꞈ-ahˇ guiˬ lahˬ biꞈ 
luꞈ-eu miˇ neh, paꞈ kuˆ-ahˇ haw-eu aˬ yuiꞈ geuꞈ-eu gʼaˬ Yoˇsehˆ-ahˇ gʼawˬ shaˬ haw 
gaˬ-euˬ meh.  
22Paꞈ kuˆ-ahˇ haw-eu aˬ yuiꞈ kʼoeˇ gʼaˬ, paꞈ kuˆ laꞈ kʼoeˇ kʼaˇ nyehꞈ uˇ taˬ-euˬ tsawˇ 
haˬ deuˬ kʼoeˇ taˆ, Yoˇsehˆ-ahˇ aˬ yuiꞈ bi geuꞈ-awˇ bi haw-euˬ meh. Paꞈ kuˆ laꞈ kʼoeˇ 
jaˆ-eu gaˇ dawˬ tawˆ luꞈ, Yoˇsehˆ-ahˇ a nehˬ-awˇ bi jahˇ jiˇ-euˬ meh.  
23Paꞈ kuˆ aˬ yuiꞈ geuꞈ-eu kʼoeˇ gʼaˬ Yoˇsehˆ-ahˇ gaˇ dawˬ tawˆ luꞈ a nehˬ jiˇ-awˇ, 
kʼahˬ lahˇ kʼaˇ maˬ za ni jawˇ-euˬ meh. Aˬ jeˬ miˇ neh ehˇ naˇ, Yoˇsehˆ nehˬ-ehˇ 
Sahˬpaˬ Miˬyehˇ jawˇ-awˇ, aˬ yawꞈ neh kʼaˇ mˇ-euˬ jeˬ dawˬ tawˆ luꞈ bi huiˬ bi mahˇ 
laˇ luꞈ-eu meh.  

Aˇ dahˬ 40 

Paꞈ kuˆ-ahˇ uˇ-eu tsawˇ haˬ deuˬ-euˬ yuꞈ maˆ-ahˇ Yoˇsehˆ dawˬ tsuiꞈ yuˇ doˆ nehˬ-euˬ 

1Aˇ nah aˇ yamˬ myahˇ laˇ ngeh, Iˇjiˇtuˆ sahˬ paˬ dawˇ-eu aˬ gaꞈ dzaˇ uiˇ jahˇ-eu paw 
aˬ yuiꞈ geuꞈ-eu gʼaˬ hawˇ-eu, sahˬ paˬ dzaˬ-eu kaˬ muˇ jahˇ-eu paw aˬ yuiꞈ geuꞈ-eu 
gʼaˬ, sahˬ paˬ-ahˇ mˇ bahˬ-euˬ meh.  
2Aˬ yawꞈ nyaꞈ kʼoeˇ loꞈ-ehˇ mˇ bahˬ-euˬ gaˇ, sahˬ paˬ nui ma pehˇ-eu meh.  
3Kʼoeˇ miˇ neh, aˬ yawꞈ nyaꞈ-ahˇ kʼawꞈ, sahˬ paˬ-euˬ nymˇ-ahˇ loꞈ-eu guiˇ maꞈ kʼoeˇ 
taˆ uˆ lahˇ-eu yaw huiˬ yaw mahˇ kʼoeˇ gʼaˬ-euˬ nymˇ-ahˇ jaˆ-eu, Yoˇsehˆ-ahˇ nyehꞈ 
uˇ taˬ-euˬ paꞈ kuˆ kʼoeˇ kuˆ -ahˇ dawˆ-euˬ meh.  
4Aˬ yawꞈ maꞈ paꞈ kuˆ laꞈ kʼoeˇ gʼawˬ myahˇ ni jawˇ-awˇ, yaw huiˬ yaw mahˇ kʼoeˇ 
gʼaˬ neh, Yoˇsehˆ-ahˇ tsawˇ haˬ kʼoeˇ nyiˬ gʼaˬ-ahˇ bo saˆ-eu zaˬ kʼaˆ bi geuꞈ-euˬ 
meh.  
5Tiˬ miˇ keuˆ laˇ ngeh, sahˬ paˬ dawˇ-eu aˬ gaꞈ dzaˇ uiˇ jahˇ-eu paw aˬ yuiꞈ geuꞈ-eu 
gʼaˬ hawˇ-eu, sahˬ paˬ dzaˬ-eu kaˬ muˇ jahˇ-eu paw aˬ yuiꞈ geuꞈ luꞈ-eu paꞈ kuˆ-ahˇ 
uˇ-eu tsawˇ haˬ kʼoeˇ nyiˬ gʼaˬ, yuꞈ maˆ tiˬ gʼaˬ tiˬ jeˬ maˆ mawˇ-euˬ meh.  
6Uˬ shawˬ paw, aˬ yawꞈ nyaꞈ jawˇ gaˇ Yoˇsehˆ oe ngeh, aˬ yawꞈ nyaꞈ nui ma cawˆ-
awˇ nyoeˬ kʼeuˇ ni jawˇ luꞈ gaˇ ya mawˇ-euˬ meh.  
7“Aˬ jeˬ gaˇ kawˆ noeˬ shaˬ duˬ jaˆ-eu miˇ neh nyoeˬ kʼeuˇ ni jawˇ te” lehˇ, aˬ yawꞈ 
nyaꞈ-ahˇ Yoˇsehˆ naˇ haˬ-euˬ meh.  
8“Nga nyaꞈ nyiˬ gʼaˬ luꞈ yuꞈ maˆ maˆ-euˬ ma. Ehˇ kʼawꞈ heu gaˇ jawˇ-eu tsawˇ haˬ tiˬ 
gʼaˬ-iˬ yuꞈ maˆ dawˬ tsuiꞈ maˬ yuˇ doˆ nehˬ laꞈ nya-a” lehˇ, Yoˇsehˆ-ahˇ aˬ yawꞈ nyaꞈ 
ehˇ-eu meh. “Miˬyehˇ tehꞈ-ehˇ yuꞈ maˆ dawˬ tsuiꞈ yuˇ doˆ-eu tsawˇ gahˇ biꞈ nya-eu 
meh. Naw nyaꞈ neh yuꞈ maˆ maˆ-euˬ gaˇ kawˆ dzawˇ haw sheˇ” lehˇ Yoˇsehˆ ehˇ-eu 
meh.  
9Kʼoeˇ ngeh, aˬ gaꞈ dzaˇ uiˇ jahˇ-eu paw aˬ yuiꞈ geuꞈ-eu gʼaˬ ehˇ-eu, “Ngaˇ yuꞈ maˆ 
heu loꞈ-ehˇ maˆ mawˇ-euˬ ma. Ngaˬ-euˬ mehˬ shi aˬ gaꞈ ciˇ ni baw duˆ tiˬ duˆ jaˆ-eu 
meh.  
10Baw duˆ kʼoeˇ duˆ-ahˇ uˬ pyaˬ smˇ pyaˬ tsoꞈ-eu meh. Tiˬ kʼehˇ laˇ kʼehˬ laꞈ kʼoeˇ, 
baw duˆ kʼoeˇ duˆ-ahˇ, aˇ paꞈ tsoꞈ le, aˇ yehˆ yehˆ le, aˇ siˬ siˬ le-awˇ, awꞈ laˇ-euˬ 
meh. 
11Kʼoeˇ ngeh, ngaˬ-euˬ aˬ laꞈ laꞈ kʼoeˇ sahˬ paˬ dawˇ-eu kʼmˬ maˬ tuˆ tehˬ luꞈ-eu ma. 
Aˬ gaꞈ aˇ siˬ kʼoeˇ deuˬ ngaˇ pyaˆ-awˇ, kʼmˬ maˬ laꞈ kʼoeˇ dzaˇ uiˇ nyehꞈ ahˇ-awˇ, sahˬ 
paˬ-ahˇ ciˬ miˇ nehˬ leˇ-eu lehˇ maˆ mawˇ-euˬ ma.” 
12Yoˇsehˆ ehˇ-eu, “Nawˬ neh yuꞈ maˆ maˆ mawˇ-euˬ dawˬ tsuiꞈ heu loꞈ-ehˇ meh. Uˬ 
pyaˬ smˇ pyaˬ kʼoeˇ-aˬ, aˇ nah smˬ nah-ahˇ ehˇ mawꞈ-eu meh.  
13Smˬ nah laꞈ kʼoeˇ sahˬ paˬ nawˬ-ahˇ pyehˬ doˆ-awˇ, yaw beh nawˬ neh kʼaˇ mˇ-euˬ 
gaˇ paˇ bi mˇ laꞈ tehꞈ-a. Nawˇ aˬ yawꞈ-ahˇ aˬ gaꞈ dzaˇ uiˇ jahˇ nehˬ-eu aˬ yuiꞈ geuꞈ 
ngeh, aˬ yawꞈ-ahˇ kʼmˬ maˬ ciˬ miˇ nehˬ-awˇ bi dawˇ haw-euˬ loꞈ-ehˇ, gʼawˬ myahˇ 
maˬ gʼeh-ehˇ, kʼmˬ maˬ paˇ ya ciˬ miˇ nehˬ tehꞈ-a.  
14Ehˇ kʼawꞈ, nawˇ heu gaˇ neh ya doˆ-iˇ-awˇ, yaw muiˬ-ehˇ ya dehꞈ ya jawˇ ngeh, 
ngaˬ-ahˇ maˬ ngehˇ-ehˇ, ngaˇ kʼawꞈ heu gaˇ neh ya doˆ-iˇ ni, ngaˬ-euˬ gaˇ kawˆ sahˬ 
paˬ-ahˇ tiˬ poˆ dzawˇ mehˬ nehˬ law.  

15Dawˇ coe ni ya ehˇ naˇ, Heˬbyehˇ miˇ kʼahˬ-ahˇ neh aˬ cawˬ ngaˬ-ahˇ kʼoeˬ doˆ laꞈ-
euˬ meh. Ngaˇ heu gaˇ jawˇ luꞈ ngeh kʼawꞈ, paꞈ kuˆ laꞈ kʼoeˇ ya uˇ paˬ-ehˇ mˇ lehˬ laˆ 
lehˬ taˬ-euˬ tiˬ jeˬ-iˬ maˬ jaˆ.” 
16Sahˬ paˬ dawˇ-eu aˬ gaꞈ dzaˇ uiˇ jahˇ-eu paw aˬ yuiꞈ geuꞈ-eu gʼaˬ neh yuꞈ maˆ maˆ 
mawˇ-euˬ gaˇ kawˆ-ahˇ, Yoˇsehˆ dawˬ tsuiꞈ yuˇ doˆ nehˬ-euˬ kʼoeˇ nui kʼahˇ shiˇ paˬ-
ehˇ gʼeh gaˇ ya mawˇ ngeh, sahˬ paˬ dzaˬ-eu kaˬ muˇ jahˇ-eu paw aˬ yuiꞈ geuꞈ-eu 
gʼaˬ kʼawꞈ, Yoˇsehˆ-ahˇ heu loꞈ-ehˇ ehˇ nehˬ-euˬ meh. “Ngaˇ gʼeh, heu loꞈ-ehˇ yuꞈ 
maˆ maˆ mawˇ-euˬ ma. Ngaˬ-euˬ uˬ duˬ kʼoeˇ taˆ kaˬ muˇ dawˆ ahˇ taˬ-euˬ kʼaˆ puˬ 
smˇ puˬ boeˬ luꞈ-eu ma.  
17Kʼoeˇ taˆ taˆ saˬ jaˆ-eu kʼaˆ puˬ kʼoeˇ puˬ laꞈ kʼoeˇ, sahˬ paˬ dzaˬ-eu gʼaˇ duˬ kaˬ 
muˇ gʼawˬ mya jeˬ dawˆ ahˇ taˬ-awˇ, aˇ jiˇ deuˬ kaˬ muˇ kʼoeˇ deuˬ-ahˇ toˆ dzaˬ le gaˇ 
maˆ mawˇ-euˬ ma.” 
18Yoˇsehˆ ehˇ-eu, “Nawˬ neh yuꞈ maˆ maˆ mawˇ-euˬ dawˬ tsuiꞈ heu loꞈ-ehˇ meh. 
Kʼaˆ puˬ kʼoeˇ smˇ puˬ-aˬ, aˇ nah smˬ nah-ahˇ ehˇ mawꞈ-eu meh.  
19Smˬ nah laꞈ kʼoeˇ, sahˬ paˬ nawˬ-ahˇ pyehˬ doˆ-awˇ, nawˬ-euˬ uˬ duˬ toˆ tsehˆ-awˇ, 
nawˬ-euˬ gʼawˇ mawˇ-ahˇ aˇ bawˇ tiˬ bawˇ kʼoeˇ taˆ paꞈ gʼeu taˬ tehꞈ-a. Kʼoeˇ ngeh, 
aˇ jiˇ deuˬ oe-awˇ, nawˬ-euˬ shaˬ jiˇ-ahˇ toˆ dzaˬ tehꞈ-a.” 
20Smˬ nah byah laˇ ngeh, sahˬ paˬ dehꞈ le-euˬ bawˬ-iˬ jahˇ-eu aˇ nah paˇ keuˆ laˇ-
euˬ miˇ neh, aˬ yawꞈ-euˬ gaˇ mˇ-eu yaw huiˬ yaw mahˇ deuˬ-ahˇ kuˇ uiˬ-awˇ, bawˬ-
iˬ gʼeh-eu laꞈ kʼoeˇ dzaˬ taꞈ dawˇ taꞈ-euˬ meh. Kʼoeˇ ngeh, aˬ yawꞈ gʼaˇ duˬ aˬ gaꞈ 
dzaˇ uiˇ jahˇ-eu paw aˬ yuiꞈ geuꞈ-eu gʼaˬ hawˇ-eu, kaˬ muˇ jahˇ-eu paw aˬ yuiꞈ geuꞈ-
eu gʼaˬ-ahˇ pyehˬ doˆ-awˇ, yaw huiˬ yaw mahˇ deuˬ-euˬ mehˬ shi bi sheuˬ laꞈ-euˬ 
meh.  
21Kʼoeˇ naˇ, aˬ gaꞈ dzaˇ uiˇ jahˇ-eu gʼaˬ-ahˇ, aˬ gaꞈ dzaˇ uiˇ jahˇ-eu gaˇ paˇ bi mˇ-euˬ 
meh.  
22Ehˇ kʼawꞈ, kaˬ muˇ jahˇ-eu gʼaˬ-ahˇ-aˬ, bi sehꞈ-euˬ meh. Yawˬ jeˬ na luꞈ Yoˇsehˆ 
neh ehˇ taˬ-euˬ loꞈ-ehˇ pyeuꞈ laˇ-euˬ meh.  
23Ehˇ kʼawꞈ, aˬ gaꞈ dzaˇ uiˇ jahˇ-eu paw aˬ yuiꞈ geuꞈ-eu kʼoeˇ gʼaˬ-aˬ, Yoˇsehˆ-ahˇ 
maˬ paˇ noeˬ keuˆ-ehˇ, ngehˇ-awˇ jawˇ-euˬ meh.  

Aˇ dahˬ 41 

Sahˬ paˬ-euˬ yuꞈ maˆ-ahˇ Yoˇsehˆ dawˬ tsuiꞈ yuˇ doˆ nehˬ-euˬ 

1Nyiˬ kʼoꞈ paˇ kaˇ-iˇ ngeh, Iˇjiˇtuˆ sahˬ paˬ heu loꞈ-ehˇ yuꞈ maˆ paˇ maˆ mawˇ-euˬ 
meh.  
2Niˬlaˇ lawˇ baˬ dawˬ peh aˬ yawꞈ yawꞈ luꞈ ngeh, muiˬ dui tsuˇ dui dui-eu mawˇ neˇ 
mawˇ ma shiꞈ ma lawˇ baˬ laꞈ kʼoeˇ neh doˆ laˇ-awˇ, yaˇ moꞈ tseuˆ dzaˬ luꞈ-eu meh.  
3Kʼoeˇ ngeh, behˇ jehˆ kahˬ mawˇ laˇ mawˇ laˇ-ehˇ jeh ngawˇ ni gʼeh-awˇ, aˇ gʼehˇ 
doeˇ dui dui-eu mawˇ neˇ mawˇ ma shiꞈ ma lawˇ baˬ laꞈ kʼoeˇ neh paˇ doˆ laˇ-awˇ, 
yaw beh doˆ laˇ taˬ-euˬ mawˇ neˇ mawˇ ma kʼoeˇ shiꞈ ma dawˬ peh yawꞈ luꞈ-eu 
meh.  

4Kʼoeˇ naˇ, jeh ngawˇ ni gʼeh-eu mawˇ neˇ mawˇ ma kʼoeˇ deuˬ neh, tsuˇ dahˬ ni 
gʼeh-eu mawˇ neˇ mawˇ ma kʼoeˇ deuˬ-ahˇ dzaˬ ahˇ jiˇ-euˬ meh. Kʼoeˇ ngeh, sahˬ 
paˬ yuꞈ kʼaˆ taˬ-euˬ noeˬ laˇ-euˬ meh.  
5Aˬ yawꞈ tiˬ poˆ paˇ yuꞈ kʼaˆ-awˇ, heu loꞈ-ehˇ yuꞈ maˆ paˇ maˆ mawˇ-euˬ meh. Cehˇ 
cehˇ kahˬ tiˬ kahˬ-ahˇ tehꞈ-ehˇ, myah laˇ-awˇ maˇ dui dui-eu cehˇ nmˇ shiꞈ nmˇ tsoꞈ-
eu meh.  
6Kʼoeˇ naˇ, nahˇ ma doˆ kʼehˬ paw jaˆ-eu kʼaˇ shuiꞈ deh paw neh baw gʼeh leꞈ-euˬ 
lahˇ dui dui-eu jaˬ lehˇ baˬ da neh, maˬ maˇ leˇ nya-eu cehˇ cehˇ kʼawꞈ shiꞈ nmˇ paˇ 
doˆ laˇ-euˬ meh.  
7Cehˇ cehˇ kʼawꞈ kʼoeˇ shiꞈ nmˇ neh, cehˇ cehˇ maˇ kʼoeˇ shiꞈ nmˇ-ahˇ myoꞈ ahˇ jiˇ-
euˬ meh. Kʼoeˇ ngeh, sahˬ paˬ yuꞈ kʼaˆ luꞈ-eu noeˬ laˇ-awˇ, yuꞈ maˆ maˆ luꞈ law hawˇ 
nyaˬ lehˇ, aˬ yawˇ yawꞈ siˬ leˇ-euˬ meh.  
8Uˬ bya bya laˇ ngeh, sahˬ paˬ noeˬ shaˬ dui dui-eu miˇ neh, Iˇjiˇtuˆ miˇ kʼahˬ laꞈ 
kʼoeˇ kʼaˇ jawˇ-eu nyiˇ paˬ shaˆ ma deuˬ hawˇ-eu, zaˬ siˬ tsawˇ gahˇ ahˇ-eu tsawˇ haˬ 
deuˬ-ahˇ bi kuˇ uiˬ-euˬ meh. Aˬ yawꞈ neh yuꞈ maˆ maˆ mawˇ-euˬ gaˇ kawˆ kʼoeˇ aˬ 
yawꞈ maꞈ-ahˇ dzawˇ mehˬ nehˬ kʼawꞈ, tiˬ gʼaˬ-iˬ dawˬ tsuiꞈ maˬ yuˇ doˆ nehˬ nya-a.  
9Kʼoeˇ ngeh, sahˬ paˬ dawˇ-eu aˬ gaꞈ dzaˇ uiˇ jahˇ-eu paw aˬ yuiꞈ geuꞈ-eu kʼoeˇ gʼaˬ 
sahˬ paˬ jawˇ gaˇ le-awˇ, heu loꞈ-ehˇ ehˇ nehˬ leˇ-euˬ meh. “Ngaˬ-euˬ yaw lehˬ iˬ nah 
ngaˇ noeˬ poˆ-awˇ, nawˬ-euˬ mehˬ shi ehˇ doˆ-eu ma.  
10Nawˇ dzaˬ-eu kaˬ muˇ jahˇ-eu paw aˬ yuiꞈ geuꞈ-euˬ kʼoeˇ gʼaˬ hawˇ-eu ngaˬ-ahˇ 
nawˇ nui ma pehˇ-awˇ, nawˬ-euˬ nymˇ-ahˇ loꞈ-eu guiˇ maꞈ kʼoeˇ taˆ uˆ lahˇ-eu gʼaˬ-
euˬ nymˇ-ahˇ jaˆ-eu paꞈ kuˆ laꞈ kʼoeˇ, nga nyaꞈ-ahˇ dawˆ nehˬ laꞈ-euˬ meh.  
11Tiˬ miˇ-aˬ, nga nyaꞈ nyiˬ gʼaˬ luꞈ, yuꞈ maˆ tiˬ gʼaˬ tiˬ jeˬ maˆ-euˬ ma.  
12Yaw huiˬ yaw mahˇ kʼoeˇ gʼaˬ-euˬ zaˬ kʼaˆ pyeuꞈ-eu Heˬbyehˇ tsawˇ jeuˬ zaˬ guˬ 
tiˬ gʼaˬ kʼawꞈ, nga maꞈ nehˬ-ehˇ tiˬ kawˆ loꞈ-ehˇ paꞈ kuˆ laꞈ kʼoeˇ uˇ-euˬ ma. Nga 
nyaꞈ neh yuꞈ maˆ maˆ-euˬ gaˇ kawˆ aˬ yawꞈ-ahˇ dzawˇ nehˬ ngeh, aˬ yawꞈ dawˬ 
tsuiꞈ yuˇ doˆ nehˬ laꞈ-euˬ meh.  
13Aˬ yawꞈ neh dawˬ tsuiꞈ kʼaˇ yuˇ doˆ-euˬ yawˬ jeˬ na luꞈ tsaˬ-eu meh. Aˬ yawꞈ neh 
ehˇ-euˬ loꞈ-ehˇ, nawˇ ngaˬ-ahˇ gaˇ paˇ bi mˇ nehˬ laꞈ-awˇ, kaˬ muˇ jahˇ-eu paw aˬ 
yuiꞈ bi geuꞈ-euˬ kʼoeˇ gʼaˬ-ahˇ nawˇ sehꞈ-euˬ meh.” 
14Yoˇsehˆ-ahˇ sahˬ paˬ neh bi kuˇ doˆ laˬ-iˇ-euˬ miˇ neh, paꞈ kuˆ laꞈ kʼoeˇ neh tiˬ poˆ 
tehꞈ-ehˇ ya doˆ laˇ-euˬ meh. Aˬ yawꞈ mehˬ mahˬ jehˆ dzeh-awˇ, mehˬ tsoeˬ dm paˇ 
gʼaˬ miˇ tsa, sahˬ paˬ jawˇ gaˇ le-euˬ meh.  
15Sahˬ paˬ ehˇ-eu, “Ngaˇ yuꞈ maˆ maˆ mawˇ-euˬ ma. Ehˇ kʼawꞈ, tsawˇ haˬ tiˬ gʼaˬ-iˬ 
dawˬ tsuiꞈ maˬ yuˇ doˆ nehˬ laꞈ nya-a. Nawˇ yuꞈ maˆ dawˬ tsuiꞈ yuˇ doˆ nya meh 
lehˇ aˬ cawˬ ngaˬ-ahˇ ehˇ nehˬ laꞈ-euˬ meh.” 
16Yoˇsehˆ ehˇ-eu, “Sahˬ paˬ-oˇ, ngaˇ yuꞈ maˆ dawˬ tsuiꞈ maˬ yuˇ doˆ nya nya. Ehˇ 
kʼawꞈ, nawˬ-euˬ gʼaˇ duˬ Miˬyehˇ dawˬ tsuiꞈ yuˇ doˆ nehˬ laꞈ tehꞈ-a.” 
17Sahˬ paˬ ehˇ-eu, “Ngaˇ heu loꞈ-ehˇ yuꞈ maˆ maˆ mawˇ-euˬ ma. Niˬlaˇ lawˇ baˬ lawˇ 
deh-ahˇ ngaˇ yawꞈ luꞈ-eu ma.  

18Kʼoeˇ ngeh, muiˬ dui tsuˇ dui dui-eu mawˇ neˇ mawˇ ma shiꞈ ma lawˇ baˬ laꞈ kʼoeˇ 
neh doˆ laˇ-awˇ, yaˇ moꞈ tseuˆ dzaˬ luꞈ-eu meh.  
19Kʼoeˇ naˇ, behˇ jehˆ kahˬ mawˇ laˇ mawˇ laˇ-ehˇ jeh dui dui-eu mawˇ neˇ mawˇ ma 
shiꞈ ma paˇ doˆ laˇ-euˬ meh. Mawˇ neˇ mawˇ ma kʼoeˇ deuˬ-aˬ, Iˇjiˇtuˆ miˇ kʼahˬ laꞈ 
kʼoeˇ ngaˇ tiˬ jawˇ-iˬ maˬ mawˇ haw-euˬ doeˇ dui dui-eu mawˇ neˇ mawˇ ma deuˬ 
pyeuꞈ-eu meh.  
20“Kʼoeˇ naˇ, mawˇ neˇ mawˇ ma yaw jeh kʼoeˇ deuˬ mawˇ neˇ mawˇ ma yaw tsuˇ 
kʼoeˇ deuˬ-ahˇ dzaˬ ahˇ jiˇ-euˬ meh.  
21Ehˇ kʼawꞈ, mawˇ neˇ mawˇ ma yaw jeh kʼoeˇ deuˬ mawˇ neˇ mawˇ ma yaw tsuˇ 
kʼoeˇ deuˬ-ahˇ dzaˬ-ahˇ taˬ-euˬ nga lehˇ, tsawˇ haˬ tiˬ gʼaˬ-iˬ maˬ haw siˬ nya-a. Aˬ 
jeˬ miˇ neh ehˇ naˇ, kʼoeˇ loꞈ-ehˇ dzaˬ ahˇ taˬ-euˬ kʼawꞈ, aˬ yawꞈ yaw oeˇ loꞈ-ehˇ jeh 
ngawˇ ni gʼeh-eu miˇ neh meh. Kʼoeˇ naˇ, ngaˇ yuꞈ kʼaˆ luꞈ-eu noeˬ laˇ-euˬ ma.  
22Ngaˇ tiˬ poˆ paˇ yuꞈ kʼaˆ-awˇ, yuꞈ maˆ paˇ maˆ-eu laꞈ kʼoeˇ, cehˇ cehˇ kahˬ tiˬ kahˬ-
ahˇ tehꞈ-ehˇ, myah laˇ-awˇ maˇ dui dui-eu cehˇ nmˇ shiꞈ nmˇ tsoꞈ luꞈ gaˇ ya mawˇ-
euˬ ma.  
23Kʼoeˇ naˇ, kʼaˇ shuiꞈ deh paw neh baw gʼeh leꞈ-euˬ lahˇ dui dui-eu jaˬ lehˇ baˬ da 
neh maˬ maˇ leˇ nya-eu cehˇ cehˇ kʼawꞈ shiꞈ nmˇ-ahˇ ngaˇ paˇ ya mawˇ-euˬ ma.  
24Kʼoeˇ ngeh, cehˇ cehˇ kʼawꞈ kʼoeˇ shiꞈ nmˇ neh, cehˇ cehˇ maˇ kʼoeˇ shiꞈ nmˇ-ahˇ 
myoꞈ ahˇ jiˇ-euˬ meh. Ngaˬ neh yuꞈ maˆ maˆ mawˇ-euˬ kʼoeˇ, nyiˇ paˬ shaˆ ma deuˬ-
ahˇ dzawˇ nehˬ kʼawꞈ, aˬ yawꞈ maꞈ tiˬ gʼaˬ-iˬ ngaˬ-ahˇ dawˬ tsuiꞈ maˬ yuˇ doˆ nehˬ 
laꞈ nya-a.” 
25Sahˬ paˬ kʼoeˇ gʼaˬ-ahˇ Yoˇsehˆ ehˇ nehˬ-eu, “Yuꞈ maˆ nyiˬ hmˬ luꞈ dawˬ tsuiꞈ tiˬ 
kawˆ meh. Miˬyehˇ mˇ-eu lehˇ lehˬ hmˬ taˬ-euˬ jeˬ, nawˬ-ahˇ pah mehˬ nehˬ laꞈ-euˬ 
meh.  
26Muiˬ dui tsuˇ dui dui-eu mawˇ neˇ mawˇ ma shiꞈ ma hawˇ-eu, maˇ dui dui-eu 
cehˇ cehˇ nmˇ shiꞈ nmˇ-euˬ dawˬ tsuiꞈ tiˬ gaˇ duˇ-awˇ, aˇ kʼoꞈ shiꞈ kʼoꞈ-ahˇ ehˇ mawꞈ-
eu meh.  
27Jeˬ nah doˆ laˇ-euˬ mawˇ neˇ mawˇ ma yaw jeh kʼoeˇ shiꞈ ma hawˇ-eu, kʼaˇ shuiꞈ 
deh paw neh baw gʼeh leꞈ-euˬ jaˬ lehˇ zaw leˇ-euˬ miˇ neh cehˇ kʼawꞈ kʼawꞈ-iˇ-euˬ 
cehˇ nmˇ kʼoeˇ shiꞈ nmˇ-euˬ dawˬ tsuiꞈ-aˬ, shiꞈ kʼoꞈ keuˆ ni mehꞈ-eu shuꞈ-eu jeˬ keuˆ 
le gaˇ ehˇ mawꞈ-eu meh.  
28Ngaˬ neh nawˬ-ahˇ ehˇ nehˬ gʼaˬ-euˬ loꞈ-ehˇ, Miˬyehˇ mˇ-eu lehˇ gʼeh-eu jeˬ nawˬ-
ahˇ pah mehˬ le-euˬ meh.  
29Iˇjiˇtuˆ miˇ kʼahˬ laꞈ kʼoeˇ, maˬ dzaˬ maˬ dawˇ jiˇ coeˇ ngeh keuˆ ni baw le za le-eu 
aˇ kʼoꞈ shiꞈ kʼoꞈ jaˆ tehꞈ-a. Kʼoeˇ jiˇ naˇ, mehꞈ dui shuꞈ dui dui-eu aˇ kʼoꞈ shiꞈ kʼoꞈ paˇ 
keuˆ le tehꞈ-a.  
30Kʼoeˇ ngeh, baw le za le-eu aˇ kʼoꞈ kʼoeˇ deuˬ-ahˇ tsawˇ haˬ dawˬ tawˆ luꞈ ya ngehˇ 
jiˇ tehꞈ-a. Aˬ jeˬ miˇ neh ehˇ naˇ, mehꞈ-eu shuꞈ-eu kʼoeˇ aˇ dzehˬ dzeuˇ-eu miˇ neh, 
miˇ kʼahˬ kʼahˬ lah ni ya cawˆ-iˇ gaˇ keuˆ tehꞈ-a.  
31Maˬ dzaˬ maˬ dawˇ jiˇ coeˇ-eu aˇ kʼoꞈ aˇ la kʼoeˇ deuˬ-ahˇ ngehˇ tsehˆ ya tsehˆ tehꞈ-
a. Aˬ jeˬ miˇ neh ehˇ naˇ, mehꞈ-eu shuꞈ-eu kʼoeˇ guˆ dui dui laˇ paˬ-ehˇ gʼeh-eu meh.  

32Nyiˬ poˆ keuˆ ni nawˇ yuꞈ maˆ maˆ mawˇ-euˬ dawˬ tsuiꞈ-aˬ, gʼawˬ myahˇ maˬ gʼeh-
ehˇ kʼoeˇ loꞈ-ehˇ bi pyeuꞈ laˇ-eu gʼaˇ duˬ Miˬyehˇ lehˬ hmˬ dah taˬ-euˬ gaˇ ehˇ mawꞈ-
eu meh.  
33“Teu miˇ neh, zaˬ siˬ tsawˇ gahˇ ahˇ-awˇ nui noeˬ kʼoˆ tsehˆ-eu tsawˇ haˬ deuˬ-ahˇ, 
nymˬ-mˇ nawˇ tseˇ doˆ-awˇ, nawˬ-euˬ miˇ kʼahˬ kʼoeˇ taˆ bi haw bi pyaˆ-eu tsaˬ 
meh.  
34Kʼoeˇ uˬ taꞈ, nawˬ-euˬ gaˇ bi mˇ-eu yaw huiˬ yaw mahˇ deuˬ kʼawꞈ tseˇ doˆ-awˇ, 
maˬ dzaˬ maˬ dawˇ jiˇ coeˇ ngeh keuˆ ni baw le za le-eu aˇ kʼoꞈ kʼoeˇ shiꞈ kʼoꞈ laꞈ 
kʼoeˇ, kʼaˇ mˇ za-euˬ dzaˬ la gʼo cehˇ deuˬ ngaˬ bymˇ tiˬ bymˇ bi taꞈ uiˬ taˬ-awˬ.  
35Aˬ yawꞈ maꞈ-ahˇ dawˬ biꞈ-awˇ, baw le za le-eu aˇ kʼoꞈ kʼoeˇ shiꞈ kʼoꞈ luꞈ laꞈ kʼoeˇ, 
kʼaˇ jaˆ-eu cehˇ dawˬ tawˆ luꞈ taꞈ uiˬ-awˇ, meuˬ deuˬ laꞈ kʼoeˇ bi tawˬ uiˬ taˬ-awˇ bi 
loꞈ piˇ-awˬ.  
36Jeˬ hmˬ taˬ-euˬ cehˇ kʼoeˇ deuˬ-aˬ, aˬ kaˇ keuˆ le-eu mehꞈ dui shuꞈ dui dui-eu aˇ 
kʼoꞈ kʼoeˇ shiꞈ kʼoꞈ gʼaˇ duˬ lehˬ hmˬ taˬ-euˬ jeˬ pyeuꞈ tehꞈ-a. Kʼoeˇ loꞈ-ehˇ jahˇ naˇ, 
mehꞈ-eu shuꞈ-eu baˬ da neh, miˇ kʼahˬ cawˆ gaˇ maˬ keuˆ-aˇ.” 

Yoˇsehˆ Iˇjiˇtuˆ miˇ kʼahˬ-ahˇ uˆ lahˇ-eu gʼaˬ pyeuꞈ laˇ-euˬ 

37Yoˇsehˆ neh ehˇ nehˬ-euˬ loꞈ-ehˇ mˇ-eu gʼaˇ duˬ, sahˬ paˬ hawˇ-eu aˬ yawꞈ-euˬ gaˇ 
mˇ-eu yaw huiˬ yaw mahˇ deuˬ nui ma tsaˬ-euˬ meh. 
38“Miˬyehˇ-euˬ Yaw sahˇ jawˇ-eu Yoˇsehˆ loꞈ-ehˇ gʼeh-eu tsawˇ haˬ-ahˇ aˬ dui maˬ 
paˇ poˆ mawˇ nya-aˇ” lehˇ, sahˬ paˬ kʼoeˇ gʼaˬ aˬ yawꞈ maꞈ-ahˇ ehˇ nehˬ-euˬ meh.  
39Kʼoeˇ ngeh, sahˬ paˬ kʼoeˇ gʼaˬ Yoˇsehˆ-ahˇ ehˇ nehˬ-eu, “Gaˇ kawˆ heu deuˬ dawˬ 
tawˆ luꞈ, Miˬyehˇ neh nawˬ-ahˇ pah mehˬ nehˬ-euˬ meh. Kʼoeˇ miˇ neh, nawˇ-aˬ, 
yawˬ gʼaˬ na luꞈ naˆ maˬ tseˇ tsawˇ gahˇ ahˇ-awˇ, noeˬ siˬ noeˬ mawˇ nya dzehˬ-eu 
yaw duˬ baw meh lehˇ nga maꞈ siˬ nya ma.  
40Ngaˇ nawˬ-ahˇ ngaˬ-euˬ miˇ kʼahˬ kʼoeˇ taˆ uˆ lahˇ-eu gʼaˬ bi geuꞈ-awˇ, ngaˬ-euˬ 
tsawˇ haˬ dawˬ tawˆ luꞈ, nawˬ-euˬ ehˇ dawˬ-ahˇ bi naˇ haˬ ma. Nawˇ naˆ maˬ tseˇ 
baoˬ huiˬ dzehˬ-eu tsawˇ haˬ ngaˇ tiˬ gʼaˬ jawˇ-eu tehꞈ ma. 
41Nymˬ-mˇ, ngaˇ nawˬ-ahˇ Iˇjiˇtuˆ miˇ kʼahˬ kʼoeˇ taˆ uˆ lahˇ-awˇ haw-eu pyaˆ-eu gʼaˬ 
bi geuꞈ ma.” 
42Sahˬ paˬ kʼoeˇ gʼaˬ-aˬ, sahˬ paˬ-euˬ jmˬ diˬ taˬ-euˬ aˬ yawꞈ-euˬ shuiˇ laꞈ behˬ lehˆ 
doˆ-awˇ, Yoˇsehˆ-ahˇ bi behˬ-euˬ meh. Yoˇsehˆ-ahˇ muiˬ dui dui-eu pehˇ kʼahˬ pehˇ 
mahˇ bi dm-awˇ, shuiˇ lawˇ dah bi dah-euˬ meh.  
43Sahˬ paˬ-euˬ mahˬ laˆ lawˬ nyiˬ laˇ tiˬ laˇ kʼawꞈ, Yoˇsehˆ-ahˇ biꞈ-awˇ bi dziˬ-euˬ 
meh. Yoˇsehˆ-ahˇ loꞈ piˇ-eu guiˇ maꞈ deuˬ mahˬ laˆ lawˬ kʼoeˇ laˇ-euˬ mehˬ hu paw 
cah-awˇ, “Gaˇ pawˇ pawˇ-awˬ. Gaˇ pawˇ pawˇ-awˬ” lehˇ guˇ guˇ-ehˇ cah-euˬ meh. 
Yoˇsehˆ-aˬ, kʼoeˇ loꞈ-ehˇ gʼeh-awˇ, Iˇjiˇtuˆ miˇ kʼahˬ-ahˇ uˆ lahˇ-eu gʼaˬ pyeuꞈ laˇ-euˬ 
meh.  
44Sahˬ paˬ kʼoeˇ gʼaˬ Yoˇsehˆ-ahˇ ehˇ nehˬ-eu, “Ngaˇ-aˬ, sahˬ paˬ ma. Nawˬ neh dawˬ 
biꞈ-awˇ bi mˇ-euˬ jeˬ maˬ ngeuˇ naˇ, Iˇjiˇtuˆ tsawˇ haˬ tiˬ gʼaˬ-iˬ yawˬ ha-euˬ aˬ kuiˇ 
aˬ laꞈ maˬ ya cawˬ diˇ-a.” 

45Sahˬ paˬ kʼoeˇ gʼaˬ neh Yoˇsehˆ-ahˇ Iˇjiˇtuˆ tsawˇ myahˇ biꞈ-awˇ, Zaˬpaˬnaˆpaˬnehˇ 
lehˇ myahˇ nehˬ-euˬ meh. Kʼoeˇ naˇ, Heˬliˬpawˇliˆ meuˬ-ahˇ piˇ ma geuꞈ luꞈ-eu 
Pawˇtiˇpeˬlaˇ-euˬ aˬ buˇ Aˬseˇnaˆ-ahˇ bi sheuˬ-euˬ meh.  
46Yoˇsehˆ sahˬ paˬ-euˬ gaˇ mˇ dahˬ beh ngeh, aˇ kʼoꞈ smˬ tseˇ kʼawˆ laˇ-euˬ meh. 
Sahˬ paˬ-euˬ nymˇ-ahˇ neh aˬ yawꞈ doˆ-iˇ-awˇ, miˇ kʼahˬ doe doe-ehˇ cah haw-iˇ-euˬ 
meh.  
47Baw le za le-eu shiꞈ kʼoꞈ aˇ yamˬ laꞈ kʼoeˇ, dzaˬ la gʼo cehˇ gʼawˬ mya ni mˇ za-euˬ 
meh.  
48Kʼoeˇ deuˬ dawˬ tawˆ luꞈ-ahˇ Yoˇsehˆ taꞈ uiˬ-awˇ, meuˬ deuˬ laꞈ kʼoeˇ tawˬ uiˬ-awˇ 
jeˬ hmˬ taˬ-euˬ meh. Meuˬ aˬ yawꞈ meuˬ yawꞈ laꞈ kʼoeˇ, meuˬ-euˬ tahˬ gʼoꞈ tahˬ jawˇ 
jaˆ-eu deh yaˇ hawˇ-eu deh yaˇ deuˬ laꞈ kʼoeˇ kʼaˇ mˇ za-euˬ cehˇ deuˬ bi tawˬ uiˬ-
awˇ, bi jeˬ hmˬ taˬ-euˬ meh.  
49Yoˇsehˆ neh taꞈ uiˬ taˬ-euˬ cehˇ-aˬ, iˬ ma laˆ shaˆ kʼaˇ shuiꞈ deh loꞈ-ehˇ cu laˇ taˬ-
awˇ, maˬ pehˬ haw jiˇ coeˇ-a.  
50Mehꞈ-eu shuꞈ-eu aˇ yamˬ maˬ keuˆ laˇ mi naˆ-ehˇ, Yoˇsehˆ gʼaˇ duˬ Aˬseˇnaˆ aˬ li 
nyiˬ li ciˬ-euˬ meh.  
51Kʼoeˇ ngeh, “Ngaˬ neh tahˬ puˬ-eu shaˬ-eu zahˬ-eu jeˬ hawˇ-eu, ngaˬ da-euˬ nymˇ 
jiˇ gaˇ kawˆ ngaˇ ngehˇ ni, Miˬyehˇ jahˇ nehˬ laꞈ-euˬ nga” lehˇ Yoˇsehˆ ehˇ-awˇ, aˬ li 
aˬ yuiꞈ gʼaˬ-ahˇ Maˬnaˇseˬ lehˇ myahˇ nehˬ-euˬ meh.  
52Kʼoeˇ naˇ, “Ngaˇ ya shaˬ ya zahˬ-euˬ miˇ kʼahˬ-ahˇ, Miˬyehˇ ngaˬ-ahˇ guiˬ lahˬ biꞈ-
awˇ, zaˬ bi jawˇ le nehˬ laꞈ-euˬ nga” lehˇ aˬ yawꞈ paˇ ehˇ-awˇ, aˬ li aˬ nyiˇ gʼaˬ-ahˇ 
Eˇpaˬleˬ lehˇ myahˇ nehˬ-euˬ meh.  
53Iˇjiˇtuˆ miˇ kʼahˬ laꞈ kʼoeˇ baw le za le-eu aˇ yamˬ kʼoeˇ shiꞈ kʼoꞈ dzeuˇ-iˇ-euˬ meh.  
54Kʼoeˇ ngeh, Yoˇsehˆ neh ehˇ taˬ-euˬ loꞈ-ehˇ, mehꞈ-eu shuꞈ-eu aˇ yamˬ shiꞈ kʼoꞈ paˇ 
keuˆ le-euˬ meh. Miˇ kʼahˬ yawˬ kʼahˬ na luꞈ laꞈ kʼoeˇ, mehꞈ-eu shuꞈ-eu jeˬ keuˆ le-
euˬ meh. Ehˇ kʼawꞈ, Iˇjiˇtuˆ miˇ kʼahˬ laꞈ kʼoeˇ dzaˬ dzaˬ dawˇ dawˇ tiˬ byah tiˬ loꞈ jaˆ 
luꞈ-eu meh.  
55Iˇjiˇtuˆ miˇ kʼahˬ laꞈ kʼoeˇ jawˇ-eu tsawˇ haˬ deuˬ kʼoeˇ taˆ mehꞈ-eu shuꞈ-eu jeˬ 
keuˆ le ngeh, sahˬ paˬ jawˇ gaˇ le-awˇ, dzaˬ dzaˬ dawˇ dawˇ shaˇ leˇ-euˬ meh. Kʼoeˇ 
ngeh, Yoˇsehˆ jawˇ gaˇ iˇ-awˇ, Yoˇsehˆ neh kʼaˇ ehˇ nehˬ laꞈ-euˬ loꞈ-ehˇ jahˇ-iˇ-awˬ 
lehˇ, aˬ yawꞈ maꞈ-ahˇ sahˬ paˬ ehˇ nehˬ-euˬ meh.  
56Mehꞈ-eu shuꞈ-eu jeˬ tiˬ nah saˇ-iˬ tiˬ nah kʼaˆ dzehˬ laˇ-awˇ, miˇ kʼahˬ kʼahˬ lah ni 
byah-iˇ-euˬ meh. Kʼoeˇ ngeh, cehˇ tawˬ ahˇ taˬ-euˬ cehˇ jiˇ jiˇ ma dawˬ tawˆ luꞈ-ahˇ 
Yoˇsehˆ pah-awˇ, Iˇjiˇtuˆ miˇ kʼahˬ zaˬ deuˬ-ahˇ cehˇ ahˬ nehˬ-euˬ meh. 
57Mehꞈ dui shuꞈ dui dui-eu jeˬ miˇ tsaˬ kʼoeˇ taˆ byah jiˇ-euˬ miˇ neh, miˇ tsaˬ kʼoeˇ 
taˆ kʼaˇ jawˇ-eu tsawˇ haˬ deuˬ Yoˇsehˆ jawˇ gaˇ cehˇ zeuˇ dzaˬ le-euˬ meh.  

Aˇ dahˬ 42 

Yoˇsehˆ-euˬ aˇ doˆ deuˬ Iˇjiˇtuˆ miˇ kʼahˬ-ahˇ cehˇ zeuˇ dzaˬ-iˇ-euˬ 

1Iˇjiˇtuˆ miˇ kʼahˬ laꞈ kʼoeˇ cehˇ jaˆ-eu gaˇ kawˆ Yaˬkoˆ ya gaˬ ngeh, aˬ yawꞈ-euˬ aˬ li 
deuˬ-ahˇ, “Aˬ jeˬ miˇ neh naw maꞈ tiˬ jeˬ-iˬ maˬ shaˇ noeˬ ni jawˇ te.  

http://pt-br.bibles.org/ahk-AHK/Gen/41#Gen.41.51!f.1
http://pt-br.bibles.org/ahk-AHK/Gen/41#Gen.41.52!f.1

2Iˇjiˇtuˆ miˇ kʼahˬ laꞈ kʼoeˇ cehˇ jaˆ meh lehˇ aˬ cawˬ ehˇ-eu ngaˇ ya gaˬ-euˬ ma. Aˬ 
dui pehˬ hawˬ mehꞈ maˬ ya dzahˬ sehꞈ-eu gʼaˇ duˬ, kʼoeˇ gaˇ iˇ-awˇ cehˇ zeuˇ dzaˬ-
iˇ-awˬ” lehˇ ehˇ nehˬ-euˬ meh.  
3Kʼoeˇ ngeh, Yoˇsehˆ nehˬ-ehˇ tiˬ uˇ pyehˆ zaˬ maˬ ngeuˇ-eu Yoˇsehˆ-euˬ aˇ doˆ tseˇ 
gʼaˬ, Iˇjiˇtuˆ miˇ kʼaˬ-ahˇ cehˇ zeuˇ dzaˬ-iˇ-eu lehˇ iˇ-euˬ meh.  
4Ehˇ kʼawꞈ, Yoˇsehˆ nehˬ-ehˇ tiˬ uˇ pyehˆ zaˬ pyeuꞈ-eu Beˬyaˬmiˬ gʼaˬ-ahˇ, Yaˬkoˆ 
maˬ bi iˇ-a. Aˬ jeˬ miˇ neh ehˇ naˇ, Beˬyaˬmiˬ-ahˇ tiˬ jeˬ paˬ pyeuꞈ laˇ gaˇ Yaˬkoˆ kʼahˬ 
lahˇ-eu meh.  
5Kaˬnaˬ miˇ kʼahˬ laꞈ kʼoeˇ mehꞈ dui shuꞈ dui dui-eu jeˬ keuˆ le-euˬ miˇ neh, Yaˬkoˆ-
euˬ aˬ li kʼoeˇ deuˬ cehˇ zeuˇ dzaˬ-iˇ-eu lehˇ, aˬ cawˬ nehˬ-ehˇ iˇ gʼeh-euˬ meh.  
6Yoˇsehˆ-aˬ, Iˇjiˇtuˆ miˇ kʼahˬ kʼoeˇ taˆ uˆ lahˇ-awˇ haw-eu pyaˆ-eu gʼaˬ pyeuꞈ-eu loꞈ-
ehˇ, miˇ tsaˬ kʼoeˇ taˆ kʼaˇ jawˇ-eu tsawˇ haˬ deuˬ cehˇ zeuˇ dzaˬ laˇ gaˇ cehˇ ahˬ nehˬ 
luꞈ-eu meh. Kʼoeˇ ngeh, Yoˇsehˆ-euˬ aˇ doˆ deuˬ oe-awˇ, baˬ ba miˇ tsa tuˆ ni awˆ 
byaˆ-eu laꞈ kʼoeˇ, Yoˇsehˆ-ahˇ yaw zeu baw nehˬ-euˬ meh.  
7Aˬ yawꞈ maꞈ-ahˇ Yoˇsehˆ ya mawˇ ngeh, aˬ yawꞈ-euˬ aˇ doˆ deuˬ nga lehˇ tiˬ poˆ 
tehꞈ-ehˇ haw siˬ-euˬ meh. Ehˇ kʼawꞈ, aˬ yawꞈ maꞈ-ahˇ maˬ siˬ nya-eu geuꞈ-awˇ, 
dawˬ kʼaˆ ngehˬ-eu laꞈ kʼoeˇ, “Naw maꞈ aˬ gaˇ jawˇ-eu oe teˬ” lehˇ naˇ haˬ ngeh, 
“Nga maꞈ Kaˬnaˬ miˇ kʼahˬ-ahˇ jawˇ-eu, cehˇ zeuˇ dzaˬ le-euˬ ma” lehˇ aˬ ha mehˇ 
nmˇ ehˇ kʼoꞈ nehˬ-euˬ meh.  
8Aˬ ha mehˇ nmˇ-ahˇ Yoˇsehˆ haw siˬ-euˬ kʼawꞈ, Yoˇsehˆ-ahˇ aˬ ha mehˇ nmˇ maˬ 
haw siˬ nya-a.  
9Kʼoeˇ ngeh, Yoˇsehˆ-aˬ, aˬ ha mehˇ nmˇ gaˇ kawˆ aˇ hu aˬ yawꞈ neh yuꞈ maˆ maˆ 
mawˇ-euˬ gaˇ paˇ noeˬ doˆ leˇ-awˇ, “Naw maꞈ kʼoeˬ sho haw le-euˬ tsawˇ haˬ ngaˇ. 
Nga maꞈ-euˬ miˇ kʼahˬ gʼaˬ baˬ duˬ-ahˇ pyehˆ tseˇ haw le-euˬ ngaˇ” lehˇ, aˬ ha mehˇ 
nmˇ-ahˇ ehˇ nehˬ-euˬ meh.  
10Aˬ ha mehˇ nmˇ ehˇ-eu, “Sahˬ paˬ-oˇ, nga maꞈ naw maꞈ-euˬ miˇ kʼahˬ-ahˇ kʼoeˬ 
sho haw le-euˬ tsawˇ haˬ maˬ ngeuˇ. Nga maꞈ-aˬ, nawˬ-euˬ zaˬ kʼaˆ loꞈ-ehˇ gʼeh-eu 
tsawˇ haˬ pyeuꞈ-awˇ, cehˇ zeuˇ dzaˬ le-eu oe-euˬ tehꞈ ma.  
11Nga maꞈ dawˬ tawˆ luꞈ tiˬ mehˇ nmˇ tehꞈ ma. Nga maꞈ kʼoeˬ sho haw le-euˬ tsawˇ 
haˬ maˬ ngeuˇ. Tsawˇ haˬ yaw muiˬ pyeuꞈ-eu ma.” 
12Yoˇsehˆ ehˇ-eu, “Maˬ ngeuˇ luꞈ-a. Nga maꞈ miˇ kʼahˬ gʼaˬ baˬ duˬ-ahˇ pyehˆ tseˇ 
haw-eu lehˇ oe-euˬ ngaˇ.” 
13Aˬ ha mehˇ nmˇ ehˇ-eu, “Ngaˬ ha mehˇ nmˇ tseˇ nyiꞈ gʼaˬ jawˇ-awˇ, dawˬ tawˆ luꞈ 
Kaˬnaˬ miˇ kʼahˬ-ahˇ jawˇ-eu tsawˇ haˬ tiˬ gʼaˬ-euˬ zaˬ tehꞈ ma. Ngaˬ ha mehˇ nmˇ-
euˬ aˬ nyiˇ tiˬ gʼaˬ shiˇ dzeuˇ-awˇ, aˬ nyiˇ nyiˇ saˬ gʼaˬ aˬ da nehˬ-ehˇ jawˇ yaꞈ-euˬ 
meh.” 
14Ehˇ kʼawꞈ, Yoˇsehˆ paˇ ehˇ-eu, “Ngaˬ neh kʼaˇ ehˇ-euˬ loꞈ-ehˇ ngaˇ. Naw maꞈ-aˬ, 
kʼoeˬ sho haw le-euˬ tsawˇ haˬ deuˬ tehꞈ ngaˇ.  
15Ngaˇ naw maꞈ-ahˇ heu loꞈ-ehˇ lawˬ haw ma. Sahˬpaˬ-euˬ tsawˇ myahˇ uˬ moˆ naw 
maꞈ-ahˇ ngaˇ heu loꞈ-ehˇ ehˇ tsehˆ nehˬ-eu ma. Nawˬ ha mehˇ nmˇ-euˬ aˬ nyiˇ nyiˇ 
saˬ gʼaˬ heu gaˇ maˬ oe keuˆ kʼoeˇ keuˆ ni, naw maꞈ-ahˇ maˬ bi gʼoꞈ leˇ.  

16Naw maꞈ laꞈ kʼoeˇ tiˬ gʼaˬ gʼoꞈ leˇ-awˇ, naw maꞈ-euˬ aˬ nyiˇ nyiˇ saˬ gʼaˬ-ahˇ ya 
sheuˬ laˬ leˇ meh. Naw maꞈ neh kʼaˇ ehˇ-euˬ loꞈ-ehˇ tsaˬ nga loˇ maˬ tsaˬ nga loˇ lehˇ 
maˬ siˬ duˬ laˇ kʼoeˇ keuˆ ni, aˬ nyiˇ nyiˇ saˬ gʼaˬ-ahˇ bi sheuˬ laˬ leˇ-euˬ kʼoeˇ gʼaˬ 
maˬ ngeuˇ naˇ, naw maꞈ dawˬ tawˆ luꞈ paꞈ kuˆ laꞈ kʼoeˇ ya uˇ tawˬ yaꞈ tehꞈ-a. Kʼoeˇ 
loꞈ-ehˇ maˬ ngeuˇ naˇ, sahˬ paˬ yaw dehꞈ kʼaˇ dehꞈ kʼoeˇ keuˆ ni, kʼoeˬ sho haw le-
euˬ tsawˇ haˬ lehˇ sawˇ-eu ma.” 
17Kʼoeˇ naˇ, Yoˇsehˆ neh aˬ ha mehˇ nmˇ-ahˇ smˬ nah keuˆ ni paꞈ kuˆ laꞈ kʼoeˇ paꞈ 
ahˇ-awˇ bi jawˇ-euˬ meh.  
18Smˬ nah byah laˇ ngeh, aˬ ha mehˇ nmˇ-ahˇ Yoˇsehˆ heu loꞈ-ehˇ ehˇ nehˬ-euˬ meh. 
“Ngaˇ-aˬ, Miˬyehˇ-ahˇ guˆ-eu tsawˇ haˬ ma. Teu miˇ neh, ngaˬ neh kʼaˇ ehˇ-euˬ loꞈ-
ehˇ naw maꞈ jahˇ naˇ, shiˇ gaˇ maˬ keuˆ ni bi dzeuˇ-iˇ ma.  
19Naw maꞈ muiˬ-eu tsawˇ haˬ ma lehˇ ngeuˇ naˇ, nymˬ-mˇ naw maꞈ uˇ luꞈ-eu paꞈ 
kuˆ laꞈ kʼoeˇ tiˬ gʼaˬ uˇ yaꞈ-awˇ, nui deuˬ dawˬ tawˆ luꞈ mehꞈ-eu shuꞈ-eu jeˬ-ahˇ ya 
daˬ luꞈ-eu naw maꞈ-euˬ miˬ sawˇ zaˬ deuˬ jawˇ gaˇ, cehˇ tawˬ kʼoꞈ ha nehˬ leˇ-awˬ. 
20Kʼoeˇ naˇ, nawˬ ha mehˇ nmˇ-euˬ aˬ nyiˇ nyiˇ saˬ gʼaˬ-ahˇ ngaˇ jawˇ gaˇ sheuˬ leꞈ-
awˬ. Naw maꞈ kʼoeˇ loꞈ-ehˇ jahˇ-awˇ, naw maꞈ neh kʼaˇ ehˇ-euˬ loꞈ-ehˇ ngeuˇ ngaˇ 
lehˇ ngaˇ ya siˬ duˬ naˇ, naw maꞈ-ahˇ shiˇ gaˇ maˬ keuˆ ni bi dzeuˇ-iˇ ma.” Yoˇsehˆ 
neh kʼaˇ ehˇ nehˬ-euˬ loꞈ-ehˇ mˇ-eu gʼaˇ duˬ, aˬ ha mehˇ nmˇ nui ma tsaˬ-euˬ meh.  
21Kʼoeˇ ngeh, aˬ ha mehˇ nmˇ tiˬ gʼaˬ tiˇ gʼaˬ ehˇ-eu, “Aˬ dui mehˇ nmˇ neh aˬ dui-euˬ 
aˬ nyiˇ kʼoeˇ gʼaˬ-ahˇ yehˬ bawˬ sehˇ lu-ehˇ jahˇ nehˬ-euˬ miˇ neh, aˬ dui mehˇ nmˇ iˬ 
baˇ naꞈ-eu nga. Aˬ yawꞈ noeˬ shaˬ dui dui-eu laꞈ kʼoeˇ, kʼoeˇ loꞈ-ehˇ taˬ jahˇ nehˬ laꞈ 
lehˇ aˬ dui-ahˇ shaˇ-euˬ kʼawꞈ, aˬ dui mehˇ nmˇ maˬ naˇ haˬ nehˬ-aˬ. Kʼoeˇ miˇ neh, 
aˬ dui heu loꞈ-ehˇ paˇ ya daˬ poˆ-eu nga.” 
22Luˇbeˬ ehˇ-eu, “Aˬ li-ahˇ taˬ laˆ tahˬ taˬ laˆ naˇ lehˇ naw maꞈ-ahˇ ngaˇ ehˇ nehˬ 
kʼawꞈ, naw maꞈ maˬ naˇ haˬ-a. Nymˬ-mˇ poˆ jawˇ-aˬ, aˬ yawꞈ-ahˇ laˆ sehꞈ-euˬ loꞈ-ehˇ 
aˬ dui paˇ ya daˬ poˆ-eu keuˆ laˇ taˬ-euˬ nga.” 
23Aˬ yawꞈ maꞈ kʼoeˇ loꞈ-ehˇ ehˇ luꞈ-eu Yoˇsehˆ yaw muiˬ paˬ-ehˇ gʼoˆ shaw nya-awˇ 
siˬ nya-eu meh. Ehˇ kʼawꞈ, Yoˇsehˆ kʼoeˇ loꞈ-ehˇ siˬ nya tehꞈ-a lehˇ aˬ yawꞈ maꞈ maˬ 
noeˬ-a. Aˬ jeˬ miˇ neh ehˇ naˇ, Yoˇsehˆ hawˇ-eu aˬ yawꞈ maꞈ yaw kaˬ dawˬ ngehˬ 
cawˬ ngeh, Iˇjiˇtuˆ dawˬ hawˇ-eu Heˬbyehˇ dawˬ heu nyiˬ jeˬ luꞈ ngehˬ nya-eu 
tsawˇ kaˬ-ahˇ gʼoe-awˇ ngehˬ cawˬ-euˬ meh.  
24Kʼoeˇ ngeh, aˬ yawꞈ maꞈ jawˇ gaˇ neh Yoˇsehˆ doˆ-iˇ-awˇ, ngoeˇ-euˬ meh. Aˬ yawꞈ 
ngoeˇ taˬ gʼaˬ ngeh, aˬ yawꞈ maꞈ jawˇ gaˇ paˇ gʼoꞈ laˇ-awˇ, aˬ yawꞈ maꞈ-euˬ mehˬ shi 
Suˇmoˬ-ahˇ gʼeu doˆ-awˇ, paꞈ cuꞈ-euˬ meh.  
25Yoˇsehˆ-aˬ, aˬ yawꞈ-euˬ aˇ doˆ deuˬ-euˬ cehˇ pehˇ zeuˇ-ahˇ cehˇ tiˬ byah ni pehˬ 
ahˇ nehˬ-awˇ, aˬ yawꞈ maꞈ neh cehˇ aˇ poeˬ biꞈ taˬ-euˬ pyuˇ deuˬ kʼawꞈ, cehˇ pehˇ 
zeuˇ kʼoeˇ deuˬ laꞈ kʼoeˇ paˇ dawˆ ahˇ kʼoꞈ nehˬ-euˬ uˬ taꞈ, aˬ yawꞈ maꞈ gaˇ pehˇ gʼoꞈ 
leˇ luꞈ ngeh bi dzaˬ-eu gʼaˇ duˬ, dzaˬ dzaˬ dawˇ dawˇ tiˬ byah tiˬ loꞈ biꞈ nehˬ-eu gʼaˇ 
duˬ, aˬ yawꞈ-euˬ tsawˇ haˬ deuˬ-ahˇ ehˇ nehˬ taˬ-euˬ meh. Yawˬ jeˬ na luꞈ aˬ yawꞈ 
neh kʼaˇ ehˇ nehˬ-euˬ loꞈ-ehˇ jahˇ-euˬ meh.  



99 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

26Aˬ ha mehˇ nmˇ-aˬ, aˬ yawꞈ maꞈ neh zeuˇ-euˬ cehˇ kʼoeˇ deuˬ mahˬ tahˬ laˆ kʼoeˇ 
taˆ baꞈ daˆ-awˇ gʼoꞈ leˇ-euˬ meh.  
27Uˬ ciꞈ paw gaˇ pehˇ yaꞈ luꞈ ngeh, aˬ yawꞈ maꞈ laꞈ kʼoeˇ tiˬ gʼaˬ mahˬ tahˬ laˆ-ahˇ 
cehˇ bi dzaˬ-eu lehˇ cehˇ pehˇ zeuˇ puiˇ-euˬ meh. Kʼoeˇ ngeh, cehˇ kʼoeˇ taˆ pyuˇ 
dawˆ ahˇ kʼoꞈ taˬ-euˬ gaˇ aˬ yawꞈ ya mawˇ-euˬ meh.  
28“Ngaˬ-euˬ pyuˇ ngaˬ-ahˇ paˇ biꞈ kʼoꞈ nehˬ laꞈ-euˬ nga. Heu gaˇ ngaˬ-euˬ cehˇ pehˇ 
zeuˇ laꞈ kʼoeˇ dawˆ ahˇ kʼoꞈ taˬ ngaˬ” lehˇ aˬ ha mehˇ nmˇ-ahˇ aˬ yawꞈ guˇ gaˬ nehˬ 
ngeh, aˬ yawꞈ maꞈ zahˬ leˇ-awˇ guˆ-eu laꞈ kʼoeˇ, “Aˬ dui mehˇ nmˇ-ahˇ Miˬyehˇ aˬ jeˬ 
paˇ jahˇ nehˬ laꞈ-euˬ maˬ siˬ miˇ-a” lehˇ, tiˬ gʼaˬ tiˇ gʼaˬ ehˇ-eu meh.  
29Kaˬnaˬ miˇ kʼahˬ-ahˇ aˬ da Yaˬkoˆ jawˇ gaˇ aˬ ha mehˇ nmˇ gʼoꞈ keuˆ leˇ ngeh, kʼaˇ 
pyeuꞈ laˇ-euˬ gaˇ kawˆ dawˬ tawˆ luꞈ, aˬ yawꞈ maꞈ-euˬ aˬ da-ahˇ heu loꞈ-ehˇ dzawˇ 
nehˬ-euˬ meh.  
30“Iˇjiˇtuˆ miˇ kʼahˬ-ahˇ uˆ lahˇ-eu gʼaˬ ngaˬ ha mehˇ nmˇ-ahˇ dawˬ kʼaˆ ngehˬ-awˇ, aˬ 
yawꞈ maꞈ-euˬ miˇ kʼahˬ-ahˇ kʼoeˬ sho haw le-euˬ nga lehˇ ehˇ-eu meh. 
31Ngaˬ ha mehˇ nmˇ kʼawꞈ heu loꞈ-ehˇ ehˇ kʼoꞈ nehˬ-euˬ ma. ‘Nga maꞈ nawˬ-euˬ miˇ 
kʼahˬ-ahˇ kʼoeˬ sho-eu tsawˇ haˬ maˬ ngeuˇ. Muiˬ-eu jaˬ-eu tsawˇ haˬ ma.  
32Ngaˬ ha mehˇ nmˇ tseˇ nyiꞈ gʼaˬ jawˇ-awˇ, dawˬ tawˆ luꞈ aˬ da tiˬ da-euˬ zaˬ tehꞈ 
ma. Ngaˬ ha mehˇ nmˇ-euˬ aˬ nyiˇ tiˬ gʼaˬ shiˇ dzeuˇ-awˇ, aˬ nyiˇ nyiˇ saˬ gʼaˬ-aˬ, aˬ 
da nehˬ-ehˇ Kaˬnaˬ miˇ kʼahˬ-ahˇ jawˇ yaꞈ-euˬ meh’ lehˇ ehˇ nehˬ-euˬ ma.  
33Kʼoeˇ ngeh, tsawˇ haˬ kʼoeˇ gʼaˬ heu loꞈ-ehˇ paˇ ehˇ-eu meh. ‘Naw maꞈ tsawˇ haˬ 
yaw muiˬ nga loˇ lehˇ, ngaˇ naw maꞈ-ahˇ heu loꞈ-ehˇ lawˬ haw ma. Naw maꞈ laꞈ 
kʼoeˇ tiˬ gʼaˬ bi jawˇ yaꞈ-awˇ, nui deuˬ dawˬ tawˆ luꞈ mehꞈ-eu shuꞈ-eu jeˬ-ahˇ ya daˬ 
luꞈ-eu naw maꞈ-euˬ miˬ sawˇ zaˬ deuˬ jawˇ gaˇ cehˇ tawˬ kʼoꞈ ha leˇ nya tehꞈ-a.  
34Naw maꞈ kʼoeˬ sho haw le-euˬ tsawˇ haˬ maˬ ngeuˇ-ehˇ, tsawˇ haˬ yaw muiˬ 
pyeuꞈ-eu duˬ laˇ ni, naw maꞈ-euˬ aˬ nyiˇ nyiˇ saˬ gʼaˬ-ahˇ heu gaˇ sheuˬ leꞈ-awˬ. 
Kʼoeˇ ngeh jawˇ, naw maꞈ-euˬ mehˇ nmˇ heu gʼaˬ naw maꞈ-ahˇ paˇ biꞈ kʼoꞈ nehˬ ma. 
Naw maꞈ kʼawꞈ, miˇ kʼahˬ heu kʼahˬ-ahˇ jeˬ gaꞈ taꞈ nya tehꞈ-a’ lehˇ ehˇ-eu meh.” 
35Kʼoeˇ naˇ, mahˬ kʼaˆ daˬ puiˇ-awˇ cehˇ pehˇ zeuˇ shehˆ ngehꞈ haw ngeh, aˬ yawꞈ 
maꞈ yawˬ gʼaˬ na luꞈ yawˬ ha-euˬ pyuˇ paꞈ toeˆ-ahˇ yawˬ ha ya mawˇ-euˬ meh. 
Kʼoeˇ ngeh, aˬ da Yaˬkoˆ hawˇ-eu aˬ yawꞈ ha mehˇ nmˇ dawˬ tawˆ luꞈ guˆ dui dui-
euˬ meh.  
36Aˬ ha mehˇ nmˇ-ahˇ Yaˬkoˆ ehˇ nehˬ-eu, “Naw maꞈ ngaˬ-euˬ zaˬ dawˬ tawˆ luꞈ 
sheuˬ byoˆ jiˇ-eu gʼeh te loˇ. Yoˇsehˆ gʼaˬ maˬ paˇ jawˇ-eu uˬ taꞈ, Suˇmoˬ gʼaˬ gʼeh 
maˬ paˇ jawˇ ngaˇ. Nymˬ-mˇ poˆ jawˇ-aˬ Beˬyaˬmiˬ-ahˇ gʼeh paˇ sheuˬ byoˆ-eu lehˇ 
gʼeh te loˇ. Shaˬ zahˬ kʼaˇ ngeuˇ-eu dawˬ tawˆ luꞈ, ngaˬ-euˬ kʼoeˇ taˆ kaꞈ dzahˬ-awˇ 
keuˆ le-euˬ miˇ-a.” 
37Aˬ yawꞈ-euˬ aˬ da-ahˇ Luˇbeˬ ehˇ nehˬ-eu, “Beˬyaˬmiˬ-ahˇ nawˇ jawˇ gaˇ maˬ 
sheuˬ kʼoꞈ keuˆ laꞈ naˇ, ngaˬ li nyiˬ li luꞈ-ahˇ nawˇ sehꞈ nya tehꞈ-a. Ngaˬ-ahˇ a nehˬ 
laꞈ-awˬ. Ngaˇ aˬ yawꞈ-ahˇ yaw muiˬ paˬ-ehˇ sheuˬ kʼoꞈ keuˆ laꞈ ma.” 
38Ehˇ kʼawꞈ, Yaˬkoˆ ehˇ-eu, “Ngaˬ li-ahˇ nawˬ nehˬ-ehˇ maˬ bi iˇ nya-a. Aˬ yawꞈ-euˬ 
aˇ doˆ shiˇ-awˇ, aˬ yawꞈ tiˬ gʼaˬ dzeˇ-eu tehꞈ meh. Gaˇ pehˇ iˇ luꞈ ngeh, aˬ yawꞈ-ahˇ 



100 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

tiˬ jeˬ paˬ pyeuꞈ laˇ gaˇ ngaˇ kʼahˬ lahˇ dui dui nya. Ngaˇ mawˬ dui dui laˇ-euˬ gaˇ 
hawˇ-eu shaˬ zahˬ naꞈ dzehˬ laˇ ni naw maꞈ paˇ mˇ nehˬ laꞈ-eu lehˇ gʼeh-eu jeˬ maˇ-
iˬ, ngaˇ bi shiˇ-eu lehˇ naw maꞈ jahˇ gaˇ duˇ-eu ngaˇ.” 

Aˇ dahˬ 43 

Yoˇsehˆ-euˬ aˇ doˆ deuˬ Beˬyaˬmiˬ-ahˇ sheuˬ-awˇ Iˇjiˇtuˆ miˇ kʼahˬ-ahˇ tiˬ poˆ paˇ iˇ-euˬ 

1Kaˬnaˬ miˇ kʼahˬ laꞈ kʼoeˇ, mehꞈ-eu shuꞈ-eu jeˬ yaw beh naˆ maˬ tseˇ paˇ kʼaˆ dzehˬ 
laˇ-euˬ meh.  
2Yaˬkoˆ-euˬ zaˬ deuˬ neh Iˇjiˇtuˆ miˇ kʼahˬ-ahˇ zeuˇ laˬ-iˇ-euˬ cehˇ kʼoeˇ deuˬ dzaˬ jiˇ 
ngeh, “Aˬ dui dzaˬ-eu gʼaˇ duˬ cehˇ ui cuiˆ paˇ zeuˇ laˬ-iˇ siˬ” lehˇ, aˬ yawꞈ-euˬ aˬ li 
deuˬ-ahˇ Yaˬkoˆ paˇ ehˇ nehˬ-euˬ meh.  
3Yuˇdaˆ ehˇ-eu, “Ngaˬ ha mehˇ nmˇ-euˬ aˬ nyiˇ nyiˇ saˬ gʼaˬ maˬ sheuˬ leꞈ naˇ, aˬ 
yawꞈ jawˇ gaˇ taˬ paˇ oe lehˇ, Iˇjiˇtuˆ miˇ kʼahˬ-ahˇ uˆ lahˇ-awˇ haw luꞈ pyaˆ luꞈ-eu 
tsawˇ haˬ kʼoeˇ gʼaˬ neh ehˇ duˬ taˬ-euˬ dawˬ jaˆ-eu meh.  
4Ngaˬ ha mehˇ nmˇ-euˬ aˬ nyiˇ nyiˇ saˬ gʼaˬ-ahˇ, ngaˬ ha mehˇ nmˇ nehˬ-ehˇ bi iˇ-eu 
gʼaˇ duˬ nawˇ nui ma tsaˬ naˇ, nawˬ-euˬ gʼaˇ duˬ cehˇ zeuˇ laˬ-iˇ ma.  
5Ehˇ kʼawꞈ, aˬ nyiˇ nyiˇ saˬ gʼaˬ-ahˇ nga maꞈ nehˬ-ehˇ maˬ bi iˇ te lehˇ ngeuˇ naˇ, nga 
maꞈ cehˇ maˬ zeuˇ-iˇ nya-a. Aˬ jeˬ miˇ neh ehˇ naˇ, aˬ nyiˇ nyiˇ saˬ gʼaˬ maˬ sheuˬ leꞈ 
naˇ aˬ yawꞈ jawˇ gaˇ taˬ oe lehˇ, tsawˇ haˬ kʼoeˇ gʼaˬ neh ehˇ tsehˆ taˬ-euˬ dawˬ jaˆ-
eu meh.” 
6Yaˬkoˆ ehˇ-eu, “Aˬ jeˬ miˇ neh ngaˬ-euˬ nui ma shaˬ zahˬ bi mˇ-eu lehˇ, nawˬ ha 
mehˇ nmˇ-euˬ aˬ nyiˇ tiˬ gʼaˬ jawˇ-eu gaˇ kawˆ tsawˇ haˬ kʼoeˇ gʼaˬ-ahˇ ehˇ nehˬ yaꞈ 
teˬ.” 
7Aˬ ha mehˇ nmˇ ehˇ-eu, “Ngaˬ ha mehˇ nmˇ-euˬ gaˇ kawˆ hawˇ-eu, ngaˬ ha mehˇ 
nmˇ-euˬ aˬ yuiꞈ aˬ nyiˇ aˇ jeuˬ aˇ ca deuˬ gaˇ kawˆ-ahˇ, tsawˇ haˬ kʼoeˇ gʼaˬ pyehˆ tseˇ 
naˇ haˬ-eu meh. Nawˬ ha mehˇ nmˇ-euˬ aˬ da dehꞈ te siˬ loˇ. Nawˬ ha mehˇ nmˇ-euˬ 
aˬ nyiˇ jawˇ te siˬ loˇ lehˇ, tiˬ jeˬ saˇ-iˬ tiˬ jeˬ aˬ yawꞈ naˇ haˬ-eu meh. Kʼoeˇ miˇ neh, 
ngaˬ ha mehˇ nmˇ kʼaˇ ehˇ nya-eu loꞈ-ehˇ ehˇ kʼoꞈ nehˬ-euˬ ma. Naw maꞈ-euˬ aˬ 
nyiˇ-ahˇ ngaˇ jawˇ gaˇ ya sheuˬ laꞈ meh lehˇ aˬ yawꞈ ehˇ laˇ tehꞈ-a lehˇ, ngaˬ ha mehˇ 
nmˇ tiˬ duˇ-iˬ maˬ duˇ-aˬ.” 
8Aˬ yawꞈ-euˬ aˬ da-ahˇ Yuˇdaˆ ehˇ nehˬ-eu, “Aˬ li-ahˇ ngaˬ-euˬ mehˬ nah bi caw teh 
le-awˬ. Aˬ dui pehˬ tiˬ gʼaˬ-iˬ hawˬ mehꞈ ya mehꞈ sehꞈ gaˇ maˬ keuˆ mi naˆ-ehˇ, ngaˬ 
ha mehˇ nmˇ cehˇ zeuˇ laˬ-iˇ ma.  
9Aˬ li-euˬ gʼaˇ duˬ ngaˬ-euˬ saꞈ laˇ nawˬ-ahˇ biꞈ dah ma. Aˬ yawꞈ-ahˇ tiˬ jeˬ paˬ ca laˇ 
naˇ, ngaˬ-ahˇ kʼaˇ jahˇ mawꞈ-eu jahˇ nya tehꞈ-a. Aˬ yawꞈ-ahˇ tiˬ jeˬ-iˬ maˬ bi ca laˇ ni, 
nawˇ jawˇ gaˇ ngaˇ maˬ sheuˬ kʼoꞈ keuˆ laꞈ naˇ, iˬ baˇ kʼoeˇ mˬ maˬ maˬ byaˆ zaˇ ziˇ 
ngaˇ pi ma.  
10Heu loꞈ-ehˇ nyi naˬ nyi naˬ-ehˇ maˬ jawˇ law nmˇ-aˬ, nymˬ-mˇ keuˆ keuˆ-ehˇ-aˬ, 
ngaˬ ha mehˇ nmˇ iˇ-awˇ gʼoꞈ keuˆ laˇ-euˬ nyiˬ doˆ byah laˇ-euˬ duˇ.” 
11Aˬ da gʼaˬ aˬ ha mehˇ nmˇ-ahˇ ehˇ nehˬ-eu, “Kʼoeˇ loꞈ-ehˇ maˬ jahˇ naˇ maˬ geuꞈ 
nya-eu jeˬ maˇ-iˬ, aˬ dui-euˬ miˇ kʼahˬ-ahˇ doˆ-eu aˇ poeˬ kʼaˆ-eu mˇ myawˬ deuˬ 

pyeuꞈ-eu, tsiˇ yaw saw jeˬ ui cuiˆ, byaˬ byaˬ uiˇ ui cuiˆ, dzaˇ muiˇ dzaˇ sawˇ, tsuiꞈ siˬ 
tsuiꞈ shehˇ hawˇ-eu, aˬlaˬmoˬ aˇ siˬ heu deuˬ yuˇ gʼeh-awˇ, Iˇjiˇtuˆ miˇ kʼahˬ-ahˇ uˆ 
lahˇ-awˇ haw luꞈ pyaˆ luꞈ-eu kʼoeˇ gʼaˬ-ahˇ biꞈ nehˬ-iˇ-awˬ.  
12Pyuˇ gʼeh, yaw beh poˆ myaˆ maˬ tseˇ nyiˬ myaˆ yuˇ gʼeh-awˬ. Aˬ jeˬ miˇ neh ehˇ 
naˇ, naw maꞈ-euˬ cehˇ pehˇ zeuˇ laꞈ kʼoeˇ dawˆ ahˇ kʼoꞈ taˬ-euˬ pyuˇ kʼoeˇ deuˬ 
kʼawꞈ paˇ biꞈ kʼoꞈ-iˇ-eu tsaˬ tehꞈ-a. Aˬ yawꞈ maꞈ ngehˇ-awˇ dawˆ ahˇ bahˬ-euˬ baw 
le.  
13Nawˬ ha mehˇ nmˇ-euˬ aˬ nyiˇ-ahˇ gʼeh sheuˬ gʼeh-awˇ, yaw kawˇ ma-ehˇ gʼoꞈ laˇ 
lawˬ.  
14Tsawˇ haˬ kʼoeˇ gʼaˬ nawˬ ha mehˇ nmˇ-ahˇ gʼawˬ shaˬ gaˬ nehˬ laꞈ-eu laꞈ kʼoeˇ, 
Beˬyaˬmiˬ hawˇ-eu Suˇmoˬ-ahˇ pyehˬ nehˬ-awˇ bi gʼoꞈ laˇ-eu gʼaˇ duˬ, baoˬ huiˬ-eu 
Miˬyehˇ aˬ yawꞈ-euˬ nui ma-ahˇ laˆ saˆ nehˬ luꞈ-uˇ. Ngaˬ-euˬ gʼaˇ duˬ law nmˇ-aˬ, 
ngaˬ-euˬ zaˬ heu deuˬ-ahˇ maˇ maˇ ni ya sm-iˇ meh lehˇ ngeuˇ naˇ kʼawꞈ, bi sm-iˇ-eu 
maˬ ngeuˇ naˇ tiˬ jeˬ-iˬ maˬ paˇ gʼeh nya miˇ-a” lehˇ ehˇ nehˬ-euˬ meh.  
15Kʼoeˇ ngeh, aˬ ha mehˇ nmˇ laꞈ sawˬ lehˬ hmˬ-awˇ, yaw beh poˆ myaˆ maˬ tseˇ 
pyuˇ nyiˬ myaˆ ni pi-awˇ, Beˬyaˬmiˬ gʼaˬ-ahˇ gʼeh sheuˬ-awˇ, Iˇjiˇtuˆ miˇ kʼahˬ-ahˇ 
Yoˇsehˆ jawˇ gaˇ iˇ-euˬ meh.  
16Aˬ ha mehˇ nmˇ nehˬ-ehˇ Beˬyaˬmiˬ gʼaˬ kʼawꞈ caw teh le-euˬ gaˇ Yoˇsehˆ ya 
mawˇ ngeh, “Tsawˇ haˬ heu deuˬ-ahˇ ngaˬ-euˬ nymˇ-ahˇ sheuˬ gʼeh-awˬ. Iˬ nah nah 
gʼahˇ aˬ yawꞈ maꞈ nehˬ-ehˇ ngaˇ dzaˬ taꞈ dawˇ taꞈ-eu gʼaˇ duˬ, jeˬ zaˬ sehꞈ-awˇ dzaˬ 
byawˇ laˆ dawˆ taˬ-awˬ” lehˇ, aˬ yawꞈ-euˬ nymˇ-ahˇ bi haw bi pyaˆ-euˬ zaˬ kʼaˆ-ahˇ 
ehˇ nehˬ-euˬ meh.  
17Zaˬ kʼaˆ kʼoeˇ gʼaˬ Yoˇsehˆ neh kʼaˇ ehˇ nehˬ-euˬ loꞈ-ehˇ jahˇ-awˇ, aˬ ha mehˇ nmˇ-
ahˇ Yoˇsehˆ-euˬ nymˇ-ahˇ sheuˬ gʼeh nehˬ-euˬ meh.  
18Aˬ ha mehˇ nmˇ-aˬ, aˬ cawˬ neh aˬ yawꞈ maꞈ-ahˇ Yoˇsehˆ-euˬ nymˇ-ahˇ sheuˬ gʼeh-
euˬ miˇ neh, guˆ laˇ-awˇ, nui ma laꞈ kʼoeˇ heu loꞈ-ehˇ noeˬ-euˬ meh. “Yaw beh poˆ 
cehˇ zeuˇ dzaˬ le ngeh ngaˬ ha mehˇ nmˇ-euˬ cehˇ pehˇ zeuˇ deuˬ laꞈ kʼoeˇ paˇ dawˆ 
ahˇ kʼoꞈ taˬ-euˬ pyuˇ kʼoeˇ deuˬ baˬ da neh, ngaˬ ha mehˇ nmˇ-ahˇ heu gaˇ kuˇ ahˇ 
laꞈ-euˬ jeˬ nga. Ngaˬ ha mehˇ nmˇ-ahˇ iˬ baˇ poˆ-awˇ, mahˬ tahˬ laˆ heu deuˬ tsahˇ 
geuꞈ-eu uˬ taꞈ, nga maꞈ-ahˇ kʼawꞈ aˬ yawꞈ-euˬ zaˬ kʼaˆ bi geuꞈ-eu lehˇ gʼeh-eu jeˬ 
nga.” 
19Kʼoeˇ miˇ neh, Yoˇsehˆ-euˬ nymˇ gʼoˆ kʼehˬ dawˬ peh le keuˆ ngeh, Yoˇsehˆ-euˬ 
nymˇ-ahˇ haw luꞈ pyaˆ luꞈ-eu zaˬ kʼaˆ kʼoeˇ gʼaˬ-ahˇ, aˬ yawꞈ maꞈ heu loꞈ-ehˇ ehˇ 
nehˬ-euˬ meh. 
20“Aˬ yuiꞈ-oˇ, nga maꞈ ehˇ gaˇ tiˬ poˆ naˇ haˬ sheˇ. Dzeuˇ laˇ ngeh nga maꞈ heu gaˇ 
oe-awˇ cehˇ tiˬ poˆ zeuˇ dzaˬ le haw-euˬ ma.  
21Nga maꞈ cehˇ zeuˇ-awˇ gʼoꞈ leˇ ngeh, uˬ ciꞈ paw gaˇ pehˇ yaꞈ-euˬ ma. Nga maꞈ-euˬ 
cehˇ pehˇ zeuˇ puiˇ haw ngeh, aˬ yawꞈ gʼaˬ yawꞈ-euˬ cehˇ pehˇ zeuˇ laꞈ kʼoeˇ, cehˇ aˇ 
poeˬ biꞈ-euˬ pyuˇ kʼoeˇ deuˬ tiˬ pehˆ-iˬ maˬ teˬ-iˇ ni ahˇ jiˇ gaˇ ya mawˇ-euˬ ma. Pyuˇ 
kʼoeˇ deuˬ nymˬ-mˇ poˆ nga maꞈ paˇ pi leꞈ-euˬ ma.  

http://pt-br.bibles.org/ahk-AHK/Gen/43#Gen.43.11!f.1

22Kʼoeˇ uˬ taꞈ, cehˇ zeuˇ-eu gʼaˇ duˬ pyuˇ aˇ dzehˬ kʼawꞈ pi luꞈ-eu ma. Cehˇ zeuˇ poeˬ 
biꞈ gʼaˬ dzeuˇ-euˬ pyuˇ kʼoeˇ deuˬ-ahˇ, aˬ suˇ gʼaˬ neh nga maꞈ-euˬ cehˇ pehˇ zeuˇ 
deuˬ laꞈ kʼoeˇ paˇ dawˆ ahˇ kʼoꞈ taˬ-euˬ maˬ siˬ. Gaˇ kawˆ heu ngaˬ ha mehˇ nmˇ tiˬ 
pawꞈ-iˬ maˬ ya siˬ-aˬ.” 
23Zaˬ kʼaˆ kʼoeˇ gʼaˬ ehˇ-eu, “Taˬ noeˬ shaˬ. Taˬ guˆ. Nawˬ ha mehˇ nmˇ aˬ da-euˬ 
Miˬyehˇ pyeuꞈ-eu naw maꞈ-euˬ Miˬyehˇ neh naw maꞈ gʼaˇ duˬ shaˇ noeˬ-awˇ, naw 
maꞈ-euˬ cehˇ pehˇ zeuˇ laꞈ kʼoeˇ pyuˇ kʼoeˇ deuˬ paˇ dawˆ ahˇ kʼoꞈ nehˬ laꞈ-euˬ tehꞈ-
a. Naw maꞈ neh cehˇ aˇ poeˬ biꞈ laꞈ-euˬ pyuˇ kʼoeˇ-aˬ, kʼoeˇ ngeh neh ngaˇ yuˇ-euˬ 
ma lehˇ ehˇ-eu meh. Kʼoeˇ naˇ, zaˬ kʼaˆ kʼoeˇ gʼaˬ neh, Suˇmoˬ-ahˇ aˬ yawꞈ maꞈ jawˇ 
gaˇ sheuˬ laꞈ-euˬ meh.  
24Zaˬ kʼaˆ kʼoeˇ gʼaˬ aˬ ha mehˇ nmˇ-ahˇ nymˇ laꞈ kʼoeˇ sheuˬ uˇ gʼeh-euˬ meh. Kʼoeˇ 
naˇ, aˬ ha mehˇ nmˇ aˬ kuiˇ dzuiꞈ-eu gʼaˇ duˬ iˇ cuꞈ ciˬ nehˬ-awˇ, aˬ ha mehˇ nmˇ-euˬ 
mahˬ tahˬ laˆ-ahˇ dzaˇ bi dzaˬ-euˬ meh.  
25Aˬ ha mehˇ nmˇ-aˬ, nah gʼahˇ paw Yoˇsehˆ gʼoꞈ laˇ ngeh biꞈ-eu gʼaˇ duˬ, aˬ yawꞈ 
maꞈ neh yuˇ leꞈ-euˬ laꞈ sawˬ deuˬ lehˬ hmˬ taˬ-euˬ meh. Aˬ jeˬ miˇ neh ehˇ naˇ, aˬ 
yawꞈ maꞈ Yoˇsehˆ nehˬ-ehˇ hawˬ ya dzaˬ taꞈ tehꞈ-a lehˇ, aˬ cawˬ aˬ yawꞈ maꞈ-ahˇ 
ehˇ nehˬ taˬ-euˬ meh.  
26Yoˇsehˆ iˇ kahˇ gʼoꞈ keuˆ laˇ ngeh, aˬ ha mehˇ nmˇ nymˇ laꞈ kʼoeˇ paw Yoˇsehˆ jawˇ 
gaˇ laꞈ sawˬ yuˇ gʼeh nehˬ-awˇ, pawˬ tsuiꞈ pawˬ dmˬ dmˬ-awˇ awˆ byaˆ-eu laꞈ kʼoeˇ, 
Yoˇsehˆ-ahˇ yaw zeu baw nehˬ-euˬ meh.  
27Aˬ ha mehˇ nmˇ-ahˇ, Yoˇsehˆ dawˬ cawˬ puˬ nehˬ-awˇ, heu loꞈ-ehˇ naˇ haˬ-euˬ 
meh. “Yaw beh poˆ nawˬ ha mehˇ nmˇ-euˬ aˬ da da mawˬ gaˇ kawˆ naw maꞈ ngaˬ-
ahˇ ja nehˬ laꞈ-euˬ meh. Nymˬ-mˇ aˬ yawꞈ jawˇ saˇ doˆ doˆ-ehˇ jawˇ luꞈ meh loˇ. 
Nymˬ-mˇ keuˆ ni dehꞈ luꞈ-a siˬ loˇ.” 
28Aˬ ha mehˇ nmˇ ehˇ-eu, “Nawˬ-euˬ zaˬ kʼaˆ pyeuꞈ-eu ngaˬ ha mehˇ nmˇ-euˬ aˬ da-
aˬ, nymˬ-mˇ keuˆ ni dehꞈ luꞈ-awˇ, jawˇ saˇ kʼawꞈ doˆ luꞈ meh.” Kʼoeˇ loꞈ-ehˇ ehˇ gʼaˬ 
ngeh, aˬ yawꞈ maꞈ pawˬ tsuiꞈ pawˬ dmˬ dmˬ-awˇ awˆ byaˆ-eu laꞈ kʼoeˇ, Yoˇsehˆ-ahˇ 
yaw zeu paˇ baw nehˬ-euˬ meh.  
29Aˬ yawꞈ-euˬ aˬ nyiˇ Beˬyaˬmiˬ-ahˇ Yoˇsehˆ ya mawˇ ngeh, “Naw maꞈ ehˇ-eu aˬ nyiˇ 
nyiˇ saˬ kʼoeˇ gʼaˬ heu gʼaˬ meh loˇ” lehˇ, aˬ ha mehˇ nmˇ-ahˇ naˇ haˬ-awˇ, “Miˬyehˇ 
nawˬ-ahˇ guiˬ lahˬ biꞈ luꞈ-uˇ li-oˇ” lehˇ, Beˬyaˬmiˬ-ahˇ aˬ yawꞈ ehˇ nehˬ-euˬ meh.  
30Kʼoeˇ ngeh, aˬ ha mehˇ nmˇ jawˇ gaˇ neh Yoˇsehˆ tiˬ poˆ tehꞈ-ehˇ doˆ-iˇ-euˬ meh. 
Aˬ jeˬ miˇ neh ehˇ naˇ, aˬ yawꞈ-euˬ nui ma laꞈ kʼoeˇ aˬ ha mehˇ nmˇ-ahˇ gʼawˬ shaˇ 
shaˬ-ehˇ gʼeh-euˬ meh.  
31Aˬ yawꞈ ngoeˇ doˆ shaw-iˬ-eu miˇ neh, aˬ yawꞈ yuꞈ-eu kuˆ lawˆ paw uˇ leˇ-awˇ, 
kʼoeˇ gaˇ ngoeˇ-euˬ meh. Aˬ yawꞈ myaˆ duꞈ puꞈ shawˇ-awˇ paˇ doˆ le ngeh, maˬ ya 
ngoeˇ doˆ ni dzahˬ tehˬ taˬ-awˇ, hawˬ byawˇ bi laˆ dawˆ-euˬ meh.  
32Yoˇsehˆ gʼaˇ duˬ hawˬ jeh tiˬ jeh, aˬ ha mehˇ nmˇ gʼaˇ duˬ hawˬ jeh tiˬ jeh, Iˇjiˇtuˆ 
tsawˇ haˬ deuˬ gʼaˇ duˬ hawˬ jeh tiˬ jeh lehˇ bi shaˇ dahˇ-euˬ meh. Aˬ jeˬ miˇ neh ehˇ 
naˇ, Heˬbyehˇ tsawˇ haˬ nehˬ-ehˇ dzaˬ taꞈ dawˇ taꞈ naˇ daˬ ga nya lehˇ, Iˇjiˇtuˆ tsawˇ 
haˬ deuˬ noeˬ-eu meh.  

33Kʼoeˇ ngeh, aˬ ha mehˇ nmˇ-ahˇ Yoˇsehˆ jawˇ paw mehˬ shiˬ pyawˇ-ehˇ, aˇ kʼoꞈ 
huiˬ nyiˇ baw-ehˇ aˇ cehˆ bi nuiˇ baw taˬ-euˬ meh. Aˬ yawꞈ maꞈ-ahˇ kʼoeˇ loꞈ-ehˇ bi 
nuiˇ laꞈ gaˇ ya mawˇ ngeh, aˬ ha mehˇ nmˇ zahˬ leˇ-awˇ, tiˬ gʼaˬ tiˇ gʼaˬ haw cawˬ 
haw cawˬ-ehˇ jawˇ-euˬ meh.  
34Yoˇsehˆ-euˬ hawˬ jeh kʼoeˇ taˆ jaˆ-eu dzaˇ deuˬ aˬ ha mehˇ nmˇ-ahˇ kuˬ ahˇ nehˬ-
awˇ bi dzaˬ-euˬ meh. Beˬyaˬmiˬ gʼaˬ-ahˇ-aˬ, aˬ yawꞈ-euˬ aˇ doˆ deuˬ-ahˇ naˆ maˬ 
tseˇ, ngaˬ poˆ keuˆ ni kuˬ lahˬ nehˬ-euˬ meh. Aˬ yawꞈ maꞈ dzaˬ yehꞈ dawˇ yehꞈ jiˇ 
ngeh keuˆ ni, tiˬ kawˆ loꞈ-ehˇ dzaˬ taꞈ dawˇ taꞈ-euˬ meh.  

Aˇ dahˬ 44 

Kʼmˬ maˬ byoˆ-euˬ 

1Yoˇsehˆ-aˬ, aˬ yawꞈ-euˬ nymˇ-ahˇ bi haw bi pyaˆ-euˬ zaˬ kʼaˆ kʼoeˇ gʼaˬ-ahˇ heu loꞈ-
ehˇ ehˇ nehˬ-euˬ meh. “Tsawˇ haˬ heu deuˬ-euˬ cehˇ pehˇ zeuˇ laꞈ kʼoeˇ, aˬ yawꞈ maꞈ 
kʼaˇ tawˬ kʼoꞈ gʼeh coeˇ-eu myaˆ ni cehˇ pehˬ ahˇ nehˬ-awˇ, aˬ yawꞈ maꞈ-euˬ pyuˇ 
deuˬ kʼawꞈ, cehˇ pehˇ zeuˇ laꞈ kʼoeˇ cehˇ kʼoeˇ taˆ dawˆ ahˇ kʼoꞈ nehˬ-awˬ.  
2Ngaˬ-euˬ pyuˇ kʼmˬ maˬ yuˇ-awˇ, aˬ nyiˇ nyiˇ saˬ gʼaˬ-euˬ cehˇ pehˇ zeuˇ laꞈ kʼoeˇ 
ahˇ-eu cehˇ kʼoeˇ taˆ, aˬ yawꞈ neh cehˇ poeˬ biꞈ laꞈ-euˬ pyuˇ nehˬ-ehˇ tiˬ kawˆ loꞈ-ehˇ 
dawˆ ahˇ taˬ-awˇ bi jaˆ-awˬ.” Kʼoeˇ ngeh, Yoˇsehˆ neh kʼaˇ ehˇ nehˬ-euˬ loꞈ-ehˇ zaˬ 
kʼaˆ kʼoeˇ gʼaˬ jahˇ-euˬ meh.  
3Kʼoeˇ naˇ, aˬ ha mehˇ nmˇ-ahˇ uˬ shawˬ yaw naꞈ-ehˇ mahˬ tahˬ laˆ deuˬ teh-awˇ bi 
gʼoꞈ leˇ-euˬ meh.  
4Ehˇ kʼawꞈ, aˬ yawꞈ maꞈ meuˬ-ahˇ gʼawˬ mahˇ ni maˬ iˇ kaˬ mi naˆ-ehˇ, aˬ yawꞈ-euˬ 
nymˇ-ahˇ bi haw bi pyaˆ-euˬ zaˬ kʼaˆ kʼoeˇ gʼaˬ-ahˇ Yoˇsehˆ heu loꞈ-ehˇ ehˇ nehˬ-euˬ 
meh. “Tsawˇ haˬ kʼoeˇ deuˬ-euˬ mehˬ nah yaw kawˇ-ehˇ caw teh gʼeh-awˇ, aˬ yawꞈ 
maꞈ-ahˇ teh miˇ naˇ, heu loꞈ-ehˇ ehˇ nehˬ-awˬ. ‘Aˬ cawˬ naw maꞈ-ahˇ yaw muiˬ jeˬ 
jahˇ nehˬ naˇ, aˬ jeˬ miˇ neh naw maꞈ yaw doeˇ paˇ jahˇ kʼoꞈ te.  
5Aˬ jeˬ miˇ neh naw maꞈ ngaˬ-euˬ sahˬ paˬ-euˬ pyuˇ kʼmˬ maˬ kʼoeˬ teˬ. Kʼmˬ maˬ 
heu kʼmˬ-aˬ, ngaˬ-euˬ sahˬ paˬ dawˇ-eu kʼmˬ maˬ pyeuꞈ-awˇ, ja maw maw ngeh 
kʼawꞈ, kʼmˬ maˬ heu kʼmˬ tehꞈ-ehˇ aˬ yawꞈ zmˬ-eu meh. Tiˬ pawꞈ-iˬ maˬ mˇ kʼmˬ-eu 
bahˬ dui dui-eu jeˬ-ahˇ naw maꞈ mˇ-euˬ nga’ lehˇ ehˇ nehˬ-awˬ.” 
6Zaˬ kʼaˆ kʼoeˇ gʼaˬ aˬ ha mehˇ nmˇ-ahˇ teh miˇ leˇ ngeh, Yoˇsehˆ neh kʼaˇ bi ehˇ-euˬ 
loꞈ-ehˇ ehˇ nehˬ-euˬ meh.  
7Kʼoeˇ ngeh, aˬ ha mehˇ nmˇ ehˇ-eu, “Aˬ yuiꞈ-oˇ, nawˇ teu loꞈ-ehˇ ehˇ-eu teu aˬ jeˬ 
ehˇ mawꞈ te. Ngaˬ ha mehˇ nmˇ teu loꞈ-ehˇ gʼeh-eu jeˬ mˇ taˬ-euˬ maˬ jaˆ lehˇ kamˬ 
tsehˆ peuˬ ma.  
8Dzeuˇ laˇ ngeh poˆ ngaˬ ha mehˇ nmˇ-euˬ cehˇ pehˇ zeuˇ laꞈ kʼoeˇ ya mawˇ-euˬ pyuˇ 
kʼoeˇ deuˬ kʼawꞈ, Kaˬnaˬ miˇ kʼahˬ-ahˇ neh naw maꞈ jawˇ gaˇ keuˆ ni pi kʼoꞈ keuˆ leꞈ-
awˇ, naw maꞈ-ahˇ biꞈ kʼoꞈ le-euˬ nawˇ siˬ nya luꞈ meh. Nawˬ-euˬ sahˬpaˬ-euˬ nymˇ 
laꞈ kʼoeˇ jaˆ-eu pyuˇ maˬ ehˇ, shuiˇ maˬ ehˇ, aˬ jeˬ miˇ neh ngaˬ ha mehˇ nmˇ paˇ 
kʼoeˬ-eu.  

9Ngaˬ ha mehˇ nmˇ laꞈ kʼoeˇ tiˬ gʼaˬ na pyuˇ kʼmˬ maˬ kʼoeˇ kʼmˬ yuˇ taˬ-euˬ ya 
mawˇ naˇ, shiˇ gaˇ keuˆ ni tsawˇ haˬ kʼoeˇ gʼaˬ-ahˇ jahˇ kʼoꞈ nehˬ nya tehꞈ-a. Kʼoeˇ uˬ 
taꞈ, ngaˬ ha mehˇ nmˇ dawˬ tawˆ luꞈ nawˬ-euˬ zaˬ kʼaˆ geuꞈ jiˇ le ma.” 
10Zaˬ kʼaˆ kʼoeˇ gʼaˬ paˇ ehˇ-eu, “Naw maꞈ neh ehˇ taˬ-euˬ loꞈ-ehˇ bi jaˆ-awˬ. Ehˇ 
kʼawꞈ kʼmˬ maˬ kʼoeˇ kʼmˬ yuˇ taˬ-euˬ kʼoeˇ gʼaˬ tehꞈ-ehˇ ngaˬ-euˬ zaˬ kʼaˆ geuꞈ yaꞈ-
awˇ, naw maꞈ-ahˇ tiˬ jeˬ-iˬ maˬ laˆ tsoeˬ ni bi gʼoꞈ leˇ jiˇ ma” lehˇ ehˇ-eu meh.  
11Kʼoeˇ naˇ, aˬ yawꞈ maꞈ yawˬ gʼaˬ na luꞈ mahˬ kʼaˆ daˬ baꞈ ka jiˇ-awˇ, yawˬ ha-euˬ 
cehˇ pehˇ zeuˇ yawˬ ha puiˇ nehˬ-euˬ meh.  
12Yoˇsehˆ-euˬ zaˬ kʼaˆ kʼoeˇ gʼaˬ aˬ ha mehˇ nmˇ-euˬ cehˇ pehˇ zeuˇ deuˬ-ahˇ goˬ 
haw-euˬ meh. Aˬ yuiꞈ yuiꞈ saˬ gʼaˬ-euˬ cehˇ pehˇ zeuˇ-ahˇ neh aˇ dahˬ beh-awˇ, aˬ 
nyiˇ nyiˇ saˬ gʼaˬ-euˬ cehˇ pehˇ zeuˇ-ahˇ keuˆ ni yaw muiˬ paˬ-ehˇ haw doe jiˇ ngeh, 
kʼmˬ maˬ kʼoeˇ kʼmˬ-ahˇ Beˬyaˬmiˬ-euˬ cehˇ pehˇ zeuˇ laꞈ kʼoeˇ goˬ mawˇ-euˬ meh.  
13Kʼoeˇ ngeh, aˬ ha mehˇ nmˇ noeˬ shaˬ dui dui-eu laꞈ kʼoeˇ, aˬ yawꞈ maꞈ dm luꞈ-eu 
mehˬ tsoeˬ cehˬ pyaˬ cehˬ shaˇ jiˇ-euˬ meh. Kʼoeˇ naˇ, mahˬ tahˬ laˆ kʼaˆ daˬ baꞈ daˆ-
awˇ, mehˬ nah paw paˇ gʼoꞈ-iˇ-euˬ meh.  
14Yuˇdaˆ aˬ ha mehˇ nmˇ Yoˇsehˆ-euˬ nymˇ-ahˇ gʼoꞈ keuˆ-iˇ ngeh, Yoˇsehˆ iˇ kahˇ 
jawˇ luꞈ-eu meh. Aˬ yawꞈ maꞈ Yoˇsehˆ mehˬ shi pawˬ tsuiꞈ pawˬ dmˬ dmˬ-awˇ awˆ 
byaˆ-eu laꞈ kʼoeˇ, yaw zeu baw nehˬ-euˬ meh.  
15Yoˇsehˆ ehˇ-eu, “Naw maꞈ aˬ jeˬ mˇ yaꞈ teˬ. Ngaˇ loꞈ-ehˇ gʼeh-eu miˇ kʼahˬ-ahˇ uˆ 
lahˇ-eu tsawˇ haˬ tiˬ gʼaˬ ja maw maw haw-eu laꞈ kʼoeˇ, naw maꞈ neh kʼaˇ mˇ taˬ-
euˬ jeˬ-ahˇ haw mawˇ nya tehꞈ-a lehˇ naw maꞈ maˬ siˬ nya te loˇ.” 
16Yuˇdaˆ ehˇ-eu, “Sahˬ paˬ-oˇ, nga maꞈ nawˬ-ahˇ aˬ joˆ-ehˇ dawˬ poˆ poˆ nya nmˇ. 
Nga maꞈ aˬ joˆ-ehˇ paˇ pyehˇ nmˇ. Nga maꞈ-euˬ iˬ baˇ-ahˇ aˬ joˆ-ehˇ jahˇ-awˇ paˇ 
dehˬ kaˬ nya nmˇ. Nga maꞈ-euˬ iˬ baˇ-ahˇ Miˬyehˇ neh pah mehˬ nehˬ gʼaˬ-euˬ meh. 
Nymˬ-mˇ poˆ jawˇ-aˬ, pyuˇ kʼmˬ maˬ yuˇ-euˬ kʼoeˇ gʼaˬ tehꞈ-ehˇ maˬ ngeuˇ ni, ngaˬ 
ha mehˇ nmˇ dawˬ tawˆ luꞈ nawˬ-euˬ zaˬ kʼaˆ geuꞈ jiˇ ma.” 
17Yoˇsehˆ ehˇ-eu, “Kʼoeˇ naˆ naˆ-ehˇ maˇ diˇ-aˬ maˬ ngeuˇ-aˇ. Ngaˇ naw maꞈ-ahˇ teu 
naˆ naˆ-ehˇ jahˇ nehˬ-eu lehˇ maˬ ngeuˇ. Ngaˬ-euˬ pyuˇ kʼmˬ maˬ yuˇ-euˬ kʼoeˇ gʼaˬ 
tehꞈ-ehˇ ngaˬ-euˬ zaˬ kʼaˆ bi geuꞈ yaꞈ-awˇ, nawˬ ha mehˇ nmˇ dawˬ tawˆ luꞈ nawˬ ha 
mehˇ nmˇ-euˬ aˬ da jawˇ gaˇ yaw muiˬ paˬ-ehˇ gʼoꞈ keuˆ leˇ jiˇ-awˬ.” 

Beˬyaˬmiˬ-ahˇ bi sheuˬ kʼoꞈ gʼeh laꞈ lehˇ Yoˇsehˆ-ahˇ Yuˇdaˆ shaˇ-euˬ 

18Yoˇsehˆ-euˬ dawˬ peh Yuˇdaˆ jiˆ peh leˇ-awˇ, heu loꞈ-ehˇ ehˇ nehˬ-euˬ meh. “Sahˬ 
paˬ-oˇ, ngaˬ-ahˇ gʼawˬ shaˬ gaˬ nehˬ laꞈ-eu laꞈ kʼoeˇ, nawˬ nehˬ-ehˇ bya cehˆ ni dawˬ 
tiˬ poˆ bi ngehˬ cawˬ nehˬ laꞈ sheˇ. Nawˇ-aˬ, Iˇjiˇtuˆ sahˬpaˬ loꞈ-ehˇ huiˬ-eu tsawˇ 
haˬ tiˬ gʼaˬ pyeuꞈ-eu meh. Ehˇ kʼawꞈ, ngaˬ-ahˇ nui ma taˬ pehˇ nehˬ laꞈ.  
19Sahˬ paˬ-oˇ, dzeuˇ laˇ ngeh, ngaˬ ha mehˇ nmˇ-ahˇ ‘Aˬ da baw ma loˇ. Aˬ nyiˇ jawˇ 
te siˬ loˇ’ lehˇ, nawˇ tiˬ poˆ naˇ haˬ-euˬ meh.  
20Nawˇ kʼoeˇ loꞈ-ehˇ naˇ haˬ ngeh, ‘Ngaˬ ha mehˇ nmˇ-euˬ aˬ da jawˇ ma. Aˬ yawꞈ 
mawˬ laˇ ngeh hawˇ-eu dehꞈ le-euˬ ngaˬ ha mehˇ nmˇ-euˬ aˬ nyiˇ jiˇ tiˬ gʼaˬ jawˇ ma. 
Aˬ li kʼoeˇ gʼaˬ-euˬ aˇ doˆ gʼaˬ shiˇ dzeuˇ-awˇ, aˬ yawꞈ nehˬ-ehˇ tiˬ uˇ pyehˆ zaˬ aˬ 

yawꞈ tiˬ gʼaˬ dehꞈ-eu tehꞈ meh. Kʼoeˇ miˇ neh aˬ da aˬ yawꞈ-ahˇ gaˬ dui dui-eu meh’ 
lehˇ, ngaˬ ha mehˇ nmˇ nawˬ-ahˇ ehˇ kʼoꞈ nehˬ-euˬ ma.  
21Sahˬ paˬ-oˇ, aˬ li kʼoeˇ li-ahˇ nawˇ ya mawˇ ni, nawˇ jawˇ gaˇ tiˬ poˆ sheuˬ laꞈ-awˬ 
lehˇ, ngaˬ ha mehˇ nmˇ-ahˇ nawˇ ehˇ-eu meh.  
22Ngaˬ ha mehˇ nmˇ-euˬ aˬ da aˬ li kʼoeˇ li-ahˇ maˬ byehˇ coeˇ-eu miˇ neh, aˬ da-ahˇ 
byehˇ yaꞈ-awˇ aˬ yawꞈ-ahˇ bi oe naˇ, aˬ da shiˇ-eu maˬ ngeuˇ naˇ maˬ paˇ dzeˇ meh 
lehˇ, ngaˬ ha mehˇ nmˇ nawˬ-ahˇ ehˇ-euˬ ma.  
23Kʼoeˇ ngeh, ‘Nawˬ ha mehˇ nmˇ-euˬ aˬ nyiˇ nyiˇ saˬ gʼaˬ maˬ sheuˬ leꞈ naˇ, ngaˇ 
jawˇ gaˇ taˬ paˇ oe’ lehˇ nawˇ ehˇ-eu meh.  
24“Ngaˬ ha mehˇ nmˇ aˬ da jawˇ gaˇ gʼoꞈ keuˆ leˇ ngeh, nawˬ neh kʼaˇ ehˇ nehˬ laꞈ-
euˬ gaˇ kawˆ deuˬ aˬ yawꞈ-ahˇ dzawˇ nehˬ-euˬ ma. 
25Kʼoeˇ naˇ, ‘Tiˬ poˆ paˇ iˇ-awˇ cehˇ paˇ zeuˇ laꞈ-iˇ-awˬ’ lehˇ, ngaˬ ha mehˇ nmˇ-ahˇ aˬ 
yawꞈ kʼehˇ-eu meh.  
26Ngaˬ ha mehˇ nmˇ aˬ yawꞈ-ahˇ heu loꞈ-ehˇ ehˇ nehˬ-euˬ ma. ‘Ngaˬ ha mehˇ nmˇ-
euˬ aˬ nyiˇ nyiˇ saˬ gʼaˬ maˬ sheuˬ gʼeh naˇ, miˇ kʼahˬ kʼoeˇ kʼahˬ-ahˇ uˆ lahˇ-awˇ haw 
luꞈ pyaˆ luꞈ-eu gʼaˬ jawˇ gaˇ maˬ paˇ iˇ mawˇ nya meh. Aˬ nyiˇ nyiˇ saˬ gʼaˬ-ahˇ bi 
sheuˬ gʼeh laꞈ naˇ iˇ ma’ lehˇ ehˇ nehˬ-euˬ ma.  
27Kʼoeˇ ngeh, aˬ yawꞈ heu loꞈ-ehˇ paˇ ehˇ-eu meh. ‘Ngaˬ-euˬ nymˇ dahˬ Laˬkeˬlaˇ o 
neh zaˬ nyiˬ gʼaˬ tehꞈ-ehˇ jawˇ le-euˬ naw maꞈ maˬ siˬ nya te loˇ.  
28Kʼoeˇ nyiˬ gʼaˬ tehꞈ-ehˇ paˇ gʼeh gaˇ, tiˬ gʼaˬ paˇ shiˇ cawˆ-euˬ maˬ ngeuˇ-a loˇ. Aˬ 
yawꞈ-ahˇ bawˇ tsahˬ jeˬ zaˬ deuˬ neh laˆ sehꞈ-awˇ, cehˬ pyaˬ cehˬ shaˇ jiˇ nehˬ-euˬ 
miˇ neh, aˬ yawꞈ doˆ-iˇ ngeh tiˬ nah neh aˬ yawꞈ-ahˇ tiˬ jawˇ-iˬ maˬ paˇ ya mawˇ-euˬ 
maˬ ngeuˇ-a loˇ. 
29Heu gʼaˬ-ahˇ kʼawꞈ ngaˬ-euˬ mehˬ shi naw maꞈ paˇ sheuˬ doˆ gʼeh-awˇ, tiˬ jeˬ paˬ 
paˇ bi ca laˇ-eu laꞈ kʼoeˇ, ngaˇ shaˬ zahˬ naꞈ dzehˬ laˇ ni naw maꞈ paˇ jahˇ-eu lehˇ 
gʼeh-eu jeˬ maˇ-iˬ, ngaˇ bi shiˇ-eu lehˇ naw maꞈ jahˇ nehˬ laꞈ gaˇ duˇ-eu ngaˇ’ lehˇ 
ehˇ-eu meh.  
30“Kʼoeˇ miˇ neh Sahˬ paˬ-oˇ, ngaˬ ha mehˇ nmˇ-euˬ aˬ da yaw dehꞈ dehꞈ-eu jeˬ-aˬ, 
aˬ nyiˇ nyiˇ saˬ gʼaˬ-euˬ kʼoeˇ taˆ jaˆ-eu miˇ neh, aˬ nyiˇ nyiˇ saˬ gʼaˬ maˬ ahˇ ni ngaˬ 
da jawˇ gaˇ ngaˬ ha mehˇ nmˇ aˬ joˆ-ehˇ gʼoꞈ leˇ peuˬ nmˇ.  
31Aˬ nyiˇ nyiˇ saˬ gʼaˬ-ahˇ maˬ sheuˬ-ehˇ, aˬ da jawˇ gaˇ ngaˇ gʼoꞈ leˇ naˇ, aˬ yawꞈ-euˬ 
aˬ li maˬ gʼoꞈ laˇ ngaˬ lehˇ aˬ yawꞈ ya siˬ-eu nehˬ-ehˇ, tiˬ poˆ tehꞈ-ehˇ shiˇ tsehˆ tehꞈ-
a. Kʼoeˇ loꞈ-ehˇ pyeuꞈ laˇ naˇ, ngaˬ ha mehˇ nmˇ-aˬ, uˬ duˬ pyuˇ laˇ taˬ-euˬ yawˬ ha aˬ 
da-ahˇ shiˇ-eu miˇ kʼahˬ-ahˇ dehˬ uˇ nehˬ gaˇ duˇ tehꞈ-a.  
32Kʼoeˇ uˬ taꞈ, aˬ nyiˇ nyiˇ saˬ gʼaˬ gʼaˇ duˬ, ngaˬ da-ahˇ ngaˬ-euˬ saꞈ laˇ biꞈ dah yaꞈ-
euˬ ma. Aˬ li aˬ nyiˇ nyiˇ saˬ gʼaˬ iˇ kahˇ maˬ sheuˬ kʼoꞈ keuˆ laꞈ naˇ, kʼaˇ keuˆ le-eu 
jeˬ ngaˬ-euˬ kʼoeˇ taˆ keuˆ le luꞈ-uˇ. Ziˇ jiˇ ngeh keuˆ ni ngaˇ daˬ ma lehˇ, ngaˬ da-ahˇ 
ngaˇ ehˇ tsehˆ taˬ yaꞈ-euˬ ma. 
33Kʼoeˇ miˇ neh sahˬpaˬ-oˇ, aˬ li heu li-euˬ dah zaˇ, ngaˇ nawˬ-euˬ zaˬ kʼaˆ geuꞈ yaꞈ 
ma. Aˬ yawꞈ-ahˇ aˬ ha mehˇ nmˇ nehˬ-ehˇ bi gʼoꞈ leˇ-awˬ. 

34Aˬ li heu li maˬ ahˇ naˇ, ngaˬ da jawˇ gaˇ ngaˇ maˬ gʼoꞈ keuˆ leˇ peuˬ nya. Ngaˬ da 
shaˬ zahˬ mˇ gaˇ ngaˇ uˇ gawˇ nya.” 

Aˇ dahˬ 45 

Ngaˇ Yoˇsehˆ ma lehˇ Yoˇsehˆ ehˇ doˆ-euˬ 

1Yoˇsehˆ-aˬ, aˬ yawꞈ-euˬ zaˬ kʼaˆ deuˬ mehˬ shi aˬ yawꞈ-euˬ nui ma laꞈ kʼoeˇ maˬ 
dzahˬ tehˬ coeˇ ni pyeuꞈ laˇ-euˬ miˇ neh, zaˬ kʼaˆ kʼoeˇ deuˬ-ahˇ laꞈ nyiˇ bi doˆ-iˇ-euˬ 
meh. Aˬ yawꞈ aˬ suˇ gʼaˬ pyeuꞈ-eu gaˇ kawˆ aˬ yawꞈ-euˬ mehˇ nmˇ deuˬ-ahˇ aˬ yawꞈ 
ehˇ doˆ nehˬ ngeh, aˬ cawˬ tiˬ gʼaˬ-iˬ maˬ jawˇ-a.  
2Aˬ yawꞈ yaw kʼaˆ-ehˇ guˇ-awˇ ngoeˇ-eu miˇ neh, Iˇjiˇtuˆ tsawˇ haˬ deuˬ-ahˇ gaˬ leˇ-
awˇ, gaˇ kawˆ kʼoeˇ sahˬpaˬ jawˇ gaˇ keuˆ ni gaˬ keuˆ leˇ-euˬ meh.  
3“Ngaˇ Yoˇsehˆ ma. Ngaˬ da yaw dehꞈ dehꞈ luꞈ-a siˬ loˇ” lehˇ, aˬ ha mehˇ nmˇ-ahˇ 
Yoˇsehˆ ehˇ nehˬ-euˬ meh. Ehˇ kʼawꞈ, dawˬ kʼoeˇ dawˬ-ahˇ aˬ ha mehˇ nmˇ ya gaˬ 
ngeh, guˆ dui dui-eu laꞈ kʼoeˇ tsoˆ leˇ jiˇ-awˇ, tiˬ gʼaˬ-iˬ dawˬ maˬ ngehˬ doˆ nya-a.  
4Kʼoeˇ ngeh, “Ngaˬ-euˬ dawˬ peh jiˆ laˇ-awˬ” lehˇ, aˬ ha mehˇ nmˇ-ahˇ Yoˇsehˆ ehˇ 
nehˬ-euˬ meh. Aˬ yawꞈ maꞈ jiˆ peh leˇ ngeh, Yoˇsehˆ heu loꞈ-ehˇ ehˇ-eu meh. “Ngaˇ-
aˬ, naw maꞈ neh Iˇjiˇtuˆ miˇ kʼahˬ laꞈ kʼoeˇ ahˬ dzaˬ byoˆ-euˬ naw maꞈ-euˬ aˬ nyiˇ 
Yoˇsehˆ ma. 
5Naw maꞈ ngaˬ-ahˇ ahˬ dzaˬ-euˬ miˇ neh, noeˬ shaˬ-awˇ yawˬ haˇ yawˬ ha iˬ baˇ taˬ-
eu maˬ loˬ-aˇ. Aˬ jeˬ miˇ neh ehˇ naˇ, tsawˇ haˬ zaˬ-ahˇ ka kʼoꞈ-eu gʼaˇ duˬ naw maꞈ-
euˬ mehˬ hu ngaˬ-ahˇ heu gaˇ bi oe-euˬ gʼaˬ-aˬ, Miˬyehˇ meh.  
6Miˇ kʼahˬ heu kʼahˬ-ahˇ mehꞈ-eu shuꞈ-eu jeˬ keuˆ le-euˬ tsuiꞈ nui kʼoꞈ nyiˬ kʼoꞈ 
tehꞈ-a siˬ. Heu taꞈ naˇ, deh yaˇ maˬ tsehˬ dzaˬ nya-eu miˇ neh, cehˇ maˬ ya yehˬ 
dzaˬ-ehˇ ya mehꞈ ya shuꞈ-eu aˇ kʼoꞈ ngaˬ kʼoꞈ jaˆ-a siˬ.  
7Naw maꞈ hawˇ-eu naw maꞈ-euˬ zaˬ deuˬ mehꞈ-eu shuꞈ-eu baˬ da neh maˬ ya shiˇ 
jiˇ ni, Miˬyehˇ ngaˬ-ahˇ heu gaˇ kʼehˇ gʼeh leꞈ-euˬ heu, zahˬ leˇ paˬ-ehˇ gʼeh dui dui 
meh. 
8Teu baˬ da neh, ngaˬ-ahˇ heu gaˇ bi oe-euˬ gʼaˬ-aˬ, naw maꞈ maˬ ngeuˇ-a. Miˬyehˇ 
meh. Sahˬ paˬ-euˬ gaˇ mˇ-eu yaw huiˬ yaw mahˇ deuˬ kʼoeˇ taˆ, Miˬyehˇ neh ngaˬ-
ahˇ aˬ cawˬ naˆ maˬ tseˇ huiˬ dzehˬ-eu gʼaˬ bi geuꞈ laꞈ-euˬ meh. Ngaˇ-aˬ, miˇ kʼahˬ 
heu kʼahˬ kʼahˬ lah ni-ahˇ ya haw ya pyaˆ-awˇ, Iˇjiˇtuˆ miˇ kʼahˬ-ahˇ ya uˆ lahˇ-eu 
gʼaˬ pyeuꞈ-eu ma.  
9“Nymˬ-mˇ, ngaˬ da jawˇ gaˇ naw maꞈ yaw kawˇ-ehˇ gʼoꞈ leˇ-awˬ. Nawˬ li Yoˇsehˆ 
heu loꞈ-ehˇ tsaꞈ ahˇ laꞈ-euˬ meh lehˇ ehˇ nehˬ leˇ-awˬ. Aˬ da-oˇ, Miˬyehˇ ngaˬ-ahˇ 
Iˇjiˇtuˆ miˇ kʼahˬ kʼahˬ lah ni kʼoeˇ taˆ uˆ lahˇ-eu gʼaˬ bi pyeuꞈ laˇ-euˬ meh. Nyi naˬ 
nyi naˬ-ehˇ maˬ jawˇ ni, ngaˇ jawˇ gaˇ yaw kawˇ ma-ehˇ oe-awˬ.  
10Ngaˇ jawˇ-eu dawˬ peh jaˆ-eu Goˬsheˬ lehˇ kuˇ-eu jawˇ duˬ-ahˇ nawˇ jawˇ le nya 
tehꞈ-a. Nawˇ hawˇ-eu nawˬ-euˬ zaˬ deuˬ, nawˬ-euˬ oeˬ paˬ oeˬ ma deuˬ, nawˬ-euˬ 
jeˬ zaˬ deuˬ hawˇ-eu, nawˇ kʼaˇ jaˆ-eu jeˬ dawˬ tawˆ luꞈ gʼaˇ duˬ, taˬ kʼaˇ jawˇ kʼaˇ za 
ma.  

11Goˬsheˬ miˇ tsaˬ-ahˇ nawˇ jawˇ le naˇ, nawˬ-ahˇ ngaˇ haw piˇ nehˬ nya ma. Mehꞈ-
eu shuꞈ-eu aˇ kʼoꞈ ngaˬ kʼoꞈ dzeˇ-a siˬ. Nawˇ hawˇ-eu nawˬ-euˬ miˬ sawˇ zaˬ deuˬ 
maˬ ehˇ, nawˬ-euˬ jeˬ zaˬ deuˬ maˬ ehˇ, mehꞈ-eu shuꞈ-eu jeˬ-ahˇ maˬ bi daˬ mawꞈ 
nya lehˇ tsaꞈ ahˇ laꞈ-euˬ meh lehˇ ehˇ nehˬ-awˬ.” 
12Kʼoeˇ naˇ, Yoˇsehˆ paˇ ehˇ-eu, “Nymˬ-mˇ naw maꞈ dawˬ tawˆ luꞈ maˬ ehˇ, 
Beˬyaˬmiˬ maˬ ehˇ, ngaˇ aˬ diˇ aˬ maˇ Yoˇsehˆ pyeuꞈ-eu ya siˬ ya mawˇ duˬ yaꞈ-euˬ 
meh.  
13Iˇjiˇtuˆ miˇ kʼahˬ laꞈ kʼoeˇ ngaˇ aˇ naˆ ni baoˬ jaˆ-eu gaˇ kawˆ hawˇ-eu, naw maꞈ kʼaˇ 
ya siˬ kʼaˇ ya mawˇ-euˬ gaˇ kawˆ deuˬ ngaˬ da-ahˇ dzawˇ nehˬ leˇ-awˬ. Kʼoeˇ naˇ, aˬ 
yawꞈ-ahˇ yaw kawˇ-ehˇ sheuˬ ka leꞈ-awˬ.” 
14Kʼoeˇ loꞈ-ehˇ ehˇ gʼaˬ ngeh, Beˬyaˬmiˬ-ahˇ Yoˇsehˆ byaˇ cuꞈ-awˇ ngoeˇ-euˬ meh. 
Beˬyaˬmiˬ kʼawꞈ, Yoˇsehˆ-euˬ kʼahˬ-ahˇ kʼawˬ daˇ-awˇ ngoeˇ-euˬ meh.  
15Yoˇsehˆ ngoeˇ ngoeˇ-ehˇ, aˬ ha mehˇ nmˇ tiˬ gʼaˬ saˇ-iˬ tiˬ gʼaˬ-ahˇ byaˇ cuꞈ-awˇ, 
mehˬ cuˇ cuˇ nehˬ-euˬ meh. Kʼoeˇ naˇ, aˬ ha mehˇ nmˇ aˬ yawꞈ nehˬ-ehˇ dawˬ ja ja 
cawˬ-euˬ meh.  
16Yoˇsehˆ-euˬ mehˇ nmˇ deuˬ oe-euˬ gaˇ kawˆ sahˬpaˬ-ahˇ gaˬ keuˆ leˇ ngeh, sahˬ 
paˬ hawˇ-eu aˬ yawꞈ-euˬ gaˇ mˇ-eu yaw huiˬ yaw mahˇ deuˬ laˬ kʼaˬ cehˇ-eu meh.  
17Sahˬ paˬ kʼoeˇ gʼaˬ Yoˇsehˆ-ahˇ ehˇ-eu, “Cehˇ tawˬ-awˇ Kaˬnaˬ miˇ kʼahˬ-ahˇ gʼoꞈ 
leˇ-awˬ lehˇ nawˬ-euˬ mehˇ nmˇ deuˬ-ahˇ ehˇ nehˬ-awˬ.  
18Aˬ yawꞈ maꞈ-euˬ aˬ da hawˇ-eu aˬ yawꞈ maꞈ-euˬ miˬ sawˇ zaˬ deuˬ-ahˇ sheuˬ-awˇ, 
heu gaˇ paˇ bi oe-awˬ. Iˇjiˇtuˆ miˇ kʼahˬ laꞈ kʼoeˇ miˇ tsaˬ kʼaˇ muiˬ-eu tsahˇ, aˬ yawꞈ 
maꞈ-ahˇ ngaˇ biꞈ ma. Aˬ yawꞈ maꞈ maˬ dzaˬ maˬ dawˇ jiˇ coeˇ gaˇ keuˆ ni baw le za 
le tehꞈ-a.  
19Aˬ yawꞈ maꞈ-euˬ aˬ da hawˇ-eu aˬ yawꞈ maꞈ-euˬ miˬ sawˇ zaˬ deuˬ sheuˬ laˬ leˇ-eu 
gʼaˇ duˬ, Iˇjiˇtuˆ miˇ kʼahˬ laꞈ kʼoeˇ jaˆ-eu mahˬ laˆ lawˬ deuˬ teh-awˇ gʼoꞈ leˇ-awˬ 
lehˇ, aˬ yawꞈ maꞈ-ahˇ ehˇ nehˬ-awˬ.  
20Aˬ yawꞈ maꞈ-euˬ myawˬ gahˬ deuˬ-ahˇ ya byehˇ dzeh yaꞈ-eu miˇ neh, nui kʼahˇ 
maˬ shiˇ maˇ shiˇ-ehˇ gʼeh-eu maˬ loˬ-aˇ. Aˬ jeˬ miˇ neh ehˇ naˇ, Iˇjiˇtuˆ miˇ kʼahˬ laꞈ 
kʼoeˇ jaˆ-eu kʼaˇ muiˬ-eu myawˬ gahˬ deuˬ-ahˇ aˬ yawꞈ maꞈ za tehꞈ-a.” 
21Yaˬkoˆ-euˬ aˬ li kʼoeˇ deuˬ-aˬ, aˬ yawꞈ maꞈ-ahˇ kʼaˇ ehˇ nehˬ-euˬ loꞈ-ehˇ jahˇ-euˬ 
meh. Sahˬ paˬ neh dawˬ biꞈ taˬ-euˬ loꞈ-ehˇ, mahˬ laˆ lawˬ deuˬ hawˇ-eu gaˇ pehˇ 
dzaˬ-eu dzaˬ dzaˬ dawˇ dawˇ deuˬ, Yoˇsehˆ neh aˬ yawꞈ maꞈ-ahˇ biꞈ nehˬ-euˬ meh.  
22Yoˇsehˆ neh aˬ yawꞈ maꞈ-ahˇ tiˬ gʼaˬ-ahˇ mehˬ tsoeˬ tiˬ shehˆ biꞈ nehˬ-euˬ meh. 
Ehˇ kʼawꞈ, Beˬyaˬmiˬ gʼaˬ-ahˇ-aˬ, pyuˇ maˇ byaˆ smˬ yaˇ byaˆ hawˇ-eu, mehˬ tsoeˬ 
ngaˬ shehˆ biꞈ nehˬ-euˬ meh.  
23Aˬ yawꞈ aˬ da gʼaˇ duˬ kʼawꞈ, Iˇjiˇtuˆ miˇ kʼahˬ laꞈ kʼoeˇ jaˆ-eu muiˬ dui dui-eu 
myawˬ deuˬ tawˬ luꞈ-eu mahˬ tahˬ laˆ tseˇ mawˇ hawˇ-eu, cehˇ hawˇ-eu dzaˬ dzaˬ 
dawˇ dawˇ tawˬ luꞈ-eu mahˬ tahˬ laˆ tseˇ mawˇ bi teh gʼeh-euˬ meh.  
24Aˬ yawꞈ-euˬ mehˇ nmˇ kʼoeˇ deuˬ-ahˇ Yoˇsehˆ bi gʼoꞈ leˇ-awˇ, aˬ yawꞈ maꞈ luˆ-iˇ 
ngeh, gaˇ pehˇ-ahˇ maˬ ya ja dzaˬ ni mehˬ nehˬ tsoˆ nehˬ-euˬ meh.  

25Aˬ ha mehˇ nmˇ-aˬ, Iˇjiˇtuˆ miˇ kʼahˬ-ahˇ neh, aˬ da Yaˬkoˆ jawˇ-eu Kaˬnaˬ miˇ 
kʼahˬ-ahˇ gʼoꞈ daˆ leˇ-euˬ meh.  
26Yoˇsehˆ maˬ shiˇ-ehˇ, Iˇjiˇtuˆ miˇ kʼahˬ-ahˇ uˆ lahˇ-eu gʼaˬ geuꞈ luꞈ-eu gaˇ kawˆ, aˬ 
yawꞈ maꞈ-euˬ aˬ da-ahˇ tsaꞈ nehˬ-euˬ meh. Kʼoeˇ ngeh, Yaˬkoˆ zahˬ leˇ-awˇ, aˬ yawꞈ 
maꞈ ehˇ gaˇ maˬ jah-a.  
27Ehˇ kʼawꞈ, Yoˇsehˆ neh kʼaˇ ehˇ-euˬ gaˇ kawˆ deuˬ aˬ ha mehˇ nmˇ aˬ yawꞈ-ahˇ 
dzawˇ nehˬ jiˇ-awˇ, aˬ yawꞈ-ahˇ Iˇjiˇtuˆ miˇ kʼahˬ-ahˇ bi sheuˬ gʼeh-eu gʼaˇ duˬ, 
Yoˇsehˆ neh bi teh laꞈ-euˬ mahˬ laˆ lawˬ deuˬ-ahˇ aˬ yawꞈ ya mawˇ ngeh, zahˬ leˇ 
taˬ-euˬ paˇ noeˬ gahˇ laˇ-euˬ meh.  
28Kʼoeˇ ngeh hawˇ-eu, “Ehˬ nga ehˬ. Ngaˬ li Yoˇsehˆ yaw dehꞈ dehꞈ luꞈ law hawˇ 
ngaˬ siˬ laˬ. Ngaˇ ziˇ maˬ jiˇ mi naˆ-ehˇ aˬ yawꞈ jawˇ gaˇ iˇ-awˇ, aˬ yawꞈ-ahˇ ya haw 
mawˇ-iˇ law hawˇ ngaˬ siˬ laˬ.” 

Aˇ dahˬ 46 

Yaˬkoˆ hawˇ-eu aˬ yawꞈ-euˬ miˬ sawˇ zaˬ deuˬ Iˇjiˇtuˆ miˇ kʼahˬ-ahˇ iˇ-euˬ 

1Yaˬkoˆ-aˬ, aˬ yawꞈ-euˬ myawˬ dawˬ tawˆ luꞈ laˆ dawˆ-awˇ, Beˬlaˇsheˬba-ahˇ iˇ-awˇ, 
aˬ yawꞈ-euˬ aˬ da Iˇtsaˆ-euˬ Miˬyehˇ-ahˇ lawˇ nehˬ shehˇ nehˬ-euˬ meh.  
2Uˬ ciꞈ keuˆ le ngeh, yaw sahˇ laꞈ kʼoeˇ Miˬyehˇ aˬ yawꞈ-ahˇ pah mehˬ le-awˇ, 
“Yaˬkoˆ-oˇ, Yaˬkoˆ-oˇ” lehˇ kuˇ le-euˬ meh. Yaˬkoˆ gʼeh, “Ngaˇ heu gaˇ jawˇ ma” lehˇ 
ehˇ kʼoꞈ nehˬ-euˬ meh.  
3Miˬyehˇ ehˇ-eu, “Ngaˇ-aˬ, nawˬ da-euˬ Miˬyehˇ pyeuꞈ-eu Miˬyehˇ ma. Iˇjiˇtuˆ miˇ 
kʼahˬ-ahˇ maˬ guˆ ni iˇ-awˬ. Miˇ kʼahˬ kʼoeˇ kʼahˬ laꞈ kʼoeˇ, nawˬ-euˬ zaˬ nawˬ-euˬ uˆ 
deuˬ-ahˇ huiˬ-eu tsawˇ jeuˬ bi pyeuꞈ laˇ ma.  
4Iˇjiˇtuˆ miˇ kʼahˬ laꞈ kʼoeˇ nawˬ nehˬ-ehˇ ngaˇ iˇ-awˇ, nawˬ-euˬ zaˬ nawˬ-euˬ uˆ 
deuˬ-ahˇ miˇ kʼahˬ heu kʼahˬ laꞈ kʼoeˇ paˇ sheuˬ kʼoꞈ laꞈ ma. Nawˇ ziˇ jiˇ leˇ ngeh, 
Yoˇsehˆ nawˬ-ahˇ myaˆ nuiˆ sawˆ miˆ nehˬ laꞈ tehꞈ-a.” 
5Kʼoeˇ naˇ, Beˬlaˇsheˬba-ahˇ neh Yaˬkoˆ doˆ-iˇ-awˇ, Iˇjiˇtuˆ miˇ kʼahˬ paw iˇ ka gʼeh-
euˬ meh. Aˬ yawꞈ-euˬ aˬ li kʼoeˇ deuˬ neh, aˬ yawꞈ-euˬ nymˇ kʼahˬ zaˬ deuˬ-ahˇ, 
Iˇjiˇtuˆ sahˬ paˬ neh bi teh laꞈ-euˬ mahˬ laˆ lawˬ kʼoeˇ taˆ bi dziˬ-euˬ meh.  
6Kaˬnaˬ miˇ kʼahˬ-ahˇ jawˇ ngeh jaˆ le-euˬ aˬ yawꞈ maꞈ-euˬ pyuˇ shuiˇ myawˬ gahˬ 
hawˇ-eu jeˬ zaˬ dawˬ tawˆ luꞈ, aˬ yawꞈ maꞈ nehˬ-ehˇ yuˇ gʼeh-euˬ meh. Yaˬkoˆ-aˬ, aˬ 
yawꞈ-euˬ o neh jeuˬ le o le-euˬ tsawˇ haˬ dawˬ tawˆ luꞈ-ahˇ sheuˬ ka gʼeh-euˬ meh.  
7Aˬ yawꞈ-euˬ aˬ buˇ aˬ li deuˬ hawˇ-eu, oeˬ paˬ oeˬ ma dawˬ tawˆ luꞈ sheuˬ ka gʼeh-
euˬ meh.  
8Yaˬkoˆ Iˇjiˇtuˆ miˇ kʼahˬ-ahˇ jawˇ-iˇ ngeh, aˬ yawꞈ neh sheuˬ ka gʼeh-euˬ aˬ yawꞈ-
euˬ aˬ li deuˬ hawˇ-eu oeˬ paˬ deuˬ-aˬ, heu deuˬ meh. Aˬ yawꞈ-euˬ aˬ li aˬ yuiꞈ yuiꞈ 
saˬ gʼaˬ Luˇbeˬ hawˇ-eu,  
9Luˇbeˬ-euˬ aˬ li deuˬ pyeuꞈ-eu Haˬnoˆ, Paˬloˇ, Heˬzaˬloˬ, Kaˬmiˬ.  
10Suˇmoˬ hawˇ-eu aˬ yawꞈ-euˬ aˬ li deuˬ pyeuꞈ-eu Yeˬmoeˬlaˇ, Yaˬmeˬ, Awˇhaˆ, 
Yaˬciˬ, Zoˇhaˬlaˆ, Shawˇlaˆ. (Shawˇlaˆ-aˬ, Suˇmoˬ-euˬ miˬ zaˬ Kaˬnaˬ ma gʼaˬ-euˬ zaˬ 
meh.) 

11Leˬbiˇ hawˇ-eu aˬ yawꞈ-euˬ aˬ li deuˬ pyeuꞈ-eu Geˬlaˬshoˬ, Kawˇhaˆ, Meˬlaˬliˇ.  
12Yuˇdaˆ hawˇ-eu aˬ yawꞈ-euˬ aˬ li deuˬ pyeuꞈ-eu Sheˬlahˬ, Paˬyehˆ, Zeˬlahˬ. 
(Yuˇdaˆ-euˬ aˬ li deuˬ pyeuꞈ-eu Iˇlehˆ hawˇ-eu Awˇnaˬ aˬ nyaꞈ nmˇ-aˬ, Kaˬnaˬ miˇ 
kʼahˬ-ahˇ shiˇ yaꞈ-euˬ meh. Paˬyehˆ-euˬ aˬ li deuˬ pyeuꞈ-eu Heˬzaˬloˬ hawˇ-eu 
Haˬmuˇlaˬ.  
13Iˇsaˬkaˬ hawˇ-eu aˬ yawꞈ-euˬ aˬ li deuˬ pyeuꞈ-eu Toˇlaˬ, Puˇhaˬ, Yaˬshuˇbaˬ, 
Shiˇmyoˬ.  
14Zeˬbuˬloˬ hawˇ-eu aˬ yawꞈ-euˬ aˬ li deuˬ pyeuꞈ-eu Seˬyehˆ, Eˇloˬ, Yaˬleˬlaˇ.  
15Heu deuˬ-aˬ, Maˬsoˬpoˬtaˬmiˇ miˇ kʼahˬ-ahˇ jawˇ ngeh dehꞈ le-euˬ Diˇnaˆ nehˬ-ehˇ 
tiˬ uˇ pyehˆ zaˬ deuˬ tehꞈ meh. Aˬ yawꞈ maꞈ-aˬ, Yaˬkoˆ-euˬ miˬ zaˬ Leˇaˬ gʼaˬ o neh 
dehꞈ le-euˬ deuˬ tehꞈ meh. Leˇaˬ o neh dehꞈ le-euˬ zaˬ deuˬ hawˇ-eu oeˬ paˬ deuˬ 
dawˬ tawˆ luꞈ, zaˬ yo aˬ li tehꞈ-ehˇ smˬ tseˇ smˇ gʼaˬ byah-eu meh.  
16Gaˆ hawˇ-eu aˬ yawꞈ-euˬ aˬ li deuˬ pyeuꞈ-eu Zeˬpoˬ, Haˬgiˇ, Shuˇniˬ, Eˇzaˬboˬ, 
Eˬliˇ, Aˬyawˇdiˆ, Aˬyeˬliˇ.  
17Aˬsaˬ hawˇ-eu aˬ yawꞈ-euˬ aˬ li deuˬ pyeuꞈ-eu Iˇmaˬnahˬ, Iˇshaˬbaˬ, Iˇshaˬbiˇ, 
Beˬliˇyaˆ hawˇ-eu aˬ yawꞈ ha mehˇ nmˇ-euˬ dmˇ ma Seˬlahˬ. Beˬliˇyaˆ-euˬ aˬ li 
Heˬbeuˬ hawˇ-eu Maˬlaˬkeˬyaˇ.  
18Tsawˇ haˬ heu tseˇ koꞈ gʼaˬ-aˬ, Laˬbaˬ neh aˬ yawꞈ-euˬ aˬ buˇ Leˇaˬ-ahˇ biꞈ caw 
nehˬ-euˬ zaˬ miˬ zaˬ zaˬ kʼaˆ Ziˇlaˬpaˬ o neh jeuˬ le o le-euˬ Yaˬkoˆ-euˬ zaˬ deuˬ 
hawˇ-eu oeˬ paˬ oeˬ ma deuˬ pyeuꞈ-eu meh.  
19Yaˬkoˆ-euˬ miˬ zaˬ Laˬkeˬlaˇ gʼaˬ neh ciˬ-euˬ aˬ li nyiˬ li-aˬ, Yoˇsehˆ hawˇ-eu 
Beˬyaˬmiˬ meh.  
20Iˇjiˇtuˆ miˇ kʼahˬ laꞈ kʼoeˇ jawˇ luꞈ-eu Yoˇsehˆ hawˇ-eu Aˬseˇnaˆ aˬ nyaꞈ dzeˇ zaˬ-aˬ, 
Maˬnaˇseˬ hawˇ-eu Eˇpaˬleˬ lehˇ myahˇ-euˬ aˬ li nyiˬ li jawˇ-eu meh. Yoˇsehˆ-euˬ 
nymˇ dahˬ Aˬseˇnaˆ-aˬ, Heˬliˬpawˇliˆ meuˬ-ahˇ piˇ ma geuꞈ luꞈ-eu Pawˇtiˇpeˬlaˇ-euˬ 
aˬ buˇ meh.  
21Beˬyaˬmiˬ-euˬ aˬ li deuˬ-aˬ, Beˬlaˬ, Beˬkeuˬ, Aˬshaˇbeˬlaˆ, Geˬlaˬ, Neˬmaˬ, Eˇhiˆ, 
Yoˇshaˆ, Muˇbeˬ, Huˇbeˬ, Aˬlaˬdaˆ, heu deuˬ meh.  
22Tsawˇ haˬ heu tseˇ oeˬ gʼaˬ-aˬ, Laˬkeˬlaˇ o neh jeuˬ le o le-euˬ Yaˬkoˆ-euˬ aˬ li deuˬ 
hawˇ-eu oeˬ paˬ deuˬ meh.  
23Daˬ hawˇ-eu aˬ yawꞈ-euˬ aˬ li Huˇshmˬ.  
24Naˬtaˬliˇ hawˇ-eu aˬ yawꞈ-euˬ aˬ li deuˬ pyeuꞈ-eu Yaˬzeˬlaˇ, Guˇniˬ, Yeˬzaˬ, 
Shiˇlmˬ. 
25Tsawˇ haˬ heu shiꞈ gʼaˬ-aˬ, Laˬbaˬ neh aˬ yawꞈ-euˬ aˬ buˇ Laˬkeˬlaˇ-ahˇ biꞈ caw 
nehˬ-euˬ, zaˬ miˬ zaˬ zaˬ kʼaˆ Biˇlaˬhaˬ o neh jeuˬ le o le-euˬ, Yaˬkoˆ-euˬ aˬ li deuˬ 
hawˇ-eu oeˬ paˬ deuˬ pyeuꞈ-eu meh.  
26Yaˬkoˆ-euˬ kuiˬ ma deuˬ maˬ ahˇ leˇ-ehˇ, Iˇjiˇtuˆ miˇ kʼahˬ-ahˇ jawˇ-iˇ-euˬ Yaˬkoˆ-
euˬ zaˬ deuˬ hawˇ-eu oeˬ paˬ oeˬ ma deuˬ dawˬ tawˆ luꞈ, koꞈ tseˇ koꞈ gʼaˬ byah-eu 
meh.  

27Iˇjiˇtuˆ miˇ kʼahˬ laꞈ kʼoeˇ jawˇ luꞈ-eu Yaˬkoˆ-euˬ aˬ li Yoˇsehˆ gʼaˬ kʼawꞈ, aˬ li nyiˬ li 
jawˇ le-euˬ meh. Kʼoeˇ miˇ neh, Iˇjiˇtuˆ miˇ kʼahˬ laꞈ kʼoeˇ jawˇ uˇ-iˇ-euˬ Yaˬkoˆ-euˬ 
zaˬ deuˬ uˆ deuˬ dawˬ tawˆ luꞈ, shiꞈ tseˇ gʼaˬ byah-eu meh.  

Yaˬkoˆ hawˇ-eu aˬ yawꞈ-euˬ miˬ sawˇ zaˬ deuˬ Iˇjiˇtuˆ miˇ kʼahˬ laꞈ kʼoeˇ jawˇ-iˇ-euˬ 

28Yaˬkoˆ-aˬ, Yuˇdaˆ-ahˇ mehˬ hu paw pyehˬ gʼeh-awˇ, Goˬsheˬ lehˇ kuˇ-eu jawˇ duˬ-
ahˇ aˬ yawꞈ maꞈ-ahˇ tahˬ puˬ laˇ-eu gʼaˇ duˬ, Yoˇsehˆ-ahˇ bi tsaꞈ gaˬ-iˇ-euˬ meh.  
29Kʼoeˇ naˇ, Yoˇsehˆ mahˬ laˆ lawˬ dziˬ-awˇ, aˬ yawꞈ-euˬ aˬ da-ahˇ tahˬ puˬ leˇ-euˬ 
meh. Aˬ nyaꞈ da zaˬ tiˬ gʼaˬ tiˇ gʼaˬ tahˬ puˬ ngeh, aˬ yawꞈ aˬ da-euˬ kawˬ lahˇ-ahˇ 
Yoˇsehˆ byaˇ cuꞈ-awˇ, gʼawˬ myahˇ ni ngoeˇ-euˬ meh.  
30Kʼoeˇ ngeh, Yaˬkoˆ ehˇ-eu, “Nymˬ-mˇ ngaˇ nawˬ-ahˇ ya haw mawˇ gʼaˬ-awˇ, nawˇ 
yaw dehꞈ dehꞈ luꞈ nga siˬ lehˇ ya siˬ duˬ-euˬ miˇ neh, ngaˇ ya shiˇ law hawˇ kʼawꞈ 
shiˇ mahˇ tsahˇ miˇ-a.” 
31Kʼoeˇ naˇ, aˬ yawꞈ-euˬ mehˇ nmˇ deuˬ hawˇ-eu, aˬ yawꞈ aˬ da-euˬ miˬ sawˇ zaˬ 
deuˬ dawˬ tawˆ luꞈ-ahˇ, Yoˇsehˆ heu loꞈ-ehˇ ehˇ nehˬ-euˬ meh. “Sahˬ paˬ jawˇ gaˇ le-
awˇ, Kaˬnaˬ miˇ kʼahˬ-ahˇ jawˇ-eu ngaˬ-euˬ mehˇ nmˇ deuˬ hawˇ-eu ngaˬ da-euˬ miˬ 
sawˇ zaˬ dawˬ tawˆ luꞈ, ngaˇ jawˇ gaˇ oe keuˆ gʼaˬ-euˬ gaˇ kawˆ ya ehˇ nehˬ leˇ nga 
siˬ.  
32Naw maꞈ jeˬ zaˬ cu dzaˬ-eu tsawˇ haˬ pyeuꞈ-awˇ, naw maꞈ nehˬ-ehˇ kʼaˇ jawˇ-eu 
jeˬ zaˬ dawˬ tawˆ luꞈ teh ka leꞈ jiˇ-awˇ, kʼaˇ jaˆ-eu pyuˇ shuiˇ myawˬ gahˬ dawˬ tawˆ 
luꞈ yuˇ leꞈ jiˇ-euˬ gaˇ kawˆ, sahˬ paˬ-ahˇ ngaˇ dzawˇ nehˬ leˇ ma.  
33Sahˬ paˬ naw maꞈ-ahˇ kuˇ-awˇ, ‘Aˬ jeˬ mˇ dzaˬ-eu tsawˇ haˬ te’ lehˇ naˇ haˬ laˇ naˇ,  
34‘Nga maꞈ-euˬ aˬ poeˬ aˬ bawˇ deuˬ-euˬ ziˇ-ahˇ neh mˇ ka leꞈ-euˬ loꞈ-ehˇ, jeˬ zaˬ cu 
dzaˬ-eu tsawˇ haˬ deuˬ pyeuꞈ-eu ma’ lehˇ maˬ ngehˇ ni ehˇ kʼoꞈ nehˬ-awˬ. Kʼoeˇ loꞈ-
ehˇ ehˇ naˇ, naw maꞈ-ahˇ Goˬsheˬ miˇ tsaˬ-ahˇ bi jawˇ laꞈ tehꞈ-a.” Jeˬ zaˬ cu dzaˬ-eu 
tsawˇ haˬ deuˬ-ahˇ, Iˇjiˇtuˆ tsawˇ haˬ deuˬ tsawˇ haˬ maˬ sawˇ-eu miˇ neh, aˬ yawꞈ 
maꞈ-ahˇ Yoˇsehˆ kʼoeˇ loꞈ-ehˇ ehˇ nehˬ-euˬ meh.  

Aˇ dahˬ 47 

1Yoˇsehˆ-aˬ, aˬ yawꞈ-euˬ aˇ doˆ ngaˬ gʼaˬ sheuˬ-awˇ, sahˬ paˬ-ahˇ heu loꞈ-ehˇ ehˇ 
nehˬ leˇ-euˬ meh. “Kaˬnaˬ miˇ kʼahˬ-ahˇ jawˇ-eu ngaˬ da hawˇ-eu ngaˬ-euˬ mehˇ 
nmˇ deuˬ, aˬ yawꞈ maꞈ-euˬ jeˬ zaˬ dawˬ tawˆ luꞈ teh-awˇ, pyuˇ shuiˇ myawˬ gahˬ 
dawˬ tawˆ luꞈ kʼawꞈ pi ka leꞈ-awˇ, heu gaˇ oe keuˆ taˬ-euˬ meh. Nymˬ-mˇ Goˬsheˬ 
miˇ tsaˬ-ahˇ jawˇ luꞈ meh.” 
2Kʼoeˇ naˇ, aˬ yawꞈ-euˬ aˇ doˆ kʼoeˇ deuˬ-ahˇ sahˬ paˬ mehˬ shi sheuˬ gʼeh-euˬ meh.  
3“Naw maꞈ aˬ jeˬ mˇ dzaˬ-eu tsawˇ haˬ te” lehˇ sahˬ paˬ naˇ haˬ ngeh, aˬ yawꞈ-euˬ aˇ 
doˆ deuˬ heu loꞈ-ehˇ ehˇ kʼoꞈ nehˬ-euˬ meh. “Nga maꞈ-euˬ aˬ poeˬ aˬ bawˇ deuˬ-euˬ 
ziˇ-ahˇ neh mˇ ka shaˇ ka leꞈ-euˬ loꞈ-ehˇ jeˬ zaˬ cu dzaˬ-eu tsawˇ haˬ pyeuꞈ-eu ma.  
4Kaˬnaˬ miˇ kʼahˬ laꞈ kʼoeˇ mehꞈ dui shuꞈ dui dui-eu jeˬ keuˆ le-awˇ, miˇ tsaˬ gui-iˇ-
euˬ miˇ neh, nga maꞈ-euˬ jeˬ zaˬ deuˬ gaˆ dzaˬ kʼaˇ maˬ za ni pyeuꞈ laˇ taˬ-euˬ meh. 
Teu miˇ neh, nga maꞈ-ahˇ gʼawˬ shaˬ gaˬ-eu laꞈ kʼoeˇ, Goˬsheˬ miˇ tsaˬ-ahˇ bi jawˇ 
nehˬ laꞈ-awˬ.” 

5Kʼoeˇ ngeh, Yoˇsehˆ-ahˇ sahˬ paˬ heu loꞈ-ehˇ ehˇ nehˬ-euˬ meh. “Nymˬ-mˇ poˆ jawˇ-
aˬ, nawˬ da hawˇ-eu nawˬ-euˬ mehˇ nmˇ deuˬ oe keuˆ gʼaˬ-euˬ ngaˇ.  
6Iˇjiˇtuˆ miˇ kʼahˬ heu nawˬ-euˬ mehˬ shi jaˆ luꞈ meh. Miˇ kʼahˬ heu kʼahˬ laꞈ kʼoeˇ 
muiˬ dui dui-eu jawˇ duˬ pyeuꞈ-eu Goˬsheˬ miˇ tsaˬ kʼoeˇ tsahˇ-ahˇ, aˬ yawꞈ maꞈ-ahˇ 
bi jawˇ-awˬ. Aˬ yawꞈ maꞈ laꞈ kʼoeˇ, jeˬ zaˬ-ahˇ yaw muiˬ paˬ-ehˇ bo saˆ nya-eu tsawˇ 
haˬ jawˇ naˇ, ngaˬ-euˬ jeˬ zaˬ deuˬ-ahˇ bo saˆ-eu gaˇ bi mˇ-awˬ.” 
7Kʼoeˇ naˇ, Yoˇsehˆ neh aˬ yawꞈ aˬ da Yaˬkoˆ-ahˇ sahˬ paˬ jawˇ gaˇ sheuˬ gʼeh-awˇ, 
sahˬ paˬ-ahˇ Yaˬkoˆ dawˬ ngehˬ gʼeh nehˬ-euˬ meh. 
8Kʼoeˇ ngeh, “Nawˇ aˇ kʼoꞈ aˇ myaˆ kʼoꞈ kʼawˆ laˇ teˬ” lehˇ, Yaˬkoˆ-ahˇ sahˬ paˬ naˇ 
haˬ-euˬ meh.  
9Yaˬkoˆ ehˇ-eu, “Ngaˇ jawˇ duˬ maˬ dah leˇ nya ni doe doe-ehˇ jawˇ jawˇ-ehˇ dehꞈ 
luꞈ-eu laꞈ kʼoeˇ, ngaˬ-euˬ aˇ kʼoꞈ tiˬ yaˇ smˬ tseˇ kʼoꞈ byah laˇ taˬ-euˬ ma. Doe doe-
ehˇ jawˇ jawˇ-ehˇ dehꞈ dzeuˇ yaꞈ-euˬ ziˇ baw dui dui-eu ngaˬ poeˬ ngaˬ bawˇ deuˬ 
hawˇ-eu, ngaˬ da maꞈ yaw dehꞈ dehꞈ yaꞈ-euˬ gaˇ maˬ duˇ ni, ngaˇ yaw dehꞈ dehꞈ-eu 
aˇ kʼoꞈ nymˇ dzehˬ-awˇ, shaˬ zahˬ ya mˇ myaˬ dzehˬ-euˬ ma.” 
10Kʼoeˇ naˇ, sahˬ paˬ-ahˇ dawˬ ngehˬ gʼeh nehˬ yaꞈ-awˇ, Yaˬkoˆ doˆ-iˇ-euˬ meh.  
11Kʼoeˇ naˇ, Yoˇsehˆ-aˬ, sahˬ paˬ neh aˬ yawꞈ-ahˇ ehˇ nehˬ-euˬ loꞈ-ehˇ, aˬ yawꞈ-euˬ aˬ 
da hawˇ-eu aˬ yawꞈ-euˬ mehˇ nmˇ deuˬ-ahˇ, Iˇjiˇtuˆ miˇ kʼahˬ laꞈ kʼoeˇ aˬ cawˬ naˆ 
maˬ tseˇ muiˬ-eu jawˇ duˬ pyeuꞈ-eu, Laˬmaˬsehˇ meuˬ dawˬ peh jaˆ-eu miˇ tsaˬ 
kʼoeˇ tsahˇ-ahˇ jawˇ zaˇ shaˇ nehˬ-euˬ meh.  
12Aˬ yawꞈ-euˬ aˬ da-ahˇ maˬ ehˇ, aˬ yawꞈ-euˬ mehˇ nmˇ deuˬ-ahˇ maˬ ehˇ, aˬ yawꞈ aˬ 
da o neh jeuˬ le o le-euˬ tsawˇ haˬ dawˬ tawˆ luꞈ-ahˇ maˬ ehˇ, Yoˇsehˆ yaw muiˬ 
paˬ-ehˇ bi dzaˬ bi dawˇ-euˬ meh.  

Mehꞈ-eu shuꞈ-eu 

13Mehꞈ-eu shuꞈ-eu jeˬ kʼaˆ dui dui laˇ-awˇ, dzaˬ-eu dawˇ-eu jeˬ tiˬ gaˇ-iˬ yuˇ doˆ laˬ-
iˇ kʼaˇ maˬ za ni pyeuꞈ laˇ taˬ-euˬ miˇ neh, Iˇjiˇtuˆ miˇ kʼahˬ laꞈ kʼoeˇ jawˇ-eu tsawˇ 
haˬ deuˬ hawˇ-eu, Kaˬnaˬ miˇ kʼahˬ laꞈ kʼoeˇ jawˇ-eu tsawˇ haˬ deuˬ gʼaˬ juˬ laˇ jiˇ-
euˬ meh.  
14Yoˇsehˆ-aˬ, miˇ kʼahˬ zaˬ deuˬ-ahˇ cehˇ ahˬ nehˬ-awˇ za laˇ-euˬ pyuˇ dawˬ tawˆ luꞈ, 
sahˬ paˬ-euˬ nymˇ laꞈ kʼoeˇ jeˬ hmˬ taˬ-euˬ meh.  
15Iˇjiˇtuˆ miˇ kʼahˬ hawˇ-eu Kaˬnaˬ miˇ kʼahˬ laꞈ kʼoeˇ kʼaˇ jaˆ-eu pyuˇ dawˬ tawˆ luꞈ 
zmˬ dzaˬ jiˇ ngeh, Iˇjiˇtuˆ miˇ kʼahˬ zaˬ deuˬ Yoˇsehˆ jawˇ gaˇ oe-awˇ, “Nga maꞈ-ahˇ 
dzaˬ-eu dawˇ-eu jeˬ biꞈ nehˬ laꞈ-awˬ. Taˬ bi shiˇ nehˬ laꞈ. Nga maꞈ kʼaˇ ahˇ-eu pyuˇ 
zmˬ dzaˬ jiˇ-euˬ miˇ neh, nga maꞈ gʼaˇ duˬ tiˬ jeˬ paˬ paˇ shaˇ noeˬ nehˬ laꞈ-awˬ” lehˇ 
ehˇ le-euˬ meh.  
16“Naw maꞈ pyuˇ zmˬ cuˆ jiˇ-euˬ ngeuˇ naˇ, naw maꞈ-euˬ jeˬ zaˬ deuˬ teh leꞈ-awˬ. Jeˬ 
zaˬ-ahˇ cehˇ neh paˇ nehˬ ma” lehˇ, aˬ yawꞈ maꞈ-ahˇ Yoˇsehˆ ehˇ nehˬ-euˬ meh.  
17Kʼoeˇ naˇ, miˇ kʼahˬ zaˬ deuˬ yawˬ ha-euˬ mahˬ, yawˇ, ciꞈ myehꞈ, mawˇ neˇ, mahˬ 
tahˬ laˆ deuˬ teh leꞈ-awˇ, Yoˇsehˆ jawˇ gaˇ cehˇ paˇ dzaˬ le-euˬ meh. Aˬ yawꞈ maꞈ-
euˬ jeˬ zaˬ kʼoeˇ deuˬ-ahˇ cehˇ neh paˇ nehˬ-awˇ, kʼoeˇ ngeh kʼoꞈ, kʼoꞈ bi dehꞈ doˆ-
euˬ meh.  

18Kʼoꞈ doˆ le ngeh, aˬ yawꞈ maꞈ Yoˇsehˆ jawˇ gaˇ oe-awˇ paˇ ehˇ-eu, “Yaw huiˬ yaw 
mahˇ gʼaˬ-oˇ, nawˬ-euˬ mehˬ shi nga maꞈ tiˬ jeˬ-iˬ maˬ zaꞈ taˬ ni heu loꞈ-ehˇ ehˇ-eu 
ma. Nga maꞈ-euˬ pyuˇ dawˬ tawˆ luꞈ zmˬ dzaˬ jiˇ-awˇ, nga maꞈ-euˬ jeˬ zaˬ deuˬ 
kʼawꞈ, nawˬ-euˬ jeˬ zaˬ pyeuꞈ jiˇ-euˬ meh. Nga maꞈ-euˬ gʼawˇ mawˇ hawˇ-eu nga 
maꞈ-euˬ deh yaˇ miˇ tsaˬ deuˬ maˬ ngeuˇ naˇ, nawˬ-ahˇ biꞈ-eu tiˬ jeˬ-iˬ maˬ paˇ jaˆ 
ma. 
19Nga maꞈ-ahˇ maˬ bi shiˇ nehˬ laꞈ ni, nga maꞈ gʼaˇ duˬ tiˬ jeˬ paˬ paˇ shaˇ noeˬ neh 
laꞈ-awˬ. Nga maꞈ-euˬ deh yaˇ deuˬ kʼawꞈ yawˬ ngehꞈ-ehˇ taˬ paˇ bi jaˆ cawˆ nehˬ laꞈ. 
Nga maꞈ-euˬ gʼawˇ mawˇ hawˇ-eu nga maꞈ-euˬ deh yaˇ deuˬ-ahˇ, cehˇ neh paˇ nehˬ 
laꞈ-awˬ. Nga maꞈ sahˬ paˬ-euˬ zaˬ kʼaˆ geuꞈ jiˇ-awˇ, nga maꞈ-euˬ deh yaˇ deuˬ kʼawꞈ, 
sahˬ paˬ-ahˇ biꞈ jiˇ ma. Nga maꞈ yaw dehꞈ ya dehꞈ ni cehˇ biꞈ nehˬ laꞈ-awˇ, nga maꞈ 
deh yaˇ tsehˬ dzaˬ nya ni cehˇ siˬ yoeˬ kʼawꞈ biꞈ nehˬ laꞈ-awˬ.” 
20Iˇjiˇtuˆ miˇ kʼahˬ laꞈ kʼoeˇ kʼaˇ jaˆ-eu deh yaˇ dawˬ tawˆ luꞈ, Yoˇsehˆ neh sahˬ paˬ 
gʼaˇ duˬ zeuˇ tsehˆ jiˇ-euˬ meh. Mehꞈ dui shuꞈ dui dui-eu baˬ da neh, Iˇjiˇtuˆ miˇ 
kʼahˬ zaˬ yawˬ gʼaˬ na luꞈ maˬ jawˇ tehˬ coeˇ-ehˇ, yawˬ ha-euˬ deh yaˇ ya ahˬ dzaˬ 
gaˇ keuˆ-awˇ, deh yaˇ miˇ tsaˬ dawˬ tawˆ luꞈ sahˬ paˬ-euˬ deh yaˇ pyeuꞈ jiˇ-euˬ meh. 
21Iˇjiˇtuˆ miˇ kʼahˬ yawˬ paw yawˬ na luꞈ kʼaˇ jawˇ-eu tsawˇ haˬ dawˬ tawˆ luꞈ, 
Yoˇsehˆ neh zaˬ kʼaˆ bi geuꞈ jiˇ-euˬ meh.  
22Yoˇsehˆ neh maˬ zeuˇ tsehˆ-ehˇ dzeˇ-eu miˇ tsaˬ-aˬ, piˇ ma deuˬ-ahˇ taꞈ leˇ-eu miˇ 
tsaˬ pehˇ tsahˇ deuˬ tehꞈ meh. Piˇ ma kʼoeˇ deuˬ-aˬ, yawˬ ha-euˬ miˇ tsaˬ ahˬ dzaˬ 
gaˇ maˬ keuˆ-a. Aˬ jeˬ miˇ neh ehˇ naˇ, aˬ yawꞈ maꞈ yaw dehꞈ dehꞈ nya ni sahˬ paˬ 
neh aˬ yawꞈ maꞈ-ahˇ bi dzaˬ bi dawˇ taˬ-euˬ meh.  
23Kʼoeˇ ngeh, miˇ kʼahˬ zaˬ deuˬ-ahˇ Yoˇsehˆ heu loꞈ-ehˇ ehˇ nehˬ-euˬ meh. “Naw 
maꞈ-euˬ gʼawˇ mawˇ maˬ ehˇ, naw maꞈ-euˬ deh yaˇ deuˬ hawˇ-eu miˇ tsaˬ dawˬ 
tawˆ luꞈ maˬ ehˇ, sahˬ paˬ-euˬ gʼaˇ duˬ ngaˬ neh zeuˇ tsehˆ jiˇ-euˬ naw maꞈ siˬ nya 
luꞈ meh. Naw maꞈ deh yaˇ tsehˬ dzaˬ nya-eu gʼaˇ duˬ, cehˇ siˬ yoeˬ yuˇ kʼoꞈ gʼeh-
awˬ.  
24Cehˇ yehˬ cehˇ diˬ luiˆ gʼaˬ jiˇ ngeh, naw maꞈ neh mˇ za-euˬ cehˇ laꞈ kʼoeˇ, ngaˬ 
bymˇ tiˬ bymˇ sahˬ paˬ-ahˇ biꞈ kʼoꞈ-awˬ. Dzeˇ-eu deuˬ-ahˇ naw maꞈ hawˇ-eu naw 
maꞈ-euˬ miˬ sawˇ zaˬ deuˬ dzaˬ-eu gʼaˇ duˬ taˬ-awˇ, cehˇ siˬ yoeˬ kʼawꞈ pehˬ doˆ taˬ-
awˬ.” 
25Kʼoeˇ ngeh, miˇ kʼahˬ zaˬ deuˬ ehˇ-eu, “Nga maꞈ maˬ ya shiˇ jiˇ ni, nawˇ nga maꞈ-
ahˇ ka kʼoꞈ nehˬ laꞈ-euˬ meh. Yaw huiˬ yaw mahˇ gʼaˬ-oˇ, nawˇ nga maꞈ-ahˇ gʼawˬ 
shaˬ gaˬ dui dui-awˇ, nga maꞈ-euˬ gʼaˇ duˬ muiˬ dui dui-eu jeˬ mˇ nehˬ laꞈ-euˬ meh. 
Nga maꞈ sahˬ paˬ-euˬ zaˬ kʼaˆ geuꞈ ma.” 
26Kʼaˇ mˇ za-euˬ jeˬ laꞈ kʼoeˇ, sahˬ paˬ-ahˇ ngaˬ bymˇ tiˬ bymˇ biꞈ-eu gʼaˇ duˬ, Iˇjiˇtuˆ 
miˇ kʼahˬ laꞈ kʼoeˇ Yoˇsehˆ neh zahˇ taˬ dahˬ beh-awˇ, zahˇ kʼoeˇ hmˬ iˬ nah keuˆ ni 
Iˇjiˇtuˆ miˇ kʼahˬ laꞈ kʼoeˇ jaˆ luꞈ-eu meh. Piˇ ma deuˬ-ahˇ taꞈ-eu deh yaˇ hawˇ-eu miˇ 
tsaˬ maˬ ngeuˇ naˇ, dawˬ tawˆ luꞈ zahˇ kʼoeˇ hmˬ-ahˇ ya caw teh-eu meh.  

Yaˬkoˆ-euˬ aˇ saˬ saˬ-eu nui kʼahˇ 

27Iˇsaˬleˬlaˆ tsawˇ haˬ deuˬ-aˬ, Iˇjiˇtuˆ miˇ kʼahˬ laꞈ kʼoeˇ jaˆ-eu Goˬsheˬ lehˇ kuˇ-eu 
jawˇ duˬ-ahˇ jawˇ-awˇ, smˇ muiˬ muiˬ dui dui laˇ-euˬ uˬ taꞈ, tsawˇ haˬ behˇ laˇ tehˇ 
tehˬ luꞈ-eu meh.  
28Yaˬkoˆ-aˬ, Iˇjiˇtuˆ miˇ kʼahˬ laꞈ kʼoeˇ tseˇ shiꞈ kʼoꞈ paˇ dehꞈ-awˇ, aˬ yawꞈ-euˬ aˇ kʼoꞈ 
tiˬ yaˇ oeˬ tseˇ shiꞈ kʼoꞈ byah laˇ-euˬ meh.  
29Aˬ yawꞈ ziˇ jiˇ-eu dawˬ peh peh laˇ ngeh, aˬ yawꞈ-euˬ aˬ li Yoˇsehˆ-ahˇ kuˇ-awˇ, 
heu loꞈ-ehˇ ehˇ nehˬ-euˬ meh. “Nawˬ-euˬ aˬ laꞈ ngaˬ-euˬ shaˬ pyaˬ yaw kaˬ-ahˇ 
cawˬ ahˇ-awˇ, nawˇ ngaˬ-ahˇ Iˇjiˇtuˆ miˇ kʼahˬ laꞈ kʼoeˇ maˬ baꞈ pahˬ lehˇ saˇ jaˇ dzaˬ-
awˬ.  
30Ngaˬ bawˇ hawˇ-eu ngaˬ da-ahˇ baꞈ pahˬ-euˬ miˇ tsaˬ-ahˇ, ngaˬ-ahˇ bi baꞈ pahˬ 
mawꞈ miˇ-a. Ngaˬ-ahˇ Iˇjiˇtuˆ miˇ kʼahˬ laꞈ kʼoeˇ neh baꞈ doˆ gʼeh-awˇ, aˬ yawꞈ nyaꞈ-
ahˇ baꞈ pahˬ taˬ-euˬ tsahˇ-ahˇ baꞈ pahˬ nehˬ laꞈ-awˬ.” Yoˇsehˆ ehˇ-eu, “Nawˬ neh 
kʼaˇ ehˇ nehˬ laꞈ-euˬ loꞈ-ehˇ jahˇ nehˬ ma.” 
31Yaˬkoˆ ehˇ-eu, “Nawˬ neh kʼaˇ ehˇ tsehˆ taˬ-euˬ loꞈ-ehˇ mˇ ma lehˇ saˇ jaˇ dzaˬ-
awˬ.” Kʼoeˇ ngeh, Yoˇsehˆ saˇ jaˇ dzaˬ-euˬ meh. Kʼoeˇ naˇ, Yaˬkoˆ-aˬ, yuꞈ zaˇ kʼoeˇ taˆ 
Miˬyehˇ-ahˇ ja ceuˬ-euˬ meh.  

Aˇ dahˬ 48 

Eˇpaˬleˬ hawˇ-eu Maˬnaˇseˬ-ahˇ Yaˬkoˆ dawˬ ngehˬ gʼeh nehˬ-euˬ 

1Aˇ nah aˇ yamˬ ui cuiˆ myahˇ laˇ ngeh, aˬ yawꞈ aˬ da jawˇ saˇ maˬ doˆ-eu gaˇ kawˆ 
Yoˇsehˆ ya gaˬ-euˬ meh. Kʼoeˇ miˇ neh, aˬ yawꞈ-euˬ aˬ li Maˬnaˇseˬ hawˇ-eu Eˇpaˬleˬ 
aˬ nyaꞈ nmˇ-ahˇ sheuˬ-awˇ, aˬ yawꞈ-euˬ aˬ da Yaˬkoˆ-ahˇ haw le-euˬ meh.  
2Aˬ yawꞈ-euˬ aˬ li Yoˇsehˆ aˬ yawꞈ-ahˇ haw le-euˬ gaˇ kawˆ Yaˬkoˆ ya gaˬ ngeh, gʼaˬ 
kʼaˇ jaˆ-eu shaˇ-eu laꞈ kʼoeˇ, yuꞈ zaˇ kʼoeˇ taˆ tuˇ laˇ-awˇ nuiˇ-euˬ meh.  
3Kʼoeˇ ngeh, Yoˇsehˆ-ahˇ Yaˬkoˆ ehˇ nehˬ-eu, “Kaˬnaˬ miˇ kʼahˬ laꞈ kʼoeˇ jaˆ-eu 
Luˇzaˆ meuˬ-ahˇ, Baoˬ huiˬ-eu Miˬyehˇ ngaˬ-euˬ mehˬ shi doˆ le-awˇ, ngaˬ-ahˇ guiˬ 
lahˬ biꞈ nehˬ laꞈ-euˬ meh.  
4Aˬ yawꞈ ngaˬ-ahˇ ehˇ-eu, ‘Nawˬ-euˬ zaˬ nawˬ-euˬ uˆ deuˬ tsawˇ jeuˬ gʼawˬ mya jeuˬ 
pyeuꞈ laˇ ni, aˬ yawꞈ maꞈ-ahˇ ngaˇ bi jeuˬ bi o le ma. Miˇ kʼahˬ heu kʼahˬ, mˬ maˬ 
maˬ byaˆ zaˇ ziˇ nawˬ-euˬ zaˬ nawˬ-euˬ uˆ deuˬ-ahˇ ngaˇ biꞈ tsehˆ nehˬ ma’ lehˇ ehˇ-
eu meh.  
5“Yoˇsehˆ-oˇ, Iˇjiˇtuˆ miˇ kʼahˬ laꞈ kʼoeˇ ngaˇ maˬ oe keuˆ mi naˆ-ehˇ heu gaˇ dehꞈ le-
euˬ nawˬ li heu nyiˬ li kʼawꞈ, ngaˬ-euˬ zaˬ pyeuꞈ-eu ma. Luˇbeˬ hawˇ-eu Suˇmoˬ aˬ 
nyaꞈ nmˇ ngaˬ li pyeuꞈ-eu loꞈ-ehˇ, Eˇpaˬleˬ hawˇ-eu Maˬnaˇseˬ aˬ nyaꞈ nmˇ kʼawꞈ 
ngaˬ li pyeuꞈ-eu ma. 
6Heu taꞈ naˇ, nawˇ aˬ li gʼawˬ mya li paˇ jawˇ le kʼawꞈ, aˬ yawꞈ maꞈ-ahˇ ngaˬ-euˬ zaˬ 
lehˇ maˬ paˇ sawˇ ma. Aˬ yawꞈ maꞈ-ahˇ oꞈ-eu jeˬ biˇ deuˬ-aˬ, Eˇpaˬleˬ hawˇ-eu 
Maˬnaˇseˬ-ahˇ taꞈ-awˇ, aˬ yawꞈ nyaꞈ aˬ yawꞈ maꞈ-ahˇ biꞈ tehꞈ-a.  
7Nawˬ ma Laˬkeˬlaˇ baˬ da neh ngaˇ heu loꞈ-ehˇ jahˇ ma. Maˬsoˬpoˬtaˬmiˇ miˇ 
kʼahˬ-ahˇ neh gʼoꞈ le-awˇ, Kaˬnaˬ miˇ kʼahˬ Eˇpaˬlaˇ meuˬ-ahˇ yaw kʼaˆ-ehˇ maˬ kaˬ 
gaˇ oe keuˆ ngeh, nawˬ ma shiˇ-euˬ miˇ neh ngaˇ noeˬ shaˬ dui dui-euˬ ma. Eˇpaˬlaˇ 

meuˬ-ahˇ iˇ-eu gaˇ ma gaˇ dzeˇ aˬ yawꞈ-ahˇ ngaˇ baꞈ pahˬ yaꞈ-euˬ ma.” (Eˇpaˬlaˇ 
meuˬ-ahˇ, nymˬ-mˇ Behˬlehˬhehˬ meuˬ lehˇ kuˇ-eu meh.) 
8Yoˇsehˆ-euˬ aˬ li kʼoeˇ nyiˬ li-ahˇ Yaˬkoˆ ya mawˇ ngeh, “Aˬ li heu nyiˬ li aˬ suˇ gʼaˬ-
euˬ aˬ li-a” lehˇ naˇ haˬ-euˬ meh.  
9“Aˬ li heu nyiˬ li-aˬ, Iˇjiˇtuˆ miˇ kʼahˬ laꞈ kʼoeˇ Miˬyehˇ neh ngaˬ-ahˇ biꞈ laꞈ-euˬ ngaˬ-
euˬ zaˬ deuˬ ma” lehˇ, Yoˇsehˆ ehˇ kʼoꞈ nehˬ-euˬ meh. “Aˬ yawꞈ nyaꞈ nmˇ-ahˇ ngaˇ 
jawˇ gaˇ sheuˬ laꞈ-awˬ. Ngaˇ dawˬ ngehˬ gʼeh nehˬ la” lehˇ Yaˬkoˆ ehˇ-eu meh.  
10Yaˬkoˆ tsawˇ mawˬ mawˬ dui dui laˇ-euˬ miˇ neh, myaˆ nuiˆ yaw muiˬ paˬ-ehˇ 
maˬ mawˇ nya-a. Yoˇsehˆ-euˬ aˬ li kʼoeˇ nyiˬ li-ahˇ aˬ yawꞈ jawˇ gaˇ sheuˬ laꞈ ngeh, 
aˬ yawꞈ ciˬ-awˇ mehˬ cuˇ cuˇ nehˬ-euˬ meh.  
11“Nawˬ-ahˇ tiˬ jawˇ-iˬ maˬ paˇ ya mawˇ-eu duˇ lehˇ ngaˇ noeˬ jiˇ gʼaˬ-euˬ kʼawꞈ, 
nawˬ-ahˇ tehꞈ-ehˇ maˬ ngeuˇ-ehˇ, nawˬ-euˬ zaˬ deuˬ-ahˇ kʼawꞈ Miˬyehˇ ngaˬ-ahˇ paˇ 
bi mawˇ laꞈ-euˬ nga” lehˇ, Yoˇsehˆ-ahˇ Yaˬkoˆ ehˇ nehˬ-euˬ meh.  
12Kʼoeˇ ngeh, aˬ yawꞈ-euˬ aˬ li kʼoeˇ nyiˬ li-ahˇ, aˬ yawꞈ aˬ da-euˬ bawˇ kʼahˇ laꞈ 
kʼoeˇ neh Yoˇsehˆ ciˬ doˆ-awˇ, aˬ yawꞈ aˬ da-euˬ mehˬ shi pawˬ tsuiꞈ pawˬ dmˬ dmˬ-
awˇ, miˇ tsa awˆ byaˆ-euˬ meh.  
13Yoˇsehˆ-aˬ, Eˇpaˬleˬ-ahˇ Yaˬkoˆ-euˬ aˇ caˇ paw bi jawˇ-awˇ, Maˬnaˇseˬ-ahˇ Yaˬkoˆ-
euˬ aˇ maˇ paw bi jawˇ tsaˬ taˬ-euˬ meh.  
14Ehˇ kʼawꞈ, Yaˬkoˆ aˬ laꞈ kaˇ teˇ baꞈ teˇ-awˇ, aˬ nyiˇ gʼaˬ pyeuꞈ-eu Eˇpaˬleˬ-euˬ uˬ 
duˬ kʼoeˇ taˆ aˇ maˇ laꞈ baꞈ daˆ-awˇ, aˬ yuiꞈ gʼaˬ pyeuꞈ-eu Maˬnaˇseˬ-euˬ uˬ duˬ kʼoeˇ 
taˆ aˇ caˇ laꞈ baꞈ daˆ nehˬ-euˬ meh.  
15Kʼoeˇ naˇ, Yaˬkoˆ neh Yoˇsehˆ-ahˇ heu loꞈ-ehˇ dawˬ ngehˬ gʼeh nehˬ-euˬ meh.  

“Ngaˬ bawˇ Aˬbyaˬhaˬ hawˇ-eu ngaˬ da Iˇtsaˆ uˬ duˬ tahˬ-euˬ Miˬyehˇ, aˬ li heu nyiˬ 
li-ahˇ guiˬ lahˬ biꞈ luꞈ-uˇ. Iˬ nah keuˆ ni ngaˬ-ahˇ sheuˬ gʼeh luꞈ-eu Miˬyehˇ, aˬ yawꞈ 
nyaꞈ-ahˇ dawˬ ngehˬ gʼeh nehˬ luꞈ-uˇ.  
16Guˆ-eu gaˆ-eu jeˬ laꞈ kʼoeˇ ngaˬ-ahˇ sheuˬ buˬ-euˬ Miˬyehˇ-euˬ gʼaˬ kʼehˇ, aˬ yawꞈ 
nyaꞈ-ahˇ guiˬ lahˬ biꞈ luꞈ-uˇ. Aˬ li heu nyiˬ li baˬ da neh, ngaˬ-euˬ tsawˇ myahˇ maˬ 
ehˇ, ngaˬ bawˇ Aˬbyaˬhaˬ-euˬ tsawˇ myahˇ maˬ ehˇ, ngaˬ da Iˇtsaˆ-euˬ tsawˇ myahˇ 
maˬ ehˇ, tiˬ jawˇ-iˬ maˬ byoˆ-iˇ ni jaˆ yaꞈ luꞈ-uˇ. Aˬ yawꞈ nyaꞈ nmˇ zaˬ gʼawˬ mya ni 
jawˇ le-awˇ, aˬ yawꞈ maꞈ-euˬ zaˬ deuˬ uˆ deuˬ, myaˬ dui dui le luꞈ-uˇ.” 
17Eˇpaˬleˬ-euˬ uˬ duˬ kʼoeˇ taˆ Yaˬkoˆ-euˬ aˇ maˇ laꞈ baꞈ daˆ taˬ-euˬ gaˇ Yoˇsehˆ ya 
mawˇ ngeh, nui ma maˬ saˇ-a. Kʼoeˇ miˇ neh, Maˬnaˇseˬ-euˬ uˬ duˬ kʼoeˇ taˆ aˇ maˇ 
laꞈ bi baꞈ daˆ paˇ-eu lehˇ, Eˇpaˬleˬ-euˬ uˬ duˬ kʼoeˇ taˆ baꞈ daˆ taˬ-euˬ aˬ yawꞈ-euˬ aˬ 
laꞈ-ahˇ Yoˇsehˆ yuˇ-euˬ meh.  
18“Nawˇ aˬ laꞈ baꞈ daˆ taˬ-euˬ maˬ tsaˬ nga da-oˇ. Heu gʼaˬ aˬ li aˬ yuiꞈ gʼaˬ meh. Heu 
gʼaˬ-euˬ uˬ duˬ kʼoeˇ taˆ nawˬ-euˬ aˇ maˇ laꞈ baꞈ daˆ paˇ-awˬ” lehˇ, Yaˬkoˆ-ahˇ 
Yoˇsehˆ ehˇ nehˬ-euˬ meh.  
19Ehˇ kʼawꞈ, Yoˇsehˆ ehˇ gaˇ Yaˬkoˆ maˬ naˇ haˬ-ehˇ, “Ngaˇ siˬ nya ma li-oˇ. Ngaˇ siˬ 
nya ma. Maˬnaˇseˬ-euˬ zaˬ deuˬ uˆ deuˬ kʼawꞈ, huiˬ-eu tsawˇ jeuˬ pyeuꞈ laˇ tehꞈ-a. 
Ehˇ kʼawꞈ, aˬ nyiˇ gʼaˬ aˬ yawꞈ naˆ maˬ tseˇ huiˬ dzehˬ-awˇ, aˬ nyiˇ gʼaˬ-euˬ zaˬ deuˬ 
uˆ deuˬ huiˬ dui myaˬ dui dui-eu tsawˇ jeuˬ deuˬ pyeuꞈ laˇ tehꞈ-a” lehˇ ehˇ-eu meh.  

20Kʼoeˇ ngeh nah, aˬ li kʼoeˇ nyiˬ li-ahˇ Yaˬkoˆ heu loꞈ-ehˇ dawˬ ngehˬ gʼeh nehˬ-euˬ 
meh. “Iˇsaˬleˬlaˆ tsawˇ haˬ deuˬ tiˬ gʼaˬ tiˇ gʼaˬ dawˬ ngehˬ gʼeh nehˬ ngeh, naw 
nyaꞈ-euˬ tsawˇ myahˇ ya kuˇ tehꞈ-a. Aˬ yawꞈ maꞈ tiˬ gʼaˬ tiˇ gʼaˬ guiˬ lahˬ biꞈ ngeh, 
Eˇpaˬleˬ hawˇ-eu Maˬnaˇseˬ aˬ nyaꞈ nmˇ-ahˇ duˇ ni, Miˬyehˇ naw maꞈ-ahˇ guiˬ lahˬ 
biꞈ luꞈ-uˇ lehˇ ya ehˇ tehꞈ-a.” Yaˬkoˆ-aˬ, Eˇpaˬleˬ-euˬ tsawˇ myahˇ-ahˇ jeˬ huˬ ehˇ-
awˇ, Maˬnaˇseˬ-ahˇ naˆ maˬ tseˇ Eˇpaˬleˬ-ahˇ taˬ huiˬ nehˬ-euˬ meh.  
21Kʼoeˇ naˇ, Yoˇsehˆ-ahˇ Yaˬkoˆ ehˇ nehˬ-eu, “Nawˇ mawˇ luꞈ-eu loꞈ-ehˇ, ngaˇ ziˇ jiˇ-
eu dawˬ peh peh laˇ-euˬ miˇ-a. Ehˇ kʼawꞈ, nawˬ-euˬ aˬ poeˬ aˬ bawˇ deuˬ-euˬ miˇ 
kʼahˬ-ahˇ, Miˬyehˇ nawˬ-ahˇ sheuˬ kʼoꞈ gʼeh nehˬ laꞈ tehꞈ-a.  
22Kaˆ hawˇ-eu mi cehˇ baꞈ-awˇ, Aˬmawˇliˆ tsawˇ jeuˬ-ahˇ ngaˬ neh deuˆ za taˬ-euˬ 
Sheˬkmˬ lehˇ kuˇ-eu miˇ kʼahˬ kʼoeˇ kʼahˬ, nawˬ-euˬ aˇ doˆ deuˬ-ahˇ ngaˇ biꞈ-eu lehˇ 
gʼeh-eu maˬ ngeuˇ. Nawˬ-ahˇ biꞈ-eu lehˇ gʼeh-eu ma.” 

Aˇ dahˬ 49 

Yaˬkoˆ aˇ saˬ saˬ-eu dawˬ ngehˬ yaꞈ-euˬ 

1Aˬ yawꞈ-euˬ aˬ li deuˬ-ahˇ Yaˬkoˆ kuˇ uiˬ jiˇ-awˇ, heu loꞈ-ehˇ ehˇ nehˬ-euˬ meh. Heu 
gaˇ uiˬ laˇ-awˬ. Aˬ kaˇ naw maꞈ-euˬ mehˬ shi keuˆ le-eu gaˇ kawˆ ngaˇ naw maꞈ-ahˇ 
ehˇ nehˬ nyaˇ.  
2Yaˬkoˆ-euˬ aˬ li deuˬ-oˇ, tiˬ kawˆ loꞈ-ehˇ uiˬ laˇ-awˇ naˇ haˬ laˇ-awˬ. Nawˬ ha mehˇ 
nmˇ-euˬ aˬ da Iˇsaˬleˬlaˆ-euˬ dawˬ-ahˇ naˇ haˬ laˇ-awˬ.  
3Ngaˬ li aˬ yuiꞈ yuiꞈ saˬ gʼaˬ pyeuꞈ-eu Luˇbeˬ-oˇ, nawˇ ngaˬ-euˬ gʼaˬ pyeuꞈ-awˇ, Ngaˬ 
li dawˬ tawˆ luꞈ laꞈ kʼoeˇ nawˇ kʼahˬ sehˇ jaˆ dzehˬ-awˇ, gʼaˬ kʼaˆ dzehˬ-eu gʼaˬ meh.  
4Nawˇ-aˬ, guˆ laˇ paˬ-ehˇ gʼeh-eu iˇ jeuˬ oe gaˇ duˇ-eu tsawˇ haˬ meh. Ehˇ kʼawꞈ, aˬ 
cawˬ taꞈ-ehˇ huiˬ dzehˬ-eu gʼaˬ, nawˇ maˬ pyeuꞈ laˇ nya-a. Aˬ jeˬ miˇ neh ehˇ naˇ, 
ngaˬ-euˬ ma nyiˇ nehˬ-ehˇ nawˇ joe-awˇ, Yawˬ ha aˬ da-euˬ yuꞈ zaˇ-ahˇ nawˇ laˆ 
jawꞈ-euˬ meh.  
5Suˇmoˬ hawˇ-eu Leˬbiˇ tiˬ mehˇ nmˇ meh. Yaw haiˬ jeˬ mˇ-eu gʼaˇ duˬ aˬ yawꞈ nyaꞈ 
mi cehˇ zmˬ-eu meh.  
6Aˬ yawꞈ nyaꞈ bawˬ dzaˬ kʼoeˬ gaˇ ngaˇ maˬ iˇ. Aˬ yawꞈ nyaꞈ mehˬ bawˬ mˇ gaˇ ngaˇ 
maˬ ahˇ. Aˬ jeˬ miˇ neh ehˇ naˇ, tsawˇ haˬ-ahˇ sehꞈ-awˇ, mawˇ neˇ kuiˇ guˬ yuˇ niˇ gʼa 
gaˇ keuˆ ni, aˬ yawꞈ nyaꞈ nui ma pehˇ-eu meh.  
7Aˬ nyaꞈ nmˇ nui ma pehˇ-eu jeˬ-ahˇ, yaˬ kʼehˇ yaˬ nehˬ luꞈ-uˇ. Aˬ jeˬ miˇ neh ehˇ naˇ, 
aˬ nyaꞈ nmˇ nui ma pehˇ-eu, guˆ dui dui laˇ paˬ-ehˇ gʼeh-eu meh. Aˬ nyaꞈ nmˇ nui 
kʼaˬ tsoꞈ gaˇ yaˬ kʼehˇ yaˬ nehˬ luꞈ-uˇ. Aˬ jeˬ miˇ neh ehˇ naˇ, aˬ yawꞈ nyaꞈ-euˬ nui 
kʼaˬ aˬ cawˬ-ahˇ gʼawˬ shaˬ gaˬ-eu maˬ siˬ nya-a. Iˇsaˬleˬlaˆ miˇ kʼahˬ laꞈ kʼoeˇ aˬ 
yawꞈ nyaꞈ-ahˇ tiˬ gʼaˬ tiˬ gaˇ bi jawˇ byoˆ ma. Iˇsaˬleˬlaˆ tsawˇ jeuˬ deuˬ yaw kaˬ-ahˇ 
tiˬ gʼaˬ tiˬ paw bi jawˇ gʼawˬ ma.  
8Yuˇdaˆ-oˇ, nawˬ-euˬ mehˇ nmˇ deuˬ nawˬ-ahˇ ya ja ceuˬ tehꞈ-a. Nawˬ-ahˇ muiˇ-eu 
tsawˇ haˬ deuˬ-ahˇ kuˬ byahˬ-ahˇ neh nawˇ nyehꞈ sehꞈ nehˬ tehꞈ-a. Nawˬ-euˬ mehˇ 
nmˇ deuˬ nawˬ-euˬ mehˬ shi awˆ byaˆ-awˇ, nawˬ-ahˇ yaw zeu ya baw tehꞈ-a.  

9Yuˇdaˆ-aˬ, aˇ laˬ jaˬ shiˇ-ahˇ duˇ-eu meh. Aˬ cawˬ-ahˇ kawꞈ sehꞈ dzaˬ gʼaˬ-awˇ, yawˬ 
ha-euˬ lo kʼahˬ-ahˇ paˇ gʼoꞈ yuꞈ laˇ-eu meh. Kʼaˇ cah mawꞈ gaˇ cah-awˇ, kʼaˇ yuꞈ 
mawꞈ gaˇ yuꞈ kʼawꞈ, aˬ yawꞈ-ahˇ tiˬ gʼaˬ-iˬ maˬ laˆ ciˆ peuˬ-a.  
10Sahˬ paˬ-euˬ gawˬ yoeˬ-ahˇ aˬ yawꞈ tuˆ tehˬ taˬ-awˇ, Aˬ yawꞈ-euˬ zaˬ deuˬ tiˬ ziˇ 
saˇ-iˬ tiˬ ziˇ dzoeˬ dzaˬ oꞈ tehꞈ-a. Aˬ cawˬ tsawˇ jeuˬ deuˬ aˬ yawꞈ jawˇ gaˇ pyuˇ shuiˇ 
myawˬ gahˬ taꞈ ha laˇ-awˇ, Aˬ yawꞈ mehˬ shi awˆ byaˆ-eu laꞈ kʼoeˇ aˬ yawꞈ ehˇ dawˬ 
naˇ haˬ tehꞈ-a.  
11Muiˬ dui dui-eu aˬ gaꞈ baw duˆ uˬ moˆ, aˬ yawꞈ-euˬ mahˬ tahˬ laˆ-ahˇ aˬ yawꞈ paꞈ 
tehꞈ-a. Shiˬ loꞈ-ehˇ neˇ-eu aˬ gaꞈ dzaˇ uiˇ laꞈ kʼoeˇ, aˬ yawꞈ-euˬ mehˬ tsoeˬ lehˬ tsiˬ 
tehꞈ-a.  
12Aˬ yawꞈ-euˬ myaˆ nuiˆ neˇ laˇ ngeh keuˆ ni, aˬ gaꞈ dzaˇ uiˇ aˬ yawꞈ ya dawˇ tehꞈ-a. 
Aˬ yawꞈ-euˬ seuˬ ba ceuˬ ni pyeuꞈ laˇ ngeh keuˆ ni, mawˇ neˇ aˬ coeˇ aˬ yawꞈ ya 
dawˇ tehꞈ-a.  
13Zeˬbuˬloˬ-aˬ, iˬ ma laˆ shaˆ dawˬ peh jawˇ tehꞈ-a. Aˬ yawꞈ-euˬ iˬ ma laˆ shaˆ lawˇ 
deh-aˬ, saˇ baoˬ naˬ duˬ pyeuꞈ laˇ tehꞈ-a. Aˬ yawꞈ jawˇ-eu miˇ kʼahˬ Siˇdoˬ meuˬ-ahˇ 
keuˆ ni jeˇ laˇ tehꞈ-a.  
14Iˇsaˬkaˬ yaw dehꞈ dehꞈ-eu gaˇ kawˆ-aˬ, kʼaˆ daˬ uˬ moˆ yuꞈ ja taˬ-euˬ mahˬ tahˬ 
laˆ-ahˇ maˬ beu gaˇ-a.  
15Ehˇ kʼawꞈ, aˬ yawꞈ yuꞈ duˬ muiˬ dui dui-awˇ, Yawˬ jawˇ miˇ yawˬ kʼahˬ saˇ ma lehˇ 
yawˬ haˇ yawˬ ha noeˬ muiˬ tehꞈ-a. Kʼaˆ daˬ bi baꞈ daˆ-eu gʼaˇ duˬ daˇ tsuiꞈ awˆ daˬ-
awˇ, Zaˬ kʼaˆ loꞈ-ehˇ aˬ cawˬ neh bi kʼehˇ dzaˬ tehꞈ-a.  
16Daˬ-aˬ, aˬ yawꞈ-euˬ tsawˇ jeuˬ-ahˇ uˆ lahˇ tehꞈ-a. Aˬ yawꞈ-euˬ tsawˇ jeuˬ kʼawꞈ, 
Iˇsaˬleˬlaˆ tsawˇ jeuˬ nui deuˬ-ahˇ duˇ tehꞈ-a.  
17Daˬ-aˬ, gaˇ ma gaˇ dzeˇ jawˇ-eu aˇ lawˇ-ahˇ duˇ tehꞈ-a. Doꞈ kʼaˆ-eu aˇ lawˇ kʼoeˇ 
mawˇ gaˇ ma gaˇ dzeˇ yuꞈ-awˇ, Mahˬ dziˬ-eu deuˬ sehˇ pyaˆ-ehˇ ga-iˇ ni, Mahˬ-euˬ 
kuiˇ nuiꞈ-ahˇ toˆ tehꞈ-a.  
18Sahˬpaˬ Miˬyehˇ-oˇ, nawˇ ka kʼoꞈ nehˬ laꞈ gaˇ ngaˇ loꞈ luꞈ-eu ma.  
19Gaˆ-aˬ, tahˇ joe bi joe tehꞈ-a. Ehˇ kʼawꞈ, aˬ yawꞈ tsawˬ tuˇ laˇ-awˇ, tahˇ joe kʼoeˇ 
deuˬ-ahˇ teh byoˆ tehꞈ-a.  
20Aˬsaˬ-euˬ miˇ tsaˬ-ahˇ muiˬ-eu dzaˬ dzaˬ dawˇ dawˇ tiˬ byah ni doˆ tehꞈ-a. Sahˬ 
paˬ dzaˬ-eu dzaˬ dzaˬ dawˇ dawˇ aˬ yawꞈ biꞈ nehˬ tehꞈ-a.  
21Naˬtaˬliˇ-aˬ, muiˬ-eu kʼaˬ tsehˆ tsehˆ zaˬ puˬ-eu, cehˆ coeˬ coeˬ gahˇ nya-eu kʼaˬ 
tsehˆ aˬ ma-ahˇ duˇ-eu meh.  
22Yoˇsehˆ-aˬ, lawˇ gawˆ gawˆ zaˬ dawˬ peh jawˇ-eu bawˇ tsahˬ mahˬ tahˬ laˆ hawˇ-
eu, Gawˬ jawˬ baˬ gʼa-ahˇ jawˇ-eu bawˇ tsahˬ mahˬ mahˬ paˬ zaˬ-ahˇ duˇ-eu meh.  
23Muiˇ-eu deuˬ aˬ yawꞈ-ahˇ beuˆ sehꞈ-eu lehˇ, Kaˆ hawˇ-eu kaˆ myaˬ yuˇ-awˇ, aˬ 
yawꞈ mehˬ nah teh-eu meh.  
24Ehˇ kʼawꞈ, aˬ yawꞈ-euˬ kaˆ kaˆ poˆ maˬ byehˆ-iˇ-ehˇ, Aˬ yawꞈ-euˬ laꞈ du deuˇ dui 
dui ni, Iˇsaˬleˬlaˆ-ahˇ haw piˇ-eu yawˇ bo-eu yaw sahˇ, Yaˬkoˆ-euˬ Baoˬ huiˬ-eu 
Miˬyehˇ-euˬ baoˬ, aˬ yawꞈ-ahˇ caw ba-eu meh.  

25Nawˬ da-euˬ Miˬyehˇ nawˬ-ahˇ caw ba tehꞈ-a. Nawˬ-ahˇ guiˬ lahˬ yaw dzahˇ biꞈ-
eu yaw sahˇ Baoˬ huiˬ-eu Miˬyehˇ-aˬ, Mˬ kʼoeˇ taˆ neh yoeˇ le-euˬ uˬ yehˇ iˇ cuꞈ 
hawˇ-eu Miˇ tsaˬ dawˬ dah neh doˆ laˇ-euˬ iˇ cuꞈ biꞈ nehˬ laꞈ tehꞈ-a. Zaˬ oeˬ sahˇ-awˇ 
jeˬ zaˬ behˇ ni, aˬ yawꞈ guiˬ lahˬ biꞈ laꞈ tehꞈ-a.  
26Aˇ siˬ hawˇ-eu aˇ yehˆ guiˬ lahˬ biꞈ laꞈ tehꞈ-a. Aˇ hu ba neh jaˆ-eu gawˬ jawˬ gawˬ 
duˇ deuˬ pyeuꞈ-eu, Mˬ maˬ maˬ byaˆ zaˇ ziˇ ziꞈ-eu gawˬ jawˬ gawˬ duˇ deuˬ laꞈ kʼoeˇ 
jaˆ luꞈ-eu muiˬ-eu guiˬ lahˬ deuˬ hawˇ-eu Nui kʼahˇ shiˇ dui dui paˬ-ehˇ gʼeh-eu jeˬ 
dawˬ tawˆ luꞈ biꞈ nehˬ laꞈ tehꞈ-a. Guiˬ lahˬ yaw dzahˇ heu deuˬ dawˬ tawˆ luꞈ, Aˬ 
yawꞈ-euˬ mehˇ nmˇ deuˬ-ahˇ maˬ taꞈ-eu Yoˇsehˆ-euˬ uˬ duˬ naˇ kʼawˇ kʼoeˇ taˆ keuˆ 
le luꞈ-uˇ.  
27Beˬyaˬmiˬ-aˬ, smˇ dui dui-eu kʼaˬ yehˇ-ahˇ duˇ-eu meh. Uˬ ciꞈ nah gʼahˇ maˬ tseˇ 
ni aˬ cawˬ-ahˇ kawꞈ sehꞈ-awˇ, dzaˬ nawˆ nawˆ tehꞈ-a” lehˇ, aˬ ha mehˇ nmˇ-ahˇ 
Yaˬkoˆ ehˇ nehˬ-euˬ meh.  
28Tsawˇ haˬ heu deuˬ-aˬ, Iˇsaˬleˬlaˆ tsawˇ jeuˬ tseˇ nyiꞈ jeuˬ pyeuꞈ-awˇ, dawˬ heu 
deuˬ kʼawꞈ, aˬ yawꞈ maꞈ-euˬ aˬ da ziˇ jiˇ-eu dawˬ peh peh laˇ-awˇ aˬ yawꞈ maꞈ-ahˇ 
maˬ ya gʼawˬ-iˇ mi naˆ-ehˇ, aˬ li aˬ yawꞈ gʼaˬ yawꞈ-ahˇ kʼaˇ geuˇ-eu loꞈ-ehˇ ehˇ nehˬ 
yaꞈ-euˬ dawˬ pyeuꞈ-eu meh.  

Yaˬkoˆ ziˇ jiˇ-euˬ 

29-30Kʼoeˇ naˇ, aˬ yawꞈ-euˬ aˬ li deuˬ-ahˇ Yaˬkoˆ heu loꞈ-ehˇ ehˇ mehˬ nehˬ-euˬ meh. 
“Nymˬ-mˇ, shiˇ-eu miˇ kʼahˬ-ahˇ ngaˬ-euˬ tsawˇ haˬ deuˬ jawˇ gaˇ ngaˇ iˇ byoˆ gʼeh-
eu ma. Kaˬnaˬ miˇ kʼahˬ laꞈ kʼoeˇ, Mamˬliˬ meuˬ-euˬ nahˇ ma doˆ kʼehˬ paw, 
Maˬpeˬlaˇ lehˇ ehˇ-eu jawˇ duˬ-ahˇ jaˆ-eu ngaˬ bawˇ hawˇ-eu ngaˬ da-ahˇ baꞈ pahˬ 
taˬ-euˬ Heˬtaˆ tsawˇ jeuˬ, Eˇpaˬloˬ-euˬ lmˬ bymˇ lo kʼahˬ kʼoeˇ kʼahˬ laꞈ kʼoeˇ, ngaˬ-
ahˇ baꞈ pahˬ nehˬ laꞈ-awˬ. Lo kʼahˬ kʼoeˇ kʼahˬ jaˆ-eu miˇ tsaˬ kʼoeˇ tsahˇ lmˬ bymˇ 
geuꞈ-eu lehˇ, Eˇpaˬloˬ-euˬ laꞈ-ahˇ Aˬbyaˬhaˬ neh zeuˇ tsehˆ taˬ yaꞈ-euˬ meh.  
31Aˬbyaˬhaˬ hawˇ-eu aˬ yawꞈ-euˬ nymˇ dahˬ Saˬlaˇ-ahˇ kʼoeˇ gaˇ baꞈ pahˬ taˬ-euˬ 
meh. Leˇaˬ-ahˇ kʼawꞈ ngaˬ neh kʼoeˇ gaˇ baꞈ pahˬ nehˬ-euˬ ma.  
32Lo kʼahˬ kʼoeˇ kʼahˬ jaˆ-eu miˇ tsaˬ kʼoeˇ tsahˇ-ahˇ, Heˬtaˆ tsawˇ haˬ-euˬ laꞈ-ahˇ 
neh zeuˇ tsehˆ taˬ-euˬ meh. Ngaˬ-ahˇ kʼawꞈ, kʼoeˇ gaˇ baꞈ pahˬ nehˬ laꞈ-awˬ.” 
33Aˬ yawꞈ-euˬ aˬ li deuˬ-ahˇ Yaˬkoˆ kʼoeˇ loꞈ-ehˇ mehˬ nehˬ tsoˆ nehˬ gʼaˬ ngeh, aˬ za 
za-ehˇ coˬ yuꞈ gʼeh-awˇ saꞈ gʼawˇ tsehˆ-euˬ meh.  

Aˇ dahˬ 50 

1Kʼoeˇ ngeh, aˬ yawꞈ aˬ da kʼoeˇ taˆ Yoˇsehˆ awˆ tsahˬ-awˇ, aˬ yawꞈ aˬ da-ahˇ mehˬ 
cuˇ cuˇ-awˇ ngoeˇ-euˬ meh.  
2Aˬ yawꞈ aˬ da-euˬ gʼawˇ mawˇ maˬ ya buꞈ-iˇ ni, jaˆ gʼaˬ gʼawˬ mya jeˬ lehꞈ-awˇ laˆ 
saˆ-eu gʼaˇ duˬ, Yoˇsehˆ dawˬ biꞈ-euˬ meh.  
3Tsawˇ haˬ zaˬ-euˬ gʼawˇ mawˇ maˬ bi buꞈ-iˇ ni laˆ saˆ-eu jeˬ-aˬ, aˇ kʼaˆ myaˬ dui 
dui-eu miˇ neh, oeˬ tseˇ nah ga-eu meh. Iˇjiˇtuˆ tsawˇ haˬ deuˬ shiꞈ tseˇ nah keuˆ ni 
Yaˬkoˆ gʼaˇ duˬ tsawˇ ngoeˇ ngoeˇ-euˬ meh.  

4Tsawˇ ngoeˇ ngoeˇ-eu aˇ yamˬ buˬ-iˇ ngeh jawˇ, sahˬ paˬ-euˬ gaˇ mˇ-eu tsawˇ haˬ 
deuˬ-ahˇ Yoˇsehˆ heu loꞈ-ehˇ ehˇ nehˬ-euˬ meh. “Sahˬ paˬ jawˇ gaˇ le-awˇ heu loꞈ-
ehˇ ehˇ nehˬ leˇ-awˬ.  
5‘Ngaˬ da shiˇ-eu lehˇ gʼeh ngeh, Kaˬnaˬ miˇ kʼahˬ laꞈ kʼoeˇ aˬ yawꞈ neh laˆ saˆ taˬ-
euˬ lmˬ bymˇ-ahˇ, aˬ yawꞈ-ahˇ baꞈ pahˬ nehˬ-eu gʼaˇ duˬ, ngaˬ-ahˇ saˇ jaˇ bi dzaˬ laꞈ-
euˬ meh. Kʼoeˇ miˇ neh, ngaˬ da-ahˇ kʼoeˇ gaˇ bi baꞈ pahˬ leˇ laꞈ-awˬ. Baꞈ pahˬ gʼaˬ 
naˇ paˇ gʼoꞈ le ma’ lehˇ ehˇ nehˬ leˇ-awˬ.” 
6Kʼoeˇ ngeh, “Nawˬ neh saˇ jaˇ dzaˬ taˬ-euˬ loꞈ-ehˇ, nawˬ da-ahˇ baꞈ pahˬ nehˬ leˇ-
awˬ” lehˇ, Yoˇsehˆ-ahˇ sahˬ paˬ ehˇ kʼoꞈ nehˬ-euˬ meh.  
7Kʼoeˇ naˇ, aˬ yawꞈ aˬ da-ahˇ baꞈ pahˬ leˇ-eu gʼaˇ duˬ, Yoˇsehˆ luˆ-iˇ-euˬ meh. 
Sahˬpaˬ-euˬ gaˇ mˇ-eu yaw huiˬ yaw mahˇ deuˬ maˬ ehˇ, sahˬ paˬ-euˬ nymˇ laꞈ kʼoeˇ 
gaˇ mˇ-eu paw aˬ yuiꞈ geuꞈ-eu deuˬ maˬ ehˇ, Iˇjiˇtuˆ miˇ kʼahˬ laꞈ kʼoeˇ kʼaˇ jawˇ-eu 
aˬ yuiꞈ aˬ tsu dawˬ tawˆ luꞈ Yoˇsehˆ nehˬ-ehˇ le-euˬ meh.  
8Aˬ yawꞈ-euˬ miˬ sawˇ zaˬ deuˬ maˬ ehˇ, aˬ yawꞈ-euˬ mehˇ nmˇ deuˬ maˬ ehˇ, aˬ 
yawꞈ aˬ da-euˬ zaˬ kʼaˇ ngeuˇ-eu deuˬ dawˬ tawˆ luꞈ, aˬ yawꞈ nehˬ-ehˇ le-euˬ meh. 
Aˬ yawꞈ maꞈ-euˬ zaˬ nahˬ deuˬ hawˇ-eu, yawˇ, ciꞈ myehꞈ, mawˇ neˇ deuˬ tehꞈ-ehˇ, 
Goˬsheˬ-ahˇ bi jawˇ yaꞈ-euˬ meh.  
9Mahˬ laˆ lawˬ dziˬ-eu guiˇ maꞈ deuˬ hawˇ-eu mahˬ dziˬ-eu guiˇ maꞈ deuˬ kʼawꞈ, aˬ 
yawꞈ mehˬ nah caw teh gʼeh-euˬ meh. Yaˬkoˆ-ahˇ baꞈ pahˬ leˇ-eu lehˇ le-euˬ tsawˇ 
haˬ kʼoeˇ muˇ myaˬ dui dui-eu meh.  
10Yawˇdaˬ lawˇ baˬ-euˬ nahˇ ma doˆ kʼehˬ paw jaˆ-eu Aˬtaˆ lehˇ kuˇ-eu cehˇ bymˇ 
saˬ kʼawꞈ deh ga-ahˇ le keuˆ ngeh, aˬ yawꞈ maꞈ gʼawˬ myahˇ ni guˇ guˇ-ehˇ tsawˇ 
ngoeˇ ngoeˇ-euˬ meh. Shiꞈ nah keuˆ ni bawˬ-iˬ gʼeh-awˇ, aˬ yawꞈ-euˬ aˬ da-ahˇ 
Yoˇsehˆ tsawˇ ngoeˇ ngoeˇ nehˬ-euˬ meh.  
11Aˬtaˆ lehˇ kuˇ-eu jawˇ duˬ kʼoeˇ tsahˇ-ahˇ aˬ yawꞈ maꞈ tsawˇ ngoeˇ ngoeˇ luꞈ gaˇ, 
Kaˬnaˬ miˇ kʼahˬ-ahˇ jawˇ-eu tsawˇ haˬ deuˬ ya mawˇ ngeh, “Iˇjiˇtuˆ tsawˇ haˬ deuˬ 
tsawˇ ngoeˇ ngoeˇ-eu bawˬ-iˬ teu naˆ naˆ-ehˇ jahˇ jahˇ-ehˇ jawˇ law hawˇ ngaˬ tawˇ” 
lehˇ ehˇ-eu meh. Kʼoeˇ miˇ neh, jawˇ duˬ kʼoeˇ tsahˇ-ahˇ Aˬbeˬlaˆmiˇzaˬleˬ lehˇ 
myahˇ nehˬ-euˬ meh.  
12Kʼoeˇ naˇ, aˬ yawꞈ maꞈ mehˇ nmˇ-euˬ aˬ da neh mehˬ nehˬ tsoˆ nehˬ yaꞈ-euˬ loꞈ-
ehˇ, Yaˬkoˆ-euˬ aˬ li deuˬ mˇ-euˬ meh.  
13Aˬ yawꞈ-euˬ gʼawˇ mawˇ-ahˇ aˬ yawꞈ maꞈ baꞈ gʼeh-awˇ, Kaˬnaˬ miˇ kʼahˬ Mamˬliˬ 
meuˬ-euˬ nahˇ ma doˆ kʼehˬ paw Maˬpeˬlaˇ lehˇ kuˇ-eu jawˇ duˬ-ahˇ jaˆ-eu, lmˬ 
bymˇ geuꞈ-eu gʼaˇ duˬ Heˬtaˆ tsawˇ jeuˬ Eˇpaˬloˬ-euˬ laꞈ-ahˇ Aˬbyaˬhaˬ neh zeuˇ 
tsehˆ yaꞈ-euˬ lo kʼahˬ kʼoeˇ kʼahˬ laꞈ kʼoeˇ, aˬ yawꞈ-ahˇ baꞈ pahˬ nehˬ-euˬ meh.  
14Yaˬkoˆ-ahˇ baꞈ pahˬ gʼaˬ ngeh jawˇ, aˬ yawꞈ-euˬ mehˇ nmˇ deuˬ hawˇ-eu, aˬ yawꞈ-
euˬ aˬ da-ahˇ baꞈ pahˬ laˇ-euˬ tsawˇ haˬ deuˬ nehˬ-ehˇ tiˬ kawˆ loꞈ-ehˇ, Iˇjiˇtuˆ miˇ 
kʼahˬ-ahˇ Yoˇsehˆ gʼoꞈ ka-iˇ-euˬ meh.  

Yoˇsehˆ aˬ yawꞈ-euˬ mehˇ nmˇ deuˬ-ahˇ gʼaˬ biꞈ-euˬ 

15Aˬ yawꞈ ha mehˇ nmˇ-euˬ aˬ da shiˇ dzeuˇ ngeh jawˇ, “Aˬ dui mehˇ nmˇ-ahˇ 
Yoˇsehˆ iˬ nah keuˆ ni bye-awˇ, aˬ dui maꞈ neh aˬ yawꞈ-ahˇ jahˇ nehˬ-euˬ loꞈ-ehˇ paˇ 

jahˇ kʼoꞈ nehˬ laꞈ naˇ, aˬ dui mehˇ nmˇ aˬ joˆ-ehˇ jahˇ nmˇ” lehˇ, Yoˇsehˆ-euˬ aˇ doˆ 
deuˬ bawˬ dzaˬ-euˬ meh. 
16Kʼoeˇ miˇ neh, Yoˇsehˆ-ahˇ heu loꞈ-ehˇ bi tsaꞈ gaˬ-iˇ-euˬ meh. “Aˬ dui mehˇ nmˇ-
euˬ aˬ da maˬ shiˇ mi naˆ-ehˇ, nawˬ-ahˇ heu loꞈ-ehˇ ehˇ taˬ yaꞈ-euˬ meh.  
17‘Nawˬ-euˬ aˬ yuiꞈ deuˬ nawˬ-ahˇ yehˬ bawˬ sehˇ lu-ehˇ jahˇ-awˇ, nawˬ-euˬ kʼoeˇ 
taˆ mˇ lehˬ laˆ lehˬ taˬ-euˬ iˬ baˇ-ahˇ pyehˬ nehˬ-awˬ’ lehˇ ehˇ taˬ yaꞈ-euˬ meh. Aˬ da 
neh ehˇ taˬ yaꞈ-euˬ loꞈ-ehˇ, iˬ nah ngaˬ ha mehˇ nmˇ nawˬ-ahˇ heu loꞈ-ehˇ shaˇ-eu 
ma. Nawˬ da-euˬ Miˬyehˇ-euˬ zaˬ kʼaˆ pyeuꞈ-eu nga maꞈ neh mˇ lehˬ laˆ lehˬ-euˬ iˬ 
baˇ pyehˬ nehˬ laꞈ-awˬ lehˇ shaˇ-eu ma.” Dawˬ kʼoeˇ dawˬ-ahˇ Yoˇsehˆ ya gaˬ ngeh, 
noeˬ shaˬ-awˇ ngoeˇ-euˬ meh.  
18Kʼoeˇ naˇ, aˬ yawꞈ-euˬ aˇ doˆ deuˬ oe-awˇ, aˬ yawꞈ-euˬ mehˬ shi awˆ byaˆ-eu laꞈ 
kʼoeˇ, “Nawˬ-euˬ zaˬ kʼaˆ pyeuꞈ-eu ngaˬ ha mehˇ nmˇ nawˬ-euˬ mehˬ shi oe keuˆ 
taˬ-euˬ ma.” 
19Ehˇ kʼawꞈ, aˬ yawꞈ maꞈ-ahˇ Yoˇsehˆ heu loꞈ-ehˇ ehˇ kʼoꞈ nehˬ-euˬ meh. “Taˬ guˆ. 
Miˬyehˇ-euˬ dah zaˇ ngaˇ maˬ mˇ dah nya-a.  
20Naw maꞈ ngaˬ-ahˇ yaw haiˬ jeˬ mˇ nehˬ laꞈ-euˬ kʼawꞈ, Miˬyehˇ neh yaw muiˬ jeˬ 
paˇ bi pyeuꞈ doˆ laˇ-euˬ meh. Iˬ nah dehꞈ luꞈ jawˇ luꞈ-eu myaˬ dui dui-eu tsawˇ haˬ 
heu deuˬ maˬ ya shiˇ jiˇ ni, kʼoeˇ loꞈ-ehˇ bi pyeuꞈ laˇ-euˬ meh.  
21Kʼoeˇ miˇ neh, naw maꞈ guˆ-eu maˬ loˬ-a. Naw maꞈ hawˇ-eu naw maꞈ-euˬ zaˬ 
deuˬ-ahˇ ngaˇ yaw muiˬ paˬ-ehˇ ngehˬ gʼeh nehˬ ma.” Kʼoeˇ loꞈ-ehˇ aˬ yawꞈ-euˬ aˇ 
doˆ deuˬ-euˬ nui ma-ahˇ zaw leˇ ni, nahˬ yu ni gʼeh-eu dawˬ Yoˇsehˆ ngehˬ-awˇ, aˬ 
yawꞈ maꞈ-euˬ nui ma-ahˇ laˆ saˆ nehˬ-euˬ meh.  

Yoˇsehˆ ziˇ jiˇ-euˬ 

22Yoˇsehˆ-aˬ, aˬ yawꞈ aˬ da-euˬ miˬ sawˇ zaˬ deuˬ nehˬ-ehˇ Iˇjiˇtuˆ miˇ kʼahˬ laꞈ kʼoeˇ 
dehꞈ daˆ leꞈ-euˬ meh. Aˬ yawꞈ shiˇ ngeh, aˬ yawꞈ-euˬ aˇ kʼoꞈ yaˇ tseˇ byah laˇ-euˬ 
meh.  
23Eˇpaˬleˬ-euˬ zaˬ deuˬ hawˇ-eu oeˬ paˬ oeˬ ma deuˬ mawˇ le ngeh keuˆ ni, aˬ yawꞈ 
dehꞈ keuˆ-euˬ meh. Maˬnaˇseˬ-euˬ aˬ li Maˬkiˬlaˇ-euˬ zaˬ deuˬ-ahˇ kʼawꞈ, aˬ yawꞈ 
maˬ shiˇ mi naˆ-ehˇ aˬ yawꞈ-euˬ miˬ sawˇ zaˬ deuˬ laꞈ kʼoeˇ ha ahˇ nehˬ yaꞈ-euˬ meh.  
24Aˬ yawꞈ-euˬ mehˇ nmˇ deuˬ-ahˇ aˬ yawꞈ ehˇ nehˬ-eu, “Ngaˇ ziˇ jiˇ le shaw-iˬ miˇ-a. 
Ehˇ kʼawꞈ, Miˬyehˇ naw maꞈ-ahˇ yaw muiˬ paˬ-ehˇ ngehˬ gʼeh dah teˬ nehˬ-eu laꞈ 
kʼoeˇ, miˇ kʼahˬ heu kʼahˬ laꞈ kʼoeˇ neh naw maꞈ-ahˇ sheuˬ doˆ gʼeh-awˇ, Aˬbyaˬhaˬ, 
Iˇtsaˆ, Yaˬkoˆ aˬ ha maꞈ-ahˇ aˬ yawꞈ neh saˇ jaˇ dzaˬ tsehˆ taˬ-euˬ miˇ kʼahˬ-ahˇ 
sheuˬ gʼeh nehˬ laꞈ tehꞈ-a” lehˇ ehˇ nehˬ-euˬ meh. 
25“Miˬyehˇ naw maꞈ-ahˇ miˇ kʼahˬ kʼoeˇ kʼahˬ laꞈ kʼoeˇ sheuˬ gʼeh nehˬ laꞈ ngeh, 
ngaˬ-euˬ gʼawˇ mawˇ-ahˇ kʼawꞈ kʼoeˇ gaˇ baꞈ gʼeh-eu gʼaˇ duˬ, naw maꞈ saˇ jaˇ dzaˬ-
awˬ” lehˇ Yoˇsehˆ ehˇ-awˇ, aˬ yawꞈ-euˬ tsawˇ haˬ deuˬ-ahˇ saˇ jaˇ bi dzaˬ-euˬ meh.  
26Kʼoeˇ naˇ, Iˇjiˇtuˆ miˇ kʼahˬ laꞈ kʼoeˇ Yoˇsehˆ ziˇ jiˇ-euˬ meh. Aˬ yawꞈ ziˇ jiˇ ngeh, aˬ 
yawꞈ-euˬ aˇ kʼoꞈ yaˇ tseˇ byah-eu meh. Aˬ yawꞈ-euˬ gʼawˇ mawˇ maˬ ya buꞈ-iˇ ni, aˬ 
yawꞈ maꞈ yaw muiˬ paˬ-ehˇ laˆ saˆ-awˇ saˬ paˇ neh lahˇ cuꞈ gʼaˬ miˇ tsa, mawˇ dmˬ 
laꞈ kʼoeˇ baꞈ ahˇ taˬ-euˬ meh.  

Doˆ-iˇ 
 

Doˆ-iˇ 1 

Iˇjiˇtuˆ miˇ kʼahˬ laꞈ kʼoeˇ, Iˇsaˬleˬlaˆ tsawˇ haˬ deuˬ kʼehˬ-eu kʼaˆ-eu jeˬ-ahˇ ya daˬ-euˬ 

1Yawˬ ha-euˬ miˬ sawˇ zaˬ deuˬ sheuˬ-awˇ, Yaˬkoˆ nehˬ-ehˇ,  
2Iˇjiˇtuˆ miˇ kʼahˬ-ahˇ iˇ-euˬ Yaˬkoˆ-euˬ aˬ li deuˬ-aˬ, heu deuˬ meh. Luˇbeˬ, Suˇmoˬ, 
Leˬbiˇ, Yuˇdaˆ,  
3Iˇsaˬkaˬ, Zeˬbuˬloˬ, Beˬyaˬmiˬ,  
4Daˬ, Naˬtaˬliˇ, Gaˆ hawˇ-eu Aˬsaˬ meh.  
5Yaˬkoˆ-euˬ zaˬ deuˬ uˆ deuˬ pyeuꞈ-eu heu deuˬ dawˬ tawˆ luꞈ shiꞈ tseˇ gʼaˬ byah-eu 
meh. Aˬ yawꞈ-euˬ aˬ li Yoˇsehˆ-aˬ, aˬ yawꞈ maꞈ-euˬ mehˬ hu neh, Iˇjiˇtuˆ miˇ kʼahˬ 
laꞈ kʼoeˇ jawˇ luꞈ-eu meh.  
6Aˇ kʼoꞈ aˇ la myahˇ laˇ ngeh, Yoˇsehˆ maˬ ehˇ, aˬ yawꞈ-euˬ mehˇ nmˇ deuˬ maˬ ehˇ, 
aˬ yawꞈ maꞈ nehˬ-ehˇ tiˬ cawˬ pyeuꞈ-eu tsawˇ haˬ deuˬ maˬ ehˇ, ziˇ dehꞈ jiˇ-euˬ meh.  
7Ehˇ kʼawꞈ, aˬ yawꞈ maꞈ-euˬ zaˬ deuˬ uˆ deuˬ pyeuꞈ-eu Iˇsaˬleˬlaˆ tsawˇ haˬ deuˬ 
behˇ laˇ-awˇ, myaˬ dui dui laˇ-euˬ miˇ neh, Iˇjiˇtuˆ miˇ kʼahˬ laꞈ kʼoeˇ jawˇ byah-euˬ 
meh.  
8Kʼoeˇ ngeh, Yoˇsehˆ-ahˇ maˬ siˬ nya-eu sahˬ paˬ yaw shuiꞈ tiˬ gʼaˬ Iˇjiˇtuˆ miˇ kʼahˬ-
ahˇ uˆ lahˇ-euˬ meh.  
9Sahˬ paˬ kʼoeˇ gʼaˬ aˬ yawꞈ-euˬ tsawˇ haˬ deuˬ-ahˇ ehˇ nehˬ-eu, “Iˇsaˬleˬlaˆ tsawˇ 
jeuˬ heu deuˬ tsawˇ haˬ myaˬ dui dui-eu miˇ neh aˬ dui kʼahˬ lahˇ duˬ jaˆ-eu meh.  
10Guiˇ pyeuꞈ laˇ naˇ, aˬ dui-ahˇ muiˇ-eu deuˬ nehˬ-ehˇ aˬ yawꞈ maꞈ gm leˇ-awˇ, aˬ 
dui-ahˇ guiˇ deuˆ laˇ tehꞈ-a. Kʼoeˇ naˇ, miˇ kʼahˬ heu kʼahˬ laꞈ kʼoeˇ neh aˬ yawꞈ maꞈ 
doˆ-iˇ tehꞈ-a. Aˬ yawꞈ maꞈ tsawˇ haˬ heu naˆ maˬ tseˇ maˬ myaˬ laˇ nya ni, aˬ dui tiˬ 
jeˬ paˬ ya jahˇ meh.” 
11Kʼoeˇ miˇ neh, aˬ yawꞈ maꞈ-ahˇ gaˇ yaw kʼaˆ-ehˇ bi mˇ-awˇ, nui ma bi cawˆ-iˇ-eu 
gʼaˇ duˬ, zaˬ kʼaˆ deuˬ gaˇ mˇ gaˇ haw-eu tsawˇ haˬ deuˬ-eu aˬ laꞈ laꞈ kʼoeˇ a nehˬ-euˬ 
meh. Sahˬ paˬ-euˬ myawˬ taˬ-eu gʼaˇ duˬ, Piˇdmˬ hawˇ-eu Laˬmaˬsehˇ meuˬ aˬ yawꞈ 
maꞈ ya tso-eu meh.  
12Ehˇ kʼawꞈ, Iˇjiˇtuˆ tsawˇ haˬ deuˬ aˬ yawꞈ maꞈ-ahˇ ngehˬ-ehˇ kʼehˬ naˇ, aˬ yawꞈ maꞈ 
tsawˇ haˬ ngehˬ-ehˇ paˇ behˇ laˇ-awˇ, Iˇjiˇtuˆ miˇ kʼahˬ doe ni ngehˬ-ehˇ paˇ jawˇ 
byah gʼeh-euˬ meh.  
13Kʼoeˇ ngeh, Iˇjiˇtuˆ tsawˇ haˬ deuˬ Iˇsaˬleˬlaˆ tsawˇ haˬ deuˬ-ahˇ guˆ laˇ taˬ-euˬ 
meh. Kʼoeˇ miˇ neh, Iˇsaˬleˬlaˆ tsawˇ haˬ deuˬ-ahˇ zaˬ kʼaˆ bi geuꞈ-awˇ, kʼehˬ nehˬ 
kʼaˆ nehˬ-eu laꞈ kʼoeˇ, gaˇ bi mˇ-euˬ meh.  
14Iˇsaˬleˬlaˆ tsawˇ haˬ deuˬ-ahˇ aˬ yawꞈ maꞈ gʼawˬ shaˬ maˬ gaˬ ni, nymˇ tsoˆ gaˇ 
maˬ ehˇ, deh yaˇ mˇ gaˇ maˬ ehˇ, maˬ mˇ coeˇ gaˇ keuˆ ni myawˬ kʼaˆ bi mˇ-euˬ meh.  

15Kʼoeˇ naˇ, Heˬbyehˇ tsawˇ haˬ zaˬ miˬ zaˬ deuˬ aˬ nyiˇ ciˬ gaˇ laˆ saˆ nehˬ-eu zaˬ 
miˬ zaˬ nyiˬ gʼaˬ pyeuꞈ-eu Shiˇpaˬlahˬ hawˇ-eu Puˇhaˬ-ahˇ Iˇjiˇtuˆ sahˬ paˬ kuˇ-awˇ, 
dawˬ ngehˬ cawˬ-euˬ meh.  
16“Heˬbyehˇ tsawˇ haˬ zaˬ miˬ zaˬ deuˬ aˬ nyiˇ ciˬ gaˇ naw nyaꞈ laˆ saˆ ngeh, aˬ li 
dehꞈ le naˇ laˆ sehꞈ-awˬ. Ehˇ kʼawꞈ, aˬ buˇ dehꞈ le naˇ, maˬ laˆ sehꞈ ni bi buˬ-iˇ-awˬ” 
lehˇ, zaˬ miˬ zaˬ kʼoeˇ nyiˬ gʼaˬ-ahˇ sahˬ paˬ ehˇ nehˬ-euˬ meh.  
17Ehˇ kʼawꞈ, zaˬ miˬ zaˬ kʼoeˇ nyiˬ gʼaˬ Miˬyehˇ-ahˇ guˆ-eu miˇ neh, sahˬ paˬ neh ehˇ 
taˬ-euˬ loꞈ-ehˇ maˬ mˇ-ehˇ, dehꞈ le-euˬ aˬ li deuˬ-ahˇ maˬ laˆ sehꞈ ni bi jawˇ-euˬ 
meh.  
18Kʼoeˇ ngeh, zaˬ miˬ zaˬ kʼoeˇ nyiˬ gʼaˬ-ahˇ bi kuˇ laˬ-iˇ-awˇ, “Naw nyaꞈ aˬ jeˬ miˇ 
neh kʼoeˇ loꞈ-ehˇ mˇ teˬ. Aˬ jeˬ miˇ neh aˬ li deuˬ-ahˇ maˬ laˆ sehꞈ ni bi dehꞈ teˬ” lehˇ 
naˇ haˬ-euˬ meh.  
19Zaˬ miˬ zaˬ kʼoeˇ nyiˬ gʼaˬ ehˇ-eu, “Heˬbyehˇ tsawˇ jeuˬ zaˬ miˬ zaˬ deuˬ-aˬ, Iˇjiˇtuˆ 
tsawˇ jeuˬ zaˬ miˬ zaˬ deuˬ-ahˇ maˬ duˇ-a. Aˬ yawꞈ maꞈ aˬ nyiˇ ciˬ-eu yaw awˬ miˇ 
neh, nga nyaꞈ maˬ iˇ keuˆ mi naˆ-ehˇ zaˬ dehꞈ le gʼaˬ-euˬ meh.” 
20Aˬ nyiˇ ciˬ gaˇ laˆ saˆ-eu zaˬ miˬ zaˬ kʼoeˇ nyiˬ gʼaˬ-ahˇ Miˬyehˇ yaw muiˬ-ehˇ ngehˬ 
gʼeh nehˬ-euˬ miˇ neh, Iˇsaˬleˬlaˆ tsawˇ haˬ myaˬ laˇ behˇ laˇ luꞈ-eu meh.  
21Zaˬ miˬ zaˬ kʼoeˇ nyiˬ gʼaˬ Miˬyehˇ-ahˇ yaw zeu baw-eu miˇ neh, aˬ yawꞈ nyaꞈ-ahˇ 
kʼawꞈ zaˬ gʼawˬ mya ni Miˬyehˇ bi jawˇ le-euˬ meh.  
22Kʼoeˇ naˇ, “Kʼaˇ dehꞈ le-euˬ Heˬbyehˇ tsawˇ jeuˬ aˬ li deuˬ-ahˇ Niˬlaˇ lawˇ baˬ laꞈ 
kʼoeˇ biˬ puꞈ-awˬ. Ehˇ kʼawꞈ, aˬ buˇ deuˬ bi dehꞈ-awˬ” lehˇ, aˬ yawꞈ-euˬ tsawˇ haˬ 
deuˬ-ahˇ sahˬ paˬ dawˬ biꞈ-euˬ meh.  

Doˆ-iˇ 2 

Moˇseˬ dehꞈ le-euˬ 

1Aˇ yamˬ kʼoeˇ yamˬ laꞈ kʼoeˇ, Leˬbiˇ tsawˇ haˬ kʼaˬ dzeˇ zaˬ tiˬ gʼaˬ hawˇ-eu, Leˬbiˇ 
tsawˇhaˬ zaˬ miˬ zaˬ tiˬ gʼaˬ sheuˬ dahˬ dzaˬ-eu meh. 
2Zaˬ miˬ zaˬ kʼoeˇ gʼaˬ aˬ nyiˇ pi-awˇ, aˬ li tiˬ li ciˬ-euˬ meh. Aˬ li kʼoeˇ li muiˬ dui dui 
gaˇ aˬ yawꞈ ya mawˇ ngeh, ba la smˇ siˬ byah ni cu zaꞈ taˬ-euˬ meh.  
3Ehˇ kʼawꞈ, aˬ li kʼoeˇ li-ahˇ maˬ cu zaꞈ nya ni pyeuꞈ laˇ ngeh, iˇ cuꞈ maˬ uˇ-iˇ nya ni 
aˇ dziˬ lehꞈ gʼoeˬ taˬ-euˬ aˇ nyoˆ aˇ neˬ pawˬ tuˇ laꞈ kʼoeˇ ciˬ uˇ-awˇ, lawˇ baˬ lawˇ 
dzeˇ aˇ toꞈ yaˇ laꞈ kʼoeˇ ciˬ zaꞈ taˬ-iˇ-euˬ meh.  
4Aˬ li kʼoeˇ li-euˬ dmˇ ma tiˬ gʼaˬ ui cuiˆ gaˇ mahˇ kaˬ gaˇ yawꞈ-awˇ, aˬ li kʼoeˇ li-ahˇ 
haw luꞈ-eu meh.  
5Kʼoeˇ ngeh, sahˬ paˬ zaˬ miˬ lawˇ baˬ-ahˇ iˇ cuꞈ dzuiꞈ le-awˇ, aˬ yawꞈ-euˬ zaˬ miˬ 
zaˬ zaˬ kʼaˆ deuˬ lawˇ baˬ lawˇ deh caw caw-ehˇ cah luꞈ-eu meh. Aˇ toꞈ toꞈ yaˇ laꞈ 
kʼoeˇ jaˆ-eu pawˬ tuˇ tiˬ siˬ-ahˇ sahˬ paˬ zaˬ miˬ kʼoeˇ gʼaˬ tiˬ poˆ tehꞈ-ehˇ ya mawˇ-
awˇ, aˬ yawꞈ-euˬ zaˬ kʼaˆ-ahˇ kʼehˇ-awˇ bi ciˬ doˆ laˬ-iˇ-euˬ meh.  
6Sahˬ paˬ zaˬ miˬ kʼoeˇ gʼaˬ pawˬ tuˇ kʼoeˇ siˬ pah haw ngeh, aˬ li zaˬ nahˬ tiˬ gʼaˬ-
ahˇ ya mawˇ-euˬ meh. Aˬ li kʼoeˇ li ngoeˇ luꞈ-eu meh. Aˬ li kʼoeˇ li-ahˇ aˬ yawꞈ gʼawˬ 

shaˬ gaˬ-awˇ, “Aˬ li heu li-aˬ, Heˬbyehˇ tsawˇ haˬ-euˬ zaˬ pyeuꞈ-eu nga” lehˇ ehˇ-eu 
meh.  
7Kʼoeˇ ngeh, “Nawˬ-euˬ gʼaˇ duˬ zaˬ heu gʼaˬ-ahˇ bi haw-eu Heˬbyehˇ tsawˇ jeuˬ zaˬ 
miˬ zaˬ tiˬ gʼaˬ, ngaˇ ya kuˇ laˬ-iˇ nmˇ loˇ” lehˇ, aˬ li kʼoeˇ li-euˬ dmˇ ma gʼaˬ sahˬ paˬ 
zaˬ miˬ-ahˇ naˇ haˬ-euˬ meh.  
8“Kuˇ laˬ-iˇ-awˬ” lehˇ, aˬ buˇ kʼoeˇ buˇ-ahˇ sahˬ paˬ zaˬ miˬ ehˇ nehˬ ngeh, aˬ yawꞈ iˇ-
awˇ, aˬ li-euˬ aˬ ma-ahˇ kuˇ laꞈ-euˬ meh.  
9“Nawˇ zaˬ heu gʼaˬ ciˬ kʼoꞈ gʼeh-awˇ, ngaˬ-euˬ gʼaˇ duˬ bo sa nehˬ laꞈ-awˬ. Nawˬ-ahˇ 
ngaˇ bo saˆ poeˬ biꞈ ma” lehˇ, zaˬ miˬ zaˬ kʼoeˇ gʼaˬ-ahˇ sahˬ paˬ zaˬ miˬ ehˇ nehˬ-euˬ 
meh. Kʼoeˇ naˇ, zaˬ miˬ zaˬ kʼoeˇ gʼaˬ, aˬ li kʼoeˇ li ciˬ kʼoꞈ gʼeh-awˇ, bo saˆ-euˬ meh.  
10Aˬ li kʼoeˇ li huiˬ laˇ ngeh, sahˬ paˬ zaˬ miˬ jawˇ gaˇ sheuˬ gʼeh nehˬ-euˬ meh. Sahˬ 
paˬ zaˬ miˬ kʼoeˇ gʼaˬ, aˬ li kʼoeˇ li-ahˇ, aˬ yawꞈ-euˬ aˬ li tiˬ gʼaˬ loꞈ-ehˇ cu geuꞈ-euˬ 
meh. “Aˬ li heu li-ahˇ iˇ cuꞈ laꞈ kʼoeˇ ngaˬ neh gʼeu doˆ-euˬ miˇ neh, Moˇseˬ lehˇ 
myahˇ nehˬ ma” lehˇ, sahˬ paˬ zaˬ miˬ kʼoeˇ gʼaˬ, yawˬ haˇ yawˬ ha ehˇ-euˬ meh.  

Moˇseˬ Miˇdiˬyaˬ miˇ kʼahˬ-ahˇ cehˆ leˇ-euˬ 

11Moˇseˬ huiˬ loˆ laˇ ngeh jawˇ, aˬ yawꞈ-euˬ tsawˇ jeuˬ pyeuꞈ-eu Heˬbyehˇ tsawˇ haˬ 
deuˬ jawˇ gaˇ doe doe-ehˇ cah haw-iˇ-awˇ, aˬ yawꞈ maꞈ-ahˇ kʼehˬ-awˇ myawˬ kʼaˆ bi 
mˇ luꞈ gaˇ ya mawˇ-euˬ meh. Tiˬ nah-aˬ, Iˇjiˇtuˆ tsawˇ haˬ tiˬ gʼaˬ, aˬ yawꞈ-euˬ tsawˇ 
jeuˬ Heˬbyehˇ tsawˇ haˬ tiˬ gʼaˬ-ahˇ sehꞈ-euˬ gaˇ, aˬ yawꞈ ya mawˇ-euˬ meh. 
12Moˇseˬ jawˬ jawˬ-ehˇ haw-awˇ, tsawˇ haˬ tiˬ gʼaˬ-iˬ maˬ jawˇ gaˇ ya mawˇ ngeh, 
Iˇjiˇtuˆ tsawˇ haˬ kʼoeˇ gʼaˬ-ahˇ sehꞈ-awˇ, kʼaˇ shuiꞈ laꞈ kʼoeˇ beuˬ pahˬ yaꞈ-euˬ meh.  
13Yawˬ nah yawˬ aˬ yawꞈ paˇ cah haw-iˇ ngeh, Heˬbyehˇ tsawˇ haˬ nyiˬ gʼaˬ yaw kaˬ 
ceh dzaˬ luꞈ gaˇ paˇ ya mawˇ-euˬ meh. “Aˬ jeˬ miˇ neh yawˬ ha-euˬ cawˬ Heˬbyehˇ 
tsawˇ haˬ-ahˇ teu loꞈ-ehˇ dawꞈ te” lehˇ, lehˬ dzehˬ-eu gʼaˬ-ahˇ Moˇseˬ ehˇ nehˬ-euˬ 
meh.  
14Tsawˇ haˬ kʼoeˇ gʼaˬ ehˇ-eu, “Nga maꞈ kʼoeˇ taˆ aˬ yuiꞈ aˬ tsu geuꞈ-awˇ, yaˇ kʼaˬ bi 
daˇ-eu gʼaˇ duˬ, aˬ suˇ gʼaˬ nawˬ-ahˇ tseˇ doˆ taˬ ta. Iˇjiˇtuˆ tsawˇ haˬ kʼoeˇ gʼaˬ-ahˇ 
sehꞈ-euˬ loꞈ-ehˇ, ngaˬ-ahˇ nawˇ paˇ sehꞈ-eu gʼeh te loˇ.” Kʼoeˇ ngeh, Moˇseˬ guˆ laˇ-
awˇ, “Ngaˬ neh mˇ-euˬ jeˬ aˬ cawˬ siˬ nya jiˇ-euˬ ngaˇ” lehˇ yawˬ haˇ yawˬ ha ehˇ-euˬ 
meh. 
15Gaˇ kawˆ kʼoeˇ sahˬ paˬ ya gaˬ ngeh, Moˇseˬ-ahˇ sehꞈ-eu lehˇ poˆ-euˬ meh. Ehˇ 
kʼawꞈ, Miˇdiˬyaˬ miˇ kʼahˬ-ahˇ Moˇseˬ cehˆ leˇ-awˇ jawˇ-euˬ meh. Tiˬ nah-aˬ, lah duˬ 
tiˬ duˬ dawˬ peh Moˇseˬ nuiˇ luꞈ-eu meh.  
16Kʼoeˇ ngeh, Miˇdiˬyaˬ miˇ kʼahˬ-euˬ piˇ ma pyeuꞈ-eu Yeˬdaˬyoˇ-euˬ aˬ buˇ shiꞈ gʼaˬ, 
aˬ yawꞈ maꞈ-euˬ aˬ da-euˬ yawˇ hawˇ-eu ciꞈ myehꞈ deuˬ-ahˇ iˇ cuꞈ bi dawˇ-eu gʼaˇ 
duˬ, jeˬ zaˬ-euˬ iˇ cuꞈ kʼawˇ lawˬ-ahˇ iˇ cuꞈ kʼawꞈ ahˇ-eu lehˇ, lah duˬ-ahˇ oe-euˬ 
meh.  
17Ehˇ kʼawꞈ yawˇ bo-eu tsawˇ haˬ tiˬ paˆ na deuˬ, aˬ buˇ kʼoeˇ deuˬ-ahˇ teh dzeh-euˬ 
meh. Kʼoeˇ ngeh, Moˇseˬ aˬ buˇ kʼoeˇ deuˬ paw pyawˬ-awˇ, jeˬ zaˬ-ahˇ iˇ cuꞈ bi dawˇ-
euˬ meh.  

http://pt-br.bibles.org/ahk-AHK/Exod/2#Exod.2.10!f.1

18Aˬ buˇ kʼoeˇ deuˬ iˇ kahˇ gʼoꞈ keuˆ leˇ ngeh, “Aˬ jeˬ miˇ neh iˬ nah naw maꞈ yaw 
naꞈ-ehˇ gʼoꞈ keuˆ laˇ teˬ” lehˇ, aˬ yawꞈ maꞈ-euˬ aˬ da aˬ yawꞈ maꞈ-ahˇ naˇ haˬ-euˬ 
meh.  
19Aˬ buˇ kʼoeˇ deuˬ ehˇ-eu, “Yawˇ bo-eu deuˬ nga maꞈ-ahˇ teh dzeh ngeh, Iˇjiˇtuˆ 
tsawˇ haˬ tiˬ gʼaˬ nga maꞈ jawˇ paw pyawˬ-awˇ, nga maꞈ-euˬ dah zaˇ, jeˬ zaˬ-ahˇ iˇ 
cuꞈ kʼawꞈ nehˬ-awˇ bi dawˇ-euˬ meh.” 
20Kʼoeˇ ngeh, aˬ da gʼaˬ aˬ buˇ kʼoeˇ deuˬ-ahˇ ehˇ nehˬ-eu, “Tsawˇ haˬ kʼoeˇ gʼaˬ aˬ 
gaˇ iˇ taˬ. Aˬ jeˬ miˇ neh aˬ yawꞈ-ahˇ kʼoeˇ gaˇ byehˇ yaꞈ teˬ. Aˬ yawꞈ-ahˇ kuˇ laˬ-iˇ-
awˬ. Aˬ dui pehˬ nehˬ-ehˇ bi dzaˬ bi dawˇ taꞈ laˇ-awˬ.” 
21Kʼoeˇ naˇ, aˬ yawꞈ pehˬ nehˬ-ehˇ jawˇ-eu gʼaˇ duˬ, Moˇseˬ nui ma tsaˬ-awˇ, 
Yeˬdaˬyoˇ neh Moˇseˬ-ahˇ, aˬ yawꞈ-euˬ aˬ buˇ Ziˬpoˇlaˬ-ahˇ bi sheuˬ-euˬ meh.  
22Kʼoeˇ naˇ, Ziˬpoˇlaˬ aˬ li tiˬ li ciˬ-euˬ meh. Kʼoeˇ ngeh, “Ngaˇ-aˬ, miˇ kʼahˬ heu kʼahˬ 
laꞈ kʼoeˇ boeˇ miˬ siˬ kʼaˬ tiˬ gʼaˬ pyeuꞈ-eu ma” lehˇ, Moˇseˬ yawˬ haˇ yawˬ ha ehˇ-
awˇ, aˬ li kʼoeˇ li-ahˇ Geˬlaˬshmˬ lehˇ myahˇ nehˬ-euˬ meh.  
23Aˇ kʼoꞈ aˇ la myahˇ laˇ ngeh jawˇ, Iˇjiˇtuˆ miˇ kʼahˬ-ahˇ uˆ lahˇ-eu sahˬ paˬ ziˇ jiˇ-euˬ 
meh. Ehˇ kʼawꞈ, Iˇsaˬleˬlaˆ tsawˇ haˬ deuˬ shaˬ dui zahˬ dui dui-eu laꞈ kʼoeˇ, aˬ cawˬ 
zaˬ kʼaˆ ya geuꞈ luꞈ-awˇ, caw ba le-awˬ lehˇ guˇ guˇ-ehˇ ngoeˇ luꞈ-eu meh. Aˬ yawꞈ 
maꞈ ngoeˇ luꞈ-eu teˇ saˇ Miˬyehˇ-ahˇ gaˬ leˇ-euˬ meh.  
24Aˬ yawꞈ maꞈ shaˬ zahˬ naꞈ-eu laꞈ kʼoeˇ ngoeˇ luꞈ-eu teˇ saˇ-ahˇ Miˬyehˇ ya gaˬ 
ngeh, Aˬbyaˬhaˬ, Iˇtsaˆ hawˇ-eu Yaˬkoˆ-ahˇ aˬ yawꞈ neh dawˬ ma saˇ jaˇ dzaˬ taˬ-euˬ 
gaˇ noeˬ keuˆ-euˬ meh.  
25Iˇsaˬleˬlaˆ tsawˇ haˬ deuˬ aˬ cawˬ laꞈ oˆ zaˬ kʼaˆ ya geuꞈ luꞈ gaˇ aˬ yawꞈ ya mawˇ 
ngeh, aˬ yawꞈ maꞈ gʼaˇ duˬ shaˇ noeˬ-euˬ meh.  

Doˆ-iˇ 3 

Moˇseˬ-ahˇ Miˬyehˇ kuˇ-euˬ 

1Nymˬ-mˇ poˆ jawˇ, Moˇseˬ-aˬ, Miˇdiˬyaˬ miˇ kʼahˬ-euˬ piˇ ma pyeuꞈ-eu, aˬ yawꞈ-euˬ 
tsawˇ mawˬ Yeˬdaˬyoˇ-euˬ jeˬ zaˬ deuˬ-ahˇ bo saˆ luꞈ-eu meh. Tiˬ nah keuˆ laˇ ngeh, 
Moˇseˬ jeˬ zaˬ kʼoeˇ deuˬ teh-awˇ, bawˇ tsahˬ bawˇ dahˇ le dzeuˇ leꞈ-awˇ, muiˬ-eu 
shawˇ-eu Siˇnaˆ gawˬ jawˬ-ahˇ le keuˆ-euˬ meh.  
2Kʼoeˇ ngeh, aˇ bawˇ baw duˆ tiˬ duˆ-euˬ gʼahˇ ceh miˬ dzaˬ doꞈ laˇ-awˇ, miˬ dzaˬ miˬ 
lmˇ laꞈ kʼoeˇ, Sahˬpaˬ Miˬyehˇ-euˬ mˬ taˆ gʼaˬ kʼehˇ Moˇseˬ mehˬ shi doˆ le-euˬ meh. 
Baw duˆ kʼoeˇ duˆ-ahˇ miˬ dzaˬ doꞈ luꞈ-eu kʼawꞈ, baw duˆ kʼoeˇ duˆ maˬ puiˆ dzaˬ 
gaˇ Moˇseˬ ya mawˇ-euˬ meh.  
3“Heu-aˬ, zahˬ dui dui leˇ paˬ-ehˇ gʼeh-eu nga. Aˬ jeˬ miˇ neh baw duˆ kʼoeˇ duˆ miˬ 
dzaˬ maˬ puiˆ dzaˬ-euˬ nga. Ngaˇ dawˬ peh le peh-awˇ haw duˬ leˇ la” lehˇ, Moˇseˬ 
shaˇ noeˬ-euˬ meh.  
4Moˇseˬ dawˬ peh laˇ peh luꞈ gaˇ Sahˬpaˬ Miˬyehˇ ya mawˇ ngeh, baw duˆ kʼoeˇ duˆ-
euˬ gʼahˇ ceh jawˇ-awˇ, “Moˇseˬ-oˇ, Moˇseˬ-oˇ” lehˇ kuˇ-euˬ meh. Moˇseˬ gʼeh, “Ngaˇ 
heu gaˇ jawˇ ma” lehˇ oˬ toˬ kʼoꞈ nehˬ-euˬ meh.  

5Kʼoeˇ ngeh, Miˬyehˇ Moˇseˬ-ahˇ ehˇ nehˬ-eu, “Dawˬ peh taˬ paˇ jiˆ peh laˇ. Aˬ jeˬ miˇ 
neh ehˇ naˇ, muiˬ-eu shawˇ-eu jawˇ duˬ-ahˇ nawˇ yawꞈ luꞈ-eu meh.  
6Ngaˇ-aˬ, nawˬ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-awˇ Aˬbyaˬhaˬ, Iˇtsaˆ 
hawˇ-eu Yaˬkoˆ-euˬ Miˬyehˇ ma” lehˇ ehˇ nehˬ-euˬ meh. Moˇseˬ Miˬyehˇ-ahˇ maˬ 
haw peuˬ-eu miˇ neh, yawˬ ha-euˬ myaˆ pyawˬ-ahˇ dehˬ kaˬ taˬ-euˬ meh.  
7Kʼoeˇ naˇ, Miˬyehˇ ehˇ-eu, “Iˇjiˇtuˆ miˇ kʼahˬ laꞈ kʼoeˇ, ngaˬ-euˬ tsawˇ haˬ deuˬ-ahˇ aˬ 
cawˬ aˇ naˆ ni kʼehˬ nehˬ kʼaˆ nehˬ luꞈ-eu ngaˇ ya mawˇ gʼaˬ-euˬ ma. Aˬ yawꞈ maꞈ-
ahˇ kʼehˬ luꞈ-eu, zaˬ kʼaˆ-ahˇ gaˇ bi mˇ-eu tsawˇ haˬ deuˬ-euˬ aˬ laꞈ laꞈ kʼoeˇ, aˬ yawꞈ 
maꞈ-ahˇ ka kʼoꞈ nehˬ laꞈ-awˬ lehˇ ngoeˇ luꞈ-eu teˇ saˇ-ahˇ ngaˇ ya gaˬ gʼaˬ-euˬ ma. Aˬ 
yawꞈ maꞈ ya daˬ luꞈ-eu jeˬ dawˬ tawˆ luꞈ, ngaˇ siˬ luꞈ mawˇ luꞈ ma.  
8Kʼoeˇ miˇ neh, aˬ yawꞈ maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ-awˇ, Kaˬnaˬ 
tsawˇ jeuˬ, Heˬtaˆ tsawˇ jeuˬ, Aˬmawˇliˆ tsawˇ jeuˬ, Paˬyehˆ tsawˇ jeuˬ, Hiˇbiˇ tsawˇ 
jeuˬ hawˇ-eu Yeˬbuˇ tsawˇ jeuˬ heu deuˬ jawˇ luꞈ-eu miˇ tsaˬ miˇ muiˬ muiˬ dui dui-
awˇ baw le za le-eu, byaˬ byaˬ uiˇ hawˇ-eu mawˇ neˇ aˬ coeˇ maˬ tsehˆ-iˇ ni yoeˇ luꞈ-
eu jeˇ lo ni gʼeh-eu miˇ kʼahˬ-ahˇ, aˬ yawꞈ maꞈ-ahˇ sheuˬ doˆ gʼeh-eu gʼaˇ duˬ, ngaˇ 
zaꞈ ka le-euˬ ma.  
9Ngaˬ-euˬ tsawˇ haˬ deuˬ ngoeˇ luꞈ-eu teˇ saˇ-ahˇ, ngaˇ aˬ diˇ aˬ maˇ ya gaˬ gʼaˬ-awˇ, 
Iˇjiˇtuˆ tsawˇ haˬ deuˬ aˬ yawꞈ maꞈ-ahˇ aˬ joˆ-ehˇ kʼehˬ luꞈ-eu ngaˇ mawˇ duˬ gʼaˬ-
euˬ ma. 
10Nawˇ ngaˬ-euˬ tsawˇ haˬ deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ gʼeh 
nehˬ nya-eu gʼaˇ duˬ, nymˬ-mˇ ngaˇ nawˬ-ahˇ Iˇjiˇtuˆ sahˬ paˬ jawˇ gaˇ kʼehˇ gʼeh-eu 
ma.” 
11Ehˇ kʼawꞈ, Moˇseˬ ehˇ-eu, “Ngaˇ-aˬ, gaˇ dahˇ tsoeˬ leˇ-eu tsawˇ haˬ maˬ ngeuˇ. Aˬ 
joˆ-ehˇ gʼeh-awˇ neh, sahˬ paˬ jawˇ gaˇ ngaˇ iˇ-awˇ, Iˇsaˬleˬlaˆ tsawˇ haˬ deuˬ-ahˇ 
Iˇjiˇtuˆ miˇ kʼahˬ laꞈ kʼoeˇ neh sheuˬ doˆ gʼeh nehˬ nya nmˇ.” 
12Miˬyehˇ ehˇ-eu, “Ngaˇ nawˬ nehˬ-ehˇ jawˇ ma. Iˇsaˬleˬlaˆ tsawˇ haˬ deuˬ-ahˇ, 
Iˇjiˇtuˆ miˇ kʼahˬ laꞈ kʼoeˇ neh nawˇ sheuˬ doˆ laꞈ ngeh, gawˬ jawˬ heu jawˬ kʼoeˇ taˆ, 
ngaˬ-ahˇ uˬ duˬ ya tahˬ tehꞈ-a. Heu-aˬ, ngaˬ neh nawˬ-ahˇ kʼehˇ gʼeh-euˬ gaˇ kawˆ, 
bi siˬ bi mawˇ-eu jeˬ pyeuꞈ tehꞈ-a.” 
13Ehˇ kʼawꞈ, Moˇseˬ ehˇ-eu, “Iˇsaˬleˬlaˆ tsawˇ haˬ deuˬ jawˇ gaˇ ngaˇ iˇ-awˇ, ‘Naw 
maꞈ-euˬ aˬ poeˬ aˬ bawˇ deuˬ-euˬ Miˬyehˇ naw maꞈ jawˇ gaˇ ngaˬ-ahˇ kʼehˇ gʼeh leꞈ-
euˬ meh’ lehˇ, aˬ yawꞈ maꞈ-ahˇ ngaˇ ehˇ nehˬ ngeh, ‘Aˬ yawꞈ-euˬ tsawˇ myahˇ aˬ joˆ-
ehˇ-a’ lehˇ, aˬ yawꞈ maꞈ ngaˬ-ahˇ paˇ naˇ haˬ laˇ naˇ, ngaˇ aˬ joˆ-ehˇ ya ehˇ kʼoꞈ nehˬ 
nmˇ.” 
14Miˬyehˇ ehˇ-eu, “Ngaˇ-aˬ, ngaˇ pyeuꞈ-eu ma. NGAˇPYEUꞈ-EU MA lehˇ myahˇ-euˬ 
kʼoeˇ gʼaˬ, ngaˬ-ahˇ naw maꞈ jawˇ gaˇ kʼehˇ gʼeh leꞈ-euˬ meh lehˇ, aˬ yawꞈ maꞈ-ahˇ 
ehˇ nehˬ-awˬ.  
15Aˬ yawꞈ maꞈ-euˬ aˬ poeˬ aˬ bawˇ deuˬ-euˬ Sahˬpaˬ Miˬyehˇ pyeuꞈ-eu, Aˬbyaˬhaˬ, 
Iˇtsaˆ hawˇ-eu Yaˬkoˆ-euˬ Miˬyehˇ neh, nawˬ-ahˇ aˬ yawꞈ maꞈ jawˇ gaˇ bi oe-euˬ 
meh lehˇ, Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ. Heu-aˬ, mˬ maˬ maˬ byaˆ zaˇ 

ziˇ ziꞈ-eu ngaˬ-euˬ tsawˇ myahˇ pyeuꞈ-eu ma. Tiˬ ziˇ saˇ-iˬ tiˬ ziˇ, ngaˬ-euˬ tsawˇ 
myahˇ-ahˇ heu loꞈ-ehˇ ya kuˇ tehꞈ-a.  
16Iˇ-awˬ. Iˇsaˬleˬlaˆ tsawˇ haˬ aˬ yuiꞈ aˬ tsu deuˬ kuˇ uiˬ-awˇ, aˬ yawꞈ maꞈ-euˬ aˬ 
poeˬ aˬ bawˇ deuˬ-euˬ Sahˬpaˬ Miˬyehˇ pyeuꞈ-awˇ, Aˬbyaˬhaˬ, Iˇtsaˆ hawˇ-eu 
Yaˬkoˆ-euˬ Miˬyehˇ pyeuꞈ-eu ngaˇ gʼaˬ, nawˬ-euˬ mehˬ shi doˆ le-euˬ meh lehˇ ehˇ 
nehˬ-awˬ. Aˬ yawꞈ maꞈ jawˇ gaˇ ngaˇ oe-awˇ, Iˇjiˇtuˆ tsawˇ haˬ deuˬ aˬ yawꞈ maꞈ-ahˇ 
aˬ joˆ-ehˇ kʼehˬ nehˬ-euˬ gaˇ kawˆ, ngaˇ ya mawˇ gʼaˬ-euˬ meh lehˇ ehˇ nehˬ-awˬ.  
17Aˬ yawꞈ maꞈ-ahˇ aˬ cawˬ gʼawˬ shaˬ maˬ gaˬ ni, kʼaˇ jahˇ mawꞈ-eu jeˬ jahˇ nehˬ 
luꞈ-eu Iˇjiˇtuˆ miˇ kʼahˬ laꞈ kʼoeˇ neh, aˬ yawꞈ maꞈ-ahˇ ngaˇ sheuˬ doˆ-awˇ, miˇ tsaˬ 
miˇ muiˬ muiˬ dui dui-awˇ, baw le za le-eu (byaˬ byaˬ uiˇ hawˇ-eu mawˇ neˇ aˬ coeˇ 
maˬ tsehˆ-iˇ ni yoeˇ luꞈ-eu) miˇ kʼahˬ pyeuꞈ-eu, Kaˬnaˬ tsawˇ jeuˬ, Heˬtaˆ tsawˇ jeuˬ, 
Aˬmawˇliˆ tsawˇ jeuˬ, Paˬyehˆ tsawˇ jeuˬ, Hiˇbiˇ tsawˇ jeuˬ hawˇ-eu Yeˬbuˇ tsawˇ 
jeuˬ heu deuˬ jawˇ-eu miˇ kʼahˬ kʼoeˇ kʼahˬ laꞈ kʼoeˇ, aˬ yawꞈ maꞈ-ahˇ sheuˬ gʼeh ma 
lehˇ, ngaˇ noeˬ tsehˆ taˬ-euˬ ma.  
18“Nawˬ neh kʼaˇ ehˇ-euˬ jeˬ-ahˇ, ngaˬ-euˬ tsawˇ haˬ deuˬ naˇ haˬ tehꞈ-a. Kʼoeˇ naˇ, 
Iˇsaˬleˬlaˆ tsawˇ haˬ aˬ yuiꞈ aˬ tsu deuˬ nehˬ-ehˇ, Iˇjiˇtuˆ sahˬ paˬ jawˇ gaˇ nawˇ iˇ-
awˇ, heu loꞈ-ehˇ ehˇ nehˬ-iˇ-awˬ. ‘Heˬbyehˇ tsawˇ haˬ deuˬ-euˬ Sahˬpaˬ Miˬyehˇ nga 
maꞈ-ahˇ pah mehˬ le-euˬ meh. Bawˇ tsahˬ bawˇ dahˇ-ahˇ nga maꞈ iˇ-awˇ, nga maꞈ-
euˬ Sahˬpaˬ Miˬyehˇ-ahˇ lawˇ-eu shehˇ-eu gʼaˇ duˬ, nga maꞈ-ahˇ aˇ yamˬ smˬ nah biꞈ 
nehˬ laꞈ’ lehˇ ehˇ nehˬ-awˬ.  
19Maˬ bi iˇ-ehˇ maˬ gʼeh nya ni maˬ pyeuꞈ laˇ kʼoeˇ keuˆ ni, Iˇjiˇtuˆ sahˬ paˬ naw maꞈ-
ahˇ maˬ bi iˇ nehꞈ laꞈ ni piˬ lahˇ tehꞈ-a lehˇ ngaˇ siˬ nya ma.  
20Ehˇ kʼawꞈ, baoˬ zmˬ-awˇ, guˆ laˇ paˬ-ehˇ gʼeh-eu jeˬ mˇ-eu laꞈ kʼoeˇ, Iˇjiˇtuˆ miˇ 
kʼahˬ-ahˇ ngaˇ kʼehˬ nehˬ ma. Kʼoeˇ ngeh, aˬ yawꞈ naw maꞈ-ahˇ pyehˬ nehˬ laꞈ tehꞈ-
a.  
21“Ngaˬ-euˬ tsawˇ haˬ deuˬ ya doˆ-iˇ-eu gʼaˇ duˬ, Iˇjiˇtuˆ tsawˇ haˬ deuˬ naw maꞈ-ahˇ 
yaw zeu baw laˇ ni ngaˇ jahˇ nehˬ ma.  
22Iˇsaˬleˬlaˆ tsawˇ haˬ zaˬ miˬ zaˬ yawˬ gʼaˬ yawˬ na luꞈ, yawˬ ha nehˬ-ehˇ nymˇ kaˬ 
taꞈ-eu Iˇjiˇtuˆ tsawˇ haˬ deuˬ jawˇ gaˇ maˬ ehˇ, yawˬ ha-euˬ nymˇ laꞈ kʼoeˇ jawˇ luꞈ-
eu Iˇjiˇtuˆ tsawˇ haˬ zaˬ miˬ zaˬ deuˬ jawˇ gaˇ maˬ ehˇ, iˇ-awˇ, dm gʼaˬ dm lmˇ, pyuˇ, 
shuiˇ hawˇ-eu aˇ poeˬ kʼaˆ-eu myawˬ guˇ deuˬ shaˇ-iˇ tehꞈ-a. Iˇsaˬleˬlaˆ tsawˇ haˬ 
deuˬ-aˬ, mˇ myawˬ kʼoeˇ deuˬ yuˇ-awˇ, yawˬ ha-euˬ aˬ buˇ aˬ li deuˬ-ahˇ bi geuꞈ jiˇ 
tehꞈ-a. Kʼoeˇ loꞈ-ehˇ jahˇ-awˇ, Iˇsaˬleˬlaˆ tsawˇ haˬ deuˬ, Iˇjiˇtuˆ tsawˇ haˬ deuˬ-euˬ 
pyuˇ shuiˇ myawˬ gahˬ yuˇ geuꞈ gʼeh tehꞈ-a.” 

Doˆ-iˇ 4 

Zahˬ leˇ paˬ-ehˇ gʼeh-eu jeˬ mˇ nya-eu baoˬ Moˇseˬ-ahˇ Miˬyehˇ biꞈ nehˬ-eu 

1Kʼoeˇ naˇ, Sahˬpaˬ Miˬyehˇ-ahˇ Moˇseˬ ehˇ nehˬ-eu, “Ehˇ kʼawꞈ, Iˇsaˬleˬlaˆ tsawˇ haˬ 
deuˬ ngaˬ-ahˇ maˬ jah-ehˇ, ngaˬ-euˬ ehˇ dawˬ maˬ naˇ haˬ ni, ‘Nawˬ-euˬ mehˬ shi 
Sahˬpaˬ Miˬyehˇ doˆ le--euˬ maˬ ngeuˇ-aˇ’ lehˇ ehˇ laˇ naˇ, ngaˇ aˬ joˆ-ehˇ ya jahˇ 
nmˇ.” 



127 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

2“Nawˇ aˬ jeˬ tuˆ tehˬ luꞈ te” lehˇ, Moˇseˬ-ahˇ Sahˬpaˬ Miˬyehˇ naˇ haˬ ngeh, “Gawˬ 
yoeˬ tiˬ hmˬ tuˆ tehˬ luꞈ-eu ma” lehˇ, Moˇseˬ ehˇ kʼoꞈ nehˬ-euˬ meh.  
3Kʼoeˇ naˇ, “Gawˬ yoeˬ teu hmˬ miˇ tsa pyehˬ dzeh-awˬ” lehˇ, Moˇseˬ-ahˇ Sahˬpaˬ 
Miˬyehˇ ehˇ nehˬ-euˬ meh. Moˇseˬ gawˬ yoeˬ kʼoeˇ hmˬ miˇ tsa pyehˬ dzeh ngeh, 
gawˬ yoeˬ kʼoeˇ aˇ lawˇ pyeuꞈ-iˇ-awˇ, Moˇseˬ cehˆ-euˬ meh.  
4Kʼoeˇ ngeh, “Awˆ kʼoꞈ-awˇ aˇ lawˇ-euˬ dawˬ miˬ-ahˇ nyehꞈ-awˬ” lehˇ, Moˇseˬ-ahˇ 
Sahˬpaˬ Miˬyehˇ ehˇ nehˬ-euˬ meh. Moˇseˬ awˆ kʼoꞈ-awˇ, aˇ lawˇ kʼoeˇ mawˇ-euˬ 
dawˬ miˬ-ahˇ nyehꞈ ngeh, gawˬ yoeˬ paˇ pyeuꞈ-iˇ-euˬ meh.  
5“Aˬ yawꞈ maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu, Aˬbyaˬhaˬ, Iˇtsaˆ 
hawˇ-eu Yaˬkoˆ-euˬ Sahˬpaˬ Miˬyehˇ nawˬ-euˬ mehˬ shi doˆ le-euˬ gaˇ aˬ yawꞈ maꞈ 
jah laˇ ni, kʼoeˇ loꞈ-ehˇ jahˇ mehˬ nehˬ-awˬ” lehˇ, Moˇseˬ-ahˇ Sahˬpaˬ Miˬyehˇ ehˇ 
nehˬ-euˬ meh.  
6Kʼoeˇ naˇ, “Nawˬ-euˬ aˬ laꞈ nawˬ-euˬ pehˇ kʼahˬ laꞈ kʼoeˇ cawˬ ahˇ-awˬ” lehˇ, 
Moˇseˬ-ahˇ Sahˬpaˬ Miˬyehˇ ehˇ nehˬ-euˬ meh. Moˇseˬ pehˇ kʼahˬ laꞈ kʼoeˇ aˬ laꞈ 
cawˬ ahˇ-awˇ, paˇ cawˬ doˆ haw ngeh, ngehˇ loꞈ-ehˇ pyuˇ deuˬ ni gʼeh-eu maˇ naˇ 
gʼawˬ mya ni doˆ laˇ-awˇ, coiˬ doi-euˬ aˬ laꞈ loꞈ-ehˇ pyeuꞈ laˇ taˬ-euˬ gaˇ ya mawˇ-
euˬ meh.  
7“Nawˬ-euˬ aˬ laꞈ pehˇ kʼahˬ laꞈ kʼoeˇ tiˬ poˆ paˇ cawˬ ahˇ-awˬ” lehˇ, Moˇseˬ-ahˇ 
Sahˬpaˬ Miˬyehˇ paˇ ehˇ nehˬ-euˬ meh. Moˇseˬ gʼeh, aˬ yawꞈ-euˬ aˬ laꞈ pehˇ kʼahˬ laꞈ 
kʼoeˇ tiˬ poˆ paˇ cawˬ ahˇ-awˇ cawˬ doˆ haw ngeh, aˬ yawꞈ yaw oeˇ loꞈ-ehˇ paˇ muiˬ 
laˇ-euˬ meh.  
8Moˇseˬ-ahˇ Sahˬpaˬ Miˬyehˇ ehˇ nehˬ-eu, “Zahˬ leˇ paˬ-ehˇ gʼeh-eu yaw beh jeˬ 
nawˇ jahˇ mehˬ nehˬ ngeh, aˬ yawꞈ maꞈ nawˬ-ahˇ maˬ jah naˇ, zahˬ leˇ paˬ-ehˇ gʼeh-
eu nyiˬ jeˬ tiˬ jeˬ paˇ jahˇ mehˬ nehˬ-awˬ. Aˬ yawꞈ maꞈ nawˬ-ahˇ jah laˇ tehꞈ-a.  
9Zahˬ leˇ paˬ-ehˇ gʼeh-eu kʼoeˇ nyiˬ jeˬ luꞈ jahˇ mehˬ nehˬ gʼaˬ-euˬ kʼawꞈ, aˬ yawꞈ 
maꞈ nawˬ-ahˇ maˬ jah-ehˇ nawˬ neh ehˇ nehˬ-euˬ jeˬ-ahˇ maˬ naˇ haˬ geuꞈ naˇ, 
Niˬlaˇ lawˇ baˬ-ahˇ iˇ cuꞈ ui cuiˆ kʼawꞈ doˆ-awˇ, miˇ tsa shehˆ dzeh mehˬ nehˬ-awˬ. Iˇ 
cuꞈ kʼoeˇ shiˬ pyeuꞈ-iˇ tehꞈ-a.” 
10Ehˇ kʼawꞈ, Moˇseˬ paˇ ehˇ-eu, “Sahˬpaˬ Miˬyehˇ-oˇ, ngaˬ-ahˇ taˬ bi iˇ laꞈ. Ngaˇ-aˬ, 
dawˬ yaw muiˬ paˬ-ehˇ ngehˬ nya-eu tsawˇ haˬ pyeuꞈ-eu maˬ ngeuˇ. Nawˇ ngaˬ-ahˇ 
dawˬ ngehˬ cawˬ dahˬ beh ngeh neh nymˬ-mˇ keuˆ ni, dawˬ yaw muiˬ paˬ-ehˇ 
ngehˬ nya-eu tsawˇ haˬ ngaˇ maˬ pyeuꞈ laˇ-aˬ siˬ. Ngaˇ-aˬ, dawˬ ngehˬ-eu paw yaw 
laꞈ-i tiˬ gʼaˬ pyeuꞈ-awˇ, dawˬ yaw kawˇ-ehˇ maˬ ngehˬ doˆ nya-eu uˬ taꞈ, dawˬ 
ngehˬ-eu yaw myaꞈ nya.” 
11Moˇseˬ-ahˇ Sahˬpaˬ Miˬyehˇ ehˇ nehˬ-eu, “Tsawˇ haˬ zaˬ-ahˇ aˬ suˇ gʼaˬ neh kʼaˬ 
meh beh tsoꞈ nehˬ taˬ ta. Tsawˇ haˬ zaˬ naˬ bawˬ bawˬ-iˇ ni maˬ ehˇ, aˬ dzawˬ 
dzawˬ-iˇ ni maˬ ehˇ, aˬ suˇ gʼaˬ jahˇ nehˬ ta. Sahˬpaˬ Miˬyehˇ neh jahˇ nehˬ-euˬ maˬ 
ngeuˇ-a loˇ.  
12Nawˇ dawˬ ngehˬ nya ni ngaˇ caw ba-awˇ, nawˇ aˬ joˆ-ehˇ ya ngehˬ ya tmˇ-eu ngaˇ 
mehˬ nehˬ ma.” 



128 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

13Ehˇ kʼawꞈ, Moˇseˬ ehˇ-eu, “Sahˬpaˬ Miˬyehˇ-oˇ, ngaꞈ-ahˇ maˬ ngeuˇ-ehˇ, aˬ geu gʼaˬ 
kʼawꞈ tiˬ gʼaˬ bi iˇ-awˬ lehˇ nawˬ-ahˇ ngaˇ shaˇ-eu ma.” 
14Kʼoeˇ ngeh jawˇ, Moˇseˬ-ahˇ Sahˬpaˬ Miˬyehˇ nui ma pehˇ laˇ-awˇ, “Nawˬ-euˬ aˇ 
doˆ Leˬbiˇ tsawˇ haˬ Aˬloˬ jawˇ-eu maˬ ngeuˇ loˇ. Aˬ yawꞈ dawˬ yaw muiˬ paˬ-ehˇ 
ngehˬ nya-eu tsawˇ haˬ pyeuꞈ-eu ngaˇ siˬ nya ma. Nawˬ-ahˇ tahˬ puˬ laˇ-eu lehˇ, 
nymˬ-mˇ aˬ yawꞈ aˬ diˇ aˬ maˇ laˇ luꞈ meh. Nawˬ-ahˇ ya mawˇ ngeh, aˬ yawꞈ laˬ kʼaˬ 
cehˇ tehꞈ-a. 
15Aˬ yawꞈ nehˬ-ehˇ nawˇ ja cawˬ-awˇ, aˬ joˆ-ehˇ ya ngehˬ ya tmˇ-eu gaˇ kawˆ aˬ 
yawꞈ-ahˇ nawˇ mehˬ nehˬ nya tehꞈ-a. Naw nyaꞈ nyiˬ gʼaˬ luꞈ dawˬ ngehˬ nya ni ngaˇ 
caw ba-awˇ, aˬ joˆ-ehˇ ya mˇ-eu gaˇ kawˆ naw nyaꞈ-ahˇ ngaˇ mehˬ nehˬ ma.  
16Aˬ yawꞈ-aˬ, nawꞈ-euˬ gʼaˇ duˬ dawˬ ngehˬ dah-eu gʼaˬ geuꞈ-awˇ, nawˬ-euˬ dah zaˇ 
aˬ cawˬ-ahˇ dawˬ ngehˬ cawˬ tehꞈ-a. Nawˇ-aˬ, aˬ yawꞈ gʼaˇ duˬ Miˬ yehˇ loꞈ-ehˇ 
pyeuꞈ-awˇ, aˬ yawꞈ aˬ joˆ-ehˇ ya ngehˬ ya tmˇ-eu gaˇ kawˆ, aˬ yawꞈ-ahˇ nawˇ ya 
mehˬ nehˬ tehꞈ-a.  
17Zahˬ leˇ paˬ-ehˇ gʼeh-eu jeˬ mˇ mehˬ-eu gʼaˇ duˬ, gawˬ yoeˬ heu hmˬ nawˇ yuˇ 
gʼeh-awˬ.” 

Moˇseˬ Iˇjiˇtuˆ miˇ kʼahˬ-ahˇ gʼoꞈ-iˇ-euˬ 

18Aˬ yawꞈ-euˬ tsawˇ mawˬ Yeˬdaˬyoˇ jawˇ gaˇ Moˇseˬ gʼoꞈ-iˇ-awˇ, “Iˇjiˇtuˆ miˇ kʼahˬ 
laꞈ kʼoeˇ jawˇ-eu ngaˬ-eu aˬ yuiꞈ aˬ nyiˇ deuˬ dehꞈ luꞈ jawˇ luꞈ nga siˬ loˇ lehˇ haw-iˇ-
eu gʼaˇ duˬ, ngaˬ-ahˇ Iˇjiˇtuˆ miˇ kʼahˬ-ahˇ bi gʼoꞈ-iˇ laꞈ-awˬ” lehˇ ehˇ nehˬ ngeh, 
“Gʼoꞈ-iˇ nya tehꞈ-a” lehˇ Yeˬdaˬyoˇ aˬ yawꞈ-ahˇ ehˇ nehˬ-euˬ meh.  
19Miˇdiˬyaˬ miˇ kʼahˬ laꞈ kʼoeˇ Moˇseˬ jawˇ luꞈ ngeh, “Iˇjiˇtuˆ miˇ kʼahˬ-ahˇ gʼoꞈ-iˇ-
awˬ. Nawˬ-ahˇ kʼaˇ sehꞈ mawꞈ-eu tsawˇ haˬ deuˬ maˬ paˇ dehꞈ meh” lehˇ, aˬ yawꞈ-
ahˇ Sahˬpaˬ Miˬyehˇ ehˇ nehˬ-euˬ meh. 
20Kʼoeˇ ngeh, aˬ yawꞈ-euˬ nymˇ dahˬ hawˇ-eu aˬ yawꞈ-euˬ aˬ li deuˬ-ahˇ mahˬ tahˬ 
laˆ kʼoeˇ taˆ bi dziˬ-awˇ, Iˇjiˇtuˆ miˇ kʼahˬ-ahˇ gʼoꞈ-iˇ-eu lehˇ, Moˇseˬ doˆ-iˇ-euˬ meh. 
Miˬyehˇ neh aˬ yawꞈ-ahˇ yuˇ gʼeh-awˬ lehˇ ehˇ nehˬ-euˬ gawˬ yoeˬ kʼoeˇ hmˬ, Iˇjiˇtuˆ 
miˇ kʼahˬ-ahˇ Moˇseˬ yuˇ gʼeh-euˬ meh.  
21Moˇseˬ-ahˇ Sahˬpaˬ Miˬyehˇ ehˇ nehˬ-eu, “Iˇjiˇtuˆ miˇ kʼahˬ-ahˇ nawˇ gʼoꞈ keuˆ-iˇ 
ngeh, ngaˬ neh nawˬ-ahˇ baoˬ biꞈ nehˬ-awˇ bi mˇ-euˬ zahˬ leˇ paˬ-ehˇ gʼeh-eu jeˬ, 
sahˬ paˬ mehˬ shi maˬ ngehˇ ni mˇ mehˬ nehˬ-awˬ. Ehˇ kʼawꞈ, sahˬ paˬ kʼoeˇ gʼaˬ 
Iˇsaˬleˬlaˆ tsawˇ haˬ deuˬ-ahˇ maˬ pyehˬ nehˬ ni nui ma gʼahˇ laˇ-eu gʼaˇ duˬ ngaˇ 
jahˇ nehˬ ma. 
22Kʼoeˇ ngeh, Sahˬpaˬ Miˬyehˇ heu loꞈ-ehˇ ehˇ-eu meh lehˇ aˬ yawꞈ-ahˇ nawˇ ehˇ 
nehˬ-awˬ. ‘Iˇsaˬleˬlaˆ tsawˇ haˬ-aˬ, ngaˬ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu ma.  
23Ngaˬ-ahˇ uˬ duˬ bi tahˬ laˇ-eu gʼaˇ duˬ, ngaˬ li-ahˇ pyehˬ nehˬ-awˬ lehˇ, ngaˇ nawˬ-
ahˇ ehˇ-euˬ kʼawꞈ, nawˇ maˬ pyehˬ nehˬ-eu miˇ neh, nymˬ-mˇ ngaˇ nawˬ-euˬ aˬ li aˬ 
yuiꞈ yuiꞈ saˬ gʼaˬ-ahˇ sehꞈ-eu lehˇ gʼeh-eu ma’ lehˇ ehˇ nehˬ-awˬ.” 
24Gaˇ pehˇ-ahˇ sehˬ gʼawˆ gʼawˆ-awˇ yaꞈ luꞈ ngeh, Sahˬpaˬ Miˬyehˇ Moˇseˬ-ahˇ tahˬ 
puˬ-awˇ sehꞈ-eu lehˇ leh jeh-euˬ meh.  

25-26Kʼoeˇ ngeh, aˬ yawꞈ-euˬ nymˇ dahˬ Ziˬpoˇlaˬ-aˬ, mi cehˇ mi seuˬ loꞈ-ehˇ taˆ-eu 
kʼaˬ lo lo pyehˬ neh aˬ yawꞈ-euˬ aˬ li-ahˇ baˆ kʼoˆ mehˬ dzaˬ yehˬ-awˇ, Moˇseˬ-euˬ aˬ 
kuiˇ-ahˇ baˆ kʼoˆ mehˬ dzaˬ kʼoeˇ neh toeˬ ciˆ-awˇ, “Aˬ diˇ aˬ maˇ nawˇ-aˬ, shiˬ-ahˇ 
taꞈ leˇ-eu ngaˬ-euˬ kʼaˬ dzeˇ zaˬ pyeuꞈ-eu ma” lehˇ ehˇ-eu meh. Kʼoeˇ naˇ, Sahˬpaˬ 
Miˬyehˇ Moˇseˬ-ahˇ maˬ sehꞈ ni byehˇ-euˬ meh.  
27Aˇ yamˬ kʼoeˇ yamˬ laꞈ kʼoeˇ, “Moˇseˬ-ahˇ tahˬ puˬ-iˇ-eu gʼaˇ duˬ, bawˇ tsahˬ bawˇ 
dahˇ-ahˇ iˇ-awˬ” lehˇ, Aˬloˬ-ahˇ Sahˬpaˬ Miˬyehˇ ehˇ nehˬ-euˬ meh. Kʼoeˇ ngeh, Aˬloˬ 
iˇ-awˇ, Moˇseˬ-ahˇ muiˬ-eu shawˇ-eu gawˬ jawˬ-ahˇ tahˬ puˬ-awˇ, mehˬ cuˇ cuˇ 
nehˬ-euˬ meh.  
28Kʼoeˇ naˇ, aˬ joˆ-ehˇ ya ngehˬ ya tmˇ-eu gaˇ kawˆ, Sahˬpaˬ Miˬyehˇ neh Moˇseˬ-ahˇ 
kʼaˇ ehˇ nehˬ-euˬ jeˬ dawˬ tawˆ luꞈ maˬ ehˇ, Sahˬpaˬ Miˬyehˇ neh bi mˇ-euˬ zahˬ leˇ 
paˬ-ehˇ gʼeh-eu jeˬ gaˇ kawˆ dawˬ tawˆ luꞈ maˬ ehˇ, Aˬloˬ-ahˇ Moˇseˬ dzawˇ nehˬ-
euˬ meh.  
29Kʼoeˇ naˇ, Moˇseˬ hawˇ-eu Aˬloˬ aˬ nyaꞈ iˇ-awˇ, Iˇsaˬleˬlaˆ tsawˇ haˬ aˬ yuiꞈ aˬ tsu 
deuˬ dawˬ tawˆ luꞈ-ahˇ, tiˬ gaˇ kuˇ uiˬ-euˬ meh.  
30Moˇseˬ-ahˇ Sahˬpaˬ Miˬyehˇ neh kʼaˇ bi ehˇ-euˬ jeˬ dawˬ tawˆ luꞈ, aˬ yawꞈ maꞈ-ahˇ 
Aˬ loˬ ehˇ nehˬ-awˇ, zahˬ leˇ paˬ-ehˇ gʼeh-eu jeˬ, aˬ yawꞈ maꞈ-euˬ mehˬ shi Moˇseˬ 
mˇ mehˬ nehˬ-euˬ meh.  
31Kʼoeˇ ngeh, tsawˇ haˬ kʼoeˇ deuˬ jah laˇ-awˇ, Iˇsaˬleˬlaˆ tsawˇ haˬ deuˬ jawˇ gaˇ 
Sahˬpaˬ Miˬyehˇ oe-awˇ, aˬ yawꞈ maꞈ ya daˬ luꞈ-eu jeˬ-ahˇ mawˇ gʼaˬ-euˬ gaˇ kawˆ 
ya gaˬ ngeh, aˬ yawꞈ maꞈ miˇ tsaˬ-ahˇ awˆ byaˆ-awˇ, Sahˬpaˬ Miˬyehˇ-ahˇ uˬ duˬ 
tahˬ-euˬ meh.  

Doˆ-iˇ 5 

Moˇseˬ hawˇ-eu Aˬloˬ sahˬ paˬ-ahˇ tahˬ puˬ-iˇ-euˬ 

1Kʼoeˇ naˇ, Moˇseˬ hawˇ-eu Aˬloˬ aˬ nyaꞈ Iˇjiˇtuˆ sahˬ paˬ jawˇ gaˇ iˇ-awˇ, heu loꞈ-ehˇ 
ehˇ nehˬ-euˬ meh. “ ‘Bawˇ tsahˬ bawˇ dahˇ laꞈ kʼoeˇ iˇ-awˇ, ngaˬ-ahˇ taˬ huiˬ taˬ 
mahˇ-eu bawˬ-iˬ jahˇ-eu gʼaˇ duˬ, ngaˬ-euˬ tsawˇ haˬ deuˬ-ahˇ pyehˬ nehˬ-awˬ’ lehˇ, 
Iˇsaˬleˬlaˆ tsawˇ haˬ-euˬ Sahˬpaˬ Miˬyehˇ nawˬ-ahˇ ehˇ-eu meh.” 
2Ehˇ kʼawꞈ, sahˬ paˬ kʼoeˇ gʼaˬ ehˇ-eu, “Aˬ yawꞈ-euˬ ehˇ dawˬ-ahˇ ngaˇ naˇ haˬ-awˇ, 
Iˇsaˬleˬlaˆ tsawˇ haˬ-ahˇ pyehˬ nehˬ paˬ-ehˇ, Sahˬpaˬ Miˬyehˇ ehˇ-eu aˬ suˇ gʼaˬ-a. 
Sahˬpaˬ Miˬyehˇ-ahˇ ngaˇ maˬ siˬ. Iˇsaˬleˬlaˆ tsawˇ haˬ-ahˇ kʼawꞈ ngaˇ maˬ pyehˬ 
nehˬ.” 
3Kʼoeˇ ngeh, Moˇseˬ hawˇ-eu Aˬloˬ sahˬ paˬ kʼoeˇ gʼaˬ-ahˇ ehˇ nehˬ-eu, “Heˬbyehˇ 
tsawˇ haˬ-euˬ Miˬyehˇ nga maꞈ-ahˇ pah mehˬ le-euˬ meh. Bawˇ tsahˬ bawˇ dahˇ-ahˇ 
iˇ-awˇ, nga maꞈ-euˬ Sahˬpaˬ Miˬyehˇ-ahˇ lawˇ-eu shehˇ-eu gʼaˇ duˬ, nga maꞈ-ahˇ aˇ 
yamˬ smˬ nah biꞈ nehˬ laꞈ-awˬ. Nga maꞈ kʼoeˇ loꞈ-ehˇ maˬ mˇ naˇ, naˇ-eu gawˇ-eu 
jeˬ baˬ da neh maˬ ngeuˇ naˇ, miˬ siˬ miˬ kaˆ baˬ da neh nga maꞈ ya shiˇ jiˇ ni aˬ 
yawꞈ jahˇ tehꞈ-a.” 

4Ehˇ kʼawꞈ, sahˬ paˬ kʼoeˇ gʼaˬ aˬ yawꞈ nyaꞈ-ahˇ ehˇ-eu, “Aˬ jeˬ miˇ neh tsawˇ haˬ 
heu deuˬ-ahˇ gaˇ maˬ bi mˇ ni, naw nyaꞈ sheuˬ-awˇ iˇ-eu gʼeh te. Zaˬ kʼaˆ kʼoeˇ deuˬ-
ahˇ gaˇ paˇ bi mˇ-iˇ-awˬ.  
5Naw maꞈ tsawˇ haˬ Iˇjiˇtuˆ tsawˇ haˬ myaˆ maˬ tseˇ myaˬ laˇ-euˬ miˇ neh, gaˇ maˬ 
mˇ ni byehˇ-eu gʼeh te loˇ.” 
6Kʼoeˇ ngeh nah laꞈ kʼoeˇ, zaˬ kʼaˆ-ahˇ uˆ lahˇ-eu yaw huiˬ deuˬ-ahˇ maˬ ehˇ, zaˬ kʼaˆ 
deuˬ gaˇ mˇ gaˇ haw-eu Iˇsaˬleˬlaˆ tsawˇ haˬ deuˬ-ahˇ maˬ ehˇ, sahˬ paˬ heu loꞈ-ehˇ 
dawˬ biꞈ-euˬ meh.  
7“Aˬ kaˇ naˇ, tsawˇ haˬ kʼoeˇ deuˬ-ahˇ tsaˬ byaˆ puiˆ-eu gʼaˇ duˬ gʼo yoeˬ taˬ paˇ biꞈ. 
Aˬ yawꞈ maꞈ yawˬ haˇ yawˬ ha gʼo yoeˬ bi poˆ uiˬ laˬ-iˇ law.  
8Ehˇ kʼawꞈ, tsaˬ byaˆ tehˆ-eu paw tiˬ siˬ tehꞈ-ehˇ kʼawꞈ maˬ bi teˬ-iˇ ni, dzeuˇ laˇ 
ngeh aˬ yawꞈ maꞈ kʼaˇ tehˆ-euˬ myaˆ ni bi tehˆ doˆ-awˬ. Aˬ yawꞈ maꞈ-euˬ kʼaˆ behˆ 
pyaˇ-awˇ gaˇ maˬ mˇ loꞈ-eu miˇ neh, aˬ yawꞈ maꞈ-euˬ Miˬyehˇ-ahˇ lawˇ-eu shehˇ-eu 
gʼaˇ duˬ bi iˇ laꞈ lehˇ, ngaˬ-ahˇ shaˇ luꞈ-eu meh.  
9Aˬ yawꞈ maꞈ-ahˇ mehˇ shuiˇ shuiˇ-eu tsawˇ haˬ deuˬ-euˬ ehˇ dawˬ-ahˇ naˇ haˬ-eu 
maˬ dah gaˇ keuˆ ni gaˇ bi mˇ dui dui-awˬ.” 
10Zaˬ kʼaˆ-ahˇ uˆ lahˇ-eu deuˬ hawˇ-eu, zaˬ kʼaˆ deuˬ gaˇ mˇ gaˇ haw-eu Iˇsaˬleˬlaˆ 
tsawˇ haˬ deuˬ doˆ-iˇ-awˇ, Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-iˇ-euˬ 
meh. “Naw maꞈ-ahˇ gʼo yoeˬ maˬ paˇ biꞈ ma lehˇ sahˬ paˬ ehˇ-eu meh.  
11Yawˬ haˇ yawˬ ha gʼo yoeˬ kʼaˇ jaˆ gaˇ iˇ-awˇ poˆ uiˬ laˬ-iˇ-awˬ. Ehˇ kʼawꞈ, tsaˬ byaˆ 
tehˆ-eu paw, dzeuˇ laˇ ngeh naw maꞈ kʼaˇ tehˆ doˆ-euˬ loꞈ-ehˇ, maˬ bi teˬ-iˇ ni ya 
tehˆ doˆ meh lehˇ sahˬ paˬ ehˇ-eu meh.” 
12Kʼoeˇ ngeh, tsawˇ haˬ kʼoeˇ deuˬ, Iˇjiˇtuˆ miˇ kʼahˬ doe ni iˇ-awˇ gʼo yoeˬ poˆ uiˬ laˬ-
iˇ-euˬ meh.  
13Dzeuˇ laˇ ngeh aˬ yawꞈ maꞈ-ahˇ gʼo yoeˬ biꞈ-awˇ, tsaˬ byaˆ bi tehˆ ngeh kʼaˇ tehˆ 
doˆ-euˬ myaˆ ni, nymˬ-mˇ kʼawꞈ tehˆ doˆ nya-eu gʼaˇ duˬ, zaˬ kʼaˆ-ahˇ uˆ lahˇ-eu 
tsawˇ haˬ kʼoeˇ deuˬ, aˬ yawꞈ maꞈ-ahˇ gaˇ yaw kʼaˆ-ehˇ bi mˇ-euˬ meh.  
14Zaˬ kʼaˆ-ahˇ uˆ lahˇ-eu tsawˇ haˬ kʼoeˇ deuˬ, zaˬ kʼaˆ deuˬ gaˇ mˇ gaˇ bi haw-euˬ 
Iˇsaˬleˬlaˆ tsawˇ haˬ deuˬ-ahˇ, “Dzeuˇ laˇ ngeh naw maꞈ tsaˬ byaˆ tehˆ doˆ-euˬ myaˆ 
ni nymˬ-mˇ aˬ jeˬ miˇ neh maˬ tehˆ doˆ nya ta” lehˇ ehˇ-awˇ diˬ-euˬ meh.  
15Kʼoeˇ ngeh, gaˇ mˇ gaˇ haw-eu tsawˇ haˬ kʼoeˇ deuˬ sahˬ paˬ jawˇ gaˇ iˇ-awˇ ehˇ-eu, 
“Sahˬ paˬ-oˇ, aˬ jeˬ miˇ neh nga maꞈ-ahˇ heu loꞈ-ehˇ jahˇ nehˬ laꞈ te.  
16Nga maꞈ-ahˇ gʼo yoeˬ maˬ biꞈ laꞈ ni tsaˬ byaˆ bi tehˆ laꞈ-euˬ uˬ taꞈ, aˬ cawˬ diˬ gaˇ 
nga maꞈ ya daˬ luꞈ-eu ma. Gaˇ kawˆ heu nawˬ-euˬ aˬ laꞈ laꞈ kʼoeˇ jaˆ-eu meh.” 
17Ehˇ kʼawꞈ, aˬ yawꞈ maꞈ-ahˇ sahˬ paˬ ehˇ nehˬ-eu, “Naw maꞈ yaw doeˇ doeˇ-awˇ, 
gaˇ maˬ mˇ mawꞈ-eu miˇ neh, naw maꞈ-euˬ Sahˬpaˬ Miˬyehˇ-ahˇ lawˇ-eu shehˇ-eu 
gʼaˇ duˬ bi iˇ laꞈ lehˇ ngaˬ-ahˇ shaˇ-eu meh.  
18Naw maꞈ-ahˇ gʼo yoeˬ maˬ paˇ biꞈ ma. Ehˇ kʼawꞈ, dzeuˇ laˇ ngeh naw maꞈ tsaˬ byaˆ 
kʼaˇ tehˆ doˆ-euˬ loꞈ-ehˇ, nymˬ-mˇ kʼawꞈ maˬ bi teˬ-iˇ ni ya tehˆ doˆ meh.” 

19Dzeuˇ laˇ ngeh aˬ yawꞈ maꞈ tsaˬ byaˆ kʼaˇ tehˆ doˆ-euˬ myaˆ ni, nymˬ-mˇ kʼawꞈ aˬ 
yawꞈ nah yawꞈ ya tehˆ doˆ meh lehˇ sahˬ paˬ ehˇ ngeh, shaˬ dui dui-eu jeˬ aˬ yawꞈ 
maꞈ kʼoeˇ taˆ keuˆ le-euˬ gaˇ kawˆ, gaˇ mˇ gaˇ haw-eu Iˇsaˬleˬlaˆ tsawˇ haˬ kʼoeˇ deuˬ 
noeˬ siˬ-euˬ meh.  
20Aˬ yawꞈ maꞈ doˆ-iˇ ngeh, Moˇseˬ hawˇ-eu Aˬloˬ aˬ nyaꞈ aˬ yawꞈ maꞈ-ahˇ loꞈ luꞈ gaˇ 
ya mawˇ-euˬ meh.  
21Moˇseˬ hawˇ-eu Aˬloˬ-ahˇ aˬ yawꞈ maꞈ ehˇ nehˬ-eu, “Naw nyaꞈ neh mˇ-euˬ gaˇ-
ahˇ, Sahˬpaˬ Miˬyehˇ mawˇ luꞈ meh. Iˇjiˇtuˆ sahˬ paˬ hawˇ-eu, aˬ yawꞈ-euˬ gaˇ mˇ-eu 
yaw huiˬ yaw mahˇ deuˬ nga maꞈ-ahˇ bye ni naw nyaꞈ jahˇ-euˬ miˇ neh, Sahˬpaˬ 
Miˬyehˇ naw nyaꞈ-ahˇ kʼehˬ nehˬ tehꞈ-a. Naw nyaꞈ-aˬ, nga maꞈ-ahˇ bi sehꞈ-eu lehˇ, 
Iˇjiˇtuˆ tsawˇ haˬ-euˬ aˬ laꞈ-ahˇ mi cehˇ nmꞈ ahˇ nehˬ gaˇ duˇ meh.” 

Sahˬpaˬ Miˬyehˇ-ahˇ Moˇseˬ teh ngehˬ-euˬ 

22Kʼoeˇ naˇ, Sahˬpaˬ Miˬyehˇ jawˇ gaˇ Moˇseˬ gʼoꞈ leˇ-awˇ, heu loꞈ-ehˇ ehˇ nehˬ-euˬ 
meh. “Sahˬpaˬ Miˬyehˇ-oˇ, aˬ jeˬ miˇ neh nawˬ-euˬ tsawˇ haˬ deuˬ-ahˇ bi shaˬ bi 
zahˬ luꞈ te. Aˬ jeˬ miˇ neh nawˇ ngaˬ-ahˇ heu gaˇ bi oe teˬ.  
23Iˇjiˇtuˆ sahˬ paˬ jawˇ gaˇ ngaˇ iˇ-awˇ, dawˬ ngehˬ cawˬ-euˬ ngeh nah neh, 
Iˇsaˬleˬlaˆ tsawˇ haˬ-ahˇ aˬ yawꞈ kʼehˬ nehˬ kʼaˆ nehˬ luꞈ meh. Ehˇ kʼawꞈ, aˬ yawꞈ 
maꞈ-ahˇ ngehˬ maˬ gʼeh ni nawˇ aˬ joˆ-ehˇ jawˇ tehˬ coeˇ-eu nya.” 

Doˆ-iˇ 6 

1Kʼoeˇ ngeh, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Sahˬ paˬ kʼoeˇ gʼaˬ-ahˇ ngaˇ 
aˬ joˆ-ehˇ jahˇ nehˬ-eu lehˇ gʼeh-eu gaˇ kawˆ, nymˬ-mˇ nawˇ ya mawˇ tehꞈ-a. Ngaˬ-
euˬ tsawˇ haˬ-ahˇ maˬ pyehˬ nehˬ-ehˇ maˬ jawˇ tehˬ coeˇ ngeh keuˆ ni aˬ yawꞈ-ahˇ 
ngaˇ jahˇ nehˬ ma. Aˬ diˇ aˬ maˇ, aˬ yawꞈ maꞈ-ahˇ miˇ kʼahˬ heu kʼahˬ laꞈ kʼoeˇ neh 
ya teh doˆ gaˇ keuˆ ni, aˬ yawꞈ-ahˇ ngaˇ jahˇ nehˬ ma.” 

Moˇseˬ-ahˇ Miˬyehˇ kuˇ-euˬ 

2Moˇseˬ-ahˇ Miˬyehˇ ehˇ nehˬ-eu, “Ngaˇ-aˬ Sahˬpaˬ Miˬyehˇ ma.  
3Aˬ byaˬ haˬ, Iˇtsaˆ hawˇ-eu Yaˬkoˆ-ahˇ, Baoˬ huiˬ-eu Miˬyehˇ loꞈ-ehˇ ngaˬ-euˬ gʼawˇ 
mawˇ ngaˇ pah mehˬ nehˬ-euˬ ma. Ehˇ kʼawꞈ, Sahˬpaˬ Miˬyehˇ lehˇ kuˇ-eu muiˬ-eu 
shawˇ-eu ngaˬ-euˬ tsawˇ myahˇ aˬ yawꞈ maꞈ-ahˇ maˬ bi siˬ-aˬ.  
4Aˬ yawꞈ maꞈ nehˬ-ehˇ ngaˇ dawˬ ma saˇ jaˇ dzaˬ-eu laꞈ kʼoeˇ, boeˇ miˬ siˬ kʼaˬ loꞈ-
ehˇ aˬ yawꞈ maꞈ ya dehꞈ ya jawˇ yaꞈ-euˬ Kaˬnaˬ miˇ kʼahˬ kʼoeˇ, aˬ yawꞈ maꞈ-ahˇ 
ngaˇ biꞈ ma lehˇ, ehˇ tsehˆ taˬ-euˬ ma.  
5Nymˬ-mˇ, Iˇsaˬleˬlaˆ tsawˇ haˬ deuˬ Iˇjiˇtuˆ tsawˇ haˬ-euˬ zaˬ kʼaˆ geuꞈ-awˇ ngoeˇ 
luꞈ-eu teˇ saˇ-ahˇ ngaˇ ya gaˬ ngeh, ngaˬ neh dzaˬ taˬ-euˬ dawˬ ma saˇ jaˇ-ahˇ ngaˇ 
paˇ noeˬ keuˆ-eu ma. 
6Kʼoeˇ miˇ neh, ngaˇ heu loꞈ-ehˇ ehˇ-eu meh lehˇ, Iˇsaˬleˬlaˆ tsawˇ haˬ deuˬ-ahˇ ehˇ 
nehˬ-awˬ. Ngaˇ-aˬ, Sahˬpaˬ Miˬyehˇ ma. Iˇjiˇtuˆ tsawˇ haˬ deuˬ-euˬ laꞈ oˆ zaˬ kʼaˆ ya 
geuꞈ-eu laꞈ kʼoeˇ ngaˇ naw maꞈ-ahˇ bi buˬ-iˇ ma. Baoˬ ahˇ-eu ngaˬ-euˬ aˬ laꞈ cawˬ 
doˆ-awˇ, aˬ yawꞈ maꞈ kʼoeˇ taˆ guˆ dui dui laˇ paˬ-ehˇ gʼeh-eu kʼehˬ-eu kʼaˆ-eu jeˬ bi 
keuˆ le-eu laꞈ kʼoeˇ, naw maꞈ-ahˇ ngaˇ ka kʼoꞈ ma.  

7Naw maꞈ-ahˇ ngaˬ-euˬ tsawˇ haˬ bi pyeuꞈ laˇ-awˇ, ngaˇ-aˬ, naw maꞈ-euˬ Miˬ yehˇ 
pyeuꞈ ma. Iˇjiˇtuˆ miˇ kʼahˬ-ahˇ aˬ cawˬ zaˬ kʼaˆ ya geuꞈ-eu laꞈ kʼoeˇ ngaˇ naw maꞈ-
ahˇ bi buˬ-iˇ ngeh, ngaˇ-aˬ naw maꞈ-euˬ Sahˬpaˬ Miˬyehˇ pyeuꞈ-eu naw maꞈ ya siˬ 
tehꞈ-a.  
8Aˬ byaˬ haˬ, Iˇ tsaˆ hawˇ-eu Yaˬ koˆ-ahˇ biꞈ ma lehˇ ngaˬ neh ehˇ tsehˆ taˬ-euˬ miˇ 
kʼahˬ-ahˇ, naw maꞈ-ahˇ ngaˇ sheuˬ gʼeh-awˇ, miˇ kʼahˬ kʼoeˇ kʼahˬ naw maꞈ-ahˇ ngaˇ 
biꞈ tsehˆ nehˬ ma. Ngaˇ-aˬ, Sahˬpaˬ Miˬyehˇ ma lehˇ ehˇ nehˬ awˬ.” 
9Gaˇ kawˆ heu Iˇsaˬleˬlaˆ tsawˇ haˬ deuˬ-ahˇ Moˇseˬ dzawˇ mehˬ nehˬ-euˬ meh. Ehˇ 
kʼawꞈ, Iˇsaˬleˬlaˆ tsawˇ haˬ deuˬ maˬ naˇ haˬ geuꞈ-a. Aˬ jeˬ miˇ neh ehˇ naˇ, kʼehˬ-eu 
kʼaˆ-eu jeˬ-ahˇ daˬ-awˇ, aˬ cawˬ zaˬ kʼaˆ ya geuꞈ luꞈ-eu miˇ neh, aˬ yawꞈ maꞈ nui ma 
cawˆ dui dui luꞈ-eu meh.  
10Kʼoeˇ naˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
11“Iˇjiˇtuˆ sahˬ paˬ jawˇ gaˇ iˇ-awˇ, Iˇsaˬleˬlaˆ tsawˇ haˬ deuˬ-ahˇ ya pyehˬ nehˬ meh 
lehˇ ehˇ nehˬ-iˇ-awˬ.” 
12Ehˇ kʼawꞈ, Moˇseˬ ehˇ-eu, “Iˇsaˬleˬlaˆ tsawˇ haˬ kʼawꞈ ngaˬ-euˬ ehˇ dawˬ maˬ naˇ 
haˬ-a. Aˬ joˆ-ehˇ jahˇ-awˇ, ngaˇ loꞈ-ehˇ dawˬ maˬ ngehˬ nya-eu tsawˇ haˬ-euˬ dawˬ-
ahˇ sahˬ paˬ kʼoeˇ gʼaˬ naˇ haˬ nmˇ.” 
13Moˇseˬ hawˇ-eu Aˬloˬ-ahˇ Sahˬpaˬ Miˬyehˇ dawˬ biꞈ-awˇ ehˇ nehˬ-eu, “Iˇsaˬleˬlaˆ 
tsawˇ haˬ deuˬ-ahˇ sheuˬ doˆ gʼeh-eu gʼaˇ duˬ, ngaˇ naw nyaꞈ-ahˇ dawˬ biꞈ laꞈ-euˬ 
meh lehˇ, Iˇsaˬleˬlaˆ tsawˇ haˬ deuˬ hawˇ-eu Iˇjiˇtuˆ sahˬ paˬ-ahˇ ehˇ nehˬ-iˇ-awˬ.” 

Moˇseˬ hawˇ-eu Aˬloˬ-euˬ aˇ jeuˬ aˇ ca deuˬ gaˇ kawˆ 

14Yaˬkoˆ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Luˇbeˬ-aˬ, Haˬnoˆ, Paˬloˆ, Heˬzaˬloˬ 
hawˇ-eu Kaˬmiˬ lehˇ myahˇ-euˬ aˬ li oeˬ gʼaˬ jawˇ-awˇ, aˬ yawꞈ maꞈ-aˬ, aˬ yawꞈ maꞈ-
euˬ tsawˇ myahˇ kʼaˇ pi luꞈ-eu tsawˇ jeuˬ deuˬ-euˬ aˬ da yaw dzahˇ deuˬ pyeuꞈ-eu 
meh.  
15Suˇmoˬ-aˬ, Yeˬmoeˬlaˇ, Yaˬmeˬ, Awˇhaˆ, Yaˬciˬ, Zoˇhaˬlaˇ hawˇ-eu Shawˇlaˆ lehˇ 
myahˇ-euˬ aˬ li koꞈ gʼaˬ jawˇ-awˇ, aˬ yawꞈ maꞈ-aˬ, aˬ yawꞈ maꞈ-euˬ tsawˇ myahˇ kʼaˇ 
pi luꞈ-eu tsawˇ jeuˬ deuˬ-euˬ aˬ da yaw dzahˇ deuˬ pyeuꞈ-eu meh.  
16Leˬbiˇ-aˬ, Gaˬshoˬ, Kawˇhaˆ hawˇ-eu Meˬlaˬliˇ lehˇ myahˇ-euˬ aˬ li smˇ gʼaˬ jawˇ-eu 
meh. Aˬ yawꞈ maꞈ-aˬ, aˬ yawꞈ maꞈ-euˬ tsawˇ myahˇ kʼaˇ pi luꞈ-eu tsawˇ jeuˬ deuˬ-
euˬ aˬ da yaw dzahˇ deuˬ pyeuꞈ-eu meh. Leˬbiˇ-aˬ, tiˬ yaˇ smˬ tseˇ shiꞈ kʼoꞈ byah ni 
dehꞈ-euˬ meh.  
17Gaˬshoˬ-aˬ, Liˇbaˬniˇ hawˇ-eu Shiˇmiˇ lehˇ myahˇ-euˬ aˬ li nyiˬ gʼaˬ jawˇ-awˇ, aˬ 
yawꞈ nyaꞈ nmˇ-euˬ zaˬ deuˬ myaˬ laˇ behˇ laˇ-euˬ meh.  
18Kawˇhaˆ-aˬ, Aˬmaˬlamˬ, Iˇzaˬhaˬ, Heˬbyoˬ hawˇ-eu Awˇzeˬlaˇ lehˇ myahˇ-euˬ aˬ li 
oeˬ gʼaˬ jawˇ-eu meh. Kawˇhaˆ-aˬ, tiˬ yaˇ smˬ tseˇ smˇ kʼoꞈ keuˆ ni dehꞈ-euˬ meh.  
19Meˬlaˬliˇ-aˬ, Maˬhaˬliˇ hawˇ-eu Muˇshiˇ lehˇ myahˇ-euˬ aˬ li nyiˬ gʼaˬ jawˇ-eu meh. 
Heu deuˬ-aˬ, Leˬbiˇ-euˬ aˇ jeuˬ aˇ ca deuˬ hawˇ-eu aˬ yawꞈ maꞈ-euˬ zaˬ deuˬ uˆ deuˬ 
pyeuꞈ-eu meh.  

20Aˬmaˬlamˬ-aˬ, aˬ yawꞈ-euˬ aˬ da-euˬ dmˇ ma pyeuꞈ-eu Yawˇkeˬbehˇ-ahˇ sheuˬ-
awˇ, Aˬloˬ hawˇ-eu Moˇseˬ jawˇ le-euˬ meh. Aˬmaˬlamˬ-aˬ, tiˬ yaˇ smˬ tseˇ shiꞈ kʼoꞈ 
dehꞈ-euˬ meh.  
21Iˇzaˬhaˬ-aˬ, Kawˇlaˆ, Neˬpehˇ hawˇ-eu Ziˇkaˬliˇ lehˇ myahˇ-euˬ aˬ li smˬ li jawˇ-eu 
meh.  
22Awˇzeˬlaˇ-aˬ, Miˇsheˬlaˇ, Eˇlaˬzaˬpaˬ hawˇ-eu Shiˇtaˬliˇ lehˇ myahˇ-euˬ aˬ li smˬ li 
jawˇ-eu meh.  
23Aˬloˬ-aˬ, Aˇmiˇnaˬdehˇ-euˬ aˬ buˇ pyeuꞈ-eu Naˬshoˬ-euˬ dmˇ ma Eˇliˇsheˬba-ahˇ 
sheuˬ-awˇ, Naˬdehˇ, Aˬbiˇhuˬ, Eˇlaˬzaˬ hawˇ-eu Iˇdaˬmaˬ jawˇ le-euˬ meh.  
24Kawˇlaˆ-aˬ, Aˬsiˇlaˆ, Eˇlaˬkaˬnaˬ hawˇ-eu Aˬbyaˬsaˇ lehˇ myahˇ-euˬ aˬ li smˬ li 
jawˇ-eu meh. Aˬ yawꞈ maꞈ-aˬ, Kawˇlaˆ-euˬ aˇ jeuˬ aˇ ca deuˬ-euˬ aˬ da yaw dzahˇ 
deuˬ pyeuꞈ-eu meh.  
25Aˬloˬ-euˬ aˬ li Eˇlaˬzaˬ-aˬ, Puˬtiˬlaˇ-euˬ aˬ buˇ-ahˇ sheuˬ dahˬ dzaˬ-awˇ, Piˇnaˬhaˇ 
jawˇ le-euˬ meh. Heu deuˬ-aˬ, Leˬbiˇ tsawˇ jeuˬ tsawˇ ca dawˬ tawˆ luꞈ-euˬ aˬ da 
yaw dzahˇ deuˬ pyeuꞈ-eu meh.  
26“Iˇsaˬleˬlaˆ tsawˇ jeuˬ tsawˇ ca dawˬ tawˆ luꞈ-ahˇ, Iˇjiˇtuˆ miˇ kʼahˬ laꞈ kʼoeˇ neh 
sheuˬ doˆ gʼeh-awˬ” lehˇ, Miˬyehˇ neh kʼehˇ-euˬ tsawˇ haˬ-aˬ, Moˇseˬ hawˇ-euˬ Aˬloˬ 
aˬ nyaꞈ nmˇ meh.  
27Iˇsaˬleˬlaˆ tsawˇ haˬ deuˬ-ahˇ pyehˬ nehˬ-awˬ lehˇ, Iˇjiˇtuˆ sahˬ paˬ-ahˇ ehˇ nehˬ iˇ-
euˬ kʼoeˇ-aˬ, aˬ yawꞈ nyaꞈ meh.  

Moˇseˬ hawˇ-eu Aˬloˬ-ahˇ Sahˬpaˬ Miˬyehˇ dawˬ biꞈ-euˬ 

28Iˇjiˇtuˆ miˇ kʼahˬ laꞈ kʼoeˇ Moˇseˬ-ahˇ Sahˬpaˬ Miˬyehˇ dawˬ ngehˬ cawˬ le ngeh 
nah,  
29Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Ngaˇ-aˬ, Sahˬpaˬ 
Miˬyehˇ pyeuꞈ-eu ma. Ngaˬ neh nawˬ-ahˇ kʼaˇ ehˇ nehˬ-euˬ jeˬ dawˬ tawˆ luꞈ, Iˇjiˇtuˆ 
sahˬ paˬ-ahˇ ehˇ nehˬ iˇ-awˬ.” 
30Ehˇ kʼawꞈ, Moˇseˬ ehˇ-eu, “Ngaˇ dawˬ yaw muiˬ paˬ-ehˇ maˬ ngehˬ nya-eu nawˇ 
siˬ nya-eu meh. Aˬ joˆ-ehˇ jahˇ-awˇ sahˬ paˬ kʼoeˇ gʼaˬ ngaˬ-euˬ ehˇ dawˬ naˇ haˬ 
nmˇ.” 

Doˆ-iˇ 7 

1Sahˬpaˬ Miˬyehˇ ehˇ-eu, “Sahˬ paˬ kʼoeˇ gʼaˬ-euˬ mehˬ shi nawˬ-ahˇ ngaˇ Miˬyehˇ 
loꞈ-ehˇ bi pyeuꞈ-awˇ, Aˬloˬ-aˬ Miˬyehˇ gʼaˇ duˬ ngehˬ dah-eu bawˇlawˇpeh loꞈ-ehˇ, 
nawˬ-eu dah zaˇ, sahˬ paˬ kʼoeˇ gʼaˬ-ahˇ dawˬ ngehˬ cawˬ tehꞈ-a.  
2Ngaˬ neh nawˬ-ahˇ kʼaˇ ehˇ nehˬ-euˬ jeˬ dawˬ tawˆ luꞈ, Aˬ loˬ-ahˇ dzawˇ nehˬ-awˬ. 
Iˇsaˬleˬlaˆ tsawˇ haˬ-ahˇ aˬ yawꞈ-euˬ miˇ kʼahˬ laꞈ kʼoeˇ neh bi doˆ-iˇ-awˬ lehˇ, sahˬ 
paˬ kʼoeˇ gʼaˬ-ahˇ Aˬloˬ ehˇ nehˬ tehꞈ-a.  
3Ehˇ kʼawꞈ, sahˬ paˬ kʼoeˇ gʼaˬ nui ma gʼahˇ ni ngaˇ jahˇ nehˬ-awˇ, Iˇjiˇtuˆ miˇ kʼahˬ 
kʼoeˇ taˆ guˆ dui dui laˇ paˬ-ehˇ gʼeh-eu gʼawˬ mya jeˬ ngaˇ bi keuˆ le kʼawꞈ, naw 
nyaꞈ-euˬ ehˇ dawˬ-ahˇ aˬ yawꞈ maˬ naˇ haˬ ni jawˇ tehꞈ-a.  

http://pt-br.bibles.org/ahk-AHK/Exod/8#Exod.7.1!f.1

4Kʼoeˇ naˇ, kʼaˆ dui dui-eu kʼehˬ-eu kʼaˆ-eu jeˬ Iˇjiˇtuˆ miˇ kʼahˬ kʼoeˇ taˆ ngaˇ bi keuˆ 
le-awˇ, ngaˬ-euˬ tsawˇ jeuˬ tsawˇ ca deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh, ngaˇ 
sheuˬ doˆ gʼeh ma.  
5Iˇjiˇtuˆ miˇ kʼahˬ kʼoeˇ taˆ ngaˬ-euˬ aˬ laꞈ cawˬ ja-awˇ, Iˇsaˬleˬlaˆ tsawˇ haˬ-ahˇ 
Iˇjiˇtuˆ miˇ kʼahˬ laꞈ kʼoeˇ neh sheuˬ doˆ gʼeh ngeh, ngaˇ-aˬ, Sahˬpaˬ Miˬyehˇ pyeuꞈ-
eu gaˇ kawˆ Iˇjiˇtuˆ tsawˇ haˬ deuˬ ya siˬ tehꞈ-a.” 
6Sahˬpaˬ Miˬyehˇ aˬ yawꞈ nyaꞈ-ahˇ dawˬ biꞈ nehˬ-euˬ loꞈ-ehˇ, Moˇseˬ hawˇ-eu Aˬloˬ 
mˇ-euˬ meh. 
7Sahˬ paˬ kʼoeˇ gʼaˬ-ahˇ aˬ yawꞈ nyaꞈ dawˬ ngehˬ cawˬ ngeh, Moˇseˬ-euˬ aˇ kʼoꞈ yehꞈ 
tseˇ kʼoꞈ jaˆ-awˇ, Aˬloˬ-euˬ aˇ kʼoꞈ yehꞈ tseˇ smˇ kʼoꞈ jaˆ-eu meh.  

Aˬloˬ-euˬ gawˬ yoeˬ 

8Moˇseˬ hawˇ-eu Aˬloˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
9“Naw nyaꞈ-ahˇ Sahˬpaˬ Miˬyehˇ neh kʼehˇ gʼeh leꞈ-euˬ ngeuˇ naˇ, kʼaˆ jeˬ-ehˇ gʼeh-
eu jeˬ mˇ mehˬ haw sheˇ lehˇ sahˬ paˬ kʼoeˇ gʼaˬ naw nyaꞈ-ahˇ kʼehˇ laˇ naˇ, ‘Sahˬ 
paˬ-euˬ mehˬ shi nawˬ-euˬ gawˬ yoeˬ pyehˬ dzeh-awˬ’ lehˇ Aˬloˬ-ahˇ ehˇ nehˬ-awˬ. 
Gawˬ yoeˬ kʼoeˇ aˇ lawˇ pyeuꞈ-iˇ tehꞈ-a.” 
10Kʼoeˇ naˇ, Moˇseˬ hawˇ-eu Aˬloˬ aˬ nyaꞈ sahˬ paˬ jawˇ gaˇ iˇ-awˇ, Sahˬpaˬ Miˬyehˇ 
neh dawˬ biꞈ-euˬ loꞈ-ehˇ mˇ-iˇ-euˬ meh. Sahˬ paˬ hawˇ-eu aˬ yawꞈ-euˬ gaˇ mˇ-eu 
yaw huiˬ yaw mahˇ deuˬ-euˬ mehˬ shi, Aˬloˬ gawˬ yoeˬ pyeh dzeh ngeh, gawˬ yoeˬ 
kʼoeˇ aˇ lawˇ pyeuꞈ-iˇ-euˬ meh.  
11Kʼoeˇ ngeh, sahˬ paˬ kʼoeˇ gʼaˬ, mah loˬ nya-eu deuˬ hawˇ-eu, zaˬ siˬ nui gahˇ ahˇ 
dui dui-eu aˬ yawꞈ-euˬ tsawˇ haˬ deuˬ kuˇ uiˬ-awˇ, tsawˇ haˬ kʼoeˇ deuˬ kʼawꞈ, aˬ 
yawꞈ maꞈ-euˬ mah loˬ loˬ-eu tsawˇ gahˇ-ahˇ gʼoe-awˇ, Aˬloˬ neh mˇ-euˬ jeˬ mˇ mehˬ 
nehˬ-euˬ meh.  
12Aˬ yawꞈ maꞈ yawˬ gʼaˬ na luꞈ, yawˬ ha-euˬ gawˬ yoeˬ pyehˬ dzeh ngeh, gawˬ yoeˬ 
kʼoeˇ deuˬ aˇ lawˇ pyeuꞈ jiˇ-euˬ meh. Ehˇ kʼawꞈ, aˬ yawꞈ maꞈ-euˬ gawˬ yoeˬ kʼoeˇ 
deuˬ-ahˇ, Aˬloˬ-euˬ gawˬ yoeˬ neh myoꞈ ahˇ jiˇ nehˬ-euˬ meh.  
13Ehˇ kʼawꞈ, Sahˬpaˬ Miˬyehˇ neh ehˇ taˬ-euˬ loꞈ-ehˇ, sahˬ paˬ kʼoeˇ gʼaˬ nui ma 
gʼahˇ-awˇ, Moˇseˬ hawˇ-eu Aˬloˬ-euˬ ehˇ dawˬ-ahˇ maˬ naˇ haˬ ni jawˇ-euˬ meh.  

Iˇjiˇtuˆ miˇ kʼahˬ kʼoeˇ taˆ shaˬ zahˬ guˆ gaˆ keuˆ le-euˬ 

14Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Sahˬ paˬ heu gʼaˬ nui ma 
gʼahˇ dui dui-awˇ, Iˇsaˬleˬlaˆ tsawˇ haˬ deuˬ-ahˇ maˬ bi doˆ-iˇ ni jawˇ-eu meh.  
15Kʼoeˇ miˇ neh, uˬ shawˬ paw Niˬlaˇ lawˇ baˬ-ahˇ aˬ yawꞈ oe ka ngeh, aˬ yawꞈ-ahˇ 
tahˬ puˬ-iˇ-awˬ. Aˇ lawˇ pyeuꞈ-eu gawˬ yoeˬ kʼoeˇ hmˬ yuˇ-awˇ, lawˇ baˬ lawˇ deh-
ahˇ, aˬ yawꞈ-ahˇ loꞈ-iˇ-awˬ.  
16Kʼoeˇ naˇ, sahˬ paˬ kʼoeˇ gʼaˬ-ahˇ heu loꞈ-ehˇ ehˇ nehˬ-awˬ. ‘Heˬbyehˇ tsawˇ haˬ-
euˬ Miˬyehˇ pyeuꞈ-eu Sahˬpaˬ Miˬyehˇ ngaˬ-ahˇ kʼehˇ gʼeh leꞈ-awˇ, bawˇ tsahˬ bawˇ 
dahˇ-ahˇ aˬ yawꞈ-ahˇ uˬ duˬ bi tahˬ laˇ-eu gʼaˇ duˬ, aˬ yawꞈ-euˬ tsawˇ haˬ deuˬ-ahˇ 
pyehˬ nehˬ-awˬ lehˇ bi ehˇ le-euˬ meh. Ehˇ kʼawꞈ, iˬ nah keuˆ ni nawˇ maˬ naˇ haˬ ni 
jawˇ-eu meh.  

17Sahˬ paˬ-oˇ, nymˬ-mˇ poˆ jawˇ-aˬ, aˬ yawꞈ mˇ-eu lehˇ lehˬ hmˬ taˬ-euˬ jeˬ baˬ da 
neh, aˬ yawꞈ aˬ suˇ gʼaˬ pyeuꞈ-eu nawˇ ya siˬ tehꞈ-a lehˇ Sahˬpaˬ Miˬyehˇ ehˇ-eu 
meh. Haw yawˬ. Ngaˇ tuˆ tehˬ luꞈ-eu gawˬ yoeˬ heu hmˬ neh Niˬlaˇ lawˇ baˬ iˇ cuꞈ-
ahˇ ngaˇ juiꞈ ngeh, iˇ cuꞈ kʼoeˇ shiˬ pyeuꞈ jiˇ tehꞈ-a’ lehˇ ehˇ nehˬ-awˬ.  
18Niˬlaˇ lawˇ baˬ laꞈ kʼoeˇ uˇ-eu ngaˬ shaˬ deuˬ shiˇ-awˇ, iˇ cuꞈ kʼoeˇ yaw buꞈ behꞈ 
laꞈ-eu miˇ neh, Iˇjiˇtuˆ tsawˇ haˬ deuˬ iˇ cuꞈ kʼoeˇ maˬ dawˇ nahˇ-ehˇ ya shaˬ tehꞈ-a.” 
19Moˇseˬ-ahˇ Sahˬpaˬ Miˬyehˇ ehˇ nehˬ-eu, “Gawˬ yoeˬ kʼoeˇ hmˬ yuˇ-awˇ, Iˇjiˇtuˆ 
miˇ kʼahˬ laꞈ kʼoeˇ kʼaˇ jaˆ-eu iˇ cuꞈ lawˇ baˬ deuˬ, iˇ cuꞈ uiˇ kʼehˬ deuˬ hawˇ-eu iˇ cuꞈ 
lah deuˬ kʼoeˇ taˆ cawˬ ja-awˬ lehˇ Aˬloˬ-ahˇ ehˇ nehˬ-awˬ. Iˇ cuꞈ kʼoeˇ deuˬ shiˬ 
pyeuꞈ jiˇ-awˇ, miˇ kʼahˬ kʼahˬ lah ni shiˬ tehꞈ-ehˇ jaˆ tehꞈ-a. Daˇ kawˬ teˇ byaꞈ neh 
taꞈ taˬ-euˬ shehˇ byehˇ deuˬ hawˇ-eu, kʼaˬ lo neh jahˇ taˬ-euˬ mui deuˇ oeˬ lahˬ deuˬ 
laꞈ kʼoeˇ kʼaˇ dahˬ-eu iˇ cuꞈ dawˬ tawˆ luꞈ-ahˇ keuˆ ni, shiˬ pyeuꞈ jiˇ tehꞈ-a” lehˇ ehˇ 
nehˬ-euˬ meh.  
20Sahˬpaˬ Miˬyehˇ neh dawˬ biꞈ-euˬ loꞈ-ehˇ, Moˇseˬ hawˇ-eu Aˬloˬ mˇ-euˬ meh. Sahˬ 
paˬ hawˇ-eu aˬ yawꞈ-euˬ gaˇ mˇ-eu yaw huiˬ yaw mahˇ deuˬ-euˬ mehˬ shi, Aˬloˬ 
gawˬ yoeˬ baꞈ diˇ-awˇ, Niˬlaˇ lawˇ baˬ iˇ cuꞈ-ahˇ juiꞈ ngeh, lawˇ baˬ kʼoeˇ gawˆ-euˬ iˇ 
cuꞈ dawˬ tawˆ luꞈ shiˬ pyeuꞈ jiˇ-euˬ meh.  
21Lawˇ baˬ kʼoeˇ gawˆ laꞈ kʼoeˇ uˇ-eu ngaˬ shaˬ deuˬ shiˇ-awˇ, iˇ cuꞈ behꞈ laꞈ dui dui-
eu miˇ neh, Iˇjiˇtuˆ tsawˇ haˬ deuˬ lawˇ baˬ kʼoeˇ gawˆ-euˬ iˇ cuꞈ maˬ dawˇ nya-a.  
22Kʼoeˇ ngeh, sahˬ paˬ kʼoeˇ gʼaˬ-euˬ mah loˬ nya-eu tsawˇ haˬ deuˬ kʼawꞈ, aˬ yawꞈ 
maꞈ-euˬ mah loˬ tsawˇ gahˇ-ahˇ gʼoe-awˇ, Aˬloˬ neh mˇ-euˬ jeˬ mˇ mehˬ nehˬ nya-eu 
miˇ neh, sahˬ paˬ kʼoeˇ gʼaˬ nui ma maˬ paˇ laˇ-ehˇ, dzeuˇ laˇ ngeh loꞈ-ehˇ nui ma 
gʼahˇ-eu meh. Sahˬpaˬ Miˬyehˇ neh ehˇ taˬ-euˬ loꞈ-ehˇ, Moˇseˬ hawˇ-eu Aˬ loˬ-euˬ 
ehˇ dawˬ-ahˇ, sahˬ paˬ kʼoeˇ gʼaˬ maˬ naˇ haˬ ni jawˇ-eu meh.  
23Aˬ yawꞈ-euˬ nymˇ nymˇ ma-ahˇ aˬ yawꞈ gʼoꞈ leˇ-awˇ, aˬ yawꞈ-ahˇ tiˬ jeˬ-iˬ maˬ 
deuˬ leˇ ni, tiˬ jeˬ-iˬ maˬ gʼeh-eu loꞈ-ehˇ jawˇ leˇ-euˬ meh.  
24Lawˇ baˬ kʼoeˇ gawˆ-euˬ iˇ cuꞈ maˬ dawˇ nya-eu miˇ neh, Iˇjiˇtuˆ tsawˇ haˬ dawˬ 
tawˆ luꞈ, lawˇ baˬ kʼoeˇ gawˆ lawˇ deh caw caw-ehˇ, iˇ cuꞈ kʼawꞈ dawˇ-eu gʼaˇ duˬ 
lah duˬ duˬ-euˬ meh.  
25Sahˬpaˬ Miˬyehˇ neh lawˇ baˬ kʼoeˇ gawˆ-ahˇ kʼoeˇ loꞈ-ehˇ bi pyeuꞈ laˇ-euˬ shiꞈ 
nah byah laˇ-euˬ meh.  

Doˆ-iˇ 8 

Kʼaˬ paˬ bi doˆ laˇ-euˬ 

1Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Sahˬ paˬ jawˇ gaˇ iˇ-awˇ, 
Sahˬpaˬ Miˬyehˇ heu loꞈ-ehˇ ehˇ-eu meh lehˇ ehˇ nehˬ-iˇ-awˬ. ‘Ngaˬ-euˬ tsawˇ haˬ 
deuˬ ngaˬ-ahˇ uˬ duˬ tahˬ laˇ nya ni pyehˬ nehˬ-awˬ.  
2Aˬ yawꞈ maꞈ-ahˇ maˬ pyehˬ nehˬ naˇ, miˇ kʼahˬ kʼahˬ lah ni kʼaˬ paˬ bi byah laˇ-eu 
laꞈ kʼoeˇ, nawˬ-euˬ miˇ kʼahˬ-ahˇ ngaˇ kʼehˬ nehˬ ma.  
3Niˬlaˇ lawˇ baˬ laꞈ kʼoeˇ kʼaˬ paˬ myaˬ dui dui laˇ-eu miˇ neh, kʼaˬ paˬ kʼoeˇ deuˬ 
nawˬ-euˬ nymˇ-ahˇ keuˆ niˆ laˇ keuˆ-awˇ, nawˇ yuꞈ-eu kuˆ lawˆ laꞈ kʼoeˇ maˬ ehˇ, 

nawˬ-euˬ yuꞈ zaˇ kʼoeˇ taˆ maˬ ehˇ, nawˬ-euˬ gaˇ mˇ-eu yaw huiˬ yaw mahˇ deuˬ-euˬ 
nymˇ laꞈ kʼoeˇ maˬ ehˇ, nawˬ-euˬ miˇ kʼahˬ zaˬ deuˬ-euˬ nymˇ laꞈ kʼoeˇ maˬ ehˇ, 
nawˬ-euˬ miˬ dzaˬ tsawˬ bu-ahˇ maˬ ehˇ, nawˬ-euˬ guiˬ ba oeˬ lahˬ deuˬ hawˇ-eu 
kʼmˬ maˬ oeˬ tsaꞈ deuˬ laꞈ kʼoeˇ maˬ ehˇ, jawˇ byah jiˇ tehꞈ-a.  
4Nawˬ-euˬ gʼawˇ mawˇ kʼoeˇ taˆ maˬ ehˇ, nawˬ-euˬ gaˇ mˇ-eu yaw huiˬ yaw mahˇ 
deuˬ-euˬ kʼoeˇ taˆ maˬ ehˇ, nawˬ-euˬ miˇ kʼahˬ zaˬ deuˬ kʼoeˇ taˆ maˬ ehˇ, kʼaˬ paˬ 
kʼoeˇ deuˬ tsawˬ daˆ leˇ tehꞈ-a lehˇ Sahˬpaˬ Miˬyehˇ ehˇ-eu meh’ lehˇ ehˇ nehˬ-iˇ-
awˬ.” 
5Moˇseˬ-ahˇ Sahˬpaˬ Miˬyehˇ ehˇ nehˬ-eu, “Iˇjiˇtuˆ miˇ kʼahˬ kʼahˬ lah ni byah jiˇ 
ngeh keuˆ ni kʼaˬ paˬ bi doˆ laˇ-eu gʼaˇ duˬ, lawˇ baˬ deuˬ, uiˇ kʼehˬ deuˬ , lah deuˬ 
kʼoeˇ taˆ, aˬ yawꞈ-euˬ gawˬ yoeˬ yuˇ-awˇ cawˬ ja-awˬ lehˇ, Aˬloˬ-ahˇ ehˇ nehˬ-awˬ.” 
6Kʼoeˇ naˇ, Aˬloˬ aˬ yawꞈ-euˬ gawˬ yoeˬ yuˇ-awˇ, iˇ cuꞈ kʼaˇ jaˆ gaˇ cawˬ ja-euˬ miˇ 
neh, kʼaˬ paˬ doˆ laˇ-awˇ, miˇ kʼahˬ kʼoeˇ kʼahˬ kʼahˬ lah ni byah jiˇ-euˬ meh.  
7Ehˇ kʼawꞈ, mah loˬ nya-eu tsawˇ haˬ kʼoeˇ deuˬ kʼawꞈ, aˬ yawꞈ maꞈ-euˬ mah loˬ 
tsawˇ gahˇ-ahˇ gʼoe-awˇ miˇ kʼahˬ kʼoeˇ kʼahˬ kʼoeˇ taˆ kʼaˬ paˬ doˆ laˇ ni jahˇ-euˬ 
meh.  
8Kʼoeˇ naˇ, sahˬ paˬ kʼoeˇ gʼaˬ Moˇseˬ hawˇ-eu Aˬloˬ-ahˇ kuˇ-awˇ ehˇ-eu, “Kʼaˬ paˬ 
heu deuˬ byoˆ-iˇ jiˇ ni, Sahˬpaˬ Miˬyehˇ-ahˇ guiˬ lahˬ shaˇ-awˬ. Sahˬpaˬ Miˬyehˇ-ahˇ 
lawˇ nehˬ shehˇ nehˬ-iˇ nya ni, naw maꞈ-euˬ tsawˇ haˬ deuˬ-ahˇ ngaˇ pyehˬ nehˬ 
ma.” 
9Moˇseˬ ehˇ-eu, “Nawˬ-euˬ gʼaˇ duˬ guiˬ lahˬ ya shaˇ nehˬ-eu miˇ neh ngaˇ laˬ kʼaˬ 
cehˇ miˇ-a. Nawˬ-euˬ gʼaˇ duˬ maˬ ehˇ, nawˬ-euˬ gaˇ mˇ-eu yawˬ huiˬ yaw mahˇ 
deuˬ gʼaˇ duˬ maˬ ehˇ, nawˬ-euˬ miˇ kʼahˬ zaˬ deuˬ gʼaˇ duˬ maˬ ehˇ, ngaˇ guiˬ lahˬ 
shaˇ nehˬ-eu gʼaˇ duˬ aˇ yamˬ toꞈ nehˬ laꞈ-awˬ. Niˬ laˇ lawˇ baˬ laꞈ kʼoeˇ maˬ ngeuˇ 
naˇ, tiˬ gaˇ-iˬ kʼaˬ paˬ maˬ jawˇ-ehˇ pyeuꞈ-iˇ-awˇ, kʼaˬ paˬ maˬ bahˬ gʼa ni nawˇ ya 
jawˇ tehꞈ-a.” 
10Moˇseˬ-ahˇ sahˬ paˬ ehˇ-eu, “Ni shawˬ nah ngaˬ-euˬ gʼaˇ duˬ guiˬ lahˬ shaˇ nehˬ 
laꞈ-awˬ.” Moˇseˬ ehˇ-eu, “Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ duˇ-
eu miˬ yehˇ nui gʼaˬ maˬ jawˇ-eu gaˇ kawˆ nawˇ ya siˬ ni, nawˇ kʼaˇ shaˇ-eu loꞈ-ehˇ 
ngaˇ mˇ nehˬ ma.  
11Nawˬ-euˬ gʼawˇ mawˇ maˬ ehˇ, nawˬ-euˬ gaˇ mˇ-eu yaw huiˬ yaw mahˇ deuˬ maˬ 
ehˇ, nawˬ-euˬ miˇ kʼahˬ zaˬ deuˬ maˬ ehˇ, kʼaˬ paˬ bahˬ gʼa gaˇ ya buˬ-iˇ-awˇ, Niˬlaˇ 
lawˇ baˬ laꞈ kʼoeˇ maˬ ngeuˇ naˇ, kʼaˬ paˬ tiˬ gaˇ-iˬ maˬ paˇ jawˇ ni pyeuꞈ-iˇ tehꞈ-a” 
lehˇ, sahˬ paˬ kʼoeˇ gʼaˬ-ahˇ ehˇ nehˬ-euˬ meh.  
12Kʼoeˇ naˇ, Moˇseˬ hawˇ-eu Aˬloˬ aˬ nyaꞈ, sahˬ paˬ kʼoeˇ gʼaˬ jawˇ gaˇ neh doˆ-iˇ-
awˇ, sahˬ paˬ kʼoeˇ gʼaˬ kʼoeˇ taˆ bi keuˆ le-euˬ kʼaˬ paˬ kʼoeˇ deuˬ byoˆ-iˇ jiˇ ni, 
Sahˬpaˬ Miˬyehˇ-ahˇ Moˇseˬ guiˬ lahˬ shaˇ-euˬ meh. 
13Moˇseˬ-euˬ shaˇ dawˬ-ahˇ Sahˬpaˬ Miˬyehˇ naˇ haˬ-awˇ, nymˇ laꞈ kʼoeˇ kʼaˇ jawˇ-
eu kʼaˬ paˬ deuˬ maˬ ehˇ, pu doe ni jawˇ-eu kʼaˬ paˬ deuˬ maˬ ehˇ, deh ma doe ni 
jawˇ-eu kʼaˬ paˬ deuˬ maˬ ehˇ, shiˇ jiˇ-euˬ meh.  

14Iˇjiˇtuˆ tsawˇ haˬ deuˬ kʼaˬ paˬ kʼoeˇ deuˬ-ahˇ aˇ bymˇ bymˇ ma bymˇ ma-ehˇ gʼoˆ 
bymˇ-euˬ meh. Miˇ kʼahˬ kʼoeˇ kʼahˬ kʼahˬ lahˬ ni yaw buꞈ behꞈ laꞈ-eu meh.  
15Kʼaˬ paˬ kʼoeˇ deuˬ shiˇ jiˇ-euˬ gaˇ sahˬ paˬ kʼoeˇ gʼaˬ ya mawˇ ngeh, Sahˬpaˬ 
Miˬyehˇ neh ehˇ taˬ-euˬ loꞈ-ehˇ, aˬ yawꞈ-euˬ nui ma paˇ gʼahˇ laˇ-awˇ, Moˇseˬ hawˇ-
eu Aˬloˬ-euˬ ehˇ dawˬ maˬ naˇ haˬ ni pyeuꞈ-iˇ-euˬ meh.  

Caˇ gawˬ bi doˆ laˇ-euˬ 

16Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Iˇjiˇtuˆ miˇ kʼahˬ laꞈ kʼoeˇ kʼaˇ 
jaˆ-eu kʼaˬ lehˇ dawˬ tawˆ luꞈ caˇ gawˬ pyeuꞈ jiˇ ni, gawˬ yoeˬ yuˇ-awˇ miˇ tsaˬ-ahˇ 
juiꞈ-awˬ lehˇ Aˬloˬ-ahˇ ehˇ nehˬ-awˬ” lehˇ,  
17Aˬloˬ aˬ yawꞈ-euˬ gawˬ yoeˬ yuˇ doˆ-awˇ miˇ tsaˬ-ahˇ juiꞈ ngeh, Iˇjiˇtuˆ miˇ kʼahˬ 
laꞈ kʼoeˇ kʼaˇ jaˆ-eu kʼaˬ lehˇ dawˬ tawˆ luꞈ caˇ gawˬ pyeuꞈ jiˇ-awˇ, tsawˇ haˬ zaˬ 
hawˇ-eu jeˬ zaˬ deuˬ-ahˇ jawˇ gʼoeˬ jiˇ-euˬ meh.  
18Mah loˬ nya-eu tsawˇ haˬ kʼoeˇ deuˬ aˬ yawꞈ maꞈ-euˬ mah loˬ tsawˇ gahˇ-ahˇ gʼoe-
awˇ, caˇ gawˬ bi doˆ laˇ ni jahˇ-eu lehˇ leh jeh-euˬ kʼawꞈ, maˬ jahˇ pyeuꞈ nya-a. Yawˬ 
gaˇ yawˬ na luꞈ, caˇ gawˬ tehꞈ-ehˇ byah jiˇ-euˬ meh.  
19Kʼoeˇ ngeh, “Heu-aˬ, Miˬyehˇ neh mˇ-euˬ jeˬ pyeuꞈ-eu ngaˇ” lehˇ, mah loˬ nya-eu 
tsawˇ haˬ kʼoeˇ deuˬ sahˬ paˬ-ahˇ ehˇ neh-euˬ meh. Ehˇ kʼawꞈ, Sahˬpaˬ Miˬyehˇ neh 
ehˇ taˬ-euˬ loꞈ-ehˇ, sahˬ paˬ kʼoeˇ gʼaˬ nui ma gʼahˇ-awˇ, Moˇseˬ hawˇ-eu Aˬ loˬ-euˬ 
ehˇ dawˬ maˬ naˇ haˬ ni jawˇ-euˬ meh.  

Puˬ saˆ bi doˆ laˇ-euˬ 

20Kʼoeˇ naˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Ni shawˬ uˬ 
shawˬ yaw naꞈ-ehˇ, sahˬ paˬ kʼoeˇ gʼaˬ lawˇ baˬ-ahˇ oe ngeh, aˬ yawꞈ-ahˇ tahˬ puˬ-iˇ-
awˬ. Sahˬpaˬ Miˬyehˇ heu loꞈ-ehˇ ehˇ-eu meh lehˇ ehˇ nehˬ-iˇ-awˬ. ‘Ngaˬ-euˬ tsawˇ 
haˬ deuˬ ngaˬ-ahˇ uˬ duˬ ya tahˬ ni, aˬ yawꞈ maꞈ-ahˇ pyehˬ nehˬ-awˬ.  
21Aˬ yawꞈ maꞈ-ahˇ nawˇ maˬ pyehˬ nehˬ naˇ, nawˇ jawˇ gaˇ maˬ ehˇ, nawˬ-euˬ gaˇ 
mˇ-eu yaw huiˬ yaw mahˇ deuˬ jawˇ gaˇ maˬ ehˇ, nawˬ-euˬ miˇ kʼahˬ zaˬ deuˬ jawˇ 
gaˇ maˬ ehˇ, puˬ saˆ baˬ maꞈ pyehˬ gʼeh leꞈ-awˇ, nawˬ-ahˇ ngaˇ kʼehˬ nehˬ ma. Iˇjiˇtuˆ 
tsawˇ haˬ deuˬ-euˬ nymˇ laꞈ kʼoeˇ puˬ saˆ jawˇ byah jiˇ-awˇ, miˇ tsaˬ-ahˇ kʼawꞈ, puˬ 
saˆ dawꞈ byah jiˇ tehꞈ-a.  
22Ehˇ kʼawꞈ, ngaˬ-eu tsawˇ haˬ deuˬ jawˇ-eu Goˬsheˬ miˇ tsaˬ-ahˇ puˬ saˆ maˬ doˆ laˇ 
ni ngaˇ jahˇ ma. Sahˬpaˬ Miˬyehˇ pyeuꞈ-eu ngaˬ-euˬ mawˇ do miˇ kʼahˬ heu kʼahˬ laꞈ 
kʼoeˇ gaˇ mˇ luꞈ-eu nawˇ ya siˬ ni, ngaˇ heu loꞈ-ehˇ jahˇ-eu lehˇ gʼeh-eu ma.  
23Nawˬ-euˬ tsawˇ haˬ hawˇ-eu ngaˬ-euˬ tsawˇ haˬ tseˇ paˆ-awˇ, ngaˇ kʼoeˇ loꞈ-ehˇ mˇ 
ma. Zahˬ leˇ paˬ-ehˇ gʼeh-eu gaˇ heu hmˬ, ni shawˬ bi pyeuꞈ laˇ ma’ lehˇ Sahˬpaˬ 
Miˬyehˇ ehˇ-eu meh lehˇ aˬ yawꞈ-ahˇ ehˇ nehˬ-awˬ.” 
24Sahˬ paˬ kʼoeˇ gʼaˬ-euˬ nymˇ hawˇ-eu yaw huiˬ yaw mahˇ deuˬ-euˬ nymˇ deuˬ-ahˇ, 
myaˬ dui dui-eu puˬ saˆ baˬ maꞈ Sahˬpaˬ Miˬyehˇ pyehˬ gʼeh-euˬ meh.  
25Kʼoeˇ naˇ, Moˇseˬ hawˇ-eu Aˬloˬ-ahˇ sahˬ paˬ kuˇ-awˇ, “Iˇ-awˬ. Miˇ kʼahˬ heu kʼahˬ 
laꞈ kʼoeˇ, naw maꞈ-euˬ Miˬyehˇ-ahˇ lawˇ nehˬ shehˇ nehˬ-iˇ-awˬ” lehˇ ehˇ nehˬ-euˬ 
meh.  



138 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

26Ehˇ kʼawꞈ, sahˬ paˬ kʼoeˇ gʼaˬ-ahˇ Moˇseˬ ehˇ nehˬ-eu, “Kʼoeˇ loꞈ-ehˇ mˇ-eu maˬ 
tsaˬ-a. Aˬ jeˬ miˇ neh ehˇ naˇ, nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ jeˬ 
zaˬ lawˇ nehˬ-eu jeˬ-aˬ, Iˇjiˇtuˆ tsawˇ haˬ-euˬ mehˬ shi maˬ muiˬ maˬ shawˇ-eu jeˬ 
mˇ gaˇ duˇ-eu meh. Iˇjiˇtuˆ tsawˇ haˬ deuˬ-euˬ mehˬ shi nga maꞈ jeˬ zaˬ lawˇ naˇ, aˬ 
yawꞈ maꞈ nga maꞈ-ahˇ kʼaˬ lo neh biˬ sehꞈ tehꞈ-a.  
27Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh nga maꞈ-ahˇ ehˇ taˬ-euˬ loꞈ-
ehˇ, smˬ nah gaˇ ma kaˬ-eu bawˇ tsahˬ bawˇ dahˇ laꞈ kʼoeˇ nga maꞈ iˇ-awˇ, aˬ yawꞈ-
ahˇ ya lawˇ ya shehˇ meh.” 
28Sahˬ paˬ ehˇ-eu, “Gaˇ mahˇ kaˬ dui dui-eu jawˇ duˬ-ahˇ naw maꞈ maˬ iˇ byoˆ gʼeh 
naˇ, bawˇ tsahˬ bawˇ dahˇ-ahˇ iˇ-awˇ, naw maꞈ-euˬ Sahˬpaˬ Miˬyehˇ-ahˇ lawˇ nehˬ 
shehˇ nehˬ-iˇ-eu gʼaˇ duˬ, ngaˇ naw maꞈ-ahˇ pyehˬ nehˬ ma. Ngaˬ-euˬ gʼaˇ duˬ guiˬ 
lahˬ shaˇ nehˬ laꞈ-awˬ.” 
29Moˇseˬ ehˇ-eu, “Nawˇ jawˇ gaˇ maˬ ehˇ, nawˬ-euˬ gaˇ mˇ-eu yaw huiˬ yaw mahˇ 
deuˬ jawˇ gaˇ maˬ ehˇ, nawˬ-euˬ miˇ kʼahˬ zaˬ deuˬ jawˇ gaˇ maˬ ehˇ, ni shawˬ nah 
puˬ saˆ byoˆ-iˇ jiˇ ni, heu gaˇ neh doˆ-iˇ-eu nehˬ-ehˇ, Sahˬpaˬ Miˬyehˇ-ahˇ ngaˇ guiˬ 
lahˬ shaˇ ma. Ehˇ kʼawꞈ, nga maꞈ-ahˇ nawˇ jaˬ myawꞈ paˇ myawꞈ-awˇ, Sahˬpaˬ 
Miˬyehˇ-ahˇ lawˇ-eu shehˇ-eu gʼaˇ duˬ, Iˇsaˬleˬlaˆ tsawˇ haˬ deuˬ-ahˇ maˬ bi iˇ ni maˬ 
ya laˆ tsoeˬ-a.” 
30Kʼoeˇ naˇ, sahˬ paˬ kʼoeˇ gʼaˬ jawˇ gaˇ neh Moˇseˬ doˆ-iˇ-awˇ, sahˬ paˬ miˬ yehˇ-ahˇ 
guiˬ lahˬ shaˇ-euˬ meh.  
31Moˇseˬ-euˬ shaˇ dawˬ-ahˇ Sahˬpaˬ Miˬyehˇ naˇ haˬ-awˇ, sahˬ paˬ kʼoeˇ gʼaˬ jawˇ 
gaˇ maˬ ehˇ, aˬ yawꞈ-euˬ gaˇ mˇ-eu yaw huiˬ yaw mahˇ deuˬ jawˇ gaˇ maˬ ehˇ, aˬ 
yawꞈ-euˬ miˇ kʼahˬ zaˬ deuˬ jawˇ gaˇ maˬ ehˇ, puˬ saˆ tiˬ mawˇ-iˬ maˬ jawˇ ni byoˆ 
jiˇ-euˬ meh.  
32Kʼoeˇ ngeh poˆ jawˇ kʼawꞈ, sahˬ paˬ kʼoeˇ gʼaˬ nui ma paˇ gʼahˇ laˇ-awˇ, Iˇsaˬleˬlaˆ 
tsawˇ haˬ-ahˇ maˬ pyehˬ nehˬ ni jawˇ-euˬ meh.  

Doˆ-iˇ 9 

Jeˬ shiˇ bi shiˇ-euˬ 

1Kʼoeˇ naˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Sahˬ paˬ 
kʼoeˇ gʼaˬ jawˇ gaˇ iˇ-awˇ, Heˬbyehˇ tsawˇ haˬ-euˬ Miˬyehˇ pyeuꞈ-eu Sahˬpaˬ Miˬyehˇ 
heu loꞈ-ehˇ ehˇ-eu meh lehˇ ehˇ nehˬ-iˇ-awˬ. ‘Ngaˬ-ahˇ uˬ duˬ bi tahˬ laˇ-eu gʼaˇ duˬ, 
ngaˬ-euˬ tsawˇ haˬ deuˬ-ahˇ pyehˬ nehˬ-awˬ.  
2Aˬ yawꞈ maꞈ-ahˇ nawˇ maˬ pyehˬ nehˬ-ehˇ, laˆ tsoeˬ naˇ,  
3nawˬ-euˬ jeˬ zaˬ deuˬ pyeuꞈ-eu mahˬ, mahˬ tahˬ laˆ, law taw, mawˇ neˇ, yawˇ 
hawˇ-eu ciꞈ myehꞈ deuˬ-ahˇ, kʼaˆ dui dui-eu naˇ gawˇ bi pyeuꞈ doˆ laˇ-eu laꞈ kʼoeˇ, 
nawˬ-ahˇ ngaˇ kʼehˬ nehˬ ma.  
4Iˇjiˇtuˆ tsawˇ haˬ-euˬ jeˬ zaˬ deuˬ-ahˇ tehꞈ-ehˇ ngaˇ tseˇ paˆ-awˇ, Iˇsaˬleˬlaˆ tsawˇ 
haˬ-euˬ jeˬ zaˬ tiˬ mawˇ-iˬ maˬ ya shiˇ ni ngaˇ jahˇ ma.  
5Sahˬpaˬ Miˬyehˇ pyeuꞈ-eu ngaˇ, ni shawˬ nah kʼoeˇ loꞈ-ehˇ mˇ ma’ lehˇ, sahˬ paˬ 
kʼoeˇ gʼaˬ-ahˇ ehˇ nehˬ-awˬ.” 

6Yawˬ nah yawˬ keuˆ laˇ ngeh, aˬ yawꞈ neh ehˇ taˬ-euˬ loꞈ-ehˇ Sahˬpaˬ Miˬyehˇ mˇ-
awˇ, Iˇjiˇtuˆ tsawˇ haˬ-euˬ jeˬ zaˬ deuˬ shiˇ jiˇ-awˇ, Iˇsaˬleˬlaˆ tsawˇ haˬ-euˬ jeˬ zaˬ 
deuˬ tiˬ mawˇ-iˬ maˬ shiˇ ni dzeuˇ-iˇ-euˬ meh.  
7Aˬ joˆ-ehˇ pyeuꞈ laˇ-euˬ gaˇ kawˆ, sahˬ paˬ kʼoeˇ gʼaˬ bi pyehˆ tseˇ haw-iˇ ngeh, 
Iˇsaˬleˬlaˆ tsawˇ haˬ-euˬ jeˬ zaˬ tiˬ mawˇ-iˬ maˬ shiˇ-euˬ gaˇ kawˆ, aˬ yawꞈ ya siˬ-euˬ 
meh. Ehˇ kʼawꞈ, aˬ yawꞈ nui ma gʼahˇ-awˇ, Iˇsaˬleˬlaˆ tsawˇ haˬ deuˬ-ahˇ maˬ pyehˬ 
nehˬ ni jawˇ-euˬ meh.  

Shaˬ ciˬ bi ciˬ-euˬ 

8Kʼoeˇ naˇ, Moˇseˬ hawˇ-eu Aˬloˬ-ahˇ Sahˬpaˬ Miˬyehˇ ehˇ nehˬ-eu, “Miˬ dzaˬ tsawˬ 
bu-ahˇ kʼaˬ lehˇ ui cuiˆ tsuˆ laˬ-iˇ-awˬ. Sahˬ paˬ kʼoeˇ gʼaˬ-euˬ mehˬ shi kʼaˬ lehˇ kʼoeˇ 
Moˇseˬ yuˇ-awˇ, jaˬ lehˇ laꞈ kʼoeˇ byaˆ gʼeh-awˬ.  
9Kʼaˬ lehˇ kʼoeˇ, lehˇ meuꞈ loꞈ-ehˇ Iˇjiˇtuˆ miˇ kʼahˬ kʼahˬ lah ni byah-iˇ-awˇ, yawˬ gaˇ 
na luꞈ, tsawˇ haˬ zaˬ hawˇ-eu jeˬ zaˬ deuˬ-ahˇ shaˬ ciˬ bi ciˬ doˆ laˇ-awˇ, maˇ naˇ bi 
naˇ tehꞈ-a.” 
10Aˬ yawꞈ nyaꞈ kʼaˬ lehˇ ui cuiˆ tsuˆ-awˇ sahˬ paˬ-euˬ mehˬ shi yawꞈ-awˇ, kʼaˬ lehˇ 
kʼoeˇ-ahˇ jaˬ lehˇ laꞈ kʼoeˇ Moˇseˬ byaˆ gʼeh-euˬ meh. Kʼaˬ lehˇ kʼoeˇ tsawˇ haˬ zaˬ 
hawˇ-eu jeˬ zaˬ deuˬ-ahˇ shaˬ ciˬ bi ciˬ laˇ-awˇ, maˇ naˇ bi naˇ doˆ laˇ-euˬ meh.  
11Mah loˬ nya-eu tsawˇ haˬ kʼoeˇ deuˬ Moˇseˬ-euˬ mehˬ shi maˬ doˆ le nya-a. Aˬ jeˬ 
miˇ neh ehˇ naˇ, aˬ yawꞈ maꞈ kʼawꞈ, Iˇjiˇtuˆ tsawˇ haˬ kʼoeˇ deuˬ loꞈ-ehˇ shaˬ ciˬ ciˬ-
eu miˇ neh meh.  
12Ehˇ kʼawꞈ, Sahˬpaˬ Miˬyehˇ neh ehˇ taˬ-euˬ loꞈ-ehˇ, sahˬ paˬ kʼoeˇ gʼaˬ-ahˇ Sahˬpaˬ 
Miˬyehˇ nui ma bi gʼahˇ-awˇ, Moˇseˬ hawˇ-eu Aˬloˬ-euˬ ehˇ dawˬ maˬ naˇ haˬ ni 
jawˇ-euˬ meh.  

Uˬ yehˇ aˇ siˬ bi ga le-euˬ 

13Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Ni shawˬ uˬ shawˬ yaw naꞈ-
ehˇ sahˬ paˬ kʼoeˇ gʼaˬ jawˇ gaˇ iˇ-awˬ, Heˬ byehˇ tsawˇ haˬ-euˬ Miˬyehˇ pyeuꞈ-eu 
Sahˬpaˬ Miˬyehˇ heu loꞈ-ehˇ ehˇ-eu meh lehˇ ehˇ nehˬ-iˇ-awˬ. ‘Ngaˬ-euˬ tsawˇ haˬ 
deuˬ ngaˬ-ahˇ uˬ duˬ tahˬ laˇ nya ni pyehˬ nehˬ-awˬ.  
14Heu poˆ-aˬ, miˇ tsaˬ heu dawˬ tawˆ luꞈ kʼoeˇ taˆ ngaˬ-ahˇ duˇ-eu tiˬ gʼaˬ-iˬ maˬ 
jawˇ-eu gaˇ kawˆ nawˇ ya siˬ ni, nawˬ-eu gaˇ mˇ-eu yaw huiˬ yaw mahˇ deuˬ-ahˇ 
tehꞈ-ehˇ maˬ ngeuˇ-ehˇ, nawˬ-ahˇ kʼawꞈ ngaˇ kʼehˬ-eu lehˇ lehˬ hmˬ taˬ-euˬ ma.  
15Yaw beh ngeh neh ngaˬ-euˬ aˬ laꞈ cawˬ ja-awˇ, nawˇ hawˇ-eu nawˬ-euˬ tsawˇ haˬ 
deuˬ kʼoeˇ taˆ naˇ gawˇ bi keuˆ le law nmˇ-aˬ, naw maꞈ dawˬ tawˆ luꞈ ya cawˆ-iˇ jiˇ-
euˬ tehꞈ-a.  
16Ehˇ kʼawꞈ, miˇ tsaˬ heu mˬ dzeˇ miˇ dzeˇ keuˆ ni, ngaˇ tsawˇ myahˇ doˆ-eu gʼaˇ duˬ, 
ngaˬ-euˬ baoˬ-ahˇ nawˇ ya mawˇ ni, nawˬ-ahˇ ngaˇ yaw dehꞈ bi dehꞈ tawˬ-euˬ ma.  
17Ehˇ kʼawꞈ, iˬ nah keuˆ ni nawˇ nui ma huiˬ-awˇ, ngaˬ-euˬ tsawˇ haˬ-ahˇ maˬ pyehˬ 
nehˬ ni jawˇ luꞈ-eu meh.  
18Heu poˆ-aˬ, iˬ nah keuˆ ni Iˇjiˇtuˆ miˇ kʼahˬ laꞈ kʼoeˇ tiˬ jawˇ-iˬ maˬ ya gaˬ maˬ ya 
mawˇ haw-euˬ, guˆ laˇ paˬ-ehˇ gʼeh-eu uˬ yehˇ aˇ siˬ ga le-eu jeˬ, ni shawˬ nah ngaˇ 
bi keuˆ le ma.  

19Nymˬ-mˇ, nawˇ dawˬ biꞈ-awˇ, naw maꞈ-euˬ jeˬ zaˬ deuˬ hawˇ-eu, laꞈ nyiˇ paw kʼaˇ 
jaˆ-eu naw maꞈ-euˬ myawˬ gahˬ dawˬ tawˆ luꞈ, kuˆ laꞈ kʼoeˇ hawˇ-eu nymˇ laꞈ kʼoeˇ 
bi laˆ luiˆ taˬ jiˇ-awˬ. Naˇ shmˇ uˬ moˆ maˬ jawˇ-ehˇ, laꞈ nyiˇ paw kʼaˇ jawˇ-eu tsawˇ 
haˬ hawˇ-eu jeˬ zaˬ deuˬ kʼoeˇ taˆ, uˬ yehˇ aˇ siˬ ga le-awˇ, bi deh sehꞈ jiˇ tehꞈ-a’ lehˇ 
ehˇ nehˬ-awˬ.” 
20Sahˬ paˬ kʼoeˇ gʼaˬ-euˬ gaˇ mˇ-eu yaw huiˬ yaw mahˇ tiˬ paˆ na deuˬ Sahˬpaˬ 
Miˬyehˇ neh ehˇ taˬ-euˬ dawˬ-ahˇ guˆ-awˇ, aˬ yawꞈ maꞈ-euˬ zaˬ kʼaˆ deuˬ hawˇ-eu 
jeˬ zaˬ deuˬ-ahˇ, nymˇ laꞈ kʼoeˇ maˬ ehˇ, kuˆ laꞈ kʼoeˇ maˬ ehˇ, bi uˇ leˇ jiˇ-euˬ meh. 
21Ehˇ kʼawꞈ, tiˬ paˆ na deuˬ-aˬ, Sahˬpaˬ Miˬyehˇ neh ehˇ taˬ-euˬ dawˬ aˬ yawꞈ maꞈ-
ahˇ gaˬ leˇ gaˇ maˬ duˇ ni, aˬ yawꞈ maꞈ-euˬ zaˬ kʼaˆ deuˬ hawˇ-eu jeˬ zaˬ deuˬ-ahˇ, laꞈ 
nyiˇ paw bi jawˇ-euˬ meh.  
22“Iˇjiˇtuˆ miˇ kʼahˬ doe ni, tsawˇ haˬ kʼoeˇ taˆ maˬ ehˇ, jeˬ zaˬ kʼoeˇ taˆ maˬ ehˇ, sahˬ 
lahˬ aˇ bawˇ yawˬ bawˇ yawˬ na luꞈ kʼoeˇ taˆ maˬ ehˇ, uˬ yehˇ aˇ siˬ bi ga le-eu gʼaˇ 
duˬ, mˬ kʼoeˇ taˆ paw nawˬ-euˬ aˬ laꞈ cawˬ diˇ-awˬ” lehˇ, Moˇseˬ-ahˇ Sahˬpaˬ 
Miˬyehˇ ehˇ nehˬ-euˬ meh. 
23Kʼoeˇ naˇ, Moˇseˬ aˬ yawꞈ-euˬ gawˬ yoeˬ-ahˇ mˬ paw cawˬ diˇ ngeh, Sahˬpaˬ 
Miˬyehˇ mˬ jeˬ tsawˬ tehˆ hawˇ-eu uˬ yehˇ aˇ siˬ pyehˬ gʼeh leꞈ-awˇ, miˇ tsaˬ kʼoeˇ taˆ 
mˬ jeˬ tsawˬ tehˆ tehˆ-awˇ, mˬ myawꞈ myawꞈ-euˬ meh. Kʼoeˇ ngeh, Iˇjiˇtuˆ miˇ kʼahˬ 
kʼoeˇ taˆ, Sahˬpaˬ Miˬyehˇ uˬ yehˇ aˇ siˬ bi ga le-euˬ meh.  
24Kʼoeˇ dzeˇ heu dzeˇ mˬ jeˬ tsawˬ tehˆ lawꞈ lawꞈ-ehˇ jaˆ-awˇ, kʼaˆ dui dui-eu uˬ yehˇ 
aˇ siˬ ga le-euˬ meh. Kʼoeˇ-aˬ, Iˇjiˇtuˆ miˇ kʼahˬ laꞈ kʼoeˇ tiˬ jawˇ-iˬ maˬ ya gaˬ maˬ ya 
mawˇ haw-euˬ mˬ jeˬ jaˬ lehˇ lehˇ ma tiˬ bahˬ pyeuꞈ-eu meh.  
25Iˇ jiˇ tuˆ miˇ kʼahˬ doe ni, laꞈ nyiˇ paw kʼaˇ jawˇ-eu tsawˇ haˬ hawˇ-eu jeˬ zaˬ dawˬ 
tawˆ luꞈ kʼoeˇ taˆ maˬ ehˇ, laꞈ nyiˇ paw kʼaˇ jaˆ-eu myawˬ gahˬ dawˬ tawˆ luꞈ kʼoeˇ 
taˆ maˬ ehˇ, uˬ yehˇ aˇ siˬ ga deh le-euˬ meh. Baw duˆ hawˇ-eu sahˬ lahˬ aˇ bawˇ 
dawˬ tawˆ luꞈ kʼoeˇ taˆ, uˬ yehˇ aˇ siˬ ga deh le-awˇ, aˇ bawˇ dawˬ tawˆ luꞈ bi deh 
nmˆ jiˇ-euˬ meh.  
26Uˬ yehˇ aˇ siˬ maˬ ga le-euˬ pehˇ tsahˇ-aˬ, Iˇsaˬleˬlaˆ tsawˇ haˬ deuˬ jawˇ-eu 
Goˬsheˬ miˇ tsaˬ tiˬ tsahˇ jaˆ-eu tehꞈ meh.  
27Sahˬ paˬ kʼoeˇ gʼaˬ, Moˇseˬ hawˇ-eu Aˬloˬ-ahˇ bi kuˇ laꞈ-awˇ, heu loꞈ-ehˇ ehˇ nehˬ-
euˬ meh. “Heu poˆ-aˬ, ngaˇ iˬ baˇ mˇ gʼaˬ-euˬ ma. Sahˬpaˬ Miˬyehˇ-aˬ, yaw tsaˬ yaw 
dawˇ paw jawˇ-awˇ, ngaˇ hawˇ-eu ngaˬ-euˬ tsawˇ haˬ deuˬ-aˬ, yaw lehˬ paw jawˇ 
luꞈ-eu ma.  
28Sahˬpaˬ Miˬyehˇ-ahˇ guiˬ lahˬ shaˇ-awˬ. Mˬ jeˬ tsawˬ tehˆ hawˇ-eu uˬ yehˇ aˇ siˬ 
heu deuˬ-ahˇ nga maꞈ maˬ paˇ daˬ coeˇ miˇ-a. Naw maꞈ-ahˇ pyehˬ nehˬ ma lehˇ ngaˇ 
saˇ jaˇ dzaˬ-eu ma. Naw maꞈ heu gaˇ maˬ paˇ ya jawˇ-aˇ.” 
29Moˇseˬ ehˇ-eu, “Meuˬ heu meuˬ laꞈ kʼoeˇ neh ngaˇ doˆ-iˇ-eu nehˬ-ehˇ, ngaˬ-euˬ aˬ 
laꞈ baꞈ diˇ-awˇ, Sahˬpaˬ Miˬyehˇ-ahˇ guiˬ lahˬ shaˇ ma. Miˇ tsaˬ heu-aˬ, Sahˬpaˬ 
Miˬyehˇ-euˬ miˇ tsaˬ pyeuꞈ-eu gaˇ nawˇ ya siˬ ni, mˬ jeˬ tsawˬ tehˆ tehˆ-eu naˬ leˇ-
awˇ, uˬ yehˇ aˇ siˬ ga le-eu tsiˇ leˇ tehꞈ-a.  

30Ehˇ kʼawꞈ, nawˇ hawˇ-eu nawˬ-euˬ gaˇ mˇ-eu yaw huiˬ yaw mahˇ deuˬ, nymˬ-mˇ 
keuˆ ni, Miˬyehˇ pyeuꞈ-eu Sahˬpaˬ Miˬyehˇ-ahˇ maˬ guˆ-a siˬ lehˇ ngaˇ siˬ duˬ ma.” 
31Dziˬ dziˬ yaˇ hawˇ-eu lawˬ loeˇ loeˇ yaˇ deuˬ cawˆ jiˇ-euˬ meh. Aˬ jeˬ miˇ neh ehˇ 
naˇ, lawˬ loeˇ myah laˇ-euˬ aˇ yamˬ pyeuꞈ-awˇ, dziˬ aˇ bawˇ deuˬ aˇ cuˬ cuˬ-eu aˇ 
yamˬ pyeuꞈ-eu meh.  
32Ehˇ kʼawꞈ, cehˇ myah yamˬ maˬ keuˆ laˇ-euˬ miˇ neh, cehˇ cehˇ yaˇ tiˬ kawˬ-iˬ maˬ 
cawˆ-a.  
33Sahˬ paˬ kʼoeˇ gʼaˬ jawˇ-eu meuˬ kʼoeˇ meuˬ-euˬ laꞈ nyiˇ paw Moˇseˬ doˆ-iˇ-awˇ, aˬ 
laꞈ baꞈ diˇ-awˇ Sahˬpaˬ Miˬyehˇ-ahˇ guiˬ lahˬ shaˇ ngeh, mˬ jeˬ jeˬ-awˇ uˬ yehˇ aˇ siˬ 
ga le-eu naˬ leˇ-awˇ, uˬ yehˇ tsiˇ leˇ-euˬ meh.  
34Ehˇ kʼawꞈ, uˬ yehˇ yehˇ-eu maˬ ehˇ, uˬ yehˇ aˇ siˬ ga le-eu maˬ ehˇ, mˬ jeˬ tsawˬ 
tehˆ tehˆ-eu maˬ ehˇ, naˬ leˇ tsiˇ leˇ jiˇ-euˬ gaˇ ya mawˇ ngeh, sahˬ paˬ kʼoeˇ gʼaˬ iˬ 
baˇ tiˬ poˆ paˇ mˇ-awˇ, aˬ yawꞈ hawˇ-eu aˬ yawꞈ-euˬ gaˇ mˇ-eu yaw huiˬ yaw mahˇ 
deuˬ, dzeuˇ laˇ ngeh loꞈ-ehˇ, nui ma gʼahˇ-eu laꞈ kʼoeˇ jawˇ-euˬ meh.  
35Moˇseˬ-ahˇ gʼoe-awˇ Sahˬpaˬ Miˬyehˇ neh ehˇ taˬ-euˬ loꞈ-ehˇ, sahˬ paˬ kʼoeˇ gʼaˬ 
Iˇsaˬleˬlaˆ tsawˇ haˬ-ahˇ maˬ pyehˬ nehˬ ni, kʼoeˇ loꞈ-ehˇ jawˇ-euˬ meh.  

Doˆ-iˇ 10 

Nyehˇ bahˇ bi doˆ laˇ-euˬ 

1Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Sahˬ paˬ kʼoeˇ gʼaˬ jawˇ gaˇ iˇ-
awˬ. Zahˬ leˇ paˬ-ehˇ gʼeh-eu gaˇ heu deuˬ Iˇjiˇtuˆ tsawˇ haˬ deuˬ-ahˇ ngaˇ ya mˇ 
mehˬ nehˬ ni maˬ ehˇ,  
2zahˬ leˇ paˬ-ehˇ gʼeh-eu gaˇ heu deuˬ mˇ mehˬ nehˬ-eu laꞈ kʼoeˇ, Iˇjiˇtuˆ tsawˇ haˬ 
deuˬ-ahˇ ngaˬ neh aˬ joˆ-ehˇ laˆ shaˬ laˆ zahˬ nehˬ-euˬ gaˇ kawˆ, naw maꞈ-euˬ zaˬ 
deuˬ hawˇ-eu oeˬ paˬ oeˬ ma deuˬ-ahˇ naw maꞈ dzawˇ nehˬ nya ni maˬ ehˇ, sahˬ 
paˬ kʼoeˇ gʼaˬ hawˇ-eu, aˬ yawꞈ-euˬ gaˇ mˇ-eu yaw huiˬ yaw mahˇ deuˬ nui ma gʼahˇ 
ni ngaˇ jahˇ nehˬ taˬ-euˬ ma. Ngaˇ-aˬ, Sahˬpaˬ Miˬyehˇ pyeuꞈ-eu gaˇ kawˆ, naw maꞈ 
dawˬ tawˆ luꞈ ya siˬ ya mawˇ tehꞈ-a.” 
3Kʼoeˇ naˇ, Moˇseˬ hawˇ-eu Aˬloˬ aˬ nyaꞈ sahˬ paˬ kʼoeˇ gʼaˬ jawˇ gaˇ iˇ-awˇ, heu loꞈ-
ehˇ ehˇ nehˬ-euˬ meh. “Heˬbyehˇ tsawˇ haˬ-euˬ Miˬyehˇ pyeuꞈ-eu Sahˬpaˬ Miˬyehˇ 
ehˇ-eu, ‘Aˇ myah keuˆ ni nawˇ ngaˬ-euˬ laꞈ oꞈ maˬ awꞈ-ehˇ, nui ma gʼahˇ-eu gʼeh te. 
Ngaˬ-ahˇ uˬ duˬ bi tahˬ laˇ-eu gʼaˇ duˬ, ngaˬ-euˬ tsawˇ haˬ deuˬ-ahˇ pyehˬ nehˬ-awˬ. 
4Ngaˬ-euˬ tsawˇ haˬ-ahˇ nawˇ maˬ pyehˬ nehˬ ni jawˇ naˇ, nawˬ-euˬ miˇ kʼahˬ laꞈ 
kʼoeˇ, ni shawˬ nah ngaˇ nyehˇ bahˇ bi doˆ laˇ ma. 
5Nyehˇ bahˇ kʼoeˇ deuˬ myaˬ dui dui-eu miˇ neh, miˇ tsaˬ-ahˇ tiˬ gʼoeˬ dawꞈ gʼoeˬ jiˇ 
tehꞈ-a. Uˬ yehˇ aˇ siˬ ga le ngeh maˬ cawˆ-iˇ ni kʼaˇ dzeˇ yaꞈ-euˬ jeˬ dawˬ tawˆ luꞈ-ahˇ 
aˬ yawꞈ maꞈ dzaˬ jiˇ-awˇ, maˬ cawˆ-iˇ ni kʼaˇ dzeˇ yaꞈ-euˬ aˇ bawˇ yawˬ bawˇ na luꞈ-
ahˇ kʼawꞈ, dzaˬ byoˆ jiˇ tehꞈ-a.  
6Nawˬ-euˬ nymˇ laꞈ kʼoeˇ maˬ ehˇ, nawˬ-euˬ gaˇ mˇ-eu yaw huiˬ yaw mahˇ deuˬ-euˬ 
nymˇ laꞈ kʼoeˇ maˬ ehˇ, nawˬ-euˬ tsawˇ haˬ deuˬ-euˬ nymˇ deuˬ dawˬ tawˆ luꞈ laꞈ 
kʼoeˇ maˬ ehˇ, uˇ byah jiˇ tehꞈ-a. Nyehˇ bahˇ kʼoeˇ deuˬ-aˬ, naw maꞈ-euˬ aˬ poeˬ aˬ 

bawˇ deuˬ-euˬ ziˇ-ahˇ neh, iˬ nah keuˆ ni kʼaˇ ya tahˬ puˬ haw-euˬ yawˬ jeˬ na luꞈ laꞈ 
kʼoeˇ, aˬ cawˬ naˆ maˬ tseˇ doeˇ dui dui-eu jeˬ pyeuꞈ-eu meh’ lehˇ ehˇ-eu meh.” 
7Kʼoeˇ naˇ, sahˬ paˬ-euˬ gaˇ mˇ-eu yaw huiˬ yaw mahˇ deuˬ sahˬ paˬ -ahˇ ehˇ nehˬ-
eu, “Tsawˇ haˬ heu gʼaˬ aˬ dui-ahˇ aˇ myah keuˆ ni laˆ bahˬ-eu lehˇ gʼeh-eu nga. Aˬ 
yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ uˬ duˬ tahˬ-iˇ-eu gʼaˇ duˬ, 
Iˇsaˬleˬlaˆ tsawˇ haˬ-ahˇ pyehˬ nehˬ-awˬ. Iˇjiˇtuˆ miˇ kʼahˬ cawˆ-iˇ-eu keuˆ laˇ taˬ-euˬ 
nymˬ-mˇ keuˆ ni nawˇ maˬ siˬ duˬ-aˬ siˬ loˇ.” 
8Kʼoeˇ naˇ, Moˇseˬ hawˇ-eu Aˬloˬ-ahˇ, sahˬ paˬ jawˇ gaˇ paˇ bi sheuˬ laꞈ-awˇ, heu loꞈ-
ehˇ ehˇ nehˬ-euˬ meh. “Naw maꞈ-euˬ Miˬyehˇ pyeuꞈ-eu Sahˬ paˬ Miˬ yehˇ-ahˇ naw 
maꞈ uˬ duˬ tahˬ-iˇ nya tehꞈ-a. Ehˇ kʼawꞈ, naw maꞈ laꞈ kʼoeˇ tsawˇ haˬ aˬ geu deuˬ iˇ-
eu lehˇ gʼeh te lehˇ ehˇ duˬ-awˬ.” 
9Moˇseˬ ehˇ-eu, “Nga maꞈ huiˬ zaˬ nyiˇ zaˬ dawˬ tawˆ luꞈ iˇ-eu gʼeh-eu ma. Nga maꞈ-
euˬ aˬ buˇ aˬ li dawˬ tawˆ luꞈ sheuˬ gʼeh jiˇ-awˇ, nga maꞈ-euˬ yawˇ deuˬ hawˇ-eu ciꞈ 
myehꞈ deuˬ maˬ ehˇ, nga maꞈ-euˬ mawˇ neˇ dawˬ tawˆ luꞈ maˬ ehˇ, teh gʼeh ma. Aˬ 
jeˬ miˇ neh ehˇ naˇ, nga maꞈ-euˬ Sahˬpaˬ Miˬyehˇ-ahˇ taˬ huiˬ taˬ mahˇ nehˬ-eu 
bawˬ-iˬ nga maꞈ ya jahˇ meh.” 
10Sahˬ paˬ kʼoeˇ gʼaˬ ehˇ-eu, “Naw maꞈ-euˬ zaˬ deuˬ hawˇ-eu zaˬ miˬ zaˬ deuˬ maˬ bi 
sheuˬ gʼeh lehˇ, Sahˬpaˬ Miˬyehˇ-euˬ mehˬ shi nymˬ-mˇ ngaˇ nawˬ-ahˇ ehˇ tsehˆ 
nehˬ-eu ma. Naw maꞈ-aˬ, nga maꞈ-ahˇ puiˬ-eu lehˇ gʼeh-eu yaw duˬ baw meh.  
11Naw maꞈ dawˬ tawˆ luꞈ maˬ ya iˇ-a. Naw maꞈ ehˇ-eu loꞈ-ehˇ iˇ mawꞈ-naˇ, kʼaˬ dzeˇ 
zaˬ deuˬ tehꞈ-ehˇ iˇ-awˇ, Sahˬpaˬ Miˬyehˇ-ahˇ uˬ duˬ tahˬ-iˇ awˬ.” Kʼoeˇ naˇ, aˬ yawꞈ 
nyaꞈ-ahˇ sahˬ paˬ kʼoeˇ gʼaˬ jawˇ gaˇ neh teh doˆ gʼeh-euˬ meh.  
12Kʼoeˇ naˇ, “Iˇjiˇtuˆ miˇ kʼahˬ laꞈ kʼoeˇ nyehˇ bahˇ doˆ le ni, Iˇjiˇtuˆ miˇ kʼahˬ kʼoeˇ taˆ 
nawˬ-euˬ aˬ laꞈ cawˬ ja-awˬ. Nyehˇ bahˇ deuˬ oe-awˇ, uˬ yehˇ aˇ siˬ neh maˬ laˆ cawˆ 
jiˇ ni dzeˇ-eu sahˬ lahˬ aˇ bawˇ baw duˆ dawˬ tawˆ luꞈ-ahˇ dzaˬ byoˆ jiˇ tehꞈ-a.” lehˇ, 
Moˇseˬ-ahˇ Sahˬpaˬ Miˬyehˇ ehˇ nehˬ-euˬ meh.  
13Moˇseˬ aˬ yawꞈ-euˬ gawˬ yoeˬ yuˇ-awˇ, Iˇjiˇtuˆ miˇ kʼahˬ kʼoeˇ taˆ cawˬ ja ngeh, 
Iˇjiˇtuˆ miˇ kʼahˬ kʼoeˇ taˆ, nahˇ ma doˆ kʼehˬ paw-euˬ jaˬ lehˇ tiˬ nah tiˬ miˇ keuˆ ni 
Sahˬpaˬ Miˬyehˇ neh bi baw-euˬ meh. Uˬ shawˬ keuˆ le ngeh, jaˬ lehˇ kʼoeˇ nyehˇ 
bahˇ hehˇ ahˇ laꞈ-euˬ meh.  
14Nyehˇ bahˇ kʼoeˇ deuˬ baˬ maꞈ puˇ jeˬ-ehˇ oe-awˇ, miˇ kʼahˬ kʼoeˇ kʼahˬ laꞈ kʼoeˇ 
jawˇ byah jiˇ-euˬ meh. Nyehˇ bahˇ kʼoeˇ maꞈ-aˬ, dzeuˇ laˇ ngeh tiˬ jawˇ-iˬ maˬ ya 
mawˇ haw-euˬ uˬ taꞈ, aˬ kaˇ kaˇ ziˇ keuˆ ni tiˬ jawˇ-iˬ maˬ paˇ ya mawˇ haw-eu myaˬ 
dui dui-eu nyehˇ bahˇ aˇ maꞈ maꞈ ma pyeuꞈ-eu meh.  
15Miˇ tsaˬ naˆ puiˆ ni pyeuꞈ-iˇ ngeh keuˆ ni, aˬ yawꞈ maꞈ miˇ tsaˬ-ahˇ jawˇ gʼoeˬ taˬ-
euˬ meh. Aˇ bawˇ-ahˇ kʼaˇ siˬ-eu aˇ siˬ deuˬ ahˇ leˇ-ehˇ, uˬ yehˇ aˇ siˬ ga le ngeh maˬ 
cawˆ-iˇ ni kʼaˇ dzeˇ yaꞈ-euˬ yawˬ jeˬ na luꞈ-ahˇ aˬ yawꞈ maꞈ dzaˬ jiˇ-euˬ meh. Iˇjiˇtuˆ 
miˇ kʼahˬ doe ni kʼaˇ bawˇ-eu sahˬ lahˬ aˇ bawˇ baw duˆ dawˬ tawˆ luꞈ kʼoeˇ taˆ, aˇ 
paꞈ paꞈ nyoeˇ tiˬ paꞈ-iˬ maˬ tsoꞈ ni pyeuꞈ-iˇ-euˬ meh.  

16Kʼoeˇ naˇ, sahˬ paˬ kʼoeˇ gʼaˬ Moˇseˬ hawˇ-eu Aˬloˬ-ahˇ yaw kawˇ-ehˇ bi kuˇ laˬ-iˇ-
awˇ ehˇ nehˬ-eu, “Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ maˬ ehˇ, 
naw maꞈ-ahˇ maˬ ehˇ, ngaˇ mˇ lehˬ gʼaˬ-euˬ ma.  
17Teu miˇ neh, nymˬ-mˇ poˆ ngaˬ-ahˇ iˬ baˇ pyehˬ nehˬ laꞈ-awˬ, shiˇ gaˇ keuˆ-eu 
kʼehˬ-eu kʼaˆ-eu jeˬ yuˇ dzeh nehˬ laꞈ-eu gʼaˇ duˬ, naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ guiˬ lahˬ shaˇ nehꞈ laꞈ-awˬ lehˇ, naw nyaꞈ-ahˇ ngaˇ shaˇ-eu 
ma.” 
18Kʼoeˇ naˇ, sahˬ paˬ kʼoeˇ gʼaˬ jawˇ gaˇ neh Moˇseˬ doˆ-iˇ awˇ, Sahˬpaˬ Miˬyehˇ-ahˇ 
guiˬ lahˬ shaˇ-euˬ meh.  
19Sahˬpaˬ Miˬyehˇ-aˬ, kʼaˆ dui dui-eu jaˬ lehˇ tiˬ bahˬ nahˇ ma ga kʼehˬ paw neh paˇ 
bi baw gʼeh laꞈ-awˇ, jaˬ lehˇ kʼoeˇ bahˬ neh nyehˇ bahˇ kʼoeˇ deuˬ-ahˇ iˬ ma laˆ shaˆ 
Yaw neˇ laꞈ kʼoeˇ hehˇ puꞈ gʼeh-euˬ meh. Kʼoeˇ ngeh, Iˇjiˇtuˆ miˇ kʼahˬ kʼahˬ lah ni, 
nyehˇ bahˇ tiˬ mawˇ-iˬ maˬ jawˇ-ehˇ pyeuꞈ-iˇ-euˬ meh.) 
20Ehˇ kʼawꞈ, sahˬ paˬ kʼoeˇ gʼaˬ-ahˇ Sahˬpaˬ Miˬyehˇ neh nui ma bi gʼahˇ-awˇ, sahˬ 
paˬ kʼoeˇ gʼaˬ Iˇsaˬleˬlaˆ tsawˇ haˬ-ahˇ maˬ pyehˬ nehˬ ni jawˇ-euˬ meh.  

Yaw zahˇ bi keuˆ le-euˬ 

21Kʼoeˇ naˇ, “Tsawˇ haˬ zaˬ-euˬ aˬ laꞈ neh sawˆ haw ngeh, sawˆ zaꞈ nya paˬ-ehˇ zahˇ-
eu, zahˇ tsui ni gʼeh-eu jeˬ, Iˇjiˇtuˆ miˇ kʼahˬ kʼoeˇ taˆ bi keuˆ le-eu gʼaˇ duˬ, nawˬ-euˬ 
aˬ laꞈ mˬ paw cawˬ diˇ-awˬ” lehˇ, Moˇseˬ-ahˇ Sahˬpaˬ Miˬyehˇ ehˇ nehˬ-euˬ meh.  
22Moˇseˬ-euˬ aˬ laꞈ mˬ paw cawˬ diˇ ngeh, zahˇ dui dui-eu zahˇ tsui ni gʼeh-eu jeˬ, 
smˬ nah keuˆ ni Iˇjiˇtuˆ miˇ kʼahˬ kʼoeˇ taˆ keuˆ le-euˬ meh.  
23Iˇjiˇtuˆ tsawˇ haˬ deuˬ tiˬ gʼaˬ tiˇ gʼaˬ maˬ haw mawˇ nya-ehˇ, aˇ yamˬ kʼoeˇ yamˬ 
laꞈ kʼoeˇ, tsawˇ haˬ tiˬ gʼaˬ-iˬ tsawˬ dahˬ laꞈ nyiˇ maˬ doˆ-iˇ ni jawˇ-euˬ meh. Ehˇ 
kʼawꞈ, Iˇsaˬleˬlaˆ tsawˇ haˬ kʼaˇ jawˇ gaˇ yaw shehꞈ jaˆ-euˬ meh.  
24Kʼoeˇ ngeh, sahˬ paˬ kʼoeˇ gʼaˬ Moˇseˬ-ahˇ kuˇ-awˇ ehˇ nehˬ-eu, “Naw maꞈ iˇ-awˇ 
Sahˬpaˬ Miˬyehˇ-ahˇ uˬ duˬ tahˬ-iˇ nya tehꞈ-a. Naw maꞈ-euˬ zaˬ deuˬ hawˇ-eu zaˬ 
miˬ zaˬ deuˬ kʼawꞈ, naw maꞈ nehˬ-ehˇ iˇ nya tehꞈ-a. Ehˇ kʼawꞈ, naw maꞈ-euˬ yawˇ, 
ciꞈ myehꞈ hawˇ-eu mawˇ neˇ deuˬ-ahˇ, heu gaˇ ya bi jawˇ yaꞈ meh.” 
25Ehˇ kʼawꞈ, Moˇseˬ ehˇ-eu, “Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ 
lawˇ nehˬ-eu gʼaˇ duˬ maˬ ehˇ, miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ 
maˬ ehˇ, nga maꞈ-ahˇ nawˇ jeˬ zaˬ biꞈ laꞈ-eu tsaˬ meh.  
26Nga maꞈ-euˬ jeˬ zaˬ deuˬ nga maꞈ ya teh gʼeh tehꞈ-a. Tiˬ mawˇ-iˬ ma bi jawˇ yaꞈ 
nya-a. Aˬ jeˬ miˇ neh ehˇ naˇ, jeˬ zaˬ kʼoeˇ deuˬ laꞈ kʼoeˇ, nga maꞈ-euˬ Miˬyehˇ pyeuꞈ-
eu Sahˬpaˬ Miˬyehˇ-ahˇ lawˇ nehˬ-eu jeˬ zaˬ nga maꞈ ya tseˇ doˆ meh. Kʼoeˇ gaˇ maˬ 
iˇ keuˆ kʼoeˇ keuˆ ni, aˬ yawꞈ-ahˇ jeˬ zaˬ aˬ geu deuˬ ya lawˇ nehˬ-eu nga maꞈ maˬ siˬ 
duˬ nya-a.” 
27Sahˬ paˬ kʼoeˇ gʼaˬ-ahˇ Sahˬpaˬ Miˬyehˇ nui ma bi gʼahˇ-awˇ, sahˬ paˬ kʼoeˇ gʼaˬ 
Iˇsaˬleˬlaˆ tsawˇ haˬ deuˬ-ahˇ maˬ pyehˬ nehˬ ni jawˇ-euˬ meh.  
28Sahˬ paˬ kʼoeˇ gʼaˬ Moˇseˬ-ahˇ ehˇ nehˬ-eu, “Ngaˇ mawˇ gaˇ maˬ jawˇ ni yaw kawˇ-
ehˇ doˆ-iˇ-awˬ. Aˬ kaˇ naˇ, nawˬ-euˬ myaˆ pyawˬ ngaˬ-ahˇ tiˬ jawˇ-iˬ taˬ paˇ ciˬ haw 
laˇ. Nawˬ-ahˇ ngaˇ ya mawˇ ngeh nah, nawˇ ya shiˇ tehꞈ-a.” 

29Moˇseˬ ehˇ-eu, “Nawˇ ehˇ-eu tsaˬ tehꞈ-a. Aˬ kaˇ naˇ, ngaˬ-ahˇ nawˇ tiˬ jawˇ-iˬ maˬ 
paˇ yaˬ mawˇ-aˇ.” 

Doˆ-iˇ 11 

Aˬ li aˬ yuiꞈ deuˬ ya shiˇ meh lehˇ Moˇseˬ bi siˬ bi gaˬ-euˬ 

1Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Iˇjiˇtuˆ sahˬ paˬ hawˇ-eu aˬ 
yawꞈ-euˬ tsawˇ haˬ deuˬ kʼoeˇ taˆ bi keuˆ le-eu lehˇ ngaˇ lehˬ hmˬ taˬ-euˬ kʼehˬ-eu 
kʼaˆ-eu jeˬ tiˬ jeˬ dzeˇ-eu tehꞈ meh. Kʼoeˇ jeˬ jiˇ naˇ, naw maꞈ-ahˇ aˬ yawꞈ pyehˬ nehˬ 
laꞈ tehꞈ-a. Aˬ diˇ aˬ maˇ, aˬ yawꞈ-aˬ, naw maꞈ dawˬ tawˆ luꞈ-ahˇ, miˇ kʼahˬ heu kʼahˬ 
laꞈ kʼoeˇ neh teh doˆ tehꞈ-a.  
2Yawˬ ha dawˬ peh jawˇ-eu Iˇjiˇtuˆ tsawˇ haˬ deuˬ-ahˇ pyuˇ myawˬ guˇ hawˇ-eu 
shuiˇ myawˬ guˇ shaˇ-awˬ lehˇ, Iˇsaˬleˬlaˆ tsawˇ haˬ deuˬ-ahˇ, nymˬ-mˇ nawˇ ehˇ 
nehˬ-awˬ.” 
3Iˇsaˬleˬlaˆ tsawˇ haˬ deuˬ-ahˇ Iˇjiˇtuˆ tsawˇ haˬ deuˬ yaw zeu baw ni, Sahˬpaˬ 
Miˬyehˇ jahˇ-euˬ meh. Maˇ maˇ ni, Iˇjiˇtuˆ sahˬ paˬ-euˬ gaˇ mˇ-eu yaw huiˬ yaw mahˇ 
deuˬ hawˇ-eu, Iˇjiˇtuˆ tsawˇ haˬ deuˬ-euˬ mehˬ shi, Moˇ seˬ-aˬ, Iˇjiˇtuˆ miˇ kʼahˬ laꞈ 
kʼoeˇ huiˬ dui dui-eu tsawˇ haˬ tiˬ gʼaˬ loꞈ -ehˇ pyeuꞈ-eu meh.  
4Kʼoeˇ naˇ, sahˬ paˬ kʼoeˇ gʼaˬ-ahˇ Moˇseˬ heu loꞈ-ehˇ ehˇ nehˬ-euˬ meh. “Sahˬpaˬ 
Miˬyehˇ ehˇ-eu, ‘Uˬ ciꞈ sehˇ gʼahˇ ceh laˇ naˇ, Iˇjiˇtuˆ miˇ kʼahˬ-euˬ gʼahˇ ceh ngaˇ iˇ 
gʼeh ma.  
5Kʼoeˇ ngeh, Iˇjiˇtuˆ miˇ kʼahˬ laꞈ kʼoeˇ kʼaˇ jawˇ-eu dehꞈ beh beh le-euˬ aˬ li aˬ yuiꞈ 
deuˬ shiˇ jiˇ tehꞈ-a. Sahˬ paˬ geuꞈ-eu gʼaˇ duˬ, sahˬ paˬ-euˬ jeˬ biˇ ya gʼaˬ-euˬ sahˬ 
paˬ-euˬ aˬ li-ahˇ neh, cehˇ tahˬ tahˬ-eu zaˬ miˬ zaˬ zaˬ kʼaˆ-euˬ aˬ li-ahˇ keuˆ ni, ya 
shiˇ tehꞈ-a. Jeˬ zaˬ deuˬ laꞈ kʼoeˇ kʼawꞈ, dehꞈ beh beh le-euˬ deuˬ ya shiˇ tehꞈ-a.  
6Aˇ hu ba neh tiˬ jawˇ-iˬ maˬ ya gaˬ haw-euˬ loꞈ-ehˇ, aˬ kaˇ kaˇ ziˇ keuˆ ni tiˬ jawˇ-iˬ 
maˬ paˇ ya gaˬ haw-eu guˇ guˇ-ehˇ ngoeˇ-eu jeˬ, Iˇjiˇtuˆ miˇ kʼahˬ kʼoeˇ taˆ keuˆ le 
tehꞈ-a.  
7Ehˇ kʼawꞈ, Iˇsaˬleˬlaˆ tsawˇ haˬ deuˬ hawˇ-eu aˬ yawꞈ maꞈ-euˬ jeˬ zaˬ deuˬ-ahˇ, aˬ 
kuiˬ tiˬ mawˇ tehꞈ-ehˇ kʼawꞈ, tsehꞈ nehˬ-eu maˬ jawˇ-aˇ. Kʼoeˇ ngeh, Sahˬpaˬ 
Miˬyehˇ pyeuꞈ-eu ngaˇ-aˬ, Iˇsaˬleˬlaˆ tsawˇ haˬ hawˇ-eu Iˇjiˇtuˆ tsawˇ haˬ tseˇ paˆ 
gaˇ, naw maꞈ ya mawˇ tehꞈ-a’ lehˇ ehˇ-eu meh.” 
8Moˇseˬ paˇ ehˇ-eu, “ Kʼoeˇ ngeh jawˇ, nawˬ-euˬ gaˇ mˇ-eu yaw huiˬ yaw mahˇ dawˬ 
tawˆ luꞈ, ngaˬ-euˬ mehˬ shi laˇ-awˇ, aw byaˆ-eu laꞈ kʼoeˇ, ngaˬ-euˬ tsawˇ haˬ dawˬ 
tawˆ luꞈ sheuˬ-awˇ doˆ-iˇ nehˬ laꞈ-awˬ lehˇ ngaˬ-ahˇ ya shaˇ laˇ tehꞈ-a. Kʼoeˇ sawˇ 
miˇ tsa teh-ehˇ ngaˇ doˆ-iˇ ma.” Moˇseˬ kʼoeˇ loꞈ-ehˇ dawˬ saˬ saˬ yaꞈ-awˇ, nui ma 
pehˇ-eu laꞈ kʼoeˇ sahˬ paˬ kʼoeˇ gʼaˬ jawˇ gaˇ neh doˆ-iˇ-euˬ meh.  
9“Zahˬ leˇ paˬ-ehˇ gʼeh-eu jeˬ Iˇjiˇtuˆ miˇ kʼahˬ kʼoeˇ taˆ paˇ bi keuˆ le ni, sahˬ paˬ 
kʼoeˇ gʼaˬ nawˬ-euˬ ehˇ dawˬ maˬ naˇ haˬ-ehˇ jawˇ tehꞈ-a” lehˇ, Moˇseˬ-ahˇ Sahˬpaˬ 
Miˬyehˇ ehˇ nehˬ taˬ-euˬ meh.  
10Zahˬ leˇ paˬ-ehˇ gʼeh-eu heu deuˬ dawˬ tawˆ luꞈ, sahˬ paˬ kʼoeˇ gʼaˬ-euˬ mehˬ shi 
Moˇseˬ hawˇ-eu Aˬloˬ mˇ mehˬ nehˬ-euˬ meh. Ehˇ kʼawꞈ, sahˬ paˬ kʼoeˇ gʼaˬ nui ma 

gʼahˇ ni, Sahˬpaˬ Miˬyehˇ neh jahˇ nehˬ-awˇ, Iˇsaˬleˬlaˆ tsawˇ haˬ deuˬ-ahˇ aˬ yawꞈ-
euˬ miˇ kʼahˬ laꞈ kʼoeˇ neh, sahˬ paˬ kʼoeˇ gʼaˬ maˬ bi doˆ-iˇ-a.  

Doˆ-iˇ 12 

Baˬsaˬkaˬ Bawˬ-iˬ 

1Iˇjiˇtuˆ miˇ kʼahˬ laꞈ kʼoeˇ, Moˇseˬ hawˇ-eu Aˬloˬ-ahˇ, Sahˬpaˬ Miˬyehˇ heu loꞈ-ehˇ 
ehˇ nehˬ-euˬ meh.  
2“Ba la heu siˬ-aˬ, tiˬ kʼoꞈ laꞈ kʼoeˇ naw maꞈ gʼaˇ duˬ ba la yaw beh siˬ pyeuꞈ-eu 
meh.  
3Iˇsaˬleˬlaˆ tsawˇ haˬ dawˬ tawˆ luꞈ-ahˇ heu loꞈ-ehˇ mehˬ nehˬ-awˬ. Ba la heu siˬ 
tseˇ nah tiˬ nah-ahˇ, tsawˇ haˬ yawˬ gʼaˬ yawˬ na luꞈ, yawˬ ha-euˬ nymˇ jiˇ gʼaˇ duˬ, 
yawˇ zaˬ tiˬ mawˇ maˬ ngeuˇ naˇ, ciꞈ myehꞈ ciꞈ zaˬ tiˬ mawˇ ya tseˇ doˆ taˬ meh.  
4Yawˬ ha-euˬ nymˇ kʼahˬ zaˬ maˬ myaˬ-eu miˇ neh, jeˬ zaˬ tiˬ mawˇ mawˇ lah-ehˇ 
maˬ dzaˬ jiˇ coeˇ naˇ, yawˬ ha-ahˇ nymˇ kaˬ taꞈ-eu nymˇ jiˇ nehˬ-ehˇ taꞈ-awˇ, nyiˬ 
pehˬ zaˬ luꞈ dzaˬ loꞈ paˬ-ehˇ gʼeh-eu jeˬ zaˬ tiˬ mawˇ ya lehˬ hmˬ meh.  
5Ciꞈ myehꞈ maˬ ehˇ, yawˇ maˬ ehˇ, geuꞈ nya tehꞈ-a. Ehˇ kʼawꞈ, tiˬ myaˇ byah laˇ-euˬ 
yawˇ zaˬ aˬ buˬ maˬ ngeuˇ naˇ, tiˬ myaˇ byah laˇ-euˬ ciꞈ myehꞈ ciꞈ buˬ zaˬ tehꞈ-ehˇ 
geuꞈ nya-eu meh.  
6Ba la heu siˬ tseˇ oeˬ nah uˬ ciꞈ uˬ taw paw, Iˇsaˬleˬlaˆ tsawˇ haˬ dawˬ tawˆ luꞈ jeˬ 
zaˬ ya sehꞈ meh.  
7Jeˬ zaˬ sehꞈ-awˇ dzaˬ-eu lehˇ lehˬ hmˬ taˬ-euˬ nymˇ deuˬ-euˬ nymˇ laˇ gʼoˆ kʼoeˇ 
dzeˇ heu dzeˇ jaˆ-eu laˇ gʼoˆ bahˬ hawˇ-eu laˇ gʼoˆ-euˬ kʼoeˇ taˆ paw dzaˬ-ahˇ, jeˬ zaˬ-
euˬ shiˬ ui cuiˆ aˬ yawꞈ maꞈ ya lehꞈ meh.  
8Kʼoeˇ ngeh miˇ, shaˬ jiˇ kʼoeˇ deuˬ tehˬ ba-awˇ, dehˬ tseˬ maˬ ahˇ-eu kaˬ muˇ hawˇ-
eu yaw kʼaˬ kʼaˬ-eu gʼawˬ paꞈ gʼawˬ nyoeˇ nehˬ-ehˇ ya dzaˬ meh.  
9Shaˬ jiˇ kʼoeˇ-ahˇ yaw jmˬ-ehˇ maˬ ehˇ, caꞈ jaꞈ-awˇ neh maˬ ehˇ, maˬ ya dzaˬ-a. Ehˇ 
kʼawꞈ, uˬ duˬ, aˬ kuiˇ aˬ laꞈ hawˇ-eu tsahˬ nahˬ uˇ jiˇ dawˬ tawˆ luꞈ ahˇ leˇ-ehˇ, mawˇ 
lah ehˇ tehˬ ba-awˇ ya dzaˬ meh.  
10Uˬ bya maˬ bya laˇ mi naˆ-ehˇ dawˬ tawˆ luꞈ ya dzaˬ jiˇ-awˇ, maˬ dzaˬ jiˇ coeˇ ni 
kʼaˇ dzeˇ laˇ-euˬ dawˬ tawˆ luꞈ, miˬ dzaˬ ya keuˬ dzeh jiˇ meh.  
11Naw maꞈ gaˇ ma doˆ-iˇ-eu gʼaˇ duˬ lehˬ hmˬ taˬ-euˬ tsawˇ haˬ loꞈ-ehˇ, joꞈ paꞈ paꞈ, 
sehˬ nawˆ nawˆ-awˇ, gawˬ yoeˬ tuˆ tehˬ taˬ-eu laꞈ kʼoeˇ, dzaˇ kʼoeˇ ya dzaˬ meh. 
Heu-aˬ, Sahˬpaˬ Miˬyehˇ pyeuꞈ-eu ngaˬ-ahˇ taˬ huiˬ taˬ mahˇ-eu laꞈ kʼoeˇ jahˇ-eu 
Baˬsaˬkaˬ Bawˬ-iˬ pyeuꞈ-eu meh.  
12“Kʼoeˇ ngeh miˇ, Iˇjiˇtuˆ miˇ kʼahˬ-ahˇ ngaˇ iˇ paˆ gʼeh-awˇ, dehꞈ beh beh le-euˬ aˬ li 
aˬ yuiꞈ yawˬ gʼaˬ na luꞈ hawˇ-eu, jeˬ zaˬ deuˬ laꞈ kʼoeˇ dehꞈ beh beh le-euˬ aˬ buˬ 
deuˬ yawˬ mawˇ na luꞈ bi shiˇ-awˇ, Iˇjiˇtuˆ tsawˇ haˬ deuˬ-euˬ miˬ yehˇ dawˬ tawˆ 
luꞈ-ahˇ ngaˇ kʼehˬ nehˬ kʼaˆ nehˬ ma.  
13Laˇ gʼoˆ-ahˇ lehꞈ taˬ-euˬ shiˬ kʼoeˇ-aˬ, naw maꞈ jawˇ-eu nymˇ deuˬ-ahˇ tseˇ paˆ-awˇ 
haw siˬ nya-eu gʼaˇ duˬ, bi siˬ bi mawˇ-eu jeˬ pyeuꞈ-eu ma. Iˇjiˇtuˆ tsawˇ haˬ-ahˇ 

ngaˇ kʼehˬ nehˬ kʼaˆ nehˬ luꞈ ngeh, shiˬ kʼoeˇ-ahˇ ngaˇ ya mawˇ naˇ, naw maꞈ-ahˇ 
maˬ laˆ tahˬ maˬ laˆ naˇ ni, bi buˬ bi law-iˇ ma.  
14Aˇ nah heu nah-ahˇ, Sahˬpaˬ Miˬyehˇ pyeuꞈ-eu ngaˇ mˇ-eu gaˇ-ahˇ noeˬ keuˆ-awˇ, 
lah-eu daw-eu laꞈ kʼoeˇ, ngaˬ-ahˇ uˬ duˬ tahˬ-eu jeˬ-ahˇ taꞈ leˇ-eu bawˬ-iˬ naw maꞈ 
ya gʼeh tehꞈ-a. Tiˬ ziˇ saˇ-iˬ tiˬ ziˇ, bawˬ-iˬ heu hmˬ naw maꞈ ya jahˇ daˆ leꞈ meh.” 

Dehˬ tseˬ maˬ ahˇ-euˬ kaˬ muˇ dzaˬ-eu bawˬ-iˬ 

15Sahˬpaˬ Miˬyehˇ ehˇ-eu, “Shiꞈ nah keuˆ ni dehˬ tseˬ ahˇ-eu kaˬ muˇ naw maꞈ maˬ 
dzaˬ ni, dehˬ tseˬ maˬ ahˇ-eu kaˬ muˇ tehꞈ-ehˇ ya dzaˬ meh. Yaw beh nah laꞈ kʼoeˇ, 
naw maꞈ-euˬ nymˇ-ahˇ jaˆ-eu dehˬ tseˬ naw maꞈ ya biˬ dzeh jiˇ meh. Aˬ jeˬ miˇ neh 
ehˇ naˇ, kʼoeˇ shiꞈ nah laꞈ kʼoeˇ, tsawˇ haˬ tiˬ gʼaˬ na, dehˬ tseˬ ahˇ-eu kaˬ muˇ dzaˬ 
naˇ, tsawˇ haˬ kʼoeˇ gʼaˬ-ahˇ ngaˬ-euˬ tsawˇ haˬ lehˇ maˬ paˇ sawˇ nya meh.  
16Yaw beh nah hawˇ-eu shiꞈ nah tiˬ nah laꞈ kʼoeˇ, naw maꞈ tiˬ gaˇ tehꞈ-ehˇ uiˬ leˇ-
awˇ uˬ duˬ ya tahˬ meh. Aˇ nah kʼoeˇ shiꞈ nah laꞈ kʼoeˇ naw maꞈ gaˇ maˬ ya mˇ-a. 
Ehˇ kʼawꞈ, yawˬ ha dzaˬ-eu dzaˇ laˆ saˆ dzaˬ nya meh.  
17Bawˬ-iˬ heu hmˬ maˬ byehˇ ni aˬ myah luꞈ jahˇ-awˬ. Aˬ jeˬ miˇ neh ehˇ naˇ, aˇ nah 
kʼoeˇ nah-ahˇ, Iˇjiˇtuˆ miˇ kʼahˬ laꞈ kʼoeˇ neh, naw maꞈ-ahˇ ngaˇ sheuˬ doˆ nehˬ-euˬ 
ma. Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, tiˬ ziˇ saˇ-iˬ tiˬ ziˇ, aˇ nah kʼoeˇ 
nah-ahˇ naw maꞈ lah daw-eu laꞈ kʼoeˇ, bawˬ-iˬ ya jahˇ daˆ leꞈ tehꞈ-a.  
18Ba la yaw beh siˬ tseˇ oeˬ nah uˬ ciꞈ uˬ taw paw neh aˇ dahˬ beh-awˇ, nyiˬ tseˇ tiꞈ 
nah ngeh nah uˬ ciꞈ uˬ taw paw keuˆ ni, dehˬ tseˬ ahˇ-eu kaˬ muˇ maˬ dzaˬ ni naw 
maꞈ ya jawˇ meh.  
19Shiꞈ nah keuˆ ni, naw maꞈ-euˬ nymˇ laꞈ kʼoeˇ dehˬ tseˬ maˬ ya bi jaˆ-a. Aˬ jeˬ miˇ 
neh ehˇ naˇ, miˇ kʼahˬ heu kʼahˬ laꞈ kʼoeˇ dehꞈ le-euˬ maˬ kaˬ, aˬ cawˬ miˇ kʼahˬ-ahˇ 
neh oe-euˬ maˬ kaˬ, tsawˇ haˬ tiˬ gʼaˬ na dehˬ tseˬ ahˇ-eu dzaˇ dzaˬ naˇ, tsawˇ haˬ 
kʼoeˇ gʼaˬ-ahˇ ngaˬ-euˬ tsawˇ haˬ lehˇ ngaˇ maˬ paˇ sawˇ ma.  
20Naw maꞈ kʼaˇ jawˇ luꞈ-eu jawˇ duˬ laꞈ kʼoeˇ, dehˬ tseˬ ahˇ-eu kaˬ muˇ maˬ dzaˬ ni, 
dehˬ tseˬ maˬ ahˇ-eu kaˬ muˇ tehꞈ-ehˇ ya dzaˬ meh.” 

Baˬsaˬkaˬ Bawˬ-iˬ jahˇ beh beh-euˬ 

21Iˇsaˬleˬlaˆ tsawˇ haˬ aˬ yuiꞈ aˬ tsu deuˬ dawˬ tawˆ luꞈ-ahˇ Moˇseˬ kuˇ uiˬ-awˇ, heu 
loꞈ-ehˇ ehˇ nehˬ-euˬ meh. “Yawˬ ha-euˬ nymˇ jiˇ Baˬ saˬ ka bawˬ-iˬ jahˇ nya ni, naw 
maꞈ dawˬ tawˆ luꞈ, ciꞈ myehꞈ ciꞈ zaˬ maˬ ngeuˇ naˇ, yawˇ zaˬ tiˬ mawˇ tseˇ doˆ taˬ-
awˬ.  
22Hiˇsoˆ uˬ pyaˬ kʼehꞈ-awˇ, jeˬ zaˬ-euˬ shiˬ dahˬ-eu kʼmˬ maˬ-ahˇ cawˬ duiˆ-awˇ, 
naw maꞈ-euˬ laˇ gʼoˆ kʼoeˇ dzeˇ ma dzeˇ jaˆ-eu laˇ gʼoˆ bahˬ hawˇ-eu, laˇ gʼoˆ-euˬ 
kʼoeˇ taˆ paw jaˆ-eu pyaꞈ dmˬ-ahˇ shiˬ kʼoeˇ lehꞈ-awˬ. Uˬ shawˬ uˬ bya maˬ bya laˇ 
kʼoeˇ keuˆ ni, naw maꞈ tiˬ gʼaˬ-iˬ nymˇ laꞈ nyiˇ paw taˬ doˆ-iˇ.  
23Iˇjiˇtuˆ tsawˇ haˬ deuˬ-ahˇ sehꞈ-eu lehˇ, Sahˬpaˬ Miˬyehˇ Iˇjiˇtuˆ miˇ kʼahˬ-ahˇ oe 
paˆ ngeh, laˇ gʼoˆ bahˬ hawˇ-eu pyaꞈ dmˬ-ahˇ lehꞈ taˬ-euˬ shiˬ-ahˇ aˬ yawꞈ ya mawˇ 
naˇ, Shiˇ-eu jeˬ-euˬ Mˬ taˆ gʼaˬ kʼehˇ-ahˇ, naw maꞈ-ahˇ laˆ sehꞈ-eu gʼaˇ duˬ, naw maꞈ-
euˬ nymˇ laꞈ kʼoeˇ maˬ bi uˇ le-aˇ.  

24Naw maꞈ hawˇ-eu naw maꞈ-euˬ zaˬ deuˬ, zahˇ dawˬ heu dawˬ-ahˇ aˬ myah luꞈ ya 
caw teh tehꞈ-a.  
25Sahˬpaˬ Miˬyehˇ neh naw maꞈ-ahˇ biꞈ ma lehˇ ehˇ tsehˆ taˬ-euˬ miˇ kʼahˬ-ahˇ naw 
maꞈ le uˇ ngeh, bawˬ-iˬ heu hmˬ naw maꞈ ya jahˇ tehꞈ-a. 
26‘Bawˬ-iˬ heu hmˬ-euˬ dawˬ tsuiꞈ aˬ jeˬ-a’ lehˇ naw maꞈ-euˬ zaˬ deuˬ naw maꞈ-ahˇ 
naˇ haˬ laˇ ngeh,  
27naw maꞈ heu loꞈ-ehˇ ya ehˇ mehˬ nehˬ tehꞈ-a. ‘Bawˬ-iˬ heu hmˬ-euˬ dawˬ tsuiꞈ-aˬ, 
Sahˬpaˬ Miˬyehˇ-ahˇ taˬ huiˬ taˬ mahˇ-eu laꞈ kʼoeˇ mˇ-eu buˬ-iˇ law-iˇ-eu lawˇ-eu 
shehˇ-eu jeˬ pyeuꞈ-eu meh. Aˬ jeˬ miˇ neh ehˇ naˇ, Iˇjiˇtuˆ miˇ kʼahˬ laꞈ kʼoeˇ, 
Iˇsaˬleˬlaˆ tsawˇ haˬ deuˬ-euˬ nymˇ deuˬ-ahˇ Sahˬpaˬ Miˬyehˇ bi buˬ bi law-iˇ-euˬ 
meh. Iˇjiˇtuˆ tsawˇ haˬ deuˬ-ahˇ aˬ yawꞈ sehꞈ-awˇ, aˬ dui maꞈ-ahˇ bi law-iˇ nehꞈ laꞈ-
euˬ meh’ lehˇ ya ehˇ mehˬ nehˬ tehꞈ-a.” Kʼoeˇ ngeh, Iˇsaˬleˬlaˆ tsawˇ haˬ deuˬ pawˬ 
tsuiꞈ pawˬ dmˬ dmˬ-awˇ, uˬ duˬ tahˬ-euˬ meh.  
28Kʼoeˇ naˇ, aˬ yawꞈ maꞈ iˇ-awˇ, Moˇseˬ hawˇ-eu Aˬloˬ-ahˇ Sahˬpaˬ Miˬyehˇ neh 
dawˬ biꞈ-euˬ loꞈ-ehˇ mˇ-euˬ meh.  

Dehꞈ beh beh le-euˬ aˬ li deuˬ shiˇ-euˬ 

29Uˬ ciꞈ sehˇ gʼahˇ ceh laˇ ngeh, sahˬ paˬ geuꞈ-eu gʼaˇ duˬ jeˬ biˇ oꞈ-eu sahˬ paˬ-euˬ 
aˬ li-ahˇ neh, paꞈ kuˆ-ahˇ uˇ luꞈ-eu tsawˇ haˬ-euˬ aˬ li-ahˇ keuˆ ni, Iˇjiˇtuˆ miˇ kʼahˬ 
laꞈ kʼoeˇ kʼaˇ jawˇ-eu dehꞈ beh beh le-euˬ aˬ li aˬ yuiꞈ deuˬ shiˇ jiˇ-euˬ meh. Jeˬ zaˬ 
deuˬ laꞈ kʼoeˇ dehꞈ beh beh le-euˬ deuˬ kʼawꞈ, shiˇ jiˇ-euˬ meh.  
30Kʼoeˇ ngeh miˇ, sahˬ paˬ maˬ ehˇ, sahˬ paˬ-euˬ gaˇ mˇ-eu yaw huiˬ yaw mahˇ deuˬ 
maˬ ehˇ, Iˇjiˇtuˆ tsawˇ haˬ dawˬ tawˆ luꞈ maˬ ehˇ, noeˬ laˇ jiˇ-euˬ meh. Kʼoeˇ ngeh, 
Iˇjiˇtuˆ miˇ kʼahˬ laꞈ kʼoeˇ, guˇ guˇ-ehˇ ngoeˇ-eu teˇ saˇ byah jiˇ-euˬ meh. Aˬ jeˬ miˇ 
neh ehˇ naˇ, aˬ li tiˬ li-iˬ maˬ bi shiˇ ni dzeuˇ-iˇ-euˬ nymˇ tiˬ nymˇ-iˬ maˬ jaˆ-a.  
31Kʼoeˇ ngeh miˇ neh, sahˬ paˬ kʼoeˇ gʼaˬ Moˇseˬ hawˇ-eu Aˬloˬ-ahˇ bi kuˇ laˬ-iˇ-awˇ, 
“Naw nyaꞈ hawˇ-eu naw nyaꞈ-euˬ Iˇsaˬleˬlaˆ tsawˇ haˬ deuˬ doˆ-iˇ-awˬ. Nga maꞈ-euˬ 
miˇ kʼahˬ laꞈ kʼoeˇ neh doˆ-iˇ-awˇ, naw maꞈ shaˇ-eu loꞈ-ehˇ, naw maꞈ-euˬ Sahˬpaˬ 
Miˬyehˇ-ahˇ uˬ duˬ tahˬ-iˇ-awˬ.  
32Naw maꞈ-euˬ yawˇ, ciꞈ myehꞈ hawˇ-eu mawˇ neˇ deuˬ tehˆ-awˇ doˆ-iˇ-awˬ. Ngaˇ 
guiˬ lahˬ za ni, ngaˬ-euˬ gʼaˇ duˬ kʼawꞈ guiˬ lahˬ shaˇ-awˬ.” 
33Iˇjiˇtuˆ tsawˇ haˬ deuˬ Iˇsaˬleˬlaˆ tsawˇ haˬ deuˬ-ahˇ, “Naw maꞈ maˬ doˆ-iˇ naˇ, nga 
maꞈ ya shiˇ jiˇ-eu keuˆ laˇ-euˬ ngaˇ” lehˇ ehˇ nehˬ-awˇ, aˬ yawꞈ maꞈ yaw kawˇ-ehˇ 
doˆ-iˇ ni ehˇ tehˇ tehˬ luꞈ-eu meh. 
34Kʼoeˇ miˇ neh, Iˇsaˬleˬlaˆ tsawˇ haˬ deuˬ-aˬ, aˬ yawꞈ maꞈ-euˬ kaˬ muˇ jahˇ-eu oeˬ 
lahˬ deuˬ laꞈ kʼoeˇ, dehˬ tseˬ maˬ dawˆ-euˬ kaˬ muˇ yaw jmˬ tiˬ byah ni nmꞈ ahˇ-
awˇ, oeˬ lahˬ kʼoeˇ deuˬ-ahˇ saˬ paˇ neh lahˇ cuꞈ-awˇ, baꞈ pu-ahˇ baꞈ-euˬ meh.  
35Moˇseˬ hawˇ-eu Aˬloˬ neh ehˇ nehˬ-euˬ loꞈ-ehˇ, Iˇsaˬleˬlaˆ tsawˇ haˬ deuˬ-aˬ, Iˇ jiˇ 
tuˆ tsawˇ haˬ deuˬ-ahˇ, pyuˇ myawˬ guˇ, shuiˇ myawˬ guˇ hawˇ-eu dm gʼaˬ dm lmˇ 
deuˬ shaˇ-euˬ meh.  
36Iˇ jiˇ tuˆ tsawˇ haˬ deuˬ Iˇ saˬ leˬ laˇ tsawˇ haˬ deuˬ-ahˇ yaw zeu baw-awˇ, aˬ yawꞈ 
maꞈ kʼaˇ shaˇ-eu jeˬ biꞈ ni, Iˇ jiˇ tuˆ tsawˇ haˬ deuˬ-euˬ nui ma-ahˇ Sahˬpaˬ Miˬyehˇ 

laˆ saˆ nehˬ-euˬ meh. Kʼoeˇ loꞈ-ehˇ jahˇ-awˇ, Iˇ jiˇ tuˆ tsawˇ haˬ deuˬ-euˬ pyuˇ shuiˇ 
myawˬ gahˬ, Iˇ saˬ leˬ laˇ tsawˇ haˬ deuˬ yuˇ geuꞈ gʼeh-euˬ meh.  

Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ-ahˇ neh doˆ-iˇ-euˬ 

37Laˬmaˬsehˇ meuˬ-ahˇ neh, Suˇkoˆ lehˇ kuˇ-eu jawˇ duˬ-ahˇ, Iˇsaˬleˬlaˆ tsawˇ haˬ 
deuˬ kuiˇ zoˬ cah gʼeh-euˬ meh. Aˬ yawꞈ maꞈ-aˬ, zaˬ miˬ zaˬ hawˇ-eu zaˬ deuˬ maˬ 
gui ahˇ-ehˇ, kʼaˬ dzeˇ zaˬ tehꞈ-ehˇ koꞈ seh gʼaˬ byah-eu meh.  
38Nui deuˬ tsawˇ jeuˬ gʼawˬ mya ni maˬ ehˇ, myaˬ dui dui-eu yawˇ, ciꞈ myehꞈ hawˇ-
eu mawˇ neˇ deuˬ maˬ ehˇ, aˬ yawꞈ maꞈ nehˬ-ehˇ iˇ gʼeh-euˬ meh.  
39Aˬ yawꞈ maꞈ Iˇjiˇtuˆ miˇ kʼahˬ laꞈ kʼoeˇ neh yuˇ leꞈ-euˬ kaˬ muˇ yaw jmˬ kʼoeˇ yuˇ-
awˇ, dehˬ tseˬ maˬ ahˇ-eu kaˬ muˇ aˬ yawꞈ maꞈ jahˇ-euˬ meh. Aˬ jeˬ miˇ neh ehˇ naˇ, 
Iˇjiˇtuˆ miˇ kʼahˬ laꞈ kʼoeˇ neh, tehˬ law baw law-ehˇ aˬ yawꞈ maꞈ-ahˇ teh doˆ nehˬ-
euˬ miˇ neh, dehˬ tseˬ ahˇ-eu kaˬ muˇ yaw jmˬ lehˬ hmˬ-eu aˇ yamˬ aˬ yawꞈ maꞈ 
maˬ za-aˬ.  
40Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ laꞈ kʼoeˇ oeˬ yaˇ smˬ tseˇ kʼoꞈ jawˇ byah-
euˬ meh.  
41Oeˬ yaˇ smˬ tseˇ kʼoꞈ byah laˇ ngeh nah, Sahˬpaˬ Miˬyehˇ-euˬ tsawˇ haˬ pyeuꞈ-eu 
Iˇsaˬleˬlaˆ tsawˇ jeuˬ tsawˇ ca dawˬ tawˆ luꞈ, Iˇjiˇtuˆ miˇ kʼahˬ laꞈ kʼoeˇ neh doˆ-iˇ-euˬ 
meh. 
42Kʼoeˇ ngeh miˇ-aˬ, Iˇjiˇtuˆ miˇ kʼahˬ laꞈ kʼoeˇ neh sheuˬ doˆ nehˬ-eu gʼaˇ duˬ, 
Sahˬpaˬ Miˬyehˇ aˬ yawꞈ maꞈ-ahˇ loꞈ luꞈ-eu uˬ ciꞈ tiˬ miˇ pyeuꞈ-eu meh. Uˬ ciꞈ kʼoeˇ 
miˇ-aˬ, Iˇsaˬleˬlaˆ tsawˇ haˬ deuˬ tiˬ ziˇ saˇ-iˬ tiˬ ziˇ, Sahˬpaˬ Miˬyehˇ-ahˇ ya loꞈ-eu 
gʼaˇ duˬ, aˬ yawꞈ-ahˇ damˬ nehˬ taˬ-euˬ uˬ ciꞈ tiˬ miˇ kʼawꞈ pyeuꞈ-eu meh.  

Baˬsaˬkaˬ Bawˬ-iˬ-ahˇ taꞈ leˇ-eu zahˇ sahˇ kʼoꞈ 

43Moˇseˬ hawˇ-eu Aˬloˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Heu-aˬ, 
Baˬsaˬkaˬ Bawˬ-iˬ dzaˬ gaˇ taꞈ leˇ-eu zahˇ sahˇ kʼoꞈ pyeuꞈ-eu meh. Baˬsaˬkaˬ Bawˬ-
iˬ dzaˬ gaˇ, aˬ cawˬ tsawˇ jeuˬ deuˬ maˬ ya uˇ leˇ-a.  
44Ehˇ kʼawꞈ, naw maꞈ neh zeuˇ tsehˆ-awˇ, baˆ kʼoˆ mehˬ dzaˬ yehˬ gʼaˬ-euˬ zaˬ kʼaˆ 
deuˬ, Bawˬ-iˬ heu hmˬ dzaˬ gaˇ uˇ leˇ nya meh.  
45Aˬ cawˬ miˇ kʼahˬ-ahˇ neh tiˬ kʼehˬ tiˬ yamˬ cehˆ jawˇ le-euˬ tsawˇ haˬ deuˬ hawˇ-
eu, gʼaˬ mahˇ mahˇ dzaˬ luꞈ-eu zaˬ kʼaˆ deuˬ, Bawˬ-iˬ heu hmˬ dzaˬ gaˇ maˬ ya uˇ leˇ-
a.  
46Bawˬ-iˬ heu hmˬ dzaˬ-eu gʼaˇ duˬ laˆ saˆ taˬ-euˬ dzaˬ byawˇ-ahˇ, nymˇ laꞈ kʼoeˇ 
tehꞈ-ehˇ ya dzaˬ jiˇ meh. Laꞈ nyiˇ paw yuˇ doˆ-awˇ maˬ ya dzaˬ-a. Bawˬ-iˬ dzaˬ luꞈ 
ngeh, shaˬ yoeˬ maˬ ya laˆ kʼehꞈ-a.  
47Iˇsaˬleˬlaˆ tsawˇ haˬ dawˬ tawˆ luꞈ, Bawˬ-iˬ heu hmˬ ya jahˇ meh.  
48Ehˇ kʼawꞈ, baˆ kʼoˆ mehˬ dzaˬ maˬ yehˬ-euˬ tsawˇ haˬ deuˬ, Bawˬ-iˬ heu hmˬ dzaˬ 
gaˇ maˬ ya uˇ leˇ-a. Aˬ cawˬ tsawˇ jeuˬ tiˬ gʼaˬ na, naw maꞈ nehˬ-ehˇ jawˇ myahˇ laꞈ-
awˇ, Sahˬpaˬ Miˬyehˇ-ahˇ taˬ huiˬ taˬ mahˇ-eu gʼaˇ duˬ, Baˬsaˬkaˬ bawˬ-iˬ dzaˬ gaˇ uˇ 
leˇ mawꞈ naˇ, aˬ yawꞈ-euˬ nymˇ jiˇ laꞈ kʼoeˇ kʼaˇ jawˇ-eu kʼaˬ dzeˇ zaˬ dawˬ tawˆ luꞈ-
ahˇ baˆ kʼoˆ mehˬ dzaˬ jeˬ huˬ yehˬ nehˬ-awˬ. Kʼoeˇ naˇ, naw maꞈ jawˇ gaˇ dehꞈ le-
euˬ Iˇsaˬleˬlaˆ tsawˇ haˬ tiˬ gʼaˬ loꞈ-ehˇ aˬ yawꞈ-ahˇ sawˇ nehˬ-awˇ, bawˬ-iˬ dzaˬ gaˇ 

bi uˇ leˇ nya tehꞈ-a. Ehˇ kʼawꞈ, baˆ kʼoˆ mehˬ dzaˬ maˬ yehˬ-euˬ tsawˇ haˬ aˬ geu gʼaˬ 
maˬ kaˬ, bawˬ-iˬ heu hmˬ dzaˬ gaˇ maˬ ya uˇ leˇ-a.  
49Bawˬ-iˬ heu hmˬ-ahˇ taꞈ leˇ-eu zahˇ sahˇ kʼoꞈ heu deuˬ-aˬ, naw maꞈ jawˇ gaˇ dehꞈ 
le-euˬ Iˇsaˬleˬlaˆ tsawˇ haˬ deuˬ-ahˇ maˬ ehˇ, naw maꞈ nehˬ-ehˇ jawˇ le-euˬ aˬ cawˬ 
tsawˇ jeuˬ deuˬ-ahˇ maˬ ehˇ, taꞈ leˇ-eu zahˇ sahˇ kʼoꞈ pyeuꞈ-eu meh.” 
50Moˇseˬ hawˇ-eu Aˬloˬ-ahˇ Sahˬpaˬ Miˬyehˇ neh dawˬ biꞈ nehˬ-euˬ loꞈ-ehˇ, 
Iˇsaˬleˬlaˆ tsawˇ haˬ dawˬ tawˆ luꞈ naˇ haˬ-awˇ mˇ-euˬ meh.  
51Kʼoeˇ ngeh nah laꞈ kʼoeˇ, Sahˬpaˬ Miˬyehˇ Iˇsaˬleˬlaˆ tsawˇ haˬ deuˬ-ahˇ Iˇjiˇtuˆ miˇ 
kʼahˬ laꞈ kʼoeˇ neh sheuˬ doˆ nehˬ-euˬ meh.  

Doˆ-iˇ 13 

Dehꞈ beh beh le-euˬ deuˬ Sahˬpaˬ Miˬyehˇ-ahˇ damˬ nehˬ-euˬ 

1Moˇseˬ-ahˇ Sahˬpaˬ Miˬyehˇ ehˇ nehˬ-eu,  
2“Dehꞈ beh beh le-euˬ jeˬ dawˬ tawˆ luꞈ laꞈ kʼoeˇ, aˬ li deuˬ hawˇ-eu aˬ buˬ deuˬ 
ngaˬ-ahˇ ya damˬ meh. Aˬ jeˬ miˇ neh ehˇ naˇ, Iˇsaˬleˬlaˆ tsawˇ haˬ laꞈ kʼoeˇ dehꞈ beh 
beh le-euˬ aˬ li hawˇ-eu, jeˬ zaˬ deuˬ laꞈ kʼoeˇ dehꞈ beh beh le-euˬ aˬ buˬ deuˬ ngaˬ-
ahˇ taꞈ-eu meh.” 

Dehˬ tseˬ maˬ ahˇ-eu Kaˬ muˇ dzaˬ-eu Bawˬ-iˬ 

3Iˇsaˬleˬlaˆ tsawˇ haˬ deuˬ-ahˇ Moˇseˬ ehˇ nehˬ-eu, “Naw maꞈ aˬ cawˬ-euˬ zaˬ kʼaˆ ya 
geuꞈ luꞈ-eu Iˇjiˇtuˆ miˇ kʼahˬ laꞈ kʼoeˇ neh doˆ le-euˬ aˇ nah heu nah-ahˇ noeˬ keuˆ-
awˬ. Aˇ nah heu nah laꞈ kʼoeˇ, Sahˬpaˬ Miˬyehˇ-aˬ, huiˬ-eu aˬ yawꞈ-euˬ baoˬ-ahˇ 
gʼoe-awˇ, naw maꞈ-ahˇ sheuˬ doˆ nehˬ-euˬ meh. Dehˬ tseˬ ahˇ-eu kaˬ muˇ naw maꞈ 
maˬ ya dzaˬ-a.  
4Ba la yaw beh siˬ pyeuꞈ-eu Aˬ biˇ baˬ ba la, aˇ nah heu nah-ahˇ, Iˇjiˇtuˆ miˇ kʼahˬ laꞈ 
kʼoeˇ neh naw maꞈ ya doˆ le-euˬ meh. 
5Kaˬnaˬ tsawˇ jeuˬ, Heˬtaˆ tsawˇ jeuˬ, Aˬmawˇliˆ tsawˇ jeuˬ, Hiˇbiˇ tsawˇ jeuˬ hawˇ-
eu Yeˬbuˇ tsawˇ jeuˬ heu deuˬ jawˇ-eu miˇ kʼahˬ kʼoeˇ kʼahˬ naw maꞈ-ahˇ biꞈ-eu gʼaˇ 
duˬ, Sahˬpaˬ Miˬyehˇ saˇ jaˇ yaw muiˬ-ehˇ dzaˬ tsehˆ taˬ-euˬ meh. Miˇ tsaˬ miˇ muiˬ 
muiˬ dui dui-awˇ, baw le za le-eu miˇ kʼahˬ kʼoeˇ kʼahˬ laꞈ kʼoeˇ, naw maꞈ-ahˇ aˬ 
yawꞈ sheuˬ keuˆ nehˬ ngeh, aˬ yawꞈ kʼoꞈ yawꞈ ba la yaw beh siˬ laꞈ kʼoeˇ, bawˬ-iˬ 
heu hmˬ naw maꞈ ya jahˇ meh.  
6Shiꞈ nah keuˆ ni, dehˬ tseˬ maˬ ahˇ-eu kaˬ muˇ tehꞈ-ehˇ naw maꞈ ya dzaˬ-awˇ, shiꞈ 
nah aˬ yawꞈ nah-ahˇ, Sahˬpaˬ Miˬyehˇ-ahˇ taˬ huiˬ taˬ mahˇ-eu bawˬ-iˬ naw maꞈ ya 
jahˇ meh.  
7Shiꞈ nah keuˆ ni, dehˬ tseˬ keuˬ-awˇ jahˇ taˬ-euˬ kaˬ muˇ naw maꞈ maˬ ya dzaˬ-a. 
Dehˬ tseˬ maˬ ehˇ, dehˬ tseˬ ahˇ-eu kaˬ muˇ deuˬ maˬ ehˇ, naw maꞈ-euˬ jawˇ kʼahˬ 
jawˇ lahˬ laꞈ kʼoeˇ maˬ ya bi jaˆ-a. 
8Bawˬ-iˬ jahˇ-eu aˇ dahˬ beh ngeh jawˇ, Iˇjiˇtuˆ miˇ kʼahˬ laꞈ kʼoeˇ neh naw maꞈ doˆ 
le ngeh Sahˬpaˬ Miˬyehˇ neh naw maꞈ-ahˇ mˇ nehˬ-euˬ guiˬ lahˬ-ahˇ noeˬ keuˆ-eu 
laꞈ kʼoeˇ, heu loꞈ-ehˇ ya mˇ ya shaˇ-eu gaˇ kawˆ, naw maꞈ-euˬ aˬ li deuˬ-ahˇ dzawˇ 
nehˬ-awˬ.  

9Bawˬ-iˬ heu hmˬ-aˬ, naw maꞈ-euˬ laꞈ du-ahˇ maˬ ehˇ, naˇ kʼawˇ-ahˇ maˬ ehˇ, laꞈ tuiˆ 
paꞈ taˬ-euˬ loꞈ-ehˇ, tiˬ jawˇ-iˬ maˬ ngehˇ leˇ ni noeˬ mawˇ-eu jeˬ pyeuꞈ tehꞈ-a. Bawˬ-
iˬ heu hmˬ-aˬ, Sahˬpaˬ Miˬyehˇ-euˬ Zahˇ dawˬ kʼoꞈ dawˬ-ahˇ maˬ tsehˆ leˇ ni gui 
poˆ-awˇ dzaw geuꞈ-eu gʼaˇ duˬ, naw maꞈ maˬ ya ngehˇ ni, bi noeˬ mawˇ-eu jeˬ 
pyeuꞈ tehꞈ-a. Aˬ jeˬ miˇ neh ehˇ naˇ, Sahˬpaˬ Miˬyehˇ-aˬ, aˬ yawꞈ-euˬ huiˬ-eu baoˬ-
ahˇ gʼoe-awˇ, naw maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ nehˬ-euˬ meh.  
10Aˬ yawꞈ kʼoꞈ yawꞈ aˇ yamˬ keuˆ laˇ ngeh, bawˬ-iˬ heu hmˬ naw maꞈ jahˇ-awˬ.” 

Dehꞈ beh beh le-euˬ aˬ li 

11“Naw maꞈ-ahˇ biꞈ-eu gʼaˇ duˬ, naw maꞈ-ahˇ maˬ ehˇ, naw maꞈ-euˬ aˬ poeˬ aˬ bawˇ 
deuˬ-ahˇ maˬ ehˇ, Sahˬpaˬ Miˬyehˇ neh saˇ jaˇ dzaˬ taˬ-euˬ Kaˬnaˬ tsawˇ jeuˬ-euˬ miˇ 
kʼahˬ-ahˇ, Sahˬpaˬ Miˬyehˇ naw maꞈ-ahˇ sheuˬ gʼeh tehꞈ-a. Miˇ kʼahˬ kʼoeˇ kʼahˬ naw 
maꞈ-ahˇ aˬ yawꞈ biꞈ laꞈ ngeh,  
12dehꞈ beh beh le-euˬ aˬ li aˬ yuiꞈ deuˬ Sahˬpaˬ Miˬyehˇ-ahˇ naw maꞈ ya damˬ nehˬ 
tehꞈ-a. Jeˬ zaˬ deuˬ laꞈ kʼoeˇ, dehꞈ beh beh le-euˬ aˬ buˬ yawˬ mawˇ na luꞈ kʼawꞈ, 
Sahˬpaˬ Miˬyehˇ-euˬ pyeuꞈ-eu meh.  
13Dehꞈ beh beh le-euˬ mahˬ tahˬ laˆ mahˬ paˬ zaˬ yawˬ mawˇ na luꞈ-ahˇ, yawˇ zaˬ tiˬ 
mawˇ lawˇ dah nehˬ-awˇ ya zeuˇ kʼoꞈ geuꞈ meh.  
14Mehˬ hu paw dehꞈ daˆ leꞈ ngeh, ‘Bawˬ-iˬ heu hmˬ-euˬ dawˬ tsuiꞈ aˬ jeˬ-a’ lehˇ, 
naw maꞈ-euˬ aˬ li deuˬ naw maꞈ-ahˇ naˇ haˬ laˇ naˇ, heu loꞈ-ehˇ ehˇ kʼoꞈ nehˬ-awˬ. 
‘Iˇjiˇtuˆ miˇ kʼahˬ laꞈ kʼoeˇ, nga maꞈ aˬ cawˬ zaˬ kʼaˆ geuꞈ luꞈ ngeh, Sahˬpaˬ Miˬyehˇ-
aˬ, aˬ yawꞈ-euˬ huiˬ-eu baoˬ-ahˇ gʼoe-awˇ, nga maꞈ-ahˇ sheuˬ doˆ nehˬ laꞈ-euˬ meh. ,  
15Iˇjiˇtuˆ sahˬ paˬ nui ma gʼahˇ-awˇ, nga maꞈ-ahˇ maˬ pyehˬ nehˬ laꞈ ni jawˇ ngeh, 
Iˇjiˇtuˆ miˇ kʼahˬ laꞈ kʼoeˇ, dehꞈ beh beh le-euˬ aˬ li aˬ yuiꞈ deuˬ-ahˇ, Sahˬpaˬ Miˬyehˇ 
sehꞈ-euˬ meh. Jeˬ zaˬ deuˬ laꞈ kʼoeˇ dehꞈ beh beh le-euˬ aˬ buˬ deuˬ-ahˇ kʼawꞈ, aˬ 
yawꞈ sehꞈ-euˬ meh. Kʼoeˇ miˇ neh, dehꞈ beh beh le-euˬ jeˬ zaˬ aˬ buˬ deuˬ Sahˬpaˬ 
Miˬyehˇ-ahˇ aˬ dui ya lawˇ nehˬ-awˇ, dehꞈ beh beh le-euˬ aˬ li aˬ yuiꞈ deuˬ-ahˇ aˬ 
dui ya zeuˇ kʼoꞈ geuꞈ-eu meh.  
16Kʼoeˇ loꞈ-ehˇ mˇ-eu jeˬ-aˬ, aˬ dui-euˬ naˇ kʼawˇ-ahˇ maˬ ehˇ, laꞈ du-ahˇ maˬ ehˇ, laꞈ 
tuiˆ paꞈ taˬ-euˬ loꞈ-ehˇ, tiˬ jawˇ-iˬ maˬ ngehˇ leˇ ni bi noeˬ mawˇ-eu jeˬ pyeuꞈ-awˇ, 
Sahˬpaˬ Miˬyehˇ neh aˬ yawꞈ-euˬ huiˬ-eu baoˬ-ahˇ gʼoe-awˇ, Iˇjiˇtuˆ miˇ kʼahˬ laꞈ 
kʼoeˇ neh sheuˬ doˆ nehˬ laꞈ-euˬ gaˇ, aˬ dui-ahˇ paˇ bi noeˬ mawˇ laꞈ tehꞈ-a’ lehˇ ehˇ 
nehˬ-awˬ.” 

Mˬ dmˇ kʼawˇ zeuˇ hawˇ-eu miˬ dzaˬ kʼawˇ zeuˇ 

17Iˇjiˇtuˆ sahˬ paˬ Iˇsaˬleˬlaˆ tsawˇ haˬ deuˬ-ahˇ pyehˬ nehˬ-awˇ bi doˆ-iˇ ngeh, 
Piˇliˇtiˆ miˇ kʼahˬ caw caw-ehˇ dahˇ daˆ gʼeh-eu gaˇ ma kʼoeˇ kahˇ dawˇ dui dui 
kʼawꞈ, gaˇ ma kʼoeˇ kahˇ-ahˇ neh Iˇsaˬleˬlaˆ tsawˇ haˬ deuˬ-ahˇ Miˬyehˇ maˬ sheuˬ 
doˆ gʼeh-aˬ. “Mehˬ hu paw guiˇ ya deuˆ paˬ-ehˇ jaˆ-eu gaˇ Iˇsaˬleˬlaˆ tsawˇ haˬ deuˬ 
ya siˬ naˇ, Iˇjiˇtuˆ miˇ kʼahˬ-ahˇ paˇ gʼoꞈ poˆ-iˇ-eu jeˬ-ahˇ ngaˇ maˬ geuꞈ mawꞈ nya” 
lehˇ Miˬyehˇ noeˬ-eu meh.  

18Kʼoeˇ miˇ neh, aˬ yawꞈ maꞈ-ahˇ bawˇ tsahˬ bawˇ dahˇ doe doe-ehˇ sheuˬ jawˬ 
nehˬ-awˇ, Iˬ ma laˆ shaˆ Yaw neˇ jaˆ-eu paw sheuˬ gʼeh-euˬ meh. Iˇsaˬleˬlaˆ tsawˇ 
haˬ deuˬ-aˬ, guiˇ deuˆ-eu keu ka deuˬ pi luꞈ-eu meh.  
19Yoˇsehˆ neh Iˇsaˬleˬlaˆ tsawˇ haˬ deuˬ-ahˇ, aˬ yawꞈ neh ehˇ-euˬ loꞈ-ehˇ mˇ ma lehˇ 
saˇ jaˇ bi dzaˬ-euˬ loꞈ-ehˇ, Moˇseˬ-aˬ, Yoˇsehˆ-euˬ gʼawˇ mawˇ-ahˇ aˬ yawꞈ nehˬ-ehˇ 
yuˇ gʼeh-euˬ meh. “Miˬyehˇ naw maꞈ-ahˇ ka kʼoꞈ le ngeh, ngaˬ-euˬ gʼawˇ mawˇ-ahˇ, 
miˇ kʼahˬ heu kʼahˬ laꞈ kʼoeˇ neh naw maꞈ ya yuˇ doˆ gʼeh meh” lehˇ, Yoˇsehˆ neh 
ehˇ taˬ yaꞈ-euˬ jaˆ-eu meh.  
20Iˇsaˬleˬlaˆ tsawˇ haˬ deuˬ Suˇkoˆ lehˇ kuˇ-eu jawˇ duˬ-ahˇ neh doˆ-iˇ-awˇ, bawˇ 
tsahˬ bawˇ dahˇ-ahˇ tehˬ ni jaˆ-eu Eˇdamˬ meuˬ-ahˇ sehˬ gʼawˆ gʼawˆ-awˇ naˬ-euˬ 
meh.  
21Uˬ ciꞈ nah gʼahˇ maˬ-ehˇ, aˬ yawꞈ maꞈ gaˇ ma doˆ-iˇ nya ni, nah gʼahˇ paw aˬ yawꞈ 
maꞈ-ahˇ gaˇ ma mehˬ-eu gʼaˇ duˬ, mˬ dmˇ kʼawˇ zeuˇ laꞈ kʼoeˇ, Sahˬpaˬ Miˬyehˇ aˬ 
yawꞈ maꞈ-euˬ mehˬ hu iˇ-awˇ, uˬ ciꞈ paw miˬ dzaˬ kʼawˇ zeuˇ laꞈ kʼoeˇ aˬ yawꞈ maꞈ-
euˬ meh hu aˬ yawꞈ iˇ-eu laꞈ kʼoeˇ, aˬ yawꞈ maꞈ-ahˇ yaw shehꞈ bya nehˬ-euˬ meh.  
22Iˇsaˬleˬlaˆ tsawˇ haˬ deuˬ mehˬ shi, nah gʼahˇ paw mˬ dmˇ kʼawˇ zeuˇ aˬ myah luꞈ 
jaˆ-awˇ, uˬ ciꞈ paw miˬ dzaˬ kʼawˇ zeuˇ aˬ myah luꞈ jaˆ-euˬ meh.  

Doˆ-iˇ 14 

Iˬ ma laˆ shaˆ Yaw neˇ-ahˇ tsehˆ doˆ-euˬ 

1Kʼoeˇ naˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
2“Iˇsaˬleˬlaˆ tsawˇ haˬ deuˬ-ahˇ, naˇ kʼah paw paˇ jiˆ kʼoꞈ laˇ-awˇ, Miˇdaˬgawˇlaˬ 
meuˬ hawˇ-eu Iˬ ma laˆ shaˆ Yaw neˇ-euˬ yaw kaˬ-ahˇ, Baˬlaˇzeˬpoˬ meuˬ dawˬ peh 
jaˆ-eu Piˇhaˬhiˇyoˆ meuˬ mehˬ shi, sehˬ gʼawˆ gʼawˆ-awˇ naˬ-awˬ lehˇ ehˇ nehˬ-awˬ.  
3Iˇsaˬleˬlaˆ tsawˇ haˬ deuˬ-aˬ, bawˇ tsahˬ-ahˇ cah cah-ehˇ jawˇ-awˇ, bawˇ tsahˬ bawˇ 
dahˇ laꞈ kʼoeˇ tiˬ gaˇ-iˬ iˇ tsaˬ laˇ tsaˬ maˬ siˬ ni, zahˬ leˇ taˬ-awˇ jawˇ-eu nga lehˇ, 
Iˇjiˇtuˆ sahˬ paˬ noeˬ tehꞈ-a.  
4Aˬ yawꞈ-ahˇ ngaˇ nui ma bi gʼahˇ-awˇ, naw maꞈ-euˬ mehˬ nah bi caw teh ma. Sahˬ 
paˬ kʼoeˇ gʼaˬ hawˇ-eu aˬ yawꞈ-euˬ guiˇ maꞈ deuˬ-ahˇ ngaˇ guiˇ deuˆ gʼaˬ ngeh, aˬ 
cawˬ ngaˬ-ahˇ taˬ huiˬ taˬ mahˇ tehꞈ-a. Kʼoeˇ ngeh, ngaˇ Sahˬpaˬ Miˬyehˇ pyeuꞈ-eu 
gaˇ, Iˇjiˇtuˆ tsawˇ haˬ deuˬ ya siˬ tehꞈ-a.” Iˇsaˬleˬlaˆ tsawˇ haˬ deuˬ-aˬ, aˬ yawꞈ maꞈ-
ahˇ kʼaˇ ehˇ nehˬ-euˬ loꞈ-ehˇ mˇ-euˬ meh.  
5Iˇsaˬlaˬleˇ tsawˇ haˬ deuˬ cehˆ doˆ dzeuˇ-euˬ gaˇ kawˆ sahˬ paˬ kʼoeˇ gʼaˬ-ahˇ aˬ 
cawˬ tsaꞈ gaˬ ngeh, aˬ yawꞈ hawˇ-eu aˬ yawꞈ-euˬ gaˇ mˇ-eu yaw huiˬ yaw mahˇ 
deuˬ nui ma paˇ laˇ-awˇ, “Aˬ dui maꞈ gʼaˇ duˬ shaˬ laˇ-euˬ nga. Iˇsaˬleˬlaˆ tsawˇ haˬ 
deuˬ-ahˇ aˬ dui maꞈ bi cehˆ doˆ dzeuˇ-euˬ miˇ neh, zaˬ kʼaˆ maˬ paˇ jawˇ ngaˇ” lehˇ 
ehˇ-eu meh. 
6Sahˬ paˬ kʼoeˇ gʼaˬ-aˬ, aˬ yawꞈ-euˬ guiˇ deuˆ-eu mahˬ laˆ lawˬ deuˬ hawˇ-eu, guiˇ 
guiˇ maꞈ deuˬ lehˬ hmˬ-euˬ meh.  

7Guiˇ paw taꞈ leˇ-eu yaw huiˬ yaw mahˇ deuˬ neh bi uˆ lahˇ-euˬ muiˬ dui dui-eu 
mahˬ laˆ lawˬ koꞈ yaˇ laˇ ahˇ leˇ-ehˇ, mahˬ laˆ lawˬ gʼawˬ mya ni aˬ yawꞈ lehˬ hmˬ-
euˬ meh.  
8Sahˬ paˬ kʼoeˇ gʼaˬ-ahˇ Sahˬpaˬ Miˬyehˇ nui ma bi gʼahˇ-awˇ, tiˬ jeˬ-ahˇ-iˬ kʼahˬ maˬ 
lahˇ ni doˆ-iˇ luꞈ-eu Iˇsaˬleˬlaˆ tsawˇ haˬ deuˬ-euˬ mehˬ nah aˬ yawꞈ caw teh-euˬ 
meh.  
9Mahˬ deuˬ maˬ ehˇ, mahˬ laˆ lawˬ deuˬ maˬ ehˇ, mahˬ laˆ lawˬ teh-eu tsawˇ haˬ 
deuˬ maˬ ehˇ, dawˬ tawˆ luꞈ kuꞈ-eu Iˇjiˇtuˆ guiˇ maꞈ kʼoeˇ maꞈ, Iˇsaˬleˬlaˆ tsawˇ haˬ 
deuˬ-euˬ mehˬ nah caw teh-awˇ, iˬ ma laˆ shaˆ Yaw neˇ-euˬ gaˇ dzeˇ, Piˇhaˬhiˇyoˆ 
meuˬ hawˇ-eu Baˬlaˇzeˬpoˬ meuˬ dawˬ peh sehˬ gʼawˆ gʼawˆ-awˇ naˬ luꞈ gaˇ, teh 
miˇ le-euˬ meh.  
10Iˇjiˇtuˆ sahˬ paˬ hawˇ-eu aˬ yawꞈ-euˬ guiˇ maꞈ deuˬ aˬ yawꞈ maꞈ jawˇ gaˇ oe luꞈ gaˇ 
Iˇsaˬleˬlaˆ tsawˇ haˬ deuˬ ya mawˇ ngeh, guˆ dui dui-awˇ, caw ba nehˬ laꞈ lehˇ, 
Sahˬpaˬ Miˬyehˇ-ahˇ guˇ-awˇ shaˇ-euˬ meh.  
11Aˬ yawꞈ maꞈ Moˇseˬ-ahˇ ehˇ-eu, “Iˇjiˇtuˆ miˇ kʼahˬ-ahˇ lmˬ bymˇ maˬ jaˆ-eu miˇ 
neh, bawˇ tsahˬ bawˇ dahˇ laꞈ kʼoeˇ bi shiˇ-eu lehˇ, nga maꞈ-ahˇ nawˇ heu gaˇ sheuꞈ 
leꞈ teˬ loˇ. Nga maꞈ-ahˇ nawˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ leꞈ-euˬ miˇ neh 
aˬ jeˬ keuˆ le-euˬ nga lehˇ haw sheˇ.  
12Heu loꞈ-ehˇ pyeuꞈ laˇ tehꞈ-a lehˇ, aˬ dui maꞈ maˬ doˆ le mi naˆ-ehˇ, nawˬ-ahˇ nga 
maꞈ maˬ ehˇ-aˬ loˇ. Iˇjiˇtuˆ miˇ kʼahˬ laꞈ kʼoeˇ bi jawˇ yaꞈ nehˬ laꞈ-awˬ. Iˇjiˇtuˆ tsawˇ 
haˬ deuˬ-euˬ zaˬ kʼaˆ geuꞈ yaꞈ ma lehˇ, nawˬ-ahˇ nga maꞈ ehˇ nehˬ-euˬ maˬ ngeuˇ-a 
loˇ. Kʼoeˇ gaˇ jawˇ-awˇ aˬ cawˬ-euˬ zaˬ kʼaˆ ya geuꞈ-eu-aˬ, heu gaˇ, bawˇ tsahˬ bawˇ 
dahˇ-ahˇ oe-awˇ ya shiˇ-eu naˆ maˬ tseˇ zaˬ dzehˬ tehꞈ-a.” 
13Moˇseˬ ehˇ kʼoꞈ nehˬ-eu, “Taˬ guˆ. Kʼaˬ duˬ ni jawˇ-awˬ. Sahˬpaˬ Miˬyehˇ aˬ joˆ-ehˇ 
jahˇ-awˇ naw maꞈ-ahˇ ka kʼoꞈ-eu gaˇ, iˬ nah naw maꞈ ya mawˇ tehꞈ-a. Iˬ nah naw 
maꞈ ya mawˇ luꞈ-eu Iˇjiˇtuˆ tsawˇ haˬ heu deuˬ-ahˇ, naw maꞈ tiˬ jawˇ-iˬ maˬ paˇ ya 
mawˇ-aˇ.  
14Naw maꞈ tiˬ jeˬ-iˬ jahˇ-eu maˬ loˬ-a. Naw maꞈ gʼaˇ duˬ Sahˬpaˬ Miˬyehˇ guiˇ deuˆ 
tehꞈ-a.” 
15Moˇseˬ-ahˇ Sahˬpaˬ Miˬyehˇ ehˇ-eu, “Aˬ jeˬ miˇ neh caw ba nehꞈ laꞈ-awˬ lehˇ naw 
maꞈ guˇ te. Mehˬ hu paw iˇ-awˬ lehˇ, Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ.  
16Nawˬ-euˬ gawˬ yoeˬ cawˬ diˇ-awˇ, iˬ ma laˆ shaˆ kʼoeˇ taˆ cawˬ ja-awˬ. Iˇ cuꞈ nyiˬ 
paˆ-ehˇ paˆ-iˇ-awˇ, Iˇsaˬleˬlaˆ tsawˇ haˬ deuˬ gui coˇ ni gʼeh-eu miˇ tsaˬ-ahˇ nawˬ 
nawˬ-ehˇ, iˬ ma laˆ shaˆ ya tsehˆ doˆ tehꞈ-a.  
17Iˇjiˇtuˆ tsawˇ haˬ deuˬ-ahˇ ngaˇ nui ma bi gʼahˇ dui dui laˇ-awˇ, aˬ yawꞈ maꞈ kʼawꞈ, 
Iˇsaˬleˬlaˆ tsawˇ haˬ deuˬ mehˬ nah caw teh uˇ gʼeh leꞈ tehꞈ-a. Kʼoeˇ ngeh, sahˬ paˬ 
kʼoeˇ gʼaˬ kʼoeˇ taˆ maˬ ehˇ, aˬ yawꞈ-euˬ guiˇ maꞈ kʼoeˇ taˆ maˬ ehˇ, aˬ yawꞈ-euˬ mahˬ 
laˆ lawˬ deuˬ kʼoeˇ taˆ maˬ ehˇ, mahˬ laˆ lawˬ teh-eu tsawˇ haˬ deuˬ kʼoeˇ taˆ maˬ 
ehˇ, ngaˇ guiˇ deuˆ gʼaˬ-awˇ, aˬ cawˬ ngaˬ-ahˇ taˬ huiˬ taˬ mahˇ tehꞈ-a.  
18Aˬ yawꞈ maꞈ-ahˇ ngaˇ guiˇ deuˆ gʼaˬ ngeh, ngaˇ Sahˬpaˬ Miˬyehˇ pyeuꞈ-eu gaˇ kawˆ 
aˬ yawꞈ maꞈ ya siˬ tehꞈ-a.” 

19Iˇsaˬleˬlaˆ guiˇ maꞈ-euˬ mehˬ hu paw jawˇ-eu Miˬ yehˇ-euˬ gʼaˬ kʼehˇ kʼoeˇ gʼaˬ, naˇ 
kʼah paw jiˆ gʼoꞈ le-euˬ meh. Mˬ dmˇ kʼawˇ zeuˇ kʼoeˇ zeuˇ kʼawꞈ, naˇ kʼah paw jiˆ 
kʼoꞈ le-awˇ,  
20Iˇsaˬleˬlaˆ tsawˇ haˬ hawˇ-eu Iˇjiˇtuˆ tsawˇ haˬ yaw kaˬ-ahˇ jawˇ-iˇ-euˬ meh. Mˬ 
dmˇ kʼoeˇ Iˇjiˇtuˆ tsawˇ haˬ jawˇ gaˇ zahˇ tsui ni bi pyeuꞈ-iˇ-awˇ, Iˇsaˬleˬlaˆ tsawˇ 
haˬ-ahˇ yaw shehꞈ bya nehˬ-euˬ meh. Kʼoeˇ miˇ neh, guiˇ guiˇ maꞈ kʼoeˇ nyiˬ maꞈ, uˬ 
ciꞈ miˇ lah ni, tiˬ maꞈ tiˇ maꞈ dawˬ peh maˬ iˇ peh nya ni jawˇ-euˬ meh.  
21Iˬ ma laˆ shaˆ kʼoeˇ taˆ Moˇseˬ aˬ laꞈ cawˬ ja ngeh, Sahˬpaˬ Miˬyehˇ nahˇ ma doˆ 
kʼehˬ paw neh jaˬ lehˇ lehˇ ma bi baw gʼeh leꞈ-awˇ, iˬ ma laˆ shaˆ iˇ cuꞈ bi baw kʼoꞈ 
gʼeh-euˬ meh. Jaˬ lehˇ kʼoeˇ bahˬ uˬ ciꞈ miˇ lah-ehˇ baw-euˬ miˇ neh, iˇ cuꞈ nyiˬ paˆ-
ehˇ paˆ-iˇ-awˇ, iˬ ma laˆ shaˆ gui coˇ ni pyeuꞈ-iˇ-euˬ meh.  
22Iˇsaˬleˬlaˆ tsawˇ haˬ deuˬ-aˬ, kaˇ pyawˇ loꞈ-ehˇ nyiˬ paw paˆ luꞈ iˇ cuꞈ dahˬ goˇ taˬ-
euˬ gʼahˇ ceh, gui coˇ ni gʼeh-eu miˇ tsaˬ-ahˇ nawˬ-awˇ, iˬ ma laˆ shaˆ tsehˆ doˆ-euˬ 
meh.  
23Iˇjiˇtuˆ tsawˇ haˬ deuˬ kʼawꞈ, Iˇsaˬleˬlaˆ tsawˇ haˬ deuˬ mehˬ nah caw teh-awˇ, 
mahˬ deuˬ, mahˬ laˆ lawˬ deuˬ hawˇ-eu mahˬ laˆ lawˬ teh-eu tsawˇ haˬ dawˬ tawˆ 
luꞈ, Iˇsaˬleˬlaˆ tsawˇ haˬ deuˬ-euˬ mehˬ nah caw caw-ehˇ, iˬ ma laˆ shaˆ laꞈ kʼoeˇ iˇ uˇ 
gʼeh-euˬ meh. 
24Sahˬpaˬ Miˬyehˇ-aˬ, uˬ bya maˬ bya shawˇ laˇ mi naˆ-ehˇ, mˬ dmˇ kʼawˇ zeuˇ hawˇ-
eu miˬ dzaˬ kʼawˇ zeuˇ jaˆ gaˇ neh Iˇjiˇtuˆ guiˇ maꞈ jawˇ gaˇ haw ka gʼeh-awˇ, laˆ bahˬ 
laˆ baˆ nehˬ-awˇ bi shaˬ-euˬ meh. 
25Aˬ yawꞈ maꞈ-euˬ mahˬ laˆ lawˬ aˇ beuˆ suꞈ-iˇ-awˇ, maˬ teh gahˇ nya ni bi pyeuꞈ-iˇ-
euˬ meh. “Sahˬpaˬ Miˬyehˇ Iˇsaˬleˬlaˆ tsawˇ haˬ paw jawˇ-awˇ, aˬ dui-ahˇ guiˇ deuˆ 
luꞈ-eu nga. Aˬ dui maꞈ heu gaˇ neh doˆ-iˇ kaˇ-euˇ” lehˇ, Iˇjiˇtuˆ tsawˇ haˬ deuˬ ehˇ-eu 
meh.  
26“Iˇjiˇtuˆ tsawˇ haˬ deuˬ maˬ ehˇ, aˬ yawꞈ maꞈ-euˬ mahˬ laˆ lawˬ deuˬ maˬ ehˇ, mahˬ 
laˆ lawˬ teh-eu deuˬ maˬ ehˇ, dawˬ tawˆ luꞈ kʼoeˇ taˆ iˇ cuꞈ bi dahˬ pymˬ-eu gʼaˇ duˬ, 
iˬ ma laˆ shaˆ kʼoeˇ taˆ nawˬ-euˬ aˬ laꞈ cawˬ ja-awˬ” lehˇ, Moˇseˬ-ahˇ Sahˬpaˬ 
Miˬyehˇ ehˇ nehˬ-euˬ meh. 
27Kʼoeˇ ngeh, Moˇseˬ aˬ laꞈ cawˬ ja-awˇ, mˬ bya laˇ ngeh, iˇ cuꞈ kʼoeˇ deuˬ aˬ yawꞈ 
yaw oeˇ loꞈ-ahˇ paˇ dahˬ dzm laˇ-euˬ meh. Iˇjiˇtuˆ tsawˇ haˬ kʼoeˇ deuˬ iˇ cuꞈ dahˬ 
pymˬ laꞈ gaˇ cehˆ dzeuˇ-eu lehˇ leh jeh kʼawꞈ, Sahˬpaˬ Miˬyehˇ aˬ yawꞈ maꞈ-ahˇ iˬ 
ma laˆ shaˆ laꞈ kʼoeˇ biˬ puꞈ nehˬ-euˬ meh.  
28Iˇ cuꞈ kʼoeˇ paˇ dahˬ pymˬ-awˇ, Iˇsaˬleˬlaˆ tsawˇ haˬ deuˬ mehˬ nah caw teh luꞈ-eu 
mahˬ laˆ lawˬ deuˬ-ahˇ maˬ ehˇ, mahˬ laˆ lawˬ teh-eu tsawˇ haˬ deuˬ hawˇ-eu Iˇjiˇtuˆ 
guiˇ maꞈ dawˬ tawˆ luꞈ-ahˇ maˬ ehˇ, dahˬ pymˬ byoˆ jiˇ-euˬ meh. Dzeuˇ-iˇ-euˬ tiˬ 
gʼaˬ-iˬ maˬ jawˇ-a.  
29Ehˇ kʼawꞈ, Iˇsaˬleˬlaˆ tsawˇ haˬ deuˬ-aˬ, kaˇ pyawˇ loꞈ-ehˇ nyiˬ paw paˆ luꞈ iˇ cuꞈ 
dahˬ goˇ taˬ-euˬ gʼahˇ ceh, gui coˇ ni gʼeh-eu miˇ tsaˬ-ahˇ nawˬ-awˇ, iˬ ma laˆ shaˆ 
cehˆ doˆ-euˬ meh.  

30Kʼoeˇ ngeh nah, Iˇjiˇtuˆ tsawˇ haˬ deuˬ-euˬ aˬ laꞈ laꞈ kʼoeˇ, Iˇsaˬleˬlaˆ tsawˇ haˬ 
deuˬ-ahˇ Sahˬpaˬ Miˬyehˇ ka kʼoꞈ nehˬ-awˇ, Iˇjiˇtuˆ tsawˇ haˬ deuˬ iˬ ma laˆ shaˆ lawˇ 
deh-ahˇ yaw shiˇ-ehˇ ga luꞈ gaˇ, Iˇsaˬleˬlaˆ tsawˇ haˬ deuˬ ya mawˇ-euˬ meh.  
31Iˇjiˇtuˆ tsawˇ haˬ-ahˇ gʼaˬ leˇ-euˬ Sahˬpaˬ Miˬyehˇ-euˬ huiˬ dui dui-eu baoˬ-ahˇ 
Iˇsaˬleˬlaˆ tsawˇ haˬ deuˬ ya mawˇ ngeh, Sahˬpaˬ Miˬyehˇ-ahˇ aˬ yawꞈ maꞈ guˇ-awˇ, 
Sahˬpaˬ Miˬyehˇ hawˇ-eu aˬ yawꞈ-euˬ zaˬ kʼaˆ Moˇseˬ-ahˇ ja ceuˬ-euˬ meh.  

Doˆ-iˇ 15 

Moˇseˬ-euˬ caˇ dawˬ 

1Kʼoeˇ naˇ, Moˇseˬ hawˇ-eu Iˇsaˬleˬlaˆ tsawˇ haˬ deuˬ, caˇ dawˬ heu bymˇ caˇ-awˇ, 
Sahˬpaˬ Miˬyehˇ-ahˇ ja ceuˬ-euˬ meh.  

“Sahˬpaˬ Miˬyehˇ-aˬ, baoˬ yaw shehꞈ kʼahˬ sehˇ huiˬ-awˇ guiˇ deuˆ gʼaˬ-euˬ miˇ neh, 
aˬ yawꞈ-ahˇ ngaˇ ja ceuˬ ma. Mahˬ kʼoeˇ deuˬ hawˇ-eu mahˬ dziˬ-eu tsawˇ haˬ deuˬ-
ahˇ iˬ ma laˆ shaˆ laꞈ kʼoeˇ aˬ yawꞈ biˬ puꞈ jiˇ-euˬ meh.  
2Sahˬpaˬ Miˬyehˇ-aˬ, gʼaˬ huiˬ-awˇ, ngaˬ-ahˇ haw piˇ-eu gʼaˬ pyeuꞈ-eu meh. Aˬ 
yawꞈ-aˬ, ngaˬ-ahˇ ka kʼoꞈ-eu gʼaˬ pyeuꞈ-eu meh. Aˬ yawꞈ ngaˬ-euˬ Miˬyehˇ pyeuꞈ-
awˇ, aˬ yawꞈ-ahˇ ngaˇ ja ceuˬ ma. Aˬ yawꞈ ngaˬ da-euˬ Miˬyehˇ pyeuꞈ-awˇ, aˬ yawꞈ 
huiˬ-eu mahˇ-eu gaˇ kawˆ, ngaˇ caˇ-awˇ ja ceuˬ ma.  
3Sahˬpaˬ Miˬyehˇ-aˬ, guiˇ deuˆ-eu yaw sahˇ pyeuꞈ-awˇ aˬ yawꞈ-euˬ tsawˇ myahˇ 
Sahˬpaˬ Miˬyehˇ meh.  
4“Iˇjiˇtuˆ guiˇ maꞈ hawˇ-eu mahˬ laˆ lawˬ deuˬ-ahˇ iˬ ma laˆ shaˆ laꞈ kʼoeˇ aˬ yawꞈ biˬ 
puꞈ-euˬ meh. Aˬ cawˬ naˆ maˬ tseˇ nya-eu aˬ yawꞈ maꞈ-eu aˬ yuiꞈ deuˬ, Iˬ ma laˆ 
shaˆ Yaw neˇ laꞈ kʼoeˇ ga puꞈ sehꞈ-euˬ meh.  
5Naꞈ-eu iˬ ma laˆ shaˆ aˬ yawꞈ maꞈ-ahˇ dahˬ pymˬ-euˬ meh. Kʼaˬ lo loꞈ-ehˇ iˬ ma laˆ 
shaˆ dawˬ dah aˬ yawꞈ maꞈ ga nuiꞈ byoˆ-euˬ meh.  
6“Sahˬpaˬ Miˬyehˇ-oˇ, nawˬ-euˬ aˇ maˇ laꞈ zahˬ dui dui leˇ paˬ-ehˇ gʼeh-eu baoˬ ahˇ-
awˇ, Nawˬ-ahˇ muiˇ-eu tsawˇ haˬ-ahˇ laˆ meuˇ laˆ loeˇ-euˬ meh.  
7Baoˬ huiˬ-eu laꞈ kʼoeˇ, nawˬ-ahˇ muiˇ-eu deuˬ-ahˇ nawˇ laˆ luˬ laˆ seˇ nehˬ-euˬ meh. 
Nawˇ nui ma pehˇ-eu jeˬ miˬ dzaˬ loꞈ-ehˇ doˆ-iˇ-awˇ, gʼo yoeˬ-ahˇ miˬ dzaˬ puiˆ-eu 
loꞈ-ehˇ, aˬ yawꞈ maꞈ-ahˇ puiˆ dzeh-euˬ meh.  
8Nawˬ-euˬ saꞈ neh iˬ ma laˆ shaˆ iˇ cuꞈ jehˆ bymˇ baw bymˇ-awˇ, gʼawˬ mahˇ ni bi 
goˇ laˇ-euˬ meh. Iˇ cuꞈ kaˇ pyawˇ pyawˇ-iˇ-awˇ, naꞈ dui dui-eu iˬ ma laˆ shaˆ gʼahˇ 
tseuˆ ni pyeuꞈ-iˇ-euˬ meh.  
9Muiˇ-eu deuˬ ehˇ-eu, ‘Aˬ yawꞈ maꞈ-ahˇ ngaˇ teh-awˇ teh mi ma. Aˬ yawꞈ maꞈ-euˬ 
pyuˇ shuiˇ myawˬ gahˬ dehˬ biˇ-awˇ, ngaˇ kʼaˇ geuꞈ mawꞈ-eu jeˬ yuˇ ma. Ngaˬ-euˬ 
mi cehˇ ngaˇ gʼawˇ doˆ-awˇ, aˬ yawꞈ maꞈ kʼaˇ ahˇ-eu jeˬ yuˇ jiˇ ma. ’ 
10Ehˇ kʼawꞈ, Sahˬpaˬ Miˬyehˇ nawˇ saꞈ tiˬ poˆ baw gʼeh ngeh, Iˇjiˇtuˆ tsawˇ haˬ deuˬ 
iˇ cuꞈ-ahˇ bu-awˇ, guˆ laˇ paˬ-ehˇ gʼeh-eu iˇ cuꞈ laꞈ kʼoeˇ, za siˬ loꞈ-ehˇ aˬ yawꞈ maꞈ ga 
nuiꞈ-euˬ meh.  
11“Sahˬpaˬ Miˬyehˇ-oˇ, miˬyehˇ heu myaˆ ni gʼeh-eu laꞈ kʼoeˇ aˬ geu gʼaˬ nawˬ-ahˇ 
duˇ ta. Muiˬ-eu shawˇ-eu paw zahˬ leˇ paˬ-ehˇ gʼeh-eu, Nawˇ loꞈ-ehˇ aˬ suˇ gʼaˬ jawˇ 

ta. Zahˬ leˇ paˬ-ehˇ gʼeh-eu jeˬ hawˇ-eu baoˬ huiˬ-eu gaˇ mˇ nya-eu, nawˇ loꞈ-ehˇ aˬ 
suˇ gʼaˬ jawˇ ta.  
12Nawˬ-euˬ aˇ maˇ laꞈ cawˬ ja ngeh, nga maꞈ-ahˇ muiˇ-eu deuˬ miˇ tsaˬ tahˬ kʼawˇ 
neh bi myoꞈ ahˇ jiˇ-euˬ meh.  
13Nawˬ-euˬ saˇ jaˇ nawˇ ziꞈ-awˇ, nawˬ neh ka kʼoꞈ-euˬ tsawˇ haˬ-ahˇ nawˇ sheuˬ 
gʼeh-euˬ meh. Nawˬ-euˬ baoˬ-ahˇ gʼoe-awˇ, muiˬ-eu shawˇ-eu nawˬ-euˬ miˇ kʼahˬ-
ahˇ, aˬ yawꞈ maꞈ-ahˇ nawˇ sheuˬ gʼeh-euˬ meh.  
14Gaˇ kawˆ heu aˬ cawˬ tsawˇ jeuˬ deuˬ ya gaˬ-awˇ, aˬ yawꞈ maꞈ guˆ dui dui-eu laꞈ 
kʼoeˇ yaw dzuˬ dzuˬ-euˬ meh. Piˇliˇtiˆ tsawˇ haˬ deuˬ noeˬ shaˬ dui dui meh.  
15Eˬdoˬ tsawˇ jeuˬ aˬ yuiꞈ aˬ tsu deuˬ tsawˬ guˆ-iˇ-euˬ meh. Mawˇ baˆ tsawˇ haˬ baoˬ 
ahˇ-eu deuˬ yaw dzuˬ dzuˬ meh. Kaˬnaˬ miˇ kʼahˬ laꞈ kʼoeˇ jawˇ-eu tsawˇ haˬ deuˬ 
guˆ-eu nui ma ahˇ laˇ-euˬ meh.  
16Noeˬ shaˬ noeˬ zahˬ-awˇ guˆ-eu jeˬ, tsawˇ haˬ kʼoeˇ deuˬ kʼoeˇ taˆ keuˆ le-euˬ meh. 
Sahˬpaˬ Miˬyehˇ-oˇ, nawˬ-euˬ baoˬ-ahˇ aˬ yawꞈ maꞈ ya mawˇ-awˇ, aˬ cawˬ zaˬ kʼaˆ 
geuˬ-eu laꞈ kʼoeˇ nawˬ neh bi buˬ-iˇ-euˬ nawˬ-euˬ tsawˇ haˬ deuˬ maˬ iˇ dzeuˇ kʼoeˇ 
keuˆ ni, guˆ-eu laꞈ kʼoeˇ, tiˬ gaˇ-iˬ uˬ duˬ tahˬ shaˇ kʼaˇ maˬ za ni aˬ yawꞈ maꞈ jawˇ 
luꞈ-eu meh.  
17Nawˬ neh yawˬ haˇ yawˬ ha tsoˆ taˬ-euˬ Uˬ duˬ tahˬ nymˇ nymˇ ma, Sahˬpaˬ 
Miˬyehˇ nawˇ jawˇ-eu lehˇ tseˇ doˆ taˬ-euˬ jawˇ duˬ pyeuꞈ-eu nawˬ-eu gawˬ jawˬ 
kʼoeˇ taˆ, aˬ yawꞈ maꞈ-ahˇ nawˇ sheuˬ uˇ laꞈ-awˇ, ka ziꞈ taˬ-euˬ meh.  
18Sahˬpaˬ Miˬyehˇ-oˇ, mˬ maˬ maˬ byaˆ zaˇ ziˇ nawˇ sahˬ paˬ pyeuꞈ tehꞈ-a.” 

Miˇliˬyaˬ-euˬ caˇ dawˬ 

19Iˇsaˬleˬlaˆ tsawˇ haˬ deuˬ-aˬ, gui coˇ ni gʼeh-eu miˇ tsaˬ-ahˇ nawˬ-awˇ, iˬ ma laˆ 
shaˆ tsehˆ doˆ-euˬ meh. Ehˇ kʼawꞈ, Iˇjiˇtuˆ tsawˇ haˬ-euˬ mahˬ laˆ lawˬ deuˬ hawˇ-eu, 
mahˬ laˆ lawˬ teh-eu tsawˇ haˬ deuˬ iˬ ma laˆ shaˆ laꞈ kʼoeˇ uˇ-iˇ ngeh, Sahˬpaˬ 
Miˬyehˇ iˇ cuꞈ paˇ bi dahˬ dzm laˇ-awˇ, aˬ yawꞈ maꞈ-ahˇ dahˬ pymˬ byoˆ-euˬ meh.  
20Miˬyehˇ gʼaˇ duˬ ngehˬ dah-eu tsawˇ haˬ pyeuꞈ-eu Aˬloˬ-euˬ dmˇ ma Miˇliˬyaˬ 
bawˬ tsahˬ baꞈ-awˇ doˆ le ngeh, zaˬ miˬ zaˬ dawˬ tawˆ luꞈ bawˬ tsahˬ baꞈ-awˇ, aˬ 
yawꞈ nehˬ-ehˇ gaˇ nyeh nyeh-euˬ meh. 
21Aˬ yawꞈ maꞈ-ahˇ Miˇliˬyaˬ dawˬ caˇ caˇ mehˬ nehˬ-eu,  

“Sahˬpaˬ Miˬyehˇ-aˬ, yaw shehꞈ kʼahˬ sehˇ huiˬ-eu laꞈ kʼoeˇ, guiˇ deuˆ-eu gʼaˬ leˇ-euˬ 
miˇ neh, aˬ yawꞈ-ahˇ caˇ-awˇ ja ceuˬ-awˬ. Aˬ yawꞈ-aˬ, mahˬ kʼoeˇ deuˬ hawˇ-eu, 
mahˬ dziˬ-eu deuˬ-ahˇ, iˬ ma laˆ shaˆ laꞈ kʼoeˇ biˬ puꞈ jiˇ-euˬ meh.” 
22Kʼoeˇ naˇ, Moˇseˬ-aˬ, Iˇsaˬleˬlaˆ tsawˇ haˬ deuˬ-ahˇ, iˬ ma laˆ shaˆ Yaw neˇ-ahˇ neh, 
Shuˇyaˆ lehˇ kuˇ-eu bawˇ tsahˬ bawˇ dahˇ paw sheuˬ gʼeh-euˬ meh. Bawˇ tsahˬ 
bawˇ dahˇ laꞈ kʼoeˇ, smˬ nah keuˆ ni aˬ yawꞈ maꞈ gaˇ ma cah keuˆ laꞈ-euˬ kʼawꞈ, iˇ 
cuꞈ maˬ ya mawˇ-a. 
23Kʼoeˇ naˇ, Maˬlaˬ lehˇ kuˇ-eu jawˇ duˬ tiˬ tsahˇ-ahˇ aˬ yawꞈ maꞈ oe keuˆ-euˬ meh. 
Ehˇ kʼawꞈ, kʼoeˇ gaˇ jaˆ-eu iˇ cuꞈ yaw kʼaˬ kʼaˬ-eu miˇ neh, aˬ yawꞈ maꞈ maˬ dawˇ ahˇ 
coeˇ-a. Kʼoeˇ miˇ neh, jawˇ duˬ kʼoeˇ tsahˇ-ahˇ Maˬlaˬ lehˇ kuˇ-euˬ meh.  

http://pt-br.bibles.org/ahk-AHK/Exod/16#Exod.15.23!f.1

24Iˇsaˬleˬlaˆ tsawˇ haˬ kʼoeˇ deuˬ nui ma cawˆ-eu laꞈ kʼoeˇ, “Nga maꞈ aˬ jeˬ dawˇ 
nmˇ” lehˇ, Moˇseˬ-ahˇ ehˇ nehˬ-euˬ meh.  
25Moˇseˬ Sahˬpaˬ Miˬyehˇ-ahˇ guiˬ lahˬ shaˇ ngeh, Sahˬpaˬ Miˬyehˇ aˬ yawꞈ-ahˇ aˇ 
bawˇ tiˬ bawˇ mehˬ nehˬ-euˬ meh. Aˇ bawˇ kʼoeˇ bawˇ iˇ cuꞈ-ahˇ baꞈ puꞈ ngeh, iˇ cuꞈ 
paˇ kuiˇ laˇ-euˬ meh. Kʼoeˇ gaˇ, yaw dehꞈ dehꞈ gaˇ taꞈ leˇ-eu zahˇ sahˇ kʼoꞈ deuˬ 
hawˇ-eu zahˇ dawˬ kʼoꞈ dawˬ deuˬ, Sahˬpaˬ Miˬyehˇ aˬ yawꞈ maꞈ-ahˇ biꞈ-awˇ lawˬ 
haw-euˬ meh.  
26Aˬ yawꞈ ehˇ-eu “Ngaˬ-euˬ dawˬ-ahˇ naw maꞈ tuˆ tehˬ taˬ-awˇ, ngaˬ neh tsaˬ meh 
lehˇ noeˬ-euˬ jeˬ-ahˇnaw maꞈ mˇ-eu laꞈ kʼoeˇ, ngaˬ-euˬ ehˇ dawˬ-ahˇ naw maꞈ tiˬ 
byah tiˬ loꞈ naˇ haˬ geuꞈ naˇ, Iˇjiˇtuˆ tsawˇ haˬ kʼoeˇ taˆ bi keuˆ le-euˬ shaˬ zahˬ naˇ 
gawˇ kʼoeˇ deuˬ naw maꞈ kʼoeˇ taˆ bi keuˆ le-eu laꞈ kʼoeˇ, naw maꞈ-ahˇ kʼehˬ nehˬ 
kʼaˆ nehˬ-eu jeˬ ngaˇ maˬ mˇ. Ngaˇ-aˬ, naw maꞈ-ahˇ laˆ taˬ nehˬ-eu Sahˬpaˬ Miˬyehˇ 
pyeuꞈ-eu ma.” 
27Yawˬ nah yawˬ keuˆ le ngeh, iˇ cuꞈ iˇ beuˆ tseˇ nyiꞈ beuˆ doˆ-awˇ, daoˇ aˇ bawˬ shiꞈ 
tseˇ bawˬ dehꞈ-eu Eˇleˬ lehˇ kuˇ-eu jawˇ duˬ-ahˇ aˬ yawꞈ maꞈ le keuˆ-euˬ meh. Kʼoeˇ 
gaˇ, lawˇ baˬ dawˬ peh aˬ yawꞈ maꞈ sehˬ gʼawˆ gʼawˆ-awˇ naˬ-euˬ meh.  

Doˆ-iˇ 16 

Maˬnaˆ kaˬ muˇ hawˇ-eu hahˬ zaˬ laˬ ma 

1Iˇsaˬleˬlaˆ tsawˇ haˬ dawˬ tawˆ luꞈ Eˇleˬ-ahˇ neh doˆ-iˇ-euˬ meh. Aˬ yawꞈ maꞈ 
Iˇjiˇtuˆ miˇ kʼahˬ laꞈ kʼoeˇ neh doˆ le-euˬ ba la nyiˬ siˬ tiˬ siˬ tseˇ ngaˬ nah tiˬ nah 
byah laˇ ngeh, Eˇleˬ hawˇ-eu Siˇnaˆ gawˬ jawˬ yaw kaˬ-ahˇ jaˆ-eu Siˬ lehˇ kuˇ-eu 
jawˇ duˬ-ahˇ aˬ yawꞈ maꞈ oe keuˆ-euˬ meh.  
2Bawˇ tsahˬ bawˇ dahˇ kʼoeˇ tsahˇ laꞈ kʼoeˇ, aˬ yawꞈ maꞈ nui ma cawˆ laˇ-awˇ, 
Moˇseˬ hawˇ-eu Aˬloˬ-ahˇ iˬ baˇ taˬ-euˬ meh. 
3Iˇsaˬleˬlaˆ tsawˇ haˬ deuˬ aˬ yawꞈ nyaꞈ-ahˇ ehˇ nehˬ-eu, “Iˇjiˇtuˆ miˇ kʼahˬ laꞈ kʼoeˇ, 
Sahˬpaˬ Miˬyehˇ nga maꞈ-ahˇ bi shiˇ laꞈ law nmˇ-aˬ, muiˬ dzehˬ tehꞈ-a. Nga maꞈ 
kʼoeˇ gaˇ jawˇ ngeh, saˇ suˬ ni nuiˇ-awˇ hawˬ ya dzaˬ-euˬ ma. Shaˬ jiˇ hawˇ-eu nui 
jeˬ nui jeˇ kʼawꞈ, yawˬ ha kʼaˇ dzaˬ mawꞈ-eu loꞈ-ehˇ dzaˬ-euˬ ma. Ehˇ kʼawꞈ, naw 
nyaꞈ-aˬ, nga maꞈ bi mehꞈ sehꞈ jiˇ-eu lehˇ bawˇ tsahˬ bawˇ dahˇ laꞈ kʼoeˇ sheuˬ ahˇ 
laꞈ-euˬ ngaˇ.” 
4Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Naw maꞈ dawˬ tawˆ luꞈ gʼaˇ 
duˬ dzaˬ dzaˬ dawˇ dawˇ uˬ yehˇ loꞈ-ehˇ mˬ kʼoeˇ taˆ neh bi yehˇ ka leꞈ-eu lehˇ, 
nymˬ-mˇ ngaˇ lehˬ hmˬ taˬ-euˬ ma. Tsawˇ haˬ heu deuˬ-ahˇ yawˬ nah yawˬ na luꞈ bi 
doˆ-iˇ-awˇ, tiˬ nah gʼaˇ duˬ tiˬ nah loꞈ-eu dzaˬ-eu dawˇ-eu jeˬ bi gʼoˆ uiˬ-iˇ-awˬ. Kʼoeˇ 
loꞈ-ehˇ jahˇ-awˇ, tsawˇ haˬ heu deuˬ ngaˬ neh mehˬ nehˬ tsoˆ nehˬ-euˬ jeˬ-ahˇ naˇ 
haˬ geuꞈ nga loˇ lehˇ ngaˇ lawˬ haw ma.  
5Koꞈ nah tiˬ nah keuˆ laˇ naˇ, aˇ nah nui deuˬ-ahˇ maˬ duˇ ni, yawˬ nah na luꞈ, aˬ 
yawꞈ maꞈ gʼoˆ uiˬ luꞈ-eu naˆ maˬ tseˇ, nyiˬ bymˇ ya gʼoˆ uiˬ taˬ tehꞈ-a.” 

6Kʼoeˇ naˇ, Iˇsaˬleˬlaˆ tsawˇ haˬ dawˬ tawˆ luꞈ, Moˇseˬ hawˇ-eu Aˬloˬ aˬ nyaꞈ ehˇ 
nehˬ-eu, “Iˇjiˇtuˆ miˇ kʼahˬ laꞈ kʼoeˇ neh naw maꞈ-ahˇ sheuˬ doˆ leꞈ-euˬ gʼaˬ-aˬ, 
Sahˬpaˬ Miˬyehˇ pyeuꞈ-eu gaˇ, nymˇ ciꞈ naw maꞈ ya mawˇ tehꞈ-a.  
7Uˬ shawˬ keuˆ laˇ naˇ, Sahˬpaˬ Miˬyehˇ-euˬ yaw shehꞈ kʼahˬ sehˇ-ahˇ naw maꞈ ya 
mawˇ tehꞈ-a. Naw maꞈ nui ma cawˆ-eu laꞈ kʼoeˇ, Sahˬpaˬ Miˬyehˇ-ahˇ iˬ baˇ taˬ-awˇ 
toˇ luꞈ-eu teˇ saˇ-ahˇ aˬ yawꞈ ya gaˬ gʼaˬ-euˬ meh. Ngeuˇ meh. Naw maꞈ-aˬ, aˬ yawꞈ-
ahˇ iˬ baˇ taˬ luꞈ-eu meh. (Nga nyaꞈ-ahˇ iˬ baˇ taˬ luꞈ-eu maˬ ngeuˇ-a.) Aˬ jeˬ miˇ neh 
ehˇ naˇ, nga nyaꞈ-aˬ, aˬ yawꞈ neh mehˬ nehˬ tsoˆ nehˬ laꞈ-euˬ loꞈ-ehˇ mˇ luꞈ-eu tehꞈ 
ma.” 
8Moˇseˬ paˇ ehˇ-eu, “Naw maꞈ dzaˬ-eu gʼaˇ duˬ shaˬ jiˇ deuˬ-ahˇ, uˬ ciꞈ uˬ taw paw 
maˬ ehˇ, naw maꞈ dzaˬ loꞈ dawˇ loꞈ-eu kaˬ muˇ deuˬ-ahˇ uˬ shawˬ paw maˬ ehˇ, 
Sahˬpaˬ Miˬyehˇ biꞈ nehˬ laꞈ tehꞈ-a. Aˬ jeˬ miˇ neh ehˇ naˇ, naw maꞈ nui ma cawˆ-eu 
laꞈ kʼoeˇ, aˬ yawꞈ-ahˇ iˬ baˇ taˬ-awˇ toˇ luꞈ-eu teˇ saˇ-ahˇ aˬ yawꞈ ya gaˬ gʼaˬ-euˬ meh. 
Aˬ diˇ aˬ maˇ ehˇ naˇ, naw maꞈ nui ma cawˆ-awˇ nga nyaꞈ-ahˇ iˬ baˇ taˬ-eu jeˬ-aˬ, 
Sahˬpaˬ Miˬyehˇ-ahˇ naw maꞈ nui ma cawˆ-awˇ iˬ baˇ taˬ gaˇ duˇ-eu meh.” 
9Aˬloˬ-ahˇ Moˇseˬ ehˇ nehˬ-eu, “Iˇsaˬleˬlaˆ tsawˇ haˬ aˇ maꞈ maꞈ lah ni, Sahˬpaˬ 
Miˬyehˇ mehˬ shi yawꞈ laˇ-awˬ lehˇ ehˇ nehˬ-awˬ. Aˬ jeˬ miˇ neh ehˇ naˇ, aˬ yawꞈ 
maꞈ nui ma cawˆ-eu laꞈ kʼoeˇ toˇ luꞈ-eu teˇ saˇ-ahˇ Sahˬpaˬ miˬyehˇ ya gaˬ-euˬ meh.” 
10Iˇsaˬleˬlaˆ tsawˇ haˬ aˇ maꞈ-ahˇ Aˬloˬ dawˬ ngehˬ cawˬ luꞈ ngeh, aˬ yawꞈ maꞈ bawˇ 
tsahˬ bawˇ dahˇ paw haw gʼeh-awˇ, Sahˬpaˬ Miˬyehˇ-euˬ yaw shehꞈ kʼahˬ sehˇ mˬ 
dmˇ laꞈ kʼoeˇ doˆ le-euˬ gaˇ, ja pyuˬ ni ya mawˇ-euˬ meh. 
11Kʼoeˇ naˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
12“Iˇsaˬleˬlaˆ tsawˇ haˬ deuˬ nui ma cawˆ-eu laꞈ kʼoeˇ toˇ luꞈ-eu teˇ saˇ-ahˇ ngaˇ ya 
gaˬ-euˬ ma. Aˬ yawꞈ maꞈ dzaˬ-eu gʼaˇ duˬ shaˬ jiˇ-ahˇ, uˬ ciꞈ uˬ taw paw zahˇ moˬ 
zahˇ shehˬ shehˬ ngeh yamˬ-ahˇ maˬ ehˇ, aˬ yawꞈ maꞈ loˬ-eu kaˬ muˇ deuˬ-ahˇ uˬ 
shawˬ paw maˬ ehˇ, aˬ yawꞈ maꞈ za tehꞈ-a lehˇ ehˇ nehˬ-awˬ. Ngaˇ-aˬ, aˬ yawꞈ maꞈ-
euˬ Miˬyehˇ, Sahˬpaˬ Miˬyehˇ pyeuꞈ-eu gaˇ kawˆ aˬ yawꞈ maꞈ ya siˬ tehꞈ-a.” 
13Uˬ ciꞈ uˬ taw paw sehˬ gʼawˆ tiˬ byah ni hahˬ zaˬ laˬ ma baˬ maꞈ zaw uˇ laˇ-awˇ, uˬ 
shawˬ paw sehˬ gʼawˆ tiˬ jawˬ ngehˇ ga byah taˬ-euˬ meh.  
14Ngehˇ kʼoeˇ deuˬ gui-iˇ ngeh jawˇ, aˇ kʼoˇ kʼoˇ zaˬ tiˬ jeˬ, miˇ tsaˬ kʼaˇ shuiꞈ kʼoeˇ taˆ 
jaˆ yaꞈ-eu meh. Kʼoeˇ-aˬ, ngehˇ ngehˇ kʼoˇ-ahˇ duˇ-eu meh.  
15Iˇsaˬleˬlaˆ tsawˇ haˬ deuˬ aˇ kʼoˇ kʼoˇ zaˬ kʼoeˇ deuˬ-ahˇ ya mawˇ ngeh, aˬ jeˬ aˇ kʼoˇ 
pyeuꞈ-eu maˬ siˬ nya-ehˇ, “Heu aˬ jeˬ nga” lehˇ, tiˬ gʼaˬ tiˇ gʼaˬ naˇ haˬ-euˬ meh. 
Kʼoeˇ ngeh, aˬ yawꞈ maꞈ-ahˇ Moˇseˬ ehˇ nehˬ-eu, “Heu-aˬ, naw maꞈ dzaˬ-eu gʼaˇ duˬ, 
Sahˬpaˬ Miˬyehˇ neh naw maꞈ-ahˇ biꞈ nehˬ-euˬ kaˬ muˇ pyeuꞈ-eu meh.  
16Naw maꞈ yawˬ gʼaˬ na luꞈ, yawˬ ha pehˬ zaˬ kʼaˇ dzaˬ jiˇ coeˇ-eu myaˆ ni, yawˬ ha 
nymˇ jiˇ laꞈ kʼoeˇ jawˇ-eu tsawˇ haˬ aˇ gʼaˬ-ahˇ haw-awˇ, tiˬ gʼaˬ gʼaˇ duˬ nyiˬ pehˬ 
gʼoˆ uiˬ-awˬ lehˇ Sahˬpaˬ Miˬyehˇ ehˇ-eu meh.” 
17Kʼoeˇ naˇ, Iˇsaˬleˬlaˆ tsawˇ haˬ deuˬ kaˬ muˇ kʼoeˇ gʼoˆ uiˬ-euˬ meh. Tiˬ paˆ na 
deuˬ-aˬ, gʼawˬ mya ni gʼoˆ uiˬ-awˇ, tiˬ paˆ na deuˬ-aˬ, tsaˬ tsaˬ ni tehꞈ-ehˇ gʼoˆ uiˬ 
taˬ-euˬ meh.  

18Ehˇ kʼawꞈ, aˬ yawꞈ maꞈ pehˬ haw ngeh, gʼawˬ mya ni gʼoˆ uiˬ taˬ-euˬ deuˬ kʼawꞈ 
maˬ za myaˬ dzehˬ-ehˇ, tsaˬ tsaˬ ni tehꞈ-ehˇ gʼoˆ uiˬ-euˬ deuˬ kʼawꞈ maˬ za cuiˆ 
dzehˬ-euˬ gaˇ ya mawˇ-euˬ meh. Yawˬ gʼaˬ na luꞈ, yawˬ ha kʼaˇ dzaˬ jiˇ coeˇ-eu myaˆ 
ni tehꞈ-ehˇ za-euˬ meh.  
19“Aˬ geu gʼaˬ maˬ kaˬ, ni shawˬ nah gʼaˇ duˬ maˬ ya jeˬ hmˬ taˬ-a” lehˇ, aˬ yawꞈ 
maꞈ-ahˇ Moˇseˬ ehˇ nehˬ-euˬ meh.  
20Ehˇ kʼawꞈ, aˬ yawꞈ maꞈ laꞈ kʼoeˇ tiˬ paˆ na deuˬ-aˬ, Moˇseˬ ehˇ gaˇ maˬ naˇ haˬ-ehˇ, 
jeˬ hmˬ taˬ-euˬ meh. Uˬ shawˬ keuˆ le ngeh, kaˬ muˇ kʼoeˇ deuˬ laꞈ kʼoeˇ luˆ tahˬ uˇ 
leˇ-awˇ, yaw buꞈ behꞈ laꞈ-eu meh. Kʼoeˇ ngeh, aˬ yawꞈ maꞈ-ahˇ Moˇseˬ nui ma pehˇ-
eu meh.  
21Aˬ yawꞈ shawˬ yawꞈ, aˬ yawꞈ maꞈ yawˬ gʼaˬ na luꞈ, yawˬ ha kʼaˇ dzaˬ jiˇ coeˇ-eu 
myaˆ ni, kaˬ muˇ gʼoˆ uiˬ-euˬ meh. Nahˇ tsaˇ kʼaˆ laˇ ngeh, miˇ tsa kʼaˇ ga yaꞈ-euˬ kaˬ 
muˇ dawˬ tawˆ luꞈ guiˇ byoˆ jiˇ-euˬ meh.  
22Koꞈ nah keuˆ laˇ ngeh, kaˬ muˇ kʼoeˇ aˬ yawꞈ nah yawꞈ gʼoˆ uiˬ-euˬ myaˆ maˬ tseˇ 
nyiˬ myaˆ ni aˬ yawꞈ maꞈ gʼoˆ uiˬ-euˬ meh. Tsawˇ haˬ tiˬ gʼaˬ gʼaˇ duˬ oeˬ pehˬ gʼoˆ 
uiˬ taˬ-euˬ meh. Iˇsaˬleˬlaˆ tsawˇ haˬ aˬ yuiꞈ aˬ tsu dawˬ tawˆ luꞈ Moˇseˬ jawˇ gaˇ oe-
awˇ, gaˇ kawˆ kʼoeˇ ja nehˬ le-euˬ meh.  
23Aˬ yawꞈ maꞈ-ahˇ Moˇseˬ ehˇ-eu, “Ni shawˬ nah-aˬ, aˬ yawꞈ-ahˇ damˬ nehˬ taˬ-euˬ 
muiˬ-eu shawˇ-eu aˇ nah pyeuꞈ-eu meh lehˇ Sahˬpaˬ Miˬyehˇ ehˇ taˬ-euˬ meh. Teu 
miˇ neh, naw maꞈ kʼaˇ tehˬ ba dzaˬ mawꞈ-eu jeˬ iˬ nah tehˬ ba-awˇ, kʼaˇ caꞈ dzaˬ 
mawꞈ-eu jeˬ iˬ nah caꞈ taˬ-awˬ. Kʼaˇ dzeˇ laˇ-euˬ jeˬ ni shawˬ nah gʼaˇ duˬ taˬ taˬ-
awˬ.” 
24Moˇseˬ neh aˬ yawꞈ maꞈ-ahˇ ehˇ nehˬ-euˬ loꞈ-ehˇ, kʼaˇ dzeˇ laˇ-euˬ jeˬ yawˬ nah 
yawˬ uˬ shawˬ paw keuˆ ni aˬ yawꞈ maꞈ bi jaˆ-euˬ meh. Dzaˇ kʼoeˇ deuˬ maˬ buꞈ-iˇ 
ni jaˆ-awˇ, luˆ tahˬ kʼawꞈ maˬ uˇ leˇ-a. 
25Aˬ yawꞈ maꞈ-ahˇ Moˇseˬ ehˇ nehˬ-eu, “Dzaˇ heu deuˬ-ahˇ iˬ nah dzaˬ-awˬ. Aˬ jeˬ 
miˇ neh ehˇ naˇ, iˬ nah-aˬ, Sahˬpaˬ Miˬyehˇ-ahˇ damˬ nehˬ taˬ-euˬ gʼaˬ naˬ naˬ-eu 
jawˇ nah pyeuꞈ-awˇ, dzaˬ-eu dawˇ-eu jeˬ heu-ahˇ sehˬ gʼawˆ laꞈ nyiˇ paw naw maꞈ 
maˬ paˇ ya mawˇ meh. 
26Koꞈ nah laꞈ kʼoeˇ, dzaˬ-eu dawˇ-eu jeˬ naw maꞈ ya gʼoˆ uiˬ meh. Ehˇ kʼawꞈ, gʼaˬ naˬ 
naˬ-eu aˇ nah pyeuꞈ-eu shiꞈ nah tiˬ nah-ahˇ, dzaˬ-eu dawˇ-eu jeˬ naw maꞈ maˬ paˇ 
ya mawˇ meh.” 
27Shiꞈ nah tiˬ nah-ahˇ, aˬ yawꞈ maꞈ tiˬ paˆ na deuˬ, kaˬ muˇ gʼoˆ-iˇ-eu lehˇ doˆ-iˇ-euˬ 
meh. Ehˇ kʼawꞈ, aˬ yawꞈ maꞈ tiˬ jeˬ-iˬ ga gaˇ maˬ ya mawˇ-a.  
28Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Nawˬ-euˬ tsawˇ haˬ deuˬ 
ngaˬ-euˬ ehˇ dawˬ-ahˇ maˬ naˇ haˬ ni aˇ myah keuˆ ni jawˇ-eu lehˇ gʼeh ta.  
29Sahˬpaˬ Miˬyehˇ pyeuꞈ-eu ngaˇ, naw maꞈ-ahˇ gʼaˬ naˬ naˬ-eu aˇ nah tiˬ nah biꞈ taˬ-
euˬ meh lehˇ siˬ nya-awˬ. Kʼoeˇ miˇ neh, koꞈ nah tiˬ nah-ahˇ nyiˬ nah dzaˬ loꞈ-eu 
dzaˬ-eu dawˇ-eu jeˬ ngaˇ biꞈ nehˬ ma. Shiꞈ nah tiˬ nah-ahˇ, yawˬ gʼaˬ na luꞈ, yawˬ ha 
jawˇ duˬ-ahˇ yawˬ ha jawˇ-awˇ, yawˬ ha-euˬ nymˇ laꞈ nyiˇ maˬ ya doˆ-iˇ-a.” 
30Kʼoeˇ miˇ neh, shiꞈ nah tiˬ nah-ahˇ Iˇsaˬleˬlaˆ tsawˇ haˬ deuˬ gaˇ maˬmˇ-a.  

31Kaˬ muˇ kʼoeˇ-ahˇ, Iˇsaˬleˬlaˆ tsawˇ haˬ deuˬ maˬnaˆ lehˇ kuˇ-eu meh. Kʼoeˇ-aˬ, yaˇ 
sawˇ aˇ nuiˆ-ahˇ duˇ-awˇ, ba ceuˬ ni gʼeh-awˇ, byaˬ byaˬ uiˇ neh jahˇ taˬ-euˬ kaˬ muˇ 
loꞈ-ehˇ kuiˇ-eu meh.  
32Moˇseˬ ehˇ-eu, “Sahˬpaˬ Miˬyehˇ aˬ dui maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh 
sheuˬ doˆ nehˬ laꞈ ngeh, bawˇ tsahˬ bawˇ dahˇ laꞈ kʼoeˇ aˬ dui dzaˬ-eu gʼaˇ duˬ aˬ 
yawꞈ neh biꞈ laꞈ-euˬ dzaˇ-ahˇ, aˬ kaˇ, aˬ dui-euˬ zaˬ deuˬ uˆ deuˬ kʼawꞈ ya mawˇ haw 
ni, aˬ yawꞈ maꞈ gʼaˇ duˬ, maˬnaˆ kaˬ muˇ ui cuiˆ jeˬ hmˬ taˬ-awˬ lehˇ Sahˬpaˬ 
Miˬyehˇ ehˇ-eu meh.” 
33Kʼoeˇ naˇ, “Ciˬ cuˇ tiˬ siˬ yuˇ-awˇ, maˬnaˆ kaˬ muˇ nyiˬ pehˬ ehˇ gʼaˬ ni pehˬ ahˇ-
awˇ, aˬ kaˇ aˬ dui-euˬ zaˬ deuˬ uˆ deuˬ gʼaˇ duˬ bi jeˬ hmˬ taˬ-eu gʼaˇ duˬ, Sahˬpaˬ 
Miˬyehˇ-euˬ mehˬ shi ciˬ taˬ-iˇ-awˬ” lehˇ, Aˬloˬ-ahˇ Moˇseˬ ehˇ nehˬ-euˬ meh.  
34Moˇseˬ-ahˇ Sahˬpaˬ Miˬyehˇ neh ehˇ nehˬ-euˬ loꞈ-ehˇ jeˬ hmˬ taˬ-eu gʼaˇ duˬ, ciˬ 
cuˇ kʼoeˇ siˬ-ahˇ, Dawˬ ma saˇ jaˇ Bahˬ keuˆ mehˬ shi Aˬloˬ ciˬ taˬ-iˇ-euˬ meh.  
35Iˇsaˬleˬlaˆ tsawˇ haˬ deuˬ-aˬ, aˬ yawꞈ maꞈ jawˇ duˬ dah leˇ-euˬ Kaˬnaˬ miˇ kʼahˬ-
ahˇ maˬ le keuˆ kʼoeˇ keuˆ ni, oeˬ tseˇ kʼoꞈ keuˆ ni maˬnaˆ kaˬ muˇ dzaˬ-euˬ meh.  
36(Aˇ hu Iˇsaˬleˬlaˆ tsawˇ haˬ deuˬ zmˬ-euˬ, tiˬ awˇ mehˇ lehˇ kuˇ-eu cehˇ pehˬ tiˬ 
pehˬ-aˬ, nymˬ-mˇ aˬ dui zmˬ luꞈ-euˬ cehˇ pehˬ nyiˬ pehˬ hui ni ahˇ-eu meh.) 

Doˆ-iˇ 17 

Lo guˇ-ahˇ iˇ cuꞈ doˆ le-euˬ 
(Bawˇtsahˬ 20.1-13) 

1Iˇsaˬleˬlaˆ tsawˇ haˬ aˇ maꞈ maꞈ lah ni, Siˬ lehˇ kuˇ-eu bawˇ tsahˬ bawˇ dahˇ-ahˇ 
neh doˆ-iˇ-awˇ, Sahˬpaˬ Miˬyehˇ neh aˬ yawꞈ maˬ-ahˇ bi iˇ-euˬ loꞈ-ehˇ, mehˬ hu paw 
tiˬ gaˇ saˇ-iˬ tiˬ gaˇ iˇ gʼeh-euˬ meh. Aˬ yawꞈ maꞈ-aˬ, Leˬpiˇdeˬ lehˇ kuˇ-eu jawˇ duˬ-
ahˇ sehˬ gʼawˆ gʼawˆ-awˇ naˬ-euˬ meh. Ehˇ kʼawꞈ, jawˇ duˬ kʼoeˇ tsahˇ-ahˇ, aˬ yawꞈ 
maꞈ dawˇ-eu gʼaˇ duˬ iˇ cuꞈ maˬ jaˆ-a.  
2Aˬ yawꞈ maꞈ nui ma cawˆ-eu laꞈ kʼoeˇ, Moˇseˬ-ahˇ iˬ baˇ taˬ-awˇ, “Nga maꞈ dawˇ-eu 
gʼaˇ duˬ iˇ cuꞈ biꞈ nehˬ laꞈ-awˬ” lehˇ ehˇ nehˬ-euˬ meh. Moˇseˬ gʼeh, “Aˬ jeˬ miˇ neh 
naw maꞈ ngaˬ-ahˇ iˬ baˇ taˬ te. Aˬ jeˬ miˇ neh naw maꞈ Sahˬpaˬ Miˬyehˇ-ahˇ lawˬ 
haw te” lehˇ aˬ yawꞈ maꞈ-ahˇ ehˇ nehˬ-euˬ meh.  
3Ehˇ kʼawꞈ, tsawˇ haˬ kʼoeˇ deuˬ iˇ cuꞈ mehꞈ-eu miˇ neh, Moˇseˬ-ahˇ iˬ baˇ taˬ-eu maˬ 
tsehˆ leˇ-a. “Aˬ jeˬ miˇ neh nga maꞈ-ahˇ nawˇ Iˇjiˇtuˆ miˇ kʼahˬ laꞈ kʼoeˇ neh sheuˬ 
doˆ laꞈ teˬ. Nga maꞈ hawˇ-eu nga maꞈ-euˬ zaˬ deuˬ maˬ ehˇ, nga maꞈ-euˬ jeˬ zaˬ 
deuˬ maˬ ehˇ, bi shiˇ jiˇ-eu lehˇ sheuˬ doˆ laꞈ teˬ loˇ” lehˇ aˬ yawꞈ maꞈ ehˇ-euˬ meh.  
4Kʼoeˇ naˇ, Moˇseˬ guiˬ lahˬ shaˇ-eu laꞈ kʼoeˇ, “Tsawˇ haˬ heu deuˬ-ahˇ ngaˇ aˬ joˆ-
ehˇ ya jahˇ nehˬ nmˇ. Aˬ yawꞈ maꞈ ngaˬ-ahˇ kʼaˬ lo neh biˬ sehꞈ-eu lehˇ gʼeh-eu 
meh” lehˇ, Sahˬpaˬ Miˬyehˇ-ahˇ ehˇ nehˬ-euˬ meh.  
5Moˇseˬ-ahˇ Sahˬpaˬ Miˬyehˇ ehˇ nehˬ-eu, “Iˇsaˬleˬlaˆ tsawˇ haˬ laꞈ kʼoeˇ, aˬ yuiꞈ aˬ 
tsu tiˬ paˆ na deuˬ sheuˬ-awˇ, mehˬ hu paw iˇ huˬ gʼeh-awˬ. Nawˬ neh Niˬlaˇ lawˇ 
baˬ-ahˇ juiꞈ-euˬ gawˬ yoeˬ kʼoeˇ hmˬ gʼeh yuˇ gʼeh-awˬ.  

6Siˇnaˆ gawˬ jawˬ lo guˇ kʼoeˇ taˆ, nawˬ-euˬ mehˬ shi ngaˇ yawꞈ luꞈ ma. Lo guˇ-ahˇ 
juiꞈ-awˬ. Iˇsaˬleˬlaˆ tsawˇ haˬ deuˬ dawˇ-eu gʼaˇ duˬ iˇ cuꞈ yoeˇ doˆ le tehꞈ-a.” 
Iˇsaˬleˬlaˆ tsawˇ haˬ aˬ yuiꞈ aˬ tsu deuˬ-euˬ mehˬ shi, Moˇseˬ kʼoeˇ loꞈ-ehˇ mˇ-euˬ 
meh.  
7Jawˇ duˬ kʼoeˇ tsahˇ-ahˇ, Maˬsaˬ hawˇ-eu Meˬliˇbaˬ lehˇ kuˇ-euˬ meh. Aˬ jeˬ miˇ neh 
ehˇ naˇ, Iˇsaˬleˬlaˆ tsawˇ haˬ deuˬ nui ma cawˆ-eu laꞈ kʼoeˇ, “Sahˬpaˬ Miˬyehˇ aˬ dui 
maꞈ nehˬ-ehˇ jawˇ nga loˇ, maˬ jawˇ nga loˇ” lehˇ aˬ yawꞈ maꞈ ehˇ-awˇ, Sahˬpaˬ 
Miˬyehˇ-ahˇ lawˬ haw-euˬ meh.  

Aˬmaˬlehˇ tsawˇ jeuˬ-ahˇ guiˇ deuˆ-euˬ 

8Aˬmaˬlehˇ tsawˇ haˬ deuˬ oe-awˇ, Leˬpiˇdeˬ lehˇ kuˇ-eu jawˇ duˬ-ahˇ, Iˇsaˬleˬlaˆ 
tsawˇ haˬ deuˬ-ahˇ guiˇ deuˆ le-euˬ meh.  
9Yawˇshuˆ-ahˇ Moˇseˬ ehˇ nehˬ-eu, “Ni shawˬ nah Aˬmaˬlehˇ tsawˇ haˬ deuˬ-ahˇ 
guiˇ deuˆ leˇ-eu gʼaˇ duˬ, tsawˇ haˬ tseˇ doˆ-awˬ. Sahˬpaˬ Miˬyehˇ neh ngaˬ-ahˇ bi 
yuˇ laꞈ-euˬ gawˬ yoeˬ kʼoeˇ hmˬ ngaˇ yuˇ-awˇ, gawˬ jawˬ uˬ du yawꞈ ma.” 
10Moˇseˬ, Aˬloˬ hawˇ-eu, Huˇyaˆ aˬ ha smˇ gʼaˬ gawˬ jawˬ uˬ du daˆ leˇ luꞈ ngeh, 
Yawˇshuˆ-aˬ, Moˇseˬ neh aˬ yawꞈ-ahˇ ehˇ nehˬ taˬ-euˬ loꞈ-ehˇ mˇ-awˇ, Aˬmaˬlehˇ 
tsawˇ haˬ-ahˇ guiˇ deuˆ leˇ-eu lehˇ, doˆ leˇ-euˬ meh.  
11Moˇseˬ-euˬ aˬ laꞈ kʼaˇ baꞈ diˇ taˬ kʼoeˇ keuˆ ni, Iˇsaˬleˬlaˆ tsawˇ haˬ deuˬ guiˇ deuˆ-
eu gʼaˬ leˇ-euˬ meh. Ehˇ kʼawꞈ, Moˇseˬ-euˬ aˬ laꞈ baꞈ ka ngeh jawˇ, Aˬmaˬlehˇ tsawˇ 
haˬ deuˬ paˇ gʼaˬ leˇ-euˬ meh.  
12Moˇseˬ aˬ laꞈ gʼah laˇ ngeh, Aˬloˬ hawˇ-eu Huˇyaˆ aˬ nyaꞈ kʼaˬ lo tiˬ siˬ yuˇ-awˇ, 
Moˇseˬ-ahˇ bi nuiˇ-euˬ meh. Aˬ yawꞈ nyaꞈ-aˬ, Moˇseˬ-euˬ kʼoeˇ dzeˇ heu dzeˇ yawꞈ-
awˇ, aˬ yawꞈ-euˬ aˬ laꞈ tiˬ paw laꞈ-ahˇ tiˬ gʼaˬ yuˇ-awˇ, nahˇ ma ga ahˇ ngeh keuˆ ni 
baꞈ diˇ nehˬ taˬ-euˬ meh.  
13Kʼoeˇ loꞈ-ehˇ jahˇ-awˇ, Aˬmaˬlehˇ guiˇ maꞈ-ahˇ, Yawˇshuˆ guiˇ deuˆ gʼaˬ-euˬ meh.  
14Moˇseˬ-ahˇ Sahˬpaˬ Miˬyehˇ ehˇ nehˬ-eu, “Guiˇ deuˆ-eu gʼaˬ leˇ-euˬ gaˇ kawˆ heu-
ahˇ maˬ ya ngehˇ-eu gʼaˇ duˬ, sahˬ boꞈ boꞈ taˬ-awˬ. Aˬmaˬlehˇ tsawˇ jeuˬ-ahˇ ngaˇ 
yaw muiˇ paˬ-ehˇ laˆ cawˆ nehˬ ma lehˇ Yawˇshuˆ-ahˇ ehˇ nehˬ-awˬ.” 
15Moˇseˬ lawˇ duˬ tiˬ tsahˇ tsoˆ-awˇ, lawˇ duˬ kʼoeˇ hmˬ-ahˇ, ‘Sahˬpaˬ Miˬyehˇ-aˬ, 
ngaˬ-euˬ Paˇloˬpaˇlehˇ pyeuꞈ-eu meh’ lehˇ myahˇ nehˬ-euˬ meh.  
16Moˇseˬ ehˇ-eu, “Sahˬpaˬ Miˬyehˇ-euˬ paˇloˬpaˇlehˇ ka tuˇ-awˬ. Sahˬpaˬ Miˬyehˇ-aˬ, 
aˬ kaˇ kaˇ ziˇ keuˆ ni, Aˬmaˬlehˇ tsawˇ jeuˬ-ahˇ guiˇ deuˆ tehꞈ-a.” 

Doˆ-iˇ 18 

Moˇseˬ jawˇ gaˇ Yeˬdaˬyoˇ dawˬ deh gʼa le-euˬ 

1Moˇseˬ hawˇ-eu Iˇsaˬleˬlaˆ tsawˇ haˬ deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ 
doˆ nehˬ-eu laꞈ kʼoeˇ, aˬ yawꞈ maꞈ-ahˇ Sahˬpaˬ Miˬyehˇ neh kʼaˇ mˇ nehˬ-euˬ jeˬ 
dawˬ tawˆ luꞈ gaˇ kawˆ, Miˇdiˬyaˬ tsawˇ haˬ deuˬ-euˬ piˇ ma pyeuꞈ-eu Moˇseˬ-euˬ 
tsawˇ mawˬ Yeˬdaˬyoˇ ya gaˬ-euˬ meh.  
2Kʼoeˇ ngeh, Yeˬdaˬyoˇ-aˬ, Moˇseˬ neh bi jawˇ yaꞈ-euˬ Moˇseˬ-euˬ miˬ zaˬ Ziˬpoˇlaˬ 
hawˇ-eu,  

3Ziˬpoˇlaˬ-euˬ aˬ li Geˬlaˬshoˬ hawˇ-eu Eˇliˇzaˬ-ahˇ sheuˬ-awˇ, Moˇseˬ jawˇ gaˇ oe-
euˬ meh. ‘Ngaˇ-aˬ, aˬ cawˬ-euˬ miˇ kʼahˬ laꞈ kʼoeˇ boeˇ miˬ shiˬ kʼaˬ tiˬ gʼaˬ pyeuꞈ-eu 
ma’ lehˇ ehˇ-awˇ, aˬ yawꞈ-euˬ aˬ li aˬ yuiꞈ gʼaˬ-ahˇ Geˬlaˬshoˬ lehˇ myahˇ nehˬ yaꞈ-
euˬ meh.  
4‘Ngaˬ da-euˬ Miˬyehˇ ngaˬ-ahˇ caw ba-awˇ, Iˇjiˇtuˆ sahˬ paˬ neh maˬ bi sehꞈ-eu gʼaˇ 
duˬ ngaˬ-ahˇ ka kʼoꞈ-euˬ meh’ lehˇ Moˇseˬ paˇ ehˇ-awˇ, aˬ yawꞈ-euˬ aˬ li aˬ gʼahˇ 
gʼaˬ-ahˇ Eˇliˇzaˬ lehˇ myahˇ nehˬ yaꞈ-euˬ meh.  
5Yeˬdaˬyoˇ-aˬ, Moˇseˬ-euˬ miˬ zaˬ hawˇ-eu aˬ yawꞈ-euˬ aˬ li nyiˬ li nehˬ-ehˇ, muiˬ-
eu shawˇ-eu gawˬ jawˬ dawˬ peh bawˇ tsahˬ bawˇ dahˇ laꞈ kʼoeˇ, Moˇseˬ sehˬ gʼawˆ 
gʼawˆ-awˇ jawˇ luꞈ gaˇ oe-euˬ meh. 
6Yeˬdaˬyoˇ-aˬ, aˬ yawꞈ maꞈ oe luꞈ-eu gaˇ kawˆ, Moˇseˬ-ahˇ bi tsaꞈ gaˬ-iˇ-euˬ meh.  
7Kʼoeˇ ngeh, Moˇseˬ aˬ yawꞈ-ahˇ tahˬ puˬ leˇ-awˇ, aˬ yawꞈ-euˬ mehˬ shi uˬ duˬ tahˬ 
moꞈ-awˇ, aˬ yawꞈ-ahˇ mehˬ cuˇ cuˇ-euˬ meh. Aˬ yawꞈ nyaꞈ tiˬ gʼaˬ tiˇ gʼaˬ dawˬ cawˬ 
puˬ-awˇ, Moˇseˬ-euˬ sehˬ gʼawˆ laꞈ kʼoeˇ uˇ-iˇ-euˬ meh.  
8Iˇsaˬleˬlaˆ tsawˇ haˬ-ahˇ ka kʼoꞈ-eu gʼaˇ duˬ, Iˇjiˇtuˆ sahˬ paˬ hawˇ-eu aˬ yawꞈ-euˬ 
tsawˇ haˬ deuˬ-ahˇ, Sahˬpaˬ Miˬyehˇ neh kʼaˇ mˇ nehˬ-euˬ jeˬ dawˬ tawˆ luꞈ, 
Yeˬdaˬyoˇ-ahˇ Moˇseˬ dzawˇ mehˬ nehˬ-euˬ meh. Iˇsaˬleˬlaˆ tsawˇ haˬ deuˬ gaˇ 
pehˇ-ahˇ ya tahˬ puˬ yaꞈ-euˬ shaˬ-eu zahˬ-eu jeˬ hawˇ-eu, Sahˬpaˬ Miˬyehˇ aˬ yawꞈ 
maꞈ-ahˇ aˬ joˆ-ehˇ ka kʼoꞈ nehˬ-euˬ gaˇ kawˆ deuˬ kʼawꞈ dzawˇ mehˬ nehˬ-euˬ meh.  
9Gaˇ kawˆ kʼoeˇ deuˬ dawˬ tawˆ luꞈ-ahˇ ya gaˬ ngeh, Yeˬdaˬyoˇ laˬ kʼaˬ cehˇ dui dui-
eu meh.  
10Yeˬdaˬyoˇ ehˇ-eu, “Iˇjiˇtuˆ sahˬ paˬ hawˇ-eu aˬ yawꞈ-euˬ tsawˇ haˬ deuˬ-euˬ aˬ laꞈ 
laꞈ kʼoeˇ naw maꞈ-ahˇ ka kʼoꞈ nehˬ laꞈ-euˬ Sahˬpaˬ Miˬyehˇ-ahˇ ja ceuˬ-awˬ. Aˬ 
yawꞈ-euˬ tsawˇ haˬ-ahˇ aˬ cawˬ zaˬ kʼaˆ ya geuꞈ-eu laꞈ kʼoeˇ ka kʼoꞈ nehˬ-euˬ 
Sahˬpaˬ Miˬyehˇ-ahˇ ja ceuˬ-awˬ.  
11Sahˬpaˬ Miˬyehˇ-aˬ, miˬ yehˇ dawˬ tawˆ luꞈ kʼoeˇ taˆ huiˬ dzehˬ mahˇ dzehˬ-eu 
nymˬ-mˇ ngaˇ ya siˬ-euˬ ma. Aˬ jeˬ miˇ neh ehˇ naˇ, Iˇjiˇtuˆ tsawˇ haˬ deuˬ Iˇsaˬleˬlaˆ 
tsawˇ haˬ deuˬ-ahˇ taˬ nyiˇ-awˇ, yehˬ bawˬ sehˇ lu-ehˇ jahˇ nehˬ ngeh, aˬ yawꞈ heu 
loꞈ-ehˇ mˇ-euˬ meh.” 
12Kʼoeˇ ngeh, Moˇseˬ-euˬ tsawˇ mawˬ Yeˬdaˬyoˇ-aˬ, Miˬyehˇ-ahˇ lawˇ nehˬ-eu gʼaˇ 
duˬ, jeˬ zaˬ mawˇ lah-ehˇ miˬ dzaˬ-ahˇ dzah puiˆ-awˇ lawˇ nehˬ-eu jeˬ hawˇ-eu, aˬ 
nah aˬ dzeˇ lawˇ nehˬ-eu jeˬ yuˇ laꞈ-euˬ meh. Aˬloˬ hawˇ-eu Iˇsaˬleˬlaˆ tsawˇ haˬ aˬ 
yuiꞈ aˬ tsu deuˬ aˬ yawꞈ nehˬ-ehˇ le-awˇ, zahˇ jahˇ-eu dzaˬ byawˇ tiˬ kawˆ loꞈ-ehˇ 
dzaˬ taꞈ dawˇ taꞈ-eu laꞈ kʼoeˇ, Miˬyehˇ-ahˇ uˬ duˬ tahˬ-euˬ meh.  

Yaˇ kʼaˬ bi daˇ-eu tsawˇ haˬ deuˬ tseˇ doˆ-euˬ 
(Dawˬmehˬ 1.9-18) 

13Yawˬ nah yawˬ uˬ shawˬ paw neh aˇ dahˬ beh-awˇ, uˬ ciꞈ paw keuˆ ni, nah ga-ehˇ, 
Iˇsaˬleˬlaˆ tsawˇ haˬ deuˬ ja dzaˬ gaˇ Moˇseˬ yaˇ kʼaˬ daˇ nehˬ-euˬ meh.  
14Yawˬ jeˬ yawˬ na luꞈ Moˇseˬ ya mˇ gaˇ Yeˬdaˬyoˇ mawˇ ngeh, Moˇseˬ-ahˇ ehˇ nehˬ-
eu, “Nawˬ-euˬ tsawˇ haˬ heu deuˬ gʼaˇ duˬ, heu deuˬ dawˬ tawˆ luꞈ nawˇ ya mˇ ta 
loˇ. Nawˬ neh bi mehˬ bi tsoˆ-eu lehˇ, uˬ shawˬ paw neh uˬ ciꞈ ciꞈ le ngeh keuˆ ni 

http://pt-br.bibles.org/ahk-AHK/Exod/18#Exod.18.3!f.1
http://pt-br.bibles.org/ahk-AHK/Exod/18#Exod.18.4!f.1

heu gaˇ yawꞈ luꞈ-eu tsawˇ haˬ heu deuˬ-ahˇ, aˬ jeˬ miˇ neh nawˇ tiˬ gʼaˬ tehꞈ-ehˇ 
nuiˇ-awˇ yaˇ kʼaˬ daˇ nehˬ luꞈ te.” 
15Moˇseˬ ehˇ-eu, “Miˬyehˇ bi mˇ mawꞈ-eu jeˬ-ahˇ aˬ yawꞈ maꞈ ya siˬ-eu gʼaˇ duˬ, 
tsawˇ haˬ heu deuˬ ngaˇ jawˇ gaˇ laˇ-eu miˇ neh, ngaˇ heu loꞈ-ehˇ ya mˇ-eu jeˬ 
pyeuꞈ-eu ma.  
16Tsawˇ haˬ nyiˬ gʼaˬ yaw kaˬ dawˬ ja kʼaˇ doˆ laˇ ngeh, aˬ yawꞈ nyaꞈ laꞈ kʼoeˇ aˬ geu 
gʼaˬ tsaˬ-eu nga lehˇ yaˇ kʼaˬ daˇ nehˬ-awˇ, Miˬyehˇ-euˬ zahˇ dawˬ kʼoꞈ dawˬ deuˬ aˬ 
yawꞈ nyaꞈ-ahˇ ngaˇ mehˬ nehˬ-euˬ ma.” 
17Kʼoeˇ ngeh, Moˇseˬ-ahˇ Yeˬdaˬyoˇ heu loꞈ-ehˇ ehˇ nehˬ-euˬ meh. 
18“Nawˇ mˇ-eu maˬ tsaˬ nga siˬ. Heu loꞈ-ehˇ mˇ naˇ, nawˬ-euˬ gʼaˇ duˬ maˬ ehˇ, 
nawˬ-euˬ tsawˇ haˬ deuˬ gʼaˇ duˬ maˬ ehˇ, yaw shaˬ tehꞈ-a. Gaˇ heu hmˬ-aˬ, nawˇ tiˬ 
gʼaˬ tehꞈ-ehˇ mˇ gʼaˬ coeˇ-eu gaˇ maˬ ngeuˇ nga.  
19Nymˬ-mˇ ngaˇ nawˬ-ahˇ heu loꞈ-ehˇ ja sawˇ-eu ma. Miˬyehˇ nawˬ nehˬ-ehˇ jawˇ 
luꞈ-uˇ. Nawˇ-aˬ, Miˬyehˇ mehˬ shi tsawˇ haˬ heu deuˬ-euˬ tsawˇ kaˬ geuꞈ-awˇ, aˬ 
yawꞈ maꞈ yaw kaˬ dawˬ ja doˆ laˇ ngeh, Miˬyehˇ-ahˇ a nehˬ-eu tsaˬ meh.  
20Miˬyehˇ-euˬ zahˇ dawˬ kʼoꞈ dawˬ deuˬ aˬ yawꞈ maꞈ-ahˇ mehˬ nehˬ tsoˆ nehˬ-awˇ, 
aˬ yawꞈ maꞈ aˬ joˆ-ehˇ ya dehꞈ ya jawˇ ya mˇ ya shaˇ-eu gaˇ kawˆ mehˬ duˬ nehˬ-eu 
tsaˬ tehꞈ-a.  
21Kʼoeˇ uˬ taꞈ, tsawˇ haˬ heu deuˬ-ahˇ bi haw bi pyaˆ-eu gʼaˇ duˬ, gʼeh nya-eu deuˬ 
tseˇ doˆ-awˇ, aˇ heˇ gʼaˬ kʼoeˇ taˆ aˬ yuiꞈ geuꞈ-eu deuˬ, aˇ yaˇ gʼaˬ kʼoeˇ taˆ aˬ yuiꞈ 
geuꞈ-eu deuˬ, ngaˬ tseˇ gʼaˬ kʼoeˇ taˆ aˬ yuiꞈ geuꞈ-eu deuˬ hawˇ-eu, tseˇ gʼaˬ kʼoeˇ taˆ 
aˬ yuiꞈ geuꞈ-eu deuˬ lehˇ bi baw-eu tsaˬ tehꞈ-a. Aˬ yuiꞈ aˬ tsu geuꞈ-eu tsawˇ haˬ 
kʼoeˇ deuˬ-aˬ, Miˬyehˇ-ahˇ guˆ-awˇ, jah coeˇ paˬ-ehˇ gʼeh-eu uˬ taꞈ, pyuˇ shuiˇ myaˆ 
pyawˬ-ahˇ maˬ haw-eu yaw tsaˬ yaw dawˇ tsawˇ haˬ deuˬ ya bi pyeuꞈ tehꞈ-a.  
22Aˬ yawꞈ maꞈ-ahˇ, Iˇsaˬleˬlaˆ tsawˇ haˬ deuˬ kʼoeˇ taˆ aˬ myah luꞈ yaˇ kʼaˬ daˇ nehˬ-
eu yaˇ kʼaˬ daˇ-eu tsawˇ haˬ deuˬ bi geuꞈ-awˬ. Huiˬ dui dui-eu gaˇ deuˬ-aˬ, nawˇ 
jawˇ gaˇ aˬ yawꞈ maꞈ ya yuˇ laꞈ meh. Ehˇ kʼawꞈ, gaˇ yaw nyiˇ deuˬ-ahˇ, aˬ yawꞈ maꞈ 
yawˬ haˇ yawˬ ha jahˇ jiˇ nya tehꞈ-a. Kʼoeˇ loꞈ-ehˇ jahˇ-awˇ, nawˬ-euˬ kʼaˆ behˆ aˬ 
yawꞈ maꞈ caw pi naˇ, nawˇ gaˇ mˇ-eu awˬ dzehˬ laˇ tehꞈ-a.  
23Miˬyehˇ nawˬ-ahˇ dawˬ biꞈ-euˬ loꞈ-ehˇ, nawˇ kʼoeˇ loꞈ-ehˇ mˇ naˇ, gʼaˬ doeˇ maˬ 
doeˇ-eu uˬ taꞈ, tsawˇ haˬ heu deuˬ dawˬ tawˆ luꞈ kʼawꞈ, tiˬ gʼaˬ tiˇ gʼaˬ kʼaˇ ja dzaˬ-eu 
jeˬ dawˬ tawˆ luꞈ, laˆ tsaˬ geuꞈ jiˇ-awˇ ya gʼoꞈ-iˇ tehꞈ-a.” 
24Yeˬdaˬyoˇ neh ja sawˇ nehˬ-euˬ gaˇ Moˇseˬ ha geuꞈ-awˇ, aˬ yawꞈ neh kʼaˇ ehˇ-euˬ 
loꞈ-ehˇ mˇ-euˬ meh.  
25Aˬ yuiꞈ aˬ tsu bi geuꞈ-eu gʼaˇ duˬ, Iˇsaˬleˬlaˆ tsawˇ haˬ dawˬ tawˆ luꞈ laꞈ kʼoeˇ, gʼeh 
nya-eu tsawˇ haˬ deuˬ aˬ yawꞈ tseˇ doˆ-awˇ, aˇ heˇ gʼaˬ kʼoeˇ taˆ aˬ yuiꞈ geuꞈ-eu 
deuˬ, aˇ yaˇ gʼaˬ kʼoeˇ taˆ aˬ yuiꞈ geuꞈ-eu deuˬ, ngaˬ tseˇ gʼaˬ kʼoeˇ taˆ aˬ yuiꞈ geuꞈ-eu 
deuˬ hawˇ-eu, tseˇ gʼaˬ kʼoeˇ taˆ aˬ yuiꞈ geuꞈ-eu deuˬ lehˇ bi baw-euˬ meh.  
26Aˬ yawꞈ maꞈ-aˬ, Iˇsaˬleˬlaˆ tsawˇ haˬ deuˬ kʼoeˇ taˆ, aˬ myah luꞈ yaˇ kʼaˬ daˇ nehˬ-
eu yaˇ kʼaˬ daˇ-eu tsawˇ haˬ deuˬ geuꞈ-awˇ, huiˬ-eu gaˇ deuˬ tehꞈ-ehˇ Moˇseˬ jawˇ 
gaˇ bi keuˆ leˇ-awˇ, nyiˇ-eu gaˇ deuˬ-ahˇ yawˬ haˇ yawˬ ha jahˇ jiˇ-euˬ meh.  

27Kʼoeˇ naˇ, Moˇseˬ-aˬ, aˬ yawꞈ-euˬ tsawˇ mawˬ Yeˬdaˬyoˇ-ahˇ bi gʼoꞈ leˇ-euˬmeh. 
Kʼoeˇ ngeh, aˬ yawꞈ jawˇ-eu miˇ kʼahˬ-ahˇ Yeˬdaˬyoˇ gʼoꞈ leˇ-euˬ meh.  

Doˆ-iˇ 19 

Iˇsaˬleˬlaˆ tsawˇ haˬ deuˬ Siˇnaˆ gawˬ jawˬ-ahˇ le keuˆ-euˬ 

1-2Iˇsaˬleˬlaˆ tsawˇ haˬ deuˬ-aˬ, Leˬpiˇdeˬ lehˇ kuˇ-eu jawˇ duˬ-ahˇ neh doˆ-iˇ-awˇ, 
Iˇjiˇtuˆ miˇ kʼahˬ-ahˇ neh aˬ yawꞈ maꞈ doˆ le-euˬ ba la smˇ siˬ tiˬ siˬ laꞈ kʼoeˇ uˇ leˇ-
euˬ aˇ nah yaw beh nah-ahˇ, Siˇnaˆ bawˇ tsahˬ bawˇ dahˇ laꞈ kʼoeˇ oe keuˆ-euˬ meh. 
Aˬ yawꞈ maꞈ-aˬ, Siˇnaˆ gawˬ jawˬ dawˬ dahˬ-ahˇ sehˬ gʼawˆ gʼawˆ-awˇ naˬ-euˬ meh.  
3Kʼoeˇ ngeh, Miˬyehˇ-ahˇ tahˬ puˬ leˇ-eu gʼaˇ duˬ, gawˬ jawˬ-ahˇ Moˇseˬ le daˆ-euˬ 
meh. Sahˬpaˬ Miˬyehˇ gawˬ jawˬ-ahˇ jawˇ-awˇ Moˇseˬ-ahˇ kuˇ-eu laꞈ kʼoeˇ, Yaꞈkoˆ-
euˬ zaˬ deuˬ uˆ deuˬ pyeuꞈ-eu Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ bi ehˇ nehˬ-
iˇ-euˬ meh.  
4“Sahˬpaˬ Miˬyehˇ pyeuꞈ-eu ngaˇ-aˬ, Iˇsaˬleˬlaˆ tsawˇ haˬ deuˬ-ahˇ aˬ joˆ-ehˇ jahˇ 
nehˬ-awˇ, kʼaˬ dzeˇ dzeˇ ma tiˬ mawˇ, yawˬ ha-euˬ zaˬ-ahˇ aˬ dahˇ kʼoeˇ taˆ euˬ-awˇ 
zaw gʼeh-eu loꞈ-ehˇ, ngaˇ jawˇ-eu jawˇ duˬ heu tsahˇ-ahˇ, naw maꞈ-ahˇ ngaˇ sheuˬ 
doˆ laꞈ-euˬ naw maꞈ siˬ nya-eu meh.  
5Nymˬ-mˇ naw maꞈ ngaˬ-euˬ ehˇ dawˬ naˇ haˬ-awˇ, ngaˬ-euˬ dawˬ ma saˇ jaˇ laꞈ 
kʼoeˇ ziꞈ naˇ, naw maꞈ ngaˬ-euˬ tsawˇ haˬ pyeuꞈ tehꞈ-a. Miˇ tsaˬ kʼoeˇ taˆ kʼaˇ jawˇ-
eu tsawˇ jeuˬ dawˬ tawˆ luꞈ, ngaˬ-euˬ tsawˇ haˬ deuˬ pyeuꞈ-eu ma.  
6Ehˇ kʼawꞈ, naw maꞈ-aˬ, ngaˬ neh tseˇ doˆ-euˬ tsawˇ jeuˬ pyeuꞈ tehꞈ-a. Naw maꞈ-aˬ, 
ngaˇ tiˬ gʼaˬ-ahˇ tehꞈ-ehˇ damˬ nehˬ taˬ-euˬ ngaˬ-euˬ tsawˇ jeuˬ pyeuꞈ-awˇ, ngaˬ-euˬ 
gaˇ mˇ-eu piˇ ma deuˬ ya geuꞈ tehꞈ-a.” 
7Kʼoeˇ naˇ, Moˇseˬ-aˬ, gawˬ jawˬ kʼoeˇ taˆ neh zaꞈ ka le-awˇ, Iˇsaˬleˬlaˆ tsawˇ haˬ aˬ 
yuiꞈ aˬ tsu deuˬ kuˇ uiˬ-awˇ, Sahˬpaˬ Miˬyehˇ neh aˬ yawꞈ maꞈ-ahˇ kʼaˇ ehˇ nehˬ-euˬ 
jeˬ dawˬ tawˆ luꞈ, aˬ yawꞈ maꞈ-ahˇ dzawˇ nehˬ-euˬ meh.  
8Kʼoeˇ ngeh, tsawˇ haˬ dawˬ tawˆ luꞈ, “Sahˬpaˬ Miˬyehˇ neh kʼaˇ ehˇ-euˬ loꞈ-ehˇ nga 
maꞈ mˇ ma” lehˇ ehˇ-awˇ, gaˇ kawˆ kʼoeˇ Sahˬpaˬ Miˬyehˇ-ahˇ Moˇseˬ paˇ tsaꞈ nehˬ 
leˇ-euˬ meh.  
9Moˇseˬ-ahˇ Sahˬpaˬ Miˬyehˇ ehˇ nehˬ-eu, “Ngaˇ nawˬ-ahˇ dawˬ ngehˬ cawˬ gaˇ 
tsawˇ haˬ heu deuˬ ya gaˬ-awˇ, aˬ kaˇ naˇ, aˬ yawꞈ maꞈ nawˬ-ahˇ jah laˇ ni, zahˇ tsui 
ni gʼeh-eu mˬ dmˇ laꞈ kʼoeˇ nawˇ jawˇ gaˇ ngaˇ oe ma.” Tsawˇ haˬ kʼoeˇ deuˬ neh 
ehˇ-euˬ dawˬ kʼoeˇ dawˬ, Sahˬpaˬ Miˬyehˇ-ahˇ Moˇseˬ tsaꞈ nehˬ leˇ-euˬ meh.  
10Kʼoeˇ ngeh, Moˇseˬ-ahˇ Sahˬpaˬ Miˬyehˇ ehˇ-eu, “Iˇsaˬleˬlaˆ tsawˇ haˬ deuˬ jawˇ 
gaˇ iˇ-awˇ, uˬ duˬ tahˬ-eu gʼaˇ duˬ, iˬ nah hawˇ-eu ni shawˬ nah laꞈ kʼoeˇ yawˬ ha-
euˬ gʼawˇ mawˇ shawˇ-awˬ lehˇ ehˇ nehˬ-awˬ. Yawˬ ha-euˬ dm gʼaˬ dm lmˇ deuˬ aˬ 
yawꞈ maꞈ ya lehˬ tsiˬ shawˇ meh.  
11Saˇ pehˬ nah maˬ keuˆ laˇ miˇ naˆ-ehˇ, aˬ yawꞈ maꞈ ya lehˬ hmˬ dah meh. Aˬ jeˬ 
miˇ neh ehˇ naˇ, saˇ pehˬ nah tsawˇ haˬ dawˬ tawˆ luꞈ mawˇ nya gaˇ, Siˇnaˆ gawˬ 
jawˬ kʼoeˇ taˆ ngaˇ zaꞈ le ma.  

12Tsawˇ haˬ maˬ bi le tsehˆ-eu gʼaˇ duˬ, gawˬ jawˬ heu siˬ jawˬ jawˬ-ehˇ kmˇ tuiˆ mˇ 
jawˬ taˬ-awˇ, gawˬ jawˬ-ahˇ tiˬ gʼaˬ-iˬ maˬ ya le daˆ-eu uˬ taꞈ, dawˬ peh tehꞈ-ehˇ 
kʼawꞈ maˬ ya le peh-a lehˇ aˬ yawꞈ maꞈ-ahˇ ehˇ nehˬ-awˬ. Tsawˇ haˬ tiˬ gʼaˬ na, 
gawˬ jawˬ-ahˇ laˆ ciˆ leˇ naˇ, ya shiˇ tehꞈ-a.  
13Tsawˇ haˬ kʼoeˇ gʼaˬ-ahˇ tsawˇ haˬ tiˬ gʼaˬ-iˬ maˬ toeˬ ciˆ ni, kʼaˬ lo biˬ-awˇ maˬ ehˇ, 
kaˆ beuˆ-awˇ maˬ ehˇ, ya sehꞈ tehꞈ-a. Heu-aˬ, tsawˇ haˬ zaˬ-ahˇ maˬ ehˇ, dzeˬ zaˬ-ahˇ 
maˬ ehˇ, taꞈ leˇ-eu dawˬ pyeuꞈ-awˇ, kʼoeˇ loꞈ-ehˇ kʼaˇ mˇ-eu deuˬ ya shiˇ tehꞈ-a. Ehˇ 
kʼawꞈ, daˇ heh baw laˇ ngeh, gawˬ jawˬ kʼoeˇ taˆ aˬ yawꞈ maꞈ ya daˆ leˇ tehꞈ-a.” 
14Kʼoeˇ naˇ, Moˇseˬ gawˬ jawˬ kʼoeˇ taˆ neh yaꞈ ka le-awˇ, uˬ duˬ tahˬ-eu gʼaˇ duˬ 
lehˬ hmˬ dah-awˬ lehˇ Iˇsaˬleˬlaˆ tsawˇ haˬ deuˬ-ahˇ ehˇ nehˬ-euˬ meh. Kʼoeˇ ngeh, 
tsawˇ haˬ kʼoeˇ deuˬ yawˬ ha-euˬ dm gʼaˬ dm lmˇ deuˬ lehˬ tsiˬ-euˬ meh.  
15“Saˇ pehˬ nah keuˆ laˇ ngeh, yawˬ gʼaˬ na luꞈ lehˬ hmˬ dah jiˇ-awˇ, heu yaw kaˬ-
ahˇ, zaˬ miˬ zaˬ hawˇ-eu kʼaˬ dzeˇ zaˬ yaw kaˬ taˬ yuꞈ taꞈ” lehˇ aˬ yawꞈ maꞈ-ahˇ 
Moˇseˬ ehˇ nehˬ-euˬ meh.  
16Smˬ nah tiˬ nah uˬ shawˬ paw keuˆ le ngeh, mˬ jeˬ jeˬ-awˇ, mˬ myawꞈ myawꞈ-euˬ 
meh. Zahˇ tsui ni gʼeh-eu mˬ dmˇ gawˬ jawˬ kʼoeˇ jawˬ kʼoeˇ taˆ jaˆ le-awˇ, kʼaˆ dui 
dui-eu daˇ heh baw-eu teˇ saˇ mahˇ doˆ laˇ-euˬ meh. Kʼoeˇ ngeh, sehˬ gʼawˆ laꞈ kʼoeˇ 
jawˇ luꞈ-eu Iˇsaˬleˬlaˆ tsawˇ haˬ dawˬ tawˆ luꞈ guˆ dui dui-awˇ, yaw dzuˬ dzuˬ-euˬ 
meh. 
17Miˬyehˇ-ahˇ tahˬ puˬ leˇ-eu gʼaˇ duˬ, Moˇseˬ aˬ yawꞈ maꞈ-ahˇ sheuˬ doˆ gʼeh-awˇ, 
gawˬ jawˬ dawˬ dahˬ-ahˇ aˬ yawꞈ maꞈ yawꞈ luꞈ-eu meh. 
18Siˇnaˆ gawˬ jawˬ tiˬ jawˬ jawˬ lah ni, miˬ dzaˬ uˬ kʼoeˬ uꞈ uꞈ-ehˇ jaˆ-eu meh. Aˬ jeˬ 
miˇ neh ehˇ naˇ, Sahˬpaˬ Miˬyehˇ-aˬ, miˬ dzaˬ laꞈ kʼoeˇ gawˬ jawˬ kʼoeˇ jawˬ kʼoeˇ taˆ 
zaꞈ le-euˬ meh. Miˬ dzaˬ uˬ kʼoeˬ kʼoeˇ-aˬ, miˬ dzaˬ tsawˬ bu-ahˇ doˆ-eu miˬ dzaˬ uˬ 
kʼoeˬ loꞈ-ehˇ, kʼoeˇ taˆ paw le daˆ-awˇ, gawˬ jawˬ jawˬ lah-ehˇ, miˇ luˆ luˆ-eu meh.  
19Daˇ heh baw-eu teˇ saˇ kʼoeˇ tiˬ poˆ saˇ-iˬ tiˬ poˆ kʼaˆ dzehˬ laˇ-euˬ meh. Moˇseˬ 
dawˬ ngehˬ ngeh, mˬ jeˬ jeˬ-eu laꞈ kʼoeˇ, Miˬyehˇ aˬ yawꞈ-ahˇ dawˬ ngehˬ cawˬ-euˬ 
meh.  
20Sahˬpaˬ Miˬyehˇ-aˬ, Siˇnaˆ gawˬ jawˬ uˬ du zaꞈ le-awˇ, Moˇseˬ-ahˇ gawˬ jawˬ uˬ du 
kuˇ daˆ-euˬ meh. Kʼoeˇ ngeh, Moˇseˬ gawˬ jawˬ uˬ du daˆ leˇ-euˬ meh.  
21Moˇseˬ-ahˇ Sahˬpaˬ Miˬyehˇ ehˇ nehˬ-eu, “Nawˇ zaꞈ ka-iˇ-awˇ, ngaˬ-ahˇ haw laˇ-eu 
gʼaˇ duˬ, kmˇ tuiˆ maˬ ya tsehˆ laˇ-a lehˇ Iˇsaˬleˬlaˆ tsawˇ haˬ deuˬ-ahˇ ehˇ nehˬ-iˇ-
awˬ. Aˬ yawꞈ maꞈ kmˇ tuiˆ laˇ tsehˆ te lehˇ ngeuˇ naˇ, tsawˇ haˬ gʼawˬ mya ni ya shiˇ 
tehꞈ-a.  
22Piˇ ma deuˬ kʼawꞈ, ngaˬ-euˬ dawˬ peh laˇ ngeh, aˬ yawꞈ maꞈ-euˬ gʼawˇ mawˇ 
shawˇ jehˆ ni ya bi jaˆ tehꞈ-a. Kʼoeˇ loꞈ-ehˇ maˬ ngeuˇ naˇ, aˬ yawꞈ maꞈ-ahˇ ngaˇ 
kʼehˬ nehˬ kʼaˆ nehˬ ma.” 
23Sahˬpaˬ Miˬyehˇ-ahˇ Moˇseˬ ehˇ nehˬ-eu, “Iˇsaˬleˬlaˆ tsawˇ haˬ deuˬ heu gaˇ maˬ 
laˇ daˆ nya-a. Aˬ jeˬ miˇ neh ehˇ naˇ, gawˬ jawˬ heu jawˬ-aˬ, muiˬ-eu shawˇ-eu gawˬ 
jawˬ pyeuꞈ-awˇ, gawˬ jawˬ heu-euˬ jawˬ jawˬ-ehˇ kmˇ tuiˆ ya tuiˆ taˬ meh lehˇ nawˬ 
neh dawˬ biꞈ taˬ-euˬ jaˆ-eu meh.” 

24Sahˬpaˬ Miˬyehˇ ehˇ-eu, “Nawˇ zaꞈ ka-iˇ-awˇ, Aˬloˬ-ahˇ sheuˬ daˆ laꞈ-awˬ. Ehˇ 
kʼawꞈ, piˇ ma deuˬ hawˇ-eu tsawˇ haˬ kʼoeˇ deuˬ-aˬ, ngaˇ jawˇ gaˇ laˇ-eu gʼaˇ duˬ, 
kmˇ tuiˆ maˬ ya laˇ dzeuˇ-a. Laˇ dzeuˇ naˇ, aˬ yawꞈ maꞈ-ahˇ ngaˇ kʼehˬ ma.” 
25Kʼoeˇ naˇ, Iˇsaˬleˬlaˆ tsawˇ haˬ deuˬ jawˇ gaˇ Moˇseˬ zaꞈ ka-iˇ-awˇ, Sahˬpaˬ Miˬyehˇ 
neh aˬ yawꞈ-ahˇ kʼaˇ ehˇ nehˬ-euˬ jeˬ, aˬ yawꞈ maꞈ-ahˇ dzawˇ nehˬ-euˬ meh.  

Doˆ-iˇ 20 

Zahˇ dawˬ kʼoꞈ dawˬ tseˇ dawˬ 
(Dawˬmehˬ 5.1-21) 

1Kʼoeˇ naˇ, Miˬyehˇ heu loꞈ-ehˇ ehˇ-eu meh.  
2“Ngaˇ-aˬ, nawˇ aˬ cawˬ zaˬ kʼaˆ ya geuꞈ luꞈ-eu Iˇjiˇtuˆ miˇ kʼahˬ laꞈ kʼoeˇ neh, nawˬ-
ahˇ sheuˬ doˆ nehˬ-euˬ nawˬ-euˬ Miˬyehˇ pyeuꞈ-eu Sahˬpaˬ Miˬyehˇ ma.  
3“Ngaˬ-euˬ mehˬ shi miˬ yehˇ nui gʼaˬ nawˇ maˬ ya bi jawˇ-a.  
4“Mˬ kʼoeˇ taˆ maˬ ehˇ, miˇ tsaˬ kʼoeˇ taˆ maˬ ehˇ, miˇ tsaˬ dawˬ dah iˇ cuꞈ laꞈ kʼoeˇ 
maˬ ehˇ, kʼaˇ jawˇ kʼaˇ jaˆ-eu jeˬ-ahˇ duˇ-eu tahˬ pahˬ aˬ ma mawˇ kawˇ yawˬ ha gʼaˇ 
duˬ maˬ ya tehˆ-a.  
5Tahˬ pahˬ aˬ ma mawˇ kawˇ mehˬ shi nawˇ maˬ ya awˆ byaˆ-a. Uˬ duˬ maˬ ya tahˬ-
a. Aˬ jeˬ miˇ neh ehˇ naˇ, ngaˇ-aˬ, naw maꞈ-euˬ Miˬyehˇ, Sahˬpaˬ Miˬyehˇ pyeuꞈ-awˇ, 
myaˆ naˆ-eu Miˬyehˇ tiˬ gʼaˬ pyeuꞈ-eu ma. Ngaˬ-ahˇ bye-eu tsawˇ haˬ deuˬ-ahˇ ngaˇ 
kʼehˬ nehˬ-awˇ, aˬ yawꞈ maꞈ-euˬ zaˬ ziˇ oeˬ ziˇ keuˆ ni ngaˇ kʼehˬ nehˬ ma.  
6Ehˇ kʼawꞈ, ngaˬ-ahˇ gaˬ-awˇ, ngaˬ-euˬ zahˇ dawˬ kʼoꞈ dawˬ mehˬ nah caw teh-eu 
tsawˇ haˬ deuˬ-ahˇ, aˬ yawꞈ maꞈ-euˬ zaˬ ziˇ aˇ heˇ aˇ muiˇ ziˇ keuˆ ni, ngaˬ-euˬ gʼoeˇ-
eu gaˬ-eu jeˬ ngaˇ bi mawˇ ma.  
7“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ tsawˇ myahˇ-ahˇ, nawˇ yehˬ 
bawˬ sehˇ lu-ehˇ maˬ ya kuˇ niˇ gʼa-a. Aˬ jeˬ miˇ neh ehˇ naˇ, naw maꞈ-euˬ Miˬyehˇ, 
Sahˬpaˬ Miˬyehˇ pyeuꞈ-eu ngaˇ-aˬ, ngaˬ-euˬ tsawˇ myahˇ-ahˇ yehˬ bawˬ sehˇ lu-ehˇ 
kuˇ niˇ gʼa-eu tsawˇ haˬ-ahˇ kʼehˬ nehˬ kʼaˆ nehˬ ma.  
8“Jawˇ nah ngeh nah-aˬ, muiˬ-eu shawˇ-eu aˇ nah pyeuꞈ-eu nawˇ noeˬ keuˆ-awˇ, ya 
lah ya daw meh.  
9Nawˬ-euˬ gaˇ mˇ-eu gʼaˇ duˬ aˇ yamˬ koꞈ nah jaˆ-eu meh.  
10Ehˇ kʼawꞈ, shiꞈ nah tiˬ nah-aˬ, ngaˬ-ahˇ damˬ nehˬ taˬ-eu gʼaˬ naˬ naˬ-eu aˇ nah 
pyeuꞈ-eu meh. Aˇ nah kʼoeˇ nah laꞈ kʼoeˇ, nawˇ maˬ-ehˇ, nawˬ-euˬ zaˬ deuˬ maˬ ehˇ, 
nawˬ-euˬ zaˬ kʼaˆ deuˬ maˬ ehˇ, nawˬ-euˬ jeˬ zaˬ deuˬ maˬ ehˇ, nawˬ-euˬ miˇ kʼahˬ 
laꞈ kʼoeˇ jawˇ luꞈ-eu boeˇ miˬ siˬ kʼaˬ deuˬ maˬ ehˇ, tiˬ gʼaˬ-iˬ gaˇ maˬ ya mˇ-a.  
11Aˇ yamˬ koꞈ nah laꞈ kʼoeˇ, miˇ tsaˬ maˬ ehˇ, mˬ maˬ ehˇ, iˬ ma laˆ shaˆ maˬ ehˇ, heu 
deuˬ dawˬ tawˆ luꞈ laꞈ kʼoeˇ kʼaˇ jawˇ kʼaˇ jaˆ-eu yawˬ jeˬ na luꞈ maˬ ehˇ, ngaˇ beh-
euˬ ma. Kʼoeˇ miˇ neh, Sahˬpaˬ Miˬyehˇ pyeuꞈ-eu ngaˇ-aˬ, jawˇ nah pyeuꞈ-eu aˇ nah 
kʼoeˇ nah-ahˇ dawˬ ngehˬ gʼeh nehˬ-awˇ, muiˬ-eu shawˇ-eu aˇ nah bi pyeuꞈ laˇ-euˬ 
ma.  
12“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ neh nawˬ-ahˇ biꞈ-euˬ miˇ tsaˬ kʼoeˇ 
taˆ, nawˇ ziˇ baw ni, nawˬ-euˬ aˬ da aˬ ma-ahˇ nawˇ yaw zeu ya baw meh.  

13“Aˬ cawˬ-ahˇ nawˇ maˬ ya sehꞈ-a.  
14“Aˬ cawˬ-euˬ miˬ zaˬ-ahˇ nawˇ maˬ ya bahˬ maˬ ya muˆ-a.  
15“Aˬ cawˬ-euˬ myawˬ nawˇ maˬ ya kʼoeˬ-a.  
16“Aˬ cawˬ gʼaˇ duˬ, maˬ tsaˬ maˬ dawˇ-eu saˇ kiˇ, nawˇ maˬ ya kamˬ-a.  
17“Aˬ cawˬ-euˬ nymˇ-ahˇ nawˇ mehˇ juiˇ maˬ ya juiˇ-a. Aˬ cawˬ-euˬ miˬ zaˬ-ahˇ maˬ 
ehˇ, zaˬ kʼaˆ deuˬ-ahˇ maˬ ehˇ, mawˇ neˇ deuˬ-ahˇ maˬ ehˇ, mahˬ tahˬ laˆ deuˬ-ahˇ 
maˬ ehˇ, aˬ cawˬ kʼaˇ jaˆ-eu jeˬ-ahˇ, nawˇ mehˇ juiˇ maˬ ya juiˇ-a.” 

Iˇsaˬleˬlaˆ tsawˇ haˬ deuˬ guˆ-euˬ 
(Dawˬmehˬ 5.22-33) 

18Mˬ jeˬ jeˬ-eu teˇ saˇ hawˇ-eu daˇ heh teˇ saˇ-ahˇ ya gaˬ-awˇ, mˬ myawꞈ myawꞈ-
awˇ, gawˬ jawˬ-ahˇ uˬ kʼoeˬ du doˆ laˇ gaˇ ya mawˇ ngeh, Iˇsaˬleˬlaˆ tsawˇ haˬ deuˬ 
guˆ-awˇ, yaw dzuˬ dzuˬ-eu laꞈ kʼoeˇ, gaˇ mahˇ kaˬ gaˇ yawꞈ luꞈ-eu meh.  
19Kʼoeˇ ngeh, Moˇseˬ-ahˇ aˬ yawꞈ maꞈ ehˇ nehˬ-eu, “Nawˬ-euˬ gʼawˇ mawˇ nga maꞈ-
ahˇ dawˬ ngehˬ cawˬ naˇ, nga maꞈ naˇ haˬ ma. Ehˇ kʼawꞈ, Miˬyehˇ nga maꞈ-ahˇ dawˬ 
ngehˬ cawˬ laˇ naˇ, nga maꞈ shiˇ laˇ gaˇ guˆ-eu miˇ neh, maˬ naˇ haˬ peuˬ nya.” 
20Aˬ yawꞈ maꞈ-ahˇ Moˇseˬ ehˇ nehˬ-eu, “Taˬ guˆ. Aˬ jeˬ miˇ neh ehˇ naˇ, naw maꞈ-ahˇ 
lawˬ haw-eu gʼaˇ duˬ maˬ ehˇ, aˬ yawꞈ-ahˇ guˆ-eu baˬ da neh naw maꞈ iˬ baˇ maˬ ya 
mˇ-eu gʼaˇ duˬ maˬ ehˇ, Miˬyehˇ zaꞈ le-euˬ meh.” 
21Ehˇ kʼawꞈ, tsawˇ haˬ kʼoeˇ deuˬ-aˬ, gaˇ mahˇ kaˬ gaˇ tehꞈ-ehˇ yawꞈ yaꞈ-awˇ, Moˇseˬ 
tiˬ gʼaˬ tehꞈ-ehˇ, Miˬyehˇ jawˇ-eu zahˇ tsui ni gʼeh-eu mˬ dmˇ dawˬ peh le-euˬ meh.  

Lawˇ duˬ-ahˇ taꞈ leˇ-eu zahˇ sahˇ kʼoꞈ 

22Moˇseˬ-ahˇ Sahˬpaˬ Miˬyehˇ dawˬ biꞈ-awˇ, Iˇsaˬleˬlaˆ tsawˇ haˬ deuˬ-ahˇ heu loꞈ-
ehˇ bi ehˇ nehˬ-iˇ-euˬ meh. “Sahˬpaˬ Miˬyehˇ pyeuꞈ-eu ngaˇ, mˬ kʼoeˇ taˆ neh naw 
maꞈ-ahˇ dawˬ aˬ joˆ-ehˇ ngehˬ cawˬ-euˬ naw maꞈ ya mawˇ gʼaˬ-euˬ meh.  
23Ngaˇ uˬ taꞈ, yawˬ ha-euˬ gʼaˇ duˬ, pyuˇ neh maˬ ehˇ, shuiˇ neh maˬ ehˇ, miˬyehˇ 
tehˆ-awˇ, naw maꞈ uˬ duˬ maˬ ya tahˬ-a.  
24Ngaˬ-euˬ gʼaˇ duˬ, miˇ tsaˬ neh lawˇ duˬ tiˬ tsahˇ jahˇ-awˬ, gʼawˇ mawˇ mawˇ lah-
ehˇ miˬ dzaˬ-ahˇ dzah puiˆ-awˇ lawˇ nehˬ-eu jeˬ maˬ ehˇ, cawˬ cawˬ taꞈ-eu lawˇ-eu 
jeˬ maˬ ehˇ, naw maꞈ-euˬ yawˇ hawˇ-eu mawˇ neˇ deuˬ, lawˇ duˬ kʼoeˇ hmˬ kʼoeˇ taˆ 
lawˇ-awˬ. Naw maꞈ ngaˬ-ahˇ uˬ duˬ bi tahˬ-eu lehˇ, ngaˬ neh tsaˬ tsoˆ taˬ-euˬ jawˇ 
duˬ yawˬ tsahˇ na luꞈ-ahˇ naw maꞈ jawˇ gaˇ ngaˇ oe-awˇ, naw maꞈ-ahˇ guiˬ lahˬ biꞈ 
nehˬ ma.  
25Ngaˬ-euˬ gʼaˇ duˬ kʼaˬ lo neh naw maꞈ lawˇ duˬ gawˬ ngeh, taꞈ paˆ-euˬ kʼaˬ lo neh 
taˬ gawˬ. Aˬ jeˬ miˇ neh ehˇ naˇ, naw maꞈ dzahˬ taꞈ yuˇ-awˇ kʼaˬ lo-ahˇ taꞈ ngeh, kʼaˬ 
lo kʼoeˇ maˬ muiˬ maˬ shawˇ ni pyeuꞈ-iˇ-awˇ, ngaˬ-euˬ gʼaˇ duˬ maˬ geuꞈ nya ni jahˇ 
gaˇ duˇ-eu meh.  
26Dawˬ dzm tsoꞈ-eu lawˇ duˬ, ngaˬ-eu gʼaˇ duˬ naw maꞈ maˬ ya tsoˆ-a. Aˬ jeˬ miˇ 
neh ehˇ naˇ, dawˬ dzm-ahˇ naw maꞈ daˆ leˇ ngeh, shaꞈ dawˇ-eu jeˬ doˆ laˇ tehꞈ-a.  

Doˆ-iˇ 21 

Zaˬ kʼaˆ cu gaˇ taꞈ leˇ-eu zahˇ sahˇ kʼoꞈ 
(Dawˬmehˬ 15.12-18) 

1“Zahˇ sahˇ kʼoꞈ heu deuˬ, Iˇsaˬleˬlaˆ tsawˇ haˬ deuˬ-ahˇ biꞈ nehˬ-awˬ.  
2Heˬbyehˇ tsawˇ haˬ zaˬ kʼaˆ tiˬ gʼaˬ nawˇ zeuˇ naˇ, zaˬ kʼaˆ kʼoeˇ gʼaˬ nawˬ-euˬ gʼaˇ 
duˬ gaˇ koꞈ kʼoꞈ ya mˇ tehꞈ-a. Shiꞈ kʼoꞈ keuˆ laˇ naˇ, zaˬ kʼaˆ kʼoeˇ gʼaˬ-ahˇ nawˇ tiˬ 
jeˬ-iˬ maˬ shaˇ ni, yawꞈ ngehꞈ-ehˇ ya pyehˬ kʼoꞈ nehˬ meh.  
3Aˬ yawꞈ nawˬ-euˬ zaˬ kʼaˆ geuꞈ le ngeh, miˬ zaˬ maˬ baw naˇ, miˬ zaˬ maˬ sheuˬ ni 
ya bi gʼoꞈ-iˇ tehꞈ-a. Ehˇ kʼawꞈ, aˬ yawꞈ nawˬ-eu zaˬ kʼaˆ geuꞈ le ngeh, miˬ zaˬ baw 
naˇ, miˬ zaˬ sheuˬ-awˇ ya bi gʼoꞈ-iˇ tehꞈ-a.  
4Yaw sahˇ gʼaˬ aˬ yawꞈ-ahˇ cawˬ shaˇ baw nehˬ-awˇ, aˬ buˇ aˬ li jawˇ le naˇ, aˬ yawꞈ-
euˬ miˬ zaˬ gʼaˬ hawˇ-eu zaˬ deuˬ-aˬ, yaw sahˇ gʼaˬ-ahˇ taꞈ-awˇ, aˬ yawꞈ tiˬ gʼaˬ tehꞈ-
ehˇ ya gʼoꞈ-iˇ tehꞈ-a.  
5Ehˇ kʼawꞈ, zaˬ kʼaˆ kʼoeˇ gʼaˬ aˬ yawꞈ-euˬ yaw sahˇ gʼaˬ hawˇ-eu, aˬ yawꞈ-euˬ miˬ 
sawˇ zaˬ-ahˇ maˬ byehˇ coeˇ-eu miˇ neh, maˬ gʼoꞈ-iˇ mawꞈ naˇ,  
6yaw sahˇ gʼaˬ, zaˬ kʼaˆ kʼoeˇ gʼaˬ-ahˇ uˬ duˬ tahˬ-eu jawˇ duˬ-ahˇ ya sheuˬ gʼeh meh. 
Kʼoeˇ gaˇ, yaw sahˇ gʼaˬ gʼoˆ kʼehˬ mehˬ shi bi yawꞈ-awˇ, zaˬ kʼaˆ kʼoeˇ gʼaˬ-ahˇ naˬ 
bawˇ naˬ tahˇ ya tahˇ nehˬ meh. Kʼoeˇ naˇ, zaˬ kʼaˆ kʼoeˇ gʼaˬ maˬ shiˇ tiˬ ziˇ aˬ yawꞈ-
euˬ zaˬ kʼaˆ ya geuꞈ meh.  
7“Tsawˇ haˬ tiˬ gʼaˬ na, yawˬ ha-euˬ aˬ buˇ-ahˇ, zaˬ kʼaˆ bi geuꞈ-eu gʼaˇ duˬ ahˬ dzaˬ 
naˇ, zaˬ miˬ zaˬ zaˬ kʼaˆ kʼoeˇ gʼaˬ-ahˇ, kʼaˬ dzeˇ zaˬ zaˬ kʼaˆ tiˬ gʼaˬ-ahˇ pyehˬ nehˬ-eu 
loꞈ-ehˇ maˬ ya pyehˬ nehˬ-a.  
8Zaˬ miˬ zaˬ kʼoeˇ gʼaˬ-ahˇ, aˬ yawꞈ-ahˇ sheuˬ mawꞈ-eu tsawˇ haˬ tiˬ gʼaˬ na-ahˇ ahˬ 
nehˬ-awˇ, tsawˇ haˬ kʼoeˇ gʼaˬ aˬ yawꞈ-ahˇ maˬ geuꞈ mawꞈ ni pyeuꞈ-iˇ naˇ, aˬ da gʼaˬ 
paˇ ya zeuˇ kʼoꞈ meh. Yaw sahˇ gʼaˬ zaˬ miˬ zaˬ kʼoeˇ gʼaˬ-ahˇ, boeˇ miˬ siˬ kʼaˬ deuˬ-
ahˇ maˬ ya ahˬ nehˬ-a. Aˬ jeˬ miˇ neh ehˇ naˇ, zaˬ miˬ zaˬ kʼoeˇ gʼaˬ-ahˇ aˬ yawꞈ yehˬ 
baw sehˇ lu-ehˇ gʼeh gʼaˬ-euˬ meh.  
9Tsawˇ haˬ tiˬ gʼaˬ na, yawˬ ha-euˬ aˬ li gʼaˇ duˬ, zaˬ miˬ zaˬ zaˬ kʼaˆ tiˬ gʼaˬ na zeuˇ 
nehˬ naˇ, zaˬ kʼaˆ kʼoeˇ gʼaˬ-ahˇ, yawˬ ha-euˬ aˬ buˇ loꞈ-ehˇ ya sawˇ-eu meh.  
10Tsawˇ haˬ tiˬ gʼaˬ na ma nyiˇ sheuˬ naˇ, ma huiˬ gʼaˬ-ahˇ kʼawꞈ, dzeuˇ laˇ ngeh kʼaˇ 
mˇ cu nehˬ-euˬ loꞈ-ehˇ, dzaˬ dzaˬ dawˇ dawˇ hawˇ-eu dm gʼaˬ dm lmˇ tiˬ byah ni ya 
caw ba-eu uˬ taꞈ, miˬ zaˬ yo zaˬ-ahˇ taꞈ-eu gaˇ dawˬ tawˆ luꞈ ya mˇ byah nehˬ-eu 
meh.  
11Gaˇ heu deuˬ aˬ yawꞈ maˬ mˇ byah nehˬ naˇ, ma huiˬ gʼaˬ-ahˇ aˇ poeˬ maˬ shaˇ kʼoꞈ 
ni, yawꞈ ngehꞈ-ehˇ ya pyehˬ kʼoꞈ nehˬ meh.  

Laˆ tahˬ laˆ naˇ-eu jeˬ-ahˇ taꞈ leˇ-eu zahˇ 

12“Tsawˇ haˬ aˬ geu gʼaˬ maˬ kaˬ, tsawˇ haˬ tiˬ gʼaˬ na-ahˇ laˆ tahˬ-awˇ bi shiˇ naˇ, aˬ 
yawꞈ-ahˇ ya sehꞈ meh.  
13Ehˇ kʼawꞈ, diˇ daˬ-ehˇ sehꞈ-euˬ jeˬ maˬ ngeuˇ-ehˇ, maˬ yehꞈ maˬ ca-ehˇ laˆ tahˬ-awˇ 
bi shiˇ-euˬ jeˬ pyeuꞈ naˇ, naw maꞈ gʼaˇ duˬ ngaˬ neh tsaˬ tsoˆ taˬ-euˬ jawˇ duˬ-ahˇ aˬ 
yawꞈ cehˆ-awˇ, shiˇ-eu jeˬ-ahˇ cehˆ buˬ nya meh.  

14Ehˇ kʼawꞈ, tsawˇ haˬ tiˬ gʼaˬ na nui ma pehˇ laˇ-awˇ, yawˬ gʼaˬ yawˬ-ahˇ sehꞈ naˇ, 
ngaˬ-euˬ lawˇ duˬ-ahˇ aˬ yawꞈ cehˆ-iˇ-awˇ cehˆ buˬ-euˬ kʼawꞈ, aˬ yawꞈ-ahˇ gʼeu doˆ-
awˇ ya sehꞈ tehꞈ-a.  
15“Yawˬ ha-euˬ aˬ da aˬ ma-ahˇ laˆ tahˬ laˆ naˇ-eu tsawˇ haˬ aˬ geu gʼaˬ maˬ kaˬ, sehꞈ 
nehˬ gaˇ ya daˬ tehꞈ-a.  
16“Ahˬ dzaˬ-eu gʼaˇ duˬ maˬ ehˇ, yawˬ ha-euˬ zaˬ kʼaˆ bi geuꞈ-eu gʼaˇ duˬ maˬ ehˇ, 
tsawˇ haˬ-ahˇ kʼoeˬ-eu tsawˇ haˬ aˬ geu gʼaˬ maˬ kaˬ, sehꞈ nehˬ gaˇ ya daˬ tehꞈ-a.  
17“Yawˬ ha-euˬ aˬ ma aˬ da-ahˇ yaˬ kʼehˇ yaˬ-eu tsawˇ haˬ aˬ geu gʼaˬ maˬ kaˬ, sehꞈ 
nehˬ gaˇ ya daˬ tehꞈ-a.  
18“Tsawˇ haˬ nyiˬ gʼaˬ yaw kaˬ dawꞈ-eu laꞈ kʼoeˇ, tiˬ gʼaˬ neh yawˬ gʼaˬ yawˬ-ahˇ kʼaˬ 
lo neh tuˆ-awˇ maˬ ehˇ, aˬ laꞈ neh teˇ-awˇ maˬ ehˇ, laˆ naˇ nehˬ-euˬ kʼawꞈ, shiˇ gaˇ 
maˬ keuˆ naˇ, laˆ naˇ nehˬ-euˬ gʼaˬ-ahˇ tiˬ jeˬ-iˬ maˬ ya jahˇ kʼoꞈ nehˬ-a. Bi laˆ naˇ-euˬ 
gʼaˬ yuꞈ zaˇ-ahˇ ya yuꞈ-awˇ,  
19gʼawˬ myahˇ maˬ gʼeh-ehˇ, gawˬ yoeˬ toˆ-awˇ gaˇ ma cah nya laˇ naˇ, aˬ yawꞈ-ahˇ 
laˆ tahˬ laˆ naˇ nehˬ-eu gʼaˬ, aˬ yawꞈ gaˇ maˬ mˇ nya-ehˇ yuꞈ luꞈ ngeh sm-iˇ-euˬ gʼaˬ 
gaˇ aˇ poeˬ ya lawˬ nehˬ-awˇ, aˬ yawꞈ jawˇ saˇ doˆ laˇ ngeh keuˆ ni jaˆ gʼaˬ ya laˆ saˆ 
nehˬ meh.  
20“Tsawˇ haˬ tiˬ gʼaˬ na, yawˬ ha-euˬ zaˬ miˬ zaˬ zaˬ kʼaˆ-ahˇ maˬ ehˇ, kʼaˬ dzeˇ zaˬ 
zaˬ kʼaˆ-ahˇ maˬ ehˇ, daˇ kawˬ neh diˬ-awˇ, maˬ bi luˆ-iˇ ni, aˬ yawꞈ tsahˇ-ahˇ neh diˬ 
sehꞈ naˇ, kʼehˬ nehˬ kʼaˆ nehˬ-eu jeˬ-ahˇ ya daˬ tehꞈ-a.  
21Ehˇ kʼawꞈ, zaˬ kʼaˆ kʼoeˇ gʼaˬ, nyiˬ nah smˬ nah keuˆ ni maˬ shiˇ tsehˆ-ehˇ dehꞈ naˇ, 
yaw sahˇ gʼaˬ kʼehˬ nehˬ kʼaˆ nehˬ-eu jeˬ-ahˇ maˬ ya daˬ-a. Aˬ jeˬ miˇ neh ehˇ naˇ, aˬ 
yawꞈ-euˬ zaˬ kʼaˆ tiˬ gʼaˬ shiˇ teˬ-euˬ tehꞈ-ehˇ kʼawꞈ, aˬ yawꞈ-ahˇ kʼehˬ nehˬ kʼaˆ 
nehˬ-euˬ gaˇ duˇ-eu meh.  
22“Tsawˇ haˬ tiˬ deuˬ na dawꞈ ngeh ceh ngeh, aˬ nyiˇ pi luꞈ-eu zaˬ miˬ zaˬ tiˬ gʼaˬ 
na-ahˇ laˆ tahˬ-eu laꞈ kʼoeˇ, zaˬ dzeh-eu kʼawꞈ, zaˬ mi zaˬ kʼoeˇ gʼaˬ-ahˇ nui gaˇ laˆ 
zaw-euˬ maˬ jaˆ naˇ, laˆ tahˬ laˆ naˇ nehˬ-euˬ tsawˇ haˬ kʼoeˇ gʼaˬ, zaˬ mi zaˬ kʼoeˇ 
gʼaˬ-euˬ kʼaˬ dzeˇ zaˬ gʼaˬ kʼaˇ shaˇ-eu myaˆ ni, yaˇ kʼaˬ daˇ-eu deuˬ neh guiˇ oꞈ tiꞈ 
nehꞈ-eu loꞈ-ehˇ ya doˆ meh.  
23Ehˇ kʼawꞈ, zaˬ miˬ zaˬ kʼoeˇ gʼaˬ-euˬ gʼawˇ mawˇ-ahˇ laˆ zaw-euˬ jaˆ naˇ, saꞈ laˇ dah 
zaˇ saꞈ laˇ,  
24myaˆ nuiˆ dah zaˇ myaˆ nuiˆ, seuˬ dah zaˇ seuˬ, aˬ laꞈ dah zaˇ aˬ laꞈ, aˬ kuiˇ dah zaˇ 
aˬ kuiˇ,  
25miˬ dzaˬ lahˇ-euˬ dah zaˇ miˬ dzaˬ lahˇ-eu jeˬ, maˇ kʼehˬ maˇ naˇ dah zaˇ maˇ kʼehˬ 
maˇ naˇ, puˬ laˇ lu laˇ-euˬ dah zaˇ puˬ laˇ lu laˇ-eu jeˬ, laˆ tahˬ laˆ naˇ nehˬ-euˬ gʼaˬ ya 
biꞈ tsoeˬ nehˬ meh.  
26“Tsawˇ haˬ tiˬ gʼaˬ na, yawˬ ha-euˬ zaˬ miˬ zaˬ zaˬ kʼaˆ-ahˇ maˬ ehˇ, kʼaˬ dzeˇ zaˬ 
zaˬ kʼaˆ-ahˇ maˬ ehˇ, myaˆ nuiˆ diˬ cawˆ nehˬ naˇ, myaˆ nuiˆ laˆ cawˆ nehˬ-euˬ aˇ 
poeˬ zaˬ kʼaˆ kʼoeˇ gʼaˬ-ahˇ ya pyehˬ nehˬ meh.  
27Seuˬ diˬ juˆ nehˬ naˇ, seuˬ laˆ juˆ-euˬ aˇ poeˬ aˬ yawꞈ-ahˇ ya pyehˬ nehˬ meh.  

Jeˬ sahˇ deuˬ-ahˇ taꞈ leˇ-eu zahˇ sahˇ kʼoꞈ 

28“Mawˇ neˇ mawˇ gaw tiˬ mawˇ tsawˇ haˬ tiˬ gʼaˬ-ahˇ tahˬ sehꞈ naˇ, mawˇ neˇ kʼoeˇ 
mawˇ-ahˇ kʼaˬ lo neh ya biˬ sehꞈ-awˇ, mawˇ neˇ kʼoeˇ mawˇ-euˬ shaˬ jiˇ maˬ ya 
dzaˬ-a. Mawˇ neˇ-euˬ yaw sahˇ gʼaˬ-ahˇ maˬ ya kʼehˬ nehˬ-a.  
29Ehˇ kʼawꞈ, mawˇ neˇ kʼoeˇ mawˇ dzeuˇ laˇ ngeh tsawˇ haˬ-ahˇ tahˬ-euˬ jaˆ-awˇ, 
yaw sahˇ gʼaˬ-ahˇ ehˇ nehˬ-euˬ kʼawꞈ, maˬ paꞈ ni pyehˬ taˬ-awˇ, tsawˇ haˬ-ahˇ paˇ 
tahˬ sehꞈ-euˬ jeˬ pyeuꞈ naˇ, mawˇ neˇ kʼoeˇ mawˇ-ahˇ kʼaˬ lo neh biˬ sehꞈ-awˇ, yaw 
sahˇ gʼaˬ kʼawꞈ, sehꞈ nehˬ gaˇ ya daˬ tehꞈ-a.  
30Ehˇ kʼawꞈ, yaw sahˇ gʼaˬ maˬ shiˇ mawꞈ-eu miˇ neh, guiˇ oꞈ doˆ naˇ, kʼaˇ shaˇ-eu 
myaˆ ni ya doˆ tehꞈ-a. 
31Mawˇ neˇ kʼoeˇ mawˇ aˬ buˇ aˬ li tiˬ gʼaˬ na-ahˇ tahˬ sehꞈ-euˬ kʼawꞈ, kʼoeˇ loꞈ-ehˇ 
ya jahˇ tehꞈ-a.  
32Zaˬ miˬ zaˬ zaˬ kʼaˆ tiˬ gʼaˬ na-ahˇ maˬ ehˇ, kʼaˬ dzeˇ zaˬ zaˬ kʼaˆ tiˬ gʼaˬ na-ahˇ maˬ 
ehˇ, mawˇ neˇ kʼoeˇ mawˇ neh tahˬ sehꞈ naˇ, mawˇ neˇ yaw sahˇ gʼaˬ zaˬ kʼaˆ-euˬ 
yaw sahˇ gʼaˬ-ahˇ, pyuˇ maˇ byaˆ smˬ tseˇ byaˆ ya biꞈ-awˇ, mawˇ neˇ kʼoeˇ mawˇ-ahˇ 
kʼaˬ lo neh ya biˬ sehꞈ tehꞈ-a.  
33“Tsawˇ haˬ tiˬ gʼaˬ na, duˬ kʼahˬ-euˬ kʼawˬ pymˬ pah taˬ-awˇ bi jaˆ-euˬ miˇ neh 
maˬ ehˇ, duˬ kʼahˬ kʼahˬ-awˇ maˬ dehˬ kaˬ taˬ ni bi jaˆ-euˬ miˇ neh maˬ ehˇ, mawˇ 
neˇ maˬ ngeuˇ naˇ mahˬ tahˬ laˆ tiˬ mawˇ na duˬ kʼahˬ-ahˇ ga ahˇ naˇ,  
34ya tsoeˬ meh. Shiˇ-euˬ jeˬ zaˬ kʼoeˇ mawˇ aˬ yawꞈ ya geuꞈ-awˇ, jeˬ zaˬ yaw sahˇ 
gʼaˬ-ahˇ pyuˇ ya biꞈ meh. 
35Tsawˇ haˬ tiˬ gʼaˬ-euˬ mawˇ neˇ mawˇ gaw neh, yawˬ gʼaˬ yawˬ-euˬ mawˇ neˇ 
mawˇ gaw tahˬ sehꞈ naˇ, yaw dehꞈ mawˇ-ahˇ ahˬ-awˇ, za-euˬ aˇ poeˬ aˬ yawꞈ nyaꞈ 
tiˬ kawˆ loꞈ-ehˇ ya biˇ geuꞈ meh. Shiˇ-euˬ mawˇ kʼawꞈ pyaˆ-awˇ, tiˬ kawˆ loꞈ-ehˇ ya 
biˇ dzaˬ meh.  
36Ehˇ kʼawꞈ, mawˇ neˇ kʼoeˇ mawˇ-aˬ, dzeuˇ laˇ ngeh aˬ cawˬ-ahˇ tahˬ haw-euˬ 
mawˇ neˇ yaw gʼeh tiˬ mawˇ pyeuꞈ-awˇ, yaw sahˇ gʼaˬ maˬ paꞈ ni pyehˬ taˬ-awˇ bi 
tahˬ sehꞈ-euˬ jeˬ pyeuꞈ naˇ, aˬ yawꞈ-euˬ mawˇ neˇ mawˇ gaw kʼoeˇ mawˇ aˬ cawˬ-
ahˇ ya tsahˇ nehˬ-awˇ, aˬ cawˬ-euˬ mawˇ neˇ yaw shiˇ kʼoeˇ mawˇ aˬ yawꞈ ya geuꞈ 
meh.  

Doˆ-iˇ 22 

Tsoeˬ kʼoꞈ nehˬ-eu jeˬ-ahˇ taꞈ leˇ-eu zahˇ 

1“Tsawˇ haˬ tiˬ gʼaˬ na, mawˇ neˇ maˬ kaˬ, yawˇ maˬ kaˬ, tiˬ mawˇ na kʼoeˬ-awˇ, sehꞈ 
dzaˬ-euˬ maˬ ehˇ, ahˬ dzaˬ-euˬ maˬ ehˇ, mawˇ neˇ tiˬ mawˇ gʼaˇ duˬ mawˇ neˇ ngaˬ 
mawˇ ya tsoeˬ kʼoꞈ nehˬ-awˇ, yawˇ tiˬ mawˇ gʼaˇ duˬ yawˇ oeˬ mawˇ ya tsoeˬ kʼoꞈ 
nehˬ meh.  
2Smˇ kʼoeˬ tiˬ gʼaˬ, smˇ kʼoeˬ kʼoeˬ luꞈ gaˇ aˬ cawˬ mawˇ-awˇ bi sehꞈ naˇ, sehꞈ-eu gʼaˬ 
kʼoeˇ taˆ iˬ baˇ maˬ jaˆ-a.  
3“Ehˇ kʼawꞈ, nahˇ ma doˆ laˇ gʼaˬ-awˇ neh smˇ kʼoeˬ-ahˇ sehꞈ naˇ, sehꞈ-eu gʼaˬ kʼoeˇ 
taˆ iˬ baˇ jaˆ-eu meh. Aˬ jeˬ miˇ neh ehˇ naˇ, smˇ kʼoeˬ kʼoeˇ gʼaˬ aˬ yawꞈ neh kʼoeˬ-
euˬ aˇ poeˬ tsoeˬ kʼoꞈ nehˬ tehꞈ-a. 

4Tsoeˬ kʼoꞈ-eu tiˬ jeˬ-iˬ maˬ jaˆ naˇ, yawˬ ha-euˬ gʼawˇ mawˇ ahˬ-awˇ ya bi tsoeˬ 
tehꞈ-a.  
5“Mawˇ neˇ maˬ ehˇ, mahˬ tahˬ laˆ maˬ ehˇ, yawˇ maˬ ehˇ, bi kʼoeˬ-awˇ, kʼoeˬ-euˬ 
gʼaˬ-euˬ aˬ laꞈ laꞈ kʼoeˇ yaw dehꞈ-ehˇ jawˇ-eu ya mawˇ naˇ, nyiˬ bymˇ ya bi lawˬ 
dzehˬ tehꞈ-a.  
6“Tsawˇ haˬ tiˬ gʼaˬ yawˬ ha-euˬ yaˇ-ahˇ miˬ dzaˬ keuˬ ngeh, aˬ cawˬ-euˬ yaˇ-ahˇ bi 
doꞈ nyawˬ-iˇ-awˇ, maˬ yehˬ-euˬ cehˇ puiˆ dzaˬ-euˬ maˬ ehˇ, cehˇ cehˇ bymˇ puiˆ 
dzaˬ-euˬ maˬ ehˇ, miˬ dzaˬ keuˬ-eu gʼaˬ ya tsoeˬ meh.  
7“Tsawˇ haˬ tiˬ gʼaˬ, yawˬ gʼaˬ yawˬ-euˬ pyuˇ hawˇ-eu aˇ poeˬ kʼaˆ-eu myawˬ gahˬ 
deuˬ jeˬ hmˬ nehˬ-eu gʼaˇ duˬ nui ma tsaˬ-awˇ, aˬ yawꞈ-euˬ nymˇ-ahˇ jeˬ hmˬ taˬ 
ngeh, smˇ kʼoeˬ bi kʼoeˬ-awˇ, smˇ kʼoeˬ nyehꞈ mi naˇ, smˇ kʼoeˬ kʼoeˇ gʼaˬ nyiˬ bymˇ 
ya tsoeˬ kʼoꞈ meh.  
8Ehˇ kʼawꞈ, smˇ kʼoeˬ maˬ nyehꞈ mi nya naˇ, pyuˇ shuiˇ myawˬ gahˬ jeˬ hmˬ nehˬ-
euˬ gʼaˬ-ahˇ, uˬ duˬ tahˬ-eu jawˇ duˬ-ahˇ sheuˬ gʼeh-awˇ, aˬ cawˬ-euˬ myawˬ aˬ yawꞈ 
maˬ kʼoeˬ-aˬ lehˇ, kʼoeˇ gaˇ ya bi kamˬ meh.  
9“Mawˇ neˇ, mahˬ tahˬ laˆ, yawˇ, dm gʼaˬ dm lmˇ hawˇ-eu, nui jeˬ aˬ geu jeˬ maˬ kaˬ, 
byoˆ-iˇ-euˬ paˇ mawˇ kʼoꞈ ngeh, tsawˇ haˬ nyiˬ gʼaˬ yaw kaˬ yaw sahˇ tawˬ-awˇ 
tsawˇ pyehˇ pyehˇ-eu laꞈ kʼoeˇ, dawˬ ja doˆ laˇ naˇ, uˬ duˬ tahˬ-eu jawˇ duˬ-ahˇ aˬ 
yawꞈ nyaꞈ-ahˇ ya sheuˬ gʼeh-eu meh. Iˬ baˇ ahˇ-eu meh lehˇ Miˬyehˇ neh laꞈ noeˇ bi 
toeˬ-euˬ gʼaˬ-aˬ, yawˬ gʼaˬ yawˬ-ahˇ nyiˬ bymˇ paˇ ya tsoeˬ kʼoꞈ nehˬ meh.  
10“Tsawˇ haˬ tiˬ gʼaˬ na, yawˬ gʼaˬ yawˬ-euˬ mahˬ tahˬ laˆ maˬ ehˇ, mawˇ neˇ maˬ 
ehˇ, yawˇ maˬ ehˇ, jeˬ zaˬ nui jeˬ maˬ ehˇ, cu paˆ paˆ ngeh, jeˬ zaˬ kʼoeˇ mawˇ shiˇ-
euˬ maˬ ehˇ, byoˆ-euˬ maˬ ehˇ, mawˇ-euˬ tsawˇ kaˬ maˬ jawˇ naˇ,  
11tsawˇ haˬ kʼoeˇ gʼaˬ uˬ duˬ tahˬ-eu jawˇ duˬ-ahˇ le-awˇ, aˬ cawˬ-euˬ jeˬ zaˬ aˬ yawꞈ 
maˬ kʼoeˬ-aˬ lehˇ ya kamˬ meh. Jeˬ zaˬ kʼoeˇ mawˇ aˬ cawˬ neh bi kʼoeˬ-euˬ jeˬ maˬ 
ngeuˇ naˇ, yaw sahˇ gʼaˬ ya smˬ-awˇ, cu paˆ paˆ-euˬ gʼaˬ lawˬ nehˬ-eu maˬ loˬ-a.  
12Ehˇ kʼawꞈ, jeˬ zaˬ kʼoeˇ mawˇ aˬ cawˬ neh bi kʼoeˬ-euˬ jeˬ pyeuꞈ naˇ, cu paˆ paˆ-euˬ 
gʼaˬ yaw sahˇ gʼaˬ-ahˇ ya lawˬ nehˬ meh.  
13Bawˇ tsahˬ jeˬ zaˬ yaw haiˬ deuˬ neh kawꞈ sehꞈ dzaˬ-euˬ jeˬ pyeuꞈ naˇ, maˬ dzaˬ 
jiˇ ni dzeˇ laˇ-euˬ deuˬ yuˇ kʼoꞈ laꞈ-awˇ, ya mehˬ laˇ-eu meh. Bawˇ tsahˬ jeˬ zaˬ yaw 
haiˬ deuˬ neh bi kawꞈ sehꞈ dzaˬ-euˬ jeˬ zaˬ gʼaˇ duˬ, cu paˆ paˆ-eu gʼaˬ, yaw sahˇ 
gʼaˬ-ahˇ maˬ ya lawˬ nehˬ-a.  
14“Tsawˇ haˬ tiˬ gʼaˬ, yawˬ gʼaˬ yawˬ-ahˇ jeˬ zaˬ tiˬ mawˇ shaˇ ngaˬ-awˇ, yaw sahˇ 
gʼaˬ maˬ jawˇ gaˇ jeˬ zaˬ kʼoeˇ mawˇ laˆ tahˬ laˆ naˇ-euˬ maˬ ehˇ, shiˇ-euˬ maˬ ehˇ, 
shaˇ ngaˬ-euˬ gʼaˬ ya lawˬ meh.  
15Ehˇ kʼawꞈ, yaw sahˇ gʼaˬ-euˬ mehˬ shi kʼoeˇ loꞈ-ehˇ pyeuꞈ laˇ naˇ, lawˬ-eu maˬ loˬ-
a. Jeˬ zaˬ kʼoeˇ mawˇ-ahˇ aˇ poeˬ biꞈ-awˇ shaˇ ngaˬ taˬ-euˬ jeˬ pyeuꞈ naˇ, shaˇ ngaˬ 
poeˬ tehꞈ-ehˇ ya biꞈ kʼoꞈ meh.  

Dehꞈ jeˬ dehꞈ kawˆ hawˇ-eu Uˬ duˬ tahˬ-eu jeˬ-ahˇ taꞈ leˇ-eu zahˇ 

16“Tsawˇ haˬ tiˬ gʼaˬ, shawˇ jehˆ ni gʼeh-eu miˬ daꞈ tiꞈ gʼaˬ-ahˇ bahˬ naˇ, zahˇ shaˇ 
poeˬ biꞈ-awˇ, miˬ daꞈ kʼoeˇ gʼaˬ-ahˇ ya sheuˬ dahˬ dzaˬ meh.  

17Ehˇ kʼawꞈ, aˬ da gʼaˬ, aˬ yawꞈ-euˬ aˬ buˇ miˬ daꞈ-ahˇ, tsawˇ haˬ kʼoeˇ gʼaˬ-ahˇ maˬ 
bi mˇ dzaˬ-iˇ mawꞈ naˇ, tsawˇ haˬ kʼoeˇ gʼaˬ, aˬ da gʼaˬ-ahˇ zahˇ shaˇ poeˬ ya biꞈ-eu 
meh.  
18“Nehꞈ seu piˇ seu-eu zaˬ miˬ zaˬ aˬ geu gʼaˬ maˬ kaˬ, ya sehꞈ dzeh meh.  
19“Jeˬ zaˬ nehˬ-ehˇ joe-eu tsawˇ haˬ-ahˇ ya sehꞈ meh.  
20“Sahˬpaˬ Miˬyehˇ pyeuꞈ-eu ngaˬ-ahˇ maˬ ngeuˇ ni, miˬyehˇ nui gʼaˬ-ahˇ lawˇ-eu 
shehˇ-eu tsawˇ haˬ-ahˇ ya sehꞈ byoˆ meh.  
21“Boeˇ miˬ siˬ kʼaˬ-ahˇ yehˬ bawˬ sehˇ lu-ehˇ maˬ ya jahˇ-a. Aˬ jeˬ miˇ neh ehˇ naˇ, 
Iˇjiˇtuˆ miˇ kʼahˬ laꞈ kʼoeˇ, naw maꞈ boeˇ miˬ siˬ kʼaˬ pyeuꞈ haw-euˬ meh.  
22Miˬ coeˬ miˬ ma deuˬ hawˇ-eu muˇ coe aˬ nmˇ deuˬ-ahˇ yehˬ bawˬ sehˇ lu-ehˇ maˬ 
ya gʼeh-a.  
23Naw maꞈ kʼoeˇ loꞈ-ehˇ gʼeh naˇ, aˬ yawꞈ maꞈ ngoeˇ-awˇ caw ba nehˬ laꞈ lehˇ ngaˬ-
ahˇ shaˇ ngeh, aˬ yawꞈ maꞈ-euˬ shaˇ dawˬ-ahˇ ngaˇ aˬ diˇ aˬ maˇ naˇ haˬ ma.  
24Kʼoeˇ ngeh, ngaˇ nui ma pehˇ laˇ-awˇ, naw maꞈ-ahˇ guiˇ deuˆ-eu laꞈ kʼoeˇ bi shiˇ 
ma. Naw maꞈ-euˬ miˬ zaˬ deuˬ miˬ coeˬ miˬ ma pyeuꞈ-iˇ-awˇ, naw maꞈ-euˬ zaˬ deuˬ 
aˬ da maˬ baw ni ya jawˇ tehꞈ-a.  
25“Shaˬ-eu zahˬ-eu tsawˇ haˬ deuˬ-ahˇ nawˇ pyuˇ paˇ nehˬ ngeh, jiˇ jeuˬ yuˇ dzaˬ-eu 
pyuˇ paˇ-eu tsawˇ haˬ deuˬ loꞈ-ehˇ taˬ jahˇ.  
26Tsawˇ haˬ tiˬ gʼaˬ na, aˇ bui biꞈ daˇ-awˇ, nawˬ-ahˇ pyuˇ shaˇ paˇ laˇ naˇ, nahˇ ma 
maˬ ga ahˇ mi naˆ-ehˇ, aˇ bui kʼoeˇ aˬ yawꞈ-ahˇ biꞈ kʼoꞈ nehˬ-awˬ. 
27Aˬ jeˬ miˇ neh ehˇ naˇ, aˬ yawꞈ yaw gaˆ gaˆ ngeh dm-eu gʼaˇ duˬ, aˇ bui kʼoeˇ tiˬ 
kahˇ jaˆ-eu tehꞈ meh. Maˬ ngeuˇ naˇ, aˬ yawˬ aˬ joˆ-ehˇ yuꞈ nmˇ. Caw ba nehˬ laꞈ-
awˬ lehˇ aˬ yawꞈ ngoeˇ-awˇ ngaˬ-ahˇ shaˇ ngeh, ngaˇ naˇ haˬ ma. Aˬ jeˬ miˇ neh ehˇ 
naˇ, ngaˇ-aˬ, gʼawˬ shaˬ gaˬ nya-eu nui ma ahˇ-eu ma.  
28“Miˬyehˇ-ahˇ yehˬ bawˬ sehˇ lu-ehˇ maˬ ya ehˇ niˇ gʼa-a. Naw maꞈ-ahˇ uˆ lahˇ-eu aˬ 
yuiꞈ aˬ tsu-ahˇ yaˬ kʼehˇ maˬ ya yaˬ-a.  
29“Naw maꞈ-euˬ dzaˬ la gʼo cehˇ, aˬ gaꞈ dzaˇ uiˇ hawˇ-eu, saˬ loˬ tsiˇ deuˬ keuˆ le 
ngeh, ngaˬ-ahˇ ya lawˇ meh.  

“Dehꞈ beh deh le-euˬ naw maꞈ-euˬ aˬ li aˬ yuiꞈ deuˬ ngaˬ-ahˇ ya biꞈ laꞈ meh.  
30Dehꞈ beh beh le-euˬ naw maꞈ-euˬ mawˇ neˇ deuˬ hawˇ-eu yawˇ deuˬ, ngaˬ-ahˇ ya 
biꞈ laꞈ meh. Jeˬ zaˬ deuˬ laꞈ kʼoeˇ, dehꞈ beh beh le-euˬ aˬ buˬ deuˬ-ahˇ, shiꞈ nah keuˆ 
ni aˬ ma mawˇ nehˬ-ehˇ maˬ gʼawˬ-iˇ ni bi jawˇ-awˇ, yehꞈ nah tiˬ nah keuˆ laˇ naˇ, 
ngaˬ-ahˇ ya lawˇ meh.  
31“Naw maꞈ-aˬ, ngaˬ-euˬ tsawˇ haˬ pyeuꞈ-eu miˇ neh, bawˇ tsahˬ jeˬ zaˬ yaw gʼeh 
deuˬ neh kawꞈ sehꞈ-euˬ jeˬ zaˬ shaˬ jiˇ maˬ ya dzaˬ-a. Shaˬ jiˇ kʼoeˇ deuˬ aˬ kuiˬ-ahˇ 
ya bi dzaˬ meh.  

Doˆ-iˇ 23 

Yaw tsaˬ yaw dawˇ jeˬ-ahˇ taꞈ-eu zahˇ sahˇ kʼoꞈ 

1“Aˬ cawˬ gaˇ kawˆ, maˬ ngeuˇ gaˇ keuˆ ni ja bu ja doeˇ-eu jeˬ nawˇ maˬ ya mˇ-a. 
Maˬ tsaˬ maˬ dawˇ-eu tsawˇ haˬ jawˇ paw pyawˬ-awˇ, maˬ tsaˬ maˬ dawˇ-eu saˇ kiˇ 
nawˇ maˬ ya kamˬ-a.  
2Tsawˇ haˬ myaˬ tiˬ paˆ yaw lehˬ jeˬ mˇ ngeh maˬ ehˇ, yaw tsaˬ yaw dawˇ jeˬ-ahˇ 
bahˬ-eu saˇ kiˇ kamˬ ngeh maˬ ehˇ, nawˇ maˬ ya caw teh-a.  
3Shaˬ-eu zahˬ-eu tsawˇ haˬ-ahˇ gʼawˬ shaˬ haw gaˬ-eu laꞈ kʼoeˇ, aˬ yawꞈ jawˇ paw 
pyawˬ-awˇ yaˇ kʼaˬ maˬ ya ja-a.  
4“Nawˬ-ahˇ muiˇ-eu tsawˇ haˬ-euˬ mawˇ neˇ byoˆ-euˬ maˬ ehˇ, mahˬ tahˬ laˆ byoˆ-
euˬ maˬ ehˇ, nawˇ ya mawˇ naˇ, ya teh kʼoꞈ gʼeh nehˬ meh.  
5Aˬ yawꞈ-euˬ mahˬ tahˬ laˆ tiˬ mawˇ kʼaˆ daˬ tawˬ-awˇ coˬ dzeh taˬ-euˬ nawˇ mawˇ 
naˇ, ya ngawˬ tuˇ nehˬ meh. Maˬ ngawˬ tuˇ nehˬ ni maˬ ya byehˇ dzeh yaꞈ-a.  
6“Shaˬ-eu zahˬ-eu tsawˇ haˬ-ahˇ yaˇ kʼaˬ daˇ nehˬ ngeh, maˬ tsaˬ maˬ dawˇ-eu laꞈ 
kʼoeˇ maˬ ya daˇ nehˬ-a.  
7Maˬ tsaˬ maˬ dawˇ-eu laꞈ kʼoeˇ, aˬ cawˬ-ahˇ iˬ baˇ taˬ-awˇ, yaˇ kʼaˬ maˬ ya ja-a. Maˬ 
lehˬ maˬ ca-eu tsawˇ haˬ-ahˇ maˬ ya sehꞈ-a. Aˬ jeˬ miˇ neh ehˇ naˇ, kʼoeˇ loꞈ-ehˇ maˬ 
tsaˬ maˬ dawˇ-eu jeˬ mˇ-eu tsawˇ haˬ-ahˇ, ngaˇ iˬ baˇ maˬ pyehˬ nya-a.  
8Aˬ cawˬ nawˬ-ahˇ laꞈ nmꞈ nmꞈ-eu pyuˇ nawˇ maˬ ya ha geuꞈ-a. Aˬ jeˬ miˇ neh ehˇ 
naˇ, laꞈ nmꞈ nmˬ nehˬ-eu jeˬ-aˬ, yaw tsaˬ yaw dawˇ jeˬ-ahˇ maˬ mawˇ nya ni, tsawˇ 
haˬ zaˬ-ahˇ myaˆ behꞈ bi behꞈ-iˇ-awˇ, iˬ baˇ maˬ ahˇ-eu tsawˇ haˬ deuˬ-ahˇ iˬ baˇ ahˇ-
eu tsawˇ haˬ loꞈ-ehˇ bi pyeuꞈ-iˇ nya-eu meh.  
9“Boeˇ miˬ siˬ kʼaˬ deuˬ-ahˇ yehˬ bawˬ sehˇ lu-ehˇ maˬ ya gʼeh-a. Iˇjiˇtuˆ miˇ kʼahˬ laꞈ 
kʼoeˇ, naw maꞈ boeˇ miˬ siˬ kʼaˬ pyeuꞈ haw-euˬ loꞈ-ehˇ, boeˇ miˬ siˬ kʼaˬ-euˬ nui ma 
naw maꞈ siˬ nya meh.  

Shiꞈ kʼoꞈ tiˬ kʼoꞈ hawˇ-eu shiꞈ nah tiˬ nah 

10“Koꞈ kʼoꞈ laꞈ kʼoeˇ deh yaˇ mˇ dzaˬ-awˇ, kʼaˇ mˇ za-euˬ deuˬ jeˬ hmˬ taˬ-awˬ.  
11Ehˇ kʼawꞈ, shiꞈ kʼoꞈ tiˬ kʼoꞈ-ahˇ, nawˬ-euˬ deh yaˇ maˬ mˇ dzaˬ ni bi naˬ-awˇ, dehꞈ 
doˆ laˇ-euˬ aˇ sehꞈ deuˬ-ahˇ kʼawꞈ, nawˇ ma ya yehˬ dzaˬ-a. Shaˬ-eu zahˬ-eu tsawˇ 
haˬ deuˬ kʼoeˇ-ahˇ yehˬ dzaˬ-awˇ, dzeˇ yaꞈ-euˬ deuˬ-ahˇ, bawˇ tsahˬ jeˬ zaˬ deuˬ ya 
bi dzaˬ meh. Aˬ gaꞈ yaˇ kmˇ hawˇ-eu saˬ loˬ yaˇ kmˇ-ahˇ kʼawꞈ, kʼoeˇ loˬ-ehˇ ya jahˇ 
meh.  
12“Tiˬ jaw laꞈ kʼoeˇ, koꞈ nah gaˇ mˇ-awˬ. Ehˇ kʼawꞈ, nawˬ-euˬ zaˬ kʼaˆ deuˬ hawˇ-eu, 
nawˬ-ahˇ gʼaˬ mahˇ mahˇ dzaˬ-eu boeˇ miˬ siˬ kʼaˬ deuˬ maˬ ehˇ, nawˬ-euˬ jeˬ zaˬ 
deuˬ maˬ ehˇ, gʼaˬ naˬ ya naˬ ni, shiꞈ nah tiˬ nah-ahˇ nawˇ gaˇ maˬ ya mˇ-a.  
13“Sahˬpaˬ Miˬyehˇ pyeuꞈ-eu ngaˇ naw maꞈ-ahˇ kʼaˇ ehˇ nehˬ-eu jeˬ-ahˇ, naw maꞈ 
naˇ haˬ geuꞈ-awˬ. Miˬyehˇ nui gʼaˬ-ahˇ naw maꞈ uˬ duˬ maˬ ya tahˬ shaˇ-a. Aˬ yawꞈ-
euˬ tsawˇ myahˇ-ahˇ tehꞈ-ehˇ kʼawꞈ maˬ ya kuˇ-a.  

Huiˬ-eu Bawˬ-iˬ smˇ bawˬ-iˬ 
(Doˆ-iˇ 34.18-26; Dawˬmehˬ 16.1-17) 

14“Ngaˬ-ahˇ taˬ huiˬ taˬ mahˇ-eu laꞈ kʼoeˇ, tiˬ kʼoꞈ laꞈ kʼoeˇ, huiˬ-eu bawˬ-iˬ smˇ 
bawˬ-iˬ naw maˬ ya gʼeh meh.  

15Iˇjiˇtuˆ miˇ kʼahˬ laꞈ kʼoeˇ neh naw maꞈ doˆ laˇ-euˬ Aˬbiˇbaˬ ba la laꞈ kʼoeˇ, ngaˇ 
naw maꞈ-ahˇ ehˇ nehˬ taˬ-eu loꞈ-ehˇ, Dehˬ tseˬ maˬ ahˇ-eu Kaˬ muˇ Dzaˬ-eu Bawˬ-iˬ 
gʼeh-awˬ. Bawˬ-iˬ gʼeh luꞈ-eu aˇ yamˬ shiꞈ nah laꞈ kʼoeˇ, dehˬ tseˬ dawˆ-awˇ jahˇ taˬ-
euˬ dzaˇ aˬ geu jeˬ maˬ kaˬ, naw maꞈ maˬ ya dzaˬ-a. Lawˇ-eu shehˇ-eu jeˬ maˬ ahˇ 
ni, naw maꞈ ngaˬ-ahˇ uˬ duˬ maˬ ya tahˬ laˇ-a.  
16“Cehˇ yehˬ cehˇ diˬ dahˬ beh-eu yamˬ-ahˇ, Cehˇ laˆ luiˆ-eu Bawˬ-iˬ naw maꞈ ya 
gʼeh meh.  

“Aˬ gaꞈ hawˇ-eu aˇ siˬ aˇ lu keuˆ le-eu yamˬ pyeuꞈ-eu tsahˬ gaˆ yamˬ-ahˇ, aˇ siˬ aˇ lu 
pi ahˇ-eu Bawˬ-iˬ naw maꞈ ya jahˇ meh.  
17Aˬ yawꞈ kʼoꞈ yawꞈ, bawˬ-iˬ heu smˇ bawˬ-iˬ gʼeh-eu aˇ yamˬ keuˆ laˇ ngeh, kʼaˬ 
dzeˇ zaˬ dawˬ tawˆ luꞈ, naw maꞈ-euˬ Sahˬpaˬ Miˬyehˇ pyeuꞈ-eu ngaˬ-ahˇ uˬ duˬ ya 
tahˬ laˇ meh.  
18“Naw maꞈ ngaˬ-ahˇ jeˬ zaˬ lawˇ ngeh, dehˬ tseˬ keuˬ-eu kaˬ muˇ maˬ ya lawˇ ahˇ-
a. Bawˬ-iˬ heu smˇ hmˬ laꞈ kʼoeˇ, naw maꞈ neh ngaˬ-ahˇ lawˇ-euˬ jeˬ zaˬ deuˬ-euˬ 
tsiˇ, yawˬ nah yawˬ uˬ shawˬ paw keuˆ ni maˬ ya bi jaˆ keuˆ-a.  
19“Aˬ yawˬ kʼoꞈ yawꞈ, naw maꞈ neh mˇ za-euˬ keuˆ beh beh le-euˬ dzaˬ la gʼo cehˇ 
hawˇ-eu aˇ siˬ aˇ lu deuˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ nymˇ-
ahˇ ya yuˇ laꞈ meh.  

“Yawˇ zaˬ maˬ ehˇ, ciꞈ myehꞈ ciꞈ zaˬ maˬ ehˇ, aˬ ma-euˬ aˬ coeˇ dzaˇ uiˇ nehˬ-ehˇ maˬ 
ya puꞈ keuˬ dzaˬ-a.  

Saˇ jaˇ hawˇ-eu Mehˬ nehˬ tsoˆ nehˬ-eu jeˬ 

20“Ngaˬ neh laˆ saˆ taˬ-euˬ jawˇ duˬ-ahˇ naw maꞈ-ahˇ sheuˬ keuˆ nehˬ-eu gʼaˇ duˬ 
maˬ ehˇ, gaˇ pehˇ-ahˇ iˇ luꞈ ngeh, naw maꞈ-ahˇ bi haw piˇ-eu gʼaˇ duˬ maˬ ehˇ, mˬ taˆ 
gʼaˬ kʼehˇ tiˬ gʼaˬ ngaˇ pyehˬ gʼeh ma.  
21Aˬ yawꞈ-ahˇ haw tsoˆ taˬ-awˇ, aˬ yawꞈ-euˬ ehˇ dawˬ naˇ haˬ-awˬ. Aˬ yawꞈ-aˬ, ngaˬ 
neh kʼehˇ gʼeh leꞈ-euˬ gʼaˬ pyeuꞈ-eu miˇ neh, naw maꞈ aˬ yawꞈ-ahˇ puiˬ naˇ, aˬ yawꞈ 
naw maꞈ-ahˇ iˬ baˇ maˬ pyehꞈ-a.  
22Ehˇ kʼawꞈ, naw maꞈ aˬ yawꞈ ehˇ dawˬ naˇ haˬ-awˇ, ngaˬ neh kʼaˇ ehˇ taˬ-euˬ yawˬ 
jeˬ na luꞈ mˇ naˇ, naw maꞈ-ahˇ muiˇ-eu tsawˇ haˬ dawˬ tawˆ luꞈ-ahˇ ngaˇ guiˇ deuˆ 
ma.  
23Ngaˬ-eu gʼaˬ kʼehˇ kʼoeˇ gʼaˬ naw maꞈ-euˬ mehˬ hu iˇ-awˇ, Aˬmawˇliˆ, Heˬtaˆ, 
Paˬyehˆ, Kaˬnaˬ, Hiˇbiˇ hawˇ-eu Yeˬbuˇ tsawˇ jeuˬ heu deuˬ-euˬ miˇ kʼahˬ deuˬ laꞈ 
kʼoeˇ, naw maꞈ-ahˇ sheuˬ uˇ gʼeh ngeh, tsawˇ jeuˬ heu deuˬ-ahˇ ngaˇ laˆ cawˆ ma. Aˬ 
yawꞈ maꞈ-euˬ miˬ yehˇ deuˬ-ahˇ naw maꞈ uˬ duˬ taˬ tahˬ.  
24Aˬ yawꞈ maꞈ-euˬ uˬ duˬ tahˬ-eu zahˇ sahˇ kʼoꞈ-ahˇ naw maꞈ taˬ caw teh. Ehˇ kʼawꞈ, 
aˬ yawꞈ maꞈ-euˬ miˬ yehˇ deuˬ-ahˇ laˆ cawˆ-awˇ, aˬ yawꞈ maꞈ-euˬ muiˬ-eu shawˇ-eu 
kʼaˬ lo kʼawˇ zeuˇ deuˬ-ahˇ deh pyaˆ dzeh-awˬ.  
25Naw maꞈ-euˬ Miˬyehˇ, Sahˬpaˬ Miˬyehˇ pyeuꞈ-eu ngaˬ-ahˇ naw maꞈ uˬ duˬ tahˬ 
naˇ, ngaˇ naw maꞈ-ahˇ dzaˬ dzaˬ dawˇ dawˇ hawˇ-eu iˇ cuꞈ guiˬ lahˬ biꞈ-awˇ, naw 
maꞈ kʼoeˇ taˆ naˇ-eu gawˇ-eu jeˬ maˬ bi keuˆ le ni yuˇ dzeh ma.  

26Naw maꞈ jawˇ-eu miˇ kʼahˬ laꞈ kʼoeˇ, zaˬ miˬ zaˬ tiˬ gʼaˬ-iˬ zaˬ maˬ dzeh-eu uˬ taꞈ, 
maˬ baw aˬ ma maˬ jawˇ ni ngaˇ mˇ ma. Ngaˇ naw maꞈ-ahˇ ziˇ bi baw ma.  
27“Naw maꞈ-ahˇ laˆ tsoeˬ-eu tsawˇ haˬ deuˬ ngaˬ-ahˇ guˆ-iˇ ni ngaˇ jahˇ ma. Naw 
maꞈ-ahˇ guiˇ deuˆ-eu tsawˇ haˬ-ahˇ ngaˇ laˆ bahˬ laˆ baˆ nehˬ-awˇ, naw maꞈ-ahˇ 
muiˇ-eu tsawˇ haˬ dawˬ tawˆ luꞈ, naw maꞈ jawˇ gaˇ neh ya cehˆ byoˆ ni ngaˇ jahˇ 
nehˬ ma.  
28Naw maꞈ-euˬ mehˬ hu, byaˬ duˇ baˬ maꞈ ngaˇ pyehˬ gʼeh-awˇ, Hiˇbiˇ tsawˇ jeuˬ, 
Kaˬnaˬ tsawˇ jeuˬ hawˇ-eu Heˬtaˆ tsawˇ jeuˬ-ahˇ bi teh dzeh ma.  
29Tiˬ kʼoꞈ aˇ yamˬ laꞈ kʼoeˇ tehꞈ-ehˇ, tsawˇ jeuˬ kʼoeˇ deuˬ dawˬ tawˆ luꞈ-ahˇ ngaˇ 
maˬ teh doˆ jiˇ nehˬ. Kʼoeˇ loꞈ-ehˇ teh doˆ nehˬ naˇ, miˇ kʼahˬ kʼoeˇ kʼahˬ bawˇ tsahˬ 
bawˇ dahˇ pyeuꞈ-iˇ-awˇ, naw maꞈ-ahˇ laˆ bahˬ-eu bawˇ tsahˬ jeˬ zaˬ myaˬ dui dui laˇ 
tehꞈ-a.  
30Naw maꞈ tsawˇ haˬ myaˬ laˇ-awˇ, miˇ kʼahˬ kʼoeˇ kʼahˬ-ahˇ jawˇ byah gʼeh nya 
ngeh keuˆ ni, aˬ yawꞈ maꞈ-ahˇ tiˬ jawˇ ui cuiˆ ui cuiˆ-ehˇ, ngaˇ teh doˆ ma.  
31Naw maꞈ miˇ kʼahˬ-euˬ miˇ kaˬ-aˬ, Aˬgaˬbaˬ Iˬ ma laˆ shaˆ lahˇ gʼoꞈ-ahˇ neh, 
Uˇpaˬlaˇ lawˇ baˬ-ahˇ keuˆ ni hawˇ-eu, Gʼahˇ ceh-euˬ Iˬ ma laˆ shaˆ-ahˇ neh, bawˇ 
tsahˬ bawˇ dahˇ kʼaˇ suiꞈ deh yaˇ-ahˇ keuˆ ni meh. Miˇ kʼahˬ kʼoeˇ kʼahˬ-ahˇ jawˇ-eu 
tsawˇ haˬ deuˬ kʼoeˇ taˆ, naw maꞈ-ahˇ ngaˇ baoˬ bi huiˬ dzehˬ-awˇ, naw maꞈ iˇ ngeh, 
aˬ yawꞈ maꞈ-ahˇ naw maꞈ teh doˆ gʼeh tehꞈ-a.  
32Aˬ yawꞈ maꞈ-ahˇ maˬ ehˇ, aˬ yawꞈ maꞈ-euˬ miˬ yehˇ-ahˇ maˬ ehˇ, saˇ jaˇ taˬ dzaˬ.  
33Tsawˇ haˬ kʼoeˇ deuˬ-ahˇ, naw maꞈ-euˬ miˇ kʼahˬ laꞈ kʼoeˇ taˬ bi jawˇ. Aˬ yawꞈ 
maꞈ-ahˇ bi jawˇ naˇ, naw maꞈ-ahˇ mˇ bahˬ ni aˬ yawꞈ maꞈ jahˇ tehꞈ-a. Aˬ yawꞈ maꞈ-
euˬ miˬ yehˇ deuˬ-ahˇ naw maꞈ uˬ duˬ tahˬ naˇ, shiˇ-eu lahˇ ju-ahˇ naw maꞈ paꞈ leˇ 
tehꞈ-a.” 

Doˆ-iˇ 24 

Dawˬ ma saˇ jaˇ boꞈ-eu 

1Moˇseˬ-ahˇ Sahˬpaˬ Miˬyehˇ ehˇ nehˬ-eu, “Aˬloˬ, Naˬdehˇ, Aˬbiˇhuˬ hawˇ-eu 
Iˇsaˬleˬlaˆ tsawˇ haˬ aˬ yuiꞈ aˬ tsu shiꞈ tseˇ gʼaˬ sheuˬ-awˇ, gawˬ jawˬ-ahˇ ngaˇ jawˇ 
gaˇ daˆ laˇ-awˬ. Naw maꞈ ngaˇ jawˇ gaˇ maˬ laˇ keuˆ mi naˆ-ehˇ, ui cuiˆ gaˇ mahˇ kaˬ 
gaˇ jawˇ-awˇ, aw byaˆ-eu laꞈ kʼoeˇ, ngaˬ-ahˇ uˬ duˬ tahˬ-awˬ.  
2Nawˇ maˬ ngeuˇ naˇ, nui gʼaˬ tiˬ gʼaˬ-iˬ ngaˬ-eu dawˬ peh maˬ ya laˇ peh-a. Tsawˇ 
haˬ aˇ maꞈ deuˬ-aˬ, gawˬ jawˬ-ahˇ tehꞈ-ehˇ kʼawꞈ maˬ ya daˆ laˇ-a.” 
3Iˇsaˬleˬlaˆ tsawˇ haˬ deuˬ jawˇ gaˇ Moˇseˬ iˇ-awˇ, Sahˬpaˬ Miˬyehˇ neh biꞈ nehˬ-euˬ 
dawˬ deuˬ hawˇ-eu zahˇ sahˇ kʼoꞈ deuˬ, aˬ yawꞈ maꞈ-ahˇ dzawˇ mehˬ nehˬ-euˬ meh. 
Kʼoeˇ ngeh, tsawˇ haˬ dawˬ tawˆ luꞈ, “Sahˬpaˬ Miˬyehˇ neh kʼaˇ ehˇ taˬ-euˬ yawˬ jeˬ 
na luꞈ nga maꞈ mˇ ma” lehˇ ehˇ-eu meh.  
4Kʼoeˇ naˇ, Sahˬpaˬ Miˬyehˇ neh kʼaˇ ngehˬ kʼaˇ tmˇ-euˬ zahˇ sahˇ kʼoꞈ dawˬ tawˆ luꞈ, 
Moˇseˬ boꞈ-euˬ meh. Yawˬ nah yawˬ uˬ shawˬ yaw naꞈ-ehˇ, gawˬ jawˬ dawˬ dahˬ-
ahˇ lawˇ duˬ tiˬ tsahˇ aˬ yawꞈ tsoˆ-awˇ, Iˇsaˬleˬlaˆ tsawˇ jeuˬ tseˇ nyiꞈ jeuˬ-euˬ dah 
zaˇ, kʼaˬ lo tseˇ nyiꞈ siˬ kʼahˬ tuˇ-euˬ meh.  

5Kʼoeˇ naˇ, zaˬ guˬ deuˬ-ahˇ aˬ yawꞈ kʼehˇ gʼeh-awˇ, jeˬ zaˬ sehꞈ-awˇ, miˬ dzaˬ-ahˇ 
dzah puiˆ-eu laꞈ kʼoeˇ, cawˬ cawˬ taꞈ-eu lawˇ-eu jeˬ aˬ yawꞈ maꞈ Sahˬpaˬ Miˬyehˇ-
ahˇ lawˇ nehˬ-euˬ meh.  
6Moˇseˬ-aˬ, jeˬ zaˬ kʼoeˇ deuˬ-euˬ shiˬ tiˬ paˆ kʼmˬ maˬ laꞈ kʼoeˇ dawˆ ahˇ-awˇ, tiˬ paˆ 
lawˇ duˬ-ahˇ byaˆ shehˬ-euˬ meh. 
7Kʼoeˇ naˇ, Sahˬpaˬ Miˬyehˇ-euˬ dawˬ boꞈ ahˇ taˬ-euˬ dawˬ ma saˇ jaˇ sahˬ boꞈ yuˇ-
awˇ, Iˇsaˬleˬlaˆ tsawˇ haˬ deuˬ-ahˇ yaw kʼaˆ-ehˇ guˇ-awˇ gui mehˬ nehˬ-euˬ meh. 
Kʼoeˇ ngeh, “Sahˬpaˬ Miˬyehˇ-euˬ ehˇ dawˬ nga maꞈ naˇ haˬ geuꞈ-awˇ, aˬ yawꞈ neh 
kʼaˇ ehˇ taˬ-euˬ yawˬ jeˬ na luꞈ mˇ ma” lehˇ, aˬ yawꞈ maꞈ ehˇ-eu meh.  
8Kʼoeˇ naˇ, kʼmˬ maˬ laꞈ kʼoeˇ ahˇ-eu shiˬ kʼoeˇ neh, Iˇsaˬleˬlaˆ tsawˇ haˬ deuˬ-ahˇ 
Moˇseˬ byaˆ shehˬ-awˇ, “Shiˬ heu-aˬ, Sahˬpaˬ Miˬyehˇ naw maꞈ-ahˇ zahˇ dawˬ kʼoꞈ 
dawˬ heu deuˬ biꞈ-awˇ, naw maꞈ nehˬ-ehˇ dawˬ ma saˇ jaˇ mˇ taꞈ-euˬ saˇ kiˇ pyeuꞈ-
eu meh” lehˇ aˬ yawꞈ maꞈ-ahˇ ehˇ nehˬ-euˬ meh.  
9Moˇseˬ, Aˬloˬ, Naˬdehˇ, Aˬbiˇhuˬ hawˇ-eu, Iˇsaˬleˬlaˆ tsawˇ haˬ aˬ yuiꞈ aˬ tsu shiꞈ 
tseˇ gʼaˬ, gawˬ jawˬ kʼoeˇ jawˬ-ahˇ daˆ leˇ-euˬ meh. 
10Iˇsaˬleˬlaˆ tsawˇ jeuˬ-euˬ Miˬyehˇ-ahˇ aˬ yawꞈ maꞈ ya mawˇ-euˬ meh. Aˬ yawꞈ-euˬ 
aˬ kuiˇ uˬ moˆ, mˬ loꞈ-ehˇ nyoeˇ leuˬ leuˬ-eu kʼaˬ lo sehˇ-ahˇ duˇ-eu jeˬ kʼawˬ taˬ-euˬ 
meh.  
11Aˬ yawꞈ maꞈ Miˬyehˇ-ahˇ mawˇ-euˬ kʼawꞈ, Miˬyehˇ aˬ yawꞈ maꞈ-ahˇ maˬ laˆ cawˆ 
nehˬ ni, Miˬyehˇ-euˬ mehˬ shi aˬ yawꞈ maꞈ dzaˬ taꞈ dawˇ taꞈ-awˇ jawˇ-euˬ meh.  

Moˇseˬ hawˇ-eu Siˇnaˆ gawˬ jawˬ 

12Moˇseˬ-ahˇ Sahˬpaˬ Miˬyehˇ ehˇ nehˬ-eu, “Gawˬ jawˬ-ahˇ, ngaˇ jawˇ gaˇ daˆ laˇ-
awˬ. Nawˇ heu gaˇ laˇ keuˆ-awˇ jawˇ ngeh, Iˇsaˬleˬlaˆ tsawˇ haˬ-ahˇ mehˬ nehˬ tsoˆ 
nehˬ-eu gʼaˇ duˬ, ngaˬ neh zahˇ dawˬ kʼoꞈ dawˬ boꞈ ahˇ taˬ-euˬ kʼaˬ lo teˇ byaꞈ nyiˬ 
byaꞈ nawˬ-ahˇ ngaˇ biꞈ ma.” 
13Moˇseˬ hawˇ-eu aˬ yawꞈ-euˬ gʼaˬ zaˬ Yawˇshuˆ aˬ nyaꞈ lehˬ hmˬ-awˇ, muiˬ-eu 
shawˇ-eu gawˬ jawˬ-ahˇ Moˇseˬ daˆ leˇ-euˬ meh. 
14Aˬ yuiꞈ aˬ tsu kʼoeˇ deuˬ-ahˇ Moˇseˬ ehˇ nehˬ-eu, “Nga nyaꞈ gʼoꞈ keuˆ le ngeh keuˆ 
ni, sehˬ gʼawˆ-ahˇ jawˇ-awˇ nga nyaꞈ-ahˇ loꞈ tawˬ-awˬ. Aˬloˬ hawˇ-eu Huˇyaˆ aˬ nyaꞈ 
naw maꞈ nehˬ-ehˇ jawˇ luꞈ meh. Aˬ geu gʼaˬ maˬ kaˬ, ja dzaˬ paˬ-ehˇ gʼeh-eu jeˬ doˆ 
laˇ naˇ, aˬ yawꞈ nyaꞈ jawˇ gaˇ iˇ-awˇ, bi laˆ tsaˬ geuꞈ-awˬ.” 
15Siˇnaˆ gawˬ jawˬ-ahˇ Moˇseˬ daˆ leˇ ngeh, gawˬ jawˬ kʼoeˇ jawˬ-ahˇ mˬ dmˇ kʼawˬ 
pymˬ pymˬ-euˬ meh.  
16Sahˬpaˬ Miˬyehˇ-euˬ yaw shehꞈ kʼahˬ sehˇ Siˇnaˆ gawˬ jawˬ kʼoeˇ taˆ zaꞈ le-awˇ, 
koꞈ nah keuˆ ni gawˬ jawˬ kʼoeˇ jawˬ-ahˇ mˬ dmˇ dehˬ kaˬ taˬ-euˬ meh. Shiꞈ nah tiˬ 
nah-ahˇ, mˬ dmˇ laꞈ kʼoeˇ neh, Moˇseˬ-ahˇ Sahˬpaˬ Miˬyehˇ kuˇ-euˬ meh.  
17Sahˬpaˬ Miˬyehˇ-euˬ yaw shehꞈ kʼahˬ sehˇ-aˬ, gawˬ jawˬ uˬ du doꞈ luꞈ-eu miˬ 
dzaˬ-ahˇ duˇ gaˇ, Iˇsaˬleˬlaˆ tsawˇ haˬ deuˬ ya mawˇ-euˬ meh.  
18Gawˬ jawˬ-ahˇ Moˇseˬ daˆ leˇ-awˇ, mˬ dmˇ laꞈ kʼoeˇ le uˇ leꞈ-euˬ meh. Oeˬ tseˇ nah 
oeˬ tseˇ miˇ keuˆ ni, aˬ yawꞈ kʼoeˇ gaˇ jawˇ-euˬ meh.  

Doˆ-iˇ 25 

Muiˬ-eu shawˇ-eu sehˬ gʼawˆ-ahˇ damˬ-eu jeˬ 
(Doˆ-iˇ 35.4-9) 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
2“Ngaˬ-ahˇ tiˬ jeˬ paˬ ya damˬ nehˬ laꞈ meh lehˇ, Iˇsaˬleˬlaˆ tsawˇ haˬ deuˬ-ahˇ ehˇ 
nehˬ-awˬ. Tsawˇ haˬ aˬ geu gʼaˬ maˬ kaˬ, nui ma keuˆ-eu laꞈ kʼoeˇ, tiˬ jeˬ paˬ damˬ 
laˇ naˇ, ha geuꞈ nehˬ-awˬ.  
3Ngaˬ-ahˇ ya damˬ-eu myawˬ deuˬ-aˬ, shuiˇ, pyuˇ, guiˬ shuiˇ,  
4shawˇ jehˆ ni gʼeh-eu saˬ paˇ paˇ pyuˇ, yawˇ zaˬ caꞈ hm neh zaꞈ taˬ-euˬ nyoeˇ leuˬ 
leuˬ-eu, neˇ naˆ naˆ-eu hawˇ-eu, neˇ tseuˆ ni gʼeh-eu saˬ paˇ deuˬ,  
5naˬ yawˬ neˇ taˬ-euˬ yawˇ aˬ buˬ-euˬ baˆ kʼoˆ, aˬkaˬshaˇ daˇ kawˬ,  
6tsiˇ kʼmˬ doꞈ-eu tsiˇ, lehꞈ-eu gʼaˇ duˬ hawˇ-eu yaw saw bi saw-eu gʼaˇ duˬ tsiˇ yaw 
saw jeˬ, 
7Piˇ ma Yaw huiˬ gʼaˬ-euˬ pehˇ kʼahˬ hawˇ-eu kʼahˬ-ahˇ dehˬ daˬ duˬ-ahˇ guꞈ tsoꞈ-eu 
gʼaˇ duˬ neˇ tseuˆ ni gʼeh-eu kʼaˬ lo sehˇ deuˬ hawˇ-eu, nui jeˬ kʼaˬ lo sehˇ heu deuˬ 
meh.  
8Iˇsaˬleˬlaˆ tsawˇ haˬ deuˬ nehˬ-ehˇ ngaˇ jawˇ-eu gʼaˇ duˬ, ngaˬ-euˬ gʼaˇ duˬ muiˬ-eu 
shawˇ-eu sehˬ gʼawˆ tiˬ gʼawˆ aꞈ yawꞈ maꞈ ya tsoˆ meh.  
9Sehˬ gʼawˆ hawˇ-eu, sehˬ gʼawˆ laꞈ kʼoeˇ bi jaˆ-eu keu ka deuˬ-ahˇ, ngaˇ nawˬ-ahˇ 
mehˬ nehˬ-eu loꞈ-ehˇ tsoˆ-awˬ.  

Dawˬ ma saˇ jaˇ Bahˬ keuˆ 
(Doˆ-iˇ 37.1-9) 

10“Aˬkaˬshaˇ daˇ kʼawˬ yuˇ-awˇ, yaw mahˇ paw nyiˬ caˆ tiˬ toˇ, yaw jeˇ paw tiˬ caˆ tiˬ 
toˇ, yaw goˇ paw tiˬ caˆ tiˬ toˇ byah-eu bahˬ keuˆ tiˬ siˬ taꞈ-awˬ.  
11Bahˬ keuˆ kʼoeˇ siˬ-euˬ laꞈ kʼoeˇ paw maˬ ehˇ, laꞈ nyiˇ paw maˬ ehˇ, maˇ jawˆ ni 
gʼeh-eu shuiˇ yaw-awˇ, bahˬ keuˆ jawˬ jawˬ-ehˇ, shuiˇ neh daˇ bahˇ bahˇ-awˬ.  
12Shuiˇ daˇ kʼahˇ oeˬ kʼahˇ jahˇ-awˇ, bahˬ keuˆ-euˬ laꞈ coeˇ oeˬ pyawˬ-ahˇ, tiˬ paw 
paˆ nyiˬ kʼahˇ pyawˇ-ehˇ laꞈ naˬ tsoꞈ-awˬ.  
13Aˬkaˬshaˇ daˇ kawˬ neh kʼaˆ baꞈ kawꞈ jahˇ-awˇ, shuiˇ yaw-awˬ.  
14Bahˬ keuˆ-ahˇ baꞈ-eu gʼaˇ duˬ, bahˬ keuˆ kʼoeˇ paˆ maˇ paˆ tsoꞈ-eu shuiˇ laꞈ naˬ laꞈ 
kʼoeˇ, kʼaˆ baꞈ kawˬ cawˬ ahˇ taˬ-awˬ.  
15Kʼaˆ baꞈ kawˬ kʼoeˇ tiˬ jawˇ-iˬ maˬ gʼeu lehˆ ni, kʼoeˇ loꞈ-ehˇ bi jaˆ-awˬ.  
16Naw maꞈ-ahˇ ngaˇ biꞈ-eu lehˇ gʼeh-eu zahˇ dawˬ kʼoꞈ dawˬ boꞈ ahˇ taˬ-euˬ kʼaˬ lo 
teˇ byaꞈ kʼoeˇ nyiˬ byaꞈ-ahˇ, bahˬ keuˆ kʼoeˇ siˬ laꞈ kʼoeˇ dawˆ-ahˇ taˬ-awˬ.  
17“Yaw mahˇ paw nyiˬ caˆ tiˬ toˇ byah-awˇ, yaw jeˇ paw tiˬ caˆ tiˬ toˇ byah-eu bahˬ 
keuˆ kʼawˬ pymˬ tiˬ hmˬ, maˇ jawˆ ni gʼeh-eu shuiˇ neh jahˇ-awˬ.  
18Shuiˇ yuˇ-awˇ, Jeˬluˇbeˬ mawˇ kawˇ nyiˬ hmˬ jahˇ-awˬ.  
19Bahˬ keuˆ kʼawˬ pymˬ-euˬ tiˬ paw dzeˇ dzaˬ-ahˇ tiˬ hmˬ jahˇ tsoꞈ-awˬ.  

http://pt-br.bibles.org/ahk-AHK/Exod/26#Exod.25.18!f.1

20Jeˬluˇbeˬ aˇ baˇ kʼoeˇ nyiˬ hmˬ, tiˬ hmˬ tiˇ hmˬ mehˬ shi bi pyawˇ-awˇ, aˬ dahˇ cawˬ 
ja-awˇ, bahˬ keuˆ kʼawˬ pymˬ-ahˇ bi dehˬ kaˬ taˬ-awˬ.  
21Kʼaˬ lo teˇ byaꞈ kʼoeˇ nyiˬ byaꞈ bahˬ keuˆ laꞈ kʼoeˇ dawˆ ahˇ-awˇ, kʼawˬ pymˬ pymˬ 
tehˬ-awˬ.  
22Nawˬ-ahˇ ngaˇ kʼoeˇ gaˇ tahˬ puˬ-awˇ, Iˇsaˬleˬlaˆ tsawˇ haˬ gʼaˇ duˬ zahˇ dawˬ kʼoꞈ 
dawˬ dawˬ tawˆ luꞈ, bahˬ keuˆ kʼawˬ pymˬ kʼoeˇ taˆ, Jeˬluˇbeˬ mawˇ kawˇ nyiˬ hmˬ 
yaw kaˬ-ahˇ, nawˬ-ahˇ ngaˇ biꞈ ma.  

Miˬyehˇ-ahˇ lawˇ nehˬ-euˬ kaˬ muˇ taˬ duˬ hawˬ jeh 
(Doˆ-iˇ 37.10-16) 

23“Yaw mahˇ paw nyiˬ caˆ, yaw jeˇ paw tiˬ caˆ, yaw goˇ paw tiˬ caˆ tiˬ toˇ byah-eu 
hawˬ jeh tiˬ jeh, aˬ kaˬ shaˇ daˇ kawˬ neh jahˇ-awˬ. 
24Hawˬ jeh kʼoeˇ jeh-ahˇ maˇ jawˆ ni gʼeh-eu shuiˇ yaw-awˇ, hawˬ jeh jawˬ jawˬ-ehˇ, 
shuiˇ neh daˇ bahˇ jahˇ baw-awˬ.  
25Hawˬ jeh-euˬ mehˬ dzaˬ caw caw-ehˇ laꞈ zaˬ tiˬ daˬ byah ni daˇ bahˇ jahˇ baw-
awˇ, daˇ bahˇ kʼoeˇ jawˬ jawˬ-ehˇ, shuiˇ daˇ bahˇ paˇ bahˇ-awˬ.  
26Shuiˇ daˇ kʼahˇ oeˬ hmˬ jahˇ-awˇ, hawˬ jeh-euˬ laꞈ coeˇ oeˬ pyawˬ-ahˇ tsoꞈ-eu aˬ 
kuiˇ oeˬ kʼahˬ-ahˇ tsoꞈ-awˬ.  
27Kʼaˆ baꞈ kawˬ cawˬ ahˇ duˬ pyeuꞈ-eu shuiˇ daˇ kʼahˇ kʼoeˇ oeˬ kʼahˇ-ahˇ, hawˬ jeh 
mehˬ dzaˬ-ahˇ jaˆ-eu shuiˇ daˇ bahˇ dawˬ peh tehˬ ni bi tsoꞈ-awˬ.  
28Aˬkaˬshaˇ daˇ kawˬ neh kʼaˆ baꞈ kawꞈ jahˇ-awˇ, shuiˇ yaw-awˬ.  
29Aˬ gaꞈ dzaˇ uiˇ lawˇ ngeh zmˬ-eu gʼaˇ duˬ, hawˬ gʼawˆ, kʼmˬ maˬ, ciˬ cuˇ hawˇ-eu, 
naˬ bo deuˬ jahˇ taˬ-awˬ. Kʼoeˇ deuˬ dawˬ tawˆ luˬ-ahˇ kʼawꞈ, maˇ jawˆ ni gʼeh-eu 
shuiˇ neh tehꞈ-ehˇ jahˇ-awˬ.  
30Hawˬ jeh kʼoeˇ jeh-ahˇ dawˬ ma saˇ jaˇ bahˬ keuˆ dawˬ peh bi jaˆ-awˇ, hawˬ jeh 
kʼoeˇ taˆ, ngaˬ-ahˇ lawˇ nehˬ-eu muiˬ-eu shawˇ-eu kaˬ muˇ deuˬ maˬ tsehˆ leˇ ni bi 
jaˆ-awˬ.  

Tsiˇ kʼmˬ doꞈ taˬ duˬ 
(Doˆ-iˇ 37.17-24) 

31“Maˇ jawˆ ni gʼeh-eu shuiˇ neh, tsiˇ kʼmˬ doꞈ taˬ duˬ tiˬ hmˬ jahˇ-awˇ, dawˬ pehˬ 
hawˇ-eu gʼawˇ pah kʼawˇ zeuˇ-ahˇ, shuiˇ neh tehˆ-awˇ jahˇ-awˬ. Aˇ cuˬ aˇ yehˆ yehˆ 
luꞈ-eu aˇ yehˆ aˇ baˇ deuˬ kʼawꞈ, tiˬ poˆ tehꞈ-ehˇ kʼoeˇ gaˇ jahˇ tsoꞈ-awˬ.  
32Uˬ laꞈ koꞈ laꞈ jahˇ tsoꞈ-awˇ, tiˬ paw paˆ smˇ laꞈ bi tsoꞈ-awˬ.  
33Uˬ laꞈ kʼoeˇ koꞈ laꞈ aˬ yawꞈ laꞈ yawꞈ-ahˇ, aˇ cuˬ aˇ yehˆ yehˆ luꞈ-eu aˬ laˬ moˬ aˇ 
yehˆ-ahˇ duˇ-eu aˇ yehˆ aˇ baˇ smˬ baˇ bi tsoꞈ-awˬ.  
34Gʼawˇ pah kʼawˇ zeuˇ-ahˇ, aˇ cuˬ aˇ yehˆ yehˆ luꞈ-eu aˬ laˬ moˬ aˇ yehˆ-ahˇ duˇ-eu aˇ 
yehˆ aˇ baˇ oeˬ baˇ bi tsoꞈ-awˬ. 
35Uˬ laꞈ kʼoeˇ smˬ gu, aˬ yawꞈ gu yawꞈ-euˬ dawˬ pehˬ-ahˇ, aˇ yehˆ aˇ cuˬ tiˬ hmˬ jahˇ 
tsoꞈ-awˬ.  
36Aˇ yehˆ aˇ cuˬ kʼoeˇ deuˬ maˬ ehˇ, uˬ laꞈ kʼoeˇ deuˬ maˬ ehˇ, tsiˇ kʼmˬ doꞈ taˬ duˬ 
nehˬ-ehˇ aˬ yawꞈ tiˬ gaˇ tsoꞈ tawꞈ ni, maˇ jawˆ ni gʼeh-eu shuiˇ neh ya tehˆ meh.  

http://pt-br.bibles.org/ahk-AHK/Exod/26#Exod.25.33!f.1

37Tsiˇ kʼmˬ doꞈ taˬ duˬ kʼoeˇ taˆ doꞈ taˬ-eu gʼaˇ duˬ, tsiˇ kʼmˬ shiꞈ kʼmˬ jahˇ-awˇ, yaw 
shehꞈ bi bya-eu gʼaˇ duˬ, tsiˇ kʼmˬ kʼoeˇ deuˬ doꞈ-awˇ, kʼoeˇ gaˇ ciˬ daˆ taˬ-awˬ.  
38Ciˆ nyawˆ hawˇ-eu, tsiˇ diꞈ deh kʼaˇ duˬ kʼmˬ maˬ-ahˇ kʼawꞈ, maˇ jawˆ ni gʼeh-eu 
shuiˇ neh jahˇ-awˬ.  
39Tsiˇ kʼmˬ doꞈ taˬ duˬ hawˇ-eu keu ka heu deuˬ jahˇ-eu gʼaˇ duˬ, maˇ jawˆ ni gʼeh-
eu shuiˇ nyiˬ tseˇ tiꞈ jawꞈ-i bi jiˇ leˇ-awˬ.  
40Heu deuˬ dawˬ tawˆ luꞈ-ahˇ, ngaˬ neh nawˬ-ahˇ gawˬ jawˬ kʼoeˇ taˆ kʼaˇ mehˬ 
nehˬ-euˬ loꞈ-ehˇ, maˬ bi beu-iˇ ni jahˇ-awˬ.  

Doˆ-iˇ 26 

Sahˬpaˬ Miˬyehˇ jawˇ duˬ sehˬ gʼawˆ 
(Doˆ-iˇ 36.8-38) 

1“Nyoeˇ leuˬ leuˬ-eu, neˇ naˆ naˆ-eu hawˇ-eu neˇ tseuˆ ni gʼeh-eu saˬ kahˇ deuˬ neh 
zaꞈ taˬ-awˇ, Jeˬluˇbeˬ aˇ baˇ aˇ boꞈ boꞈ taˬ-euˬ shawˇ jehˆ ni gʼeh-eu saˬ paˇ tseˇ dzeh 
yuˇ-awˇ, Ngaˇ jawˇ-eu gʼaˇ duˬ, muiˬ-eu shawˇ-eu sehˬ gʼawˆ tsoˆ-awˬ.  
2Saˬ paˇ kʼoeˇ yawˬ dzeh na luꞈ, yaw mahˇ paw nyiˬ tseˇ yehꞈ caˆ, yaw jeˇ paw oeˬ 
caˆ byah-awˇ, aˬ yawꞈ tiˬ shehˆ tehꞈ-ehˇ ya bi pyeuꞈ meh.  
3Saˬ paˇ kʼoeˇ ngaˬ dzeh-euˬ tiˬ gaˇ guꞈ tsaꞈ-awˇ, nyiˬ kahˇ tehꞈ-ehˇ guꞈ pyeuꞈ-awˬ.  
4Guꞈ tsaꞈ taˬ-euˬ saˬ paˇ kʼoeˇ nyiˬ kahˇ luꞈ-euˬ gaˇ dzeˇ dzeˇ saˬ paw jaˆ-eu saˬ paˇ 
paˇ dzeh-euˬ mehˬ dzaˬ caw caw-ehˇ, nyoeˇ leuˬ leuˬ-eu saˬ kahˇ neh, laꞈ ma guꞈ 
tsoꞈ-awˬ.  
5Yaw beh kahˇ-euˬ saˬ paˇ paˇ dzeh yaw beh dzeh mehˬ dzaˬ caw caw-ehˇ, laꞈ ma 
ngaˬ tseˇ ma guꞈ tsoꞈ-awˇ, laꞈ ma kʼoeˇ deuˬ nehˬ-ehˇ dawˇ ni, nyiˬ kahˇ tiˬ kahˇ-euˬ 
aˇ saˬ saˬ-euˬ saˬ paˇ paˇ dzeh-euˬ mehˬ dzaˬ caw caw-ehˇ, laꞈ ma ngaˬ tseˇ ma paˇ 
guꞈ tsoꞈ-awˬ.  
6Saˬ paˇ paˇ dzeh guꞈ tsaꞈ taˬ-euˬ saˬ paˇ kʼoeˇ nyiˬ kahˇ tiˬ gaˇ gʼeu tawꞈ-eu gʼaˇ duˬ, 
shuiˇ kuˆ seuˬ ngaˬ tseˇ zeuˬ jahˇ-awˬ.  
7“Sehˬ gʼawˆ-ahˇ joe kaˬ-eu gʼaˇ duˬ, ciꞈ myehꞈ caꞈ hm neh saˬ paˇ tseˇ tiꞈ dzeh zaꞈ-
awˬ.  
8Saˬ paˇ kʼoeˇ yawˬ dzeh na luꞈ, yaw mahˇ paw smˬ tseˇ caˆ, yaw jeˇ paw oeˬ caˆ 
byah-awˇ, aˬ yawꞈ tiˬ shehˆ tehꞈ-ehˇ ya bi pyeuꞈ meh.  
9Saˬ paˇ kʼoeˇ deuˬ-ahˇ, ngaˬ dzeh tiˬ gaˇ, koꞈ dzeh tiˬ gaˇ lehˇ guꞈ tsaꞈ-awˇ, nyiˬ kahˇ 
tehꞈ-ehˇ guꞈ pyeuꞈ-awˬ. Koꞈ dzeh tiˬ dzeh-ahˇ, sehˬ gʼawˆ pyawˬ ma paw byaˆ dmˇ 
kʼoꞈ taˬ-awˬ.  
10Saˬ paˇ paˇ dzeh kʼoeˇ deuˬ guꞈ tsoꞈ taˬ-euˬ yaw beh kahˇ-euˬ gaˇ dzeˇ dzeˇ saˬ 
paw jaˆ-eu saˬ paˇ paˇ dzeh-euˬ mehˬ dzaˬ caw caw-ehˇ, laꞈ ma ngaˬ tseˇ ma guꞈ 
tsoꞈ-awˇ, yawˬ kahˇ yawˬ-euˬ gaˇ dzeˇ dzeˇ saˬ dzeh-euˬ mehˬ dzaˬ caw caw-ehˇ 
kʼawꞈ, laꞈ ma ngaˬ tseˇ ma guꞈ tsoꞈ-awˬ. 
11Guiˬ shuiˇ kuˆ seuˬ ngaˬ tseˇ hmˬ jahˇ-awˇ, sehˬ gʼawˆ-ahˇ joe kaˬ-eu gʼaˇ duˬ, saˬ 
paˇ kʼoeˇ nyiˬ kahˇ tiˬ gaˇ gʼeu tawꞈ-awˬ.  

12Dzehˬ laˇ-euˬ saˬ paˇ tiˬ paˆ-ahˇ, sehˬ gʼawˆ-euˬ naˇ kʼah paw bi ga gʼeu-awˬ. 
13Pyawˬ zaˬ nyiˬ pyawˬ-ahˇ, tiˬ pyawˬ-euˬ tiˬ caˆ dzehˬ laˇ taˬ-eu saˬ paˇ mehˬ dzaˬ 
kʼoeˇ, sehˬ gʼawˆ-euˬ pyawˬ zaˬ-ahˇ dehˬ kaˬ-eu gʼaˇ duˬ bi ga gʼeu-awˬ.  
14“Sehˬ gʼawˆ-ahˇ dehˬ kaˬ-eu gʼaˇ duˬ, naˬ yawˬ neˇ taˬ-euˬ yawˇ baˆ kʼoˆ hawˇ-eu, 
kʼoeˇ taˆ tiˬ tiˆ paˇ dehˬ kaˬ-eu gʼaˇ duˬ, shawˇ jehˆ ni gʼeh-eu shaˬ kʼoˆ guꞈ-awˬ.  
15“Sehˬ gʼawˆ-ahˇ, cawˬ tuˇ jeˬ-ehˇ kaˇ pyawˇ taw-eu gʼaˇ duˬ, aˬ kaˬ shaˇ daˇ kawˬ 
neh teˇ byaꞈ taꞈ-awˬ.  
16Taꞈ taˬ-euˬ daˇ kawˬ teˇ byaꞈ aˬ yawꞈ byaꞈ yawˬ yaw mahˇ paw tseˇ caˆ, yaw jeˇ 
paw tiˬ caˆ tiˬ toˇ bi byah-awˬ.  
17Teˇ byaꞈ kʼoeˇ tiˬ byaꞈ tiˇ byaꞈ tiˬ gaˇ taw tsaꞈ nya-eu gʼaˇ duˬ, aˬ kuiˇ nyiˬ kahˬ 
jahˇ tsoꞈ-awˬ. Teˇ byaꞈ dawˬ tawˆ luꞈ kʼoeˇ loꞈ-ehˇ aˬ kuiˇ ya bi tsoꞈ meh.  
18Sehˬ gʼawˆ laꞈ oˆ paw pyawˬ-ahˇ taw-eu gʼaˇ duˬ, teˇ byaꞈ nyiˬ tseˇ byaꞈ lehˬ hmˬ-
awˬ.  
19Teˇ byaꞈ aˬ yawꞈ byaꞈ yawꞈ-euˬ aˬ kuiˇ cawˬ ahˇ-eu gʼaˇ duˬ, kaˇ pyawˇ dawˬ pehˬ-
ahˇ pyuˇ laꞈ duꞈ nyiˬ hmˬ ya jahˇ tsoꞈ meh.  
20Sehˬ gʼawˆ laꞈ taˆ paw pyawˬ-ahˇ taw-eu gʼaˇ duˬ, teˇ byaꞈ nyiˬ tseˇ byaꞈ lehˬ hmˬ-
awˬ.  
21Teˇ byaꞈ aˬ yawꞈ byaꞈ yawꞈ aˬ kuiˇ cawˬ ahˇ-eu gʼaˇ duˬ, kaˇ pyawˇ dawˬ pehˬ-ahˇ 
pyuˇ laꞈ duꞈ nyiˬ duꞈ jahˇ tsoꞈ-awˇ, pyuˇ laꞈ duꞈ dawˬ tawˆ luꞈ, oeˬ tseˇ kʼahˇ ya jahˇ 
tsoꞈ meh.  
22Nahˇ ma ga kʼehˬ paw pyawˇ-eu sehˬ gʼawˆ-euˬ naˇ kʼah paw dzeˇ pyawˬ-ahˇ taw-
eu gʼaˇ duˬ, teˇ byaꞈ koꞈ byaꞈ lehˬ hmˬ-awˬ.  
23Laꞈ coeˇ nyiˬ pyawˬ-ahˇ taw-eu gʼaˇ duˬ, teˇ byaꞈ nyiˬ byaꞈ lehˬ hmˬ-awˬ.  
24Laꞈ coeˇ-ahˇ taw-eu teˇ byaꞈ kʼoeˇ-aˬ, dawˬ pehˬ-ahˇ neh uˬ duˬ-ahˇ doˆ ni, tiˬ byaꞈ 
tiˇ byaꞈ ya bi tsoꞈ tawꞈ meh. Laꞈ coeˇ-ahˇ taw-eu teˇ byaꞈ kʼoeˇ nyiˬ byaꞈ-ahˇ, kʼoeˇ 
loꞈ-ehˇ taw-awˬ. 
25Kʼoeˇ loꞈ-ehˇ, teˇ byaꞈ yehꞈ byaꞈ hawˇ-eu pyuˇ daˇ kʼahˇ tseˇ koꞈ kʼahˇ ya bi jaˆ 
meh. Teˇ byaꞈ tiˬ byaꞈ gʼaˇ duˬ, pyuˇ laꞈ duꞈ nyiˬ duꞈ meh.  
26“Aˬkaˬshaˇ daˇ kawˬ neh, laꞈ law tseˇ ngaˬ kahˬ pyaꞈ-awˬ. Ngaˬ kahˬ-aˬ, sehˬ gʼawˆ 
laꞈ oˆ paw pyawˬ-ahˇ teˇ byaꞈ kaˇ pyawˇ taw-eu gʼaˇ duˬ meh.  
27Ngaˬ kahˬ-aˬ, sehˬ gʼawˆ laꞈ taˆ paw pyawˬ-ahˇ teˇ byaꞈ kaˇ pyawˇ taw-eu gʼaˇ duˬ 
pyeuꞈ-awˇ, ngaˬ kahˬ-aˬ, sehˬ gʼawˆ naˇ kʼah paw, nahˇ ma ga kʼehˬ paw dzeˇ 
pyawˬ-ahˇ kaˇ pyawˇ taw-eu gʼaˇ duˬ meh.  
28Gʼahˇ ceh tsaˬ-eu laꞈ yoꞈ kʼoeˇ kahˬ-aˬ, sehˬ gʼawˆ kʼoeˇ dzeˇ heu dzeˇ miˇ ni ya bi 
mahˇ meh.  
29Daˇ kawˬ teˇ byaꞈ kʼoeˇ deuˬ-ahˇ shuiˇ yaw-awˇ, laꞈ yoꞈ tsoꞈ nya ni, shuiˇ daˇ kʼahˇ 
ya jahˇ tsoꞈ meh. Laꞈ yoꞈ kʼoeˇ deuˬ-ahˇ kʼawꞈ shuiˇ ya yaw meh.  
30Gawˬ jawˬ kʼoeˇ taˆ, ngaˬ neh nawˬ-ahˇ mehˬ nehˬ-euˬ loꞈ-ehˇ, sehˬ gʼawˆ tsoˆ-
awˬ.  

31“Nyoeˇ leuˬ leuˬ-eu, neˇ naˆ naˆ-eu hawˇ-eu, neˇ tseuˆ ni gʼeh-eu saˬ kahˇ deuˬ neh 
zaꞈ taˬ-awˇ, Jeˬluˇbeˬ aˇ baˇ aˇ boꞈ boꞈ taˬ-eu saˬ paˇ yuˇ-awˇ, lawˆ kaˬ taw paˆ-eu saˬ 
paˇ paˇ ma ya jahˇ meh.  
32Saˬ paˇ paˇ ma kʼoeˇ hmˬ-ahˇ shuiˇ kuˆ seuˬ tsoꞈ-awˇ, pyuˇ zeuˇ dahˇ oeˬ dahˇ kʼoeˇ 
taˆ ka tuˇ taˬ-euˬ, shuiˇ yaw taˬ-euˬ aˬkaˬshaˇ kʼawˇ zeuˇ oeˬ zeuˇ kʼoeˇ taˆ sheu taw 
taˬ-awˬ.  
33Saˬ paˇ paˇ ma kʼoeˇ hmˬ-ahˇ, sehˬ gʼawˆ nymˇ mˬ-ahˇ yaw cehˆ yaw cehˆ-ehˇ jaˆ-
eu kuˆ seuˬ-ahˇ bi ceuˬ-awˇ, kʼaˬ lo teˇ byaꞈ nyiˬ byaꞈ ahˇ-eu dawˬ ma saˇ jaˇ bahˬ 
keuˆ kʼoeˇ siˬ-ahˇ, lawˆ kaˬ taw taˬ-euˬ saˬ paˇ paˇ ma-euˬ naˇ kʼah paw ya bi jaˆ 
meh. Saˬ paˇ paˇ ma kʼoeˇ hmˬ-aˬ, muiˬ-eu shawˇ-eu jawˇ duˬ hawˇ-eu Muiˬ dui 
Shawˇ dui dui-eu jawˇ duˬ yaw kaˬ-ahˇ, aˇ kaˬ taw paˆ taˬ-euˬ meh.  
34Dawˬ ma saˇ jaˇ bahˬ keuˆ-ahˇ kʼmˬ pymˬ pymˬ tehˬ taˬ-awˬ.  
35Muiˬ dui shawˇ dui dui-eu jawˇ duˬ-euˬ laꞈ nyiˇ paw dzeˇ, laꞈ taˆ paw pyawˬ-ahˇ 
hawˬ jeh maˬ ehˇ, laꞈ oˆ paw pyawˬ-ahˇ tsiˇ kʼmˬ doꞈ taˬ duˬ maˬ ehˇ, kʼoeˇ paw heu 
paw-ehˇ bi jaˆ-awˬ.  
36“Nyoeˇ leuˬ leuˬ-eu, neˇ naˆ naˆ-eu hawˇ-eu neˇ tseuˆ ni gʼeh-eu saˬ kahˇ deuˬ neh 
zaꞈ-awˇ, aˇ boꞈ boꞈ taˬ-euˬ shawˇ jehˆ ni gʼeh-eu saˬ paˇ paˇ ma yuˇ-awˇ, sehˬ gʼawˆ 
gʼoˆ kʼehˬ-ahˇ sheu taw taˬ-awˬ.  
37Saˬ paˇ paˇ ma kʼoeˇ sheu taw-eu gʼaˇ duˬ, aˬ kaˬ shaˇ daˇ kawˬ neh kʼawˇ zeuˇ 
ngaˬ zeuˇ jahˇ-awˇ, shuiˇ yaw-awˇ, shuiˇ kuˆ seuˬ jahˇ tsoꞈ-awˬ. Kʼawˇ zeuˇ kʼoeˇ 
deuˬ ka tuˇ-eu gʼaˇ duˬ, guiˬ shuiˇ zeuˇ dahˇ ngaˬ hmˬ jahˇ-awˬ.  

Doˆ-iˇ 27 

Lawˇ duˬ 
(Doˆ-iˇ 38.1-7) 

1“Aˬkaˬshaˇ daˇ kawˬ yuˇ-awˇ, yaw mahˇ paw ngaˬ caˆ, yaw jeˇ paw ngaˬ caˆ, yaw 
goˇ paw smˬ caˆ byah-eu lawˇ duˬ tiˬ hmˬ jahˇ-awˬ. 
2Lawˇ duˬ-euˬ uˬ duˬ laꞈ coeˇ oeˬ coeˇ-ahˇ, uˬ coeˇ oeˬ kahˬ jahˇ tsoꞈ-awˬ. Uˬ coeˇ 
kʼoeˇ oeˬ kahˬ-ahˇ, lawˇ duˬ aˬ yawꞈ-ahˇ tiˬ poˆ tehꞈ-ehˇ bi tsoꞈ tawꞈ taˬ-awˇ, guiˬ 
shuiˇ yaw-awˬ.  
3Tsiˇ keuˬ-eu kʼaˬ lehˇ tawˆ ahˇ duˬ mui za deuˬ maˬ ehˇ, kʼaˬ lehˇ tawˆ-eu gʼaˇ duˬ 
laꞈ yoeˬ tsoꞈ-eu kuˬ tseuˆ deuˬ maˬ ehˇ, iˇ cuꞈ byaˆ shehˬ-eu gʼaˇ duˬ naˬ bo deuˬ 
maˬ ehˇ, shaˬ jiˇ kuˆ seuˬ deuˬ maˬ ehˇ, miˬ dzaˬ kʼmˬ maˬ deuˬ maˬ ehˇ, guiˬ shuiˇ 
neh jahˇ-awˬ.  
4Guiˬ shuiˇ shmˇ kaˇ tiˬ hmˬ jahˇ-awˇ, kʼoeˇ-euˬ laꞈ coeˇ oeˬ coeˇ-ahˇ laꞈ naˬ jahˇ 
tsoꞈ-awˬ.  
5Guiˬ shuiˇ shmˇ kaˇ kʼoeˇ hmˬ-ahˇ, lawˇ daˆ duˬ-euˬ uˬ moˆ, lawˇ duˬ-euˬ gʼawˇ pah 
nyiˬ paˆ-ehˇ jahˇ tsoꞈ-awˬ.  
6Aˬkaˬshaˇ daˇ kawˬ neh baꞈ kawˬ jahˇ-awˇ, guiˬ shuiˇ yaw-awˬ.  
7Lawˇ duˬ kʼoeˇ -ahˇ baꞈ ngeh, gaˇ dzeˇ paw tsoꞈ-eu guiˬ shuiˇ shmˇ kaˇ laꞈ naˬ kʼoeˇ 
deuˬ-ahˇ baꞈ kawˬ cawˬ ahˇ-awˇ, ya baꞈ meh.  

8Gawˬ jawˬ kʼoeˇ taˆ ngaˇ nawˬ-ahˇ mehˬ nehˬ-euˬ loꞈ-ehˇ, lawˇ duˬ kʼoeˇ hmˬ-ahˇ 
teˇ byaꞈ neh jahˇ-awˇ, coˇ hoˇ ni ya bi jaˆ meh.  

Sahˬpaˬ Miˬyehˇ jawˇ duˬ sehˬ gʼawˆ-ahˇ yaˇ kmˇ mˇ lahˇ-eu 
(Doˆ-iˇ 38.9-20) 

9“Ngaˇ jawˇ duˬ sehˬ gʼawˆ-ahˇ, shawˇ jehˆ ni gʼeh-eu saˬ paˇ neh yaˇ kmˇ ya mˇ lahˇ 
meh. Laꞈ oˆ paw pyawˬ-ahˇ taw lahˇ-eu saˬ paˇ deuˬ, nyiˬ tseˇ ngaˬ lmˇ ya bi byah-
eu meh.  
10Saˬ paˇ kʼoeˇ taw-eu gʼaˇ duˬ, pyuˇ kuˆ seuˬ hawˇ-eu pyuˇ laꞈ law tsoꞈ-eu guiˬ 
shuiˇ kʼawˇ zeuˇ nyiˬ tseˇ zeuˇ hawˇ-eu, guiˬ shuiˇ zeuˇ dahˇ nyiˬ tseˇ dahˇ ya lehˬ 
hmˬ meh.  
11Kʼoeˇ loꞈ-ehˇ duˇ ni, laꞈ taˆ paw pyawˬ gʼaˇ duˬ kʼawꞈ, saˬ paˇ nyiˬ tseˇ lmˇ maˬ ehˇ, 
saˬ paˇ kʼoeˇ taw-eu gʼaˇ duˬ, pyuˇ kuˆ seuˬ hawˇ-eu pyuˇ laꞈ law tsoꞈ-eu guiˬ shuiˇ 
kʼawˇ zeuˇ nyiˬ tseˇ zeuˇ maˬ ehˇ, guiˬ shuiˇ zeuˇ dahˇ nyiˬ tseˇ dahˇ maˬ ehˇ, ya lehˬ 
hmˬ meh. 
12Nahˇ ma ga kʼehˬ paw pyawˬ-ahˇ taw-eu gʼaˇ duˬ, tseˇ nyiꞈ lmˇ nui paˆ byah-eu 
saˬ paˇ maˬ ehˇ, kʼawˇ zeuˇ tseˇ zeuˇ hawˇ-eu zeuˇ dahˇ tseˇ dahˇ maˬ ehˇ, ya lehˬ 
hmˬ meh.  
13Sehˬ gʼawˆ gʼoˆ kʼehˬ pyawˇ-eu nahˇ ma doˆ kʼehˬ paw dzeˇ pyawˬ-ahˇ kʼawꞈ, tseˇ 
nyiꞈ lmˇ nui paˆ ya taw lahˇ meh.  
14-15Gʼoˆ kʼehˬ-euˬ aˇ maˇ paw pyawˬ-ahˇ taw-eu gʼaˇ duˬ, saˬ paˇ smˬ lmˇ nui paˆ uˬ 
taꞈ tiˬ caˆ, kʼawˇ zeuˇ smˬ zeuˇ hawˇ-eu, zeuˇ dahˇ smˬ dahˇ ya lehˬ hmˬ meh.  
16Nyoeˇ leuˬ leuˬ-eu, neˇ naˆ naˆ-eu hawˇ-eu, neˇ tseuˆ ni gʼeh-eu saˬ kahˇ deuˬ neh 
zaꞈ-awˇ, ngaˬ lmˇ byah-eu aˇ boꞈ boꞈ taˬ-euˬ shawˇ jehˆ ni gʼeh-eu saˬ paˇ, gʼoˆ kʼehˬ 
aˬ yawꞈ-ahˇ ya gʼeu taw taˬ meh. Zeuˇ dahˇ oeˬ dahˇ kʼoeˇ taˆ ka tuˇ taˬ-euˬ kʼawˇ 
zeuˇ oeˬ zeuˇ kʼoeˇ taˆ, saˬ paˇ kʼoeˇ ya bi ceuˬ-eu meh.  
17Sehˬ gʼawˆ tiˬ jawˬ ka tuˇ taˬ-euˬ yaˇ kmˇ kʼawˇ zeuˇ kʼoeˇ deuˬ dawˬ tawˆ luꞈ-ahˇ, 
pyuˇ laꞈ law ya tsoꞈ meh. Kuˆ seuˬ dawˬ tawˆ luꞈ-ahˇ pyuˇ neh ya jahˇ-awˇ, zeuˇ 
dahˇ dawˬ tawˆ luꞈ-ahˇ guiˬ shuiˇ neh ya jahˇ meh.  
18Sehˬ gʼawˆ-ahˇ mˇ lahˇ-eu yaˇ kmˇ kʼoeˇ, yaw mahˇ paw nyiˬ tseˇ ngaˬ lmˇ, yaw jeˇ 
paw tseˇ nyiꞈ lmˇ nui paˆ, yaw goˇ paw tiˬ lmˇ uˬ taꞈ tiˬ caˆ ya bi byah meh. Sheu 
taw-eu saˬ paˇ kʼoeˇ deuˬ-aˬ. shawˇ jehˆ ni gʼeh-eu saˬ paˇ ya bi pyeuꞈ-awˇ, zeuˇ 
dahˇ deuˬ-aˬ, guiˬ shuiˇ zeuˇ dahˇ ya bi pyeuꞈ meh.  
19Sehˬ gʼawˆ laꞈ kʼoeˇ zmˬ-eu keu ka dawˬ tawˆ luꞈ maˬ ehˇ, sehˬ gʼawˆ tsoˆ gaˇ haw-
eu sehˬ gʼawˆ yaˇ kmˇ mˇ gaˇ zmˬ-eu taꞈ cmˬ dawˬ tawˆ luꞈ maˬ ehˇ, guiˬ shuiˇ neh 
jahˇ taˬ-euˬ keu ka deuˬ tehꞈ-ehˇ ya bi pyeuꞈ meh.  

Tsiˇ kʼmˬ jeˬ hmˬ doꞈ-eu 
(Uˬ duˬ 24.1-4) 

20“Yawˬ miˇ na luꞈ maˬ bi tsehˆ leˇ ni, tsiˇ kʼmˬ doꞈ taˬ nya-eu gʼaˇ duˬ, muiˬ dui dui-
eu saˬ loˬ tsiˇ deuˬ yuˇ laꞈ lehˇ, Iˇsaˬleˬlaˆ tsawˇ haˬ deuˬ-ahˇ nawˇ dawˬ biꞈ nehˬ-
awˬ.  

21Ngaˇ jawˇ-eu sehˬ gʼawˆ laꞈ kʼoeˇ, dawˬ ma saˇ jaˇ bahˬ keuˆ mehˬ shi gʼeu taw taˬ-
euˬ saˬ paˇ paˇ ma-euˬ laꞈ nyiˇ paw, Aˬloˬ hawˇ-eu aˬ yawꞈ-euˬ aˬ li deuˬ tsiˇ kʼmˬ 
kʼoeˇ ya doꞈ taˬ meh. Ngaˬ-euˬ mehˬ shi, jawˇ duˬ kʼoeˇ tsahˇ-ahˇ, tsiˇ kʼmˬ kʼoeˇ uˬ 
ciꞈ uˬ bya bya ni ya bi doꞈ meh. Dawˬ heu dawˬ-aˬ, Iˇsaˬleˬlaˆ tsawˇ haˬ deuˬ hawˇ-
eu, aˬ kaˇ aˬ yawꞈ maꞈ-euˬ zaˬ deuˬ uˆ deuˬ dawˬ tawˆ luꞈ, mˬ maˬ maˬ byaˆ zaˇ ziˇ 
ya naˇ haˬ geuꞈ-eu dawˬ pyeuꞈ-eu meh.  

Doˆ-iˇ 28 

Piˇ ma-euˬ dm gʼaˬ dm lmˇ 
(Doˆ-iˇ 39.1-4) 

1“Nawˬ-euˬ aˇ doˆ Aˬloˬ hawˇ-eu aˬ yawꞈ-euˬ aˬ li Naˬdehˇ, Aˬbiˇhuˬ, Eˇlaˬzaˬ hawˇ-
eu Iˇdaˬmaˬ-ahˇ kuˇ-awˬ. Iˇsaˬleˬlaˆ tsawˇ haˬ laꞈ kʼoeˇ, aˬ yawꞈ maꞈ-ahˇ kuˇ doˆ-awˇ, 
ngaˬ-euˬ gaˇ mˇ-eu piˇ ma deuˬ bi geuꞈ-awˬ.  
2Bi haw muiˬ-eu gʼaˇ duˬ maˬ ehˇ, aˬ cawˬ yaw zeu bi baw-eu gʼaˇ duˬ maˬ ehˇ, piˇ 
ma-euˬ dm gʼaˬ dm lmˇ deuˬ, Aˬloˬ-ahˇ guꞈ nehˬ-awˬ.  
3Ngaˬ neh dm gʼaˬ dm lmˇ guꞈ-eu jeˬ-ahˇ taꞈ leˇ-eu zaˬ siˬ tsawˇ gahˇ kʼaˇ biꞈ taˬ-euˬ 
tsawˇ haˬ dawˬ tawˆ luꞈ kuˇ uiˬ-awˇ, ngaˬ-euˬ gaˇ bi mˇ-eu lehˇ, Aˬloˬ-euˬ gʼawˇ 
mawˇ ngaˬ-ahˇ a nehˬ-eu gʼaˇ duˬ, Aˬloˬ-ahˇ dm gʼaˬ dm lmˇ guꞈ nehˬ-awˬ lehˇ ehˇ 
nehˬ-awˬ. 
4Kʼahˬ-ahˇ dehˬ daˬ duˬ, pehˇ kʼahˬ pehˇ nymˇ, pehˇ kʼahˬ pehˇ mahˇ, aˇ boꞈ boꞈ taˬ-
euˬ pehˇ kʼahˬ, uˬ dzahˬ, dzoꞈ tsiˬ, heu deuˬ guꞈ-awˬ lehˇ aˬ yawꞈ maꞈ-ahˇ ehˇ nehˬ-
awˬ. Nawˬ-euˬ aˇ doˆ Aˬloˬ hawˇ-eu aˬ yawꞈ-euˬ aˬ li deuˬ, ngaˬ-euˬ gaˇ mˇ-eu piˇ 
ma geuꞈ-eu gʼaˇ duˬ, piˇ ma-euˬ dm gʼaˬ dm lmˇ deuˬ ya guꞈ nehˬ meh lehˇ aˬ yawꞈ 
maꞈ-ahˇ nawˇ ehˇ nehˬ-awˬ.  
5Nyoeˇ leuˬ leuˬ-eu, neˇ naˆ naˆ-eu hawˇ-eu, shawˇ jehˆ ni gʼeh-eu saˬ paˇ, shuiˇ saˬ 
kahˇ hawˇ-eu shawˇ jehˆ ni gʼeh-eu saˬ paˇ heu deuˬ-ahˇ, dm gʼaˬ dm lmˇ guꞈ-eu 
paw zaˬ siˬ tsawˇ gahˇ ahˇ-eu tsawˇ haˬ deuˬ ya zmˬ meh.  
6“Nyoeˇ leuˬ leuˬ-eu, neˇ naˆ naˆ-eu hawˇ-eu, neˇ tseuˆ ni gʼeh-eu saˬ kahˇ deuˬ, 
shuiˇ saˬ kahˇ hawˇ-eu, shawˇ jehˆ ni gʼeh-eu saˬ paˇ heu deuˬ neh, pehˇ kʼahˬ pehˇ 
nymˇ aˬ yawꞈ maꞈ guꞈ-awˇ, aˇ boꞈ ya boꞈ meh.  
7Pehˇ kʼahˬ kʼoeˇ dm ngeh gʼeu tawꞈ nya ni, baꞈ pu-euˬ kʼoeˇ paˆ maˇ paˆ-ehˇ, baꞈ pu 
aˇ caˆ nyiˬ caˆ ya bi tsoꞈ meh.  
8Pehˇ kʼahˬ pehˇ nymˇ guꞈ-eu saˬ paˇ hawˇ-eu saˬ kahˇ kʼoeˇ neh, joꞈ paꞈ tiˬ kahˇ 
yaw muiˬ paˬ-ehˇ zaꞈ-awˇ, pehˇ kʼahˬ pehˇ nymˇ aˬ yawꞈ-ahˇ tiˬ poˆ tehꞈ-ehˇ ya guꞈ 
myahˬ taˬ meh.  
9Neˇ tseuˆ ni gʼeh-eu kʼaˬ lo sehˇ nyiˬ siˬ yuˇ-awˇ, Yaˬkoˆ-euˬ aˬ li tseˇ nyiꞈ li-euˬ 
tsawˇ myahˇ toeˬ boꞈ-awˬ.  
10Aˬ yawꞈ maꞈ-euˬ tsawˇ myahˇ deuˬ-ahˇ, aˇ kʼoꞈ huiˬ nyiˇ baw-ehˇ, tiˬ siˬ kʼoeˇ taˆ 
tsawˇ myahˇ koꞈ myahˇ toeˬ boꞈ-awˬ.  
11Aˇ boꞈ toeˬ nya-eu tsawˇ haˬ deuˬ neh, kʼaˬ lo kʼoeˇ nyiˬ siˬ kʼoeˇ taˆ Yaˬkoˆ-euˬ aˬ 
li tseˇ nyiꞈ li-euˬ tsawˇ myahˇ bi toeˬ boꞈ-awˇ, shuiˇ iˇ puˬ laꞈ kʼoeˇ dawˆ ahˇ-awˬ.  

12Iˇsaˬleˬlaˆ tsawˇ jeuˬ tseˇ nyiꞈ jeuˬ-euˬ dah zaˇ pyeuꞈ-eu gʼaˇ duˬ, kʼaˬ lo sehˇ kʼoeˇ 
nyiˬ siˬ-ahˇ, pehˇ kʼahˬ pehˇ nymˇ-ahˇ tsoꞈ-eu baꞈ pu aˇ caˆ kʼoeˇ taˆ bi jaˆ-awˬ. 
Sahˬpaˬ Miˬyehˇ pyeuꞈ-eu ngaˇ, ngaˬ-eu tsawˇ haˬ deuˬ-ahˇ aˬ myah luꞈ noeˬ keuˆ-
eu gʼaˇ duˬ, Aˬloˬ-aˬ, aˬ yawꞈ-euˬ baꞈ pu kʼoeˇ taˆ, aˬ yawꞈ maꞈ-euˬ tsawˇ myahˇ 
deuˬ-ahˇ, kʼoeˇ loꞈ-ehˇ ya pi tehꞈ-a.  
13Shuiˇ iˇ puˬ nyiˬ siˬ jahˇ-awˬ. 
14Kʼoeˇ naˇ, maˇ jawˆ ni gʼeh-eu shuiˇ neh, shuiˇ shuiˇ caˆ nyiˬ caˆ yeuꞈ-awˇ, iˇ puˬ-
ahˇ tsoꞈ-awˬ.  

Kʼahˬ-ahˇ dehˬ daˬ duˬ 
(Doˆ-iˇ 39.8-12) 

15“Miˬyehˇ nui ma tsaˬ-eu loꞈ-ehˇ ngehˬ ngeh tmˇ ngeh maˬ ehˇ, yaˇ kʼaˬ daˇ ngeh 
maˬ ehˇ, zmˬ-eu gʼaˇ duˬ, piˇ ma yaw huiˬ gʼaˬ-ahˇ, kʼahˬ-ahˇ dehˬ daˬ duˬ tiˬ hmˬ ya 
guꞈ nehˬ meh. Pehˇ kʼahˬ pehˇ nymˇ guꞈ gaˇ zmˬ-eu saˬ paˇ hawˇ-eu saˬ kahˇ kʼoeˇ 
jeˬ neh, guꞈ-awˇ, aˇ boꞈ kʼawꞈ kʼoeˇ loꞈ-ehˇ ya boꞈ meh.  
16Kʼoeˇ-aˬ, byaˆ dmˇ taˬ-awˇ, tiˬ toˇ oeˬ bawˬ ya bi byah meh.  
17Kʼoeˇ-euˬ kʼoeˇ taˆ, aˇ poeˬ kʼaˆ-eu kʼaˬ lo sehˇ oeˬ cehˆ guꞈ tsoꞈ taˬ-awˬ. Yaw beh 
cehˆ-ahˇ, yaw neˇ neˇ-eu kʼaˬ lo sehˇ, shuiˇ nyehˆ ni gʼeh-eu kʼaˬ lo sehˇ hawˇ-eu neˇ 
shuiˇ shuiˇ-eu kʼaˬ lo sehˇ maˬ ehˇ,  
18nyiˬ cehˆ tiˬ cehˆ-ahˇ, nyoeˇ naˆ naˆ-eu kʼaˬ lo sehˇ, nyoeˇ leuˬ leuˬ-eu kʼaˬ lo sehˇ 
hawˇ-eu gʼahˇ dui dui-eu kʼaˬ lo sehˇ maˬ ehˇ,  
19smˬ cehˆ tiˬ cehˆ-ahˇ, neˇ leuˬ leuˬ-eu kʼaˬ lo sehˇ, pyuˇ deuˬ ni gʼeh-eu kʼaˬ lo sehˇ 
hawˇ-eu, neˇ naˆ naˆ-eu kʼaˬ lo sehˇ maˬ ehˇ,  
20oeˬ cehˆ tiˬ cehˆ-ahˇ, nyoeˇ shuiˇ shuiˇ-eu kʼaˬ lo sehˇ, neˇ tseuˆ ni gʼeh-eu kʼaˬ lo 
sehˇ hawˇ-eu, yaw shehꞈ gʼawˬ mya jeˬ ahˇ-eu kʼaˬ lo sehˇ maˬ ehˇ, guꞈ tsoꞈ-awˬ. 
Heu deuˬ-ahˇ, shuiˇ iˇ puˬ laꞈ kʼoeˇ ya dawˆ ahˇ taˬ-eu meh.  
21Kʼaˬ lo sehˇ heu tseˇ nyiꞈ siˬ-aˬ, Iˇsaˬleˬlaˆ tsawˇ jeuˬ tseˇ nyiꞈ jeuˬ-euˬ dah zaˇ 
pyeuꞈ-eu gʼaˇ duˬ, aˬ yawꞈ siˬ yawꞈ kʼoeˇ taˆ, Yaˬkoˆ-euˬ aˬ li tiˬ li-euˬ tsawˇ myahˇ 
ya toeˬ boꞈ taˬ meh.  
22Kʼahˬ ahˇ dehˬ daˬ duˬ-ahˇ tsoꞈ-eu gʼaˇ duˬ, maˇ jawˆ ni gʼeh-eu shuiˇ neh, shuiˇ 
shuiˇ caˆ yeuꞈ-awˬ.  
23Shuiˇ laꞈ behˬ nyiˬ behˬ jahˇ-awˇ, kʼahˬ-ahˇ dehˬ daˬ duˬ-euˬ uˬ duˬ paw, kʼoeˇ 
coeˇ heu coeˇ-ehˇ tsoꞈ-awˬ.  
24Shuiˇ caˆ caˆ yeuꞈ nyiˬ caˆ yuˇ-awˇ, shuiˇ laꞈ behˬ kʼoeˇ nyiˬ behˬ-ahˇ tsoꞈ-awˬ.  
25Shuiˇ shuiˇ caˆ kʼoeˇ nyiˬ caˆ-euˬ mehˬ dzaˬ nyiˬ dzaˬ yuˇ-awˇ, shuiˇ iˇ puˬ kʼoeˇ 
nyiˬ siˬ-ahˇ tsoꞈ-awˬ. Kʼoeˇ loꞈ-ehˇ jahˇ-awˇ, pehˇ kʼahˬ pehˇ nymˇ-euˬ baꞈ pu aˇ caˆ 
mehˬ shi paw bi tsoꞈ-awˬ.  
26Kʼoeˇ naˇ, shuiˇ laꞈ behˬ nyiˬ behˬ jahˇ-awˇ, pehˇ kʼahˬ pehˇ nymˇ-euˬ laꞈ taˆ paw 
paˆ, kʼahˬ-ahˇ dehˬ daˬ duˬ-euˬ dawˬ dahˬ paw, laꞈ coeˇ nyiˬ coeˇ-euˬ laꞈ kʼoeˇ paw 
tsoꞈ-awˬ.  

27Shuiˇ laꞈ behˬ nyiˬ behˬ paˇ jahˇ-awˇ, pehˇ kʼahˬ pehˇ nymˇ-euˬ baꞈ pu aˇ caˆ nyiˬ 
caˆ-euˬ laꞈ oˆ dzaˬ mehˬ shi mehˬ dzaˬ dawˬ peh tehˬ ni, muiˬ dui dui-eu joꞈ paꞈ-euˬ 
laꞈ taˆ guꞈ tsoꞈ-awˬ.  
28Kʼahˬ-ahˇ dehˬ daˬ duˬ kʼoeˇ maˬ ga ka le-ehˇ, joꞈ paꞈ-euˬ kʼoeˇ taˆ paw jaˆ ziꞈ nya 
ni, kʼahˬ-ahˇ dehˬ daˬ duˬ-ahˇ tsoꞈ-eu shuiˇ laꞈ behˬ deuˬ hawˇ-eu, pehˇ kʼahˬ pehˇ 
nymˇ-ahˇ tsoꞈ-eu shuiˇ laꞈ behˬ deuˬ-ahˇ, nyoeˇ leuˬ leuˬ-eu aˇ caˆ neh paꞈ tawꞈ-
awˬ.  
29“Sahˬpaˬ Miˬyehˇ pyeuꞈ-eu ngaˇ, ngaˬ-euˬ tsawˇ haˬ deuˬ-ahˇ aˬ myah luꞈ noeˬ 
keuˆ-eu gʼaˇ duˬ, Muiˬ-eu shawˇ-eu jawˇ duˬ-ahˇ Aˬloˬ uˇ leˇ ngeh, Iˇsaˬleˬlaˆ tsawˇ 
jeuˬ deuˬ-euˬ tsawˇ myahˇ boꞈ ahˇ taˬ-euˬ kʼahˬ-ahˇ dehˬ daˬ duˬ heu hmˬ-ahˇ, aˬ 
yawꞈ ya dm meh.  
30Ngaˇ jawˇ gaˇ Aˬloˬ laˇ ngeh bi hehˇ laꞈ-eu gʼaˇ duˬ, kʼahˬ-ahˇ dehˬ daˬ duˬ laꞈ kʼoeˇ 
Uˇleˬ hawˇ-eu Duˇmeˬ dawˆ ahˇ taˬ-awˬ. Iˇsaˬleˬlaˆ tsawˇ haˬ deuˬ kʼoeˇ taˆ ngaˇ nui 
ma aˬ joˆ-ehˇ taˬ-euˬ aˬ yawꞈ siˬ nya-awˇ mˇ nya ni, ngaˇ jawˇ gaˇ kʼaˇ laˇ ngeh, 
kʼahˬ-ahˇ dehˬ daˬ duˬ heu hmˬ aˬ yawꞈ ya dm tehꞈ-a.  

Piˇ ma dm-eu dm gʼaˬ dm lmˇ nui deuˬ 
(Doˆ-iˇ 39.22-31) 

31“Pehˇ kʼahˬ pehˇ nymˇ kʼoeˇ taˆ dm daˆ-eu pehˇ kʼahˬ pehˇ mahˇ-ahˇ, nyoeˇ leuˬ 
leuˬ-eu saˬ kahˇ neh ya zaꞈ meh.  
32Pehˇ kʼahˬ pehˇ mahˇ kʼoeˇ, uˬ duˬ cawˬ ahˇ duˬ lahˇ baˆ maˇ byoe ya bi dahˇ-awˇ, 
maˇ byoe kʼoeˇ maˬ ya bi pyaˬ-iˇ ni, mehˬ dzaˬ jawˬ jawˬ-ehˇ, siˬ dahˬ ya dahˬ meh.  
33Pehˇ kʼahˬ pehˇ mahˇ pehˇ dahˬ caw caw-ehˇ, nyoeˇ leuˬ leuˬ-eu, neˇ naˆ naˆ-eu 
hawˇ-eu, neˇ tseuˆ ni gʼeh-eu saˬ kahˇ neh aˇ siˬ aˇ boꞈ boꞈ-awˬ. Aˇ siˬ aˇ boꞈ kʼoeˇ 
deuˬ-euˬ yaw kaˬ-ahˇ, shuiˇ jaˇ cuˇ guꞈ tsoꞈ-awˬ.  
34Aˇ siˬ aˇ boꞈ tiˬ boꞈ yaw kaˬ-ahˇ shuiˇ jaˇ cuˇ tiˬ siˬ, pehˇ kʼahˬ pehˇ mahˇ-euˬ pehˇ 
dahˬ caw caw-ehˇ guꞈ tsoꞈ-awˬ.  
35Aˬloˬ piˇ ma geuꞈ ngeh, pehˇ kʼahˬ pehˇ mahˇ heu kahˇ ya dm meh. Muiˬ-eu 
shawˇ-eu jawˇ duˬ-ahˇ, ngaˇ jawˇ gaˇ aˬ yawꞈ laˇ ngeh, aˬ yawꞈ maˬ ya shiˇ-eu gʼaˇ 
duˬ, jaˇ cuˇ teˇ saˇ ya bi mahˇ meh.  
36“Maˇ jawˆ ni gʼeh-eu shuiˇ neh, daˇ gʼawˆ tiˬ gʼawˆ jahˇ-awˇ, Sahˬpaˬ Miˬyehˇ-ahˇ a 
nehˬ taˬ-euˬ lehˇ toeˬ boꞈ taˬ-awˬ.  
37Daˇ gʼawˆ kʼoeˇ hmˬ-ahˇ, nyoeˇ leuˬ leuˬ-eu saˬ kahˇ neh, uˬ dzahˬ-euˬ mehˬ shi 
paꞈ tawꞈ taˬ-awˬ.  
38Sahˬpaˬ Miˬyehˇ pyeuꞈ-eu ngaˬ-ahˇ, Iˇsaˬleˬlaˆ tsawˇ haˬ deuˬ lawˇ-eu shehˇ-eu jeˬ 
mˇ ngeh, tiˬ jeˬ paˬ laˆ lehˬ-eu baw kʼawꞈ, aˬ yawꞈ maꞈ-euˬ lawˇ-eu shehˇ-eu jeˬ-ahˇ 
ngaˇ ha geuꞈ nya ni, Aˬloˬ-euˬ naˇ kʼawˇ kʼoeˇ taˆ, daˇ gʼawˆ kʼoeˇ hmˬ ya geuꞈ taˬ 
meh.  
39“Shawˇ jehˆ ni gʼeh-eu saˬ kahˇ neh saˬ paˇ zaꞈ-awˇ, Aˬloˬ gʼaˇ duˬ pehˇ kʼahˬ 
hawˇ-eu uˬ dzahˬ guꞈ-awˇ, aˇ boꞈ boꞈ taˬ-euˬ joꞈ tsiˬ kʼawꞈ, aˬ yawꞈ gʼaˇ duˬ guꞈ-awˬ.  
40“Bi haw muiˬ-eu gʼaˇ duˬ maˬ ehˇ, aˬ cawˬ yaw zeu bi baw-eu gʼaˇ duˬ maˬ ehˇ, 
Aˬloˬ-euˬ aˬ li deuˬ gʼaˇ duˬ, pehˇ kʼahˬ, joꞈ tsiˬ hawˇ-eu, uˬ dzahˬ guꞈ-awˬ.  

http://pt-br.bibles.org/ahk-AHK/Exod/28#Exod.28.30!f.1

41Dm gʼaˬ dm lmˇ heu deuˬ, nawˬ-euˬ aˇ doˆ hawˇ-eu aˬ yawꞈ-euˬ aˬ li deuˬ-ahˇ bi 
dm-awˬ. Kʼoeˇ naˇ, ngaˬ-euˬ gaˇ mˇ-eu piˇ ma bi geuꞈ-eu gʼaˇ duˬ, aˬ yawꞈ maꞈ-ahˇ 
saˬ loˬ tsiˇ lehꞈ nehˬ-awˇ, aˇ yaˬ biꞈ nehˬ-eu laꞈ kʼoeˇ, ngaˬ-ahˇ a nehˬ-awˬ.  
42Aˬ yawꞈ maꞈ laꞈ kʼoeˇ shaꞈ dawˇ-eu jeˬ maꞈ ya doˆ laˇ ni, aˬ yawꞈ ha-euˬ gʼawˇ 
mawˇ-ahˇ dm kaˬ-eu gʼaˇ duˬ, joꞈ-ahˇ neh shaˬ pyaˬ-ahˇ keuˆ ni gʼoeˬ-eu laꞈ di laꞈ 
deu guꞈ nehˬ-awˬ.  
43Ngaˇ jawˇ-eu sehˬ gʼawˆ-ahˇ uˇ laˇ ngeh maˬ ehˇ, piˇ ma geuꞈ-awˇ, muiˬ-eu shawˇ-
eu jawˇ duˬ laꞈ kʼoeˇ lawˇ duˬ dawˬ peh le ngeh maˬ ehˇ, aˬ yawꞈ maꞈ laꞈ kʼoeˇ, shaꞈ 
dawˇ paˬ-ehˇ gʼeh-eu jeˬ pyeuꞈ doˆ laˇ-eu baˬ da neh maˬ ya shiˇ ni, Aˬloˬ hawˇ-eu 
aˬ yawꞈ-eu aˬ li deuˬ, aˬ myah luꞈ laꞈ di laꞈ deu kʼoeˇ ya dm meh. Heu-aˬ, Aˬloˬ 
hawˇ-eu aˬ yawꞈ-euˬ aˬ li deuˬ gʼaˇ duˬ, aˬ myah luꞈ maˬ paˇ laˇ ni ya bi jaˆ-eu zahˇ 
sahˇ kʼoꞈ tiˬ jeˬ meh.  

Doˆ-iˇ 29 

Aˬloˬ hawˇ-eu aˬ yawꞈ-euˬ aˬ li deuˬ-ahˇ piˇ ma aˇ yaˬ biꞈ-eu gaˇ kawˆ mehˬ-euˬ tsoˆ-euˬ 
(Uˬ duˬ 8.1-26) 

1“Aˬloˬ hawˇ-eu aˬ yawꞈ-euˬ aˬ li deuˬ, ngaˬ-eu gaˇ mˇ-eu piˇ ma geuꞈ-eu gʼaˇ duˬ, 
nawˇ heu loꞈ-ehˇ jahˇ-awˇ ya a nehˬ meh. Maˇ byawꞈ maˬ baw-eu mawˇ neˇ mawˇ 
gaw zaˬ tiˬ mawˇ hawˇ-eu yawˇ aˬ buˬ tiˬ mawˇ yuˇ-awˬ.  
2Muiˬ dui dui-eu cehˇ meu yuˇ-awˇ, dehˬ tseˬ maˬ keuˬ ni, saˬ loˬ tsiˇ neh kaˬ muˇ 
jahˇ-awˬ. Tsiˇ maˬ keuˬ-eu kaˬ muˇ deuˬ kʼawꞈ jahˇ-awˇ, tsiˇ lehꞈ-euˬ kaˬ muˇ aˇ yaˆ 
yaˆ zaˬ deuˬ kʼawꞈ jahˇ-awˬ.  
3Mawˇ neˇ mawˇ gaw zaˬ kʼoeˇ mawˇ hawˇ-eu yawˇ aˬ buˬ kʼoeˇ mawˇ ngaˬ-ahˇ naw 
maꞈ lawˇ ngeh, kaˬ muˇ kʼoeˇ deuˬ kʼawꞈ, kʼa sa-ahˇ dawˆ ahˇ-awˇ lawˇ-awˬ.  
4“Aˬloˬ hawˇ-eu aˬ yawꞈ-euˬ aˬ li deuˬ-ahˇ, ngaˇ jawˇ-eu sehˬ gʼawˆ gʼoˆ kʼehˬ-ahˇ 
sheuˬ laꞈ-awˇ, iˇ cuꞈ dzuiꞈ-awˇ gʼawˇ mawˇ shawˇ-eu zahˇ jahˇ-awˬ lehˇ ehˇ nehˬ-
awˬ.  
5Piˇ ma-euˬ dm gʼaˬ dm lmˇ deuˬ pyeuꞈ-eu, laꞈ kʼoeˇ dm-eu pehˇ kʼahˬ, pehˇ kʼahˬ 
pehˇ nymˇ, kʼoeˇ taˆ dm daˆ-eu pehˇ kʼahˬ pehˇ mahˇ, kʼahˬ-ahˇ dehˬ daˬ duˬ hawˇ-
eu, joꞈ paꞈ, heu deuˬ Aˬloˬ-ahˇ bi dm-awˬ.  
6Aˬ yawꞈ-ahˇ uˬ dzahˬ bi dzahˬ-awˇ, ‘Sahˬpaˬ Miˬyehˇ-ahˇ a nehˬ taˬ-euˬ’ lehˇ boꞈ 
taˬ-euˬ muiˬ-eu shawˇ-eu pehˇ gʼawˆ kʼoeˇ hmˬ uˬ dzahˬ-ahˇ paꞈ tawꞈ nehˬ-awˬ.  
7Kʼoeˇ naˇ, tseˇ doˆ-euˬ tsawˇ haˬ-ahˇ lehꞈ-eu tsiˇ yuˇ-awˇ, aˬ yawꞈ-euˬ uˬ duˬ-ahˇ 
shehˆ daˆ-awˇ, lehꞈ nehˬ-awˬ.  
8“Aˬ yawꞈ-euˬ aˬ li deuˬ sheuˬ laꞈ-awˇ, pehˇ kʼahˬ bi dm-awˬ.  
9Aˬ yawꞈ maꞈ-euˬ joꞈ-ahˇ joꞈ tsiˬ bi paꞈ-awˇ, uˬ duˬ-ahˇ uˬ kʼoˆ bi kʼoˆ-awˬ. Naw maˬ 
kʼoeˇ loꞈ-ehˇ jahˇ-awˇ, Aˬloˬ hawˇ-eu aˬ yawꞈ-euˬ aˬ li deuˬ-ahˇ aˇ yaˬ ya biꞈ meh. Aˬ 
yawꞈ maꞈ hawˇ-eu, aˬ yawꞈ maꞈ-euˬ zaˬ deuˬ uˆ deuˬ-aˬ, mˬ maˬ maˬ byaˆ zaˇ ziˇ, 
ngaˬ-euˬ piˇ ma ya geuꞈ meh.  

10“Mawˇ neˇ mawˇ gaw kʼoeˇ mawˇ-ahˇ, ngaˇ jawˇ-eu sehˬ gʼawˆ mehˬ shi tsahˇ laꞈ-
awˇ, mawˇ neˇ kʼoeˇ mawˇ-euˬ uˬ duˬ kʼoeˇ taˆ aˬ laꞈ cawˬ daˆ-awˬ lehˇ Aˬloˬ hawˇ-
eu aˬ yawꞈ-euˬ aˬ li deuˬ-ahˇ ehˇ nehˬ-awˬ.  
11Muiˬ-eu shawˇ-eu ngaˬ-euˬ jawˇ duˬ pyeuꞈ-eu sehˬ gʼawˆ gʼoˆ kʼehˬ kʼoeˇ tsahˇ-
ahˇ, mawˇ neˇ mawˇ gaw kʼoeˇ mawˇ sehꞈ-awˬ. 
12Mawˇ neˇ kʼoeˇ mawˇ-euˬ shiˬ ui cuiˆ yuˇ-awˇ, nawˬ-euˬ laꞈ noeˇ neh lawˇ duˬ-euˬ 
uˬ coeˇ-ahˇ lehꞈ-awˬ. Dzeˇ-eu shiˬ deuˬ yuˇ-awˇ, lawˇ duˬ dawˬ pehˬ-ahˇ shehˬ-awˬ.  
13Kʼoeˇ naˇ, tsahˬ nahˬ uˇ jiˇ-ahˇ kʼaˇ dawꞈ-eu tsiˇ maˬ ehˇ, muiˬ dui dui-eu shaˬ 
tsahˬ ui cuiˆ maˬ ehˇ, gʼawˬ siˬ nyiˬ siˬ hawˇ-eu gʼawˬ siˬ-ahˇ dawꞈ-eu tsiˇ maˬ ehˇ, 
yuˇ-awˇ, lawˇ duˬ kʼoeˇ taˆ puiˇ-awˇ, ngaˬ-ahˇ lawˇ-awˬ.  
14Ehˇ kʼawꞈ, mawˇ neˇ kʼoeˇ mawˇ-euˬ shaˬ jiˇ, baˆ kʼoˆ hawˇ-eu, baw uˇ baw ma 
deuˬ-ahˇ sehˬ gʼawˆ-euˬ laꞈ nyiˇ paw keuˬ puiˆ-awˬ. Heu-aˬ, piˇ ma deuˬ-euˬ iˬ baˇ 
shawˇ-eu lawˇ-euˬ jeˬ pyeuꞈ-eu meh.  
15“Yawˇ aˬ buˬ tiˬ mawˇ tsahˇ-awˇ, Aˬloˬ hawˇ-eu aˬ yawꞈ-euˬ aˬ li deuˬ-ahˇ, yawˇ 
kʼoeˇ mawˇ-euˬ uˬ duˬ kʼoeˇ taˆ aˬ laꞈ cawˬ daˆ-awˬ lehˇ ehˇ nehˬ-awˬ.  
16Yawˇ kʼoeˇ mawˇ sehꞈ-awˇ, lawˇ duˬ-euˬ oeˬ paw pyawˬ luꞈ-ahˇ, yawˇ zaˬ shiˬ 
shehˆ-awˬ.  
17Kʼoeˇ naˇ, yawˇ kʼoeˇ mawˇ-ahˇ pyaˆ-awˇ deuˆ-awˬ. Tsahˬ nahˬ uˇ jiˇ hawˇ-eu aˬ 
kuiˇ tsiˬ shawˇ-awˇ, shaˬ jiˇ kʼoeˇ taˆ bi jaˆ-awˬ.  
18Yawˇ kʼoeˇ mawˇ mawˇ lah-ehˇ, lawˇ duˬ kʼoeˇ taˆ puiˆ-awˬ. Heu-aˬ, dzaˬ dzaˬ 
dawˇ dawˇ lawˇ-eu jeˬ pyeuꞈ-awˇ, lawˇ-euˬ yaw saꞈ kʼoeˇ-ahˇ ngaˇ nui ma tsaˬ-eu 
ma.  
19“Yawˇ aˬ buˬ yawˬ mawˇ yawˬ paˇ tsahˇ laꞈ-awˬ. Kʼoeˇ mawˇ-aˬ, a nehˬ-eu jeˬ gʼaˇ 
duˬ pyeuꞈ-eu meh. Yawˇ kʼoeˇ mawˇ-euˬ uˬ duˬ kʼoeˇ taˆ aˬ laꞈ cawˬ daˆ-awˬ lehˇ, 
Aˬloˬ hawˇ-eu aˬ yawꞈ-euˬ aˬ li deuˬ-ahˇ ehˇ nehˬ-awˬ.  
20Yawˇ kʼoeˇ mawˇ sehꞈ gʼaˬ naˇ, shiˬ ui cuiˆ yuˇ-awˇ, Aˬloˬ hawˇ-eu aˬ yawꞈ-euˬ aˬ li 
deuˬ-euˬ aˇ maˇ paw naˬ paꞈ naˬ dzaˬ-ahˇ maˬ ehˇ, aˇ maˇ laꞈ laꞈ ma-ahˇ maˬ ehˇ, aˇ 
maˇ kuiˇ kuiˇ ma-ahˇ maˬ ehˇ, lehꞈ-awˬ. Dzeˇ-eu shiˬ deuˬ yuˇ-awˇ, lawˇ duˬ-euˬ oeˬ 
paw pyawˬ luꞈ-ahˇ shehˆ-awˬ.  
21Lawˇ duˬ kʼoeˇ taˆ jaˆ-eu shiˬ ui cuiˆ hawˇ-eu, tseˇ doˆ-euˬ tsawˇ haˬ-ahˇ lehꞈ-eu 
tsiˇ ui cuiˆ yuˇ-awˇ, Aˬloˬ hawˇ-eu aˬ yawꞈ-euˬ aˬ li deuˬ-ahˇ maˬ ehˇ, aˬ yawꞈ maꞈ-
euˬ dm gʼaˬ dm lmˇ deuˬ-ahˇ maˬ ehˇ, byaˆ shehˬ-awˬ. Kʼoeˇ loꞈ-ehˇ jahˇ-eu jeˬ-aˬ, 
Aˬloˬ maˬ ehˇ, aˬ yawꞈ-euˬ aˬ li deuˬ maˬ ehˇ, aˬ yawꞈ maꞈ-euˬ dm gʼaˬ dm lmˇ deuˬ 
maˬ ehˇ, ngaˬ-ahˇ a nehˬ-eu jeˬ pyeuꞈ-eu meh.  
22“Yawˇ aˬ buˬ kʼoeˇ mawˇ-euˬ tsiˇ maˬ ehˇ, tsiˇ dawꞈ myaˬ-eu dawˬ miˬ maˬ ehˇ, 
tsahˬ nahˬ uˇ jiˇ deuˬ-ahˇ dawꞈ-eu tsiˇ maˬ ehˇ, muiˬ dui dui-eu shaˬ tsahˬ ui cuiˆ 
maˬ ehˇ, gʼawˬ siˬ nyiˬ siˬ hawˇ-eu gʼawˬ siˬ-ahˇ dawꞈ-eu tsiˇ maˬ ehˇ, saˬ pyaˬ aˇ 
maˇ paw pyaˬ maˬ ehˇ, yehˬ doˆ-awˬ.  
23Ngaˬ-ahˇ lawˇ nehˬ-eu kʼa sa laꞈ kʼoeˇ ahˇ-eu kaˬ muˇ kʼoeˇ, tiˬ jeˬ-euˬ tiˬ siˬ yuˇ 
doˆ-awˬ. Saˬ loˬ tsiˇ keuˬ-eu kaˬ muˇ tiˬ siˬ, maˬ keuˬ-eu jeˬ tiˬ siˬ hawˇ-eu, kaˬ muˇ 
aˇ yaˆ yaˆ zaˬ tiˬ siˬ yuˇ doˆ-awˬ.  

24Dzaˬ dzaˬ dawˇ dawˇ heu deuˬ dawˬ tawˆ luꞈ, Aˬloˬ hawˇ-eu aˬ yawꞈ-euˬ aˬ li deuˬ 
bi yuˇ-awˇ, muiˬ dui dui-eu laꞈ sawˬ damˬ-eu loꞈ-ehˇ ngaˬ-ahˇ damˬ-awˬ lehˇ, aˬ 
yawꞈ maꞈ-ahˇ ehˇ nehˬ-awˬ.  
25Kʼoeˇ naˇ, aˬ yawꞈ maꞈ yuˇ luꞈ-eu kʼoeˇ deuˬ yuˇ doˆ-awˇ, miˬ dzaˬ-ahˇ dzah puiˆ-
awˇ lawˇ-eu jeˬ lawˇ taˬ-euˬ kʼoeˇ taˆ lawˇ daˆ gʼeh-awˬ. Lawˇ-eu heu jeˬ-aˬ, dzaˬ 
dzaˬ dawˇ dawˇ lawˇ-eu jeˬ pyeuꞈ-awˇ, kʼoeˇ-euˬ yaw saꞈ-ahˇ ngaˇ nui ma tsaˬ-eu 
meh.  
26“Yawˇ heu mawˇ-euˬ kʼahˬ yuˇ-awˇ, muiˬ dui dui-eu laꞈ sawˬ loꞈ-ehˇ, ngaˬ-ahˇ 
damˬ-awˬ. Heu-aˬ, nawˬ-euˬ shaˬ bymˇ meh.  
27“Piˇ ma-ahˇ aˇ yaˬ biꞈ ngeh sehꞈ-eu yawˇ aˬ buˬ-euˬ kʼahˬ hawˇ-euˬ shaˬ pyaˬ-ahˇ, 
muiˬ dui dui-eu laꞈ sawˬ loꞈ-ehˇ ngaˬ-ahˇ ya damˬ meh. Kʼoeˇ-aˬ, piˇ ma deuˬ-euˬ 
shaˬ bymˇ meh.  
28Ngaˬ-euˬ tsawˇ haˬ deuˬ, cawˬ cawˬ taꞈ-eu lawˇ-eu jeˬ lawˇ ngeh lawˇ nehˬ-eu jeˬ 
zaˬ-euˬ kʼahˬ hawˇ-eu shaˬ pyaˬ-aˬ, piˇ ma deuˬ-euˬ shaˬ bymˇ pyeuꞈ-eu meh. Heu-
aˬ, tiˬ jawˇ-iˬ maˬ paˇ laˇ nya-eu ngaˬ neh noeˬ tsehˆ-euˬ jeˬ pyeuꞈ-eu ma. Heu-aˬ, 
Sahˬpaˬ Miˬyehˇ pyeuꞈ-eu ngaˬ-ahˇ, ngaˬ-euˬ tsawˇ haˬ deuˬ neh biꞈ nehˬ laˬ-euˬ laꞈ 
sawˬ pyeuꞈ-eu meh.  
29“Aˬloˬ ziˇ jiˇ ngeh, aˬ yawꞈ dm-euˬ piˇ ma-euˬ dm gʼaˬ dm lmˇ deuˬ, aˬ yawꞈ-euˬ aˬ 
li deuˬ-ahˇ ya biꞈ taˬ yaꞈ-awˇ, aˬ yawꞈ maꞈ-ahˇ piˇ ma aˇ yaˬ biꞈ ngeh ya bi dm-eu 
meh.  
30Aˬloˬ-euˬ aˬ li deuˬ laꞈ kʼoeˇ, Aˬloˬ-euˬ piˇ ma aˇ yaˬ yuˇ-awˇ, ngaˇ jawˇ-eu sehˬ 
gʼawˆ-ahˇ uˇ leˇ-eu laꞈ kʼoeˇ, muiˬ-eu shawˇ-eu jawˇ duˬ-ahˇ zahˇ jahˇ leˇ-eu gʼaˬ-aˬ, 
shiꞈ nah keuˆ ni dm gʼaˬ dm lmˇ kʼoeˇ ya dm meh.  
31“Aˬloˬ hawˇ-eu aˬ yawꞈ-euˬ aˬ li deuˬ-ahˇ aˇ yaˬ biꞈ gaˇ geuꞈ-eu gʼaˇ duˬ sehꞈ-eu 
yawˇ aˬ buˬ kʼoeˇ mawˇ-euˬ shaˬ jiˇ yuˇ-awˇ, muiˬ-eu shawˇ-eu jawˇ duˬ tiˬ tsahˇ-ahˇ 
caꞈ-awˬ.  
32Shaˬ jiˇ kʼoeˇ hawˇ-eu kʼa sa laꞈ kʼoeˇ dzeˇ-eu kaˬ muˇ-ahˇ, ngaˇ jawˇ-eu sehˬ gʼawˆ 
gʼoˆ kʼehˬ-ahˇ aˬ yawꞈ maꞈ ya dzaˬ meh.  
33Iˬ baˇ pyehˬ-eu hawˇ-eu aˇ yaˬ biꞈ-eu zahˇ jahˇ gaˇ geuꞈ-eu dzaˬ dzaˬ dawˇ dawˇ 
deuˬ aˬ yawꞈ maꞈ dzaˬ nya meh. Piˇ ma deuˬ tehꞈ-ehˇ dzaˇ kʼoeˇ deuˬ dzaˬ kʼmˬ-eu 
meh. Aˬ jeˬ miˇ neh ehˇ naˇ, kʼoeˇ-aˬ, muiˬ-eu shawˇ-eu dzaˇ pyeuꞈ-eu meh.  
34Uˬ shawˬ paw keuˆ ni, maˬ dzaˬ jiˇ-ehˇ dzeˇ laˇ taˬ-euˬ shaˬ jiˇ hawˇ-eu kaˬ muˇ jaˆ 
naˇ, miˬ dzaˬ ya keuˬ dzeh meh. Dzaˇ kʼoeˇ-aˬ, muiˬ-eu shawˇ-eu dzaˇ pyeuꞈ-eu miˇ 
neh maˬ dzaˬ kʼmˬ-a.  
35“Ngaˇ nawˬ-ahˇ yaw duˬ duˬ-ehˇ dawˬ biꞈ taˬ-euˬ loꞈ-ehˇ, Aˬloˬ hawˇ-eu aˬ yawꞈ-
euˬ aˬ li deuˬ-ahˇ aˇ yaˬ biꞈ-eu bawˬ-iˬ shiꞈ nah keuˆ ni jahˇ-awˬ.  
36Iˬ baˇ pyehˬ-eu lawˇ-eu jeˬ gʼaˇ duˬ, aˬ yawꞈ nah yawꞈ mawˇ neˇ mawˇ gaw tiˬ 
mawˇ sehꞈ-awˇ lawˇ-awˬ. Kʼoeˇ loꞈ-ehˇ jahˇ-eu jeˬ-aˬ, lawˇ duˬ-ahˇ bi shawˇ laˇ-eu 
meh. Kʼoeˇ naˇ, lawˇ duˬ kʼoeˇ muiˬ laˇ shawˇ laˇ ni, saˬ loˬ tsiˇ lehꞈ nehˬ-awˬ.  

37Shiꞈ nah keuˆ ni, aˬ yawꞈ nah yawꞈ kʼoeˇ loꞈ-ehˇ jahˇ-awˬ. Kʼoeˇ ngeh, lawˇ duˬ 
kʼoeˇ muiˬ laˇ shawˇ laˇ-awˇ, kʼoeˇ gaˇ kʼaˇ toeˬ ciˆ leˇ-eu aˬ geu gʼaˬ maˬ kaˬ, aˬ geu 
jeˬ maˬ kaˬ, muiˬ-eu shawˇ-eu jeˬ-euˬ baoˬ baˬ da neh, guˬ leˇ tehꞈ-a.  

Aˬ yawꞈ nah yawꞈ lawˇ-eu jeˬ 
(Bawˇtsahˬ 28.1-8) 

38“Heu naˇ, mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, nyiˬ kʼoꞈ byah laˇ-euˬ 
yawˇ zaˬ tiˬ mawˇ lawˇ duˬ kʼoeˇ taˆ yawˬ nah na luꞈ ya lawˇ meh.  
39Uˬ shawˬ paw tiˬ mawˇ hawˇ-eu, uˬ ciꞈ paw tiˬ mawˇ ya lawˇ meh.  
40Yaw beh lawˇ-euˬ yawˇ zaˬ kʼoeˇ mawˇ nehˬ-ehˇ, saˬ loˬ tsiˇ maˇ tsaꞈ nyiˬ tsaꞈ keuˬ 
taˬ-euˬ muiˬ-eu cehˇ meu tiˬ pehˬ ya lawˇ ahˇ meh. Aˬ gaꞈ dzaˇ uiˇ maˇ tsaꞈ kʼawꞈ tiˬ 
tsaꞈ shehˆ-awˇ ya lawˇ meh.  
41Yawˇ zaˬ yawˬ mawˇ yawˬ-ahˇ uˬ ciꞈ uˬ taw paw lawˇ-awˬ. Cehˇ meu, saˬ loˬ tsiˇ 
hawˇ-eu, aˬ gaꞈ dzaˇ uiˇ kʼawꞈ, uˬ shawˬ paw poˆ lawˇ ngeh loꞈ-ehˇ lawˇ ahˇ-awˬ. 
Kʼoeˇ-aˬ, Sahˬpaˬ Miˬyehˇ pyeuꞈ-eu ngaˬ-ahˇ lawˇ-eu dzaˬ dzaˬ dawˇ dawˇ lawˇ-eu 
jeˬ pyeuꞈ-awˇ, kʼoeˇ-euˬ yaw saꞈ-ahˇ, ngaˇ nui ma tsaˬ-eu ma.  
42Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, ngaˬ-euˬ mehˬ shi, ngaˇ jawˇ-eu 
sehˬ gʼawˆ gʼoˆ kʼehˬ-ahˇ, aˬ myah luꞈ ya lawˇ meh. Kʼoeˇ gaˇ, ngaˬ-euˬ tsawˇ haˬ-ahˇ 
ngaˇ tahˬ puˬ le-awˇ, nawˬ-ahˇ ngaˇ dawˬ ngehˬ cawˬ ma.  
43Kʼoeˇ gaˇ, Iˇsaˬleˬlaˆ tsawˇ haˬ deuˬ-ahˇ ngaˇ tahˬ puˬ-awˇ, ngaˬ-euˬ yaw shehꞈ baˬ 
da neh, jawˇ duˬ kʼoeˇ tsahˇ muiˬ laˇ shawˇ laˇ tehꞈ-a. 
44Sehˬ gʼawˆ hawˇ-eu lawˇ duˬ-ahˇ ngaˇ bi muiˬ bi shawˇ laˇ-awˇ, Aˬloˬ hawˇ-eu aˬ 
yawꞈ-euˬ aˬ li deuˬ-ahˇ, ngaˬ-euˬ gaˇ mˇ-eu piˇ ma bi geuꞈ-eu gʼaˇ duˬ, ngaˇ tseˇ doˆ 
ma.  
45Iˇsaˬleˬlaˆ tsawˇ haˬ deuˬ nehˬ-ehˇ ngaˇ jawˇ-awˇ, ngaˇ aˬ yawꞈ maꞈ-euˬ Miˬyehˇ 
pyeuꞈ tehꞈ-a.  
46Aˬ yawꞈ maꞈ nehˬ-ehˇ ngaˇ ya jawˇ ni, ngaˇ-aˬ, aˬ yawꞈ maꞈ-ahˇ Iˇjiˇtuˆ miˇ kʼahˬ 
laꞈ kʼoeˇ neh sheuˬ doˆ nehˬ-euˬ aˬ yawꞈ maꞈ-euˬ Miˬyehˇ, Sahˬpaˬ Miˬyehˇ pyeuꞈ-
eu ngaˇ lehˇ, aˬ yawꞈ maꞈ siˬ nya tehꞈ-a. Ngaˇ-aˬ, aˬ yawꞈ maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ ma.  

Doˆ-iˇ 30 

Yaw saw jeˬ doꞈ damˬ-eu lawˇ duˬ 
(Doˆ-iˇ 37.25-28) 

1“Aˬkaˬshaˇ daˇ kawˬ yuˇ-awˇ, yaw saw jeˬ doꞈ damˬ-eu lawˇ duˬ tiˬ hmˬ jahˇ-awˬ.  
2Tiˬ caˆ oeˬ bawˬ byah ni taꞈ-awˇ, yaw goˇ paw nyiˬ caˆ bi goˇ-awˬ. Laꞈ coeˇ oeˬ 
coeˇ-ahˇ tsoꞈ doˆ-eu uˬ coeˇ oeˬ kahˬ kʼawꞈ, tiˬ poˆ tehꞈ-ehˇ, lawˇ duˬ aˬ yawꞈ-ahˇ bi 
tsoꞈ tawꞈ-awˬ.  
3Lawˇ duˬ-euˬ uˬ dzo pyawˬ naˬ oeˬ pyawˬ luꞈ hawˇ-eu, uˬ coeˇ deuˬ-ahˇ maˇ jawˆ 
ni gʼeh-eu shuiˇ yaw-awˇ, lawˇ duˬ jawˬ jawˬ-ehˇ shuiˇ daˇ bahˇ bahˇ-awˬ.  
4Shuiˇ daˇ kʼahˇ nyiˬ kʼahˇ jahˇ-awˇ, kʼaˆ baꞈ kawˬ cawˬ ahˇ-awˇ baꞈ nya ni, lawˇ duˬ 
kʼoeˇ paˆ ma paˆ-ehˇ, shuiˇ daˇ bahˇ-euˬ laꞈ oˆ paw dzeˇ, laꞈ naˬ loꞈ-ehˇ jahˇ tsoꞈ-awˬ.  

5Aˬkaˬshaˇ daˇ kawˬ neh kʼaˆ baꞈ kawˬ jahˇ-awˇ, shuiˇ yaw-awˬ.  
6Dawˬ ma saˇ jaˇ bahˬ keuˆ-ahˇ lawˆ kaˬ taw paˆ taˬ-euˬ saˬ paˇ-euˬ laꞈ nyiˇ paw, 
lawˇ duˬ kʼoeˇ hmˬ bi jaˆ-awˬ. Kʼoeˇ tsahˇ-ahˇ ngaˇ naw maꞈ-ahˇ tahˬ puˬ le ma. 
7Yawˬ shawˬ na luꞈ, Aˬloˬ tsiˇ kʼmˬ laˆ saˆ doꞈ laˇ ngeh, lawˇ duˬ kʼoeˇ hmˬ kʼoeˇ taˆ, 
yaw saw jeˬ aˬ yawꞈ ya doꞈ taˬ meh.  
8Uˬ ciꞈ uˬ taw paw aˬ yawꞈ tsiˇ kʼmˬ laˆ saˆ doꞈ laˇ ngeh kʼawꞈ, kʼoeˇ loꞈ-ehˇ ya jahˇ 
meh. Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, yaw saw jeˬ doꞈ-awˇ damˬ-eu 
heu, tiˬ jawˇ-iˬ maˬ ya bi tsehˆ leˇ-a.  
9Maˬ doꞈ kʼmˬ-eu yaw saw jeˬ maˬ ehˇ, jeˬ zaˬ sehꞈ-awˇ lawˇ-eu jeˬ maˬ ehˇ, dzaˬ la 
gʼo cehˇ lawˇ-eu jeˬ maˬ ehˇ, lawˇ duˬ kʼoeˇ hmˬ kʼoeˇ taˆ maˬ ya jahˇ-a. Kʼoeˇ-euˬ 
kʼoeˇ taˆ aˬ gaꞈ dzaˇ uiˇ shehˆ daˆ-awˇ maˬ ya lawˇ-a.  
10Iˬ baˇ ya buˬ-iˇ ni, tiˬ kʼoꞈ tiˬ poˆ sehꞈ-awˇ lawˇ-euˬ jeˬ zaˬ-eu shiˬ yuˇ-awˇ, lawˇ 
duˬ kʼoeˇ hmˬ-euˬ uˬ coeˇ oeˬ kahˬ-ahˇ toeˬ lehꞈ-eu laꞈ kʼoeˇ, lawˇ duˬ shawˇ-eu zahˇ 
Aˬloˬ ya mˇ meh. Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, yawˬ kʼoꞈ na luꞈ 
kʼoeˇ loꞈ-ehˇ ya mˇ meh. Lawˇ duˬ heu hmˬ-aˬ, maˇ maˇ ni shawˇ jehˆ ni gʼeh-awˇ, 
Sahˬpaˬ Miˬyehˇ pyeuꞈ-eu ngaˬ-ahˇ damˬ nehˬ taˬ-euˬ lawˇ duˬ ya bi pyeuꞈ meh.” 

Sahˬpaˬ Miˬyehˇ jawˇ-eu Sehˬ gʼawˆ gʼaˇ duˬ doˆ-eu ka-eu 

11Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
12“Naw maꞈ Iˇsaˬleˬlaˆ tsawˇ haˬ deuˬ-euˬ tsawˇ seˬ yuˇ luꞈ ngeh, tsawˇ haˬ yawˬ 
gʼaˬ na luꞈ, yawˬ ha-euˬ gʼawˇ mawˇ shaˬ zahˬ guˆ gaˆ maˬ ya puˬ ni, yawˬ ha gʼaˇ 
duˬ yawˬ ha aˇ poeˬ ya dawˆ meh. 
13Tsawˇ seˬ yuˇ ngeh tsawˇ myahˇ kʼaˇ dawˆ-euˬ tsawˇ haˬ dawˬ tawˆ luꞈ, yawˬ ha-
ahˇ kʼaˇ doˇ-eu loꞈ-ehˇ pyuˇ ya dawˆ meh. Tsawˇ haˬ yawˬ gʼaˬ na luꞈ, kʼoeˇ loꞈ-ehˇ 
pyuˇ dawˆ-awˇ, ngaˬ-ahˇ ya damˬ meh. 
14Nyiˬ tseˇ kʼoꞈ laꞈ taˆ paw-euˬ kʼaˬ dzeˇ zaˬ dawˬ tawˆ luꞈ, tsawˇ seˬ gʼoˆ ngeh tsawˇ 
myahˇ ya dawˆ-awˇ, yawˬ ha-ahˇ doˇ-eu pyuˇ kʼawꞈ, tiˬ poˆ tehꞈ-ehˇ ya dawˆ meh.  
15Yawˬ ha-euˬ gʼawˇ mawˇ gʼaˇ duˬ pyuˇ dawˆ ngeh, smˇ muiˬ deuˬ maˬ ya dawˆ 
dzehˬ-ehˇ, iˇ shaˬ deuˬ kʼawꞈ maˬ ya dawˆ teˬ-a.  
16Iˇsaˬleˬlaˆ tsawˇ haˬ deuˬ jawˇ gaˇ, pyuˇ heu deuˬ taꞈ uiˬ-awˇ, ngaˇ jawˇ-eu sehˬ 
gʼawˆ gʼaˇ duˬ zmˬ-awˬ. Heu-aˬ, aˬ yawꞈ maꞈ neh, yawˬ ha-euˬ gʼawˇ mawˇ gʼaˇ duˬ 
taꞈ uiˬ taˬ-euˬ pyuˇ pyeuꞈ-awˇ, aˬ yawꞈ maꞈ-ahˇ ngaˇ noeˬ keuˆ-eu laꞈ kʼoeˇ haw piˇ 
nehˬ ma.” 

Guiˬ shuiˇ sehˇ byehˇ 

17Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
18“Guiˬ shuiˇ aˬ kuiˇ tsoꞈ-eu guiˬ shuiˇ sehˇ byehˇ tiˬ hmˬ jahˇ-awˬ. Sehˇ byehˇ kʼoeˇ-
ahˇ, sehˬ gʼawˆ hawˇ-eu lawˇ duˬ-euˬ yaw kaˬ-ahˇ bi jaˆ-awˇ, iˇ cuꞈ shehˆ ahˇ taˬ-
awˬ.  
19Aˬloˬ hawˇ-eu aˬ yawꞈ-euˬ aˬ li deuˬ, iˇ cuꞈ kʼoeˇ neh aˬ kuiˇ aˬ laꞈ ya dzuiꞈ shawˇ 
meh.  

20Sehˬ gʼawˆ-ahˇ uˇ leˇ ngeh maˬ ehˇ, dzaˬ dzaˬ dawˇ dawˇ lawˇ-eu gʼaˇ duˬ, lawˇ duˬ 
dawˬ peh le ngeh maˬ ehˇ, aˬ yawꞈ maꞈ maˬ ya shiˇ-eu gʼaˇ duˬ, aˬ myah luꞈ kʼoeˇ 
loꞈ-ehˇ ya dzuiꞈ shawˇ meh.  
21Aˬ yawꞈ maꞈ maˬ ya shiˇ-eu gʼaˇ duˬ, aˬ kuiˇ aˬ laꞈ ya dzuiꞈ shawˇ-eu jeˬ pyeuꞈ-eu 
meh. Heu-aˬ, aˬ yawꞈ maꞈ hawˇ-eu aˬ yawꞈ maꞈ-euˬ zaˬ deuˬ uˆ deuˬ mˬ maˬ maˬ 
byaˆ zaˇ ziˇ ya mˇ-eu zahˇ sahˇ kʼoꞈ tiˬ jeˬ meh.” 

Tseˇ doˆ-euˬ deuˬ-ahˇ lehꞈ-eu tsiˇ 

22Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
23“Muiˬ dui dui-eu yaw saw jeˬ pyeuꞈ-eu, muˇ laˬ dzaˇ uiˇ smˇ jawꞈ-i koꞈ kaˇ, saw 
dui dui-eu cawˬ kʼaˬ cawˬ piˇ tiˬ jawꞈ-i yehꞈ kaˇ, saw dui dui-eu pawˬ coeˇ tiˬ jawꞈ-i 
yehꞈ kaˇ,  
24cawˬ kʼaˬ cawˬ piˇ yawˬ jeˬ yawˬ smˇ jawꞈ-i koꞈ kaˇ, heu deuˬ-ahˇ, kaˇ daˬ-ahˇ tsaˬ 
ni saˆ byah-awˇ, saˬ loˬ tsiˇ maˇ tsaꞈ oeˬ tsaꞈ lehˬ hmˬ taˬ-awˬ.  
25Tseˇ doˆ-euˬ deuˬ-ahˇ lehꞈ-eu tsiˇ pyeuꞈ laˇ ni, heu deuˬ dawˬ tawˆ luˬ keuˬ-awˬ. 
26Ngaˇ jawˇ-eu sehˬ gʼawˆ maˬ ehˇ, dawˬ ma saˇ jaˇ bahˬ keuˆ maˬ ehˇ,  
27hawˬ jeh hawˇ-eu kʼmˬ maˬ oeˬ tsaꞈ deuˬ maˬ ehˇ, tsiˇ kʼmˬ doꞈ taˬ duˬ hawˇ-eu 
kʼoeˇ gaˇ zmˬ-eu keu ka deuˬ maˬ ehˇ, yaw saw jeˬ doꞈ-awˇ damˬ-eu lawˇ duˬ maˬ 
ehˇ,  
28miˬ dzaˬ dzah puiˆ-awˇ lawˇ-eu jeˬ lawˇ-eu lawˇ duˬ maˬ ehˇ, kʼoeˇ gaˇ zmˬ-eu keu 
ka deuˬ maˬ ehˇ, aˬ kuiˇ aˬ laꞈ dzuiꞈ shawˇ duˬ sehˇ byehˇ hawˇ-eu sehˇ byehˇ aˬ kuiˇ 
maˬ ehˇ, kʼoeˇ deuˬ dawˬ tawˆ luꞈ-ahˇ tsiˇ lehꞈ ngeh, tsiˇ kʼoeˇ neh lehꞈ-awˬ.  
29Myawˬ kʼoeˇ deuˬ-ahˇ, kʼoeˇ loꞈ-ehˇ jahˇ-awˇ a nehˬ ngeh, maˇ maˇ ni muiˬ laˇ 
shawˇ laˇ-awˇ, kʼoeˇ gaˇ kʼaˇ toeˬ ciˆ leˇ-eu tsawˇ haˬ aˬ geu gʼaˬ maˬ kaˬ, nui jeˬ aˬ 
geu jeˬ maˬ kaˬ, yaw muiˬ yaw shawˇ-euˬ baoˬ kʼoeˇ baˬ da neh, guˬ leˇ tehꞈ-a.  
30Kʼoeˇ naˇ, Aˬloˬ hawˇ-eu aˬ yawꞈ-euˬ aˬ li deuˬ-ahˇ tsiˇ lehꞈ-awˇ, ngaˬ-euˬ gaˇ mˇ-
eu piˇ ma bi geuꞈ-eu gʼaˇ duˬ, aˇ yaˬ biꞈ nehˬ-awˬ.  
31Iˇsaˬleˬlaˆ tsawˇ haˬ deuˬ-ahˇ nawˇ heu loꞈ-ehˇ ehˇ nehˬ-awˬ. ‘Tseˇ doˆ-euˬ deuˬ-
ahˇ lehꞈ-eu muiˬ-eu shawˇ-eu tsiˇ kʼoeˇ jeˬ-aˬ, mehˬ hu paw dehꞈ daˆ leꞈ-eu aˇ yamˬ 
laꞈ kʼoeˇ, ngaˬ-euˬ gʼaˇ duˬ aˬ myah luꞈ ya zmˬ-eu tsiˇ pyeuꞈ-eu meh. 
32Tsiˇ kʼoeˇ jeˬ-ahˇ, piˇ ma maˬ ngeuˇ-eu tsawˇ haˬ kʼoeˇ taˆ maˬ ya shehˆ daˆ-a. Tsiˇ 
kʼoeˇ jahˇ doˆ ngeh keuˬ-euˬ myawˬ kʼoeˇ deuˬ paˇ keuˬ-awˇ, kʼoeˇ gaˇ duˇ-eu tsiˇ 
nui jeˬ maˬ ya jahˇ doˆ-a. Kʼoeˇ-aˬ, muiˬ-eu shawˇ-eu jeˬ pyeuꞈ-eu baˬ da neh, muiˬ-
eu shawˇ-eu jeˬ loꞈ-ehˇ, naw maꞈ ya taˬ huiˬ meh.  
33Tsiˇ kʼoeˇ jeˬ-ahˇ duˇ-eu tsiˇ jahˇ doˆ-euˬ tsawˇ haˬ aˬ geu gʼaˬ maˬ kaˬ, piˇ ma maˬ 
ngeuˇ-eu tsawˇ haˬ tiˬ gʼaˬ na kʼoeˇ taˆ tsiˇ kʼoeˇ shehˆ daˆ nehˬ-euˬ tsawˇ haˬ aˬ geu 
gʼaˬ maˬ kaˬ, ngaˬ-euˬ tsawˇ haˬ lehˇ ngaˇ maˬ paˇ sawˇ nehˬ meh’ lehˇ ehˇ nehˬ-
awˬ.” 

Doꞈ damˬ-eu yaw saw jeˬ 

34Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Saw dui dui-eu yaw 
saw jeˬ pyeuꞈ-eu, muˇ laˬ, aˬ nyoˆ nyoˆ kʼawꞈ, gaˬ baˬ naˬ hawˇ-eu shawˇ jehˆ ni 
gʼeh-eu lawˇ baˬ heu deuˬ tiˬ kawˆ myaˆ ni yuˇ-awˬ.  
35Kʼoeˇ deuˬ yuˇ-awˇ, gʼawˇ mawˇ-ahˇ bi saw-eu tsiˇ yaw saw jeˬ jahˇ-eu loꞈ-ehˇ, doꞈ 
damˬ-eu yaw saw jeˬ jahˇ doˆ-awˬ. Muiˬ laˇ shawˇ laˇ-awˇ, shawˇ jehˆ ni bi pyeuꞈ-iˇ-
eu gʼaˇ duˬ, saˬ deuꞈ ui cuiˆ dawˆ-awˬ.  
36Kʼoeˇ loꞈ-ehˇ jahˇ gʼaˬ ngeh, ui cuiˆ yuˇ doˆ-awˇ, kʼaˬ lehˇ loꞈ-ehˇ tahˬ loeˇ-awˬ. 
Tahˬ loeˇ gʼaˬ-euˬ kʼoeˇ ngaˇ jawˇ-eu sehˬ gʼawˆ laꞈ kʼoeˇ yuˇ laꞈ-awˇ, dawˬ ma saˇ jaˇ 
bahˬ keuˆ dawˬ peh byaˆ shehˬ-awˬ. Doꞈ damˬ-eu yaw saw jeˬ heu-ahˇ, maˇ maˇ ni 
muiˬ-eu shawˇ-eu jeˬ loꞈ-ehˇ taˬ huiˬ taˬ mahˇ-awˬ.  
37Doꞈ damˬ-eu yaw saw jeˬ heu jahˇ doˆ gaˇ keuˬ-euˬ myawˬ deuˬ yuˇ-awˇ, kʼoeˇ gaˇ 
duˇ-eu yaw saw jeˬ naw maꞈ maˬ ya jahˇ geuꞈ-a. Doꞈ damˬ-eu yaw saw jeˬ kʼoeˇ-aˬ, 
ngaˬ-ahˇ damˬ nehˬ gʼaˬ-euˬ muiˬ-eu shawˇ-eu jeˬ pyeuꞈ-eu meh lehˇ naw maꞈ siˬ 
nya-awˇ, taˬ huiˬ taˬ mahˇ-awˬ.  
38Tsawˇ haˬ tiˬ gʼaˬ na, kʼoeˇ gaˇ duˇ-eu yaw saw jeˬ jahˇ-awˇ, yawˬ ha-euˬ gʼawˇ 
mawˇ yaw saw bi saw-eu gʼaˇ duˬ zmˬ naˇ, tsawˇ haˬ kʼoeˇ gʼaˬ-ahˇ ngaˬ-euˬ tsawˇ 
haˬ lehˇ maˬ paˇ sawˇ ma.” 

Doˆ-iˇ 31 

Sahˬpaˬ Miˬyehˇ jawˇ-eu Sehˬ gʼawˆ gʼaˇ duˬ laꞈ myawˬ laꞈ muˆ mˇ-eu tsawˇ haˬ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
2“Yuˇdaˆ tsawˇ haˬ Huˇyaˆ-euˬ oeˬ paˬ pyeuꞈ-awˇ, Uˇliˆ-euˬ aˬ li pyeuꞈ-eu Baˬzeˬlaˇ-
ahˇ ngaˇ tseˇ doˆ gʼaˬ-euˬ ma.  
3Laꞈ myawˬ laꞈ muˆ mˇ-eu jeˬ-ahˇ taꞈ leˇ-eu noeˬ doˆ mˇ doˆ nya-eu zaˬ siˬ tsawˇ 
gahˇ dawˬ tawˆ luꞈ, aˬ yawꞈ-ahˇ ngaˇ biꞈ gʼaˬ-euˬ ma.  
4Shuiˇ, pyuˇ hawˇ-eu guiˬ shuiˇ myawˬ guˇ deuˬ noeˬ doˆ mˇ doˆ nya ni maˬ ehˇ,  
5aˇ poeˬ kʼaˆ-eu kʼaˬ lo sehˇ deuˬ jeˬ juˇ-awˇ, guꞈ tsoꞈ taꞈ tsoꞈ nya-eu gʼaˇ duˬ maˬ 
ehˇ, daˇ kawˬ teˇ byaꞈ deuˬ-ahˇ laꞈ sawˆ sawˆ juˇ nya ni maˬ ehˇ, laꞈ myawˬ laꞈ muˆ 
mˇ-eu nui deuˬ gaˇ dawˬ tawˆ luꞈ-ahˇ aˬ yawꞈ mˇ nya ni maˬ ehˇ, zaˬ siˬ tsawˇ gahˇ 
deuˬ aˬ yawꞈ-ahˇ ngaˇ biꞈ gʼaˬ-euˬ ma.  
6Aˬ yawꞈ nehˬ-ehˇ gaˇ mˇ-eu gʼaˇ duˬ, Daˬ tsawˇ haˬ Aˬhiˇsaˬmaˇ-euˬ aˬli 
Awˬhawˇleˬbaˇ-ahˇ ngaˇ tseˇ doˆ taˬ-euˬ ma. Laꞈ myawˬ laꞈ muˆ kʼaˇ nya-eu tsawˇ 
haˬ dawˬ tawˆ luꞈ-ahˇ kʼawꞈ, ngaˇ kʼaˇ bi mˇ-euˬ jeˬ mˇ nya ni, muiˬ-eu tsawˇ gahˇ 
biꞈ taˬ-euˬ ma.  
7Ngaˇ jawˇ-eu Sehˬ gʼawˆ maˬ ehˇ, Dawˬ ma saˇ jaˇ Bahˬ keuˆ hawˇ-eu kʼoeˇ-euˬ 
kʼmˬ pymˬ maˬ ehˇ, Sehˬ gʼawˆ laꞈ kʼoeˇ jaˆ-eu keu ka deuˬ maˬ ehˇ,  
8hawˬ jeh hawˇ-eu kʼmˬ maˬ oeˬ tsaꞈ deuˬ maˬ ehˇ, maˇ jawˆ ni gʼeh-eu shuiˇ neh 
jahˇ taˬ-euˬ tsiˇ kʼmˬ doꞈ taˬ duˬ hawˇ-eu kʼoeˇ gaˇ taꞈ leˇ-eu keu ka deuˬ maˬ ehˇ, 
yaw saw jeˬ doꞈ-awˇ damˬ-eu lawˇ duˬ maˬ ehˇ, 

9miˬ dzaˬ dzah puiˆ-awˇ lawˇ-eu jeˬ lawˇ-eu lawˇ duˬ maˬ ehˇ, kʼoeˇ gaˇ taꞈ leˇ-eu 
keu ka deuˬ maˬ ehˇ, aˬ kuiˇ aˬ laꞈ dzuiꞈ shawˇ-eu sehˇ byehˇ hawˇ-eu kʼoeˇ-euˬ aˬ 
kuiˇ maˬ ehˇ,  
10Aˬloˬ hawˇ-eu aˬ yawꞈ-euˬ aˬ li deuˬ piˇ ma geuꞈ-awˇ gaˇ mˇ ngeh dm-eu gʼaˇ duˬ, 
haw muiˬ dui dui-eu dm gʼaˬ dm lmˇ deuˬ maˬ ehˇ,  
11tseˇ doˆ-euˬ deuˬ-ahˇ lehꞈ-eu tsiˇ maˬ ehˇ, muiˬ-eu shawˇ-eu jawˇ duˬ laꞈ kʼoeˇ 
zmˬ-eu doꞈ damˬ-eu tsiˇ yaw saw jeˬ maˬ ehˇ, heu deuˬ-ahˇ jahˇ ngeh, ngaˇ nawˬ-
ahˇ dawˬ biꞈ taˬ-euˬ loꞈ-ehˇ, tiˬ pawꞈ-iˬ maˬ bi lehˬ-iˇ ni ya jahˇ meh.” 

Gʼaˬ naˬ naˬ-eu aˇ nah pyeuꞈ-eu jawˇ nah 

12Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ-euˬ meh. 
13“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Ngaˬ-euˬ gʼaˬ naˬ naˬ-eu 
aˇ nah pyeuꞈ-eu jawˇ nah ngeh nah, naw maꞈ lah-awˬ daw-awˬ. Aˬ jeˬ miˇ neh ehˇ 
naˇ, lah-eu daw-eu kʼoeˇ-aˬ, Sahˬpaˬ Miˬyehˇ pyeuꞈ-eu ngaˇ, naw maꞈ-ahˇ ngaˬ-euˬ 
tsawˇ haˬ bi pyeuꞈ laˇ-euˬ gaˇ kawˆ, mˬ maˬ maˬ byaˆ zaˇ ziˇ jiˇ ni saˇ kiˇ pyeuꞈ-eu 
meh. 
14Gʼaˬ naˬ naˬ-eu aˇ nah kʼoeˇ nah-ahˇ, naw maꞈ ya lah ya daw meh. Aˬ jeˬ miˇ neh 
ehˇ naˇ, kʼoeˇ-aˬ, muiˬ-eu shawˇ-eu aˇ nah pyeuꞈ-eu meh. Aˇ nah kʼoeˇ nah-ahˇ maˬ 
lah maˬ daw-ehˇ gaˇ mˇ-eu tsawˇ haˬ aˬ geu gʼaˬ maˬ kaˬ, sehꞈ nehˬ gaˇ ya daˬ tehꞈ-
a.  
15Naw maꞈ yawˬ ha-euˬ gaˇ mˇ-eu gʼaˇ duˬ, aˇ nah koꞈ nah jaˆ-eu meh. Ehˇ kʼawꞈ, 
shiꞈ nah tiˬ nah-aˬ, ngaˬ-ahˇ a nehˬ taˬ-euˬ muiˬ-eu jaˬ-eu aˇ nah meh. Aˇ nah kʼoeˇ 
nah laꞈ kʼoeˇ gaˇ mˇ-eu tsawˇ haˬ aˬ geu gʼaˬ maˬ kaˬ, sehꞈ gaˇ ya daˬ tehꞈ-a.  
16Aˇ nah kʼoeˇ nah-aˬ, dawˬ ma saˇ jaˇ dzaˬ taˬ-euˬ gaˇ kawˆ saˇ kiˇ pyeuꞈ-eu loꞈ-ehˇ, 
aˇ nah kʼoeˇ nah-ahˇ, Iˇsaˬleˬlaˆ tsawˇ haˬ deuˬ ya lah ya daw meh.  
17Aˇ nah kʼoeˇ nah-aˬ, ngaˇ hawˇ-eu Iˇsaˬleˬlaˆ tsawˇ haˬ-euˬ yaw kaˬ-ahˇ, mˬ maˬ 
maˬ byaˆ zaˇ ziˇ saˇ kiˇ pyeuꞈ-eu meh. Aˬ jeˬ miˇ neh ehˇ naˇ, Sahˬpaˬ Miˬyehˇ pyeuꞈ-
eu ngaˇ-aˬ, koꞈ nah laꞈ kʼoeˇ mˬ beh miˇ beh beh-awˇ, shiꞈ nah aˬ yawꞈ nah-ahˇ gaˇ 
maˬ mˇ ni naˬ-euˬ ma.” 
18Siˇnaˆ gawˬ jawˬ kʼoeˇ taˆ, Moˇseˬ-ahˇ Miˬyehˇ dawˬ ngehˬ cawˬ gʼaˬ ngeh, Miˬyehˇ 
neh zahˇ dawˬ kʼoꞈ dawˬ boꞈ ahˇ taˬ-euˬ kʼaˬ lo teˇ byaꞈ nyiˬ byaꞈ Moˇseˬ-ahˇ 
Miˬyehˇ biꞈ nehˬ-euˬ meh.  

Doˆ-iˇ 32 

Shuiˇ mawˇ neˇ mawˇ kawˇ 
(Dawˬmehˬ 9.6-29) 

1Gawˬ jawˬ-ahˇ neh Moˇseˬ maˬ zaꞈ ka le ni gʼawˬ myahˇ ni jawˇ gaˇ Iˇsaˬleˬlaˆ tsawˇ 
haˬ deuˬ ya mawˇ ngeh, Aˬloˬ-euˬ dawˬ peh aˬ yawꞈ maꞈ uiˬ leˇ-awˇ, heu loꞈ-ehˇ ehˇ 
nehˬ-euˬ meh. “Aˬ dui maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ nehˬ laꞈ-euˬ 
Moˇseˬ heu gʼaˬ-ahˇ aˬ jeˬ gʼeh-euˬ lehˇ maˬ paˇ ehˇ nya ngaˇ. Teu miˇ neh, aˬ dui 
maꞈ-ahˇ bi sheuˬ gʼeh-eu gʼaˇ duˬ, miˬ yehˇ tiˬ gʼaˬ aˬ dui tehˆ kaˇ-euˇ.” 

2Kʼoeˇ ngeh, “Naw maꞈ-euˬ miˬ zaˬ deuˬ hawˇ-eu aˬ buˇ aˬ li deuˬ geuꞈ luꞈ-eu shuiˇ 
naˬ bawˇ naˬ yoˆ deuˬ lehˆ doˆ-awˇ, ngaˇ jawˇ gaˇ yuˇ laꞈ-awˬ” lehˇ, aˬ yawꞈ maꞈ-ahˇ 
Aˬloˬ ehˇ nehˬ-euˬ meh.  
3Kʼoeˇ naˇ, tsawˇ haˬ dawˬ tawˆ luꞈ, yawˬ ha kʼaˇ geuꞈ luꞈ-eu shuiˇ naˬ bawˇ naˬ yoˆ 
deuˬ lehˆ doˆ jiˇ-awˇ, Aˬloˬ jawˇ gaˇ yuˇ laꞈ-euˬ meh.  
4Shuiˇ naˬ yoˆ kʼoeˇ deuˬ aˬ yawꞈ puiˆ guiˇ-awˇ, mawˇ neˇ mawˇ gaw mawˇ kawˇ 
kʼaˇ-euˬ meh. Kʼoeˇ ngeh, “Iˇsaˬleˬlaˆ tsawˇ haˬ deuˬ-oˇ, heu-aˬ, Iˇjiˇtuˆ miˇ kʼahˬ laꞈ 
kʼoeˇ neh aˬ dui-ahˇ sheuˬ doˆ nehˬ laꞈ-euˬ aˬ dui-euˬ miˬ yehˇ meh” lehˇ aˬ yawꞈ 
maꞈ ehˇ-eu meh.  
5Kʼoeˇ naˇ, shuiˇ mawˇ neˇ mawˇ kawˇ-euˬ mehˬ shi, lawˇ duˬ tiˬ hmˬ Aˬloˬ tsoˆ-awˇ, 
“Ni shawˬ nah Sahˬpaˬ Miˬyehˇ-ahˇ taˬ huiˬ taˬ mahˇ-eu bawˬ-iˬ gʼeh ma” lehˇ, 
Iˇsaˬleˬlaˆ tsawˇ haˬ deuˬ-ahˇ guˇ gaˬ nehˬ-euˬ meh.  
6Yawˬ nah yawˬ uˬ shawˬ yaw naꞈ-ehˇ, miˬ dzaˬ dzah puiˆ-awˇ lawˇ-eu jeˬ lawˇ-eu 
gʼaˇ duˬ jeˬ zaˬ deuˬ maˬ ehˇ, cawˬ cawˬ taꞈ-eu lawˇ-eu jeˬ lawˇ-eu gʼaˇ duˬ jeˬ zaˬ 
deuˬ maˬ ehˇ, aˬ yawꞈ maꞈ yuˇ laꞈ-euˬ meh. Aˬ yawꞈ maꞈ bawˬ-iˬ gʼeh ngeh, dzaˬ 
yehꞈ dawˇ yehꞈ-awˇ lawꞈ gʼa-eu uˬ taꞈ, kʼaˬ miˬ sheu taꞈ-euˬ meh.  
7Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Yaw kawˇ ma-ehˇ gʼoꞈ 
ka-iˇ-awˬ. Aˬ jeˬ miˇ neh ehˇ naˇ, Iˇjiˇtuˆ miˇ kʼahˬ laꞈ kʼoeˇ nawˬ neh sheuˬ doˆ laꞈ-
euˬ tsawˇ haˬ deuˬ iˬ baˇ mˇ-awˇ ngaˬ-ahˇ puiˬ luꞈ meh.  
8Ngaˬ neh aˬ yawꞈ maꞈ-ahˇ bi cah-euˬ gaˇ ma-ahˇ aˬ yawꞈ maꞈ byehˇ dzeh gʼaˬ-euˬ 
meh. Aˬ yawꞈ maꞈ shuiˇ mawˇ neˇ mawˇ kawˇ kʼaˇ doˆ-awˇ, uˬ duˬ tahˬ-eu uˬ taꞈ, 
lawˇ-eu shehˇ-eu jeˬ kʼawꞈ mˇ luꞈ meh. Kʼoeˇ-aˬ, aˬ yawꞈ maꞈ-ahˇ Iˇjiˇtuˆ miˇ kʼahˬ 
laꞈ kʼoeˇ neh sheuˬ doˆ nehˬ laꞈ-euˬ aˬ yawꞈ maꞈ-euˬ miˬyehˇ meh lehˇ, aˬ yawꞈ maꞈ 
ehˇ luꞈ meh.  
9Tsawˇ haˬ heu deuˬ nui ma aˇ naˆ ni gʼahˇ-eu ngaˇ siˬ nya ma.  
10Nymˬ-mˇ poˆ-aˬ, ngaˬ-ahˇ taˬ laˆ tsoeˬ. Aˬ yawꞈ maꞈ-ahˇ ngaˇ nui ma pehˇ laˇ taˬ-
euˬ miˇ neh, laˆ cawˆ nehˬ ma. Kʼoeˇ naˇ, nawˇ hawˇ-eu nawˬ-euˬ zaˬ nawˬ-euˬ uˆ 
deuˬ-ahˇ, huiˬ-eu tsawˇ jeuˬ ngaˇ bi pyeuꞈ laˇ ma.” 
11Ehˇ kʼawꞈ, Moˇseˬ-aˬ, aˬ yawꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ shaˇ-eu 
laꞈ kʼoeˇ, heu loꞈ-ehˇ ehˇ-eu meh. “Sahˬpaˬ Miˬyehˇ-oˇ, huiˬ dui dui-eu nawˬ-euˬ 
baoˬ-ahˇ gʼoe-awˇ, Iˇjiˇtuˆ miˇ kʼahˬ laꞈ kʼoeˇ nawˬ neh ka kʼoꞈ doˆ laꞈ-euˬ nawˬ-eu 
tsawˇ haˬ deuˬ-ahˇ aˬ jeˬ miˇ neh nawˇ teu naˆ naˆ-ehˇ nui ma pehˇ te.  
12Nawˇ-aˬ, nawˬ-euˬ tsawˇ haˬ deuˬ-ahˇ, gawˬ jawˬ gawˬ duˇ kʼoeˇ taˆ sehꞈ dzeh jiˇ-
awˇ, laˆ piˬ laˆ byoˆ jiˇ mawꞈ-eu miˇ neh, Iˇjiˇtuˆ miˇ kʼahˬ laꞈ kʼoeˇ neh sheuˬ doˆ 
gʼeh-euˬ nga lehˇ Iˇjiˇtuˆ tsawˇ haˬ deuˬ bi ehˇ-eu loˇ. Nui ma pehˇ-eu taˬ leˇ-awˬ. 
Luˬ-iˇ seˇ-iˇ-eu heu nawˬ-euˬ tsawˇ haˬ deuˬ kʼoeˇ taˆ maˬ ya bi keuˆ le ni, nawˬ-euˬ 
nui ma noeˬ paˇ-awˬ. 
13Aˬbyaˬhaˬ, Iˇtsaˆ hawˇ-eu, Yaˬkoˆ-ahˇ noeˬ keuˆ-awˬ. Aˬ yawꞈ maꞈ nehˬ-ehˇ nawˇ 
dawˬ ma saˇ jaˇ dzaˬ-awˇ, aˬ yawꞈ maꞈ-euˬ zaˬ deuˬ uˆ deuˬ, mˬ kʼoeˇ taˆ tsehˬ-eu aˬ 
guiˇ loꞈ-ehˇ bi myaˬ bi behˇ laˇ-awˇ, nawˬ neh aˬ yawꞈ maꞈ-ahˇ biꞈ ma lehˇ saˇ jaˇ 

dzaˬ taˬ-euˬ miˇ kʼahˬ dawˬ tawˆ luꞈ, aˬ yawꞈ maꞈ-euˬ zaˬ deuˬ-ahˇ mˬ maˬ maˬ byaˆ 
zaˇ ziˇ biꞈ tsehˆ ma lehˇ ehˇ taˬ-euˬ gaˇ noeˬ keuˆ-awˬ.” 
14Kʼoeˇ ngeh, Sahˬpaˬ Miˬyehˇ nui ma noeˬ paˇ-awˇ, aˬ yawꞈ neh noeˬ tsehˆ taˬ-euˬ 
luˬ-iˇ seˇ-iˇ-eu jeˬ, aˬ yawꞈ-euˬ tsawˇ haˬ deuˬ kʼoeˇ taˆ maˬ bi keuˆ le ni, bi dzeuˇ-iˇ-
euˬ meh.  
15Nyiˬ paw paˆ luꞈ zahˇ dawˬ kʼoꞈ dawˬ boꞈ ahˇ taˬ-euˬ kʼaˬ lo teˇ byaꞈ nyiˬ byaꞈ-ahˇ 
Moˇseˬ baꞈ-awˇ, gawˬ jawˬ laꞈ oˆ zaꞈ ka-iˇ-euˬ meh. 
16Kʼaˬ lo teˇ byaꞈ kʼoeˇ Miˬyehˇ neh jahˇ-awˇ, zahˇ dawˬ kʼoꞈ dawˬ kʼoeˇ deuˬ kʼawꞈ, 
Miˬyehˇ neh toeˬ boꞈ taˬ-euˬ meh.  
17Iˇsaˬleˬlaˆ tsawˇ haˬ deuˬ lawꞈ gʼa luꞈ-eu teˇ saˇ-ahˇ Yawˇshuˆ ya gaˬ ngeh, 
“Iˇsaˬleˬlaˆ tsawˇ haˬ-euˬ jawˇ duˬ-ahˇ, guiˇ deuˆ luꞈ-eu teˇ saˇ ngaˬ-ahˇ gaˬ laˇ nya” 
lehˇ, Moˇseˬ-ahˇ ehˇ nehˬ-euˬ meh.  
18Moˇseˬ ehˇ-eu, “Teˇ saˇ kʼoeˇ-aˬ, guiˇ deuˆ-eu gʼaˬ leˇ-euˬ miˇ neh guˇ-eu teˇ saˇ-ahˇ 
maˬ duˇ nya. Guiˇ deuˆ-eu maˬ gʼaˬ leˇ-euˬ miˇ neh guˇ-eu teˇ saˇ-ahˇ kʼawꞈ maˬ duˇ 
nya. Kʼoeˇ-aˬ, caˇ dawˬ caˇ-eu teˇ saˇ miˇ-a.” 
19Iˇsaˬleˬlaˆ tsawˇ haˬ deuˬ-euˬ jawˇ duˬ dawˬ peh Moˇseˬ zaꞈ ka keuˆ-iˇ-awˇ, mawˇ 
neˇ mawˇ kawˇ hawˇ-eu tsawˇ haˬ kʼoeˇ deuˬ gaˇ nyeh nyeh luꞈ gaˇ ya mawˇ ngeh, 
nui ma pehˇ dui dui-euˬ meh. Kʼoeˇ gaˇ, gawˬ jawˬ dawˬ dahˬ-ahˇ, aˬ yawꞈ baꞈ luꞈ-
eu kʼaˬ lo teˇ byaꞈ baꞈ dzeh ka gʼeh-awˇ, bi paˆ-iˇ-euˬ meh.  
20Aˬ yawꞈ maꞈ neh jahˇ taˬ-euˬ mawˇ neˇ mawˇ kawˇ kʼoeˇ aˬ yawꞈ yuˇ-awˇ, miˬ 
dzaˬ-ahˇ puiˆ guiˇ-euˬ meh. Kʼoeˇ naˇ, lehˬ meuˇ lehˬ loeˇ jiˇ-awˇ, iˇ cuꞈ laꞈ kʼoeˇ byaˆ 
ahˇ-awˇ, Iˇsaˬleˬlaˆ tsawˇ haˬ deuˬ-ahˇ, iˇ cuꞈ kʼoeˇ bi dawˇ-euˬ meh. 
21Kʼoeˇ naˇ, “Tsawˇ haˬ heu deuˬ-ahˇ heu naˆ naˆ-ehˇ guˆ laˇ paˬ-ehˇ gʼeh-eu iˬ baˇ 
nawˇ ya bi mˇ ni, aˬ yawꞈ maꞈ nawˬ-ahˇ aˬ jeˬ jahˇ nehˬ laꞈ taˬ” lehˇ, Aˬloˬ-ahˇ 
Moˇseˬ naˇ haˬ-euˬ meh.  
22Aˬloˬ ehˇ-eu, “Ngaˬ-euˬ kʼoeˇ taˆ iˬ baˇ taˬ taˬ. Tsawˇ haˬ heu deuˬ maˬ muiˬ maˬ 
jaˬ-eu jeˬ aˇ naˆ ni mˇ mawꞈ-eu nawˇ siˬ nya-eu meh. 
23Aˬ yawꞈ maꞈ ngaˇ jawˇ gaˇ laˇ-awˇ, ‘Aˬ dui maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh 
sheuˬ doˆ nehˬ laꞈ-euˬ Moˇseˬ heu gʼaˬ-ahˇ aˬ jeˬ gʼeh-euˬ lehˇ maˬ paˇ ehˇ nya ngaˇ. 
Teu miˇ neh, nga maꞈ gʼaˇ duˬ, nga maꞈ-ahˇ bi sheuˬ gʼeh-eu miˬyehˇ tiˬ gʼaˬ tehˆ 
nehˬ laꞈ-awˬ’ lehˇ ehˇ laˇ-euˬ meh.  
24Kʼoeˇ ngeh, ‘Naw maꞈ nehˬ-ehˇ jaˆ-eu shuiˇ myawˬ guˇ deuˬ yuˇ uiˬ laꞈ-awˬ’ lehˇ, 
aˬ yawꞈ maꞈ-ahˇ ngaˇ ehˇ nehˬ-eu ma. Shuiˇ myawˬ guˇ kʼaˇ jaˆ-eu tsawˇ haˬ deuˬ, 
shuiˇ myawˬ guˇ yuˇ-awˇ, ngaˬ-ahˇ biꞈ laˇ-euˬ meh. Shuiˇ myawˬ guˇ kʼoeˇ deuˬ ngaˇ 
yuˇ-awˇ, miˬ dzaˬ-ahˇ dawˆ puiˆ ngeh, mawˇ neˇ mawˇ kawˇ heu hmˬ pyeuꞈ doˆ laˇ-
euˬ meh.” 
25Aˬloˬ neh Iˇsaˬleˬlaˆ tsawˇ haˬ deuˬ-ahˇ gaˇ ma sheuˬ bahˬ-awˇ, maˬ ha lahˇ nya ni 
bi pyeuꞈ-iˇ-euˬ uˬ taꞈ, aˬ yawꞈ maꞈ-ahˇ muiˇ-eu deuˬ mehˬ shi shaꞈ dawˇ duˬ doˆ laˇ 
taˬ-euˬ gaˇ Moˇseˬ ya mawˇ-euˬ meh.  
26Kʼoeˇ miˇ neh, Iˇsaˬleˬlaˆ tsawˇ haˬ deuˬ jawˇ-eu pu lahˇ kʼehˬ dawˬ peh aˬ yawꞈ 
yawꞈ-awˇ, “Sahˬpaˬ Miˬyehˇ jawˇ paw pyawˬ-eu tsawˇ haˬ yawˬ gʼaˬ na luꞈ heu gaˇ 

laˇ-awˬ” lehˇ guˇ-euˬ meh. Kʼoeˇ ngeh, Leˬbiˇ tsawˇ haˬ dawˬ tawˆ luꞈ aˬ yawꞈ jawˇ 
gaˇ uiˬ laˇ jiˇ-euˬ meh.  
27Aˬ yawꞈ maꞈ-ahˇ Moˇseˬ ehˇ nehˬ-eu, “Naw maꞈ yawˬ gʼaˬ na luꞈ, yawˬ ha-euˬ mi 
cehˇ shaꞈ-awˇ, dzahˇ huˬ-ahˇ neh dzahˇ dahˬ-ahˇ doˆ ni, yawˬ ha-euˬ aˬ yuiꞈ aˬ nyiˇ 
deuˬ, yawˬ ha-euˬ cawˬ deuˬ, yawˬ ha-euˬ dawˬ peh jawˇ-euˬ tsawˇ haˬ deuˬ-ahˇ 
sehꞈ-awˬ lehˇ, Iˇsaˬleˬlaˆ tsawˇ haˬ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ naw 
maꞈ-ahˇ dawˬ biꞈ-eu meh.” 
28Leˬbiˇ tsawˇ haˬ deuˬ aˬ yawꞈ ehˇ dawˬ naˇ haˬ-awˇ, kʼoeˇ ngeh nah laꞈ kʼoeˇ, 
tsawˇ haˬ smˬ heˇ gʼaˬ byah ni sehꞈ dzeh-euˬ meh.  
29Leˬbiˇ tsawˇ haˬ deuˬ-ahˇ Moˇseˬ ehˇ nehˬ-eu, “Iˬ nah naw maꞈ yawˬ ha-euˬ aˬ li 
deuˬ, yawˬ ha-euˬ aˬ yuiꞈ aˬ nyiˇ deuˬ-ahˇ sehꞈ-eu laꞈ kʼoeˇ, Sahˬpaˬ Miˬyehˇ-euˬ gaˇ 
laꞈ kʼoeˇ, piˇ ma deuˬ loꞈ-ehˇ naw maꞈ-euˬ gʼawˇ mawˇ a nehˬ-euˬ miˇ neh, Sahˬpaˬ 
Miˬyehˇ naw maꞈ-ahˇ guiˬ lahˬ biꞈ nehˬ gʼaˬ-euˬ meh.” 
30Yawˬ nah yawˬ, Iˇsaˬleˬlaˆ tsawˇ haˬ deuˬ-ahˇ Moˇseˬ ehˇ nehˬ-eu, “Guˆ dui dui laˇ 
paˬ-ehˇ gʼeh-eu iˬ baˇ naw maꞈ mˇ gʼaˬ-euˬ meh. Ehˇ kʼawꞈ, gawˬ jawˬ-ahˇ, Sahˬpaˬ 
Miˬyehˇ jawˇ gaˇ, nymˬ-mˇ ngaˇ tiˬ poˆ paˇ daˆ leˇ ma. Naw maꞈ iˬ baˇ ya buˬ-iˇ ni, 
ngaˇ jahˇ nya-eu maˬ siˬ.” 
31Kʼoeˇ naˇ, Sahˬpaˬ Miˬyehˇ jawˇ gaˇ Moˇseˬ paˇ le-awˇ, heu loꞈ-ehˇ ehˇ nehˬ leˇ-euˬ 
meh. “Tsawˇ haˬ heu deuˬ guˆ laˇ paˬ-ehˇ gʼeh-eu iˬ baˇ mˇ gʼaˬ-euˬ meh. Aˬ yawꞈ 
maꞈ shuiˇ neh miˬyehˇ tehˆ-awˇ, uˬ duˬ tahˬ-euˬ meh.  
32Gʼawˬ shaˬ gaˬ-eu laꞈ kʼoeˇ, aˬ yawꞈ maꞈ-ahˇ iˬ baˇ pyehˬ nehˬ-awˬ. Ehˇ kʼawꞈ, aˬ 
yawꞈ maꞈ-ahˇ nawˇ iˬ baˇ maˬ pyehˬ nehˬ coeˇ naˇ, nawˬ-euˬ tsawˇ haˬ deuˬ-euˬ 
tsawˇ myahˇ boꞈ ahˇ taˬ-euˬ sahˬ boꞈ laꞈ kʼoeˇ ahˇ-eu ngaˬ-euˬ tsawˇ myahˇ shiˆ 
byoˆ-awˬ.” 
33Sahˬpaˬ Miˬyehˇ ehˇ-eu, “Ngaˬ-ahˇ mˇ lehˬ-euˬ tsawˇ haˬ deuˬ-euˬ tsawˇ myahˇ 
deuˬ tehꞈ-ehˇ, ngaˬ-euˬ sahˬ boꞈ laꞈ kʼoeˇ ngaˇ shiˆ byoˆ ma.  
34Nymˬ-mˇ nawˇ gʼoꞈ ka-iˇ-awˇ, ngaˬ neh nawˬ-ahˇ mehˬ nehˬ-euˬ jawˇ duˬ-ahˇ, 
tsawˇ haˬ heu deuˬ-ahˇ sheuˬ gʼeh-awˬ. Ngaˬ-euˬ mˬ taˆ gʼaˬ kʼehˇ naw maꞈ-ahˇ 
sheuˬ gʼeh tehꞈ-a. Ehˇ kʼawꞈ, tsawˇ haˬ heu deuˬ iˬ baˇ mˇ gʼaˬ-euˬ miˇ neh, aˬ yawꞈ 
maꞈ-ahˇ ngaˇ ya kʼehˬ nehˬ-eu aˇ nah keuˆ le tehꞈ-a.” 
35Kʼoeˇ naˇ, Sahˬpaˬ Miˬyehˇ neh Iˇsaˬleˬlaˆ tsawˇ haˬ deuˬ kʼoeˇ taˆ naˇ-eu gawˇ-eu 
jeˬ bi keuˆ le-euˬ meh. Aˬ jeˬ miˇ neh ehˇ naˇ, shuiˇ mawˇ neˇ mawˇ kawˇ maˬ tehˆ 
kʼoeˇ maˬ juˬ ni, Aˬloˬ-ahˇ aˬ yawꞈ maꞈ kaˬ naˬ-euˬ meh.  

Doˆ-iˇ 33 

Sahˬpaˬ Miˬyehˇ Iˇsaˬleˬlaˆ tsawˇ haˬ deuˬ-ahˇ Siˇnaˆ gawˬ jawˬ-ahˇ neh bi doˆ-iˇ-euˬ 

1Moˇseˬ-ahˇ Sahˬpaˬ Miˬyehˇ ehˇ nehˬ-eu, “Nawˇ hawˇ-eu nawˬ neh Iˇjiˇtuˆ miˇ kʼahˬ 
laꞈ kʼoeˇ neh sheuˬ doˆ laꞈ-euˬ tsawˇ haˬ deuˬ, jawˇ duˬ heu tsahˇ-ahˇ neh doˆ-iˇ-
awˇ, Aˬbyaˬhaˬ, Iˇtsaˆ, Yaˬkoˆ hawˇ-eu aˬ yawꞈ maꞈ-euˬ zaˬ deuˬ uˆ deuˬ-ahˇ biꞈ ma 
lehˇ ngaˬ neh saˇ jaˇ dzaˬ taˬ-euˬ miˇ kʼah kʼoeˇ kʼahˬ-ahˇ le-awˬ.  

2Naw maꞈ-ahˇ bi sheuˬ gʼeh-eu gʼaˇ duˬ, mˬ taˆ gʼaˬ kʼehˇ tiˬ gʼaˬ ngaˇ pyehˬ gʼeh ma. 
Kaˬnaˬ tsawˇ jeuˬ maˬ ehˇ, Heˬtaˆ tsawˇ jeuˬ maˬ ehˇ, Paˬyehˆ tsawˇ jeuˬ maˬ ehˇ, 
ngaˇ teh doˆ ma.  
3Byaˬ byaˬ uiˇ hawˇ-eu mawˇ neˇ aˬ coeˇ yoeˇ-eu miˇ kʼahˬ-ahˇ naw maꞈ le-awˬ. Ehˇ 
kʼawꞈ, naw maꞈ nehˬ-ehˇ ngaˇ maˬ le. Aˬ jeˬ miˇ neh ehˇ naˇ, naw maꞈ nui ma gʼahˇ-
eu miˇ neh, gaˇ pehˇ gaˇ laˆ naw maꞈ-ahˇ ngaˇ ya laˆ cawˆ gaˇ keuˆ tehꞈ-a.” 
4Kʼoeˇ loꞈ-ehˇ ehˇ gaˇ Iˇsaˬleˬlaˆ tsawˇ haˬ deuˬ ya gaˬ ngeh, tsawˇ ngoeˇ ngoeˇ-awˇ, 
aˇ poeˬ kʼaˆ-eu myawˬ guˇ deuˬ maˬ paˇ geuꞈ ni byehˇ dzeh-euˬ meh.  
5Moˇseˬ-ahˇ Sahˬpaˬ Miˬyehˇ dawˬ biꞈ-awˇ, Iˇsaˬleˬlaˆ tsawˇ haˬ deuˬ-ahˇ heu loꞈ-
ehˇ bi ehˇ nehˬ-euˬ meh. “Naw maꞈ-aˬ, nui ma gʼahˇ-eu tsawˇ haˬ deuˬ pyeuꞈ-eu 
meh. Naw maꞈ nehˬ-ehˇ tiˬ kʼehˇ laˇ kʼehˬ aˇ yamˬ laꞈ kʼoeˇ ngaˇ ya le taꞈ law hawˇ 
kʼawꞈ, naw maꞈ-ahˇ ngaˇ ya laˆ cawˆ jiˇ gaˇ keuˆ tehꞈ-a. Nymˬ-mˇ naw maꞈ-euˬ aˇ 
poeˬ kʼaˆ-eu myawˬ guˇ deuˬ lehˆ doˆ-awˬ. Naw maꞈ-ahˇ aˬ joˆ-ehˇ jahˇ nehˬ paˬ nga 
lehˇ ngaˇ noeˬ tsehˆ ma.” 
6Kʼoeˇ miˇ neh, Siˇnaˆ gawˬ jawˬ-ahˇ neh aˬ yawꞈ maꞈ doˆ-iˇ ngeh tiˬ nah neh, aˇ 
poeˬ kʼaˆ-eu myawˬ guˇ deuˬ aˬ yawꞈ maꞈ maˬ paˇ geuꞈ luꞈ meh.  

Sahˬpaˬ Miˬyehˇ jawˇ-eu Sehˬ gʼawˆ 

7Iˇsaˬleˬlaˆ tsawˇ haˬ deuˬ kʼaˇ jawˇ naˬ-euˬ tsahˇ-ahˇ, aˬ yawꞈ maꞈ-euˬ sehˬ gʼawˆ 
deuˬ nehˬ-ehˇ ui cuiˆ gaˇ mahˇ kaˬ gaˇ, muiˬ-eu shawˇ-eu Sehˬ gʼawˆ kʼoeˇ gʼawˆ 
Moˇseˬ bi jaˆ-euˬ meh. Sehˬ gʼawˆ kʼoeˇ gʼawˆ-ahˇ, Sahˬpaˬ Miˬyehˇ jawˇ-eu Sehˬ 
gʼawˆ lehˇ myahˇ-awˇ, Sahˬpaˬ Miˬyehˇ-ahˇ kʼaˇ tahˬ puˬ mawꞈ-eu tsawˇ haˬ deuˬ 
kʼoeˇ gaˇ ya le-eu meh.  
8Sehˬ gʼawˆ kʼoeˇ gʼawˆ-ahˇ Moˇseˬ kʼaˇ le ngeh, Sehˬ gʼawˆ laꞈ kʼoeˇ maˬ le uˇ kʼoeˇ 
keuˆ ni, Iˇsaˬleˬlaˆ tsawˇ haˬ deuˬ yawˬ ha-euˬ sehˬ gʼawˆ gʼoˆ kʼehˬ-ahˇ yawꞈ-awˇ 
haw luꞈ-eu meh.  
9Sehˬ gʼawˆ laꞈ kʼoeˇ Moˇseˬ le uˇ gʼaˬ ngeh, mˬ dmˇ kʼawˇ zeuˇ Sehˬ gʼawˆ gʼoˆ kʼehˬ-
ahˇ zaꞈ le-awˇ, mˬ dmˇ laꞈ kʼoeˇ Moˇseˬ-ahˇ Sahˬpaˬ Miˬyehˇ dawˬ ngehˬ cawˬ-eu 
meh.  
10Sehˬ gʼawˆ gʼoˆ kʼehˬ-ahˇ mˬ dmˇ kʼawˇ zeuˇ zaꞈ le taˬ-euˬ gaˇ Iˇsaˬleˬlaˆ tsawˇ haˬ 
deuˬ ya mawˇ ngeh, tiˬ poˆ tehꞈ-ehˇ awˆ byaˆ taˬ-eu meh.  
11Cawˬ nyiˬ gʼaˬ dawˬ ja ja cawˬ-eu loꞈ-ehˇ, Moˇseˬ-ahˇ Sahˬpaˬ Miˬyehˇ myaˆ 
pyawˬ ciˬ daˬ-awˇ dawˬ ngehˬ cawˬ-eu meh. Kʼoeˇ naˇ, Iˇsaˬleˬlaˆ tsawˇ haˬ deuˬ 
jawˇ gaˇ, Moˇseˬ gʼoꞈ-iˇ-eu meh.  

Aˬ yawꞈ-euˬ tsawˇ haˬ nehˬ-ehˇ Jawˇ ma lehˇ Sahˬpaˬ Miˬyehˇ saˇ jaˇ dzaˬ-euˬ 

12Sahˬpaˬ Miˬyehˇ-ahˇ Moˇseˬ ehˇ nehˬ-eu, “Tsawˇ haˬ heu deuˬ-ahˇ miˇ kʼahˬ kʼoeˇ 
kʼahˬ-ahˇ sheuˬ gʼeh-awˬ lehˇ, nawˇ ngaˬ-ahˇ kʼehˇ-eu meh. Ehˇ kʼawꞈ, ngaˬ nehˬ-ehˇ 
aˬ suˇ gʼaˬ bi le-eu gaˇ kawˆ nawˇ maˬ ehˇ-a. Nawˇ ngaˬ-ahˇ yaw muiˬ paˬ-ehˇ siˬ 
nya-awˇ, nui ma tsaˬ-eu ma lehˇ ehˇ taˬ-euˬ meh.  
13Toˆ-ehˇ ngeuˇ naˇ, mehˬ hu paw dzeˇ kʼawꞈ nawˇ ngaˬ-ahˇ nui ma tsaˬ ni, nawˬ-
euˬ gaˇ ngaˇ mˇ-eu gʼaˇ duˬ, nawˬ neh lehˬ hmˬ taˬ-euˬ gaˇ kawˆ deuˬ ngaˬ-ahˇ ehˇ 

mehˬ nehˬ laꞈ-awˬ. Tsawˇ jeuˬ heu jeuˬ-aˬ, nawˬ-euˬ tsawˇ jeuˬ bi pyeuꞈ laˇ-eu gʼaˇ 
duˬ, nawˬ neh tseˇ doˆ taˬ-euˬ tsawˇ jeuˬ pyeuꞈ-eu gaˇ noeˬ keuˆ-awˬ.” 
14Sahˬpaˬ Miˬyehˇ ehˇ-eu, “Naw maꞈ nehˬ-ehˇ ngaˇ le-awˇ, naw maꞈ aˬ cawˬ-ahˇ gʼaˬ 
leˇ-eu tsawˇ jeuˬ bi pyeuꞈ laˇ ma.” 
15Moˇseˬ ehˇ-eu, “Nga maꞈ nehˬ-ehˇ nawˇ maˬ le te lehˇ ngeuˇ naˇ, jawˇ duˬ heu 
tsahˇ-ahˇ neh nga maꞈ-ahˇ taˬ bi doˆ-iˇ laꞈ.  
16Nga maꞈ nehˬ-ehˇ nawˇ maˬ le naˇ, ngaˇ hawˇ-eu ngaˬ-euˬ tsawˇ haˬ deuˬ-ahˇ 
nawˇ nui ma tsaˬ-eu gaˇ kawˆ, aˬ suˇ gʼaˬ aˬ joˆ-ehˇ ya siˬ nmˇ. Nawˇ nga maꞈ nehˬ-
ehˇ jawˇ naˇ, miˇ tsaˬ kʼoeˇ taˆ jawˇ-eu tsawˇ jeuˬ aˬ geu jeuˬ nehˬ-ehˇ maˬ kaˬ, nga 
maꞈ beu gaˇ tehꞈ-a.” 
17Moˇseˬ-ahˇ Sahˬpaˬ Miˬyehˇ ehˇ nehˬ-eu, “Nawˇ ngaˬ-ahˇ kʼaˇ shaˇ-eu loꞈ-ehˇ ngaˇ 
mˇ ma. Aˬ jeˬ miˇ neh ehˇ naˇ, nawˬ-ahˇ ngaˇ yaw muiˬ paˬ-ehˇ siˬ nya-awˇ, nui ma 
tsaˬ-eu ma.” 
18Kʼoeˇ naˇ, “Nawˬ-euˬ yaw shehꞈ kʼahˬ sehˇ ngaˬ-ahˇ bi mawˇ laꞈ” lehˇ, Sahˬpaˬ 
Miˬyehˇ-ahˇ Moˇseˬ ehˇ nehˬ-euˬ meh.  
19Sahˬpaˬ Miˬyehˇ ehˇ-eu, “Ngaˬ-euˬ yaw muiˬ yaw jaˬ jeˬ dawˬ tawˆ luꞈ nawˬ-euˬ 
dawˬ peh bi oe tsehˆ-awˇ, muiˬ-eu shawˇ-eu ngaˬ-euˬ tsawˇ myahˇ-ahˇ nawˬ-euˬ 
mehˬ shi ngaˇ kuˇ ma. Ngaˇ-aˬ, Sahˬpaˬ Miˬyehˇ pyeuꞈ-awˇ, ngaˇ caw ba mawꞈ-eu 
deuˬ-ahˇ ngaˇ caw ba-awˇ, ngaˇ gʼawˬ shaˬ gaˬ mawꞈ-eu deuˬ-ahˇ ngaˇ gʼawˬ shaˬ 
gaˬ ma. 
20Ngaˬ-euˬ myaˆ pyawˬ nawˬ-ahˇ maˬ bi mawˇ. Aˬ jeˬ miˇ neh ehˇ naˇ, ngaˬ-euˬ 
myaˆ pyawˬ-ahˇ ya haw mawˇ-euˬ tsawˇ haˬ tiˬ gʼaˬ-iˬ yaw dehꞈ maˬ ya dehꞈ-a.  
21Ehˇ kʼawꞈ, heu gaˇ, ngaˇ jawˇ luꞈ-eu kʼaˬ lo dawˬ peh nawˇ yawꞈ nya tehꞈ-a.  
22Ngaˬ-euˬ yaw shehꞈ kʼahˬ sehˇ iˇ tsehˆ gʼeh ngeh, ngaˇ nawˬ-ahˇ kʼaˬ lo lo kʼahˬ laꞈ 
kʼoeˇ ciˬ uˇ-awˇ, ngaˇ iˇ dzeuˇ gʼeh ngeh keuˆ ni, ngaˬ-euˬ aˬ laꞈ neh nawˬ-ahˇ dehˬ 
kaˬ taˬ ma.  
23Kʼoeˇ naˇ, ngaˬ-euˬ aˬ laꞈ ngaˇ paˇ cawˬ kʼoꞈ ngeh, ngaˬ-ahˇ nawˇ naˇ kʼah paw jeˬ-
ehˇ ya mawˇ tehꞈ-a. Ehˇ kʼawꞈ, ngaˬ-euˬ myaˆ pyawˬ nawˇ maˬ mawˇ kʼmˬ-a.” 

Doˆ-iˇ 34 

Kʼaˬ lo teˇ byaꞈ yaw shuiꞈ 
(Dawˬmehˬ 10.1-5) 

1Moˇseˬ-ahˇ Sahˬpaˬ Miˬyehˇ ehˇ nehˬ-eu, “Kʼaˬ lo teˇ byaꞈ yaw beh kʼoeˇ nyiˬ byaꞈ-
ahˇ duˇ-eu kʼaˬ lo teˇ byaꞈ nyiˬ byaꞈ taꞈ-awˬ. Nawˬ neh laˆ paˆ-euˬ kʼoeˇ nyiˬ byaꞈ 
kʼoeˇ taˆ boꞈ taˬ-euˬ dawˬ deuˬ, heu nyiˬ byaꞈ kʼoeˇ taˆ ngaˇ paˇ boꞈ ma.  
2Ni shawˬ uˬ shawˬ lehˬ hmˬ-awˇ, Siˇnaˆ gawˬ jawˬ uˬ du ngaˬ-ahˇ tahˬ puˬ laˇ-awˬ.  
3Nawˬ nehˬ-ehˇ tiˬ gʼaˬ-iˬ maˬ ya bi laˇ-a. Gawˬ jawˬ jawˬ lah ni kʼoeˇ taˆ, tsawˇ haˬ 
tiˬ gʼaˬ-iˬ maˬ ya bi laˇ-a. Gawˬ jawˬ dawˬ peh jeˬ zaˬ tiˬ mawˇ-iˬ maˬ ya bi gaˆ dzaˬ 
laˇ-a.” 

4Sahˬpaˬ Miˬyehˇ neh dawˬ biꞈ-euˬ loꞈ-ehˇ, kʼaˬ lo teˇ byaꞈ nyiˬ byaꞈ Moˇseˬ taꞈ-awˇ, 
yawˬ nah yawˬ uˬ shawˬ yaw naꞈ-ehˇ, kʼaˬ lo teˇ byaꞈ kʼoeˇ nyiˬ byaꞈ baꞈ-awˇ, Siˇnaˆ 
gawˬ jawˬ-ahˇ daˆ leˇ-euˬ meh.  
5Mˬ dmˇ laꞈ kʼoeˇ Sahˬpaˬ Miˬyehˇ zaꞈ le-awˇ, Moˇseˬ-euˬ dawˬ peh yawꞈ-awˇ, 
Sahˬpaˬ Miˬyehˇ lehˇ myahˇ-euˬ aˬ yawꞈ-euˬ muiˬ-eu shawˇ-eu tsawˇ myahˇ kʼoeˇ 
ehˇ doˆ nehˬ-euˬ meh.  
6Kʼoeˇ naˇ, Moˇseˬ-euˬ mehˬ shi Sahˬpaˬ Miˬyehˇ iˇ tsehˆ gʼeh-awˇ ehˇ-eu. “Sahˬpaˬ 
Miˬyehˇ pyeuꞈ-eu ngaˇ-aˬ, gʼawˬ shaˬ gaˬ nya-awˇ, caw ba nya-eu ma. Yaw awˇ laꞈ-
ehˇ nui ma maˬ pehˇ-eu uˬ taꞈ, gʼoeˇ-eu gaˬ-eu jeˬ tiˬ byah ni ahˇ-awˇ, saˇ jaˇ ziꞈ dui 
dui-eu Miˬyehˇ pyeuꞈ-eu ma. 
7Ngaˬ-euˬ saˇ jaˇ-aˬ, tsawˇ haˬ zaˬ-euˬ ziˇ aˇ heˇ aˇ muiˇ ziˇ keuˆ ni ziꞈ-awˇ, maˬ muiˬ 
maˬ jaˬ-eu jeˬ hawˇ-eu iˬ baˇ-ahˇ ngaˇ oˇ dzeuˇ nya-eu ma. Ehˇ kʼawꞈ, aˬ ma aˬ da aˬ 
piˬ aˬ bawˇ deuˬ iˬ baˇ mˇ-eu baˬ da neh, aˬ yawꞈ maꞈ-euˬ aˬ buˇ aˬ li hawˇ-eu oeˬ 
paˬ oeˬ ma deuˬ-ahˇ, smˬ ziˇ oeˬ ziˇ keuˆ ni, maˬ bi dzeuˇ-iˇ ni ngaˇ kʼehˬ nehˬ ma.” 
8Moˇseˬ miˇ tsaˬ-ahˇ yaw kawˇ-ehˇ awˆ byaˆ-awˇ uˬ duˬ tahˬ-euˬ meh.  
9Aˬ yawꞈ ehˇ-eu, “Sahˬpaˬ Miˬyehˇ-oˇ, nawˇ ngaˬ-ahˇ aˬ diˇ aˬ maˇ nui ma tsaˬ naˇ, 
nga maꞈ nehˬ-ehˇ tiˬ kawˆ loꞈ-ehˇ le nehꞈ laꞈ lehˇ shaˇ-eu ma. Tsawˇ haˬ heu deuˬ-
aˬ, nui ma gʼahˇ dui dui-eu meh. Ehˇ kʼawꞈ, nga maꞈ-euˬ maˬ muiˬ maˬ jaˬ-eu jeˬ 
hawˇ-eu mˇ lehˬ laˆ lehˬ-euˬ deuˬ-ahˇ iˬ baˇ pyehˬ nehˬ laꞈ-awˇ, nawˬ-euˬ tsawˇ haˬ 
loꞈ-ehˇ nga maꞈ-ahˇ ha geuꞈ nehˬ laꞈ-awˬ.” 

Dawˬ ma saˇ jaˇ mˇ poˆ-euˬ 
(Doˆ-iˇ 23.14-19; Dawˬmehˬ 7.1-5; 16.1-17) 

10Moˇseˬ-ahˇ Sahˬpaˬ Miˬyehˇ ehˇ nehˬ-eu, “Nymˬ-mˇ ngaˇ Iˇsaˬleˬlaˆ tsawˇ haˬ deuˬ 
nehˬ-ehˇ saˇ jaˇ dzaˬ-eu ma. Miˇ tsaˬ heu kʼoeˇ taˆ tsawˇ jeuˬ tiˬ jeuˬ-iˬ maˬ ya mawˇ 
haw-euˬ kʼaˆ jeˬ-ehˇ gʼeh-eu jeˬ, aˬ yawꞈ maꞈ mehˬ shi ngaˇ jahˇ mehˬ nehˬ ma. 
Sahˬpaˬ Miˬyehˇ pyeuꞈ-eu ngaˇ-aˬ, huiˬ dui dui-eu gaˇ deuˬ mˇ nya gaˇ, aˬ yawꞈ maꞈ 
dawˬ tawˆ luꞈ ya mawˇ tehꞈ-a. Aˬ jeˬ miˇ neh ehˇ naˇ, naw maꞈ-euˬ mehˬ shi zahˬ 
dui dui leˇ paˬ-ehˇ gʼeh-eu jeˬ mˇ mehˬ nehˬ-eu lehˇ, ngaˇ lehˬ hmˬ taˬ-euˬ ma.  
11Iˬ nah naw maꞈ-ahˇ ngaˇ biꞈ-eu lehˇ lehˬ hmˬ taˬ-euˬ zahˇ dawˬ kʼoꞈ dawˬ heu 
deuˬ-ahˇ naˇ haˬ geuꞈ-awˬ. Mehˬ hu paw naw maꞈ le ngeh, Aˬmoˬ tsawˇ jeuˬ, 
Kaˬnaˬ tsawˇ jeuˬ, Heˬtaˆ tsawˇ jeuˬ, Peˬyehˆ tsawˇ jeuˬ hawˇ-eu, Yeˬbuˇ tsawˇ jeuˬ 
heu deuˬ-ahˇ ngaˇ teh doˆ ma.  
12Naw maꞈ le uˇ-eu miˇ kʼahˬ laꞈ kʼoeˇ jawˇ-eu tsawˇ haˬ deuˬ nehˬ-ehˇ saˇ jaˇ taˬ 
dzaˬ. Aˬ jeˬ miˇ neh ehˇ naˇ, kʼoeˇ loꞈ-ehˇ jahˇ-eu jeˬ-aˬ, naw maꞈ bi shiˇ-eu gʼaˇ duˬ 
lahˇ ju kʼmˇ gaˇ duˇ-eu meh.  
13Ehˇ kʼawꞈ, aˬ yawꞈ maꞈ-euˬ lawˇ duˬ deh pyaˆ-awˇ, aˬ yawꞈ maꞈ-euˬ muiˬ-eu 
shawˇ-eu kʼawˇ zeuˇ deuˬ laˆ cawˆ nehˬ-awˬ. Aˬ yawꞈ maꞈ-euˬ miˬyehˇ ma 
Aˬsheˇlaˬ-euˬ tahˬ pahˬ aˬ ma mawˇ kawˇ kʼawꞈ, laˆ cawˆ nehˬ-awˬ.  
14“Miˬ yehˇ nui taw nui gʼaˬ-ahˇ naw maꞈ uˬ duˬ taˬ tahˬ. Aˬ jeˬ miˇ neh ehˇ naˇ, 
Sahˬpaˬ Miˬyehˇ pyeuꞈ-eu ngaˬ-euˬ mehˬ shi, miˬ yehˇ nui gʼaˬ ngaˇ maˬ bi jawˇ 
nya-a.  

15Aˬ jeˬ miˇ neh ehˇ naˇ, lawˇ ciꞈ zaˬ kʼoeˇ deuˬ-aˬ, aˬ yawꞈ maꞈ-euˬ miˬyehˇ-ahˇ 
lawˇ-eu shehˇ-eu jeˬ mˇ ngeh, naw maꞈ-ahˇ kuˇ-awˇ, lawˇ gʼaˬ shehˇ gʼaˬ-euˬ dzaˇ 
deuˬ dzaˬ-awˬ lehˇ muˇ tehꞈ-a.  
16Naw maꞈ-euˬ zaˬ yo aˬ li deuˬ, lawˇ ciꞈ zaˬ kʼoeˇ deuˬ-euˬ zaˬ miˬ aˬ buˇ deuˬ-ahˇ 
sheuˬ-awˇ, ngaˬ-ahˇ saˇ jaˇ puiˬ-eu laꞈ kʼoeˇ, lawˇ ciꞈ zaˬ deuˬ-euˬ miˬyehˇ-ahˇ uˬ duˬ 
tahˬ ni, zaˬ mi aˬ buˇ kʼoeˇ deuˬ aˬ yawꞈ maꞈ-ahˇ sheuˬ gʼeh tehꞈ-a.  
17“Naw maꞈ tahˬ pahˬ aˬ ma mawˇ kawˇ tehˆ-awˇ uˬ duˬ maˬ ya tahˬ-a.  
18“Dehˬ tseˬ maˬ ahˇ-eu Kaˬ muˇ dzaˬ-eu Bawˬ-iˬ ya gʼeh meh. Aˬbiˇbaˬ ba la laꞈ 
kʼoeˇ, shiꞈ nah keuˆ ni, dehˬ tseˬ maˬ ahˇ-eu kaˬ muˇ dzaˬ-awˬ lehˇ, naw maꞈ-ahˇ 
ngaˇ dawˬ biꞈ taˬ-euˬ ma. Aˬ jeˬ miˇ neh ehˇ naˇ, ba la kʼoeˇ siˬ-ahˇ, Iˇjiˇtuˆ miˇ kʼahˬ 
laꞈ kʼoeˇ neh naw maꞈ doˆ laˇ-euˬ meh.  
19“Dehꞈ beh beh le-euˬ aˬ li aˬ yuiꞈ deuˬ hawˇ-eu, naw maꞈ neh cu taˬ-euˬ jeˬ zaˬ 
deuˬ laꞈ kʼoeˇ, dehꞈ beh beh le-euˬ jeˬ zaˬ aˬ buˬ deuˬ dawˬ tawˆ luꞈ, ngaˬ-euˬ 
myawˬ pyeuꞈ-eu ma.  
20Ehˇ kʼawꞈ, dehꞈ beh beh le-euˬ mahˬ tahˬ laˆ-ahˇ, yawˇ zaˬ lawˇ dah nehˬ-awˇ, 
naw maꞈ zeuˇ kʼoꞈ geuꞈ nya meh. Kʼoeˇ loꞈ-ehˇ maˬ zeuˇ kʼoꞈ geuꞈ naˇ, mahˬ tahˬ laˆ-
euˬ kawˬ lahˇ ngawˬ kʼehꞈ dzeh-awˬ. Dehꞈ beh beh le-euˬ aˬ li yawˬ gʼaˬ na luꞈ-ahˇ 
zeuˇ kʼoꞈ geuꞈ-awˬ.  

“Ngaˬ-ahˇ lawˇ nehˬ-eu jeˬ tiˬ jeˬ-iˬ maˬ ahˇ ni, tsawˇ haˬ tiˬ gʼaˬ-iˬ ngaˬ-euˬ dawˬ 
peh maˬ ya laˇ-a.  
21“Naw maꞈ yawˬ ha-euˬ gaˇ mˇ-eu gʼaˇ duˬ aˇ nah koꞈ nah jaˆ-eu meh. Ehˇ kʼawꞈ, 
shiꞈ nah tiˬ nah-ahˇ, naw maꞈ gaˇ taˬ mˇ. Gaˇ tehˬ dui dui-eu deh yaˇ tsehˬ yamˬ 
hawˇ-eu cehˇ laˆ luiˆ yamˬ-ahˇ kʼawꞈ, aˇ nah heu nah-ahˇ naw maꞈ gaˇ maˬ ya mˇ-a.  
22“Naw maꞈ cehˇ yehˬ cehˇ diˬ dahˬ beh-eu yamˬ-ahˇ, cehˇ yehˬ cehˇ diˬ-eu bawˬ-iˬ 
gʼeh-awˇ, aˇ siˬ aˇ lu deuˬ pyaˆ uiˬ-eu tsahˬ gaˆ yamˬ-ahˇ, aˇ siˬ aˇ lu pyaˆ ahˇ-eu 
bawˬ-iˬ gʼeh-awˬ.  
23“Iˇsaˬleˬlaˆ tsawˇ haˬ-euˬ Miˬyehˇ, Sahˬpaˬ Miˬyehˇ pyeuꞈ-eu ngaˬ-ahˇ, kʼaˬ dzeˇ 
zaˬ dawˬ tawˆ luꞈ tiˬ kʼoꞈ smˬ poˆ uˬ duˬ ya tahˬ laˇ meh. 
24Naw maꞈ-ahˇ muiˇ-eu tsawˇ haˬ deuˬ-ahˇ, naw maꞈ-euˬ mehˬ shi ngaˇ teh doˆ-
awˇ, naw maꞈ jawˇ duˬ miˇ kʼahˬ jeˇ laˇ gʼaˬ ngeh, bawˬ-iˬ heu smˇ hmˬ gʼeh-eu aˇ 
yamˬ laꞈ kʼoeˇ, tsawˇ haˬ tiˬ gʼaˬ-iˬ naw maꞈ-euˬ miˇ kʼahˬ-ahˇ maˬ paˇ ceh geuꞈ laˇ 
meh.  
25“Naw maꞈ ngaˬ-ahˇ jeˬ zaˬ lawˇ ngeh, dehˬ tseˬ keuˬ taˬ-euˬ kaˬ muˇ maˬ ya lawˇ-
a. Baˬsaˬkaˬ Bawˬ-iˬ gʼeh gaˇ sehꞈ-euˬ jeˬ zaˬ-euˬ shaˬ jiˇ, yawˬ nah yawˬ uˬ shawˬ 
paw keuˆ ni maˬ ya bi jaˆ keuˆ-a.  
26“Yawˬ kʼoꞈ na luꞈ, keuˆ beh beh le-eu dzaˬ la gʼo cehˇ deuˬ, Sahˬpaˬ Miˬyehˇ-euˬ 
nymˇ-ahˇ ya yuˇ laꞈ meh. Yawˇ zaˬ maˬ ehˇ, ciꞈ myehꞈ ciꞈ zaˬ maˬ ehˇ, aˬ ma mawˇ-
euˬ aˬ coeˇ nehˬ-ehˇ maˬ ya caꞈ keuˬ-a.” 
27Kʼoeˇ naˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Dawˬ heu 
deuˬ boꞈ ahˇ taˬ-awˬ. Aˬ jeˬ miˇ neh ehˇ naˇ, dawˬ heu deuˬ-ahˇ gʼoe-awˇ, nawˇ 



200 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

hawˇ-eu Iˇsaˬleˬlaˆ tsawˇ haˬ deuˬ-ahˇ ngaˇ dawˬ ma saˇ jaˇ dzaˬ-eu jeˬ pyeuꞈ-eu 
ma.” 
28Oeˬ tseˇ nah oeˬ tseˇ miˇ keuˆ ni, Moˇseˬ tiˬ jeˬ-iˬ maˬ dzaˬ maˬ dawˇ ni, Sahˬpaˬ 
Miˬyehˇ nehˬ-ehˇ kʼoeˇ gaˇ jawˇ-euˬ meh. Dawˬ ma saˇ jaˇ dawˬ deuˬ pyeuꞈ-eu zahˇ 
dawˬ kʼoꞈ dawˬ tseˇ dawˬ-ahˇ, kʼaˬ lo teˇ byaꞈ kʼoeˇ taˆ aˬ yawꞈ boꞈ-euˬ meh.  

Siˇnaˆ gawˬ jawˬ-ahˇ neh Moˇseˬ zaꞈ ka-iˇ-euˬ 

29Moˇseˬ zahˇ dawˬ kʼoꞈ dawˬ tseˇ dawˬ yuˇ-awˇ, Siˇnaˆ gawˬ jawˬ-ahˇ neh zaꞈ ka le 
ngeh, aˬ yawꞈ-euˬ myaˆ pyawˬ yaw shehꞈ bya luꞈ-eu meh. Aˬ jeˬ miˇ neh ehˇ naˇ, 
Sahˬpaˬ Miˬyehˇ-ahˇ aˬ yawꞈ dawˬ ngehˬ cawˬ yaꞈ-euˬ miˇ neh meh. Ehˇ kʼawꞈ, aˬ 
yawꞈ-euˬ myaˆ pyawˬ yaw shehꞈ bya luꞈ-eu aˬ yawꞈ maˬ siˬ nya-a.  
30Aˬloˬ hawˇ-eu Iˇsaˬleˬlaˆ tsawˇ haˬ deuˬ Moˇseˬ-ahˇ haw ngeh, aˬ yawꞈ-euˬ myaˆ 
pyawˬ yaw shehꞈ bya luꞈ gaˇ ya mawˇ-awˇ, dawˬ peh maˬ le peuˬ-a.  
31Ehˇ kʼawꞈ, Moˇseˬ aˬ yawꞈ maꞈ-ahˇ kuˇ ngeh, Aˬloˬ hawˇ-eu aˬ yuiꞈ aˬ tsu deuˬ 
dawˬ tawˆ luꞈ le-awˇ, aˬ yawꞈ maꞈ-ahˇ Moˇseˬ dawˬ ngehˬ cawˬ-euˬ meh.  
32Kʼoeˇ naˇ, Iˇsaˬleˬlaˆ tsawˇ haˬ dawˬ tawˆ luꞈ aˬ yawꞈ dawˬ peh uiˬ leˇ-awˇ, Siˇnaˆ 
gawˬ jawˬ kʼoeˇ taˆ, Sahˬpaˬ Miˬyehˇ neh aˬ yawꞈ-ahˇ biꞈ nehˬ-euˬ zahˇ dawˬ kʼoꞈ 
dawˬ dawˬ tawˆ luꞈ, aˬ yawꞈ maꞈ-ahˇ Moˇseˬ biꞈ nehˬ-euˬ meh.  
33Aˬ yawꞈ maꞈ-ahˇ a yawꞈ dawˬ ngehˬ cawˬ gʼaˬ ngeh, aˬ yawꞈ-euˬ myaˆ pyawˬ-ahˇ 
paˇ jeh yuˇ-awˇ dehˬ kaˬ-euˬ meh.  
34Sahˬpaˬ Miˬyehˇ jawˇ-eu Sehˬ gʼawˆ-ahˇ Moˇseˬ kʼaˇ le uˇ ngeh, aˬ yawꞈ-euˬ myaˆ 
pyawˬ-ahˇ dehˬ kaˬ taˬ-euˬ paˇ jeh kʼoeˇ lehˆ dzeh-eu meh. Aˬ yawꞈ paˇ doˆ le ngeh, 
Sahˬpaˬ Miˬyehˇ neh aˬ yawꞈ-ahˇ kʼaˇ bi ehˇ-euˬ jeˬ, Iˇsaˬleˬlaˆ tsawˇ haˬ deuˬ-ahˇ aˬ 
yawꞈ dzawˇ nehˬ le-eu meh.  
35Kʼoeˇ ngeh, a yawꞈ-euˬ myaˆ pyawˬ yaw shehꞈ bya gaˇ aˬ yawꞈ maꞈ ya mawˇ-euˬ 
meh. Kʼoeˇ naˇ, Sahˬpaˬ Miˬyehˇ-ahˇ yawˬ poˆ yawˬ maˬ ngehˬ cawˬ leˇ kʼoeˇ keuˆ 
ni, aˬ yawꞈ-euˬ myaˆ pyawˬ-ahˇ dehˬ kaˬ taˬ-euˬ meh.  

Doˆ-iˇ 35 

Jawˇ nah ngeh nah ya lah ya daw-eu 
1Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ-ahˇ Moˇseˬ kuˇ uiˬ-awˇ, heu loꞈ-
ehˇ ehˇ nehˬ-euˬ meh. “Naw maꞈ heu loꞈ-ehˇ ya mˇ meh lehˇ, Sahˬpaˬ Miˬyehˇ dawˬ 
biꞈ taˬ-euˬ meh.  
2Naw maꞈ yawˬ ha-euˬ gaˇ mˇ-eu gʼaˇ duˬ, aˇ yamˬ koꞈ nah jaˆ-eu meh. Ehˇ kʼawꞈ, 
shiꞈ nah tiˬ nah-aˬ, Sahˬpaˬ Miˬyehˇ pyeuꞈ-eu ngaˬ-ahˇ a nehˬ taˬ-euˬ muiˬ-eu 
shawˇ-eu gʼaˬ naˬ-naˬ-eu aˇ nah pyeuꞈ-eu meh. Aˇ nah kʼoeˇ nah laꞈ kʼoeˇ, gaˇ mˇ-eu 
tsawˇ haˬ aˬ geu gʼaˬ maˬ kaˬ, sehꞈ nehˬ gaˇ ya daˬ tehꞈ-a.  
3Jawˇ nah ngeh nah-ahˇ, naw maꞈ-euˬ nymˇ laꞈ kʼoeˇ, miˬ dzaˬ tehꞈ-ehˇ kʼawꞈ maˬ 
ya baw doꞈ-a lehˇ ehˇ-eu meh.” 

Muiˬ-eu shawˇ-eu Sehˬ gʼawˆ gʼaˇ duˬ damˬ-eu 
(Doˆ-iˇ 25.1-9) 

4Iˇsaˬleˬlaˆ tsawˇ haˬ dawˬ tawˆ luꞈ-ahˇ Moˇseˬ ehˇ nehˬ-eu, “Sahˬpaˬ Miˬyehˇ heu 
loꞈ-ehˇ dawˬ biꞈ taˬ-euˬ meh.  
5Sahˬpaˬ Miˬyehˇ-ahˇ damˬ-awˬ. Sahˬpaˬ Miˬyehˇ-ahˇ kʼaˇ damˬ mawꞈ-eu tsawˇ haˬ 
deuˬ, shuiˇ maˬ ehˇ, pyuˇ maˬ ehˇ, guiˬ shuiˇ maˬ ehˇ,  
6shawˇ jehˆ ni gʼeh-eu saˬ paˇ maˬ ehˇ, nyoeˇ leuˬ leuˬ-eu, neˇ naˆ naˆ-eu hawˇ-eu, 
neˇ tseuˆ ni gʼeh-eu saˬ paˇ maˬ ehˇ, ciꞈ myehꞈ caꞈ hm neh zaꞈ taˬ-euˬ saˬ paˇ maˬ 
ehˇ,  
7naˬ yawˬ neˇ taˬ-euˬ yawˇ aˬ buˬ-euˬ baˆ kʼoˆ maˬ ehˇ, shawˇ jehˆ ni gʼeh-eu shaˬ 
kʼoˆ maˬ ehˇ, aˬkaˬshaˇ daˇ kawˬ maˬ ehˇ,  
8tsiˇ kʼmˬ doꞈ-eu tsiˇ maˬ ehˇ, tseˇ doˆ-euˬ deuˬ-ahˇ lehꞈ-eu tsiˇ hawˇ-eu, doꞈdamˬ-
eu tsiˇ yaw saw jeˬ maˬ ehˇ,  
9Piˇ ma Yaw huiˬ gʼaˬ-euˬ pehˇ kʼahˬ pehˇ nymˇ hawˇ-eu kʼahˬ-ahˇ dehˬ daˬ duˬ-ahˇ 
guꞈ tsoꞈ-eu gʼaˇ duˬ, neˇ tseuˆ ni gʼeh-eu kʼaˬ lo sehˇ deuˬ hawˇ-eu kʼaˬ lo sehˇ nui 
deuˬ maˬ ehˇ, yuˇ laꞈ-awˇ damˬ-awˬ.  

Sahˬpaˬ Miˬyehˇ jawˇ-eu Sehˬ gʼawˆ gʼaˇ duˬ loˬ-eu myawˬ deuˬ 
(Doˆ-iˇ 39.32-43) 

10“Naw maꞈ laꞈ kʼoeˇ, laꞈ myawˬ laꞈ muˆ kʼaˇ nya-eu deuˬ dawˬ tawˆ luꞈ laˇ-awˇ, 
Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ mˇ laˇ-awˬ. 
11Sehˬ gʼawˆ maˬ ehˇ, sehˬ gʼawˆ-ahˇ joe kaˬ-eu jeˬ hawˇ-eu kʼoeˇ taˆ taˆ saˬ tiˆ-ahˇ 
joe kaˬ-eu jeˬ maˬ ehˇ, kuˆ seuˬ hawˇ-eu teˇ byaꞈ deuˬ maˬ ehˇ, laꞈ law hawˇ-eu 
kʼawˇ zeuˇ deuˬ maˬ ehˇ,  
12Dawˬ ma saˇ jaˇ Bahˬ keuˆ hawˇ-eu kʼoeˇ-euˬ baꞈ kawˬ deuˬ maˬ ehˇ, kʼoeˇ-euˬ 
kʼmˬ pymˬ maˬ ehˇ, bahˬ keuˆ-ahˇ taw kaˬ taˬ-eu saˬ paˇ maˬ ehˇ,  
13hawˬ jeh hawˇ-eu hawˬ jeh baꞈ kawˬ deuˬ maˬ ehˇ, kʼmˬ maˬ oeˬ tsaꞈ deuˬ dawˬ 
tawˆ luꞈ maˬ ehˇ, Miˬyehˇ-ahˇ damˬ-eu kaˬ muˇ maˬ ehˇ,  
14tsiˇ kʼmˬ doꞈ taˬ duˬ hawˇ-eu kʼoeˇ-euˬ keu ka deuˬ maˬ ehˇ, tsiˇ kʼmˬ hawˇ-eu tsiˇ 
maˬ ehˇ,  
15yaw saw jeˬ doꞈ damˬ-eu lawˇ duˬ hawˇ-eu kʼoeˇ-euˬ baꞈ kawˬ maˬ ehˇ, tseˇ doˆ-
euˬ deuˬ-ahˇ lehꞈ-eu tsiˇ hawˇ-eu doꞈ-awˇ damˬ-eu yaw saw jeˬ maˬ ehˇ, sehˬ gʼawˆ 
laˇ gʼoˆ-ahˇ taw-eu saˬ paˇ maˬ ehˇ,  
16guiˬ shuiˇ shmˇ kaˇ tsoꞈ-eu miˬ dzaˬ-ahˇ dzah puiˆ-awˇ lawˇ-eu jeˬ lawˇ duˬ maˬ 
ehˇ, kʼoeˇ-euˬ kʼaˆ baꞈ kawˬ hawˇ-eu kʼoeˇ gaˇ taꞈ-eu keu ka dawˬ tawˆ luꞈ maˬ ehˇ, 
aˬ kuiˇ aˬ laꞈ dzuiꞈ shawˇ-eu sehˇ byehˇ hawˇ-eu kʼoeˇ-euˬ keu ka deuˬ maˬ ehˇ,  
17sehˬ gʼawˆ kmˇ cehˇ mˇ lahˇ gaˇ taw-eu saˬ paˇ hawˇ-eu kʼawˇ zeuˇ deuˬ maˬ ehˇ, 
kmˇ cehˇ gʼoˆ kʼehˬ-ahˇ taw-eu saˬ paˇ deuˬ maˬ ehˇ,  
18sehˬ gʼawˆ tsoˆ gaˇ hawˇ-eu kmˇ cehˇ mˇ lahˇ gaˇ geuꞈ-eu taꞈ cmˬ hawˇ-eu aˇ caˆ 
deuˬ maˬ ehˇ,  
19Aˬloˬ hawˇ-eu aˬ yawꞈ-euˬ aˬ li deuˬ bi dm-eu gʼaˇ duˬ, piˇ ma deuˬ muiˬ-eu 
shawˇ-eu jawˇ duˬ-ahˇ uˇ leˇ ngeh dm-eu kʼahˬ sehˇ jaˆ-eu muiˬ-eu shawˇ-eu dm 
gʼaˬ dm lmˇ deuˬ maˬ ehˇ, jahˇ-awˬ.” 

Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ-ahˇ damˬ laˇ-euˬ 

20Kʼoeˇ ngeh, Iˇsaˬleˬlaˆ tsawˇ haˬ dawˬ tawˆ luꞈ gʼoꞈ-iˇ-euˬ meh. 
21Kʼoeˇ naˇ, Sahˬpaˬ Miˬyehˇ jawˇ-eu sehˬ gʼawˆ tsoˆ gaˇ nui ma keuˆ-eu tsawˇ haˬ 
yawˬ gʼaˬ na luꞈ, Sahˬpaˬ Miˬyehˇ-ahˇ damˬ nehˬ laˇ-euˬ meh. Uˬ duˬ tahˬ ngeh zmˬ-
eu gʼaˇ duˬ loˬ-eu jeˬ hawˇ-eu, piˇ ma deuˬ-euˬ dm gʼaˬ dm lmˇ guꞈ-eu gʼaˇ duˬ loˬ-
eu jeˬ, aˬ yawꞈ maꞈ damˬ nehˬ laˇ-euˬ meh.  
22Kʼaˬ dzeˇ zaˬ maˬ ehˇ, zaˬ miˬ zaˬ maˬ ehˇ, nui ma keuˆ-eu tsawˇ haˬ yawˬ gʼaˬ na 
luꞈ, aˇ boꞈ boꞈ taˬ-euˬ taꞈ cmˬ deuˬ, shuiˇ naˬ bawˇ naˬ yoˆ deuˬ, shuiˇ laꞈ behˬ deuˬ, 
lahˇ dah deuˬ hawˇ-eu, kʼaˇ jaˆ-eu shuiˇ myawˬ guˇ deuˬ yuˇ laꞈ-awˇ, Sahˬpaˬ 
Miˬyehˇ-ahˇ damˬ nehˬ-euˬ meh.  
23Shawˇ jehˆ ni gʼeh-eu saˬ paˇ, nyoeˇ leuˬ leuˬ-eu, neˇ naˆ naˆ-eu hawˇ-eu, neˇ tseuˆ 
ni gʼeh-eu saˬ paˇ deuˬ, ciꞈ myehꞈ caꞈ hm neh zaꞈ taꞈ-euˬ saˬ paˇ deuˬ, naˬ yawˬ neˇ 
taˬ-eu yawˇ aˬ buˬ baˆ kʼoˆ hawˇ-eu shawˇ jehˆ ni gʼeh-eu shaˬ kʼoˆ, heu deuˬ kʼaˇ 
jaˆ-eu tsawˇ haˬ yawˬ gʼaˬ na luꞈ, heu deuˬ yuˇ laꞈ-eu meh.  
24Gʼeh nya-eu tsawˇ haˬ dawˬ tawˆ luꞈ, pyuˇ hawˇ-eu guiˬ shuiˇ yuˇ-awˇ, Sahˬpaˬ 
Miˬyehˇ-ahˇ damˬ nehˬ laˇ-euˬ meh. Aˬkaˬshaˇ daˇ kawˬ kʼaˇ jaˆ-eu tsawˇ haˬ deuˬ 
kʼawꞈ, loˬ-eu tsahˇ-ahˇ bi zmˬ-eu gʼaˇ duˬ, aˬkaˬshaˇ daˇ kawˬ deuˬ yuˇ laꞈ-euˬ meh.  
25Saˬ nmˇ saˬ paˇ kʼaˇ mˇ nya-eu zaˬ mi zaˬ dawˬ tawˆ luꞈ, aꞈ yawꞈ maꞈ neh shuiˇ 
taˬ-euˬ shawˇ jehˆ ni gʼeh-eu saˬ kahˇ pyuˇ hawˇ-eu, nyoeˇ leuˬ leuˬ-eu, neˇ naˆ naˆ-
eu hawˇ-eu neˇ tseuˆ ni gʼeh-eu saˬ kahˇ deuˬ yuˇ laꞈ-euˬ meh.  
26Ciꞈ myehꞈ caꞈ hm neh kʼawꞈ, aˬ yawꞈ maꞈ saˬ kahˇ shuiˇ-euˬ meh.  
27Aˬ yuiꞈ aˬ tsu geuꞈ-eu tsawˇ haˬ deuˬ-aˬ, muiˬ-eu shawˇ-eu pehˇ kʼahˬ pehˇ mahˇ 
hawˇ-eu, kʼahˬ-ahˇ dehˬ daˬ duˬ-ahˇ guꞈ tsoꞈ-eu gʼaˇ duˬ, neˇ tseuˆ ni gʼeh-eu kʼaˬ lo 
sehˇ hawˇ-eu, kʼaˬ lo sehˇ nui deuˬ yuˇ laꞈ-euˬ meh.  
28Yaw saw jeˬ, tsiˇ kʼmˬ doꞈ-eu tsiˇ, tseˇ doˆ-euˬ deuˬ-ahˇ lehꞈ-eu tsiˇ hawˇ-eu, doꞈ-
awˇ damˬ-eu yaw saw jeˬ kʼawꞈ, aˬ yawꞈ maꞈ yuˇ laꞈ-euˬ meh.  
29Moˇseˬ-ahˇ Sahˬpaˬ Miˬyehˇ dawˬ biꞈ taˬ-euˬ loꞈ-ehˇ, nui ma keuˆ-eu Iˇsaˬleˬlaˆ 
tsawˇ haˬ dawˬ tawˆ luꞈ, Sahˬpaˬ Miˬyehˇ-ahˇ damˬ nehˬ laˇ-euˬ meh.  

Sahˬpaˬ Miˬyehˇ jawˇ-eu Sehˬ gʼawˆ gʼaˇ duˬ laꞈ myawˬ laꞈ muˆ mˇ-eu tsawˇ haˬ 
(Doˆ-iˇ 31.1-11) 

30Iˇsaˬleˬlaˆ tsawˇ haˬ deuˬ-ahˇ Moˇseˬ ehˇ nehˬ-eu, “Yuˇdaˆ tsawˇ haˬ Huˇyaˆ-euˬ 
oeˬ paˬ pyeuꞈ-awˇ, Uˇliˆ-euˬ aˬ li pyeuꞈ-eu Baˬzeˬlaˇ-ahˇ Sahˬpaˬ Miˬyehˇ tseˇ doˆ 
gʼaˬ-euˬ meh.  
31Aˬ yawꞈ-ahˇ Miˬyehˇ-euˬ baoˬ biꞈ nehˬ-awˇ, laꞈ myawˬ laꞈ sawˆ mˇ-eu jeˬ-ahˇ taꞈ 
leˇ-eu noeˬ doˆ mˇ doˆ nya-eu zaˬ siˬ tsawˇ gahˇ biꞈ gʼaˬ taˬ-euˬ meh.  
32Shuiˇ, pyuˇ hawˇ-eu, guiˬ shuiˇ myawˬ guˇ deuˬ noeˬ doˆ mˇ doˆ nya-eu gʼaˇ duˬ 
maˬ ehˇ,  
33aˇ poeˬ kʼaˆ-eu kʼaˬ lo sehˇ deuˬ jeˬ juˇ nya-awˇ, taꞈ tsoꞈ guꞈ tsoꞈ nya-eu gʼaˇ duˬ 
maˬ ehˇ, laꞈ myawˬ laꞈ sawˆ mˇ-eu nui deuˬ gaˇ dawˬ tawˆ luꞈ mˇ nya-eu gʼaˇ duˬ 
maˬ ehˇ, zaˬ siˬ tsawˇ gahˇ biꞈ gʼaˬ-euˬ meh.  

34Aˬ yawꞈ hawˇ-eu Daˬ tsawˇ haˬ Aˬhiˇsaˬmaˇ-euˬ aˬ li Oˬhoˬliˆ aˬ nyaꞈ-ahˇ, laꞈ 
myawˬ laꞈ muˆ mˇ-eu gaˇ kawˆ aˬ cawˬ-ahˇ mehˬ nehˬ nya ni, zaˬ siˬ nui gahˇ biꞈ 
taˬ-euˬ meh.  
35Mawˇ kawˇ deuˬ hawˇ-eu aˇ boꞈ deuˬ taꞈ-eu ba jiˬ-euˬ gaˇ maˬ ehˇ, shawˇ jehˆ ni 
gʼeh-eu saˬ paˇ, nyoeˇ leuˬ leuˬ-eu, neˇ naˆ naˆ-eu hawˇ-eu, neˇ tseuˆ ni gʼeh-eu saˬ 
paˇ deuˬ hawˇ-eu, saˬ paˇ nui deuˬ zaꞈ nya-eu tsawˇ gahˇ maˬ ehˇ, heu deuˬ dawˬ 
tawˆ luꞈ-ahˇ yaw muiˬ paˬ-ehˇ mˇ nya ni, aˬ yawꞈ nyaꞈ-ahˇ tsawˇ gahˇ biꞈ taˬ-euˬ 
meh. Aˬ yawꞈ nyaꞈ-aˬ, yawˬ jeˬ na luꞈ mˇ nya-awˇ, gʼawˬ mya jeˬ noeˬ doˆ mˇ doˆ 
nya-eu gahˇ dui dui-eu tsawˇ haˬ pyeuꞈ-eu meh.  

Doˆ-iˇ 36 

1“Muiˬ-eu shawˇ-eu Sehˬ gʼawˆ tsoꞈ-eu gʼaˇ duˬ, loˬ-eu jeˬ dawˬ tawˆ luꞈ-ahˇ aˬ joˆ-
ehˇ ya jahˇ-eu gaˇ kawˆ siˬ nya-eu, Sahˬpaˬ Miˬyehˇ neh noeˬ doˆ mˇ doˆ nya-eu 
tsawˇ gahˇ biꞈ taˬ-euˬ Baˬzeˬlaˇ, Oˬhoˬliˆ hawˇ-eu, laꞈ myawˬ laꞈ muˆ mˇ nya-eu 
tsawˇ haˬ dawˬ tawˆ luꞈ, Sahˬpaˬ Miˬyehˇ neh dawˬ kʼaˇ biꞈ taˬ-euˬ loꞈ-ehˇ, yawˬ jeˬ 
na luꞈ ya mˇ meh.” 

Iˇsaˬleˬlaˆ tsawˇ haˬ deuˬ laꞈ sawˬ gʼawˬ mya ni yuˇ laꞈ-euˬ 

2Sahˬpaˬ Miˬyehˇ neh laꞈ myawˬ laꞈ muˆ mˇ nya-eu zaˬ siˬ tsawˇ gahˇ biꞈ taˬ-euˬ nui 
ma keuˆ-eu tsawˇ haˬ deuˬ pyeuꞈ-eu, Baˬzeˬlaˇ, Awˬhawˇleˬbaˇ hawˇ-eu, gaˇ yaw 
muiˬ paˬ-ehˇ mˇ nya-eu tsawˇ haˬ deuˬ-ahˇ, Moˇseˬ kuˇ-awˇ, “Gaˇ mˇ dahˬ beh-awˬ” 
lehˇ ehˇ nehˬ-euˬ meh.  
3Muiˬ-eu shawˇ-eu Sehˬ gʼawˆ tsoˆ-eu gʼaˇ duˬ, Iˇsaˬleˬlaˆ tsawˇ haˬ neh kʼaˇ damˬ 
taˬ-euˬ jeˬ dawˬ tawˆ luꞈ, aˬ yawꞈ maꞈ-ahˇ Moˇseˬ biꞈ nehˬ-euˬ meh.  
4Kʼoeˇ naˇ, gaˇ mˇ luꞈ-eu laꞈ myawˬ laꞈ muˆ nya-eu tsawˇ haˬ kʼoeˇ deuˬ Moˇseˬ jawˇ 
gaˇ le-awˇ,  
5“Sahˬpaˬ Miˬyehˇ neh bi mˇ-euˬ gaˇ deuˬ mˇ gaˇ geuꞈ-eu mˇ myawˬ deuˬ, loˬ-eu naˆ 
maˬ tseˇ, aˇ dzehˬ dzeuˇ leˇ ni, Iˇsaˬleˬlaˆ tsawˇ haˬ deuˬ yuˇ laꞈ luꞈ meh” lehˇ dzawˇ 
nehˬ leˇ-euˬ meh.  
6Kʼoeˇ miˇ neh, Muiˬ-eu shawˇ-eu Sehˬ gʼawˆ tsoˆ gaˇ geuꞈ-eu mˇ myawˬ deuˬ, 
Iˇsaˬleˬlaˆ tsawˇ haˬ deuˬ tiˬ gʼaˬ-iˬ maˬ paˇ ya damˬ laˇ meh lehˇ, Iˇsaˬleˬlaˆ tsawˇ 
haˬ-euˬ sehˬ gʼawˆ doe ni, Moˇseˬ dawˬ biꞈ gʼeh-euˬ meh. Kʼoeˇ ngeh, tsawˇ haˬ tiˬ 
gʼaˬ-iˬ Sehˬ gʼawˆ kʼoeˇ gʼawˆ tsoˆ gaˇ geuꞈ-eu mˇ myawˬ maˬ paˇ damˬ laˇ ni naˬ leˇ-
euˬ meh.  
7Aˬ yawꞈ maꞈ neh damˬ taˬ-euˬ mˇ myawˬ deuˬ-aˬ, gaˇ mˇ jiˇ ngeh keuˆ ni loˬ-eu naˆ 
maˬ tseˇ dzehˬ leˇ taˬ-euˬ meh.  

Sahˬpaˬ Miˬyehˇ jawˇ-eu Sehˬ gʼawˆ tsoˆ-euˬ 
(Doˆ-iˇ 26.1-37) 

8Gaˇ mˇ-eu tsawˇ haˬ deuˬ laꞈ kʼoeˇ, aˬ cawˬ naˆ maˬ tseˇ laꞈ myawˬ laꞈ sawˆ nya 
dzehˬ-eu deuˬ, Sahˬpaˬ Miˬyehˇ jawˇ-eu sehˬ gʼawˆ tsoˆ-euˬ meh. Nyoeˇ leuˬ leuˬ-
eu, neˇ naˆ naˆ-eu hawˇ-eu, neˇ tseuˆ ni gʼeh-eu saˬ kahˇ deuˬ neh zaꞈ taˬ-awˇ, 
Jeˬluˇbeˬ aˇ baˇ aˇ boꞈ boꞈ taˬ-euˬ saˬ paˇ tseˇ dzeh yuˇ-awˇ tsoˆ-euˬ meh.  

9Saˬ paˇ kʼoeˇ tseˇ dzeh luꞈ tiˬ kawˆ hui ni ahˇ-awˇ, yaw mahˇ paw nyiˬ tseˇ nyiꞈ caˆ, 
yaw jeˇ paw oeˬ caˆ byah-eu meh.  
10Saˬ paˇ kʼoeˇ aˬ yawꞈ maꞈ yuˇ-awˇ, ngaˬ dzeh tiˬ gaˇ guꞈ tawꞈ-awˇ, nyiˬ kahˇ tehꞈ-
ehˇ guꞈ pyeuꞈ-euˬ meh.  
11Saˬ paˇ kʼoeˇ nyiˬ kahˇ luꞈ-euˬ gaˇ dzeˇ dzeˇ saˬ dzeh mehˬ dzaˬ caw caw-ehˇ, 
nyoeˇ leuˬ leuˬ-eu saˬ paˇ neh laꞈ ma guꞈ tsoꞈ-eu meh.  
12Yaw beh kahˇ-euˬ saˬ paˇ paˇ dzeh yaw beh dzeh mehˬ dzaˬ caw caw-ehˇ, laꞈ ma 
ngaˬ tseˇ hmˬ guꞈ tsoꞈ-awˇ, laꞈ ma kʼoeˇ deuˬ nehˬ-ehˇ dawˇ ni, nyiˬ kahˇ tiˬ kahˇ-
euˬ saˬ paˇ paˇ dzeh gaˇ dzeˇ dzeˇ saˬ dzeh mehˬ dzaˬ caw caw-ehˇ, laꞈ ma ngaˬ tseˇ 
hmˬ paˇ guꞈ tsoꞈ-euˬ meh.  
13Saˬ paˇ kʼoeˇ nyiˬ kahˇ tiˬ gaˇ gʼeu tawꞈ nya ni, shuiˇ kuˆ seuˬ ngaˬ tseˇ hmˬ aˬ 
yawꞈ maꞈ jahˇ-euˬ meh.  
14Kʼoeˇ naˇ, ciꞈ myehꞈ caꞈ hm neh zaꞈ taˬ-euˬ saˬ paˇ tseˇ nyiꞈ dzeh yuˇ-awˇ, Sehˬ 
gʼawˆ-ahˇ dehˬ kaˬ-eu gʼaˇ duˬ aˬ yawꞈ maꞈ jahˇ-euˬ meh.  
15Saˬ paˇ kʼoeˇ deuˬ aˬ yawꞈ tiˬ kawˆ hui ni bi ahˇ-awˇ, yaw mahˇ paw smˬ tseˇ caˆ, 
yaw jeˇ paw oeˬ caˆ byah ni aˬ yawꞈ maꞈ zaꞈ-euˬ meh.  
16Saˬ paˇ kʼoeˇ deuˬ yuˇ-awˇ, ngaˬ dzeh tiˬ gaˇ koꞈ dzeh tiˬ gaˇ guꞈ tsoꞈ-awˇ, nyiˬ 
kahˇ guꞈ doˆ-euˬ meh.  
17Yaw beh kahˇ-euˬ gaˇ dzeˇ dzeˇ saˬ dzeh mehˬ dzaˬ caw caw-ehˇ, laꞈ ma ngaˬ tseˇ 
hmˬ guꞈ tsoꞈ-awˇ, nyiˬ kahˇ tiˬ kahˇ-euˬ gaˇ dzeˇ dzeˇ saˬ dzeh mehˬ dzaˬ caw caw-
ehˇ laꞈ ma ngaˬ tseˇ hmˬ paˇ guꞈ tsoꞈ-euˬ meh.  
18Saˬ paˇ kʼoeˇ nyiˬ kahˇ tiˬ gaˇ gʼeu tawꞈ-eu gʼaˇ duˬ, guiˬ shuiˇ kuˆ seuˬ ngaˬ tseˇ 
hmˬ aˬ yawꞈ maꞈ jahˇ-euˬ meh.  
19Sehˬ gʼawˆ-ahˇ dehˬ kaˬ-eu gʼaˇ duˬ, saˬ paˇ paˇ ma nyiˬ kahˇ aˬ yawꞈ maꞈ guꞈ-euˬ 
meh. Yaw beh kahˇ-ahˇ, naˬ yawˬ neˇ taˬ-euˬ yawˇ aˬ buˬ-euˬ caꞈ hm neh guꞈ-awˇ, 
nyiˬ kahˇ tiˬ kahˇ pyeuꞈ-eu kʼoeˇ taˆ dehˬ kaˬ-eu kahˇ-ahˇ, shawˇ jehˆ ni gʼeh-eu shaˬ 
kʼoˆ neh guꞈ-euˬ meh.  
20Sehˬ gʼawˆ-ahˇ cawˬ tuˇ jeˬ-ahˇ taw-eu gʼaˇ duˬ, aˬ yawꞈ maꞈ teˇ byaꞈ taꞈ-euˬ meh.  
21Teˇ byaꞈ aˬ yawꞈ byaꞈ yawꞈ, yaw mahˇ paw tseˇ caˆ, yaw jeˇ paw tiˬ caˆ tiˬ toˇ 
byah-eu meh.  
22Teˇ byaꞈ kʼoeˇ tiˬ byaꞈ tiˇ byaꞈ taw tsaꞈ nya-eu gʼaˇ duˬ, teˇ byaꞈ aˬ yawꞈ byaꞈ 
yawꞈ-ahˇ aˬ kuiˇ nyiˬ kahˬ jahˇ tsoꞈ-euˬ meh. Teˇ byaꞈ dawˬ tawˆ luꞈ-ahˇ, kʼoeˇ loꞈ-
ehˇ aˬ kuiˇ jahˇ tsoꞈ-euˬ meh.  
23Laꞈ oˆ paw pyawˬ gʼaˇ duˬ teˇ byaꞈ nyiˬ tseˇ byaꞈ taꞈ-euˬ meh.  
24Teˇ byaꞈ kʼoeˇ nyiˬ tseˇ byaꞈ, aˬ yawꞈ byaꞈ yawꞈ-euꞈ aˬ kuiˇ nyiˬ kahˬ cawˬ ahˇ-eu 
gʼaˇ duˬ, kaˇ pyawˇ dawˬ pehˬ-ahˇ, pyuˇ daˇ kʼahˇ dawˬ tawˆ luꞈ oeˬ tseˇ kʼahˇ jahˇ 
tsoꞈ-euˬ meh.  
25Sehˬ gʼawˆ laꞈ taˆ paw pyawˬ gʼaˇ duˬ, teˇ byaꞈ nyiˬ tseˇ byaꞈ taꞈ-euˬ meh.  
26Teˇ byaꞈ kʼoeˇ nyiˬ tseˇ byaꞈ aˬ yawꞈ byaꞈ yawꞈ-euˬ aˬ kuiˇ nyiˬ kahˬ cawˬ ahˇ-eu 
gʼaˇ duˬ, pyuˇ daˇ kʼahˇ oeˬ tseˇ hmˬ jahˇ-euˬ meh.  

27Nahˇ ma ga kʼehˬ paw pyawˬ-ahˇ taw-eu gʼaˇ duˬ, teˇ byaꞈ koꞈ byaꞈ taꞈ-euˬ meh.  
28Laꞈ coeˇ nyiˬ coeˇ-ahˇ taw-eu gʼaˇ duˬ, teˇ byaꞈ nyiˬ byaꞈ taꞈ-euˬ meh.  
29Laꞈ coeˇ-ahˇ taw-eu teˇ byaꞈ kʼoeˇ nyiˬ byaꞈ-ahˇ, dawˬ pehˬ-ahˇ neh uˬ duˬ-ahˇ doˆ 
ni laˆ tsaꞈ-euˬ meh. Laꞈ coeˇ nyiˬ coeˇ-ahˇ taw-eu teˇ byaꞈ kʼoeˇ nyiˬ byaꞈ-ahˇ kʼoeˇ 
loꞈ-ehˇ jahˇ-awˇ tsaꞈ-euˬ meh.  
30Kʼoeˇ loꞈ-ehˇ, teˇ byaꞈ yehꞈ byaꞈ hawˇ-eu pyuˇ daˇ kʼahˇ tseˇ koꞈ kʼahˇ jahˇ-euˬ 
meh. Teˇ byaꞈ tiˬ byaꞈ gʼaˇ duˬ pyuˇ daˇ kʼahˇ nyiˬ kʼahˇ meh.  
31Sehˬ gʼawˆ kaˇ pyawˇ taw gaˇ geuꞈ-eu gʼaˇ duˬ, aˬkaˬshaˇ daˇ kawˬ yuˇ-awˇ, laꞈ law 
tseˇ ngaˬ kahˬ aˬ yawꞈ maꞈ pyaꞈ-euˬ meh. Ngaˬ kawˬ-aˬ, Sehˬ gʼawˆ laꞈ oˆ paw 
pyawˬ-ahˇ kaˇ pyawˇ taw gaˇ geuꞈ-eu gʼaˇ duˬ meh.  
32Ngaˬ kawˬ-aˬ, sehˬ gʼawˆ laꞈ taˆ paw pyawˬ-ahˇ kaˇ pyawˇ taw gaˇ geuꞈ-eu gʼaˇ 
duˬ pyeuꞈ-awˇ, ngaˬ kawˬ-aˬ, nahˇ ma ga kʼehˬ paw pyawˇ-eu sehˬ gʼawˆ naˇ kʼah 
paw pyawˬ-ahˇ kaˇ pyawˇ taw gaˇ geuꞈ-eu gʼaˇ duˬ meh.  
33Gʼahˇ ceh tsaˬ-eu laꞈ law kʼoeˇ kawˬ-aˬ, Sehˬ gʼawˆ-euˬ kʼoeˇ dzeˇ heu dzeˇ miˇ ni 
mahˇ-eu meh.  
34Teˇ byaꞈ kʼoeˇ deuˬ-ahˇ shuiˇ yaw-awˇ, shuiˇ yaw taˬ-euˬ laꞈ law kʼoeˇ deuˬ-ahˇ 
tsoꞈ nya-eu gʼaˇ duˬ, shuiˇ daˇ kʼahˇ tsoꞈ-euˬ meh.  
35Nyoeˇ leuˬ leuˬ-eu, neˇ naˆ naˆ-eu hawˇ-eu, neˇ tseuˆ ni gʼeh-eu saˬ kahˇ deuˬ neh 
zaꞈ taˬ-awˇ, Jeˬluˇbeˬ aˇ baˇ aˇ boꞈ boꞈ taˬ-euˬ saˬ paˇ yuˇ-awˇ, lawˆ kaˬ taw paˆ-eu 
saˬ paˇ paˇ ma jahˇ-euˬ meh.  
36Saˬ paˇ paˇ ma kʼoeˇ hmˬ sheu taw-eu gʼaˇ duˬ, shuiˇ yaw taˬ-awˇ, shuiˇ kuˆ seuˬ 
tsoꞈ taˬ-euˬ aˬkaˬshaˇ daˇ kawˬ kʼawˇ zeuˇ oeˬ zeuˇ aˬ yawꞈ maꞈ jahˇ-euˬ meh. Kʼoeˇ 
naˇ, kʼawˇ zeuˇ kʼoeˇ oeˬ zeuˇ ka tuˇ-eu gʼaˇ duˬ, pyuˇ zeuˇ dahˇ oeˬ hmˬ jahˇ-euˬ 
meh.  
37Sehˬ gʼawˆ gʼoˆ kʼehˬ-ahˇ taw-eu gʼaˇ duˬ, nyoeˇ leuˬ leuˬ-eu, neˇ naˆ naˆ-eu hawˇ-
eu, neˇ tseuˆ ni gʼeh-eu saˬ kahˇ deuˬ neh zaꞈ taˬ-awˇ, aˇ boꞈ boꞈ taˬ-euˬ saˬ paˇ paˇ 
ma guꞈ-euˬ meh,  
38Saˬ paˇ paˇ ma kʼoeˇ taw-eu gʼaˇ duˬ, kuˆ seuˬ tsoꞈ-awˇ, uˬ dzo hawˇ-eu laꞈ law-ahˇ 
shuiˇ yaw taˬ-euˬ kʼawˇ zeuˇ ngaˬ zeuˇ hawˇ-eu, kʼawˇ zeuˇ kʼoeˇ deuˬ ka tuˇ-eu gʼaˇ 
duˬ guiˬ shuiˇ zeuˇ dahˇ ngaˬ hmˬ jahˇ-euˬ meh.  

Doˆ-iˇ 37 

Dawˬ ma saˇ jaˇ Bahˬ keuˆ jahˇ-euˬ 
(Doˆ-iˇ 25.10-22) 

1Baˬzeˬlaˇ-aˬ, aˬ kaˬ shaˇ daˇ kawˬ yuˇ-awˇ, yaw mahˇ paw nyiˬ caˆ tiˬ toˇ, yaw jeˇ 
paw tiˬ caˆ tiˬ toˇ, yaw goˇ paw tiˬ caˆ tiˬ toˇ byah-eu Dawˬ ma saˇ jaˇ Bahˬ keuˆ taꞈ-
euˬ meh.  
2Bahˬ keuˆ-euˬ laꞈ kʼoeˇ paw hawˇ-eu laꞈ nyiˇ paw shuiˇ yaw-awˇ, jawˬ jawˬ-ehˇ 
shuiˇ daˇ bahˇ bahˇ-euˬ meh.  
3Bahˬ keuˆ-ahˇ baꞈ-eu gʼaˇ duˬ, shuiˇ daˇ kʼahˇ oeˬ kʼahˇ jahˇ-awˇ, bahˬ keuˆ-euˬ aˬ 
kuiˇ oeˬ kahˬ-ahˇ, tiˬ paw dzeˇ nyiˬ kʼahˇ pyawˇ-ehˇ, laꞈ naˬ loꞈ-ehˇ tsoꞈ-euˬ meh.  

4Aˬ kaˬ shaˇ daˇ kawˬ neh kʼaˆ baꞈ kawˬ jahˇ-awˇ, shuiˇ yaw-euˬ meh.  
5Kʼoeˇ naˇ, bahˬ keuˆ-euˬ kʼoeˇ paˆ maˇ paˆ tsoꞈ-eu shuiˇ daˇ kʼahˇ kʼoeˇ deuˬ-ahˇ, 
kʼaˆ baꞈ kawˬ cawˬ ahˇ-euˬ meh.  
6Maˇ jawˆ ni gʼeh-eu shuiˇ yuˇ-awˇ, yaw mahˇ paw nyiˬ caˆ tiˬ toˇ, yaw jeˇ paw tiˬ 
caˆ tiˬ toˇ byah-eu bahˬ keuˆ kʼmˬ pymˬ tiˬ hmˬ aˬ yawꞈ jahˇ-euˬ meh.  
7Kʼoeˇ naˇ, shuiˇ yuˇ-awˇ, Jeˬluˇbeˬ aˇ baˇ nyiˬ hmˬ tehˆ-euˬ meh.  
8Mawˇ kawˇ kʼoeˇ nyiˬ hmˬ, bahˬ keuˆ kʼmˬ pymˬ aˬ yawꞈ-ahˇ tiˬ poˆ tehꞈ-ehˇ jahˇ 
tsoꞈ-awˇ, tiˬ paw dzeˇ dzaˬ-ahˇ tiˬ hmˬ bi tsoꞈ-euˬ meh.  
9Jeˬluˇbeˬ aˇ baˇ kʼoeˇ nyiˬ hmˬ, bahˬ keuˆ kʼmˬ pymˬ kʼoeˇ dzeˇ heu dzeˇ-ahˇ tiˬ hmˬ 
tiˇ hmˬ mehˬ shiˬ pyawˇ-ehˇ bi tsoꞈ-awˇ, aˬ dahˇ cawˬ ja-awˇ, bahˬ keuˆ kʼmˬ pymˬ-
ahˇ bi dehˬ kaˬ taˬ-euˬ meh.  

Miˬyehˇ-ahˇ lawˇ-euˬ kaˬ muˇ taˬ duˬ hawˬ jeh 
(Doˆ-iˇ 25.23-30) 

10Aˬkaˬshaˇ daˇ kawˬ yuˇ-awˇ, yaw mahˇ paw nyiˬ caˆ, yaw jeˇ paw tiˬ caˆ, yaw goˇ 
paw tiˬ caˆ tiˬ toˇ byah-eu hawˬ jeh tiˬ hmˬ aˬ yawꞈ jahˇ-euˬ meh.  
11Hawˬ jeh-ahˇ maˇ jawˆ ni gʼeh-eu shuiˇ yaw-awˇ, jawˬ jawˬ-ehˇ, shuiˇ daˇ bahˇ 
bahˇ-euˬ meh.  
12Hawˬ jeh mehˬ dzaˬ caw caw-ehˇ laꞈ zaˬ tiˬ daˬ byah ni daˇ bahˇ jahˇ baw-awˇ, daˇ 
bahˇ kʼoeˇ jawˬ jawˬ-ehˇ, shuiˇ daˇ bahˇ paˇ bahˇ-euˬ meh.  
13Shuiˇ daˇ kʼahˇ oeˬ hmˬ jahˇ-awˇ, hawˬ jeh-euˬ laꞈ coeˇ oeˬ pyawˬ-ahˇ tsoꞈ-eu aˬ 
kuiˇ oeˬ kahˬ-ahˇ laꞈ naˬ jahˇ tsoꞈ-euˬ meh.  
14Kʼaˆ baꞈ kawˬ cawˬ ahˇ duˬ pyeuꞈ-eu shuiˇ daˇ kʼahˇ kʼoeˇ oeˬ kʼahˇ-ahˇ, hawˬ jeh 
mehˬ dzaˬ-ahˇ jaˆ-eu shuiˇ daˇ bahˇ dawˬ peh tehˬ ni, bi tsoꞈ-euˬ meh. 
15Aˬkaˬshaˇ daˇ kawˬ neh, kʼaˆ baꞈ kawˬ jahˇ-awˇ, shuiˇ yaw-euˬ meh, 
16Aˬ gaꞈ dzaˇ uiˇ lawˇ ngeh zmˬ-eu gʼaˇ duˬ, hawˬ gʼawˆ, kʼmˬ maˬ, ciˬ cuˇ hawˇ-eu 
naˬ bo deuˬ-ahˇ, maˇ jawˆ ni gʼeh-eu shuiˇ neh tehꞈ-ehˇ jahˇ-euˬ meh.  

Tsiˇ kʼmˬ doꞈ taˬ duˬ jahˇ-euˬ 
(Doˆ-iˇ 25.31-40) 

17Maˇ jawˆ ni gʼeh-eu shuiˇ yuˇ-awˇ, tsiˇ kʼmˬ doꞈ taˬ duˬ aˬ yawꞈ jahˇ-euˬ meh. 
Dawˬ pehˬ hawˇ-eu gʼawˇ pah kʼawˇ zeuˇ-ahˇ shuiˇ neh tehˆ-awˇ, aˇ cuˬ aˇ yehˆ aˇ 
baˇ deuˬ kʼawꞈ, tiˬ poˆ tehꞈ-ehˇ kʼoeˇ gaˇ jahˇ tsoꞈ-euˬ meh.  
18Uˬ laꞈ koꞈ laꞈ jahˇ tsoꞈ-awˇ, tiˬ paw paˆ smˇ laꞈ bi tsoꞈ-euˬ meh.  
19Uˬ laꞈ kʼoeˇ koꞈ laꞈ aˬ yawꞈ laꞈ yawꞈ-ahˇ, aˇ cuˬ aˇ yehˆ yehˆ luꞈ-eu aˬ laˬ moˬ aˇ 
yehˆ aˇ baˇ smˬ baˇ jahˇ tsoꞈ-euˬ meh. 
20Gʼawˇ pah kʼawˇ zeuˇ-ahˇ, aˇ cuˬ aˇ yehˆ yehˆ luꞈ-eu aˬ laˬ moˬ aˇ yehˆ aˇ baˇ oeˬ 
baˇ jahˇ tsoꞈ-euˬ meh.  
21Uˬ laꞈ kʼoeˇ smˬ gu aˬ yawꞈ gu yawꞈ-euˬ dawˬ pehˬ-ahˇ, aˇ yehˆ aˇ cuˬ tiˬ hmˬ jahˇ 
tsoꞈ-euˬ meh.  
22Aˇ yehˆ aˇ cuˬ kʼoeˇ deuˬ hawˇ-eu, uˬ laꞈ kʼoeˇ deuˬ, tsiˇ kʼmˬ doꞈ taˬ duˬ kʼoeˇ hmˬ 
nehˬ-ehˇ tiˬ gaˇ tsoꞈ tawꞈ ni, maˇ jawˆ ni gʼeh-eu shuiˇ neh tehˆ taˬ-euˬ meh.  

http://pt-br.bibles.org/ahk-AHK/Exod/38#Exod.37.7!f.1

23Tsiˇ kʼmˬ doꞈ taˬ duˬ kʼoeˇ taˆ ciˬ daˆ-eu gʼaˇ duˬ, tsiˇ kʼmˬ shiꞈ kʼmˬ jahˇ-awˇ, ciˆ 
nyawˆ hawˇ-eu tsiˇ diꞈ deh kʼaˇ ahˇ duˬ kʼmˬ maˬ-ahˇ, maˇ jawˆ ni gʼeh-eu shuiˇ neh 
jahˇ-euˬ meh.  
24Tsiˇ kʼmˬ doꞈ taˬ duˬ hawˇ-eu, kʼoeˇ-euˬ keu ka jahˇ-eu gʼaˇ duˬ, maˇ jawˆ ni gʼeh-
eu shuiˇ nyiˬ tseˇ tiꞈ jawꞈ-iˬ aˬ yawꞈ zmˬ-euˬ meh.  

Yaw saw jeˬ doꞈ-awˇ damˬ-eu lawˇ duˬ 
(Doˆ-iˇ 30.1-5) 

25Tiˬ caˆ oeˬ bawˬ byah-awˇ, nyiˬ caˆ goˇ-eu yaw saw jeˬ doꞈ-awˇ damˬ-eu lawˇ duˬ 
tiˬ hmˬ aˬkaˬshaˇ daˇ kawˬ neh aˬ yawꞈ jahˇ-euˬ meh. Laꞈ coeˇ oeˬ coeˇ-ahˇ tsoꞈ-eu 
uˬ coeˇ oeˬ kahˬ kʼawꞈ, tiˬ poˆ tehꞈ-ehˇ lawˇ duˬ aˬ yawꞈ-ahˇ jahˇ tsoꞈ-euˬ meh.  
26Lawˇ duˬ-euˬ uˬ duˬ pyawˬ naˬ oeˬ pyawˬ luꞈ hawˇ-eu, uˬ coeˇ deuˬ-ahˇ, maˇ jawˆ 
ni gʼeh-eu shuiˇ yaw-awˇ, lawˇ duˬ jawˬ jawˬ-ehˇ shuiˇ daˇ bahˇ bahˇ-euˬ meh.  
27Kʼaˆ baꞈ kawˬ cawˬ ahˇ-awˇ baꞈ nya ni, lawˇ duˬ kʼoeˇ paˆ maˇ paˆ-ehˇ, shuiˇ daˇ 
bahˇ-euˬ laꞈ oˆ paw dzeˇ, shuiˇ daˇ kʼahˇ nyiˬ hmˬ jahˇ tsoꞈ-euˬ meh.  
28Kʼaˆ baꞈ kawˬ-ahˇ aˬ kaˬ shaˇ daˇ kawˬ neh jahˇ-awˇ, shuiˇ yaw-euˬ meh.  

Tseˇ doˆ-euˬ deuˬ-ahˇ lehꞈ-eu tsiˇ hawˇ-eu doꞈ-awˇ damˬ-eu yaw saw jeˬ 
(Doˆ-iˇ 30.22-38) 

29Tsiˇ yaw saw jeˬ jahˇ ngeh, gʼawˬ mya jeˬ keuˬ-awˇ jahˇ-euˬ loꞈ-ehˇ, tseˇ doˆ-euˬ 
deuˬ-ahˇ lehꞈ-eu gʼaˇ duˬ, muiˬ-eu shawˇ-eu tsiˇ hawˇ-eu saw dui dui-eu doꞈ-awˇ 
damˬ-eu jeˬ kʼawꞈ aˬ yawꞈ jahˇ-euˬ meh.  

Doˆ-iˇ 38 

Miˬ dzaˬ dzah puiˆ-awˇ lawˇ-eu lawˇ duˬ jahˇ-euˬ 
(Doˆ-iˇ 27.1-8) 

1Miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ, aˬ kaˬ shaˇ daˇ kawˬ neh lawˇ 
duˬ tiˬ hmˬ aˬ yawꞈ jahˇ-euˬ meh. Lawˇ duˬ kʼoeˇ hmˬ ngaˬ caˆ oeˬ bawˬ byah-awˇ, 
smˬ caˆ goˇ-eu meh.  
2Lawˇ duˬ-euˬ uˬ duˬ laꞈ coeˇ oeˬ pyawˬ-ahˇ, lawˇ duˬ-ahˇ tiˬ poˆ tehꞈ-ehˇ tsoꞈ tawꞈ-
eu uˬ coeˇ oeˬ hmˬ jahˇ tsoꞈ-awˇ, guiˬ shuiˇ yaw-euˬ meh.  
3Lawˇ duˬ-ahˇ zmˬ-eu keu ka deuˬ pyeuꞈ-eu mui za, laꞈ yoeˬ tsoꞈ-eu kuˬ tseuˆ, naˬ 
bo, shaˬ jiˇ kuˆ seuˬ hawˇ-eu, miˬ dzaˬ kʼmˬ maˬ heu deuˬ dawˬ tawˆ luꞈ-ahˇ, guiˬ 
shuiˇ neh jahˇ-euˬ meh.  
4Guiˬ shuiˇ shmˇ kaˇ tiˬ hmˬ aˬ yawꞈ jahˇ-awˇ, lawˇ duˬ-euˬ daˇ bahˇ laꞈ oˆ, lawˇ duˬ-
euˬ gʼawˇ pah nyiˬ paˆ-ehˇ jahˇ tsoꞈ-euˬ meh.  
5Lawˇ duˬ-ahˇ baꞈ nya ni, daˇ kʼahˇ oeˬ kʼahˇ jahˇ-awˇ, lawˇ duˬ-euˬ laꞈ coeˇ oeˬ 
pyawˬ-ahˇ laꞈ naˬ jahˇ tsoꞈ-euˬ meh.  
6Aˬ kaˬ shaˇ daˇ kawˬ neh kʼaˆ baꞈ kawˬ jahˇ-awˇ, guiˬ shuiˇ yaw-euˬ meh.  
7Kʼoeˇ naˇ, kʼaˆ baꞈ kawˬ kʼoeˇ yuˇ-awˇ, lawˇ duˬ-euˬ kʼoeˇ paˆ maˇ paˆ tsoꞈ-eu laꞈ 
naˬ-ahˇ cawˬ ahˇ-euˬ meh. Lawˇ duˬ kʼoeˇ hmˬ-ahˇ teˇ byaꞈ neh taꞈ-awˇ, coˇ hoˇ ni bi 
dahˇ-euˬ meh.  

Guiˬ shuiˇ sehˇ byehˇ jahˇ-euˬ 

(Doˆ-iˇ 30.18) 

8Sahˬpaˬ Miˬyehˇ jawˇ-eu Sehˬ gʼawˆ-euˬ gʼoˆ kʼehˬ-ahˇ gaˇ mˇ-eu zaˬ miˬ zaˬ deuˬ-
euˬ kʼaw teuꞈ ba la deuˬ yuˇ uiˬ-awˇ, guiˬ shuiˇ sehˇ byehˇ hawˇ-eu kʼoeˇ-euˬ aˬ kuiˇ 
jahˇ-euˬ meh.  

Sahˬpaˬ Miˬyehˇ jawˇ-eu Sehˬ gʼawˆ-ahˇ yaˇ kmˇ mˇ lahˇ-euˬ 
(Doˆ-iˇ 27.9-19) 

9Sahˬpaˬ Miˬyehˇ jawˇ-eu Sehˬ gʼawˆ-ahˇ yaˇ kmˇ mˇ lahˇ-eu gʼaˇ duˬ, shawˇ jehˆ ni 
gʼeh-eu saˬ kahˇ neh saˬ paˇ zaꞈ-euˬ meh. Laꞈ oˆ paw pyawˬ-ahˇ taw lahˇ-eu saˬ paˇ-
aˬ, nyiˬ tseˇ ngaˬ lmˇ byah-eu meh.  
10Saˬ paˇ kʼoeˇ taw-eu gʼaˇ duˬ, pyuˇ kuˆ seuˬ deuˬ, pyuˇ laꞈ law tsoꞈ-eu guiˬ shuiˇ 
kʼawˇ zeuˇ nyiˬ tseˇ zeuˇ hawˇ-eu, guiˬ shuiˇ zeuˇ dahˇ nyiˬ tseˇ dahˇ jahˇ-euˬ meh.  
11Laꞈ taˆ paw pyawˬ gʼaˇ duˬ kʼawꞈ, kʼoeˇ loꞈ-ehˇ jahˇ-euˬ meh.  
12Nahˇ ma doˆ kʼehˬ paw pyawˬ-ahˇ taw-eu gʼaˇ duˬ, saˬ paˇ tseˇ nyiꞈ lmˇ nui paˆ, 
pyuˇ kuˆ seuˬ hawˇ-eu pyuˇ laꞈ law tsoꞈ-eu kʼawˇ zeuˇ tseˇ zeuˇ hawˇ-eu, zeuˇ dahˇ 
tseˇ dahˇ jahˇ-euˬ meh.  
13Sehˬ gʼawˆ gʼoˆ kʼehˬ pyawˇ-eu nahˇ ma doˆ kʼehˬ paw pyawˬ-ahˇ taw-eu gʼaˇ duˬ, 
saˬ paˇ tseˇ nyiꞈ lmˇ lehˬ hmˬ-euˬ meh. 
14Gʼoˆ kʼehˬ-euˬ aˇ maˇ paw pyawˬ-ahˇ taw-eu gʼaˇ duˬ, saˬ paˇ smˬ lmˇ nui paˆ uˬ 
taꞈ tiˬ caˆ, kʼawˇ zeuˇ smˬ zeuˇ hawˇ-eu zeuˇ dahˇ smˬ dahˇ lehˬ hmˬ-euˬ meh.  
15Aˇ caˇ paw pyawˬ gʼaˇ duˬ kʼawꞈ, kʼoeˇ loꞈ-ehˇ lehˬ hmˬ-euˬ meh.  
16Taw lahˇ-eu gʼaˇ duˬ, saˬ paˇ dawˬ tawˆ luꞈ, shawˇ jehˆ ni gʼeh-eu saˬ paˇ tehꞈ 
meh.  
17Sehˬ gʼawˆ-ahˇ yaˇ kmˇ mˇ lahˇ-eu gʼaˇ duˬ, kʼawˇ zeuˇ dawˬ tawˆ luꞈ guiˬ shuiˇ neh 
jahˇ-awˇ, kuˆ seuˬ, laꞈ law hawˇ-eu, kʼawˇ zeuˇ-euˬ uˬ dzo-ahˇ tsoꞈ-eu uˬ kʼoˆ deuˬ-
ahˇ, pyuˇ neh jahˇ-euˬ meh. Sehˬ gʼawˆ jawˬ jawˬ-ehˇ ka tuˇ taˬ-euˬ kʼawˇ zeuˇ kʼoeˇ 
deuˬ-ahˇ, pyuˇ laꞈ law diˬ-euˬ meh.  
18Yaˇ kmˇ gʼoˆ kʼehˬ-ahˇ taw-eu gʼaˇ duˬ, nyoeˇ leuˬ leuˬ-eu, neˇ naˆ naˆ-eu hawˇ-eu 
neˇ tseuˆ ni gʼeh-eu saˬ kahˇ deuˬ neh zaꞈ-awˇ, aˇ boꞈ boꞈ taˬ-euˬ shawˇ jehˆ ni gʼeh-
eu saˬ paˇ lehˬ hmˬ-euˬ meh. Saˬ paˇ kʼoeˇ dzeh kʼawꞈ, Sehˬ gʼawˆ yaˇ kmˇ mˇ lahˇ 
gaˇ taw-eu saˬ paˇ kʼoeˇ deuˬ loꞈ-ehˇ, yaw mahˇ paw ngaˬ lmˇ, yaw goˇ paw tiˬ lmˇ 
uˬ taꞈ tiˬ caˆ byah-eu meh.  
19Saˬ paˇ kʼoeˇ dzeh-ahˇ, guiˬ shuiˇ zeuˇ dahˇ oeˬ dahˇ kʼoeˇ taˆ ka tuˇ taˬ-euˬ kʼawˇ 
zeuˇ oeˬ zeuˇ kʼoeˇ taˆ taw-euˬ meh. Kʼawˇ zeuˇ kʼoeˇ oeˬ zeuˇ-euˬ kuˆ seuˬ deuˬ, uˬ 
dzo-ahˇ tsoꞈ-eu uˬ kʼoˆ deuˬ hawˇ-eu, laꞈ law deuˬ-ahˇ pyuˇ neh jahˇ-euˬ meh.  
20Sehˬ gʼawˆ tsoˆ gaˇ hawˇ-eu Sehˬ gʼawˆ yaˇ kmˇ mˇ lahˇ gaˇ zmˬ-eu taꞈ cmˬ dawˬ 
tawˆ luꞈ, guiˬ shuiˇ neh tehꞈ-ehˇ jahˇ taˬ-euˬ meh.  

Sahˬpaˬ Miˬyehˇ jawˇ-eu Sehˬ gʼawˆ tsoˆ gaˇ geuꞈ-euˬ myawˬ deuˬ 

21Heu-aˬ, zahˇ dawˬ kʼoꞈ dawˬ tseˇ dawˬ boꞈ taˬ-euˬ kʼaˬ lo teˇ byaꞈ nyiˬ byaꞈ dawˆ 
ahˇ taˬ-euˬ Sahˬpaˬ Miˬyehˇ jawˇ-eu Sehˬ gʼawˆ tsoˆ gaˇ geuꞈ-euˬ myawˬ deuˬ-euˬ 
jaˇ laˇ meh. Heu deuˬ-ahˇ zmˬ-eu gʼaˇ duˬ, Moˇseˬ dawˬ biꞈ-awˇ, piˇ ma Aˬloˬ-euˬ aˬ 

li Iˇdaˬmaˬ neh mehˬ nehˬ-euˬ loꞈ-ehˇ, Leˬbiˇ tsawˇ haˬ deuˬ neh jaˇ laˇ heu hmˬ boꞈ 
doˆ-euˬ meh.  
22Yuˇdaˆ tsawˇ haˬ Huˇyaˆ-euˬ oeˬ paˬ pyeuꞈ-awˇ, Uˇliˆ-euˬ aˬ li pyeuꞈ-eu Baˬzeˬlaˇ-
aˬ, Sahˬpaˬ Miˬyehˇ neh dawˬ kʼaˇ biꞈ taˬ-euˬ yawˬ jeˬ na luꞈ mˇ-euˬ meh.  
23Aˬ yawꞈ-ahˇ caw ba-eu gʼaˬ pyeuꞈ-eu Daˬ tsawˇ haˬ Aˬhiˇsaˬmaˇ-euˬ aˬ li Oˬhoˬliˆ-
aˬ, ba jiˬ pyeuꞈ-eu uˬ taꞈ, gʼawˬ mya jeˬ noeˬ doˆ mˇ doˆ nya-awˇ, shawˇ jehˆ ni gʼeh-
eu saˬ paˇ, nyoeˇ leuˬ leuˬ-eu, neˇ naˆ naˆ-eu hawˇ-eu, neˇ tseuˆ ni gʼeh-eu saˬ paˇ 
deuˬ zaꞈ-eu gʼaˬ kʼawꞈ pyeuꞈ-eu meh.  
24Muiˬ-eu shawˇ-eu Sehˬ gʼawˆ gʼaˇ duˬ, Sahˬpaˬ Miˬyehˇ-ahˇ damˬ nehˬ-eu shuiˇ 
dawˬ tawˆ luꞈ, kaˇ daˬ-ahˇ tsaˬ ni saˆ haw ngeh, koꞈ yaˇ jawꞈ-i byah-eu meh.  
25Iˇsaˬleˬlaˆ tsawˇ jeuˬ-euˬ tsawˇ seˬ yuˇ ngeh, tsawˇ myahˇ kʼaˇ dawˆ-euˬ tsawˇ haˬ 
deuˬ jawˇ gaˇ za-euˬ pyuˇ deuˬ, nyiˬ heˇ nyiˬ tseˇ jawꞈ-i byah-eu meh.  
26Heu-aˬ, Iˇsaˬleˬlaˆ tsawˇ jeuˬ-euˬ tsawˇ seˬ jaˇ laˇ laꞈ kʼoeˇ tsawˇ myahˇ kʼaˇ ahˇ-eu 
tsawˇ haˬ dawˬ tawˆ luꞈ, yawˬ ha-ahˇ kʼaˇ doˇ-eu loꞈ-ehˇ, kaˇ daˬ-ahˇ tsaˬ ni taꞈ uiˬ 
taˬ-euˬ pyuˇ meh. Jaˇ laˇ laꞈ kʼoeˇ tsawˇ myahˇ ahˇ-eu, nyiˬ tseˇ kʼoꞈ laˬ taˆ paw-euˬ 
tsawˇ haˬ dawˬ tawˆ luꞈ, koꞈ seh smˬ heˇ ngaˬ yaˇ ngaˬ tseˇ gʼaˬ byah-eu meh.  
27Pyuˇ kʼoeˇ deuˬ laˬ kʼoeˇ, muiˬ-eu shawˇ-eu sehˬ gʼawˆ tsoˆ gaˇ hawˇ-eu, sehˬ 
gʼawˆ yaˇ kmˇ mˇ gaˇ geuꞈ-eu zeuˇ dahˇ tiˬ yaˇ dahˇ jahˇ-eu gʼaˇ duˬ, nyiˬ heˇ oeˬ tseˇ 
jawꞈ-i zmˬ-euˬ meh. Zeuˇ dahˇ tiˬ dahˇ-euˬ nyiˬ tseˇ jawꞈ-i oeˬ kaˇ byah-eu meh. 
28Dzehˬ laˇ taˬ-euˬ pyuˇ tseˇ yehꞈ jawꞈ-i-ahˇ, kʼawˇ zeuˇ-euˬ laꞈ law deuˬ, kuˆ seuˬ 
deuˬ hawˇ-eu, kʼawˇ zeuˇ-euˬ uˬ dzo-ahˇ tsahˬ-eu uˬ kʼoˆ deuˬ, Baˬzeˬlaˇ neh jahˇ-
euˬ meh.  
29Sahˬpaˬ Miˬyehˇ-ahˇ damˬ nehˬ-eu guiˬ shuiˇ deuˬ tiˬ heˇ oeˬ yaˇ ngaˬ tseˇ ngaˬ 
jawꞈ-i byah-eu meh.  
30Guiˬ shuiˇ kʼoeˇ deuˬ yuˇ-awˇ, Sahˬpaˬ Miˬyehˇ jawˇ-eu Sehˬ gʼawˆ gʼoˆ kʼehˬ kʼawˇ 
zeuˇ deuˬ maˬ ehˇ, guiˬ shuiˇ shmˇ kaˇ tsoꞈ-eu guiˬ shuiˇ neh jahˇ taˬ-euˬ lawˇ duˬ 
maˬ ehˇ, lawˇ duˬ kʼoeˇ hmˬ-euˬ keu ka dawˬ tawˆ luꞈ maˬ ehˇ,  
31sehˬ gʼawˆ-ahˇ yaˇ kmˇ mˇ lahˇ gaˇ hawˇ-eu yaˇ kmˇ gʼoˆ kʼehˬ-ahˇ geuꞈ-eu zeuˇ 
dahˇ deuˬ maˬ ehˇ, sehˬ gʼawˆ tsoˆ gaˇ hawˇ-eu yaˇ kmˇ mˇ lahˇ gaˇ kʼaˇ loˬ-eu taꞈ 
cmˬ deuˬ maˬ ehˇ, jahˇ-euˬ meh.  

Doˆ-iˇ 39 

Piˇ ma deuˬ-euˬ dm gʼaˬ dm lmˇ guꞈ-euˬ 
(Doˆ-iˇ 28.1-14) 

1Piˇ ma deuˬ muiˬ-eu shawˇ-eu jawˇ duˬ-ahˇ uˇ leˇ ngeh dm-eu gʼaˇ duˬ, nyoeˇ leuˬ 
leuˬ-eu, neˇ naˆ naˆ-eu hawˇ-eu, neˇ tseuˆ ni gʼeh-eu saˬ kahˇ deuˬ zaꞈ-awˇ, haw 
muiˬ dui dui-eu dm gʼaˬ dm lmˇ deuˬ aˬ yawꞈ ma guꞈ-euˬ meh. Sahˬpaˬ miˬyehˇ 
Moˇseˬ-ahˇ dawˬ biꞈ taˬ-euˬ loꞈ-ehˇ, Aˬloˬ gʼaˇ duˬ aˬ yawꞈ maꞈ dm gʼaˬ dm lmˇ guꞈ-
euˬ meh.  

2Shawˇ jehˆ ni gʼeh-eu saˬ paˇ, nyoeˇ leuˬ leuˬ-eu, neˇ naˆ naˆ-eu hawˇ-eu, neˇ tseuˆ 
ni gʼeh-eu saˬ paˇ deuˬ hawˇ-eu, shuiˇ saˬ kahˇ yuˇ-awˇ, pehˇ kʼahˬ pehˇ nymˇ aˬ 
yawꞈ maꞈ guꞈ-euˬ meh.  
3Shawˇ jehˆ ni gʼeh-eu saˬ paˇ, nyoeˇ leuˬ leuˬ-eu, neˇ naˆ naˆ-eu hawˇ-eu, neˇ tseuˆ 
ni gʼeh-eu saˬ paˇ deuˬ kʼoeˇ taˆ aˇ boꞈ boꞈ-eu gʼaˇ duˬ, baˬ lehˇ ni gʼeh-eu shuiˇ shuiˇ 
yaˆ tehˆ-awˇ, shuiˇ shuiˇ caˆ tehˬ doˆ-euˬ meh. 
4Pehˇ kʼahˬ pehˇ nymˇ kʼoeˇ pehˇ tawꞈ gʼeu tawꞈ nya ni, baꞈ pu aˇ caˆ nyiˬ caˆ jahˇ-
awˇ, baꞈ pu-euˬ kʼoeˇ paˆ maˇ paˆ-ehˇ guꞈ tsoꞈ-eu meh. 
5Sahˬpaˬ Miˬyehˇ neh Moˇseˬ-ahˇ dawˬ biꞈ taˬ-euˬ loꞈ-ehˇ, pehˇ kʼahˬ pehˇ nymˇ guꞈ-
eu saˬ paˇ hawˇ-eu saˬ kahˇ kʼoeˇ jeˬ neh, joꞈ paꞈ tiꞈ kahˇ zaꞈ-awˇ, pehˇ kʼahˬ aˬ 
yawꞈ-ahˇ guꞈ tsoꞈ-euˬ meh.  
6Neˇ tseuˆ ni gʼeh-eu kʼaˬ lo sehˇ deuˬ lehˬ hmˬ-awˇ, shuiˇ iˇ puˬ laꞈ kʼoeˇ dawˆ ahˇ 
taˬ-euˬ meh. Kʼaˬ lo sehˇ kʼoeˇ deuˬ kʼoeˇ taˆ, Yaˬkoˆ-euˬ aˬ li tseˇ nyiꞈ li-euˬ tsawˇ 
myahˇ deuˬ yaw muiˬ paˬ-ehˇ toeˬ boꞈ taˬ-euˬ meh. 
7Sahˬpaˬ Miˬyehˇ neh Moˇseˬ-ahˇ dawˬ biꞈ taˬ-euˬ loꞈ-ehˇ, Iˇsaˬleˬlaˆ tsawˇ jeuˬ tseˇ 
nyiꞈ jeuˬ-euˬ dah zaˇ pyeuꞈ-eu gʼaˇ duˬ, kʼaˬ lo sehˇ ahˇ-eu shuiˇ iˇ puˬ kʼoeˇ, baꞈ pu 
aˇ caˆ-ahˇ tsoꞈ-euˬ meh.  

Kʼahˬ-ahˇ dehˬ daˬ duˬ guꞈ-euˬ 
(Doˆ-iˇ 28.15-30) 

8Pehˇ kʼahˬ pehˇ nymˇ guꞈ-euˬ saˬ kahˇ hawˇ-eu saˬ paˇ kʼoeˇ jeˬ yuˇ-awˇ, kʼahˬ-ahˇ 
dehˬ daˬ duˬ aˬ yawꞈ maꞈ guꞈ-awˇ, pehˇ kʼahˬ pehˇ nymˇ-ahˇ boꞈ-euˬ loꞈ-ehˇ aˇ boꞈ 
boꞈ-euˬ meh.  
9Kˇoeˇ-aˬ, byaˆ dmˇ taˬ-awˇ, tiˬ toˇ oeˬ bawˬ byah-eu meh.  
10Kʼoeˇ-euˬ kʼoeˇ taˆ, aˇ poeˬ kʼaˆ-eu kʼaˬ lo sehˇ aˇ cehˆ oeˬ cehˆ aˬ yawꞈ maꞈ guꞈ 
tsoꞈ-euˬ meh. Yaw beh cehˆ-ahˇ, yaw neˇ neˇ-ehˇ gʼeh-eu kʼaˬ lo sehˇ, shuiˇ nyehˆ ni 
gʼeh-eu kʼaˬ lo sehˇ hawˇ-eu, neˇ shuiˇ shuiˇ-eu kʼaˬ lo sehˇ,  
11nyiˬ cehˆ tiˬ cehˆ-ahˇ nyoeˇ naˆ naˆ-eu kʼaˬ lo sehˇ, nyoeˇ leuˬ leuˬ-eu kʼaˬ lo sehˇ 
hawˇ-eu gʼahˇ dui dui-eu kʼaˬ lo sehˇ,  
12smˬ cehˆ tiˬ cehˆ-ahˇ neˇ leuˬ leuˬ-eu kʼaˬ lo sehˇ, pyuˇ deuˬ ni gʼeh-eu kʼaˬ lo sehˇ 
hawˇ-eu, neˇ naˆ naˆ-eu kʼaˬ lo sehˇ,  
13oeˬ cehˆ tiˬ cehˆ-ahˇ nyoeˇ shuiˇ shuiˇ-eu kʼaˬ lo sehˇ, neˇ tseuˆ ni gʼeh-eu kʼaˬ lo 
sehˇ hawˇ-eu, yaw shehꞈ gʼawˬ mya jeˬ ahˇ-eu kʼaˬ lo sehˇ heu deuˬ guꞈ tsoꞈ-euˬ 
meh. Kʼaˬ lo sehˇ kʼoeˇ deuˬ-ahˇ, shuiˇ iˇ puˬ laꞈ kʼoeˇ dawˆ ahˇ-euˬ meh.  
14Iˇsaˬleˬlaˆ tsawˇ jeuˬ tseˇ nyiꞈ jeuˬ-euˬ dahˬ zaˇ bi pyeuꞈ-eu gʼaˇ duˬ, kʼaˬ lo sehˇ aˬ 
yawꞈ siˬ yawꞈ kʼoeˇ taˆ, Yaˬkoˆ-euˬ aˬ li tiˬ gʼaˬ-euˬ tsawˇ myahˇ toeˬ boꞈ taˬ-euˬ 
meh.  
15Kʼahˬ-ahˇ dehˬ daˬ duˬ-ahˇ tsoꞈ-eu gʼaˇ duˬ, aˇ caˆ caˆ yeuꞈ-ahˇ duˇ-eu shuiˇ caˆ caˆ 
yeuꞈ aˬ yawꞈ maꞈ jahˇ-euˬ meh. 
16Shuiˇ iˇ puˬ nyiˬ siˬ hawˇ-eu, shuiˇ laꞈ behˬ nyiˬ behˬ yuˇ-awˇ, kʼahˬ-ahˇ dehˬ daˬ 
duˬ-euˬ laꞈ taˆ paw laꞈ coeˇ nyiˬ pyawˬ-ahˇ guꞈ tsoꞈ-euˬ meh.  

17Shuiˇ shuiˇ caˆ nyiˬ caˆ yuˇ-awˇ, shuiˇ laꞈ behˬ kʼoeˇ nyiˬ behˬ-ahˇ tsoꞈ-euˬ meh.  
18Shuiˇ shuiˇ caˆ kʼoeˇ nyiˬ caˆ-euˬ mehˬ dzaˬ yuˇ-awˇ, shuiˇ iˇ puˬ kʼoeˇ nyiˬ siˬ-ahˇ 
paˇ tsoꞈ-euˬ meh. Kʼoeˇ loꞈ-ehˇ jahˇ-awˇ, pehˇ kʼahˬ pehˇ nymˇ baꞈ pu aˇ caˆ-euˬ 
mehˬ shi bi tsoꞈ-euˬ meh. 
19Shuiˇ laꞈ behˬ nyiˬ hmˬ aˬ yawꞈ maꞈ paˇ jahˇ-awˇ, pehˇ kʼahˬ pehˇ nymˇ-euˬ laꞈ oˆ 
tehˬ ni, kʼahˬ-ahˇ dehˬ daˬ duˬ-euˬ laꞈ oˆ paw laꞈ coeˇ nyiˬ coeˇ-ahˇ, laꞈ kʼoeˇ paw 
jeˬ-ehˇ guꞈ tsoꞈ-euˬ meh.  
20Shuiˇ laꞈ behˬ nyiˬ behˬ paˇ jahˇ-awˇ, pehˇ kʼahˬ pehˇ nymˇ-euˬ baꞈ pu aˇ caˆ laˬ oˆ 
dzaˬ-euˬ mehˬ shi, mehˬ dzaˬ-ahˇ tehˬ ni, muiˬ dui dui-eu joꞈ paꞈ-euˬ kʼoeˇ taˆ paw 
guꞈ tsoꞈ-euˬ meh.  
21Sahˬpaˬ Miˬyehˇ neh Moˇseˬ-ahˇ dawˬ biꞈ taˬ-euˬ loꞈ-ehˇ, kʼahˬ-ahˇ dehˬ daˬ duˬ 
kʼoeˇ hmˬ maˬ ga ka le-ehˇ, joꞈ paꞈ-euˬ kʼoeˇ taˆ paw dzeˇ jaˆ ziˬ nya ni, kʼahˬ-ahˇ 
dehˬ daˬ duˬ-ahˇ tsoꞈ-eu shuiˇ laꞈ behˬ deuˬ hawˇ-eu, pehˇ kʼahˬ pehˇ nymˇ-ahˇ 
tsoꞈ-eu shuiˇ laꞈ behˬ deuˬ-ahˇ, nyoeˇ leuˬ leuˬ-eu aˇ caˆ neh aˬ yawꞈ maꞈ paꞈ tawꞈ-
euˬ meh.  

Piˇ ma-euˬ dm gʼaˬ dm lmˇ nui deuˬ 
(Doˆ-iˇ 28.31-43) 

22Pehˇ kʼahˬ pehˇ nymˇ-euˬ kʼoeˇ taˆ dm daˆ-eu pehˇ kʼahˬ pehˇ mahˇ kahˇ lah ni, 
nyoeˇ leuˬ leuˬ-eu saˬ kahˇ neh zaꞈ taˬ-euˬ meh. 
23Uˬ duˬ cawˬ ahˇ duˬ pyeuꞈ-eu pehˇ kʼahˬ-euˬ kawˬ lahˇ maˇ byoe maˬ ya pyaˬ-iˇ 
ni, mehˬ dzaˬ jawˬ jawˬ-ehˇ, saˬ paˇ neh siˬ dahˬ caw-euˬ meh.  
24Pehˇ kʼahˬ pehˇ mahˇ pehˇ dahˬ caw caw-ehˇ, nyoeˇ leuˬ leuˬ-eu, neˇ naˆ naˆ-eu, 
neˇ tseuˆ ni gʼeh-eu hawˇ-eu, shawˇ jehˆ ni gʼeh-eu saˬ kahˇ neh aˇ boꞈ boꞈ-euˬ meh.  
25Kʼoeˇ naˇ, maˇ jawˆ ni gʼeh-eu shuiˇ neh jaˇ cuˇ tehˆ-awˇ, pehˇ kʼahˬ pehˇ mahˇ 
pehˇ dahˬ caw caw-ehˇ, aˇ siˬ aˇ boꞈ deuˬ-euˬ yaw kaˬ-ahˇ guꞈ tsoꞈ-euˬ meh. 
26Sahˬpaˬ Miˬyehˇ neh Moˇseˬ-ahˇ dawˬ biꞈ taˬ-euˬ loꞈ-ehˇ, aˇ siˬ aˇ boꞈ tiˬ boꞈ yaw 
kʼaˬ-ahˇ, shuiˇ jaˇ cuˇ tiˬ siˬ guꞈ tsoꞈ-euˬ meh.  
27Aˬloˬ hawˇ-eu aˬ yawꞈ-euˬ aˬ li deuˬ gʼaˇ duˬ, pehˇ kʼahˬ maˬ ehˇ, 
28uˬ dzahˬ hawˇ-eu uˬ kʼoˆ maˬ ehˇ, laꞈ di laꞈ cuˬ maˬ ehˇ, shawˇ jehˆ ni gʼeh-eu saˬ 
paˇ neh guꞈ-euˬ meh.  
29Kʼoeˇ naˇ, nyoeˇ leuˬ leuˬ-eu, neˇ naˆ naˆ-eu, neˇ tseuˆ ni gʼeh-eu hawˇ-eu, shawˇ 
jehˆ ni gʼeh-eu saˬ paˇ neh joꞈ tsiˬ guꞈ-awˇ, aˇ boꞈ boꞈ-euˬ meh. Sahˬpaˬ Miˬyehˇ neh 
Moˇseˬ-ahˇ dawˬ biꞈ taˬ-euˬ loꞈ-ehˇ, kʼoeˇ deuˬ-ahˇ aˬ yawꞈ maꞈ guꞈ-euˬ meh.  
30Sahˬpaˬ Miˬyehˇ-ahˇ a nehˬ-eu saˇ kiˇ pyeuꞈ-eu gʼaˇ duˬ, maˇ jawˆ ni gʼeh-eu shuiˇ 
neh pehˇ gʼawˆ tiˬ hmˬ aˬ yawꞈ maꞈ tehˆ-awˇ, kʼoeˇ-euˬ kʼoeˇ taˆ ‘Sahˬpaˬ Miˬyehˇ-
ahˇ a nehˬ taˬ-euˬ’ lehˇ toeˬ boꞈ-euˬ meh.  
31Moˇseˬ-ahˇ Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, nyoeˇ leuˬ leuˬ-eu aˇ caˆ 
neh, uˬ dzahˬ-euˬ mehˬ shi pehˇ gʼawˆ kʼoeˇ hmˬ paˬ tawꞈ taˬ-euˬ meh.  

Gaˇ mˇ jiˇ-euˬ 
(Doˆ-iˇ 35.10-19) 

32Aˇ saˬ saˬ laˇ ngeh, Sahˬpaˬ Miˬyehˇ jawˇ-eu sehˬ gʼawˆ-ahˇ taꞈ leˇ-eu gaˇ dawˬ 
tawˆ luꞈ mˇ gʼaˬ jiˇ-euˬ meh. Sahˬpaˬ Miˬyehˇ neh Moˇseˬ-ahˇ dawˬ biꞈ taˬ-euˬ loꞈ-
ehˇ, Iˇsaˬleˬlaˆ tsawˇ haˬ deuˬ mˇ-euˬ meh. 
33Sehˬ gʼawˆ hawˇ-eu kʼoeˇ gaˇ taꞈ leˇ-eu keu ka dawˬ tawˆ luꞈ, Moˇseˬ jawˇ gaˇ aˬ 
yawꞈ maꞈ yuˇ laꞈ-euˬ meh. Kuˆ seuˬ, teˇ byaꞈ, laꞈ law, kʼawˇ zeuˇ, zeuˇ dahˇ,  
34sehˬ gʼawˆ-ahˇ dehˬ kaˬ-eu gʼaˇ duˬ naˬ yawˬ neˇ taˬ-euˬ ciꞈ myehꞈ baˆ kʼoˆ, shawˇ 
jehˆ ni gʼeh-eu shaˬ kʼoˆ, sehˬ gʼawˆ laꞈ kʼoeˇ taw-eu gʼaˇ duˬ saˬ paˇ,  
35kʼaˬ lo teˇ byaꞈ dawˆ ahˇ taˬ-euˬ dawˬ ma saˇ jaˇ bahˬ keuˆ, bahˬ keuˆ kʼmˬ pymˬ, 
bahˬ keuˆ baꞈ kawˬ,  
36hawˬ jeh, hawˬ jeh-ahˇ taꞈ-eu kʼmˬ maˬ oeˬ tsaꞈ, Miˬyehˇ-ahˇ lawˇ-eu kaˬ muˇ,  
37maˇ jawˆ ni gʼeh-eu shuiˇ neh jahˇ taˬ-euˬ tsiˇ kʼmˬ doꞈ taˬ duˬ, tsiˇ kʼmˬ, tsiˇ kʼmˬ 
doꞈ taˬ duˬ-ahˇ taꞈ leˇ-eu keu ka deuˬ, tsiˇ kʼmˬ doꞈ-eu tsiˇ,  
38shuiˇ neh jahˇ taˬ-euˬ lawˇ duˬ, tseˇ doˆ-euˬ deuˬ-ahˇ lehꞈ-eu tsiˇ, doꞈ-awˇ damˬ-eu 
yaw saw jeˬ, sehˬ gʼawˆ gʼoˆ kʼehˬ-ahˇ taw-eu saˬ paˇ,  
39guiˬ shuiˇ neh jahˇ taˬ-euˬ lawˇ duˬ hawˇ-eu kʼoeˇ-euˬ guiˬ shuiˇ shmˇ kaˇ, lawˇ 
duˬ baꞈ kawˬ, lawˇ duˬ kʼoeˇ hmˬ-ahˇ taꞈ leˇ-eu keu ka deuˬ, aˬ kuiˇ aˬ laꞈ dzuiꞈ 
shawˇ-eu sehˇ byehˇ hawˇ-eu sehˇ byehˇ-euˬ aˬ kuiˇ,  
40sehˬ gʼawˆ-ahˇ yaˇ kmˇ mˇ lahˇ-eu gʼaˇ duˬ saˬ paˇ, kʼawˇ zeuˇ hawˇ-eu zeuˇ dahˇ 
deuˬ, yaˇ kmˇ laˇ gʼoˆ-ahˇ taw-eu saˬ paˇ hawˇ-eu kʼoeˇ-euˬ aˇ caˆ, sehˬ gʼawˆ gʼaˇ duˬ 
taꞈ cmˬ ,  
41piˇ ma Aˬloˬ hawˇ-eu aˬ yawꞈ-euˬ aˬ li deuˬ bi dm-eu gʼaˇ duˬ, piˇ ma deuˬ muiˬ-
eu shawˇ-eu jawˇ duˬ-ahˇ uˇ leˇ ngeh dm-eu haw muiˬ dui dui-eu pehˇ kʼahˬ deuˬ, 
heu deuˬ-ahˇ aˬ yawꞈ maꞈ yuˇ laꞈ-euˬ meh.  
42Sahˬpaˬ Miˬyehˇ neh Moˇseˬ-ahˇ dawˬ biꞈ taˬ-euˬ loꞈ-ehˇ, Iˇsaˬleˬlaˆ tsawˇ haˬ deuˬ 
yawˬ jeˬ na luꞈ mˇ gʼaˬ-euˬ meh. 
43Yawˬ jeˬ na luꞈ-ahˇ Moˇseˬ pyehˆ tseˇ haw ngeh, Sahˬpaˬ Miˬyehˇ neh dawˬ kʼaˇ 
biꞈ taˬ-eu loꞈ-ehˇ aˬ yawꞈ maꞈ mˇ gʼaˬ taˬ jiˇ-euˬ gaˇ ya mawˇ-euˬ meh. Kʼoeˇ naˇ, aˬ 
yawꞈ maꞈ-ahˇ Moˇseˬ dawˬ ngehˬ gʼeh nehˬ-euˬ meh.  

Doˆ-iˇ 40 

Sahˬpaˬ Miˬyehˇ jawˇ-eu Sehˬ gʼawˆ tsoˆ-awˇ a nehˬ-euˬ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
2“Ba la yaw beh siˬ yaw beh nah-ahˇ, Sahˬpaˬ Miˬyehˇ jawˇ-eu Sehˬ gʼawˆ tsoˆ-awˬ.  
3Zahˇ dawˬ kʼoꞈ dawˬ tseˇ dawˬ dawˆ ahˇ taˬ-euˬ Dawˬ ma saˇ jaˇ Bahˬ keuˆ kʼoeˇ, 
kʼoeˇ gaˇ bi jaˆ-awˇ, saˬ paˇ lawˆ kaˬ taw-awˬ. 
4Hawˬ jeh ciˬ ahˇ-awˇ, kʼoeˇ gaˇ taꞈ leˇ-eu keu ka deuˬ ciˬ daˆ taˬ-awˬ. Tsiˇ kʼmˬ doꞈ 
taˬ duˬ kʼawꞈ yuˇ ahˇ-awˇ, tsiˇ kʼmˬ deuˬ ciˬ daˆ taˬ-awˬ. 
5Shuiˇ neh jahˇ taˬ-euˬ yaw saw jeˬ doꞈ damˬ-eu lawˇ duˬ kʼoeˇ, dawˬ ma saˇ jaˇ 
bahˬ keuˆ mehˬ shi baꞈ taˬ-awˇ, sehˬ gʼawˆ gʼoˆ kʼehˬ-ahˇ saˬ paˇ taw-awˬ.  

6Miˬ dzaˬ dzah puiˆ-awˇ lawˇ-eu jeˬ lawˇ-eu lawˇ duˬ kʼoeˇ hmˬ, sehˬ gʼawˆ mehˬ shi 
baꞈ taˬ-awˬ.  
7Aˬ kuiˇ aˬ laꞈ dzuiꞈ shawˇ-eu sehˇ byehˇ-ahˇ, Sehˬ gʼawˆ hawˇ-eu lawˇ duˬ yaw kaˬ-
ahˇ bi jaˆ-awˇ, iˇ cuꞈ kʼawꞈ ahˇ taˬ-awˬ.  
8Sehˬ gʼawˆ jawˬ jawˬ-ehˇ yaˇ kmˇ mˇ lahˇ-awˇ, yaˇ kmˇ gʼoˆ kʼehˬ-ahˇ saˬ paˇ taw-
awˬ.  
9“Sehˬ gʼawˆ hawˇ-eu kʼoeˇ gaˇ kʼaˇ taꞈ leˇ-eu keu ka deuˬ bi muiˬ bi shawˇ laˇ-eu 
gʼaˇ duˬ, muiˬ-eu shawˇ-eu tsiˇ lehꞈ-awˇ, Sahˬpaˬ Miˬyehˇ-ahˇ a nehˬ-awˬ.  
10Kʼoeˇ loꞈ-ehˇ jahˇ gʼaˬ naˇ, lawˇ duˬ hawˇ-eu lawˇ duˬ-ahˇ taꞈ leˇ-eu keu ka dawˬ 
tawˆ luꞈ kʼawꞈ, maˇ maˇ ni bi muiˬ bi shawˇ laˇ-eu gʼaˇ duˬ, tsiˇ lehꞈ-awˇ, Sahˬpaˬ 
Miˬyehˇ-ahˇ a nehˬ-awˬ.  
11Sehˇ byehˇ hawˇ-eu sehˇ byehˇ-euˬ aˬ kuiˇ kʼawꞈ, kʼoeˇ loꞈ-ehˇ jahˇ-awˇ a nehˬ-
awˬ.  
12“Aˬloˬ hawˇ-eu aˬ yawꞈ-euˬ aˬ li deuˬ-ahˇ Sehˬ gʼawˆ gʼoˆ kʼehˬ-ahˇ sheuˬ laꞈ-awˇ, 
iˇ cuꞈ dzuiꞈ shawˇ-eu zahˇ jahˇ-awˬ lehˇ ehˇ nehˬ-awˬ. 
13Aˬloˬ-ahˇ piˇ ma-euˬ dm gʼaˬ dm lmˇ bi dm-awˇ, tsiˇ lehꞈ nehˬ-awˬ. Ngaˬ-euˬ gaˇ 
mˇ-eu piˇ ma geuꞈ-eu gʼaˇ duˬ, kʼoeˇ loꞈ-ehˇ jahˇ-awˇ, aˬ yawꞈ-euˬ gʼawˇ mawˇ ngaˬ-
ahˇ a nehˬ laꞈ-awˬ.  
14Aˬ yawꞈ-euˬ aˬ li deuˬ sheuˬ laꞈ-awˇ, pehˇ kʼahˬ bi dm-awˬ.  
15Aˬ yawꞈ maꞈ-euˬ aˬ da-ahˇ tsiˇ lehꞈ nehˬ-euˬ loꞈ-ehˇ, aˬ yawꞈ maꞈ mehˇ nmˇ-ahˇ 
kʼawꞈ, ngaˬ-euˬ gaˇ mˇ-eu piˇ ma bi geuꞈ-eu gʼaˇ duˬ, tsiˇ lehꞈ nehˬ-awˬ. Aˬ yawꞈ 
maꞈ-ahˇ kʼoeˇ loꞈ-ehˇ tsiˇ lehꞈ nehˬ-euˬ baˬ da neh, mˬ maˬ maˬ byaˆ zaˇ ziˇ aˬ yawꞈ 
maꞈ piˇ ma ya geuꞈ tehꞈ-a.” 
16Sahˬpaˬ Miˬyehˇ neh dawˬ kʼaˇ biꞈ taˬ-euˬ loꞈ-ehˇ, yawˬ jeˬ na luꞈ-ahˇ Moˇseˬ mˇ-
euˬ meh.  
17Iˇjiˇtuˆ miˇ kʼahˬ-ahˇ neh aˬ yawꞈ maꞈ doˆ laˇ-euˬ nyiˬ kʼoꞈ tiˬ kʼoꞈ ba la yaw beh 
siˬ, yaw beh nah-ahˇ, Sahˬpaˬ Miˬyehˇ jawˇ-eu sehˬ gʼawˆ tsoˆ-euˬ meh.  
18Moˇseˬ-aˬ, zeuˇ dahˇ dahˇ-awˇ, teˇ byaꞈ byoe du tsahˬ-euˬ meh. Kʼoeˇ naˇ, laꞈ law 
diˬ-awˇ, kʼawˇ zeuˇ ka tuˇ-euˬ meh.  
19Sahˬpaˬ Miˬyehˇ neh dawˬ biꞈ taˬ-eu loꞈ-ehˇ, sehˬ gʼawˆ-ahˇ nyiˬ tiˆ joe kaˬ taˬ-euˬ 
meh.  
20Kʼoeˇ naˇ, kʼaˬ lo teˇ byaꞈ nyiˬ byaꞈ yuˇ-awˇ, Dawˬ ma saˇ jaˇ Bahˬ keuˆ laꞈ kʼoeˇ 
dawˆ ahˇ taˬ-euˬ meh. Bahˬ keuˆ-ahˇ tsoꞈ-eu laꞈ duꞈ-ahˇ baꞈ kawˬ cawˬ ahˇ-awˇ, 
bahˬ keuˆ kʼmˬ pymˬ pymˬ tehˬ-euˬ meh.  
21Kʼoeˇ naˇ, Bahˬ keuˆ-ahˇ Sehˬ gʼawˆ laꞈ kʼoeˇ baꞈ uˇ-awˇ, saˬ paˇ lawˆ kaˬ taw-euˬ 
meh. Sahˬpaˬ Miˬyehˇ neh dawˬ kʼaˇ biꞈ taˬ-eu loꞈ-ehˇ jahˇ-awˇ, dawˬ ma saˇ jaˇ 
bahˬ keuˆ-ahˇ taw lahˇ taˬ-euˬ meh.  
22Sehˬ gʼawˆ laꞈ kʼoeˇ taw paˆ taˬ-euˬ saˬ paˇ lawˆ kaˬ laꞈ nyiˇ paw, laꞈ taˆ pyawˬ-ahˇ, 
Moˇseˬ hawˬ jeh ciˬ taˬ-euˬ meh.  

23Kʼoeˇ naˇ, Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, Sahˬpaˬ Miˬyehˇ-ahˇ lawˇ 
nehˬ-euˬ kaˬ muˇ-ahˇ, hawˬ jeh kʼoeˇ taˆ ciˬ daˆ-euˬ meh.  
24Sehˬ gʼawˆ laꞈ kʼoeˇ, laꞈ taˆ paw pyawˬ-ahˇ bi jaˆ-euˬ hawˬ jeh nehˬ-ehˇ toˆ dawˇ-
ehˇ, laꞈ oˆ paw pyawˬ-ahˇ tsiˇ kʼmˬ doꞈ taˬ duˬ bi jaˆ-euˬ meh. 
25Kʼoeˇ naˇ, Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, Sahˬpaˬ Miˬyehˇ-euˬ mehˬ 
shi, aˬ yawꞈ tsiˇ kʼmˬ doꞈ-euˬ meh.  
26Sehˬ gʼawˆ laꞈ kʼoeˇ, lawˆ kaˬ taw paˆ taˬ-euˬ saˬ paˇ-euˬ mehˬ shi, shuiˇ neh jahˇ 
taˬ-euˬ lawˇ duˬ bi jaˆ-euˬ meh.  
27Kʼoeˇ naˇ, Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, yaw saw jeˬ doꞈ damˬ-euˬ 
meh.  
28Sehˬ gʼawˆ gʼoˆ kʼehˬ-ahˇ, saˬ paˇ sheu taw-euˬ meh.  
29Kʼoeˇ naˇ, miˬ dzaˬ dzah puiˆ-awˇ lawˇ-eu jeˬ lawˇ-eu lawˇ duˬ kʼoeˇ, sehˬ gʼawˆ 
gʼoˆ kʼehˬ-ahˇ taw taˬ-euˬ saˬ paˇ-euˬ mehˬ shi bi jaˆ-euˬ meh. Sahˬpaˬ Miˬyehˇ neh 
dawˬ biꞈ taˬ-euˬ loꞈ-ehˇ, miˬ dzaˬ dzah puiˆ-awˇ lawˇ-eu jeˬ hawˇ-eu, dzaˬ la gʼo 
cehˇ lawˇ-eu jeˬ, lawˇ duˬ kʼoeˇ hmˬ kʼoeˇ taˆ lawˇ-euˬ meh. 
30Sehˬ gʼawˆ hawˇ-eu lawˇ duˬ kʼoeˇ hmˬ-euˬ yaw kaˬ-ahˇ, aˬ kuiˇ aˬ laꞈ dzuiꞈ shawˇ-
eu sehˇ byehˇ bi jaˆ-euˬ meh.  
31Moˇseˬ, Aˬloˬ hawˇ-eu, Aˬloˬ-euˬ aˬ li deuˬ, kʼoeˇ gaˇ aˬ kuiˇ aˬ laꞈ dzuiꞈ shawˇ-euˬ 
meh. 
32Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, Sehˬ gʼawˆ laꞈ kʼoeˇ aˬ yawꞈ maꞈ kʼaˇ 
uˇ leˇ ngeh, aˬ kuiˇ aˬ laꞈ dzuiꞈ shawˇ-euˬ meh.  
33Sehˬ gʼawˆ hawˇ-eu lawˇ duˬ-euˬ jawˬ jawˬ-ehˇ Moˇseˬ yaˇ kmˇ mˇ jawˬ-awˇ, yaˇ 
kmˇ gʼoˆ kʼehˬ-ahˇ saˬ paˇ sheu taw taˬ-euˬ meh. Kʼoeˇ loꞈ-ehˇ jahˇ-awˇ, Moˇseˬ gaˇ 
mˇ jiˇ-euˬ meh.  

Sahˬpaˬ Miˬyehˇ jawˇ-eu Sehˬ gʼawˆ kʼoeˇ taˆ jaˆ-eu mˬ dmˇ 
(Bawˇtsahˬ 9.15-23) 

34Kʼoeˇ naˇ, Sehˬ gʼawˆ-ahˇ mˬ dmˇ dehˬ kaˬ le-awˇ, Sahˬpaˬ Miˬyehˇ zaꞈ uˇ le-euˬ 
miˇ neh, aˬ yawꞈ-euˬ yaw shehꞈ kʼahˬ sehˇ Sehˬ gʼawˆ tiˬ byah ni jaˆ luꞈ-eu meh.  
35Kʼoeˇ miˇ neh, Sehˬ gʼawˆ laꞈ kʼoeˇ Moˇseˬ maˬ uˇ leˇ nya-a.  
36Mˬ dmˇ kʼoeˇ Sehˬ gʼawˆ-ahˇ gʼawˬ-iˇ ngeh hawˇ-eu, Iˇsaˬleˬlaˆ tsawˇ haˬ deuˬ 
mehˬ hu paw gaˇ ma doˆ-iˇ-euˬ meh. 
37Mˬ dmˇ kʼoeˇ Sehˬ gʼawˆ kʼoeˇ taˆ kʼaˇ jaˆ kʼoeˇ keuˆ ni, aˬ yawꞈ maꞈ maˬ luˆ-iˇ-a.  
38Aˬ yawꞈ maꞈ doe doe-ehˇ jawˇ jawˇ-ehˇ cah-euˬ aˇ nah aˇ yamˬ laꞈ kʼoeˇ, Sahˬpaˬ 
Miˬyehˇ jawˇ-eu saˇ kiˇ pyeuꞈ-eu mˬ dmˇ kʼoeˇ, nah gʼahˇ paw Sehˬ gʼawˆ kʼoeˇ taˆ 
jaˆ-awˇ, uˬ ciꞈ paw mˬ dmˇ laꞈ kʼoeˇ miˬ dzaˬ doꞈ luꞈ-eu meh.  

Uˬ duˬ 

Uˬ duˬ 1 

Miˬ dzaˬ-ahˇ dzah puiˆ-awˇ lawˇ-eu jeˬ 

1Sahˬpaˬ Miˬyehˇ jawˇ-eu Sehˬ gʼawˆ-ahˇ neh, Moˇseˬ-ahˇ Sahˬpaˬ Miˬyehˇ kuˇ-awˇ, 
zahˇ sahˇ kʼoꞈ heu deuˬ biꞈ nehˬ-euˬ meh.  
2Zahˇ sahˇ kʼoꞈ heu deuˬ-aˬ, Iˇsaˬleˬlaˆ tsawˇ haˬ deuˬ lawˇ ngeh shehˇ ngeh, ya caw 
teh-eu zahˇ sahˇ kʼoꞈ deuˬ pyeuꞈ-eu meh. Tsawˇ haˬ tiˬ gʼaˬ na jeˬ zaˬ lawˇ ngeh 
lawˇ-eu mawˇ neˇ maˬ ehˇ, yawˇ maˬ ehˇ, ciꞈ myehꞈ maˬ ehˇ, aˬ yawꞈ neh cu taˬ-euˬ 
jeˬ zaˬ ya bi pyeuꞈ-eu meh.  
3Miˬ dzaˬ dzah puiˆ-awˇ lawˇ-eu jeˬ gʼaˇ duˬ mawˇ neˇ lawˇ mawꞈ naˇ, maˇ byawꞈ 
maˬ baw-eu mawˇ neˇ mawˇ gaw tiˬ mawˇ aˬ yawꞈ ya tsahˇ laꞈ meh. Aˬ yawꞈ neh 
lawˇ nehˬ-euˬ jeˬ-ahˇ Sahˬpaˬ Miˬyehˇ bi ha geuꞈ-eu gʼaˇ duˬ, mawˇ neˇ kʼoeˇ mawˇ-
ahˇ, Sahˬpaˬ Miˬyehˇ jawˇ-eu Sehˬ gʼawˆ gʼoˆ kʼehˬ-ahˇ ya tsahˇ keuˆ laꞈ meh. 
4Kʼoeˇ naˇ, mawˇ neˇ kʼoeˇ mawˇ-euˬ uˬ duˬ kʼoeˇ taˆ aˬ yawꞈ-euˬ aˬ laꞈ ya baꞈ daˆ 
meh. Kʼoeˇ ngeh, aˬ yawꞈ-euˬ iˬ baˇ bi pi dzeh-eu gʼaˇ duˬ lawˇ-eu jeˬ pyeuꞈ-eu 
mawˇ neˇ kʼoeˇ mawˇ-ahˇ ha geuꞈ nehˬ tehꞈ-a.  
5Aˬ yawꞈ-euˬ mawˇ neˇ kʼoeˇ mawˇ-ahˇ, kʼoeˇ gaˇ aˬ yawꞈ ya sehꞈ meh. Kʼoeˇ naˇ, 
Aˬloˬ-euˬ aˬ li piˇ ma deuˬ, Sahˬpaˬ Miˬyehˇ jawˇ gaˇ mawˇ neˇ kʼoeˇ mawˇ-euˬ shiˬ 
yuˇ gʼeh-awˇ, sehˬ gʼawˆ gʼoˆ kʼehˬ-ahˇ jaˆ-eu lawˇ duˬ kʼoeˇ hmˬ-euˬ oeˬ paw pyawˬ 
luꞈ-ahˇ ya byaˆ shehˬ meh.  
6Kʼoeˇ naˇ, tsawˇ haˬ kʼoeˇ gʼaˬ mawˇ neˇ kʼoeˇ mawˇ pyaˆ-awˇ ya deuˆ meh.  
7Piˇ ma deuˬ-aˬ, lawˇ duˬ kʼoeˇ taˆ miˬ dzaˬ gahˬ daˆ-awˇ, miˬ dzaˬ ya baw doꞈ-eu 
meh.  
8Uˬ duˬ hawˇ-eu tsiˇ ahˇ leˇ-ehˇ, deuˆ tm taˬ-euˬ mawˇ neˇ kʼoeˇ mawˇ-euˬ shaˬ jiˇ 
kʼoeˇ deuˬ, miˬ dzaˬ kʼoeˇ taˆ ya dzah puiˆ-eu meh.  
9Tsawˇ haˬ kʼoeˇ gʼaˬ tsahˬ nahˬ uˇ jiˇ deuˬ hawˇ-eu aˬ kuiˇ deuˬ ya tsiˬ shawˇ-awˇ, 
aˬ yuiꞈ geuꞈ-awˇ gaˇ mˇ luꞈ-eu piˇ ma gʼaˬ-aˬ, mawˇ neˇ kʼoeˇ mawˇ mawˇ lah ni lawˇ 
duˬ kʼoeˇ taˆ ya dzah puiˆ meh. Heu loꞈ-ehˇ lawˇ-euˬ dzaˬ dzaˬ dawˇ dawˇ lawˇ-eu 
yaw saꞈ kʼoeˇ-ahˇ, Sahˬpaˬ Miˬyehˇ nui ma tsaˬ-eu meh.  
10Tsawˇ haˬ tiˬ gʼaˬ na, yawˬ ha-euˬ yawˇ maˬ ehˇ, ciꞈ myehꞈ maˬ ehˇ, lawˇ mawꞈ 
naˇ, maˇ byawꞈ maˬ baw-eu yawˇ aˬ buˬ maˬ ngeuˇ naˇ, maˇ byawꞈ maˬ baw-eu ciꞈ 
myehꞈ ciꞈ buˬ ya lawˇ meh.  
11Jeˬ zaˬ kʼoeˇ mawˇ-ahˇ, lawˇ duˬ-euˬ laꞈ taˆ paw pyawˬ-ahˇ aˬ yawꞈ ya sehꞈ-awˇ, 
piˇ ma deuˬ jeˬ zaˬ kʼoeˇ mawˇ-euˬ shiˬ yuˇ-awˇ, lawˇ duˬ-euˬ oeˬ paw pyawˬ luꞈ-ahˇ 
ya byaˆ shehˬ meh.  
12Tsawˇ haˬ kʼoeˇ gʼaˬ jeˬ zaˬ kʼoeˇ mawˇ pyaˆ-awˇ deuˆ gʼaˬ ngeh, uˬ duˬ hawˇ-eu 
tsiˇ ahˇ leˇ-ehˇ, deuˆ tm taˬ-euˬ jeˬ zaˬ kʼoeˇ mawˇ-euˬ shaˬ jiˇ dawˬ tawˆ luꞈ-ahˇ, aˬ 
yuiꞈ geuꞈ-awˇ gaˇ mˇ luꞈ-eu piˇ ma gʼaˬ yuˇ-awˇ, miˬ dzaˬ-ahˇ ya dzah puiˆ meh.  

13Jeˬ zaˬ kʼoeˇ mawˇ-euˬ tsahˬ nahˬ uˇ jiˇ deuˬ hawˇ-eu aˬ kuiˇ deuˬ-ahˇ tsawˇ haˬ 
kʼoeˇ gʼaˬ ya tsiˬ shawˇ meh. Kʼoeˇ naˇ, lawˇ-eu jeˬ kʼoeˇ-ahˇ, piˇ ma gʼaˬ Sahˬpaˬ 
Miˬyehˇ jawˇ gaˇ yuˇ gʼeh-awˇ, mawˇ lah-ehˇ lawˇ duˬ kʼoeˇ taˆ dzah puiˆ-awˇ ya 
lawˇ meh. Heu loꞈ-ehˇ lawˇ-eu dzaˬ dzaˬ dawˇ dawˇ lawˇ-eu jeˬ-euˬ yaw saꞈ-ahˇ, 
Sahˬpaˬ Miˬyehˇ nui ma tsaˬ-eu meh.  
14Tsawˇ haˬ tiˬ gʼaˬ na, aˇ jiˇ tiˬ mawˇ yuˇ-awˇ, miˬ dzaˬ-ahˇ dzah puiˆ-awˇ lawˇ-eu 
jeˬ lawˇ mawꞈ naˇ, kʼaˬ kʼoeˬ maˬ ngeuˇ naˇ kʼaˬ guˬ ya lawˇ meh.  
15Piˇ ma gʼaˬ, aˇ jiˇ kʼoeˇ mawˇ-ahˇ lawˇ duˬ jaˆ gaˇ yuˇ gʼeh-awˇ, kawˬ lahˇ ya yeuꞈ 
tsehˆ meh. Kʼoeˇ naˇ, uˬ duˬ yuˇ-awˇ, lawˇ duˬ kʼoeˇ taˆ ya puiˆ meh. Aˇ jiˇ kʼoeˇ 
mawˇ-euˬ shiˬ nyehꞈ dzeˇ-awˇ, lawˇ duˬ-euˬ gaˇ dzeˇ paw ya bi yoeˇ lehꞈ meh.  
16Behˇ jiˇ gʼeu tsehˆ doˆ-awˇ, lawˇ duˬ-euˬ nahˇ ma doˆ kʼehˬ paw paˆ, kʼaˬ lehˇ tawˆ 
taˬ duˬ-ahˇ ya biˬ dzeh meh.  
17Aˇ jiˇ kʼoeˇ mawˇ-euˬ a dahˇ-ahˇ aˬ yawꞈ tuˆ tehˬ-awˇ, aˬ dahˇ maˬ gʼeu tsehˆ doˆ-
ehˇ, ya ngawˬ paˆ meh. Kʼoeˇ naˇ, mawˇ lah-ehˇ lawˇ duˬ kʼoeˇ taˆ ya dzah puiˆ meh. 
Heu loꞈ-ehˇ lawˇ-euˬ dzaˬ dzaˬ dawˇ dawˇ lawˇ-eu yaw saꞈ-ahˇ, Sahˬpaˬ Miˬyehˇ nui 
ma tsaˬ-eu meh.  

Uˬ duˬ 2 

Dzaˬ la gʼo cehˇ lawˇ-eu 

1Tsawˇ haˬ tiˬ gʼaˬ na Sahˬpaˬ Miˬyehˇ-ahˇ dzaˬ la gʼo cehˇ lawˇ mawꞈ naˇ, cehˇ pyuˇ 
jeˬ hu ya lehˬ meuˇ-awˇ, saˬ loˬ tsiˇ hawˇ-eu yaw saw jeˬ ya keuˬ meh.  
2Kʼoeˇ naˇ, Aˬloˬ-euˬ aˬ li piˇ ma deuˬ jawˇ gaˇ, cehˇ meu kʼoeˇ ya yuˇ laꞈ meh. Aˬ 
yuiꞈ geuꞈ-awˇ gaˇ mˇ luꞈ-eu piˇ ma gʼaˬ, cehˇ meu kʼoeˇ dawˬ tawˆ luꞈ-euˬ dah zaˇ, 
cehˇ meu ti tsuˆ tsuˆ doˆ-awˇ, saˬ loˬ tsiˇ hawˇ-eu yaw saw jeˬ nehˬ-ehˇ, lawˇ duˬ 
kʼoeˇ taˆ puiˆ-awˇ, ya lawˇ meh. Heu loꞈ-ehˇ lawˇ-euˬ dzaˬ dzaˬ dawˇ dawˇ lawˇ-eu 
yaw saꞈ-ahˇ, Sahˬpaˬ Miˬyehˇ nui ma tsaˬ-eu meh.  
3Dzehˬ laˇ-euˬ cehˇ meu deuˬ-ahˇ, piˇ ma deuˬ ya geuꞈ meh. Cehˇ meu kʼoeˇ-aˬ, 
Sahˬpaˬ Miˬyehˇ-ahˇ lawˇ nehˬ gʼaˬ-euˬ baˬ da neh, muiˬ dui shawˇ dui dui-eu meh.  
4Miˬ dzaˬ tsawˬ bu-ahˇ ba jaꞈ-euˬ kaˬ muˇ lawˇ ngeh, cehˇ meu-ahˇ saˬ loˬ tsiˇ keuˬ-
awˇ jahˇ taˬ-euˬ, tuˇ jawˬ ni gʼeh-eu dehˬ tseˬ maˬ ahˇ-eu kaˬ muˇ maˬ ehˇ, saˬ loˬ 
tsiˇ lehꞈ-euˬ dehˬ tseˬ maˬ ahˇ-eu kaˬ muˇ aˇ yaˆ yaˆ zaˬ maˬ ehˇ, geuꞈ nya meh.  
5Mui za kʼoeˇ taˆ laˆ jaꞈ-euˬ kaˬ muˇ lawˇ ngeh, kaˬ muˇ kʼoeˇ-ahˇ, cehˇ meu hawˇ-eu 
saˬ loˬ tsiˇ keuˬ-awˇ, dehˬ tseˬ maˬ dawˆ ni ya jahˇ meh.  
6Kaˬ muˇ kʼoeˇ lawˇ ngeh, laˆ meuˇ laˆ loeˇ-awˇ, tsiˇ ya shehˆ daˆ meh.  
7Mui za oeˬ lahˬ laꞈ kʼoeˇ jahˇ jaꞈ-euˬ kaˬ muˇ lawˇ ngeh, kaˬ muˇ kʼoeˇ-ahˇ, cehˇ 
meu hawˇ-eu saˬ loˬ tsiˇ neh ya jahˇ meh.  
8Kaˬ muˇ kʼoeˇ lawˇ-eu gʼaˇ duˬ, Sahˬpaˬ Miˬyehˇ jawˇ gaˇ yuˇ laꞈ ngeh, piˇ ma-ahˇ ya 
biꞈ-awˇ, piˇ ma gʼaˬ, kaˬ muˇ kʼoeˇ lawˇ duˬ jaˆ gaˇ ya yuˇ gʼeh meh.  
9Kaˬ muˇ kʼoeˇ dawˬ tawˆ luꞈ-euˬ dah zaˇ, kaˬ muˇ ui cuiˆ aˬ yawꞈ yuˇ doˆ-awˇ, lawˇ 
duˬ kʼoeˇ taˆ dzah puiˆ-eu laꞈ kʼoeˇ, kaˬ muˇ kʼoeˇ dawˬ tawˆ luꞈ, Sahˬpaˬ Miˬyehˇ-

ahˇ ya lawˇ nehˬ meh. Kʼoeˇ loꞈ-ehˇ lawˇ-euˬ dzaˬ dzaˬ dawˇ dawˇ lawˇ-eu yaw saꞈ-
ahˇ, Sahˬpaˬ Miˬyehˇ nui ma tsaˬ-eu meh.  
10Dzehˬ laˇ-euˬ kaˬ muˇ deuˬ-ahˇ piˇ ma deuˬ ya geuꞈ meh. Kaˬ muˇ kʼoeˇ-aˬ, 
Sahˬpaˬ Miˬyehˇ-ahˇ lawˇ gʼaˬ-euˬ dzaˇ pyeuꞈ-eu miˇ neh, muiˬ dui shawˇ dui dui-
eu meh.  
11Dzaˬ la gʼo cehˇ lawˇ gaˇ taꞈ leˇ-eu lawˇ-eu jeˬ Sahˬpaˬ Miˬyehˇ-ahˇ naw maꞈ aˬ 
geu jeˬ lawˇ nehˬ-eu maˬ kaˬ, dehˬ tseˬ maˬ ya bi keuˬ-a. Aˬ jeˬ miˇ neh ehˇ naˇ, 
dehˬ tseˬ maˬ ehˇ, byaˬ byaˬ uiˇ maˬ ehˇ, miˬ dzaˬ-ahˇ puiˆ-awˇ Sahˬpaˬ Miˬyehˇ-ahˇ 
maˬ lawˇ nehˬ kʼmˬ-a. 
12Aˬ yawꞈ kʼoꞈ yawꞈ, keuˆ beh beh le-euˬ aˇ siˬ aˇ lu deuˬ, Sahˬpaˬ Miˬyehˇ-ahˇ naw 
maꞈ ya lawˇ nehˬ meh. Ehˇ kʼawꞈ, lawˇ duˬ kʼoeˇ taˆ dzah puiˆ-awˇ maˬ ya lawˇ-a.  
13Dzaˬ la gʼo cehˇ lawˇ-eu aˬ geu poˆ maˬ kaˬ, saˬ deuꞈ ya dawˆ meh. Aˬ jeˬ miˇ neh 
ehˇ naˇ, saˬ deuꞈ-aˬ, naw maꞈ hawˇ-eu Miˬyehˇ-euˬ yaw kaˬ-ahˇ jaˆ-eu dawˬ ma saˇ 
jaˇ-euˬ dah zaˇ pyeuꞈ-eu meh. Naw maꞈ kʼaˇ lawˇ kʼaˇ shehˇ-eu jeˬ dawˬ tawˆ luꞈ laꞈ 
kʼoeˇ, saˬ deuꞈ ya bi keuˬ meh.  
14Keuˆ beh beh le-euˬ aˇ siˬ aˇ lu deuˬ naw maꞈ yuˇ laꞈ-awˇ, Sahˬpaˬ Miˬyehˇ-ahˇ 
lawˇ ngeh, cehꞈ nyawˬ lawˇ-awˬ.  
15Cehꞈ nyawˬ kʼoeˇ-ahˇ saˬ loˬ tsiˇ keuˬ-awˇ, dzaˇ muiˇ dzaˇ sawˇ dawˆ-awˬ.  
16Saˬ loˬ tsiˇ keuˬ taˬ-euˬ cehꞈ nyawˬ kʼoeˇ deuˬ dawˬ tawˆ luꞈ-euˬ dah zaˇ, piˇ ma 
gʼaˬ cehꞈ nyawˬ ui cuiˆ yuˇ doˆ-awˇ, dzaˇ muiˇ dzaˇ sawˇ kʼoeˇ deuˬ dawˬ tawˆ luꞈ 
nehˬ-ehˇ ya keuˬ puiˆ meh. Heu-aˬ, Sahˬpaˬ Miˬyehˇ-ahˇ lawˇ nehˬ-eu dzaˬ dzaˬ 
dawˇ dawˇ lawˇ-eu jeˬ pyeuꞈ-eu meh.  

Uˬ duˬ 3 

Cawˬ cawˬ taꞈ-eu lawˇ-eu jeˬ 

1Tsawˇ haˬ tiˬ gʼaˬ na, cawˬ cawˬ taꞈ-eu lawˇ-eu jeˬ gʼaˇ duˬ mawˇ neˇ lawˇ mawꞈ 
naˇ, maˇ byawꞈ maˬ baw-eu mawˇ gaw maˬ ngeuˇ naˇ, maˇ byawꞈ maˬ baw-eu 
mawˇ ma ya lawˇ meh.  
2Mawˇ neˇ kʼoeˇ mawˇ-euˬ uˬ duˬ-ahˇ tsawˇ haˬ kʼoeˇ gʼaˬ aˬ laꞈ baꞈ daˆ-awˇ, Sahˬpaˬ 
Miˬyehˇ jawˇ-eu Sehˬ gʼawˆ gʼoˆ kʼehˬ-ahˇ, mawˇ neˇ kʼoeˇ mawˇ ya sehꞈ meh. Aˬloˬ-
euˬ aˬ li piˇ ma deuˬ mawˇ neˇ kʼoeˇ mawˇ-euˬ shiˬ yuˇ-awˇ, lawˇ duˬ-euˬ oeˬ paw 
pyawˬ luꞈ-ahˇ ya byaˆ meh.  
3Kʼoeˇ naˇ, Sahˬpaˬ Miˬyehˇ-ahˇ dzaˬ dzaˬ dawˇ dawˇ lawˇ-eu jeˬ lawˇ-eu gʼaˇ duˬ, 
mawˇ neˇ kʼoeˇ mawˇ-euˬ tsahˬ nahˬ uˇ jiˇ deuˬ-ahˇ kʼaˇ dawꞈ-eu tsiˇ maˬ ehˇ,  
4gʼawˬ siˬ hawˇ-eu kʼoeˇ gaˇ dawꞈ-eu tsiˇ maˬ ehˇ, muiˬ dui dui-eu shaˬ tsahˬ ui cuiˆ 
maˬ ehˇ, ya lawˇ meh.  
5Heu deuˬ-ahˇ piˇ ma yuˇ-awˇ, miˬ dzaˬ-ahˇ dzah puiˆ-awˇ lawˇ-eu jeˬ nehˬ-ehˇ ya 
lawˇ keuˬ meh. Heu loꞈ-ehˇ lawˇ-euˬ dzaˬ dzaˬ dawˇ dawˇ lawˇ-eu yaw saꞈ-ahˇ, 
Sahˬpaˬ Miˬyehˇ nui ma tsaˬ-eu meh.  

6Cawˬ cawˬ taꞈ-eu lawˇ-eu jeˬ gʼaˇ duˬ, yawˇ maˬ ehˇ, ciꞈ myehꞈ maˬ ehˇ, lawˇ naˇ, aˬ 
buˬ kʼawꞈ muiˬ, aˬ ma kʼawꞈ muiˬ, geuꞈ nya meh. Ehˇ kʼawꞈ, maˇ byawꞈ maˬ ya bi 
baw-a.  
7Tsawˇ haˬ tiˬ gʼaˬ yawˇ lawˇ nehˬ naˇ,  
8yawˇ kʼoeˇ mawˇ-euˬ uˬ duˬ-ahˇ aˬ yawꞈ-euˬ aˬ laꞈ baꞈ daˆ-awˇ, sehˬ gʼawˆ-euˬ 
mehˬ shi yawˇ kʼoeˇ mawˇ-ahˇ ya sehꞈ meh. Piˇ ma deuˬ yawˇ kʼoeˇ mawˇ-euˬ shiˬ 
yuˇ-awˇ, lawˇ duˬ oeˬ paw pyawˬ luꞈ-ahˇ ya byaˆ meh.  
9Kʼoeˇ naˇ, Sahˬpaˬ Miˬyehˇ-ahˇ dzaˬ dzaˬ dawˇ dawˇ lawˇ-eu jeˬ lawˇ nehˬ-eu gʼaˇ 
duˬ, yawˇ kʼoeˇ mawˇ-euˬ tsiˇ deuˬ maˬ ehˇ, tsahˬ nahˬ uˇ jiˇ-ahˇ kʼaˇ dawꞈ-eu tsiˇ 
deuˬ maˬ ehˇ,  
10gʼawˬ siˬ hawˇ-eu kʼoeˇ gaˇ dawꞈ-eu tsiˇ deuˬ maˬ ehˇ, muiˬ dui dui-eu shaˬ tsahˬ 
ui cuiˆ maˬ ehˇ, ya lawˇ meh.  
11Aˬ yuiꞈ geuꞈ-awˇ gaˇ mˇ luꞈ-eu piˇ ma gʼaˬ, heu deuˬ dawˬ tawˆ luꞈ-ahˇ lawˇ duˬ 
kʼoeˇ taˆ dzah puiˆ-awˇ, dzaˬ dzaˬ dawˇ dawˇ lawˇ-eu jeˬ Sahˬpaˬ Miˬyehˇ-ahˇ ya 
lawˇ meh.  
12Tsawˇ haˬ tiˬ gʼaˬ ciꞈ myehꞈ lawˇ naˇ,  
13ciꞈ myehꞈ kʼoeˇ mawˇ-euˬ uˬ duˬ-ahˇ aˬ yawꞈ-euˬ aˬ laꞈ baꞈ daˆ-awˇ, Sahˬpaˬ 
Miˬyehˇ jawˇ-eu Sehˬ gʼawˆ-euˬ mehˬ shi ciꞈ myehꞈ kʼoeˇ mawˇ ya sehꞈ meh. Piˇ ma 
deuˬ ciꞈ myehꞈ kʼoeˇ mawˇ-euˬ shiˬ yuˇ-awˇ, lawˇ duˬ-euˬ oeˬ pyawˬ luꞈ-ahˇ ya byaˆ 
meh.  
14Kʼoeˇ naˇ, Sahˬpaˬ Miˬyehˇ-ahˇ dzaˬ dzaˬ dawˇ dawˇ lawˇ-eu jeˬ lawˇ nehˬ-eu gʼaˇ 
duˬ, tsahˬ nahˬ uˇ jiˇ-ahˇ kʼaˇ dawꞈ-eu tsiˇ deuˬ maˬ ehˇ,  
15gʼawˬ siˬ hawˇ-eu kʼoeˇ gaˇ dawꞈ-eu tsiˇ deuˬ maˬ ehˇ, muiˬ dui dui-eu shaˬ tsahˬ 
ui cuiˆ maˬ ehˇ, ya lawˇ meh. 
16Sahˬpaˬ Miˬyehˇ nui ma tsaˬ-eu dzaˬ dzaˬ dawˇ dawˇ lawˇ-eu jeˬ lawˇ nehˬ-eu gʼaˇ 
duˬ, heu deuˬ dawˬ tawˆ luꞈ-ahˇ piˇ ma gʼaˬ yuˇ-awˇ, lawˇ duˬ kʼoeˇ taˆ dzah puiˆ-
awˇ ya lawˇ meh. Shaˬ tsuˇ dawˬ tawˆ luꞈ, Sahˬpaˬ Miˬyehˇ-euˬ pyeuꞈ-eu meh.  
17Iˇsaˬleˬlaˆ tsawˇ haˬ tiˬ gʼaˬ-iˬ, shaˬ tsuˇ hawˇ-eu shiˬ maˬ ya dzaˬ-a. Iˇsaˬleˬlaˆ 
tsawˇ haˬ deuˬ aˬ geu gaˇ jawˇ keuˆ-euˬ maˬ kaˬ, zahˇ sahˇ kʼoꞈ heu hmˬ-ahˇ, mˬ maˬ 
maˬ byaˆ zaˇ ziˇ ya caw teh meh.  

Uˬ duˬ 4 

Maˬ noeˬ maˬ duˇ-ehˇ mˇ lehˬ-euˬ Iˬ baˇ gʼaˇ duˬ lawˇ-eu shehˇ-eu jeˬ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
2Tsawˇ haˬ tiˬ gʼaˬ na, maˬ noeˬ maˬ duˇ-euˬ laꞈ kʼoeˇ, Sahˬpaˬ Miˬyehˇ-euˬ zahˇ 
dawˬ kʼoꞈ dawˬ tiˬ dawˬ na-ahˇ mˇ bahˬ naˇ, zahˇ sahˇ kʼoꞈ heu deuˬ-ahˇ ya caw teh 
meh lehˇ Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ.  
3Piˇ ma yaw huiˬ gʼaˬ iˬ baˇ mˇ-awˇ, Iˇsaˬleˬlaˆ tsawˇ haˬ deuˬ kʼoeˇ taˆ iˬ baˇ keuˆ le 
naˇ, maˇ byawꞈ maˬ baw-eu mawˇ neˇ mawˇ gaw zaˬ tiˬ mawˇ aˬ yawꞈ tsahˇ laꞈ-awˇ, 
aˬ yawꞈ-euˬ iˬ baˇ gʼaˇ duˬ, Sahˬpaˬ Miˬyehˇ-ahˇ ya lawˇ meh.  

4Mawˇ neˇ kʼoeˇ mawˇ sehˬ gʼawˆ gʼoˆ kʼehˬ-ahˇ aˬ yawꞈ tsahˇ laꞈ-awˇ, mawˇ neˇ-euˬ 
uˬ duˬ kʼoeˇ taˆ, aˬ yawꞈ-euˬ aˬ laꞈ ya baꞈ daˆ meh. Kʼoeˇ gaˇ, Sahˬpaˬ Miˬyehˇ mehˬ 
shi, mawˇ neˇ kʼoeˇ mawˇ aˬ yawꞈ ya sehꞈ meh.  
5Kʼoeˇ naˇ, Piˇ ma Yaw huiˬ gʼaˬ Sehˬ gʼawˆ laꞈ kʼoeˇ mawˇ neˇ kʼoeˇ mawˇ-euˬ shiˬ 
ui cuiˆ ya yuˇ ahˇ gʼeh meh.  
6Aˬ yawꞈ-euˬ laꞈ noeˇ shiˬ laꞈ kʼoeˇ cawˬ duiˆ-awˇ, lawˆ kaˬ taw taˬ-euˬ muiˬ-eu 
shawˇ-eu saˬ paˇ mehˬ shi, shiꞈ poˆ keuˆ ni ya byaˆ shehˬ meh.  
7Kʼoeˇ naˇ, Sehˬ gʼawˆ laꞈ coeˇ jaˆ-eu yaw saw jeˬ lawˇ-eu lawˇ duˬ-euˬ laꞈ coeˇ oeˬ 
coeˇ-ahˇ tsoꞈ-eu uˬ coeˇ deuˬ-ahˇ, shiˬ kʼoeˇ ui cuiˆ yuˇ-awˇ ya lehꞈ meh. Dzehˬ laˇ-
euˬ shiˬ deuˬ aˬ yawꞈ yuˇ-awˇ, Sehˬ gʼawˆ gʼoˆ kʼehˬ-ahˇ jaˆ-eu miˬ dzaˬ dzah puiˆ-
awˇ lawˇ-eu lawˇ duˬ-euˬ dawˬ pehˬ-ahˇ ya shehˆ meh.  
8Mawˇ neˇ kʼoeˇ mawˇ laꞈ kʼoeˇ kʼaˇ ahˇ-eu tsiˇ dawˬ tawˆ luꞈ aˬ yawꞈ ya yuˇ doˆ 
meh. Tsahˬ nahˬ uˇ jiˇ-ahˇ kʼaˇ dawꞈ-eu tsiˇ maˬ ehˇ,  
9gʼawˬ siˬ hawˇ-eu kʼoeˇ gaˇ dawꞈ-eu tsiˇ deuˬ maˬ ehˇ, muiˬ dui dui-eu shaˬ tsahˬ 
ui cuiˆ maˬ ehˇ, aˬ yawꞈ ya yuˇ doˆ meh.  
10Cawˬ cawˬ taꞈ-eu lawˇ-eu jeˬ gʼaˇ duˬ sehꞈ-euˬ jeˬ zaˬ-euˬ tsiˇ yuˇ-awˇ lawˇ ngeh 
loꞈ-ehˇ, mawˇ neˇ kʼoeˇ mawˇ-euˬ tsiˇ kʼoeˇ piˇ ma gʼaˬ yuˇ-awˇ, miˬ dzaˬ-ahˇ dzah 
puiˆ-awˇ lawˇ-eu jeˬ lawˇ-eu lawˇ duˬ k oeˇ taˆ puiˆ-awˇ ya lawˇ meh.  
11Ehˇ kʼawꞈ, mawˇ neˇ kʼoeˇ mawˇ-euˬ baˆ kʼoˆ, shaˬ jiˇ, uˬ duˬ, aˬ kuiˇ aˬ laꞈ, tsahˬ 
nahˬ uˇ jiˇ hawˇ-eu baw uˇ baw ma dawˬ tawˆ luꞈ-ahˇ,  
12Sehˬ gʼawˆ-euˬ laꞈ nyiˇ paw kʼaˬ lehˇ tawˆ dzeh-eu muiˬ-eu shawˇ-eu jawˇ duˬ-ahˇ 
aˬ yawꞈ yuˇ gʼeh-awˇ, miˬ dzaˬ ya dzah puiˆ meh.  
13Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ, maˬ noeˬ maˬ duˇ-euˬ laꞈ kʼoeˇ, 
Sahˬpaˬ Miˬyehˇ-euˬ zahˇ dawˬ kʼoꞈ dawˬ tiˬ dawˬ na-ahˇ mˇ bahˬ-awˇ, iˬ baˇ doˆ laˇ 
naˇ,  
14iˬ baˇ ahˇ-eu gaˇ kawˆ siˬ laˇ-eu nehˬ-ehˇ tiˬ poˆ tehꞈ-ehˇ, mawˇ neˇ mawˇ gaw zaˬ 
tiˬ mawˇ aˬ yawꞈ maꞈ tsahˇ laꞈ-awˇ, iˬ baˇ tsiˬ shawˇ-eu lawˇ-eu jeˬ aˬ yawꞈ maꞈ ya 
lawˇ meh. Mawˇ neˇ mawˇ gaw zaˬ kʼoeˇ mawˇ-ahˇ, Sahˬpaˬ miˬyehˇ jawˇ-eu Sehˬ 
gʼawˆ mehˬ shi aˬ yawꞈ maꞈ ya tsahˇ keuˆ laꞈ meh. 
15Iˇsaˬleˬlaˆ tsawˇ haˬ aˇ maꞈ aˇ muˇ kʼoeˇ taˆ aˬ yuiꞈ aˬ tsu geuꞈ-eu deuˬ, mawˇ neˇ 
kʼoeˇ mawˇ-euˬ kʼoeˇ taˆ aˬ laꞈ baꞈ daˆ-awˇ, kʼoeˇ gaˇ ya sehꞈ meh.  
16Piˇ ma Yaw huiˬ gʼaˬ Sehˬ gʼawˆ laꞈ kʼoeˇ mawˇ neˇ kʼoeˇ mawˇ-euˬ shiˬ ui cuiˆ ya 
yuˇ ahˇ gʼeh meh.  
17Aˬ yawꞈ-euˬ laꞈ noeˇ shiˬ kʼoeˇ-euˬ laꞈ kʼoeˇ cawˬ duiˆ-awˇ, lawˆ kaˬ taw taˬ-euˬ 
saˬ paˇ mehˬ shi, shiꞈ poˆ keuˆ ni ya byaˆ shehˬ meh.  
18Sehˬ gʼawˆ laꞈ kʼoeˇ jaˆ-eu yaw saw jeˬ lawˇ-eu lawˇ duˬ-euˬ laꞈ coeˇ oeˬ coeˇ-ahˇ 
tsoꞈ-eu uˬ coeˇ deuˬ-ahˇ, shiˬ kʼoeˇ neh lehꞈ-awˇ, dzehˬ laˇ taˬ-euˬ shiˬ kʼoeˇ deuˬ aˬ 
yawꞈ yuˇ-awˇ, Sehˬ gʼawˆ gʼoˆ kʼehˬ-ahˇ jaˆ-eu miˬ dzaˬ dzah puiˆ-awˇ lawˇ-eu jeˬ 
lawˇ-eu lawˇ duˬ dawˬ pehˬ-ahˇ ya shehˆ meh.  

19Mawˇ neˇ kʼoeˇ mawˇ-euˬ tsiˇ dawˬ tawˆ luꞈ aˬ yawꞈ yuˇ-awˇ, lawˇ duˬ kʼoeˇ taˆ ya 
dzah puiˆ meh.  
20Iˬ baˇ shawˇ-eu lawˇ-eu jeˬ lawˇ ngeh sehꞈ-awˇ lawˇ-euˬ mawˇ neˇ mawˇ gaw 
kʼoeˇ mawˇ-ahˇ aˬ yawꞈ lawˇ-euˬ loꞈ-ehˇ, heu mawˇ-ahˇ kʼawꞈ, kʼoeˇ loꞈ-ehˇ ya lawˇ 
meh. Kʼoeˇ loꞈ-ehˇ, Iˇsaˬleˬlaˆ tsawˇ haˬ deuˬ-euˬ iˬ baˇ gʼaˇ duˬ lawˇ-eu shehˇ-eu jeˬ 
aˬ yawꞈ maꞈ mˇ-awˇ, Iˇsaˬleˬlaˆ tsawˇ haˬ deuˬ iˬ baˇ ya buˬ-iˇ-eu meh.  
21Kʼoeˇ naˇ, aˬ yawꞈ-euˬ iˬ baˇ gʼaˇ duˬ lawˇ-euˬ mawˇ neˇ mawˇ gaw kʼoeˇ mawˇ-ahˇ 
dzah puiˆ-euˬ loꞈ-ehˇ, heu mawˇ-ahˇ kʼawꞈ, Sehˬ gʼawˆ laꞈ nyiˇ yuˇ doˆ-awˇ, ya dzah 
puiˆ meh. Heu-aˬ, Iˇsaˬleˬlaˆ tsawˇ haˬ aˇ maꞈ aˇ muˇ deuˬ-euˬ iˬ baˇ yuˇ dzeh-eu gʼaˇ 
duˬ lawˇ-eu jeˬ pyeuꞈ-eu meh.  
22Aˬ yuiꞈ aˬ tsu geuꞈ-awˇ uˆ lahˇ-eu tsawˇ haˬ tiˬ gʼaˬ na, maˬ noeˬ maˬ duˇ-euˬ laꞈ 
kʼoeˇ, Sahˬpaˬ Miˬyehˇ-euˬ zahˇ dawˬ kʼoꞈ dawˬ tiˬ dawˬ na-ahˇ mˇ bahˬ naˇ,  
23aˬ yawꞈ iˬ baˇ ahˇ-eu gaˇ kawˆ yawˬ haˇ yawˬ ha siˬ leˇ-eu nehˬ-ehˇ tiˬ poˆ tehꞈ-
ehˇ, aˬ yawꞈ-euˬ iˬ baˇ aˇ poeˬ lawˇ-eu gʼaˇ duˬ, maˇ byawꞈ maˬ baw-eu ciꞈ myehꞈ ciꞈ 
buˬ tiˬ mawˇ aˬ yawꞈ ya tsahˇ laꞈ meh.  
24Ciꞈ myehꞈ kʼoeˇ mawˇ-euˬ uˬ duˬ kʼoeˇ taˆ aˬ yawꞈ aˬ laꞈ baꞈ daˆ-awˇ, miˬ dzaˬ 
dzah puiˆ-awˇ lawˇ-eu jeˬ zaˬ deuˬ-ahˇ sehꞈ-eu jawˇ duˬ pyeuꞈ-eu lawˇ duˬ laꞈ taˆ 
paw pyawˬ kʼoeˇ tsahˇ-ahˇ, ciꞈ myehꞈ kʼoeˇ mawˇ-ahˇ aˬ yawꞈ ya sehꞈ meh. Heu-aˬ, 
iˬ baˇ yuˇ dzeh-eu lawˇ-eu jeˬ pyeuꞈ-eu meh.  
25Piˇ ma gʼaˬ, yawˬ ha-euˬ laꞈ noeˇ jeˬ zaˬ kʼoeˇ mawˇ-euˬ shiˬ laꞈ kʼoeˇ cawˬ duiˆ-
awˇ, lawˇ duˬ-euˬ laꞈ coeˇ deuˬ-ahˇ tsoꞈ-eu uˬ coeˇ deuˬ-ahˇ ya lehꞈ meh. Dzehˬ laˇ-
euˬ shiˬ deuˬ, lawˇ duˬ-euˬ dawˬ pehˬ-ahˇ aˬ yawꞈ ya shehˆ meh.  
26Cawˬ cawˬ taꞈ-eu lawˇ-eu jeˬ lawˇ ngeh sehꞈ-euˬ jeˬ zaˬ-euˬ tsiˇ dzah puiˆ-euˬ loꞈ-
ehˇ, ciꞈ myehꞈ kʼoeˇ mawˇ-euˬ tsiˇ yuˇ-awˇ, lawˇ duˬ kʼoeˇ taˆ aˬ yawꞈ ya dzah puiˆ 
meh. Kʼoeˇ loꞈ-ehˇ, piˇ ma iˬ baˇ aˇ poeˬ lawˇ-eu jeˬ lawˇ gʼaˬ ngeh, aˬ yuiꞈ geuꞈ-awˇ 
uˆ lahˇ-eu tsawˇ haˬ kʼoeˇ gʼaˬ iˬ baˇ ya buˬ-iˇ-eu meh.  
27Miˇ kʼahˬ zaˬ tiˬ gʼaˬ na, maˬ noeˬ maˬ duˇ-euˬ laꞈ kʼoeˇ, Sahˬpaˬ Miˬyehˇ-euˬ zahˇ 
dawˬ kʼoꞈ dawˬ tiˬ dawˬ na-ahˇ mˇ bahˬ-awˇ iˬ baˇ jaˆ laˇ naˇ,  
28aˬ yawꞈ iˬ baˇ mˇ gʼaˬ-euˬ gaˇ kawˆ aˬ yawˇ yawꞈ siˬ leˇ-euˬ nehˬ-ehˇ tiˬ poˆ tehꞈ-
ehˇ, aˬ yawꞈ-euˬ iˬ baˇ aˇ poeˬ lawˇ-eu gʼaˇ duˬ, maˇ byawꞈ maˬ baw-eu ciꞈ myehꞈ ciꞈ 
ma tiˬ mawˇ ya tsahˇ laꞈ-eu meh.  
29Ciꞈ myehꞈ kʼoeˇ mawˇ-euˬ uˬ duˬ kʼoeˇ taˆ aˬ yawꞈ aˬ laꞈ baꞈ daˆ-awˇ, lawˇ duˬ-eu 
laꞈ taˆ paw jaˆ-eu miˬ dzaˬ dzah puiˆ-awˇ lawˇ-eu jeˬ zaˬ deuˬ sehꞈ-eu jawˇ duˬ kʼoeˇ 
tsahˇ-ahˇ, ciꞈ myehꞈ kʼoeˇ mawˇ-ahˇ aˬ yawꞈ ya sehꞈ meh.  
30Piˇ ma gʼaˬ, aˬ yawꞈ-euˬ laꞈ noeˇ jeˬ zaˬ kʼoeˇ mawˇ-euˬ shiˬ laꞈ kʼoeˇ cawˬ duiˆ-
awˇ, lawˇ duˬ-euˬ laꞈ coeˇ deuˬ-ahˇ tsoꞈ-eu uˬ coeˇ deuˬ-ahˇ ya lehꞈ meh. Dzehˬ laˇ-
euˬ shiˬ deuˬ, lawˇ duˬ dawˬ pehˬ-ahˇ aˬ yawꞈ ya shehˆ meh.  
31Kʼoeˇ naˇ, cawˬ cawˬ taꞈ-eu lawˇ-eu jeˬ lawˇ ngeh sehꞈ-euˬ jeˬ zaˬ-euˬ tsiˇ deuˬ yuˇ 
doˆ-euˬ loꞈ-ehˇ, ciꞈ myehꞈ kʼoeˇ mawˇ-euˬ tsiˇ dawˬ tawˆ luꞈ aˬ yawꞈ yuˇ doˆ-awˇ, 
lawˇ-euˬ yaw saꞈ-ahˇ Sahˬpaˬ Miˬyehˇ nui ma tsaˬ ni, ciꞈ myehꞈ kʼoeˇ mawˇ-ahˇ, 
lawˇ duˬ kʼoeˇ taˆ dzah puiˆ-awˇ ya lawˇ meh. Kʼoeˇ loꞈ-ehˇ, piˇ ma gʼaˬ tsawˇ haˬ 

kʼoeˇ gʼaˬ-euˬ iˬ baˇ gʼaˇ duˬ lawˇ-eu shehˇ-eu jeˬ mˇ-awˇ, tsawˇ haˬ kʼoeˇ gʼaˬ iˬ baˇ 
ya buˬ-iˇ-eu meh.  
32Tsawˇ haˬ tiˬ gʼaˬ, iˬ baˇ tsiˬ shawˇ-eu lawˇ-eu jeˬ lawˇ-eu gʼaˇ duˬ yawˇ tsahˇ laꞈ 
ngeh, maˇ byawꞈ maˬ baw-eu yawˇ aˬ ma tiˬ mawˇ ya tsahˇ laꞈ meh.  
33Yawˇ kʼoeˇ mawˇ-euˬ uˬ duˬ kʼoeˇ taˆ aˬ yawꞈ aˬ laꞈ baꞈ daˆ-awˇ, miˬ dzaˬ-ahˇ dzah 
puiˆ-awˇ lawˇ-eu jeˬ zaˬ deuˬ sehꞈ-eu jawˇ duˬ pyeuꞈ-eu, lawˇ duˬ-euˬ laꞈ taˆ paw 
pyawˬ-ahˇ jaˆ-eu jawˇ duˬ kʼoeˇ tsahˇ-ahˇ, yawˇ kʼoeˇ mawˇ-ahˇ aˬ yawꞈ ya sehꞈ 
meh.  
34Piˇ ma gʼaˬ, aˬ yawꞈ-euˬ laꞈ noeˇ jeˬ zaˬ kʼoeˇ mawˇ-euˬ shiˬ-ahˇ cawˬ duiˆ-awˇ, 
lawˇ duˬ-euˬ laꞈ coeˇ deuˬ-ahˇ tsoꞈ-eu uˬ coeˇ deuˬ-ahˇ ya lehꞈ meh. Dzehˬ laˇ-euˬ 
shiˬ deuˬ lawˇ duˬ dawˬ pehˬ-ahˇ aˬ yawꞈ ya shehˆ meh.  
35Kʼoeˇ naˇ, cawˬ cawˬ taꞈ-eu lawˇ-eu jeˬ lawˇ ngeh sehꞈ-euˬ yawˇ-euˬ tsiˇ deuˬ yuˇ 
doˆ-eu loꞈ-ehˇ, yawˇ kʼoeˇ mawˇ-euˬ tsiˇ dawˬ tawˆ luꞈ aˬ yawꞈ yuˇ doˆ-awˇ, Sahˬpaˬ 
Miˬyehˇ-ahˇ lawˇ nehˬ-eu dzaˬ dzaˬ dawˇ dawˇ lawˇ-eu jeˬ nehˬ-ehˇ tiˬ kawˆ loꞈ-ehˇ, 
lawˇ duˬ kʼoeˇ taˆ dzah puiˆ-awˇ ya lawˇ meh. Kʼoeˇ loꞈ-ehˇ, piˇ ma gʼaˬ tsawˇ haˬ 
kʼoeˇ gʼaˬ-euˬ iˬ baˇ gʼaˇ duˬ lawˇ-eu shehˇ-eu jeˬ mˇ-awˇ, tsawˇ haˬ kʼoeˇ gʼaˬ iˬ baˇ 
ya buˬ-iˇ-eu meh.  

Uˬ duˬ 5 

Aˬ jeˬ miˇ neh iˬ baˇ shawˇ-eu lawˇ-eu jeˬ ya lawˇ-eu 

1Laꞈ oˆ paw ehˇ taˬ-euˬ gaˇ kawˆ heu deuˬ pyeuꞈ doˆ laˇ ngeh, iˬ baˇ shawˇ-eu lawˇ-
eu jeˬ ya lawˇ meh. Tsawˇ haˬ tiˬ gʼaˬ na, yawˬ ha neh kʼaˇ ya gaˬ kʼaˇ ya mawˇ-euˬ 
jeˬ, yaˇ kʼaˬ daˇ-eu nymˇ-ahˇ saˇ kiˇ geuꞈ-awˇ ya ngehˬ ya tmˇ doˆ jiˇ meh lehˇ ehˇ 
taˬ-euˬ kʼawꞈ, yawˬ ha neh ya mawˇ-euˬ loꞈ-ehˇ maˬ ngehˬ maˬ tmˇ ni jawˇ naˇ, iˬ 
baˇ ya pi meh.  
2Tsawˇ haˬ tiˬ gʼaˬ na, maˬ noeˬ maˬ duˇ-euˬ laꞈ kʼoeˇ, zahˇ sahˇ kʼoꞈ laꞈ kʼoeˇ maˬ 
shawˇ-eu jeˬ lehˇ myahˇ taˬ-euˬ tiˬ jeˬ paˬ-ahˇ ya toeˬ ciˆ naˇ, yaw jeˬ ma jeˬ, shiˇ 
taˬ-eu jeˬ zaˬ tiˬ mawˇ na-ahˇ ya toeˬ ciˆ naˇ, aˬ yawꞈ kʼoeˇ loꞈ-ehˇ ya toeˬ ciˆ gʼaˬ-euˬ 
gaˇ kawˆ aˬ yawˇ yawꞈ siˬ leˇ-eu nehˬ-ehˇ tiˬ poˆ tehꞈ-ehˇ, iˬ baˇ ahˇ-eu maˬ shawˇ-
eu tsawˇ haˬ pyeuꞈ laˇ-euˬ meh.  
3Tsawˇ haˬ tiˬ gʼaˬ na, maˬ noeˬ maˬ duˇ-euˬ laꞈ kʼoeˇ, tsawˇ haˬ zaˬ-euˬ gʼawˇ 
mawˇ-ahˇ taꞈ leˇ-eu maˬ shawˇ-eu tiˬ jeˬ na-ahˇ ya toeˬ ciˆ naˇ, aˬ geu jeˬ-ahˇ ya toeˬ 
ciˆ-euˬ maˬ kaˬ, aˬ yawꞈ kʼoeˇ loꞈ-ehˇ toeˬ ciˆ gʼaˬ-euˬ gaˇ kawˆ aˬ yawˇ yawꞈ siˬ leˇ-
eu nehˬ-ehˇ tiˬ poˆ tehꞈ-ehˇ, iˬ baˇ ahˇ-eu meh.  
4Tsawˇ haˬ tiˬ gʼaˬ na, maˬ shaˇ noeˬ maˬ shaˇ sawˇ ni, tiˬ jeˬ paˬ gʼaˇ duˬ kamˬ naˇ, 
aˬ geu jeˬ gʼaˇ duˬ kamˬ-eu maˬ kaˬ, aˬ yawꞈ kʼoeˇ loꞈ-ehˇ kamˬ-euˬ aˬ yawˇ yawꞈ siˬ 
leˇ-eu nehˬ-ehˇ tiˬ poˆ tehꞈ-ehˇ, iˬ baˇ ahˇ-eu meh.  
5Tsawˇ haˬ tiˬ gʼaˬ na iˬ baˇ mˇ naˇ, yawˬ ha-euˬ iˬ baˇ ya ehˇ doˆ meh.  
6Kʼoeˇ naˇ, aˬ yawꞈ-euˬ iˬ baˇ aˇ poeˬ, yawˇ a ma tiˬ mawˇ maˬ ngeuˇ naˇ, ciꞈ myehꞈ 
ciꞈ ma tiˬ mawˇ, Sahˬpaˬ Miˬyehˇ jawˇ gaˇ tsahˇ laꞈ-awˇ ya lawˇ meh. Piˇ ma gʼaˬ, 
tsawˇ haˬ kʼoeˇ gʼaˬ gʼaˇ duˬ lawˇ-eu shehˇ-eu jeˬ ya mˇ nehˬ meh.  

7Tsawˇ haˬ tiˬ gʼaˬ na, yawˬ ha-euˬ iˬ baˇ aˇ poeˬ lawˇ kʼoꞈ nehˬ-eu gʼaˇ duˬ, yawˇ 
hawˇ-eu ciꞈ myehꞈ maˬ jawˇ naˇ, kʼaˬ kʼoeˬ nyiˬ mawˇ, maˬ ngeuˇ naˇ, kʼaˬ guˬ nyiˬ 
mawˇ yuˇ laꞈ-awˇ, iˬ baˇ shawˇ-eu lawˇ-eu jeˬ gʼaˇ duˬ tiˬ mawˇ hawˇ-eu, miˬ dzaˬ-
ahˇ dzah puiˆ-awˇ lawˇ-eu jeˬ gʼaˇ duˬ tiˬ mawˇ ya lawˇ meh.  
8Piˇ ma jawˇ gaˇ, aˇ jiˇ kʼoeˇ nyiˬ mawˇ aˬ yawꞈ yuˇ laꞈ-awˇ, iˬ baˇ shawˇ-eu lawˇ-eu 
jeˬ aˬ hu ya bi lawˇ-eu meh. Piˇ ma gʼaˬ, aˇ jiˇ kʼoeˇ mawˇ-euˬ uˬ duˬ maˬ yeuꞈ tsehˆ 
ni, kawˬ lahˇ ngawˬ kʼehꞈ-awˇ,  
9shiˬ ui cuiˆ yuˇ-awˇ, lawˇ duˬ-euˬ gaˇ dzeˇ paw ya byaˆ shehˬ meh. Dzeˇ-eu shiˬ 
deuˬ-ahˇ, lawˇ duˬ-euˬ dawˬ pehˬ-ahˇ ya nyehꞈ dzeˇ-eu meh. Heu-aˬ, iˬ baˇ shawˇ-
eu lawˇ-eu jeˬ pyeuꞈ-eu meh.  
10Kʼoeˇ naˇ, aˇ jiˇ yawˬ mawˇ yawˬ-ahˇ, zahˇ sahˇ kʼoꞈ jaˆ-eu loꞈ-ehˇ miˬ dzaˬ-ahˇ 
dzah puiˆ-awˇ ya lawˇ meh. Kʼoeˇ loꞈ-ehˇ, piˇ ma gʼaˬ tsawˇ haˬ kʼoeˇ gʼaˬ-euˬ iˬ baˇ 
gʼaˇ duˬ lawˇ-eu shehˇ-eu jeˬ mˇ-awˇ, tsawˇ haˬ kʼoeˇ gʼaˬ iˬ baˇ buˬ-iˇ-eu meh.  
11Tsawˇ haˬ tiˬ gʼaˬ na, kʼaˬ kʼoeˬ nyiˬ mawˇ maˬ ehˇ, kʼaˬ guˬ nyiˬ mawˇ maˬ ehˇ, 
maˬ jawˇ naˇ, iˬ baˇ shawˇ-eu lawˇ-eu jeˬ lawˇ-eu gʼaˇ duˬ, cehˇ meu tiˬ pehˬ ya yuˇ 
laꞈ meh. Saˬ loˬ tsiˇ maˬ ehˇ, yaw saw jeˬ maˬ ehˇ, cehˇ meu-ahˇ aˬ yawꞈ maˬ ya 
keuˬ-a. Aˬ jeˬ miˇ neh ehˇ naˇ, kʼoeˇ-aˬ, dzaˬ la gʼo cehˇ lawˇ-eu gʼaˇ duˬ maˬ ngeuˇ-a. 
Iˬ baˇ shawˇ-eu lawˇ-eu jeˬ gʼaˇ duˬ pyeuꞈ-eu meh.  
12Cehˇ meu kʼoeˇ piˇ ma jawˇ gaˇ aˬ yawꞈ ya yuˇ laꞈ-eu meh. Cehˇ meu kʼoeˇ dawˬ 
tawˆ luꞈ-euˬ dah zaˇ, piˇ ma gʼaˬ cehˇ meu tiˬ tsuˆ tsuˆ doˆ-awˇ, dzaˬ dzaˬ dawˇ dawˇ 
lawˇ-eu jeˬ loꞈ-ehˇ, lawˇ duˬ kʼoeˇ taˆ puiˆ-awˇ, Sahˬpaˬ Miˬyehˇ-ahˇ ya lawˇ meh. 
Kʼoeˇ-aˬ, iˬ baˇ tsiˬ shawˇ-eu lawˇ-eu jeˬ pyeuꞈ-eu meh.  
13Kʼoeˇ loꞈ-ehˇ, tsawˇ haˬ kʼoeˇ gʼaˬ-euˬ iˬ baˇ gʼaˇ duˬ, piˇ ma gʼaˬ lawˇ-eu shehˇ-eu 
jeˬ mˇ-awˇ, tsawˇ haˬ kʼoeˇ gʼaˬ iˬ baˇ buˬ-iˇ-eu meh. Dzaˬ la gʼo cehˇ lawˇ ngeh loꞈ-
ehˇ, dzehˬ laˇ-euˬ cehˇ meu kʼoeˇ deuˬ piˇ ma gʼaˬ ya geuꞈ-eu meh.  

Dziˇ dzoˆ tsoeˬ kʼoꞈ-eu lawˇ-eu jeˬ 

14Zahˇ sahˇ kʼoꞈ heu deuˬ, Moˇseˬ-ahˇ Sahˬpaˬ Miˬyehˇ biꞈ nehˬ-euˬ meh.  
15Tsawˇ haˬ tiˬ gʼaˬ na, Sahˬpaˬ Miˬyehˇ-ahˇ biꞈ paˬ-ehˇ gʼeh-eu muiˬ-eu shawˇ-eu 
jeˬ maˬ biꞈ ni, maˬ noeˬ maˬ duˇ-ehˇ jawˇ-euˬ iˬ baˇ ahˇ naˇ, maˇ byawꞈ maˬ baw-eu 
yawˇ aˬ buˬ maˬ ngeuˇ naˇ, maˇ byawꞈ maˬ baw-eu ciꞈ myehꞈ ciꞈ buˬ tiˬ mawˇ tsahˇ 
laꞈ-awˇ, dziˇ dzoˆ tsoeˬ-eu lawˇ-eu jeˬ, Sahˬpaˬ Miˬyehˇ-ahˇ ya lawˇ nehˬ meh. Jeˬ 
zaˬ kʼoeˇ mawˇ-euˬ aˇ poeˬ, kʼaˇ poeˬ kʼaˇ lawˬ-eu loꞈ-ehˇ, ya pyehˆ tsehˆ meh.  
16Aˬ yawꞈ-aˬ, aˬ yawꞈ biꞈ nehˬ paˬ-ehˇ gʼeh-eu jeˬ zaˬ maˬ biꞈ-euˬ miˇ neh, kʼaˇ poeˬ 
kʼaˇ lawˬ-eu loꞈ-ehˇ ya tsoeˬ-eu uˬ taꞈ, ngaˬ bymˇ tiˬ bymˇ ya biꞈ dzehˬ meh. Jeˬ zaˬ 
kʼoeˇ mawˇ, piˇ ma-ahˇ aˬ yawꞈ ya a nehˬ-eu meh. Piˇ ma gʼaˬ jeˬ zaˬ kʼoeˇ mawˇ 
yuˇ-awˇ, tsawˇ haˬ kʼoeˇ gʼaˬ-euˬ iˬ baˇ gʼaˇ duˬ lawˇ-eu shehˇ-eu jeˬ mˇ-awˇ, tsawˇ 
haˬ kʼoeˇ gʼaˬ iˬ baˇ ya buˬ-iˇ-eu meh.  
17Tsawˇ haˬ tiˬ gʼaˬ na, maˬ noeˬ maˬ duˇ-ehˇ, Sahˬpaˬ Miˬyehˇ neh biꞈ taˬ-euˬ zahˇ 
dawˬ kʼoꞈ dawˬ tiˬ dawˬ na-ahˇ puiˬ-eu laꞈ kʼoeˇ iˬ baˇ mˇ naˇ, iˬ baˇ aˇ poeˬ aˬ yawꞈ 
ya biꞈ tsoeˬ meh.  

18Dziˇ dzoˆ tsoeˬ-eu lawˇ-eu jeˬ gʼaˇ duˬ, maˇ byawꞈ maˬ baw-eu yawˇ aˬ buˬ maˬ 
ngeuˇ naˇ, maˇ byawꞈ maˬ baw-eu ciꞈ myehꞈ ciꞈ buˬ tiˬ mawˇ, piˇ ma jawˇ gaˇ aˬ 
yawꞈ ya tsahˇ laꞈ meh. Jeˬ zaˬ kʼoeˇ mawˇ-ahˇ, kʼaˇ poeˬ kʼaˇ lawˬ-eu loꞈ-ehˇ aˇ poeˬ 
ya pyehˆ meh. Tsawˇ haˬ kʼoeˇ gʼaˬ neh maˬ noeˬ maˬ duˇ-ehˇ mˇ lehˬ-euˬ iˬ baˇ gʼaˇ 
duˬ, piˇ ma gʼaˬ lawˇ-eu shehˇ-eu jeˬ mˇ-awˇ, tsawˇ haˬ kʼoeˇ gʼaˬ iˬ baˇ buˬ-iˇ-eu 
meh.  
19Kʼoeˇ-aˬ, aˬ yawꞈ neh Sahˬpaˬ Miˬyehˇ-ahˇ mˇ lehˬ-euˬ gʼaˇ duˬ, dziˇ dzoˆ tsoeˬ-eu 
lawˇ-eu jeˬ pyeuꞈ-eu meh.  

Uˬ duˬ 6 

1Zahˇ sahˇ kʼoꞈ heu deuˬ Moˇseˬ-ahˇ Sahˬpaˬ Miˬyehˇ neh biꞈ nehˬ-euˬ meh.  
2Tsawˇ haˬ tiˬ gʼaˬ na, yawˬ ha-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ tiˬ gʼaˬ 
neh yawˬ ha-ahˇ bi jeˬ hmˬ taˬ-euˬ mˇ myawˬ maˬ biꞈ kʼoꞈ nehˬ-euˬ, aˬ cawˬ-eu 
myawˬ kʼoeˬ-euˬ, aˬ cawˬ kʼoeˇ taˆ kʼaˆ dzaˬ-euˬ,  
3aˬ cawˬ-euˬ myawˬ byoˆ-euˬ aˬ yawꞈ mawˇ-euˬ kʼawꞈ, maˬ mawˇ-aˬ lehˇ kamˬ-euˬ, 
kʼoeˇ loꞈ-ehˇ gʼeh-eu Sahˬpaˬ Miˬyehˇ-ahˇ bahˬ-eu iˬ baˇ mˇ naˇ, ya lawˇ ya shehˇ 
meh.  
4-5Tsawˇ haˬ tiˬ gʼaˬ kʼoeˇ loꞈ-ehˇ jahˇ-awˇ iˬ baˇ mˇ naˇ, maˬ tsaˬ maˬ dawˇ-eu laꞈ 
kʼoeˇ, aˬ yawꞈ neh laˆ za taˬ-euˬ myawˬ dawˬ tawˆ luꞈ ya biꞈ kʼoꞈ jiˇ meh. Aˬ yawꞈ 
kʼoeˇ loꞈ-ehˇ mˇ-euˬ miˇ neh, iˬ baˇ ahˇ meh lehˇ siˬ leˇ-euˬ tiˬ nah neh, myawˬ dawˬ 
tawˆ luꞈ yaw sahˇ gʼaˬ-ahˇ ya biꞈ kʼoꞈ jiˇ-eu uˬ taꞈ, aˇ dzehˬ ngaˬ bymˇ tiˬ bymˇ paˇ ya 
tsoeˬ meh.  
6Dziˇ dzoˆ tsoeˬ-eu lawˇ-eu jeˬ Sahˬpaˬ Miˬyehˇ-ahˇ lawˇ nehˬ-eu gʼaˇ duˬ, maˇ 
byawꞈ maˬ baw-eu yawˇ aˬ buˬ maˬ ngeuˇ naˇ, maˇ byawꞈ maˬ baw-eu ciꞈ myehꞈ ciꞈ 
buˬ tiˬ mawˇ, piˇ ma jawˇ gaˇ aˬ yawꞈ ya tsahˇ laꞈ meh. Jeˬ zaˬ kʼoeˇ mawˇ-ahˇ, kʼaˇ 
poeˬ kʼaˇ lawˬ-eu loꞈ-ehˇ, aˇ poeˬ ya pyehˆ meh.  
7Tsawˇ haˬ kʼoeˇ gʼaˬ-euˬ iˬ baˇ gʼaˇ duˬ, piˇ ma gʼaˬ ya lawˇ ya shehˇ nehˬ-awˇ, tsawˇ 
haˬ kʼoeˇ gʼaˬ iˬ baˇ buˬ-iˇ-eu meh.  

Mawˇ lah-ehˇ miˬ dzaˬ-ahˇ dzah puiˆ-awˇ lawˇ-eu 

8Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ-euˬ meh.  
9Miˬ dzaˬ-ahˇ dzah puiˆ-awˇ lawˇ-eu jeˬ ahˇ taꞈ leˇ-eu zahˇ sahˇ kʼoꞈ heu deuˬ, Aˬloˬ 
hawˇ-eu aˬ yawꞈ-euˬ aˬ li deuˬ-ahˇ biꞈ-awˬ. Miˬ dzaˬ dzah puiˆ-awˇ lawˇ-eu jeˬ kʼoeˇ, 
lawˇ duˬ kʼoeˇ taˆ uˬ ciꞈ miˇ lah-ehˇ bi jaˆ-awˇ miˬ dzaˬ maˬ ya bi miˆ tsehˆ-a.  
10Kʼoeˇ naˇ, shawˇ jehˆ ni gʼeh-eu pehˇ kʼahˬ pehˇ mahˇ hawˇ-eu, laꞈ kʼoeˇ dm-eu 
mehˬ tsoeˬ deuˬ-ahˇ piˇ ma gʼaˬ dm-awˇ, lawˇ duˬ kʼoeˇ taˆ jaˆ-eu tsiˇ lehꞈ-eu kʼaˬ 
lehˇ deuˬ-ahˇ, lawˇ duˬ gaˇ dzeˇ ya tawˆ taˬ meh.  
11Kʼoeˇ naˇ, aˬ yawꞈ mehˬ tsoeˬ dm paˇ-awˇ, kʼaˬ lehˇ kʼoeˇ deuˬ-ahˇ, pu pu dzeˇ jaˆ-
eu muiˬ-eu shawˇ-eu jawˇ duˬ-ahˇ ya tawˆ taˬ-iˇ meh.  
12Lawˇ duˬ kʼoeˇ taˆ doꞈ luꞈ-eu miˬ dzaˬ maˬ ya bi miˆ tsehˆ-a. yawˬ shawˬ na luꞈ, piˇ 
ma gʼaˬ miˬ dzaˬ ya gʼoˆ doꞈ lahˬ-awˇ, miˬ dzaˬ dzah puiˆ-awˇ lawˇ-eu jeˬ lawˇ-eu 

gʼaˇ duˬ ya lehˬ hmˬ meh. Kʼoeˇ naˇ, tsiˇ dzah puiˆ-awˇ, cawˬ cawˬ taꞈ-eu lawˇ-eu jeˬ 
ya lawˇ meh.  
13Lawˇ duˬ kʼoeˇ taˆ doꞈ luꞈ-eu miˬ dzaˬ kʼoeˇ, tiˬ jawˇ-iˬ maˬ miˆ tsehˆ ni ya bi doꞈ 
meh.  

Dzaˬ la gʼo cehˇ lawˇ-eu 

14Heu-aˬ, dzaˬ la gʼo cehˇ lawˇ-eu gʼaˇ duˬ zahˇ sahˇ kʼoꞈ pyeuꞈ-eu meh. Aˬloˬ-euˬ aˬ 
li piˇ ma tiˬ gʼaˬ, lawˇ duˬ mehˬ shi Sahˬpaˬ Miˬyehˇ jawˇ gaˇ, dzaˬ la gʼo cehˇ lawˇ-
eu jeˬ ya yuˇ laꞈ meh.  
15Cehˇ meu dawˬ tawˆ luꞈ hawˇ-eu tsiˇ dawˬ tawˆ luꞈ lawˇ-eu dah zaˇ, laꞈ tsuˆ tiˬ 
tsuˆ aˬ yawꞈ ya yuˇ doˆ meh. Kʼoeˇ naˇ, kʼoeˇ-euˬ kʼoeˇ taˆ yaw saw jeˬ dawˆ daˆ-awˇ, 
lawˇ duˬ kʼoeˇ taˆ dzah puiˆ-awˇ, Sahˬpaˬ Miˬyehˇ-ahˇ ya lawˇ meh. Lawˇ-euˬ yaw 
saꞈ kʼoeˇ-ahˇ Sahˬpaˬ Miˬyehˇ nui ma tsaˬ-eu meh.  
16Dzehˬ laˇ-euˬ deuˬ-ahˇ, Aˬloˬ hawˇ-eu aˬ yawꞈ-euˬ aˬ li deuˬ ya dzaˬ meh. Cehˇ 
meu kʼoeˇ neh, dehˬ tseˬ maˬ keuˬ-eu kaˬ muˇ jahˇ-awˇ, Sahˬpaˬ Miˬyehˇ jawˇ-eu 
sehˬ gʼawˆ yaˇ kmˇ laꞈ kʼoeˇ, muiˬ-eu shawˇ-eu jawˇ duˬ tiˬ tsahˇ-ahˇ, kaˬ muˇ kʼoeˇ 
aˬ yawꞈ maꞈ ya dzaˬ meh.  
17Cehˇ meu kʼoeˇ neh kaˬ muˇ jahˇ ngeh, dehˬ tseˬ maˬ ya dawˆ-a. Kʼoeˇ-aˬ, ngaˬ-ahˇ 
lawˇ-euˬ dzaˬ dzaˬ dawˇ dawˇ lawˇ-eu jeˬ laꞈ kʼoeˇ, aˬ yawꞈ maꞈ-ahˇ ngaˇ biꞈ nehˬ-eu 
shaˬ bymˇ meh. Kʼoeˇ-aˬ, iˬ baˇ shawˇ-eu lawˇ-eu jeˬ hawˇ-eu dziˇ dzoˆ tsoeˬ-eu 
lawˇ-eu jeˬ loꞈ-ehˇ muiˬ-eu shawˇ-eu meh.  
18Mehˬ hu paw yaw dehꞈ dehꞈ daˆ leꞈ-eu aˇ yamˬ laꞈ kʼoeˇ, Aˬloˬ o neh jeuˬ le o le-
euˬ kʼaˬ dzeˇ zaˬ aˬ geu gʼaˬ maˬ kaˬ, dzehˬ laˇ-euˬ cehˇ meu kʼoeˇ neh jahˇ taˬ-euˬ 
ka muˇ dzaˬ nya meh. Aˬ jeˬ miˇ neh ehˇ naˇ, kʼoeˇ-aˬ, Sahˬpaˬ Miˬyehˇ-ahˇ lawˇ 
nehˬ-euˬ jeˬ laꞈ kʼoeˇ, aˬ yawꞈ maꞈ-ahˇ oꞈ-eu shaˬ bymˇ meh. Dzaˬ dzaˬ dawˇ dawˇ 
lawˇ-eu jeˬ-ahˇ toeˬ ciˆ leˇ-eu tsawˇ haˬ aˬ geu gʼaˬ maˬ kaˬ, kʼoeˇ-euˬ muiˬ-eu 
shawˇ-eu baoˬ baˬ da neh guˬ leˇ tehꞈ-a.  
19Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ-euˬ meh. 
20Aˬloˬ-ahˇ piˇ ma aˇ yaˬ biꞈ ngeh nah, aˬ yawꞈ hawˇ-eu aˬ yawꞈ-euˬ aˬ li deuˬ, heu 
loꞈ-ehˇ ya lawˇ ya shehˇ meh. Dzaˬ la gʼo cehˇ kʼaˇ lawˇ ngeh, cehˇ meu tiˬ pehˬ ya 
lawˇ ahˇ-eu loꞈ-ehˇ, cehˇ meu tiˬ pehˬ aˬ yawꞈ yuˇ-awˇ, uˬ shawˬ paw tiˬ paˆ, uˬ ciꞈ 
paw tiˬ paˆ ya lawˇ meh. 
21Cehˇ meu kʼoeˇ-ahˇ tsiˇ keuˬ-awˇ, mui za kʼoeˇ taˆ ya laˆ jaꞈ meh. Kʼoeˇ naˇ, tiˬ poˆ 
paˇ laˆ loeˇ-awˇ, dzaˬ la gʼo cehˇ lawˇ-eu jeˬ ya lawˇ meh. Kʼoeˇ loꞈ-ehˇ lawˇ-euˬ yaw 
saꞈ-ahˇ, Sahˬpaˬ Miˬyehˇ nui ma tsaˬ-eu meh 
22Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, Aˬloˬ-euˬ zaˬ deuˬ uˆ deuˬ laꞈ kʼoeˇ, 
Piˇ ma Yaw huiˬ gʼaˬ kʼaˇ keuˆ leˇ-euˬ gʼaˬ, kʼoeˇ loꞈ-ehˇ ya lawˇ meh. Kʼoeˇ-aˬ, 
Sahˬpaˬ Miˬyehˇ-ahˇ lawˇ nehˬ shehˇ nehˬ-euˬ jeˬ loꞈ-ehˇ, dawˬ tawˆ luꞈ ya bi puiˆ 
dzaˬ jiˇ meh.  
23Piˇ ma neh dzaˬ dzaˬ dawˇ dawˇ lawˇ-euˬ dzaˇ kʼoeˇ ma ya dzaˬ-a. Dawˬ tawˆ luꞈ 
ya dzah puiˆ jiˇ meh.  

Iˬ baˇ shawˇ-eu lawˇ-eu jeˬ 

24Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ nehˬ-euˬ meh. 
25Iˬ baˇ shawˇ-eu lawˇ-eu jeˬ-ahˇ taꞈ leˇ-eu zahˇ sahˇ kʼoꞈ heu deuˬ, Aˬloˬ hawˇ-eu aˬ 
yawꞈ-euˬ aˬ li deuˬ-ahˇ biꞈ nehˬ-awˬ. Miˬ dzaˬ dzah puiˆ-awˇ lawˇ-eu jeˬ zaˬ deuˬ 
sehꞈ-eu jawˇ duˬ pyeuꞈ-eu, lawˇ duˬ-euˬ laꞈ taˆ paw pyawˬ kʼoeˇ tsahˇ-ahˇ, iˬ baˇ 
shawˇ-eu lawˇ-eu jeˬ zaˬ ya sehꞈ meh. Heu-aˬ, muiˬ dui shawˇ dui dui-eu lawˇ-eu 
jeˬ pyeuꞈ-eu meh.  
26Jeˬ zaˬ kʼoeˇ mawˇ-ahˇ lawˇ-eu piˇ ma gʼaˬ, Sahˬpaˬ Miˬyehˇ jawˇ-eu Sehˬ gʼawˆ yaˇ 
kmˇ laꞈ kʼoeˇ, muiˬ-eu shawˇ-eu jawˇ duˬ tiˬ tsahˇ-ahˇ, jeˬ zaˬ kʼoeˇ mawˇ-euˬ shaˬ 
jiˇ ya dzaˬ meh.  
27Jeˬ zaˬ kʼoeˇ mawˇ-euˬ shaˬ jiˇ-ahˇ kʼaˇ toeˬ ciˆ leˇ-eu tsawˇ haˬ aˬ geu gʼaˬ maˬ kaˬ, 
aˬ geu jeˬ maˬ kaˬ, kʼoeˇ-euˬ muiˬ-eu shawˇ-eu baoˬ baˬ da neh, guˬ leˇ tehꞈ-a. Jeˬ 
zaˬ kʼoeˇ mawˇ-euˬ shiˬ lehꞈ leˇ-euˬ mehˬ tsoeˬ-ahˇ, muiˬ-eu shawˇ-eu jawˇ duˬ tiˬ 
tsahˇ-ahˇ iˇ-awˇ ya tsiˬ shawˇ meh. 
28Jeˬ zaˬ kʼoeˇ mawˇ-euˬ shaˬ jiˇ caꞈ-euˬ miˇ tsaˬ oeˬ lahˬ aˬ geu siˬ maˬ kaˬ, ya kʼoˆ 
paˆ dzeh meh. Guiˬ ba oeˬ lah laꞈ kʼoeˇ caꞈ naˇ, guiˬ ba oeˬ lahˬ kʼoeˇ shawˇ jehˆ ni 
ya jeˬ shawˇ-awˇ, iˇ cuꞈ neh ya joˆ dzeh meh.  
29Piˇ maˬ deuˬ-euˬ nymˇ kʼahˬ zaˬ deuˬ pyeuꞈ-eu kʼaˬ dzeˇ zaˬ deuˬ, lawˇ gʼaˬ-euˬ 
dzaˇ kʼoeˇ dzaˬ nya meh. Dzaˇ kʼoeˇ-aˬ, muiˬ dui shawˇ dui dui-eu meh.  
30Ehˇ kʼawꞈ, iˬ baˇ shawˇ-eu gʼaˇ duˬ, jeˬ zaˬ kʼoeˇ mawˇ-euˬ shiˬ, Sehˬ gʼawˆ laꞈ kʼoeˇ 
ui cuiˆ yuˇ ahˇ gʼeh-euˬ ngeuˇ naˇ, jeˬ zaˬ kʼoeˇ mawˇ-euˬ shaˬ jiˇ maˬ dzaˬ kʼmˬ-a. 
Miˬ dzaˬ ya keuˬ dzeh meh.  

Uˬ duˬ 7 

Dziˇ dzoˆ tsoeˬ-eu lawˇ-eu jeˬ 

1Heu-aˬ, dziˇ dzoˆ tsoeˬ-eu lawˇ-eu jeˬ-ahˇ taꞈ leˇ-eu, muiˬ dui shawˇ dui dui-eu 
zahˇ sahˇ kʼoꞈ deuˬ pyeuꞈ-eu meh.  
2Dziˇ dzoˆ tsoeˬ-eu lawˇ-eu jeˬ lawˇ gaˇ geuꞈ-eu jeˬ zaˬ kʼoeˇ mawˇ-ahˇ, miˬ dzaˬ 
dzah puiˆ-awˇ lawˇ-eu jeˬ lawˇ gaˇ geuꞈ-eu jeˬ zaˬ-ahˇ sehꞈ-eu jawˇ duˬ pyeuꞈ-eu, 
lawˇ duˬ-euˬ laꞈ taˆ paw pyawˬ kʼoeˇ tsahˇ-ahˇ ya sehꞈ meh. Jeˬ zaˬ kʼoeˇ mawˇ-euˬ 
shiˬ yuˇ-awˇ, lawˇ duˬ-euˬ oeˬ paw pyawˬ luꞈ-ahˇ ya byaˆ shehˬ meh.  
3Jeˬ zaˬ kʼoeˇ mawˇ-euˬ tsiˇ dawˬ tawˆ luꞈ yuˇ doˆ-awˇ, lawˇ duˬ kʼoeˇ taˆ ya lawˇ 
meh. Ciˇ dawꞈ dui dui-eu dawˬ miˬ maˬ ehˇ, tsahˬ nahˬ uˇ jiˇ deuˬ-ahˇ dawꞈ-eu tsiˇ 
deuˬ maˬ ehˇ, 
4gʼawˬ siˬ hawˇ-eu, kʼoeˇ gaˇ dawꞈ-eu tsiˇ deuˬ maˬ ehˇ, muiˬ dui dui-eu shaˬ tsahˬ 
ui cuiˆ maˬ ehˇ, yuˇ doˆ-awˇ ya lawˇ meh.  
5Piˇ ma gʼaˬ tsiˇ kʼoeˇ deuˬ dawˬ tawˆ luꞈ lawˇ duˬ kʼoeˇ taˆ dzah puiˆ-awˇ, dzaˬ dzaˬ 
dawˇ dawˇ lawˇ-eu jeˬ Sahˬpaˬ Miˬyehˇ-ahˇ ya lawˇ meh. Kʼoeˇ-aˬ, dziˇ dzoˆ tsoeˬ-eu 
lawˇ-eu jeˬ pyeuꞈ-eu meh.  
6Piˇ ma deuˬ-euˬ nymˇ kʼahˬ zaˬ deuˬ laꞈ kʼoeˇ jawˇ-eu kʼaˬ dzeˇ zaˬ dawˬ tawˆ luꞈ, 
jeˬ zaˬ kʼoeˇ mawˇ-euˬ shaˬ jiˇ dzaˬ nya meh. Ehˇ kʼawꞈ, shaˬ jiˇ kʼoeˇ-ahˇ, muiˬ-eu 

shawˇ-eu jawˇ duˬ tiˬ tsahˇ laꞈ kʼoeˇ ya dzaˬ meh. Aˬ jeˬ miˇ neh ehˇ naˇ, shaˬ jiˇ 
kʼoeˇ muiˬ dui shawˇ dui dui-eu meh.  
7Iˬ baˇ shawˇ-eu lawˇ-eu hawˇ-eu, dziˇ dzoˆ tsoeˬ-eu lawˇ-eu heu nyiˬ jeˬ luꞈ-ahˇ taꞈ 
leˇ-eu zahˇ sahˇ kʼoꞈ tiˬ hmˬ jaˆ-eu meh. Lawˇ-eu shehˇ-eu jeˬ mˇ nehˬ-eu piˇ ma 
gʼaˬ, lawˇ gaˇ shehˇ gaˇ sehꞈ-euˬ jeˬ zaˬ shaˬ jiˇ ya geuꞈ meh.  
8Lawˇ-eu shehˇ-eu jeˬ mˇ nehˬ-eu piˇ ma kʼoeˇ gʼaˬ, miˬ dzaˬ dzah puiˆ-awˇ lawˇ-eu 
jeˬ lawˇ gaˇ sehꞈ-euˬ jeˬ zaˬ-euˬ baˆ kʼoˆ ya geuꞈ meh.  
9Miˬ dzaˬ tsawˬ bu-ahˇ ba jaꞈ-euˬ kaˬ muˇ, mui za kʼoeˇ taˆ laˆ jaꞈ-euˬ kaˬ muˇ, mui 
za oeˬ lahˬ laꞈ kʼoeˇ jahˇ jaꞈ-euˬ kaˬ muˇ, heu deuˬ yuˇ-awˇ, Miˬyehˇ-ahˇ dzaˬ la gʼo 
cehˇ lawˇ nehˬ-eu piˇ ma gʼaˬ, kaˬ muˇ kʼoeˇ deuˬ ya geuꞈ meh.  
10Ehˇ kʼawꞈ, tsiˇ keuˬ-awˇ neh maˬ ehˇ, maˬ keuˬ ni maˬ ehˇ, maˬ laˆ jaꞈ ni lawˇ-eu 
dzaˬ la gʼo cehˇ lawˇ-euˬ jeˬ-ahˇ, Aˬloˬ-euˬ aˬ li piˇ ma deuˬ tiˬ kawˆ loꞈ-ehˇ ya biˇ 
geuꞈ meh.  

Cawˬ cawˬ taꞈ-eu lawˇ-eu jeˬ 

11Heu-aˬ, Sahˬpaˬ Miˬyehˇ-ahˇ lawˇ nehˬ-eu cawˬ cawˬ taꞈ-eu lawˇ-eu jeˬ-ahˇ taꞈ leˇ-
eu zahˇ sahˇ kʼoꞈ deuˬ pyeuꞈ-eu meh.  
12Tsawˇ haˬ tiˬ gʼaˬ na, lawˇ-eu jeˬ heu jeˬ yuˇ-awˇ, Miˬyehˇ-euˬ guiˬ lahˬ-ahˇ ja 
ceuˬ-eu lawˇ-eu jeˬ lawˇ naˇ, jeˬ zaˬ hawˇ-eu dehˬ tseˬ maˬ keuˬ-eu kaˬ muˇ tiˬ kawˆ 
loꞈ-ehˇ ya lawˇ meh. Cehˇ meu hawˇ-eu saˬ loˬ tsiˇ keuˬ-awˇ jahˇ-euˬ tuˇ jawˬ ni 
gʼeh-eu kaˬ muˇ maˬ ehˇ, saˬ loˬ tsiˇ lehꞈ-euˬ kaˬ muˇ aˇ yaˆ yaˆ zaˬ deuˬ maˬ ehˇ, 
cehˇ meu hawˇ-eu saˬ loˬ tsiˇ keuˬ-awˇ jahˇ taˬ-euˬ kaˬ muˇ aˇ kʼoˇ deuˬ maˬ ehˇ, tiˬ 
jeˬ paˬ ya lawˇ meh. 
13Kʼoeˇ uˬ taꞈ, dehˬ tseˬ maˬ keuˬ-euˬ kaˬ muˇ deuˬ kʼawꞈ ya lawˇ meh.  
14Dehˬ tseˬ keuˬ-eu hawˇ-eu maˬ keuˬ-eu kaˬ muˇ tiˬ jeˬ ui cuiˆ yuˇ-awˇ, Sahˬpaˬ 
Miˬyehˇ-ahˇ aˬ yawꞈ ya biꞈ nehˬ meh. Jeˬ zaˬ-euˬ shiˬ yuˇ-awˇ, lawˇ duˬ-ahˇ byaˆ 
shehˬ-eu piˇ ma gʼaˬ, kaˬ muˇ kʼoeˇ deuˬ ya geuꞈ meh.  
15Lawˇ gaˇ geuꞈ-eu jeˬ zaˬ kʼoeˇ mawˇ-euˬ shaˬ jiˇ deuˬ, kʼoeˇ ngeh nah neh ya dzaˬ 
jiˇ meh. Yawˬ nah yawˬ uˬ bya maˬ ya bi jaˆ bya-a.  
16Saˇ jaˇ mˇ byah-eu gʼaˇ duˬ maˬ ehˇ, yawˬ ha nui ma keuˆ-awˇ lawˇ-eu maˬ ehˇ, 
tsawˇ haˬ tiˬ gʼaˬ na cawˬ cawˬ taꞈ-eu lawˇ-eu jeˬ lawˇ naˇ, lawˇ gʼaˬ-euˬ dzaˇ-ahˇ aˬ 
yawꞈ ngeh nah neh dzaˬ jiˇ-eu maˬ loˬ-a. Dzehˬ laˇ-euˬ deuˬ-ahˇ, yawˬ nah yawˬ 
kʼawꞈ dzaˬ nya meh. 
17Ehˇ kʼawꞈ, smˬ nah jaˆ byah-euˬ shaˬ jiˇ deuˬ ya dzah puiˆ dzeh meh.  
18Smˬ nah jaˆ keuˆ-euˬ shaˬ jiˇ dzaˬ naˇ, kʼoeˇ ngeh poˆ lawˇ-euˬ jeˬ-ahˇ Sahˬpaˬ 
Miˬyehˇ maˬ ha geuꞈ-a. Lawˇ-euˬ kʼoeˇ-aˬ, maˬ geuˇ-eu lawˇ-eu jeˬ pyeuꞈ-awˇ, maˬ 
muiˬ maˬ shawˇ-eu uˬ taꞈ, shaˬ jiˇ kʼoeˇ kʼaˇ dzaˬ-euˬ tsawˇ haˬ-aˬ, kʼaˇ keuˆ le-eu iˬ 
baˇ ya pi meh.  
19Zahˇ sahˇ kʼoꞈ-ahˇ maˬ tsaˬ-eu maˬ muiˬ maˬ shawˇ-eu tiˬ jeˬ paˬ laˆ lehꞈ-eu shaˬ 
jiˇ-ahˇ, maˬ dzaˬ ni ya dzah puiˆ dzeh meh. Zahˇ sahˇ kʼoꞈ-ahˇ tsaˬ ni muiˬ-eu 
shawˇ-eu tsawˇ haˬ-aˬ, shaˬ jiˇ kʼoeˇ dzaˬ nya meh.  

20Ehˇ kʼawꞈ, maˬ shawˇ-eu tsawˇ haˬ shaˬ jiˇ kʼoeˇ dzaˬ naˇ, Sahˬpaˬ Miˬyehˇ-euˬ 
tsawˇ haˬ lehˇ maˬ paˇ sawˇ nya meh.  
21Tsawˇ haˬ tiˬ gʼaˬ na, tsawˇ haˬ zaˬ-ahˇ taꞈ-eu maˬ ehˇ, jeˬ zaˬ-ahˇ taꞈ-eu maˬ ehˇ, 
zahˇ sahˇ kʼoꞈ-ahˇ maˬ tsaˬ-eu maˬ shawˇ-eu tiˬ jeˬ na-ahˇ toeˬ ciˆ gʼaˬ-awˇ, lawˇ gʼaˬ 
shehˇ gʼaˬ-euˬ jeˬ zaˬ-euˬ shaˬ jiˇ dzaˬ naˇ, Miˬyehˇ-euˬ tsawˇ haˬ lehˇ maˬ paˇ sawˇ 
nya meh.  
22Moˇseˬ-ahˇ Sahˬpaˬ Miˬyehˇ zahˇ sahˇ kʼoꞈ heu deuˬ biꞈ-euˬ meh. 
23Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Mawˇ neˇ tsiˇ, yawˇ-euˬ 
tsiˇ hawˇ-eu, ciꞈ myehꞈ-euˬ tsiˇ maˬ ya dzaˬ-a.  
24Aˬ yawˇ yawꞈ shiˇ-euˬ jeˬ zaˬ-euˬ tsiˇ maˬ ehˇ, bawˇ tsahˬ jeˬ zaˬ neh kawꞈ sehꞈ-
euˬ jeˬ zaˬ-euˬ tsiˇ maˬ ehˇ, maˬ ya dzaˬ-a. Ehˇ kʼawꞈ, nui gaˇ zmˬ nya meh.  
25Sahˬpaˬ Miˬyehˇ-ahˇ dzaˬ dzaˬ dawˇ dawˇ lawˇ nehˬ gaˇ sehꞈ-euˬ jeˬ zaˬ-euˬ tsiˇ 
kʼaˇ dzaˬ-eu tsawˇ haˬ-ahˇ, Miˬyehˇ-euˬ tsawˇ haˬ lehˇ maˬ paˇ sawˇ nya meh.  
26Iˇsaˬleˬlaˆ tsawˇ haˬ deuˬ aˬ geu gaˇ jawˇ keuˆ-eu maˬ kaˬ, aˇ jiˇ hawˇ-eu jeˬ zaˬ-
euˬ shiˬ aˬ yawꞈ maꞈ maˬ ya jahˇ dzaˬ-a.  
27Zahˇ sahˇ kʼoꞈ heu-ahˇ kʼaˇ puiˬ-eu tsawˇ haˬ-ahˇ, Miˬyehˇ-euˬ tsawˇ haˬ lehˇ maˬ 
paˇ sawˇ nya meh lehˇ ehˇ nehˬ-awˬ.  
28Moˇseˬ-ahˇ Sahˬpaˬ Miˬyehˇ zahˇ sahˇkʼoꞈ heu deuˬ biꞈ nehˬ-euˬ meh.  
29Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Cawˬ cawˬ taꞈ-eu lawˇ-eu 
jeˬ lawˇ-eu tsawˇ haˬ aˬ geu gʼaˬ maˬ kaˬ, lawˇ-euˬ kʼoeˇ ui cuiˆ yuˇ doˆ-awˇ, muiˬ 
dui dui-eu laꞈ sawˬ loꞈ-ehˇ Sahˬpaˬ Miˬyehˇ-ahˇ ya biꞈ meh.  
30Laꞈ sawˬ kʼoeˇ yawˬ ha-euˬ aˬ laꞈ neh yuˇ-awˇ, dzaˬ dzaˬ dawˇ dawˇ lawˇ-eu jeˬ 
loꞈ-ehˇ ya damˬ laˇ meh. Jeˬ zaˬ kʼoeˇ mawˇ-euˬ tsiˇ hawˇ-eu kʼahˬ yuˇ laꞈ-awˇ, muiˬ 
dui dui-eu laꞈ sawˬ loꞈ-ehˇ, Sahˬpaˬ Miˬyehˇ-ahˇ ya damˬ nehˬ laˇ meh.  
31Tsiˇ kʼoeˇ-ahˇ piˇ ma gʼaˬ yuˇ-awˇ, lawˇ duˬ kʼoeˇ taˆ ya lawˇ meh. Ehˇ kʼawꞈ, kʼahˬ 
kʼoeˇ hmˬ-aˬ, piˇ ma deuˬ-euˬ gʼaˇ duˬ pyeuꞈ-eu meh.  
32Jeˬ zaˬ kʼoeˇ mawˇ-euˬ shaˬ pyaˬ aˇ maˇ pyaˬ piˇ ma-ahˇ ya damˬ nehˬ meh. 
33Aˬloˬ-euˬ aˬ li deuˬ laꞈ kʼoeˇ, jeˬ zaˬ kʼoeˇ mawˇ-euˬ tsiˇ hawˇ-eu shiˬ yuˇ-awˇ, 
cawˬ cawˬ taꞈ-eu lawˇ-eu jeˬ lawˇ nehˬ-eu gʼaˬ-aˬ, shaˬ pyaˬ kʼoeˇ pyaˬ za-eu meh.  
34Muiˬ-eu laꞈ sawˬ pyeuꞈ-eu kʼahˬ hawˇ-eu, muiˬ-eu damˬ-eu jeˬ pyeuꞈ-eu saˬ pyaˬ 
aˇ maˇ paw pyaˬ-ahˇ, Iˇsaˬleˬlaˆ tsawˇ haˬ deuˬ-euˬ laꞈ-ahˇ neh Sahˬpaˬ Miˬyehˇ yuˇ-
awˇ, piˇ ma deuˬ-ahˇ biꞈ-eu meh. Heu-aˬ, mehˬ hu paw dehꞈ daˆ leꞈ-eu aˇ yamˬ laꞈ 
kʼoeˇ, Iˇsaˬleˬlaˆ tsawˇ haˬ deuˬ piˇ ma deuˬ-ahˇ ya biꞈ-eu jeˬ pyeuꞈ-eu meh.  
35Heu-aˬ, Aˬloˬ hawˇ-eu aˬ yawꞈ-euˬ aˬ li deuˬ-ahˇ piˇ ma-euˬ aˇ yaˬ biꞈ ngeh nah, 
Sahˬpaˬ Miˬyehˇ-ahˇ lawˇ nehˬ-euˬ dzaˬ dzaˬ dawˇ dawˇ lawˇ-eu jeˬ laꞈ kʼoeˇ, 
Sahˬpaˬ Miˬyehˇ neh aˬ yawꞈ maꞈ-ahˇ biꞈ nehˬ taˬ-euˬ shaˬ bymˇ pyeuꞈ-eu meh.  
36Lawˇ-eu shehˇ-eu jeˬ laꞈ kʼoeˇ, shaˬ bymˇ kʼoeˇ bymˇ aˬ yawꞈ maꞈ-ahˇ biꞈ-eu gʼaˇ 
duˬ, kʼoeˇ ngeh nah Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ dawˬ biꞈ taˬ-euˬ 
meh. Heu-aˬ, mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, Iˇsaˬleˬlaˆ tsawˇ haˬ 
deuˬ ya caw teh-eu zahˇ sahˇ kʼoꞈ pyeuꞈ-eu meh.  

37Laꞈ taˆ paw ehˇ gʼaˬ-euˬ gaˇ kawˆ heu deuˬ-aˬ, miˬ dzaˬ dzah puiˆ-awˇ lawˇ-eu jeˬ, 
dzaˬ la gʼo cehˇ lawˇ-eu jeˬ, iˬ baˇ shawˇ-eu lawˇ-eu jeˬ, dziˇ dzoˆ tsoeˬ-eu lawˇ-eu 
jeˬ, aˇ yaˬ biꞈ-eu lawˇ-eu jeˬ hawˇ-eu, cawˬ cawˬ taꞈ-eu lawˇ-eu jeˬ-ahˇ taꞈ leˇ-eu 
zahˇ sahˇ kʼoꞈ deuˬ pyeuꞈ-eu meh.  
38Lawˇ-eu shehˇ-eu jeˬ mˇ-awˬ lehˇ Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ 
ehˇ nehˬ ngeh nah, kʼaˇ shuiꞈ shuiꞈ yaˇ miˇ kʼahˬ-ahˇ jaˆ-eu Siˇnaˆ gawˬ jawˬ kʼoeˇ 
taˆ, Sahˬpaˬ Miˬyehˇ Moˇseˬ-ahˇ zahˇ sahˇ kʼoꞈ heu deuˬ biꞈ nehˬ-euˬ meh.  

Uˬ duˬ 8 

Aˬloˬ hawˇ-eu aˬ yawꞈ-euˬ aˬ li deuˬ-ahˇ aˇ yaˬ biꞈ nehˬ-eu 
(Doˆ-iˇ 29.1-37) 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
2“Aˬloˬ hawˇ-eu aˬ yawꞈ-euˬ aˬ li deuˬ-ahˇ, ngaˇ jawˇ-eu Sehˬ gʼawˆ-ahˇ sheuˬ laꞈ-
awˇ, piˇ ma-euˬ dm gʼaˬ dm lmˇ deuˬ, tseˇ doˆ-euˬ deuˬ-ahˇ lehꞈ-eu tsiˇ, iˬ baˇ shawˇ-
eu lawˇ-eu jeˬ lawˇ-eu gʼaˇ duˬ mawˇ neˇ mawˇ gaw zaˬ, yawˇ aˬ buˬ nyiˬ mawˇ, 
dehˬ tseˬ maˬ ahˇ-eu kaˬ muˇ dawˆ ahˇ taˬ-euˬ kʼa sa, heu deuˬ yuˇ laꞈ-awˬ.  
3Kʼoeˇ naˇ, Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ-ahˇ kʼoeˇ gaˇ kuˇ uiˬ-
awˬ.” 
4Sahˬpaˬ Miˬyehˇ neh dawˬ biꞈ nehˬ-euˬ loꞈ-ehˇ Moˇseˬ mˇ-awˇ, Iˇsaˬleˬlaˆ tsawˇ haˬ 
aˇ maꞈ aˇ muˇ dawˬ tawˆ luꞈ uiˬ laˇ jiˇ-euˬ meh. 
5“Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, nymˬ-mˇ ngaˇ mˇ-eu lehˇ gʼeh-eu 
ma” lehˇ, aˬ yawꞈ maꞈ-ahˇ Moˇseˬ ehˇ nehˬ-euˬ meh.  
6Moˇseˬ-aˬ, Aˬloˬ hawˇ-eu aˬ yawꞈ-euˬ aˬ li deuˬ-ahˇ mehˬ shi kuˇ doˆ-awˇ, iˇ cuꞈ 
dzuiꞈ shawˇ-eu zahˇ mˇ-awˬ lehˇ ehˇ nehˬ-euˬ meh. 
7Aˬloˬ-ahˇ, pehˇ kʼahˬ hawˇ-eu pehˇ kʼahˬ pehˇ mahˇ bi dm-awˇ, joꞈ-ahˇ joꞈ tsiˬ bi 
paꞈ-euˬ meh. Pehˇ kʼahˬ pehˇ nymˇ kʼawꞈ bi dm-awˇ, pehˇ kʼahˬ pehˇ nymˇ-ahˇ tsoꞈ-
eu joꞈ paꞈ bi paꞈ ziꞈ-euˬ meh.  
8Kʼoeˇ naˇ, kʼahˬ-ahˇ dehˬ daˬ duˬ bi dm-awˇ, Uˇleˬ hawˇ-eu Duˇmeˬdawˆ ahˇ nehˬ-
euˬ meh.  
9Aˬ yawꞈ-euˬ uˬ duˬ-ahˇ uˬ dzahˬ bi dzahˬ-awˇ, Sahˬpaˬ Miˬyehˇ neh dawˬ biꞈ taˬ-eu 
loꞈ-ehˇ, a nehˬ-eu gaˇ taꞈ leˇ-eu muiˬ-eu shawˇ-eu saˇ kiˇ pyeuꞈ-eu muiˬ-eu shawˇ-
eu shuiˇ pehˇ gʼawˆ yuˇ-awˇ, uˬ dzahˬ-euˬ mehˬ shi paꞈ tawꞈ nehˬ-euˬ meh.  
10Kʼoeˇ naˇ, Sahˬpaˬ Miˬyehˇ jawˇ-eu Sehˬ gʼawˆ kʼoeˇ taˆ maˬ ehˇ, Sehˬ gʼawˆ laꞈ 
kʼoeˇ jaˆ-eu keu ka deuˬ-ahˇ maˬ ehˇ, tseˇ doˆ-euˬ deuˬ-ahˇ lehꞈ-eu tsiˇ kʼoeˇ neh 
Moˇseˬ lehꞈ-awˇ, Sahˬpaˬ Miˬyehˇ-ahˇ a nehˬ-euˬ meh.  
11Kʼoeˇ naˇ, tsiˇ kʼoeˇ ui cuiˆ paˇ yuˇ-awˇ, lawˇ duˬ hawˇ-eu kʼoeˇ gaˇ taꞈ leˇ-eu keu 
ka deuˬ-ahˇ maˬ ehˇ, sehˇ byehˇ hawˇ-eu kʼoeˇ-euˬ aˬ kuiˇ-ahˇ maˬ ehˇ, shiꞈ poˆ keuˆ 
ni byaˆ shehˬ-awˇ, Sahˬpaˬ Miˬyehˇ-ahˇ a nehˬ-euˬ meh.  
12Tseˇ doˆ-euˬ deuˬ-ahˇ lehꞈ-eu tsiˇ kʼoeˇ ui cuiˆ yuˇ-awˇ, Aˬloˬ-euˬ uˬ duˬ-ahˇ shehˆ 
daˆ-awˇ, aˇ yaˬ biꞈ nehˬ-euˬ meh.  

13Kʼoeˇ naˇ, Aˬloˬ-euˬ aˬ li deuˬ-ahˇ, mehˬ shi paw Moˇseˬ kuˇ doˆ-awˇ, pehˇ kʼahˬ bi 
dm-euˬ meh. Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ joꞈ paꞈ bi paꞈ-awˇ uˬ kʼoˆ 
bi kʼoˆ-euˬ meh.  
14Kʼoeˇ naˇ, iˬ baˇ shawˇ-eu lawˇ-eu jeˬ lawˇ-eu gʼaˇ duˬ, mawˇ neˇ mawˇ gaw zaˬ 
kʼoeˇ mawˇ Moˇseˬ tsahˇ laꞈ-awˇ, Aˬloˬ hawˇ-eu aˬ yawꞈ-euˬ aˬ li deuˬ mawˇ neˇ 
kʼoeˇ mawˇ kʼoeˇ taˆ aˬ laꞈ baꞈ daˆ-euˬ meh.  
15Mawˇ neˇ kʼoeˇ mawˇ-ahˇ Moˇseˬ sehꞈ-euˬ meh. Lawˇ duˬ a nehˬ-eu gʼaˇ duˬ, 
mawˇ neˇ kʼoeˇ mawˇ-euˬ shiˬ ui cuiˆ yuˇ-awˇ, aˬ yawꞈ-euˬ laꞈ noeˇ kʼoeˇ gaˇ cawˬ 
duiˆ-awˇ, lawˇ duˬ-euˬ laꞈ coeˇ-ahˇ tsoꞈ doˆ-eu uˬ coeˇ deuˬ-ahˇ lehꞈ-euˬ meh. Dzehˬ 
laˇ-euˬ shiˬ deuˬ yuˇ-awˇ, lawˇ duˬ-euˬ dawˬ pehˬ-ahˇ shehˆ-euˬ meh. Kʼoeˇ loꞈ-ehˇ 
jahˇ-awˇ, lawˇ duˬ kʼoeˇ a nehˬ-awˇ bi muiˬ bi shawˇ laˇ-euˬ meh.  
16Tsahˬ nahˬ uˇ jiˇ-ahˇ dawꞈ-eu tsiˇ dawˬ tawˆ luꞈ maˬ ehˇ, muiˬ dui dui-eu shaˬ 
tsahˬ ui cuiˆ maˬ ehˇ, gʼawˬ siˬ hawˇ-eu kʼoeˇ gaˇ dawꞈ-eu tsiˇ maˬ ehˇ, Moˇseˬ yuˇ-
awˇ, kʼoeˇ deuˬ dawˬ tawˆ luꞈ-ahˇ lawˇ duˬ kʼoeˇ taˆ dzah puiˆ-euˬ meh.  
17Baˆ kʼoˆ, shaˬ jiˇ hawˇ-eu baw uˇ baw ma ahˇ leˇ-ehˇ, mawˇ neˇ kʼoeˇ mawˇ laꞈ 
kʼoeˇ kʼaˇ dzehˬ laˇ-euˬ jeˬ dawˬ tawˆ luꞈ aˬ yawꞈ yuˇ-awˇ, Sahˬpaˬ Miˬyehˇ neh 
dawˬ biꞈ taˬ-eu loꞈ-ehˇ, pu pu dzeˇ keuˬ puiˆ dzeh-euˬ meh.  
18Kʼoeˇ naˇ, miˬ dzaˬ-ahˇ dzah puiˆ-awˇ lawˇ-eu jeˬ lawˇ-eu gʼaˇ duˬ yawˇ aˬ buˬ 
yawˬ mawˇ yawˬ Moˇseˬ tsahˇ laꞈ-awˇ, Aˬloˬ hawˇ-eu aˬ yawꞈ-euˬ aˬ li deuˬ yawˇ 
kʼoeˇ mawˇ-euˬ uˬ duˬ kʼoeˇ taˆ aˬ laꞈ baꞈ daˆ-euˬ meh.  
19Yawˇ kʼoeˇ mawˇ-ahˇ Moˇseˬ sehꞈ-awˇ, lawˇ duˬ-euˬ oeˬ pyawˬ luꞈ-ahˇ yawˇ-euˬ 
shiˬ neh byaˆ-euˬ meh.  
20Yawˇ kʼoeˇ mawˇ pyaˆ-awˇ deuˆ gʼaˬ ngeh, uˬ duˬ maˬ ehˇ, deuˆ gʼaˬ-euˬ shaˬ jiˇ 
deuˬ maˬ ehˇ, tsiˇ deuˬ maˬ ehˇ, Moˇseˬ neh yuˇ-awˇ miˬ dzaˬ-ahˇ dzah puiˆ-euˬ 
meh.  
21Kʼoeˇ naˇ, tsahˬ nahˬ uˇ nahˬ baw uˇ baw ma dawˬ tawˆ luꞈ hawˇ-eu, aˬ kuiˇ aˬ laꞈ 
dawˬ tawˆ luꞈ-ahˇ tsiˬ shawˇ gʼaˬ ngeh, Sahˬpaˬ Miˬyehˇ neh dawˬ biꞈ taˬ-euˬ loꞈ-
ehˇ, lawˇ duˬ kʼoeˇ taˆ Moˇseˬ dzah puiˆ-awˇ, miˬ dzaˬ dzah puiˆ-awˇ lawˇ-eu jeˬ 
Sahˬpaˬ Miˬyehˇ-ahˇ lawˇ nehˬ-euˬ meh. Miˬ dzaˬ dzah puiˆ-awˇ lawˇ-eu kʼoeˇ-aˬ, 
dzaˬ dzaˬ dawˇ dawˇ lawˇ-eu jeˬ pyeuꞈ-awˇ, kʼoeˇ-euˬ yaw saꞈ-ahˇ Sahˬpaˬ Miˬyehˇ 
nui ma tsaˬ-eu meh.  
22Kʼoeˇ naˇ, piˇ ma deuˬ Miˬyehˇ-ahˇ a nehˬ-eu gʼaˇ duˬ, yawˇ aˬ buˬ yawˬ mawˇ 
yawˬ Moˇseˬ tsahˇ-awˇ, Aˬloˬ hawˇ-eu aˬ yawꞈ-euˬ aˬ li deuˬ, yawˇ kʼoeˇ mawˇ-euˬ 
uˬ duˬ kʼoeˇ taˆ aˬ laꞈ baꞈ daˆ-euˬ meh. 
23Yawˇ kʼoeˇ mawˇ-ahˇ, Moˇseˬ sehꞈ-awˇ, shiˬ ui cuiˆ yuˇ-awˇ, Aˬloˬ-euˬ aˇ maˇ paw 
naˬ paꞈ naˬ dzaˬ-ahˇ maˬ ehˇ, aˇ maˇ laꞈ laꞈ ma-ahˇ maˬ ehˇ, aˇ maˇ kuiˇ kuiˇ ma-ahˇ 
maˬ ehˇ, lehꞈ-euˬ meh.  
24Kʼoeˇ naˇ, Aˬloˬ-euˬ aˬ li deuˬ-ahˇ mehˬ shi paw sheuˬ doˆ laꞈ-awˇ, aˬ yawꞈ maꞈ-
euˬ aˇ maˇ paw naˬ paꞈ naˬ dzaˬ-ahˇ maˬ ehˇ, aˇ maˇ laꞈ laꞈ ma-ahˇ maˬ ehˇ, aˇ maˇ 
kuiˇ kuiˇ ma-ahˇ maˬ ehˇ, yawˇ kʼoeˇ mawˇ-euˬ shiˬ lehꞈ nehˬ-euˬ meh. Dzehˬ laˇ-
euˬ shiˬ deuˬ Moˇseˬ yuˇ-awˇ, lawˇ duˬ-euˬ oeˬ pyawˬ luꞈ-ahˇ shehˆ-euˬ meh.  

25Yawˇ kʼoeˇ mawˇ-euˬ tsiˇ maˬ ehˇ, tsiˇ dawꞈ dui dui-eu dawˬ miˬ maˬ ehˇ, tsahˬ 
nahˬ uˇ jiˇ-ahˇ dawꞈ-eu tsiˇ dawˬ tawˆ luꞈ maˬ ehˇ, aˬ kuiˇ aˇ maˇ kuiˇ maˬ ehˇ, 
Moˇseˬ yuˇ-euˬ meh.  
26Kʼoeˇ naˇ, Sahˬpaˬ Miˬyehˇ-ahˇ damˬ nehˬ-euˬ dehˬ tseˬ maˬ ahˇ-eu kaˬ muˇ dawˆ 
ahˇ taˬ-euˬ kaˬ muˇ kʼa sa laꞈ kʼoeˇ ahˇ-eu kaˬ muˇ tiˬ siˬ, tsiˇ keuˬ-awˇ jahˇ taˬ-euˬ 
kaˬ muˇ tiˬ siˬ hawˇ-eu, kaˬ muˇ aˇ yaˆ yaˆ zaˬ tiˬ yaˆ aˬ yawꞈ yuˇ-awˇ, yawˇ kʼoeˇ 
mawˇ-euˬ tsiˇ hawˇ-eu aˬ kuiˇ aˇ maˇ kuiˇ-euˬ kʼoeˇ taˆ bi jaˆ-euˬ meh.  
27Dzaˇ heu deuˬ dawˬ tawˆ luꞈ, Aˬloˬ hawˇ-eu aˬ yawꞈ-euˬ aˬ li deuˬ-euˬ aˬ laꞈ laꞈ 
kʼoeˇ aˬ yawꞈ dawˆ ahˇ nehˬ-awˇ, dzaˇ kʼoeˇ deuˬ-ahˇ aˬ yawꞈ maꞈ bi ciˬ nyeh-awˇ 
muiˬ dui dui-eu laꞈ sawˬ loꞈ-ehˇ Sahˬpaˬ Miˬyehˇ-ahˇ damˬ nehˬ-euˬ meh.  
28Kʼoeˇ naˇ, dzaˇ kʼoeˇ deuˬ Moˇseˬ paˇ yuˇ-awˇ, miˬ dzaˬ dzah puiˆ-awˇ, lawˇ-eu jeˬ 
kʼoeˇ taˆ puiˆ daˆ-awˇ, aˇ yaˬ biꞈ-eu lawˇ-eu jeˬ lawˇ-euˬ meh. Heu-aˬ, dzaˬ dzaˬ 
dawˇ dawˇ lawˇ-eu jeˬ pyeuꞈ-awˇ, kʼoeˇ-euˬ yaw saꞈ-ahˇ, Sahˬpaˬ Miˬyehˇ nui ma 
tsaˬ-eu meh.  
29Kʼoeˇ naˇ, yawˇ kʼoeˇ mawˇ-euˬ kʼahˬ Moˇseˬ yuˇ-awˇ, muiˬ dui dui-eu laꞈ sawˬ 
Sahˬpaˬ Miˬyehˇ-ahˇ biꞈ nehˬ-euˬ meh. Kʼoeˇ-aˬ, a nehˬ-eu gʼaˇ duˬ sehꞈ-euˬ yawˇ 
kʼoeˇ mawˇ laꞈ kʼoeˇ, Moˇseˬ-ahˇ oꞈ-eu shaˬ bymˇ meh. Sahˬpaˬ miˬyehˇ neh dawˬ 
biꞈ taˬ-euˬ loꞈ-ehˇ, yawˬ jeˬ na luꞈ Moˇseˬ mˇ-euˬ meh.  
30Moˇseˬ-aˬ, tseˇ doˆ-euˬ deuˬ-ahˇ lehꞈ-eu tsiˇ hawˇ-eu lawˇ duˬ kʼoeˇ taˆ jaˆ-eu shiˬ 
ui cuiˆ yuˇ-awˇ, Aˬloˬ hawˇ-eu aˬ yawꞈ-euˬ aˬ li deuˬ-ahˇ maˬ ehˇ, aˬ yawꞈ maꞈ-euˬ 
mehˬ tsoeˬ-ahˇ maˬ ehˇ, byaˆ shehˬ nehˬ-euˬ meh. Kʼoeˇ loꞈ-ehˇ jahˇ-awˇ, aˬ yawꞈ 
maꞈ hawˇ-eu aˬ yawꞈ maꞈ-euˬ dm gʼaˬ dm lmˇ deuˬ, Sahˬpaˬ Miˬyehˇ-ahˇ Moˇseˬ a 
nehˬ-euˬ meh.  
31Aˬloˬ hawˇ-eu aˬ yawꞈ-euˬ aˬ li deuˬ-ahˇ Moˇseˬ ehˇ nehˬ-eu, “Sahˬpaˬ Miˬyehˇ 
neh dawˬ biꞈ taˬ-euˬ loꞈ-ehˇ, Sahˬpaˬ Miˬyehˇ jawˇ-eu Sehˬ gʼawˆ gʼoˆ kʼehˬ-ahˇ shaˬ 
jiˇ yuˇ gʼeh-awˇ caꞈ-eu laꞈ kʼoeˇ, a nehˬ-eu lawˇ-eu jeˬ gʼaˇ duˬ kaˬ muˇ dawˆ ahˇ taˬ-
euˬ kʼa sa laꞈ kʼoeˇ ahˇ-eu kaˬ muˇ nehˬ-ehˇ kʼoeˇ gaˇ dzaˬ-awˬ.  
32Dzehˬ laˇ-euˬ kaˬ muˇ hawˇ-eu shaˬ jiˇ deuˬ keuˬ puiˆ dzeh-awˬ.  
33Naw maꞈ-euˬ gʼawˇ mawˇ a nehˬ-eu lawˇ-eu shehˇ-eu zahˇ sahˇ kʼoꞈ heu hmˬ maˬ 
mˇ byah-euˬ nmˇ kaˬ, shiꞈ nah keuˆ ni tiˬ gaˇ-iˬ maˬ iˇ-ehˇ, sehˬ gʼawˆ gʼoˆ kʼehˬ-ahˇ 
tehꞈ-ehˇ jawˇ-awˬ.  
34Naw maꞈ-euˬ iˬ baˇ tsiˬ shawˇ-eu gʼaˇ duˬ, iˬ nah aˬ dui maꞈ mˇ-eu gaˇ heu deuˬ 
mˇ-awˬ lehˇ, Sahˬpaˬ Miˬyehˇ aˬ dui-ahˇ dawˬ biꞈ taˬ-euˬ meh.  
35Uˬ ciꞈ nah gʼahˇ maˬ ehˇ, Sahˬpaˬ Miˬyehˇ neh ehˇ taˬ-euˬ gaˇ deuˬ ahˇ mˇ mˇ-ehˇ, 
shiꞈ nah keuˆ ni sehˬ gʼawˆ gʼoˆ kʼehˬ-ahˇ naw maꞈ ya jawˇ meh. Kʼoeˇ loꞈ-ehˇ maˬ 
mˇ naˇ, naw maꞈ ya shiˇ tehꞈ-a. Sahˬpaˬ Miˬyehˇ neh heu loꞈ-ehˇ dawˬ biꞈ taˬ-euˬ 
meh.” 
36Kʼoeˇ naˇ, Aˬloˬ hawˇ-eu aˬ yawꞈ-euˬ aˬ li deuˬ-aˬ, Sahˬpaˬ Miˬyehˇ neh Moˇseˬ-ahˇ 
gʼoe-awˇ, aˬ yawꞈ maꞈ-ahˇ dawˬ kʼaˇ biꞈ-euˬ yawˬ jeˬ na luꞈ mˇ-euˬ meh.  

Uˬ duˬ 9 



231 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

Aˬloˬ lawˇ-eu shehˇ-eu jeˬ mˇ-euˬ 

1Gʼawˇ mawˇ a nehˬ-eu zahˇ jahˇ gʼaˬ-awˇ, yawˬ nah yawˬ-ahˇ, Aˬloˬ hawˇ-eu aˬ 
yawꞈ-euˬ aˬ li deuˬ-ahˇ maˬ ehˇ, Iˇsaˬleˬlaˆ tsawˇ haˬ aˬ yuiꞈ aˬ tsu deuˬ-ahˇ maˬ ehˇ, 
Moˇseˬ kuˇ uiˬ-euˬ meh.  
2Aˬloˬ-ahˇ Moˇseˬ ehˇ nehˬ-eu, “Maˇ byawꞈ maˬ baw-eu mawˇ neˇ mawˇ gaw zaˬ tiˬ 
mawˇ hawˇ-eu maˇ byawꞈ maˬ baw-eu yawˇ aˬ buˬ tiˬ mawˇ tsahˇ-awˇ, Sahˬpaˬ 
Miˬyehˇ-ahˇ lawˇ nehˬ-awˬ. Mawˇ neˇ mawˇ-ahˇ iˬ baˇ shawˇ-eu lawˇ-eu jeˬ gʼaˇ duˬ 
lawˇ-awˇ, yawˇ mawˇ-ahˇ miˬ dzaˬ dzah puiˆ-awˇ lawˇ-eu jeˬ gʼaˇ duˬ lawˇ-awˬ.  
3Kʼoeˇ naˇ, iˬ baˇ shawˇ-eu lawˇ-eu jeˬ lawˇ-eu gʼaˇ duˬ, ciꞈ myehꞈ ciꞈ buˬ tiˬ mawˇ 
maˬ ehˇ, miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ, tiˬ myaˇ byah laˇ-euˬ 
maˇ byawꞈ maˬ baw-eu mawˇ neˇ mawˇ gaw zaˬ tiˬ mawˇ hawˇ-eu, tiˬ myaˇ byah 
laˇ-euˬ maˇ byawꞈ maˬ baw-eu yawˇ zaˬ aˬ buˬ tiˬ mawˇ maˬ ehˇ, tsahˇ laꞈ-awˬ lehˇ 
Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ. 
4Cawˬ cawˬ taꞈ-eu lawˇ-eu jeˬ lawˇ-eu gʼaˇ duˬ kʼawꞈ, mawˇ neˇ mawˇ gaw tiˬ mawˇ 
hawˇ-eu, yawˇ aˬ buˬ tiˬ mawˇ tsahˇ laꞈ-awˬ lehˇ aˬ yawꞈ maꞈ-ahˇ ehˇ nehˬ-awˬ. Jeˬ 
zaˬ kʼoeˇ deuˬ-ahˇ, tsiˇ keuˬ-euˬ dzaˬ dzaˬ dawˇ dawˇ lawˇ-eu jeˬ nehˬ-ehˇ, Sahˬpaˬ 
Miˬyehˇ-ahˇ aˬ yawꞈ maꞈ ya lawˇ nehˬ meh. Aˬ jeˬ miˇ neh ehˇ naˇ, iˬ nah aˬ yawꞈ 
maꞈ-euˬ mehˬ shi, Sahˬpaˬ Miˬyehˇ doˆ le tehꞈ-a.” 
5Moˇseˬ neh dawˬ kʼaˇ biꞈ-euˬ loꞈ-ehˇ, yawˬ jeˬ na luꞈ Sehˬ gʼawˆ mehˬ shi aˬ yawꞈ 
maꞈ yuˇ keuˆ laꞈ-awˇ, tsawˇ haˬ aˇ maꞈ aˇ muˇ dawˬ tawˆ luꞈ, Sahˬpaˬ Miˬyehˇ-ahˇ uˬ 
duˬ tahˬ-eu gʼaˇ duˬ uiˬ laˇ-euˬ meh. 
6“Aˬ yawꞈ-euˬ yaw shehꞈ kʼahˬ sehˇ naw maꞈ-euˬ mehˬ shi doˆ le ni, heu deuˬ dawˬ 
tawˆ luꞈ-ahˇ naw maꞈ ya mˇ meh lehˇ Sahˬpaˬ Miˬyehˇ dawˬ biꞈ taˬ-euˬ meh” lehˇ aˬ 
yawꞈ maꞈ-ahˇ Moˇseˬ ehˇ nehˬ-euˬ meh. 
7Kʼoeˇ naˇ, Aˬloˬ-ahˇ Moˇseˬ ehˇ nehˬ-eu, “Nawˬ-euˬ iˬ baˇ hawˇ-eu Iˇsaˬleˬlaˆ tsawˇ 
haˬ deuˬ-euˬ iˬ baˇ bi shawˇ laˇ-eu gʼaˇ duˬ, lawˇ duˬ-ahˇ iˇ-awˇ, iˬ baˇ shawˇ-eu 
lawˇ-eu jeˬ hawˇ-eu miˬ dzaˬ dzah puiˆ-awˇ lawˇ-eu jeˬ lawˇ-awˬ. Sahˬpaˬ Miˬyehˇ 
neh dawˬ biꞈ taˬ-euˬ loꞈ-ehˇ, tsawˇ haˬ heu deuˬ-euˬ iˬ baˇ bi shawˇ laˇ-eu gʼaˇ duˬ, 
kʼoeˇ loꞈ-ehˇ lawˇ-awˬ.” 
8Lawˇ duˬ-ahˇ Aˬloˬ iˇ-awˇ, aˬ yawꞈ-euˬ iˬ baˇ shawˇ-eu lawˇ-eu jeˬ lawˇ-eu gʼaˇ duˬ, 
mawˇ neˇ mawˇ gaw zaˬ kʼoeˇ mawˇ sehꞈ-euˬ meh. 
9Aˬ yawꞈ-euˬ aˬ li deuˬ mawˇ neˇ kʼoeˇ mawˇ-euˬ shiˬ yuˇ laꞈ ngeh, aˬ yawꞈ-euˬ laꞈ 
noeˇ cawˬ duiˆ-awˇ, lawˇ duˬ-euˬ laꞈ coeˇ deuˬ-ahˇ tsoꞈ-eu uˬ coeˇ deuˬ-ahˇ lehꞈ-
awˇ, dzehˬ laˇ-euˬ shiˬ deuˬ lawˇ duˬ-euˬ dawˬ pehˬ-ahˇ shehˆ-euˬ meh.  
10Kʼoeˇ naˇ, Sahˬpaˬ Miˬyehˇ neh Moˇseˬ-ahˇ dawˬ biꞈ taˬ-euˬ loꞈ-ehˇ, mawˇ neˇ 
kʼoeˇ mawˇ-euˬ tsiˇ, gʼawˬ siˬ hawˇ-eu, muiˬ dui dui-eu shaˬ tsahˬ ui cuiˆ yuˇ-awˇ, 
lawˇ duˬ kʼoeˇ taˆ dzah puiˆ-euˬ meh.  
11Ehˇ kʼawꞈ, shaˬ jiˇ hawˇ-eu baˆ kʼoˆ deuˬ-ahˇ pu pu dzeˇ keuˬ puiˆ dzeh-euˬ meh.  
12Kʼoeˇ naˇ, aˬ yawꞈ-euˬ gʼawˇ mawˇ gʼaˇ duˬ, miˬ dzaˬ dzah puiˆ-awˇ lawˇ-eu jeˬ 
lawˇ-eu lehˇ, jeˬ zaˬ sehꞈ-euˬ meh. Aˬ yawꞈ-euˬ aˬ li deuˬ jeˬ zaˬ kʼoeˇ mawˇ-euˬ shiˬ 

yuˇ laꞈ-awˇ, lawˇ duˬ-euˬ oeˬ paw pyawˬ luꞈ-ahˇ, shiˬ kʼoeˇ neh aˬ yawꞈ byaˆ-euˬ 
meh.  
13Uˬ duˬ hawˇ-eu deuˆ gʼaˬ-euˬ shaˬ jiˇ deuˬ aˬ yawꞈ maꞈ aˬ yawꞈ-ahˇ biꞈ-awˇ lawˇ 
duˬ kʼoeˇ taˆ aˬ yawꞈ dzah puiˆ-euˬ meh.  
14Kʼoeˇ naˇ, tsahˬ nahˬ uˇ jiˇ deuˬ hawˇ-eu aˬ kuiˇ deuˬ aˬ yawꞈ tsiˬ-awˇ, miˬ dzaˬ 
dzah puiˆ-awˇ lawˇ-eu jeˬ lawˇ taˬ-euˬ kʼoeˇ taˆ lawˇ daˆ-euˬ meh.  
15Kʼoeˇ naˇ, Iˇsaˬleˬlaˆ tsawˇ haˬ deuˬ gʼaˇ duˬ, lawˇ-eu shehˇ-eu jeˬ aˬ yawꞈ mˇ-euˬ 
meh. Aˬ yawꞈ-euˬ gʼawˇ mawˇ gʼaˇ duˬ iˬ baˇ shawˇ-eu lawˇ-eu jeˬ lawˇ-eu loꞈ-ehˇ, 
Iˇsaˬleˬlaˆ tsawˇ haˬ-euˬ iˬ baˇ gʼaˇ duˬ tsahˇ laꞈ-euˬ ciꞈ myehꞈ kʼoeˇ mawˇ aˬ yawꞈ 
sehꞈ-awˇ lawˇ-euˬ meh. 
16Miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ jeˬ zaˬ tsahˇ doˆ laꞈ-awˇ, zahˇ 
sahˇ kʼoꞈ jaˆ-eu loꞈ-ehˇ aˬ yawꞈ lawˇ-euˬ meh.  
17Dzaˬ la gʼo cehˇ lawˇ-eu jeˬ aˬ yawꞈ yuˇ laꞈ-awˇ, cehˇ meu tiˬ tsuˆ tsuˆ doˆ-awˇ, 
lawˇ duˬ kʼoeˇ taˆ dzah puiˆ-euˬ meh. Kʼoeˇ-aˬ, yawˬ nah na luꞈ lawˇ luꞈ-eu dzaˬ la 
gʼo cehˇ lawˇ-euˬ jeˬ maˬ ngeuˇ ni, yawˬ jawˇ yawˬ lawˇ-eu tiˬ jeˬ pyeuꞈ-eu meh.  
18Iˇsaˬleˬlaˆ tsawˇ haˬ deuˬ gʼaˇ duˬ, cawˬ cawˬ taꞈ-eu lawˇ-eu jeˬ lawˇ nehˬ-eu 
mawˇ neˇ mawˇ gaw hawˇ-eu yawˇ aˬ buˬ aˬ yawꞈ sehꞈ-euˬ meh. Aˬ yawꞈ-euˬ aˬ li 
deuˬ jeˬ zaˬ kʼoeˇ nyiˬ mawˇ-euˬ shiˬ yuˇ laꞈ-awˇ, lawˇ duˬ-euˬ oeˬ paw pyawˬ luꞈ-
ahˇ byaˆ-euˬ meh.  
19Mawˇ neˇ kʼoeˇ mawˇ hawˇ-eu yawˇ kʼoeˇ mawˇ-ahˇ kʼaˇ dawꞈ-eu tsiˇ deuˬ Aˬloˬ 
yuˇ doˆ-awˇ,  
20kʼahˬ nyiˬ hmˬ-euˬ kʼoeˇ taˆ gʼoˆ daˆ-awˇ, lawˇ duˬ-ahˇ yuˇ gʼeh jiˇ-euˬ meh. Lawˇ 
duˬ kʼoeˇ taˆ, tsiˇ kʼoeˇ deuˬ aˬ yawꞈ dzah puiˆ-euˬ meh.  
21Kʼoeˇ naˇ, Moˇseˬ neh dawˬ biꞈ taˬ-euˬ loꞈ-ehˇ piˇ ma deuˬ gʼaˇ duˬ pyeuꞈ-eu kʼahˬ 
hawˇ-eu aˇ maˇ paw aˬ kuiˇ deuˬ-ahˇ, muiˬ dui dui-eu laꞈ sawˬ loꞈ-ehˇ, Sahˬpaˬ 
Miˬyehˇ jawˇ gaˇ yuˇ gʼeh nehˬ-euˬ meh.  
22Lawˇ-eu shehˇ-eu jeˬ dawˬ tawˆ luꞈ-ahˇ Aˬloˬ mˇ gʼaˬ ngeh, Iˇsaˬleˬlaˆ tsawˇ haˬ 
deuˬ kʼoeˇ taˆ aˬ yawꞈ aˬ laꞈ cawˬ ja-awˇ, dawˬ ngehˬ gʼeh nehˬ-euˬ meh.  
23Kʼoeˇ naˇ, aˬ yawꞈ zaꞈ ka le-euˬ meh. Moˇseˬ hawˇ-eu Aˬloˬ aˬ nyaꞈ, Sahˬpaˬ 
miˬyehˇ jawˇ-eu sehˬ gʼawˆ laꞈ kʼoeˇ uˇ leˇ-awˇ doˆ le ngeh, Iˇsaˬleˬlaˆ tsawˇ haˬ 
deuˬ-ahˇ aˬ yawꞈ nyaꞈ dawˬ ngehˬ gʼeh nehˬ-euˬ meh. Kʼoeˇ ngeh, Iˇsaˬleˬlaˆ tsawˇ 
haˬ dawꞈ tawˆ luꞈ-euˬ mehˬ shi, Sahˬpaˬ Miˬyehˇ-euˬ yaw shehꞈ kʼahˬ sehˇ doˆ le-
euˬ meh.  
24Ja pyuˬ ni, Sahˬpaˬ Miˬyehˇ miˬ dzaˬ pyehˬ gʼeh leꞈ-awˇ, miˬ dzaˬ dzah puiˆ-awˇ 
lawˇ-eu jeˬ-ahˇ maˬ ehˇ, lawˇ duˬ kʼoeˇ taˆ tsiˇ kʼaˇ lehꞈ-eu tsahˇ-ahˇ maˬ ehˇ, miˬ 
dzaˬ doꞈ leˇ-euˬ meh. Iˇsaˬleˬlaˆ tsawˇ haˬ deuˬ kʼoeˇ gaˇ ya mawˇ ngeh, aˬ yawꞈ maꞈ 
dawˬ tawˆ luꞈ guˇ-awˇ, baˬ ba miˇ tsaˬ-ahˇ tuˆ ni awˆ byaˆ jiˇ-euˬ meh.  

Uˬ duˬ 10 

Naˬdehˇ hawˇ-eu Aˬbiˇhuˬ-euˬ iˬ baˇ 

1Aˬloˬ-euˬ aˬ li Naˬdehˇ hawˇ-eu Aˬbiˇhuˬ aˬ nyaꞈ nmˇ-aˬ, miˬ jiˆ pehˆ ahˇ-eu guiˬ 
gʼawˆ yuˇ-awˇ, miˬ jiˆ pehˆ ahˇ-euˬ meh. Kʼoeˇ naˇ, yaw saw jeˬ dawˆ puiˆ-awˇ, 
Sahˬpaˬ Miˬyehˇ-ahˇ damˬ nehˬ-euˬ meh. Ehˇ kʼawꞈ, miˬ dzaˬ kʼoeˇ maˬ muiˬ maˬ 
shawˇ-a. Aˬ jeˬ miˇ neh ehˇ naˇ, kʼoeˇ loꞈ-ehˇ damˬ laˇ-awˬ lehˇ aˬ yawꞈ nyaꞈ-ahˇ 
Sahˬpaˬ Miˬyehˇ dawˬ biꞈ taˬ-euˬ maˬ jaˆ-a.  
2Ja pyuˬ ni, Sahˬpaˬ Miˬyehˇ miˬ dzaˬ pyehˬ gʼeh leꞈ-awˇ, Sahˬpaˬ Miˬyehˇ-euˬ mehˬ 
shi, aˬ yawꞈ nyaꞈ-ahˇ miˬ dzaˬ puiˆ sehꞈ-euˬ meh.  
3Kʼoeˇ naˇ, Aˬloˬ-ahˇ Moˇseˬ ehˇ nehˬ-eu, “Sahˬpaˬ Miˬyehˇ neh ehˇ taˬ-euˬ gaˇ kawˆ-
aˬ, heu loꞈ-ehˇ meh. Ngaˬ-euˬ gaˇ mˇ-eu tsawˇ haˬ dawˬ tawˆ luꞈ, ngaˬ-euˬ muiˬ-eu 
shawˇ-eu jeˬ-ahˇ yaw zeu ya baw meh. Ngaˬ-euˬ yaw shehꞈ kʼahˬ sehˇ ngaˬ-euˬ 
tsawˇ haˬ-ahˇ ngaˇ pah mehˬ nehˬ ma lehˇ ehˇ taˬ-euˬ meh.” Ehˇ kʼawꞈ, Aˬloˬ tiˬ jeˬ-
iˬ maˬ ehˇ ni, ciˬ cuˇ ni jawˇ-euˬ meh.  
4Aˬloˬ-euˬ aˬ zawˇ Awˇzeˬlaˇ-euˬ aˬ li Miˇsheˬlaˇ hawˇ-eu Eˇlaˬzaˬpaˬ-ahˇ Moˇseˬ 
kuˇ-awˇ, heu loꞈ-ehˇ ehˇ nehˬ-euˬ meh. “Heu gaˇ laˇ-awˇ, naw nyaꞈ nmˇ-euˬ mehˇ 
nmˇ heu nyiˬ gʼaˬ-euˬ gʼawˇ mawˇ-ahˇ, muiˬ-eu shawˇ-eu sehˬ gʼawˆ ahˇ neh baꞈ doˆ 
gʼeh-awˇ, pu pu dzeˇ baꞈ gʼeh-awˬ.” 
5Kʼoeˇ ngeh, a yawꞈ nyaꞈ laˇ-awˇ, shiˇ taˬ-euˬ tsawˇ haˬ kʼoeˇ nyiˬ gʼaˬ-euˬ mehˬ 
tsoeˬ-ahˇ tsuˆ tehˬ-awˇ, pu pu dzeˇ sheu doˆ gʼeh-euˬ meh.  
6Aˬloˬ hawˇ-eu aˬ yawꞈ-euˬ aˬ li Eˇlaˬzaˬ hawˇ-eu Iˇdaˬmaˬ-ahˇ Moˇseˬ ehˇ nehˬ-eu, 
“Naw maꞈ noeˬ shaˬ-eu laꞈ kʼoeˇ tsawˇ ngoeˇ ngoeˇ luꞈ-eu gaˇ kawˆ bi siˬ bi mawˇ-
eu gʼaˇ duˬ, uˬ duˬ tsehˇ kahˇ maˬ kaˆ juˇ ni jawˇ-eu maˬ ehˇ, mehˬ tsoeˬ cehˬ pyaˬ-
eu maˬ ehˇ, taˬ jahˇ. Kʼoeˇ loꞈ-ehˇ jahˇ naˇ, naw maꞈ ya shiˇ-awˇ, Iˇsaˬleˬlaˆ tsawˇ haˬ 
aˇ maꞈ aˇ muˇ dawˬ tawˆ luꞈ-ahˇ Sahˬpaˬ Miˬyehˇ nui ma pehˇ tehꞈ-a. Ehˇ kʼawꞈ, naw 
maꞈ-euˬ cawˬ Iˇsaˬleˬlaˆ tsawˇ haˬ deuˬ-aˬ, Sahˬpaˬ Miˬyehˇ neh pyehˬ gʼeh leꞈ-euˬ 
miˬ dzaˬ baˬ da neh ya shiˇ-euˬ jeˬ gʼaˇ duˬ, tsawˇ ngoeˇ ngoeˇ nehˬ nya tehꞈ-a.  
7Sehˬ gʼawˆ-euˬ gʼoˆ kʼehˬ-ahˇ maˬ gʼawˬ-iˇ ni jawˇ-awˬ. Maˬ ngeuˇ naˇ, naw maꞈ ya 
shiˇ tehꞈ-a. Aˬ jeˬ miˇ neh ehˇ naˇ, tseˇ doˆ-euˬ deuˬ-ahˇ lehꞈ-eu Sahˬpaˬ Miˬyehˇ-euˬ 
tsiˇ neh lehꞈ-awˇ, naw maꞈ-euˬ gʼawˇ mawˇ a nehˬ taˬ-euˬ meh.” Kʼoeˇ ngeh, Moˇseˬ 
kʼaˇ ehˇ-eu loꞈ-ehˇ, aˬ yawꞈ maꞈ mˇ-euˬ meh.  

Piˇ ma deuˬ ya caw teh-eu zahˇ sahˇ kʼoꞈ 

8Aˬloˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
9“Nawˇ hawˇ-eu nawˬ-euˬ aˬ li deuˬ, aˬgaꞈ dzaˇ uiˇ maˬ ehˇ, bi yehꞈ laˇ-eu dzaˇ uiˇ tiˬ 
jeˬ na maˬ ehˇ dawˇ gʼaˬ naˇ, ngaˇ jawˇ-euˬ Sehˬ gʼawˆ laꞈ kʼoeˇ maˬ ya uˇ laˇ-a. Uˇ laˇ 
naˇ, naw maꞈ ya shiˇ tehꞈ-a. Heu-aˬ, nawˬ-euˬ zaˬ nawˬ-euˬ uˆ dawˬ tawˆ luꞈ ya caw 
teh-eu zahˇ pyeuꞈ-eu meh.  
10Miˬyehˇ-ahˇ taꞈ-eu jeˬ hawˇ-eu tsawˇ haˬ zaˬ-ahˇ taꞈ-eu jeˬ maˬ ehˇ, shawˇ-eu jeˬ 
hawˇ-eu maˬ shawˇ-eu jeˬ maˬ ehˇ, naw maꞈ ya tseˇ paˆ geuꞈ meh.  
11Ngaˬ neh Moˇseˬ-ahˇ biꞈ-awˇ naw maꞈ-ahˇ bi biꞈ-euˬ zahˇ dawˬ kʼoꞈ dawˬ dawˬ 
tawˆ luꞈ, Iˇsaˬleˬlaˆ tsawˇ haˬ deuˬ-ahˇ naw maꞈ ya mehˬ ya tsoˆ nehˬ meh.” 
12Aˬloˬ hawˇ-eu aˬ yawꞈ-euˬ aˬ li deuˬ laꞈ kʼoeˇ maˬ shiˇ ni dzeˇ-eu Eˇlaˬzaˬ hawˇ-eu 
Iˇdaˬmaˬ-ahˇ, Moˇseˬ heu loꞈ-ehˇ ehˇ nehˬ-euˬ meh. “Sahˬpaˬ Miˬyehˇ-ahˇ lawˇ-eu 

dzaˬ dzaˬ dawˇ dawˇ deuˬ laꞈ kʼoeˇ, dzehˬ laˇ-euˬ dzaˬ la gʼo cehˇ lawˇ-eu jeˬ kʼoeˇ 
yuˇ-awˇ, dehˬ tseˬ maˬ ahˇ-eu kaˬ muˇ jahˇ-awˇ lawˇ duˬ-euˬ dawˬ peh jawˇ-awˇ 
dzaˬ-awˬ. Aˬ jeˬ miˇ neh ehˇ naˇ, lawˇ-eu jeˬ kʼoeˇ-aˬ, muiˬ dui shawˇ dui dui-eu 
meh.  
13Muiˬ-eu shawˇ-eu jawˇ duˬ tiˬ tsahˇ-ahˇ, dzaˇ kʼoeˇ dzaˬ-awˬ. Kʼoeˇ-aˬ, Sahˬpaˬ 
Miˬyehˇ-ahˇ lawˇ nehˬ-euˬ dzaˬ dzaˬ dawˇ dawˇ deuˬ laꞈ kʼoeˇ, nawˇ hawˇ-eu nawˬ 
li deuˬ-ahˇ oꞈ-eu shaˬ bymˇ meh lehˇ, Sahˬpaˬ Miˬyehˇ dawˬ biꞈ taˬ-euˬ meh.  
14Ehˇ kʼawꞈ, piˇ ma deuˬ gʼaˇ duˬ, muiˬ-eu laꞈ sawˬ hawˇ-eu muiˬ-eu damˬ-eu jeˬ 
loꞈ-ehˇ Sahˬpaˬ Miˬyehˇ-ahˇ damˬ nehˬ-euˬ jeˬ zaˬ-eu kʼahˬ hawˇ-eu aˬ kuiˇ deuˬ-
ahˇ, nawˇ hawˇ-eu nawˬ-euˬ miˬ sawˇ zaˬ dawˬ tawˆ luꞈ dzaˬ nya meh. Shawˇ-eu 
jawˇ duˬ laꞈ kʼoeˇ, kʼoeˇ deuˬ-ahˇ naw maꞈ ya dzaˬ meh. Kʼoeˇ-aˬ, Iˇsaˬleˬlaˆ tsawˇ 
haˬ deuˬ-euˬ cawˬ cawˬ taꞈ-eu lawˇ-eu jeˬ laꞈ kʼoeˇ, nawˇ hawˇ-eu nawˬ-euˬ zaˬ 
deuˬ-ahˇ biꞈ taˬ-euˬ naw maꞈ-ahˇ oꞈ-eu shaˬ bymˇ meh.  
15Jeˬ zaˬ-euˬ tsiˇ yuˇ-awˇ, dzaˬ dzaˬ dawˇ dawˇ lawˇ-eu jeˬ Sahˬpaˬ Miˬyehˇ-ahˇ lawˇ 
nehˬ ngeh, aˬ kuiˇ hawˇ-eu kʼahˬ aˬ yawꞈ maꞈ yuˇ laꞈ tehꞈ-a. Sahˬpaˬ Miˬyehˇ neh 
dawˬ biꞈ taˬ-euˬ loꞈ-ehˇ, aˬ kuiˇ hawˇ-eu kʼahˬ kʼoeˇ-aˬ, aˬ myah luꞈ nawˇ hawˇ-eu 
nawˬ-euˬ zaˬ deuˬ ahˇ oꞈ-eu shaˬ bymˇ pyeuꞈ-eu meh.” 
16Iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ gaˇ kawˆ Moˇseˬ naˇ haˬ ngeh, miˬ 
dzaˬ-ahˇ dzah puiˆ gʼaˬ dzeuˇ-euˬ gaˇ, aˬ yawꞈ ya siˬ-euˬ meh. Kʼoeˇ loꞈ-ehˇ jahˇ-euˬ 
miˇ neh, Eˇlaˬzaˬ hawˇ-eu Iˇdaˬmaˬ-ahˇ aˬ yawꞈ nui ma pehˇ-awˇ, heu loꞈ-ehˇ ehˇ 
nehˬ-euˬ meh.  
17“Aˬ jeˬ miˇ neh iˬ baˇ shawˇ-eu lawˇ-eu jeˬ-ahˇ muiˬ-eu shawˇ-eu jawˇ duˬ laꞈ 
kʼoeˇ naw maꞈ maˬ dzaˬ te. Kʼoeˇ-aˬ, muiˬ dui shawˇ dui dui-awˇ, Iˇsaˬleˬlaˆ tsawˇ 
haˬ aˇ maꞈ aˇ muˇ deuˬ-euˬ iˬ baˇ shawˇ dzeh-eu gʼaˇ duˬ, Sahˬpaˬ Miˬyehˇ neh naw 
maꞈ-ahˇ biꞈ taˬ-euˬ jeˬ pyeuꞈ-eu meh. 
18Jeˬ zaˬ kʼoeˇ mawˇ-euˬ shiˬ-ahˇ, muiˬ-eu shawˇ-eu jawˇ duˬ laꞈ kʼoeˇ maˬ yuˇ ahˇ 
gʼeh-euˬ miˇ neh, ngaˬ neh naw maꞈ-ahˇ dawˬ biꞈ taˬ-euˬ loꞈ-ehˇ, lawˇ-euˬ shaˬ jiˇ 
kʼoeˇ-ahˇ, jawˇ duˬ kʼoeˇ tsahˇ-ahˇ dzaˬ-eu tsaˬ meh.” 
19Moˇseˬ-ahˇ Aˬloˬ ehˇ kʼoꞈ nehˬ-eu, “Iˬ baˇ shawˇ-eu lawˇ-eu jeˬ-ahˇ, iˬ nah ngaˇ 
dzaˬ gʼaˬ-euˬ law nmˇ-aˬ, aˬ joˆ-ehˇ gʼeh nmˇ. Kʼoeˇ loꞈ-ehˇ jahˇ-euˬ baˬ da neh, 
Sahˬpaˬ Miˬyehˇ laˬ kʼaˬ cehˇ tehꞈ-a loˇ. Iˬ nah Iˇsaˬleˬlaˆ tsawˇ haˬ deuˬ aˬ yawꞈ 
maꞈ-euˬ iˬ baˇ shawˇ-eu lawˇ-eu jeˬ lawˇ nehˬ laˇ-awˇ, miˬ dzaˬ dzah puiˆ-awˇ lawˇ-
eu jeˬ yuˇ laꞈ-eu meh. Ehˇ kʼawꞈ, heu loꞈ-ehˇ guˆ laˆ paˬ-ehˇ gʼeh-eu jeˬ ngaˬ-euˬ 
kʼoeˇ taˆ paˇ keuˆ le-euˬ nga.” 
20Dawˬ kʼoeˇ dawˬ-ahˇ Moˇseˬ ya gaˬ ngeh, nui kʼahˇ shiˇ-euˬ meh.  

Uˬ duˬ 11 

Dzaˬ kʼmˬ-eu jeˬ zaˬ hawˇ-eu ngaˬ shaˬ deuˬ 
(Dawˬmehˬ 14.3-21) 

1Moˇseˬ hawˇ-eu Aˬloˬ-ahˇ Sahˬpaˬ Miˬyehˇ neh zahˇ sahˇ kʼoꞈ heu deuˬ biꞈ nehˬ-
euˬ meh.  

2Heu-aˬ, miˇ tsaˬ kʼoeˇ taˆ kʼaˇ dehꞈ kʼaˇ jawˇ-eu jeˬ zaˬ deuˬ laꞈ kʼoeˇ, naw maꞈ dzaˬ 
nya-eu deuˬ pyeuꞈ-eu meh lehˇ, Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ.  
3Kuiˇ sehˬ nyiˬ paˆ baw-awˇ, dzaˇ jiˆ jiˆ-eu jeˬ zaˬ deuˬ dzaˬ kʼmˬ meh.  
4Ehˇ kʼawꞈ, dzaˇ jiˆ jiˆ-awˇ kuiˇ sehˬ maˬ paˆ-eu jeˬ zaˬ deuˬ maˬ ehˇ, kuiˇ sehˬ paˆ-
awˇ dzaˇ jiˆ maˬ jiˆ-eu jeˬ zaˬ deuˬ maˬ ehˇ, maˬ dzaˬ kʼmˬ-a. Law taw-aˬ, dzaˇ jiˆ jiˆ 
kʼawꞈ, kuiˇ sehˬ maˬ paˆ-eu miˇ neh, naw maꞈ gʼaˇ duˬ maˬ shawˇ-a.  
5Kuiˬ siˆ zaꞈ siˆ-aˬ, dzaˇ jiˆ jiˆ kʼawꞈ, kuiˇ sehˬ nyiˬ paˆ maˬ baw-eu miˇ neh, naw maꞈ 
gʼaˇ duˬ maˬ shawˇ-a.  
6Lahˬ-aˬ, dzaˇ jiˆ jiˆ kʼawꞈ, kuiˇ sehˬ nyiˬ paˆ maˬ baw-eu miˇ neh, naw maꞈ gʼaˇ duˬ 
maˬ shawˇ-a.  
7Aˬzaꞈ-aˬ, kuiˇ sehˬ nyiˬ paˆ baw kʼawꞈ, dzaˇ jiˆ maˬ jiˆ-eu miˇ neh, naw maꞈ gʼaˇ duˬ 
maˬ shawˇ-a.  
8Jeˬ zaˬ heu deuˬ-euˬ shaˬ jiˇ maˬ dzaˬ kʼmˬ-eu uˬ taꞈ, jeˬ zaˬ heu deuˬ shiˇ taˬ-eu 
gaˇ maˬ toeˬ ciˆ kʼmˬ-a. Jeˬ zaˬ heu deuˬ-aˬ, naw maꞈ gʼaˇ duˬ maˬ shawˇ-eu jeˬ zaˬ 
deuˬ pyeuꞈ-eu meh.  
9Yehˇ ma hawˇ-eu ngaˬ gʼaw kʼaˇ tsoꞈ-eu aˬ geu jeˬ ngaˬ shaˬ maˬ kaˬ, dzaˬ kʼmˬ 
meh.  
10Ehˇ kʼawꞈ, dahˇ teˇ hawˇ-eu ngaˬ gʼaw maˬ tsoꞈ-eu iˇ cuꞈ laꞈ kʼoeˇ kʼaˇ dehꞈ kʼaˇ uˇ-
eu aˬ geu jeˬ maˬ kaˬ, naw maꞈ maˬ dzaˬ kʼmˬ-a.  
11Kʼoeˇ loꞈ-ehˇ gʼeh-eu deuˬ-aˬ, maˬ muiˬ maˬ shawˇ-a lehˇ naw maꞈ ya sawˇ meh. 
Kʼoeˇ deuˬ-ahˇ naw maꞈ maˬ dzaˬ kʼmˬ-eu uˬ taꞈ, shiˇ taˬ-euˬ gaˇ kʼawꞈ, maˬ toeˬ ciˆ 
kʼmˬ-a.  
12Dahˇ teˇ hawˇ-eu ngaˬ gʼaw maˬ tsoꞈ-eu iˇ cuꞈ laꞈ kʼoeˇ kʼaˇ jawˇ-eu jeˬ-ahˇ naw 
maꞈ taˬ dzaˬ.  
13Aˇ jiˇ deuˬ laꞈ kʼoeˇ heu deuˬ-aˬ, maˬ shawˇ-eu aˇ jiˇ deuˬ pyeuꞈ-eu miˇ neh, naw 
maꞈ maˬ dzaˬ kʼmˬ-a. Kʼaˬ dzeˇ dzeˇ ma, kʼaˬ dzeˇ jeˬ shiˇ, kʼaˬ dzeˇ bu,  
14kʼaˬ dzeˇ pyawˆ, hawˬ bu byaˆ,  
15awꞈ-aꞈ,  
16law taw aˇ jiˇ, dzeˇ ngawˇ, iˬ ma laˆ shaˆ uiˇ dzoeˬ, bo-mˬ bo lo,  
17dui-mˬ dui bui lui, uiˇ jawˇ lawˇ si, bawˇ tsahˬ jehˆ kʼaˬ,  
18uiˇ za naˆ, shaˬ jiˇ yaw buꞈ dzaˬ-eu aˇ jiˇ,  
19uiˇ za shuiˇ, uiˇ dzoeˬ, ho piˬ doiˬ doiˬ, boeˇ kʼaˬ, heu deuˬ-ahˇ maˬ dzaˬ kʼmˬ-a.  
20Aˬ dahˇ tsoꞈ-awˇ, aˬ kuiˇ tsoꞈ-eu aˇ mawˇ deuˬ-aˬ, maˬ shawˇ-a.  
21Ehˇ kʼawꞈ, aˬ dahˇ tsoꞈ-eu aˇ mawˇ deuˬ laꞈ kʼoeˇ, bawˇ teuˆ tsoꞈ-awˇ teuˆ gahˇ 
nya-eu aˇ mawˇ deuˬ dzaˬ kʼmˬ meh.  
22Nyehˇ bahˇ deuˬ hawˇ-eu nyoiˬ oiˬ deuˬ naw maꞈ dzaˬ kʼmˬ meh.  
23Ehˇ kʼawꞈ, aˬ dahˇ tsoꞈ-awˇ aˬ kuiˇ oeˬ kahˬ tsoꞈ-eu aˬ nah aˬ dzeˇ aˇ mawˇ deuˬ-aˬ, 
maˬ shawˇ-a.  

http://pt-br.bibles.org/ahk-AHK/Lev/11#Lev.11.20!f.1

24Jeˬ zaˬ heu deuˬ shiˇ taˬ-euˬ gaˇ kʼaˇ toeˬ ciˆ-eu tsawˇ haˬ aˬ geu gʼaˬ maˬ kaˬ, uˬ 
ciꞈ paw keuˆ ni maˬ shawˇ-eu tsawˇ haˬ pyeuꞈ-eu meh.  
25Shiˇ taˬ-euˬ jeˬ zaˬ heu deuˬ laˆ lehꞈ-euˬ tsawˇ haˬ-aˬ, yawˬ ha-euˬ mehˬ tsoeˬ ya 
lehˬ tsiˬ-awˇ, uˬ ciꞈ paw keuˆ ni maˬ shawˇ-eu tsawˇ haˬ pyeuꞈ-eu meh.  
26Jeˬ zaˬ aˬ geu jeˬ maˬ kaˬ, kuiˇ sehˬ tsoꞈ-eu kʼawꞈ, kuiˇ sehˬ nyiˬ paˆ maˬ baw-ehˇ, 
dzaˇ jiˆ maˬ jiˆ naˇ, maˬ shawˇ-eu jeˬ zaˬ pyeuꞈ-eu meh. Kʼoeˇ loꞈ-ehˇ gʼeh-eu jeˬ zaˬ-
ahˇ toeˬ ciˆ-eu tsawˇ haˬ kʼawꞈ, maˬ shawˇ-a.  
27Aˬ kuiˇ oeˬ kahˬ tsoꞈ-eu jeˬ zaˬ deuˬ laꞈ kʼoeˇ, laꞈ zaˬ tsoꞈ-eu jeˬ zaˬ deuˬ-aˬ, naw 
maꞈ gʼaˇ duˬ maˬ shawˇ-a. Kʼoeˇ loꞈ-ehˇ gʼeh-eu jeˬ zaˬ deuˬ shiˇ taˬ-euˬ gaˇ toeˬ ciˆ 
leˇ-eu tsawˇ haˬ a geu gʼaˬ maˬ kaˬ, uˬ ciꞈ paw keuˆ ni maˬ shawˇ-eu tsawˇ haˬ 
pyeuꞈ-eu meh.  
28Shiˇ taˬ-euˬ jeˬ zaˬ kʼoeˇ deuˬ kʼaˇ sheu dzeh-euˬ tsawˇ haˬ-aˬ, yawˬ ha-euˬ mehˬ 
tsoeˬ ya lehˬ tsiˬ-awˇ, uˬ ciꞈ paw keuˆ ni maˬ shawˇ-eu tsawˇ haˬ pyeuꞈ-eu meh. Jeˬ 
zaˬ heu deuˬ-aˬ, naw maꞈ gʼaˇ duˬ maˬ shawˇ-eu jeˬ zaˬ pyeuꞈ-eu meh.  
29Miˇ tsaˬ-ahˇ joe joe-ehˇ kʼaˇ cah-eu jeˬ zaˬ deuˬ laꞈ kʼoeˇ, naw maꞈ gʼaˇ duˬ maˬ 
shawˇ-eu jeˬ zaˬ deuˬ-aˬ, kʼahˬ sehˇ laꞈ pyaˆ, ho caꞈ, uiˇ zawˇ nyoeˇ,  
30gʼaˇ gʼawˬ, dahˇ taˆ uiˇ zawˇ ma, uiˇ zawˇ naˆ, boeˬ byaˇ hawˇ-eu, kʼaˬ lawˇ behˇ 
jehˇ heu deuˬ meh.  
31Miˇ tsaˬ-ahˇ joe joe-ehˇ kʼaˇ cah-eu jeˬ zaˬ deuˬ laꞈ kʼoeˇ, heu deuˬ-aˬ, naw maꞈ 
gʼaˇ duˬ maˬ shawˇ-eu jeˬ zaˬ deuˬ pyeuꞈ-eu meh. Jeˬ zaˬ heu deuˬ shiˇ taˬ-euˬ gaˇ 
kʼaˇ toeˬ ciˆ-eu tsawˇ haˬ aˬ geu gʼaˬ maˬ kaˬ, uˬ ciꞈ paw keuˆ ni maˬ shawˇ-a.  
32Jeˬ zaˬ heu deuˬ shiˇ-awˇ ga daˆ-euˬ daˇ kawˬ maˬ ehˇ, mehˬ tsoeˬ maˬ ehˇ, shaˬ 
kʼoˆ maˬ ehˇ, pehˇ zeuˇ maˬ ehˇ, mui deuˇ oeˬ lahˬ maˬ ehˇ, maˬ shawˇ-eu mˇ myawˬ 
pyeuꞈ-eu meh. Mˇ myawˬ kʼoeˇ deuˬ-ahˇ iˇ cuꞈ-ahˇ ya biˬ puꞈ taˬ-awˇ, uˬ ciꞈ paw 
hawˇ-eu shawˇ-eu mˇ myawˬ pyeuꞈ laˇ-eu meh.  
33Kʼoeˇ loꞈ-ehˇ gʼeh-eu jeˬ zaˬ tiˬ mawˇ na mui deuˇ oeˬ lahˬ laꞈ kʼoeˇ ga ahˇ naˇ, 
kʼoeˇ gaˇ kʼaˇ ahˇ-eu jeˬ dawˬ tawˆ luꞈ, maˬ shawˇ-eu jeˬ pyeuꞈ-iˇ jiˇ-euˬ meh. Kʼoeˇ 
miˇ neh, mui deuˇ oeˬ lahˬ kʼoeˇ siˬ ya kʼoˆ paˆ dzeh meh.  
34Aˬ myah luꞈ dzaˬ luꞈ-eu dzaˇ deuˬ kʼoeˇ taˆ, mui deuˇ oeˬ lahˬ kʼoeˇ siˬ-ahˇ dahˬ-eu 
iˇ cuꞈ dzaˆ shehˬ naˇ, maˬ shawˇ-eu dzaˇ pyeuꞈ-iˇ-euˬ meh. Mui deuˇ oeˬ lahˬ kʼoeˇ 
siˬ-ahˇ kʼaˇ dahˬ-eu dawˇ nya-eu dzaˇ uiˇ dawˬ tawˆ luꞈ, maˬ shawˇ-eu dzaˇ uiˇ 
pyeuꞈ jiˇ-eu meh.  
35Kʼoeˇ loꞈ-ehˇ gʼeh-eu jeˬ zaˬ shiˇ-awˇ ga daˆ-euˬ jeˬ dawˬ tawˆ luꞈ, maˬ shawˇ-eu 
myawˬ pyeuꞈ-iˇ-eu meh. Jeˬ zaˬ kʼoeˇ shiˇ ngeh ga daˆ-euˬ miˬ dzaˬ tsawˬ bu maˬ 
ehˇ, miˇ tsaˬ oeˬ lahˬ maˬ ehˇ, ya kʼoˆ paˆ dzeh-eu meh. Myawˬ kʼoeˇ deuˬ naw maꞈ 
gʼaˇ duˬ maˬ shawˇ-a.  
36Kʼoeˇ loꞈ-ehˇ gʼeh-eu jeˬ zaˬ deuˬ shiˇ-awˇ ga daˆ-euˬ jeˬ dawˬ tawˆ luꞈ maˬ shawˇ-
a. Ehˇ kʼawꞈ, iˇ cuꞈ tsawˬ biˬ hawˇ-eu iˇ cuꞈ lah duˬ-aˬ, kʼoeˇ loꞈ-ehˇ gʼeh-eu jeˬ zaˬ 
shiˇ-awˇ ga daˆ kʼawꞈ, yaw shawˇ meh.  
37Siˬ yoeˬ sehˬ-eu lehˇ gʼeh-eu siˬ yoeˬ aˇ nuiˆ kʼoeˇ taˆ, kʼoeˇ loꞈ-ehˇ gʼeh-eu jeˬ zaˬ 
yaw shiˇ ga daˆ kʼawꞈ, siˬ yoeˬ kʼoeˇ yaw shawˇ meh.  

38Ehˇ kʼawꞈ, siˬ yoeˬ kʼoeˇ iˇ cuꞈ-ahˇ bi duiˆ gʼaˬ ngeh hawˇ-eu ga daˆ naˇ, siˬ yoeˬ 
kʼoeˇ naw maꞈ gʼaˇ duˬ maˬ shawˇ-a.  
39Dzaˬ kʼmˬ-eu jeˬ zaˬ tiˬ mawˇ na shiˇ taˬ-euˬ gaˇ, tsawˇ haˬ tiˬ gʼaˬ na ya toeˬ ciˆ 
naˇ, uˬ ciꞈ paw keuˆ ni, tsawˇ haˬ kʼoeˇ gʼaˬ maˬ shawˇ-a.  
40Tsawˇ haˬ tiˬ gʼaˬ na, shiˇ taˬ-euˬ jeˬ zaˬ kʼoeˇ mawˇ-euˬ shaˬ jiˇ dzaˬ naˇ, aˬ yawꞈ-
euˬ mehˬ tsoeˬ ya lehˬ tsiˬ-euˬ uˬ taꞈ, aˬ yawꞈ-aˬ, uˬ ciꞈ paw keuˆ ni maˬ shawˇ-eu 
tsawˇ haˬ tiˬ gʼaˬ pyeuꞈ-eu meh. Shiˇ taˬ-euˬ jeˬ zaˬ kʼoeˇ mawˇ laˆ lehꞈ-euˬ tsawˇ 
haˬ aˬ geu gʼaˬ maˬ kaˬ, aˬ yawꞈ-euˬ mehˬ tsoeˬ ya lehˬ tsiˬ-eu uˬ taꞈ, uˬ ciꞈ paw 
keuˆ ni maˬ shawˇ-eu tsawˇ haˬ pyeuꞈ-eu meh.  
41Miˇ tsaˬ-ahˇ luˆ luˆ-ehˇ cah luꞈ-eu aˇ mawˇ deuˬ naw maꞈ maˬ dzaˬ kʼmˬ-a.  
42Joe joe-ehˇ cah-eu deuˬ maˬ ehˇ, aˬ kuiˇ oeˬ kahˬ tsoꞈ-awˇ cah-eu deuˬ maˬ ehˇ, aˬ 
kuiˇ gʼawˬ mya ni tsoꞈ-awˇ cah-eu deuˬ maˬ ehˇ, naw maꞈ maˬ dzaˬ kʼmˬ-a.  
43Aˇ mawˇ kʼoeˇ deuˬ dzaˬ-awˇ, yawˬ ha-euˬ gʼawˇ mawˇ maˬ shawˇ ni naw maꞈ 
maˬ ya mˇ-a.  
44Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma. Naw maꞈ muiˬ-eu 
shawˇ-eu tsawˇ haˬ pyeuꞈ ni, yawˬ ha-euˬ gʼawˇ mawˇ-ahˇ laˆ saˆ geuꞈ-awˬ. Aˬ jeˬ 
miˇ neh ehˇ naˇ, ngaˇ yaw muiˬ yaw shawˇ ma. 
45Ngaˇ-aˬ, naw maꞈ-euˬ Miˬyehˇ pyeuꞈ laˇ ni, naw maꞈ-ahˇ Iˇjiˇtuˆ miˇ kʼahˬ laꞈ kʼoeˇ 
neh sheuˬ doˆ nehˬ laꞈ-euˬ Sahˬpaˬ Miˬyehˇ pyeuꞈ-eu ma. Naw maꞈ muiˬ-eu shawˇ-
eu tsawˇ haˬ ya bi pyeuꞈ meh. Aˬ jeˬ miˇ neh ehˇ naˇ, ngaˇ-aˬ, yaw muiˬ yaw shawˇ 
ma.  
46Ehˇ dzeuˇ yaꞈ-euˬ gaˇ kawˆ heu deuˬ-aˬ, jeˬ zaˬ aˇ jiˇ deuˬ, iˇ cuꞈ laꞈ kʼoeˇ kʼaˇ dehꞈ 
kʼaˇ jawˇ-eu jeˬ hawˇ-eu, miˇ tsaˬ-ahˇ joe joe-ehˇ kʼaˇ cah-eu jeˬ zaˬ aˇ mawˇ dawˬ 
tawˆ luꞈ-ahˇ taꞈ leˇ-eu zahˇ dawˬ kʼoꞈ dawˬ pyeuꞈ-eu ma.  
47Zahˇ sahˇ kʼoꞈ-ahˇ taꞈ leˇ-awˇ, shawˇ-eu jeˬ hawˇ-eu maˬ shawˇ-eu jeˬ maˬ ehˇ, 
dzaˬ kʼmˬ-eu jeˬ zaˬ hawˇ-eu maˬ dzaˬ kʼmˬ-eu jeˬ zaˬ maˬ ehˇ, naw maꞈ yahˇ-eu laꞈ 
kʼoeˇ ya tseˇ paˆ geuꞈ meh.  

Uˬ duˬ 12 

Zaˬ baw aˬ ma-ahˇ taꞈ-eu zahˇ sahˇ kʼoꞈ 

1Moˇseˬ-ahˇ Sahˬpaˬ Miˬyehˇ zahˇ sahˇ kʼoꞈ heu deuˬ biꞈ-euˬ meh. 
2Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Zaˬ miˬ zaˬ tiˬ gʼaˬ, aˬ li zaˬ 
nahˬ tiˬ gʼaˬ ciˬ-awˇ shiꞈ nah aˇ yamˬ laꞈ kʼoeˇ, aˬ yawꞈ ba la mawˇ ngeh loꞈ-ehˇ, maˬ 
shawˇ-eu aˇ yamˬ pyeuꞈ-eu meh. 
3Yehꞈ nah tiˬ nah-ahˇ, aˬ li kʼoeˇ li-ahˇ baˆ kʼoˆ mehˬ dzaˬ ya yehꞈ nehˬ meh.  
4Kʼoeˇ naˇ, shiˬ tsiˇ leˇ-awˇ shawˇ laˇ-eu gʼaˇ duˬ, dzaiˇ smˬ tseˇ smˬ nah paˇ ya dawˬ 
meh. Shawˇ laˇ-eu aˇ nah aˇ yamˬ maˬ byah laˇ kʼoeˇ keuˆ ni, muiˬ-eu shawˇ-eu jeˬ-
ahˇ aˬ yawꞈ maˬ ya toeˬ ciˆ-a. Muiˬ-eu shawˇ-eu Sehˬ gʼawˆ-ahˇ maˬ ya uˇ leˇ-a.  

5Zaˬ miˬ zaˬ tiˬ gʼaˬ aˬ buˇ zaˬ nahˬ tiˬ gʼaˬ ciˬ ngeh, tseˇ oeˬ nah aˇ yamˬ laꞈ kʼoeˇ, ba 
la mawˇ ngeh loꞈ-ehˇ maˬ shawˇ-eu aˇ yamˬ pyeuꞈ-eu meh. Kʼoeˇ naˇ, shiˬ tsiˇ leˇ-
awˇ shawˇ laˇ-eu gʼaˇ duˬ, dzaiˇ koꞈ tseˇ koꞈ nah paˇ ya dawˬ-eu meh.  
6Aˬ li ciˬ-euˬ maˬ ehˇ, aˬ buˇ ciˬ-euˬ maˬ ehˇ, shawˇ laˇ-eu aˇ nah aˇ yamˬ keuˆ laˇ 
ngeh, miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ, tiˬ myaˇ byah laˇ-euˬ 
yawˇ zaˬ tiˬ mawˇ hawˇ-eu, iˬ baˇ shawˇ-eu lawˇ-eu jeˬ lawˇ-eu gʼaˇ duˬ, kʼaˬ kʼoeˬ 
maˬ ngeuˇ naˇ kʼaˬ guˬ tiˬ mawˇ Sahˬpaˬ Miˬyehˇ jawˇ-eu Sehˬ gʼawˆ gʼoˆ kʼehˬ-ahˇ, 
piˇ ma jawˇ gaˇ aˬ yawꞈ ya yuˇ laꞈ-eu meh.  
7Aˬ yawꞈ neh yuˇ laꞈ-euˬ deuˬ Sahˬpaˬ Miˬyehˇ-ahˇ piˇ ma gʼaˬ lawˇ nehˬ-awˇ, aˬ 
yawꞈ-euˬ maˬ shawˇ-eu jeˬ-ahˇ shawˇ nehˬ-eu zahˇ ya jahˇ meh. Kʼoeˇ ngeh, aˬ yawꞈ 
shawˇ-eu tsawˇ haˬ pyeuꞈ laˇ-eu meh. Ehˇ dzeuˇ gʼaˬ-euˬ gaˇ kawˆ heu-aˬ, zaˬ miˬ 
zaˬ tiˬ gʼaˬ zaˬ ciˬ zaˬ cu mˇ gʼaˬ ngeh, ya mˇ-eu zahˇ sahˇ kʼoꞈ pyeuꞈ-eu meh.  
8Zaˬ miˬ zaˬ kʼoeˇ gʼaˬ yawˇ zaˬ maˬ jawˇ naˇ, kʼaˬ kʼoeˬ nyiˬ mawˇ, maˬ ngeuˇ naˇ 
kʼaˬ guˬ nyiˬ mawˇ ya yuˇ laꞈ meh. Miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ 
duˬ tiˬ mawˇ lawˇ-awˇ, iˬ baˇ shawˇ-eu lawˇ-eu jeˬ gʼaˇ duˬ tiˬ mawˇ ya lawˇ meh. 
Kʼoeˇ naˇ, aˬ yawꞈ laꞈ kʼoeˇ maˬ shawˇ-eu jeˬ bi shawˇ laˇ-eu zahˇ piˇ ma gʼaˬ mˇ-
awˇ, ya bi shawˇ laˇ-eu meh.  

Uˬ duˬ 13 

Nyawˬ naˇ gaˇ taꞈ leˇ-eu zahˇ sahˇ kʼoꞈ 

1Zahˇ sahˇ kʼoꞈ heu deuˬ, Moˇseˬ hawˇ-eu Aˬloˬ-ahˇ Sahˬpaˬ Miˬyehˇ biꞈ nehˬ-euˬ 
meh.  
2Tsawˇ haˬ tiˬ gʼaˬ na, maˇ naˇ naˇ-eu maˬ ehˇ, shaˬ ciˬ ciˬ-eu maˬ ehˇ, maˇ cuˬ maˇ 
lu lu-eu maˬ ehˇ, nyawˬ naˇ doˆ laˇ nya paˬ-ehˇ gʼeh naˇ, piˇ ma Aˬloˬ jawˇ gaˇ maˬ 
ngeuˇ naˇ, Aˬloˬ-euˬ aˬ li piˇ ma tiˬ gʼaˬ na jawˇ gaˇ ya sheuˬ gʼeh meh.  
3Piˇ ma kʼoeˇ gʼaˬ maˇ naˇ-ahˇ pyehˆ tseˇ haw ngeh, kʼoeˇ gaˇ tsoꞈ-eu caꞈ hm deuˬ 
yaw pyuˇ pyuˇ-ehˇ pyeuꞈ laˇ-awˇ, maˇ naˇ kʼoeˇ shaˬ jiˇ baˆ kʼoˆ naˆ maˬ tseˇ naꞈ naˇ, 
nyawˬ naˇ-eu maˇ naˇ pyeuꞈ-eu miˇ neh, tsawˇ haˬ kʼoeˇ gʼaˬ maˬ shawˇ-a lehˇ, piˇ 
ma gʼaˬ ya daˇ tsehˆ meh.  
4Ehˇ kʼawꞈ, maˇ naˇ kʼoeˇ yaw pyuˇ pyuˇ-ehˇ gʼeh-awˇ, baˆ kʼoˆ naˆ maˬ tseˇ maˬ naꞈ-
ehˇ, kʼoeˇ gaˇ tsoꞈ-eu caꞈ hm yaw pyuˇ maˬ pyuˇ naˇ, piˇ ma gʼaˬ, maˇ naˇ naˇ-eu 
tsawˇ haˬ kʼoeˇ gʼaˬ-ahˇ shiꞈ nah keuˆ ni ya ha lahˇ taˬ meh.  
5Shiꞈ nah keuˆ laˇ naˇ, piˇ ma gʼaˬ tsawˇ haˬ kʼoeˇ gʼaˬ-ahˇ tiˬ poˆ paˇ pyehˆ tseˇ haw-
awˇ, maˇ naˇ kʼoeˇ maˬ huiˬ laˇ-ehˇ, aˬ yawꞈ yaw oeˇ loꞈ-ehˇ tehꞈ-ehˇ jaˆ naˇ, tsawˇ 
haˬ kʼoeˇ gʼaˬ-ahˇ shiꞈ nah keuˆ ni tiˬ poˆ paˇ ya lahˇ meh.  
6Shiꞈ nah paˇ byah laˇ-awˇ, piˇ ma gʼaˬ tsawˇ haˬ kʼoeˇ gʼaˬ-ahˇ tiˬ poˆ paˇ pyehˆ tseˇ 
haw ngeh, maˇ naˇ kʼoeˇ maˬ huiˬ laˇ ni taˬ leˇ mawꞈ laˇ naˇ, tsawˇ haˬ kʼoeˇ gʼaˬ yaw 
shawˇ meh lehˇ piˇ ma gʼaˬ ya daˇ tsehˆ meh. Kʼoeˇ-aˬ, maˇ naˇ naˇ-eu tehꞈ meh. 
Kʼoeˇ naˇ, tsawˇ haˬ kʼoeˇ gʼaˬ yawˬ ha-euˬ mehˬ tsoeˬ lehˬ tsiˬ-awˇ, shawˇ-eu tsawˇ 
haˬ tiˬ gʼaˬ pyeuꞈ laˇ-eu meh.  

7Ehˇ kʼawꞈ, tsawˇ haˬ kʼoeˇ gʼaˬ-ahˇ piˇ ma neh bi pyehˆ tseˇ gʼaˬ-awˇ, yaw shawˇ 
meh lehˇ daˇ tsehˆ gʼaˬ-awˇ neh, maˇ naˇ kʼoeˇ paˇ huiˬ laˇ naˇ, piˇ ma jawˇ gaˇ aˬ 
yawꞈ tiˬ poˆ paˇ ya laˇ meh.  
8Piˇ ma gʼaˬ aˬ yawꞈ-ahˇ tiˬ poˆ paˇ pyehˆ tseˇ haw-awˇ, maˇ naˇ huiˬ laˇ taˬ-eu gaˇ 
ya mawˇ naˇ, tsawˇ haˬ kʼoeˇ gʼaˬ maˬ shawˇ-a lehˇ, piˇ ma gʼaˬ paˇ ya daˇ tsehˆ meh. 
Kʼoeˇ-aˬ, nyawˬ naˇ-eu maˇ naˇ meh.  
9Tsawˇ haˬ tiˬ gʼaˬ na nyawˬ naˇ laˇ naˇ, piˇ ma jawˇ gaˇ ya sheuˬ laꞈ meh.  
10Piˇ ma gʼaˬ aˬ yawꞈ-ahˇ pyehˆ tseˇ haw ngeh, maˇ naˇ yaw pyuˇ pyuˇ-awˇ, caꞈ hm-
ahˇ yaw pyuˇ pyuˇ-ehˇ bi pyeuꞈ laˇ-eu uˬ taꞈ maˇ byahˇ gʼawˬ mya ni doˆ naˇ,  
11maˇ naˇ kʼoeˇ-aˬ, nyawˬ naˇ-eu maˇ naˇ pyeuꞈ-eu meh. Tsawˇ haˬ kʼoeˇ gʼaˬ maˬ 
shawˇ-a lehˇ, piˇ ma gʼaˬ ya daˇ tsehˆ meh. Aˬ yawꞈ-ahˇ ha lahˇ-eu maˬ loˬ-a. Aˬ jeˬ 
miˇ neh ehˇ naˇ, aˬ yawꞈ-aˬ, maˬ shawˇ-eu tsawˇ haˬ pyeuꞈ-eu bya cehˆ ni mawˇ duˬ 
laˇ-euˬ meh.  
12Maˇ naˇ kʼoeˇ huiˬ laˇ-awˇ, tsawˇ haˬ kʼoeˇ gʼaˬ uˬ duˬ-ahˇ neh aˬ kuiˇ keuˆ ni naˇ 
byah naˇ,  
13piˇ ma gʼaˬ tiˬ poˆ paˇ ya pyehˆ tseˇ haw meh. Tsawˇ haˬ kʼoeˇ gʼaˬ-euˬ gʼawˇ mawˇ 
mawˇ lah-ehˇ maˇ naˇ naˇ byah jiˇ-euˬ gaˇ piˇ ma gʼaˬ ya mawˇ naˇ, tsawˇ haˬ kʼoeˇ 
gʼaˬ yaw shawˇ meh lehˇ, piˇ ma gʼaˬ ya daˇ tsehˆ meh. Aˬ yawꞈ-euˬ gʼawˇ mawˇ 
mawˇ lah-ehˇ pyuˇ deuˬ ni pyeuꞈ shaw naˇ, yaw shawˇ meh.  
14Ehˇ kʼawꞈ, maˇ naˇ paˇ naˇ doˆ laˇ-eu nehˬ-ehˇ tiˬ poˆ tehꞈ-ehˇ, maˬ shawˇ-eu tsawˇ 
haˬ paˇ pyeuꞈ-iˇ-eu meh.  
15Piˇ ma gʼaˬ aˬ yawꞈ-ahˇ paˇ pyehˆ tseˇ haw-awˇ, maˇ naˇ paˇ naˇ doˆ laˇ-euˬ ya 
mawˇ naˇ, maˬ shawˇ-a lehˇ ya daˇ tsehˆ meh. Maˇ naˇ naˇ-eu kʼoeˇ-aˬ, nyawˬ naˇ-eu 
jeˬ pyeuꞈ-eu miˇ neh, maˬ shawˇ-a.  
16Ehˇ kʼawꞈ, maˇ naˇ taˬ leˇ-awˇ, pyuˇ deuˬ ni paˇ pyeuꞈ laˇ naˇ, piˇ ma jawˇ gaˇ paˇ 
ya le meh.  
17Piˇ ma gʼaˬ aˬ yawꞈ-ahˇ paˇ pyehˆ tseˇ haw-awˇ, maˇ naˇ kʼoeˇ pyuˇ deuˬ ni pyeuꞈ-
iˇ-euˬ ya mawˇ naˇ, tsawˇ haˬ kʼoeˇ gʼaˬ shawˇ laˇ gʼaˬ-euˬ miˇ neh, yaw shawˇ meh 
lehˇ piˇ ma gʼaˬ ya daˇ tsehˆ meh.  
18Tsawˇ haˬ tiˬ gʼaˬ na, shaˬ ciˬ ciˬ-eu taˬ leˇ gʼaˬ-awˇ neh,  
19yaw pyuˇ pyuˇ-ehˇ gʼeh-eu maˇ cuˬ maˬ ehˇ, neˇ ba ba-eu maˇ naˇ maˬ ehˇ, kʼoeˇ 
gaˇ paˇ doˆ laˇ naˇ, piˇ ma jawˇ gaˇ ya le meh.  
20Piˇ ma gʼaˬ aˬ yawꞈ-ahˇ pyehˆ tseˇ haw-awˇ, maˇ cuˬ maˇ naˇ kʼoeˇ shaˬ jiˇ baˆ kʼoˆ 
naˆ maˬ tseˇ naꞈ gaˇ ya mawˇ-awˇ, kʼoeˇ gaˇ tsoꞈ-eu caꞈ hm deuˬ pyuˇ laˇ taˬ-euˬ ya 
mawˇ naˇ, tsawˇ haˬ kʼoeˇ gʼaˬ maˬ shawˇ-a lehˇ, piˇ ma gʼaˬ ya daˇ tsehˆ nehˬ meh. 
Kʼoeˇ-aˬ, shaˬ ciˬ ciˬ gaˇ neh pyeuꞈ doˆ laˇ-euˬ nyawˬ naˇ-eu maˇ naˇ meh.  
21Ehˇ kʼawꞈ, tsawˇ haˬ kʼoeˇ gʼaˬ-ahˇ piˇ ma gʼaˬ pyehˆ tseˇ haw ngeh, caꞈ hm maˬ 
pyuˇ-ehˇ, maˇ naˇ kʼoeˇ baˆ kʼoˆ naˆ maˬ tseˇ maˬ naꞈ ni, ui cuiˆ yaw naˆ naˆ-ehˇ gʼeh 
naˇ, piˇ ma gʼaˬ tsawˇ haˬ kʼoeˇ gʼaˬ-ahˇ shiꞈ nah keuˆ ni ya ha lahˇ taˬ meh. 



240 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

22Maˇ naˇ kʼoeˇ paˇ huiˬ dzehˬ laˇ naˇ, tsawˇ haˬ kʼoeˇ gʼaˬ maˬ shawˇ-a lehˇ piˇ ma 
gʼaˬ ya daˇ tsehˆ nehˬ meh.  
23Aˬ yawꞈ-aˬ, nyawˬ naˇ-eu tsawˇ haˬ meh. Ehˇ kʼawꞈ, maˇ naˇ kʼoeˇ maˬ huiˬ dzehˬ 
laˇ-ehˇ aˬ yawꞈ yaw oeˇ loꞈ-ehˇ tehꞈ-ehˇ jaˆ naˇ, shaˬ ciˬ naˇ-eu taˬ leˇ-euˬ maˇ byawꞈ 
pyeuꞈ-awˇ, tsawˇ haˬ kʼoeˇ gʼaˬ yaw shawˇ meh lehˇ piˇ ma gʼaˬ ya daˇ tsehˆ nehˬ 
meh.  
24Tsawˇ haˬ tiˬ gʼaˬ na, miˬ dzaˬ laˆ lahˇ-awˇ, shaˬ jiˇ yaw pyuˇ pyuˇ-ehˇ pyeuꞈ laˇ-
euˬ maˬ ehˇ, neˇ ba ba laˇ-euˬ maˬ ehˇ,  
25piˇ ma gʼaˬ tsawˇ haˬ kʼoeˇ gʼaˬ-ahˇ ya pyehˆ tseˇ haw meh. Kʼoeˇ gaˇ tsoꞈ-eu caꞈ 
hm deuˬ yaw pyuˇ pyuˇ laˇ-awˇ, maˇ naˇ kʼoeˇ baˆ kʼoˆ naˆ maˬ tseˇ naꞈ leˇ taˬ naˇ, 
kʼoeˇ-aˬ, miˬ dzaˬ lahˇ-euˬ tsahˇ-ahˇ pyeuꞈ doˆ laˇ-euˬ nyawˬ naˇ-eu maˇ naˇ meh. 
Tsawˇ haˬ kʼoeˇ gʼaˬ maˬ shawˇ-a lehˇ, piˇ ma gʼaˬ ya daˇ tsehˆ nehˬ meh.  
26Ehˇ kʼawꞈ, kʼoeˇ gaˇ tsoꞈ-eu caꞈ hm yaw pyuˇ ma pyuˇ-ehˇ, maˇ naˇ kʼoeˇ baˆ kʼoˆ 
naˆ maˬ tseˇ maˬ naꞈ ni, ui cuiˆ yaw naˆ naˆ-ehˇ gʼeh naˇ, tsawˇ haˬ kʼoeˇ gʼaˬ-ahˇ, piˇ 
ma gʼaˬ shiꞈ nah keuˆ ni ya ha lahˇ taˬ meh.  
27Shiꞈ nah byah laˇ-awˇ, aˬ yawꞈ-ahˇ piˇ ma paˇ pyehˆ tseˇ haw ngeh, maˇ naˇ kʼoeˇ 
huiˬ dzehˬ laˇ naˇ, nyawˬ naˇ-eu maˇ naˇ pyeuꞈ-awˇ, tsawˇ haˬ kʼoeˇ gʼaˬ maˬ shawˇ-
a lehˇ, piˇ ma gʼaˬ ya daˇ tsehˆ meh.  
28Ehˇ kʼawꞈ, maˇ naˇ kʼoeˇ maˬ huiˬ laˇ-ehˇ, aˬ yawꞈ yaw oeˇ loꞈ-ehˇ tiˬ jeˬ-iˬ maˬ paˇ 
laˇ ni jaˆ-awˇ, ui cuiˆ yaw naˆ naˆ-ehˇ gʼeh naˇ, nyawˬ naˇ-eu maˬ ngeuˇ-a. Tsawˇ haˬ 
kʼoeˇ gʼaˬ yaw shawˇ meh lehˇ piˇ ma gʼaˬ ya daˇ tsehˆ meh. Aˬ jeˬ miˇ neh ehˇ naˇ, 
kʼoeˇ-aˬ, miˬ dzaˬ puiˆ-euˬ maˇ byawꞈ meh.  
29Zaˬ miˬ zaˬ maˬ kaˬ, kʼaˬ dzeˇ zaˬ maˬ kaˬ, tsawˇ haˬ tiˬ gʼaˬ na, uˬ duˬ-ahˇ maˬ ehˇ, 
mehˬ tahˬ-ahˇ maˬ ehˇ, maˇ naˇ naˇ laˇ naˇ,  
30maˇ naˇ kʼoeˇ-ahˇ piˇ ma gʼaˬ ya pyehˆ tseˇ haw meh. Maˇ naˇ kʼoeˇ baˆ kʼoˆ naˆ 
maˬ tseˇ naꞈ leˇ taˬ-awˇ, kʼoeˇ gaˇ tsoꞈ-eu caꞈ hm deuˬ maˬ mehˇ ni, yaw shuiˇ shuiˇ 
laˇ taˬ naˇ, nyawˬ naˇ-eu maˇ naˇ pyeuꞈ-eu meh. Tsawˇ haˬ kʼoeˇ gʼaˬ maˬ shawˇ-a 
lehˇ, piˇ ma gʼaˬ ya daˇ tsehˆ meh.  
31Piˇ ma gʼaˬ tsawˇ haˬ kʼoeˇ gʼaˬ-ahˇ pyehˆ tseˇ haw ngeh, maˇ naˇ kʼoeˇ baˆ kʼoˆ naˆ 
maˬ tseˇ maˬ naꞈ-ehˇ, kʼoeˇ gaˇ tsoꞈ-eu caꞈ hm maˬ mehˇ ni pyeuꞈ-iˇ naˇ, piˇ ma gʼaˬ 
tsawˇ haˬ kʼoeˇ gʼaˬ-ahˇ shiꞈ nah keuˆ ni ya ha lahˇ meh.  
32Shiꞈ nah byah laˇ-awˇ, maˇ naˇ-ahˇ piˇ ma gʼaˬ paˇ pyehˆ tseˇ haw ngeh, maˇ naˇ 
kʼoeˇ maˬ muiˬ dzehˬ laˇ-ehˇ, caꞈ hm yaw shuiˇ maˬ shuiˇ ni, maˇ naˇ kʼoeˇ shaˬ jiˇ 
baˆ kʼoˆ naˆ maˬ tseˇ maˬ naꞈ-ehˇ pyeuꞈ-iˇ naˇ,  
33tsawˇ haˬ kʼoeˇ gʼaˬ yawˬ ha-euˬ maˇ naˇ jawˬ jawˬ-ehˇ ya jehˆ dzeh meh. Kʼoeˇ 
naˇ, piˇ ma gʼaˬ tsawˇ haˬ kʼoeˇ gʼaˬ-ahˇ shiꞈ nah keuˆ ni paˇ ya ha lahˇ meh.  
34Shiꞈ nah paˇ byah laˇ-awˇ, maˇ naˇ-ahˇ piˇ ma paˇ pyehˆ tseˇ haw ngeh, maˇ naˇ 
kʼoeˇ maˬ huiˬ dzehˬ laˇ ehˇ, shaˬ jiˇ baˆ kʼoˆ naˆ maˬ tseˇ maˬ naꞈ gaˇ ya mawˇ naˇ, 
tsawˇ haˬ kʼoeˇ gʼaˬ yaw shawˇ meh lehˇ piˇ ma gʼaˬ ya daˇ tsehˆ meh. Tsawˇ haˬ 
kʼoeˇ gʼaˬ yawˬ ha-euˬ mehˬ tsoeˬ lehˬ tsiˬ-awˇ, shawˇ-eu tsawˇ haˬ pyeuꞈ laˇ-eu 
meh.  

35Ehˇ kʼawꞈ, tsawˇ haˬ kʼoeˇ gʼaˬ yaw shawˇ meh lehˇ daˇ tsehˆ gʼaˬ-awˇ neh, maˇ naˇ 
kʼoeˇ paˇ huiˬ dzehˬ laˇ naˇ,  
36piˇ ma gʼaˬ tsawˇ haˬ kʼoeˇ gʼaˬ-ahˇ tiˬ poˆ paˇ ya pyehˆ tseˇ haw meh. Maˇ naˇ 
kʼoeˇ huiˬ dzehˬ laˇ naˇ, caꞈ hm shuiˇ-eu maˬ kaˬ, maˬ shuiˇ-eu maˬ kaˬ, maˬ shawˇ-
eu tsawˇ haˬ pyeuꞈ-eu yaw duˬ baw meh.  
37Ehˇ kʼawꞈ, piˇ ma gʼaˬ haw ngeh, maˇ naˇ kʼoeˇ maˬ huiˬ dzehˬ laˇ ni, caꞈ hm yaw 
mehˇ naˇ, maˇ naˇ taˬ leˇ-euˬ miˇ neh, tsawˇ haˬ kʼoeˇ gʼaˬ yaw shawˇ meh lehˇ, piˇ 
ma gʼaˬ ya daˇ tsehˆ meh.  
38Kʼaˬ dzeˇ zaˬ maˬ kaˬ, zaˬ miˬ zaˬ maˬ kaˬ, tsawˇ haˬ tiˬ gʼaˬ na-euˬ gʼawˇ mawˇ-
ahˇ, yaw ba ba-ehˇ gʼeh-eu maˇ naˇ yaw byaꞈ yaw byaˇ-ehˇ doˆ laˇ naˇ,  
39piˇ ma gʼaˬ tsawˇ haˬ kʼoeˇ gʼaˬ-ahˇ ya pyehˆ tseˇ haw meh. Maˇ naˇ kʼoeˇ deuˬ 
yaw pyuˇ aˇ dzehˬ-ehˇ maˬ pyuˇ naˇ, shaˬ jiˇ baˆ kʼoˆ kʼoeˇ taˆ tehꞈ-ehˇ pyeuꞈ doˆ laˇ-
euˬ maˇ naˇ pyeuꞈ-eu meh. Tsawˇ haˬ kʼoeˇ gʼaˬ yaw shawˇ meh.  
40Tsawˇ haˬ tiˬ gʼaˬ, uˬ duˬ tsehˇ kahˇ ga jiˇ-awˇ, uˬ duˬ deˬ-iˇ-euˬ kʼawꞈ, yaw shawˇ 
meh.  
41Tsawˇ haˬ tiˬ gʼaˬ, naˇ kʼawˇ-euˬ laꞈ taˆ paw hawˇ-eu naˬ paꞈ-euˬ laꞈ taˆ paw uˬ duˬ 
tsehˇ kahˇ ga-awˇ, uˬ duˬ naˇ caˇ caˇ kʼawꞈ, yaw shawˇ meh.  
42Ehˇ kʼawꞈ, uˬ deˬ deˬ-eu tsahˇ-ahˇ, neˇ ba ba-eu maˇ naˇ doˆ laˇ naˇ, nyawˬ naˇ-eu 
meh.  
43Piˇ ma gʼaˬ aˬ yawꞈ-ahˇ pyehˆ tseˇ haw ngeh, neˇ ba ba-eu maˇ naˇ ya mawˇ naˇ, 
44aˬ yawꞈ-euˬ uˬ duˬ-ahˇ nyawˬ naˇ-eu baˬ da neh, tsawˇ haˬ kʼoeˇ gʼaˬ maˬ shawˇ-a 
lehˇ, piˇ ma gʼaˬ ya daˇ tsehˆ meh.  
45Nyawˬ naˇ-eu tsawˇ haˬ-aˬ, mehˬ tsoeˬ yaw pyaˬ ya dm-awˇ, uˬ duˬ tsehˇ kahˇ 
maˬ kaˆ juˇ ni, yawˬ ha-euˬ myaˆ pyawˬ laꞈ oˆ dzaˬ-ahˇ dehˬ kaˬ-awˇ, “Maˬ shawˇ de. 
Maˬ shawˇ de” lehˇ ya guˇ meh.  
46Aˬ yawꞈ nyawˬ kʼaˇ naˇ kʼoeˇ keuˆ ni maˬ shawˇ-eu tsawˇ haˬ pyeuꞈ-awˇ, pu pu 
dzeˇ-ahˇ, aˬ cawˬ nehˬ-ehˇ gaˇ mahˇ kaˬ gaˇ ya jawˇ meh.  

Nyawˬ naˇ-eu mehˬ tsoeˬ-ahˇ taꞈ-eu zahˇ sahˇ kʼoꞈ 

47Nyawˬ naˇ-eu maˇ naˇ dawꞈ-eu yawˇ caꞈ hm neh guꞈ taˬ-euˬ mehˬ tsoeˬ maˬ ehˇ, 
saˬ paˇ neh guꞈ taˬ-euˬ mehˬ tsoeˬ maˬ ehˇ,  
48shawˇ jehˆ ni gʼeh-eu saˬ paˇ paˇ dzeh maˬ ehˇ, shaˬ kʼoˆ maˬ ehˇ, shaˬ kʼoˆ neh 
jahˇ taˬ-euˬ myawˬ deuˬ maˬ ehˇ,  
49kʼoeˇ gaˇ dawꞈ-eu maˇ naˇ kʼoeˇ nyoeˇ la la-eu maˬ kaˬ, neˇ la la-eu maˬ kaˬ, nyawˬ 
naˇ-eu maˇ naˇ pyeuꞈ-awˇ, piˇ ma-ahˇ ya bi haw-iˇ meh.  
50Piˇ ma gʼaˬ saˬ paˇ kʼoeˇ-ahˇ pyehˆ tseˇ haw-awˇ, shiꞈ nah keuˆ ni gaˇ mahˇ kaˬ gaˇ 
ya biˬ dzeh taˬ meh.  
51Shiꞈ nah byah laˇ naˇ, saˬ paˇ kʼoeˇ-ahˇ piˇ ma gʼaˬ tiˬ poˆ paˇ pyehˆ tseˇ haw-awˇ, 
maˇ naˇ huiˬ laˇ-euˬ ya mawˇ naˇ, saˬ paˇ kʼoeˇ maˬ shawˇ-a.  

52Piˇ ma gʼaˬ saˬ paˇ kʼoeˇ ya keuˬ dzeh meh. Aˬ jeˬ miˇ neh ehˇ naˇ, kʼoeˇ-aˬ, huiˬ laˇ 
luꞈ-eu nyawˬ naˇ-eu maˇ naˇ pyeuꞈ-eu miˇ neh, miˬ dzaˬ neh ya keuˬ puiˆ dzeh byoˆ 
meh.  
53Ehˇ kʼawꞈ, saˬ paˇ kʼoeˇ-ahˇ piˇ ma gʼaˬ pyehˆ tseˇ haw ngeh, nyawˬ naˇ-eu maˇ naˇ 
kʼoeˇ huiˬ laˇ taˬ-euˬ maˬ ya mawˇ naˇ,  
54saˬ paˇ kʼoeˇ lehˬ tsiˬ-awˇ, shiꞈ nah keuˆ ni gaˇ mahˇ kaˬ gaˇ bi jaˆ-awˬ lehˇ aˬ yawꞈ 
dawˬ ya biꞈ meh.  
55Kʼoeˇ naˇ, aˬ yawꞈ paˇ pyehˆ tseˇ haw ngeh, maˇ naˇ maˬ huiˬ laˇ-euˬ kʼawꞈ, aˬ 
yawꞈ yaw oeˇ loꞈ-ehˇ nyoeˇ la la-eu maˬ ehˇ, neˇ la la-eu maˬ ehˇ, paˇ ya mawˇ naˇ, 
saˬ paˇ kʼoeˇ maˬ shawˇ-a siˬ. Maˇ naˇ kʼoeˇ saˬ paˇ-euˬ laꞈ kʼoeˇ paw jaˆ-eu maˬ ehˇ, 
laꞈ nyiˇ paw jaˆ-eu maˬ ehˇ, saˬ paˇ kʼoeˇ ya keuˬ puiˆ dzeh meh. 
56Ehˇ kʼawꞈ, piˇ ma gʼaˬ tiˬ poˆ paˇ pyehˆ tseˇ haw ngeh, maˇ naˇ kʼoeˇ ui cuiˆ yaw 
naˆ naˆ-ehˇ pyeuꞈ-iˇ naˇ, maˇ naˇ dawꞈ luꞈ-eu saˬ paˇ maˬ kaˬ, shaˬ kʼoˆ maˬ kaˬ, maˇ 
naˇ dawꞈ-eu pehˇ tsahˇ ya tehˬ tsehˆ doˆ meh.  
57Kʼoeˇ naˇ, nyawˬ naˇ-eu maˇ naˇ kʼoeˇ tiˬ poˆ paˇ doˆ laˇ-awˇ, huiˬ laˇ luꞈ-eu ya 
mawˇ naˇ, yaw sahˇ gʼaˬ saˬ paˇ kʼoeˇ ya keuˬ puiˆ dzeh meh.  
58Yaw sahˇ gʼaˬ saˬ paˇ kʼoeˇ lehˬ tsiˬ-awˇ, maˇ naˇ kʼoeˇ byoˆ tsehˆ naˇ, tiˬ poˆ paˇ 
lehˬ tsiˬ-awˇ, saˬ paˇ kʼoeˇ shawˇ-eu saˬ paˇ pyeuꞈ laˇ-eu meh,  
59Ehˇ dzeuˇ yaꞈ-euˬ gaˇ kawˆ heu deuˬ-aˬ, yawˇ caꞈ hm neh guꞈ taˬ-euˬ mehˬ tsoeˬ 
maˬ ehˇ, shawˇ jehˆ ni gʼeh-eu saˬ paˇ neh guꞈ taˬ-euˬ mehˬ tsoeˬ maˬ ehˇ, yawˇ caꞈ 
hm saˬ paˇ maˬ ehˇ, shawˇ jehˆ ni gʼeh-eu saˬ paˇ maˬ ehˇ, shaˬ kʼoˆ neh guꞈ taˬ-euˬ 
myawˬ deuˬ maˬ ehˇ, nyawˬ naˇ-eu mehˬ tsoeˬ saˬ paˇ deuˬ-ahˇ taꞈ leˇ-eu zahˇ sahˇ 
kʼoꞈ pyeuꞈ-eu meh.  

Uˬ duˬ 14 

Nyawˬ naˇ-eu shawˇ laˇ-euˬ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
2Heu-aˬ, nyawˬ naˇ gʼaˬ-euˬ tsawˇ haˬ tiˬ gʼaˬ-ahˇ bi muiˬ bi shawˇ laˇ-eu aˇ nah-ahˇ, 
taꞈ leˇ-eu zahˇ sahˇ kʼoꞈ meh. Tsawˇ haˬ kʼoeˇ gʼaˬ yaw shawˇ meh lehˇ bi daˇ tsehˆ-
eu aˇ nah-ahˇ piˇ ma aˬ yawꞈ-ahˇ ya sheuˬ laꞈ meh.  
3Piˇ ma gʼaˬ aˬ yawꞈ-ahˇ pu pu dzeˇ sheuˬ doˆ gʼeh-awˇ, ya pyehˆ tseˇ haw meh. Naˇ 
gawˇ taˬ leˇ gʼaˬ-euˬ ya mawˇ naˇ,  
4zahˇ jahˇ gaˇ geuꞈ nya-eu aˇ jiˇ nyiˬ mawˇ, siˬ daˬ miˬ shuˬ, saˬ kahˇ kahˇ neˇ, hiˇ soˆ 
baw nmˬ, heu deuˬ yuˇ laꞈ-awˬ lehˇ, piˇ ma gʼaˬ tsawˇ haˬ kʼoeˇ gʼaˬ-ahˇ ya ehˇ nehˬ 
meh.  
5Kʼoeˇ naˇ, tsawˬ biˬ-ahˇ yoeˇ-eu iˇ cuꞈ kʼawꞈ ahˇ taˬ-euˬ miˇ tsaˬ oeˬ lahˬ kʼoeˇ taˆ, aˇ 
jiˇ tiˬ mawˇ diˬ sehꞈ-awˬ lehˇ, piˇ ma gʼaˬ aˬ yawꞈ-ahˇ ya ehˇ nehˬ meh.  
6Kʼoeˇ naˇ, siˬ daˬ miˬ shuˬ, saˬ kahˇ kahˇ neˇ hawˇ-eu, hiˇ soˆ baw nmˬ ui cuiˆ yuˇ-
awˇ, aˇ jiˇ yawˬ mawˇ yawˬ nehˬ-ehˇ tiˬ kawˆ loꞈ-ehˇ, diˬ sehꞈ-euˬ aˇ jiˇ kʼoeˇ mawˇ-
euˬ shiˬ laꞈ kʼoeˇ ya dawˆ duiˆ meh.  

7Piˇ ma gʼaˬ shiˬ kʼoeˇ yuˇ-awˇ, bi shawˇ laˇ-eu lehˇ gʼeh-eu nyawˬ naˇ-eu tsawˇ haˬ 
kʼoeˇ gʼaˬ kʼoeˇ taˆ shiꞈ poˆ keuˆ ni byaˆ shehˬ-awˇ, tsawˇ haˬ kʼoeˇ gʼaˬ yaw shawˇ 
meh lehˇ ya daˇ tsehˆ nehˬ meh. Kʼoeˇ naˇ, aˇ jiˇ yaw dehꞈ kʼoeˇ mawˇ pyehˬ-awˇ, 
kʼoeˇ taˆ paw ya bi yaw byoˆ gʼeh meh.  
8Tsawˇ haˬ kʼoeˇ gʼaˬ yawˬ ha-euˬ mehˬ tsoeˬ lehˬ tsiˬ-awˇ, uˬ jehˆ jehˆ dzeh-awˇ, iˇ 
cuꞈ ya dzuiꞈ shawˇ meh. Kʼoeˇ naˇ, shawˇ-eu tsawˇ haˬ pyeuꞈ laˇ-eu meh. Pu laꞈ 
kʼoeˇ aˬ yawꞈ uˇ leˇ nya meh. Ehˇ kʼawꞈ, aˬ yawꞈ-euˬ sehˬ gʼawˆ laˬ nyiˇ, shiꞈ nah 
keuˆ ni aˬ yawꞈ ya jawˇ meh.  
9Shiꞈ nah aˬ yawꞈ nah-ahˇ, uˬ duˬ, mehˬ mahˬ, myaˆ nuiˆ myaˆ shehˆ hawˇ-eu, aˬ 
yawꞈ-euˬ gʼawˇ mawˇ-ahˇ kʼaˇ tsoꞈ-eu caꞈ hm deuˬ paˇ jehˆ dzeh jiˇ-awˇ, aˬ yawꞈ-euˬ 
mehˬ tsoeˬ lehˬ tsiˬ-awˇ, iˇ cuꞈ paˇ ya dzuiꞈ shawˇ meh. Kʼoeˇ ngeh, shawˇ-eu tsawˇ 
haˬ pyeuꞈ laˇ-eu meh.  
10Yehꞈ nah tiˬ nah-ahˇ, maˇ byawꞈ maˬ baw-eu yawˇ zaˬ aˬ buˬ nyiˬ mawˇ hawˇ-eu, 
maˇ byawꞈ maˬ baw-eu tiˬ myaˇ byah laˇ-euˬ yawˇ zaˬ aˬ ma tiˬ mawˇ tsahˇ laꞈ-awˇ, 
saˬ loˬ tsiˇ keuˬ-euˬ cehˇ meu smˇ pehˬ hawˇ-eu, saˬ loˬ tsiˇ maˇ tsaꞈ tiˬ kʼoeˆ dzehˬ 
ni, tsawˇ haˬ kʼoeˇ gʼaˬ ya yuˇ laꞈ meh.  
11Tsawˇ haˬ kʼoeˇ gʼaˬ hawˇ-eu aˬ yawꞈ neh yuˇ laꞈ-euˬ lawˇ-eu jeˬ kʼoeˇ ahˇ, Sahˬpaˬ 
Miˬyehˇ jawˇ-eu sehˬ gʼawˆ-euˬ gʼoˆ kʼehˬ-ahˇ piˇ ma gʼaˬ ya yuˇ gʼeh-eu meh.  
12Kʼoeˇ naˇ, piˇ ma gʼaˬ yawˇ zaˬ aˬ buˬ tiˬ mawˇ tsahˇ-awˇ, maˇ tsaꞈ-ahˇ dahˬ-eu tsiˇ 
smˬ bymˇ tiˬ bymˇ nehˬ-ehˇ, dziˇ dzoˆ tsoeˬ-eu lawˇ-eu jeˬ ya lawˇ meh. Lawˇ-eu jeˬ 
kʼoeˇ, muiˬ-eu laꞈ sawˬ loꞈ-ehˇ, piˇ ma deuˬ gʼaˇ duˬ Sahˬpaˬ Miˬyehˇ-ahˇ ya damˬ 
nehˬ meh.  
13Iˬ baˇ shawˇ-eu lawˇ-eu jeˬ lawˇ gaˇ hawˇ-eu, miˬ dzaˬ dzah puiˆ-awˇ lawˇ-eu jeˬ 
lawˇ gaˇ geuꞈ-eu jeˬ zaˬ deuˬ sehꞈ-eu muiˬ-eu shawˇ-eu jawˇ duˬ kʼoeˇ tsahˇ-ahˇ, 
yawˇ zaˬ kʼoeˇ mawˇ-ahˇ ya sehꞈ meh. Kʼoeˇ loꞈ-ehˇ aˬ yawꞈ ya jahˇ meh. Aˬ jeˬ miˇ 
neh ehˇ naˇ, dziˇ dzoˆ tsoeˬ-eu lawˇ-eu jeˬ kʼoeˇ-aˬ, iˬ baˇ shawˇ-eu lawˇ-eu jeˬ loꞈ-
ehˇ, piˇ ma-ahˇ oꞈ-eu shaˬ bymˇ pyeuꞈ-awˇ, muiˬ dui shawˇ dui dui-eu meh.  
14Piˇ ma gʼaˬ yawˇ zaˬ kʼoeˇ mawˇ-euˬ shiˬ ui cuiˆ yuˇ-awˇ, bi shawˇ laˇ-eu lehˇ gʼeh-
eu tsawˇ haˬ kʼoeˇ gʼaˬ-euˬ aˇ maˇ paw naˬ paꞈ naˬ dzaˬ-ahˇ maˬ ehˇ, aˇ maˇ kuiˇ kuiˇ 
ma-ahˇ maˬ ehˇ, ya lehꞈ nehˬ meh.  
15Piˇ ma gʼaˬ saˬ loˬ tsiˇ ui cuiˆ yuˇ-awˇ, yawˬ ha-euˬ aˇ caˇ laꞈ laꞈ zaˬ kʼoeˇ taˆ ya 
shehˆ daˆ meh. 
16Kʼoeˇ naˇ, aˇ maˇ laꞈ laꞈ noeˇ tsiˇ kʼoeˇ-ahˇ cawˬ duiˆ-awˇ, Sahˬpaˬ Miˬyehˇ jawˇ-eu 
mehˬ shi, shiꞈ poˆ keu ni ya byaˆ shehˬ meh.  
17Aˬ yawꞈ-euˬ laꞈ zaˬ-ahˇ ahˇ-eu tsiˇ ui cuiˆ hawˇ-eu, yawˇ zaˬ kʼoeˇ mawˇ-euˬ shiˬ ui 
cuiˆ yuˇ-awˇ, bi shawˇ laˇ-eu lehˇ gʼeh-eu tsawˇ haˬ kʼoeˇ gʼaˬ-euˬ aˇ maˇ paw naˬ 
paꞈ naˬ dzaˬ-ahˇ maˬ ehˇ, aˇ maˇ laꞈ laꞈ ma-ahˇ maˬ ehˇ, aˇ maˇ kuiˇ kuiˇ ma-ahˇ maˬ 
ehˇ, ya lehꞈ meh.  
18Aˬ yawꞈ-euˬ laꞈ zaˬ-ahˇ dzehˬ laˇ-euˬ tsiˇ kʼoeˇ yuˇ-awˇ, tsawˇ haˬ kʼoeˇ gʼaˬ-euˬ uˬ 
duˬ-ahˇ ya lehꞈ nehˬ meh. Kʼoeˇ loꞈ-ehˇ jahˇ-awˇ, bi shawˇ laˇ-eu zahˇ ya jahˇ nehˬ 
meh.  

19Kʼoeˇ naˇ, piˇ ma gʼaˬ iˬ baˇ shawˇ-eu lawˇ-eu jeˬ lawˇ-awˇ, bi shawˇ laˇ-eu zahˇ ya 
jahˇ meh. Kʼoeˇ sawˇ miˇ tsa, miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ, jeˬ 
zaˬ ya sehꞈ meh.  
20Jeˬ zaˬ kʼoeˇ mawˇ-ahˇ, dzaˬ la gʼo cehˇ lawˇ-eu jeˬ nehˬ-ehˇ tiˬ kawˆ loꞈ-ehˇ, lawˇ 
duˬ kʼoeˇ taˆ ya lawˇ meh. Kʼoeˇ loꞈ-ehˇ jahˇ-awˇ, bi muiˬ bi shawˇ laˇ-eu zahˇ piˇ ma 
gʼaˬ ya jahˇ meh. Kʼoeˇ ngeh, tsawˇ haˬ kʼoeˇ gʼaˬ aˬ diˇ aˬ maˇ shawˇ laˇ-eu meh.  
21Tsawˇ haˬ kʼoeˇ gʼaˬ iˇ shaˬ shaˬ-eu miˇ neh maˬ gʼeh nya naˇ, shawˇ-eu zahˇ jahˇ-
eu gʼaˇ duˬ, muiˬ-eu laꞈ sawˬ loꞈ-ehˇ, piˇ ma gʼaˇ duˬ Sahˬpaˬ Miˬyehˇ-ahˇ damˬ 
nehˬ-eu dziˇ dzoˆ tsoeˬ-eu lawˇ-eu jeˬ lawˇ-eu gʼaˇ duˬ, yawˇ aˬ buˬ tiˬ mawˇ ya 
tsahˇ laꞈ-eu tehꞈ meh. Dzaˬ dzaˬ dawˇ dawˇ lawˇ-eu jeˬ lawˇ-eu gʼaˇ duˬ, saˬ loˬ tsiˇ 
keuˬ-euˬ cehˇ meu tiˬ pehˬ hawˇ-eu, saˬ loˬ tsiˇ maˇ tsaꞈ tiˬ kʼoeˆ dzehˬ ni tehꞈ-ehˇ 
aˬ yawꞈ ya yuˇ laꞈ meh.  
22Kʼaˬ kʼoeˬ nyiˬ mawˇ, maˬ ngeuˇ naˇ, kʼaˬ guˬ nyiˬ mawˇ aˬ yawꞈ ya yuˇ laꞈ meh. Iˬ 
baˇ shawˇ-eu lawˇ-eu jeˬ gʼaˇ duˬ tiˬ mawˇ hawˇ-eu, miˬ dzaˬ dzah puiˆ-awˇ lawˇ-eu 
jeˬ lawˇ-eu gʼaˇ duˬ tiˬ mawˇ meh.  
23Aˬ yawꞈ-ahˇ bi muiˬ bi shawˇ laˇ-eu aˇ nah yehꞈ nah tiˬ nah-ahˇ, Sehˬ gʼawˆ gʼoˆ 
kʼehˬ-ahˇ, piˇ ma jawˇ gaˇ, kʼoeˇ deuˬ aˬ yawꞈ ya yuˇ laꞈ meh.  
24Piˇ ma gʼaˬ, yawˇ zaˬ kʼoeˇ mawˇ hawˇ-eu saˬ loˬ tsiˇ yuˇ-awˇ, muiˬ-eu laꞈ sawˬ loꞈ-
ehˇ, piˇ ma gʼaˇ duˬ, Sahˬpaˬ Miˬyehˇ-ahˇ ya damˬ nehˬ meh.  
25Piˇ ma gʼaˬ yawˇ zaˬ kʼoeˇ mawˇ sehꞈ-awˇ, shiˬ ui cuiˆ yuˇ-awˇ, bi shawˇ laˇ-eu lehˇ 
gʼeh-eu tsawˇ haˬ kʼoeˇ gʼaˬ-euˬ aˇ maˇ paw naˬ paꞈ naˬ dzaˬ-ahˇ maˬ ehˇ, aˇ maˇ laꞈ 
laꞈ ma-ahˇ maˬ ehˇ, aˇ maˇ kuiˇ kuiˇ ma-ahˇ maˬ ehˇ, ya lehꞈ meh.  
26Piˇ ma gʼaˬ, yawˬ ha-euˬ aˇ caˇ laꞈ laꞈ zaˬ-ahˇ tsiˇ ui cuiˆ ya shehˆ ahˇ meh.  
27Kʼoeˇ naˇ, aˬ yawꞈ-euˬ aˇ maˇ laꞈ laꞈ noeˇ neh, Sahˬpaˬ Miˬyehˇ-euˬ mehˬ shi, tsiˇ 
kʼoeˇ shiꞈ poˆ keuˆ ni ya byaˆ shehˬ meh. 
28Yaw beh shiˬ yuˇ-awˇ lehꞈ-euˬ loꞈ-ehˇ, tsawˇ haˬ kʼoeˇ gʼaˬ-euˬ aˇ maˇ paw naˬ paꞈ 
naˬ dzaˬ-ahˇ maˬ ehˇ, aˇ maˇ laꞈ laꞈ ma-ahˇ maˬ ehˇ, aˇ maˇ kuiˇ kuiˇ ma-ahˇ maˬ ehˇ, 
tsiˇ kʼoeˇ neh piˇ ma gʼaˬ paˇ ya lehꞈ nehˬ meh.  
29Aˬ yawꞈ-euˬ laꞈ kʼawˆ-ahˇ dzehˬ laˇ taˬ-euˬ tsiˇ kʼoeˇ, tsawˇ haˬ kʼoeˇ gʼaˬ-euˬ uˬ 
duˬ-ahˇ aˬ yawꞈ ya lehꞈ nehˬ meh. Kʼoeˇ loꞈ-ehˇ jahˇ-awˇ, bi muiˬ bi shawˇ laˇ-eu 
zahˇ ya jahˇ nehˬ meh. 
30Kʼoeˇ naˇ, tsawˇ haˬ kʼoeˇ gʼaˬ kʼaˇ gʼeh nya-eu loꞈ-ehˇ, kʼaˬ kʼoeˬ nyiˬ mawˇ maˬ 
ngeuˇ naˇ, kʼaˬ guˬ nyiˬ mawˇ yuˇ-awˇ, heu loꞈ-ehˇ ya lawˇ meh.  
31Iˬ baˇ shawˇ-eu lawˇ-eu jeˬ gʼaˇ duˬ tiˬ mawˇ hawˇ-eu, miˬ dzaˬ dzah puiˆ-awˇ 
lawˇ-eu jeˬ gʼaˇ duˬ tiˬ mawˇ, dzaˬ la gʼo cehˇ lawˇ-eu jeˬ nehˬ-ehˇ ya lawˇ meh. Piˇ 
ma gʼaˬ kʼoeˇ loꞈ-ehˇ, bi muiˬ bi shawˇ laˇ-eu zahˇ ya jahˇ meh.  
32Heu-aˬ, yawˬ ha-euˬ gʼawˇ mawˇ bi shawˇ laˇ-eu gʼaˇ duˬ, zahˇ sahˇ kʼoꞈ jaˆ-eu loꞈ-
ehˇ maˬ lawˇ maˬ shehˇ byah nehˬ nya-eu yaw shaˬ zaˬ deuˬ-ahˇ taꞈ-eu zahˇ sahˇ 
kʼoꞈ meh.  

Nyawˬ naˇ-eu nymˇ 

33Zahˇ sahˇ kʼoꞈ heu deuˬ, Moˇseˬ hawˇ-eu Aˬloˬ-ahˇ Sahˬpaˬ Miˬyehˇ biꞈ-euˬ meh.  
34Heu-aˬ, nyawˬ naˇ-eu maˇ naˇ dawꞈ-eu nymˇ-ahˇ taꞈ-eu zahˇ sahˇ kʼoꞈ meh. Zahˇ 
sahˇ kʼoꞈ heu deuˬ-aˬ, Sahˬpaˬ Miˬyehˇ neh biꞈ-euˬ Kaˬnaˬ miˇ kʼahˬ-ahˇ Iˇsaˬleˬlaˆ 
tsawˇ haˬ deuˬ le keuˆ ngeh, Iˇsaˬleˬlaˆ tsawˇ haˬ deuˬ ya zmˬ-eu zahˇ sahˇ kʼoꞈ 
pyeuꞈ-eu meh.  
35Yawˬ ha-euˬ nymˇ laꞈ kʼoeˇ, nyawˬ naˇ-eu maˇ naˇ ya mawˇ-eu tsawˇ haˬ aˬ geu 
gʼaˬ maˬ kaˬ, piˇ ma-ahˇ ya tsaꞈ gaˬ leˇ meh.  
36Nymˇ kʼoeˇ nymˇ-ahˇ maˬ pyehˆ tseˇ haw-iˇ mi naˆ-ehˇ, kʼoeˇ gaˇ kʼaˇ jaˆ-eu myawˬ 
yawˬ jeˬ na luꞈ ya yuˇ doˆ jiˇ meh lehˇ, piˇ ma gʼaˬ dawˬ ya biꞈ taˬ meh. Kʼoeˇ loꞈ-ehˇ 
maˬ jahˇ naˇ, nymˇ kʼoeˇ nymˇ laꞈ kʼoeˇ kʼaˇ jaˆ-eu jeˬ dawˬ tawˆ luꞈ maˬ shawˇ-a 
lehˇ aˬ yawꞈ ya daˇ tsehˆ meh. Kʼoeˇ naˇ, nymˇ kʼoeˇ nymˇ-ahˇ iˇ-awˇ,  
37nyawˬ naˇ-eu maˇ naˇ-ahˇ ya pyehˆ tseˇ haw meh. Nyoeˇ la la-eu, maˬ ngeuˇ naˇ, 
neˇ la la-eu maˇ naˇ deuˬ, nymˇ kaˇ pyawˇ-ahˇ dzaˬ naꞈ taˬ-euˬ gaˇ ya mawˇ naˇ,  
38nymˇ laꞈ kʼoeˇ neh aˬ yawꞈ doˆ-iˇ-awˇ, shiꞈ nah keuˆ ni nymˇ laˇ gʼoˆ ya diˬ tehˬ taˬ 
meh.  
39Shiꞈ nah aˬ yawꞈ nah-ahˇ, aˬ yawꞈ tiˬ poˆ paˇ ya pyehˆ tseˇ haw-iˇ meh. Nyawˬ naˇ-
eu maˇ naˇ kʼoeˇ deuˬ paˇ myaˬ dzehˬ laˇ naˇ,  
40maˇ naˇ kʼaˇ dawꞈ-eu kʼaˬ lo tsaˬ byaˆ deuˬ yuˇ doˆ-awˇ, meuˬ meuˬ dzeˇ paw maˬ 
shawˇ-eu jawˇ duˬ-ahˇ ya bi baꞈ dzeh meh.  
41Kʼoeˇ naˇ, laꞈ kʼoeˇ paw kaˇ pyawˇ dawˬ tawˆ luꞈ ya bi seuˆ shawˇ dzeh-awˇ, kʼaˇ 
seuˆ doˆ-euˬ miˇ tsaˬ deuˬ, meuˬ laꞈ nyiˇ maˬ shawˇ-eu jawˇ duˬ-ahˇ ya bi biˬ dzeh 
meh.  
42Kʼoeˇ naˇ, yuˇ dzeh-euˬ kʼaˬ lo tsaˬ byaˆ kʼoeˇ deuˬ jaˆ zaˇ-ahˇ, kʼaˬ lo tsaˬ byaˆ yaw 
shuiꞈ deuˬ paˇ ya dawˆ paˇ-awˇ, shaˬ jehˆ paˇ ya lehꞈ myahˬ meh.  
43Nymˇ kʼoeˇ nymˇ-euˬ kʼaˬ lo tsaˬ byaˆ yuˇ doˆ gʼaˬ-awˇ, seuˆ shawˇ gʼaˬ-awˇ neh, 
miˇ tsaˬ paˇ lehꞈ myahˬ-awˇ laˆ saˆ gʼaˬ miˇ tsa, nyawˬ naˇ-eu maˇ naˇ paˇ doˆ laˇ naˇ,  
44piˇ ma gʼaˬ paˇ ya haw-iˇ meh. Maˇ naˇ paˇ doˆ laˇ taˬ naˇ, nymˇ kʼoeˇ nymˇ maˬ 
shawˇ-a.  
45Nymˇ kʼoeˇ nymˇ pyaˆ dzeh-awˇ, kʼaˬ lo tsaˬ byaˆ deuˬ, daˇ kawˬ deuˬ hawˇ-eu, 
miˇ tsaˬ dawˬ tawˆ luꞈ meuˬ meuˬ dzeˇ, maˬ muiˬ maˬ shawˇ-eu jawˇ duˬ-ahˇ ya baꞈ 
dzeh jiˇ meh.  
46Nymˇ kʼoeˇ nymˇ-ahˇ laˇ gʼoˆ diˬ tehˬ taˬ ngeh, kʼaˇ uˇ leˇ-euˬ tsawˇ haˬ aˬ geu gʼaˬ 
maˬ kaˬ, uˬ ciꞈ paw keuˆ ni maˬ shawˇ-a.  
47Nymˇ kʼoeˇ nymˇ laꞈ kʼoeˇ kʼaˇ yuꞈ-euˬ tsawˇ haˬ hawˇ-eu kʼaˇ dzaˬ kʼaˇ dawˇ-euˬ 
tsawˇ haˬ aˬ geu gʼaˬ maˬ kaˬ, yawˬ ha-euˬ mehˬ tsoeˬ ya lehˬ tsiˬ meh.  
48Piˇ ma paˇ haw le ngeh, nymˇ kʼoeˇ nymˇ-ahˇ laˆ saˆ gʼaˬ naˇ kʼah, nyawˬ naˇ-eu 
maˇ naˇ paˇ doˆ laˇ taˬ-euˬ maˬ ya mawˇ naˇ, nymˇ kʼoeˇ nymˇ yaw shawˇ meh lehˇ 
aˬ yawꞈ ya daˇ tsehˆ meh. Aˬ jeˬ miˇ neh ehˇ naˇ, nyawˬ naˇ-eu maˇ naˇ kʼoeˇ byoˆ 
tsehˆ-euˬ meh.  

49Nymˇ kʼoeˇ nymˇ-ahˇ mˇ shawˇ nehˬ-eu gʼaˇ duˬ, aˇ jiˇ nyiˬ mawˇ, shuˬ liˇ daˇ kawˬ, 
saˬ kahˇ neˇ, hiˇ soˆ baw nmˬ, heu deuˬ ya yuˇ laꞈ meh.  
50Aˇ jiˇ tiˬ mawˇ aˬ yawꞈ yuˇ-awˇ, tsawˬ biˬ-ahˇ yoeˇ-eu iˇ cuꞈ kʼawꞈ ahˇ taˬ-euˬ miˇ 
tsaˬ oeˬ lahˬ kʼoeˇ taˆ ya sehꞈ daˆ meh.  
51Kʼoeˇ naˇ, siˬ daˬ miˬ shuˬ, hiˇ soˆ baw nmˬ hawˇ-eu, saˬ kahˇ neˇ heu deuˬ-ahˇ, aˇ 
jiˇ yaw dehꞈ kʼoeˇ mawˇ nehˬ-ehˇ tiˬ kawˆ loꞈ-ehˇ, tsawˬ biˬ-ahˇ kʼawꞈ-euˬ iˇ cuꞈ laꞈ 
kʼoeˇ sehꞈ duiˆ taˬ-euˬ aˇ jiˇ kʼoeˇ mawˇ-euˬ shiˬ-ahˇ dehˬ duiˆ-awˇ, nymˇ kʼoeˇ 
nymˇ-ahˇ shiꞈ poˆ keuˆ ni ya byaˆ shehˬ meh.  
52Kʼoeˇ loꞈ-ehˇ, aˇ jiˇ-euˬ shiˬ, tsawˬ biˬ iˇ cuꞈ, aˇ jiˇ yaw dehꞈ, siˬ daˬ miˬ shuˬ, hiˇ soˆ 
baw nmˬ hawˇ-eu, saˬ kahˇ neˇ heu deuˬ neh, nymˇ kʼoeˇ nymˇ-ahˇ aˬ yawꞈ ya mˇ 
shawˇ nehˬ meh.  
53Kʼoeˇ naˇ, aˇ jiˇ yaw dehꞈ kʼoeˇ mawˇ-ahˇ aˬ yawꞈ pyehˬ-awˇ, meuˬ meuˬ dzeˇ paw 
ya bi zaw byoˆ gʼeh meh. Kʼoeˇ loꞈ-ehˇ nymˇ kʼoeˇ nymˇ bi shawˇ laˇ-eu zahˇ aˬ yawꞈ 
jahˇ ngeh, nymˇ kʼoeˇ nymˇ shawˇ laˇ-eu meh.  
54Heu-aˬ, nyawˬ naˇ-eu jeˬ-ahˇ taꞈ leˇ-eu zahˇ dawˬ kʼoꞈ dawˬ meh. 
55-56Maˇ naˇ deuˬ, shaˬ ciˬ deuˬ, maˇ lu deuˬ hawˇ-eu, nymˇ-ahˇ maˬ ehˇ, mehˬ tsoeˬ-
ahˇ maˬ ehˇ, kʼaˇ dawꞈ leˇ taˬ-eu nyawˬ naˇ-eu maˇ naˇ deuˬ-ahˇ taꞈ-eu meh.  
57Aˬ joˆ-ehˇ gʼeh naˇ, maˬ shawˇ-eu jeˬ pyeuꞈ-awˇ, aˬ joˆ-ehˇ gʼeh naˇ, shawˇ-eu jeˬ 
pyeuꞈ-eu gaˇ kawˆ, zahˇ dawˬ kʼoꞈ dawˬ heu deuˬ daˇ tsehˆ-eu meh.  

Uˬ duˬ 15 

Gʼawˇ mawˇ-ahˇ taꞈ-eu maˬ shawˇ-eu jeˬ 

1Zahˇ sahˇ kʼoꞈ heu deuˬ, Moˇseˬ hawˇ-eu Aˬloˬ-ahˇ Sahˬpaˬ Miˬyehˇ biꞈ-euˬ meh.  
2Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Kʼaˬ dzeˇ zaˬ tiˬ gʼaˬ na, 
yawˬ ha-euˬ uˬ kʼawˇ-ahˇ maˇ uiˇ yoeˇ naˇ, maˇ uiˇ kʼoeˇ maˬ shawˇ-a.  
3Maˇ uiˇ yoeˇ luꞈ-eu maˬ kaˬ, yoeˇ tsiˇ-euˬ maˬ kaˬ, aˬ yawꞈ gʼaˇ duˬ maˬ shawˇ-a.  
4Aˬ yawꞈ neh kʼaˇ yuꞈ kʼaˇ jawˇ-euˬ yuꞈ zaˇ jawˇ zaˇ deuˬ maˬ shawˇ-a.  
5Aˬ yawꞈ-euˬ yuꞈ zaˇ-ahˇ kʼaˇ toeˬ ciˆ leˇ-euˬ tsawˇ haˬ aˬ geu gʼaˬ maˬ kaˬ, yawˬ ha-
euˬ mehˬ tsoeˬ ya lehˬ tsiˬ shawˇ-awˇ, yawˬ ha-euˬ gʼawˇ mawˇ iˇ cuꞈ ya dzuiꞈ 
shawˇ-eu uˬ taꞈ, uˬ ciꞈ paw keuˆ ni maˬ shawˇ-eu tsawˇ haˬ pyeuꞈ-eu meh.  
6Maˇ uiˇ yoeˇ-eu tsawˇ haˬ neh nuiˇ-euˬ tsahˇ-ahˇ nuiˇ zaˬ-euˬ tsawˇ haˬ aˬ geu gʼaˬ 
maˬ kaˬ, yawˬ ha-euˬ mehˬ tsoeˬ ya lehˬ tsiˬ shawˇ-awˇ, yawˬ ha-euˬ gʼawˇ mawˇ ya 
dzuiꞈ shawˇ-eu uˬ taꞈ, uˬ ciꞈ paw keuˆ ni maˬ shawˇ-eu tsawˇ haˬ pyeuꞈ-eu meh.  
7Maˇ uiˇ yoeˇ-eu tsawˇ haˬ-euˬ gʼawˇ mawˇ-ahˇ kʼaˇ toeˬ ciˆ leˇ-euˬ tsawˇ haˬ aˬ geu 
gʼaˬ maˬ kaˬ, yawˬ ha-euˬ mehˬ tsoeˬ ya lehˬ tsiˬ shawˇ-awˇ, yawˬ ha-euˬ gʼawˇ 
mawˇ iˇ cuꞈ ya dzuiꞈ shawˇ-eu uˬ taꞈ, uˬ ciꞈ paw keuˆ ni maˬ shawˇ-eu tsawˇ haˬ 
pyeuꞈ-eu meh.  
8Maˇ uiˇ yoeˇ-eu tsawˇ haˬ kʼoeˇ gʼaˬ neh duˬ kʼaˬ bi kʼa daˆ-euˬ tsawˇ haˬ yaw 
shawˇ aˬ geu gʼaˬ maˬ kaˬ, yawˬ ha-euˬ mehˬ tsoeˬ ya lehˬ tsiˬ shawˇ-awˇ, yawˬ ha-

euˬ gʼawˇ mawˇ iˇ cuꞈ ya dzuiꞈ shawˇ-eu uˬ taꞈ, uˬ ciꞈ paw keuˆ ni maˬ shawˇ-eu 
tsawˇ haˬ pyeuꞈ-eu meh.  
9Maˇ uiˇ yoeˇ-eu tsawˇ haˬ neh dziˬ-euˬ dziˬ gʼa aˬ geu hmˬ maˬ kaˬ, maˬ shawˇ-a.  
10Tsawˇ haˬ kʼoeˇ gʼaˬ neh nuiˇ zaˬ-euˬ myawˬ-ahˇ kʼaˇ toeˬ ciˆ-eu tsawˇ haˬ aˬ geu 
gʼaˬ maˬ kaˬ, uˬ ciꞈ paw keuˆ ni maˬ shawˇ-a. Tsawˇ haˬ kʼoeˇ gʼaˬ neh nuiˇ zaˬ gʼaˬ-
euˬ myawˬ-ahˇ kʼaˇ baꞈ kʼaˇ pi-eu tsawˇ haˬ aˬ geu gʼaˬ maˬ kaˬ, yawˬ ha-euˬ mehˬ 
tsoeˬ ya lehˬ tsiˬ shawˇ-awˇ, yawˬ ha-euˬ gʼawˇ mawˇ iˇ cuꞈ ya dzuiꞈ shawˇ-eu uˬ 
taꞈ, uˬ ciꞈ paw keuˆ ni maˬ shawˇ-eu tsawˇ haˬ pyeuꞈ-eu meh.  
11Maˇ uiˇ yoeˇ-eu tsawˇ haˬ tiˬ gʼaˬ, yawˬ ha-euˬ aˬ laꞈ maˬ dzuiꞈ shawˇ mi naˆ-ehˇ, 
tsawˇ haˬ tiˬ gʼaˬ na-ahˇ toeˬ ciˆ naˇ, bi toeˬ ciˆ-euˬ tsawˇ haˬ kʼoeˇ gʼaˬ, yawˬ ha-euˬ 
mehˬ tsoeˬ ya lehˬ tsiˬ shawˇ-awˇ, yawˬ ha-euˬ gʼawˇ mawˇ iˇ cuꞈ ya dzuiꞈ shawˇ-eu 
uˬ taꞈ, uˬ ciꞈ paw keuˆ ni maˬ shawˇ-eu tsawˇ haˬ pyeuꞈ-eu meh.  
12Maˇ uiˇ yoeˇ-eu tsawˇ haˬ neh kʼaˇ toeˬ ciˆ-euˬ miˇ tsaˬ oeˬ lahˬ deuˬ ya kʼoˆ paˆ 
dzeh-awˇ, kʼoeˇ loꞈ-ehˇ gʼeh-eu tsawˇ haˬ neh kʼaˇ toeˬ ciˆ-euˬ daˇ kawˬ ni tseuˆ 
deuˬ ya joˆ dzeh meh.  
13Maˇ uiˇ yoeˇ-eu tsawˇ haˬ kʼoeˇ gʼaˬ taˬ leˇ naˇ, shiꞈ nah keuˆ ni ya jawˇ naˬ-awˇ, 
yawˬ ha-euˬ mehˬ tsoeˬ lehˬ tsiˬ-awˇ, yawˬ ha-euˬ gʼawˇ mawˇ iˇ cuꞈ tsawˬ biˬ-ahˇ 
ya dzuiꞈ shawˇ-eu meh. Kʼoeˇ naˇ, aˬ yawꞈ shawˇ-eu tsawˇ haˬ pyeuꞈ laˇ-eu meh.  
14Yehꞈ nah tiˬ nah keuˆ laˇ ngeh, kʼaˬ kʼoeˬ nyiˬ mawˇ maˬ ngeuˇ naˇ, kʼaˬ guˬ nyiˬ 
mawˇ, Sahˬpaˬ Miˬyehˇ jawˇ-eu Sehˬ gʼawˆ gʼoˆ kʼehˬ-ahˇ aˬ yawꞈ ya yuˇ gʼeh-awˇ, 
piˇ ma-ahˇ ya biꞈ nehˬ leˇ meh.  
15Piˇ ma gʼaˬ aˇ jiˇ kʼoeˇ nyiˬ mawˇ yuˇ-awˇ, iˬ baˇ shawˇ-eu lawˇ-eu jeˬ gʼaˇ duˬ tiˬ 
mawˇ hawˇ-eu, miˬ dzaˬ dzah puiˆ-awˇ lawˇ-eu jeˬ gʼaˇ duˬ tiˬ mawˇ ya lawˇ nehˬ 
meh. Tsawˇ haˬ kʼoeˇ gʼaˬ bi shawˇ laˇ-eu gʼaˇ duˬ, piˇ ma gʼaˬ kʼoeˇ loꞈ-ehˇ zahˇ ya 
jahˇ nehˬ meh.  
16Tsawˇ haˬ tiˬ gʼaˬ na, aˇ yoeˬ yoeˇ doˆ dzeh naˇ, yawˬ ha-euˬ gʼawˇ mawˇ mawˇ 
lah-ehˇ ya dzuiꞈ shawˇ-awˇ, uˬ ciꞈ paw keuˆ ni maˬ shawˇ-eu tsawˇ haˬ pyeuꞈ-eu 
meh.  
17Aˇ yoeˬ kʼoeˇ kʼaˇ yoeˇ lehꞈ-euˬ saˬ paˇ maˬ ehˇ, shaˬ kʼoˆ maˬ ehˇ, ya lehˬ tsiˬ 
shawˇ-awˇ, uˬ ciꞈ paw keuˆ ni maˬ shawˇ-eu myawˬ pyeuꞈ-eu meh.  
18Kʼaˬ dzeˇ zaˬ hawˇ-eu zaˬ miˬ zaˬ yuꞈ taꞈ jawˇ taꞈ gʼaˬ naˇ, nyiˬ gʼaˬ luꞈ yawˬ ha-euˬ 
gʼawˇ mawˇ ya dzuiꞈ shawˇ-awˇ, uˬ ciꞈ paw keuˆ ni maˬ shawˇ-eu tsawˇ haˬ pyeuꞈ-
eu meh.  
19Zaˬ miˬ zaˬ tiˬ gʼaˬ ba la mawˇ ngeh, shiꞈ nah keuˆ ni maˬ shawˇ-a. Zaˬ miˬ zaˬ 
kʼoeˇ gʼaˬ-ahˇ kʼaˇ toeˬ ciˆ-euˬ tsawˇ haˬ aˬ geu gʼaˬ maˬ kaˬ, uˬ ciꞈ paw keuˆ ni maˬ 
shawˇ-a.  
20Zaˬ miˬ zaˬ kʼoeˇ gʼaˬ ba la mawˇ ngeh, aˬ yawꞈ neh kʼaˇ yuꞈ kʼaˇ nuiˇ zaˬ-euˬ yawˬ 
jeˬ na luꞈ maˬ shawˇ-a.  
21Aˬ yawꞈ-euˬ yuꞈ zaˇ-ahˇ kʼaˇ toeˬ ciˆ-euˬ tsawˇ haˬ aˬ geu gʼaˬ maˬ kaˬ, yawˬ ha-
euˬ mehˬ tsoeˬ ya lehˬ tsiˬ shawˇ-awˇ, yawˬ ha-euˬ gʼawˇ mawˇ iˇ cuꞈ ya dzuiꞈ 
shawˇ-eu uˬ taꞈ, uˬ ciꞈ paw keuˆ ni maˬ shawˇ-a.  

22Zaˬ miˬ zaˬ kʼoeˇ gʼaˬ neh nuiˇ tehˬ-euˬ jeˬ-ahˇ kʼaˇ toeˬ ciˆ-eu tsawˇ haˬ aˬ geu gʼaˬ 
maˬ kaˬ, yawˬ ha-euˬ mehˬ tsoeˬ ya lehˬ tsiˬ shawˇ-awˇ, yawˬ ha-euˬ gʼawˇ mawˇ iˇ 
cuꞈ ya dzuiꞈ shawˇ-eu uˬ taꞈ, uˬ ciꞈ paw keuˆ ni maˬ shawˇ-eu tsawˇ haˬ pyeuꞈ-eu 
meh.  
23Aˬ yawꞈ-euˬ yuꞈ zaˇ-ahˇ maˬ ehˇ, aˬ yawꞈ neh kʼaˇ nuiˇ zaˬ-euˬ aˬ geu jeˬ-ahˇ maˬ 
ehˇ, toeˬ ciˆ leˇ-eu gʼaˬ-aˬ, uˬ ciꞈ paw keuˆ ni maˬ shawˇ-a.  
24Ba la mawˇ luꞈ-eu zaˬ miˬ zaˬ kʼoeˇ gʼaˬ nehˬ-ehˇ yuꞈ taꞈ-euˬ kʼaˬ dzeˇ zaˬ-aˬ, zaˬ 
miˬ zaˬ kʼoeˇ gʼaˬ-euˬ maˬ shawˇ-eu jeˬ aˬ yawꞈ-ahˇ nyawˬ leˇ-euˬ miˇ neh, shiꞈ nah 
keuˆ ni maˬ shawˇ-eu uˬ taꞈ, aˬ yawꞈ neh yuꞈ-euˬ yuꞈ zaˇ kʼawꞈ, maˬ shawˇ-a.  
25Zaˬ miˬ zaˬ tiˬ gʼaˬ ba la mawˇ-eu aˇ yamˬ maˬ tsaˬ gaˇ, gʼawˬ mya nah keuˆ ni shiˬ 
yoeˇ-eu maˬ ehˇ, ba la mawˇ-eu aˇ yamˬ-ahˇ, aˇ yamˬ buˬ-iˇ ngeh keuˆ ni shiˬ maˬ 
tsiˇ leˇ-eu maˬ ehˇ, shiˬ kʼoeˇ maˬ tsiˇ leˇ kʼoeˇ keuˆ ni maˬ shawˇ-a.  
26Kʼoeˇ loꞈ-ehˇ pyeuꞈ luꞈ-eu aˇ yamˬ laꞈ kʼoeˇ, aˬ yawꞈ neh yuꞈ-euˬ yuꞈ zaˇ hawˇ-eu, 
aˬ yawꞈ neh kʼaˇ nuiˇ zaˬ-euˬ yawˬ jeˬ na luꞈ maˬ shawˇ-a.  
27Kʼoeˇ deuˬ-ahˇ kʼaˇ toeˬ ciˆ-euˬ tsawˇ haˬ aˬ geu gʼaˬ maˬ kaˬ, maˬ shawˇ-eu miˇ 
neh, yawˬ ha-euˬ mehˬ tsoeˬ ya lehˬ tsiˬ shawˇ-awˇ, yawˬ ha-euˬ gʼawˇ mawˇ iˇ cuꞈ 
ya dzuiꞈ shawˇ-eu uˬ taꞈ, uˬ ciꞈ paw keuˆ ni maˬ shawˇ-a.  
28Zaˬ miˬ zaˬ kʼoeˇ gʼaˬ shiˬ tsiˇ leˇ ngeh, shiꞈ nah keuˆ ni jawˇ naˬ gʼaˬ miˇ tsa, 
shawˇ-eu tsawˇ haˬ pyeuꞈ laˇ-eu meh.  
29Yehꞈ nah tiˬ nah keuˆ laˇ ngeh, kʼaˬ kʼoeˬ nyiˬ mawˇ maˬ ngeuˇ naˇ, kʼaˬ guˬ nyiˬ 
mawˇ, Sahˬpaˬ Miˬyehˇ jawˇ-eu Sehˬ gʼawˆ gʼoˆ kʼehˬ-ahˇ aˬ yawꞈ ya yuˇ gʼeh-awˇ, 
piˇ ma-ahˇ ya biꞈ leˇ meh.  
30Piˇ ma gʼaˬ aˇ jiˇ kʼoeˇ nyiˬ mawˇ yuˇ-awˇ, iˬ baˇ shawˇ-eu lawˇ-eu jeˬ gʼaˇ duˬ, tiˬ 
mawˇ hawˇ-eu, miˬ dzaˬ dzah puiˆ-awˇ lawˇ-eu jeˬ gʼaˇ duˬ tiˬ mawˇ ya lawˇ meh. 
Zaˬ miˬ zaˬ kʼoeˇ gʼaˬ bi shawˇ laˇ-eu gʼaˇ duˬ, piˇ ma gʼaˬ kʼoeˇ loꞈ-ehˇ zahˇ ya jahˇ 
meh.  
31Iˇsaˬleˬlaˆ tsawˇ haˬ deuˬ-euˬ pu gʼahˇ ceh jaˆ-eu ngaˇ jawˇ-eu sehˬ gʼawˆ-ahˇ laˆ 
jawꞈ-eu baˬ da neh maˬ ya shiˇ-eu gʼaˇ duˬ, Iˇsaˬleˬlaˆ tsawˇ haˬ deuˬ-ahˇ, yawˬ ha-
euˬ maˬ muiˬ maˬ shawˇ-eu jeˬ-ahˇ yahˇ yahˇ-ehˇ bi dehꞈ-awˬ lehˇ Moˇseˬ-ahˇ 
Sahˬpaˬ Miˬyehˇ ehˇ nehˬ-euˬ meh.  
32Zahˇ sahˇ kʼoꞈ heu deuˬ-aˬ, maˇ uiˇ yoeˇ-eu kʼaˬ dzeˇ zaˬ-ahˇ maˬ ehˇ, aˇ yoeˬ yoeˇ 
doˆ dzeh-euˬ tsawˇ haˬ-ahˇ maˬ ehˇ,  
33ba la mawˇ-eu zaˬ miˬ zaˬ-ahˇ maˬ ehˇ, maˬ shawˇ-eu zaˬ miˬ zaˬ nehˬ-ehˇ yuˬ taꞈ-
euˬ kʼaˬ dzeˇ zaˬ-ahˇ maˬ ehˇ, taꞈ leˇ-eu zahˇ sahˇ kʼoꞈ deuˬ pyeuꞈ-eu meh.  

Uˬ duˬ 16 

Iˬ baˇ sha dzeh-eu aˇ nah 

1Aˬloˬ-euˬ aˬ li nyiˬ gʼaˬ maˬ muiˬ maˬ shawˇ-eu jeˬ dzah puiˆ-awˇ Sahˬpaˬ Miˬyehˇ-
ahˇ lawˇ-euˬ miˇ neh shiˇ dzeuˇ gʼaˬ-awˇ, Sahˬpaˬ Miˬyehˇ Moˇseˬ-ahˇ dawˬ ngehˬ 
cawˬ-euˬ meh.  

2Aˬ yawꞈ ehˇ-eu, “Saˬ paˇ paˇ ma lawˆ kaˬ taw paˆ taˬ-euˬ naˇ kʼah paw dzeˇ jaˆ-eu 
Muiˬ dui Shawˇ dui dui-eu Jawˇ duˬ-ahˇ, aˇ yamˬ tsaˬ ngeh tehꞈ-ehˇ ya uˇ leˇ meh 
lehˇ nawˬ-euˬ aˇ doˆ Aˬloˬ-ahˇ ehˇ nehˬ-awˬ. Aˬ jeˬ miˇ neh ehˇ naˇ, jawˇ duˬ kʼoeˇ 
tsahˇ-ahˇ jaˆ-eu Dawˬ ma saˇ jaˇ Bahˬ keuˆ kʼmˬ pymˬ kʼoeˇ taˆ mˬ dmˇ laꞈ kʼoeˇ ngaˇ 
zaꞈ le-eu ma. Ngaˬ-euˬ ehˇ dawˬ maˬ naˇ haˬ ni, kʼaˇ uˇ leˇ mawꞈ ngeh uˇ leˇ naˇ, aˬ 
yawꞈ ya shiˇ tehꞈ-a.  
3Iˬ baˇ shawˇ-eu lawˇ-eu jeˬ gʼaˇ duˬ mawˇ neˇ mawˇ gaw zaˬ tiˬ mawˇ hawˇ-eu, miˬ 
dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ yawˇ aˬ buˬ tiˬ mawˇ yuˇ laꞈ gʼaˬ 
ngeh hawˇ-eu, Muiˬ dui Shawˇ dui dui-eu Jawˇ duˬ kʼoeˇ tsahˇ laꞈ kʼoeˇ aˬ yawꞈ ya 
uˇ leˇ meh.” 
4Kʼoeˇ naˇ, Sahˬpaˬ Miˬyehˇ heu loꞈ-ehˇ dawˬ mehˬ dawˬ tsoˆ tsoˆ-euˬ meh. Muiˬ 
dui shawˇ dui dui-eu Jawˇ duˬ-ahˇ Aˬloˬ maˬ uˇ leˇ mi naˆ-ehˇ, aˬ yawꞈ-euˬ gʼawˇ 
mawˇ iˇ cuꞈ dzuiꞈ shawˇ-awˇ, piˇ ma-euˬ dm gʼaˬ dm lmˇ pyeuꞈ-eu, shawˇ jehˆ ni 
gʼeh-eu saˬ paˇ neh guꞈ taˬ-euˬ pehˇ kʼahˬ pehˇ mahˇ, laꞈ di laꞈ deu, joꞈ paꞈ hawˇ-eu, 
uˬ dzahˬ heu deuˬ-ahˇ, aˬ yawꞈ ya dm ya gʼaˬ meh.  
5Iˬ baˇ shawˇ-eu lawˇ-eu jeˬ lawˇ-eu gʼaˇ duˬ, ciꞈ myehꞈ ciꞈ buˬ nyiˬ mawˇ hawˇ-eu, 
miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ yawˇ aˬ buˬ tiˬ mawˇ, Aˬloˬ-ahˇ 
Iˇsaˬleˬlaˆ tsawˇ haˬ deuˬ ya biꞈ nehˬ meh.  
6Aˬ yawꞈ-euˬ iˬ baˇ hawˇ-eu aˬ yawꞈ-euˬ miˬ sawˇ zaˬ deuˬ-euˬ iˬ baˇ sha dzeh-eu 
gʼaˇ duˬ, mawˇ neˇ mawˇ gaw tiˬ mawˇ Aˬloˬ ya lawˇ meh.  
7Kʼoeˇ naˇ, ciꞈ myehꞈ ciꞈ buˬ kʼoeˇ nyiˬ mawˇ-ahˇ, Sahˬpaˬ Miˬyehˇ jawˇ-eu Sehˬ 
gʼawˆ-euˬ gʼoˆ kʼehˬ-ahˇ aˬ yawꞈ ya tsahˇ gʼeh meh.  
8Kʼoeˇ gaˇ, Sahˬpaˬ Miˬyehˇ gʼaˇ duˬ hawˇ-eu, Aˬzaˬzeˬlaˇ gʼaˇ duˬ lehˇ boꞈ taˬ-euˬ 
kʼaˬ lo nyiˬ siˬ yuˇ-awˇ, ciꞈ myehꞈ kʼoeˇ nyiˬ mawˇ-ahˇ ya bi tsaˬ geuꞈ meh.  
9Sahˬpaˬ Miˬyehˇ gʼaˇ duˬ, tsaˬ geuꞈ-euˬ ciꞈ myehꞈ kʼoeˇ mawˇ-ahˇ Aˬloˬ yuˇ-awˇ, iˬ 
baˇ shawˇ-eu lawˇ-eu jeˬ ya lawˇ meh.  
10Aˬzaˬzeˬlaˇ gʼaˇ duˬ tsaˬ geuꞈ-euˬ ciꞈ myehꞈ kʼoeˇ mawˇ-ahˇ, yaw dehꞈ-ehˇ Sahˬpaˬ 
Miˬyehˇ-ahˇ tsahˇ ha nehˬ leˇ-awˇ, Iˇsaˬleˬlaˆ tsawˇ haˬ deuˬ-euˬ iˬ baˇ bi pi dzeh-eu 
gʼaˇ duˬ, bawˇ tsahˬ bawˇ dahˇ-ahˇ, Aˬzaˬzeˬlaˇ jawˇ gaˇ ya pyehˬ gʼeh meh.  
11Aˬ yawꞈ-euˬ iˬ baˇ hawˇ-eu aˬ yawꞈ-euˬ miˬ sawˇ zaˬ deuˬ-euˬ iˬ baˇ gʼaˇ duˬ, mawˇ 
neˇ mawˇ gaw kʼoeˇ mawˇ sehꞈ-awˇ, iˬ baˇ shawˇ-eu lawˇ-eu jeˬ Aˬloˬ lawˇ ngeh,  
12lawˇ duˬ kʼoeˇ taˆ doꞈ luꞈ-eu miˬ dzaˬ miˬ jiˆ tiˬ byah ni pehˆ ahˇ taˬ-euˬ guiˬ gʼawˆ 
hawˇ-eu, muiˬ dui dui-eu yaw saw jeˬ laꞈ tsuˆ nyiˬ tsuˆ tsuˆ doˆ-awˇ, Muiˬ dui shawˇ 
dui dui-eu Jawˇ duˬ-ahˇ ya yuˇ leꞈ meh.  
13Kʼoeˇ gaˇ, Sahˬpaˬ Miˬyehˇ-euˬ mehˬ shi, yaw saw jeˬ kʼoeˇ miˬ dzaˬ-ahˇ aˬ yawꞈ 
dawˆ puiˆ-awˇ, Dawˬ ma saˇ jaˇ Bahˬ keuˆ kʼmˬ pymˬ-ahˇ aˬ yawꞈ maˬ ya haw 
mawˇ-eu gʼaˇ duˬ, miˬ dzaˬ uˬ kʼoeˬ neh ya bi dehˬ kaˬ-eu meh. Aˬ jeˬ miˇ neh ehˇ 
naˇ, bahˬ keuˆ kʼmˬ pymˬ-ahˇ aˬ yawꞈ ya haw mawˇ naˇ, aˬ yawꞈ ya shiˇ meh.  
14Mawˇ neˇ mawˇ gaw kʼoeˇ mawˇ-euˬ shiˬ ui cuiˆ yuˇ-awˇ, bahˬ keuˆ kʼmˬ pymˬ-ahˇ 
aˬ yawꞈ-euˬ laꞈ noeˇ neh ya byaˆ shehˬ meh. Kʼoeˇ naˇ, shiˬ kʼoeˇ neh, dawˬ ma saˇ 
jaˇ bahˬ keuˆ mehˬ shi, shiꞈ poˆ keuˆ ni ya byaˆ shehˬ meh.  

http://pt-br.bibles.org/ahk-AHK/Lev/17#Lev.16.8!f.1

15Kʼoeˇ naˇ, Iˇsaˬleˬlaˆ tsawˇ haˬ deuˬ gʼaˇ duˬ iˬ baˇ shawˇ-eu lawˇ-eu jeˬ lawˇ-eu 
gʼaˇ duˬ, ciꞈ myehꞈ kʼoeˇ mawˇ aˬ yawꞈ ya sehꞈ meh. Ciꞈ myehꞈ kʼoeˇ mawˇ-euˬ shiˬ 
Muiˬ dui Shawˇ dui dui-eu Jawˇ duˬ laꞈ kʼoeˇ yuˇ ahˇ gʼeh-awˇ, mawˇ neˇ kʼoeˇ 
mawˇ-euˬ shiˬ byaˆ shehˬ-eu loꞈ-ehˇ, Dawˬ ma saˇ jaˇ Bahˬ keuˆ hawˇ-eu kʼoeˇ-euˬ 
kʼmˬ pymˬ mehˬ shi ya byaˆ shehˬ meh.  
16Iˇsaˬleˬlaˆ tsawˇ haˬ deuˬ-euˬ maˬ muiˬ maˬ shawˇ-eu jeˬ hawˇ-eu iˬ baˇ baˬ da 
neh, kʼoeˇ loꞈ-ehˇ jahˇ-awˇ, Muiˬ dui Shawˇ dui dui-eu Jawˇ duˬ shawˇ-eu zahˇ aˬ 
yawꞈ ya jahˇ meh. Sehˬ gʼawˆ gʼaˇ duˬ kʼawꞈ, aˬ yawꞈ kʼoeˇ loꞈ-ehˇ ya jahˇ meh. Aˬ jeˬ 
miˇ neh ehˇ naˇ, kʼoeˇ-aˬ, maˬ shawˇ-eu pu-euˬ gʼahˇ ceh jaˆ-eu miˇ neh meh.  
17Shawˇ-eu zahˇ jahˇ-eu gʼaˇ duˬ, Muiˬ dui Shawˇ dui dui-eu Jawˇ duˬ-ahˇ Aˬloˬ uˇ 
leˇ-awˇ doˆ le ngeh keuˆ ni, Sehˬ gʼawˆ laꞈ kʼoeˇ tsawˇ haˬ tiˬ gʼaˬ-iˬ maˬ ya jawˇ-a. Aˬ 
yawꞈ-euˬ gʼawˇ mawˇ gʼaˇ duˬ maˬ ehˇ, aˬ yawꞈ-euˬ miˬ sawˇ zaˬ deuˬ gʼaˇ duˬ maˬ 
ehˇ, tsawˇ haˬ aˇ maꞈ aˇ muˇ dawˬ tawˆ luꞈ-euˬ gʼaˇ duˬ maˬ ehˇ, aˬ yawꞈ zahˇ jahˇ 
gʼaˬ ngeh,  
18lawˇ duˬ shawˇ-eu gʼaˇ duˬ maˬ ehˇ, miˬ dzaˬ dzah puiˆ-awˇ lawˇ-eu jeˬ lawˇ-eu 
gʼaˇ duˬ maˬ ehˇ, lawˇ duˬ jaˆ gaˇ aˬ yawꞈ ya iˇ meh. Mawˇ neˇ-euˬ shiˬ hawˇ-eu ciꞈ 
myehꞈ-euˬ shiˬ yuˇ-awˇ, lawˇ duˬ-euˬ laꞈ coeˇ deuˬ-ahˇ tsoꞈ-eu uˬ coeˇ deuˬ-ahˇ aˬ 
yawꞈ ya lehꞈ meh.  
19Shiˬ kʼoeˇ yuˇ-awˇ, aˬ yawꞈ-euˬ laꞈ noeˇ neh, lawˇ duˬ-ahˇ shiꞈ poˆ keuˆ ni ya byaˆ 
shehˬ meh. Iˇsaˬleˬlaˆ tsawˇ haˬ deuˬ-euˬ iˬ baˇ baˬ da neh, aˬ yawꞈ kʼoeˇ loꞈ-ehˇ 
jahˇ-awˇ, lawˇ duˬ muiˬ laˇ shawˇ laˇ ni ya mˇ meh.  

Iˬ baˇ pi dzeh-eu ciꞈ myehꞈ 

20Muiˬ dui Shawˇ dui dui-eu Jawˇ duˬ, Sahˬpaˬ Miˬyehˇ jawˇ-eu sehˬ gʼawˆ, lawˇ duˬ, 
heu smˇ jeˬ shawˇ-eu zahˇ Aˬloˬ jahˇ gʼaˬ ngeh, Aˬzaˬzeˬlaˇ gʼaˇ duˬ tseˇ doˆ taˬ-euˬ 
ciꞈ myehꞈ kʼoeˇ mawˇ-ahˇ, Sahˬpaˬ Miˬyehˇ jawˇ gaˇ aˬ yawꞈ ya tsahˇ gʼeh meh.  
21Aˬ yawꞈ-euˬ aˬ laꞈ nyiˬ laꞈ luꞈ ciꞈ myehꞈ kʼoeˇ mawˇ kʼoeˇ taˆ baꞈ daˆ-awˇ, kʼoeˇ-euˬ 
kʼoeˇ taˆ, Iˇsaˬleˬlaˆ tsawˇ haˬ deuˬ-euˬ maˬ muiˬ maˬ jaˬ-eu jeˬ maˬ ehˇ, iˬ baˇ deuˬ 
maˬ ehˇ, Sahˬpaˬ Miˬyehˇ-ahˇ puiˬ-eu jeˬ maˬ ehˇ, dawˬ tawˆ luꞈ ehˇ doˆ jiˇ-awˇ, ciꞈ 
myehꞈ kʼoeˇ mawˇ-euˬ uˬ duˬ-ahˇ dawˬ tawˆ luꞈ ya ciˬ pi nehˬ meh.  
22Kʼoeˇ naˇ, tseˇ doˆ taˬ-euˬ tsawˇ haˬ tiˬ gʼaˬ neh, ciꞈ myehꞈ kʼoeˇ mawˇ-ahˇ, bawˇ 
tsahˬ bawˇ dahˇ-ahˇ ya bi teh ha byoˆ meh.  
23Kʼoeˇ naˇ, Sehˬ gʼawˆ laꞈ kʼoeˇ Aˬloˬ uˇ leˇ-awˇ Muiˬ dui Shawˇ dui dui-eu Jawˇ duˬ-
ahˇ aˬ yawꞈ uˇ leˇ-eu lehˇ gʼeh ngeh dm-eu piˇ ma-euˬ dm gʼaˬ dm lmˇ deuˬ, kʼoeˇ 
gaˇ ya lehˆ taˬ yaꞈ meh.  
24Muiˬ-eu shawˇ-eu jawˇ duˬ tiˬ tsahˇ-ahˇ, aˬ yawꞈ iˇ cuꞈ ya dzuiꞈ shawˇ-awˇ, yawˬ 
ha-euˬ mehˬ tsoeˬ paˇ ya dm paˇ meh. Kʼoeˇ naˇ, aˬ yawꞈ doˆ-iˇ-awˇ, aˬ yawꞈ-euˬ iˬ 
baˇ maˬ ehˇ, Iˇsaˬleˬlaˆ tsawˇ haˬ deuˬ-euˬ iˬ baˇ maˬ ehˇ, ya buˬ ya law-iˇ-eu gʼaˇ 
duˬ, miˬ dzaˬ dzah puiˆ-awˇ lawˇ-eu jeˬ ya lawˇ meh.  
25Iˬ baˇ shawˇ-eu lawˇ-eu jeˬ lawˇ gaˇ geuꞈ-eu jeˬ zaˬ-euˬ tsiˇ yuˇ-awˇ, lawˇ duˬ kʼoeˇ 
taˆ ya dzah puiˆ meh.  

26Bawˇ tsahˬ bawˇ dahˇ-ahˇ, Aˬzaˬzeˬlaˇ jawˇ gaˇ ciꞈ myehꞈ bi teh ha-iˇ-eu tsawˇ haˬ 
kʼoeˇ gʼaˬ, pu-ahˇ maˬ gʼoꞈ uˇ laˇ mi naˆ-ehˇ, yawˬ ha-euˬ mehˬ tsoeˬ ya lehˬ tsiˬ 
shawˇ-awˇ, iˇ cuꞈ ya dzuiꞈ shawˇ meh.  
27Iˬ baˇ shawˇ-eu lawˇ-eu jeˬ gʼaˇ duˬ maˬ ehˇ, Muiˬ dui Shawˇ dui dui-eu Jawˇ duˬ-
ahˇ shiˬ yuˇ ahˇ gʼeh-eu gʼaˇ duˬ maˬ ehˇ, sehꞈ-euˬ mawˇ neˇ mawˇ gaw hawˇ-eu ciꞈ 
myehꞈ-ahˇ pu pu dzeˇ baꞈ doˆ-awˇ, ya dzah puiˆ dzeh meh. Baˆ kʼoˆ maˬ ehˇ, shaˬ jiˇ 
maˬ ehˇ, baw uˇ baw ma dawˬ tawˆ luꞈ maˬ ehˇ, ya dzah puiˆ dzeh meh.  
28Jeˬ zaˬ kʼoeˇ nyiˬ mawˇ miˬ dzaˬ-ahˇ dzah puiˆ dzeh-euˬ tsawˇ haˬ kʼoeˇ gʼaˬ, pu-
ahˇ maˬ gʼoꞈ uˇ leˇ mi naˆ-ehˇ, yawˬ ha-euˬ mehˬ tsoeˬ ya lehˬ tsiˬ-awˇ, iˇ cuꞈ ya 
dzuiꞈ meh.  
29Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, zahˇ sahˇ kʼoꞈ heu deuˬ-ahˇ aˬ 
myah luꞈ ya caw teh meh. Ba la shiꞈ siˬ tiˬ siˬ tseˇ nah tiˬ nah-ahˇ, Iˇsaˬleˬlaˆ tsawˇ 
haˬ deuˬ hawˇ-eu aˬ yawꞈ maꞈ nehˬ-ehˇ jawˇ-eu boeˇ miˬ siˬ kʼaˬ deuˬ, maˬ dzaˬ maˬ 
dawˇ-ehˇ, gaˇ maˬ mˇ ni jawˇ-awˇ, ya lah ya daw meh.  
30Aˬ yawꞈ maꞈ shawˇ laˇ ni, iˬ baˇ buˬ-iˇ-awˇ bi muiˬ bi shawˇ laˇ-eu zahˇ-ahˇ, kʼoeˇ 
ngeh nah ya jahˇ meh. 
31Kʼoeˇ ngeh nah-aˬ, aˬ yawꞈ maꞈ maˬ dzaˬ maˬ dawˇ-ehˇ, gaˇ maˬ mˇ ni jawˇ-awˇ, 
ya lah ya daw-eu muiˬ dui shawˇ dui dui-eu aˇ nah pyeuꞈ-eu meh. Mehˬ hu paw 
dehꞈ daˆ leꞈ-eu aˇ yamˬ laꞈ kʼoeˇ, zahˇ sahˇ kʼoꞈ heu deuˬ-ahˇ, aˬ myah luꞈ maˬ byehˇ 
ni, ya caw teh meh. 
32Piˇ ma Yaw huiˬ gʼaˬ geuꞈ-eu geuˇ-eu baˬ da neh, aˬ yawꞈ aˬ da-euˬ gaˇ bi mˇ tsaꞈ 
gʼeh-eu gʼaˇ duˬ aˇ yaˬ biꞈ-awˇ a nehˬ taˬ-euˬ gʼaˬ-aˬ, bi muiˬ bi shawˇ laˇ-eu zahˇ ya 
jahˇ meh. Piˇ ma-euˬ dm gʼaˬ dm lmˇ deuˬ aˬ yawꞈ ya dm meh.  
33Kʼoeˇ naˇ, Muiˬ dui Shawˇ dui dui-eu Jawˇ duˬ, Sahˬpaˬ Miˬyehˇ jawˇ-eu Sehˬ 
gʼawˆ, lawˇ duˬ, piˇ ma deuˬ hawˇ-eu, Iˇsaˬleˬlaˆ tsawˇ haˬ aˇ maꞈ aˇ muˇ, heu deuˬ 
dawˬ tawˆ luꞈ bi muiˬ bi shawˇ laˇ-eu zahˇ aˬ yawꞈ ya jahˇ meh.  
34Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, zahˇ sahˇ kʼoꞈ heu deuˬ-ahˇ, aˬ 
myah luꞈ maˬ byehˇ ni ya caw teh meh. Iˇsaˬleˬlaˆ tsawˇ haˬ deuˬ iˬ baˇ buˬ-iˇ law-
iˇ-awˇ, bi muiˬ bi shawˇ laˇ-eu zahˇ heu hmˬ tiˬ kʼoꞈ tiˬ poˆ ya jahˇ meh. Kʼoeˇ loꞈ-
ehˇ, Sahˬpaˬ Miˬyehˇ neh dawˬ kʼaˇ biꞈ taˬ-euˬ loꞈ-ehˇ Moˇseˬ mˇ-euˬ meh.  

Uˬ duˬ 17 

Shiˬ muiˬ-eu shawˇ-eu 

1Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ-euˬ meh.  
2Aˬloˬ hawˇ-eu aˬ yawꞈ-euˬ aˬ li deuˬ-ahˇ maˬ ehˇ, Iˇsaˬleˬlaˆ tsawˇ haˬ dawˬ tawˆ 
luꞈ-ahˇ maˬ ehˇ, zahˇ sahˇ kʼoꞈ heu deuˬ biꞈ nehˬ-awˬ.  
3-4Iˇsaˬleˬlaˆ tsawˇ haˬ tiˬ gʼaˬ na, Sahˬpaˬ Miˬyehˇ-ahˇ lawˇ-eu gʼaˇ duˬ, mawˇ neˇ 
maˬ ehˇ, yawˇ maˬ ehˇ, ciꞈ myehꞈ maˬ ehˇ, tiˬ mawˇ na sehꞈ ngeh, Sahˬpaˬ Miˬyehˇ 
jawˇ-eu Sehˬ gʼawˆ-euˬ gʼoˆ kʼehˬ-ahˇ maˬ sehꞈ-ehˇ, yawˬ gaˇ yawˬ sehꞈ naˇ, zahˇ 
dawˬ kʼoꞈ dawˬ-ahˇ bahˬ-eu meh. Aˬ yawꞈ-aˬ, shiˬ sehꞈ doˆ-euˬ tsawˇ haˬ pyeuꞈ-eu 
miˇ neh, Miˬyehˇ-euˬ tsawˇ haˬ lehˇ maˬ paˇ sawˇ nya meh.  

5Zahˇ sahˇ kʼoꞈ heu hmˬ-euˬ dawˬ tsuiꞈ-aˬ, heu loꞈ-ehˇ meh. Aˇ hu aˇ nah Iˇsaˬleˬlaˆ 
tsawˇ haˬ deuˬ jeˬ zaˬ sehꞈ ngeh, yawˬ ha kʼaˇ sehꞈ mawꞈ gaˇ sehꞈ-euˬ kʼawꞈ, nymˬ-
mˇ kʼoeˇ loꞈ-ehˇ maˬ sehꞈ ni, Sahˬpaˬ Miˬyehˇ jawˇ gaˇ ya tsahˇ laꞈ meh. Aˬ kaˇ naˇ, 
aˬ yawꞈ maꞈ-euˬ jeˬ zaˬ-ahˇ, piˇ ma jawˇ gaˇ, Sehˬ gʼawˆ-euˬ gʼoˆ kʼehˬ-ahˇ tsahˇ laꞈ-
awˇ, cawˬ cawˬ taꞈ-eu lawˇ-eu jeˬ loꞈ-ehˇ ya sehꞈ meh.  
6Piˇ ma gʼaˬ jeˬ zaˬ-euˬ shiˬ yuˇ-awˇ, Sehˬ gʼawˆ-euˬ gʼoˆ kʼehˬ-ahˇ jaˆ-eu lawˇ duˬ-
ahˇ ya byaˆ shehˬ meh. Kʼoeˇ naˇ, Sahˬpaˬ Miˬyehˇ nui ma tsaˬ-eu yaw saꞈ bi doˆ laˇ-
eu gʼaˇ duˬ, jeˬ zaˬ-euˬ tsiˇ yuˇ-awˇ, miˬ dzaˬ-ahˇ ya dzah puiˆ meh.  
7Aˬ kaˇ naˇ, nehꞈ ciꞈ myehꞈ-ahˇ lawˇ nehˬ-eu jeˬ loꞈ-ehˇ, deh ga-ahˇ jeˬ zaˬ sehꞈ-eu 
laꞈ kʼoeˇ, Sahˬpaˬ Miˬyehˇ-ahˇ saˇ jaˇ puiˬ-eu jeˬ, Iˇsaˬleˬlaˆ tsawˇ haˬ deuˬ maˬ paˇ 
ya mˇ meh. Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, Iˇsaˬleˬlaˆ tsawˇ haˬ 
deuˬ, zahˇ sahˇ kʼoꞈ heu hmˬ-ahˇ, aˬ myah luꞈ maˬ byehˇ ni ya caw teh meh.  
8Iˇsaˬleˬlaˆ tsawˇ haˬ deuˬ maˬ kaˬ, aˬ yawꞈ maꞈ nehˬ-ehˇ jawˇ luꞈ-eu boeˇ miˬ siˬ 
kʼaˬ deuˬ maˬ kaˬ, tsawˇ haˬ tiˬ gʼaˬ na, miˬ dzaˬ dzah puiˆ-awˇ lawˇ-eu jeˬ maˬ ehˇ, 
yawˬ jeˬ yawˬ lawˇ-eu jeˬ maˬ ehˇ, 
9Sahˬpaˬ Miˬyehˇ-ahˇ lawˇ nehˬ ngeh, Sehˬ gʼawˆ gʼoˆ kʼehˬ-ahˇ maˬ lawˇ-ehˇ yawˬ 
gaˇ yawˬ lawˇ naˇ, tsawˇ haˬ kʼoeˇ gʼaˬ-ahˇ Miˬyehˇ-euˬ tsawˇ haˬ lehˇ maˬ paˇ sawˇ 
nya meh.  
10Iˇsaˬleˬlaˆ tsawˇ haˬ maˬ ehˇ, aˬ yawꞈ maꞈ nehˬ-ehˇ jawˇ luꞈ-eu boeˇ miˬ siˬ kʼaˬ 
deuˬ maˬ ehˇ, tsawˇ haˬ tiˬ gʼaˬ na, shiˬ maˬ dzeˇ-eu shaˬ jiˇ dzaˬ naˇ, tsawˇ haˬ kʼoeˇ 
gʼaˬ-ahˇ Sahˬpaˬ Miˬyehˇ byehˇ dzeh-awˇ, aˬ yawꞈ-euˬ tsawˇ haˬ lehˇ maˬ paˇ sawˇ 
meh.  
11Yaw dehꞈ kʼaˇ dehꞈ-eu jeˬ dawˬ tawˆ luꞈ-euˬ saꞈ laˇ-aˬ, shiˬ laꞈ kʼoeˇ ahˇ-eu meh. 
Teu baˬ da neh, tsawˇ haˬ zaˬ-euˬ iˬ baˇ sha dzeh-eu gʼaˇ duˬ, shiˬ kʼaˇ ngeuˇ-eu 
dawˬ tawˆ luꞈ lawˇ duˬ kʼoeˇ taˆ ya shehˆ daˆ meh lehˇ Sahˬpaˬ Miˬyehˇ dawˬ biꞈ taˬ-
euˬ meh. Saꞈ laˇ pyeuꞈ-eu shiˬ-aˬ, iˬ baˇ yuˇ dzeh nya-eu meh.  
12Kʼoeˇ miˇ neh, aˬ yawꞈ maꞈ maˬ ehˇ, aˬ yawꞈ maꞈ nehˬ-ehˇ jawˇ-eu boeˇ miˬ siˬ kʼaˬ 
deuˬ maˬ ehˇ, tsawˇ haˬ tiˬ gʼaˬ-iˬ shiˬ ma dzeˇ-eu shaˬ jiˇ maˬ ya dzaˬ-a lehˇ 
Iˇsaˬleˬlaˆ tsawˇ haˬ-ahˇ Sahˬpaˬ Miˬyehˇ dawˬ biꞈ taˬ-euˬ meh.  
13Iˇsaˬleˬlaˆ tsawˇ haˬ maˬ ehˇ, aˬ yawꞈ maꞈ nehˬ-ehˇ jawˇ luꞈ-eu boeˇ miˬ siˬ kʼaˬ 
deuˬ maˬ ehˇ, bawˇ cah cah-awˇ, bawˇ tsahˬ jeˬ zaˬ aˇ jiˇ yaw shawˇ jeˬ tiˬ mawˇ na 
mi naˇ, jeˬ zaˬ aˇ jiˇ kʼoeˇ-euˬ shiˬ miˇ tsaˬ-ahˇ ya bi yoeˇ dzeh-awˇ, ya beuˬ pahˬ yaꞈ 
meh.  
14Yaw dehꞈ kʼaˇ dehꞈ-eu jeˬ dawˬ tawˆ luꞈ-euˬ saꞈ laˇ-aˬ, shiˬ laꞈ kʼoeˇ ahˇ-eu meh. 
Kʼoeˇ miˇ neh shiˬ maˬ yoeˇ dzeˇ-euˬ shaˬ jiˇ taˬ dzaˬ lehˇ Iˇsaˬleˬlaˆ tsawˇ haˬ deuˬ-
ahˇ Sahˬpaˬ Miˬyehˇ ehˇ taˬ-euˬ meh. Shiˬ maˬ yoeˇ dzeˇ-euˬ shaˬ jiˇ dzaˬ-eu tsawˇ 
haˬ aˬ geu gʼaˬ maˬ kaˬ, aˬ yawꞈ-euˬ tsawˇ haˬ lehˇ maˬ paˇ sawˇ nya meh.  
15Iˇsaˬleˬlaˆ tsawˇ haˬ maˬ kaˬ, aˬ yawꞈ maꞈ nehˬ-ehˇ jawˇ luꞈ-eu boeˇ miˬ siˬ kʼaˬ 
deuˬ maˬ kaˬ, tsawˇ haˬ tiˬ gʼaˬ na, aˬ yawˇ yawꞈ shiˇ-euˬ jeˬ zaˬ-euˬ shaˬ jiˇ maˬ ehˇ, 
bawˇ tsahˬ jeˬ zaˬ deuˬ neh bi kawꞈ sehꞈ-euˬ jeˬ zaˬ-euˬ shaˬ jiˇ maˬ ehˇ, dzaˬ naˇ, aˬ 

yawꞈ-euˬ mehˬ tsoeˬ ya lehˬ tsiˬ shawˇ-awˇ, iˇ cuꞈ ya dzuiꞈ shawˇ meh. Kʼoeˇ uˬ taꞈ, 
aˬ yawꞈ-aˬ, uˬ ciꞈ paw keuˆ ni maˬ shawˇ-eu tsawˇ haˬ pyeuꞈ-eu meh. 
16Aˬ yawꞈ kʼoeˇ loꞈ-ehˇ maˬ jahˇ naˇ, kʼaˇ pyeuꞈ laˇ-euˬ jeˬ ya daˬ meh.  

Uˬ duˬ 18 

Maˬ yuꞈ taꞈ kʼmˬ-eu zahˇ sahˇ kʼoꞈ deuˬ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
2“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Ngaˇ-aˬ, naw maꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ ma.  
3Naw maꞈ jawˇ yaꞈ-euˬ Iˇjiˇtuˆ miˇ kʼahˬ-ahˇ jawˇ-eu tsawˇ haˬ deuˬ loꞈ-ehˇ taˬ gʼeh. 
Ngaˇ naw maꞈ-ahˇ bi jawˇ-eu lehˇ gʼeh-eu Kaˬnaˬ miˇ kʼahˬ laꞈ kʼoeˇ jawˇ-eu tsawˇ 
haˬ deuˬ loꞈ-ehˇ taˬ mˇ.  
4Ngaˬ-euˬ zahˇ dawˬ kʼoꞈ dawˬ deuˬ-ahˇ naˇ haˬ geuꞈ-awˇ, ngaˇ kʼaˇ bi mˇ-eu jeˬ 
naw maꞈ mˇ-awˬ. Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma.  
5Naw maꞈ-ahˇ ngaˇ biꞈ taꞈ-euˬ zahˇ dawˬ kʼoꞈ dawˬ deuˬ-ahˇ caw teh-awˇ yaw dehꞈ 
dehꞈ-awˬ. Kʼoeˇ loꞈ-ehˇ jahˇ naˇ, naw maꞈ yaw dehꞈ ya dehꞈ tehꞈ-a. Ngaˇ-aˬ Sahˬpaˬ 
Miˬyehˇ ma.” 
6Zahˇ sahˇ kʼoꞈ heu deuˬ-aˬ, Sahˬpaˬ Miˬyehˇ neh biꞈ-euˬ zahˇ sahˇ kʼoꞈ deuˬ meh. 
Yawˬ ha-euˬ aˬ yuiꞈ aˬ nyiˇ tsaˬ-eu tsawˇ haˬ nehˬ-ehˇ maˬ ya yuꞈ taꞈ-a.  
7Yawˬ ha-euˬ aˬ ma nehˬ-ehˇ yuꞈ taꞈ-eu laꞈ kʼoeˇ, yawˬ ha-euˬ aˬ da-ahˇ yehˬ bawˬ 
sehˇ lu-ehˇ maˬ ya gʼeh-a. Yawˬ ha-euˬ aˬ ma tsi tsi ni gʼeh-eu gʼaˬ-ahˇ maˬ ya bahˬ-
a.  
8Yawˬ ha aˬ da-euˬ ma nyiˇ deuˬ nehˬ-ehˇ yuꞈ taꞈ-eu laꞈ kʼoeˇ, yawˬ ha aˬ da-ahˇ 
yehˬ bawˬ sehˇ lu-ehˇ ma ya gʼeh-a.  
9Yawˬ ha-euˬ dmˇ ma nehˬ-ehˇ maˬ ehˇ, ma caw dmˇ ma nehˬ-ehˇ maˬ ehˇ, yawˬ ha 
nehˬ-ehˇ tiˬ nymˇ dahˬ laꞈ kʼoeˇ jawˇ huiˬ laꞈ-euˬ maˬ kaˬ, tiˬ gʼaˬ tiˬ gaˇ jawˇ huiˬ 
laꞈ-euˬ maˬ kaˬ, maˬ ya yuꞈ taꞈ-a.  
10Yawˬ ha-euˬ oeˬ ma nehˬ-ehˇ yuꞈ taꞈ-eu laꞈ kʼoeˇ, yawˬ haˇ yawˬ ha yehˬ bawˬ 
sehˇ lu-ehˇ maˬ ya gʼeh-a. 
11Yawˬ ha nehˬ-ehˇ tiˬ ma baw zaˬ maˬ ngeuˇ-eu yawˬ ha-euˬ dmˇ ma nehˬ-ehˇ maˬ 
ya yuꞈ taꞈ-a. Kʼoeˇ gʼaˬ kʼawꞈ, yawˬ ha-euˬ dmˇ ma pyeuꞈ-eu meh.  
12Yawˬ ha-euˬ aˬ kʼoˬ nehˬ-ehˇ maˬ ya yuꞈ taꞈ-a. 
13Yawˬ ha-euˬ aˬ mui nehˬ-ehˇ maˬ ya yuꞈ taꞈ-a.  
14Yawˬ ha-euˬ aˬ uiˬ, aˬ zawˇ, aˬ gʼoe, heu deuˬ-euˬ miˬ zaˬ deuˬ nehˬ-ehˇ maˬ ya 
yuꞈ taꞈ-a.  
15Yawˬ ha-euˬ kuiˬ ma nehˬ-ehˇ maˬ ya yuꞈ taꞈ-a.  
16Yawˬ ha-euˬ aˇ doˆ-euˬ miˬ zaˬ nehˬ-ehˇ maˬ ehˇ, yawˬ ha aˬ nyiˇ-euˬ miˬ zaˬ nehˬ-
ehˇ maˬ ehˇ, maˬ ya yuꞈ taꞈ-a.  
17Yawˬ ha nehˬ-ehˇ yuꞈ taꞈ haw-euˬ zaˬ miˬ zaˬ tiˬ gʼaˬ-euˬ aˬ buˇ nehˬ-ehˇ maˬ ehˇ, 
oeˬ ma nehˬ-ehˇ maˬ ehˇ, maˬ ya yuꞈ taꞈ-a. Aˬ buˇ hawˇ-eu oeˬ ma kʼoeˇ-aˬ, zaˬ miˬ 



254 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

zaˬ kʼoeˇ gʼaˬ-euˬ zaˬ deuˬ pyeuꞈ-eu miˇ neh, nawˬ-ahˇ taꞈ-awˇ, kʼoeˇ loꞈ-ehˇ jahˇ 
naˇ, bahˬ-eu meh.  
18Yawˬ ha-euˬ miˬ zaˬ yaw dehꞈ kʼaˇ dehꞈ ngeh keuˆ ni, yawˬ ha-euˬ ciˇ ma-ahˇ maˬ 
ya sheuˬ-a.  
19Ba la mawˇ luꞈ-eu zaˬ miˬ zaˬ nehˬ-ehˇ maˬ ya yuꞈ taꞈ-a. Aˬ jeˬ miˇ neh ehˇ naˇ, zaˬ 
miˬ zaˬ kʼoeˇ gʼaˬ maˬ shawˇ-a.  
20Aˬ cawˬ-euˬ miˬ zaˬ nehˬ-ehˇ maˬ ya yuꞈ taꞈ-a. Kʼoeˇ loꞈ-ehˇ jahˇ naˇ, yawˬ ha gʼaˬ 
maˬ shawˇ-eu tsawˇ haˬ pyeuꞈ-iˇ-eu meh.  
21Miˬ dzaˬ-ahˇ dzah puiˆ-awˇ, Moˇlehˆ miˬ yehˇ-ahˇ bi damˬ nehˬ-eu gʼaˇ duˬ, yaw 
ha-euˬ aˬ buˇ aˬ li maˬ ya biꞈ-a. Aˬ jeˬ miˇ neh ehˇ naˇ, kʼoeˇ loꞈ-ehˇ jahˇ-eu jeˬ-aˬ, 
Sahˬpaˬ Miˬyehˇ lehˇ kuˇ-eu Miˬyehˇ-euˬ tsawˇ myahˇ-ahˇ yehˬ bawˬ sehˇ lu-ehˇ 
gʼeh gaˇ duˇ-eu meh.  
22Kʼaˬ dzeˇ zaˬ cawˬ cawˬ maˬ ya yuꞈ taꞈ-a. Kʼoeˇ loꞈ-ehˇ jahˇ gaˇ Miˬyehˇ maˬ haw 
nahˇ-a.  
23Kʼaˬ dzeˇ zaˬ maˬ kaˬ, zaˬ miˬ zaˬ maˬ kaˬ, jeˬ zaˬ nehˬ-ehˇ maˬ ya yuꞈ taꞈ-a. Kʼoeˇ 
loꞈ-ehˇ yaw jawꞈ jeˬ mˇ-eu tsawˇ haˬ-aˬ, maˬ shawˇ-eu tsawˇ haˬ pyeuꞈ-eu meh.  
24Heu deuˬ-ahˇ mˇ-eu laꞈ kʼoeˇ, yawˬ haˇ yawˬ ha maˬ shawˇ-eu tsawˇ haˬ bi pyeuꞈ-
iˇ ni naw maꞈ taˬ jahˇ. Naw maꞈ le luꞈ-eu miˇ kʼahˬ-ahˇ jawˇ-eu lawˇ ciꞈ zaˬ deuˬ 
kʼoeˇ loꞈ-ehˇ mˇ-awˇ, yawˬ haˇ yawˬ ha laˆ jawꞈ-eu meh. Miˇ kʼahˬ kʼoeˇ kʼahˬ laꞈ 
kʼoeˇ naw maꞈ uˇ leˇ nya ni, aˬ yawꞈ maꞈ-ahˇ Sahˬpaˬ Miˬyehˇ teh dzeh-eu lehˇ gʼeh 
luꞈ meh.  
25Aˬ yawꞈ maꞈ kʼoeˇ loꞈ-ehˇ mˇ-eu baˬ da neh, miˇ kʼahˬ kʼoeˇ kʼahˬ jawꞈ dui dui-eu 
miˇ kʼahˬ pyeuꞈ laˇ taˬ-euˬ meh. Kʼoeˇ miˇ neh, miˇ kʼahˬ kʼoeˇ kʼahˬ-ahˇ Sahˬpaˬ 
Miˬyehˇ kʼehˬ nehˬ kʼaˆ nehˬ-awˇ, miˇ kʼahˬ kʼoeˇ kʼahˬ tsawˇ haˬ kʼoeˇ deuˬ-ahˇ uˬ 
pehꞈ pehꞈ doˆ dzeh tehꞈ-a.  
26Naw maꞈ Iˇsaˬleˬlaˆ tsawˇ haˬ deuˬ maˬ ehˇ, naw maꞈ nehˬ-ehˇ jawˇ luꞈ-eu boeˇ 
miˬ siˬ kʼaˬ deuˬ maˬ ehˇ, jawꞈ dui dui-eu gaˇ heu deuˬ maˬ mˇ ni, Sahˬpaˬ Miˬyehˇ-
euˬ zahˇ dawˬ kʼoꞈ dawˬ hawˇ-eu, mehˬ nehˬ tsoˆ nehˬ-eu jeˬ-ahˇ naˇ haˬ geuꞈ-awˬ.  
27Naw maꞈ-euˬ mehˬ hu, miˇ kʼahˬ kʼoeˇ kʼahˬ-ahˇ jawˇ luꞈ-eu tsawˇ haˬ deuˬ, jawꞈ 
dui dui-eu gaˇ heu deuˬ mˇ-awˇ, miˇ kʼahˬ kʼoeˇ kʼahˬ-ahˇ laˆ jawꞈ-euˬ meh. 
28Miˇ kʼahˬ kʼoeˇ kʼahˬ-ahˇ naw maꞈ laˆ jawꞈ naˇ, naw maꞈ mehˬ hu jawˇ luꞈ-eu 
tsawˇ jeuˬ kʼoeˇ jeuˬ-ahˇ uˬ pehꞈ pehꞈ doˆ dzeh nehˬ-euˬ loꞈ-ehˇ, naw maꞈ-ahˇ 
kʼawꞈ, miˇ kʼahˬ kʼoeˇ kʼahˬ uˬ pehꞈ pehꞈ doˆ dzeh tehꞈ-a.  
29Jawꞈ dui dui-eu gaˇ heu deuˬ mˇ-eu tsawˇ haˬ a geu gʼaˬ maˬ kaˬ, Sahˬpaˬ 
Miˬyehˇ-euˬ tsawˇ haˬ lehˇ maˬ paˇ sawˇ nya meh lehˇ naw maꞈ siˬ nya meh.  
30Kʼoeˇ naˇ, Sahˬpaˬ Miˬyehˇ ehˇ-eu, “Ngaˬ neh biꞈ taˬ-euˬ dawˬ deuˬ-ahˇ naw maꞈ 
caw teh-awˬ. Naw maꞈ-euˬ mehˬ hu, miˇ kʼahˬ kʼoeˇ kʼahˬ laꞈ kʼoeˇ jawˇ luꞈ-eu tsawˇ 
haˬ kʼoeˇ deuˬ loꞈ-ehˇ taˬ gʼeh. Yawˬ haˇ yawˬ ha maˬ shawˇ-eu tsawˇ haˬ bi pyeuꞈ 
laˇ ni, gaˇ kʼoeˇ deuˬ naw maꞈ taˬ mˇ. Ngaˇ-aˬ, naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ ma.” 

Uˬ duˬ 19 

Yaw muiˬ yaw shawˇ hawˇ-eu yaw tsaˬ yaw dawˇ jeˬ-ahˇ taꞈ-eu zahˇ dawˬ kʼoꞈ dawˬ 

deuˬ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
2“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Naw maꞈ yaw muiˬ yaw 
shawˇ shawˇ-ehˇ dehꞈ-awˬ. Aˬ jeˬ miˇ neh ehˇ naˇ, naw maꞈ-euˬ Miˬyehˇ, Sahˬpaˬ 
Miˬyehˇ pyeuꞈ-eu ngaˇ-aˬ, yaw muiˬ yaw shawˇ ma.  
3Ngaˬ neh dawˬ biꞈ taˬ-euˬ loꞈ-ehˇ, naw maꞈ yawˬ gʼaˬ na luꞈ, yawˬ ha-euˬ aˬ ma aˬ 
da-ahˇ yaw zeu baw-awˇ, jawˇ nah-ahˇ lah daw-awˬ. Ngaˇ-aˬ, naw maꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ ma.  
4“Ngaˬ-ahˇ byehˇ dzeh-awˇ, tahˬ pahˬ aˬ ma mawˇ kawˇ deuˬ-ahˇ naw maꞈ uˬ duˬ 
taˬ tahˬ. Shmˇ, shuiˇ, pyuˇ, kʼoeˇ loꞈ-ehˇ gʼeh-eu deuˬ neh miˬ yehˇ mawˇ kawˇ tehˆ-
awˇ, uˬ duˬ taˬ tahˬ. Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma.  
5“Cawˬ cawˬ taꞈ-eu lawˇ-eu jeˬ lawˇ-eu gʼaˇ duˬ, naw maꞈ jeˬ zaˬ sehꞈ ngeh, ngaˬ 
neh biꞈ taˬ-euˬ zahˇ sahˇ kʼoꞈ-ahˇ tsaˬ ni mˇ-awˬ. Kʼoeˇ loꞈ-ehˇ jahˇ naˇ, naw maꞈ neh 
lawˇ-euˬ jeˬ-ahˇ ngaˇ ha geuꞈ ma.  
6Jeˬ zaˬ kʼoeˇ mawˇ sehꞈ ngeh nah maˬ ngeuˇ naˇ, yawˬ nah yawˬ laꞈ kʼoeˇ, jeˬ zaˬ 
kʼoeˇ mawˇ-euˬ shaˬ jiˇ deuˬ ya dzaˬ jiˇ meh. Smˬ nah jaˆ keuˆ-euˬ shaˬ jiˇ deuˬ ya 
keuˬ dzeh jiˇ meh.  
7Aˬ jeˬ miˇ neh ehˇ naˇ, shaˬ jiˇ kʼoeˇ-aˬ, maˬ shawˇ-eu shaˬ jiˇ pyeuꞈ-iˇ-euˬ meh. 
Tsawˇ haˬ tiˬ gʼaˬ na shaˬ jiˇ kʼoeˇ dzaˬ naˇ, lawˇ-eu jeˬ-ahˇ ngaˇ maˬ paˇ ha geuꞈ nya 
meh.  
8Shaˬ jiˇ kʼoeˇ dzaˬ-eu tsawˇ haˬ iˬ baˇ ahˇ-eu meh. Aˬ jeˬ miˇ neh ehˇ naˇ, ngaˬ-ahˇ 
damˬ gʼaˬ-eu yaw muiˬ yaw shawˇ jeˬ-ahˇ, maˬ muiˬ maˬ shawˇ-eu jeˬ loꞈ-ehˇ sawˇ-
awˇ dzaˬ-euˬ meh. Tsawˇ haˬ kʼoeˇ gʼaˬ-ahˇ, ngaˬ-euˬ tsawˇ haˬ lehˇ maˬ paˇ sawˇ 
nehˬ nya meh.  
9“Naw maꞈ yawˬ ha-euˬ cehˇ yehˬ cehˇ diˬ luiˆ ngeh, deh yaˇ deh dzeˇ paw dehꞈ-eu 
cehˇ maˬ ya yehˬ-a. Yehˬ tehˬ yaꞈ-euˬ cehˇ nmˇ deuˬ, maˬ ya pyehˆ poˆ-a.  
10Yawˬ ha-euˬ aˬ gaꞈ yaˇ kmˇ-ahˇ paˇ gʼoꞈ poˆ-iˇ-awˇ, pyaˆ tehˬ yaꞈ-euˬ aˬ gaꞈ aˇ siˬ 
deuˬ maˬ ya pyaˆ-a. Ga ka yaꞈ-euˬ aˬ gaꞈ aˇ siˬ deuˬ kʼawꞈ, maˬ ya gʼoˆ kʼoꞈ geuꞈ-a. 
Yaw shaˬ zaˬ deuˬ hawˇ-eu, boeˇ miˬ shiˬ kʼaˬ deuˬ gʼaˇ duˬ, kʼoeˇ loꞈ-ehˇ ya bi jaˆ 
yaꞈ meh. Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma.  
11“Smˇ kʼoeˬ taˬ kʼoeˬ. Tsawˇ gahˇ taˬ gahˇ. Jaˬ myawꞈ taˬ myawꞈ. 
12Saˇ jaˇ ziꞈ ma lehˇ naw maꞈ maˬ noeˬ tsehˆ-euˬ gaˇ, ngaˬ-euˬ tsawˇ myahˇ uˬ moˆ 
saˇ jaˇ taˬ dzaˬ. Ngaˇ-aˬ naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma.  
13“Aˬ cawˬ kʼoeˇ taˆ mehˇ shuiˇ taˬ shuiˇ dzaˬ. Tahˇ joe taˬ joe dzaˬ. Yawˬ ha-ahˇ gʼaˬ 
mahˇ mahˇ dzaˬ-eu tsawˇ haˬ-ahˇ gʼaˬ gaˇ aˇ poeˬ maˬ biꞈ ni, tiˬ miˇ tehꞈ-ehˇ kʼawꞈ 
taˬ bi dzeuˇ-iˇ.  
14Naˬ bawˬ-ahˇ yaˬ kʼehˇ taˬ yaˬ. Myaˆ behꞈ-ahˇ sahˬ tiꞈ taˬ kʼmˇ. Ngaˬ-ahˇ guˆ-awˬ. 
Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma.  

15“Naw maꞈ yaˇ kʼaˬ daˇ ngeh, yaw sui yaw dawˇ laꞈ kʼoeˇ, yaw tsaˬ yaw dawˇ dawˇ-
ehˇ daˇ-awˬ. Yaw shaˬ zaˬ paw gʼaˬ baꞈ baꞈ-eu maˬ ehˇ, smˇ muiˬ smˇ baw-ahˇ guˆ-
eu maˬ ehˇ, taˬ bi pyeuꞈ.  
16Aˬ cawˬ gaˇ kawˆ jaˬ myawꞈ myawꞈ-eu laꞈ kʼoeˇ taˬ ja bu. Tsawˇ haˬ tiˬ gʼaˬ na, 
tsawˇ shiˇ uˬ kʼawˇ-ahˇ deuˬ ni yaˇ kʼaˬ daˇ nehˬ-eu jeˬ-ahˇ ya daˬ paˬ-ehˇ keuˆ laˇ 
ngeh, aˬ yawꞈ-ahˇ caw ba nya-eu saˇ kiˇ saˇ seˬ jaˆ naˇ, ngehˬ doˆ tmˇ doˆ nehˬ-awˬ. 
Ngaˇ-aˬ, Sahˬpaˬ Miˬyehˇ ma.  
17“Aˬ cawˬ kʼoeˇ taˆ nui ma taˬ laˆ jaˆ. Ehˇ kʼawꞈ, aˬ cawˬ baˬ da neh yawˬ ha laꞈ 
kʼoeˇ iˬ baˇ maˬ ya doˆ laˇ ni, aˬ cawˬ nehˬ-ehˇ jahˇ tsaˬ geuꞈ-awˬ.  
18Aˬ cawˬ-ahˇ jahˇ kʼoꞈ nehˬ mawꞈ-eu nui ma taˬ bi ahˇ. Aˬ cawˬ-ahˇ bye-eu nui ma 
taˬ bi jaˆ. Ehˇ kʼawꞈ, yawˬ haˇ yawˬ ha gaˬ-eu loꞈ-ehˇ, yawˬ ha dawˬ peh jawˇ-eu 
tsawˇ haˬ-ahˇ gaˬ-awˬ. Ngaˇ-aˬ, Sahˬpaˬ Miˬyehˇ ma.  
19“Ngaˬ-euˬ zahˇ dawˬ kʼoꞈ dawˬ deuˬ-ahˇ naˇ haˬ geuꞈ-awˬ. Aˇ jeuˬ maˬ duˇ leˇ-eu 
jeˬ zaˬ yaw kaˬ, zaˬ taˬ bi caw taꞈ. Yaˇ tiˬ kawˬ laꞈ kʼoeˇ, maˬ duˇ leˇ-eu siˬ yoeˬ nuiˆ 
yoeˬ nyiˬ jeˬ taˬ ka keuˬ. Saˬ kahˇ hawˇ-eu yawˇ zaˬ caꞈ hm zaꞈ keuˬ-awˇ, mehˬ tsoeˬ 
taˬ guꞈ dm.  
20“Tsawˇ haˬ tiˬ gʼaˬ na, yawˬ ha-euˬ zaˬ miˬ zaˬ zaˬ kʼaˆ-ahˇ, aˬ cawˬ-euˬ ma nyiˇ bi 
geuꞈ-eu gʼaˇ duˬ ahˬ nehˬ ma lehˇ saˇ jaˇ dzaˬ gʼaˬ-euˬ kʼawꞈ, zeuˇ-eu gʼaˬ pyuˇ maˬ 
biꞈ tsehˆ mi naˆ-ehˇ, zaˬ miˬ zaˬ kʼoeˇ gʼaˬ nehˬ-ehˇ aˬ yawꞈ paˇ yuꞈ taꞈ ngeh, aˬ yawꞈ 
hawˇ-eu zaˬ miˬ zaˬ zaˬ kʼaˆ kʼoeˇ gʼaˬ-ahˇ maˬ ya sehꞈ-a. Kʼehˬ-eu tehꞈ-ehˇ ya kʼehˬ 
nehˬ meh. Aˬ jeˬ miˇ neh ehˇ naˇ, zaˬ miˬ zaˬ kʼoeˇ gʼaˬ aˬ yawꞈ-euˬ zaˬ kʼaˆ pyeuꞈ 
luꞈ-a siˬ.  
21Zaˬ kʼaˆ yaw sahˇ kʼoeˇ gʼaˬ dziˇ dzoˆ tsoeˬ-eu lawˇ-eu jeˬ lawˇ-eu gʼaˇ duˬ, ngaˇ 
jawˇ-eu Sehˬ gʼawˆ gʼoˆ kʼehˬ-ahˇ, yawˇ aˬ buˬ tiˬ mawˇ ya tsahˇ laꞈ meh.  
22Kʼoeˇ naˇ, yawˇ kʼoeˇ mawˇ-ahˇ piˇ ma gʼaˬ yuˇ-awˇ, tsawˇ haˬ kʼoeˇ gʼaˬ-euˬ iˬ baˇ 
shawˇ-eu gʼaˇ duˬ iˬ baˇ shawˇ-eu zahˇ jahˇ ngeh, tsawˇ haˬ kʼoeˇ gʼaˬ-ahˇ Miˬyehˇ iˬ 
baˇ pyehˬ nehˬ tehꞈ-a.  
23“Kaˬnaˬ miˇ kʼahˬ-ahˇ naw maꞈ le keuˆ-awˇ, aˇ siˬ aˇ lu ka dzaˬ ngeh, smˇ kʼoꞈ keuˆ 
ni aˇ siˬ aˇ lu kʼoeˇ deuˬ maˬ shawˇ-a lehˇ naw maꞈ ya noeˬ taˬ meh. Aˇ yamˬ kʼoeˇ 
smˇ kʼoꞈ laꞈ kʼoeˇ aˇ siˬ aˇ lu kʼoeˇ deuˬ naw maꞈ maˬ ya dzaˬ-a.  
24Oeˬ kʼoꞈ tiˬ kʼoꞈ-ahˇ Sahˬpaˬ Miˬyehˇ-euˬ guiˬ lahˬ-ahˇ noeˬ keuˆ-eu laꞈ kʼoeˇ, aˇ siˬ 
aˇ lu dawˬ tawˆ luꞈ ya lawˇ nehˬ meh.  
25Ehˇ kʼawꞈ, ngaˬ kʼoꞈ tiˬ kʼoꞈ keuˆ laˇ ngeh, aˇ siˬ aˇ lu kʼoeˇ deuˬ naw maꞈ dzaˬ nya 
tehꞈ-a. Naw maꞈ kʼoeˇ loꞈ-ehˇ jahˇ ngeh, aˇ siˬ aˇ lu za dzehˬ le-eu gaˇ ya mawˇ tehꞈ-
a. Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma.  
26“Shiˬ maˬ yoeˇ dzeˇ-euˬ shaˬ jiˇ taˬ dzaˬ. Mah loˬ taˬ loˬ.  
27Uˬ duˬ-euˬ laꞈ oˆ paw jawˬ jawˬ-ehˇ, tsehˇ kahˇ maˬ ya tehˬ jawˬ-a. Mehˬ mahˬ 
mehˬ dzaˬ maˬ ya tehˬ cuˬ-a.  
28Sahˬ tsawˆ-awˇ, shaˬ jiˇ-ahˇ aˇ boꞈ maˬ ya boꞈ-a. Yawˬ ha-euˬ shaˬ jiˇ-ahˇ laˆ tahˬ 
laˆ naˇ gaˇ keuˆ ni, shiˇ-euˬ tsawˇ haˬ deuˬ gʼaˇ duˬ tsawˇ ngoeˇ maˬ ya ngoeˇ-a. 
Ngaˇ-aˬ, Sahˬpaˬ Miˬyehˇ pyeuꞈ-eu ma.  

29“Lawˇ ciꞈ zaˬ-euˬ uˬ duˬ tahˬ nymˇ-ahˇ meh maˬ laˇ bi geuꞈ-iˇ-eu laꞈ kʼoeˇ, yawˬ 
ha-euˬ aˬ buˇ-ahˇ yehˬ bawˬ sehˇ lu-ehˇ maˬ ya gʼeh-a. Naw maꞈ kʼoeˇ loꞈ-ehˇ jahˇ 
naˇ, miˬyehˇ nui deuˬ-ahˇ naw maꞈ uˬ duˬ tahˬ-awˇ, miˇ kʼahˬ kʼoeˇ kʼahˬ laꞈ kʼoeˇ 
maˬ muiˬ maˬ jaˬ-eu jeˬ byah jiˇ tehꞈ-a.  
30Jawˇ nah-ahˇ lah-awˇ daw-awˇ, ngaˬ-ahˇ uˬ duˬ tahˬ-eu jawˇ duˬ-ahˇ taˬ huiˬ taˬ 
mahˇ-awˬ. Ngaˇ-aˬ, Sahˬpaˬ Miˬyehˇ ma.  
31“Nyiˇ paˬ-ahˇ laꞈ jeuˬ taˬ shaˇ. Naw maꞈ kʼoeˇ loꞈ-ehˇ jahˇ naˇ, maˬ shawˇ-eu tsawˇ 
haˬ pyeuꞈ-eu meh. Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma.  
32“Tsawˇ mawˬ tsawˇ kʼaˆ deuˬ-ahˇ yaw zeu baw-awˇ, taˬ huiˬ taˬ mahˇ-awˬ.  
33“Naw maꞈ miˇ kʼahˬ laꞈ kʼoeˇ jawˇ-eu boeˇ miˬ siˬ kʼaˬ deuˬ-ahˇ yehˬ bawˬ sehˇ lu-
ehˇ taˬ gʼeh.  
34Iˇsaˬleˬlaˆ tsawˇ haˬ yaw kaˬ cawˬ cawˬ taꞈ-eu loꞈ-ehˇ, aˬ yawꞈ maꞈ-ahˇ cawˬ cawˬ 
taꞈ-awˬ. Yawˬ haˇ yawˬ ha gaˬ-eu loꞈ-ehˇ, aˬ yawꞈ maꞈ-ahˇ gaˬ-awˬ. Iˇjiˇtuˆ miˇ kʼahˬ 
laꞈ kʼoeˇ naw maꞈ boeˇ miˬ siˬ kʼaˬ pyeuꞈ haw-euˬ gaˇ taˬ ngehˇ. Ngaˇ-aˬ, naw maꞈ-
euˬ Miˬyehˇ pyeuꞈ-eu Sahˬpaˬ Miˬyehˇ ma.  
35“Daˇ dza dza ngeh maˬ ehˇ, myawˬ saˆ ngeh maˬ ehˇ, tiˬ jeˬ paˬ gui ngeh maˬ ehˇ, 
aˬ cawˬ kʼoeˇ taˆ tsawˇ gahˇ taˬ gahˇ dzaˬ.  
36Tsaˬ-eu daˇ dza, tsaˬ-eu lu jawꞈ-i hawˇ-eu, tsaˬ-eu cehˇ pehˬ zmˬ-awˬ. Ngaˇ-aˬ, 
naw maꞈ-euˬ Miˬyehˇ, Sahˬpaˬ Miˬyehˇ pyeuꞈ-awˇ, Iˇjiˇtuˆ miˇ kʼahˬ laꞈ kʼoeˇ neh 
naw maꞈ-ahˇ sheuˬ doˆ nehˬ-euˬ ma.  
37Ngaˬ-euˬ zahˇ dawˬ kʼoꞈ dawˬ dawˬ tawˆ luꞈ hawˇ-eu, ngaˬ neh dawˬ kʼaˇ biꞈ taˬ-
euˬ dawˬ tawˆ luꞈ-ahˇ naˇ haˬ geuꞈ-awˬ. Ngaˇ-aˬ, Sahˬpaˬ Miˬyehˇ ma.” 

Uˬ duˬ 20 

Maˬ naˇ haˬ geuꞈ-eu tsawˇ haˬ-ahˇ kʼehˬ nehˬ-eu 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
2“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Naw maꞈ maˬ ehˇ, naw 
maꞈ nehˬ-ehˇ jawˇ luꞈ-eu boeˇ miˬ siˬ kʼaˬ deuˬ maˬ ehˇ, Moˇlehˆ miˬ yehˇ-ahˇ yawˬ 
ha-euˬ zaˬ biꞈ nehˬ-eu tsawˇ haˬ a geu gʼaˬ maˬ kaˬ, sehꞈ gaˇ ya daˬ tehꞈ-a. Tsawˇ 
haˬ aˇ maꞈ dawˬ tawˆ luꞈ, aˬ yawꞈ-ahˇ kʼaˬ lo neh ya biˬ sehꞈ tehꞈ-a.  
3Tsawˇ haˬ tiˬ gʼaˬ na, yawˬ ha-euˬ zaˬ tiˬ gʼaˬ Moˇlehˆ miˬ yehˇ-ahˇ biꞈ-eu laꞈ kʼoeˇ, 
muiˬ-eu shawˇ-eu ngaˬ-euˬ Sehˬ gʼawˆ-ahˇ laˆ jawꞈ-awˇ, muiˬ-eu shawˇ-eu ngaˬ-euˬ 
tsawˇ myahˇ-ahˇ yehˬ bawˬ sehˇ lu-ehˇ gʼeh naˇ, aˬ yawꞈ-ahˇ ngaˇ byehˇ tsehˆ tsehˆ-
awˇ, ngaˬ-euˬ tsawˇ haˬ lehˇ maˬ paˇ sawˇ ma. 
4Ehˇ kʼawꞈ, aˬ yawꞈ kʼoeˇ loꞈ-ehˇ mˇ gʼaˬ ngeh, tsawˇ haˬ aˇ maꞈ aˇ muˇ dawˬ tawˆ luꞈ 
aˬ yawꞈ-ahˇ maˬ sehꞈ ni, maˬ siˬ maˬ mawˇ-eu geuꞈ-awˇ jawˇ naˇ,  
5tsawˇ haˬ kʼoeˇ gʼaˬ-ahˇ maˬ ehˇ, aˬ yawꞈ-euˬ nymˇ kʼahˬ zaˬ dawˬ tawˆ luꞈ-ahˇ maˬ 
ehˇ, aˬ yawꞈ ngaˬ-ahˇ saˇ jaˇ puiˬ-awˇ, Moˇlehˆ miˬ yehˇ-ahˇ uˬ duˬ tahˬ gaˇ kʼaˇ gm 
leˇ-euˬ tsawˇ haˬ deuˬ-ahˇ maˬ ehˇ, ngaˇ byehˇ dzeh ma. Aˬ yawꞈ maꞈ-ahˇ ngaˬ-euˬ 
tsawˇ haˬ lehˇ ngaˇ maˬ paˇ sawˇ ma.  

6“Nyiˇ paˬ shaˆ ma deuˬ-ahˇ laꞈ jeuˬ kʼaˇ shaˇ-eu tsawˇ haˬ deuˬ-ahˇ ngaˇ byehˇ 
dzeh-awˇ, ngaˬ-euˬ tsawˇ haˬ lehˇ maˬ paˇ sawˇ nehˬ ma. 
7Naw maꞈ yaw muiˬ yaw shawˇ shawˇ-ehˇ dehꞈ-awˬ. Aˬ jeˬ miˇ neh ehˇ naˇ, ngaˇ-aˬ, 
naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma. 
8Ngaˬ-euˬ zahˇ dawˬ kʼoꞈ dawˬ deuˬ-ahˇ naw maꞈ naˇ haˬ geuꞈ-awˬ. Aˬ jeˬ miˇ neh 
ehˇ naˇ, ngaˇ-aˬ, Sahˬpaˬ Miˬyehˇ pyeuꞈ-awˇ, naw maꞈ-ahˇ bi muiˬ bi shawˇ laˇ-eu 
gʼaˬ pyeuꞈ-eu ma.” 
9Zahˇ sahˇ kʼoꞈ heu deuˬ-aˬ, Sahˬpaˬ Miˬyehˇ neh biꞈ-euˬ zahˇ sahˇ kʼoꞈ pyeuꞈ-eu 
meh. Yawˬ ha-euˬ aˬ ma aˬ da-ahˇ yaˬ kʼehˇ yaˬ-eu tsawˇ haˬ-aˬ, sehꞈ nehˬ gaˇ ya 
daˬ tehꞈ-a. Aˬ yawꞈ-aˬ, yawˬ haˇ yawˬ ha ya shiˇ ni mˇ-eu meh.  
10Iˇsaˬleˬlaˆ tsawˇ haˬ cawˬ cawˬ, kʼaˬ dzeˇ zaˬ tiˬ gʼaˬ aˬ cawˬ-euˬ miˬ zaˬ-ahˇ bahˬ 
naˇ, bahˬ-euˬ kʼaˬ dzeˇ zaˬ hawˇ-eu zaˬ miˬ zaˬ kʼoeˇ nyiˬ gʼaˬ luꞈ, sehꞈ nehˬ gaˇ ya 
daˬ tehꞈ-a.  
11Tsawˇ haˬ tiˬ gʼaˬ na, yawˬ ha aˬ da-euˬ miˬ zaˬ tiˬ gʼaˬ na nehˬ-ehˇ bahˬ-eu laꞈ 
kʼoeˇ, yawˬ ha aˬ da-ahˇ yehˬ bawˬ sehˇ lu-ehˇ gʼeh naˇ, bahˬ-euˬ kʼaˬ dzeˇ zaˬ hawˇ-
eu zaˬ miˬ zaˬ kʼoeˇ nyiˬ gʼaˬ luꞈ, sehꞈ nehˬ gaˇ ya daˬ tehꞈ-a.  
12Tsawˇ haˬ tiˬ gʼaˬ na, yawˬ ha-euˬ kuiˬ ma nehˬ-ehˇ joe naˇ, nyiˬ gʼaˬ luꞈ sehꞈ nehˬ 
gaˇ ya daˬ tehꞈ-a. Aˬ yawꞈ nyaꞈ-aˬ, jawꞈ dui dui-eu jeˬ mˇ-awˇ, yawˬ haˇ yawˬ ha ya 
shiˇ ni mˇ-euˬ meh.  
13Kʼaˬ dzeˇ zaˬ tiˬ gʼaˬ kʼaˬ dzeˇ zaˬ yawˬ gʼaˬ yawˬ nehˬ-ehˇ joe naˇ, jawꞈ dui dui-eu 
jeˬ mˇ-euˬ miˇ neh, nyiˬ gʼaˬ luꞈ sehꞈ nehˬ gaˇ ya daˬ tehꞈ-a. Aˬ yawꞈ nyaꞈ-aˬ, yawˬ 
haˇ yawˬ ha ya shiˇ ni mˇ-euˬ meh.  
14Tsawˇ haˬ tiˬ gʼaˬ na, aˬ ma hawˇ-eu aˬ buˇ tsaˬ-eu zaˬ miˬ zaˬ nyiˬ gʼaˬ luꞈ-ahˇ 
sheuˬ naˇ, aˬ yawꞈ maꞈ smˇ gʼaˬ luꞈ miˬ dzaˬ-ahˇ dzah puiˆ sehꞈ gaˇ ya daˬ tehꞈ-a. Aˬ 
jeˬ miˇ neh ehˇ naˇ, aˬ yawꞈ maꞈ yehˬ bawˬ sehˇ lu-ehˇ dehꞈ-eu meh. Kʼoeˇ loꞈ-ehˇ 
gʼeh-eu jeˬ naw maꞈ laꞈ kʼoeˇ maˬ ya bi doˆ laˇ-a. 
15Kʼaˬ dzeˇ zaˬ tiˬ gʼaˬ jeˬ zaˬ tiˬ mawˇ nehˬ-ehˇ joe naˇ, tsawˇ haˬ kʼoeˇ gʼaˬ hawˇ-eu 
jeˬ zaˬ kʼoeˇ mawˇ-aˬ, sehꞈ nehˬ gaˇ ya daˬ tehꞈ-a. 
16Zaˬ miˬ zaˬ tiˬ gʼaˬ na, jeˬ zaˬ tiˬ mawˇ nehˬ-ehˇ joe-eu lehˇ leh jeh naˇ, zaˬ miˬ zaˬ 
kʼoeˇ gʼaˬ hawˇ-eu jeˬ zaˬ kʼoeˇ mawˇ-aˬ, sehꞈ nehˬ gaˇ ya daˬ tehꞈ-a. Aˬ yawꞈ nyaꞈ-
aˬ, yawˬ ha kʼoeˇ taˆ shiˇ-eu jeˬ keuˆ le ni mˇ-euˬ meh.  
17Tsawˇ haˬ tiˬ gʼaˬ na, yawˬ ha-euˬ dmˇ ma tsi tsi ni gʼeh-eu gʼaˬ-ahˇ maˬ ehˇ, tiˬ 
ma baw zaˬ maˬ ngeuˇ-eu yawˬ ha-euˬ dmˇ ma nehˬ-ehˇ maˬ ehˇ, sheuˬ dahˬ dzaˬ 
naˇ, tsawˇ haˬ heu myaˆ ni gʼeh-eu mehˬ shi, aˬ yawꞈ nyaꞈ-ahˇ ya teh dzeh meh. Aˬ 
yawꞈ-aˬ, yawˬ ha-euˬ dmˇ ma-ahˇ bahˬ-eu miˇ neh, kʼaˇ keuˆ le-eu jeˬ ya daˬ meh.  
18Tsawˇ haˬ tiˬ gʼaˬ na, ba la mawˇ luꞈ-eu zaˬ miˬ zaˬ tiˬ gʼaˬ nehˬ-ehˇ yuꞈ taꞈ naˇ, aˬ 
yawꞈ nyaꞈ nyiˬ gʼaˬ luꞈ-ahˇ, tsawˇ haˬ aˇ maꞈ aˇ muˇ laꞈ kʼoeˇ neh ya teh dzeh meh. 
Aˬ jeˬ miˇ neh ehˇ naˇ, muiˬ-eu shawˇ-eu jeˬ-ahˇ taꞈ leˇ-eu zahˇ sahˇ kʼoꞈ-ahˇ aˬ yawꞈ 
nyaꞈ mˇ bahˬ-euˬ meh.  

19Tsawˇ haˬ tiˬ gʼaˬ na, yawˬ ha-euˬ aˬ kʼoˬ nehˬ-ehˇ maˬ ehˇ, yawˬ ha-euˬ aˬ mui 
nehˬ-ehˇ maˬ ehˇ, bahˬ naˇ, maˬ mˇ kʼmˬ-eu jeˬ mˇ-euˬ miˇ neh, kʼaˇ keuˆ le-eu jeˬ-
ahˇ aˬ yawꞈ nyaꞈ ya daˬ tehꞈ-a.  
20Tsawˇ haˬ tiˬ gʼaˬ na, yawˬ ha-euˬ aˬ uiˬ, aˬ zawˇ, aˬ gʼoe, heu deuˬ-euˬ miˬ zaˬ-ahˇ 
bahˬ naˇ, aˬ yawꞈ maꞈ-ahˇ yehˬ bawˬ sehˇ lu-ehˇ gʼeh-euˬ miˇ neh, aˬ yawꞈ hawˇ-eu 
aˬ yawꞈ nehˬ-ehˇ bahˬ-euˬ zaˬ miˬ zaˬ kʼoeˇ gʼaˬ-aˬ, kʼehˬ nehˬ gaˇ ya daˬ tehꞈ-a. Aˬ 
yawꞈ nyaꞈ nyiˬ gʼaˬ luꞈ, zaˬ maˬ jawˇ le ni ziˇ ya jiˇ tehꞈ-a.  
21Tsawˇ haˬ tiˬ gʼaˬ na, yawˬ ha aˇ doˆ-euˬ miˬ zaˬ-ahˇ maˬ ehˇ, aˬ nyiˇ-euˬ miˬ zaˬ-
ahˇ maˬ ehˇ, sheuˬ naˇ, sheuˬ dahˬ dzaˬ-euˬ tsawˇ haˬ kʼoeˇ nyiˬ gʼaˬ-aˬ, zaˬ maˬ jawˇ 
le ni ziˇ ya jiˇ tehꞈ-a. Aˬ yawꞈ-aˬ, maˬ muiˬ maˬ shawˇ-eu jeˬ mˇ-awˇ, yawˬ ha-euˬ aˬ 
yuiꞈ aˬ nyiˇ-ahˇ yehˬ bawˬ sehˇ lu-ehˇ gʼeh-euˬ meh.  
22Sahˬpaˬ Miˬyehˇ ehˇ-eu, “Naw maꞈ-ahˇ ngaˇ sheuˬ uˇ gʼeh-eu lehˇ gʼeh-eu Kaˬnaˬ 
miˇ kʼahˬ kʼoeˇ, naw maꞈ-ahˇ uˬ pehꞈ maˬ ya pehꞈ doˆ dzeh-eu gʼaˇ duˬ, ngaˬ-euˬ 
zahˇ dawˬ kʼoꞈ dawˬ deuˬ hawˇ-eu, ngaˬ neh biꞈ taˬ-euˬ dawˬ deuˬ dawˬ tawˆ luꞈ-
ahˇ naˇ haˬ geuꞈ-awˬ.  
23Kʼoeˇ gaˇ jawˇ-eu tsawˇ haˬ deuˬ-euˬ zahˇ sahˇ kʼoꞈ-ahˇ naw maꞈ taˬ caw teh. Miˇ 
kʼahˬ kʼoeˇ kʼahˬ-ahˇ naw maꞈ uˇ leˇ nya ni, lawˇ ciꞈ zaˬ kʼoeˇ deuˬ-ahˇ ngaˇ teh 
dzeh-eu lehˇ gʼeh-eu ma. Aˬ yawꞈ maꞈ maˬ muiˬ maˬ jaˬ-eu jeˬ tehꞈ-ehˇ mˇ-eu miˇ 
neh, aˬ yawꞈ maꞈ-ahˇ ngaˇ nui ma byuˇ laˇ taˬ-euˬ ma.  
24Ehˇ kʼawꞈ, naw maꞈ-ahˇ ngaˇ saˇ jaˇ dzaˬ taˬ-euˬ loꞈ-ehˇ, mawˇ neˇ aˬ coeˇ hawˇ-eu 
byaˬ byaˬ uiˇ yoeˇ-eu miˇ kʼahˬ kʼoeˇ kʼahˬ biꞈ ma. Ngaˇ-aˬ, naw maꞈ-euˬ Miˬyehˇ, 
Sahˬpaˬ Miˬyehˇ pyeuꞈ-awˇ, tsawˇ jeuˬ heu myaˆ ni gʼeh-eu laꞈ kʼoeˇ, naw maꞈ-ahˇ 
ngaˇ tseˇ doˆ taˬ-euˬ ma.  
25Kʼoeˇ miˇ neh, jeˬ zaˬ aˇ jiˇ deuˬ laꞈ kʼoeˇ, shawˇ-eu jeˬ hawˇ-eu maˬ shawˇ-eu jeˬ 
naw maꞈ ya tseˇ paˆ geuꞈ meh. Maˬ shawˇ-eu jeˬ zaˬ aˇ jiˇ deuˬ taˬ dzaˬ. Ngaˬ neh 
maˬ shawˇ-a lehˇ ehˇ tsehˆ taˬ-euˬ jeˬ-ahˇ naw maꞈ dzaˬ naˇ, naw maꞈ maˬ shawˇ-a. 
26Naw maꞈ-aˬ, ngaˬ-ahˇ tehꞈ-ehˇ taꞈ leˇ-eu muiˬ-eu shawˇ-eu tsawˇ haˬ ya bi pyeuꞈ 
meh. Aˬ jeˬ miˇ neh ehˇ naˇ, ngaˇ-aˬ, Sahˬpaˬ Miˬyehˇ pyeuꞈ-awˇ, yaw muiˬ yaw 
shawˇ ma. Naw maꞈ ngaˬ-ahˇ tehꞈ-ehˇ taꞈ-eu tsawˇ jeuˬ pyeuꞈ laˇ ni, tsawˇ jeuˬ heu 
myaˆ ni gʼeh-eu laꞈ kʼoeˇ, naw maꞈ-ahˇ ngaˇ tseˇ doˆ taˬ-euˬ ma.  
27“Nyiˇ paˬ shaˆ ma deuˬ-ahˇ laꞈ jeuˬ shaˇ-eu tsawˇ haˬ aˬ geu gʼaˬ maˬ kaˬ, kʼaˬ lo 
neh biˬ sehꞈ gaˇ ya daˬ tehꞈ-a. Kʼoeˇ loꞈ-ehˇ kʼaˇ mˇ-eu tsawˇ haˬ aˬ geu gʼaˬ maˬ kaˬ, 
yawˬ haˇ yawˬ ha ya shiˇ ni mˇ gaˇ duˇ tehꞈ-a.” 

Uˬ duˬ 21 

Piˇ ma deuˬ ya caw teh-eu zahˇ sahˇ kʼoꞈ deuˬ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ nehˬ-euˬ meh. “Aˬloˬ-euˬ aˬ li piˇ 
ma deuˬ-ahˇ heu loꞈ-ehˇ ehˇ nehˬ-awˬ. Piˇ ma geuꞈ-eu gʼaˬ-aˬ, yawˬ ha-euˬ aˇ jeuˬ aˇ 
ca shiˇ ngeh, tsawˇ shiˇ-ahˇ taꞈ leˇ-eu gaˇ mˇ-eu laꞈ kʼoeˇ, yawˬ ha-euˬ gʼawˇ mawˇ 
maˬ muiˬ maˬ shawˇ-ehˇ pyeuꞈ-iˇ ni maˬ ya jahˇ-a.  

2Ehˇ kʼawꞈ, yawꞈ ha-euˬ aˬ ma aˬ da, aˬ buˇ aˬ li hawˇ-eu, mehˇ nmˇ deuˬ shiˇ ngeh 
maˬ ehˇ,  
3yawˬ ha-euˬ nymˇ-ahˇ jawˇ-eu smˇ miˇ maˬ iˇ-euˬ yawˬ ha-euˬ dmˇ ma shiˇ ngeh 
maˬ ehˇ, tsawˇ shiˇ-ahˇ taꞈ leˇ-eu gaˇ mˇ nehˬ nya meh.  
4Yawˬ ha-euˬ miˬ zaˬ paw-euˬ aˬ yuiꞈ aˬ nyiˇ deuˬ shiˇ ngeh, tsawˇ shiˇ-ahˇ taꞈ leˇ-
eu gaˇ mˇ-awˇ, yawˬ ha-euˬ gʼawˇ mawˇ maˬ muiˬ maˬ shawˇ-ehˇ pyeuꞈ-iˇ ni maˬ ya 
jahˇ-a.  
5“Yawˬ ha tsawˇ ngoeˇ ngoeˇ luꞈ-eu aˬ cawˬ bi siˬ-eu gʼaˇ duˬ, uˬ jehˆ jehˆ-eu maˬ 
ehˇ, mehˬ mahˬ tehˬ dzeh-eu maˬ ehˇ, yawˬ ha-euˬ gʼawˇ mawˇ-ahˇ laˆ tahˬ laˆ naˇ-
eu jeˬ maˬ ehˇ, piˇ ma deuˬ maˬ ya jahˇ-a.  
6Aˬ yawꞈ-aˬ, yaw muiˬ yaw shawˇ shawˇ-ehˇ ya dehꞈ-awˇ, ngaˬ-euˬ tsawˇ myahˇ-
ahˇ yehˬ bawˬ sehˇ lu-ehˇ maˬ ya gʼeh-a. Aˬ yawꞈ-aˬ, ngaˬ-ahˇ dzaˬ dzaˬ dawˇ dawˇ 
lawˇ nehˬ-eu tsawˇ haˬ pyeuꞈ-eu baˬ da neh, ya bi muiˬ ya bi shawˇ meh.  
7Meh maˬ laˇ geuꞈ haw-euˬ zaˬ miˬ zaˬ-ahˇ maˬ ehˇ, kʼaˬ dzeˇ zaˬ neh bi toeˬ ciˆ gʼaˬ-
euˬ miˬ daꞈ-ahˇ maˬ ehˇ, miˬ kʼoꞈ-ahˇ maˬ ehˇ, piˇ ma geuꞈ-eu gʼaˬ maˬ ya sheuˬ-a. 
Aˬ jeˬ miˇ neh ehˇ naˇ, piˇ ma-aˬ, muiˬ-eu shawˇ-eu tsawˇ haˬ meh.  
8Piˇ ma-aˬ, yaw muiˬ yaw shawˇ meh lehˇ tsawˇ haˬ dawˬ tawˆ luꞈ ya siˬ nya meh. 
Aˬ jeˬ miˇ neh ehˇ naˇ, aˬ yawꞈ-aˬ, ngaˬ-ahˇ dzaˬ dzaˬ dawˇ dawˇ lawˇ-eu tsawˇ haˬ 
pyeuꞈ-eu meh. Ngaˇ-aˬ, Sahˬpaˬ Miˬyehˇ ma. Ngaˇ-aˬ, muiˬ-eu shawˇ-eu gʼaˬ pyeuꞈ-
awˇ, ngaˬ-euˬ tsawˇ haˬ deuˬ-ahˇ bi muiˬ bi shawˇ-eu ma.  
9Piˇ ma-euˬ aˬ buˇ tiˬ gʼaˬ na meh maˬ laˇ pyeuꞈ-iˇ naˇ, aˬ yawꞈ-euˬ aˬ da-ahˇ aˬ yawꞈ 
yehˬ bawˬ sehˇ lu-ehˇ gʼeh-eu meh. Miˬ dzaˬ-ahˇ dzah puiˆ-awˇ sehꞈ nehˬ gaˇ aˬ 
yawꞈ ya daˬ tehꞈ-a.  
10“Tseˇ doˆ-euˬ deuˬ-ahˇ lehꞈ-eu tsiˇ uˬ duˬ-ahˇ shehˆ daˆ-awˇ lehꞈ nehˬ taˬ-euˬ uˬ 
taꞈ, piˇ ma-euˬ dm gʼaˬ dm lmˇ deuˬ bi dm-eu gʼaˇ duˬ, gʼawˇ mawˇ a nehˬ taˬ-euˬ 
Piˇ ma Yaw huiˬ gʼaˬ-aˬ, aˬ myah luꞈ uˬ duˬ tsehˇ kahˇ ya kaˆ juˇ taˬ meh. Yawˬ ha 
tsawˇ ngoeˇ ngoeˇ luꞈ-eu gaˇ kawˆ aˬ cawˬ bi siˬ-eu gʼaˇ duˬ, yawˬ ha-euˬ mehˬ tsoeˬ 
cehˬ pyaˬ-eu jeˬ maˬ ya jahˇ-a.  
11Tsawˇ shiˇ baꞈ taˬ-euˬ jawˇ duˬ-ahˇ aˬ yawꞈ maˬ ya uˇ-iˇ-a. Yawˬ ha-euˬ aˬ ma aˬ 
da shiˇ taˬ-euˬ gaˇ kʼawꞈ, maˬ ya iˇ-a. Aˬ jeˬ miˇ neh ehˇ naˇ, kʼoeˇ loꞈ-ehˇ iˇ naˇ, yawˬ 
ha-euˬ gʼawˇ mawˇ maˬ muiˬ maˬ shawˇ-ehˇ bi pyeuꞈ-iˇ ni jahˇ gaˇ duˇ-eu meh.  
12Muiˬ-eu shawˇ-eu ngaˬ-euˬ Sehˬ gʼawˆ-ahˇ neh doˆ-iˇ-awˇ, tsawˇ shiˇ baꞈ taˬ-euˬ 
nymˇ-ahˇ iˇ-eu laꞈ kʼoeˇ, ngaˬ-euˬ muiˬ-eu shawˇ-eu Sehˬ gʼawˆ-ahˇ maˬ ya laˆ jawꞈ-
a. Aˬ jeˬ miˇ neh ehˇ naˇ, ngaˬ-euˬ gaˇ bi mˇ-eu gʼaˇ duˬ, aˬ yawꞈ-ahˇ tsiˇ lehꞈ-awˇ tseˇ 
doˆ taˬ-euˬ meh.  
13Kʼaˬ dzeˇ zaˬ neh maˬ bi toeˬ ciˆ haw-euˬ miˬ daꞈ-ahˇ aˬ yawꞈ ya sheuˬ dahˬ dzaˬ 
meh.  
14Miˬ coeˬ miˬ ma-ahˇ maˬ ehˇ, miˬ kʼoꞈ-ahˇ maˬ ehˇ, meh maˬ laˇ geuꞈ haw-euˬ zaˬ 
miˬ zaˬ-ahˇ maˬ ehˇ, aˬ yawꞈ maˬ ya sheuˬ-a. Kʼaˬ dzeˇ zaˬ neh maˬ bi toeˬ ciˆ haw-
euˬ aˬ yawꞈ-euˬ aˇ jeuˬ aˇ ca pyeuꞈ-eu miˬ daꞈ-ahˇ tehꞈ-ehˇ aˬ yawꞈ ya sheuˬ dahˬ 
dzaˬ meh. 



261 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

15Kʼoeˇ loꞈ-ehˇ maˬ ngeuˇ naˇ, yaw muiˬ yaw shawˇ tsawˇ haˬ ya bi pyeuꞈ-eu aˬ 
yawꞈ-euˬ zaˬ deuˬ-aˬ, maˬ muiˬ maˬ shawˇ ni pyeuꞈ-iˇ tehꞈ-a. Ngaˇ-aˬ, Sahˬpaˬ 
Miˬyehˇ pyeuꞈ-awˇ, Piˇ ma Yaw huiˬ gʼaˬ bi geuꞈ-eu lehˇ, tsawˇ haˬ heu myaˆ ni 
gʼeh-eu laꞈ kʼoeˇ, aˬ yawꞈ-ahˇ tseˇ doˆ-euˬ ma.” 
16Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ-euˬ meh. 
17“Aˬloˬ-ahˇ heu loꞈ-ehˇ ehˇ nehˬ-awˬ. Nawˬ-euˬ zaˬ nawˬ-euˬ uˆ deuˬ laꞈ kʼoeˇ, 
gʼawˇ mawˇ aˇ sehˇ-ahˇ taꞈ leˇ-awˇ iˬ baˇ taˬ kʼaˇ za-eu deuˬ, ngaˬ-ahˇ dzaˬ dzaˬ dawˇ 
dawˇ lawˇ-eu piˇ ma maˬ ya bi geuꞈ-a. Heu-aˬ, mehˬ hu paw dehꞈ daˆ leꞈ-eu aˇ yamˬ 
laꞈ kʼoeˇ, aˬ myah luꞈ ya caw teh-eu zahˇ sahˇ kʼoꞈ pyeuꞈ-eu meh.  
18Gʼawˇ mawˇ aˇ sehˇ-ahˇ taꞈ leˇ-awˇ, iˬ baˇ taˬ kʼaˇ za-eu tsawˇ haˬ-aˬ, lawˇ-eu 
shehˇ-eu jeˬ maˬ ya mˇ-a. Myaˆ behꞈ deuˬ maˬ ehˇ, kuiˇ shiˇ deuˬ maˬ ehˇ, aˇ sehˇ 
maˬ byah-eu deuˬ maˬ ehˇ, aˇ sehˇ cawˆ-iˇ-euˬ tsawˇ haˬ deuˬ maˬ ehˇ,  
19kuiˇ kuˆ laꞈ kuˆ kuˆ-eu tsawˇ haˬ deuˬ maˬ ehˇ,  
20pu lu lu-eu deuˬ maˬ ehˇ, maˬ huiˬ maˬ goˇ loꞈ-eu deuˬ maˬ ehˇ, myaˆ nuiˆ naˇ-eu 
deuˬ maˬ ehˇ, nyawˬ naˇ-eu deuˬ maˬ ehˇ, uˬ kʼawˇ aˇ nuiˆ maˬ byah-eu deuˬ maˬ 
ehˇ, lawˇ-eu shehˇ-eu jeˬ maˬ ya mˇ-a.  
21Aˬloˬ-euˬ zaˬ deuˬ uˆ deuˬ laꞈ kʼoeˇ, gʼawˇ mawˇ aˇ sehˇ-ahˇ taꞈ leˇ-awˇ iˬ baˇ taˬ 
kʼaˇ za-eu deuˬ, ngaˬ-ahˇ dzaˬ dzaˬ dawˇ dawˇ lawˇ-eu jeˬ maˬ ya mˇ-a.  
22Kʼoeˇ loꞈ-ehˇ gʼeh-eu tsawˇ haˬ deuˬ-aˬ, ngaˬ-ahˇ lawˇ nehˬ-euˬ muiˬ-eu shawˇ-eu 
dzaˇ maˬ ehˇ, muiˬ dui shawˇ dui dui-eu dzaˇ maˬ ehˇ, dzaˬ nya meh. 
23Ehˇ kʼawꞈ, aˬ yawꞈ maꞈ-euˬ gʼawˇ mawˇ aˇ sehˇ iˬ baˇ taˬ kʼaˇ za-eu miˇ neh, muiˬ-
eu shawˇ-eu saˬ paˇ lawˆ kaˬ dawˬ peh maˬ ehˇ, lawˇ duˬ dawˬ peh maˬ ehˇ, maˬ ya 
le-a. Kʼoeˇ loꞈ-ehˇ jahˇ-awˇ, muiˬ-eu shawˇ-eu jeˬ-ahˇ aˬ yawꞈ maꞈ maˬ ya laˆ jawꞈ-a. 
Aˬ jeˬ miˇ neh ehˇ naˇ, ngaˇ-aˬ, aˬ yawꞈ maꞈ-ahˇ bi muiˬ bi shawˇ laˇ-eu Sahˬpaˬ 
Miˬyehˇ pyeuꞈ-eu ma.” 
24Aˬloˬ-ahˇ maˬ ehˇ, Aˬloˬ-euˬ aˬ li deuˬ-ahˇ maˬ ehˇ, Iˇsaˬleˬlaˆ tsawˇ haˬ dawˬ tawˆ 
luꞈ-ahˇ maˬ ehˇ, Moˇseˬ kʼoeˇ loꞈ-ehˇ ehˇ nehˬ-euˬ meh.  

Uˬ duˬ 22 

Lawˇ-eu shehˇ-eu jeˬ-aˬ, muiˬ-eu shawˇ-eu jeˬ pyeuꞈ-eu 

1Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ-euˬ meh.  
2“Aˬloˬ hawˇ-eu aˬ yawꞈ-euˬ aˬ li deuˬ-ahˇ heu loꞈ-ehˇ ehˇ nehˬ-awˬ. Ngaˬ-euˬ tsawˇ 
myahˇ kʼoeˇ taˆ yehˬ bawˬ sehˇ lu-ehˇ gʼeh-eu jeˬ keuˆ le ni, naw maꞈ maˬ ya jahˇ-a. 
Kʼoeˇ miˇ neh, Iˇsaˬleˬlaˆ tsawˇ haˬ deuˬ neh, ngaˬ-ahˇ lawˇ-euˬ muiˬ-eu shawˇ-eu 
lawˇ-eu jeˬ-ahˇ naw maꞈ yaw zeu baw-awˬ.  
3Naw maꞈ-euˬ zaˬ deuˬ uˆ deuˬ laꞈ kʼoeˇ, tsawˇ haˬ tiˬ gʼaˬ na yawˬ ha-euˬ gʼawˇ 
mawˇ maˬ shawˇ-eu aˇ yamˬ laꞈ kʼoeˇ, Iˇsaˬleˬlaˆ tsawˇ haˬ deuˬ neh ngaˬ-ahˇ lawˇ -
euˬ muiˬ-eu shawˇ-eu lawˇ-eu jeˬ dawˬ peh le naˇ, tsawˇ haˬ kʼoeˇ gʼaˬ-aˬ, lawˇ duˬ-
ahˇ ngaˬ-euˬ gaˇ maˬ paˇ ya mˇ meh. Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, 
zahˇ sahˇ kʼoꞈ heu hmˬ-ahˇ aˬ myah luꞈ ya caw teh meh. Ngaˇ-aˬ, Sahˬpaˬ Miˬyehˇ 
ma.  

4“Aˬloˬ-euˬ aˬ li deuˬ laꞈ kʼoeˇ, nyawˬ naˇ-eu tsawˇ haˬ deuˬ hawˇ-eu, maˇ uiˇ yoeˇ-
eu tsawˇ haˬ deuˬ-aˬ, aˬ yawꞈ maꞈ-euˬ gʼawˇ mawˇ maˬ muiˬ maˬ shawˇ laˇ kʼoeˇ 
keuˆ ni, lawˇ gʼaˬ-euˬ muiˬ-eu shawˇ-eu dzaˇ maˬ ya dzaˬ-a. Piˇ ma tiˬ gʼaˬ, shiˇ taˬ-
euˬ jeˬ-ahˇ taꞈ-eu maˬ shawˇ-eu mˇ myawˬ tiˬ jeˬ na-ahˇ toeˬ ciˆ-euˬ maˬ kaˬ, yawˬ 
ha-euˬ gʼawˇ mawˇ aˇ yoeˬ yoeˇ doˆ-eu maˬ kaˬ, maˬ shawˇ-eu piˇ ma pyeuꞈ-eu 
meh.  
5Maˬ shawˇ-eu tsawˇ haˬ hawˇ-eu jeˬ zaˬ-ahˇ, aˬ yawꞈ toeˬ ciˆ naˇ, maˬ shawˇ-eu piˇ 
ma pyeuꞈ-iˇ-eu meh.  
6Maˬ shawˇ ni pyeuꞈ-iˇ-euˬ piˇ ma aˬ geu gʼaˬ maˬ kaˬ, uˬ ciꞈ paw keuˆ ni, maˬ 
shawˇ-a. Uˬ ciꞈ keuˆ le gʼaˬ-euˬ kʼawꞈ, iˇ cuꞈ maˬ dzuiꞈ shawˇ gʼaˬ kʼoeˇ keuˆ ni, lawˇ 
gʼaˬ-euˬ muiˬ-eu shawˇ-eu dzaˇ maˬ ya dzaˬ-a.  
7Nahˇ ma ga ahˇ gʼaˬ ngeh, aˬ yawꞈ shawˇ laˇ-eu meh. Kʼoeˇ naˇ, aˬ yawꞈ-euˬ dzaˇ 
pyeuꞈ-eu lawˇ gʼaˬ-euˬ muiˬ-eu shawˇ-eu dzaˇ deuˬ aˬ yawꞈ dzaˬ nya meh.  
8Aˬ yawˇ yawꞈ shiˇ-euˬ jeˬ zaˬ-euˬ shaˬ jiˇ maˬ ehˇ, bawˇ tsahˬ jeˬ zaˬ neh bi kawꞈ 
sehꞈ-euˬ jeˬ zaˬ-euˬ shaˬ jiˇ maˬ ehˇ, aˬ yawꞈ maˬ ya dzaˬ-a. Kʼoeˇ loꞈ-ehˇ dzaˬ naˇ, 
yawˬ haˇ yawˬ ha maˬ shawˇ-ehˇ pyeuꞈ-iˇ ni jahˇ gaˇ duˇ-eu meh. Ngaˇ-aˬ, Sahˬpaˬ 
Miˬyehˇ ma.  
9“Piˇ ma dawˬ tawˆ luꞈ, ngaˬ neh biꞈ taˬ-eu zahˇ sahˇ kʼoꞈ deuˬ-ahˇ ya caw teh meh. 
Kʼoeˇ loꞈ-ehˇ maˬ jahˇ naˇ, iˬ baˇ naꞈ-awˇ ya shiˇ tehꞈ-a. Aˬ jeˬ miˇ neh ehˇ naˇ, muiˬ-
eu shawˇ-eu zahˇ sahˇ kʼoꞈ-ahˇ aˬ yawꞈ maꞈ maˬ caw teh-a. Ngaˇ-aˬ, aˬ yawꞈ maꞈ-
ahˇ bi muiˬ bi shawˇ laˇ-eu Sahˬpaˬ Miˬyehˇ pyeuꞈ-eu ma.  
10“Piˇ ma deuˬ-euˬ nymˇ kʼahˬ zaˬ deuˬ tehꞈ-ehˇ, lawˇ gʼaˬ shehˇ gʼaˬ-euˬ muiˬ-eu 
shawˇ-eu dzaˇ-ahˇ dzaˬ kʼmˬ-eu meh. Nui deuˬ tiˬ gʼaˬ-iˬ maˬ dzaˬ kʼmˬ-a. Piˇ ma-
euˬ nymˇ-ahˇ jawˇ naˬ luꞈ-eu deuˬ hawˇ-eu, piˇ ma-ahˇ gʼaˬ mahˇ mahˇ luꞈ-eu tsawˇ 
haˬ deuˬ kʼawꞈ maˬ dzaˬ kʼmˬ-a.  
11Ehˇ kʼawꞈ, piˇ ma neh zeuˇ tsehˆ gʼaˬ-euˬ zaˬ kʼaˆ maˬ ehˇ, piˇ ma-euˬ nymˇ-ahˇ 
dehꞈ le-euˬ zaˬ kʼaˆ maˬ ehˇ, piˇ ma-euˬ dzaˇ deuˬ dzaˬ kʼmˬ meh.  
12Piˇ ma maˬ ngeuˇ-eu tsawˇ haˬ-ahˇ dahˬ dzaˬ-iˇ-euˬ piˇ ma-euˬ aˬ buˇ-aˬ, lawˇ gʼaˬ-
euˬ muiˬ-eu shawˇ-eu dzaˇ maˬ dzaˬ kʼmˬ-a.  
13Yawˬ ha aˬ da-euˬ nymˇ-ahˇ gʼoꞈ tsehˆ jawˇ tsehˆ laˇ-euˬ, zaˬ maˬ jawˇ-eu miˬ coeˬ 
miˬ ma pyeuꞈ-eu piˇ ma-euˬ aˬ buˇ-aˬ, yawˬ ha-euˬ aˬ da piˇ ma geuꞈ-awˇ za-euˬ 
dzaˇ deuˬ dzaˬ nya meh. Piˇ ma-euˬ nymˇ kʼahˬ zaˬ deuˬ tehꞈ-ehˇ dzaˇ kʼoeˇ deuˬ 
dzaˬ kʼmˬ-eu meh.  
14“Piˇ ma-euˬ nymˇ kʼahˬ zaˬ ma ngeuˇ-eu tsawˇ haˬ tiˬ gʼaˬ na, maˬ noeˬ maˬ duˇ-
ehˇ lawˇ gʼaˬ-euˬ dzaˇ dzaˬ naˇ, dzaˇ kʼoeˇ-euˬ aˇ poeˬ piˇ ma-ahˇ ya tsoeˬ nehˬ-eu uˬ 
taꞈ, ngaˬ bymˇ tiˬ bymˇ ya biꞈ dzehˬ meh. 
15-16Dzaˬ-eu maˬ geuˇ-eu tsawˇ haˬ-ahˇ bi dzaˬ-eu laꞈ kʼoeˇ, lawˇ gʼaˬ-euˬ muiˬ-eu 
shawˇ-eu dzaˇ-ahˇpiˇ ma deuˬ yehˬ bawˬ sehˇ lu-ehˇ maˬ ya gʼeh-a. Kʼoeˇ loꞈ-ehˇ 
jahˇ naˇ, iˬ baˇ hawˇ-eu kʼehˬ-eu kʼaˆ-eu jeˬ, tsawˇ haˬ kʼoeˇ gʼaˬ kʼoeˇ taˆ keuˆ le 
tehꞈ-a. Ngaˇ-aˬ, lawˇ-eu shehˇ-eu jeˬ-ahˇ bi muiˬ bi shawˇ laˇ-eu Sahˬpaˬ Miˬyehˇ 
ma.” 

17Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ nehˬ-euˬ meh. 
18Aˬloˬ-ahˇ maˬ ehˇ, Aˬloˬ-euˬ aˬ li deuˬ-ahˇ maˬ ehˇ, Iˇsaˬleˬlaˆ tsawˇ haˬ dawˬ tawˆ 
luꞈ-ahˇ maˬ ehˇ, zahˇ sahˇ kʼoꞈ heu deuˬ biꞈ nehˬ-awˬ. Iˇsaˬleˬlaˆ tsawˇ haˬ maˬ kaˬ, 
Iˇsaˬleˬlaˆ miˇ kʼahˬ-ahˇ jawˇ-eu boeˇ miˬ siˬ kʼaˬ deuˬ maˬ kaˬ, saˇ jaˇ dzaˬ-eu laꞈ 
kʼoeˇ lawˇ-eu maˬ ehˇ, nui ma keuˆ-eu miˇ neh lawˇ-eu maˬ ehˇ, miˬ dzaˬ dzah puiˆ-
awˇ lawˇ-eu jeˬ lawˇ naˇ, maˇ byawꞈ maˬ baw-eu jeˬ zaˬ ya lawˇ meh.  
19Yawˬ ha-euˬ lawˇ-eu jeˬ-ahˇ bi ha geuꞈ mawꞈ naˇ, mawˇ neˇ lawˇ ngeh, maˇ byawꞈ 
maˬ baw-eu mawˇ gaw maˬ ehˇ, yawˇ hawˇ-eu ciꞈ myehꞈ lawˇ ngeh, maˇ byawꞈ maˬ 
baw-eu aˬ buˬ deuˬ maˬ ehˇ, ya lawˇ meh.  
20Naw maꞈ maˇ byawꞈ baw-eu jeˬ zaˬ lawˇ naˇ, Sahˬpaˬ Miˬyehˇ maˬ ha geuꞈ-a. 
21Tsawˇ haˬ tiˬ gʼaˬ na, saˇ jaˇ dzaˬ-eu laꞈ kʼoeˇ maˬ ehˇ, nui ma keuˆ-eu miˇ neh maˬ 
ehˇ, cawˬ cawˬ taꞈ-eu lawˇ-eu jeˬ lawˇ ngeh, Sahˬpaˬ Miˬyehˇ neh bi ha geuꞈ mawꞈ 
naˇ, maˇ byawꞈ maˬ baw-eu jeˬ zaˬ ya lawˇ meh.  
22Sahˬpaˬ Miˬyehˇ-ahˇ jeˬ zaˬ lawˇ ngeh, myaˆ behꞈ behꞈ-eu, kuiˇ kuˆ laꞈ kuˆ kuˆ-eu, 
aˇ sehˇ maˬ byah-eu, baˆ kʼoˆ maˇ naˇ naˇ-eu, maˇ cuˬ maˇ lu lu-eu, kʼoeˇ loꞈ-ehˇ 
gʼeh-eu jeˬ zaˬ deuˬ maˬ ya lawˇ-a. Lawˇ duˬ kʼoeˇ taˆ dzaˬ dzaˬ dawˇ dawˇ lawˇ-eu 
jeˬ lawˇ ngeh, kʼoeˇ loꞈ-ehˇ gʼeh-eu jeˬ zaˬ deuˬ maˬ geuꞈ kʼmˬ-a.  
23Nui ma keuˆ-eu miˇ neh lawˇ-eu jeˬ naw maꞈ lawˇ ngeh, maˬ loˆ-eu jeˬ zaˬ deuˬ 
hawˇ-eu, aˇ sehˇ maˬ byah-eu jeˬ zaˬ deuˬ geuꞈ nya meh. Ehˇ kʼawꞈ, saˇ jaˇ dzaˬ-eu 
laꞈ kʼoeˇ lawˇ-eu jeˬ lawˇ ngeh, kʼoeˇ loꞈ-ehˇ gʼeh-eu jeˬ zaˬ deuˬ maˬ geuꞈ nya-a.  
24Lehˬ uˆ deh pyehˆ-euˬ maˬ ehˇ, lehˬ uˆ-ahˇ mi cehˇ deuˆ tahˬ-euˬ maˬ ehˇ, lehˬ uˆ 
laˆ tahˬ laˆ naˇ taˬ-euˬ maˬ ehˇ, lehˬ uˆ laˆ tsehˆ dzeh-euˬ maˬ ehˇ, kʼoeˇ loꞈ-ehˇ gʼeh-
eu jeˬ zaˬ Sahˬpaˬ Miˬyehˇ-ahˇ maˬ lawˇ kʼmˬ-a. Naw maꞈ-euˬ miˇ kʼahˬ laꞈ kʼoeˇ, 
kʼoeˇ loꞈ-ehˇ maˬ ya mˇ-a.  
25Dzaˬ dzaˬ dawˇ dawˇ lawˇ-eu jeˬ lawˇ ngeh, boeˇ miˬ siˬ kʼaˬ deuˬ-euˬ laꞈ-ahˇ neh 
doˆ le-euˬ jeˬ zaˬ maˬ geuꞈ kʼmˬ-a. Kʼoeˇ loꞈ-ehˇ gʼeh-eu jeˬ zaˬ-aˬ, iˬ baˇ taˬ kʼaˇ za-
eu maˬ geuꞈ kʼmˬ-eu jeˬ zaˬ pyeuꞈ-eu meh.  
26-27Mawˇ neˇ mawˇ zaˬ maˬ ehˇ, yawˇ zaˬ maˬ ehˇ, ciꞈ myehꞈ ciꞈ zaˬ maˬ ehˇ dehꞈ le 
ngeh, shiꞈ nah keuˆ ni aˬ ma mawˇ nehˬ-ehˇ maˬ ya bi gʼawˬ-iˇ-a. Ehˇ kʼawꞈ, shiꞈ 
nah buˬ-iˇ naˇ, dzaˬ dzaˬ dawˇ dawˇ lawˇ-eu jeˬ lawˇ gaˇ geuꞈ nya meh.  
28Mawˇ neˇ mawˇ zaˬ maˬ ehˇ, yawˇ zaˬ maˬ ehˇ, ciꞈ myehꞈ ciꞈ zaˬ maˬ ehˇ, aˬ ma 
mawˇ nehˬ-ehˇ aˬ yawꞈ tiˬ nah laꞈ kʼoeˇ tehꞈ-ehˇ maˬ ya lawˇ-a.  
29Sahˬpaˬ Miˬyehˇ-euˬ guiˬ lahˬ-ahˇ noeˬ keuˆ-eu lawˇ-eu jeˬ naw maꞈ lawˇ ngeh, bi 
ha geuꞈ-eu gʼaˇ duˬ, zahˇ sahˇ kʼoꞈ-ahˇ tsaˬ ni mˇ-awˬ.  
30Lawˇ-eu jeˬ zaˬ kʼoeˇ mawˇ-euˬ shaˬ jiˇ kʼoeˇ, yawˬ nah yawˬ uˬ bya maˬ bi jaˆ bya 
ni, aˬ yawꞈ nah laꞈ kʼoeˇ ya dzaˬ jiˇ meh.  
31Sahˬpaˬ Miˬyehˇ ehˇ-eu, “Ngaˬ neh biꞈ taˬ-euˬ dawˬ deuˬ-ahˇ naw maꞈ naˇ haˬ 
geuꞈ-awˬ.  

32Ngaˇ-aˬ, Sahˬpaˬ Miˬyehˇ ma. Ngaˬ-euˬ tsawˇ myahˇ-ahˇ yehˬ bawˬ sehˇ lu-ehˇ taˬ 
gʼeh. Ngaˇ-aˬ, yaw muiˬ yaw shawˇ meh lehˇ, Iˇsaˬleˬlaˆ tsawˇ haˬ dawˬ tawˆ luꞈ siˬ 
nya-awˬ. Ngaˇ-aˬ, naw maꞈ-ahˇ bi muiˬ bi shawˇ laˇ-eu Sahˬpaˬ Miˬyehˇ ma.  
33Ngaˬ-euˬ gʼawˇ mawˇ naw maꞈ-euˬ Miˬyehˇ pyeuꞈ laˇ ni, Iˇjiˇtuˆ miˇ kʼahˬ laꞈ kʼoeˇ 
neh naw maꞈ-ahˇ ngaˇ sheuˬ doˆ laꞈ-euˬ ma. Ngaˇ-aˬ, Sahˬpaˬ Miˬyehˇ ma.” 

Uˬ duˬ 23 

Uˬ duˬ tahˬ-eu zahˇ sahˇ kʼoꞈ-ahˇ taꞈ leˇ-eu bawˬ-iˬ deuˬ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ nehˬ-euˬ meh. 
2Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Heu-aˬ, Sahˬpaˬ Miˬyehˇ 
neh tseˇ doˆ taˬ-euˬ uˬ duˬ tahˬ-eu zahˇ-ahˇ taꞈ leˇ-eu bawˬ-iˬ gʼeh-eu zahˇ sahˇ kʼoꞈ 
deuˬ meh. Heu deuˬ-ahˇ naw maꞈ ya caw teh meh.  
3Naw maꞈ gʼaˇ duˬ, yawˬ ha-euˬ gaˇ mˇ-eu aˇ nah koꞈ nah jaˆ-eu meh. Ehˇ kʼawꞈ, 
jawˇ nah pyeuꞈ-eu shiꞈ nah tiˬ nah-aˬ, gʼaˬ naˬ naˬ-eu aˇ nah pyeuꞈ-eu meh lehˇ, 
naw maꞈ ya noeˬ taˬ meh.  
4Aˇ nah kʼoeˇ nah-ahˇ, naw maꞈ gaˇ maˬ mˇ ni, tiˬ gaˇ uiˬ leˇ-awˇ uˬ duˬ ya tahˬ meh. 
Naw maꞈ aˬ geu gaˇ jawˇ-eu maˬ kaˬ, jawˇ nah ngeh nah-aˬ, Sahˬpaˬ Miˬyehˇ-euˬ aˇ 
nah pyeuꞈ-eu meh. Aˇ yamˬ tsaˬ laˇ ngeh, bawˬ-iˬ heu deuˬ gaˇ kawˆ naw maꞈ guˇ-
awˇ bi siˬ bi gaˬ-awˬ.  

Baˬsaˬkaˬ Bawˬ-iˬ hawˇ-eu dehˬ tseˬ maˬ dawˆ-euˬ kaˬ muˇ dzaˬ-eu bawˬ-iˬ 
(Bawˇtsahˬ 28.16-25) 

5Ba la yaw beh siˬ tseˇ oeˬ nah tiˬ nah uˬ ciꞈ paw nahˇ ma ga ahˇ-eu yamˬ-ahˇ, 
Sahˬpaˬ Miˬyehˇ-ahˇ taˬ huiˬ taˬ mahˇ-eu Baˬsaˬkaˬ Bawˬ-iˬ aˇ dahˬ beh-eu meh.  
6Tseˇ ngaˬ nah tiˬ nah-ahˇ dehˬ tseˬ maˬ ahˇ-eu Kaˬmuˇ dzaˬ-eu Bawˬ-iˬ aˇ dahˬ 
beh-awˇ, shiꞈ nah keuˆ ni, dehˬ tseˬ keuˬ-euˬ kaˬ muˇ naw maꞈ maˬ ya dzaˬ-a.  
7Yaw beh nah-ahˇ, naw maꞈ yawˬ ha-euˬ gaˇ maˬ mˇ ni, tiˬ gaˇ uiˬ leˇ-awˇ, uˬ duˬ ya 
tahˬ meh.  
8Shiꞈ nah keuˆ ni, Sahˬpaˬ Miˬyehˇ-ahˇ dzaˬ dzaˬ dawˇ dawˇ naw maꞈ ya lawˇ meh. 
Shiꞈ nah tiˬ nah-ahˇ, naw maꞈ tiˬ poˆ paˇ uiˬ leˇ-awˇ, uˬ duˬ ya tahˬ meh. Ehˇ kʼawꞈ, 
tsawˇ haˬ tiˬ gʼaˬ-iˬ, yawˬ ha-euˬ gaˇ maˬ ya mˇ-a.  
9Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
10Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Ngaˇ naw maꞈ-ahˇ biꞈ-euˬ 
miˇ kʼahˬ-ahˇ naw maꞈ jawˇ keuˆ leˇ-awˇ, cehˇ yehˬ ngeh, yehˬ beh beh-euˬ cehˇ 
dzahˬ piˇ ma jawˇ gaˇ yuˇ gʼeh-awˇ. 
11Naw maꞈ-ahˇ Sahˬpaˬ Miˬyehˇ bi ha geuꞈ-eu gʼaˇ duˬ, cehˇ dzahˬ kʼoeˇ-ahˇ piˇ ma 
yuˇ-awˇ, muiˬ-eu laꞈ sawˬ loꞈ-ehˇ, jawˇ nah dzeuˇ ngeh nah Sahˬpaˬ Miˬyehˇ-ahˇ ya 
damˬ nehˬ meh.  
12Dzaˬ la gʼo cehˇ lawˇ ngeh nah, maˇ byawꞈ maˬ baw-eu tiˬ myaˇ byah laˇ-euˬ yawˇ 
zaˬ aˬ buˬ tiˬ mawˇ yuˇ-awˇ, miˬ dzaˬ dzah puiˆ-awˇ lawˇ-eu jeˬ naw maꞈ ya lawˇ 
meh.  

13Saˬ loˬ tsiˇ keuˬ taˬ-euˬ cehˇ meu nyiˬ pehˬ yuˇ-awˇ, yawˇ kʼoeˇ mawˇ nehˬ-ehˇ tiˬ 
kawˆ loꞈ-ehˇ, dzaˬ dzaˬ dawˇ dawˇ lawˇ-eu jeˬ naw maꞈ ya lawˇ meh. Kʼoeˇ loꞈ-ehˇ 
lawˇ-euˬ yaw saꞈ-ahˇ Sahˬpaˬ Miˬyehˇ nui ma tsaˬ-eu meh. Aˬ gaꞈ dzaˇ uiˇ maˇ tsaꞈ 
tiˬ tsaꞈ dzehˬ ni naw maꞈ ya lawˇ ahˇ meh.  
14Miˬyehˇ-ahˇ lawˇ nehˬ-eu jeˬ kʼoeˇ maˬ mˇ gʼaˬ kʼoeˇ keuˆ ni, keuˆ le-euˬ cehˇ shuiꞈ 
kʼoeˇ-ahˇ, yaw jmˬ-ehˇ maˬ ehˇ, laˆ jaꞈ-awˇ maˬ ehˇ, kaˬ muˇ jahˇ-awˇ neh maˬ ehˇ, 
naw maꞈ maˬ ya dzaˬ-a. Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, naw maꞈ-
euˬ zaˬ deuˬ uˆ deuˬ zahˇ sahˇ kʼoꞈ heu hmˬ-ahˇ aˬ myah luꞈ ya caw teh meh.  

Cehˇ laˆ luiˆ-eu Bawˬ-iˬ 
(Bawˇtsahˬ 28.26-31) 

15Sahˬpaˬ Miˬyehˇ-ahˇ damˬ nehˬ-eu gʼaˇ duˬ, naw maꞈ cehˇ cehˇ dzahˬ yuˇ laꞈ-eu 
jawˇ nah dzeuˇ ngeh nah-ahˇ neh aˇ dahˬ beh-awˇ, jawˇ nah shiꞈ jaw byah ni aˇ nah 
gui daˆ leꞈ-awˬ.  
16Ngaˬ tseˇ nah byah ngeh nah, jawˇ nah shiꞈ jaw dzeuˇ-awˇ jawˇ nah dzeuˇ ngeh 
nah-ahˇ, Sahˬpaˬ Miˬyehˇ-ahˇ dzaˬ la gʼo cehˇ yaw shuiꞈ tiˬ poˆ paˇ lawˇ nehˬ-awˬ.  
17Yawˬ nymˇ na luꞈ, kaˬ muˇ nyiˬ siˬ yuˇ laꞈ-awˇ, muiˬ-eu laꞈ sawˬ loꞈ-ehˇ Sahˬpaˬ 
Miˬyehˇ-ahˇ ya damˬ nehˬ meh. Kaˬ muˇ aˬ yawꞈ siˬ yawꞈ jahˇ ngeh, cehˇ meu nyiˬ 
pehˬ ya jahˇ jiˇ-awˇ, dehˬ tseˬ ya keuˬ meh. Kaˬ muˇ kʼoeˇ neh, keuˆ beh beh le-euˬ 
dzaˬ la gʼo cehˇ lawˇ-eu jeˬ Sahˬpaˬ Miˬyehˇ-ahˇ naw maꞈ ya lawˇ nehˬ meh. 
18Kaˬ muˇ kʼoeˇ nehˬ-ehˇ, tiˬ myaˇ byah-eu maˇ byawꞈ maˬ baw-eu yawˇ zaˬ shiꞈ 
mawˇ, maˇ byawꞈ maˬ baw-eu mawˇ neˇ mawˇ gaw tiˬ mawˇ hawˇ-eu, maˇ byawꞈ 
maˬ baw-eu ciꞈ myehꞈ nyiˬ mawˇ naw maꞈ ya lawˇ meh. Jeˬ zaˬ kʼoeˇ deuˬ-ahˇ miˬ 
dzaˬ dzah puiˆ-awˇ, dzaˬ la gʼo cehˇ lawˇ-eu jeˬ hawˇ-eu, aˬ gaꞈ dzaˇ uiˇ lawˇ-eu jeˬ 
nehˬ-ehˇ, Sahˬpaˬ Miˬyehˇ-ahˇ ya lawˇ nehˬ meh. Kʼoeˇ loꞈ-ehˇ lawˇ-euˬ yaw saꞈ-ahˇ 
Sahˬpaˬ Miˬyehˇ nui ma tsaˬ-eu meh.  
19Iˬ baˇ shawˇ-eu lawˇ-eu jeˬ gʼaˇ duˬ, ciꞈ myehꞈ ciꞈ buˬ tiˬ mawˇ maˬ ehˇ, cawˬ cawˬ 
taꞈ-eu lawˇ-eu jeˬ gʼaˇ duˬ, tiˬ myaˇ byah laˇ-euˬ yawˇ zaˬ aˬ buˬ nyiˬ mawˇ maˬ ehˇ, 
ya lawˇ meh.  
20Piˇ ma gʼaˬ, kaˬ muˇ hawˇ-eu yawˇ zaˬ kʼoeˇ nyiˬ mawˇ yuˇ-awˇ, piˇ ma deuˬ gʼaˇ 
duˬ, muiˬ-eu laꞈ sawˬ loꞈ-ehˇ Sahˬpaˬ Miˬyehˇ-ahˇ ya damˬ nehˬ meh. Lawˇ-eu heu-
aˬ, muiˬ-eu shawˇ-eu meh.  
21Aˇ nah kʼoeˇ nah-ahˇ gaˇ maˬ mˇ ni, tiˬ gaˇ uiˬ leˇ-awˇ uˬ duˬ ya tahˬ meh. Mehˬ hu 
paw dehꞈ daˆ leꞈ-eu aˇ yamˬ laꞈ kʼoeˇ, naw maꞈ-euˬ zaˬ deuˬ uˆ deuˬ aˬ geu gaˇ jawˇ 
keuˆ-euˬ maˬ kaˬ, zahˇ sahˇ kʼoꞈ heu hmˬ-ahˇ aˬ yawꞈ maꞈ aˬ myah luꞈ ya caw teh 
meh.  
22Naw maꞈ cehˇ yehˬ ngeh, deh yaˇ deh dzeˇ caw caw-ehˇ dehꞈ-eu cehˇ maˬ ya 
yehˬ-eu uˬ taꞈ, yehˬ tehˬ yaꞈ-euˬ cehˇ nmˇ deuˬ maˬ ya pyehˆ poˆ-a. Yaw shaˬ zaˬ 
deuˬ hawˇ-eu, boeˇ miˬ siˬ kʼaˬ deuˬ gʼaˇ duˬ, kʼoeˇ loꞈ-ehˇ ya bi jaˆ yaꞈ meh. Ngaˇ-aˬ, 
naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma.  

Gaˇ tahˇ paˇ-eu Bawˬ-iˬ 
(Bawˇtsahˬ 29.1-6) 

23Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ-euˬ meh. 
24Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Ba la shiꞈ siˬ tiˬ siˬ aˇ nah 
yaw beh nah-ahˇ nah lah lah-awˇ, daˇ heh teˇ saˇ mahˇ doˆ laˇ ngeh, uˬ duˬ tahˬ-eu 
gʼaˇ duˬ ya uiˬ leˇ meh.  
25Yawˬ ha-euˬ gaˇ maˬ mˇ ni lah-eu daw-eu laꞈ kʼoeˇ, Sahˬpaˬ Miˬyehˇ-ahˇ dzaˬ dzaˬ 
dawˇ dawˇ lawˇ-eu jeˬ ya lawˇ nehˬ meh.  

Iˬ baˇ sha dzeh-eu aˇ nah 
(Bawˇtsahˬ 29.7-11) 

26Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ nehˬ-euˬ meh. 
27Ba la shiꞈ siˬ tiˬ siˬ tseˇ nah tiˬ nah-aˬ, tiˬ kʼoꞈ tiˬ poˆ Iˇsaˬleˬlaˆ tsawˇ haˬ deuˬ-euˬ 
iˬ baˇ sha dzeh-eu zahˇ jahˇ-eu aˇ nah pyeuꞈ-eu meh. Aˇ nah kʼoeˇ nah-ahˇ, tiˬ jeˬ-iˬ 
maˬ dzaˬ-ehˇ jawˇ-awˇ, Sahˬpaˬ Miˬyehˇ-ahˇ uˬ duˬ tahˬ-eu gʼaˇ duˬ uiˬ leˇ-awˇ, dzaˬ 
dzaˬ dawˇ dawˇ lawˇ-eu jeˬ Sahˬpaˬ Miˬyehˇ-ahˇ ya lawˇ meh.  
28Kʼoeˇ ngeh nah gaˇ maˬ ya mˇ-a. Aˬ jeˬ miˇ neh ehˇ naˇ, aˇ nah kʼoeˇ nah-aˬ, iˬ baˇ 
yuˇ dzeh-eu zahˇ jahˇ-eu aˇ nah pyeuꞈ-eu meh.  
29Aˇ nah kʼoeˇ nah laꞈ kʼoeˇ, tiˬ jeˬ paˬ dzaˬ-eu tsawˇ haˬ aˬ geu gʼaˬ maˬ kaˬ, 
Sahˬpaˬ Miˬyehˇ-euˬ tsawˇ haˬ lehˇ maˬ paˇ sawˇ nya meh.  
30Aˇ nah kʼoeˇ nah-ahˇ gaˇ mˇ-eu tsawˇ haˬ kʼoeˇ taˆ, shiˇ-eu jeˬ Sahˬpaˬ Miˬyehˇ bi 
keuˆ le tehꞈ-a.  
31Naw maꞈ-euˬ zaˬ deuˬ uˆ deuˬ aˬ geu gaˇ jawˇ keuˆ-euˬ maˬ kaˬ, zahˇ sahˇ kʼoꞈ heu 
hmˬ-aˬ, aˬ yawꞈ maꞈ dawˬ tawˆ luꞈ-ahˇ taꞈ leˇ-eu zahˇ sahˇ kʼoꞈ pyeuꞈ-eu meh.  
32Ba la kʼoeˇ siˬ gʼoeˬ nah tiˬ nah nahˇ ma ga ahˇ yamˬ-ahˇ neh aˇ dahˬ beh-awˇ, tseˇ 
nah tiˬ nah nahˇ ma ga ahˇ yamˬ-ahˇ keuˆ ni, tiˬ jeˬ-iˬ maˬ dzaˬ ni ya lah ya daw 
meh.  

Sehˬ gʼawˆ-euˬ Bawˬ-iˬ 
(Bawˇtsahˬ 29.12-40) 

33Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ nehˬ-euˬ meh. 
34Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Ba la shiꞈ siˬ tiˬ siˬ tseˇ 
ngaˬ nah-ahˇ, Sehˬ gʼawˆ-euˬ Bawˬ-iˬ aˇ dahˬ beh-awˇ, shiꞈ nah keuˆ ni bawˬ-iˬ ya 
gʼeh meh.  
35Yaw beh nah-ahˇ gaˇ maˬ mˇ ni, tiˬ gaˇ uiˬ leˇ-awˇ uˬ duˬ ya tahˬ meh.  
36Shiꞈ nah keuˆ ni, dzaˬ dzaˬ dawˇ dawˇ lawˇ-eu jeˬ yawˬ nah na luꞈ ya lawˇ meh. 
Yehꞈ nah tiˬ nah-ahˇ, uˬ duˬ tahˬ-eu gʼaˇ duˬ, tiˬ kawˆ loꞈ-ehˇ paˇ ya uiˬ leˇ-awˇ, dzaˬ 
dzaˬ dawˇ dawˇ lawˇ-eu jeˬ ya lawˇ meh. Aˇ nah kʼoeˇ nah-aˬ, uˬ duˬ tahˬ-eu aˇ nah 
pyeuꞈ-awˇ, naw maꞈ gaˇ maˬ ya mˇ-a.  
37(Heu deuˬ-aˬ, zahˇ sahˇ kʼoꞈ-ahˇ taꞈ leˇ-eu bawˬ-iˬ deuˬ pyeuꞈ-eu meh. Bawˬ-iˬ 
heu deuˬ jahˇ ngeh, Sahˬpaˬ Miˬyehˇ-ahˇ naw maꞈ taˬ huiˬ taˬ mahˇ-eu laꞈ kʼoeˇ, tiˬ 
kawˆ loꞈ-ehˇ uiˬ leˇ-awˇ uˬ duˬ ya tahˬ meh. Dzaˬ dzaˬ dawˇ dawˇ lawˇ-eu, miˬ dzaˬ 
dzah puiˆ-awˇ lawˇ-eu, dzaˬ la gʼo cehˇ lawˇ-eu, nui jeˬ lawˇ-eu hawˇ-eu, aˬ gaꞈ dzaˇ 
uiˇ lawˇ-eu heu deuˬ-ahˇ, aˬ yawꞈ nah yawꞈ loˬ-eu loꞈ-ehˇ, naw maꞈ ya lawˇ meh.  

38Bawˬ-iˬ heu deuˬ-aˬ, aˬ myah luꞈ naw maꞈ lah luꞈ-eu jawˇ nah deuˬ uˬ taꞈ, naw 
maꞈ ya jahˇ-eu bawˬ-iˬ pyeuꞈ-awˇ, lawˇ-eu shehˇ-eu heu deuˬ kʼawꞈ, aˬ myah luꞈ 
naw maꞈ mˇ luꞈ-eu lawˇ-eu shehˇ-eu jeˬ pyeuꞈ-eu Sahˬpaˬ Miˬyehˇ-ahˇ damˬ nehˬ-
eu jeˬ, saˇ jaˇ dzaˬ-awˇ lawˇ-eu jeˬ, nui ma keuˆ-eu laꞈ kʼoeˇ lawˇ-eu jeˬ, heu deuˬ 
lawˇ-eu uˬ taꞈ, naw maꞈ ya mˇ-eu lawˇ-eu shehˇ-eu jeˬ pyeuꞈ-eu meh.) 
39Naw maꞈ cehˇ laˆ luiˆ gʼaˬ ngeh, ba la shiꞈ siˬ tiˬ siˬ, tseˇ ngaˬ nah-ahˇ aˇ dahˬ beh-
awˇ, shiꞈ nah keuˆ ni bawˬ-iˬ heu hmˬ naw maꞈ gʼeh-awˬ. Yaw beh nah-aˬ, naw maꞈ 
gʼaˬ naˬ ya naˬ-eu aˇ nah pyeuꞈ-eu meh.  
40Kʼoeˇ ngeh nah-ahˇ, naw maꞈ-euˬ aˇ siˬ aˇ bawˇ deuˬ-ahˇ siˬ-eu muiˬ dui dui-eu aˇ 
siˬ deuˬ maˬ ehˇ, daoˇ uˬ pyaˬ deuˬ maˬ ehˇ, aˇ paꞈ sahˇ-eu aˇ bawˇ uˬ pyaˬ deuˬ maˬ 
ehˇ, yuˇ-awˇ, Sahˬpaˬ Miˬyehˇ-ahˇ taˬ huiˬ taˬ mahˇ-eu gʼaˇ duˬ, uˬ duˬ tahˬ-eu zahˇ 
sahˇ kʼoꞈ-ahˇ taꞈ leˇ-eu bawˬ-iˬ aˇ dahˬ beh-awˬ.  
41Shiꞈ nah keuˆ ni bawˬ-iˬ gʼeh-awˬ. Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, 
naw maꞈ-euˬ zaˬ deuˬ, mˬ maˬ maˬ byaˆ zaˇ ziˇ zahˇ sahˇ kʼoꞈ heu hmˬ ya mˇ daˆ leꞈ 
meh. 
42Iˇsaˬleˬlaˆ tsawˇ haˬ deuˬ, shiꞈ nah keuˆ ni, yawˬ ha-euˬ sehˬ gʼawˆ laꞈ kʼoeˇ tehꞈ-
ehˇ ya jawˇ meh.  
43Kʼoeˇ loꞈ-ehˇ jawˇ-eu jeˬ-aˬ, Sahˬpaˬ Miˬyehˇ Iˇsaˬleˬlaˆ tsawˇ haˬ deuˬ-ahˇ Iˇjiˇtuˆ 
miˇ kʼahˬ laꞈ kʼoeˇ neh sheuˬ doˆ nehˬ ngeh, sehˬ gʼawˆ laꞈ kʼoeˇ bi jawˇ-euˬ gaˇ, naw 
maꞈ-euˬ zaˬ deuˬ uˆ deuˬ bi siˬ nya-eu gʼaˇ duˬ jawˇ-eu jeˬ pyeuꞈ-eu meh. Ngaˇ-aˬ, 
naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma.  
44Kʼoeˇ loꞈ-ehˇ, Sahˬpaˬ Miˬyehˇ-ahˇ taˬ huiˬ-eu bawˬ-iˬ deuˬ-ahˇ taꞈ leˇ-eu zahˇ sahˇ 
kʼoꞈ deuˬ, Iˇsaˬleˬlaˆ tsawˇ haˬ deuˬ-ahˇ Moˇseˬ biꞈ nehˬ-euˬ meh.  

Uˬ duˬ 24 

Tsiˇ kʼmˬ laˆ saˆ doꞈ-eu 
(Doˆ-iˇ 27.20-21) 

1Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ nehˬ-euˬ meh. 
2Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Tsiˇ kʼmˬ maˬ miˆ-iˇ ni bi 
doꞈ-eu gʼaˇ duˬ, muiˬ dui dui-eu shawˇ jehˆ ni gʼeh-eu saˬ loˬ tsiˇ deuˬ yuˇ laꞈ-awˬ.  
3Muiˬ dui shawˇ dui dui-eu jawˇ duˬ laꞈ kʼoeˇ jaˆ-eu Dawˬ ma saˇ jaˇ Bahˬ keuˆ mehˬ 
shi, lawˆ kaˬ taw taˬ-euˬ saˬ paˇ-euˬ laꞈ nyiˇ paw, Sahˬpaˬ Miˬyehˇ-euˬ mehˬ shi, 
yawˬ miˇ na luꞈ Aˬloˬ tsiˇ kʼmˬ ya doꞈ-awˇ, uˬ bya bya laˇ ngeh keuˆ ni maˬ miˆ-iˇ-
ehˇ ya bi jaˆ meh. Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, zahˇ sahˇ kʼoꞈ heu 
hmˬ-ahˇ, mˬ maˬ maˬ byaˆ zaˇ ziˇ ya mˇ daˆ leꞈ meh. 
4Maˇ jawˆ ni gʼeh-eu shuiˇ neh jahˇ taˬ-euˬ tsiˇ kʼmˬ doꞈ taˬ duˬ kʼoeˇ taˆ jaˆ-eu tsiˇ 
kʼmˬ deuˬ-ahˇ, Aˬloˬ ya laˆ saˆ-awˇ, Sahˬpaˬ Miˬyehˇ-euˬ mehˬ shi tsiˇ kʼmˬ kʼoeˇ 
deuˬ aˬ myah luꞈ maˬ miˆ tsehˆ-iˇ ni doꞈ luꞈ nga loˇ lehˇ aˬ yawꞈ ya haw meh.  

Sahˬpaˬ Miˬyehˇ-ahˇ lawˇ nehˬ-eu kaˬ muˇ 

5Cehˇ meu tseˇ nyiꞈ pehˬ yuˇ-awˇ, kaˬ muˇ tseˇ nyiꞈ siˬ jahˇ-awˬ. 

6Sahˬpaˬ Miˬyehˇ-euˬ mehˬ shi jaˆ-eu maˇ jawˆ ni gʼeh-eu shuiˇ yaw taˬ-euˬ hawˬ 
jeh kʼoeˇ taˆ, kaˬ muˇ kʼoeˇ nyiˬ cehˆ bi jaˆ-awˇ, tiˬ cehˆ-euˬ koꞈ siˬ bi ahˇ-awˬ.  
7Kaˬ muˇ kʼoeˇ deuˬ dah zaˇ, dzaˬ dzaˬ dawˇ dawˇ lawˇ-eu jeˬ lawˇ nehˬ-eu gʼaˇ duˬ, 
kaˬ muˇ aˬ yawꞈ cehˆ yawꞈ kʼoeˇ taˆ, shawˇ jehˆ ni gʼeh-eu yaw saw jeˬ yuˇ daˆ taˬ-
awˬ.  
8Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, jawˇ nah aˬ yawꞈ nah yawꞈ, Sahˬpaˬ 
Miˬyehˇ-euˬ mehˬ shi, kaˬ muˇ ya bi jaˆ meh. Heu-aˬ, mˬ maˬ maˬ byaˆ zaˇ ziˇ 
Iˇsaˬleˬlaˆ tsawˇ haˬ deuˬ ya mˇ-eu gaˇ meh.  
9Kaˬ muˇ kʼoeˇ-aˬ, Aˬloˬ hawˇ-eu aˬ yawꞈ-euˬ zaˬ deuˬ uˆ deuˬ-euˬ shaˬ bymˇ pyeuꞈ-
awˇ, muiˬ-eu shawˇ-eu jawˇ duˬ tiˬ tsahˇ-ahˇ, kaˬ muˇ kʼoeˇ aˬ yawꞈ maꞈ ya dzaˬ 
meh. Aˬ jeˬ miˇ neh ehˇ naˇ, kaˬ muˇ kʼoeˇ-aˬ, piˇ ma deuˬ gʼaˇ duˬ Sahˬpaˬ Miˬyehˇ-
ahˇ lawˇ nehˬ-euˬ muiˬ dui shawˇ dui dui-eu dzaˬ dzaˬ dawˇ dawˇ pyeuꞈ-eu meh.  

Yaw tsaˬ yaw dawˇ laꞈ kʼoeˇ yaˇ kʼaˬ daˇ-eu 

10Tsawˇ haˬ tiˬ gʼaˬ jawˇ-eu meh. Aˬ yawꞈ-euˬ aˬ da-aˬ, Iˇjiˇtuˆ tsawˇ jeuˬ pyeuꞈ-awˇ, 
aˬ yawꞈ-euˬ aˬ ma-aˬ, Iˇsaˬleˬlaˆ tsawˇ jeuˬ pyeuꞈ-eu meh. Tsawˇ haˬ kʼoeˇ gʼaˬ 
Iˇsaˬleˬlaˆ tsawˇ haˬ deuˬ nehˬ-ehˇ tiˬ kawˆ loꞈ-ehˇ dawˬ deh gʼa luꞈ ngeh, Iˇsaˬleˬlaˆ 
tsawˇ haˬ tiˬ gʼaˬ nehˬ-ehˇ, pu laꞈ kʼoeˇ ceh dzaˬ-euˬ meh.  
11Iˇsaˬleˬlaˆ zaˬ miˬ zaˬ-euˬ aˬ li pyeuꞈ-eu tsawˇ haˬ kʼoeˇ gʼaˬ, Sahˬpaˬ Miˬyehˇ-euˬ 
tsawˇ myahˇ-ahˇ yaˬ kʼehˇ yaˬ-euˬ meh. Kʼoeˇ miˇ neh, tsawˇ haˬ kʼoeˇ gʼaˬ-ahˇ, 
Moˇseˬ jawˇ gaˇ aˬ yawꞈ maꞈ sheuˬ gʼeh-euˬ meh. (Aˬ yawꞈ-euˬ aˬ ma-aˬ, Daˬ aˇ jeuˬ 
Diˇbaˬliˇ-euˬ aˬ buˇ Sheˬloˇmiˇ pyeuꞈ-eu meh.) 
12Sahˬpaˬ Miˬyehˇ-euˬ nui noeˬ maˬ siˬ duˬ kʼoeˇ keuˆ ni, aˬ yawꞈ maꞈ aˬ yawꞈ-ahˇ 
ha lahˇ taˬ-euˬ meh.  
13Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
14“Tsawˇ haˬ kʼoeˇ gʼaˬ-ahˇ pu laꞈ nyiˇ sheuˬ doˆ gʼeh-awˬ. Tsawˇ haˬ kʼoeˇ gʼaˬ iˬ baˇ 
ahˇ-eu saˇ kiˇ pyeuꞈ-eu gʼaˇ duˬ, aˬ yawꞈ yaˬ kʼehˇ yaˬ-euˬ gaˇ kʼaˇ ya gaˬ-euˬ tsawˇ 
haˬ deuˬ aˬ yawꞈ-euˬ uˬ duˬ-ahˇ aˬ laꞈ baꞈ daˆ-awˇ, tsawˇ haˬ aˇ maꞈ dawˬ tawˆ luꞈ, 
tsawˇ haˬ kʼoeˇ gʼaˬ-ahˇ kʼaˬ lo ya biˬ sehꞈ meh.  
15Kʼoeˇ naˇ, Miˬyehˇ-ahˇ yaˬ kʼehˇ yaˬ-eu tsawˇ haˬ-aˬ, yawˬ ha-euˬ iˬ baˇ yawˬ ha ya 
pi meh lehˇ, Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ.  
16Kʼoeˇ loꞈ-ehˇ gʼeh-eu tsawˇ haˬ-aˬ, sehꞈ nehˬ gaˇ ya daˬ tehꞈ-a. Iˇsaˬleˬlaˆ tsawˇ haˬ 
maˬ kaˬ, Iˇsaˬleˬlaˆ tsawˇ haˬ deuˬ nehˬ-ehˇ jawˇ luꞈ-eu boeˇ miˬ siˬ kʼaˬ deuˬ maˬ 
kaˬ, Sahˬpaˬ Miˬyehˇ-ahˇ yaˬ kʼehˇ yaˬ naˇ, tsawˇ haˬ aˇ maꞈ dawˬ tawˆ luꞈ uiˬ leˇ-
awˇ, kʼaˬ lo biˬ sehꞈ gaˇ ya daˬ tehꞈ-a.  
17“Aˬ cawˬ-ahˇ sehꞈ-eu tsawˇ haˬ-aˬ, yaw ha-ahˇ sehꞈ nehˬ gaˇ paˇ ya daˬ tehꞈ-a.  
18Aˬ cawˬ-euˬ jeˬ zaˬ sehꞈ-eu tsawˇ haˬ-aˬ, aˬ cawˬ-ahˇ paˇ ya tsoeˬ kʼoꞈ nehˬ tehꞈ-a. 
Saꞈ laˇ-ahˇ laˆ deuˬ naˇ, saꞈ laˇ paˇ ya biꞈ tsoeˬ tehꞈ-a.  
19“Tsawˇ haˬ tiˬ gʼaˬ aˬ cawˬ-ahˇ laˆ tahˬ laˆ naˇ naˇ, yawˬ ha neh aˬ cawˬ-ahˇ jahˇ 
nehˬ-euˬ loꞈ-ehˇ, yawˬ ha-ahˇ paˇ jahˇ kʼoꞈ nehˬ gaˇ ya daˬ tehꞈ-a.  

20Aˬ cawˬ-euˬ shaˬ yoeˬ laˆ kʼehꞈ naˇ, yawˬ ha-euˬ shaˬ yoeˬ laˆ kʼehꞈ nehˬ gaˇ ya daˬ 
tehꞈ-a. Aˬ cawˬ-euˬ myaˆ nuiˆ tiˬ nuiˆ laˆ behꞈ naˇ, yawˬ ha-euˬ myaˆ nuiˆ tiˬ nuiˆ laˆ 
behꞈ nehˬ gaˇ ya daˬ tehꞈ-a. Aˬ cawˬ-euˬ seuˬ tiˬ seuˬ laˆ juˆ naˇ, yawˬ ha-euˬ seuˬ tiˬ 
seuˬ laˆ juˆ gaˇ paˇ ya daˬ tehꞈ-a. Aˬ cawˬ-ahˇ yawˬ ha neh kʼaˇ laˆ tahˬ kʼaˇ laˆ naˇ 
nehˬ-euˬ loꞈ-ehˇ, yawˬ ha-ahˇ paˇ jahˇ kʼoꞈ nehˬ gaˇ ya daˬ tehꞈ-a. 
21Jeˬ zaˬ-ahˇ sehꞈ-euˬ tsawˇ haˬ-aˬ, jeˬ zaˬ ya tsoeˬ kʼoꞈ nehˬ tehꞈ-a. Ehˇ kʼawꞈ, tsawˇ 
haˬ-ahˇ sehꞈ-eu tsawˇ haˬ-aˬ, aˬ yawꞈ-ahˇ sehꞈ nehˬ gaˇ paˇ ya daˬ tehꞈ-a.  
22Zahˇ dawˬ kʼoꞈ dawˬ heu dawˬ-aˬ, Iˇsaˬleˬlaˆ tsawˇ haˬ deuˬ maˬ ehˇ, Iˇsaˬleˬlaˆ 
tsawˇ haˬ deuˬ nehˬ-ehˇ jawˇ luꞈ-eu boeˇ miˬ siˬ kʼaˬ deuˬ maˬ ehˇ, dawˬ tawˆ luꞈ-
ahˇ taꞈ-eu zahˇ dawˬ kʼoꞈ dawˬ meh. Ngaˇ-aˬ, naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ ma.” 
23Gaˇ kawˆ kʼoeˇ, Iˇsaˬleˬlaˆ tsawˇ haˬ deuˬ-ahˇ Moˇseˬ dzawˇ nehˬ gʼaˬ ngeh, aˬ 
yawꞈ maꞈ tsawˇ haˬ kʼoeˇ gʼaˬ-ahˇ pu laꞈ nyiˇ sheuˬ doˆ gʼeh-awˇ, kʼaˬ lo neh biˬ 
sehꞈ-euˬ meh. Kʼoeˇ loꞈ-ehˇ, Sahˬpaˬ Miˬyehˇ neh Moˇseˬ-ahˇ kʼaˇ ehˇ nehˬ-euˬ loꞈ-
ehˇ, Iˇsaˬleˬlaˆ tsawˇ haˬ deuˬ mˇ-euˬ meh.  

Uˬ duˬ 24 

Tsiˇ kʼmˬ laˆ saˆ doꞈ-eu 
(Doˆ-iˇ 27.20-21) 

1Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ nehˬ-euˬ meh. 
2Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Tsiˇ kʼmˬ maˬ miˆ-iˇ ni bi 
doꞈ-eu gʼaˇ duˬ, muiˬ dui dui-eu shawˇ jehˆ ni gʼeh-eu saˬ loˬ tsiˇ deuˬ yuˇ laꞈ-awˬ.  
3Muiˬ dui shawˇ dui dui-eu jawˇ duˬ laꞈ kʼoeˇ jaˆ-eu Dawˬ ma saˇ jaˇ Bahˬ keuˆ mehˬ 
shi, lawˆ kaˬ taw taˬ-euˬ saˬ paˇ-euˬ laꞈ nyiˇ paw, Sahˬpaˬ Miˬyehˇ-euˬ mehˬ shi, 
yawˬ miˇ na luꞈ Aˬloˬ tsiˇ kʼmˬ ya doꞈ-awˇ, uˬ bya bya laˇ ngeh keuˆ ni maˬ miˆ-iˇ-
ehˇ ya bi jaˆ meh. Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, zahˇ sahˇ kʼoꞈ heu 
hmˬ-ahˇ, mˬ maˬ maˬ byaˆ zaˇ ziˇ ya mˇ daˆ leꞈ meh. 
4Maˇ jawˆ ni gʼeh-eu shuiˇ neh jahˇ taˬ-euˬ tsiˇ kʼmˬ doꞈ taˬ duˬ kʼoeˇ taˆ jaˆ-eu tsiˇ 
kʼmˬ deuˬ-ahˇ, Aˬloˬ ya laˆ saˆ-awˇ, Sahˬpaˬ Miˬyehˇ-euˬ mehˬ shi tsiˇ kʼmˬ kʼoeˇ 
deuˬ aˬ myah luꞈ maˬ miˆ tsehˆ-iˇ ni doꞈ luꞈ nga loˇ lehˇ aˬ yawꞈ ya haw meh.  

Sahˬpaˬ Miˬyehˇ-ahˇ lawˇ nehˬ-eu kaˬ muˇ 

5Cehˇ meu tseˇ nyiꞈ pehˬ yuˇ-awˇ, kaˬ muˇ tseˇ nyiꞈ siˬ jahˇ-awˬ. 
6Sahˬpaˬ Miˬyehˇ-euˬ mehˬ shi jaˆ-eu maˇ jawˆ ni gʼeh-eu shuiˇ yaw taˬ-euˬ hawˬ 
jeh kʼoeˇ taˆ, kaˬ muˇ kʼoeˇ nyiˬ cehˆ bi jaˆ-awˇ, tiˬ cehˆ-euˬ koꞈ siˬ bi ahˇ-awˬ.  
7Kaˬ muˇ kʼoeˇ deuˬ dah zaˇ, dzaˬ dzaˬ dawˇ dawˇ lawˇ-eu jeˬ lawˇ nehˬ-eu gʼaˇ duˬ, 
kaˬ muˇ aˬ yawꞈ cehˆ yawꞈ kʼoeˇ taˆ, shawˇ jehˆ ni gʼeh-eu yaw saw jeˬ yuˇ daˆ taˬ-
awˬ.  
8Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, jawˇ nah aˬ yawꞈ nah yawꞈ, Sahˬpaˬ 
Miˬyehˇ-euˬ mehˬ shi, kaˬ muˇ ya bi jaˆ meh. Heu-aˬ, mˬ maˬ maˬ byaˆ zaˇ ziˇ 
Iˇsaˬleˬlaˆ tsawˇ haˬ deuˬ ya mˇ-eu gaˇ meh.  

9Kaˬ muˇ kʼoeˇ-aˬ, Aˬloˬ hawˇ-eu aˬ yawꞈ-euˬ zaˬ deuˬ uˆ deuˬ-euˬ shaˬ bymˇ pyeuꞈ-
awˇ, muiˬ-eu shawˇ-eu jawˇ duˬ tiˬ tsahˇ-ahˇ, kaˬ muˇ kʼoeˇ aˬ yawꞈ maꞈ ya dzaˬ 
meh. Aˬ jeˬ miˇ neh ehˇ naˇ, kaˬ muˇ kʼoeˇ-aˬ, piˇ ma deuˬ gʼaˇ duˬ Sahˬpaˬ Miˬyehˇ-
ahˇ lawˇ nehˬ-euˬ muiˬ dui shawˇ dui dui-eu dzaˬ dzaˬ dawˇ dawˇ pyeuꞈ-eu meh.  

Yaw tsaˬ yaw dawˇ laꞈ kʼoeˇ yaˇ kʼaˬ daˇ-eu 

10Tsawˇ haˬ tiˬ gʼaˬ jawˇ-eu meh. Aˬ yawꞈ-euˬ aˬ da-aˬ, Iˇjiˇtuˆ tsawˇ jeuˬ pyeuꞈ-awˇ, 
aˬ yawꞈ-euˬ aˬ ma-aˬ, Iˇsaˬleˬlaˆ tsawˇ jeuˬ pyeuꞈ-eu meh. Tsawˇ haˬ kʼoeˇ gʼaˬ 
Iˇsaˬleˬlaˆ tsawˇ haˬ deuˬ nehˬ-ehˇ tiˬ kawˆ loꞈ-ehˇ dawˬ deh gʼa luꞈ ngeh, Iˇsaˬleˬlaˆ 
tsawˇ haˬ tiˬ gʼaˬ nehˬ-ehˇ, pu laꞈ kʼoeˇ ceh dzaˬ-euˬ meh.  
11Iˇsaˬleˬlaˆ zaˬ miˬ zaˬ-euˬ aˬ li pyeuꞈ-eu tsawˇ haˬ kʼoeˇ gʼaˬ, Sahˬpaˬ Miˬyehˇ-euˬ 
tsawˇ myahˇ-ahˇ yaˬ kʼehˇ yaˬ-euˬ meh. Kʼoeˇ miˇ neh, tsawˇ haˬ kʼoeˇ gʼaˬ-ahˇ, 
Moˇseˬ jawˇ gaˇ aˬ yawꞈ maꞈ sheuˬ gʼeh-euˬ meh. (Aˬ yawꞈ-euˬ aˬ ma-aˬ, Daˬ aˇ jeuˬ 
Diˇbaˬliˇ-euˬ aˬ buˇ Sheˬloˇmiˇ pyeuꞈ-eu meh.) 
12Sahˬpaˬ Miˬyehˇ-euˬ nui noeˬ maˬ siˬ duˬ kʼoeˇ keuˆ ni, aˬ yawꞈ maꞈ aˬ yawꞈ-ahˇ 
ha lahˇ taˬ-euˬ meh.  
13Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
14“Tsawˇ haˬ kʼoeˇ gʼaˬ-ahˇ pu laꞈ nyiˇ sheuˬ doˆ gʼeh-awˬ. Tsawˇ haˬ kʼoeˇ gʼaˬ iˬ baˇ 
ahˇ-eu saˇ kiˇ pyeuꞈ-eu gʼaˇ duˬ, aˬ yawꞈ yaˬ kʼehˇ yaˬ-euˬ gaˇ kʼaˇ ya gaˬ-euˬ tsawˇ 
haˬ deuˬ aˬ yawꞈ-euˬ uˬ duˬ-ahˇ aˬ laꞈ baꞈ daˆ-awˇ, tsawˇ haˬ aˇ maꞈ dawˬ tawˆ luꞈ, 
tsawˇ haˬ kʼoeˇ gʼaˬ-ahˇ kʼaˬ lo ya biˬ sehꞈ meh.  
15Kʼoeˇ naˇ, Miˬyehˇ-ahˇ yaˬ kʼehˇ yaˬ-eu tsawˇ haˬ-aˬ, yawˬ ha-euˬ iˬ baˇ yawˬ ha ya 
pi meh lehˇ, Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ.  
16Kʼoeˇ loꞈ-ehˇ gʼeh-eu tsawˇ haˬ-aˬ, sehꞈ nehˬ gaˇ ya daˬ tehꞈ-a. Iˇsaˬleˬlaˆ tsawˇ haˬ 
maˬ kaˬ, Iˇsaˬleˬlaˆ tsawˇ haˬ deuˬ nehˬ-ehˇ jawˇ luꞈ-eu boeˇ miˬ siˬ kʼaˬ deuˬ maˬ 
kaˬ, Sahˬpaˬ Miˬyehˇ-ahˇ yaˬ kʼehˇ yaˬ naˇ, tsawˇ haˬ aˇ maꞈ dawˬ tawˆ luꞈ uiˬ leˇ-
awˇ, kʼaˬ lo biˬ sehꞈ gaˇ ya daˬ tehꞈ-a.  
17“Aˬ cawˬ-ahˇ sehꞈ-eu tsawˇ haˬ-aˬ, yaw ha-ahˇ sehꞈ nehˬ gaˇ paˇ ya daˬ tehꞈ-a.  
18Aˬ cawˬ-euˬ jeˬ zaˬ sehꞈ-eu tsawˇ haˬ-aˬ, aˬ cawˬ-ahˇ paˇ ya tsoeˬ kʼoꞈ nehˬ tehꞈ-a. 
Saꞈ laˇ-ahˇ laˆ deuˬ naˇ, saꞈ laˇ paˇ ya biꞈ tsoeˬ tehꞈ-a.  
19“Tsawˇ haˬ tiˬ gʼaˬ aˬ cawˬ-ahˇ laˆ tahˬ laˆ naˇ naˇ, yawˬ ha neh aˬ cawˬ-ahˇ jahˇ 
nehˬ-euˬ loꞈ-ehˇ, yawˬ ha-ahˇ paˇ jahˇ kʼoꞈ nehˬ gaˇ ya daˬ tehꞈ-a.  
20Aˬ cawˬ-euˬ shaˬ yoeˬ laˆ kʼehꞈ naˇ, yawˬ ha-euˬ shaˬ yoeˬ laˆ kʼehꞈ nehˬ gaˇ ya daˬ 
tehꞈ-a. Aˬ cawˬ-euˬ myaˆ nuiˆ tiˬ nuiˆ laˆ behꞈ naˇ, yawˬ ha-euˬ myaˆ nuiˆ tiˬ nuiˆ laˆ 
behꞈ nehˬ gaˇ ya daˬ tehꞈ-a. Aˬ cawˬ-euˬ seuˬ tiˬ seuˬ laˆ juˆ naˇ, yawˬ ha-euˬ seuˬ tiˬ 
seuˬ laˆ juˆ gaˇ paˇ ya daˬ tehꞈ-a. Aˬ cawˬ-ahˇ yawˬ ha neh kʼaˇ laˆ tahˬ kʼaˇ laˆ naˇ 
nehˬ-euˬ loꞈ-ehˇ, yawˬ ha-ahˇ paˇ jahˇ kʼoꞈ nehˬ gaˇ ya daˬ tehꞈ-a. 
21Jeˬ zaˬ-ahˇ sehꞈ-euˬ tsawˇ haˬ-aˬ, jeˬ zaˬ ya tsoeˬ kʼoꞈ nehˬ tehꞈ-a. Ehˇ kʼawꞈ, tsawˇ 
haˬ-ahˇ sehꞈ-eu tsawˇ haˬ-aˬ, aˬ yawꞈ-ahˇ sehꞈ nehˬ gaˇ paˇ ya daˬ tehꞈ-a.  
22Zahˇ dawˬ kʼoꞈ dawˬ heu dawˬ-aˬ, Iˇsaˬleˬlaˆ tsawˇ haˬ deuˬ maˬ ehˇ, Iˇsaˬleˬlaˆ 
tsawˇ haˬ deuˬ nehˬ-ehˇ jawˇ luꞈ-eu boeˇ miˬ siˬ kʼaˬ deuˬ maˬ ehˇ, dawˬ tawˆ luꞈ-

ahˇ taꞈ-eu zahˇ dawˬ kʼoꞈ dawˬ meh. Ngaˇ-aˬ, naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ ma.” 
23Gaˇ kawˆ kʼoeˇ, Iˇsaˬleˬlaˆ tsawˇ haˬ deuˬ-ahˇ Moˇseˬ dzawˇ nehˬ gʼaˬ ngeh, aˬ 
yawꞈ maꞈ tsawˇ haˬ kʼoeˇ gʼaˬ-ahˇ pu laꞈ nyiˇ sheuˬ doˆ gʼeh-awˇ, kʼaˬ lo neh biˬ 
sehꞈ-euˬ meh. Kʼoeˇ loꞈ-ehˇ, Sahˬpaˬ Miˬyehˇ neh Moˇseˬ-ahˇ kʼaˇ ehˇ nehˬ-euˬ loꞈ-
ehˇ, Iˇsaˬleˬlaˆ tsawˇ haˬ deuˬ mˇ-euˬ meh.  

Uˬ duˬ 25 

Aˇ kʼoꞈ shiꞈ kʼoꞈ tiˬ kʼoꞈ 
(Dawˬmehˬ 15.1-11) 

1Siˇnaˆ gawˬ jawˬ kʼoeˇ taˆ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ 
meh.  
2Iˇsaˬleˬlaˆ tsawˇ haˬ deuˬ-ahˇ, zahˇ sahˇ kʼoꞈ heu deuˬ biꞈ nehˬ-awˬ. Sahˬpaˬ 
Miˬyehˇ naw maꞈ-ahˇ biꞈ-eu lehˇ gʼeh-eu miˇ kʼahˬ-ahˇ naw maꞈ le keuˆ ngeh, 
Sahˬpaˬ Miˬyehˇ-ahˇ taˬ huiˬ taˬ mahˇ-eu laꞈ kʼoeˇ, aˬ myah luꞈ, shiꞈ kʼoꞈ tiˬ kʼoꞈ-ahˇ 
maˬ ka dzaˬ maˬ ka dawˇ ni ya jawˇ meh.  
3Koꞈ kʼoꞈ aˇ yamˬ laꞈ kʼoeˇ, naw maꞈ-euˬ deh ma deuˬ, deh yaˇ deuˬ hawˇ-eu aˬ gaꞈ 
yaˇ kmˇ deuˬ mˇ-awˇ, dzaˬ la gʼo cehˇ hawˇ-eu aˇ siˬ aˇ lu deuˬ jeˬ hmˬ taˬ nya meh.  
4Ehˇ kʼawꞈ, Sahˬpaˬ Miˬyehˇ-ahˇ a nehˬ taˬ-euˬ shiꞈ kʼoꞈ tiˬ kʼoꞈ-aˬ, miˇ tsaˬ gʼaˬ naˬ 
ya bi naˬ-eu aˇ kʼoꞈ pyeuꞈ-eu meh. Naw maꞈ-euˬ deh yaˇ deuˬ, yaˇ deuˬ hawˇ-eu aˬ 
gaꞈ yaˇ kmˇ deuˬ maˬ ya mˇ-a.  
5Tsawˇ haˬ neh maˬ ka-euˬ gaˇ dehꞈ laˇ-euˬ dzaˬ la gʼo cehˇ aˇ sehꞈ deuˬ-ahˇ, naw 
maꞈ maˬ ya yehˬ maˬ ya pyaˆ dzaˬ-a. Maˬ laˆ saˆ-euˬ gaˇ siˬ laˇ-euˬ aˬ gaꞈ aˇ siˬ naw 
maꞈ maˬ ya pyaˆ geuꞈ-a. Aˇ kʼoꞈ kʼoeˇ kʼoꞈ-aˬ, miˇ tsaˬ tiˬ byah tiˬ loꞈ gʼaˬ naˬ naˬ-eu 
aˇ kʼoꞈ meh.  
6Aˇ kʼoꞈ kʼoeˇ kʼoꞈ laꞈ kʼoeˇ, miˇ tsaˬ-ahˇ naw maꞈ maˬ ya ka dzaˬ kʼawꞈ, naw maꞈ 
gʼaˇ duˬ maˬ ehˇ, naw maꞈ-euˬ zaˬ kʼaˆ deuˬ gʼaˇ duˬ maˬ ehˇ, naw maꞈ-ahˇ gʼaˬ mahˇ 
mahˇ dzaˬ luꞈ-eu tsawˇ haˬ deuˬ gʼaˇ duˬ maˬ ehˇ, naw maꞈ nehˬ-ehˇ jawˇ-eu boeˇ 
miˬ siˬ kʼaˬ deuˬ gʼaˇ duˬ maˬ ehˇ, dzaˬ dzaˬ dawˇ dawˇ deuˬ, miˇ tsaˬ naw maꞈ-ahˇ 
biꞈ nehˬ laꞈ tehꞈ-a.  
7Naw maꞈ neh cu taˬ-euˬ jeˬ zaˬ deuˬ gʼaˇ duˬ hawˇ-eu, bawˇ tsahˬ jeˬ zaˬ deuˬ gʼaˇ 
duˬ kʼawꞈ biꞈ nehˬ laꞈ tehꞈ-a. Miˇ tsaˬ neh kʼaˇ bi dehꞈ doˆ laˇ-euˬ jeˬ-ahˇ naw maꞈ 
dzaˬ nya tehꞈ-a.  

Juˬbiˬliˬ Aˇ kʼoꞈ 

8Shiꞈ kʼoꞈ tiˬ poˆ, shiꞈ poˆ keuˆ ni, oeˬ tseˇ gʼoeˬ kʼoꞈ byah laˇ ngeh keuˆ ni gui daˆ 
leꞈ-awˬ.  
9Kʼoeˇ naˇ, ba la shiꞈ siˬ tiˬ siˬ, tseˇ nah tiˬ nah Iˬ baˇ sha dzeh-eu aˇ nah-ahˇ, tsawˇ 
haˬ tiˬ gʼaˬ pyehˬ gʼeh-awˇ, naw maꞈ-euˬ miˇ kʼahˬ doe ni, daˇ heh baw baw-ehˇ bi 
cah-awˬ. 
10Kʼoeˇ loꞈ-ehˇ jahˇ-awˇ, kʼoꞈ tsaˬ tsoˆ taˬ-euˬ aˇ kʼoꞈ pyeuꞈ-eu ngaˬ tseˇ kʼoꞈ tiˬ kʼoꞈ-
ahˇ, naw maꞈ miˇ kʼahˬ laꞈ kʼoeˇ kʼaˇ jawˇ-eu jeˬ, ya buˬ ya law-iˇ-eu aˇ kʼoꞈ pyeuꞈ-eu 

gaˇ kawˆ bi tsaꞈ gaˬ doe-iˇ-awˬ. Kʼaˇ ahˬ dzaˬ-euˬ jeˬ dawˬ tawˆ luꞈ, aˇ kʼoꞈ kʼoeˇ kʼoꞈ 
keuˆ laˇ ngeh, ahˬ sahˇ gʼaˬ-ahˇ maˬ ngeuˇ naˇ, aˬ yawꞈ-euˬ zaˬ deuˬ uˆ deuˬ-ahˇ ya 
biꞈ kʼoꞈ-awˇ, ahˬ nehˬ-euˬ zaˬ kʼaˆ deuˬ kʼawꞈ, yawˬ ha-euˬ nymˇ-ahˇ paˇ ya bi gʼoꞈ-iˇ 
meh.  
11Naw maꞈ-euˬ deh yaˇ hawˇ-eu yaˇ deuˬ maˬ ya mˇ dzaˬ-ehˇ, aˬ yawˇ yawꞈ dehꞈ laˇ-
euˬ aˇ sehꞈ deuˬ-ahˇ, naw maꞈ maˬ ya yehˬ maˬ ya pyaˆ dzaˬ-a. Naw maꞈ-euˬ aˬ gaꞈ 
yaˇ kmˇ laꞈ kʼoeˇ, maˬ laˆ saˆ-euˬ gaˇ siˬ laˇ-euˬ aˬ gaꞈ aˇ siˬ deuˬ kʼawꞈ maˬ ya pyaˆ 
geuꞈ-a. 
12Aˇ kʼoꞈ kʼoeˇ kʼoꞈ kʼoꞈ lah ni, naw maꞈ gʼaˇ duˬ muiˬ-eu shawˇ-eu aˇ kʼoꞈ pyeuꞈ-eu 
meh. Deh ma hawˇ-eu yaˇ laꞈ kʼoeˇ za-euˬ jeˬ tehꞈ-ehˇ naw maꞈ ya dzaˬ meh.  
13Kʼaˇ ahˬ dzaˬ dzeuˇ-euˬ jeˬ dawˬ tawˆ luꞈ, aˇ kʼoꞈ kʼoeˇ kʼoꞈ laꞈ kʼoeˇ, ahˬ sahˇ gʼaˬ-
ahˇ ya biꞈ kʼoꞈ meh.  
14Kʼoeˇ miˇ neh, yawˬ ha-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ-ahˇ miˇ tsaˬ 
ahˬ nehˬ ngeh maˬ ehˇ, zeuˇ ngeh maˬ ehˇ, kʼaˆ dzaˬ gahˇ dzaˬ-eu jeˬ taˬ mˇ.  
15Juˬbiˬliˬ Aˇ kʼoꞈ keuˆ laˇ-eu gʼaˇ duˬ aˇ myaˆ kʼoꞈ dzeˇ-eu hawˇ-eu, aˇ myaˆ ni mˇ za 
nya paˬ-ehˇ gʼeh-eu gaˇ haw-awˇ, aˇ poeˬ pyehˆ tsehˆ-awˬ.  
16Juˬbiˬliˬ Aˇ kʼoꞈ keuˆ laˇ-eu gʼaˇ duˬ, aˇ kʼoꞈ gʼawˬ mya kʼoꞈ dzeˇ naˇ, aˇ poeˬ kʼaˆ 
dzehˬ-awˇ, aˇ kʼoꞈ ui cuiˆ tehꞈ-ehˇ dzeˇ naˇ, aˇ poeˬ yaˇ dzehˬ tehꞈ-a. Aˬ jeˬ miˇ neh 
ehˇ naˇ, aˇ myaˆ lehˆ ya ka dzaˬ paˬ-ehˇ gʼeh-eu sawˇ doˆ-awˇ, miˇ tsaˬ ya ahˬ dzaˬ-
eu meh. 
17Iˇsaˬleˬlaˆ tsawˇ haˬ cawˬ cawˬ, tsawˇ gahˇ taˬ gahˇ dzaˬ. Ehˇ kʼawꞈ, naw maꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ-ahˇ guˆ-awˬ.  

Shiꞈ kʼoꞈ tiˬ kʼoꞈ gʼaˇ duˬ loˬ-eu dzaˬ-eu dawˇ-eu jeˬ 

18Miˇ kʼahˬ kʼoeˇ kʼahˬ laꞈ kʼoeˇ, naw maꞈ yaw muiˬ paˬ-ehˇ ya dehꞈ ya jawˇ ni, 
Sahˬpaˬ Miˬyehˇ-euˬ zahˇ dawˬ kʼoꞈ dawˬ deuˬ-ahˇ naw maꞈ naˇ haˬ geuꞈ-awˬ.  
19Naw maꞈ loˬ-eu dzaˬ la gʼo cehˇ deuˬ, miˇ kʼahˬ kʼoeˇ kʼahˬ naw maꞈ-ahˇ bi za le-
awˇ, yaw muiˬ paˬ-ehˇ ya dehꞈ ya jawˇ tehꞈ-a.  
20Ehˇ kʼawꞈ, ka dzaˬ yehˬ dzaˬ-eu maˬ baw-eu shiꞈ kʼoꞈ tiˬ kʼoꞈ laꞈ kʼoeˇ, aˬ jeˬ ya 
dzaˬ nmˇ lehˇ, tsawˇ haˬ tiˬ gʼaˬ na naˇ haˬ tehꞈ-a. 
21Koꞈ kʼoꞈ tiˬ kʼoꞈ laꞈ kʼoeˇ, miˇ tsaˬ-ahˇ Sahˬpaˬ Miˬyehˇ guiˬ lahˬ biꞈ-awˇ, nyiˬ kʼoꞈ 
dzaˬ loꞈ-eu dzaˬ la gʼo cehˇ bi za le tehꞈ-a.  
22Yehꞈ kʼoꞈ tiˬ kʼoꞈ siˬ yoeˬ sehˬ ngeh yamˬ-ahˇ, koꞈ kʼoꞈ tiˬ kʼoꞈ laꞈ kʼoeˇ naw maꞈ 
neh mˇ za taˬ-euˬ dzaˬ la gʼo cehˇ deuˬ naw maꞈ dzaˬ luꞈ-awˇ, cehˇ laˆ luiˆ yamˬ-ahˇ 
keuˆ ni dzaˬ loꞈ dawˇ loꞈ tehꞈ-a.  

Ahˬ gʼaˬ-euˬ jeˬ zeuˇ kʼoꞈ geuꞈ-eu 

23Yawˬ ha-euˬ miˇ tsaˬ maˬ ya ahˬ dzaˬ tsehˆ-a. Aˬ jeˬ miˇ neh ehˇ naˇ, Miˬyehˇ-aˬ, 
miˇ tsaˬ-euˬ yaw sahˇ gʼaˬ pyeuꞈ-awˇ, naw maꞈ-aˬ, miˇ tsaˬ kʼoeˇ-ahˇ tiˬ kʼehˬ tiˬ 
yamˬ laꞈ kʼoeˇ ya mˇ dzaˬ tawˬ luꞈ-eu boeˇ miˬ siˬ kʼaˬ deuˬ-ahˇ duˇ-eu meh.  
24Miˇ tsaˬ tiˬ tsahˇ na ahˬ ngeh, ahˬ sahˇ gʼaˬ paˇ zeuˇ kʼoꞈ geuꞈ nya ni ya jahˇ tsehˆ 
meh.  

25Iˇsaˬleˬlaˆ tsawˇ haˬ tiˬ gʼaˬ na shaˬ le zahˬ le-awˇ, miˇ tsaˬ ya ahˬ dzaˬ naˇ, aˬ 
yawꞈ-ahˇ aˬ yuiꞈ aˬ nyiˇ peh dzehˬ-eu gʼaˬ ya zeuˇ kʼoꞈ geuꞈ meh.  
26Ahˬ dzaˬ-euˬ miˇ tsaˬ zeuˇ kʼoꞈ paˬ-ehˇ aˬ yuiꞈ aˬ nyiˇ maˬ baw-eu tsawˇ haˬ kʼawꞈ, 
aˬ kaˇ smˇ muiˬ paˇ muiˬ laˇ-awˇ, zeuˇ kʼoꞈ geuꞈ nya-eu aˇ nah baw tehꞈ-a.  
27Kʼoeˇ loꞈ-ehˇ pyeuꞈ laˇ naˇ, zeuˇ sahˇ gʼaˬ-euˬ laꞈ-ahˇ ahˇ leˇ-euˬ aˇ kʼoꞈ deuˬ sawˇ 
dzeh-awˇ, Juˬbiˬliˬ Aˇ kʼoꞈ-ahˇ teh miˇ leˇ-eu gʼaˇ duˬ loˬ-eu aˇ kʼoꞈ deuˬ-euˬ aˇ poeˬ, 
zeuˇ sahˇ gʼaˬ-ahˇ paˇ biꞈ nehˬ-awˇ, zeuˇ kʼoꞈ geuꞈ nya meh.  
28Ehˇ kʼawꞈ, miˇ tsaˬ kʼoeˇ tsahˇ zeuˇ kʼoꞈ geuꞈ-eu gʼaˇ duˬ biꞈ tsehˆ-eu pyuˇ maˬ jaˆ 
loꞈ naˇ, Juˬbiˬliˬ Aˇ kʼoꞈ-ahˇ keuˆ ni, zeuˇ sahˇ gʼaˬ-euˬ laꞈ-ahˇ, miˇ tsaˬ kʼoeˇ tsahˇ ya 
bi jaˆ tawˬ meh. Aˇ kʼoꞈ kʼoeˇ kʼoꞈ keuˆ le ngeh, ahˬ sahˇ gʼaˬ-ahˇ miˇ tsaˬ kʼoeˇ tsahˇ 
ya biꞈ kʼoꞈ meh.  
29Tsawˇ haˬ tiˬ gʼaˬ na meuˬ meuˬ lahˇ laꞈ kʼoeˇ paw jaˆ-eu nymˇ tiˬ nymˇ ahˬ dzaˬ 
naˇ, ahˬ-euˬ nah-ahˇ neh aˇ dahˬ beh-awˇ, tiˬ kʼoꞈ tiˬ myaˇ maˬ byah laˇ mi naˆ-ehˇ 
zeuˇ kʼoꞈ geuꞈ nya meh.  
30Ehˇ kʼawꞈ, yaw beh kʼoꞈ laꞈ kʼoeˇ nymˇ kʼoeˇ nymˇ aˬ yawꞈ maˬ zeuˇ kʼoꞈ geuꞈ naˇ, 
nymˇ kʼoeˇ nymˇ-ahˇ aˬ yawꞈ zeuˇ kʼoꞈ geuꞈ nya-eu zahˇ maˬ paˇ jaˆ meh. Zeuˇ sahˇ 
gʼaˬ hawˇ-eu aˬ yawꞈ-euˬ zaˬ deuˬ uˆ deuˬ, nymˇ kʼoeˇ nymˇ-euˬ yaw sahˇ pyeuꞈ 
tsehˆ-euˬ meh. Juˬbiˬliˬ Aˇ kʼoꞈ keuˆ le-euˬ kʼawꞈ, ahˬ sahˇ gʼaˬ-ahˇ nymˇ kʼoeˇ nymˇ 
maˬ ya biꞈ kʼoꞈ-a. 
31Ehˇ kʼawꞈ, meuˬ meuˬ lahˇ maˬ baw-eu pu deuˬ laꞈ kʼoeˇ jaˆ-eu nymˇ deuˬ ahˬ taꞈ 
zeuˇ taꞈ-eu jeˬ-aˬ, miˇ tsaˬ ahˬ taꞈ zeuˇ taꞈ-eu jeˬ-ahˇ duˇ-eu meh. Ahˬ sahˇ gʼaˬ paˇ 
zeuˇ kʼoꞈ geuꞈ nya-eu zahˇ jaˆ-awˇ, Juˬbiˬliˬ Aˇ kʼoꞈ keuˆ le ngeh, ahˬ sahˇ gʼaˬ-ahˇ 
paˇ ya biꞈ kʼoꞈ nehˬ-eu zahˇ jaˆ-eu meh.  
32Ehˇ kʼawꞈ, Leˬbiˇ aˇ jeuˬ deuˬ-aˬ, aˬ yawꞈ maꞈ jawˇ-eu meuˬ laꞈ kʼoeˇ jaˆ-eu aˬ yawꞈ 
maꞈ-euˬ myawˬ deuˬ zeuˇ kʼoꞈ geuꞈ mawꞈ naˇ, aˬ geu yamˬ-ahˇ maˬ kaˬ, zeuˇ kʼoꞈ 
geuꞈ nya meh.  
33Leˬbiˇ tsawˇ haˬ tiˬ gʼaˬ na, meuˬ tiˬ meuˬ laꞈ kʼoeˇ jaˆ-eu yawˬ ha-euˬ nymˇ tiˬ 
nymˇ ahˬ-awˇ, maˬ zeuˇ kʼoꞈ ni bi jaˆ naˇ, Juˬbiˬliˬ Aˇ kʼoꞈ keuˆ le ngeh, nymˇ kʼoeˇ 
nymˇ aˬ yawꞈ-ahˇ paˇ ya biꞈ kʼoꞈ meh. Aˬ jeˬ miˇ neh ehˇ naˇ, Leˬbiˇ tsawˇ haˬ deuˬ-
euˬ meuˬ laꞈ kʼoeˇ jaˆ-eu Leˬbiˇ tsawˇ haˬ deuˬ-euˬ nymˇ deuˬ-aˬ, Iˇsaˬleˬlaˆ tsawˇ 
haˬ deuˬ laꞈ kʼoeˇ, aˬ myah luꞈ aˬ yawꞈ maꞈ-ahˇ taꞈ-eu nymˇ deuˬ pyeuꞈ-eu meh.  
34Ehˇ kʼawꞈ, Leˬbiˇ tsawˇ haˬ deuˬ-euˬ meuˬ jawˬ jawˬ-ehˇ jaˆ-eu jeˬ zaˬ gaˆ kʼahˬ 
pyeuꞈ-eu miˇ tsaˬ deuˬ-ahˇ, tiˬ jawˇ-iˬ maˬ ya ahˬ dzaˬ-a. Kʼoeˇ-aˬ, mˬ maˬ maˬ byaˆ 
zaˇ ziˇ aˬ yawꞈ maꞈ-euˬ miˇ tsaˬ pyeuꞈ-eu meh.  

Yaw shaˬ zaˬ-ahˇ caw jaw-eu 

35Nawˬ-euˬ dawˬ peh jawˇ-eu nawˬ-euˬ tsawˇ jeuˬ Iˇsaˬleˬlaˆ tsawˇ haˬ tiˬ gʼaˬ na 
shaˬ le-awˇ, maˬ dehꞈ dzaˬ nya ni pyeuꞈ laˇ naˇ, nawˬ-ahˇ gʼaˬ mahˇ mahˇ dzaˬ-eu 
tsawˇ haˬ-ahˇ nawˇ caw ba-eu loꞈ-ehˇ, aˬ yawꞈ dehꞈ nya jawˇ nya ni, aˬ yawꞈ-ahˇ 
caw ba nehˬ-awˬ.  
36Aˬ yawꞈ kʼoeˇ taˆ jiˇ jeuˬ taˬ yuˇ dzaˬ. Ehˇ kʼawꞈ, Miˬyehˇ-ahˇ guˆ-awˇ, nawˬ-euˬ 
tsawˇ jeuˬ Iˇsaˬleˬlaˆ tsawˇ haˬ kʼoeˇ gʼaˬ-ahˇ, nawˬ-euˬ dawˬ peh bi jawˇ-awˬ.  

37Aˬ yawꞈ-ahˇ nawˇ pyuˇ paˇ nehˬ ngeh, jiˇ jeuˬ taˬ yuˇ. Aˬ yawꞈ-ahˇ dzaˬ dzaˬ dawˇ 
dawˇ ahˬ nehˬ ngeh kʼawꞈ, jiˇ jeuˬ taˬ laˆ dzaˬ.  
38Heu-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ zahˇ dawˬ kʼoꞈ dawˬ 
meh. Aˬ yawꞈ-aˬ, naw maꞈ-euˬ Miˬyehˇ ya pyeuꞈ laˇ ni, naw maꞈ-ahˇ Kaˬnaˬ miˇ 
kʼahˬ biꞈ-eu gʼaˇ duˬ, Iˇjiˇtuˆ miˇ kʼahˬ laꞈ kʼoeˇ neh, naw maꞈ-ahˇ sheuˬ doˆ nehˬ laꞈ-
euˬ gʼaˬ pyeuꞈ-eu meh.  

Zaˬ kʼaˆ-ahˇ pyehˬ nehˬ-eu 

39Nawˬ-euˬ dawˬ peh jawˇ-eu nawˬ-euˬ tsawˇ jeuˬ Iˇsaˬleˬlaˆ tsawˇ haˬ tiˬ gʼaˬ na, 
shaˬ dui dui le-euˬ miˇ neh, zaˬ kʼaˆ geuꞈ-eu gʼaˇ duˬ aˬ yawꞈ-euˬ gʼawˇ mawˇ aˬ 
yawꞈ ahˬ dzaˬ naˇ, zaˬ kʼaˆ deuˬ mˇ-eu gaˇ aˬ yawꞈ-ahˇ maˬ ya bi mˇ-a.  
40Juˬbiˬliˬ Aˇ kʼoꞈ maˬ keuˆ le kʼoeˇ keuˆ ni, nawˬ nehˬ-ehˇ aˬ yawꞈ jawˇ-awˇ, gʼaˬ 
mahˇ mahˇ dzaˬ-eu tsawˇ haˬ tiˬ gʼaˬ loꞈ-ehˇ nawˬ-euˬ gaˇ aˬ yawꞈ ya mˇ tehꞈ-a.  
41Aˇ yamˬ kʼoeˇ yamˬ keuˆ le naˇ, aˬ yawꞈ hawˇ-eu aˬ yawꞈ-euˬ zaˬ deuˬ nawˬ nehˬ-
ehˇ maˬ paˇ jawˇ-ehˇ, aˬ yawꞈ-euˬ aˬ piˬ aˬ bawˇ deuˬ-euˬ myawˬ kmˇ yaˇ kmˇ jaˆ-eu 
aˬ yawꞈ-euˬ aˬ yuiꞈ aˬ nyiˇ deuˬ jawˇ gaˇ aˬ yawꞈ gʼoꞈ-iˇ tehꞈ-a. 
42Iˇsaˬleˬlaˆ tsawˇ haˬ deuˬ-aˬ, Sahˬpaˬ Miˬyehˇ neh Iˇjiˇtuˆ miˇ kʼahˬ laꞈ kʼoeˇ neh 
sheuˬ doˆ nehˬ laꞈ-euˬ aˬ yawꞈ-euˬ zaˬ kʼaˆ deuˬ pyeuꞈ-eu miˇ neh, aˬ yawꞈ maꞈ-ahˇ 
zaˬ kʼaˆ loꞈ-ehˇ maˬ ya ahˬ dzaˬ-a.  
43Aˬ yawꞈ maꞈ-ahˇ taˬ kʼehˬ taˬ kʼaˆ nehˬ. Ehˇ kʼawꞈ, Miˬyehˇ-euˬ ehˇ dawˬ-ahˇ naˇ 
haˬ geuꞈ-awˬ.  
44Naw maꞈ zaˬ kʼaˆ cu mawꞈ naˇ, dawˬ peh jaˆ-eu miˇ kʼahˬ deuˬ laꞈ kʼoeˇ poˆ zeuˇ-
iˇ-awˬ.  
45Naw maꞈ nehˬ-ehˇ jawˇ luꞈ-eu boeˇ miˬ siˬ kʼaˬ deuˬ-euˬ zaˬ deuˬ naw maꞈ zeuˇ cu 
nya meh. Naw maꞈ miˇ kʼahˬ laꞈ kʼoeˇ dehꞈ le-euˬ kʼoeˇ loꞈ-ehˇ gʼeh-eu zaˬ deuˬ-ahˇ 
naw maꞈ zeuˇ tsehˆ geuꞈ nya meh.  
46Aˬ yawꞈ maꞈ ziˇ jiˇ ngeh keuˆ ni, naw maꞈ-euˬ aˬ li deuˬ-euˬ zaˬ kʼaˆ bi geuꞈ-eu gʼaˇ 
duˬ, naw maꞈ-euˬ aˬ li deuˬ-ahˇ jeˬ biˇ loꞈ-ehˇ a nehˬ yaꞈ nya meh. Ehˇ kʼawꞈ, naw 
maꞈ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ deuˬ-ahˇ naw maꞈ maˬ ya kʼehˬ-a.  
47Naw maꞈ nehˬ-ehˇ jawˇ-eu boeˇ miˬ siˬ kʼaˬ tiˬ gʼaˬ na smˇ muiˬ muiˬ laˇ -awˇ, naw 
maꞈ-euˬ tsawˇ jeuˬ Iˇsaˬleˬlaˆ tsawˇ haˬ tiˬ gʼaˬ na shaˬ le-euˬ miˇ neh, boeˇ miˬ siˬ 
kʼaˬ kʼoeˇ gʼaˬ-euˬ zaˬ kʼaˆ geuꞈ-eu gʼaˇ duˬ maˬ ehˇ, boeˇ miˬ siˬ kʼaˬ kʼoeˇ gʼaˬ-euˬ aˬ 
yuiꞈ aˬ nyiˇ-euˬ zaˬ kʼaˆ geuꞈ-eu gʼaˇ duˬ maˬ ehˇ, yawˬ haˇ yawˬ ha ahˬ dzaˬ-euˬ 
ehˇ-awˬ. 
48Ahˬ dzaˬ gʼaˬ-euˬ kʼawꞈ, zeuˇ kʼoꞈ geuꞈ nya-eu zahˇ jaˆ meh. Aˬ yawꞈ-euˬ mehˇ nmˇ 
tsi tsi ni gʼeh-eu deuˬ laꞈ kʼoeˇ, tiˬ gʼaˬ na aˬ yawꞈ-ahˇ zeuˇ kʼoꞈ geuꞈ nya meh.  
49Aˬ yawꞈ-euˬ aˬ uiˬ, aˬ zawˇ hawˇ-eu aˬ gʼoe deuˬ maˬ ehˇ, aˬ yawꞈ-euˬ mehˇ nmˇ 
hawˇ-eu aˬ cah deuˬ maˬ ehˇ, aˬ yawꞈ-ahˇ aˬ yuiꞈ aˬ nyiˇ peh-eu tsawˇ haˬ tiˬ gʼaˬ na 
maˬ ehˇ, aˬ yawꞈ-ahˇ zeuˇ kʼoꞈ geuꞈ nya meh. Pyuˇ jaˆ loꞈ laˇ naˇ, yawˬ haˇ yawˬ ha 
kʼawꞈ zeuˇ tsehˆ kʼoꞈ nya meh.  
50Aˬ yawꞈ-ahˇ zeuˇ-euˬ yaw sahˇ gʼaˬ nehˬ-ehˇ aˬ yawꞈ ja cawˬ-awˇ, yawˬ haˇ yawˬ 
ha ahˬ dzaˬ-euˬ nah-ahˇ neh aˇ dahˬ beh-awˇ, Juˬbiˬliˬ Aˇ kʼoꞈ keuˆ le-eu gʼaˇ duˬ loˬ-

eu aˇ kʼoꞈ aˇ la hawˇ-eu, gʼaˬ mahˇ mahˇ-eu tsawˇ haˬ tiˬ gʼaˬ za-eu gʼaˬ gaˇ aˇ poeˬ 
paw sawˇ tsaˬ-awˇ, yawˬ haˇ yawˬ ha ya zeuˇ kʼoꞈ meh.  
51Juˬbiˬliˬ Aˇ kʼoꞈ keuˆ le-eu gʼaˇ duˬ aˇ kʼoꞈ gʼawˬ mya kʼoꞈ dzeˇ naˇ, yawˬ haˇ yawˬ 
ha ahˬ ngeh za-euˬ aˇ poeˬ kʼoeˇ-euˬ myaˬ dzehˬ-eu paˆ biꞈ-awˇ ya zeuˇ kʼoꞈ meh.  
52Aˇ kʼoꞈ ui cuiˆ tehꞈ-ehˇ dzeˇ naˇ, aˇ poeˬ biꞈ cuiˆ dzehˬ-awˇ ya zeuˇ kʼoꞈ meh.  
53Yaw sahˇ gʼaˬ aˬ yawꞈ-ahˇ, kʼoꞈ kʼoꞈ lah ni gʼaˇ duˬ pyehˆ tsehˆ-awˇ gʼaˬ mahˇ mahˇ 
dzaˬ-eu tsawˇ haˬ loꞈ-ehˇ ngaˬ tsehˆ naˇ, maˬ ya kʼehˬ maˬ ya kʼaˆ dzaˬ-a. 
54Kʼoeˇ loꞈ-ehˇ jahˇ-awˇ, aˬ yawꞈ-ahˇ maˬ zeuˇ kʼoꞈ naˇ, Juˬbiˬliˬ Aˇ kʼoꞈ keuˆ le ngeh 
hawˇ-eu, aˬ yawꞈ hawˇ-eu aˬ yawꞈ-euˬ zaˬ deuˬ-ahˇ ya pyehˬ nehˬ meh.  
55Iˇsaˬleˬlaˆ tsawˇ haˬ tiˬ gʼaˬ-iˬ aˬ cawˬ zaˬ kʼaˆ maˬ ya pyeuꞈ tsehˆ-a. Aˬ jeˬ miˇ neh 
ehˇ naˇ, Iˇsaˬleˬlaˆ tsawˇ haˬ deuˬ-aˬ, Sahˬpaˬ Miˬyehˇ-euˬ zaˬ kʼaˆ deuˬ pyeuꞈ-eu 
meh. Iˇjiˇtuˆ miˇ kʼahˬ laꞈ kʼoeˇ neh, aˬ yawꞈ maꞈ-ahˇ aˬ yawꞈ sheuˬ doˆ laꞈ-euˬ meh. 
Aˬ yawꞈ-aˬ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ meh.  

Uˬ duˬ 26 

Naˇ haˬ geuꞈ-eu baˬ da neh za-eu guiˬ lahˬ 
(Dawˬmehˬ 7.12-24; 28.1-14) 

1Sahˬpaˬ Miˬyehˇ ehˇ-eu, “Naw maꞈ uˬ duˬ tahˬ-eu gʼaˇ duˬ, tahˬ pahˬ aˬ ma mawˇ 
kawˇ tehˆ-eu maˬ ehˇ, kʼaˬ lo kʼawˇ zeuˇ ka tuˇ-eu maˬ ehˇ, kʼaˬ lo-ahˇ dzahˬ taꞈ taꞈ-
eu maˬ ehˇ, maˬ ya jahˇ-a. Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ 
ma.  
2Uˬ duˬ tahˬ-eu zahˇ sahˇ kʼoꞈ-ahˇ taꞈ leˇ-eu bawˬ-iˬ deuˬ naw maꞈ maˬ byehˇ-ehˇ, 
ngaˬ-ahˇ uˬ duˬ tahˬ-eu jawˇ duˬ-ahˇ naw maꞈ yaw zeu ya baw meh. Ngaˇ-aˬ, 
Sahˬpaˬ Miˬyehˇ ma.  
3“Ngaˬ-euˬ zahˇ dawˬ kʼoꞈ dawˬ deuˬ-ahˇ naw maꞈ naˇ haˬ geuꞈ-awˇ yaw dehꞈ dehꞈ 
naˇ,  
4dzaˬ la gʼo cehˇ deuˬ bi muiˬ laˇ-awˇ, aˇ siˬ aˇ bawˇ deuˬ aˇ siˬ bi siˬ laˇ-eu gʼaˇ duˬ, 
aˇ yamˬ tsaˬ tsaˬ ni uˬ yehˇ bi yehˇ le ma.  
5Naw maꞈ dzaˬ la gʼo cehˇ za dui dui le-eu miˇ neh, aˬ gaꞈ aˇ siˬ pyaˆ yamˬ-ahˇ keuˆ 
ni, cehˇ ya laˆ luiˆ luꞈ gaˇ keuˆ-awˇ, siˬ yoeˬ sehˬ-eu yamˬ-ahˇ keuˆ ni, aˬ gaꞈ aˇ siˬ 
pyaˆ pyaˆ-ehˇ ya jawˇ gaˇ keuˆ tehꞈ-a. Yawˬ ha kʼaˇ dzaˬ mawꞈ-eu jeˬ tiˬ byah tiˬ loꞈ 
jaˆ-awˇ, guˆ-eu gaˆ-eu jeˬ-ahˇ kʼahˬ lahˇ kʼaˇ maˬ za ni, naw maꞈ-euˬ miˇ kʼahˬ laꞈ 
kʼoeˇ, saˇ lehˆ ni naw maꞈ ya jawˇ tehꞈ-a.  
6“Miˇ kʼahˬ saˇ-eu jeˬ, naw maꞈ-euˬ miˇ kʼahˬ kʼoeˇ taˆ ngaˇ bi keuˆ le-awˇ, tsawˇ haˬ 
tiˬ gʼaˬ-ahˇ-iˬ guˆ kʼaˇ maˬ za ni, naw maꞈ ya yuꞈ ya jawˇ tehꞈ-a. Miˇ kʼahˬ kʼoeˇ kʼahˬ 
laꞈ kʼoeˇ, haiˬ-eu jeˬ zaˬ deuˬ ngaˇ laˆ byoˆ-awˇ, guiˇ deuˆ-eu jeˬ kʼawꞈ maˬ jaˆ ni 
pyeuꞈ-iˇ tehꞈ-a.  
7Naw maꞈ-ahˇ muiˇ-eu tsawˇ haˬ deuˬ-ahˇ naw ma teh-awˇ, naw maꞈ-euˬ mi cehˇ uˬ 
moˆ, aˬ yawꞈ maꞈ saꞈ gʼawˇ li tehꞈ-a.  
8Naw maꞈ tsawˇ haˬ ngaˬ gʼaˬ, aˬ cawˬ tiˬ yaˇ gʼaˬ-ahˇ gʼaˬ leˇ-awˇ, naw maꞈ tsawˇ 
haˬ tiˬ yaˇ gʼaˬ, aˬ cawˬ tiˬ muiˇ gʼaˬ-ahˇ gʼaˬ leˇ tehꞈ-a.  

9Naw maꞈ-ahˇ ngaˇ guiˬ lahˬ biꞈ-awˇ, naw maꞈ-euˬ zaˬ deuˬ bi jeuˬ bi o le ma. Naw 
maꞈ nehˬ-ehˇ dzaˬ taˬ-euˬ saˇ jaˇ-ahˇ ngaˇ ziꞈ ma.  
10Naw maꞈ mˇ dzaˬ kʼawꞈ dawˇ-eu za dui dui le-eu miˇ neh, cehˇ shuiꞈ keuˆ le ngeh, 
cehˇ oeˇ ya tahˬ dzeh gaˇ keuˆ tehꞈ-a.  
11Muiˬ-eu shawˇ-eu Sehˬ gʼawˆ laꞈ kʼoeˇ, naw maꞈ nehˬ-ehˇ ngaˇ jawˇ-awˇ, naw 
maꞈ-ahˇ ngaˇ maˬ byehˇ dzeh. 
12Naw maꞈ nehˬ-ehˇ ngaˇ jawˇ-eu laꞈ kʼoeˇ, naw maꞈ-euˬ Miˬyehˇ ngaˇ ya pyeuꞈ-
awˇ, naw maꞈ ngaˬ-euˬ tsawˇ haˬ ya pyeuꞈ tehꞈ-a. 
13Naw maꞈ aˬ cawˬ zaˬ kʼaˆ maˬ ya geuꞈ-eu gʼaˇ duˬ, naw maꞈ-euˬ Miˬyehˇ, Sahˬpaˬ 
Miˬyehˇ pyeuꞈ-eu ngaˇ gʼaˬ, Iˇjiˇtuˆ miˇ kʼahˬ laꞈ kʼoeˇ neh naw maꞈ-ahˇ sheuˬ doˆ 
laꞈ-euˬ ma. Naw maꞈ-ahˇ daˇ awˆ taˬ-euˬ kʼaˆ baꞈ kawˬ ngaˇ ngawˬ kʼehꞈ-awˇ, naw 
maꞈ dawˇ coe ni yawꞈ-awˇ cah nya ni ngaˇ jahˇ-euˬ ma.” 

Maˬ naˇ haˬ geuꞈ-eu baˬ da neh ya daˬ-eu kʼehˬ-eu kʼaˆ-eu jeˬ 
(Dawˬmehˬ 28.15-68) 

14Sahˬpaˬ Miˬyehˇ ehˇ-eu, “Ngaˬ-euˬ zahˇ dawˬ kʼoꞈ dawˬ-ahˇ naw maꞈ maˬ naˇ haˬ 
geuꞈ naˇ, kʼehˬ-eu kʼaˆ-eu jeˬ-ahˇ ya daˬ tehꞈ-a. 
15Ngaˬ-euˬ zahˇ dawˬ kʼoꞈ dawˬ deuˬ-ahˇ maˬ naˇ haˬ geuꞈ ni, ngaˬ nehˬ-ehˇ dzaˬ 
taˬ-euˬ saˇ jaˇ-ahˇ naw maꞈ puiˬ naˇ,  
16naw maꞈ-ahˇ ngaˇ kʼehˬ nehˬ kʼaˆ nehˬ ma. Naw maꞈ kʼoeˇ taˆ shaˬ zahˬ guˆ gaˆ bi 
keuˆ le ma. Naw maꞈ-euˬ myaˆ nuiˆ myaˆ behꞈ behꞈ-iˇ-awˇ, tsawˇ shiˇ uˬ kʼawˇ-ahˇ 
deuˬ leˇ gaˇ keuˆ ni kʼaˆ-eu maˬ laˆ taˬ nya-eu naˇ gawˇ deuˬ, naw maꞈ kʼoeˇ taˆ ngaˇ 
bi keuˆ le ma. Naw maꞈ siˬ yoeˬ sehˬ kʼawꞈ, guiˬ lahˬ maˬ baw-aˇ. Aˬ jeˬ miˇ neh ehˇ 
naˇ, naw maꞈ-ahˇ muiˇ-eu deuˬ naw maꞈ-ahˇ deuˆ gʼaˬ-awˇ, naw maꞈ neh kʼaˇ ka 
taˬ-euˬ deuˬ yuˇ dzaˬ jiˇ tehꞈ-a.  
17Aˬ cawˬ naw maꞈ-ahˇ bi gʼaˬ leˇ ni, naw maꞈ-ahˇ ngaˇ byehˇ dzeh-awˇ, naw maꞈ-
ahˇ muiˇ-eu tsawˇ haˬ deuˬ naw maꞈ kʼoeˇ taˆ uˇ lahˇ tehꞈ-a. Naw maꞈ tsawˬ guˆ-iˇ 
dui dui-eu miˇ neh, aˬ cawˬ naw maꞈ-ahˇ maˬ teh kʼawꞈ, naw maꞈ cehˆ cehˆ-ehˇ 
jawˇ tehꞈ-a.  
18“Kʼoeˇ loꞈ-ehˇ pyeuꞈ laˇ gʼaˬ-euˬ kʼawꞈ, ngaˬ-euˬ ehˇ dawˬ-ahˇ naw maꞈ maˬ naˇ 
haˬ geuꞈ naˇ, shiꞈ bymˇ kʼaˆ dzehˬ-eu kʼehˬ-eu kʼaˆ-eu jeˬ, naw maꞈ kʼoeˇ taˆ keuˆ le 
tehꞈ-a.  
19Naw maꞈ-euˬ nui ma huiˬ-eu gʼahˇ-eu jeˬ-ahˇ ngaˇ laˆ cawˆ ma. Uˬ yehˇ maˬ jaˆ-eu 
uˬ taꞈ, naw maꞈ-euˬ miˇ kʼahˬ gui coˇ ni pyeuꞈ-iˇ-awˇ, shmˇ loꞈ-ehˇ gʼahˇ tehꞈ-a.  
20Naw maꞈ mˇ sehꞈ leꞈ kʼawꞈ, guiˬ lahˬ maˬ baw-aˇ. Aˬ jeˬ miˇ neh ehˇ naˇ, naw maꞈ-
euˬ miˇ tsaˬ naw maꞈ-ahˇ dzaˬ la gʼo cehˇ maˬ bi za le-eu uˬ taꞈ, aˇ siˬ aˇ bawˇ deuˬ 
kʼawꞈ, aˇ siˬ maˬ bi siˬ le-a.  
21“Naw maꞈ ngaˬ-euˬ ehˇ dawˬ maˬ naˇ haˬ-ehˇ, ngaˬ-ahˇ puiˬ te siˬ lehˇ ngeuˇ naˇ, 
naw maꞈ-ahˇ kʼehˬ nehˬ kʼaˆ nehˬ-eu jeˬ shiꞈ bymˇ paˇ bi kʼaˆ dzehˬ laˇ ma.  
22Jeˬ zaˬ yaw haiˬ deuˬ naw maꞈ jawˇ gaˇ ngaˇ pyehˬ gʼeh leꞈ-awˇ, naw maꞈ-euˬ zaˬ 
deuˬ-ahˇ kawꞈ sehꞈ-awˇ, naw maꞈ-euˬ jeˬ zaˬ deuˬ-ahˇ laˆ piˬ laˆ byoˆ nehˬ tehꞈ-a. 

Naw maꞈ tsawˇ haˬ ui cuiˆ tehꞈ-ehˇ dzeˇ-eu miˇ neh, naw maꞈ iˇ-eu gaˇ ma ciˬ cuˇ ni 
jaˆ tehꞈ-a.  
23“Kʼoeˇ loꞈ-ehˇ, naw maꞈ-ahˇ ngaˇ gʼawˬ mya poˆ kʼehˬ nehˬ gʼaˬ-euˬ kʼawꞈ, ngaˬ-
euˬ ehˇ dawˬ-ahˇ naw maꞈ maˬ naˇ haˬ-ehˇ, ngaˬ-ahˇ paˇ puiˬ te siˬ lehˇ ngeuˇ naˇ,  
24yaw beh naˆ maˬ tseˇ shiꞈ bymˇ kʼaˆ dzehˬ-euˬ kʼehˬ-eu kʼaˆ-eu jeˬ, naw maꞈ kʼoeˇ 
taˆ ngaˇ paˇ bi keuˆ le ma.  
25Ngaˬ nehˬ-ehˇ dzaˬ taˬ-euˬ saˇ jaˇ-ahˇ naw maꞈ puiˬ-eu miˇ neh, naw maꞈ kʼoeˇ taˆ 
guiˇ deuˆ-eu jeˬ bi keuˆ le-awˇ, naw maꞈ-ahˇ ngaˇ kʼehˬ ma. Naw maꞈ-euˬ meuˬ deuˬ 
laꞈ kʼoeˇ naw maꞈ uiˬ leˇ-awˇ jawˇ ngeh, maˬ laˆ taˬ nya-eu naˇ gawˇ deuˬ naw maꞈ 
kʼoeˇ taˆ bi keuˆ le-awˇ, naw maꞈ-ahˇ muiˇ-eu deuˬ-euˬ laꞈ-ahˇ, naw maꞈ ya ahˇ leˇ 
tehꞈ-a.  
26Naw maꞈ-euˬ dzaˬ dzaˬ dawˇ dawˇ sha miˇ-eu gaˇ ma ngaˇ deuˆ tsehˆ-euˬ miˇ neh, 
zaˬ miˬ zaˬ tseˇ gʼaˬ kʼaˇ jaˆ-eu kaˬ muˇ yuˇ uiˬ-awˇ jahˇ ngeh, mui za za zaˬ tiˬ siˬ laꞈ 
kʼoeˇ jahˇ loꞈ ni tehꞈ-ehˇ jaˆ tehꞈ-a. Kaˬ muˇ kʼoeˇ aˬ yawꞈ maꞈ biˇ doe nehˬ-awˇ, naw 
maꞈ dzaˬ jiˇ ngeh, maˬ ya dzaˬ dehˆ-ehˇ ya shaˬ tehꞈ-a.  
27“Naw maꞈ-ahˇ kʼoeˇ naˆ naˆ-ehˇ kʼehˬ nehˬ gʼaˬ-euˬ kʼawꞈ, ngaˬ-euˬ ehˇ dawˬ-ahˇ 
naw maꞈ maˬ naˇ haˬ ni ngaˬ-ahˇ puiˬ naˇ,  
28ngaˇ nui ma pehˇ laˇ-eu laꞈ kʼoeˇ, yaw beh naˆ maˬ tseˇ shiꞈ bymˇ paˇ kʼaˆ dzehˬ-
eu kʼehˬ-eu kʼaˆ-eu jeˬ, naw maꞈ kʼoeˇ taˆ paˇ bi keuˆ le ma. 
29Naw maꞈ mehꞈ-eu shuꞈ-eu jeˬ naꞈ dui dui-eu miˇ neh, yawˬ ha-euˬ zaˬ yawˬ ha ya 
sehꞈ dzaˬ gaˇ keuˆ tehꞈ-a.  
30Gawˬ jawˬ gawˬ duˇ kʼoeˇ taˆ jaˆ-eu naw maꞈ-euˬ uˬ duˬ tahˬ-eu jawˇ duˬ-ahˇ ngaˇ 
laˆ cawˆ-awˇ, yaw saw jeˬ doꞈ-awˇ damˬ-eu lawˇ duˬ kʼawꞈ ngaˇ laˆ pyaˆ ma. Shiˇ 
taˬ-euˬ naw maꞈ-euˬ gʼawˇ mawˇ deuˬ-ahˇ, coˬ dzeh taˬ-euˬ tahˬ pahˬ aˬ ma mawˇ 
kawˇ deuˬ kʼoeˇ taˆ gahˬ daˆ-awˇ, naw maꞈ-ahˇ ngaˇ nui daˆ daˆ dui dui ma.  
31Naw maꞈ-euˬ meuˬ deuˬ hawˇ-eu, uˬ duˬ tahˬ-eu jawˇ duˬ deuˬ ngaˇ laˆ cawˆ byoˆ 
jiˇ-awˇ, naw maꞈ neh lawˇ-euˬ jeˬ-ahˇ maˬ ha geuꞈ ni ngaˇ jawˇ ma.  
32Naw maꞈ-euˬ miˇ kʼahˬ-ahˇ ngaˇ nui kʼahˇ tiˬ shiˇ laˆ cawˆ-euˬ miˇ neh, naw maꞈ 
miˇ kʼahˬ-ahˇ deuˆ gʼaˬ-euˬ naw maꞈ-ahˇ muiˇ-eu tsawˇ haˬ deuˬ kʼawꞈ, ya tsawˬ 
guˆ-iˇ gaˇ keuˆ tehꞈ-a.  
33Naw maꞈ kʼoeˇ taˆ guiˇ deuˆ-eu jeˬ ngaˇ bi keuˆ le-awˇ, aˬ cawˬ miˇ kʼahˬ laꞈ kʼoeˇ, 
tiˬ gaˇ tiˬ gʼaˬ-ehˇ naw maꞈ ya jawˇ byoˆ tehꞈ-a. Naw maꞈ-euˬ miˇ kʼahˬ ciˬ cuˇ ni jaˆ 
yaꞈ-awˇ, naw maꞈ-euˬ meuˬ deuˬ yaw pyaˆ yaw shaˆ-ehˇ jaˆ yaꞈ tehꞈ-a.  
34Naw maꞈ-euˬ miˇ kʼahˬ-aˬ, ciˬ cuˇ ni jaˆ-eu laꞈ kʼoeˇ gʼaˬ doeˇ naˬ dah tehꞈ-a. Naw 
maꞈ-ahˇ muiˇ-eu tsawˇ haˬ deuˬ-euˬ miˇ kʼahˬ laꞈ kʼoeˇ naw maꞈ jawˇ luꞈ ngeh, naw 
maꞈ-euˬ miˇ kʼahˬ laˬ kʼaˬ cehˇ taˆ ni gʼaˬ naˬ naˬ tehꞈ-a.  
35Naw maꞈ jawˇ ngeh, naw maꞈ-euˬ miˇ kʼahˬ gʼaˬ naˬ maˬ ya naˬ-euˬ kʼawꞈ, aˬ yawˇ 
yawꞈ ciˬ cuˇ ni jaˆ ngeh, gʼaˬ naˬ ya naˬ dehˆ tehꞈ-a.  
36“Aˬ cawˬ-euˬ miˇ kʼahˬ-ahˇ bi nyehꞈ gʼeh-euˬ naw maꞈ-euˬ tsawˇ haˬ deuˬ, aˇ paꞈ-
ahˇ jaˬ lehˇ baw shawˆ-eu teˇ saˇ-ahˇ keuˆni, cehˆ byoˆ paˬ-ehˇ guˆ-eu nui ma ahˇ ni 

ngaˇ jahˇ nehˬ ma. Guiˇ deuˆ luꞈ ngeh aˬ cawˬ neh bi teh-euˬ loꞈ-ehˇ aˬ yawꞈ maꞈ 
cehˆ-awˇ, muiˇ-eu tsawˇ haˬ deuˬ aˬ yawꞈ maꞈ-euˬ dawˬ peh maˬ jawˇ kʼawꞈ, coˬ lah 
gaˇ keuˆ ni guˆ-iˇ tehꞈ-a.  
37Tsawˇ haˬ tiˬ gʼaˬ-iˬ aˬ yawꞈ maꞈ mehˬ nah maˬ teh gaˇ, tiˬ gʼaˬ tiˇ gʼaˬ pehˆ toˆ 
sehꞈ gaˇ keuˆ ni aˬ yawꞈ maꞈ cehˆ-awˇ, aˬ yawꞈ maꞈ-ahˇ muiˇ-eu tsawˇ haˬ deuˬ-ahˇ 
guiˇ maˬ deuˆ peuˬ ni pyeuꞈ-iˇ tehꞈ-a.  
38Aˬ cawˬ-euˬ miˇ kʼahˬ laꞈ kʼoeˇ naw maꞈ shiˇ-awˇ naw maꞈ-ahˇ muiˇ-eu tsawˇ haˬ 
deuˬ-euˬ miˇ tsaˬ neh bi myoꞈ ahˇ tehꞈ-a.  
39Aˬ cawˬ miˇ kʼahˬ laꞈ kʼoeˇ naw maꞈ tsawˇ haˬ ui cuiˆ dzeˇ yaꞈ-euˬ kʼawꞈ, naw maꞈ-
euˬ aˬ piˬ aˬ bawˇ deuˬ-euˬ iˬ baˇ hawˇ-eu naw maꞈ-euˬ iˬ baˇ baˬ da neh ya shaˬ ya 
zahˬ tehꞈ-a.  
40“Ehˇ kʼawꞈ, naw maꞈ-euˬ zaˬ deuˬ uˆ deuˬ-aˬ, aˬ yawꞈ maꞈ-euˬ iˬ baˇ maˬ ehˇ, ngaˬ-
euˬ ehˇ dawˬ maˬ naˇ haˬ ni ngaˬ-ahˇ puiˬ-euˬ aˬ yawꞈ maꞈ-euˬ aˬ poeˬ aˬ bawˇ 
deuˬ-euˬ iˬ baˇ maˬ ehˇ, maˬ zaꞈ ni ehˇ doˆ tehꞈ-a.  
41Aꞈ yawꞈ maꞈ-euˬ aˬ poeˬ aˬ bawˇ deuˬ kʼoeˇ loꞈ-ehˇ mˇ-euˬ miˇ neh, ngaˬ neh aˬ 
yawꞈ maꞈ-ahˇ, muiˇ-eu deuˬ-euˬ miˇ kʼahˬ-ahˇ bi nyehꞈ gʼeh-euˬ gaˇ kawˆ, aˬ yawꞈ 
maꞈ ehˇ doˆ tehꞈ-a. Aˇ saˬ saˬ laˇ ngeh, naw maꞈ-euˬ zaˬ deuˬ uˆ deuˬ nui ma nahˬ 
yu ni taˬ-awˇ, aˬ yawꞈ maꞈ-euˬ iˬ baˇ aˇ poeˬ hawˇ-eu, ngaˬ-ahˇ puiˬ-euˬ aˇ poeˬ biꞈ 
tsoeˬ gʼaˬ ngeh,  
42Yaˬkoˆ, Iˇtsaˆ, Aˬbyaˬhaˬ aˬ ha maꞈ-ahˇ ngaˬ neh dzaˬ taˬ-euˬ dawˬ ma saˇ jaˇ-ahˇ 
ngaˇ paˇ noeˬ keuˆ-awˇ, miˇ kʼahˬ kʼoeˇ kʼahˬ ngaˬ-euˬ tsawˇ haˬ deuˬ-ahˇ biꞈ ma 
lehˇ, ngaˬ neh ehˇ tsehˆ taˬ-euˬ loꞈ-ehˇ, yaw shuiꞈ shuiꞈ-ehˇ ngaˇ paˇ noeˬ paˇ ma.  
43Ehˇ kʼawꞈ, miˇ kʼahˬ kʼoeˇ kʼahˬ laꞈ kʼoeˇ tsawˇ haˬ maˬ jawˇ ni, miˇ tsaˬ-ahˇ gʼaˬ 
naˬ ya bi naˬ meh. Aˬ yawꞈ maꞈ ngaˬ-euˬ zahˇ dawˬ kʼoꞈ dawˬ-ahˇ maˬ naˇ haˬ geuꞈ 
ni ngaˬ-ahˇ puiˬ-euˬ miˇ neh, iˬ baˇ aˇ poeˬ dziˇ dzoˆ tiˬ byah tiˬ loꞈ ya tsoeˬ meh.  
44Ehˇ kʼawꞈ, aˬ yawꞈ maꞈ-ahˇ muiˇ-eu deuˬ-euˬ miˇ kʼahˬ-ahˇ aˬ yawꞈ maꞈ jawˇ luꞈ 
ngeh, aˬ yawꞈ maꞈ-ahˇ byehˇ tsehˆ tsehˆ-awˇ, laˆ cawˆ byoˆ nehˬ-eu jeˬ ngaˇ maˬ mˇ. 
Kʼoeˇ loꞈ-ehˇ jahˇ naˇ, ngaˬ neh aˬ yawꞈ maꞈ nehˬ-ehˇ saˇ jaˇ dzaˬ taˬ-euˬ jeˬ aˇ saˬ 
saˬ gaˇ duˇ tehꞈ-a. Ngaˇ-aˬ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma.  
45Aˬ yawꞈ maꞈ-euˬ Miˬyehˇ ya pyeuꞈ laˇ ni, miˇ kʼahˬ heu myaˆ ni gʼeh-eu mehˬ shi, 
Iˇjiˇtuˆ miˇ kʼahˬ laꞈ kʼoeˇ neh ngaˬ neh sheuˬ doˆ laꞈ-euˬ aˬ yawꞈ maꞈ-euˬ aˬ poeˬ aˬ 
bawˇ deuˬ nehˬ-ehˇ ngaˬ neh dzaˬ taˬ-eu dawˬ ma saˇ jaˇ-ahˇ, yaw shuiꞈ shuiꞈ-ehˇ 
paˇ noeˬ keuˆ ma.” 
46Heu deuˬ dawˬ tawˆ luꞈ, Iˇsaˬleˬlaˆ tsawˇ haˬ deuˬ gʼaˇ duˬ, Siˇnaˆ gawˬ jawˬ kʼoeˇ 
taˆ Moˇseˬ-ahˇ Sahˬpaˬ Miˬyehˇ biꞈ-euˬ zahˇ dawˬ kʼoꞈ dawˬ deuˬ pyeuꞈ-eu meh.  

Uˬ duˬ 27 

Sahˬpaˬ Miˬyehˇ-ahˇ damˬ nehˬ-eu jeˬ-ahˇ taꞈ leˇ-eu zahˇ sahˇ kʼoꞈ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 



279 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

2Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Tsawˇ haˬ tiˬ gʼaˬ na, saˇ jaˇ 
tiˬ jeˬ paˬ mˇ-eu laꞈ kʼoeˇ, Sahˬpaˬ Miˬyehˇ-ahˇ tsawˇ haˬ damˬ nehˬ mawꞈ naˇ, tsawˇ 
haˬ-euˬ aˇ poeˬ pyuˇ sawˇ doˆ-awˇ damˬ ngeh, heu loꞈ-ehˇ ya sawˇ meh.  
3Nyiˬ tseˇ kʼoꞈ-ahˇ neh koꞈ tseˇ kʼoꞈ yaw kaˬ-ahˇ jawˇ luꞈ-eu kʼaˬ dzeˇ zaˬ-euˬ aˇ 
poeˬ-aˬ, uˬ duˬ tahˬ nymˇ-ahˇ zmˬ-eu pyuˇ maˇ byaˆ ngaˬ tseˇ byaˆ meh.  
4Zaˬ miˬ zaˬ ngeuˇ naˇ, smˬ tseˇ byaˆ meh.  
5Ngaˬ kʼoꞈ-ahˇ neh nyiˬ tseˇ kʼoꞈ yaw kaˬ-ahˇ jawˇ-eu kʼaˬ dzeˇ zaˬ tiˬ gʼaˬ-euˬ aˇ 
poeˬ, nyiˬ tseˇ byaˆ meh. Zaˬ miˬ zaˬ ngeuˇ naˇ, tseˇ byaˆ meh.  
6Ba la tiˬ siˬ hawˇ-eu ngaˬ kʼoꞈ yaw kaˬ-ahˇ jawˇ-eu aˬ li tiˬ li-euˬ aˇ poeˬ ngaˬ byaˆ 
pyeuꞈ-awˇ, aˬ buˇ tiˬ buˇ-euˬ aˇ poeˬ smˬ byaˆ meh.  
7Koꞈ tseˇ kʼoꞈ dzehˬ-iˇ-euˬ kʼaˬ dzeˇ zaˬ aˇ poeˬ pyuˇ maˇ byaˆ tseˇ ngaˬ byaˆ pyeuꞈ-
awˇ, zaˬ miˬ zaˬ aˇ poeˬ tseˇ byaˆ meh.  
8Saˇ jaˇ dzaˬ-eu laꞈ kʼoeˇ, tsawˇ haˬ damˬ nehˬ mawꞈ-eu tsawˇ haˬ tiˬ gʼaˬ na, aˇ 
dzehˬ-ehˇ shaˬ-eu miˇ neh, aˬ cawˬ neh daˇ tsehˆ taˬ-euˬ aˇ poeˬ maˬ biꞈ keuˆ nya 
naˇ, aˬ yawꞈ damˬ nehˬ mawꞈ-eu tsawˇ haˬ-ahˇ, piˇ ma jawˇ gaˇ sheuˬ gʼeh-awˇ, piˇ 
ma gʼaˬ tsawˇ haˬ kʼoeˇ gʼaˬ biꞈ tsehˆ coeˇ ni shaˇ noeˬ-awˇ, aˇ poeˬ yaw yaˇ yaˇ-ehˇ 
ya daˇ nehˬ meh.  
9Saˇ jaˇ dzaˬ-eu laꞈ kʼoeˇ, Sahˬpaˬ Miˬyehˇ-ahˇ lawˇ-eu shehˇ-eu jeˬ mˇ gaˇ geuꞈ nya-
eu jeˬ zaˬ tiˬ mawˇ na biꞈ mawꞈ naˇ, Sahˬpaˬ Miˬyehˇ-ahˇ kʼaˇ biꞈ-euˬ jeˬ zaˬ-aˬ, jeˬ 
shawˇ meh.  
10Saˇ jaˇ dzaˬ-eu tsawˇ haˬ kʼoeˇ gʼaˬ, jeˬ zaˬ kʼoeˇ mawˇ-euˬ dah zaˇ, yawˬ mawˇ 
yawˬ maˬ ya biꞈ paˇ-a. Kʼoeˇ loꞈ-ehˇ jahˇ naˇ, jeˬ zaˬ kʼoeˇ nyiˬ mawˇ luꞈ, Sahˬpaˬ 
Miˬyehˇ-euˬ jeˬ zaˬ pyeuꞈ-iˇ-eu meh.  
11Ehˇ kʼawꞈ, saˇ jaˇ dzaˬ-eu laꞈ kʼoeˇ, Sahˬpaˬ Miˬyehˇ-ahˇ lawˇ-eu shehˇ-eu jeˬ mˇ 
gaˇ maˬ geuꞈ nya-eu maˬ shawˇ-eu jeˬ zaˬ biꞈ mawꞈ naˇ, biꞈ-euˬ tsawˇ haˬ kʼoeˇ gʼaˬ, 
piˇ ma jawˇ gaˇ jeˬ zaˬ kʼoeˇ mawˇ ya tsahˇ gʼeh meh.  
12Piˇ ma gʼaˬ, jeˬ zaˬ kʼoeˇ mawˇ muiˬ-eu maˬ muiˬ-eu haw-awˇ, aˇ poeˬ ya daˇ tsehˆ 
nehˬ meh. Jeˬ zaˬ kʼoeˇ mawˇ-euˬ aˇ poeˬ-aˬ, piˇ ma neh pyehˆ tsehˆ taˬ-euˬ loꞈ-ehˇ 
ya bi jaˆ meh.  
13Yaw sahˇ gʼaˬ jeˬ zaˬ kʼoeˇ mawˇ paˇ zeuˇ kʼoꞈ geuꞈ mawꞈ naˇ, jeˬ zaˬ kʼoeˇ mawˇ-
euˬ aˇ poeˬ uˬ taꞈ, ngaˬ bymˇ tiˬ bymˇ paˇ ya biꞈ dzehˬ meh.  
14Tsawˇ haˬ tiˬ gʼaˬ na, yawˬ ha-euˬ nymˇ Sahˬpaˬ Miˬyehˇ-ahˇ damˬ nehˬ naˇ, piˇ 
ma gʼaˬ nymˇ kʼoeˇ nymˇ muiˬ-eu maˬ muiˬ-eu haw-awˇ, aˇ poeˬ ya daˇ tsehˆ nehˬ 
meh. Nymˇ kʼoeˇ nymˇ-euˬ aˇ poeˬ-aˬ, piˇ ma neh daˇ tsehˆ taˬ-euˬ loꞈ-ehˇ ya bi jaˆ 
meh.  
15Nymˇ damˬ nehˬ-euˬ yaw sahˇ kʼoeˇ gʼaˬ, yawˬ ha-euˬ nymˇ paˇ zeuˇ kʼoꞈ mawꞈ 
naˇ, nymˇ aˇ poeˬ uˬ taꞈ, ngaˬ bymˇ tiˬ bymˇ paˇ ya biꞈ dzehˬ meh.  
16Tsawˇ haˬ tiˬ gʼaˬ yawˬ ha-euˬ miˇ tsaˬ tiˬ tsahˇ na Sahˬpaˬ Miˬyehˇ-ahˇ damˬ nehˬ 
naˇ, miˇ tsaˬ kʼoeˇ tsahˇ-ahˇ jiˇ leˇ-eu cehˇ siˬ yoeˬ-ahˇ haw-awˇ, aˇ poeˬ ya pyehˆ 
meh. Siˬ yoeˬ nyiˬ tseˇ pehˬ jiˇ leˇ naˇ, pyuˇ maˇ byaˆ tseˇ byaˆ meh.  

17Juˬbiˬliˬ Aˇ kʼoꞈ jiˇ-eu nehˬ-ehˇ tiˬ poˆ tehꞈ-ehˇ damˬ nehˬ naˇ, aˇ poeˬ tiˬ byah ni 
ya biꞈ byah meh. 
18Ehˇ kʼawꞈ, Juˬbiˬliˬ Aˇ kʼoꞈ dzeuˇ-iˇ gʼaˬ-awˇ, aˇ kʼoꞈ myahˇ laˇ ngeh hawˇ-eu damˬ 
naˇ, Juˬbiˬliˬ Aˇ kʼoꞈ paˇ keuˆ le-eu aˇ kʼoꞈ aˇ myaˆ kʼoꞈ dzeˇ-eu nga lehˇ, piˇ ma gʼaˬ 
sawˇ doˆ-awˇ, aˇ poeˬ ya sawˇ teˬ nehˬ meh.  
19Miˇ tsaˬ yaw sahˇ gʼaˬ yawˬ ha-euˬ miˇ tsaˬ paˇ zeuˇ kʼoꞈ geuꞈ mawꞈ naˇ, miˇ tsaˬ 
aˇ poeˬ uˬ taꞈ, ngaˬ bymˇ tiˬ bymˇ paˇ ya biꞈ dzehˬ meh.  
20Sahˬpaˬ Miˬyehˇ-euˬ laꞈ-ahˇ neh, miˇ tsaˬ kʼoeˇ tsahˇ aˬ yawꞈ maˬ zeuˇ kʼoꞈ geuꞈ 
mi naˆ-ehˇ, aˬ cawˬ-ahˇ paˇ ahˬ dzaˬ naˇ, miˇ tsaˬ kʼoeˇ tsahˇ aˬ yawꞈ zeuˇ kʼoꞈ geuꞈ 
nya-eu zahˇ maˬ paˇ jaˆ meh. 
21Juˬbiˬliˬ Aˇ kʼoꞈ paˇ keuˆ le ngeh, miˇ tsaˬ kʼoeˇ tsahˇ Sahˬpaˬ Miˬyehˇ-euˬ miˇ tsaˬ 
pyeuꞈ tsehˆ-euˬ meh. Miˇ tsaˬ kʼoeˇ piˇ ma deuˬ-euˬ laꞈ-ahˇ ahˇ leˇ-eu meh.  
22Tsawˇ haˬ tiˬ gʼaˬ na, yawˬ ha neh zeuˇ-euˬ miˇ tsaˬ Sahˬpaˬ Miˬyehˇ-ahˇ damˬ 
nehˬ naˇ,  
23Juˬbiˬliˬ Aˇ kʼoꞈ keuˆ le-eu gʼaˇ duˬ dzeˇ-eu aˇ kʼoꞈ deuˬ-ahˇ piˇ ma gʼaˬ sawˇ doˆ-
awˇ, aˇ poeˬ ya daˇ tsehˆ nehˬ meh. Kʼoeˇ ngeh nah, aˬ yawꞈ aˇ poeˬ ya biꞈ tsehˆ-awˇ, 
pyuˇ kʼoeˇ Sahˬpaˬ Miˬyehˇ-euˬ pyeuꞈ-iˇ-eu meh.  
24Juˬbiˬliˬ Aˇ kʼoꞈ keuˆ le ngeh, miˇ tsaˬ kʼoeˇ tsahˇ-ahˇ, yaw sahˇ gʼaˬ-ahˇ maˬ ngeuˇ 
naˇ, yaw sahˇ gʼaˬ-euˬ zaˬ deuˬ-ahˇ ya biꞈ kʼoꞈ meh.  
25Aˇ poeˬ kʼaˇ daˇ tsehˆ-euˬ dawˬ tawˆ luꞈ, kaˇ daˬ-ahˇ ya bi tsaˬ meh.  
26Dehꞈ beh beh le-euˬ jeˬ zaˬ-aˬ, Sahˬpaˬ Miˬyehˇ-euˬ pyeuꞈ-eu miˇ neh, tsawˇ haˬ 
tiˬ gʼaˬ-iˬ dehꞈ beh beh le-euˬ jeˬ zaˬ yuˇ-awˇ, nui ma keuˆ-eu lawˇ-eu jeˬ loꞈ-ehˇ aˬ 
yawꞈ-ahˇ maˬ ya lawˇ nehˬ-a. Dehꞈ beh beh le-euˬ mawˇ neˇ mawˇ zaˬ, yawˇ zaˬ, ciꞈ 
myehꞈ ciꞈ zaˬ, heu deuˬ-aˬ, Sahˬpaˬ Miˬyehˇ-euˬ pyeuꞈ-eu meh.  
27Ehˇ kʼawꞈ, dehꞈ beh beh le-euˬ maˬ shawˇ-eu jeˬ zaˬ deuˬ-ahˇ, kʼaˇ poeˬ kʼaˇ lawˬ-
euˬ uˬ taꞈ-ehˇ, ngaˬ bymˇ tiˬ bymˇ biꞈ dzehˬ-awˇ zeuˇ kʼoꞈ geuꞈ nya meh. Maˬ zeuˇ 
kʼoꞈ geuꞈ naˇ, kʼaˇ poeˬ kʼaˇ lawˬ-eu loꞈ-ehˇ aˬ cawˬ-ahˇ ya ahˬ nehˬ meh.  
28Yawˬ ha neh Sahˬpaˬ Miˬyehˇ-ahˇ damˬ tsehˆ-euˬ tsawˇ haˬ maˬ ehˇ, jeˬ zaˬ maˬ 
ehˇ, miˇ tsaˬ maˬ ehˇ, tsawˇ haˬ tiˬ gʼaˬ-iˬ ahˬ taꞈ zeuˇ taꞈ-eu jeˬ maˬ ya mˇ-a. Kʼoeˇ-
aˬ, Sahˬpaˬ Miˬyehˇ-euˬ pyeuꞈ tsehˆ-euˬ meh.  
29Tsawˇ haˬ zaˬ kʼawꞈ, Sahˬpaˬ Miˬyehˇ-ahˇ damˬ tsehˆ nehˬ gʼaˬ-euˬ ngeuˇ naˇ, maˬ 
zeuˇ kʼoꞈ geuꞈ ni ya sehꞈ dzeh meh.  
30Dzaˬ la gʼo cehˇ maˬ ehˇ, aˇ siˬ aˇ lu maˬ ehˇ, miˇ tsaˬ-ahˇ kʼaˇ mˇ za-euˬ jeˬ dawˬ 
tawˆ luꞈ laꞈ kʼoeˇ, tseˇ bymˇ tiˬ bymˇ Sahˬpaˬ Miˬyehˇ-euˬ pyeuꞈ-eu meh.  
31Tsawˇ haˬ tiˬ gʼaˬ na, tseˇ bymˇ tiˬ bymˇ zeuˇ kʼoꞈ geuꞈ mawꞈ naˇ, kʼaˇ poeˬ kʼaˇ 
lawˬ-eu uˬ taꞈ ngaˬ bymˇ tiˬ bymˇ biꞈ dzehˬ-awˇ ya zeuˇ kʼoꞈ geuꞈ meh.  
32Cu taˬ-euˬ jeˬ zaˬ tseˇ mawˇ tiˬ mawˇ Sahˬpaˬ Miˬyehˇ-euˬ pyeuꞈ-eu meh. Jeˬ zaˬ 
gui ngeh, tseˇ mawˇ gui byah-euˬ mawˇ, Sahˬpaˬ Miˬyehˇ-euˬ pyeuꞈ-eu meh.  
33Jeˬ zaˬ yaw doeˇ deuˬ-ahˇ zaˬ leˇ ni, yaw sahˇ gʼaˬ jeˬ zaˬ teh yehꞈ-awˇ maˬ ya gui-
a. Gui gʼaˬ-euˬ jeˬ zaˬ-ahˇ, gui poˆ maˬ ya poˆ-a. Jeˬ zaˬ tiˬ mawˇ-ahˇ, yawˬ mawˇ 

yawˬ neh paˇ kʼoꞈ geuꞈ naˇ, nyiˬ mawˇ luꞈ Sahˬpaˬ Miˬyehˇ-euˬ jeˬ zaˬ pyeuꞈ-iˇ-awˇ, 
maˬ zeuˇ kʼoꞈ geuꞈ kʼmˬ-a.  
34Heu deuˬ-a, Iˇsaˬleˬlaˆ tsawˇ haˬ deuˬ gʼaˇ duˬ, Siˇnaˆ gawˬ jawˬ kʼoeˇ taˆ Moˇseˬ-
ahˇ Sahˬpaˬ Miˬyehˇ biꞈ nehˬ-euˬ zahˇ dawˬ kʼoꞈ dawˬ deuˬ pyeuꞈ-eu meh.  

 Bawˇtsahˬ 

Bawˇtsahˬ 1 

Iˇsaˬleˬlaˆ tsawˇ haˬ deuˬ-euˬ tsawˇ myahˇ gʼoˆ-euˬ yaw beh poˆ 

1Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ laꞈ kʼoeˇ neh doˆ le gʼaˬ-awˇ, nyiˬ kʼoꞈ tiˬ 
kʼoꞈ ba la nyiˬ siˬ tiˬ siˬ aˇ nah yaw beh nah-ahˇ, Siˇnaˆ bawˇ tsahˬ bawˇ dahˇ-ahˇ 
jaˆ-eu Sahˬpaˬ Miˬyehˇ jawˇ-eu Sehˬ gʼawˆ laꞈ kʼoeˇ, Moˇseˬ-ahˇ Sahˬpaˬ Miˬyehˇ 
dawˬ ngehˬ cawˬ-euˬ meh. Aˬ yawꞈ ehˇ-eu,  
2“Aˬloˬ naw nyaꞈ nmˇ Iˇsaˬleˬlaˆ tsawˇ haˬ dawˬ tawˆ luꞈ-euˬ tsawˇ myahˇ yuˇ-awˬ.  
3Nyiˬ tseˇ kʼoꞈ laꞈ taˆ paw-euˬ guiˇ deuˆ nya-eu kʼaˬ dzeˇ zaˬ deuˬ-euˬ tsawˇ myahˇ 
yuˇ-awˬ.  
4Tsawˇ jeuˬ aˬ yawꞈ jeuˬ yawꞈ laꞈ kʼoeˇ aˬ yuiꞈ aˬ tsu geuꞈ luꞈ-eu gʼaˬ naw nyaꞈ-ahˇ 
bi caw ba-awˬ.” 
5Aˬ yawꞈ nyaꞈ-ahˇ ya caw ba-eu tsawˇ haˬ-aˬ, heu deuˬ meh. Luˇbeˬ tsawˇ jeuˬ laꞈ 
kʼoeˇ & Sheˬduˇ-euˬ aˬ li Eˇliˇzuˇlaˆ 
6Suˇmoˬ tsawˇ jeuˬ laꞈ kʼoeˇ & Zuˇliˇshaˬdehˇ-euˬ aˬ li Sheˬluˇmeˬlaˇ 
7Yuˇdaˆ tsawˇ jeuˬ laꞈ kʼoeˇ & Aˬmiˇnaˬdehˇ-euˬ aˬ li Naˬshoˬ 
8Iˇsaˬkaˬ tsawˇ jeuˬ laꞈ kʼoeˇ & Zuˇaˆ-euˬ aˬ li Naˬdaˬneˬlaˇ 
9Zeˬbuˬluˬ tsawˇ jeuˬ laꞈ kʼoeˇ & Heˬloˬ-euˬ aˬ li Eˇliˇbaˆ 
10Eˇpaˬleˬ tsawˇ jeuˬ laꞈ kʼoeˇ & Aˬmiˇhuˆ-euˬ aˬ li Eˇliˇshaˬmaˇ Maˬnaˇseˬ tsawˇ jeuˬ 
laꞈ kʼoeˇ & Peˬdaˬzuˇ-euˬ aˬ li Gaˬmaˬleˬlaˇ 
11Beˬyaˬmiˬ tsawˇ jeuˬ laꞈ kʼoeˇ & Giˇdawˇniˆ-euˬ aˬ li Aˬbiˇdaˬ 
12Daˬ tsawˇ jeuˬ laꞈ kʼoeˇ & Aˬmiˇshaˬdehˇ-euˬ aˬ li Aˬheˇzaˬ 
13Aˬsaˬ tsawˇ jeuˬ laꞈ kʼoeˇ & Awˇkaˬlaˇ-euˬ aˬ li Paˬjeˬlaˇ 
14Gaˆ tsawˇ jeuˬ laꞈ kʼoeˇ & Doeˬlaˇ-euˬ aˬ li Eˇlaˬsaˆ 
15Naˬtaˬliˇ tsawˇ jeuˬ laꞈ kʼoeˇ & Eˇnaˬ-euˬ aˬ li Aˬhiˇlaˬ heu deuˬ meh lehˇ ehˇ nehˬ-
euˬ meh.  
16Tsawˇ haˬ heu deuˬ-aˬ, Iˇsaˬleˬlaˆ tsawˇ haˬ deuˬ laꞈ kʼoeˇ tseˇ doˆ taˬ-euˬ, tsawˇ 
jeuˬ aˬ yawꞈ jeuˬ yawꞈ kʼoeˇ taˆ aˬ yuiꞈ aˬ tsu geuꞈ-eu deuˬ meh.  
17-19Tsawˇ haˬ heu tseˇ nyiꞈ gʼaˬ neh bi caw ba-eu laꞈ kʼoeˇ, ba la nyiˬ siˬ tiˬ siˬ aˇ 
nah yaw beh nah-ahˇ, tsawˇ haˬ dawˬ tawˆ luꞈ-ahˇ Moˇseˬ hawˇ-eu Aˬloˬ aˬ nyaꞈ kuˇ 
uiˬ-awˇ, tsawˇ jeuˬ aˬ yawꞈ jeuˬ yawꞈ hawˇ-eu nymˇ jiˇ aˬ yawꞈ jiˇ yawꞈ-ahˇ kʼaˇ taꞈ-
eu loꞈ-ehˇ, tsawˇ haˬ dawˬ tawˆ luꞈ-euˬ tsawˇ myahˇ yuˇ-euˬ meh. Sahˬpaˬ Miˬyehˇ 
neh dawˬ biꞈ taˬ-euˬ loꞈ-ehˇ, nyiˬ tseˇ kʼoꞈ laꞈ taˆ paw-euˬ kʼaˬ dzeˇ zaˬ deuˬ-euˬ 
tsawˇ myahˇ boꞈ taˬ jiˇ-euˬ meh. Siˇnaˆ bawˇ tsahˬ bawˇ dahˇ laꞈ kʼoeˇ, tsawˇ haˬ 
kʼoeˇ deuˬ-euˬ tsawˇ myahˇ Moˇseˬ yuˇ-euˬ meh. 
20Yaˬkoˆ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Luˇbeˬ-euˬ zaˬ deuˬ uˆ deuˬ laꞈ kʼoeˇ, 
nyiˬ tseˇ kʼoꞈ-ahˇ neh laꞈ taˆ paw-euˬ guiˇ kʼaˇ deuˆ nya-eu kʼaˬ dzeˇ zaˬ dawˬ tawˆ 

luꞈ-ahˇ, aˇ jeuˬ aˬ yawꞈ jeuˬ yawꞈ hawˇ-eu nymˇ jiˇ aˬ yawꞈ jiˇ yawꞈ-ahˇ kʼaˇ taꞈ-eu 
loꞈ-ehˇ, tiˬ gʼaˬ saˇ-iˬ tiˬ gʼaˬ-euˬ tsawˇ myahˇ yuˇ-euˬ meh.  
21Luˇbeˬ tsawˇ jeuˬ laꞈ kʼoeˇ, tsawˇ myahˇ dawˆ-euˬ tsawˇ haˬ oeˬ muiˇ koꞈ heˇ ngaˬ 
yaˇ gʼaˬ byah-eu meh.  
22Suˇmoˬ-euˬ zaˬ deuˬ uˆ deuˬ laꞈ kʼoeˇ, nyiˬ tseˇ kʼoꞈ-ahˇ neh laꞈ taˆ paw-euˬ guiˇ 
kʼaˇ deuˆ nya-eu kʼaˬ dzeˇ zaˬ dawˬ tawˆ luꞈ-ahˇ gui-awˇ, aˇ jeuˬ aˬ yawꞈ jeuˬ yawꞈ 
hawˇ-eu nymˇ jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ, tiˬ gʼaˬ saˇ-iˬ tiˬ gʼaˬ-euˬ 
tsawˇ myahˇ yuˇ-euˬ meh. 
23Suˇmoˬ tsawˇ jeuˬ laꞈ kʼoeˇ, tsawˇ myahˇ dawˆ-euˬ tsawˇ haˬ ngaˬ muiˇ gʼoeˬ heˇ 
smˬ yaˇ gʼaˬ byah-eu meh.  
24Gaˆ-euˬ zaˬ deuˬ uˆ deuˬ laꞈ kʼoeˇ, nyiˬ tseˇ kʼoꞈ-ahˇ neh laꞈ taˆ paw-euˬ guiˇ kʼaˇ 
deuˆ nya-eu kʼaˬ dzeˇ zaˬ dawˬ tawˆ luꞈ-ahˇ, aˇ jeuˬ aˬ yawꞈ jeuˬ yawꞈ hawˇ-eu nymˇ 
jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ, tiˬ gʼaˬ saˇ-iˬ tiˬ gʼaˬ-euˬ tsawˇ myahˇ yuˇ-
euˬ meh.  
25Gaˆ tsawˇ jeuˬ laꞈ kʼoeˇ, tsawˇ myahˇ dawˆ-euˬ tsawˇ haˬ oeˬ muiˇ ngaˬ heˇ koꞈ yaˇ 
ngaˬ tseˇ gʼaˬ byah-eu meh.  
26Yuˇdaˆ-euˬ zaˬ deuˬ uˆ deuˬ laꞈ kʼoeˇ, nyiˬ tseˇ kʼoꞈ-ahˇ neh laꞈ taˆ paw-euˬ guiˇ 
kʼaˇ deuˆ nya-eu kʼaˬ dzeˇ zaˬ dawˬ tawˆ luꞈ-ahˇ, aˇ jeuˬ aˬ yawꞈ jeuˬ yawꞈ hawˇ-eu 
nymˇ jiˇ aˬ yawꞈ jiˇ yawꞈ-ahˇ kʼaˇ taꞈ-euˬ loꞈ-ehˇ, tiˬ gʼaˬ saˇ-iˬ tiˬ gʼaˬ-euˬ tsawˇ 
myahˇ yuˇ-euˬ meh.  
27Yuˇdaˆ tsawˇ jeuˬ laꞈ kʼoeˇ, tsawˇ myahˇ dawˆ-euˬ tsawˇ haˬ shiꞈ muiˇ oeˬ heˇ koꞈ 
yaˇ gʼaˬ byah-eu meh.  
28Iˇsaˬkaˬ-euˬ zaˬ deuˬ uˆ deuˬ laꞈ kʼoeˇ, nyiˬ tseˇ kʼoꞈ-ahˇ neh laꞈ taˆ paw-euˬ guiˇ 
kʼaˇ deuˆ nya-eu kʼaˬ dzeˇ zaˬ dawˬ tawˆ luꞈ-ahˇ, aˇ jeuˬ aˬ yawꞈ jeuˬ yawꞈ hawˇ-eu 
nymˇ jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ, tiˬ gʼaˬ saˇ-iˬ tiˬ gʼaˬ-euˬ tsawˇ 
myahˇ yuˇ-euˬ meh.  
29Iˇsaˬkaˬ tsawˇ jeuˬ laꞈ kʼoeˇ tsawˇ myahˇ dawˆ-euˬ tsawˇ haˬ ngaˬ muiˇ oeˬ heˇ oeˬ 
yaˇ gʼaˬ byah-eu meh.  
30Zeˬbuˬluˬ-euˬ zaˬ deuˬ uˆ deuˬ laꞈ kʼoeˇ, nyiˬ tseˇ kʼoꞈ-ahˇ neh laꞈ taˆ paw-euˬ guiˇ 
kʼaˇ deuˆ nya-eu kʼaˬ dzeˇ zaˬ dawˬ tawˆ luꞈ-ahˇ, aˇ jeuˬ aˬ yawꞈ jeuˬ yawꞈ hawˇ-eu 
nymˇ jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ, tiˬ gʼaˬ saˇ-iˬ tiˬ gʼaˬ-euˬ tsawˇ 
myahˇ yuˇ-euˬ meh. 
31Zeˬbuˬluˬ tsawˇ jeuˬ laꞈ kʼoeˇ tsawˇ myahˇ dawˆ-euˬ tsawˇ haˬ ngaˬ muiˇ shiꞈ heˇ 
oeˬ yaˇ gʼaˬ byah-eu meh.  
32Yoˇsehˆ-euˬ aˬ li Eˇpaˬleˬ-euˬ zaˬ deuˬ uˆ deuˬ laꞈ kʼoeˇ, nyiˬ tseˇ kʼoꞈ-ahˇ neh laꞈ 
taˆ paw-euˬ guiˇ kʼaˇ deuˆ nya-eu kʼaˬ dzeˇ zaˬ dawˬ tawˆ luꞈ-ahˇ, aˇ jeuˬ aˬ yawꞈ 
jeuˬ yawꞈ hawˇ-eu nymˇ jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ, tiˬ gʼaˬ saˇ-iˬ tiˬ 
gʼaˬ-euˬ tsawˇ myahˇ yuˇ-euˬ meh.  
33Eˇpaˬleˬ tsawˇ jeuˬ laꞈ kʼoeˇ tsawˇ myahˇ dawˆ-euˬ tsawˇ haˬ oeˬ muiˇ ngaˬ yaˇ 
gʼaˬ byah-eu meh.  

34Yoˇsehˆ-euˬ aˬ li Maˬnaˇseˬ-euˬ zaˬ deuˬ uˆ deuˬ laꞈ kʼoeˇ, nyiˬ tseˇ kʼoꞈ-ahˇ neh laꞈ 
taˆ paw-euˬ guiˇ kʼaˇ deuˆ nya-eu kʼaˬ dzeˇ zaˬ dawˬ tawˆ luꞈ-ahˇ, aˇ jeuˬ aˬ yawꞈ 
jeuˬ yawꞈ hawˇ-eu nymˇ jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ, tiˬ gʼaˬ saˇ-iˬ tiˬ 
gʼaˬ-euˬ tsawˇ myahˇ yuˇ-euˬ meh.  
35Maˬnaˇseˬ tsawˇ jeuˬ laꞈ kʼoeˇ tsawˇ myahˇ dawˆ-euˬ tsawˇ haˬ smˬ muiˇ nyiˬ heˇ 
nyiˬ yaˇ gʼaˬ byah-eu meh.  
36Beˬyaˬmiˬ-euˬ zaˬ deuˬ uˆ deuˬ laꞈ kʼoeˇ, nyiˬ tseˇ kʼoꞈ-ahˇ neh laꞈ taˆ paw-euˬ guiˇ 
kʼaˇ deuˆ nya-eu kʼaˬ dzeˇ zaˬ dawˬ tawˆ luꞈ-ahˇ, aˇ jeuˬ aˬ yawꞈ jeuˬ yawꞈ hawˇ-eu 
nymˇ jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ, tiˬ gʼaˬ saˇ-iˬ tiˬ gʼaˬ-euˬ tsawˇ 
myahˇ yuˇ-euˬ meh. 
37Beˬyaˬmiˬ tsawˇ jeuˬ laꞈ kʼoeˇ, tsawˇ myahˇ dawˆ-euˬ tsawˇ haˬ smˬ muiˇ ngaˬ heˇ 
oeˬ yaˇ gʼaˬ byah-eu meh.  
38Daˬ-euˬ zaˬ deuˬ uˆ deuˬ laꞈ kʼoeˇ, nyiˬ tseˇ kʼoꞈ-ahˇ neh laꞈ taˆ paw-euˬ guiˇ kʼaˇ 
deuˆ nya-eu kʼaˬ dzeˇ zaˬ dawˬ tawˆ luꞈ-ahˇ, aˇ jeuˬ aˬ yawꞈ jeuˬ yawꞈ hawˇ-eu nymˇ 
jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ, tiˬ gʼaˬ saˇ-iˬ tiˬ gʼaˬ-euˬ tsawˇ myahˇ yuˇ-
euˬ meh.  
39Daˬ tsawˇ jeuˬ laꞈ kʼoeˇ tsawˇ myahˇ dawˆ-euˬ tsawˇ haˬ koꞈ muiˇ nyiˬ heˇ shiꞈ yaˇ 
gʼaˬ byah-eu meh.  
40Aˬsaˬ-euˬ zaˬ deuˬ uˆ deuˬ laꞈ kʼoeˇ, nyiˬ tseˇ kʼoꞈ-ahˇ neh laꞈ taˆ paw-euˬ guiˇ kʼaˇ 
deuˆ nya-eu kʼaˬ dzeˇ zaˬ dawˬ tawˆ luꞈ-ahˇ, aˇ jeuˬ aˬ yawꞈ jeuˬ yawꞈ hawˇ-eu nymˇ 
jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ, tiˬ gʼaˬ saˇ-iˬ tiˬ gʼaˬ-euˬ tsawˇ myahˇ yuˇ-
euˬ meh.  
41Aˬsaˬ tsawˇ jeuˬ laꞈ kʼoeˇ tsawˇ myahˇ dawˆ-euˬ tsawˇ haˬ oeˬ muiˇ tiˬ heˇ ngaˬ yaˇ 
gʼaˬ byah-eu meh.  
42Naˬtaˬliˇ-euˬ zaˬ deuˬ uˆ deuˬ laꞈ kʼoeˇ, nyiˬ tseˇ kʼoꞈ-ahˇ neh laꞈ taˆ paw-euˬ guiˇ 
kʼaˇ deuˆ nya-eu kʼaˬ dzeˇ zaˬ dawˬ tawˆ luꞈ-ahˇ, aˇ jeuˬ aˬ yawꞈ jeuˬ yawꞈ hawˇ-eu 
nymˇ jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ, tiˬ gʼaˬ saˇ-iˬ tiˬ gʼaˬ-euˬ tsawˇ 
myahˇ yuˇ-euˬ meh. 
43Naˬtaˬliˇ tsawˇ jeuˬ laꞈ kʼoeˇ tsawˇ myahˇ dawˆ-euˬ tsawˇ haˬ ngaˬ muiˇ smˬ heˇ 
oeˬ yaˇ gʼaˬ byah-eu meh.  
44Tsawˇ haˬ heu deuˬ-aˬ, Moˇseˬ, Aˬloˬ hawˇ-eu, Iˇsaˬleˬlaˆ tsawˇ haˬ deuˬ-euˬ aˬ 
yuiꞈ aˬ tsu tseˇ nyiꞈ gʼaˬ neh tsawˇ myahˇ yuˇ-euˬ tsawˇ haˬ deuˬ pyeuꞈ-eu meh. Aˬ 
yawꞈ maꞈ aˬ yawꞈ gʼaˬ yawꞈ, yawˬ ha aˇ jeuˬ-euˬ dah zaˇ dah luꞈ-eu deuˬ pyeuꞈ-eu 
meh.  
45Nyiˬ tseˇ kʼoꞈ-ahˇ neh laꞈ taˆ paw-euˬ guiˇ deuˆ nya-eu Iˇsaˬleˬlaˆ tsawˇ haˬ dawˬ 
tawˆ luꞈ-ahˇ, yawˬ ha-euˬ nymˇ jiˇ-ahˇ kʼaˇ taꞈ-eu loꞈ-ehˇ tsawˇ myahˇ yuˇ-euˬ meh.  
46Dawˬ tawˆ luꞈ koꞈ seh smˬ heˇ ngaˬ yaˇ ngaˬ tseˇ gʼaˬ byah-eu meh.  
47Leˬbiˇ tsawˇ haˬ deuˬ-ahˇ nui deuˬ nehˬ-ehˇ tiˬ kawˆ loꞈ-ehˇ tsawˇ myahˇ maˬ yuˇ-
aˬ.  
48Aˬ jeˬ miˇ neh ehˇ naˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  

49“Guiˇ deuˆ nya laˇ-euˬ kʼaˬ dzeˇ zaˬ deuˬ-euˬ tsawˇ myahˇ nawˇ yuˇ ngeh, Leˬbiˇ 
tsawˇ haˬ deuˬ-euˬ tsawˇ myahˇ taˬ yuˇ ahˇ.  
50Ehˇ kʼawꞈ, Leˬbiˇ tsawˇ haˬ deuˬ-ahˇ ngaˇ jawˇ-eu Sehˬ gʼawˆ hawˇ-eu kʼoeˇ gaˇ jaˆ-
eu keu ka deuˬ-ahˇ haw-eu pyaˆ-eu tsawˇ haˬ bi geuꞈ-awˬ. Sehˬ gʼawˆ hawˇ-eu 
kʼoeˇ-euˬ keu ka deuˬ-ahˇ aˬ yawꞈ maꞈ ya baꞈ ya pi meh. Sehˬ gʼawˆ kʼoeˇ laꞈ kʼoeˇ 
aˬ yawꞈ maꞈ gaˇ ya mˇ-awˇ, kʼoeˇ jawˬ jawˬ-ehˇ aˬ yawꞈ maꞈ ya jawˇ meh.  
51Naw maꞈ yawˬ gaˇ yawˬ paˇ jawˇ paˇ-iˇ ngeh, Leˬbiˇ tsawˇ haˬ deuˬ Sehˬ gʼawˆ 
kʼoeˇ ya pyaˆ-awˇ, naw maꞈ kʼaˇ jawˇ paˇ-iˇ-euˬ tsahˇ-ahˇ aˬ yawꞈ maꞈ Sehˬ gʼawˆ 
kʼoeˇ ya gʼoˆ tsoꞈ meh. Leˬbiˇ tsawˇ haˬ maˬ ngeuˇ-eu tsawˇ haˬ aˬ geu gʼaˬ maˬ kaˬ, 
Sehˬ gʼawˆ dawˬ peh le naˇ, sehꞈ gaˇ ya daˬ tehꞈ-a.  
52Iˇsaˬleˬlaˆ tsawˇ haˬ nui deuˬ-aˬ, aˬ yawꞈ gʼaˬ yawꞈ yawˬ ha-euˬ aˇ muˇ nehˬ-ehˇ 
yawˬ ha aˇ muˇ-euˬ paˇ loˬ paˇ lehˇ uˬ moˆ guiˇ maꞈ baw baw-ehˇ, sehˬ gʼawˆ gʼawˆ-
awˇ ya jawˇ meh.  
53Ehˇ kʼawꞈ, ngaˇ nui ma pehˇ-eu jeˬ Iˇsaˬleˬlaˆ tsawˇ haˬ aˇ maꞈ aˇ muˇ kʼoeˇ taˆ maˬ 
ya bi keuˆ le-eu gʼaˇ duˬ, ngaˇ jawˇ-eu Sehˬ gʼawˆ dawˬ peh tsawˇ haˬ tiˬ gʼaˬ-iˬ maˬ 
ya laˇ ni, Leˬbiˇ tsawˇ haˬ deuˬ Sehˬ gʼawˆ jawˬ jawˬ-ehˇ yawˬ ha-euˬ sehˬ gʼawˆ 
gʼawˆ-awˇ jawˇ-eu laꞈ kʼoeˇ ya loꞈ piˇ meh.” 
54Sahˬpaˬ Miˬyehˇ neh Moˇseˬ-ahˇ dawˬ kʼaˇ biꞈ nehˬ-euˬ jeˬ dawˬ tawˆ luꞈ-ahˇ 
Iˇsaˬleˬlaˆ tsawˇ haˬ deuˬ mˇ-euˬ meh.  

Bawˇtsahˬ 2 

Iˇsaˬleˬlaˆ tsawˇ jeuˬ tsawˇ ca deuˬ-ahˇ jawˇ pyawˬ biˇ nehˬ-euˬ 

1Moˇseˬ hawˇ-eu Aˬloˬ-ahˇ Sahˬpaˬ Miˬyehˇ heu loꞈ-ehˇ mehˬ nehˬ tsoˆ nehˬ-euˬ 
meh.  
2Iˇsaˬleˬlaˆ tsawˇ haˬ deuˬ sehˬ gʼawˆ gʼawˆ-awˇ jawˇ ngeh, yawˬ ha-euˬ guiˇ guiˇ 
maꞈ-euˬ paˇ loˬ paˇ lehˇ hawˇ-eu yawˬ ha-euˬ aˇ jeuˬ-euˬ paˇ loˬ paˇ lehˇ uˬ moˆ ya 
jawˇ meh. Ngaˇ jawˇ-eu Sehˬ gʼawˆ jawˬ jawˬ-ehˇ aˬ yawꞈ maꞈ-euˬ sehˬ gʼawˆ ya 
gʼawˆ meh.  
3Yuˇdaˆ-euˬ guiˇ guiˇ maꞈ deuˬ-aˬ, yawˬ ha-euˬ guiˇ guiˇ maꞈ baw baw-ehˇ, yawˬ ha-
euˬ paˇ loˬ paˇ lehˇ uˬ moˆ, nahˇ ma doˆ kʼehˬ paw pyawˬ-ahˇ sehˬ gʼawˆ gʼawˆ-awˇ 
ya jawˇ meh. Yuˇdaˆ tsawˇ haˬ kʼoeˇ taˆ aˬ yuiꞈ aˬ tsu geuꞈ-eu gʼaˬ-aˬ, Aˬmiˇnaˬdehˇ-
euˬ aˬ li Naˬshoˬ meh. 
4Aˬ yawꞈ-euˬ guiˇ maꞈ shiꞈ muiˇ oeˬ heˇ koꞈ yaˇ gʼaˬ byah-eu meh.  
5Yuˇdaˆ tsawˇ jeuˬ dawˬ peh Iˇsaˬkaˬ tsawˇ jeuˬ sehˬ gʼawˆ gʼawˆ-awˇ ya jawˇ meh. 
Iˇsaˬkaˬ tsawˇ haˬ kʼoeˇ taˆ aˬ yuiꞈ aˬ tsu geuꞈ-eu gʼaˬ-aˬ, Zuˇaˆ-euˬ aˬ li Naˬdaˬneˬlaˇ 
meh.  
6Aˬ yawꞈ-euˬ guiˇ maꞈ ngaˬ muiˇ oeˬ heˇ oeˬ yaˇ gʼaˬ byah-eu meh.  
7Zeˬbuˬluˬ tsawˇ jeuˬ kʼawꞈ, Yuˇdaˆ tsawˇ jeuˬ dawˬ peh sehˬ gʼawˆ gʼawˆ-awˇ ya 
jawˇ meh. Zeˬbuˬluˬ tsawˇ haˬ kʼoeˇ taˆ aˬ yuiꞈ aˬ tsu geuꞈ-eu gʼaˬ-aˬ, Heˬloˬ-euˬ aˬ li 
Eˇliˇbaˆ meh.  
8Aˬ yawꞈ-euˬ guiˇ maꞈ ngaˬ muiˇ shiꞈ heˇ oeˬ yaˇ gʼaˬ byah-eu meh.  

9Yawˬ ha-euˬ guiˇ maꞈ yawˬ ha baw baw-ehˇ, Yuˇdaˆ-euˬ taˆ-ahˇ kʼaˇ jawˇ-eu tsawˇ 
haˬ dawˬ tawˆ luꞈ tiˬ seh yehꞈ muiˇ koꞈ heˇ oeˬ yaˇ gʼaˬ byah-eu meh. Aˬ yawꞈ maꞈ-
aˬ, aˬ cawˬ mehˬ hu doˆ-iˇ-awˇ, guiˇ daˬ ya daˬ-eu aˇ muˇ pyeuꞈ-eu meh.  
10Luˇbeˬ tsawˇ jeuˬ guiˇ maꞈ deuˬ-aˬ, laꞈ oˆ paw pyawˬ-ahˇ, aˬ yawꞈ maꞈ-euˬ paˇ loˬ 
paˇ lehˇ uˬ moˆ ya jawˇ meh. Luˇbeˬ tsawˇ haˬ kʼoeˇ taˆ aˬ yuiꞈ aˬ tsu geuꞈ-eu gʼaˬ-aˬ, 
Sheˬduˇlaˬ-euˬ aˬ li Eˇliˇzuˇlaˆ meh. 
11Aˬ yawꞈ-euˬ guiˇ maꞈ oeˬ muiˇ koꞈ heˇ ngaˬ yaˇ gʼaˬ byah-eu meh.  
12Luˇbeˬ tsawˇ jeuˬ dawˬ peh Suˇmoˬ tsawˇ jeuˬ sehˬ gʼawˆ gʼawˆ-awˇ ya jawˇ meh. 
Suˇmoˬ tsawˇ haˬ kʼoeˇ taˆ aˬ yuiꞈ aˬ tsu geuꞈ-eu gʼaˬ-aˬ, Zuˇliˇshaˬdehˇ-euˬ aˬ li 
Sheˬluˇmeˬlaˇ meh.  
13Aˬ yawꞈ-euˬ guiˇ maꞈ ngaˬ muiˇ gʼoeˬ heˇ smˬ yaˇ gʼaˬ byah-eu meh.  
14Gaˆ tsawˇ jeuˬ kʼawꞈ, Luˇbeˬ tsawˇ jeuˬ dawˬ peh ya jawˇ meh. Gaˆ tsawˇ haˬ kʼoeˇ 
taˆ aˬ yuiꞈ geuꞈ-eu gʼaˬ-aˬ, Doeˬlaˇ-euˬ aˬ li Eˇlaˬsaˆ meh.  
15Aˬ yawꞈ-euˬ guiˇ maꞈ oeˬ muiˇ ngaˬ heˇ koꞈ yaˇ ngaˬ tseˇ gʼaˬ byah-eu meh 
16Yawˬ ha-euˬ guiˇ maꞈ yawˬ ha baw baw-ehˇ, Luˇbeˬ-euˬ taˆ-ahˇ kʼaˇ jawˇ-eu tsawˇ 
haˬ dawˬ tawˆ luꞈ, tiˬ seh ngaˬ muiˇ tiˬ heˇ oeˬ yaˇ ngaˬ tseˇ gʼaˬ byah-eu meh. Aˬ 
yawꞈ maꞈ-aˬ, aˬ cawˬ mehˬ hu ya doˆ-iˇ-eu aˇ muˇ nyiˬ muˇ tiˬ muˇ pyeuꞈ-eu meh.  
17Kʼoeˇ naˇ, mehˬ hu paw doˆ-iˇ-eu guiˇ maꞈ nyiˬ maꞈ hawˇ-eu, mehˬ nah paw cah-
eu guiˇ maꞈ nyiˬ maꞈ yaw kaˬ-ahˇ, Leˬbiˇ tsawˇ jeuˬ Sehˬ gʼawˆ baꞈ-awˇ ya doˆ-iˇ 
meh. Aˬ yawꞈ maꞈ jawˇ naˬ ngeh, yawˬ ha-euˬ paˇ loˬ paˇ lehˇ uˬ moˆ jawˇ pyawˬ 
baw baw-ehˇ jawˇ-eu loꞈ-ehˇ, doˆ-iˇ ngeh kʼawꞈ kʼoeˇ loꞈ-ehˇ jawˇ duˬ tsaˬ ni ya doˆ-
iˇ meh.  
18Eˇpaˬleˬ guiˇ maꞈ deuˬ-aˬ, nahˇ ma doˆ kʼehˬ paw pyawˬ-ahˇ, aˬ yawꞈ maꞈ-euˬ paˇ 
loˬ paˇ lehˇ uˬ moˆ sehˬ gʼawˆ gʼawˆ-awˇ ya jawˇ meh. Eˇpaˬleˬ tsawˇ haˬ kʼoeˇ taˆ aˬ 
yuiꞈ aˬ tsu geuꞈ-eu gʼaˬ-aˬ, Aˬmiˇhuˆ-euˬ aˬ li Iˇliˇshaˬmaˇ meh.  
19Aˬ yawꞈ-euˬ guiˇ maꞈ oeˬ muiˇ ngaˬ yaˇ gʼaˬ byah-eu meh.  
20Eˇpaˬleˬ tsawˇ jeuˬ dawˬ peh, Maˬnaˇseˬ tsawˇ jeuˬ sehˬ gʼawˆ gʼawˆ-awˇ ya jawˇ 
meh. Maˬnaˇseˬ tsawˇ haˬ kʼoeˇ taˆ aˬ yuiꞈ aˬ tsu geuꞈ-eu gʼaˬ-aˬ, Peˬdaˬzuˇ-euˬ aˬ li 
Gaˬmaˬleˬlaˇ meh.  
21Aˬ yawꞈ-euˬ guiˇ maꞈ smˬ muiˇ nyiˬ heˇ nyiˬ yaˇ gʼaˬ byah-eu meh.  
22Beˬyaˬmiˬ tsawˇ jeuˬ kʼawꞈ, Eˇpaˬleˬ tsawˇ jeuˬ dawˬ peh sehˬ gʼawˆ gʼawˆ-awˇ ya 
jawˇ meh. Beˬyaˬmiˬ tsawˇ haˬ kʼoeˇ taˆ aˬ yuiꞈ geuꞈ-eu gʼaˬ-aˬ, Giˇdawˇniˆ-euˬ aˬ li 
Aˬbiˇdaˬ meh.  
23Aˬ yawꞈ-euˬ guiˇ maꞈ smˬ muiˇ ngaˬ heˇ oeˬ yaˇ gʼaˬ byah-eu meh.  
24Yawˬ ha-euˬ guiˇ maꞈ yawˬ ha baw baw-ehˇ Eˇpaˬleˬ-euˬ taˆ laꞈ kʼoeˇ kʼaˇ jawˇ-eu 
tsawˇ haˬ dawˬ tawˆ luꞈ tiˬ seh yehꞈ heˇ tiˬ yaˇ gʼaˬ byah-eu meh. Aˬ yawꞈ maꞈ-aˬ 
mehˬ hu paw doˆ-iˇ-eu aˇ muˇ smˬ muˇ tiˬ muˇ pyeuꞈ-eu meh.  
25Daˬ-euˬ guiˇ maꞈ deuˬ-aˬ, laꞈ taˆ paw pyawˬ-ahˇ, aˬ yawꞈ maꞈ-euˬ paˇ loˬ paˇ lehˇ 
uˬ moˆ sehˬ gʼawˆ gʼawˆ-awˇ ya jawˇ meh. Daˬ tsawˇ haˬ kʼoeˇ taˆ aˬ yuiꞈ aˬ tsu geuꞈ-
eu gʼaˬ-aˬ, Aˬmiˇshaˬdehˇ-euˬ aˬ li Aˬheˇzaˬ meh.  

26Aˬ yawꞈ-euˬ guiˇ maꞈ koꞈ muiˇ nyiˬ heˇ shiꞈ yaˇ gʼaˬ byah-eu meh.  
27Daˬ tsawˇ jeuˬ-euˬ dawˬ peh, Aˬsaˬ tsawˇ jeuˬ sehˬ gʼawˆ gʼawˆ-awˇ ya jawˇ meh. 
Aˬsaˬ tsawˇ haˬ kʼoeˇ taˆ aˬ yuiꞈ geuꞈ-eu gʼaˬ-aˬ, Awˇkaˬlaˇ-euˬ aˬ li Paˬjeˬlaˇ meh.  
28Aˬ yawꞈ-euˬ guiˇ maꞈ oeˬ muiˇ tiˬ heˇ ngaˬ yaˇ gʼaˬ byah-eu meh.  
29Naˬtaˬliˇ tsawˇ jeuˬ kʼawꞈ, Daˬ tsawˇ jeuˬ dawˬ peh sehˬ gʼawˆ gʼawˆ-awˇ ya jawˇ 
meh. Naˬtaˬliˇ tsawˇ haˬ kʼoeˇ taˆ aˬ yuiꞈ geuꞈ-eu gʼaˬ-aˬ, Eˇnaˬ-euˬ aˬ li Aˬhiˇlaˬ 
meh.  
30Aˬ yawꞈ-euˬ guiˇ maꞈ ngaˬ muiˇ smˬ heˇ oeˬ yaˇ gʼaˬ byah-eu meh.  
31Daˬ-euˬ taˆ laꞈ kʼoeˇ kʼaˇ jawˇ-eu tsawˇ haˬ dawˬ tawˆ luꞈ tiˬ seh ngaˬ muiˇ shiꞈ heˇ 
koꞈ yaˇ gʼaˬ byah-eu meh. Aˬ yawꞈ maꞈ-aˬ, yawˬ ha-euˬ paˇ loˬ paˇ lehˇ uˬ moˆ aˬ 
cawˬ mehˬ nah nah saˬ ya doˆ-iˇ-eu aˇ muˇ pyeuꞈ-eu meh.  
32Aˇ muˇ baw baw-ehˇ, guiˇ guiˇ maꞈ deuˬ laꞈ kʼoeˇ tsawˇ myahˇ kʼaˇ ahˇ-eu 
Iˇsaˬleˬlaˆ tsawˇ haˬ dawˬ tawˆ luꞈ koꞈ seh smˬ heˇ ngaˬ yaˇ ngaˬ tseˇ gʼaˬ byah-eu 
meh.  
33Sahˬpaˬ Miˬyehˇ neh Moˇseˬ-ahˇ dawˬ biꞈ taˬ-euˬ loꞈ-ehˇ, Leˬbiˇ tsawˇ haˬ deuˬ-
ahˇ Iˇsaˬleˬlaˆ tsawˇ haˬ nui deuˬ nehˬ-ehˇ tiˬ kawˆ loꞈ-ehˇ tsawˇ myahˇ maˬ yuˇ 
keuˬ-aˬ.  
34Sahˬpaˬ Miˬyehˇ neh Moˇseˬ-ahˇ dawˬ kʼaˇ biꞈ nehˬ-euˬ yawˬ jeˬ na luꞈ-ahˇ, 
Iˇsaˬleˬlaˆ tsawˇ haˬ deuˬ mˇ-euˬ meh. Aˬ yawꞈ maꞈ jawˇ naˬ ngeh, yawˬ gʼaˬ na luꞈ 
yawˬ ha-euˬ paˇ loˬ paˇ lehˇ uˬ moˆ jawˇ-awˇ, aˬ yawꞈ maꞈ doˆ-iˇ ngeh yawˬ ha-euˬ 
aˇ jeuˬ nehˬ-ehˇ yawˬ ha doˆ-iˇ-eu meh.  

Bawˇtsahˬ 3 

Aˬloˬ-euˬ aˬ li deuˬ 

1Heu-aˬ, Siˇnaˆ gawˬ jawˬ kʼoeˇ taˆ Moˇseˬ-ahˇ Sahˬpaˬ Miˬyehˇ dawˬ ngehˬ cawˬ 
ngeh yamˬ-ahˇ jawˇ luꞈ-eu Moˇseˬ hawˇ-eu Aˬloˬ-euˬ nymˇ kʼahˬ zaˬ deuˬ pyeuꞈ-eu 
meh.  
2Aˬloˬ-euˬ aˬ li oeˬ li jawˇ-eu meh. Kʼoeˇ deuˬ-aˬ, Naˬdehˇ, Aˬbiˇhuˬ, Eˇlaˬzaˬ hawˇ-
eu, Iˇdaˬmaˬ meh.  
3Aˬ yawꞈ maꞈ-aˬ, piˇ ma geuꞈ-eu gʼaˇ duˬ, tsiˇ lehꞈ nehˬ-awˇ aˇ yaˬ biꞈ taˬ-euˬ tsawˇ 
haˬ deuˬ pyeuꞈ-eu meh.  
4Ehˇ kʼawꞈ, Naˬdehˇ hawˇ-eu Aˬbiˇhuˬ-aˬ, Siˇnaˆ bawˇ tsahˬ bawˇ dahˇ laꞈ kʼoeˇ, 
Sahˬpaˬ Miˬyehˇ-ahˇ maˬ muiˬ maˬ shawˇ-eu miˬ dzaˬ lawˇ nehˬ ngeh, sehꞈ gaˇ ya 
daˬ-euˬ meh. Aˬ yawꞈ nyaꞈ zaˬ maˬ jawˇ-a. Kʼoeˇ miˇ neh, Aˬloˬ yaw dehꞈ dehꞈ luꞈ 
ngeh, Eˇlaˬzaˬ hawˇ-eu Iˇdaˬmaˬ aˬ nyaꞈ nmˇ piˇ ma geuꞈ-euˬ meh.  

Leˬbiˇ tsawˇ haˬ deuˬ-ahˇ piˇ ma-ahˇ caw ba-eu tsawˇ haˬ bi geuꞈ-euˬ 

5Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
6“Leˬbiˇ tsawˇ jeuˬ-ahˇ mehˬ hu paw kuˇ doˆ-awˇ, Aˬloˬ-ahˇ caw ba-eu tsawˇ haˬ 
deuˬ bi geuꞈ-awˬ.  

7Ngaˇ jawˇ-eu Sehˬ gʼawˆ laꞈ kʼoeˇ jaˆ-eu gaˇ deuˬ aˬ yawꞈ maꞈ mˇ-awˇ, piˇ ma deuˬ 
gʼaˇ duˬ maˬ ehˇ, tsawˇ haˬ aˇ maꞈ aˇ muˇ dawˬ tawˆ luꞈ gʼaˇ duˬ maˬ ehˇ, aˬ yawꞈ 
maꞈ gaˇ ya mˇ meh.  
8Sehˬ gʼawˆ laꞈ kʼoeˇ jaˆ-eu keu ka dawˬ tawˆ luꞈ-ahˇ aˬ yawꞈ maꞈ ya haw ya pyaˆ-
awˇ, Iˇsaˬleˬlaˆ tsawˇ haˬ deuˬ gʼaˇ duˬ mˇ paˬ-ehˇ gʼeh-eu jeˬ ya mˇ meh.  
9Leˬbiˇ tsawˇ haˬ deuˬ-euˬ gaˇ-aˬ, Aˬloˬ hawˇ-eu aˬ yawꞈ-euˬ aˬ li deuˬ-ahˇ caw ba-
eu gaˇ kʼoeˇ tiˬ jeˬ tehꞈ meh. 
10Aˬloˬ hawˇ-eu aˬ yawꞈ-euˬ aˬ li deuˬ-ahˇ piˇ ma-euˬ gaˇ deuˬ nawˇ bi mˇ-awˬ. Gaˇ 
kʼoeˇ deuˬ mˇ-eu lehˇ kʼaˇ leh jeh-eu tsawˇ haˬ nui gʼaˬ aˬ geu gʼaˬ maˬ kaˬ, sehꞈ gaˇ 
ya daˬ tehꞈ-a.” 
11Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
12“Iˇsaˬleˬlaˆ tsawˇ haˬ zaˬ miˬ zaˬ aˬ yawꞈ gʼaˬ yawꞈ-euˬ dehꞈ beh beh le-euˬ aˬ li aˬ 
yuiꞈ yuiꞈ saˬ gʼaˬ-euˬ dah zaˇ, Iˇsaˬleˬlaˆ tsawˇ haˬ laꞈ kʼoeˇ Leˬbiˇ tsawˇ jeuˬ-ahˇ 
ngaˇ tseˇ doˆ taˬ-euˬ ma. Leˬbiˇ tsawˇ haˬ deuˬ-aˬ, ngaˬ-euˬ pyeuꞈ-eu ma.  
13Aˬ jeˬ miˇ neh ehˇ naˇ, dehꞈ beh beh le-euˬ dawˬ tawˆ luꞈ ngaˬ-euˬ pyeuꞈ-eu ma. 
Iˇjiˇtuˆ tsawˇ haˬ deuˬ laꞈ kʼoeˇ, dehꞈ beh beh le-euˬ deuˬ-ahˇ ngaˇ sehꞈ dzeh ngeh, 
Iˇsaˬleˬlaˆ nymˇ jiˇ aˬ yawꞈ jiˇ yawꞈ laꞈ kʼoeˇ, dehꞈ beh beh le-euˬ aˬ li deuˬ hawˇ-eu 
dehꞈ beh beh le-euˬ jeˬ zaˬ yawˬ mawˇ na luꞈ-ahˇ, ngaˬ-euˬ gʼaˇ duˬ ngaˇ tseˇ paˆ doˆ 
taˬ-euˬ ma. Nymˬ-mˇ, Iˇsaˬleˬlaˆ-euˬ dehꞈ beh beh le-euˬ aˬ li deuˬ-ahˇ ngaˇ geuꞈ-eu 
dah zaˇ, Leˬbiˇ tsawˇ haˬ deuˬ ngaˇ geuꞈ ma. Aˬ yawꞈ maꞈ-aˬ, ngaˬ-euˬ pyeuꞈ-eu ma. 
Ngaˇ-aˬ, Sahˬpaˬ Miˬyehˇ ma.” 

Leˬbiˇ tsawˇ jeuˬ-euˬ tsawˇ myahˇ yuˇ-euˬ 

14Siˇnaˆ bawˇ tsahˬ bawˇ dahˇ laꞈ kʼoeˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ 
dawˬ biꞈ-euˬ meh.  
15Leˬbiˇ tsawˇ haˬ aˇ jeuˬ aˬ yawꞈ jeuˬ yawꞈ hawˇ-eu nymˇ jiˇ aˬ yawꞈ jiˇ yawꞈ laꞈ 
kʼoeˇ, ba la tiˬ siˬ byah-eu zaˬ nahˬ-ahˇ neh laꞈ taˆ paw-euˬ kʼaˬ dzeˇ zaˬ aˬ yawꞈ gʼaˬ 
yawꞈ-euˬ tsawˇ myahˇ yuˇ-awˬ lehˇ ehˇ nehˬ-euˬ meh.  
16Kʼoeˇ ngeh, Sahˬpaˬ Miˬyehˇ neh dawˬ biꞈ-euˬ loꞈ-ehˇ Moˇseˬ mˇ-euˬ meh.  
17Leˬbiˇ-euˬ aˬ li deuˬ-euˬ tsawˇ myahˇ-aˬ, Geˬlaˬshoˬ, Kawˇhaˆ hawˇ-eu Meˬlaˬliˇ 
meh.  
18Geˬlaˬshoˬ-euˬ aˬ li deuˬ-euˬ tsawˇ myahˇ-aˬ, Liˇbaˬniˇ hawˇ-eu Shiˇmiˇ meh.  
19Kawˇhaˆ-euˬ aˬ li deuˬ-euˬ tsawˇ myahˇ-aˬ, Aˬmaˬlamˬ, Iˇzaˬhaˬ, Heˬbyoˬ hawˇ-eu 
Awˇzeˬlaˇ meh.  
20Meˬlaˬliˇ-euˬ aˬ li deuˬ-euˬ tsawˇ myahˇ-aˬ, Maˬhaˬliˬ hawˇ-eu Muˇshiˬ meh. Aˬ 
yawꞈ maꞈ-aˬ, aˬ yawꞈ maꞈ-euˬ tsawˇ myahˇ kʼaˇ pi luꞈ-eu nymˇ jiˇ deuˬ-euˬ aˬ da 
yaw dzahˇ meh.  
21Liˇbaˬniˇ hawˇ-eu Shiˇmiˇ-euˬ nymˇ jiˇ deuˬ-aˬ, Geˬlaˬshoˬ aˇ jeuˬ pyeuꞈ-eu meh.  
22Ba la tiˬ siˬ byah laˇ-euˬ zaˬ nahˬ-ahˇ neh laꞈ taˆ paw-euˬ, tsawˇ myahˇ kʼaˇ dawˆ-
euˬ kʼaˬ dzeˇ zaˬ dawˬ tawˆ luꞈ, shiꞈ heˇ ngaˬ yaˇ gʼaˬ byah-eu meh.  

23Geˬlaˬshoˬ aˇ jeuˬ deuˬ-aˬ, Sehˬ gʼawˆ-euˬ naˇ kʼah, nahˇ ma ga kʼehˬ paw pyawˬ-
ahˇ jawˇ duˬ ya yuˇ meh.  
24Geˬlaˬshoˬ aˇ jeuˬ-euˬ nymˇ jiˇ deuˬ kʼoeˇ taˆ aˬ yuiꞈ geuꞈ-eu gʼaˬ-aˬ, Leˬlaˇ-euˬ aˬ li 
Eˇlaˬsaˆ meh.  
25Aˬ yawꞈ-euˬ gaˇ-aˬ, Sehˬ gʼawˆ hawˇ-eu, Sehˬ gʼawˆ-ahˇ laꞈ kʼoeˇ tiˆ dehˬ kaˬ-eu saˬ 
paˇ, laꞈ nyiˇ tiˆ dehˬ kaˬ-eu saˬ paˇ, gʼoˆ kʼehˬ-ahˇ taw-eu saˬ paˇ,  
26Sehˬ gʼawˆ jawˬ jawˬ-ehˇ yaˇ kmˇ mˇ gaˇ taw-eu saˬ paˇ hawˇ-eu lawˇ duˬ, Sehˬ 
gʼawˆ yaˇ kmˇ gʼoˆ kʼehˬ-ahˇ taw-eu saˬ paˇ, heu deuˬ-ahˇ ya haw ya pyaˆ-eu gaˇ 
meh. Heu deuˬ-ahˇ taꞈ leˇ-eu gaˇ dawˬ tawˆ luꞈ aˬ yawꞈ maꞈ ya mˇ meh.  
27Aˬmaˬlamˬ, Iˇzaˬhaˬ, Heˬbyoˬ, Awˇzeˬlaˇ, heu deuˬ-euˬ nymˇ jiˇ dawˬ tawˆ luꞈ, 
Kawˇhaˆ aˇ jeuˬ meh.  
28Ba la tiˬ siˬ byah-eu zaˬ nahˬ-ahˇ neh laꞈ taˆ paw-euˬ tsawˇ myahˇ kʼaˇ dawˆ-euˬ 
kʼaˬ dzeˇ zaˬ dawˬ tawˆ luꞈ, yehꞈ heˇ koꞈ yaˇ gʼaˬ byah-eu meh.  
29Kawˇhaˆ aˇ jeuˬ deuˬ Sehˬ gʼawˆ laꞈ oˆ paw pyawˬ-ahˇ jawˇ duˬ ya yuˇ meh.  
30Kawˇhaˆ aˇ jeuˬ-euˬ nymˇ jiˇ deuˬ kʼoeˇ taˆ aˬ yuiꞈ aˬ tsu geuꞈ-eu gʼaˬ-aˬ, 
Awˇzeˬlaˇ-euˬ aˬ li Eˇliˇzaˬpaˬ pyeuꞈ-eu meh.  
31Aˬ yawꞈ maꞈ-euˬ gaˇ-aˬ, Dawˬ ma saˇ jaˇ Bahˬ keuˆ, hawˬ jeh, tsiˇ kʼmˬ doꞈ taˬ duˬ, 
lawˇ duˬ deuˬ, muiˬ-euˬ shawˇ-eu jawˇ duˬ laꞈ kʼoeˇ piˇ ma deuˬ zmˬ-eu keu ka 
deuˬ, muiˬ dui shawˇ dui dui-eu jawˇ duˬ-ahˇ uˇ leˇ-eu gʼoˆ kʼehˬ-ahˇ taw taˬ-euˬ saˬ 
paˇ, heu deuˬ-ahˇ ya haw ya pyaˆ-eu gaˇ meh. Heu deuˬ-ahˇ taꞈ leˇ-eu gaˇ dawˬ tawˆ 
luꞈ-ahˇ aˬ yawꞈ maꞈ ya mˇ meh.  
32Leˬbiˇ tsawˇ jeuˬ kʼoeˇ taˆ aˬ yuiꞈ aˬ tsu geuꞈ-eu gʼaˬ-aˬ, piˇ ma Aˬloˬ-euˬ aˬ li 
Eˇlaˬzaˬ meh. Muiˬ-eu shawˇ-eu jawˇ duˬ laꞈ kʼoeˇ gaˇ mˇ-eu tsawˇ haˬ deuˬ-ahˇ aˬ 
yawꞈ ya haw ya pyaˆ-eu meh.  
33Maˬhaˬliˬ hawˇ-eu Muˇshiˬ-euˬ nymˇ jiˇ deuˬ-aˬ, Meˬlaˬliˇ aˇ jeuˬ meh.  
34Ba la tiˬ siˬ byah-eu zaˬ nahˬ-ahˇ neh laꞈ taˆ paw-euˬ tsawˇ myahˇ kʼaˇ dawˆ-euˬ 
kʼaˬ dzeˇ zaˬ dawˬ tawˆ luꞈ, koꞈ heˇ nyiˬ yaˇ gʼaˬ byah-eu meh.  
35Meˬlaˬliˇ aˇ jeuˬ-euˬ nymˇ jiˇ deuˬ kʼoeˇ taˆ aˬ yuiꞈ aˬ tsu geuꞈ-eu gʼaˬ-aˬ, 
Aˬbiˇheˬlaˇ-euˬ aˬ li Zuˇliˇlaˆ meh. Sehˬ gʼawˆ-euˬ laꞈ taˆ paw pyawˬ-ahˇ aˬ yawꞈ maꞈ 
jawˇ duˬ ya yuˇ meh.  
36Aˬ yawꞈ maꞈ-euˬ gaˇ-aˬ, Sehˬ gʼawˆ teˇ byaꞈ, laꞈ law, kʼawˇ zeuˇ, zeuˇ dahˇ hawˇ-eu 
kʼoeˇ gaˇ taꞈ-eu keu ka deuˬ-ahˇ ya haw ya pyaˆ-eu gaˇ meh. Heu deuˬ-ahˇ taꞈ leˇ-eu 
gaˇ dawˬ tawˆ luꞈ-ahˇ aˬ yawꞈ maꞈ ya mˇ meh. 
37Laꞈ nyiˇ paw yaˇ kmˇ mˇ gaˇ zmˬ-eu keu ka pyeuꞈ-eu kʼawˇ zeuˇ, zeuˇ dahˇ, taꞈ 
cmˬ hawˇ-eu aˇ caˆ deuˬ-ahˇ kʼawꞈ, aˬ yawꞈ maˬ ya haw ya pyaˆ meh.  
38Moˇseˬ, Aˬloˬ hawˇ-eu Aˬloˬ-euˬ aˬ li deuˬ-aˬ, Sehˬ gʼawˆ mehˬ shi nahˇ ma doˆ 
kʼehˬ paw pyawˬ-ahˇ jawˇ duˬ ya yuˇ meh. Iˇsaˬleˬlaˆ tsawˇ haˬ deuˬ gʼaˇ duˬ, muiˬ-
eu shawˇ-eu jawˇ duˬ laꞈ kʼoeˇ mˇ-eu gaˇ deuˬ-aˬ, aˬ yawꞈ maꞈ-euˬ gaˇ pyeuꞈ-eu 
meh. Kʼoeˇ loꞈ-ehˇ mˇ-eu lehˇ leh jeh-eu tsawˇ haˬ nui deuˬ aˬ geu gʼaˬ maˬ kaˬ, sehꞈ 
gaˇ ya daˬ tehꞈ-a.  

39Sahˬpaˬ Miˬyehˇ neh dawˬ biꞈ nehˬ-euˬ loꞈ-ehˇ, ba la tiˬ siˬ byah-eu zaˬ nahˬ-ahˇ 
neh laꞈ taˆ paw-euˬ Leˬbiˇ tsawˇ haˬ kʼaˬ dzeˇ zaˬ dawˬ tawˆ luꞈ-ahˇ, aˇ jeuˬ aˬ yawꞈ 
jeuˬ yawꞈ-ahˇ kʼaˇ taꞈ-eu loꞈ-ehˇ Moˇseˬ tsawˇ myahˇ yuˇ ngeh, tsawˇ myahˇ dawˆ-
euˬ tsawˇ haˬ dawˬ tawˆ luꞈ nyiˬ muiˇ nyiˬ heˇ gʼaˬ byah-eu meh.  

Leˬbiˇ tsawˇ haˬ deuˬ dehꞈ beh beh le-euˬ aˬ li deuˬ-euˬ dah zaˇ dah-euˬ 

40Moˇseˬ-ahˇ Sahˬpaˬ Miˬyehˇ ehˇ nehˬ-eu, “Ba la tiˬ siˬ byah-eu zaˬ nahˬ-ahˇ neh 
laꞈ taˆ paw-euˬ deuˬ dehꞈ beh beh le-euˬ Iˇsaˬleˬlaˆ tsawˇ haˬ kʼaˬ dzeˇ zaˬ deuˬ-ahˇ 
gui haw-awˇ, aˬ yawꞈ maꞈ-euˬ tsawˇ myahˇ yuˇ-awˬ.  
41Ngaˬ-euˬ gʼaˇ duˬ, dehꞈ beh beh le-euˬ Iˇsaˬleˬlaˆ tsawˇ haˬ deuˬ-euˬ dah zaˇ 
Leˬbiˇ tsawˇ haˬ deuˬ bi dah-awˇ, Leˬbiˇ tsawˇ haˬ deuˬ-euˬ jeˬ zaˬ deuˬ-ahˇ, dehꞈ 
beh beh le-euˬ Iˇsaˬleˬlaˆ tsawˇ haˬ deuˬ-euˬ jeˬ zaˬ dah zaˇ bi dah-awˬ. Ngaˇ-aˬ, 
Sahˬpaˬ Miˬyehˇ ma.” 
42Kʼoeˇ naˇ, Sahˬpaˬ Miˬyehˇ neh dawˬ biꞈ nehˬ-euˬ loꞈ-ehˇ, Iˇsaˬleˬlaˆ tsawˇ haˬ 
deuˬ laꞈ kʼoeˇ, dehꞈ beh beh le-euˬ deuˬ-ahˇ Moˇseˬ gui haw-euˬ meh.  
43Ba la tiˬ siˬ byah-eu zaˬ nahˬ-ahˇ neh laꞈ taˆ paw-euˬ dehꞈ beh beh le-euˬ kʼaˬ 
dzeˇ zaˬ deuˬ-euˬ tsawˇ myahˇ yuˇ haw ngeh, dawˬ tawˆ luꞈ nyiˬ muiˇ nyiˬ heˇ nyiˬ 
yaˇ shiꞈ tseˇ smˇ gʼaˬ byah-eu meh.  
44Kʼoeˇ naˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ paˇ ehˇ nehˬ-euˬ meh.  
45“Dehꞈ beh beh le-euˬ Iˇsaˬleˬlaˆ tsawˇ haˬ deuˬ-euˬ dah zaˇ, Leˬbiˇ tsawˇ haˬ deuˬ-
ahˇ ngaˬ-ahˇ a nehˬ-awˇ, dehꞈ beh beh le-euˬ Iˇsaˬleˬlaˆ tsawˇ haˬ deuˬ-euˬ jeˬ zaˬ 
deuˬ dah zaˇ, Leˬbiˇ tsawˇ haˬ deuˬ-euˬ jeˬ zaˬ deuˬ ngaˬ-ahˇ a nehˬ-awˬ.  
46Dehꞈ beh beh le-euˬ Iˇsaˬleˬlaˆ tsawˇ haˬ deuˬ-aˬ, Leˬbiˇ tsawˇ haˬ deuˬ myaˆ maˬ 
tseˇ nyiˬ yaˇ shiꞈ tseˇ smˇ gʼaˬ myaˬ dzehˬ-eu miˇ neh, dzehˬ laˇ-euˬ aˬ li kʼoeˇ deuˬ-
ahˇ naw maꞈ ya zeuˇ kʼoꞈ geuꞈ meh.  
47Aˬ yawꞈ gʼaˬ yawꞈ gʼaˇ duˬ, kaˇ-ahˇ tsaˬ-eu pyuˇ maˇ byaˆ ngaˬ yaˇ byaˆ ya biꞈ meh.  
48Dzehˬ laˇ-euˬ Iˇsaˬleˬlaˆ tsawˇ haˬ kʼoeˇ deuˬ-ahˇ zeuˇ kʼoꞈ-eu gʼaˇ duˬ, Aˬloˬ hawˇ-
eu aˬ yawꞈ-euˬ aˬ li deuˬ-ahˇ pyuˇ kʼoeˇ deuˬ biꞈ-awˬ.” 
49Kʼoeˇ naˇ, Leˬbiˇ tsawˇ haˬ deuˬ neh bi zeuˇ kʼoꞈ-euˬ dzehˬ laˇ-euˬ tsawˇ haˬ kʼoeˇ 
deuˬ-ahˇ zeuˇ kʼoꞈ poeˬ pyuˇ kʼoeˇ, Moˇseˬ taꞈ uiˬ-euˬ meh.  
50Dehꞈ beh beh le-euˬ Iˇsaˬleˬlaˆ tsawˇ haˬ deuˬ jawˇ gaˇ, kaˇ-ahˇ tsaˬ-eu pyuˇ maˇ 
byaˆ tiˬ heˇ smˬ yaˇ koꞈ tseˇ ngaˬ byaˆ taꞈ za-euˬ meh.  
51Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, tsawˇ haˬ zeuˇ kʼoꞈ poeˬ pyuˇ kʼoeˇ 
deuˬ, Moˇseˬ neh Aˬloˬ hawˇ-eu aˬ yawꞈ-euˬ aˬ li deuˬ-ahˇ biꞈ-euˬ meh.  

Bawˇtsahˬ 4 

Leˬbiˇ tsawˇ haˬ Kawˇhaˆ aˇ jeuˬ ya mˇ-eu gaˇ deuˬ 

1Moˇseˬ hawˇ-eu Aˬloˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
2“Leˬbiˇ tsawˇ haˬ Kawˇhaˆ aˇ jeuˬ deuˬ-ahˇ, aˇ jeuˬ aˬ yawꞈ jeuˬ yawꞈ hawˇ-eu nymˇ 
jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ tsawˇ myahˇ yuˇ-awˬ.  

3Sahˬpaˬ Miˬyehˇ jawˇ-eu Sehˬ gʼawˆ laꞈ kʼoeˇ gaˇ mˇ nya-eu smˬ tseˇ kʼoꞈ hawˇ-eu 
ngaˬ tseˇ kʼoꞈ yaw kaˬ-ahˇ jawˇ luꞈ-eu kʼaˬ dzeˇ zaˬ dawˬ tawˆ luꞈ -euˬ tsawˇ myahˇ 
yuˇ-awˬ.  
4Muiˬ dui shawˇ dui dui-eu gaˇ deuˬ-ahˇ aˬ yawꞈ maꞈ ya mˇ meh.” 
5Moˇseˬ-ahˇ Sahˬpaˬ Miˬyehˇ heu loꞈ-ehˇ mehˬ nehˬ tsoˆ nehˬ-euˬ meh. Mehˬ hu 
paw doˆ-iˇ-eu aˇ yamˬ keuˆ laˇ ngeh, Aˬloˬ hawˇ-eu aˬ yawꞈ-euˬ aˬ li deuˬ Sehˬ gʼawˆ 
laꞈ kʼoeˇ uˇ leˇ-awˇ, Dawˬ ma saˇ jaˇ Bahˬ keuˆ mehˬ shi taw taˬ-euˬ saˬ paˇ ya yuˇ 
ka-awˇ, Dawˬ ma saˇ jaˇ Bahˬ keuˆ-ahˇ saˬ paˇ kʼoeˇ yuˇ-awˇ ya dehˬ kaˬ meh.  
6Kʼoeˇ-euˬ kʼoeˇ taˆ shawˇ jehˆ ni gʼeh-eu shaˬ kʼoˆ paˇ dehˬ kaˬ-awˇ, nyoeˇ leuˬ leuˬ-
eu saˬ paˇ ya sheu kaˬ meh. Kʼoeˇ naˇ, kʼaˆ baꞈ kawˬ deuˬ ya cawˬ ahˇ meh.  
7Sahˬpaˬ Miˬyehˇ-ahˇ kaˬ muˇ damˬ nehˬ duˬ hawˬ jeh kʼoeˇ taˆ, nyoeˇ leuˬ leuˬ-eu 
saˬ paˇ aˬ yawꞈ maꞈ kʼawˬ-awˇ, kʼmˬ maˬ, yaw saw jeˬ dawˆ ahˇ-eu naˬ bo, damˬ 
nehˬ ngeh zmˬ-eu iˇ cuꞈ naˬ bo, aˬ gaꞈ dzaˇ uiˇ damˬ ngeh geuꞈ-eu mui deuˇ oeˬ 
lahˬ, heu deuˬ-ahˇ hawˬ jeh kʼoeˇ taˆ ya ciˬ daˆ meh. Hawˬ jeh kʼoeˇ taˆ kaˬ muˇ aˬ 
myah luꞈ ya bi jaˆ meh.  
8Kʼoeˇ deuˬ dawˬ tawˆ luꞈ kʼoeˇ taˆ saˬ paˇ paˇ neˇ dehˬ kaˬ-awˇ, shawˇ jehˆ ni gʼeh-
eu shaˬ kʼoˆ paˇ ya dehˬ kaˬ meh. Kʼoeˇ naˇ, kʼaˆ baꞈ kawˬ deuˬ ya cawˬ ahˇ taˬ meh.  
9Tsiˇ kʼmˬ doꞈ taˬ duˬ, tsiˇ kʼmˬ, ciˆ nyawˆ, kʼaˬ lehˇ tawˆ ahˇ duˬ hawˇ-eu saˬ loˬ tsiˇ 
dawˆ ahˇ-eu mui deuˇ oeˬ lahˬ heu deuˬ kʼoeˇ taˆ, nyoeˇ leuˬ leuˬ-eu saˬ paˇ tiˬ dzeh 
yuˇ-awˇ ya dehˬ kaˬ meh.  
10Kʼoeˇ naˇ, tsiˇ kʼmˬ doꞈ taˬ duˬ hawˇ-eu kʼoeˇ-euˬ keu ka dawˬ tawˆ luꞈ-ahˇ, shawˇ 
jehˆ ni gʼeh-eu shaˬ kʼoˆ neh lahˇ cuꞈ-awˇ, baꞈ kawˬ kʼoeˇ taˆ ya bi jaˆ meh.  
11Shuiˇ neh jahˇ taˬ-euˬ lawˇ duˬ kʼoeˇ taˆ, nyoeˇ leuˬ leuˬ-eu saˬ paˇ kʼawˬ-awˇ, 
shawˇ jehˆ ni gʼeh-eu shaˬ kʼoˆ dehˬ kaˬ-awˇ, baꞈ kawˬ ya cawˬ ahˇ taˬ meh.  
12Muiˬ-eu shawˇ-eu jawˇ duˬ laꞈ kʼoeˇ zmˬ-eu keu ka dawˬ tawˆ luꞈ aˬ yawꞈ maꞈ 
yuˇ-awˇ, nyoeˇ leuˬ leuˬ-eu saˬ paˇ neh lahˇ cuꞈ-awˇ, shawˇ jehˆ ni gʼeh-eu shaˬ kʼoˆ 
dehˬ kaˬ-awˇ, baꞈ kawˬ kʼoeˇ taˆ ya bi jaˆ meh.  
13Guiˬ shuiˇ neh jahˇ taˬ-euˬ lawˇ duˬ kʼoeˇ taˆ jaˆ-eu tsiˇ lehꞈ-eu kʼaˬ lehˇ aˬ yawꞈ 
maꞈ ya tawˆ dzeh-awˇ, lawˇ duˬ kʼoeˇ-euˬ kʼoeˇ taˆ neˇ naˆ naˆ-eu saˬ paˇ ya kʼawˬ 
meh.  
14Lawˇ duˬ-ahˇ kʼaˇ taꞈ leˇ-eu keu ka pyeuꞈ-eu miˬ dzaˬ kʼmˬ maˬ, kuˆ seuˬ, kuˬ tseuˆ 
hawˇ-eu sehˇ byehˇ heu deuˬ dawˬ tawˆ luꞈ-ahˇ lawˇ duˬ kʼoeˇ taˆ ya yuˇ taˬ meh. 
Kʼoeˇ naˇ, shawˇ jehˆ ni gʼeh-eu shaˬ kʼoˆ neh dehˬ kaˬ-awˇ, kʼaˆ baꞈ kawˬ ya cawˬ 
ahˇ taˬ meh.  
15Mehˬ hu paw doˆ-iˇ-eu aˇ yamˬ keuˆ laˇ ngeh, Aˬloˬ hawˇ-eu aˬ yawꞈ-euˬ aˬ li deuˬ 
muiˬ-eu shawˇ-eu mˇ myawˬ keu ka dawˬ tawˆ luꞈ-ahˇ dehˬ kaˬ gʼaˬ miˇ tsa, 
Kawˇhaˆ tsawˇ jeuˬ deuˬ kʼoeˇ deuˬ-ahˇ baꞈ-eu gʼaˇ duˬ ya laˇ meh. Kawˇhaˆ tsawˇ 
haˬ deuˬ muiˬ-eu shawˇ-eu keu ka kʼoeˇ deuˬ-ahˇ maˬ ya toeˬ ciˆ-a. Toeˬ ciˆ naˇ ya 
shiˇ meh. Heu-aˬ, mehˬ hu paw doˆ-iˇ-eu aˇ yamˬ kʼaˇ keuˆ le ngeh, Kawˇhaˆ tsawˇ 
haˬ deuˬ ya mˇ-eu gaˇ meh.  

16Piˇ ma Aˬloˬ-euˬ aˬ li Eˇlaˬzaˬ-aˬ, tsiˇ kʼmˬ doꞈ-eu tsiˇ, tsiˇ yaw saw jeˬ, dzaˬ la gʼo 
cehˇ lawˇ-eu jeˬ hawˇ-eu, tseˇ doˆ-euˬ deuˬ-ahˇ lehꞈ-eu tsiˇ heu deuˬ-ahˇ ya haw ya 
pyaˆ meh. Sehˬ gʼawˆ gʼawˆ lah ni hawˇ-eu, Sehˬ gʼawˆ laꞈ kʼoeˇ kʼaˇ jaˆ-eu Sahˬpaˬ 
Miˬyehˇ-ahˇ a nehˬ taˬ-euˬ jeˬ dawˬ tawˆ luꞈ-ahˇ ya haw ya pyaˆ meh.  
17Moˇseˬ hawˇ-eu Aˬloˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
18“Kawˇhaˆ aˇ jeuˬ-ahˇ, Leˬbiˇ tsawˇ jeuˬ laꞈ kʼoeˇ neh paˬ dzeh maˬ ya dzeh ni yaw 
kʼaˆ-ehˇ yahˇ-awˬ.  
19Yaw zawˇ-ehˇ muiˬ-eu shawˇ-eu jeˬ dawˬ peh aˬ yawꞈ maꞈ laˇ ngeh, maˬ ya shiˇ-
eu gʼaˇ duˬ heu loꞈ-ehˇ jahˇ-awˬ. Aˬloˬ hawˇ-eu aˬ yawꞈ-euˬ aˬ li deuˬ muiˬ-eu 
shawˇ-eu jawˇ duˬ-ahˇ uˇ leˇ-awˇ, aˬ yawꞈ maꞈ tiˬ gʼaˬ saˇ-iˬ tiˬ gʼaˬ-ahˇ aˬ jeˬ ya mˇ-
awˇ aˬ jeˬ ya baꞈ-eu gaˇ kawˆ bi mehˬ nehˬ-awˬ.  
20Ehˇ kʼawꞈ, muiˬ-eu shawˇ-eu keu ka deuˬ-ahˇ haw leˇ-eu gʼaˇ duˬ, Kawˇhaˆ tsawˇ 
haˬ deuˬ Sehˬ gʼawˆ laꞈ kʼoeˇ tiˬ kʼehˇ laˇ kʼehˬ tehꞈ-ehˇ kʼawꞈ maˬ ya uˇ leˇ-a. Kʼoeˇ 
loꞈ-ehˇ uˇ leˇ naˇ ya shiˇ tehꞈ-a.” 

Leˬbiˇ tsawˇ haˬ Geˬlaˬshoˬ aˇ jeuˬ ya mˇ-eu gaˇ deuˬ 

21Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
22“Leˬbiˇ tsawˇ haˬ Geˬleˬshoˬ aˇ jeuˬ-ahˇ, aˇ jeuˬ aˬ yawꞈ jeuˬ yawꞈ hawˇ-eu nymˇ jiˇ 
aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ tsawˇ myahˇ yuˇ-awˬ.  
23Sahˬpaˬ Miˬyehˇ jawˇ-eu Sehˬ gʼawˆ laꞈ kʼoeˇ gaˇ mˇ nya-eu, smˬ tseˇ kʼoꞈ hawˇ-eu 
ngaˬ tseˇ kʼoꞈ yaw kaˬ-ahˇ jawˇ luꞈ-eu kʼaˬ dzeˇ zaˬ dawˬ tawˆ luꞈ-euˬ tsawˇ myahˇ 
yuˇ-awˬ.  
24Aˬ yawꞈ maꞈ-euˬ gaˇ-aˬ, heu loꞈ-ehˇ meh.  
25Sehˬ gʼawˆ hawˇ-eu, Sehˬ gʼawˆ-ahˇ laꞈ kʼoeˇ tiˆ dehˬ kaˬ-eu saˬ paˇ, laꞈ nyiˇ tiˆ 
dehˬ kaˬ-eu saˬ paˇ, kʼoeˇ taˆ taˆ saˬ tiˆ-ahˇ dehˬ kaˬ-eu shawˇ jehˆ ni gʼeh-eu shaˬ 
kʼoˆ, gʼoˆ kʼehˬ-ahˇ taw taˬ-eu saˬ paˇ,  
26Sehˬ gʼawˆ hawˇ-eu lawˇ duˬ-ahˇ yaˇ kmˇ mˇ jawˬ gaˇ taw-eu saˬ paˇ hawˇ-eu aˇ 
caˆ deuˬ, yaˇ kmˇ gʼoˆ kʼehˬ-ahˇ taw-eu saˬ paˇ hawˇ-eu kʼoeˇ deuˬ tsoˆ ngeh zmˬ-eu 
keu ka deuˬ aˬ yawꞈ maꞈ ya baꞈ meh. Keu ka heu deuˬ-ahˇ taꞈ leˇ-awˇ mˇ paˬ-ehˇ 
gʼeh-eu gaˇ dawˬ tawˆ luꞈ-ahˇ aˬ yawꞈ maꞈ ya mˇ meh.  
27Aˬloˬ hawˇ-eu aˬ yawꞈ-euˬ aˬ li deuˬ neh bi mˇ-euˬ gaˇ deuˬ-ahˇ Geˬlaˬshoˬ tsawˇ 
haˬ deuˬ mˇ gaˇ, Moˇseˬ hawˇ-eu Aˬloˬ naw nyaꞈ nmˇ ya haw meh. 
28Heu-aˬ, Geˬlaˬshoˬ tsawˇ jeuˬ Sehˬ gʼawˆ laꞈ kʼoeˇ ya mˇ-eu gaˇ deuˬ meh. Piˇ ma 
Aˬloˬ-euˬ aˬ li Iˇdaˬmaˬ neh mehˬ nehˬ tsoˆ nehˬ-euˬ loꞈ-ehˇ, gaˇ kʼoeˇ deuˬ-ahˇ aˬ 
yawꞈ maꞈ ya mˇ meh.” 

Leˬbiˇ tsawˇ haˬ Meˬlaˬliˇ aˇ jeuˬ ya mˇ-eu gaˇ deuˬ 

29Moˇseˬ-ahˇ Sahˬpaˬ Miˬyehˇ ehˇ nehˬ-eu, “Leˬbiˇ tsawˇ haˬ Meˬlaˬliˇ aˇ jeuˬ deuˬ-
ahˇ, aˇ jeuˬ aˬ yawꞈ jeuˬ yawꞈ hawˇ-eu nymˇ jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-
ehˇ tsawˇ myahˇ yuˇ-awˬ. 



293 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

30Sahˬpaˬ Miˬyehˇ jawˇ-eu Sehˬ gʼawˆ laꞈ kʼoeˇ gaˇ mˇ nya-eu smˬ tseˇ kʼoꞈ hawˇ-eu 
ngaˬ tseˇ kʼoꞈ yaw kaˬ-ahˇ jawˇ luꞈ-eu kʼaˬ dzeˇ zaˬ dawˬ tawˆ luꞈ-euˬ tsawˇ myahˇ 
yuˇ-awˬ.  
31Aˬ yawꞈ maꞈ-euˬ gaˇ-aˬ, Sehˬ gʼawˆ teˇ byaꞈ, laꞈ law, kʼawˇ zeuˇ, zeuˇ dahˇ,  
32Sehˬ gʼawˆ jawˬ jawˬ-ehˇ yaˇ kmˇ mˇ lahˇ gaˇ geuꞈ-eu kʼawˇ zeuˇ, zeuˇ dahˇ, taꞈ 
cmˬ, aˇ caˆ hawˇ-eu, kʼoeˇ deuˬ gʼoˆ tsoꞈ ngeh zmˬ-eu keu ka dawˬ tawˆ luꞈ-ahˇ ya 
baꞈ-eu gaˇ pyeuꞈ-eu meh.  
33Heu-aˬ, Sehˬ gʼawˆ laꞈ kʼoeˇ Meˬlaˬliˇ tsawˇ haˬ deuˬ ya mˇ-eu gaˇ pyeuꞈ-eu meh. 
Piˇ ma Aˬloˬ-euˬ aˬ li Iˇdaˬmaˬ neh aˬ yawꞈ maꞈ-ahˇ mehˬ nehˬ tsoˆ nehˬ-euˬ loꞈ-ehˇ, 
kʼoeˇ deuˬ-ahˇ aˬ yawꞈ maꞈ ya baꞈ meh.” 

Leˬbiˇ tsawˇ jeuˬ-euˬ tsawˇ myahˇ yuˇ-euˬ 

34Moˇseˬ, Aˬloˬ hawˇ-eu Iˇsaˬleˬlaˆ tsawˇ haˬ deuˬ kʼoeˇ taˆ aˬ yuiꞈ aˬ tsu geuꞈ-eu 
deuˬ neh, Kawˇlaˆ aˇ jeuˬ-ahˇ, aˇ jeuˬ aˬ yawꞈ jeuˬ yawꞈ hawˇ-eu nymˇ jiˇ aˬ yawꞈ jiˇ 
yawꞈ-ahˇ kʼaˇ taꞈ-eu loꞈ-ehˇ tsawˇ myahˇ yuˇ-euˬ meh.  
35-36Aˇ jeuˬ aˬ yawꞈ jeuˬ yawꞈ-ahˇ tsawˇ myahˇ yuˇ doe ngeh, Sahˬpaˬ Miˬyehˇ jawˇ-
eu Sehˬ gʼawˆ laꞈ kʼoeˇ gaˇ mˇ nya-eu, smˬ tseˇ kʼoꞈ hawˇ-eu ngaˬ tseˇ kʼoꞈ yaw kaˬ-
ahˇ jawˇ luꞈ-eu kʼaˬ dzeˇ zaˬ dawˬ tawˆ luꞈ nyiˬ heˇ shiꞈ yaˇ ngaˬ tseˇ gʼaˬ byah-eu 
meh. 
37Kawˇhaˆ aˇ jeuˬ laꞈ kʼoeˇ, Sahˬpaˬ Miˬyehˇ jawˇ-eu Sehˬ gʼawˆ laꞈ kʼoeˇ gaˇ mˇ nya-
eu tsawˇ haˬ dawˬ tawˆ luꞈ kʼoeˇ myaˆ gʼaˬ byah-eu meh. Sahˬpaˬ Miˬyehˇ neh dawˬ 
biꞈ taˬ-euˬ loꞈ-ehˇ, Moˇseˬ hawˇ-eu Aˬloˬ aˬ nyaꞈ aˬ yawꞈ maꞈ-euˬ tsawˇ myahˇ yuˇ-
euˬ meh.  
38Geˬlaˬshoˬ aˇ jeuˬ-ahˇ, aˇ jeuˬ aˬ yawꞈ jeuˬ yawꞈ hawˇ-eu nymˇ jiˇ aˬ yawꞈ jiˇ yawꞈ-
ahˇ kʼaˇ taꞈ-eu loꞈ-ehˇ tsawˇ myahˇ yuˇ-euˬ meh.  
39-40Aˇ jeuˬ aˬ yawꞈ jeuˬ yawꞈ-ahˇ tsawˇ myahˇ yuˇ doe ngeh, Sahˬpaˬ Miˬyehˇ jawˇ-
eu Sehˬ gʼawˆ laꞈ kʼoeˇ gaˇ mˇ nya-eu smˬ tseˇ kʼoꞈ hawˇ-eu ngaˬ tseˇ kʼoꞈ yaw kaˬ-
ahˇ jawˇ luꞈ-eu kʼaˬ dzeˇ zaˬ dawˬ tawˆ luꞈ, nyiˬ heˇ koꞈ yaˇ smˬ tseˇ gʼaˬ byah-eu 
meh.  
41Geˬlaˬshoˬ aˇ jeuˬ laꞈ kʼoeˇ, Sahˬpaˬ Miˬyehˇ jawˇ-eu Sehˬ gʼawˆ laꞈ kʼoeˇ gaˇ mˇ-eu 
tsawˇ haˬ dawˬ tawˆ luꞈ kʼoeˇ myaˆ gʼaˬ byah-eu meh. Sahˬpaˬ Miˬyehˇ neh dawˬ biꞈ 
taˬ-euˬ loꞈ-ehˇ, Moˇseˬ hawˇ-eu Aˬloˬ aˬ nyaꞈ aˬ yawꞈ maꞈ-euˬ tsawˇ myahˇ yuˇ-euˬ 
meh.  
42Meˬlaˬliˇ tsawˇ haˬ deuˬ-ahˇ aˇ jeuˬ aˬ yawꞈ jeuˬ yawꞈ hawˇ-eu nymˇ jiˇ aˬ yawꞈ jiˇ 
yawꞈ-ahˇ kʼaˇ taꞈ-eu loꞈ-ehˇ tsawˇ myahˇ yuˇ-euˬ meh.  
43-44Aˇ jeuˬ aˬ yawꞈ jeuˬ yawꞈ-ahˇ tsawˇ myahˇ yuˇ doe ngeh, Sahˬpaˬ Miˬyehˇ jawˇ-
eu Sehˬ gʼawˆ laꞈ kʼoeˇ gaˇ mˇ nya-eu smˬ tseˇ kʼoꞈ hawˇ-eu ngaˬ tseˇ kʼoꞈ yaw kaˬ-
ahˇ jawˇ luꞈ-eu kʼaˬ dzeˇ zaˬ dawˬ tawˆ luꞈ smˬ heˇ nyiˬ yaˇ gʼaˬ byah-eu meh.  
45Meˬlaˬliˇ tsawˇ haˬ dawˬ tawˆ luꞈ heu myaˆ gʼaˬ byah-eu meh. Sahˬpaˬ Miˬyehˇ 
neh dawˬ biꞈ taˬ-euˬ loꞈ-ehˇ, Moˇseˬ hawˇ-eu Aˬloˬ aˬ nyaꞈ aˬ yawꞈ maꞈ-euˬ tsawˇ 
myahˇ yuˇ-euˬ meh.  



294 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

46Moˇseˬ, Aˬloˬ hawˇ-eu Iˇsaˬleˬlaˆ tsawˇ haˬ aˬ yuiꞈ aˬ tsu deuˬ Leˬbiˇ tsawˇ jeuˬ aˇ 
jeuˬ aˬ yawꞈ jeuˬ yawꞈ hawˇ-eu nymˇ jiˇ aˬ yawꞈ jiˇ yawꞈ-ahˇ kʼaˇ taꞈ-eu loꞈ-ehˇ 
tsawˇ myahˇ yuˇ-euˬ meh.  
47-48Sahˬpaˬ Miˬyehˇ jawˇ-eu Sehˬ gʼawˆ laꞈ kʼoeˇ gaˇ mˇ nya-awˇ, Sehˬ gʼawˆ baꞈ 
nya-eu smˬ tseˇ kʼoꞈ hawˇ-eu ngaˬ tseˇ kʼoꞈ yaw kaˬ-ahˇ jawˇ luꞈ-eu kʼaˬ dzeˇ zaˬ 
dawˬ tawˆ luꞈ yehꞈ heˇ ngaˬ yaˇ yehꞈ tseˇ gʼaˬ byah-eu meh.  
49Sahˬpaˬ Miˬyehˇ neh Moˇseˬ-ahˇ dawˬ biꞈ nehˬ-eu loꞈ-ehˇ, tsawˇ haˬ yawˬ gʼaˬ na 
luꞈ-euˬ tsawˇ myahˇ yuˇ-awˇ, Sahˬpaˬ Miˬyehˇ neh Moˇseˬ-ahˇ dawˬ biꞈ nehˬ-euˬ 
loꞈ-ehˇ, tsawˇ haˬ yawˬ gʼaˬ na luꞈ-ahˇ yawˬ ha ya baꞈ ya pi-eu gaˇ biꞈ nehˬ-euˬ meh.  

Bawˇtsahˬ 5 

Maˬ shawˇ-eu tsawˇ haˬ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
2“Shaˬ jiˇ baˆ kʼoˆ-ahˇ nyawˬ leˇ nya-eu maˇ naˇ naˇ-eu tsawˇ haˬ maˬ ehˇ, gʼawˇ 
mawˇ-ahˇ maˇ uiˇ doˆ-eu tsawˇ haˬ maˬ ehˇ, shiˇ taˬ-euˬ jeˬ-ahˇ toeˬ ciˆ-euˬ miˇ neh 
maˬ shawˇ-eu tsawˇ haˬ deuˬ maˬ ehˇ, pu laꞈ nyiˇ paw teh dzeh nehˬ-awˬ lehˇ 
Iˇsaˬleˬlaˆ tsawˇ haˬ deuˬ-ahˇ dawˬ biꞈ nehˬ-awˬ.  
3Ngaˬ-euˬ tsawˇ haˬ deuˬ nehˬ-ehˇ tiˬ kawˆ loꞈ-ehˇ ngaˇ jawˇ luꞈ-eu pu-ahˇ maˬ ya bi 
laˆ jawꞈ-eu gʼaˇ duˬ, maˬ shawˇ-eu tsawˇ haˬ dawˬ tawˆ luꞈ-ahˇ laꞈ nyiˇ teh doˆ-awˬ.” 
4Moˇseˬ-ahˇ Sahˬpaˬ Miˬyehˇ neh mehˬ nehˬ tsoˆ nehˬ-euˬ jeˬ-ahˇ Iˇsaˬleˬlaˆ tsawˇ 
haˬ deuˬ naˇ haˬ geuꞈ-awˇ, tsawˇ haˬ kʼoeˇ deuˬ-ahˇ pu laꞈ nyiˇ teh dzeh-euˬ meh.  

Yaw lehˬ jeˬ mˇ-eu aˇ poeˬ ya biꞈ tsoeˬ-eu 

5Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
6“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Tsawˇ haˬ tiˬ gʼaˬ na 
Sahˬpaˬ Miˬyehˇ-ahˇ saˇ jaˇ puiˬ-awˇ, aˬ cawˬ-ahˇ yaw lehˬ jeˬ mˇ naˇ, tsawˇ haˬ 
kʼoeˇ gʼaˬ iˬ baˇ ahˇ-eu meh.  
7Tsawˇ haˬ kʼoeˇ gʼaˬ yawˬ ha-euˬ iˬ baˇ ya ehˇ doˆ-awˇ, aˬ yawꞈ neh mˇ lehˬ nehˬ-
euˬ gʼaˬ-ahˇ kʼaˇ mˇ lehˬ-euˬ jeˬ-euˬ aˇ poeˬ tiˬ byah tiˬ loꞈ ya biꞈ tsoeˬ-eu uˬ taꞈ, 
ngaˬ bymˇ tiˬ bymˇ ya biꞈ dzehˬ meh.  
8Ehˇ kʼawꞈ, mˇ lehˬ nehˬ-euˬ jeˬ-ahˇ ya daˬ-euˬ tsawˇ haˬ kʼoeˇ gʼaˬ shiˇ-awˇ, aˬ 
yawꞈ-ahˇ tsoeˬ kʼoꞈ nehˬ-eu jeˬ-ahˇ ha geuꞈ-eu gʼaˇ duˬ aˬ yuiꞈ aˬ nyiˇ kʼawꞈ maˬ 
jawˇ naˇ, tsoeˬ kʼoꞈ nehˬ-euˬ jeˬ kʼoeˇ piˇ ma deuˬ gʼaˇ duˬ Sahˬpaˬ Miˬyehˇ-ahˇ ya a 
nehˬ meh. Iˬ baˇ ahˇ-eu tsawˇ haˬ kʼoeˇ gʼaˬ-ahˇ iˬ baˇ shawˇ nehˬ-eu zahˇ jahˇ gaˇ 
geuꞈ-eu yawˇ aˬ buˬ tiˬ mawˇ uˬ taꞈ, oꞈ-eu geuˇ-eu jeˬ ya biꞈ tsoeˬ-eu meh.  
9Iˇsaˬleˬlaˆ tsawˇ haˬ deuˬ neh Sahˬpaˬ Miˬyehˇ-ahˇ kʼaˇ lawˇ nehˬ laˇ-euˬ yawˬ jeˬ 
na luꞈ, aˬ yawꞈ maꞈ neh kʼaˇ biꞈ laˇ-euˬ piˇ ma kʼoeˇ gʼaˬ-euˬ shaˬ bymˇ pyeuꞈ-eu 
meh. 
10Piˇ ma aˬ geu gʼaˬ maˬ kaˬ, yawˬ ha-ahˇ kʼaˇ biꞈ ha laˇ-euˬ damˬ-eu jeˬ-ahˇ ya geuꞈ 
meh.” 

Dehꞈ bahˬ-euˬ miˬ zaˬ-ahˇ lawˬ haw-eu 

11Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ-euˬ meh.  
12-14Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ mehˬ nehˬ tsoˆ nehˬ-awˬ. Kʼaˬ dzeˇ zaˬ 
tiˬ gʼaˬ aˬ yawꞈ-euˬ miˬ zaˬ aˬ yawꞈ-ahˇ saˇ jaˇ maˬ jawˇ-ehˇ, kʼaˬ dzeˇ zaˬ nui gʼaˬ 
nehˬ-ehˇ joe-awˇ yawˬ haˇ yawˬ ha yaw jawꞈ jeˬ mˇ-euˬ meh lehˇ noeˬ-eu laꞈ kʼoeˇ, 
maˬ jah coeˇ-ehˇ pyeuꞈ laˇ-eu baw-eu meh. Ehˇ kʼawꞈ, zaˬ miˬ zaˬ gʼaˬ gaˇ kawˆ 
kʼoeˇ zaꞈ taˬ-euˬ miˇ neh maˬ ehˇ, saˇ kiˇ saˇ seˬ maˬ jawˇ-eu miˇ neh maˬ ehˇ, aˬ 
yawꞈ kʼoeˇ loꞈ-ehˇ joe luꞈ gaˇ nyehꞈ mi-euˬ maˬ ngeuˇ-eu miˇ neh maˬ ehˇ, kʼaˬ dzeˇ 
zaˬ gʼaˬ yaw duˬ yaw ciˇ ciˇ-ehˇ maˬ ehˇ duˬ nya-a. Maˬ ngeuˇ naˇ, zaˬ miˬ zaˬ gʼaˬ 
kʼaˇ boe-ehˇ saˇ jaˇ ziꞈ-awˇ dehꞈ-euˬ kʼawꞈ, kʼaˬ dzeˇ zaˬ gʼaˬ noeˬ bahˬ-eu jeˬ pyeuꞈ 
nya-eu meh.  
15Heu loꞈ-ehˇ gʼeh-eu gaˇ kawˆ doˆ laˇ naˇ, kʼaˬ dzeˇ zaˬ gʼaˬ yawˬ ha-euˬ miˬ zaˬ-ahˇ 
piˇ ma jawˇ gaˇ ya sheuˬ gʼeh meh. Lawˇ-eu gʼaˇ duˬ loˬ-eu lawˬ loeˇ cehˇ meu tiˬ 
pehˬ kʼawꞈ aˬ yawꞈ ya yuˇ gʼeh meh. Ehˇ kʼawꞈ, kʼoeˇ-euˬ kʼoeˇ taˆ, saˬ loˬ tsiˇ maˬ 
ehˇ, yaw saw jeˬ maˬ ehˇ, maˬ ya dawˆ daˆ-a. Aˬ jeˬ miˇ neh ehˇ naˇ, kʼoeˇ-aˬ, yawˬ 
ha-euˬ miˬ zaˬ-ahˇ noeˬ bahˬ luꞈ-eu kʼaˬ dzeˇ zaˬ tiˬ gʼaˬ neh, yaw tsaˬ yaw dawˇ jeˬ 
bi doˆ laˇ-eu gʼaˇ duˬ lawˇ-euˬ jeˬ pyeuꞈ-eu meh.  
16Piˇ ma gʼaˬ zaˬ miˬ zaˬ kʼoeˇ gʼaˬ-ahˇ mehˬ hu paw kuˇ doˆ-awˇ, lawˇ duˬ mehˬ shi 
ya bi yawꞈ meh.  
17Miˇ tsaˬ naˬ bo laꞈ kʼoeˇ muiˬ-eu shawˇ-eu iˇ cuꞈ ui cuiˆ shehˆ ahˇ-awˇ, iˇ cuꞈ kʼoeˇ 
yaw kʼaˬ bi kʼaˬ-eu gʼaˇ duˬ Sahˬpaˬ Miˬyehˇ jawˇ-eu Sehˬ gʼawˆ laꞈ kʼoeˇ-euˬ miˇ 
tsaˬ ui cuiˆ yuˇ-awˇ ya dawˆ meh.  
18Kʼoeˇ naˇ, zaˬ miˬ zaˬ kʼoeˇ gʼaˬ-euˬ uˬ duˬ tsehˇ kahˇ caˆ luˆ puiˇ-awˇ, lawˇ-eu cehˇ 
meu kʼoeˇ zaˬ miˬ zaˬ kʼoeˇ gʼaˬ-euˬ laꞈ kʼawˆ-ahˇ ya dawˆ ahˇ nehˬ meh. Piˇ ma gʼaˬ-
aˬ, yaˬ kʼehˇ yaˬ-eu jeˬ hehˇ leꞈ-eu iˇ cuꞈ yaw kʼaˬ kʼoeˇ shehˆ ahˇ taˬ-euˬ naˬ bo ya 
yuˇ meh.  
19Kʼoeˇ naˇ, piˇ ma gʼaˬ zaˬ miˬ zaˬ kʼoeˇ gʼaˬ-ahˇ heu loꞈ-ehˇ ehˇ nehˬ-awˇ ya bi 
kamˬ meh. “Kʼaˬ dzeˇ zaˬ nui gʼaˬ-ahˇ nawˇ maˬ bahˬ lawˬ naˇ, iˇ cuꞈ heu neh hehˇ 
leꞈ-euˬ yaˬ kʼehˇ yaˬ-eu jeˬ nawˬ-euˬ kʼoeˇ taˆ maˬ keuˆ le-aˇ.  
20Ehˇ kʼawꞈ, bahˬ taˬ-eu jaˆ naˇ, 
21nawˬ-euˬ tsawˇ haˬ deuˬ laꞈ kʼoeˇ nawˬ-euˬ tsawˇ myahˇ kʼoeˇ taˆ Sahˬpaˬ 
Miˬyehˇ-euˬ yaˬ kʼehˇ yaˬ-eu jeˬ keuˆ le luꞈ-uˇ. Nawˬ-euˬ pyaˬ kaˬ liˬ-iˇ koˆ-iˇ-awˇ, 
nawˬ-euˬ uˬ maˆ puˬ laˇ-eu jeˬ nawˬ-euˬ kʼoeˇ taˆ Sahˬpaˬ Miˬyehˇ bi keuˆ le luꞈ-uˇ.  
22Iˇ cuꞈ heu nawˬ-euˬ uˬ maˆ laꞈ kʼoeˇ uˇ keuˆ-iˇ-awˇ, nawˬ-eu uˬ maˆ puˬ laˇ-awˇ, 
nawˬ-euˬ pyaˬ kaˬ liˬ-iˇ koˆ-iˇ-eu jeˬ bi keuˆ le luꞈ-uˇ.” Zaˬ miˬ zaˬ kʼoeˇ gʼaˬ gʼeh, 
“Ngaˇ nui ma tsaˬ ma. Sahˬpaˬ Miˬyehˇ kʼoeˇ loꞈ-ehˇ mˇ nehˬ laꞈ luꞈ-uˇ” lehˇ ya ehˇ 
meh.  
23Kamˬ taˬ-eu dawˬ kʼoeˇ deuˬ sahˬ boꞈ laꞈ kʼoeˇ piˇ ma gʼaˬ boꞈ ahˇ-awˇ, iˇ cuꞈ yaw 
kʼaˬ ahˇ-eu naˬ bo laꞈ kʼoeˇ ya lehˬ tsiˬ ahˇ meh.  
24Zaˬ miˬ zaˬ kʼoeˇ gʼaˬ-euˬ uˬ maˆ-ahˇ naˇ-eu gawˇ-eu jeˬ bi keuˆ le-eu iˇ cuꞈ yaw 
kʼaˬ kʼoeˇ maˬ bi dawˇ mi naˆ-ehˇ,  

25zaˬ miˬ zaˬ kʼoeˇ gʼaˬ-euˬ aˬ laꞈ laꞈ kʼoeˇ ahˇ-eu cehˇ meu kʼoeˇ piˇ ma gʼaˬ yuˇ-awˇ, 
aˬ laꞈ cawˬ ja-eu laꞈ kʼoeˇ Sahˬpaˬ Miˬyehˇ-ahˇ a nehˬ-awˇ, lawˇ duˬ kʼoeˇ taˆ ya yuˇ 
gʼeh meh.  
26Kʼoeˇ naˇ, lawˇ-eu jeˬ kʼoeˇ dawˬ tawˆ luꞈ-euˬ dah zaˇ, cehˇ meu kʼoeˇ laꞈ tsuˆ tiˬ 
tsuˆ tsuˆ doˆ-awˇ, lawˇ duˬ kʼoeˇ taˆ ya dzah puiˆ meh. Aˇ saˬ saˬ laˇ ngeh, zaˬ miˬ zaˬ 
kʼoeˇ gʼaˬ-ahˇ iˇ cuꞈ kʼoeˇ ya bi dawˇ meh.  
27Zaˬ miˬ zaˬ kʼoeˇ gʼaˬ kʼaˬ dzeˇ zaˬ nui gʼaˬ nehˬ-ehˇ bahˬ taˬ-euˬ jaˆ naˇ, iˇ cuꞈ kʼoeˇ 
naˇ-eu gawˇ-eu jeˬ bi keuˆ le tehꞈ-a. Aˬ yawꞈ-euˬ uˬ maˆ puˬ laˇ-awˇ, aˬ yawꞈ-euˬ 
pyaˬ kaˬ liˬ-iˇ koˆ-iˇ tehꞈ-a. Aˬ yawꞈ-euˬ tsawˇ haˬ laꞈ kʼoeˇ, aˬ yawꞈ kʼoeˇ taˆ yaˬ 
kʼehˇ yaˬ-eu jeˬ keuˆ le tehꞈ-a.  
28Ehˇ kʼawꞈ, aˬ yawꞈ iˬ baˇ maˬ ahˇ naˇ, aˬ yawꞈ kʼoeˇ taˆ tiˬ jeˬ-iˬ maˬ keuˆ le ni, zaˬ 
ciˬ zaˬ cu baw tehꞈ-a.  
29-30Heu-aˬ, kʼaˬ dzeˇ zaˬ tiˬ gʼaˬ yawˬ ha-euˬ miˬ zaˬ aˬ cawˬ nehˬ-ehˇ bahˬ-euˬ meh 
lehˇ noeˬ-awˇ, maˬ jah coeˇ-eu laꞈ kʼoeˇ myaˆ naˆ-eu gaˇ kawˆ-ahˇ taꞈ leˇ-eu zahˇ 
dawˬ kʼoꞈ dawˬ meh. Zaˬ miˬ zaˬ gʼaˬ-ahˇ lawˇ duˬ mehˬ shi bi yawꞈ-awˇ, piˇ ma gʼaˬ 
kʼoeˇ loꞈ-ehˇ zahˇ ya jahˇ meh.  
31Kʼaˬ dzeˇ zaˬ gʼaˬ kʼoeˇ taˆ iˬ baˇ maˬ jaˆ-a. Ehˇ kʼawꞈ, miˬ zaˬ gʼaˬ iˬ baˇ ahˇ naˇ, kʼaˇ 
keuˆ le-eu jeˬ-ahˇ zaˬ miˬ zaˬ gʼaˬ ya daˬ meh.  

Bawˇtsahˬ 6 

Naˬzaˬliˇ saˇ jaˇ dzaˬ-eu zahˇ sahˇ kʼoꞈ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ-euˬ meh. 
2Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ mehˬ nehˬ tsoˆ nehˬ-awˬ. Kʼaˬ dzeˇ zaˬ 
maˬ ehˇ, zaˬ miˬ zaˬ maˬ ehˇ, tsawˇ haˬ tiˬ gʼaˬ na Naˬzaˬliˇ tsawˇ haˬ pyeuꞈ laˇ-eu 
gʼaˇ duˬ saˇ jaˇ dzaˬ-awˇ, yawˬ ha-euˬ gʼawˇ mawˇ Sahˬpaˬ Miˬyehˇ-ahˇ a nehˬ naˇ,  
3aˬ gaꞈ dzaˇ uiˇ hawˇ-eu bi yehꞈ laˇ nya-eu jeˬ maˬ ya dawˇ-a. Aˬ gaꞈ aˇ siˬ neh jahˇ-
euˬ dzaˇ uiˇ aˬ geu jeˬ maˬ kaˬ maˬ ya dawˇ-a. Aˬ gaꞈ aˇ siˬ yaw jmˬ hawˇ-eu lawꞈ 
koˆ taˬ-euˬ aˬ gaꞈ aˇ siˬ kʼawꞈ maˬ ya dzaˬ-a.  
4Aˬ yawꞈ Naˬzaˬliˇ tsawˇ haˬ kʼaˇ pyeuꞈ kʼoeˇ keuˆ ni, aˬ gaꞈ baw duˆ-ahˇ neh kʼaˇ doˆ 
le-euˬ jeˬ maˬ ya dzaˬ-a. Aˬ gaꞈ aˇ nuiˆ hawˇ-eu aˬ gaꞈ aˇ siˬ baˆ kʼoˆ tehꞈ-ehˇ kʼawꞈ 
maˬ ya dzaˬ-a.  
5Naˬzaˬliˇ saˇ jaˇ uˬ moˆ jawˇ luꞈ-eu aˇ nah aˇ yamˬ laꞈ kʼoeˇ, uˬ duˬ tsehˇ kahˇ maˬ 
ya tehˬ-a. Aˇ nah aˇ yamˬ kʼoeˇ tiˬ byah ni saˇ jaˇ dzaˬ-awˇ Sahˬpaˬ Miˬyehˇ-ahˇ aˬ 
yawꞈ-euˬ gʼawˇ mawˇ a nehˬ taˬ-euˬ loꞈ-ehˇ, aˬ yawꞈ-euˬ uˬ duˬ tsehˇ kahˇ hawˇ-eu 
mehˬ mahˬ ya bi mahˇ le meh.  
6Aˬ yawꞈ-euˬ gʼawˇ mawˇ Sahˬpaˬ Miˬyehˇ-ahˇ a nehˬ taˬ-euˬ aˇ yamˬ kʼoeˇ-euˬ laꞈ 
kʼoeˇ, shiˇ taˬ-euˬ jeˬ dawˬ peh aˬ yawꞈ maˬ ya iˇ-a. 
7Aˬ yawꞈ-euˬ aˬ da, aˬ ma, mehˇ nmˇ hawˇ-eu dmˇ ma tsi tsi ni gʼeh-eu deuˬ shiˇ-euˬ 
gaˇ kʼawꞈ, maˬ ya iˇ-a. Kʼoeˇ loꞈ-ehˇ gʼeh gaˇ iˇ naˇ, yawˬ haˇ yawˬ ha maˬ shawˇ-ehˇ 
pyeuꞈ-iˇ ni mˇ gaˇ duˇ-eu meh. Aˬ jeˬ miˇ neh ehˇ naˇ, aˬ yawꞈ-euˬ uˬ duˬ tsehˇ kahˇ-

http://pt-br.bibles.org/ahk-AHK/Num/7#Num.6.2!f.1

aˬ, aˬ yawꞈ-euˬ gʼawˇ mawˇ Miˬyehˇ-ahˇ a nehˬ taˬ-euˬ gaˇ kawˆ bi siˬ bi mawˇ-eu 
jeˬ pyeuꞈ-eu meh.  
8Aˬ yawꞈ Naˬzaˬliˇ tsawˇ haˬ kʼaˇ pyeuꞈ kʼoeˇ keuˆ ni, Sahˬpaˬ Miˬyehˇ-ahˇ a nehˬ 
taˬ-euˬ tsawˇ haˬ pyeuꞈ-eu meh.  
9Dawˬ peh jawˇ-eu tsawˇ haˬ tiˬ gʼaˬ na ja pyuˬ ni shiˇ-euˬ baˬ da neh, Naˬ zaˬliˇ 
tsawˇ haˬ-euˬ a nehˬ taˬ-euˬ uˬ duˬ tsehˇ kahˇ kʼoeˇ maˬ shawˇ-ehˇ pyeuꞈ-iˇ naˇ, shiꞈ 
nah dawˬ-awˇ, uˬ duˬ tsehˇ kahˇ hawˇ-eu mehˬ mahˬ ya jehˆ dzeh meh. Kʼoeˇ naˇ, aˬ 
yawꞈ shawˇ laˇ-eu meh. 
10Yehꞈ nah tiˬ nah-ahˇ, kʼaˬ kʼoeˬ nyiˬ mawˇ maˬ ngeuˇ naˇ kʼaˬ guˬ nyiˬ mawˇ, 
Sahˬpaˬ Miˬyehˇ jawˇ-eu Sehˬ gʼawˆ gʼoˆ kʼehˬ-ahˇ piˇ ma jawˇ gaˇ aˬ yawꞈ ya yuˇ laꞈ 
meh.  
11Iˬ baˇ shawˇ-eu lawˇ-eu jeˬ gʼaˇ duˬ tiˬ mawˇ hawˇ-eu miˬ dzaˬ-ahˇ dzah puiˆ-awˇ 
lawˇ-eu jeˬ gʼaˇ duˬ tiˬ mawˇ, piˇ ma gʼaˬ lawˇ-awˇ, aˬ yawꞈ bi shawˇ laˇ-eu zahˇ ya 
jahˇ nehˬ meh. Kʼoeˇ ngeh nah laꞈ kʼoeˇ tsawˇ haˬ kʼoeˇ gʼaˬ aˬ yawꞈ-euˬ uˬ duˬ tsehˇ 
kahˇ paˇ ya a nehˬ meh.  
12Kʼoeˇ naˇ, Naˬzaˬliˇ tsawˇ haˬ tiˬ gʼaˬ loꞈ-ehˇ, aˬ yawꞈ-euˬ aˇ nah aˇ yamˬ Sahˬpaˬ 
Miˬyehˇ-ahˇ paˇ ya a nehˬ meh. Aˬ jeˬ miˇ neh ehˇ naˇ, a nehˬ taˬ-euˬ aˬ yawꞈ-euˬ uˬ 
duˬ tsehˇ kahˇ maˬ shawˇ-ehˇ pyeuꞈ-iˇ-euˬ meh. Dziˇ dzoˆ tsoeˬ-eu lawˇ-eu jeˬ gʼaˇ 
duˬ, tiˬ myaˇ byah laˇ-euˬ yawˇ zaˬ tiˬ mawˇ aˬ yawꞈ ya tsahˇ laꞈ meh.  
13Naˬzaˬliˇ tsawˇ haˬ tiˬ gʼaˬ saˇ jaˇ mˇ byah gʼaˬ ngeh, heu loꞈ-ehˇ ya jahˇ meh. Sehˬ 
gʼawˆ-euˬ gʼoˆ kʼehˬ-ahˇ aˬ yawꞈ ya le meh.  
14Kʼoeˇ gaˇ, maˇ byawꞈ maˬ baw-eu jeˬ zaˬ smˬ mawˇ Sahˬpaˬ Miˬyehˇ jawˇ gaˇ aˬ 
yawꞈ ya tsahˇ laꞈ meh. Miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ, tiˬ myaˇ 
byah laˇ-euˬ yawˇ zaˬ aˬ buˬ tiˬ mawˇ, iˬ baˇ shawˇ-eu lawˇ-eu jeˬ lawˇ-eu gʼaˇ duˬ 
tiˬ myaˇ byah laˇ-euˬ yawˇ zaˬ a ma tiˬ mawˇ hawˇ-eu, cawˬ cawˬ taꞈ-eu lawˇ-eu jeˬ 
lawˇ-eu gʼaˇ duˬ yawˇ aˬ buˬ tiˬ mawˇ meh.  
15Cehˇ meu hawˇ-eu saˬ loˬ tsiˇ keuˬ-awˇ jahˇ taˬ-euˬ tuˇ jawˬ ni gʼeh-eu kaˬ muˇ 
hawˇ-eu saˬ loˬ tsiˇ lehꞈ taˬ-euˬ kaˬ muˇ aˇ yaˆ yaˆ zaˬ kʼa sa tiˬ sa ya lawˇ-eu uˬ taꞈ, 
loˬ-eu dzaˬ la gʼo cehˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ heu deuˬ kʼawꞈ 
aˬ yawꞈ ya lawˇ meh.  
16Piˇ ma gʼaˬ heu deuˬ dawˬ tawˆ luꞈ Sahˬpaˬ Miˬyehˇ jawˇ gaˇ ya yuˇ gʼeh-awˇ, iˬ 
baˇ shawˇ-eu lawˇ-eu jeˬ hawˇ-eu miˬ dzaˬ dzah puiˆ-awˇ lawˇ-eu jeˬ ya lawˇ meh.  
17Yawˇ aˬ buˬ yuˇ-awˇ, kaˬ muˇ kʼa sa nehˬ-ehˇ tiˬ kawˆ loꞈ-ehˇ cawˬ cawˬ taꞈ-eu 
lawˇ-eu jeˬ ya lawˇ meh. Dzaˬ la gʼo cehˇ hawˇ-eu aˬ gaꞈ dzaˇ uiˇ kʼawꞈ, aˬ yawꞈ ya 
lawˇ meh. 
18Naˬzaˬliˇ tsawˇ haˬ kʼoeˇ gʼaˬ, Sehˬ gʼawˆ gʼoˆ kʼehˬ-ahˇ yawˬ ha-euˬ uˬ duˬ tsehˇ 
kahˇ ya jehˆ dzeh-awˇ, miˬ dzaˬ dzah puiˆ-awˇ lawˇ-eu cawˬ cawˬ taꞈ-eu lawˇ-eu jeˬ 
kʼoeˇ taˆ ya dawˆ puiˆ meh.  
19Yawˇ aˬ buˬ kʼoeˇ mawˇ-euˬ laꞈ byaˆ puꞈ jaꞈ gʼaˬ ngeh, kaˬ muˇ yaw tuˇ jeˬ tiˬ siˬ 
hawˇ-eu kaˬ muˇ aˇ yaˆ yaˆ zaˬ tiˬ yaˆ nehˬ-ehˇ, Naˬzaˬliˇ kʼoeˇ gʼaˬ-euˬ laꞈ kʼawˆ-ahˇ 
piˇ ma gʼaˬ ya dawˆ ahˇ nehˬ meh.  

20Kʼoeˇ naˇ, piˇ ma gʼaˬ kʼoeˇ deuˬ paˇ yuˇ-awˇ, muiˬ-eu laꞈ sawˬ loꞈ-ehˇ Sahˬpaˬ 
Miˬyehˇ-ahˇ ya damˬ nehˬ meh. Kʼoeˇ deuˬ uˬ taꞈ, yawˇ aˬ buˬ kʼoeˇ mawˇ-euˬ kʼahˬ 
hawˇ-eu aˬ kuiˇ-aˬ, zahˇ dawˬ kʼoꞈ dawˬ jaˆ-euˬ loꞈ-ehˇ, piˇ ma gʼaˬ-euˬ shaˬ bymˇ 
pyeuꞈ-eu muiˬ-eu shawˇ-eu lawˇ-eu jeˬ meh. Kʼoeˇ loꞈ-ehˇ mˇ gʼaˬ ngeh, Naˬzaˬliˇ 
tsawˇ haˬ kʼoeˇ gʼaˬ aˬ gaꞈ dzaˇ uiˇ dawˇ nya meh.  
21Heu-aˬ, Naˬzaˬliˇ tsawˇ haˬ deuˬ ya mˇ ya shaˇ-eu zahˇ sahˇ kʼoꞈ meh. Ehˇ kʼawꞈ, 
Naˬzaˬliˇ tsawˇ haˬ tiˬ gʼaˬ na, aˬ yawꞈ saˇ jaˇ dzaˬ ngeh zahˇ sahˇ kʼoꞈ jaˆ-eu loꞈ-ehˇ 
ya lawˇ-eu naˆ maˬ tseˇ lawˇ dzehˬ ma lehˇ saˇ jaˇ dzaˬ taˬ-euˬ jaˆ naˇ, aˬ yawꞈ neh 
saˇ jaˇ kʼaˇ dzaˬ taˬ-euˬ loꞈ-ehˇ ya mˇ byah meh.  

Piˇ ma deuˬ dawˬ ngehˬ gʼeh-eu 

22Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ-euˬ meh. 
23“Iˇsaˬleˬlaˆ tsawˇ haˬ deuˬ-ahˇ dawˬ ngehˬ gʼeh nehˬ ngeh, heu loꞈ-ehˇ ehˇ-awˬ 
lehˇ dawˬ biꞈ-euˬ meh.  
24Sahˬpaˬ Miˬyehˇ naw maꞈ-ahˇ guiˬ lahˬ biꞈ-awˇ bo saˆ luꞈ-uˇ.  
25Sahˬpaˬ Miˬyehˇ-euˬ myaˆ pyawˬ naw maꞈ kʼoeˇ taˆ yaw shehꞈ bi bya-awˇ, naw 
maꞈ-ahˇ gʼawˬ shaˬ gaˬ luꞈ-uˇ,  
26Sahˬpaˬ Miˬyehˇ-euˬ myaˆ pyawˬ naw maꞈ jawˇ paw zeuˆ pyawˇ-awˇ, naw maꞈ-
ahˇ nui saˇ oꞈ-eu jeˬ biꞈ luꞈ-uˇ.” 
27Kʼoeˇ naˇ, Sahˬpaˬ Miˬyehˇ ehˇ-eu, “Ngaˬ-eu tsawˇ myahˇ kuˇ-awˇ Iˇsaˬleˬlaˆ tsawˇ 
haˬ deuˬ-ahˇ dawˬ ngehˬ gʼeh nehˬ naˇ, ngaˇ guiˬ lahˬ biꞈ ma.” 

Bawˇtsahˬ 7 

Aˬ yuiꞈ aˬ tsu deuˬ-euˬ lawˇ-eu jeˬ 

1Sahˬpaˬ Miˬyehˇ jawˇ-eu Sehˬ gʼawˆ Moˇseˬ gʼoˆ tsoꞈ-awˇ tsoˆ gʼaˬ ngeh nah, Sehˬ 
gʼawˆ hawˇ-eu kʼoeˇ-euˬ keu ka deuˬ-ahˇ maˬ ehˇ, lawˇ duˬ hawˇ-eu kʼoeˇ-euˬ keu 
ka deuˬ-ahˇ maˬ ehˇ, aˬ yawꞈ tsiˇ lehꞈ nehˬ-euˬ meh.  
2Kʼoeˇ naˇ, Iˇsaˬleˬlaˆ tsawˇ jeuˬ tsawˇ ca deuˬ-euˬ aˬ yuiꞈ aˬ tsu pyeuꞈ-eu tsawˇ 
myahˇ yuˇ gaˇ haw-eu pyaˆ-eu tsawˇ haˬ deuˬ,  
3aˬ yawꞈ maꞈ-euˬ lawˇ-eu jeˬ Sahˬpaˬ Miˬyehˇ jawˇ gaˇ yuˇ laꞈ-euˬ meh. Laˆ lawˬ koꞈ 
laˇ hawˇ-eu mawˇ neˇ mawˇ gaw tseˇ nyiꞈ mawˇ yuˇ laꞈ-euˬ meh. Nyiˬ gʼaˬ-euˬ laˆ 
lawˬ tiˬ laˇ hawˇ-eu tiˬ gʼaˬ-euˬ mawˇ neˇ mawˇ gaw tiˬ mawˇ doˇ-ehˇ yuˇ laꞈ-euˬ jeˬ 
pyeuꞈ-eu meh. Aˬ yawꞈ maꞈ kʼoeˇ loꞈ-ehˇ yuˇ laꞈ-awˇ biꞈ nehˬ laˇ gʼaˬ ngeh,  
4Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
5“Sehˬ gʼawˆ laꞈ kʼoeˇ mˇ paˬ-ehˇ jaˆ-eu jeˬ mˇ gaˇ geuꞈ-eu gʼaˇ duˬ, aˬ yawꞈ maꞈ neh 
biꞈ laˇ-euˬ kʼoeˇ ha geuꞈ-awˇ, Leˬbiˇ tsawˇ haˬ deuˬ-ahˇ biꞈ-awˇ, aˬ yawꞈ maꞈ ya mˇ-
eu jeˬ bi mˇ-awˬ.” 
6Kʼoeˇ naˇ, laˆ lawˬ kʼoeˇ deuˬ hawˇ-eu mawˇ neˇ mawˇ gaw kʼoeˇ deuˬ Leˬbiˇ tsawˇ 
haˬ deuˬ-ahˇ Moˇseˬ biꞈ nehˬ-euˬ meh.  
7Geˬlaˬshoˬ aˇ jeuˬ-ahˇ, laˆ lawˬ nyiˬ laˇ hawˇ-eu mawˇ neˇ mawˇ gaw oeˬ mawˇ aˬ 
yawꞈ biꞈ-euˬ meh.  

8Meˬlaˬliˇ aˇ jeuˬ-ahˇ laˆ lawˬ oeˬ laˇ hawˇ-eu mawˇ neˇ mawˇ gaw yehꞈ mawˇ aˬ 
yawꞈ biꞈ-euˬ meh. Aˬloˬ-euˬ aˬ li Iˇdaˬmaˬ neh kʼaˇ mehˬ kʼaˇ tsoˆ nehˬ-euˬ loꞈ-ehˇ, 
aˬ yawꞈ maꞈ-euˬ gaˇ aˬ yawꞈ maꞈ ya mˇ-eu meh.  
9Ehˇ kʼawꞈ, Kawˇhaˆ aˇ jeuˬ-ahˇ laˆ lawˬ hawˇ-eu mawˇ neˇ mawˇ gaw Moˇseˬ maˬ 
biꞈ-a. Aˬ jeˬ miˇ neh ehˇ naˇ, aˬ yawꞈ maꞈ-euˬ gaˇ-aˬ, aˬ yawꞈ maꞈ haw luꞈ pyaˆ luꞈ-
eu muiˬ-eu shawˇ-eu mˇ myawˬ keu ka deuˬ-ahˇ, aˬ yawꞈ maꞈ-euˬ baꞈ pu kʼoeˇ taˆ 
ya baꞈ-eu gaˇ pyeuꞈ-eu meh.  
10Lawˇ duˬ a nehˬ-eu bawˬ-iˬ jahˇ-eu gʼaˇ duˬ lawˇ-eu jeˬ kʼawꞈ, aˬ yuiꞈ aˬ tsu kʼoeˇ 
deuˬ yuˇ laꞈ-euˬ meh. Aˬ yawꞈ maꞈ neh yuˇ laꞈ-euˬ lawˇ-eu jeˬ kʼoeˇ lawˇ duˬ mehˬ 
shi yuˇ keuˆ laꞈ ngeh,  
11Moˇseˬ-ahˇ Sahˬpaˬ Miˬyehˇ ehˇ nehˬ-eu, “Tseˇ nyiꞈ nah aˇ yamˬ laꞈ kʼoeˇ, tiˬ nah-
euˬ Iˇsaˬleˬlaˆ tsawˇ haˬ aˬ yuiꞈ aˬ tsu tiˬ gʼaˬ yawˬ ha neh yuˇ laꞈ-euˬ lawˇ duˬ a 
nehˬ-eu lawˇ-eu jeˬ ya biꞈ meh lehˇ ehˇ nehˬ-awˬ.” 
12Yaw beh nah-ahˇ yawˬ ha neh yuˇ laꞈ-euˬ lawˇ-eu jeˬ biꞈ laˇ-euˬ gʼaˬ-aˬ, Yuˇdaˆ 
tsawˇ jeuˬ Aˬmiˇnaˬdehˇ-euˬ aˬ li Naˬshoˬ meh.  
13Aˬ yawꞈ neh yuˇ laꞈ-euˬ lawˇ-eu jeˬ-aˬ, dzaˬ la gʼo cehˇ lawˇ-eu jeˬ pyeuꞈ-eu muiˬ-
eu cehˇ meu dawˆ ahˇ taˬ-euˬ, kaˇ-ahˇ tsaˬ-awˇ gʼoeˬ kaˇ byah-eu pyuˇ naˬ bo tiˬ bo 
hawˇ-eu, kʼoeˇ loꞈ-ehˇ dzaˬ la gʼo cehˇ lawˇ-eu jeˬ dawˆ ahˇ taˬ-euˬ, kaˇ-ahˇ tsaˬ-awˇ 
ngaˬ kaˇ byah-eu pyuˇ sehˇ byehˇ tiˬ byehˇ,  
14yaw saw jeˬ dawˆ ahˇ taˬ-euˬ shiꞈ ja byah-eu shuiˇ kʼmˬ maˬ tiˬ kʼmˬ,  
15miˬ dzaˬ dzah puiˆ-awˇ lawˇ-eu jeˬ gʼaˇ duˬ mawˇ neˇ mawˇ gaw zaˬ tiˬ mawˇ, 
yawˇ aˬ buˬ tiˬ mawˇ hawˇ-eu tiˬ myaˇ byah-eu yawˇ zaˬ aˬ buˬ tiˬ mawˇ,  
16iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ,  
17cawˬ cawˬ taꞈ-eu lawˇ-eu jeˬ gʼaˇ duˬ mawˇ neˇ mawˇ gaw nyiˬ mawˇ, yawˇ aˬ buˬ 
ngaˬ mawˇ, ciꞈ myehꞈ ciꞈ buˬ ngaˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ 
ngaˬ mawˇ, heu deuˬ meh. Heu-aˬ, Aˬmiˇnaˬdehˇ-euˬ aˬ li Naˬshoˬ neh lawˇ-euˬ 
lawˇ-eu jeˬ pyeuꞈ-eu meh.  
18Nyiˬ nah tiˬ nah-ahˇ Iˇsaˬleˬlaˆ tsawˇ jeuˬ kʼoeˇ taˆ aˬ yuiꞈ geuꞈ-eu Zawˇlaˆ-euˬ aˬ li 
Naˬdaˬneˬlaˇ gʼaˬ, aˬ yawꞈ-euˬ lawˇ-eu jeˬ yuˇ laꞈ-euˬ meh.  
19Aˬ yawꞈ neh yuˇ laꞈ-euˬ lawˇ-eu jeˬ-aˬ, dzaˬ la gʼo cehˇ lawˇ jeˬ pyeuꞈ-eu tsiˇ keuˬ 
taˬ-euˬ muiˬ-eu cehˇ meu dawˆ ahˇ taˬ-euˬ, kaˇ-ahˇ tsaˬ-awˇ gʼoeˬ kaˇ byah-eu pyuˇ 
naˬ bo tiˬ bo hawˇ-eu, kʼoeˇ loꞈ-ehˇ dzaˬ la gʼo cehˇ lawˇ-eu jeˬ dawˆ ahˇ taˬ-euˬ kaˇ-
ahˇ tsaˬ-awˇ ngaˬ kaˇ byah-eu pyuˇ sehˇ byehˇ tiˬ byehˇ,  
20yaw saw jeˬ dawˆ ahˇ taˬ-euˬ shiꞈ ja byah-eu shuiˇ kʼmˬ maˬ tiˬ kʼmˬ,  
21miˬ dzaˬ dzah puiˆ-awˇ lawˇ-eu jeˬ gʼaˇ duˬ mawˇ neˇ mawˇ gaw zaˬ tiˬ mawˇ, 
yawˇ aˬ buˬ tiˬ mawˇ hawˇ-eu , tiˬ myaˇ byah-eu yawˇ zaˬ aˬ buˬ tiˬ mawˇ,  
22iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ,  
23cawˬ cawˬ taꞈ-eu lawˇ-eu jeˬ gʼaˇ duˬ mawˇ neˇ mawˇ gaw nyiˬ mawˇ, yawˇ aˬ buˬ 
ngaˬ mawˇ, ciꞈ myehꞈ ciꞈ buˬ ngaˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ 

ngaˬ mawˇ, heu deuˬ meh. Heu-aˬ, Zuˇaˆ-euˬ aˬ li Naˬdaˬneˬlaˇ neh lawˇ-euˬ lawˇ-
eu jeˬ pyeuꞈ-eu meh.  
24Smˬ nah tiˬ nah-ahˇ, Zeˬbuˬluˬ tsawˇ jeuˬ kʼoeˇ taˆ aˬ yuiꞈ aˬ tsu geuꞈ-eu Heˬloˬ-
euˬ aˬ li Eˇliˇbaˆ gʼaˬ, aˬ yawꞈ-euˬ lawˇ-eu jeˬ yuˇ laꞈ-euˬ meh.  
25Aˬ yawꞈ neh yuˇ laꞈ-euˬ lawˇ-eu jeˬ-aˬ, dzaˬ la gʼo cehˇ lawˇ-eu jeˬ pyeuꞈ-eu tsiˇ 
keuˬ taˬ-euˬ muiˬ-eu cehˇ meu dawˆ ahˇ taˬ-euˬ, kaˇ-ahˇ tsaˬ-awˇ gʼoeˬ kaˇ byah-eu 
pyuˇ naˬ bo tiˬ bo hawˇ-eu, kʼoeˇ loꞈ-ehˇ dzaˬ la gʼo cehˇ lawˇ-eu jeˬ dawˆ ahˇ taˬ-euˬ 
kaˇ-ahˇ tsaˬ-awˇ ngaˬ kaˇ byah-eu pyuˇ sehˇ byehˇ tiˬ byehˇ,  
26yaw saw jeˬ dawˆ ahˇ taˬ-euˬ shiꞈ ja byah-eu shuiˇ kʼmˬ maˬ tiˬ kʼmˬ,  
27miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ mawˇ neˇ mawˇ gaw zaˬ tiˬ 
mawˇ, yawˇ aˬ buˬ tiˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ tiˬ mawˇ,  
28iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ,  
29cawˬ cawˬ taꞈ-eu lawˇ-eu jeˬ gʼaˇ duˬ mawˇ neˇ mawˇ gaw nyiˬ mawˇ, yawˇ aˬ buˬ 
ngaˬ mawˇ, ciꞈ myehꞈ ciꞈ buˬ ngaˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ 
ngaˬ mawˇ, heu deuˬ meh. Heu-aˬ, Heˬloˬ-euˬ aˬ li Eˇliˇbaˆ neh lawˇ-euˬ lawˇ-eu jeˬ 
pyeuꞈ-eu meh.  
30Oeˬ nah tiˬ nah-ahˇ, Luˇbeˬ tsawˇ jeuˬ kʼoeˇ taˆ aˬ yuiꞈ aˬ tsu geuꞈ-eu Sheˬduˇ-euˬ 
aˬ li Eˇliˇzuˇlaˆ gʼaˬ, aˬ yawꞈ-euˬ lawˇ-eu jeˬ yuˇ laꞈ-euˬ meh.  
31Aˬ yawꞈ neh yuˇ laꞈ-euˬ lawˇ-eu jeˬ-aˬ, dzaˬ la gʼo cehˇ lawˇ-eu jeˬ pyeuꞈ-eu tsiˇ 
keuˬ taˬ-euˬ muiˬ-eu cehˇ meu dawˆ ahˇ taˬ-euˬ, kaˇ-ahˇ tsaˬ-awˇ gʼoeˬ kaˇ byah-eu 
pyuˇ naˬ bo tiˬ bo hawˇ-eu, kʼoeˇ loꞈ-ehˇ dzaˬ la gʼo cehˇ lawˇ-eu je dawˆ ahˇ taˬ-euˬ 
kaˇ-ahˇ tsaˬ-awˇ ngaˬ kaˇ byah-eu pyuˇ sehˇ byehˇ tiˬ byehˇ,  
32yaw saw jeˬ dawˆ ahˇ taˬ-euˬ shiꞈ ja byah-eu shuiˇ kʼmˬ maˬ tiˬ kʼmˬ,  
33miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ mawˇ neˇ mawˇ gaw zaˬ tiˬ 
mawˇ, yawˇ aˬ buˬ tiˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ tiˬ mawˇ,  
34iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ,  
35cawˬ cawˬ taꞈ-eu lawˇ-eu jeˬ gʼaˇ duˬ mawˇ neˇ mawˇ gaw nyiˬ mawˇ, yawˇ aˬ buˬ 
ngaˬ mawˇ, ciꞈ myehꞈ ciꞈ buˬ ngaˬ mawˇ hawˇ-eu, tiˬ myaˇ byah laˇ-euˬ yawˇ zaˬ aˬ 
buˬ ngaˬ mawˇ, heu deuˬ meh. Heu-aˬ, Sheˬduˇ-euˬ aˬ li Eˇliˇzuˇlaˆ neh lawˇ-euˬ 
lawˇ-eu jeˬ pyeuꞈ-eu meh.  
36Ngaˬ nah tiˬ nah-ahˇ, Suˇmoˬ tsawˇ jeuˬ kʼoeˇ taˆ aˬ yuiꞈ aˬ tsu geuꞈ-eu 
Zuˇliˇshaˬdehˇ-euˬ aˬ li Sheˬluˇmeˬlaˇ gʼaˬ, aˬ yawꞈ-euˬ lawˇ-eu jeˬ yuˇ laꞈ-euˬ meh.  
37Aˬ yawꞈ neh yuˇ laꞈ-euˬ lawˇ-eu jeˬ-aˬ, dzaˬ la gʼo cehˇ lawˇ-eu jeˬ pyeuꞈ-eu tsiˇ 
keuˬ taˬ-euˬ muiˬ-eu cehˇ meu dawˆ ahˇ taˬ-euˬ, kaˇ-ahˇ tsaˬ-awˇ gʼoeˬ kaˇ byah-eu 
pyuˇ naˬ bo tiˬ bo hawˇ-eu, kʼoeˇ loꞈ-ehˇ dzaˬ la gʼo cehˇ lawˇ-eu jeˬ dawˆ ahˇ taˬ-euˬ 
kaˇ-ahˇ tsaˬ-awˇ ngaˬ kaˇ byah-eu pyuˇ sehˇ byehˇ tiˬ byehˇ,  
38yaw saw jeˬ dawˆ ahˇ taˬ-euˬ shiꞈ ja byah-eu shuiˇ kʼmˬ maˬ tiˬ kʼmˬ,  
39miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ mawˇ neˇ mawˇ gaw zaˬ tiˬ 
mawˇ, yawˇ aˬ buˬ tiˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ tiˬ mawˇ,  
40iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ,  

41cawˬ cawˬ taꞈ-eu lawˇ-eu jeˬ gʼaˇ duˬ mawˇ neˇ mawˇ gaw nyiˬ mawˇ, yawˇ aˬ buˬ 
ngaˬ mawˇ, ciꞈ myehꞈ ciꞈ buˬ ngaˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ 
ngaˬ mawˇ, heu deuˬ meh. Heu-aˬ, Zuˇliˇshaˬdehˇ-euˬ aˬ li Sheˬluˇmiˬlaˇ neh lawˇ-
euˬ lawˇ-eu jeˬ pyeuꞈ-eu meh.  
42Koꞈ nah tiˬ nah-ahˇ, Gaˆ tsawˇ jeuˬ kʼoeˇ taˆ aˬ yuiꞈ aˬ tsu geuꞈ-eu Doeˬlaˇ-euˬ aˬ li 
Eˇlaˬsaˆ gʼaˬ, aˬ yawꞈ-euˬ lawˇ-eu jeˬ yuˇ laꞈ-euˬ meh. 
43Aˬ yawꞈ neh yuˇ laꞈ-euˬ lawˇ-eu jeˬ-aˬ, dzaˬ la gʼo cehˇ lawˇ-eu jeˬ pyeuꞈ-eu tsiˇ 
keuˬ taˬ-euˬ muiˬ-eu cehˇ meu dawˆ ahˇ taˬ-euˬ, kaˇ-ahˇ tsaˬ-awˇ gʼoeˬ kaˇ byah-eu 
pyuˇ naˬ bo tiˬ bo hawˇ-eu, kʼoeˇ loꞈ-ehˇ dzaˬ la gʼo cehˇ lawˇ-eu jeˬ dawˆ ahˇ taˬ-euˬ 
kaˇ-ahˇ tsaˬ-awˇ ngaˬ kaˇ byah-eu pyuˇ sehˇ byehˇ tiˬ byehˇ,  
44yaw saw jeˬ dawˆ ahˇ taˬ-euˬ shiꞈ ja byah-eu shuiˇ kʼmˬ maˬ tiˬ kʼmˬ,  
45miˬ dzaˬ dzah puiˆ-awˇ lawˇ-eu jeˬ gʼaˇ duˬ mawˇ neˇ mawˇ gaw zaˬ tiˬ mawˇ, 
yawˇ aˬ buˬ tiˬ mawˇ,  
46iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ,  
47cawˬ cawˬ taꞈ-euˬ lawˇ-eu jeˬ gʼaˇ duˬ mawˇ neˇ mawˇ gaw nyiˬ mawˇ, yawˇ aˬ buˬ 
ngaˬ mawˇ, ciꞈ myehꞈ ciꞈ buˬ ngaˬ mawˇ hawˇ-eu, tiˬ myaˇ byah laˇ-euˬ yawˇ zaˬ aˬ 
bu ngaˬ mawˇ, heu deuˬ meh. Heu-aˬ, Doeˬlaˇ-euˬ aˬ li Eˇlaˬsaˆ neh lawˇ-euˬ lawˇ-
eu jeˬ pyeuꞈ-eu meh.  
48Shiꞈ nah tiˬ nah-ahˇ, Eˇpaˬleˬ tsawˇ jeuˬ kʼoeˇ taˆ aˬ yuiꞈ aˬ tsu geuꞈ-eu Aˬmiˇhuˆ-
euˬ aˬ li Eˇliˇshaˬmaˇ gʼaˬ, aˬ yawꞈ-euˬ lawˇ-eu jeˬ yuˇ laꞈ-euˬ meh.  
49Aˬ yawꞈ neh yuˇ laꞈ-euˬ lawˇ-eu jeˬ-aˬ, dzaˬ la gʼo cehˇ lawˇ-eu jeˬ pyeuꞈ-eu tsiˇ 
keuˬ taˬ-euˬ muiˬ-eu cehˇ meu dawˆ ahˇ taˬ-euˬ, kaˇ-ahˇ tsaˬ-awˇ gʼoeˬ kaˇ byah-eu 
pyuˇ naˬ bo tiˬ bo hawˇ-eu, kʼoeˇ loꞈ-ehˇ dzaˬ la gʼo cehˇ lawˇ-eu jeˬ dawˆ ahˇ taˬ-euˬ 
kaˇ-ahˇ tsaˬ-awˇ ngaˬ kaˇ byah-eu pyuˇ sehˇ byehˇ tiˬ byehˇ,  
50yaw saw jeˬ dawˆ ahˇ taˬ-euˬ shiꞈ ja byah-eu shuiˇ kʼmˬ maˬ tiˬ kʼmˬ,  
51miˬ dzaˬ dzah puiˆ-awˇ lawˇ-eu jeˬ gʼaˇ duˬ mawˇ neˇ mawˇ gaw zaˬ tiˬ mawˇ, 
yawˇ aˬ buˬ tiˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ tiˬ mawˇ, 
52iˬ baˇ shawˇ-eu lawˇ-euˬ jeˬ gʼaˇ duˬ ciꞈ myehꞈ ciꞈ buˬ tiˬ mawˇ, 
53cawˬ cawˬ taꞈ-euˬ lawˇ-eu jeˬ gʼaˇ duˬ mawˇ neˇ mawˇ gaw nyiˬ mawˇ, yawˇ aˬ buˬ 
ngaˬ mawˇ, ciꞈ myehꞈ ciꞈ buˬ ngaˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ 
ngaˬ mawˇ, heu deuˬ meh. Heu-aˬ, Aˬmiˇhuˆ-euˬ aˬ li Eˇliˇshaˬmaˇ neh lawˇ-euˬ 
lawˇ-eu jeˬ meh.  
54Yehꞈ nah tiˬ nah-ahˇ, Maˬnaˇseˬ tsawˇ jeuˬ kʼoeˇ taˆ aˬ yuiꞈ aˬ tsu geuꞈ-eu 
Peˬdaˬzuˇ-euˬ aˬ li Gaˬmaˬleˬlaˇ gʼaˬ, aˬ yawꞈ-euˬ lawˇ-eu jeˬ yuˇ laꞈ-euˬ meh.  
55Aˬ yawꞈ neh yuˇ laꞈ-euˬ lawˇ-eu jeˬ-aˬ, dzaˬ la gʼo cehˇ lawˇ-eu jeˬ pyeuꞈ-eu tsiˇ 
keuˬ taˬ-euˬ muiˬ-eu cehˇ meu dawˆ ahˇ taˬ-euˬ, kaˇ-ahˇ tsaˬ-awˇ gʼoeˬ kaˇ byah-eu 
pyuˇ naˬ bo tiˬ bo hawˇ-eu, kʼoeˇ loꞈ-ehˇ dzaˬ la gʼo cehˇ lawˇ-eu jeˬ dawˆ ahˇ taˬ-euˬ 
kaˇ-ahˇ tsaˬ-eu ngaˬ kaˇ byah-eu pyuˇ sehˇ byehˇ tiˬ byehˇ,  
56yaw saw jeˬ dawˆ ahˇ taˬ-euˬ shiꞈ ja byah-eu shuiˇ kʼmˬ maˬ tiˬ kʼmˬ,  

57miˬ dzaˬ dzah puiˆ-awˇ lawˇ-eu jeˬ gʼaˇ duˬ mawˇ neˇ mawˇ gaw zaˬ tiˬ mawˇ, 
yawˇ aˬ buˬ tiˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ tiˬ mawˇ, 
58iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ, 
59cawˬ cawˬ taꞈ-eu lawˇ-eu jeˬ gʼaˇ duˬ mawˇ neˇ mawˇ gaw nyiˬ mawˇ, yawˇ aˬ buˬ 
ngaˬ mawˇ, ciꞈ myehꞈ ciꞈ buˬ ngaˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ 
ngaˬ mawˇ, heu deuˬ meh. Heu-aˬ, Peˬdaˬzuˇ-euˬ aˬ li Gaˬmaˬ leˬlaˇ neh lawˇ-euˬ 
lawˇ-eu jeˬ pyeuꞈ-eu meh.  
60Gʼoeˬ nah tiˬ nah-ahˇ, Beˬyaˬmiˬ tsawˇ jeuˬ kʼoeˇ taˆ aˬ yuiꞈ aˬ tsu geuꞈ-eu 
Giˇdawˇniˆ-euˬ aˬ li Aˬbiˇdahˬ gʼaˬ, aˬ yawꞈ-euˬ lawˇ-eu jeˬ yuˇ laꞈ-euˬ meh.  
61Aˬ yawꞈ neh yuˇ laꞈ-euˬ lawˇ-eu jeˬ-aˬ, dzaˬ la gʼo cehˇ lawˇ-euˬ jeˬ pyeuꞈ-eu tsiˇ 
keuˬ taˬ-euˬ muiˬ-eu cehˇ meu dawˆ ahˇ taˬ-euˬ, kaˇ-ahˇ tsaˬ-awˇ gʼoeˬ kaˇ byah-eu 
pyuˇ naˬ bo tiˬ bo hawˇ-eu, kʼoeˇ loꞈ-ehˇ dzaˬ la gʼo cehˇ lawˇ-eu jeˬ dawˆ ahˇ taˬ-euˬ 
kaˇ-ahˇ tsaˬ-eu ngaˬ kaˇ byah-eu pyuˇ sehˇ byehˇ tiˬ byehˇ,  
62yaw saw jeꞈ dawˆ ahˇ taˬ-euˬ shiꞈ ja byah-eu shuiˇ kʼmˬ maˬ tiˬ kʼmˬ,  
63miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ mawˇ neˇ mawˇ gaw zaˬ tiˬ 
mawˇ, yawˇ aˬ buˬ tiˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ tiˬ mawˇ,  
64iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ,  
65cawˬ cawˬ taꞈ-euˬ lawˇ-eu jeˬ gʼaˇ duˬ mawˇ neˇ mawˇ gaw nyiˬ mawˇ, yawˇ aˬ buˬ 
ngaˬ mawˇ, ciꞈ myehꞈ ciꞈ buˬ ngaˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ 
ngaˬ mawˇ, heu deuˬ meh. Heu-aˬ, Giˇdawˇniˆ-euˬ aˬ li Aˬbiˇdahˬ neh lawˇ-euˬ lawˇ-
eu jeˬ pyeuꞈ-eu meh.  
66Tseˇ nah tiˬ nah-ahˇ, Daˬ tsawˇ jeuˬ kʼoeˇ taˆ aˬ yuiꞈ aˬ tsu geuꞈ-eu Aˬmiˇshaˬdehˇ-
euˬ aˬ li Aˬheˇzaˬ gʼaˬ, aˬ yawꞈ-euˬ lawˇ-eu jeˬ yuˇ laꞈ-euˬ meh.  
67Aˬ yawꞈ neh yuˇ laꞈ-euˬ lawˇ-eu je-aˬ, dzaˬ la gʼo cehˇ lawˇ-eu jeˬ pyeuꞈ-eu tsiˇ 
keuˬ taˬ-euˬ muiˬ-eu cehˇ meu dawˆ ahˇ taˬ-euˬ, kaˇ-ahˇ tsaˬ-awˇ gʼoeˬ kaˇ byah-eu 
pyuˇ naˬ bo tiˬ bo hawˇ-eu, kʼoeˇ loꞈ-ehˇ dzaˬ la gʼo cehˇ lawˇ-euˬ jeˬ dawˆ ahˇ taˬ-
euˬ kaˇ-ahˇ tsaˬ-awˇ ngaˬ kaˇ byah-eu pyuˇ sehˇ byehˇ tiˬ byehˇ,  
68yaw saw jeˬ dawˆ ahˇ taˬ-euˬ shiꞈ ja byah-eu shuiˇ kʼmˬ maˬ tiˬ kʼmˬ,  
69miˬ dzaˬ dzah puiˆ-awˇ lawˇ-eu jeˬ gʼaˇ duˬ mawˇ neˇ mawˇ gaw zaˬ tiˬ mawˇ, 
yawˇ aˬ buˬ tiˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ tiˬ mawˇ, 
70iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ, 
71cawˬ cawˬ taꞈ-eu lawˇ-eu jeˬ gʼaˇ duˬ mawˇ neˇ mawˇ gaw nyiˬ mawˇ, yawˇ aˬ buˬ 
ngaˬ mawˇ, ciꞈ myehꞈ ciꞈ buˬ ngaˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ 
ngaˬ mawˇ, heu deuˬ meh. Heu-aˬ, Aˬmiˇshaˬdehˇ-euˬ aˬ li Aˬheˇzaˬ neh lawˇ-euˬ 
lawˇ-eu jeˬ pyeuꞈ-eu meh.  
72Tseˇ tiꞈ nah tiˬ nah-ahˇ, Aˬsaˬ tsawˇ jeuˬ kʼoeˇ taˆ aˬ yuiꞈ aˬ tsu geuꞈ-eu Awˇkaˬlaˇ-
euˬ aˬ li Paˬjeˬlaˇ gʼaˬ, aˬ yawꞈ-euˬ lawˇ-eu jeˬ yuˇ laꞈ-euˬ meh.  
73Aˬ yawꞈ neh yuˇ laꞈ-euˬ lawˇ-eu jeˬ-aˬ, dzaˬ la gʼo cehˇ lawˇ-eu jeˬ pyeuꞈ-eu tsiˇ 
keuˬ taˬ-euˬ muiˬ-eu cehˇ meu dawˆ ahˇ taˬ-euˬ, kaˇ-ahˇ tsaˬ-awˇ gʼoeˬ kaˇ byah-eu 

pyuˇ naˬ bo tiˬ bo hawˇ-eu, kʼoeˇ loꞈ-ehˇ dzaˬ la gʼo cehˇ lawˇ-eu jeˬ dawˆ ahˇ taˬ-euˬ 
kaˇ-ahˇ tsaˬ-awˇ ngaˬ kaˇ byah-eu pyuˇ sehˇ byehˇ tiˬ byehˇ,  
74yaw saw jeˬ dawˆ ahˇ taˬ-euˬ shiꞈ ja byah-eu shuiˇ kʼmˬ maˬ tiˬ kʼmˬ,  
75miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ mawˇ neˇ mawˇ gaw zaˬ tiˬ 
mawˇ, yawˇ aˬ buˬ tiˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ tiˬ mawˇ,  
76iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ,  
77cawˬ cawˬ taꞈ-eu lawˇ-eu jeˬ gʼaˇ duˬ mawˇ neˇ mawˇ gaw nyiˬ mawˇ, yawˇ aˬ buˬ 
ngaˬ mawˇ, ciꞈ myehꞈ ciꞈ buˬ ngaˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ 
ngaˬ mawˇ, heu deuˬ meh. Heu-aˬ, Awˇkaˬlaˇ-euˬ aˬ li Paˬjeˬlaˇ neh lawˇ-euˬ lawˇ-
eu jeˬ pyeuꞈ-euˬ meh.  
78Tseˇ nyiꞈ nah tiˬ nah-ahˇ, Naˬtaˬliˇ tsawˇ jeuˬ kʼoeˇ taˆ aˬ yuiꞈ aˬ tsu geuꞈ-eu Eˇnaˬ-
euˬ aˬ li Aˬhiˇlaˬ gʼaˬ, aˬ yawꞈ-euˬ lawˇ-euˬ jeˬ yuˇ laꞈ-euˬ meh.  
79Aˬ yawꞈ neh yuˇ laꞈ-euˬ lawˇ-eu jeˬ-aˬ, dzaˬ la gʼo cehˇ lawˇ-eu jeˬ pyeuꞈ-eu tsiˇ 
keuˬ taˬ-euˬ muiˬ-eu cehˇ meu dawˆ ahˇ taˬ-euˬ, kaˇ-ahˇ tsaˬ-awˇ gʼoeˬ kaˇ byah-eu 
pyuˇ naˬ bo tiˬ bo hawˇ-eu, kʼoeˇ loꞈ-ehˇ dzaˬ la gʼo cehˇ lawˇ-eu jeˬ dawˆ ahˇ taˬ-euˬ 
kaˇ-ahˇ tsaˬ-awˇ ngaˬ kaˇ byah-eu pyuˇ sehˇ byehˇ tiˬ byehˇ,  
80yaw saw jeˬ dawˆ ahˇ taˬ-euˬ shiꞈ ja byah-eu shuiˇ kʼmˬ maˬ tiˬ kʼmˬ,  
81miˬ dzaˬ dzah puiˆ-awˇ lawˇ-eu jeˬ gʼaˇ duˬ mawˇ neˇ mawˇ gaw zaˬ tiˬ mawˇ, 
yawˇ aˬ buˬ tiˬ mawˇ hawˇ-eu, tiˬ myaˇ byah-eu yawˇ zaˬ aˬ buˬ tiˬ mawˇ, 
82iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ, 
83cawˬ cawˬ taꞈ-euˬ lawˇ-eu jeˬ gʼaˇ duˬ, mawˇ neˇ mawˇ gaw nyiˬ mawˇ, yawˇ aˬ 
buˬ ngaˬ mawˇ, ciꞈ myehꞈ ciꞈ buˬ ngaˬ mawˇ hawˇ-eu, tiˬ myaˇ byah-eu yawˇ zaˬ aˬ 
buˬ ngaˬ mawˇ, heu deuˬ meh. Heu-aˬ, Eˇnaˬ-euˬ aˬ li Aˬhiˇlaˬ neh lawˇ-euˬ lawˇ-eu 
jeˬ pyeuꞈ-eu meh.  
84Heu deuˬ-aˬ, lawˇ duˬ-ahˇ tsiˇ lehꞈ-awˇ a nehˬ gaˇ geuꞈ-eu gʼaˇ duˬ, Iˇsaˬleˬlaˆ 
tsawˇ haˬ aˬ yuiꞈ aˬ tsu deuˬ neh yuˇ laꞈ-euˬ lawˇ-eu jeˬ pyeuꞈ-eu meh. Pyuˇ naˬ bo 
tseˇ nyiꞈ bo, pyuˇ sehˇ byehˇ tseˇ nyiꞈ byehˇ hawˇ-eu, shuiˇ kʼmˬ maˬ tseˇ nyiꞈ kʼmˬ 
meh.  
85Pyuˇ naˬ bo aˬ yawꞈ bo yawꞈ gʼoeˬ kaˇ byah-awˇ, pyuˇ sehˇ byehˇ aˬ yawꞈ byehˇ 
yawꞈ ngaˬ kaˇ byah-eu meh. Pyuˇ naˬ bo hawˇ-eu pyuˇ sehˇ byehˇ dawˬ tawˆ luꞈ, 
kaˇ-ahˇ tsaˬ ni nyiˬ heˇ oeˬ yaˇ jawꞈ-i byah-eu meh. 
86Yaw saw jeˬ dawˆ ahˇ taˬ-euˬ shuiˇ kʼmˬ maˬ kʼoeˇ tseˇ nyiꞈ kʼmˬ-aˬ, aˬ yawꞈ kʼmˬ 
yawꞈ kaˇ-ahˇ tsaˬ-awˇ, shiꞈ ja byah-eu meh. Shuiˇ kʼmˬ maˬ kʼoeˇ deuˬ dawˬ tawˆ luꞈ 
yehꞈ kaˇ oeˬ ja byah-eu meh.  
87Dzaˬ la gʼo cehˇ lawˇ-eu jeˬ nehˬ-ehˇ tiˬ kawˆ loꞈ-ehˇ miˬ dzaˬ dzah puiˆ-awˇ lawˇ-
eu jeˬ lawˇ-eu gʼaˇ duˬ jeˬ zaˬ dawˬ tawˆ luꞈ, mawˇ neˇ mawˇ gaw zaˬ tseˇ nyiꞈ 
mawˇ, yawˇ aˬ buˬ tseˇ mawˇ hawˇ-eu tiˬ myaˇ byah-eu yawˇ zaˬ aˬ buˬ tseˇ nyiꞈ 
mawˇ byah-eu meh. Iˬ baˇ shawˇ-eu lawˇ-eu jeˬ lawˇ-eu gʼaˇ duˬ ciꞈ myehꞈ ciꞈ buˬ 
tseˇ nyiꞈ mawˇ meh. 

88Cawˬ cawˬ taꞈ-eu lawˇ-eu jeˬ lawˇ-eu gʼaˇ duˬ jeˬ zaˬ dawˬ tawˆ luꞈ, mawˇ neˇ 
mawˇ gaw nyiˬ tseˇ oeˬ mawˇ, yawˇ aˬ buˬ koꞈ tseˇ mawˇ, ciꞈ myehꞈ ciꞈ buˬ koꞈ tseˇ 
mawˇ hawˇ-eu, tiˬ myaˇ byah-eu yawˇ aˬ buˬ koꞈ tseˇ mawˇ meh. Heu deuˬ dawˬ 
tawˆ luꞈ, lawˇ duˬ-ahˇ tsiˇ lehꞈ gʼaˬ-awˇ a nehˬ ngeh geuꞈ-euˬ lawˇ-eu jeˬ pyeuꞈ-eu 
meh.  
89Sahˬpaˬ Miˬyehˇ-ahˇ dawˬ ngehˬ cawˬ leˇ-eu gʼaˇ duˬ, Sehˬ gʼawˆ laꞈ kʼoeˇ Moˇseˬ 
uˇ leˇ ngeh, dawˬ ma saˇ jaˇ bahˬ keuˆ kʼmˬ pymˬ kʼoeˇ taˆ, Jeˬluˇbeˬ mawˇ kawˇ nyiˬ 
kawˇ yaw kaˬ-ahˇ, Sahˬpaˬ Miˬyehˇ aˬ yawꞈ-ahˇ dawˬ ngehˬ cawˬ gaˇ ya gaˬ-euˬ 
meh.  

Bawˇtsahˬ 8 

Tsiˇ kʼmˬ ciˬ taˬ-euˬ 

1Moˇseˬ-ahˇ Sahˬpaˬ Miˬyehˇ ehˇ nehˬ-eu,  
2“Tsiˇ kʼmˬ doꞈ taˬ duˬ kʼoeˇ taˆ tsiˇ kʼmˬ shiꞈ kʼmˬ ciˬ daˆ taˬ ngeh, mehˬ shi paw 
yaw shehꞈ bya ni ciˬ taˬ-awˬ lehˇ Aˬloˬ-ahˇ ehˇ nehˬ-awˬ.” 
3Dawˬ kʼoeˇ dawˬ-ahˇ Aˬloˬ naˇ haˬ geuꞈ-awˇ, tsiˇ kʼmˬ kʼoeˇ deuˬ ciˬ daˆ taˬ ngeh, 
tsiˇ kʼmˬ doꞈ taˬ duˬ-euˬ mehˬ shi paw mehˬ shiˬ pyawˇ-ehˇ ciˬ taˬ-euˬ meh. 
4Moˇseˬ-ahˇ Sahˬpaˬ Miˬyehˇ yaw duˬ duˬ-ehˇ mehˬ nehˬ-euˬ loꞈ-ehˇ, tsiˇ kʼmˬ doꞈ 
taˬ duˬ kʼoeˇ hmˬ-ahˇ, uˬ duˬ-ahˇ neh dawˬ pehˬ-ahˇ keuˆ ni shuiˇ neh tehˆ taˬ-euˬ 
meh.  

Leˬbiˇ tsawˇ haˬ deuˬ-ahˇ bi muiˬ bi shawˇ laˇ-awˇ a nehˬ-euˬ 

5Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
6“Iˇsaˬleˬlaˆ tsawˇ haˬ deuˬ hawˇ-eu Leˬbiˇ tsawˇ haˬ biˇ paˆ-awˇ, Leˬbiˇ tsawˇ haˬ 
deuˬ bi muiˬ bi shawˇ laˇ-eu zahˇ jahˇ-awˬ.  
7Aˬ yawꞈ maꞈ muiˬ laˇ shawˇ laˇ ni heu loꞈ-ehˇ jahˇ-awˬ. Bi muiˬ bi shawˇ laˇ-eu iˇ 
cuꞈ aˬ yawꞈ maꞈ-ahˇ byaˆ shehˬ nehˬ-awˇ, aˬ yawꞈ maꞈ-euˬ gʼawˇ mawˇ mawˇ lah-
ehˇ caꞈ hm jehˆ dzeh-awˇ, mehˬ tsoeˬ lehˬ tsiˬ shawˇ-awˬ lehˇ ehˇ nehˬ-awˬ.  
8Mawˇ neˇ mawˇ gaw zaˬ tiˬ mawˇ hawˇ-eu dzaˬ la gʼo cehˇ lawˇ-eu jeˬ gʼaˇ duˬ, saˬ 
loˬ tsiˇ keuˬ taˬ-euˬ cehˇ meu aˬ yawꞈ maꞈ ya yuˇ laꞈ-awˇ, iˬ baˇ shawˇ-eu lawˇ-eu jeˬ 
gʼaˇ duˬ mawˇ neˇ mawˇ gaw yawˬ mawˇ yawˬ nawˇ ya yuˇ laꞈ meh.  
9Kʼoeˇ naˇ, Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ kuˇ uiˬ-awˇ, Leˬbiˇ tsawˇ 
haˬ deuˬ-ahˇ ngaˇ jawˇ-eu Sehˬ gʼawˆ mehˬ shi bi yawꞈ-awˬ. 
10Kʼoeˇ ngeh, Leˬbiˇ tsawˇ haˬ deuˬ-euˬ uˬ duˬ kʼoeˇ taˆ Iˇsaˬleˬlaˆ tsawˇ haˬ deuˬ aˬ 
laꞈ ya baꞈ daˆ meh.  
11Kʼoeˇ naˇ, Leˬbiˇ tsawˇ haˬ deuˬ-ahˇ ngaˬ-euˬ gaˇ bi mˇ-eu gʼaˇ duˬ Iˇsaˬleˬlaˆ tsawˇ 
haˬ deuˬ neh damˬ nehˬ laꞈ-euˬ laꞈ sawˬ loꞈ-ehˇ, Aˬloˬ neh ngaˬ-ahˇ ya bi a nehˬ laꞈ 
meh.  
12Kʼoeˇ ngeh, mawˇ neˇ mawˇ gaw kʼoeˇ nyiˬ mawˇ-euˬ uˬ duˬ kʼoeˇ taˆ Leˬbiˇ tsawˇ 
haˬ deuˬ aˬ laꞈ ya baꞈ daˆ meh. Leˬbiˇ tsawˇ haˬ deuˬ bi muiˬ bi shawˇ laˇ-eu zahˇ 

jahˇ-eu gʼaˇ duˬ, mawˇ neˇ mawˇ gaw kʼoeˇ tiˬ mawˇ-ahˇ iˬ baˇ shawˇ-eu lawˇ-eu jeˬ 
lawˇ-awˇ, yawˬ mawˇ yawˬ-ahˇ miˬ dzaˬ dzah puiˆ-awˇ lawˇ-eu jeˬ ya lawˇ meh.  
13“Leˬbiˇ tsawˇ haˬ deuˬ-ahˇ muiˬ-eu laꞈ sawˬ loꞈ-ehˇ ngaˬ-ahˇ a nehˬ laꞈ-awˇ, Aˬloˬ 
hawˇ-eu aˬ yawꞈ-euˬ aˬ li deuˬ neh aˬ yawꞈ maꞈ-ahˇ bi haw bi pyaˆ-awˬ.  
14Leˬbiˇ tsawˇ haˬ deuˬ ngaˬ-euˬ tsawˇ haˬ pyeuꞈ laˇ ni, kʼoeˇ loꞈ-ehˇ jahˇ-eu laꞈ 
kʼoeˇ, Leˬbiˇ tsawˇ haˬ deuˬ-ahˇ Iˇsaˬleˬlaˆ tsawˇ jeuˬ nui deuˬ nehˬ-ehˇ biˇ paˆ-awˬ.  
15Leˬbiˇ tsawˇ haˬ deuˬ bi muiˬ bi shawˇ laˇ ni mˇ shawˇ nehˬ-awˇ, a nehˬ gʼaˬ naˇ, aˬ 
yawꞈ maꞈ ngaˬ-euˬ gaˇ mˇ-eu tsawˇ haˬ pyeuꞈ laˇ-eu meh.  
16Iˇsaˬleˬlaˆ tsawˇ haˬ deuˬ laꞈ kʼoeˇ dehꞈ beh beh le-euˬ aˬ li aˬ yuiꞈ deuˬ-euˬ jawˇ 
duˬ-ahˇ aˬ yawꞈ maꞈ-ahˇ ngaˇ taˬ-awˇ, aˬ yawꞈ maꞈ-aˬ, ngaˬ-ahˇ tehꞈ-ehˇ taꞈ-eu 
tsawˇ haˬ pyeuꞈ-eu ma.  
17Iˇjiˇtuˆ miˇ kʼahˬ laꞈ kʼoeˇ, dehꞈ beh beh le-euˬ deuˬ dawˬ tawˆ luꞈ-ahˇ ngaˇ sehꞈ 
dzeh ngeh, Iˇsaˬleˬlaˆ nymˇ jiˇ aˬ yawꞈ jiˇ yawꞈ laꞈ kʼoeˇ dehꞈ beh beh le-euˬ aˬ li aˬ 
yuiꞈ deuˬ hawˇ-eu dehꞈ beh beh le-euˬ jeˬ zaˬ deuˬ-ahˇ ngaˬ-euˬ gʼaˇ duˬ yuˇ doˆ taˬ-
euˬ ma.  
18Nymˬ-mˇ poˆ-aˬ, dehꞈ beh beh le-euˬ deuˬ dah zaˇ, Leˬbiˇ tsawˇ haˬ deuˬ-ahˇ ngaˇ 
yuˇ-eu ma.  
19Iˇsaˬleˬlaˆ tsawˇ haˬ deuˬ gʼaˇ duˬ Sehˬ gʼawˆ laꞈ kʼoeˇ gaˇ bi mˇ-eu gʼaˇ duˬ maˬ 
ehˇ, Iˇsaˬleˬlaˆ tsawˇ haˬ deuˬ muiˬ-eu shawˇ-eu jawˇ duˬ dawˬ peh le-eu baˬ da 
neh luˬ-iˇ seˇ-iˇ-eu jeˬ maˬ ya keuˆ le-eu gʼaˇ duˬ maˬ ehˇ, Iˇsaˬleˬlaˆ tsawˇ haˬ deuˬ 
neh biꞈ-euˬ muiˬ-eu laꞈ sawˬ loꞈ-ehˇ, Aˬloˬ hawˇ-eu aˬ yawꞈ-euˬ aˬ li deuˬ-ahˇ Leˬbiˇ 
tsawˇ haˬ deuˬ ngaˇ biꞈ nehˬ ma.” 
20Moˇseˬ-ahˇ Sahˬpaˬ Miˬyehˇ neh dawˬ biꞈ nehˬ-euˬ loꞈ-ehˇ, Moˇseˬ, Aˬloˬ hawˇ-eu 
Iˇsaˬleˬlaˆ tsawˇ haˬ dawˬ tawˆ luꞈ gʼeh-awˇ, Leˬbiˇ tsawˇ haˬ deuˬ a nehˬ-eu jeˬ mˇ-
euˬ meh.  
21Leˬbiˇ tsawˇ haˬ deuˬ yawˬ ha-euˬ gʼawˇ mawˇ laˆ muiˬ laˆ shawˇ-awˇ, yawˬ ha-
euˬ mehˬ tsoeˬ lehˬ tsiˬ shawˇ-euˬ meh. Kʼoeˇ naˇ, Aˬloˬ gʼaˬ, Leˬbiˇ tsawˇ haˬ deuˬ-
ahˇ, muiˬ-eu laꞈ sawˬ loꞈ-ehˇ Sahˬpaˬ Miˬyehˇ-ahˇ a nehˬ-euˬ meh. Aˬ yawꞈ maꞈ bi 
muiˬ bi shawˇ laˇ-eu gʼaˇ duˬ kʼawꞈ, Aˬloˬ jahˇ-euˬ meh.  
22Leˬbiˇ tsawˇ haˬ-ahˇ taꞈ leˇ-awˇ Moˇseˬ-ahˇ Sahˬpaˬ Miˬyehˇ neh dawˬ kʼaˇ biꞈ-euˬ 
loꞈ-ehˇ, aˬ yawꞈ maꞈ mˇ-euˬ meh. Kʼoeˇ naˇ, Leˬbiˇ tsawˇ haˬ deuˬ-aˬ, Aˬloˬ hawˇ-eu 
aˬ yawꞈ-euˬ aˬ li deuˬ-euˬ laꞈ oˆ jawˇ-awˇ, Sehˬ gʼawˆ laꞈ kʼoeˇ gaˇ mˇ geuˇ-eu tsawˇ 
haˬ pyeuꞈ laˇ-euˬ meh.  
23Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
24“Nyiˬ tseˇ ngaˬ kʼoꞈ-ahˇ neh laꞈ taˆ paw-euˬ Leˬbiˇ tsawˇ haˬ aˬ yawꞈ gʼaˬ yawꞈ, 
ngaˇ jawˇ-eu Sehˬ gʼawˆ laꞈ kʼoeˇ yawˬ ha-ahˇ doˇ-eu gaˇ ya mˇ meh.  
25Ehˇ kʼawꞈ, aˇ kʼoꞈ ngaˬ tseˇ byah laˇ naˇ, gaˇ maˬ paˇ mˇ ni ya naˬ meh.  
26Kʼoeˇ naˇ, Sehˬ gʼawˆ laꞈ kʼoeˇ gaˇ mˇ luꞈ-eu yawˬ ha-euˬ aˬ yuiꞈ aˬ nyiˇ Leˬbiˇ 
tsawˇ haˬ deuˬ-ahˇ ya caw ba meh. Ehˇ kʼawꞈ, yawˬ haˇ yawˬ ha gaˇ tawˬ-awˇ maˬ 



306 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

ya mˇ-a. Heu-aˬ, Leˬbiˇ tsawˇ haˬ deuˬ-ahˇ nawˇ aˬ joˆ-ehˇ gaˇ ya biˇ mˇ-eu gaˇ kawˆ 
meh.” 

Bawˇtsahˬ 9 

Baˬsaˬkaˬ Bawˬ-iˬ nyiˬ poˆ tiˬ poˆ 

1Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ laꞈ kʼoeˇ neh doˆ le-awˇ, nyiˬ kʼoꞈ tiˬ kʼoꞈ 
ba la yaw beh siˬ-ahˇ, Siˇnaˆ bawˇ tsahˬ bawˇ dahˇ laꞈ kʼoeˇ Moˇseˬ-ahˇ Sahˬpaˬ 
Miˬyehˇ heu loꞈ-ehˇ ehˇ nehˬ-euˬ meh. 
2“Nah tsaˬ tsoˆ taˬ-euˬ aˇ yamˬ-ahˇ, Iˇsaˬleˬlaˆ tsawˇ haˬ deuˬ bawˬ-iˬ bi gʼeh-awˬ.  
3Ba la heu siˬ tseˇ oeˬ nah uˬ ciꞈ uˬ taw paw aˇ dahˬ beh-awˇ, zahˇ sahˇ kʼoꞈ kʼaˇ jaˆ-
eu loꞈ-ehˇ Iˇsaˬleˬlaˆ tsawˇ haˬ deuˬ Baˬsaˬkaˬ Bawˬ-iˬ ya gʼeh meh.” 
4Kʼoeˇ ngeh, Baˬsaˬkaˬ Bawˬ-iˬ ya gʼeh meh lehˇ Iˇsaˬleˬlaˆ tsawˇ haˬ deuˬ-ahˇ 
Moˇseˬ ehˇ nehˬ-euˬ meh. 
5Kʼoeˇ naˇ, ba la yaw beh siˬ tseˇ oeˬ nah uˬ ciꞈ uˬ taw paw, Siˇnaˆ bawˇ tsahˬ bawˇ 
dahˇ laꞈ kʼoeˇ aˬ yawꞈ maꞈ bawˬ-iˬ gʼeh-euˬ meh. Moˇseˬ-ahˇ Sahˬpaˬ Miˬyehˇ neh 
dawˬ kʼaˇ biꞈ nehˬ-euˬ loꞈ-ehˇ aˬ yawꞈ maꞈ jahˇ-euˬ meh.  
6Ehˇ kʼawꞈ, shiˇ taˬ-euˬ jeˬ-ahˇ toeˬ ciˆ-euˬ miˇ neh, zahˇ sahˇ kʼoꞈ-ahˇ taꞈ leˇ-eu laꞈ 
kʼoeˇ maˬ shawˇ-eu tsawˇ haˬ tiˬ paˆ na deuˬ jawˇ-eu meh. Kʼoeˇ ngeh nah laꞈ kʼoeˇ, 
tsawˇ haˬ kʼoeˇ deuˬ Baˬsaˬkaˬ Bawˬ-iˬ maˬ gʼeh nya-a. Kʼoeˇ ngeh nah, Moˇseˬ 
hawˇ-eu Aˬloˬ jawˇ gaˇ aˬ yawꞈ maꞈ iˇ-euˬ meh.  
7Aˬ yawꞈ maꞈ Moˇseˬ-ahˇ ehˇ nehˬ-eu, “Nga maꞈ-aˬ, shiˇ taˬ-euˬ jeˬ-ahˇ toeˬ ciˆ gʼaˬ-
euˬ miˇ neh maˬ shawˇ-eu tsawˇ haˬ pyeuꞈ-eu ma. Ehˇ kʼawꞈ, Iˇsaˬleˬlaˆ tsawˇ haˬ 
deuˬ nehˬ-ehˇ tiˬ kawˆ loꞈ-ehˇ Sahˬpaˬ Miˬyehˇ-ahˇ lawˇ-eu shehˇ-eu jeˬ nga maꞈ 
maˬ mˇ kʼmˬ-a loˇ.” 
8Moˇseˬ ehˇ-eu, “Naw maꞈ-euˬ gaˇ kawˆ-ahˇ taꞈ leˇ-awˇ Sahˬpaˬ Miˬyehˇ ngaˬ-ahˇ 
dawˬ maˬ biꞈ laꞈ kʼoeˇ keuˆ ni dawˬ tawˬ siˬ.” 
9Kʼoeˇ naˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
10“Iˇsaˬleˬlaˆ tsawˇ haˬ-ahˇ heu loꞈ-ehˇ ehˇ nehˬ-awˬ. Naw maꞈ maˬ kaˬ, naw maꞈ-
euˬ zaˬ deuˬ uˆ deuˬ maˬ kaˬ, tsawˇ haˬ tiˬ gʼaˬ na shiˇ taˬ-euˬ tiˬ jeˬ paˬ-ahˇ toeˬ ciˆ-
euˬ miˇ neh maˬ shawˇ-eu maˬ ehˇ, gaˇ mahˇ kaˬ gaˇ gaˇ ma doˆ-iˇ-euˬ maˬ ehˇ, 
Baˬsaˬkaˬ Bawˬ-iˬ heu loꞈ-ehˇ gʼeh nya meh.  
11Nah tsaˬ tsoˆ taˬ-euˬ aˇ yamˬ-ahˇ ba la tiˬ siˬ nahˬ-ehˇ, ba la nyiˬ siˬ tiˬ siˬ tseˇ oeˬ 
nah uˬ ciꞈ uˬ taw paw aˬ yawꞈ maꞈ bawˬ-iˬ gʼeh nya meh. Yawˇ-euˬ shaˬ jiˇ nehˬ-ehˇ 
yaw kʼaˬ kʼaˬ-eu ka gʼawˬ ka dzaˇ aˬ yawꞈ maꞈ ya dzaˬ meh.  
12Dzaˇ kʼoeˇ deuˬ yawˬ nah yawˬ uˬ bya maˬ ya bi jaˆ bya-eu uˬ taꞈ, jeˬ zaˬ-euˬ shaˬ 
yoeˬ kʼawꞈ ma ya laˆ kʼehꞈ-a. Zahˇ sahˇ kʼoꞈ kʼaˇ jaˆ-eu loꞈ-ehˇ tsaˬ ni Baˬsaˬkaˬ 
bawˬ-iˬ ya gʼeh meh.  
13Ehˇ kʼawꞈ, tsawˇ haˬ aˬ geu gʼaˬ maˬ kaˬ, zahˇ sahˇ kʼoꞈ-ahˇ taꞈ leˇ-eu laꞈ kʼoeˇ 
shawˇ-eu tsawˇ haˬ pyeuꞈ-eu uˬ taꞈ, gaˇ ma maˬ doˆ-iˇ-euˬ kʼawꞈ, Baˬsaˬkaˬ Bawˬ-iˬ 
maˬ gʼeh ni jawˇ naˇ, ngaˬ-euˬ tsawˇ haˬ lehˇ maˬ paˇ sawˇ nya meh. Aˬ jeˬ miˇ neh 

ehˇ naˇ, nah tsaˬ tsoˆ taˬ-euˬ aˇ yamˬ-ahˇ, ngaˬ-ahˇ lawˇ-eu shehˇ-eu jeˬ aˬ yawꞈ maˬ 
mˇ-a. Aˬ yawꞈ-euˬ iˬ baˇ baˬ da neh kʼaˇ pyeuꞈ laˇ-euˬ jeˬ-ahˇ aˬ yawꞈ ya daˬ meh.  
14“Naw maꞈ nehˬ-ehˇ jawˇ luꞈ-eu boeˇ miˬ siˬ kʼaˬ tiˬ gʼaˬ na Baˬsaˬkaˬ Bawˬ-iˬ gʼeh 
mawꞈ naˇ, zahˇ sahˇ kʼoꞈ kʼaˇ jaˆ-eu loꞈ-ehˇ tsaˬ ni aˬ yawꞈ ya mˇ meh. Naw maꞈ-euˬ 
tsawˇ haˬ maˬ ehˇ, boeˇ miˬ siˬ kʼaˬ maˬ ehˇ, zahˇ sahˇ kʼoꞈ kʼoeˇ-ahˇ tiˬ kawˆ loꞈ-ehˇ 
ya caw teh meh.” 

Sehˬ gʼawˆ kʼoeˇ taˆ jaˆ-eu mˬ dmˇ 
(Doˆ-iˇ 40.34-38) 

15Sahˬpaˬ Miˬyehˇ jawˇ-eu Sehˬ gʼawˆ gʼoˆ tsoꞈ gʼaˬ ngeh nah, mˬ dmˇ zaꞈ le-awˇ, 
kʼoeˇ gaˇ dehˬ kaˬ le-euˬ meh. Uˬ ciꞈ ciꞈ le ngeh neh aˇ dahˬ beh -awˇ, uˬ bya bya laˇ 
ngeh yamˬ-ahˇ keuˆ ni, mˬ dmˇ kʼoeˇ miˬ dzaˬ-ahˇ duˇ-eu meh.  
16Kʼoeˇ gaˇ dehˬ kaˬ taˬ-euˬ mˬ dmˇ kʼoeˇ-aˬ, aˬ myah luꞈ uˬ ciꞈ ciꞈ le naˇ miˬ dzaˬ-
ahˇ duˇ duˇ-ehˇ jaˆ-eu meh. 
17Mˬ dmˇ kʼoeˇ yaw goˇ-ahˇ kʼaˇ le daˆ ngeh, Iˇsaˬleˬlaˆ tsawˇ haˬ deuˬ luˆ-iˇ-awˇ, mˬ 
dmˇ kʼoeˇ kʼaˇ zaꞈ ka le-eu jawˇ duˬ-ahˇ aˬ yawꞈ maꞈ jawˇ naˬ-euˬ meh.  
18Sahˬpaˬ Miˬyehˇ dawˬ biꞈ-awˇ kʼaˇ bi luˆ-iˇ ngeh Iˇsaˬleˬlaˆ tsawˇ haˬ deuˬ luˆ-iˇ-
awˇ, aˬ yawꞈ dawˬ biꞈ-awˇ kʼaˇ bi naˬ ngeh aˬ yawꞈ maꞈ naˬ-euˬ meh. Mˬ dmˇ kʼoeˇ 
Sehˬ gʼawˆ kʼoeˇ taˆ kʼaˇ jaˆ kʼoeˇ keuˆ ni, aˬ yawꞈ maꞈ sehˬ gʼawˆ gʼawˆ-awˇ kʼaˇ jawˇ 
naˬ luꞈ-eu tsahˇ-ahˇ ya jawˇ tawˬ-eu meh.  
19Mˬ dmˇ kʼoeˇ Sehˬ gʼawˆ kʼoeˇ taˆ aˇ yamˬ gʼawˬ myahˇ ni jaˆ ngeh, Iˇsaˬleˬlaˆ tsawˇ 
haˬ deuˬ Sahˬpaˬ Miˬyehˇ dawˬ biꞈ taˬ-euˬ gaˇ naˇ haˬ geuꞈ-eu laꞈ kʼoeˇ, maˬ luˆ-iˇ ni 
gʼawˬ myahˇ ni jawˇ-eu meh.  
20Tiˬ poˆ na, mˬ dmˇ kʼoeˇ Sehˬ gʼawˆ kʼoeˇ taˆ tiˬ nah nyiˬ nah tehꞈ-ehˇ naˬ-eu meh. 
Aˬ joˆ-ehˇ pyeuꞈ laˇ-eu kʼawꞈ, Sahˬpaˬ Miˬyehˇ neh dawˬ kʼaˇ biꞈ-euˬ loꞈ-ehˇ aˬ yawꞈ 
maꞈ naˬ-awˇ, Sahˬpaˬ Miˬyehˇ neh dawˬ kʼaˇ biꞈ-euˬ loꞈ-ehˇ aˬ yawꞈ maꞈ luˆ-iˇ-euˬ 
meh.  
21Tiˬ poˆ na, uˬ ciꞈ uˬ taw paw aˇ dahˬ beh-awˇ, uˬ shawˬ paw keuˆ ni tehꞈ-ehˇ mˬ 
dmˇ kʼoeˇ naˬ-eu meh. Mˬ dmˇ kʼoeˇ daˆ leˇ-eu nehˬ-ehˇ aˬ yawꞈ maꞈ kʼawꞈ ya luˆ-iˇ-
eu meh. Mˬ dmˇ kʼoeˇ kʼaˇ daˆ leˇ ngeh aˬ yawꞈ maꞈ ya luˆ-iˇ-eu meh.  
22Nyiˬ nah myahˇ-eu maˬ ehˇ, ba la tiˬ siˬ myahˇ-eu maˬ ehˇ, tiˬ kʼoꞈ myahˇ-eu maˬ 
ehˇ, kʼoeˇ myah maˬ tseˇ myahˇ-eu maˬ ehˇ, mˬ dmˇ kʼoeˇ Sehˬ gʼawˆ kʼoeˇ taˆ kʼaˇ 
naˬ luꞈ kʼoeˇ keuˆ ni, aˬ yawꞈ maꞈ maˬ luˆ-iˇ ni jawˇ-euˬ meh. Ehˇ kʼawꞈ, mˬ dmˇ 
kʼoeˇ kʼaˇ daˆ leˇ ngeh aˬ yawꞈ maꞈ luˆ-iˇ-euˬ meh. 
23Moˇseˬ-ahˇ gʼoe-awˇ Sahˬpaˬ Miˬyehˇ neh dawˬ biꞈ taˬ-eu gaˇ naˇ haˬ geuꞈ-eu laꞈ 
kʼoeˇ, jawˇ naˬ-eu maˬ ehˇ, luˆ-iˇ-eu maˬ ehˇ, aˬ yawꞈ maꞈ mˇ-euˬ meh.  

Bawˇtsahˬ 10 

Pyuˇ daˇ heh 
1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
2“Iˇsaˬleˬlaˆ tsawˇ haˬ deuˬ-ahˇ kuˇ uiˬ ngeh zmˬ-eu gʼaˇ duˬ maˬ ehˇ, mehˬ hu paw 
iˇ-eu lehˇ gʼeh ngeh zmˬ-eu gʼaˇ duˬ maˬ ehˇ, pyuˇ daˇ heh nyiˬ hmˬ jahˇ-awˬ.  

3Daˇ heh kʼoeˇ nyiˬ hmˬ luꞈ, tiˬ poˆ tehꞈ-ehˇ teˇ saˇ gʼawˬ mahˇ ni baw yeu gʼeh 
ngeh, Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ, ngaˇ jawˇ-eu Sehˬ gʼawˆ gʼoˆ 
kʼehˬ-ahˇ nawˬ-euˬ dawˬ peh ya uiˬ laˇ jiˇ meh.  
4Ehˇ kʼawꞈ, daˇ heh tiˬ hmˬ tehꞈ-ehˇ baw naˇ, Iˇsaˬleˬlaˆ tsawˇ jeuˬ tsawˇ ca deuˬ 
kʼoeˇ taˆ aˬ yuiꞈ aˬ tsu geuꞈ luꞈ-eu deuˬ tehꞈ-ehˇ nawˇ jawˇ gaˇ ya uiˬ laˇ meh.  
5Teˇ tsehˆ teˇ tsehˆ-ehˇ baw laˇ naˇ, nahˇ ma doˆ kʼehˬ paw pyawˬ-ahˇ jawˇ-eu tsawˇ 
jeuˬ deuˬ ya luˆ-iˇ meh.  
6Teˇ tsehˆ teˇ tsehˆ-ehˇ nyiˬ poˆ tiˬ poˆ paˇ baw doˆ laˇ naˇ, laꞈ oˆ paw pyawˬ-ahˇ 
jawˇ-eu tsawˇ jeuˬ deuˬ ya luˆ-iˇ meh. Teˇ tsehˆ teˇ tsehˆ-ehˇ baw-eu teˇ saˇ kʼoeˇ-aˬ, 
sehˬ gʼawˆ gʼawˆ-awˇ jawˇ naˬ luꞈ-eu luˆ-iˇ-awˬ lehˇ ehˇ mawꞈ-eu meh.  
7Ehˇ kʼawꞈ, tsawˇ haˬ aˇ maꞈ aˇ muˇ-ahˇ kuˇ uiˬ ngeh, teˇ saˇ gʼawˬ mahˇ ni ya baw 
yeu gʼeh meh.  
8Piˇ ma geuꞈ luꞈ-eu Aˬloˬ-euˬ aˬ li deuˬ daˇ heh kʼoeˇ ya baw meh.  

“Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, zahˇ sahˇ kʼoꞈ heu hmˬ-ahˇ aˬ myah 
luꞈ ya caw teh meh.  
9Naw maꞈ yawˬ haˇ yawˬ ha ka kʼoꞈ-eu gʼaˇ duˬ, naw maꞈ-ahˇ guiˇ deuˆ le-eu muiˇ-
eu deuˬ nehˬ-ehˇ naw maꞈ miˇ kʼahˬ laꞈ kʼoeˇ guiˇ deuˆ ceh ceh ngeh, daˇ heh kʼoeˇ 
yuˇ-awˇ guiˇ deuˆ-eu daˇ heh teˇ saˇ baw-awˬ. Kʼoeˇ ngeh, naw maꞈ-euˬ Miˬyehˇ, 
Sahˬpaˬ Miˬyehˇ pyeuꞈ-eu ngaˇ naw maꞈ-ahˇ caw ba le-awˇ, muiˇ-eu deuˬ-euˬ aˬ laꞈ 
laꞈ kʼoeˇ naw maꞈ-ahˇ ka kʼoꞈ nehˬ ma. 
10La loˆ la tsehˆ lah-eu Bawˬ-iˬ hawˇ-eu zahˇ sahˇ kʼoꞈ-ahˇ taꞈ-eu bawˬ-iˬ nui deuˬ 
gʼeh-eu byawˬ-eu aˇ yamˬ laꞈ kʼoeˇ, miˬ dzaˬ dzah puiˆ-awˇ lawˇ-eu jeˬ hawˇ-eu 
cawˬ cawˬ taꞈ-eu lawˇ-eu jeˬ naw maꞈ lawˇ ngeh, daˇ heh ya baw meh. Kʼoeˇ-aˬ, 
naw maꞈ-euˬ Miˬyehˇ mehˬ shi naw maꞈ-ahˇ bi noeˬ mawˇ-eu jeˬ pyeuꞈ-eu meh.” 

Iˇsaˬleˬlaˆ tsawˇ haˬ deuˬ Siˇnaˆ bawˇ tsahˬ bawˇ dahˇ-ahˇ neh doˆ-iˇ-euˬ 

11Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ laꞈ kʼoeˇ neh doˆ laˇ-awˇ, nyiˬ kʼoꞈ tiˬ 
kʼoꞈ ba la nyiˬ siˬ tiˬ siˬ nyiˬ tseˇ nah-ahˇ, Sahˬpaˬ Miˬyehˇ jawˇ-eu Sehˬ gʼawˆ kʼoeˇ 
taˆ jaˆ-eu mˬ dmˇ kʼoeˇ, kʼoeˇ taˆ paw daˆ leˇ-euˬ meh.  
12Kʼoeˇ ngeh, Iˇsaˬleˬlaˆ tsawˇ haˬ deuˬ luˆ-iˇ-awˇ, Siˇnaˆ bawˇ tsahˬ bawˇ dahˇ laꞈ 
kʼoeˇ neh doˆ-iˇ-euˬ meh. Kʼoeˇ naˇ, Paˬlaˬ lehˇ kuˇ-eu bawˇ tsahˬ bawˇ dahˇ-ahˇ 
naˬ-iˇ-euˬ meh.  
13Moˇseˬ-ahˇ gʼoe-awˇ Sahˬpaˬ Miˬyehˇ dawˬ biꞈ ngeh, aˬ yawꞈ maꞈ aˇ dahˬ beh-awˇ 
doˆ-iˇ-eu meh.  
14Aˬ yawꞈ maꞈ kʼaˇ luˆ-iˇ ngeh, yawˬ ha jawˇ duˬ tsaˬ ni jawˇ-awˇ, doˆ-iˇ-eu meh. 
Aˬmiˇnaˬdehˇ-euˬ aˬ li Naˬshoˬ uˆ lahˇ-eu Yuˇdaˆ tsawˇ jeuˬ-euˬ taˆ-euˬ paˇ loˬ paˇ 
lehˇ uˬ moˆ kʼaˇ jawˇ-eu guiˇ maꞈ deuˬ, guiˇ maꞈ tiˬ maꞈ saˇ-iˬ tiˬ maꞈ aˬ cawˬ mehˬ 
hu doˆ-iˇ-euˬ meh.  
15Iˇsaˬkaˬ tsawˇ jeuˬ-ahˇ Zawˇlaˆ-euˬ aˬ li Neˬdaˬneˬlaˇ uˆ lahˇ-awˇ,  
16Zeˬbuˬluˬ tsawˇ jeuˬ-ahˇ Heˬloˬ-euˬ aˬ li Eˇliˇbaˆ uˆ lahˇ-euˬ meh.  

17Kʼoeˇ naˇ, Sehˬ gʼawˆ pyaˆ-awˇ baꞈ-eu tsawˇ haˬ deuˬ pyeuꞈ-eu Geˬlaˬshoˬ aˇ jeuˬ 
hawˇ-eu Meˬlaˬliˇ aˇ jeuˬ deuˬ ya doˆ-iˇ-eu meh.  
18Kʼoeˇ naˇ, Sheˬduˇ-euˬ aˬ li Eˇliˇzuˇlaˆ uˆ lahˇ-eu Luˇbeˬ tsawˇ jeuˬ-euˬ taˆ-euˬ paˇ 
loˬ paˇ lehˇ uˬ moˆ kʼaˇ jawˇ-eu guiˇ maꞈ deuˬ, tiˬ maꞈ saˇ-iˬ tiˬ maꞈ ya doˆ-iˇ-eu meh.  
19Suˇmoˬ tsawˇ jeuˬ-ahˇ Zuˇliˇshaˬdehˇ-euˬ aˬ li Sheˬluˇmeˬlaˇ uˆ lahˇ-awˇ,  
20Gaˆ tsawˇ jeuˬ-ahˇ Doeˬlaˇ-euˬ aˬ li Eˇlaˬsaˆ uˆ lahˇ-eu meh.  
21Kʼoeˇ naˇ, Leˬbiˇ tsawˇ jeuˬ pyeuꞈ-eu Kawˇhaˆ aˇ jeuˬ deuˬ, muiˬ-eu shawˇ-eu keu 
ka deuˬ baꞈ-awˇ ya doˆ-iˇ-eu meh. Ya jawˇ naˬ-eu jawˇ duˬ yawˬ tsahˇ yawˬ-ahˇ aˬ 
yawꞈ maꞈ paˇ iˇ keuˆ ngeh, Sehˬ gʼawˆ gʼoˆ tsoꞈ gʼaˬ taˬ-awˇ jaˆ-eu meh.  
22Kʼoeˇ naˇ, Aˬmiˇhuˆ-euˬ aˬ li Eˇliˇshaˬmaˇ uˆ lahˇ-eu Eˇpaˬleˬ tsawˇ jeuˬ-euˬ taˆ-euˬ 
paˇ loˬ paˇ lehˇ uˬ moˆ kʼaˇ jawˇ-eu guiˇ maꞈ deuˬ, tiˬ maꞈ saˇ-iˬ tiˬ maꞈ ya doˆ-iˇ-eu 
meh.  
23Maˬnaˇseˬ tsawˇ jeuˬ-ahˇ Peˬdaˬzuˇ-euˬ aˬ li Gaˬmaˬleˬlaˇ uˆ lahˇ-awˇ,  
24Beˬyaˬmiˬ tsawˇ jeuˬ-ahˇ Giˇdawˇniˆ-euˬ aˬ li Aˬbiˇdaˬ uˆ lahˇ-eu meh.  
25Dawˬ tawˆ luꞈ-euˬ mehˬ nah nah saˬ jawˇ-eu taˆ pyeuꞈ-eu, Aˬmiˇshaˬdehˇ-euˬ aˬ li 
Aˬheˇzaˬ uˆ lahˇ-eu Daˬ tsawˇ haˬ-euˬ taˆ-euˬ paˇ loˬ paˇ lehˇ uˬ moˆ kʼaˇ jawˇ-eu guiˇ 
maꞈ deuˬ, tiˬ maꞈ saˇ-iˬ tiˬ maꞈ aˬ cawˬ mehˬ nah nah saˬ doˆ-iˇ-eu meh.  
26Aˬsaˬ tsawˇ jeuˬ-ahˇ Awˇkaˬlaˇ-euˬ aˬ li Paˬjeˬlaˇ uˆ lahˇ-awˇ,  
27Naˬtaˬliˇ tsawˇ jeuˬ-ahˇ Eˇnaˬ-euˬ aˬ li Aˬhiˇlaˬ uˆ lahˇ-eu meh.  
28Iˇsaˬleˬlaˆ tsawˇ haˬ deuˬ naˬ luꞈ-eu kʼaˇ doˆ-iˇ ngeh, guiˇ maꞈ tiˬ maꞈ saˇ-iˬ tiˬ maꞈ 
kʼoeˇ loꞈ-ehˇ ya doˆ-iˇ-eu meh.  
29Miˇdiˬyaˬ tsawˇ jeuˬ Yeˬdaˬyoˇ-euˬ aˬ li pyeuꞈ-eu Moˇseˬ-euˬ oeˇ kʼaˬ Hawˇbaˆ-ahˇ 
Moˇseˬ ehˇ nehˬ-eu, “Sahˬpaˬ Miˬyehˇ nga maꞈ-ahˇ biꞈ ma lehˇ ehˇ taˬ-euˬ miˇ kʼahˬ-
ahˇ nga maꞈ le-eu gʼaˇ duˬ, doˆ-iˇ-eu lehˇ lehˬ hmˬ taˬ-euˬ ma. Iˇsaˬleˬlaˆ tsawˇ haˬ 
deuˬ bi baw bi za le ma lehˇ aˬ yawꞈ saˇ jaˇ dzaˬ taˬ-euˬ meh. Kʼoeˇ miˇ neh ngaˬ 
nehˬ-ehˇ nawˇ laˇ-awˬ. Nga maꞈ-euˬ baw le za le-eu guiˬ lahˬ nawˬ-ahˇ biˇ nehˬ 
ma.” 
30Hawˇbaˆ ehˇ-eu, “Nawˬ nehˬ-ehˇ ngaˇ maˬ laˇ. Ngaˬ-euˬ miˇ kʼahˬ-ahˇ ngaˬ-euˬ 
tsawˇ haˬ jawˇ gaˇ ngaˇ gʼoꞈ-iˇ ma.” 
31Moˇseˬ ehˇ-eu, “Nga maꞈ-ahˇ taˬ gʼawˬ-iˇ nehˬ laꞈ. Bawˇ tsahˬ bawˇ dahˇ laꞈ kʼoeˇ 
aˬ geu tsahˇ-ahˇ jawˇ naˬ nya-eu nawˇ siˬ nya-awˇ, nga maꞈ-ahˇ nawˇ gaˇ ma sheuˬ 
mehˬ nya meh.  
32Nga maꞈ nehˬ-ehˇ nawˇ laˇ naˇ, Sahˬpaˬ Miˬyehˇ neh nga maꞈ-ahˇ biꞈ nehˬ laꞈ-euˬ 
guiˬ lahˬ dawˬ tawˆ luꞈ nawˬ-ahˇ biˇ nehˬ ma.” 

Iˇsaˬleˬlaˆ tsawˇ haˬ deuˬ doˆ-iˇ-euˬ 

33Iˇsaˬleˬlaˆ tsawˇ haˬ deuˬ muiˬ-eu shawˇ-eu gawˬ jawˬ pyeuꞈ-eu Siˇnaˆ gawˬ jawˬ-
ahˇ neh doˆ-iˇ ngeh, smˬ nah gaˇ ma iˇ gʼeh-euˬ meh. Aˬ yawꞈ maꞈ jawˇ naˬ-eu jawˇ 
duˬ mawˇ nya-eu gʼaˇ duˬ, Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ kʼoeˇ aˬ 
myah luꞈ aˬ yawꞈ maꞈ-euˬ mehˬ hu paw tehꞈ-ehˇ iˇ luꞈ-eu meh.  

34Aˬ yawꞈ poˆ yawꞈ aˬ yawꞈ maꞈ kʼaˇ luˆ-iˇ ngeh, nah gʼahˇ paw Sahˬpaˬ Miˬyehˇ-euˬ 
mˬ dmˇ aˬ yawꞈ maꞈ kʼoeˇ taˆ jaˆ-eu meh.  
35Dawˬ ma saˇ jaˇ Bahˬ keuˆkʼoeˇ kʼaˇ baꞈ luˆ gʼeh ngeh, “Sahˬpaˬ Miˬyehˇ-oˇ, tuˇ-
awˬ. Nawˬ-ahˇ muiˇ-eu deuˬ-ahˇ teh byaˆ-awˇ, nawˬ-ahˇ bye-eu deuˬ bi cehˆ byoˆ 
jiˇ-awˬ” lehˇ Moˇseˬ ehˇ-eu meh.  
36Kʼoeˇ naˇ bahˬ keuˆ kʼoeˇ kʼaˇ baꞈ naˬ ngeh, “Sahˬpaˬ Miˬyehˇ-oˇ, aˇ heˇ aˇ muiˇ 
byah-eu Iˇsaˬleˬlaˆ tsawˇ haˬ deuˬ-euˬ nymˇ jiˇ jaˆ gaˇ gʼoꞈ le-awˬ” lehˇ aˬ yawꞈ paˇ 
ehˇ-eu meh.  

Bawˇtsahˬ 11 

Taˬbeˬlaˬ lehˇ kuˇ-euˬ jawˇ duˬ 

1Iˇsaˬleˬlaˆ tsawˇ haˬ deuˬ yawˬ ha ya shaˬ ya zahˬ-eu gaˇ kawˆ, Sahˬpaˬ Miˬyehˇ 
mehˬ shi toˇ-eu meh. Aˬ yawꞈ maꞈ kʼoeˇ loꞈ-ehˇ toˇ-eu Sahˬpaˬ Miˬyehˇ ya gaˬ ngeh 
nui ma pehˇ laˇ-awˇ, Iˇsaˬleˬlaˆ tsawˇ haˬ deuˬ kʼoeˇ taˆ miˬ dzaˬ pyehˬ gʼeh leꞈ-eu 
meh. Miˬ dzaˬ kʼoeˇ aˬ yawꞈ maꞈ jawˇ gaˇ doꞈ laˇ-awˇ, taˆ-euˬ gaˇ dzeˇ dzeˇ saˬ paw 
jawˇ-eu tsawˇ haˬ tiˬ paˆ na deuˬ bi puiˆ sehꞈ-euˬ meh.  
2Iˇsaˬleˬlaˆ tsawˇ haˬ deuˬ Moˇseˬ-ahˇ caw ba le-awˬ lehˇ guˇ-awˇ, Moˇseˬ Sahˬpaˬ 
Miˬyehˇ-ahˇ guiˬ lahˬ shaˇ ngeh, miˬ dzaˬ kʼoeˇ miˆ-iˇ-euˬ meh.  
3Kʼoeˇ miˇ neh, jawˇ duˬ kʼoeˇ tsahˇ-ahˇ Taˬbeˬlaˬ lehˇ kuˇ-euˬ meh. Aˬ jeˬ miˇ neh 
ehˇ naˇ, kʼoeˇ tsahˇ-ahˇ Sahˬpaˬ Miˬyehˇ-euˬ miˬ dzaˬ aˬ yawꞈ maꞈ jawˇ gaˇ doˆ le-
euˬ meh.  

Aˬ yuiꞈ aˬ tsu shiꞈ tseˇ gʼaˬ-ahˇ Moˇseˬ tseˇ doˆ-euˬ 

4Iˇsaˬleˬlaˆ tsawˇ haˬ deuˬ nehˬ-ehˇ tiˬ kawˆ loꞈ-ehˇ gaˇ ma doˆ-iˇ luꞈ-eu boeˇ miˬ siˬ 
kʼaˬ tiˬ deuˬ jawˇ-eu meh. Boeˇ miˬ siˬ kʼaˬ kʼoeˇ deuˬ shaˬ jiˇ mehꞈ dui dui laˇ taˬ-
euˬ meh. Iˇsaˬleˬlaˆ tsawˇ haˬ deuˬ kʼawꞈ, heu loꞈ-ehˇ toˇ-eu meh. “Shaˬ jiˇ ya dzaˬ 
law nmˇ-aˬ, gʼaˬ-eu miˇ-a.  
5Iˇjiˇtuˆ miˇ kʼahˬ laꞈ kʼoeˇ jawˇ ngeh, kʼaˇ dzaˬ mawꞈ-eu ngaˬ shaˬ deuˬ aˇ poeˬ maˬ 
jiˇ ni ya dzaˬ ya dzaˬ-ehˇ jawˇ-euˬ ma. Aˬ dui neh dzaˬ yaꞈ-euˬ siˬ kʼoˬ, deh namˬ, 
sehˇ guˬ, sehˇ bawˬ, sehˇ puˇ, kʼoeˇ deuˬ-ahˇ noeˬ mawˇ dui dui nya.  
6Ehˇ kʼawꞈ, nymˬ-mˇ aˬ dui gʼaˬ maˬ paˇ ahˇ miˇ-a. Heu gaˇ dzaˬ paˬ-ehˇ gʼeh-eu tiˬ 
jeˬ-iˬ maˬ jaˆ law hawˇ ngaˬ. Nah doˆ le ngeh maˬnaˆ kaˬ muˇ kʼoeˇ dzaˬ-eu maˬ 
ngeuˇ naˇ tiˬ jeˬ-iˬ maˬ paˇ ya mawˇ haw ngaˇ.” 
7Maˬnaˆ aˇ siˬ kʼoeˇ-aˬ, ya sawˇ aˇ nuiˆ-ahˇ duˇ-awˇ, yaw pyuˇ pyuˇ-awˇ shuiˇ la la-eu 
meh.  
8-9Iˇsaˬleˬlaˆ tsawˇ haˬ deuˬ doe doe-ehˇ maˬnaˆ kaˬ muˇ kʼoeˇ gʼoˆ uiˬ-awˇ, lo lehˬ 
neh lehˬ-awˇ maˬ ehˇ, tahˬ tsmˇ-ahˇ tahˬ-awˇ maˬ ehˇ, laˆ loeˇ-euˬ meh. Kʼoeˇ naˇ, 
puꞈ-awˇ kaˬ muˇ aˇ yaˆ jahˇ-euˬ meh. Kʼoeˇ-aˬ, saˬ loˬ tsiˇ neh jahˇ-euˬ kaˬ muˇ loꞈ-
ehˇ kuiˇ-eu meh. Uˬ ciꞈ paw aˬ yawꞈ maꞈ jawˇ gaˇ ceuˬ ga ngeh, maˬnaˆ aˇ siˬ kʼoeˇ 
kʼawꞈ ga keuˬ le-eu meh.  

http://pt-br.bibles.org/ahk-AHK/Num/11#Num.11.3!f.1

10Iˇsaˬleˬlaˆ tsawˇ haˬ deuˬ yawˬ ha-euˬ gʼoˆ kʼehˬ dawˬ peh uiˬ leˇ uiˬ leˇ-ehˇ yawꞈ-
awˇ toˇ luꞈ-eu dawˬ-ahˇ Moˇseˬ ya gaˬ ngeh, nui ma cawˆ dui dui-eu meh. Aˬ jeˬ miˇ 
neh ehˇ naˇ, Sahˬpaˬ Miˬyehˇ aˬ yawꞈ maꞈ-ahˇ nui ma pehˇ-eu meh.  
11Sahˬpaˬ Miˬyehˇ-ahˇ aˬ yawꞈ ehˇ nehˬ-eu, “Aˬ jeˬ miˇ neh nawˇ ngaˬ-ahˇ heu naˆ 
naˆ-ehˇ bi shaˬ nehˬ laꞈ te. Aˬ jeˬ miˇ neh nawˇ ngaˬ-ahˇ nui ma maˬ saˇ te. Aˬ jeˬ miˇ 
neh tsawˇ haˬ heu deuˬ dawˬ tawˆ luꞈ-ahˇ haw-eu pyaˆ-eu gaˇ heu nawˇ ngaˬ-ahˇ 
ciˬ pi nehˬ laꞈ te.  
12Aˬ yawꞈ maꞈ-ahˇ ngaˇ beh-euˬ maˬ ngeuˇ. Ngaˬ neh bi dehꞈ le-euˬ kʼawꞈ maꞈ 
ngeuˇ. Zaˬ-ahˇ bo saˆ-eu zaˬ miˬ zaˬ tiˬ gʼaˬ zaˬ nahˬ-ahˇ ciˬ luꞈ-eu loꞈ-ehˇ, aˬ yawꞈ 
maꞈ-euˬ aˬ poeˬ aˬ bawˇ deuˬ-ahˇ nawˬ neh saˇ jaˇ dzaˬ taˬ-euˬ miˇ kʼahˬ-ahˇ, gaˇ 
pehˇ kahˇ li ni aˬ yawꞈ maꞈ-ahˇ ngaˬ-euˬ aˬ laꞈ laꞈ kʼoeˇ ciˬ-awˇ iˇ-awˬ lehˇ aˬ jeˬ miˇ 
neh nawˇ ngaˬ-ahˇ kʼehˇ te.  
13Tsawˇ haˬ heu deuˬ gʼaˇ duˬ shaˬ jiˇ tiˬ loꞈ aˬ geu gaˇ ngaˇ laˬ doˆ laˬ-iˇ nmˇ. Aˬ 
yawꞈ maꞈ ngoeˇ ngoeˇ-ehˇ shaˬ jiˇ shaˇ luꞈ meh.  
14Tsawˇ haˬ heu deuˬ dawˬ tawˆ luꞈ-ahˇ ngaˇ tiˬ gʼaˬ tehꞈ-ehˇ maˬ sheuˬ gʼeh nya 
nya. Kʼaˆ behˆ heu-ahˇ ngaˇ maˬ gʼaˬ leˇ nya.  
15Heu loꞈ-ehˇ tehꞈ-ehˇ ngaˬ-ahˇ bi mˇ te lehˇ ngeuˇ naˇ, ngaˬ-ahˇ gʼawˬ shaˬ gaˬ-eu 
laꞈ kʼoeˇ nymˬ-mˇ mi naˆ-ehˇ bi shiˇ nehˬ laꞈ-awˬ. Nawˇ kʼehˬ nehˬ kʼaˆnehˬ laꞈ-eu 
heu-ahˇ ngaˇ maˬ paˇ ya daˬ-aˇ.” 
16Moˇseˬ-ahˇ Sahˬpaˬ Miˬyehˇ ehˇ nehˬ-eu, “Iˇsaˬleˬlaˆ tsawˇ haˬ laꞈ kʼoeˇ, aˬ yuiꞈ aˬ 
tsu loꞈ-ehˇ aˬ cawˬ taˬ huiˬ-awˇ yaw zeu baw-eu tsawˇ haˬ shiꞈ tseˇ gʼaˬ kuˇ uiˬ-awˇ, 
ngaˇ jawˇ-eu Sehˬ gʼawˆ-ahˇ sheuˬ laꞈ-awˇ, nawˬ-euˬ dawˬ peh yawꞈ-awˬ lehˇ ehˇ 
nehˬ-awˬ.  
17Ngaˇ zaꞈ le-awˇ, nawˬ-ahˇ kʼoeˇ gaˇ dawˬ ngehˬ cawˬ le-awˇ, ngaˬ neh nawˬ-ahˇ 
biꞈ taˬ-euˬ yaw sahˇ tiˬ paˆ deuˬ yuˇ-awˇ, aˬ yawꞈ maꞈ-ahˇ biꞈ nehˬ ma. Kʼoeˇ naˇ, 
tsawˇ haˬ heu deuˬ-ahˇ sheuˬ gʼeh-eu nawˬ-euˬ gaˇ-ahˇ aˬ yawꞈ maꞈ caw ba-awˇ, 
gaˇ kʼoeˇ nawˬ-ahˇ tehꞈ-ehˇ maˬ paˇ daˇ ni pyeuꞈ-iˇ tehꞈ-a.  
18Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Ni shawˬ nah gʼaˇ duˬ 
yawˬ haˇ yawˬ ha muiˬ laˇ shawˇ laˇ ni mˇ-awˬ. Naw maꞈ shaˬ jiˇ ya dzaˬ tehꞈ-a. 
Naw maꞈ ngoeˇ ngoeˇ-ehˇ, shaˬ jiˇ ya dzaˬ law nmˇ-aˬ lehˇ ehˇ-eu hawˇ-eu, Iˇjiˇtuˆ 
miˇ kʼahˬ laꞈ kʼoeˇ jawˇ ngeh kʼaˇ boe law miˇ-a lehˇ ehˇ gaˇ Sahˬpaˬ Miˬyehˇ ya gaˬ 
gʼaˬ-euˬ meh. Nymˬ-mˇ poˆ jawˇ-aˬ, Sahˬpaˬ Miˬyehˇ naw maꞈ-ahˇ shaˬ jiˇ biꞈ laꞈ-
awˇ, naw maꞈ ya dzaˬ tehꞈ-a.  
19Tiˬ nah loˇ, nyiˬ nah loˇ, ngaˬ nah loˇ, tseˇ nah loˇ, nyiˬ tseˇ nah loˇ lehˇ tehꞈ-ehˇ 
naw maꞈ ya dzaˬ-eu jeˬ maˬ ngeuˇ-a.  
20Ba la tiˬ siˬ siˬ lah ni naw maꞈ ya dzaˬ tehꞈ-a. Naw maꞈ-euˬ naˇ mehˇ-ahˇ shaˬ jiˇ 
doˆ le gaˇ keuˆ-awˇ, shaˬ jiˇ-ahˇ naw maꞈ nui daˆ daˆ laˇ ngeh keuˆ ni ya dzaˬ tehꞈ-a. 
Naw maꞈ nehˬ-ehˇ jawˇ luꞈ-eu Sahˬpaˬ Miˬyehˇ-ahˇ naw maꞈ byehˇ dzeh-awˇ, 
Iˇjiˇtuˆ miˇ kʼahˬ laꞈ kʼoeˇ neh maˬ doˆ le law nmˇ-aˬ gʼaˬ law hawˇ miˇ-a lehˇ aˬ 
yawꞈ mehˬ shi naw maꞈ toˇ-eu miˇ neh, kʼoeˇ loꞈ-ehˇ pyeuꞈ laˇ tehꞈ-a lehˇ aˬ yawꞈ 
maꞈ-ahˇ ehˇ nehˬ-awˬ.” 

21Sahˬpaˬ Miˬyehˇ-ahˇ Moˇseˬ ehˇ nehˬ-eu, “Tsawˇ haˬ koꞈ seh gʼaˬ-ahˇ ngaˇ sheuˬ 
gʼeh luꞈ-eu ma. Aˬ yawꞈ maꞈ ba la tiˬ siˬ dzaˬ loꞈ-eu shaˬ jiˇ nawˇ biꞈ ma lehˇ ehˇ te 
loˇ.  
22Aˬ yawꞈ maꞈ dzaˬ dehˆ dawˇ dehˆ ni mawˇ neˇ hawˇ-eu yawˇ sehꞈ loꞈ coeˇ tehꞈ-a 
loˇ. Iˬ ma laˆ shaˆ laꞈ kʼoeˇ kʼaˇ jawˇ-eu ngaˬ shaˬ dawˬ tawˆ luꞈ nyehꞈ jiˇ kʼawꞈ, aˬ 
yawꞈ maꞈ gʼaˇ duˬ loꞈ leˇ tehꞈ-a loˇ.” 
23Sahˬpaˬ Miˬyehˇ ehˇ-eu, “Ngaˬ-euˬ baoˬ neh maˬ mˇ pyeuꞈ nya-eu jeˬ jaˆ ta loˇ. 
Maˬ pyeuꞈ laˇ nya nga loˇ lehˇ nymˬ-mˇ naw maꞈ ya mawˇ tehꞈ-a.” 
24Kʼoeˇ naˇ, Moˇseˬ doˆ-iˇ-awˇ, Sahˬpaˬ Miˬyehˇ neh ehˇ-euˬ dawˬ deuˬ Iˇsaˬleˬlaˆ 
tsawˇ haˬ deuˬ-ahˇ dzawˇ nehˬ-euˬ meh. Aˬ yuiꞈ aˬ tsu deuˬ laꞈ kʼoeˇ, shiꞈ tseˇ gʼaˬ-
ahˇ aˬ yawꞈ kuˇ uiˬ-awˇ, Sehˬ gʼawˆ jawˬ jawˬ-ehˇ bi yawꞈ-eu meh.  
25Kʼoeˇ ngeh, mˬ dmˇ laꞈ kʼoeˇ Sahˬpaˬ Miˬyehˇ zaꞈ le-awˇ, aˬ yawꞈ-ahˇ dawˬ ngehˬ 
cawˬ-euˬ meh. Moˇseˬ-ahˇ biꞈ taˬ-euˬ yaw sahˇ tiˬ paˆ deuˬ aˬ yawꞈ yuˇ-awˇ, aˬ yuiꞈ 
aˬ tsu kʼoeˇ shiꞈ tseˇ gʼaˬ-ahˇ biꞈ-euˬ meh. Aˬ yawꞈ maꞈ kʼoeˇ taˆ yaw sahˇ keuˆ le 
ngeh, Miˬyehˇ gʼaˇ duˬ ngehˬ dah-eu deuˬ loꞈ-ehˇ aˬ yawꞈ maꞈ guˇ-eu meh. Ehˇ 
kʼawꞈ, tiˬ kʼehˬ laˇ kʼehˇ tehꞈ-ehˇ aˬ yawꞈ maꞈ guˇ-euˬ meh.  
26Aˬ yuiꞈ aˬ tsu kʼoeˇ shiꞈ tseˇ gʼaˬ laꞈ kʼoeˇ, Eˇlaˬdaˇ hawˇ-eu Meˬdaˇ aˬ nyaꞈ-aˬ, 
Sahˬpaˬ Miˬyehˇ jawˇ-eu Sehˬ gʼawˆ-ahˇ maˬ le ni, yawˬ ha-euˬ sehˬ gʼawˆ laꞈ kʼoeˇ 
jawˇ yaꞈ-euˬ meh. Kʼoeˇ gaˇ, sehˬ gʼawˆ laꞈ kʼoeˇ aˬ yawꞈ nyaꞈ kʼoeˇ taˆ yaw sahˇ keuˆ 
le-awˇ, aˬ yawꞈ nyaꞈ kʼawꞈ, Miˬyehˇ gʼaˇ duˬ ngehˬ dah-eu deuˬ loꞈ-ehˇ guˇ-euˬ meh.  
27Eˇlaˬdaˇ hawˇ-eu Meˬdaˇ aˬ nyaꞈ kʼoeˇ loꞈ-ehˇ jahˇ luꞈ-eu gaˇ kawˆ tsaꞈ gaˬ leˇ-eu 
gʼaˇ duˬ, zaˬ guˬ tiˬ gʼaˬ Moˇseˬ jawˇ gaˇ cehˆ coeˬ coeˬ gʼeh-euˬ meh.  
28Kʼoeˇ ngeh, zaˬ guˬ pyeuꞈ ngeh neh Moˇseˬ-ahˇ caw ba-euˬ gʼaˬ pyeuꞈ-eu Nuˬ-euˬ 
aˬ li Yawˇshuˆ gʼaˬ, “Aˬ yawꞈ nyaꞈ-ahˇ laˆ naˬ-awˬ” lehˇ Moˇseˬ-ahˇ ehˇ nehˬ-euˬ 
meh.  
29Moˇseˬ ehˇ-eu, “Ngaˬ-euˬ doˇ daˇ nawˇ myaˆ naˆ te loˇ. Sahˬpaˬ Miˬyehˇ-euˬ tsawˇ 
haˬ dawˬ tawˆ luꞈ-ahˇ Sahˬpaˬ Miˬyehˇ yaw sahˇ biꞈ nehˬ-awˇ, aˬ yawꞈ maꞈ dawˬ 
tawˆ luꞈ Miˬyehˇ gʼaˇ duˬ ngehˬ dah-eu deuˬ loꞈ-ehˇ guˇ gaˇ ngaˇ gaˬ mawꞈ-eu ma.” 
30Kʼoeˇ naˇ, Iˇsaˬleˬlaˆ tsawˇ haˬ deuˬ-euˬ aˬ yuiꞈ aˬ tsu kʼoeˇ shiꞈ tseˇ gʼaˬ aˬ yawꞈ 
maꞈ-euˬ sehˬ gʼawˆ-ahˇ gʼoꞈ-iˇ jiˇ-euˬ meh.  

Sahˬpaˬ Miˬyehˇ neh hahˬ zaˬ laˬ ma pyehˬ gʼeh leꞈ-eu 

31Ja pyuˬ ni, Sahˬpaˬ Miˬyehˇ jaˬ lehˇ bi baw laˇ-awˇ, iˬ ma laˆ shaˆ paw neh hahˬ zaˬ 
laˬ ma deuˬ bi hehˇ ahˇ laꞈ-euˬ meh. Hahˬ zaˬ laˬ ma kʼoeˇ deuˬ-aˬ, miˇ tsaˬ-ahˇ neh 
nyiˬ caˆ ehˇ gʼaˬ ni goˇ gaˇ neh tehꞈ-ehˇ zaw laꞈ-eu meh. Iˇsaˬleˬlaˆ tsawˇ haˬ jawˇ 
naˬ luꞈ-eu jawˇ duˬ-ahˇ hahˬ zaˬ laˬ ma kʼoeˇ deuˬ ga taˬ le-awˇ, aˬ yawꞈ maꞈ jawˇ-
eu jawˬ jawˬ-ehˇ tiˬ nah zoˬ zaˇ gaˇ ma kaˬ gaˇ keuˆ ni ga byah jiˇ-euˬ meh.  
32Kʼoeˇ ngeh nah nah ga-ehˇ hawˇ-eu, kʼoeˇ ngeh miˇ miˇ lah-ehˇ uˬ taꞈ, yawˬ nah 
yawˬ nah ga-ehˇ, Iˇsaˬleˬlaˆ tsawˇ haˬ deuˬ hahˬ zaˬ laˬ ma nyehꞈ nyehꞈ-ehˇ jawˇ-
euˬ meh. Yawˬ gʼaˬ na luꞈ koꞈ yaˇ jawꞈ-i maˬ teˬ ni nyehꞈ uiˬ-euˬ meh. Kʼoeˇ naˇ, aˬ 
yawꞈ maꞈ jawˇ-eu jawˬ jawˬ-ehˇ lawꞈ-awˇ, shaˬ koˆ koˆ-euˬ meh.  

33Aˬ yawꞈ maꞈ shaˬ jiˇ maˬ dzaˬ jiˇ-euˬ gʼawˬ mya ni dzeˇ luꞈ ngeh, Sahˬpaˬ Miˬyehˇ 
aˬ yawꞈ maꞈ-ahˇ nui ma pehˇ-awˇ, aˬ yawꞈ maꞈ kʼoeˇ taˆ luˬ-iˇ seˇ-iˇ-eu jeˬ bi keuˆ le-
euˬ meh.  
34Jawˇ duˬ kʼoeˇ tsahˇ-ahˇ, Giˇbyoˆ Haˬtaˬbaˬlehˇ kuˇ-euˬ meh. Aˬ jeˬ miˇ neh ehˇ naˇ, 
shaˬ jiˇ-ahˇ mehˇ juiˇ juiˇ-eu tsawˇ haˬ deuˬ-ahˇ kʼoeˇ gaˇ duˬ pahˬ-euˬ meh.  
35Iˇsaˬleˬlaˆ tsawˇ haˬ deuˬ kʼoeˇ gaˇ neh paˇ luˆ-iˇ-awˇ, Haˬzeˬloˬ lehˇ kuˇ-eu jawˇ 
duˬ-ahˇ paˇ jawˇ naˬ-euˬ meh.  

Bawˇtsahˬ 12 

Kʼehˬ-eu kʼaˆ-eu jeˬ-ahˇ Miˇliˬyaˬ ya daˬ-euˬ 

1Kuˇshaˆ tsawˇ jeuˬ zaˬ miˬ zaˬ-ahˇ Moˇseˬ sheuˬ-euˬ miˇ neh, Miˇliˬyaˬ hawˇ-eu 
Aˬloˬ aˬ nyaꞈ aˬ yawꞈ-ahˇ iˬ baˇ taˬ-euˬ meh.  
2Aˬ yawꞈ nyaꞈ ehˇ-eu, “Moˇseˬ-ahˇ tehꞈ-ehˇ gʼoe-awˇ Sahˬpaˬ Miˬyehˇ dawˬ ngehˬ ta 
loˇ. Nga nyaꞈ-ahˇ gʼoe-awˇ dawˬ maˬ ngehˬ-a loˇ” lehˇ aˬ yawꞈ nyaꞈ ehˇ-eu meh. Aˬ 
yawꞈ nyaꞈ kʼoeˇ loꞈ-ehˇ ehˇ gaˇ Sahˬpaˬ Miˬyehˇ ya gaˬ-euˬ meh.  
3(Moˇseˬ-aˬ, nui ma nahˬ yu ni gʼeh-awˇ, miˇ tsaˬ kʼoeˇ taˆ kʼaˇ jawˇ-eu tsawˇ haˬ 
dawˬ tawˆ luꞈ laꞈ kʼoeˇ, aˬ cawˬ naˆ maˬ tseˇ nui nahˬ nui yu ahˇ-eu tsawˇ haˬ tiˬ gʼaˬ 
pyeuꞈ-eu meh.) 
4“Naw maꞈ smˇ gʼaˬ ngaˇ jawˇ-eu Sehˬ gʼawˆ-ahˇ laˇ-awˬ” lehˇ, Moˇseˬ, Aˬloˬ hawˇ-
eu Miˇliˬyaˬ aˬ ha smˇ gʼaˬ-ahˇ Sahˬpaˬ Miˬyehˇ ja pyuˬ ni ehˇ nehˬ-euˬ meh. Kʼoeˇ 
ngeh, aˬ yawꞈ maꞈ smˇ gʼaˬ kʼoeˇ gaˇ le-euˬ meh.  
5Mˬ dmˇ kʼawˇ zeuˇ laꞈ kʼoeˇ Sahˬpaˬ Miˬyehˇ zaꞈ le-awˇ, Sehˬ gʼawˆ-euˬ gʼoˆ kʼehˬ-
ahˇ yawꞈ-awˇ, Aˬloˬ hawˇ-eu Miˇliˬyaˬ-ahˇ kuˇ-euˬ meh. Kʼoeˇ ngeh, aˬ yawꞈ nyaꞈ 
mehˬ hu paw jiˆ doˆ leˇ-euˬ meh.  
6Sahˬpaˬ Miˬyehˇ ehˇ-eu, “Ngaˇ ehˇ gaˇ naˇ haˬ-awˬ. Naw maꞈ laꞈ kʼoeˇ Miˬyehˇ gʼaˇ 
duˬ ngehˬ dah-eu deuˬ jawˇ naˇ, yaw sahˇ laꞈ kʼoeˇ aˬ yawꞈ maꞈ-ahˇ ngaˇ pah mehˬ 
nehˬ-awˇ, yuꞈ maˆ maˆ-eu laꞈ kʼoeˇ ngaˇ dawˬ ngehˬ cawˬ ma.  
7Ehˇ kʼawꞈ, ngaˬ-euˬ zaˬ kʼaˆ Moˇseˬ-ahˇ ngaˇ dawˬ ngehˬ cawˬ ngeh, kʼoeˇ loꞈ-ehˇ 
maˬ ngeuˇ. Ngaˬ-euˬ tsawˇ jeuˬ Iˇsaˬleˬlaˆ tsawˇ haˬ dawˬ tawˆ luꞈ-ahˇ haw-eu pyaˆ-
eu gaˇ heu, aˬ yawꞈ-ahˇ ngaˇ a nehˬ taˬ-euˬ ma.  
8Kʼoeˇ miˇ neh, aˬ yawꞈ-ahˇ ngaˇ dawˬ ngehˬ cawˬ ngeh, myaˆ pyawˬ ciˬ daˬ-awˇ, 
bya cehˆ ni ngehˬ cawˬ-eu ma. Dawˬ jaw dawˬ yehˆ maˬ zmˬ. Ngaˬ-euˬ seuˆ dzeuꞈ 
aˇ gʼehˇ kʼawꞈ, aˬ yawꞈ mawˇ haw-euˬ meh. Ngaˬ-euˬ zaˬ kʼaˆ Moˇseˬ-ahˇ iˬ baˇ taˬ-
eu dawˬ, naw nyaꞈ aˬ joˆ-ehˇ ngehˬ peuˬ-eu nya.” 
9Kʼoeˇ naˇ, Sahˬpaˬ Miˬyehˇ aˬ yawꞈ nyaꞈ-ahˇ nui ma peh-awˇ gʼoꞈ daˆ leˇ-euˬ meh.  
10Sehˬ gʼawˆ kʼoeˇ taˆ jaˆ-eu mˬ dmˇ gʼoꞈ daˆ leˇ ngeh, Miˇliˬyaˬ-euˬ gʼawˇ mawˇ-ahˇ 
nyawˬ naˇ byah-awˇ, ngehˇ loꞈ-ehˇ pyuˇ deuˬ ni pyeuꞈ laˇ-euˬ meh. Miˇliˬyaˬ-ahˇ 
Aˬloˬ haw gʼeh ngeh, nyawˬ naˇ byah taˬ-euˬ gaˇ ya mawˇ-awˇ,  
11Moˇseˬ-ahˇ Aˬloˬ heu loꞈ-ehˇ ehˇ nehˬ-euˬ meh. “Nga nyaꞈ maˬ shaˇ noeˬ ni mˇ 
lehˬ-euˬ iˬ baˇ heu baˬ da neh, heu loꞈ-ehˇ gʼeh-eu kʼehˬ-eu kʼaˆ-eu jeˬ taˬ bi keuˆ le 
laꞈ.  

12Dehꞈ le ngeh neh shaˬ jiˇ tiˬ paˆ maˬ tsoꞈ-ehˇ yaw shiˇ-ehˇ dehꞈ le-euˬ loꞈ-ehˇ 
Miˇliˬyaˬ-ahˇ taˬ bi pyeuꞈ-iˇ nehˬ laꞈ.” 
13Kʼoeˇ ngeh, “Miˬyehˇ-oˇ, aˬ yawꞈ-euˬ naˇ gawˇ bi taˬ leˇ nehˬ laꞈ-awˬ” lehˇ, Sahˬpaˬ 
Miˬyehˇ-ahˇ Moˇseˬ guˇ-euˬ meh.  
14Sahˬpaˬ Miˬyehˇ ehˇ-eu, “Aˬ yawꞈ-euˬ aˬ da neh aˬ yawꞈ-euˬ myaˆ pyawˬ-ahˇ duˬ 
kʼaˬ kʼa daˆ nehˬ law nmˇ-aˬ, shiꞈ nah keuˆ ni aˬ yawꞈ ya shaꞈ dawˇ-eu maˬ ngeuˇ-a 
loˇ. Shiꞈ nah keuˆ ni aˬ yawꞈ-ahˇ pu laꞈ nyiˇ paw teh dzeh-awˇ, shiꞈ nah byah laˆ naˇ 
paˇ bi gʼoꞈ laˇ nya tehꞈ-a.” 
15Miˇliˬyaˬ-aˬ, shiꞈ nah keuˆ ni pu laꞈ nyiˇ paw bi teh dzeh-euˬ meh. Aˬ yawꞈ-ahˇ 
maˬ bi gʼoꞈ uˇ laˇ kʼoeˇ keuˆ ni, Iˇsaˬleˬlaˆ tsawˇ haˬ deuˬ gaˇ ma maˬ doˆ-iˇ ni jawˇ-
euˬ meh.  
16Kʼoeˇ naˇ, Haˬzeˬloˆ lehˇ kuˇ-euˬ jawˇ duˬ-ahˇ neh aˬ yawꞈ maꞈ doˆ-iˇ-awˇ, Paˬlaˬ 
bawˇ tsahˬ bawˇ dahˇ-ahˇ jawˇ-euˬ meh.  

Bawˇtsahˬ 13 

Tsawˇ haˬ pyehˬ gʼeh-awˇ bi kʼoeˬ sho haw leˇ-euˬ 
(Dawˬmehˬ 1.19-33) 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
2“Iˇsaˬleˬlaˆ tsawˇ haˬ deuˬ-ahˇ ngaˇ biꞈ nehˬ-eu lehˇ gʼeh-eu Kaˬnaˬ miˇ kʼahˬ-ahˇ bi 
pyehˆ tseˇ haw leˇ-eu gʼaˇ duˬ, tsawˇ jeuˬ tseˇ nyiꞈ jeuˬ, aˬ yawꞈ jeuˬ yawꞈ laꞈ kʼoeˇ, 
aˬ yuiꞈ aˬ tsu tiˬ gʼaˬ tseˇ doˆ-awˇ bi le-awˬ.” 
3Sahˬpaˬ Miˬyehˇ neh dawˬ biꞈ-euˬ loꞈ-ehˇ, tsawˇ haˬ kʼoeˇ deuˬ-ahˇ, Paˬlaˬ bawˇ 
tsahˬ bawˇ dahˇ laꞈ kʼoeˇ neh Moˇseˬ pyehˬ gʼeh-euˬ meh. 
4Heu-aˬ, tsawˇ haˬ kʼoeˇ deuˬ-euˬ tsawˇ myahˇ deuˬ meh. Luˇbeˬ tsawˇ jeuˬ laꞈ 
kʼoeˇ, Zaˬkuˬlaˇ-euˬ aˬ li Shaˬmeuˬ 
5Suˇmoˬ tsawˇ jeuˬ laꞈ kʼoeˇ, Hawˇliˬ-euˬ aˬ li Shaˬpaˇ 
6Yuˇdaˆ tsawˇ jeuˬ laꞈ kʼoeˇ, Yeˬpuˬnehˇ-euˬ aˬ li Gaˬlehˆ 
7Iˇsaˬkaˬ tsawˇ jeuˬ laꞈ kʼoeˇ, Yoˆsehˆ-euˬ aˬ li Iˇgaˬlaˇ 
8Eˇpaˬleˬ tsawˇ jeuˬ laꞈ kʼoeˇ, Nuˬ-euˬ aˬ li Awˇsheˬ 
9Beˬyaˬmiˬ tsawˇ jeuˬ laꞈ kʼoeˇ, Laˬpuˇ-euˬ aˬ li Paˬlaˬtiˇ 
10Zeˬbuˬluˬ tsawˇ jeuˬ laꞈ kʼoeˇ, Sawˇdi-euˬ aˬ li Gaˬdeˬlaˇ 
11Maˬnaˇseˬ tsawˇ jeuˬ laꞈ kʼoeˇ, Suˇsiˬ-euˬ aˬ li Gaˬdiˆ 
12Daˬ tsawˇ jeuˬ laꞈ kʼoeˇ, Geˬmaˬliˇ-euˬ aˬ li Aˬmeˬlaˆ 
13Aˬsaˬ tsawˇ jeuˬ laꞈ kʼoeˇ, Miˇkeˬlaˇ-euˬ aˬ li Seˬduˇlaˆ 
14Naˬtaˬliˇ tsawˇ jeuˬ laꞈ kʼoeˇ, Gʼawˬpaˬsiˇ-euˬ aˬ li Naˬbiˬ 
15Gaˆ tsawˇ jeuˬ laꞈ kʼoeˇ, Maˬciˇ-euˬ aˬ li Geuˬlaˇ 
16Heu deuˬ-aˬ, miˇ kʼahˬ kʼoeˇ kʼahˬ-ahˇ bi kʼoeˬ sho haw leˇ-eu gʼaˇ duˬ, Moˇseˬ neh 
pyehˬ gʼeh-euˬ tsawˇ haˬ deuˬ meh. Nuˬ-euˬ aˬ li Awˇsheˬ-ahˇ, Yawˇshuˆ lehˇ aˬ 
yawꞈ myahˇ paˇ nehˬ-euˬ meh.  

17Tsawˇ haˬ kʼoeˇ deuˬ-ahˇ pyehˬ gʼeh ngeh, Moˇseˬ heu loꞈ-ehˇ tsaꞈ nehˬ-awˇ pyehˬ 
gʼeh-euˬ meh. “Heu gaˇ neh laꞈ taˆ paw le gʼeh leꞈ-awˇ, Kaˬnaˬ miˇ kʼahˬ laꞈ oˆ dzaˬ-
ahˇ le uˇ-awˇ, gawˬ jawˬ gawˬ duˇ jaˆ-eu yaw goˇ paw paˇ daˆ leˇ-awˬ.  
18Aˬ joˆ-ehˇ gʼeh-eu miˇ kʼahˬ pyeuꞈ-eu gaˇ kawˆ maˬ ehˇ, tsawˇ haˬ aˇ myaˆ ni jawˇ-
eu gaˇ kawˆ maˬ ehˇ, tsawˇ haˬ kʼoeˇ deuˬ aˇ naˆ ni gʼaˬ kʼaˆ-eu gaˇ kawˆ maˬ ehˇ, 
pyehˆ tseˇ duˬ-awˬ.  
19Miˇ kʼahˬ kʼoeˇ kʼahˬ muiˬ-eu nga loˇ, doeˇ-eu nga loˇ lehˇ maˬ ehˇ, kʼoeˇ gaˇ jawˇ-
eu tsawˇ haˬ deuˬ meuˬ meuˬ lahˇ gawˬ-awˇ jawˇ-eu nga loˇ, maˬ gawˬ ni jawˇ-eu 
nga loˇ lehˇ maˬ ehˇ, pyehˆ tseˇ duˬ-awˬ.  
20Miˇ tsaˬ miˇ muiˬ muiˬ-awˇ, aˇ bawˇ sahˬ kʼaˆ jeˬ nga loˇ lehˇ pyehˆ tseˇ duˬ-awˬ. 
Kʼoeˇ naˇ, miˇ kʼahˬ kʼoeˇ kʼahˬ-ahˇ jaˆ-eu aˇ siˬ aˇ lu ui cuiˆ maˬ ngehˇ ni yuˇ kʼoꞈ laꞈ 
law.” (Aˇ yamˬ kʼoeˇ yamˬ-aˬ, aˬ gaꞈ aˇ siˬ awꞈ dahˬ beh-eu aˇ yamˬ pyeuꞈ-eu meh.) 
21Kʼoeˇ naˇ, tsawˇ haˬ kʼoeˇ deuˬ laꞈ taˆ paw le gʼeh leꞈ-awˇ, laꞈ oˆ paw dzeˇ dzaˬ-ahˇ 
jaˆ-eu Ziˇnaˆ lehˇ kuˇ-eu bawˇ tsahˬ bawˇ dahˇ-ahˇ neh, laˬ taˆ paw jaˆ-eu Haˬmaˬ 
meuˬ-ahˇ le-eu gaˇ ma dawˬ peh jaˆ-eu Leˬhawˇbaˆ meuˬ-ahˇ keuˆ ni, miˇ kʼahˬ 
kʼoeˇ-ahˇ pyehˆ tseˇ haw leˇ-euˬ meh.  
22Miˇ kʼahˬ kʼoeˇ kʼahˬ-euˬ laꞈ oˆ dzaˬ-ahˇ jeˬ huˬ le-awˇ, huiˬ dui goˇ dui dui-eu 
Aˬnaˬkaˆ tsawˇ jeuˬ-euˬ zaˬ deuˬ uˆ deuˬ pyeuꞈ-eu Aˬhiˇmaˬ aˇ jeuˬ, Sheˬshaiˇ aˇ jeuˬ 
hawˇ-eu Taˬlaˬmehˇ aˇ jeuˬ deuˬ jawˇ-eu Heˬbyoˬ meuˬ-ahˇ le keuˆ-euˬ meh. 
(Heˬbyoˬ meuˬ-aˬ, Iˇjiˇtuˆ miˇ kʼahˬ laꞈ kʼoeˇ jaˆ-eu Zoˇnaˆ meuˬ taꞈ-ehˇ shiꞈ kʼoꞈ huˬ-
ehˇ teˬ taˬ-euˬmeuˬ pyeuꞈ-eu meh.) 
23Eˇshaˬkawˇlaˆ deh kʼawꞈ-ahˇ aˬ yawꞈ maꞈ iˇ keuˆ ngeh, aˬ gaꞈ aˇ siˬ aˇ puˇ tiˬ puˇ 
tehꞈ-ehˇ tsoꞈ-eu aˬ gaꞈ uˬ pyaˬ tiˬ pyaˬ aˬ yawꞈ maꞈ coeˇ tsehˆ-euˬ meh. Aˬ gaꞈ aˇ puˇ 
kʼoeˇ kah dui dui-eu miˇ neh, tsawˇ haˬ nyiˬ gʼaˬ daˇ kawˬ cawˬ ahˇ-awˇ ya baꞈ-eu 
meh. Aˇ ka uˆ aˇ siˬ hawˇ-eu siˬ guˬ aˇ siˬ kʼawꞈ, aˬ yawꞈ maꞈ ui cuiˆ yuˇ kʼoꞈ gʼeh-euˬ 
meh.  
24(Iˇsaˬleˬlaˆ tsawˇ haˬ kʼoeˇ deuˬ neh coeˇ tsehˆ-euˬ aˬ gaꞈ aˇ siˬ aˇ puˇ kʼoeˇ puˇ-ahˇ 
dawˬ daˬ daˬ-awˇ, jawˇ duˬ kʼoeˇ tsahˇ-ahˇ Eˇshaˬkawˇlaˆ lehˇ kuˇ-euˬ meh.  
25Oeˬ tseˇ nah keuˆ ni miˇ kʼahˬ kʼoeˇ kʼahˬ-ahˇ pyehˆ tseˇ haw gʼaˬ ngeh jawˇ, kʼoeˬ 
sho leˇ-euˬ tsawˇ haˬ kʼoeˇ deuˬ gʼoꞈ le-euˬ meh.  
26Paˬlaˬ bawˇ tsahˬ bawˇ dahˇ laꞈ kʼoeˇ, Kaˬdeˬshaˇ lehˇ kuˇ-eu jawˇ duˬ-ahˇ, Moˇseˬ, 
Aˬloˬ hawˇ-eu Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ jawˇ gaˇ aˬ yawꞈ maꞈ 
gʼoꞈ keuˆ le-euˬ meh. Aˬ yawꞈ maꞈ neh kʼaˇ ya mawˇ yaꞈ-euˬ jeˬ gaˇ kawˆ dzawˇ 
mehˬ-awˇ, aˬ yawꞈ maꞈ neh yuˇ kʼoꞈ leꞈ-euˬ aˇ siˬ deuˬ kʼawꞈ, mehˬ nehˬ-euˬ meh.  
27Aˬ yawꞈ maꞈ Moˇseˬ-ahˇ ehˇ nehˬ-eu, “Miˇ kʼahˬ kʼoeˇ kʼahˬ-ahˇ nga maꞈ pyehˆ tseˇ 
haw-awˇ, miˇ tsaˬ miˇ muiˬ muiˬ dui dui-awˇ baw le za le-eu miˇ kʼahˬ pyeuꞈ-eu gaˇ 
kawˆ pyehˆ tseˇ duˬ-euˬ ma. Aˇ siˬ heu deuˬ kʼawꞈ, kʼoeˇ gaˇ-euˬ aˇ siˬ meh.  
28Ehˇ kʼawꞈ, kʼoeˇ gaˇ jawˇ-eu tsawˇ haˬ deuˬ gʼaˬ kʼaˆ dui dui-awˇ, aˬ yawꞈ maꞈ-euˬ 
meuˬ deuˬ kʼawꞈ, huiˬ dui dui-awˇ, meuˬ meuˬ lahˇ yaw muiˬ paˬ-ehˇ gawˬ ziꞈ taˬ-
euˬ meh. Kʼoeˇ naˆ tehꞈ-ehˇ maˬ ngeuˇ ni, huiˬ dui goˇ dui dui-eu tsawˇ haˬ deuˬ-euˬ 
zaˬ deuˬ uˆ deuˬ kʼawꞈ kʼoeˇ gaˇ jawˇ luꞈ gaˇ ya mawˇ-euˬ ma. 

http://pt-br.bibles.org/ahk-AHK/Num/13#Num.13.24!f.1

29Aˬmaˬlehˇ tsawˇ haˬ deuˬ miˇ kʼahˬ kʼoeˇ kʼahˬ laꞈ oˆ dzaˬ-ahˇ jawˇ luꞈ-eu meh. 
Heˬtaˆ tsawˇ jeuˬ, Yeˬbuˇ tsawˇ jeuˬ hawˇ-eu Aˬmawˇliˆ tsawˇ jeuˬ deuˬ-aˬ, gawˬ 
jawˬ gawˬ duˇ-ahˇ jawˇ-awˇ, Kaˬnaˬ tsawˇ jeuˬ-aˬ, Gʼahˇ ceh-euˬ Iˬ ma laˆ shaˆ-euˬ 
dawˬ peh Yawˇdaˬ lawˇ baˬ caw caw-ehˇ jawˇ-eu meh.” 
30Moˇseˬ-euˬ dawˬ peh uiˬ leˇ taˬ-awˇ jawˇ-eu tsawˇ haˬ kʼoeˇ deuˬ-ahˇ “Ciˬ cuˇ ni 
jawˇ sheˇ” lehˇ Gaˬlehˆ ehˇ nehˬ-euˬ meh. Kʼoeˇ naˇ, aˬ yawꞈ ehˇ-eu, “Nymˬ-mˇ, miˇ 
kʼahˬ kʼoeˇ kʼahˬ-ahˇ aˬ dui guiˇ deuˆ-awˇ yuˇ geuꞈ kaˇ-euˇ. Miˇ kʼahˬ kʼoeˇ kʼahˬ-ahˇ 
aˬ dui deuˆ gʼaˬ ma.” 
31Ehˇ kʼawꞈ, Gaˬlehˆ nehˬ-ehˇ le-euˬ tsawˇ haˬ deuˬ ehˇ-eu, “Maˬ ngeuˇ-a. Aˬ yawꞈ 
maꞈ-ahˇ aˬ dui guiˇ maˬ deuˆ gʼaˬ nya-a. Kʼoeˇ gaˇ jawˇ-eu tsawˇ haˬ kʼoeˇ deuˬ, aˬ 
dui naˆ maˬ tseˇ gʼaˬ kʼaˆ dzehˬ-eu meh.” 
32Kʼoeˇ naˇ, aˬ yawꞈ maꞈ neh pyehˆ tseˇ leˇ-euˬ miˇ kʼahˬ gaˇ kawˆ, Iˇsaˬleˬlaˆ tsawˇ 
haˬ deuˬ-ahˇ maˬ ngeuˇ-eu jeˬ-ehˇ aˬ yawꞈ maꞈ ja byah gʼeh-euˬ meh. Aˬ yawꞈ maꞈ 
ehˇ-eu, “Kʼoeˇ gaˇ jawˇ-eu tsawˇ haˬ deuˬ dzaˬ loꞈ ni tehꞈ-ehˇ kʼawꞈ, miˇ kʼahˬ kʼoeˇ 
kʼahˬ laꞈ kʼoeˇ dzaˬ dzaˬ dawˇ dawˇ maˬ jaˆ-a. Nga maꞈ neh mawˇ yaꞈ-euˬ tsawˇ haˬ 
yawˬ gʼaˬ na luꞈ, caˇ gawˬ goˇ dui dui-eu meh.  
33Aˬnaˬkaˆ-euˬ zaˬ deuˬ uˆ deuˬ pyeuꞈ-eu huiˬ dui goˇ dui dui-eu tsawˇ haˬ deuˬ-ahˇ 
kʼawꞈ nga maꞈ mawˇ yaꞈ-euˬ ma. Aˬ dui yawˬ haˇ yawˬ ha paˇ haw ngeh, nyehˇ bahˇ 
hui ni tehꞈ-ehˇ ahˇ gaˇ duˇ nya. Aˬ yawꞈ maꞈ aˬ dui-ahˇ paˇ haw law hawˇ kʼawꞈ, 
kʼoeˇ hui tehꞈ nga lehˇ duˇ tehꞈ-a.” 

Bawˇtsahˬ 14 

Iˇsaˬleˬlaˆ tsawˇ haˬ deuˬ nui ma cawˆ-euˬ 

1Iˇsaˬleˬlaˆ tsawˇ haˬ deuˬ nui ma cawˆ-eu laꞈ kʼoeˇ, uˬ ciꞈ miˇ lah-ehˇ guˇ guˇ-ehˇ 
ngoeˇ-euˬ meh.  
2Aꞈ yawꞈ maꞈ nui ma cawˆ-eu laꞈ kʼoeˇ, Moˇseˬ hawˇ-eu Aˬloˬ-ahˇ iˬ baˇ taˬ-awˇ ehˇ-
eu, “Iˇjiˇtuˆ miˇ kʼahˬ laꞈ kʼoeˇ ya shiˇ law nmˇ-aˬ muiˬ dzehˬ tehꞈ-a. Heu gaˇ, bawˇ 
tsahˬ bawˇ dahˇ heu tsahˇ laꞈ kʼoeˇ ya shiˇ law nmˇ kʼawꞈ, zaˬ dzehˬ tehꞈ-a.  
3Aˬ jeˬ miˇ neh miˇ kʼahˬ kʼoeˇ kʼahˬ-ahˇ Sahˬpaˬ Miˬyehˇ aˬ dui maꞈ-ahˇ sheuˬ gʼeh 
ta. Guiˇ deuˆ-eu laꞈ kʼoeˇ aˬ dui maꞈ-ahˇ aˬ cawˬ neh bi deuˆ sehꞈ-awˇ, aˬ dui maꞈ-
euˬ miˬ sawˇ zaˬ deuˬ-ahˇ aˬ cawˬ nyehꞈ gʼeh tehꞈ-a.” 
4Kʼoeˇ naˇ, “Aˬ yuiꞈ tiˬ gʼaˬ tseˇ doˆ-awˇ, Iˇjiˇtuˆ miˇ kʼahˬ-ahˇ paˇ gʼoꞈ-iˇ kaˇ-euˇ” lehˇ 
aˬ yawꞈ maꞈ tiˬ gʼaˬ tiˇ gʼaˬ ja sawˇ-euˬ meh.  
5Kʼoeˇ naˇ, Iˇsaˬleˬlaˆ tsawˇ haˬ dawˬ tawˆ luꞈ mehˬ shi, Moˇseˬ hawˇ-eu Aˬloˬ aˬ 
nyaꞈ miˇ tsaˬ-ahˇ awˆ byaˆ-euˬ meh.  
6Kʼoeˬ sho haw leˇ-euˬ tsawˇ haˬ deuˬ laꞈ kʼoeˇ, Nuˬ-euˬ aˬ li Yawˇshuˆ hawˇ-eu 
Yeˬpuˬnehˇ-euˬ aˬ li Gaˬlehˆ aˬ nyaꞈ nui ma cawˆ dui dui-eu laꞈ kʼoeˇ, mehˬ tsoeˬ 
cehˬ pyaˬ-awˇ,  
7Iˇsaˬleˬlaˆ tsawˇ haˬ deuˬ-ahˇ ehˇ nehˬ-eu, “Nga maꞈ neh pyehˆ tseˇ haw leˇ-euˬ miˇ 
kʼahˬ-aˬ, muiˬ dui dui-eu miˇ kʼahˬ pyeuꞈ-eu meh.  

8Sahˬpaˬ Miˬyehˇ aˬ dui-ahˇ nui ma tsaˬ naˇ, aˬ dui-ahˇ kʼoeˇ gaˇ aˬ yawꞈ sheuˬ gʼeh-
awˇ, miˇ tsaˬ miˇ muiˬ muiˬ dui dui-awˇ baw le za le-eu miˇ kʼahˬ kʼoeˇ, aˬ dui-ahˇ 
biꞈ nehˬ laꞈ tehꞈ-a.  
9Sahˬpaˬ Miˬyehˇ-ahˇ taˬ puiˬ. Kʼoeˇ gaˇ jawˇ-eu tsawˇ haˬ deuˬ-ahˇ taˬ guˆ. Aˬ yawꞈ 
maꞈ-ahˇ aˬ dui maꞈ yaw awˇ laꞈ-ehˇ gʼaˬ leˇ tehꞈ-a. Sahˬpaˬ Miˬyehˇ aˬ dui nehˬ-ehˇ 
jawˇ-awˇ, aˬ yawꞈ maꞈ-ahˇ bo saˆ luꞈ-eu miˬ yehˇ deuˬ-ahˇ gʼaˬ leˇ gʼaˬ-euˬ meh. 
Kʼoeˇ miˇ neh taˬ guˆ.” 
10Ehˇ kʼawꞈ, tsawˇ haˬ aˇ maꞈ aˬ muˇ dawˬ tawˆ luꞈ aˬ yawꞈ nyaꞈ-ahˇ kʼaˬ lo neh bi 
sehꞈ-eu lehˇ lmˬ luꞈ-eu meh. Kʼoeˇ ngeh, Sahˬpaˬ Miˬyehˇ-euˬ yaw shehꞈ kʼahˬ sehˇ 
aˬ yawꞈ-euˬ Sehˬ gʼawˆ kʼoeˇ taˆ ja pyuˬ ni bya doˆ le-euˬ gaˇ aˬ yawꞈ maꞈ ya mawˇ-
euˬ meh.  

Iˇsaˬleˬlaˆ tsawˇ haˬ gʼaˇ duˬ Moˇseˬ guiˬ lahˬ shaˇ-euˬ 

11Moˇseˬ-ahˇ Sahˬpaˬ Miˬyehˇ ehˇ nehˬ-eu, “Tsawˇ haˬ heu deuˬ aˇ myah keuˆ ni 
ngaˬ-ahˇ byehˇ dzeh-eu lehˇ gʼeh ta. Aˬ yawꞈ maꞈ-ahˇ zahˬ leˇ paˬ-ehˇ gʼeh-eu jeˬ 
gʼawˬ mya poˆ mˇ mehˬ gʼaˬ-euˬ kʼawꞈ, ngaˬ-ahˇ maˬ jah-ehˇ aˬ yawꞈ maꞈ aˬ myah 
keuˆ ni jawˇ-eu gʼeh ta. 
12Nyawˬ leˇ nya-eu yaw jaw naˇ-eu naˇ gawˇ pyehˬ gʼeh leꞈ-awˇ, aˬ yawꞈ maꞈ-ahˇ 
ngaˇ laˆ cawˆ ma. Ehˇ kʼawꞈ, nawˬ-ahˇ ngaˇ, aˬ yawꞈ maꞈ naˆ maˬ tseˇ myaˬ dzehˬ-
awˇ gʼaˬ kʼaˆ dzehˬ-eu tsawˇ jeuˬ tiˬ jeuˬ-euˬ aˬ da bi pyeuꞈ laˇ ma.” 
13Sahˬpaˬ Miˬyehˇ-ahˇ Moˇseˬ ehˇ nehˬ-eu, “Nawˬ-euˬ baoˬ-ahˇ gʼoe-awˇ, tsawˇ haˬ 
heu deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh nawˇ sheuˬ doˆ laꞈ-euˬ meh. Nawˬ-euˬ 
tsawˇ haˬ deuˬ-ahˇ nawˬ neh mˇ nehˬ-euˬ gaˇ kawˆ Iˇjiˇtuˆ tsawˇ haˬ deuˬ ya gaˬ 
ngeh,  
14miˇ kʼahˬ heu kʼahˬ laꞈ kʼoeˇ jawˇ-eu tsawˇ haˬ kʼoeˇ deuˬ-ahˇ, gaˇ kawˆ kʼoeˇ aˬ 
yawꞈ maꞈ dzawˇ nehˬ tehꞈ-a. Sahˬpaˬ Miˬyehˇ nawˇ nga maꞈ nehˬ-ehˇ jawˇ-eu gaˇ 
kawˆ maˬ ehˇ, nawˬ-euˬ mˬ dmˇ nga maꞈ kʼoeˇ taˆ naˬ le ngeh nawˬ-ahˇ bya cehˆ ni 
ya mawˇ-euˬ gaˇ kawˆ maˬ ehˇ, nah gʼahˇ paw mˬ dmˇ kʼawˇ zeuˇ neh nga maꞈ-ahˇ 
nawˇ sheuˬ gʼeh-euˬ gaˇ kawˆ maˬ ehˇ, uˬ ciꞈ paw miˬ dzaˬ kʼawˇ zeuˇ neh sheuˬ 
gʼeh-euˬ gaˇ kawˆ maˬ ehˇ, tsawˇ haˬ kʼoeˇ deuˬ ya siˬ ya mawˇ gʼaˬ-euˬ meh.  
15Nymˬ-mˇ, nawˬ-euˬ tsawˇ haˬ dawˬ tawˆ luꞈ-ahˇ nawˇ sehꞈ naˇ, tsawˇ myahˇ doˆ-
eu nawˬ-euˬ gaˇ kawˆ-ahˇ ya gaˬ-eu tsawˇ jeuˬ kʼoeˇ deuˬ heu loꞈ-ehˇ ehˇ tehꞈ-a.  
16Nawˬ-euˬ tsawˇ haˬ deuˬ-ahˇ biꞈ ma lehˇ nawˬ neh saˇ jaˇ dzaˬ taˬ-euˬ miˇ kʼahˬ-
ahˇ, aˬ yawꞈ maꞈ-ahˇ nawˇ maˬ sheuˬ keuˆ gʼeh nya-eu baˬ da neh, bawˇ tsahˬ bawˇ 
dahˇ laꞈ kʼoeˇ nawˬ-euˬ tsawˇ haˬ deuˬ-ahˇ nawˇ sehꞈ-euˬ ngaˇ lehˇ ehˇ tehꞈ-a.  
17Kʼoeˇ miˇ neh Sahˬpaˬ Miˬyehˇ-oˇ, nymˬ-mˇ ngaˇ nawˬ-ahˇ heu loꞈ-ehˇ guiˬ lahˬ 
shaˇ-eu ma. Nawˬ-euˬ baoˬ nga maꞈ-ahˇ bi mawˇ laꞈ-awˇ, nawˬ neh saˇ jaˇ dzaˬ-awˇ 
ehˇ taˬ-euˬ jaˆ-eu loꞈ-ehˇ mˇ nehˬ laꞈ-awˬ. Nawˇ heu loꞈ-ehˇ ehˇ taˬ-euˬ jaˆ-eu meh.  
18‘Sahˬpaˬ Miˬyehˇ pyeuꞈ-eu ngaˇ-aˬ, yaw awˇ laꞈ-ehˇ nui ma maˬ pehˇ. Ngaˇ-aˬ, 
gʼoeˇ-eu gaˬ-eu jeˬ tiˬ byah ni ahˇ-awˇ, saˇ jaˇ ziꞈ dui dui-eu uˬ taꞈ, iˬ baˇ ahˇ-eu 
tsawˇ haˬ deuˬ hawˇ-eu ngaˬ-ahˇ puiˬ-eu tsawˇ haˬ deuˬ-ahˇ iˬ baˇ pyehˬ nehˬ-eu 
ma. Ehˇ kʼawꞈ, aˬ ma aˬ da aˬ piˬ aˬ bawˇ deuˬ-euˬ iˬ baˇ baˬ da neh, aˬ yawꞈ maꞈ-

euˬ aˬ buˇ aˬ li hawˇ-eu oeˬ paˬ oeˬ maˬ deuˬ-ahˇ, smˬ ziˇ oeˬ ziˇ keuˆ ni maˬ bi 
dzeuˇ-iˇ ni ngaˇ kʼehˬ nehˬ ma’ lehˇ nawˇ ehˇ taˬ-euˬ jaˆ-eu meh.  
19Sahˬpaˬ Miˬyehˇ-oˇ, tiˬ jawˇ-iˬ maˬ paˇ laˇ nya-eu nawˬ-euˬ gʼoeˇ-eu gaˬ-eu jeˬ 
huiˬ dui dui-eu baˬ da neh, Iˇjiˇtuˆ miˇ kʼahˬ laꞈ kʼoeˇ neh doˆ le ngeh tiˬ nah neh, 
tsawˇ haˬ heu deuˬ-euˬ iˬ baˇ nawˇ pyehˬ nehˬ luꞈ-eu loꞈ-ehˇ, nymˬ-mˇ kʼawꞈ aˬ 
yawꞈ maꞈ-euˬ iˬ baˇ pyehˬ nehˬ-awˬ lehˇ nawˬ-ahˇ ngaˇ guiˬ lahˬ shaˇ-eu ma.” 
20Sahˬpaˬ Miˬyehˇ ehˇ-eu, “Nawˇ ngaˬ-ahˇ shaˇ-eu loꞈ-ehˇ, aˬ yawꞈ maꞈ-ahˇ ngaˇ iˬ 
baˇ pyehˬ nehˬ ma.  
21Ehˇ kʼawꞈ, ngaˇ dehꞈ luꞈ-eu jeˬ hawˇ-eu miˇ tsaˬ kʼoeˇ taˆ ngaˬ-euˬ yaw shehꞈ kʼahˬ 
sehˇ byah-eu jeˬ yaw duˬ baw-eu loꞈ-ehˇ,  
22tsawˇ haˬ heu deuˬ laꞈ kʼoeˇ tiˬ gʼaˬ-iˬ miˇ kʼahˬ kʼoeˇ kʼahˬ laꞈ kʼoeˇ uˇ keuˆ leˇ 
ngeh keuˆ ni maˬ ya dehꞈ keuˆ-eu jeˬ kʼawꞈ, yaw duˬ baw tehꞈ-a. Ngaˬ-euˬ yaw 
shehꞈ kʼahˬ sehˇ laꞈ kʼoeˇ ngaˇ jawˇ luꞈ-eu jeˬ-ahˇ maˬ ehˇ, Iˇjiˇtuˆ miˇ kʼahˬ laꞈ kʼoeˇ 
hawˇ-eu bawˇ tsahˬ bawˇ dahˇ laꞈ kʼoeˇ ngaˬ neh mˇ-euˬ zahˬ leˇ paˬ-ehˇ gʼeh-eu 
jeˬ-ahˇ maˬ ehˇ, aˬ yawꞈ maꞈ ya mawˇ gʼaˬ-euˬ kʼawꞈ, ngaˬ-euˬ oˇ oꞈ nya-eu nui ma-
ahˇ aˬ yawꞈ maꞈ tiˬ poˆ saˇ-iˬ tiˬ poˆ lawˬ haw-awˇ, ngaˬ-euˬ ehˇ dawˬ-ahˇ maˬ naˇ 
haˬ geuꞈ-a.  
23Aˬ yawꞈ maꞈ-euˬ aˬ poeˬ aˬ bawˇ deuˬ-ahˇ ngaˬ neh saˇ jaˇ dzaˬ taˬ-euˬ miˇ kʼahˬ-
ahˇ, aˬ yawꞈ maꞈ tiˬ jawˇ-iˬ maˬ paˇ ya uˇ keuˆ leˇ meh. Ngaˬ-ahˇ kʼaˇ byehˇ dzeh-euˬ 
tsawˇ haˬ aˬ geu gʼaˬ maˬ kaˬ, kʼoeˇ gaˇ maˬ ya uˇ leˇ-a. 
24Ehˇ kʼawꞈ, ngaˬ-euˬ zaˬ kʼaˆ Gaˬlehˆ nui ma taˬ-eu aˬ cawˬ-ahˇ beu gaˇ-awˇ, ngaˬ-
ahˇ saˇ jaˇ ziꞈ-eu miˇ neh, aˬ yawꞈ pyehˆ tseˇ haw leˇ-euˬ miˇ kʼahˬ kʼoeˇ kʼahˬ laꞈ 
kʼoeˇ, aˬ yawꞈ-ahˇ ngaˇ sheuˬ keuˆ nehˬ-awˇ, aˬ yawꞈ-euˬ zaˬ deuˬ uˆ deuˬ miˇ kʼahˬ 
kʼoeˇ kʼahˬ ya geuꞈ tehꞈ-a. 
25Deh kʼawꞈ kʼoeˇ deuˬ laꞈ kʼoeˇ, Aˬmaˬlehˇ tsawˇ jeuˬ hawˇ-eu Kaˬnaˬ tsawˇ jeuˬ 
jawˇ luꞈ-eu miˇ neh, ni shawˬ nah Aˬgaˬbaˬ Iˬ ma laˆ shaˆ lahˇ gʼoꞈ paw neh bawˇ 
tsahˬ bawˇ dahˇ paw paˇ gʼoꞈ-iˇ-awˬ.” 

Iˇsaˬleˬlaˆ tsawˇ haˬ deuˬ nui ma cawˆ-eu miˇ neh Sahˬpaˬ Miˬyehˇ neh kʼehˬ nehˬ-euˬ 

gaˇ ya daˬ-euˬ 

26Moˇseˬ hawˇ-eu Aˬloˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
27“Tsawˇ haˬ yaw haiˬ heu deuˬ aˇ myah keuˆ ni ngaˬ-ahˇ iˬ baˇ taˬ-eu gʼeh ta. Aˬ 
yawꞈ maꞈ iˬ baˇ taˬ-eu laꞈ kʼoeˇ toˇ luꞈ-eu dawˬ deuˬ-ahˇ ngaˇ gaˬ dehˆ-euˬ ma.  
28Nymˬ-mˇ, aˬ yawꞈ maꞈ-ahˇ heu loꞈ-ehˇ ehˇ nehˬ-awˬ. ‘Sahˬpaˬ Miˬyehˇ pyeuꞈ-eu 
ngaˇ heu loꞈ-ehˇ ehˇ-eu ma. Ngaˇ dehꞈ luꞈ-eu jeˬ yaw duˬ baw-eu loꞈ-ehˇ, naw maꞈ 
neh kʼaˇ shaˇ-euˬ loꞈ-ehˇ ngaˇ mˇ nehˬ-eu jeˬkʼawꞈ yaw duˬ baw ma lehˇ ngaˇ kamˬ-
eu ma.  
29Naw maꞈ shiˇ-awˇ, bawˇ tsahˬ bawˇ dahˇ doe ni ya ga tehꞈ-a. Naw maꞈ laꞈ kʼoeˇ aˇ 
kʼoꞈ nyiˬ tseˇ kʼaˇ dzehˬ-iˇ-euˬ deuˬ miˇ kʼahˬ kʼoeˇ kʼahˬ laꞈ kʼoeˇ maˬ ya uˇ keuˆ leˇ-
a. Aˬ jeˬ miˇ neh ehˇ naˇ, naw maꞈ ngaˬ-ahˇ iˬ baˇ taˬ-eu dawˬ ngehˬ-euˬ meh.  
30Naw maꞈ-ahˇ kʼoeˇ gaˇ bi jawˇ ma lehˇ ngaˬ neh saˇ jaˇ dzaˬ taˬ-euˬ jaˆ-eu kʼawꞈ, 
Gaˬlehˆ hawˇ-eu Yawˇshuˆ maˬ ngeuˇ naˇ tiˬ gʼaˬ-iˬ maˬ paˇ ya jawˇ keuˆ leˇ meh.  

31Naw maꞈ-euˬ zaˬ deuˬ aˬ cawˬ neh bi nyehꞈ jiˇ tehꞈ-a lehˇ naw maꞈ ehˇ-eu meh. 
Ehˇ kʼawꞈ, naw maꞈ neh byehˇ dzeh-euˬ miˇ kʼahˬ laꞈ kʼoeˇ aˬ yawꞈ maꞈ-ahˇ ngaˇ 
sheuˬ gʼeh-awˇ, aˬ yawꞈ maꞈ-euˬ nymˇ jiˇ kʼoeˇ gaˇ jaˆ laˇ tehꞈ-a.  
32Naw maꞈ-aˬ, bawˇ tsahˬ bawˇ dahˇ heu tsahˇ laꞈ kʼoeˇ ya shiˇ yaꞈ tehꞈ-a.  
33Naw maꞈ tiˬ gʼaˬ-iˬ maˬ dzeˇ-ehˇ shiˇ jiˇ ngeh keuˆ ni, oeˬ tseˇ kʼoꞈ keuˆ ni naw 
maꞈ-euˬ zaˬ deuˬ bawˇ tsahˬ bawˇ dahˇ laꞈ kʼoeˇ cah cah-ehˇ ya jawˇ tehꞈ-a. Naw 
maꞈ saˇ jaˇ maˬ jawˇ-eu baˬ da neh aˬ yawꞈ maꞈ kʼoeˇ loꞈ-ehˇ ya daˬ tehꞈ-a.  
34Naw maꞈ-euˬ iˬ baˇ baˬ da neh pyeuꞈ laˇ-euˬ jeˬ-ahˇ oeˬ tseˇ kʼoꞈ keuˆ ni naw maꞈ 
ya daˬ tehꞈ-a. Miˇ kʼahˬ kʼoeˇ kʼahˬ-ahˇ pyehˆ tseˇ haw leˇ-euˬ aˇ nah tiˬ nah dah zaˇ 
tiˬ kʼoꞈ naw maꞈ ya daˬ poˆ tehꞈ-a. Kʼoeˇ ngeh, naw maꞈ-ahˇ ngaˇ nui ma maˬ saˇ 
ngeh aˬ joˆ-ehˇ gʼeh-eu nya lehˇ naw maꞈ ya siˬ duˬ tehꞈ-a.  
35Sahˬpaˬ Miˬyehˇ pyeuꞈ-eu ngaˇ, heu loꞈ-ehˇ ehˇ-eu ma. Ngaˬ-ahˇ puiˬ-eu lehˇ tiˬ 
kawˆ loꞈ-ehˇ uiˬ leˇ taˬ-euˬ haiˬ-eu tsawˇ haˬ pyeuꞈ-eu naw maꞈ-ahˇ kʼoeˇ loꞈ-ehˇ 
jahˇ nehˬ ma lehˇ ngaˇ kamˬ tsehˆ-eu ma. Bawˇ tsahˬ bawˇ dahˇ heu tsahˇ laꞈ kʼoeˇ 
naw maꞈ yawˬ gʼaˬ na luꞈ ya shiˇ jiˇ tehꞈ-a’ lehˇ ehˇ nehˬ-awˬ.” 
36-37Moˇseˬ neh miˇ kʼahˬ kʼoeˇ kʼahˬ-ahˇ bi pyehˆ tseˇ haw leˇ-euˬ tsawˇ haˬ kʼoeˇ 
deuˬ gʼoꞈ le-awˇ, maˬ ngeuˇ-eu jeˬ dzawˇ nehˬ le-euˬ baˬ da neh, Iˇsaˬleˬlaˆ tsawˇ 
haˬ deuˬ Sahˬpaˬ Miˬyehˇ-ahˇ iˬ baˇ taˬ-eu dawˬ ngehˬ-euˬ meh. Kʼoeˇ miˇ neh, aˬ 
yawꞈ maꞈ kʼoeˇ taˆ Sahˬpaˬ Miˬyehˇ naˇ gawˇ bi keuˆ le-awˇ, aˬ yawꞈ maꞈ shiˇ-euˬ 
meh.  
38Kʼoeˬ sho haw leˇ-euˬ tsawˇ haˬ tseˇ nyiꞈ gʼaˬ laꞈ kʼoeˇ, Nuˬ-euˬ aˬ li Yawˇshuˆ 
hawˇ-eu Yeˬpuˬnehˇ-euˬ aˬ li Gaˬlehˆ aˬ nyaꞈ tehꞈ-ehˇ maˬ shiˇ ni dzeuˇ-iˇ-euˬ meh.  

Miˇ kʼahˬ kʼoeˇ kʼahˬ laꞈ kʼoeˇ uˇ leˇ-eu gʼaˇ duˬ leh jeh-euˬ yaw beh poˆ 
(Dawˬmehˬ 1.41-46) 

39Sahˬpaˬ Miˬyehˇ neh ehˇ-euˬ gaˇ kawˆ kʼoeˇ Iˇsaˬleˬlaˆ tsawˇ haˬ deuˬ-ahˇ Moˇseˬ 
dzawˇ nehˬ ngeh, aˬ yawꞈ maꞈ tsawˇ ngoeˇ ngoeˇ dui dui-euˬ meh.  
40Yawˬ nah yawˬ uˬ shawˬ yaw naꞈ-ehˇ, aˬ yawꞈ maꞈ ehˇ-eu, “Sahˬpaˬ Miˬyehˇ neh 
saˇ jaˇ dzaˬ taˬ-euˬ jawˇ duˬ-ahˇ, nymˬ-mˇ nga maꞈ le-eu lehˇ gʼeh-eu ma. Nga maꞈ-
aˬ, aˬ diˇ aˬ maˇ iˬ baˇ mˇ gʼaˬ-euˬ tsawˇ haˬ pyeuꞈ-eu ma lehˇ ehˇ-awˇ, gawˬ jawˬ 
gawˬ duˇ jaˆ-eu miˇ kʼahˬ-ahˇ le-eu lehˇ doˆ le luꞈ-eu meh.” 
41Ehˇ kʼawꞈ, Moˇseˬ ehˇ-eu, “Aˬ jeˬ miˇ neh Sahˬpaˬ Miˬyehˇ-euˬ ehˇ dawˬ-ahˇ nymˬ-
mˇ poˆ kʼawꞈ naw maꞈ maˬ naˇ haˬ te. Naw maꞈ noeˬ-euˬ loꞈ-ehˇ maˬ mˇ pyeuꞈ nya-
a.  
42Teu miˇ neh taˬ le. Naw maꞈ nehˬ-ehˇ Sahˬpaˬ Miˬyehˇ maˬ jawˇ-eu miˇ neh, naw 
maꞈ-ahˇ muiˇ-eu deuˬ-ahˇ naw maꞈ maˬ gʼaˬ leˇ-a.  
43Aˬmaˬlehˇ tsawˇ jeuˬ hawˇ-eu Kaˬnaˬ tsawˇ jeuˬ-ahˇ naw maꞈ guiˇ deuˆ ngeh, naw 
maꞈ ya shiˇ jiˇ tehꞈ-a. Sahˬpaˬ Miˬyehˇ naw maꞈ nehˬ-ehˇ maˬ jawˇ-aˇ. Aˬ jeˬ miˇ neh 
ehˇ naˇ, naw maꞈ aˬ yawꞈ-euˬ mehˬ nah maˬ caw teh-euˬ miˇ neh meh.” 
44Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ hawˇ-eu Moˇseˬ-euˬ gʼawˇ mawˇ 
maˬ luˆ-iˇ ni jawˇ luꞈ-eu kʼawꞈ, aˬ yawꞈ maꞈ maˬ guˆ ni, gawˬ jawˬ gawˬ duˇ jaˆ-eu 
miˇ kʼahˬ-ahˇ le-euˬ meh.  

45Kʼoeˇ naˇ, kʼoeˇ gaˇ jawˇ-eu Aˬmaˬlehˇ tsawˇ jeuˬ hawˇ-eu Kaˬnaˬ tsawˇ jeuˬ aˬ 
yawꞈ maꞈ-ahˇ guiˇ deuˆ le-awˇ, aˬ yawꞈ maꞈ-ahˇ deuˆ gʼaˬ-euˬ uˬ taꞈ, Hawˇmaˬ 
meuˬ-ahˇ keuˆ ni teh keuˆ-euˬ meh.  

Bawˇtsahˬ 15 

Lawˇ-eu shehˇ-eu zahˇ sahˇ kʼoꞈ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
2“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Ngaˬ neh naw maꞈ-ahˇ 
biꞈ-euˬ miˇ kʼahˬ-ahˇ naw maꞈ jawˇ keuˆ leˇ-awˇ,  
3miˬ dzaˬ dzah puiˆ-awˇ lawˇ-eu jeˬ maˬ kaˬ, saˇ jaˇ dzaˬ-eu lawˇ-eu jeˬ maˬ kaˬ, nui 
ma keuˆ-awˇ lawˇ-eu jeˬ maˬ kaˬ, aˬ myah myah lawˇ luꞈ-eu zahˇ sahˇ kʼoꞈ-ahˇ taꞈ 
leˇ-eu lawˇ-eu jeˬ maˬ kaˬ, tiˬ jeˬ paˬ lawˇ ngeh, mawˇ neˇ mawˇ gaw maˬ ehˇ, yawˇ 
aˬ buˬ maˬ ehˇ, yawˇ maˬ ngeuˇ naˇ ciꞈ myehꞈ maˬ ehˇ, Sahˬpaˬ Miˬyehˇ jawˇ gaˇ ya 
tsahˇ laꞈ meh. Kʼoeˇ loꞈ-ehˇ lawˇ-euˬ jeˬ-euˬ yaw saꞈ-ahˇ Sahˬpaˬ Miˬyehˇ nui ma 
tsaˬ-eu meh.  
4Lawˇ-eu jeˬ yuˇ laꞈ-euˬ tsawˇ haˬ-aˬ, saˬ loˬ tsiˇ maˇ tsaꞈ tiˬ tsaꞈ keuˬ taˬ-euˬ muiˬ-
eu cehˇ meu tiˬ pehˬ yuˇ-awˇ, dzaˬ la gʼo cehˇ lawˇ-eu jeˬ loꞈ-ehˇ Sahˬpaˬ Miˬyehˇ 
jawˇ gaˇ ya yuˇ laꞈ meh. 
5Yawˇ nyehꞈ-awˇ, miˬ dzaˬ dzah puiˆ-awˇ lawˇ-eu jeˬ lawˇ ngeh, aˬ gaꞈ dzaˇ uiˇ maˇ 
tsaꞈ tiˬ tsaꞈ ya lehˬ hmˬ meh.  
6Yawˇ aˬ buˬ lawˇ ngeh, saˬ loˬ tsiˇ maˇ tsaꞈ tiˬ tsaꞈ uˬ taꞈ tiˬ kʼoeˆ keuˬ taˬ-euˬ muiˬ-
eu cehˇ meu nyiˬ pehˬ yuˇ-awˇ, dzaˬ la gʼo cehˇ lawˇ-eu jeˬ loꞈ-ehˇ ya lawˇ ahˇ meh.  
7Kʼoeˇ nehˬ-ehˇ tiˬ kawˆ loꞈ-ehˇ, aˬ gaꞈ dzaˇ uiˇ maˇ tsaꞈ tiˬ tsaꞈ uˬ taꞈ tiˬ kʼoeˆ ya 
lawˇ ahˇ meh. Kʼoeˇ loꞈ-ehˇ lawˇ-euˬ yaw saꞈ-ahˇ Sahˬpaˬ Miˬyehˇ nui ma tsaˬ-eu 
meh.  
8Miˬ dzaˬ dzah puiˆ-awˇ lawˇ-eu jeˬ maˬ ehˇ, saˇ jaˇ dzaˬ-eu lawˇ-eu jeˬ maˬ ehˇ, 
cawˬ cawˬ taꞈ-eu lawˇ-eu jeˬ maˬ ehˇ, mawˇ neˇ mawˇ gaw tiˬ mawˇ tsahˇ-awˇ 
Sahˬpaˬ Miˬyehˇ-ahˇ lawˇ ngeh,  
9saˬ loˬ tsiˇ maˇ tsaꞈ nyiˬ tsaꞈ keuˬ taˬ-euˬ muiˬ-eu cehˇ meuˬ smˇ pehˬ yuˇ-awˇ, 
dzaˬ la gʼo cehˇ lawˇ-eu jeˬ loꞈ-ehˇ ya lawˇ ahˇ meh.  
10Aˬ gaꞈ dzaˇ uiˇ maˇ tsaꞈ nyiˬ tsaꞈ kʼawꞈ, kʼoeˇ nehˬ-ehˇ tiˬ kawˆ loꞈ-ehˇ ya lawˇ 
meh. Kʼoeˇ loꞈ-ehˇ lawˇ-euˬ yaw saꞈ-ahˇ Sahˬpaˬ Miˬyehˇ nui ma tsaˬ-eu meh.  
11“Mawˇ neˇ mawˇ gaw maˬ ehˇ, yawˇ aˬ buˬ maˬ ehˇ, yawˇ maˬ ngeuˇ naˇ ciꞈ myehꞈ 
maˬ ehˇ, tiˬ mawˇ na lawˇ ngeh, kʼoeˇ loꞈ-ehˇ dzaˬ la gʼo cehˇ lawˇ-eu jeˬ ya lawˇ ahˇ 
meh.  
12Jeˬ zaˬ tiˬ mawˇ taꞈ-ehˇ lawˇ dzehˬ naˇ, kʼoeˇ myaˆ maˬ tseˇ ya lawˇ ahˇ meh.  
13Iˇsaˬleˬlaˆ tsawˇ haˬ aˬ geu gʼaˬ maˬ kaˬ, Sahˬpaˬ Miˬyehˇ nui ma tsaˬ ni yaw saꞈ bi 
le-eu gʼaˇ duˬ dzaˬ dzaˬ dawˇ dawˇ lawˇ ngeh, kʼoeˇ loꞈ-ehˇ ya lawˇ meh.  
14Tiˬ kʼehˬ tiˬ yamˬ laꞈ kʼoeˇ maˬ ehˇ, tiˬ ziˇ jiˇ ni maˬ ehˇ, naw maꞈ nehˬ-ehˇ jawˇ 
luꞈ-eu boeˇ miˬ siˬ kʼaˬ tiˬ gʼaˬ na, Sahˬpaˬ Miˬyehˇ nui ma tsaˬ ni yaw saꞈ bi le-eu 

gʼaˇ duˬ, dzaˬ dzaˬ dawˇ dawˇ lawˇ-eu jeˬ lawˇ naˇ, aˬ geu ngeh yamˬ-ahˇ lawˇ-eu 
maˬ kaˬ, naw maꞈ kʼaˇ lawˇ-eu loꞈ-ehˇ ya lawˇ meh.  
15Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, naw maꞈ maˬ ehˇ, naw maꞈ nehˬ-
ehˇ jawˇ luꞈ-eu boeˇ miˬ siˬ kʼaˬ deuˬ maˬ ehˇ, zahˇ sahˇ kʼoꞈ aˬ yawꞈ tiˬ hmˬ-ahˇ 
tehꞈ-ehˇ ya caw teh meh. Sahˬpaˬ Miˬyehˇ-euˬ mehˬ shi, naw maꞈ hawˇ-eu aˬ yawꞈ 
maꞈ tiˬ kawˆ meh.  
16Naw maꞈ hawˇ-eu naw maꞈ nehˬ-ehˇ jawˇ luꞈ-eu boeˇ miˬ siˬ kʼaˬ deuˬ zahˇ sahˇ 
kʼoꞈ tiˬ hmˬ tehꞈ-ehˇ ya bi jaˆ-awˇ, zahˇ sahˇ kʼoꞈ tiˬ hmˬ tehꞈ-ehˇ ya tawˬ meh.” 
17Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
18“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Ngaˬ neh naw maꞈ-ahˇ 
biꞈ-euˬ miˇ kʼahˬ-ahˇ naw maꞈ jawˇ keuˆ leˇ ngeh, zahˇ sahˇ kʼoꞈ heu hmˬ-ahˇ naw 
maꞈ ya caw teh meh.  
19Kʼoeˇ gaˇ kʼaˇ doˆ-eu dzaˬ-eu dawˇ-eu jeˬ naw maꞈ dzaˬ ngeh, dzaˬ-eu dawˇ-eu jeˬ 
kʼoeˇ ui cuiˆ yuˇ doˆ-awˇ Sahˬpaˬ Miˬyehˇ-ahˇ ya lawˇ meh.  
20Naw maꞈ kaˬ muˇ jahˇ ngeh, yaw shuiꞈ keuˆ le-euˬ dzaˬ la gʼo cehˇ neh jahˇ beh 
beh-euˬ kaˬ muˇ Sahˬpaˬ Miˬyehˇ-ahˇ ya lawˇ meh. Naw maꞈ neh baw shawˇ-euˬ 
cehˇ lawˇ-eu loꞈ-ehˇ, kaˬ muˇ kʼoeˇ naw maꞈ ya lawˇ meh. 
21Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, naw maꞈ neh jahˇ-euˬ kaˬ muˇ 
Sahˬpaˬ Miˬyehˇ-ahˇ aˬ myah luꞈ kʼoeˇ loꞈ-ehˇ ya lawˇ meh.  
22Ehˇ kʼawꞈ, tsawˇ haˬ tiˬ gʼaˬ na, Sahˬpaˬ Miˬyehˇ neh Moˇseˬ-ahˇ biꞈ taˬ-euˬ zahˇ 
sahˇ kʼoꞈ heu deuˬ-ahˇ maˬ noeˬ maˬ duˇ-ehˇ maˬ caw teh ni jawˇ-eu maˬ ehˇ,  
23mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, Moˇseˬ-ahˇ Sahˬpaˬ Miˬyehˇ neh 
dawˬ kʼaˇ biꞈ taˬ-euˬ yawˬ jeˬ na luꞈ-ahˇ tsawˇ haˬ aˇ maꞈ aˇ muˇ dawˬ tawˆ luꞈ maˬ 
mˇ byah ni jawˇ-eu maˬ ehˇ, pyeuꞈ laˇ-eu ehˇ-awˬ.  
24Tsawˇ haˬ aˇ maꞈ aˇ muˇ dawˬ tawˆ luꞈ maˬ siˬ nya-eu laꞈ kʼoeˇ maˬ noeˬ maˬ duˇ-
ehˇ mˇ lehˬ-euˬ jeˬ ngeuˇ naˇ, Sahˬpaˬ Miˬyehˇ nui ma tsaˬ ni yaw saꞈ bi le-eu gʼaˇ 
duˬ, mawˇ neˇ mawˇ gaw tiˬ mawˇ tsahˇ-awˇ, miˬ dzaˬ dzah puiˆ-awˇ lawˇ-eu jeˬ ya 
lawˇ meh. Kʼoeˇ nehˬ-ehˇ tiˬ kawˆ loꞈ-ehˇ, dzaˬ la gʼo cehˇ lawˇ-eu jeˬ hawˇ-eu aˬ gaꞈ 
dzaˇ uiˇ lawˇ-eu jeˬ kʼawꞈ ya lawˇ meh. Kʼoeˇ uˬ taꞈ, ciꞈ myehꞈ ciꞈ buˬ tiˬ mawˇ tsahˇ-
awˇ, iˬ baˇ shawˇ-eu lawˇ-eu jeˬ aˬ yawꞈ maꞈ ya lawˇ meh.  
25Piˇ ma gʼaˬ tsawˇ haˬ aˇ maꞈ aˇ muˇ-ahˇ shawˇ nehˬ-eu zahˇ ya jahˇ meh. Kʼoeˇ 
ngeh, aˬ yawꞈ maꞈ-ahˇ iˬ baˇ pyehˬ nehˬ tehꞈ-a. Aˬ jeˬ miˇ neh ehˇ naˇ, aˬ yawꞈ maꞈ 
maˬ noeˬ maˬ duˇ-ehˇ mˇ lehˬ-euˬ jeˬ pyeuꞈ-awˇ, dzaˬ dzaˬ dawˇ dawˇ lawˇ-eu jeˬ 
loꞈ-ehˇ, iˬ baˇ shawˇ-eu lawˇ-eu jeˬ Sahˬpaˬ Miˬyehˇ jawˇ gaˇ aˬ yawꞈ maꞈ yuˇ laꞈ-euˬ 
meh.  
26Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ hawˇ-eu, aˬ yawꞈ maꞈ nehˬ-ehˇ 
jawˇ-eu boeˇ miˬ siˬ kʼaˬ deuˬ-ahˇ iˬ baˇ pyehˬ nehˬ tehꞈ-a. Aˬ jeˬ miˇ neh ehˇ naˇ, 
yawˬ gʼaˬ yawˬ na luꞈ maˬ noeˬ maˬ duˇ-ehˇ mˇ lehˬ-euˬ jeˬ pyeuꞈ-eu meh.  
27Tsawˇ haˬ tiˬ gʼaˬ na maˬ noeˬ maˬ duˇ-ehˇ iˬ baˇ mˇ naˇ, tiˬ myaˇ byah laˇ-euˬ ciꞈ 
myehꞈ ciꞈ buˬ zaˬ tiˬ mawˇ tsahˇ-awˇ, iˬ baˇ shawˇ-eu lawˇ-eu jeˬ aˬ yawꞈ ya lawˇ 
meh.  

28Tsawˇ haˬ kʼoeˇ gʼaˬ iˬ baˇ shawˇ laˇ ni, piˇ ma gʼaˬ lawˇ duˬ-ahˇ iˬ baˇ shawˇ-eu 
zahˇ ya jahˇ meh. Kʼoeˇ ngeh, tsawˇ haˬ kʼoeˇ gʼaˬ-ahˇ iˬ baˇ pyehˬ nehˬ tehꞈ-a.  
29Zahˇ sahˇ kʼoꞈ heu hmˬ-aˬ, Iˇsaˬleˬlaˆ tsawˇ haˬ deuˬ maˬ ehˇ, aˬ yawꞈ maꞈ nehˬ-
ehˇ jawˇ luꞈ-eu boeˇ miˬ siˬ kʼaˬ deuˬ maˬ ehˇ, maˬ noeˬ maˬ duˇ-ehˇ iˬ baˇ mˇ-euˬ 
tsawˇ haˬ aˬ geu gʼaˬ-ahˇ maˬ kaˬ, taꞈ leˇ-eu zahˇ sahˇ kʼoꞈ pyeuꞈ-eu meh.  
30Ehˇ kʼawꞈ, Iˇsaˬleˬlaˆ tsawˇ haˬ tiˬ gʼaˬ na maˬ ehˇ, boeˇ miˬ siˬ kʼaˬ tiˬ gʼaˬ na maˬ 
ehˇ, maˇ maˇ ni iˬ baˇ mˇ ma lehˇ noeˬ-awˇ mˇ naˇ, Sahˬpaˬ Miˬyehˇ-ahˇ yehˬ bawˬ 
sehˇ lu-ehˇ gʼeh-eu iˬ baˇ naꞈ-eu miˇ neh, sehꞈ gaˇ ya daˬ tehꞈ-a.  
31Aˬ jeˬ miˇ neh ehˇ naˇ, Sahˬpaˬ Miˬyehˇ-euˬ ehˇ dawˬ-ahˇ aˬ yawꞈ maˬ naˇ haˬ-ehˇ, 
maˇ maˇ ni zahˇ dawˬ kʼoꞈ dawˬ-ahˇ mˇ bahˬ-euˬ meh. Aˬ yawꞈ-aˬ, yawˬ haˇ yawˬ ha 
ya shiˇ ni mˇ-euˬ meh.” 

Jawˇ nah-ahˇ maˬ lah maˬ daw-eu tsawˇ haˬ tiˬ gʼaˬ 

32Iˇsaˬleˬlaˆ tsawˇ haˬ deuˬ bawˇ tsahˬ bawˇ dahˇ laꞈ kʼoeˇ jawˇ luꞈ ngeh, tsawˇ haˬ 
tiˬ gʼaˬ jawˇ nah-ahˇ miˬ dzaˬ kʼehꞈ luꞈ-eu aˬ cawˬ mawˇ-euˬ meh.  
33Kʼoeˇ naˇ, Moˇseˬ, Aˬloˬ hawˇ-eu Iˇsaˬleˬlaˆ tsawˇ haˬ aˇ maꞈ aˇ muˇ jawˇ gaˇ, tsawˇ 
haˬ kʼoeˇ gʼaˬ-ahˇ sheuˬ laꞈ-euˬ meh. 
34Aˬ yawꞈ-ahˇ aˬ joˆ-ehˇ ya jahˇ nehˬ-eu maˬ siˬ duˬ-eu miˇ neh, ka lahˇ taˬ-awˇ bi 
loꞈ tawˬ-euˬ meh.  
35Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ-eu, “Tsawˇ haˬ kʼoeˇ gʼaˬ-ahˇ ya sehꞈ 
meh. Tsawˇ haˬ aˇ maꞈ aˇ muˇ dawˬ tawˆ luꞈ gʼeh-awˇ aˬ yawꞈ-ahˇ pu pu dzeˇ sheuˬ 
doˆ gʼeh-awˇ, kʼaˬ lo neh ya biˬ sehꞈ meh.” 
36Kʼoeˇ ngeh, Sahˬpaˬ Miˬyehˇ neh dawˬ biꞈ-euˬ loꞈ-ehˇ, aˬ yawꞈ-ahˇ pu pu dzeˇ 
sheuˬ doˆ gʼeh-awˇ, tsawˇ haˬ aˇ maꞈ aˇ muˇ dawˬ tawˆ luꞈ gʼeh-awˇ, kʼaˬ lo neh biˬ 
sehꞈ-euˬ meh.  

Dawˬ sheuˇ guꞈ tsoꞈ-eu 

37Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
38Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. “Naw maꞈ-euˬ pehˇ kʼahˬ 
laꞈ coeˇ-ahˇ dawˬ sheuˇ guꞈ tsoꞈ-awˇ, dawˬ sheuˇ aˬ yawꞈ hmˬ yawꞈ-ahˇ nyoeˇ leuˬ 
leuˬ-eu saˬ kahˇ paꞈ-awˬ. Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, naw maꞈ aˬ 
myah luꞈ kʼoeˇ loꞈ-ehˇ jahˇ-awˬ.  
39Dawˬ sheuˇ kʼoeˇ-aˬ, naw maꞈ gʼaˇ duˬ bi noeˬ mawˇ-eu jeˬ pyeuꞈ tehꞈ-a. Aˬ myah 
luꞈ dawˬ sheuˇ kʼoeˇ-ahˇ naw maꞈ kʼaˇ mawˇ ngeh, ngaˬ-euˬ zahˇ dawˬ kʼoꞈ dawˬ 
dawˬ tawˆ luꞈ-ahˇ naw maꞈ noeˬ mawˇ-awˇ naˇ haˬ geuꞈ-eu laꞈ kʼoeˇ, naw maꞈ-euˬ 
nui kʼahˇ maˬ mˇ-ehˇ, ngaˬ-ahˇ maˬ byehˇ dzeh ni dehꞈ tehꞈ-a.  
40Ngaˬ-euˬ zahˇ dawˬ kʼoꞈ dawˬ dawˬ tawˆ luꞈ-ahˇ naw maꞈ naˇ haˬ geuꞈ ni dawˬ 
sheuˇ kʼoeˇ naw maꞈ-ahˇ aˬ myah luꞈ bi noeˬ mawˇ-awˇ, naw maꞈ maˇ maˇ ni ngaˬ-
ahˇ taꞈ tehꞈ-a.  
41Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma. Ngaˇ naw maꞈ-euˬ 
Miˬyehˇ pyeuꞈ laˇ ni, Iˇjiˇtuˆ miˇ kʼahˬ laꞈ kʼoeˇ neh naw maꞈ-ahˇ sheuˬ doˆ laꞈ-euˬ 
ma. Ngaˇ-aˬ, Sahˬpaˬ Miˬyehˇ ma.” 

Bawˇtsahˬ 16 

Kawˇlaˆ, Daˬtaˬ, Aˬbiˇlamˬ aˬ ha smˇ gʼaˬ Moˇseˬ-ahˇ puiˬ-euˬ 

1-2Leˬbiˇ tsawˇ jeuˬ Kawˇhaˆ aˇ jeuˬ pyeuꞈ-eu Iˇzaˬhaˬ-euˬ aˬ li Kawˇlaˆ-aˬ, Moˇseˬ-
ahˇ puiˬ mawꞈ-eu nui ma ahˇ-eu meh. Luˇbeˬ tsawˇ jeuˬ laꞈ kʼoeˇ, Eˇliˇbaˆ-euˬ aˬ li 
pyeuꞈ-eu Daˬtaˬ hawˇ-eu Aˬbiˇlamˬ aˬ nyaꞈ nmˇ hawˇ-eu, Paˬlehˆ-euˬ aˬ li Awˇnaˆ 
heu smˇ gʼaˬ uˬ taꞈ, tsawˇ myahˇ doˆ-eu Iˇsaˬleˬlaˆ tsawˇ haˬ aˬ yuiꞈ aˬ tsu nui deuˬ 
nyiˬ yaˇ ngaˬ tseˇ gʼaˬ kʼawꞈ aˬ yawꞈ nehˬ-ehˇ gm leˇ-euˬ meh. 
3Moˇseˬ hawˇ-eu Aˬloˬ aˬ nyaꞈ-euˬ mehˬ shi aˬ yawꞈ maꞈ uiˬ leˇ-awˇ, aˬ yawꞈ nyaꞈ-
ahˇ ehˇ nehˬ-eu, “Naw nyaꞈ yawˬ haˇ yawˬ ha aˇ dzehˬ noeˬ huiˬ dzeuˇ-eu nga. 
Iˇsaˬleˬlaˆ tsawˇ haˬ aˇ maꞈ aˇ muˇ laꞈ kʼoeˇ kʼaˇ jawˇ-eu tsawˇ haˬ yawˬ gʼaˬ na luꞈ 
Sahˬpaˬ Miˬyehˇ-euˬ tsawˇ haˬ pyeuꞈ-awˇ, dawˬ tawˆ luꞈ nehˬ-ehˇ Sahˬpaˬ Miˬyehˇ 
jawˇ-eu meh. Moˇseˬ nawˇ aˬ jeˬ miˇ neh Sahˬpaˬ Miˬyehˇ-euˬ tsawˇ haˬ aˇ maꞈ aˇ 
muˇ kʼoeˇ taˆ, yawˬ haˇ yawˬ ha teu naˆ naˆ-ehˇ taˬ huiˬ taˬ mahˇ te.” 
4Dawˬ kʼoeˇ dawˬ-ahˇ Moˇseˬ ya gaˬ ngeh, Miˇ tsaˬ-ahˇ ga lah-awˇ guiˬ lahˬ shaˇ-euˬ 
meh.  
5Kʼoeˇ naˇ, Kawˇlaˆ hawˇ-eu Kawˇlaˆ-euˬ mehˬ nah caw teh-eu tsawˇ haˬ deuˬ-ahˇ 
aˬ yawꞈ ehˇ nehˬ-eu, “Aˬ geu gʼaˬ Sahˬpaˬ Miˬyehˇ-euˬ tsawˇ haˬ pyeuꞈ-eu gaˇ kawˆ, 
Sahˬpaˬ Miˬyehˇ aˬ dui-ahˇ ni shawˬ uˬ shawˬ bi siˬ bi mawˇ laꞈ tehꞈ-a. Aˬ yawꞈ neh 
tseˇ doˆ-euˬ aˬ yawꞈ-euˬ tsawˇ haˬ pyeuꞈ-eu gʼaˬ-ahˇ, lawˇ duˬ-ahˇ aˬ yawꞈ jawˇ-eu 
dawˬ peh bi le laꞈ tehꞈ-a.  
6-7Ni shawˬ nawˇ hawˇ-eu nawˬ-euˬ mehˬ nah caw teh-eu tsawˇ haˬ deuˬ miˬ jiˆ 
pehˆ ahˇ-eu guiˬ gʼawˆ yuˇ-awˇ, doꞈ luꞈ-eu miˬ dzaˬ miˬ jiˆ hawˇ-eu yaw saw jeˬ 
dawˆ ahˇ-awˇ, lawˇ duˬ jaˆ gaˇ yuˇ gʼeh-awˬ. Kʼoeˇ ngeh, aˬ geu gʼaˬ-ahˇ Sahˬpaˬ 
Miˬyehˇ tseˇ doˆ-euˬ gaˇ kawˆ aˬ dui ya siˬ tehꞈ-a. Yawˬ haˇ yawˬ ha aˇ dzehˬ noeˬ 
huiˬ dzeuˇ-eu deuˬ-aˬ, naw maꞈ Leˬbiˇ tsawˇ haˬ deuˬ meh.” 
8Kawˇlaˆ-ahˇ Moˇseˬ paˇ ehˇ nehˬ-eu, “Naw maꞈ Leˬbiˇ tsawˇ haˬ deuˬ naˇ haˬ sheˇ.  
9Sahˬpaˬ Miˬyehˇ dawˬ peh naw maꞈ le-awˇ, Sahˬpaˬ Miˬyehˇ-euˬ Sehˬ gʼawˆ laꞈ 
kʼoeˇ gaˇ mˇ-eu laꞈ kʼoeˇ, tsawˇ haˬ aˇ maꞈ aˇ muˇ mehˬ shi yawꞈ-awˇ aˬ yawꞈ maꞈ 
gʼaˇ duˬ bi mˇ-eu lehˇ, tsawˇ haˬ heu myaˆ ni gʼeh-eu laꞈ kʼoeˇ, naw maꞈ-ahˇ biˇ paˆ 
doˆ-awˇ tseˇ doˆ taˬ-eu heu, dehˬ nyi-ehˇ gʼeh-eu gaˇ meh lehˇ naw maꞈ noeˬ te loˇ.  
10Nawˇ hawˇ-eu Leˬbiˇ tsawˇ haˬ dawˬ tawˆ luꞈ-ahˇ aˬ yawꞈ kʼoeˇ loꞈ-ehˇ ciˬ huiˬ taˬ-
euˬ meh. Ehˇ kʼawꞈ, nymˬ-mˇ nawˇ piˇ ma-euˬ aˇ yaˬ kʼawꞈ paˇ geuꞈ mawꞈ-eu nga 
laˬ.  
11Naw maꞈ Aˬloˬ-ahˇ iˬ baˇ taˬ-eu dawˬ ngehˬ-eu heu-aˬ, aˬ diˇ aˬ maˇ nawˇ hawˇ-eu 
nawˬ-euˬ mehˬ nah caw teh-eu tsawˇ haˬ deuˬ Sahˬpaˬ Miˬyehˇ-ahˇ puiˬ-eu jeˬ 
pyeuꞈ-eu meh.” 
12Kʼoeˇ naˇ, Daˬtaˬ hawˇ-eu Aˬbiˇlamˬ-ahˇ Moˇseˬ bi kuˇ laˬ-iˇ-euˬ meh. Ehˇ kʼawꞈ, aˬ 
yawꞈ nyaꞈ ehˇ-eu, “Nga nyaꞈ nawˇ jawˇ gaˇ maˬ laˇ.  
13Nga maꞈ-ahˇ bawˇ tsahˬ bawˇ dahˇ laꞈ kʼoeˇ bi shiˇ-eu lehˇ, miˇ tsaˬ miˇ muiˬ muiˬ 
dui dui-awˇ baw le za le-eu Iˇjiˇtuˆ miˇ kʼahˬ laꞈ kʼoeˇ neh sheuˬ doˆ leꞈ-euˬ tehꞈ-ehˇ 
maˬ gʼaˬ-ehˇ, nga maꞈ kʼoeˇ taˆ nawˇ sahˬ paˬ paˇ geuꞈ mawꞈ te siˬ loˇ.  

14Deh ma hawˇ-eu aˬ gaꞈ yaˇ kmˇ baw baw-ehˇ ya jawˇ-eu miˇ tsaˬ miˇ muiˬ muiˬ 
dui dui-awˇ baw le za le-eu miˇ kʼahˬ-ahˇ, nga maꞈ-ahˇ nawˇ maˬ sheuˬ uˇ nehˬ laꞈ-
eu uˬ taꞈ, nga maꞈ-ahˇ nawˇ mehˇ shuiˇ paˇ shuiˇ-eu lehˇ gʼeh-eu nga. Teu miˇ neh 
nga maꞈ maˬ laˇ.” 
15Moˇseˬ nui ma pehˇ laˇ-awˇ, Sahˬpaˬ Miˬyehˇ-ahˇ ehˇ nehˬ-eu, “Tsawˇ haˬ heu 
deuˬ neh yuˇ laꞈ-euˬ lawˇ-eu jeˬ-ahˇ taˬ ha geuꞈ. Aˬ yawꞈ maꞈ kʼoeˇ taˆ yaw lehˬ tiˬ 
jeˬ-iˬ ngaˇ maˬ mˇ haw-aˬ. Aˬ yawꞈ maꞈ-euˬ mahˬ tahˬ laˆ tiˬ mawˇ tsahˇ geuꞈ taˬ-
euˬ kʼawꞈ maˬ jaˆ.” 
16Kawˇlaˆ-ahˇ Moˇseˬ ehˇ nehˬ-eu, “Nawˇ hawˇ-eu nawˬ-eu mehˬ nah caw teh-eu 
tsawˇ haˬ nyiˬ yaˇ ngaˬ tseˇ gʼaˬ, ni shawˬ nah Sahˬpaˬ Miˬyehˇ jawˇ-eu Sehˬ gʼawˆ-
ahˇ ya laˇ meh. Aˬloˬ gʼeh kʼoeˇ gaˇ jawˇ tehꞈ-a.  
17Naw maꞈ yawˬ gʼaˬ na luꞈ, miˬ dzaˬ miˬ jiˆ pehˆ ahˇ-eu guiˬ gʼawˆ kʼoeˇ taˆ yaw 
saw jeˬ dawˆ daˆ-awˇ, lawˇ duˬ-ahˇ ya lawˇ meh.” 
18Kʼoeˇ naˇ, yawˬ gʼaˬ na luꞈ yawˬ ha-euˬ miˬ dzaˬ miˬ jiˆ pehˆ ahˇ-eu guiˬ gʼawˆ yuˇ-
awˇ, doꞈ luꞈ-eu miˬ dzaˬ miˬ jiˆ hawˇ-eu yaw saw jeˬ dawˆ ahˇ-awˇ, Moˇseˬ hawˇ-eu 
Aˬloˬ nehˬ-ehˇ Sehˬ gʼawˆ mehˬ shi yawꞈ-euˬ meh .  
19Kawˇlaˆ gʼeh, Iˇsaˬleˬlaˆ tsawˇ haˬ dawˬ tawˆ luꞈ kuˇ uiˬ-awˇ, sehˬ gʼawˆ gʼoˆ kʼehˬ 
dawˬ peh, Moˇseˬ hawˇ-eu Aˬloˬ-euˬ mehˬ shi aˬ yawꞈ maꞈ yawꞈ luꞈ-eu meh. Ja 
pyuˬ ni, Sahˬpaˬ Miˬyehˇ-euˬ yaw shehꞈ kʼahˬ sehˇ tsawˇ haˬ aˇ maꞈ dawˬ tawˆ luꞈ 
kʼoeˇ taˆ bya doˆ le-euˬ meh.  
20Kʼoeˇ ngeh, Moˇseˬ hawˇ-eu Aˬloˬ-ahˇ Sahˬpaˬ Miˬyehˇ ehˇ-eu,  
21“Tsawˇ haˬ heu deuˬ nehˬ-ehˇ maˬ yawꞈ ni naˇ kʼah paw jiˆ kʼoꞈ-awˬ. Aˬ yawꞈ maꞈ-
ahˇ ngaˇ tiˬ poˆ tehꞈ-ehˇ laˆ cawˆ nehˬ ma.” 
22Ehˇ kʼawꞈ, Moˇseˬ hawˇ-eu Aˬloˬ aˬ nyaꞈ myaˆ pyawˬ miˇ tsa tuˆ ni awˆ byaˆ-awˇ, 
“Miˬyehˇ-oˇ, nawˇ-aˬ yaw dehꞈ kʼaˇ dehꞈ-eu jeˬ dawˬ tawˆ luꞈ-euˬ yaw sahˇ pyeuꞈ-
eu meh. Tsawˇ haˬ tiˬ gʼaˬ iˬ baˇ mˇ-euˬ baˬ da neh tsawˇ haˬ aˇ maꞈ aˇ muˇ dawˬ 
tawˆ luꞈ-ahˇ nawˇ nui ma pehˇ te loˇ.” 
23Moˇseˬ-ahˇ Sahˬpaˬ Miˬyehˇ heu loꞈ-ehˇ paˇ ehˇ nehˬ-euˬ meh. 
24“Kawˇlaˆ, Daˬtaˬ hawˇ-eu Aˬbiˇlamˬ aˬ ha smˇ gʼaˬ-euˬ sehˬ gʼawˆ dawˬ peh maˬ 
jawˇ ni cehˆ-awˬ lehˇ Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ.” 
25Kʼoeˇ naˇ, Iˇsaˬleˬlaˆ tsawˇ haˬ aˬ yuiꞈ aˬ tsu deuˬ nehˬ-ehˇ, Daˬtaˬ hawˇ-eu 
Aˬbiˇlamˬ jawˇ gaˇ Moˇseˬ iˇ-euˬ meh.  
26Iˇsaˬleˬlaˆ tsawˇ haˬ kʼoeˇ deuˬ-ahˇ Moˇseˬ ehˇ nehˬ-eu, “Haiˬ-eu tsawˇ haˬ deuˬ-
euˬ sehˬ gʼawˆ dawˬ peh maˬ iˇ ni yaw taw yawꞈ-awˇ, aˬ yawꞈ maꞈ-ahˇ kʼaˇ taꞈ-eu 
jeˬ-ahˇ maˬ toeˬ ciˆ ni jawˇ-awˬ. Aˬ yawꞈ maꞈ-euˬ iˬ baˇ baˬ da neh aˬ yawꞈ maꞈ-ahˇ 
laˆ luˬ laˆ seˇ nehˬ ngeh naw maꞈ-ahˇ kʼawꞈ zaw laˇ nmˬ-mˇ.” 
27Kʼoeˇ ngeh, Kawˇlaˆ, Daˬtaˬ hawˇ-eu Aˬbiˇlamˬ aˬ ha smˇ gʼaˬ-euˬ sehˬ gʼawˆ dawˬ 
peh aˬ yawꞈ maꞈ maˬ jawˇ ni, ui cuiˆ yaw taw paw jawˇ-iˇ-euˬ meh. Daˬtaˬ hawˇ-eu 
Aˬbiˇlamˬ aˬ nyaꞈ doˆ le-awˇ, aˬ yawꞈ nyaꞈ-euˬ sehˬ gʼawˆ gʼoˆ kʼehˬ-ahˇ, miˬ sawˇ 
zaˬ deuˬ nehˬ-ehˇ yawꞈ luꞈ-eu meh. 

28Iˇsaˬleˬlaˆ tsawˇ haˬ deuˬ-ahˇ Moˇseˬ ehˇ nehˬ-eu, “Gaˇ heu deuˬ-ahˇ ngaˇ mˇ 
mawꞈ-eu miˇ neh mˇ-eu maˬ ngeuˇ-ehˇ, Sahˬpaˬ Miˬyehˇ ngaˬ-ahˇ pyehˬ gʼeh leꞈ-
awˇ bi mˇ nehˬ laꞈ-euˬ gaˇ kawˆ, naw maꞈ heu loꞈ-ehˇ ya siˬ tehꞈ-a.  
29Tsawˇ haˬ heu deuˬ-ahˇ Miˬyehˇ neh kʼehˬ nehˬ-awˇ bi shiˇ-eu jeˬ maˬ ngeuˇ-ehˇ, 
aˬ cawˬ kʼaˇ shiˇ-eu loꞈ-ehˇ tehꞈ-ehˇ shiˇ naˇ, Sahˬpaˬ Miˬyehˇ ngaˬ-ahˇ kʼehˇ gʼeh 
leꞈ-eu maˬ ngeuˇ-aˇ.  
30Ehˇ kʼawꞈ, tiˬ jawˇ-iˬ maˬ gaˬ haw-euˬ jeˬ Sahˬpaˬ Miˬyehˇ mˇ-eu laꞈ kʼoeˇ, aˬ yawꞈ 
maꞈ hawˇ-eu aˬ yawꞈ maꞈ kʼaˇ jaˆ-eu jeˬ dawˬ tawˆ luꞈ tiˬ kawˆ loꞈ-ehˇ shiˇ-eu miˇ 
kʼahˬ-ahˇ ga keuˆ-iˇ ni, miˇ tsaˬ tsawˬ paˆ laˇ-awˇ aˬ yawꞈ maꞈ-ahˇ myoꞈ ahˇ naˇ, aˬ 
yawꞈ maꞈ Sahˬpaˬ Miˬyehˇ-ahˇ byehˇ dzeh-euˬ meh lehˇ naw maꞈ ya siˬ tehꞈ-a.” 
31Aˬ yawꞈ kʼoeˇ loꞈ-ehˇ ehˇ gʼaˬ-eu maˬ dah ni, Daˬtaˬ hawˇ-eu Aˬbiˇlamˬ jawˇ gaˇ 
miˇ tsaˬ tsawˬ paˆ laˇ-awˇ,  
32aˬ yawꞈ nyaꞈ hawˇ-eu aˬ yawꞈ nyaꞈ-euˬ miˬ sawˇ zaˬ deuˬ-ahˇ maˬ ehˇ, Kawˇlaˆ-
euˬ mehˬ nah kʼaˇ caw teh-eu tsawˇ haˬ deuˬ hawˇ-eu tsawˇ haˬ kʼoeˇ deuˬ kʼaˇ jaˆ-
eu jeˬ dawˬ tawˆ luꞈ-ahˇ maˬ ehˇ, myoꞈ ahˇ jiˇ-euˬ meh.  
33Aˬ yawꞈ maꞈ hawˇ-eu aˬ yawꞈ maꞈ kʼaˇ jaˆ-eu jeˬ dawˬ tawˆ luꞈ tiˬ kawˆ loꞈ-ehˇ, 
shiˇ-eu miˇ kʼahˬ-ahˇ yaw dehꞈ-ehˇ ga ahˇ jiˇ-euˬ meh. Kʼoeˇ naˇ, aˬ yawꞈ maꞈ kʼoeˇ 
taˆ miˇ tsaˬ paˇ piˬ tehˬ-awˇ, aˬ yawꞈ maꞈ byoˆ-iˇ-euˬ meh.  
34Aˬ yawꞈ maꞈ guˇ-awˇ ngoeˇ-eu teˇ saˇ-ahˇ ya gaˬ ngeh, kʼoeˇ gaˇ jawˇ-eu Iˇsaˬleˬlaˆ 
tsawˇ haˬ deuˬ, “Cehˆ-awˬ de. Aˬ dui maꞈ-ahˇ kʼawꞈ miˇ tsaˬ paˇ myoꞈ ahˇ laˇ nmˇ 
de” lehˇ guˇ guˇ-ehˇ cehˆ jiˇ-euˬ meh.  
35Kʼoeˇ naˇ, Sahˬpaˬ Miˬyehˇ miˬ dzaˬ pyehˬ gʼeh leꞈ-awˇ, yaw saw jeˬ lawˇ luꞈ-eu 
tsawˇ haˬ kʼoeˇ nyiˬ yaˇ ngaˬ tseˇ gʼaˬ-ahˇ puiˆ-eu meh.  

Miˬ jiˆ pehˆ ahˇ-eu guiˬ gʼawˆ 

36Kʼoeˇ naˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
37“Miˬ dzaˬ puiˆ sehꞈ taˬ-euˬ tsawˇ haˬ kʼoeˇ deuˬ nehˬ-ehˇ ga-eu miˬ jiˆ pehˆ ahˇ-eu 
guiˬ gʼawˆ kʼoeˇ deuˬ yuˇ-awˇ, miˬ jiˆ-ahˇ tiˬ gaˇ paw deh kʼaˇ dzeh-awˬ lehˇ piˇ ma 
Aˬloˬ-euˬ aˬ li Eˇlaˬzaˬ-ahˇ ehˇ nehˬ-awˬ. Aˬ jeˬ miˇ neh ehˇ naˇ, guiˬ gʼawˆ kʼoeˇ deuˬ 
yaw muiˬ yaw shawˇ meh.  
38Lawˇ duˬ-ahˇ yuˇ gʼeh ngeh, guiˬ gʼawˆ kʼoeˇ deuˬ muiˬ laˇ shawˇ laˇ tehꞈ-a. Kʼoeˇ 
ngeh, yawˬ ha-euˬ iˬ baˇ baˬ da neh ya shiˇ-euˬ tsawˇ haˬ kʼoeˇ deuˬ-euˬ guiˬ gʼawˆ 
kʼoeˇ deuˬ yuˇ-awˇ, aˇ yaˆ tehˆ yaˆ-awˇ, lawˇ duˬ-ahˇ dehˬ kaˬ-eu kʼmˬ pymˬ tiˬ hmˬ 
jahˇ-awˬ. Heu-aˬ, Iˇsaˬleˬlaˆ tsawˇ haˬ deuˬ bi yahˇ-eu gʼaˇ duˬ, bi siˬ bi mawˇ-eu jeˬ 
pyeuꞈ tehꞈ-a.” 
39Kʼoeˇ ngeh, piˇ ma Eˇlaˬzaˬ gʼaˬ guiˬ caˇ guiˬ gʼawˆ kʼoeˇ deuˬ yuˇ-awˇ, lawˇ duˬ 
kʼmˬ pymˬ jahˇ-eu gʼaˇ duˬ aˇ yaˆ tehˆ yaˆ-euˬ meh.  
40Heu-aˬ, Aˬloˬ-euˬ zaˬ deuˬ uˆ deuˬ maˬ ngeuˇ naˇ, Sahˬpaˬ Miˬyehˇ-ahˇ yaw saw 
jeˬ lawˇ-eu gʼaˇ duˬ, tsawˇ haˬ tiˬ gʼaˬ-iˬ lawˇ duˬ dawˬ peh maˬ ya laˇ-eu gaˇ kawˆ 
Iˇsaˬleˬlaˆ tsawˇ haˬ deuˬ yahˇ ni bi siˬ bi mawˇ-eu jeˬ pyeuꞈ-eu meh. Maˬ ngeuˇ naˇ, 
Kawˇlaˆ hawˇ-eu aˬ yawꞈ-euˬ tsawˇ haˬ deuˬ loꞈ-ehˇ ya cawˆ-iˇ gaˇ keuˆ tehꞈ-a. Kʼoeˇ 

naˇ, Sahˬpaˬ Miˬyehˇ neh Moˇseˬ-ahˇ gʼoe-awˇ Eˇlaˬzaˬ-ahˇ dawˬ kʼaˇ biꞈ nehˬ-euˬ 
loꞈ-ehˇ yawˬ jeˬ na luꞈ mˇ jiˇ-euˬ meh.  

Iˇsaˬleˬlaˆ tsawˇ haˬ deuˬ-ahˇ Aˬloˬ ka kʼoꞈ-euˬ 

41Yawˬ nah yawˬ, Iˇsaˬleˬlaˆ tsawˇ haˬ aˇ maꞈ deuˬ Moˇseˬ hawˇ-eu Aˬloˬ-ahˇ iˬ baˇ 
taˬ-awˇ, “Sahˬpaˬ Miˬyehˇ-euˬ tsawˇ haˬ tiˬ paˆ na deuˬ-ahˇ naw nyaꞈ sehꞈ-euˬ meh” 
lehˇ ehˇ-eu meh.  
42Moˇseˬ hawˇ-eu Aˬloˬ-ahˇ nui ma pehˇ haw-eu lehˇ aˬ yawꞈ maꞈ uiˬ leˇ-awˇ, 
Sahˬpaˬ Miˬyehˇ-euˬ Sehˬ gʼawˆ jaˆ-eu paw aˬ yawꞈ maꞈ gʼawˇ pyawˇ haw ngeh, 
Sehˬ gʼawˆ-ahˇ mˬ dmˇ dehˬ kaˬ taˬ-awˇ, Sahˬpaˬ Miˬyehˇ-euˬ yaw shehꞈ kʼahˬ sehˇ 
doˆ le-euˬ gaˇ ya mawˇ-euˬ meh.  
43Moˇseˬ hawˇ-eu Aˬloˬ aˬ nyaꞈ Sehˬ gʼawˆ mehˬ shi le-awˇ yawꞈ leˇ-euˬ meh.  
44Kʼoeˇ ngeh, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ-eu meh.  
45“Tsawˇ haˬ heu deuˬ-euˬ dawˬ peh maˬ jawˇ ni cehˆ-awˬ. Aˬ yawꞈ maꞈ-ahˇ maˬ bi 
luˆ-iˇ ni tiˬ poˆ tehꞈ-ehˇ ngaˇ laˆ luˬ laˆ seˇ nehˬ ma.” Kʼoeˇ ngeh, Moˇseˬ hawˇ-eu 
Aˬloˬ aˬ nyaꞈ myaˆ pyawˬ miˇ tsa tuˆ ni awˆ byaˆ-euˬ meh.  
46Aˬloˬ-ahˇ Moˇseˬ ehˇ nehˬ-eu, “Nawˬ-euˬ miˬ jiˆ pehˆ ahˇ-eu guiˬ gʼawˆ yuˇ-awˇ, 
lawˇ duˬ kʼoeˇ taˆ jaˆ-eu doꞈ luꞈ-eu miˬ jiˆ pehˆ ahˇ-awˇ, miˬ jiˆ kʼoeˇ taˆ yaw saw jeˬ 
dawˆ puiˆ-awˬ. Kʼoeˇ naˇ, tsawˇ haˬ kʼoeˇ deuˬ jawˇ gaˇ yaw kawˇ-ehˇ iˇ-awˇ, aˬ yawꞈ 
maꞈ bi shawˇ laˇ-eu zahˇ jahˇ-awˬ. Yaw kawˇ kawˇ-ehˇ jahˇ-awˬ. Sahˬpaˬ Miˬyehˇ 
nui ma pehˇ laˇ taˬ-euˬ miˇ neh luˬ-iˇ seˇ-iˇ-eu jeˬ keuˆ le taˬ-euˬ nga.” 
47Aˬloˬ gʼeh Moˇseˬ kʼaˇ ehˇ-eu loꞈ-ehˇ miˬ jiˆ pehˆ ahˇ-eu guiˬ gʼawˆ yuˇ-awˇ, tsawˇ 
haˬ aˇ maꞈ-euˬ yaw kaˬ-ahˇ cehˆ coeˬ coeˬ gʼeh-euˬ meh. Luˬ-iˇ seˇ-iˇ-eu jeˬ keuˆ le 
taˬ-eu gaˇ aˬ yawꞈ ya mawˇ ngeh, miˬ jiˆ kʼoeˇ taˆ yaw saw jeˬ dawˆ puiˆ-awˇ, tsawˇ 
haˬ kʼoeˇ deuˬ bi shawˇ laˇ-eu zahˇ jahˇ-euˬ meh.  
48Aˬ yawꞈ kʼoeˇ loꞈ-ehˇ jahˇ ngeh, luˬ-iˇ seˇ-iˇ-eu jeˬ maˬ paˇ keuˆ le ni naˬ leˇ-awˇ, 
shiˇ taˬ-euˬ deuˬ hawˇ-eu dehꞈ luꞈ-eu deuˬ yaw kaˬ-ahˇ aˬ yawꞈ yawꞈ luꞈ-eu meh. 
49Kawˇlaˆ puiˬ ngeh poˆ shiˇ-euˬ deuˬ maˬ gui ahˇ-ehˇ, kʼoeˇ gaˇ shiˇ taˬ-euˬ tsawˇ 
haˬ deuˬ tiˬ muiˇ oeˬ heˇ shiꞈ yaˇ gʼaˬ byah-eu meh. 
50Luˬ-iˇ seˇ-iˇ-eu kʼoeˇ dzeuˇ-iˇ ngeh, Sehˬ gʼawˆ gʼoˆ kʼehˬ-ahˇ Moˇseˬ jawˇ gaˇ Aˬloˬ 
gʼoꞈ leˇ-euˬ meh.  

Bawˇtsahˬ 17 

Aˬloˬ-euˬ gawˬ yoeˬ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
2“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Iˇsaˬleˬlaˆ tsawˇ jeuˬ aˬ 
yawꞈ jeuˬ yawꞈ kʼoeˇ taˆ aˬ yuiꞈ aˬ tsu geuꞈ-eu deuˬ aˬ yawꞈ gʼaˬ yawꞈ tiˬ gʼaˬ-euˬ 
gawˬ yoeˬ tiˬ yoeˬ doˇ-ehˇ, gawˬ yoeˬ tseˇ nyiꞈ yoeˬ yuˇ laꞈ-awˬ. Gawˬ yoeˬ aˬ yawꞈ 
yoeˬ yawꞈ kʼoeˇ taˆ yawˬ ha-euˬ tsawˇ myahˇ bi boꞈ-awˬ.  

3Leˬbiˇ tsawˇ jeuˬ-euˬ gawˬ yoeˬ kʼoeˇ taˆ Aˬloˬ-euˬ tsawˇ myahˇ boꞈ-awˬ. Tsawˇ 
jeuˬ aˬ yawꞈ jeuˬ yawꞈ laꞈ kʼoeˇ aˬ yuiꞈ geuꞈ-eu gʼaˬ, gawˬ yoeˬ tiˬ yoeˬ ya yuˇ laꞈ 
meh.  
4Gawˬ yoeˬ kʼoeˇ deuˬ ngaˇ jawˇ-eu Sehˬ gʼawˆ-ahˇ yuˇ laꞈ-awˇ, naw maꞈ-ahˇ ngaˇ 
tahˬ puˬ le-eu jawˇ duˬ pyeuꞈ-eu Dawˬ ma saˇ jaˇ Bahˬ keuˆ-euˬ mehˬ shi kʼoeˇ 
tsahˇ-ahˇ bi jaˆ-awˬ.  
5Ngaˬ neh tseˇ doˆ-euˬ gʼaˬ-euˬ gawˬ yoeˬ-ahˇ aˇ yehˆ yehˆ laˇ tehꞈ-a. Kʼoeˇ loꞈ-ehˇ 
jahˇ-eu laꞈ kʼoeˇ, Iˇsaˬleˬlaˆ tsawˇ haˬ deuˬ nawˬ-ahˇ maˬ tsehˆ leˇ ni iˬ baˇ taˬ-eu jeˬ-
ahˇ ngaˇ laˆ byoˆ nehˬ ma.” 
6Kʼoeˇ naˇ, Iˇsaˬleˬlaˆ tsawˇ haˬ deuˬ-ahˇ Moˇseˬ ehˇ nehˬ-awˇ, tsawˇ jeuˬ aˬ yawꞈ 
jeuˬ yawꞈ kʼoeˇ taˆ aˬ yuiꞈ geuꞈ-eu deuˬ gawˬ yoeˬ tiˬ gʼaˬ tiˬ yoeˬ yuˇ laꞈ-euˬ meh. 
Gawˬ yoeˬ dawˬ tawˆ luꞈ tseˇ nyiꞈ yoeˬ byah-awˇ, Aˬloˬ-euˬ gawˬ yoeˬ kʼawꞈ keuˬ-
eu meh.  
7Sehˬ gʼawˆ laꞈ kʼoeˇ jaˆ-eu Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ mehˬ 
shi, gawˬ yoeˬ kʼoeˇ deuˬ Moˇseˬ yuˇ taˬ-euˬ meh.  
8Yawˬ nah yawˬ Sehˬ gʼawˆ laꞈ kʼoeˇ Moˇseˬ uˇ leˇ haw ngeh, Leˬbiˇ tsawˇ jeuˬ-euˬ 
aˬ da yaw dzahˇ pyeuꞈ-eu Aˬloˬ-euˬ gawˬ yoeˬ-ahˇ aˇ yehˆ yehˆ laˇ-euˬ gaˇ Moˇseˬ ya 
mawˇ-euˬ meh. Gawˬ yoeˬ kʼoeˇ aˇ cuˬ cuˬ aˇ yehˆ yehˆ le-awˇ, Aˬlaˬmoˬ aˇ siˬ siˬ le-
awˇ awꞈ laˇ taˬ-euˬ meh. 
9Gawˬ yoeˬ kʼoeˇ deuˬ dawˬ tawˆ luꞈ Moˇseˬ yuˇ-awˇ, Iˇsaˬleˬlaˆ tsawˇ haˬ deuˬ-ahˇ 
mehˬ nehˬ-euˬ meh. Kʼaˇ pyeuꞈ laˇ-euˬ jeˬ-ahˇ aˬ yawꞈ maꞈ ya mawˇ-awˇ, aˬ yuiꞈ 
geuꞈ-eu deuˬ aˬ yawꞈ gʼaˬ yawꞈ, yawˬ ha-euˬ gawˬ yoeˬ yawˬ ha yuˇ kʼoꞈ-euˬ meh.  
10Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Aˬloˬ-euˬ gawˬ yoeˬ-ahˇ Dawˬ 
ma saˇ jaˇ Bahˬ keuˆ mehˬ shi paˇ yuˇ taˬ-iˇ-awˬ. Puiˬ-eu tsawˇ haˬ deuˬ iˬ baˇ taˬ-eu 
dawˬ ngehˬ-eu maˬ naˬ leˇ naˇ ya shiˇ-eu gaˇ kawˆ, gawˬ yoeˬ kʼoeˇ yoeˬ saˇ kiˇ 
pyeuꞈ-eu meh.” 
11Kʼoeˇ ngeh, Sahˬpaˬ Miˬyehˇ neh dawˬ kʼaˇ biꞈ nehˬ-euˬ loꞈ-ehˇ Moˇseˬ mˇ-euˬ 
meh.  
12Iˇsaˬleˬlaˆ tsawˇ haˬ deuˬ Moˇseˬ-ahˇ ehˇ-eu, “Nga maꞈ heu loꞈ-ehˇ ziˇ ya jiˇ meh 
loˇ.  
13Sehˬ gʼawˆ dawˬ peh kʼaˇ le-eu tsawˇ haˬ aˬ geu gʼaˬ kʼawꞈ ya shiˇ-eu ngeuˇ naˇ, 
nga maꞈ dawˬ tawˆ luꞈ shiˇ-euˬ gaˇ duˇ-eu ngaˇ.” 

Bawˇtsahˬ 18 

Piˇ ma deuˬ hawˇ-eu Leˬbiˇ tsawˇ haˬ deuˬ-euˬ gaˇ 

1Aˬloˬ-ahˇ Sahˬpaˬ Miˬyehˇ ehˇ nehˬ-eu, “Ngaˇ jawˇ-eu Sehˬ gʼawˆ-ahˇ gaˇ mˇ-eu laꞈ 
kʼoeˇ iˬ baˇ doˆ laˇ naˇ, iˬ baˇ kʼoeˇ baˬ da neh kʼaˇ keuˆ le-eu jeˬ-ahˇ, nawˇ hawˇ-eu 
nawˬ-euˬ aˬ li deuˬ hawˇ-eu Leˬbiˇ tsawˇ haˬ deuˬ tehꞈ-ehˇ ya daˬ meh. Ehˇ kʼawꞈ, 
piˇ ma deuˬ mˇ-eu gaˇ laꞈ kʼoeˇ iˬ baˇ doˆ laˇ naˇ, nawˇ hawˇ-eu nawˬ li deuˬ tehꞈ-ehˇ 
ya daˬ meh.  

2Nawˇ hawˇ-eu nawˬ li deuˬ Sehˬ gʼawˆ laꞈ kʼoeˇ gaˇ mˇ ngeh, nawˬ-euˬ gaˇ-ahˇ bi 
caw ba-eu gʼaˇ duˬ, nawˬ-euˬ aˬ yuiꞈ aˬ nyiˇ Leˬbiˇ tsawˇ haˬ deuˬ-ahˇ kuˇ-awˬ.  
3Nawˬ-ahˇ mˇ nehˬ paˬ-ehˇ gʼeh-eu deuˬ maˬ ehˇ, Sehˬ gʼawˆ laꞈ kʼoeˇ mˇ paˬ-ehˇ jaˆ-
eu deuˬ maˬ ehˇ, aˬ yawꞈ maꞈ ya mˇ meh. Ehˇ kʼawꞈ, muiˬ-eu shawˇ-eu jawˇ duˬ-ahˇ 
taꞈ-eu keu ka deuˬ hawˇ-eu lawˇ duˬ-ahˇ taꞈ-eu keu ka deuˬ-ahˇ aˬ yawꞈ maꞈ maˬ 
ya toeˬ ciˆ-a. Kʼoeˇ deuˬ-ahˇ aˬ yawꞈ maꞈ toeˬ ciˆ naˇ, nawˇ maˬ ehˇ, aˬ yawꞈ maꞈ maˬ 
ehˇ, sehꞈ gaˇ tiˬ kawˆ loꞈ-ehˇ ya daˬ tehꞈ-a.  
4Aˬ yawꞈ maꞈ nawˬ nehˬ-ehˇ gaˇ mˇ-eu laꞈ kʼoeˇ, Sehˬ gʼawˆ laꞈ kʼoeˇ jaˆ-eu gaˇ deuˬ-
ahˇ ya mˇ meh. Ehˇ kʼawꞈ, maˬ geuˇ-eu tsawˇ haˬ deuˬ-ahˇ nawˬ nehˬ-ehˇ gaˇ maˬ ya 
bi mˇ-a.  
5Iˇsaˬleˬlaˆ tsawˇ haˬ deuˬ-ahˇ yawˬ poˆ yawˬ ngaˇ nui ma maˬ ya pehˇ-eu gʼaˇ duˬ, 
muiˬ-eu shawˇ-eu jawˇ duˬ-ahˇ taꞈ-eu gaˇ deuˬ hawˇ-eu lawˇ duˬ-ahˇ taꞈ-eu gaˇ 
deuˬ-ahˇ, nawˇ hawˇ-eu nawˬ li deuˬ tehꞈ-ehˇ ya mˇ meh.  
6Ngaˇ-aˬ, Iˇsaˬleˬlaˆ tsawˇ haˬ deuˬ laꞈ kʼoeˇ, nawˬ-euˬ aˬ yuiꞈ aˬ nyiˇ Leˬbiˇ tsawˇ 
haˬ deuˬ-ahˇ nawˬ-euˬ gʼaˇ duˬ tseˇ doˆ-euˬ gʼaˬ pyeuꞈ-eu ma. Aˬ yawꞈ maꞈ-aˬ, Sehˬ 
gʼawˆ laꞈ kʼoeˇ gaˇ mˇ nya ni a nehˬ taˬ-euˬ tsawˇ haˬ deuˬ pyeuꞈ-eu meh.  
7Ehˇ kʼawꞈ, lawˇ duˬ hawˇ-eu muiˬ-eu shawˇ-eu jawˇ duˬ-ahˇ taꞈ leˇ-eu gaˇ deuˬ-ahˇ, 
nawˇ hawˇ-eu nawˬ li deuˬ tehꞈ-ehˇ ya mˇ meh. Gaˇ heu deuˬ-aˬ, naw maꞈ-euˬ gaˇ 
pyeuꞈ-eu meh. Aˬ jeˬ miˇ neh ehˇ naˇ, piˇ ma geuꞈ-eu laꞈ sawˬ naw maꞈ-ahˇ ngaˇ biꞈ 
taˬ-euˬ ma. Maˬ geuˇ-eu tsawˇ haˬ aˬ geu gʼaˬ maˬ kaˬ, muiˬ-eu shawˇ-eu keu ka 
deuˬ dawˬ peh laˇ naˇ, sehꞈ gaˇ ya daˬ tehꞈ-a.” 

Piˇ ma deuˬ-ahˇ oꞈ-eu shaˬ bymˇ 

8Aˬloˬ-ahˇ Sahˬpaˬ Miˬyehˇ ehˇ nehˬ-eu, “Ngaˬ-ahˇ kʼaˇ damˬ-euˬ muiˬ-eu damˬ-eu 
jeˬ laꞈ kʼoeˇ, miˬ dzaˬ dzah puiˆ-awˇ maˬ kʼaˇ lawˇ-euˬ jeˬ nawˬ-ahˇ ngaˇ biꞈ-euˬ meh 
lehˇ maˬ ngehˇ ni noeˬ taˬ-awˬ. Kʼoeˇ-aˬ, aˬ myah luꞈ nawˇ hawˇ-eu nawˬ-euˬ zaˬ 
nawˬ-euˬ uˆ deuˬ-ahˇ biꞈ taˬ-euˬ shaˬ bymˇ meh.  
9Lawˇ duˬ kʼoeˇ taˆ maˬ dzah puiˆ-euˬ muiˬ dui shawˇ dui dui-eu lawˇ-eu jeˬ laꞈ 
kʼoeˇ, dzaˬ la gʼo cehˇ lawˇ-eu jeˬ, iˬ baˇ shawˇ-eu lawˇ-eu jeˬ hawˇ-eu dziˇ dzoˆ 
tsoeˬ-eu lawˇ-eu jeˬ heu deuˬ-aˬ, nawˬ-ahˇ oꞈ-eu shaˬ bymˇ pyeuꞈ-eu meh. Ngaˇ 
jawˇ gaˇ kʼaˇ yuˇ laꞈ-euˬ muiˬ-eu shawˇ-eu lawˇ-eu jeˬ dawˬ tawˆ luꞈ, nawˇ hawˇ-eu 
nawˬ li deuˬ-ahˇ oꞈ-eu shaˬ bymˇ pyeuꞈ-eu meh.  
10Kʼaˬ dzeˇ zaˬ deuˬ tehꞈ-ehˇ dzaˇ kʼoeˇ deuˬ dzaˬ nya-awˇ, muiˬ-eu shawˇ-eu jawˇ 
duˬ laꞈ kʼoeˇ naw maꞈ ya dzaˬ meh. Dzaˇ kʼoeˇ-aˬ, muiˬ-eu shawˇ-eu dzaˇ meh lehˇ 
naw maꞈ siˬ nya-awˬ.  
11“Kʼoeˇ uˬ taꞈ, Iˇsaˬleˬlaˆ tsawˇ haˬ deuˬ neh ngaˇ jawˇ gaˇ kʼaˇ yuˇ laꞈ-euˬ yaw zawˇ 
muiˬ-eu damˬ-eu jeˬ dawˬ tawˆ luꞈ, naw maꞈ-ahˇ oꞈ-eu shaˬ bymˇ pyeuꞈ-eu meh. 
Mehˬ hu paw dehꞈ daˆ leꞈ-eu aˇ yamˬ dawˬ tawˆ luꞈ laꞈ kʼoeˇ, nawˬ-ahˇ maˬ ehˇ, 
nawˬ li deuˬ-ahˇ maˬ ehˇ, nawˬ buˇ deuˬ-ahˇ maˬ ehˇ, kʼoeˇ deuˬ ngaˇ biꞈ ma. Zahˇ 
sahˇ kʼoꞈ-ahˇ tsaˬ ni shawˇ-eu tsawˇ haˬ pyeuꞈ-eu naw maꞈ-euˬ nymˇ kʼahˬ zaˬ deuˬ 
dawˬ tawˆ luꞈ, dzaˇ kʼoeˇ dzaˬ nya meh.  

12“Keuˆ beh beh le-euˬ saˬ loˬ tsiˇ, aˬ gaꞈ dzaˇ uiˇ hawˇ-eu dzaˬ la gʼo cehˇ deuˬ laꞈ 
kʼoeˇ, aˬ cawˬ naˆ maˬ tseˇ muiˬ dzehˬ-eu deuˬ yuˇ-awˇ, Iˇsaˬleˬlaˆ tsawˇ haˬ deuˬ 
ngaˬ-ahˇ damˬ laˇ ngeh, kʼoeˇ deuˬ dawˬ tawˆ luꞈ ngaˇ naw maꞈ-ahˇ biꞈ-eu ma.  
13Kʼoeˇ deuˬ dawˬ tawˆ luꞈ naw maꞈ-ahˇ oꞈ-eu shaˬ bymˇ pyeuꞈ-eu meh. Zahˇ sahˇ 
kʼoꞈ-ahˇ tsaˬ ni shawˇ-eu tsawˇ haˬ pyeuꞈ-eu naw maꞈ-euˬ nymˇ kʼahˬ zaˬ dawˬ 
tawˆ luꞈ, dzaˇ kʼoeˇ deuˬ dzaˬ nya meh.  
14“Iˇsaˬleˬlaˆ tsawˇ haˬ deuˬ neh kʼaˇ damˬ-euˬ jeˬ dawˬ tawˆ luꞈ, naw maꞈ-ahˇ oꞈ-eu 
shaˬ bymˇ pyeuꞈ-eu meh.  
15“Iˇsaˬleˬlaˆ tsawˇ haˬ deuˬ ngaˬ-ahˇ kʼaˇ damˬ laˇ-euˬ dehꞈ beh beh le-euˬ zaˬ deuˬ 
hawˇ-eu jeˬ zaˬ deuˬ kʼawꞈ, naw maꞈ-ahˇ oꞈ-eu shaˬ bymˇ pyeuꞈ-eu meh. Ehˇ kʼawꞈ, 
dehꞈ beh beh le-euˬ zaˬ-ahˇ zeuˇ kʼoꞈ geuꞈ-euˬ pyuˇ hawˇ-eu, gʼaw beh beh-euˬ maˬ 
shawˇ-eu jeˬ zaˬ-ahˇ zeuˇ kʼoꞈ geuꞈ-euˬ pyuˇ-ahˇ, naw maꞈ ya ha geuꞈ meh.  
16Zaˬ dehꞈ le-euˬ ba la tiˬ siˬ byah laˇ naˇ, aˇ poeˬ daˇ tsehˆ taˬ-euˬ jaˆ-eu loꞈ-ehˇ, 
kaˇ-ahˇ tsaˬ-eu pyuˇ maˇ byaˆ ngaˬ byaˆ biꞈ-awˇ ya zeuˇ kʼoꞈ geuꞈ meh.  
17Ehˇ kʼawꞈ, gʼaw beh beh-euˬ mawˇ neˇ mawˇ zaˬ, yawˇ zaˬ hawˇ-eu ciꞈ myehꞈ ciꞈ 
zaˬ heu deuˬ-ahˇ maˬ ya zeuˇ kʼoꞈ geuꞈ-a. Kʼoeˇ deuˬ-aˬ, maˇ maˇ ni ngaˬ-euˬ pyeuꞈ-
awˇ, ngaˬ-ahˇ ya lawˇ meh. Jeˬ zaˬ kʼoeˇ deuˬ-euˬ shiˬ neh lawˇ duˬ-ahˇ byaˆ shehˬ-
awˇ, tsiˇ deuˬ yuˇ-awˇ, ngaˇ nui ma tsaˬ-eu yaw saꞈ bi doˆ laˇ-eu dzaˬ dzaˬ dawˇ 
dawˇ lawˇ-eu jeˬ ya lawˇ meh.  
18Yaw zawˇ muiˬ-eu lawˇ-eu jeˬ-euˬ kʼahˬ hawˇ-eu aˬ kuiˇ naw maꞈ-ahˇ oꞈ-eu loꞈ-
ehˇ, jeˬ zaˬ kʼoeˇ deuˬ-euˬ shaˬ jiˇ kʼawꞈ naw maꞈ-ahˇ oꞈ-eu meh.  
19“Mehˬ hu paw dehꞈ daˆ leꞈ-eu aˇ yamˬ dawˬ tawˆ luꞈ laꞈ kʼoeˇ, Iˇsaˬleˬlaˆ tsawˇ haˬ 
deuˬ neh ngaˇ jawˇ gaˇ kʼaˇ yuˇ laꞈ-euˬ yaw zawˇ muiˬ-eu damˬ-eu jeˬ dawˬ tawˆ luꞈ, 
nawˬ-ahˇ maˬ ehˇ, nawˬ li deuˬ-ahˇ maˬ ehˇ, nawˬ buˇ deuˬ-ahˇ maˬ ehˇ, ngaˇ biꞈ-eu 
ma. Heu-aˬ, nawˇ hawˇ-eu nawˬ-euˬ zaˬ nawˬ-euˬ uˆ deuˬ-ahˇ ngaˬ neh dzaˬ taˬ-
euˬ, tiˬ jawˇ-iˬ maˬ cawˆ-iˇ nya-eu dawˬ ma saˇ jaˇ pyeuꞈ-eu ma.” 
20Kʼoeˇ naˇ, Aˬloˬ-ahˇ Sahˬpaˬ Miˬyehˇ ehˇ nehˬ-eu, “Naw maꞈ gʼaˇ duˬ, myawˬ gahˬ 
jeˬ biˇ maˬ jaˆ-a. Iˇsaˬleˬlaˆ miˇ kʼahˬ laꞈ kʼoeˇ, naw maꞈ gʼaˇ duˬ miˇ tsaˬ kʼawꞈ maˬ 
jaˆ-a. Sahˬpaˬ Miˬyehˇ pyeuꞈ-eu ngaˇ-aˬ, Iˇsaˬleˬlaˆ tsawˇ haˬ deuˬ-euˬ laꞈ kʼoeˇ jaˆ-
eu naw maꞈ-euˬ jeˬ biˇ pyeuꞈ-eu ma.” 

Leˬbiˇ tsawˇ haˬ deuˬ-ahˇ oꞈ-eu shaˬ bymˇ 

21Sahˬpaˬ Miˬyehˇ ehˇ-eu, “Leˬbiˇ tsawˇ haˬ deuˬ-ahˇ, Iˇsaˬleˬlaˆ tsawˇ haˬ deuˬ neh 
kʼaˇ yuˇ laꞈ-euˬ tseˇ bymˇ tiˬ bymˇ ngaˇ biꞈ-eu ma. Heu-aˬ, ngaˇ jawˇ-eu Sehˬ gʼawˆ 
laꞈ kʼoeˇ gaˇ mˇ-euˬ gʼaˬ gaˇ poeˬ pyeuꞈ-eu ma.  
22Iˇsaˬleˬlaˆ tsawˇ haˬ deuˬ Sehˬ gʼawˆ dawˬ peh maˬ paˇ ya laˇ meh. Kʼoeˇ miˇ neh, 
aˬ yawꞈ maꞈ kʼoeˇ taˆ shiˇ-eu jeˬ maˬ paˇ keuˆ le nya meh.  
23Aˬ kaˇ naˇ, Leˬbiˇ tsawˇ haˬ deuˬ tehꞈ-ehˇ Sehˬ gʼawˆ-ahˇ haw-eu pyaˆ-eu laꞈ kʼoeˇ, 
sehˬ gʼawˆ laꞈ kʼoeˇ jaˆ-eu gaˇ deuˬ ya mˇ meh. Heu-aˬ, naw maꞈ-euˬ zaˬ deuˬ uˆ 
deuˬ-ahˇ keuˆ ni taꞈ-eu maˬ poˆ maˬ paˇ laˇ nya-eu zahˇ sahˇ kʼoꞈ pyeuꞈ-eu meh. 
Iˇsaˬleˬlaˆ miˇ kʼahˬ laꞈ kʼoeˇ, Leˬbiˇ tsawˇ haˬ deuˬ ya geuꞈ tsehˆ tsehˆ-eu jeˬ biˇ maˬ 
jaˆ-a.  

24Aˬ jeˬ miˇ neh ehˇ naˇ, Iˇsaˬleˬlaˆ tsawˇ haˬ deuˬ neh yaw zawˇ muiˬ-eu damˬ-eu 
jeˬ loꞈ-ehˇ damˬ nehˬ laˇ-euˬ tseˇ bymˇ tiˬ bymˇ, aˬ yawꞈ maꞈ-ahˇ ngaˇ biꞈ nehˬ-eu 
ma. Kʼoeˇ miˇ neh, Iˇsaˬleˬlaˆ miˇ kʼahˬ laꞈ kʼoeˇ, aˬ yawꞈ maꞈ ya geuꞈ tsehˆ tsehˆ-eu 
jeˬ biˇ maˬ jaˆ-a lehˇ aˬ yawꞈ maꞈ-ahˇ ngaˇ ehˇ nehˬ-eu ma.” 

Leˬbiˇ tsawˇ haˬ deuˬ-euˬ tseˇ bymˇ tiˬ bymˇ 

25Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ nehˬ-euˬ meh. 
26“Leˬbiˇ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Sahˬpaˬ Miˬyehˇ neh naw 
maꞈ-ahˇ biꞈ laꞈ-eu Iˇsaˬleˬlaˆ tsawˇ haˬ deuˬ-euˬ tseˇ bymˇ tiˬ bymˇ naw maꞈ za 
ngeh, tseˇ bymˇ tiˬ bymˇ naw maꞈ paˇ yuˇ doˆ-awˇ, yaw zawˇ muiˬ-eu damˬ-eu jeˬ 
loꞈ-ehˇ Sahˬpaˬ Miˬyehˇ-ahˇ ya damˬ nehˬ meh.  
27Yaw zawˇ muiˬ-eu damˬ-eu jeˬ heu-aˬ, mˇ dzaˬ kʼawꞈ dawˇ-eu tsawˇ haˬ tiˬ gʼaˬ 
neh lawˇ-euˬ keuˆ beh beh le-euˬ dzaˬ la gʼo cehˇ hawˇ-eu aˬ gaꞈ dzaˇ uiˇ-ahˇ duˇ-eu 
meh.  
28Kʼoeˇ loꞈ-ehˇ jahˇ-awˇ, naw maꞈ kʼawꞈ, Iˇsaˬleˬlaˆ tsawˇ haˬ deuˬ neh damˬ nehˬ 
laˇ-awˇ kʼaˇ za-euˬ tseˇ bymˇ tiˬ bymˇ laꞈ kʼoeˇ, Sahˬpaˬ Miˬyehˇ-euˬ shaˬ bymˇ 
pyeuꞈ-eu yaw zawˇ muiˬ-eu damˬ-eu jeˬ aˬ yawꞈ-ahˇ ya damˬ meh. Yaw zawˇ muiˬ-
eu damˬ-eu jeˬ heu, Sahˬpaˬ Miˬyehˇ gʼaˇ duˬ, Aˬloˬ-ahˇ naw maꞈ ya biꞈ nehˬ meh.  
29Naw maꞈ neh za-euˬ jeˬ laꞈ kʼoeˇ, kʼaˇ muiˬ dzehˬ-eu jeˬ damˬ-awˬ.  
30Mˇ dzaˬ kʼawꞈ dawˇ-eu tsawˇ haˬ tiˬ gʼaˬ tiˬ jeˬ paˬ lawˇ ngeh, dzehˬ laˇ-euˬ deuˬ aˬ 
yawꞈ paˇ geuꞈ kʼoꞈ-eu meh. Kʼoeˇ loꞈ-ehˇ duˇ ni, naw maꞈ kʼawꞈ, kʼaˇ muiˬ dzehˬ-eu 
deuˬ damˬ gʼaˬ ngeh, dzehˬ laˇ-euˬ deuˬ naw maꞈ geuꞈ-awˬ. 
31Dzehˬ laˇ-euˬ kʼoeˇ deuˬ-ahˇ, naw maꞈ hawˇ-eu naw maꞈ-euˬ miˬ sawˇ zaˬ deuˬ 
jawˇ duˬ maˬ tseˇ ni dzaˬ nya meh. Aˬ jeˬ miˇ neh ehˇ naˇ, kʼoeˇ-aˬ, Sehˬ gʼawˆ laꞈ 
kʼoeˇ naw maꞈ gaˇ mˇ-eu miˇ neh za-euˬ gʼaˬ gaˇ poeˬ meh.  
32Muiˬ dzehˬ-eu deuˬ yuˇ doˆ-awˇ Sahˬpaˬ Miˬyehˇ-ahˇ naw maꞈ biꞈ gʼaˬ naˇ, dzeˇ-
eu deuˬ-ahˇ naw maꞈ dzaˬ ngeh, naw maꞈ iˬ baˇ maˬ ahˇ-a. Ehˇ kʼawꞈ, muiˬ dzehˬ-
eu deuˬ yuˇ doˆ-awˇ maˬ lawˇ mi naˆ-ehˇ dzaˬ-eu laꞈ kʼoeˇ, Iˇsaˬleˬlaˆ tsawˇ haˬ deuˬ 
neh damˬ-euˬ muiˬ-eu shawˇ-eu jeˬ-ahˇ maˬ ya laˆ jawꞈ-eu gʼaˇ duˬ yahˇ-awˬ. Kʼoeˇ 
loꞈ-ehˇ jahˇ naˇ, naw maꞈ sehꞈ gaˇ ya daˬ tehꞈ-a.” 

Bawˇtsahˬ 19 

Mawˇ neˇ mawˇ kʼaˇ yaw neˇ dzah puiˆ-euˬ kʼaˬ lehˇ 

1Moˇseˬ hawˇ-eu Aˬloˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ nehˬ-euˬ meh. 
“Heu-aˬ, Sahˬpaˬ Miˬyehˇ neh biꞈ taˬ-euˬ, naw maꞈ ya caw teh-eu zahˇ sahˇ kʼoꞈ 
pyeuꞈ-eu meh.  
2Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Tiˬ jawˇ-iˬ maˬ kʼehˇ dzaˬ 
haw-euˬ maˇ byawꞈ maˬ baw-eu mawˇ neˇ mawˇ kʼaˇ yaw neˇ tiˬ mawˇ tsahˇ laꞈ-
awˇ,  
3piˇ ma Eˇlaˬzaˬ-ahˇ tsahˇ nehˬ-awˬ. Mawˇ neˇ kʼoeˇ mawˇ-ahˇ pu pu dzeˇ tsahˇ doˆ 
gʼeh-awˇ ya sehꞈ meh.  

4Kʼoeˇ naˇ, Eˇlaˬzaˬ gʼaˬ mawˇ neˇ kʼoeˇ mawˇ-euˬ shiˬ ui cuiˆ yuˇ-awˇ, aˬ yawꞈ-euˬ 
laꞈ noeˇ neh Sehˬ gʼawˆ jaˆ-eu paw ya byaˆ shehˬ meh.  
5Baˆ kʼoˆ, shaˬ jiˇ, shiˬ hawˇ-eu baw uˇ baw ma dawˬ tawˆ luꞈ ahˇ leˇ-ehˇ, mawˇ neˇ 
kʼoeˇ mawˇ mawˇ lah-ehˇ piˇ ma-euˬ mehˬ shi ya dzah puiˆ meh.  
6Kʼoeˇ naˇ, siˬ daˬ miˬ shuˬ, hiˇ soˆ baw nmˬ, saˬ kahˇ neˇ, heu deuˬ yuˇ-awˇ, miˬ 
dzaˬ-ahˇ ya dzeh puiˆ meh.  
7Kʼoeˇ naˇ, yawˬ ha-euˬ mehˬ tsoeˬ lehˬ tsiˬ-awˇ, aˬ yawˇ yawꞈ iˇ cuꞈ kuˬ shehˬ gʼaˬ 
ngeh, pu-ahˇ ya gʼoꞈ uˇ le meh. Ehˇ kʼawꞈ, aˬ yawꞈ-aˬ, uˬ ciꞈ uˬ taw paw keuˆ ni maˬ 
shawˇ-eu tsawˇ haˬ pyeuꞈ-eu meh.  
8Mawˇ neˇ kʼoeˇ mawˇ-ahˇ miˬ dzaˬ dzah puiˆ-euˬ tsawˇ haˬ kʼoeˇ gʼaˬ kʼawꞈ, yawˬ 
ha-euˬ mehˬ tsoeˬ ya lehˬ tsiˬ-awˇ, yawˬ haˇ yawˬ ha iˇ cuꞈ ya kuˬ shehˬ meh. Aˬ 
yawꞈ kʼawꞈ, uˬ ciꞈ uˬ taw paw keuˆ ni maˬ shawˇ-eu tsawˇ haˬ pyeuꞈ-eu meh.  
9Zahˇ sahˇ kʼoꞈ-ahˇ tsaˬ ni shawˇ-eu tsawˇ haˬ tiˬ gʼaˬ mawˇ neˇ kʼoeˇ mawˇ puiˆ-euˬ 
kʼaˬ lehˇ kʼoeˇ tawˆ-awˇ, pu pu dzeˇ, jawˇ duˬ yaw shawˇ tiˬ tsahˇ-ahˇ ya tawˆ taˬ 
meh. Iˇsaˬleˬlaˆ tsawˇ haˬ aˇ maꞈ aˇ muˇ gʼaˇ duˬ, kʼaˬ lehˇ kʼoeˇ, kʼoeˇ tsahˇ-ahˇ bi 
jaˆ-awˇ, iˬ baˇ shawˇ-eu zahˇ jahˇ gaˇ geuꞈ-eu iˇ cuꞈ lehˬ hmˬ ngeh ya zmˬ meh.  
10Kʼaˬ lehˇ tawˆ-eu tsawˇ haˬ kʼoeˇ gʼaˬ yawˬ ha-euˬ mehˬ tsoeˬ ya lehˬ tsiˬ meh. Ehˇ 
kʼawꞈ, aˬ yawꞈ-aˬ, uˬ ciꞈ uˬ taw paw keuˆ ni maˬ shawˇ-eu tsawˇ haˬ pyeuꞈ-eu meh. 
Zahˇ sahˇ kʼoꞈ heu hmˬ-aˬ, mehˬ hu paw dehꞈ daˆ leꞈ-eu aˇ yamˬ dawˬ tawˆ luꞈ laꞈ 
kʼoeˇ, Iˇsaˬleˬlaˆ tsawˇ haˬ deuˬ-ahˇ maˬ ehˇ, aˬ yawꞈ maꞈ nehˬ-ehˇ jawˇ luꞈ-eu boeˇ 
miˬ siˬ kʼaˬ deuˬ-ahˇ maˬ ehˇ, taꞈ-eu meh.  

Tsawˇ shiˇ-ahˇ toeˬ ciˆ-eu 

11“Tsawˇ shiˇ-ahˇ kʼaˇ toeˬ ciˆ-euˬ tsawˇ haˬ aˬ geu gʼaˬ maˬ kaˬ, shiꞈ nah keuˆ ni 
maˬ shawˇ-eu tsawˇ haˬ pyeuꞈ-eu meh.  
12Smˬ nah aˬ yawꞈ nah hawˇ-eu shiꞈ nah aˬ yawꞈ nah-ahˇ, bi shawˇ laˇ-eu iˇ cuꞈ neh 
yawˬ haˇ yawˬ ha shawˇ gʼaˬ miˇ tsa, aˬ yawꞈ shawˇ laˇ-eu meh. Ehˇ kʼawꞈ, smˬ nah 
kʼoeˇ nah hawˇ-eu shiꞈ nah kʼoeˇ nah-ahˇ, yawˬ haˇ yawˬ ha maˬ shawˇ naˇ, shawˇ-
eu tsawˇ haˬ maˬ pyeuꞈ laˇ-a. 
13Tsawˇ shiˇ-ahˇ toeˬ ciˆ gʼaˬ-awˇ, yawˬ haˇ yawˬ ha maˬ mˇ shawˇ-eu tsawˇ haˬ-aˬ, 
maˬ shawˇ-eu tsawˇ haˬ pyeuꞈ-eu meh. Aˬ jeˬ miˇ neh ehˇ naˇ, bi shawˇ laˇ-eu iˇ cuꞈ 
aˬ yawꞈ kʼoeˇ taˆ maˬ shehˆ daˆ-euˬ miˇ neh meh. Sahˬpaˬ Miˬyehˇ-euˬ Sehˬ gʼawˆ-
ahˇ aˬ yawꞈ laˆ jawꞈ-euˬ miˇ neh, aˬ yawꞈ-ahˇ Miˬyehˇ-euˬ tsawˇ haˬ lehˇ maˬ paˇ 
sawˇ nya meh.  
14“Sehˬ gʼawˆ tiˬ gʼawˆ na laꞈ kʼoeˇ tsawˇ haˬ tiˬ gʼaˬ na shiˇ naˇ, tsawˇ haˬ shiˇ ngeh 
sehˬ gʼawˆ kʼoeˇ gʼawˆ laꞈ kʼoeˇ kʼaˇ jawˇ-euˬ tsawˇ haˬ dawˬ tawˆ luꞈ maˬ ehˇ, sehˬ 
gʼawˆ kʼoeˇ gʼawˆ laꞈ kʼoeˇ le uˇ-euˬ tsawˇ haˬ maˬ ehˇ, shiꞈ nah keuˆ ni maˬ shawˇ-
eu tsawˇ haˬ pyeuꞈ-eu meh.  
15Sehˬ gʼawˆ kʼoeˇ gʼawˆ laꞈ kʼoeˇ kʼaˇ jaˆ-eu kʼmˬ pymˬ maˬ pymˬ tehˬ taˬ-euˬ ciˬ cuˇ 
hawˇ-eu oeˬ lahˬ dawˬ tawˆ luꞈ kʼawꞈ, maˬ shawˇ-eu mˇ myawˬ pyeuꞈ-eu meh.  

16Aˬ cawˬ neh bi sehꞈ-awˇ laꞈ nyiˇ paw shiˇ taˬ-euˬ tsawˇ haˬ-ahˇ maˬ ehˇ, tsawˇ 
haˬ-euˬ shaˬ yoeˬ-ahˇ maˬ ehˇ, lmˬ bymˇ-ahˇ maˬ ehˇ, kʼaˇ toeˬ ciˆ-euˬ tsawˇ haˬ aˬ 
geu gʼaˬ maˬ kaˬ, shiꞈ nah keuˆ ni maˬ shawˇ-eu tsawˇ haˬ pyeuꞈ-eu meh.  
17“Maˬ shawˇ-eu deuˬ-ahˇ mˇ shawˇ nehˬ ngeh, iˬ baˇ shawˇ-eu gʼaˇ duˬ dzah puiˆ-
euˬ mawˇ neˇ mawˇ kʼaˇ yaw neˇ kʼoeˇ mawˇ-euˬ kʼaˬ lehˇ ui cuiˆ yuˇ-awˇ, oeˬ lahˬ-
ahˇ dawˆ ahˇ-awˇ, cawˬ biˬ-ahˇ kʼawꞈ-euˬ iˇ cuꞈ ya shehˆ ahˇ meh.  
18Shawˇ-eu tsawˇ haˬ tiˬ gʼaˬ hiˇ soˆ baw nmˬ yuˇ-awˇ, iˇ cuꞈ kʼoeˇ laꞈ kʼoeˇ dehˬ 
duiˆ-awˇ, sehˬ gʼawˆ kʼoeˇ gʼawˆ-ahˇ maˬ ehˇ, sehˬ gʼawˆ laꞈ kʼoeˇ kʼaˇ jaˆ-eu jeˬ dawˬ 
tawˆ luꞈ-ahˇ maˬ ehˇ, sehˬ gʼawˆ kʼoeˇ gʼawˆ laꞈ kʼoeˇ kʼaˇ jawˇ-eu tsawˇ haˬ dawˬ 
tawˆ luꞈ-ahˇ maˬ ehˇ, ya byaˆ shehˬ meh. Kʼoeˇ naˇ, tsawˇ haˬ-euˬ shaˬ yoeˬ-ahˇ maˬ 
ehˇ, tsawˇ shiˇ-ahˇ maˬ ehˇ, lmˬ bymˇ-ahˇ maˬ ehˇ, toeˬ ciˆ-euˬ tsawˇ haˬ-ahˇ, shawˇ-
eu tsawˇ haˬ tiˬ gʼaˬ iˇ cuꞈ kʼoeˇ neh ya byaˆ shehˬ nehˬ meh.  
19Smˬ nah aˬ yawꞈ nah hawˇ-eu shiꞈ nah aˬ yawꞈ nah-ahˇ, shawˇ-eu tsawˇ haˬ tiˬ 
gʼaˬ maˬ shawˇ-eu tsawˇ haˬ kʼoeˇ gʼaˬ-ahˇ iˇ cuꞈ kʼoeˇ neh ya byaˆ shehˬ nehˬ meh. 
Shiꞈ nah aˬ yawꞈ nah-ahˇ maˬ shawˇ-eu tsawˇ haˬ kʼoeˇ gʼaˬ-ahˇ aˬ yawꞈ maꞈ mˇ 
shawˇ nehˬ-awˇ, tsawˇ haˬ kʼoeˇ gʼaˬ yawˬ ha-euˬ mehˬ tsoeˬ lehˬ tsiˬ-awˇ, yawˬ haˇ 
yawˬ ha iˇ cuꞈ ya kuˬ shehˬ meh. Kʼoeˇ naˇ, kʼoeˇ ngeh nah nahˇ ma ga ahˇ ngeh aˬ 
yawꞈ shawˇ laˇ-eu meh.  
20“Tsawˇ haˬ tiˬ gʼaˬ na zahˇ sahˇ kʼoꞈ-ahˇ taꞈ leˇ-eu laꞈ kʼoeˇ maˬ shawˇ-eu tsawˇ 
haˬ pyeuꞈ laˇ ngeh, yawˬ haˇ yawˬ ha maˬ mˇ shawˇ naˇ, maˬ shawˇ-a. Aˬ jeˬ miˇ neh 
ehˇ naˇ, bi shawˇ laˇ-eu iˇ cuꞈ aˬ yawꞈ kʼoeˇ taˆ maˬ shehˆ daˆ-euˬ miˇ neh meh. Aˬ 
yawꞈ-aˬ, Sahˬpaˬ Miˬyehˇ-euˬ Sehˬ gʼawˆ-ahˇ laˆ jawꞈ-euˬ tsawˇ haˬ pyeuꞈ-eu miˇ 
neh, aˬ yawꞈ-ahˇ Miˬyehˇ-euˬ tsawˇ haˬ lehˇ maˬ paˇ sawˇ nehˬ nya meh. 
21Mehˬ hu paw dehꞈ daˆ leꞈ-eu aˇ yamˬ dawˬ tawˆ luꞈ laꞈ kʼoeˇ, zahˇ sahˇ kʼoꞈ heu 
hmˬ-ahˇ naw maꞈ ya caw teh meh. Bi shawˇ laˇ-eu iˇ cuꞈ byaˆ shehˬ nehˬ gʼaˬ-euˬ 
tsawˇ haˬ kʼoeˇ gʼaˬ kʼawꞈ, yawˬ ha-euˬ mehˬ tsoeˬ ya lehˬ tsiˬ meh. Iˇ cuꞈ kʼoeˇ-ahˇ 
kʼaˇ toeˬ ciˆ-euˬ tsawˇ haˬ aˬ geu gʼaˬ maˬ kaˬ, uˬ ciꞈ uˬ taw paw keuˆ ni maˬ shawˇ-
eu tsawˇ haˬ pyeuꞈ-eu meh.  
22Maˬ shawˇ-eu tsawˇ haˬ neh kʼaˇ toeˬ ciˆ leˇ-euˬ aˬ geu jeˬ maˬ kaˬ, maˬ shawˇ-a. 
Kʼoeˇ loꞈ-ehˇ gʼeh-eu jeˬ-ahˇ paˇ toeˬ ciˆ leˇ-eu tsawˇ haˬ kʼawꞈ, uˬ ciꞈ uˬ taw paw 
keuˆ ni maˬ shawˇ-eu tsawˇ haˬ pyeuꞈ-eu meh.” 

Bawˇtsahˬ 20 

Kʼaˬ lo-ahˇ iˇ cuꞈ bi doˆ le-euˬ 
(Doˆ-iˇ 17.1-7) 

1Ba la yaw beh siˬ-ahˇ, Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ, Ziˇnaˆ lehˇ 
kuˇ-eu bawˇ tsahˬ bawˇ dahˇ laꞈ kʼoeˇ oe keuˆ-awˇ, Kaˬdeˬshaˇ lehˇ kuˇ-eu jawˇ duˬ-
ahˇ jawˇ naˬ-euˬ meh. Kʼoeˇ gaˇ Miˇliˬyaˬ shiˇ-awˇ, baꞈ pahˬ nehˬ-euˬ meh.  
2Aˬ yawꞈ maꞈ jawˇ naˬ-euˬ jawˇ duˬ kʼoeˇ tsahˇ iˇ cuꞈ maˬ jaˆ-eu miˇ neh, Moˇseˬ 
hawˇ-eu Aˬloˬ jawˇ gaˇ Iˇsaˬleˬlaˆ tsawˇ haˬ deuˬ uiˬ leˇ-euˬ meh.  

3Aˬ yawꞈ maꞈ Moˇseˬ-ahˇ iˬ baˇ taˬ-eu laꞈ kʼoeˇ ehˇ-eu, “Nga maꞈ-euˬ cawˬ Iˇsaˬleˬlaˆ 
tsawˇ haˬ kʼoeˇ deuˬ nehˬ-ehˇ Sahˬpaˬ Miˬyehˇ-euˬ Sehˬ gʼawˆ mehˬ shi shiˇ yaꞈ law 
nmˇ-aˬ, zaˬ dzehˬ law hawˇ miˇ-a.  
4Aˬ jeˬ miˇ neh nawˇ nga maꞈ-ahˇ bawˇ tsahˬ bawˇ dahˇ heu hmˬ laꞈ kʼoeˇ sheuˬ ahˇ 
nehˬ laꞈ teˬ. Nga maꞈ hawˇ-eu nga maꞈ-euˬ jeˬ zaˬ tiˬ gaˇ bi shiˇ-eu lehˇ sheuˬ ahˇ 
nehˬ laꞈ te loˇ.  
5Aˬ jeˬ miˇ neh Iˇjiˇtuˆ miˇ kʼahˬ laꞈ kʼoeˇ neh nga maꞈ-ahˇ nawˇ sheuˬ doˆ laꞈ-awˇ, tiˬ 
jeˬ-iˬ maˬ ka dzaˬ nya-eu doeˇ dui dui-eu jawˇ duˬ heu tsahˇ-ahˇ sheuˬ laꞈ teˬ. Dzaˬ 
la gʼo cehˇ, siˬ guˬ, aˬ gaꞈ, aˇ ka uˆ aˇ bawˇ, heu deuˬ kʼawꞈ maˬ dehꞈ ngaˬ tawˇ. Kʼoeˇ 
uˬ taꞈ, dawˇ-eu iˇ cuꞈ kʼawꞈ maˬ jaˆ nga tawˇ.” 
6Moˇseˬ hawˇ-eu Aˬloˬ aˬ nyaꞈ tsawˇ haˬ kʼoeˇ deuˬ jawˇ gaˇ neh doˆ-iˇ-awˇ, Sehˬ 
gʼawˆ gʼoˆ kʼehˬ-ahˇ yawꞈ leˇ-euˬ meh. Kʼoeˇ naˇ, aˬ yawꞈ nyaꞈ myaˆ pyawˬ miˇ tsaˬ-
ahˇ tuˆ ni awˆ byaˆ-awˇ, Sahˬpaˬ Miˬyehˇ-euˬ yaw shehꞈ kʼahˬ sehˇ bya doˆ le-euˬ 
meh.  
7Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ-eu meh.  
8“Dawˬ ma saˇ jaˇ Bahˬ keuˆ mehˬ shi jaˆ-eu gawˬ yoeˬ yuˇ-awˇ, Iˇsaˬleˬlaˆ tsawˇ haˬ 
dawˬ tawˆ luꞈ-ahˇ Aˬloˬ naw nyaꞈ kuˇ uiˬ-awˬ. Aˬ yawꞈ maꞈ dawˬ tawˆ luꞈ mehˬ shi, 
kʼoeˇ gaˇ jaˆ-eu kʼaˬ lo kʼoeˇ siˬ-ahˇ dawˬ ngehˬ nehˬ-awˬ. Kʼaˬ lo kʼoeˇ siˬ laꞈ kʼoeˇ iˇ 
cuꞈ yoeˇ doˆ le tehꞈ-a. Kʼoeˇ loꞈ-ehˇ jahˇ-awˇ, Iˇsaˬleˬlaˆ tsawˇ haˬ deuˬ hawˇ-eu aˬ 
yawꞈ maꞈ-euˬ jeˬ zaˬ deuˬ dawˇ-eu gʼaˇ duˬ, kʼaˬ lo kʼoeˇ siˬ-ahˇ iˇ cuꞈ bi yoeˇ doˆ le-
awˬ.” 
9Sahˬpaˬ Miˬyehˇ neh dawˬ biꞈ-euˬ loꞈ-ehˇ, gawˬ yoeˬ kʼoeˇ yoeˬ Moˇseˬ yuˇ laˬ leˇ-
euˬ meh.  
10Moˇseˬ hawˇ-eu Aˬloˬ aˬ nyaꞈ Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ-ahˇ 
kʼaˬ lo kʼoeˇ siˬ mehˬ shi kuˇ uiˬ-awˇ, “Puiˬ-eu tsawˇ haˬ deuˬ-oˇ, naw maꞈ gʼaˇ duˬ 
kʼaˬ lo heu siˬ-ahˇ neh ngaˇ iˇ cuꞈ ya bi yoeˇ le ta loˇ” lehˇ Moˇseˬ ehˇ-eu meh.  
11Kʼoeˇ naˇ, Moˇseˬ gawˬ yoeˬ cawˬ ja-awˇ, kʼaˬ lo kʼoeˇ siˬ-ahˇ nyiˬ laꞈ juiꞈ gʼeh-euˬ 
meh. Kʼoeˇ ngeh, iˇ cuꞈ lawˇ gawˆ loꞈ-ehˇ iˇ cuꞈ yoeˇ doˆ le-awˇ, tsawˇ haˬ kʼoeˇ deuˬ 
hawˇ-eu jeˬ zaˬ deuˬ iˇ cuꞈ dawˇ-euˬ meh.  
12Ehˇ kʼawꞈ, Moˇseˬ hawˇ-eu Aˬloˬ aˬ nyaꞈ-ahˇ Sahˬpaˬ Miˬyehˇ nui ma maˬ saˇ-ehˇ 
ehˇ-eu, “Naw nyaꞈ-aˬ, ngaˬ-ahˇ jah-eu maˬ byah maˬ loꞈ-euˬ laꞈ kʼoeˇ, Iˇsaˬleˬlaˆ 
tsawˇ haˬ heu myaˆ ni gʼeh-eu mehˬ shi, ngaˬ-euˬ muiˬ-eu shawˇ-eu baoˬ-ahˇ yaw 
zeu maˬ baw-eu miˇ neh, tsawˇ haˬ heu deuˬ-ahˇ biꞈ ma lehˇ ngaˬ neh saˇ jaˇ dzaˬ 
taˬ-euˬ miˇ kʼahˬ laꞈ kʼoeˇ, aˬ yawꞈ maꞈ-ahˇ naw nyaꞈ maˬ paˇ ya sheuˬ uˇ gʼeh meh.” 
13Meˬliˇbaˬ lehˇ kuˇ-eu jawˇ duˬ kʼoeˇ tsahˇ-ahˇ Iˇsaˬleˬlaˆ tsawˇ haˬ deuˬ Sahˬpaˬ 
Miˬyehˇ-ahˇ iˬ baˇ taˬ-eu dawˬ ngehˬ-awˇ, jawˇ duˬ kʼoeˇ tsahˇ-ahˇ, Sahˬpaˬ Miˬyehˇ 
muiˬ-eu shawˇ-eu gaˇ kawˆ aˬ yawꞈ maꞈ-ahˇ bi siˬ bi mawˇ-euˬ meh.  

Eˬdoˬ sahˬ paˬ Iˇsaˬleˬlaˆ tsawˇ haˬ deuˬ-ahˇ laˆ tsoeˬ-euˬ 

14Kaˬdeˬshaˇ meuˬ-ahˇ Eˬdoˬ sahˬ paˬ jawˇ gaˇ Moˇseˬ tsawˇ haˬ pyehˬ gʼeh-awˇ, 
heu loꞈ-ehˇ bi tsaꞈ-iˇ-euˬ meh. “Nawˬ-euˬ aˬ yuiꞈ aˬ nyiˇ pyeuꞈ-eu Iˇsaˬleˬlaˆ tsawˇ 

haˬ deuˬ heu loꞈ-ehˇ dawˬ tsaꞈ tsaꞈ ahˇ leꞈ-eu ma. Nga maꞈ ya tahˬ puˬ-eu shaˬ-euˬ 
zahˬ-eu jeˬ dawˬ tawˆ luꞈ-ahˇ nawˇ siˬ nya meh.  
15Nga maꞈ-euˬ aˬ poeˬ aˬ bawˇ deuˬ Iˇjiˇtuˆ miˇ kʼahˬ-ahˇ aˬ joˆ-ehˇ iˇ-euˬ gaˇ kawˆ 
maˬ ehˇ, kʼoeˇ gaˇ nga maꞈ gʼawˬ mya kʼoꞈ jawˇ yaꞈ-euˬ gaˇ kawˆ maˬ ehˇ, nga maꞈ-
euˬ aˬ poeˬ aˬ bawˇ deuˬ hawˇ-eu nga maꞈ-ahˇ Iˇjiˇtuˆ tsawˇ haˬ deuˬ aˬ joˆ-ehˇ kʼehˬ 
nehˬ kʼaˆ nehˬ laꞈ-euˬ gaˇ kawˆ maˬ ehˇ,  
16caw ba le-awˬ lehˇ Sahˬpaˬ Miˬyehˇ-ahˇ nga maꞈ guˇ guˇ-ehˇ shaˇ-euˬ gaˇ kawˆ 
maˬ ehˇ, nga maꞈ-euˬ shaˇ dawˬ-ahˇ aˬ yawꞈ naˇ haˬ-awˇ, mˬ taˆ gʼaˬ kʼehˇ tiˬ gʼaˬ 
pyehˬ gʼeh leꞈ-euˬ laꞈ kʼoeˇ nga maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh bi sheuˬ doˆ 
nehˬ laꞈ-euˬ gaˇ kawˆ maˬ ehˇ, nawˇ siˬ nya jiˇ meh. Nawˬ-euˬ miˇ kʼahˬ laꞈ kʼoeˇ jaˆ-
eu Kaˬdeˬshaˇ meuˬ-ahˇ nymˬ-mˇ nga maꞈ jawˇ luꞈ-eu ma.  
17Nawˬ-euˬ miˇ kʼahˬ laꞈ kʼoeˇ nga maꞈ-ahˇ bi cah tsehˆ laꞈ-awˬ. Nga maꞈ hawˇ-eu 
nga maꞈ-euˬ jeˬ zaˬ deuˬ gaˇ ma caw caw-ehˇ tehꞈ-ehˇ cah-awˇ, naw maꞈ-euˬ deh 
yaˇ hawˇ-eu aˬ gaꞈ yaˇ kmˇ deuˬ-ahˇ maˬ uˇ-iˇ-eu uˬ taꞈ, naw maꞈ-euˬ lah duˬ-ahˇ iˇ 
cuꞈ maˬ kʼawꞈ dawˇ ni cah ma. Nawˬ-euˬ miˇ kʼahˬ maˬ iˇ dzeuˇ kʼoeˇ keuˆ ni, gaˇ 
jawˬ caw caw-ehˇ tehꞈ-ehˇ nga maꞈ cah ma.” 
18Ehˇ kʼawꞈ, Eˬdoˬ tsawˇ haˬ deuˬ ehˇ-eu, “Nga maꞈ-euˬ miˇ kʼahˬ laꞈ kʼoeˇ, naw 
maꞈ-ahˇ maˬ bi cah tsehˆ. Naw maꞈ cah tsehˆ naˇ, nga maꞈ oe-awˇ guiˇ deuˆ le ma.” 
19Iˇsaˬleˬlaˆ tsawˇ haˬ deuˬ paˇ ehˇ-eu, “Nga maꞈ gaˇ jawˬ caw caw-ehˇ tehꞈ-ehˇ cah-
awˇ, nga maꞈ-euˬ jeˬ zaˬ deuˬ naw maꞈ-euˬ iˇ cuꞈ dawˇ naˇ aˇ poeˬ biꞈ ma.” 
20Ehˇ kʼawꞈ, Eˬdoˬ tsawˇ haˬ deuˬ Iˇsaˬleˬlaˆ tsawˇ haˬ deuˬ-ahˇ maˬ bi cah tsehˆ 
lehˇ ehˇ-awˇ, Iˇsaˬleˬlaˆ tsawˇ haˬ deuˬ-ahˇ guiˇ deuˆ-eu gʼaˇ duˬ, myaˬ dui dui-eu 
guiˇ guiˇ maꞈ oe-euˬ meh.  
21Eˬdoˬ tsawˇ haˬ deuˬ Iˇsaˬleˬlaˆ tsawˇ haˬ deuˬ-ahˇ aˬ yawꞈ maꞈ-euˬ miˇ kʼahˬ laꞈ 
kʼoeˇ maˬ bi cah tsehˆ-eu miˇ neh, Iˇsaˬleˬlaˆ tsawˇ haˬ deuˬ gaˇ jaw jaw-awˇ, gaˇ ma 
yawˬ kahˇ yawˬ-ahˇ iˇ-euˬ meh.  

Aˬloˬ ziˇ jiˇ-euˬ 

22Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ Kaˬdeˬshaˇ meuˬ-ahˇ neh doˆ le-
awˇ, Hawˇlaˆ gawˬ jawˬ-ahˇ laˇ keuˆ-euˬ meh.  
23Eˬdoˬ miˇ kʼahˬ-euˬ miˇ kaˬ dawˬ peh Hawˇlaˆ gawˬ jawˬ-ahˇ, Moˇseˬ hawˇ-eu 
Aˬloˬ-ahˇ Sahˬpaˬ Miˬyehˇ ehˇ nehˬ-eu,  
24“Iˇsaˬleˬlaˆ tsawˇ jeuˬ-ahˇ ngaˬ neh saˇ jaˇ dzaˬ taˬ-euˬ miˇ kʼahˬ-ahˇ, Aˬloˬ maˬ paˇ 
ya le keuˆ meh. Aˬ yawꞈ ziˇ jiˇ yamˬ keuˆ le taˬ-euˬ meh. Aˬ jeˬ miˇ neh ehˇ naˇ, 
Meˬliˇbaˬ lehˇ kuˇ-eu jawˇ duˬ-ahˇ ngaˬ-euˬ dawˬ-ahˇ naw nyaꞈ puiˬ-euˬ meh.  
25Aˬloˬ hawˇ-eu aˬ yawꞈ-euˬ aˬ li Eˇlaˬzaˬ-ahˇ, Hawˇlaˆ gawˬ jawˬ-ahˇ sheuˬ daˆ leꞈ-
awˬ.  
26Kʼoeˇ gaˇ, Aˬloˬ dm luꞈ-eu piˇ ma-euˬ dm gʼaˬ dm lmˇ lehˆ-awˇ, Eˇlaˬzaˬ-ahˇ bi dm-
awˬ. Aˬloˬ-aˬ, kʼoeˇ gaˇ ziˇ ya jiˇ tehꞈ-a” lehˇ ehˇ-eu meh.  
27Sahˬpaˬ Miˬyehˇ neh dawˬ kʼaˇ biꞈ-euˬ loꞈ-ehˇ, Moˇseˬ mˇ-euˬ meh. Tsawˇ haˬ aˇ 
maꞈ aˇ muˇ dawˬ tawˆ luꞈ mehˬ shi, Hawˇlaˆ gawˬ jawˬ kʼoeˇ taˆ aˬ yawꞈ maꞈ daˆ leˇ-
euˬ meh.  

28Aˬloˬ dm luꞈ-euˬ piˇ ma-euˬ dm gʼaˬ dm lmˇ deuˬ Moˇseˬ lehˆ-awˇ, Eˇlaˬzaˬ-ahˇ bi 
dm-euˬ meh. Gawˬ jawˬ kʼoeˇ jawˬ-euˬ uˬ du Aˬloˬ ziˇ jiˇ yaꞈ-awˇ, Moˇseˬ hawˇ-eu 
Eˇlaˬzaˬ aˬ ha nyaꞈ gʼoꞈ ka le-euˬ meh. 
29Tsawˇ haˬ aˇ maꞈ aˇ muˇ dawˬ tawˆ luꞈ Aˬloˬ shiˇ-euˬ gaˇ kawˆ siˬ nya-awˇ, smˬ 
tseˇ nah keuˆ ni aˬ yawꞈ gʼaˇ duˬ tsawˇ ngoeˇ ngoeˇ-euˬ meh.  

Bawˇtsahˬ 21 

Kaˬnaˬ tsawˇ haˬ deuˬ-ahˇ guiˇ deuˆ gʼaˬ-euˬ 

1Kaˬnaˬ miˇ kʼahˬ laꞈ oˆ paw dzaˬ-ahˇ jawˇ-eu Kaˬnaˬ tsawˇ jeuˬ-euˬ sahˬ paˬ 
Aˬlaˬdaˇ-aˬ, Iˇsaˬleˬlaˆ tsawˇ haˬ deuˬ Aˬdaˬleˬ gaˇ ma caw caw-ehˇ laˇ luꞈ-eu gaˇ 
kawˆ ya gaˬ ngeh, guiˇ deuˆ-iˇ-awˇ, Iˇsaˬleˬlaˆ tsawˇ haˬ tiˬ paˆ na deuˬ-ahˇ nyehꞈ-
euˬ meh.  
2Kʼoeˇ ngeh, Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ-ahˇ heu loꞈ-ehˇ saˇ jaˇ dzaˬ-
euˬ meh. “Nga maꞈ-ahˇ tsawˇ haˬ heu deuˬ-ahˇ bi gʼaˬ leˇ nehˬ laꞈ naˇ, aˬ yawꞈ maꞈ 
hawˇ-eu aˬ yawꞈ maꞈ-euˬ meuˬ dawˬ tawˆ luꞈ, aˬ diˇ aˬ maˇ nawˬ-ahˇ damˬ nehˬ-
eu laꞈ kʼoeˇ laˆ luˬ laˆ seˇ nehˬ jiˇ ma.” 
3Aˬ yawꞈ maꞈ-euˬ shaˇ dawˬ-ahˇ Sahˬpaˬ Miˬyehˇ naˇ haˬ geuꞈ-awˇ, Kaˬnaˬ tsawˇ 
jeuˬ-ahˇ gʼaˬ leˇ ni aˬ yawꞈ maꞈ-ahˇ caw ba nehˬ-euˬ meh. Kʼoeˇ naˇ, Kaˬnaˬ tsawˇ 
haˬ deuˬ hawˇ-eu aˬ yawꞈ maꞈ-euˬ meuˬ dawˬ tawˆ luꞈ-ahˇ Iˇsaˬleˬlaˆ tsawˇ haˬ deuˬ 
laˆ luˬ laˆ seˇ jiˇ-awˇ, jawˇ duˬ kʼoeˇ tsahˇ-ahˇ Hawˇmaˬ lehˇ kuˇ-euˬ meh.  

Guiˬ shuiˇ aˇ lawˇ 

4Iˇsaˬleˬlaˆ tsawˇ haˬ deuˬ Hawˇlaˆ gawˬ jawˬ-ahˇ neh doˆ-iˇ-awˇ, Eˬdoˬ miˇ kʼahˬ-
ahˇ gaˇ jaw jaw-eu gʼaˇ duˬ, Aˬgaˬbaˬ iˬ ma laˆ shaˆ lahˇ gʼoꞈ paw dahˇ ka-eu gaˇ ma 
caw caw-ehˇ iˇ-euˬ meh. Ehˇ kʼawꞈ, gaˇ pehˇ iˇ luꞈ ngeh aˬ yawꞈ maꞈ nui ma cawˆ 
laˇ-awˇ,  
5Miˬyehˇ hawˇ-eu Moˇseˬ-ahˇ iˬ baˇ taˬ-euˬ meh. Aˬ yawꞈ maꞈ ehˇ-eu, “Iˇ cuꞈ hawˇ-
eu dzaˇ maˬ jaˆ-eu bawˇ tsahˬ-ahˇ bi shiˇ-eu lehˇ, Iˇjiˇtuˆ miˇ kʼahˬ laꞈ kʼoeˇ neh nga 
maꞈ-ahˇ nawˇ aˬ jeˬ gʼeh sheuˬ doˆ laꞈ te. Dzaˇ heu deuˬ-ahˇ nga maꞈ maˬ paˇ dzaˬ 
nahˇ miˇ-a.” 
6Kʼoeˇ ngeh, Sahˬpaˬ Miˬyehˇ aˬ yawꞈ maꞈ jawˇ gaˇ doꞈ kʼaˆ-eu aˇ lawˇ pyehˬ gʼeh 
leꞈ-awˇ, Iˇsaˬleˬlaˆ tsawˇ haˬ gʼawˬ mya ni aˇ lawˇ neh bi toˆ sehꞈ-eu meh. 
7Iˇsaˬleˬlaˆ tsawˇ haˬ deuˬ Moˇseˬ jawˇ gaˇ laˇ-awˇ ehˇ-eu, “Sahˬpaˬ Miˬyehˇ hawˇ-eu 
nawˬ-ahˇ iˬ baˇ taˬ-eu laꞈ kʼoeˇ nga maꞈ iˬ baˇ mˇ-euˬ ma. Aˇ lawˇ heu deuˬ byoˆ-iˇ ni 
Sahˬpaˬ Miˬyehˇ-ahˇ guiˬ lahˬ shaˇ nehˬ laꞈ-awˬ.” Kʼoeˇ ngeh, Iˇsaˬleˬlaˆ tsawˇ haˬ 
deuˬ gʼaˇ duˬ Moˇseˬ guiˬ lahˬ shaˇ-euˬ meh.  
8Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Guiˬ shuiˇ aˇ lawˇ mawˇ kawˇ 
tiˬ kawˇ tehˆ-awˇ, daˇ kawˬ ka tuˇ-awˇ bi ceuˬ-awˬ. Aˇ lawˇ kʼaˇ bi toˆ-euˬ tsawˇ haˬ 
deuˬ kʼoeˇ gaˇ haw ngeh, taˬ leˇ tehꞈ-a.” 
9Kʼoeˇ ngeh, Moˇseˬ guiˬ shuiˇ aˇ lawˇ mawˇ kawˇ tehˆ-awˇ, daˇ kawˬ ka tuˇ-awˇ bi 
ceuˬ-euˬ meh. Aˇ lawˇ bi toˆ-euˬ tsawˇ haˬ deuˬ kʼoeˇ gaˇ haw ngeh, taˬ leˇ-euˬ meh.  

Hawˇlaˆ gawˬ jawˬ-ahˇ neh Mawˇbaˆ tsawˇ haˬ deuˬ jawˇ-eu deh kʼawꞈ-ahˇ iˇ-euˬ 

10Iˇsaˬleˬlaˆ tsawˇ haˬ deuˬ mehˬ hu paw iˇ gʼeh-awˇ, Awˇboˆ lehˇ kuˇ-eu jawˇ duˬ-
ahˇ jawˇ naˬ-euˬ meh.  
11Kʼoeˇ gaˇ neh naˇ, aˬ yawꞈ maꞈ paˇ doˆ-iˇ-awˇ, Mawˇbaˆ miˇ kʼahˬ-euˬ nahˇ ma doˆ 
kʼeh paw, bawˇ tsahˬ bawˇ dahˇ laꞈ kʼoeˇ jaˆ-eu Aˬbaˬleˬ pu coeˬ-ahˇ jawˇ naˬ-euˬ 
meh.  
12Kʼoeˇ gaˇ neh naˇ, Zaˬyehˆ deh kʼawꞈ-ahˇ aˬ yawꞈ maꞈ paˇ jawˇ naˬ-euˬ meh.  
13Kʼoeˇ naˇ, aˬ yawꞈ maꞈ paˇ doˆ-iˇ-awˇ, Aˬmawˇliˆ miˇ kʼahˬ-ahˇ keuˆ ni jaˆ tawꞈ-eu 
bawˇ tsahˬ bawˇ dahˇ laꞈ kʼoeˇ, Aˬnoˬ lawˇ baˬ-euˬ laꞈ taˆ paw pyawˬ-ahˇ jawˇ naˬ-
euˬ meh. (Aˬnoˬ lawˇ baˬ-aˬ, Mawˇbaˆ miˇ kʼahˬ hawˇ-eu Aˬmawˇliˆ miˇ kʼahˬ-euˬ 
miˇ kaˬ pyeuꞈ-eu meh.) 
14Kʼoeˇ miˇ neh, Sahˬpaˬ Miˬyehˇ-euˬ Guiˇ deuˆ-eu Sahˬ boꞈ laꞈ kʼoeˇ, Suˇpahˇ gahˬ 
kaˬ-ahˇ jaˆ-eu Gʼaˬhehˇbaˬ meuˬ hawˇ-eu deh kʼawꞈ deuˬ maˬ ehˇ, Aˬnoˬ lawˇ baˬ 
hawˇ-eu deh kʼawꞈ deuˬ maˬ ehˇ,  
15Aˇlaˆ lehˇ kuˇ-eu jawˇ duˬ hawˇ-eu Mawˇbaˆ miˇ kʼahˬ-ahˇ keuˆ ni jeˇ-awˇ, gaˇ toeˬ 
ui cuiˆ toeˬ toeˬ-ehˇ jaˆ-eu deh kʼawꞈ deuˬ maˬ ehˇ, boꞈ ahˇ taˬ-euˬ meh.  
16Kʼoeˇ gaˇ neh naˇ, Lah duˬ lehˇ kuˇ-eu jawˇ duˬ-ahˇ aˬ yawꞈ maꞈ iˇ-euˬ meh. Jawˇ 
duˬ kʼoeˇ tsahˇ-ahˇ, Moˇseˬ-ahˇ Sahˬpaˬ Miˬyehˇ ehˇ-eu, “Iˇsaˬleˬlaˆ tsawˇ haˬ deuˬ-
ahˇ kuˇ uiˬ-awˬ. Aˬ yawꞈ maꞈ-ahˇ ngaˇ iˇ cuꞈ bi dawˇ ma.” 
17Kʼoeˇ ngeh, Iˇsaˬleˬlaˆ tsawˇ haˬ deuˬ heu loꞈ-ehˇ caˇ dawˬ caˇ-euˬ meh.  

“Lah duˬ-oˇ, iˇ cuꞈ bi doˆ le-awˬ. Nga maꞈ heu loꞈ-ehˇ caˇ-eu ma.  
18Sahˬ paˬ deuˬ neh duˬ-euˬ lah duˬ, Iˇsaˬleˬlaˆ aˬ yuiꞈ aˬ tsu deuˬ neh duˬ-euˬ lah 
duˬ, sahˬ paˬ-euˬ jmˬ hawˇ-eu aˬ yawꞈ maꞈ-euˬ gawˬ yoeˬ yuˇ-awˇ duˬ-euˬ lah duˬ.” 
Bawˇ tsahˬ bawˇ dahˇ kʼoeˇ tsahˇ-ahˇ neh, Maˬtaˬnaˬ-ahˇ aˬ yawꞈ maꞈ iˇ-euˬ meh.  
19Kʼoeˇ gaˇ neh naˇ, Naˬhaˬleˬlaˇ-ahˇ aˬ yawꞈ maꞈ iˇ-awˇ, Naˬhaˬleˬlaˇ-ahˇ neh naˇ, 
Baˬmo-ahˇ iˇ-euˬ meh.  
20Baˬmo-ahˇ neh naˇ, Mawˇbaˆ miˇ kʼahˬ-ahˇ jaˆ-eu deh kʼawꞈ-ahˇ aˬ yawꞈ maꞈ iˇ-
euˬ meh. Deh kʼawꞈ kʼoeˇ kʼawꞈ-aˬ, bawˇ tsahˬ bawˇ dahˇ dawˬ peh jaˆ-eu Piˇsaˬgaˬ 
gawˬ jawˬ uˬ du-euˬ laꞈ oˆ paw dzeˇ jaˆ-eu meh.  

Sahˬ paˬ Siˇhoˬ hawˇ-eu sahˬ paˬ Awˇgaˆ-ahˇ guiˇ deuˆ gʼaˬ-euˬ 
(Dawˬmehˬ 2.26—3.11) 

21Iˇsaˬleˬlaˆ tsawˇ haˬ deuˬ Aˬmawˇliˆ sahˬ paˬ Siˇhoˬ jawˇ gaˇ tsawˇ haˬ pyehˬ gʼeh-
awˇ, heu loꞈ-ehˇ dawˬ tsaꞈ bi tsaꞈ leˇ-euˬ meh.  
22“Naw maꞈ-euˬ miˇ kʼahˬ laꞈ kʼoeˇ nga maꞈ-ahˇ bi cah tsehˆ laꞈ-awˬ. Nga maꞈ hawˇ-
eu nga maꞈ-euˬ jeˬ zaˬ deuˬ gaˇ jawˬ caw caw-ehˇ tehꞈ-ehˇ cah-awˇ, naw maꞈ-euˬ 
deh yaˇ hawˇ-eu aˬ gaꞈ yaˇ kmˇ deuˬ-ahˇ maˬ iˇ uˇ-eu uˬ taꞈ, naw maꞈ-euˬ lah duˬ-
ahˇ iˇ cuꞈ maˬ kʼawꞈ dawˇ ni cah ma. Naw maꞈ-euˬ miˇ kʼahˬ maˬ iˇ dzeuˇ kʼoeˇ keuˆ 
ni, gaˇ jawˬ caw caw-ehˇ tehꞈ-ehˇ cah ma.” 
23Ehˇ kʼawꞈ, Siˇhoˬ-aˬ, Iˇsaˬleˬlaˆ tsawˇ haˬ deuˬ-ahˇ aˬ yawꞈ-euˬ miˇ kʼahˬ laꞈ kʼoeˇ 
maˬ bi cah tsehˆ-a. Aˬ yawꞈ-euˬ guiˇ maꞈ-ahˇ aˬ yawꞈ kuˇ uiˬ-awˇ, bawˇ tsahˬ bawˇ 
dahˇ laꞈ kʼoeˇ jaˆ-eu Yaˬhaˇ meuˬ-ahˇ iˇ-awˇ, Iˇsaˬleˬlaˆ tsawˇ haˬ deuˬ-ahˇ guiˇ deuˆ-
iˇ-euˬ meh.  

24Ehˇ kʼawꞈ, aˬ yawꞈ maꞈ tsawˇ haˬ gʼawˬ mya ni Iˇsaˬleˬlaˆ tsawˇ haˬ neh bi deuˆ 
sehꞈ-awˇ, aˬ yawꞈ maꞈ-euˬ miˇ kʼahˬ Aˬnoˬ lawˇ baˬ-ahˇ neh Jaˬboˆ lawˇ baˬ-ahˇ keuˆ 
ni Iˇsaˬleˬlaˆ tsawˇ haˬ deuˬ neh bi deuˆ geuꞈ-euˬ meh. Aˬmoˬ tsawˇ jeuˬ-euˬ miˇ 
kaˬ-ahˇ keuˆ ni tehꞈ-ehˇ Iˇsaˬleˬlaˆ tsawˇ haˬ deuˬ guiˇ deuˆ keuˆ-euˬ meh. Aˬ jeˬ miˇ 
neh ehˇ naˇ, Aˬmoˬ miˇ kʼahˬ-ahˇ guiˇ guiˇ maꞈ gʼawˬ mya ni loꞈ tsoeˬ taˬ-euˬ meh,  
25Heˬshaˬboˬ meuˬ hawˇ-eu kʼoeˇ-euˬ tahˬ gʼoꞈ tahˬ jawˇ jaˆ-eu meuˬ dawˬ tawˆ luꞈ 
ahˇ leˇ-ehˇ, Aˬmawˇliˆ tsawˇ haˬ-euˬ meuˬ dawˬ tawˆ luꞈ-ahˇ, Iˇsaˬleˬlaˆ tsawˇ haˬ 
deuˬ deuˆ gʼaˬ-awˇ, kʼoeˇ gaˇ jawˇ-euˬ meh.  
26Heˬshaˬboˬ meuˬ-aˬ, Aˬmawˇliˆ sahˬ paˬ Siˇhoˬ-euˬ dzoeˬ dzaˬ nuiˇ mahˬ jaˆ-eu 
meuˬ pyeuꞈ-eu meh. Siˇhoˬ-aˬ, dzeuˇ laˇ ngeh Mawˇbaˆ sahˬ paˬ-ahˇ guiˇ deuˆ gʼaˬ-
awˇ, Mawˇbaˆ miˇ kʼahˬ Aˬnoˬ lawˇ baˬ-ahˇ keuˆ ni deuˆ gʼaˬ-euˬ meh.  
27Kʼoeˇ miˇ neh, heu loꞈ-ehˇ caˇ dawˬ caˇ taˬ-euˬ jaˆ-eu meh.  

“Sahˬ paˬ Siˇhoˬ-euˬ Heˬshaˬboˬ meuˬ-ahˇ laˇ-awˬ.  
28Meuˬ kʼoeˇ meuˬ paˇ tsoˆ muiˬ taˬ-euˬ gaˇ aˬ dui mawˇ mawꞈ nya. Aˇ hu, 
Heˬshaˬboˬ meuˬ heu meuˬ-ahˇ neh, Siˇhoˬ-euˬ guiˇ maꞈ deuˬ miˬ dzaˬ loꞈ-ehˇ doˆ-
iˇ-awˇ, Mawˇbaˆ miˇ kʼahˬ Aˇlaˆ meuˬ-ahˇ laˆ cawˆ-awˇ, Aˬnoˬ tahˬ mehˇ gawˬ jawˬ-
ahˇ dzoeˬ-euˬ meh.  
29Mawˇbaˆ tsawˇ haˬ deuˬ-oˇ, naw maꞈ gʼaˇ duˬ aˇ naˆ ni guˆ paˬ-ehˇ gʼeh-eu nga. 
Sheˬmoˇshaˆ-ahˇ uˬ duˬ tahˬ-eu naw maꞈ ya luˬ ya seˇ-iˇ-euˬ maˬ ngeuˇ nya loˇ. 
Naw maꞈ-euˬ miˬyehˇ naw maꞈ-ahˇ bi cehˆ byoˆ laꞈ-awˇ, Zaˬ miˬ zaˬ deuˬ-ahˇ 
Aˬmawˇliˆ sahˬ paˬ neh bi nyehꞈ geuꞈ-euˬ meh.  
30Ehˇ kʼawꞈ, nymˬ-mˇ aˬ yawꞈ maꞈ-euˬ zaˬ deuˬ uˆ deuˬ-ahˇ Heˬshaˬboˬ-ahˇ neh 
Diˇboˬ-ahˇ doˆ ni maˬ ehˇ, Naˬshiˬ-ahˇ neh Meˬdeˬbaˬ dawˬ peh jaˆ-eu Nawˇpaˬ-ahˇ 
keuˆ ni maˬ ehˇ, Nga maꞈ laˆ luˬ laˆ seˇ nehˬ jiˇ-euˬ ma.” 
31Kʼoeˇ ngeh, Iˇsaˬleˬlaˆ tsawˇ haˬ deuˬ Aˬmawˇliˆ miˇ kʼahˬ laꞈ kʼoeˇ jawˇ luꞈ-eu 
meh.  
32Kʼoeˇ naˇ, Moˇseˬ tsawˇ haˬ pyehˬ gʼeh-awˇ, Yaˬzeuˬ meuˬ-ahˇ guiˇ deuˆ leˇ-eu gʼaˇ 
duˬ bi pyehˆ tseˇ haw leˇ-euˬ meh. Meuˬ kʼoeˇ meuˬ hawˇ-eu kʼoeˇ-euˬ tahˬ gʼoꞈ tahˬ 
jawˇ jaˆ-eu meuˬ deuˬ-ahˇ Iˇsaˬleˬlaˆ tsawˇ haˬ deuˬ deuˆ gʼaˬ-awˇ, kʼoeˇ gaˇ jawˇ-eu 
Aˬmawˇliˆ tsawˇ haˬ deuˬ-ahˇ teh dzeh-euˬ meh.  
33Kʼoeˇ naˇ, Iˇsaˬleˬlaˆ tsawˇ haˬ deuˬ Baˬshaˬ meuˬ paw le-eu gaˇ ma caw caw-ehˇ 
le-euˬ meh. Baˬshaˬ sahˬ paˬ Awˇgaˆ hawˇ-eu aˬ yawꞈ-euˬ guiˇ maꞈ deuˬ Iˇsaˬleˬlaˆ 
tsawˇ haˬ deuˬ-ahˇ Eˬdiˇliˇ meuˬ-ahˇ guiˇ deuˆ le-eu lehˇ oe-euˬ meh.  
34Moˇseˬ-ahˇ Sahˬpaˬ Miˬyehˇ ehˇ nehˬ-eu, “Aˬ yawꞈ-ahˇ taˬ guˆ. Aˬ yawꞈ-euˬ tsawˇ 
haˬ dawˬ tawˆ luꞈ hawˇ-eu aˬ yawꞈ-euˬ miˇ kʼahˬ-ahˇ ngaˇ nawˬ-ahˇ bi gʼaˬ leˇ ma. 
Heˬshaˬboˬ meuˬ-ahˇ jawˇ-awˇ uˆ lahˇ-eu Aˬmawˇliˆ sahˬ paˬ Siˇhoˬ-ahˇ nawˬ neh 
kʼaˇ jahˇ nehˬ-euˬ loꞈ-ehˇ, aˬ yawꞈ-ahˇ jahˇ nehˬ-awˬ.” 
35Kʼoeˇ naˇ, Awˇgaˆ maˬ ehˇ, aˬ yawꞈ-euˬ aˬ li deuˬ maˬ ehˇ, tiˬ gʼaˬ-iˬ maˬ bi dzeuˇ-iˇ 
ni Iˇsaˬleˬlaˆ tsawˇ haˬ deuˬ neh bi sehꞈ jiˇ-awˇ, miˇ kʼahˬ kʼoeˇ kʼahˬ-ahˇ deuˆ gʼaˬ-
euˬ meh.  

Bawˇtsahˬ 22 

Mawˇbaˆ sahˬ paˬ tsawˇ haˬ pyehˬ gʼeh-awˇ Baˬlamˬ-ahˇ bi kuˇ laˬ-iˇ-euˬ 

1Iˇsaˬleˬlaˆ tsawˇ haˬ deuˬ mehˬ hu paw paˇ doˆ-iˇ-awˇ, Yeˬliˇkoˇ meuˬ-ahˇ neh 
Yawˇdaˬ lawˇ baˬ-euˬ nahˇ ma doˆ kʼehˬ paw baˬ-ahˇ jaˆ-eu Mawˇbaˆ miˇ kʼahˬ deh 
ga deuˬ-ahˇ jawˇ naˬ-euˬ meh.  
2Aˬmawˇliˆ tsawˇ haˬ deuˬ-ahˇ Iˇsaˬleˬlaˆ tsawˇ haˬ deuˬ neh jahˇ nehˬ-euˬ gaˇ kawˆ 
hawˇ-eu, Iˇsaˬleˬlaˆ tsawˇ haˬ deuˬ aˇ myaˆ ni myaˬ-eu gaˇ kawˆ-ahˇ, Ziˇpoˬ-euˬ aˬli 
pyeuꞈ-eu Mawˇbaˆ sahˬ paˬ Baˬlehˇ ya gaˬ ngeh,  
3aˬ yawꞈ hawˇ-eu aˬ yawꞈ-euˬ tsawˇ haˬ dawˬ tawˆ luꞈ guˆ dui dui-euˬ meh.  
4Miˇdiˬyaˬ tsawˇ haˬ aˬ yuiꞈ aˬ tsu deuˬ-ahˇ Mawˇbaˆ tsawˇ haˬ deuˬ ehˇ nehˬ-eu, 
“Miˇ tsaˬ-ahˇ dehꞈ luꞈ-eu yaˇ moꞈ deuˬ-ahˇ mawˇ neˇ mawˇ gaw neh bi dzaˬ byoˆ-
euˬ loꞈ-ehˇ, aˬ dui dawˬ peh kʼaˇ jaˆ-eu jeˬ-ahˇ tsawˇ haˬ teu muˇ neh bi laˆ cawˆ 
byoˆ jiˇ-eu keuˆ laˇ-euˬ nga.” Kʼoeˇ ngeh, sahˬ paˬ Baˬlehˇ-aˬ,  
5tsawˇ haˬ pyehˬ gʼeh-awˇ, Aˬmaw miˇ kʼahˬ Uˇpaˬlaˇ lawˇ baˬ dawˬ peh Peˬdawˬ 
meuˬ-ahˇ jawˇ-eu Beˬyoˇ-euˬ aˬ li Baˬlamˬ-ahˇ heu loꞈ-ehˇ dawˬ tsaꞈ bi tsaꞈ-iˇ-euˬ 
meh. “Iˇjiˇtuˆ miˇ kʼahˬ-ahˇ neh laˇ taˬ-euˬ tsawˇ jeuˬ tiˬ jeuˬ yawˬ gaˇ na luꞈ jawˇ 
byah jiˇ-awˇ, aˬ dui-euˬ miˇ kʼahˬ-ahˇ ceh geuꞈ laˇ paˬ-ehˇ gʼeh-eu gaˇ kawˆ nawˬ-
ahˇ ngaˇ bi siˬ-eu ma.  
6Aˬ yawꞈ maꞈ aˬ dui maꞈ myaˆ maˬ tseˇ myaˬ dzehˬ-eu miˇ neh, nawˇ tiˬ poˆ laˇ-awˇ, 
ngaˬ-euˬ gʼaˇ duˬ aˬ yawꞈ maꞈ-ahˇ yaˬ kʼehˇ yaˬ nehˬ laˇ sheˇ. Kʼoeˇ loꞈ-ehˇ jahˇ naˇ, 
aˬ yawꞈ maꞈ-ahˇ aˬ dui gʼaˬ leˇ-awˇ, miˇ kʼahˬ heu kʼahˬ laꞈ kʼoeˇ neh aˬ yawꞈ maꞈ-
ahˇ teh doˆ nya tehꞈ-a. Nawˇ aˬ cawˬ-ahˇ dawˬ ngehˬ gʼeh nehˬ ngeh, aˬ cawˬ guiˬ 
lahˬ za-awˇ, nawˇ aˬ cawˬ-ahˇ yaˬ kʼehˇ yaˬ ngeh, nawˬ neh yaˬ kʼehˇ kʼaˇ yaˬ-eu loꞈ-
ehˇ aˬ cawˬ kʼoeˇ taˆ keuˆ le-euˬ gaˇ kawˆ ngaˇ siˬ nya-eu ma.” 
7Kʼoeˇ naˇ, Mawˇbaˆ tsawˇ jeuˬ hawˇ-eu Miˇdiˬyaˬ tsawˇ jeuˬ aˬ yuiꞈ aˬ tsu deuˬ-aˬ, 
yaˬ kʼehˇ yaˬ poeˬ biꞈ-eu gʼaˇ duˬ laꞈ sawˬ yuˇ-awˇ, Baˬlamˬ jawˇ gaˇ iˇ-awˇ, Baˬlehˇ 
neh bi tsaꞈ-euˬ dawˬ deuˬ tsaꞈ nehˬ-iˇ-euˬ meh.  
8Kʼoeˇ ngeh, aˬ yawꞈ maꞈ-ahˇ Baˬlamˬ ehˇ-eu, “Heu gaˇ tiˬ miˇ yaꞈ-awˬ. Sahˬpaˬ 
Miˬyehˇ neh ngaˬ-ahˇ kʼaˇ bi ehˇ-eu jeˬ ni shawˬ nah ngaˇ naw maꞈ-ahˇ ehˇ nehˬ 
ma.” Kʼoeˇ naˇ, Mawˇbaˆ tsawˇ haˬ aˬ yuiꞈ aˬ tsu kʼoeˇ deuˬ Baˬlamˬ jawˇ gaˇ yaꞈ-euˬ 
meh.  
9Baˬlamˬ jawˇ gaˇ Miˬyehˇ oe-awˇ, “Nawˬ nehˬ-ehˇ jawˇ luꞈ-eu tsawˇ haˬ heu deuˬ 
aˬ suˇ gʼaˬ-a” lehˇ naˇ haˬ-euˬ meh.  
10Baˬlamˬ ehˇ-eu, “Mawˇbaˆ sahˬ paˬ Baˬlehˇ neh aˬ yawꞈ maꞈ-ahˇ pyehˬ gʼeh leꞈ-
awˇ, heu loꞈ-ehˇ bi tsaꞈ le-euˬ meh.  
11‘Iˇjiˇtuˆ miˇ kʼahˬ-ahˇ neh laˇ-euˬ tsawˇ haˬ deuˬ miˇ kʼahˬ kʼahˬ lah ni jawˇ byah jiˇ 
taˬ-euˬ meh. Tsawˇ haˬ kʼoeˇ deuˬ-ahˇ aˬ yawꞈ guiˇ deuˆ gʼaˬ-awˇ teh doˆ nya ni, aˬ 
yawꞈ gʼaˇ duˬ tsawˇ haˬ kʼoeˇ deuˬ kʼoeˇ taˆ yaˬ kʼehˇ yaˬ nehˬ laˇ-awˬ’ lehˇ bi tsaꞈ le-
euˬ meh.” 

12Miˬyehˇ ehˇ-eu, “Tsawˇ haˬ heu deuˬ nehˬ-ehˇ le-awˬ. Iˇsaˬleˬlaˆ tsawˇ haˬ deuˬ-
ahˇ yaˬ kʼehˇ taˬ yaˬ. Aˬ jeˬ miˇ neh ehˇ naˇ, Iˇsaˬleˬlaˆ tsawˇ haˬ deuˬ-aˬ, guiˬ lahˬ za 
taˬ-euˬ tsawˇ jeuˬ pyeuꞈ-eu meh.” 
13Yawˬ shawˬ yawˬ, Baˬlehˇ neh dawˬ tsaꞈ bi tsaꞈ le-euˬ tsawˇ haˬ deuˬ jawˇ gaˇ 
Baˬlamˬ iˇ-awˇ, heu loꞈ-ehˇ ehˇ nehˬ-euˬ meh. “Naw maꞈ gʼoꞈ leˇ-awˬ. Aˬ jeˬ miˇ neh 
ehˇ naˇ, Sahˬpaˬ Miˬyehˇ ngaˬ-ahˇ naw maꞈ nehˬ-ehˇ maˬ bi le laꞈ-a.” 
14Kʼoeˇ naˇ, tsawˇ haˬ kʼoeˇ deuˬ Baˬlehˇ jawˇ gaˇ gʼoꞈ leˇ-awˇ, aˬ yawꞈ maꞈ-euˬ mehˬ 
nah Baˬlamˬ maˬ caw teh laˇ-eu gaˇ kawˆ tsaꞈ nehˬ leˇ-euˬ meh.  
15Kʼoeˇ naˇ, yaw beh poˆ pyehˬ gʼeh-euˬ deuˬ myaˆ maˬ tseˇ tsawˇ haˬ aˇ gʼaˬ myaˬ 
dzehˬ-awˇ, kʼoeˇ deuˬ naˆ maˬ tseˇ huiˬ dzehˬ-eu aˬ yuiꞈ aˬ tsu deuˬ Baˬlehˇ paˇ 
pyehˬ gʼeh-euˬ meh.  
16Baˬlamˬ jawˇ gaˇ aˬ yawꞈ maꞈ iˇ-awˇ, Baˬlehˇ-euˬ dawˬ heu loꞈ-ehˇ tsaꞈ nehˬ-euˬ 
meh. “Aˬ jeˬ pyeuꞈ kʼawꞈ ngaˇ jawˇ gaˇ maˬ laˇ-ehˇ taˬ byehˇ nehˬ laꞈ.  
17Aˇ poeˬ kʼaˆ dui dui-eu laꞈ sawˬ deuˬ hawˇ-eu nawˇ kʼaˇ shaˇ-eu jeˬ ngaˇ nawˬ-ahˇ 
biꞈ ma. Laˇ-awˬ. Ngaˬ-euˬ gʼaˇ duˬ tsawˇ haˬ heu deuˬ-ahˇ yaˬ kʼehˇ yaˬ nehˬ laꞈ-
awˬ.” 
18Baˬlamˬ ehˇ-eu, “Baˬlehˇ kʼaˇ jaˆ-eu pyuˇ hawˇ-eu shuiˇ deuˬ ngaˬ-ahˇ biꞈ jiˇ laꞈ 
kʼawꞈ, nyiˇ dui dui-eu gaˇ tiˬ hmˬ laꞈ kʼoeˇ tehꞈ-ehˇ kʼawꞈ, ngaˬ-euˬ Miˬyehˇ pyeuꞈ-
eu Sahˬpaˬ Miˬyehˇ-euˬ dawˬ-ahˇ ngaˇ maˬ leuˇ nya-a.  
19Ehˇ kʼawꞈ, yaw beh poˆ oe-euˬ deuˬ yaꞈ-euˬ loꞈ-ehˇ, naw maꞈ kʼawꞈ heu gaˇ tiˬ miˇ 
yaꞈ-awˬ. Sahˬpaˬ Miˬyehˇ ngaˬ-ahˇ tiˬ jeˬ paˬ ehˇ paˬ-ehˇ gʼeh-eu jaˆ nga siˬ loˇ lehˇ 
ngaˇ haw la.” 
20Kʼoeˇ ngeh miˇ, Baˬlamˬ jawˇ gaˇ Miˬyehˇ oe-awˇ, “Aˬ yawꞈ maꞈ nehˬ-ehˇ laˇ-awˬ 
lehˇ tsawˇ haˬ heu deuˬ nawˬ-ahˇ kuˇ le-euˬ ngeuˇ naˇ, lehˬ hmˬ-awˇ le-awˬ. Ehˇ 
kʼawꞈ, ngaˇ kʼaˇ bi ehˇ-euˬ loꞈ-ehˇ tehꞈ-ehˇ ehˇ lawˬ.” 
21Yawˬ shawˬ yawˬ Baˬlamˬ mahˬ tahˬ laˆ dziˬ gʼa laˆ dawˆ-awˇ, Mawˇbaˆ tsawˇ jeuˬ 
aˬ yuiꞈ aˬ tsu deuˬ-euˬ mehˬ nah caw teh gʼeh leꞈ-euˬ meh.  

Baˬlamˬ hawˇ-eu aˬ yawꞈ-euˬ mahˬ tahˬ laˆ 

22Baˬlamˬ kʼoeˇ loꞈ-ehˇ le-euˬ miˇ neh Sahˬpaˬ Miˬyehˇ nui ma pehˇ-awˇ, Baˬlamˬ 
hawˇ-eu aˬ yawꞈ-euˬ zaˬ kʼaˆ nyiˬ gʼaˬ mahˬ tahˬ laˆ dziˬ-awˇ gaˇ pehˇ le luꞈ ngeh, 
Sahˬpaˬ Miˬyehˇ-euˬ mˬ taˆ gʼaˬ kʼehˇ gaˇ ma-ahˇ yawꞈ tsoeˬ-euˬ meh.  
23Mˬ taˆ gʼaˬ kʼehˇ mi cehˇ tuˆ tehˬ-awˇ gaˇ ma-ahˇ yawꞈ luꞈ gaˇ mahˬ tahˬ laˆ kʼoeˇ 
mawˇ ya mawˇ ngeh, gaˇ ma-ahˇ maˬ cah ni deh yaˇ paw ciˬ pyawˇ-awˇ iˇ uˇ gʼeh-
euˬ meh. Baˬlamˬ gʼeh mahˬ tahˬ laˆ-ahˇ diˬ-awˇ gaˇ ma paw paˇ teh daˆ-euˬ meh.  
24Kʼoeˇ naˇ, aˬ gaꞈ yaˇ kmˇ nyiˬ kmˇ yaw kaˬ-ahˇ, nyiˬ paw luꞈ kʼaˬ lo gawˬ taˬ-euˬ 
yaw kaˬ-ahˇ gaˇ ma suꞈ ti ni gʼeh gaˇ mˬ taˆ gʼaˬ kʼehˇ kʼoeˇ gʼaˬ paˇ yawꞈ luꞈ-eu meh.  
25Mˬ taˆ gʼaˬ kʼehˇ kʼoeˇ gʼaˬ-ahˇ mahˬ tahˬ laˆ kʼoeˇ mawˇ paˇ ya mawˇ ngeh, kʼaˬ lo 
gawˬ taˬ-euˬ gaˇ ciˬ tahˬ gʼeh-awˇ, Baˬlamˬ-euˬ aˬ kuiˇ kʼaˬ lo-ahˇ ciˬ jeˬ-euˬ meh. 
Kʼoeˇ ngeh, mahˬ tahˬ laˆ kʼoeˇ mawˇ-ahˇ Baˬlamˬ tiˬ poˆ paˇ diˬ-euˬ meh. 

26Kʼoeˇ naˇ, mˬ taˆ gʼaˬ kʼehˇ kʼoeˇ gʼaˬ paˇ iˇ huˬ gʼeh-awˇ, suꞈ dui dui-awˇ gaˇ jaw 
jaw doˆ kʼaˇ maˬ za-eu tsahˇ-ahˇ paˇ yawꞈ luꞈ-eu meh.  
27Kʼoeˇ poˆ jawˇ, mˬ taˆ gʼaˬ kʼehˇ kʼoeˇ gʼaˬ-ahˇ mahˬ tahˬ laˆ kʼoeˇ mawˇ ya mawˇ 
ngeh, coˬ lah gʼeh-euˬ meh. Kʼoeˇ ngeh, Baˬlamˬ nui ma pehˇ laˇ-awˇ, mahˬ tahˬ laˆ 
kʼoeˇ mawˇ-ahˇ daˇ cuiˇ yuˇ-awˇ diˬ-euˬ meh.  
28Kʼoeˇ ngeh, Sahˬpaˬ Miˬyehˇ mahˬ tahˬ laˆ kʼoeˇ mawˇ-ahˇ dawˬ ngehˬ nya-eu 
baoˬ biꞈ nehˬ-awˇ, “Nawˇ ngaˬ-ahˇ smˬ poˆ keuˆ ni diˬ paˬ-ehˇ, nawˬ-ahˇ ngaˇ mˇ 
lehˬ taˬ-euˬ aˬ jeˬ jaˆ ta” lehˇ mahˬ tahˬ laˆ kʼoeˇ mawˇ Baˬlamˬ-ahˇ ehˇ nehˬ-euˬ 
meh.  
29Baˬlamˬ ehˇ-eu, “Nawˇ ngaˬ-ahˇ tsawˇ uˬ laˆ uˬ nehˬ laꞈ-euˬ miˇ neh diˬ-eu maˬ 
ngeuˇ nga loˇ. Mi cehˇ ahˇ law nmˇ-aˬ, nawˬ-ahˇ ngaˇ sehꞈ ma.” 
30Mahˬ tahˬ laˆ kʼoeˇ mawˇ ehˇ-eu, “Dzeuˇ laˇ ngeh neh iˬ nah keuˆ ni nawˇ ngaˬ-ahˇ 
dziˬ luꞈ-eu maˬ ngeuˇ loˇ. Ngaˇ nawˬ-ahˇ heu loꞈ-ehˇ aˇ myaˆ poˆ jahˇ nehˬ laꞈ haw 
taˬ.” Baˬlamˬ gʼeh, “Dzeuˇ laˇ ngeh nawˇ ngaˬ-ahˇ heu loꞈ-ehˇ tiˬ poˆ-iˬ maˬ jahˇ nehˬ 
laꞈ haw-aˬ” lehˇ ehˇ nehˬ-euˬ meh.  
31Kʼoeˇ ngeh, mi cehˇ tuˆ tehˬ-awˇ yawꞈ luꞈ-eu mˬ taˆ gʼaˬ kʼehˇ kʼoeˇ gʼaˬ-ahˇ mawˇ 
nya ni, Baˬlamˬ-euˬ myaˆ nuiˆ-ahˇ Sahˬpaˬ Miˬyehˇ pah nehˬ-euˬ meh. Baˬlamˬ coˬ 
lah-awˇ, miˇ tsa awˆ byaˆ taˬ-euˬ meh.  
32Mˬ taˆ gʼaˬ kʼehˇ kʼoeˇ gʼaˬ ehˇ-eu, “Aˬ jeˬ miˇ neh nawˬ-euˬ mahˬ tahˬ laˆ-ahˇ smˬ 
poˆ keuˆ ni nawˇ heu loꞈ-ehˇ diˬ te. Gaˇ ma heu kahˇ-ahˇ nawˇ le-eu maˬ tsaˬ-eu miˇ 
neh, laˆ tsoeˬ le-eu lehˇ ngaˇ oe-euˬ ma.  
33Ehˇ kʼawꞈ, nawˬ-euˬ mahˬ tahˬ laˆ ngaˬ-ahˇ mawˇ-awˇ, smˬ poˆ keuˆ ni gaˇ jaw 
jaw-euˬ meh. Maˬ ngeuˇ law nmˇ-aˬ, nawˬ-ahˇ ngaˇ sehꞈ-awˇ, mahˬ tahˬ laˆ tehꞈ-ehˇ 
bi dzeuˇ-iˇ-eu lehˇ ma.” 
34Baˬlamˬ ehˇ-eu, “Ngaˇ iˬ baˇ mˇ gʼaˬ-euˬ ma. Ngaˬ-ahˇ laˆ tsoeˬ-eu lehˇ gaˇ ma-ahˇ 
nawˇ yawꞈ luꞈ-eu ngaˇ maˬ siˬ-aˬ. Ehˇ kʼawꞈ, ngaˇ le-eu maˬ tsaˬ-a lehˇ nawˇ noeˬ 
naˇ, nymˬ-mˇ ngaˇ iˇ kahˇ paw paˇ gʼoꞈ kʼoꞈ-iˇ ma.” 
35Mˬ taˆ gʼaˬ kʼehˇ kʼoeˇ gʼaˬ paˇ ehˇ-eu, “Tsawˇ haˬ heu deuˬ nehˬ-ehˇ le-awˬ. Ehˇ 
kʼawꞈ, ngaˬ neh kʼaˇ bi ngehˬ kʼaˇ bi tmˇ-euˬ jeˬ tehꞈ-ehˇ nawˇ ya ngehˬ ya tmˇ 
meh.”. Kʼoeˇ naˇ, tsawˇ haˬ kʼoeˇ deuˬ nehˬ-ehˇ Baˬlamˬ le gʼeh leꞈ-euˬ meh.  

Baˬlamˬ-ahˇ Baˬlehˇ ha-iˇ-euˬ 

36Baˬlamˬ laˇ luꞈ-eu gaˇ kawˆ Baˬlehˇ ya gaˬ ngeh Mawˇbaˆ miˇ kʼahˬ-ahˇ yoeˇ-eu 
Aˬnoˬ lawˇ baˬ lawˇ deh jaˆ-eu Aˇlaˆ meuˬ-ahˇ iˇ-awˇ ha laˬ-iˇ-euˬ meh.  
37Baˬlamˬ-ahˇ Baˬlehˇ ehˇ nehˬ-eu, “Yaw beh poˆ ngaˇ bi kuˇ laˬ le ngeh, aˬ jeˬ miˇ 
neh nawˇ maˬ laˇ teˬ. Ngaˇ nawˬ-ahˇ laꞈ sawˬ tiˬ loꞈ maˬ biꞈ nya-eu paˬ lehˇ nawˇ 
noeˬ teˬ loˇ.” 
38Baˬlamˬ ehˇ-eu, “Ngaˇ laˇ keuˆ gʼaˬ-euˬ maˬ ngeuˇ nga loˇ. Ehˇ kʼawꞈ, nymˬ-mˇ 
ngaˇ baoˬ tiˬ jeˬ-iˬ maˬ ahˇ. Miˬyehˇ neh bi ngehˬ bi tmˇ-euˬ jeˬ tehꞈ-ehˇ ngaˇ ya 
ngehˬ ya tmˇ meh.” 
39Kʼoeˇ naˇ, Huˇzoˆ meuˬ-ahˇ, Baˬlehˇ nehˬ-ehˇ Baˬlamˬ le-euˬ meh.  

40Baˬlehˇ-aˬ, mawˇ neˇ hawˇ-eu yawˇ deuˬ sehꞈ-awˇ, Baˬlamˬ hawˇ-eu aˬ yuiꞈ aˬ tsu 
kʼoeˇ deuˬ-ahˇ shaˬ jiˇ biꞈ nehˬ-euˬ meh.  

Miˬyehˇ gʼaˇ duˬ Baˬlamˬ dawˬ ngehˬ dah-euˬ yaw beh poˆ 

41Yawˬ shawˬ yawˬ, Baˬlamˬ-ahˇ Baˬmo baˬlaˇ meuˬ-ahˇ Baˬlehˇ sheuˬ gʼeh-euˬ 
meh. Kʼoeˇ gaˇ le keuˆ naˇ, Iˇsaˬleˬlaˆ tsawˇ haˬ tiˬ paˆ na deuˬ-ahˇ haw mawˇ nya-
eu meh.  

Bawˇtsahˬ 23 

1Baˬlehˇ-ahˇ Baˬlamˬ ehˇ nehˬ-eu, “Heu gaˇ lawˇ duˬ shiꞈ hmˬ tsoˆ-awˇ, Mawˇ neˇ 
mawˇ gaw shiꞈ mawˇ hawˇ-eu yawˇ aˬ buˬ shiꞈ mawˇ ngaˇ jawˇ gaˇ tsahˇ laꞈ-awˬ.” 
2Baˬlamˬ neh kʼaˇ ehˇ nehˬ-euˬ loꞈ-ehˇ Baˬlehˇ jahˇ-awˇ, lawˇ duˬ aˬ yawꞈ hmˬ yawꞈ 
kʼoeˇ taˆ, mawˇ neˇ mawˇ gaw tiˬ mawˇ hawˇ-eu yawˇ aˬ buˬ tiˬ mawˇ aˬ yawꞈ nyaꞈ 
lawˇ-euˬ meh.  
3Kʼoeˇ naˇ, Baˬlehˇ-ahˇ Baˬlamˬ ehˇ nehˬ-eu, “Nawˬ neh lawˇ-euˬ miˬ dzaˬ dzah 
puiˆ-awˇ lawˇ-eu jeˬ dawˬ peh yawꞈ tawˬ. Sahˬpaˬ Miˬyehˇ ngaˬ-ahˇ tahˬ puˬ le nga 
loˇ lehˇ ngaˇ haw leˇ la. Aˬ yawꞈ neh ngaˬ-ahˇ kʼaˇ pah mehˬ laꞈ-euˬ jeˬ nawˬ-ahˇ 
ngaˇ paˇ dzawˇ nehˬ le ma.” Kʼoeˇ naˇ, aˬ yawꞈ tiˬ gʼaˬ tehꞈ-ehˇ gawˬ duˇ uˬ du le-euˬ 
meh.  
4Kʼoeˇ gaˇ, Miˬyehˇ aˬ yawꞈ-ahˇ tahˬ puˬ le-euˬ meh. Miˬyehˇ-ahˇ Baˬlamˬ ehˇ nehˬ-
eu, “Lawˇ duˬ shiꞈ tsahˇ ngaˇ tsoˆ gʼaˬ-awˇ, aˬ yawꞈ tsahˇ yawꞈ kʼoeˇ taˆ, mawˇ neˇ 
mawˇ gaw tiˬ mawˇ hawˇ-eu yawˇ aˬ buˬ tiˬ mawˇ lawˇ-euˬ ma.” 
5Kʼoeˇ ngeh, aˬ joˆ-ehˇ ya ngehˬ ya tmˇ-eu gaˇ kawˆ Sahˬpaˬ Miˬyehˇ neh Baˬlamˬ-
ahˇ mehˬ nehˬ-awˇ, Baˬlehˇ-ahˇ bi dzawˇ nehˬ-iˇ-eu gʼaˇ duˬ bi gʼoꞈ-iˇ-euˬ meh.  
6Aˬ yawꞈ gʼoꞈ-iˇ ngeh, Baˬlehˇ hawˇ-eu Mawˇbaˆ tsawˇ haˬ aˬ yuiꞈ aˬ tsu dawˬ tawˆ 
luꞈ, aˬ yawꞈ neh lawˇ-euˬ miˬ dzaˬ dzah puiˆ-awˇ lawˇ-eu jeˬ dawˬ peh yawꞈ luꞈ gaˇ 
aˬ yawꞈ ya mawˇ-euˬ meh.  
7Miˬyehˇ gʼaˇ duˬ ngehˬ dah-eu laꞈ kʼoeˇ, Baˬlamˬ heu loꞈ-ehˇ ehˇ-eu meh.  

“Mawˇbaˆ sahˬ paˬ-aˬ, Suˇliˆ miˇ kʼahˬ-ahˇ neh ngaˬ-ahˇ sheuˬ laꞈ-euˬ meh. Nahˇ ma 
doˆ kʼehˬ paw jaˆ-eu gawˬ jawˬ deuˬ-ahˇ neh, aˬ yawꞈ ngaˬ-ahˇ sheuˬ laꞈ-euˬ meh. 
Aˬ yawꞈ gʼaˇ duˬ dawˬ ngehˬ-eu laꞈ kʼoeˇ,  

‘Iˇsaˬleˬlaˆ tsawˇ haˬ deuˬ-ahˇ yaˬ kʼehˇ yaˬ laˇ-awˬ’ lehˇ, aˬ yawꞈ ngaˬ-ahˇ ehˇ-eu 
meh.  
8Miˬyehˇ neh yaˬ kʼehˇ maˬ yaˬ-euˬ jeˬ-ahˇ, ngaˇ aˬ joˆ-ehˇ yaˬ kʼehˇ yaˬ nmˇ. Sahˬpaˬ 
Miˬyehˇ yehˬ bawˬ sehˇ lu-ehˇ maˬ ehˇ gaˇ, ngaˇ aˬ joˆ-ehˇ yehˬ bawˬ sehˇ lu-ehˇ ehˇ 
nmˇ.  
9Lo guˇ uˬ gʼmˬ-ahˇ jawˇ-awˇ, aˬ yawꞈ maꞈ-ahˇ ngaˇ mawˇ-euˬ ma. Gawˬ duˇ uˬ du 
daˆ-awˇ, aˬ yawꞈ maꞈ-ahˇ ngaˇ haw-euˬ ma. Aˬ yawꞈ maꞈ aˬ cawˬ-ahˇ maˬ keuˬ leˇ 
ni, yawˬ haˇ yawˬ ha jawˇ-eu tsawˇ jeuˬ meh. Aˬ cawˬ tsawˇ jeuˬ naˆ maˬ tseˇ yawˬ 
ha guiˬ lahˬ za-euˬ, aˬ yawꞈ maꞈ siˬ nya luꞈ meh.  
10Iˇsaˬleˬlaˆ-euˬ zaˬ deuˬ uˆ deuˬ-aˬ, kʼaˬ lehˇ loꞈ-ehˇ myaˬ-eu meh. Behˇ dui dui-eu 
aˬ yawꞈ maꞈ-ahˇ, aˬ suˇ gʼaˬ gui jiˇ coeˇ nmˇ. Miˬyehˇ-euˬ tsawˇ haˬ kʼoeˇ deuˬ nehˬ-

ehˇ, ngaˬ-ahˇ ziˇ bi dehꞈ jiˇ laꞈ-awˬ. Yaw tsaˬ yaw dawˇ tsawˇ haˬ loꞈ-ehˇ, coꞈ ngehˇ 
ni ngaˬ-ahˇ bi shiˇ laꞈ-awˬ.” 
11Kʼoeˇ ngeh, Baˬlamˬ-ahˇ Baˬlehˇ ehˇ-eu, “Nawˇ ngaˬ-ahˇ teu loꞈ-ehˇ aˬ jeˬ jahˇ nehˬ 
laꞈ te. Ngaˬ-ahˇ muiˇ-eu deuˬ-ahˇ yaˬ kʼehˇ bi yaˬ-eu gʼaˇ duˬ, ngaˇ nawˬ-ahˇ heu gaˇ 
sheuˬ laꞈ-euˬ ma. Ehˇ kʼawꞈ, nawˇ-aˬ, maˇ maˇ ni aˬ yawꞈ maꞈ-ahˇ dawˬ ngehˬ gʼeh 
nehˬ law hawˇ ngaˬ tawˇ.” 
12Baˬlamˬ ehˇ-eu, “Sahˬpaˬ Miˬyehˇ neh bi ngehˬ bi tmˇ laꞈ-euˬ jeˬ tehꞈ-ehˇ ngaˇ ya 
ngehˬ ya tmˇ meh.” 

Miˬyehˇ gʼaˇ duˬ Baˬlamˬ dawˬ ngehˬ dah-euˬ nyiˬ poˆ tiˬ poˆ 

13Baˬlamˬ-ahˇ Baˬlehˇ ehˇ nehˬ-eu, “Iˇsaˬleˬlaˆ tsawˇ haˬ tiˬ paˆ na deuˬ-ahˇ tehꞈ-ehˇ 
ya mawˇ-eu jawˇ duˬ-ahˇ ngaˬ nehˬ-ehˇ laˇ-awˬ. Kʼoeˇ gaˇ jawˇ-awˇ, ngaˬ-euˬ gʼaˇ 
duˬ aˬ yawꞈ maꞈ-ahˇ yaˬ kʼehˇ yaˬ-awˬ.” 
14Piˇsaˬgaˬ gawˬ jawˬ uˬ du jaˆ-eu Zoˇpymˬ deh yaˇ-ahˇ, Baˬlamˬ-ahˇ Baˬlehˇ sheuˬ 
gʼeh-euˬ meh. Kʼoeˇ gaˇ kʼawꞈ, lawˇ duˬ shiꞈ hmˬ aˬ yawꞈ tsoˆ-awˇ, aˬ yawꞈ hmˬ 
yawꞈ kʼoeˇ taˆ, mawˇ neˇ mawˇ gaw tiˬ mawˇ hawˇ-eu yawˇ aˬ buˬ tiˬ mawˇ lawˇ-euˬ 
meh.  
15Baˬlehˇ-ahˇ Baˬlamˬ ehˇ nehˬ-eu, “Heu gaˇ, nawˬ neh lawˇ-euˬ miˬ dzaˬ dzah puiˆ-
awˇ lawˇ-eu jeˬ dawˬ peh yawꞈ tawˬ. Ngaˇ kʼoeˇ paw paˆ iˇ-awˇ Miˬyehˇ-ahˇ tahˬ puˬ 
leˇ la.” 
16Baˬlamˬ-ahˇ Sahˬpaˬ Miˬyehˇ tahˬ puˬ le-awˇ, aˬ joˆ-ehˇ ya ngehˬ ya tmˇ-eu gaˇ 
kawˆ mehˬ nehˬ gʼaˬ-awˇ, Baˬlehˇ-ahˇ bi dzawˇ nehˬ-iˇ-eu gʼaˇ duˬ bi gʼoꞈ-iˇ-euˬ 
meh.  
17Aˬ yawꞈ gʼoꞈ-iˇ ngeh, Baˬlehˇ hawˇ-eu Mawˇbaˆ tsawˇ haˬ aˬ yuiꞈ aˬ tsu dawˬ tawˆ 
luꞈ, aˬ yawꞈ neh lawˇ-euˬ miˬ dzaˬ dzah puiˆ-awˇ lawˇ-eu jeˬ dawˬ peh yawꞈ luꞈ gaˇ 
ya mawˇ-euˬ meh. Sahˬpaˬ Miˬyehˇ aˬ joˆ-ehˇ ehˇ ta lehˇ, Baˬlamˬ-ahˇ Baˬlehˇ naˇ 
haˬ-euˬ meh.  
18Kʼoeˇ ngeh, Miˬyehˇ gʼaˇ duˬ ngehˬ dah-eu laꞈ kʼoeˇ, Baˬlamˬ heu loꞈ-ehˇ ehˇ-eu 
meh.  

“Ziˇpoˬ-euˬ aˬ li Baˬlehˇ-oˇ, laˇ-awˬ. Ngaˇ ehˇ gaˇ naˇ haˬ laˇ-awˬ.  
19Miˬyehˇ-aˬ, dzaˬ myawꞈ myawꞈ nya-eu tsawˇ haˬ zaˬ-ahˇ maˬ duˇ-a. Aˬ yawꞈ-aˬ, 
nui ma poˆ laˆ paˇ nya-eu tsawˇ haˬ zaˬ maˬ ngeuˇ-a. Aˬ yawꞈ neh saˇ jaˇ dzaˬ taˬ-
euˬ jeˬ aˬ yawꞈ mˇ-eu meh. Aˬ yawꞈ neh kʼaˇ ehˇ taˬ-euˬ loꞈ-ehˇ aˬ yawꞈ jahˇ jiˇ-eu 
meh.  
20Dawˬ ngehˬ gʼeh nehˬ-awˬ lehˇ ngaˬ-ahˇ aˬ yawꞈ mehˬ-eu meh. Miˬyehˇ neh dawˬ 
ngehˬ gʼeh nehˬ-eu jeˬ-ahˇ, ngaˇ maˬ laˆ paˇ nya-a.  
21Iˇsaˬleˬlaˆ tsawˇ haˬ deuˬ mehˬ hu paw dehꞈ daˆ leꞈ-eu gaˇ kawˆ ngaˇ heu loꞈ-ehˇ 
mawˇ-euˬ ma. Guiˬ lahˬ doeˇ-eu jeˬ hawˇ-eu shaˬ-eu zahˬ-eu jeˬ, aˬ yawꞈ maꞈ kʼoeˇ 
taˆ maˬ paˇ keuˆ le meh. Aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ, aˬ 
yawꞈ maꞈ nehˬ-ehˇ jawˇ-eu meh. Aˬ yawꞈ-aˬ, aˬ yawꞈ maꞈ-euˬ sahˬ paˬ ma lehˇ, aˬ 
yawꞈ maꞈ guˇ-eu meh.  

22Iˇjiˇtuˆ miˇ kʼahˬ laꞈ kʼoeˇ, Miˬyehˇ aˬ yawꞈ maꞈ-ahˇ sheuˬ doˆ laꞈ-euˬ meh. Nehꞈ 
nyoˬ laꞈ hiˇ loꞈ-ehˇ, aˬ yawꞈ maꞈ gʼaˇ duˬ, aˬ yawꞈ guiˇ deuˆ-euˬ meh.  
23Mah loˬ jaˬ nehꞈ zmˬ-awˇ, Iˇsaˬleˬlaˆ tsawˇ haˬ-ahˇ maˬ laˆ deuˬ nya-a.  

‘Haw sheˇ. Iˇsaˬleˬlaˆ tsawˇ haˬ deuˬ-ahˇ Miˬyehˇ aˬ joˆ-ehˇ jahˇ nehˬ-eu nga’ lehˇ, aˬ 
cawˬ ya ehˇ gaˇ keuˆ tehꞈ-a.  
24Iˇsaˬleˬlaˆ tsawˇ jeuˬ-aˬ, baoˬ huiˬ-eu aˇ laˬ jaˬ shiˇ-ahˇ duˇ-eu meh. Aˬ yawꞈ neh 
kawꞈ sehꞈ-euˬ jeˬ zaˬ-euˬ shiˬ dawˇ gʼaˬ-awˇ, shaˬ jiˇ maˬ kawꞈ dzaˬ jiˇ kʼoeˇ keuˆ ni 
aˬ yawꞈ maˬ naˬ-a.” 
25Kʼoeˇ ngeh, Baˬlamˬ-ahˇ Baˬlehˇ ehˇ nehˬ-eu, “Nawˇ Iˇsaˬleˬlaˆ tsawˇ haˬ deuˬ-ahˇ 
yaˬ kʼehˇ maˬ yaˬ nehˬ mawꞈ naˇ kʼawꞈ, dawˬ ngehˬ maˬ gʼeh nehˬ ni jawˇ lawˬ.” 
26Baˬlamˬ ehˇ-eu, “Sahˬpaˬ Miˬyehˇ neh kʼaˇ bi ngehˬ kʼaˇ bi tmˇ laꞈ-euˬ loꞈ-ehˇ tehꞈ-
ehˇ ngaˇ ya ngehˬ ya tmˇ meh lehˇ ngaˇ nawˬ-ahˇ ehˇ nehˬ gʼaˬ-euˬ maˬ ngeuˇ-a loˇ.” 

Miˬyehˇ gʼaˇ duˬ Baˬlamˬ dawˬ ngehˬ dah-euˬ smˬ poˆ tiˬ poˆ 

27Baˬlamˬ-ahˇ Baˬlehˇ ehˇ nehˬ-eu, “Ngaˬ nehˬ-ehˇ laˇ-awˬ. Nawˬ-ahˇ ngaˇ yawˬ 
tsahˇ yawˬ paˇ sheuˬ gʼeh nehˬ nyaˇ. Kʼoeˇ tsahˇ-ahˇ, Miˬyehˇ nawˬ-ahˇ ngaˬ-euˬ gʼaˇ 
duˬ tsawˇ haˬ kʼoeˇ deuˬ kʼoeˇ taˆ yaˬ kʼehˇ bi yaˬ mawꞈ-eu baw le.” 
28Kʼoeˇ naˇ, bawˇ tsahˬ bawˇ dahˇ dawˬ peh jaˆ-eu Peˬoˇ gawˬ jawˬ uˬ du, Baˬlamˬ-
ahˇ Baˬlehˇ sheuˬ daˆ gʼeh-euˬ meh.  
29Baˬlehˇ-ahˇ Baˬlamˬ ehˇ nehˬ-eu, “Heu gaˇ lawˇ duˬ shiꞈ hmˬ tsoˆ-awˇ, mawˇ neˇ 
mawˇ gaw shiꞈ mawˇ hawˇ-eu yawˇ aˬ buˬ shiꞈ mawˇ ngaˇ jawˇ gaˇ tsahˇ laꞈ-awˬ.” 
30Baˬlamˬ neh kʼaˇ ehˇ nehˬ-euˬ loꞈ-ehˇ Baˬlehˇ mˇ-awˇ, lawˇ duˬ aˬ yawꞈ hmˬ yawꞈ 
kʼoeˇ taˆ, mawˇ neˇ mawˇ gaw tiˬ mawˇ hawˇ-eu yawˇ aˬ buˬ tiˬ mawˇ lawˇ-euˬ meh.  

Bawˇtsahˬ 24 

1Nymˬ-mˇ poˆ jawˇ-aˬ, Sahˬpaˬ Miˬyehˇ aˬ yawꞈ-ahˇ Iˇsaˬleˬlaˆ tsawˇ haˬ deuˬ kʼoeˇ 
taˆ dawˬ bi ngehˬ gʼeh mawꞈ-eu Baˬlamˬ siˬ duˬ-euˬ miˇ neh, yaw beh loꞈ-ehˇ ja 
maw maw maw-ehˇ maˬ jawˇ ni, bawˇ tsahˬ bawˇ dahˇ paw haw ka gʼeh-euˬ meh.  
2Kʼoeˇ ngeh, Iˇsaˬleˬlaˆ tsawˇ jeuˬ aˬ yawꞈ jeuˬ yawꞈ, yawˬ ha-euˬ jawˇ duˬ-ahˇ yawˬ 
ha jawˇ naˬ luꞈ gaˇ Baˬlamˬ ya mawˇ-euˬ meh. Miˬyehˇ-euˬ yaw sahˇ aˬ yawꞈ-ahˇ uˆ 
lahˇ le-awˇ,  
3Miˬyehˇ gʼaˇ duˬ ngeh dah-eu laꞈ kʼoeˇ aˬ yawꞈ heu loꞈ-ehˇ ehˇ-eu meh.  

“Beˬyoˇ-euˬ aˬli Baˬlamˬ-euˬ dawˬ, haw duˬ mawˇ duˬ nya-eu gʼaˬ-euˬ dawˬ,  
4Miˬyehˇ-euˬ dawˬ-ahˇ gaˬ nya-eu gʼaˬ-euˬ dawˬ-aˬ, heu loꞈ-ehˇ ma. Baoˬ huiˬ-eu 
Miˬyehˇ neh mehˬ nehˬ laꞈ-euˬ jeˬ-ahˇ, yaw sahˇ laꞈ kʼoeˇ maˇ jawˆ ni ngaˇ mawˇ-
euˬ ma.  
5Iˇsaˬleˬlaˆ tsawˇ haˬ-euˬ sehˬ gʼawˆ deuˬ muiˬ dui dui-awˇ,  
6yaw cehˆ yaw cehˆ-ehˇ jaˆ-eu daoˇ aˇ bawˬ-ahˇ maˬ ehˇ, lawˇ baˬ dawˬ peh jaˆ-eu 
yaˇ kmˇ-ahˇ maˬ ehˇ, Sahˬpaˬ Miˬyehˇ neh ka taˬ-euˬ aˇ jawˬ aˇ bawˇ-ahˇ maˬ ehˇ, 
Lawˇ baˬ dawˬ peh dehꞈ-eu siˬ daˬ miˬ shuˬ aˇ bawˇ-ahˇ maˬ ehˇ, duˇ-eu meh.  

7Aˬ yawꞈ maꞈ uˬ yehˇ tiˬ loꞈ za-awˇ, iˇ cuꞈ za-eu deh yaˇ-ahˇ siˬ yoeˬ sehˬ tehꞈ-a. Aˬ 
yawꞈ maꞈ-euˬ sahˬ paˬ-aˬ, sahˬ paˬ Aˬgaˆ naˆ maˬ tseˇ baoˬ huiˬ-awˇ, aˬ yawꞈ-euˬ 
miˇ kʼahˬ huiˬ dui jeˇ dui dui tehꞈ-a.  
8Iˇjiˇtuˆ miˇ kʼahˬ laꞈ kʼoeˇ Miˬyehˇ aˬ yawꞈ maꞈ-ahˇ sheuˬ doˆ laꞈ-euˬ meh. Aˬ yawꞈ 
maꞈ gʼaˇ duˬ nehꞈ nyoˬ laꞈ hiˇ loꞈ-ehˇ aˬ yawꞈ guiˇ deuˆ-euˬ meh. Aˬ yawꞈ maꞈ-ahˇ 
muiˇ-eu deuˬ-ahˇ aˬ yawꞈ maꞈ kawꞈ sehꞈ tehꞈ-a. Shaˬ yoeˬ ngawˬ kʼehꞈ ngawˬ kʼoeˆ 
nehˬ-awˇ, kaˆ myaˬ neh beuˆ byoe nehˬ tehꞈ-a.  
9Iˇsaˬleˬlaˆ tsawˇ jeuˬ-aˬ, aˇ laˬ jaˬ shiˇ-ahˇ duˇ-eu meh. Aˬ yawꞈ yuꞈ kʼaˆ luꞈ ngeh tiˬ 
gʼaˬ-iˬ maˬ laˆ noeˬ peuˬ-a. Iˇsaˬleˬlaˆ-ahˇ dawˬ kʼaˇ ngehˬ gʼeh nehˬ-eu tsawˇ haˬ 
guiˬ lahˬ za-awˇ, Iˇsaˬleˬlaˆ-ahˇ yaˬ kʼehˇ kʼaˇ yaˬ-eu tsawˇ haˬ-aˬ, yaˬ kʼehˇ yaˬ gaˇ 
ya daˬ tehꞈ-a” 
10Kʼoeˇ ngeh, Baˬlehˇ nui ma pehˇ laˇ-awˇ, laꞈ tsuˆ tsuˆ deuˇ taˬ-eu laꞈ kʼoeˇ Baˬlamˬ-
ahˇ ehˇ nehˬ-eu, “Ngaˬ-ahˇ muiˇ-eu deuˬ-ahˇ yaˬ kʼehˇ bi yaˬ-eu lehˇ nawˬ-ahˇ ngaˇ 
kuˇ-euˬ ma. Ehˇ kʼawꞈ, smˬ poˆ keuˆ ni aˬ yawꞈ maꞈ-ahˇ nawˇ dawˬ ngehˬ gʼeh nehˬ-
euˬ meh. 
11Nymˬ-mˇ nawˇ gʼoꞈ-iˇ-awˬ. Nawˬ-ahˇ laꞈ sawˬ biꞈ ma lehˇ ngaˇ saˇ jaˇ dzaˬ taˬ-euˬ 
ma. Ehˇ kʼawꞈ, laꞈ sawˬ kʼoeˇ nawˇ maˬ za nya ni Sahˬpaˬ Miˬyehˇ jahˇ-euˬ meh.” 
12Baˬlamˬ ehˇ-eu, “Nawˬ neh dawˬ tsaꞈ bi tsaꞈ le-euˬ tsawˇ haˬ deuˬ-ahˇ ngaˇ heu 
loꞈ-ehˇ ehˇ nehˬ-euˬ ma tawˇ.  
13Nawˇ kʼaˇ jaˆ-eu pyuˇ hawˇ-eu shuiˇ deuˬ ngaˬ-ahˇ biꞈ jiˇ laꞈ law hawˇ kʼawꞈ, 
Sahˬpaˬ Miˬyehˇ-euˬ ehˇ dawˬ leuˇ-awˇ, yawˬ ha-euˬ nui noeˬ ngaˇ maˬ mˇ nya-a. 
Sahˬpaˬ Miˬyehˇ neh bi ngehˬ bi tmˇ laꞈ-euˬ loꞈ-ehˇ tehꞈ-ehˇ ngaˇ ngehˬ ma tmˇ ma 
lehˇ ehˇ nehˬ-euˬ ma tawˇ.” 

Miˬyehˇ gʼaˇ duˬ Baˬlamˬ dawˬ ngehˬ dah-euˬ aˇ saˬ saˬ-eu poˆ 

14Baˬlehˇ-ahˇ Baˬlamˬ ehˇ nehˬ-eu, “Ngaˬ-euˬ tsawˇ haˬ jawˇ gaˇ ngaˇ nymˬ-mˇ gʼoꞈ-
iˇ ma. Ngaˇ maˬ gʼoꞈ-iˇ mi naˆ-ehˇ, aˬ kaˇ, Iˇsaˬleˬlaˆ tsawˇ haˬ deuˬ nawˬ-euˬ tsawˇ 
haˬ deuˬ kʼoeˇ taˆ aˬ joˆ-ehˇ jahˇ nehˬ laꞈ paˬ-ehˇ jaˆ-eu gaˇ kawˆ ehˇ nehˬ yaꞈ nyaˇ.” 
15Kʼoeˇ naˇ, Miˬyehˇ gʼaˇ duˬ dawˬ ngeh dah-eu laꞈ kʼoeˇ, aˬ yawꞈ heu loꞈ-ehˇ ehˇ-eu 
meh.  

“Beˬyoˇ-euˬ aˬ li Baˬlamˬ-euˬ dawˬ, haw duˬ mawˇ duˬ nya-eu gʼaˬ-euˬ dawˬ,  
16Miˬyehˇ-euˬ dawˬ-ahˇ gaˬ nya-awˇ, dawˬ tawˆ luꞈ kʼoeˇ taˆ huiˬ dzehˬ mahˇ dzehˬ-
eu gʼaˬ jawˇ gaˇ neh oe-euˬ zaˬ siˬ nui gahˇ za-euˬ gʼaˬ-euˬ dawˬ heu loˇ ma. Baoˬ 
huiˬ-eu Miˬyehˇ neh mehˬ nehˬ laꞈ-euˬ jeˬ-ahˇ, yaw sahˇ laꞈ kʼoeˇ maˇ jawˆ ni ngaˇ 
mawˇ-euˬ ma.  
17Aˬ kaˇ keuˆ le-eu aˇ yamˬ-ahˇ ngaˇ haw gʼeh-awˇ, Iˇsaˬleˬlaˆ tsawˇ jeuˬ-ahˇ ngaˇ 
mawˇ-euˬ ma. Yaw shehꞈ bya-eu aˬ guiˇ loꞈ-ehˇ, aˬ yawꞈ maꞈ-euˬ tsawˇ jeuˬ laꞈ 
kʼoeˇ, sahˬpaˬ tiˬ gʼaˬ doˆ laˇ tehꞈ-a. Aˬ guiˇ smˇ miˇ iˇ-eu loꞈ-ehˇ, Iˇsaˬleˬlaˆ tsawˇ 
jeuˬ laꞈ kʼoeˇ, ja pyuˬ ni ga keuˆ le tehꞈ-a. Mawˇbaˆ tsawˇ haˬ aˬ yuiꞈ aˬ tsu deuˬ-ahˇ 
aˬ yawꞈ diˬ-awˇ, Seˬtaˆ tsawˇ haˬ dawˬ tawˆ luꞈ-ahˇ aˬ yawꞈ dawꞈ lah nehˬ jiˇ tehꞈ-a.  

18Eˬdoˬ miˇ kʼahˬ-ahˇ jawˇ-eu aˬ yawꞈ-ahˇ muiˇ-eu deuˬ-ahˇ aˬ yawꞈ deuˆ gʼaˬ-eu laꞈ 
kʼoeˇ, aˬ yawꞈ maꞈ-euˬ miˇ kʼahˬ deuˆ geuꞈ-awˇ, Iˇsaˬleˬlaˆ tsawˇ haˬ deuˬ maˬ tsehˆ 
leˇ ni guiˇ deuˆ gʼaˬ nawˆ nawˆ tehꞈ-a.  
19Iˇsaˬleˬlaˆ tsawˇ jeuˬ neh aˬ yawꞈ maꞈ-ahˇ nawˬ lah gʼeh-awˇ, meuˬ tiˬ meuˬ-iˬ 
maˬ dzeˇ-ehˇ pyeuꞈ-iˇ ngeh keuˆ ni deuˆ tehꞈ-a.” 
20Kʼoeˇ naˇ, Aˬmaˬlehˇ tsawˇ haˬ deuˬ-ahˇ yaw sahˇ laꞈ kʼoeˇ Baˬlamˬ ya mawˇ-awˇ, 
Miˬyehˇ gʼaˇ duˬ ngehˬ dah-eu laꞈ kʼoeˇ heu loꞈ-ehˇ ehˇ-eu meh.  

“Aˬmaˬlehˇ miˇ kʼahˬ-aˬ, aˬ cawˬ naˆ maˬ tseˇ baoˬ huiˬ-eu miˇ kʼahˬ pyeuꞈ kʼawꞈ, Aˇ 
saˬ saˬ laˇ ngeh, mˬ maˬ maˬ byaˆ zaˇ ziˇ ya cawˆ-iˇ tehꞈ-a.” 
21Kʼoeˇ naˇ, yaw sahˇ laꞈ kʼoeˇ Kaˬnaˆ tsawˇ haˬ deuˬ-ahˇ aˬ yawꞈ paˇ mawˇ-awˇ, 
Miˬyehˇ gʼaˇ duˬ ngehˬ dah-eu laꞈ kʼoeˇ heu loꞈ-ehˇ ehˇ-eu meh.  

“Naw maꞈ-euˬ miˇ kʼahˬ-aˬ, ziꞈ dah ni gʼeh-awˇ, Lo guˇ uˬ gʼmˬ-ahˇ jaˆ-eu aˇ jiˇ bahˬ 
loꞈ-ehˇ, tiˬ jeˬ-ahˇ-iˬ guˆ kʼaˇ maˬ za-a.  
22Ehˇ kʼawꞈ, Kaˬnaˆ tsawˇ haˬ deuˬ-oˇ, Aˬshuˇliˆ tsawˇ haˬ deuˬ naw maꞈ-ahˇ nyehꞈ 
le ngeh, naw maꞈ ya luˬ ya seˇ-iˇ tehꞈ-a.” 
23Miˬyehˇ gʼaˇ duˬ ngehˬ dah-eu laꞈ kʼoeˇ, Baˬlamˬ heu loꞈ-ehˇ paˇ ehˇ-eu meh.  

“Laꞈ taˆ paw kʼahˬ-ahˇ uiˬ leˇ taˬ-awˇ jawˇ-eu teu deuˬ aˬ suˇ gʼaˬ-a.  
24Guˇbaˬluˇ paw neh aˬ cawˬ guiˇ deuˆ ahˇ laꞈ tehꞈ-a.  

1 Aˬshuˇliˆ miˇ kʼahˬ hawˇ-eu Eˬbaˬ miˇ kʼahˬ-ahˇ aˬ yawꞈ maꞈ deuˆ gʼaˬ tehꞈ-a. Ehˇ 
kʼawꞈ, aˬ yawꞈ maꞈ gʼeh mˬ maˬ maˬ byaˆ zaˇ ziˇ ya luˬ ya seˇ-iˇ tehꞈ-a.” 
25Kʼoeˇ naˇ, Baˬlamˬ lehˬ hmˬ-awˇ gʼoꞈ-iˇ-euˬ meh. Baˬlehˇ gʼaˬ gʼeh, yawˬ ha-euˬ gaˇ 
ma yawˬ ha iˇ gʼeh-euˬ meh.  

Bawˇtsahˬ 25 

Mawˇbaˆ tsawˇ haˬ zaˬ miˬ zaˬ deuˬ-ahˇ Iˇsaˬleˬlaˆ tsawˇ haˬ deuˬ bahˬ-euˬ 

1Aˬkaˬshaˇ deh kʼawꞈ-ahˇ Iˇsaˬleˬlaˆ tsawˇ haˬ deuˬ jawˇ naˬ luꞈ ngeh, Iˇsaˬleˬlaˆ 
tsawˇ haˬ kʼaˬ dzeˇ zaˬ deuˬ, kʼoeˇ gaˇ jawˇ-eu Mawˇbaˆ tsawˇ haˬ zaˬ miˬ zaˬ deuˬ 
nehˬ-ehˇ yuꞈ taꞈ-euˬ meh. 
2Mawˇbaˆ miˬ yehˇ-ahˇ uˬ duˬ tahˬ-eu lawˇ-eu shehˇ-eu bawˬ-iˬ gʼeh gaˇ, zaˬ miˬ zaˬ 
kʼoeˇ deuˬ aˬ yawꞈ maꞈ-ahˇ sheuˬ gʼeh-euˬ meh. Iˇsaˬleˬlaˆ tsawˇ haˬ deuˬ aˬ cawˬ 
tsawˇ jeuˬ-euˬ dzaˇ dzaˬ-awˇ, aˬ cawˬ tsawˇ jeuˬ-euˬ miˬ yehˇ-ahˇ uˬ duˬ tahˬ-euˬ 
meh.  
3Kʼoeˇ loꞈ-ehˇ Peˬoˇ miˬyehˇ Baˬlaˇ-ahˇ uˬ duˬ tahˬ-euˬ miˇ neh, aˬ yawꞈ maꞈ-ahˇ 
Sahˬpaˬ Miˬyehˇ nui ma pehˇ laˇ-euˬ meh.  
4Kʼoeˇ ngeh, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Ngaˬ-euˬ ehˇ dawˬ naˇ haˬ-
eu laꞈ kʼoeˇ, Iˇsaˬleˬlaˆ tsawˇ haˬ aˬ yuiꞈ aˬ tsu dawˬ tawˆ luꞈ kuˇ uiˬ-awˇ, nah 
gʼahˇnah gaˆ-ahˇ sehꞈ jiˇ nehˬ-awˬ. Kʼoeˇ loꞈ-ehˇ jahˇ naˇ, Iˇsaˬleˬlaˆ tsawˇ haˬ deuˬ-
ahˇ ngaˇ nui ma maˬ paˇ pehˇ ma.” 

5Aˬ yuiꞈ aˬ tsu kʼoeˇ deuˬ-ahˇ Moˇseˬ ehˇ nehˬ-eu, “Naw maꞈ yawˬ gʼaˬ na luꞈ, yawˬ 
ha tsawˇ jeuˬ laꞈ kʼoeˇ, Peˬoˇ miˬ yehˇ Baˬlaˇ-ahˇ uˬ duˬ kʼaˇ tahˬ-eu deuˬ-ahˇ ya sehꞈ 
meh.” 
6Moˇseˬ hawˇ-eu Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ, Sahˬpaˬ Miˬyehˇ 
jawˇ-eu Sehˬ gʼawˆ gʼoˆ kʼehˬ-ahˇ tsawˇ ngoeˇ ngoeˇ ngoeˇ-ehˇ jawˇ ngeh, Iˇsaˬleˬlaˆ 
tsawˇ haˬ tiˬ gʼaˬ aˬ yawꞈ maꞈ dawˬ tawˆ luꞈ mawˇ mawˇ-ehˇ, yawˬ ha-euˬ sehˬ 
gʼawˆ laꞈ kʼoeˇ Miˇdiˬyaˬ tsawˇ jeuˬ zaˬ miˬ zaˬ tiˬ gʼaˬ sheuˬ uˇ gʼeh-euˬ meh.  
7Kʼoeˇ loꞈ-ehˇ jahˇ gaˇ Aˬloˬ-euˬ aˬ li Eˇlaˬzaˬ gʼaˬ-euˬ aˬ li Piˇnaˬhaˇ ya mawˇ ngeh, 
gahˬ tuˆ tehˬ-awˇ tsawˬ tuˇ laˇ-awˇ, tsawˇ haˬ aˇ maꞈ aˇ muˇ jawˇ gaˇ neh doˆ-iˇ-euˬ 
meh.  
8Kʼaˬ dzeˇ zaˬ hawˇ-eu zaˬ miˬ zaˬ kʼoeˇ nyiˬ gʼaˬ-ahˇ sehˬ gʼawˆ laꞈ kʼoeˇ keuˆ ni caw 
teh-iˇ-awˇ, nyiˬ gʼaˬ luꞈ-ahˇ gahˬ neh tsawˆ sehꞈ-euˬ meh. Kʼoeˇ loꞈ-ehˇ jahˇ-eu laꞈ 
kʼoeˇ, Iˇsaˬleˬlaˆ tsawˇ haˬ deuˬ kʼoeˇ taˆ keuˆ le-eu luˬ-iˇ seˇ-iˇ-eu jeˬ-ahˇ laˆ naˬ-euˬ 
meh.  
9Ehˇ kʼawꞈ, tsawˇ haˬ nyiˬ muiˇ oeˬ heˇ gʼaˬ shiˇ dzeuˇ gʼaˬ-euˬ meh.  
10Moˇseˬ-ahˇ Sahˬpaˬ Miˬyehˇ ehˇ nehˬ-eu,  
11“Piˇnaˬhaˇ kʼoeˇ loꞈ-ehˇ mˇ-euˬ miˇ neh, Iˇsaˬleˬlaˆ tsawˇ haˬ deuˬ-ahˇ ngaˇ nui ma 
maˬ paˇ pehˇ ma. Ngaˬ-ahˇ maˬ ngeuˇ naˇ, miˬyehˇ nui gʼaˬ-ahˇ uˬ duˬ tahˬ-eu jeˬ-
ahˇ Piˬnaˬhaˇ maˬ haw nahˇ-a. Kʼoeˇ miˇ neh, aˬ yawꞈ maꞈ-ahˇ ngaˇ maˬ paˇ laˆ cawˆ 
nehˬ ni bi dzeuˇ-iˇ-euˬ ma.  
12Mehˬ hu paw dehꞈ daˆ leꞈ-eu aˇ yamˬ dawˬ tawˆ luꞈ-ahˇ taꞈ-eu dawˬ ma saˇ jaˇ, aˬ 
yawꞈ nehˬ-ehˇ ngaˇ dzaˬ ma lehˇ aˬ yawꞈ-ahˇ ehˇ nehˬ-awˬ.  
13Aˬ yawꞈ hawˇ-eu aˬ yawꞈ-euˬ zaˬ deuˬ uˆ deuˬ-aˬ, aˬ myah luꞈ piˇ ma ya geuꞈ tehꞈ-
a. Aˬ jeˬ miˇ neh ehˇ naˇ, miˬyehˇ nui taw nui gʼaˬ-ahˇ uˬ duˬ tahˬ-eu jeˬ-ahˇ aˬ yawꞈ 
muiˇ-awˇ, Iˇsaˬleˬlaˆ tsawˇ haˬ deuˬ-ahˇ ngaˇ iˬ baˇ pyehˬ nehˬ ni aˬ yawꞈ mˇ-euˬ 
meh.” 
14Miˇdiˬyaˬ tsawˇ haˬ zaˬ miˬ zaˬ kʼoeˇ gʼaˬ nehˬ-ehˇ tiˬ kawˆ loꞈ-ehˇ bi sehꞈ-euˬ 
Iˇsaˬleˬlaˆ tsawˇ haˬ kʼoeˇ gʼaˬ-euˬ tsawˇ myahˇ-aˬ, Suˇmoˬ tsawˇ jeuˬ laꞈ kʼoeˇ aˇ 
jeuˬ aˇ ca tiˬ ca-euˬ aˬ yuiꞈ geuꞈ-eu Saˬluˇ-euˬ aˬ li Zmˇliˬ pyeuꞈ-eu meh.  
15Zaˬ miˬ zaˬ kʼoeˇ gʼaˬ-euˬ tsawˇ myahˇ-aˬ, Kawˇzaˬbiˇ meh. Aˬ yawꞈ-euˬ aˬ da 
Zuˇlaˆ-aˬ, Miˇdiˬyaˬ tsawˇ jeuˬ laꞈ kʼoeˇ, aˇ jeuˬ aˇ ca tiˬ ca-euˬ aˬ yuiꞈ geuꞈ luꞈ-eu 
meh.  
16Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ-euˬ meh. 
17“Miˇdiˬyaˬ tsawˇ jeuˬ-ahˇ guiˇ deuˆ-awˇ laˆ luˬ laˆ seˇ nehˬ-awˬ. 
18Aˬ jeˬ miˇ neh ehˇ naˇ, Peˬoˇ lehˇ kuˇ-eu jawˇ duˬ laꞈ kʼoeˇ aˬ yawꞈ maꞈ naw maꞈ-
ahˇ mehˇ shuiˇ shuiˇ-awˇ yaw doeˇ jeˬ mˇ nehˬ laꞈ-euˬ uˬ taꞈ, Peˬoˇ lehˇ kuˇ-eu jawˇ 
duˬ-ahˇ naw maꞈ kʼoeˇ taˆ luˬ-iˇ seˇ-iˇ-eu jeˬ keuˆ le ngeh bi sehꞈ-euˬ Kawˇzaˬbiˇ 
kʼoeˇ gʼaˬ baˇ neh kʼawꞈ, aˬ yawꞈ maꞈ naw maꞈ-ahˇ yaw doeˇ jahˇ-euˬ meh.” 

Bawˇtsahˬ 26 

Tsawˇ myahˇ yuˇ-euˬ nyiˬ poˆ tiˬ poˆ 

1Luˬ-iˇ seˇ-iˇ-eu jeˬ keuˆ le gʼaˬ naˇ kʼah, Moˇseˬ hawˇ-eu Aˬloˬ-euˬ aˬ li Eˇlaˬzaˬ-ahˇ 
Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
2“Iˇsaˬleˬlaˆ tsawˇ haˬ aˇ maꞈ aˇ muˇ, aˇ jeuˬ aˇ ca aˬ yawꞈ ca yawꞈ laꞈ kʼoeˇ, nyiˬ tseˇ 
kʼoꞈ-ahˇ neh laꞈ taˆ paw-euˬ guiˇ kʼaˇ deuˆ nya-eu kʼaˬ dzeˇ zaˬ deuˬ-euˬ tsawˇ 
myahˇ yuˇ-awˬ.” 
3Yeˬliˇkoˇ meuˬ-euˬ nui baˬ-ahˇ, Yawˇdaˬ lawˇ baˬ lawˇ deh jaˆ-eu Mawˇbaˆ miˇ 
kʼahˬ deh ga-ahˇ, Moˇseˬ hawˇ-eu piˇ ma Eˇlaˬzaˬ aˬ nyaꞈ aˬ yawꞈ maꞈ-ahˇ kuˇ uiˬ-
awˇ, heu loꞈ-ehˇ ehˇ nehˬ-euˬ meh.  
4Moˇseˬ-ahˇ Sahˬpaˬ Miˬyehˇ dawˬ biꞈ taˬ-euˬ loꞈ-ehˇ, nyiˬ tseˇ kʼoꞈ-ahˇ neh laꞈ taˆ 
paw-euˬ tsawˇ haˬ deuˬ-ahˇ tsawˇ myahˇ yuˇ-awˬ lehˇ ehˇ nehˬ-euˬ meh. Heu deuˬ-
aˬ, Iˇjiˇtuˆ miˇ kʼahˬ laꞈ kʼoeˇ neh doˆ le-euˬ Iˇsaˬleˬlaˆ tsawˇ haˬ deuˬ pyeuꞈ-eu meh.  
5Yaˬkoˆ-euˬ aˬ li aˬ yuiꞈ yuiꞈ saˬ Luˇbeˬ-euˬ zaˬ deuˬ uˆ deuˬ pyeuꞈ-eu Luˇbeˬ tsawˇ 
jeuˬ-aˬ, Haˬnoˆ aˇ jeuˬ, Paˬloˇ aˇ jeuˬ,  
6Heˬzaˬloˬ aˇ jeuˬ hawˇ-eu, Kaˬmiˬ aˇ jeuˬ heu deuˬ meh.  
7Aˇ jeuˬ heu deuˬ dawˬ tawˆ luꞈ, oeˬ muiˇ smˬ heˇ shiꞈ yaˇ smˬ tseˇ gʼaˬ byah-eu 
meh.  
8Paˬloˇ-euˬ zaˬ deuˬ uˆ deuˬ-aˬ, Eˇliˇbaˆ hawˇ-eu,  
9Eˇliˇbaˆ-euˬ aˬ li Neˬmoeˬlaˇ, Daˬtaˬ hawˇ-eu Aˬbiˇlamˬ meh. Daˬtaˬ hawˇ-eu 
Aˬbiˇlamˬ aˬ nyaꞈ nmˇ-aˬ, Iˇsaˬleˬlaˆ tsawˇ haˬ aˇ maꞈ aˇ muˇ neh tseˇ doˆ-euˬ aˬ yuiꞈ 
aˬ tsu pyeuꞈ-awˇ, Moˇseˬ hawˇ-eu Aˬloˬ-ahˇ yehˬ bawˬ sehˇ lu-ehˇ ehˇ-eu laꞈ kʼoeˇ 
Kawˇlaˆ-euˬ mehˬ nah caw teh-eu deuˬ nehˬ-ehˇ gm leˇ-awˇ, Sahˬpaˬ Miˬyehˇ-ahˇ 
puiˬ gaˇ keuˬ leˇ-euˬ Daˬtaˬ hawˇ-eu Aˬbiˇlamˬ lehˇ kuˇ-eu kʼoeˇ nyiˬ gʼaˬ meh.  
10Tsawˇ haˬ nyiˬ yaˇ ngaˬ tseˇ gʼaˬ miˬ dzaˬ neh bi laˆ luˬ bi laˆ seˇ ngeh nah, miˇ tsaˬ 
tsawˬ nga laˇ-awˇ bi myoꞈ ahˇ-euˬ laꞈ kʼoeˇ, Kawˇlaˆ hawˇ-eu aˬ yawꞈ-euˬ mehˬ nah 
caw teh-eu tsawˇ haˬ deuˬ nehˬ-ehˇ aˬ yawꞈ nyaꞈ kʼawꞈ ya shiˇ-euˬ meh. Aˬ yawꞈ 
maꞈ-aˬ, Iˇsaˬleˬlaˆ tsawˇ haˬ deuˬ bi yahˇ-eu gʼaˇ duˬ saˇ kiˇ pyeuꞈ-eu meh.  
11Ehˇ kʼawꞈ, Kawˇlaˆ-euˬ aˬ li deuˬ maˬ ya shiˇ ni dzeuˇ-iˇ-euˬ meh.  
12Suˇmoˬ tsawˇ jeuˬ-aˬ, Neˬmoeˬlaˇ aˇ jeuˬ, Yaˬmeˬ aˇ jeuˬ, Yaˬciˬ aˇ jeuˬ,  
13Zeˬlahˬ aˇ jeuˬ hawˇ-eu, Shawˇlaˆ aˇ jeuˬ heu deuˬ meh.  
14Aˇ jeuˬ heu deuˬ dawˬ tawˆ luꞈ, nyiˬ muiˇ nyiˬ heˇ nyiˬ yaˇ gʼaˬ byah-eu meh.  
15Gaˆ tsawˇ jeuˬ-aˬ, Zeˬpoˬ aˇ jeuˬ, Haˬgiˇ aˇ jeuˬ, Shuˇniˬ aˇ jeuˬ, 
16Awˇzaˬniˇ aˇ jeuˬ, Eˬliˇ aˇ jeuˬ,  
17Aˬyawˇdiˆ aˇ jeuˬ hawˇ-eu Aˬyeˬliˇ aˇ jeuˬ heu deuˬ meh.  
18Aˇ jeuˬ heu deuˬ dawˬ tawˆ luꞈ, oeˬ muiˇ ngaˬ yaˇ gʼaˬ byah-eu meh.  
19-21Yuˇdaˆ tsawˇ jeuˬ-aˬ, Sheˬlahˬ aˇ jeuˬ, Paˬyehˆ aˇ jeuˬ, Zeˬlahˬ aˇ jeuˬ, Heˬzaˬloˬ 
aˇ jeuˬ hawˇ-eu Haˬmuˇlaˬ aˇ jeuˬ heu deuˬ meh. (Yuˇdaˆ-euˬ aˬ li Iˇlehˆ hawˇ-eu 
Awˇnaˬ aˬ nyaꞈ nmˇ Kaˬnaˬ miˇ kʼahˬ-ahˇ shiˇ yaꞈ-euˬ meh.) 
22Aˇ jeuˬ heu deuˬ dawˬ tawˆ luꞈ, shiꞈ muiˇ koꞈ heˇ ngaˬ yaˇ gʼaˬ byah-eu meh.  
23Iˇsaˬkaˬ tsawˇ jeuˬ-aˬ, Toˇlaˬ aˇ jeuˬ, Puˇhaˬ aˇ jeuˬ,  

24Yaˬshuˇbaˬ aˇ jeuˬ hawˇ-eu Shiˇmyoˬ aˇ jeuˬ heu deuˬ meh.  
25Aˇ jeuˬ heu deuˬ dawˬ tawˆ luꞈ, koꞈ muiˇ oeˬ heˇ smˬ yaˇ gʼaˬ byah-eu meh.  
26Zeˬbuˬluˬ tsawˇ jeuˬ-aˬ, Seˬyehˆ aˇ jeuˬ, Eˇloˬ aˇ jeuˬ hawˇ-eu Yaˬleˬlaˇ aˇ jeuˬ heu 
deuˬ meh.  
27Aˇ jeuˬ heu deuˬ dawˬ tawˆ luꞈ, koꞈ muiˇ ngaˬ yaˇ gʼaˬ byah-eu meh.  
28Maˬnaˇseˬ hawˇ-eu Eˇpaˬleˬ aˬ nyaꞈ nmˇ-euˬ aˬ da pyeuꞈ-eu Yoˇsehˆ-euˬ zaˬ deuˬ 
uˆ deuˬ pyeuꞈ-eu Yoˇsehˆ tsawˇ jeuˬ deuˬ-aˬ, heu deuˬ meh.  
29Maˬnaˇseˬ tsawˇ jeuˬ-aˬ, heu loꞈ-ehˇ meh. Maˬnaˇseˬ-euˬ aˬ li Maˬkiˬlaˇ-aˬ, Giˇlaˆ-
euˬ aˬ da pyeuꞈ-awˇ, aˇ jeuˬ heu deuˬ dawˬ tawˆ luꞈ, Giˇlaˆ o neh jeuˬ le o le-euˬ 
meh.  
30Yeˬzeuˬ aˇ jeuˬ, Heˬleˇ aˇ jeuˬ, 
31Aˬsaˬliˇlaˆ aˇ jeuˬ, Sheˬkmˬ aˇ jeuˬ,  
32Sheˬmiˇdaˬ aˇ jeuˬ hawˇ-eu Heˬpaˬ aˇ jeuˬ heu deuˬ meh.  
33Heˬpaˬ-euˬ aˬ li Zeˬloˇpeˬhaˇ-aˬ, aˬ li maˬ jawˇ-ehˇ, aˬ buˇ tehꞈ-ehˇ jawˇ-eu meh. Aˬ 
buˇ kʼoeˇ deuˬ-euˬ tsawˇ myahˇ-aˬ, Maˬhaˬlahˬ, Noˇaˬ, Hawˇgaˬlaˇ, Miˇlaˬkah hawˇ-
eu Teuˇzaˬ meh.  
34Aˇ jeuˬ heu deuˬ dawˬ tawˆ luꞈ, ngaˬ muiˇ nyiˬ heˇ shiꞈ yaˇ gʼaˬ byah-eu meh.  
35Eˇpaˬleˬ tsawˇ jeuˬ-aˬ, Shuˇdeˬlaˇ aˇ jeuˬ, Beˬkeuˬ aˇ jeuˬ hawˇ-eu, Taˬhaˬ aˇ jeuˬ 
heu deuˬ meh.  
36Eˇlaˬnaˆ aˇ jeuˬ-aˬ, Shuˇdeˬlaˇ aˇ jeuˬ-ahˇ neh dehꞈ paˆ le-euˬ meh.  
37Aˇ jeuˬ heu deuˬ dawˬ tawˆ luꞈ, smˬ muiˇ nyiˬ heˇ ngaˬ yaˇ gʼaˬ byah-eu meh. Heu 
deuˬ-aˬ, Yoˇsehˆ o neh jeuˬ le o le-euˬ zaˬ deuˬ uˆ deuˬ pyeuꞈ-eu meh.  
38Beˬyaˬmiˬ tsawˇ jeuˬ-aˬ, Beˬlaˬ aˇ jeuˬ, Aˬshaˇbeˬlaˆ aˇ jeuˬ, Aˬhiˇlamˬ aˇ jeuˬ,  
39Sheˬpuˇpamˬ aˇ jeuˬ hawˇ-eu Huˇpamˬ aˇ jeuˬ heu deuˬ meh.  
40Aˬlaˬdaˆ aˇ jeuˬ hawˇ-eu Neˬmaˬ aˇ jeuˬ-aˬ, Beˬlaˬ aˇ jeuˬ-ahˇ neh dehꞈ paˆ le-euˬ 
meh.  
41Aˇ jeuˬ heu deuˬ dawˬ tawˆ luꞈ, oeˬ muiˇ ngaˬ heˇ koꞈ yaˇ gʼaˬ byah-eu meh.  
42Daˬ tsawˇ jeuˬ-aˬ, Huˇshmˬ aˇ jeuˬ meh.  
43Dawˬ tawˆ luꞈ koꞈ muiˇ oeˬ heˇ oeˬ yaˇ gʼaˬ byah-eu meh.  
44Aˬshaˬ tsawˇ jeuˬ-aˬ, Iˇmaˬnahˬ aˇ jeuˬ, Iˇshaˬbiˇ aˇ jeuˬ hawˇ-eu, Beˬliˇyaˆ aˇ jeuˬ 
meh.  
45Heˬbeuˬ hawˇ-eu Maˬlaˬkeˬlaˇ aˇ jeuˬ-aˬ, Beˬliˇyaˆ aˇ jeuˬ-ahˇ neh dehꞈ paˆ le-euˬ 
meh.  
46Aˬshaˬ-aˬ, Seˬlahˬ lehˇ myahˇ-euˬ aˬ buˇ tiˬ buˇ jawˇ-eu meh.  
47Aˇ jeuˬ heu deuˬ dawˬ tawˆ luꞈ, ngaˬ muiˇ smˬ heˇ oeˬ yaˇ gʼaˬ byah-eu meh.  
48Naˬtaˬliˇ tsawˇ jeuˬ-aˬ, Yaˬzeˬlaˇ aˇ jeuˬ, Guˇniˬ aˇ jeuˬ,  
49Yeˬzaˬ aˇ jeuˬ hawˇ-eu Shiˇlmˬ aˇ jeuˬ heu deuˬ meh.  
50Aˇ jeuˬ heu deuˬ dawˬ tawˆ luꞈ, oeˬ muiˇ ngaˬ heˇ oeˬ yaˇ gʼaˬ byah-eu meh.  

51Iˇsaˬleˬlaˆ tsawˇ haˬ dawˬ tawˆ luꞈ, koꞈ seh tiˬ heˇ shiꞈ yaˇ smˬ tseˇ gʼaˬ byah-eu 
meh.  
52Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
53“Tsawˇ haˬ aˇ gʼaˬ yaw myaˬ yaw cuiˆ-ahˇ haw-awˇ, tsawˇ jeuˬ heu deuˬ-ahˇ miˇ 
kʼahˬ biˇ nehˬ-awˬ.  
54Tsawˇ haˬ myaˬ dzehˬ-eu tsawˇ jeuˬ-ahˇ miˇ kʼahˬ yaw huiˬ biˇ nehˬ-awˇ, tsawˇ 
haˬ cuiˆ dzehˬ-eu tsawˇ jeuˬ-ahˇ miˇ kʼahˬ yaw nyiˇ biˇ nehˬ-awˬ. Tsawˇ jeuˬ yawˬ 
jeuˬ na luꞈ-ahˇ tsawˇ haˬ yaw myaˬ yaw cuiˆ-ahˇ haw-awˇ, miˇ kʼahˬ biˇ nehˬ-awˬ.  
55Ehˇ kʼawꞈ, miˇ kʼahˬ biˇ nehˬ ngeh, tsawˇ jeuˬ kʼoeˇ deuˬ-euˬ aˬ da yaw dzahˇ gʼaˬ-
euˬ tsawˇ myahˇ baꞈ-awˇ, shehˆ tsaˬ ya bi tsaˬ geuꞈ meh.  
56Myaˬ dzehˬ-eu tsawˇ jeuˬ-ahˇ miˇ kʼahˬ yaw huiˬ oꞈ leˇ-awˇ, cuiˆ dzehˬ-eu tsawˇ 
jeuˬ-ahˇ miˇ kʼahˬ yaw nyiˇ oꞈ leˇ ni ya biˇ tsaˬ geuꞈ meh.” 
57Leˬbiˇ tsawˇ jeuˬ laꞈ kʼoeˇ, Geˬlaˬshoˬ aˇ jeuˬ, Kawˇhaˆ aˇ jeuˬ hawˇ-eu, Meˬlaˬliˇ aˇ 
jeuˬ heu deuˬ ahˇ-eu meh.  
58Aˇ jeuˬ heu deuˬ-euˬ zaˬ deuˬ uˆ deuˬ laꞈ kʼoeˇ, Liˇbaˬniˇ, Heˬbyoˬ, Maˬhaˬliˬ, 
Muˇshiˬ hawˇ-eu Kawˇhaˆ aˇ jeuˬ heu deuˬ ahˇ-eu meh. Kawˇhaˆ-aˬ, Aˬmaˬlamˬ-euˬ 
aˬ da meh.  
59Aˬmaˬlamˬ-euˬ miˬ zaˬ-euˬ tsawˇ myahˇ-aˬ, Iˇjiˇtuˆ miˇ kʼahˬ-ahˇ dehꞈ le-euˬ 
Leˬbiˇ-euˬ aˬ buˇ Yawˇjeˬbehˇ pyeuꞈ-eu meh. Aˬ yawꞈ-aˬ, Aˬmaˬlamˬ gʼaˇ duˬ Aˬloˬ 
hawˇ-eu Moˇseˬ lehˇ myahˇ-euˬ aˬ li nyiˬ li ciˬ-awˇ, Miˇliˬyaˬ lehˇ myahˇ-euˬ aˬ buˇ 
tiˬ buˇ ciˬ-euˬ meh.  
60Aˬloˬ-aˬ, Naˬdehˇ, Aˬbiˇhuˬ, Eˇlaˬzaˬ hawˇ-eu Iˇdaˬmaˬ lehˇ myahˇ-euˬ aˬ li oeˬ li 
jawˇ-eu meh.  
61Naˬdehˇ hawˇ-eu Aˬbiˇhuˬ aˬ nyaꞈ-aˬ, maˬ muiˬ maˬ shawˇ-eu miˬ dzaˬ yuˇ-awˇ 
Sahˬpaˬ Miˬyehˇ-ahˇ lawˇ-euˬ miˇ neh ya shiˇ-euˬ meh.  
62Ba la tiˬ siˬ byah laˇ-euˬ zaˬ nahˬ-ahˇ neh laꞈ taˆ paw-euˬ Leˬbiˇ tsawˇ haˬ kʼaˬ 
dzeˇ zaˬ dawˬ tawˆ luꞈ, nyiˬ muiˇ smˬ heˇ gʼaˬ byah-eu meh. Iˇsaˬleˬlaˆ tsawˇ haˬ 
deuˬ-ahˇ maˬ taꞈ ni, aˬ yawꞈ maꞈ-ahˇ tsawˇ myahˇ yuˇ-euˬ meh. Aˬ jeˬ miˇ neh ehˇ 
naˇ, Iˇsaˬleˬlaˆ miˇ kʼahˬ laꞈ kʼoeˇ, aˬ yawꞈ maꞈ-ahˇ jeˬ biˇ maˬ oꞈ-a.  
63Yeˬliˇkoˇ meuˬ-euˬ nui baˬ-ahˇ, Yawˇdaˬ lawˇ baˬ lawˇ deh-ahˇ jaˆ-eu deh saˇ-ahˇ, 
Iˇsaˬleˬlaˆ tsawˇ haˬ deuˬ-euˬ tsawˇ myahˇ aˬ yawꞈ maꞈ yuˇ ngeh, aˇ jeuˬ heu deuˬ 
dawˬ tawˆ luꞈ-euˬ tsawˇ myahˇ, Moˇseˬ hawˇ-eu Eˇlaˬzaˬ aˬ nyaꞈ boꞈ-euˬ meh.  
64Siˇnaˆ bawˇ tsahˬ bawˇ dahˇ-ahˇ Moˇseˬ hawˇ-eu Aˬloˬ yaw beh poˆ tsawˇ myahˇ 
yuˇ ngeh, tsawˇ myahˇ kʼaˇ dawˆ-euˬ tsawˇ haˬ dawˬ tawˆ luꞈ tiˬ gʼaˬ-iˬ maˬ paˇ dehꞈ 
ni shiˇ dzeuˇ jiˇ-euˬ meh.  
65Aˬ yawꞈ maꞈ dawˬ tawˆ luꞈ bawˇ tsahˬ bawˇ dahˇ laꞈ kʼoeˇ ya shiˇ jiˇ meh lehˇ ehˇ 
taˬ-euˬ loꞈ-ehˇ, Yeˬpuˬnehˇ-euˬ aˬ li Gaˬlehˆ hawˇ-eu Nuˬ-euˬ aˬ li Yawˇshuˆ aˬ nyaꞈ 
maˬ ngeuˇ naˇ, tiˬ gʼaˬ-iˬ maˬ paˇ dehꞈ ni shiˇ dzeuˇ jiˇ-euˬ meh.  

Bawˇtsahˬ 27 

Zeˬloˇpeˬhaˇ-euˬ aˬ buˇ deuˬ 

1Yoˇsehˆ-euˬ aˬ li Maˬnaˇseˬ, Maˬnaˇseˬ-euˬ aˬ li Maˬkiˬlaˇ, Maˬkiˬlaˇ-euˬ aˬ li Giˇlaˆ, 
Giˇlaˆ-euˬ aˬ li Heˬpaˬ, Heˬpaˬ-euˬ aˬ li Zeˬloˇpeˬhaˇ meh. Maˬhaˬlahˬ, Noˇaˬ, 
Hawˇgaˬlaˇ, Miˇlaˬkah hawˇ-eu Teuˇzaˬ heu deuˬ-aˬ, Zeˬloˇpeˬhaˇ-euˬ aˬ buˇ deuˬ 
meh.  
2Sahˬpaˬ Miˬyehˇ jawˇ-eu Sehˬ gʼawˆ gʼoˆ kʼehˬ-ahˇ, Moˇseˬ, piˇ ma Eˇlaˬzaˬ, 
Iˇsaˬleˬlaˆ tsawˇ haˬ-euˬ aˬ yuiꞈ aˬ tsu deuˬ hawˇ-eu, tsawˇ haˬ aˇ maꞈ aˇ muˇ dawˬ 
tawˆ luꞈ-euˬ mehˬ shi, Zeˬlawˇpaˬ-euˬ aˬ buˇ kʼoeˇ deuˬ yawꞈ leˇ-awˇ ehˇ-eu,  
3“Ngaˬ ha mehˇ nmˇ-euˬ aˬ da-aˬ, aˬ li tiˬ li-iˬ maˬ jawˇ le ni, bawˇ tsahˬ bawˇ dahˇ-
ahˇ shiˇ yaꞈ-euˬ meh. Sahˬpaˬ Miˬyehˇ-ahˇ puiˬ-euˬ gʼaˬ pyeuꞈ-eu Kawˇlaˆ-euˬ mehˬ 
nah aˬ yawꞈ maˬ caw teh-aˬ. Aˬ yawꞈ-euˬ iˬ baˇ baˬ da neh aˬ yawˆ yawꞈ shiˇ-euˬ 
tehꞈ meh.  
4Ngaˬ ha mehˇ nmˇ-euˬ aˬ da aˬ li maˬ jawˇ-eu miˇ neh, aˬ yawꞈ-euˬ aˇ jeuˬ aˇ ca laꞈ 
kʼoeˇ aˬ yawꞈ-euˬ tsawˇ myahˇ ya bi byoˆ-iˇ meh loˇ. Ngaˬ ha mehˇ nmˇ-euˬ aˬ da-
euˬ aˬ yuiꞈ aˬ nyiˇ deuˬ-euˬ myawˬ gahˬ deuˬ nga maꞈ-ahˇ biˇ nehˬ laꞈ-awˬ.” 
5Gaˇ kawˆ kʼoeˇ hmˬ, Sahˬpaˬ Miˬyehˇ-ahˇ Moˇseˬ a nehˬ-euˬ meh. 
6Kʼoeˇ ngeh, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
7“Zeˬloˇpeˬhaˇ-euˬ aˬ buˇ deuˬ shaˇ-eu kʼoeˇ tsaˬ meh. Aˬ yawꞈ maꞈ-euˬ aˬ da-euˬ aˬ 
yuiꞈ aˬ nyiˇ deuˬ-euˬ myawˬ gahˬ aˬ yawꞈ maꞈ-ahˇ biˇ nehˬ-awˬ. Aˬ yawꞈ maꞈ-euˬ aˬ 
da-euˬ jeˬ biˇ aˬ yawꞈ maꞈ-ahˇ biˇ oꞈ nehˬ-awˬ.  
8Tsawˇ haˬ tiˬ gʼaˬ na aˬ li maˬ jawˇ le ni shiˇ naˇ, aˬ yawꞈ-euˬ jeˬ biˇ aˬ yawꞈ-euˬ aˬ 
buˇ-ahˇ oꞈ-eu meh lehˇ Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ.  
9Aˬ buˇ kʼawꞈ maˬ jawˇ naˇ, aˬ yawꞈ-euˬ jeˬ biˇ kʼoeˇ aˬ yawꞈ-euˬ mehˇ nmˇ deuˬ-ahˇ 
oꞈ-eu meh.  
10Mehˇ nmˇ maˬ baw naˇ, aˬ yawꞈ aˬ da-euˬ mehˇ nmˇ deuˬ-ahˇ oꞈ-eu meh.  
11Aˬ yawꞈ aˬ da-euˬ mehˇ nmˇ kʼawꞈ maˬ paˇ jawˇ naˇ, aˬ yawꞈ-ahˇ aˬ yuiꞈ aˬ nyiˇ 
kʼaˇ peh dzehˬ-eu gʼaˬ-ahˇ jeˬ biˇ kʼoeˇ ya biꞈ tsehˆ nehˬ meh. Ngaˇ nawˬ-ahˇ dawˬ 
biꞈ-euˬ loꞈ-ehˇ, zahˇ sahˇ kʼoꞈ heu hmˬ-ahˇ Iˇsaˬleˬlaˆ tsawˇ haˬ deuˬ ya caw teh 
meh.” 

Moˇseˬ-euˬ dah zaˇ gaˇ bi mˇ-eu gʼaˇ duˬ Yawˇshuˆ-ahˇ tseˇ doˆ-euˬ 
(Dawˬmehˬ 31.1-8) 

12Moˇseˬ-ahˇ Sahˬpaˬ Miˬyehˇ ehˇ nehˬ-eu, “Aˬbaˬleˬ gawˬ jawˬ-ahˇ daˆ leˇ-awˇ, 
Iˇsaˬleˬlaˆ tsawˇ haˬ deuˬ-ahˇ ngaˇ biꞈ-eu lehˇ gʼeh luꞈ-eu miˇ kʼahˬ-ahˇ haw gʼeh-
awˬ.  
13Miˇ kʼahˬ kʼoeˇ kʼahˬ-ahˇ nawˇ haw mawˇ gʼaˬ ngeh, nawˬ-euˬ aˇ doˆ Aˬloˬ shiˇ-euˬ 
loꞈ-ehˇ nawˇ ya shiˇ tehꞈ-a.  
14Aˬ jeˬ miˇ neh ehˇ naˇ, Ziˇnaˆ lehˇ kuˇ-eu bawˇ tsahˬ bawˇ dahˇ laꞈ kʼoeˇ, naw nyaꞈ 
nyiˬ mehˇ nmˇ luꞈ ngaˬ-euˬ dawˬ-ahˇ puiˬ-euˬ meh. Meˬliˇbaˬ lehˇ kuˇ-eu jawˇ duˬ-
ahˇ, Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ ngaˬ-ahˇ iˬ baˇ taˬ-eu dawˬ 
ngehˬ ngeh, aˬ yawꞈ maꞈ-euˬ mehˬ shi ngaˬ-euˬ baoˬ-ahˇ yaw zeu maˬ baw-eu jeˬ 

naw nyaꞈ nmˇ mˇ-euˬ meh.” (Meˬliˇbaˬ-aˬ, Ziˇnaˆ bawˇ tsahˬ bawˇ dahˇ laꞈ kʼoeˇ, 
Kaˬdeˬshaˇ lehˇ kuˇ-eu jawˇ duˬ-ahˇ jaˆ-eu iˇ cuꞈ iˇ beuˆ pyeuꞈ-eu meh.) 
15Kʼoeˇ ngeh, Moˇseˬ heu loꞈ-ehˇ guiˬ lahˬ shaˇ-euˬ meh.  
16“Yaw dehꞈ kʼaˇ dehꞈ-eu jeˬ dawˬ tawˆ luꞈ-euˬ Miˬyehˇ pyeuꞈ-eu Sahˬpaˬ Miˬyehˇ-
oˇ, Iˇsaˬleˬlaˆ tsawˇ haˬ-ahˇ sheuˬ gʼeh nehˬ nya-eu tsawˇ haˬ tiˬ gʼaˬ tseˇ doˆ-awˬ 
lehˇ nawˬ-ahˇ ngaˇ shaˇ-eu ma.  
17Nawˬ-euˬ tsawˇ haˬ aˇ maꞈ aˇ muˇ deuˬ, yawˇ bo-eu yaw sahˇ maˬ baw-eu yawˇ 
yawˇ maꞈ loꞈ-ehˇ maˬ ya pyeuꞈ-iˇ-eu gʼaˇ duˬ, guiˇ deuˆ ngeh aˬ yawꞈ maꞈ-ahˇ dawˬ 
biꞈ nya-eu tsawˇ haˬ-ahˇ tseˇ-awˬ.” 
18Moˇseˬ-ahˇ Sahˬpaˬ Miˬyehˇ ehˇ nehˬ-eu, “Nuˬ-euˬ aˬ li Yawˇshuˆ laꞈ kʼoeˇ yaw 
sahˇ jawˇ meh. Aˬ yawꞈ-ahˇ kuˇ-awˇ, aˬ yawꞈ-euˬ uˬ duˬ-ahˇ nawˬ-eu aˬ laꞈ baꞈ daˆ-
awˬ.  
19Piˇ ma Eˇlaˬzaˬ hawˇ-eu Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ mehˬ shi 
aˬ yawꞈ-ahˇ bi yawꞈ-awˇ, nawˬ-euˬ dah zaˇ gaˇ mˇ-eu gʼaˇ duˬ aˬ yawꞈ-ahˇ tseˇ doˆ-
euˬ gaˇ kawˆ, aˬ yawꞈ maꞈ dawˬ tawˆ luꞈ-ahˇ guˇ gaˬ nehˬ-awˬ.  
20Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ aˬ yawꞈ-ahˇ yaw zeu baw ni, 
nawˬ-euˬ uˆ lahˇ-eu baoˬ aˬ yawꞈ-ahˇ ui cuiˆ biꞈ nehˬ-awˬ.  
21Uˇleˬ hawˇ-eu Duˇmeˬ zmˬ-eu laꞈ kʼoeˇ ngaˬ-eu nui kʼahˇ-ahˇ siˬ nya-eu piˇ ma 
Eˇlaˬzaˬ-ahˇ aˬ yawꞈ ya gʼoe meh. Yawˬ jeˬ na luꞈ laꞈ kʼoeˇ, Eˇlaˬzaˬ neh mehˬ nehˬ 
tsoˆ nehˬ-euˬ loꞈ-ehˇ, Yawˇshuˆ hawˇ-eu Iˇsaˬleˬlaˆ tsawˇ haˬ aˇ maꞈ dawˬ tawˆ luꞈ 
ya mˇ meh.” 
22Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ Moˇseˬ mˇ-euˬ meh. Piˇ ma Eˇlaˬzaˬ 
hawˇ-eu Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ mehˬ shi, Yawˇshuˆ-ahˇ bi 
yawꞈ-euˬ meh.  
23Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, Yawˇshuˆ-euˬ uˬ duˬ-ahˇ Moˇseˬ aˬ 
laꞈ baꞈ daˆ-awˇ, aˬ yawꞈ-euˬ dah zaˇ gaˇ bi mˇ-eu gʼaˇ duˬ tseˇ doˆ gʼaˬ-euˬ gaˇ kawˆ 
guˇ gaˬ-euˬ meh.  

Bawˇtsahˬ 28 

Aˬ yawꞈ nah yawꞈ lawˇ-eu jeˬ 
(Doˆ-iˇ 29.38-46) 

1Moˇseˬ-ahˇ Sahˬpaˬ Miˬyehˇ heu loꞈ-ehˇ dawˬ biꞈ nehˬ-euˬ meh. 
2Lawˇ-eu shehˇ-eu gʼaˇ duˬ tsaˬ tsoˆ taˬ-euˬ aˇ yamˬ-ahˇ, Miˬyehˇ nui ma tsaˬ-eu 
dzaˬ dzaˬ dawˇ dawˇ lawˇ-eu jeˬ aˬ yawꞈ-ahˇ ya lawˇ meh lehˇ Iˇsaˬleˬlaˆ tsawˇ haˬ 
deuˬ-ahˇ mehˬ nehˬ tsoˆ nehˬ-awˬ.  
3Heu-aˬ, Sahˬpaˬ Miˬyehˇ-ahˇ ya lawˇ-eu dzaˬ dzaˬ dawˇ dawˇ lawˇ-eu jeˬ pyeuꞈ-eu 
meh. Aˬ yawꞈ nah yawꞈ ya lawˇ-eu miˬ dzaˬ dzah puiˆ-awˇ lawˇ-eu jeˬ gʼaˇ duˬ, tiˬ 
myaˇ byah laˇ-euˬ maˇ byawꞈ maˬ baw-eu yawˇ zaˬ aˬ buˬ nyiˬ mawˇ ya lawˇ meh.  
4Uˬ shawˬ paw tiˬ mawˇ hawˇ-eu uˬ ciꞈ paw tiˬ mawˇ ya lawˇ meh.  
5Aˬ yawꞈ mawˇ yawꞈ lawˇ ngeh, muiˬ dui dui-eu saˬ loˬ tsiˇ maˇ tsaꞈ tiˬ tsaꞈ keuˬ 
taˬ-euˬ cehˇ meu tiˬ pehˬ ya lawˇ ahˇ meh.  

http://pt-br.bibles.org/ahk-AHK/Num/27#Num.27.21!f.1

6Heu-aˬ, aˬ yawꞈ nah yawꞈ ya lawˇ-eu dawˬ tawˆ luꞈ miˬ dzaˬ-ahˇ ya bi puiˆ dzaˬ jiˇ-
eu lawˇ-eu jeˬ pyeuꞈ-eu meh. Heu loꞈ-ehˇ lawˇ-eu jeˬ-ahˇ, dzaˬ dzaˬ dawˇ dawˇ 
lawˇ-eu jeˬ loꞈ-ehˇ Siˇnaˆ gawˬ jawˬ-ahˇ lawˇ beh beh-euˬ meh. Kʼoeˇ-euˬ yaw saꞈ-
ahˇ Sahˬpaˬ Miˬyehˇ nui ma tsaˬ-eu meh.  
7Yaw beh lawˇ-euˬ yawˇ zaˬ kʼoeˇ mawˇ nehˬ-ehˇ, lawˇ duˬ kʼoeˇ taˆ aˬ gaꞈ dzaˇ uiˇ 
tiˬ tsaꞈ shehˆ daˆ-awˇ, aˬ gaꞈ dzaˇ uiˇ lawˇ-eu jeˬ lawˇ-awˬ.  
8Uˬ ciꞈ paw lawˇ-eu mawˇ-ahˇ kʼawꞈ, uˬ shawˬ paw lawˇ-eu mawˇ loꞈ-ehˇ, aˬ gaꞈ 
dzaˇ uiˇ lawˇ-eu jeˬ nehˬ-ehˇ lawˇ-awˬ. Kʼoeˇ kʼawꞈ, dzaˬ dzaˬ dawˇ dawˇ lawˇ-eu jeˬ 
pyeuꞈ-awˇ, kʼoeˇ-euˬ yaw saꞈ-ahˇ Sahˬpaˬ Miˬyehˇ nui ma tsaˬ-eu meh.  

Jawˇ nah-ahˇ lawˇ-eu jeˬ 

9Jawˇ nah ngeh nah-ahˇ, tiˬ myaˇ byah laˇ-euˬ maˇ byawꞈ maˬ baw-eu yawˇ zaˬ aˬ 
buˬ nyiˬ mawˇ maˬ ehˇ, dzaˬ la gʼo cehˇ lawˇ-eu jeˬ gʼaˇ duˬ saˬ loˬ tsiˇ keuˬ taˬ-eu 
cehˇ meu nyiˬ pehˬ maˬ ehˇ, aˬ gaꞈ dzaˇ uiˇ maˬ ehˇ, lawˇ-awˬ.  
10Heu loꞈ-ehˇ miˬ dzaˬ dzah puiˆ-awˇ lawˇ-eu heu-aˬ, aˬ yawꞈ nah yawꞈ lawˇ luꞈ-eu 
aˬ gaꞈ dzaˇ uiˇ hawˇ-eu nui jeˬ uˬ taꞈ, jawˇ nah ngeh nah paˇ ya lawˇ dzehˬ-eu lawˇ-
eu jeˬ pyeuꞈ-eu meh.  

La shuiꞈ ngeh nah lawˇ-eu jeˬ 

11Ba la aˬ yawꞈ siˬ yawꞈ la shuiꞈ ngeh nah Sahˬpaˬ Miˬyehˇ-ahˇ miˬ dzaˬ dzah puiˆ-
awˇ lawˇ-eu jeˬ ya lawˇ meh. Maˇ byawꞈ maˬ baw-eu mawˇ neˇ mawˇ gaw zaˬ nyiˬ 
mawˇ, maˇ byawꞈ maˬ baw-eu yawˇ aˬ buˬ nyiˬ mawˇ hawˇ-eu, tiˬ myaˇ byah laˇ-
euˬ maˇ byawꞈ maˬ baw-eu yawˇ zaˬ aˬ buˬ shiꞈ mawˇ ya lawˇ meh.  
12Saˬ loˬ tsiˇ keuˬ taˬ-euˬ cehˇ meu yuˇ-awˇ, dzaˬ la gʼo cehˇ lawˇ-eu jeˬ ya lawˇ 
meh. Mawˇ neˇ mawˇ gaw aˬ yawꞈ mawˇ yawꞈ nehˬ-ehˇ cehˇ meu smˇ pehˬ ya lawˇ 
ahˇ-awˇ, yawˇ aˬ buˬ nehˬ-ehˇ cehˇ meu nyiˬ pehˬ ya lawˇ ahˇ meh. 
13Yawˇ zaˬ aˬ yawꞈ mawˇ yawꞈ nehˬ-ehˇ cehˇ meu tiˬ pehˬ ya lawˇ ahˇ meh. Miˬ 
dzaˬ dzah puiˆ-awˇ lawˇ-eu heu-aˬ, dzaˬ dzaˬ dawˇ dawˇ lawˇ-eu jeˬ pyeuꞈ-awˇ, 
kʼoeˇ-euˬ yaw saꞈ-ahˇ Sahˬpaˬ Miˬyehˇ nui ma tsaˬ-eu meh.  
14Aˬ gaꞈ dzaˇ uiˇ lawˇ-eu jeˬ-ahˇ heu loꞈ-ehˇ ya lawˇ meh. Mawˇ neˇ mawˇ gaw aˬ 
yawꞈ mawˇ yawꞈ nehˬ-ehˇ aˬ gaꞈ dzaˇ uiˇ maˇ tsaꞈ nyiˬ tsaꞈ, yawˇ aˬ buˬ aˬ yawꞈ 
mawˇ yawꞈ nehˬ-ehˇ maˇ tsaꞈ tiˬ tsaꞈ uˬ taꞈ tiˬ kʼoeˆ, yawˇ zaˬ aˬ yawꞈ mawˇ yawꞈ 
nehˬ-ehˇ maˇ tsaꞈ tiˬ tsaꞈ ya lawˇ ahˇ meh. Heu-aˬ, kʼoꞈ kʼoꞈ lah ni, la shuiꞈ ngeh nah 
ya lawˇ-eu miˬ dzaˬ dzah puiˆ-awˇ lawˇ-eu zahˇ sahˇ kʼoꞈ pyeuꞈ-eu meh.  
15Aˬ yawꞈ nah yawꞈ lawˇ luꞈ-eu aˬ gaꞈ dzaˇ uiˇ hawˇ-eu nui jeˬ uˬ taꞈ, iˬ baˇ shawˇ-
eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ ya lawˇ meh.  

Dehˬ tseˬ maˬ dawˆ-euˬ kaˬ muˇ dzaˬ-eu bawˬ-iˬ jahˇ ngeh lawˇ-eu jeˬ 
(Uˬ duˬ 23.5-14) 

16Ba la yaw beh siˬ tseˇ oeˬ nah-ahˇ, Sahˬpaˬ Miˬyehˇ-ahˇ taˬ huiˬ-eu laꞈ kʼoeˇ, 
Baˬsaˬkaˬ Bawˬ-iˬ ya gʼeh meh.  
17Tseˇ ngaˬ nah-ahˇ aˇ dahˬ beh-awˇ, shiꞈ nah keuˆ ni uˬ duˬ tahˬ-eu zahˇ sahˇ kʼoꞈ-
ahˇ taꞈ leˇ-eu bawˬ-iˬ ya gʼeh meh. Aˇ yamˬ kʼoeˇ yamˬ laꞈ kʼoeˇ dehˬ tseˬ maˬ ahˇ-eu 
kaˬ muˇ tehꞈ-ehˇ ya dzaˬ meh.  

18Bawˬ-iˬ aˇ dahˬ beh ngeh nah, naw maꞈ gaˇ maˬ mˇ ni, tiˬ gaˇ uiˬ leˇ-awˇ uˬ duˬ ya 
tahˬ meh. 
19Dzaˬ dzaˬ dawˇ dawˇ lawˇ-eu jeˬ loꞈ-ehˇ, miˬ dzaˬ dzah puiˆ-awˇ lawˇ-eu jeˬ 
Sahˬpaˬ Miˬyehˇ-ahˇ lawˇ-awˬ. Maˇ byawꞈ maˬ baw-eu mawˇ neˇ mawˇ gaw zaˬ nyiˬ 
mawˇ, maˇ byawꞈ maˬ baw-eu yawˇ aˬ buˬ tiˬ mawˇ hawˇ-eu, maˇ byawꞈ maˬ baw-
eu tiˬ myaˇ byah laˇ-euˬ yawˇ zaˬ aˬ buˬ shiꞈ mawˇ ya lawˇ meh.  
20Saˬ loˬ tsiˇ keuˬ taˬ-euˬ cehˇ meu neh dzaˬ la gʼo cehˇ lawˇ-eu jeˬ ya lawˇ meh. 
Mawˇ neˇ mawˇ gaw aˬ yawꞈ mawˇ yawꞈ nehˬ-ehˇ cehˇ meu smˇ pehˬ hawˇ-eu yawˇ 
aˬ buˬ aˬ yawꞈ mawˇ yawꞈ nehˬ-ehˇ cehˇ meu nyiˬ pehˬ ya lawˇ meh.  
21Yawˇ zaˬ aˬ yawꞈ mawˇ yawꞈ nehˬ-ehˇ cehˇ meu tiˬ pehˬ ya lawˇ meh.  
22Iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ lawˇ-awˇ, Iˇsaˬleˬlaˆ 
tsawˇ haˬ deuˬ bi shawˇ laˇ-eu zahˇ jahˇ-awˬ.  
23Heu deuˬ-aˬ, aˬ yawꞈ nah yawꞈ ya lawˇ-eu lawˇ-eu jeˬ uˬ taꞈ, ya lawˇ dzehˬ-eu 
lawˇ-eu jeˬ pyeuꞈ-eu meh.  
24Kʼoeˇ loꞈ-ehˇ, shiꞈ nah laꞈ kʼoeˇ, Sahˬpaˬ Miˬyehˇ nui ma tsaˬ-eu yaw saꞈ bi le-eu 
dzaˬ dzaˬ dawˇ dawˇ lawˇ-eu jeˬ aˬ yawꞈ nah yawꞈ ya lawˇ meh. Aˬ yawꞈ nah yawꞈ 
lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ uˬ taꞈ, kʼoeˇ loꞈ-ehˇ ya lawˇ meh.  
25Shiꞈ nah tiˬ nah-ahˇ gaˇ maˬ mˇ ni, tiˬ gaˇ uiˬ leˇ-awˇ uˬ duˬ ya tahˬ meh.  

Cehˇ laˆ luiˆ-eu bawˬ-iˬ gʼeh ngeh lawˇ-eu jeˬ 
(Uˬ duˬ 23.15-22) 

26Sahˬpaˬ Miˬyehˇ-ahˇ naw maꞈ cehˇ shuiꞈ lawˇ nehˬ-eu aˇ nah pyeuꞈ-eu cehˇ laˆ 
luiˆ-eu bawˬ-iˬ aˇ dahˬ beh-eu nah-ahˇ, gaˇ maˬ mˇ ni tiˬ gaˇ uiˬ leˇ-awˇ uˬ duˬ ya 
tahˬ meh.  
27Maˇ byawꞈ maˬ baw-eu mawˇ neˇ mawˇ gaw zaˬ nyiˬ mawˇ, maˇ byawꞈ maˬ baw-
eu yawˇ aˬ buˬ tiˬ mawˇ, maˇ byawꞈ maˬ baw-eu tiˬ myaˇ byah laˇ-euˬ yawˇ zaˬ aˬ 
buˬ shiꞈ mawˇ, heu deuˬ yuˇ-awˇ, Sahˬpaˬ Miˬyehˇ nui ma tsaˬ-eu yaw saꞈ bi le-eu 
gʼaˇ duˬ, miˬ dzaˬ dzah puiˆ-awˇ lawˇ-eu jeˬ lawˇ-awˬ.  
28Saˬ loˬ tsiˇ keuˬ taˬ-euˬ cehˇ meu neh dzaˬ la gʼo cehˇ lawˇ-eu jeˬ lawˇ-awˬ. Mawˇ 
neˇ mawˇ gaw aˬ yawꞈ mawˇ yawꞈ nehˬ-ehˇ, cehˇ meu smˇ pehˬ hawˇ-eu, yawˇ aˬ 
buˬ nehˬ-ehˇ cehˇ meu nyiˬ pehˬ ya lawˇ meh.  
29Yawˇ zaˬ aˬ yawꞈ mawˇ yawꞈ nehˬ-ehˇ cehˇ meu tiˬ pehˬ ya lawˇ meh.  
30Iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ lawˇ-awˇ, Iˇsaˬleˬlaˆ 
tsawˇ haˬ deuˬ bi shawˇ laˇ-eu zahˇ jahˇ-awˬ.  
31Aˬ yawꞈ nah yawꞈ lawˇ-eu miˬ dzaˬ dzah puiˆ-awˇ lawˇ-eu jeˬ hawˇ-eu dzaˬ la gʼo 
cehˇ lawˇ-eu jeˬ uˬ taꞈ, aˬ gaꞈ dzaˇ uiˇ lawˇ-eu jeˬ hawˇ-eu, ehˇ dzeuˇ yaꞈ-euˬ lawˇ-eu 
jeˬ kʼoeˇ ya lawˇ meh.  

Bawˇtsahˬ 29 

Gaˇ tahˇ paˇ-eu Bawˬ-iˬ gʼeh ngeh lawˇ-eu jeˬ 
(Uˬ duˬ 23.23-25) 

1Ba la shiꞈ siˬ tiˬ siˬ yaw beh nah-ahˇ, naw maꞈ gaˇ maˬ mˇ ni, tiˬ gaˇ uiˬ leˇ-awˇ, uˬ 
duˬ ya tahˬ meh.  
2Kʼoeˇ ngeh nah-ahˇ daˇ heh ya baw meh. Maˇ byawꞈ maˬ baw-eu mawˇ neˇ mawˇ 
gaw zaˬ nyiˬ mawˇ, maˇ byawꞈ maˬ baw-eu yawˇ aˬ buˬ tiˬ mawˇ, maˇ byawꞈ maˬ 
baw-eu tiˬ myaˇ byah laˇ-euˬ yawˇ zaˬ aˬ buˬ shiꞈ mawˇ, heu deuˬ yuˇ-awˇ, Sahˬpaˬ 
Miˬyehˇ nui ma tsaˬ-eu yaw saꞈ bi le-eu gʼaˇ duˬ, miˬ dzaˬ dzah puiˆ-awˇ lawˇ-eu jeˬ 
ya lawˇ meh.  
3Saˬ loˬ tsiˇ keuˬ taˬ-euˬ cehˇ meu neh dzaˬ dzaˬ dawˇ dawˇ lawˇ-eu jeˬ ya lawˇ 
meh. Mawˇ neˇ mawˇ gaw aˬ yawꞈ mawˇ yawꞈ nehˬ-ehˇ, cehˇ meu smˇ pehˬ hawˇ-
eu, yawˇ aˬ buˬ nehˬ-ehˇ cehˇ meu nyiˬ pehˬ ya lawˇ meh.  
4Yawˇ zaˬ aˬ yawꞈ mawˇ yawꞈ nehˬ-ehˇ cehˇ meu tiˬ pehˬ ya lawˇ meh.  
5Iˬ baˇ shawˇ-eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ lawˇ-awˇ, Iˇsaˬleˬlaˆ 
tsawˇ haˬ deuˬ bi shawˇ laˇ-eu zahˇ ya jahˇ meh.  
6La shuiꞈ nah-ahˇ lawˇ-eu miˬ dzaˬ dzah puiˆ-awˇ lawˇ-eu jeˬ, dzaˬ la gʼo cehˇ lawˇ-
eu jeˬ hawˇ-eu, aˬ yawꞈ nah yawꞈ lawˇ-eu miˬ dzaˬ dzah puiˆ-awˇ lawˇ-eu jeˬ nehˬ-
ehˇ lawˇ ahˇ luꞈ-eu dzaˬ la gʼo cehˇ lawˇ-eu jeˬ, aˬ gaꞈ dzaˇ uiˇ lawˇ-eu jeˬ, heu deuˬ 
dawˬ tawˆ luꞈ uˬ taꞈ, kʼoeˇ loꞈ-ehˇ ya lawˇ meh. Kʼoeˇ loꞈ-ehˇ lawˇ-euˬ yaw saꞈ-ahˇ 
Sahˬpaˬ Miˬyehˇ nui ma tsaˬ-eu meh.  

Iˬ baˇ sha dzeh-eu Aˇ nah-ahˇ lawˇ-eu jeˬ 
(Uˬ duˬ 23.26-32) 

7Ba la shiꞈ siˬ tiˬ siˬ tseˇ nah tiˬ nah-ahˇ, gaˇ maˬ mˇ-ehˇ, maˬ dzaˬ maˬ dawˇ ni lah-
eu laꞈ kʼoeˇ, tiˬ gaˇ uiˬ leˇ-awˇ uˬ duˬ tahˬ-awˬ.  
8Maˇ byawꞈ maˬ baw-eu mawˇ neˇ mawˇ gaw zaˬ tiˬ mawˇ, maˇ byawꞈ maˬ baw-eu 
yawˇ aˬ buˬ tiˬ mawˇ, maˇ byawꞈ maˬ baw-eu tiˬ myaˇ byah laˇ-euˬ yawˇ zaˬ aˬ buˬ 
shiꞈ mawˇ, heu deuˬ yuˇ-awˇ, Sahˬpaˬ Miˬyehˇ nui ma tsaˬ-eu yaw saꞈ bi le-eu gʼaˇ 
duˬ, miˬ dzaˬ dzah puiˆ-awˇ lawˇ-eu jeˬ ya lawˇ meh.  
9Saˬ loˬ tsiˇ keuˬ taˬ-euˬ cehˇ meu neh dzaˬ la gʼo cehˇ lawˇ-eu jeˬ lawˇ-awˬ. Mawˇ 
neˇ mawˇ gaw mawˇ nehˬ-ehˇ cehˇ meu smˇ pehˬ lawˇ-awˇ, yawˇ aˬ buˬ mawˇ nehˬ-
ehˇ cehˇ meu nyiˬ pehˬ lawˇ-awˬ.  
10Yawˇ zaˬ aˬ yawꞈ mawˇ yawꞈ nehˬ-ehˇ cehˇ meu tiˬ pehˬ lawˇ-awˬ.  
11Iˇsaˬleˬlaˆ tsawˇ haˬ deuˬ bi shawˇ laˇ-eu zahˇ jahˇ gaˇlawˇ-eu ciꞈ myehꞈ hawˇ-eu 
aˬ gaꞈ dzaˇ uiˇ lawˇ-eu jeˬ hawˇ-eu, dzaˬ la gʼo cehˇ lawˇ-eu jeˬ nehˬ-ehˇ aˬ yawꞈ nah 
yawꞈ lawˇ luꞈ-eu miˬ dzaˬ dzah puiˆ-awˇ lawˇ-eu jeˬ heu deuˬ uˬ taꞈ, iˬ baˇ shawˇ-eu 
lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ ya lawˇ meh.  

Sehˬ gʼawˆ-euˬ Bawˬ-iˬ gʼeh ngeh lawˇ-eu jeˬ 
(Uˬ duˬ 23.33-44) 

12Ba la shiꞈ siˬ tiˬ siˬ tseˇ ngaˬ nah-ahˇ, tiˬ gaˇ uiˬ leˇ-awˇ uˬ duˬ ya tahˬ meh. 
Sahˬpaˬ Miˬyehˇ-ahˇ taˬ huiˬ-eu laꞈ kʼoeˇ, shiꞈ nah keuˆ ni gaˇ maˬ mˇ-ehˇ bawˬ-iˬ 
heu hmˬ gʼeh-awˬ.  
13Aˇ dahˬ beh ngeh nah, maˇ byawꞈ maˬ baw-eu mawˇ neˇ mawˇ gaw zaˬ tseˇ smˬ 
mawˇ, maˇ byawꞈ maˬ baw-eu yawˇ aˬ buˬ nyiˬ mawˇ, maˇ byawꞈ maˬ baw-eu tiˬ 

myaˇ byah laˇ-euˬ yawˇ zaˬ aˬ buˬ tseˇ oeˬ mawˇ, heu deuˬ yuˇ-awˇ, Sahˬpaˬ Miˬyehˇ 
nui ma tsaˬ-eu yaw saꞈ bi le-eu gʼaˇ duˬ, dzaˬ dzaˬ dawˇ dawˇ lawˇ-eu jeˬ ya lawˇ 
meh.  
14Saˬ loˬ tsiˇ keuˬ taˬ-euˬ cehˇ meu neh dzaˬ la gʼo cehˇ lawˇ-eu jeˬ ya lawˇ meh. 
Mawˇ neˇ mawˇ gaw aˬ yawꞈ mawˇ yawꞈ nehˬ-ehˇ cehˇ meu smˇ pehˬ ya lawˇ-awˇ, 
yawˇ aˬ buˬ aˬ yawꞈ mawˇ yawꞈ nehˬ-ehˇ cehˇ meu nyiˬ pehˬ ya lawˇ meh.  
15Yawˇ zaˬ aˬ yawꞈ mawˇ yawꞈ nehˬ-ehˇ cehˇ meu tiˬ pehˬ ya lawˇ meh.  
16Dzaˬ la gʼo cehˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ nehˬ-ehˇ aˬ yawꞈ 
nah yawꞈ lawˇ luꞈ-eu miˬ dzaˬ dzah puiˆ-awˇ lawˇ-eu jeˬ uˬ taꞈ, iˬ baˇ shawˇ-eu 
lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ ya lawˇ meh.  
17Nyiˬ nah tiˬ nah-ahˇ maˇ byawꞈ maˬ baw-eu mawˇ neˇ mawˇ gaw zaˬ tseˇ nyiꞈ 
mawˇ, maˇ byawꞈ maˬ baw-eu yawˇ aˬ buˬ nyiˬ mawˇ hawˇ-eu, maˇ byawꞈ maˬ 
baw-eu tiˬ myaˇ byah laˇ-euˬ yawˇ zaˬ aˬ buˬ tseˇ oeˬ mawˇ ya lawˇ meh.  
18Mawˇ neˇ mawˇ gaw, yawˇ aˬ buˬ hawˇ-eu yawˇ zaˬ kʼoeˇ deuˬ nehˬ-ehˇ, dzaˬ la 
gʼo cehˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ, kʼaˇ loˬ-eu loꞈ-ehˇ ya lawˇ 
meh. 
19Dzaˬ dzaˬ dawˇ dawˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ nehˬ-ehˇ aˬ 
yawꞈ nah yawꞈ lawˇ luꞈ-eu miˬ dzaˬ dzah puiˆ-awˇ lawˇ-eu jeˬ uˬ taꞈ, iˬ baˇ shawˇ-
eu lawˇ-eu jeˬ gʼaˇ duˬ, ciꞈ myehꞈ ciꞈ buˬ tiˬ mawˇ ya lawˇ meh.  
20Smˬ nah tiˬ nah-ahˇ, maˇ byawꞈ maˬ baw-eu mawˇ neˇ mawˇ gaw zaˬ tseˇ tiꞈ 
mawˇ, maˇ byawꞈ maˬ baw-eu yawˇ aˬ buˬ nyiˬ mawˇ hawˇ-eu, maˇ byawꞈ maˬ 
baw-eu tiˬ myaˇ byah laˇ-euˬ yawˇ zaˬ aˬ buˬ tseˇ oeˬ mawˇ ya lawˇ meh.  
21Mawˇ neˇ mawˇ gaw, yawˇ aˬ buˬ hawˇ-eu yawˇ zaˬ kʼoeˇ deuˬ nehˬ-ehˇ, dzaˬ la 
gʼo cehˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ kʼaˇ loˬ-eu loꞈ-ehˇ ya lawˇ 
meh. 
22Dzaˬ dzaˬ dawˇ dawˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ nehˬ-ehˇ, aˬ 
yawꞈ nah yawꞈ lawˇ luꞈ-eu miˬ dzaˬ dzah puiˆ-awˇ lawˇ-eu jeˬ uˬ taꞈ, iˬ baˇ shawˇ-
eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ ya lawˇ meh.  
23Oeˬ nah tiˬ nah-ahˇ maˇ byawꞈ maˬ baw-eu mawˇ neˇ mawˇ gaw zaˬ tseˇ mawˇ, 
maˇ byawꞈ maˬ baw-eu yawˇ aˬ buˬ nyiˬ mawˇ hawˇ-eu, maˇ byawꞈ maˬ baw-eu tiˬ 
myaˇ byah laˇ-euˬ yawˇ zaˬ aˬ buˬ tseˇ oeˬ mawˇ ya lawˇ meh.  
24Mawˇ neˇ mawˇ gaw, yawˇ aˬ buˬ hawˇ-eu yawˇ zaˬ kʼoeˇ deuˬ nehˬ-ehˇ, dzaˬ la 
gʼo cehˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ kʼaˇ loˬ-eu loꞈ-ehˇ ya lawˇ 
meh.  
25Dzaˬ dzaˬ dawˇ dawˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ nehˬ-ehˇ aˬ 
yawꞈ nah yawꞈ lawˇ luꞈ-eu miˬ dzaˬ dzah puiˆ-awˇ lawˇ-eu jeˬ uˬ taꞈ, iˬ baˇ shawˇ-
eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ ya lawˇ meh.  
26Ngaˬ nah tiˬ nah-ahˇ, maˇ byawꞈ maˬ baw-eu mawˇ neˇ mawˇ gaw zaˬ gʼoeˬ 
mawˇ, maˇ byawꞈ maˬ baw-eu yawˇ aˬ buˬ nyiˬ mawˇ hawˇ-eu, maˇ byawꞈ maˬ 
baw-eu tiˬ myaˇ byah laˇ-euˬ yawˇ zaˬ aˬ buˬ tseˇ oeˬ mawˇ ya lawˇ meh.  

27Mawˇ neˇ mawˇ gaw, yawˇ aˬ buˬ hawˇ-eu yawˇ zaˬ kʼoeˇ deuˬ nehˬ-ehˇ, dzaˬ la 
gʼo cehˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ kʼaˇ loˬ-eu loꞈ-ehˇ ya lawˇ 
meh. 
28Dzaˬ dzaˬ dawˇ dawˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ nehˬ-ehˇ aˬ 
yawꞈ nah yawꞈ lawˇ luꞈ-eu miˬ dzaˬ dzah puiˆ-awˇ lawˇ-eu jeˬ gʼaˇ duˬ, ciꞈ myehꞈ ciꞈ 
buˬ tiˬ mawˇ ya lawˇ meh.  
29Koꞈ nah tiˬ nah-ahˇ, maˇ byawꞈ maˬ baw-eu mawˇ neˇ mawˇ gaw zaˬ yehꞈ mawˇ, 
maˇ byawꞈ maˬ baw-eu yawˇ aˬ buˬ nyiˬ mawˇ hawˇ-eu, maˇ byawꞈ maˬ baw-eu tiˬ 
myaˇ byah laˇ-euˬ yawˇ zaˬ aˬ buˬ tseˇ oeˬ mawˇ ya lawˇ meh.  
30Mawˇ neˇ mawˇ gaw, yawˇ aˬ buˬ hawˇ-eu yawˇ zaˬ kʼoeˇ deuˬ nehˬ-ehˇ, dzaˬ la 
gʼo cehˇ lawˇ-eu jeˬ kʼaˇ loˬ-eu loꞈ-ehˇ ya lawˇ meh.  
31Dzaˬ dzaˬ dawˇ dawˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ nehˬ-ehˇ aˬ 
yawꞈ nah yawꞈ lawˇ luꞈ-eu miˬ dzaˬ dzah puiˆ-awˇ lawˇ-eu jeˬ uˬ taꞈ, iˬ baˇ shawˇ-
eu lawˇ-eu jeˬ gʼaˇ duˬ, ciꞈ myehꞈ ciꞈ buˬ tiˬ mawˇ ya lawˇ meh.  
32Shiꞈ nah tiˬ nah-ahˇ, maˇ byawꞈ maˬ baw-eu mawˇ neˇ mawˇ gaw zaˬ shiꞈ mawˇ, 
maˇ byawꞈ maˬ baw-eu yawˇ aˬ buˬ nyiˬ mawˇ hawˇ-eu, maˇ byawꞈ maˬ baw-eu tiˬ 
myaˇ byah laˇ-euˬ yawˇ zaˬ aˬ buˬ tseˇ oeˬ mawˇ ya lawˇ meh.  
33Mawˇ neˇ mawˇ gaw, yawˇ aˬ buˬ hawˇ-eu, yawˇ zaˬ kʼoeˇ deuˬ nehˬ-ehˇ, dzaˬ la 
gʼo cehˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ kʼaˇ loˬ-eu loꞈ-ehˇ ya lawˇ 
meh.  
34Dzaˬ dzaˬ dawˇ dawˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ nehˬ-ehˇ aˬ 
yawꞈ nah yawꞈ lawˇ luꞈ-eu miˬ dzaˬ dzah puiˆ-awˇ lawˇ-eu jeˬ uˬ taꞈ, iˬ baˇ shawˇ-
eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ ya lawˇ meh.  
35Yehꞈ nah tiˬ nah-ahˇ, gaˇ maˬ mˇ ni tiˬ gaˇ uiˬ leˇ-awˇ uˬ duˬ ya tahˬ meh.  
36Dzaˬ dzaˬ dawˇ dawˇ lawˇ-eu jeˬ loꞈ-ehˇ, Sahˬpaˬ Miˬyehˇ nui ma tsaˬ-eu yaw saꞈ 
bi le-eu lehˇ, miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ, maˇ byawꞈ maˬ 
baw-eu mawˇ neˇ mawˇ gaw zaˬ tiˬ mawˇ, maˇ byawꞈ maˬ baw-eu yawˇ aˬ buˬ tiˬ 
mawˇ hawˇ-eu, maˇ byawꞈ maˬ baw-eu tiˬ myaˇ byah laˇ-euˬ yawˇ zaˬ aˬ buˬ shiꞈ 
mawˇ ya lawˇ meh.  
37Mawˇ neˇ mawˇ gaw, yawˇ aˬ buˬ hawˇ-eu yawˇ zaˬ kʼoeˇ deuˬ nehˬ-ehˇ, dzaˬ la 
gʼo cehˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ kʼaˇ loˬ-eu loꞈ-ehˇ ya lawˇ 
meh.  
38Dzaˬ dzaˬ dawˇ dawˇ lawˇ-eu jeˬ hawˇ-eu aˬ gaꞈ dzaˇ uiˇ lawˇ-eu jeˬ nehˬ-ehˇ, aˬ 
yawꞈ nah yawꞈ lawˇ luꞈ-eu miˬ dzaˬ dzah puiˆ-awˇ lawˇ-eu jeˬ uˬ taꞈ, iˬ baˇ shawˇ-
eu lawˇ-eu jeˬ gʼaˇ duˬ ciꞈ myehꞈ ciꞈ buˬ tiˬ mawˇ ya lawˇ meh.  
39Heu-aˬ, bawˬ-iˬ gʼeh-eu aˇ yamˬ tsaˬ laˇ ngeh Sahˬpaˬ Miˬyehˇ-ahˇ naw maꞈ ya 
lawˇ-eu miˬ dzaˬ dzah puiˆ-awˇ lawˇ-eu jeˬ, dzaˬ la gʼo cehˇ lawˇ-eu jeˬ, aˬ gaꞈ dzaˇ 
uiˇ lawˇ-eu jeˬ hawˇ-eu, cawˬ cawˬ taꞈ-eu lawˇ-eu jeˬ heu deuˬ-ahˇ taꞈ leˇ-eu zahˇ 
sahˇ kʼoꞈ deuˬ pyeuꞈ-eu meh. Heu-aˬ, saˇ jaˇ dzaˬ ngeh lawˇ-eu jeˬ uˬ taꞈ, naw maꞈ 
ya lawˇ-eu lawˇ-eu jeˬ pyeuꞈ-eu meh lehˇ Moˇseˬ-ahˇ Sahˬpaˬ Miˬyehˇ dawˬ biꞈ 
nehˬ-euˬ meh.  

40Kʼoeˇ naˇ, Sahˬpaˬ Miˬyehˇ neh dawˬ kʼaˇ biꞈ nehˬ-euˬ yawˬ jeˬ na luꞈ, Iˇsaˬleˬlaˆ 
tsawˇ haˬ deuˬ-ahˇ Moˇseˬ dzawˇ nehˬ-euˬ meh.  

Bawˇtsahˬ 30 

Saˇ jaˇ dzaˬ gaˇ taꞈ leˇ-eu zahˇ sahˇ kʼoꞈ 

1Iˇsaˬleˬlaˆ tsawˇ jeuˬ deuˬ-euˬ aˬ yuiꞈ aˬ tsu deuˬ-ahˇ, Moˇseˬ heu loꞈ-ehˇ mehˬ 
nehˬ tsoˆ nehˬ-euˬ meh.  
2Tsawˇ haˬ tiˬ gʼaˬ na tiˬ jeˬ paˬ mˇ-eu gʼaˇ duˬ maˬ ehˇ, tiˬ jeˬ paˬ-ahˇ maˬ mˇ ni 
yahˇ-awˇ dehꞈ-eu gʼaˇ duˬ maˬ ehˇ, Sahˬpaˬ Miˬyehˇ-ahˇ saˇ jaˇ dzaˬ naˇ, saˇ jaˇ maˬ 
puiˬ ni yawˬ ha neh kʼaˇ ehˇ taˬ-euˬ loꞈ-ehˇ ya mˇ byah meh.  
3Yawˬ ha aˬ da-euˬ nymˇ-ahˇ jawˇ luꞈ-eu zaˬ miˬ aˬ buˇ zaˬ guˬ tiˬ gʼaˬ na, tiˬ jeˬ paˬ 
mˇ-eu gʼaˇ duˬ maˬ ehˇ, tiˬ jeˬ paˬ-ahˇ maˬ mˇ ni yahˇ-awˇ dehꞈ-eu gʼaˇ duˬ maˬ ehˇ, 
Sahˬpaˬ Miˬyehˇ-ahˇ saˇ jaˇ dzaˬ naˇ,  
4gaˇ kawˆ kʼoeˇ aˬ yawꞈ aˬ da ya gaˬ-awˇ maˬ laˆ tsoeˬ kʼoeˇ keuˆ ni, yawˬ ha neh saˇ 
jaˇ dzaˬ taˬ-euˬ loꞈ-ehˇ ya mˇ byah meh.  
5Ehˇ kʼawꞈ, gaˇ kawˆ kʼoeˇ aˬ yawꞈ aˬ da ya gaˬ-awˇ, maˬ bi mˇ ni laˆ tsoeˬ naˇ, saˇ jaˇ 
dzaˬ taˬ-euˬ loꞈ-ehˇ maˬ mˇ byah ni jawˇ nya meh. Sahˬpaˬ Miˬyehˇ aˬ yawꞈ-ahˇ iˬ 
baˇ pyehˬ nehˬ tehꞈ-a. Aˬ jeˬ miˇ neh ehˇ naˇ, aˬ yawꞈ-euˬ aˬ da aˬ yawꞈ-ahˇ laˆ 
tsoeˬ-eu miˇ neh meh.  
6Smˇ miˇ maˬ iˇ-euˬ zaˬ miˬ zaˬ tiˬ gʼaˬ na, noeˬ tsehˆ-eu laꞈ kʼoeˇ maˬ ehˇ, maˬ noeˬ 
tsehˆ ni maˬ ehˇ, tiˬ jeˬ paˬ mˇ-eu gʼaˇ duˬ maˬ kaˬ, tiˬ jeˬ paˬ maˬ mˇ ni yahˇ-awˇ 
dehꞈ-eu gʼaˇ duˬ maˬ kaˬ, saˇ jaˇ dzaˬ gʼaˬ miˇ tsa smˇ miˇ iˇ naˇ,  
7gaˇ kawˆ kʼoeˇ aˬ yawꞈ-euˬ kʼaˬ dzeˇ zaˬ gʼaˬ ya gaˬ-awˇ maˬ laˆ tsoeˬ kʼoeˇ keuˆ ni, 
yawˬ ha neh saˇ jaˇ dzaˬ taˬ-euˬ loꞈ-ehˇ ya mˇ byah meh.  
8Ehˇ kʼawꞈ, gaˇ kawˆ kʼoeˇ aˬ yawꞈ-euˬ kʼaˬ dzeˇ zaˬ gʼaˬ ya gaˬ-awˇ, maˬ bi mˇ ni laˆ 
tsoeˬ naˇ, saˇ jaˇ dzaˬ taˬ-euˬ loꞈ-ehˇ maˬ mˇ byah ni jawˇ nya meh. Sahˬpaˬ Miˬyehˇ 
aˬ yawꞈ-ahˇ iˬ baˇ pyehˬ nehˬ tehꞈ-a.  
9Miˬ coeˬ miˬ ma hawˇ-eu miˬ kʼoꞈ deuˬ-aˬ, tiˬ jeˬ paˬ mˇ-eu gʼaˇ duˬ maˬ ehˇ, tiˬ jeˬ 
paˬ-ahˇ maˬ mˇ ni yahˇ-awˇ dehꞈ-eu gʼaˇ duˬ maˬ ehˇ, saˇ jaˇ dzaˬ taˬ-euˬ jaˆ naˇ, 
yawˬ ha neh saˇ jaˇ kʼaˇ dzaˬ taˬ-euˬ loꞈ-ehˇ ya mˇ byah meh.  
10Kʼaˬ dzeˇ zaˬ baw-eu zaˬ miˬ zaˬ tiˬ gʼaˬ na, tiˬ jeˬ paˬ mˇ-eu gʼaˇ duˬ maˬ ehˇ, tiˬ 
jeˬ paˬ-ahˇ maˬ mˇ ni yahˇ-awˇ dehꞈ-eu gʼaˇ duˬ maˬ ehˇ, saˇ jaˇ dzaˬ naˇ,  
11gaˇ kawˆ kʼoeˇ aˬ yawꞈ-euˬ kʼaˬ dzeˇ zaˬ gʼaˬ ya gaˬ-awˇ maˬ laˆ tsoeˬ kʼoeˇ keuˆ ni, 
yawˬ ha neh saˇ jaˇ kʼaˇ dzaˬ taˬ-euˬ loꞈ-ehˇ ya mˇ byah meh.  
12Ehˇ kʼawꞈ, gaˇ kawˆ kʼoeˇ aˬ yawꞈ-euˬ kʼaˬ dzeˇ zaˬ ya gaˬ-awˇ, maˬ bi mˇ ni laˆ 
tsoeˬ naˇ, saˇ jaˇ dzaˬ taˬ-euˬ loꞈ-ehˇ maˬ mˇ byah ni jawˇ nya meh. Sahˬpaˬ Miˬyehˇ 
aˬ yawꞈ-ahˇ iˬ baˇ pyehˬ nehˬ tehꞈ-a. Aˬ jeˬ miˇ neh ehˇ naˇ, aˬ yawꞈ-euˬ kʼaˬ dzeˇ zaˬ 
gʼaˬ aˬ yawꞈ-ahˇ laˆ tsoeˬ-eu miˇ neh meh.  
13Yawˬ ha-euˬ miˬ zaˬ neh dzaˬ taˬ-euˬ saˇ jaˇ bi mˇ byah mawꞈ-eu maˬ ehˇ, maˬ bi 
mˇ byah mawꞈ-eu maˬ ehˇ, kʼaˬ dzeˇ zaˬ gʼaˬ naꞈ-i jaˆ-eu meh.  

14Ehˇ kʼawꞈ, miˬ zaˬ gʼaˬ saˇ jaˇ dzaˬ taˬ-euˬ gaˇ kawˆ kʼaˬ dzeˇ zaˬ gʼaˬ ya gaˬ gʼaˬ-
euˬ kʼawꞈ, maˬ laˆ tsoeˬ naˇ, miˬ zaˬ gʼaˬ yawˬ ha neh saˇ jaˇ kʼaˇ dzaˬ taˬ-euˬ jeˬ yaˇ 
mˇ byah meh. Kʼaˬ dzeˇ zaˬ gʼaˬ gaˇ kawˆ kʼoeˇ ya gaˬ ngeh nah neh maˬ laˆ tsoeˬ-eu 
miˇ neh, saˇ jaˇ bi mˇ byah-eu gʼaˇ duˬ nui ma tsaˬ gaˇ duˇ-eu meh.  
15Ehˇ kʼawꞈ, aˇ yamˬ myahˇ laˇ gʼaˬ miˇ tsa laˆ tsoeˬ naˇ, saˇ jaˇ maˬ mˇ byah-euˬ baˬ 
da neh kʼaˇ keuˆ le-eu jeˬ-ahˇ kʼaˬ dzeˇ zaˬ gʼaˬ ya daˬ meh lehˇ, Iˇsaˬleˬlaˆ tsawˇ jeuˬ 
deuˬ-euˬ aˬ yuiꞈ aˬ tsu deuˬ-ahˇ Moˇseˬ mehˬ nehˬ tsoˆ nehˬ-euˬ meh.  
16Heu-aˬ, yawˬ ha aˬ da-euˬ nymˇ-ahˇ jawˇ luꞈ-eu smˇ miˇ maˬ iˇ-euˬ zaˬ miˬ aˬ buˇ 
deuˬ hawˇ-eu kʼaˬ dzeˇ zaˬ baw-eu zaˬ miˬ zaˬ deuˬ saˇ jaˇ dzaˬ gaˇ taꞈ leˇ-awˇ, 
Moˇseˬ-ahˇ Sahˬpaˬ Miˬyehˇ neh biꞈ-euˬ zahˇ sahˇ kʼoꞈ deuˬ meh.  

Bawˇtsahˬ 31 

Miˇdiˬyaˬ tsawˇ haˬ deuˬ nehˬ-ehˇ guiˇ deuˆ-euˬ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
2“Naw maꞈ-ahˇ miˬyehˇ nui gʼaˬ-ahˇ uˬ duˬ tahˬ ni jahˇ nehˬ laꞈ-euˬ Miˇdiˬyaˬ tsawˇ 
haˬ deuˬ-ahˇ kʼehˬ nehˬ-awˬ. Kʼoeˇ loꞈ-ehˇ jahˇ kʼoꞈ nehˬ gʼaˬ naˇ, nawˇ ya shiˇ-eu aˇ 
nah aˇ yamˬ keuˆ le tehꞈ-a.” 
3Kʼoeˇ naˇ, Iˇsaˬleˬlaˆ tsawˇ haˬ deuˬ-ahˇ Moˇseˬ ehˇ nehˬ-eu, “Guiˇ deuˆ-eu gʼaˇ duˬ 
lehˬ hmˬ-awˬ. Miˇdiˬyaˬ tsawˇ haˬ neh Sahˬpaˬ Miˬyehˇ-ahˇ jahˇ nehˬ-euˬ aˇ poeˬ, aˬ 
yawꞈ maꞈ-ahˇ naw maꞈ guiˇ deuˆ-awˇ kʼehˬ nehˬ leˇ-awˬ.  
4Iˇsaˬleˬlaˆ tsawˇ jeuˬ aˬ yawꞈ jeuˬ yawꞈ, guiˇ deuˆ gaˇ tsawˇ haˬ tiˬ heˇ gʼaˬ bi le-
awˬ.” 
5Tsawˇ jeuˬ aˬ yawꞈ jeuˬ yawꞈ laꞈ kʼoeˇ tsawˇ haˬ tiˬ heˇ gʼaˬ tseˇ doˆ-awˇ, guiˇ deuˆ 
leˇ-eu gʼaˇ duˬ tsawˇ haˬ dawˬ tawˆ luꞈ tiˬ muiˇ nyiˬ heˇ gʼaˬ lehˬ hmˬ taˬ-euˬ meh.  
6Moˇseˬ-aˬ, tsawˇ haˬ kʼoeˇ deuˬ-ahˇ, muiˬ-eu shawˇ-eu keu ka hawˇ-eu daˇ heh yuˇ 
luꞈ-eu piˇ ma Eˇlaˬzaˬ-euˬ aˬ li Piˇnaˬhaˇ neh bi uˆ lahˇ-awˇ, guiˇ bi deuˆ leˇ-euˬ meh. 
7Moˇseˬ-ahˇ Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, Miˇdiˬyaˬ tsawˇ haˬ-ahˇ 
aˬ yawꞈ maꞈ guiˇ deuˆ leˇ-awˇ, kʼaˬ dzeˇ zaˬ dawˬ tawˆ luꞈ-ahˇ sehꞈ-euˬ meh.  
8Miˇdiˬyaˬ tsawˇ haˬ deuˬ-euˬ sahˬpaˬ ngaˬ gʼaˬ pyeuꞈ-eu Eˇbiˇ, Leˬkeˬ, Zuˇlaˆ, 
Huˇlaˆ hawˇ-eu Leˬbaˇ-ahˇ kʼawꞈ, sehꞈ-euˬ meh. Beˬyoˇ-euˬ aˬ li Baˬlamˬ-ahˇ kʼawꞈ, 
aˬ yawꞈ maꞈ sehꞈ-euˬ meh.  
9Miˇdiˬyaˬ tsawˇ haˬ zaˬ miˬ zaˬ deuˬ hawˇ-eu zaˬ deuˬ-ahˇ Iˇsaˬleˬlaˆ tsawˇ haˬ 
deuˬ neh nyehꞈ-awˇ, aˬ yawꞈ maꞈ-euˬ jeˬ zaˬ deuˬ hawˇ-eu myawˬ gahˬ deuˬ kʼawꞈ, 
yuˇ geuꞈ jiˇ nehˬ-euˬ meh.  
10Aˬ yawꞈ maꞈ-euˬ meuˬ hawˇ-eu pu dawˬ tawˆ luꞈ-ahˇ kʼawꞈ, miˬ dzaˬ keuˬ puiˆ 
dzeh-euˬ meh.  
11Tsawˇ haˬ hawˇ-eu jeˬ zaˬ ahˇ leˇ-ehˇ, aˬ yawꞈ maꞈ neh kʼaˇ deuˆ za-euˬ jeˬ dawˬ 
tawˆ luꞈ yuˇ jiˇ-awˇ, 

12Yeˬliˇkoˇ meuˬ kʼoeˇ paw baˬ-ahˇ, Yawˇdaˬ lawˇ baˬ lawˇ deh-ahˇ jaˆ-eu Mawˇbaˆ 
miˇ kʼahˬ deh ga-ahˇ jawˇ luꞈ-eu Moˇseˬ, Eˇlaˬzaˬ hawˇ-eu Iˇsaˬleˬlaˆ tsawˇ haˬ aˇ 
maꞈ aˇ muˇ deuˬ jawˇ gaˇ yuˇ kʼoꞈ gʼeh-euˬ meh.  

Guiˇ maꞈ deuˬ gʼoꞈ le-euˬ 

13Moˇseˬ, Eˇlaˬzaˬ hawˇ-eu Iˇsaˬleˬlaˆ tsawˇ haˬ aˇ maꞈ aˇ muˇ kʼoeˇ taˆ aˬ yuiꞈ aˬ tsu 
geuꞈ-eu tsawˇ haˬ dawˬ tawˆ luꞈ doˆ-iˇ-awˇ, guiˇ guiˇ maꞈ-ahˇ ha leˇ-euˬ meh.  
14Guiˇ deuˆ leˇ-eu gʼoꞈ le-euˬ guiˇ maꞈ laꞈ kʼoeˇ, aˇ heˇ gʼaˬ-ahˇ uˆ lahˇ-eu yaw huiˬ 
deuˬ hawˇ-eu aˇ yaˇ gʼaˬ-ahˇ uˆ lahˇ-eu yaw huiˬ deuˬ-ahˇ Moˇseˬ nui ma pehˇ-eu 
meh.  
15Aˬ yawꞈ ehˇ-eu, “Aˬ jeˬ miˇ neh zaˬ miˬ zaˬ heu deuˬ dawˬ tawˆ luꞈ-ahˇ yaw dehꞈ-
ehˇ bi jawˇ teˬ.  
16Peˬoˇ lehˇ kuˇ-eu jawˇ duˬ-ahˇ zaˬ miˬ zaˬ heu deuˬ Baˬlamˬ neh mehˬ nehˬ-euˬ 
loꞈ-ehˇ mˇ-awˇ, Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ-ahˇ saˇ jaˇ maˬ ziꞈ ni 
pyeuꞈ-iˇ-euˬ naw maꞈ ngehˇ teˬ loˇ. Kʼoeˇ baˬ da neh Sahˬpaˬ Miˬyehˇ-euˬ tsawˇ haˬ 
deuˬ kʼoeˇ taˆ luˬ-iˇ seˇ-iˇ-eu jeˬ keuˆ le-euˬ maˬ ngeuˇ-a loˇ.  
17Kʼoeˇ miˇ neh, aˬ li yawˬ gʼaˬ na luꞈ hawˇ-eu, kʼaˬ dzeˇ zaˬ nehˬ-ehˇ kʼaˇ yuꞈ taꞈ 
haw-euˬ zaˬ miˬ zaˬ yawˬ gʼaˬ na luꞈ-ahˇ nymˬ-mˇ sehꞈ-awˬ.  
18Ehˇ kʼawꞈ, aˬ buˇ deuˬ hawˇ-eu kʼaˬ dzeˇ zaˬ neh maˬ bi laˆ ciˆ haw-euˬ miˬ daꞈ daꞈ 
shuiꞈ deuˬ dawˬ tawˆ luꞈ-ahˇ naw maꞈ cu geuꞈ-awˬ. 
19Naw maꞈ laꞈ kʼoeˇ, tsawˇ haˬ sehꞈ-euˬ deuˬ hawˇ-eu shiˇ taˬ-euˬ tsawˇ haˬ-ahˇ kʼaˇ 
toeˬ ciˆ-eu deuˬ pu laꞈ nyiˇ shiꞈ nah byah ni jawˇ-awˬ. Smˬ nah tiˬ nah hawˇ-eu shiꞈ 
nah tiˬ nah-ahˇ naw maꞈ-euˬ gʼawˇ mawˇ hawˇ-eu naw maꞈ neh nyehꞈ laꞈ-euˬ zaˬ 
miˬ aˬ buˇ deuˬ yawˬ haˇ yawˬ ha shawˇ-awˬ.  
20Mehˬ tsoeˬ saˬ paˇ dawˬ tawˆ luꞈ maˬ ehˇ, shaˬ kʼoˆ, ciꞈ myehꞈ caꞈ hm, yawˇ caꞈ 
hm, heu deuˬ neh kʼaˇ jahˇ taˬ-euˬ jeˬ dawˬ tawˆ luꞈ maˬ ehˇ, naw maꞈ ya shawˇ 
meh.” 
21Guiˇ deuˆ leˇ-euˬ gʼoꞈ le-euˬ tsawˇ haˬ deuˬ-ahˇ piˇ ma Eˇlaˬzaˬ ehˇ nehˬ-eu, “Heu-
aˬ, Moˇseˬ-ahˇ Sahˬpaˬ Miˬyehˇ neh biꞈ nehˬ-euˬ zahˇ sahˇ kʼoꞈ meh.  
22Shuiˇ, pyuˇ, guiˬ shuiˇ, shmˇ, guiˬ ba, za siˬ,  
23heu loꞈ-ehˇ gʼeh-eu miˬ dzaˬ maˬ puiˆ dzaˬ nya-eu mˇ myawˬ deuˬ-ahˇ miˬ dzaˬ-
ahˇ myawꞈ-eu laꞈ kʼoeˇ ya bi muiˬ ya bi shawˇ laˇ meh. Nui jeˬ-ahˇ iˇ cuꞈ neh tsiˬ 
shawˇ-eu laꞈ kʼoeˇ ya bi muiˬ ya bi shawˇ laˇ meh. 
24Shiꞈ nah tiˬ nah-ahˇ, naw maꞈ yawˬ ha-euˬ mehˬ tsoeˬ ya lehˬ tsiˬ shawˇ meh. 
Kʼoeˇ naˇ, naw maꞈ shawˇ laˇ-awˇ, pu-ahˇ gʼoꞈ uˇ laˇ nya meh.” 

Guiˇ kʼaˇ deuˆ za-euˬ jeˬ biˇ geuꞈ-euˬ 

25Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
26“Iˇsaˬleˬlaˆ tsawˇ haˬ aˇ maꞈ aˇ muˇ kʼoeˇ taˆ aˬ yuiꞈ aˬ tsu geuꞈ-eu deuˬ nehˬ-ehˇ, 
guiˇ kʼaˇ deuˆ za leꞈ-euˬ tsawˇ haˬ maˬ ehˇ, jeˬ zaˬ maˬ ehˇ, nui jeˬ dawˬ tawˆ luꞈ-ahˇ 
maˬ ehˇ, Eˇlaˬzaˬ naw nyaꞈ gui haw-awˬ.  

27Kʼoeˇ deuˬ dawˬ tawˆ luꞈ-ahˇ nyiˬ bymˇ bymˇ-awˇ, guiˇ deuˆ leˇ-euˬ tsawˇ haˬ 
deuˬ-ahˇ tiˬ bymˇ hawˇ-eu, Iˇsaˬleˬlaˆ tsawˇ haˬ aˇ maꞈ aˇ muˇ deuˬ-ahˇ tiˬ bymˇ biꞈ 
nehˬ-awˬ.  
28Guiˇ deuˆ leˇ-euˬ deuˬ-ahˇ oꞈ-eu shaˬ bymˇ laꞈ kʼoeˇ, tsawˇ haˬ ngaˬ yaˇ gʼaˬ-euˬ tiˬ 
gʼaˬ maˬ ehˇ, mawˇ neˇ, mahˬ tahˬ laˆ, yawˇ hawˇ-eu ciꞈ myehꞈ deuˬ kʼawꞈ, ngaˬ yaˇ 
mawˇ-euˬ tiˬ mawˇ maˬ ehˇ, Sahˬpaˬ Miˬyehˇ gʼaˇ duˬ kawˬ taꞈ doˆ-awˬ.  
29Kʼoeˇ deuˬ-ahˇ Sahˬpaˬ Miˬyehˇ gʼaˇ duˬ yaw zawˇ muiˬ-eu damˬ-eu jeˬ loꞈ-ehˇ, piˇ 
ma Eˇlaˬzaˬ-ahˇ biꞈ-awˬ.  
30Iˇsaˬleˬlaˆ tsawˇ haˬ deuˬ-ahˇ oꞈ-eu shaˬ bymˇ laꞈ kʼoeˇ, tsawˇ haˬ ngaˬ tseˇ gʼaˬ-
euˬ tiˬ gʼaˬ maˬ ehˇ, mawˇ neˇ, mahˬ tahˬ laˆ, yawˇ hawˇ-eu ciꞈ myehꞈ deuˬ kʼawꞈ, 
ngaˬ tseˇ mawˇ-euˬ tiˬ mawˇ maˬ ehˇ, taꞈ uiˬ-awˇ, Sahˬpaˬ Miˬyehˇ-euˬ Sehˬ gʼawˆ 
laꞈ kʼoeˇ gaˇ mˇ-eu Leˬbiˇ tsawˇ haˬ deuˬ-ahˇ biꞈ-awˬ.” 
31Sahˬpaˬ Miˬyehˇ neh dawˬ kʼaˇ biꞈ-euˬ loꞈ-ehˇ Moˇseˬ hawˇ-eu Eˇlaˬzaˬ aˬ nyaꞈ mˇ-
euˬ meh.  
32Guiˇ deuˆ leˇ-euˬ deuˬ neh deuˆ za leꞈ-awˇ dzeˇ-eu deuˬ-aˬ, yawˇ hawˇ-eu ciꞈ 
myehꞈ koꞈ seh shiꞈ muiˇ ngaˬ heˇ mawˇ,  
33mawˇ neˇ shiꞈ muiˇ nyiˬ heˇ mawˇ,  
34mahˬ tahˬ laˆ koꞈ muiˇ tiˬ heˇ mawˇ hawˇ-eu, 
35kʼaˬ dzeˇ zaˬ neh maˬ bi laˆ ciˆ haw-euˬ miˬ daꞈ daꞈ shuiꞈ smˬ muiˇ nyiˬ heˇ gʼaˬ 
meh.  
36Guiˇ deuˆ leˇ-euˬ deuˬ-ahˇ oꞈ-eu shaˬ bymˇ-aˬ, yawˇ hawˇ-eu ciꞈ myehꞈ smˬ seh 
smˬ muiˇ shiꞈ heˇ ngaˬ yaˇ mawˇ meh.  
37Kʼoeˇ deuˬ laꞈ kʼoeˇ, Sahˬpaˬ Miˬyehˇ gʼaˇ duˬ koꞈ yaˇ shiꞈ tseˇ ngaˬ mawˇ kawˬ doˆ 
nehˬ-euˬ meh.  
38Mawˇ neˇ smˬ muiˇ koꞈ heˇ mawˇ oꞈ-awˇ, kʼoeˇ-euˬ laꞈ kʼoeˇ, Sahˬpaˬ Miˬyehˇ gʼaˇ 
duˬ shiꞈ tseˇ nyiꞈ mawˇ kawˬ doˆ nehˬ-euˬ meh.  
39Mahˬ tahˬ laˆ smˬ muiˇ ngaˬ yaˇ mawˇ oꞈ-awˇ, kʼoeˇ laꞈ kʼoeˇ, Sahˬpaˬ Miˬyehˇ gʼaˇ 
duˬ koꞈ tseˇ tiꞈ mawˇ kawˬ doˆ nehˬ-euˬ meh.  
40Kʼaˬ dzeˇ zaˬ neh maˬ bi laˆ ciˆ haw-euˬ miˬ daꞈ daꞈ shuiꞈ tiˬ muiˇ koꞈ heˇ gʼaˬ oꞈ-
awˇ, kʼoeˇ laꞈ kʼoeˇ, Sahˬpaˬ Miˬyehˇ gʼaˇ duˬ smˬ tseˇ nyiꞈ gʼaˬ kawˬ doˆ nehˬ-euˬ 
meh. 
41Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, Moˇseˬ-aˬ, kawˬ taꞈ za-euˬ kʼoeˇ 
deuˬ-ahˇ, Sahˬpaˬ Miˬyehˇ gʼaˇ duˬ yaw zawˇ muiˬ-eu damˬ-eu jeˬ loꞈ-ehˇ Eˇlaˬzaˬ-
ahˇ biꞈ-euˬ meh.  
42Guiˇ deuˆ leˇ-euˬ tsawˇ haˬ deuˬ nehˬ-ehˇ tiˬ gʼaˬ tiˬ paˆ Moˇseˬ biˇ gʼaˬ-awˇ, 
Iˇsaˬleˬlaˆ tsawˇ haˬ deuˬ-ahˇ oꞈ-eu shaˬ bymˇ-aˬ,  
43yawˇ hawˇ-eu ciꞈ myehꞈ smˬ seh smˬ muiˇ shiꞈ heˇ ngaˬ yaˇ mawˇ,  
44mawˇ neˇ smˬ muiˇ koꞈ heˇ mawˇ,  
45mahˬ tahˬ laˆ smˬ muiˇ ngaˬ yaˇ mawˇ hawˇ-eu,  
46kʼaˬ dzeˇ zaˬ neh maˬ bi laˆ ciˆ haw-euˬ miˬ daꞈ daꞈ shuiꞈ tiˬ muiˇ koꞈ heˇ gʼaˬ meh.  

47Iˇsaˬleˬlaˆ tsawˇ haˬ aˇ maꞈ aˇ muˇ deuˬ-ahˇ oꞈ-eu shaˬ bymˇ kʼoeˇ bymˇ laꞈ kʼoeˇ, 
tsawˇ haˬ ngaˬ heˇ gʼaˬ-euˬ tiˬ gʼaˬ maˬ ehˇ, jeˬ zaˬ ngaˬ tseˇ mawˇ-euˬ tiˬ mawˇ maˬ 
ehˇ, Moˇseˬ yuˇ doˆ-awˇ, Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, Sahˬpaˬ 
Miˬyehˇ-euˬ Sehˬ gʼawˆ laꞈ kʼoeˇ gaˇ mˇ-eu Leˬbiˇ tsawˇ haˬ deuˬ-ahˇ biꞈ nehˬ-euˬ 
meh.  
48Kʼoeˇ naˇ, guiˇ maꞈ laꞈ kʼoeˇ aˇ heˇ gʼaˬ kʼoeˇ taˆ uˆ lahˇ-eu yaw huiˬ deuˬ hawˇ-eu 
aˇ yaˇ gʼaˬ kʼoeˇ taˆ uˆ lahˇ-eu yaw huiˬ deuˬ Moˇseˬ jawˇ gaˇ le-euˬ meh.  
49Aˬ yawꞈ maꞈ ehˇ-eu, “Nga maꞈ uˆ lahˇ-eu uˬ moˆ jawˇ-eu guiˇ deuˆ-eu tsawˇ haˬ 
deuˬ-ahˇ nga maꞈ gui haw ngeh, tiˬ gʼaˬ-iˬ maˬ teˬ-a.  
50Kʼoeˇ miˇ neh, nga maꞈ yawˬ gʼaˬ na luꞈ yawˬ ha neh za-euˬ shuiˇ myawˬ guˇ deuˬ, 
laꞈ duꞈ deuˬ, naˇ mehˇ naˇ yoˆ deuˬ, laꞈ behˬ deuˬ, naˬ bawˇ naˬ yoˆ deuˬ hawˇ-eu 
lahˇ dah deuˬ yuˇ laꞈ-awˇ, Sahˬpaˬ Miˬyehˇ nga maꞈ-ahˇ haw piˇ nehˬ laꞈ ni, nga 
maꞈ-euˬ saꞈ laˇ aˇ poeˬ aˬ yawꞈ-ahˇ damˬ nehˬ-eu ma.” 
51Shuiˇ myawˬ guˇ kʼoeˇ deuˬ dawˬ tawˆ luꞈ-ahˇ, Moˇseˬ hawˇ-eu Eˇlaˬzaˬ aˬ nyaꞈ ha 
geuꞈ-euˬ meh.  
52Guiˇ guiˇ maꞈ-ahˇ uˆ lahˇ-eu yaw huiˬ kʼoeˇ deuˬ neh damˬ laˇ-euˬ shuiˇ dawˬ tawˆ 
luꞈ, tiˬ yaˇ nyiˬ tseˇ jawꞈ-i ehˇ gʼaˬ ni byah-eu meh.  
53Yaw huiˬ maˬ ngeuˇ-eu guiˇ deuˆ leˇ-euˬ tsawˇ haˬ deuˬ-aˬ, yawˬ ha neh kʼaˇ za-
euˬ deuˬ yawˬ ha geuꞈ-euˬ meh. 
54Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ bi haw piˇ-eu gʼaˇ duˬ, Moˇseˬ 
hawˇ-eu Eˇlaˬzaˬ aˬ nyaꞈ Sehˬ gʼawˆ-ahˇ shuiˇ kʼoeˇ deuˬ yuˇ gʼeh-euˬ meh.  

Bawˇtsahˬ 32 

Yawˇdaˬ lawˇ baˬ nahˇ ma doˆ kʼehˬ paw baˬ-ahˇ jawˇ-eu Iˇsaˬleˬlaˆ tsawˇ haˬ deuˬ 
(Dawˬmehˬ 3.12-22) 

1Luˇbeˬ tsawˇ jeuˬ hawˇ-eu Gaˆ tsawˇ jeuˬ jeˬ zaˬ myaˬ dui dui-awˇ, Yaˬzeuˬ meuˬ 
hawˇ-eu Giˇlaˆ meuˬ-aˬ, jeˬ zaˬ jawˇ duˬ muiˬ dui dui gaˇ aˬ yawꞈ maꞈ ya mawˇ-euˬ 
meh.  
2Kʼoeˇ ngeh, Moˇseˬ, Eˇlaˬzaˬ hawˇ-eu, Iˇsaˬleˬlaˆ tsawˇ haˬ aˇ maꞈ kʼoeˇ taˆ aˬ yuiꞈ aˬ 
tsu geuꞈ-eu deuˬ jawˇ gaˇ aˬ yawꞈ maꞈ le-awˇ, heu loꞈ-ehˇ ehˇ nehˬ-euˬ meh. 
3“Aˬtaˬyoˆ meuˬ, Diˇboˬ meuˬ, Yaˬzeuˬ meuˬ, Nymˇlahˬ meuˬ, Heˬshaˬboˬ meuˬ, 
Eˇlaˬleˬ meuˬ, Siˇbaˬmaˬ meuˬ, Neˬboˬ meuˬ hawˇ-eu, Boeˬnaˬ meuˬ heu deuˬ ahˇ 
leˇ-ehˇ,  
4Sahˬpaˬ Miˬyehˇ neh Iˇsaˬleˬlaˆ tsawˇ haˬ-ahˇ bi deuˆ za-euˬ miˇ kʼahˬ kʼoeˇ-aˬ, jeˬ 
zaˬ jawˇ duˬ yaw muiˬ meh. Nga maꞈ-aˬ, jeˬ zaˬ jawˇ myaˬ-eu tsawˇ haˬ pyeuꞈ-eu 
ma.  
5Nga maꞈ-ahˇ Yawˇdaˬ lawˇ baˬ maˬ bi tsehˆ doˆ laꞈ ni, miˇ kʼahˬ heu kʼahˬ-ahˇ bi 
jawˇ laꞈ-awˬ.” 
6Moˇseˬ ehˇ-eu, “Naw maꞈ-euˬ cawˬ Iˇsaˬleˬlaˆ tsawˇ haˬ deuˬ guiˇ deuˆ leˇ ngeh 
naw maꞈ heu gaˇ jawˇ yaꞈ mawꞈ-eu nya loˇ.  



362 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

7Iˇsaˬleˬlaˆ tsawˇ haˬ deuˬ Yawˇdaˬ lawˇ baˬ tsehˆ-awˇ Sahˬpaˬ Miˬyehˇ neh biꞈ-euˬ 
miˇ kʼahˬ-ahˇ maˬ le peuˬ ni bi pyeuꞈ-iˇ-eu lehˇ naw maꞈ jahˇ te loˇ.  
8Naw maꞈ-euˬ aˬ da deuˬ-ahˇ Kaˬdeˬshaˇbaˬneˬ-ahˇ neh miˇ kʼahˬ kʼoeˇ kʼahˬ-ahˇ 
ngaˇ bi kʼoeˬ sho haw leˇ ngeh, aˬ yawꞈ maꞈ kʼoeˇ loꞈ-ehˇ jahˇ-euˬ meh.  
9Eˇshaˬkawˇlaˆ deh kʼawꞈ-ahˇ keuˆ ni aˬ yawꞈ maꞈ le keuˆ-awˇ, miˇ kʼahˬ kʼoeˇ kʼahˬ-
ahˇ haw mawˇ yaꞈ-euˬ meh. Ehˇ kʼawꞈ, aˬ yawꞈ maꞈ gʼoꞈ keuˆ le ngeh, Sahˬpaˬ 
Miˬyehˇ neh biꞈ-euˬ miˇ kʼahˬ-ahˇ Iˇsaˬleˬlaˆ tsawˇ haˬ deuˬ maˬ le uˇ peuˬ ni aˬ 
yawꞈ maꞈ jahˇ-euˬ meh.  
10Kʼoeˇ ngeh nah Sahˬpaˬ Miˬyehˇ nui ma pehˇ laˇ-awˇ, heu loꞈ-ehˇ saˇ jaˇ dzaˬ-euˬ 
meh.  
11Aˬ yawꞈ maꞈ ngaˬ-ahˇ saˇ jaˇ maˬ ziꞈ-eu miˇ neh, Iˇjiˇtuˆ miˇ kʼahˬ laꞈ kʼoeˇ neh kʼaˇ 
doˆ le-euˬ tsawˇ haˬ deuˬ laꞈ kʼoeˇ, nyiˬ tseˇ kʼoꞈ-ahˇ neh laꞈ taˆ paw-euˬ tsawˇ haˬ 
deuˬ tiˬ gʼaˬ-iˬ, Aˬbyaˬhaˬ, Iˇtsaˆ hawˇ-eu Yaˬkoˆ-ahˇ ngaˬ neh saˇ jaˇ dzaˬ taˬ-euˬ 
miˇ kʼahˬ laꞈ kʼoeˇ maˬ ya le uˇ-a lehˇ ngaˇ kamˬ-eu ma lehˇ ehˇ tsehˆ-euˬ meh.  
12Sahˬpaˬ Miˬyehˇ-ahˇ saˇ jaˇ maˬ puiˬ-euˬ Gaˬnaˆ aˇ jeuˬ Yeˬpuˬnehˇ-euˬ aˬ li 
Gaˬlehˆ hawˇ-eu Nuˬ-euˬ aˬ li Yawˇshuˆ maˬ ngeuˇ naˇ, tiˬ gʼaˬ-iˬ maˬ ya le keuˆ-a 
lehˇ ehˇ taˬ-euˬ meh.  
13Sahˬpaˬ Miˬyehˇ nui ma pehˇ-awˇ, aˬ yawꞈ nui ma maˬ saˇ ni mˇ-euˬ tsawˇ haˬ 
kʼoeˇ shehˆ maˬ shiˇ jiˇ kʼoeˇ keuˆ ni, oeˬ tseˇ kʼoꞈ keuˆ ni bawˇ tsahˬ bawˇ dahˇ doe 
ni cah cah-ehˇ bi jawˇ-euˬ meh.  
14Nymˬ-mˇ, iˬ baˇ paˇ mˇ mawꞈ-eu naw maꞈ shehˆ kʼawꞈ ni, naw maꞈ-euˬ aˬ da 
deuˬ-euˬ pehˬ zaˇ-ahˇ paˇ nawˬ-awˇ, Iˇsaˬleˬlaˆ tsawˇ haˬ deuˬ kʼoeˇ taˆ Sahˬpaˬ 
Miˬyehˇ nui ma pehˇ-eu jeˬ tiˬ poˆ paˇ bi keuˆ le-eu gʼeh-eu ngaˇ. 
15Luˇbeˬ tsawˇ jeuˬ hawˇ-eu Gaˆ tsawˇ jeuˬ pyeuꞈ-eu naw maꞈ deuˬ Sahˬpaˬ Miˬyehˇ 
mehˬ nah maˬ caw teh ni dehꞈ ma lehˇ ngeuˇ naˇ, Iˇsaˬleˬlaˆ tsawˇ haˬ dawˬ tawˆ 
luꞈ-ahˇ bawˇ tsahˬ bawˇ dahˇ laꞈ kʼoeˇ aˬ yawꞈ byehˇ dzeh yaꞈ-awˇ, naw maꞈ baˬ da 
neh Iˇsaˬleˬlaˆ tsawˇ haˬ deuˬ ya luˬ ya seˇ-iˇ tehꞈ-a.” 
16Tsawˇ haˬ kʼoeˇ deuˬ Moˇseˬ-euˬ dawˬ peh paˇ jiˆ peh leˇ-awˇ ehˇ-eu, “Nga maꞈ-
euˬ yawˇ deuˬ bi jawˇ-eu gʼaˇ duˬ, kʼaˬ lo jeˬ zaˬ jeˬ kuˆ deuˬ hawˇ-eu, nga maꞈ-euˬ 
miˬ sawˇ zaˬ deuˬ jawˇ-eu gʼaˇ duˬ, nga maꞈ-ahˇ heu gaˇ meuˬ tiˬ deuˬ jeˬ huˬ bi tsoˆ 
laꞈ-awˬ.  
17Kʼoeˇ naˇ, nga maꞈ lehˬ hmˬ-awˇ, nga maꞈ-euˬ cawˬ Iˇsaˬleˬlaˆ tsawˇ haˬ deuˬ 
nehˬ-ehˇ guiˇ deuˆ leˇ-awˇ, aˬ yawꞈ maꞈ miˇ kʼahˬ za-awˇ jawˇ duˬ dah leˇ ngeh keuˆ 
ni, mehˬ hu paw nga maꞈ guiˇ daˬ daˬ-awˇ le ma. Nga maꞈ doˆ dzeuˇ ngeh, nga maꞈ-
euˬ miˬ sawˇ zaˬ deuˬ miˇ kʼahˬ heu kʼahˬ-ahˇ jawˇ-eu tsawˇ haˬ deuˬ-ahˇ maˬ ya 
guˆ ni, ziꞈ dah ni gʼeh-eu meuˬ deuˬ laꞈ kʼoeˇ ya bi jawˇ yaꞈ tehꞈ-a.  
18Iˇsaˬleˬlaˆ tsawˇ haˬ dawˬ tawˆ luꞈ yawˬ ha za paˬ-ahˇ gʼeh-eu miˇ kʼahˬ maˬ za 
kʼoeˇ keuˆ ni, nga maꞈ maˬ gʼoꞈ le.  
19Yawˇdaˬ lawˇ baˬ-euˬ kʼoeˇ baˬ-ahˇ kʼaˇ jaˆ-eu jeˬ nga maꞈ tiˬ jeˬ-iˬ maˬ geuꞈ. Aˬ jeˬ 
miˇ neh ehˇ naˇ, Yawˇdaˬ lawˇ baˬ-euˬ nahˇ ma doˆ kʼehˬ paw baˬ pyeuꞈ-eu heu baˬ-
ahˇ nga maꞈ jeˬ biˇ za gʼaˬ-euˬ ma.” 

20Moˇseˬ ehˇ-eu, “Naw maꞈ kʼaˇ ehˇ-eu loꞈ-ehˇ aˬ diˇ mˇ ma lehˇ ngeuˇ naˇ, heu gaˇ, 
Sahˬpaˬ Miˬyehˇ-euˬ mehˬ shi, guiˇ deuˆ leˇ-eu gʼaˇ duˬ naw maꞈ lehˬ hmˬ-awˬ.  
21Guiˇ deuˆ-eu naw maꞈ tsawˇ haˬ dawˬ tawˆ luꞈ, Yawˇdaˬ lawˇ baˬ tsehˆ doˆ-awˇ, 
Sahˬpaˬ Miˬyehˇ uˆ lahˇ-eu uˬ moˆ muiˇ-eu deuˬ-ahˇ guiˇ deuˆ-awˇ, kʼoeˇ deuˬ-ahˇ 
Sahˬpaˬ Miˬyehˇ deuˆ gʼaˬ ngeh keuˆ ni naw maꞈ ya deuˆ meh.  
22Miˇ kʼahˬ kʼoeˇ kʼahˬ deuˆ za ngeh, naw maꞈ gʼoꞈ le nya meh. Aˬ jeˬ miˇ neh ehˇ 
naˇ, Sahˬpaˬ Miˬyehˇ-ahˇ maˬ ehˇ, naw maꞈ-euˬ cawˬ Iˇsaˬleˬlaˆ tsawˇ haˬ deuˬ-ahˇ 
maˬ ehˇ, mˇ nehˬ paˬ-ehˇ gʼeh-eu jeˬ, naw maꞈ mˇ byah gʼaˬ-euˬ meh. Kʼoeˇ naˇ, 
Yawˇdaˬ lawˇ baˬ nahˇ ma doˆ kʼehˬ paw baˬ-ahˇ jaˆ-eu miˇ kʼahˬ heu kʼahˬ, Sahˬpaˬ 
Miˬyehˇ naw maꞈ-ahˇ biꞈ tsehˆ nehˬ laꞈ tehꞈ-a.  
23Ehˇ kʼawꞈ, naw maꞈ neh ehˇ taˬ-euˬ loꞈ-ehˇ naw maꞈ saˇ jaˇ maˬ ziꞈ naˇ, Sahˬpaˬ 
Miˬyehˇ-ahˇ naw maꞈ mˇ lehˬ-eu meh lehˇ naw maꞈ-ahˇ ngaˇ nymˬ-mˇ mi naˆ-ehˇ 
ehˇ taˬ-eu ma. Naw maꞈ tiˬ jeˬ-iˬ maˬ ya mˇ lehˬ ni yahˇ-awˬ. Maˬ ngeuˇ naˇ, naw 
maꞈ-euˬ iˬ baˇ baˬ da neh kʼehˬ nehˬ kʼaˆ nehˬ-eu jeˬ-ahˇ naw maꞈ ya daˬ tehꞈ-a.  
24Naw maꞈ-euˬ meuˬ deuˬ hawˇ-eu yawˇ yawˇ kuˆ deuˬ tsoˆ-awˬ. Ehˇ kʼawꞈ, naw 
maꞈ neh saˇ jaˇ dzaˬ taˬ-euˬ loꞈ-ehˇ mˇ byah-eu gʼaˇ duˬ taˬ ngehˇ.” 
25Gaˆ tsawˇ haˬ hawˇ-eu Luˇbeˬ tsawˇ haˬ deuˬ ehˇ-eu, “Nawˬ neh dawˬ kʼaˇ biꞈ 
nehˬ laꞈ-euˬ loꞈ-ehˇ nga maꞈ mˇ ma.  
26Nga maꞈ-euˬ miˬ sawˇ zaˬ deuˬ, nga maꞈ-euˬ mawˇ neˇ hawˇ-eu yawˇ deuˬ, heu 
gaˇ, Giˇlaˆ meuˬ-ahˇ bi jawˇ yaꞈ ma.  
27Nga maꞈ dawˬ tawˆ luꞈ lehˬ hmˬ-awˇ, Sahˬpaˬ Miˬyehˇ uˆ lahˇ-eu uˬ moˆ guiˇ deuˆ 
leˇ ma.” 
28Kʼoeˇ naˇ, Eˇlaˬzaˬ, Yawˇshuˆ hawˇ-eu, Iˇsaˬleˬlaˆ tsawˇ haˬ aˬ yuiꞈ aˬ tsu deuˬ-ahˇ 
Moˇseˬ heu loꞈ-ehˇ dawˬ biꞈ-euˬ meh.  
29“Gaˆ tsawˇ jeuˬ hawˇ-eu Luˇbeˬ tsawˇ jeuˬ Yawˇdaˬ lawˇ baˬ tsehˆ doˆ-awˇ Sahˬpaˬ 
Miˬyehˇ uˆ lahˇ-euˬ uꞈ moˆ guiˇ deuˆ-eu laꞈ kʼoeˇ, aˬ yawꞈ maꞈ caw ba-eu baˬ da neh 
miˇ kʼahˬ kʼoeˇ kʼahˬ-ahˇ naw maꞈ deuˆ za gʼaˬ naˇ, aˬ yawꞈ maꞈ-ahˇ Giˇlaˆ miˇ kʼahˬ 
biꞈ nehˬ-awˬ.  
30Ehˇ kʼawꞈ, aˬ yawꞈ maꞈ Yawˇdaˬ lawˇ baˬ maˬ tsehˆ-ehˇ, naw maꞈ nehˬ-ehˇ guiˇ 
maˬ deuˆ laˇ naˇ, aˬ yawꞈ maꞈ-euˬ jeˬ biˇ kʼawꞈ naw maꞈ nehˬ-ehˇ tiˬ kawˆ loꞈ-ehˇ 
Kaˬnaˬ miˇ kʼahˬ-ahˇ jaˆ tehꞈ-a.” 
31Gaˆ tsawˇ haˬ hawˇ-eu Luˇbeˬ tsawˇ haˬ deuˬ ehˇ-eu, “Sahˬpaˬ Miˬyehˇ neh dawˬ 
biꞈ taˬ-euˬ loꞈ-ehˇ nga maꞈ mˇ ma.  
32Yawˇdaˬ lawˇ baˬ nahˇ ma doˆ kʼehˬ heu gaˇ nga maꞈ jeˬ biˇ za ni, Sahˬpaˬ Miˬyehˇ 
uˆ lahˇ-eu uˬ moˆ Kaˬnaˬ miˇ kʼahˬ-ahˇ nga maꞈ le uˇ-awˇ guiˇ deuˆ leˇ ma.” 
33Kʼoeˇ naˇ, Aˬmawˇliˆ sahˬ paˬ Siˇhoˬ-euˬ miˇ kʼahˬ dawˬ tawˆ luꞈ hawˇ-eu Baˬshaˬ 
sahˬ paˬ Awˇgaˆ-euˬ miˇ kʼahˬ dawˬ tawˆ luꞈ maˬ ehˇ, miˇ kʼahˬ kʼoeˇ deuˬ-euˬ tahˬ 
gʼoꞈ tahˬ jawˇ jaˆ-eu meuˬ deuˬ hawˇ-eu kʼoeˇ-euˬ gahˬ kaˬ deuˬ maˬ ehˇ, Gaˆ tsawˇ 
jeuˬ, Luˇbeˬ tsawˇ jeuˬ hawˇ-eu Maˬnaˇseˬ tsawˇ jeuˬ tiˬ paˆ-ahˇ Moˇseˬ biꞈ nehˬ-euˬ 
meh.  

34Gaˆ tsawˇ jeuˬ neh tsoˆ muiˬ geuꞈ-euˬ meuˬ deuˬ-aˬ, Diˇboˬ meuˬ, Aˬtaˬyoˆ meuˬ, 
Aˬyawˬ meuˬ,  
35Aˬtaˬyawˇshoˬpaˬ meuˬ, Yeˬzeuˬ meuˬ, Yoˇbeˬhaˇ meuˬ,  
36Behˬnymˇlahˬ meuˬ hawˇ-eu, Behˬhaˬlaˬ meuˬ heu deuˬ meh.  
37Luˇbeˬ tsawˇ jeuˬ neh tsoˆ muiˬ geuꞈ-eu meuˬ deuˬ-aˬ, Heˬshaˬboˬ meuˬ, Eˇleˬlaˬ 
meuˬ, Kiˇlaˬdeˬ meuˬ, 
38Neˬboˬ meuˬ, Baˬlaˇmyoˬ meuˬ (meuˬ heu meuˬ-euˬ tsawˇ myahˇ heu myahˇ 
myahˇ paˇ taˬ-euˬ meh) hawˇ-eu, Siˇbaˬmaˬ meuˬ, heu deuˬ meh. Aˬ yawꞈ maꞈ neh 
tsoˆ muiˬ-euˬ meuˬ deuˬ-ahˇ, aˬ yawꞈ maꞈ tsawˇ myahˇ myahˇ paˇ nehˬ-euˬ meh.  
39Maˬnaˇseˬ-euˬ aˬ li Maˬkiˬlaˇ-euˬ aˇ jeuˬ deuˬ Giˇlaˆ meuˬ-ahˇ guiˇ deuˆ za-awˇ, 
kʼoeˇ gaˇ jawˇ-eu Aˬmawˇliˆ tsawˇ haˬ deuˬ-ahˇ teh doˆ nehˬ-euˬ meh.  
40Kʼoeˇ miˇ neh, Maˬkiˬlaˇ aˇ jeuˬ-ahˇ Giˇlaˆ miˇ kʼahˬ Moˇseˬ biꞈ-awˇ, kʼoeˇ gaˇ bi 
jawˇ-euˬ meh.  
41Maˬnaˇseˬ tsawˇ jeuˬ Yaˬiˇlaˆ aˇ jeuˬ deuˬ kʼawꞈ, pu tiˬ paˆ na deuˬ deuˆ za-awˇ, 
“Yaˬiˇlaˆ-euˬ pu deuˬ” lehˇ myahˇ-euˬ meh.  
42Noˇbaˬ-aˬ, Jeˇnaˆ meuˬ hawˇ-eu kʼoeˇ gaˇ taꞈ-eu pu deuˬ-ahˇ deuˆ za-awˇ, aˬ yawꞈ-
euˬ tsawˇ myahˇ yuˇ-awˇ, Noˇbaˬ meuˬ lehˇ myahˇ nehˬ-euˬ meh.  

Bawˇtsahˬ 33 

Iˇsaˬleˬlaˆ tsawˇ haˬ deuˬ tiˬ gaˇ saˇ-iˬ tiˬ gaˇ jawˇ naˬ-euˬ 

1Heu-aˬ, Moˇseˬ hawˇ-eu Aˬloˬ aˬ nyaꞈ Iˇsaˬleˬlaˆ tsawˇ haˬ deuˬ-ahˇ Iˇjiˇtuˆ miˇ 
kʼahˬ laꞈ kʼoeˇ neh Sheuˬ doˆ laꞈ nehˬ-awˇ, aˬ yawꞈ maꞈ tiˬ gaˇ saˇ-iˬ tiˬ gaˇ jawˇ naˬ-
euˬ jawˇ duˬ deuˬ-euˬ tsawˇ myahˇ pyeuꞈ-eu meh.  
2Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, aˬ yawꞈ maꞈ kʼaˇ jawˇ naˬ ngeh, jawˇ 
naˬ-euˬ jawˇ duˬ tsawˇ myahˇ Moˇseˬ boꞈ-euˬ meh.  
3Ba la yaw beh siˬ tseˇ ngaˬ nah Baˬsaˬkaˬ Bawˬ-iˬ jahˇ beh beh-euˬ poˆ bawˬ-iˬ 
gʼeh gʼaˬ-awˇ yawˬ nah yawˬ-ahˇ, Iˇjiˇtuˆ miˇ kʼahˬ laꞈ kʼoeˇ neh Iˇsaˬleˬlaˆ tsawˇ haˬ 
deuˬ doˆ laˇ-euˬ meh. Sahˬpaˬ Miˬyehˇ haw piˇ-eu uˬ moˆ, Iˇjiˇtuˆ tsawˇ haˬ deuˬ 
mawˇ mawˇ-ehˇ, Laˬmaˬsehˇ meuˬ-ahˇ neh aˬ yawꞈ maꞈ doˆ laˇ-euˬ meh.  
4Kʼoeˇ ngeh, Iˇjiˇtuˆ tsawˇ haˬ deuˬ-aˬ, Sahˬpaˬ Miˬyehˇ neh sehꞈ-euˬ aˬ yawꞈ maꞈ-
euˬ aˬ li aˬ yuiꞈ deuˬ-ahˇ baꞈ pahˬ luꞈ-eu meh. Sahˬpaˬ Miˬyehˇ kʼoeˇ loꞈ-ehˇ jahˇ-
awˇ, Iˇjiˇtuˆ miˬyehˇ deuˬ naˆ maˬ tseˇ aˬ yawꞈ baoˬ huiˬ dzehˬ-eu gaˇ kawˆ bi siˬ bi 
mawˇ-euˬ meh.  
5Iˇsaˬleˬlaˆ tsawˇ haˬ deuˬ Laˬmaˬsehˇ meuˬ-ahˇ neh doˆ laˇ-awˇ, Suˇkoˆ lehˇ kuˇ-eu 
jawˇ duˬ-ahˇ jawˇ naˬ-euˬ meh.  
6Kʼoeˇ naˇ, bawˇ tsahˬ bawˇ dahˇ dawˬ peh tehˬ ni jaˆ-eu Eˇdamˬ meuˬ-ahˇ aˬ yawꞈ 
maꞈ jawˇ naˬ-euˬ meh.  
7Kʼoeˇ gaˇ neh naˇ, Baˬlaˇzeˬpoˬ meuˬ-euˬ nahˇ ma doˆ kʼehˬ paw jaˆ-eu Piˇhaˬhiˇyoˆ 
meuˬ paw paˇ gʼoꞈ le-awˇ, Miˇgaˬdawˇlaˆ meuˬ dawˬ peh jawˇ naˬ-euˬ meh.  

8Piˇhaˬhiˇyoˆ-ahˇ neh naˇ, Iˬ ma laˆ shaˆ Yaw neˇ tsehˆ doˆ-awˇ, Shuˇyaˆ bawˇ tsahˬ 
bawˇ dahˇ laꞈ kʼoeˇ iˇ uˇ-awˇ, smˬ nah paˇ iˇ gʼeh naˇ, Maˬlahˬ lehˇ kuˇ-eu jawˇ duˬ-
ahˇ paˇ jawˇ naˬ-euˬ meh.  
9Kʼoeˇ gaˇ neh naˇ, Eˇlmˬ lehˇ kuˇ-eu jawˇ duˬ-ahˇ iˇ-awˇ, kʼoeˇ gaˇ jawˇ naˬ-euˬ meh. 
Aˬ jeˬ miˇ neh ehˇ naˇ, kʼoeˇ gaˇ iˇ cuꞈ iˇ beuˆ tseˇ nyiꞈ beuˆ doˆ-awˇ, daoˇ aˇ bawˬ shiꞈ 
tseˇ bawˬ dehꞈ-eu meh.  
10Eˇlmˬ-ahˇ neh aˬ yawꞈ maꞈ paˇ doˆ-iˇ-awˇ, Suˇzaˆ iˬ ma laˆ shaˆ lahˇ gʼoꞈ dawˬ peh 
jawˇ naˬ-euˬ meh.  
11Kʼoeˇ gaˇ neh naˇ, Siˬ lehˇ kuˇ-eu bawˇ tsahˬ bawˇ dahˇ-ahˇ aˬ yawꞈ maꞈ paˇ jawˇ 
naˬ-euˬ meh. 
12Kʼoeˇ gaˇ neh naˇ, Doˇpaˬkaˬ lehˇ kuˇ-eu jawˇ duˬ-ahˇ jawˇ naˬ-euˬ meh.  
13Kʼoeˇ gaˇ neh naˇ, Aˬluˇshaˆ lehˇ kuˇ-eu jawˇ duˬ-ahˇ jawˇ naˬ-euˬ meh.  
14Kʼoeˇ gaˇ neh naˇ, aˬ yawꞈ maꞈ dawˇ-eu gʼaˇ duˬ iˇ cuꞈ maˬ jaˆ-eu Leˬpiˇdeˬ lehˇ 
kuˇ-eu jawˇ duˬ-ahˇ jawˇ naˬ-euˬ meh.  
15-37Leˬpiˇdeˬ-ahˇ neh Hawˇlaˆ gawˬ jawˬ yaw kaˬ-ahˇ, jawˇ duˬ heu deuˬ-ahˇ aˬ 
yawꞈ maꞈ jawˇ naˬ-euˬ meh. Siˇnaˆ bawˇ tsahˬ bawˇ dahˇ, Giˇbyoˆhaˬtaˬbaˬ (mehˇ 
juiˇ juiˇ-eu lmˬ bymˇ), Haˬzeˬloˆ, Liˇdaˬmaˬ, Leˬmoˬpaˬyehˆ, Liˇbaˬnaˬ, Li sah, 
Jeˬhaˇlaˬdaˇ, Sheˬpeuˬ gawˬ jawˬ, Haˬlaˬdaˬ, Maˬkaˬheˬloˆ, Taˬhaˇ, Teˬlah, 
Miˇdaˬkaˬ, Haˬshaˬmoˇnaˬ, Moˇseˬlawˆ, Beˬneˬjaˬkaˬ, Hawˇlaˆhaˬgiˇgaˆ, Yoˇbaˬdaˬ, 
Aˬbyoˬnaˬ, Eˬzoˇgeˇbaˬ, Ziˇnaˆ lehˇ kuˇ-eu bawˇ tsahˬ bawˇ dahˇ (Kaˬdeˬshaˇ-ahˇ 
ehˇ-eu meh) hawˇ-eu Eˬdoˬ miˇ kʼahˬ gaˇ dzeˇ jaˆ-eu Hawˇlaˆ gawˬ jawˬ heu deuˬ 
meh.  
38Sahˬpaˬ Miˬyehˇ neh dawˬ biꞈ-euˬ loꞈ-ehˇ, Hawˇlaˆ gawˬ jawˬ-ahˇ Aˬloˬ daˆ leˇ-
awˇ, Iˇsaˬleˬlaˆ tsawˇ haˬ Iˇjiˇtuˆ miˇ kʼahˬ-ahˇ neh doˆ le-euˬ oeˬ tseˇ kʼoꞈ tiˬ kʼoꞈ ba 
la ngaˬ siˬ tiˬ siˬ yaw beh nah-ahˇ, kʼoeˇ tsahˇ-ahˇ aˬ yawꞈ shiˇ-euˬ meh.  
39Hawˇlaˆ gawˬ jawˬ kʼoeˇ taˆ Aˬloˬ ziˇ jiˇ ngeh, aˬ yawꞈ-euˬ aˇ kʼoꞈ tiˬ yaˇ nyiˬ tseˇ 
smˇ kʼoꞈ byah-eu meh.  
40Iˇsaˬleˬlaˆ tsawˇ haˬ deuˬ laˇ luꞈ-eu gaˇ kawˆ Kaˬnaˬ miˇ kʼahˬ laꞈ oˆ dzaˬ-ahˇ jawˇ-
eu Aˬlaˬdaˇ sahˬpaˬ ya gaˬ-euˬ meh.  
41-49Hawˇlaˆ gawˬ jawˬ-ahˇ neh Mawˇbaˆ miˇ kʼahˬ deh ga jaˆ gaˇ keuˆ ni, jawˇ duˬ 
heu deuˬ-ahˇ Iˇsaˬleˬlaˆ tsawˇ haˬ deuˬ jawˇ naˬ-euˬ meh. Zaˬlaˬmoˇnaˬ, Puˇnoˬ, 
Awˇboˆ, Mawˇbaˆ miˇ kaˬ Aˬbaˬleˬ pu tsoeˬ deuˬ, Diˇboˬgaˆ, Aˬlaˬmawˬdiˇbaˬlaˬdeˬ, 
Neˬboˬ gawˬ jawˬ dawˬ peh jaˆ-eu Aˬbaˬleˬ gawˬ jawˬ hawˇ-eu, Yeˬliˇkoˇ meuˬ-euˬ 
nui baˬ paw Yawˇdaˬ lawˇ baˬ kʼoeˇ paw baˬ-ahˇ jaˆ-eu Behˬjaˬshiˇmoˇ meuˬ hawˇ-
eu Aˬkaˬshaˇ deh kʼawꞈ yaw kaˬ-ahˇ jaˆ-eu Mawˇbaˆ miˇ kʼahˬ deh ga, heu deuˬ 
meh.  

Yawˇdaˬ lawˇ baˬ maˬ tsehˆ doˆ mi naˆ-ehˇ mehˬ nehˬ tsoˆ nehˬ-euˬ 

50Yeˬliˇkoˇ meuˬ-ahˇ neh Yawˇdaˬ lawˇ baˬ nui baˬ-ahˇ jaˆ-eu Mawˇbaˆ miˇ kʼahˬ 
deh ga-ahˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
51“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ mehˬ nehˬ tsoˆ nehˬ-awˬ. Naw maꞈ 
Yawˇdaˬ lawˇ baˬ tsehˆ-awˇ Kaˬnaˬ miˇ kʼahˬ-ahˇ uˇ leˇ ngeh,  

52kʼoeˇ gaˇ jawˇ luꞈ-eu tsawˇ haˬ dawˬ tawˆ luꞈ-ahˇ ya teh doˆ-awˇ, aˬ yawꞈ maꞈ neh 
tehˆ taˬ-euˬ tahˬ pahˬ aˬ ma mawˇ kawˇ dawˬ tawˆ luꞈ hawˇ-eu, aˬ yawꞈ maꞈ-euˬ uˬ 
duˬ tahˬ-eu jawˇ duˬ dawˬ tawˆ luꞈ ya laˆ cawˆ jiˇ meh.  
53Miˇ kʼahˬ kʼoeˇ kʼahˬ-ahˇ deuˆ geuꞈ-awˇ kʼoeˇ gaˇ jawˇ-awˬ. Aˬ jeˬ miˇ neh ehˇ naˇ, 
ngaˇ naw maꞈ-ahˇ miˇ kʼahˬ kʼoeˇ kʼahˬ biꞈ-eu ma.  
54Miˇ kʼahˬ kʼoeˇ kʼahˬ Iˇsaˬleˬlaˆ tsawˇ jeuˬ deuˬ-ahˇ biꞈ nehˬ-awˇ, shehˆ tsaˬ bi tsaˬ 
geuꞈ-awˬ. Tsawˇ haˬ myaˬ dzehˬ-eu tsawˇ jeuˬ-ahˇ huiˬ dzehˬ-eu miˇ kʼahˬ biˇ oꞈ 
nehˬ-awˇ, tsawˇ haˬ cuiˆ dzehˬ-eu tsawˇ jeuˬ-ahˇ nyiˇ dzehˬ-eu miˇ kʼahˬ biˇ oꞈ nehˬ-
awˬ.  
55Ehˇ kʼawꞈ, kʼoeˇ gaˇ jawˇ luꞈ-eu tsawˇ haˬ kʼoeˇ deuˬ-ahˇ naw maꞈ maˬ teh doˆ jiˇ 
naˇ, kʼaˇ dzeˇ yaꞈ-euˬ tsawˇ haˬ deuˬ-aˬ, naw maꞈ-euˬ myaˆ nuiˆ-ahˇ ahˇ-eu myaˆ 
pawꞈ hawˇ-eu naw maꞈ-euˬ byaˇ gʼaˇ-ahˇ tsawˆ-eu daˇ ceh loꞈ-ehˇ naw maꞈ-ahˇ laˆ 
bahˬ tehꞈ-a.  
56Aˬ yawꞈ maꞈ-ahˇ naw maꞈ maˬ teh doˆ naˇ, aˬ yawꞈ maꞈ-ahˇ laˆ luˬ laˆ seˇ nehˬ-eu 
gʼaˇ duˬ ngaˇ lehˬ hmˬ taˬ-euˬ loꞈ-ehˇ, naw maꞈ-ahˇ ngaˇ laˆ luˬ laꞈ seˇ ma lehˇ ehˇ 
nehˬ-awˬ.” 

Bawˇtsahˬ 34 

Kaˬnaˬ miˇ kʼahˬ-euˬ miˇ kaˬ 

1Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
2“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ mehˬ nehˬ tsoˆ nehˬ-awˬ. Ngaˇ naw maꞈ-
ahˇ biꞈ-euˬ Kaˬnaˬ miˇ kʼahˬ-ahˇ naw maꞈ le keuˆ ngeh, naw maꞈ-euˬ miˇ kʼahˬ miˇ 
kaˬ heu loꞈ-ehˇ jaˆ tehꞈ-a.  
3Naw maꞈ miˇ kʼahˬ laꞈ oˆ paw pyawˬ-euˬ miˇ kaˬ-aˬ, Ziˇnaˆ bawˇ tsahˬ bawˇ dahˇ-
ahˇ neh Eˬdoˬ miˇ kʼahˬ-euˬ miˇ kaˬ-ahˇ keuˆ ni meh. Laꞈ oˆ paw pyawˬ miˇ kaˬ 
kʼoeˇ-aˬ, Shiˇ-eu Iˬ ma laˆ shaˆ lah dahˬ paw coeˇ-ahˇ neh aˇ dahˬ beh-eu meh.  
4Kʼoeˇ gaˇ neh naˇ, Aˬkaˬlaˬbeˬ gʼaˬ lahˇ-ahˇ neh iˇ gʼeh-awˇ, Ziˇnaˆ bawˇ tsahˬ bawˇ 
dahˇ iˇ dzeuˇ-awˇ, Kaˬdeˬshaˇbaˬneˬ-ahˇ keuˆ ni meh. Kʼoeˇ gaˇ neh naˇ, nahˇ ma ga 
kʼehˬ paw pyawˬ-ehˇ laꞈ taˆ paw pyawˬ-ahˇ paˇ le gʼeh leꞈ-awˇ, Haˬzaˇaˬdaˇ le 
dzeuˇ-awˇ, Aˬzaˬmoˬ-ahˇ keuˆ ni iˇ gʼeh-eu meh.  
5Kʼoeˇ gaˇ neh naˇ, Iˇjiˇtuˆ miˇ kʼahˬ-euˬ miˇ kaˬ dawˬ peh jaˆ-eu deh kʼawꞈ-ahˇ keuˆ 
ni iˇ ka gʼeh-awˇ, Gʼahˇ ceh-euˬ Iˬ ma laˆ shaˆ-ahˇ dahˬ-iˇ-eu meh.  
6“Nahˇ ma ga kʼehˬ paw pyawˬ miˇ kaˬ-aˬ, Gʼahˇ ceh-euˬ Iˬ ma laˆ shaˆ meh.  
7“Laꞈ taˆ paw pyawˬ miˇ kaˬ-aˬ, Gʼahˇ ceh-euˬ Iˬ ma laˆ shaˆ-ahˇ neh aˇ dahˬ beh-
awˇ, Hawˇlaˆ gawˬ jawˬ paw le gʼeh leꞈ-eu meh.  
8Kʼoeˇ gaˇ neh naˇ, Haˬmaˆ gʼaˬ lahˇ-ahˇ neh Zeˬdaˇ hawˇ-eu 
9Ziˇpaˬloˬ le dzeuˇ-awˇ, HaˬzaˇEˇnaˬ-ahˇ keuˆ ni meh.  
10“Nahˇ ma doˆ kʼehˬ paw miˇ kaˬ-aˬ, Haˬzaˇeˇnaˬ-ahˇ neh aˇ dahˬ beh-awˇ, 
Sheˬpamˬ paw iˇ gʼeh-euˬ meh.  

11Sheˬpamˬ-ahˇ neh naˇ, laꞈ oˆ paw Aˬiˇnaˆ meuˬ-euˬ nahˇ ma doˆ kʼehˬ paw jaˆ-eu 
Haˬlaˬbeˬlaˇ meuˬ-ahˇ keuˆ ni iˇ gʼeh-awˇ, Gaˬliˬlehˇ lah-euˬ nahˇ ma doˆ kʼehˬ paw 
jaˆ-eu gawˬ jawˬ deuˬ-ahˇ daˆ doˆ leˇ-eu meh.  
12Kʼoeˇ gaˇ neh naˇ, Yawˇdaˬ lawˇ baˬ caw caw-ehˇ iˇ ka-awˇ, Shiˇ-eu Iˬ ma laˆ shaˆ-
ahˇ dahˬ-iˇ-eu meh.  

“Heu-aˬ, oeˬ paw oeˬ coeˇ-ahˇ jaˆ-eu naw maꞈ-euˬ miˇ kaˬ meh lehˇ ehˇ nehˬ-awˬ.” 
13Kʼoeˇ naˇ, Iˇsaˬleˬlaˆ tsawˇ haˬ deuˬ-ahˇ Moˇseˬ ehˇ nehˬ-eu, “Heu-aˬ, naw maꞈ 
shehˆ tsaˬ tsaˬ-eu laꞈ kʼoeˇ ya biˇ geuꞈ-eu miˇ kʼahˬ meh. Tsawˇ jeuˬ gʼoeˬ jeuˬ uˬ taꞈ 
tiˬ paˆ-ahˇ, Sahˬpaˬ Miˬyehˇ miˇ kʼahˬ heu kʼahˬ biꞈ-eu meh.  
14Aˬ jeˬ miˇ neh ehˇ naˇ, Luˇbeˬ tsawˇ jeuˬ, Gaˆ tsawˇ jeuˬ hawˇ-eu, nahˇ ma doˆ 
kʼehˬ paw baˬ-ahˇ jawˇ yaꞈ-euˬ Maˬnaˇseˬ tsawˇ jeuˬ tiˬ paˆ-aˬ, yawˬ ha aˇ jeuˬ yawˬ 
ha jeˬ biˇ za gʼaˬ jiˇ-euˬ meh.  
15Tsawˇ jeuˬ nyiˬ jeuˬ uˬ taꞈ tiˬ paˆ kʼoeˇ deuˬ-aˬ, Yeˬliˇkoˇ meuˬ kʼoeˇ paw paˆ, 
Yawˇdaˬ lawˇ baˬ nahˇ ma doˆ kʼehˬ paw baˬ-ahˇ jeˬ biˇ za gʼaˬ-euˬ meh.” 

Aˬ yuiꞈ aˬ tsu geuꞈ-eu deuˬ miˇ kʼahˬ ya biˇ nehˬ-eu 

16Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
17“Piˇ ma Eˇlaˬzaˬ hawˇ-eu Nuˬ-euˬ aˬ li Yawˇshuˆ aˬ nyaꞈ, Iˇsaˬleˬlaˆ tsawˇ haˬ deuˬ-
ahˇ miˇ kʼahˬ ya biˇ nehˬ meh.  
18Aˬ yawꞈ nyaꞈ miˇ kʼahˬ biˇ ngeh, tsawˇ jeuˬ tiˬ jeuˬ-euˬ aˬ yuiꞈ aˬ tsu tiˬ gʼaˬ tseˇ 
doˆ-awˇ, aˬ yawꞈ nyaꞈ-ahˇ ya bi caw ba meh.” 
19Heu-aˬ, Sahˬpaˬ Miˬyehˇ neh tseˇ doˆ-euˬ tsawˇ haˬ deuˬ-euˬ tsawˇ myahˇ meh. 
Yuˇdaˆ tsawˇ jeuˬ laꞈ kʼoeˇ, Yeˬpuˬnehˇ-euˬ aˬ li Gaˬlehˆ.  
20Suˇmoˬ tsawˇ jeuˬ laꞈ kʼoeˇ, Aˬmiˇhuˆ-euˬ aˬ li Sheˬluˇmeˬlaˇ.  
21Beˬyaˬmiˬ tsawˇ jeuˬ laꞈ kʼoeˇ, Ciˇsaˬloˬ-euˬ aˬ li Eˇliˇdaˆ.  
22Daˬ tsawˇ jeuˬ laꞈ kʼoeˇ, Yoˇgaˬliˇ-euˬ aˬ li Buˇkiˬ.  
23Maˬnaˇseˬ tsawˇ jeuˬ laꞈ kʼoeˇ, Eˇpoˬ-euˬ aˬ li Haˬneˬlaˇ.  
24Eˇpaˬleˬ tsawˇ jeuˬ laꞈ kʼoeˇ, Shiˇpaˬtaˬ-euˬ aˬ li Gaˬmoeˬlaˇ.  
25Zeˬbuˬluˬ tsawˇ jeuˬ laꞈ kʼoeˇ, Paˬnaˆ-euˬ aˬ li Eˇliˇzaˬpaˬ.  
26Iˇsaˬkaˬ tsawˇ jeuˬ laꞈ kʼoeˇ, Aˇzaˬ-euˬ aˬ li Paˬlaˬteˬlaˇ. 
27Aˬsaˬ tsawˇ jeuˬ laꞈ kʼoeˇ, Sheˬloˬmiˬ-euˬ aˬ li Aˬhiˇhuˆ.  
28Naˬtaˬliˇ tsawˇ jeuˬ laꞈ kʼoeˇ, Aˬmiˇhuˆ-euˬ aˬ li Peˬdaˬheˬlaˇ.  
29Tsawˇ haˬ heu deuˬ-aˬ, Kaˬnaˬ miˇ kʼahˬ laꞈ kʼoeˇ Iˇsaˬleˬlaˆ tsawˇ haˬ deuˬ-ahˇ jeˬ 
biˇ biꞈ nehˬ-eu gʼaˇ duˬ Sahˬpaˬ Miˬyehˇ neh tseˇ doˆ-euˬ tsawˇ haˬ deuˬ pyeuꞈ-eu 
meh.  

Bawˇtsahˬ 35 

Leˬbiˇ tsawˇ haˬ deuˬ-ahˇ biꞈ-euˬ meuˬ deuˬ 

1Yeˬliˇkoˇ meuˬ-euˬ kʼoeˇ paw paˆ Yawˇdaˬ lawˇ baˬ nui baˬ-ahˇ jaˆ-eu Mawˇbaˆ miˇ 
kʼahˬ deh ga-ahˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  

2“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Iˇsaˬleˬlaˆ tsawˇ haˬ deuˬ 
neh za-euˬ miˇ kʼahˬ laꞈ kʼoeˇ, meuˬ tiˬ paˆ na deuˬ hawˇ-eu meuˬ-euˬ tahˬ gʼoꞈ tahˬ 
jawˇ jaˆ-eu jeˬ zaˬ gaˆ kʼahˬ deuˬ Leˬbiˇ tsawˇ ha deuˬ-ahˇ ya biꞈ meh.  
3Meuˬ kʼoeˇ deuˬ-aˬ, Leˬbiˇ tsawˇ haˬ deuˬ-euˬ meuˬ pyeuꞈ-awˇ, kʼoeˇ gaˇ ya bi jawˇ 
meh. Jeˬ zaˬ gaˆ kʼahˬ kʼoeˇ deuˬ kʼawꞈ, aˬ yawꞈ maꞈ-euˬ mawˇ neˇ hawˇ-eu jeˬ zaˬ 
deuˬ gʼaˇ duˬ meh.  
4Meuˬ meuˬ lahˇ gawˬ taˬ-euˬ gaˇ neh nyiˬ yaˇ ngaˬ tseˇ lmˇ kaˬ gaˇ keuˆ ni, meuˬ-
euˬ tiˬ jawˬ jeˬ zaˬ gaˆ kʼahˬ ya taˬ nehˬ meh.  
5Meuˬ-euˬ laꞈ nyiˇ paw nahˇ ma doˆ kʼehˬ paw pyawˬ-ahˇ ngaˬ yaˇ lmˇ, nahˇ ma ga 
kʼehˬ paw pyawˬ-ahˇ ngaˬ yaˇ lmˇ, laꞈ taˆ paw pyawˬ-ahˇ ngaˬ yaˇ lmˇ hawˇ-eu, laꞈ 
oˆ paw pyawˬ-ahˇ ngaˬ yaˇ lmˇ bi jaˆ-awˇ, kʼoeˇ-euˬ gʼahˇ ceh meuˬ ya bi jaˆ meh. 
Heu-aˬ, meuˬ-euˬ jeˬ zaˬ gaˆ kʼahˬ pyeuꞈ-eu meh.  
6Tsawˇ haˬ tiˬ gʼaˬ na maꞈ yehꞈ maˇ yehꞈ-ehˇ aˬ cawˬ-ahˇ laˆ sehꞈ ngeh cehˆ buˬ nya-
eu gʼaˇ duˬ, buˬ-iˇ law-iˇ-eu meuˬ koꞈ meuˬ Leˬbiˇ tsawˇ haˬ-ahˇ naw maꞈ ya biꞈ 
meh. Kʼoeˇ uˬ taꞈ, meuˬ oeˬ tseˇ nyiꞈ meuˬ aˬ yawꞈ maꞈ-ahˇ ya biꞈ meh.  
7Meuˬ dawˬ tawˆ luꞈ oeˬ tseˇ yehꞈ meuˬ hawˇ-eu meuˬ kʼoeˇ deuˬ-euˬ jeˬ zaˬ gaˆ 
kʼahˬ deuˬ ahˇ leˇ-ehˇ, Leˬbiˇ tsawˇ haˬ deuˬ-ahˇ naw maꞈ ya biꞈ meh.  
8Leˬbiˇ tsawˇ haˬ deuˬ-ahˇ meuˬ biꞈ ngeh, miˇ kʼahˬ za huiˬ dzehˬ-euˬ tsawˇ jeuˬ 
deuˬ ya biꞈ myaˬ dzehˬ-awˇ, miˇ kʼahˬ za cuiˆ dzehˬ-euˬ deuˬ ya biꞈ cuiˆ dzehˬ meh.” 

Buˬ-iˇ law-iˇ-eu meuˬ deuˬ 
(Dawˬmehˬ 19.1-13; Yawˇshuˆ 20.1-9) 

9Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
10“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Yawˇdaˬ lawˇ baˬ tsehˆ-
awˇ, Kaˬnaˬ miˇ kʼahˬ-ahˇ naw maꞈ uˇ leˇ ngeh,  
11tsawˇ haˬ tiˬ gʼaˬ na maˬ yehꞈ maˇ yehꞈ-ehˇ aˬ cawˬ-ahˇ laˆ sehꞈ ngeh cehˆ buˬ 
nya-eu gʼaˇ duˬ, buˬ-iˇ law-iˇ-eu meuˬ deuˬ naw maꞈ ya tseˇ doˆ taˬ meh.  
12Kʼoeˇ gaˇ aˬ yawꞈ cehˆ uˇ-iˇ-awˇ, shiˇ-euˬ gʼaˬ-euˬ aˬ yuiꞈ aˬ nyiˇ deuˬ neh laꞈ poˆ bi 
poˆ-eu jeˬ-ahˇ aˬ yawꞈ ya buˬ-iˇ tehꞈ-a. Tsawˇ haˬ tiˬ gʼaˬ aˬ cawˬ-ahˇ sehꞈ-euˬ meh 
lehˇ ehˇ-eu kʼawꞈ, tsawˇ haˬ aˇ maꞈ aˇ muˇ mehˬ shi yaˇ kʼaˬ maˬ daˇ tsehˆ gʼaˬ kʼoeˇ 
keuˆ ni, aˬ yawꞈ-ahˇ maˬ ya sehꞈ-a.  
13Meuˬ koꞈ meuˬ tseˇ doˆ taˬ-awˬ.  
14Yawˇdaˬ lawˇ baˬ nahˇ ma doˆ kʼehˬ paw smˇ meuˬ hawˇ-eu Kaˬnaˬ miˇ kʼahˬ laꞈ 
kʼoeˇ smˇ meuˬ tseˇ doˆ taˬ-awˬ.  
15Meuˬ kʼoeˇ deuˬ-aˬ, Iˇsaˬleˬlaˆ tsawˇ haˬ deuˬ hawˇ-eu aˬ yawꞈ maꞈ nehˬ-ehˇ tiˬ 
kʼehˬ tiˬ yamˬ laꞈ kʼoeˇ maˬ ehˇ, aˬ myah luꞈ maˬ ehˇ, jawˇ luꞈ-eu boeˇ miˬ siˬ kʼaˬ 
deuˬ gʼaˇ duˬ buˬ-iˇ law-iˇ-eu meuˬ deuˬ pyeuꞈ-eu meh. Tsawˇ haˬ tiˬ gʼaˬ na maˬ 
yehꞈ maˇ yehꞈ-ehˇ aˬ cawˬ-ahˇ laˆ sehꞈ ngeh, meuˬ kʼoeˇ tiˬ meuˬ na-ahˇ ceh uˇ-iˇ 
naˇ, ya buˬ-iˇ tehꞈ-a.  
16“Tsawˇ haˬ tiˬ gʼaˬ na, shmˇ neh aˬ cawˬ-ahˇ diˬ-awˇ bi shiˇ naˇ, tsawˇ haˬ-ahˇ 
sehꞈ-euˬ jeˬ pyeuꞈ-eu miˇ neh, aˬ yawꞈ-ahˇ paˇ ya sehꞈ poˆ meh.  

17Tsawˇ haˬ tiˬ gʼaˬ na, tsawˇ haˬ-ahˇ tuˆ sehꞈ nya-eu kʼaˬ lo tuˆ tehˬ-awˇ, aˬ cawˬ-
ahˇ tuˆ-awˇ bi shiˇ naˇ, tsawˇ haˬ-ahˇ sehꞈ-euˬ jeˬ pyeuꞈ-eu miˇ neh, aˬ yawꞈ-ahˇ paˇ 
ya sehꞈ poˆ meh.  
18Tsawˇ haˬ tiˬ gʼaˬ na, tsawˇ haˬ-ahˇ deh sehꞈ nya-eu daˇ kawˬ baꞈ-awˇ aˬ cawˬ-ahˇ 
deh-awˇ bi shiˇ naˇ, tsawˇ haˬ-ahˇ sehꞈ-euˬ jeˬ pyeuꞈ-eu miˇ neh, aˬ yawꞈ-ahˇ paˇ ya 
sehꞈ poˆ meh.  
19Shiˇ-eu gʼaˬ-ahˇ aˬ yuiꞈ aˬ nyiˇ peh dzehˬ-eu gʼaˬ, tsawˇ haˬ kʼoeˇ gʼaˬ-ahˇ ya sehꞈ 
meh. Tsawˇ haˬ kʼoeˇ gʼaˬ-ahˇ kʼaˇ mawˇ le gaˇ aˬ yawꞈ sehꞈ nya meh.  
20“Tsawˇ haˬ tiˬ gʼaˬ na aˬ cawˬ nehˬ-ehˇ nui ma laˆ jaˆ taˬ-euˬ laꞈ kʼoeˇ, tiˬ gaˇ paw 
neh dehˬ ka-awˇ bi shiˇ-euˬ maˬ ehˇ, tiˬ jeˬ paˬ neh biˬ sehꞈ-euˬ maˬ ehˇ,  
21aˬ laꞈ neh teˇ sehꞈ-euˬ maˬ ehˇ, tsawˇ haˬ-ahˇ sehꞈ-euˬ jeˬ pyeuꞈ-eu miˇ neh, aˬ 
yawꞈ-ahˇ paˇ ya sehꞈ poˆ meh. Shiˇ-eu gʼaˬ-ahˇ aˬ yuiꞈ aˬ nyiˇ peh dzehˬ-eu gʼaˬ 
tsawˇ haˬ kʼoeˇ gʼaˬ-ahˇ ya sehꞈ meh. Tsawˇ haˬ kʼoeˇ gʼaˬ-ahˇ kʼaˇ mawˇ le gaˇ aˬ 
yawꞈ sehꞈ nya meh.  
22“Tsawˇ haˬ tiˬ gʼaˬ na, yawˬ ha nehˬ-ehˇ nui ma laˆ naˇ taˬ-euˬ maˬ jaˆ-eu tsawˇ 
haˬ-ahˇ, tiˬ gaˇ paw dehˬ ka-awˇ maˬ ehˇ, tiˬ jeˬ paˬ neh biˬ tahˬ-awˇ maˬ ehˇ, maˬ 
yehꞈ maˇ yehꞈ-ahˇ laˆ sehꞈ-euˬ ehˇ-awˬ. 
23Maˬ ngeuˇ naˇ, tsawˇ haˬ tiˬ gʼaˬ na maˬ noeˬ maˬ duˇ-ehˇ kʼaˬ lo gʼoˆ biˬ gʼeh-awˇ, 
biˬ sehꞈ-eu lehˇ maˬ noeˬ-euˬ gaˇ, yawˬ ha nehˬ-ehˇ nui ma laˆ naˇ taˬ-euˬ maˬ jaˆ-
eu tsawˇ haˬ tiˬ gʼaˬ na-ahˇ ga tahˬ-awˇ bi shiˇ-euˬ ehˇ-awˬ.  
24Kʼoeˇ loꞈ-ehˇ pyeuꞈ laˇ ngeh, aˬ cawˬ-ahˇ laꞈ poˆ paˇ poˆ mawꞈ-eu shiˇ dzeuˇ-euˬ 
gʼaˬ-ahˇ aˬ yuiꞈ aˬ nyiˇ peh dzehˬ-eu gʼaˬ jawˇ paw, miˇ kʼahˬ zaˬ deuˬ maˬ pyawˬ ni, 
maˬ yehꞈ maˇ yehꞈ-ehˇ aˬ cawˬ-ahˇ laˆ tahˬ-awˇ bi shiˇ-euˬ gʼaˬ jawˇ paw pyawˬ-awˇ 
yaˇ kʼaˬ ya daˇ meh.  
25Miˇ kʼahˬ zaˬ deuˬ-aˬ, aˬ cawˬ-ahˇ laˆ tahˬ-awˇ bi shiˇ-euˬ tsawˇ haˬ kʼoeˇ gʼaˬ-ahˇ, 
shiˇ dzeuˇ-euˬ gʼaˬ-euˬ aˬ yuiꞈ aˬ nyiˇ deuˬ-euˬ laꞈ-ahˇ neh ka kʼoꞈ-awˇ, buˬ-iˇ law-iˇ-
eu meuˬ-ahˇ sheuˬ gʼeh nehˬ-awˇ ya bi buˬ-iˇ meh. Kʼoeˇ ngeh yamˬ-ahˇ Piˇ ma yaw 
huiˬ gʼaˬ geuꞈ luꞈ-eu gʼaˬ maˬ shiˇ kʼoeˇ keuˆ ni, tsawˇ haˬ kʼoeˇ gʼaˬ kʼoeˇ gaˇ ya jawˇ 
meh.  
26Ehˇ kʼawꞈ, aˬ cawˬ-ahˇ laˆ tahˬ-awˇ bi shiˇ-euˬ baˬ da neh iˬ baˇ ahˇ-eu tsawˇ haˬ 
kʼoeˇ gʼaˬ, buˬ-iˇ law-iˇ-eu meuˬ kʼoeˇ meuˬ-euˬ laꞈ nyiˇ doˆ-iˇ-awˇ,  
27aˬ yawꞈ neh laˆ sehꞈ-euˬ gʼaˬ-euˬ aˬ yuiꞈ aˬ nyiˇ neh aˬ yawꞈ-ahˇ mawˇ-awˇ bi sehꞈ 
naˇ, kʼoeˇ loꞈ-ehˇ sehꞈ-euˬ kʼoeˇ-aˬ, tsawˇ haˬ-ahˇ sehꞈ-euˬ jeˬ lehˇ maˬ sawˇ nya-a.  
28Piˇ ma yaw huiˬ kʼoeˇ gʼaˬ maˬ shiˇ kʼoeˇ keuˆ ni, aˬ cawˬ-ahˇ laˆ tahˬ-awˇ bi shiˇ-
euˬ baˬ da neh iˬ baˇ ahˇ-eu tsawˇ haˬ kʼoeˇ gʼaˬ, buˬ-iˇ law-iˇ-eu meuˬ laꞈ kʼoeˇ tehꞈ-
ehˇ ya jawˇ meh. Ehˇ kʼawꞈ, Piˇ ma yaw huiˬ gʼaˬ shiˇ dzeuˇ gʼaˬ ngeh, yawˬ ha-euˬ 
nymˇ jiˇ-ahˇ gʼoꞈ jawˇ-iˇ nya meh. 
29Naw maꞈ hawˇ-eu naw maꞈ-euˬ zaˬ deuˬ uˆ deuˬ aˬ geu gaˇ jawˇ keuˆ-eu maˬ kaˬ, 
zahˇ sahˇ kʼoꞈ heu hmˬ-ahˇ maˬ ya byehˇ-a.  
30“Kʼaˇ teˬ-eu myaˆ mawˇ duˬ-euˬ saˇ kiˇ nyiˬ gʼaˬ maˬ jawˇ gaˇ, aˬ cawˬ-ahˇ sehꞈ-euˬ 
tsawˇ haˬ-ahˇ maˬ ya sehꞈ-a. Saˇ kiˇ tiˬ gʼaˬ-ahˇ tehꞈ-ehˇ gʼoe-awˇ maˬ ya sehꞈ poˆ-a.  

31Aˬ cawˬ-ahˇ sehꞈ-euˬ tsawˇ haˬ-ahˇ paˇ ya sehꞈ poˆ meh.  
32Pyuˇ biꞈ-awˇ maˬ ka kʼoꞈ nya-a. Buˬ-iˇ law-iˇ-eu meuˬ-ahˇ cehˆ jawˇ leˇ-euˬ tsawˇ 
haˬ tiˬ gʼaˬ-aˬ, Piˇ ma yaw huiˬ gʼaˬ maˬ shiˇ mi naˆ-ehˇ, pyuˇ biꞈ-awˇ yawˬ ha-euˬ 
nymˇ jiˇ-ahˇ maˬ gʼoꞈ jawˇ-iˇ nya-a.  
33Kʼoeˇ loꞈ-ehˇ jahˇ naˇ, naw maꞈ jawˇ luꞈ-eu miˇ kʼahˬ-ahˇ naw maꞈ laˆ jawꞈ-eu 
meh. Tsawˇ haˬ-ahˇ sehꞈ-euˬ jeˬ-aˬ, miˇ kʼahˬ-ahˇ laˆ jawꞈ-eu jeˬ pyeuꞈ-awˇ, aˬ cawˬ-
ahˇ sehꞈ-euˬ gʼaˬ maˬ shiˇ kʼoeˇ keuˆ ni, tsawˇ haˬ sehꞈ-euˬ miˇ kʼahˬ kʼoeˇ kʼahˬ-ahˇ 
tiˬ jeˬ gʼeh-awˇ neh-iˬ maˬ laˆ muiˬ maˬ laˆ shawˇ nya-a.  
34Naw maꞈ jawˇ luꞈ-eu miˇ kʼahˬ-ahˇ naw maꞈ maˬ ya laˆ jawꞈ-a. Aˬ jeˬ miˇ neh ehˇ 
naˇ, ngaˇ-aˬ, Sahˬpaˬ Miˬyehˇ pyeuꞈ-awˇ, naw maꞈ nehˬ-ehˇ ngaˇ jawˇ-eu ma lehˇ 
ehˇ nehˬ-awˬ.” 

Bawˇtsahˬ 36 

Kʼaˬ dzeˇ zaˬ baw-eu zaˬ miˬ zaˬ deuˬ-euˬ jeˬ biˇ 

1Yoˇsehˆ-euˬ aˬ li Maˬnaˇseˬ, Maˬnaˇseˬ-euˬ aˬ li Maˬkiˬlaˇ, Maˬkiˬlaˇ-euˬ aˬ li Giˇlaˆ 
meh. Giˇlaˆ-euˬ aˇ jeuˬ laꞈ kʼoeˇ aˬ yuiꞈ aˬ tsu geuꞈ-eu deuˬ Moˇseˬ hawˇ-eu 
Iˇsaˬleˬlaˆ tsawˇ haˬ aˬ yuiꞈ aˬ tsu deuˬ jawˇ gaˇ le-euˬ meh.  
2Aˬ yawꞈ maꞈ ehˇ-eu, “Shehˆ tsaˬ bi tsaˬ geuꞈ-eu laꞈ kʼoeˇ, Iˇsaˬleˬlaˆ tsawˇ haˬ deuˬ-
ahˇ miˇ kʼahˬ biˇ nehˬ-awˬ lehˇ, naw maꞈ-ahˇ Sahˬpaˬ Miˬyehˇ dawˬ biꞈ taˬ-euˬ meh. 
Nga maꞈ-euˬ aˬ yuiꞈ aˬ nyiˇ Zeˬloˇpeˬhaˇ-euˬ jeˬ biˇ kʼawꞈ, aˬ yawꞈ-euˬ aˬ buˇ deuˬ-
ahˇ biꞈ nehˬ-awˬ lehˇ aˬ yawꞈ naw maꞈ-ahˇ dawˬ biꞈ taˬ-euˬ meh.  
3Ehˇ kʼawꞈ, tsawˇ jeuˬ yawˬ jeuˬ yawˬ-ahˇ aˬ yawꞈ maꞈ dahˬ dzaˬ-iˇ naˇ, aˬ yawꞈ 
maꞈ-euˬ jeˬ biˇ kʼawꞈ tsawˇ jeuˬ kʼoeˇ jeuˬ-ahˇ oꞈ-eu meh. Heu loꞈ-ehˇ ngeuˇ naˇ, nga 
maꞈ-ahˇ oꞈ-eu jeˬ biˇ teˬ-iˇ tehꞈ-a.  
4Juˬbiˬliˬ aˇ kʼoꞈ keuˆ le-awˇ, kʼaˇ ahˬ dzaˬ-euˬ yawˬ jeˬ na luꞈ ahˬ sahˇ gʼaˬ-ahˇ yaˬ 
biꞈ kʼoꞈ ngeh, Zeˬloˇpeˬhaˇ-euˬ aˬ buˇ kʼoeˇ deuˬ-euˬ jeˬ biˇ kʼawꞈ, aˬ yawꞈ maꞈ dahˬ 
dzaˬ-iˇ-euˬ tsawˇ jeuˬ kʼoeˇ jeuˬ-euˬ jeˬ biˇ pyeuꞈ tsehˆ-awˇ, nga maꞈ tsawˇ jeuˬ ya 
smˬ-iˇ meh loˇ.” 
5Sahˬpaˬ Miˬyehˇ neh dawˬ biꞈ-euˬ loꞈ-ehˇ, Iˇsaˬleˬlaˆ tsawˇ haˬ deuˬ-ahˇ Moˇseˬ 
heu loꞈ-ehˇ ehˇ nehˬ-euˬ meh. “Maˬnaˇseˬ tsawˇ jeuˬ ehˇ-eu tsaˬ meh.  
6Sahˬpaˬ Miˬyehˇ ehˇ-eu, Zeˬloˇpeˬhaˇ-euˬ aˬ buˇ deuˬ-aˬ, yawˬ ha kʼaˇ dahˬ dzaˬ-iˇ 
mawꞈ-eu gʼaˬ-ahˇ dahˬ dzaˬ-iˇ nya meh. Ehˇ kʼawꞈ, yawˬ ha tsawˇ jeuˬ laꞈ kʼoeˇ tehꞈ-
ehˇ ya dahˬ dzaˬ-iˇ meh lehˇ ehˇ taˬ-euˬ jaˆ-eu meh.  
7Iˇsaˬleˬlaˆ tsawˇ haˬ deuˬ laꞈ kʼoeˇ, yawˬ ha tsawˇ jeuˬ-euˬ jeˬ biˇ yawˬ ha ya bi jaˆ 
meh.  
8Iˇsaˬleˬlaˆ tsawˇ jeuˬ tiˬ jeuˬ laꞈ kʼoeˇ jeˬ biˇ kʼaˇ za taˬ-euˬ zaˬ miˬ zaˬ-aˬ, yawˬ ha 
tsawˇ jeuˬ-ahˇ tehꞈ-ehˇ ya dahˬ dzaˬ-iˇ meh. Kʼoeˇ loꞈ-ehˇ jahˇ naˇ, Iˇsaˬleˬlaˆ tsawˇ 
jeuˬ yawˬ jeuˬ na luꞈ, yawˬ ha-euˬ aˬ poeˬ aˬ bawˇ-euˬ laꞈ-ahˇ neh jeˬ biˇ kʼaˇ za taˬ-
euˬ loꞈ-ehˇ maˬ paˇ laˇ ni jaˆ tehꞈ-a.  
9Jeˬ biˇ kʼoeˇ deuˬ kʼawꞈ, tsawˇ jeuˬ tiˬ jeuˬ tiˇ jeuˬ-euˬ laꞈ-ahˇ maˬ ahˇ leˇ ni jaˆ-awˇ, 
tsawˇ jeuˬ yawˬ jeuˬ na luꞈ, yawˬ ha-euˬ jeˬ biˇ yawˬ haˬ ziꞈ dah ni jaˆ tehꞈ-a.” 

10-11Zeˬloˇpeˬhaˇ-euˬ aˬ buˇ deuˬ pyeuꞈ-eu Maˬhaˬlahˬ, Teuˇzaˬ, Hawˇgaˬlaˇ, 
Miˇlaˬkah hawˇ-eu Noˇaˬ-aˬ, Sahˬpaˬ Miˬyehˇ neh Moˇseˬ-ahˇ dawˬ biꞈ-euˬ gaˇ naˇ 
haˬ geuꞈ-awˇ, aˬ yawꞈ maꞈ-euˬ aˇ jeuˬ aˇ ca-ahˇ tehꞈ-ehˇ dahˬ dzaˬ-iˇ-euˬ meh.  
12Yoˇsehˆ-euˬ aˬ li Maˬnaˇseˬ-euˬ aˇ jeuˬ-ahˇ tehꞈ-ehˇ aˬ yawꞈ maꞈ dahˬ dzaˬ-iˇ-awˇ, 
aˬ yawꞈ maꞈ-euˬ jeˬ biˇ kʼawꞈ, aˬ yawꞈ maꞈ-euˬ aˬ da-euˬ tsawˇ jeuˬ laꞈ kʼoeˇ tehꞈ-
ehˇ jaˆ-euˬ meh.  
13Heu-aˬ, Yeˬliˇkoˇ meuˬ kʼoeˇ paw paˆ, Yawˇdaˬ lawˇ baˬ nui baˬ paw jaˆ-eu 
Mawˇbaˆ miˇ kʼahˬ deh ga laꞈ kʼoeˇ, Moˇseˬ-ahˇ gʼoe-awˇ, Iˇsaˬleˬlaˆ tsawˇ haˬ deuˬ-
ahˇ Sahˬpaˬ Miˬyehˇ neh biꞈ-euˬ zahˇ sahˇ kʼoꞈ deuˬ pyeuꞈ-eu meh.  

Dawˬmehˬ 

Dawˬmehˬ 1 

Siˇnaˆ gawˬ jawˬ-ahˇ neh doˆ-iˇ-awˬ lehˇ dawˬ biꞈ-euˬ 

1Yawˇdaˬ lawˇ baˬ nahˇ ma doˆ kʼehˬ paw jaˆ-eu bawˇ tsahˬ bawˇ dahˇ laꞈ kʼoeˇ, 
Iˇsaˬleˬlaˆ tsawˇ haˬ deuˬ jawˇ luꞈ ngeh, aˬ yawꞈ maꞈ-ahˇ Moˇseˬ neh ehˇ nehˬ-euˬ 
dawˬ deuˬ, sahˬ boꞈ heu taꞈ laꞈ kʼoeˇ ahˇ-eu meh. Tiˬ paw paˆ Paˬlaˬ meuˬ hawˇ-eu, 
tiˬ paw paˆ Tawˇpeˬlaˇ, Laˬbaˬ, Haˬzeˬloˆ, Diˇzaˬhaˇ meuˬ heu deuˬ jaˆ luꞈ-eu yaw 
kaˬ-ahˇ, Suˇpaˬ meuˬ dawˬ peh Yawˇdaˬ lawˇ baˬ deh kʼawꞈ-ahˇ aˬ yawꞈ maꞈ jawˇ-
euˬ meh.  
2Siˇnaˆ gawˬ jawˬ-ahˇ neh Eˬdoˬ miˇ kʼahˬ gawˬ jawˬ gawˬ duˇ paw neh 
Kaˬdeˬshaˇbaˬneˬ meuˬ-ahˇ tseˇ tiꞈ nah ya iˇ-eu meh.  
3Iˇjiˇtuˆ miˇ kʼahˬ laꞈ kʼoeˇ neh aˬ yawꞈ maꞈ doˆ le-euˬ oeˬ tseˇ kʼoꞈ tiˬ kʼoꞈ, ba la tseˇ 
tiꞈ siˬ tiˬ siˬ, tseˇ tiꞈ nah tiˬ nah-ahˇ, Iˇsaˬleˬlaˆ tsawˇ haˬ deuˬ-ahˇ bi ehˇ nehˬ-eu gʼaˇ 
duˬ, Sahˬpaˬ Miˬyehˇ neh dawˬ kʼaˇ biꞈ taˬ-euˬ jeˬ dawˬ tawˆ luꞈ, aˬ yawꞈ maꞈ-ahˇ 
Moˇseˬ ehˇ nehˬ-euˬ meh.  
4Heˬshaˬboˬ meuˬ-ahˇ jawˇ-eu Aˬmoˬ tsawˇ jeuˬ-euˬ sahˬpaˬ Siˇhoˬ hawˇ-eu, 
Aˬshaˇtaˬyoˇ meuˬ hawˇ-eu Eˬdiˇliˇ meuˬ-ahˇ jawˇ-eu Baˬshaˬ miˇ kʼahˬ-euˬ sahˬpaˬ 
Awˇgaˆ aˬ nyaꞈ-ahˇ Moˇseˬ gʼaˬ leˇ gʼaˬ miˇ tsa, aˇ nah hawˇ-eu aˬ yawꞈ maꞈ-ahˇ kʼoeˇ 
loꞈ-ehˇ ehˇ nehˬ-euˬ meh.  
5Yawˇdaˬ lawˇ baˬ nahˇ ma doˆ kʼehˬ paw jaˆ-eu Mawˇbaˆ miˇ kʼahˬ laꞈ kʼoeˇ 
Iˇsaˬleˬlaˆ tsawˇ haˬ deuˬ jawˇ luꞈ ngeh, Miˬyehˇ-euˬ zahˇ dawˬ kʼoꞈ dawˬ deuˬ 
hawˇ-eu mehˬ nehˬ tsoˆ nehˬ-euˬ jeˬ gaˇ kawˆ, aˬ yawꞈ maꞈ-ahˇ Moˇseˬ mehˬ duˬ 
nehˬ-euˬ meh. Aˬ yawꞈ ehˇ-eu,  
6“Siˇnaˆ gawˬ jawˬ-ahˇ aˬ dui jawˇ luꞈ ngeh, aˬ dui-euˬ Miˬyehˇ pyeuꞈ-eu Sahˬpaˬ 
Miˬyehˇ aˬ dui-ahˇ heu loꞈ-ehˇ ehˇ-eu meh. ‘Gawˬ jawˬ heu jawˬ-ahˇ naw maꞈ jawˇ 
luꞈ-eu myahˇ laˇ-euˬ meh.  
7Lehˬ hmˬ-awˇ mehˬ hu paw doˆ-iˇ-awˬ. Aˬmoˬ miˇ kʼahˬ gawˬ jawˬ gawˬ duˇ hawˇ-
eu, kʼoeˇ-euˬ tahˬ gʼoꞈ tahˬ jawˇ jaˆ-eu gahˬ kaˬ pyeuꞈ-eu Yawˇdaˬ lawˇ baˬ deh 
kʼawꞈ-ahˇ maˬ ehˇ, gawˬ jawˬ gawˬ duˇ hawˇ-eu deh ga deuˬ-ahˇ maˬ ehˇ, laꞈ oˆ paw 
pyawˬ-ahˇ jaˆ-eu gahˬ kaˬ-ahˇ maˬ ehˇ, Gʼahˇ ceh-euˬ iˬ ma laˆ shaˆ lawˇ deh-ahˇ 
keuˆ ni maˬ ehˇ, naw maꞈ iˇ-awˬ. Kaˬnaˬ miˇ kʼahˬ-ahˇ maˬ ehˇ, Kaˬnaˬ miˇ kʼahˬ le 
dzeuˇ-awˇ jaˆ-eu Leˬbaˬnoˬ miˇ kʼahˬ gawˬ jawˬ deuˬ hawˇ-eu Uˇpaˬlaˇ lawˇ baˬ baˬ 
ma-ahˇ keuˆ ni maˬ ehˇ, iˇ gʼeh-awˬ.  
8Miˇ kʼahˬ heu dawˬ tawˆ luꞈ, naw maꞈ-euˬ aˬ poeˬ aˬ bawˇ deuˬ pyeuꞈ-eu 
Aˬbyaˬhaˬ, Iˇtsaˆ hawˇ-eu Yaˬkoˆ-ahˇ maˬ ehˇ, aˬ yawꞈ maꞈ-euˬ zaˬ deuˬ uˆ deuˬ-ahˇ 
maˬ ehˇ, biꞈ ma lehˇ Sahˬpaˬ Miˬyehˇ pyeuꞈ-eu ngaˇ saˇ jaˇ dzaˬ taˬ-euˬ ma. Naw 
maꞈ iˇ-awˇ kʼoeˇ gaˇ jawˇ-iˇ-awˬ’ lehˇ ehˇ-eu meh.” 

Yaˇ kʼaˬ daˇ-eu tsawˇ haˬ deuˬ Moˇseˬ tseˇ doˆ-euˬ 
(Doˆ-iˇ 18.13-27) 

9Iˇsaˬleˬlaˆ tsawˇ haˬ deuˬ-ahˇ Moˇseˬ ehˇ nehˬ-eu, “Aˬ dui maꞈ Siˇnaˆ gawˬ jawˬ-ahˇ 
jawˇ ngeh neh, naw maꞈ-ahˇ ngaˇ heu loꞈ-ehˇ ehˇ nehˬ-euˬ ma. Naw maꞈ kʼoeˇ taˆ aˬ 
yuiꞈ geuꞈ-eu gaˇ heu-ahˇ ngaˇ maˬ gʼaˬ leˇ nya.  
10Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, naw maꞈ-ahˇ mˬ kʼoeˇ taˆ 
tsehˬ-eu aˬ guiˇ loꞈ-ehˇ bi myaˬ bi behˇ laˇ taˬ-euˬ meh.  
11Naw maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahꞈpaˬ Miˬyehˇ saˇ jaˇ 
dzaˬ taˬ-euˬ loꞈ-ehˇ, naw maꞈ-ahˇ heu myaˆ maˬ tseˇ tiˬ heˇ bymˇ paˇ bi myaˬ paˇ bi 
behˇ laˇ-awˇ, bi baw bi za le luꞈ-uˇ.  
12Ehˇ kʼawꞈ, naw maꞈ yaw kaˬ dawˬ ja doˆ laˇ ngeh, jahˇ tsaˬ nehˬ-eu huiˬ-eu gaˇ 
heu hmˬ-ahˇ ngaˇ tiˬ gʼaˬ tehꞈ-ehˇ aˬ joˆ-ehˇ mˇ gʼaˬ coeˇ nmˇ.  
13Tsawˇ jeuˬ aˬ yawꞈ jeuˬ yawꞈ laꞈ kʼoeˇ zaˬ siˬ tsawˇ gahˇ ahˇ-awˇ noeˬ siˬ noeˬ 
mawˇ nya-eu uˬ taꞈ, mˇ haw shaˇ haw-euˬ tsawˇ haˬ heu myaˆ gʼaˬ tseˇ doˆ-awˬ. 
Naw maꞈ kʼoeˇ taˆ aˬ yawꞈ maꞈ-ahˇ aˬ yuiꞈ bi geuꞈ ma lehˇ ngaˇ ehˇ-euˬ ma.  
14Kʼoeˇ ngeh, kʼoeˇ loꞈ-ehˇ mˇ-eu tsaˬ tehꞈ-a lehˇ naw maꞈ ehˇ-eu meh. 
15Kʼoeˇ miˇ neh, naw maꞈ neh tseˇ doˆ-euˬ zaˬ siˬ tsawˇ gahˇ ahˇ-awˇ mˇ haw shaˇ 
haw-euˬ aˬ yuiꞈ aˬ tsu deuˬ-ahˇ, naw maꞈ kʼoeˇ taˆ aˬ yuiꞈ bi geuꞈ-euˬ ma. Tiˬ paˆ na 
deuˬ-ahˇ tiˬ heˇ gʼaˬ kʼoeˇ taˆ maˬ ehˇ, tiˬ paˆ na deuˬ-ahˇ tiˬ yaˇ gʼaˬ kʼoeˇ taˆ maˬ 
ehˇ, tiˬ paˆ na deuˬ-ahˇ ngaˬ tseˇ gʼaˬ kʼoeˇ taˆ maˬ ehˇ, tiˬ paˆ na deuˬ-ahˇ tseˇ gʼaˬ 
kʼoeˇ taˆ maˬ ehˇ, aˬ yuiꞈ bi geuꞈ-euˬ ma. Yaw huiˬ yaw mahˇ geuꞈ-eu tsawˇ haˬ deuˬ 
kʼawꞈ, Iˇsaˬleˬlaˆ tsawˇ jeuˬ dawˬ tawˆ luꞈ laꞈ kʼoeˇ, ngaˇ tseˇ doˆ taˬ-euˬ ma.  
16“Kʼoeˇ ngeh, aˬ yawꞈ maꞈ-ahˇ ngaˇ heu loꞈ-ehˇ mehˬ nehˬ tsoˆ nehˬ-euˬ ma. Naw 
maꞈ-euˬ tsawˇ haˬ deuˬ laꞈ kʼoeˇ dawˬ ja kʼaˇ doˆ laˇ ngeh, yaw muiˬ paˬ-ehˇ naˇ haˬ-
awˇ, naw maꞈ-euˬ tsawˇ haˬ yaw kaˬ-ahˇ tehꞈ-ehˇ dawˬ ja doˆ laˇ-euˬ maˬ kaˬ, naw 
maꞈ nehˬ-ehˇ jawˇ luꞈ-eu aˬ cawˬ tsawˇ jeuˬ nehˬ-ehˇ dawˬ ja doˆ laˇ-euˬ maˬ kaˬ, 
yaw tsaˬ yaw dawˇ laꞈ kʼoeˇ yaˇ kʼaˬ daˇ nehˬ-awˬ.  
17Yaˇ kʼaˬ daˇ ngeh, myaˆ pyawˬ huiˬ nyiˇ taˬ tseˇ. Aˬ joˆ-ehˇ gʼeh-eu tsawˇ haˬ-ahˇ 
maˬ kaˬ, daˇ nehˬ-awˬ. Tsawˇ haˬ tiˬ gʼaˬ-ahˇ-iˬ taˬ guˆ. Aˬ jeˬ miˇ neh ehˇ naˇ, naw 
maꞈ neh yaˇ kʼaˬ daˇ-euˬ kʼoeˇ-aˬ, Miˬyehˇ neh daˇ-euˬ jeˬ pyeuꞈ-eu meh. Naw maꞈ 
gʼaˇ duˬ aˇ dzehˬ-ehˇ shaˬ-eu gaˇ doˆ laˇ naˇ, ngaˇ jawˇ gaˇ laˇ-awˬ. Ngaˇ jahˇ jiˇ nehˬ 
ma.  
18Naw maꞈ kʼaˇ ya mˇ kʼaˇ ya shaˇ-eu jeˬ dawˬ tawˆ luꞈ kʼawꞈ, kʼoeˇ ngeh neh ngaˇ 
naw maꞈ-ahˇ mehˬ nehˬ tsoˆ nehˬ-euˬ ma.  

Kaˬdeˬshaˇbaˬneˬ-ahˇ neh tsawˇ haˬ pyehˬ gʼeh-awˇ, bi kʼoeˬ sho haw leˇ-euˬ 
(Bawˇtsahˬ 13.1-33) 

19“Aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ neh dawˬ kʼaˇ biꞈ-euˬ loꞈ-ehˇ aˬ dui 
mˇ-euˬ ma. Siˇnaˆ gawˬ jawˬ-ahˇ neh aˬ dui maꞈ doˆ le-awˇ, Aˬmoˬ miˇ kʼahˬ gawˬ 
jawˬ gawˬ duˇ-ahˇ keuˆ ni, guˆ laˇ paˬ-ehˇ gʼeh-eu jeˇ dui dui-eu bawˇ tsahˬ bawˇ 
dahˇ laꞈ kʼoeˇ aˬ dui maꞈ cah-awˇ, Kaˬdeˬshaˇbaˬneˬ-ahˇ aˬ dui maꞈ laˇ keuˆ-euˬ ma.  
20Kʼoeˇ ngeh, naw maꞈ-ahˇ ngaˇ heu loꞈ-ehˇ ehˇ-euˬ ma. Aˬ dui maꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ neh aˬ dui-ahˇ biꞈ laꞈ-euˬ Aˬmoˬ miˇ kʼahˬ gawˬ jawˬ 
gawˬ duˇ-ahˇ naw maꞈ laˇ keuˆ gʼaˬ-euˬ meh. 

21Haw yawˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ-euˬ 
mehˬ shi miˇ kʼahˬ heu kʼahˬ bi jaˆ taˬ-euˬ ngaˇ. Naw maꞈ-euˬ aˬ poeˬ aˬ bawˇ deuˬ-
euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ-ahˇ ehˇ taˬ-euˬ loꞈ-ehˇ, miˇ 
kʼahˬ heu kʼahˬ-ahˇ jawˇ leˇ-awˬ. Nyi naˬ nyi naˬ-ehˇ taˬ paˇ jawˇ. Maˬ guˆ ni le-awˬ 
lehˇ naw maꞈ-ahˇ ngaˇ ehˇ-euˬ ma.  
22“Ehˇ kʼawꞈ, naw maꞈ ngaˇ jawˇ gaˇ laˇ-awˇ, ‘Gaˇ ma aˬ geu kahˇ le-eu tsaˬ dzehˬ-eu 
hawˇ-eu, kʼoeˇ gaˇ jaˆ-eu meuˬ deuˬ aˬ joˆ-ehˇ gʼeh-eu gaˇ kawˆ bi kʼoeˬ sho haw leˇ-
awˇ, aˬ dui-ahˇ paˇ bi tsaꞈ gaˬ le-eu gʼaˇ duˬ, tsawˇ haˬ jeˬ hu pyehˬ gʼeh haw kaˇ-
euˇ’ lehˇ, ngaˬ-ahˇ ehˇ laˇ-euˬ meh.  
23“Kʼoeˇ loꞈ-ehˇ jahˇ-eu tsaˬ-eu ngeuˇ nga lehˇ ngaˇ noeˬ-awˇ, tsawˇ jeuˬ tiˬ jeuˬ-euˬ 
tiˬ gʼaˬ tseˇ doˆ-awˇ, dawˬ tawˆ luꞈ tseˇ nyiꞈ gʼaˬ tseˇ doˆ-euˬ ma.  
24Eˇshaˬkawˇlaˆ deh kʼawꞈ-ahˇ keuˆ ni, gawˬ jawˬ gawˬ duˇ kʼoeˇ deuˬ laꞈ kʼoeˇ aˬ 
yawꞈ maꞈ le uˇ-awˇ, kʼoeˬ sho haw leˇ-euˬ meh.  
25Kʼoeˇ gaˇ siˬ-eu aˇ siˬ aˇ lu tiˬ paˆ na deuˬ aˬ yawꞈ maꞈ yuˇ kʼoꞈ leꞈ-awˇ, aˬ dui-euˬ 
Miˬyehˇ pyeuꞈ-eu Sahˬpaˬ Miˬyehˇ aˬ dui-ahˇ biꞈ-eu lehˇ gʼeh-eu miˇ kʼahˬ-aˬ, miˇ 
tsaˬ miˇ muiˬ muiˬ dui dui-eu miˇ kʼahˬ pyeuꞈ-eu gaˇ kawˆ tsaꞈ gaˬ le-euˬ meh.  
26“Ehˇ kʼawꞈ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ ehˇ dawˬ-ahˇ 
naw maꞈ puiˬ-awˇ, miˇ kʼahˬ kʼoeˇ kʼahˬ-ahˇ naw maꞈ maˬ uˇ leˇni jawˇ-euˬ meh.  
27Iˬ baˇ taˬ-eu dawˬ ngehˬ-eu laꞈ kʼoeˇ naw maꞈ ehˇ-eu, ‘Sahˬpaˬ Miˬyehˇ aˬ dui-ahˇ 
bye-eu miˇ neh, Iˇjiˇtuˆ miˇ kʼahˬ laꞈ kʼoeˇ neh sheuˬ doˆ laꞈ-awˇ, Aˬmoˬ tsawˇ haˬ 
heu deuˬ neh bi sehꞈ-eu lehˇ, aˬ dui-ahˇ heu gaˇ sheuˬ laꞈ-euˬ ngaˇ.  
28Aˬ jeˬ miˇ neh kʼoeˇ gaˇ le-eu ehˇ te. Nga maꞈ guˆ dui dui nya. Kʼoeˇ gaˇ jawˇ-eu 
tsawˇ haˬ deuˬ-aˬ, aˬ dui maꞈ naˆ maˬ tseˇ goˇ dzehˬ-awˇ, gʼaˬ kʼaˆ dzehˬ-eu uˬ taꞈ, 
mˬ-ahˇ tuˆ ni meuˬ meuˬ lahˇ gawˬ taˬ-euˬ meuˬ deuˬ laꞈ kʼoeˇ jawˇ-eu meh lehˇ, aˬ 
dui maꞈ neh bi kʼoeˬ sho haw leˇ-euˬ tsawˇ haˬ deuˬ tsaꞈ gaˬ le-euˬ maˬ ngeuˇ-a loˇ. 
Huiˬ dui goˇ dui dui-eu tsawˇ haˬ deuˬ-ahˇ aˬ yawꞈ maꞈ mawˇ yaꞈ-euˬ ma lehˇ ehˇ-
eu maˬ ngeuˇ-a loˇ’ lehˇ naw maꞈ ehˇ-eu meh.  
29“Ehˇ kʼawꞈ, ngaˇ heu loꞈ-ehˇ ehˇ-euˬ ma.  
30‘Tsawˇ haˬ kʼoeˇ deuˬ-ahˇ taˬ guˆ. Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ 
naw maꞈ-ahˇ sheuˬ gʼeh-awˇ, Iˇjiˇtuˆ miˇ kʼahˬ laꞈ kʼoeˇ aˬ yawꞈ neh mˇ-euˬ gaˇ naw 
maꞈ ya mawˇ-euˬ loꞈ-ehˇ, tsawˇ haˬ kʼoeˇ deuˬ-ahˇ kʼawꞈ, naw maꞈ gʼaˇ duˬ aˬ yawꞈ 
guiˇ deuˆ tehꞈ-a.  
31Kʼoeˇ uˬ taꞈ, bawˇ tsahˬ bawˇ dahˇ laꞈ kʼoeˇ aˬ yawꞈ neh mˇ-euˬ gaˇ deuˬ-ahˇ kʼawꞈ, 
naw maꞈ ya mawˇ-euˬ meh. Aˬ da tiˬ gʼaˬ yawˬ ha-euˬ aˬ li-ahˇ ciˬ gʼeh-eu loꞈ-ehˇ, 
gaˇ pehˇ kahˇ li-ehˇ, heu gaˇ keuˆ ni naw maꞈ-ahˇ aˬ yawꞈ sheuˬ keuˆ laꞈ-euˬ meh’ 
lehˇ ngaˇ naw maꞈ-ahˇ ehˇ-euˬ maˬ ngeuˇ-a loˇ.  
32Ngaˇ kʼoeˇ loꞈ-ehˇ ehˇ-euˬ kʼawꞈ, Sahˬpaˬ Miˬyehˇ-ahˇ naw maꞈ maˬ jah-a. 
33Naw maꞈ bi jawˇ naˬ-eu gʼaˇ duˬ jawˇ zaˇ shaˇ-eu lehˇ, naw maꞈ-euˬ mehˬ hu, aˬ 
myah luꞈ aˬ yawꞈ iˇ luꞈ-eu kʼawꞈ, aˬ yawꞈ-ahˇ naw maꞈ maˬ jah-a. Naw maꞈ-ahˇ gaˇ 
ma mehˬ-eu gʼaˇ duˬ, uˬ ciꞈ paw miˬ dzaˬ kʼawˇ zeuˇ laꞈ kʼoeˇ maˬ ehˇ, nah gʼahˇ 

paw mˬ dmˇ kʼawˇ zeuˇ laꞈ kʼoeˇ maˬ ehˇ, naw maꞈ-euˬ mehˬ shi aˬ yawꞈ iˇ luꞈ-eu 
meh.  

Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ kʼehˬ nehˬ-euˬ 
(Bawˇtsahˬ 14.20-45) 

34“Naw maꞈ iˬ baˇ taˬ-eu dawˬ ngehˬ gaˇ Sahˬpaˬ Miˬyehˇ ya gaˬ ngeh, nui ma pehˇ 
laˇ-awˇ heu loꞈ-ehˇ ehˇ-eu meh.  
35‘Maˬ muiˬ maˬ jaˬ-eu ziˇ heu ziˇ laꞈ kʼoeˇ kʼaˇ dehꞈ luꞈ-eu naw maꞈ deuˬ, naw maꞈ-
euˬ aˬ poeˬ aˬ bawˇ deuˬ-ahˇ biꞈ ma lehˇ ngaˬ neh saˇ jaˇ dzaˬ taˬ-euˬ, miˇ tsaˬ miˇ 
muiˬ muiˬ dui dui-awˇ bawˬ le za le-eu miˇ kʼahˬ kʼoeˇ kʼahˬ laꞈ kʼoeˇ, tiˬ gʼaˬ-iˬ maˬ 
ya le uˇ-a.  
36Yeˬpuˬnehˇ-euˬ aˬ li Gaˬlehˆ tiˬ gʼaˬ tehꞈ-ehˇ ya le uˇ meh. Aˬ yawꞈ ngaˬ-ahˇ saˇ jaˇ 
ziꞈ-eu miˇ neh, aˬ yawꞈ neh kʼoeˬ sho haw leˇ-euˬ miˇ kʼahˬ kʼoeˇ kʼahˬ, aˬ yawꞈ 
hawˇ-eu aˬ yawꞈ-euˬ zaˬ deuˬ uˆ deuˬ-ahˇ ngaˇ biꞈ ma’ lehˇ ehˇ-eu meh.  
37Naw maꞈ baˬ da neh, ngaˬ-ahˇ kʼawꞈ Sahˬpaˬ Miˬyehˇ nui ma pehˇ-awˇ, heu loꞈ-
ehˇ ehˇ-eu meh. ‘Moˇseˬ nawˇ kʼawꞈ miˇ kʼahˬ kʼoeˇ kʼahˬ-ahˇ maˬ ya uˇ leˇ-a.  
38Ehˇ kʼawꞈ, nawˬ-ahˇ caw ba-eu gʼaˬ pyeuꞈ-eu Nuˬ-euˬ aˬ li Yawˇshuˆ-ahˇ gʼaˬ yaw 
kʼaˆ-ehˇ biꞈ-awˬ. Aˬ jeˬ miˇ neh ehˇ naˇ, Iˇsaˬleˬlaˆ tsawˇ haˬ deuˬ-ahˇ, miˇ kʼahˬ kʼoeˇ 
kʼahˬ laꞈ kʼoeˇ aˬ yawꞈ ya sheuˬ uˇ gʼeh tehꞈ-a’ lehˇ ehˇ-eu meh.  
39“Kʼoeˇ naˇ, aˬ dui dawˬ tawˆ luꞈ-ahˇ Sahˬpaˬ Miˬyehˇ heu loꞈ-ehˇ ehˇ-eu meh. ‘Naw 
maꞈ-ahˇ muiˇ-eu deuˬ neh bi nyehꞈ geuꞈ tehꞈ-a lehˇ naw maꞈ ehˇ-eu yaw muiˬ yaw 
doeˇ maˬ tseˇ paˆ nya laˇ-euˬ naw maꞈ-euˬ zaˬ deuˬ, miˇ kʼahˬ kʼoeˇ kʼahˬ laꞈ kʼoeˇ ya 
uˇ leˇ tehꞈ-a. Miˇ kʼahˬ kʼoeˇ kʼahˬ aˬ yawꞈ maꞈ-ahˇ ngaˇ biꞈ-awˇ, aˬ yawꞈ maꞈ kʼoeˇ 
gaˇ ya jawˇ tehꞈ-a.  
40Ehˇ kʼawꞈ, naw maꞈ deuˬ-aˬ, mehˬ nah paw paˇ zeuˆ pyawˇ-awˇ, Aˬgaˬbaˬ Iˬ ma 
laˆ shaˆ lahˇ gʼoꞈ-ahˇ dahˇ ka gʼeh-euˬ gaˇ ma caw caw-ehˇ, bawˇ tsahˬ bawˇ dahˇ 
paw paˇ gʼoꞈ-iˇ-awˬ’ lehˇ ehˇ-eu meh.  
41“Kʼoeˇ ngeh, naw maꞈ ngaˬ-ahˇ ehˇ-eu, ‘Moˇseˬ-oˇ, Sahˬpaˬ Miˬyehˇ-ahˇ nga maꞈ 
mˇ lehˬ gʼaˬ law hawˇ miˇ-a. Ehˇ kʼawꞈ, aˬ dui-euˬ Miˬyehˇ pyeuꞈ-eu Sahˬpaˬ 
Miˬyehˇ neh dawˬ biꞈ taˬ-euˬ loꞈ-ehˇ, nymˬ-mˇ nga maꞈ le-awˇ guiˇ deuˆ leˇ ma’ lehˇ 
ehˇ-eu meh. Kʼoeˇ naˇ, gawˬ jawˬ gawˬ duˇ miˇ kʼahˬ-ahˇ deuˆ geuꞈ-eu yaw awˬ 
tehꞈ-a lehˇ naw maꞈ noeˬ-awˇ, naw maꞈ yawˬ gʼaˬ na luꞈ guiˇ deuˆ-eu gʼaˇ duˬ aˇ kʼaˆ 
laˆ dawˆ-euˬ meh.  
42“Ehˇ kʼawꞈ, Sahˬpaˬ Miˬyehˇ ngaˬ-ahˇ ehˇ-eu, ‘Guiˇ taˬ deuˆ leˇ lehˇ aˬ yawꞈ maꞈ-
ahˇ ehˇ nehˬ-awˬ. Aˬ jeˬ miˇ neh ehˇ naˇ, aˬ yawꞈ maꞈ nehˬ-ehˇ ngaˇ maˬ jawˇ-eu miˇ 
neh, aˬ yawꞈ maꞈ-ahˇ muiˇ-eu deuˬ neh bi deuˆ gʼaˬ tehꞈ-a’ lehˇ ehˇ-eu meh.  
43Sahˬpaˬ Miˬyehˇ neh kʼaˇ ehˇ-euˬ loꞈ-ehˇ, naw maꞈ-ahˇ ngaˇ dzawˇ nehˬ-euˬ kʼawꞈ, 
naw maꞈ maˬ naˇ haˬ geuꞈ-a. Naw maꞈ Sahˬpaˬ Miˬyehˇ-euˬ ehˇ dawˬ-ahˇ puiˬ-awˇ, 
nui ma huiˬ-eu laꞈ kʼoeˇ, gawˬ jawˬ gawˬ duˇ-ahˇ guiˇ deuˆ leˇ-eu lehˇ le-euˬ meh.  
44Kʼoeˇ ngeh, gawˬ jawˬ gawˬ duˇ-ahˇ jawˇ-eu Aˬmoˬ tsawˇ haˬ deuˬ naw maꞈ-ahˇ 
guiˇ deuˆ le-eu lehˇ, byaˬ byaˬ maꞈ loꞈ-ehˇ yoeˇ gʼeh leꞈ-euˬ meh. Hawˇ maˬ meuˬ-

ahˇ keuˆ ni naw maꞈ-ahˇ aˬ yawꞈ maꞈ teh-awˇ, Eˬdoˬ miˇ kʼahˬ gawˬ jawˬ gawˬ duˇ-
ahˇ, naw maꞈ-ahˇ guiˇ deuˆ gʼaˬ-euˬ meh.  
45Kʼoeˇ ngeh, ‘Caw ba nehˬ laꞈ-awˬ’ lehˇ Sahˬpaˬ Miˬyehˇ-ahˇ naw maꞈ guˇ-awˇ shaˇ-
euˬ meh. Ehˇ kʼawꞈ, naw maꞈ guˇ gaˇ aˬ yawꞈ maˬ naˇ haˬ ni, maˬ gaˬ-euˬ geuꞈ-awˇ 
jawˇ-euˬ meh.  

Bawˇ tsahˬ bawˇ dahˇ laꞈ kʼoeˇ jawˇ-euˬ aˇ kʼoꞈ aˇ la 

46Kʼoeˇ naˇ, Kaˬdeˬshaˇ-ahˇ aˬ dui gʼawˬ myahˇ ni jawˇ-euˬ ma.  

Dawˬmehˬ 2 

1“Kʼoeˇ naˇ, Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, Aˬgaˬbaˬ iˬ ma laˆ shaˆ 
lahˇ gʼoꞈ paw dahˇ ka gʼeh-euˬ gaˇ ma caw caw-ehˇ, bawˇ tsahˬ bawˇ dahˇ paw aˬ 
dui maꞈ paˇ gʼoꞈ poˆ-iˇ-awˇ, Eˬdoˬ miˇ kʼahˬ gawˬ jawˬ gawˬ duˇ-ahˇ gʼawˬ myahˇ ni 
cah cah-ehˇ jawˇ-euˬ ma.  
2“Kʼoeˇ naˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. 
3‘Gawˬ jawˬ gawˬ duˇ heu deuˬ-ahˇ naw maꞈ cah cah-ehˇ jawˇ-eu aˇ yamˬ myahˇ laˇ 
gʼaˬ-euˬ meh. Nymˬ-mˇ poˆ jawˇ-aˬ, laꞈ taˆ paw daˆ leˇ-awˬ.  
4Iˇsaˬleˬlaˆ tsawˇ haˬ-ahˇ heu loꞈ-ehˇ mehˬ nehˬ tsoˆ nehˬ-awˬ. Naw maꞈ nehˬ-ehˇ 
paˬ gʼawˬ gʼawˬ-iˇ taˬ-euˬ naw maꞈ-euˬ aˇ jeuˬ aˇ ca pyeuꞈ-eu Iˇsawˇ-euˬ zaˬ deuˬ uˆ 
deuˬ-euˬ miˇ kʼahˬ pyeuꞈ-eu Eˬdoˬ miˇ kʼahˬ gawˬ jawˬ gawˬ duˇ-ahˇ naw maꞈ ya le 
tsehˆ-eu aˇ yamˬ tsaˬ laˇ-euˬ meh. Aˬ yawꞈ maꞈ naw maꞈ-ahˇ guˆ tehꞈ-a.  
5Ehˇ kʼawꞈ, aˬ yawꞈ maꞈ-ahˇ guiˇ taˬ deuˆ. Aˬ jeˬ miˇ neh ehˇ naˇ, aˬ yawꞈ maꞈ-euˬ 
miˇ kʼahˬ aˬ kuiˇ pehˬ zaˬ hui ni tehꞈ-ehˇ kʼawꞈ, naw maꞈ-ahˇ ngaˇ maˬ biꞈ. Eˬdoˬ miˇ 
kʼahˬ-aˬ, Iˇsawˇ-euˬ zaˬ deuˬ uˆ deuˬ-ahˇ ngaˬ neh biꞈ tsehˆ taˬ-euˬ miˇ kʼahˬ pyeuꞈ-
eu ma.  
6Dzaˬ dzaˬ dawˇ dawˇ hawˇ-eu iˇ cuꞈ aˬ yawꞈ maꞈ jawˇ gaˇ naw maꞈ zeuˇ dzaˬ zeuˇ 
dawˇ nya meh’ lehˇ ehˇ-eu meh.  
7“Naw maꞈ neh kʼaˇ mˇ kʼaˇ shaˇ-euˬ jeˬ laꞈ kʼoeˇ, naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ naw maꞈ-ahˇ aˬ joˆ-ehˇ guiˬ lahˬ biꞈ laꞈ-euˬ gaˇ kawˆ-ahˇ noeˬ keuˆ-
awˬ. Jeˇ dui dui-eu bawˇ tsahˬ bawˇ dahˇ heu laꞈ kʼoeˇ naw maꞈ cah luꞈ ngeh, naw 
maꞈ-ahˇ aˬ yawꞈ haw piˇ-euˬ meh. Aˇ yamˬ heu oeˬ tseˇ kʼoꞈ laꞈ kʼoeˇ, aˬ yawꞈ naw 
maꞈ nehˬ-ehˇ jawˇ-awˇ, kʼaˇ loˬ-eu jeˬ naw maꞈ za-euˬ meh.  
8“Kʼoeˇ naˇ, aˬ dui maꞈ mehˬ hu paw le-awˇ, Eˇlaˆ hawˇ-eu Eˬzoˇgeˇbaˬ meuˬ-ahˇ 
neh Shiˇ-eu Iˬ ma laˆ shaˆ-ahˇ iˇ-eu gaˇ ma-ahˇ byehˇ dzeh yaꞈ-awˇ, laꞈ taˆ paw 
pyawˬ-ahˇ nahˇ ma doˆ kʼehˬ paw dzeˇ-ehˇ jaˆ-eu Mawˇbaˆ miˇ kʼahˬ paw le-euˬ ma.  
9Sahˬpaˬ Miˬyehˇ ngaˬ-ahˇ ehˇ-eu, ‘Lawˇtaˬ-euˬ zaˬ deuˬ uˆ deuˬ pyeuꞈ-eu Mawˇbaˆ 
tsawˇ haˬ deuˬ-ahˇ taˬ laˆ bahˬ nehˬ. Guiˇ kʼawꞈ taˬ deuˆ nehˬ. Aˬ jeˬ miˇ neh ehˇ naˇ, 
ngaˇ aˬ yawꞈ maꞈ-ahˇ Aˇlaˆ meuˬ biꞈ taˬ-euˬ ma. Aˬ yawꞈ maꞈ-euˬ miˇ kʼahˬ tiˬ pyehˬ 
tehˬ-ehˇ kʼawꞈ, naw maꞈ-ahˇ ngaˇ maˬ biꞈ’ lehˇ ehˇ-eu meh.” 
10(Aˇlaˆ meuˬ laꞈ kʼoeˇ, gʼaˬ kʼaˆ-awˇ, huiˬ-eu goˇ-eu Eˇmiˬ lehˇ kuˇ-eu tsawˇ haˬ 
deuˬ jawˇ-eu meh. Aˬ yawꞈ maꞈ-aˬ, huiˬ dui goˇ dui dui-eu tsawˇ jeuˬ pyeuꞈ-eu 
Aˬnaˬkaˆ tsawˇ haˬ deuˬ naˆ ni goˇ-eu meh. 

11Aˬnaˬkaˆ tsawˇ haˬ deuˬ-ahˇ kuˇ-eu loꞈ-ehˇ, aˬ yawꞈ maꞈ-ahˇ kʼawꞈ Leˬpeˬ tsawˇ 
jeuˬ lehˇ kuˇ-eu meh. Ehˇ kʼawꞈ, Mawˇbaˆ tsawˇ haˬ deuˬ aˬ yawꞈ maꞈ-ahˇ Eˇmiˬ 
tsawˇ jeuˬ lehˇ kuˇ-eu meh.  
12Eˬdoˬ miˇ kʼahˬ laꞈ kʼoeˇ, Hawˇlaˆ tsawˇ haˬ deuˬ jawˇ-eu meh. Ehˇ kʼawꞈ, 
Iˇsaˬleˬlaˆ tsawˇ haˬ deuˬ neh muiˇ-eu deuˬ-ahˇ teh doˆ-awˇ, Sahˬpaˬ Miˬyehˇ neh 
biꞈ-euˬ miˇ kʼahˬ-ahˇ jawˇ-eu loꞈ-ehˇ, Iˇsawˇ-euˬ zaˬ deuˬ uˆ deuˬ Hawˇlaˆ tsawˇ haˬ 
deuˬ-ahˇ teh doˆ-awˇ laˆ luˬ laˆ seˇ nehˬ-eu laꞈ kʼoeˇ, Eˬdoˬ miˇ kʼahˬ-ahˇ jawˇ-euˬ 
meh.) 
13“Kʼoeˇ naˇ, Sahˬpaˬ Miˬyehˇ aˬ dui-ahˇ ehˇ-eu loꞈ-ehˇ, Zaˬyehˆ lawˇ baˬ aˬ dui 
tsehˆ-euˬ ma.  
14Kʼoeˇ ngeh, Kaˬdeˬshaˇbaˬneˬ-ahˇ neh aˬ dui maꞈ doˆ laˇ-euˬ smˬ tseˇ yehꞈ kʼoꞈ 
byah laˇ-euˬ meh. Sahˬpaˬ Miˬyehˇ neh ehˇ taˬ-euˬ loꞈ-ehˇ, kʼoeˇ ziˇ laꞈ kʼoeˇ guiˇ kʼaˇ 
deuˆ-eu tsawˇ haˬ deuˬ shiˇ dzeuˇ jiˇ-euˬ meh.  
15Aˬ yawꞈ maꞈ-ahˇ maˬ laˆ sehꞈ byoˆ jiˇ kʼoeˇ keuˆ ni, Sahˬpaˬ Miˬyehˇ-euˬ aˬ laꞈ aˬ 
yawꞈ maꞈ-ahˇ muiˇ-euˬ meh.  
16“Aˬ yawꞈ maꞈ shiˇ dzeuˇ jiˇ ngeh,  
17Sahˬpaˬ miˬyehˇ aˬ dui maꞈ-ahˇ ehˇ-eu,  
18‘Aˇlaˆ meuˬ jaˆ-eu paw kahˇ neh, Mawˇbaˆ miˇ kʼahˬ-ahˇ iˬ nah naw maꞈ ya le 
tsehˆ meh.  
19Kʼoeˇ naˇ, Lawˇtaˬ-euˬ zaˬ deuˬ uˆ deuˬ pyeuꞈ-eu Aˬmoˬ tsawˇ jeuˬ jawˇ-eu miˇ 
kʼahˬ dawˬ peh naw maꞈ le keuˆ tehꞈ-a. Aˬ yawꞈ maꞈ-ahˇ naw maꞈ taˬ laˆ bahˬ nehˬ. 
Guiˇ kʼawꞈ taˬ deuˆ nehˬ. Aˬ jeˬ miˇ neh ehˇ naˇ, aˬ yawꞈ maꞈ-euˬ miˇ kʼahˬ naw maꞈ-
ahˇ ngaˇ maˬ biꞈ’ lehˇ ehˇ-eu meh.” 
20(Miˇ kʼahˬ heu kʼahˬ-ahˇ aˇ hu jawˇ haw-euˬ tsawˇ jeuˬ-euˬ tsawˇ myahˇ yuˇ-awˇ, 
Leˬpeˬ miˇ kʼahˬ lehˇ kʼawꞈ kuˇ-eu meh. Tsawˇ haˬ kʼoeˇ deuˬ-ahˇ Aˬmoˬ tsawˇ haˬ 
deuˬ Zaˬmaˬzmˬmiˬ lehˇ kuˇ-eu meh. 
21Aˬ yawꞈ maꞈ-aˬ, Aˬnaˬkaˆ tsawˇ haˬ deuˬ loꞈ-ehˇ goˇ-eu meh. Tsawˇ haˬ behˇ-awˇ 
baoˬ huiˬ-eu tsawˇ jeuˬ pyeuꞈ-eu meh. Ehˇ kʼawꞈ, aˬ yawꞈ maꞈ-euˬ miˇ kʼahˬ laꞈ 
kʼoeˇ Aˬmoˬ tsawˇ haˬ deuˬ bi jawˇ-eu gʼaˇ duˬ, aˬ yawꞈ maꞈ-ahˇ Sahˬpaˬ Miˬyehˇ laˆ 
luˬ laˆ seˇ nehˬ-euˬ meh. 
22Eˬdoˬ miˇ kʼahˬ gawˬ jawˬ gawˬ duˇ-ahˇ jawˇ-eu Iˇsawˇ-euˬ zaˬ deuˬ uˆ deuˬ 
pyeuꞈ-eu Eˬdoˬ tsawˇ haˬ deuˬ-ahˇ kʼawꞈ Sahˬpaˬ Miˬyehˇ kʼoeˇ loꞈ-ehˇ jahˇ nehˬ-
euˬ meh. Hawˇlaˆ tsawˇ haˬ deuˬ-ahˇ aˬ yawꞈ laˆ luˬ laˆ seˇ nehˬ-awˇ, aˬ yawꞈ maꞈ-
euˬ miˇ kʼahˬ-ahˇ Eˬdoˬ tsawˇ haˬ deuˬ-ahˇ bi jawˇ-euˬ meh. Eˬdoˬ tsawˇ haˬ deuˬ iˬ 
nah keuˆ ni kʼoeˇ gaˇ jawˇ luꞈ-eu meh.  
23Gʼahˇ ceh-euˬ Iˬ ma laˆ shaˆ lawˇ deh caw caw-ehˇ jaˆ-eu miˇ kʼahˬ-ahˇ, Gaˬlaˬdeˬ 
iˇ jaw lahˇ-ahˇ neh oe-euˬ tsawˇ haˬ deuˬ jawˇ-eu meh. Yaw beh kʼoeˇ gaˇ jawˇ luꞈ-
eu Aˬbymˬ tsawˇ jeuˬ-ahˇ aˬ yawꞈ maꞈ laˆ luˬ laˆ seˇ nehˬ-awˇ, tsawˇ jeuˬ kʼoeˇ jeuˬ-
euˬ miˇ kʼahˬ dawˬ tawˆ luꞈ, laꞈ oˆ paw Gaˬzaˬ meuˬ-ahˇ keuˆ ni aˬ yawꞈ maꞈ jawˇ 
byah gʼeh-euˬ meh.) 

24“Mawˇbaˆ miˇ kʼahˬ-ahˇ aˬ dui maꞈ tsehˆ doˆ dzeuˇ gʼaˬ ngeh, Sahˬpaˬ Miˬyehˇ ehˇ-
eu, ‘Iˇ-awˇ, Aˬnoˬ lawˇ baˬ tsehˆ-awˬ. Heˬshaˬboˬ meuˬ-ahˇ jawˇ-eu Aˬmoˬ sahˬ paˬ 
Siˇhoˬ hawˇ-eu aˬ yawꞈ-euˬ miˇ kʼahˬ naw maꞈ-ahˇ ngaˇ biꞈ-eu ma. Aˬ yawꞈ-ahˇ guiˇ 
deuˆ-awˇ, aˬ yawꞈ-euˬ miˇ kʼahˬ deuˆ geuꞈ-awˬ.  
25Iˬ nah neh aˇ dahˬ beh-awˇ, yawˬ gaˇ na luꞈ aˬ cawˬ naw maꞈ-ahˇ guˆ ni ngaˇ jahˇ 
ma. Naw maꞈ-euˬ tsawˇ myahˇ ya gaˬ-euˬ tehꞈ-ehˇ kʼawꞈ, tsawˇ haˬ yaw gʼaˬ na luꞈ 
yaw dzuˬ dzuˬ tehꞈ-a’ lehˇ ehˇ-eu meh.  

Sahˬ paˬ Siˇhoˬ-ahˇ Iˇsaˬleˬlaˆ tsawˇ haˬ deuˬ guiˇ deuˆ gʼaˬ-euˬ 
(Bawˇtsahˬ 21.21-30) 

26“Kʼoeˇ naˇ, Geˬdiˇmoˇ bawˇ tsahˬ bawˇ dahˇ-ahˇ neh ngaˬ neh tsawˇ haˬ pyehˬ 
gʼeh-awˇ, Heˬshaˬboˬ meuˬ-ahˇ jawˇ-eu sahˬ paˬ Siˇhoˬ-ahˇ heu loꞈ-ehˇ bi tsaꞈ gaˬ iˇ-
euˬ ma.  
27‘Nawˬ-euˬ miˇ kʼahˬ-ahˇ nga maꞈ-ahˇ bi iˇ tsehˆ laꞈ-awˬ. Gaˇ ma caw caw-ehˇ tehꞈ-
ehˇ nga maꞈ cah ma.  
28Nga maꞈ dzaˬ-eu dzaˬ dzaˬ dawˇ dawˇ hawˇ-eu nga maꞈ dawˇ-eu iˇ cuꞈ gʼaˇ duˬ aˇ 
poeˬ biꞈ ma. Naw maꞈ-euˬ miˇ kʼahˬ-ahˇ ya iˇ tsehˆ naˇ gʼaˬ ma.  
29Eˬdoˬ miˇ kʼahˬ-ahˇ jawˇ-eu Iˇsawˇ-euˬ zaˬ deuˬ uˆ deuˬ hawˇ-eu Aˇlaˆ meuˬ-ahˇ 
jawˇ-eu Mawˇbaˆ tsawˇ haˬ deuˬ aˬ yawꞈ maꞈ-euˬ miˇ kʼahˬ laꞈ kʼoeˇ nga maꞈ-ahˇ bi 
cah tsehˆ laꞈ-euˬ loꞈ-ehˇ, Yawˇdaˬ lawˇ baˬ-ahˇ nga maꞈ tsehˆ doˆ-awˇ, nga maꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ neh nga maꞈ-ahˇ biꞈ laꞈ-euˬ miˇ kʼahˬ-ahˇ iˇ keuˆ 
ngeh keuˆ ni, nawˬ-euˬ miˇ kʼahˬ laꞈ kʼoeˇ bi cah tsehˆ laꞈ-awˬ’ lehˇ bi tsaꞈ leˇ-euˬ 
ma.  
30“Ehˇ kʼawꞈ, sahˬ paˬ Siˇhoˬ-aˬ, aˬ yawꞈ-euˬ miˇ kʼahˬ laꞈ kʼoeˇ aˬ dui maꞈ-ahˇ maˬ 
bi cah tsehˆ laꞈ-aˬ. Aˬ yawꞈ-ahˇ aˬ dui guiˇ deuˆ-awˇ gʼaˬ leˇ-eu laꞈ kʼoeˇ, nymˬ-mˇ 
keuˆ ni aˬ dui-euˬ laꞈ-ahˇ jaˆ luꞈ-eu aˬ yawꞈ-euˬ miˇ kʼahˬ heu aˬ dui za ni, naw maꞈ-
euˬ Miˬyehˇ pyeuꞈ-eu Sahˬpaˬ Miˬyehˇ jahˇ-euˬ meh.  
31“Kʼoeˇ naˇ, Sahˬpaˬ Miˬyehˇ ngaˬ-ahˇ ehˇ-eu, ‘Haw yawˬ, sahˬ paˬ Siˇhoˬ hawˇ-eu 
aˬ yawꞈ-euˬ miˇ kʼahˬ nawˬ-ahˇ ngaˇ biꞈ-euˬ ma. Aˬ yawꞈ-euˬ miˇ kʼahˬ-ahˇ deuˆ 
geuꞈ-awˬ’ lehˇ ehˇ-eu meh.  
32Siˇhoˬ-aˬ, aˬ yawꞈ-euˬ tsawˇ haˬ dawˬ tawˆ luꞈ sheuˬ-awˇ, aˬ dui maꞈ-ahˇ guiˇ 
deuˆ-eu lehˇ Yaˬhaˇ meuˬ dawˬ peh oe-euˬ meh.  
33Ehˇ kʼawꞈ, aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ neh, aˬ yawꞈ-ahˇ aˬ dui-
euˬ laꞈ-ahˇ bi ahˇ le-awˇ, aˬ yawꞈ-ahˇ maˬ ehˇ, aˬ yawꞈ-euˬ aˬ li deuˬ-ahˇ maˬ ehˇ, aˬ 
yawꞈ-euˬ tsawˇ haˬ dawˬ tawˆ luꞈ-ahˇ maˬ ehˇ, aˬ dui sehꞈ-euˬ ma. 
34Kʼoeˇ ngeh, meuˬ yawˬ meuˬ na luꞈ-ahˇ aˬ dui deuˆ gʼaˬ-eu laꞈ kʼoeˇ, laˆ luˬ laˆ seˇ 
nehˬ-awˇ, kʼaˬ dzeˇ zaˬ maˬ ehˇ, zaˬ miˬ zaˬ maˬ ehˇ, zaˬ maˬ ehˇ, tiˬ gʼaˬ-iˬ maˬ bi 
dzeuˇ-iˇ ni, dawˬ tawˆ luꞈ-ahˇ sehꞈ-euˬ ma. 
35Jeˬ zaˬ deuˬ teh geuꞈ-awˇ, meuˬ kʼoeˇ deuˬ laꞈ kʼoeˇ kʼaˇ jaˆ-eu myawˬ gahˬ deuˬ 
yuˇ geuꞈ jiˇ-euˬ ma.  
36Aˬnoˬ lawˇ baˬ gawˆ mehˇ paw, deh kʼawꞈ mehˬ dzaˬ-ahˇ jaˆ-eu Aˬyawˬ meuˬ-ahˇ 
neh, deh kʼawꞈ gʼahˇ ceh jaˆ-eu meuˬ hawˇ-eu Giˇlaˆ meuˬ-ahˇ doˆ ni, aˬ dui-euˬ 

Miˬyehˇ pyeuꞈ-eu Sahˬpaˬ Miˬyehˇ aˬ dui-ahˇ bi deuˆ gʼaˬ laꞈ-euˬ meh. Aˬ dui maꞈ 
maˬ deuˆ uˇ gʼeh nya-eu meuˬ meuˬ lahˇ tiˬ lahˇ-iˬ maˬ jaˆ-aˬ.  
37Aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ neh aˬ dui-ahˇ taˬ iˇ lehˇ dawˬ biꞈ 
taˬ-euˬ pehˇ tsahˇ deuˬ pyeuꞈ-eu, Aˬmoˬ miˇ kʼahˬ-ahˇ maˬ ehˇ, Jaˬboˆ lawˇ baˬ lawˇ 
deh-ahˇ maˬ ehˇ, gawˬ jawˬ gawˬ duˇ-ahˇ jaˆ-eu meuˬ deuˬ-ahˇ maˬ ehˇ, (kʼoeˇ maˬ 
ngeuˇ) yawˬ gaˇ yawˬ maˬ ehˇ, aˬ dui maˬ iˇ peh-aˬ.  

Dawˬmehˬ 3 

Sahˬ paˬ Awˇgaˆ-ahˇ Iˇsaˬleˬlaˆ tsawˇ haˬ deuˬ guiˇ deuˆ gʼaˬ-euˬ 
(Bawˇtsahˬ 21.31-35) 

1“Kʼoeˇ naˇ, laꞈ taˆ paw pyawˬ-ahˇ Baˬshaˬ paw aˬ dui maꞈ daˆ leˇ-awˇ, sahˬ paˬ 
Awˇgaˆ aˬ dui maꞈ-ahˇ guiˇ deuˆ le-eu lehˇ aˬ yawꞈ-euˬ tsawˇ haˬ dawˬ tawˆ luꞈ 
sheuˬ-awˇ Eˬdiˇliˇ meuˬ dawˬ peh oe-euˬ meh.  
2Ehˇ kʼawꞈ, Sahˬpaˬ Miˬyehˇ ngaˬ-ahˇ ehˇ-eu, ‘Aˬ yawꞈ-ahˇ taˬ guˆ. Aˬ yawꞈ hawˇ-eu 
aˬ yawꞈ-euˬ tsawˇ haˬ deuˬ maˬ ehˇ, aˬ yawꞈ-euˬ miˇ kʼahˬ dawˬ tawˆ luꞈ maꞈ ehˇ, 
nawˬ-ahˇ ngaˇ biꞈ ma. Heˬshaˬboˬ meuˬ-ahˇ jawˇ-eu Aˬmawˇliˆ sahˬ paˬ Siˇhoˬ-ahˇ 
jahˇ nehˬ-euˬ loꞈ-ehˇ, aˬ yawꞈ-ahˇ kʼawꞈ jahˇ nehˬ-awˬ’ lehˇ ehˇ-eu meh.  
3“Sahˬ paˬ Awˇgaˆ hawˇ-eu aˬ yawꞈ-euˬ tsawˇ haˬ dawˬ tawˆ luꞈ aˬ dui-euˬ laꞈ-ahˇ 
ahˇ le ni, Sahˬpaˬ Miˬyehˇ jahˇ-awˇ, aˬ yawꞈ maꞈ dawˬ tawˆ luꞈ-ahˇ aˬ dui maꞈ sehꞈ-
euˬ ma.  
4Kʼoeˇ ngeh, aˬ yawꞈ maꞈ-euˬ meuˬ koꞈ tseˇ meuˬ, tiˬ meuˬ-iˬ maˬ bi dzeuˇ-iˇ ni aˬ 
dui maꞈ deuˆ geuꞈ-awˇ, Baˬshaˬ meuˬ-ahˇ jawˇ-eu sahˬ paˬ Awˇgaˆ uˆ lahˇ-eu 
Aˬgawˆ miˇ kʼahˬ kʼahˬ lah ni aˬ dui maꞈ deuˆ za-euˬ ma.  
5Meuˬ kʼoeˇ deuˬ dawˬ tawˆ luꞈ-ahˇ goˇ dui dui-eu meuˬ lahˇ gawˬ taˬ-awˇ, meuˬ 
lahˇ lahˇ kʼehˬ deuˬ ziꞈ dah ni jahˇ taˬ-euˬ meh. Kʼoeˇ uˬ taꞈ, meuˬ lahˇ maˬ baw-eu 
pu pu ma gʼawˬ mya ni jaˆ-eu meh.  
6Heˬshaˬboˬ meuˬ-ahˇ jawˇ-eu sahˬ paˬ Siˇhoˬ-euˬ meuˬ deuˬ-ahˇ aˬ dui neh jahˇ 
nehˬ-euˬ loꞈ-ehˇ, aˬ yawꞈ maꞈ-euˬ meuˬ dawˬ tawˆ luꞈ-ahˇ laˆ luˬ laˆ seˇ nehˬ-awˇ, 
kʼaˬ dzeˇ zaˬ maˬ ehˇ, zaˬ miˬ zaˬ maˬ ehˇ, zaˬ maˬ ehˇ, dawˬ tawˆ luꞈ-ahˇ sehꞈ jiˇ 
nehˬ-euˬ ma.  
7Jeˬ zaˬ deuˬ teh geuꞈ-awˇ, meuˬ kʼoeˇ deuˬ laꞈ kʼoeˇ jaˆ-eu myawˬ gahˬ deuˬ yuˇ 
geuꞈ-euˬ ma.  
8“Kʼoeˇ ngeh yamˬ-ahˇ, Yawˇdaˬ lawˇ baˬ nahˇ na doˆ kʼehˬ paw jaˆ-eu, Aˬnoˬ lawˇ 
baˬ-ahˇ neh Heˬlaˬmoˬ gawˬ jawˬ-ahˇ keuˆ ni jaˆ keuˆ-eu miˇ kʼahˬ kʼoeˇ kʼahˬ-ahˇ, 
Aˬmawˇliˆ sahˬ paˬ kʼoeˇ nyiˬ gʼaˬ-euˬ laꞈ-ahˇ neh, aˬ dui deuˆ za-euˬ ma.  
9(Heˬlaˬmoˬ gawˬ jawˬ-ahˇ Siˇdoˬ tsawˇ haˬ deuˬ Siˬyahˬ lehˇ kuˇ-awˇ, Aˬmoˬ tsawˇ 
haˬ deuˬ Seˬnyaˬ lehˇ kuˇ-eu meh.) 
10Baˬshaˬ meuˬ-ahˇ jawˇ-eu sahˬ paˬ Awˇgaˆ-euˬ miˇ kʼahˬ dawˬ tawˆ luꞈ-ahˇ aˬ dui 
maꞈ deuˆ za-euˬ ma. Miˇ kʼahˬ kʼoeˇ-aˬ, yaw goˇ-ahˇ jaˆ-eu deh saˇ kʼoeˇ taˆ tsoˆ taˬ-
euˬ meuˬ deuˬ, Giˇlaˆ hawˇ-eu Baˬshaˬ gahˬ kaˬ nahˇ ma doˆ kʼehˬ paw jaˆ saˬ saˬ-iˇ-
euˬ Saˬleˇkaˬ hawˇ-eu Eˬdiˇliˇ meuˬ-ahˇ keuˆ ni meh.” 

11(Sahˬ paˬ Awˇgaˆ-aˬ, Leˬpeˬ tsawˇ jeuˬ-euˬ sahˬ paˬ deuˬ laꞈ kʼoeˇ aˇ saˬ saˬ-eu gʼaˬ 
pyeuꞈ-eu meh. Aˬ yawꞈ-ahˇ duˬ pahˬ-eu mawˇ dmˬ kʼaˬ lo neh taꞈ-awˇ, yaw mahˇ 
paw gʼoeˬ caˆ byah-awˇ, yaw jeˇ paw oeˬ caˆ byah-eu meh. Mawˇ dmˬ kʼoeˇ hmˬ-aˬ, 
Aˬmoˬ tsawˇ haˬ deuˬ-euˬ Laˬbah meuˬ-ahˇ iˬ nah keuˆ ni jaˆ luꞈ-eu meh.) 

Yawˇdaˬ lawˇ baˬ nahˇ ma doˆ kʼehˬ paw jawˇ yaꞈ-euˬ Iˇsaˬleˬlaˆ tsawˇ jeuˬ deuˬ 
(Bawˇtsahˬ 32.1-42) 

12“Miˇ kʼahˬ kʼoeˇ kʼahˬ aˬ dui za gʼaˬ ngeh, Aˬyawˬ meuˬ-euˬ laꞈ taˆ paw pyawˬ-ahˇ 
Aˬnoˬ lawˇ baˬ dawˬ peh jaˆ-eu gahˬ kaˬ hawˇ-eu, Giˇlaˆ gawˬ jawˬ gawˬ duˇ gahˬ 
kaˬ hawˇ-eu kʼoeˇ gaˇ jaˆ-eu meuˬ deuˬ ahˇ leˇ-ehˇ, Luˇbeˬ tsawˇ jeuˬ hawˇ-eu Gaˆ 
tsawˇ jeuˬ-ahˇ ngaˇ biꞈ-euˬ ma.  
13Dzeˇ-eu Giˇlaˆ gahˬ kaˬ hawˇ-eu sahˬ paˬ Awˇgaˆ jawˇ-euˬ Baˬshaˬ meuˬ gahˬ kaˬ 
deuˬ, Maˬnaˇseˬ tsawˇ jeuˬ tiˬ paˆ-ahˇ ngaˇ biꞈ-euˬ ma. Kʼoeˇ-aˬ, Aˬgawˆ miˇ gahˬ 
gahˬ lah ni meh.” 

(Baˬshaˬ miˇ kʼahˬ-ahˇ Leˬpeˬ miˇ kʼahˬ lehˇ kuˇ-eu meh. 
14Maˬnaˇseˬ tsawˇ jeuˬ Yaˬiˇlaˆ tsawˇ haˬ deuˬ-aˬ, Aˬgawˆ lehˇ kʼawꞈ kuˇ-eu Baˬshaˬ 
miˇ gahˬ gahˬ lah ni geuꞈ-euˬ meh. Kʼoeˇ-aˬ, Geˬshuˇlaˆ meuˬ hawˇ-eu Mawˇkah 
meuˬ-ahˇ keuˆ ni meh. Yaˬiˇlaˆ-aˬ, kʼoeˇ gaˇ jaˆ-eu pu deuˬ-ahˇ aˬ yawꞈ-euˬ tsawˇ 
myahˇ biꞈ-awˇ, iˬ nah keuˆ ni Yaˬiˇlaˆ-euˬ pu deuˬ lehˇ aˬ cawˬ kuˇ luꞈ-eu meh.) 
15“Maˬnaˇseˬ tsawˇ jeuˬ Maˬkiˬlaˇ aˇ jeuˬ deuˬ-ahˇ Giˇlaˆ gahˬ kaˬ ngaˇ biꞈ-euˬ ma.  
16Luˇbeˬ tsawˇ jeuˬ hawˇ-eu Gaˆ tsawˇ jeuˬ-ahˇ, Giˇlaˆ meuˬ-ahˇ neh Aˬnoˬ lawˇ baˬ-
ahˇ keuˆ ni biꞈ-euˬ ma. Aˬ yawꞈ maꞈ-euˬ miˇ kaˬ laꞈ oˆ dzaˬ-aˬ, Aˬnoˬ lawˇ baˬ gʼahˇ 
ceh pyeuꞈ-awˇ, laꞈ taˆ dzaˬ-aˬ, Jaˬboˆ lawˇ baˬ-ahˇ keuˆ ni pyeuꞈ-awˇ, Aˬmoˬ miˇ kaˬ-
ahˇ tuˆ-eu meh.  
17Aˬ yawꞈ maꞈ-euˬ miˇ kaˬ nahˇ ma ga kʼehˬ paw dzeˇ dzaˬ-aˬ, Yawˇdaˬ lawˇ baˬ-ahˇ 
keuˆ ni pyeuꞈ-awˇ, laꞈ taˆ paw jaˆ-eu Gaˬliˬlehˇ lah-ahˇ neh aˇ dahˬ beh-awˇ, laꞈ oˆ 
paw jaˆ-eu Shiˇ-eu iˬ ma laˆ shaˆ-ahˇ neh nahˇ ma doˆ kʼehˬ paw jaˆ-eu Piˇsaˬgaˬ 
gawˬ jawˬ dawˬ dahˬ-ahˇ keuˆ ni meh.  
18“Kʼoeˇ ngeh, aˬ yawꞈ maꞈ-ahˇ ngaˇ heu loꞈ-ehˇ mehˬ nehˬ tsoˆ nehˬ-euˬ ma. 
‘Yawˇdaˬ lawˇ baˬ-euˬ nahˇ ma doˆ kʼehˬ paw jaˆ-eu miˇ kʼahˬ heu kʼahˬ, naw maꞈ-
euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ-ahˇ biꞈ-euˬ meh. Nymˬ-mˇ, 
Iˇsaˬleˬlaˆ tsawˇ jeuˬ nui deuˬ miˇ kʼahˬ za ni guiˇ caw deuˆ nehˬ leˇ-eu gʼaˇ duˬ, naw 
maꞈ-euˬ guiˆ deuˆ-eu tsawˇ haˬ deuˬ aˇ kʼaˆ bi laˆ dawˆ-awˇ, Iˇsaˬleˬlaˆ tsawˇ jeuˬ 
kʼoeˇ deuˬ-euˬ mehˬ hu guiˇ daˬ bi daˬ-awˇ, Yawˇdaˬ lawˇ baˬ bi le tsehˆ-awˬ.  
19Naw maꞈ-euˬ miˬ sawˇ zaˬ deuˬ hawˇ-eu, naw maꞈ-euˬ jeˬ zaˬ deuˬ tehꞈ-ehˇ, ngaˬ 
neh biꞈ taˬ-euˬ meuˬ kʼoeˇ deuˬ laꞈ kʼoeˇ bi jawˇ yaꞈ-awˬ.  
20(Naw maꞈ jeˬ zaˬ jawˇ myaˬ-eu ngaˇ siˬ nya ma.) Sahˬpaˬ Miˬyehˇ neh naw maꞈ-
ahˇ miˇ kʼahˬ heu kʼahˬ biꞈ laꞈ-awˇ coꞈ ngehˇ ni bi jawˇ laꞈ-euˬ loꞈ-ehˇ, naw maꞈ-euˬ 
cawˬ Iˇsaˬleˬlaˆ tsawˇ jeuˬ deuˬ-ahˇ Sahˬpaˬ Miˬyehˇ biꞈ-eu lehˇ gʼeh-eu Yawˇdaˬ 
lawˇ baˬ-euˬ nahˇ ma ga kʼehˬ paw jaˆ-eu miˇ kʼahˬ kʼoeˇ kʼahˬ-ahˇ aˬ yawꞈ maꞈ deuˆ 
gʼaˬ-awˇ, Sahˬpaˬ Miˬyehˇ aˬ yawꞈ maꞈ-ahˇ kʼoeˇ gaˇ bi jawˇ ngeh keuˆ ni, guiˇ caw 

deuˆ leˇ neh-awˬ. Kʼoeˇ sahˇ miˇ tsa, ngaˬ neh naw maꞈ-ahˇ biꞈ-euˬ miˇ kʼahˬ heu 
kʼahˬ-ahˇ naw maꞈ gʼoꞈ le-awˬ’ lehˇ ehˇ nehˬ-euˬ ma.  
21“Kʼoeˇ naˇ, Yawˇshuˆ-ahˇ ngaˇ heu loꞈ-ehˇ mehˬ nehˬ tsoˆ nehˬ-euˬ ma. ‘Nawˬ-euˬ 
Miˬyehˇ pyeuꞈ-eu Sahˬpaˬ Miˬyehˇ neh, sahˬ paˬ Siˇhoˬ hawˇ-eu sahˬ paˬ Awˇgaˆ aˬ 
nyaꞈ-ahˇ kʼaˇ jahˇ nehˬ-euˬ jeˬ dawˬ tawˆ luꞈ, nawˇ ya mawˇ-euˬ meh. Naw maꞈ guiˇ 
kʼaˇ deuˆ uˇ gʼeh-eu miˇ kʼahˬ-ahˇ aˬ yawꞈ kʼoeˇ loꞈ-ehˇ jahˇ nehˬ tehꞈ-a.  
22Aˬ yawꞈ maꞈ-ahˇ taˬ guˆ. Aˬ jeˬ miˇ neh ehˇ naˇ, nawˬ-euˬ Miˬyehˇ pyeuꞈ-eu 
Sahˬpaˬ Miˬyehˇ naw maꞈ gʼaˇ duˬ guiˇ deuˆ tehꞈ-a’ lehˇ ehˇ nehˬ-euˬ ma.  

Kaˬnaˬ miˇ kʼahˬ-ahˇ Moˇseˬ maˬ ya uˇ leˇ-a 

23“Kʼoeˇ ngeh, ngaˇ heu loꞈ-ehˇ guiˬ lahˬ shaˇ dui dui-euˬ ma. 
24‘Dawˬ tawˆ luꞈ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, nawˇ mˇ-eu lehˇ gʼeh-eu 
zahˬ leˇ paˬ-ehˇ gʼeh-eu huiˬ dui dui-eu gaˇ deuˬ laꞈ kʼoeˇ, aˇ dahˬ beh-eu deuˬ bi 
mawˇ laꞈ-euˬ tehꞈ-a siˬ. Nawˬ neh mˇ-euˬ huiˬ-eu gaˇ heu deuˬ-ahˇ mˇ nya-eu miˬ 
yehˇ, mˬ hawˇ-eu miˇ kʼoeˇ taˆ tiˬ gʼaˬ-iˬ maˬ jawˇ-a.  
25Sahˬpaˬ Miˬyehˇ-oˇ, Yawˇdaˬ lawˇ baˬ bi le tsehˆ laꞈ-awˇ, nui baˬ paw jaˆ-eu baw 
le za le-eu miˇ kʼahˬ kʼoeˇ kʼahˬ maˬ ehˇ, haw muiˬ dui dui-eu gawˬ jawˬ gawˬ duˇ 
deuˬ hawˇ-eu Leˬbaˬnoˬ gawˬ jawˬ deuˬ-ahˇ maˬ ehˇ, ngaˬ-ahˇ bi haw mawˇ laꞈ-
awˬ’ lehˇ shaˇ-euˬ ma.  
26“Ehˇ kʼawꞈ, naw maꞈ baˬ daˬ neh Sahˬpaˬ Miˬyehˇ ngaˬ-ahˇ nui ma pehˇ-awˇ, 
ngaˬ-euˬ shaˇ dawˬ-ahˇ maˬ naˇ haˬ nehˬ laꞈ-aˬ. Aˬ yawꞈ ehˇ-eu, ‘Gʼaˬ-aˇ.  
27Piˇsaˬgaˬ gawˬ jawˬ uˬ du daˆ leˇ-awˇ, laꞈ taˆ paw pyawˬ-ahˇ maˬ ehˇ, laꞈ oˆ paw 
pyawˬ-ahˇ maˬ ehˇ, nahˇ ma doˆ kʼehˬ paw pyawˬ-ahˇ maˬ ehˇ, nahˇ ma ga kʼehˬ 
paw pyawˬ-ahˇ maˬ ehˇ, haw gʼeh-awˬ. Kʼaˇ ya mawˇ-eu jeˬ-ahˇ yaw duˬ duˬ-ehˇ 
haw-awˬ. Aˬ jeˬ miˇ neh ehˇ naˇ, Yawˇdaˬ lawˇ baˬ kʼoeˇ paw baˬ-ahˇ nawˇ maˬ paˇ 
ya le tsehˆ meh.  
28Yawˇshuˆ-ahˇ mehˬ nehˬ tsoˆ nehˬ paˬ-ehˇ gʼeh-eu jeˬ mehˬ nehˬ tsoˆ nehˬ-awˇ 
gʼaˬ biꞈ nehˬ-awˬ. Aˬ jeˬ miˇ neh ehˇ naˇ, nawˬ neh haw mawˇ-euˬ miˇ kʼahˬ laꞈ 
kʼoeˇ, Iˇsaˬleˬlaˆ tsawˇ haˬ deuˬ-ahˇ aˬ yawꞈ ya sheuˬ uˇ gʼeh meh’ lehˇ ehˇ nehˬ laꞈ-
euˬ meh.  
29“Kʼoeˇ naˇ, Behˬpyawˇ meuˬ dawˬ peh jaˆ-eu deh kʼawꞈ-ahˇ aˬ dui maꞈ jawˇ-euˬ 
ma.” 

Dawˬmehˬ 4 

Naˇ haˬ geuꞈ-eu tsawˇ haˬ bi pyeuꞈ-awˬ lehˇ Moˇseˬ dawˬ mehˬ mehˬ-euˬ 

1Iˇsaˬleˬlaˆ tsawˇ haˬ deuˬ-ahˇ Moˇseˬ ehˇ nehˬ-eu, “Naw maꞈ-euˬ aˬ poeˬ aˬ bawˇ 
deuˬ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ-ahˇ biꞈ-eu lehˇ lehˬ hmˬ taˬ-
euˬ miˇ kʼahˬ-ahˇ naw maꞈ ya jawˇ leˇ ni, ngaˇ naw maꞈ-ahˇ mehˬ nehˬ tsoˆ nehˬ-euˬ 
zahˇ dawˬ kʼoꞈ dawˬ dawˬ tawˆ luꞈ-ahˇ naw maꞈ naˇ haˬ geuꞈ-awˬ.  
2Ngaˬ neh naw maꞈ-ahˇ dawˬ biꞈ taˬ-eu gaˇ, dawˬ tiˬ dawˬ tehꞈ-ehˇ kʼawꞈ, dawˆ 
lahˬ-eu maˬ ehˇ, yuˇ teˬ-eu maˬ ehˇ, maˬ ya jahˇ-a. Ngaˬ neh naw maꞈ-ahˇ biꞈ taˬ-

euˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ zahˇ dawˬ kʼoꞈ dawˬ deuˬ-
ahˇ, naw maꞈ naˇ haˬ geuꞈ-awˬ.  
3Peˬoˇ gawˬ jawˬ-ahˇ Sahˬpaˬ Miˬyehˇ neh mˇ-euˬ jeˬ naw maꞈ ya mawˇ-euˬ meh. 
Kʼoeˇ gaˇ, Baˬlaˇ-ahˇ uˬ duˬ kʼaˇ tahˬ-euˬ tsawˇ haˬ deuˬ-ahˇ aˬ yawꞈ sehꞈ-euˬ meh.  
4Ehˇ kʼawꞈ, naw maꞈ laꞈ kʼoeˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ 
saˇ jaˇ ziꞈ-eu tsawˇ haˬ deuˬ iˬ nah keuˆ ni dehꞈ luꞈ meh.  
5“Ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ neh kʼaˇ bi ngehˬ kʼaˇ bi tmˇ laꞈ-euˬ 
loꞈ-ehˇ, zahˇ dawˬ kʼoꞈ dawˬ dawˬ tawˆ luꞈ naw maꞈ-ahˇ ngaˇ mehˬ nehˬ tsoˆ nehˬ 
gʼaˬ-euˬ ma. Naw maꞈ jawˇ uˇ leˇ-eu lehˇ gʼeh-eu miˇ kʼahˬ laꞈ kʼoeˇ, kʼoeˇ deuˬ-ahˇ 
naw maꞈ naˇ haˬ geuꞈ-awˬ. 
6Naw maꞈ aˇ naˆ ni zaˬ siˬ tsawˇ gahˇ ahˇ-eu gaˇ kawˆ aˬ cawˬ tsawˇ jeuˬ deuˬ ya siˬ 
ya mawˇ ni, zahˇ dawˬ kʼoꞈ dawˬ heu deuˬ-ahˇ tiˬ byah tiˬ loꞈ caw teh-awˬ. Zahˇ 
dawˬ kʼoꞈ dawˬ heu deuˬ dawˬ tawˆ luꞈ gaˇ kawˆ aˬ yawꞈ maꞈ ya gaˬ ngeh, ‘Huiˬ-eu 
tsawˇ jeuˬ heu jeuˬ aˇ naˆ naˆ-ehˇ gʼeh-eu zaˬ siˬ-eu tsawˇ gahˇ hawˇ-eu siˬ nya-eu 
jeˬ ahˇ law hawˇ maˬ siˬ ngaˇ’ lehˇ aˬ yawꞈ maꞈ ehˇ tehꞈ-a.  
7“Aˇ naˆ ni huiˬ-eu tsawˇ jeuˬ maˬ kaˬ, aˬ yawꞈ maꞈ loˬ ngeh caw ba nehˬ nya-eu aˬ 
dui-euˬ Miˬyehˇ pyeuꞈ-eu Sahˬpaˬ Miˬyehˇ loꞈ-ehˇ gʼeh-eu miˬ yehˇ maˬ jawˇ-a. Aˬ 
yawꞈ-ahˇ aˬ dui loˬ-awˇ kʼaˇ shaˇ ngeh, aˬ dui-euˬ shaˇ dawˬ naˇ haˬ nehˬ laꞈ-eu 
meh.  
8Aˇ naˆ ni huiˬ-eu tsawˇ jeuˬ maˬ kaˬ, iˬ nah naw maꞈ-ahˇ ngaˇ mehˬ nehˬ tsoˆ nehˬ-
euˬ zahˇ dawˬ kʼoꞈ dawˬ heu deuˬ loꞈ-ehˇ tsaˬ dui dawˇ dui dui-eu zahˇ dawˬ kʼoꞈ 
dawˬ maˬ jaˆ-a.  
9Naw maꞈ yaw dehꞈ kʼaˇ dehꞈ-eu aˇ yamˬ laꞈ kʼoeˇ, naw maꞈ myaˆ nuiˆ neh ya haw 
mawˇ yaꞈ-euˬ jeˬ-ahˇ maˬ ya ngehˇ byoˆ ni, yaw muiˬ paˬ-ehˇ yahˇ-awˇ dehꞈ-awˬ. 
Naw maꞈ-euˬ zaˬ deuˬ hawˇ-eu oeˬ paˬ oeˬ ma deuˬ-ahˇ gaˇ kawˆ kʼoeˇ deuˬ dzawˇ 
mehˬ nehˬ-awˬ.  
10Siˇnaˆ gawˬ jawˬ-ahˇ naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ mehˬ shi 
naw maꞈ yawꞈ ngeh nah, aˬ yawꞈ ngaˬ-ahˇ ehˇ-eu, ‘Iˇsaˬleˬlaˆ tsawˇ haˬ deuˬ kuˇ uiˬ-
awˬ. Aˬ yawꞈ maꞈ yaw dehꞈ kʼaˇ dehꞈ-eu aˇ yamˬ laꞈ kʼoeˇ ngaˬ-euˬ ehˇ dawˬ naˇ haˬ 
geuꞈ-awˇ, aˬ yawꞈ maꞈ-euˬ zaˬ deuˬ ngaˬ-ahˇ guˆ ni, aˬ yawꞈ maꞈ mehˬ nehˬ tsoˆ 
nehˬ nya-eu gʼaˇ duˬ, aˬ yawꞈ maꞈ-ahˇ ngaˬ-euˬ dawˬ bi gaˬ mawꞈ nya’ lehˇ ehˇ-eu 
meh. Aˬ yawꞈ neh ehˇ-euˬ dawˬ kʼoeˇ dawˬ-ahˇ naw maꞈ taˬ ngehˇ.  
11“Zahˇ tsui ni gʼeh-eu mˬ dmˇ, naˆ cawꞈ ni gʼeh-eu miˬ dzaˬ uˬ kʼoeˬ hawˇ-eu, mˬ-
ahˇ tuˆ ni le luꞈ-eu miˬ lmˇ dehˬ kaˬ taˬ-euˬ gawˬ jawˬ dawˬ dahˬ-ahˇ naw maꞈ 
yawꞈ-euˬ gaˇ kawˆ naw maꞈ-euˬ zaˬ deuˬ-ahˇ dzawˇ mehˬ nehˬ-awˬ.  
12Miˬ dzaˬ laꞈ kʼoeˇ Sahˬpaˬ Miˬyehˇ naw maꞈ-ahˇ aˬ joˆ-ehˇ dawˬ ngehˬ-euˬ gaˇ 
kawˆ hawˇ-eu, aˬ yawꞈ-euˬ dawˬ ya gaˬ-euˬ kʼawꞈ, aˬ yawꞈ-ahˇ maˬ ya mawˇ-euˬ gaˇ 
kawˆ aˬ yawꞈ maꞈ-ahˇ dzawˇ nehˬ-awˬ.  
13Naw maꞈ bi caw teh-eu gʼaˇ duˬ, aˬ yawꞈ-euˬ dawˬ ma saˇ jaˇ pyeuꞈ-eu Zahˇ dawˬ 
kʼoꞈ dawˬ Tseˇ dawˬ aˬ yawꞈ ehˇ mehˬ nehˬ-awˇ, kʼaˬ lo teˇ byaꞈ kʼoeˇ taˆ aˬ yawꞈ 
boꞈ-euˬ meh. 

14Naw maꞈ jawˇ uˇ leˇ-eu lehˇ gʼeh-eu miˇ kʼahˬ laꞈ kʼoeˇ naw maꞈ ya caw teh-eu 
zahˇ dawˬ kʼoꞈ dawˬ dawˬ tawˆ luꞈ naw maꞈ-ahˇ mehˬ nehˬ-awˬ lehˇ, Sahˬpaˬ 
Miˬyehˇ ngaˬ-ahˇ ehˇ-eu meh.  

Tahˬ pahˬ aˬ ma mawˇ kawˇ-ahˇ uˬ duˬ maˬ tahˬ ni yahˇ-awˬ 

15-18“Siˇnaˆ gawˬ jawˬ kʼoeˇ taˆ, miˬ dzaˬ laꞈ kʼoeˇ Sahˬpaˬ Miˬyehˇ naw maꞈ-ahˇ 
dawˬ ngehˬ cawˬ ngeh, aˬ yawꞈ-euˬ gʼawˇ mawˇ seuˆ dzeuꞈ-ahˇ naw maꞈ maˬ ya 
mawˇ-aˬ. Kʼoeˇ miˇ neh, kʼaˬ dzeˇ zaˬ hawˇ-eu zaˬ miˬ zaˬ-ahˇ maˬ ehˇ, jeˬ zaˬ hawˇ-
eu aˇ jiˇ-ahˇ maˬ ehˇ, miˇ tsaˬ-ahˇ joe joe-ehˇ cah-eu jeˬ hawˇ-eu ngaˬ shaˬ-ahˇ maˬ 
ehˇ, kʼoeˇ deuˬ-ahˇ duˇ leˇ-eu tahˬ pahˬ aˬ ma mawˇ kawˇ yawˬ ha gʼaˇ duˬ tehˆ-eu 
laꞈ kʼoeˇ, naw maꞈ iˬ baˇ maˬ ya mˇ ni yawˬ haˇ yawˬ ha yahˇ-awˬ.  
19Muˇ juˇ juˇ-eu mehˬ nah caw teh-awˇ, mˬ kʼoeˇ taˆ ya mawˇ-eu nahˇ ma, ba la 
hawˇ-eu aˬ guiˇ deuˬ-ahˇ uˬ duˬ maˬ ya tahˬ ni yahˇ-awˬ. Kʼoeˇ deuˬ-aˬ, aˬ cawˬ 
tsawˇ jeuˬ deuˬ uˬ duˬ bi tahˬ-eu lehˇ, naw maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ neh biꞈ taˬ-euˬ jeˬ pyeuꞈ-eu meh.  
20Ehˇ kʼawꞈ, naw maꞈ-aˬ, shmˇ baw guiˇ-eu baw laꞈ kʼoeˇ neh ka kʼoꞈ doˆ laꞈ-euˬ loꞈ-
ehˇ, Iˇjiˇtuˆ miˇ kʼahˬ laꞈ kʼoeˇ neh aˬ yawꞈ neh bi ka kʼoꞈ doˆ laꞈ-euˬ tsawˇ jeuˬ 
pyeuꞈ-eu meh. Iˬ nah naw maꞈ aˬ yawꞈ-euˬ tsawˇ haˬ pyeuꞈ luꞈ-eu meh. Heu loꞈ-ehˇ 
bi pyeuꞈ laˇ-eu gʼaˇ duˬ, naw maꞈ-ahˇ aˬ yawꞈ neh sheuˬ doˆ laꞈ-euˬ meh.  
21Naw maꞈ baˬ da neh, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ngaˬ-ahˇ 
nui ma pehˇ-awˇ, Yawˇdaˬ lawˇ baˬ tsehˆ-awˇ, aˬ yawꞈ neh naw maꞈ-ahˇ biꞈ-euˬ 
baw le za le-eu miˇ kʼahˬ kʼoeˇ kʼahˬ laꞈ kʼoeˇ ngaˇ maˬ ya uˇ leˇ-a lehˇ, aˬ yawꞈ ehˇ 
duˬ taˬ-euˬ meh.  
22Ngaˇ-aˬ, miˇ kʼahˬ heu kʼahˬ laꞈ kʼoeˇ ziˇ ya jiˇ yaꞈ-awˇ, lawˇ baˬ maˬ paˇ ya tsehˆ 
doˆ meh. Ehˇ kʼawꞈ, naw maꞈ lawˇ baˬ tsehˆ-awˇ, miˇ kʼahˬ kʼoeˇ kʼahˬ laꞈ kʼoeˇ ya 
jawˇ uˇ leˇ-eu aˇ yamˬ dawˬ peh peh laˇ taˬ-euˬ meh.  
23Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ-ahˇ dzaˬ taˬ-euˬ 
dawˬ ma saˇ jaˇ-ahˇ naw maꞈ maˬ ya ngehˇ ni yaw kʼaˆ kʼaˆ-ehˇ yahˇ-awˬ. Tahˬ pahˬ 
aˬ ma mawˇ kawˇ maˬ ya tehˆ-a lehˇ ehˇ taˬ-euˬ aˬ yawꞈ-euˬ zahˇ dawˬ kʼoꞈ dawˬ-
ahˇ naw maꞈ naˇ haˬ geuꞈ-awˬ.  
24Aˬ jeˬ miˇ neh ehˇ naˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, puiˆ 
dzaˬ laˇ-eu miˬ dzaˬ-ahˇ duˇ-awˇ, myaˆ naˆ-eu Miˬyehˇ meh.  
25“Miˇ kʼahˬ kʼoeˇ kʼahˬ laꞈ kʼoeˇ naw maꞈ gʼawˬ myahˇ ni jawˇ keuˆ laꞈ-awˇ, zaˬ deuˬ 
hawˇ-eu oeˬ paˬ oeˬ ma deuˬ jawˇ le-euˬ kʼawꞈ, aˬ joˆ-ehˇ gʼeh-eu tahˬ pahˬ aˬ ma 
mawˇ kawˇ maˬ kaˬ, naw maꞈ tehˆ-eu laꞈ kʼoeˇ iˬ baˇ taˬ mˇ. Kʼoeˇ loꞈ-ehˇ jahˇ-eu jeˬ-
aˬ, Sahˬpaˬ Miˬyehˇ mehˬ shi maˬ muiˬ maˬ jaˬ-eu jeˬ pyeuꞈ-awˇ, aˬ yawꞈ-ahˇ nui 
ma bi pehˇ tehꞈ-a.  
26Mˬ hawˇ-eu miˇ-ahˇ tsawˇ kaˬ bi geuꞈ-awˇ, naw maꞈ-ahˇ iˬ nah ngaˇ heu loꞈ-ehˇ 
ehˇ-eu ma. Ngaˬ-euˬ ehˇ dawˬ-ahˇ naw maꞈ maˬ naˇ haˬ geuꞈ naˇ, miˇ kʼahˬ kʼoeˇ 
kʼahˬ laꞈ kʼoeˇ, tiˬ kʼehˇ laˇ kʼehˬ laꞈ kʼoeˇ tehꞈ-ehˇ naw maꞈ ya luˬ ya seˇ-iˇ tehꞈ-a. 
Naw maꞈ jawˇ leˇ-eu lehˇ gʼeh-eu Yawˇdaˬ lawˇ baˬ nui baˬ-ahˇ jaˆ-eu miˇ kʼahˬ 

kʼoeˇ kʼahˬ laꞈ kʼoeˇ, gʼawˬ myahˇ ni maˬ ya jawˇ-aˇ. Geuꞈ-eu jeˬ maˬ ahˇ gaˇ keuˆ ni 
laˆ luˬ laˆ seˇ nehˬ-eu jeˬ-ahˇ ya daˬ tehꞈ-a.  
27Aˬ cawˬ tsawˇ jeuˬ deuˬ yaw kaˬ-ahˇ naw maꞈ ya cehˆ byaˆ ni Sahˬpaˬ Miˬyehˇ 
jahˇ-awˇ, naw maꞈ laꞈkʼoeˇ tsawˇ haˬ ui cuiˆ tehꞈ-ehˇ kʼoeˇ gaˇ ya buˬ ya law-iˇ tehꞈ-
a.  
28Tsawˇ haˬ zaˬ-euˬ aˬ laꞈ neh jahˇ taˬ-awˇ, kʼaˬ lo hawˇ-eu daˇ kawˬ taꞈ taˬ-euˬ miˬ 
yehˇ deuˬ pyeuꞈ-eu, maˬ mawˇ nya, maˬ gaˬ nya, maˬ dzaˬ maˬ dawˇ nya, yaw saꞈ 
maˬ behꞈ laꞈ nya-eu miˬyehˇ deuˬ-ahˇ kʼoeˇ gaˇ naw maꞈ uˬ duˬ ya tahˬ tehꞈ-a.  
29Kʼoeˇ gaˇ, Sahˬpaˬ Miˬyehˇ-ahˇ naw maꞈ poˆ-awˇ, naw maꞈ-euˬ nui ma saꞈ laˇ 
dawˬ tawˆ luꞈ aˬ yawꞈ-ahˇ poˆ naˇ, ya mawˇ tehꞈ-a.  
30Shaˬ-eu zahˬ-eu jeˬ-ahˇ naw maꞈ ya tahˬ puˬ-awˇ, kʼoeˇ deuˬ dawˬ tawˆ luꞈ naw 
maꞈ kʼoeˇ taˆ keuˆ le naˇ, aˇ saˬ saˬ laˇ ngeh Sahˬpaˬ Miˬyehˇ jawˇ gaˇ naw maꞈ paˇ 
gʼoꞈ kʼoꞈ laˇ-awˇ, aˬ yawꞈ-euˬ ehˇ dawˬ naˇ haˬ tehꞈ-a.  
31Aˬ yawꞈ-aˬ, gʼawˬ shaˬ gaˬ nya-eu Miˬyehˇ pyeuꞈ-eu meh. Naw maꞈ-ahˇ aˬ yawꞈ 
maˬ byehˇ dzeh-a. Maˬ laˆ luˬ maˬ laˆ seˇ-a. Naw maꞈ-euˬ aˬ poeˬ aˬ bawˇ deuˬ nehˬ-
ehˇ aˬ yawꞈ neh dzaˬ taˬ-euˬ dawˬ ma saˇ jaˇ-ahˇ aˬ yawꞈ maˬ ngehˇ-a.  
32“Naw maꞈ maˬ dehꞈ le mi naˆ-ehˇ pyeuꞈ dzeuˇ yaꞈ-euˬ gaˇ kawˆ-ahˇ, miˇ tsaˬ kʼoeˇ 
taˆ tsawˇ haˬ zaˬ-ahˇ Miˬyehˇ beh-euˬ aˇ yamˬ-ahˇ keuˆ ni poˆ tseˇ haw sheˇ. Heu 
loꞈ-ehˇ huiˬ-eu gaˇ kawˆ pyeuꞈ laˇ haw mehˬ loˇ.  
33Naw maꞈ loꞈ-ehˇ miˬ dzaˬ laꞈ kʼoeˇ miˬ yehˇ dawˬ ngehˬ gaˇ ya gaˬ haw-awˇ, maˬ 
shiˇ ni dehꞈ-euˬ tsawˇ haˬ jawˇ meh loˇ. 
34Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh Iˇjiˇtuˆ miˇ kʼahˬ laꞈ kʼoeˇ 
jahˇ-euˬ loꞈ-ehˇ, aˬ cawˬ tsawˇ jeuˬ-euˬ uˬ moˆ jawˇ-eu tsawˇ jeuˬ tiˬ jeuˬ-ahˇ aˬ 
yawꞈ-euˬ tsawˇ haˬ bi pyeuꞈ laˇ-eu lehˇ sheuˬ doˆ laˬ-iˇ peuˬ-eu miˬ yehˇ nui gʼaˬ 
jawˇ meh loˇ. Naw maꞈ-euˬ myaˆ kʼeh aˬ yawꞈ-euˬ huiˬ-eu baoˬ hawˇ-eu gʼaˬ-ahˇ 
zmˬ-awˇ, shaˬ zahˬ naˇ gawˇ maˬ ehˇ, guiˇ deuˆ-eu jeˬ maˬ ehˇ, zahˬ leˇ paˬ-ehˇ gʼeh-
eu jeˬ hawˇ-eu kʼaˆ jeˬ-ehˇ gʼeh-eu jeˬ maˬ ehˇ, guˆ dui dui laˇ paˬ-ehˇ gʼeh-eu jeˬ 
maˬ ehˇ, aˬ yawꞈ bi keuˆ le-euˬ meh.  
35Aˬ yawꞈ tiˬ gʼaˬ tehꞈ-ehˇ Miˬyehˇ pyeuꞈ-awˇ, miˬ yehˇ nui gʼaˬ maˬ jawˇ-eu gaˇ 
kawˆ bi siˬ bi mawˇ-eu gʼaˇ duˬ, naw maꞈ-ahˇ Sahˬpaˬ Miˬyehˇ heu loꞈ-ehˇ mˇ mehˬ-
euˬ jeˬ pyeuꞈ-eu meh.  
36Mˬ kʼoeˇ taˆ neh aˬ yawꞈ-euˬ teˇ saˇ bi gaˬ le-awˇ, naw maꞈ-ahˇ aˬ yawꞈ mehˬ nehˬ 
tsoˆ nehˬ-awˇ, miˇ tsaˬ kʼoeˇ taˆ aˬ yawꞈ-euˬ muiˬ-eu shawˇ-eu miˬ dzaˬ naw maꞈ-
ahˇ bi mawˇ-awˇ, kʼoeˇ laꞈ kʼoeˇ naw maꞈ-ahˇ dawˬ ngehˬ cawˬ-euˬ meh.  
37Naw maꞈ-euˬ aˬ poeˬ aˬ bawˇ deuˬ-ahˇ aˬ yawꞈ gaˬ-eu miˇ neh, naw maꞈ-ahˇ aˬ 
yawꞈ tseˇ doˆ-awˇ, aˬ yawꞈ-euˬ huiˬ-eu baoˬ-ahˇ gʼoe-eu laꞈ kʼoeˇ, Iˇjiˇtuˆ miˇ kʼahˬ 
laꞈ kʼoeˇ neh naw maꞈ-ahˇ aˬ yawꞈ sheuˬ doˆ laꞈ-euˬ meh.  
38Naw maꞈ mehˬ hu paw doˆ laˇ luꞈ ngeh, iˬ nah naw maꞈ za taˬ-euˬ miˇ kʼahˬ heu 
kʼahˬ naw maꞈ-ahˇ biꞈ-eu gʼaˇ duˬ, naw maꞈ naˆ maˬ tseˇ myaˬ dzehˬ-awˇ baoˬ huiˬ 
dzehˬ-eu tsawˇ jeuˬ deuˬ-ahˇ aˬ yawꞈ teh doˆ-euˬ meh.  

39Kʼoeˇ miˇ neh, Sahˬpaˬ Miˬyehˇ-aˬ, mˬ kʼoeˇ taˆ maˬ ehˇ, miˇ tsaˬ kʼoeˇ taˆ maˬ ehˇ, 
Miˬyehˇ pyeuꞈ-eu gaˇ kawˆ, tiˬ jawˇ-iˬ maˬ paˇ ya ngehˇ leˇ ni, iˬ nah naw maꞈ noeˬ 
taˬ-awˬ. Miˬ yehˇ nui gʼaˬ maˬ jawˇ-a.  
40Naw maꞈ hawˇ-eu naw maꞈ-euˬ zaˬ deuˬ yaw muiˬ paˬ-ehˇ ya dehꞈ dzaˬ ni, iˬ nah 
ngaˇ naw maꞈ-ahˇ biꞈ nehˬ-eu aˬ yawꞈ-euˬ zahˇ dawˬ kʼoꞈ dawˬ heu deuˬ dawˬ tawˆ 
luꞈ-ahˇ naˇ haˬ geuꞈ-awˬ. Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ-
ahˇ mˬ maˬ maˬ byaˆ zaˇ ziˇ jiˇ ni biꞈ taˬ-euˬ miˇ kʼahˬ kʼoeˇ kʼahˬ-ahˇ naw maꞈ ya 
dehˬ ya jawˇ daˆ leꞈ tehꞈ-a.” 

Yawˇdaˬ lawˇ baˬ nahˇ ma doˆ kʼehˬ paw jaˆ-eu buˬ-iˇ law-iˇ-eu meuˬ deuˬ 

41Kʼoeˇ naˇ, Yawˇdaˬ lawˇ baˬ nahˇ ma doˆ kʼehˬ paw jaˆ-eu meuˬ smˇ meuˬ Moˇseˬ 
tseˇ doˆ taˬ-euˬ meh.  
42Tsawˇ haˬ tiˬ gʼaˬ na, yawˬ ha nehˬ-ehˇ nui ma laˆ naˇ taˬ-euˬ maˬ jaˆ-eu tsawˇ 
haˬ-ahˇ maˬ noeˬ maˬ duˇ-ehˇ laˆ tahˬ-awˇ bi shiˇ ngeh, meuˬ kʼoeˇ deuˬ-ahˇ cehˆ uˇ 
leˇ naˇ, buˬ-iˇ law-iˇ-eu meh. Meuˬ kʼoeˇ deuˬ laꞈ kʼoeˇ, tiˬ meuˬ na-ahˇ aˬ yawꞈ cehˆ 
uˇ leˇ naˇ, sehꞈ gaˇ maˬ ya daˬ-a.  
43Luˇbeˬ tsawˇ jeuˬ gʼaˇ duˬ, bawˇ tsahˬ bawˇ dahˇ deh ga yaw goˇ-ahˇ jaˆ-eu 
Beˬzeˬlaˇ meuˬ meh. Gaˆ tsawˇ jeuˬ gʼaˇ duˬ, Giˇlaˆ miˇ kʼahˬ-ahˇ jaˆ-eu Laˬmoˆ meuˬ 
meh. Maˬnaˇseˬ tsawˇ jeuˬ gʼaˇ duˬ, Baˬshaˬ miˇ kʼahˬ-ahˇ jaˆ-eu Goˬlaˬ meuˬ meh.  

Miˬyehˇ-euˬ zahˇ dawˬ kʼoꞈ dawˬ biꞈ-eu gʼaˇ duˬ aˇ dahˬ beh-eu dawˬ 

44Miˬyehˇ-euˬ zahˇ dawˬ kʼoꞈ dawˬ hawˇ-eu mehˬ nehˬ tsoˆ nehˬ-euˬ jeˬ, Iˇsaˬleˬlaˆ 
tsawˇ haˬ deuˬ-ahˇ Moˇseˬ biꞈ nehˬ-euˬ meh.  
45-46Iˇjiˇtuˆ miˇ kʼahˬ laꞈ kʼoeˇ neh aˬ yawꞈ maꞈ doˆ laˇ-awˇ, Behˬpyawˇ meuˬ-euˬ nui 
baˬ paw Yawˇdaˬ lawˇ baˬ nahˇ ma doˆ kʼehˬ paw pyawˬ-ahˇ jaˆ-eu deh kʼawꞈ-ahˇ aˬ 
yawꞈ maꞈ jawˇ luꞈ ngeh, zahˇ dawˬ kʼoꞈ dawˬ heu deuˬ aˬ yawꞈ maꞈ-ahˇ aˬ yawꞈ biꞈ 
nehˬ-euˬ meh. Jawˇ duˬ kʼoeˇ tsahˇ-aˬ, Heˬshaˬboˬ meuˬ-ahˇ jawˇ-eu Aˬmoˬ tsawˇ 
jeuˬ-euˬ sahˬ paˬ Siˇhoˬ-euˬ miˇ kʼahˬ laꞈ kʼoeˇ jaˆ-eu meh. Moˇseˬ hawˇ-eu 
Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ laꞈ kʼoeˇ neh doˆ laˇ-awˇ, aˬ yawꞈ-ahˇ guiˇ 
deuˆ gʼaˬ-euˬ meh.  
47Aˬ yawꞈ-euˬ miˇ kʼahˬ hawˇ-eu Yawˇdaˬ lawˇ baˬ nahˇ ma doˆ kʼehˬ paw jawˇ-eu 
Aˬmoˬ sahˬ paˬ yawˬ gʼaˬ yawˬ pyeuꞈ-eu Baˬshaˬ sahˬ paˬ Awˇgaˆ-euˬ miˇ kʼahˬ-ahˇ 
aˬ yawꞈ maꞈ deuˆ geuꞈ-euˬ meh.  
48Miˇ kʼahˬ kʼoeˇ kʼahˬ-aˬ, Aˬnoˬ deh kʼawꞈ-euˬ mehˬ dzaˬ-ahˇ jaˆ-eu Aˬyawˬ meuˬ-
ahˇ neh Siˬyahˬ lehˇ kuˇ-eu Heˬlaˬmoˬ gawˬ jawˬ-ahˇ doˆ ni meh.  
49Laꞈ oˆ paw Shiˇ-eu Iˬ ma laˆ shaˆ-ahˇ neh aˇ dahˬ beh-awˇ, nahˇ ma doˆ kʼehˬ paw 
Piˇsaˬgaˬ gawˬ jawˬ-ahˇ keuˆ ni Yawˇdaˬ lawˇ baˬ-euˬ nahˇ ma doˆ kʼehˬ paw jaˆ-eu 
gahˬ kaˬ kʼoeˇ deuˬ kʼawꞈ, miˇ kʼahˬ kʼoeˇ kʼahˬ-ahˇ taꞈ-euˬ meh.  

Dawˬmehˬ 5 

Zahˇ dawˬ kʼoꞈ dawˬ Tseˇ dawˬ 
(Doˆ-iˇ 20.1-17) 

1Iˇsaˬleˬlaˆ tsawˇ haˬ dawˬ tawˆ luꞈ-ahˇ Moˇseˬ kuˇ uiˬ-awˇ ehˇ nehˬ-eu, “Iˇsaˬleˬlaˆ 
tsawˇ haˬ deuˬ-oˇ, iˬ nah ngaˇ naw maꞈ-ahˇ biꞈ-euˬ zahˇ dawˬ kʼoꞈ dawˬ heu deuˬ 
dawˬ tawˆ luꞈ-ahˇ naˇ haˬ-awˇ dzaw geuꞈ-eu laꞈ kʼoeˇ, yaw muiˬ paˬ-ehˇ caw teh-
awˬ.  
2Aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ, Siˇnaˆ gawˬ jawˬ kʼoeˇ taˆ dawˬ ma 
saˇ jaˇ dzaˬ-euˬ meh.  
3Aˬ duiˬ-euˬ aˬ poeˬ aˬ bawˇ deuˬ nehˬ-ehˇ tehꞈ maˬ ngeuˇ ni, iˬ nah dehꞈ luꞈ-eu aˬ 
dui maꞈ dawˬ tawˆ luꞈ nehˬ-ehˇ, dawˬ ma saˇ jaˇ heu hmˬ aˬ yawꞈ dzaˬ-euˬ jeˬ 
pyeuꞈ-eu meh.  
4Gawˬ jawˬ kʼoeˇ jawˬ kʼoeˇ taˆ, miˬ dzaˬ laꞈ kʼoeˇ Sahˬpaˬ Miˬyehˇ naw maꞈ-ahˇ 
myaˆ pyawˬ ciˬ daˬ-awˇ dawˬ ngehˬ cawˬ-euˬ meh.  
5Kʼoeˇ ngeh, Sahˬpaˬ Miˬyehˇ neh ehˇ-euˬ jeˬ naw maꞈ-ahˇ ehˇ nehˬ-eu gʼaˇ duˬ, aˬ 
yawꞈ hawˇ-eu naw maꞈ-euˬ yaw kaˬ-ahˇ ngaˇ yawꞈ-euˬ ma. Aˬ jeˬ miˇ neh ehˇ naˇ, 
naw maꞈ miˬ dzaˬ-ahˇ guˆ-eu miˇ neh gawˬ jawˬ-ahˇ maˬ le daˆ peuˬ-a. Sahˬpaˬ 
Miˬyehˇ ehˇ-eu,  
6“Ngaˇ-aˬ, naw maꞈ aˬ cawˬ zaˬ kʼaˆ ya geuꞈ luꞈ-eu Iˇjiˇtuˆ miˇ kʼahˬ laꞈ kʼoeˇ neh 
naw maꞈ-ahˇ ka kʼoꞈ-euˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma.  
7“Ngaˬ-euˬ mehˬ shi miˬ yehˇ nui gʼaˬ nawˇ maˬ ya bi jawˇ-a.  
8“Mˬ kʼoeˇ taˆ maˬ ehˇ, miˇ tsaˬ kʼoeˇ taˆ maˬ ehˇ, miˇ tsaˬ dawˬ dah iˇ cuꞈ laꞈ kʼoeˇ 
maˬ ehˇ, kʼaˇ jawˇ kʼaˇ jaˆ-eu jeˬ-ahˇ duˇ-eu tahˬ pahˬ aˬ ma mawˇ kawˇ nawˇ maˬ ya 
tehˆ-a.  
9Tahˬ pahˬ aˬ ma mawˇ kawˇ mehˬ shi nawˇ awˆ byaˆ-awˇ uˬ duˬ maˬ ya tahˬ-a. Aˬ 
jeˬ miˇ neh ehˇ naˇ, naw maꞈ-euˬ Miˬyehˇ, Sahˬpaˬ Miˬyehˇ pyeuꞈ-eu ngaˇ-aˬ, myaˆ 
naˆ-eu Miˬyehˇ pyeuꞈ-eu ma. Ngaˬ-ahˇ bye-eu tsawˇ haˬ deuˬ-ahˇ ngaˇ kʼehˬ-awˇ, aˬ 
yawꞈ maꞈ-euˬ zaˬ ziˇ smˬ ziˇ oeˬ ziˇ keuˆ ni ngaˇ kʼehˬ ma.  
10Ehˇ kʼawꞈ, ngaˬ-ahˇ gaˬ-awˇ, ngaˬ-euˬ zahˇ dawˬ kʼoꞈ dawˬ mehˬ nah caw teh-eu 
tsawˇ haˬ deuˬ-ahˇ, aˬ yawꞈ maꞈ-euˬ zaˬ ziˇ aˇ heˇ aˇ muiˇ ziˇ keuˆ ni, ngaˬ-euˬ gʼoeˇ-
eu gaˬ-eu jeˬ ngaˇ bi mawˇ ma.  
11“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ tsawˇ myahˇ-ahˇ nawˇ yehˬ 
bawˬ sehˇ lu-ehˇ maˬ ya kuˇ niˇ gʼa-a. Aˬ jeˬ miˇ neh ehˇ naˇ, nawˬ-euˬ Miˬyehˇ 
Sahˬpaˬ Miˬyehˇ pyeuꞈ-eu ngaˇ-aˬ, ngaˬ-euˬ tsawˇ myahˇ-ahˇ yehˬ bawˬ sehˇ lu-ehˇ 
kuˇ niˇ gʼa-eu tsawˇ haˬ-ahˇ kʼehˬ nehˬ kʼaˆ nehˬ ma.  
12“Nawˬ-euˬ Miˬyehˇ, Sahˬpaˬ Miˬyehˇ pyeuꞈ-eu ngaˇ nawˬ-ahˇ dawˬ biꞈ taˬ-euˬ loꞈ-
ehˇ, jawˇ nah ngeh nah-aˬ, muiˬ-eu shawˇ-eu aˇ nah pyeuꞈ-eu nawˇ noeˬ keuˆ-awˇ, 
ya lah ya daw meh.  
13Nawˬ-euˬ gaˇ mˇ-eu gʼaˇ duˬ aˇ yamˬ koꞈ nah jaˆ meh.  
14Ehˇ kʼawꞈ, shiꞈ nah tiˬ nah-aˬ, ngaˬ-ahˇ damˬ nehˬ taˬ-euˬ gʼaˬ naˬ naˬ-eu aˇ nah 
pyeuꞈ-eu meh. Aˇ nah kʼoeˇ nah laꞈ kʼoeˇ, nawˇ maˬ ehˇ, nawˬ-euˬ zaˬ deuˬ maˬ ehˇ, 
nawˬ-euˬ zaˬ kʼaˆ deuˬ maˬ ehˇ, nawˬ-euˬ jeˬ zaˬ deuˬ maˬ ehˇ, nawˬ-euˬ miˇ kʼahˬ 
laꞈ kʼoeˇ jawˇ luꞈ-eu boeˇ miˬ siˬ kʼaˬ deuˬ maˬ ehˇ, tiˬ gʼaˬ-iˬ gaˇ maˬ ya mˇ-a. Nawˇ 
gʼaˬ naˬ naˬ-eu loꞈ-ehˇ, nawˬ-euˬ zaˬ kʼaˆ deuˬ-ahˇ kʼawꞈ gʼaˬ naˬ ya bi naˬ meh.  

15Naw maꞈ Iˇjiˇtuˆ miˇ kʼahˬ laꞈ kʼoeˇ aˬ cawˬ zaˬ kʼaˆ geuꞈ-awˇ, naw maꞈ-euˬ 
Miˬyehˇ, Sahˬpaˬ Miˬyehˇ pyeuꞈ-eu ngaˇ gʼaˬ, ngaˬ-euˬ huiˬ-eu baoˬ hawˇ-eu gʼaˬ-
ahˇ gʼoe-awˇ, naw maꞈ-ahˇ ka kʼoꞈ le-euˬ gaˇ noeˬ keuˆ-awˬ. Kʼoeˇ miˇ neh, jawˇ 
nah-ahˇ lah daw-awˬ lehˇ naw maꞈ-ahˇ ngaˇ dawˬ biꞈ-eu ma.  
16“Nawˇ yaw muiˬ paˬ-ehˇ ya dehꞈ ya jawˇ daˆ leꞈ-eu gʼaˇ duˬ maˬ ehˇ, ngaˇ nawˬ-
ahˇ biꞈ-euˬ miˇ kʼahˬ laꞈ kʼoeˇ nawˇ ziˇ baw ni maˬ ehˇ, nawˬ-euˬ Miˬyehˇ, Sahˬpaˬ 
Miˬyehˇ pyeuꞈ-eu ngaˇ nawˬ-ahˇ dawˬ biꞈ taˬ-euˬ loꞈ-ehˇ, nawˬ-euˬ aˬ da aˬ ma-ahˇ 
nawˇ yaw zeu ya baw meh.  
17“Aˬ cawˬ-ahˇ nawˇ maˬ ya sehꞈ-a.  
18“Aˬ cawˬ-euˬ miˬ zaˬ yo zaˬ-ahˇ nawˇ maˬ ya bahˬ-a.  
19“Aˬ cawˬ-euˬ myawˬ nawˇ maˬ ya kʼoeˬ-a.  
20“Aˬ cawˬ gʼaˇ duˬ maˬ tsaˬ maˬ dawˇ-eu saˇ kiˇ nawˇ maˬ ya kamˬ-a.  
21“Aˬ cawˬ-euˬ miˬ zaˬ-ahˇ nawˇ mehˇ juiˇ maˬ ya juiˇ-a. Aˬ cawˬ-euˬ nymˇ-ahˇ maˬ 
ehˇ, miˇ tsaˬ-ahˇ maˬ ehˇ, zaˬ kʼaˆ deuˬ-ahˇ maˬ ehˇ, mawˇ neˇ deuˬ-ahˇ maˬ ehˇ, 
mahˬ tahˬ laˆ deuˬ-ahˇ maˬ ehˇ, aˬ cawˬ kʼaˇ jaˆ-eu jeˬ-ahˇ maˬ ehˇ, nawˇ mehˇ juiˇ 
maˬ ya juiˇ-a. ’ 
22“Heu-aˬ, gawˬ jawˬ dawˬ peh naw maꞈ uiˬ leˇ-awˇ jawˇ ngeh, naw maꞈ dawˬ tawˆ 
luꞈ-ahˇ Sahˬpaˬ Miˬyehˇ neh biꞈ-euˬ zahˇ dawˬ kʼoꞈ dawˬ deuˬ meh. Miˬ dzaˬ laꞈ 
kʼoeˇ hawˇ-eu zahˇ tsui ni gʼeh-eu mˬ dmˇ laꞈ kʼoeˇ, aˬ yawꞈ-euˬ baoˬ huiˬ-eu teˇ saˇ 
dawˬ ngehˬ doˆ laˇ ngeh, zahˇ dawˬ kʼoꞈ dawˬ heu deuˬ tehꞈ-ehˇ biꞈ laꞈ-euˬ meh. 
Kʼoeˇ naˇ, kʼaˬ lo teˇ byaꞈ nyiˬ byaꞈ kʼoeˇ taˆ zahˇ dawˬ kʼoꞈ dawˬ heu deuˬ aˬ yawꞈ 
boꞈ-awˇ, ngaˬ-ahˇ biꞈ laꞈ-euˬ meh.  

Iˇsaˬleˬlaˆ tsawˇ haˬ deuˬ guˆ-euˬ 
(Doˆ-iˇ 20.18-21) 

23“Gawˬ jawˬ jawˬ lah ni miˬ dzaˬ doꞈ luꞈ-awˇ, zahˇ tsui ni gʼeh-eu laꞈ kʼoeˇ dawˬ 
ngehˬ doˆ laˇ-eu teˇ saˇ-ahˇ naw maꞈ ya gaˬ ngeh, naw maꞈ-euˬ aˬ yuiꞈ aˬ tsu deuˬ 
hawˇ-eu naw maꞈ tsawˇ jeuˬ deuˬ kʼoeˇ taˆ aˬ yuiꞈ geuꞈ-eu deuˬ, ngaˇ jawˇ gaˇ laˇ-
euˬ meh.  
24Aˬyawꞈ maꞈ ehˇ-eu, ‘Miˬ dzaˬ laꞈ kʼoeˇ aˬ yawꞈ dawˬ ngehˬ gaˇ aˬ dui ya gaˬ-eu laꞈ 
kʼoeˇ, aˬ yawꞈ-euˬ yaw shehꞈ kʼahˬ sehˇ hawˇ-eu aˬ yawꞈ aˇ naˆ ni huiˬ-eu gaˇ kawˆ, 
aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ aˬ dui-ahˇ bi siˬ bi mawˇ laꞈ-euˬ meh. 
Tsawˇ haˬ tiˬ gʼaˬ-ahˇ Sahˬpaˬ Miˬyehˇ dawˬ ngehˬ cawˬ-euˬ kʼawꞈ, tsawˇ haˬ kʼoeˇ 
gʼaˬ maˬ ya shiˇ-ehˇ yaw dehꞈ dehꞈ nya-eu gaˇ kawˆ, iˬ nah aˬ dui maꞈ ya mawˇ-euˬ 
ma.  
25Ehˇ kʼawꞈ, guˆ laˇ paˬ-ehˇ gʼeh-eu miˬ dzaˬ kʼoeˇ laˆ cawˆ laˇ gaˇ guˆ-eu miˇ neh, 
nyiˬ poˆ maˬ paˇ naˇ haˬ peuˬ miˇ-a. Aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ 
dawˬ ngehˬ gaˇ tiˬ poˆ paˇ ya gaˬ lawˬ naˇ, maˇ maˇ ni ya shiˇ-eu miˇ-a.  
26Dehꞈ luꞈ-eu Miˬyehˇ miˬ dzaˬ laꞈ kʼoeˇ dawˬ ngehˬ gaˇ ya gaˬ gʼaˬ-awˇ, maˬ shiˇ ni 
dehꞈ-eu tsawˇ haˬ zaˬ jawˇ meh loˇ.  
27Moˇseˬ-oˇ, nawˇ gʼoꞈ leˇ-awˇ aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ kʼaˇ 
ehˇ-eu jeˬ-ahˇ naˇ haˬ leˇ-awˬ. Kʼoeˇ naˇ, nga maꞈ jawˇ gaˇ paˇ gʼoꞈ le-awˇ, aˬ yawꞈ 

neh nawˬ-ahˇ kʼaˇ ehˇ nehˬ laꞈ-euˬ jeˬ paˇ dzawˇ mehˬ le-awˬ. Nga maꞈ naˇ haˬ geuꞈ-
awˇ mˇ gʼeh ma’ lehˇ ehˇ-eu meh.  
28“Kʼoeˇ loꞈ-ehˇ ehˇ gaˇ Sahˬpaˬ Miˬyehˇ ya gaˬ ngeh aˬ yawꞈ ngaˬ-ahˇ ehˇ-eu, ‘Tsawˇ 
haˬ heu deuˬ ehˇ-eu ngaˇ ya gaˬ gʼaˬ-euˬ ma. Aˬ yawꞈ maꞈ ehˇ-eu tsaˬ meh.  
29Aˬ yawꞈ maꞈ aˬ myah luꞈ kʼoeˇ loꞈ-ehˇ tehꞈ-ehˇ nui ma taˬ-awˇ, aˬ myah luꞈ ngaˬ-
ahˇ taˬ huiˬ taˬ mahˇ-eu laꞈ kʼoeˇ, ngaˬ-euˬ zahˇ dawˬ kʼoꞈ dawˬ deuˬ-ahˇ naˇ haˬ 
geuꞈ naˇ, aˬ yawꞈ maꞈ hawˇ-eu aˬ yawꞈ maꞈ-euˬ zaˬ deuˬ uˆ deuˬ mˬ maˬ maˬ byaˆ 
zaˇ ziˇ yaw muiˬ paˬ-ehˇ ya dehꞈ dzaˬ tehꞈ-a.  
30Aˬ yawꞈ maꞈ jawˇ gaˇ iˇ-awˇ, gʼoꞈ-iˇ-awˬ lehˇ ehˇ nehˬ-iˇ-awˬ.  
31Ehˇ kʼawꞈ, Moˇseˬ nawˇ-aˬ, ngaˬ nehˬ-ehˇ heu gaˇ jawˇ yaꞈ-awˬ. Ngaˬ-euˬ zahˇ 
dawˬ kʼoꞈ dawˬ dawˬ tawˆ luꞈ nawˬ-ahˇ ngaˇ biꞈ ma. Aˬ yawꞈ maꞈ-ahˇ ngaˬ neh biꞈ-
euˬ miˇ kʼahˬ laꞈ kʼoeˇ, zahˇ dawˬ kʼoꞈ dawˬ kʼoeˇ deuˬ-ahˇ aˬ yawꞈ maꞈ bi caw teh-
eu gʼaˇ duˬ, zahˇ dawˬ kʼoꞈ dawˬ kʼoeˇ deuˬ aˬ yawꞈ maꞈ-ahˇ mehˬ nehˬ-awˬ’ lehˇ 
ehˇ-eu meh.  
32“Iˇsaˬleˬlaˆ tsawˇ haˬ deuˬ-oˇ, Sahˬpaˬ Miˬyehˇ neh dawˬ kʼaˇ biꞈ taˬ-euˬ loꞈ-ehˇ, 
yawˬ jeˬ na luꞈ maˬ ngehˇ ni mˇ-awˬ. Aˬ yawꞈ-euˬ zahˇ dawˬ kʼoꞈ dawˬ-ahˇ maˬ naˇ 
haˬ geuꞈ ni tiˬ dawˬ-iˬ taˬ byehˇ.  
33Naw maꞈ yaw muiˬ paˬ-ehˇ ya dehꞈ dzaˬ-awˇ, naw maꞈ jawˇ leˇ-eu lehˇ gʼeh-eu 
miˇ kʼahˬ laꞈ kʼoeˇ yaw muiˬ paˬ-ehˇ ya dehꞈ ya jawˇ ni, zahˇ dawˬ kʼoꞈ dawˬ dawˬ 
tawˆ luꞈ-ahˇ naˇ haˬ geuꞈ-awˬ.  

Dawˬmehˬ 6 

Huiˬ dui dui-eu zahˇ dawˬ kʼoꞈ dawˬ 

1“Heu-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh ngaˬ-ahˇ dawˬ biꞈ 
laꞈ-awˇ, naw maꞈ-ahˇ bi mehˬ bi tsoˆ nehˬ laꞈ-euˬ zahˇ dawˬ kʼoꞈdawˬ deuˬ meh. 
Naw maꞈ jawˇ leˇ-eu lehˇ gʼeh-eu miˇ kʼahˬ kʼoeˇ kʼahˬ laꞈ kʼoeˇ, zahˇ dawˬ kʼoꞈ dawˬ 
heu deuˬ-ahˇ naw maꞈ caw teh-awˬ.  
2Miˇ kʼahˬ kʼoeˇ kʼahˬ laꞈ kʼoeˇ naw maꞈ gʼawˬ myahˇ ni ya dehꞈ ya jawˇ daˆ leꞈ-eu 
gʼaˇ duˬ, naw maꞈ yaw dehꞈ kʼaˇ dehꞈ kʼoeˇ keuˆ ni, naw maꞈ hawˇ-eu naw maꞈ-euˬ 
zaˬ deuˬ naw maˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ taˬ huiˬ-awˇ, ngaˇ 
naw maꞈ-ahˇ biꞈ-eu lehˇ gʼeh-eu aˬ yawꞈ-euˬ zahˇ dawˬ kʼoꞈ dawˬ dawˬ tawˆ luꞈ-ahˇ 
caw teh-awˬ.  
3Iˇsaˬleˬlaˆ tsawˇ haˬ deuˬ-oˇ, zahˇ dawˬ kʼoꞈ dawˬ heu deuˬ-ahˇ naw maꞈ naˇ haˬ 
geuꞈ-awˇ, caw teh-awˬ. Kʼoeˇ loꞈ-ehˇ jahˇ naˇ, aˬ dui-euˬ aˬ poeˬ aˬ bawˇ deuˬ-euˬ 
Miˬyehˇ pyeuꞈ-eu Sahˬpaˬ Miˬyehˇ neh saˇ jaˇ dzaˬ taˬ-euˬ loꞈ-ehˇ, naw maꞈ yaw 
muiˬ paˬ-ehˇ ya dehꞈ dzaˬ-awˇ, miˇ tsaˬ miˇ muiˬ muiˬ dui dui-awˇ baw le za le-eu 
miˇ kʼahˬ kʼoeˇ kʼahˬ laꞈ kʼoeˇ, naw maꞈ baoˬ huiˬ-eu tsawˇ jeuˬ pyeuꞈ laˇ tehꞈ-a.  
4“Iˇsaˬleˬlaˆ tsawˇ haˬ deuˬ-oˇ, Sahˬpaˬ Miˬyehˇ tiˬ gʼaˬ tehꞈ-ehˇ aˬ dui-euˬ Miˬyehˇ 
pyeuꞈ-eu gaˇ kawˆ naw maꞈ taˬ ngehˇ.  

5Naw maꞈ-euˬ nui ma dawˬ tawˆ luꞈ, naw maꞈ-euˬ saꞈ laˇ dawˬ tawˆ luꞈ hawˇ-eu, 
naw maꞈ-euˬ gʼaˬ dawˬ tawˆ luꞈ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-
ahˇ gaˬ-awˬ.  
6Iˬ nah ngaˇ naw maꞈ-ahˇ biꞈ-euˬ zahˇ dawˬ kʼoꞈ dawˬ heu deuˬ-ahˇ naw maꞈ tiˬ 
jawˇ-iˬ taˬ ngehˇ,  
7Zahˇ dawˬ kʼoꞈ dawˬ kʼoeˇ deuˬ naw maꞈ-euˬ zaˬ deuˬ uˆ deuˬ-ahˇ mehˬ nehˬ tsoˆ 
nehˬ-awˬ. Iˇ kahˇ jawˇ ngeh maˬ ehˇ, gaˇ mahˇ kaˬ gaˇ ya -iˇ ngeh maˬ ehˇ, gʼaˬ naˬ 
naˬ luꞈ ngeh maˬ ehˇ, gaˇ mˇ luꞈ ngeh maˬ ehˇ, zahˇ dawˬ kʼoꞈ dawˬ kʼoeˇ deuˬ-ahˇ 
gui poˆ poˆ-awˬ.  
8Kʼoeˇ deuˬ-ahˇ maˬ ya ngehˇ-eu gʼaˇ duˬ, naw maꞈ-euˬ laꞈ du-ahˇ paꞈ-awˇ, naw 
maꞈ-euˬ naˇ kʼawˇ-ahˇ geuꞈ-awˬ.  
9Naw maꞈ-euˬ nymˇ laˇ gʼoˆ bahˬ-ahˇ maˬ ehˇ, kmˇ cehˇ gʼoˆ shoˆ bahˬ-ahˇ maˬ ehˇ, 
boꞈ taˬ-awˇ bi jaˆ-awˬ.  

Maˬ naˇ haˬ geuꞈ-eu tsawˇ haˬ ya luˬ ya seˇ-iˇ-eu 

10“Naw maꞈ-euˬ aˬ poeˬ aˬ bawˇ deuˬ pyeuꞈ-eu Aˬbyaˬhaˬ, Iˇtsaˆ, Yaˬkoˆ, aˬ ha maꞈ-
ahˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh saˇ jaˇ dzaˬ taˬ-euˬ loꞈ-ehˇ, 
naw maꞈ neh maˬ tsoˆ-euˬ, dzaˬ ngeh maˬ jiˇ dawˇ ngeh maˬ shuꞈ-eu meuˬ meuˬ 
ma deuˬ jaˆ-eu miˇ kʼahˬ, naw maꞈ-ahˇ aˬ yawꞈ biꞈ nehˬ laꞈ tehꞈ-a.  
11Naw maꞈ neh maˬ poˆ uiˬ-euˬ muiˬ dui dui-eu myawˬ gahˬ deuˬ, nymˇ laꞈ kʼoeˇ 
jaˆ-awˇ, naw maꞈ neh maˬ duˬ-euˬ lah duˬ deuˬ kʼoeˇ gaˇ jaˆ-eu uˬ taꞈ, naw maꞈ neh 
maˬ ka-euˬ aˬ gaꞈ yaˇ kmˇ hawˇ-eu saˬ loˬ aˇ siˬ aˇ bawˇ deuˬ kʼawꞈ, jaˆ tehꞈ-a. Miˇ 
kʼahˬ kʼoeˇ kʼahˬ laꞈ kʼoeˇ, Sahˬpaˬ Miˬyehˇ naw maꞈ-ahˇ sheuˬ uˇ gʼeh ngeh, naw 
maꞈ kʼaˇ dzaˬ mawꞈ-eu jeˬ ya dzaˬ tehꞈ-a.  
12Kʼoeˇ ngeh, Iˇjiˇtuˆ miˇ kʼahˬ laꞈ kʼoeˇ naw maꞈ aˬ cawˬ zaˬ kʼaˆ ya geuꞈ luꞈ ngeh, 
naw maꞈ-ahˇ ka kʼoꞈ le-euˬ Sahˬpaˬ Miˬyehˇ-ahˇ naw maꞈ taˬ ngehˇ.  
13Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ guˆ-awˇ, aˬ yawꞈ-ahˇ tehꞈ-ehˇ 
uˬ duˬ tahˬ-eu laꞈ kʼoeˇ, aˬ yawꞈ-euˬ tsawˇ myahˇ uˬ moˆ tehꞈ-ehˇ naw maꞈ saˇ jaˇ 
dzaˬ-awˬ. 
14Miˬyehˇ nui gʼaˬ-ahˇ uˬ duˬ taˬ tahˬ. Naw maꞈ jawˇ-eu jawˬ jawˬ-ehˇ jawˇ luꞈ-eu 
tsawˇ jeuˬ deuˬ-euˬ miˬyehˇ deuˬ-ahˇ uˬ duˬ taˬ tahˬ. 
15Miˬyehˇ nui gʼaˬ-ahˇ naw maꞈ uˬ duˬ tahˬ naˇ, Sahˬpaˬ Miˬyehˇ nui ma pehˇ-eu jeˬ 
miˬ dzaˬ loꞈ-ehˇ naw maꞈ kʼoeˇ taˆ keuˆ le-awˇ, geuꞈ-eu jeˬ maˬ ahˇ-ehˇ pyeuꞈ-iˇ 
ngeh keuˆ ni, naw maꞈ-ahˇ aˬ yawꞈ laˆ luˬ laˆ seˇ nehˬ laꞈ tehꞈ-a. Aˬ jeˬ miˇ neh ehˇ 
naˇ, naw maꞈ nehˬ-ehˇ jawˇ-eu naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, 
myaˆ naˆ-eu Miˬyehˇ pyeuꞈ-eu meh.  
16“Maˬsah lehˇ kuˇ-eu jawˇ duˬ-ahˇ naw maꞈ mˇ-euˬ loꞈ-ehˇ, naw maꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ-ahˇ lawˬ haw-eu jeˬ naw maꞈ taˬ paˇ mˇ.  
17Aˬ yawꞈ neh kʼaˇ biꞈ laꞈ-euˬ zahˇ dawˬ kʼoꞈ dawˬ deuˬ-ahˇ naw maꞈ maˬ ngehˇ ni 
yaw duˬ duˬ-ehˇ caw teh-awˬ.  
18Naw maꞈ yaw muiˬ paˬ-ehˇ ya dehꞈ dzaˬ ni, Sahˬpaˬ Miˬyehˇ neh muiˬ meh tsaˬ 
meh lehˇ ehˇ taˬ-euˬ jeˬ-ahˇ mˇ-awˬ. Naw maꞈ-euˬ aˬ poeˬ aˬ bawˇ deuˬ-ahˇ Sahˬpaˬ 

Miˬyehˇ neh saˇ jaˇ dzaˬ taˬ-euˬ baw le za le-eu miˇ kʼahˬ kʼoeˇ kʼahˬ naw maꞈ za 
tehꞈ-a.  
19Aˬ yawꞈ neh saˇ jaˇ dzaˬ taˬ-euˬ loꞈ-ehˇ, naw maꞈ-ahˇ muiˇ-eu deuˬ-ahˇ naw maꞈ 
teh doˆ tehꞈ-a.  
20“ ‘Zahˇ dawˬ kʼoꞈ dawˬ heu deuˬ dawˬ tawˆ luꞈ-ahˇ ya caw teh meh loˇ. Aˬ jeˬ miˇ 
neh aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ heu loꞈ-ehˇ dawˬ biꞈ laꞈ taˬ’ lehˇ, 
aˬ kaˇ naw maꞈ-euˬ zaˬ deuˬ naw maꞈ-ahˇ naˇ haˬ laˇ tehꞈ-a. Kʼoeˇ ngeh, heu loꞈ-ehˇ 
ehˇ mehˬ nehˬ-awˬ. 
21‘Aˇ hu, aˬ dui maꞈ Iˇjiˇtuˆ sahˬ paˬ-euˬ zaˬ kʼaˆ geuꞈ-euˬ ma. Kʼoeˇ ngeh, Sahˬpaˬ 
Miˬyehˇ-aˬ, aˬ yawꞈ-euˬ huiˬ-eu baoˬ-ahˇ gʼoe-awˇ, aˬ dui-ahˇ ka kʼoꞈ le-euˬ meh.  
22Iˇjiˇtuˆ tsawˇ haˬ deuˬ-ahˇ maˬ ehˇ, aˬ yawꞈ maꞈ-euˬ sahˬ paˬ-ahˇ maˬ ehˇ, sahˬ 
paˬ-euˬ gaˇ mˇ-eu yaw huiˬ yaw mahˇ deuˬ-ahˇ maˬ ehˇ, zahˬ leˇ paˬ-ehˇ gʼeh-eu jeˬ 
hawˇ-eu guˆ dui dui laˇ paˬ-ehˇ gʼeh-eu jeˬ Sahˬpaˬ Miˬyehˇ jahˇ nehˬ-euˬ gaˇ, nga 
maꞈ-euˬ myaˆ nuiˆ neh ya mawˇ duˬ-euˬ ma.  
23Aˬ dui-euˬ aˬ poeˬ aˬ bawˇ deuˬ-ahˇ aˬ yawꞈ neh saˇ jaˇ dzaˬ taˬ-euˬ loꞈ-ehˇ, aˬ dui 
maꞈ-ahˇ heu gaˇ sheuˬ keuˆ laꞈ-awˇ, miˇ kʼahˬ heu kʼahˬ biꞈ laꞈ-eu gʼaˇ duˬ, Iˇjiˇtuˆ 
miˇ kʼahˬ laꞈ kʼoeˇ neh aˬ dui-ahˇ aˬ yawꞈ sheuˬ doˆ laꞈ-euˬ meh.  
24Kʼoeˇ naˇ, zahˇ dawˬ kʼoꞈ dawˬ heu deuˬ dawˬ tawˆ luꞈ-ahˇ caw teh-awˇ, aˬ yawꞈ-
ahˇ guˆ-awˬ lehˇ, aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ ehˇ-eu meh. Aˬ dui 
kʼoeˇ loꞈ-ehˇ jahˇ naˇ, aˬ dui-euˬ tsawˇ jeuˬ-ahˇ aˬ yawꞈ aˬ myah luꞈ haw piˇ-awˇ, bi 
baw bi za le tehꞈ-a.  
25Miˬyehˇ neh dawˬ kʼaˇ biꞈ taˬ-euˬ jeˬ-ahˇ aˬ dui saˇ jaˇ ziꞈ-eu laꞈ kʼoeˇ yaw muiˬ 
paˬ-ehˇ naˇ haˬ geuꞈ naˇ, aˬ dui-ahˇ aˬ yawꞈ nui ma tsaˬ tehꞈ-a. ’ 

Dawˬmehˬ 7 

Sahˬpaˬ Miˬyehˇ-euˬ tsawˇ jeuˬ 
(Doˆ-iˇ 34.11-16) 

1“Naw maꞈ jawˇ leˇ-eu lehˇ gʼeh-eu miˇ kʼahˬ kʼoeˇ kʼahˬ-ahˇ, naw maꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ naw maꞈ-ahˇ sheuˬ uˇ gʼeh-awˇ, kʼoeˇ gaˇ jawˇ-eu tsawˇ 
jeuˬ gʼawˬ mya jeuˬ-ahˇ aˬ yawꞈ teh doˆ tehꞈ-a. Naw maꞈ le-eu nehˬ-ehˇ, naw maꞈ 
myaˆ maˬ tseˇ myaˬ dzehˬ-awˇ gʼaˬ kʼaˆ dzehˬ-eu tsawˇ jeuˬ shiꞈ jeuˬ-ahˇ aˬ yawꞈ 
teh doˆ tehꞈ-a. Tsawˇ jeuˬ kʼoeˇ deuˬ-aˬ, Heˬtaˆ tsawˇ jeuˬ, Geuˬgaˬshaˆ tsawˇ jeuˬ, 
Aˬmoˬ tsawˇ jeuˬ, Kaˬnaˬ tsawˇ jeuˬ Paˬyehˆ tsawˇ jeuˬ, Hiˇbiˇ tsawˇ jeuˬ hawˇ-eu 
Yeˬbuˇ tsawˇ jeuˬ meh.  
2Tsawˇ jeuˬ kʼoeˇ deuˬ naw maꞈ-euˬ laꞈ-ahˇ ahˇ le ni, naw maꞈ-euˬ Miˬyehˇ pyeuꞈ-
eu Sahˬpaˬ Miˬyehˇ jahˇ-awˇ, aˬ yawꞈ maꞈ dawˬ tawˆ luꞈ-ahˇ naw maꞈ ya sehꞈ meh. 
Aˬ yawꞈ maꞈ nehˬ-ehˇ saˇ jaˇ taˬ dzaˬ.  
3Gʼawˬ shaˬ kʼawꞈ taˬ gaˬ nehˬ. Aˬ yawꞈ maꞈ nehˬ-ehˇ taˬ sheuˬ dahˬ dzaˬ. Naw maꞈ-
euˬ zaˬ deuˬ kʼawꞈ aˬ yawꞈ maꞈ-euˬ zaˬ deuˬ nehˬ-ehˇ taˬ bi sheuˬ dahˬ dzaˬ.  
4Aˬ jeˬ miˇ neh ehˇ naˇ, aˬ yawꞈ maꞈ naw maꞈ-euˬ zaˬ deuˬ-ahˇ Sahˬpaˬ Miˬyehˇ-ahˇ 
sheuˬ gʼawˬ-awˇ, miˬyehˇ nui deuˬ-ahˇ uˬ duˬ bi tahˬ tehꞈ-a. Kʼoeˇ loꞈ-ehˇ pyeuꞈ laˇ 

naˇ, naw maꞈ-ahˇ Sahˬpaˬ Miˬyehˇ nui ma pehˇ-awˇ, naw maꞈ-ahˇ tiˬ poˆ tehꞈ-ehˇ laˆ 
luˬ laˆ seˇ nehˬ laꞈ tehꞈ-a. 
5Kʼoeˇ miˇ neh, aˬ yawꞈ maꞈ-euˬ lawˇ duˬ deh pyaˆ-awˇ, aˬ yawꞈ maꞈ-euˬ muiˬ-eu 
shawˇ-eu kʼawˇ zeuˇ deuˬ laˆ cawˆ nehˬ-awˬ. Aˬ yawꞈ maꞈ-euˬ miˬyehˇ ma 
Aˬsheˇlaˬ-euˬ tahˬ pahˬ aˬ ma mawˇ kawˇ deuˬ kʼawꞈ laˆ cawˆ nehˬ-awˇ, aˬ yawꞈ 
maꞈ-euˬ tahˬ pahˬ aˬ ma mawˇ kawˇ deuˬ-ahˇ miˬ dzaˬ dzah puiˆ-awˬ.  
6Naw maꞈ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ tsawˇ haˬ pyeuꞈ-
eu miˇ neh, kʼoeˇ loꞈ-ehˇ jahˇ-awˬ. Maˇ maˇ ni aˬ yawꞈ-euˬ tsawˇ jeuˬ bi pyeuꞈ laˇ-eu 
gʼaˇ duˬ, tsawˇ jeuˬ heu myaˆ ni gʼeh-eu laꞈ kʼoeˇ, naw maꞈ-ahˇ aˬ yawꞈ tseˇ doˆ-euˬ 
meh.  
7“Aˬ cawˬ tsawˇ jeuˬ naˆ maˬ tseˇ, naw maꞈ tsawˇ haˬ myaˬ dzehˬ-eu miˇ neh, 
Sahˬpaˬ Miˬyehˇ naw maꞈ-ahˇ gaˬ-awˇ tseˇ doˆ-euˬ maˬ ngeuˇ-a. Naw maꞈ-aˬ, miˇ 
tsaˬ kʼoeˇ taˆ aˬ cawˬ naˆ maˬ tseˇ cuiˆ dzehˬ-eu tsawˇ jeuˬ pyeuꞈ-eu meh.  
8Sahˬpaˬ Miˬyehˇ naw maꞈ-ahˇ gaˬ-awˇ, naw maꞈ-euˬ aˬ poeˬ aˬ bawˇ deuˬ nehˬ-ehˇ 
dzaˬ taˬ-euˬ saˇ jaˇ-ahˇ ziꞈ luꞈ-eu meh. Teu baˬ da neh, aˬ yawꞈ-euˬ huiˬ-eu baoˬ-ahˇ 
gʼoe-eu laꞈ kʼoeˇ, naw maꞈ-ahˇ aˬ yawꞈ ka kʼoꞈ-awˇ, Iˇjiˇtuˆ sahˬ paˬ-euˬ zaˬ kʼaˆ ya 
geuꞈ-eu laꞈ kʼoeˇ naw maꞈ-ahˇ bi buˬ-iˇ laꞈ-euˬ meh. 
9Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ tiˬ gʼaˬ tehꞈ-ehˇ aˬ diˇ aˬ maˇ 
Miˬyehˇ pyeuꞈ-eu gaˇ maˬ ehˇ, aˬ yawꞈ-euˬ saˇ jaˇ ziꞈ-eu jeˬ-ahˇ maˬ ehˇ, naw maꞈ 
maˬ ngehˇ ni noeˬ keuˆ-awˬ. Aˬ yawꞈ-ahˇ gaˬ-awˇ aˬ yawꞈ-euˬ zahˇ dawˬ kʼoꞈ dawˬ 
deuˬ-ahˇ naˇ haˬ geuꞈ-eu tsawˇ haˬ deuˬ-ahˇ, tiˬ heˇ ziˇ keuˆ ni aˬ yawꞈ dawˬ ma saˇ 
jaˇ ziꞈ-awˇ, maˬ tsehˆ leˇ-eu gʼoeˇ-eu gaˬ-eu jeˬ bi mawˇ tehꞈ-a.  
10Ehˇ kʼawꞈ, aˬ yawꞈ-ahˇ bye-eu tsawˇ haˬ-ahˇ aˬ yawꞈ maˬ nyi naˬ ni kʼehˬ nehˬ kʼaˆ 
nehˬ tehꞈ-a.  
11Naw maꞈ-ahˇ kʼaˇ mehˬ kʼaˇ tsoˆ nehˬ laꞈ-euˬ jeˬ-ahˇ, nymˬ-mˇ naw maꞈ naˇ haˬ 
geuꞈ-awˬ. Iˬ nah ngaˇ naw maꞈ-ahˇ biꞈ-euˬ zahˇ dawˬ kʼoꞈ dawˬ dawˬ tawˆ luꞈ-ahˇ 
naˇ haˬ geuꞈ-awˬ.  

Naˇ haˬ geuꞈ-eu jeˬ-euˬ guiˬ lahˬ 
(Dawˬmehˬ 28.1-14) 

12“Zahˇ dawˬ kʼoꞈ dawˬ heu deuˬ-ahˇ naw maꞈ naˇ haˬ geuꞈ-awˇ maˬ byehˇ ni caw 
teh naˇ, naw maꞈ-euˬ aˬ poeˬ aˬ bawˇ deuˬ-ahˇ Sahˬpaˬ Miˬyehˇ neh saˇ jaˇ dzaˬ taˬ-
euˬ loꞈ-ehˇ, naw maꞈ nehˬ-ehˇ dzaˬ taˬ-euˬ dawˬ ma saˇ jaˇ-ahˇ aˬ yawꞈ ziꞈ-awˇ, naw 
maꞈ-ahˇ aˬ yawꞈ-euˬ gʼoeˇ-eu gaˬ-eu jeˬ maˬ tsehˆ leˇ ni bi mawˇ laꞈ tehꞈ-a.  
13Naw maꞈ tsawˇ haˬ myaˬ laˇ-awˇ, zaˬ oeˬ sahˇ jawˇ le ni, aˬ yawꞈ naw maꞈ-ahˇ gaˬ-
awˇ guiˬ lahˬ biꞈ laꞈ tehꞈ-a. Dzaˬ la gʼo cehˇ, aˬ gaꞈ dzaˇ uiˇ hawˇ-eu, saˬ loˬ tsiˇ za le 
ni, naw maꞈ-euˬ deh yaˇ hawˇ-eu yaˇ kmˇ deuˬ-ahˇ aˬ yawꞈ guiˬ lahˬ biꞈ laꞈ tehꞈ-a. 
Mawˇ neˇ hawˇ-eu yawˇ myaˬ laˇ behˇ laˇ ni, naw maꞈ-ahˇ aˬ yawꞈ guiˬ lahˬ biꞈ laꞈ 
tehꞈ-a. Naw maꞈ-ahˇ biꞈ-eu gʼaˇ duˬ naw maꞈ-euˬ aˬ poeˬ aˬ bawˇ deuˬ-ahˇ aˬ yawꞈ 
neh saˇ jaˇ dzaˬ taˬ-euˬ guiˬ lahˬ heu deuˬ, aˬ yawꞈ naw maꞈ-ahˇ biꞈ nehˬ laꞈ tehꞈ-a.  

14Naw maꞈ loꞈ-ehˇ guiˬ lahˬ tiˬ byah tiˬ loꞈ za-euˬ tsawˇ jeuˬ, miˇ tsaˬ kʼoeˇ taˆ maˬ 
jawˇ-a. Naw maꞈ laꞈ kʼoeˇ maˬ ehˇ, naw maꞈ-euˬ jeˬ zaˬ deuˬ laꞈ kʼoeˇ maˬ ehˇ, maˬ 
baw aˬ ma hawˇ-eu meh maˇ maˬ jawˇ ni pyeuꞈ-iˇ tehꞈ-a.  
15Naˇ-eu gawˇ-eu jeˬ dawˬ tawˆ luꞈ, naw maꞈ kʼoeˇ taˆ maˬ bi keuˆ le ni aˬ yawꞈ laˆ 
tsoeˬ-awˇ, Iˇjiˇtuˆ miˇ kʼahˬ laꞈ kʼoeˇ naw maꞈ puˬ haw mawˇ haw-euˬ guˆ dui dui laˇ 
paˬ-ehˇ gʼeh-eu shaˬ zahˬ naˇ gawˇ deuˬ, naw maꞈ kʼoeˇ taˆ maˬ bi keuˆ le-aˇ. Ehˇ 
kʼawꞈ, naw maꞈ-ahˇ muiˇ-eu tsawˇ haˬ dawˬ tawˆ luꞈ kʼoeˇ taˆ, kʼoeˇ loꞈ-ehˇ gʼeh-eu 
jeˬ aˬ yawꞈ bi keuˆ le tehꞈ-a.  
16Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ-euˬ laꞈ-ahˇ bi ahˇ 
le-euˬ tsawˇ jeuˬ dawˬ tawˆ luꞈ-ahˇ, naw maꞈ laˆ luˬ laˆ seˇ nehˬ-awˬ. Aˬ yawꞈ maꞈ-
ahˇ gʼawˬ shaˬ taˬ gaˬ. Aˬ yawꞈ maꞈ-euˬ miˬyehˇ deuˬ-ahˇ uˬ duˬ taˬ tahˬ. Aˬ jeˬ miˇ 
neh ehˇ naˇ, kʼoeˇ loꞈ-ehˇ jahˇ-eu jeˬ-aˬ, naw maꞈ-ahˇ lahˇ ju kʼmˇ gaˇ duˇ-eu meh.  
17“Tsawˇ haˬ heu deuˬ naw maꞈ myaˆ maˬ tseˇ myaˬ dzehˬ-eu miˇ neh maˬ teh doˆ 
nya luꞈ-a lehˇ naw maꞈ yawˬ haˇ yawˬ ha taˬ ehˇ. 
18Aˬ yawꞈ maꞈ-ahˇ taˬ guˆ. Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh 
Iˇjiˇtuˆ sahˬ paˬ hawˇ-eu aˬ yawꞈ-euˬ tsawˇ haˬ deuˬ-ahˇ jahˇ nehˬ-euˬ gaˇ noeˬ keuˆ-
awˬ.  
19Naw maꞈ-euˬ myaˆ-ahˇ ya mawˇ duˬ-euˬ guˆ dui dui laˇ paˬ-ehˇ gʼeh-eu jeˬ, zahˬ 
leˇ paˬ-ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-eu jeˬ, huiˬ-eu baoˬ hawˇ-eu gʼaˬ, 
heu deuˬ-ahˇ gʼoe-awˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ-
ahˇ bi buˬ-iˇ laꞈ-euˬ gaˇ noeˬ keuˆ-awˬ. Iˇjiˇtuˆ tsawˇ haˬ deuˬ-ahˇ aˬ yawꞈ laˆ luˬ laˆ 
seˇ nehˬ-euˬ loꞈ-ehˇ, iˬ nah naw maꞈ guˆ luꞈ-eu tsawˇ haˬ dawˬ tawˆ luꞈ-ahˇ aˬ yawꞈ 
laˆ luˬ laˆ seˇ nehˬ tehꞈ-a.  
20Cehˆ dzeuˇ-euˬ deuˬ hawˇ-eu cehˆ zaꞈ dzuˇ zaꞈ-euˬ tsawˇ haˬ deuˬ-ahˇ laˆ luˬ laˆ 
seˇ nehˬ-eu gʼaˇ duˬ, Sahˬpaˬ Miˬyehˇ byaˬ duˇ baˬ maꞈ pyehˬ gʼeh leꞈ tehꞈ-a.  
21Kʼoeˇ miˇ neh, tsawˇ haˬ kʼoeˇ deuˬ-ahˇ naw maꞈ taˬ guˆ. Naw maꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ naw maꞈ nehˬ-ehˇ jawˇ meh. Aˬ yawꞈ-aˬ, huiˬ dui dui-eu 
Miˬyehˇ pyeuꞈ-awˇ, guˆ laˇ paˬ-ehˇ gʼeh-eu meh.  
22Naw maꞈ le gʼeh leꞈ-eu nehˬ-ehˇ, aˬ yawꞈ maꞈ-ahˇ tiˬ jawˇ ui cuiˆ ui cuiˆ-ehˇ 
Sahˬpaˬ Miˬyehˇ teh doˆ nehˬ tehꞈ-a. Aˬ yawꞈ maꞈ dawˬ tawˆ luꞈ-ahˇ, naw maꞈ tiˬ 
poˆ tehꞈ-ehˇ maˬ laˆ luˬ maˬ laˆ seˇ nehˬ nya-a. Kʼoeˇ loꞈ-ehˇ jahˇ naˇ, bawˇ tsahˬ jeˬ 
zaˬ myaˬ dui dui laˇ-awˇ, naw maꞈ-ahˇ laˆ bahˬ tehꞈ-a.  
23Naw maꞈ-ahˇ muiˇ-eu tsawˇ haˬ kʼoeˇ deuˬ naw maꞈ-euˬ laꞈ-ahˇ ahˇ le ni Sahˬpaˬ 
Miˬyehˇ jahˇ-awˇ, aˬ yawꞈ maꞈ luˬ-iˇ seˇ-iˇ ngeh keuˆ ni laˆ bahˬ laˆ baˆ nehˬ tehꞈ-a.  
24Aˬ yawꞈ maꞈ-euˬ sahˬ paˬ naw maꞈ-euˬ laꞈ-ahˇ ahˇ le ni aˬ yawꞈ jahˇ tehꞈ-a. 
Sahˬpaˬ kʼoeˇ deuˬ-ahˇ naw maꞈ sehꞈ-awˇ, aˬ cawˬ aˬ yawꞈ maꞈ-ahˇ ya ngehˇ jiˇ gaˇ 
keuˆ tehꞈ-a. Tsawˇ haˬ tiˬ gʼaˬ-iˬ naw maꞈ-ahˇ maˬ laˆ tsoeˬ nya-eu uˬ taꞈ, yawˬ gʼaˬ 
na luꞈ-ahˇ naw maꞈ laˆ luˬ laˆ seˇ nehˬ tehꞈ-a.  
25Aˬ yawꞈ maꞈ-euˬ tahˬ pahˬ aˬ ma mawˇ kawˇ deuˬ miˬ dzaˬ-ahˇ dzah puiˆ dzeh-
awˬ. Kʼoeˇ-euˬ kʼoeˇ taˆ jaˆ-eu pyuˇ hawˇ-eu shuiˇ-ahˇ mehˇ juiˇ juiˇ-awˇ, yawˬ ha 
gʼaˇ duˬ naw maꞈ taˬ yuˇ geuꞈ. Yuˇ geuꞈ naˇ, lahˇ ju kʼmˇ taˬ-euˬ gaˇ naw maꞈ paꞈ leˇ 

tehꞈ-a. Aˬ jeˬ miˇ neh ehˇ naˇ, kʼoeˇ loꞈ-ehˇ jahˇ-eu jeˬ-ahˇ, naw maꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ nui daˆ daˆ-eu meh.  
26Tsawˇ haˬ kʼoeˇ deuˬ-euˬ tahˬ pahˬ aˬ ma mawˇ kawˇ deuˬ naw maꞈ-euˬ nymˇ-ahˇ 
taˬ sha ahˇ. Kʼoeˇ loꞈ-ehˇ jahˇ naˇ, yaˬ kʼehˇ yaˬ-eu jeˬ-ahˇ tsawˇ haˬ kʼoeˇ deuˬ ya 
daˬ-euˬ loꞈ-ehˇ, naw maꞈ kʼawꞈ ya daˬ tehꞈ-a. Tahˬ pahˬ aˬ ma mawˇ kawˇ kʼoeˇ 
deuˬ-ahˇ naw maꞈ bye-awˇ, nui daˆ daˆ-awˬ. Aˬ jeˬ miˇ neh ehˇ naˇ, kʼoeˇ-aˬ, Sahˬpaˬ 
Miˬyehˇ neh yaˬ kʼehˇ yaˬ taˬ-euˬ jeˬ pyeuꞈ-eu meh.  

Dawˬmehˬ 8 

Sahˬpaˬ Miˬyehˇ-ahˇ taˬ ngehˇ 

1“Naw maꞈ yaw dehꞈ ya dehꞈ-awˇ, myaˬ laˇ behˇ laˇ-eu uˬ taꞈ, Sahˬpaˬ Miˬyehˇ neh 
naw maꞈ-euˬ aˬ poeˬ aˬ bawˇ deuˬ-ahˇ saˇ jaˇ dzaˬ taˬ-euˬ miˇ kʼahˬ-ahˇ naw maꞈ ya 
jawˇ ni, iˬ nah ngaˇ naw maꞈ-ahˇ biꞈ-euˬ zahˇ dawˬ kʼoꞈ dawˬ heu deuˬ dawˬ tawˆ 
luꞈ-ahˇ maˬ ngehˇ ni caw teh-awˬ.  
2Naw maꞈ-euˬ nui ma-ahˇ ya mawˇ-awˇ, aˬ yawꞈ-euˬ zahˇ dawˬ kʼoꞈ dawˬ-ahˇ naw 
maꞈ caw teh-eu hawˇ-eu maˬ caw teh-eu ya siˬ-eu gʼaˇ duˬ, dzeuˇ laˇ-euˬ oeˬ tseˇ 
kʼoꞈ laꞈ kʼoeˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ-ahˇ bawˇ 
tsahˬ bawˇ dahˇ laꞈ kʼoeˇ gʼawˬ myahˇ ni sheuˬ sheuˬ-ehˇ cah-awˇ, naw maꞈ kʼoeˇ 
taˆ shaˬ-eu zahˬ-eu jeˬ bi keuˆ le-eu laꞈ kʼoeˇ lawˬ haw-euˬ gaˇ noeˬ keuˆ-awˬ.  
3Aˬ yawꞈ naw maꞈ-ahˇ bi mehꞈ bi shuꞈ-awˇ, naw maꞈ hawˇ-eu naw maꞈ-euˬ aˬ poeˬ 
aˬ bawˇ deuˬ tiˬ jawˇ-iˬ maˬ ya dzaˬ haw-euˬ maˬ naˆ kaˬ muˇ naw maꞈ-ahˇ aˬ yawꞈ 
bi dzaˬ-euˬ meh. Dzaˬ-eu dawˇ-eu jeˬ -ahˇ tehꞈ-ehˇ gʼoe-awˇ tsawˇ haˬ zaˬ yaw dehꞈ 
ya dehꞈ-eu maˬ ngeuˇ-a. Ehˇ kʼawꞈ, Sahˬpaˬ Miˬyehˇ neh kʼaˇ ngehˬ kʼaˇ tmˇ-euˬ jeˬ 
baˬ da neh tsawˇ haˬ zaˬ yaw dehꞈ ya dehꞈ-eu gaˇ kawˆ naw maꞈ-ahˇ mehˬ nehˬ 
tsoˆ nehˬ mawꞈ-euˬ miˇ neh, aˬ yawꞈ kʼoeˇ loꞈ-ehˇ mˇ mehˬ-euˬ meh.  
4Aˇ kʼoꞈ kʼoeˇ oeˬ tseˇ kʼoꞈ laꞈ kʼoeˇ naw maꞈ-euˬ mehˬ tsoeˬ maˬ cehˇ-iˇ-euˬ uˬ taꞈ, 
naw maꞈ-euˬ aˬ kuiˇ kʼawꞈ maˬ puˬ laˇ-aˬ. 
5Tsawˇ haˬ tiˬ gʼaˬ yawˬ ha-euˬ zaˬ-ahˇ mehˬ-eu tsoˆ-eu loꞈ-ehˇ, naw maꞈ-ahˇ 
Miˬyehˇ mehˬ nehˬ tsoˆ nehˬ-euˬ gaˇ noeˬ keuˆ-awˬ. Kʼoeˇ miˇ neh, Sahˬpaˬ Miˬyehˇ 
naw maꞈ-ahˇ dawˬ biꞈ-euˬ loꞈ-ehˇ mˇ-awˬ.  
6Aˬ yawꞈ-euˬ zahˇ dawˬ kʼoꞈ dawˬ-euˬ mehˬ nah caw teh-eu laꞈ kʼoeˇ yaw dehꞈ 
dehꞈ-awˇ, aˬ yawꞈ-ahˇ guˆ-awˬ.  
7Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, baw le za le-eu miˇ kʼahˬ-ahˇ 
naw maꞈ-ahˇ sheuˬ gʼeh luꞈ-eu meh. Lawˇ baˬ yoeˇ-awˇ iˇ beuˆ doˆ-eu miˇ kʼahˬ, miˇ 
tsaˬ dawˬ dah yoeˇ-eu lawˇ gawˆ deuˬ gawˬ jawˬ gʼaˬ lawˬ doe ni yoeˇ doˆ luꞈ-eu 
miˇ kʼahˬ,  
8dzaˬ la gʼo cehˇ maˬ ehˇ, aˬ gaꞈ aˇ siˬ maˬ ehˇ, siˬ guˬ aˇ siˬ maˬ ehˇ, aˇ ka uˆ aˇ siˬ 
maˬ ehˇ, saˬ loˬ tsiˇ maˬ ehˇ, byaˬ byaˬ uiˇ maˬ ehˇ, za dui dui le-eu miˇ kʼahˬ-ahˇ, 
naw maꞈ-ahˇ sheuˬ gʼeh luꞈ-eu meh.  

9Kʼoeˇ gaˇ, naw maꞈ tiˬ jawˇ-iˬ maˬ ya mehꞈ maˬ ya shuꞈ-eu uˬ taꞈ, tiˬ jeˬ-iˬ maˬ loˬ 
ni ya dehꞈ dzaˬ tehꞈ-a. Kʼoeˇ gaˇ jaˆ-eu lo guˇ deuˬ laꞈ kʼoeˇ, shmˇ doˆ-awˇ, gawˬ duˇ-
ahˇ naw maꞈ guiˬ shuiˇ ya duˬ doˆ geuꞈ tehꞈ-a.  
10Naw maꞈ kʼaˇ dzaˬ mawꞈ-eu jeˬ ya dzaˬ dehˆ-awˇ, naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ neh biꞈ laꞈ-euˬ miˇ kʼahˬ kʼoeˇ kʼahˬ ba da neh, aˬ yawꞈ-euˬ guiˬ 
lahˬ-ahˇ naw maꞈ ja ceuˬ ja ceuˬ-ehˇ jawˇ tehꞈ-a.  

Sahˬpaˬ Miˬyehˇ-ahˇ maˬ ya ngehˇ ni yahˇ-awˬ 

11“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ naw maꞈ maˬ ya ngehˇ ni, 
yaw kʼaˆ-ehˇ yahˇ yahˇ-ehˇ dehꞈ-awˬ. Iˬ nah ngaˇ naw maꞈ-ahˇ biꞈ-euˬ zahˇ dawˬ 
kʼoꞈ dawˬ heu deuˬ-ahˇ, tiˬ dawˬ-iˬ maˬ byehˇ dzeh ni caw teh-awˬ.  
12Naw maꞈ kʼaˇ dzaˬ mawꞈ-eu jeˬ jaˆ kuꞈ laˇ-awˇ, naw maꞈ jawˇ-eu gʼaˇ duˬ nymˇ 
yaw muiˬ deuˬ tsoˆ gʼaˬ-awˇ,  
13naw maꞈ-euˬ mawˇ neˇ hawˇ-eu yawˇ deuˬ maˬ ehˇ, naw maꞈ-euˬ pyuˇ hawˇ-eu 
shuiˇ deuˬ maˬ ehˇ, naw maꞈ-euˬ myawˬ gahˬ deuˬ maˬ ehˇ, jaˆ myaˬ laˇ ngeh,  
14naw maꞈ nui ma huiˬ laˇ-awˇ, Iˇjiˇtuˆ miˇ kʼahˬ laꞈ kʼoeˇ neh naw maꞈ-ahˇ ka kʼoꞈ 
doˆ nehˬ laꞈ-euˬ naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ maˬ ya ngehˇ 
ni yaw kʼaˆ kʼaˆ-ehˇ yahˇ-awˬ.  
15Doꞈ kʼaˆ-eu aˇ lawˇ hawˇ-eu boeˬ kaˬ laˬ ma jawˇ-eu jeˇ dui dui-awˇ guˆ laˇ paˬ-ehˇ 
gʼeh-eu bawˇ tsahˬ bawˇ dahˇ laꞈ kʼoeˇ, naw maꞈ-ahˇ aˬ yawꞈ sheuˬ gʼeh-euˬ meh. Iˇ 
cuꞈ maˬ jaˆ-ehˇ gui coˇ ni gʼeh-eu miˇ kʼahˬ kʼoeˇ kʼahˬ laꞈ kʼoeˇ naw maꞈ cah luꞈ 
ngeh, maˇ jawˆ ni gʼeh-eu kʼaˬ lo-ahˇ, naw maꞈ gʼaˇ duˬ aˬ yawꞈ iˇ cuꞈ bi yoeˇ le-euˬ 
meh.  
16Bawˇ tsahˬ bawˇ dahˇ laꞈ kʼoeˇ, naw maꞈ bi dzaˬ-eu gʼaˇ duˬ, naw maꞈ-euˬ aˬ poeˬ 
aˬ bawˇ deuˬ tiˬ jawˇ-iˬ maˬ dzaˬ haw-euˬ maˬ naˆ kaˬ muˇ, naw maꞈ-ahˇ aˬ yawꞈ 
biꞈ-euˬ meh. Aˇ saˬ saˬ laˇ jawˬ-ehˇ, muiˬ-eu jeˬ guiˬ lahˬ naw maꞈ-ahˇ aˬ yawꞈ biꞈ 
nehˬ mawꞈ-eu miˇ neh, naw maꞈ kʼoeˇ taˆ shaˬ-eu zahˬ-eu jeˬ bi keuˆ le-eu laꞈ kʼoeˇ, 
aˬ yawꞈ naw maꞈ-ahˇ lawˬ haw-euˬ meh.  
17Kʼoeˇ miˇ neh, naw maꞈ yawˬ ha-euˬ gʼaˬ hawˇ-eu yawˬ ha-euˬ baoˬ-ahˇ gʼoe-awˇ, 
yawˬ haˇ yawˬ ha smˇ muiˬ muiˬ laˇ-euˬ ma lehˇ tiˬ jawˇ-iˬ taˬ noeˬ. 
18Smˇ muiˬ bi muiˬ laˇ-euˬ baoˬ biꞈ nehˬ-euˬ gʼaˬ-aˬ, naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ meh lehˇ tiˬ jawˇ-iˬ maˬ ngehˇ ni noeˬ keuˆ-awˬ. Naw maꞈ-euˬ aˬ 
poeˬ aˬ bawˇ deuˬ nehˬ-ehˇ dzaˬ taˬ-euˬ saˇ jaˇ-ahˇ, iˬ nah keuˆ ni aˬ yawꞈ ziꞈ luꞈ-eu 
miˇ neh, kʼoeˇ loꞈ-ehˇ mˇ-eu meh.  
19Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ngehˇ-awˇ, miˬyehˇ nui deuˬ-
ahˇ tiˬ jawˇ-iˬ uˬ duˬ taˬ tahˬ. Naw maꞈ kʼoeˇ loꞈ-ehˇ jahˇ naˇ, aˬ diˇ aˬ maˇ laˆ luˬ laˆ 
seˇ nehˬ-eu jeˬ-ahˇ ya daˬ tehꞈ-a lehˇ, iˬ nah ngaˇ naw maꞈ-ahˇ ehˇ-eu ma.  
20Sahˬpaˬ Miˬyehˇ-euˬ ehˇ dawˬ-ahˇ naw maꞈ maˬ naˇ haˬ geuꞈ naˇ, naw maꞈ le gʼeh 
leꞈ-eu nehˬ-ehˇ, aˬ yawꞈ laˆ cawˆ nehˬ-eu lehˇ gʼeh-eu tsawˇ jeuˬ kʼoeˇ deuˬ loꞈ-ehˇ, 
naw maꞈ kʼawꞈ laˆ cawˆ-eu jeˬ-ahˇ ya daˬ tehꞈ-a.  

Dawˬmehˬ 9 

Iˇsaˬleˬlaˆ tsawˇ haˬ maˬ naˇ haˬ geuꞈ-eu 

1“Iˇsaˬleˬlaˆ tsawˇ haˬ deuˬ-oˇ, naˇ haˬ sheˇ. Iˬ nah naw maꞈ Yawˇdaˬ lawˇ baˬ tsehˆ-
awˇ, naw maꞈ myaˆ maˬ tseˇ myaˬ dzehˬ-awˇ baoˬ huiˬ dzehˬ-eu tsawˇ jeuˬ deuˬ-
euˬ miˇ kʼahˬ-ahˇ deuˆ geuꞈ leˇ-eu aˇ yamˬ peh laˇ-euˬ meh.  
2Aˬ yawꞈ maꞈ-euˬ meuˬ deuˬ huiˬ dui dui-awˇ, meuˬ meuˬ lahˇ kʼawꞈ mˬ-ahˇ tuˆ-eu 
meh.  
3Aˬ yawꞈ maꞈ tsawˇ haˬ goˇ dui dui-awˇ, gʼaˬ kʼawꞈ kʼaˆ dui dui-eu meh. Aˬ yawꞈ 
maꞈ-aˬ, huiˬ dui goˇ dui dui-eu tsawˇ haˬ pyeuꞈ-awˇ, aˬ yawꞈ maꞈ-euˬ mehˬ shi aˬ 
suˇ gʼaˬ yawꞈ leˇ peuˬ ta lehˇ aˬ cawˬ ehˇ-eu naw maꞈ ya gaˬ haw-euˬ meh. Ehˇ 
kʼawꞈ, miˬ dzaˬ puiˆ daˆ leꞈ-eu loꞈ-ehˇ, tsawˇ haˬ kʼoeˇ deuˬ-ahˇ naw maꞈ yaw kawˇ 
kawˇ-ehˇ teh doˆ-awˇ laˆ luˬ laˆ seˇ nehˬ nya ni, naw maꞈ le gʼeh leꞈ-eu nehˬ-ehˇ, aˬ 
yawꞈ maꞈ-ahˇ Sahˬpaˬ Miˬyehˇ deuˆ gʼaˬ tehꞈ-a.  
4“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ gʼaˇ duˬ tsawˇ haˬ kʼoeˇ 
deuˬ-ahˇ teh doˆ gʼaˬ ngeh, miˇ kʼahˬ kʼoeˇ kʼahˬ naw maꞈ za geuˇ-eu miˇ neh, naw 
maꞈ-ahˇ aˬ yawꞈ sheuˬ uˇ nehˬ laꞈ-euˬ meh lehˇ naw maꞈ yawˬ haˇ yawˬ ha taˬ ehˇ. 
Kʼoeˇ loꞈ-ehˇ maˬ ngeuˇ-a. Tsawˇ haˬ kʼoeˇ deuˬ maˬ muiˬ maˬ jaˬ-eu miˇ neh, naw 
maꞈ gʼaˇ duˬ Sahˬpaˬ Miˬyehˇ aˬ yawꞈ maꞈ-ahˇ teh doˆ-euˬ jeˬ pyeuꞈ-eu meh. 
5Naw maꞈ muiˬ-eu jaˬ-eu tsawˇ haˬ pyeuꞈ-awˇ, yaw tsaˬ yaw dawˇ jeˬ mˇ-eu miˇ 
neh, aˬ yawꞈ maꞈ-euˬ miˇ kʼahˬ kʼoeˇ, Sahˬpaˬ Miˬyehˇ naw maꞈ-ahˇ biꞈ-eu maˬ 
ngeuˇ-a. Tsawˇ haˬ kʼoeˇ deuˬ maˬ muiˬ maˬ jaˬ-eu tsawˇ haˬ pyeuꞈ-eu miˇ neh maˬ 
ehˇ, naw maꞈ-euˬ aˬ poeˬ aˬ bawˇ deuˬ pyeuꞈ-eu Aˬbyaˬhaˬ, Iˇtsaˆ, Yaˬkoˆ, aˬ ha 
maꞈ-ahˇ aˬ yawꞈ neh dzaˬ taˬ-euˬ saˇ jaˇ bi ziꞈ mawꞈ-eu miˇ neh maˬ ehˇ, tsawˇ haˬ 
kʼoeˇ deuˬ-ahˇ aˬ yawꞈ teh doˆ-euˬ jeˬ pyeuꞈ-eu meh.  
6Naw maꞈ za geuˇ-eu miˇ neh baw le za le-eu miˇ kʼahˬ kʼoeˇ kʼahˬ naw maꞈ-ahˇ aˬ 
yawꞈ biꞈ laꞈ-eu maˬ ngeuˇ-a lehˇ siˬ duˬ-awˬ. Aˬ jeˬ miˇ neh ehˇ naˇ, naw maꞈ-aˬ, nui 
ma gʼahˇ-eu tsawˇ jeuˬ pyeuꞈ-eu meh.  
7“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ nui ma bi pehˇ ni, bawˇ tsahˬ 
bawˇ dahˇ laꞈ kʼoeˇ naw maꞈ aˬ joˆ-ehˇ jahˇ-euˬ gaˇ kawˆ-ahˇ tiˬ jawˇ-iˬ taˬ ngehˇ. 
Iˇjiˇtuˆ miˇ kʼahˬ laꞈ kʼoeˇ neh doˆ le-euˬ tiˬ nah neh aˇ dahˬ beh-awˇ, heu gaˇ laˇ 
keuˆ ngeh keuˆ ni, Sahˬpaˬ Miˬyehˇ-ahˇ naw maꞈ puiˬ-euˬ meh.  
8Siˇnaˆ gawˬ jawˬ-ahˇ jawˇ ngeh kʼawꞈ, naw maꞈ-ahˇ bi laˆ luˬ bi laˆ seˇ gaˇ keuˆ ni 
Sahˬpaˬ Miˬyehˇ nui ma pehˇ laˇ ni naw maꞈ mˇ-euˬ meh.  
9Sahˬpaˬ Miˬyehˇ neh naw maꞈ nehˬ-ehˇ dzaˬ-euˬ dawˬ ma saˇ jaˇ boꞈ taˬ-euˬ kʼaˬ lo 
teˇ byaꞈ laˬ leˇ-eu gʼaˇ duˬ, Siˇnaˆ gawˬ jawˬ-ahˇ ngaˇ daˆ leˇ-euˬ ma. Oeˬ tseˇ nah oeˬ 
tseˇ miˇ keuˆ ni, tiˬ jeˬ-iˬ maˬ dzaˬ maˬ dawˇ-ehˇ, kʼoeˇ gaˇ ngaˇ jawˇ-euˬ ma.  
10Kʼoeˇ ngeh, naw maꞈ gawˬ jawˬ-ahˇ uiˬ leˇ-awˇ jawˇ ngeh nah, miˬ dzaˬ laꞈ kʼoeˇ aˬ 
yawꞈ naw maꞈ-ahˇ ngehˬ cawˬ-euˬ dawˬ deuˬ-ahˇ, aˬ yawꞈ-euˬ aˬ laꞈ neh boꞈ doˆ 
taˬ-euˬ kʼaˬ lo teˇ byaꞈ kʼoeˇ nyiˬ byaꞈ, Sahˬpaˬ Miˬyehˇ ngaˬ-ahˇ biꞈ laꞈ-euˬ meh.  
11Oeˬ tseˇ nah oeˬ tseˇ miˇ byah laˇ gʼaˬ miˇ tsa, dawˬ ma saˇ jaˇ boꞈ taˬ-euˬ kʼaˬ lo 
teˇ byaꞈ kʼoeˇ nyiˬ byaꞈ, Sahˬpaˬ Miˬyehˇ ngaˬ-ahˇ biꞈ laꞈ-euˬ meh.  

12“Kʼoeˇ naˇ, Sahˬpaˬ Miˬyehˇ ngaˬ-ahˇ ehˇ-eu, ‘Gawˬ jawˬ dawˬ dahˬ-ahˇ yaw kawˇ-
ehˇ zaꞈ ka-iˇ-awˬ. Aˬ jeˬ miˇ neh ehˇ naˇ, Iˇjiˇtuˆ miˇ kʼahˬ laꞈ kʼoeˇ neh nawˬ neh 
sheuˬ doˆ laꞈ-euˬ nawˬ-euˬ tsawˇ haˬ deuˬ maˬ muiˬ maˬ shawˇ-ehˇ pyeuꞈ-iˇ-awˇ, 
maˬ muiˬ maˬ jaˬ-euˬ jeˬ mˇ luꞈ meh.  
13Ngaˬ neh dawˬ biꞈ-awˇ bi mˇ-euˬ jeˬ-ahˇ aˬ yawꞈ maꞈ byehˇ dzeh-awˇ, yawˬ ha 
gʼaˇ duˬ tahˬ pahˬ aˬ ma mawˇ kawˇ tehˆ-euˬ meh’ lehˇ ehˇ-eu meh.  
14“Sahˬpaˬ Miˬyehˇ ngaˬ-ahˇ paˇ ehˇ-eu, ‘Tsawˇ haˬ heu deuˬ nui ma aˇ naˆ ni gʼahˇ-
eu ngaˇ siˬ duˬ-euˬ ma. Aˬ yawꞈ maꞈ-ahˇ laˆ tsoeˬ-eu lehˇ taˬ leh jeh. Tsawˇ haˬ tiˬ 
gʼaˬ-iˬ aˬ yawꞈ maꞈ-ahˇ maˬ paˇ noeˬ mawˇ coeˇ-ehˇ ngehˇ byoˆ jiˇ gaˇ keuˆ ni, aˬ 
yawꞈ maꞈ-ahˇ ngaˇ laˆ luˬ laˆ seˇ nehˬ-eu lehˇ gʼeh-eu ma. Kʼoeˇ naˇ, aˬ yawꞈ maꞈ 
myaˆ maˬ tseˇ myaˬ dzehˬ-awˇ, baoˬ huiˬ dzehˬ-eu tsawˇ jeuˬ tiˬ jeuˬ-euˬ aˬ da, 
nawˬ-ahˇ ngaˇ paˇ bi pyeuꞈ laˇ ma’ lehˇ ehˇ-eu meh.  
15“Kʼoeˇ naˇ, dawˬ ma saˇ jaˇ boꞈ taˬ-euˬ kʼaˬ lo teˇ byaꞈ kʼoeˇ nyiˬ byaꞈ baꞈ-awˇ, 
gawˬ jawˬ dawˬ dahˬ-ahˇ ngaˇ gʼoꞈ ka le-euˬ ma.  
16Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh biꞈ taˬ-euˬ zahˇ dawˬ kʼoꞈ 
dawˬ deuˬ-ahˇ naw maꞈ maˬ naˇ haˬ geuꞈ-ehˇ, yawˬ ha gʼaˇ duˬ tahˬ pahˬ aˬ ma 
mawˇ kawˇ tehˆ-eu laꞈ kʼoeˇ, aˬ yawꞈ-ahˇ mˇ bahˬ-euˬ gaˇ ngaˇ ya mawˇ-euˬ ma.  
17Kʼoeˇ miˇ neh, naw maꞈ-euˬ mehˬ shi, kʼaˬ lo teˇ byaꞈ kʼoeˇ ngaˇ ka paˆ dzeh-euˬ 
ma.  
18Kʼoeˇ naˇ, oeˬ tseˇ nah oeˬ tseˇ miˇ keuˆ ni, Sahˬpaˬ Miˬyehˇ-euˬ mehˬ shi ngaˇ awˆ 
byaˆ-awˇ, maˬ dzaˬ maˬ dawˇ ni jawˇ-euˬ ma. Naw maꞈ Sahˬpaˬ Miˬyehˇ-ahˇ mˇ 
bahˬ-awˇ, aˬ yawꞈ nui ma pehˇ ni jahˇ-euˬ baˬ da neh, ngaˇ kʼoeˇ loꞈ-ehˇ jawˇ-euˬ 
ma.  
19Sahˬpaˬ Miˬyehˇ nui ma pehˇ-eu jeˬ-ahˇ ngaˇ guˆ dui dui-euˬ ma. Aˬ jeˬ miˇ neh 
ehˇ naˇ, naw maꞈ-ahˇ laˆ luˬ laˆ seˇ nehˬ paˬ-ehˇ aˬ yawꞈ nui ma pehˇ laˇ taˬ-euˬ 
meh. Ehˇ kʼawꞈ, ngaˬ-euˬ shaˇ dawˬ-ahˇ aˬ yawꞈ tiˬ poˆ paˇ naˇ haˬ nehˬ laꞈ-euˬ meh. 
20Aˬloˬ-ahˇ gʼeh, sehꞈ paˬ-ehˇ Sahˬpaˬ Miˬyehˇ nui ma pehˇ laˇ taˬ-euˬ meh. Kʼoeˇ 
miˇ neh, Aˬloˬ gʼaˇ duˬ kʼawꞈ, kʼoeˇ ngeh jawˇ ngaˇ guiˬ lahˬ shaˇ nehˬ-euˬ ma.  
21Naw maꞈ neh mˇ-euˬ iˬ baˇ pyeuꞈ-eu mawˇ neˇ mawˇ kawˇ kʼoeˇ ngaˇ yuˇ-awˇ, miˬ 
dzaˬ-ahˇ dawˆ puiˆ-euˬ ma. Kʼoeˇ naˇ, lehˬ meuˇ-awˇ gawˬ jawˬ-ahˇ neh yoeˇ ka leꞈ-
euˬ lawˇ gawˆ-ahˇ dawˆ bu-euˬ ma.  
22“Taˬbeˬlaˬ, Maˬsah, Giˇbyoˆhaˬtaˬbaˬ lehˇ kuˇ-eu jawˇ duˬ kʼoeˇ deuˬ-ahˇ jawˇ 
ngeh kʼawꞈ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ nui ma pehˇ ni naw 
maꞈ mˇ-euˬ meh.  
23Kʼoeˇ naˇ, aˬ yawꞈ neh naw maꞈ-ahˇ biꞈ-euˬ miˇ kʼahˬ-ahˇ jawˇ leˇ-awˬ lehˇ, 
Kaˬdeˬshaˇ Baˬneˬ lehˇ kuˇ-eu jawˇ duˬ-ahˇ neh naw maꞈ-ahˇ bi le ngeh kʼawꞈ, naw 
maꞈ aˬ yawꞈ-ahˇ puiˬ-euˬ meh.  
24Aˬ yawꞈ-ahˇ naw maꞈ maˬ jah-ehˇ, aˬ yawꞈ-euˬ ehˇ dawˬ-ahˇ naw maꞈ maˬ naˇ 
haˬ-aˬ. Naw maꞈ-ahˇ ngaˇ siˬ nya ngeh tiˬ nah neh, Sahˬpaˬ Miˬyehˇ-ahˇ naw maꞈ 
puiˬ luꞈ-eu meh.  

25“Kʼoeˇ miˇ neh, oeˬ tseˇ nah oeˬ tseˇ miˇ keuˆ ni, Sahˬpaˬ Miˬyehˇ mehˬ shi moꞈ 
tsahˬ-ehˇ awˆ byaˆ-awˇ ngaˇ jawˇ-euˬ ma. Aˬ jeˬ miˇ neh ehˇ naˇ, naw maꞈ-ahˇ laˆ luˬ 
laˆ seˇ nehˬ-eu gʼaˇ duˬ aˬ yawꞈ noeˬ tsehˆ taˬ-euˬ ngaˇ siˬ duˬ-eu ma.  
26Kʼoeˇ ngeh, ngaˇ heu loꞈ-ehˇ guiˬ lahˬ shaˇ-euˬ ma. ‘Dawˬ tawˆ luꞈ kʼoeˇ taˆ uˆ lahˇ-
eu Sahˬpaˬ Miˬyehˇ-oˇ, nawˬ-euˬ huiˬ dui dui-eu baoˬ hawˇ-eu gʼaˬ-ahˇ gʼoe-awˇ, 
Iˇjiˇtuˆ miˇ kʼahˬ-ahˇ neh nawˬ neh ka kʼoꞈ doˆ laꞈ-euˬ tsawˇ jeuˬ pyeuꞈ-eu nawˬ-euˬ 
tsawˇ jeuˬ-ahˇ taˬ laˆ luˬ taˬ laˆ seˇ nehˬ laꞈ.  
27Nawˬ-euˬ zaˬ kʼaˆ Aˬbyaˬhaˬ, Iˇtsaˆ hawˇ-eu Yaˬkoˆ-ahˇ noeˬ keuˆ-awˇ, tsawˇ haˬ 
heu deuˬ-euˬ nui ma gʼahˇ-eu jeˬ, maˬ muiˬ maˬ jaˬ-eu jeˬ hawˇ-eu, aˬ yawꞈ maꞈ-euˬ 
iˬ baˇ-ahˇ, do taˬ yuˇ nehˬ laꞈ.  
28Kʼoeˇ loꞈ-ehˇ maˬ ngeuˇ naˇ, nawˬ-euˬ tsawˇ haˬ deuˬ-ahˇ, nawˬ neh saˇ jaˇ dzaˬ 
taˬ-euˬ miˇ kʼahˬ-ahˇ nawˇ maˬ sheuˬ uˇ gʼeh nehˬ nya nga lehˇ, Iˇjiˇtuˆ tsawˇ haˬ 
deuˬ ehˇ tehꞈ-a. Nawˬ-euˬ tsawˇ haˬ deuˬ-ahˇ nawˇ bye-eu miˇ neh, bawˇ tsahˬ 
bawˇ dahˇ-ahˇ sheuˬ gʼeh-awˇ sehꞈ-euˬ ngaˇ lehˇ, aˬ yawꞈ maꞈ ehˇ tehꞈ-a.  
29Yaw muiˬ paˬ-ehˇ ehˇ leꞈ naˇ, tsawˇ haˬ heu deuˬ-ahˇ nawˬ-euˬ tsawˇ jeuˬ bi pyeuꞈ 
laˇ-eu gʼaˇ duˬ nawˇ tseˇ doˆ-awˇ, huiˬ dui dui-eu nawˬ-euˬ baoˬ-ahˇ gʼoe-eu laꞈ 
kʼoeˇ, nawˬ-euˬ aˬ laꞈ cawˬ ja-awˇ, Iˇjiˇtuˆ miˇ kʼahˬ laꞈ kʼoeˇ neh sheuˬ doˆ laꞈ-euˬ 
meh’ lehˇ shaˇ-euˬ ma.  

Dawˬmehˬ 10 

Zahˇ dawˬ kʼoꞈ dawˬ boꞈ poˆ-euˬ 
(Doˆ-iˇ 34.1-10) 

1“Kʼoeˇ naˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. ‘Yaw beh poˆ-ahˇ 
duˇ-eu kʼaˬ lo teˇ byaꞈ nyiˬ byaꞈ taꞈ-awˇ, kʼaˬ lo teˇ byaꞈ kʼoeˇ dawˆ ahˇ-eu gʼaˇ duˬ 
daˇ kawˬ bahˬ keuˆ tiˬ keuˆ taꞈ-awˇ, gawˬ jawˬ-ahˇ ngaˇ jawˇ gaˇ daˆ laˇ-awˬ.  
2Nawˬ neh ka paˆ dzeh-euˬ kʼaˬ lo teˇ byaꞈ kʼoeˇ nyiˬ byaꞈ kʼoeˇ taˆ kʼaˇ boꞈ-euˬ loꞈ-
ehˇ, heu nyiˬ byaꞈ kʼoeˇ taˆ ngaˇ paˇ boꞈ poˆ ma. Kʼoeˇ naˇ, kʼaˬ lo teˇ byaꞈ heu nyiˬ 
byaꞈ-ahˇ bahˬ keuˆ laꞈ kʼoeˇ dawˆ ahˇ taˬ-awˬ’ lehˇ ehˇ-eu meh.  
3“Kʼoeˇ naˇ, aˬ kaˬ shaˇ daˇ kawˬ neh bahˬ keuˆ tiˬ keuˆ ngaˇ taꞈ-awˇ, yaw beh poˆ-
ahˇ duˇ-eu kʼaˬ lo teˇ byaꞈ nyiˬ byaꞈ taꞈ-awˇ, gawˬ jawˬ kʼoeˇ taˆ baꞈ daˆ leꞈ-euˬ ma.  
4Kʼoeˇ ngeh, yaw beh poˆ boꞈ-euˬ dawˬ deuˬ pyeuꞈ-eu, gawˬ jawˬ dawˬ peh naw 
maꞈ uiˬ leˇ-awˇ jawˇ ngeh nah, miˬ dzaˬ laꞈ kʼoeˇ Sahˬpaˬ Miˬyehˇ naw maꞈ-ahˇ 
dawˬ ngehˬ cawˬ ngeh nah biꞈ laꞈ-euˬ Zahˇ dawˬ kʼoꞈ dawˬ kʼoeˇ Tseˇ dawˬ, kʼaˬ lo 
teˇ byaꞈ kʼoeˇ taˆ aˬ yawꞈ paˇ boꞈ poˆ-awˇ, kʼaˬ lo teˇ byaꞈ kʼoeˇ nyiˬ byaꞈ aˬ yawˬ 
ngaˬ-ahˇ biꞈ laꞈ-euˬ meh.  
5Kʼoeˇ naˇ, gawˬ jawˬ dawˬ dahˬ-ahˇ ngaˇ paˇ gʼoꞈ ka le-euˬ ma. Sahˬpaˬ Miˬyehˇ 
neh dawˬ biꞈ taˬ-euˬ loꞈ-ehˇ, kʼaˬ lo teˇ byaꞈ kʼoeˇ nyiˬ byaꞈ bahˬ keuˆ laꞈ kʼoeˇ ngaˇ 
dawˆ ahˇ taˬ-euˬ ma. Kʼaˬ lo teˇ byaꞈ kʼoeˇ nyiˬ byaꞈ, iˬ nah keuˆ ni kʼoeˇ gaˇ ahˇ-eu 
meh.” 
6(Iˇsaˬleˬlaˆ tsawˇ haˬ deuˬ-aˬ, Yaˬkaˬ tsawˇ jeuˬ-euˬ lah duˬ deuˬ jaˆ gaˇ neh doˆ-iˇ-
awˇ, Moˇseˬlahˬ lehˇ kuˇ-eu jawˇ duˬ-ahˇ le-euˬ meh. Kʼoeˇ gaˇ Aˬloˬ shiˇ-awˇ, baꞈ 

pahˬ nehˬ yaꞈ-euˬ meh. Aˬ yawꞈ-euˬ dah zaˇ, aˬ yawꞈ-euˬ aˬ li Eˇlaˬzaˬ piˇ ma geuꞈ-
euˬ meh.  
7Kʼoeˇ gaˇ neh naˇ, Guˇgoˇdaˬ-ahˇ aˬ yawꞈ maꞈ le-euˬ meh. Kʼoeˇ gaˇ neh naˇ, iˇ cuꞈ 
jaˆ myaˬ-eu Yoˇbaˬdaˬ-ahˇ le-euˬ meh.  
8Kʼoeˇ ngeh, Dawˬ ma saˇ jaˇ Bahˬ keuˆ-ahˇ haw-eu pyaˆ-eu gʼaˇ duˬ maˬ ehˇ, piˇ ma 
geuꞈ-eu gʼaˇ duˬ maˬ ehˇ, Sahˬpaˬ Miˬyehˇ-euˬ tsawˇ myahˇ laꞈ kʼoeˇ aˬ cawˬ-ahˇ 
dawˬ ngehˬ gʼeh nehˬ-eu gʼaˇ duˬ maˬ ehˇ, Leˬbiˇ tsawˇ jeuˬ-ahˇ Sahˬpaˬ Miˬyehˇ 
tseˇ doˆ-euˬ meh. Iˬ nah keuˆ ni gaˇ heu deuˬ aˬ yawꞈ maꞈ tawˬ luꞈ-eu meh.  
9Kʼoeˇ miˇ neh, Leˬbiˇ tsawˇ jeuˬ-aˬ, Iˇsaˬleˬlaˆ tsawˇ jeuˬ nui deuˬ loꞈ-ehˇ miˇ kʼahˬ 
maˬ za-a. Aˬ yawꞈ maꞈ za-euˬ jeˬ-aˬ, naw maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ neh saˇ jaˇ dzaˬ taˬ-euˬ loꞈ-ehˇ, Sahˬpaˬ Miˬyehˇ gʼaˇ duˬ piˇ ma geuꞈ-eu 
kʼoeˇ meh.) 
10“Yaw beh poˆ loꞈ-ehˇ, gawˬ jawˬ kʼoeˇ taˆ oeˬ tseˇ nah oeˬ tseˇ miˇ ngaˇ jawˇ-euˬ 
ma. Ngaˬ-euˬ shaˇ dawˬ-ahˇ Sahˬpaˬ Miˬyehˇ naˇ haˬ-awˇ, naw maꞈ-ahˇ maˬ laˆ luˬ 
maˬ laˆ seˇ-eu gʼaˇ duˬ nui ma tsaˬ-euˬ meh.  
11Kʼoeˇ naˇ, naw maꞈ-euˬ aˬ poeˬ aˬ bawˇ deuˬ-ahˇ biꞈ ma lehˇ aˬ yawꞈ neh saˇ jaˇ 
dzaˬ taˬ-euˬ miˇ kʼahˬ-ahˇ naw maꞈ za nya ni, naw maꞈ-ahˇ sheuˬ gʼeh-awˬ lehˇ aˬ 
yawꞈ ngaˬ-ahˇ ehˇ-eu meh.  

Sahˬpaˬ Miˬyehˇ-ahˇ guˆ-awˬ 

12“Iˇsaˬleˬlaˆ tsawˇ haˬ deuˬ-oˇ, Sahˬpaˬ Miˬyehˇ neh naw maꞈ-ahˇ bi mˇ-euˬ jeˬ-ahˇ 
naˇ haˬ geuꞈ-awˇ mˇ-awˬ. Sahˬpaˬ Miˬyehˇ-ahˇ uˬ duˬ tahˬ-awˇ, aˬ yawꞈ neh dawˬ 
kʼaˇ biꞈ taˬ-euˬ jeˬ mˇ-awˬ. Aˬ yawꞈ-ahˇ gaˬ-awˇ, naw maꞈ-euˬ nui ma dawˬ tawˆ luꞈ 
aˬ yawꞈ-euˬ gaˇ mˇ-awˬ. 
13Naw maꞈ gʼaˇ duˬ muiˬ ni, iˬ nah ngaˇ naw maꞈ-ahˇ biꞈ-euˬ aˬ yawꞈ-euˬ zahˇ dawˬ 
kʼoꞈ dawˬ dawˬ tawˆ luꞈ-ahˇ naˇ haˬ geuꞈ-awˬ.  
14Goˇ dui dui-eu mˬ deuˬ maˬ ehˇ, miˇ tsaˬ maˬ ehˇ, miˇ tsaˬ kʼoeˇ taˆ kʼaˇ jaˆ-eu 
yawˬ jeˬ na luꞈ maˬ ehˇ, Sahˬpaˬ Miˬyehˇ-euˬ pyeuꞈ-eu meh. 
15Ehˇ kʼawꞈ, naw maꞈ-euˬ aˬ poeˬ aˬ bawˇ deuˬ-ahˇ Sahˬpaˬ Miˬyehˇ gaˬ dui dui-eu 
miˇ neh, tsawˇ jeuˬ heu myaˆ ni gʼeh-eu laꞈ kʼoeˇ, naw maꞈ-ahˇ aˬ yawꞈ tseˇ doˆ-euˬ 
meh. Naw maꞈ-aˬ, iˬ nah keuˆ ni aˬ yawꞈ neh tseˇ doˆ-euˬ tsawˇ haˬ pyeuꞈ luꞈ-eu 
meh.  
16Kʼoeˇ miˇ neh, nymˬ-mˇ neh aˇ dahˬ beh-awˇ, nui ma maˬ gʼahˇ ni Sahˬpaˬ 
Miˬyehˇ-euˬ ehˇ dawˬ naˇ haˬ geuꞈ-awˬ.  
17Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, miˬ yehˇ dawˬ tawˆ luꞈ hawˇ-
eu baoˬ dawˬ tawˆ luꞈ kʼoeˇ taˆ huiˬ dzehˬ-eu meh. Aˬ yawꞈ-aˬ, baoˬ huiˬ dui dui -
awˇ, guˆ laˇ paˬ-ehˇ gʼeh-eu meh. Aˬ yawꞈ-aˬ, myaˆ pyawˬ huiˬ nyiˇ maˬ tseˇ-ehˇ, laꞈ 
nmꞈ nmꞈ-eu jeˬ-ahˇ kʼawꞈ, maˬ ha geuꞈ-a.  
18Muˇ coe aˬ nmˇ hawˇ-eu miˬ coeˬ miˬ ma deuˬ-ahˇ aˬ yawꞈ haw piˇ-eu meh. Aˬ dui 
nehˬ-ehˇ jawˇ luꞈ-eu boeˇ miˬ siˬ kʼaˬ deuˬ-ahˇ aˬ yawꞈ gaˬ-awˇ, dzaˬ dzaˬ dawˇ 
dawˇ hawˇ-eu dm gʼaˬ dm lmˇ biꞈ-eu meh.  

19Kʼoeˇ miˇ neh, boeˇ miˬ siˬ kʼaˬ deuˬ-ahˇ gaˬ-awˬ. Aˬ jeˬ miˇ neh ehˇ naˇ, Iˇjiˇtuˆ miˇ 
kʼahˬ laꞈ kʼoeˇ, naw maꞈ boeˇ miˬ siˬ kʼaˬ pyeuꞈ haw-euˬ meh.  
20Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ ehˇ dawˬ naˇ haˬ geuꞈ-awˇ, 
aˬ yawꞈ-ahˇ tehꞈ-ehˇ uˬ duˬ tahˬ-awˬ. Aˬ yawꞈ-ahˇ saˇ jaˇ ziꞈ-awˇ, aˬ yawꞈ-euˬ tsawˇ 
myahˇ laꞈ kʼoeˇ tehꞈ-ehˇ saˇ jaˇ dzaˬ-awˬ.  
21Aˬ yawꞈ-ahˇ ja ceuˬ-awˬ. Aˬ yawꞈ-aˬ, naw maꞈ-euˬ Miˬyehˇ pyeuꞈ-awˇ, naw maꞈ 
gʼaˇ duˬ aˬ yawꞈ neh mˇ-euˬ huiˬ dui dui-awˇ zahˬ leˇ paˬ-ehˇ gʼeh-eu jeˬ-ahˇ, naw 
maꞈ-euˬ myaˆ nuiˆ neh ya mawˇ duˬ gʼaˬ-euˬ meh.  
22Naw maꞈ-euˬ aˬ poeˬ aˬ bawˇ deuˬ Iˇjiˇtuˆ miˇ kʼahˬ-ahˇ jawˇ-iˇ ngeh, shiꞈ tseˇ gʼaˬ 
byah-eu tehꞈ meh. Ehˇ kʼawꞈ, mˬ-ahˇ tsehˬ-eu aˬ guiˇ deuˬ loꞈ-ehˇ iˬ nah naw maꞈ 
myaˬ laˇ behˇ laˇ ni, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ jahˇ-euˬ meh.  

Dawˬmehˬ 11 

Sahˬpaˬ Miˬyehˇ-ahˇ gaˬ-awˇ aˬ yawꞈ ehˇ dawˬ naˇ haˬ geuꞈ-awˬ 

1“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ gaˬ-awˇ, aˬ yawꞈ-euˬ zahˇ 
dawˬ kʼoꞈ dawˬ deuˬ-ahˇ aˬ myah luꞈ naˇ haˬ geuꞈ-awˬ. 
2Aˬ yawꞈ nehˬ-ehˇ naw maꞈ ya puˬ ya mawˇ haw-euˬ jeˬ laꞈ kʼoeˇ, aˬ yawꞈ-euˬ gaˇ 
kawˆ naw maꞈ ya siˬ-euˬ jeˬ-ahˇ iˬ nah noeˬ keuˆ-awˬ. Kʼoeˇ deuˬ-ahˇ ya puˬ ya 
mawˇ haw-euˬ tsawˇ haˬ deuˬ-aˬ, naw maꞈ-euˬ zaˬ deuˬ maˬ ngeuˇ-a. Naw maꞈ 
meh. Sahˬpaˬ Miˬyehˇ huiˬ dui mahˇ dui dui-eu gaˇ kawˆ maˬ ehˇ, aˬ yawꞈ-euˬ baoˬ 
maˬ ehˇ, aˬ yawꞈ gʼaˬ kʼaˆ dui dui-eu gaˇ kawˆ maˬ ehˇ, naw maꞈ ya mawˇ-euˬ meh. 
3Aˬ yawꞈ neh mˇ-euˬ zahˬ leˇ paˬ-ehˇ gʼeh-eu jeˬ-ahˇ kʼawꞈ, naw maꞈ ya mawˇ-euˬ 
meh. Iˇjiˇtuˆ sahˬpaˬ hawˇ-eu aˬ yawꞈ-euˬ miˇ kʼahˬ kʼahˬ lah ni kʼoeˇ taˆ mˇ nehˬ-
euˬ jeˬ-ahˇ kʼawꞈ, naw maꞈ ya mawˇ-euˬ meh. 
4Iˇjiˇtuˆ guiˇ maꞈ deuˬ naw maꞈ mehˬ nah teh ngeh, aˬ yawꞈ maꞈ-euˬ mahˬ deuˬ 
hawˇ-eu mahˬ laˆ lawˬ deuˬ nehˬ-ehˇ tiˬ kawˆ loꞈ-ehˇ, geuꞈ-eu jeˬ maˬ ahˇ gaˇ keuˆ 
ni aˬ yawꞈ maꞈ-ahˇ Sahˬpaˬ Miˬyehˇ laˆ luˬ laˆ seˇ nehˬ-euˬ gaˇ naw maꞈ ya mawˇ-
euˬ meh.  
5Naw maꞈ heu gaˇ maˬ laˇ keuˆ mi naˆ-ehˇ, bawˇ tsahˬ bawˇ dahˇ laꞈ kʼoeˇ naw maꞈ 
gʼaˇ duˬ Sahˬpaˬ Miˬyehˇ neh mˇ-euˬ jeˬ gaˇ kawˆ naw maꞈ siˬ nya meh. 
6Luˇbeˬ tsawˇ jeuˬ Eˇliˇbaˆ-euˬ aˬ li Daˬtaˬ hawˇ-eu Aˬbiˇlamˬ aˬ nyaꞈ-ahˇ aˬ yawꞈ 
neh jahˇ nehˬ-euˬ jeˬ-ahˇ noeˬ keuˆ-awˬ. Tsawˇ haˬ yawˬ gʼaˬ na luꞈ-euˬ mehˬ shi 
miˇ tsaˬ tsawˬ nga laˇ-awˇ, aˬ yawꞈ nyaꞈ-ahˇ maˬ ehˇ, aˬ yawꞈ nyaꞈ-euˬ miˬ sawˇ zaˬ 
deuˬ-ahˇ maˬ ehˇ, aˬ yawꞈ nyaꞈ-euˬ sehˬ gʼawˆ-ahˇ maˬ ehˇ, aˬ yawꞈ nyaꞈ-euˬ zaˬ kʼaˆ 
hawˇ-eu jeˬ zaˬ deuˬ-ahˇ maˬ ehˇ, myoꞈ ahˇ jiˇ-euˬ meh.  
7Sahˬpaˬ Miˬyehˇ neh mˇ-euˬ huiˬ-eu gaˇ heu deuˬ dawˬ tawˆ luꞈ-ahˇ, naw maꞈ ya 
mawˇ-euˬ meh.  

Saˇ jaˇ dzaˬ taˬ-euˬ miˇ kʼahˬ-ahˇ za-eu guiˬ lahˬ 

8“Iˬ nah ngaˇ naw maꞈ-ahˇ biꞈ-euˬ zahˇ dawˬ kʼoꞈ dawˬ dawˬ tawˆ luꞈ-ahˇ naˇ haˬ 
geuꞈ-awˬ. Kʼoeˇ loꞈ-ehˇ jahˇ naˇ, naw maꞈ lawˇ baˬ tsehˆ doˆ nya-awˇ, naw maꞈ jawˇ 
leˇ-eu lehˇ gʼeh-eu miˇ kʼahˬ naw maꞈ za tehꞈ-a.  

9Naw maꞈ-euˬ aˬ poeˬ aˬ bawˇ deuˬ hawˇ-eu aˬ yawꞈ maꞈ-euˬ zaˬ deuˬ uˆ deuˬ-ahˇ 
biꞈ ma lehˇ Sahˬpaˬ Miˬyehˇ neh saˇ jaˇ dzaˬ taˬ-euˬ, miˇ tsaˬ miˇ muiˬ muiˬ dui dui-
awˇ baw le za le-eu miˇ kʼahˬ kʼoeˇ kʼahˬ laꞈ kʼoeˇ, naw maꞈ gʼawˬ myahˇ ni ya dehꞈ 
ya jawˇ tehꞈ-a.  
10Naw maꞈ jawˇ leˇ-eu lehˇ gʼeh-eu miˇ kʼahˬ kʼoeˇ kʼahˬ-aˬ, naw maꞈ neh jawˇ yaꞈ-
euˬ Iˇjiˇtuˆ miˇ kʼahˬ-ahˇ maˬ duˇ-a.  
11Iˇjiˇtuˆ miˇ kʼahˬ laꞈ kʼoeˇ naw maꞈ siˬ yoeˬ sehˬ ngeh, leh jeh-awˇ iˇ cuꞈ ya shehˬ-
eu meh. Ehˇ kʼawꞈ, naw maꞈ jawˇ leˇ-eu lehˇ gʼeh -eu miˇ kʼahˬ-aˬ, gawˬ jawˬ gʼaˬ 
lawˬ baw baw-ehˇ, uˬ yehˇ jaˆ-eu miˇ kʼahˬ pyeuꞈ-eu meh.  
12Miˇ kʼahˬ heu kʼahˬ-ahˇ naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ bo saˆ-
awˇ, kʼoꞈ kʼoꞈ lah ni haw luꞈ pyaˆ luꞈ-eu meh.  
13“Kʼoeˇ miˇ neh, iˬ nah ngaˇ naw maꞈ-ahˇ biꞈ-euˬ zahˇ dawˬ kʼoꞈ dawˬ deuˬ-ahˇ naˇ 
haˬ geuꞈ-awˬ. Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ gaˬ-awˇ, naw 
maꞈ-euˬ nui ma dawˬ tawˆ luꞈ aˬ yawꞈ-euˬ gaˇ mˇ-awˬ.  
14Naw maꞈ kʼoeˇ loꞈ-ehˇ mˇ naˇ, dzaˬ la gʼo cehˇ, aˬ gaꞈ dzaˇ uiˇ hawˇ-eu, saˬ loˬ tsiˇ 
za le ni, yehˇ gʼahˇ ahˇ dahˬ beh ngeh maˬ ehˇ, yehˇ gʼahˇ jiˇ le ngeh maˬ ehˇ, kʼaˇ loˬ-
eu loꞈ-ehˇ, miˇ kʼahˬ kʼoeˇ kʼahˬ laꞈ kʼoeˇ uˬ yehˇ bi yehˇ le tehꞈ-a.  
15Naw maꞈ-euˬ jeˬ zaˬ deuˬ gʼaˇ duˬ yaˇ moꞈ jaˆ-awˇ, naw maꞈ kʼaˇ dzaˬ mawꞈ-eu jeˬ 
jaˆ tehꞈ-a.  
16Sahˬpaˬ Miˬyehˇ-ahˇ byehˇ dzeh-awˇ, miˬ yehˇ nui deuˬ-ahˇ uˬ duˬ tahˬ-eu gʼaˇ 
duˬ mehˇ shuiˇ shuiˇ gaˇ maˬ ya caw teh ni, naw maꞈ yaw kʼaˆ kʼaˆ-ehˇ yahˇ-awˬ.  
17Naw maꞈ kʼoeˇ loꞈ-ehˇ mˇ naˇ, Sahˬpaˬ Miˬyehˇ naw maꞈ-ahˇ nui ma pehˇ laˇ-awˇ, 
uˬ yehˇ maˬ bi yehˇ le-eu miˇ neh, naw maꞈ-euˬ miˇ tsaˬ gui-iˇ-awˇ, maˬ ka dzaˬ maˬ 
ka dawˇ nya ni pyeuꞈ-iˇ tehꞈ-a. Kʼoeˇ ngeh, aˬ yawꞈ naw maꞈ-ahˇ muiˬ-eu miˇ kʼahˬ 
biꞈ laꞈ-euˬ kʼawꞈ, gʼawˬ myahˇ maˬ gʼeh-ehˇ naw maꞈ ya luˬ ya seˇ-iˇ tehꞈ-a.  
18“Zahˇ dawˬ kʼoꞈ dawˬ heu deuˬ-ahˇ maˬ ya ngehˇ leˇ ni, naw maꞈ-euˬ nui ma laꞈ 
kʼoeˇ yaw muiˬ paˬ-ehˇ juiˇ taˬ-awˬ. Aˬ myah luꞈ noeˬ keuˆ-eu gʼaˇ duˬ, zahˇ dawˬ 
kʼoꞈ dawˬ heu deuˬ naw maꞈ-euˬ laꞈ du-ahˇ paꞈ-awˇ, naˇ kʼawˇ-ahˇ geuꞈ taˬ gʼeh-
awˬ.  
19Naw maꞈ-euˬ zaˬ deuˬ-ahˇ zahˇ dawˬ kʼoꞈ dawˬ kʼoeˇ deuˬ mehˬ nehˬ tsoˆ nehˬ-
awˬ. Naw maꞈ iˇ kahˇ jawˇ ngeh maˬ ehˇ, gaˇ mahˇ kaˬ gaˇ iˇ ngeh maˬ ehˇ, gʼaˬ naˬ 
naˬ ngeh maˬ ehˇ, gaˇ mˇ ngeh maˬ ehˇ, zahˇ dawˬ kʼoꞈ dawˬ gaˇ kawˆ ja uˇ ja uˇ-ehˇ 
jawˇ-awˬ.  
20Naw maꞈ-euˬ laˇ gʼoˆ bahˬ hawˇ-eu kmˇ cehˇ gʼoˆ shoˆ bahˬ-ahˇ, zahˇ dawˬ kʼoꞈ 
dawˬ kʼoeˇ deuˬ boꞈ taˬ-awˬ. 
21Kʼoeˇ loꞈ-ehˇ jahˇ naˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh naw 
maꞈ-euˬ aˬ poeˬ aˬ bawˇ deuˬ-ahˇ saˇ jaˇ dzaˬ taˬ-euˬ miˇ kʼahˬ kʼoeˇ kʼahˬ laꞈ kʼoeˇ, 
naw maꞈ hawˇ-eu naw maꞈ-euˬ zaˬ deuˬ gʼawˬ myahˇ ni ya jawˇ tehꞈ-a. Mˬ hawˇ-eu 
miˇ kʼaˇ jaˆ kʼoeˇ keuˆ ni, kʼoeˇ gaˇ naw maꞈ ya jawˇ tehꞈ-a.  
22“Ngaˬ neh naw maꞈ-ahˇ kʼaˇ biꞈ-euˬ zahˇ dawˬ kʼoꞈ dawˬ dawˬ tawˆ luꞈ-ahˇ, saˇ jaˇ 
ziꞈ-eu laꞈ kʼoeˇ caw teh-awˬ. Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ 

gaˬ-awˇ, aˬ yawꞈ neh dawˬ kʼaˇ biꞈ taˬ-euˬ yawˬ jeˬ na luꞈ mˇ-eu laꞈ kʼoeˇ, aˬ yawꞈ-
ahˇ saˇ jaˇ ziꞈ-awˬ. 
23Naw maꞈ le gʼeh leꞈ-eu nehˬ-ehˇ, tsawˇ jeuˬ kʼoeˇ deuˬ dawˬ tawˆ luꞈ-ahˇ aˬ yawꞈ 
teh doˆ-awˇ, naw maꞈ myaˆ maˬ tseˇ myaˬ dzehˬ-awˇ gʼaˬ kʼaˆ dzehˬ-eu tsawˇ jeuˬ 
kʼoeˇ deuˬ jawˇ-eu miˇ kʼahˬ kʼoeˇ kʼahˬ, naw maꞈ za tehꞈ-a.  
24Naw maꞈ kʼaˇ cah tsehˆ-euˬ miˇ kʼahˬ naw maꞈ za tehꞈ-a. Naw maꞈ-euˬ miˇ kʼahˬ-
aˬ, laꞈ oˆ paw pyawˬ-ahˇ jaˆ-eu Leˬbaˬnoˬ gawˬ jawˬ deuˬ-ahˇ keuˆ ni maˬ ehˇ, nahˇ 
ma doˆ kʼehˬ paw pyawˬ-ahˇ jaˆ-eu Uˇpaˬlaˇ lawˇ baˬ-ahˇ neh nahˇ ma ga kʼehˬ paw 
pyawˬ-ahˇ jaˆ-eu Gʼahˇ ceh-euˬ Iˬ ma laˆ shaˆ-ahˇ keuˆ ni maˬ ehˇ, jeˇ tehꞈ-a.  
25Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh saˇ jaˇ dzaˬ taˬ-euˬ loꞈ-ehˇ, 
miˇ kʼahˬ kʼoeˇ kʼahˬ laꞈ kʼoeˇ naw maꞈ kʼaˇ iˇ gaˇ aˬ cawˬ naw maꞈ-ahˇ guˆ ni aˬ 
yawꞈ jahˇ-awˇ, naw maꞈ-euˬ mehˬ shi yawꞈ-awˇ laˆ tsoeˬ peuˬ-eu tiˬ gʼaˬ-iˬ maˬ 
jawˇ-ehˇ pyeuꞈ-iˇ tehꞈ-a.  
26“Guiˬ lahˬ hawˇ-eu yaˬ kʼehˇ yaˬ-eu heu nyiˬ jeˬ naw maꞈ-ahˇ ngaˇ iˬ nah bi tseˇ 
geuꞈ-eu ma.  
27Iˬ nah ngaˇ naw maꞈ-ahˇ biꞈ-eu naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-
euˬ zahˇ dawˬ kʼoꞈ dawˬ heu deuˬ-ahˇ naw maꞈ naˇ haˬ geuꞈ naˇ, guiˬ lahˬ za tehꞈ-a.  
28Ehˇ kʼawꞈ, zahˇ dawˬ kʼoꞈ dawˬ heu deuˬ-ahˇ maˬ naˇ haˬ geuꞈ ni byehˇ dzeh yaꞈ-
awˇ, naw maꞈ tiˬ jawˇ-iˬ uˬ duˬ maˬ tahˬ haw-euˬ miˬ yehˇ nui deuˬ-ahˇ uˬ duˬ tahˬ 
naˇ, yaˬ kʼehˇ yaˬ-eu jeˬ-ahˇ naw maꞈ za tehꞈ-a.  
29Naw maꞈ ya jawˇ leˇ-eu miˇ kʼahˬ-ahˇ, Sahˬpaˬ Miˬyehˇ naw maꞈ-ahˇ sheuˬ keuˆ 
gʼeh ngeh, Geˬlaˬzmˬ gawˬ jawˬ kʼoeˇ taˆ guiˬ lahˬ biꞈ-eu dawˬ naw maꞈ ya guˇ-awˇ, 
Eˇbaˬlaˇ gawˬ jawˬ kʼoeˇ taˆ yaˬ kʼehˇ yaˬ-eu dawˬ naw maꞈ ya guˇ meh.  
30(Gawˬ jawˬ heu nyiˬ jawˬ-aˬ, Yawˇdaˬ lawˇ baˬ nahˇ ma doˆ kʼehˬ paw jaˆ-eu 
Yawˇdaˬ deh kʼawꞈ-ahˇ jawˇ-eu Kaˬnaˬ tsawˇ jeuˬ-euˬ miˇ kʼahˬ laꞈ kʼoeˇ jaˆ-eu meh. 
Kʼoeˇ-aˬ, muiˬ-eu shawˇ-eu Mawˇleh aˇ bawˇ bawˇ yaˇ nehˬ-ehˇ aˇ dzehˬ-ehˇ maˬ 
kaˬ ni, Giˇlaˇgaˬlaˇ meuˬ-euˬ dawˬ peh, laꞈ taˆ paw jeˬ-ehˇ jaˆ-eu meh.)31Naw maꞈ 
Yawˇdaˬ lawˇ baˬ tsehˆ doˆ-awˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ 
neh naw maꞈ-ahˇ biꞈ-euˬ miˇ kʼahˬ-ahˇ ya jawˇ leˇ-eu aˇ yamˬ dawˬ peh peh laˇ taˬ-
euˬ meh. Naw maꞈ kʼoeˇ gaˇ le keuˆ-awˇ, jawˇ duˬ dah leˇ gʼaˬ ngeh,  
32iˬ nah ngaˇ naw maꞈ-ahˇ biꞈ-euˬ zahˇ dawˬ kʼoꞈ dawˬ heu deuˬ dawˬ tawˆ luꞈ-ahˇ 
maˬ ngehˇ ni naˇ haˬ geuꞈ-awˬ.  

Dawˬmehˬ 12 

Uˬ duˬ tahˬ-eu jawˇ duˬ tiˬ tsahˇ tehꞈ-ehˇ bi baw-awˬ 

1“Heu-aˬ, naw maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ 
neh naw maꞈ-ahˇ biꞈ-euˬ miˇ kʼahˬ kʼoeˇ kʼahˬ laꞈ kʼoeˇ kʼaˇ jawˇ kʼoeˇ keuˆ ni, naw 
maꞈ ya caw teh-eu zahˇ sahˇ kʼoꞈ deuˬ meh. Zahˇ dawˬ kʼoꞈ dawˬ heu deuˬ-ahˇ naˇ 
haˬ sheˇ.  
2Naw maꞈ jawˇ leˇ-eu miˇ kʼahˬ laꞈ kʼoeˇ, kʼoeˇ gaˇ jawˇ-eu tsawˇ haˬ deuˬ aˬ yawꞈ 
maꞈ-euˬ miˬ yehˇ deuˬ-ahˇ uˬ duˬ tahˬ-euˬ jawˇ duˬ pyeuꞈ-eu gawˬ jawˬ yaw goˇ-ahˇ 

maˬ ehˇ, gawˬ duˇ pu lu-ahˇ maˬ ehˇ, nyoeˇ jawꞈ ni gʼeh-eu aˇ bawˇ dawˬ pehˬ-ahˇ 
maˬ ehˇ, kʼaˇ jaˆ-eu uˬ duˬ tahˬ-eu jawˇ duˬ-ahˇ naw maꞈ laˆ cawˆ nehˬ jiˇ-awˬ.  
3Aˬ yawꞈ maꞈ-euˬ lawˇ duˬ deh pyaˆ-awˇ, aˬ yawꞈ maꞈ-euˬ muiˬ-eu shawˇ-eu kʼawˇ 
zeuˇ deuˬ laˆ meuˇ laˆ loeˇ nehˬ jiˇ-awˬ. Aˬ yawꞈ maꞈ-euˬ Aˬsheˇlaˬ miˬ yehˇ ma-euˬ 
tahˬ pahˬ aˬ ma mawˇ kawˇ deuˬ-ahˇ miˬ dzaˬ dzah puiˆ-awˇ, aˬ yawꞈ maꞈ-euˬ tahˬ 
pahˬ aˬ ma mawˇ kawˇ deuˬ deuˆ coˬ dzeh-awˬ. Jawˇ duˬ kʼoeˇ deuˬ-ahˇ tiˬ jawˇ-iˬ 
uˬ duˬ maˬ paˇ ya tahˬ ni laˆ piˬ laˆ byoˆ nehˬ-awˬ.  
4“Tsawˇ haˬ kʼoeˇ deuˬ aˬ yawꞈ maꞈ-euˬ miˬ yehˇ deuˬ-ahˇ uˬ duˬ tahˬ gaˇ dzaw 
geuꞈ-awˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ naw maꞈ uˬ duˬ taˬ 
tahˬ.  
5Naw maꞈ tsawˇ jeuˬ heu myaˆ ni gʼeh-eu miˇ kʼahˬ laꞈ kʼoeˇ, aˬ yawꞈ-euˬ mehˬ shi 
naw maꞈ le-awˇ, aˬ yawꞈ-ahˇ uˬ duˬ ya tahˬ-eu jawˇ duˬ tiˬ tsahˇ Sahˬpaˬ Miˬyehˇ 
tseˇ doˆ tehꞈ-a.  
6Miˬ dzaˬ dzah puiˆ-awˇ lawˇ-eu jeˬ hawˇ-eu, nui deuˬ lawˇ-eu jeˬ maˬ ehˇ, tseˇ 
bymˇ tiˬ bymˇ hawˇ-eu nui deuˬ damˬ-eu jeˬ maˬ ehˇ, gʼaw beh beh-euˬ mawˇ neˇ 
hawˇ-eu yawˇ maˬ ehˇ, kʼoeˇ gaˇ naw maꞈ ya lawˇ meh.  
7Kʼoeˇ gaˇ, naw maꞈ-ahˇ guiˬ lahˬ biꞈ-eu gʼaˬ pyeuꞈ-eu naw maꞈ-euˬ Sahˬpaˬ 
Miˬyehˇ mehˬ shi, naw maꞈ hawˇ-eu naw maꞈ-euˬ miˬ sawˇ zaˬ deuˬ dzaˬ-awˇ 
dawˇ-awˇ, naw maꞈ neh mˇ-euˬ yaw muiˬ jeˬ gʼaˇ duˬ laˬ kʼaˬ ya cehˇ meh.  
8“Aˇ yamˬ kʼoeˇ yamˬ keuˆ laˇ ngeh, iˬ nah naw maꞈ mˇ luꞈ-eu loꞈ-ehˇ maˬ ya mˇ-a. Iˬ 
nah keuˆ ni, yawˬ ha uˬ duˬ kʼaˇ tahˬ mawꞈ-eu loꞈ-ehˇ naw maꞈ tahˬ luꞈ-eu meh.  
9Aˬ jeˬ miˇ neh ehˇ naˇ, naw maꞈ-euˬ Sahˬpaˬ Miˬyehˇ neh naw maꞈ-ahˇ biꞈ-euˬ, nui 
ma saˇ lehˆ ni ya jawˇ-eu miˇ kʼahˬ kʼoeˇ kʼahˬ-ahˇ naw maꞈ maˬ jawˇ keuˆ leˇ-aˬ si. 
10Yawˇdaˬ lawˇ baˬ tsehˆ doˆ ngeh, Sahˬpaˬ Miˬyehˇ naw maꞈ-ahˇ miˇ kʼahˬ kʼoeˇ 
kʼahˬ biꞈ laꞈ-awˇ, bi jawˇ laꞈ tehꞈ-a. Naw maꞈ-ahˇ muiˇ-eu deuˬ dawˬ tawˆ luꞈ-euˬ 
baꞈ tsahˬ laꞈ kʼoeˇ, aˬ yawꞈ naw maꞈ-ahˇ haw piˇ-awˇ, naw maꞈ nui ma saˇ lehˆ ni ya 
jawˇ tehꞈ-a.  
11Aˬ yawꞈ-ahˇ uˬ duˬ ya tahˬ-eu jawˇ duˬ tiˬ tsahˇ aˬ yawꞈ tseˇ doˆ-awˇ, kʼoeˇ gaˇ aˬ 
yawꞈ-ahˇ naw maꞈ uˬ duˬ ya tahˬ tehꞈ-a. Ngaˇ naw maꞈ-ahˇ dawˬ biꞈ taˬ-euˬ loꞈ-ehˇ, 
naw maꞈ-euˬ miˬ dzaˬ dzah puiˆ-awˇ lawˇ-eu jeˬ maˬ ehˇ, nui jeˬ lawˇ-eu jeˬ maˬ 
ehˇ, tseˇ bymˇ tiˬ bymˇ hawˇ-eu naw maꞈ neh damˬ-euˬ jeˬ maˬ ehˇ, naw maꞈ neh 
Sahˬpaˬ Miˬyehˇ-ahˇ saˇ jaˇ dzaˬ taˬ-euˬ yaw zawˇ muiˬ-eu laꞈ sawˬ deuˬ maˬ ehˇ, 
dawˬ tawˆ luꞈ kʼoeˇ gaˇ aˬ yawꞈ-ahˇ ya yuˇ gʼeh nehˬ meh.  
12Naw maꞈ-euˬ zaˬ deuˬ, naw maꞈ-euˬ zaˬ kʼaˆ deuˬ hawˇ-eu, naw maꞈ-euˬ meuˬ 
deuˬ-ahˇ jawˇ-eu Leˬbiˇ tsawˇ haˬ deuˬ nehˬ-ehˇ tiˬ kawˆ loꞈ-ehˇ, kʼoeˇ gaˇ Sahˬpaˬ 
Miˬyehˇ-euˬ mehˬ shi laˬ kʼaˬ cehˇ-awˬ. Leˬbiˇ tsawˇ haˬ deuˬ miˇ kʼahˬ maˬ baw-eu 
gaˇ noeˬ keuˆ-awˬ.  
13Lawˇ-eu shehˇ-eu jeˬ-ahˇ naw maꞈ kʼaˇ mˇ mawꞈ gaˇ maˬ ya mˇ-a.  
14Naw maꞈ tsawˇ jeuˬ tiˬ jeuˬ-euˬ miˇ kʼahˬ laꞈ kʼoeˇ Sahˬpaˬ Miˬyehˇ neh tseˇ doˆ-
euˬ jawˇ duˬ-ahˇ tehꞈ-ehˇ ya lawˇ ya shehˇ meh. Miˬ dzaˬ dzah puiˆ-awˇ lawˇ-eu jeˬ 

lawˇ-eu hawˇ-eu ngaˬ neh dawˬ kʼaˇ biꞈ taˬ-eu jeˬ dawˬ tawˆ luꞈ-ahˇ, jawˇ duˬ kʼoeˇ 
tsahˇ laꞈ kʼoeˇ tehꞈ-ehˇ naw maꞈ ya mˇ meh.  
15“Ehˇ kʼawꞈ, naw maꞈ kʼaˇ jawˇ-eu jawˇ duˬ-ahˇ, naw maꞈ-euˬ jeˬ zaˬ sehꞈ-awˇ dzaˬ 
nya meh. Shawˇ-eu tsawˇ haˬ maˬ ehˇ, maˬ shawˇ-eu tsawˇ haˬ maˬ ehˇ, ciˇ haˬ 
hawˇ-eu kʼaˬ tsehˆ-euˬ shaˬ jiˇ dzaˬ nya-eu loꞈ-ehˇ, jeˬ zaˬ kʼoeˇ deuˬ-euˬ shaˬ jiˇ 
dzaˬ nya meh.  
16Ehˇ kʼawꞈ, jeˬ zaˬ kʼoeˇ deuˬ-euˬ shiˬ naw maꞈ maˬ dzaˬ ni, iˇ cuꞈ shehˆ dzeh-eu 
loꞈ-ehˇ miˇ tsaˬ-ahˇ ya shehˆ dzeh meh.  
17Sahˬpaˬ Miˬyehˇ-ahˇ lawˇ nehˬ-eu jeˬ pyeuꞈ-eu tseˇ bymˇ tiˬ bymˇ damˬ-euˬ dzaˬ 
lo gʼo cehˇ deuˬ, aˬ gaꞈ dzaˇ uiˇ, saˬ loˬ tsiˇ, gʼaw beh beh-euˬ mawˇ neˇ hawˇ-eu 
yawˇ, Sahˬpaˬ Miˬyehˇ-ahˇ biꞈ ma lehˇ naw maꞈ neh saˇ jaˇ dzaˬ taˬ-eu laꞈ sawˬ 
deuˬ, nui ma keuˆ-awˇ lawˇ-eu jeˬ hawˇ-eu nui jeˬ lawˇ-eu jeˬ heu deuˬ-ahˇ, naw 
maꞈ-euˬ jawˇ duˬ laꞈ kʼoeˇ maˬ ya dzaˬ-a. 
18Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh tseˇ doˆ-euˬ uˬ duˬ tahˬ-eu 
jawˇ duˬ-ahˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ mehˬ shi tehꞈ-
ehˇ, naw maꞈ-euˬ zaˬ kʼaˆ deuˬ hawˇ-eu naw maꞈ-euˬ meuˬ-ahˇ jawˇ-eu Leˬbiˇ tsawˇ 
haˬ deuˬ nehˬ-ehˇ, naw maꞈ hawˇ-eu naw maꞈ-euˬ zaˬ deuˬ lawˇ dzaˇ kʼoeˇ deuˬ-ahˇ 
dzaˬ nya meh. Kʼoeˇ gaˇ, naw maꞈ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ laꞈ 
kʼoeˇ naw maꞈ laˬ kʼaˬ cehˇ-awˬ.  
19Naw maꞈ-euˬ miˇ kʼahˬ laꞈ kʼoeˇ naw maꞈ kʼaˇ jawˇ kʼoeˇ keuˆ ni, Leˬbiˇ tsawˇ haˬ 
deuˬ-ahˇ naw maꞈ maˬ ya byehˇ dzeh ni yahˇ-awˬ.  
20“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh saˇ jaˇ dzaˬ taˬ-eu loꞈ-ehˇ, 
naw maꞈ-euˬ miˇ kʼahˬ-ahˇ aˬ yawꞈ bi huiˬ bi jeˇ laˇ ngeh, naw maꞈ kʼaˇ dzaˬ mawꞈ-
eu yamˬ-ahˇ shaˬ jiˇ dzaˬ nya tehꞈ-a. 
21Uˬ duˬ tahˬ-eu jawˇ duˬ kʼoeˇ aˇ dzehˬ-ehˇ kaˬ gaˇ jaˆ naˇ, ngaˬ neh naw maꞈ-ahˇ 
ehˇ nehˬ taˬ-euˬ loꞈ-ehˇ, Sahˬpaˬ Miˬyehˇ neh naw maꞈ-ahˇ biꞈ taˬ-euˬ mawˇ neˇ maˬ 
ehˇ, yawˇ maˬ ehˇ, sehꞈ-awˇ, naw maꞈ-euˬ nymˇ laꞈ kʼoeˇ dzaˬ nya tehꞈ-a.  
22Ciˇ haˬ hawˇ-eu kʼaˬ tsehˆ-euˬ shaˬ jiˇ dzaˬ nya-eu loꞈ-ehˇ, shawˇ-eu tsawˇ haˬ maˬ 
ehˇ, maˬ shawˇ-eu tsawˇ haˬ maˬ ehˇ, jeˬ zaˬ-euˬ shaˬ jiˇ kʼoeˇ dzaˬ nya tehꞈ-a.  
23Shiˬ maˬ dzeˇ-iˇ-euˬ shaˬ jiˇ taˬ dzaˬ. Aˬ jeˬ miˇ neh ehˇ naˇ, shiˬ laꞈ kʼoeˇ saꞈ laˇ 
ahˇ-awˇ, saꞈ laˇ ahˇ-eu shaˬ jiˇ naw maꞈ maˬ dzaˬ kʼmˬ-a.  
24Shiˬ maˬ dzaˬ ni, iˇ cuꞈ shehˆ dzeh-eu loꞈ-ehˇ miˇ tsa shehˆ dzeh-awˬ. 
25Zahˇ dawˬ kʼoꞈ dawˬ heu dawˬ-ahˇ naw maꞈ naˇ haˬ geuꞈ naˇ, Sahˬpaˬ Miˬyehˇ nui 
ma tsaˬ-awˇ, naw maꞈ hawˇ-eu naw maꞈ-euˬ zaˬ deuˬ yaw muiˬ paˬ-ehˇ ya dehꞈ 
dzaˬ tehꞈ-a.  
26Naw maꞈ-euˬ lawˇ-eu jeˬ hawˇ-eu naw maꞈ neh Sahˬpaˬ Miˬyehˇ-ahˇ biꞈ ma lehˇ 
saˇ jaˇ dzaˬ taˬ-euˬ laꞈ sawˬ deuˬ-ahˇ, uˬ duˬ tahˬ-eu jawˇ duˬ kʼoeˇ tsahˇ-ahˇ yuˇ 
gʼeh-awˬ.  
27Mawˇ lah-ehˇ miˬ dzaˬ-ahˇ dzah puiˆ-awˇ Sahˬpaˬ Miˬyehˇ-euˬ lawˇ duˬ kʼoeˇ taˆ 
ya lawˇ-eu lawˇ-eu jeˬ-ahˇ, kʼoeˇ gaˇ lawˇ-awˬ. Shaˬ jiˇ deuˬ naw maꞈ dzaˬ-awˇ shiˬ 
deuˬ-ahˇ lawˇ duˬ kʼoeˇ taˆ shehˆ daˆ-awˇ ya lawˇ-eu jeˬ kʼawꞈ, kʼoeˇ gaˇ lawˇ-awˬ.  

28Naw maꞈ hawˇ-eu naw maꞈ-euˬ zaˬ deuˬ uˆ deuˬ ehˇ kʼaˇ maˬ za ni yaw muiˬ paˬ-
ehˇ ya dehꞈ dzaˬ-eu gʼaˇ duˬ, ngaˬ neh naw maꞈ-ahˇ dawˬ kʼaˇ biꞈ-euˬ yawˬ jeˬ na 
luꞈ-ahˇ yaw muiˬ paˬ-ehˇ naˇ haˬ geuꞈ-awˬ. Aˬ jeˬ miˇ neh ehˇ naˇ, yaw tsaˬ yaw 
dawˇ jeˬ hawˇ-eu, Sahˬpaˬ Miˬyehˇ nui ma tsaˬ-eu jeˬ-ahˇ naw maꞈ ya mˇ-eu meh.  

Miˬyehˇ nui gʼaˬ-ahˇ uˬ duˬ taˬ tahˬ 

29“Tsawˇ jeuˬ kʼoeˇ deuˬ-euˬ miˇ kʼahˬ-ahˇ naw maꞈ le uˇ gʼeh-eu nehˬ-ehˇ, naw 
maꞈ-euˬ Miˬyehˇ pyeuꞈ-eu Sahˬpaˬ Miˬyehˇ aˬ yawꞈ maꞈ-ahˇ laˆ luˬ laˆ seˇ nehˬ-awˇ, 
miˇ kʼahˬ kʼoeˇ kʼahˬ laꞈ kʼoeˇ naw maꞈ ya jawˇ tehꞈ-a.  
30Tsawˇ jeuˬ kʼoeˇ deuˬ-ahˇ Sahˬpaˬ Miˬyehˇ laˆ cawˆ gʼaˬ ngeh, aˬ yawꞈ maꞈ-euˬ uˬ 
duˬ tahˬ-eu zahˇ sahˇ kʼoꞈ deuˬ-ahˇ naw maꞈ maˬ ya caw teh ni yahˇ-awˬ. Aˬ jeˬ miˇ 
neh ehˇ naˇ, kʼoeˇ-aˬ, naw maꞈ bi shiˇ-eu gʼaˇ duˬ lahˇ ju kʼmˇ gaˇ duˇ-eu meh. Aˬ 
yawꞈ maꞈ uˬ duˬ tahˬ ngeh mˇ-eu loꞈ-ehˇ, naw maꞈ kʼawꞈ mˇ-eu lehˇ, aˬ yawꞈ maꞈ-
euˬ miˬ yehˇ deuˬ-ahˇ aˬ yawꞈ maꞈ aˬ joˆ-ehˇ uˬ duˬ tahˬ-eu gaˇ kawˆ-ahˇ naw maꞈ 
pyehˆ tseˇ-eu laꞈ kʼoeˇ maˬ ya dzaw geuꞈ-a.  
31Aˬ yawꞈ maꞈ-euˬ miˬ yehˇ deuˬ-ahˇ aˬ yawꞈ maꞈ uˬ duˬ tahˬ gaˇ dzaw geuꞈ-awˇ, 
naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ naw maꞈ uˬ duˬ taˬ tahˬ. Aˬ jeˬ 
miˇ neh ehˇ naˇ, aˬ yawꞈ maꞈ-euˬ miˬ yehˇ deuˬ-ahˇ aˬ yawꞈ maꞈ uˬ duˬ tahˬ ngeh, 
Sahˬpaˬ Miˬyehˇ maˬ haw nahˇ-eu nui daˆ daˆ laˇ paˬ-ehˇ gʼeh-eu jeˬ aˬ yawꞈ maꞈ 
mˇ-eu meh. Aˬ yawꞈ maꞈ-euˬ zaˬ deuˬ-ahˇ lawˇ duˬ kʼoeˇ taˆ miˬ dzaˬ-ahˇ dzah puiˆ-
awˇ lawˇ-eu jeˬ kʼawꞈ, aˬ yawꞈ maꞈ mˇ-eu meh.  
32“Ngaˬ neh dawˬ kʼaˇ biꞈ taˬ-euˬ yawˬ jeˬ na luꞈ-ahˇ naw maꞈ mˇ-awˬ. Dawˬ tiˬ 
dawˬ tehꞈ-ehˇ kʼawꞈ, dawˆ lahˬ-eu maˬ ehˇ, yuˇ teˬ-eu maˬ ehˇ, maˬ ya jahˇ-a.  

Dawˬmehˬ 13 

1“Miˬyehˇ gʼaˇ duˬ ngehˬ dah-eu tsawˇ haˬ hawˇ-eu yuꞈ maˆ dawˬ tsuiꞈ yuˇ doˆ-eu 
tsawˇ haˬ doˆ laˇ-awˇ, zahˬ leˇ paˬ-ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-eu jeˬ 
mˇ-eu laꞈ kʼoeˇ,  
2naw maꞈ tiˬ jawˇ-iˬ uˬ duˬ maˬ tahˬ haw-euˬ miˬ yehˇ deuˬ-euˬ zaˬ kʼaˆ geuꞈ-awˇ, 
kʼoeˇ deuˬ-ahˇ uˬ duˬ tahˬ-eu gʼaˇ duˬ naw maꞈ-ahˇ sheuˬ gʼeh ngeh, aˬ yawꞈ ehˇ-eu 
loꞈ-ehˇ kʼaˆ jeˬ-ehˇ gʼeh-eu jeˬ aˬ diˇ aˬ maˇ pyeuꞈ doˆ laˇ kʼawꞈ,  
3aˬ yawꞈ ehˇ gaˇ taˬ naˇ haˬ. Naw maꞈ-euˬ nui ma dawˬ tawˆ luꞈ Sahˬpaˬ Miˬyehˇ-ahˇ 
gaˬ nga loˇ lehˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ aˬ yawꞈ-ahˇ zmˬ-
awˇ, naw maꞈ-ahˇ lawˬ haw-eu jeˬ pyeuꞈ-eu meh.  
4Sahˬpaˬ Miˬyehˇ-euˬ mehˬ nah caw teh-awˇ, aˬ yawꞈ-ahˇ guˆ-awˬ. Aˬ yawꞈ-euˬ ehˇ 
dawˬ naˇ haˬ-awˇ, aˬ yawꞈ-euˬ zahˇ dawˬ kʼoꞈ dawˬ laꞈ kʼoeˇ ziꞈ-awˬ.  
5Ehˇ kʼawꞈ, naw maꞈ aˬ cawˬ zaˬ kʼaˆ ya geuꞈ luꞈ-eu Iˇjiˇtuˆ miˇ kʼahˬ laꞈ kʼoeˇ neh 
naw maꞈ-ahˇ sheuˬ doˆ nehˬ laꞈ-euˬ Sahˬpaˬ Miˬyehˇ-ahˇ puiˬ kaˇ-euˇ lehˇ, naw 
maꞈ-ahˇ kʼaˇ ehˇ-eu yuꞈ maˆ dawˬ tsuiꞈ yuˇ doˆ-eu tsawˇ haˬ -ahˇ maˬ ehˇ, Miˬyehˇ 
gʼaˇ duˬ ngehˬ dah-eu tsawˇ haˬ-ahˇ maˬ ehˇ, sehꞈ-awˬ. Kʼoeˇ loꞈ-ehˇ gʼeh-eu tsawˇ 
haˬ-aˬ, maˬ muiˬ maˬ jaˬ-eu tsawˇ haˬ pyeuꞈ-awˇ, Sahˬpaˬ Miˬyehˇ neh naw maꞈ-ahˇ 
bi cah-euˬ gaˇ ma-ahˇ maˬ cah ni, naw maꞈ-ahˇ sheuˬ doˆ gʼeh-eu lehˇ leh jeh-eu 

meh. Maˬ muiˬ maˬ jaˬ-eu jeˬ laꞈ kʼoeˇ naw maꞈ ya buˬ-iˇ ni, kʼoeˇ loꞈ-ehˇ gʼeh-eu 
tsawˇ haˬ-ahˇ sehꞈ dzeh-awˬ.  
6“Nawˇ hawˇ-eu nawˬ-euˬ aˬ poeˬ aˬ bawˇ deuˬ tiˬ jawˇ-iˬ uˬ duˬ maˬ tahˬ haw-euˬ 
miˬ yehˇ nui deuˬ-ahˇ nawˇ uˬ duˬ tahˬ ni, nawˬ-euˬ aˬ buˇ aˬ li, nawˇ gaˬ-eu nawˬ-
euˬ miˬ zaˬ hawˇ-eu, nawˬ-ahˇ gʼoeˇ dui dui-eu nawˬ-euˬ cawˬ deuˬ kʼawꞈ, nawˬ-ahˇ 
ciˬ cuˇ ni gʼaˬ kʼoeˬ biꞈ nehˬ laꞈ tehꞈ-a.  
7Naw maꞈ-euˬ dawˬ peh jawˇ-eu tsawˇ jeuˬ deuˬ-euˬ miˬ yehˇ deuˬ-ahˇ maˬ ngeuˇ 
naˇ, gaˇ mahˇ kaˬ gaˇ jawˇ-eu deuˬ-euˬ miˬ yehˇ deuˬ-ahˇ uˬ duˬ tahˬ ni, aˬ yawꞈ maꞈ 
tiˬ gʼaˬ na nawˬ-ahˇ gʼaˬ biꞈ-eu baw tehꞈ-a.  
8Aˬ yawꞈ muˇ juˇ juˇ-eu mehˬ nah naw maꞈ maˬ ya caw teh-a. Aˬ yawꞈ-euˬ dawˬ-ahˇ 
keuˆ ni, tiˬ pawꞈ-iˬ taˬ naˇ haˬ. Aˬ yawꞈ-ahˇ gʼawˬ shaˬ maˬ ya gaˬ-eu uˬ taꞈ, maˬ ya 
sheuˬ zaꞈ-a.  
9Aˬ yawꞈ-ahˇ sehꞈ-awˬ. Aˬ yawꞈ-ahˇ kʼaˬ lo biˬ dawꞈ dawꞈ-awˇ, yawˬ gʼaˬ na luꞈ ga 
uiˬ-awˇ bi biꞈ sehꞈ-awˬ.  
10Aˬ jeˬ miˇ neh ehˇ naˇ, naw maꞈ aˬ cawˬ zaˬ kʼaˆ ya geuꞈ luꞈ-eu Iˇjiˇtuˆ miˇ kʼahˬ laꞈ 
kʼoeˇ neh naw maꞈ-ahˇ ka kʼoꞈ doˆ nehˬ laꞈ-euˬ naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ gaˇ mahˇ kaˬ-iˇ ni, naw maꞈ-ahˇ sheuˬ gʼawˬ-eu lehˇ aˬ yawꞈ 
leh jeh-eu meh.  
11Pyeuꞈ laˇ-euˬ gaˇ kawˆ kʼoeˇ Iˇsaˬleˬlaˆ tsawˇ haˬ dawˬ tawˆ luꞈ ya gaˬ-awˇ guˆ-eu 
laꞈ kʼoeˇ, kʼoeˇ loꞈ-ehˇ gʼeh-eu maˬ muiˬ maˬ jaˬ-eu jeˬ-ahˇ, tsawˇ haˬ tiˬ gʼaˬ-iˬ maˬ 
paˇ mˇ peuˬ ni pyeuꞈ-iˇ tehꞈ-a.  
12-13“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ-ahˇ biꞈ-euˬ 
meuˬ deuˬ laꞈ kʼoeˇ naw maꞈ jawˇ luꞈ ngeh, naw maꞈ tsawˇ jeuˬ laꞈ kʼoeˇ gaˇ dahˇ 
maˬ tsoeˬ-eu tsawˇ haˬ tiˬ paˆ na deuˬ-aˬ, aˬ yawꞈ maꞈ-euˬ meuˬ-ahˇ jawˇ-eu tsawˇ 
haˬ deuˬ-ahˇ, naw maꞈ tiˬ jawˇ-iˬ uˬ duˬ maˬ tahˬ haw-euˬ miˬ yehˇ deuˬ-ahˇ uˬ duˬ 
tahˬ ni gaˇ ma sheuˬ bahˬ nehˬ-euˬ gaˇ kawˆ, naw maꞈ ya gaˬ tehꞈ-a.  
14Kʼoeˇ loꞈ-ehˇ ja-eu ya gaˬ ngeh, yaw muiˬ paˬ-ehˇ pyehˆ tseˇ haw-awˇ, kʼoeˇ loꞈ-
ehˇ gʼeh-eu maˬ muiˬ maˬ jaˬ-eu jeˬ aˬ diˇ aˬ maˇ pyeuꞈ doˆ laˇ-euˬ ya mawˇ naˇ,  
15meuˬ kʼoeˇ deuˬ laꞈ kʼoeˇ jawˇ-eu tsawˇ haˬ dawˬ tawˆ luꞈ hawˇ-eu, aˬ yawꞈ maꞈ-
euˬ jeˬ zaˬ dawˬ tawˆ luꞈ-ahˇ sehꞈ-awˬ. Meuˬ kʼoeˇ meuˬ-ahˇ geuꞈ-eu jeˬ maˬ ahˇ gaˇ 
keuˆ ni laˆ luˬ laˆ seˇ nehˬ-awˬ. 
16Tsawˇ haˬ kʼoeˇ deuˬ-euˬ myawˬ gahˬ dawˬ tawˆ luꞈ, meuˬ gʼahˇ lahˇ ceh jaˆ-eu 
deh ga-ahˇ baꞈ bymˇ-awˇ, meuˬ kʼoeˇ meuˬ hawˇ-eu kʼoeˇ gaˇ kʼaˇ jaˆ-eu jeˬ dawˬ 
tawˆ luꞈ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ lawˇ-eu jeˬ loꞈ-ehˇ 
dzah puiˆ dzeh-awˬ. Laˆ luˬ laˆ seˇ nehˬ-euˬ meuˬ kʼoeˇ meuˬ-ahˇ, tiˬ jawˇ-iˬ maˬ paˇ 
tsoˆ muiˬ ni, mˬ maˬ maˬ byaˆ zaˇ ziˇ kʼoeˇ loꞈ-ehˇ ya bi jaˆ meh.  
17Sahˬpaˬ Miˬyehˇ nui ma pehˇ-eu shuꞈ-iˇ-awˇ, naw maꞈ-ahˇ gʼawˬ shaˬ gaˬ ni, bi laˆ 
luˬ bi laˆ seˇ-eu gʼaˇ duˬ yaˬ kʼehˇ yaˬ nehˬ taˬ-euˬ myawˬ kʼoeˇ deuˬ, naw maꞈ gʼaˇ 
duˬ maˬ ya yuˇ geuꞈ-a. Iˬ nah naw maꞈ-ahˇ biꞈ-euˬ aˬ yawꞈ-euˬ zahˇ dawˬ kʼoꞈ dawˬ 
dawˬ tawˆ luꞈ-ahˇ naw maꞈ naˇ haˬ geuꞈ-awˇ, aˬ yawꞈ neh kʼaˇ bi mˇ-euˬ jeˬ-ahˇ naw 

maꞈ mˇ naˇ, naw maꞈ-euˬ aˬ poeˬ aˬ bawˇ deuˬ-ahˇ aˬ yawꞈ neh saˇ jaˇ dzaˬ taˬ-euˬ 
loꞈ-ehˇ,  
18aˬ yawꞈ naw maꞈ-ahˇ gʼawˬ shaˬ gaˬ-eu laꞈ kʼoeˇ, myaˬ dui behˇ dui dui-eu tsawˇ 
jeuˬ bi pyeuꞈ laˇ tehꞈ-a.  

Dawˬmehˬ 14 

Tsawˇ ngoeˇ ngoeˇ ngeh maˬ mˇ kʼmˬ-eu jeˬ 

1“Naw maꞈ-aˬ, naw maꞈ-euˬ Miˬ yehˇ pyeuꞈ-eu Sahˬ paˬ Miˬ yehˇ-euˬ tsawˇ haˬ 
meh. Kʼoeˇ miˇ neh, aˬ cawˬ tsawˇ jeuˬ deuˬ shiˇ-euˬ tsawˇ haˬ deuˬ gʼaˇ duˬ tsawˇ 
ngoeˇ ngoeˇ ngeh jahˇ-eu loꞈ-ehˇ, yawˬ ha-euˬ shaˬ jiˇ-ahˇ kahˬ naˇ-awˇ, naˇ kʼawˇ 
kʼoeˇ taˆ uˬ duˬ tsehˇ kahˇ jehˆ dzeh-eu jeˬ naw maꞈ taˬ mˇ.  
2Naw maꞈ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬ yehˇ-euˬ tsawˇ haˬ 
pyeuꞈ-awˇ, miˇ tsaˬ kʼoeˇ taˆ kʼaˇ jawˇ-eu tsawˇ jeuˬ dawˬ tawˆ luꞈ laꞈ kʼoeˇ, aˬ yawꞈ-
euˬ tsawˇ jeuˬ bi pyeuꞈ laˇ-eu lehˇ, aˬ yawꞈ neh tseˇ doˆ taˬ-euˬ meh.  

Shawˇ-eu hawˇ-eu maˬ shawˇ-eu jeˬ zaˬ deuˬ 
(Uˬ duˬ 11.1-47) 

3“Sahˬpaˬ Miˬyehˇ neh maˬ shawˇ-a lehˇ ehˇ taˬ-euˬ jeˬ tiˬ jeˬ-iˬ taˬ dzaˬ.  
4Naw maꞈ dzaˬ nya-eu jeˬ zaˬ deuˬ-aˬ, mawˇ neˇ, yawˇ, ciꞈ myehꞈ,  
5kʼaˬ tsehˆ, bawˇ tsahˬ yawˇ, yaˬ, ciˇ haˬ, heu deuˬ meh. 
6Kuiˇ sehˬ nyiˬ paˆ baw-awˇ, dzaˇ jiˆ jiˆ-eu jeˬ zaˬ deuˬ naw maꞈ dzaˬ kʼmˬ meh.  
7Ehˇ kʼawꞈ, kuiˇ sehˬ nyiˬ paˆ maˬ baw-ehˇ, dzaˇ jiˆ maˬ jiˆ-eu jeˬ zaˬ deuˬ naw maꞈ 
maˬ dzaˬ kʼmˬ-a. Law taw, lahˬ hawˇ-eu, kuiˬ siˆ zaꞈ siˆ-euˬ shaˬ jiˇ naw maꞈ maˬ 
dzaˬ kʼmˬ-a. Kʼoeˇ deuˬ-aˬ, dzaˇ jiˆ jiˆ kʼawꞈ, kuiˇ sehˬ nyiˬ paˆ maˬ baw-eu miˇ neh, 
maˬ shawˇ-eu jeˬ zaˬ lehˇ ya sawˇ meh.  
8Aˬ zaꞈ shaˬ jiˇ maˬ dzaˬ kʼmˬ-a. Aˬ zaꞈ-aˬ, kuiˇ sehˬ nyiˬ paˆ baw kʼawꞈ, dzaˇ jiˆ maˬ 
jiˆ-eu miˇ neh, maˬ shawˇ-eu jeˬ zaˬ lehˇ ya sawˇ meh. Jeˬ zaˬ kʼoeˇ deuˬ-euˬ shaˬ jiˇ 
maˬ dzaˬ kʼmˬ-eu uˬ taꞈ, shiˇ taˬ-euˬ gaˇ kʼawꞈ, maˬ toeˬ ciˆ kʼmˬ-a.  
9“Yehˇ ma hawˇ-eu ngaˬ gʼaw kʼaˇ tsoꞈ-eu aˬ geu jeˬ ngaˬ shaˬ maˬ kaˬ, naw maꞈ 
dzaˬ kʼmˬ meh.  
10Ehˇ kʼawꞈ, yehˇ ma hawˇ-eu ngaˬ gʼaw maˬ tsoꞈ-eu iˇ cuꞈ laꞈ kʼoeˇ kʼaˇ dehꞈ kʼaˇ 
jawˇ-eu aˬ geu jeˬ maˬ kaˬ, naw maꞈ maˬ dzaˬ kʼmˬ-a. Kʼoeˇ loꞈ-ehˇ gʼeh-eu deuˬ-aˬ, 
maˬ shawˇ-a lehˇ ya siˬ nya meh.  
11“Shawˇ-eu aˇ jiˇ aˬ geu jeˬ maˬ kaˬ, naw maꞈ dzaˬ kʼmˬ meh.  
12-18Ehˇ kʼawꞈ, kʼaˬ dzeˇ dzeˇ ma, kʼaˬ dzeˇ jeˬ shiˇ, kʼaˬ dzeˇ bu, kʼaˬ dzeˇ pyawˆ, 
hawˬ bu byaˆ, awꞈ-aꞈ, law taw aˇ jiˇ, dzeˇ ngawˇ, iˬ ma laˆ shaˆ uiˇ dzoeˬ, bo-mˬ bo 
lo, dui-mˬ dui bui lui, uiˇ jawˇ lawˇ si, bawˇ tsahˬ jehˆ kʼaˬ, uiˇ za naˆ, shaˬ jiˇ yaw 
buꞈ dzaˬ-eu aˇ jiˇ deuˬ, uiˇ za shuiˇ, uiˇ dzoeˬ, ho piˬ doiˬ doiˬ, boeˇ kʼaˬ, heu deuˬ-aˬ, 
naw maꞈ maˬ dzaˬ kʼmˬ-eu aˇ jiˇ deuˬ meh.  
19“Aˬ dahˇ kʼaˇ tsoꞈ-eu aˇ mawˇ deuˬ-aˬ, maˬ shawˇ-eu jeˬ pyeuꞈ-eu miˇ neh, maˬ 
dzaˬ kʼmˬ-a.  

20Shawˇ-eu aˇ mawˇ deuˬ naw maꞈ dzaˬ kʼmˬ meh.  
21“Aˬ yawˇ yawꞈ shiˇ-euˬ jeˬ zaˬ deuˬ naw maꞈ maˬ dzaˬ kʼmˬ-a. Naw maꞈ nehˬ-ehˇ 
jawˇ luꞈ-eu boeˇ miˬ siˬ kʼaˬ deuˬ-ahˇ bi dzaˬ nya meh. Maˬ ngeuˇ naˇ, boeˇ miˬ siˬ 
kʼaˬ nui deuˬ-ahˇ ahˬ nehˬ nya meh. Ehˇ kʼawꞈ, naw maꞈ-aˬ, naw maꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ-ahˇ taꞈ-awˇ, aˬ yawꞈ-euˬ tsawˇ jeuˬ pyeuꞈ-eu meh.  

“Yawˇ zaˬ hawˇ-eu ciꞈ myehꞈ ciꞈ zaˬ-ahˇ, aˬ ma mawˇ-euˬ aˬ coeˇ nehˬ-ehˇ maˬ ya 
caꞈ keuˬ-a.  

Tseˇ bymˇ tiˬ bymˇ-ahˇ taꞈ leˇ-eu zahˇ 

22“Aˬ yawꞈ kʼoꞈ yawꞈ naw maꞈ neh kʼaˇ mˇ za-euˬ jeˬ dawˬ tawˆ luꞈ laꞈ kʼoeˇ, tseˇ 
bymˇ tiˬ bymˇ yuˇ doˆ taˬ-awˬ.  
23Kʼoeˇ naˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh aˬ yawꞈ-ahˇ uˬ duˬ 
bi tahˬ-eu lehˇ tseˇ doˆ taˬ-euˬ jawˇ duˬ-ahˇ le-awˇ, naw maꞈ-euˬ dzaˬ la gʼo cehˇ, aˬ 
gaꞈ dzaˇ uiˇ hawˇ-eu saˬ loˬ tsiˇ, mawˇ neˇ hawˇ-eu yawˇ, heu deuˬ laꞈ kʼoeˇ yuˇ doˆ 
taˬ-euˬ tseˇ bymˇ tiˬ bymˇ-ahˇ, kʼoeˇ gaˇ, aˬ yawꞈ-euˬ mehˬ shi dzaˬ-awˬ dawˇ-awˬ. 
Naw maꞈ-euˬ Miˬyehˇ pyeuꞈ-euˬ Sahˬpaˬ Miˬyehˇ-ahˇ aˬ myah luꞈ yaw zeu baw nya 
laˇ ni, kʼoeˇ loꞈ-ehˇ mˇ-awˬ.  
24Sahˬpaˬ Miˬyehˇ neh naw maꞈ-ahˇ guiˬ lahˬ biꞈ laꞈ-awˇ mˇ za-euˬ deuˬ laꞈ kʼoeˇ, 
tseˇ bymˇ tiˬ bymˇ yuˇ gʼeh-eu gʼaˇ duˬ, uˬ duˬ tahˬ-eu jawˇ duˬ kʼoeˇ naw maꞈ jawˇ 
gaˇ neh gaˇ mahˇ kaˬ gaˇ jaˆ naˇ, heu loꞈ-ehˇ jahˇ-awˬ.  
25Naw maꞈ neh mˇ za-eu jeˬ ahˬ-awˇ, uˬ duˬ tahˬ-eu jawˇ duˬ-ahˇ pyuˇ yuˇ gʼeh-awˬ.  
26Mawˇ neˇ shaˬ jiˇ maˬ ehˇ, yawˇ shaˬ jiˇ maˬ ehˇ, aˬ gaꞈ dzaˇ uiˇ maˬ ehˇ, jiˇ baˬ maˬ 
ehˇ, Sahˬpaˬ Miˬyehˇ mehˬ shi pyuˇ kʼoeˇ neh naw maꞈ kʼaˇ dzaˬ mawꞈ-eu jeˬ zeuˇ 
dzaˬ-awˇ, naw maꞈ-euˬ miˬ sawˇ zaˬ deuˬ nehˬ-ehˇ tiˬ kawˆ loꞈ-ehˇ dzaˬ-awˇ dawˇ-
awˇ laˬ kʼaˬ cehˇ-awˬ.  
27“Naw maꞈ-euˬ meuˬ deuˬ-ahˇ jawˇ-eu Leˬbiˇ tsawˇ haˬ deuˬ-ahˇ taˬ ngehˇ. Aˬ yawꞈ 
maꞈ-aˬ, yawˬ ha-ahˇ oꞈ-eu jeˬ biˇ maˬ jaˆ-a.  
28Smˇ kʼoꞈ doˆ le ngeh tiˬ poˆ, naw maꞈ neh kʼaˇ mˇ za-euˬ dzaˬ la gʼo cehˇ dawˬ 
tawˆ luꞈ laꞈ kʼoeˇ tseˇ bymˇ tiˬ bymˇ yuˇ laꞈ-awˇ, naw maꞈ-euˬ meuˬ deuˬ laꞈ kʼoeˇ jeˬ 
hmˬ taˬ-awˬ.  
29Dzaˬ dzaˬ dawˇ dawˇ kʼoeˇ deuˬ-aˬ, naw maꞈ-euˬ meuˬ deuˬ-ahˇ jawˇ luꞈ-eu jeˬ biˇ 
maˬ baw-eu Leˬbiˇ tsawˇ haˬ deuˬ, boeˇ miˬ siˬ kʼaˬ deuˬ, muˇ coe aˬ nmˇ deuˬ 
hawˇ-eu miˬ coeˬ miˬ ma deuˬ gʼaˇ duˬ meh. Aˬ yawꞈ maꞈ kʼaˇ loˬ-eu loꞈ-ehˇ, kʼoeˇ 
gaˇ yuˇ laꞈ tehꞈ-a. Naw maꞈ kʼaˇ mˇ kʼaˇ shaˇ-eu jeˬ laꞈ kʼoeˇ, naw maꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ naw maꞈ-ahˇ guiˬ lahˬ biꞈ laꞈ ni, naw maꞈ kʼoeˇ loꞈ-ehˇ 
mˇ-awˬ.  

Dawˬmehˬ 15 

Aˇ kʼoꞈ shiꞈ kʼoꞈ tiˬ kʼoꞈ 
(Uˬ duˬ 25.1-7) 

1“Shiꞈ kʼoꞈ tiˬ kʼoꞈ kʼaˇ doˆ le ngeh, naw maꞈ neh pyuˇ paˇ nehˬ taˬ-euˬ tsawˇ haˬ-ahˇ 
dziˇ dzoˆ ya byehˇ nehˬ meh.  

2Naw maꞈ heu loꞈ-ehˇ ya jahˇ meh. Yawˬ ha-euˬ tsawˇ jeuˬ Iˇsaˬleˬlaˆ tsawˇ haˬ 
deuˬ-ahˇ pyuˇ paˇ daˆ nehˬ taˬ-euˬ tsawˇ haˬ yawˬ gʼaˬ na luꞈ, dziˇ dzoˆ ya byehˇ 
nehˬ meh. Paˇ daˆ nehˬ-euˬ pyuˇ kʼoeˇ maˬ ya shaˇ kʼoꞈ-a. Aˬ jeˬ miˇ neh ehˇ naˇ, dziˇ 
dzoˆ kʼoeˇ ya byehˇ meh lehˇ Sahˬpaˬ Miˬyehˇ neh daˇ tsehˆ taˬ-euˬ meh.  
3Aˬ cawˬ tsawˇ jeuˬ deuˬ naw maꞈ-ahˇ biꞈ kʼoꞈ paˬ-ehˇ jaˆ-eu jeˬ naw maꞈ yuˇ kʼoꞈ 
geuꞈ nya meh. Ehˇ kʼawꞈ, naw maꞈ-euˬ tsawˇ jeuˬ naw maꞈ-ahˇ biꞈ kʼoꞈ paˬ-ehˇ jaˆ-
eu jeˬ naw maꞈ maˬ ya yuˇ kʼoꞈ geuꞈ-a.  
4-5“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ-ahˇ biꞈ-euˬ miˇ 
kʼahˬ laꞈ kʼoeˇ, aˬ yawꞈ naw maꞈ-ahˇ guiˬ lahˬ biꞈ nehˬ laꞈ tehꞈ-a. Iˬ nah ngaˇ naw 
maꞈ-ahˇ dawˬ kʼaˇ biꞈ nehˬ-euˬ yawˬ jeˬ na luꞈ-ahˇ yaw muiˬ paˬ-ehˇ caw teh -awˇ, 
aˬ yawꞈ-euˬ ehˇ dawˬ naˇ haˬ geuꞈ naˇ, naw maꞈ tsawˇ haˬ tiˬ gʼaˬ-iˬ maˬ shaˬ ni ya 
dehꞈ dzaˬ tehꞈ-a. 
6Sahˬpaˬ Miˬyehˇ saˇ jaˇ dzaˬ taˬ-euˬ loꞈ-ehˇ, naw maꞈ-ahˇ aˬ yawꞈ guiˬ lahˬ biꞈ laꞈ 
tehꞈ-a. Tsawˇ jeuˬ gʼawˬ mya jeuˬ, naw maꞈ-ahˇ pyuˇ ya shaˇ paˇ laˇ tehꞈ-a. Ehˇ 
kʼawꞈ, aˬ cawˬ tsawˇ jeuˬ tiˬ jeuˬ-ahˇ-iˬ, naw maꞈ pyuˇ ya shaˇ paˇ-iˇ gaˇ maˬ keuˆ-aˇ. 
Tsawˇ jeuˬ gʼawˬ mya jeuˬ kʼoeˇ taˆ naw maꞈ ya uˆ lahˇ tehꞈ-a. Ehˇ kʼawꞈ, tsawˇ jeuˬ 
tiˬ jeuˬ-iˬ naw maꞈ kʼoeˇ taˆ maˬ ya uˆ lahˇ-aˇ.  
7“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ-ahˇ biꞈ-euˬ miˇ 
kʼahˬ-ahˇ jaˆ-eu meuˬ tiˬ meuˬ na laꞈ kʼoeˇ jawˇ-eu naw maꞈ tsawˇ jeuˬ Iˇsaˬleˬlaˆ 
tsawˇ haˬ tiˬ gʼaˬ na iˇ shaˬ shaˬ naˇ, yawˬ ha gʼaˇ duˬ tehꞈ-ehˇ shaˇ noeˬ-awˇ maˬ 
caw ba nehˬ ni taˬ jawˇ.  
8Ehˇ kʼawꞈ, tsawˇ tsiˇ maˬ tsiˇ ni, aˬ yawꞈ kʼaˇ loˬ-eu myaˆ ni ngaˬ nehˬ paˇ nehˬ-awˬ.  
9Dziˇ dzoˆ ya byehˇ-eu aˇ kʼoꞈ pyeuꞈ-eu shiꞈ kʼoꞈ tiˬ kʼoꞈ keuˆ le-eu dawˬ peh peh 
laˇ-euˬ miˇ neh, aˬ yawꞈ-ahˇ tiˬ jeˬ paˬ maˬ ngaˬ maˬ paˇ nehˬ mawꞈ-eu nui ma taˬ 
bi jaˆ. Kʼoeˇ loꞈ-ehˇ gʼeh-eu maˬ tsaˬ maˬ dawˇ-eu nui noeˬ naw maꞈ laꞈ kʼoeˇ taˬ bi 
ahˇ. Naw maꞈ maˬ ngaˬ maˬ paˇ nehˬ ni jawˇ naˇ, naw maꞈ-euˬ gaˇ kawˆ Sahˬpaˬ 
Miˬyehˇ-ahˇ aˬ yawꞈ ngoeˇ haw nehˬ-awˇ, naw maꞈ kʼoeˇ taˆ iˬ baˇ jaˆ laˇ tehꞈ-a.  
10Tsawˇ tsiˇ maˬ tsiˇ ni, nui ma keuˆ-eu laꞈ kʼoeˇ aˬ yawꞈ-ahˇ biꞈ nehˬ-awˬ. Naw maꞈ 
kʼaˇ mˇ kʼaˇ shaˇ-eu jeˬ laꞈ kʼoeˇ, Sahˬpaˬ Miˬyehˇ naw maꞈ-ahˇ guiˬ lahˬ biꞈ laꞈ tehꞈ-
a.  
11Iˇsaˬleˬlaˆ tsawˇ haˬ laꞈ kʼoeˇ, iˇ shaˬ shaˬ-awˇ, loˬ-eu tsawˇ haˬ aˬ myah luꞈ jawˇ 
tehꞈ-a. Kʼoeˇ miˇ neh, kʼoeˇ loꞈ-ehˇ gʼeh-eu tsawˇ haˬ deuˬ-ahˇ tsawˇ tsiˇ maˬ tsiˇ ni 
caw ba-eu gʼaˇ duˬ, naw maꞈ-ahˇ ngaˇ dawˬ biꞈ-eu ma.  

Zaˬ kʼaˆ-ahˇ pyehˬ nehˬ-eu 
(Doˆ-iˇ 21.1-11) 

12“Naw maꞈ-euˬ tsawˇ jeuˬ Iˇsaˬleˬlaˆ tsawˇ haˬ kʼaˬ dzeˇ zaˬ maˬ ehˇ, zaˬ miˬ zaˬ 
maˬ ehˇ, tiˬ gʼaˬ na, nawˬ-euˬ zaˬ kʼaˆ geuꞈ-eu gʼaˇ duˬ yawˬ haˇ yawˬ ha ahˬ dzaˬ 
naˇ, nawˬ-euˬ zaˬ kʼaˆ koꞈ kʼoꞈ geuꞈ gʼaˬ ngeh, aˬ yawꞈ-ahˇ ya pyehˬ nehˬ meh. Shiꞈ 
kʼoꞈ tiˬ kʼoꞈ keuˆ laˇ ngeh, aˬ yawꞈ-ahˇ pyehˬ nehˬ-awˇ ya bi gʼoꞈ-iˇ meh.  
13Aˬ yawꞈ-ahˇ nawˇ pyehˬ nehˬ ngeh, tiˬ jeˬ-iˬ maˬ biꞈ ni yawꞈ ngehꞈ-ehˇ maˬ ya bi 
doˆ-iˇ-a.  

14Sahˬpaˬ Miˬyehˇ neh nawˬ-ahˇ guiˬ lahˬ biꞈ laꞈ-euˬ deuˬ pyeuꞈ-eu yawˇ, dzaˬ la gʼo 
cehˇ hawˇ-eu, aˬ gaꞈ dzaˇ uiˇ deuˬ, tsawˇ tsiˇ maˬ tsiˇ ni aˬ yawꞈ-ahˇ ya biꞈ meh.  
15Iˇjiˇtuˆ miˇ kʼahˬ laꞈ kʼoeˇ nawˇ aˬ cawˬ-euˬ zaˬ kʼaˆ ya geuꞈ-awˇ, nawˬ-euˬ Miˬyehˇ 
pyeuꞈ-eu Sahˬpaˬ Miˬyehˇ nawˬ-ahˇ pyehˬ nehˬ laꞈ-euˬ gaˇ noeˬ keuˆ-awˬ. Kʼoeˇ baˬ 
da neh, naw maꞈ-ahˇ ngaˇ heu loꞈ-ehˇ dawˬ biꞈ-eu jeˬ pyeuꞈ-eu ma.  
16“Ehˇ kʼawꞈ, nawˬ-euˬ zaˬ kʼaˆ nawˬ-ahˇ maˬ gʼawˬ-iˇ mawꞈ-ehˇ, nawˇ hawˇ-eu 
nawˬ-euˬ miˬ sawˇ zaˬ deuˬ kʼoeˇ taˆ nui gaˬ ahˇ-eu laꞈ kʼoeˇ, nawˬ nehˬ-ehˇ jawˇ 
mawꞈ naˇ,  
17nawˬ-euˬ nymˇ gʼoˆ kʼehˬ-ahˇ aˬ yawꞈ-ahˇ sheuˬ gʼeh-awˇ, naˬ bawˇ naˬ tahˇ tahˇ 
nehˬ-awˇ, maˬ shiˇ tiˬ ziˇ nawˬ-eu zaˬ kʼaˆ bi geuꞈ-awˬ. Zaˬ miˬ zaˬ zaˬ kʼaˆ deuˬ-ahˇ 
kʼawꞈ, kʼoeˇ loꞈ-ehˇ jahˇ nehˬ-awˬ.  
18Nawˬ-euˬ zaˬ kʼaˆ -ahˇ nawˇ ya pyehˬ nehˬ ngeh, nui kʼahˇ maˬ shiˇ maˬ shiˇ-ehˇ 
taˬ gʼeh. Gʼaˬ mahˇ mahˇ dzaˬ-eu tsawˇ haˬ za-eu gʼaˬ gaˇ poeˬ tiˬ paˆ tehꞈ-ehˇ za-eu 
laꞈ kʼoeˇ, koꞈ kʼoꞈ keuˆ ni nawˬ-euˬ gaˇ aˬ yawꞈ mˇ nehˬ gʼaˬ-euˬ meh. Nawˇ kʼaˇ mˇ 
kʼaˇ shaˇ-eu jeˬ dawˬ tawˆ luꞈ laꞈ kʼoeˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ 
nawˬ-ahˇ guiˬ lahˬ biꞈ nehˬ laꞈ tehꞈ-a.  

Gʼaw beh beh-euˬ mawˇ neˇ hawˇ-eu yawˇ 

19“Gʼaw beh beh-euˬ mawˇ neˇ mawˇ gaw zaˬ hawˇ-eu yawˇ aˬ buˬ zaˬ dawˬ tawˆ 
luꞈ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ gʼaˇ duˬ tseˇ doˆ taˬ-awˬ. Jeˬ zaˬ 
kʼoeˇ deuˬ-ahˇ maˬ ya kʼehˇ dzaˬ-a. Caꞈ hm kʼawꞈ, maˬ ya tehˬ geuꞈ-a.  
20Aˬ yawꞈ kʼoꞈ yawꞈ uˬ duˬ tahˬ-eu jawˇ duˬ-ahˇ Sahˬpaˬ Miˬyehˇ-euˬ mehˬ shi, 
nawˇ hawˇ-eu nawˬ-euˬ miˬ sawˇ zaˬ deuˬ jeˬ zaˬ kʼoeˇ deuˬ-euˬ shaˬ jiˇ ya dzaˬ 
meh.  
21Ehˇ kʼawꞈ, kuiˇ kuˆ laꞈ kuˆ kuˆ-eu maˬ ehˇ, myaˆ behꞈ behꞈ-euˬ maˬ ehˇ, maˇ byawꞈ 
maˇ naˇ baw-eu maˬ ehˇ, jeˬ zaˬ kʼoeˇ deuˬ laꞈ kʼoeˇ pyeuꞈ doˆ laˇ naˇ, nawˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-ahˇ, jeˬ zaˬ kʼoeˇ deuˬ nawˇ maˬ lawˇ nehˬ kʼmˬ-
a.  
22Kʼoeˇ loꞈ-ehˇ gʼeh-eu jeˬ zaˬ-euˬ shaˬ jiˇ-ahˇ, nawˬ-euˬ nymˇ laꞈ kʼoeˇ dzaˬ nya 
meh. Kʼaˬ tsehˆ hawˇ-eu ciˇ haˬ shaˬ jiˇ naw maꞈ dzaˬ-eu loꞈ-ehˇ, shawˇ-eu tsawˇ 
haˬ maˬ ehˇ, maˬ shawˇ-eu tsawˇ haˬ maˬ ehˇ, aˬ geu gʼaˬ maˬ kaˬ, jeˬ zaˬ kʼoeˇ-euˬ 
shaˬ jiˇ dzaˬ nya meh.  
23Ehˇ kʼawꞈ, jeˬ zaˬ kʼoeˇ-euˬ shiˬ maˬ dzaˬ ni, iˇ cuꞈ shehˆ dzeh-eu loꞈ-ehˇ, miˇ tsa 
ya shehˆ dzeh meh.  

Dawˬmehˬ 16 

Baˬsaˬkaˬ Bawˬ-iˬ 
(Doˆ-iˇ 12.1-20) 

1“Aˬbiˇbaˬ ba la-ahˇ Baˬsaˬkaˬ Bawˬ-iˬ gʼeh-eu laꞈ kʼoeˇ, nawˬ-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ taˬ huiˬ taˬ mahˇ-awˬ. Ba la kʼoeˇ siˬ uˬ ciꞈ tiˬ miˇ-ahˇ, Iˇjiˇtuˆ 
miˇ kʼahˬ laꞈ kʼoeˇ neh naw maꞈ-ahˇ aˬ yawꞈ ka kʼoꞈ doˆ laꞈ-euˬ meh.  

2Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ taˬ huiˬ ta mahˇ-eu laꞈ kʼoeˇ, 
Baˬsaˬkaˬ Bawˬ-iˬ dzaˬ-eu gʼaˇ duˬ, uˬ duˬ tahˬ-eu jawˇ duˬ kʼoeˇ tsahˇ-ahˇ le-awˇ, 
nawˬ-euˬ yawˇ maˬ ngeuˇ naˇ mawˇ neˇ tiˬ mawˇ sehꞈ-awˬ.  
3Bawˬ-iˬ heu hmˬ dzaˬ ngeh, dehˬ tseˬ dawˆ taˬ-euˬ kaˬ muˇ taˬ dzaˬ. Iˇjiˇtuˆ miˇ 
kʼahˬ laꞈ kʼoeˇ neh naw maꞈ tehˬ law baw law-ehˇ ya doˆ le ngeh dzaˬ-euˬ loꞈ-ehˇ, 
shiꞈ nah keuˆ ni dehˬ tseˬ maˬ dawˆ-euˬ kaˬ muˇ nawˇ ya dzaˬ meh. Shaˬ-eu zahˬ-eu 
jeˬ-ahˇ ya daˬ-euˬ jawˇ duˬ pyeuꞈ-eu Iˇjiˇtuˆ miˇ kʼahˬ laꞈ kʼoeˇ neh naw maꞈ doˆ le-
euˬ aˇ nah kʼoeˇ nah-ahˇ, maˬ shiˇ tiˬ ziˇ naw maꞈ maˬ ya ngehˇ ni, shaˬ-eu zahˬ-euˬ 
jeˬ-ahˇ ya daˬ-euˬ kaˬ muˇ lehˇ kuˇ-eu kaˬ muˇ kʼoeˇ dzaˬ-awˬ.  
4Shiꞈ nah laꞈ kʼoeˇ, naw maꞈ-euˬ miˇ kʼahˬ laꞈ kʼoeˇ jawˇ-eu tsawˇ haˬ tiˬ gʼaˬ-iˬ yawˬ 
ha-euˬ nymˇ laꞈ kʼoeˇ dehˬ tseˬ maˬ ya bi jaˆ-eu uˬ taꞈ, yaw beh nah uˬ ciꞈ uˬ taw 
paw sehꞈ-euˬ jeˬ zaˬ-euˬ shaˬ jiˇ-ahˇ, kʼoeˇ ngeh miˇ laꞈ kʼoeˇ ya dzaˬ jiˇ meh.  
5“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ-ahˇ biꞈ taˬ-euˬ 
meuˬ deuˬ laꞈ kʼoeˇ, Baˬsaˬkaˬ Bawˬ-iˬ-ahˇ taꞈ leˇ-awˇ lawˇ-eu jeˬ nawˇ maˬ ya lawˇ-
a.  
6Ehˇ kʼawꞈ, Iˇjiˇtuˆ miˇ kʼahˬ laꞈ kʼoeˇ neh naw maꞈ doˆ le-euˬ yamˬ pyeuꞈ-eu, uˬ ciꞈ 
uˬ taw paw nahˇ ma ga ahˇ ngeh yamˬ-ahˇ, naw maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ neh tseˇ doˆ taˬ-euˬ uˬ duˬ tahˬ-eu jawˇ duˬ-ahˇ, Baˬsaˬkaˬ Bawˬ-iˬ-ahˇ taꞈ 
leˇ-eu lawˇ-eu jeˬ nawˇ ya lawˇ meh.  
7Uˬ duˬ tahˬ-eu jawˇ duˬ kʼoeˇ tsahˇ-ahˇ shaˬ jiˇ caꞈ dzaˬ-awˇ, yawˬ shawˬ yawˬ iˇ 
kahˇ-ahˇ gʼoꞈ-iˇ-awˬ.  
8Koꞈ nah keuˆ ni dehˬ tseˬ maˬ dawˆ-euˬ kaˬ muˇ naw maꞈ dzaˬ-awˇ, shiꞈ nah tiˬ 
nah-ahˇ gaˇ maˬ mˇ ni uiˬ leˇ-awˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-
ahˇ uˬ duˬ tahˬ-awˬ.  

Cehˇ laˆ luiˆ-eu Bawˬ-iˬ 
(Doˆ-iˇ 34.22; Uˬ duˬ 23.15-21) 

9“Cehˇ yehˬ dahˬ beh-eu yamˬ-ahˇ neh aˇ dahˬ beh-awˇ, jawˇ nah shiꞈ jaw keuˆ ni aˇ 
nah gui daˆ leꞈ-awˬ.  
10Kʼoeˇ naˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh nawˬ-ahˇ guiˬ lahˬ 
kʼaˇ biꞈ nehˬ laꞈ-euˬ loꞈ-ehˇ geuˇ ni, nui ma keuˆ-awˇ lawˇ-eu jeˬ aˬ yawꞈ jawˇ gaˇ 
yuˇ laꞈ-awˇ, aˬ yawꞈ-ahˇ taˬ huiˬ taˬ mahˇ-eu laꞈ kʼoeˇ, Cehˇ laˆ luiˆ-eu Bawˬ-iˬ gʼeh-
awˬ.  
11Nawˬ-euˬ zaˬ deuˬ, nawˬ-euˬ zaˬ kʼaˆ deuˬ, naw maꞈ-euˬ meuˬ deuˬ-ahˇ jawˇ luꞈ-
eu Leˬbiˇ tsawˇ haˬ deuˬ, boeˇ miˬ siˬ kʼaˬ deuˬ, muˇ coe aˬ nmˇ deuˬ hawˇ-eu miˬ 
coeˬ miˬ ma deuˬ nehˬ-ehˇ, uˬ duˬ tahˬ-eu jawˇ duˬ-ahˇ Sahˬpaˬ Miˬyehˇ-euˬ mehˬ 
shi laˬ kʼaˬ cehˇ-awˬ.  
12Zahˇ dawˬ kʼoꞈ dawˬ heu deuˬ-ahˇ nawˇ maˬ ngehˇ ni caw teh-awˬ. Iˇjiˇtuˆ miˇ 
kʼahˬ laꞈ kʼoeˇ nawˇ aˬ cawˬ zaˬ kʼaˆ ya geuꞈ yaꞈ-euˬ gaˇ kawˆ-ahˇ taˬ ngehˇ.  

Sehˬ gʼawˆ-euˬ Bawˬ-iˬ 
(Uˬ duˬ 23.33-43) 

13“Cehˇ laˆ luiˆ jiˇ-awˇ, aˬ gaꞈ aˇ siˬ lehˬ gʼaˬ ngeh, shiꞈ nah keuˆ ni Sehˬ gʼawˆ-euˬ 
Bawˬ-iˬ gʼeh-awˬ.  
14Nawˬ-euˬ zaˬ deuˬ, nawˬ-euˬ zaˬ kʼaˆ deuˬ, naw maꞈ-euˬ meuˬ deuˬ-ahˇ jawˇ-eu 
Leˬbiˇ tsawˇ haˬ deuˬ, boeˇ miˬ siˬ kʼaˬ deuˬ, muˇ coe aˬ nmˇ deuˬ hawˇ-eu, miˬ coeˬ 
miˬ ma deuˬ nehˬ-ehˇ, bawˬ-iˬ heu hmˬ gʼeh-eu laꞈ kʼoeˇ laˬ kʼaˬ cehˇ-awˬ. 
15Uˬ duˬ tahˬ-eu jawˇ duˬ kʼoeˇ tsahˇ-ahˇ shiꞈ nah keuˆ ni bawˬ-iˬ gʼeh-eu laꞈ kʼoeˇ, 
naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ taˬ huiˬ taˬ mahˇ-awˬ. Nawˇ 
cehˇ laˆ luiˆ-eu laꞈ kʼoeˇ maˬ ehˇ, nawˬ neh mˇ-euˬ gaˇ-ahˇ maˬ ehˇ, Sahˬpaˬ Miˬyehˇ 
guiˬ lahˬ biꞈ nehˬ laꞈ-euˬ miˇ neh, laˬ kʼaˬ cehˇ-awˬ.  
16“Baˬsaˬkaˬ Bawˬ-iˬ, Cehˇ laˆ luiˆ-eu Bawˬ-iˬ hawˇ-eu, Sehˬ gʼawˆ-euˬ Bawˬ-iˬ heu 
smˇ hmˬ laꞈ kʼoeˇ, tiˬ kʼoꞈ smˬ poˆ, naw maꞈ tsawˇ haˬ kʼaˬ dzeˇ zaˬ dawˬ tawˆ luꞈ 
Sahˬpaˬ Miˬyehˇ-ahˇ uˬ duˬ ya tahˬ laˇ meh. Aˬ yawꞈ gʼaˬ yawꞈ, yawꞈ ngehꞈ-ehˇ maˬ 
laˇ ni, laꞈ sawˬ ya yuˇ laꞈ meh.  
17Aˬ yawꞈ gʼaˬ yawꞈ, yawˬ ha-ahˇ Sahˬpaˬ Miˬyehˇ neh guiˬ lahˬ biꞈ laꞈ-euˬ loꞈ-ehˇ 
geuˇ ni, laꞈ sawˬ ya yuˇ laꞈ meh.  

Yaw tsaˬ yawˬ dawˇ laꞈ kʼoeˇ uˆ lahˇ-eu 

18“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ-ahˇ biꞈ-euˬ meuˬ 
yawˬ meuˬ na luꞈ laꞈ kʼoeˇ, yaˇ kʼaˬ daˇ-eu tsawˇ haˬ deuˬ hawˇ-eu yaw huiˬ yaw 
mahˇ geuꞈ-eu deuˬ ya tseˇ doˆ meh. Tsawˇ haˬ kʼoeˇ deuˬ-aˬ, myaˆ pyawˬ huiˬ nyiˇ 
maˬ tseˇ ni yaˇ kʼaˬ ya daˇ meh.  
19Aˬ yawꞈ maꞈ yaˇ kʼaˬ daˇ ngeh, maˬ tsaˬ maˬ dawˇ-eu jeˬ hawˇ-eu myaˆ pyawˬ 
huiˬ nyiˇ tseˇ-eu jeˬ maˬ ya mˇ-a. Laꞈ nmꞈ nmꞈ-eu jeˬ-ahˇ maˬ ya ha geuꞈ-a. Aˬ jeˬ 
miˇ neh ehˇ naˇ, laꞈ nmꞈ nmꞈ-eu jeˬ-aˬ, dawˇ coe ni mˇ-eu tsawˇ haˬ deuˬ hawˇ-eu 
zaˬ siˬ tsawˇ gahˇ ahˇ-eu tsawˇ haˬ deuˬ-ahˇ myaˆ behꞈ bi behꞈ-iˇ-awˇ, yaˇ kʼaˬ daˇ-
eu jeˬ-ahˇ bi lehˬ-iˇ nya-eu meh.  
20Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ-ahˇ biꞈ-euˬ miˇ 
kʼahˬ-ahˇ naw maꞈ ya jawˇ-awˇ mehˬ hu paw dehꞈ daˆ leꞈ nya ni, aˬ myah luꞈ yaw 
tsaˬ yaw dawˇ jeˬ-ahˇ yaw muiˬ muiˬ-ehˇ mˇ-awˬ.  
21“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ gʼaˇ duˬ naw maꞈ lawˇ duˬ tsoˆ 
ngeh, kʼoeˇ-euˬ gaˇ dzeˇ, Aˬsheˇlaˬ miˬ yehˇ ma-euˬ tahˬ pahˬ aˬ ma mawˇ kawˇ taˬ 
bi jaˆ.  
22Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ maˬ haw nahˇ-eu kʼaˬ lo kʼawˇ 
zeuˇ deuˬ kʼawꞈ naw maꞈ maˬ ya ka tuˇ-a.  

Dawˬmehˬ 17 

1“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ maˇ byawꞈ baw-eu mawˇ neˇ 
maˬ ehˇ, maˇ byawꞈ baw-eu yawˇ maˬ ehˇ, maˬ ya lawˇ-a. Kʼoeˇ loꞈ-ehˇ gʼeh-eu 
lawˇ-eu jeˬ-ahˇ Sahˬpaˬ Miˬyehˇ maˬ haw nahˇ-a.  
2-3“Naw maꞈ jawˇ-eu meuˬ tiˬ meuˬ na laꞈ kʼoeˇ, kʼaˬ dzeˇ zaˬ maˬ ehˇ, zaˬ miˬ zaˬ 
maˬ ehˇ, tiˬ gʼaˬ na, Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ leuˇ-awˇ, miˬ yehˇ 
nui deuˬ-ahˇ maˬ ehˇ, nahˇ ma-ahˇ maˬ ehˇ, ba la-ahˇ maˬ ehˇ, aˬ guiˇ-ahˇ maˬ ehˇ, uˬ 

duˬ tahˬ-eu laꞈ kʼoeˇ, Sahˬpaˬ Miˬyehˇ-ahˇ mˇ bahˬ-awˇ, aˬ yawꞈ-euˬ dawˬ ma saˇ 
jaˇ-ahˇ puiˬ-euˬ gaˇ kawˆ ya gaˬ-euˬ ehˇ-awˬ.  
4Kʼoeˇ loꞈ-ehˇ ja gaˇ nawˇ ya gaˬ ngeh, yaw muiˬ paˬ-ehˇ pyehˆ tseˇ haw-awˬ. 
Iˇsaˬleˬlaˆ miˇ kʼahˬ laꞈ kʼoeˇ, kʼoeˇ loꞈ-ehˇ gʼeh-eu maˬ muiˬ maˬ jaˬ-eu jeˬ aˬ diˇ aˬ 
maˇ pyeuꞈ doˆ laˇ-euˬ ngeuˇ naˇ,  
5tsawˇ haˬ kʼoeˇ gʼaˬ-ahˇ meuˬ laꞈ nyiˇ sheuˬ doˆ gʼeh-awˇ, kʼaˬ lo neh biˬ sehꞈ-awˬ.  
6Ehˇ kʼawꞈ, aˬ yawꞈ mˇ lehˬ-euˬ jeˬ-ahˇ ya mawˇ-euˬ tsawˇ kaˬ kʼaˇ teˬ-eu nyiˬ gʼaˬ 
maˬ jawˇ naˇ, aˬ yawꞈ-ahˇ maˬ ya sehꞈ-a. Tsawˇ kaˬ tiˬ gʼaˬ tehꞈ-ehˇ jawˇ naˇ, aˬ 
yawꞈ-ahˇ maˬ ya sehꞈ-a.  
7Tsawˇ kaˬ geuꞈ-eu deuˬ neh aˬ yawꞈ-ahˇ kʼaˬ lo biˬ dawꞈ dawꞈ gʼaˬ miˇ tsa, nui 
deuˬ ya biˬ meh. Kʼoeˇ loꞈ-ehˇ gʼeh-eu maˬ muiˬ maˬ jaˬ-eu jeˬ byoˆ-iˇ ni, naw maꞈ 
kʼoeˇ loꞈ-ehˇ jahˇ-awˬ.  
8“Jeˬ biˇ-ahˇ taꞈ leˇ-eu gaˇ kawˆ, laˆ tahˬ laˆ naˇ-euˬ gaˇ kawˆ, tsawˇ haˬ-ahˇ sehꞈ-euˬ 
hawˇ-eu laˆ tahˬ-awˇ bi shiˇ-euˬ heu nyiˬ jeˬ aˬ joˆ-ehˇ ya tseˇ paˆ-eu gaˇ kawˆ, kʼoeˇ 
loꞈ-ehˇ gʼeh-eu shaˬ-eu gaˇ kawˆ deuˬ doˆ laˇ ngeh, naw maꞈ nehˬ-ehˇ jawˇ luꞈ-eu 
yaˇ kʼaˬ daˇ-eu deuˬ gʼaˇ duˬ jahˇ tsehˆ-eu yaw shaˬ meh. Kʼoeˇ loꞈ-ehˇ gʼeh-eu 
gaˇkawˆ doˆ laˇ ngeh, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh tseˇ doˆ 
taˬ-euˬ uˬ duˬ tahˬ-eu jawˇ duˬ kʼoeˇ tsahˇ-ahˇ le-awˬ.  
9Leˬbiˇ tsawˇ jeuˬ piˇ ma deuˬ hawˇ-eu, kʼoeˇ gaˇ jawˇ luꞈ-eu yaˇ kʼaˬ daˇ-eu deuˬ-
ahˇ, gaˇ kʼoeˇ a nehˬ-awˇ, bi daˇ tsehˆ-awˬ.  
10Aˬ yawꞈ maꞈ neh bi daˇ tsehˆ-awˇ, aˬ yawꞈ maꞈ kʼaˇ ehˇ-eu loꞈ-ehˇ maˬ bi lehˬ-iˇ ni 
mˇ-awˬ. 
11Aˬ yawꞈ maꞈ neh daˇ tsehˆ nehˬ laꞈ-euˬ gaˇ juˬ-awˇ, aˬ yawꞈ maꞈ neh kʼaˇ mehˬ 
kʼaˇ tsoˆ laꞈ-euˬ loꞈ-ehˇ, tiˬ dawˬ-iˬ maˬ bi lehˬ-iˇ ni caw teh-awˬ.  
12Yaˇ kʼaˬ daˇ-eu deuˬ-euˬ dawˬ-ahˇ maˬ ehˇ, kʼoeˇ gaˇ piˇ ma geuꞈ luꞈ-eu gʼaˬ-euˬ 
dawˬ-ahˇ maˬ ehˇ, maˬ naˇ haˬ geuꞈ-eu tsawˇ haˬ-ahˇ ya sehꞈ meh. Kʼoeˇ loꞈ-ehˇ 
jahˇ-awˇ, Iˇsaˬleˬlaˆ tsawˇ haˬ deuˬ laꞈ kʼoeˇ maˬ muiˬ maˬ jaˬ-eu jeˬ maˬ bi jaˆ ni 
naw maꞈ yuˇ dzeh-awˬ. 
13Gaˇ kawˆ kʼoeˇ tsawˇ haˬ yawˬ gʼaˬ na luꞈ ya gaˬ ngeh, guˆ laˇ-awˇ, kʼoeˇ loꞈ-ehˇ 
maˬ mˇ peuˬ ni pyeuꞈ-iˇ tehꞈ-a.  

Sahˬ paˬ-ahˇ taꞈ leˇ-eu mehˬ-eu tsoˆ-eu dawˬ 

14“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ-ahˇ biꞈ-eu lehˇ gʼeh-eu 
miˇ kʼahˬ-ahˇ naw maꞈ za gʼaˬ-awˇ, jawˇ uˇ leˇ gʼaˬ ngeh, naw maꞈ-euˬ jawˬ jawˬ-ehˇ 
jawˇ-eu tsawˇ jeuˬ dawˬ tawˆ luꞈ-ahˇ duˇ ni, naw maꞈ kʼawꞈ sahˬ paˬ tiˬ gʼaˬ loˬ nya 
lehˇ noeˬ tsehˆ laˇ tehꞈ-a.  
15Naw maꞈ neh tseˇ doˆ-euˬ sahˬ paˬ-aˬ, Sahˬpaˬ Miˬyehˇ neh tseˇ doˆ-euˬ gʼaˬ 
pyeuꞈ ni, yaw muiˬ paˬ-ehˇ shaˇ noeˬ-awˬ. Aˬ yawꞈ-aˬ, naw maꞈ tsawˇ jeuˬ ya bi 
pyeuꞈ meh. Boeˇ miˬ siˬ kʼaˬ-ahˇ naw maꞈ-euˬ sahˬ paˬ taˬ bi geuꞈ.  
16Sahˬ paˬ geuꞈ-eu gʼaˬ-aˬ, aˬ yawꞈ-euˬ guiˇ guiˇ maꞈ gʼaˇ duˬ mahˬ gʼawˬ mya ni 
maˬ ya cu-a. Iˇjiˇtuˆ miˇ kʼahˬ-ahˇ aˬ yawꞈ-euˬ tsawˇ haˬ pyehˬ gʼeh-awˇ mahˬ maˬ 

ya bi zeuˇ laˬ-iˇ-a. Aˬ jeˬ miˇ neh ehˇ naˇ, aˬ yawꞈ-euˬ tsawˇ haˬ deuˬ kʼoeˇ gaˇ tiˬ 
jawˇ-iˬ maˬ paˇ ya gʼoꞈ poˆ-iˇ meh lehˇ Sahˬpaˬ Miˬyehˇ neh ehˇ taˬ-euˬ jaˆ-eu meh.  
17Sahˬ paˬ geuꞈ-eu gʼaˬ miˬ zaˬ gʼawˬ mya gʼaˬ maˬ ya sheuˬ-a. Aˬ jeˬ miˇ neh ehˇ 
naˇ, kʼoeˇ loꞈ-ehˇ mˇ naˇ, Sahˬpaˬ Miˬyehˇ-ahˇ aˬ yawꞈ gʼawˬ-iˇ tehꞈ-a. Pyuˇ hawˇ-eu 
shuiˇ poˆ uiˬ-eu laꞈ kʼoeˇ, yawˬ ha smˇ muiˬ muiˬ laˇ ni maˬ ya mˇ-a.  
18Aˬ yawꞈ sahˬ paˬ pyeuꞈ laˇ ngeh, Leˬbiˇ tsawˇ jeuˬ piˇ ma deuˬ jeˬ hmˬ taˬ-euˬ 
Miˬyehˇ-euˬ zahˇ dawˬ kʼoꞈ dawˬ hawˇ-eu mehˬ-euˬ tsoˆ-euˬ jeˬ boꞈ ahˇ taˬ-euˬ sahˬ 
boꞈ paˇ dmˬ laꞈ kʼoeˇ kʼaˇ boꞈ taˬ-euˬ jeˬ dawˬ tawˆ luꞈ, aˬ yawꞈ yaw oeˇ-ahˇ duˇ ni 
paˇ boꞈ ahˇ taˬ-euˬ sahˬ boꞈ paˇ dmˬ tiˬ dmˬ aˬ yawꞈ jawˇ gaˇ ya bi jaˆ meh.  
19Sahˬpaˬ Miˬyehˇ-ahˇ taˬ huiˬ taˬ mahˇ nya laˇ-awˇ, kʼoeˇ gaˇ kʼaˇ boꞈ taˬ-euˬ zahˇ 
dawˬ kʼoꞈ dawˬ deuˬ-ahˇ saˇ jaˇ ziꞈ-eu laꞈ kʼoeˇ caw teh nya laˇ ni, sahˬ boꞈ paˇ dmˬ 
kʼoeˇ aˬ yawꞈ dawˬ peh bi jaˆ-awˇ, ziˇ jiˇ leˇ ngeh keuˆ ni ya gui meh.  
20Kʼoeˇ loꞈ-ehˇ gui naˇ, “Ngaˇ-aˬ, ngaˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ naˆ 
maˬ tseˇ huiˬ dzehˬ ma’ lehˇ aˬ yawꞈ maˬ noeˬ-ehˇ, Sahˬpaˬ Miˬyehˇ -euˬ zahˇ dawˬ 
kʼoꞈ dawˬ-ahˇ tiˬ jeˬ gʼeh-awˇ neh-iˬ maˬ puiˬ ni dehꞈ tehꞈ-a. Kʼoeˇ naˇ, aˬ yawꞈ 
gʼawˬ mya kʼoꞈ keuˆ ni sahˬ paˬ geuꞈ-awˇ ya uˆ lahˇ tehꞈ-a. Aˬ yawꞈ-euˬ zaˬ deuˬ uˆ 
deuˬ kʼawꞈ, gʼawˬ mya ziˇ keuˆ ni Iˇsaˬleˬlaˆ miˇ kʼahˬ-ahˇ ya uˆ lahˇ tehꞈ-a.  

Dawˬmehˬ 18 

Piˇ ma deuˬ-euˬ jeˬ biˇ 

1“Leˬbiˇ tsawˇ jeuˬ piˇ ma deuˬ-ahˇ Iˇsaˬleˬlaˆ-euˬ miˇ tsaˬ jeˬ biˇ maˬ oꞈ-a. Aˬ jeˬ miˇ 
neh ehˇ naˇ, Sahˬpaˬ Miˬyehˇ-ahˇ lawˇ-euˬ shehˇ-euˬ jeˬ-aˬ, Leˬbiˇ tsawˇ jeuˬ dzaˬ-
eu dawˇ-eu gʼaˇ duˬ ya bi pyeuꞈ-eu meh.  
2Iˇsaˬleˬlaˆ tsawˇ jeuˬ nui deuˬ loꞈ-ehˇ, Leˬbiˇ tsawˇ haˬ tiˬ gʼaˬ-iˬ yawˬ ha-euˬ miˇ 
tsaˬ pehˇ tsahˇ maˬ ya bi baw-a. Sahˬpaˬ Miˬyehˇ neh aˬ yawꞈ maꞈ-ahˇ saˇ jaˇ dzaˬ 
taˬ-euˬ loꞈ-ehˇ, Sahˬpaˬ Miˬyehˇ-euˬ piˇ ma deuˬ ya geuꞈ-eu kʼoeˇ-aˬ, aˬ yawꞈ maꞈ-
euˬ jeˬ biˇ meh.  
3“Mawˇ neˇ maˬ ehˇ, yawˇ maˬ ehˇ kʼaˇ lawˇ ngeh, baꞈ pu, mehˬ oꞈ, tsahˬ nahˬ uˇ jiˇ, 
heu deuˬ-aˬ, piˇ ma deuˬ-ahˇ ya biꞈ meh.  
4Keuˆ beh beh le-euˬ dzaˬ la gʼo cehˇ, aˬ gaꞈ dzaˇ uiˇ, saˬ loˬ tsiˇ hawˇ-eu yawˇ caꞈ 
hm deuˬ, aˬ yawꞈ maꞈ-ahˇ ya biꞈ meh.  
5Mˬ maˬ maˬ byaˆ zaˇ ziˇ aˬ yawꞈ gʼaˇ duˬ piˇ ma bi geuꞈ-eu lehˇ, naw maꞈ-euˬ tsawˇ 
jeuˬ tsawˇ ca heu myaˆ ni gʼeh-eu laꞈ kʼoeˇ, Leˬbiˇ tsawˇ jeuˬ-ahˇ aˬ yawꞈ tseˇ doˆ-
euˬ meh.  
6“Leˬbiˇ tsawˇ haˬ tiˬ gʼaˬ na, Iˇsaˬleˬlaˆ miˇ kʼahˬ laꞈ kʼoeˇ jaˆ-eu meuˬ aˬ geu meuˬ-
ahˇ jawˇ-eu maˬ kaˬ, nui ma keuˆ-awˇ uˬ duˬ tahˬ-eu jawˇ duˬ-ahˇ laˇ naˇ,  
7kʼoeˇ gaˇ gaˇ mˇ luꞈ-eu Leˬbiˇ tsawˇ haˬ deuˬ loꞈ-ehˇ, aˬ yawꞈ-ahˇ kʼoeˇ gaˇ gaˇ bi mˇ 
nya meh.  
8Piˇ ma nui deuˬ dzaˬ dzaˬ dawˇ dawˇ kʼaˇ za-eu myaˆ ni, aˬ yawꞈ kʼawꞈ za-awˇ, aˬ 
yawꞈ-euˬ miˬ sawˇ zaˬ deuˬ neh kʼaˇ dawˆ ahˇ laꞈ-euˬ jeˬ aˬ yawꞈ jeˬ hmˬ taˬ nya 
meh.  

Lawˇ ciꞈ zaˬ deuˬ loꞈ-ehˇ taˬ dehꞈ 

9“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ biꞈ-eu lehˇ gʼeh-eu miˇ 
kʼahˬ-ahˇ nawˇ jawˇ leˇ ngeh, kʼoeˇ gaˇ jawˇ luꞈ-eu tsawˇ jeuˬ deuˬ mˇ luꞈ-eu jawꞈ 
dui dui-eu jeˬ-ahˇ nawˇ dzaw geuꞈ-awˇ taˬ mˇ.  
10-11Yawˬ ha-euˬ aˬ buˇ aˬ li-ahˇ lawˇ duˬ kʼoeˇ taˆ dzah puiˆ-awˇ naw maꞈ maˬ ya 
lawˇ-a. Ja maw maw-eu maˬ ehˇ, mah loˬ loˬ-eu maˬ ehˇ, nyiˇ paˬ shiˇ-eu maˬ ehˇ, 
shiˇ dzeuˇ-euˬ tsawˇ haˬ-euˬ yaw sahˇ nehˬ-ehˇ mehˬ bawˬ mˇ-eu maˬ ehˇ, naw 
maꞈ-euˬ tsawˇ haˬ deuˬ maˬ ya bi jahˇ-a.  
12Jawꞈ dui dui-eu gaˇ heu deuˬ mˇ-eu tsawˇ haˬ-ahˇ, naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ bye dui dui-eu meh. Kʼoeˇ miˇ neh, naw maꞈ le gʼeh leꞈ-eu nehˬ-
ehˇ, tsawˇ jeuˬ kʼoeˇ deuˬ-ahˇ, miˇ kʼahˬ kʼoeˇ kʼahˬ laꞈ kʼoeˇ neh aˬ yawꞈ teh doˆ 
meh.  
13Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ mehˬ shi iˬ baˇ taˬ kʼaˇ maˬ za ni 
dehꞈ-awˬ.” 

Miˬyehˇ gʼaˇ duˬ ngehˬ dah-eu tiˬ gʼaˬ bi oe ma lehˇ saˇ jaˇ dzaˬ-euˬ 

14Kʼoeˇ naˇ Moˇseˬ ehˇ-eu, “Nawˇ jawˇ uˇ leˇ-eu lehˇ gʼeh-eu miˇ kʼahˬ-ahˇ jawˇ-eu 
tsawˇ haˬ deuˬ-aˬ, ja maw maw-eu deuˬ hawˇ-eu nyiˇ paˬ deuˬ-euˬ ehˇ dawˬ naˇ 
haˬ-eu meh. Ehˇ kʼawꞈ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ kʼoeˇ 
loꞈ-ehˇ maˬ bi mˇ-a. 
15Ngaˇ loꞈ-ehˇ gʼeh-eu aˬ yawꞈ gʼaˇ duˬ ngehˬ dah-eu tsawˇ haˬ tiˬ gʼaˬ aˬ yawꞈ bi 
oe-awˇ, kʼoeˇ gʼaˬ-euˬ ehˇ dawˬ-ahˇ naw maꞈ ya naˇ haˬ tehꞈ-a.  
16“Siˇnaˆ gawˬ jawˬ-ahˇ naw maꞈ uiˬ leˇ ngeh nah, ‘Sahˬpaˬ Miˬyehˇ dawˬ ngehˬ-eu 
taˬ paˇ bi gaˬ nehˬ laꞈ. ’ ‘Guˆ laˆ paˬ-ehˇ gʼeh-eu miˬ dzaˬ kʼawˇ zeuˇ taˬ paˇ bi mawˇ 
laꞈ’ lehˇ naw maꞈ shaˇ-euˬ meh. Naw maꞈ ya shiˇ gaˇ guˆ-eu miˇ neh, kʼoeˇ loꞈ-ehˇ 
naw maꞈ shaˇ-euˬ meh. 
17Kʼoeˇ miˇ neh, Sahˬpaˬ Miˬyehˇ ngaˬ-ahˇ ehˇ-eu, ‘Aˬ yawꞈ maꞈ shaˇ-eu tsaˬ meh.  
18Nawˇ loꞈ-ehˇ gʼeh-eu ngaˬ-euˬ gʼaˇ duˬ ngehˬ dah-eu tsawˇ haˬ tiˬ gʼaˬ, aˬ yawꞈ 
maꞈ laꞈ kʼoeˇ ngaˇ bi doˆ laˇ ma. Aˬ joˆ-ehˇ ya ngehˬ ya tmˇ-eu gaˇ kawˆ ngaˇ aˬ 
yawꞈ-ahˇ ehˇ nehˬ-awˇ, ngaˬ neh dawˬ kʼaˇ biꞈ-euˬ yawˬ jeˬ na luꞈ, aˬ yawꞈ maꞈ-ahˇ 
aˬ yawꞈ ehˇ nehˬ tehꞈ-a.  
19Ngaˬ-euˬ tsawˇ myahˇ uˬ moˆ aˬ yawꞈ dawˬ ngehˬ-awˇ, aˬ yawꞈ-euˬ ehˇ dawˬ maˬ 
naˇ haˬ-eu tsawˇ haˬ-ahˇ ngaˇ kʼehˬ nehˬ ma. 
20Ehˇ kʼawꞈ, ngaˬ-euˬ gʼaˇ duˬ ngehˬ dah-eu tsawˇ haˬ tiˬ gʼaˬ na, ngaˬ neh dawˬ maˬ 
biꞈ-euˬ gaˇ, ngaˬ-euˬ tsawˇ myahˇ uˬ moˆ dawˬ ngehˬ naˇ, kʼoeˇ loꞈ-ehˇ mˇ-eu baˬ da 
neh ya shiˇ tehꞈ-a. Miˬyehˇ nui deuˬ-euˬ tsawˇ myahˇ uˬ moˆ dawˬ ngehˬ-eu tsawˇ 
haˬ kʼawꞈ, kʼoeˇ loꞈ-ehˇ ya shiˇ tehꞈ-a. ’ 
21“Miˬyehˇ gʼaˇ duˬ ngehˬ dah-eu gʼaˬ neh ehˇ-euˬ jeˬ-aˬ, Sahˬpaˬ Miˬyehˇ neh bi 
ngehˬ-euˬ dawˬ ngeuˇ-eu maˬ ngeuˇ-eu aˬ joˆ-ehˇ ehˇ tsehˆ nya nmˇ lehˇ naw maꞈ 
zahˬ leˇ kʼaˇ za tehꞈ-a.  
22Miˬyehˇ gʼaˇ duˬ ngehˬ dah-eu gʼaˬ, Sahˬpaˬ Miˬyehˇ-euˬ tsawˇ myahˇ uˬ moˆ tiˬ 
jeˬ paˇ ehˇ ngeh, aˬ yawꞈ neh ehˇ-euˬ loꞈ-ehˇ maˬ pyeuꞈ laˇ naˇ, Sahˬpaˬ Miˬyehˇ neh 

bi ehˇ-euˬ dawˬ maˬ ngeuˇ-a. Miˬyehˇ gʼaˇ duˬ ngehˬ dah-euˬ kʼoeˇ gʼaˬ yawˬ ha-euˬ 
baoˬ-ahˇ gʼoe-awˇ ngehˬ-eu tmˇ-eu jeˬ pyeuꞈ-awˇ, aˬ yawꞈ-ahˇ nawˇ maˬ ya guˆ-a.  

Dawˬmehˬ 19 

Buˬ-iˇ law-iˇ-eu meuˬ deuˬ 
(Bawˇtsahˬ 35.9-34; Yawˇshuˆ 20.1-9) 

1“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ biꞈ-eu lehˇ gʼeh-eu miˇ 
kʼahˬ kʼoeˇ kʼahˬ-ahˇ jawˇ-eu tsawˇ jeuˬ deuˬ-ahˇ aˬ yawꞈ laˆ luˬ laˆ seˇ gʼaˬ-awˇ, aˬ 
yawꞈ maꞈ-euˬ meuˬ deuˬ hawˇ-eu nymˇ deuˬ laꞈ kʼoeˇ naw maꞈ jawˇ uˇ leˇ gʼaˬ ngeh,  
2-3nawˬ-euˬ Miˬyehˇ pyeuꞈ-eu Sahˬpaˬ Miˬyehˇ neh biꞈ laꞈ-euˬ miˇ kʼahˬ-ahˇ smˬ paˆ 
ya biˇ paˆ-awˇ, aˬ yawꞈ paˆ yawꞈ laꞈ kʼoeˇ yaw awˇ laꞈ-ehˇ iˇ keuˆ nya-eu meuˬ tiˬ 
meuˬ ya tseˇ doˆ taˬ meh. Aˬ cawˬ-ahˇ sehꞈ-euˬ tsawˇ haˬ-aˬ, meuˬ kʼoeˇ tiˬ meuˬ na 
laꞈ kʼoeˇ cehˆ uˇ leˇ-awˇ, tsawˇ shiˇ uˬ kʼawˇ cehˆ buˬ nya tehꞈ-a.  
4Tsawˇ haˬ tiˬ gʼaˬ na, yawˬ ha nehˬ-ehˇ nui ma laˆ naˇ taˬ-euˬ maˬ jaˆ-eu tsawˇ haˬ 
tiˬ gʼaˬ-ahˇ maˬ yehꞈ maˬ caˇ-ehˇ laˆ tahˬ-awˇ bi shiˇ naˇ, meuˬ kʼoeˇ tiˬ meuˬ na-ahˇ 
cehˆ uˇ-iˇ ngeh, maˬ ya shiˇ ni ya buˬ-iˇ tehꞈ-a.  
5Yaw jeˬ ma jeˬ ehˇ ngeh, tsawˇ haˬ nyiˬ gʼaˬ bawˇ tsahˬ-ahˇ miˬ dzaˬ kʼehꞈ-iˇ-eu 
lehˇ tiˬ kawˆ loꞈ-ehˇ gʼoˆ doˆ-iˇ-eu ehˇ-awˬ. Tiˬ gʼaˬ aˇ bawˇ tuˇ luꞈ ngeh deuˆ haˬ 
seuˬ lehˆ-iˇ-awˇ, yawˬ gʼaˬ yawˬ-ahˇ teuˆ zaw-awˇ bi shiˇ naˇ, yawˬ ha gʼaˬ ya buˬ-iˇ 
ni, meuˬ kʼoeˇ smˇ meuˬ laꞈ kʼoeˇ tiˬ meuˬ na-ahˇ ya cehˆ uˇ leˇ meh.  
6Kʼoeˇ loꞈ-ehˇ gʼeh-eu meuˬ tiˬ meuˬ tehꞈ-ehˇ bi jaˆ naˇ, aˇ dzehˬ-ehˇ kaˬ-eu jawˇ duˬ 
tiˬ tsahˇ na-ahˇ lehˬ laˇ ca laˇ ngeh, shiˇ-euˬ gʼaˬ-euˬ aˬ yuiꞈ aˬ nyiˇ laꞈ kʼoeˇ laꞈ poˆ 
ya poˆ-eu gʼaˬ aˬ yawꞈ-ahˇ teh miˇ-awˇ, nui ma aˬ huˬ huˬ-awˇ, iˬ baˇ maˬ ahˇ-eu 
tsawˇ haˬ kʼoeˇ gʼaˬ-ahˇ sehꞈ tehꞈ-a. Aˬ jeˬ miˇ neh ehˇ naˇ, tsawˇ haˬ kʼoeˇ gʼaˬ-aˬ, aˬ 
cawˬ nehˬ-ehˇ nui ma laˆ naˇ taˬ-euˬ maˬ jaˆ gaˇ, maˬ yehꞈ maˬ caˇ-ehˇ laˆ tahˬ-awˇ 
bi shiˇ-euˬ jeˬ pyeuꞈ-eu meh.  
7Kʼoeˇ miˇ neh, meuˬ smˇ meuˬ tseˇ doˆ taˬ-awˇ bi jaˆ-awˬ lehˇ ngaˇ ehˇ-eu ma.  
8“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ neh nawˬ-euˬ aˬ poeˬ aˬ bawˇ deuˬ-
ahˇ ehˇ taˬ-euˬ loꞈ-ehˇ, nawˬ-euˬ miˇ kʼahˬ-ahˇ aˬ yawꞈ bi huiˬ bi jeˇ laˇ-awˇ, saˇ jaˇ 
dzaˬ taˬ-euˬ miˇ kʼahˬ kʼahˬ lah ni nawˬ-ahˇ biꞈ laꞈ ngeh,  
9meuˬ smˇ meuˬ paˇ ya tseˇ doˆ lahˬ meh. (Iˬ nah ngaˇ naw maꞈ-ahˇ dawˬ kʼaˇ biꞈ-
euˬ loꞈ-ehˇ yawˬ jeˬ na luꞈ mˇ-awˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ 
gaˬ-eu laꞈ kʼoeˇ, aˬ yawꞈ neh mehˬ nehˬ tsoˆ nehˬ-euˬ loꞈ-ehˇ tehꞈ-ehˇ dehꞈ naˇ, miˇ 
kʼahˬ kʼoeˇ kʼahˬ nawˬ-ahˇ biꞈ laꞈ tehꞈ-a.) 
10Sahˬpaˬ Miˬyehˇ nawˬ-ahˇ biꞈ-eu lehˇ gʼeh-eu miˇ kʼahˬ kʼoeˇ kʼahˬ laꞈ kʼoeˇ, iˬ baˇ 
maˬ ahˇ-eu tsawˇ haˬ deuˬ maˬ ya shiˇ ni maˬ ehˇ, kʼoeˇ loꞈ-ehˇ gʼeh-eu tsawˇ haˬ 
deuˬ-ahˇ sehꞈ-euˬ baˬ da neh nawˬ-euˬ kʼoeˇ taˆ iˬ baˇ maˬ ya keuˆ le ni maˬ ehˇ, 
kʼoeˇ loꞈ-ehˇ mˇ-awˬ.  
11“Ehˇ kʼawꞈ, tsawˇ haˬ tiˬ gʼaˬ na , yawˬ ha nehˬ-ehˇ nui ma laˆ naˇ taˬ-euˬ jaˆ-eu 
tsawˇ haˬ-ahˇ, yaw muiˬ paˬ-ehˇ lehˬ hmˬ-awˇ sehꞈ-euˬ laꞈ kʼoeˇ, buˬ-iˇ law-iˇ-eu 
meuˬ tiˬ meuˬ na laꞈ kʼoeˇ cehˆ uˇ leˇ-eu ehˇ-awˬ.  

12Kʼoeˇ loꞈ-ehˇ pyeuꞈ laˇ ngeh, aˬ yawꞈ jawˇ-eu meuˬ-ahˇ jawˇ-eu aˬ yuiꞈ aˬ tsu deuˬ 
neh aˬ yawꞈ-ahˇ ya bi sheuˬ kʼoꞈ laˬ-iˇ-awˇ, shiˇ-euˬ gʼaˬ-euˬ aˬ yuiꞈ aˬ nyiˇ laꞈ kʼoeˇ 
laꞈ poˆ ya poˆ-eu gʼaˬ-euˬ laꞈ-ahˇ a nehˬ-awˇ, ya bi sehꞈ meh.  
13Aˬ yawꞈ-ahˇ gʼawˬ shaˬ taˬ gaˬ. Nawˇ yaw muiˬ paˬ-ehˇ ya dehꞈ dzaˬ-eu gʼaˇ duˬ, 
kʼoeˇ loꞈ-ehˇ tsawˇ haˬ-ahˇ sehꞈ-eu jeˬ Iˇsaˬleˬlaˆ miˇ kʼahˬ laꞈ kʼoeˇ maˬ ya bi pyeuꞈ 
doˆ laˇ ni mˇ-awˬ.  

Aˇ hu ba-euˬ miˇ kaˬ 

14“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ biꞈ-eu lehˇ gʼeh-eu miˇ 
kʼahˬ-ahˇ yaw beh neh jaˆ luꞈ-eu yawˬ ha nehˬ-ehˇ nymˇ kaˬ taꞈ-eu tsawˇ haˬ-euˬ 
miˇ kaˬ maˬ ya teh jiˆ-a.  

Tsawˇ kaˬ gaˇ kawˆ 

15“Tsawˇ kaˬ tiˬ gʼaˬ tehꞈ-euˬ dawˬ-ahˇ gʼoe-awˇ, tsawˇ haˬ tiˬ gʼaˬ tiˬ jeˬ paˬ mˇ 
bahˬ-euˬ meh lehˇ maˬ daˇ tsehˆ nya-a. Tsawˇ haˬ tiˬ gʼaˬ iˬ baˇ ahˇ meh lehˇ daˇ 
tsehˆ nehˬ nya-eu gʼaˇ duˬ, kʼaˇ teˬ-eu tsawˇ kaˬ nyiˬ gʼaˬ ya jawˇ meh.  
16Tsawˇ haˬ tiˬ gʼaˬ na, yawˬ gʼaˬ yawˬ tiˬ jeˬ paˬ mˇ bahˬ-euˬ meh lehˇ maˬ tsaˬ maˬ 
dawˇ-eu laꞈ kʼoeˇ saˇ kiˇ kamˬ naˇ,  
17nyiˬ gʼaˬ luꞈ uˬ duˬ tahˬ-eu jawˇ duˬ-ahˇ ya le-awˇ, kʼoeˇ gaˇ gaˇ mˇ luꞈ-eu piˇ ma 
deuˬ hawˇ-eu yaˇ kʼaˬ daˇ-eu deuˬ neh ya bi daˇ tsehˆ meh.  
18Yaˇ kʼaˬ daˇ-eu deuˬ gaˇ kawˆ kʼoeˇ hmˬ-ahˇ yaw muiˬ paˬ-ehˇ ya pyehˆ tseˇ duˬ-
awˇ, tsawˇ haˬ kʼoeˇ gʼaˬ-aˬ, yawˬ ha tsawˇ jeuˬ pyeuꞈ-eu Iˇsaˬleˬlaˆ tsawˇ haˬ gʼaˇ 
duˬ maˬ tsaˬ maˬ dawˇ-eu laꞈ kʼoeˇ saˇ kiˇ kamˬ-euˬ gaˇ ya mawˇ naˇ,  
19mˇ bahˬ-euˬ meh lehˇ aˬ yawꞈ neh lehꞈ-euˬ gʼaˬ ya daˬ paˬ-ehˇ gʼeh-eu kʼehˬ-eu 
kʼaˆ-eu jeˬ-ahˇ aˬ yawꞈ ya daˬ meh. Kʼoeˇ loꞈ-ehˇ gʼeh-eu jeˬ naw maꞈ laꞈ kʼoeˇ maˬ 
ya pyeuꞈ doˆ laˇ ni, kʼoeˇ loꞈ-ehˇ mˇ-awˬ.  
20Kʼoeˇ ngeh, pyeuꞈ laˇ-euˬ gaˆ kawˆ kʼoeˇ yawˬ gʼaˬ na luꞈ ya gaˬ-awˇ, guˆ-eu laꞈ 
kʼoeˇ, kʼoeˇ loꞈ-ehˇ gʼeh-eu maˬ muiˬ maˬ jaˬ-eu jeˬ-ahˇ tiˬ gʼaˬ-iˬ maˬ paˇ mˇ peuˬ ni 
pyeuꞈ-iˇ tehꞈ-a.  
21Kʼoeˇ loꞈ-ehˇ gʼeh-eu gaˇ kawˆ deuˬ pyeuꞈ doˆ laˇ ngeh, gʼawˬ shaˬ taˬ haw gaˬ 
nehˬ. Saꞈ laˇ aˇ poeˬ saꞈ laˇ, myaˆ nuiˆ aˇ poeˬ myaˆ nuiˆ, seuˬ aˇ poeˬ seuˬ, aˬ laꞈ aˇ 
poeˬ aˬ laꞈ, aˬ kuiˇ aˇ poeˬ aˬ kuiˇ bi biꞈ tsoeˬ-eu laꞈ kʼoeˇ, kʼehˬ nehˬ kʼaˆ nehˬ-awˬ.  

Dawˬmehˬ 20 

Guiˇ deuˆ gaˇ taꞈ-eu gaˇ kawˆ 

1“Nawˬ-ahˇ muiˇ-eu deuˬ-ahˇ guiˇ deuˆ-iˇ-eu lehˇ nawˇ doˆ-iˇ-awˇ, naw maꞈ naˆ maˬ 
tseˇ myaˬ dzehˬ-eu mahˬ laˆ lawˬ deuˬ hawˇ-eu guiˇ guiˇ maꞈ deuˬ-ahˇ ya mawˇ 
ngeh, taˬ guˆ. Iˇjiˇtuˆ miˇ kʼahˬ laꞈ kʼoeˇ neh nawˬ-ahˇ ka kʼoꞈ doˆ laꞈ-euˬ nawˬ-euˬ 
Miˬyehˇ pyeuꞈ-eu Sahˬpaˬ Miˬyehˇ nawˬ nehˬ-ehˇ jawˇ tehꞈ-a.  
2Guiˇ deuˆ dahˬ beh-eu lehˇ gʼeh ngeh, piˇ ma tiˬ gʼaˬ mehˬ hu paw doˆ le-awˇ, heu 
loꞈ-ehˇ ya ehˇ meh. 

3‘Iˇsaˬleˬlaˆ tsawˇ haˬ deuˬ-oˇ, naˇ haˬ sheˇ. Iˬ nah naw maꞈ guiˇ deuˆ-eu lehˇ gʼeh luꞈ 
meh. Naw maꞈ-ahˇ muiˇ-eu deuˬ-ahˇ taˬ guˆ. Gʼaˬ taˬ baˬ. Yaw dzuˬ taˬ dzuˬ. Taˬ 
noeˬ shaˬ.  
4Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ nehˬ-ehˇ iˇ-awˇ, naw 
maꞈ gʼaˬ leˇ tehꞈ-a’ lehˇ ya ehˇ meh.  
5“Kʼoeˇ naˇ, guiˇ maꞈ kʼoeˇ taˆ uˆ lahˇ-eu yaw huiˬ geuꞈ-eu deuˬ heu loꞈ-ehˇ ya ehˇ 
meh. ‘Nymˇ yaw shuiꞈ tsoˆ gʼaˬ-euˬ tiˬ dehˬ pyeuꞈ-awˇ, maˬ ya a nehˬ dah-euˬ tsawˇ 
haˬ tiˬ gʼaˬ na keuˬ te loˇ. Keuˬ naˇ, iˇ kahˇ gʼoꞈ-iˇ-awˬ. Guiˇ deuˆ-eu laꞈ kʼoeˇ aˬ yawꞈ 
ya shiˇ lawˬ naˇ, aˬ yawꞈ-euˬ nymˇ-ahˇ aˬ cawˬ neh ya bi a nehˬ gaˇ keuˆ tehꞈ-a.  
6Aˬ gaꞈ yaˇ kmˇ laꞈ kʼoeˇ aˬ gaꞈ aˇ bawˬ ka taˬ-awˇ, aˇ siˬ tiˬ poˆ-iˬ maˬ ya pyaˆ dah-
euˬ tsawˇ haˬ keuˬ te loˇ. Keuˬ naˇ, gʼoꞈ-iˇ-awˬ. Guiˇ deuˆ-eu laꞈ kʼoeˇ aˬ yawꞈ ya shiˇ 
lawˬ naˇ, aˬ yawꞈ-euˬ aˬ gaꞈ dzaˇ uiˇ aˬ cawˬ neh bi dawˇ gaˇ keuˆ tehꞈ-a.  
7Oeˇ mˇ baˇ-eu gʼaˇ duˬ ngehˬ cawˬ tsehˆ taˬ-euˬ tsawˇ haˬ keuˬ te loˇ. Keuˬ naˇ, 
gʼoꞈ-iˇ-awˬ. Guiˇ deuˆ-eu laꞈ kʼoeˇ aˬ yawꞈ ya shiˇ lawˬ naˇ, aˬ yawꞈ sheuˬ-eu lehˇ 
gʼeh-eu zaˬ miˬ aˬ buˇ-ahˇ aˬ cawˬ neh bi sheuˬ gaˇ keuˆ tehꞈ-a’ lehˇ ya ehˇ meh.  
8“Kʼoeˇ naˇ, guiˇ maꞈ-ahˇ uˆ lahˇ-eu yaw huiˬ geuꞈ-eu deuˬ heu loꞈ-ehˇ paˇ ya ehˇ 
meh. ‘Guˆ nya-eu tsawˇ haˬ keuˬ te loˇ. Keuˬ naˇ, gʼoꞈ-iˇ-awˬ. Maˬ ngeuˇ naˇ, aˬ yawꞈ 
baˬ da neh nui deuˬ gʼaˬ baˬ laˇ tehꞈ-a’ lehˇ paˇ ya ehˇ meh.  
9Guiˇ guiˇ maꞈ kʼoeˇ taˆ uˆ lahˇ-eu yaw huiˬ geuꞈ-eu deuˬ guiˇ guiˇ maꞈ-ahˇ dawˬ 
ngehˬ nehˬ gʼaˬ naˇ, aˬ yawꞈ muˇ yawꞈ kʼoeˇ taˆ uˆ lahˇ-eu yaw huiˬ deuˬ ya tseˇ doˆ 
meh.  
10“Meuˬ tiˬ meuˬ-ahˇ nawˇ guiˇ deuˆ ngeh, kʼoeˇ gaˇ jawˇ-eu tsawˇ haˬ deuˬ-ahˇ guiˇ 
maˬ deuˆ mi naˆ-ehˇ, nawˬ-euˬ laꞈ oꞈ awꞈ ma loˇ lehˇ jeˬ huˬ guˇ naˇ haˬ-awˬ.  
11Aˬ yawꞈ maꞈ nawˬ-euˬ laꞈ oꞈ awꞈ-eu laꞈ kʼoeˇ, meuˬ lahˇ kʼehˬ pah nehˬ laꞈ naˇ, 
dawˬ tawˆ luꞈ nawˬ-euˬ zaˬ kʼaˆ bi geuꞈ-eu laꞈ kʼoeˇ myawˬ kʼaˆ bi mˇ-awˬ.  
12Ehˇ kʼawꞈ, meuˬ kʼoeˇ meuˬ-ahˇ jawˇ-eu tsawˇ haˬ deuˬ nawˬ-euˬ laꞈ oꞈ maˬ awꞈ-
ehˇ, guiˇ deuˆ-eu lehˇ lehˬ hmˬ naˇ, nawˬ-euˬ guiˇ maꞈ neh meuˬ kʼoeˇ meuˬ-ahˇ 
jawˬ lahˇ-awˬ.  
13Kʼoeˇ naˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ neh meuˬ kʼoeˇ meuˬ-ahˇ 
nawˬ-euˬ laꞈ-ahˇ bi ahˇ le ngeh, kʼoeˇ gaˇ jawˇ-eu kʼaˬ dzeˇ zaˬ yawˬ gʼaˬ na luꞈ sehꞈ-
awˬ.  
14Ehˇ kʼawꞈ, zaˬ miˬ zaˬ deuˬ, zaˬ deuˬ, jeˬ zaˬ deuˬ hawˇ-eu meuˬ kʼoeˇ meuˬ laꞈ 
kʼoeˇ kʼaˇ jaˆ-eu yawˬ jeˬ na luꞈ nawˇ yuˇ geuꞈ-awˬ. Nawˬ-ahˇ muiˇ-eu deuˬ kʼaˇ jaˆ-
eu yawˬ jeˬ na luꞈ nawˇ geuꞈ nya meh. Kʼoeˇ deuˬ dawˬ tawˆ luꞈ, Sahˬpaˬ Miˬyehˇ 
neh nawˬ-ahˇ biꞈ taˬ-euˬ jeˬ pyeuꞈ-eu meh.  
15Nawˇ jawˇ-eu miˇ kʼahˬ-ahˇ neh gaˇ mahˇ kaˬ gaˇ jaˆ-eu meuˬ deuˬ-ahˇ nawˇ kʼoeˇ 
loꞈ-ehˇ ya jahˇ nehˬ-meh.  
16“Ehˇ kʼawꞈ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ biꞈ-eu lehˇ 
gʼeh-eu miˇ kʼahˬ laꞈ kʼoeˇ jaˆ-eu meuˬ deuˬ-ahˇ nawˇ guiˇ deuˆ gʼaˬ ngeh, kʼaˇ jawˇ-
eu tsawˇ haˬ yawˬ gʼaˬ na luꞈ maˬ bi dzeuˇ-iˇ ni nawˇ ya sehꞈ meh.  

17Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, Heˬtaˆ tsawˇ jeuˬ, Aˬmawˇliˆ tsawˇ 
jeuˬ, Kaˬnaˬ tsawˇ jeuˬ, Paˬyehˆ tsawˇ jeuˬ, Hiˇbiˇ tsawˇ jeuˬ hawˇ-eu Yeˬbuˇ tsawˇ 
jeuˬ heu deuˬ-ahˇ tiˬ gʼaˬ-iˬ maˬ bi dzeuˇ-iˇ ni laˆ luˬ laˆ seˇ nehˬ-awˬ.  
18Aˬ yawꞈ maꞈ-euˬ miˬyehˇ deuˬ-ahˇ aˬ yawꞈ maꞈ uˬ duˬ tahˬ ngeh mˇ-euˬ jawꞈ dui 
dui-eu jeˬ dawˬ tawˆ luꞈ aˬ yawꞈ maꞈ naw maꞈ-ahˇ mehˬ nehˬ laꞈ-awˇ, Sahˬpaˬ 
Miˬyehˇ-ahˇ bahˬ ni nawˇ iˬ baˇ maˬ ya mˇ-eu gʼaˇ duˬ, aˬ yawꞈ maꞈ-ahˇ sehꞈ-awˬ.  
19“Meuˬ tiˬ meuˬ na-ahˇ nawˇ guiˇ deuˆ luꞈ ngeh, aˇ yamˬ gʼawˬ myahˇ ni jawˬ lahˇ 
taˬ-awˇ ya jawˇ kʼawꞈ, kʼoeˇ gaˇ bawˇ-eu aˇ siˬ aˇ bawˇ deuˬ maˬ ya tuˇ dzeh-a. Aˇ siˬ 
kʼoeˇ nawˇ pyaˆ dzaˬ nya meh. Ehˇ kʼawꞈ, aˇ bawˇ maˬ ya tuˇ dzeh-a. Aˇ bawˇ kʼoeˇ 
deuˬ nawˬ-ahˇ muiˇ-eu maˬ ngeuˇ-a.  
20Aˇ siˬ aˇ bawˇ maˬ ngeuˇ-eu aˇ bawˇ nui deuˬ tuˇ-awˇ, guiˇ deuˆ gaˇ zmˬ nya meh.  

Dawˬmehˬ 21 

Maˬ caw duˬ-euˬ tsawˇ haˬ sehꞈ-eu gaˇ kawˆ 

1“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ biꞈ-eu lehˇ gʼeh-eu miˇ 
kʼahˬ laꞈ kʼoeˇ, deh ga-ahˇ tsawˇ haˬ tiˬ gʼaˬ sehꞈ dzeh taˬ-euˬ ya mawˇ-awˇ, sehꞈ-
euˬ yaw sahˇ gʼaˬ maˬ caw duˬ nya-eu ehˇ-awˬ. 
2Aˬ yuiꞈ aˬ tsu deuˬ hawˇ-eu yaˇ kʼaˬ daˇ-eu deuˬ kʼoeˇ gaˇ iˇ-awˇ, tsawˇ shiˇ ga-eu 
kʼoeˇ tsahˇ-ahˇ neh, kʼoeˇ-euˬ dawˬ peh maˬ kaˬ maˬ kaˇ-ehˇ jaˆ-eu meuˬ aˬ yawꞈ 
meuˬ yawꞈ-ahˇ keuˆ ni aˇ mah ni kaˬ-eu daˇ dza ya dehˬ haw meh.  
3Tsawˇ shiˇ ga-eu tsahˇ-ahˇ aˬ cawˬ naˆ maˬ tseˇ peh dzehˬ-eu meuˬ kʼoeˇ meuˬ-ahˇ 
jawˇ-eu aˬ yuiꞈ aˬ tsu deuˬ-aˬ, tiˬ poˆ-iˬ maˬ kʼehˇ dzaˬ haw-euˬ mawˇ neˇ mawˇ kʼaˇ 
tiˬ mawˇ ya tseˇ doˆ meh.  
4Kʼoeˇ naˇ, tiˬ jawˇ-iˬ maˬ tsiˇ leˇ ni yoeˇ luꞈ-eu lawˇ gawˆ dawˬ peh jaˆ-eu tiˬ poˆ-iˬ 
maˬ mˇ dzaˬ haw-euˬ miˇ tsaˬ tiˬ tsahˇ-ahˇ, aˬ yuiꞈ aˬ tsu kʼoeˇ deuˬ mawˇ neˇ mawˇ 
kʼaˇ kʼoeˇ mawˇ tsahˇ gʼeh-awˇ, kawˬ lahˇ ya ngawˬ kʼehꞈ meh.  
5Leˬbiˇ tsawˇ haˬ piˇ ma deuˬ kʼawꞈ kʼoeˇ gaˇ ya iˇ meh. Aˬ jeˬ miˇ neh ehˇ naˇ, tsawˇ 
haˬ-ahˇ diˬ-eu sehꞈ-eu gaˇ kʼaˇ taꞈ leˇ-eu gaˇ kawˆ yawˬ jeˬ na luꞈ-ahˇ, aˬ yawꞈ maꞈ 
yaˇ kʼaˬ ya daˇ nehˬ meh. Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ gaˇ bi 
mˇ-eu gʼaˇ duˬ maˬ ehˇ, aˬ yawꞈ-euˬ tsawˇ myahˇ uˬ moˆ dawˬ bi ngehˬ gʼeh-eu gʼaˇ 
duˬ maˬ ehˇ, aˬ yawꞈ maꞈ-ahˇ aˬ yawꞈ neh tseˇ doˆ taˬ-euˬ meh.  
6Tsawˇ shiˇ ga-eu tsahˇ-ahˇ aˬ cawˬ naˆ maˬ tseˇ peh dzehˬ-eu meuˬ-ahˇ jawˇ-eu aˬ 
yuiꞈ aˬ tsu dawˬ tawˆ luꞈ, mawˇ neˇ mawˇ kʼaˇ kʼoeˇ mawˇ kʼoeˇ taˆ aˬ laꞈ ya dzuiꞈ 
shawˇ meh.  
7Kʼoeˇ ngeh, aˬ yawꞈ maꞈ heu loꞈ-ehˇ ya ehˇ meh. ‘Tsawˇ haˬ heu gʼaˬ-ahˇ nga maꞈ 
sehꞈ-euˬ maˬ ngeuˇ. Aˬ suˇ gʼaˬ neh sehꞈ-euˬ kʼawꞈ nga maꞈ maˬ siˬ.  
8Sahˬpaˬ Miˬyehˇ-oˇ, Iˇjiˇtuˆ miˇ kʼahˬ laꞈ kʼoeˇ neh nawˬ neh ka kʼoꞈ doˆ laꞈ-euˬ 
nawˬ-euˬ tsawˇ haˬ deuˬ-ahˇ iˬ baˇ pyehˬ nehˬ laꞈ-awˬ. Nga maꞈ-ahˇ iˬ baˇ pyehˬ 
nehˬ laꞈ-awˇ, maˬ lehˬ maˬ ca-eu tsawˇ haˬ heu gʼaˬ-ahˇ sehꞈ-euˬ iˬ baˇ heu nga maꞈ 
kʼoeˇ taˆ taˬ bi keuˆ le nehˬ laꞈ’ lehˇ ya ehˇ meh.  

9Kʼoeˇ loꞈ-ehˇ, Sahˬpaˬ Miˬyehˇ neh bi mˇ-euˬ jeˬ-ahˇ naw maꞈ mˇ ngeh, tsawˇ haˬ 
kʼoeˇ gʼaˬ-ahˇ sehꞈ-euˬ iˬ baˇ naw maꞈ kʼoeˇ taˆ maˬ keuˆ le-a.  

Guiˇ deuˆ gaˇ nyehꞈ laꞈ-euˬ zaˬ miˬ zaˬ deuˬ-ahˇ taꞈ-eu gaˇ kawˆ 

10“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ neh, nawˇ guiˇ deuˆ ngeh bi gʼaˬ leˇ 
nehˬ laꞈ-awˇ, nawˇ tsawˇ haˬ nyehꞈ mi ngeh,  
11nawˬ neh nyehꞈ mi-euˬ tsawˇ haˬ deuˬ laꞈ kʼoeˇ, nawˇ sheuˬ mawꞈ-eu aˇ gʼehˇ 
muiˬ-eu zaˬ miˬ zaˬ tiˬ gʼaˬ na ahˇ-eu baw tehꞈ-a.  
12Aˬ yawꞈ-ahˇ nawˬ-euˬ nymˇ-ahˇ sheuˬ kʼoꞈ gʼeh-awˇ, aˬ yawꞈ-euˬ uˬ duˬ tsehˇ kahˇ 
bi jehˆ dzeh-awˇ, laꞈ sahˬ kʼawꞈ bi tehˬ dzeh-awˬ.  
13Kʼoeˇ naˇ, mehˬ tsoeˬ bi dm paˇ-awˬ. Aˬ yawꞈ nawˬ-euˬ nymˇ-ahˇ jawˇ-awˇ, ba la 
tiˬ siˬ byah ni aˬ yawꞈ-euˬ aˬ ma aˬ da-ahˇ noeˬ-eu laꞈ kʼoeˇ tsawˇ ngoeˇ ngoeˇ tehꞈ-
a. Kʼoeˇ naˇ, aˬ yawꞈ-ahˇ nawˇ sheuˬ nya meh.  
14Aˬ yawꞈ-ahˇ nawˇ maˬ paˇ sheuˬ mawꞈ-ehˇ pyeuꞈ laˇ ngeh, aˬ yawꞈ-ahˇ pyehˬ 
nehˬ-awˇ, kʼaˇ iˇ mawꞈ gaˇ bi iˇ-awˬ. Aˬ yawꞈ-ahˇ nawˇ bahˬ-euˬ miˇ neh, zaˬ kʼaˆ loꞈ-
ehˇ sawˇ nehˬ-awˇ maˬ ya ahˬ dzaˬ-a.  

Aˬ li aˬ yuiꞈ gʼaˬ-ahˇ oꞈ-eu jeˬ biˇ 

15“Tsawˇ haˬ tiˬ gʼaˬ miˬ zaˬ nyiˬ gʼaˬ sheuˬ-awˇ, nyiˬ gʼaˬ luꞈ aˬ li jawˇ le-euˬ ehˇ-
awˬ. Ehˇ kʼawꞈ, dehꞈ beh beh le-euˬ aˬ li aˬ yuiꞈ gʼaˬ-aˬ, aˬ yawꞈ nui ma tsaˬ dzehˬ-
eu ma-euˬ aˬ li maˬ ngeuˇ-eu ehˇ-awˬ. 
16Tsawˇ haˬ kʼoeˇ gʼaˬ aˬ yawꞈ-euˬ zaˬ deuˬ-ahˇ jeˬ biˇ biˇ nehˬ ngeh, myaˆ pyawˬ 
huiˬ nyiˇ tseˇ-eu laꞈ kʼoeˇ, aˬ yawꞈ gaˬ dzehˬ-eu miˬ zaˬ gʼaˬ-euˬ aˬ li-ahˇ, aˬ li aˬ yuiꞈ 
gʼaˬ-ahˇ oꞈ-eu jeˬ biˇ maˬ ya biꞈ-a.  
17Aˬ li aˬ yuiꞈ gʼaˬ-aˬ, aˬ yawꞈ gaˬ dzehˬ-eu ma-euˬ zaˬ maˬ ngeuˇ kʼawꞈ, jeˬ biˇ biˇ 
nehˬ ngeh, nui deuˬ myaˆ maˬ tseˇ nyiˬ bymˇ ya biꞈ dzehˬ meh. Tsawˇ haˬ aˬ geu 
gʼaˬ maˬ kaˬ, yawˬ ha-euˬ aˬ li aˬ yuiꞈ gʼaˬ-ahˇ aˬ yuiꞈ gʼaˬ-euˬ jawˇ duˬ-ahˇ taˬ-awˇ, 
aˬ yawꞈ za geuˇ-eu jeˬ biˇ, zahˇ sahˇ kʼoꞈ kʼaˇ jaˆ-eu loꞈ-ehˇ ya biꞈ meh.  

Ehˇ dawˬ maˬ naˇ haˬ-eu aˬ li-ahˇ taꞈ-eu gaˇ kawˆ 

18“Tsawˇ haˬ tiˬ gʼaˬ, aˬ ma aˬ da-ahˇ puiˬ mawꞈ-eu, nui ma gʼahˇ-eu aˬ li tiˬ li jawˇ-
eu ehˇ-awˬ. Aˬ li kʼoeˇ li-ahˇ aˬ ma aˬ da deuˬ diˬ diˬ-ehˇ mehˬ nehˬ kʼawꞈ, ehˇ dawˬ 
maˬ naˇ haˬ-eu ehˇ-awˬ.  
19Aˬ yawꞈ jawˇ-eu meuˬ-euˬ lahˇ kʼehˬ-ahˇ, meuˬ kʼoeˇ taˆ aˬ yuiꞈ aˬ tsu geuꞈ-awˇ uˆ 
lahˇ-eu deuˬ jawˇ gaˇ, aˬ ma aˬ da deuˬ aˬ li kʼoeˇ gʼaˬ-ahˇ ya sheuˬ gʼeh meh.  
20‘Nga pehˬ-euˬ aˬ li heu gʼaˬ-aˬ, nui ma gʼahˇ-awˇ, aˬ ma aˬ da-euˬ ehˇ dawˬ maˬ 
naˇ haˬ ni, aˬ ma aˬ da-ahˇ puiˬ-eu uˬ taꞈ, pyuˇ zmˬ dzeh-awˇ, jiˇ baˬ dawˇ yehꞈ dawˇ 
yehꞈ-ehˇ jawˇ-eu aˬ li tiˬ gʼaˬ pyeuꞈ-eu meh’ lehˇ, aˬ yuiꞈ aˬ tsu kʼoeˇ deuˬ-ahˇ aˬ ma 
aˬ da ya ehˇ nehˬ meh.  
21Kʼoeˇ ngeh, meuˬ-ahˇ jawˇ-eu tsawˇ haˬ deuˬ aˬ li kʼoeˇ gʼaˬ-ahˇ kʼaˬ lo neh ya biˬ 
sehꞈ meh. Kʼoeˇ loꞈ-ehˇ jahˇ-eu laꞈ kʼoeˇ, kʼoeˇ loꞈ-ehˇ gʼeh-eu yaw haiˬ jeˬ byoˆ-iˇ ni 
naw maꞈ ya mˇ meh. Gaˇ kawˆ kʼoeˇ Iˇsaˬleˬlaˆ miˇ kʼahˬ laꞈ kʼoeˇ jawˇ-eu tsawˇ haˬ 
yawˬ gʼaˬ na luꞈ ya gaˬ-awˇ, guˆ-iˇ tehꞈ-a.  

Zahˇ sahˇ kʼoꞈ gʼawˬ mya jeˬ 

22“Tsawˇ haˬ tiˬ gʼaˬ na yaw haiˬ jeˬ mˇ-euˬ miˇ neh, aˬ cawˬ neh bi sehꞈ-awˇ, aˬ 
yawꞈ-euˬ gʼawˇ mawˇ kʼawˇ zeuˇ-ahˇ paꞈ gʼeu-awˇ bi jaˆ ngeh,  
23uˬ ciꞈ uˬ bya bya ni maˬ ya bi jaˆ-a. Aˬ yawꞈ ngeh nah neh ya duˬ pahˬ meh. Aˬ jeˬ 
miˇ neh ehˇ naˇ, tsawˇ shiˇ-euˬ gʼawˇ mawˇ kʼawˇ zeuˇ-ahˇ paꞈ-awˇ bi ga gʼeu-euˬ 
jeˬ-aˬ, Miˬyehˇ-euˬ yaˬ kʼehˇ yaˬ-eu jeˬ bi keuˆ le-eu meh. Nawˬ-euˬ Miˬyehˇ pyeuꞈ-
eu Sahˬpaˬ Miˬyehˇ nawˬ-ahˇ biꞈ-euˬ miˇ kʼahˬ-ahˇ nawˇ maˬ ya laˆ jawꞈ ni, tsawˇ 
shiˇ-euˬ gʼawˇ mawˇ kʼoeˇ duˬ pahˬ-awˬ.  

Dawˬmehˬ 22 

1“Nawˬ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ tiˬ gʼaˬ na-euˬ mawˇ neˇ maˬ 
ehˇ, yawˇ maˬ ehˇ, tiˬ mawˇ na iˇ byoˆ gʼeh-eu nawˇ ya mawˇ naˇ, maˬ siˬ maˬ mawˇ-
euˬ maˬ geuꞈ ni, teh kʼoꞈ gʼeh nehˬ-awˬ. 
2Ehˇ kʼawꞈ, yaw sahˇ gʼaˬ gaˇ mahˇ jawˇ-eu miˇ neh, yaw sahˇ maˬ siˬ duˬ nya naˇ, 
nawˬ-euˬ nymˇ-ahˇ teh kʼoꞈ gʼeh-awˇ, yaw sahˇ gʼaˬ poˆ kʼoꞈ laˇ ngeh biꞈ kʼoꞈ nehˬ-
awˬ.  
3Yawˬ ha-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ-euˬ mahˬ tahˬ laˆ maˬ ehˇ, 
mehˬ tsoeˬ maˬ ehˇ, nui jeˬ aˬ geu jeˬ maˬ ehˇ, byoˆ-iˇ ngeh, nawˇ ya mawˇ naˇ, kʼoeˇ 
loꞈ-ehˇ jahˇ-awˬ.  
4“Yawˬ ha-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ tiˬ gʼaˬ na-euˬ mahˬ tahˬ laˆ 
maˬ ehˇ, mawˇ neˇ maˬ ehˇ, coˬ dzeh taˬ-euˬ gaˇ nawˇ ya mawˇ ngeh, maˬ siˬ maˬ 
mawˇ-euˬ maˬ geuꞈ ni, aˬ yawꞈ nehˬ-ehˇ caw baꞈ tuˇ nehˬ-awˬ.  
5“Zaˬ miˬ zaˬ deuˬ kʼaˬ dzeˇ zaˬ deuˬ-euˬ mehˬ tsoeˬ maˬ ya dm-a. Kʼaˬ dzeˇ zaˬ deuˬ 
kʼawꞈ zaˬ miˬ zaˬ deuˬ-euˬ mehˬ tsoeˬ maˬ ya dm-a. Kʼoeˇ loꞈ-ehˇ jahˇ-eu tsawˇ haˬ-
ahˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ bye-eu meh.  
6“Aˇ bawˇ kʼoeˇ taˆ jaˆ-eu aˇ jiˇ bahˬ laꞈ kʼoeˇ maˬ ehˇ, miˇ tsaˬ-ahˇ jaˆ-eu aˇ jiˇ bahˬ 
laꞈ kʼoeˇ maˬ ehˇ, ya uˆ uˆ luꞈ-eu aˇ jiˇ maˬ kaˬ, zaˬ ceuꞈ ahˇ taˬ-awˇ jawˇ-eu aˇ jiˇ maˬ 
kaˬ, nawˇ ya mawˇ ngeh, aˬ ma mawˇ maˬ ya nyehꞈ-a.  
7Zaˬ deuˬ-ahˇ nawˇ nyehꞈ geuꞈ kʼawꞈ, aˬ ma mawˇ-ahˇ nawˇ ya pyehˬ nehˬ meh. 
Nawˇ ziˇ baw-awˇ, baw le za le ni kʼoeˇ loꞈ-ehˇ ya mˇ meh.  
8“Nawˇ nymˇ yaw shuiꞈ tsoˆ ngeh, nymˇ mˬ jawˬ jawˬ-ehˇ ya taw lahˇ meh. Tsawˇ 
haˬ tiˬ gʼaˬ na ga sehꞈ naˇ, nawˬ-euˬ kʼoeˇ taˆ iˬ baˇ maˬ ya bi keuˆ le-eu gʼaˇ duˬ, 
kʼoeˇ loꞈ-ehˇ ya jahˇ meh.  
9“Nawˬ-euˬ aˬ gaꞈ yaˇ kmˇ laꞈ kʼoeˇ nui jeˬ maˬ ya ka keuˬ-a. Ka keuˬ naˇ, aˬ gaꞈ aˇ 
siˬ maˬ ehˇ, nui jeˬ maˬ ehˇ, nawˇ maˬ ya pyaˆ dzaˬ-a.  
10“Mawˇ neˇ hawˇ-eu mahˬ tahˬ laˆ tiˬ gaˇ paꞈ gm-awˇ deh yaˇ maˬ ya tsehˬ-a.  
11“Yawˇ caꞈ hm hawˇ-eu saˬ laˬ saˬ kahˇ tiˬ gaˇ zaꞈ keuˬ-awˇ, dm gʼaˬ dm lmˇ maˬ ya 
guꞈ dm-a.  
12“Nawˬ-euˬ mehˬ tsoeˬ-euˬ mehˬ dzaˬ laꞈ coeˇ oeˬ coeˇ luꞈ-ahˇ, dawˬ sheuˇ ya guꞈ 
tsoꞈ meh.  

Kʼaˬ dzeˇ zaˬ hawˇ-eu zaˬ miˬ zaˬ jawˇ taꞈ-eu zahˇ sahˇ kʼoꞈ 

13“Tsawˇ haˬ tiˬ gʼaˬ miˬ zaˬ sheuˬ-awˇ, jawˇ taꞈ gʼaˬ-awˇ neh, maˬ paˇ sheuˬ mawꞈ-
ehˇ pyeuꞈ-iˇ-euˬ ehˇ-awˬ.  
14Kʼoeˇ miˇ neh, zaˬ miˬ zaˬ kʼoeˇ gʼaˬ-ahˇ aˬ yawꞈ sheuˬ ngeh, miˬ shuiꞈ maˬ ngeuˇ 
law hawˇ ngaˬ lehˇ, maˬ tsaˬ maˬ dawˇ-eu laꞈ kʼoeˇ dehˬ lehꞈ-eu ehˇ-awˬ.  
15“Kʼoeˇ loꞈ-ehˇ gʼeh-eu gaˇ kawˆ pyeuꞈ doˆ laˇ naˇ, zaˬ miˬ zaˬ kʼoeˇ gʼaˬ-euˬ aˬ ma 
aˬ da deuˬ, oeˇ mˇ baˇ ngeh zmˬ-euˬ shiˬ lehꞈ-eu kʼawˬ daˬ yuˇ-awˇ, meuˬ kʼoeˇ taˆ 
aˬ yuiꞈ aˬ tsu geuꞈ-eu deuˬ jawˇ-eu saˇ naˇ-ahˇ iˇ-awˇ, aˬ yawꞈ ha-euˬ aˬ buˇ miˬ 
shuiꞈ pyeuꞈ-eu gaˇ kawˆ saˇ kiˇ ya kamˬ meh.  
16Zaˬ miˬ aˬ buˇ kʼoeˇ gʼaˬ-euˬ aˬ da gʼaˬ, aˬ yawꞈ maꞈ-ahˇ heu loꞈ-ehˇ ya ehˇ nehˬ 
meh. ‘Ngaˬ buˇ-ahˇ, tsawˇ haˬ heu gʼaˬ-ahˇ bi mˇ dzaˬ-iˇ-euˬ ma. Ehˇ kʼawꞈ, nymˬ-mˇ, 
ngaˬ buˇ-ahˇ aˬ yawꞈ maˬ paˇ geuꞈ mawꞈ ni pyeuꞈ laˇ taˬ-euˬ meh.  
17Zaˬ miˬ zaˬ heu gʼaˬ-ahˇ aˬ yawꞈ sheuˬ ngeh, miˬ shuiꞈ maˬ ngeuˇ law hawˇ ngaˬ 
lehˇ, maˬ tsaˬ maˬ dawˇ-eu laꞈ kʼoeˇ dehˬ lehꞈ-eu meh. Ehˇ kʼawꞈ, ngaˬ buˇ-aˬ miˬ 
shuiˬ pyeuꞈ-euˬ gaˇ kawˆ saˇ kiˇ jaˆ ma. Oeˇ mˇ baˇ ngeh zmˬ-euˬ shiˬ lehꞈ-eu kʼawˬ 
daˬ heu hmˬ-ahˇ haw-awˬ’ lehˇ ya ehˇ meh.  
18Kʼoeˇ naˇ, meuˬ kʼoeˇ taˆ aˬ yuiꞈ aˬ tsu geuꞈ luꞈ-eu deuˬ kʼaˬ dzeˇ zaˬ kʼoeˇ gʼaˬ-ahˇ 
nyehꞈ-awˇ ya diˬ meh.  
19Kʼaˬ dzeˇ zaˬ kʼoeˇ gʼaˬ-ahˇ pyuˇ maˇ byaˆ tiˬ yaˇ byaˆ aˬ yawꞈ maꞈ guiˇ oꞈ tiꞈ-awˇ, 
zaˬ miˬ aˬ buˇ kʼoeˇ gʼaˬ-euˬ aˬ da-ahˇ ya biꞈ meh. Aˬ jeˬ miˇ neh ehˇ naˇ, Iˇsaˬleˬlaˆ 
tsawˇ jeuˬ zaˬ miˬ zaˬ tiˬ gʼaˬ kʼoeˇ taˆ shaꞈ dawˇ-eu jeˬ keuˆ le ni aˬ yawꞈ jahˇ-euˬ 
meh. Kʼoeˇ uˬ taꞈ, zaˬ miˬ zaˬ kʼoeˇ gʼaˬ-ahˇ aˬ yawꞈ paˇ ya sheuˬ kʼoꞈ-awˇ, maˬ shiˇ 
tiˬ ziˇ maˬ ya gʼawˬ-iˇ-a.  
20“Ehˇ kʼawꞈ, kʼaˬ dzeˇ zaˬ gʼaˬ neh ehˇ-euˬ loꞈ-ehˇ tsaˬ-awˇ, zaˬ miˬ aˬ buˇ kʼoeˇ gʼaˬ 
miˬ shuiꞈ pyeuꞈ-eu gaˇ kawˆ saˇ kiˇ maˬ jaˆ naˇ,  
21zaˬ miˬ aˬ buˇ kʼoeˇ gʼaˬ-ahˇ aˬ yawꞈ aˬ da-euˬ nymˇ gʼoˆ kʼehˬ-ahˇ aˬ yawꞈ maꞈ 
sheuˬ gʼeh-awˇ, zaˬ miˬ aˬ buˇ kʼoeˇ gʼaˬ jawˇ-eu meuˬ-ahˇ jawˇ-eu tsawˇ haˬ deuˬ 
neh kʼaˬ lo ya bi biˬ sehꞈ meh. Zaˬ miˬ aˬ buˇ kʼoeˇ gʼaˬ-aˬ, maˬ mˇ dzaˬ-iˇ mi naˆ-ehˇ, 
yawˬ ha aˬ da-euˬ nymˇ-ahˇ jawˇ ngeh neh kʼaˬ dzeˇ zaˬ nehˬ-ehˇ yuꞈ taꞈ-eu laꞈ 
kʼoeˇ, aˬ dui-euˬ tsawˇ jeuˬ laꞈ kʼoeˇ shaꞈ dawˇ-eu jeˬ doˆ laˇ ni mˇ-euˬ meh. Kʼoeˇ 
loꞈ-ehˇ gʼeh-eu maˬ muiˬ maˬ jaˬ-eu jeˬ maˬ ya doˆ laˇ ni, naw maꞈ kʼoeˇ loꞈ-ehˇ ya 
mˇ meh.  
22“Tsawˇ haˬ tiˬ gʼaˬ aˬ cawˬ-euˬ miˬ zaˬ nehˬ-ehˇ joe luꞈ-eu ya mawˇ naˇ, nyiˬ gʼaˬ 
luꞈ-ahˇ ya sehꞈ meh. Kʼoeˇ loꞈ-ehˇ gʼeh-eu maˬ muiˬ maˬ jaˬ-eu jeˬ maˬ ya bi doˆ laˇ 
ni, naw maꞈ kʼoeˇ loꞈ-ehˇ ya jahˇ meh.  
23“Tsawˇ haˬ tiˬ gʼaˬ aˬ cawˬ-ahˇ ngehˬ cawˬ tsehˆ taˬ-euˬ zaˬ miˬ aˬ buˇ tiˬ gʼaˬ 
nehˬ-ehˇ meuˬ laꞈ kʼoeˇ yuꞈ taꞈ luꞈ gaˇ bi nyehꞈ-euˬ ehˇ-awˬ.  
24Kʼoeˇ loꞈ-ehˇ pyeuꞈ laˇ naˇ, aˬ yawꞈ nyaꞈ nyiˬ gʼaˬ luꞈ-ahˇ meuˬ laꞈ nyiˇ sheuˬ doˆ 
gʼeh-awˇ, kʼaˬ lo neh ya biˬ sehꞈ meh. Zaˬ miˬ aˬ buˇ kʼoeˇ gʼaˬ ya shiˇ-eu tsaˬ meh. 
Aˬ jeˬ miˇ neh ehˇ naˇ, aˬ cawˬ-ahˇ guˇ gaˬ nya-eu meuˬ laꞈ kʼoeˇ kʼoeˇ loꞈ-ehˇ pyeuꞈ 
laˇ-euˬ kʼawꞈ, caw ba le-awˬ lehˇ aˬ yawꞈ maˬ guˇ-a. Kʼaˬ dzeˇ zaˬ kʼoeˇ gʼaˬ ya shiˇ-

eu kʼawꞈ tsaˬ meh. Aˬ jeˬ miˇ neh ehˇ naˇ, aˬ cawˬ-ahˇ ngehˬ cawˬ tsehˆ taˬ-euˬ zaˬ 
miˬ aˬ buˇ nehˬ-ehˇ aˬ yawꞈ yuꞈ taꞈ-euˬ meh. Kʼoeˇ loꞈ-ehˇ gʼeh-eu maˬ muiˬ maˬ jaˬ-
eu jeˬ maˬ ya doˆ laˇ ni, naw maꞈ kʼoeˇ loꞈ-ehˇ ya mˇ meh.  
25“Tsawˇ haˬ tiˬ gʼaˬ na, aˬ cawˬ-ahˇ ngehˬ cawˬ tsehˆ taˬ-euˬ zaˬ miˬ aˬ buˇ tiˬ gʼaˬ-
ahˇ, bawˇ tsahˬ-ahˇ tahˬ puˬ-awˇ, dawꞈ-awˇ yehˬ bawˬ sehˇ lu-ehˇ gʼeh nehˬ-euˬ 
ehˇ-awˬ. Kʼoeˇ loꞈ-ehˇ pyeuꞈ laˇ naˇ, kʼaˬ dzeˇ zaˬ gʼaˬ-ahˇ tehꞈ-ehˇ ya sehꞈ meh.  
26Zaˬ miˬ aˬ buˇ kʼoeˇ gʼaˬ-ahˇ tiˬ jeˬ-iˬ maˬ ya jahˇ-a. Aˬ jeˬ miˇ neh ehˇ naˇ, ya shiˇ 
gaˇ keuˆ ni aˬ yawꞈ neh mˇ lehˬ taˬ-euˬ jeˬ maˬ jaˆ-a. Gaˇ kawˆ heu hmˬ-aˬ, tsawˇ haˬ 
tiˬ gʼaˬ neh yawˬ gʼaˬ yawˬ-ahˇ dawꞈ-awˇ sehꞈ-euˬ gaˇ kawˆ-ahˇ duˇ-eu meh.  
27Kʼaˬ dzeˇ zaˬ kʼoeˇ gʼaˬ bawˇ tsahˬ-ahˇ aˬ yawꞈ-ahˇ yehˬ bawˬ sehˇ lu-ehˇ jahˇ-euˬ 
miˇ neh, caw ba le-awˬ lehˇ aˬ yawꞈ guˇ kʼawꞈ, caw ba nehˬ-eu gʼaˬ maˬ jawˇ-a.  
28“Tsawˇ haˬ tiˬ gʼaˬ na, ngehˬ cawˬ taˬ-euˬ maˬ jaˆ-eu zaˬ miˬ aˬ buˇ tiˬ gʼaˬ-ahˇ 
dawꞈ-awˇ yehˬ bawˬ sehˇ lu-ehˇ jahˇ luꞈ gaˇ aˬ cawˬ neh bi nyehꞈ-euˬ ehˇ-awˬ.  
29Tsawˇ haˬ kʼoeˇ gʼaˬ zaˬ miˬ aˬ buˇ-euˬ aˬ da-ahˇ zaˬ miˬ laˬ poeˬ pyuˇ maˇ byaˆ 
ngaˬ tseˇ byaˆ ya biꞈ-awˇ, zaˬ miˬ aˬ buˇ kʼoeˇ gʼaˬ-ahˇ ya sheuˬ meh. Aˬ jeˬ miˇ neh 
ehˇ naˇ, zaˬ miˬ aˬ buˇ kʼoeˇ gʼaˬ-ahˇ aˬ yawꞈ yehˬ bawˬ sehˇ lu-ehˇ jahˇ nehˬ-euˬ 
meh. Zaˬ miˬ aˬ buˇ kʼoeˇ gʼaˬ-ahˇ maˬ shiˇ tiˬ ziˇ aˬ yawꞈ maˬ gʼawˬ-iˇ ni ya dahˬ 
dzaˬ meh.  
30“Yawˬ ha aˬ da-euˬ miˬ zaˬ tiˬ gʼaˬ na nehˬ-ehˇ yuꞈ taꞈ-eu laꞈ kʼoeˇ, yawˬ ha aˬ da-
euˬ kʼoeˇ taˆ shaꞈ dawˇ-eu jeˬ keuˆ le ni tsawˇ haˬ tiˬ gʼaˬ-iˬ maˬ mˇ kʼmˬ-a.  

Dawˬmehˬ 23 

Sahˬpaˬ Miˬyehˇ-euˬ tsawˇ haˬ aˇ maꞈ laꞈ kʼoeˇ neh teh dzeh-eu 

1“Shawꞈ-euˬ tsawˇ haˬ maˬ ehˇ, uˬ kʼawˇ pyehˆ tsehˆ dzeh-euˬ tsawˇ haˬ maˬ ehˇ, 
Sahˬpaˬ Miˬyehˇ-euˬ tsawˇ haˬ aˇ maꞈ laꞈ kʼoeˇ maˬ ya uˇ leˇ-a.  
2“Aˬ da maˬ baw gaˇ dehꞈ le-euˬ tsawˇ haˬ hawˇ-eu, aˬ yawꞈ-euˬ zaˬ deuˬ uˆ deuˬ, 
tseˇ ziˇ keuˆ ni Sahˬpaˬ Miˬyehˇ-euˬ tsawˇ haˬ aˇ maꞈ laꞈ kʼoeˇ maˬ ya uˇ leˇ-a.  
3“Aˬmoˬ tsawˇ haˬ maˬ ehˇ, Mawˇbaˆ tsawˇ haˬ maˬ ehˇ, aˬ yawꞈ maꞈ-euˬ zaˬ deuˬ uˆ 
deuˬ maˬ ehˇ, tseˇ ziˇ keuˆ laˇ kʼawꞈ, Sahˬpaˬ Miˬyehˇ-euˬ tsawˇ haˬ aˇ maꞈ laꞈ kʼoeˇ 
maˬ ya uˇ leˇ-a.  
4Iˇjiˇtuˆ miˇ kʼahˬ laꞈ kʼoeˇ neh nawˇ doˆ le ngeh, aˬ yawꞈ maꞈ nawˬ-ahˇ dzaˬ dzaˬ 
dawˇ dawˇ hawˇ-eu iˇ cuꞈ maˬ biꞈ-euˬ uˬ taꞈ, naw maꞈ-ahˇ yaˬ kʼehˇ bi yaˬ-eu lehˇ, 
Maˬsaˬpoˬtaˬmiˇ miˇ kʼahˬ-ahˇ jaˆ-eu Peˬdawˬ meuˬ-ahˇ jawˇ-eu Beˬyoˇ-euˬ aˬ li 
Baˬlamˬ-ahˇ aˬ yawꞈ maꞈ aˇ poeˬ biꞈ-awˇ, kuˇ taˬ-euˬ meh.  
5Ehˇ kʼawꞈ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ gaˬ-eu miˇ neh, 
Baˬlamˬ-euˬ ehˇ dawˬ-ahˇ maˬ naˇ haˬ ni, yaˬ kʼehˇ yaˬ-euˬ jeˬ-ahˇ guiˬ lahˬ bi pyeuꞈ 
laˇ-euˬ meh.  
6Nawˇ kʼaˇ dehꞈ kʼoeˇ keuˆ ni, tsawˇ jeuˬ heu deuˬ-ahˇ caw ba-eu maˬ ehˇ, bi baw bi 
za le ni jahˇ nehˬ-eu maˬ ehˇ, maˬ ya mˇ-a.  

7“Eˬdoˬ tsawˇ jeuˬ-ahˇ taˬ taˬ nyiˇ. Aˬ yawꞈ maꞈ-aˬ, nawˬ-euˬ aˬ yuiꞈ aˬ nyiˇ pyeuꞈ-eu 
meh. Iˇjiˇtuˆ tsawˇ haˬ-ahˇ kʼawꞈ taˬ taˬ nyiˇ. Aˬ yawꞈ maꞈ-euˬ miˇ kʼahˬ laꞈ kʼoeˇ 
nawˇ ya jawˇ haw-euˬ meh.  
8Smˬ ziˇ dehꞈ dzeuˇ laꞈ ngeh, aˬ yawꞈ maꞈ-euˬ zaˬ deuˬ uˆ deuˬ-ahˇ, Sahˬpaˬ 
Miˬyehˇ-euˬ tsawˇ haˬ aˇ maꞈ laꞈ kʼoeˇ bi uˇ laˇ nya meh.  

Guiˇ deuˆ-eu deuˬ-euˬ taˆ ya bi muiˬ ya bi shawˇ-eu 

9“Nawˇ guiˇ deuˆ-eu laꞈ kʼoeˇ taˆ tsoˆ-awˇ jawˇ ngeh, zahˇ sahˇ kʼoꞈ-ahˇ taꞈ leˇ-eu laꞈ 
kʼoeˇ maˬ shawˇ-eu tsawˇ haˬ maˬ ya pyeuꞈ laˇ ni, yawˬ haˇ yawˬ ha ya yahˇ meh.  
10Tsawˇ haˬ tiˬ gʼaˬ na, uˬ ciꞈ paw kʼaˬ miˬ sheu-eu yuꞈ maˆ maˆ-eu laꞈ kʼoeˇ maˬ 
shawˇ-eu jeˬ yoeˇ doˆ-eu ngeuˇ naˇ, taˆ laꞈ nyiˇ paw doˆ-iˇ-awˇ ya jawˇ meh.  
11Uˬ ciꞈ uˬ taw paw aˬ yawꞈ-euˬ gʼawˇ mawˇ dzuiꞈ shawˇ-awˇ, nahˇ ma ga ahˇ ngeh, 
taˆ laꞈ kʼoeˇ gʼoꞈ uˇ laˇ nya meh.  
12“Taˆ laꞈ nyiˇ paw gaˇ nyiˇ iˇ duˬ tiˬ tsahˇ ya bi jaˆ meh.  
13Nawˇ gaˇ nyiˇ iˇ ngeh, duˬ kʼahˬ kʼahˬ-awˇ, gaˇ nyiˇ iˇ gʼaˬ ngeh paˇ dehˬ kaˬ yaꞈ-eu 
gʼaˇ duˬ, nawˬ-euˬ guiˇ deuˆ-eu keu ka deuˬ laꞈ kʼoeˇ, daˇ ceh tiˬ hmˬ ya bi ahˇ meh.  
14Nawˬ-euˬ taˆ-ahˇ, zahˇ sahˇ kʼoꞈ-ahˇ tsaˬ ni yaw muiˬ yaw shawˇ shawˇ-ehˇ bi jaˆ-
awˬ. Aˬ jeˬ miˇ neh ehˇ naˇ, nawˬ-ahˇ haw piˇ-eu gʼaˇ duˬ maˬ ehˇ, nawˬ-ahˇ muiˇ-eu 
deuˬ-ahˇ nawˇ gʼaˬ leˇ nya ni caw ba-eu gʼaˇ duˬ maˬ ehˇ, nawˬ-euˬ Miˬyehˇ pyeuꞈ-
eu Sahˬpaˬ Miˬyehˇ nawˬ nehˬ-ehˇ taˆ laꞈ kʼoe jawˇ-eu meh. Sahˬpaˬ Miˬyehˇ nawˬ-
ahˇ maˬ ya byehˇ dzeh yaꞈ-eu gʼaˇ duˬ, maˬ muiˬ maˬ shawˇ-eu jeˬ maˬ mˇ ni jawˇ-
awˬ.  

Zahˇ sahˇ kʼoꞈ gʼawˬ mya jeˬ 

15“Zaˬ kʼaˆ tiˬ gʼaˬ na, yaw sahˇ gʼaˬ jawˇ gaˇ neh cehˆ doˆ le-awˇ, nawˬ-ahˇ uˬ duˬ 
tahˬ shaˇ laˇ naˇ, maˬ bi gʼoꞈ-iˇ ni nawˬ nehˬ-ehˇ bi jawˇ-awˬ.  
16Naw maꞈ-euˬ meuˬ deuˬ laꞈ kʼoeˇ aˬ yawꞈ kʼaˇ jawˇ mawꞈ-eu meuˬ-ahˇ ya bi jawˇ 
meh. Aˬ yawꞈ-ahˇ maˬ ya kʼehˬ maˬ ya kʼaˆ nehˬ-a.  
17“Iˇsaˬleˬlaˆ tsawˇ haˬ laꞈ kʼoeˇ, zaˬ miˬ zaˬ maˬ ehˇ, kʼaˬ dzeˇ zaˬ maˬ ehˇ, muiˬ-eu 
shawˇ-eu meh maˬ laˇ geuꞈ-awˇ maˬ ya bi jawˇ-a. 
18Kʼoeˇ loꞈ-ehˇ mˇ-awˇ za-euˬ pyuˇ kʼoeˇ neh, saˇ jaˇ mˇ byah-eu aˇ poeˬ biꞈ-eu gʼaˇ 
duˬ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ nymˇ-ahˇ maˬ ya yuˇ laꞈ-a. 
Muiˬ-eu shawˇ-eu meh maˬ laˇ geuꞈ-eu jeˬ-ahˇ Sahˬpaˬ Miˬyehˇ bye-eu meh.  
19“Nawˬ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ tiˬ gʼaˬ na-ahˇ, pyuˇ maˬ ehˇ, 
dzaˬ dzaˬ dawˇ dawˇ maˬ ehˇ, nui jeˬ maˬ ehˇ, nawˇ paˇ nehˬ ngeh, jiˇ jeuˬ maˬ ya 
yuˇ-a.  
20Aˬ cawˬ tsawˇ jeuˬ-ahˇ nawˇ paˇ nehˬ ngeh, jiˇ jeuˬ yuˇ dzaˬ nya meh. Ehˇ kʼawꞈ, 
nawˬ-euˬ tsawˇ jeuˬ Iˇsaˬleˬlaˆ tsawˇ haˬ kʼoeˇ taˆ nawˇ jiˇ jeuˬ maˬ ya yuˇ-a. Nawˇ 
jawˇ leˇ-eu lehˇ gʼeh-eu miˇ kʼahˬ-ahˇ, nawˬ neh kʼaˇ mˇ kʼaˇ shaˇ-euˬ jeˬ laꞈ kʼoeˇ, 
Sahˬpaˬ Miˬyehˇ guiˬ lahˬ biꞈ laꞈ ni, zahˇ sahˇ kʼoꞈ heu hmˬ-ahˇ caw teh-awˬ.  
21“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ nawˇ saˇ jaˇ dzaˬ naˇ, saˇ jaˇ kʼaˇ 
dzaˬ taˬ-euˬ loꞈ-ehˇ maˬ mˇ byah ni maˬ ya byehˇ-a. Nawˬ neh saˇ jaˇ dzaˬ taˬ-euˬ 

jeˬ-ahˇ, Sahˬpaˬ Miˬyehˇ aˬ diˇ aˬ maˇ maˬ byehˇ nehˬ laꞈ-a. Maˬ mˇ byah naˇ, nawˬ-
euˬ kʼoeˇ taˆ iˬ baˇ jaˆ-eu meh.  
22Sahˬpaˬ Miˬyehˇ-ahˇ saˇ jaˇ maˬ dzaˬ-ehˇ jawˇ-eu jeˬ-aˬ, iˬ baˇ maˬ ngeuˇ-a.  
23Ehˇ kʼawꞈ, yawˬ ha nui ma keuˆ-eu laꞈ kʼoeˇ saˇ jaˇ dzaˬ naˇ, maˬ byehˇ ni ya mˇ 
byah meh.  
24“Aˬ cawˬ-euˬ aˬ gaꞈ yaˇ kmˇ-ahˇ nawˇ cah tsehˆ ngeh, nawˇ kʼaˇ dzaˬ mawꞈ-eu 
myaˆ ni aˬ gaꞈ aˇ siˬ pyaˆ dzaˬ nya meh. Ehˇ kʼawꞈ, tiˬ gaˇ paw pyaˆ ahˇ-awˇ, iˇ kahˇ-
ahˇ maˬ ya yuˇ kʼoꞈ gʼeh-a.  
25Aˬ cawˬ-euˬ deh yaˇ-ahˇ nawˇ cah tsehˆ ngeh, nawˬ-euˬ aˬ laꞈ neh cehˇ nmˇ shawˆ 
dzaˬ nya meh. Ehˇ kʼawꞈ, yehˬ kʼoꞈ neh maˬ ya yehˬ-a.  

Dawˬmehˬ 24 

Miˬ zaˬ kʼoꞈ-eu gaˇ kawˆ 

1“Tsawˇ haˬ tiˬ gʼaˬ miˬ zaˬ sheuˬ-awˇ jawˇ-eu laꞈ kʼoeˇ, aˬ yawꞈ-euˬ miˬ zaˬ-ahˇ aˬ 
yawꞈ nui ma maˬ tsaˬ-eu jeˬ jaˆ-eu miˇ neh, kʼoꞈ ma lehˇ noeˬ tsehˆ-eu laꞈ kʼoeˇ, miˬ 
zaˬ kʼoꞈ-eu sahˬ boꞈ boꞈ-awˇ, aˬ yawꞈ-euˬ miˬ zaˬ-ahˇ biꞈ-awˇ, aˬ yawꞈ-euˬ nymˇ-ahˇ 
neh bi doˆ-iˇ-euˬ ehˇ-awˬ.  
2Kʼoeˇ naˇ, zaˬ miˬ zaˬ kʼoeˇ gʼaˬ yawˬ gʼaˬ yawˬ-ahˇ paˇ mˇ dzaˬ-iˇ-euˬ ehˇ-awˬ.  
3Kʼoeˇ gʼaˬ kʼawꞈ, aˬ yawꞈ-ahˇ nui ma maˬ tsaˬ-eu miˇ neh kʼoꞈ ma lehˇ noeˬ tsehˆ-
eu laꞈ kʼoeˇ, miˬ zaˬ kʼoꞈ-eu sahˬ boꞈ boꞈ-awˇ, aˬ yawꞈ-ahˇ biꞈ-awˇ, aˬ yawꞈ-euˬ 
nymˇ-ahˇ neh bi doˆ-iˇ-euˬ ehˇ-awˬ. Maˬ ngeuˇ naˇ, aˬ yawꞈ-euˬ kʼaˬ dzeˇ zaˬ jeˬ nah 
gʼaˬ shiˇ-euˬ ehˇ-awˬ.  
4Kʼoeˇ loꞈ-ehˇ pyeuꞈ laˇ gʼaˬ ngeh, aˬ yawꞈ-euˬ kʼaˬ dzeˇ zaˬ yaw beh gʼaˬ aˬ yawꞈ-
ahˇ maˬ paˇ ya sheuˬ kʼoꞈ geuꞈ meh. Zaˬ miˬ zaˬ kʼoeˇ gʼaˬ-aˬ, jawꞈ-iˇ-euˬ tsawˇ haˬ 
pyeuꞈ-eu meh lehˇ aˬ yawꞈ ya siˬ nya meh. Zaˬ miˬ zaˬ kʼoeˇ gʼaˬ-ahˇ aˬ yawꞈ paˇ 
sheuˬ kʼoꞈ naˇ, Sahˬpaˬ Miˬyehˇ-ahˇ mˇ bahˬ gaˇ duˇ-eu meh. Nawˬ-euˬ Miˬyehˇ 
pyeuꞈ-eu Sahˬpaˬ Miˬyehˇ nawˬ-ahˇ biꞈ-eu lehˇ gʼeh-eu miˇ kʼahˬ laꞈ kʼoeˇ, kʼoeˇ loꞈ-
ehˇ guˆ laˇ paˬ-ehˇ gʼeh-eu iˬ baˇ nawˇ maˬ ya mˇ-a.  

Zahˇ sahˇ kʼoꞈ gʼawˬ mya jeˬ 

5“Miˬ zaˬ sheuˬ-euˬ tiˬ dehˬ pyeuꞈ-eu tsawˇ haˬ-ahˇ, guiˇ deuˆ-eu paw taꞈ leˇ-eu gaˇ 
maˬ ehˇ, miˇ kʼahˬ-ahˇ taꞈ leˇ-eu gaˇ maˬ ehˇ, maˬ ya bi mˇ-a. Aˬ yawꞈ-euˬ miˬ zaˬ 
nehˬ-ehˇ laˬ kʼaˬ tiˬ cehˇ bi dehꞈ taꞈ-eu gʼaˇ duˬ, tiˬ kʼoꞈ byah ni, aˬ yawꞈ-ahˇ gaˇ tiˬ 
hmˬ-iˬ maˬ ya bi doˇ leˇ-a.  
6“Tsawˇ haˬ tiˬ gʼaˬ na-ahˇ, nawˇ tiˬ jeˬ paˬ biꞈ paˇ nehˬ ngeh, aˬ yawꞈ lehˬ dzaˬ luꞈ-
eu lo lehˬ nawˬ-ahˇ maˬ ya bi biꞈ daˇ-a. Kʼoeˇ loꞈ-ehˇ jahˇ naˇ, aˬ yawꞈ pehˬ zaˬ yaw 
dehꞈ ya dehꞈ-eu gʼaˇ duˬ, dzaˬ-eu dawˇ-eu laˆ saˆ-eu keu ka nawˇ yuˇ-euˬ jeˬ pyeuꞈ-
eu meh.  
7“Tsawˇ haˬ aˬ geu gʼaˬ maˬ kaˬ, yawˬ ha-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ 
haˬ tiˬ gʼaˬ na-ahˇ kʼoeˬ-awˇ, yawˬ ha-euˬ zaˬ kʼaˆ bi geuꞈ-eu maˬ ehˇ, aˬ cawˬ zaˬ 
kʼaˆ bi geuꞈ-eu gʼaˇ duˬ ahˬ dzaˬ-eu maˬ ehˇ, mˇ naˇ, sehꞈ gaˇ ya daˬ tehꞈ-a, Kʼoeˇ loꞈ-
ehˇ gʼeh-eu yaw haiˬ jeˬ maˬ ya bi doˆ laˇ ni, kʼoeˇ loꞈ-ehˇ ya sehꞈ meh.  

8“Nawˇ nyawˬ naˇ laˇ naˇ, Leˬbiˇ tsawˇ haˬ piˇ ma deuˬ neh kʼaˇ ehˇ nehˬ laꞈ-eu loꞈ-
ehˇ, tiˬ dawˬ-iˬ maˬ leuˇ ni mˇ-awˬ. Ngaˬ neh aˬ yawꞈ maꞈ-ahˇ biꞈ taˬ-euˬ mehˬ-eu 
tsoˆ-eu jeˬ mehˬ nah caw teh-awˬ. 
9Iˇjiˇtuˆ miˇ kʼahˬ laꞈ kʼoeˇ neh nawˇ doˆ le ngeh, nawˬ-euˬ Miˬyehˇ pyeuꞈ-eu 
Sahˬpaˬ Miˬyehˇ neh Miˇliˬyaˬ-ahˇ aˬ joˆ-ehˇ jahˇ nehˬ-euˬ gaˇ kawˆ-ahˇ nawˇ noeˬ 
keuˆ-awˬ.  
10“Tsawˇ haˬ tiˬ gʼaˬ na-ahˇ nawˇ tiˬ jeˬ paˬ paˇ nehˬ ngeh, aˬ yawꞈ-euˬ nymˇ-ahˇ uˇ-
iˇ-awˇ, aˬ yawꞈ neh biꞈ daˇ nehˬ laꞈ-euˬ pehˇ kʼahˬ nawˇ maˬ ya yuˇ-a.  
11Nawˇ nymˇ laꞈ nyiˇ paw loꞈ-awˇ, aˬ yawˇ yawꞈ bi yuˇ doˆ laꞈ-awˇ, nawˬ-ahˇ bi biꞈ 
daˇ laˇ-awˬ.  
12Aˬ yawꞈ yaw shaˬ zaˬ tiˬ gʼaˬ pyeuꞈ naˇ, uˬ ciꞈ paw pehˇ kʼahˬ kʼoeˇ kahˇ nawˇ jawˇ 
gaˇ maˬ ya bi jaˆ-a.  
13Aˬ yawꞈ dm-awˇ yuꞈ-eu gʼaˇ duˬ, uˬ ciꞈ aˬ yawꞈ miˇ yawꞈ biꞈ kʼoꞈ nehˬ-awˬ. Kʼoeˇ 
loꞈ-ehˇ jahˇ naˇ, tsawˇ haˬ kʼoeˇ gʼaˬ nawˬ-ahˇ guiˬ lahˬ huiˬ tehꞈ-a. Nawˬ-euˬ 
Miˬyehˇ pyeuꞈ-eu Sahˬpaˬ Miˬyehˇ kʼawꞈ, nawˬ-ahˇ nui ma tsaˬ tehꞈ-a.  
14“Naw maꞈ-euˬ meuˬ deuˬ laꞈ kʼoeˇ jawˇ-eu nawˬ-ahˇ gʼaˬ mahˇ mahˇ dzaˬ-eu yaw 
shaˬ zaˬ pyeuꞈ-eu nawˬ-euˬ tsawˇ jeuˬ Iˇsaˬleˬlaˆ tsawˇ haˬ-ahˇ maˬ ehˇ, boeˇ miˬ 
shiˬ kʼaˬ-ahˇ maˬ ehˇ, nawˇ tsawˇ gahˇ maˬ ya gahˇ dzaˬ-a.  
15Aˬ yawꞈ nah yawꞈ nahˇ ma maˬ ga ahˇ mi naˆ-ehˇ, tiˬ nah mˇ-euˬ gʼaˬ gaˇ poeˬ ya 
biꞈ meh. Gʼaˬ gaˇ poeˬ kʼoeˇ aˬ yawꞈ loˬ dui dui-awˇ, kʼoeˇ za ni aˬ yawꞈ leh jeh-euˬ 
meh. Gʼaˬ gaˇ poeˬ maˬ biꞈ nehˬ-eu miˇ neh, Sahˬpaˬ Miˬyehˇ-ahˇ aˬ yawꞈ ngoeˇ gaˬ 
nehˬ naˇ, nawˬ-euˬ kʼoeˇ taˆ iˬ baˇ jaˆ-eu meh.  
16“Zaˬ deuˬ-euˬ iˬ baˇ baˬ da neh, aˬ ma aˬ da deuˬ-ahˇ maˬ ya sehꞈ-a. Kʼoeˇ loꞈ-ehˇ 
duˇ ni, aˬ ma aˬ da deuˬ-euˬ iˬ baˇ baˬ da neh, zaˬ deuˬ-ahˇ kʼawꞈ maˬ ya sehꞈ-a. 
Tsawˇ haˬ aˬ geu gʼaˬ maˬ kaˬ, yawˬ ha-euˬ iˬ baˇ baˬ da neh tehꞈ-ehˇ sehꞈ-eu jeˬ-
ahˇ ya daˬ meh.  
17“Boeˇ miˬ siˬ kʼaˬ deuˬ hawˇ-eu muˇ coe aˬ nmˇ deuˬ-ahˇ, maˬ tsaˬ maˬ dawˇ-eu 
laꞈ kʼoeˇ yaˇ kʼaˬ maˬ ya ja gʼaˬ-a. Miˬ coeˬ miˬ ma-ahˇ pyuˇ paˇ nehˬ ngeh, aˬ yawꞈ-
euˬ pehˇ kʼahˬ maˬ ya bi biꞈ daˇ-a. 
18Iˇjiˇtuˆ miˇ kʼahˬ laꞈ kʼoeˇ nawˇ aˬ cawˬ zaˬ kʼaˆ ya geuꞈ luꞈ ngeh, nawˬ-euˬ Miˬyehˇ 
pyeuꞈ-eu Sahˬpaˬ Miˬyehˇ nawˬ-ahˇ bi buˬ-iˇ nehˬ laꞈ-eu gaˇ noeˬ keuˆ-awˬ. Kʼoeˇ 
miˇ neh, ngaˇ nawˬ-ahˇ heu loꞈ-ehˇ dawˬ biꞈ-eu jeˬ pyeuꞈ-eu ma.  
19“Nawˇ cehˇ yehˬ ngeh, maˬ ya uiˬ jiˇ-ehˇ dzeˇ yaꞈ-euˬ cehˇ diꞈ maˬ paˇ ya poˆ ni, 
boeˇ miˬ shiˬ kʼaˬ deuˬ, muˇ coe aˬ nmˇ deuˬ hawˇ-eu, miˬ coeˬ miˬ ma deuˬ gʼaˇ duˬ 
kʼoeˇ loꞈ-ehˇ ya bi jaˆ yaꞈ meh. Kʼoeˇ loꞈ-ehˇ jahˇ naˇ, nawˇ kʼaˇ mˇ kʼaˇ shaˇ-eu yawˬ 
jeˬ na luꞈ laꞈ kʼoeˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ guiˬ lahˬ 
biꞈ nehˬ laꞈ tehꞈ-a.  
20Nawˇ saˬ loˬ aˇ siˬ pyaˆ ngeh, maˬ pyaˆ jiˇ ni dzeˇ yaꞈ-euˬ deuˬ-ahˇ maˬ pyaˆ poˆ ni, 
boeˇ miˬ shiˬ kʼaˬ deuˬ, muˇ coe aˬ nmˇ deuˬ hawˇ-eu, miˬ coeˬ miˬ ma deuˬ gʼaˇ duˬ 
ya bi jaˆ yaꞈ meh. 

21Nawˇ aˬ gaꞈ aˇ siˬ pyaˆ uiˬ ngeh, nyiˬ poˆ maˬ ya pyaˆ poˆ-a. Dzeˇ yaꞈ-euˬ deuˬ-ahˇ, 
boeˇ miˬ shiˬ kʼaˬ deuˬ, muˇ coe aˬ nmˇ deuˬ hawˇ-eu, miˬ coeˬ miˬ ma deuˬ gʼaˇ duˬ 
ya taˬ yaꞈ meh.  
22Iˇjiˇtuˆ miˇ kʼahˬ laꞈ kʼoeˇ, nawˇ aˬ cawˬ zaˬ kʼaˆ ya geuꞈ yaꞈ-euˬ gaˇ tiˬ jawˇ-iˬ taˬ 
ngehˇ. Kʼoeˇ miˇ neh, ngaˇ nawˬ-ahˇ heu loꞈ-ehˇ dawˬ biꞈ-eu jeˬ pyeuꞈ-eu ma.  

Dawˬmehˬ 25 

1“Iˇsaˬleˬlaˆ tsawˇ haˬ nyiˬ gʼaˬ yaw kaˬ dawˬ ja doˆ laˇ-euˬ miˇ neh, yaˇ kʼaˬ daˇ duˬ-
ahˇ le-awˇ bi laˆ tsaˬ leˇ ngeh, tiˬ gʼaˬ-aˬ iˬ baˇ ahˇ-awˇ, yawˬ gʼaˬ yawˬ iˬ baˇ maˬ 
ahˇ-a lehˇ bi daˇ tsehˆ-euˬ ehˇ-awˬ.  
2Iˬ baˇ ahˇ-eu kʼoeˇ gʼaˬ-ahˇ ya diˬ meh lehˇ daˇ tsehˆ nehˬ-euˬ ngeuˇ naˇ, yaˇ kʼaˬ 
daˇ-eu gʼaˬ tsawˇ haˬ kʼoeˇ gʼaˬ-ahˇ moꞈ tsahˬ-ehˇ bi yuꞈ-awˇ, aˬ yawꞈ-euˬ mehˬ shi 
ya bi diˬ meh. Aˬ yawꞈ neh mˇ lehˬ-euˬ iˬ baˇ-ahˇ haw-awˇ, aˇ myaˆ laꞈ ya diˬ-euˬ ya 
daˇ tsehˆ nehˬ meh.  
3Oeˬ tseˇ laꞈ keuˆ ni aˬ yawꞈ-ahˇ diˬ nya meh. Ehˇ kʼawꞈ, kʼoeˇ uˬ taꞈ-ehˇ maˬ ya diˬ 
dzehˬ-a. Oeˬ tseˇ laꞈ diˬ dzehˬ nehˬ naˇ, aˬ cawˬ heu myaˆ ni gʼeh-eu mehˬ shi aˬ 
yawꞈ gʼaˇ duˬ shaꞈ dawˇ-eu jeˬ doˆ laˇ ni mˇ nehˬ gaˇ duˇ-eu meh.  
4“Cehˇ nawˬ luꞈ-eu mawˇ neˇ-ahˇ mehˬ tsahˬ maˬ ya tsahˬ-a.  

Shiˇ-euˬ mehˇ nmˇ gʼaˇ duˬ ya mˇ-eu jeˬ 

5“Mehˇ nmˇ nyiˬ gʼaˬ tiˬ nymˇ dahˬ laꞈ kʼoeˇ jawˇ-awˇ, tiˬ gʼaˬ shiˇ-euˬ ehˇ-awˬ. Shiˇ-
euˬ gʼaˬ aˬ li maˬ jawˇ naˇ, aˬ yawꞈ-euˬ miˬ zaˬ pyeuꞈ-eu miˬ coeˬ miˬ ma kʼoeˇ gʼaˬ, 
aˬ yawꞈ pehˬ-ahˇ aˬ yuiꞈ aˬ nyiˇ maˬ taꞈ-eu tsawˇ haˬ-ahˇ maˬ ya mˇ dzaˬ-iˇ-a. Shiˇ-
euˬ gʼaˬ-euˬ mehˇ nmˇ gʼaˬ, zaˬ miˬ zaˬ kʼoeˇ gʼaˬ-ahˇ ya sheuˬ meh.  
6Iˇsaˬleˬlaˆ tsawˇ jeuˬ laꞈ kʼoeˇ, shiˇ-euˬ gʼaˬ-euˬ aˇ jeuˬ aˇ ca maˬ ya byoˆ-iˇ ni, aˬ 
yawꞈ nyaꞈ sheuˬ dahˬ dzaˬ-awˇ dehꞈ le-euˬ aˬ li aˬ yuiꞈ gʼaˬ-ahˇ, shiˇ-euˬ gʼaˬ-euˬ aˬ 
li lehˇ ya sawˇ meh.  
7Ehˇ kʼawꞈ, shiˇ-euˬ gʼaˬ-euˬ mehˇ nmˇ gʼaˬ aˬ yawꞈ-euˬ aˬ tsu-ahˇ maˬ sheuˬ mawꞈ 
naˇ, aˬ tsu gʼaˬ, meuˬ kʼoeˇ taˆ aˬ yuiꞈ aˬ tsu geuꞈ-eu deuˬ-euˬ mehˬ shi yawꞈ leˇ-awˇ, 
heu loꞈ-ehˇ ya ehˇ leˇ meh. ‘Ngaˬ-euˬ kʼaˬ dzeˇ zaˬ-euˬ mehˇ nmˇ-aˬ, aˬ yawꞈ ya mˇ 
paˬ-ehˇ gʼeh-eu jeˬ maˬ mˇ ni jawˇ-eu meh. Iˇsaˬleˬlaˆ tsawˇ jeuˬ laꞈ kʼoeˇ aˬ yawꞈ-
euˬ mehˇ nmˇ-euˬ aˇ jeuˬ aˇ ca maˬ ya byoˆ-iˇ ni aˬ yawꞈ mˇ paˬ-ehˇ gʼeh-eu kʼawꞈ, 
maˬ mˇ ni jawˇ-eu meh’ lehˇ ya ehˇ leˇ meh.  
8Kʼoeˇ naˇ, meuˬ kʼoeˇ taˆ aˬ yuiꞈ aˬ tsu geuꞈ-eu deuˬ aˬ yawꞈ-ahˇ ya naˇ haˬ meh. Aˬ 
yawꞈ-euˬ aˬ tsu-ahˇ aˬ yawꞈ maˬ sheuˬ lehˇ ehˇ naˇ,  
9meuˬ kʼoeˇ taˆ aˬ yuiꞈ aˬ tsu geuꞈ-eu deuˬ mehˬ shi, aˬ tsu gʼaˬ aˬ yawꞈ dawˬ peh le-
awˇ, aˬ yawꞈ-euˬ sehˬ nawˆ tiˬ pyawˬ gʼeu lehˆ nehˬ-awˇ, myaˆ pyawˬ-ahˇ duˬ kʼaˬ 
kʼa shehˬ nehˬ-awˇ, ‘Yawˬ ha-euˬ mehˇ nmˇ-euˬ aˇ jeuˬ aˇ ca maˬ ya byoˆ-iˇ ni maˬ 
mˇ mawꞈ-eu gʼaˬ-ahˇ heu loꞈ-ehˇ jahˇ nehˬ nyaˇ’ lehˇ ya ehˇ meh.  
10Aˬ yawꞈ-euˬ aˇ jeuˬ kʼawꞈ, Iˇsaˬleˬlaˆ tsawˇ jeuˬ laꞈ kʼoeˇ sehˬ nawˆ bi gʼeu lehˆ-euˬ 
aˇ jeuˬ lehˇ tsawˇ myahˇ doˆ tehꞈ-a.  

Zahˇ dawˬ kʼoꞈ dawˬ nui deuˬ 

11“Kʼaˬ dzeˇ zaˬ nyiˬ gʼaˬ ceh dzaˬ-awˇ dawꞈ luꞈ ngeh, tiˬ gʼaˬ-euˬ miˬ zaˬ neh yawˬ 
ha-euˬ kʼaˬ dzeˇ zaˬ-ahˇ caw ba le-awˇ, yawˬ gʼaˬ yawˬ-euˬ uˬ kʼawˇ-ahˇ tsuˆ tehˬ-
awˇ gʼeu naˇ,  
12zaˬ miˬ zaˬ kʼoeˇ gʼaˬ-ahˇ gʼawˬ shaˬ maˬ gaˬ ni, aˬ yawꞈ-euˬ aˬ laꞈ ya deuˆ tsehˆ 
meh.  
13-14Lu jawꞈ-i hawˇ-eu paˆ yawˬ zmˬ ngeh, tsawˇ gahˇ maˬ ya gahˇ dzaˬ-a.  
15Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ biꞈ-eu lehˇ gʼeh-eu miˇ 
kʼahˬ-ahˇ nawˇ ziˇ baw ni, tsaˬ-eu lu jawꞈ-i hawˇ-eu paˆ yawˬ nawˇ ya zmˬ meh.  
16Tsawˇ gahˇ gahˇ dzaˬ-eu tsawˇ haˬ-ahˇ Sahˬpaˬ Miˬyehˇ bye-eu meh.  

Aˬmaˬlehˇ tsawˇ haˬ deuˬ-ahˇ sehꞈ-awˬ lehˇ dawˬ biꞈ-eu 

17“Nawˇ Iˇjiˇtuˆ miˇ kʼahˬ laꞈ kʼoeˇ neh doˆ le ngeh, Aˬmaˬlehˇ tsawˇ haˬ deuˬ neh 
nawˬ-ahˇ jahˇ nehˬ laꞈ-euˬ jeˬ-ahˇ taˬ ngehˇ.  
18Aˬ yawꞈ maꞈ Miˬyehˇ-ahˇ maˬ guˆ-a. Kʼoeˇ miˇ neh, nawˇ gaˇ ma cah doeˇ-awˇ nui 
ma cawˆ luꞈ ngeh, aˬ yawꞈ maꞈ nawˬ-ahˇ guiˇ deuˆ le-awˇ, nawˬ-euˬ mehˬ nah cah 
luꞈ-eu deuˬ dawˬ tawˆ luꞈ-ahˇ sehꞈ-euˬ meh.  
19Miˇ kʼahˬ kʼoeˇ kʼahˬ Sahˬpaˬ Miˬyehˇ nawˬ-ahˇ biꞈ nehˬ laꞈ gʼaˬ-awˇ, nawˇ jawˇ-eu 
jawˬ jawˬ-ehˇ jawˇ luꞈ-eu nawˬ-ahˇ muiˇ-eu deuˬ-ahˇ nawˇ guˆ kʼaˇ maˬ za ni dehꞈ 
ziꞈ laˇ ngeh, Aˬmaˬlehˇ tsawˇ haˬ deuˬ-ahˇ maˬ ngehˇ ni sehꞈ jiˇ nehˬ-awˬ. Tsawˇ haˬ 
dawˬ tawˆ luꞈ aˬ yawꞈ maꞈ-ahˇ ya ngehˇ jiˇ ni, kʼoeˇ loꞈ-ehˇ jahˇ kʼoꞈ nehˬ-awˬ. Aˬ 
yawꞈ maꞈ-ahˇ maˬ sehꞈ ni taˬ byehˇ.  

Dawˬmehˬ 26 

Keuˆ beh beh le-euˬ dzaˬ la gʼo cehˇ, aˇ siˬ aˇ lu hawˇ-eu tseˇ bymˇ tiˬ bymˇ 

1“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ neh nawˬ-ahˇ biꞈ-euˬ miˇ kʼahˬ-ahˇ 
nawˇ le keuˆ-awˇ, jawˇ duˬ dah leˇ gʼaˬ ngeh,  
2naw maꞈ yawˬ gʼaˬ na luꞈ keuˆ beh beh le-euˬ dzaˬ la gʼo cehˇ aˇ siˬ aˇ lu yawˬ jeˬ 
na luꞈ kʼaˆ puˬ-ahˇ dawˆ ahˇ-awˇ, uˬ duˬ tahˬ-eu jawˇ duˬ-ahˇ ya hehˇ gʼeh meh.  
3Kʼoeˇ ngeh yamˬ-ahˇ kʼoeˇ gaˇ piˇ ma geuꞈ luꞈ-eu gʼaˬ jawˇ gaˇ le-awˇ, ‘Ngaˬ-euˬ 
Miˬyehˇ pyeuꞈ-eu Sahˬpaˬ Miˬyehˇ ngaˬ-ahˇ biꞈ-eu gʼaˇ duˬ, ngaˬ-euˬ aˬ poeˬ aˬ 
bawˇ deuˬ-ahˇ saˇ jaˇ dzaˬ taˬ-eu miˇ kʼahˬ-ahˇ ngaˇ uˇ keuˆ laˇ-euˬ gaˇ kawˆ, nymˬ-
mˇ ngaˇ aˬ yawꞈ mehˬ shi saˇ kiˇ kamˬ-eu ma’ lehˇ ya ehˇ meh.  
4“Piˇ ma kʼoeˇ gʼaˬ, nawˇ ciˬ luꞈ-eu kʼaˆ puˬ kʼoeˇ yuˇ-awˇ, nawˬ-euˬ Miˬyehˇ pyeuꞈ-
eu Sahˬpaˬ Miˬyehˇ-euˬ mehˬ shi jaˆ-eu lawˇ duˬ kʼoeˇ taˆ ciˬ daˆ tehꞈ-a.  
5Kʼoeˇ naˇ, Sahˬpaˬ Miˬyehˇ mehˬ shi nawˇ heu loꞈ-ehˇ ya ehˇ meh. ‘Ngaˬ-euˬ aˬ 
poeˬ-aˬ, jawˇ duˬ maˬ baw-euˬ Aˬlamˬ tsawˇ haˬ pyeuꞈ-awˇ, aˬ yawꞈ-euˬ miˬ sawˇ 
zaˬ deuˬ sheuˬ-awˇ Iˇjiˇtuˆ miˇ kʼahˬ-ahˇ jawˇ-iˇ-euˬ meh. Aˬ yawꞈ kʼoeˇ gaˇ jawˇ-iˇ 
ngeh, tsawˇ haˬ ui cuiˆ tehꞈ kʼawꞈ, tsawˇ haˬ myaˬ laˇ-awˇ baoˬ ahˇ-eu tsawˇ jeuˬ tiˬ 
jeuˬ pyeuꞈ laˇ-euˬ meh.  
6Iˇjiˇtuˆ tsawˇ haˬ deuˬ nga maꞈ-ahˇ kʼehˬ-awˇ, zaˬ kʼaˆ loꞈ-ehˇ gaˇ bi mˇ laꞈ-euˬ meh.  

7Kʼoeˇ ngeh, nga maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuˬ-eu Sahˬpaˬ 
Miˬyehˇ-ahˇ, caw ba le-awˬ lehˇ nga maꞈ guˇ-euˬ ma. Nga maꞈ guˇ-eu teˇ saˇ-ahˇ aˬ 
yawꞈ ya gaˬ-awˇ, nga maꞈ ya daˬ luꞈ-eu jeˬ-ahˇ maˬ ehˇ, ya shaˬ ya zahˬ luꞈ gaˇ maˬ 
ehˇ, noeˬ dui noeˬ duiˇ taˬ-euˬ gaˇ maˬ ehˇ, aˬ yawꞈ ya mawˇ-euˬ meh.  
8Aˬ yawꞈ-euˬ huiˬ dui dui-eu baoˬ hawˇ-eu gʼaˬ-ahˇ gʼoe-awˇ, Iˇjiˇtuˆ miˇ kʼahˬ laꞈ 
kʼoeˇ neh nga maꞈ-ahˇ ka kʼoꞈ doˆ nehˬ laꞈ-euˬ meh. Kʼaˆ jeˬ-ehˇ gʼeh-eu jeˬ hawˇ-eu 
zahˬ leˇ paˬ-ehˇ gʼeh-eu jeˬ aˬ yawꞈ mˇ-awˇ, guˆ dui dui laˇ paˬ-ehˇ gʼeh-eu jeˬ bi 
pyeuꞈ doˆ laˇ-euˬ meh.  
9Aˬ yawꞈ nga maꞈ-ahˇ heu gaˇ sheuˬ keuˆ laꞈ-awˇ, miˇ tsaˬ miˇ muiˬ muiˬ dui dui-
awˇ baw le za le-eu miˇ kʼahˬ heu kʼahˬ biꞈ laꞈ-euˬ meh.  
10Kʼoeˇ miˇ neh, Sahˬpaˬ Miˬyehˇ neh ngaˬ-ahˇ biꞈ laꞈ-euˬ dzaˬ la gʼo cehˇ hawˇ-eu aˇ 
siˬ aˇ lu deuˬ laꞈ kʼoeˇ, keuˆ beh beh le-euˬ deuˬ aˬ yawꞈ jawˇ gaˇ ngaˇ yuˇ laꞈ-euˬ 
ma’ lehˇ, nawˇ ya ehˇ meh.  

“Kʼoeˇ naˇ, Sahˬpaˬ Miˬyehˇ mehˬ shi kʼaˆ puˬ ciˬ taˬ-awˇ uˬ duˬ ya tahˬ meh.  
11Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ neh, nawˇ hawˇ-eu nawˬ-euˬ miˬ 
sawˇ zaˬ deuˬ-ahˇ biꞈ nehˬ laꞈ-euˬ muiˬ-eu jeˬ gʼaˇ duˬ, aˬ yawꞈ-euˬ guiˬ lahˬ-ahˇ ja 
ceuˬ-awˬ. Nawˬ nehˬ-ehˇ jawˇ luꞈ-eu Leˬbiˇ tsawˇ haˬ deuˬ hawˇ-eu aˬ cawˬ tsawˇ 
jeuˬ deuˬ kʼawꞈ, bawˬ-iˬ gʼeh gaˇ laˬ kʼaˬ bi cehˇ laˇ-awˬ.  
12“Naw maꞈ-euˬ meuˬ deuˬ laꞈ kʼoeˇ jawˇ-eu Leˬbiˇ tsawˇ haˬ deuˬ, boeˇ miˬ siˬ kʼaˬ 
deuˬ, muˇ coe aˬ nmˇ deuˬ hawˇ-eu, miˬ coeˬ miˬ ma deuˬ dzaˬ loꞈ dawˇ loꞈ ni, smˇ 
kʼoꞈ tiˬ poˆ aˬ yawꞈ maꞈ-ahˇ naw maꞈ-euˬ dzaˬ la gʼo cehˇ aˇ siˬ aˇ lu tseˇ bymˇ tiˬ 
bymˇ biꞈ-awˬ. Nawˇ kʼoeˇ loꞈ-ehˇ mˇ gʼaˬ ngeh,  
13Sahˬpaˬ Miˬyehˇ-ahˇ heu loꞈ-ehˇ ehˇ nehˬ-awˬ. ‘Nawˇ ngaˬ-ahˇ dawˬ biꞈ taˬ-euˬ 
loꞈ-ehˇ, muiˬ-eu shawˇ-eu tseˇ bymˇ tiˬ bymˇ ngaˬ-euˬ nymˇ-ahˇ tiˬ pawꞈ-iˬ maˬ bi 
dzeˇ yaꞈ ni, Leˬbiˇ tsawˇ haˬ deuˬ, boeˇ miˬ siˬ kʼaˬ deuˬ, muˇ coe aˬ nmˇ deuˬ hawˇ-
eu miˬ coeˬ miˬ ma deuˬ-ahˇ ngaˇ biꞈ-eu ma. Tseˇ bymˇ tiˬ bymˇ-ahˇ taꞈ leˇ-awˇ, 
nawˬ neh biꞈ taˬ-euˬ zahˇ dawˬ kʼoꞈ dawˬ tiˬ dawˬ-iˬ maˬ byehˇ ni mˇ luꞈ ma.  
14Tsawˇ ngoeˇ ngoeˇ luꞈ-eu aˇ yamˬ laꞈ kʼoeˇ, tseˇ bymˇ tiˬ bymˇ ngaˇ maˬ dzaˬ haw-
aˬ. Ngaˇ maˬ shawˇ-eu tsawˇ haˬ pyeuꞈ luꞈ ngeh, ngaˬ-euˬ nymˇ laꞈ nyiˇ paw tseˇ 
bymˇ tiˬ bymˇ maˬ yuˇ doˆ gʼeh haw-aˬ. Tseˇ bymˇ tiˬ bymˇ yuˇ-awˇ, shiˇ-euˬ tsawˇ 
haˬ gʼaˇ duˬ ngaˇ maˬ lawˇ haw-aˬ. Sahˬpaˬ Miˬyehˇ-oˇ, nawˬ-euˬ ehˇ dawˬ-ahˇ ngaˇ 
naˇ haˬ-euˬ ma. Tseˇ bymˇ tiˬ bymˇ-ahˇ taꞈ leˇ-awˇ, nawˬ neh dawˬ kʼaˇ biꞈ taˬ-eu 
loꞈ-ehˇ, yawˬ jeˬ na luꞈ ngaˇ mˇ-euˬ ma.  
15Mˬ kʼoeˇ taˆ nawˬ-euˬ muiˬ-eu shawˇ-eu jawˇ duˬ-ahˇ neh haw ka gʼeh leꞈ-awˇ, 
nawˬ-euˬ Iˇsaˬleˬlaˆ tsawˇ jeuˬ-ahˇ guiˬ lahˬ biꞈ laꞈ-awˬ. Nga maꞈ-euˬ aˬ poeˬ aˬ 
bawˇ deuˬ-ahˇ nawˬ neh saˇ jaˇ dzaˬ taˬ-euˬ jaˆ-eu loꞈ-ehˇ, nawˬ neh nga maꞈ-ahˇ biꞈ 
laꞈ-euˬ miˇ tsaˬ miˇ muiˬ muiˬ dui dui-awˇ baw le za le-eu miˇ kʼahˬ heu kʼahˬ laꞈ 
kʼoeˇ, nga maꞈ-ahˇ guiˬ lahˬ biꞈ laꞈ-awˬ’ lehˇ nawˇ ya ehˇ meh.  

Sahˬpaˬ Miˬyehˇ-euˬ tsawˇ jeuˬ 

16“Aˬ yawꞈ-euˬ zahˇ dawˬ kʼoꞈ dawˬ dawˬ tawˆ luꞈ-ahˇ naˇ haˬ geuꞈ-awˬ lehˇ, 
Sahˬpaˬ Miˬyehˇ nawˬ-ahˇ iˬ nah dawˬ biꞈ-euˬ meh. Kʼoeˇ miˇ neh, nawˬ-euˬ nui ma 
dawˬ tawˆ luꞈ, zahˇ sahˇ kʼoꞈ kʼoeˇ deuˬ-ahˇ saˇ jaˇ ziꞈ-eu laꞈ kʼoeˇ, naˇ haˬ geuꞈ-awˬ.  
17“Sahˬpaˬ Miˬyehˇ-aˬ, nawˬ-euˬ Miˬyehˇ ma lehˇ nawˇ ehˇ tsehˆ-eu laꞈ kʼoeˇ, aˬ 
yawꞈ-euˬ ehˇ dawˬ-ahˇ naˇ haˬ-awˇ, aˬ yawꞈ-euˬ zahˇ dawˬ kʼoꞈ dawˬ dawˬ tawˆ luꞈ-
ahˇ caw teh-eu uˬ taꞈ, aˬ yawꞈ neh dawˬ kʼaˇ biꞈ taˬ-eu loꞈ-ehˇ dawˬ tawˆ luꞈ mˇ ma 
lehˇ nawˇ saˇ jaˇ dzaˬ gʼaˬ taˬ-euˬ meh.  
18Sahˬpaˬ Miˬyehˇ neh saˇ jaˇ dzaˬ taˬ-euˬ loꞈ-ehˇ, aˬ yawꞈ-euˬ tsawˇ jeuˬ loꞈ-ehˇ 
naw maꞈ-ahˇ iˬ nah aˬ yawꞈ ha geuꞈ-awˇ, aˬ yawꞈ-euˬ zahˇ dawˬ kʼoꞈ dawˬ dawˬ 
tawˆ luꞈ-ahˇ naˇ haˬ geuꞈ-awˬ lehˇ, aˬ yawꞈ naw maꞈ-ahˇ dawˬ biꞈ taˬ-euˬ meh.  
19Aˬ yawꞈ neh beh taˬ-euˬ tsawˇ jeuˬ heu myaˆ ni gʼeh-eu laꞈ kʼoeˇ, naw maꞈ-ahˇ 
huiˬ dzehˬ-eu tsawˇ jeuˬ bi pyeuꞈ laˇ-awˇ, aˬ yawꞈ-euˬ tsawˇ myahˇ-ahˇ naw maꞈ ja 
ceuˬ-awˇ ya taˬ huiˬ ya taˬ mahˇ tehꞈ-a. Aˬ yawꞈ neh saˇ jaˇ dzaˬ taˬ-euˬ loꞈ-ehˇ, naw 
maꞈ aˬ yawꞈ-euˬ tsawˇ jeuˬ ya pyeuꞈ laˇ tehꞈ-a.” 

Dawˬmehˬ 27 

Kʼaˬ lo teˇ byaꞈ kʼoeˇ taˆ boꞈ taˬ-euˬ Miˬyehˇ-euˬ zahˇ dawˬ kʼoꞈ dawˬ deuˬ 

1Kʼoeˇ naˇ, Moˇseˬ hawˇ-eu Iˇsaˬleˬlaˆ tsawˇ haˬ aˬ yuiꞈ aˬ tsu deuˬ Iˇsaˬleˬlaˆ tsawˇ 
haˬ deuˬ-ahˇ ehˇ nehˬ-eu, “Iˬ nah ngaˇ naw maꞈ-ahˇ mehˬ nehˬ tsoˆ nehˬ-euˬ jeˬ 
dawˬ tawˆ luꞈ-ahˇ naˇ haˬ geuꞈ-awˬ. 
2Yawˇdaˬ lawˇ baˬ tsehˆ doˆ-awˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ neh 
biꞈ laꞈ-euˬ miˇ kʼahˬ-ahˇ nawˇ le uˇ ngeh nah, muiˬ-eu kʼaˬ lo deuˬ nawˇ ya ka tuˇ-
awˇ, kʼaˬ lo kʼoeˇ deuˬ-ahˇ laꞈ nyiˇ paw miˇ tsaˬ ya maˇ meh.  
3Zahˇ dawˬ kʼoꞈ dawˬ heu deuˬ hawˇ-eu mehˬ nehˬ tsoˆ nehˬ-euˬ dawˬ heu deuˬ 
dawˬ tawˆ luꞈ, kʼaˬ lo kʼoeˇ deuˬ kʼoeˇ taˆ ya boꞈ taˬ meh. Nawˬ-euˬ aˬ poeˬ aˬ bawˇ 
deuˬ-euˬ Miˬyehˇ pyeuꞈ-eu Sahˬpaˬ Miˬyehˇ neh nawˬ-ahˇ saˇ jaˇ dzaˬ taˬ-euˬ, miˇ 
tsaˬ miˇ muiˬ muiˬ dui dui-awˇ baw le za le-eu miˇ kʼahˬ-ahˇ nawˇ jawˇ uˇ keuˆ leˇ-
awˇ,  
4Yawˇdaˬ lawˇ baˬ kʼoeˇ paw baˬ-ahˇ nawˇ jawˇ ngeh, iˬ nah ngaˇ nawˬ-ahˇ mehˬ 
nehˬ tsoˆ nehˬ taˬ-euˬ loꞈ-ehˇ, Eˇbaˬlaˇ gawˬ jawˬ kʼoeˇ taˆ kʼaˬ lo kʼoeˇ deuˬ ka tuˇ-
awˇ, laꞈ nyiˇ paw miˇ tsaˬ maˇ-awˬ.  
5Shmˇ dzahˬ taꞈ neh maˬ taꞈ-euˬ kʼaˬ lo yuˇ-awˇ, kʼoeˇ gaˇ lawˇ duˬ tiˬ tsahˇ gawˬ-
awˬ.  
6Aˬ jeˬ miˇ neh ehˇ naˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ gʼaˇ duˬ nawˬ 
neh gawˬ-euˬ lawˇ duˬ aˬ geu hmˬ maˬ kaˬ, shmˇ dzahˬ taꞈ neh maˬ taꞈ-euˬ kʼaˬ lo 
neh tehꞈ-ehˇ ya gawˬ meh. Miˬ dzaˬ dzah puiˆ-awˇ lawˇ-eu jeˬ-ahˇ, kʼoeˇ gaˇ nawˇ ya 
lawˇ meh.  
7Cawˬ cawˬ taꞈ-eu lawˇ-eu jeˬ kʼawꞈ, kʼoeˇ gaˇ lawˇ-awˇ dzaˬ-eu laꞈ kʼoeˇ, nawˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-euˬ mehˬ shi guiˬ lahˬ-ahˇ ya ja ceuˬ meh.  
8Laꞈ nyiˇ paw miˇ tsaˬ maˇ taˬ-euˬ kʼaˬ lo kʼoeˇ deuˬ kʼoeˇ taˆ, Miˬyehˇ-euˬ zahˇ dawˬ 
kʼoꞈ dawˬ aˬ yawꞈ dawˬ yawꞈ yaw muiˬ paˬ-ehˇ mawˇ shawˇ laˇ ni ya boꞈ taˬ meh.” 

9Kʼoeˇ naˇ, Moˇseˬ hawˇ-eu Leˬbiˇ tsawˇ haˬ piˇ ma deuˬ Iˇsaˬleˬlaˆ tsawˇ haˬ dawˬ 
tawˆ luꞈ-ahˇ ehˇ nehˬ-eu, “Iˇsaˬleˬlaˆ tsawˇ jeuˬ-oˇ, ciˬ cuˇ ni jawˇ-awˇ naˬ bawˇ ciˬ 
kʼmˇ taˬ-eu laꞈ kʼoeˇ, ngaˇ ehˇ gaˇ naˇ haˬ sheˇ. Iˬ nah nawˇ nawˬ-euˬ Miˬyehˇ pyeuꞈ-
eu Sahˬpaˬ Miˬyehˇ-euˬ tsawˇ jeuˬ pyeuꞈ laˇ-euˬ meh.  
10Kʼoeˇ miˇ neh, aˬ yawꞈ ehˇ dawˬ naˇ haˬ-awˇ, iˬ nah ngaˇ naw maꞈ-ahˇ biꞈ luꞈ-eu aˬ 
yawꞈ-euˬ zahˇ dawˬ kʼoꞈ dawˬ dawˬ tawˆ luꞈ-euˬ mehˬ nah caw teh-awˬ.” 

Maˬ naˇ haˬ geuꞈ-eu deuˬ kʼoeˇ taˆ yaˬ kʼehˇ yaˬ-eu jeˬ keuˆ le-eu 

11Kʼoeˇ naˇ, Iˇsaˬleˬlaˆ tsawˇ haˬ deuˬ-ahˇ Moˇseˬ heu loꞈ-ehˇ ehˇ nehˬ-euˬ meh.  
12“Naw maꞈ Yawˇdaˬ lawˇ baˬ tsehˆ doˆ gʼaˬ-awˇ, Iˇsaˬleˬlaˆ tsawˇ haˬ deuˬ kʼoeˇ taˆ 
guiˬ lahˬ biꞈ-awˇ dawˬ ngehˬ gʼeh nehˬ ngeh, Suˇmoˬ tsawˇ jeuˬ, Leˬbiˇ tsawˇ jeuˬ, 
Yuˇdaˆ tsawˇ jeuˬ, Iˇsaˬkaˬ tsawˇ jeuˬ, Yoˇsehˆ tsawˇ jeuˬ hawˇ-eu Beˬyaˬmiˬ tsawˇ 
jeuˬ heu deuˬ, Geˬlaˬzmˬ gawˬ jawˬ kʼoeˇ taˆ ya yawꞈ meh.  
13Kʼoeˇ naˇ, yaˬ kʼehˇ yaˬ-eu dawˬ ngehˬ ngeh, Luˇbeˬ tsawˇ jeuˬ, Gaˆ tsawˇ jeuˬ, 
Aˬshaˬ tsawˇ jeuˬ, Zeˬbuˬluˬ tsawˇ jeuˬ, Daˬ tsawˇ jeuˬ hawˇ-eu Naˬtaˬliˇ tsawˇ jeuˬ 
heu deuˬ, Eˇbaˬlaˇ gawˬ jawˬ kʼoeˇ taˆ ya yawꞈ meh.  
14Leˬbiˇ tsawˇ haˬ deuˬ, yaw kʼaˆ ehˇ guˇ-awˇ, heu loꞈ-ehˇ ya ehˇ meh.  
15“ ‘Kʼaˬ lo neh maˬ ehˇ, daˇ kawˬ neh maˬ ehˇ, shmˇ, shuiˇ, pyuˇ, guiˬ shuiˇ, heu 
deuˬ neh maˬ ehˇ, tahˬ pahˬ aˬ ma mawˇ kawˇ tehˆ-awˇ uˬ duˬ tahˬ kʼoeˬ-eu tsawˇ 
haˬ kʼoeˇ taˆ, Miˬyehˇ-euˬ yaˬ kʼehˇ yaˬ-eu jeˬ keuˆ le luꞈ-uˇ. Tahˬ pahˬ aˬ ma mawˇ 
kawˇ-ahˇ uˬ duˬ tahˬ-eu jeˬ-ahˇ Sahˬpaˬ Miˬyehˇ maˬ haw nahˇ-a’ lehˇ guˇ-awˇ ya 
ehˇ meh.  

“Kʼoeˇ ngeh, tsawˇ haˬ dawˬ tawˆ luꞈ, ‘Aˬ meˬ’ lehˇ ya ehˇ kʼoꞈ meh.  
16“ ‘Yawˬ ha-euˬ aˬ da aˬ ma-ahˇ yaw zeu maˬ baw-eu tsawˇ haˬ kʼoeˇ taˆ Miˬyehˇ-
euˬ yaˬ kʼehˇ yaˬ-eu jeˬ keuˆ le luꞈ-uˇ’ lehˇ, Leˬbiˇ tsawˇ haˬ deuˬ ya ehˇ meh.  

“Kʼoeˇ ngeh, tsawˇ haˬ dawˬ tawˆ luꞈ, ‘Aˬ meˬ’ lehˇ ya ehˇ kʼoꞈ meh.  
17“ ‘Yawˬ ha-ahˇ nymˇ kaˬ taꞈ-eu tsawˇ haˬ-euˬ nymˇ kaˬ teh jiˆ-eu tsawˇ haˬ kʼoeˇ 
taˆ, Miˬyehˇ-euˬ yaˬ kʼehˇ yaˬ-eu je keuˆ le luꞈ-uˇ’ lehˇ, Leˬbiˇ tsawˇ haˬ deuˬ ya ehˇ 
meh.  

“Kʼoeˇ ngeh, tsawˇ haˬ dawˬ tawˆ luꞈ, ‘Aˬ meˬ’ lehˇ ya ehˇ kʼoꞈ meh.  
18“ ‘Myaˆ behꞈ-ahˇ gaˇ ma mehˬ bahˬ nehˬ-eu tsawˇ haˬ kʼoeˇ taˆ, Miˬyehˇ-euˬ yaˬ 
kʼehˇ yaˬ-eu jeˬ keuˆ le luꞈ-uˇ’ lehˇ, Leˬbiˇ tsawˇ haˬ deuˬ yaˬ ehˇ meh.  

“Kʼoeˇ ngeh, tsawˇ haˬ dawˬ tawˆ luꞈ, ‘Aˬ meˬ’ lehˇ ya ehˇ kʼoꞈ meh.  
19“ ‘Boeˇ miˬ shiˬ kʼaˬ deuˬ, muˇ coe aˬ nmˇ deuˬ hawˇ-eu, miˬ coeˬ miˬ ma deuˬ-ahˇ 
maˬ tsaˬ maˬ dawˇ-eu laꞈ kʼoeˇ yaˇ kʼaˬ ja gʼaˬ-eu tsawˇ haˬ kʼoeˇ taˆ, Miˬyehˇ-euˬ 
yaˬ kʼehˇ yaˬ-eu jeˬ keuˆ le luꞈ-uˇ’ lehˇ, Leˬbiˇ tsawˇ haˬ deuˬ ya ehˇ meh.  

“Kʼoeˇ ngeh, tsawˇ haˬ dawˬ tawˆ luꞈ, ‘Aˬ meˬ’ lehˇ ya ehˇ kʼoꞈ meh.  
20“ ‘Yawˬ ha aˬ da-euˬ miˬ zaˬ tiˬ gʼaˬ na nehˬ-ehˇ bahˬ-eu laꞈ kʼoeˇ, yawˬ ha aˬ da-
ahˇ mˇ lehˬ-eu tsawˇ haˬ kʼoeˇ taˆ Miˬyehˇ-euˬ yaˬ kʼehˇ yaˬ-eu jeˬ keuˆ le luꞈ-uˇ’ 
lehˇ, Leˬbiˇ tsawˇ haˬ deuˬ ya ehˇ meh.  

“Kʼoeˇ ngeh, tsawˇ haˬ dawˬ tawˆ luꞈ, ‘Aˬ meˬ’ lehˇ ya ehˇ kʼoꞈ meh.  

21“ ‘Jeˬ zaˬ nehˬ-ehˇ kʼaˬ miˬ sheu taꞈ-eu tsawˇ haˬ kʼoeˇ taˆ, Miˬyehˇ-euˬ yaˬ kʼehˇ 
yaˬ-eu jeˬ keuˆ le luꞈ-uˇ’ lehˇ, Leˬbiˇ tsawˇ haˬ deuˬ ya ehˇ meh.  

“Kʼoeˇ ngeh, tsawˇ haˬ dawˬ tawˆ luꞈ, ‘Aˬ meˬ’ lehˇ ya ehˇ kʼoꞈ meh.  
22“ ‘Yawˬ ha-euˬ dmˇ ma ci ci ni gʼeh-eu gʼaˬ nehˬ-ehˇ maˬ ehˇ, ma caw dmˇ ma 
nehˬ-ehˇ maˬ ehˇ, yuꞈ taꞈ-eu tsawˇ haˬ kʼoeˇ taˆ Miˬyehˇ-euˬ yaˬ kʼehˇ yaˬ-eu jeˬ keuˆ 
le luꞈ-uˇ’ lehˇ, Leˬbiˇ tsawˇ haˬ deuˬ ya ehˇ meh.  

“Kʼoeˇ ngeh, tsawˇ haˬ dawˬ tawˆ luꞈ, ‘Aˬ meˬ’ lehˇ ya ehˇ kʼoꞈ meh.  
23“ ‘Yawˬ ha-euˬ aˬ mawˬ zaˬ miˬ zaˬ gʼaˬ nehˬ-ehˇ yuꞈ taꞈ-eu tsawˇ haˬ kʼoeˇ taˆ 
Miˬyehˇ-euˬ yaˬ kʼehˇ yaˬ-eu jeˬ keuˆ le luꞈ-uˇ’ lehˇ, Leˬbiˇ tsawˇ haˬ deuˬ ya ehˇ 
meh.  

“Kʼoeˇ ngeh, tsawˇ haˬ dawˬ tawˆ luꞈ, ‘Aˬ meˬ’ lehˇ ya ehˇ kʼoꞈ meh.  
24“ ‘Tsawˇ haˬ-ahˇ ciˬ cuˇ ni sehꞈ kʼoeˬ-eu tsawˇ haˬ kʼoeˇ taˆ Miˬyehˇ-euˬ yaˬ kʼehˇ 
yaˬ-eu jeˬ keuˆ le luꞈ-uˇ’ lehˇ, Leˬbiˇ tsawˇ haˬ deuˬ ya ehˇ meh.  

“Kʼoeˇ ngeh, tsawˇ haˬ dawˬ tawˆ luꞈ, ‘Aˬ meˬ’ lehˇ ya ehˇ kʼoꞈ meh.  
25“ ‘Laˆ lehˬ laˆ ca taˬ-euˬ maˬ jaˆ-eu tsawˇ haˬ-ahˇ sehꞈ-eu gʼaˇ duˬ pyuˇ yuˇ dzaˬ-eu 
tsawˇ haˬ kʼoeˇ taˆ, Miˬyehˇ-euˬ yaˬ kʼehˇ yaˬ-eu jeˬ keuˆ le luꞈ-uˇ’ lehˇ, Leˬbiˇ tsawˇ 
haˬ deuˬ ya ehˇ meh.  

“Kʼoeˇ ngeh, tsawˇ haˬ dawˬ tawˆ luꞈ, ‘Aˬ meˬ’ lehˇ ya ehˇ kʼoꞈ meh.  
26“ ‘Miˬyehˇ-euˬ zahˇ dawˬ kʼoꞈ dawˬ hawˇ-eu mehˬ nehˬ tsoˆ nehˬ-eu jeˬ dawˬ tawˆ 
luꞈ-ahˇ maˬ naˇ haˬ geuꞈ-eu tsawˇ haˬ kʼoeˇ taˆ, Miˬyehˇ-euˬ yaˬ kʼehˇ yaˬ-eu jeˬ keuˆ 
le luꞈ-uˇ’ lehˇ, Leˬbiˇ tsawˇ haˬ deuˬ ya ehˇ meh.  

“Kʼoeˇ ngeh, tsawˇ haˬ dawˬ tawˆ luꞈ, ‘Aˬ meˬ’ lehˇ ya ehˇ kʼoꞈ meh.  

Dawˬmehˬ 28 

Naˇ haˬ geuꞈ-eu baˬ da neh za-eu guiˬ lahˬ 
(Uˬ duˬ 26.3-13; Dawˬmehˬ 7.12-24) 

1“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ ehˇ dawˬ-ahˇ nawˇ naˇ haˬ geuꞈ-
awˇ, iˬ nah ngaˇ nawˬ-ahˇ biꞈ-euˬ aˬ yawꞈ-euˬ zahˇ dawˬ kʼoꞈ dawˬ dawˬ tawˆ luꞈ-
ahˇ saˇ jaˇ ziꞈ-eu laꞈ kʼoeˇ caw teh naˇ, miˇ tsaˬ kʼoeˇ taˆ jawˇ-eu tsawˇ jeuˬ dawˬ 
tawˆ luꞈ naˆ maˬ tseˇ huiˬ dzehˬ-eu tsawˇ jeuˬ, naw maꞈ-ahˇ aˬ yawꞈ bi pyeuꞈ laˇ 
tehꞈ-a.  
2Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ ehˇ dawˬ-ahˇ nawˇ naˇ haˬ geuꞈ 
naˇ, guiˬ lahˬ heu deuˬ dawˬ tawˆ luꞈ nawˇ za tehꞈ-a.  
3“Nawˬ-euˬ meuˬ deuˬ hawˇ-eu nawˬ-euˬ deh yaˇ deuˬ-ahˇ Sahˬpaˬ Miˬyehˇ guiˬ 
lahˬ biꞈ tehꞈ-a.  
4“Nawˬ-euˬ zaˬ bi myaˬ bi behˇ laˇ-eu laꞈ kʼoeˇ maˬ ehˇ, dzaˬ la gʼo cehˇ bi za myaˬ 
le-eu laꞈ kʼoeˇ maˬ ehˇ, jeˬ zaˬ bi behˇ laˇ-eu laꞈ kʼoeˇ maˬ ehˇ, Sahˬpaˬ Miˬyehˇ 
nawˬ-ahˇ guiˬ lahˬ biꞈ nehˬ laꞈ tehꞈ-a.  
5“Nawˬ-euˬ dzaˬ la gʼo cehˇ-ahˇ maˬ ehˇ, kʼoeˇ neh jahˇ-euˬ kaˬ muˇ-ahˇ maˬ ehˇ, 
Sahˬpaˬ Miˬyehˇ guiˬ lahˬ biꞈ tehꞈ-a.  

6“Nawˇ kʼaˇ mˇ kʼaˇ shaˇ-eu jeˬ laꞈ kʼoeˇ, Sahˬpaˬ Miˬyehˇ nawˬ-ahˇ guiˬ lahˬ biꞈ tehꞈ-
a.  
7“Muiˇ-eu deuˬ nawˬ-ahˇ guiˇ deuˆ le ngeh, aˬ yawꞈ maꞈ-ahˇ Sahˬpaˬ Miˬyehˇ deuˆ 
gʼaˬ tehꞈ-a. Aˬ yawꞈ maꞈ dawˬ tawˆ luꞈ tiˬ paw dzeˇ neh tehꞈ-ehˇ oe-awˇ guiˇ deuˆ 
le-eu kʼawꞈ, teu paw heu paw ehˇ tsaˬ maˬ siˬ ni ya cehˆ byaˆ jiˇ tehꞈ-a.  
8“Nawˇ mˇ-eu shaˇ-eu jeˬ laꞈ kʼoeˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ 
nawˬ-ahˇ guiˬ lahˬ biꞈ-awˇ nawˬ-euˬ cehˇ jiˇ cehˇ tiˬ byah ni jaˆ tehꞈ-a. Nawˬ-ahˇ bi 
jawˇ-eu lehˇ lehˬ hmˬ taˬ-euˬ miˇ kʼahˬ kʼoeˇ kʼahˬ laꞈ kʼoeˇ, aˬ yawꞈ nawˬ-ahˇ guiˬ 
lahˬ biꞈ tehꞈ-a.  
9“Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ ehˇ dawˬ-ahˇ nawˇ naˇ haˬ-awˇ, 
aˬ yawꞈ neh dawˬ kʼaˇ biꞈ taˬ-euˬ yawˬ jeˬ na luꞈ mˇ naˇ, aˬ yawꞈ neh saˇ jaˇ dzaˬ taˬ-
euˬ loꞈ-ehˇ, nawˇ aˬ yawꞈ-euˬ tsawˇ jeuˬ ya pyeuꞈ laˇ tehꞈ-a.  
10Kʼoeˇ ngeh, aˬ yawꞈ-euˬ tsawˇ jeuˬ bi pyeuꞈ laˇ-eu gʼaˇ duˬ, Sahˬpaˬ Miˬyehˇ nawˬ-
ahˇ tseˇ doˆ taˬ-euˬ gaˇ, miˇ tsaˬ kʼoeˇ taˆ kʼaˇ jawˇ-eu tsawˇ jeuˬ dawˬ tawˆ luꞈ ya 
mawˇ-awˇ, aˬ yawꞈ maꞈ nawˬ-ahˇ guˆ tehꞈ-a.  
11Nawˬ-ahˇ biꞈ -eu gʼaˇ duˬ, nawˬ-euˬ aˬ poeˬ aˬ bawˇ deuˬ-ahˇ aˬ yawꞈ neh saˇ jaˇ 
dzaˬ taˬ-euˬ miˇ kʼahˬ kʼoeˇ kʼahˬ laꞈ kʼoeˇ, nawˬ-euˬ zaˬ deuˬ hawˇ-eu jeˬ zaˬ deuˬ-
ahˇ, Sahˬpaˬ Miˬyehˇ bi myaˬ bi behˇ laˇ-awˇ, nawˬ-ahˇ dzaˬ la gʼo cehˇ bi za le tehꞈ-
a.  
12Tsawˇ jeuˬ gʼawˬ mya jeuˬ nawˬ-ahˇ ya shaˇ ngaˬ ya shaˇ paˇ laˇ kʼawꞈ, aˬ cawˬ 
tsawˇ jeuˬ-ahˇ nawˇ ya shaˇ paˇ-iˇ gaˇ maˬ bi keuˆ ni, mˬ kʼoeˇ taˆ guiˬ lahˬ yaw 
dzahˇ laˇ gʼoˆ aˬ yawꞈ pah-awˇ, aˇ yamˬ tsaˬ tsaˬ ni uˬ yehˇ bi yehˇ le-awˇ, nawˇ kʼaˇ 
mˇ kʼaˇ shaˇ-eu jeˬ laꞈ kʼoeˇ aˬ yawꞈ nawˬ-ahˇ guiˬ lahˬ biꞈ nehˬ laꞈ tehꞈ-a.  
13Tsawˇ jeuˬ heu myaˆ ni gʼeh-eu laꞈ kʼoeˇ, nawˬ-ahˇ aˬ cawˬ aˬ yuiꞈ bi geuꞈ laꞈ-awˇ, 
nawˇ aˬ cawˬ mehˬ nah maˬ ya cah-aˇ. Iˬ nah ngaˇ nawˬ-ahˇ biꞈ-euˬ aˬ yawꞈ-euˬ 
zahˇ dawˬ kʼoꞈ dawˬ deuˬ-ahˇ nawˇ saˇ jaˇ ziꞈ-eu laꞈ kʼoeˇ naˇ haˬ geuꞈ naˇ, aˬ myah 
luꞈ baw le za le-awˇ, maˬ ya shaˬ maˬ ya zahˬ-aˇ.  
14Ehˇ kʼawꞈ, aˬ jeˬ pyeuꞈ kʼawꞈ, zahˇ dawˬ kʼoꞈ dawˬ heu deuˬ-ahˇ nawˇ maˬ naˇ haˬ 
geuꞈ ni maˬ ya byehˇ-eu uˬ taꞈ, miˬ yehˇ nui deuˬ-ahˇ uˬ duˬ tahˬ-eu laꞈ kʼoeˇ aˬ 
yawꞈ maꞈ-euˬ zaˬ kʼaˆ maˬ ya geuꞈ-iˇ-a.  

Maˬ naˇ haˬ geuꞈ naˇ yaˬ kʼehˇ yaˬ-eu jeˬ keuˆ le-eu 
(Uˬ duˬ 26.14-46) 

15“Ehˇ kʼawꞈ, iˬ nah ngaˇ nawˬ-ahˇ biꞈ-euˬ nawˬ-euˬ Miˬyehˇ pyeuꞈ-eu Sahˬpaˬ 
Miˬyehˇ-euˬ zahˇ dawˬ kʼoꞈ dawˬ deuˬ hawˇ-eu aˬ yawꞈ neh biꞈ-euˬ dawˬ deuˬ -ahˇ 
nawˇ saˇ jaˇ ziꞈ-eu laꞈ kʼoeˇ maˬ caw teh naˇ, maˬ muiˬ maˬ jaˬ-eu heu deuˬ dawˬ 
tawˆ luꞈ nawˬ-euˬ kʼoeˇ taˆ keuˆ le tehꞈ-a.  
16“Nawˬ-euˬ meuˬ deuˬ hawˇ-eu nawˬ-euˬ deh yaˇ deuˬ-ahˇ Sahˬpaˬ Miˬyehˇ yaˬ 
kʼehˇ yaˬ nehˬ tehꞈ-a.  
17“Nawˬ-euˬ dzaˬ la gʼo cehˇ hawˇ-eu kʼoeˇ neh jahˇ-euˬ kaˬ muˇ deuˬ-ahˇ Sahˬpaˬ 
Miˬyehˇ yaˬ kʼehˇ yaˬ nehˬ tehꞈ-a.  

18“Nawˬ-euˬ zaˬ ui cuiˆ tehꞈ-ehˇ bi jawˇ le-eu laꞈ kʼoeˇ maˬ ehˇ, nawˬ-euˬ dzaˬ la gʼo 
cehˇ bi za cuiˆ le-eu laꞈ kʼoeˇ maˬ ehˇ, nawˬ-euˬ jeˬ zaˬ deuˬ bi teˬ le-eu laꞈ kʼoeˇ maˬ 
ehˇ, Sahˬpaˬ Miˬyehˇ nawˬ-ahˇ yaˬ kʼehˇ yaˬ nehˬ tehꞈ-a.  
19“Nawˇ kʼaˇ mˇ kʼaˇ shaˇ-eu yawˬ jeˬ na luꞈ laꞈ kʼoeˇ, Sahˬpaˬ Miˬyehˇ nawˬ-ahˇ yaˬ 
kʼehˇ yaˬ tehꞈ-a.  
20“Nawˇ maˬ muiˬ maˬ jaˬ-eu jeˬ mˇ-eu laꞈ kʼoeˇ, Sahˬpaˬ Miˬyehˇ-ahˇ byehˇ dzeh 
naˇ, tiˬ kʼehˇ laˇ kʼehˬ laꞈ kʼoeˇ geuꞈ-eu jeˬ maˬ ahˇ gaˇ keuˆ ni nawˇ ya luˬ ya seˇ-iˇ 
ni, nawˇ kʼaˇ mˇ kʼaˇ shaˇ-eu yawˬ jeˬ na luꞈ laꞈ kʼoeˇ, shaˬ zahˬ naˇ gawˇ maˬ ehˇ, 
nui noeˬ shaˬ-eu jeˬ maˬ ehˇ, noeˬ shaˬ noeˬ zahˬ-eu jeˬ maˬ ehˇ, nawˬ-euˬ kʼoeˇ taˆ 
aˬ yawꞈ bi keuˆ le tehꞈ-a.  
21Nawˇ jawˇ leˇ-eu lehˇ gʼeh-eu miˇ kʼahˬ laꞈ kʼoeˇ, naw maꞈ tiˬ gʼaˬ-iˬ maˬ dzeˇ-ehˇ 
pyeuꞈ-iˇ ngeh keuˆ ni, naˇ gawˇ tiˬ jeˬ saˇ-iˬ tiˬ jeˬ aˬ yawꞈ bi keuˆ le tehꞈ-a.  
22Nyawˬ leˇ nya-eu naˇ gawˇ maˬ ehˇ, maˇ cuˬ maˇ lu lu-awˇ pyaˬ-eu jeˬ maˬ ehˇ, 
Sahˬpaˬ Miˬyehˇ nawˬ-euˬ kʼoeˇ taˆ bi keuˆ le tehꞈ-a. Nawˬ-euˬ dzaˬ la gʼo cehˇ-ahˇ 
bi laˆ cawˆ-eu gʼaˇ duˬ, uˬ yehˇ maˬ bi yehˇ le-eu uˬ taꞈ, lahˇ dui dui-eu jaˬ lehˇ bi 
baw tehꞈ-a.  
23Uˬ yehˇ maˬ yehˇ le-eu miˇ neh, nawˬ-euˬ miˇ tsaˬ shmˇ loꞈ-ehˇ gʼahˇ dui dui-iˇ 
tehꞈ-a.  
24Uˬ yehˇ bi yehˇ le-eu dah zaˇ, nawˇ ya luˬ ya seˇ-iˇ ngeh keuˆ ni, jaˬ lehˇ lehˇ ma bi 
baw laˇ-awˇ, kʼaˬ lehˇ hawˇ-eu kʼaˇ shuiꞈ bi hehˇ ahˇ laꞈ tehꞈ-a.  
25“Nawˬ-ahˇ muiˇ-eu deuˬ nawˬ-ahˇ gʼaˬ leˇ ni Sahˬpaˬ Miˬyehˇ jahˇ tehꞈ-a. Naw maꞈ 
dawˬ tawˆ luꞈ tiˬ paw dzeˇ neh tehꞈ-ehˇ iˇ-awˇ aˬ yawꞈ maꞈ-ahˇ guiˇ deuˆ-iˇ kʼawꞈ, 
teu paw heu paw ehˇ tsaˬ maˬ siˬ ni ya cehˆ byaˆ-awˇ, naw maꞈ kʼoeˇ taˆ keuˆ le teuˇ 
le-eu jeˬ-ahˇ ya mawˇ ngeh, miˇ tsaˬ kʼoeˇ taˆ jawˇ-eu tsawˇ haˬ dawˬ tawˆ luꞈ tsawˬ 
guˆ-iˇ dui dui tehꞈ-a.  
26Naw maꞈ shiˇ ngeh, aˇ jiˇ deuˬ hawˇ-eu bawˇ tsahˬ jeˬ zaˬ deuˬ naw maꞈ shiˇ taˬ-
awˇ ga gaˇ, naw maꞈ-euˬ shaˬ jiˇ dzaˬ le tehꞈ-a. Ehˇ kʼawꞈ, jeˬ zaˬ hawˇ-eu aˇ jiˇ kʼoeˇ 
deuˬ-ahˇ teh piˇ-eu tsawˇ haˬ maˬ jawˇ-aˇ.  
27Iˇjiˇtuˆ tsawˇ haˬ deuˬ-ahˇ jahˇ nehˬ-euˬ loꞈ-ehˇ, naw maꞈ-ahˇ Sahˬpaˬ Miˬyehˇ 
shaˬ ciˬ bi ciˬ laˇ tehꞈ-a. Naw maꞈ-euˬ gʼawˇ mawˇ mawˇ lah-ehˇ maˇ naˇ naˇ byah jiˇ 
ni Sahˬpaˬ Miˬyehˇ jahˇ tehꞈ-a. Maˇ byahˇ byahˇ-eu miˇ neh gawˇ gawˇ-ehˇ shaˬ 
kʼawꞈ, taˬ leˇ-eu maˬ baw ni ya jawˇ tehꞈ-a.  
28Nawˇ tsawˇ uˬ uˬ-iˇ ni maˬ ehˇ, myaˆ behꞈ behꞈ-iˇ ni maˬ ehˇ, nui ma suˬ saˬ ni maˬ 
ehˇ, Sahˬpaˬ Miˬyehˇ jahˇ tehꞈ-a.  
29Myaˆ behꞈ loꞈ-ehˇ, nah gʼahˇ nah gaˆ-ahˇ laꞈ sawˆ sawˆ-ehˇ ya cah-awˇ, nawˬ-euˬ 
gaˇ ma nawˇ maˬ poˆ mawˇ nya ni ya shaˬ tehꞈ-a. Nawˇ kʼaˇ mˇ kʼaˇ shaˇ-eu yawˬ jeˬ 
na luꞈ laꞈ kʼoeˇ, maˬ baw maˬ za le ni pyeuꞈ-iˇ tehꞈ-a. Aˬ myah luꞈ aˬ cawˬ kʼehˬ-eu 
jeˬ hawˇ-eu smˇ kʼaˆ kʼaˆ dzaˬ-eu jeˬ-ahˇ ya daˬ-awˇ, nawˬ-ahˇ caw ba le-eu gʼaˬ maˬ 
jawˇ-ehˇ pyeuꞈ tehꞈ-a.  
30“Zaˬ miˬ aˬ buˇ tiˬ gʼaˬ-ahˇ sheuˬ-eu gʼaˇ duˬ nawˇ ngehˬ cawˬ tsehˆ taˬ kʼawꞈ, aˬ 
cawˬ neh bi sheuˬ geuꞈ tehꞈ-a. Nawˇ nymˇ tsoˆ kʼawꞈ, nawˬ neh tsoˆ-euˬ nymˇ-ahˇ 

nawˇ tiˬ jawˇ-iˬ maˬ ya jawˇ-aˇ. Aˬ gaꞈ yaˇ kmˇ mˇ kʼawꞈ, aˬ gaꞈ aˇ siˬ nawˇ tiˬ jawˇ-iˬ 
maˬ ya dzaˬ-aˇ. 
31Nawˬ-euˬ myaˆ kʼeh, nawˬ-euˬ mawˇ neˇ aˬ cawˬ sehꞈ dzaˬ gaˇ nawˇ haw haw-ehˇ 
ya jawˇ tehꞈ-a. Ehˇ kʼawꞈ, shaˬ jiˇ kʼoeˇ nawˇ tiˬ jehꞈ-iˬ maˬ ya dzaˬ haw gaˇ keuˆ 
tehꞈ-a. Nawˬ-euˬ mahˬ tahˬ laˆ deuˬ-ahˇ, nawˇ mawˇ mawˇ-ehˇ aˬ cawˬ tsahˇ geuꞈ 
gʼeh tehꞈ-a. Ehˇ kʼawꞈ, mahˬ tahˬ laˆ kʼoeˇ deuˬ-ahˇ nawˇ tiˬ jawˇ-iˬ maˬ paˇ za kʼoꞈ 
ni pyeuꞈ-iˇ tehꞈ-a. Nawˬ-ahˇ muiˇ-eu deuˬ-ahˇ nawˬ-euˬ yawˇ deuˬ ya teh nehˬ gaˇ 
keuˆ kʼawꞈ, nawˬ-ahˇ caw ba le-eu gʼaˬ maˬ jawˇ ni pyeuꞈ tehꞈ-a. 
32Nawˬ-euˬ aˬ buˇ aˬ li deuˬ-ahˇ, boeˇ miˬ shiˬ kʼaˬ deuˬ-euˬ zaˬ kʼaˆ bi geuꞈ-eu gʼaˇ 
duˬ biꞈ nehˬ gaˇ, nawˇ haw haw-ehˇ ya jawˇ tehꞈ-a. Aˬ yawꞈ nah yawꞈ, myaˆ nui 
gʼah dui dui laˇ ngeh keuˆ ni, nawˬ buˇ nawˬ li gʼoꞈ laˇ-eu baw le lehˇ nawˇ loꞈ-awˇ 
haw haw-ehˇ jawˇ kʼawꞈ, tiˬ jawˇ-iˬ gʼoꞈ laˇ-eu ma baw-aˇ.  
33Shaˬ-eu zahˬ-eu laꞈ kʼoeˇ nawˬ neh ka taˬ-euˬ dzaˬ la gʼo cehˇ deuˬ-ahˇ, maˬ siˬ 
maˬ suˇ-eu boeˇ miˬ siˬ kʼaˬ deuˬ neh bi yuˇ geuꞈ jiˇ tehꞈ-a. Nawˬ-euˬ gʼaˇ duˬ tiˬ 
pawꞈ-iˬ maˬ bi dzeˇ yaꞈ-eu uˬ taꞈ, aˬ cawˬ neh bi kʼehˬ-awˇ, bi kʼaˆ dzaˬ gaˇ keuˆ ni 
nawˇ ya daˬ tehꞈ-a.  
34Tsawˇ uˬ uˬ-iˇ paˬ-ehˇ pyeuꞈ-iˇ ngeh keuˆ ni, kʼehˬ-eu kʼaˆ-eu jeˬ-ahˇ nawˇ ya daˬ 
sehꞈ leꞈ tehꞈ-a.  
35Gawˇ dui dui-eu maˬ laˆ taˬ nya-eu naˇ gawˇ deuˬ, nawˬ-euˬ aˬ kuiˇ-ahˇ Sahˬpaˬ 
Miˬyehˇ bi naˇ byah tehꞈ-a. Nawˬ-euˬ aˬ kuiˇ pehˬ zaˬ-ahˇ neh uˬ duˬ-ahˇ keuˆ ni, 
shaˬ ciˬ ciˬ byah jiˇ tehꞈ-a.  
36“Nawˇ maˬ ehˇ, nawˬ-euˬ aˬ poeˬ aˬ bawˇ deuˬ maˬ ehˇ, dzeuˇ laˇ ngeh tiˬ jawˇ-iˬ 
maˬ jawˇ haw-euˬ boeˇ miˬ siˬ kʼaˬ deuˬ-euˬ miˇ kʼahˬ-ahˇ, nawˇ hawˇ-eu nawˬ-euˬ 
sahˬ paˬ-ahˇ Sahˬpaˬ Miˬyehˇ sheuˬ gʼeh tehꞈ-a. Kʼoeˇ gaˇ, daˇ kawˬ hawˇ-eu kʼaˬ lo 
neh jahˇ taˬ-euˬ miˬyehˇ deuˬ-ahˇ nawˇ uˬ duˬ ya tahˬ tehꞈ-a.  
37Sahˬpaˬ Miˬyehˇ neh naw maꞈ-ahˇ bi cehˆ byaˆ-euˬ miˇ kʼahˬ-ahˇ jawˇ-eu tsawˇ 
haˬ deuˬ, naw maꞈ kʼoeˇ taˆ kʼoeˇ loꞈ-ehˇ keuˆ le-euˬ gaˇ ya mawˇ ngeh, tsawˬ guˆ-iˇ 
dui dui tehꞈ-a. Naw maꞈ gaˇ kawˆ aˬ yawꞈ maꞈ ja uiˇ niˇ gʼa-awˇ, naw maꞈ-ahˇ ja bu 
ja doeˇ tehꞈ-a.  
38“Nawˇ siˬ yoeˬ gʼawˬ mya ni sehˬ kʼawꞈ, nyehˇ bahˇ deuˬ laˆ caw le-eu miˇ neh, ui 
cuiˆ tehꞈ-ehˇ ya yehˬ dzaˬ tehꞈ-a.  
39Aˬ gaꞈ aˇ bawˬ ka-awˇ laˆ saˆ kʼawꞈ, aˬ gaꞈ aˇ bawˬ-ahˇ boeˬ dzaˬ-eu miˇ neh, aˬ gaꞈ 
aˇ siˬ maˬ za le-ehˇ, aˬ gaꞈ dzaˇ uiˇ maˬ ya dawˇ ni ya jawˇ tehꞈ-a. 
40Nawˬ-euˬ miˇ kʼahˬ laꞈ kʼoeˇ yawˬ gaˇ na luꞈ saˬ loˬ aˇ bawˇ bawˇ kʼawꞈ, saˬ loˬ aˇ 
siˬ ga jiˇ-eu miˇ neh, saˬ loˬ tsiˇ maˬ jaˆ ni ya jawˇ tehꞈ-a.  
41Nawˇ aˬ buˇ aˬ li jawˇ kʼawꞈ, muiˇ-eu deuˬ guiˇ deuˆ le-awˇ bi nyehꞈ geuꞈ gʼeh-eu 
miˇ neh, aˬ buˇ aˬ li maˬ jawˇ ni pyeuꞈ-iˇ tehꞈ-a. 
42Nawˬ-euˬ sahˬ lahˬ aˇ bawˇ deuˬ hawˇ-eu, dzaˬ la gʼo cehˇ dawˬ tawˆ luꞈ-ahˇ, aˇ 
mawˇ neh bi laˆ cawˆ jiˇ tehꞈ-a.  
43“Nawˇ tiˬ jawˇ saˇ-iˬ tiˬ jawˇ gʼaˬ baˬ-iˇ luꞈ ngeh, nawˬ-euˬ miˇ kʼahˬ-ahˇ jawˇ luꞈ-
eu boeˇ miˬ siˬ kʼaˬ deuˬ tiˬ jawˇ saˇ-iˬ tiˬ jawˇ gʼaˬ kʼaˆ laˇ tehꞈ-a.  

44Aˬ yawꞈ maꞈ nawˬ-ahˇ pyuˇ paˇ nehˬ nya kʼawꞈ, nawˇ aˬ yawꞈ maꞈ-ahˇ paˇ nehˬ-eu 
gʼaˇ duˬ pyuˇ maˬ ahˇ-ehˇ pyeuꞈ-iˇ tehꞈ-a. Aˇ saˬ saˬ laˇ ngeh, aˬ yawꞈ maꞈ nawˬ-euˬ 
kʼoeˇ taˆ uˆ lahˇ tehꞈ-a.  
45“Nawˇ luˬ-iˇ seˇ-iˇ ngeh keuˆ ni, shaˬ zahˬ maˬ tsehˆ leˇ ni keuˆ le tehꞈ-a. Aˬ jeˬ miˇ 
neh ehˇ naˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ ehˇ dawˬ nawˇ maˬ 
naˇ haˬ-ehˇ, aˬ yawꞈ neh biꞈ taˬ-euˬ zahˇ dawˬ kʼoꞈ dawˬ dawˬ tawˆ luꞈ-ahˇ nawˇ 
maˬ caw teh-a.  
46Shaˬ zahˬ kʼoeˇ deuˬ-aˬ, nawˇ hawˇ-eu nawˬ-euˬ zaˬ deuˬ uˆ deuˬ kʼoeˇ taˆ keuˆ le-
euˬ Miˬyehˇ yaˇ kʼaˬ daˇ-eu jeˬ gaˇ kawˆ, mˬ maˬ maˬ byaˆ zaˇ ziˇ bi siˬ bi mawˇ-euˬ 
jeˬ pyeuꞈ tehꞈ-a.  
47Yawˬ jeˬ na luꞈ laꞈ kʼoeˇ, Sahˬpaˬ Miˬyehˇ nawˬ-ahˇ guiˬ lahˬ biꞈ-euˬ meh. Ehˇ 
kʼawꞈ, aˬ yawꞈ-euˬ gaˇ-ahˇ nawˇ laˬ kʼaˬ tiˬ cehˇ maˬ mˇ-a.  
48Kʼoeˇ miˇ neh, Sahˬpaˬ Miˬyehˇ neh nawˇ jawˇ gaˇ pyehˬ gʼeh leꞈ-euˬ muiˇ-eu 
deuˬ-ahˇ nawˇ gaˇ ya mˇ nehˬ tehꞈ-a. Nawˇ-aˬ, hawˬ hawˇ-eu iˇ cuꞈ ya dzahˬ-awˇ, 
mehˬ tsoeˬ maˬ ya dm-ehˇ neˇ nyawˆ ni ya jawˇ-eu uˬ taꞈ, maˬ loˬ-eu tiˬ jeˬ-iˬ maˬ 
baw ni ya dehꞈ tehꞈ-a. Nawˇ ya luˬ ya seˇ-iˇ ngeh keuˆ ni, Sahˬpaˬ Miˬyehˇ nawˬ-ahˇ 
yaw kʼaˆ kʼaˆ-ehˇ kʼehˬ nehˬ laꞈ tehꞈ-a. 
49Mˬ dzeˇ miˇ dzeˇ jawˇ-eu tsawˇ jeuˬ tiˬ jeuˬ-ahˇ, naw maꞈ jawˇ gaˇ Sahˬpaˬ Miˬyehˇ 
pyehˬ gʼeh leꞈ tehꞈ-a. Aˬ yawꞈ maꞈ-euˬ dawˬ naw maꞈ maˬ siˬ nya-a. Kʼaˬ dzeˇ ga le-
eu loꞈ-ehˇ, naw maꞈ jawˇ gaˇ aˬ yawꞈ maꞈ ja pyuˬ ni ga keuˆ le tehꞈ-a.  
50Aˬ yawꞈ maꞈ-aˬ, haiˬ dui dui-awˇ, tsawˇ mawˬ-ahˇ maˬ ehˇ, zaˬ guˬ-ahˇ maˬ ehˇ, 
gʼawˬ shaˬ gaˬ-eu maˬ siˬ nya-a.  
51Nawˬ-euˬ mawˇ neˇ hawˇ-eu dzaˬ la gʼo cehˇ deuˬ-ahˇ aˬ yawꞈ maꞈ dzaˬ-awˇ, nawˇ 
gʼaˬ-aˬ, ya mehꞈ sehꞈ leꞈ tehꞈ-a. Dzaˬ la gʼo cehˇ maˬ ehˇ, aˬ gaꞈ dzaˇ uiˇ maˬ ehˇ, saˬ 
loˬ tsiˇ maˬ ehˇ, mawˇ neˇ maˬ ehˇ, aˬ yawꞈ maꞈ tiˬ pawꞈ-iˬ maˬ bi jaˆ yaꞈ-eu miˇ neh, 
nawˇ ya shiˇ tehꞈ-a.  
52Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ neh nawˬ-ahˇ biꞈ-euˬ miˇ kʼahˬ laꞈ 
kʼoeˇ kʼaˇ jaˆ-eu meuˬ yawˬ meuˬ na luꞈ-ahˇ, aˬ yawꞈ maꞈ guiˇ deuˆ le-awˇ, nawˬ-euˬ 
gʼoe duˬ pyeuꞈ-eu goˇ dui dui-eu meuˬ meuˬ lahˇ deuˬ byaˆ-iˇ tehꞈ-a.  
53“Naw maꞈ-euˬ meuˬ deuˬ-ahˇ muiˇ-eu deuˬ neh bi jawˬ lahˇ taˬ ngeh, nawˇ dzaˬ-
eu maˬ jaˆ-ehˇ pyeuꞈ-iˇ-awˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ neh nawˬ-
ahˇ biꞈ taˬ-euˬ nawˬ buˇ nawˬ li deuˬ-euˬ shaˬ jiˇ nawˇ ya dzaˬ gaˇ keuˆ tehꞈ-a.  
54-55Naw maꞈ laꞈ kʼoeˇ aˬ cawˬ naˆ maˬ tseˇ ya dzaˬ ya dawˇ-awˇ, nahˇ tsaˇ maˬ lawꞈ 
ni shaˬ jiˇ nahˬ yu ni jawˇ-eu tsawˇ haˬ deuˬ kʼawꞈ, muiˇ-eu deuˬ neh meuˬ-ahˇ jawˬ 
lahˇ taˬ-euˬ miˇ neh, dzaˬ-eu maˬ jaˆ-ehˇ li laˇ taˬ-awˇ, yawˬ ha-euˬ zaˬ deuˬ-euˬ 
shaˬ jiˇ ya dzaˬ gaˇ keuˆ tehꞈ-a. Aˬ yawꞈ kʼoeˇ loꞈ-ehˇ dzaˬ ngeh, aˬ yawꞈ-euˬ mehˇ 
nmˇ-ahˇ maˬ ehˇ, aˬ yawꞈ gaˬ-eu aˬ yawꞈ-euˬ miˬ zaˬ-ahˇ maˬ ehˇ, dzeˇ luꞈ-eu aˬ 
yawꞈ-euˬ zaˬ deuˬ-ahˇ maˬ ehˇ, maˬ bi dzaˬ mawꞈ gaˇ keuˆ ni tsawˇ tsiˇ tsiˇ tehꞈ-a.  
56-57Smˇ muiˬ muiˬ dui dui-eu miˇ neh, tsawˬ dahˬ laꞈ nyiˇ maˬ doˆ-iˇ ni nahˬ jawˆ ni 
dehꞈ-euˬ zaˬ miˬ zaˬ kʼawꞈ, kʼoeˇ loꞈ-ehˇ ya dzaˬ ya dawˇ gaˇ keuˆ tehꞈ-a. Aˬ yawꞈ 
jawˇ-eu meuˬ-ahˇ muiˇ-eu deuˬ neh bi jawˬ lahˇ taˬ ngeh, dzaˬ-eu maˬ jaˆ-ehˇ li laˇ-

awˇ, dehꞈ le-euˬ tiˬ dehˬ pyeuꞈ-euˬ aˬ yawꞈ-euˬ zaˬ nahˬ hawˇ-eu zaˬ jawˇ cawˬ 
deuˬ-ahˇ, ciˬ cuˇ ni ya dzaˬ kʼoeˬ gaˇ keuˆ tehꞈ-a. Aˬ yawꞈ gaˬ-eu aˬ yawꞈ-euˬ kʼaˬ 
dzeˇ zaˬ-ahˇ maˬ ehˇ, aˬ yawꞈ-euˬ zaˬ deuˬ-ahˇ maˬ ehˇ, biꞈ-awˇ maˬ bi dzaˬ peuˬ ni 
tsawˇ tsiˇ tsiˇ tehꞈ-a.  
58“Sahˬ boꞈ heu taꞈ laꞈ kʼoeˇ boꞈ taˬ-euˬ Miˬyehˇ neh mehˬ nehˬ tsoˆ nehˬ-euˬ jeˬ 
dawˬ tawˆ luꞈ-ahˇ saˇ jaˇ ziꞈ-awˇ maˬ caw teh-ehˇ, nawˬ-euˬ Miˬyehˇ pyeuꞈ-eu 
Sahˬpaˬ Miˬyehˇ-euˬ zahˬ dui dui leˇ paˬ-ehˇ gʼeh-eu tsawˇ myahˇ-ahˇ yaw zeu maˬ 
baw naˇ,  
59nawˬ-euˬ kʼoeˇ taˆ maˬ ehˇ, nawˬ-euˬ zaˬ deuˬ uˆ deuˬ kʼoeˇ taˆ maˬ ehˇ, maˬ laˆ taˬ 
nya-eu naˇ gawˇ deuˬ hawˇ-eu, guˆ dui dui laˇ paˬ-ehˇ gʼeh-eu nyawˬ leˇ nya-eu naˇ 
gawˇ deuˬ aˬ yawꞈ bi keuˆ le tehꞈ-a.  
60Iˇjiˇtuˆ miˇ kʼahˬ laꞈ kʼoeˇ nawˇ ya puˬ ya mawˇ haw-euˬ guˆ dui dui laˇ paˬ-ehˇ 
gʼeh-eu naˇ gawˇ kʼoeˇ deuˬ nawˬ-euˬ kʼoeˇ taˆ aˬ yawꞈ tiˬ poˆ paˇ bi keuˆ le-awˇ, 
naˇ-eu tiˬ jawˇ-iˬ maˬ taˬ leˇ ni nawˇ ya shaˬ tehꞈ-a.  
61Miˬyehˇ-euˬ zahˇ dawˬ kʼoꞈ dawˬ deuˬ hawˇ-eu mehˬ nehˬ tsoˆ nehˬ-eu dawˬ deuˬ 
boꞈ taˬ-euˬ sahˬ boꞈ heu taꞈ laꞈ kʼoeˇ maˬ ahˇ-eu naˇ gawˇ yawˬ jeˬ na luꞈ hawˇ-eu, 
nyawˬ leˇ nya-eu yaw jaw naˇ-eu naˇ gawˇ yawˬ jeˬ na luꞈ bi keuˆ le-awˇ, nawˇ ya 
luˬ ya seˇ-iˇ tehꞈ-a.  
62Mˬ kʼoeˇ taˆ tsehˬ luꞈ-eu aˬ guiˇ deuˬ loꞈ-ehˇ naw maꞈ myaˬ laˇ behˇ laˇ kʼawꞈ, 
tsawˇ haˬ ui cuiˆ tehꞈ-ehˇ ya buˬ ya law-iˇ tehꞈ-a. Aˬ jeˬ miˇ neh ehˇ naˇ, nawˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-euˬ ehˇ dawˬ-ahˇ nawˇ maˬ naˇ haˬ geuꞈ-a.  
63Nawˇ baw le za le-awˇ, myaˬ laˇ behˇ laˇ ni jahˇ nehˬ-eu gʼaˇ duˬ Sahˬpaˬ Miˬyehˇ 
laˬ kʼaˬ cehˇ-eu loꞈ-ehˇ, nawˇ luˬ-iˇ seˇ-iˇ-awˇ, nawˬ-euˬ kʼoeˇ taˆ yaw cawˆ jeˬ keuˆ 
le ni mˇ-eu gʼaˇ duˬ kʼawꞈ, aˬ yawꞈ laˬ kʼaˬ cehˇ tehꞈ-a. Nawˇ jawˇ leˇ-eu lehˇ gʼeh-eu 
miˇ kʼahˬ-ahˇ aˬ yawꞈ nawˬ-ahˇ gʼeu dzeh doˆ tehꞈ-a.  
64“Mˬ dzeˇ miˇ dzeˇ keuˆ ni jawˇ luꞈ-eu tsawˇ jeuˬ deuˬ jawˇ gaˇ Sahˬpaˬ Miˬyehˇ 
nawˬ-ahˇ teh byaˆ-awˇ, nawˇ hawˇ-eu nawˬ-euˬ aˬ poeˬ aˬ bawˇ deuˬ dzeuˇ laˇ ngeh 
tiˬ jawˇ-iˬ uˬ duˬ maˬ tahˬ haw-euˬ, daˇ kawˬ hawˇ-eu kʼaˬ lo neh jahˇ taˬ-euˬ 
miˬyehˇ deuˬ-ahˇ, kʼoeˇ gaˇ nawˇ uˬ duˬ ya tahˬ tehꞈ-a.  
65Nui saˇ za-eu jeˬ-ahˇ tiˬ gaˇ-iˬ maˬ poˆ mawˇ nya-ehˇ, nawˬ-euˬ jawˇ duˬ lehˇ 
myahˇ-eu gʼaˇ duˬ, pehˇ tsahˇ maˬ jaˆ ni pyeuꞈ-iˇ tehꞈ-a. Ehˇ kʼawꞈ, noeˬ shaˬ noeˬ 
zahˬ-eu jeˬ, noeˬ tmˬ duˬ maˬ jaˆ-eu jeˬ hawˇ-eu, nui ma cawˆ-eu jeˬ, Sahˬpaˬ 
Miˬyehˇ nawˬ-euˬ kʼoeˇ taˆ paˇ baꞈ daˆ nehˬ laꞈ tehꞈ-a.  
66Nawˇ yaw dehꞈ dehꞈ-eu jeˬ-aˬ, aˬ myah luꞈ guˆ kʼaˇ za tehꞈ-a. Uˬ ciꞈ nah gʼahˇ maˬ 
ehˇ, nawˇ guˆ guˆ-ehˇ ya jawˇ-awˇ, aˬ geu ngeh ya shiˇ-eu maˬ siˬ lehˇ, nawˇ maˬ 
tsehˆ leˇ ni noeˬ guˆ noeˬ guˆ-ehˇ ya dehꞈ tehꞈ-a.  
67Kʼaˇ ya mawˇ-euˬ yawˬ jeˬ na luꞈ-ahˇ, nawˇ guˆ-awˇ nui ma cehˇ tahˬ tahˬ tehꞈ-a. 
Yawˬ shawˬ na luꞈ uˬ ciꞈ bi ciꞈ le mawꞈ-awˇ, yawˬ miˇ na luꞈ uˬ bya bi bya laˇ mawꞈ 
tehꞈ-a.  
68Iˇjiˇtuˆ miˇ kʼahˬ-ahˇ naw maꞈ tiˬ jawˇ-iˬ maˬ paˇ ya gʼoꞈ-iˇ meh lehˇ Sahˬpaˬ 
Miˬyehˇ ehˇ taˬ-euˬ kʼawꞈ, saˇ baoˬ dziˬ-awˇ paˇ bi gʼoꞈ-iˇ nehˬ laꞈ tehꞈ-a. Kʼoeˇ gaˇ, 

naw maꞈ-ahˇ muiˇ-eu deuˬ-euˬ zaˬ kʼaˆ geuꞈ-eu gʼaˇ duˬ, naw maꞈ yawˬ haˇ yawˬ ha 
ahˬ dzaˬ kʼawꞈ, zeuˇ nehˬ laꞈ-eu tiˬ gʼaˬ-iˬ maˬ jawˇ ni ya shaˬ tehꞈ-a.” 

Dawˬmehˬ 29 

Mawˇbaˆ miˇ kʼahˬ-ahˇ Iˇsaˬleˬlaˆ tsawˇ haˬ deuˬ nehˬ-ehˇ Sahˬpaˬ Miˬyehˇ dawˬ ma saˇ 

jaˇ dzaˬ-euˬ 

1Heu-aˬ, Sahˬpaˬ Miˬyehˇ neh Moˇseˬ-ahˇ dawˬ biꞈ-awˇ, Iˇsaˬleˬlaˆ tsawˇ haˬ deuˬ 
nehˬ-ehˇ bi dzaˬ-euˬ dawˬ ma saˇ jaˇ dawˬ deuˬ pyeuꞈ-eu meh. Dawˬ ma saˇ jaˇ 
dawˬ heu deuˬ-aˬ, Siˇnaˆ gawˬ jawˬ-ahˇ Sahˬpaˬ Miˬyehˇ aˬ yawꞈ maꞈ nehˬ-ehˇ dawˬ 
ma saˇ jaˇ mˇ gʼaˬ miˇ tsa, yawˬ poˆ yawˬ paˇ biꞈ lahˬ-euˬ dawˬ deuˬ meh.  
2Iˇsaˬleˬlaˆ tsawˇ haˬ dawˬ tawˆ luꞈ-ahˇ Moˇseˬ kuˇ uiˬ-awˇ, heu loꞈ-ehˇ ehˇ nehˬ-euˬ 
meh. “Iˇjiˇtuˆ sahˬ paˬ-ahˇ maˬ ehˇ, aˬ yawꞈ-euˬ gaˇ mˇ-eu yaw huiˬ yaw mahˇ deuˬ-
ahˇ maˬ ehˇ, aˬ yawꞈ-euˬ miˇ kʼahˬ kʼahˬ lah ni-ahˇ maˬ ehˇ, Sahˬpaˬ Miˬyehˇ neh 
jahˇ nehˬ-euˬ jeˬ-ahˇ naw maꞈ-euˬ mawˇ do ya mawˇ duˬ gʼaˬ-euˬ meh.  
3Guˆ laˇ paˬ-ehˇ gʼeh-eu kʼehˬ-eu kʼaˆ-eu jeˬ maˬ ehˇ, kʼaˆ jeˬ-ehˇ gʼeh-eu jeˬ maˬ ehˇ, 
yaw kʼaˆ-ehˇ zahˬ leˇ paˬ-ehˇ gʼeh-eu jeˬ maˬ ehˇ, Sahˬpaˬ Miˬyehˇ mˇ-euˬ gaˇ naw 
maꞈ ya mawˇ-euˬ meh.  
4Ehˇ kʼawꞈ, noeˬ siˬ noeˬ mawˇ nya-eu nui ma, haw mawˇ nya-eu myaˆ nuiˆ hawˇ-
eu, gaˬ nya-eu naˬ bawˇ heu deuˬ, Sahˬpaˬ Miˬyehˇ naw maꞈ-ahˇ maˬ biꞈ-aˬ siˬ.  
5Oeˬ tseˇ kʼoꞈ keuˆ ni bawˇ tsahˬ bawˇ dahˇ laꞈ kʼoeˇ Sahˬpaˬ Miˬyehˇ naw maꞈ-ahˇ 
sheuˬ gʼeh-euˬ meh. Ehˇ kʼawꞈ, naw maꞈ-euˬ mehˬ tsoeˬ maˬ cehˇ-iˇ-ehˇ, naw maꞈ-
euˬ sehˬ nawˆ maˬ pyaˬ-iˇ-aˬ.  
6Naw maꞈ dzaˬ-eu gʼaˇ duˬ kaˬ muˇ maˬ jaˆ-ehˇ, naw maꞈ dawˇ-eu gʼaˇ duˬ aˬ gaꞈ 
dzaˇ uiˇ maˬ jaˆ-a. Ehˇ kʼawꞈ, Sahˬpaˬ Miˬyehˇ aˬ yawꞈ naw maꞈ-euˬ Miˬyehˇ pyeuꞈ-
eu gaˇ kawˆ naw maꞈ-ahˇ mehˬ nehˬ tsoˆ nehˬ-eu gʼaˇ duˬ, naw maꞈ kʼaˇ loˬ-eu jeˬ 
Sahˬpaˬ Miˬyehˇ naw maꞈ-ahˇ biꞈ nehˬ-euˬ meh.  
7Kʼoeˇ naˇ, jawˇ duˬ heu tsahˇ-ahˇ aˬ dui laˇ keuˆ ngeh, Heˬshaˬboˬ meuˬ-ahˇ jawˇ-
eu sahˬ paˬ Siˇhoˬ hawˇ-eu Baˬshaˬ meuˬ-ahˇ jawˇ-eu sahˬ paˬ Awˇgaˆ aˬ nyaꞈ, aˬ 
dui maꞈ-ahˇ guiˇ deuˆ le-euˬ meh. Ehˇ kʼawꞈ, aˬ yawꞈ nyaꞈ-ahˇ aˬ dui deuˆ gʼaˬ ma.  
8Aˬ yawꞈ nyaꞈ-euˬ miˇ kʼahˬ aˬ dui yuˇ-awˇ, Luˇbeˬ tsawˇ jeuˬ, Gaˆ tsawˇ jeuˬ hawˇ-
eu Maˬnaˇseˬ tsawˇ jeuˬ tiˬ paˆ-ahˇ biꞈ nehˬ-euˬ ma.  
9Naw maꞈ kʼaˇ mˇ kʼaˇ shaˇ-eu jeˬ laꞈ kʼoeˇ, baw le za le ni, dawˬ ma saˇ jaˇ dawˬ heu 
deuˬ-ahˇ saˇ jaˇ ziꞈ-eu laꞈ kʼoeˇ naˇ haˬ geuꞈ-awˬ.  
10“Iˬ nah naw maꞈ dawˬ tawˆ luꞈ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-
euˬ mehˬ shi yawꞈ luꞈ-eu meh. Naw maꞈ-euˬ aˬ yuiꞈ aˬ tsu deuˬ hawˇ-eu yaw huiˬ 
yaw mahˇ deuˬ maˬ ehˇ, kʼaˬ dzeˇ zaˬ deuˬ maˬ ehˇ,  
11zaˬ miˬ zaˬ deuˬ maˬ ehˇ, zaˬ deuˬ maˬ ehˇ, naw maꞈ nehˬ-ehˇ jawˇ-eu laꞈ kʼoeˇ 
naw maꞈ-ahˇ miˬ dzaˬ kʼehꞈ nehˬ-awˇ iˇ cuꞈ kʼawꞈ nehˬ-eu boeˇ miˬ shiˬ kʼaˬ deuˬ 
maˬ ehˇ, dawˬ tawˆ luꞈ yawꞈ luꞈ-eu meh.  
12Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ nehˬ-ehˇ mˇ-euˬ 
dawˬ ma saˇ jaˇ heu hmˬ laꞈ kʼoeˇ naw maꞈ uˇ leˇ-awˇ, heu gaˇ taꞈ leˇ-eu laꞈ kʼoeˇ 

naw maꞈ ya mˇ paˬ-ehˇ gʼeh-eu gaˇ deuˬ-ahˇ ha geuꞈ-eu gʼaˇ duˬ, iˬ nah naw maꞈ 
heu gaˇ yawꞈ luꞈ-eu jeˬ pyeuꞈ-eu meh.  
13Naw maꞈ hawˇ-eu naw maꞈ-euˬ aˬ poeˬ aˬ bawˇ deuˬ pyeuꞈ-eu Aˬbyaˬhaˬ, Iˇtsaˆ 
hawˇ-eu Yaˬkoˆ-ahˇ Sahˬpaˬ Miˬyehˇ saˇ jaˇ dzaˬ taˬ-euˬ loꞈ-ehˇ, naw maꞈ aˬ yawꞈ-
euˬ tsawˇ haˬ pyeuꞈ-awˇ, aˬ yawꞈ naw maꞈ-euˬ Miˬyehˇ pyeuꞈ-eu gaˇ kawˆ nymˬ-mˇ 
uˬ duˬ duˬ laˇ ni, naw maꞈ heu gaˇ yawꞈ luꞈ-eu jeˬ pyeuꞈ-eu meh.  
14Sahˬ paˬ miˬyehˇ mˇ-euˬ dawˬ ma saˇ jaˇ heu hmˬ naw maꞈ-ahˇ tehꞈ-ehˇ taꞈ-eu 
maˬ ngeuˇ-a.  
15Heu gaˇ, aˬ yawꞈ-euˬ mehˬ shi yawꞈ luꞈ-eu aˬ dui dawˬ tawˆ luꞈ hawˇ-eu, iˬ nah 
maˬ dehꞈ le dah-euˬ aˬ dui-euˬ zaˬ deuˬ uˆ deuˬ-ahˇ kʼawꞈ, aˬ yawꞈ dawˬ ma saˇ jaˇ 
dzaˬ luꞈ-eu meh.  
16“Iˇjiˇtuˆ miˇ kʼahˬ laꞈ kʼoeˇ ya dehꞈ ya jawˇ-eu hawˇ-eu, aˬ cawˬ miˇ kʼahˬ doe doe-
ehˇ cah cah-ehˇ ya dehꞈ ya jawˇ-eu aˬ joˆ-ehˇ gʼeh-eu naw maꞈ siˬ nya-eu meh.  
17Daˇ kawˬ, kʼaˬ lo, pyuˇ hawˇ-eu shuiˇ heu deuˬ neh jahˇ taˬ-euˬ maˬ haw nahˇ paˬ-
ehˇ gʼeh-eu aˬ yawꞈ maꞈ-euˬ tahˬ pahˬ aˬ ma mawˇ kawˇ deuˬ-ahˇ naw maꞈ ya 
mawˇ haw-euˬ meh.  
18Iˬ nah heu gaˇ yawꞈ luꞈ-eu kʼaˬ dzeˇ zaˬ hawˇ-eu zaˬ miˬ zaˬ aˬ geu gʼaˬ maˬ kaˬ, 
nymˇ jiˇ aˬ geu jiˇ maˬ kaˬ, tsawˇ jeuˬ aˬ geu jeuˬ maˬ kaˬ, aˬ dui-euˬ Miˬyehˇ pyeuꞈ-
eu Sahˬpaˬ Miˬyehˇ-ahˇ byehˇ dzeh-awˇ, aˬ cawˬ tsawˇ jeuˬ-euˬ miˬyehˇ deuˬ-ahˇ uˬ 
duˬ maˬ ya tahˬ ni, yaw kʼaˆ kʼaˆ-ehˇ yahˇ-awˬ. Kʼoeˇ loꞈ-ehˇ mˇ-eu jeˬ-aˬ, kʼaˬ jehꞈ ni 
gʼeh-awˇ doꞈ kʼaˆ dui dui-eu aˇ bawˇ bi bawˇ laˇ-eu duˬ ciˇ-ahˇ duˇ-eu meh.  
19Iˬ nah heu gaˇ yawꞈ luꞈ-eu tsawˇ haˬ deuˬ laꞈ kʼoeˇ, dawˬ ma saˇ jaˇ heu-ahˇ ya gaˬ 
gʼaˬ-euˬ kʼawꞈ, nui ma gʼahˇ-eu laꞈ kʼoeˇ, yawˬ ha kʼaˇ dehꞈ mawꞈ-eu loꞈ-ehˇ dehꞈ 
kʼawꞈ yaw muiˬ paˬ-ehˇ ya dehꞈ dzaˬ tehꞈ-a lehˇ tsawˇ haˬ tiˬ gʼaˬ-iˬ maˬ ya noeˬ ni 
yaw kʼaˆ kʼaˆ-ehˇ yahˇ-awˬ. Kʼoeˇ loꞈ-ehˇ noeˬ-eu jeˬ-aˬ, naw maꞈ dawˬ tawˆ luꞈ-ahˇ 
yaw muiˬ yaw doeˇ maˬ tseˇ ni, laˆ luˬ laˆ seˇ-eu jeˬ bi keuˆ le tehꞈ-a. 
20Kʼoeˇ loꞈ-ehˇ gʼeh-eu tsawˇ haˬ-ahˇ Sahˬpaˬ Miˬyehˇ iˬ baˇ maˬ pyehˬ nehˬ-ehˇ, 
Sahˬpaˬ Miˬyehˇ-euˬ nui ma pehˇ-eu miˬ dzaˬ aˬ yawꞈ-ahˇ zaw leˇ-awˇ, geuꞈ-eu jeˬ 
maˬ ahˇ gaˇ keuˆ ni aˬ yawꞈ-ahˇ laˆ luˬ laˆ seˇ nehˬ ngeh keuˆ ni, sahˬ boꞈ heu taꞈ laꞈ 
kʼoeˇ kʼaˇ boꞈ taˬ-euˬ luˬ-iˇ seˇ-iˇ-eu jeˬ aˬ yawꞈ kʼoeˇ taˆ keuˆ le tehꞈ-a.  
21Sahˬpaˬ Miˬyehˇ neh mehˬ nehˬ tsoˆ nehˬ-euˬ dawˬ deuˬ boꞈ ahˇ taˬ-euˬ sahˬ boꞈ 
heu taꞈ laꞈ kʼoeˇ ahˇ-eu, dawˬ ma saˇ jaˇ laꞈ kʼoeˇ kʼaˇ boꞈ taˬ-euˬ yaˬ kʼehˇ yaˬ-eu jeˬ 
dawˬ tawˆ luꞈ aˬ yawꞈ kʼoeˇ taˆ bi keuˆ le-eu laꞈ kʼoeˇ, aˬ yawꞈ-ahˇ bi luˬ bi seˇ-iˇ 
tehꞈ-a. Iˇsaˬleˬlaˆ tsawˇ jeuˬ heu myaˆ ni gʼeh-eu haw taˬ-awˇ bi dzaw geuꞈ-eu gʼaˇ 
duˬ, aˬ yawꞈ maꞈ-euˬ mehˬ shi aˬ yawꞈ-ahˇ Sahˬpaˬ Miˬyehˇ kʼoeˇ loꞈ-ehˇ kʼehˬ nehˬ 
tehꞈ-a.  
22“Aˬ kaˇ kaˇ ziˇ, naw maꞈ-euˬ zaˬ deuˬ uˆ deuˬ hawˇ-eu gaˇ mahˇ kaˬ-eu miˇ kʼahˬ 
deuˬ-ahˇ jawˇ-eu tsawˇ haˬ deuˬ, luˬ-iˇ seˇ-iˇ-eu jeˬ hawˇ-eu shaˬ-eu zahˬ-eu jeˬ naw 
maꞈ miˇ kʼahˬ kʼoeˇ taˆ Sahˬpaˬ Miˬyehˇ bi keuˆ le gaˇ ya mawˇ tehꞈ-a.  
23Naw maꞈ-euˬ miˇ kʼahˬ kʼahˬ lah ni, miˬ dzaˇ dzaˇ shuiˇ hawˇ-eu saˬ deuꞈ tehꞈ-ehˇ 
byah jiˇ-awˇ, gaˇ dahˇ maˬ tsoeˬ ni pyeuꞈ-iˇ tehꞈ-a. Tiˬ jeˬ-iˬ maˬ ka dzaˬ nya-eu uˬ 

taꞈ, yaˇ moꞈ kʼawꞈ maˬ dehꞈ ni pyeuꞈ-iˇ tehꞈ-a. Naw maꞈ-euˬ miˇ kʼahˬ-aˬ, Sahˬpaˬ 
Miˬyehˇ nui ma pehˇ dui dui-eu laꞈ kʼoeˇ laˆ luˬ laˆ seˇ nehˬ-euˬ Sawˇdoˬ meuˬ, 
Gawˇmawˇlaˆ meuˬ, Aˬdaˬmaˬ meuˬ hawˇ-eu, Zeˬbaiˬ meuˬ heu deuˬ loꞈ-ehˇ pyeuꞈ-
iˇ tehꞈ-a.  
24‘Aˬ jeˬ miˇ neh aˬ yawꞈ maꞈ-euˬ miˇ kʼahˬ-ahˇ Sahˬpaˬ Miˬyehˇ kʼoeˇ loꞈ-ehˇ jahˇ 
nehˬ ta. Aˬ jeˬ miˇ neh aˬ yawꞈ teu naˆ naˆ-ehˇ nui ma pehˇ ta’ lehˇ, miˇ tsaˬ zaˬ 
dawˬ tawˆ luꞈ naˇ haˬ laˇ gaˇ keuˆ tehꞈ-a.  
25Kʼoeˇ ngeh, ‘Sahˬpaˬ Miˬyehˇ-euˬ tsawˇ haˬ deuˬ-ahˇ aˬ yawꞈ maꞈ-euˬ aˬ poeˬ aˬ 
bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ neh Iˇjiˇtuˆ miˇ kʼahˬ laꞈ kʼoeˇ neh 
sheuˬ doˆ nehˬ ngeh, aˬ yawꞈ neh dzaˬ taˬ-euˬ dawˬ ma saˇ jaˇ-ahˇ aˬ yawꞈ maꞈ 
puiˬ-euˬ miˇ neh meh’ lehˇ ya ehˇ kʼoꞈ nehˬ tehꞈ-a. 
26‘Dzeuˇ laˇ ngeh tiˬ jawˇ-iˬ uˬ duˬ maˬ tahˬ haw-euˬ miˬ yehˇ deuˬ-ahˇ aˬ yawꞈ maꞈ 
uˬ duˬ tahˬ-euˬ meh. Miˬyehˇ kʼoeˇ deuˬ-ahˇ uˬ duˬ maˬ ya tahˬ-a lehˇ Sahˬpaˬ 
Miˬyehˇ neh ehˇ taˬ-euˬ daw-ahˇ leuˇ-awˇ, aˬ yawꞈ maꞈ uˬ duˬ tahˬ-euˬ meh.  
27Kʼoeˇ miˇ neh, aˬ yawꞈ-euˬ tsawˇ haˬ deuˬ-ahˇ Sahˬpaˬ Miˬyehˇ nui ma pehˇ laˇ-
awˇ, sahˬ boꞈ heu taꞈ laꞈ kʼoeˇ kʼaˇ boꞈ taˬ-euˬ luˬ-iˇ seˇ-iˇ-eu jeˬ aˬ yawꞈ maꞈ-euˬ miˇ 
kʼahˬ kʼoeˇ taˆ bi keuˆ le-euˬ meh.  
28Sahˬpaˬ Miˬyehˇ nui ma pehˇ dui dui laˇ-euˬ laꞈ kʼoeˇ, aˇ bawˇ duˬ ciˇ gʼawˇ lehˆ-eu 
loꞈ-ehˇ, aˬ yawꞈ maꞈ-euˬ miˇ kʼahˬ laꞈ kʼoeˇ aˬ yawꞈ maꞈ-ahˇ gʼawˇ lehˆ doˆ-awˇ, boeˇ 
miˬ siˬ kʼaˬ deuˬ-euˬ miˇ kʼahˬ-ahˇ biˬ ahˇ nehˬ-awˇ, iˬ nah aˬ yawꞈ maꞈ kʼoeˇ gaˇ 
dehꞈ luꞈ-eu meh’ lehˇ ya ehˇ kʼoꞈ gaˇ keuˆ tehꞈ-a.  
29“Aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ neh zaꞈ taˬ-euˬ jeˬ jaˆ-eu meh. Ehˇ 
kʼawꞈ, aˬ yawꞈ-euˬ Zahˇ dawˬ kʼoꞈ dawˬ deuˬ aˬ dui-ahˇ pah mehˬ laꞈ-euˬ loꞈ-ehˇ, aˬ 
dui hawˇ-eu aˬ dui-euˬ zaˬ deuˬ mˬ maˬ maˬ byaˆ zaˇ ziˇ ya naˇ haˬ geuꞈ tehꞈ-a.  

Dawˬmehˬ 30 

Aˬ joˆ-ehˇ dehꞈ naˇ guiˬ lahˬ paˇ za-eu gaˇ kawˆ 

1“Nymˬ-mˇ, ngaˇ naw maꞈ-ahˇ guiˬ lahˬ hawˇ-eu yaˬ kʼehˇ yaˬ-eu heu nyiˬ jeˬ bi tseˇ 
geuꞈ-eu ma. Kʼoeˇ deuˬ dawˬ tawˆ luꞈ nawˬ-euˬ kʼoeˇ taˆ keuˆ le-awˇ, Sahˬpaˬ 
Miˬyehˇ neh naw maꞈ-ahˇ bi cehˆ byaˆ-euˬ miˇ kʼahˬ-ahˇ nawˇ jawˇ luꞈ ngeh, ngaˬ 
neh nawˬ-ahˇ bi tseˇ geuꞈ-euˬ gaˇ nawˇ noeˬ keuˆ tehꞈ-a.  
2Nawˇ hawˇ-eu naw maꞈ-euˬ zaˬ deuˬ uˆ deuˬ Sahˬpaˬ Miˬyehˇ jawˇ gaˇ paˇ gʼoꞈ poˆ 
laˇ-awˇ, iˬ nah ngaˇ nawˬ-ahˇ biꞈ-euˬ aˬ yawꞈ-euˬ zahˇ dawˬ kʼoꞈ dawˬ deuˬ-ahˇ nui 
ma laꞈ kʼoeˇ keuˆ ni nawˇ naˇ haˬ geuꞈ naˇ,  
3nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ gʼawˬ shaˬ gaˬ tehꞈ-a. Aˬ 
yawꞈ neh nawˬ-ahˇ bi cehˆ byaˆ-euˬ miˇ kʼahˬ laꞈ kʼoeˇ neh aˬ yawꞈ nawˬ-ahˇ paˇ 
sheuˬ kʼoꞈ laꞈ-awˇ, bi baw bi za le tehꞈ-a.  
4Nawˬ-euˬ tsawˇ haˬ tiˬ paˆ na deuˬ-aˬ, mˬ dzeˇ miˇ dzeˇ keuˆ ni kaˬ gaˇ cehˆ byaˆ 
taˬ-euˬ kʼawꞈ, aˬ yawꞈ paˇ sheuˬ kʼoꞈ uiˬ laꞈ tehꞈ-a.  
5Aˇ hu nawˬ-euˬ aˬ poeˬ aˬ bawˇ deuˬ jawˇ-eu miˇ kʼahˬ nawˇ paˇ za kʼoꞈ ni, naw 
maꞈ-ahˇ kʼoeˇ loꞈ-ehˇ sheuˬ kʼoꞈ uiˬ nehˬ laꞈ tehꞈ-a. Naw maꞈ-euˬ aˬ poeˬ aˬ bawˇ 

deuˬ tiˬ jawˇ-iˬ maˬ ya tahˬ puˬ haw-euˬ baw le za le-eu jeˬ hawˇ-eu jeuˬ le o le-eu 
jeˬ nawˬ-ahˇ aˬ yawꞈ biꞈ laꞈ tehꞈ-a.  
6Nawˬ-euˬ nui ma dawˬ tawˆ luꞈ aˬ yawꞈ-ahˇ gaˬ-awˇ, miˇ kʼahˬ kʼoeˇ kʼahˬ laꞈ kʼoeˇ 
nawˇ ya dehꞈ ya jawˇ daˆ leꞈ ni, nawˇ hawˇ-eu nawˬ-euˬ zaˬ deuˬ-ahˇ naˇ haˬ geuꞈ-
eu nui ma Sahˬpaˬ Miˬyehˇ biꞈ nehˬ laꞈ tehꞈ-a.  
7Nawˬ-ahˇ bye-awˇ kʼehˬ nehˬ kʼaˆ nehˬ laꞈ-euˬ naw maꞈ-ahˇ muiˇ-eu deuˬ kʼoeˇ taˆ, 
yaˬ kʼehˇ yaˬ-eu jeˬ dawˬ tawˆ luꞈ aˬ yawꞈ paˇ bi keuˆ le tehꞈ-a.  
8Kʼoeˇ naˇ, aˬ yawꞈ-euˬ ehˇ dawˬ-ahˇ nawˇ paˇ naˇ haˬ geuꞈ-awˇ, iˬ nah ngaˇ nawˬ-
ahˇ biꞈ-euˬ aˬ yawꞈ-euˬ zahˇ dawˬ kʼoꞈ dawˬ heu deuˬ dawˬ tawˆ luꞈ-ahˇ, nawˇ paˇ 
caw teh tehꞈ-a.  
9Nawˇ kʼaˇ mˇ kʼaˇ shaˇ-eu jeˬ laꞈ kʼoeˇ, Sahˬpaˬ Miˬyehˇ nawˬ-ahˇ bi baw bi za le 
tehꞈ-a. Nawˬ-euˬ zaˬ deuˬ jeuˬ le o le-awˇ, nawˬ-euˬ mawˇ nyoˬ jeˬ kaˇ myaˬ laˇ 
behˇ laˇ-eu uˬ taꞈ, nawˬ-euˬ deh yaˇ-ahˇ dzaˬ la gʼo cehˇ za dui dui le tehꞈ-a. Nawˬ-
euˬ aˬ poeˬ aˬ bawˇ deuˬ baw le za le ni mˇ nehˬ-eu gʼaˇ duˬ aˬ yawꞈ laˬ kʼaˬ cehˇ-eu 
loꞈ-ehˇ, nawˇ baw le za le ni mˇ nehˬ-eu gʼaˇ duˬ kʼawꞈ, aˬ yawꞈ laˬ kʼaˬ cehˇ tehꞈ-a.  
10Ehˇ kʼawꞈ, aˬ yawꞈ neh mehˬ nehˬ tsoˆ nehˬ-euˬ jeˬ boꞈ ahˇ taˬ-euˬ sahˬ boꞈ heu 
taꞈ laꞈ kʼoeˇ ahˇ-eu aˬ yawꞈ-euˬ zahˇ dawˬ kʼoꞈ dawˬ dawˬ tawˆ luꞈ-ahˇ nawˇ caw 
teh-awˇ, aˬ yawꞈ-euˬ ehˇ dawˬ ya naˇ haˬ geuꞈ meh.  
11“Iˬ nah ngaˇ nawˬ-ahˇ biꞈ-euˬ zahˇ dawˬ kʼoꞈ dawˬ heu-aˬ, nawˬ-euˬ gʼaˇ duˬ shaˬ 
dui dui-awˇ laꞈ dzeh maˬ miˇ leˇ nya-eu zahˇ dawˬ kʼoꞈ dawˬ maˬ ngeuˇ-a.  
12Kʼoeˇ-aˬ, mˬ kʼoeˇ taˆ jaˆ-eu jeˬ maˬ ngeuˇ-a. ‘Ngaˇ ya gaˬ-awˇ naˇ haˬ geuꞈ-eu gʼaˇ 
duˬ, aˬ suˇ gʼaˬ mˬ-ahˇ daˆ leˇ-awˇ yuˇ ka laˬ leˇ nmˇ’ lehˇ, nawˇ naˇ haˬ-eu maˬ loˬ-a.  
13Kʼoeˇ-aˬ, iˬ ma laˆ shaˆ kʼoeˇ dzeˇ-ahˇ jaˆ-eu jeˬ kʼawꞈ maˬ ngeuˇ-a. ‘Ngaˇ ya gaˬ-
awˇ naˇ haˬ geuꞈ-eu gʼaˇ duˬ, aˬ suˇ gʼaˬ iˬ ma laˆ shaˆ tsehˆ doˆ-awˇ laˬ-iˇ nmˇ’ lehˇ, 
nawˇ naˇ haˬ-eu maˬ loˬ-a.  
14Kʼoeˇ-aˬ, nawˬ nehˬ-ehˇ jaˆ luꞈ-eu meh. Kʼoeˇ-ahˇ, nawˇ siˬ nya-awˇ ehˇ nya-eu 
meh. Teu miˇ neh nymˬ-mˇ naˇ haˬ geuꞈ-awˬ.  
15“Iˬ nah nawˬ-ahˇ ngaˇ yaw muiˬ hawˇ-eu yaw doeˇ bi tseˇ geuꞈ-eu ma. Dehꞈ-eu jeˬ 
hawˇ-eu shiˇ-eu jeˬ bi tseˇ geuꞈ-eu ma.  
16Iˬ nah ngaˬ neh nawˬ-ahˇ biꞈ-euˬ nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ 
zahˇ dawˬ kʼoꞈ dawˬ-ahˇ nawˇ naˇ haˬ geuꞈ-awˇ, aˬ yawꞈ-ahˇ gaˬ-awˬ. Aˬ yawꞈ-euˬ 
ehˇ dawˬ-ahˇ naˇ haˬ geuꞈ-eu laꞈ kʼoeˇ, aˬ yawꞈ-euˬ zahˇ dawˬ kʼoꞈ dawˬ dawˬ tawˆ 
luꞈ-ahˇ caw teh naˇ, nawˇ baw dui za dui dui le-awˇ, tsawˇ haˬ myaˬ dui dui-eu 
tsawˇ jeuˬ tiˬ jeuˬ pyeuꞈ laˇ tehꞈ-a. Nawˇ jawˇ leˇ-eu lehˇ gʼeh-eu miˇ kʼahˬ laꞈ kʼoeˇ, 
nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ guiˬ lahˬ biꞈ laꞈ tehꞈ-a. 
17Ehˇ kʼawꞈ, nawˇ maˬ naˇ haˬ geuꞈ-ehˇ, miˬyehˇ nui deuˬ-euˬ mehˬ nah caw teh-
awˇ uˬ duˬ tahˬ naˇ,  
18laˆ luˬ laˆ seˇ-eu jeˬ-ahˇ nawˇ ya daˬ tehꞈ-a lehˇ nymˬ-mˇ ngaˇ nawˬ-ahˇ ehˇ-eu ma. 
Yawˇdaˬ lawˇ baˬ nui baˬ paw jaˆ-eu nawˇ jawˇ leˇ-eu lehˇ gʼeh-eu miˇ kʼahˬ kʼoeˇ 
kʼahˬ laꞈ kʼoeˇ, nawˇ gʼawˬ myahˇ ni maˬ ya jawˇ-aˇ.  

19Nymˬ-mˇ, ngaˇ nawˬ-ahˇ dehꞈ-eu jeˬ hawˇ-eu shiˇ-eu jeˬ bi tseˇ geuꞈ-eu ma. 
Sahˬpaˬ Miˬyehˇ-euˬ guiˬ lahˬ hawˇ-eu yaˬ kʼehˇ yaˬ-eu jeˬ bi tseˇ geuꞈ-eu ma. Mˬ 
hawˇ-eu miˇ-ahˇ ngaˇ kuˇ-awˇ, nawˬ neh kʼaˇ tseˇ geuꞈ-euˬ jeˬ gʼaˇ duˬ saˇ kiˇ bi geuꞈ 
ma. Dehꞈ-eu jeˬ-ahˇ tseˇ-awˬ.  
20Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ gaˬ-awˬ. Aˬ yawꞈ-euˬ ehˇ dawˬ 
naˇ haˬ-awˇ, aˬ yawꞈ-ahˇ saˇ jaˇ ziꞈ-awˬ. Kʼoeˇ loꞈ-ehˇ jahˇ naˇ, nawˬ-euˬ aˬ poeˬ aˬ 
bawˇ deuˬ pyeuꞈ-eu Aˬbyaˬhaˬ, Iˇtsaˆ hawˇ-eu Yaˬkoˆ-ahˇ biꞈ-eu gʼaˇ duˬ aˬ yawꞈ 
neh saˇ jaˇ dzaˬ taˬ-euˬ miˇ kʼahˬ kʼoeˇ kʼahˬ laꞈ kʼoeˇ, nawˇ hawˇ-eu nawˬ-euˬ zaˬ 
deuˬ gʼawˬ myahˇ ni ya jawˇ tehꞈ-a.” 

Dawˬmehˬ 31 

Yawˇshuˆ Moˇseˬ-euˬ dah zaˇ Iˇsaˬleˬlaˆ tsawˇ haˬ deuˬ-ahˇ sheuˬ gʼeh-eu gʼaˬ pyeuꞈ laˇ-

euˬ 

1Iˇsaˬleˬlaˆ tsawˇ haˬ deuˬ-ahˇ Moˇseˬ heu loꞈ-ehˇ paˇ ehˇ nehˬ-euˬ meh.  
2“Nymˬ-mˇ ngaˇ tiˬ yaˇ nyiˬ tseˇ kʼoꞈ kʼawˆ laˇ-euˬ miˇ neh, naw maꞈ-ahˇ maˬ paˇ 
sheuˬ gʼeh nya miˇ-a. Kʼoeˇ uˬ taꞈ, ngaˇ Yawˇdaˬ lawˇ baˬ maˬ paˇ ya tsehˆ doˆ meh 
lehˇ Sahˬpaˬ Miˬyehˇ ngaˬ-ahˇ ehˇ taˬ-euˬ meh.  
3Kʼoeˇ gaˇ jawˇ luꞈ-eu tsawˇ jeuˬ deuˬ-euˬ miˇ kʼahˬ-ahˇ naw maꞈ jawˇ leˇ nya-eu 
gʼaˇ duˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ-euˬ mehˬ hu le-
awˇ, aˬ yawꞈ maꞈ-ahˇ laˆ luˬ laˆ seˇ nehˬ tehꞈ-a. Sahˬpaˬ Miˬyehˇ neh ehˇ taˬ-euˬ jaˆ-
eu loꞈ-ehˇ, naw maꞈ-euˬ kʼoeˇ taˆ Yawˇshuˆ aˬ yuiꞈ geuꞈ-awˇ, naw maꞈ-ahˇ sheuˬ 
gʼeh nehˬ laꞈ tehꞈ-a.  
4Aˬmawˇliˆ tsawˇ haˬ deuˬ-euˬ sahˬ paˬ pyeuꞈ-eu Siˇhoˬ hawˇ-eu Awˇgaˆ-ahˇ aˬ 
yawꞈ guiˇ deuˆ gʼaˬ-awˇ, aˬ yawꞈ maꞈ-euˬ miˇ kʼahˬ-ahˇ laˆ luˬ laˆ seˇ nehˬ-euˬ loꞈ-
ehˇ, tsawˇ jeuˬ kʼoeˇ deuˬ-ahˇ kʼawꞈ Sahˬpaˬ Miˬyehˇ laˆ luˬ laˆ seˇ nehˬ tehꞈ-a.  
5Sahˬpaˬ Miˬyehˇ naw maꞈ-ahˇ tsawˇ jeuˬ kʼoeˇ deuˬ-ahˇ bi gʼaˬ leˇ-awˇ, ngaˬ neh 
naw maꞈ-ahˇ kʼaˇ ehˇ taˬ-euˬ loꞈ-ehˇ tiˬ pawꞈ-iˬ maˬ bi lehˬ-iˇ ni, tsawˇ jeuˬ kʼoeˇ 
deuˬ-ahˇ naw maꞈ ya jahˇ nehˬ tehꞈ-a.  
6Yawˬ haˇ yawˬ ha nui jah ahˇ-eu laꞈ kʼoeˇ, kʼaˬ duˬ ni mˇ-awˬ. Aˬ yawꞈ maꞈ-ahˇ taˬ 
guˆ. Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ aˬ yawꞈ-euˬ mawˇ do naw maꞈ 
nehˬ-ehˇ jawˇ tehꞈ-a. Aˬ yawꞈ naw maꞈ-ahˇ byehˇ dzeh-awˇ maˬ bi jawˇ nehˬ laꞈ-aˇ.” 
7Kʼoeˇ naˇ, Yawˇshuˆ-ahˇ Moˇseˬ kuˇ-awˇ, Iˇsaˬleˬlaˆ tsawˇ haˬ dawˬ tawˆ luꞈ-euˬ 
mehˬ shi heu loꞈ-ehˇ ehˇ nehˬ-euˬ meh. “Yawˬ haˇ yawˬ ha nui jah ahˇ-eu laꞈ kʼoeˇ, 
kʼaˬ duˬ ni mˇ-awˬ. Nawˇ-aˬ, Iˇsaˬleˬlaˆ tsawˇ haˬ deuˬ-euˬ aˬ poeˬ aˬ bawˇ deuˬ-ahˇ 
Sahˬpaˬ Miˬyehˇ neh saˇ jaˇ dzaˬ taˬ-euˬ miˇ kʼahˬ-ahˇ, aˬ yawꞈ maꞈ-ahˇ aˬ yuiꞈ geuꞈ-
awˇ ya sheuˬ gʼeh-eu gʼaˬ pyeuꞈ-eu meh.  
8Sahˬpaˬ Miˬyehˇ aˬ yawꞈ nawˬ nehˬ-ehˇ jawˇ-awˇ, nawˬ-ahˇ sheuˬ gʼeh tehꞈ-a. Aˬ 
yawꞈ nawˬ-ahˇ byehˇ dzeh-awˇ maˬ bi jawˇ-aˇ. Teu miˇ neh, gʼaˬ baˬ-awˇ guˆ-eu nui 
ma taˬ bi ahˇ.” 

Shiꞈ kʼoꞈ tiˬ poˆ zahˇ dawˬ kʼoꞈ dawˬ ya gui-eu 

9Kʼoeˇ naˇ, Miˬyehˇ-euˬ zahˇ dawˬ kʼoꞈ dawˬ deuˬ Moˇseˬ boꞈ-awˇ, Sahˬpaˬ Miˬyehˇ-
euˬ Dawˬ ma saˇ jaˇ Bahˬ keuˆ-ahˇ haw-eu pyaˆ-eu Leˬbiˇ tsawˇ haˬ piˇ ma deuˬ 
hawˇ-eu, Iˇsaˬleˬlaˆ tsawˇ haˬ aˬ yuiꞈ aˬ tsu deuˬ-ahˇ biꞈ-euˬ meh.  
10Aˬ yawꞈ maꞈ-ahˇ Moˇseˬ ehˇ nehˬ-eu, “Dziˇ dzoˆ ya bi buˬ-iˇ-eu aˇ kʼoꞈ pyeuꞈ-eu 
shiꞈ kʼoꞈ tiˬ kʼoꞈ byah laˇ-awˇ, Sehˬ gʼawˆ-euˬ Bawˬ-iˬ gʼeh ngeh, Zahˇ dawˬ kʼoꞈ 
dawˬ-ahˇ guˇ-awˇ ya gui meh.  
11Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ uˬ duˬ tahˬ-eu jawˇ duˬ-ahˇ 
Iˇsaˬleˬlaˆ tsawˇ haˬ deuˬ uˬ duˬ tahˬ laˇ ngeh, zahˇ dawˬ kʼoꞈ dawˬ heu gui mehˬ 
nehˬ-awˬ.  
12Yawˬ gʼaˬ na luꞈ ya gaˬ-eu laꞈ kʼoeˇ, naw maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ-ahˇ yaw zeu baw-eu siˬ nya laˇ-awˇ, aˬ yawꞈ neh mehˬ nehˬ tsoˆ nehˬ-euˬ 
jeˬ-ahˇ saˇ jaˇ ziꞈ-eu laꞈ kʼoeˇ naˇ haˬ geuꞈ nya laˇ ni, kʼaˬ dzeˇ zaˬ deuˬ, zaˬ miˬ zaˬ 
deuˬ, zaˬ deuˬ hawˇ-eu naw maꞈ-euˬ meuˬ deuˬ laꞈ kʼoeˇ jawˇ luꞈ-eu boeˇ miˬ siˬ 
kʼaˬ dawˬ tawˆ luꞈ-ahˇ kuˇ uiˬ-awˬ.  
13Kʼoeˇ loꞈ-ehˇ jahˇ naˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ zahˇ 
dawˬ kʼoꞈ dawˬ-ahˇ tiˬ jawˇ-iˬ maˬ ya gaˬ haw-euˬ naw maꞈ-euˬ zaˬ deuˬ uˆ deuˬ 
kʼawꞈ, ya gaˬ haw tehꞈ-a. Kʼoeˇ naˇ, Yawˇdaˬ lawˇ baˬ nui baˬ paw jaˆ-eu naw maꞈ 
jawˇ leˇ-eu lehˇ gʼeh-eu miˇ kʼahˬ-ahˇ aˬ yawꞈ maꞈ kʼaˇ jawˇ kʼoeˇ keuˆ ni, aˬ yawꞈ-
euˬ ehˇ dawˬ-ahˇ ya naˇ haˬ geuꞈ-eu gaˇ kawˆ aˬ yawꞈ maꞈ siˬ nya laˇ tehꞈ-a.” 

Moˇseˬ-ahˇ Sahˬpaˬ Miˬyehˇ mehˬ saˬ tsoˆ saˬ saˬ-euˬ 

14Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ nehˬ-eu, “Nawˇ gʼawˬ myahˇ ni maˬ paˇ 
ya dehꞈ meh. Yawˇshuˆ-ahˇ ngaˇ dawˬ mehˬ dawˬ tsoˆ tsoˆ nehˬ-eu gʼaˇ duˬ, ngaˇ 
jawˇ-eu Sehˬ gʼawˆ-ahˇ sheuˬ laꞈ-awˬ.” Kʼoeˇ naˇ, Moˇseˬ hawˇ-eu Yawˇshuˆ aˬ nyaꞈ 
Sehˬ gʼawˆ-ahˇ le-euˬ meh.  
15Mˬ dmˇ kʼawˇ zeuˇ Sehˬ gʼawˆ gʼoˆ kʼehˬ-ahˇ yawꞈ le-awˇ, kʼoeˇ-euˬ laꞈ kʼoeˇ, 
Sahˬpaˬ Miˬyehˇ aˬ yawꞈ nyaꞈ-ahˇ tahˬ puˬ le-euˬ meh.  
16Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Gʼawˬ myahˇ maˬ 
gʼeh-ehˇ nawˇ ziˇ jiˇ le tehꞈ-a. Nawˇ shiˇ dzeuˇ ngeh, tsawˇ haˬ heu deuˬ ngaˬ-ahˇ saˇ 
jaˇ maˬ ziꞈ ni pyeuꞈ-iˇ-awˇ, ngaˬ neh aˬ yawꞈ maꞈ nehˬ-ehˇ dzaˬ taˬ-euˬ dawˬ ma saˇ 
jaˇ-ahˇ aˬ yawꞈ maꞈ puiˬ tehꞈ-a. Aˬ yawꞈ maꞈ ngaˬ-ahˇ byehˇ dzeh-awˇ, aˬ yawꞈ maꞈ 
jawˇ leˇ-eu lehˇ gʼeh-eu miˇ kʼahˬ laꞈ kʼoeˇ, lawˇ ciꞈ zaˬ deuˬ-euˬ miˬyehˇ deuˬ-ahˇ aˬ 
yawꞈ maꞈ uˬ duˬ tahˬ tehꞈ-a.  
17Kʼoeˇ loꞈ-ehˇ pyeuꞈ laˇ ngeh, aˬ yawꞈ maꞈ-ahˇ ngaˇ nui ma pehˇ ma. A yawꞈ maꞈ-
ahˇ ngaˇ byehˇ dzeh nehˬ-awˇ, aˬ yawꞈ maꞈ ya luˬ ya seˇ-iˇ tehꞈ-a. Guˆ laˇ paˬ-ehˇ 
gʼeh-eu luˬ-iˇ seˇ-iˇ-eu gʼawˬ mya jeˬ aˬ yawꞈ maꞈ kʼoeˇ taˆ keuˆ le tehꞈ-a. Kʼoeˇ 
ngeh, aˬ yawꞈ maꞈ-euˬ Miˬyehˇ pyeuꞈ-eu ngaˇ, aˬ yawꞈ maꞈ nehˬ-ehˇ maˬ paˇ jawˇ-
eu miˇ neh kʼoeˇ loꞈ-ehˇ gʼeh-eu jeˬ keuˆ le-eu nga lehˇ, aˬ yawꞈ maꞈ ya siˬ duˬ tehꞈ-
a.  
18Aˬ yawꞈ maꞈ-ahˇ ngaˇ maˬ caw ba nehˬ ni jawˇ ma. Aˬ jeˬ miˇ neh ehˇ naˇ, aˬ yawꞈ 
maꞈ maˬ muiˬ maˬ jaˬ-eu jeˬ mˇ-awˇ, miˬ yehˇ nui deuˬ-ahˇ uˬ duˬ tahˬ-euˬ meh.  

19“Caˇ dawˬ heu bymˇ nymˬ-mˇ boꞈ-awˬ. Iˇsaˬleˬlaˆ tsawˇ haˬ deuˬ-euˬ mehˬ shi saˇ 
kiˇ pyeuꞈ ni, caˇ dawˬ heu bymˇ aˬ yawꞈ maꞈ-ahˇ mehˬ nehˬ-awˬ.  
20Aˬ yawꞈ maꞈ-euˬ aˬ poeˬ aˬ bawˇ deuˬ-ahˇ ngaˬ neh saˇ jaˇ dzaˬ taˬ-euˬ loꞈ-ehˇ, miˇ 
tsaˬ miˇ muiˬ muiˬ dui dui-awˇ baw le za le-eu miˇ kʼahˬ-ahˇ aˬ yawꞈ maꞈ-ahˇ ngaˇ 
sheuˬ uˇ gʼeh ma. Kʼoeˇ gaˇ, aˬ yawꞈ maꞈ kʼaˇ dzaˬ mawꞈ-eu jeˬ tiˬ byah ni jaˆ-awˇ, 
yaw saˇ saˇ-ehˇ ya dehꞈ ya jawˇ tehꞈ-a. Ehˇ kʼawꞈ, aˬ yawꞈ maꞈ mehˬ shiˬ yawˬ paw 
yawˬ ciˬ pyawˇ-awˇ, miˬyehˇ nui deuˬ-ahˇ uˬ duˬ tahˬ tehꞈ-a. Aˬ yawꞈ maꞈ ngaˬ-ahˇ 
byehˇ dzeh-awˇ, ngaˬ-euˬ dawˬ ma saˇ jaˇ-ahˇ puiˬ tehꞈ-a.  
21Kʼoeˇ ngeh, guˆ laˇ paˬ-ehˇ gʼeh-eu luˬ-iˇ seˇ-iˇ-eu gʼawˬ mya jeˬ, aˬ yawꞈ maꞈ kʼoeˇ 
taˆ keuˆ le tehꞈ-a. Ehˇ kʼawˬ, caˇ dawˬ heu bymˇ-ahˇ aˬ myah luꞈ ya caˇ-awˇ, caˇ 
dawˬ heu aˬ yawꞈ maꞈ gʼaˇ duˬ saˇ kiˇ pyeuꞈ tehꞈ-a. Aˬ yawꞈ maꞈ-ahˇ biꞈ ma lehˇ 
ngaˬ neh saˇ jaˇ dzaˬ taˬ-euˬ miˇ kʼahˬ laꞈ kʼoeˇ, aˬ yawꞈ maꞈ-ahˇ ngaˇ maˬ sheuˬ uˇ 
gʼeh mi naˆ-ehˇ kʼawꞈ, nymˬ-mˇ aˬ yawꞈ maꞈ-euˬ nui ma laꞈ kʼoeˇ aˬ joˆ-ehˇ noeˬ luꞈ-
eu ngaˇ siˬ nya ma.” 
22Kʼoeˇ ngeh nah aˬ yawꞈ nah-ahˇ, caˇ dawˬ kʼoeˇ bymˇ Moˇseˬ boꞈ-awˇ, Iˇsaˬleˬlaˆ 
tsawˇ haˬ deuˬ-ahˇ mehˬ nehˬ-euˬ meh.  
23Kʼoeˇ naˇ, Nuˬ-eu aˬ li Yawˇshuˆ-ahˇ Sahˬpaˬ Miˬyehˇ dawˬ ngehˬ-awˇ ehˇ nehˬ-eu, 
“Yaw haˇ yawˬ ha nui jah ahˇ-awˇ, nui ma kʼaˬ duˬ ni taˬ-awˬ. Ngaˬ neh saˇ jaˇ dzaˬ 
taˬ-euˬ miˇ kʼahˬ laꞈ kʼoeˇ Iˇsaˬleˬlaˆ tsawˇ haˬ deuˬ-ahˇ nawˇ ya sheuˬ uˇ gʼeh tehꞈ-
a. Nawˬ nehˬ-ehˇ ngaˇ jawˇ ma.” 
24Miˬyehˇ-euˬ zahˇ dawˬ kʼoꞈ dawˬ-ahˇ, sahˬ boꞈ tiˬ taꞈ laꞈ kʼoeˇ Moˇseˬ boꞈ-euˬ 
meh. Dawˬ tiˬ dawˬ tehꞈ-ehˇ kʼawꞈ maˬ ya ngehˇ yaꞈ-eu gʼaˇ duˬ, yahˇ dui dui-eu laꞈ 
kʼoeˇ boꞈ-euˬ meh.  
25Aˬ yawꞈ boꞈ gʼaˬ ngeh, Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ-ahˇ haw-eu 
pyaˆ-eu Leˬbiˇ tsawˇ haˬ piˇ ma deuˬ-ahˇ aˬ yawꞈ heu loꞈ-ehˇ ehˇ nehˬ-euˬ meh.  
26“Miˬyehˇ-euˬ tsawˇ haˬ deuˬ-euˬ mehˬ shi saˇ kiˇ bi pyeuꞈ-eu gʼaˇ duˬ, Miˬyehˇ-euˬ 
zahˇ dawˬ kʼoꞈ dawˬ boꞈ taˬ-euˬ sahˬ boꞈ heu taꞈ-ahˇ, naw maꞈ-euˬ Miˬyehˇ pyeuꞈ-
eu Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ dawˬ peh bi jaˆ-awˬ.  
27Aˬ yawꞈ maꞈ nui ma aˇ naˆ ni gʼahˇ-awˇ, puiˬ mawꞈ-eu nui ma aˇ naˆ ni ahˇ-eu 
ngaˇ siˬ nya ma. Ngaˇ yaw dehꞈ dehꞈ luꞈ-eu aˇ yamˬ laꞈ kʼoeˇ, aˬ yawꞈ maꞈ Sahˬpaˬ 
Miˬyehˇ-ahˇ puiˬ-euˬ meh. Ngaˇ shiˇ dzeuˇ naˇ, kʼoeˇ naˆ maˬ tseˇ aˬ yawꞈ maꞈ paˇ 
puiˬ tehꞈ-a.  
28Gaˇ kawˆ heu deuˬ ngaˇ dzawˇ mehˬ nehˬ nya ni, naw maꞈ-euˬ tsawˇ jeuˬ aˬ yawꞈ 
jeuˬ yawꞈ-euˬ aˬ yuiꞈ aˬ tsu deuˬ hawˇ-eu yaw huiˬ yaw mahˇ deuˬ-ahˇ kuˇ uiˬ-awˬ. 
Aˬ yawꞈ maꞈ-euˬ mehˬ shi saˇ kiˇ bi geuꞈ-eu gʼaˇ duˬ, mˬ hawˇ-eu miˇ-ahˇ ngaˇ kuˇ-
eu ma.  
29Ngaˇ shiˇ dzeuˇ ngeh jawˇ, tsawˇ haˬ heu deuˬ yaw haiˬ jeˬ mˇ-awˇ, ngaˬ neh aˬ 
yawꞈ maꞈ-ahˇ mehˬ nehˬ tsoˆ nehˬ-euˬ jeˬ-ahˇ byehˇ dzeh tehꞈ-a. Mehˬ hu paw dehꞈ 
daˆ leꞈ-eu aˇ yamˬ laꞈ kʼoeˇ, luˬ-iˇ seˇ-iˇ-eu jeˬ aˬ yawꞈ maꞈ ya tahˬ puˬ tehꞈ-a. Aˬ jeˬ 
miˇ neh ehˇ naˇ, Sahˬpaˬ Miˬyehˇ neh laˆ tsoeˬ taˬ-euˬ jeˬ aˬ yawꞈ maꞈ mˇ-eu laꞈ 
kʼoeˇ, aˬ yawꞈ nui ma pehˇ ni aˬ yawꞈ maꞈ jahˇ tehꞈ-a.” 

Moˇseˬ-euˬ caˇ dawˬ 

30Kʼoeˇ naˇ, Iˇsaˬleˬlaˆ tsawˇ haˬ deuˬ naˇ haˬ luꞈ ngeh, caˇ dawˬ heu bymˇ bymˇ lah 
ni Moˇseˬ caˇ mehˬ nehˬ-euˬ meh.  

Dawˬmehˬ 32 

1“Mˬ-oˇ, ngaˬ-euˬ dawˬ naˇ haˬ-awˬ. Yaw duˬ duˬ-ehˇ naˇ haˬ duˬ-awˬ. Miˇ-oˇ, ngaˬ-
euˬ teˇ saˇ gaˬ-awˬ.  
2Ngaˬ-euˬ dawˬ mehˬ uˬ yehˇ yehˇ-awˇ, ngaˬ-euˬ dawˬ tsoˆ ceuˬ ga ga-awˬ. Jaˆ gaˆ 
koeˇ taˆ yehˇ muˆ muˆ-awˇ, sahˬ lahˬ kʼoeˇ taˆ yehˇ ma ma-awˬ.  
3Sahˬpaˬ Miˬyehˇ-euˬ tsawˇ myahˇ-ahˇ, ngaˇ ciˬ huiˬ ciˬ mahˇ nehˬ-eu ma. Aˬ dui 
Miˬyehˇ huiˬ gaˇ mahˇ gaˇ, yawꞈ-euˬ tsawˇ haˬ deuˬ guˇ gaˬ-awˬ.  
4“Aˬ dui lo guˇ Sahˬpaˬ Miˬyehˇ, yawꞈ mˇ-euˬ jeˬ tsaˬ meh byah meh. Aˬ dui Miˬyehˇ 
saˇ jaˇ ziꞈ-awˇ, tsaˬ dui, sui dui, dawˇ dui dui meh.  
5Yawꞈ-euˬ mehˬ shi naw maꞈ dehꞈ-eu, yawꞈ-ahˇ saˇ jaˇ puiˬ-euˬ miˇ neh, yaw lehˬ 
yaw ca myaˬ-eu naw maꞈ, yawꞈ-euˬ zaˬ lehˇ maˬ kuˇ geuˇ-a.  
6Beh-euˬ yaw sahˇ naw maꞈ Aˬ da, naw maꞈ tsawˇ jeuˬ-ahˇ ciˬ tuˇ-euˬ, Sahˬpaˬ 
Miˬyehˇ mehˬ shi naw maꞈ, aˬ dzawˬ aˇ gah ya gah nmˇ loˇ.  
7“Aˇ hu ziˇ-ahˇ pyeuꞈ ka leꞈ-euˬ, gaˇ kawˆ deuˬ-ahˇ naˇ haˬ haw sheˇ. Aˬ da deuˬ neh 
bi ja mehˬ-awˇ, tsawˇ mawˬ deuˬ neh bi dzawˇ duˬ sheˇ.  
8Huiˬ dui mahˇ dui dui-eu Miˬyehˇ, miˇ tsaˬ zaˬ-ahˇ miˇ kʼahˬ biˇ-awˇ, jawˇ duˬ pehˇ 
tsahˇ tsaˬ tsoˆ nehˬ-awˇ, miˬ yehˇ deuˬ neh bi dzoeˬ-euˬ meh.  
9Ehˇ kʼawꞈ, Yaˬkoˆ-euˬ zaˬ deuˬ-ahˇ, aˬ yawꞈ neh tseˇ doˆ geuꞈ-euˬ meh.  
10“Jaˬ lehˇ neh bi hehˇ dzaˬ jiˇ-euˬ, kʼaˇ shuiꞈ deh yaˇ bawˇ tsahˬ laꞈ kʼoeˇ, yawꞈ maꞈ 
shaˬ luꞈ gaˇ ya mawˇ-awˇ, yawˬ ha gʼawˇ mawˇ loꞈ-ehˇ sawˇ-awˇ, yawꞈ maꞈ-ahˇ bo 
saˆ nehˬ-euˬ meh.  
11Dzeˇ ma aˬ dahˇ uˬ moˆ dzeˇ zaˬ, zaw nya ni hehˇ tehˇ-euˬ loꞈ-ehˇ, Iˇsaˬlaˬleˇ tsawˇ 
haˬ deuˬ-ahˇ, Sahˬpaˬ Miˬyehˇ hehˇ tehˇ-euˬ meh.  
12Miˬ yehˇ nui gʼaˬ-ahˇ maˬ gʼoe ni, Sahˬpaˬ Miˬyehˇ tiˬ gʼaˬ tehꞈ-ehˇ, aˬ yawꞈ maꞈ-
ahˇ sheuˬ doˆ-euˬ meh.  
13“Gawˬ jawˬ yaw goˇ bi uˆ lahˇ-awˇ, deh ga boeˬ nmˬ bi dzaˬ-euˬ meh. Lo guˇ byaˬ 
uiˇ bi cuˆ dawˇ-awˇ, lo gahˬ kʼoeˇ taˆ ka dehꞈ taˬ-euˬ saˬ loˬ tsiˇ bi dawˇ dehˆ-euˬ 
meh.  
14Mawˇ neˇ, ciꞈ myehꞈ, aˬ coeˇ mehˇ-awˇ, yawˇ, ciꞈ myehꞈ, mawˇ neˇ loˆ-awˇ, dzaˬ la 
gʼo cehˇ muiˬ dui dui-awˇ, aˬ gaꞈ dzaˇ uiˇ kuiˇ dui dui-eu, yawꞈ maꞈ dehꞈ dzaˬ-euˬ 
gaˇ kawˆ meh.  
15“Sahˬpaˬ Miˬyehˇ-euˬ tsawˇ haˬ deuˬ, mahˬ paˬ cu tsuˇ yawꞈ-ahˇ behˆ-awˇ, bi dzaˬ 
tsuˇ-euˬ Beh-euˬ yaw sahˇ, Miˬyehˇ-ahˇ myaˆ maˬ haw cawˬ ni, ka kʼoꞈ-eu gʼaˬ-ahˇ 
byehˇ-euˬ meh.  
16Miˬyehˇ nui deuˬ jawˇ paw pyawˇ-awˇ, aˬ yawꞈ myaˆ naˆ ni mˇ-euˬ meh. Jawꞈ dui 
dui-eu jeˬ mˇ mehˬ-awˇ, aˬ yawꞈ nui ma bi pehˇ-euˬ meh.  

17Aˬ poeˬ ziˇ-ahˇ maˬ gaˬ haw-ehˇ, aˬ bawˇ ziˇ-ahˇ maˬ gʼoe haw-euˬ, miˬ yehˇ maˬ 
ngeuˇ-eu nehꞈ deuˬ-ahˇ, aˬ yawꞈ maꞈ lawˇ-euˬ shehˇ-euˬ meh.  
18Yawꞈ maꞈ-ahˇ dehꞈ-eu jeˬ biꞈ-euˬ, ka kʼoꞈ nehˬ-euˬ yaw sahˇ pyeuꞈ-eu, Miˬyehˇ-
ahˇ yawꞈ maꞈ ngehˇ-euˬ meh.  
19“Sahˬpaˬ Miˬyehˇ kʼoeˇ gaˇ mawˇ ngeh, nui ma pehˇ dui dui -eu laꞈ kʼoeˇ, yawꞈ-euˬ 
aˬ buˇ aˬ li deuˬ-ahˇ, myaˆ maˬ haw cawˬ ni byehˇ-euˬ meh.  
20Kʼoeˇ naˇ, aˬ yawꞈ ngehˬ-euˬ dawˬ-aˬ,  

‘Yawꞈ maꞈ-ahˇ ngehˬ maˬ paˇ gʼeh ma. Nui ma gʼahˇ-awˇ saˇ jaˇ puiˬ-eu, aˬ jeˬ keuˆ 
le nga lehˇ haw ma.  
21Miˬyehˇ maˬ ngeuˇ gaˇ tahˬ shaˇ-awˇ, ngaˬ-ahˇ myaˆ bi naˆ laꞈ-euˬ meh. Tahˬ pahˬ 
aˬ ma mawˇ kawˇ tehˆ-awˇ, ngaˇ nui ma pehˇ ni jahˇ-euˬ meh. Tsawˇ jeuˬ nui deuˬ-
ahˇ ngaˇ zmˬ-awˇ, aˬ yawꞈ maꞈ myaˆ naˆ ni jahˇ ma. Aˬ dzawˬ aˇ gah tsawˇ jeuˬ zmˬ-
awˇ, aˬ yawꞈ maꞈ nui ma bi pehˇ ma.  
22Ngaˬ-euˬ nui pehˇ miˬ lmˇ nyehˆ-awˇ, miˇ tsaˬ dawˬ tawˆ bi puiˆ byoˆ ma. Miˇ tsaˬ 
dawˬ dah puiˆ naꞈ gʼeh-awˇ, gawˬ jawˬ duˬ puˇ puiˆ dzaˬ tehꞈ-a.  
23“Shaˬ zahˬ duˬ gahˬ baꞈ daˆ nehˬ-awˇ, kaˆ myaˬ dawˬ tawˆ beuˆ tsoˆ nehˬ ma.  
24Mehꞈ-eu baˬ da ziˇ ya jiˇ-awˇ, naˇ-eu baˬ da ya shiˇ tehꞈ-a. Bawˇ tsahˬ jeˬ zaˬ 
pyehˬ gʼeh leꞈ-awˇ, aˬ yawꞈ maꞈ-ahˇ bi kawꞈ sehꞈ ma. Doꞈ kʼaˆ aˇ lawˇ pyehˬ gʼeh 
leꞈ-awˇ, aˬ yawꞈ maꞈ-ahˇ bi toˆ sehꞈ ma.  
25Pu ka mi cehˇ guiˇ mˇ le-awˇ, shaˆ shiˇ nymˇ-ahˇ uˇ keuˆ le-awˇ, zaˬ miˬ zaˬ yo 
deuˬ bi sehꞈ-awˇ, tsawˇ mawˬ zaˬ nahˬ maˬ bi dzeuˇ-iˇ.  
26Aˬ cawˬ maˬ paˇ noeˬ mawˇ coeˇ ni, kʼaˬ puiˬ kʼaˬ lehˇ lehˇ byoˆ nehˬ ma.  
27Ngaˬ-euˬ mawˇ do oe gʼeh leꞈ-awˇ, aˬ yawꞈ maꞈ-ahˇ lehˬ loeˇ-euˬ kʼoeˇ, aˬ yawꞈ 
maꞈ-ahˇ muiˇ-eu kʼoeˇ deuˬ aˬ yawꞈ maꞈ neh jahˇ-euˬ te lehˇ, kʼahˬ sehˇ maˬ bi jehˆ 
gaˇ keuˆ ma. ’ 
28“Iˇsaˬleˬlaˆ dawˇ ga ga-awˇ, noeˬ siˬ nya-eu jeˬ maˬ ahˇ-a.  
29Aˬ cawˬ neh bi deuˆ gʼaˬ-euˬ kʼoeˇ, gaˇ kawˆ maˬ tseˇ paˆ geuꞈ nya-a.  
30Yawꞈ maꞈ gʼoe duˬ lo guˇ pyeuꞈ-eu Sahˬpaˬ Miˬyehˇ neh yawꞈ maꞈ-ahˇ maˬ byehˇ 
dzeh ni haw law nmˇ-aˬ, aˬ cawˬ tsawˇ haˬ tiˬ gʼaˬ tehꞈ-ehˇ, yawꞈ maꞈ tiˬ heˇ gʼaˬ-ahˇ 
teh-awˇ, aˬ cawˬ tsawˇ haˬ nyiˬ gʼaˬ oe-euˬ, tiˬ muiˇ gʼaˬ-ahˇ gʼaˬ leˇ nmˇ loˇ.  
31Muiˇ-eu deuˬ-euˬ miˬ yehˇ kʼoeˇ deuˬ, Iˇsaˬleˬlaˆ Miˬyehˇ naˆ ni, baoˬ maˬ ahˇ-ehˇ 
gʼaˬ maˬ kʼaˆ-eu, muiˇ-eu deuˬ siˬ duˬ taˬ-euˬ meh.  
32Sawˇdoˬ hawˇ-eu Gawˇmawˇlaˆ meuˬ, jawꞈ dui doeˇ dui dui-euˬ loꞈ-ehˇ, muiˇ-eu 
kʼoeˇ deuˬ doeˇ dui dui-awˇ, kʼaˬ dui dui-eu aˬ gaꞈ ciˇ ni, aˇ siˬ doꞈ ahˇ gaˇ duˇ leˇ-
awˇ,  
33aˇ lawˇ-euˬ doꞈ shehˆ ahˇ taˬ-euˬ aˬ gaꞈ dzaˇ uiˇ-ahˇ duˇ-eu meh.  
34“Muiˇ-eu deuˬ yawꞈ maꞈ-ahˇ zuiˆ-euˬ, Sahˬpaˬ Miˬyehˇ maˬ ngehˇ byoˆ-a.  
35Aˬ yawꞈ neh laꞈ poˆ bi poˆ-awˇ, muiˇ-eu deuˬ ya coˬ dzeh-iˇ-eu, aˇ nah kʼoeˇ nah 
peh le luꞈ meh.  

36Yawꞈ-euˬ tsawˇ haˬ gʼaˬ juˬ-iˇ ngeh, Sahˬpaˬ Miˬyehˇ ka kʼoꞈ tehꞈ-a. Yawꞈ-ahˇ saˇ 
jaˇ ziꞈ luꞈ-eu deuˬ, caw ba nehˬ-eu gʼaˬ maˬ jawˇ ngeh, aˬ yawꞈ gʼawˬ shaˬ gaˬ nehˬ 
tehꞈ-a.  
37Kʼoeˇ ngeh yawꞈ-euˬ tsawˇ haˬ deuˬ-ahˇ,  

‘Naw maꞈ gʼoe-euˬ miˬ yehˇ kʼoeˇ deuˬ, aˬ geu paw iˇ byoˆ jiˇ taˬ’ lehˇ, Sahˬpaˬ 
Miˬyehˇ naˇ haˬ tehꞈ-a.  
38‘Muiˬ-eu lawˇ dzaˇ tsiˇ byuˬ lawˇ-awˇ, aˬ gaꞈ dzaˇ uiˇ lawˇ nehˬ-euˬ-aˬ, nymˬ-mˇ 
cehˆ coeˬ bi coeˬ leꞈ-awˇ, naw maꞈ-ahˇ bi ka kʼoꞈ-awˬ tawˇ.  
39“‘Ngaˇ tiˬ gʼaˬ tehꞈ-ehˇ Miˬyehˇ ma. Nui deuˬ-aˬ miˬ yehˇ maˬ ngeuˇ-a. Toeˬ dehꞈ 
toeˬ shiˇ ngaˇ pyeuꞈ-eu ma. Laˆ naˇ-awˇ laˆ taˬ-eu ngaˇ ma. Ngaˬ-euˬ nui loˆ ngaˇ 
dzoeˬ luꞈ gaˇ, laˆ tsoeˬ peuˬ-eu gʼaˬ maˬ jawˇ-a.  
40Ngaˇ dehꞈ luꞈ-eu Miˬyehˇ pyeuꞈ-eu, yaw duˬ yaw ciˇ baw-eu loꞈ-ehˇ, mˬ paw aˬ laꞈ 
cawˬ ja taˬ-awˇ, heu loꞈ-ehˇ saˇ jaˇ dzaˬ-eu ma.  
41Ngaˬ-euˬ mi cehˇ ngaˇ siˬ taˆ-awˇ, yaw tsaˬ yaw dawˇ jeˬ mˇ byah ma. Muiˇ-eu 
deuˬ-ahˇ laꞈ poˆ poˆ-awˇ, ngaˬ-ahˇ bye gaˇ ngaˇ kʼehˬ nehˬ ma.  
42Ngaˬ-euˬ kaˆ myaˬ shiˬ dawˇ yehꞈ-awˇ, ngaˬ-euˬ mi cehˇ shaˬ jiˇ dzaˬ-ehˇ, ngaˬ-ahˇ 
guiˇ kʼaˇ deuˆ laˇ-eu deuˬ, tiˬ gʼaˬ-iˬ maˬ bi dzeuˇ-iˇ ma. Deuˆ tahˬ-awˇ nyehꞈ mi-euˬ 
deuˬ kʼawꞈ, dawˬ tawˆ luꞈ ya shiˇ jiˇ tehꞈ-a. ’ 
43“Miˇ kʼahˬ tsawˇ jeuˬ dawˬ tawˆ luꞈ-oˇ, Sahˬpaˬ Miˬyehˇ-euˬ tsawˇ haˬ-ahˇ, naw 
maꞈ ya ja ceuˬ gaˇ keuˆ meh. Aˬ yawꞈ maꞈ-ahˇ sehꞈ-eu deuˬ-ahˇ, aˬ yawꞈ kʼehˬ nehˬ 
kʼaˆ nehˬ tehꞈ-a. Muiˇ-eu deuˬ-ahˇ laꞈ poˆ poˆ-awˇ, aˬ yawꞈ-euˬ tsawˇ haˬ deuˬ-ahˇ-
aˬ, aˬ yawꞈ iˬ baˇ pyehˬ nehˬ tehꞈ-a.” 
44Iˇsaˬleˬlaˆ tsawˇ haˬ deuˬ ya gaˬ ni, Moˇseˬ hawˇ-eu Nuˬ-eu aˬ li Yawˇshuˆ aˬ nyaꞈ 
caˇ dawˬ heu bymˇ caˇ-euˬ meh.  

Moˇseˬ mehˬ-eu tsoˆ-eu aˇ saˬ saˬ-eu poˆ 

45Miˬyehˇ mehˬ-euˬ tsoˆ-euˬ dawˬ deuˬ Iˇsaˬleˬlaˆ tsawˇ haˬ deuˬ-ahˇ Moˇseˬ biꞈ gʼaˬ 
ngeh,  
46aˬ yawꞈ ehˇ-eu, “Iˬ nah ngaˇ naw maꞈ-ahˇ biꞈ gʼaˬ-eu zahˇ dawˬ kʼoꞈ dawˬ heu 
deuˬ-ahˇ maˬ ngehˇ ni caw teh-awˬ. Naw maꞈ-euˬ zaˬ deuˬ kʼawꞈ, Sahˬpaˬ Miˬyehˇ 
neh mehˬ nehˬ tsoˆ nehˬ-eu dawˬ deuˬ-ahˇ saˇ jaˇ ziꞈ-awˇ naˇ haˬ geuꞈ nya ni mehˬ 
poˆ nehˬ-awˬ.  
47Mehˬ-eu tsoˆ-eu dawˬ heu deuˬ-aˬ, gaˇ dahˇ maˬ tsoeˬ-eu dawˬ deuˬ maˬ ngeuˇ-a. 
Heu-aˬ, naw maꞈ-euˬ dehꞈ jeˬ dehꞈ kawˆ meh. Heu deuˬ-ahˇ naˇ haˬ geuꞈ naˇ, naw 
maꞈ jawˇ leˇ-eu lehˇ gʼeh-eu Yawˇdaˬ lawˇ baˬ nui baˬ paw jaˆ-eu miˇ kʼahˬ kʼoeˇ 
kʼahˬ laꞈ kʼoeˇ, naw maꞈ gʼawˬ myahˇ ni ya dehꞈ ya jawˇ tehꞈ-a.” 
48Kʼoeˇ ngeh nah aˬ yawꞈ nah-ahˇ, Moˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-
euˬ meh.  
49“Yeˬliˇkoˇ meuˬ-euˬ tiˬ dawˇ heu baˬ-ahˇ jaˆ-eu Mawˇbaˆ miˇ kʼahˬ Aˬbaˬleˬ gawˬ 
jawˬ jaˆ gaˇ le-awˬ. Neˬboˬ gawˬ jawˬ-ahˇ daˆ leˇ-awˇ, Iˇsaˬleˬlaˆ tsawˇ haˬ deuˬ-ahˇ 
ngaˇ biꞈ-eu lehˇ gʼeh-eu Kaˬnaˬ miˇ kʼahˬ-ahˇ haw gʼeh-awˬ.  

50Hawˇlaˆ gawˬ jawˬ kʼoeˇ taˆ nawˬ-euˬ aˇ doˆ Aˬloˬ ziˇ jiˇ-euˬ loꞈ-ehˇ, gawˬ jawˬ 
kʼoeˇ jawˬ kʼoeˇ taˆ nawˇ ziˇ ya jiˇ leˇ tehꞈ-a.  
51Aˬ jeˬ miˇ neh ehˇ naˇ, naw nyaꞈ nyiˬ mehˇ nmˇ luꞈ, Iˇsaˬleˬlaˆ tsawˇ haˬ deuˬ mehˬ 
shi ngaˬ-ahˇ saˇ jaˇ maˬ ziꞈ-aˬ. Ziˇnaˆ bawˇ tsahˬ bawˇ dahˇ-ahˇ jaˆ-eu Kaˬdeˬshaˇ 
meuˬ gaˇ dzeˇ Meˬliˇbaˬ lawˇ gawˆ dawˬ peh, Iˇsaˬleˬlaˆ tsawˇ haˬ deuˬ mehˬ shi 
naw nyaꞈ ngaˬ-ahˇ yaw zeu maˬ baw-eu jeˬ mˇ-euˬ meh. 
52Miˇ kʼahˬ kʼoeˇ kʼahˬ-ahˇ gaˇ mahˇ kaˬ gaˇ neh nawˇ ya haw mawˇ tehꞈ-a. Ehˇ 
kʼawꞈ, Iˇsaˬleˬlaˆ tsawˇ haˬ deuˬ-ahˇ ngaˬ neh biꞈ-euˬ miˇ kʼahˬ laꞈ kʼoeˇ nawˇ maˬ 
ya le uˇ-a.” 

Dawˬmehˬ 33 

Iˇsaˬleˬlaˆ tsawˇ haˬ deuˬ-ahˇ Moˇseˬ dawˬ ngehˬ gʼeh nehˬ-euˬ 

1Heu-aˬ, Miˬyehˇ-euˬ tsawˇ haˬ pyeuꞈ-eu Moˇseˬ maˬ shiˇ mi naˆ-ehˇ, Iˇsaˬleˬlaˆ 
tsawˇ haˬ deuˬ-ahˇ dawˬ ngehˬ gʼeh nehˬ-eu laꞈ kʼoeˇ biꞈ yaꞈ-euˬ guiˬ lahˬ deuˬ 
meh.  
2Siˇnaˆ gawˬ jawˬ jawˬ ma-ahˇ neh, Sahˬpaˬ Miˬyehˇ oe gʼeh leꞈ-awˇ, Eˬdoˬ miˇ 
kʼahˬ-euˬ mˬ taˆ-ahˇ, nahˇ ma loꞈ-ehˇ yawˬ doˆ laˇ-awˇ, Paˬlaˬ gawˬ jawˬ uˬ du jawˇ-
awˇ, yawˬ tsawˇ-ahˇ yaw shehꞈbya-euˬ meh. Mˬ taˆ gʼaˬ kʼehˇ aˇ heˇ aˇ muiˇ, aˬ 
yawꞈ-euˬ tiˬ jawˬ jawˇ luꞈ-awˇ, aˬ yawꞈ aꞈ laꞈ aˇ maˇ laꞈ-ahˇ, doꞈ-eu miˬ lmˇ yuˇ luꞈ-
eu meh.  
3Aˬ yawꞈ-euˬ tsawˇ haˬ heu deuˬ-ahˇ, Sahˬpaˬ Miˬyehˇ gaˬ-eu miˇ neh, ngehˬ gʼeh 
dah teˬ haw piˇ-eu meh. Aˬ kuiˇ uˬ moˆ tah uˇ leˇ-awˇ, yawꞈ-euˬ ehˇ dawˬ aˬ dui 
geuꞈ ma.  
4Moˇseˬ neh aˬ dui-ahˇ biꞈ-euˬ, aˬ dui gʼaˇ duˬ poeˬ dui dui-eu, Zahˇ dawˬ kʼoꞈ dawˬ-
ahˇ caw teh ma.  
5Iˇsaˬleˬlaˆ tsawˇ jeuˬ dawˬ tawˆ, uiˬ leˇ bymˇ leˇ taˬ-euˬ kʼoeˇ taˆ, Sahˬpaˬ Miˬyehˇ 
dzoeˬ dzaˬ-euˬ meh.  
6Luˇbeˬ gaˇ kawˆ Moˇseˬ ehˇ-eu,  

“Luˇbeˬ tsawˇ jeuˬ tsawˇ haˬ cuiˆ kʼawꞈ, maˬ shiˇ tsehˆ ni dehꞈ gʼeh luꞈ-uˇ.” 
7Yuˇdaˆ gaˇ kawˆ Moˇseˬ ehˇ-eu,  

“Yuˇdaˆ tsawˇ jeuˬ-euˬ shaˇ dawˬ-ahˇ, Sahˬpaˬ Miˬyehˇ naˇ haˬ nehˬ-awˬ. Iˇsaˬleˬlaˆ 
tsawˇ jeuˬ deuˬ-ahˇ, aˬ yawꞈ maꞈ bi gʼoꞈ gm leˇ-awˬ. Muiˇ-eu deuˬ neh maˬ bi gʼaˬ 
ni, Sahˬpaˬ Miˬyehˇ caw ba nehˬ-awˬ.” 
8Leˬbiˇ gaˇ kawˆ Moˇseˬ ehˇ-eu,  

“Sahˬpaˬ Miˬyehˇ nawˬ-euˬ nui noeˬ, Leˬbiˇ tsawˇ haˬ deuˬ-ahˇ gʼoe-awˇ, Uˇleˬ 
Duˇmeˬ neh pah mehˬ-awˬ. Maˬsah lehˇ kuˇ-euˬ jawˇ duˬ-ahˇ, yawꞈ maꞈ-ahˇ nawˇ 
pyehˆ tseˇ haw-awˇ, Meˬliˇbaˬ lawˇ gawˆ lawˇ dzeˇ-ahˇ, yawꞈ maꞈ-ahˇ nawˇ lawˬ 
haw-euˬ meh.  

http://pt-br.bibles.org/ahk-AHK/Deut/34#Deut.33.8!f.1

9Aˬ da aˬ ma-ahˇ naˆ maˬ tseˇ, nawˬ-ahˇ yawꞈ maꞈ saˇ jaˇ ziꞈ-awˇ, mehˇ nmˇ hawˇ-eu 
zaˬ-ahˇ maˬ tseˇ, nawˬ-ahˇ nui ma taꞈ dzehˬ-eu meh. Nawˬ-euˬ dawˬ ma saˇ jaˇ laꞈ 
kʼoeˇ, maˬ poˆ maˬ paˇ ni ziꞈ-eu meh.  
10Nawˬ-euˬ Zahˇ dawˬ kʼoꞈ dawˬ mehˬ nah, nawˬ-euˬ zaˬ deuˬ bi caw teh ni, yawꞈ 
maꞈ mehˬnehˬ tsoˆnehˬ tehꞈ-a. Yawꞈ maꞈ nawˬ-euˬ lawˇ duˬ kʼoeˇ taˆ, lawˇ-eu 
shehˇ-eu jeˬ mˇ tehꞈ-a.  
11Yawꞈ maꞈ tsawˇ jeuˬ gʼaˬ kʼaˆ laˇ ni, Sahˬpaˬ Miˬyehˇ caw ba nehˬ-awˬ. Yawꞈ maꞈ 
mˇ gaˇ nui ma tsaˬ-awˇ, muiˇ-eu deuˬ-ahˇ laˆ cawˆ nehˬ-awˇ, maˬ tuˇ laˇ coeˇ ni kʼehˬ 
nehˬ-awˬ.” 
12Beˬyaˬmiˬ-euˬ gaˇ kawˆ ehˇ-eu,  

“Sahˬpaˬ Miˬyehˇ gaˬ-eu tsawˇ jeuˬ, aˬ yawꞈ neh haw piˇ-euˬ tsawˇ jeuˬ, aˬ yawꞈ 
maꞈ gʼahˇ ceh jawˇ-eu meh.” 
13Yoˇsehˆ gaˇ kawˆ Moˇseˬ ehˇ-eu,  

“Yoˇsehˆ tsawˇ jeuˬ-euˬ miˇ kʼahˬ-ahˇ, Sahˬpaˬ Miˬyehˇ guiˬ lahˬ biꞈ-awˬ. Kʼoeˇ taˆ uˬ 
yehˇ bi ga le-awˇ, laꞈ oˆ iˇ cuꞈ bi doˆ laˇ-awˬ.  
14Nahˇ tsaˇ lawꞈ awꞈ taˬ-euˬ aˇ siˬ, aˬ yawꞈ maꞈ miˇ kʼahˬ-ahˇ byah-awˇ, yehˇ gʼahˇ 
jawˇ la maˬ tsehˆ leˇ ni, aˇ siˬ aˇ lu keuˆ le luꞈ-uˇ.  
15Mˬ ga miˇ seu ngeh neh jaˆ-euˬ, gawˬ jawˬ gawˬ duˇ kʼoeˇ deuˬ tiˬ gʼoeˬ, aˇ siˬ aˇ lu 
loˆ le luꞈ-uˇ.  
16Miˬ dzaˬ doꞈ-eu baw duˆ laꞈ kʼoeˇ, dawˬ ngehˬ-euˬ Sahˬpaˬ Miˬyehˇ neh, sehˬ-euˬ 
lawˇ-euˬ muiˬ-eu guiˬ lahˬ, yawꞈ maꞈ miˇ kʼahˬ-ahˇ byah luꞈ-uˇ. Mehˇ nmˇ dawˬ 
tawˆ luꞈ-euˬ kʼoeˇ taˆ, aˬ yawꞈ aˬ yuiꞈ geuꞈ-euˬ miˇ neh, Yoˇsehˆ tsawˇ jeuˬ heu jeuˬ 
kʼoeˇ taˆ, guiˬ lahˬ kʼoeˇ deuˬ keuˆ le luꞈ-uˇ.  
17Yoˇsehˆ mawˇ neˇ-euˬ gʼaˬ tsoꞈ-awˇ, nehꞈ nyoˬ uˬ coeˇ tsoꞈ gaˇ duˇ meh. Aˬ yawꞈ-
euˬ uˬ coeˇ kʼoeˇ deuˬ-aˬ, Maˬnaˇseˬ-euˬ tiˬ heˇ hawˇ-eu, Eˇpaˬleˬ-euˬ tiˬ muiˇ coeˇ 
meh. Miˇ kʼahˬ tsawˇ jeuˬ dawˬ tawˆ luꞈ-ahˇ, uˬ coeˇ kʼoeˇ neh aˬ yawꞈ tahˬ-awˇ, mˬ 
dzeˇ miˇ dzeˇ teh dzeh-eu meh.” 
18Zeˬbuˬluˬ hawˇ-eu Iˇsaˬkaˬ, heu nyiˬ jeuˬ-euˬ gaˇ kawˆ ehˇ-eu,  

“Laˆ shaˆ kʼoeˇ taˆ jeˬ gaꞈ gaꞈ-eu, Zeˬbuˬluˬ dehꞈ dzaˬ laˇ luꞈ-uˇ. Iˇsaˬkaˬ-euˬ nymˇ jiˇ 
laꞈ kʼoeˇ, pyuˇ shuiˇ myawˬ gahˬ byah laˇ luꞈ-uˇ.  
19Aˬ nyaꞈ nmˇ-euˬ gawˬ jawˬ kʼoeˇ taˆ, aˬ cawˬ tsawˇ jeuˬ deuˬ kuˇ daˆ-awˇ, yaw tsaˬ 
yaw dawˇ jeˬ lawˇ luꞈ-uˇ. Iˬ ma laˆ shaˆ gʼahˇ ceh hawˇ-eu, laˆ shaˆ lawˇ dzeˇ kʼaˇ 
shuiꞈ deh-ahˇ, yawꞈ maꞈ pyuˇ shuiˇ poˆ za-euˬ meh.” 
20Gaˆ-euˬ gaˇ kawˆ Moˇseˬ ehˇ-eu,  

“Yawꞈ maꞈ miˇ kʼahˬ bi jeˇ laˇ ni, Miˬyehˇ mˇ-euˬ gaˇ ja ceuˬ-awˬ. Aˬ laꞈ kawꞈ tsehˆ 
dzeh nehˬ-eu lehˇ, uˬ duˬ gʼeu yawˆ dzeh nehˬ-eu lehˇ, aˇ laˬ jaˬ shiˇ loꞈ-eu loꞈ-ehˇ, 
Gaˆ tsawˇ haˬ deuˬ loꞈ luꞈ-eu meh.  
21Aˬ yuiꞈ-euˬ gʼaˇ duˬ bi jaˆ-euˬ, muiˬ dui dui-eu miˇ kʼahˬ pehˇ tsahˇ, aˬ yawꞈ gʼaˇ 
duˬ tsaˬ geuꞈ-euˬ meh. Iˇsaˬleˬlaˆ aˬ yuiꞈ aˬ tsu, uiˬ le jiˇ-awˇ baꞈ dzah dzah ngeh, 
Sahˬpaˬ Miˬyehˇ-euˬ Zahˇ dawˬ-ahˇ, aˬ yawꞈ maꞈ naˇ haˬ geuꞈ-euˬ meh.” 

22Daˬ-euˬ gaˇ kawˆ Moˇseˬ ehˇ-eu,  

“Daˬ-aˬ aˇ laˬ jaˬ shiˇ zaˬ meh. Baˬshaˬ-ahˇ tsawˬ doˆ laꞈ-euˬ meh.” 
23Naˬtaˬliˇ-euˬ gaˇ kawˆ ehˇ-eu,  

“Sahˬpaˬ Miˬyehˇ haw cawˬ-eu jeˬ, muiˬ dui dui-eu guiˬ lahˬ yaw dzahˇ, Naˬtaˬliˇ 
kʼoeˇ taˆ byah kʼaˇ meh. Aˬ yawꞈ maꞈ miˇ kʼahˬ laꞈ oˆ dzaˬ, Gaˬliˬlehˇ lah-ahˇ keuˆ ni 
meh.” 
24Aˬsaˬ gaˇ kawˆ Moˇseˬ ehˇ-eu,  

“Iˇsaˬleˬlaˆ tsawˇ jeuˬ laꞈ kʼoeˇ, Aˬshaˬ guiˬ lahˬ za dzehˬ-euˬ meh. Mehˇ nmˇ mehˬ 
shi myaˆ pyawˬ jaˆ-awˇ, yawꞈ-euˬ miˇ kʼahˬ saˬ loˬ loˬ yaˇ, baw dui za dui dui le luꞈ-
uˇ.  
25Aˬ yawꞈ-euˬ meuˬ deuˬ-euˬ lahˇ kʼehˬ, shmˇ laˇ gʼoˆ ziꞈ dah ni piˬ-awˇ, guˆ kʼaˇ maˬ 
za ni jawˇ luꞈ-uˇ.” 
26Iˇsaˬleˬlaˆ tsawˇ haˬ deuˬ-oˇ, mˬ taˆ mˬ dmˇ mahˬ dziˬ dziˬ-awˇ, caw ba-eu lehˇ ga 
keuˆ le-eu, naw maꞈ-euˬ Miˬyehˇ-ahˇ duˇ-eu, Miˬyehˇ nui gʼaˬ aˬ gaˇ jawˇ ta.  
27Miˬyehˇ naw maꞈ-ahˇ aˬ myah luꞈ, ceh piˇ loꞈ piˇ bo saˆ luꞈ meh. Yawꞈ-euˬ yaˇ ziˇ 
ziꞈ-eu aˬ laꞈ, naw maꞈ-ahˇ caw ba luꞈ-eu meh. Naw maꞈ le-eu gaˇ ma mehˬ shi, 
muiˇ-eu deuˬ-ahˇ teh dzeh jiˇ-awˇ, dawˬ tawˆ luꞈ-ahˇ laˆ cawˆ-awˬ lehˇ, naw maꞈ-ahˇ 
aˬ yawꞈ ehˇ-eu meh.  
28Kʼoeˇ miˇ neh, Yaˬkoˆ-euˬ zaˬ deuˬ, dzaˬ la gʼo cehˇ aˬ gaꞈ dzaˇ uiˇ, dzaˬ ngeh maˬ 
jiˇ dawˇ ngeh maˬ shuꞈ, uˬ yehˇ loꞈ-ehˇ ceuˬ ga muiˬ-eu, miˇ kʼahˬ-ahˇ naw maꞈ ya 
jawˇ-awˇ, nui saˇ oꞈ-eu laꞈ kʼoeˇ dehꞈ-awˬ.  
29Iˇsaˬleˬlaˆ tsawˇ haˬ deuˬ-oˇ, Sahˬpaˬ Miˬyehˇ neh ka kʼoꞈ-euˬ, naw maꞈ loꞈ-ehˇ 
gʼeh-eu tsawˇ jeuˬ, miˇ tsaˬ kʼoeˇ taˆ aˬ gaˇ jawˇ ta. Naw maꞈ-ahˇ ceh piˇ loꞈ piˇ-awˇ, 
aˬ cawˬ-ahˇ bi gʼaˬ leˇ-eu lehˇ, Sahˬpaˬ Miˬyehˇ aˬ yawꞈ mawˇ do, naw maꞈ-euˬ dehˬ 
daˬ duˬ pyeuꞈ-awˇ, naw maꞈ-euˬ mi cehˇ pyeuꞈ-eu meh. Muiˇ-eu deuˬ naw maꞈ-euˬ 
mehˬ shi, gʼawˬ shaˬ gaˬ ni tahˬ shaˇ laˇ gaˇ, naw maꞈ tsawˬ nawˬ ya nawˬ tehꞈ-a.  

Dawˬmehˬ 34 

Moˇseˬ ziˇ jiˇ-euˬ 

1Mawˇbaˆ miˇ kʼahˬ deh ga-ahˇ neh Neˬboˬ gawˬ jawˬ-ahˇ Moˇseˬ daˆ leˇ-awˇ, 
Yeˬliˇkoˇ meuˬ-euˬ nahˇ ma doˆ kʼehˬ paw jaˆ-eu Piˇsaˬgaˬ gawˬ jawˬ uˬ duˬ daˆ 
keuˆ leˇ-euˬ meh. Kʼoeˇ gaˇ jawˇ-awˇ, miˇ kʼahˬ kʼoeˇ kʼahˬ kʼahˬ lah ni, Sahˬpaˬ 
Miˬyehˇ aˬ yawꞈ-ahˇ mehˬ nehˬ-euˬ meh. Laꞈ taˆ paw Daˬ meuˬ-ahˇ keuˆ ni jaˆ-eu 
Giˇlaˆ miˇ kʼahˬ maˬ ehˇ,  
2Naˬtaˬliˇ miˇ kʼahˬ kʼahˬ lah ni maˬ ehˇ, Eˇpaˬleˬ hawˇ-eu Maˬnaˇseˬ miˇ kʼahˬ maˬ 
ehˇ, nahˇ ma ga kʼehˬ paw Gʼahˇ ceh-eu Iˬ ma laˆ shaˆ-ahˇ keuˆ ni jeˇ-eu Yuˇdaˆ miˇ 
kʼahˬ maˬ ehˇ,  
3Yuˇdaˆ miˇ kʼahˬ laꞈ oˆ dzaˬ maˬ ehˇ, Zoˇlaˆ meuˬ-ahˇ neh Yeˬliˇkoˇ meuˬ-ahˇ keuˆ ni 
jaˆ-eu deh ga maˬ ehˇ, daoˇ aˇ bawˇ dehꞈ-eu meuˬ maˬ ehˇ, mehˬ nehˬ-euˬ meh.  

4Kʼoeˇ naˇ, Moˇseˬ-ahˇ Sahˬpaˬ Miˬyehˇ ehˇ-eu, “Heu-aˬ, Aˬbyaˬhaˬ, Iˇtsaˆ hawˇ-eu 
Yaˬkoˆ aˬ ha maꞈ-ahˇ, aˬ yawꞈ maꞈ-euˬ zaˬ deuˬ uˆ deuˬ-ahˇ biꞈ-eu gʼaˇ duˬ ngaˬ neh 
saˇ jaˇ dzaˬ taˬ-euˬ miˇ kʼahˬ ma. Miˇ kʼahˬ heu nawˬ-ahˇ ngaˇ biꞈ mawꞈ kʼawꞈ, nawˇ 
maˬ ya uˇ keuˆ leˇ-a.” 
5Kʼoeˇ naˇ, Sahˬpaˬ Miˬyehˇ neh ehˇ taˬ-eu loꞈ-ehˇ, Sahˬpaˬ Miˬyehˇ-euˬ zaˬ kʼaˆ 
Moˇseˬ-aˬ, Mawˇbaˆ miˇ kʼahˬ-ahˇ shiˇ-euˬ meh. 
6Behˬpyawˇ meuˬ-euˬ nui baˬ paw jaˆ-eu Mawˇbaˆ miˇ kʼahˬ deh kʼawꞈ tiˬ tsahˇ-ahˇ, 
Sahˬpaˬ Miˬyehˇ aˬ yawꞈ-ahˇ duˬ pahˬ-euˬ meh. Ehˇ kʼawꞈ, iˬ nah keuˆ ni aˬ yawꞈ-
euˬ lmˬ bymˇ tiˬ gʼaˬ-iˬ maˬ siˬ duˬ nya-a.  
7Moˇseˬ ziˇ jiˇ ngeh, tiˬ yaˇ nyiˬ tseˇ kʼoꞈ kʼawˆ-awˇ, gʼaˬ maˬ juˬ-iˇ-euˬ uˬ taꞈ, myaˆ 
nuiˆ kʼawꞈ yaw muiˬ paˬ-ehˇ mawˇ nya-eu meh. 
8Mawˇbaˆ deh kʼawꞈ-ahˇ Iˇsaˬleˬlaˆ tsawˇ haˬ deuˬ aˬ yawꞈ gʼaˇ duˬ smˬ tseˇ nah 
tsawˇ ngoeˇ ngoeˇ-euˬ meh.  
9Nuˬ-euˬ aˬ li Yawˇshuˆ-aˬ, noeˬ siˬ noeˬ mawˇ nya-eu tsawˇ gahˇ tiˬ byah ni ahˇ-eu 
meh. Aˬ jeˬ miˇ neh ehˇ naˇ, Moˇseˬ-euˬ gaˇ bi mˇ daˆ leꞈ-eu gʼaˇ duˬ, aˬ yawꞈ-ahˇ 
Moˇseˬ tseˇ doˆ-euˬ meh. Iˇsaˬleˬlaˆ tsawˇ haˬ deuˬ Yawˇshuˆ-euˬ ehˇ dawˬ naˇ haˬ-
awˇ, Moˇseˬ-ahˇ gʼoe-awˇ Sahˬpaˬ Miˬyehˇ neh aˬ yawꞈ maꞈ-ahˇ biꞈ taˬ-euˬ zahˇ 
dawˬ kʼoꞈ dawˬ mehˬ nah caw teh-euˬ meh.  
10Iˇsaˬleˬlaˆ tsawˇ jeuˬ laꞈ kʼoeˇ, Moˇseˬ-ahˇ duˇ-eu Miˬyehˇ gʼaˇ duˬ ngehˬ dah-eu tiˬ 
gʼaˬ-iˬ maˬ doˆ laˇ haw-aˬ. Sahˬpaˬ Miˬyehˇ myaˆ pyawˬ ciˬ daˬ-awˇ dawˬ ngehˬ 
cawˬ-euˬ aˬ yawꞈ loꞈ-ehˇ gʼeh-eu tsawˇ haˬ maˬ jawˇ-a.  
11Iˇjiˇtuˆ sahˬ paˬ hawˇ-eu aˬ yawꞈ-euˬ gaˇ mˇ-eu yaw huiˬ yaw mahˇ deuˬ jawˇ gaˇ 
maˬ ehˇ, aˬ yawꞈ-euˬ miˇ kʼahˬ kʼahˬ lah ni-ahˇ maˬ ehˇ, Moˇseˬ-ahˇ Sahˬpaˬ Miˬyehˇ 
pyehˬ gʼeh-awˇ bi mˇ mehˬ-euˬ zahˬ laˇ paˬ-ehˇ gʼeh-eu jeˬ hawˇ-eu kʼaˆ jeˬ-ehˇ 
gʼeh-eu kʼoeˇ deuˬ-ahˇ, Miˬyehˇ gʼaˇ duˬ ngehˬ dah-eu tsawˇ haˬ nui gʼaˬ maˬ mˇ 
haw-aˬ.  
12Iˇsaˬleˬlaˆ tsawˇ haˬ dawˬ tawˆ luꞈ mehˬ shi Moˇseˬ neh mˇ-euˬ guˆ dui dui laˇ paˬ-
ehˇ gʼeh-eu huiˬ-eu gaˇ deuˬ-ahˇ, Miˬyehˇ gʼaˇ duˬ ngehˬ dah-eu tsawˇ haˬ nui gʼaˬ 
maˬ mˇ nya-a.  

Yawˇshuˆ 

Yawˇshuˆ 1 

Kaˬnaˬ miˇ kʼahˬ-ahˇ deuˆ gʼaˬ-awˬ lehˇ,Yawˇshuˆ-ahˇ Miˬyehˇ dawˬ biꞈ-euˬ 

1Sahˬpaˬ Miˬyehˇ-euˬ zaˬ kʼaˆ Moˇseˬ shiˇ dzeuˇ ngeh, Moˇseˬ-ahˇ caw ba-eu gʼaˬ 
pyeuꞈ-eu Nuˬ-euˬ aˬ li Yawˇ shuˆ-ahˇ Sahˬpaˬ Miˬyehˇ dawˬ ngehˬ cawˬ-euˬ meh.  
2Aˬ yawꞈ ehˇ-eu, “Ngaˬ-euˬ zaˬ kʼaˆ Moˇseˬ shiˇ dzeuˇ gʼaˬ-euˬ meh. Nawˇ hawˇ-eu 
Iˇsaˬleˬlaˆ tsawˇ haˬ dawˬ tawˆ luꞈ nymˬ-mˇ lehˬ hmˬ-awˇ, Yawˇdaˬ lawˇ baˬ tsehˆ 
doˆ-awˇ, aˬ yawꞈ maꞈ-ahˇ ngaˬ neh biꞈ taˬ-euˬ miˇ kʼahˬ-ahˇ uˇ leˇ-awˬ.  
3Moˇseˬ-ahˇ ngaˇ ehˇ nehˬ taˬ-euˬ loꞈ-ehˇ, naw maꞈ le uˇ-eu lehˇ gʼeh-eu miˇ kʼahˬ 
kʼoeˇ kʼahˬ kʼahˬ lah ni, nawˇ hawˇ-eu ngaˬ-euˬ tsawˇ haˬ dawˬ tawˆ luꞈ-ahˇ ngaˇ 
biꞈ-eu ma.  
4Naw maꞈ-euˬ miˇ kʼahˬ miˇ kaˬ-aˬ, laꞈ oˆ paw pyawˬ-ahˇ jaˆ-eu bawˇ tsahˬ bawˇ 
dahˇ-ahˇ neh, laꞈ taˆ paw pyawˬ-ahˇ jaˆ-eu Leˬbaˬnoˬ gawˬ jawˬ deuˬ-ahˇ keuˆ ni 
pyeuꞈ-awˇ, nahˇ ma doˆ kʼehˬ paw jaˆ-eu Uˇpaˬlaˇ lawˇ baˬ-ahˇ neh Heˬtaˆ miˇ kʼahˬ 
nyiˬ tsehˆ-ehˇ, nahˇ ma ga kʼehˬ paw pyawˬ-ahˇ jaˆ-eu Gʼahˇ ceh-euˬ iˬ ma laˆ shaˆ-
ahˇ keuˆ ni meh.  
5Yawˇshuˆ-oˇ, nawˇ yaw dehꞈ kʼaˇ dehꞈ kʼoeˇ keuˆ ni tsawˇ haˬ tiˬ gʼaˬ-iˬ nawˬ-ahˇ 
maˬ gʼaˬ laˇ-aˇ. Moˇseˬ nehˬ-ehˇ ngaˇ jawˇ-euˬ loꞈ-ehˇ, nawˬ nehˬ-ehˇ ngaˇ jawˇ ma. 
Aˬ myah luꞈ nawˬ nehˬ-ehˇ ngaˇ jawˇ-awˇ, nawˬ-ahˇ ngaˇ maˬ byehˇ dzeh. 
6Yawˬ haˇ yawˬ ha nui jah ahˇ-eu laꞈ kʼoeˇ, kʼaˬ duˬ ni mˇ-awˬ. Aˬ jeˬ miˇ neh ehˇ 
naˇ, aˬ yawꞈ maꞈ-euˬ aˬ poeˬ aˬ bawˇ deuˬ-ahˇ ngaˬ neh saˇ jaˇ dzaˬ taˬ-euˬ miˇ 
kʼahˬ-ahˇ tsawˇ haˬ heu deuˬ jawˇ leˇ ngeh, aˬ yawꞈ maꞈ kʼoeˇ taˆ nawˇ aˬ yuiꞈ ya 
geuˬ tehꞈ-a.  
7Yawˬ haˇ yawˬ ha nui jah ahˇ-eu laꞈ kʼoeˇ, kʼaˬ duˬ ni mˇ-awˇ, ngaˬ-euˬ zaˬ kʼaˆ 
Moˇseˬ neh nawˬ-ahˇ biꞈ-euˬ Zahˇ dawˬ kʼoꞈ dawˬ dawˬ tawˆ luꞈ-ahˇ, maˬ ngehˇ ni 
caw teh-awˬ.  
8Nawˇ uˬ duˬ kʼaˇ tahˬ ngeh, Zahˇ dawˬ kʼoꞈ dawˬ sahˬ boꞈ-ahˇ maˬ ngehˇ ni gui-
awˬ. Uˬ ciꞈ nah gʼahˇ maˬ ehˇ, maˬ byehˇ ni gui-eu laꞈ kʼoeˇ, kʼoeˇ gaˇ kʼaˇ boꞈ taˬ-euˬ 
yawˬ jeˬ na luꞈ-ahˇ naˇ haˬ geuꞈ-awˬ. Kʼoeˇ loꞈ-ehˇ jahˇ naˇ, nawˇ baw le za le-awˇ, 
mˇ-eu shaˇ-eu yawˬ jeˬ na luꞈ laꞈ kʼoeˇ, guiˬ lahˬ baw tehꞈ-a. 
9Yawˬ haˇ yawˬ ha nui jah ahˇ-eu laꞈ kʼoeˇ, kʼaˬ duˬ ni mˇ-awˬ lehˇ, ngaˇ nawˬ-ahˇ 
ehˇ-eu dawˬ heu dawˬ-ahˇ taˬ ngehˇ. Guˆ-eu jeˬ maˬ ehˇ, gʼaˬ baˬ-eu jeˬ maˬ ehˇ, 
nawˬ-euˬ nui ma laꞈ kʼoeˇ taˬ bi pyeuꞈ doˆ laˇ. Aˬ jeˬ miˇ neh ehˇ naˇ, nawˬ-euˬ 
Miˬyehˇ, Sahˬpaˬ Miˬyehˇ pyeuꞈ-eu ngaˇ gʼaˬ, nawˇ kʼaˇ iˇ kʼaˇ laˇ gaˇ nawˬ nehˬ-ehˇ 
jawˇ ma.” 

Iˇsaˬleˬlaˆ tsawˇ haˬ deuˬ-ahˇ Yawˇshuˆ dawˬ biꞈ-euˬ 

10Kʼoeˇ naˇ, Iˇsaˬleˬlaˆ tsawˇ haˬ aˬ yuiꞈ aˬ tsu deuˬ-ahˇ Yawˇshuˆ heu loꞈ-ehˇ dawˬ 
biꞈ-euˬ meh.  

11“Dzaˬ dzaˬ dawˇ dawˇ lehˬ hmˬ taˬ-awˬ. Aˬ jeˬ miˇ neh ehˇ naˇ, naw maꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ neh naw maꞈ-ahˇ biꞈ taˬ-euˬ miˇ kʼahˬ-ahˇ jawˇ 
uˇ leˇ-eu gʼaˇ duˬ, smˬ nah laꞈ kʼoeˇ naw maꞈ Yawˇdaˬ lawˇ baˬ ya tsehˆ tehꞈ-a.” 
12Luˇbeˬ tsawˇ jeuˬ, Gaˆ tsawˇ jeuˬ hawˇ-eu, Maˬnaˇseˬ tsawˇ jeuˬ tiˬ paˆ-ahˇ, 
Yawˇshuˆ heu loꞈ-ehˇ ehˇ nehˬ-euˬ meh.  
13“Yawˇdaˬ lawˇ baˬ nahˇ ma doˆ kʼehˬ paw jaˆ-eu miˇ kʼahˬ heu kʼahˬ laꞈ kʼoeˇ naw 
maꞈ ya jawˇ ni, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ-ahˇ biꞈ 
nehˬ laꞈ tehꞈ-a lehˇ, Sahˬpaˬ Miˬyehˇ-eu zaˬ kʼaˆ Moˇseˬ neh ehˇ taˬ yaꞈ-euˬ dawˬ 
kʼoeˇ dawˬ-ahˇ naw maꞈ noeˬ keuˆ-awˬ.  
14Naw maꞈ-euˬ miˬ sawˇ zaˬ deuˬ hawˇ-eu naw maꞈ-euˬ jeˬ zaˬ deuˬ-ahˇ, heu gaˇ bi 
jawˇ yaꞈ-awˬ. Ehˇ kʼawꞈ, guiˇ deuˆ-eu keu ka baꞈ luꞈ-eu naw maꞈ-euˬ tsawˇ haˬ 
deuˬ-aˬ, naw maꞈ-euˬ aˬ yuiꞈ aˬ nyiˇ pyeuꞈ-eu Iˇsaˬleˬlaˆ tsawˇ jeuˬ deuˬ-euˬ mehˬ 
hu Yawˇdaˬ lawˇ baˬ tsehˆ doˆ-awˇ, aˬ yawꞈ maꞈ-ahˇ ya caw ba nehˬ-iˇ meh.  
15Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh Iˇsaˬleˬlaˆ tsawˇ haˬ kʼoeˇ 
deuˬ-ahˇ biꞈ taˬ-euˬ Yawˇdaˬ lawˇ baˬ nahˇ ma ga kʼehˬ paw jaˆ-eu miˇ kʼahˬ kʼoeˇ 
kʼahˬ-ahˇ aˬ yawꞈ maꞈ za gʼaˬ ngeh keuˆ ni, aˬ yawꞈ maꞈ-ahˇ ya caw ba meh. 
Iˇsaˬleˬlaˆ tsawˇ jeuˬ dawˬ tawˆ luꞈ jawˇ duˬ dah leˇ gʼaˬ jiˇ naˇ, Sahˬpaˬ Miˬyehˇ-euˬ 
zaˬ kʼaˆ Moˇseˬ neh naw maꞈ-ahˇ biꞈ-euˬ, Yawˇdaˬ lawˇ baˬ nahˇ ma doˆ kʼehˬ paw 
jaˆ-eu naw maꞈ-euˬ miˇ kʼahˬ heu kʼahˬ-ahˇ gʼoꞈ le-awˇ jawˇ-awˬ.” 
16Aˬ yawꞈ maꞈ Yawˇshuˆ-ahˇ ehˇ kʼoꞈ nehˬ-eu, “Nawˬ neh kʼaˇ ehˇ nehˬ laꞈ-euˬ loꞈ-
ehˇ nga maꞈ mˇ-awˇ, nawˇ kʼaˇ bi iˇ laꞈ gaˇ nga maꞈ iˇ ma.  
17Moˇseˬ-euˬ ehˇ dawˬ-ahˇ nga maꞈ aˬ myah luꞈ naˇ haˬ geuꞈ-euˬ loꞈ-ehˇ, nawˬ-euˬ 
ehˇ dawˬ-ahˇ kʼawꞈ, naˇ haˬ geuꞈ ma. Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ 
Moˇseˬ nehˬ-ehˇ jawˇ-euˬ loꞈ-ehˇ, nawˬ nehˬ-ehˇ kʼawꞈ jawˇ luꞈ-uˇ.  
18Nawˇ uˆ lahˇ-eu uˬ moˆ maˬ jawˇ mawꞈ-ehˇ, nawˬ-euˬ ehˇ dawˬ-ahˇ maˬ naˇ haˬ 
geuꞈ-eu tsawˇ haˬ aˬ geu gʼaˬ maˬ kaˬ, sehꞈ gaˇ ya daˬ tehꞈ-a. Yawˬ haˇ yawˬ ha nui 
jah ahˇ-eu laꞈ kʼoeˇ, kʼaˬ duˬ ni mˇ-awˬ.” 

Yawˇshuˆ 2 

Yeˬliˇkoˇ meuˬ-ahˇ bi kʼoeˬ sho leˇ-euˬ 

1Kʼoeˇ ngeh, Kaˬnaˬ miˇ kʼahˬ-ahˇ bi kʼoeˬ sho haw leˇ-awˇ, Yeˬliˇkoˇ meuˬ-ahˇ yaw 
muiˬ paˬ-ehˇ bi pyehˆ tseˇ haw leˇ-eu gʼaˇ duˬ, Aˬkaˬshaˇ lehˇ kuˇ-eu jawˇ duˬ-ahˇ 
neh tsawˇ haˬ nyiˬ gʼaˬ Yawˇshuˆ pyehˬ gʼeh-euˬ meh. Meuˬ kʼoeˇ meuˬ-ahˇ aˬ yawꞈ 
nyaꞈ le keuˆ ngeh, Laˬhaˇ lehˇ myahˇ-euˬ meh maˬ laˇ tiˬ gʼaˬ-euˬ nymˇ-ahˇ yaꞈ-euˬ 
meh. 
2Kʼoeˇ ngeh miˇ, Iˇsaˬleˬlaˆ tsawˇ haˬ deuˬ miˇ kʼahˬ kʼoeˇ kʼahˬ-ahˇ kʼoeˬ sho laˇ-euˬ 
gaˇ kawˆ, Yeˬliˇkoˇ sahˬ paˬ ya gaˬ-euˬ meh.  
3Kʼoeˇ miˇ neh, Laˬhaˇ-ahˇ aˬ yawꞈ heu loꞈ-ehˇ bi tsaꞈ gaˬ-iˇ-euˬ meh. “Nawˬ-euˬ 
nymˇ-ahˇ yaꞈ laˇ-euˬ tsawˇ haˬ teu nyiˬ gʼaˬ-aˬ, miˇ kʼahˬ heu kʼahˬ-ahˇ kʼoeˬ sho 
doe-eu lehˇ laˇ taˬ-euˬ meh. Teu miˇ neh aˬ yawꞈ nyaꞈ-ahˇ sheuˬ doˆ laꞈ-awˬ.” 

4Ehˇ kʼawꞈ, zaˬ miˬ zaˬ kʼoeˇ gʼaˬ tsawˇ haˬ kʼoeˇ nyiˬ gʼaˬ-ahˇ sheuˬ zaꞈ taˬ-awˇ ehˇ-
eu, “Ngeuˇ meh. Tsawˇ haˬ kʼoeˇ nyiˬ gʼaˬ ngaˇ jawˇ gaˇ laˇ-euˬ meh. Ehˇ kʼawꞈ, aˬ 
yawꞈ nyaꞈ aˬ geu gaˇ neh laˇ-euˬ gaˇ kawˆ ngaˇ maˬ ya siˬ-aˬ.  
5Uˬ ciꞈ ciꞈ le-awˇ, meuˬ meuˬ lahˇ laˇ gʼoˆ piˬ tehˬ-eu aˇ yamˬ keuˆ laˇ ngeh, aˬ yawꞈ 
nyaꞈ doˆ-iˇ-euˬ meh. Aˬ yawꞈ nyaꞈ aˬ geu paw iˇ-euˬ maˬ siˬ. Ehˇ kʼawꞈ, aˬ yawꞈ nyaꞈ 
mehˬ nah naw maꞈ yaw kawˇ-ehˇ caw teh naˇ, teh miˇ-eu duˇ.” 
6Kʼoeˇ naˇ, Laˬhaˇ-aˬ, kʼoeˬ sho haw laˇ-euˬ tsawˇ haˬ kʼoeˇ nyiˬ gʼaˬ-ahˇ nymˇ mˬ-
ahˇ sheuˬ daˆ leꞈ-awˇ, aˬ yawꞈ neh nymˇ mˬ kʼoeˇ taˆ baꞈ taˬ-euˬ dziˬ dziˬ dzahˬ uˬ 
moˆ bi dzuˇ zaˬ-euˬ meh.  
7Sahˬ paˬ-euˬ tsawˇ haˬ kʼoeˇ deuˬ meuˬ-ahˇ neh doˆ-iˇ-awˇ, meuˬ meuˬ lahˇ laˇ gʼoˆ 
piˬ tehˬ-euˬ meh. Kʼoeˇ naˇ, kʼoeˬ sho haw laˇ-euˬ Iˇsaˬleˬlaˆ tsawˇ haˬ kʼoeˇ nyiˬ 
gʼaˬ-ahˇ, Yawˇdaˬ lawˇ baˬ lawˇ deh-ahˇ keuˆ ni aˬ yawꞈ maꞈ poˆ keuˆ-iˇ-euˬ meh.  
8Kʼoeˬ sho haw laˇ-euˬ tsawˇ haˬ kʼoeˇ nyiˬ gʼaˬ maˬ yuꞈ mi naˆ-ehˇ, nymˇ mˬ-ahˇ 
Laˬhaˇ le daˆ-awˇ,  
9aˬ yawꞈ nyaꞈ-ahˇ heu loꞈ-ehˇ ehˇ nehˬ-euˬ meh. “Miˇ kʼahˬ heu kʼahˬ Sahˬpaˬ 
Miˬyehˇ neh naw maꞈ-ahˇ biꞈ gʼaˬ-euˬ meh lehˇ ngaˇ siˬ nya ma. Miˇ kʼahˬ heu kʼahˬ 
laꞈ kʼoeˇ kʼaˇ jawˇ-eu tsawˇ haˬ yawˬ gʼaˬ na luꞈ naw maꞈ-ahˇ guˆ dui dui meh. 
10Iˇjiˇtuˆ miˇ kʼahˬ laꞈ kʼoeˇ neh naw maꞈ doˆ laˇ luꞈ ngeh, naw maꞈ-euˬ mehˬ shi, 
Sahˬpaˬ Miˬyehˇ neh iˬ ma laˆ shaˆ yaw neˇ iˇ cuꞈ bi gui-iˇ-euˬ gaˇ kawˆ nga maꞈ ya 
gaˬ-euˬ ma. Yawˇdaˬ lawˇ baˬ nahˇ ma doˆ kʼehˬ paw jawˇ-eu Aˬmawˇliˆ sahˬ paˬ 
nyiˬ gʼaˬ pyeuꞈ-eu Siˇhoˬ hawˇ-eu Awˇgaˆ-ahˇ naw maꞈ aˬ joˆ-ehˇ sehꞈ-euˬ gaˇ kawˆ 
kʼawꞈ, nga maꞈ siˬ nya ma.  
11Gaˇ kawˆ kʼoeˇ ya gaˬ-euˬ nehˬ-ehˇ nga maꞈ guˆ guˆ-ehˇ jawˇ-euˬ ma. Naw maꞈ baˬ 
da neh nga maꞈ nui ma gʼaˬ baˬ dui dui luꞈ-eu ma. Naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ-aˬ, mˬ kʼoeˇ taˆ maˬ ehˇ, miˇ tsaˬ kʼoeˇ taˆ maˬ ehˇ, uˆ lahˇ-eu 
Miˬyehˇ pyeuꞈ-eu meh.  
12Naw nyaꞈ-ahˇ ngaˇ gʼawˬ shaˬ gaˬ nehˬ-euˬ loꞈ-ehˇ, ngaˬ-eu nymˇ jiˇ-ahˇ naw nyaꞈ 
gʼawˬ shaˬ gaˬ nehˬ ma lehˇ, aˬ yawꞈ-euˬ mehˬ shi nymˬ-mˇ naw nyaꞈ kamˬ-awˬ. 
Naw nyaꞈ-ahˇ ngaˇ jah coeˇ ni, saˇ kiˇ tiˬ jeˬ paˬ kʼawꞈ bi jaˆ yaꞈ-awˬ.  
13Ngaˬ da, ngaˬ ma, ngaˬ-euˬ aˬ yuiꞈ aˬ nyiˇ deuˬ hawˇ-eu, aˬ yawꞈ maꞈ-euˬ miˬ sawˇ 
zaˬ dawˬ tawˆ luꞈ-ahˇ ka kʼoꞈ ma lehˇ, naw nyaꞈ ngaˬ-ahˇ saˇ jaˇ dzaˬ taˬ yaꞈ-awˬ. 
Nga maꞈ-ahˇ taˬ bi sehꞈ nehˬ laꞈ.” 
14Aˬ yawꞈ nyaꞈ aˬ yawꞈ-ahˇ ehˇ nehˬ-eu, “Nga nyaꞈ neh ehˇ taˬ-euˬ loꞈ-ehˇ nga nyaꞈ 
maˬ mˇ naˇ, Miˬyehˇ nga nyaꞈ-ahˇ sehꞈ luꞈ-uˇ. Nga nyaꞈ neh mˇ yaꞈ-eu gaˇ kawˆ 
tsawˇ haˬ tiˬ gʼaˬ-ahˇ-iˬ nawˇ maˬ ehˇ nehˬ ni jawˇ naˇ, miˇ kʼahˬ heu kʼahˬ Sahˬpaˬ 
Miˬyehˇ nga maꞈ-ahˇ biꞈ laꞈ ngeh, nawˬ-ahˇ yaw muiˬ paˬ-ehˇ haw nehˬ ma.” 
15Laˬhaˇ-aˬ, meuˬ lahˇ gawˬ taˬ-euˬ gaˇ tsoˆ tawꞈ taˬ-euˬ nymˇ-ahˇ jawˇ-eu meh. 
Kʼoeˇ miˇ neh, laˇ gʼoˆ gʼoˆ zaˬ-ahˇ neh aˇ caˆ pyehˬ ka-awˇ, tsawˇ haˬ kʼoeˇ nyiˬ gʼaˬ-
ahˇ bi zaꞈ ka-iˇ-euˬ meh.  
16Aˬ yawꞈ nyaꞈ-ahˇ aˬ yawꞈ ehˇ nehˬ-eu, “Gawˬ duˇ jaˆ-eu paw le-awˬ. Maˬ ngeuˇ 
naˇ, sahˬ paˬ-euˬ tsawˇ haˬ deuˬ naw nyaꞈ-ahˇ mawˇ tehꞈ-a. Aˬ yawꞈ maꞈ maˬ gʼoꞈ 

doˆ laˇ kʼoeˇ keuˆ ni, smˬ nah keuˆ ni kʼoeˇ gaˇ dzuˇ zaꞈ-awˇ jawˇ-awˬ. Kʼoeˇ naˇ, naw 
nyaꞈ yawˬ ha gaˇ ma yawˬ ha iˇ-awˬ.” 
17Aˬ yawꞈ nyaꞈ aˬ yawꞈ-ahˇ ehˇ nehˬ-eu, “Nga nyaꞈ-ahˇ nawˬ neh bi dzaˬ laꞈ-euˬ saˇ 
jaˇ-ahˇ nga nyaꞈ ziꞈ ma. Nawˇ heu loꞈ-ehˇ jahˇ-awˬ. 
18Naw maꞈ-euˬ miˇ kʼahˬ-ahˇ nga maꞈ guiˇ deuˆ uˇ laꞈ ngeh, nga nyaꞈ-ahˇ bi zaꞈ ka-iˇ 
laꞈ-euˬ laˇ gʼoˆ gʼoˆ zaˬ kʼoeˇ gʼoˆ-ahˇ aˇ caˆ caˆ neˇ heu caˆ paꞈ gʼeu taˬ-awˬ. Nawˬ da, 
nawˬ ma, nawˬ-euˬ aˬ mahˇ aˬ da deuˬ hawˇ-eu, nawˬ da-euˬ miˬ sawˇ zaˬ dawˬ 
tawˆ luꞈ, nawˬ-euˬ nymˇ laꞈ kʼoeˇ bi jawˇ-awˬ.  
19Tiˬ gʼaˬ na nymˇ laꞈ nyiˇ doˆ-iˇ-awˇ ya shiˇ naˇ, aˬ yawꞈ-euˬ iˬ baˇ meh. Nga maꞈ-
euˬ iˬ baˇ maˬ ngeuˇ. Ehˇ kʼawꞈ, nawˬ nehˬ-ehˇ nymˇ laꞈ kʼoeˇ jawˇ luꞈ-eu tsawˇ haˬ-
ahˇ laˆ tahˬ laˆ naˇ naˇ, nga maꞈ-euˬ iˬ baˇ ma.  
20Ehˇ kʼawꞈ, nga nyaꞈ neh mˇ yaꞈ-euˬ gaˇ kawˆ heu tsawˇ haˬ tiˬ gʼaˬ na-ahˇ nawˇ ehˇ 
nehˬ naˇ, nawˬ neh nga nyaꞈ-ahˇ bi dzaˬ laꞈ-euˬ saˇ jaˇ-ahˇ nga maꞈ maˬ ziꞈ.” 
21Aˬ yawꞈ nyaꞈ-euˬ dawˬ-ahˇ aˬ yawꞈ nui ma tsaˬ-awˇ, aˬ yawꞈ nyaꞈ-ahˇ bi doˆ-iˇ-euˬ 
meh. Aˬ yawꞈ doˆ-iˇ gʼaˬ ngeh, laˆ gʼoˆ gʼoˆ zaˬ kʼoeˇ gʼoˆ-ahˇ aˬ yawꞈ aˇ caˆ caˆ neˇ 
paꞈ-euˬ meh.  
22Kʼoeˬ sho haw laˇ-euˬ tsawˇ haˬ kʼoeˇ nyiˬ gʼaˬ-aˬ, gawˬ duˇ jaˆ-eu paw le-awˇ dzuˇ 
zaꞈ-euˬ meh. Sahˬ paˬ-euˬ tsawˇ haˬ deuˬ smˬ nah keuˆ ni aˬ yawꞈ nyaꞈ-ahˇ bawˇ 
tsahˬ doe ni poˆ-euˬ kʼawꞈ, maˬ poˆ mawˇ nya-ehˇ, Yeˬliˇkoˇ meuˬ-ahˇ gʼoꞈ leˇ-euˬ 
meh.  
23Kʼoeˇ ngeh, kʼoeˬ sho haw leˇ-euˬ tsawˇ haˬ kʼoeˇ nyiˬ gʼaˬ gawˬ duˇ-ahˇ neh zaˬ 
ka le-awˇ, Yawˇdaˬ lawˇ baˬ tsehˆ-awˇ, Yawˇshuˆ jawˇ gaˇ gʼoꞈ-iˇ-euˬ meh. Kʼaˇ 
pyeuꞈ laˇ-euˬ gaˇ kawˆ dawˬ tawˆ luꞈ, Yawˇshuˆ-ahˇ aˬ yawꞈ nyaꞈ dzawˇ nehˬ-euˬ 
meh.  
24Aˬ yawꞈ nyaꞈ ehˇ-eu, “Miˇ kʼahˬ kʼoeˇ kʼahˬ kʼahˬ lah ni Sahˬpaˬ Miˬyehˇ aˬ dui-ahˇ 
biꞈ laꞈ-eu yaw duˬ baw meh. Kʼoeˇ gaˇ jawˇ-eu tsawˇ haˬ dawˬ tawˆ luꞈ aˬ dui-ahˇ 
guˆ dui dui luꞈ meh.” 

Yawˇshuˆ 3 

Iˇsaˬleˬlaˆ tsawˇ haˬ deuˬ Yawˇdaˬ lawˇ baˬ tsehˆ-euˬ 

1Yawˇshuˆ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ, yawˬ shawˬ yawˬ uˬ shawˬ 
yaw naꞈ-ehˇ tuˇ-awˇ, Yawˇdaˬ lawˇ baˬ-ahˇ iˇ-euˬ meh. Lawˇ baˬ tsehˆ doˆ-eu gʼaˇ 
duˬ, aˬ yawꞈ maꞈ kʼoeˇ gaˇ sehˬ gʼawˆ gʼawˆ-awˇ naˬ-euˬ meh.  
2Smˬ nah keuˆ laˇ ngeh, aˬ yuiꞈ aˬ tsu deuˬ sehˬ gʼawˆ doe ni iˇ-awˇ,  
3Iˇsaˬleˬlaˆ tsawˇ haˬ deuˬ-ahˇ ehˇ nehˬ-eu, “Naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ-ahˇ piˇ ma deuˬ baꞈ-awˇ doˆ-iˇ-eu 
naw maꞈ ya mawˇ ngeh, yawˬ ha-euˬ sehˬ gʼawˆ laˆ luiˆ-awˇ caw teh gʼeh-awˬ.  
4Jawˇ duˬ heu tsahˇ-ahˇ dzeuˇ laˇ ngeh naw maꞈ maˬ laˇ keuˆ haw-aˬ. Kʼoeˇ miˇ neh, 
naw maꞈ ya iˇ-eu gaˇ ma aˬ yawꞈ maꞈ mehˬ nehˬ laꞈ tehꞈ-a. Ehˇ kʼawꞈ, Dawˬ ma saˇ 
jaˇ Bahˬ keuˆ dawˬ peh tehˬ ni maˬ iˇ-ehˇ, kʼoeˇ-euˬ naˇ kʼah paw ngaˬ yaˇ lmˇ kaˬ 
gaˇ naw maꞈ cah-awˬ.” 

5Iˇsaˬleˬlaˆ tsawˇ haˬ deuˬ-ahˇ Yawˇshuˆ ehˇ nehˬ-eu, “Yawˬ haˇ yawˬ ha laˆ muiˬ laˆ 
shawˇ-eu zahˇ jahˇ-awˬ. Aˬ jeˬ miˇ neh ehˇ naˇ, ni shawˬ nah Sahˬpaˬ Miˬyehˇ naw 
maꞈ-ahˇ kʼaˆ jeˬ-ehˇ gʼeh-eu jeˬ mˇ mehˬ nehˬ laꞈ tehꞈ-a.” 
6Kʼoeˇ naˇ, “Dawˬ ma saˇ jaˇ Bahˬ keuˆ baꞈ-awˇ, Iˇsaˬleˬlaˆ tsawˇ haˬ deuˬ-euˬ mehˬ 
hu doˆ-iˇ-awˬ” lehˇ, piˇ ma deuˬ-ahˇ Yawˇshuˆ ehˇ nehˬ ngeh, aˬ yawꞈ neh ehˇ-euˬ 
loꞈ-ehˇ aˬ yawꞈ maꞈ doˆ-iˇ-euˬ meh.  
7Yawˇshuˆ-ahˇ Sahˬpaˬ Miˬyehˇ ehˇ nehˬ-eu, “Iˇsaˬleˬlaˆ tsawˇ haˬ dawˬ tawˆ luꞈ, 
nawˬ-ahˇ huiˬ-eu tsawˇ haˬ tiˬ gʼaˬ loꞈ-ehˇ taˬ huiˬ taˬ mahˇ-awˇ, Moˇseˬ nehˬ-ehˇ 
ngaˇ jawˇ-euˬ loꞈ-ehˇ nawˬ nehˬ-ehˇ kʼawꞈ ngaˇ jawˇ-eu gaˇ kawˆ aˬ yawꞈ maꞈ ya siˬ 
duˬ ni, iˬ nah ngaˇ mˇ ma. 
8Dawˬ ma saˇ jaˇ Bahˬ keuˆ baꞈ luꞈ-eu piˇ ma deuˬ-ahˇ, ‘Lawˇ baˬ-ahˇ iˇ keuˆ ngeh, 
lawˇ baˬ lawˇ dzeˇ iˇ cuꞈ-ahˇ iˇ uˇ-awˇ yawꞈ-awˬ’ lehˇ ehˇ nehˬ-awˬ.” 
9Kʼoeˇ naˇ, Iˇsaˬleˬlaˆ tsawˇ haˬ deuˬ-ahˇ Yawˇshuˆ ehˇ nehˬ-eu, “Heu gaˇ laˇ-awˇ, 
naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ ehˇ dawˬ-ahˇ naˇ haˬ laˇ-awˬ.  
10Naw maꞈ mehˬ hu paw le gʼeh leꞈ-eu nehˬ ehˇ, Kaˬnaˬ tsawˇ jeuˬ, Heˇtaˆ tsawˇ 
jeuˬ, Hiˇbiˇ tsawˇ jeuˬ, Paˬyehˆ tsawˇ jeuˬ, Geuˬgaˬshaˆ tsawˇ jeuˬ, Aˬmawˇliˆ tsawˇ 
jeuˬ hawˇ-eu, Yeˬbuˇ tsawˇ jeuˬ heu deuˬ-ahˇ, aˬ yawꞈ aˬ diˇ aˬ maˇ teh doˆ gʼeh 
tehꞈ-a. Miˇ tsaˬ dawˬ tawˆ luꞈ-ahˇ uˆ lahˇ-eu Sahˬpaˬ Miˬyehˇ-euˬ Dawˬ ma saˇ jaˇ 
Bahˬ keuˆ kʼoeˇ,  
11naw maꞈ-euˬ mehˬ shi Yawˇdaˬ lawˇ baˬ tsehˆ doˆ ngeh, dehꞈ luꞈ-eu Miˬyehˇ naw 
maꞈ nehˬ-ehˇ jawˇ-eu gaˇ kawˆ naw maꞈ ya siˬ tehꞈ-a.  
12Tsawˇ haˬ tseˇ nyiꞈ gʼaˬ byah ni, Iˇsaˬleˬlaˆ tsawˇ jeuˬ tiˬ jeuˬ-euˬ tsawˇ haˬ tiˬ gʼaˬ 
nymˬ-mˇ tseˇ doˆ-awˬ.  
13Miˇ tsaˬ dawˬ tawˆ luꞈ-ahˇ uˆ lahˇ-eu Sahˬpaˬ Miˬyehˇ-euˬ Dawˬ ma saˇ jaˇ Bahˬ 
keuˆ baꞈ luꞈ-eu piˇ ma deuˬ iˇ cuꞈ-ahˇ aˬ kuiˇ cawˬ puꞈ ngeh, Yawˇdaˬ lawˇ baˬ iˇ cuꞈ 
yoeˇ-eu naˬ leˇ-awˇ, yoeˇ ka luꞈ-eu iˇ cuꞈ deuˬ tiˬ gaˇ tehꞈ-ehˇ dahˬ goˇ leꞈ tehꞈ-a.” 
14-15Aˇ yamˬ kʼoeˇ yamˬ-aˬ, cehˇ laˆ luiˆ yamˬ pyeuꞈ-awˇ, Yawˇdaˬ lawˇ baˬ iˇ cuꞈ bi 
lehˬ lehˬ luꞈ-eu meh. Iˇsaˬleˬlaˆ tsawˇ haˬ deuˬ Yawˇdaˬ lawˇ baˬ tsehˆ-eu lehˇ sehˬ 
gʼawˆ laˆ luiˆ-awˇ doˆ-iˇ ngeh, piˇ ma deuˬ Dawˬ ma saˇ jaˇ Bahˬ keuˆ baꞈ-awˇ aˬ 
yawꞈ maꞈ-euˬ mehˬ hu doˆ-iˇ-euˬ meh. Piˇ ma deuˬ lawˇ baˬ-ahˇ aˬ kuiˇ cawˬ puꞈ-eu 
nehˬ-ehˇ, 
16iˇ cuꞈ yoeˇ-eu naˬ leˇ-awˇ, Zaˬleˬdaˬ dawˬ peh jaˆ-eu Aˬdaˬ meuˬ-ahˇ keuˆ ni dahˬ 
goˇ daˆ leꞈ-euˬ meh. Shiˇ-eu iˬ ma laˆ shaˆ paw yoeˇ ka-eu iˇ cuꞈ tsiˇ jaˆ ni tsiˇ leˇ-
awˇ, Iˇsaˬleˬlaˆ tsawˇ haˬ deuˬ Yeˬliˇkoˇ meuˬ dawˬ peh lawˇ baˬ tsehˆ doˆ nya-euˬ 
meh.  
17Iˇsaˬleˬlaˆ tsawˇ haˬ deuˬ gui coˇ ni gʼeh-eu miˇ tsaˬ-ahˇ nawˬ-awˇ lawˇ baˬ tsehˆ 
luꞈ ngeh, aˬ yawꞈ maꞈ dawˬ tawˆ luꞈ maˬ tsehˆ doˆ jiˇ kʼoeˇ keuˆ ni, Sahˬpaˬ Miˬyehˇ-
euˬ Dawˬ ma saˇ jaˇ Bahˬ keuˆ baꞈ luꞈ-eu piˇ ma deuˬ gui coˇ ni gʼeh-eu lawˇ baˬ 
gʼahˇ ceh yawꞈ luꞈ-eu meh.  

Yawˇshuˆ 4 

Noeˬ keuˆ-eu gʼaˇ duˬ kʼaˬ lo baꞈ bymˇ-euˬ 

1Iˇsaˬleˬlaˆ tsawˇ jeuˬ dawˬ tawˆ luꞈ Yawˇdaˬ lawˇ baˬ tsehˆ doˆ jiˇ ngeh, Yawˇshuˆ-
ahˇ Sahˬpaˬ Miˬyehˇ heu loꞈ-ehˇ ehˇ nehˬ-eu meh. 
2“Tsawˇ haˬ tseˇ nyiꞈ gʼaˬ byah ni, tsawˇ jeuˬ tiˬ jeuˬ-euˬ tsawˇ haˬ tiˬ gʼaˬ tseˇ doˆ-
awˇ,  
3Yawˇdaˬ lawˇ baˬ gʼahˇ ceh piˇ ma deuˬ yawꞈ-euˬ jawˇ duˬ dawˬ peh jaˆ-eu kʼaˬ lo 
tseˇ nyiꞈ siˬ baꞈ doˆ laꞈ-awˬ lehˇ aˬ yawꞈ maꞈ-ahˇ dawˬ biꞈ-awˬ. Kʼaˬ lo kʼoeˇ deuˬ 
baꞈ gʼeh-awˇ, nymˇ ciꞈ naw maꞈ sehˬ gʼawˆ gʼawˆ-awˇ naˬ-eu jawˇ duˬ-ahˇ baꞈ taˬ-
awˬ lehˇ aˬ yawꞈ maꞈ-ahˇ dawˬ biꞈ nehˬ-awˬ.” 
4Kʼoeˇ naˇ, aˬ yawꞈ neh tseˇ doˆ-euˬ tsawˇ haˬ kʼoeˇ tseˇ nyiꞈ gʼaˬ-ahˇ Yawˇshuˆ kuˇ-
euˬ meh.  
5Aˬ yawꞈ maꞈ-ahˇ aˬ yawꞈ ehˇ nehˬ-eu, “Naw maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ-euˬ Dawˬ ma saˇ jaˇ Bahˬ keuˆ mehˬ shi Yawˇdaˬ lawˇ baˬ-ahˇ uˇ-iˇ-awˬ. 
Naw maꞈ aˬ yawꞈ gʼaˬ yawꞈ, Iˇsaˬleˬlaˆ tsawˇ jeuˬ tiˬ jeuˬ-euˬ dah zaˇ, kʼaˬ lo tiˬ siˬ 
baꞈ pu kʼoeˇ taˆ baꞈ-awˬ.  
6Kʼaˬ lo heu deuˬ-aˬ, Sahˬpaˬ Miˬyehˇ neh mˇ-euˬ jeˬ, Iˇsaˬleˬlaˆ tsawˇ haˬ deuˬ-ahˇ 
bi noeˬ mawˇ tehꞈ-a. Kʼaˬ lo heu deuˬ naw maꞈ gʼaˇ duˬ dawˬ tsuiꞈ aˬ joˆ-ehˇ jaˆ ta 
lehˇ, aˬ kaˇ naw maꞈ-euˬ zaˬ deuˬ naw maꞈ-ahˇ naˇ haˬ laˇ ngeh, heu loꞈ-ehˇ ehˇ 
mehˬ nehˬ-awˬ.  
7‘Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ lawˇ baˬ tsehˆ ngeh, Yawˇdaˬ lawˇ 
baˬ iˇ cuꞈ yoeˇ-eu naˬ leˇ-euˬ meh’ lehˇ ehˇ mehˬ nehˬ-awˬ. Kʼaˬ lo heu deuˬ-aˬ, jawˇ 
duˬ heu tsahˇ-ahˇ aˬ joˆ-ehˇ pyeuꞈ yaꞈ-euˬ gaˇ kawˆ, Iˇsaˬleˬlaˆ tsawˇ haˬ deuˬ-ahˇ aˬ 
myah luꞈ bi noeˬ mawˇ tehꞈ-a.” 
8Yawˇshuˆ neh dawˬ biꞈ nehˬ-euˬ loꞈ-ehˇ, tsawˇ haˬ kʼoeˇ deuˬ mˇ-euˬ meh. Sahˬpaˬ 
Miˬyehˇ neh Yawˇshuˆ-ahˇ dawˬ biꞈ nehˬ-euˬ loꞈ-ehˇ, Iˇsaˬleˬlaˆ tsawˇ jeuˬ tseˇ nyiꞈ 
jeuˬ-euˬ dah zaˇ, Yawˇdaˬ lawˇ baˬ gʼahˇ ceh jaˆ-eu kʼaˬ lo tseˇ nyiꞈ siˬ aˬ yawꞈ maꞈ 
baꞈ gʼeh-awˇ, sehˬ gʼawˆ gʼawˆ-awˇ jawˇ naˬ-euˬ jawˇ duˬ-ahˇ baꞈ taˬ-euˬ meh.  
9Dawˬ ma saˇ jaˇ Bahˬ keuˆ baꞈ-eu piˇ ma deuˬ yawꞈ-euˬ Yawˇdaˬ lawˇ baˬ gʼahˇ ceh 
kʼoeˇ tsahˇ-ahˇ kʼawꞈ, kʼaˬ lo tseˇ nyiꞈ siˬ Yawˇshuˆ baꞈ bymˇ-euˬ meh. Kʼaˬ lo kʼoeˇ 
deuˬ iˬ nah keuˆ ni kʼoeˇ gaˇ jaˆ-eu meh. 
10Iˇsaˬleˬlaˆ tsawˇ haˬ deuˬ-ahˇ bi mˇ-eu gʼaˇ duˬ Sahˬpaˬ Miˬyehˇ neh Yawˇshuˆ-ahˇ 
dawˬ kʼaˇ biꞈ nehˬ-euˬ yawˬ jeˬ na luꞈ mˇ gʼaˬ jiˇ ngeh keuˆ ni, piˇ ma deuˬ Yawˇdaˬ 
lawˇ baˬ gʼahˇ ceh yawꞈ-euˬ meh. Kʼoeˇ loꞈ-ehˇ mˇ-awˬ lehˇ Moˇseˬ neh dawˬ biꞈ taˬ-
euˬ jaˆ-eu meh. Iˇsaˬleˬlaˆ tsawˇ haˬ deuˬ Yawˇdaˬ lawˇ baˬ-ahˇ yaw kawˇ-ehˇ tsehˆ 
doˆ-euˬ meh.  
11Aˬ yawꞈ maꞈ dawˬ tawˆ luꞈ nui baˬ tsehˆ doˆ gʼaˬ jiˇ ngeh, Sahˬpaˬ Miˬyehˇ-euˬ 
Dawˬ ma saˇ jaˇ Bahˬ keuˆ baꞈ luꞈ-eu piˇ ma deuˬ aˬ yawꞈ maꞈ-euˬ mehˬ hu le-euˬ 
meh.  
12Moˇseˬ neh ehˇ taˬ-euˬ loꞈ-ehˇ, Luˇbeˬ tsawˇ jeuˬ, Gaˆ tsawˇ jeuˬ hawˇ-eu 
Maˬnaˇseˬ tsawˇ jeuˬ tiˬ paˆ laꞈ kʼoeˇ, guiˇ deuˆ-eu gʼaˇ duˬ lehˬ hmˬ dah aˬ-euˬ 

tsawˇ haˬ deuˬ, Iˇsaˬleˬlaˆ tsawˇ haˬ nui deuˬ-euˬ mehˬ hu paw le dzeuˇ gʼeh leꞈ-euˬ 
meh.  
13Guiˇ deuˆ-eu gʼaˇ duˇ lehˬ hmˬ dah taˬ-euˬ tsawˇ haˬ oeˬ muiˇ gʼaˬ, Sahˬpaˬ 
Miˬyehˇ-euˬ mehˬ shi Yeˬliˇkoˇ meuˬ dawˬ peh jaˆ-eu deh ga-ahˇ iˇ tsehˆ gʼeh-euˬ 
meh.  
14Yawˇshuˆ huiˬ-eu tsawˇ haˬ tiˬ gʼaˬ pyeuꞈ-eu gaˇ kawˆ Iˇsaˬleˬlaˆ tsawˇ haˬ deuˬ ya 
siˬ ni, kʼoeˇ ngeh nah Sahˬpaˬ Miˬyehˇ mˇ-euˬ meh. Moˇseˬ-ahˇ aˬ yawꞈ maꞈ taˬ huiˬ 
taˬ mahˇ-euˬ loꞈ-ehˇ, Yawˇshuˆ-ahˇ kʼawꞈ, ziˇ jiˇ ngeh keuˆ ni taˬ huiˬ taˬ mahˇ-euˬ 
meh.  
15Kʼoeˇ naˇ, Yawˇshuˆ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
16“Dawˬ ma saˇ jaˇ Bahˬ keuˆ baꞈ luꞈ-eu piˇ ma deuˬ-ahˇ Yawˇdaˬ lawˇ baˬ laꞈ kʼoeˇ 
neh doˆ laˇ-awˬ lehˇ dawˬ biꞈ nehˬ-awˬ.” 
17Kʼoeˇ ngeh, “Yawˇdaˬ lawˇ baˬ-ahˇ neh doˆ laˇ-awˬ” lehˇ piˇ ma deuˬ-ahˇ Yawˇshuˆ 
dawˬ biꞈ-euˬ meh.  
18Piˇ ma deuˬ lawˇ baˬ lawˇ deh-ahˇ doˆ keuˆ laˇ ngeh, lawˇ baˬ iˇ cuꞈ bi lehˬ lehˬ 
lehˬ-ehˇ paˇ yoeˇ ka gʼeh-euˬ meh.  
19Ba la yaw beh siˬ tseˇ nyiꞈ nah tiˬ nah-ahˇ, Iˇsaˬleˬlaˆ tsawˇ haˬ deuˬ Yawˇdaˬ lawˇ 
baˬ tsehˆ doˆ-awˇ, Yeˬliˇkoˇ meuˬ-euˬ nahˇ ma doˆ kʼehˬ paw jaˆ-eu Giˇlaˇgaˬlaˇ-ahˇ 
sehˬ gʼawˆ gʼawˆ-awˇ naˬ-euˬ meh. 
20Yawˇdaˬ lawˇ baˬ-ahˇ neh baꞈ laꞈ-euˬ kʼaˬ lo tseˇ nyiꞈ siˬ-ahˇ, Yawˇshuˆ kʼoeˇ gaˇ 
baꞈ bymˇ-euˬ meh.  
21Iˇsaˬleˬlaˆ tsawˇ haˬ deuˬ-ahˇ aˬ yawꞈ ehˇ nehˬ-eu, “Kʼaˬ lo heu deuˬ-euˬ dawˬ 
tsuiꞈ aˬ jeˬ-a lehˇ, aˬ kaˇ naw maꞈ-euˬ zaˬ deuˬ naw maꞈ-ahˇ naˇ haˬ laˇ ngeh,  
22Iˇsaˬleˬlaˆ tsawˇ jeuˬ gui coˇ ni gʼeh-eu miˇ tsaˬ-ahˇ nawˬ-awˇ Yawˇdaˬ lawˇ baˬ 
tsehˆ doˆ-euˬ gaˇ kawˆ dzawˇ mehˬ nehˬ-awˬ.  
23Iˬ ma laˆ shaˆ yaw neˇ-ahˇ nga maꞈ gʼaˇ duˬ bi gui-iˇ-euˬ loꞈ-ehˇ, naw maꞈ Yawˇdaˬ 
lawˇ baˬ tsehˆ doˆ ngeh keuˆ ni, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ 
naw maꞈ gʼaˇ duˬ Yawˇdaˬ lawˇ baˬ bi gui-iˇ-euˬ meh lehˇ aˬ yawꞈ maꞈ-ahˇ dzawˇ 
mehˬ nehˬ-awˬ.  
24Kʼoeˇ baˬ da neh, Sahˬpaˬ Miˬyehˇ-euˬ baoˬ aˇ naˆ ni huiˬ-eu gaˇ kawˆ, miˇ tsaˬ 
kʼoeˇ taˆ kʼaˇ jawˇ-eu tsawˇ haˬ yawˬ gʼaˬ na luꞈ ya siˬ-awˇ, naw maꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ-ahˇ naw maꞈ mˬ maˬ maˬ byaˆ zaˇ ziˇ taˬ huiˬ taˬ mahˇ 
tehꞈ-a.” 

Yawˇshuˆ 5 

1Iˇsaˬleˬlaˆ tsawˇ haˬ deuˬ lawˇ baˬ tsehˆ doˆ gʼaˬ ngeh keuˆ ni, Yawˇdaˬ lawˇ baˬ-ahˇ 
Sahˬpaˬ Miˬyehˇ bi gui-iˇ-euˬ gaˇ kawˆ, Yawˇdaˬ lawˇ baˬ nahˇ ma ga kʼehˬ paw kʼaˇ 
jawˇ-eu Aˬmawˇliˆ sahˬ paˬ dawˬ tawˆ luꞈ hawˇ-eu Gʼahˇ ceh-euˬ Iˬ ma laˆ shaˆ caw 
caw-ehˇ jawˇ-eu Kaˬnaˬ sahˬ paˬ dawˬ tawˆ luꞈ ya gaˬ-euˬ meh. Iˇsaˬleˬlaˆ tsawˇ haˬ 
deuˬ baˬ da neh, aˬ yawꞈ maꞈ guˆ laˇ-awˇ, nui ma gʼaˬ baˬ dui dui laˇ taˬ-euˬ meh.  

Giˇlaˇgaˬlaˇ lehˇ kuˇ-eu jawˇ duˬ-ahˇ baˆ kʼoˆ mehˬ dzaˬ yehˬ-euˬ 

2Kʼoeˇ naˇ, “Kʼaˬ lo neh mi cehˇ jiˇ baˆ jahˇ doˆ-awˇ, Iˇsaˬleˬlaˆ tsawˇ haˬ deuˬ-ahˇ baˆ 
kʼoˆ mehˬ dzaˬ yehˬ nehˬ-awˬ” lehˇ, Yawˇshuˆ-ahˇ Sahˬpaˬ Miˬyehˇ ehˇ nehˬ-euˬ 
meh.  
3Kʼoeˇ ngeh, Sahˬpaˬ Miˬyehˇ neh dawˬ biꞈ nehˬ-euˬ loꞈ-ehˇ, Yawˇshuˆ mˇ-awˇ, Baˆ 
kʼoˆ mehˬ dzaˬ yehˬ-euˬ gawˬ duˇ lehˇ kuˇ-eu jawˇ duˬ-ahˇ, Iˇsaˬleˬlaˆ tsawˇ haˬ 
deuˬ-ahˇ aˬ yawꞈ baˆ kʼoˆ mehˬ dzaˬ yehˬ mehˬ-euˬ meh.  
4-6Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ-ahˇ neh doˆ laˇ ngeh, kʼaˬ dzeˇ zaˬ dawˬ 
tawˆ luꞈ baˆ kʼoˆ mehˬ dzaˬ yehˬ gʼaˬ-euˬ meh. Ehˇ kʼawꞈ, Iˇsaˬleˬlaˆ tsawˇ haˬ deuˬ 
bawˇ tsahˬ bawˇ dahˇ-ahˇ cah luꞈ-eu oeˬ tseˇ kʼoꞈ aˇ yamˬ laꞈ kʼoeˇ dehꞈ le-euˬ aˬ li 
tiˬ gʼaˬ-iˬ baˆ kʼoˆ mehˬ dzaˬ maˬ yehˬ-aˬ siˬ. Aˇ yamˬ kʼoeˇ yamˬ jiˇ le ngeh, Iˇjiˇtuˆ 
miˇ kʼahˬ-ahˇ neh doˆ laˇ ngeh guiˇ kʼaˇ deuˆ nya laˇ-euˬ kʼaˬ dzeˇ zaˬ deuˬ shiˇ dzeuˇ 
jiˇ-euˬ meh. Aˬ jeˬ miˇ neh ehˇ naˇ, Sahˬpaˬ Miˬyehˇ-euˬ ehˇ dawˬ-ahˇ aˬ yawꞈ maꞈ 
maˬ naˇ haˬ geuꞈ-aˬ. Sahˬpaˬ Miˬyehˇ neh kamˬ taˬ-euˬ loꞈ-ehˇ, aˬ yawꞈ maꞈ-euˬ aˬ 
poeˬ aˬ bawˇ deuˬ-ahˇ saˇ jaˇ dzaˬ taˬ-euˬ miˇ tsaˬ miˇ muiˬ muiˬ dui dui-awˇ baw le 
za le-eu miˇ kʼahˬ kʼoeˇ kʼahˬ laꞈ kʼoeˇ aˬ yawꞈ maꞈ-ahˇ maˬ bi uˇ leˇ-a.  
7Tsawˇ haˬ kʼoeˇ deuˬ-euˬ aˬ li deuˬ-ahˇ baˆ kʼoˆ mehˬ dzaˬ tiˬ poˆ-iˬ maˬ ya yehˬ 
nehˬ-euˬ miˇ neh, tsawˇ haˬ yaw shuiꞈ kʼoeˇ jo-ahˇ Yawˇshuˆ baˆ kʼoˆ mehˬ dzaˬ 
yehˬ nehˬ-euˬ jeˬ pyeuꞈ-eu meh.  
8Baˆ kʼoˆ mehˬ dzaˬ yehˬ-eu gaˇ kʼoeˇ hmˬ mˇ luiˆ gʼaˬ ngeh, maˇ naˇ taˬ leˇ jiˇ ngeh 
keuˆ ni Iˇsaˬleˬlaˆ tsawˇ jeuˬ tiˬ jeuˬ jeuˬ lah ni sehˬ gʼawˆ laꞈ kʼoeˇ jawˇ naˬ-euˬ 
meh.  
9“Iˇjiˇtuˆ miˇ kʼahˬ laꞈ kʼoeˇ aˬ cawˬ zaˬ kʼaˆ ya geuꞈ-euˬ shaˬ zahˬ naw maꞈ kʼoeˇ taˆ 
ngaˇ maˬ paˇ bi keuˆ le ma” lehˇ, Yawˇshuˆ-ahˇ Sahˬpaˬ Miˬyehˇ ehˇ nehˬ-euˬ meh. 
Kʼoeˇ miˇ neh jawˇ duˬ kʼoeˇ tsahˇ-ahˇ Giˇlaˇgaˬlaˇ lehˇ myahˇ nehˬ-awˇ, tsawˇ 
myahˇ kʼoeˇ iˬ nahˇ keuˆ ni jaˆ luꞈ-eu meh.  
10Yeˬliˇkoˇ meuˬ dawˬ peh deh ga-ahˇ jaˆ-eu Giˇlaˇgaˬlaˇ-ahˇ Iˇsaˬleˬlaˆ tsawˇ haˬ 
deuˬ sehˬ gʼawˆ gʼawˆ-awˇ jawˇ naˬ luꞈ ngeh, ba la kʼoeˇ siˬ tseˇ oeˬ nah tiˬ nah uˬ ciꞈ 
uˬ taw paw Baˬsaˬkaˬ bawˬ-iˬ gʼeh-euˬ meh.  
11Yawˬ nah yawˬ, Kaˬnaˬ miˇ kʼahˬ-ahˇ doˆ-eu dzaˇ aˬ yawꞈ maˬ dzaˬ beh beh-euˬ 
meh. Cehꞈ nyawˬ hawˇ-eu dehˬ tseˬ maˬ ahˇ-eu kaˬ muˇ aˬ yawꞈ maꞈ dzaˬ-euˬ meh.  
12Kʼoeˇ ngeh neh naˇ, maˬ naˆ kaˬ muˇ maˬ paˇ ga le ni tsehˆ leˇ-awˇ, Iˇsaˬleˬlaˆ 
tsawˇ haˬ deuˬ maˬ naˆ kaˬ muˇ maˬ paˇ ya dzaˬ ni pyeuꞈ-iˇ-awˇ, Kaˬnaˬ miˇ kʼahˬ-
ahˇ doˆ-eu dzaˇ deuˬ aˬ yawꞈ maꞈ dzaˬ-euˬ meh.  

Yawˇshuˆ hawˇ-eu mi cehˇ tuˆ tehˬ luꞈ-eu tsawˇ haˬ tiˬ gʼaˬ 

13Yeˬliˇkoˇ meuˬ dawˬ peh Yawˇshuˆ le keuˆ ngeh, aˬ yawꞈ mehˬ shi mi cehˇ tuˆ 
tehˬ-awˇ yawꞈ luꞈ-eu tsawˇ haˬ tiˬ gʼaˬ-ahˇ ja pyuˬ ni aˬ yawꞈ ya mawˇ-euˬ meh. 
Tsawˇ haˬ kʼoeˇ gʼaˬ dawˬ peh Yawˇ shuˆ le-awˇ, “Nawˇ nga maꞈ-euˬ guiˇ zaˬ te loˇ. 
Maˬ ngeuˇ naˇ, nga maꞈ-ahˇ muiˇ-eu tsawˇ haˬ te loˇ” lehˇ naˇ haˬ-euˬ meh.  
14Tsawˇ haˬ kʼoeˇ gʼaˬ ehˇ-eu, “Maˬ ngeuˇ. Sahˬpaˬ Miˬyehˇ-euˬ guiˇ maꞈ-ahˇ aˬ yuiꞈ 
geuꞈ-awˇ uˆ lahˇ-eu gʼaˬ loꞈ-ehˇ ngaˇ oe-euˬ ma.” Yawˇshuˆ uˬ duˬ tahˬ-eu laꞈ kʼoeˇ 

miˇ tsa ga lah-awˇ ehˇ-eu, “Ngaˇ-aˬ, nawˬ-euˬ zaˬ kʼaˆ pyeuꞈ-eu ma. Nawˇ ngaˬ-ahˇ 
aˬ jeˬ bi mˇ mawꞈ-eu nya.” 
15Sahˬpaˬ Miˬyehˇ-euˬ guiˇ maꞈ-ahˇ aˬ yuiꞈ geuꞈ-awˇ uˆ lahˇ-eu gʼaˬ ehˇ-eu, “Nawˬ-
euˬ sehˬ nawˆ lehˆ-awˬ. Nawˇ yawꞈ luꞈ-eu jawˇ duˬ heu muiˬ-eu shawˇ-eu jawˇ duˬ 
pyeuꞈ-eu meh.” Yawˇshuˆ gʼeh aˬ yawꞈ-ahˇ kʼaˇ ehˇ nehˬ-euˬ loꞈ-ehˇ mˇ-euˬ meh.  

Yawˇshuˆ 6 

Yeˬliˇkoˇ meuˬ-ahˇ deuˆ gʼaˬ-euˬ 

1Yeˬliˇkoˇ meuˬ-euˬ meuˬ lahˇ laˇ gʼoˆ deuˬ piˬ tehˬ taˬ-awˇ, Iˇsaˬleˬlaˆ tsawˇ haˬ 
deuˬ maˬ uˇ leˇ nya ni loꞈ jawˬ taˬ-euˬ meh. Tsawˇ haˬ tiˬ gʼaˬ-iˬ maˬ uˇ leˇ nya-eu uˬ 
taꞈ, doˆ kʼawꞈ maˬ doˆ le nya-a.  
2Yawˇshuˆ-ahˇ Sahˬpaˬ Miˬyehˇ ehˇ nehˬ-eu, “Yeˬliˇkoˇ meuˬ-euˬ sahˬ paˬ hawˇ-eu 
aˬ yawꞈ-euˬ kʼaˆ dui dui-eu guiˇ deuˆ-eu tsawˇ haˬ deuˬ nehˬ-ehˇ tiˬ kawˆ loꞈ-ehˇ, 
Yeˬliˇkoˇ meuˬ kʼoeˇ nawˬ-euˬ aˬ laꞈ laꞈ kʼoeˇ ngaˇ a nehˬ-eu ma.  
3Nawˇ hawˇ-eu guiˇ deuˆ-eu nawˬ-euˬ tsawˇ haˬ deuˬ koꞈ nah keuˆ ni tiˬ nah tiˬ poˆ 
meuˬ kʼoeˇ meuˬ-ahˇ cah jawˬ-awˬ.  
4Daˇ heh yuˇ luꞈ-eu piˇ ma shiꞈ gʼaˬ-ahˇ Dawˬ ma saˇ jaˇ Bahˬ keuˆ mehˬ shi bi cah-
awˬ. Shiꞈ nah tiˬ nah-ahˇ, piˇ ma kʼoeˇ deuˬ daˇ heh baw luꞈ ngeh, nawˇ hawˇ-eu 
guiˇ deuˆ-eu nawˬ-euˬ tsawˇ haˬ deuˬ, meuˬ-ahˇ shiꞈ jawˬ cah jawˬ-awˬ.  
5Kʼoeˇ naˇ, aˬ yawꞈ maꞈ-ahˇ daˇ heh teˇ saˇ gʼawˬ mahˇ ni bi baw yeu gʼeh-awˬ. Teˇ 
saˇ kʼoeˇ naw maꞈ ya gaˬ-eu nehˬ-ehˇ, tsawˇ haˬ dawˬ tawˆ luꞈ guˇ kʼaˆ leꞈ-awˬ. Kʼoeˇ 
ngeh, meuˬ meuˬ lahˇ byaˆ le tehꞈ-a. Kʼoeˇ naˇ, guiˇ guiˇ maꞈ maꞈ lah-ehˇ meuˬ laꞈ 
kʼoeˇ uˇ leˇ-awˬ.” 
6Yawˇshuˆ piˇ ma deuˬ-ahˇ kuˇ-awˇ ehˇ nehˬ-eu, “Dawˬ ma saˇ jaˇ Bahˬ keuˆ baꞈ-
awˇ, kʼoeˇ-euˬ mehˬ hu paw piˇ ma shiꞈ gʼaˬ daˇ heh baꞈ-awˇ cah-awˬ.” 
7Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ mehˬ hu guiˇ daˬ daˬ-eu guiˇ maꞈ 
tiˬ maꞈ cah-awˇ, meuˬ-ahˇ cah jawˬ-eu gʼaˇ duˬ, aˬ yawꞈ-euˬ tsawˇ haˬ deuˬ-ahˇ 
Yawˇshuˆ dawˬ biꞈ-euˬ meh.  
8-9Yawˇshuˆ neh dawˬ biꞈ nehˬ-euˬ loꞈ-ehˇ, daˇ heh baw luꞈ-eu piˇ ma deuˬ mehˬ 
hu, guiˇ daˬ daˬ-eu guiˇ maꞈ doˆ-iˇ-euˬ meh. Kʼoeˇ-euˬ naˇ kʼah, Dawˬ ma saˇ jaˇ 
Bahˬ keuˆ baꞈ luꞈ-eu piˇ ma deuˬ doˆ-iˇ-awˇ, naˇ kʼah paw jawˇ saˬ saˬ-eu guiˇ guiˇ 
maꞈ tiˬ maꞈ caw teh luꞈ-eu meh. Kʼoeˇ loꞈ-ehˇ doˆ-iˇ luꞈ ngeh, daˇ heh teˇ saˇ maˬ 
tsehˆ leˇ ni baw luꞈ-eu meh.  
10Ehˇ kʼawꞈ, aˬ yawꞈ dawˬ maˬ biꞈ kʼoeˇ keuˆ ni, guˇ-eu maˬ ehˇ, dawˬ ngehˬ cawˬ-
eu maˬ ehˇ, maˬ ya gʼeh-a lehˇ aˬ yawꞈ-euˬ tsawˇ haˬ deuˬ-ahˇ Yawˇshuˆ ehˇ nehˬ 
taˬ-euˬ meh.  
11Kʼoeˇ loꞈ-ehˇ, “Dawˬ ma saˇ jaˇ Bahˬ keuˆ baꞈ-awˇ meuˬ-ahˇ tiˬ jawˬ cah jawˬ-awˬ” 
lehˇ, tsawˇ haˬ kʼoeˇ maꞈ-ahˇ aˬ yawꞈ ehˇ nehˬ-euˬ meh. Kʼoeˇ naˇ, sehˬ gʼawˆ-ahˇ aˬ 
yawꞈ maꞈ paˇ gʼoꞈ le-awˇ, uˬ ciꞈ yaꞈ le-euˬ meh.  
12-13Yawˬ nah yawˬ uˬ shawˬ yaw naꞈ-ehˇ Yawˇshuˆ lehˬ hmˬ-awˇ, yaw beh nah loꞈ-
ehˇ, piˇ ma hawˇ-eu guiˇ deuˆ-eu tsawˇ haˬ deuˬ meuˬ kʼoeˇ meuˬ-ahˇ nyiˬ poˆ tiˬ 

poˆ paˇ cah jawˬ-euˬ meh. Guiˇ daˬ daˬ-eu guiˇ maꞈ kʼoeˇ maꞈ mehˬ hu hu saˬ doˆ-iˇ-
awˇ, kʼoeˇ-euˬ mehˬ nah daˇ heh shiꞈ heh baw luꞈ-eu piˇ ma shiꞈ gʼaˬ doˆ-iˇ-euˬ 
meh. Kʼoeˇ-euˬ naˇ kʼah, Dawˬ ma saˇ jaˇ Bahˬ keuˆ baꞈ luꞈ-eu piˇ ma deuˬ doˆ-iˇ-
awˇ, naˇ kʼah paw jawˇ saˬ saˬ-eu guiˇ maꞈ aˬ cawˬ jeˬ nah nah saˬ doˆ-iˇ-euˬ meh. 
Kʼoeˇ loꞈ-ehˇ doˆ-iˇ luꞈ ngeh, daˇ heh teˇ saˇ maˬ tsehˆ leˇ ni baw luꞈ-eu meh.  
14Nyiˬ nah tiˬ nah pyeuꞈ-eu kʼoeˇ ngeh nah kʼawꞈ, aˬ yawꞈ maꞈ meuˬ-ahˇ tiˬ jawˬ 
cah jawˬ-awˇ, sehˬ gʼawˆ-ahˇ paˇ gʼoꞈ naˬ le-euˬ meh. Koꞈ nah keuˆ ni aˬ yawꞈ maꞈ 
kʼoeˇ loꞈ-ehˇ cah jawˬ-euˬ meh.  
15Shiꞈ nah tiˬ nah uˬ bya bya laˇ-eu nehˬ-ehˇ aˬ yawꞈ maꞈ tuˇ-awˇ, yaw beh kʼaˇ cah-
euˬ loꞈ-ehˇ, meuˬ-ahˇ shiꞈ jawˬ cah jawˬ-euˬ meh. Tiˬ nah laꞈ kʼoeˇ meuˬ kʼoeˇ 
meuˬ-ahˇ shiꞈ jawˬ cah jawˬ-euˬ-aˬ, kʼoeˇ ngeh nah tiˬ nah tehꞈ meh.  
16Shiꞈ jawˬ tiˬ jawˬ keuˆ laˇ-awˇ, piˇ ma deuˬ daˇ heh baw-eu lehˇ gʼeh ngeh, aˬ 
yawꞈ-euˬ tsawˇ haˬ deuˬ-ahˇ “Guˇ-awˬ” lehˇ Yawˇshuˆ dawˬ biꞈ nehˬ-awˇ, heu loꞈ-
ehˇ ehˇ nehˬ-euˬ meh. “Meuˬ heu meuˬ Sahˬpaˬ Miˬyehˇ naw maꞈ-ahˇ biꞈ gʼaˬ-euˬ 
meh. 
17Meuˬ hawˇ-eu meuˬ laꞈ kʼoeˇ kʼaˇ jaˆ-eu yawˬ jeˬ na luꞈ, Sahˬpaˬ Miˬyehˇ-ahˇ lawˇ 
nehˬ-eu jeˬ loꞈ-ehˇ sawˇ-awˇ, geuꞈ-eu jeˬ maˬ ahˇ-ehˇ pyeuꞈ-iˇ ngeh keuˆ ni ya laˆ luˬ 
ya laˆ seˇ nehˬ meh. Meh maˬ laˇ Laˬhaˇ hawˇ-eu aˬ yawꞈ-euˬ nymˇ jiˇ-ahˇ tehꞈ-ehˇ 
maˬ laˆ luˬ maˬ laˆ seˇ nehˬ ni ya taˬ nehˬ meh. Aˬ jeˬ miˇ neh ehˇ naˇ, aˬ dui neh bi 
kʼoeˬ sho haw leˇ-euˬ tsawˇ haˬ-ahˇ aˬ yawꞈ sheuˬ zaꞈ nehˬ-euˬ meh.  
18Ya laˆ luˬ ya laˆ seˇ nehˬ-eu mˇ myawˬ kʼoeˇ deuˬ tiˬ jeˬ-iˬ naw maꞈ maˬ ya yuˇ 
geuꞈ-a. Naw maꞈ yuˇ naˇ, shaˬ-eu zahˬ-eu jeˬ hawˇ-eu luˬ-iˇ seˇ-iˇ-eu jeˬ Iˇsaˬleˬlaˆ 
tsawˇ haˬ deuˬ-euˬ sehˬ gʼawˆ kʼoeˇ taˆ keuˆ le ni naw maꞈ jahˇ gaˇ duˇ-eu meh.  
19Pyuˇ, shuiˇ, guiˬ shuiˇ hawˇ-eu shmˇ neh kʼaˇ jahˇ taˬ-euˬ jeˬ dawˬ tawˆ luꞈ, 
Sahˬpaˬ Miˬyehˇ gʼaˇ duˬ ya bi jaˆ meh. Kʼoeˇ deuˬ-ahˇ Sahˬpaˬ Miˬyehˇ-euˬ pyuˇ daˬ 
laꞈ kʼoeˇ ya dawˆ ahˇ meh.” 
20Kʼoeˇ naˇ, piˇ ma deuˬ daˇ heh baw-euˬ meh. Daˇ heh teˇ saˇ ya gaˬ-eu nehˬ-ehˇ, 
tsawˇ haˬ kʼoeˇ deuˬ guˇ kʼaˆ leꞈ-awˇ, meuˬ meuˬ lahˇ byaˆ-iˇ-euˬ meh. Kʼoeˇ ngeh, 
guiˇ maꞈ maꞈ lah ni, yawˬ ha mehˬ shi tiˬ dawˇ gawˬ duˇ-ahˇ daˆ leˇ-awˇ, meuˬ-ahˇ 
uˇ leˇ-euˬ meh.  
21Meuˬ-ahˇ kʼaˇ jawˇ-eu kʼaˬ dzeˇ zaˬ maˬ ehˇ, zaˬ miˬ zaˬ maˬ ehˇ, zaˬ guˬ maˬ ehˇ, 
tsawˇ kʼaˆ maˬ ehˇ, yawˬ gʼaˬ na luꞈ-ahˇ mi cehˇ neh aˬ yawꞈ maꞈ sehꞈ-euˬ meh. 
Mawˇ neˇ, yawˇ hawˇ-eu ciꞈ myehꞈ deuˬ-ahˇ kʼawꞈ aˬ yawꞈ maꞈ sehꞈ-euˬ meh.  
22Kʼoeˇ naˇ, bi kʼoeˬ sho haw leˇ-euˬ tsawˇ haˬ kʼoeˇ nyiˬ gʼaˬ-ahˇ Yawˇshuˆ ehˇ 
nehˬ-eu, “Naw nyaꞈ neh saˇ jaˇ biꞈ taˬ-euˬ loꞈ-ehˇ, meh maˬ laˇ kʼoeˇ gʼaˬ-euˬ nymˇ-
ahˇ iˇ-awˇ, aˬ yawꞈ hawˇ-eu aˬ yawꞈ-euˬ nymˇ kʼahˬ zaˬ deuˬ sheuˬ doˆ laˬ-iˇ-awˬ.” 
23Kʼoeˇ ngeh, aˬ yawꞈ nyaꞈ iˇ-awˇ, Laˬhaˇ hawˇ-eu aˬ yawꞈ-euˬ aˬ ma aˬ da maˬ ehˇ, 
aˬ yawꞈ-euˬ aˬ mahˇ aˬ da deuˬ maˬ ehˇ, aˬ yawꞈ-euˬ nymˇ kʼahˬ zaˬ deuˬ maˬ ehˇ, tiˬ 
kawˆ loꞈ-ehˇ sheuˬ doˆ laꞈ-euˬ meh. Aˬ ha pehˬ hawˇ-eu aˬ ha pehˬ-euˬ zaˬ kʼaˆ dawˬ 
tawˆ luꞈ-ahˇ, Iˇsaˬleˬlaˆ tsawˇ haˬ deuˬ-euˬ sehˬ gʼawˆ dawˬ peh, guˆ kʼaˇ maˬ za gaˇ 
sheuˬ taˬ-awˇ bi jawˇ-euˬ meh.  

24Kʼoeˇ naˇ, meuˬ-ahˇ aˬ yawꞈ maꞈ miˬ dzaˬ keuˬ doꞈ-awˇ, meuˬ hawˇ-eu meuˬ laꞈ 
kʼoeˇ kʼaˇ jaˆ-eu yawˬ jeˬ na luꞈ puiˆ byoˆ jiˇ-euˬ meh. Shuiˇ, pyuˇ, guiˬ shuiˇ hawˇ-eu 
shmˇ neh kʼaˇ jahˇ taˬ-euˬ mˇ myawˬ deuˬ tehꞈ-ehˇ aˬ yawꞈ maꞈ yuˇ-awˇ, Sahˬpaˬ 
Miˬyehˇ-euˬ pyuˇ daˬ laꞈ kʼoeˇ dawˆ ahˇ-euˬ meh.  
25Ehˇ kʼawꞈ, meh maˬ laˇ Laˬhaˇ hawˇ-eu aˬ yawꞈ-euˬ aˬ yuiꞈ aˬ nyiˇ deuˬ-ahˇ 
Yawˇshuˆ bi dzeuˇ-iˇ-euˬ meh. Aˬ jeˬ miˇ neh ehˇ naˇ, Yawˇshuˆ neh Yeˬliˇkoˇ meuˬ-
ahˇ bi kʼoeˬ sho haw leˇ-euˬ tsawˇ haˬ kʼoeˇ nyiˬ gʼaˬ-ahˇ, Laˬhaˇ neh sheuˬ zaꞈ nehˬ-
euˬ meh. Laˬhaˇ-euˬ zaˬ deuˬ uˆ deuˬ iˬ nah keuˆ ni Iˇsaˬleˬlaˆ miˇ kʼahˬ laꞈ kʼoeˇ 
jawˇ luꞈ-eu meh.  
26Kʼoeˇ ngeh, yahˇ dui dui paˬ-ehˇ gʼeh-eu jeˬ Yawˇshuˆ ehˇ-eu, “Yeˬliˇkoˇ meuˬ paˇ 
tsoˆ muiˬ-eu lehˇ kʼaˇ leh jeh-eu tsawˇ haˬ aˬ geu gʼaˬ maˬ kaˬ, Sahˬpaˬ Miˬyehˇ neh 
yaˬ kʼehˇ yaˬ nehˬ-euˬ jeˬ-ahˇ ya daˬ tehꞈ-a. Meuˬ gawˬ dahˬ beh nehˬ-eu gʼaˬ-aˬ, aˬ 
li aˬ yuiꞈ ya bi shiˇ-awˇ, Meuˬ-euˬ lahˇ kʼehˬ gawˬ-eu gʼaˬ-aˬ, aˬ li zaˬ saˬ bi shiˇ tehꞈ-
a” lehˇ ehˇ-euˬ meh.  
27Kʼoeˇ naˇ, Yawˇshuˆ nehˬ-ehˇ Sahˬpaˬ Miˬyehˇ jawˇ-awˇ, Yawˇshuˆ tsawˇ myahˇ 
doˆ-eu gaˇ kawˆ miˇ kʼahˬ kʼoeˇ kʼahˬ doe ni Yawˇshuˆ tsawˇ myahˇ doˆ-euˬ meh.  

Yawˇshuˆ 7 

Aˬkaˬ-euˬ iˬ baˇ 

1Yeˬliˇkoˇ meuˬ-ahˇ kʼaˇ jaˆ-eu, ya laˆ luˬ ya laˆ seˇ nehˬ-eu mˇ myawˬ aˬ geu jeˬ maˬ 
kaˬ, maˬ ya yuˇ geuꞈ-a lehˇ Sahˬpaˬ Miˬyehˇ neh dawˬ biꞈ taˬ-euˬ gaˇ maˬ naˇ haˬ 
geuꞈ-eu iˬ baˇ, Iˇsaˬleˬlaˆ tsawˇ haˬ deuˬ laꞈ kʼoeˇ jaˆ laˇ-euˬ meh. Aˬkaˬ lehˇ myahˇ-
euˬ tsawˇ haˬ tiˬ gʼaˬ dawˬ kʼoeˇ dawˬ-ahˇ maˬ naˇ haˬ geuꞈ-euˬ baˬ da neh, 
Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ nui ma pehˇ laˇ-euˬ meh. Aˬkaˬ-aˬ, 
Kaˬmiˬ-euˬ aˬ li pyeuꞈ-awˇ, Zaˬbaˬdiˇ-euˬ oeˬ paˬ pyeuꞈ-eu meh. Aˬ yawꞈ-aˬ, Yuˇdaˆ 
tsawˇ jeuˬ Zeˬlahˬ aˇ jeuˬ meh.  
2Yawˇshuˆ-aˬ, Yeˬliˇkoˇ meuˬ-ahˇ neh, Behˬdaˬbeˬ meuˬ dawˬ peh Beˬdeˬlaˇ meuˬ-
euˬ nahˇ ma doˆ kʼehˬ paw jaˆ-eu Aˬiˇ meuˬ-ahˇ tsawˇ haˬ tiˬ deuˬ pyehˬ gʼeh-awˇ, 
miˇ kʼahˬ kʼoeˇ kʼahˬ-ahˇ bi kʼoeˬ sho haw-iˇ-euˬ meh. Aˬ yawꞈ maꞈ kʼoeˬ sho haw-iˇ 
gʼaˬ ngeh,  
3Yawˇshuˆ jawˇ gaˇ gʼoꞈ laˇ-awˇ, “Tsawˇ haˬ yawˬ gʼaˬ na luꞈ le-awˇ Aˬiˇ meuˬ-ahˇ 
guiˇ deuˆ-leˇ-eu maˬ loˬ-a. Meuˬ kʼoeˇ meuˬ-aˬ, meuˬ yaw huiˬ tiˬ meuˬ maˬ ngeuˇ-
a” lehˇ dzawˇ mehˬ laˇ-euˬ meh.  
4Kʼoeˇ naˇ, Iˇsaˬleˬlaˆ tsawˇ haˬ smˬ heˇ gʼaˬ iˇ-awˇ guiˇ deuˆ iˇ-euˬ meh. Ehˇ kʼawꞈ, 
maˬ deuˆ gʼaˬ nya-ehˇ paˇ ya cehˆ gʼoꞈ laꞈ-euˬ meh.  
5Aˬiˇ meuˬ-ahˇ jawˇ-eu tsawˇ haˬ deuˬ, meuˬ meuˬ lahˇ laˇ gʼoˆ-ahˇ neh Sheˬbaˬlmˬ 
lehˇ kuˇ-eu jawˇ duˬ-ahˇ keuˆ ni aˬ yawꞈ maꞈ-ahˇ teh-awˇ, gawˬ duˇ baˬ gʼa-ahˇ 
Iˇsaˬleˬlaˆ tsawˇ haˬ smˬ tseˇ koꞈ gʼaˬ bi sehꞈ-euˬ meh. Kʼoeˇ naˇ, Iˇsaˬleˬlaˆ tsawˇ haˬ 
deuˬ nui ma baˬ laˇ-awˇ guˆ-euˬ meh.  

6Yawˇshuˆ hawˇ-eu Iˇsaˬleˬlaˆ tsawˇ haˬ aˬ yuiꞈ aˬ tsu deuˬ noeˬ shaˬ dui dui-eu laꞈ 
kʼoeˇ, Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ mehˬ shi miˇ tsa ga lah-awˇ, 
uˬ ciꞈ uˬ taw paw keuˆ ni uˬ duˬ-ahˇ kʼaˬ lehˇ tawˆ daˆ-awˇ ga-euˬ meh.  
7Yawˇshuˆ Sahˬpaˬ Miˬyehˇ-ahˇ ehˇ-eu, “Dawˬ tawˆ luꞈ kʼoeˇ taˆ uˆ lahˇ-eu Sahˬpaˬ 
Miˬyehˇ-oˇ, aˬ jeˬ miˇ neh nawˇ nga maꞈ-ahˇ Yawˇdaˬ lawˇ baˬ sheuˬ tsehˆ nehˬ laꞈ 
teˬ. Aˬmawˇliˆ tsawˇ haˬ deuˬ-euˬ aˬ laꞈ laꞈ kʼoeˇ nga maꞈ-ahˇ a nehˬ-eu lehˇ gʼeh te 
loˇ. Nga maꞈ-ahˇ laˆ luˬ laˆ seˇ-eu lehˇ gʼeh te loˇ. Aˬ jeˬ miˇ neh Yawˇ daˬ lawˇ baˬ 
kʼoeˇ paw baˬ-ahˇ nga maꞈ-ahˇ maˬ bi jawˇ laꞈ teˬ.  
8Sahˬpaˬ Miˬyehˇ-oˇ, muiˇ-eu deuˬ neh Iˇsaˬleˬlaˆ tsawˇ haˬ deuˬ-ahˇ bi teh gʼoꞈ leꞈ-
euˬ-aˬ, ngaˇ aˬ jeˬ paˇ ehˇ nya nmˇ.  
9Kaˬnaˬ tsawˇ jeuˬ hawˇ-eu miˇ kʼahˬ heu kʼahˬ laꞈ kʼoeˇ kʼaˇ jawˇ-eu tsawˇ jeuˬ 
yawˬ jeuˬ na luꞈ gaˇ kawˆ heu ya gaˬ tehꞈ-a. Aˬ yawꞈ maꞈ nga maꞈ-ahˇ jawˬ lahˇ-awˇ, 
nga maꞈ yawˬ gʼaˬ na luꞈ-ahˇ sehꞈ tehꞈ-a. Kʼoeˇ ngeh, nawˬ-euˬ tsawˇ myahˇ maˬ ya 
cawˆ-iˇ ni nawˇ aˬ joˆ-ehˇ jahˇ nmˇ.” 
10Yawˇshuˆ-ahˇ Sahˬpaˬ Miˬyehˇ ehˇ nehˬ-eu, “Tuˇ-awˬ. Aˬ jeˬ miˇ neh teu loꞈ-ehˇ 
miˇ tsa joe yuꞈ te.  
11Iˇsaˬleˬlaˆ tsawˇ jeuˬ iˬ baˇ mˇ-euˬ meh. Ngaˬ nehˬ-ehˇ saˇ jaˇ dzaˬ taˬ-euˬ loꞈ-ehˇ 
aˬ yawꞈ maꞈ maˬ mˇ-aˬ. Ya laˆ luˬ ya laˆ seˇ jiˇ meh lehˇ ehˇ taˬ-euˬ myawˬ tiˬ paˆ na 
deuˬ aˬ yawꞈ maꞈ yuˇ geuꞈ-euˬ meh. Aˬ yawꞈ maꞈ smˇ kʼoeˬ kʼoeˬ-awˇ jaˬ myawꞈ 
myawꞈ-eu laꞈ kʼoeˇ, myawˬ kʼoeˇ deuˬ-ahˇ aˬ yawꞈ maꞈ-euˬ myawˬ nehˬ-ehˇ bi jaˆ-
euˬ meh.  
12Kʼoeˇ miˇ neh, Iˇsaˬleˬlaˆ tsawˇ haˬ deuˬ muiˇ-eu deuˬ-ahˇ guiˇ maˬ deuˆ gʼaˬ nya-
ehˇ, aˬ cawˬ neh bi teh gʼoꞈ laꞈ-euˬ meh. Aˬ jeˬ miˇ neh ehˇ naˇ, luˬ-iˇ seˇ-iˇ-eu jeˬ, 
nymˬ-mˇ aˬ yawꞈ maꞈ kʼoeˇ taˆ keuˆ le luꞈ meh. Maˬ ya yuˇ geuꞈ-a lehˇ naw maꞈ-ahˇ 
ehˇ taˬ-euˬ myawˬ deuˬ-ahˇ naw maꞈ maˬ laˆ luˬ maˬ laˆ seˇ naˇ, naw maꞈ nehˬ-ehˇ 
ngaˇ maˬ paˇ jawˇ ma.  
13Tuˇ-awˬ. Iˇsaˬleˬlaˆ tsawˇ haˬ deuˬ-ahˇ gʼawˇ mawˇ shawˇ-eu zahˇ jahˇ nehˬ-awˇ, 
ngaˇ jawˇ gaˇ laˇ-eu gʼaˇ duˬ bi lehˬ hmˬ dah-awˬ. Ni shawˬ nah lehˬ hmˬ dah taˬ-
awˬ lehˇ aˬ yawꞈ maꞈ-ahˇ ehˇ nehˬ-awˬ. Aˬ jeˬ miˇ neh ehˇ naˇ, Iˇsaˬleˬlaˆ tsawˇ jeuˬ-
euˬ Miˬyehˇ, Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ paˬ-ehˇ gʼeh-eu jeˬ jaˆ-
eu ma. ‘Iˇsaˬleˬlaˆ tsawˇ jeuˬ-oˇ. Ngaˬ neh ya laˆ luˬ ya laˆ seˇ meh lehˇ ehˇ taˬ-euˬ 
myawˬ tiˬ deuˬ na, naw maꞈ-euˬ myawˬ gahˬ nehˬ-ehˇ jaˆ luꞈ meh. Myawˬ kʼoeˇ 
deuˬ naw maꞈ nehˬ-ehˇ kʼaˇ jaˆ kʼoeˇ keuˆ ni, muiˇ-eu deuˬ-ahˇ naw maꞈ guiˇ maˬ 
deuˆ gʼaˬ nya-a’ lehˇ ehˇ nehˬ paˬ-ehˇ jaˆ-eu ma.  
14Kʼoeˇ miˇ neh, ni shawˬ uˬ shawˬ paw, tsawˇ jeuˬ tiˬ jeuˬ saˇ-iˬ tiˬ jeuˬ ngaˬ-euˬ 
mehˬ shi ya laˇ meh lehˇ aˬ yawꞈ maꞈ-ahˇ ehˇ nehˬ-awˬ. Ngaˬ neh laꞈ noeˇ toeˬ-euˬ 
tsawˇ jeuˬ-euˬ aˇ jeuˬ aˬ yawꞈ jeuˬ yawꞈ, mehˬ hu paw ya doˆ laˇ meh. Kʼoeˇ naˇ, 
ngaˬ neh laꞈ noeˇ toeˬ-euˬ aˇ jeuˬ-euˬ nymˇ jiˇ aˬ yawꞈ jiˇ yawꞈ mehˬ hu paw ya doˆ 
laˇ meh. Kʼoeˇ jiˇ naˇ, ngaˬ neh laꞈ noeˇ toeˬ-euˬ nymˇ jiˇ-euˬ tsawˇ haˬ aˬ yawꞈ gʼaˬ 
yawꞈ, mehˬ hu paw ya doˆ laˇ meh.  

15Ya laˆ luˬ ya laˆ seˇ jiˇ meh lehˇ ehˇ taˬ-euˬ myawˬ kʼoeˇ deuˬ yuˇ-euˬ ngaˬ neh laꞈ 
noeˇ toeˬ-euˬ tsawˇ haˬ kʼoeˇ gʼaˬ-ahˇ, aˬ yawꞈ-euˬ miˬ sawˇ zaˬ hawˇ-eu aˬ yawꞈ 
kʼaˇ jaˆ-eu yawˬ jeˬ na luꞈ nehˬ-ehˇ tiˬ kawˆ loꞈ-ehˇ, miˬ dzaˬ-ahˇ ya dzah puiˆ nehˬ 
meh. Aˬ jeˬ miˇ neh ehˇ naˇ, guˆ dui dui laˇ paˬ-ehˇ gʼeh-eu shaꞈ dawˇ-eu jeˬ 
Iˇsaˬleˬlaˆ tsawˇ haˬ kʼoeˇ taˆ keuˆ le ni aˬ yawꞈ mˇ-awˇ, ngaˬ-euˬ dawˬ ma saˇ jaˇ-
ahˇ puiˬ-euˬ meh.” 
16Yawˬ shawˬ yawˬ, Iˇsaˬleˬlaˆ tsawˇ jeuˬ aˬ yawꞈ jeuˬ yawꞈ-ahˇ mehˬ hu paw 
Yawˇshuˆ bi doˆ laˇ ngeh, Yuˇdaˆ tsawˇ jeuˬ-ahˇ laꞈ noeˇ bi toeˬ-euˬ meh.  
17Yuˇdaˆ tsawˇ jeuˬ aˇ jeuˬ aˬ yawꞈ jeuˬ yawꞈ mehˬ hu paw paˇ bi doˆ laˇ ngeh, 
Zeˬlahˬ aˇ jeuˬ-ahˇ laꞈ noeˇ bi toeˬ-euˬ meh. Zeˬlahˬ aˇ jeuˬ-euˬ nymˇ jiˇ aˬ yawꞈ jiˇ 
yawꞈ-ahˇ mehˬ hu paw bi doˆ laˇ ngeh, Zaˬbaˬdiˇ-euˬ nymˇ jiˇ-ahˇ laꞈ noeˇ bi toeˬ-
euˬ meh. 
18Zaˬbaˬdiˇ-euˬ nymˇ jiˇ-ahˇ taꞈ-eu tsawˇ haˬ aˬ yawꞈ gʼaˬ yawꞈ-ahˇ mehˬ hu paw bi 
doˆ laˇ ngeh, Zaˬbaˬdiˇ-euˬ oeˬ paˬ Aˬkaˬ-ahˇ laꞈ noeˇ bi toeˬ-euˬ meh. Aˬkaˬ-aˬ, 
Kaˬmiˬ-euˬ aˬ li meh.  
19Aˬkaˬ-ahˇ Yawˇshuˆ ehˇ nehˬ-eu, “Ngaˬ li-oˇ, Iˇsaˬleˬlaˆ tsawˇ jeuˬ-euˬ Miˬyehˇ 
pyeuꞈ-eu Sahˬpaˬ Miˬyehˇ-euˬ mehˬ shi nawˬ-euˬ iˬ baˇ-ahˇ dawˇ coe ni ehˇ doˆ-
awˬ. Nawˇ aˬ joˆ-ehˇ jahˇ-euˬ gaˇ kawˆ nymˬ-mˇ ngaˬ-ahˇ ehˇ nehˬ laꞈ-awˬ. Ngaˬ-euˬ 
mehˬ shi tiˬ jeˬ-iˬ taˬ zaꞈ taˬ.” 
20Aˬkaˬ ehˇ-eu, “Ngeuˇ ma. Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ 
Miˬyehˇ mehˬ shi ngaˇ iˬ baˇ mˇ-euˬ ma. Ngaˇ heu loꞈ-ehˇ jahˇ-euˬ ma.  
21Aˬ dui maꞈ neh guiˇ deuˆ za-euˬ myawˬ deuˬ laꞈ kʼoeˇ, Baˬbuˇloˬ miˇ kʼahˬ-ahˇ guꞈ-
euˬ muiˬ dui dui-eu pehˇ kʼahˬ pehˇ mahˇ tiˬ kahˇ, pyuˇ tiˬ jawꞈ-i dzehˬ ni hawˇ-eu, 
smˬ kaˇ ehˇ gʼaˬ ni byah-eu shuiˇ shuiˇ kahˬ tiˬ kahˬ ngaˇ mawˇ-euˬ ma. Kʼoeˇ deuˬ-
ahˇ ngaˇ geuꞈ mawꞈ dui dui-eu miˇ neh, yuˇ taˬ-awˇ bi jaˆ-euˬ ma. Pyuˇ kʼoeˇ-ahˇ 
dawˬ dah dah saˬ bi jaˆ-awˇ, myawˬ kʼoeˇ deuˬ-ahˇ ngaˬ-eu sehˬ gʼawˆ laꞈ kʼoeˇ duˬ 
pahˬ taˬ-euˬ gaˇ nawˇ ya mawˇ tehꞈ-a.” 
22Yawˇshuˆ tsawˇ haˬ pyehˬ gʼeh-awˇ, sehˬ gʼawˆ kʼoeˇ gʼawˆ-ahˇ bi cehˆ haw-iˇ 
ngeh, pyuˇ kʼoeˇ-ahˇ dawˬ dah dah saˬ bi jaˆ-awˇ, ya laˆ luˬ ya laˆ seˇ meh lehˇ ehˇ 
taˬ-euˬ myawˬ kʼoeˇ deuˬ duˬ pahˬ taˬ-awˇ jaˆ gaˇ aˬ diˇ aˬ maˇ ya mawˇ-euˬ meh.  
23Aˬ yawꞈ maꞈ myawˬ kʼoeˇ deuˬ-ahˇ sehˬ gʼawˆ laꞈ kʼoeˇ neh yuˇ doˆ laꞈ-awˇ, 
Yawˇshuˆ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ jawˇ gaˇ yuˇ gʼeh-awˇ, Sahˬpaˬ 
Miˬyehˇ-euˬ mehˬ shi bi jaˆ-euˬ meh.  
24Yawˇshuˆ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ, Aˬkaˬ-ahˇ maˬ ehˇ, Aˬkaˬ-
euˬ aˬ buˇ aˬ li deuˬ-ahˇ maˬ ehˇ, aˬ yawꞈ-euˬ mawˇ neˇ, mahˬ tahˬ laˆ hawˇ-eu yawˇ 
deuˬ-ahˇ maˬ ehˇ, aˬ yawꞈ-euˬ sehˬ gʼawˆ hawˇ-eu aˬ yawꞈ kʼaˇ jaˆ-eu yawˬ jeˬ na 
luꞈ-ahˇ maˬ ehˇ, nyehꞈ jiˇ yuˇ jiˇ-awˇ, Shaˬ zahˬ Deh kʼawꞈ lehˇ kuˇ-eu tsahˇ-ahˇ yuˇ 
gʼeh-euˬ meh.  
25Kʼoeˇ naˇ, “Aˬ jeˬ miˇ neh nawˇ nga maꞈ kʼoeˇ taˆ shaˬ-eu zahˬ-eu jeˬ bi keuˆ le teˬ. 
Nymˬ-mˇ, Sahˬpaˬ Miˬyehˇ nawˬ-euˬ kʼoeˇ taˆ shaˬ-eu zahˬ-eu jeˬ bi keuˆ le tehꞈ-a” 
lehˇ, Yawˇshuˆ ehˇ-eu meh. Kʼoeˇ ngeh, tsawˇ haˬ dawˬ tawˆ luꞈ Aˬkaˬ-ahˇ kʼaˬ lo 

neh biˬ sehꞈ-euˬ meh. Aˬ yawꞈ-euˬ miˬ sawˇ zaˬ deuˬ hawˇ-eu aˬ yawꞈ-euˬ myawˬ 
gahˬ dawˬ tawˆ luꞈ-ahˇ kʼawꞈ, aˬ yawꞈ maꞈ kʼaˬ lo neh biˬ-awˇ, miˬ dzaˬ dzah puiˆ-
euˬ meh.  
26Aˬ yawꞈ-euˬ kʼoeˇ taˆ kʼaˬ lo lo bymˇ bymˇ ma baꞈ bymˇ-awˇ, iˬ nah keuˆ ni kʼoeˇ 
loꞈ-ehˇ jaˆ luꞈ-eu meh. Kʼoeˇ miˇ neh, jawˇ duˬ kʼoeˇ tsahˇ-ahˇ, Shaˬ zahˬ Deh kʼawꞈ 
lehˇ kuˇ-eu meh. Kʼoeˇ naˇ, Sahˬpaˬ Miˬyehˇ nui ma pehˇ-eu taˬ leˇ-euˬ meh.  

Yawˇshuˆ 8 

Aˬiˇ meuˬ-ahˇ deuˆ gʼaˬ-awˇ laˆ luˬ laˆ seˇ-euˬ 

1Yawˇshuˆ-ahˇ Sahˬpaˬ Miˬyehˇ ehˇ nehˬ-eu, “Yehˇ dawˬ tawˆ luꞈ sheuˬ-awˇ, Aˬiˇ 
meuˬ-ahˇ guiˇ deuˆ leˇ-awˬ. Guˆ-eu nui ma maˬ ehˇ, gʼaˬ baˬ-eu nui ma maˬ ehˇ, taˬ 
bi ahˇ. Ngaˇ nawˬ-ahˇ Aˬiˇ sahˬ paˬ-ahˇ bi gʼaˬ leˇ ma. Aˬ yawꞈ-euˬ tsawˇ haˬ, aˬ 
yawꞈ-euˬ meuˬ hawˇ-eu, aˬ yawꞈ-euˬ miˇ kʼahˬ-aˬ, nawˬ-euˬ pyeuꞈ laˇ tehꞈ-a.  
2Yeˬliˇkoˇ meuˬ hawˇ-eu Yeˬliˇkoˇ sahˬ paˬ-ahˇ nawˬ neh jahˇ nehˬ-euˬ loꞈ-ehˇ, Aˬiˇ 
meuˬ hawˇ-eu Aˬiˇ sahˬ paˬ-ahˇ jahˇ nehˬ-awˬ. Ehˇ kʼawꞈ, nymˬ-mˇ poˆ-aˬ, kʼoeˇ gaˇ 
jaˆ-eu myawˬ gahˬ deuˬ hawˇ-eu jeˬ zaˬ deuˬ naw maꞈ geuꞈ-awˬ. Meuˬ kʼoeˇ meuˬ-
euˬ naˇ kʼah paw neh le-awˇ, maˬ noeˬ maˬ duˇ-ehˇ jawˇ gaˇ ja pyuˬ ni guiˇ deuˆ leˇ-
eu gʼaˇ duˬ lehˬ hmˬ-awˬ.” 
3Kʼoeˇ naˇ, Yawˇshuˆ-aˬ, aˬ yawꞈ-euˬ yehˇ dawˬ tawˆ luꞈ nehˬ-ehˇ Aˬiˇ meuˬ-ahˇ le-
eu lehˇ lehˬ hmˬ dah-euˬ meh. Nya dui dui-eu yehˇ smˬ muiˇ gʼaˬ aˬ yawꞈ tseˇ doˆ-
awˇ, uˬ ciꞈ paw meuˬ kʼoeˇ meuˬ-ahˇ pyehˬ gʼeh-euˬ meh.  
4Aˬ yawꞈ maꞈ-ahˇ aˬ yawꞈ heu loꞈ-ehˇ dawˬ biꞈ-awˇ pyehˬ gʼeh-euˬ meh. “Meuˬ 
kʼoeˇ meuˬ-euˬ kʼoeˇ paw paˆ aˇ dzehˬ-ehˇ maˬ kaˬ gaˇ dzuˇ zaꞈ-awˇ, guiˇ deuˆ-eu 
gʼaˇ duˬ noeˬ gahˇ taˬ-awˬ.  
5Ngaˇ hawˇ-eu ngaˬ-euˬ yehˇ deuˬ meuˬ-ahˇ le ma. Aˬiˇ meuˬ-ahˇ jawˇ-eu tsawˇ haˬ 
deuˬ nga maꞈ-ahˇ guiˇ deuˆ le ngeh, yaw beh poˆ cehˆ-euˬ loꞈ-ehˇ nga maꞈ cehˆ ma.  
6Meuˬ-ahˇ neh gaˇ mahˇ kaˬ gaˇ keuˆ ni, aˬ yawꞈ maꞈ nga maꞈ-ahˇ teh le tehꞈ-a. Yaw 
beh poˆ loꞈ-ehˇ aˬ dui maꞈ cehˆ gʼoꞈ tehꞈ-a lehˇ aˬ yawꞈ maꞈ noeˬ tehꞈ-a. 
7Kʼoeˇ ngeh, naw maꞈ dzuˇ zaꞈ taˬ-euˬ gaˇ neh doˆ laˇ-awˇ, meuˬ kʼoeˇ meuˬ-ahˇ 
deuˆ gʼaˬ-awˬ. Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ-ahˇ meuˬ 
kʼoeˇ meuˬ biꞈ laꞈ tehꞈ-a.  
8Meuˬ kʼoeˇ meuˬ-ahˇ naw maꞈ deuˆ gʼaˬ ngeh, Sahˬpaˬ Miˬyehˇ neh dawˬ biꞈ taˬ-
euˬ loꞈ-ehˇ miˬ dzaˬ dzah puiˆ nehˬ-awˬ. Naw maꞈ kʼoeˇ loꞈ-ehˇ mˇ-eu gʼaˇ duˬ, ngaˇ 
naw maꞈ-ahˇ dawˬ biꞈ-eu ma” lehˇ ehˇ nehˬ-euˬ meh. 
9Kʼoeˇ naˇ, Yawˇshuˆ aˬ yawꞈ maꞈ-ahˇ pyehˬ gʼeh ngeh, Aˬiˇ meuˬ-euˬ nahˇ ma doˆ 
kʼehˬ paw aˬ yawꞈ maꞈ le-awˇ, Aˬiˇ meuˬ hawˇ-eu Beˬdeˬlaˇ meuˬ yaw kaˬ-ahˇ dzuˇ 
zaꞈ leˇ-euˬ meh.  
10Uˬ shawˬ yaw naꞈ-ehˇ Yawˇshuˆ tuˇ-awˇ, yehˇ deuˬ-ahˇ kuˇ uiˬ-euˬ meh. Kʼoeˇ naˇ, 
aˬ yawꞈ hawˇ-eu Iˇsaˬleˬlaˆ tsawˇ haˬ aˬ yuiꞈ aˬ tsu deuˬ yehˇ kʼoeˇ deuˬ-ahˇ Aˬiˇ 
meuˬ-ahˇ sheuˬ gʼeh-euˬ meh.  

11Aˬ yawꞈ nehˬ-ehˇ cah luꞈ-eu yehˇ deuˬ meuˬ lahˇ laˇ gʼoˆ gʼoˆ ma jaˆ-eu paw le-
awˇ, Aˬiˇ meuˬ nehˬ-ehˇ deh kʼawꞈ tiˬ kʼawꞈ kaˇ-ehˇ, laꞈ taˆ paw pyawˬ-ahˇ taˆ tsoˆ-
awˇ jawˇ-euˬ meh.  
12Tsawˇ haˬ ngaˬ heˇ gʼaˬ aˬ yawꞈ tseˇ doˆ-awˇ, meuˬ-euˬ nahˇ ma doˆ kʼehˬ paw, 
Aˬiˇ meuˬ hawˇ-eu Beˬdeˬlaˇ meuˬ yaw kaˬ-ahˇ bi dzuˇ zaꞈ-euˬ meh.  
13Meuˬ-euˬ laꞈ taˆ paw pyawˬ-ahˇ taˆ tsoˆ-awˇ jawˇ-eu yehˇ deuˬ maˬ ehˇ, nahˇ ma 
ga kʼehˬ paw le-euˬ yehˇ deuˬ maˬ ehˇ, guiˇ guiˇ maꞈ dawˬ tawˆ luꞈ guiˇ deuˆ-eu gʼaˇ 
duˬ lehˬ hmˬ dah taˬ-euˬ meh. Yawˇ shuˆ-aˬ, deh kʼawꞈ-ahˇ uˬ ciꞈ yaꞈ bya-euˬ meh.  
14Yawˇshuˆ-euˬ yehˇ deuˬ-ahˇ Aˬiˇ sahˬ paˬ mawˇ ngeh, yaw kawˇ-ehˇ lehˬ hmˬ-euˬ 
meh. Aˬ yawꞈ hawˇ-eu aˬ yawꞈ-euˬ tsawˇ haˬ dawˬ tawˆ luꞈ, Iˇsaˬleˬlaˆ tsawˇ haˬ 
deuˬ-ahˇ aˬ yawꞈ maꞈ yaw beh poˆ guiˇ deuˆ-euˬ jawˇ duˬ pyeuꞈ-eu Yawˇdaˬ deh 
kʼawꞈ-ahˇ oe ka-euˬ meh. Naˇ kʼah paw neh aˬ yawꞈ maꞈ-ahˇ deuˆ le tehꞈ-a lehˇ aˬ 
yawꞈ maꞈ maˬ siˬ nya-a.  
15Yawˇshuˆ hawˇ-eu aˬ yawꞈ-euˬ tsawˇ haˬ deuˬ-aˬ, naˇ kʼah paw jiˆ gʼoꞈ-iˇ-eu geuꞈ-
awˇ, juˇ tsui ni gʼeh-eu bawˇ tsahˬ paw cehˆ-euˬ meh.  
16Kʼoeˇ ngeh, meuˬ laꞈ kʼoeˇ kʼaˇ jawˇ-eu tsawˇ haˬ dawˬ tawˆ luꞈ kuˇ doˆ-awˇ, 
Yawˇshuˆ maꞈ-euˬ mehˬ nah teh-euˬ meh. Yawˇshuˆ-euˬ mehˬ nah aˬ yawꞈ maꞈ teh 
teh-ehˇ, meuˬ-ahˇ neh gaˇ mahˇ iˇ kaˬ-euˬ meh.  
17Aˬiˇ meuˬ-ahˇ kʼaˇ jawˇ-eu tsawˇ haˬ yawˬ gʼaˬ na luꞈ, Iˇsaˬleˬlaˆ tsawˇ haˬ deuˬ-
euˬ mehˬ nah teh le jiˇ-awˇ, meuˬ-euˬ lahˇ kʼehˬ pah dzeh yaꞈ-awˇ, loꞈ piˇ-eu tsawˇ 
haˬ tiˬ gʼaˬ-iˬ maˬ jawˇ ni bi jaˆ yaꞈ-euˬ meh.  
18Kʼoeˇ ngeh, Yawˇshuˆ-ahˇ Sahˬpaˬ Miˬyehˇ ehˇ nehˬ-eu, “Nawˬ-euˬ gahˬ yuˇ-awˇ, 
Aˬiˇ meuˬ-ahˇ toeˬ ceh-awˬ. Meuˬ kʼoeˇ meuˬ nawˬ-ahˇ ngaˇ biꞈ ma.” Aˬ yawꞈ-ahˇ 
kʼaˇ ehˇ nehˬ-euˬ loꞈ-ehˇ Yawˇshuˆ mˇ-euˬ meh.  
19Aˬ yawꞈ-euˬ aˬ laꞈ baꞈ diˇ-eu nehˬ-ehˇ, dzuˇ zaꞈ luꞈ-eu tsawˇ haˬ deuˬ yaw kawˇ-
ehˇ tuˇ laˇ-awˇ, meuˬ-ahˇ cehˆ uˇ gʼeh-awˇ deuˆ geuꞈ-euˬ meh. Aˬ yawꞈ maꞈ meuˬ 
kʼoeˇ meuˬ-ahˇ yaw kawˇ-ehˇ miˬ dzaˬ dzah puiˆ-euˬ meh.  
20Aˬiˇ meuˬ-ahˇ jawˇ-eu tsawˇ haˬ deuˬ naˇ kʼah paw ciˬ pyawˇ haw ngeh, mˬ-ahˇ 
keuˆ ni miˬ dzaˬ uˬ kʼoeˬ du doˆ laˇ gaˇ ya mawˇ-euˬ meh. Aˬ yawꞈ maꞈ cehˆ buˬ kʼaˇ 
maˬ za-ehˇ pyeuꞈ-iˇ-euˬ meh. Aˬ jeˬ miˇ neh ehˇ naˇ, juˇ tsui ni gʼeh-eu bawˇ tsahˬ 
paw cehˆ-euˬ Iˇsaˬleˬlaˆ tsawˇ haˬ deuˬ kʼawꞈ, naˇ kʼah paw gʼoꞈ kʼoꞈ laˇ-awˇ, aˬ 
yawꞈ maꞈ-ahˇ deuˆ-eu meh.  
21Yawˇshuˆ hawˇ-eu aˬ yawꞈ-euˬ tsawˇ haˬ deuˬ kʼawꞈ, aˬ yawꞈ maꞈ-euˬ tsawˇ haˬ 
deuˬ meuˬ deuˆ za-awˇ miˬ dzaˬ dzah puiˆ nehˬ-euˬ gaˇ ya mawˇ ngeh, naˇ kʼah 
paw paˇ gʼoꞈ laˇ-awˇ, Aˬiˇ tsawˇ haˬ deuˬ-ahˇ sehꞈ-euˬ meh.  
22Meuˬ-ahˇ uˇ leˇ-euˬ Iˇsaˬleˬlaˆ tsawˇ haˬ deuˬ kʼawꞈ paˇ oe ka-awˇ, guiˇ deuˆ le-euˬ 
meh. Kʼoeˇ ngeh, Iˇsaˬleˬlaˆ tsawˇ haˬ deuˬ aˬ yawꞈ maꞈ-euˬ tiˬ jawˬ jawˬ lahˇ taˬ-
euˬ gaˇ Aˬiˇ tsawˇ haˬ deuˬ ya mawˇ-awˇ, dawˬ tawˆ luꞈ bi sehꞈ jiˇ-euˬ meh. Tsawˇ 
haˬ tiˬ gʼaˬ-iˬ maˬ cehˆ buˬ nya-ehˇ, tiˬ gʼaˬ-iˬ maˬ dzeuˇ-iˇ ni bi sehꞈ jiˇ-euˬ meh.  
23Aˬiˇ sahˬ paˬ tiˬ gʼaˬ tehꞈ-ehˇ dzeuˇ-iˇ-awˇ, aˬ yawꞈ-ahˇ Yawˇshuˆ jawˇ gaˇ nyehꞈ 
gʼeh-euˬ meh.  

24Aˬ yawꞈ maꞈ-ahˇ caw teh keuˆ le-euˬ juˇ tsui ni gʼeh-eu bawˇ tsahˬ-ahˇ, muiˇ-eu 
tsawˇ haˬ yawˬ gʼaˬ na luꞈ-ahˇ Iˇsaˬleˬlaˆ tsawˇ haˬ deuˬ neh sehꞈ jiˇ-euˬ meh. Kʼoeˇ 
naˇ, Aˬiˇ meuˬ-ahˇ aˬ yawꞈ maꞈ paˇ le-awˇ, kʼoeˇ gaˇ kʼaˇ jawˇ-eu tsawˇ haˬ yawˬ gʼaˬ 
na luꞈ-ahˇ sehꞈ-euˬ meh.  
25-26Aˬiˇ meuˬ-ahˇ jawˇ-eu tsawˇ haˬ yawˬ gʼaˬ na luꞈ-ahˇ maˬ sehꞈ jiˇ kʼoeˇ keuˆ ni, 
Yawˇshuˆ-euˬ aˬ laꞈ maˬ baꞈ ka ni, Aˬiˇ meuˬ-ahˇ gahˬ neh toeˬ tsoˆ taˬ-euˬ meh. Aˬiˇ 
meuˬ-ahˇ kʼaˇ jawˇ-eu tsawˇ haˬ kʼaˬ dzeˇ zaˬ hawˇ-eu zaˬ miˬ zaˬ tiˬ muiˇ nyiˬ heˇ 
gʼaˬ dawˬ tawˆ luꞈ bi sehꞈ jiˇ-euˬ meh.  
27Sahˬpaˬ Miˬyehˇ neh Yawˇshuˆ-ahˇ ehˇ nehˬ-euˬ loꞈ-ehˇ, meuˬ laꞈ kʼoeˇ jaˆ-eu 
myawˬ gahˬ hawˇ-eu jeˬ zaˬ deuˬ-ahˇ Iˇsaˬleˬlaˆ tsawˇ haˬ deuˬ yuˇ geuꞈ-euˬ meh.  
28Yawˇshuˆ-aˬ, Aˬiˇ meuˬ-ahˇ miˬ dzaˬ keuˬ dzeh-awˇ bi jaˆ yaꞈ-euˬ meh. Iˬ nah keuˆ 
ni kʼoeˇ loꞈ-ehˇ jaˆ luꞈ-eu meh.  
29Aˬiˇ sahˬ paˬ-ahˇ, aˇ bawˇ tiˬ bawˇ-ahˇ aˬ yawꞈ paꞈ gʼeu sehꞈ nehˬ-awˇ, uˬ ciꞈ paw 
keuˆ ni kʼoeˇ loꞈ-ehˇ bi jaˆ-euˬ meh. Nahˇ ma ga ahˇ ngeh, “Shiˇ-euˬ sahˬ paˬ kʼoeˇ 
gʼaˬ-euˬ gʼawˇ mawˇ yuˇ gʼeh-awˬ” lehˇ Yawˇshuˆ dawˬ biꞈ-awˇ, meuˬ lahˇ laˇ gʼoˆ 
dawˬ peh baꞈ dzeh-awˇ bi jaˆ-euˬ meh. Kʼoeˇ-euˬ kʼoeˇ taˆ kʼaˬ lo lo bymˇ bymˇ ma 
aˬ yawꞈ maꞈ baꞈ bymˇ-awˇ, kʼaˬ lo lo bymˇ kʼoeˇ, iˬ nah keuˆ ni kʼoeˇ gaˇ jaˆ luꞈ-eu 
meh.  

Eˇbaˬlaˇ gawˬ jawˬ-ahˇ Zahˇ dawˬ kʼoꞈ dawˬ gui-euˬ 

30Kʼoeˇ naˇ, Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ gʼaˇ duˬ, 
Eˇbaˬlaˇ gawˬ jawˬ kʼoeˇ taˆ, lawˇ duˬ ti tsahˇ Yawˇshuˆ gawˬ-euˬ meh.  
31“Shmˇ dzahˬ taꞈ neh maˬ taꞈ byawꞈ-euˬ kʼaˬ lo neh gawˬ-euˬ lawˇ duˬ” lehˇ, 
Moˇseˬ-euˬ Zahˇ dawˬ kʼoꞈ dawˬ sahˬ boꞈ laꞈ kʼoeˇ ehˇ taˬ-awˇ, Moˇseˬ neh 
Iˇsaˬleˬlaˆ tsawˇ haˬ deuˬ-ahˇ mehˬ nehˬ tsoˆ nehˬ yaꞈ-euˬ loꞈ-ehˇ, lawˇ duˬ kʼoeˇ 
hmˬ aˬ yawꞈ gawˬ-euˬ meh. Lawˇ duˬ kʼoeˇ hmˬ kʼoeˇ taˆ, miˬ dzaˬ dzah puiˆ-awˇ 
lawˇ-eu jeˬ Sahˬpaˬ Miˬyehˇ-ahˇ aˬ yawꞈ maꞈ lawˇ nehˬ-awˇ, cawˬ cawˬ taꞈ-eu lawˇ-
eu jeˬ kʼawꞈ, lawˇ-euˬ meh.  
32Iˇsaˬleˬlaˆ tsawˇ haˬ deuˬ haw luꞈ ngeh, Moˇseˬ neh boꞈ taˬ-eu Zahˇ dawˬ kʼoꞈ 
dawˬ-ahˇ, kʼaˬ lo kʼoeˇ taˆ Yawˇshuˆ boꞈ-euˬ meh.  
33Iˇsaˬleˬlaˆ tsawˇ haˬ deuˬ, aˬ yawꞈ maꞈ-euˬ aˬ yuiꞈ aˬ tsu deuˬ, yaw huiˬ yaw mahˇ 
deuˬ, yaˇ kʼaˬ daˇ-eu deuˬ hawˇ-eu, aˬ yawꞈ maꞈ nehˬ-ehˇ jawˇ-eu aˬ cawˬ tsawˇ jeuˬ 
deuˬ, Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ-euˬ kʼoeˇ paˆ ma paˆ-ehˇ, bahˬ 
keuˆ baꞈ-eu Leˬbiˇ tsawˇ jeuˬ piˇ ma deuˬ nehˬ-ehˇ mehˬ shiˬ pyawˇ-ehˇ yawꞈ-euˬ 
meh. Tsawˇ haˬ tiˬ paˆ deuˬ Geˬlaˬzmˬ gawˬ jawˬ paw naˇ kʼah pyawˇ-ehˇ yawꞈ-awˇ, 
tiˬ paˆ deuˬ-aˬ Eˇbaˬlaˇ gawˬ jawˬ paw naˇ kʼah pyawˇ-ehˇ yawꞈ-euˬ meh. Aˬ yawꞈ 
maꞈ-ahˇ guiˬ lahˬ biꞈ-eu aˇ yamˬ keuˆ laˇ ngeh kʼoeˇ loꞈ-ehˇ jahˇ-awˬ lehˇ, Sahˬpaˬ 
Miˬyehˇ-euˬ zaˬ kʼaˆ Moˇseˬ neh ehˇ taˬ-euˬ jaˆ-eu meh.  
34Kʼoeˇ naˇ, Zahˇ dawˬ kʼoꞈ dawˬ sahˬ boꞈ laꞈ kʼoeˇ kʼaˇ boꞈ taˬ-euˬ loꞈ-ehˇ, guiˬ lahˬ 
biꞈ-eu dawˬ deuˬ maˬ ehˇ, yaˬ kʼehˇ yaˬ-eu dawˬ deuˬ maˬ ehˇ, Zahˇ dawˬ kʼoꞈ dawˬ 
dawˬ tawꞈ luꞈ-ahˇ Yawˇshuˆ guˇ-awˇ gui-euˬ meh.  

35Zaˬ miˬ zaˬ deuˬ, zaˬ deuˬ hawˇ-eu, aˬ yawꞈ maꞈ nehˬ-ehˇ jawˇ luꞈ-eu aˬ cawˬ 
tsawˇ jeuˬ deuˬ ahˇ leˇ-ehˇ, kʼaˇ uiˬ laˇ taˬ-euˬ tsawˇ haˬ dawˬ tawˆ luꞈ-ahˇ, Moˇseˬ-
euˬ Zahˇ dawˬ kʼoꞈ dawˬ tiˬ dawˬ-iˬ maˬ bi dzeˇ yaꞈ ni Yawˇshuˆ gui mehˬ nehˬ-euˬ 
meh.  

Yawˇshuˆ 9 

Giˇbyoˬ meuˬ-ahˇ jawˇ-eu tsawˇ haˬ deuˬ Yawˇshuˆ-ahˇ jaˬ myawꞈ myawꞈ-euˬ 

1Yawˇdaˬ lawˇ baˬ nahˇ ma ga kʼehˬ paw jaˆ-eu gawˬ jawˬ gʼaˬ lawˬ hawˇ-eu, Gʼahˇ 
ceh-euˬ iˬ ma laˆ shaˆ lawˇ deh caw caw-ehˇ laꞈ taˆ paw pyawˬ-ahˇ jaˆ-eu Leˬbaˬnoˬ 
gawˬ jawˬ-ahˇ keuˆ ni jawˇ luꞈ-eu sahˬ paˬ deuˬ pyeuꞈ-eu, Heˬtaˆ sahˬ paˬ, 
Aˬmawˇliˆ sahˬ paˬ, Kaˬnaˬ sahˬ paˬ, Paˬyehˆ sahˬ paˬ, Hiˇbiˇ sahˬ paˬ hawˇ-eu 
Yeˬbuˇ sahˬ paˬ kʼoeˇ deuˬ dawˬ tawˆ luꞈ, Iˇsaˬleˬlaˆ tsawˇ haˬ guiˇ deuˆ gʼaˬ-euˬ gaˇ 
kawˆ ya siˬ-euˬ meh.  
2Yawˇshuˆ hawˇ-eu Iˇsaˬleˬlaˆ tsawˇ haˬ deuˬ-ahˇ guiˇ deuˆ-eu gʼaˇ duˬ, aˬ yawꞈ maꞈ 
dawˬ tawˆ luꞈ gm leˇ-euˬ meh.  
3Ehˇ kʼawꞈ, Yeˬliˇkoˇ meuˬ hawˇ-eu Aˬiˇ meuˬ-ahˇ Yawˇshuˆ neh jahˇ nehˬ-euˬ gaˇ 
kawˆ-ahˇ, Hiˇbiˇ tsawˇ jeuˬ pyeuꞈ-eu Giˇbyoˬ meuˬ-ahˇ jawˇ-eu tsawˇ haˬ deuˬ ya 
gaˬ ngeh,  
4aˬ yawꞈ-ahˇ jaˬ myawꞈ myawꞈ ma lehˇ aˬ yawꞈ maꞈ noeˬ tsehˆ taˬ-euˬ meh. Aˬ 
yawꞈ maꞈ dzaˬ dzaˬ dawˇ dawˇ poˆ uiˬ-awˇ, pehˇ zeuˇ zeuˇ cehˇ deuˬ hawˇ-eu, pehˇ 
tsahˇ doꞈ taˬ-euˬ aˬ gaꞈ dzaˇ uiˇ dawˆ ahˇ-eu shaˬ kʼoˆ deuˬ-ahˇ shaˇ dawˆ-awˇ, mahˬ 
tahˬ laˆ kʼoeˇ taˆ kaꞈ daˆ-euˬ meh.  
5Aˬ yawꞈ maꞈ mehˬ tsoeˬ yaw pyaˬ dm-awˇ, guꞈ tmˇ taˬ-euˬ sehˬ nawˆ nawˆ cehˇ 
nawˆ-euˬ meh. Aˬ yawꞈ maꞈ yuˇ leꞈ-euˬ dzaˬ dzaˬ dawˇ dawˇ deuˬ-aˬ, koˆ kaˆ ni 
gʼeh-awˇ, hmˇ tsi tsi leˇ taˬ-euˬ meh.  
6Kʼoeˇ naˇ, Giˇlaˇgaˬlaˇ-ahˇ sehˬ gʼawˆ gʼawˆ-awˇ jawˇ luꞈ-eu Yawˇshuˆ hawˇ-eu 
Iˇsaˬleˬlaˆ tsawˇ haˬ deuˬ jawˇ gaˇ aˬ yawꞈ maꞈ iˇ-awˇ, “Nga maꞈ-aˬ, gaˇ mahˇ kaˬ-eu 
miˇ kʼahˬ-ahˇ neh oe-awˇ, naw maꞈ nehˬ-ehˇ saˇ jaˇ dzaˬ taꞈ le-euˬ ma.” lehˇ ehˇ 
nehˬ-euˬ meh.  
7Ehˇ kʼawꞈ, Iˇsaˬleˬlaˆ tsawˇ haˬ deuˬ ehˇ-eu, “Aˬ jeˬ miˇ neh nga maꞈ naw maꞈ nehˬ-
ehˇ saˇ jaˇ ya dzaˬ taꞈ ta. Naw maꞈ dawˬ peh jawˇ-eu tsawˇ haˬ pyeuꞈ-eu maˬ siˬ 
tawˇ.” 
8Yawˇshuˆ-ahˇ aˬ yawꞈ maꞈ ehˇ-eu, “Nga maꞈ nawˬ-euˬ zaˬ kʼaˆ pyeuꞈ-eu ma.” 
Yawˇshuˆ ehˇ-eu, “Naw maꞈ aˬ jeˬ tsawˇ haˬte. Aˬ gaˇ neh oe teˬ.” 
9Kʼoeˇ ngeh, aˬ yawꞈ maꞈ aˬ yawꞈ-ahˇ heu loꞈ-ehˇ dzawˇ nehˬ-euˬ meh. “Naw maꞈ-
euˬ Miˬyehˇ pyeuꞈ-eu Sahˬpaˬ Miˬyehˇ-euˬ gaˇ kawˆ nga maꞈ ya gaˬ-euˬ miˇ neh, gaˇ 
mahˇ kaˬ-eu miˇ kʼahˬ-ahˇ neh nga maꞈ oe-euˬ ma. Iˇjiˇtuˆ miˇ kʼahˬ laꞈ kʼoeˇ aˬ yawꞈ 
neh mˇ-euˬ gaˇ kawˆ yawˬ jeˬ na luꞈ nga maꞈ ya gaˬ-euˬ ma.  
10Yawˇdaˬ lawˇ baˬ nahˇ ma doˆ kʼehˬ paw jawˇ-eu Aˬmawˇliˆ sahˬ paˬ nyiˬ gʼaˬ 
pyeuꞈ-eu Heˬshaˬboˬ sahˬ paˬ Siˇhoˬ hawˇ-eu Aˬshaˇtaˬyoˇ meuˬ-ahˇ jawˇ-eu 

Baˬshaˬ sahˬ paˬ Awˇgaˆ-ahˇ aˬ yawꞈ neh jahˇ nehˬ-euˬ gaˇ kawˆ kʼawꞈ nga maꞈ ya 
gaˬ-euˬ ma.  
11Nga maꞈ-euˬ aˬ yuiꞈ aˬ tsu deuˬ hawˇ-eu nga maꞈ-euˬ miˇ kʼahˬ-ahˇ jawˇ-eu tsawˇ 
haˬ dawˬ tawˆ luꞈ, dzaˬ dzaˬ dawˇ dawˇ lehˬ hmˬ-awˇ naw maꞈ jawˇ gaˇ iˇ-awˬ lehˇ 
nga maꞈ-ahˇ kʼehˇ-eu meh. Nga maꞈ-aˬ, naw maꞈ-euˬ zaˬ kʼaˆ pyeuꞈ-eu ma lehˇ ehˇ 
nehˬ-awˇ saˇ jaˇ dzaˬ-awˬ lehˇ ehˇ nehˬ laꞈ-euˬ meh.  
12Nga maꞈ-euˬ dzaˬ dzaˬ dawˇ dawˇ-ahˇ haw sheˇ. Naw maꞈ jawˇ gaˇ oe-eu lehˇ iˇ 
kahˇ-ahˇ neh doˆ le ngeh, yaw lahˇ lahˇ-eu maˬ coꞈ-iˇ dah-euˬ dzaˬ dzaˬ dawˇ dawˇ 
pyeuꞈ-eu ma. Ehˇ kʼawꞈ, nymˬ-mˇ paˇ haw ngeh, koˆ kaˆ ni pyeuꞈ jiˇ-awˇ, hmˇ tsi tsi 
leˇ taˬ-euˬ meh.  
13Shaˬ kʼoˆ pehˇ zeuˇ heu deuˬ kʼawꞈ, aˬ gaꞈ dzaˇ uiˇ dawˆ ahˇ ngeh shuiꞈ teˇ poˬ ni 
gʼeh-eu ma. Ehˇ kʼawꞈ, nymˬ-mˇ pyaˬ-iˇ jiˇ-euˬ meh. Gaˇ ma gʼawˬ myahˇ ni ya doˆ 
le-euˬ miˇ neh, nga maꞈ-euˬ mehˬ tsoeˬ hawˇ-eu sehˬ nawˆ kʼawꞈ pyaˬ-iˇ jiˇ-euˬ 
ma.” 
14Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ-ahˇ maˬ naˇ haˬ ni, tsawˇ haˬ kʼoeˇ 
deuˬ-euˬ dzaˬ dzaˬ dawˇ dawˇ tiˬ paˆ na deuˬ-ahˇ ha geuꞈ-euˬ meh.  
15Giˇbyoˬ meuˬ-ahˇ jawˇ-eu tsawˇ haˬ deuˬ-ahˇ maˬ sehꞈ ni bi jawˇ-eu gʼaˇ duˬ, cawˬ 
cawˬ taꞈ-eu saˇ jaˇ Yawˇshuˆ dzaˬ-euˬ meh. Iˇsaˬleˬlaˆ tsawˇ haˬ aˬ yuiꞈ aˬ tsu deuˬ 
kʼawꞈ, saˇ jaˇ ziꞈ ma lehˇ kamˬ-eu meh.  
16Saˇ jaˇ dzaˬ gʼaˬ-awˇ smˬ nah byah laˇ ngeh, tsawˇ haˬ kʼoeˇ deuˬ dawˬ peh jawˇ-
eu tsawˇ haˬ pyeuꞈ-eu gaˇ kawˆ Iˇsaˬleˬlaˆ tsawˇ haˬ deuˬ ya siˬ-euˬ meh.  
17Kʼoeˇ naˇ, Iˇsaˬleˬlaˆ tsawˇ haˬ deuˬ gaˇ ma paˇ doˆ-iˇ-awˇ, smˬ nah gaˇ ma le ngeh, 
tsawˇ haˬ kʼoeˇ deuˬ jawˇ-eu meuˬ deuˬ pyeuꞈ-eu Giˇbyoˬ meuˬ, Sheˬpiˇlaˬ meuˬ, 
Biˇyoˆ meuˬ hawˇ-eu, Giˇliˇyaˆyeˬlmˬ meuˬ heu deuˬ-ahˇ le keuˆ-euˬ meh.  
18Ehˇ kʼawꞈ, aˬ yawꞈ maꞈ-ahˇ Iˇsaˬleˬlaˆ tsawˇ haˬ deuˬ maˬ sehꞈ nya-a. Aˬ jeˬ miˇ 
neh ehˇ naˇ, Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ tsawˇ 
myahˇ uˬ moˆ, Iˇsaˬleˬlaˆ tsawˇ haˬ aˬ yuiꞈ aˬ tsu deuˬ aˬ yawꞈ maꞈ-ahˇ saˇ jaˇ dzaˬ 
gʼaˬ-euˬ meh. Gaˇ kawˆ kʼoeˇ baˬ da neh, Iˇsaˬleˬlaˆ tsawˇ haˬ deuˬ nui kʼahˇ maˬ 
shiˇ-ehˇ, aˬ yuiꞈ aˬ tsu deuˬ-ahˇ toˇ-euˬ meh.  
19Ehˇ kʼawꞈ, aˬ yuiꞈ aˬ tsu deuˬ ehˇ-eu, “Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu 
Sahˬpaˬ Miˬyehˇ-euˬ tsawˇ myahˇ uˬ moˆ, aˬ yawꞈ maꞈ-ahˇ aˬ dui maꞈ saˇ jaˇ dzaˬ 
gʼaˬ-euˬ ma. Aˬ yawꞈ maꞈ-ahˇ laˆ tahˬ laˆ naˇ-eu jeˬ aˬ dui maˬ mˇ nya-a.  
20Aˬ dui-euˬ saˇ jaˇ baˬ da neh, aˬ yawꞈ maꞈ-ahˇ tiˬ jeˬ-iˬ maˬ jahˇ ni ya bi dehꞈ meh. 
Kʼoeˇ loꞈ-ehˇ maˬ bi dehꞈ naˇ, Miˬyehˇ aˬ dui maꞈ-ahˇ kʼehˬ nehˬ laꞈ tehꞈ-a.  
21Aˬ yawꞈ maꞈ-ahˇ tiˬ jeˬ-iˬ maˬ jahˇ nehˬ ni bi dehꞈ-awˬ. Ehˇ kʼawꞈ, aˬ dui maꞈ gʼaˇ 
duˬ aˬ yawꞈ maꞈ miˬ dzaˬ ya kʼehꞈ-awˇ, iˇ cuꞈ ya kʼawꞈ nehˬ laꞈ tehꞈ-a.” Aˬ yuiꞈ aˬ tsu 
deuˬ kʼoeˇ loꞈ-ehˇ ja sawˇ nehˬ-euˬ meh.  
22“Giˇbyoˬ meuˬ-ahˇ jawˇ-eu tsawˇ haˬ deuˬ-ahˇ aˬ yawꞈ jawˇ gaˇ sheuˬ laꞈ-awˬ” lehˇ 
Yawˇshuˆ dawˬ biꞈ-euˬ meh. Aˬ yawꞈ maꞈ-ahˇ aˬ yawꞈ ehˇ nehˬ-eu, “Naw maꞈ heu 
gaˇ dawˬ peh jawˇ-eu kʼawꞈ, gaˇ mahˇ kaˬ gaˇ jawˇ-eu ma lehˇ aˬ jeˬ miˇ neh nga 
maꞈ-ahˇ jaˬ myawꞈ myawꞈ te.  

23Naw maꞈ kʼoeˇ loꞈ-ehˇ jaˬ myawꞈ myawꞈ-euˬ miˇ neh, Miˬyehˇ naw maꞈ-ahˇ yaˬ 
kʼehˇ yaˬ gʼaˬ-euˬ meh. Naw maꞈ tsawˇ haˬ-aˬ, aˬ myah luꞈ aˬ cawˬ zaˬ kʼaˆ ya geuꞈ-
awˇ, ngaˬ-eu Miˬyehˇ-euˬ nymˇ gʼaˇ duˬ miˬ dzaˬ kʼehꞈ-eu hawˇ-eu iˇ cuꞈ kʼawꞈ-eu 
tsawˇ haˬ ya geuꞈ tehꞈ-a.” 
24Aˬ yawꞈ maꞈ ehˇ-eu, “Miˇ kʼahˬ heu kʼahˬ kʼahˬ lahˬ ni naw maꞈ-ahˇ biꞈ-awˇ, naw 
maꞈ laˇ uˇ-eu nehˬ-ehˇ miˇ kʼahˬ heu kʼahˬ laꞈ kʼoeˇ jawˇ-eu tsawˇ haˬ deuˬ-ahˇ sehꞈ-
eu gʼaˇ duˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh aˬ yawꞈ-euˬ zaˬ 
kʼaˆ Moˇseˬ-ahˇ dawˬ biꞈ taˬ-euˬ aˬ diˇ aˬ maˇ ngeuˇ meh lehˇ nga maꞈ ya siˬ duˬ-euˬ 
miˇ neh, kʼoeˇ loꞈ-ehˇ mˇ-euˬ ma. Naw maꞈ-ahˇ nga maꞈ guˆ dui dui-awˇ, nga maꞈ ya 
shiˇ gaˇ kʼahˬ lahˇ-eu miˇ neh, kʼoeˇ loꞈ-ehˇ mˇ-euˬ ma. 
25Nymˬ-mˇ naw maꞈ-euˬ baoˬ uˬ moˆ nga maꞈ jawˇ luꞈ-eu ma. Naw maꞈ neh tsaˬ 
meh lehˇ kʼaˇ noeˬ-euˬ loꞈ-ehˇ nga maꞈ-ahˇ jahˇ nehˬ laꞈ-awˬ.” 
26Kʼoeˇ naˇ, aˬ yawꞈ maꞈ-ahˇ Iˇsaˬleˬlaˆ tsawˇ haˬ neh maˬ bi sehꞈ ni Yawˇshuˆ haw 
lahˇ nehˬ-euˬ meh.  
27Ehˇ kʼawꞈ, aˬ yawꞈ maꞈ-ahˇ zaˬ kʼaˆ bi geuꞈ-awˇ, Iˇsaˬleˬlaˆ tsawˇ haˬ deuˬ gʼaˇ duˬ 
hawˇ-eu Sahˬpaˬ Miˬyehˇ-euˬ lawˇ duˬ gʼaˇ duˬ, miˬ dzaˬ bi kʼehꞈ-awˇ, iˇ cuꞈ bi 
kʼawꞈ-euˬ meh. Iˬ nah keuˆ ni, Sahˬpaˬ Miˬyehˇ neh tseˇ doˆ-euˬ jawˇ duˬ-ahˇ, gaˇ 
kʼoeˇ deuˬ aˬ yawꞈ maꞈ mˇ luꞈ-eu meh.  

Yawˇshuˆ 10 

Aˬmawˇliˆ tsawˇ haˬ deuˬ-ahˇ guiˇ deuˆ gʼaˬ-euˬ 

1Yeˬliˇkoˇ meuˬ hawˇ-eu Yeˬliˇkoˇ sahˬ paˬ-ahˇ jahˇ nehˬ-euˬ loꞈ-ehˇ, Aˬiˇ meuˬ-ahˇ 
kʼawꞈ Yawˇshuˆ deuˆ gʼaˬ-awˇ, geuꞈ-eu jeˬ maˬ ahˇ gaˇ keuˆ ni laˆ luˬ laˆ seˇ nehˬ-euˬ 
uˬ taꞈ, Aˬiˇ sahˬ paˬ-ahˇ kʼawꞈ sehꞈ-euˬ gaˇ kawˆ Yeˬluˇsaˬlehˬ sahˬ paˬ 
Aˬdoˬniˇzeˬdehˇ ya gaˬ-euˬ meh. Giˇbyoˬ meuˬ-ahˇ jawˇ-eu tsawˇ haˬ deuˬ kʼawꞈ, 
Iˇsaˬleˬlaˆ tsawˇ haˬ deuˬ nehˬ-ehˇ saˇ jaˇ dzaˬ-awˇ, aˬ yawꞈ maꞈ nehˬ-ehˇ jawˇ luꞈ-
eu gaˇ kawˆ aˬ yawꞈ ya gaˬ-euˬ meh.  
2Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ gaˇ kawˆ kʼoeˇ ya gaˬ ngeh, guˆ dui 
dui-iˇ-euˬ meh. Aˬ jeˬ miˇ neh ehˇ naˇ, Giˇbyoˬ meuˬ-aˬ, sahˬ paˬ baw-eu meuˬ yawˬ 
meuˬ na luꞈ loꞈ-ehˇ huiˬ-eu meuˬ tiˬ meuˬ pyeuꞈ-eu uˬ taꞈ, Aˬiˇ meuˬ naˆ maˬ tseˇ 
huiˬ-awˇ, kʼoeˇ gaˇ jawˇ-eu tsawˇ haˬ deuˬ-aˬ, guiˇ deuˆ-eu yaw nya meh.  
3Kʼoeˇ miˇ neh, Heˬbyoˬ sahˬ paˬ Hoˬhamˬ, Jaˬmuˆ sahˬ paˬ Piˇlamˬ, Laˬkiˇshaˆ sahˬ 
paˬ Jaˬpiˇyaˬ hawˇ-eu, Eˇgaˬloˬ sahˬ paˬ Deˬbeuˬ heu deuˬ jawˇ gaˇ sahˬ paˬ 
Aˬdoˬniˇzeˬdehˇ tsawˇ haˬ pyehˬ gʼeh-awˇ, heu loꞈ-ehˇ bi tsaꞈ gaˬ-iˇ-euˬ meh.  
4“Ngaˇ jawˇ gaˇ oe-awˇ, Giˇbyoˬ meuˬ-ahˇ guiˇ deuˆ-iˇ gaˇ caw ba le-awˬ. Aˬ jeˬ miˇ 
neh ehˇ naˇ, kʼoeˇ gaˇ jawˇ-eu tsawˇ haˬ deuˬ, Yawˇshuˆ hawˇ-eu Iˇsaˬleˬlaˆ tsawˇ 
haˬ deuˬ nehˬ-ehˇ saˇ jaˇ dzaˬ-euˬ meh.” 
5Aˬmawˇliˆ sahˬ paˬ deuˬ pyeuꞈ-eu Yeˬluˇsaˬlehˬ sahˬ paˬ, Heˬbyoˬ sahˬ paˬ, Jaˬmuˆ 
sahˬ paˬ, Laˬkiˇshaˆ sahˬ paˬ hawˇ-eu, Eˇgaˬloˬ sahˬ paˬ heu ngaˬ gʼaˬ gm leˇ-awˇ, 
Giˇbyoˬ meuˬ-ahˇ jawˬ lahˇ-awˇ guiˇ deuˆ-euˬ meh.  

6Giˇbyoˬ meuˬ-ahˇ jawˇ-eu tsawˇ haˬ deuˬ, Giˇlaˇgaˬlaˇ-ahˇ sehˬ gʼawˆ gʼawˆ-awˇ loꞈ-
eu Yawˇshuˆ jawˇ gaˇ tsawˇ haˬ pyehˬ gʼeh-awˇ, heu loꞈ-ehˇ bi tsaꞈ gaˬ-iˇ-euˬ meh. 
“Nga maꞈ-ahˇ taˬ byehˇ dzeh nehˬ laꞈ. Yaw kawˇ-ehˇ laˇ-awˇ nga maꞈ-ahˇ caw ba 
laˇ-awˬ. Nga maꞈ-ahˇ ka kʼoꞈ nehˬ laꞈ-awˬ. Gawˬ jawˬ gawˬ duˇ paw jawˇ-eu 
Aˬmawˇliˆ tsawˇ jeuˬ sahˬ paˬ dawˬ tawˆ luꞈ gm leˇ-awˇ, nga maꞈ-ahˇ guiˇ deuˆ luꞈ 
meh.” 
7Kʼoeˇ ngeh, nya dui dui-eu yehˇ deuˬ ahˇ leˇ-ehˇ, Yawˇ shuˆ hawˇ-eu aˬ yawꞈ-euˬ 
guiˇ maꞈ maꞈ lah ni Giˇlaˇgaˬlaˇ-ahˇ neh doˆ-iˇ-euˬ meh.  
8Yawˇshuˆ-ahˇ Sahˬpaˬ Miˬyehˇ ehˇ nehˬ-eu, “Aˬ yawꞈ maꞈ-ahˇ taˬ guˆ. Aˬ yawꞈ maꞈ-
ahˇ nawˬ-euˬ aˬ laꞈ laꞈ kʼoeˇ ngaˇ a nehˬ taˬ-euˬ ma. Aˬ yawꞈ maꞈ tiˬ gʼaˬ-iˬ nawˬ-ahˇ 
guiˇ maˬ deuˆ gʼaˬ nya-a.” 
9Yawˇshuˆ hawˇ-eu aˬ yawꞈ-euˬ guiˇ maꞈ deuˬ Giˇlaˇgaˬlaˇ-ahˇ neh Giˇbyoˬ meuˬ-ahˇ 
uˬ ciꞈ miˇ lah-ehˇ le-awˇ, Aˬmawˇliˆ tsawˇ haˬ deuˬ maˬ noeˬ-euˬ gaˇ, ja pyuˬ ni guiˇ 
deuˆ-euˬ meh.  
10Iˇsaˬleˬlaˆ tsawˇ haˬ deuˬ-euˬ mehˬ shi, Aˬmawˇliˆ tsawˇ haˬ deuˬ-ahˇ Sahˬpaˬ 
Miˬyehˇ bi tsawˬ guˆ-iˇ-euˬ meh. Giˇbyoˬ meuˬ-ahˇ, Iˇsaˬleˬlaˆ tsawˇ haˬ deuˬ aˬ 
yawꞈ maꞈ-ahˇ deuˆ sehꞈ-awˇ, Behˬhawˇleuˬ meuˬ dawˬ peh gawˬ jawˬ gʼaˬ lahˇ paw 
teh ka gʼeh-awˇ, laꞈ oˆ paw pyawˬ-ahˇ jaˆ-eu Aˬzeˬkaˬ meuˬ hawˇ-eu Maˬgeˬdaˬ 
meuˬ-ahˇ keuˆ ni deuˆ deuˆ-ehˇ teh-euˬ meh.  
11Iˇsaˬleˬlaˆ tsawˇ haˬ deuˬ-euˬ mehˬ shi Aˬmawˇliˆ tsawˇ haˬ deuˬ gʼaˬ lahˇ caw 
caw-ehˇ cehˆ ka gʼeh ngeh, Aˬzeˬkaˬ meuˬ-ahˇ keuˆ ni, huiˬ dui dui-eu uˬ yehˇ aˇ siˬ 
aˬ yawꞈ maꞈ kʼoeˇ taˆ bi ga deh-euˬ meh. Iˇsaˬleˬlaˆ tsawˇ haˬ deuˬ neh sehꞈ-euˬ naˆ 
maˬ tseˇ, uˬ yehˇ aˇ siˬ bi ga deh-awˇ shiˇ-euˬ myaˬ dzehˬ-eu meh.  
12Aˬmawˇliˆ tsawˇ haˬ deuˬ kʼoeˇ taˆ Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ 
bi gʼaˬ leˇ ngeh nah, Sahˬpaˬ Miˬyehˇ-ahˇ Yawˇshuˆ dawˬ ngehˬ cawˬ-euˬ meh. 
Iˇsaˬleˬlaˆ tsawˇ haˬ deuˬ mehˬ shi Yawˇshuˆ ehˇ-eu,  

“Nahˇ ma-oˇ, Giˇbyoˬ meuˬ kʼoeˇ taˆ naˬ-awˬ. Ba la-oˇ, Aiˬjaˬloˬ deh kʼawꞈ kʼoeˇ taˆ 
naˬ-awˬ.” 
13Muiˇ-eu deuˬ-ahˇ Iˇsaˬleˬlaˆ tsawˇ haˬ deuˬ maˬ deuˆ gʼaˬ kʼoeˇ keuˆ ni, nahˇ ma 
hawˇ-eu ba la maˬ jiˆ-iˇ ni naˬ-euˬ meh. Jaˬshaˬ sahˬ boꞈ laꞈ kʼoeˇ gaˇ kawˆ kʼoeˇ boꞈ 
taˬ-euˬ meh. Tiˬ nah nah ga-ehˇ nahˇ ma maˬ ga ahˇ ni, mˬ-euˬ gʼahˇ ceh naˬ leˇ taˬ-
awˇ jaˆ-euˬ meh. 
14Dzeuˇ laˇ-euˬ mehˬ nah paw maˬ ehˇ, aˬ kaˇ dehꞈ daˆ leꞈ-eu mehˬ hu paw maˬ ehˇ, 
tsawˇ haˬ zaˬ tiˬ gʼaˬ-euˬ ehˇ dawˬ-ahˇ Sahˬpaˬ Miˬyehˇ naˇ haˬ geuꞈ nehˬ-euˬ aˇ nah 
kʼoeˇ nah loꞈ-ehˇ gʼeh-eu aˇ nah tiˬ nah-iˬ maˬ jaˆ haw-aˬ. Sahˬpaˬ Miˬyehˇ-aˬ, 
Iˇsaˬleˬlaˆ tsawˇ haˬ deuˬ jawˇ paw pyawˬ-awˇ guiˇ deuˆ-euˬ meh.  
15Kʼoeˇ naˇ, Yawˇshuˆ hawˇ-eu aˬ yawꞈ-euˬ guiˇ maꞈ deuˬ, Giˇlaˇgaˬlaˇ taˆ-ahˇ gʼoꞈ-iˇ-
euˬ meh.  

Aˬmawˇliˆ sahˬ paˬ ngaˬ gʼaˬ-ahˇ Yawˇshuˆ nyehꞈ-euˬ 

16Aˬmawˇliˆ tsawˇ jeuˬ sahˬ paˬ kʼoeˇ ngaˬ gʼaˬ cehˆ buˬ-awˇ, Maˬgeˬdaˬ lo kʼahˬ laꞈ 
kʼoeˇ dzuˇ zaꞈ luꞈ-eu meh.  

17Aˬ yawꞈ maꞈ dzuˇ zaꞈ luꞈ-eu aˬ cawˬ mawˇ-awˇ, Yawˇshuˆ-ahˇ ehˇ gaˬ laˇ-euˬ meh. 
18Yawˇshuˆ ehˇ-eu, “Lo kʼahˬ-euˬ gʼoˆ kʼehˬ-ahˇ kʼaˬ lo lo ma ngawˬ tsoeˬ uiˬ taˬ-
awˇ, tiˬ deuˬ bi loꞈ yaꞈ-awˬ.  
19Ehˇ kʼawꞈ, naw maꞈ kʼoeˇ gaˇ loꞈ loꞈ-ehˇ taˬ jawˇ. Muiˇ-eu deuˬ-euˬ mehˬ nah teh-
awˇ, naˇ kʼah paw neh deuˆ-awˬ. Aˬ yawꞈ maꞈ-euˬ meuˬ-ahˇ taˬ bi cehˆ keuˆ. Naw 
maꞈ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ-ahˇ aˬ yawꞈ maꞈ kʼoeˇ taˆ bi 
gʼaˬ leˇ nehˬ laꞈ-euˬ meh.” 
20Yawˇshuˆ hawˇ-eu Iˇsaˬleˬlaˆ tsawˇ haˬ deuˬ neh aˬ yawꞈ maꞈ-ahˇ deuˆ sehꞈ-euˬ 
meh. Ehˇ kʼawꞈ tiˬ paˆ na deuˬ meuˬ meuˬ lahˇ laꞈ kʼoeˇ cehˆ zaꞈ-awˇ, maˬ bi sehꞈ ni 
cehˆ buˬ-euˬ meh.  
21Yawˇshuˆ-euˬ tsawˇ haˬ dawˬ tawˆ luꞈ tiˬ gʼaˬ-iˬ maˬ bi laˆ tahˬ laˆ naˇ ni, 
Maˬgeˬdaˬ taˆ-ahˇ aˬ yawꞈ jawˇ gaˇ gʼoꞈ keuˆ le-euˬ meh. Miˇ kʼahˬ kʼoeˇ kʼahˬ-ahˇ 
jawˇ-eu tsawˇ haˬ tiˬ gʼaˬ-iˬ Iˇsaˬleˬlaˆ tsawˇ haˬ deuˬ-ahˇ bahˬ leˇ-eu dawˬ tehꞈ-ehˇ 
kʼawꞈ maˬ ngehˬ peuˬ-a.  
22Kʼoeˇ naˇ, “Lo kʼahˬ mehˬ kʼehˬ ngawˬ pah-awˇ, sahˬ paˬ kʼoeˇ ngaˬ gʼaˬ-ahˇ ngaˇ 
jawˇ gaˇ sheuˬ doˆ laꞈ-awˬ” lehˇ Yawˇshuˆ ehˇ-eu meh.  
23Kʼoeˇ ngeh, aˬ yawꞈ maꞈ lo kʼahˬ pah-awˇ, Yeˬluˇsaˬlehˬ sahˬ paˬ, Heˬbyoˬ sahˬ 
paˬ, Jaˬmuˆ sahˬ paˬ, Laˬkiˇshaˆ sahˬ paˬ Eˇgaˬloˬ sahˬ paˬ heu deuˬ-ahˇ aˬ yawꞈ 
jawˇ gaˇ sheuˬ doˆ laꞈ-euˬ meh.  
24Sahˬ paˬ kʼoeˇ deuˬ-ahˇ Yawˇshuˆ jawˇ gaˇ sheuˬ keuˆ laꞈ ngeh, Iˇsaˬleˬlaˆ tsawˇ 
haˬ dawˬ tawˆ luꞈ-ahˇ aˬ yawꞈ kuˇ uiˬ-awˇ, aˬ yawꞈ nehˬ-ehˇ le-euˬ yaw huiˬ yaw 
mahˇ deuˬ-ahˇ, “Sahˬ paˬ teu deuˬ-euˬ kawˬ lahˇ-ahˇ aˬ kuiˇ neh nawˬ tehˬ-awˬ” 
lehˇ ehˇ nehˬ ngeh, aˬ yawꞈ maꞈ nawˬ tehˬ-euˬ meh.  
25Kʼoeˇ naˇ, aˬ yawꞈ-euˬ yaw huiˬ yaw mahˇ deuˬ-ahˇ Yawˇshuˆ ehˇ nehˬ-eu, “Guˆ-
eu nui ma maˬ-ehˇ, gʼaˬ baˬ-eu nui ma maˬ ehˇ, naw maꞈ laꞈ kʼoeˇ taˬ bi ahˇ. Yawˬ 
haˇ yawˬ ha nui jah ahˇ-eu laꞈ kʼoeˇ, kʼaˬ duˬ ni mˇ-awˬ. Aˬ jeˬ miˇ neh ehˇ naˇ, naw 
maꞈ-ahˇ muiˇ-eu deuˬ dawˬ tawˆ luꞈ-ahˇ, Sahˬpaˬ Miˬyehˇ heu loꞈ-ehˇ jahˇ nehˬ 
tehꞈ-a.” 
26Kʼoeˇ naˇ, sahˬ paˬ kʼoeˇ deuˬ-ahˇ Yawˇshuˆ sehꞈ-awˇ, aˇ bawˇ ngaˬ bawˇ-ahˇ paꞈ 
gʼeu-awˇ, uˬ ciꞈ paw keuˆ ni bi ga gʼeu-euˬ meh.  
27Nahˇ ma ga ahˇ ngeh, Yawˇshuˆ dawˬ biꞈ-awˇ, shiˇ taˬ-euˬ sahˬ paˬ kʼoeˇ deuˬ-euˬ 
gʼawˇ mawˇ bi baꞈ ka-awˇ, aˬ yawꞈ maꞈ neh dzuˇ zaꞈ-euˬ lo kʼahˬ-ahˇ bi biˬ ahˇ-iˇ-
euˬ meh. Huiˬ-eu kʼaˬ lo deuˬ neh lo kʼahˬ-ahˇ ngawˬ tsoeˬ-awˇ, iˬ nah keuˆ ni kʼoeˇ 
loꞈ-ehˇ bi jaˆ-euˬ meh.  

Aˬmawˇliˆ miˇ kʼahˬ-ahˇ Yawˇshuˆ deuˆ za-euˬ 

28Kʼoeˇ ngeh nah, Maˬgeˬdaˬ meuˬ-ahˇ Yawˇshuˆ deuˆ-awˇ, meuˬ kʼoeˇ meuˬ-euˬ 
sahˬ paˬ-ahˇ nyehꞈ-euˬ meh. Meuˬ laꞈ kʼoeˇ kʼaˇ jawˇ-eu tsawˇ haˬ tiˬ gʼaˬ-iˬ maˬ bi 
dzeuˇ-iˇ ni, yawˬ gʼaˬ na luꞈ-ahˇ sehꞈ-euˬ meh. Yeˬliˇkoˇ sahˬ paˬ-ahˇ jahˇ nehˬ-euˬ 
loꞈ-ehˇ, Maˬgeˬdaˬ sahˬ paˬ-ahˇ aˬ yawꞈ jahˇ nehˬ-euˬ meh.  
29Kʼoeˇ naˇ, Yawˇshuˆ hawˇ-eu aˬ yawꞈ-euˬ guiˇ maꞈ deuˬ Maˬgeˬdaˬ meuˬ-ahˇ neh 
luˆ-iˇ-awˇ, Liˇbaˬnahˬ meuˬ-ahˇ deuˆ-iˇ-euˬ meh. 

30Iˇsaˬleˬlaˆ tsawˇ haˬ deuˬ-ahˇ, meuˬ kʼoeˇ meuˬ hawˇ-eu sahˬ paˬ kʼoeˇ gʼaˬ kʼoeˇ 
taˆ Sahˬpaˬ Miˬyehˇ bi gʼaˬ leˇ-euˬ meh. Kʼoeˇ gaˇ kʼaˇ jawˇ-eu tsawˇ haˬ tiˬ gʼaˬ-iˬ 
maˬ bi dzeuˇ-iˇ ni aˬ yawꞈ maꞈ sehꞈ-euˬ meh. Yeˬliˇkoˇ sahˬ paˬ-ahˇ jahˇ nehˬ-euˬ 
loꞈ-ehˇ, sahˬ paˬ kʼoeˇ gʼaˬ-ahˇ aˬ yawꞈ maꞈ jahˇ nehˬ-euˬ meh.  
31Kʼoeˇ naˇ, Yawˇshuˆ hawˇ-eu aˬ yawꞈ-euˬ guiˇ maꞈ Liˇbaˬnahˬ meuˬ-ahˇ neh luˆ-iˇ-
awˇ, Laˬkiˇshaˆ meuˬ-ahˇ jawˬ lahˇ-awˇ deuˆ-euˬ meh.  
32Guiˇ deuˆ-eu nyiˬ nah tiˬ nah keuˆ laˇ ngeh, Iˇsaˬleˬlaˆ tsawˇ haˬ deuˬ-ahˇ, 
Laˬkiˇshaˆ meuˬ kʼoeˇ taˆ Sahˬpaˬ Miˬyehˇ bi gʼaˬ leˇ-euˬ meh. Liˇbaˬnahˬ meuˬ-ahˇ 
aˬ yawꞈ maꞈ jahˇ nehˬ-euˬ loꞈ-ehˇ, meuˬ kʼoeˇ meuˬ laꞈ kʼoeˇ jawˇ-eu tsawˇ haˬ tiˬ 
gʼaˬ-iˬ maˬ bi dzeuˇ-iˇ ni sehꞈ-euˬ meh.  
33Laˬkiˇshaˆ meuˬ-ahˇ caw ba-eu lehˇ, Geˬzeuˬ sahˬ paˬ Hawˇlamˬ laˇ-euˬ meh. Ehˇ 
kʼawꞈ, aˬ yawꞈ hawˇ-eu aˬ yawꞈ-euˬ guiˇ maꞈ-ahˇ Yawˇshuˆ deuˆ gʼaˬ-awˇ, dawˬ tawˆ 
luꞈ-ahˇ sehꞈ jiˇ nehˬ-euˬ meh.  
34Kʼoeˇ naˇ, Yawˇshuˆ hawˇ-eu aˬ yawꞈ-euˬ guiˇ maꞈ deuˬ Laˬkiˇshaˆ meuˬ-ahˇ neh 
luˆ-iˇ-awˇ, Eˇgaˬloˬ meuˬ-ahˇ le-awˇ, jawˬ lahˇ-awˇ deuˆ-euˬ meh.  
35Aˬ yawꞈ ngeh nah neh meuˬ kʼoeˇ meuˬ-ahˇ aˬ yawꞈ maꞈ deuˆ gʼaˬ-awˇ, Laˬkiˇshaˆ 
meuˬ-ahˇ jahˇ nehˬ yaꞈ-euˬ loꞈ-ehˇ, tiˬ gʼaˬ-iˬ maˬ bi dzeuˇ-iˇ ni sehꞈ-euˬ meh.  
36Kʼoeˇ naˇ, Yawˇshuˆ hawˇ-eu aˬ yawꞈ-euˬ guiˇ maꞈ deuˬ Eˇgaˬloˬ meuˬ-ahˇ neh luˆ-
iˇ-awˇ, gawˬ jawˬ gawˬ duˇ paw le daˆ-awˇ, Heˬbyoˬ meuˬ-ahˇ deuˆ-euˬ meh.  
37Meuˬ kʼoeˇ meuˬ-ahˇ aˬ yawꞈ maꞈ deuˆ gʼaˬ-awˇ, meuˬ kʼoeˇ meuˬ-euˬ sahˬ paˬ 
hawˇ-eu kʼoeˇ gaˇ jawˇ-eu tsawˇ haˬ yawˬ gʼaˬ na luꞈ maˬ ehˇ, meuˬ kʼoeˇ meuˬ-euˬ 
dawˬ peh jaˆ-eu meuˬ deuˬ-ahˇ kʼaˇ jawˇ-eu tsawˇ haˬ yawˬ gʼaˬ na luꞈ maˬ ehˇ, sehꞈ 
jiˇ-euˬ meh. Eˇgaˬloˬ meuˬ-ahˇ jahˇ nehˬ-euˬ loꞈ-ehˇ, meuˬ kʼoeˇ meuˬ-ahˇ kʼawꞈ, 
geuꞈ-eu jeˬ maˬ ahˇ gaˇ keuˆ ni YawˇShuˆ laˆ luˬ laˆ seˇ nehˬ-euˬ meh. Kʼoeˇ gaˇ jawˇ-
eu tsawˇ haˬ tiˬ gʼaˬ-iˬ maˬ bi dzeuˇ-iˇ ni sehꞈ jiˇ nehˬ-euˬ meh.  
38Kʼoeˇ naˇ, Yawˇshuˆ hawˇ-eu aˬ yawꞈ-euˬ guiˇ maꞈ deuˬ, Deˬbeuˬ meuˬ-ahˇ gʼoꞈ le-
awˇ deuˆ le-euˬ meh.  
39Meuˬ kʼoeˇ meuˬ hawˇ-eu, meuˬ kʼoeˇ meuˬ-euˬ sahˬ paˬ-ahˇ maˬ ehˇ, dawˬ peh 
jaˆ-eu meuˬ dawˬ tawˆ luꞈ-ahˇ maˬ ehˇ, aˬ yawꞈ deuˆ gʼaˬ-awˇ, kʼoeˇ gaˇ kʼaˇ jawˇ-eu 
tsawˇ haˬ yawˬ gʼaˬ na luꞈ-ahˇ sehꞈ-euˬ meh. Heˬbyoˬ meuˬ-ahˇ maˬ ehˇ, Liˇbaˬnahˬ 
meuˬ hawˇ-eu Liˇbaˬnahˬ sahˬ paˬ-ahˇ maˬ ehˇ, aˬ yawꞈ neh jahˇ nehˬ-euˬ loꞈ-ehˇ, 
Deˬbeuˬ meuˬ hawˇ-eu Deˬbeuˬ sahˬ paˬ-ahˇ jahˇ nehˬ-euˬ meh.  
40Miˇ kʼahˬ kʼoeˇ kʼahˬ kʼahˬ lah ni-ahˇ Yawˇshuˆ deuˆ gʼaˬ-euˬ meh. Gawˬ jawˬ gawˬ 
duˇ-ahˇ jawˇ-eu sahˬ paˬ deuˬ-ahˇ maˬ ehˇ, nahˇ ma doˆ kʼehˬ paw jaˆ-eu gawˬ jawˬ 
baˬ gʼa deuˬ-ahˇ jawˇ-eu sahˬ paˬ deuˬ-ahˇ maˬ ehˇ, nahˇ ma doˆ kʼehˬ paw jaˆ-eu 
deh ga deuˬ-ahˇ jawˇ-eu sahˬ paˬ deuˬ-ahˇ maˬ ehˇ, laꞈ oˆ paw pyawˬ-ahˇ, gui coˇ ni 
gʼeh-eu miˇ kʼahˬ-ahˇ jawˇ-eu sahˬ paˬ deuˬ-ahˇ maˬ ehˇ, aˬ yawꞈ deuˆ gʼaˬ-euˬ meh. 
Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ neh dawˬ biꞈ taˬ-euˬ 
loꞈ-ehˇ, tsawˇ haˬ tiˬ gʼaˬ-iˬ maˬ bi dzeuˇ-iˇ ni aˬ yawꞈ sehꞈ-euˬ meh.  
41Laꞈ oˆ paw pyawˬ-ahˇ jaˆ-eu Kaˬdeˬshaˇbaˬneˬ meuˬ-ahˇ neh Goˬsheˬ gahˬ kaˬ 
dawˬ tawˆ luꞈ ahˇ leˇ-ehˇ, iˬ ma laˆ shaˆ lawˇ deh dawˬ peh Gaˬzaˬ meuˬ-ahˇ keuˆ ni 

maˬ ehˇ, laꞈ taˆ paw pyawˬ-ahˇ, Giˇbyoˬ meuˬ-ahˇ keuˆ ni maˬ ehˇ, Yawˇshuˆ guiˇ 
deuˆ keuˆ-euˬ meh.  
42Yawˇshuˆ tiˬ poˆ gʼoˆ doˆ leˇ-euˬ laꞈ kʼoeˇ, sahˬ paˬ heu deuˬ dawˬ tawˆ luꞈ hawˇ-
eu aˬ yawꞈ maꞈ-euˬ miˇ kʼahˬ deuˬ-ahˇ deuˆ gʼaˬ-euˬ meh. Aˬ jeˬ miˇ neh ehˇ naˇ, 
Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, Iˇsaˬleˬlaˆ tsawˇ jeuˬ 
gʼaˇ duˬ guiˇ deuˆ luꞈ-eu meh.  
43Kʼoeˇ naˇ, Yawˇshuˆ hawˇ-eu aˬ yawꞈ-euˬ guiˇ maꞈ deuˬ Giˇlaˇgaˬlaˇ taˆ-ahˇ gʼoꞈ-iˇ-
euˬ meh.  

Yawˇshuˆ 11 

Yaˬbiˬ hawˇ-eu aˬ yawꞈ-ahˇ nui ma gm-eu deuˬ-ahˇ Yawˇshuˆ deuˆ gʼaˬ-euˬ 

1Iˇsaˬleˬlaˆ tsawˇ haˬ deuˬ guiˇ deuˆ gʼaˬ-euˬ gaˇ kawˆ Haˬzawˇ sahˬ paˬ Yaˬbiˬ-ahˇ 
gaˬ leˇ ngeh, Maˬdoˬ sahˬ paˬ Yawˇbehˆ-ahˇ maˬ ehˇ, Shiˇmyoˬ sahˬ paˬ hawˇ-eu 
Aˬkaˇshaˆ sahˬ paˬ-ahˇ maˬ ehˇ,  
2laꞈ taˆ paw pyawˬ-ahˇ, gawˬ jawˬ gawˬ duˇ deuˬ-ahˇ jawˇ-eu sahˬ paˬ deuˬ-ahˇ maˬ 
ehˇ, Gaˬliˬlehˇ lah laꞈ oˆ paw Yawˇdaˬ deh kʼawꞈ-ahˇ jawˇ-eu sahˬ paˬ deuˬ-ahˇ maˬ 
ehˇ, gawˬ jawˬ dawˬ dahˬ-ahˇ jawˇ-eu sahˬ paˬ deuˬ-ahˇ maˬ ehˇ, iˬ ma laˆ shaˆ lawˇ 
deh paw Dawˇlaˆ meuˬ-euˬ dawˬ peh jawˇ-eu sahˬ paˬ deuˬ-ahˇ maˬ ehˇ, dawˬ tsaꞈ 
tsaꞈ ahˇ gʼeh-euˬ meh.  
3Yawˇdaˬ lawˇ baˬ kʼoeˇ baˬ heu baˬ-ahˇ jawˇ-eu Kaˬnaˬ tsawˇ haˬ deuˬ-ahˇ maˬ ehˇ, 
Aˬmawˇliˆ tsawˇ haˬ deuˬ-ahˇ maˬ ehˇ, Heˇtaˆ tsawˇ haˬ deuˬ-ahˇ maˬ ehˇ, Paˬyehˆ 
tsawˇ haˬ deuˬ-ahˇ maˬ ehˇ, gawˬ jawˬ gawˬ duˇ-ahˇ jawˇ-eu Yeˬbuˇ tsawˇ haˬ deuˬ-
ahˇ maˬ ehˇ, Miˇzaˬpaˬ miˇ kʼahˬ Heˬlaˬmoˬ gawˬ jawˬ dawˬ dahˬ-ahˇ jawˇ-eu Hiˇbiˇ 
tsawˇ haˬ deuˬ-ahˇ maˬ ehˇ, aˬ yawꞈ dawˬ tsaꞈ tsaꞈ ahˇ gʼeh-euˬ meh.  
4Aˬ yawꞈ maꞈ-aˬ, aˬ yawꞈ maꞈ-euˬ yehˇ dawˬ tawˆ luꞈ kuˇ uiˬ-awˇ, iˬ ma laˆ shaˆ lawˇ 
deh-ahˇ jaˆ-eu kʼaˇ shuiꞈ loꞈ-ehˇ myaˬ-eu guiˇ guiˇ maꞈ sheuˬ-awˇ oe-euˬ meh. Mahˬ 
hawˇ-eu mahˬ laˆ lawˬ deuˬ kʼawꞈ myaˬ dui dui-eu meh.  
5Sahˬ paˬ heu deuˬ dawˬ tawˆ luꞈ-euˬ guiˇ guiˇ maꞈ deuˬ gm leˇ-awˇ, Iˇsaˬleˬlaˆ 
tsawˇ jeuˬ-ahˇ guiˇ deuˆ-eu gʼaˇ duˬ, Meˬloˬ lawˇ gawˆ-ahˇ oe-awˇ, taˆ tsoˆ-awˇ jawˇ-
euˬ meh.  
6Yawˇshuˆ-ahˇ Sahˬpaˬ Miˬyehˇ ehˇ-eu, “Aˬ yawꞈ maꞈ-ahˇ taˬ guˆ. Ni shawˬ nah heu 
yamˬ-ahˇ, Iˇsaˬleˬlaˆ tsawˇ jeuˬ gʼaˇ duˬ, aˬ yawꞈ maꞈ dawˬ tawˆ luꞈ-ahˇ ngaˇ sehꞈ 
ma. Naw maꞈ aˬ yawꞈ maꞈ-euˬ mahˬ deuˬ-ahˇ kuiˇ guˬ yuˇ-awˇ, aˬ yawꞈ maꞈ-euˬ 
mahˬ laˆ lawˬ deuˬ-ahˇ miˬ dzaˬ ya keuˬ dzeh meh.” 
7Kʼoeˇ naˇ, Yawˇshuˆ hawˇ-eu aˬ yawꞈ-euˬ tsawˇ haˬ deuˬ, tsawˇ haˬ kʼoeˇ deuˬ maˬ 
noeˬ-euˬ gaˇ, Meˬloˬ lawˇ gawˆ-ahˇ le-awˇ guiˇ deuˆ-euˬ meh.  
8Sahˬpaˬ Miˬyehˇ neh Iˇsaˬleˬlaˆ tsawˇ haˬ deuˬ-ahˇ tsawˇ haˬ kʼoeˇ deuˬ kʼoeˇ taˆ bi 
gʼaˬ leˇ-euˬ meh. Iˇsaˬleˬlaˆ tsawˇ haˬ deuˬ aˬ yawꞈ maꞈ-ahˇ deuˆ deuˆ-ehˇ teh-awˇ, 
laꞈ taˆ paw Miˇsaˬleˬpawˇmeˬ meuˬ hawˇ-euˬ Siˇdoˬ meuˬ-ahˇ keuˆ ni maˬ ehˇ, nahˇ 
ma doˆ kʼehˬ paw Miˇzaˬpaˬ deh kʼawꞈ-ahˇ keuˆ ni maˬ ehˇ, teh keuˆ gʼeh-euˬ meh. 

Muiˇ-eu deuˬ tiˬ gʼaˬ-iˬ maˬ dehꞈ-ehˇ pyeuꞈ-iˇ ngeh keuˆ ni, maˬ naˬ leˇ ni guiˇ deuˆ-
euˬ meh.  
9Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, tsawˇ haˬ kʼoeˇ deuˬ-ahˇ Yawˇshuˆ 
jahˇ nehˬ-euˬ meh. Aˬ yawꞈ maꞈ-euˬ mahˬ deuˬ-ahˇ kuiˇ guˬ yuˇ-awˇ, aˬ yawꞈ maꞈ-
euˬ mahˬ laˆ lawˬ deuˬ-ahˇ miˬ dzaˬ keuˬ puiˆ dzeh-euˬ meh.  
10Kʼoeˇ naˇ, Yawˇshuˆ paˇ gʼoꞈ ka le-awˇ, Haˬzawˇ meuˬ-ahˇ deuˆ geuꞈ-awˇ, Haˬzawˇ 
sahˬ paˬ-ahˇ sehꞈ-euˬ meh. Aˇ yamˬ kʼoeˇ yamˬ laꞈ kʼoeˇ, Haˬzawˇ meuˬ-aˬ, miˇ kʼahˬ 
kʼoeˇ deuˬ laꞈ kʼoeˇ aˬ cawˬ naˆ maˬ tseˇ kʼaˆ dzehˬ-eu meuˬ pyeuꞈ-eu meh.  
11Tsawˇ haˬ tiˬ gʼaˬ-iˬ maˬ bi dzeuˇ-iˇ ni sehꞈ-awˇ, meuˬ-ahˇ miˬ dzaˬ keuˬ dzeh-euˬ 
meh.  
12Sahˬpaˬ Miˬyehˇ-euˬ zaˬ kʼaˆ Moˇseˬ neh dawˬ biꞈ taˬ-euˬ loꞈ-ehˇ, meuˬ kʼoeˇ deuˬ 
hawˇ-eu sahˬ paˬ kʼoeˇ deuˬ dawˬ tawˆ luꞈ-ahˇ Yawˇshuˆ deuˆ gʼaˬ-awˇ, tsawˇ haˬ 
yawˬ gʼaˬ na luꞈ-ahˇ sehꞈ jiˇ nehˬ-euˬ meh.  
13Yawˇshuˆ neh miˬ dzaˬ keuˬ dzeh-euˬ Haˬzawˇ meuˬ maˬ ngeuˇ naˇ, yaw goˇ-ahˇ 
kʼaˇ tsoˆ taˬ-euˬ meuˬ deuˬ-ahˇ Iˇsaˬleˬlaˆ tsawˇ haˬ deuˬ miˬ dzaˬ maˬ keuˬ ni bi jaˆ-
euˬ meh.  
14Meuˬ heu deuˬ laꞈ kʼoeˇ jaˆ-eu myawˬ deuˬ hawˇ-eu jeˬ zaˬ deuˬ-ahˇ, Iˇsaˬleˬlaˆ 
tsawˇ haˬ deuˬ yawˬ ha gʼaˇ duˬ yuˇ geuꞈ-euˬ meh. Ehˇ kʼawꞈ, tsawˇ haˬ tiˬ gʼaˬ-iˬ 
maˬ bi dzeuˇ-iˇ ni aˬ yawꞈ maꞈ sehꞈ jiˇ-euˬ meh.  
15Sahˬpaˬ Miˬyehˇ neh Moˇseˬ-ahˇ dawˬ biꞈ taˬ-euˬ loꞈ-ehˇ, Yawˇshuˆ-ahˇ Moˇseˬ 
dawˬ biꞈ poˆ-awˇ, dawˬ kʼoeˇ deuˬ-ahˇ Yawˇshuˆ naˇ haˬ geuꞈ-euˬ meh. Moˇseˬ-ahˇ 
Sahˬpaˬ Miˬyehˇ neh dawˬ kʼaˇ biꞈ taˬ-euˬ loꞈ-ehˇ, yawˬ jeˬ na luꞈ aˬ yawꞈ mˇ-euˬ 
meh.  

Yawˇshuˆ neh deuˆ za-euˬ miˇ kʼahˬ 

16Gawˬ jawˬ gʼaˬ lawˬ deuˬ maˬ ehˇ, laꞈ oˆ pyawˬ hawˇ-eu laꞈ taˆ pyawˬ-ahˇ jaˆ-eu 
miˇ kʼahˬ maˬ ehˇ, Goˬsheˬ gahˬ kaˬ hawˇ-eu kʼoeˇ-euˬ laꞈ oˆ paw jaˆ-eu gui coˇ ni 
gʼeh-eu miˇ kʼahˬ maˬ ehˇ, Yawˇdaˬ deh kʼawꞈ maˬ ehˇ, miˇ kʼahˬ kʼahˬ lah ni 
Yawˇshuˆ deuˆ za-euˬ meh. 
17-18Miˇ kʼahˬ kʼoeˇ-aˬ, laꞈ oˆ paw pyawˬ-ahˇ Eˬdoˬ meuˬ dawˬ peh jaˆ-eu Haˬlaˆ 
gawˬ jawˬ-ahˇ neh, laꞈ taˆ paw pyawˬ-ahˇ Heˬlaˬmoˬ gawˬ jawˬ-euˬ laꞈ oˆ Leˬbaˬnoˬ 
deh kʼawꞈ-ahˇ jaˆ-eu Baˬlaˇgaˆ meuˬ-ahˇ keuˆ ni meh. Miˇ kʼahˬ heu kʼahˬ laꞈ kʼoeˇ 
jawˇ-eu sahˬ paˬ deuˬ nehˬ-ehˇ Yawˇshuˆ guiˇ gʼawˬ myahˇ ni deuˆ-euˬ meh. Ehˇ 
kʼawꞈ, aˬ yawꞈ maꞈ dawˬ tawˆ luꞈ-ahˇ aˬ yawꞈ nyehꞈ-awˇ sehꞈ jiˇ-euˬ meh. 
19Iˇsaˬleˬlaˆ tsawˇ jeuˬ nehˬ-ehˇ guiˇ maˬ deuˆ-euˬ meuˬ-aˬ, Hiˇbiˇ tsawˇ jeuˬ tiˬ paˆ 
na deuˬ jawˇ-eu Giˇbyoˬ meuˬ tiˬ meuˬ tehꞈ meh. Meuˬ nui deuˬ dawˬ tawˆ luꞈ 
Iˇsaˬleˬlaˆ tsawˇ haˬ deuˬ neh guiˇ bi deuˆ gʼaˬ jiˇ-euˬ meh.  
20Moˇseˬ-ahˇ Sahˬpaˬ Miˬyehˇ dawˬ biꞈ taˬ-euˬ loꞈ-ehˇ, tsawˇ jeuˬ kʼoeˇ deuˬ-ahˇ 
geuꞈ-eu jeˬ maˬ ahˇ ni bi laˆ luˬ bi laˆ seˇ jiˇ-awˇ, gʼawˬ shaˬ maˬ gaˬ nehˬ ni bi sehꞈ 
jiˇ-eu gʼaˇ duˬ, Iˇsaˬleˬlaˆ tsawˇ haˬ deuˬ-ahˇ aˬ yawꞈ maꞈ maˬ guˆ-ehˇ guiˇ deuˆ peuˬ 
ni, aˬ yawꞈ maꞈ-euˬ nui ma gʼahˇ laˇ ni Sahˬpaˬ Miˬyehˇ jahˇ-euˬ meh.  

21Kʼoeˇ ngeh yamˬ-ahˇ, gawˬ jawˬ gawˬ duˇ doe ni jaˆ-eu meuˬ deuˬ pyeuꞈ-eu 
Heˬbyoˬ meuˬ, Deˬbeuˬ meuˬ hawˇ-eu Aˬnaˬbaˆ meuˬ-ahˇ maˬ ehˇ, Yuˇdaˆ miˇ kʼahˬ 
hawˇ-eu Iˇsaˬleˬlaˆ miˇ kʼahˬ gawˬ jawˬ gawˬ duˇ doe ni maˬ ehˇ, Yawˇshuˆ le-awˇ, 
kʼoeˇ gaˇ jawˇ-eu Aˬnaˬkaˆ lehˇ kuˇ-eu huiˬ dui goˇ dui dui-eu tsawˇ jeuˬ-ahˇ laˆ luˬ 
laˆ seˇ nehˬ-euˬ meh. Aˬ yawꞈ maꞈ hawˇ-eu aˬ yawꞈ maꞈ-euˬ meuˬ deuˬ-ahˇ, geuꞈ-eu 
jeˬ maˬ ahˇ-ehˇ pyeuꞈ-iˇ ngeh keuˆ ni, Yawˇshuˆ neh laˆ luˬ laˆ seˇ nehˬ-euˬ meh.  
22Iˇsaˬleˬlaˆ miˇ kʼahˬ laꞈ kʼoeˇ Aˬnaˬkaˆ tsawˇ jeuˬ tiˬ gʼaˬ-iˬ maˬ jawˇ ni pyeuꞈ-iˇ-
euˬ meh. Ehˇ kʼawꞈ, Gaˬzaˬ meuˬ, Gaˬdaˇ meuˬ hawˇ-eu, Aˬshaˬdoˇ meuˬ-ahˇ ui cuiˆ 
na dzeˇ yaꞈ-euˬ meh.  
23Moˇseˬ-ahˇ Sahˬpaˬ Miˬyehˇ dawˬ biꞈ taˬ-euˬ loꞈ-ehˇ, miˇ kʼahˬ kʼoeˇ kʼahˬ kʼahˬ 
lah ni-ahˇ Yawˇshuˆ deuˆ gʼaˬ-euˬ meh. Miˇ kʼahˬ kʼoeˇ kʼahˬ Iˇsaˬleˬlaˆ tsawˇ haˬ 
deuˬ-ahˇ Yawˇshuˆ biꞈ-awˇ, tsawˇ jeuˬ aˬ yawꞈ jeuˬ yawꞈ gʼaˇ duˬ, dehˬ biˇ nehˬ-euˬ 
meh.  

Yawˇshuˆ 12 

Moˇseˬ neh deuˆ gʼaˬ-euˬ sahˬ paˬ deuˬ 

1Yawˇdaˬ lawˇ baˬ nahˇ ma doˆ kʼehˬ paw, Aˬnoˬ deh kʼawꞈ-ahˇ neh Yawˇdaˬ deh 
kʼawꞈ caw caw-ehˇˬ, laꞈ taˆ paw Heˬlaˬmoˬ gawˬ jawˬ-ahˇ keuˆ ni jaˆ keuˆ-eu miˇ 
kʼahˬ kʼoeˇ kʼahˬ-ahˇ, Iˇsaˬleˬlaˆ tsawˇ haˬ deuˬ deuˆ gʼaˬ-awˇ jawˇ luꞈ-eu meh. Sahˬ 
paˬ nyiˬ gʼaˬ-ahˇ aˬ yawꞈ maꞈ deuˆ gʼaˬ-euˬ meh.  
2Tiˬ gʼaˬ-aˬ, Heˬshaˬboˬ meuˬ-ahˇ jawˇ-awˇ uˆ lahˇ-euˬ Aˬmawˇliˆ sahˬ paˬ Siˇhoˬ 
meh. Aˬ yawꞈ-euˬ miˇ kʼahˬ-aˬ, Aˬnoˬ deh kʼawꞈ uˬ gʼmˬ-ahˇ jaˆ-eu Aˬyawˬ meuˬ 
hawˇ-eu deh kʼawꞈ-euˬ gʼahˇ ceh jaˆ-eu meuˬ-ahˇ neh, Aˬmoˬ miˇ kʼahˬ-euˬ miˇ kaˬ 
pyeuꞈ-eu Jaˬboˆ lawˇ baˬ-ahˇ keuˆ ni meh. Kʼoeˇ-aˬ, Giˇlaˆ miˇ kʼahˬ tiˬ paˆ ehˇ gʼaˬ ni 
pyeuꞈ-eu meh.  
3Gaˬliˬlehˇ lah-ahˇ neh Yawˇdaˬ deh kʼawꞈ caw caw-ehˇ, Shiˇ-eu iˬ ma laˆ shaˆ-euˬ 
nahˇ ma doˆ kʼehˬ paw jaˆ-eu Behˬjaˬshiˇmoˇ meuˬ-ahˇ neh Piˇsaˬgaˬ gawˬ jawˬ-ahˇ 
keuˆ ni, miˇ kʼahˬ kʼoeˇ kʼahˬ tehꞈ meh.  
4Aˬshaˇtaˬyoˇ meuˬ hawˇ-eu Eˬdiˇliˇ meuˬ-ahˇ jawˇ-awˇ uˆ lahˇ-euˬ Leˬpeˬ tsawˇ 
jeuˬ laꞈ kʼoeˇ dzeˇ yaꞈ-euˬ sahˬ paˬ Awˇgaˆ-ahˇ kʼawꞈ, aˬ yawꞈ maꞈ neh deuˆ gʼaˬ-euˬ 
meh.  
5Aˬ yawꞈ-euˬ miˇ kʼahˬ-aˬ, Heˬlaˬmoˬ gawˬ jawˬ, Saˬleˬkaˬ meuˬ, Geˬshuˇlaˆ meuˬ 
hawˇ-eu, Mawˇkah meuˬ-euˬ miˇ kaˬ-ahˇ keuˆ ni jaˆ-eu Baˬshaˬ gahˬ kaˬ, Giˇlaˆ miˇ 
kʼahˬ tiˬ paˆ hawˇ-eu, Heˬshaˬboˬ sahˬ paˬ Siˇhoˬ-euˬ miˇ kʼahˬ-ahˇ keuˆ ni meh.  
6Sahˬ paˬ heu nyiˬ gʼaˬ-ahˇ Moˇseˬ hawˇ-eu Iˇsaˬleˬlaˆ tsawˇ haˬ deuˬ deuˆ gʼaˬ-euˬ 
meh. Sahˬpaˬ Miˬyehˇ-euˬ zaˬ kʼaˆ Moˇseˬ-aˬ, Luˇbeˬ tsawˇ jeuˬ, Gaˆ tsawˇ jeuˬ 
hawˇ-eu, Maˬnaˇseˬ tsawˇ jeuˬ tiˬ paˆ-ahˇ, sahˬ paˬ kʼoeˇ nyiˬ gʼaˬ-euˬ miˇ kʼahˬ biꞈ-
euˬ meh.  

Yawˇshuˆ neh deuˆ gʼaˬ-euˬ sahˬ paˬ deuˬ 

7Leˬbaˬnoˬ deh kʼawꞈ-ahˇ jaˆ-eu Baˬlaˇ gaˆ meuˬ-ahˇ neh aˇ dahˬ beh-awˇ, laꞈ oˆ 
paw Eˬdoˬ meuˬ dawˬ peh jaˆ-eu Haˬlaˆ gawˬ jawˬ-ahˇ keuˆ ni jaˆ-eu miˇ kʼahˬ-ahˇ 

kʼaˇ jawˇ-eu sahˬ paˬ dawˬ tawˆ luꞈ-ahˇ, Yawˇshuˆ hawˇ-eu Iˇsaˬleˬlaˆ tsawˇ haˬ deuˬ 
neh deuˆ gʼaˬ-euˬ meh. Miˇ kʼahˬ kʼoeˇ, Iˇsaˬleˬlaˆ tsawˇ haˬ deuˬ-ahˇ Yawˇshuˆ biꞈ 
nehˬ-awˇ, bi geuꞈ tsehˆ tsehˆ-euˬ meh.  
8Gawˬ jawˬ gawˬ duˇ deuˬ maˬ ehˇ, nahˇ ma ga kʼehˬ paw jaˆ-eu gʼaˬ lawˬ deuˬ maˬ 
ehˇ, Yawˇdaˬ deh kʼawꞈ hawˇ-eu kʼoeˇ-euˬ gawˬ jawˬ dawˬ dahˬ deuˬ maˬ ehˇ, nahˇ 
ma doˆ kʼehˬ paw jaˆ-eu gawˬ jawˬ baˬ gʼa deuˬ maˬ ehˇ, laꞈ oˆ paw pyawˬ-ahˇ jaˆ-
eu gui coˇ ni gʼeh-eu miˇ kʼahˬ maˬ ehˇ, miˇ kʼahˬ kʼoeˇ kʼahˬ laꞈ kʼoeˇ ahˇ-eu meh. 
Miˇ kʼahˬ kʼoeˇ kʼahˬ-aˬ, Heˬtaˆ tsawˇ jeuˬ, Aˬmawˇliˆ tsawˇ jeuˬ, Kaˬnaˬ tsawˇ jeuˬ, 
Paˬyehˆ tsawˇ jeuˬ, Hiˇbiˇ tsawˇ jeuˬ hawˇ-eu, Yeˬbuˇ tsawˇ jeuˬ deuˬ jawˇ-euˬ meh.  
9Meuˬ heu deuˬ-ahˇ jawˇ-eu sahˬ paˬ deuˬ-ahˇ Iˇsaˬleˬlaˆ tsawˇ haˬ deuˬ deuˆ gʼaˬ-
euˬ meh. Yeˬliˇkoˇ meuˬ, Beˬdeˬlaˇ meuˬ dawˬ peh jaˆ-eu Aˬiˇ meuˬ, 
10Yeˬluˇsaˬlehˬ meuˬ, Heˬbyoˬ meuˬ,  
11Jaˬmuˆ meuˬ, Laˬkiˇshaˆ meuˬ,  
12Eˇgaˬloˬ meuˬ, Geˬzeuˬ meuˬ,  
13Deˬ beuˬ meuˬ, Geˬdaˬ meuˬ, 
14Hawˇmaˬ meuˬ, Aˬlaˬdaˇ meuˬ,  
15Liˇbaˬnahˬ meuˬ, Aˬduˬlamˬ meuˬ,  
16Maˬgeˬ daˬ meuˬ, Beˬdeˬlaˇ meuˬ,  
17Taˬpahˇ meuˬ, Heˬpaˬ meuˬ,  
18Aˬpyehˇ meuˬ, Laˬshaˬloˬ meuˬ,  
19Maˬdoˬ meuˬ, Haˬzawˇ meuˬ,  
20Shiˇmyoˬmeˬloˬ meuˬ, Aˬkaˇshaˆ meuˬ,  
21Taˬnehˇ meuˬ, Meˬgiˇdoˬ meuˬ,  
22Geˬdeˬshaˆ meuˬ, Gaˬlaˬmeˬlaˇ-ahˇ jaˆ-eu Jawˇkaˬneˬ meuˬ,  
23iˬ ma laˆ shaˆ lawˇ deh-ahˇ jaˆ-eu Dawˇlaˆ meuˬ, Gaˬliˬlehˇ miˇ kʼahˬ-ahˇ jaˆ-eu 
Gawˇiˆ meuˬ hawˇ-eu,  
24Teuˇzaˬ meuˬ, heu deuˬ laꞈ kʼoeˇ jawˇ-eu sahˬ paˬ dawˬ tawˆ luꞈ smˬ tseˇ tiꞈ gʼaˬ-
ahˇ sehꞈ-euˬ meh.  

Yawˇshuˆ 13 

Za paˬ-ehˇ jaˆ-eu miˇ kʼahˬ 

1Yawˇshuˆ tsawˇ mawˬ mawˬ dui dui le-euˬ meh. Sahˬpaˬ Miˬyehˇ aˬ yawꞈ-ahˇ ehˇ 
nehˬ-eu, “Nawˇ tsawˇ mawˬ mawˬ dui dui le-euˬ meh. Ehˇ kʼawꞈ, za paˬ-ehˇ gʼeh-eu 
miˇ kʼahˬ gʼawˬ mya ni jaˆ-a siˬ. 
2Za paˬ-ehˇ gʼeh-eu miˇ kʼahˬ kʼoeˇ-aˬ, Piˇliˇtiˆ miˇ kʼahˬ, Geˬshuˇlaˆ miˇ kʼahˬ hawˇ-
eu,  
3laꞈ oˆ paw pyawˬ-ahˇ jaˆ ka gʼeh-euˬ Aˬbymˬ miˇ kʼahˬ kʼahˬ lah ni meh. (Iˇjiˇtuˆ 
miˇ kaˬ-ahˇ jaˆ-eu Shiˇhoˬ lawˇ gawˆ-ahˇ neh, laꞈ taˆ paw Eˇkaˬloˬ miˇ kaˬ-ahˇ keuˆ 
ni, Kaˬnaˬ tsawˇ haˬ deuˬ-euˬ jawˇ duˬ meh. Piˇliˇtiˆ sahˬ paˬ deuˬ-aˬ, Gaˬzaˬ meuˬ, 

Aˬshaˬdoˇ meuˬ, Aˬshaˇgaˬloˇ meuˬ, Gaˬdaˇ meuˬ, Eˇkaˬloˬ meuˬ heu deuˬ-ahˇ jawˇ-
euˬ meh.) 
4Kaˬnaˬ miˇ kʼahˬ kʼahˬ lah ni hawˇ-eu, Aˬmawˇliˆ miˇ kaˬ Aˬpyehˇ meuˬ-ahˇ keuˆ ni 
jaˆ-eu (Siˇdoˬ tsawˇ jeuˬ-ahˇ taꞈ-eu) Meˬlahˬ miˇ kʼahˬ maˬ ehˇ,  
5Geˬbaˬlaˆ tsawˇ jeuˬ-euˬ miˇ kʼahˬ maˬ ehˇ, Heˬlaˬmoˬ gawˬ jawˬ-euˬ laꞈ oˆ jaˆ-eu 
Baˬlaˇgaˆ-ahˇ neh Haˬmaˆ gʼaˬ lahˇ-ahˇ keuˆ ni, nahˇ ma doˆ kʼehˬ paw jaˆ-eu 
Leˬbaˬnoˬ miˇ kʼahˬ kʼahˬ lah ni maˬ ehˇ, za paˬ-ehˇ jaˆ-eu meh.  
6Miˇ kʼahˬ heu laꞈ kʼoeˇ, Leˬbaˬnoˬ gawˬ jawˬ deuˬ hawˇ-eu Miˇsaˬleˬpawˇmeˬ meuˬ 
yaw kaˬ-ahˇ jaˆ-eu gawˬ jawˬ gawˬ duˇ doe ni jawˇ-eu Siˇdoˬ tsawˇ haˬ deuˬ-euˬ miˇ 
kʼahˬ dawˬ tawˆ luꞈ ahˇ leˇ taˬ-euˬ meh. Iˇsaˬleˬlaˆ tsawˇ jeuˬ le gʼeh leꞈ-eu nehˬ-ehˇ, 
tsawˇ jeuˬ kʼoeˇ deuˬ-ahˇ ngaˇ teh doˆ ma. Ngaˬ neh nawˬ-ahˇ dawˬ biꞈ taˬ-euˬ loꞈ-
ehˇ, Iˇsaˬleˬlaˆ tsawˇ jeuˬ deuˬ-ahˇ nawˇ miˇ kʼahˬ ya biꞈ nehˬ meh.  
7Nymˬ-mˇ poˆ jawˇ-aˬ, Iˇsaˬleˬlaˆ tsawˇ jeuˬ gʼoeˬ jeuˬ hawˇ-eu Maˬnaˇseˬ tsawˇ jeuˬ 
tiˬ paˆ-ahˇ miˇ kʼahˬ heu biˇ nehˬ-awˇ, bi geuꞈ tsehˆ tsehˆ-awˬ.” 

Yawˇdaˬ lawˇ baˬ nahˇ ma doˆ kʼehˬ paw miˇ kʼahˬ biˇ-euˬ 

8Luˇbeˬ tsawˇ jeuˬ, Gaˆ tsawˇ jeuˬ hawˇ-eu Maˬnaˇseˬ tsawˇ jeuˬ tiˬ paˆ-aˬ, Sahˬpaˬ 
Miˬyehˇ-euˬ zaˬ kʼaˆ Moˇseˬ neh aˬ yawꞈ maꞈ-ahˇ biꞈ-euˬ Yawˇdaˬ lawˇ baˬ nahˇ ma 
doˆ kʼehˬ paw jaˆ-eu miˇ kʼahˬ za-euˬ meh.  
9Aˬnoˬ deh kʼawꞈ-euˬ uˬ gʼmˬ-ahˇ jaˆ-eu Aˬyawˬ meuˬ-ahˇ neh, deh kʼawꞈ kʼoeˇ 
kʼawꞈ-euˬ gʼahˇ ceh jaˆ-eu meuˬ hawˇ-eu, Meˬdeˬbaˬ meuˬ-ahˇ neh Diˇboˬ meuˬ-ahˇ 
keuˆ ni, yaw goˇ-ahˇ jaˆ-eu deh saˇ kʼoeˇ deuˬ dawˬ tawˆ luꞈ meh.  
10Miˇ kʼahˬ kʼoeˇ kʼahˬ-aˬ, Aˬmoˬ meuˬ-euˬ miˇ kaˬ-ahˇ keuˆ ni jaˆ-awˇ, Heˬshaˬboˬ 
meuˬ-ahˇ jawˇ-awˇ uˆ lahˇ-euˬ Aˬmawˇliˆ tsawˇ jeuˬ sahˬ paˬ Siˇhoˬ-euˬ meuˬ dawˬ 
tawˆ luꞈ ahˇ-eu meh.  
11Giˇlaˆ meuˬ maˬ ehˇ, Geˬshuˇlaˆ hawˇ-eu Mawˇkah gahˬ kaˬ maˬ ehˇ, Heˬlaˬmoˬ 
gawˬ jawˬ jawˬ lah ni maˬ ehˇ, Saˬleˬkaˬ-ahˇ keuˆ ni ahˇ-eu Baˬshaˬ gahˬ kaˬ dawˬ 
tawˆ luꞈ maˬ ehˇ, miˇ kʼahˬ kʼoeˇ kʼahˬ laꞈ kʼoeˇ jaˆ-eu meh.  
12Leˬpeˬ tsawˇ jeuˬ laꞈ kʼoeˇ dzeˇ yaꞈ-euˬ gʼaˬ pyeuꞈ-awˇ, Aˬshaˇtaˬyoˇ meuˬ hawˇ-
eu Eˬdiˇliˇ meuˬ-ahˇ jawˇ-awˇ uˆ lahˇ-euˬ gʼaˬ pyeuꞈ-eu Awˇgaˆ-euˬ miˇ kʼahˬ dawˬ 
tawˆ luꞈ kʼawꞈ, kʼoeˇ gaˇ ahˇ leˇ-euˬ meh. Tsawˇ haˬ kʼoeˇ deuˬ-ahˇ Moˇseˬ deuˆ gʼaˬ-
awˇ teh doˆ nehˬ-euˬ meh.  
13Ehˇ kʼawꞈ, Geˬshuˇlaˆ tsawˇ jeuˬ hawˇ-eu Mawˇkah tsawˇ jeuˬ-ahˇ Iˇsaˬleˬlaˆ tsawˇ 
haˬ deuˬ maˬ teh doˆ-a. Aˬ yawꞈ maꞈ iˬ nah keuˆ ni Iˇsaˬleˬlaˆ miˇ kʼahˬ laꞈ kʼoeˇ jawˇ 
luꞈ-eu meh.  
14Leˬbiˇ tsawˇ jeuˬ-ahˇ Moˇseˬ miˇ kʼahˬ maˬ biˇ nehˬ-a. Moˇseˬ-ahˇ Sahˬpaˬ Miˬyehˇ 
ehˇ nehˬ taˬ-euˬ loꞈ-ehˇ, lawˇ duˬ kʼoeˇ taˆ dzah puiˆ-awˇ Iˇsaˬleˬlaˆ tsawˇ jeuˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-ahˇ lawˇ nehˬ-eu jeˬ laꞈ kʼoeˇ, aˬ yawꞈ maꞈ-ahˇ 
oꞈ-eu shaˬ bymˇ jaˆ-eu meh.  

Luˇbeˬ tsawˇ jeuˬ-ahˇ oꞈ-eu miˇ kʼahˬ 

15Luˇbeˬ tsawˇ jeuˬ-ahˇ Moˇseˬ miˇ kʼahˬ biˇ nehˬ-awˇ, biꞈ tsehˆ tsehˆ nehˬ-euˬ meh.  

16Aˬ yawꞈ maꞈ-euˬ miˇ kʼahˬ-aˬ, Aˬnoˬ deh kʼawꞈ uˬ gʼmˬ-ahˇ jaˆ-eu Aˬyawˬ meuˬ-
ahˇ neh, deh kʼawꞈ kʼoeˇ kʼawꞈ-euˬ gʼahˇ ceh jaˆ-eu meuˬ hawˇ-eu, Meˬdiˇbaˬ meuˬ 
jawˬ lawˬ jawˇ lawˇ-ehˇ, yaw goˇ-ahˇ jaˆ-eu deh saˇ dawˬ tawˆ luꞈ meh.  
17Heˬshaˬboˬ meuˬ hawˇ-eu deh saˇ kʼoeˇ tsahˇ-ahˇ kʼaˇ jaˆ-eu meuˬ deuˬ pyeuꞈ-eu 
Diˇboˬ meuˬ, Baˬmo baˬlaˇ meuˬ, Behˬbaˬlaˇmyoˬ meuˬ,  
18Yaˬhaˇ meuˬ, Geˬdiˇmoˇ meuˬ, Meˬpaˇ meuˬ,  
19Kiˇlaˬdeˬ meuˬ, Siˇbaˬmaˬ meuˬ, deh kʼawꞈ-ahˇ gawˬ duˇ uˬ du jaˆ-eu 
Zeˬyehˇshaˬhaˬ meuˬ, 
20Behˬpyawˇ meuˬ, Piˇsaˬgaˬ gawˬ jawˬ baˬ gʼa deuˬ hawˇ-eu, Behˬjaˬshiˇmoˇ meuˬ 
heu deuˬ kʼawꞈ, miˇ kʼahˬ kʼoeˇ kʼahˬ laꞈ kʼoeˇ ahˇ-eu meh.  
21Deh ga yaw goˇ-ahˇ kʼaˇ jaˆ-eu meuˬ dawˬ tawˆ luꞈ hawˇ-eu, Heˬshaˬboˬ meuˬ-ahˇ 
jawˇ-awˇ uˆ lahˇ-euˬ Aˬmawˇliˆ tsawˇ jeuˬ sahˬ paˬ Siˇhoˬ-euˬ miˇ kʼahˬ kʼahˬ lah ni 
kʼawꞈ, kʼoeˇ gaˇ ahˇ-eu meh. Siˇhoˬ-ahˇ maˬ ehˇ, Miˇdiˬyaˬ tsawˇ jeuˬ sahˬ paˬ deuˬ 
pyeuꞈ-eu Eˇbiˇ, Leˬkmˬ, Zuˇlaˆ, Huˇyaˆ hawˇ-eu Leˇbaˬ-ahˇ maˬ ehˇ, Moˇseˬ deuˆ 
gʼaˬ-euˬ meh. Aˬ yawꞈ maꞈ dawˬ tawˆ luꞈ, sahˬ paˬ Siˇhoˬ-euˬ miˇ kʼahˬ-ahˇ caw uˆ 
lahˇ-euˬ sahˬ paˬ deuˬ pyeuꞈ-eu meh.  
22Iˇsaˬleˬlaˆ tsawˇ jeuˬ neh sehꞈ-euˬ deuˬ laꞈ kʼoeˇ, Beˬyoˇ-euˬ aˬ li ja maw nya-eu 
Baˬlamˬ gʼaˬ kʼawꞈ ahˇ leˇ-euˬ meh.  
23Luˇbeˬ tsawˇ jeuˬ-euˬ nahˇ ma doˆ kʼehˬ paw miˇ kaˬ-aˬ, Yawˇdaˬ lawˇ baˬ pyeuꞈ-
eu meh. Heu-aˬ, Luˇbeˬ tsawˇ jeuˬ-ahˇ biꞈ tsehˆ tsehˆ-euˬ meuˬ deuˬ hawˇ-eu pu 
deuˬ meh.  

Gaˆ tsawˇ jeuˬ-ahˇ oꞈ-eu miˇ kʼahˬ 

24Gaˆ tsawˇ jeuˬ-ahˇ Moˇseˬ miˇ kʼahˬ biˇ nehˬ-awˇ, biꞈ tsehˆ tsehˆ nehˬ-euˬ meh.  
25Aˬ yawꞈ maꞈ-euˬ miˇ kʼahˬ laꞈ kʼoeˇ, Yaˬzeuˬ meuˬ, Giˇlaˆ miˇ kʼahˬ-ahˇ jaˆ-eu meuˬ 
dawˬ tawˆ luꞈ hawˇ-eu, Laˬbah meuˬ-euˬ nahˇ ma doˆ kʼehˬ paw Aˬyawˬ meuˬ-ahˇ 
keuˆ ni jaˆ-eu Aˬmoˬ miˇ kʼahˬ tiˬ paˆ ahˇ leˇ-euˬ meh.  
26Aˬ yawꞈ maꞈ-euˬ miˇ kʼahˬ-aˬ, Heˬshaˬboˬ meuˬ-ahˇ neh, Laˬmaˆmiˇzaˬpeˬ meuˬ 
hawˇ-eu Beˬtoˇneˬ meuˬ-ahˇ keuˆ ni maˬ ehˇ, Maˬhaˬneˬ meuˬ-ahˇ neh Lawˇdeˬbaˬ 
meuˬ-ahˇ keuˆ ni maˬ ehˇ, jeˇ-eu meh.  
27Yawˇdaˬ deh kʼawꞈ-ahˇ jaˆ-eu Behˬhaˬlamˬ meuˬ, Behˬnymˇlaˬ meuˬ, Suˇkoˆ 
meuˬ, Saˬpoˬ meuˬ heu deuˬ hawˇ-eu, Heˬshaˬboˬ sahˬ paˬ Siˇhoˬ-euˬ miˇ kʼahˬ kʼaˇ 
dzeˇ-eu deuˬ kʼawꞈ, aˬ yawꞈ maꞈ-euˬ miˇ kʼahˬ laꞈ kʼoeˇ ahˇ-eu meh. Aˬ yawꞈ maꞈ-
euˬ miˇ kʼahˬ nahˇ ma ga kʼehˬ paw miˇ kaˬ-aˬ, Yawˇdaˬ lawˇ baˬ caw caw-ehˇ, laꞈ 
taˆ paw jaˆ-eu Gaˬliˬlehˇ lah-ahˇ keuˆ ni meh. 
28Heu-aˬ, Gaˆ tsawˇ jeuˬ-ahˇ biꞈ tsehˆ tsehˆ nehˬ-euˬ meuˬ deuˬ hawˇ-eu pu deuˬ 
meh.  

Nahˇ ma doˆ kʼehˬ paw jawˇ-eu Maˬnaˇseˬ tsawˇ jeuˬ-ahˇ oꞈ-eu miˇ kʼahˬ 

29Maˬnaˇseˬ tsawˇ jeuˬ tiˬ paˆ-ahˇ Moˇseˬ miˇ kʼahˬ biˇ nehˬ-awˇ, biꞈ tsehˆ tsehˆ 
nehˬ-euˬ meh.  

30Aˬ yawꞈ maꞈ-euˬ miˇ kʼahˬ-aˬ, Maˬhaˬneˬ-ahˇ neh aˇ dahˬ beh-awˇ, Baˬshaˬ sahˬ 
paˬ Awˇgaˆ-euˬ miˇ kʼahˬ pyeuꞈ-eu Baˬshaˬ miˇ kʼahˬ kʼahˬ lah ni maˬ ehˇ, Baˬshaˬ 
miˇ kʼahˬ laꞈ kʼoeˇ jaˆ-eu Yaˬiˇlaˆ-euˬ pu koꞈ tseˇ pu maˬ ehˇ, ahˇ leˇ taˬ-euˬ meh. 
31Miˇ kʼahˬ kʼoeˇ kʼahˬ laꞈ kʼoeˇ, Giˇlaˆ miˇ kʼahˬ tiˬ paˆ paˆ maˬ ehˇ, Aˬshaˇtaˬyoˇ 
meuˬ hawˇ-eu Eˬdiˇliˇ meuˬ maˬ ehˇ, Awˇgaˆ-euˬ miˇ kʼahˬ pyeuꞈ-eu Baˬshaˬ miˇ 
kʼahˬ laꞈ kʼoeˇ jaˆ-eu meuˬ meuˬ ma deuˬ maˬ ehˇ, ahˇ leˇ taˬ-euˬ meh. Miˇ kʼahˬ heu 
deuˬ dawˬ tawˆ luꞈ, Maˬnaˇseˬ-euˬ aˬ li Maˬkiˬlaˇ-euˬ zaˬ deuˬ uˆ deuˬ tiˬ paˆ-ahˇ biꞈ 
nehˬ-euˬ meh.  
32Heu-aˬ, Mawˇbaˆ deh ga-ahˇ Moˇseˬ jawˇ luꞈ ngeh, Yeˬliˇkoˇ meuˬ hawˇ-eu 
Yawˇdaˬ lawˇ baˬ-euˬ nahˇ ma doˆ kʼehˬ paw jaˆ-eu miˇ kʼahˬ-ahˇ aˬ joˆ-ehˇ biˇ-euˬ 
gaˇ kawˆ pyeuꞈ-eu meh.  
33Ehˇ kʼawꞈ, Leˬbiˇ tsawˇ jeuˬ-ahˇ Moˇseˬ miˇ kʼahˬ maˬ biˇ nehˬ-a. Iˇsaˬleˬlaˆ tsawˇ 
jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ lawˇ nehˬ-eu jeˬ laꞈ kʼoeˇ, aˬ yawꞈ 
maꞈ-ahˇ oꞈ-eu shaˬ bymˇ jaˆ meh lehˇ, aˬ yawꞈ maꞈ-ahˇ Moˇseˬ ehˇ nehˬ-euˬ meh.  

Yawˇshuˆ 14 

Yawˇdaˬ lawˇ baˬ nahˇ ma ga kʼehˬ paw miˇ kʼahˬ biˇ-euˬ 

1Heu-aˬ, Iˇsaˬleˬlaˆ tsawˇ jeuˬ-ahˇ Yawˇ daˬ lawˇ baˬ nahˇ ma ga kʼehˬ paw jaˆ-eu 
miˇ kʼahˬ biˇ nehˬ-euˬ gaˇ kawˆ meh. Piˇ ma Eˇlaˬzaˬ, Nuˬ-euˬ aˬ li Yawˇshuˆ hawˇ-
eu, Iˇsaˬleˬlaˆ tsawˇ jeuˬ deuˬ-euˬ aˬ yuiꞈ aˬ tsu deuˬ, Iˇsaˬleˬlaˆ tsawˇ jeuˬ deuˬ-ahˇ, 
tsawˇ haˬ yaw cuiˆ yaw myaˬ-ahˇ haw-awˇ, miˇ kʼahˬ kʼoeˇ kʼahˬ biˇ nehˬ-euˬ meh.  
2Sahˬpaˬ Miˬyehˇ neh Moˇseˬ-ahˇ dawˬ biꞈ taˬ-euˬ loꞈ-ehˇ, Iˇsaˬleˬlaˆ tsawˇ jeuˬ 
gʼoeˬ jeuˬ uˬ taꞈ tiˬ paˆ-ahˇ, Yawˇdaˬ lawˇ baˬ nahˇ ma ga kʼehˬ paw jaˆ-eu miˇ kʼahˬ 
deuˬ-ahˇ, shehˆ tsaˬ bi tsaˬ geuꞈ-euˬ meh.  
3Iˇsaˬleˬlaˆ tsawˇ jeuˬ nyiˬ jeuˬ uˬ taꞈ tiˬ paˆ-ahˇ, Yawˇdaˬ lawˇ baˬ nahˇ ma doˆ kʼehˬ 
paw jaˆ-eu miˇ kʼahˬ Moˇseˬ biꞈ nehˬ gʼaˬ-euˬ meh. Ehˇ kʼawꞈ, tsawˇ jeuˬ kʼoeˇ deuˬ-
ahˇ miˇ kʼahˬ biˇ nehˬ-euˬ loꞈ-ehˇ, Leˬbiˇ tsawˇ jeuˬ-ahˇ aˬ yawꞈ miˇ kʼahˬ maˬ biˇ 
nehˬ-a.  
4Yoˇsehˆ-euˬ zaˬ deuˬ uˆ deuˬ laꞈ kʼoeˇ, Maˬnaˇseˬ tsawˇ jeuˬ hawˇ-eu Eˇpaˬleˬ tsawˇ 
jeuˬ heu nyiˬ jeuˬ jawˇ-eu miˇ neh, Leˬbiˇ tsawˇ jeuˬ-ahˇ miˇ kʼahˬ maˬ biˇ nehˬ-ehˇ, 
aˬ yawꞈ maꞈ jawˇ-eu gʼaˇ duˬ meuˬ deuˬ, jeˬ zaˬ gaˆ kʼahˬ deuˬ hawˇ-eu, myawˬ taˬ 
duˬ tehꞈ-ehˇ biꞈ taˬ-euˬ meh.  
5Moˇseˬ-ahˇ Sahˬpaˬ Miˬyehˇ dawˬ biꞈ taˬ-euˬ loꞈ-ehˇ, Iˇsaˬleˬlaˆ tsawˇ haˬ deuˬ miˇ 
kʼahˬ biˇ geuꞈ-euˬ meh.  

Gaˬlehˆ-ahˇ Heˬbyoˬ meuˬ biꞈ-euˬ 

6Tiˬ nah-aˬ, Yuˇdaˆ tsawˇ haˬ tiˬ deuˬ Giˇlaˇgaˬlaˇ-ahˇ Yawˇshuˆ jawˇ gaˇ laˇ-euˬ meh. 
Tsawˇ haˬ kʼoeˇ deuˬ nehˬ-ehˇ laˇ-euˬ Gaˬnaˆ aˇ jeuˬ Yeˬpuˬnehˇ-euˬ aˬ li Gaˬlehˆ 
gʼaˬ, Yawˇshuˆ-ahˇ ehˇ-eu, “Kaˬdeˬshaˇbaˬneˬ lehˇ kuˇ-eu jawˇ duˬ-ahˇ, aˇ nyaꞈ-euˬ 
gaˇ kawˆ Moˇseˬ-ahˇ Sahˬpaˬ Miˬyehˇ ehˇ nehˬ-euˬ nawˇ siˬ nya meh.  
7Miˇ kʼahˬ heu kʼahˬ-ahˇ kʼoeˬ sho haw laˇ-eu gʼaˇ duˬ, Kaˬdeˬshaˇ meuˬ-ahˇ neh, 
Sahˬpaˬ Miˬyehˇ-euˬ zaˬ kʼaˆ pyeuꞈ-eu Moˇseˬ ngaˬ-ahˇ pyehˬ gʼeh laꞈ ngeh, ngaˇ 

oeˬ tseˇ kʼoꞈ byah-eu ma. Ya siˬ ya mawˇ-euˬ gaˇ kawˆ dawˬ tawˆ luꞈ, aˬ yawꞈ-ahˇ 
ngaˇ paˇ dzawˇ poˆ nehˬ-iˇ-euˬ ma. 
8Ngaˬ nehˬ-ehˇ tiˬ kawˆ loꞈ-ehˇ kʼoeˬ sho haw laˇ-euˬ tsawˇ haˬ deuˬ-aˬ, aˬ dui-euˬ 
tsawˇ haˬ deuˬ guˆ ni, ja guˆ-euˬ meh. Ehˇ kʼawꞈ, ngaˇ gʼaˬ-aˬ, ngaˬ-euˬ Miˬyehˇ 
pyeuꞈ-eu Sahˬpaˬ Miˬyehˇ-euˬ dawˬ-ahˇ saˇ jaˇ ziꞈ-awˇ, aˬ yawꞈ-euˬ dawˬ-ahˇ naˇ 
haˬ geuꞈ-euˬ ma.  
9Ngaˇ kʼoeˇ loꞈ-ehˇ mˇ-euˬ miˇ neh, ngaˬ neh cah tsehˆ-euˬ miˇ kʼahˬ-ahˇ, ngaˇ hawˇ-
eu ngaˬ-euˬ zaˬ deuˬ-ahˇ biꞈ ma lehˇ Moˇseˬ ngaˬ-ahˇ saˇ jaˇ dzaˬ-euˬ meh.  
10Ehˇ kʼawꞈ, nymˬ-mˇ haw sheˇ. Moˇseˬ-ahˇ Sahˬpaˬ Miˬyehˇ kʼoeˇ loꞈ-ehˇ ehˇ nehˬ-
euˬ oeˬ tseˇ kʼoꞈ byah laˇ-euˬ meh. Iˇsaˬleˬlaˆ tsawˇ haˬ deuˬ bawˇ tsahˬ bawˇ dahˇ-
ahˇ cah luꞈ ngeh kʼoeˇ loꞈ-ehˇ ehˇ-euˬ meh. Ehˇ kʼawꞈ, Sahˬpaˬ Miˬyehˇ-aˬ, aˬ yawꞈ 
neh saˇ jaˇ dzaˬ taˬ-euˬ jaˆ-eu loꞈ-ehˇ, iˬ nah keuˆ ni ngaˬ-ahˇ bi dehꞈ laꞈ-euˬ meh. 
Ngaˬ-ahˇ haw sheˇ. Ngaˬ-euˬ aˇ kʼoꞈ yehꞈ tseˇ ngaˬ kʼoꞈ byah laˇ-euˬ ma.  
11Ehˇ kʼawꞈ, Moˇseˬ ngaˬ-ahˇ pyehˬ gʼeh ngeh loꞈ-ehˇ, nymˬ-mˇ keuˆ ni gʼaˬ kʼaˆ gʼaˬ 
loeˇ soeˇ-i jaˆ-eu ma. Guiˇ deuˆ-eu gʼaˇ duˬ maˬ ehˇ, aˬ geu jeˬ mˇ-eu gʼaˇ duˬ maˬ 
ehˇ, ngaˇ gʼaˬ tiˬ loꞈ ahˇ te siˬ. 
12Ngaˇ hawˇ-eu ngaˬ-euˬ tsawˇ haˬ deuˬ kʼoeˬ sho haw leˇ-euˬ gaˇ kawˆ paˇ dzawˇ 
poˆ nehˬ ngeh nah, Sahˬpaˬ Miˬyehˇ ngaˬ-ahˇ saˇ jaˇ dzaˬ-euˬ loꞈ-ehˇ, gawˬ jawˬ 
gawˬ duˇ gahˬ kaˬ kʼoeˇ ngaˬ-ahˇ biꞈ nehˬ laꞈ-awˬ. Huiˬ dui goˇ dui dui-eu tsawˇ jeuˬ 
pyeuꞈ-eu Aˬnaˬkaˆ tsawˇ haˬ deuˬ, goˇ dui dui-eu meuˬ lahˇ laꞈ kʼoeˇ jawˇ luꞈ meh 
lehˇ naw maꞈ-ahˇ nga maꞈ ehˇ nehˬ-euˬ ma. Sahˬpaˬ Miˬyehˇ neh ehˇ taˬ-euˬ loꞈ-ehˇ, 
ngaˬ nehˬ-ehˇ Sahˬpaˬ Miˬyehˇ jawˇ-awˇ, aˬ yawꞈ maꞈ-ahˇ ngaˇ teh doˆ nya-eu duˇ.” 
13Yeˬpuˬnehˇ-euˬ aˬ li Gaˬlehˆ-ahˇ Yawˇshuˆ dawˬ ngehˬ gʼeh nehˬ-awˇ, Heˬbyoˬ 
meuˬ biꞈ tsehˆ tsehˆ nehˬ-euˬ meh.  
14Heˬbyoˬ meuˬ-aˬ, iˬ nah keuˆ ni, Gaˬnaˆ aˇ jeuˬ Yeˬpuˬnehˇ-euˬ aˬ li Gaˬlehˆ-euˬ 
zaˬ deuˬ uˆ deuˬ-euˬ meuˬ pyeuꞈ-eu meh. Aˬ jeˬ miˇ neh ehˇ naˇ, Iˇsaˬleˬlaˆ tsawˇ 
jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ ehˇ dawˬ-ahˇ aˬ yawꞈ saˇ jaˇ ziꞈ-eu 
laꞈ kʼoeˇ naˇ haˬ geuꞈ-euˬ meh.  
15Aˇ yamˬ kʼoeˇ yamˬ maˬ keuˆ laˇ-euˬ kʼoeˇ, Heˬbyoˬ meuˬ-ahˇ Aˬbaˬ meuˬ lehˇ kuˇ-
euˬ meh. (Aˬbaˬ-aˬ, Aˬnaˬkaˆ tsawˇ haˬ deuˬ laꞈ kʼoeˇ aˬ cawˬ naˆ maˬ tseˇ huiˬ 
dzehˬ-eu gʼaˬ pyeuꞈ-eu meh.) Kʼoeˇ naˇ, miˇ kʼahˬ kʼoeˇ kʼahˬ laꞈ kʼoeˇ, guiˇ maˬ deuˆ 
ni coꞈ ngehˇ ni jaˆ-euˬ meh.  

Yawˇshuˆ 15 

Yuˇdaˆ tsawˇ jeuˬ-ahˇ oꞈ-eu miˇ kʼahˬ 

1Heu-aˬ, Yuˇdaˆ tsawˇ jeuˬ za-euˬ miˇ kʼahˬ pyeuꞈ-eu meh. Miˇ kʼahˬ heu kʼahˬ-aˬ, 
laꞈ oˆ paw Eˬdoˬ miˇ kʼahˬ dawˬ peh aˬ cawˬ laꞈ oˆ oˆ saˬ jaˆ-eu Ziˇnaˆ bawˇ tsahˬ 
bawˇ dahˇ-ahˇ keuˆ ni meh.  
2Laꞈ oˆ paw dzeˇ dzaˬ miˇ kaˬ-aˬ, Shiˇ-eu Iˬ ma laˆ shaˆ lah dahˬ-ahˇ neh, 

3laꞈ oˆ paw Aˬkaˬlaˬbeˬ gʼaˬ lahˇ nyiˬ tsehˆ-ehˇ iˇ gʼeh-awˇ, Ziˇnaˆ-ahˇ keuˆ ni meh. 
Kʼoeˇ gaˇ neh naˇ, Kaˬdeˬshaˇbaˬneˬ-euˬ laꞈ oˆ paw dzeˇ neh, Heˬzaˬloˬ iˇ dzeuˇ-awˇ, 
Aˬdaˬlaˆ paw le daˆ-awˇ, Kaˬkaˬ paw iˇ gʼeh-euˬ meh.  
4Kʼoeˇ gaˇ neh naˇ, Aˬzaˬmoˬ paw iˇ gʼeh-awˇ, Iˇjiˇtuˆ miˇ kaˬ-ahˇ jaˆ-eu Aˬzaˬmoˬ 
lawˇ baˬ caw caw-ehˇ, Gʼahˇ ceh-euˬ iˬ ma laˆ shaˆ-ahˇ keuˆ ni meh. Kʼoeˇ-aˬ, Yuˇdaˆ 
miˇ kʼahˬ laꞈ oˆ paw dzaˬ miˇ kaˬ pyeuꞈ-eu meh.  
5Nahˇ ma doˆ kʼehˬ paw-euˬ miˇ kaˬ-aˬ, Shiˇ-eu iˬ ma laˆ shaˆ caw caw-ehˇ, Yawˇdaˬ 
lawˇ baˬ yoeˇ ahˇ le gaˇ keuˆ ni meh. Laꞈ taˆ paw pyawˬ miˇ kaˬ-aˬ, kʼoeˇ gaˇ neh aˇ 
dahˬ beh-awˇ, 
6Behˬhawˇgaˬlaˬ paw le daˆ leꞈ-awˇ, Yawˇdaˬ deh kʼawꞈ gaˇ dzeˇ jaˆ-eu gawˬ jawˬ 
dahˇ teˇ caw caw-ehˇ, laꞈ taˆ paw Luˇbeˬ-euˬ aˬ li Boˬhaˬ-euˬ Kʼaˬ lo lehˇ ehˇ gaˇ 
keuˆ ni le gʼeh leꞈ-euˬ meh.  
7Kʼoeˇ naˇ, Shaˬ zahˬ deh kʼawꞈ paw le pyawˇ-awˇ, deh kʼawꞈ-euˬ laꞈ oˆ paw paˆ jaˆ-
eu Aˬduˬmiˬ gʼaˬ lahˇ paw mehˬ shiˬ pyawˇ-ehˇ, Giˇlaˇgaˬlaˇ paw paˆ le daˆ gʼeh leꞈ-
awˇ, Eˬsheˬ mehˇ lawˇ kʼawꞈ-ahˇ neh Eˬloˇgeˬ-ahˇ le leꞈ-euˬ meh.  
8Kʼoeˇ naˇ, Yeˬbuˇ tsawˇ jeuˬ-euˬ meuˬ pyeuꞈ-eu Yeˬluˇsaˬlehˬ meuˬ jaˆ-eu gawˬ 
duˇ-euˬ laꞈ oˆ paw, Hiˬnoˬ deh kʼawꞈ nyiˬ paˆ-ehˇ le gʼeh leꞈ-awˇ, deh kʼawꞈ kʼoeˇ 
kʼawꞈ-euˬ nahˇ ma doˆ kʼehˬ paw Leˬpeˬ deh kʼawꞈ-euˬ uˬ gʼmˬ-ahˇ jaˆ-eu gawˬ duˇ 
uˬ du-ahˇ le daˆ-euˬ meh.  
9Kʼoeˇ gaˇ neh naˇ, Neˬpaˬtahˇ lawˇ kʼawꞈ-ahˇ neh, Eˇpaˬloˬ gawˬ jawˬ-ahˇ jaˆ-eu 
meuˬ deuˬ-ahˇ iˇ gʼeh-awˇ, (Giˇliˇyaˆyeˬlmˬ lehˇ kuˇ-eu) Baˬlahˬ meuˬ paw iˇ gʼeh-
euˬ meh. 
10Kʼoeˇ gaˇ neh naˇ, Baˬlahˬ meuˬ-euˬ nahˇ ma ga kʼehˬ paw iˇ ka gʼeh-awˇ, 
(Sheˬsaˬloˬ lehˇ kuˇ-eu) Yeˬlmˬ gawˬ jawˬ-euˬ nahˇ ma ga kʼehˬ paw le pyawˇ-awˇ, 
Behˬsheˬmehˇ meuˬ paw iˇ ka-awˇ, Tmˇnahˬ meuˬ iˇ dzeuˇ gʼeh-euˬ meh.  
11Kʼoeˇ naˇ, Eˇkaˬloˬ meuˬ-euˬ laˬ taˆ paw jaˆ-eu gawˬ duˇ paw le daˆ-awˇ, Shiˇgeˬloˬ 
paw iˇ pyawˇ-awˇ, Baˬlahˬ gawˬ jawˬ le dzeuˇ-awˇ Jmˬnyaˬ paw iˇ gʼeh-awˇ, Gʼahˇ 
ceh-euˬ iˬ ma laˆ shaˆ-ahˇ iˇ dahˬ-euˬ meh.  
12Heu-aˬ, nahˇ ma ga kʼehˬ paw pyawˬ miˇ kaˬ pyeuꞈ-eu meh. Miˇ kaˬ heu jawˬ 
jawˬ-ehˇ jaˆ-eu laꞈ kʼoeˇ, Yuˇdaˆ tsawˇ haˬ deuˬ jawˇ-euˬ meh.  

Heˬbyoˬ meuˬ hawˇ-eu Deˬbeuˬ meuˬ-ahˇ Gaˬlehˆ deuˆ gʼaˬ-euˬ 
(Yaˇ kʼaˬ daˇ 1.11-15) 

13Yawˇshuˆ-ahˇ Sahˬpaˬ Miˬyehˇ dawˬ biꞈ nehˬ-euˬ loꞈ-ehˇ, Yuˇdaˆ tsawˇ jeuˬ 
Yeˬpuˬnehˇ-euˬ aˬ li Gaˬlehˆ-ahˇ Yuˇdaˆ miˇ kʼahˬ laꞈ kʼoeˇ jaˆ-eu Heˬbyoˬ meuˬ biꞈ-
euˬ meh. Heˬbyoˬ meuˬ-aˬ, Aˬnaˬkaˆ-euˬ aˬ da Aˬbaˬ-euˬ meuˬ pyeuꞈ-eu meh.  
14Aˬnaˬkaˆ-euˬ zaˬ deuˬ uˆ deuˬ pyeuꞈ-eu Sheˬshaiˇ aˇ jeuˬ, Aˬhiˇmaˬ aˇ jeuˬ hawˇ-
eu Taˬlaˬmehˇ aˇ jeuˬ-ahˇ Gaˬlehˆ teh doˆ-euˬ meh.  
15Kʼoeˇ gaˇ neh naˇ, Deˬbeuˬ meuˬ-ahˇ jawˇ-eu tsawˇ haˬ deuˬ-ahˇ guiˇ deuˆ-iˇ-eu 
lehˇ aˬ yawꞈ iˇ-euˬ meh. (Meuˬ heu meuˬ-ahˇ yaw beh Giˇliˇyaˆseˬpeuˬ lehˇ kuˇ-euˬ 
meh.)16“Giˇliˇyaˆseˬpeuˬ meuˬ-ahˇ deuˆ gʼaˬ-eu gʼaˬ, aˬ yawꞈ-euˬ aˬ buˇ Aˬkaˆsahˬ-
ahˇ bi sheuˬ dahˬ dzaˬ ma” lehˇ Gaˬlehˆ ehˇ-eu meh. 

17Gaˬlehˆ-euˬ aˬ nyiˇ Gaˬnaˆ-euˬ aˬ li Awˇdaˬneˬlaˇ neh meuˬ kʼoeˇ meuˬ-ahˇ deuˆ 
gʼaˬ-euˬ meh. Kʼoeˇ miˇ neh, Gaˬlehˆ-aˬ, aˬ yawꞈ-euˬ aˬ buˇ Aˬkaˆsahˬ-ahˇ, 
Awˇdaˬneˬlaˇ-ahˇ bi mˇ dzaˬ-iˇ-euˬ meh.  
18Oeˇ mˇ baˇ ngeh nah, “Nawˬ da-ahˇ yaˇ ma tiˬ kawˬ shaˇ-awˬ” lehˇ Aˬkaˆsahˬ-ahˇ 
Awˇdaˬneˬlaˇ ehˇ nehˬ-euˬ meh. Kʼoeˇ naˇ, Aˬkaˆsahˬ mahˬ tahˬ laˆ dziˬ luꞈ-eu yaꞈ 
ka-iˇ ngeh, “Aˬ jeˬ geuꞈ mawꞈ-eu nya buˇ-oˬ” lehˇ Gaˬlehˆ naˇ haˬ-euˬ meh.  
19“Ngaˇ iˇ cuꞈ lah deuˬ geuꞈ mawꞈ-eu ma. Nawˬ neh ngaˬ-ahˇ biꞈ-euˬ miˇ tsaˬ-aˬ, gui 
coˇ ni gʼeh-eu miˇ tsaˬ meh” lehˇ, Aˬkaˆsahˬ ehˇ kʼoꞈ nehˬ-euˬ meh. Kʼoeˇ naˇ, laꞈ taˆ 
paw jaˆ-eu iˇ cuꞈ lawˇ gawˆ deuˬ maˬ ehˇ, laꞈ oˆ paw jaˆ-eu iˇ cuꞈ lawˇ gawˆ deuˬ maˬ 
ehˇ, aˬ yawꞈ-ahˇ Gaˬlehˆ biꞈ-euˬ meh.  

Yuˇdaˆ miˇ kʼahˬ-euˬ meuˬ deuˬ 

20Heu-aˬ, Yuˇdaˆ tsawˇ jeuˬ-euˬ aˇ jeuˬ aˇ ca deuˬ-ahˇ biꞈ tsehˆ tsehˆ nehˬ-euˬ miˇ 
kʼahˬ pyeuꞈ-eu meh.  
21Eˬdoˬ miˇ kaˬ dawˬ peh laꞈ oˆ paw jaˆ saˬ saˬ-eu aˬ yawꞈ maꞈ-euˬ meuˬ deuˬ-aˬ, 
Kaˬzeˬlaˇ meuˬ, Eˬdeuˬ meuˬ, Yaˬguˇ meuˬ,  
22Kiˇnahˬ meuˬ, Diˬmoˇnaˬ meuˬ, Aˬdaˇdaˬ meuˬ,  
23Geˬdeˬshaˆ meuˬ, Haˬzawˇ meuˬ, Iˇdaˬnaˬ meuˬ, 
24Ziˇpaˬ meuˬ, Teˬlmˬ meuˬ, Beˬlawˆ meuˬ,  
25Haˬzawˇhaˬdaˬtah meuˬ, (Haˬzawˇ meuˬ lehˇ kʼawꞈ kuˇ-eu) Kiˇliˇyoˆheˬzaˬloˬ 
meuˬ, 
26Aˬmamˬ meuˬ, Sheˬmaˬ meuˬ, Mawˇlaˬdaˇ meuˬ,  
27Haˬzaˇgaˬdaˬ meuˬ, Heˬshaˬmoˬ meuˬ, Behˬpeˬlehˆ meuˬ,  
28Haˬzaˇshawˇlaˆ meuˬ, Beˬlaˇsheˬba meuˬ, Biˬzoˇdiˬyaˇ meuˬ,  
29Baˬlahˬ meuˬ, Iˇymˬ meuˬ, Eˬzeˬ meuˬ,  
30Eˇlaˬtawˇlaˆ meuˬ, Sheˬsiˇlaˆ meuˬ, Hawˇmaˬ meuˬ, 
31Ziˇkaˬlehˆ meuˬ, Maˬdaˇmaˬnahˬ meuˬ, Saˬsaˬnahˬ meuˬ,  
32Leˇbaoˇ meuˬ, Shiˇlaˬheˬ meuˬ, Aˬiˇnaˆ meuˬ, Leˬmoˬ meuˬ, heu nyiˬ tseˇ gʼoeˬ 
meuˬ hawˇ-eu, meuˬ heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ 
meh.  
33Gawˬ jawˬ dawˬ dahˬ-ahˇ jaˆ-eu meuˬ deuˬ-aˬ, Eˇshaˬtawˇlaˆ meuˬ, Zoˇlahˬ meuˬ, 
Aˬshaˬnahˬ meuˬ,  
34Zaˬnoˇaˬ meuˬ, Eˇgaˬneˬ meuˬ, Taˬpahˇ meuˬ, Eˇnamˬ meuˬ,  
35Jaˬmuˆ meuˬ, Aˬduˬlamˬ meuˬ, Sawˇkoˬ meuˬ, Aˬzeˬkaˬ meuˬ,  
36Shaˬleˬ meuˬ, Aˬdiˇdeˬ meuˬ, Geˬdeˬlahˇ meuˬ, Geˬdeˬlawˇdeˬ meuˬ, heu tseˇ oeˬ 
meuˬ hawˇ-eu, meuˬ heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ 
meh.  
37Kʼoeˇ naˇ, Zeˬnaˬ meuˬ, Haˬdaˬshaˇ meuˬ, Miˇgaˬdaˬla gaˆ meuˬ, 
38Diˇleˬ meuˬ, Miˇzaˬpaˬ meuˬ, Yawˇkaˬdeˬlaˇ meuˬ,  
39Laˬkiˇshaˆ meuˬ, Bawˇzaˬkaˇ meuˬ, Eˇgaˬloˬ meuˬ,  

40Kaˬboˬ meuˬ, Laˬmam meuˬ, Ciˇtaˬliˇ meuˬ,  
41Geˬdeˬlawˇ meuˬ, Behˬdaˬgoˬ meuˬ, Neˬmaˬ meuˬ, Maˬgeˬdaˬ meuˬ, heu tseˇ koꞈ 
meuˬ hawˇ-eu, meuˬ heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ 
meh.  
42Kʼoeˇ naˇ, Liˇbaˬnahˬ meuˬ, Eˇdeuˬ meuˬ, Aˬshah meuˬ, 
43Yiˇpaˬtaˬ meuˬ, Aˬshaˬnahˬ meuˬ, Neˬziˆ meuˬ,  
44Kiˇlahˬ meuˬ, Aˬkaˬziˇ meuˬ, Maˬleˇshaˬ meuˬ, heu gʼoeˬ meuˬ hawˇ-eu, meuˬ heu 
deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ meh.  
45Kʼoeˇ naˇ, Eˇkaˬloˬ meuˬ hawˇ-eu kʼoeˇ gaˇ taꞈ-eu meuˬ meuˬ zaˬ deuˬ hawˇ-eu pu 
deuˬ,  
46Eˇkaˬloˬ meuˬ-ahˇ neh Gʼahˇ ceh-euˬ iˬ ma laˆ shaˆ-ahˇ keuˆ ni jaˆ-eu Aˬshaˬdoˇ 
meuˬ-euˬ tahˬ gʼoꞈ tahˬ jawˇ jaˆ-eu meuˬ deuˬ hawˇ-eu meuˬ meuˬ zaˬ deuˬ meh.  
47Iˇjiˇtuˆ miˇ kʼahˬ-ahˇ jaˆ-eu lawˇ gawˆ hawˇ-eu Gʼahˇ ceh-euˬ iˬ ma laˆ shaˆ-ahˇ 
keuˆ ni jaˆ-eu Aˬshaˬdoˇ meuˬ, Gaˬzaˬ meuˬ hawˇ-eu, kʼoeˇ deuˬ-euˬ tahˬ gʼoꞈ tahˬ 
jawˇ jaˆ-eu meuˬ meuˬ zaˬ deuˬ hawˇ-eu pu deuˬ meh.  
48Gawˬ jawˬ gawˬ duˇ-ahˇ jaˆ-eu meuˬ deuˬ-aˬ, Shaˬmeuˬ meuˬ, Yaˬtiˇlaˆ meuˬ, 
Sawˇkoˬ meuˬ,  
49Daˬnaˬ meuˬ, Deˬbeuˬ meuˬ lehˇ kʼawꞈ kuˇ-eu Giˇliˇyaˆseˬpeuˬ meuˬ,  
50Aˬnaˬbaˆ meuˬ, Eˇshaˬteˬmawˇ meuˬ, Aˬnymˬ meuˬ,  
51Goˬsheˬ meuˬ, Hawˇloˬ meuˬ, Giˇloˬ meuˬ, heu tseˇ tiꞈ meuˬ hawˇ-eu, meuˬ heu 
deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ meh.  
52Aˬlaˆ meuˬ, Duˇmahˬ meuˬ, Eˇshahˬ meuˬ,  
53Yaˬnymˬ meuˬ, Behˬtaˬpahˇ meuˬ, Aˬpyehˇkaˬ meuˬ,  
54Hmˇtahˬ meuˬ, Heˬbyoˬ meuˬ, Ziˇawˆ meuˬ, heu gʼoeˬ meuˬ hawˇ-eu, meuˬ heu 
deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ meh.  
55Maˬoˬ meuˬ, Gaˬlaˬmeˬlaˇ meuˬ, Ziˇ paˬ meuˬ, Yuˇtah meuˬ, 
56Yeˬzaˬleˬlaˇ meuˬ, Yawˇkaˬdeˬ meuˬ, Zaˬnoˇaˬ meuˬ,  
57Kaˬnaˆ meuˬ, Giˇbyaˬ meuˬ, Tmˇnahˬ meuˬ, heu tseˇ meuˬ hawˇ-eu, meuˬ heu 
deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ meh.  
58Haˬlaˇhuˇlaˇ meuˬ, Behˬzuˇlaˆ meuˬ, Geˬdawˬ meuˬ,  
59Mawˇlaˆ meuˬ, Behˬdaˬnoˇ meuˬ, Eˇlaˬteˬkoˬ meuˬ, heu koꞈ meuˬ hawˇ-eu meuˬ 
heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ meh.  
60(Giˇliˇyaˆyeˬlmˬ lehˇ kʼawꞈ kuˇ-eu) Giˇliˇyaˆbaˬlaˇ meuˬ, Laˬbah meuˬ, heu nyiˬ 
meuˬ hawˇ-eu, heu nyiˬ meuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ 
neh.  
61Bawˇ tsahˬ bawˇ dahˇ-ahˇ jaˆ-eu meuˬ deuˬ-aˬ, Behˬaˬlaˬbaˬ meuˬ, Miˇdeˬ meuˬ, 
Seˬkaˇkaˬ meuˬ,  
62Niˇbaˬshaˬ meuˬ, Saˬdeuꞈ-euˬ meuˬ, Eˬgeˬdiˇ meuˬ, heu koꞈ meuˬ hawˇ-eu, meuˬ 
heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ meh.  

63Ehˇ kʼawꞈ, Yeˬluˇsaˬlehˬ meuˬ laꞈ kʼoeˇ jawˇ-eu Yeˬbuˇ tsawˇ haˬ deuˬ-ahˇ Yuˇdaˆ 
tsawˇ haˬ deuˬ maˬ teh doˆ nya-a. Yeˬbuˇ tsawˇ haˬ kʼoeˇ deuˬ iˬ nah keuˆ ni, Yuˇdaˆ 
tsawˇ haˬ deuˬ nehˬ-ehˇ tiˬ kawˆ loꞈ-ehˇ kʼoeˇ gaˇ jawˇ luꞈ-eu meh.  

Yawˇshuˆ 16 

Eˇpaˬleˬ tsawˇ jeuˬ hawˇ-eu nahˇ ma ga kʼehˬ paw jawˇ-eu Maˬnaˇseˬ tsawˇ jeuˬ-ahˇ oꞈ-

eu miˇ kʼahˬ 

1Yoˇsehˆ-euˬ zaˬ deuˬ uˆ deuˬ-ahˇ oꞈ-eu miˇ kʼahˬ-euˬ laꞈ oˆ paw miˇ kaˬ-aˬ, Yeˬliˇkoˇ 
iˇ cuꞈ lawˇ kʼawꞈ nahˇ ma doˆ kʼehˬ paw dzeˇ, Yeˬliˇkoˇ meuˬ dawˬ peh Yawˇdaˬ 
lawˇ baˬ-ahˇ neh aˇ dahˬ beh-awˇ, bawˇ tsahˬ bawˇ dahˇ nyiˬ tsehˆ-ehˇ iˇ gʼeh-euˬ 
meh. Kʼoeˇ-aˬ, Yeˬliˇkoˇ meuˬ-ahˇ neh gawˬ jawˬ gawˬ duˇ paw le gʼeh leꞈ-awˇ, 
Beˬdeˬlaˇ meuˬ-ahˇ keuˆ ni le leꞈ-euˬ meh.  
2Beˬdeˬlaˇ meuˬ-ahˇ neh naˇ, Luˇzaˆ meuˬ paw paˇ iˇ gʼeh-awˇ, Aˬciˇ tsawˇ haˬ deuˬ 
jawˇ-eu Aˬtaˬyoˆaˬdaˬlaˆ meuˬ iˇ dzeuˇ gʼeh-euˬ meh.  
3Kʼoeˇ naˇ, nahˇ ma ga kʼehˬ paw Yaˬpaˬlehˆ tsawˇ haˬ deuˬ jawˇ-eu gahˬ kaˬ iˇ gʼeh-
awˇ, Behˬhawˇleuˬ laꞈ oˆ meuˬ-ahˇ iˇ gʼeh-euˬ meh. Kʼoeˇ gaˇ neh naˇ, Geˬzeuˬ meuˬ 
paw iˇ-awˇ, Gʼahˇ ceh-euˬ iˬ ma laˆ shaˆ-ahˇ iˇ dahˬ-euˬ meh.  
4Yoˇsehˆ-euˬ zaˬ deuˬ uˆ deuˬ pyeuꞈ-eu Eˇpaˬleˬ tsawˇ jeuˬ hawˇ-eu, nahˇ ma ga 
kʼehˬ paw jawˇ-eu Maˬnaˇseˬ tsawˇ jeuˬ, miˇ kʼahˬ heu kʼahˬ za-euˬ meh.  

Eˇpaˬleˬ tsawˇ jeuˬ-euˬ miˇ kʼahˬ 

5Heu-aˬ, Eˇpaˬleˬ tsawˇ jeuˬ-euˬ miˇ kʼahˬ pyeuꞈ-eu meh. Aˬ yawꞈ maꞈ-euˬ miˇ kaˬ-
aˬ, Aˬtaˬyoˆaˬdaˬlaˆ meuˬ-ahˇ neh, nahˇ ma doˆ kʼehˬ paw Behˬhawˇleuˬ laꞈ taˆ 
meuˬ paw le gʼeh leꞈ-euˬ meh.  
6Kʼoeˇ gaˇ neh naˇ, Gʼahˇ ceh-euˬ iˬ ma laˆ shaˆ paw nyiˬ tsehˆ-ehˇ iˇ gʼeh-euˬ meh. 
Kʼoeˇ naˇ, laꞈ taˆ paw jaˆ-eu Miˇkaˬmeˬdaˆ meuˬ paw le gʼeh-awˇ, nahˇ ma doˆ kʼehˬ 
paw jaˆ-eu Taˬnaˆshiˇloˬ meuˬ paw paˇ jaw kʼoꞈ leꞈ-awˇ, Yaˬnoˇaˬ meuˬ paw iˇ doˆ 
gʼeh-euˬ meh.  
7Yaˬnoˇaˬ meuˬ-ahˇ neh naˇ, Aˬtaˬyoˆ meuˬ hawˇ-eu Naˬlahˬ meuˬ paw iˇ ka-awˇ, 
Yeˬliˇkoˇ meuˬ-ahˇ neh Yawˇdaˬ lawˇ baˬ-ahˇ iˇ dahˬ-euˬ meh.  
8Miˇ kaˬ kʼoeˇ-aˬ, Taˬpahˇ meuˬ-ahˇ neh nahˇ ma ga kʼehˬ paw jaˆ-eu Kaˬnahˬ lawˇ 
gawˆ paw iˇ gʼeh-awˇ, Gʼahˇ ceh-euˬ iˬ ma laˆ shaˆ-ahˇ iˇ dahˬ-euˬ meh. Heu-aˬ, 
Eˇpaˬleˬ tsawˇ jeuˬ-ahˇ biꞈ tsehˆ tsehˆ nehˬ-euˬ miˇ kʼahˬ pyeuꞈ-eu meh.  
9Maˬnaˇseˬ tsawˇ jeuˬ-euˬ miˇ kʼahˬ laꞈ kʼoeˇ jaˆ-eu meuˬ yaw nyiˇ deuˬ hawˇ-eu pu 
tiˬ paˆ na deuˬ kʼawꞈ, aˬ yawꞈ maꞈ-ahˇ biꞈ ahˇ nehˬ-euˬ miˇ neh, miˇ kʼahˬ heu kʼahˬ-
ahˇ taꞈ-eu meh. 
10Ehˇ kʼawꞈ, Geˬzeuˬ meuˬ laꞈ kʼoeˇ jawˇ-eu Kaˬnaˬ tsawˇ haˬ deuˬ-ahˇ aˬ yawꞈ maꞈ 
maˬ teh doˆ-a. Kʼoeˇ miˇ neh, iˬ nah keuˆ ni Kaˬnaˬ tsawˇ haˬ deuˬ Eˇpaˬleˬ tsawˇ 
haˬ deuˬ nehˬ-ehˇ jawˇ luꞈ-eu meh. Ehˇ kʼawꞈ, Kaˬnaˬ tsawˇ haˬ kʼoeˇ deuˬ-ahˇ zaˬ 
kʼaˆ bi geuꞈ-euˬ meh.  

Yawˇshuˆ 17 

Nahˇ ma ga kʼehˬ paw jawˇ-eu Maˬnaˇseˬ tsawˇ jeuˬ-euˬ miˇ kʼahˬ 

1Yoˇsehˆ-euˬ aˬ li aˬ yuiꞈ gʼaˬ pyeuꞈ-eu Maˬnaˇseˬ-euˬ zaˬ deuˬ uˆ deuˬ-ahˇ, Yawˇdaˬ 
lawˇ baˬ nahˇ ma ga kʼehˬ paw miˇ kʼahˬ biˇ nehˬ-euˬ meh. Giˇlaˆ-euˬ aˬ da 
Maˬkiˬlaˇ-aˬ, Maˬnaˇseˬ-euˬ aˬ li aˬ yuiꞈ yuiꞈ saˬ gʼaˬ pyeuꞈ-awˇ, guiˇ deuˆ-eu kʼaˆ dui 
dui-eu tsawˇ haˬ pyeuꞈ-eu miˇ neh, Yawˇdaˬ lawˇ baˬ nahˇ ma doˆ kʼehˬ paw jaˆ-eu 
Giˇlaˆ hawˇ-euˬ Baˬshaˬ meuˬ aˬ yawꞈ-ahˇ biˇ oꞈ nehˬ-euˬ meh.  
2Yawˇdaˬ lawˇ baˬ nahˇ ma ga kʼehˬ paw jaˆ-eu miˇ kʼahˬ-aˬ, Maˬnaˇseˬ tsawˇ haˬ 
nui deuˬ pyeuꞈ-eu Aˬbyeˇzaˬ, Heˬleˇ, Aˬsaˬliˇlaˆ, Sheˬkmˬ, Heˬpaˬ, Sheˬmiˇdaˬ aˬ ha 
maꞈ-ahˇ biˇ nehˬ-euˬ meh. Heu-aˬ, Yoˇsehˆ-euˬ aˬ li Maˬnaˇseˬ o neh jeuˬ le o le-euˬ 
aˬ li deuˬ pyeuꞈ-eu meh. Aˬ yawꞈ maꞈ-aˬ, yawˬ ha aˇ jeuˬ kʼoeˇ taˆ aˬ yuiꞈ geuꞈ-eu 
deuˬ meh. 
3Maˬnaˇseˬ-euˬ aˬ li Maˬkiˬlaˇ, Maˬkiˬlaˇ-euˬ aˬ li Giˇlaˆ, Giˇlaˆ-euˬ aˬ li Heˬpaˬ, 
Heˬpaˬ-euˬ aˬ li Zeˬloˇpeˬhaˇ meh. Zeˬloˇpeˬhaˇ-aˬ, aˬ li maˬ jawˇ-ehˇ aˬ buˇ tehꞈ-ehˇ 
jawˇ-eu meh. Aˬ buˇ kʼoeˇ deuˬ-euˬ tsawˇ myahˇ-aˬ, Maˬhaˬlahˬ, Noˇaˬ, Hawˇgaˬlaˇ, 
Miˇlaˬkah hawˇ-eu, Teuˇzaˬ meh.  
4Piˇ ma Eˇlaˬzaˬ hawˇ-eu Nuˬ-euˬ aˬ li Yawˇshuˆ hawˇ-eu, aˬ yawꞈ aˬ tsu deuˬ jawˇ 
gaˇ aˬ yawꞈ maꞈ le-awˇ, “Nga maꞈ-ahˇ maˬ ehˇ, nga maꞈ-euˬ aˬ yuiꞈ aˬ nyiˇ pyeuꞈ-eu 
kʼaˬ dzeˇ zaˬ deuˬ-ahˇ maˬ ehˇ, miˇ kʼahˬ bi biꞈ-eu gʼaˇ duˬ, Moˇseˬ-ahˇ Sahˬpaˬ 
Miˬyehˇ dawˬ biꞈ taˬ-euˬ meh” lehˇ ehˇ nehˬ leˇ-euˬ meh. Kʼoeˇ miˇ neh, Sahˬpaˬ 
Miˬyehˇ neh dawˬ biꞈ taˬ-euˬ loꞈ-ehˇ, aˬ yawꞈ maꞈ hawˇ-eu aˬ yawꞈ maꞈ-euˬ aˬ yuiꞈ 
aˬ nyiˇ deuˬ-ahˇ miˇ kʼahˬ biˇ nehˬ-euˬ meh.  
5Kʼoeˇ miˇ neh, Maˬnaˇseˬ tsawˇ jeuˬ-aˬ, Yawˇdaˬ lawˇ baˬ nahˇ ma doˆ kʼehˬ paw za 
taˬ-euˬ Giˇlaˆ hawˇ-eu Baˬshaˬ meuˬ uˬ taꞈ, tseˇ bymˇ paˇ za dzehˬ-euˬ meh.  
6Aˬ jeˬ miˇ neh ehˇ naˇ, Maˬnaˇseˬ-euˬ zaˬ deuˬ uˆ deuˬ laꞈ kʼoeˇ, kʼaˬ dzeˇ zaˬ deuˬ 
maˬ ehˇ, zaˬ miˬ zaˬ deuˬ maˬ ehˇ, miˇ kʼahˬ jeˬ biˇ za-euˬ meh. Giˇlaˆ miˇ kʼahˬ-aˬ, 
dzeˇ-eu Maˬnaˇseˬ-euˬ zaˬ deuˬ uˆ deuˬ-ahˇ biꞈ-euˬ meh.  
7Maˬnaˇseˬ miˇ kʼahˬ-aˬ, Aˬshaˬ meuˬ-ahˇ neh, Sheˬkmˬ meuˬ-euˬ nahˇ ma doˆ kʼehˬ 
paw jaˆ-eu Miˇkaˬmeˬdaˆ meuˬ-ahˇ keuˆ ni meh. Kʼoeˇ naˇ, Eˬtaˬpahˇ meuˬ-ahˇ 
jawˇ-eu tsawˇ haˬ deuˬ kʼawꞈ, miˇ kʼahˬ kʼoeˇ kʼahˬ laꞈ kʼoeˇ ahˇ leˇ-euˬ meh.  
8Taˬpahˇ meuˬ-euˬ gahˬ kaˬ-aˬ, Maˬnaˇseˬ miˇ kʼahˬ laꞈ kʼoeˇ ahˇ-eu meh. Ehˇ kʼawꞈ, 
miˇ kaˬ nyiˬ paˆ-ehˇ jaˆ-eu Taˬpahˇ meuˬ-aˬ, Eˇ paˬ leˬ miˇ kʼahˬ-ahˇ taꞈ-eu meh.  
9Kʼoeˇ naˇ, miˇ kaˬ kʼoeˇ Kaˬnahˬ lawˇ gawˆ paw iˇ ka gʼeh-euˬ meh. Lawˇ gawˆ kʼoeˇ 
gawˆ-euˬ laꞈ oˆ paw pyawˬ-ahˇ jaˆ-eu meuˬ deuˬ-aˬ, Maˬnaˇseˬ miˇ kʼahˬ laꞈ kʼoeˇ 
jaˆ-eu meuˬ deuˬ pyeuꞈ kʼawꞈ, Eˇpaˬleˬ miˇ kʼahˬ-ahˇ taꞈ-eu meh. Maˬnaˇseˬ miˇ 
kʼahˬ-euˬ miˇ kaˬ-aˬ, lawˇ gawˆ kʼoeˇ gawˆ-euˬ laꞈ taˆ paw baˬ caw caw-ehˇ iˇ gʼeh-
awˇ, Gʼahˇ ceh-euˬ iˬ ma laˆ shaˆ-ahˇ iˇ dahˬ-euˬ meh.  
10Eˇpaˬleˬ miˇ kʼahˬ-aˬ, laꞈ oˆ paw jaˆ-awˇ, Maˬnaˇseˬ miˇ kʼahˬ-aˬ, laꞈ taˆ paw jaˆ-eu 
meh. Miˇ kʼahˬ kʼoeˇ nyiˬ kʼahˬ-euˬ nahˇ ma ga kʼehˬ paw Gʼahˇ ceh-euˬ iˬ ma laˆ 
shaˆ jaˆ luꞈ-eu meh. Aˬshaˬ miˇ kʼahˬ-aˬ, laꞈ taˆ paw nahˇ ma ga kʼehˬ paw pyawˬ-
ahˇ jaˆ-awˇ, Iˇsaˬkaˬ miˇ kʼahˬ-aˬ, laꞈ taˆ paw nahˇ ma doˆ kʼehˬ paw pyawˬ-ahˇ jaˆ-
eu meh.  

11Aˬshaˬ hawˇ-eu Iˇsaˬkaˬ miˇ kʼahˬ laꞈ kʼoeˇ jaˆ-eu Behˬshahˬ meuˬ, Iˇbaˬleˬ meuˬ 
hawˇ-eu, meuˬ kʼoeˇ nyiˬ meuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ meuˬ zaˬ 
deuˬ maˬ ehˇ, (iˬ ma laˆ shaˆ lawˇ deh-ahˇ jaˆ-eu) Dawˇlaˆ meuˬ, Eˬdawˇlaˆ meuˬ, 
Taˬnehˇ meuˬ, Meˬgiˇdoˬ meuˬ hawˇ-eu, kʼoeˇ deuˬ-euˬ tahˬ gʼoꞈ tahˬ jawˇ jaˆ-eu 
meuˬ meuˬ zaˬ deuˬ maˬ ehˇ, Maˬnaˇseˬ miˇ kʼahˬ-ahˇ taꞈ-eu meh.  
12Ehˇ kʼawꞈ, Maˬnaˇseˬ tsawˇ haˬ deuˬ-aˬ, meuˬ kʼoeˇ deuˬ-ahˇ jawˇ-eu Kaˬnaˬ tsawˇ 
haˬ deuˬ-ahˇ maˬ teh doˆ nya-ehˇ, tiˬ kawˆ loꞈ-ehˇ jawˇ daˆ leꞈ-euˬ meh.  
13Iˇsaˬleˬlaˆ tsawˇ haˬ deuˬ myaˬ dzehˬ laˇ-awˇ, gʼaˬ kʼaˆ dzehˬ laˇ-euˬ kʼawꞈ, Kaˬnaˬ 
tsawˇ haˬ deuˬ dawˬ tawˆ luꞈ-ahˇ maˬ teh doˆ-ehˇ, zaˬ kʼaˆ kʼawꞈ maˬ bi geuꞈ ni bi 
jawˇ-euˬ meh.  

Eˇpaˬleˬ tsawˇ jeuˬ hawˇ-eu nahˇ ma ga kʼehˬ paw jawˇ-eu Maˬnaˇseˬ tsawˇ jeuˬ miˇ 

kʼahˬ paˇ shaˇ lahˬ-euˬ 

14Yoˇsehˆ-euˬ zaˬ deuˬ uˆ deuˬ Yawˇshuˆ-ahˇ ehˇ nehˬ-eu, “Aˬ jeˬ miˇ neh nga maꞈ-
ahˇ nawˇ miˇ kʼahˬ tiˬ tsahˇ tehꞈ-ehˇ biꞈ nehˬ laꞈ te. Sahˬpaˬ Miˬyehˇ nga maꞈ-ahˇ 
guiˬ lahˬ biꞈ laꞈ-euˬ miˇ neh, nga maꞈ tsawˇ haˬ myaˬ dui dui-eu ma.” 
15Yawˇshuˆ ehˇ-eu, “Naw maꞈ tsawˇ haˬ aˇ dzehˬ-ehˇ myaˬ-eu miˇ neh, Eˇpaˬleˬ 
gawˬ jawˬ gawˬ duˇ miˇ kʼahˬ kʼoeˇ naw maꞈ gʼaˇ duˬ yaw suꞈ naˇ, Paˬyehˆ tsawˇ 
jeuˬ hawˇ-eu Leˬpeˬ tsawˇ jeuˬ deuˬ jawˇ-eu miˇ kʼahˬ-ahˇ iˇ-awˇ, aˇ bawˇ sahˬ kʼaˆ 
tuˇ deˬ-awˇ jawˇ-iˇ-awˬ.” 
16Aˬ yawꞈ maꞈ ehˇ-eu, “Gawˬ jawˬ gawˬ duˇ miˇ kʼahˬ kʼoeˇ nga maꞈ gʼaˇ duˬ yaw suꞈ 
meh. Deh saˇ-ahˇ jawˇ-eu Kaˬnaˬ tsawˇ haˬ deuˬ shmˇ mahˬ laˆ lawˬ jaˆ-eu meh. 
Behˬshahˬ meuˬ hawˇ-eu kʼoeˇ-euˬ tahˬ gʼoꞈ tahˬ jawˇ jawˇ-eu tsawˇ haˬ deuˬ maˬ 
ehˇ, Yeˬzaˬleˬlaˇ deh kʼawꞈ-ahˇ jawˇ-eu deuˬ maˬ ehˇ, shmˇ mahˬ laˆ lawˬ jaˆ-eu 
meh.” 
17Eˇpaˬleˬ tsawˇ jeuˬ hawˇ-eu nahˇ ma ga kʼehˬ paw jawˇ-eu Maˬnaˇseˬ tsawˇ jeuˬ-
ahˇ Yawˇshuˆ ehˇ nehˬ-eu, “Naw maꞈ tsawˇ haˬ aˬ diˇ aˬ maˇ myaˬ dui dui-awˇ, gʼaˬ 
kʼaˆ-eu meh. Miˇ kʼahˬ tiˬ tsahˇ tehꞈ-ehˇ naw maꞈ za-eu maˬ geuˇ-a.  
18Gawˬ jawˬ gawˬ duˇ miˇ kʼahˬ kʼoeˇ naw maꞈ za tehꞈ-a. Kʼoeˇ-aˬ, aˇ bawˇ sahˬ kʼaˆ 
tehꞈ-ehˇ pyeuꞈ kʼawꞈ, heu dzeˇ kʼoeˇ dzeˇ doˆ ni naw maꞈ tuˇ deˬ geuꞈ-awˬ. Kaˬnaˬ 
tsawˇ haˬ deuˬ-aˬ, shmˇ mahˬ laˆ lawˬ deuˬ jaˆ-awˇ, gʼaˬ kʼaˆ-eu tsawˇ jeuˬ pyeuꞈ 
kʼawꞈ, aˬ yawꞈ maꞈ-ahˇ naw maꞈ teh doˆ nya tehꞈ-a.” 

Yawˇshuˆ 18 

Dzeˇ-eu miˇ kʼahˬ deuˬ biˇ geuꞈ-euˬ 

1Miˇ kʼahˬ kʼoeˇ kʼahˬ-ahˇ aˬ yawꞈ maꞈ deuˆ za gʼaˬ ngeh, Iˇsaˬleˬlaˆ tsawˇ haˬ aˇ maꞈ 
aˇ muˇ dawˬ tawˆ luꞈ Shiˇloˬ meuˬ-ahˇ uiˬ leˇ-awˇ, Sahˬpaˬ Miˬyehˇ-euˬ Sehˬ gʼawˆ 
tsoˆ-euˬ meh.  
2Iˇsaˬleˬlaˆ tsawˇ haˬ deuˬ laꞈ kʼoeˇ, miˇ kʼahˬ jeˬ biˇ maˬ za-euˬ tsawˇ jeuˬ shiꞈ jeuˬ 
jawˇ luꞈ-eu meh.  



487 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

3Kʼoeˇ ngeh, Iˇsaˬleˬlaˆ tsawˇ haˬ deuˬ-ahˇ Yawˇshuˆ ehˇ nehˬ-eu, “Naw maꞈ-euˬ aˬ 
poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ-ahˇ biꞈ-euˬ 
miˇ kʼahˬ-ahˇ naw maꞈ maˬ jawˇ uˇ leˇ ni aˬ jeˬ gʼeh nyi naˬ te.  
4Tsawˇ jeuˬ aˬ yawꞈ jeuˬ yawꞈ laꞈ kʼoeˇ tsawˇ haˬ smˇ gʼaˬ tseˇ doˆ nehˬ laꞈ-awˬ. Aˬ 
yawꞈ maꞈ geuꞈ mawꞈ-eu miˇ kʼahˬ aˇ baˇ aˇ kawˆ bi kawˆ doˆ-eu gʼaˇ duˬ, aˬ yawꞈ 
maꞈ-ahˇ ngaˇ pyehˬ gʼeh ma. Kʼoeˇ naˇ, aˬ yawꞈ maꞈ ngaˇ jawˇ gaˇ gʼoꞈ le tehꞈ-a.  
5Miˇ kʼahˬ kʼoeˇ kʼahˬ-ahˇ, aˬ yawꞈ maꞈ gʼaˇ duˬ shiꞈ paˆ ya paˆ tehꞈ-a. Yuˇdaˆ tsawˇ 
jeuˬ-aˬ, laꞈ oˆ paw jaˆ-eu aˬ yawꞈ maꞈ-euˬ miˇ kʼahˬ-ahˇ ya jawˇ-awˇ, Yoˇsehˆ tsawˇ 
jeuˬ deuˬ-aˬ, laꞈ taˆ paw jaˆ-eu aˬ yawꞈ maꞈ-euˬ miˇ kʼahˬ-ahˇ ya jawˇ tehꞈ-a.  
6Miˇ kʼahˬ shiꞈ paˆ paˆ-euˬ gaˇ kawˆ aˇ baˇ boꞈ doˆ-awˇ, ngaˇ jawˇ gaˇ yuˇ laꞈ-awˬ. 
Naw maꞈ gʼaˇ duˬ, aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ngaˇ mehˬ 
bawˬ mˇ-awˇ, shehˆ tsaˬ tsaˬ-eu laꞈ kʼoeˇ, naw maꞈ-ahˇ miˇ kʼahˬ biˇ nehˬ ma.  
7Ehˇ kʼawꞈ, Leˬbiˇ tsawˇ jeuˬ-aˬ, naw maꞈ loꞈ-ehˇ miˇ kʼahˬ jeˬ biˇ maˬ oꞈ-a. Aˬ jeˬ miˇ 
neh ehˇ naˇ, aˬ yawꞈ maꞈ-euˬ jeˬ biˇ-aˬ, Sahˬpaˬ Miˬyehˇ-euˬ piˇ ma geuꞈ-eu kʼoeˇ 
meh. Gaˆ tsawˇ jeuˬ, Luˇbeˬ tsawˇ jeuˬ hawˇ-eu nahˇ ma doˆ kʼehˬ paw jawˇ-eu 
Maˬnaˇseˬ tsawˇ jeuˬ deuˬ-aˬ, Sahˬpaˬ Miˬyehˇ-euˬ zaˬ kʼaˆ Moˇseˬ neh aˬ yawꞈ maꞈ-
ahˇ biꞈ taˬ-euˬ Yawˇdaˬ lawˇ baˬ nahˇ ma doˆ kʼehˬ paw jaˆ-eu miˇ kʼahˬ za gʼaˬ-euˬ 
meh.” 
8Kʼoeˇ naˇ, miˇ kʼahˬ aˇ baˇ kawˆ boꞈ leˇ-eu tsawˇ haˬ deuˬ doˆ le-euˬ meh. Aˬ yawꞈ 
maꞈ-ahˇ Yawˇshuˆ mehˬ nehˬ tsoˆ nehˬ-eu, “Miˇ kʼahˬ kʼahˬ lah ni cah doe leˇ-awˇ, 
miˇ kʼahˬ aˇ baˇ boꞈ-awˇ ngaˇ jawˇ gaˇ gʼoꞈ le-awˬ. Kʼoeˇ naˇ, heu gaˇ Shiˇloˬ meuˬ-
ahˇ, Sahˬpaˬ Miˬyehˇ-ahˇ ngaˇ mehˬ bawˬ mˇ-awˇ, shehˆ tsaˬ tsaˬ-eu laꞈ kʼoeˇ, naw 
maꞈ-ahˇ miˇ kʼahˬ biˇ nehˬ ma.” 
9Tsawˇ haˬ kʼoeˇ deuˬ miˇ kʼahˬ kʼahˬ lah ni cah doe-awˇ, meuˬ deuˬ-euˬ tsawˇ 
myahˇ boꞈ ahˇ jiˇ-awˇ, miˇ kʼahˬ aˬ joˆ-ehˇ biˇ paˆ-eu gaˇ kawˆ boꞈ doˆ-euˬ meh. Kʼoeˇ 
naˇ, Shiˇloˬ taˆ-ahˇ Yawˇshuˆ jawˇ gaˇ gʼoꞈ le-euˬ meh.  
10Kʼoeˇ naˇ, Yawˇshuˆ shehˆ tsaˬ tsaˬ-eu laꞈ kʼoeˇ, Sahˬpaˬ Miˬyehˇ nehˬ-ehˇ mehˬ 
bawˬ mˇ-awˇ, dzeˇ luꞈ-eu tsawˇ jeuˬ aˬ yawꞈ jeuˬ yawꞈ-ahˇ miˇ kʼahˬ biˇ nehˬ-euˬ 
meh.  

Beˬyaˬmiˬ tsawˇ jeuˬ-ahˇ oꞈ-eu miˇ kʼahˬ 

11Beˬyaˬmiˬ tsawˇ jeuˬ-ahˇ oꞈ-eu miˇ kʼahˬ-ahˇ aˬ cawˬ jeˬ hu biˇ nehˬ-euˬ meh. Miˇ 
kʼahˬ kʼoeˇ-aˬ, Yuˇdaˆ miˇ kʼahˬ hawˇ-eu, Yoˇsehˆ tsawˇ jeuˬ-euˬ miˇ kʼahˬ yaw kaˬ-
ahˇ tsaˬ-eu meh.  
12Aˬ yawꞈ maꞈ-euˬ miˇ kaˬ laꞈ taˆ paw pyawˬ-aˬ, Yawˇdaˬ lawˇ baˬ-ahˇ neh aˇ dahˬ 
beh-awˇ, Yeˬliˇkoˇ meuˬ-euˬ laꞈ taˆ, baˬ gʼa caw caw-ehˇ le daˆ gʼeh leꞈ-awˇ, nahˇ ma 
ga kʼehˬ paw gawˬ jawˬ gawˬ duˇ nyiˬ tsehˆ-ehˇ, Behˬdaˬbeˬ meuˬ-ahˇ keuˆ ni paˇ iˇ 
gʼeh-euˬ meh.  
13Kʼoeˇ gaˇ neh naˇ (Behˬdaˬbeˬ meuˬ lehˇ kʼawꞈ kuˇ-eu) Luˇzaˆ meuˬ-euˬ laꞈ oˆ paw 
pyawˬ-ahˇ baˬ gʼa caw caw-ehˇ paˇ zaꞈ ka le-awˇ, Behˬhawˇleuˬ meuˬ-euˬ laꞈ oˆ 
gawˬ jawˬ-ahˇ jaˆ-eu Aˬtaˬyoˆaˬdaˬlaˆ meuˬ-ahˇ le-euˬ meh. 

14Kʼoeˇ gaˇ neh naˇ, yawˬ paw yawˬ paˇ iˇ pyawˇ gʼeh-awˇ, gawˬ jawˬ kʼoeˇ jawˬ-euˬ 
nahˇ ma ga kʼehˬ paw dzeˇ neh laꞈ oˆ paw oe ka-awˇ, Yuˇdaˆ tsawˇ jeuˬ-ahˇ taꞈ-eu 
(Giˇliˇyaˆyeˬlmˬ lehˇ kʼawꞈ kuˇ-eu) Giˇliˇyaˆbaˬlaˇ meuˬ-ahˇ keuˆ ni meh. Heu-aˬ, 
nahˇ ma ga kʼehˬ paw-euˬ miˇ kaˬ meh.  
15Laˬ oˆ paw pyawˬ miˇ kaˬ-aˬ, Giˇliˇyaˆyeˬlmˬ-euˬ mehˬ dzaˬ-ahˇ neh aˇ dahˬ beh-
awˇ, Neˬpaˬtahˇ lawˇ kʼawꞈ paw iˇ gʼeh-euˬ meh.  
16Kʼoeˇ gaˇ neh naˇ, Leˬpeˬ deh kʼawꞈ-euˬ uˬ gʼmˬ-ahˇ Hiˬnoˬ deh kʼawꞈ kʼoeˇ taˆ jaˆ-
eu gawˬ jawˬ-euˬ dawˬ dahˬ paw iˇ gʼeh-euˬ meh. Kʼoeˇ naˇ, Yeˬbuˇ gawˬ jawˬ dahˇ 
teˇ laꞈ oˆ jaˆ-eu Hiˬnoˬ deh kʼawꞈ caw caw-ehˇ, laꞈ oˆ paw jaˆ-eu Eˬloˇgeˬ meuˬ-ahˇ 
iˇ-euˬ meh.  
17Kʼoeˇ naˇ, laꞈ taˆ paw jaˆ-eu Eˬsheˬmehˇ meuˬ-ahˇ paˇ le leꞈ-awˇ, Aˬduˬmiˬ gʼaˬ 
lahˇ kʼoeˇ paw paˆ jaˆ-eu Geˬliˇlawˆ meuˬ-ahˇ le-euˬ meh. Kʼoeˇ naˇ, Luˇbeˬ-euˬ aˬ li 
Boˬhaˬ-euˬ Kʼaˬ lo lehˇ kuˇ-eu jawˇ duˬ-ahˇ iˇ-euˬ meh.  
18Kʼoeˇ naˇ, Yawˇdaˬ deh kʼawꞈ kʼoeˇ taˆ jaˆ-eu gawˬ jawˬ dahˇ teˇ nyiˬ tsehˆ-ehˇ laꞈ 
taˆ paw le daˆ-awˇ, deh kʼawꞈ-ahˇ paˇ iˇ uˇ gʼeh-euˬ meh.  
19Kʼoeˇ gaˇ neh naˇ, Behˬhawˇgaˬlaˇ meuˬ-euˬ laꞈ taˆ paw gawˬ jawˬ dahˇ teˇ nyiˬ 
tsehˆ-ehˇ, Yawˇdaˬ lawˇ baˬ yoeˇ uˇ duˬ pyeuꞈ-eu Shiˇ-eu iˬ ma laˆ shaˆ lah gʼmˬ-ahˇ 
iˇ dahˬ-euˬ meh. 
20Yawˇdaˬ lawˇ baˬ-aˬ, nahˇ ma doˆ kʼehˬ paw-euˬ miˇ kaˬ meh. Heu-aˬ, Beˬyaˬmiˬ 
tsawˇ jeuˬ za-euˬ miˇ kʼahˬ kʼoeˇ kʼahˬ-euˬ miˇ kaˬ meh.  
21Beˬyaˬmiˬ tsawˇ jeuˬ deuˬ za-euˬ meuˬ deuˬ-aˬ, Yeˬliˇkoˇ meuˬ, Behˬhawˇgaˬlaˇ 
meuˬ, Eˬmehˇkeˬziˇ meuˬ,  
22Behˬaˬlaˬbahˬ meuˬ, Zeˬmaˬleˬ meuˬ, Beˬdeˬlaˇ meuˬ,  
23Aˬbymˬ meuˬ, Paˬlahˬ meuˬ, Awˇpaˬlaˇ meuˬ,  
24Sheˬpaˬlaˬmoˇniˇ meuˬ, Awˇpaˬniˇ meuˬ, Geˬbaˬ meuˬ, heu tseˇ nyiꞈ meuˬ hawˇ-
eu, meuˬ heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ meh.  
25Kʼoeˇ naˇ, Giˇbyoˬ meuˬ, Laˬmahˇ meuˬ, Biˇyoˆ meuˬ,  
26Miˇzaˬpaˬ meuˬ, Sheˬpiˇlaˬ meuˬ, Mawˇzahˇ meuˬ,  
27Leˬkmˬ meuˬ, Iˇlaˬpeˬlaˇ meuˬ, Taˬlaˬlahˬ meuˬ, 
28Zeˬlaˬ meuˬ, Haˬeˇlehˆ meuˬ, (Yeˬluˇsaˬlehˬ lehˇ kʼawꞈ kuˇ-eu) Yeˬbuˇ meuˬ, 
Giˇbyaˬ meuˬ, Giˇliˇyaˆyeˬlmˬ meuˬ, heu tseˇ oeˬ meuˬ hawˇ-eu, meuˬ heu deuˬ-euˬ 
tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ meh. Heu-aˬ, Beˬyaˬmiˬ tsawˇ jeuˬ 
deuˬ za-euˬ miˇ kʼahˬ pyeuꞈ-eu meh.  

Yawˇshuˆ 19 

Suˇmoˬ tsawˇ jeuˬ-ahˇ oꞈ-eu miˇ kʼahˬ 

1Miˇ kʼahˬ biˇ nehˬ-euˬ tsawˇ jeuˬ nyiˬ jeuˬ tiˬ jeuˬ-aˬ, Suˇmoˬ tsawˇ jeuˬ meh. 
Yuˇdaˆ miˇ kʼahˬ tiˬ paˆ na deuˬ aˬ yawꞈ maꞈ-ahˇ biꞈ ahˇ nehˬ-euˬ meh.  
2Aˬ yawꞈ maꞈ-euˬ miˇ kʼahˬ laꞈ kʼoeˇ jaˆ-eu meuˬ deuˬ-aˬ, Beˬlaˇsheˬba meuˬ, 
Sheˬba meuˬ, Mawˇlaˬdaˇ meuˬ, 

3Haˬzaˇshawˇlaˆ meuˬ, Baˬlahˇ meuˬ, Eˬzeˬ meuˬ,  
4Eˇlaˬtawˇlaˆ meuˬ, Behˬhuˇlaˬ meuˬ, Hawˇmaˬ meuˬ,  
5Ziˇkaˬlehˆ meuˬ, Behˬmaˬkaˬbawˇ meuˬ, Haˬzaˇsuˇsaˬ meuˬ,  
6Behˬleˇbaoˇ meuˬ, Shaˬluˇheˬ meuˬ, heu tseˇ smˇ meuˬ hawˇ-eu, meuˬ heu deuˬ-
euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ meh.  
7Aˬiˇnaˆ meuˬ, Leˬmoˬ meuˬ, Eˇdeuˬ meuˬ, Aˇshah meuˬ, heu oeˬ meuˬ hawˇ-eu, 
heu oeˬ meuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ meh.  
8Laꞈ oˆ paw jaˆ-eu (Laˬmahˇ meuˬ lehˇ kʼawꞈ kuˇ-eu) Baˬlaˆbeˬlaˬ meuˬ-ahˇ keuˆ ni, 
meuˬ heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ dawˬ tawˆ luꞈ miˇ kʼahˬ 
heu kʼahˬ-ahˇ ahˇ-eu meh.  
9Heu-aˬ, Suˇmoˬ tsawˇ jeuˬ za-euˬ miˇ kʼahˬ pyeuꞈ-eu meh. Yuˇdaˆ miˇ kʼahˬ-aˬ, maˬ 
jawˇ byah jiˇ coeˇ-eu miˇ neh, Suˇmoˬ tsawˇ jeuˬ-ahˇ kʼawꞈ ui cuiˆ biˇ nehˬ-euˬ meh.  

Zeˬbuˬloˬ tsawˇ jeuˬ-ahˇ oꞈ-eu miˇ kʼahˬ 

10Miˇ kʼahˬ biˇ nehˬ-euˬ tsawˇ jeuˬ smˇ jeuˬ tiˬ jeuˬ-aˬ, Zeˬbuˬloˬ tsawˇ jeuˬ pyeuꞈ-
eu meh. Aˬ yawꞈ maꞈ za-euˬ miˇ kʼahˬ-aˬ, Saˬliˆ meuˬ-ahˇ keuˆ ni meh.  
11Kʼoeˇ gaˇ neh naˇ, aˬ yawꞈ maꞈ-euˬ miˇ kaˬ-aˬ, nahˇ ma ga kʼehˬ paw iˇ-awˇ, 
Maˬleˬlaˇ meuˬ, Daˬbeˬshehˆ meuˬ hawˇ-eu, Jawˇkaˬneˬ-euˬ nahˇ ma doˆ kʼehˬ paw 
jaˆ-eu lawˇ gawˆ-ahˇ keuˆ ni meh.  
12Miˇ kaˬ yawˬ dzaˬ yawˬ-aˬ, Saˬliˆ meuˬ-euˬ nahˇ ma doˆ kʼehˬ paw 
Ciˇsaˬloˆtaˬbawˬ meuˬ-ahˇ neh, Daˬbeˬlaˆ meuˬ hawˇ-eu Jaˬpiˇyaˬ meuˬ-ahˇ keuˆ ni 
meh.  
13Kʼoeˇ naˇ, nahˇ ma doˆ kʼehˬ paw paˇ iˇ gʼeh-awˇ, Gaˬdaˇheˬpaˬ meuˬ hawˇ-eu 
Eˇdaˬkaˬzeˬ meuˬ-ahˇ neh, Neˬaˬ meuˬ paw iˇ pyawˇ-awˇ, Leˬmoˬ meuˬ-ahˇ keuˆ ni 
meh. 
14Aˬ yawꞈ maꞈ-euˬ miˇ kaˬ laꞈ taˆ paw pyawˬ-aˬ, Haˬnaˬdoˬ meuˬ paw le leꞈ-awˇ, 
Yiˇpaˬtaˬheˬlaˇ deh kʼawꞈ-ahˇ iˇ dahˬ-euˬ meh.  
15Miˇ kʼahˬ kʼoeˇ kʼahˬ laꞈ kʼoeˇ, Kaˬtaˆ meuˬ, Naˬhaˬlaˇ meuˬ, Shiˇmyoˬ meuˬ, 
Iˇdaˬlahˬ meuˬ, Behˬlehˬhehˬ meuˬ, heu deuˬ ahˇ leˇ-ehˇ, meuˬ tseˇ nyiꞈ meuˬ hawˇ-
eu, meuˬ heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ meh.  
16Meuˬ heu deuˬ hawˇ-eu meuˬ heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ 
zaˬ deuˬ-aˬ, Zeˬbuˬloˬ tsawˇ haˬ deuˬ neh za-euˬ miˇ kʼahˬ laꞈ kʼoeˇ jaˆ-eu meh.  

Iˇsaˬkaˬ tsawˇ jeuˬ-ahˇ oꞈ-eu miˇ kʼahˬ 

17Miˇ kʼahˬ biˇ nehˬ-euˬ tsawˇ jeuˬ oeˬ jeuˬ tiˬ jeuˬ-aˬ, Iˇsaˬkaˬ tsawˇ jeuˬ meh.  
18Aˬ yawꞈ maꞈ-euˬ miˇ kʼahˬ laꞈ kʼoeˇ, Yeˬzaˬleˬlaˇ meuˬ, Sheˬsuˇlawˆ meuˬ, Shuˇneˬ 
meuˬ,  
19Haˬpaˬleˬ meuˬ, Shiˇoˬ meuˬ, Aˬnaˬhaˬlaˆ meuˬ,  
20Laˬbiˇ meuˬ, Giˇshoˬ meuˬ, Eˇbeˇzaˆ meuˬ, 
21Leˬmehˇ meuˬ, Eˬgaˬneˬ meuˬ, Eˬhaˇdaˬ meuˬ, Behˬpaˬzehˇ meuˬ, heu deuˬ jaˆ-eu 
meh.  

22Aˬ yawꞈ maꞈ-euˬ miˇ kaˬ-aˬ, Taˬbawˬ meuˬ, Shaˬhaˬzuˇmaˬ meuˬ hawˇ-eu, 
Behˬsheˬmehˇ meuˬ heu deuˬ caw caw-ehˇ iˇ gʼeh-awˇ, Yawˇdaˬ lawˇ baˬ-ahˇ iˇ 
dahˬ-euˬ meh. Miˇ kʼahˬ kʼoeˇ kʼahˬ laꞈ kʼoeˇ, meuˬ tseˇ koꞈ meuˬ hawˇ-eu meuˬ 
kʼoeˇ deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ jaˆ-eu meh.  
23Meuˬ kʼoeˇ deuˬ hawˇ-eu meuˬ kʼoeˇ deuˬ-euˬ tahˬ gʼoꞈ tahˬ jawˇ jaˆ-eu meuˬ 
meuˬ zaˬ deuˬ-aˬ, Iˇsaˬkaˬ tsawˇ haˬ deuˬ neh za-euˬ miˇ kʼahˬ laꞈ kʼoeˇ ahˇ-eu meh.  

Aˬshaˬ tsawˇ jeuˬ-ahˇ oꞈ-eu miˇ kʼahˬ 

24Miˇ kʼahˬ biˇ nehˬ-euˬ tsawˇ jeuˬ ngaˬ jeuˬ tiˬ jeuˬ-aˬ, Aˬshaˬ tsawˇ jeuˬ meh.  
25Aˬ yawꞈ maꞈ-euˬ miˇ kʼahˬ laꞈ kʼoeˇ, Heˬlaˬkaˆ meuˬ, Haˬliˆ meuˬ, Beˬteˬ meuˬ, 
Aˬkaˇshaˆ meuˬ,  
26Aˬlamˬmeˬlehˆ meuˬ, Aˬmaˆ meuˬ hawˇ-eu Miˇshaˬlaˇ meuˬ heu deuˬ ahˇ-eu meh. 
Nahˇ ma ga kʼehˬ paw, Gaˬlaˬmeˬlaˇ meuˬ hawˇ-eu Shiˇhoˬliˇbaˬnaˆ meuˬ-ahˇ keuˆ 
ni meh.  
27Aˬ yawꞈ maꞈ-euˬ miˇ kaˬ nahˇ ma doˆ kʼehˬ paw pyawˬ-aˬ, Behˬdaˬgoˬ meuˬ paw 
iˇ-awˇ, Zeˬbuˬloˬ meuˬ hawˇ-eu Iˇpaˬtaˬheˬlaˇ deh kʼawꞈ-ahˇ neh, laꞈ taˆ paw 
Behˬdiˇmehˇ meuˬ hawˇ-eu Naiˬlaˇ meuˬ-ahˇ keuˆ ni meh. Kʼoeˇ gaˇ neh naˇ, laꞈ taˆ 
paw jaˆ-eu Kaˬbuˇlaˆ meuˬ paw paˇ le gʼeh-awˇ,  
28Eˬbyoˬ meuˬ, Leˬhawˇbaˆ meuˬ, Haˬmoˬ meuˬ, Kaˬnahˬ meuˬ heu deuˬ caw caw-
ehˇ, Siˇdoˬ meuˬ-ahˇ keuˆ ni meh.  
29Kʼoeˇ naˇ, Laˬmahˇ meuˬ paw oe ka-awˇ, ziꞈ dah ni tsoˆ taˬ-euˬ Duˇlu meuˬ-ahˇ 
neh naˇ, Hawˇsaˬ meuˬ paw iˇ gʼeh-awˇ, Gʼahˇ ceh-euˬ iˬ ma laˆ shaˆ-ahˇ iˇ dahˬ-euˬ 
meh. Maˬhaˬlehˆ meuˬ, Aˬkaˬziˇ meuˬ,  
30Uˇmaˬ meuˬ, Aˬpyehˇ meuˬ, Leˬhawˇbaˆ meuˬ heu deuˬ ahˇ leˇ-ehˇ, meuˬ nyiˬ tseˇ 
nyiꞈ meuˬ hawˇ-eu meuˬ heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ 
deuˬ-aˬ, miˇ kʼahˬ heu kʼahˬ laꞈ kʼoeˇ jaˆ-eu meuˬ deuˬ pyeuꞈ-eu meh.  
31Meuˬ heu deuˬ hawˇ-eu, heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ zaˬ 
deuˬ-aˬ, Aˬshaˬ tsawˇ jeuˬ za-euˬ miˇ kʼahˬ laꞈ kʼoeˇ ahˇ-eu meuˬ deuˬ pyeuꞈ-eu 
meh.  

Naˬtaˬliˇ tsawˇ jeuˬ-ahˇ oꞈ-eu miˇ kʼahˬ 

32Miˇ kʼahˬ biˇ nehˬ-euˬ tsawˇ jeuˬ koꞈ jeuˬ tiˬ jeuˬ-aˬ, Naˬtaˬliˇ tsawˇ jeuˬ meh.  
33Aˬ yawꞈ maꞈ-euˬ miˇ kaˬ-aˬ, Heˬlehˇ meuˬ-ahˇ neh aˇ dahˬ beh-awˇ, Zaˬnaˬneˬ 
meuˬ-euˬ tsuiꞈ kaˆ aˇ bawˇ-ahˇ neh, Aˬdaˬmiˇneˬkaˆ meuˬ hawˇ-eu Jmˬnyaˬ meuˬ-
ahˇ neh naˇ, Laˬkmˬ meuˬ-ahˇ keuˆ ni iˇ gʼeh-awˇ, Yawˇdaˬ lawˇ baˬ-ahˇ iˇ dahˬ-euˬ 
meh. 
34Kʼoeˇ gaˇ neh naˇ, miˇ kaˬ kʼoeˇ nahˇ ma ga kʼehˬ paw jaˆ-eu Aˬzaˬnoˇtaˬbawˬ 
meuˬ paw iˇ gʼeh-awˇ, Huˇkoˆ meuˬ-ahˇ keuˆ ni iˇ keuˆ-awˇ, laꞈ oˆ paw Zeˬbuˬloˬ miˇ 
kʼahˬ-ahˇ maˬ ehˇ, nahˇ ma ga kʼehˬ paw Aˬshaˬ miˇ kʼahˬ-ahˇ maˬ ehˇ, nahˇ ma doˆ 
kʼehˬ paw Yawˇdaˬ lawˇ baˬ-ahˇ maˬ ehˇ, iˇ tsmˇ-euˬ meh.  
35Ziꞈ dah ni tsoˆ taˬ-euˬ meuˬ deuˬ-aˬ, Ziˇdmˬ meuˬ, Zeˬyaˆ meuˬ, Hamˬmaˆ meuˬ, 
Laˬkaˆ meuˬ, Ciˇneˬlehˆ meuˬ,  

36Aˬdaˬmaˬ meuˬ, Laˬmahˇ meuˬ, Haˬzawˇ meuˬ,  
37Geˬdeˬshaˆ meuˬ, Eˬdiˇliˇ meuˬ, Eˬhaˬzawˇ meuˬ,  
38Yiˇloˬ meuˬ, Miˇgaˬdaˬlehˇ meuˬ, Hawˇlehˬ meuˬ, Behˬdaˬnaˆ meuˬ, Behˬsheˬmehˇ 
meuˬ heu deuˬ ahˇ leˇ-ehˇ, meuˬ tseˇ gʼoeˬ meuˬ hawˇ-eu, meuˬ heu deuˬ-euˬ tahˬ 
gʼoꞈ tahˬ jawˇ jaˆ-eu meuˬ meuˬ zaˬ deuˬ meh.  
39Meuˬ heu deuˬ hawˇ-eu meuˬ heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ 
zaˬ deuˬ-aˬ, Naˬtaˬliˇ tsawˇ jeuˬ za-euˬ miˇ kʼahˬ laꞈ kʼoeˇ jaˆ-eu meuˬ deuˬ meh.  

Daˬ tsawˇ jeuˬ-ahˇ oꞈ-eu miˇ kʼahˬ 

40Miˇ kʼahˬ biˇ nehˬ-euˬ tsawˇ jeuˬ shiꞈ jeuˬ tiˬ jeuˬ-aˬ, Daˬ tsawˇ jeuˬ meh.  
41Aˬ yawꞈ maꞈ-euˬ miˇ kʼahˬ laꞈ kʼoeˇ ahˇ-eu meuˬ deuˬ-aˬ, Zoˇlahˬ meuˬ, 
Eˇshaˬtawˇlaˆ meuˬ, Iˇlaˬsheˬmehˇ meuˬ,  
42Shaˬlaˬbeˬ meuˬ, Aiˬjaˬloˬ meuˬ, Iˇdaˬlahˬ meuˬ,  
43Eˇloˬ meuˬ, Tmˇnahˬ meuˬ, Eˇkaˬloˬ meuˬ,  
44Eˇlaˬteˬkaˇ meuˬ, Giˇbeˬdoˬ meuˬ, Baˬlaˆ meuˬ, 
45Jeˬhuˇdaˆ meuˬ, Beˬneˬbeˬlehˆ meuˬ, Gaˬdaˇleˬmoˬ meuˬ, 
46Meˬjaˬkoˬ meuˬ, Laˬkoˬ meuˬ hawˇ-eu, Yuˇbeˬ meuˬ-euˬ gahˬ kaˬ meh.  
47Daˬ tsawˇ haˬ deuˬ-aˬ, aˬ yawꞈ maꞈ-euˬ miˇ kaˬ dawˬ tawˆ luꞈ-ahˇ deuˆ za geuꞈ-eu 
yaw shaˬ miˇ neh, Laˬiˇshaˆ meuˬ-ahˇ guiˇ deuˆ leˇ-euˬ meh. Meuˬ kʼoeˇ meuˬ-ahˇ aˬ 
yawꞈ maꞈ deuˆ gʼaˬ ngeh, kʼoeˇ gaˇ jawˇ-eu tsawˇ haˬ dawˬ tawˆ luꞈ-ahˇ sehꞈ-awˇ, aˬ 
yawꞈ maꞈ-euˬ meuˬ geuꞈ-euˬ meh. Aˬ yawꞈ maꞈ kʼoeˇ gaˇ jawˇ duˬ dah-awˇ, aˬ yawꞈ 
maꞈ-euˬ aˬ da yaw dzahˇ gʼaˬ pyeuꞈ-eu Daˬ-euˬ tsawˇ myahˇ yuˇ-awˇ, meuˬ kʼoeˇ 
meuˬ-ahˇ Daˬ meuˬ lehˇ myahˇ paˇ nehˬ-euˬ meh.  
48Meuˬ heu deuˬ hawˇ-eu, meuˬ heu deuˬ-euˬ tahˬ gʼoꞈ tahˬ jawˇ jaˆ-eu meuˬ meuˬ 
zaˬ deuˬ-aˬ, Daˬ tsawˇ jeuˬ za-euˬ miˇ kʼahˬ laꞈ kʼoeˇ jaˆ-eu meuˬ deuˬ pyeuꞈ-eu 
meh.  

Miˇ kʼahˬ biˇ saˬ saˬ-euˬ 

49Iˇsaˬleˬlaˆ tsawˇ haˬ deuˬ miˇ kʼahˬ biˇ gʼaˬ jiˇ ngeh, Nuˬ-euˬ aˬ li Yawˇshuˆ-ahˇ aˬ 
yawꞈ maꞈ miˇ kʼahˬ biꞈ-euˬ meh.  
50Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, aˬ yawꞈ shaˇ-euˬ meuˬ pyeuꞈ-eu 
Eˇpaˬleˬ miˇ kʼahˬ gawˬ duˇ kʼoeˇ taˆ jaˆ-eu Tmˇnaˆseˬlahˬ meuˬ aˬ yawꞈ-ahˇ biꞈ-euˬ 
meh. Meuˬ kʼoeˇ meuˬ-ahˇ aˬ yawꞈ paˇ tsoˆ muiˬ-awˇ, jawˇ duˬ dah-euˬ meh.  
51Piˇ ma Eˇlaˬzaˬ, Nuˬ-euˬ aˬ li Yawˇshuˆ hawˇ-eu, Iˇsaˬleˬlaˆ tsawˇ haˬ aˬ yuiꞈ aˬ tsu 
deuˬ, Shiˇloˬ meuˬ-ahˇ Sahˬpaˬ Miˬyehˇ jawˇ-eu Sehˬ gʼawˆ gʼoˆ kʼehˬ dawˬ peh 
shehˆ tsaˬ tsaˬ-eu laꞈ kʼoeˇ, Sahˬpaˬ Miˬyehˇ-ahˇ mehˬ bawˬ mˇ-awˇ, miˇ kʼahˬ heu 
deuˬ biˇ nehˬ-euˬ meh. Aˬ yawꞈ maꞈ kʼoeˇ loꞈ-ehˇ jahˇ-awˇ, miˇ kʼahˬ biˇ-euˬ meh.  

Yawˇshuˆ 20 

Buˬ-iˇ law-iˇ-eu meuˬ deuˬ 

1Kʼoeˇ naˇ, Yawˇshuˆ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  

2“Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Ngaˬ neh Moˇseˬ-ahˇ dawˬ 
biꞈ-awˇ naw maꞈ-ahˇ bi ehˇ nehˬ-euˬ loꞈ-ehˇ, buˬ-iˇ law-iˇ-eu meuˬ deuˬ tseˇ doˆ-
awˬ.  
3Tsawˇ haˬ tiˬ gʼaˬ na maˬ yehꞈ maˬ caˇ-ehˇ aˬ cawˬ-ahˇ laˆ sehꞈ naˇ, aˬ yawꞈ-ahˇ laꞈ 
poˆ poˆ-eu lehˇ shaˇ caw luꞈ-eu tsawˇ haˬ-euˬ laꞈ-ahˇ neh ya buˬ-iˇ-eu gʼaˇ duˬ, kʼoeˇ 
gaˇ cehˆ leˇ nya meh.  
4Meuˬ heu tiˬ meuˬ na-ahˇ aˬ yawꞈ cehˆ leˇ-awˇ, meuˬ meuˬ lahˇ laˇ gʼoˆ-ahˇ jaˆ-eu 
yaˇ kʼaˬ daˇ-eu jawˇ duˬ-ahˇ iˇ-awˇ, kʼaˇ pyeuꞈ laˇ-euˬ gaˇ kawˆ deuˬ aˬ yuiꞈ aˬ tsu 
deuˬ-ahˇ ya dzawˇ nehˬ meh. Kʼoeˇ naˇ, aˬ yawꞈ maꞈ aˬ yawꞈ-ahˇ meuˬ-ahˇ bi uˇ leˇ-
awˇ, jawˇ duˬ tiˬ tsahˇ biꞈ-awˇ bi jawˇ tehꞈ-a.  
5Aˬ yawꞈ-ahˇ laꞈ poˆ poˆ mawꞈ-eu tsawˇ haˬ deuˬ kʼoeˇ gaˇ keuˆ ni teh keuˆ laˇ naˇ, 
meuˬ-ahˇ jawˇ-eu tsawˇ haˬ deuˬ aˬ yawꞈ-ahˇ kʼoeˇ deuˬ-euˬ laꞈ-ahˇ maˬ ya a nehˬ-
a. Aˬ yawꞈ maꞈ aˬ yawꞈ-ahˇ ya haw piˇ nehˬ meh. Aˬ jeˬ miˇ neh ehˇ naˇ, aˬ yawꞈ nui 
ma pehˇ-eu laꞈ kʼoeˇ tsawˇ haˬ sehꞈ-euˬ maˬ ngeuˇ-a. Maˬ yehꞈ maˬ caˇ-ehˇ laˆ tahˬ-
awˇ bi shiˇ-euˬ jeˬ pyeuꞈ-eu meh.  
6Aˬ yawꞈ-ahˇ tsawˇ haˬ aˇ maꞈ maꞈ ma mehˬ shi yaˇ kʼaˬ daˇ nehˬ gʼaˬ-awˇ, kʼoeˇ 
ngeh yamˬ-ahˇ Piˇ ma yaw huiˬ gʼaˬ geuꞈ luꞈ-eu gʼaˬ ziˇ maˬ jiˇ kʼoeˇ keuˆ ni, meuˬ 
kʼoeˇ meuˬ laꞈ kʼoeˇ aˬ yawꞈ ya jawˇ meh. Kʼoeˇ naˇ, aˬ yawꞈ neh cehˆ doˆ laꞈ-euˬ aˬ 
yawꞈ-euˬ nymˇ jaˆ-eu meuˬ-ahˇ aˬ yawꞈ ya gʼoꞈ-iˇ tehꞈ-a lehˇ dzawˇ mehˬ nehˬ-awˬ.” 
7Kʼoeˇ naˇ, Yawˇdaˬ lawˇ baˬ nahˇ ma ga kʼehˬ paw, Naˬtaˬliˇ miˇ kʼahˬ gawˬ jawˬ 
gawˬ duˇ paw Gaˬliˬlehˇ gahˬ kaˬ-ahˇ jaˆ-eu Geˬdeˬshaˆ meuˬ, Eˇpaˬleˬ miˇ kʼahˬ 
gawˬ jawˬ gawˬ duˇ paw jaˆ-eu Sheˬkmˬ meuˬ, Yuˇdaˆ miˇ kʼahˬ gawˬ jawˬ gawˬ duˇ 
paw jaˆ-eu Heˬbyoˬ meuˬ heu deuˬ aˬ yawꞈ maꞈ tseˇ doˆ-euˬ meh.  
8Yawˇdaˬ lawˇ baˬ nahˇ maˬ doˆ kʼehˬ paw baˬ-ahˇ, Yeˬliˇkoˇ meuˬ-euˬ nahˇ maˬ doˆ 
kʼehˬ paw, bawˇ tsahˬ bawˇ dahˇ deh ga yaw goˇ-ahˇ jaˆ-eu Luˇbeˬ miˇ kʼahˬ 
Beˬzeˬlaˇ meuˬ, Gaˆ miˇ kʼahˬ Giˇlaˆ gahˬ kaˬ-ahˇ jaˆ-eu Goˬlaˬ meuˬ, heu deuˬ-ahˇ aˬ 
yawꞈ maꞈ tseˇ doˆ-euˬ meh.  
9Meuˬ heu deuˬ-aˬ, Iˇsaˬleˬlaˆ tsawˇ haˬ dawˬ tawˆ luꞈ hawˇ-eu, aˬ yawꞈ maꞈ nehˬ-
ehˇ jawˇ luꞈ-eu boeˇ miˬ shiˬ kʼaˬ yawˬ gʼa na luꞈ gʼaˇ duˬ tseˇ doˆ taˬ-euˬ buˬ-iˇ law-
iˇ-eu meuˬ deuˬ pyeuꞈ-eu meh. Aˬ cawˬ-ahˇ maˬ yehꞈ maˬ caˇ-ehˇ laˆ sehꞈ-euˬ tsawˇ 
haˬ aˬ geu gʼaˬ maˬ kaˬ, kʼoeˇ gaˇ cehˆ leˇ-awˇ, aˬ yawꞈ-ahˇ laꞈ poˆ poˆ-eu lehˇ shaˇ 
caw luꞈ-eu tsawˇ haˬ-euˬ laꞈ-ahˇ neh buˬ-iˇ nya-eu meh. Tsawˇ haˬ aˇ maꞈ maꞈ ma 
mehˬ shi yaˇ kʼaˬ maˬ daˇ gʼaˬ kʼoeˇ keuˆ ni, aˬ yawꞈ-ahˇ sehꞈ-eu zahˇ maˬ jaˆ-a.  

Yawˇshuˆ 21 

Leˬbiˇ tsawˇ haˬ deuˬ-euˬ meuˬ deuˬ 

1Piˇ ma Eˇlaˬzaˬ, Nuˬ-eu aˬ li Yawˇshuˆ hawˇ-eu, Iˇsaˬleˬlaˆ tsawˇ jeuˬ dawˬ tawˆ luꞈ-
euˬ aˬ yuiꞈ aˬ tsu deuˬ jawˇ gaˇ, Leˬbiˇ tsawˇ jeuˬ aˬ yuiꞈ aˬ tsu deuˬ le-euˬ meh.  
2Kʼoeˇ gaˇ, Kaˬnaˬ miˇ kʼahˬ Shiˇloˬ meuˬ laꞈ kʼoeˇ, Leˬbiˇ tsawˇ haˬ aˬ yuiꞈ aˬ tsu 
kʼoeˇ deuˬ ehˇ-eu, “Nga maꞈ jawˇ-eu gʼaˇ duˬ meuˬ deuˬ hawˇ-eu, nga maꞈ-euˬ jeˬ 
zaˬ deuˬ gʼaˇ duˬ meuˬ kʼoeˇ deuˬ-euˬ jawˬ jawˬ-ehˇ jaˆ-eu jeˬ zaˬ gaˆ kʼahˬ deuˬ nga 

maꞈ-ahˇ ya biꞈ meh lehˇ, Moˇseˬ-ahˇ gʼoe-awˇ Sahˬpaˬ Miˬyehˇ neh dawˬ biꞈ taˬ-euˬ 
jaˆ-eu meh.” 
3Kʼoeˇ ngeh, Iˇsaˬleˬlaˆ tsawˇ haˬ deuˬ-aˬ, Sahˬpaˬ Miˬyehˇ neh dawˬ biꞈ taˬ-euˬ jaˆ-
eu loꞈ-ehˇ, aˬ yawꞈ maꞈ-euˬ miˇ kʼahˬ laꞈ kʼoeˇ jaˆ-eu meuˬ tiˬ paˆ na deuˬ hawˇ-eu 
jeˬ zaˬ gaˆ kʼahˬ deuˬ, Leˬbiˇ tsawˇ haˬ deuˬ-ahˇ biꞈ-euˬ meh.  
4Leˬbiˇ tsawˇ jeuˬ Kawˇhaˆ aˇ jeuˬ-ahˇ, aˬ cawˬ jeˬ hu meuˬ biˇ nehˬ-euˬ meh. Piˇ ma 
Aˬloˬ-euˬ zaˬ deuˬ-ahˇ, Yuˇdaˆ miˇ kʼahˬ, Suˇmoˬ miˇ kʼahˬ hawˇ-eu, Beˬyaˬmiˬ miˇ 
kʼahˬ laꞈ kʼoeˇ jaˆ-eu meuˬ tseˇ smˇ meuˬ biˇ oꞈ nehˬ-euˬ meh.  
5Dzeˇ-eu Kawˇhaˆ aˇ jeuˬ deuˬ-ahˇ Eˇpaˬleˬ miˇ kʼahˬ, Daˬ miˇ kʼahˬ hawˇ-eu, nahˇ 
ma doˆ kʼehˬ paw jaˆ-eu Maˬnaˇseˬ miˇ kʼahˬ laꞈ kʼoeˇ, meuˬ tseˇ meuˬ biˇ oꞈ nehˬ-
euˬ meh.  
6Geˬlaˬshoˬ aˇ jeuˬ-ahˇ-aˬ, Iˇsaˬkaˬ miˇ kʼahˬ, Aˬshaˬ miˇ kʼahˬ, Naˬtaˬliˇ miˇ kʼahˬ 
hawˇ-eu, nahˇ ma doˆ kʼehˬ paw baˬ-ahˇ jaˆ-eu Maˬnaˇseˬ miˇ kʼahˬ heu deuˬ laꞈ 
kʼoeˇ, meuˬ tseˇ smˇ meuˬ biˇ oꞈ nehˬ-euˬ meh.  
7Meˬlaˬliˇ aˇ jeuˬ-ahˇ-aˬ, Luˇbeˬ miˇ kʼahˬ, Gaˆ miˇ kʼahˬ hawˇ-eu, Zeˬbuˬluˬ miˇ kʼahˬ 
heu deuˬ laꞈ kʼoeˇ jaˆ-eu meuˬ tseˇ nyiꞈ meuˬ biˇ oꞈ nehˬ-euˬ meh.  
8Moˇseˬ-ahˇ gʼoe-awˇ Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, Iˇsaˬleˬlaˆ tsawˇ 
haˬ deuˬ shehˆ tsaˬ tsaˬ-eu laꞈ kʼoeˇ, Leˬbiˇ tsawˇ jeuˬ deuˬ-ahˇ meuˬ heu deuˬ biˇ 
nehˬ-euˬ meh.  
9-10Heu-aˬ, Leˬbiˇ tsawˇ jeuˬ laꞈ kʼoeˇ aˬ cawˬ jeˬ hu meuˬ biˇ oꞈ nehˬ-euˬ Kawˇhaˆ aˇ 
jeuˬ pyeuꞈ-eu Aˬloˬ-euˬ zaˬ deuˬ uˆ deuˬ-ahˇ oꞈ-eu, Yuˇdaˆ miˇ kʼahˬ hawˇ-eu 
Suˇmoˬ miˇ kʼahˬ laꞈ kʼoeˇ jaˆ-eu meuˬ deuˬ-euˬ tsawˇ myahˇ meh.  
11Yuˇdaˆ miˇ kʼahˬ gawˬ jawˬ gawˬ duˇ-ahˇ jaˆ-eu, nymˬ-mˇ Heˬbyoˬ meuˬ lehˇ kuˇ-
eu Aˬbaˬ meuˬ hawˇ-eu kʼoeˇ-euˬ jawˬ jawˬ-ehˇ jaˆ-eu jeˬ zaˬ gaˆ kʼahˬ deuˬ, aˬ yawꞈ 
maꞈ-ahˇ biꞈ-euˬ meh. (Aˬbaˬ-aˬ, Aˬnaˬkaˆ-euˬ aˬ da meh.) 
12Ehˇ kʼawꞈ ni, meuˬ kʼoeˇ meuˬ-euˬ deh yaˇ deuˬ hawˇ-eu, meuˬ kʼoeˇ meuˬ-euˬ 
tahˬ gʼoꞈ tahˬ jawˇ jaˆ-eu meuˬ meuˬ zaˬ deuˬ-aˬ, Yeˬpuˬnehˇ-euˬ aˬ li Gaˬlehˆ-ahˇ 
biꞈ gʼaˬ taˬ-euˬ meh.  
13Buˬ-iˇ law-iˇ-eu meuˬ tiˬ meuˬ pyeuꞈ-eu Heˬbyoˬ meuˬ uˬ taꞈ, meuˬ heu deuˬ 
kʼawꞈ, piˇ ma Aˬloˬ-euˬ zaˬ deuˬ uˆ deuˬ-ahˇ biˇ oꞈ nehˬ-euˬ meh. Liˇbaˬnahˬ meuˬ,  
14Yaˬtiˇlaˆ meuˬ, Eˇshaˬteˬmawˇ meuˬ,  
15Hawˇloˬ meuˬ, Deˬbeuˬ meuˬ,  
16Aˬiˇnaˆ meuˬ, Yuˇtah meuˬ hawˇ-eu, Behˬsheˬmehˇ meuˬ heu deuˬ meh. Meuˬ heu 
deuˬ-euˬ jawˬ jawˬ-ehˇ jaˆ-eu jeˬ zaˬ gaˆ kʼahˬ deuˬ kʼawꞈ, aˬ yawꞈ maꞈ-ahˇ biꞈ nehˬ-
euˬ meh. Yuˇdaˆ miˇ kʼahˬ hawˇ-eu Suˇmoˬ miˇ kʼahˬ laꞈ kʼoeˇ aˬ yawꞈ maꞈ-ahˇ biꞈ 
nehˬ-euˬ meuˬ deuˬ-aˬ, meuˬ heu gʼoeˬ meuˬ meh. 
17Beˬyaˬmiˬ miˇ kʼahˬ laꞈ kʼoeˇ aˬ yawꞈ maꞈ-ahˇ biˇ oꞈ nehˬ-euˬ meuˬ oeˬ meuˬ-aˬ, 
Giˇbyoˬ meuˬ, Geˬbaˬ meuˬ,  
18Aˬnaˬtawˇ meuˬ hawˇ-eu, Aˬlaˬmawˬ meuˬ meh. Meuˬ heu deuˬ-euˬ jawˬ jawˬ-ehˇ 
jaˆ-eu jeˬ zaˬ gaˆ kʼahˬ deuˬ kʼawꞈ, aˬ yawꞈ maꞈ-ahˇ biꞈ nehˬ-euˬ meh.  

19Aˬloˬ-euˬ zaˬ deuˬ uˆ deuˬ pyeuꞈ-eu piˇ ma deuˬ-ahˇ, meuˬ dawˬ tawˆ luꞈ tseˇ smˇ 
meuˬ hawˇ-eu, meuˬ kʼoeˇ deuˬ-euˬ jeˬ zaˬ gaˆ kʼahˬ deuˬ biˇ oꞈ nehˬ-euˬ meh.  
20Leˬbiˇ tsawˇ jeuˬ Kawˇhaˆ aˇ jeuˬ nui deuˬ-ahˇ, Eˇpaˬleˬ miˇ kʼahˬ laꞈ kʼoeˇ jaˆ-eu 
meuˬ tiˬ paˆ na deuˬ biˇ oꞈ nehˬ-euˬ meh.  
21Aˬ yawꞈ maꞈ-ahˇ meuˬ oeˬ meuˬ biˇ oꞈ nehˬ-euˬ meh. Meuˬ kʼoeˇ deuˬ-aˬ, Eˇpaˬleˬ 
miˇ kʼahˬ gawˬ jawˬ gawˬ duˇ paw jaˆ-eu buˬ-iˇ law-iˇ-eu meuˬ tiˬ meuˬ pyeuꞈ-eu 
Sheˬkmˬ meuˬ hawˇ-eu, meuˬ kʼoeˇ meuˬ-euˬ jeˬ zaˬ gaˆ kʼahˬ, Geˬzeuˬ meuˬ,  
22Giˇbaˬzeˬ meuˬ hawˇ-eu, Behˬhawˇleuˬ meuˬ heu deuˬ meh. Meuˬ heu deuˬ-euˬ 
jeˬ zaˬ gaˆ kʼahˬ deuˬ kʼawꞈ, aˬ yawꞈ maꞈ-ahˇ biꞈ-euˬ meh.  
23Daˬ miˇ kʼahˬ laꞈ kʼoeˇ, aˬ yawꞈ maꞈ-ahˇ meuˬ oeˬ meuˬ biꞈ-euˬ meh. Meuˬ kʼoeˇ 
deuˬ-aˬ, Eˇlaˬteˬkaˇ meuˬ, Giˇbeˬdoˬ meuˬ,  
24Aiˬjaˬloˬ meuˬ hawˇ-eu, Gaˬdaˇleˬmoˬ meuˬ heu deuˬ meh. Meuˬ heu deuˬ-euˬ jeˬ 
zaˬ gaˆ kʼahˬ deuˬ kʼawꞈ, aˬ yawꞈ maꞈ-ahˇ biꞈ-euˬ meh.  
25Nahˇ ma ga kʼehˬ paw baˬ-ahˇ jaˆ-eu Maˬnaˇseˬ miˇ kʼahˬ meuˬ nyiˬ meuˬ kʼawꞈ aˬ 
yawꞈ maꞈ-ahˇ biꞈ-euˬ meh. Meuˬ kʼoeˇ nyiˬ meuˬ-aˬ, Taˬnehˇ meuˬ hawˇ-eu 
Gaˬdaˇleˬmoˬ meuˬ meh. Meuˬ kʼoeˇ nyiˬ meuˬ-euˬ jeˬ zaˬ gaˆ kʼahˬ deuˬ kʼawꞈ, aˬ 
yawꞈ maꞈ-ahˇ biꞈ-euˬ meh.  
26Meuˬ tseˇ meuˬ hawˇ-eu, meuˬ kʼoeˇ deuˬ-euˬ jeˬ zaˬ gaˆ kʼahˬ deuˬ, Kawˇhaˆ aˇ 
jeuˬ za-euˬ meh.  
27Leˬbiˇ tsawˇ jeuˬ Geˬlaˬshoˬ aˇ jeuˬ-ahˇ, nahˇ ma doˆ kʼehˬ paw baˬ-ahˇ jaˆ-eu 
Maˬnaˇseˬ miˇ kʼahˬ meuˬ nyiˬ meuˬ biꞈ-euˬ meh. Meuˬ kʼoeˇ nyiˬ meuˬ-aˬ, Baˬshaˬ 
gahˬ kaˬ-ahˇ jaˆ-eu buˬ-iˇ law-iˇ-eu meuˬ tiˬ meuˬ pyeuꞈ-eu Goˬlaˬ meuˬ hawˇ-eu, 
Biˇshaˬteˬlaˬ meuˬ meh. Meuˬ kʼoeˇ nyiˬ meuˬ-euˬ jeˬ zaˬ gaˆ kʼahˬ deuˬ kʼawꞈ, aˬ 
yawꞈ maꞈ-ahˇ biꞈ-euˬ meh.  
28Iˇsaˬkaˬ miˇ kʼahˬ laꞈ kʼoeˇ, meuˬ oeˬ meuˬ aˬ yawꞈ maꞈ za-euˬ meh. Meuˬ kʼoeˇ 
oeˬ meuˬ-aˬ, Giˇshahˬ meuˬ, Daˬbeˬlaˆ meuˬ, 
29Jaˬmuˆ meuˬ hawˇ-eu, Eˬgaˬneˬ meuˬ meh. Meuˬ kʼoeˇ deuˬ-euˬ jeˬ zaˬ gaˆ kʼahˬ 
deuˬ kʼawꞈ, aˬ yawꞈ maꞈ-ahˇ biꞈ-euˬ meh.  
30Aˬshaˬ miˇ kʼahˬ laꞈ kʼoeˇ, aˬ yawꞈ maꞈ-ahˇ meuˬ oeˬ meuˬ biˇ oꞈ nehˬ-euˬ meh. 
Meuˬ kʼoeˇ oeˬ meuˬ-aˬ, Miˇshaˬlaˇ meuˬ, Aˬbaˬdoˬ meuˬ,  
31Heˬlaˬkaˆ meuˬ hawˇ-eu, Leˬhawˇbaˆ meuˬ heu deuˬ meh. Meuˬ heu deuˬ-euˬ jeˬ 
zaˬ gaˆ kʼahˬ deuˬ kʼawꞈ, aˬ yawꞈ maꞈ-ahˇ biꞈ-euˬ meh.  
32Naˬtaˬliˇ miˇ kʼahˬ laꞈ kʼoeˇ, aˬ yawꞈ maꞈ-ahˇ meuˬ smˇ meuˬ biˇ oꞈ nehˬ-euˬ meh. 
Meuˬ kʼoeˇ smˇ meuˬ-aˬ, Gaˬliˬlehˇ gahˬ kaˬ-ahˇ jaˆ-eu buˬ-iˇ law-iˇ-eu meuˬ tiˬ 
meuˬ pyeuꞈ-eu Geˬdeˬshaˆ meuˬ, Haˬmoˆdawˇlaˆ meuˬ hawˇ-eu, Kaˬtaˬ meuˬ meh. 
Meuˬ heu deuˬ-euˬ jeˬ zaˬ gaˆ kʼahˬ deuˬ kʼawꞈ, aˬ yawꞈ maꞈ-ahˇ biꞈ-euˬ meh.  
33Geˬlaˬshoˬ aˇ jeuˬ aˇ ca dawˬ tawˆ luꞈ gʼaˇ duˬ, meuˬ tseˇ smˇ meuˬ hawˇ-eu meuˬ 
kʼoeˇ deuˬ-euˬ jeˬ zaˬ gaˆ kʼahˬ deuˬ za-euˬ meh.  
34Leˬbiˇ tsawˇ jeuˬ Meˬlaˬliˇ aˇ jeuˬ-ahˇ, Zeˬbuˬluˬ miˇ kʼahˬ-ahˇ jaˆ-eu meuˬ oeˬ 
meuˬ biˇ oꞈ nehˬ-euˬ meh. Meuˬ kʼoeˇ oeˬ meuˬ-aˬ, Jawˇkaˬneˬ meuˬ, Kaˬtah meuˬ,  

35Dmˇnahˬ meuˬ hawˇ-eu, Naˬhaˬlaˇ meuˬ meh. Meuˬ heu deuˬ-euˬ jeˬ zaˬ gaˆ kʼahˬ 
deuˬ kʼawꞈ, aˬ yawꞈ maꞈ-ahˇ biꞈ-euˬ meh.  
36Luˇbeˬ miˇ kʼahˬ laꞈ kʼoeˇ, aˬ yawꞈ maꞈ-ahˇ meuˬ oeˬ meuˬ biˇ oꞈ nehˬ-euˬ meh. 
Meuˬ kʼoeˇ oeˬ meuˬ-aˬ, Beˬzeˬlaˇ meuˬ, Yaˬhaˇ meuˬ,  
37Geˬdiˇmoˇ meuˬ hawˇ-eu, Meˬpaˇ meuˬ meh. Meuˬ heu deuˬ-euˬ jeˬ zaˬ gaˆ kʼahˬ 
deuˬ kʼawꞈ, aˬ yawꞈ maꞈ-ahˇ biꞈ-euˬ meh.  
38Gaˆ miˇ kʼahˬ laꞈ kʼoeˇ, aˬ yawꞈ maꞈ-ahˇ meuˬ oeˬ meuˬ biˇ oꞈ nehˬ-euˬ meh. Meuˬ 
kʼoeˇ oeˬ meuˬ-aˬ, buˬ-iˇ law-iˇ-eu meuˬ tiˬ meuˬ pyeuꞈ-eu, Giˇlaˆ gahˬ kaˬ-ahˇ jaˆ-eu 
Laˬmoˆ meuˬ, Maˬhaˬneˬ meuˬ, Heˬshaˬboˬ meuˬ hawˇ-eu, Yaˬzeuˬ meuˬ meh.  
39Meuˬ heu deuˬ-euˬ jeˬ zaˬ gaˆ kʼahˬ deuˬ kʼawꞈ, aˬ yawꞈ maꞈ-ahˇ biꞈ-euˬ meh. 
40Meuˬ dawˬ tawˆ luꞈ tseˇ nyiꞈ meuˬ, Meˬlaˬliˇ aˇ jeuˬ za-euˬ meh.  
41-42Iˇsaˬleˬlaˆ tsawˇ haˬ deuˬ za taˬ-euˬ miˇ kʼahˬ laꞈ kʼoeˇ, Leˬbiˇ tsawˇ haˬ deuˬ-ahˇ 
meuˬ oeˬ tseˇ yehꞈ meuˬ biˇ oꞈ nehˬ-euˬ meh. Meuˬ kʼoeˇ deuˬ-euˬ jeˬ zaˬ gaˆ kʼahˬ 
deuˬ kʼawꞈ, aˬ yawꞈ maꞈ-ahˇ biꞈ-euˬ meh.  

Iˇsaˬleˬlaˆ tsawˇ haˬ deuˬ saˇ jaˇ dzaˬ taˬ-euˬ miˇ kʼahˬ-ahˇ jawˇ uˇ leˇ-euˬ 

43Iˇsaˬleˬlaˆ tsawˇ haˬ deuˬ-ahˇ biꞈ-eu gʼaˇ duˬ aˬ yawꞈ maꞈ-euˬ aˬ poeˬ aˬ bawˇ 
deuˬ-ahˇ Sahˬpaˬ Miˬyehˇ neh saˇ jaˇ dzaˬ taˬ-euˬ miˇ kʼahˬ kʼoeˇ kʼahˬ, aˬ yawꞈ maꞈ-
ahˇ Sahˬpaˬ Miˬyehˇ biꞈ nehˬ-euˬ meh. Miˇ kʼahˬ kʼoeˇ kʼahˬ-ahˇ aˬ yawꞈ maꞈ za 
ngeh, kʼoeˇ gaˇ jawˇ duˬ dah-euˬ meh.  
44Aˬ yawꞈ maꞈ-euˬ aˬ poeˬ aˬ bawˇ deuˬ-ahˇ saˇ jaˇ dzaˬ taˬ-euˬ loꞈ-ehˇ, miˇ kʼahˬ 
kʼoeˇ kʼahˬ kʼahˬ lah ni laꞈ kʼoeˇ, aˬ yawꞈ maꞈ kʼoeˇ taˆ nui saˇ oꞈ-eu jeˬ Sahˬpaˬ 
Miˬyehˇ bi keuˆ le-euˬ meh. Aˬ yawꞈ maꞈ-ahˇ muiˇ-eu tsawˇ haˬ tiˬ gʼaˬ-iˬ aˬ yawꞈ 
maꞈ mehˬ shi maˬ yawꞈ peuˬ-a. Aˬ jeˬ miˇ neh ehˇ naˇ, muiˇ-eu tsawˇ haˬ dawˬ tawˆ 
luꞈ kʼoeˇ taˆ gʼaˬ leˇ-eu baoˬ, Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ biꞈ taˬ-
euˬ meh.  
45Iˇsaˬleˬlaˆ tsawˇ haˬ deuˬ-ahˇ aˬ yawꞈ neh dzaˬ taˬ-euˬ saˇ jaˇ yawˬ hmˬ na luꞈ-ahˇ, 
Sahˬpaˬ Miˬyehˇ ziꞈ luꞈ-eu meh.  

Yawˇshuˆ 22 

Nahˇ ma doˆ kʼehˬ paw baˬ-ahˇ jawˇ-eu Iˇsaˬleˬlaˆ tsawˇ jeuˬ deuˬ-ahˇ Yawˇshuˆ bi gʼoꞈ-

iˇ-euˬ 

1Kʼoeˇ naˇ, Luˇbeˬ tsawˇ jeuˬ, Gaˆ tsawˇ jeuˬ hawˇ-eu, nahˇ ma doˆ kʼehˬ paw baˬ-ahˇ 
jawˇ-eu Maˬnaˇseˬ tsawˇ haˬ deuˬ-ahˇ Yawˇshuˆ kuˇ uiˬ-euˬ meh.  
2Aˬ yawꞈ maꞈ-ahˇ aˬ yawꞈ ehˇ nehˬ-eu, “Sahˬpaˬ Miˬyehˇ-euˬ zaˬ kʼaˆ Moˇseˬ neh 
kʼaˇ bi mˇ-euˬ yawˬ jeˬ na luꞈ naw maꞈ mˇ gʼaˬ jiˇ-awˇ, ngaˬ neh dawˬ kʼaˇ biꞈ-euˬ jeˬ 
dawˬ tawˆ luꞈ-ahˇ naw maꞈ naˇ haˬ geuꞈ gʼaˬ-euˬ meh.  
3Aˇ yamˬ heu myah ni gʼeh-eu laꞈ kʼoeˇ, naw maꞈ-euˬ cawˬ Iˇsaˬleˬlaˆ tsawˇ haˬ 
deuˬ-ahˇ naw maꞈ tiˬ poˆ-iˬ maˬ byehˇ dzeh-aˬ. Naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ-euˬ dawˬ-ahˇ naw maꞈ yaw muiˬ paˬ-ehˇ naˇ haˬ geuꞈ-euˬ meh.  

4Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh saˇ jaˇ dzaˬ taˬ-euˬ loꞈ-ehˇ, 
naw maꞈ-euˬ cawˬ Iˇsaˬleˬlaˆ tsawˇ haˬ deuˬ-ahˇ, nui saˇ za-eu jeˬ aˬ yawꞈ biꞈ gʼaˬ-
euˬ meh. Kʼoeˇ miˇ neh, naw maꞈ geuꞈ ma lehˇ shaˇ-euˬ loꞈ-ehˇ, Sahˬpaˬ Miˬyehˇ-euˬ 
zaˬ kʼaˆ Moˇseˬ neh naw maꞈ-ahˇ biꞈ gʼaˬ-euˬ miˇ kʼahˬ pyeuꞈ-eu, Yawˇdaˬ lawˇ baˬ-
euˬ nahˇ ma doˆ kʼehˬ paw baˬ-ahˇ jaˆ-eu naw maꞈ-euˬ miˇ kʼahˬ-ahˇ gʼoꞈ-iˇ-awˬ.  
5Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ gaˬ-awˬ. Aˬ yawꞈ-euˬ nui 
kʼahˇ mˇ-awˬ. Aˬ yawꞈ-euˬ zahˇ dawˬ kʼoꞈ dawˬ deuˬ-ahˇ naˇ haˬ geuꞈ-awˬ. Aˬ yawꞈ-
ahˇ saˇ jaˇ ziꞈ-awˬ. Nawˬ-euˬ nui ma saꞈ laˇ dawˬ tawˆ luꞈ aˬ yawꞈ-euˬ gaˇ mˇ-awˬ 
lehˇ ehˇ-eu Moˇseˬ neh biꞈ taˬ-euˬ zahˇ dawˬ kʼoꞈ dawˬ deuˬ-ahˇ naw maꞈ maˬ 
ngehˇ ni caw teh-awˬ.” 
6-8Kʼoeˇ naˇ, aˬ yawꞈ maꞈ-ahˇ Yawˇshuˆ dawˬ ngehˬ gʼeh nehˬ-awˇ, heu loꞈ-ehˇ dawˬ 
tsaꞈ tsaꞈ nehˬ-awˇ bi gʼoꞈ-iˇ-euˬ meh. “Naw maꞈ-aˬ, smˇ muiˬ muiˬ dui dui-eu laꞈ 
kʼoeˇ ya gʼoꞈ-iˇ-eu ngaˇ. Jeˬ zaˬ maˬ ehˇ, pyuˇ maˬ ehˇ, shuiˇ maˬ ehˇ, guiˬ shuiˇ maˬ 
ehˇ, shmˇ maˬ ehˇ, dm gʼaˬ dm lmˇ maˬ ehˇ, gʼawˬ mya ni ya yuˇ kʼoˆ gʼeh-eu ngaˇ. 
Naw maꞈ-ahˇ muiˇ-eu deuˬ-ahˇ naw maꞈ neh deuˆ za-euˬ heu deuˬ, naw maꞈ-euˬ aˇ 
jeuˬ aˇ ca aˬ yuiꞈ aˬ nyiˇ deuˬ-ahˇ kʼawꞈ biˇ nehˬ-awˬ.” Kʼoeˇ ngeh, aˬ yawꞈ maꞈ gʼoꞈ-
iˇ-euˬ meh. Maˬnaˇseˬ tsawˇ haˬ tiˬ paˆ-ahˇ, Yawˇdaˬ lawˇ baˬ nahˇ ma doˆ kʼehˬ 
paw Moˇseˬ miˇ kʼahˬ biˇ nehˬ-euˬ meh. Ehˇ kʼawꞈ, Maˬnaˇseˬ tsawˇ haˬ yawˬ deuˬ 
yawˬ-ahˇ, Iˇsaˬleˬlaˆ tsawˇ jeuˬ nui deuˬ nehˬ-ehˇ tiˬ kawˆ loꞈ-ehˇ, Yawˇdaˬ lawˇ baˬ 
nahˇ ma ga kʼehˬ paw Yawˇshuˆ miˇ kʼahˬ biˇ nehˬ-euˬ meh.  
9Kʼoeˇ naˇ, Luˇbeˬ tsawˇ jeuˬ, Gaˆ tsawˇ jeuˬ hawˇ-eu, nahˇ ma doˆ kʼehˬ paw baˬ-ahˇ 
jawˇ-eu Maˬnaˇseˬ tsawˇ jeuˬ heu deuˬ, aˬ yawꞈ maꞈ-euˬ miˇ kʼahˬ paw gʼoꞈ-iˇ-euˬ 
meh. Iˇsaˬleˬlaˆ tsawˇ jeuˬ nui deuˬ-ahˇ, Kaˬnaˬ miˇ kʼahˬ Shiˇloˬ meuˬ-ahˇ bi jawˇ 
yaꞈ-awˇ, Sahˬpaˬ Miˬyehˇ neh Moˇseˬ-ahˇ gʼoe-awˇ aˬ yawꞈ maꞈ-ahˇ biꞈ taˬ-euˬ loꞈ-
ehˇ, aˬ yawꞈ maꞈ neh za-euˬ miˇ kʼahˬ pyeuꞈ-eu Giˇlaˆ miˇ kʼahˬ-ahˇ aˬ yawꞈ maꞈ 
gʼoꞈ-iˇ-euˬ meh.  

Yawˇdaˬ lawˇ baˬ lawˇ dzeˇ jaˆ-eu lawˇ duˬ 

10Luˇbeˬ tsawˇ jeuˬ, Gaˆ tsawˇ jeuˬ hawˇ-eu, nahˇ ma doˆ kʼehˬ paw baˬ-ahˇ jawˇ-eu 
Maˬnaˇseˬ tsawˇ jeuˬ deuˬ, yawˇ daˬ lawˇ baˬ nahˇ ma ga kʼehˬ paw jaˆ-eu 
Geˬliˇlawˆ meuˬ-ahˇ oe keuˆ ngeh, lawˇ baˬ lawˇ deh-ahˇ huiˬ dui dui-eu lawˇ duˬ tiˬ 
hmˬ gawˬ-euˬ meh.  
11“Haw sheˇ. Luˇbeˬ tsawˇ jeuˬ, Gaˆ tsawˇ jeuˬ hawˇ-eu nahˇ ma doˆ kʼehˬ paw baˬ-
ahˇ jawˇ-eu Maˬnaˇseˬ tsawˇ jeuˬ deuˬ, Yawˇdaˬ lawˇ baˬ heu paw baˬ-ahˇ, aˬ dui 
jawˇ-eu paw jaˆ-eu Geˬliˇlawˆ meuˬ-ahˇ, huiˬ dui dui-eu lawˇ duˬ tiˬ hmˬ gawˬ taˬ-
euˬ ngaˇ” lehˇ ehˇ gaˇ, Iˇsaˬleˬlaˆ tsawˇ haˬ deuˬ ya gaˬ-euˬ meh.  
12Kʼoeˇ loꞈ-ehˇ ehˇ gaˇ Iˇsaˬleˬlaˆ tsawˇ haˬ deuˬ ya gaˬ ngeh, nahˇ ma doˆ kʼehˬ paw 
baˬ-ahˇ jawˇ-eu Iˇsaˬleˬlaˆ tsawˇ jeuˬ kʼoeˇ deuˬ-ahˇ guiˇ deuˆ-iˇ-eu lehˇ, tsawˇ haˬ aˇ 
maꞈ dawˬ tawˆ luꞈ Shiˇloˬ-ahˇ laˇ uiˬ jiˇ-euˬ meh.  
13Kʼoeˇ naˇ, Iˇsaˬleˬlaˆ tsawˇ haˬ deuˬ piˇ ma Eˇlaˬzaˬ-euˬ aˬ li Piˇnaˬhaˇ-ahˇ, Giˇlaˆ 
miˇ kʼahˬ-ahˇ jawˇ-eu Luˇbeˬ tsawˇ jeuˬ, Gaˆ tsawˇ jeuˬ hawˇ-eu, nahˇ ma doˆ kʼehˬ 
paw baˬ-ahˇ jawˇ-eu Maˬnaˇseˬ tsawˇ jeuˬ jawˇ gaˇ bi iˇ-euˬ meh.  

14Nahˇ ma ga kʼehˬ paw jawˇ-eu Iˇsaˬleˬlaˆ tsawˇ jeuˬ aˬ yawꞈ jeuˬ yawꞈ tsawˇ haˬ 
tiˬ gʼaˬ tseˇ doˆ-awˇ, aˬ yuiꞈ aˬ tsu tseˇ gʼaˬ-ahˇ Piˇnaˬhaˇ nehˬ-ehˇ bi iˇ-euˬ meh. 
Tsawˇ haˬ kʼoeˇ tseˇ gʼaˬ, aˬ yawꞈ gʼaˬ yawꞈ Iˇsaˬleˬlaˆ tsawˇ jeuˬ tiˬ jeuˬ-euˬ aˬ yuiꞈ 
aˬ tsu pyeuꞈ-eu meh.  
15Giˇlaˆ miˇ kʼahˬ-ahˇ jawˇ-eu Luˇbeˬ tsawˇ jeuˬ, Gaˆ tsawˇ jeuˬ hawˇ-eu, nahˇ ma 
doˆ kʼehˬ paw baˬ-ahˇ jawˇ-eu Maˬnaˇseˬ tsawˇ jeuˬ jawˇ gaˇ aˬ yawꞈ maꞈ oe-euˬ 
meh.  
16Sahˬpaˬ Miˬyehˇ-euˬ tsawˇ haˬ aˇ maꞈ aˇ muˇ dawˬ tawˆ luꞈ-euˬ dah zaˇ, aˬ yawꞈ 
maꞈ heu loꞈ-ehˇ ehˇ-eu meh. “Aˬ jeˬ miˇ neh Iˇsaˬleˬlaˆ-euˬ Miˬyehˇ mehˬ shi heu 
loꞈ-ehˇ gʼeh-eu maˬ muiˬ maˬ jaˬ-eu jeˬ naw maꞈ mˇ yaꞈ teˬ. Naw maꞈ yawˬ ha gʼaˇ 
duˬ lawˇ duˬ heu hmˬ gawˬ-euˬ laꞈ kʼoeˇ, Sahˬpaˬ Miˬyehˇ-ahˇ puiˬ-euˬ meh. Aˬ 
yawꞈ-euˬ mehˬ nah naw maꞈ maˬ caw teh-a.  
17Peˬoˇ lehˇ kuˇ-eu jawˇ duˬ-ahˇ, aˬ dui-euˬ iˬ baˇ baˬ da neh aˬ yawꞈ-euˬ tsawˇ haˬ 
deuˬ kʼoeˇ taˆ luˬ-iˇ seˇ-iˇ-eu jeˬ Sahˬpaˬ Miˬyehˇ bi keuˆ le-euˬ gaˇ kawˆ shaˇ noeˬ 
haw sheˇ. Kʼoeˇ baˬ da neh iˬ nah keuˆ ni aˬ dui maꞈ ya daˬ luꞈ-eu maˬ ngeuˇ-a loˇ. Iˬ 
baˇ kʼoeˇ maˬ gʼaˬ-a siˬ loˇ.  
18Naw maꞈ Sahˬpaˬ Miˬyehˇ mehˬ nah maˬ caw teh ni byehˇ-eu lehˇ gʼeh te loˇ. Iˬ 
nah naw maꞈ Sahˬpaˬ Miˬyehˇ-ahˇ puiˬ te lehˇ ngeuˇ naˇ, ni shawˬ nah Iˇsaˬleˬlaˆ 
tsawˇ haˬ dawˬ tawˆ luꞈ-ahˇ Sahˬpaˬ Miˬyehˇ nui ma pehˇ tehꞈ-a.  
19Naw maꞈ-euˬ miˇ kʼahˬ maˬ muiˬ maˬ shawˇ-eu miˇ neh, uˬ duˬ tahˬ kʼaˇ maˬ za 
naˇ, Sahˬpaˬ Miˬyehˇ-euˬ Sehˬ gʼawˆ jaˆ-eu aˬ yawꞈ-euˬ miˇ kʼahˬ-ahˇ laˇ-awˇ, nga 
maꞈ-ahˇ miˇ tsaˬ shaˇ laˇ-awˬ. Ehˇ kʼawꞈ, Sahˬpaˬ Miˬyehˇ-ahˇ puiˬ-eu maˬ ehˇ, aˬ 
dui-euˬ Miˬyehˇ pyeuꞈ-eu Sahˬpaˬ Miˬyehˇ-euˬ lawˇ duˬ uˬ taꞈ-ehˇ, lawˇ duˬ nui hmˬ 
gawˬ-eu laꞈ kʼoeˇ, nga maꞈ-ahˇ Sahˬpaˬ Miˬyehˇ-ahˇ puiˬ-eu tsawˇ haˬ bi pyeuꞈ-iˇ ni 
mˇ-eu maˬ ehˇ, taˬ gʼeh nehˬ laꞈ.  
20Ya laˆ luˬ ya laˆ seˇ jiˇ meh lehˇ ehˇ taˬ-euˬ myawˬ deuˬ-ahˇ taꞈ leˇ-awˇ, Aˬkaˬ neh 
mˇ-euˬ iˬ baˇ-ahˇ shaˇ noeˬ haw sheˇ. Kʼoeˇ baˬ da neh, Iˇsaˬleˬlaˆ tsawˇ haˬ aˇ maꞈ 
dawˬ tawˆ luꞈ kʼehˬ-eu kʼaˆ-eu jeˬ-ahˇ ya daˬ-euˬ meh. Aˬ kaˬ-euˬ iˬ baˇ baˬ da neh, 
aˬ yawꞈ tiˬ gʼaˬ tehꞈ-ehˇ ya shiˇ-euˬ maˬ ngeuˇ-a.” 
21Luˇbeˬ tsawˇ jeuˬ, Gaˆ tsawˇ jeuˬ hawˇ-eu, nahˇ ma doˆ kʼehˬ paw baˬ-ahˇ jawˇ-eu 
Maˬnaˇseˬ tsawˇ jeuˬ deuˬ, nahˇ ma ga kʼehˬ paw baˬ-ahˇ jawˇ-eu Iˇsaˬleˬlaˆ tsawˇ 
jeuˬ deuˬ-ahˇ, heu loꞈ-ehˇ ehˇ kʼoꞈ nehˬ-euˬ meh.  
22“Baoˬ huiˬ dui dui-eu gʼaˬ-aˬ Miˬyehˇ meh. Aˬ yawꞈ-aˬ, Sahˬpaˬ Miˬyehˇ pyeuꞈ-eu 
meh. Baoˬ huiˬ dui dui-eu gʼaˬ-aˬ Miˬyehˇ meh. Aˬ yawꞈ-aˬ, Sahˬpaˬ Miˬyehˇ pyeuꞈ-
eu meh. Nga maꞈ aˬ jeˬ baˬ da neh heu loꞈ-ehˇ jahˇ-eu aˬ yawꞈ siˬ nya meh. Naw 
maꞈ-ahˇ kʼawꞈ gaˇ kawˆ heu bi siˬ mawꞈ-eu ma. Nga maꞈ Sahˬpaˬ Miˬyehˇ-ahˇ maˬ 
jah ni puiˬ-euˬ jeˬ ngeuˇ naˇ, nga maꞈ-ahˇ taˬ paˇ bi dehꞈ laꞈ. 
23Sahˬpaˬ Miˬyehˇ-euˬ ehˇ dawˬ maˬ naˇ haˬ ni, miˬ dzaˬ dzah puiˆ-awˇ lawˇ-eu jeˬ 
maˬ ehˇ, dzaˬ la gʼo cehˇ lawˇ-eu jeˬ maˬ ehˇ, cawˬ cawˬ taꞈ-eu lawˇ-eu jeˬ maˬ ehˇ, 
nga maꞈ lawˇ-eu lehˇ yawˬ ha-euˬ gʼaˇ duˬ lawˇ duˬ tsoˆ-euˬ jeˬ ngeuˇ naˇ, nga maꞈ-
ahˇ Sahˬpaˬ Miˬyehˇ kʼehˬ nehˬ kʼaˆ nehˬ laꞈ luꞈ-uˇ,  

24Kʼoeˇ loꞈ-ehˇ maˬ ngeuˇ. Aˬ kaˇ, naw maꞈ-euˬ zaˬ deuˬ uˆ deuˬ nga maꞈ-euˬ zaˬ 
deuˬ uˆ deuˬ-ahˇ, ‘Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ 
naw maꞈ aˬ jeˬ taꞈ te’ lehˇ ehˇ laˇ gaˇ guˆ-eu miˇ neh, nga maꞈ heu loꞈ-ehˇ mˇ-euˬ ma. 
25Luˇbeˬ tsawˇ jeuˬ hawˇ-eu Gaˆ tsawˇ jeuˬ pyeuꞈ-eu naw maꞈ deuˬ hawˇ-eu nga 
maꞈ-euˬ yaw kaˬ-ahˇ, Yawˇdaˬ lawˇ baˬ neh aˬ yawꞈ miˇ kaˬ biˇ paˆ taˬ-euˬ meh. 
‘Naw maꞈ Sahˬpaˬ Miˬyehˇ-ahˇ maˬ taꞈ-a’ lehˇ naw maꞈ-euˬ zaˬ deuˬ uˆ deuˬ nga 
maꞈ-euˬ zaˬ deuˬ uˆ deuˬ-ahˇ ehˇ-awˇ, Sahˬpaˬ Miˬyehˇ-ahˇ uˬ duˬ maˬ bi tahˬ gaˇ 
guˆ-eu miˇ neh, nga maꞈ heu loꞈ-ehˇ mˇ-euˬ ma.  
26Kʼoeˇ miˇ neh, lawˇ-eu shehˇ-eu jeˬ mˇ-eu gʼaˇ duˬ nga maꞈ lawˇ duˬ gawˬ-euˬ maˬ 
ngeuˇ.  
27Ehˇ kʼawꞈ, miˬ dzaˬ dzah puiˆ-awˇ lawˇ-eu jeˬ hawˇ-eu cawˬ cawˬ taꞈ-eu lawˇ-eu 
jeˬ lawˇ-eu laꞈ kʼoeˇ, Sahˬpaˬ Miˬyehˇ-euˬ muiˬ-eu shawˇ-eu Sehˬ gʼawˆ mehˬ shi aˬ 
dui aˬ yawꞈ-ahˇ uˬ duˬ tahˬ-euˬ gaˇ kawˆ, naw maꞈ-euˬ tsawˇ haˬ hawˇ-eu nga maꞈ-
euˬ tsawˇ haˬ gʼaˇ duˬ maˬ ehˇ, aˬ kaˇ aˬ dui-euˬ zaˬ deuˬ uˆ deuˬ gʼaˇ duˬ maˬ ehˇ, 
saˇ kiˇ bi pyeuꞈ-eu gʼaˇ duˬ, heu loꞈ-ehˇ mˇ-euˬ ma. Nga maꞈ-euˬ zaˬ deuˬ uˆ deuˬ 
Sahˬpaˬ Miˬyehˇ-ahˇ maˬ taꞈ-a lehˇ naw maꞈ-euˬ zaˬ deuˬ uˆ deuˬ maˬ ya ehˇ ni, nga 
maꞈ heu loꞈ-ehˇ mˇ-euˬ ma.  
28Nga maꞈ heu loꞈ-ehˇ noeˬ-eu ma. Aˬ kaˇ, nga maꞈ-ahˇ maˬ ehˇ, nga maꞈ-euˬ zaˬ 
deuˬ uˆ deuˬ-ahˇ maˬ ehˇ, kʼoeˇ loꞈ-ehˇ ehˇ laˇ naˇ, nga maꞈ-euˬ zaˬ deuˬ uˆ deuˬ heu 
loꞈ-ehˇ ehˇ kʼoꞈ nehˬ nya tehꞈ-a. ‘Haw yawˬ. Sahˬpaˬ Miˬyehˇ-euˬ lawˇ duˬ-ahˇ duˇ-
eu lawˇ duˬ tiˬ hmˬ nga maꞈ-euˬ aˬ poeˬ aˬ bawˇ deuˬ neh gawˬ taˬ yaꞈ-euˬ meh. 
Kʼoeˇ-aˬ, lawˇ-eu shehˇ-eu gʼaˇ duˬ maˬ ngeuˇ-ehˇ, nga maꞈ tsawˇ jeuˬ hawˇ-eu naw 
maꞈ tsawˇ jeuˬ yaw kaˬ-ahˇ saˇ kiˇ bi pyeuꞈ-eu gʼaˇ duˬ meh’ lehˇ ehˇ kʼoꞈ nehˬ nya 
tehꞈ-a.  
29Aˬ diˇ aˬ maˇ, miˬ dzaˬ dzah puiˆ-awˇ lawˇ-euˬ jeˬ hawˇ-eu, dzaˬ la gʼo cehˇ lawˇ-
eu jeˬ lawˇ-eu gʼaˇ duˬ lawˇ duˬ tsoˆ-eu laꞈ kʼoeˇ, Sahˬpaˬ Miˬyehˇ-ahˇ puiˬ-awˇ, aˬ 
yawꞈ-euˬ mehˬ nah maˬ caw teh ni byehˇ-eu lehˇ gʼeh-eu maˬ ngeuˇ. Aˬ dui-euˬ 
Miˬyehˇ pyeuꞈ-eu Sahˬpaˬ Miˬyehˇ-euˬ lawˇ duˬ pyeuꞈ-eu aˬ yawꞈ jawˇ-eu Sehˬ 
gʼawˆ mehˬ shi jaˆ-eu lawˇ duˬ kʼoeˇ hmˬ uˬ taꞈ-ehˇ, lawˇ duˬ yawˬ hmˬ yawˬ nga 
maꞈ maˬ gawˬ.” 
30Luˇbeˬ tsawˇ jeuˬ, Gaˆ tsawˇ jeuˬ hawˇ-eu, nahˇ ma doˆ kʼehˬ paw baˬ-ahˇ jawˇ-eu 
Maˬnaˇseˬ tsawˇ jeuˬ kʼoeˇ deuˬ ehˇ-eu dawˬ-ahˇ, piˇ ma Piˇnaˬhaˇ hawˇ-eu aˬ yawꞈ 
nehˬ-ehˇ oe-euˬ nahˇ ma ga kʼehˬ paw jawˇ-eu Iˇsaˬleˬlaˆ tsawˇ jeuˬ deuˬ kʼoeˇ taˆ aˬ 
yuiꞈ geuꞈ luꞈ-eu, Iˇsaˬleˬlaˆ tsawˇ haˬ aˇ maꞈ aˇ muˇ-euˬ aˬ yuiꞈ aˬ tsu kʼoeˇ tseˇ gʼaˬ 
ya gaˬ ngeh, nui kʼahˇ shiˇ-euˬ meh.  
31Luˇbeˬ tsawˇ jeuˬ, Gaˆ tsawˇ jeuˬ hawˇ-eu, nahˇ ma doˆ kʼehˬ paw baˬ-ahˇ jawˇ-eu 
Maˬnaˇseˬ tsawˇ haˬ deuˬ-ahˇ piˇ ma Eˇlaˬzaˬ-euˬ aˬ li Piˇnaˬhaˇ ehˇ nehˬ-eu, 
“Sahˬpaˬ Miˬyehˇ aˬ dui nehˬ-ehˇ jawˇ luꞈ-eu iˬ nah nga maꞈ siˬ duˬ-eu ma. Aˬ jeˬ 
miˇ neh ehˇ naˇ, naw maꞈ Sahˬpaˬ Miˬyehˇ-ahˇ puiˬ-eu ma ngeuˇ law hawˇ ngaˬ. 
Sahˬpaˬ Miˬyehˇ-euˬ kʼehˬ-eu kʼaˆ-eu jeˬ laꞈ kʼoeˇ, Iˇsaˬleˬlaˆ tsawˇ haˬ deuˬ-ahˇ naw 
maꞈ iˬ nah ka kʼoꞈ-euˬ meh.” 

32Kʼoeˇ naˇ, Piˇnaˬhaˇ hawˇ-eu aˬ yuiꞈ aˬ tsu kʼoeˇ deuˬ, Luˇbeˬ tsawˇ jeuˬ hawˇ-eu 
Gaˆ tsawˇ jeuˬ jawˇ-eu Giˇlaˆ miˇ kʼahˬ-ahˇ neh, Iˇsaˬleˬlaˆ tsawˇ jeuˬ deuˬ jawˇ-eu 
Kaˬnaˬ miˇ kʼahˬ-ahˇ gʼoꞈ leˇ-awˇ, gaˇ kawˆ kʼoeˇ paˇ dzawˇ poˆ nehˬ leˇ-euˬ meh.  
33Iˇsaˬleˬlaˆ tsawˇ haˬ deuˬ kʼawꞈ nui kʼahˇ shiˇ-awˇ, Miˬyehˇ-ahˇ ja ceuˬ-eu meh. 
Luˇbeˬ tsawˇ jeuˬ hawˇ-eu Gaˆ tsawˇ jeuˬ jawˇ-eu miˇ kʼahˬ-ahˇ guiˇ deuˆ-iˇ-awˇ, laˆ 
luˬ laˆ seˇ nehˬ-iˇ-eu gaˇ kawˆ maˬ paˇ ja ni pyeuꞈ-iˇ-euˬ meh.  
34“Sahˬpaˬ Miˬyehˇ-aˬ Miˬyehˇ pyeuꞈ-eu gaˇ kawˆ, lawˇ duˬ heu hmˬ saˇ kiˇ pyeuꞈ-
eu meh” lehˇ Luˇbeˬ tsawˇ jeuˬ hawˇ-eu Gaˆ tsawˇ jeuˬ ehˇ-awˇ, lawˇ duˬ kʼoeˇ hmˬ-
ahˇ “Saˇ kiˇ” lehˇ myahˇ nehˬ-euˬ meh.  

Yawˇshuˆ 23 

Yawˇshuˆ dawˬ tsaꞈ tsaꞈ yaꞈ-euˬ 

1Aˬ yawꞈ maꞈ-euˬ jawˬ jawˬ-ehˇ jawˇ-eu muiˇ-eu deuˬ-ahˇ maˬ ya guˆ ni, Iˇsaˬleˬlaˆ 
tsawˇ haˬ deuˬ-ahˇ Sahˬpaˬ Miˬyehˇ gʼawˬ myahˇ ni bi dehꞈ bi jawˇ-euˬ meh. Kʼoeˇ 
ngeh, Yawˇshuˆ tsawˇ mawˬ mawˬ dui dui le-euˬ meh.  
2Iˇsaˬleˬlaˆ tsawˇ haˬ aˬ yuiꞈ aˬ tsu deuˬ, yaˇ kʼaˬ daˇ-eu deuˬ hawˇ-eu, yaw huiˬ yaw 
mahˇ deuˬ nehˬ-ehˇ tiˬ kawˆ loꞈ-ehˇ, Iˇsaˬleˬlaˆ tsawˇ haˬ dawˬ tawˆ luꞈ-ahˇ aˬ yawꞈ 
kuˇ uiˬ-awˇ, heu loꞈ-ehˇ ehˇ nehˬ-euˬ meh. “Nymˬ-mˇ ngaˇ tsawˇ mawˬ mawˬ dui 
dui le-euˬ ma.  
3Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh, naw maꞈ gʼaˇ duˬ aˬ cawˬ 
tsawˇ jeuˬ heu deuˬ dawˬ tawˆ luꞈ-ahˇ jahˇ nehˬ-euˬ yawˬ jeˬ na luꞈ naw maꞈ ya 
mawˇ-euˬ meh. Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ gʼaˇ duˬ 
guiˇ deuˆ-euˬ meh.  
4Nahˇ ma doˆ kʼehˬ paw Yawˇ daˬ lawˇ baˬ-ahˇ neh, nahˇ ma ga kʼehˬ paw Gʼahˇ 
ceh-eu iˬ ma laˆ shaˆ-ahˇ keuˆ ni jaˆ luꞈ-eu ngaˬ neh deuˆ gʼaˬ-euˬ tsawˇ jeuˬ deuˬ-
euˬ miˇ kʼahˬ maˬ ehˇ, maˬ deuˆ gʼaˬ dah-euˬ tsawˇ jeuˬ deuˬ-euˬ miˇ kʼahˬ maˬ ehˇ, 
Iˇsaˬleˬlaˆ tsawˇ jeuˬ pyeuꞈ-eu naw maꞈ-ahˇ ngaˇ biꞈ gʼaˬ-euˬ ma.  
5Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh, tsawˇ jeuˬ kʼoeˇ deuˬ-ahˇ 
naw maꞈ-euˬ mehˬ shi bi jiˆ pawˇ-awˇ, naw maꞈ le gʼeh leꞈ-eu mehˬ hu, aˬ yawꞈ 
maꞈ-ahˇ teh doˆ nehˬ tehꞈ-a. Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh 
saˇ jaˇ dzaˬ taˬ-euˬ loꞈ-ehˇ, aˬ yawꞈ maꞈ-euˬ miˇ kʼahˬ naw maꞈ za tehꞈ-a.  
6Kʼoeˇ miˇ neh, Moˇseˬ-euˬ Zahˇ dawˬ kʼoꞈ dawˬ sahˬ boꞈ laꞈ kʼoeˇ kʼaˇ boꞈ taˬ-euˬ 
yawˬ jeˬ na luꞈ-ahˇ, tiˬ pawꞈ-iˬ maˬ byehˇ dzeh ni yaw muiˬ paˬ-ehˇ naˇ haˬ geuꞈ-
awˬ.  
7Kʼoeˇ tehꞈ-ehˇ maˬ ngeuˇ ni, naw maꞈ nehˬ-ehˇ jawˇ luꞈ-eu aˬ cawˬ tsawˇ jeuˬ heu 
deuˬ nehˬ-ehˇ cawˬ maˬ cawˬ taꞈ ni jawˇ-awˇ, aˬ yawꞈ maꞈ-euˬ miˬ yehˇ deuˬ-euˬ 
tsawˇ myahˇ-ahˇ maˬ kuˇ-ehˇ, miˬ yehˇ kʼoeˇ deuˬ-euˬ tsawˇ myahˇ uˬ moˆ saˇ jaˇ 
maˬ dzaˬ taꞈ-eu uˬ taꞈ, aˬ yawꞈ maꞈ-ahˇ uˬ duˬ maˬ tahˬ ni dehꞈ-awˬ.  
8Ehˇ kʼawꞈ, dzeuˇ laˇ ngeh loꞈ-ehˇ Sahˬpaˬ Miˬyehˇ-ahˇ saˇ jaˇ ziꞈ-awˬ.  

9Naw maꞈ mehˬ hu paw le luꞈ ngeh, baoˬ huiˬ-awˇ tsawˇ myahˇ doˆ-eu tsawˇ jeuˬ 
heu deuˬ-ahˇ Sahˬpaˬ Miˬyehˇ teh doˆ nehˬ-awˇ, tsawˇ haˬ tiˬ gʼaˬ-iˬ naw maꞈ-euˬ 
mehˬ shi maˬ yawꞈ peuˬ ni pyeuꞈ-iˇ tehꞈ-a.  
10Naw maꞈ tsawˇ haˬ aˬ geu gʼaˬ maˬ kaˬ, aˬ cawˬ tsawˇ haˬ tiˬ heˇ gʼaˬ cehˆ byoˆ ni 
jahˇ nya tehꞈ-a. Aˬ jeˬ miˇ neh ehˇ naˇ, naw maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ neh saˇ jaˇ dzaˬ taˬ-euˬ loꞈ-ehˇ, naw maꞈ gʼaˇ duˬ aˬ yawꞈ guiˇ deuˆ luꞈ-eu 
meh. 
11Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ aˬ myah luꞈ maˬ ngehˇ ni 
gaˬ-awˬ.  
12Naw maꞈ saˇ jaˇ maˬ ziꞈ-ehˇ, naw maꞈ nehˬ-ehˇ jawˇ luꞈ-eu aˬ cawˬ tsawˇ jeuˬ 
kʼoeˇ deuˬ nehˬ-ehˇ keuˬ leˇ-awˇ, sheuˬ dahˬ dzaˬ taꞈ naˇ,  
13naw maꞈ mehˬ hu paw dehꞈ gʼeh leꞈ ngeh, naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ tsawˇ jeuˬ kʼoeˇ deuˬ-ahˇ maˬ paˇ teh doˆ nehˬ-eu yaw duˬ baw 
meh lehˇ naw maꞈ siˬ nya-awˬ. Kʼoeˇ naˆ maˬ tseˇ, tsawˇ jeuˬ kʼoeˇ deuˬ-aˬ, naw maꞈ 
gʼaˇ duˬ guˆ laˇ paˬ-ehˇ gʼeh-eu lahˇ ju hawˇ-eu duˬ kʼahˬ loꞈ-ehˇ pyeuꞈ-awˇ, naw 
maꞈ-euˬ daˇ tsuiꞈ-ahˇ diˬ-eu daˇ cuiˇ hawˇ-eu, naw maꞈ-euˬ myaˆ nuiˆ-ahˇ tsawˆ-eu 
aˬ gah loꞈ-ehˇ pyeuꞈ tehꞈ-a. Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh 
naw maꞈ-ahˇ biꞈ-euˬ muiˬ dui dui-eu miˇ kʼahˬ-ahˇ naw maꞈ tiˬ gʼaˬ-iˬ maˬ jawˇ 
nya-ehˇ pyeuꞈ-iˇ ngeh keuˆ ni, kʼoeˇ loꞈ-ehˇ ya daˬ tehꞈ-a.  
14“Nymˬ-mˇ ngaˇ ziˇ jiˇ le luꞈ miˇ-a. Naw maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ-aˬ, aˬ yawꞈ neh saˇ jaˇ dzaˬ taˬ-euˬ yaw muiˬ jeˬ dawˬ tawˆ luꞈ tiˬ jeˬ-iˬ maˬ 
bi dzeuˇ-iˇ ni biꞈ laꞈ-euˬ gaˇ, naw maꞈ yaw gʼaˬ na luꞈ nui ma laꞈ kʼoeˇ keuˆ ni siˬ luꞈ 
meh.  
15Ehˇ kʼawꞈ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh saˇ jaˇ dzaˬ taˬ-euˬ 
yaw muiˬ jeˬ dawˬ tawˆ luꞈ, naw maꞈ kʼoeˇ taˆ mˇ byah nehˬ-euˬ loꞈ-ehˇ, naw maꞈ-
euˬ Miˬyehˇ pyeuꞈ-eu Sahˬpaˬ Miˬyehˇ neh naw maꞈ-ahˇ biꞈ-euˬ muiˬ dui dui-eu 
miˇ kʼahˬ heu kʼahˬ laꞈ kʼoeˇ, naw maꞈ luˬ-iˇ seˇ-iˇ jiˇ ngeh keuˆ ni, yaw doeˇ jeˬ dawˬ 
tawˆ luꞈ naw maꞈ kʼoeˇ taˆ Sahˬpaˬ Miˬyehˇ bi keuˆ le tehꞈ-a.  
16Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ dawˬ ma saˇ jaˇ laꞈ kʼoeˇ 
naw maꞈ maˬ ziꞈ-ehˇ, miˬ yehˇ nui deuˬ-ahˇ naw maꞈ caw teh-awˇ uˬ duˬ tahˬ naˇ, 
aˬ yawꞈ nui ma pehˇ-eu laꞈ kʼoeˇ naw maꞈ-ahˇ kʼehˬ nehˬ kʼaˆ nehˬ laꞈ-awˇ, tiˬ kʼehˇ 
laˇ kʼehˬ laꞈ kʼoeˇ tehꞈ-ehˇ, aˬ yawꞈ neh biꞈ laꞈ-euˬ muiˬ dui dui-eu miˇ kʼahˬ heu 
kʼahˬ laꞈ kʼoeˇ naw maꞈ tiˬ gʼaˬ-iˬ maˬ jawˇ-ehˇ piˬ-iˇ byoˆ-iˇ jiˇ tehꞈ-a.” 

Yawˇshuˆ 24 

Sheˬkmˬ meuˬ-ahˇ Yawˇshuˆ dawˬ mehˬ dawˬ tsoˆ tsoˆ-euˬ 

1Iˇsaˬleˬlaˆ tsawˇ jeuˬ dawˬ tawˆ luꞈ-ahˇ, Sheˬkmˬ meuˬ-ahˇ Yawˇshuˆ kuˇ uiˬ-euˬ 
meh. Iˇsaˬleˬlaˆ tsawˇ haˬ aˬ yuiꞈ aˬ tsu deuˬ, yaˇ kʼaˬ daˇ-euˬ deuˬ hawˇ-eu, yaw 
huiˬ yaw mahˇ deuˬ-ahˇ aˬ yawꞈ kuˇ-awˇ, Sahˬpaˬ Miˬyehˇ jawˇ gaˇ bi uiˬ laˇ-euˬ 
meh.  

2Iˇsaˬleˬlaˆ tsawˇ haˬ dawˬ tawˆ luꞈ-ahˇ Yawˇshuˆ ehˇ nehˬ-eu, “Iˇsaˬleˬlaˆ tsawˇ 
jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ heu loꞈ-ehˇ ehˇ-eu meh. ‘Aˇ hu ba naw 
maꞈ-euˬ aˬ poeˬ aˬ bawˇ deuˬ Uˇpaˬlaˇ lawˇ baˬ nui baˬ paw jawˇ-awˇ, miˬ yehˇ nui 
deuˬ-ahˇ uˬ duˬ tahˬ-euˬ meh. Aˬ poeˬ aˬ bawˇ kʼoeˇ deuˬ laꞈ kʼoeˇ, Aˬbyaˬhaˬ hawˇ-
eu Naˬkawˬ aˬ nyaꞈ nmˇ-euˬ aˬ da kʼawꞈ ahˇ-eu meh.  
3Kʼoeˇ naˇ, naw maꞈ-euˬ aˬ poeˬ pyeuꞈ-eu Aˬbyaˬhaˬ-ahˇ Uˇpaˬlaˇ lawˇ baˬ nui baˬ-
ahˇ jaˆ-eu miˇ kʼahˬ-ahˇ neh ngaˇ sheuˬ doˆ laꞈ-awˇ, Kaˬnaˬ miˇ kʼahˬ nyiˬ tsehˆ-ehˇ 
sheuˬ doˆ gʼeh-euˬ ma. Aˬ yawꞈ-euˬ zaˬ deuˬ uˆ deuˬ gʼawˬ mya ni bi jeuˬ bi o le-euˬ 
ma. Aˬ yawꞈ-ahˇ ngaˇ Iˇtsaˆ biꞈ-euˬ ma.  
4Iˇtsaˆ-ahˇ, Yaˬkoˆ hawˇ-eu Iˇsawˇ biꞈ-euˬ ma. Ehˇ kʼawꞈ, naw maꞈ-euˬ aˬ poeˬ 
Yaˬkoˆ hawˇ-eu aˬ yawꞈ-euˬ zaˬ deuˬ Iˇjiˇtuˆ miˇ kʼahˬ-ahˇ pawˇ-iˇ-euˬ meh.  
5Aˇ nah, Moˇseˬ hawˇ-eu Aˬloˬ-ahˇ ngaˇ pyehˬ gʼeh-awˇ, Iˇjiˇtuˆ miˇ kʼahˬ kʼoeˇ taˆ 
shaˬ dui zahˬ dui dui-eu jeˬ bi keuˆ le-euˬ ma. Ehˇ kʼawꞈ, naw maꞈ-ahˇ ngaˇ sheuˬ 
doˆ laꞈ-euˬ ma.  
6Naw maꞈ-euˬ aˬ poeˬ aˬ bawˇ deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh ngaˇ sheuˬ doˆ 
laꞈ ngeh, Iˇjiˇtuˆ tsawˇ haˬ deuˬ mahˬ laˆ lawˬ hawˇ-eu mahˬ dziˬ-awˇ, Iˬ ma laˆ shaˆ 
Yaw neˇ-ahˇ keuˆ ni teh keuˆ le-euˬ meh.  
7Caw ba nehˬ laꞈ-awˬ lehˇ naw maꞈ-euˬ aˬ poeˬ aˬ bawˇ deuˬ ngaˬ-ahˇ guˇ ngeh, 
Iˇjiˇtuˆ tsawˇ haˬ hawˇ-eu aˬ yawꞈ maꞈ-euˬ yaw kaˬ-ahˇ, zahˇ tsui ni gʼeh-eu jeˬ ngaˇ 
bi keuˆ le-euˬ ma. Iˬ ma laˆ shaˆ iˇ cuꞈ bi dahˬ daˆ laˇ-awˇ, Iˇjiˇtuˆ tsawˇ haˬ deuˬ-ahˇ 
bi dah pymˬ sehꞈ-euˬ ma. Iˇjiˇtuˆ tsawˇ haˬ-ahˇ ngaˬ neh jahˇ nehˬ-eu gaˇ kawˆ naw 
maꞈ siˬ nya meh.  

“Bawˇ tsahˬ bawˇ dahˇ laꞈ kʼoeˇ aˇ yamˬ gʼawˬ myahˇ ni naw maꞈ jawˇ-euˬ meh.  
8Kʼoeˇ naˇ, Yawˇdaˬ lawˇ baˬ-euˬ nahˇ ma doˆ kʼehˬ paw jawˇ-eu Aˬmawˇliˆ tsawˇ 
haˬ-euˬ miˇ kʼahˬ-ahˇ, naw maꞈ-ahˇ ngaˇ sheuˬ gʼeh-euˬ ma. Aˬ yawꞈ maꞈ naw maꞈ-
ahˇ guiˇ deuˆ-euˬ kʼawꞈ, naw maꞈ neh bi gʼaˬ leˇ-euˬ ma. Aˬ yawꞈ maꞈ miˇ kʼahˬ-ahˇ 
naw maꞈ yuˇ-awˇ, naw maꞈ mehˬ hu paw le gʼeh leꞈ ngeh, aˬ yawꞈ maꞈ-ahˇ ngaˇ laˆ 
luˬ laˆ seˇ nehˬ-euˬ ma.  
9Kʼoeˇ naˇ, Ziˇpoˬ-euˬ aˬ li pyeuꞈ-eu Mawˇbaˆ sahˬ paˬ Baˬlehˇ naw maꞈ-ahˇ guiˇ 
deuˆ le-euˬ meh. Beˬyoˇ-euˬ aˬ li Baˬlamˬ jawˇ gaˇ aˬ yawꞈ tsawˇ haˬ pyehˬ gʼeh-
awˇ, naw maꞈ-ahˇ yaˬ kʼehˇ yaˬ-awˬ lehˇ bi ehˇ gaˬ-iˇ-euˬ meh.  
10Ehˇ kʼawꞈ, Baˬlamˬ-euˬ dawˬ-ahˇ ngaˇ maˬ naˇ haˬ nehˬ-euˬ miˇ neh, aˬ yawꞈ naw 
maꞈ-ahˇ dawˬ ngehˬ gʼeh nehˬ-euˬ laꞈ kʼoeˇ guiˬ lahˬ biꞈ-euˬ meh. Kʼoeˇ loꞈ-ehˇ jahˇ-
awˇ, Baˬlehˇ-euˬ aˬ laꞈ laꞈ kʼoeˇ naw maꞈ-ahˇ ngaˇ ka kʼoꞈ-euˬ ma. 
11Kʼoeˇ naˇ, naw maꞈ Yawˇdaˬ lawˇ baˬ tsehˆ doˆ-awˇ, Yeˬliˇkoˇ meuˬ-ahˇ laˇ-euˬ 
meh. Kʼoeˇ ngeh, Yeˬliˇkoˇ meuˬ-ahˇ jawˇ-eu tsawˇ haˬ deuˬ naw maꞈ-ahˇ guˆ dui 
dui-eu meh. Kʼoeˇ loꞈ-ehˇ duˇ ni, Aˬmawˇliˆ tsawˇ jeuˬ, Paˬyehˆ tsawˇ jeuˬ, Kaˬnaˬ 
tsawˇ jeuˬ, Heˬtaˆ tsawˇ jeuˬ, Geuˬgaˬshaˆ tsawˇ jeuˬ, Hiˇbiˇ tsawˇ jeuˬ hawˇ-eu, 
Yeˬbuˇ tsawˇ jeuˬ deuˬ kʼawꞈ, naw maꞈ-ahˇ guˆ dui dui-euˬ meh. Ehˇ kʼawꞈ, naw 
maꞈ-ahˇ aˬ yawꞈ maꞈ dawˬ tawˆ luꞈ kʼoeˇ taˆ bi gʼaˬ leˇ-euˬ ma.  

12Naw maꞈ le gʼeh leꞈ-eu nehˬ-ehˇ, naw maꞈ-euˬ mehˬ shi ngaˇ byaˬ duˇ pyehˬ gʼeh-
awˇ, Aˬmawˇliˆ sahˬ paˬ kʼoeˇ nyiˬ gʼaˬ-ahˇ teh doˆ-euˬ ma. Naw maꞈ-euˬ mi cehˇ 
hawˇ-eu kaˆ deuˬ, kʼoeˇ gaˇ tiˬ jeˬ-iˬ maˬ mˇ-aˬ. 
13Naw maꞈ tiˬ jawˇ-iˬ maˬ duˬ maˬ ka haw-ehˇ, naw maꞈ neh meuˬ maˬ teˬ pu maˬ 
tsoˆ-euˬ miˇ kʼahˬ naw maꞈ-ahˇ ngaˇ biꞈ-euˬ ma. Nymˬ-mˇ naw maꞈ kʼoeˇ gaˇ jawˇ-
awˇ, naw maꞈ neh maˬ ka-euˬ aˬ gaꞈ baw duˆ-ahˇ aˬ gaꞈ aˇ siˬ pyaˆ dzaˬ luꞈ-awˇ, naw 
maꞈ neh maˬ ka-euˬ saˬ loˬ aˇ bawˇ-ahˇ saˬ loˬ aˇ siˬ za luꞈ meh’ lehˇ Sahˬpaˬ 
Miˬyehˇ ehˇ-eu meh.” 
14Kʼoeˇ naˇ, Yawˇshuˆ paˇ ehˇ-eu, “Teu miˇ neh nymˬ-mˇ Sahˬpaˬ Miˬyehˇ-ahˇ taˬ 
huiˬ taˬ mahˇ-awˇ, yaw tsaˬ yaw dawˇ hawˇ-eu saˇ jaˇ ziꞈ-euˬ laꞈ kʼoeˇ aˬ yawꞈ-ahˇ 
uˬ duˬ tahˬ-awˬ. Maˬsoˬpoˬtaˬmiˇ miˇ kʼahˬ hawˇ-eu Iˇjiˇtuˆ miˇ kʼahˬ laꞈ kʼoeˇ naw 
maꞈ-euˬ aˬ poeˬ aˬ bawˇ deuˬ uˬ duˬ tahˬ-euˬ miˬ yehˇ kʼoeˇ deuˬ-ahˇ byehˇ dzeh-
awˇ, Sahˬpaˬ Miˬyehˇ-ahˇ tehꞈ-ehˇ uˬ duˬ tahˬ-awˬ.  
15Aˬ yawꞈ-ahˇ naw maꞈ uˬ duˬ maˬ tahˬ mawꞈ te lehˇ ngeuˇ naˇ, aˬ geu gʼaˬ-ahˇ uˬ 
duˬ tahˬ nmˇ lehˇ iˬ nah noeˬ tsehˆ-awˬ. Maˬsoˬpoˬtaˬmiˇ miˇ kʼahˬ-ahˇ naw maꞈ-
euˬ aˬ poeˬ aˬ bawˇ deuˬ uˬ duˬ tahˬ-euˬ miˬ yehˇ deuˬ-ahˇ uˬ duˬ tahˬ nmˇ loˇ. Maˬ 
ngeuˇ naˇ, iˬ nah naw maꞈ jawˇ luꞈ-eu miˇ kʼahˬ-ahˇ jawˇ-eu Aˬ mawˇ liˆ tsawˇ haˬ 
deuˬ-euˬ miˬ yehˇ deuˬ-ahˇ uˬ duˬ tahˬ nmˇ loˇ lehˇ noeˬ tsehˆ-awˬ. Ngaˇ hawˇ-eu 
ngaˬ-eu miˬ sawˇ zaˬ deuˬ law nmˇ-aˬ, Sahˬpaˬ Miˬyehˇ-ahˇ uˬ duˬ tahˬ ma.” 
16Iˇsaˬleˬlaˆ tsawˇ haˬ deuˬ ehˇ-eu, “Sahˬpaˬ Miˬyehˇ-ahˇ byehˇ dzeh-awˇ, miˬ yehˇ 
nui deuˬ-ahˇ nga maꞈ tiˬ jawˇ-iˬ uˬ duˬ maˬ tahˬ, 
17Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, nga maꞈ-euˬ aˬ poeˬ aˬ bawˇ 
deuˬ hawˇ-eu nga maꞈ-ahˇ, Iˇjiˇtuˆ miˇ kʼahˬ laꞈ kʼoeˇ aˬ cawˬ zaˬ kʼaˆ geuꞈ luꞈ gaˇ 
neh sheuˬ doˆ nehˬ laꞈ-awˇ, aˬ yawꞈ neh mˇ-euˬ zahˬ leˇ paˬ-ehˇ gʼeh-eu gaˇ deuˬ-
ahˇ nga maꞈ ya mawˇ-euˬ ma. Nga maꞈ laˇ tsehˆ laꞈ-euˬ miˇ kʼahˬ yawˬ kʼahˬ na luꞈ 
laꞈ kʼoeˇ, nga maꞈ-ahˇ aˬ yawꞈ haw piˇ nehˬ laꞈ-euˬ meh.  
18Miˇ kʼahˬ heu kʼahˬ-ahˇ nga maꞈ laˇ uˇ laꞈ ngeh, heu gaˇ jawˇ-eu Aˬmawˇliˆ tsawˇ 
haˬ dawˬ tawˆ luꞈ-ahˇ aˬ yawꞈ teh doˆ-euˬ meh. Kʼoeˇ miˇ neh, nga maꞈ kʼawꞈ 
Sahˬpaˬ Miˬyehˇ-ahˇ uˬ duˬ tahˬ ma. Aˬ yawꞈ-aˬ, Miˬyehˇ pyeuꞈ-eu meh.” 
19Iˇsaˬleˬlaˆ tsawˇ haˬ deuˬ-ahˇ Yawˇshuˆ ehˇ nehˬ-eu, “Ehˇ kʼawꞈ, Sahˬpaˬ Miˬyehˇ-
ahˇ naw maꞈ uˬ duˬ maˬ tahˬ nya-eu paˬ. Aˬ yawꞈ-aˬ, muiˬ-eu shawˇ-eu Miˬyehˇ 
pyeuꞈ-awˇ, naw maꞈ-euˬ iˬ baˇ-ahˇ maˬ pyehˬ nehˬ-a. Miˬ yehˇ nui gʼaˬ-ahˇ uˬ duˬ 
tahˬ-eu jeˬ-ahˇ aˬ yawꞈ iˬ baˇ maˬ pyehˬ nehˬ nya-a.  
20Naw maꞈ aˬ yawꞈ-ahˇ byehˇ dzeh-awˇ, boeˇ miˬ shiˬ kʼaˬ deuˬ-euˬ miˬ yehˇ deuˬ-
ahˇ uˬ duˬ tahˬ naˇ, aˬ yawꞈ naw maꞈ-ahˇ nui ma pehˇ-awˇ, kʼehˬ nehˬ kʼaˆ nehˬ laꞈ 
tehꞈ-a. Dzeuˇ laˇ ngeh, naw maꞈ kʼoeˇ taˆ aˬ yawꞈ aˇ naˆ ni muiˬ-eu ehˇ kʼawꞈ, naw 
maꞈ-ahˇ aˬ yawꞈ laˆ luˬ laˆ seˇ nehˬ laꞈ tehꞈ-a.” 
21Iˇsaˬleˬlaˆ tsawˇ haˬ deuˬ ehˇ-eu, “Kʼoeˇ loꞈ-ehˇ maˬ ngeuˇ. Sahˬpaˬ Miˬyehˇ-ahˇ 
nga maꞈ uˬ duˬ tahˬ ma.” 

22Aˬ yawꞈ maꞈ-ahˇ Yawˇshuˆ ehˇ nehˬ-eu, “Sahˬpaˬ Miˬyehˇ-ahˇ naw maꞈ uˬ duˬ tahˬ 
ma lehˇ noeˬ tsehˆ-euˬ gaˇ kawˆ, naw maꞈ yawˬ haˇ yawˬ ha saˇ kiˇ pyeuꞈ-eu meh.” 
Aˬ yawꞈ maꞈ ehˇ-eu, “Ngeuˇ ma. Nga maꞈ saˇ kiˇ pyeuꞈ-eu ma.” 
23Yawˇshuˆ ehˇ-eu, “Toˆ-ehˇ maˇ-iˬ, naw maꞈ nehˬ-ehˇ jaˆ luꞈ-eu boeˇ miˬ shiˬ kʼaˬ-
euˬ miˬ yehˇ deuˬ-ahˇ byehˇ dzeh-awˇ, Iˇsaˬleˬlaˆ tsawˇ haˬ deuˬ-euˬ Miˬyehˇ pyeuꞈ-
eu Sahˬpaˬ Miˬyehˇ-ahˇ saˇ jaˇ ziꞈ ma lehˇ kamˬ-awˬ.” 
24Iˇsaˬleˬlaˆ tsawˇ haˬ deuˬ ehˇ-eu, “Nga maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ-ahˇ nga maꞈ uˬ duˬ tahˬ ma. Aˬ yawꞈ-euˬ dawˬ-ahˇ nga maꞈ naˇ haˬ geuꞈ 
ma.” 
25Kʼoeˇ ngeh nah, Iˇsaˬleˬlaˆ tsawˇ haˬ deuˬ gʼaˇ duˬ, dawˬ ma saˇ jaˇ tiˬ hmˬ 
Yawˇshuˆ dzaˬ-awˇ, aˬ yawꞈ maꞈ ya caw teh-eu zahˇ dawˬ kʼoꞈ dawˬ deuˬ hawˇ-eu 
zahˇ sahˇ kʼoꞈ deuˬ, Sheˬkmˬ meuˬ-ahˇ aˬ yawꞈ maꞈ-ahˇ biꞈ nehˬ-euˬ meh.  
26Zahˇ dawˬ kʼoꞈ dawˬ kʼoeˇ deuˬ-ahˇ, Miˬyehˇ-euˬ Zahˇ dawˬ kʼoꞈ dawˬ sahˬ boꞈ laꞈ 
kʼoeˇ aˬ yawꞈ boꞈ ahˇ-euˬ meh. Kʼoeˇ naˇ, huiˬ dui dui-eu kʼaˬ lo tiˬ siˬ yuˇ-awˇ, 
Sahˬpaˬ Miˬyehˇ-euˬ muiˬ-eu shawˇ-eu jawˇ duˬ-ahˇ, tsuiꞈ kaˆ aˇ bawˇ dawˬ pehˬ-
ahˇ ka tuˇ-euˬ meh.  
27Iˇsaˬleˬlaˆ tsawˇ haˬ dawˬ tawˆ luꞈ-ahˇ aˬ yawꞈ ehˇ nehˬ-eu, “Kʼaˬ lo heu siˬ-aˬ, aˬ 
dui gʼaˇ duˬ saˇ kiˇ pyeuꞈ tehꞈ-a. Sahˬpaˬ Miˬyehˇ neh aˬ dui-ahˇ kʼaˇ ehˇ nehˬ laꞈ-euˬ 
jeˬ-ahˇ kʼaˬ lo heu siˬ ya gaˬ-euˬ meh. Kʼoeˇ miˇ neh, kʼoeˇ-aˬ, naw maꞈ-euˬ Miˬyeh-
ahˇ naw maꞈ maˬ ya puiˬ-eu gʼaˇ duˬ saˇ kiˇ pyeuꞈ tehꞈ-a.” 
28Kʼoeˇ naˇ, Iˇsaˬleˬlaˆ tsawˇ haˬ deuˬ-ahˇ Yawˇshuˆ bi gʼoꞈ-iˇ-awˇ, aˬ yawꞈ gʼaˬ yawꞈ, 
yawˬ ha-euˬ miˇ kʼahˬ-ahˇ gʼoꞈ-iˇ-euˬ meh.  

Yawˇshuˆ hawˇ-eu Eˇlaˬzaˬ ziˇ jiˇ-euˬ 

29Kʼoeˇ naˇ, Sahˬpaˬ Miˬyehˇ-euˬ zaˬ kʼaˆ pyeuꞈ-eu Nuˬ-euˬ aˬ li Yawˇshuˆ shiˇ-euˬ 
meh. Aˬ yawꞈ shiˇ ngeh, aˬ yawꞈ-euˬ aˇ kʼoꞈ yaˇ tseˇ byah-eu meh.  
30Gaˬshaˆ gawˬ jawˬ-euˬ laꞈ taˆ paw, Eˇpaˬleˬ miˇ kʼahˬ-euˬ gawˬ jawˬ gawˬ duˇ-ahˇ 
jaˆ-eu aˬ yawꞈ-euˬ miˇ tsaˬ pyeuꞈ-eu Tmˇnaˆseˬlahˬ meuˬ-ahˇ, aˬ yawꞈ-ahˇ baꞈ pahˬ-
euˬ meh.  
31Yawˇshuˆ yaw dehꞈ kʼaˇ dehꞈ kʼoeˇ keuˆ ni, Iˇsaˬleˬlaˆ tsawˇ haˬ deuˬ Sahˬpaˬ 
Miˬyehˇ-ahˇ uˬ duˬ tahˬ-euˬ meh. Aˬ yawꞈ shiˇ dzeuˇ ngeh kʼawꞈ, Iˇsaˬleˬlaˆ tsawˇ 
haˬ deuˬ gʼaˇ duˬ Sahˬpaˬ Miˬyehˇ neh mˇ-euˬ yawˬ jeˬ na luꞈ-ahˇ ya mawˇ-euˬ aˬ 
yuiꞈ aˬ tsu kʼoeˇ deuˬ kʼaˇ dehꞈ kʼoeˇ keuˆ ni, Sahˬpaˬ Miˬyehˇ-ahˇ aˬ yawꞈ maꞈ uˬ 
duˬ tahˬ-euˬ meh.  
32Iˇjiˇtuˆ miˇ kʼahˬ-ahˇ neh, Iˇsaˬleˬlaˆ tsawˇ haˬ deuˬ neh baꞈ laꞈ-euˬ Yoˇsehˆ-euˬ 
gʼawˇ mawˇ-ahˇ, Sheˬkmˬ-euˬ aˬ da Haˬmawˬ-euˬ aˬ li deuˬ-euˬ laꞈ-ahˇ neh, pyuˇ 
maˇ byaˆ tiˬ yaˇ byaˆ biꞈ-awˇ Yaˬkoˆ neh zeuˇ-euˬ Sheˬkmˬ meuˬ-ahˇ jaˆ-eu miˇ tsaˬ 
kʼoeˇ tsahˇ-ahˇ baꞈ pahˬ-euˬ meh. Miˇ tsaˬ kʼoeˇ tsahˇ-aˬ, Yoˇsehˆ-euˬ zaˬ deuˬ uˆ 
deuˬ za-euˬ jeˬ biˇ pyeuꞈ-eu meh.  
33Aˬloˬ-euˬ aˬ li Eˇlaˬzaˬ shiˇ-awˇ, Eˇpaˬleˬ miˇ kʼahˬ gawˬ jawˬ gawˬ duˇ-ahˇ jaˆ-eu 
aˬ yawꞈ-euˬ aˬ li-ahˇ biꞈ-euˬ Giˇbyoˬ meuˬ-ahˇ baꞈ pahˬ-euˬ meh.  

Yaˇ kʼaˬ daˇ 

Yaˇ kʼaˬ daˇ 1 

Yuˇdaˆ tsawˇ jeuˬ hawˇ-eu Suˇmoˬ tsawˇ jeuˬ neh Aˬdoˬniˇbeˬzehˇ-ahˇ nyehꞈ-euˬ 

1Yawˇshuˆ shiˇ dzeuˇ ngeh, Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ-ahˇ naˇ haˬ-
eu, “Nga maꞈ tsawˇ jeuˬ deuˬ laꞈ kʼoeˇ, tsawˇ jeuˬ aˬ geu jeuˬ aˬ cawˬ mehˬ hu le-
awˇ, Kaˬnaˬ tsawˇ jeuˬ-ahˇ guiˇ ya deuˆ leˇ nmˇ.” 
2Sahˬpaˬ Miˬyehˇ ehˇ-eu, “Yuˇdaˆ tsawˇ jeuˬ aˬ cawˬ mehˬ hu ya le meh. Aˬ yawꞈ 
maꞈ-ahˇ, miˇ kʼahˬ kʼoeˇ kʼahˬ-ahˇ bi deuˆ gʼaˬ ma.” 
3Yuˇdaˆ tsawˇ haˬ deuˬ Suˇmoˬ tsawˇ haˬ deuˬ-ahˇ ehˇ nehˬ-eu, “Nga maꞈ-ahˇ biꞈ 
laꞈ-euˬ miˇ kʼahˬ-ahˇ nga maꞈ nehˬ-ehˇ tiˬ kawˆ loꞈ-ehˇ le-awˇ, Kaˬnaˬ tsawˇ jeuˬ-ahˇ 
guiˇ deuˆ leˇ kaˇ-euˇ. Kʼoeˇ naˇ, naw maꞈ-ahˇ biꞈ nehˬ-euˬ miˇ kʼahˬ-ahˇ, naw maꞈ 
nehˬ-ehˇ kʼawꞈ nga maꞈ le ma.” Kʼoeˇ ngeh, Suˇmoˬ tsawˇ haˬ deuˬ aˬ yawꞈ maꞈ 
nehˬ-ehˇ le-euˬ meh.  
4Yuˇdaˆ tsawˇ haˬ deuˬ guiˇ deuˆ leˇ-awˇ, Kaˬnaˬ tsawˇ jeuˬ hawˇ-eu Paˬyehˆ tsawˇ 
jeuˬ kʼoeˇ taˆ, aˬ yawꞈ maꞈ-ahˇ Sahˬpaˬ Miˬyehˇ bi gʼaˬ leˇ-awˇ, Beˬzehˇ meuˬ laꞈ 
kʼoeˇ tsawˇ haˬ tiˬ heˇ gʼaˬ-ahˇ aˬ yawꞈ maꞈ deuˆ gʼaˬ-euˬ meh.  
5Kʼoeˇ gaˇ, Aˬdoˬniˇbeˬzehˇ-ahˇ aˬ yawꞈ maꞈ tahˬ puˬ-awˇ, guiˇ deuˆ-euˬ meh.  
6Aˬdoˬniˇbeˬzehˇ cehˆ byoˆ-euˬ kʼawꞈ, aˬ yawꞈ maꞈ paˇ teh mi-awˇ, kuiˇ ma laꞈ ma 
toˆ tsehˆ nehˬ-euˬ meh.  
7Aˬdoˬniˇbeˬzehˇ ehˇ-eu, “Kuiˇ ma laꞈ ma bi toˆ tsehˆ-euˬ sahˬ paˬ shiꞈ tseˇ gʼaˬ, 
ngaˬ-eu hawˬ jeh uˬ moˆ dzaˬ dzeh dawˇ dzeh gʼoˆ dzaˬ-euˬ meh. Aˬ yawꞈ maꞈ-ahˇ 
ngaˬ neh jahˇ nehˬ-euˬ jeˬ, Miˬyehˇ ngaˬ-ahˇ paˇ bi keuˆ le laꞈ-euˬ nga.” Aˬ yawꞈ-ahˇ 
Yeˬluˇsaˬlehˬ meuˬ-ahˇ nyehꞈ kʼoꞈ gʼeh-awˇ, kʼoeˇ gaˇ shiˇ-euˬ meh.  

Yeˬluˇsaˬlehˬ meuˬ hawˇ-eu Heˬbyoˬ meuˬ-ahˇ Yuˇdaˆ tsawˇ jeuˬ neh deuˆ gʼaˬ-euˬ 

8Yuˇdaˆ tsawˇ haˬ deuˬ Yeˬluˇsaˬlehˬ meuˬ-ahˇ guiˇ deuˆ-awˇ, deuˆ gʼaˬ-euˬ meh. 
Kʼoeˇ gaˇ jawˇ-eu tsawˇ haˬ deuˬ-ahˇ sehꞈ-awˇ, meuˬ-ahˇ miˬ dzaˬ keuˬ dzeh-euˬ 
meh.  
9Kʼoeˇ naˇ, gawˬ jawˬ gawˬ duˇ deuˬ, gʼaˬ lawˬ deuˬ hawˇ-eu, laꞈ oˆ paw gui coˇ ni 
gʼeh-eu miˇ kʼahˬ-ahˇ jawˇ-eu Kaˬnaˬ tsawˇ haˬ deuˬ jawˇ gaˇ aˬ yawꞈ maꞈ iˇ-awˇ, 
guiˇ deuˆ-iˇ-euˬ meh.  
10Giˇliˇyaˆaˬbaˬ meuˬ lehˇ kuˇ-eu Heˬbyoˬ meuˬ-ahˇ jawˇ-eu Kaˬnaˬ tsawˇ haˬ deuˬ 
jawˇ gaˇ aˬ yawꞈ maꞈ le-awˇ, guiˇ deuˆ leˇ-euˬ meh. Sheˬshaiˇ aˇ jeuˬ, Aˬhiˇmaˬ aˇ 
jeuˬ hawˇ-eu, Taˬlaˬmehˇ aˇ jeuˬ-ahˇ, kʼoeˇ gaˇ aˬ yawꞈ maꞈ deuˆ gʼaˬ-euˬ meh.  

Deˬbeuˬ meuˬ-ahˇ Awˇdaˬneˬlaˇ deuˆ gʼaˬ-euˬ 
(Yawˇshuˆ 15.13-19) 

11Kʼoeˇ gaˇ neh naˇ, kʼoeˇ ngeh ziˇ-ahˇ Giˇliˇyaˆseˬpeuˬ lehˇ kuˇ-eu Deˬbeuˬ meuˬ-ahˇ 
Yuˇdaˆ tsawˇ haˬ deuˬ guiˇ deuˆ le-euˬ meh.  
12Aˬ yawꞈ maꞈ laꞈ kʼoeˇ, Gaˬlehˆ lehˇ kuˇ-euˬ gʼaˬ ehˇ-eu, “Giˇliˇyaˆseˬpeuˬ meuˬ-ahˇ 
deuˆ gʼaˬ-eu tsawˇ haˬ-ahˇ, ngaˬ buˇ Aˬkaˆsahˬ bi mˇ dzaˬ le ma.” 

13Gaˬlehˆ-euˬ aˬ nyiˇ Gaˬnaˆ-euˬ aˬ li Awˇdaˬneˬlaˇ gʼaˬ, meuˬ kʼoeˇ meuˬ-ahˇ deuˆ 
gʼaˬ-euˬ meh. Kʼoeˇ miˇ neh, Gaˬlehˆ-aˬ, aˬ yawꞈ-euˬ aˬ buˇ Aˬkaˆsahˬ-ahˇ, 
Awˇdaˬneˬlaˇ-ahˇ bi mˇ dzaˬ-iˇ-euˬ meh. 
14Oeˇ mˇ baˇ ngeh nah, Nawˬ da-ahˇ deh yaˇ tiˬ kawˬ shaˇ-awˬ lehˇ, Aˬkaˆsahˬ-ahˇ 
Awˇdaˬneˬlaˇ ehˇ nehˬ-euˬ meh. Kʼoeˇ naˇ, Aˬkaˆsahˬ mahˬ tahˬ laˆ dziˬ luꞈ-eu zaˬ 
ka-iˇ ngeh, “Aˬ jeˬ mawꞈ-eu nya buˇ-oˬ” lehˇ, Gaˬlehˆ aˬ yawꞈ-ahˇ naˇ haˬ-euˬ meh.  
15Aˬ yawꞈ ehˇ-eu, “Ngaˇ iˇ cuꞈ lah deuˬ geuꞈ mawꞈ-eu ma. Nawˬ neh ngaˬ-ahˇ biꞈ laꞈ-
euˬ miˇ tsaˬ-aˬ, gui coˇ ni gʼeh-eu meh.” Kʼoeˇ naˇ, laꞈ taˆ paw jaˆ-eu iˇ cuꞈ lawˇ gawˆ 
deuˬ maˬ ehˇ, laꞈ oˆ paw jaˆ-eu iˇ cuꞈ lawˇ gawˆ deuˬ maˬ ehˇ, aˬ yawꞈ-ahˇ Gaˬlehˆ 
biꞈ-euˬ meh.  

Yuˇdaˆ tsawˇ jeuˬ hawˇ-eu Beˬyaˬmiˬ tsawˇ jeuˬ miˇ kʼahˬ deuˆ za-euˬ 

16Moˇseˬ-euˬ aˬ mawˬ-euˬ zaˬ deuˬ uˆ deuˬ pyeuꞈ-eu Kaˬnaˆ tsawˇ haˬ deuˬ-aˬ, 
Saˬloˬ aˇ bawˇ bawˇ yaˇ-euˬ meuˬ pyeuꞈ-eu Yeˬliˇkoˇ meuˬ-ahˇ neh Yuˇdaˆ miˇ kʼahˬ 
laꞈ kʼoeˇ Aˬlaˬdaˇ meuˬ-euˬ laꞈ oˆ paw deˬ ko ni gʼeh-eu miˇ kʼahˬ-ahˇ, Yuˇdaˆ tsawˇ 
haˬ deuˬ nehˬ-ehˇ iˇ gʼeh-awˇ, Aˬmaˬlehˇ tsawˇ haˬ deuˬ nehˬ-ehˇ jawˇ-iˇ-euˬ meh. 
17Yuˇdaˆ tsawˇ haˬ deuˬ Suˇmoˬ tsawˇ haˬ deuˬ nehˬ-ehˇ iˇ-awˇ, aˬ yawꞈ maꞈ nehˬ-
ehˇ tiˬ kawˆ loꞈ-ehˇ, Zeˬpaˇ meuˬ-ahˇ jawˇ-eu Kaˬnaˬ tsawˇ haˬ deuˬ-ahˇ deuˆ gʼaˬ-
euˬ meh. Meuˬ kʼoeˇ meuˬ-ahˇ aˬ yawꞈ maꞈ yaˬ kʼehˇ yaˬ-awˇ laˆ cawˆ nehˬ-awˇ, 
Hawˇmaˬ meuˬ lehˇ myahˇ nehˬ-euˬ meh.  
18-19Yuˇdaˆ tsawˇ haˬ deuˬ-ahˇ Sahˬpaˬ Miˬyehˇ caw ba nehˬ-awˇ, gawˬ jawˬ gawˬ 
duˇ miˇ kʼahˬ-ahˇ aˬ yawꞈ maꞈ za-euˬ meh. Ehˇ kʼawꞈ, Gaˬzaˬ meuˬ, Aˬshaˇgaˬloˇ 
meuˬ, Eˇkaˬloˬ meuˬ heu deuˬ hawˇ-eu meuˬ heu deuˬ-euˬ gahˬ kaˬ-ahˇ aˬ yawꞈ 
maꞈ guiˇ maˬ deuˆ-a. Iˬ ma laˆ shaˆ lawˇ deh caw caw-ehˇ jawˇ-eu tsawˇ haˬ heu 
deuˬ shmˇ mahˬ laˆ lawˬ deuˬ jaˆ-eu miˇ neh, Yuˇdaˆ tsawˇ haˬ deuˬ aˬ yawꞈ maꞈ-ahˇ 
maˬ teh doˆ nya-a.  
20Moˇseˬ neh dawˬ biꞈ taˬ-euˬ loꞈ-ehˇ, Gaˬlehˆ-ahˇ Heˬbyoˬ meuˬ biꞈ-euˬ meh. Meuˬ 
kʼoeˇ meuˬ laꞈ kʼoeˇ jawˇ-eu Aˬnaˬkaˆ-euˬ zaˬ deuˬ uˆ deuˬ pyeuꞈ-eu aˇ jeuˬ smˇ 
jeuˬ-ahˇ aˬ yawꞈ teh doˆ-euˬ meh.  
21Ehˇ kʼawꞈ, Beˬyaˬmiˬ tsawˇ jeuˬ-aˬ, Yeˬluˇsaˬlehˬ meuˬ laꞈ kʼoeˇ jawˇ-eu Yeˬbuˇ 
tsawˇ jeuˬ-ahˇ maˬ teh doˆ-ehˇ, Yeˬbuˇ tsawˇ jeuˬ hawˇ-eu Beˬyaˬmiˬ tsawˇ jeuˬ tiˬ 
kawˆ loꞈ-ehˇ jawˇ daˆ leꞈ-euˬ meh.  

Eˇpaˬleˬ tsawˇ jeuˬ hawˇ-eu Maˬnaˇseˬ tsawˇ jeuˬ Beˬdeˬlaˇ meuˬ-ahˇ deuˆ gʼaˬ-euˬ 

22-23Eˇpaˬleˬ tsawˇ jeuˬ hawˇ-eu Maˬnaˇseˬ tsawˇ jeuˬ deuˬ, kʼoeˇ ngeh jo-ahˇ Luˇzaˆ 
meuˬ lehˇ kuˇ-eu Beˬdeˬlaˇ meuˬ-ahˇ guiˇ deuˆ-awˇ, aˬ yawꞈ maꞈ-ahˇ Sahˬpaˬ 
Miˬyehˇ caw ba nehˬ-euˬ meh. Aˬ yawꞈ maꞈ tsawˇ haˬ pyehˬ gʼeh-awˇ, meuˬ kʼoeˇ 
meuˬ-ahˇ bi kʼoeˬ sho haw-iˇ-euˬ meh.  
24Kʼoeˬ sho haw-iˇ-euˬ tsawˇ haˬ kʼoeˇ deuˬ, tsawˇ haˬ tiˬ gʼaˬ meuˬ laꞈ kʼoeˇ neh doˆ 
le luꞈ-eu ya mawˇ-awˇ, “Nga maꞈ-ahˇ meuˬ-ahˇ uˇ le-eu gaˇ ma mehˬ nehˬ laꞈ-awˬ. 
Nga maꞈ nawˬ-ahˇ tiˬ jeˬ-iˬ maˬ jahˇ” lehˇ ehˇ nehˬ-euˬ meh.  
25Kʼoeˇ ngeh, tsawˇ haˬ kʼoeˇ gʼaˬ aˬ yawꞈ maꞈ-ahˇ gaˇ ma mehˬ nehˬ-awˇ, Eˇpaˬleˬ 
hawˇ-eu Maˬnaˇseˬ tsawˇ haˬ deuˬ, meuˬ laꞈ kʼoeˇ kʼaˇ jawˇ-eu tsawˇ haˬ yawˬ gʼaˬ 

http://pt-br.bibles.org/ahk-AHK/Judg/int#Judg.1.17!f.1

na luꞈ-ahˇ sehꞈ jiˇ-awˇ, tsawˇ haˬ kʼoeˇ gʼaˬ hawˇ-eu aˬ yawꞈ-euˬ miˬ sawˇ zaˬ deuˬ 
tehꞈ-ehˇ bi dzeuˇ-iˇ-euˬ meh.  
26Aˇ nah, tsawˇ haˬ kʼoeˇ gʼaˬ Heˬtaˆ tsawˇ haˬ-euˬ miˇ kʼahˬ-ahˇ le-awˇ, meuˬ tiˬ 
meuˬ teˬ-awˇ, Luˇzaˆ meuˬ lehˇ myahˇ nehˬ-euˬ meh. Meuˬ kʼoeˇ meuˬ-ahˇ iˬ nah 
keuˆ ni kʼoeˇ loꞈ-ehˇ kuˇ luꞈ-eu meh.  

Iˇsaˬleˬlaˆ tsawˇ haˬ deuˬ neh maˬ teh doˆ-euˬ tsawˇ haˬ deuˬ 

27Maˬnaˇseˬ tsawˇ jeuˬ-aˬ, Behˬshaˬ meuˬ, Taˬnehˇ meuˬ, Dawˇlaˆ meuˬ, Eˇbaˬleˬ 
meuˬ, Meˬgiˇdoˬ meuˬ hawˇ-eu, meuˬ heu deuˬ-euˬ tahˬ gʼoꞈ tahˬ jawˇ jaˆ-eu meuˬ 
meuˬ zaˬ deuˬ-ahˇ jawˇ-eu tsawˇ haˬ deuˬ-ahˇ maˬ teh doˆ-a. Kaˬnaˬ tsawˇ haˬ deuˬ 
kʼoeˇ gaˇ jawˇ daˆ leꞈ-euˬ meh.  
28Iˇsaˬleˬlaˆ tsawˇ haˬ deuˬ gʼaˬ kʼaˆ dzehˬ laˇ ngeh kʼawꞈ, Kaˬnaˬ tsawˇ haˬ deuˬ-ahˇ 
maˬ teh doˆ jiˇ nehˬ ni, aˬ yawꞈ maꞈ gʼaˇ duˬ gaˇ bi mˇ-euˬ meh.  
29Eˇpaˬleˬ tsawˇ jeuˬ-aˬ, Geˬzeuˬ meuˬ-ahˇ jawˇ-eu Kaˬnaˬ tsawˇ haˬ deuˬ-ahˇ maˬ 
teh doˆ-ehˇ, Kaˬnaˬ tsawˇ haˬ kʼoeˇ deuˬ aˬ yawꞈ maꞈ nehˬ-ehˇ tiˬ kawˆ loꞈ-ehˇ jawˇ-
euˬ meh.  
30Zeˬbuˬluˬ tsawˇ jeuˬ-aˬ, Giˇtaˬloˬ meuˬ hawˇ-eu Naˬhaˬlaˇ meuˬ-ahˇ jawˇ-eu tsawˇ 
haˬ deuˬ-ahˇ maˬ teh doˆ-ehˇ, Kaˬnaˬ tsawˇ haˬ kʼoeˇ deuˬ aˬ yawꞈ maꞈ nehˬ-ehˇ tiˬ 
kawˆ loꞈ-ehˇ jawˇ daˆ leꞈ-awˇ, aˬ yawꞈ maꞈ-euˬ gaˇ bi mˇ-euˬ meh.  
31Aˬshaˬ tsawˇ jeuˬ-aˬ, Aˬkawˇ meuˬ, Siˇdoˬ meuˬ, Aˬhaˬlehˇ meuˬ, Aˬkaˬziˇ meuˬ, 
Heˬlaˬbaˬ meuˬ, Aˬpyehˇ meuˬ hawˇ-eu, Leˬhawˇbaˆ meuˬ heu deuˬ-ahˇ jawˇ-eu 
tsawˇ haˬ deuˬ-ahˇ maˬ teh doˆ-a. 
32Aˬshaˬ tsawˇ jeuˬ-aˬ, kʼoeˇ gaˇ jawˇ-eu Kaˬnaˬ tsawˇ haˬ deuˬ-ahˇ maˬ teh doˆ-ehˇ, 
tiˬ kawˆ loꞈ-ehˇ jawˇ-euˬ meh.  
33Naˬtaˬliˇ tsawˇ jeuˬ-aˬ, Behˬsheˬmehˇ meuˬ hawˇ-eu, Behˬdaˬnaˆ meuˬ-ahˇ jawˇ-
eu tsawˇ haˬ deuˬ-ahˇ maˬ teh doˆ-a. Naˬtaˬliˇ tsawˇ haˬ deuˬ-aˬ, kʼoeˇ gaˇ jawˇ-eu 
Kaˬnaˬ tsawˇ haˬ deuˬ nehˬ-ehˇ tiˬ kawˆ loꞈ-ehˇ jawˇ-eu meh. Ehˇ kʼawꞈ, tsawˇ haˬ 
kʼoeˇ deuˬ-ahˇ aˬ yawꞈ maꞈ-euˬ gaˇ bi mˇ-euˬ meh.  
34Aˬmawˇliˆ tsawˇ haˬ deuˬ Daˬ tsawˇ jeuˬ-ahˇ gawˬ jawˬ gawˬ duˇ paw teh daˆ-awˇ, 
deh ga-ahˇ maˬ bi oe ka-a.  
35Aˬmawˇliˆ tsawˇ haˬ kʼoeˇ deuˬ, Aiˬjaˬloˬ meuˬ, Shaˬlaˬbeˬ meuˬ hawˇ-eu, Heˬyehˆ 
gawˬ jawˬ-ahˇ jawˇ luꞈ-eu meh. Ehˇ kʼawꞈ, Eˇpaˬleˬ tsawˇ jeuˬ hawˇ-eu Maˬnaˇseˬ 
tsawˇ jeuˬ, Aˬmawˇliˆ tsawˇ haˬ deuˬ-ahˇ uˆ lahˇ-awˇ, aˬ yawꞈ maꞈ gʼaˇ duˬ gaˇ bi mˇ-
euˬ meh.  
36Aˬmawˇliˆ tsawˇ haˬ-euˬ miˇ kaˬ-aˬ, Seˇlaˇ meuˬ-euˬ laꞈ taˆ paw Aˬkaˬlaˬbeˬ gʼaˬ 
lahˇ nyiˬ tsehˆ-ehˇ jaˆ-eu meh.  

Yaˇ kʼaˬ daˇ 1 

Yuˇdaˆ tsawˇ jeuˬ hawˇ-eu Suˇmoˬ tsawˇ jeuˬ neh Aˬdoˬniˇbeˬzehˇ-ahˇ nyehꞈ-euˬ 

1Yawˇshuˆ shiˇ dzeuˇ ngeh, Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ-ahˇ naˇ haˬ-
eu, “Nga maꞈ tsawˇ jeuˬ deuˬ laꞈ kʼoeˇ, tsawˇ jeuˬ aˬ geu jeuˬ aˬ cawˬ mehˬ hu le-
awˇ, Kaˬnaˬ tsawˇ jeuˬ-ahˇ guiˇ ya deuˆ leˇ nmˇ.” 
2Sahˬpaˬ Miˬyehˇ ehˇ-eu, “Yuˇdaˆ tsawˇ jeuˬ aˬ cawˬ mehˬ hu ya le meh. Aˬ yawꞈ 
maꞈ-ahˇ, miˇ kʼahˬ kʼoeˇ kʼahˬ-ahˇ bi deuˆ gʼaˬ ma.” 
3Yuˇdaˆ tsawˇ haˬ deuˬ Suˇmoˬ tsawˇ haˬ deuˬ-ahˇ ehˇ nehˬ-eu, “Nga maꞈ-ahˇ biꞈ 
laꞈ-euˬ miˇ kʼahˬ-ahˇ nga maꞈ nehˬ-ehˇ tiˬ kawˆ loꞈ-ehˇ le-awˇ, Kaˬnaˬ tsawˇ jeuˬ-ahˇ 
guiˇ deuˆ leˇ kaˇ-euˇ. Kʼoeˇ naˇ, naw maꞈ-ahˇ biꞈ nehˬ-euˬ miˇ kʼahˬ-ahˇ, naw maꞈ 
nehˬ-ehˇ kʼawꞈ nga maꞈ le ma.” Kʼoeˇ ngeh, Suˇmoˬ tsawˇ haˬ deuˬ aˬ yawꞈ maꞈ 
nehˬ-ehˇ le-euˬ meh.  
4Yuˇdaˆ tsawˇ haˬ deuˬ guiˇ deuˆ leˇ-awˇ, Kaˬnaˬ tsawˇ jeuˬ hawˇ-eu Paˬyehˆ tsawˇ 
jeuˬ kʼoeˇ taˆ, aˬ yawꞈ maꞈ-ahˇ Sahˬpaˬ Miˬyehˇ bi gʼaˬ leˇ-awˇ, Beˬzehˇ meuˬ laꞈ 
kʼoeˇ tsawˇ haˬ tiˬ heˇ gʼaˬ-ahˇ aˬ yawꞈ maꞈ deuˆ gʼaˬ-euˬ meh.  
5Kʼoeˇ gaˇ, Aˬdoˬniˇbeˬzehˇ-ahˇ aˬ yawꞈ maꞈ tahˬ puˬ-awˇ, guiˇ deuˆ-euˬ meh.  
6Aˬdoˬniˇbeˬzehˇ cehˆ byoˆ-euˬ kʼawꞈ, aˬ yawꞈ maꞈ paˇ teh mi-awˇ, kuiˇ ma laꞈ ma 
toˆ tsehˆ nehˬ-euˬ meh.  
7Aˬdoˬniˇbeˬzehˇ ehˇ-eu, “Kuiˇ ma laꞈ ma bi toˆ tsehˆ-euˬ sahˬ paˬ shiꞈ tseˇ gʼaˬ, 
ngaˬ-eu hawˬ jeh uˬ moˆ dzaˬ dzeh dawˇ dzeh gʼoˆ dzaˬ-euˬ meh. Aˬ yawꞈ maꞈ-ahˇ 
ngaˬ neh jahˇ nehˬ-euˬ jeˬ, Miˬyehˇ ngaˬ-ahˇ paˇ bi keuˆ le laꞈ-euˬ nga.” Aˬ yawꞈ-ahˇ 
Yeˬluˇsaˬlehˬ meuˬ-ahˇ nyehꞈ kʼoꞈ gʼeh-awˇ, kʼoeˇ gaˇ shiˇ-euˬ meh.  

Yeˬluˇsaˬlehˬ meuˬ hawˇ-eu Heˬbyoˬ meuˬ-ahˇ Yuˇdaˆ tsawˇ jeuˬ neh deuˆ gʼaˬ-euˬ 

8Yuˇdaˆ tsawˇ haˬ deuˬ Yeˬluˇsaˬlehˬ meuˬ-ahˇ guiˇ deuˆ-awˇ, deuˆ gʼaˬ-euˬ meh. 
Kʼoeˇ gaˇ jawˇ-eu tsawˇ haˬ deuˬ-ahˇ sehꞈ-awˇ, meuˬ-ahˇ miˬ dzaˬ keuˬ dzeh-euˬ 
meh.  
9Kʼoeˇ naˇ, gawˬ jawˬ gawˬ duˇ deuˬ, gʼaˬ lawˬ deuˬ hawˇ-eu, laꞈ oˆ paw gui coˇ ni 
gʼeh-eu miˇ kʼahˬ-ahˇ jawˇ-eu Kaˬnaˬ tsawˇ haˬ deuˬ jawˇ gaˇ aˬ yawꞈ maꞈ iˇ-awˇ, 
guiˇ deuˆ-iˇ-euˬ meh.  
10Giˇliˇyaˆaˬbaˬ meuˬ lehˇ kuˇ-eu Heˬbyoˬ meuˬ-ahˇ jawˇ-eu Kaˬnaˬ tsawˇ haˬ deuˬ 
jawˇ gaˇ aˬ yawꞈ maꞈ le-awˇ, guiˇ deuˆ leˇ-euˬ meh. Sheˬshaiˇ aˇ jeuˬ, Aˬhiˇmaˬ aˇ 
jeuˬ hawˇ-eu, Taˬlaˬmehˇ aˇ jeuˬ-ahˇ, kʼoeˇ gaˇ aˬ yawꞈ maꞈ deuˆ gʼaˬ-euˬ meh.  

Deˬbeuˬ meuˬ-ahˇ Awˇdaˬneˬlaˇ deuˆ gʼaˬ-euˬ 
(Yawˇshuˆ 15.13-19) 

11Kʼoeˇ gaˇ neh naˇ, kʼoeˇ ngeh ziˇ-ahˇ Giˇliˇyaˆseˬpeuˬ lehˇ kuˇ-eu Deˬbeuˬ meuˬ-ahˇ 
Yuˇdaˆ tsawˇ haˬ deuˬ guiˇ deuˆ le-euˬ meh.  
12Aˬ yawꞈ maꞈ laꞈ kʼoeˇ, Gaˬlehˆ lehˇ kuˇ-euˬ gʼaˬ ehˇ-eu, “Giˇliˇyaˆseˬpeuˬ meuˬ-ahˇ 
deuˆ gʼaˬ-eu tsawˇ haˬ-ahˇ, ngaˬ buˇ Aˬkaˆsahˬ bi mˇ dzaˬ le ma.” 
13Gaˬlehˆ-euˬ aˬ nyiˇ Gaˬnaˆ-euˬ aˬ li Awˇdaˬneˬlaˇ gʼaˬ, meuˬ kʼoeˇ meuˬ-ahˇ deuˆ 
gʼaˬ-euˬ meh. Kʼoeˇ miˇ neh, Gaˬlehˆ-aˬ, aˬ yawꞈ-euˬ aˬ buˇ Aˬkaˆsahˬ-ahˇ, 
Awˇdaˬneˬlaˇ-ahˇ bi mˇ dzaˬ-iˇ-euˬ meh. 

14Oeˇ mˇ baˇ ngeh nah, Nawˬ da-ahˇ deh yaˇ tiˬ kawˬ shaˇ-awˬ lehˇ, Aˬkaˆsahˬ-ahˇ 
Awˇdaˬneˬlaˇ ehˇ nehˬ-euˬ meh. Kʼoeˇ naˇ, Aˬkaˆsahˬ mahˬ tahˬ laˆ dziˬ luꞈ-eu zaˬ 
ka-iˇ ngeh, “Aˬ jeˬ mawꞈ-eu nya buˇ-oˬ” lehˇ, Gaˬlehˆ aˬ yawꞈ-ahˇ naˇ haˬ-euˬ meh.  
15Aˬ yawꞈ ehˇ-eu, “Ngaˇ iˇ cuꞈ lah deuˬ geuꞈ mawꞈ-eu ma. Nawˬ neh ngaˬ-ahˇ biꞈ laꞈ-
euˬ miˇ tsaˬ-aˬ, gui coˇ ni gʼeh-eu meh.” Kʼoeˇ naˇ, laꞈ taˆ paw jaˆ-eu iˇ cuꞈ lawˇ gawˆ 
deuˬ maˬ ehˇ, laꞈ oˆ paw jaˆ-eu iˇ cuꞈ lawˇ gawˆ deuˬ maˬ ehˇ, aˬ yawꞈ-ahˇ Gaˬlehˆ 
biꞈ-euˬ meh.  

Yuˇdaˆ tsawˇ jeuˬ hawˇ-eu Beˬyaˬmiˬ tsawˇ jeuˬ miˇ kʼahˬ deuˆ za-euˬ 

16Moˇseˬ-euˬ aˬ mawˬ-euˬ zaˬ deuˬ uˆ deuˬ pyeuꞈ-eu Kaˬnaˆ tsawˇ haˬ deuˬ-aˬ, 
Saˬloˬ aˇ bawˇ bawˇ yaˇ-euˬ meuˬ pyeuꞈ-eu Yeˬliˇkoˇ meuˬ-ahˇ neh Yuˇdaˆ miˇ kʼahˬ 
laꞈ kʼoeˇ Aˬlaˬdaˇ meuˬ-euˬ laꞈ oˆ paw deˬ ko ni gʼeh-eu miˇ kʼahˬ-ahˇ, Yuˇdaˆ tsawˇ 
haˬ deuˬ nehˬ-ehˇ iˇ gʼeh-awˇ, Aˬmaˬlehˇ tsawˇ haˬ deuˬ nehˬ-ehˇ jawˇ-iˇ-euˬ meh. 
17Yuˇdaˆ tsawˇ haˬ deuˬ Suˇmoˬ tsawˇ haˬ deuˬ nehˬ-ehˇ iˇ-awˇ, aˬ yawꞈ maꞈ nehˬ-
ehˇ tiˬ kawˆ loꞈ-ehˇ, Zeˬpaˇ meuˬ-ahˇ jawˇ-eu Kaˬnaˬ tsawˇ haˬ deuˬ-ahˇ deuˆ gʼaˬ-
euˬ meh. Meuˬ kʼoeˇ meuˬ-ahˇ aˬ yawꞈ maꞈ yaˬ kʼehˇ yaˬ-awˇ laˆ cawˆ nehˬ-awˇ, 
Hawˇmaˬ meuˬ lehˇ myahˇ nehˬ-euˬ meh.  
18-19Yuˇdaˆ tsawˇ haˬ deuˬ-ahˇ Sahˬpaˬ Miˬyehˇ caw ba nehˬ-awˇ, gawˬ jawˬ gawˬ 
duˇ miˇ kʼahˬ-ahˇ aˬ yawꞈ maꞈ za-euˬ meh. Ehˇ kʼawꞈ, Gaˬzaˬ meuˬ, Aˬshaˇgaˬloˇ 
meuˬ, Eˇkaˬloˬ meuˬ heu deuˬ hawˇ-eu meuˬ heu deuˬ-euˬ gahˬ kaˬ-ahˇ aˬ yawꞈ 
maꞈ guiˇ maˬ deuˆ-a. Iˬ ma laˆ shaˆ lawˇ deh caw caw-ehˇ jawˇ-eu tsawˇ haˬ heu 
deuˬ shmˇ mahˬ laˆ lawˬ deuˬ jaˆ-eu miˇ neh, Yuˇdaˆ tsawˇ haˬ deuˬ aˬ yawꞈ maꞈ-ahˇ 
maˬ teh doˆ nya-a.  
20Moˇseˬ neh dawˬ biꞈ taˬ-euˬ loꞈ-ehˇ, Gaˬlehˆ-ahˇ Heˬbyoˬ meuˬ biꞈ-euˬ meh. Meuˬ 
kʼoeˇ meuˬ laꞈ kʼoeˇ jawˇ-eu Aˬnaˬkaˆ-euˬ zaˬ deuˬ uˆ deuˬ pyeuꞈ-eu aˇ jeuˬ smˇ 
jeuˬ-ahˇ aˬ yawꞈ teh doˆ-euˬ meh.  
21Ehˇ kʼawꞈ, Beˬyaˬmiˬ tsawˇ jeuˬ-aˬ, Yeˬluˇsaˬlehˬ meuˬ laꞈ kʼoeˇ jawˇ-eu Yeˬbuˇ 
tsawˇ jeuˬ-ahˇ maˬ teh doˆ-ehˇ, Yeˬbuˇ tsawˇ jeuˬ hawˇ-eu Beˬyaˬmiˬ tsawˇ jeuˬ tiˬ 
kawˆ loꞈ-ehˇ jawˇ daˆ leꞈ-euˬ meh.  

Eˇpaˬleˬ tsawˇ jeuˬ hawˇ-eu Maˬnaˇseˬ tsawˇ jeuˬ Beˬdeˬlaˇ meuˬ-ahˇ deuˆ gʼaˬ-euˬ 

22-23Eˇpaˬleˬ tsawˇ jeuˬ hawˇ-eu Maˬnaˇseˬ tsawˇ jeuˬ deuˬ, kʼoeˇ ngeh jo-ahˇ Luˇzaˆ 
meuˬ lehˇ kuˇ-eu Beˬdeˬlaˇ meuˬ-ahˇ guiˇ deuˆ-awˇ, aˬ yawꞈ maꞈ-ahˇ Sahˬpaˬ 
Miˬyehˇ caw ba nehˬ-euˬ meh. Aˬ yawꞈ maꞈ tsawˇ haˬ pyehˬ gʼeh-awˇ, meuˬ kʼoeˇ 
meuˬ-ahˇ bi kʼoeˬ sho haw-iˇ-euˬ meh.  
24Kʼoeˬ sho haw-iˇ-euˬ tsawˇ haˬ kʼoeˇ deuˬ, tsawˇ haˬ tiˬ gʼaˬ meuˬ laꞈ kʼoeˇ neh doˆ 
le luꞈ-eu ya mawˇ-awˇ, “Nga maꞈ-ahˇ meuˬ-ahˇ uˇ le-eu gaˇ ma mehˬ nehˬ laꞈ-awˬ. 
Nga maꞈ nawˬ-ahˇ tiˬ jeˬ-iˬ maˬ jahˇ” lehˇ ehˇ nehˬ-euˬ meh.  
25Kʼoeˇ ngeh, tsawˇ haˬ kʼoeˇ gʼaˬ aˬ yawꞈ maꞈ-ahˇ gaˇ ma mehˬ nehˬ-awˇ, Eˇpaˬleˬ 
hawˇ-eu Maˬnaˇseˬ tsawˇ haˬ deuˬ, meuˬ laꞈ kʼoeˇ kʼaˇ jawˇ-eu tsawˇ haˬ yawˬ gʼaˬ 
na luꞈ-ahˇ sehꞈ jiˇ-awˇ, tsawˇ haˬ kʼoeˇ gʼaˬ hawˇ-eu aˬ yawꞈ-euˬ miˬ sawˇ zaˬ deuˬ 
tehꞈ-ehˇ bi dzeuˇ-iˇ-euˬ meh.  

26Aˇ nah, tsawˇ haˬ kʼoeˇ gʼaˬ Heˬtaˆ tsawˇ haˬ-euˬ miˇ kʼahˬ-ahˇ le-awˇ, meuˬ tiˬ 
meuˬ teˬ-awˇ, Luˇzaˆ meuˬ lehˇ myahˇ nehˬ-euˬ meh. Meuˬ kʼoeˇ meuˬ-ahˇ iˬ nah 
keuˆ ni kʼoeˇ loꞈ-ehˇ kuˇ luꞈ-eu meh.  

Iˇsaˬleˬlaˆ tsawˇ haˬ deuˬ neh maˬ teh doˆ-euˬ tsawˇ haˬ deuˬ 

27Maˬnaˇseˬ tsawˇ jeuˬ-aˬ, Behˬshaˬ meuˬ, Taˬnehˇ meuˬ, Dawˇlaˆ meuˬ, Eˇbaˬleˬ 
meuˬ, Meˬgiˇdoˬ meuˬ hawˇ-eu, meuˬ heu deuˬ-euˬ tahˬ gʼoꞈ tahˬ jawˇ jaˆ-eu meuˬ 
meuˬ zaˬ deuˬ-ahˇ jawˇ-eu tsawˇ haˬ deuˬ-ahˇ maˬ teh doˆ-a. Kaˬnaˬ tsawˇ haˬ deuˬ 
kʼoeˇ gaˇ jawˇ daˆ leꞈ-euˬ meh.  
28Iˇsaˬleˬlaˆ tsawˇ haˬ deuˬ gʼaˬ kʼaˆ dzehˬ laˇ ngeh kʼawꞈ, Kaˬnaˬ tsawˇ haˬ deuˬ-ahˇ 
maˬ teh doˆ jiˇ nehˬ ni, aˬ yawꞈ maꞈ gʼaˇ duˬ gaˇ bi mˇ-euˬ meh.  
29Eˇpaˬleˬ tsawˇ jeuˬ-aˬ, Geˬzeuˬ meuˬ-ahˇ jawˇ-eu Kaˬnaˬ tsawˇ haˬ deuˬ-ahˇ maˬ 
teh doˆ-ehˇ, Kaˬnaˬ tsawˇ haˬ kʼoeˇ deuˬ aˬ yawꞈ maꞈ nehˬ-ehˇ tiˬ kawˆ loꞈ-ehˇ jawˇ-
euˬ meh.  
30Zeˬbuˬluˬ tsawˇ jeuˬ-aˬ, Giˇtaˬloˬ meuˬ hawˇ-eu Naˬhaˬlaˇ meuˬ-ahˇ jawˇ-eu tsawˇ 
haˬ deuˬ-ahˇ maˬ teh doˆ-ehˇ, Kaˬnaˬ tsawˇ haˬ kʼoeˇ deuˬ aˬ yawꞈ maꞈ nehˬ-ehˇ tiˬ 
kawˆ loꞈ-ehˇ jawˇ daˆ leꞈ-awˇ, aˬ yawꞈ maꞈ-euˬ gaˇ bi mˇ-euˬ meh.  
31Aˬshaˬ tsawˇ jeuˬ-aˬ, Aˬkawˇ meuˬ, Siˇdoˬ meuˬ, Aˬhaˬlehˇ meuˬ, Aˬkaˬziˇ meuˬ, 
Heˬlaˬbaˬ meuˬ, Aˬpyehˇ meuˬ hawˇ-eu, Leˬhawˇbaˆ meuˬ heu deuˬ-ahˇ jawˇ-eu 
tsawˇ haˬ deuˬ-ahˇ maˬ teh doˆ-a. 
32Aˬshaˬ tsawˇ jeuˬ-aˬ, kʼoeˇ gaˇ jawˇ-eu Kaˬnaˬ tsawˇ haˬ deuˬ-ahˇ maˬ teh doˆ-ehˇ, 
tiˬ kawˆ loꞈ-ehˇ jawˇ-euˬ meh.  
33Naˬtaˬliˇ tsawˇ jeuˬ-aˬ, Behˬsheˬmehˇ meuˬ hawˇ-eu, Behˬdaˬnaˆ meuˬ-ahˇ jawˇ-
eu tsawˇ haˬ deuˬ-ahˇ maˬ teh doˆ-a. Naˬtaˬliˇ tsawˇ haˬ deuˬ-aˬ, kʼoeˇ gaˇ jawˇ-eu 
Kaˬnaˬ tsawˇ haˬ deuˬ nehˬ-ehˇ tiˬ kawˆ loꞈ-ehˇ jawˇ-eu meh. Ehˇ kʼawꞈ, tsawˇ haˬ 
kʼoeˇ deuˬ-ahˇ aˬ yawꞈ maꞈ-euˬ gaˇ bi mˇ-euˬ meh.  
34Aˬmawˇliˆ tsawˇ haˬ deuˬ Daˬ tsawˇ jeuˬ-ahˇ gawˬ jawˬ gawˬ duˇ paw teh daˆ-awˇ, 
deh ga-ahˇ maˬ bi oe ka-a.  
35Aˬmawˇliˆ tsawˇ haˬ kʼoeˇ deuˬ, Aiˬjaˬloˬ meuˬ, Shaˬlaˬbeˬ meuˬ hawˇ-eu, Heˬyehˆ 
gawˬ jawˬ-ahˇ jawˇ luꞈ-eu meh. Ehˇ kʼawꞈ, Eˇpaˬleˬ tsawˇ jeuˬ hawˇ-eu Maˬnaˇseˬ 
tsawˇ jeuˬ, Aˬmawˇliˆ tsawˇ haˬ deuˬ-ahˇ uˆ lahˇ-awˇ, aˬ yawꞈ maꞈ gʼaˇ duˬ gaˇ bi mˇ-
euˬ meh.  
36Aˬmawˇliˆ tsawˇ haˬ-euˬ miˇ kaˬ-aˬ, Seˇlaˇ meuˬ-euˬ laꞈ taˆ paw Aˬkaˬlaˬbeˬ gʼaˬ 
lahˇ nyiˬ tsehˆ-ehˇ jaˆ-eu meh.  

Yaˇ kʼaˬ daˇ 2 

Sahˬpaˬ Miˬyehˇ-euˬ mˬ taˆ gʼaˬ kʼehˇ Bawˇcmˇ meuˬ-ahˇ oe-euˬ 

1Sahˬpaˬ Miˬyehˇ-euˬ mˬ taˆ gʼaˬ kʼehˇ Giˇlaˇgaˬlaˇ meuˬ-ahˇ neh Bawˇcmˇ meuˬ-ahˇ 
oe-awˇ, Iˇsaˬleˬlaˆ tsawˇ haˬ deuˬ-ahˇ ehˇ-eu, “Iˇjiˇtuˆ miˇ kʼahˬ laꞈ kʼoeˇ neh naw 
maꞈ-ahˇ ngaˇ sheuˬ doˆ laꞈ-awˇ, naw maꞈ-euˬ aˬ poeˬ aˬ bawˇ deuˬ-ahˇ ngaˬ neh saˇ 
jaˇ dzaˬ taˬ-euˬ miˇ kʼahˬ-ahˇ naw maꞈ-ahˇ sheuˬ laꞈ-euˬ ma. Ngaˇ heu loꞈ-ehˇ ehˇ 

taˬ-euˬ ma. ‘Naw maꞈ nehˬ-ehˇ dzaˬ taˬ-euˬ ngaˬ-eu dawˬ ma saˇ jaˇ-ahˇ tiˬ jawˇ-iˬ 
ngaˇ maˬ puiˬ. ’ 
2Miˇ kʼahˬ heu kʼahˬ-ahˇ jawˇ-eu tsawˇ haˬ nehˬ-ehˇ naw maꞈ dawˬ ma saˇ jaˇ maˬ 
ya dzaˬ-eu uˬ taꞈ, aˬ yawꞈ maꞈ-euˬ lawˇ guiˇ deuˬ-ahˇ naw maꞈ ya laˆ cawˆ meh lehˇ 
ngaˇ ehˇ taˬ-euˬ ma. Ehˇ kʼawꞈ, ngaˬ neh ehˇ taˬ-euˬ loꞈ-ehˇ naw maꞈ maˬ mˇ-a.  
3Kʼoeˇ miˇ neh, naw maꞈ mehˬ hu paw le ngeh, tsawˇ haˬ kʼoeˇ deuˬ-ahˇ ngaˇ maˬ 
paˇ teh doˆ ma. Aˬ yawꞈ maꞈ-aˬ, naw maꞈ-ahˇ muiˇ-eu tsawˇ haˬ pyeuꞈ-awˇ, aˬ yawꞈ 
maꞈ-euˬ Miˬyehˇ deuˬ-ahˇ uˬ duˬ tahˬ-eu lahˇ ju-ahˇ naw maꞈ paꞈ leˇ tehꞈ-a.” 
4Mˬ taˆ gʼaˬ kʼehˇ kʼoeˇ gʼaˬ kʼoeˇ loꞈ-ehˇ ehˇ gʼaˬ ngeh, Iˇsaˬleˬlaˆ tsawˇ haˬ dawˬ 
tawˆ luꞈ ngoeˇ-eu meh. 
5Kʼoeˇ miˇ neh, jawˇ duˬ kʼoeˇ tsahˇ-ahˇ Bawˇcmˇ lehˇ kuˇ-euˬ meh. Kʼoeˇ tsahˇ-ahˇ, 
Sahˬpaˬ Miˬyehˇ-ahˇ lawˇ-eu shehˇ-eu jeˬ aˬ yawꞈ maꞈ mˇ-euˬ meh.  

Yawˇshuˆ ziˇ jiˇ-euˬ 

6Yawˇshuˆ Iˇsaˬleˬlaˆ tsawˇ haˬ deuˬ-ahˇ pyehˬ gʼeh-awˇ bi iˇ ngeh, tsawˇ haˬ yawˬ 
gʼaˬ na luꞈ yawˬ ha-ahˇ oꞈ-eu jawˇ duˬ-ahˇ iˇ-euˬ meh. 
7Yawˇshuˆ yaw dehꞈ kʼaˇ dehꞈ kʼoeˇ keuˆ ni, Iˇsaˬleˬlaˆ tsawˇ haˬ deuˬ Sahˬpaˬ 
Miˬyehˇ-ahˇ uˬ duˬ tahˬ-euˬ meh. Aˬ yawꞈ shiˇ dzeuˇ gʼaˬ ngeh kʼawꞈ, Iˇsaˬleˬlaˆ 
tsawˇ haˬ deuˬ gʼaˇ duˬ Sahˬpaˬ Miˬyehˇ neh mˇ-euˬ huiˬ-eu gaˇ dawˬ tawˆ luꞈ-ahˇ, 
myaˆ ya mawˇ-euˬ aˬ yuiꞈ aˬ tsu kʼoeˇ deuˬ kʼaˇ dehꞈ kʼoeˇ keuˆ ni, Sahˬpaˬ Miˬyehˇ-
ahˇ aˬ yawꞈ maꞈ uˬ duˬ tahˬ-euˬ meh.  
8Sahˬpaˬ Miˬyehˇ-euˬ zaˬ kʼaˆ pyeuꞈ-eu Nuˬ-euˬ aˬ li Yawˇshuˆ-aˬ, aˇ kʼoꞈ yaˇ tseˇ 
byah ngeh shiˇ-euˬ meh.  
9Gaˬshaˆ gawˬ jawˬ-euˬ laꞈ taˆ paw Eˇpaˬleˬ miˇ kʼahˬ gawˬ jawˬ gawˬ duˇ-ahˇ jaˆ-eu 
aˬ yawꞈ-euˬ miˇ tsaˬ pyeuꞈ-eu Tmˇnaˆseˬlahˬ meuˬ-ahˇ, aˬ yawꞈ-ahˇ baꞈ pahˬ-euˬ 
meh.  
10Kʼoeˇ ngeh ziˇ-ahˇ dehꞈ-euˬ tsawˇ haˬ dawˬ tawˆ luꞈ shiˇ jiˇ-awˇ, yawˬ ziˇ yawˬ-ahˇ 
dehꞈ-eu tsawˇ haˬ deuˬ-aˬ, Sahˬpaˬ Miˬyehˇ-ahˇ maˬ ehˇ, Iˇsaˬleˬlaˆ tsawˇ jeuˬ gʼaˇ 
duˬ aˬ yawꞈ neh mˇ-euˬ jeˬ-ahˇ maˬ ehˇ, ngehˇ-euˬ meh.  

Iˇsaˬleˬlaˆ tsawˇ jeuˬ Sahˬpaˬ Miˬyehˇ-ahˇ uˬ duˬ maˬ tahˬ ni byehˇ-euˬ 

11Kʼoeˇ naˇ, Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ mehˬ shi iˬ baˇ mˇ-awˇ, Baˬlaˇ 
miˬyehˇ kʼoeˇ deuˬ-ahˇ uˬ duˬ tahˬ-euˬ meh.  
12Aˬ yawꞈ maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ nehˬ-euˬ Miˬyehˇ pyeuꞈ-
awˇ, aˬ yawꞈ maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-
ahˇ aˬ yawꞈ maꞈ uˬ duˬ maˬ tahˬ ni byehˇ dzeh-awˇ, aˬ yawꞈ maꞈ-euˬ jawˬ jawˬ-ehˇ 
jawˇ-eu tsawˇ jeuˬ deuˬ-euˬ miˬyehˇ deuˬ-ahˇ aˬ yawꞈ maꞈ uˬ duˬ tahˬ-euˬ meh. 
Miˬyehˇ kʼoeˇ deuˬ-euˬ mehˬ shi awˆ byaˆ-eu laꞈ kʼoeˇ, Sahˬpaˬ Miˬyehˇ nui ma pehˇ 
ni aˬ yawꞈ maꞈ mˇ-euˬ meh.  
13Sahˬpaˬ Miˬyehˇ-ahˇ aˬ yawꞈ maꞈ uˬ duˬ maˬ tahˬ ni byehˇ dzeh-awˇ, Baˬlaˇ 
miˬyehˇ deuˬ hawˇ-eu, Aˬshaˇtaˬyoˇ miˬyehˇ deuˬ-ahˇ uˬ duˬ tahˬ-euˬ meh.  

14Kʼoeˇ miˇ neh, Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ nui ma pehˇ dui dui 
laˇ-awˇ, tahˇ joe baˬ maꞈ pyehˬ gʼeh leꞈ-awˇ, aˬ yawꞈ maꞈ-euˬ myawˬ gahˬ deuˬ bi 
ceh geuꞈ-euˬ meh. Aˬ yawꞈ maꞈ-euˬ jawˬ jawˬ-ehˇ kʼaˇ jawˇ-eu aˬ yawꞈ maꞈ-ahˇ 
muiˇ-eu tsawˇ haˬ deuˬ-ahˇ aˬ yawꞈ maꞈ naˆ maˬ tseˇ gʼaˬ bi kʼaˆ dzehˬ laˇ-awˇ, 
Iˇsaˬleˬlaˆ tsawˇ haˬ deuˬ aˬ cawˬ-ahˇ maˬ gʼaˬ leˇ ni pyeuꞈ-iˇ-euˬ meh.  
15Sahˬpaˬ Miˬyehˇ neh ehˇ taˬ-euˬ loꞈ-ehˇ, aˬ yawꞈ maꞈ guiˇ kʼaˇ deuˆ-iˇ ngeh, 
Sahˬpaˬ Miˬyehˇ aˬ yawꞈ maꞈ jawˇ paw maˬ pyawˬ-a. Kʼoeˇ ngeh, aˬ yawꞈ maꞈ nui 
ma cawˆ dui dui laˇ taˬ-euˬ meh.  
16Kʼoeˇ naˇ, Iˇsaˬleˬlaˆ tsawˇ haˬ deuˬ-ahˇ, Sahˬpaˬ Miˬyehˇ aˬ yuiꞈ aˬ tsu deuˬ biꞈ 
nehˬ-awˇ, tahˇ joe baˬ maꞈ kʼoeˇ deuˬ-euˬ laꞈ-ahˇ neh bi ka kʼoꞈ-euˬ meh.  
17Ehˇ kʼawꞈ, aˬ yawꞈ maꞈ-euˬ aˬ yuiꞈ aˬ tsu kʼoeˇ deuˬ-euˬ ehˇ dawˬ-ahˇ aˬ yawꞈ maꞈ 
maˬ naˇ haˬ geuꞈ-a. Iˇsaˬleˬlaˆ tsawˇ jeuˬ Sahˬpaˬ Miˬyehˇ-ahˇ saˇ jaˇ maˬ ziꞈ-ehˇ, 
miˬyehˇ nui deuˬ-ahˇ uˬ duˬ tahˬ-euˬ meh. Aˬ yawꞈ maꞈ-euˬ aˬ da deuˬ Sahˬpaˬ 
Miˬyehˇ-euˬ zahˇ dawˬ kʼoꞈ dawˬ deuˬ-ahˇ naˇ haˬ geuꞈ-euˬ kʼawꞈ, yawˬ ziˇ yawˬ-ahˇ 
dehꞈ le-euˬ tsawˇ haˬ kʼoeˇ deuˬ kʼoeˇ loꞈ-ehˇ maˬ mˇ ni byehˇ-euˬ meh.  
18Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ aˬ yuiꞈ aˬ tsu tiˬ gʼaˬ kʼaˇ biꞈ nehˬ 
ngeh, aˬ yuiꞈ aˬ tsu kʼoeˇ gʼaˬ kʼaˇ dehꞈ kʼoeˇ keuˆ ni aˬ yawꞈ-ahˇ Sahˬpaˬ Miˬyehˇ 
caw ba nehˬ-eu laꞈ kʼoeˇ, Iˇsaˬleˬlaˆ tsawˇ haˬ deuˬ-ahˇ, muiˇ-eu tsawˇ haˬ deuˬ-euˬ 
aˬ laꞈ laꞈ kʼoeˇ neh bi ka kʼoꞈ-euˬ meh. Aˬ jeˬ miˇ neh ehˇ naˇ, kʼehˬ-eu kʼaˆ-eu jeˬ-
ahˇ aˬ yawꞈ maꞈ ya daˬ-awˇ mahˇ luꞈ-eu teˇ saˇ-ahˇ Sahˬpaˬ Miˬyehˇ ya gaˬ ngeh, aˬ 
yawꞈ maꞈ-ahˇ gʼawˬ shaˬ gaˬ-euˬ meh.  
19Ehˇ kʼawꞈ, aˬ yuiꞈ aˬ tsu kʼoeˇ gʼaˬ shiˇ dzeuˇ naˇ, aˬ yawꞈ maꞈ aˬ yawꞈ yaw oeˇ loꞈ-
ehˇ paˇ dehꞈ poˆ-awˇ, yaw beh ziˇ naˆ maˬ tseˇ, maˬ muiˬ maˬ jaˬ-eu jeˬ paˇ mˇ-euˬ 
meh. Miˬyehˇ nui deuˬ-ahˇ uˬ duˬ paˇ tahˬ-awˇ, aˬ yawꞈ maꞈ mˇ luꞈ-eu maˬ muiˬ maˬ 
jaˬ-eu jeˬ-ahˇ kʼawꞈ, maˬ byehˇ dzeh ni mˇ-euˬ meh.  
20Kʼoeˇ naˇ, Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ nui ma pehˇ dui dui laˇ-
euˬ laꞈ kʼoeˇ ehˇ-eu, “Tsawˇ jeuˬ heu jeuˬ-aˬ, aˬ yawꞈ maꞈ bi caw teh-eu gʼaˇ duˬ, aˬ 
yawꞈ maꞈ-euˬ aˬ poeˬ aˬ bawˇ deuˬ-ahˇ ngaˬ neh biꞈ taˬ-euˬ dawˬ ma saˇ jaˇ-ahˇ 
puiˬ-eu nga. Aˬ jeˬ miˇ neh ehˇ naˇ, ngaˬ-euˬ dawˬ-ahˇ aˬ yawꞈ maꞈ maˬ naˇ haˬ 
geuꞈ-a.  
21Yawˇshuˆ shiˇ naˇ, miˇ kʼahˬ heu kʼahˬ laꞈ kʼoeˇ kʼaˇ jawˇ luꞈ-eu aˬ cawˬ tsawˇ jeuˬ 
deuˬ-ahˇ ngaˇ maˬ paˇ teh doˆ nehˬ ma.  
22Iˇsaˬleˬlaˆ tsawˇ haˬ deuˬ, aˬ yawꞈ maꞈ-euˬ aˬ poeˬ aˬ bawˇ deuˬ loꞈ-ehˇ, ngaˬ-euˬ 
gaˇ ma-ahˇ cah mawꞈ nga loˇ, maˬ cah mawꞈ nga loˇ lehˇ, tsawˇ jeuˬ kʼoeˇ deuˬ-ahˇ 
gʼoe-awˇ, aˬ yawꞈ maꞈ-ahˇ ngaˇ lawˬ haw ma.” 
23Kʼoeˇ miˇ neh, tsawˇ jeuˬ kʼoeˇ deuˬ-ahˇ, miˇ kʼahˬ kʼoeˇ kʼahˬ laꞈ kʼoeˇ Sahˬpaˬ 
Miˬyehˇ bi jawˇ-euˬ meh. Yawˇshuˆ-ahˇ, tsawˇ jeuˬ kʼoeˇ jeuˬ kʼoeˇ taˆ maˬ bi gʼaˬ 
leˇ-a. Yawˇshuˆ shiˇ dzeuˇ ngeh kʼawꞈ, tsawˇ jeuˬ kʼoeˇ deuˬ-ahˇ aˬ yawꞈ maˬ teh 
doˆ-a.  

Yaˇ kʼaˬ daˇ 3 

Miˇ kʼahˬ kʼoeˇ kʼahˬ laꞈ kʼoeˇ dzeˇ-eu tsawˇ jeuˬ deuˬ 

1Kʼoeˇ naˇ, Kaˬnaˬ miˇ kʼahˬ laꞈ kʼoeˇ guiˇ maˬ deuˆ haw-euˬ Iˇsaˬleˬlaˆ tsawˇ haˬ 
deuˬ-ahˇ lawˬ haw-eu gʼaˇ duˬ, tsawˇ jeuˬ tiˬ paˆ na deuˬ-ahˇ Sahˬpaˬ Miˬyehˇ maˬ 
teh doˆ ni bi dzeˇ yaꞈ-euˬ meh. 
2Iˇsaˬleˬlaˆ tsawˇ jeuˬ aˬ yawꞈ jo yawꞈ-ahˇ, guiˇ deuˆ-eu gaˇ kawˆ mehˬ nehˬ mawꞈ-
eu miˇ neh, aˬ yawꞈ kʼoeˇ loꞈ-ehˇ mˇ-euˬ meh. Kʼaˆ tiˬ paˆ, guiˇ tiˬ jawˇ-iˬ maˬ deuˆ 
haw-euˬ tsawˇ haˬ-ahˇ guiˇ deuˆ-eu gaˇ kawˆ mehˬ nehˬ mawꞈ-eu meh.  
3Miˇ kʼahˬ kʼoeˇ kʼahˬ laꞈ kʼoeˇ dzeˇ yaꞈ-euˬ deuˬ-aˬ, Piˇliˇtiˆ meuˬ ngaˬ meuˬ, Kaˬnaˬ 
tsawˇ jeuˬ dawˬ tawˆ luꞈ hawˇ-eu, Siˇdoˬ tsawˇ jeuˬ uˬ taꞈ Baˬlaˇheˬlaˬmoˬ gawˬ 
jawˬ hawˇ-eu Haˬmaˆ gʼaˬ lahˇ-ahˇ keuˆ ni jaˆ-eu Leˬbaˬnoˬ gawˬ jawˬ deuˬ-ahˇ 
jawˇ-eu Hiˇbiˇ tsawˇ haˬ deuˬ meh.  
4Moˇseˬ-ahˇ gʼoe-awˇ, Iˇsaˬleˬlaˆ tsawˇ haˬ deuˬ-euˬ aˬ poeˬ aˬ bawˇ deuˬ-ahˇ 
Sahˬpaˬ Miˬyehˇ neh biꞈ-euˬ zahˇ dawˬ kʼoꞈ dawˬ deuˬ-ahˇ Iˇsaˬleˬlaˆ tsawˇ haˬ deuˬ 
naˇ haˬ geuꞈ nga loˇ lehˇ, tsawˇ jeuˬ heu deuˬ-ahˇ gʼoe-awˇ lawˬ haw-eu lehˇ lehˬ 
hmˬ taˬ-euˬ meh.  
5Iˇsaˬleˬlaˆ tsawˇ haˬ deuˬ-aˬ, Kaˬnaˬ tsawˇ jeuˬ, Heˬtaˆ tsawˇ jeuˬ, Aˬmawˇliˆ tsawˇ 
jeuˬ, Paˬyehˆ tsawˇ jeuˬ, Hiˇbiˇ tsawˇ jeuˬ hawˇ-eu , Yeˬbuˇ tsawˇ jeuˬ heu deuˬ 
nehˬ-ehˇ jawˇ-euˬ meh.  
6Tsawˇ jeuˬ kʼoeˇ deuˬ nehˬ-ehˇ sheuˬ dahˬ dzaˬ taꞈ-awˇ, tsawˇ jeuˬ kʼoeˇ deuˬ-euˬ 
miˬyehˇ deuˬ-ahˇ uˬ duˬ tahˬ-euˬ meh.  

Awˇdaˬneˬlaˇ 

7Iˇsaˬleˬlaˆ tsawˇ haˬ deuˬ-aˬ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-
ahˇ ngehˇ-awˇ, Baˬlaˇ hawˇ-eu Aˬsheˇlaˬ tahˬ pahˬ aˬ ma mawˇ kawˇ-ahˇ uˬ duˬ 
tahˬ-euˬ meh.  
8Kʼoeˇ miˇ neh, Iˇsaˬleˬlaˆ tsawˇ jeuˬ-ahˇ Sahˬpaˬ Miˬyehˇ nui ma pehˇ laˇ-awˇ, 
Maˬsoˬpoˬtaˬmiˇ sahˬ paˬ Kuˇshaˬliˇshaˬdeˬ neh aˬ yawꞈ maꞈ-ahˇ guiˇ bi deuˆ gʼaˬ-
awˇ, yehꞈ kʼoꞈ byah ni bi uˆ lahˇ-euˬ meh.  
9Kʼoeˇ naˇ, Iˇsaˬleˬlaˆ tsawˇ haˬ deuˬ ngoeˇ ngoeˇ-ehˇ guˇ-eu miˇ neh, aˬ yawꞈ maꞈ-
ahˇ bi ka kʼoꞈ-eu gʼaˇ duˬ, Sahˬpaˬ Miˬyehˇ tsawˇ haˬ tiˬ gʼaˬ pyehˬ gʼeh-euˬ meh. 
Tsawˇ haˬ kʼoeˇ gʼaˬ-aˬ, Gaˬlehˆ-euˬ aˬ nyiˇ Gaˬnaˆ-euˬ aˬ li Awˇdaˬneˬlaˇ pyeuꞈ-eu 
meh.  
10Sahˬpaˬ Miˬyehˇ-euˬ yaw sahˇ aˬ yawꞈ kʼoeˇ taˆ zaꞈ le-awˇ, Iˇsaˬleˬlaˆ tsawˇ jeuˬ-
euˬ aˬ yuiꞈ aˬ tsu bi pyeuꞈ laˇ-euˬ meh. Awˇdaˬneˬlaˇ guiˇ deuˆ-iˇ-awˇ, Sahˬpaˬ 
Miˬyehˇ neh aˬ yawꞈ-ahˇ, Maˬsoˬpoˬtaˬmiˇ sahˬ paˬ-ahˇ bi gʼaˬ leˇ-euˬ meh.  
11Miˇ kʼahˬ kʼoeˇ kʼahˬ laꞈ kʼoeˇ, oeˬ tseˇ kʼoꞈ keuˆ ni guiˇ maˬ deuˆ-ehˇ nui saˇ oꞈ-euˬ 
meh. Kʼoeˇ naˇ, Awˇdaˬneˬlaˇ shiˇ-euˬ meh.  

Eˬhuˇdaˆ 

12Iˇsaˬleˬlaˆ tsawˇ jeuˬ, Sahˬpaˬ Miˬyehˇ-euˬ mehˬ shi iˬ baˇ mˇ poˆ-euˬ meh. Kʼoeˇ 
miˇ neh, Sahˬpaˬ Miˬyehˇ-aˬ, Mawˇbaˆ sahˬ paˬ Eˇgaˬloˬ-ahˇ, Iˇsaˬleˬlaˆ tsawˇ jeuˬ 
naˆ maˬ tseˇ gʼaˬ bi kʼaˆ dzehˬ laˇ-euˬ meh.  

13Eˇgaˬloˬ-aˬ, Aˬmoˬ tsawˇ haˬ deuˬ hawˇ-eu Aˬmaˬlehˇ tsawˇ haˬ deuˬ nehˬ-ehˇ gm 
leˇ-awˇ, Iˇsaˬleˬlaˆ tsawˇ haˬ deuˬ-ahˇ deuˆ gʼaˬ-awˇ, Saˬloˬ aˇ bawˇ bawˇ yaˇ-euˬ 
meuˬ pyeuꞈ-eu Yeˬliˇkoˇ meuˬ-ahˇ deuˆ za geuꞈ-euˬ meh.  
14Eˇgaˬloˬ uˆ lahˇ-euˬ uˬ moˆ, Iˇsaˬleˬlaˆ tsawˇ haˬ deuˬ tseˇ yehꞈ kʼoꞈ jawˇ-euˬ meh.  
15Kʼoeˇ naˇ, Iˇsaˬleˬlaˆ tsawˇ haˬ deuˬ ngoeˇ ngoeˇ-ehˇ guˇ-eu miˇ neh, aˬ yawꞈ maꞈ-
ahˇ bi ka kʼoꞈ-eu gʼaˇ duˬ, Sahˬpaˬ Miˬyehˇ tsawˇ haˬ tiˬ gʼaˬ pyehˬ gʼeh-euˬ meh. 
Tsawˇ haˬ kʼoeˇ gʼaˬ-aˬ, Beˬyaˬmiˬ tsawˇ jeuˬ Geˬlaˬ-euˬ aˬ li Eˬhuˇdaˆ aˇ ca pyeuꞈ-
eu meh. Iˇsaˬleˬlaˆ tsawˇ haˬ deuˬ-aˬ, Eˬhuˇdaˆ-ahˇ kʼehˇ-awˇ, Mawˇbaˆ sahˬ paˬ 
Eˇgaˬloˬ jawˇ gaˇ laꞈ sawˬ bi sha ha-iˇ-euˬ meh.  
16Eˬhuˇdaˆ-aˬ, mi seuˬ nyiˬ pyawˬ tsoꞈ-awˇ, tiˬ caˆ mahˇ-eu mi cehˇ tiˬ kahˇ yawˬ haˇ 
yawˬ ha tehˆ-awˇ, saˬ pyaˬ aˇ maˇ pyaˬ-ahˇ paꞈ tawꞈ taˬ-awˇ, mehˬ tsoeˬ dm kaˬ taˬ-
euˬ meh. 
17Tsuˇ dui dui-eu Eˇgaˬloˬ jawˇ gaˇ aˬ yawꞈ laꞈ sawˬ yuˇ gʼeh nehˬ-euˬ meh.  
18Eˬhuˇdaˆ laꞈ sawˬ biꞈ nehˬ gʼaˬ ngeh, laꞈ sawˬ baꞈ ha laˇ-euˬ tsawˇ haˬ deuˬ-ahˇ, 
Gʼoꞈ-iˇ-awˬ lehˇ Eˇgaˬloˬ ehˇ nehˬ-euˬ meh.  
19Ehˇ kʼawꞈ, Eˬhuˇdaˆ-aˬ, Giˇlaˇgaˬlaˇ-euˬ dawˬ peh, kʼaˬ lo mawˇ kawˇ taꞈ taˬ-euˬ 
jawˇ duˬ-ahˇ neh, Eˇgaˬloˬ jawˇ gaˇ paˇ gʼoꞈ poˆ laˇ-awˇ, “Huiˬ-eu mahˇ-eu sahˬ paˬ-
oˇ, nawˬ-ahˇ ciˬ cuˇ ni ehˇ nehˬ paˬ-ehˇ gʼeh-eu gaˇ kawˆ jaˆ-eu ma” lehˇ ehˇ nehˬ-
euˬ meh. Kʼoeˇ naˇ, “Naw maꞈ doˆ-iˇ jiˇ sheˇ” lehˇ, kʼoeˇ gaˇ jawˇ-eu zaˬ kʼaˆ deuˬ-ahˇ 
sahˬ paˬ ehˇ ngeh, dawˬ tawˆ luꞈ doˆ-iˇ jiˇ-euˬ meh.  
20Kʼoeˇ naˇ, laꞈ taˆ tiˆ-ahˇ jaˆ-eu tsehꞈ ngeuˇ ni gʼeh-eu lawˆ-ahˇ tiˬ gʼaˬ tehꞈ-ehˇ nuiˇ 
luꞈ-eu sahˬ paˬ jawˇ gaˇ Eˬhuˇdaˆ le-awˇ, “Miˬyehˇ neh nawˬ-ahˇ bi ehˇ gaˬ le-euˬ gaˇ 
kawˆ jaˆ-eu ma” lehˇ ehˇ nehˬ ngeh, sahˬ paˬ tuˇ-awˇ, gawˬ yawꞈ yawꞈ-euˬ meh.  
21Eˬhuˇdaˆ-aˬ, saˬ pyaˬ aˇ maˇ paw pyaˬ-ahˇ paꞈ tawꞈ taˬ-euˬ mi cehˇ-ahˇ aˇ caˇ laꞈ 
neh gʼawˇ doˆ-awˇ, sahˬ paˬ-euˬ uˬ maˆ-ahˇ tsawˆ tsoˆ nehˬ-euˬ meh.  
22Mi cehˇ mi yoeˬ tiˬ li tsawˆ ahˇ gʼeh-awˇ, mi cehˇ kahˇ lah-ehˇ tsiˇ lehꞈ leˇ-euˬ meh. 
Naˇ kʼah paw tsawˆ byoe doˆ-awˇ, aˬ kuiˇ nyiˬ kahˬ yaw kaˬ-ahˇ tsawˆ byoe doˆ leꞈ-
euˬ mi cehˇ kʼoeˇ kahˇ-ahˇ, Eˬhuˇdaˆ maˬ gʼeu doˆ ni byehˇ yaꞈ-euˬ meh.  
23Kʼoeˇ naˇ, Eˬhuˇdaˆ laꞈ nyiˇ doˆ le-awˇ, laˇ gʼoˆ piˬ tehˬ-awˇ, mawˬ tawꞈ tawꞈ tehˬ 
yaꞈ-euˬ meh.  
24Aˬ yawꞈ doˆ-iˇ gʼaˬ-awˇ, zaˬ kʼaˆ deuˬ gʼoꞈ haw leˇ ngeh, laˇ gʼoˆ mawˬ tawꞈ tawꞈ 
tehˬ taˬ-euˬ gaˇ ya mawˇ-euˬ meh. Ehˇ kʼawꞈ, laꞈ kʼoeˇ paw sahˬpaˬ gʼaˬ naˬ naˬ luꞈ-
eu nga lehˇ aˬ yawꞈ maꞈ noeˬ-euˬ meh.  
25Aˬ yawꞈ maꞈ kʼaˇ loꞈ coeˇ-eu loꞈ kʼawꞈ, laˇ gʼoˆ maˬ pah le-eu miˇ neh, mawˬ tawꞈ 
kahˬ yuˇ-awˇ, laˇ gʼoˆ pah haw-euˬ meh. Kʼoeˇ naˇ, aˬ yawꞈ maꞈ-euˬ sahˬ paˬ yaw 
shiˇ-ehˇ ga gaˇ aˬ yawꞈ maꞈ ya mawˇ-euˬ meh.  
26Aˬ yawꞈ maꞈ kʼoeˇ loꞈ-ehˇ loꞈ loꞈ-ehˇ jawˇ ngeh, Eˬhuˇdaˆ gaˇ mahˇ kaˬ gaˇ iˇ keuˆ-
euˬ meh. Kʼaˬ lo mawˇ kawˇ taꞈ taˬ-euˬ jawˇ duˬ iˇ dzeuˇ-awˇ, Siˇlahˬ meuˬ-ahˇ cehˆ 
keuˆ-awˇ, buˬ-iˇ-euˬ meh.  

27Eˇpaˬleˬ miˇ kʼahˬ gawˬ jawˬ gawˬ duˇ-ahˇ aˬ yawꞈ cehˆ keuˆ ngeh, Iˇsaˬleˬlaˆ 
tsawˇ haˬ deuˬ-ahˇ daˇ heh baw gaˬ nehˬ-awˇ, guiˇ deuˆ-eu gʼaˇ duˬ kuˇ-euˬ meh. 
Kʼoeˇ naˇ, gawˬ duˇ-ahˇ neh, aˬ yawꞈ maꞈ-ahˇ aˬ yawꞈ sheuˬ ka gʼeh-euˬ meh.  
28Aˬ yawꞈ ehˇ-eu, “Ngaˬ-euˬ mehˬ nah caw teh laˇ-awˬ. naw maꞈ-ahˇ muiˇ-eu 
Mawˇbaˆ tsawˇ haˬ deuˬ-ahˇ, Sahˬpaˬ Miˬyehˇ neh bi gʼaˬ leˇ nehˬ laꞈ-euˬ meh.” 
Kʼoeˇ ngeh, aˬ yawꞈ maꞈ Eˬhuˇdaˆ-euˬ mehˬ nah iˇ ka gʼeh-awˇ, Mawˇbaˆ tsawˇ haˬ 
Yawˇdaˬ lawˇ baˬ tsehˆ duˬ-ahˇ, tiˬ gʼaˬ-iˬ maˬ bi laˇ doˆ ni loꞈ tsoeˬ-euˬ meh.  
29Kʼoeˇ ngeh nah, nya dui dui-eu Mawˇbaˆ yehˇ tiˬ muiˇ gʼaˬ-ahˇ, tiˬ gʼaˬ-iˬ maˬ bi 
law-iˇ ni aˬ yawꞈ maꞈ neh sehꞈ-euˬ meh. 
30Kʼoeˇ ngeh nah, Mawˇbaˆ miˇ kʼahˬ-ahˇ Iˇsaˬleˬlaˆ tsawˇ haˬ deuˬ deuˆ gʼaˬ-awˇ, 
Iˇsaˬleˬlaˆ miˇ kʼahˬ laꞈ kʼoeˇ, yehꞈ tseˇ kʼoꞈ byah ni guiˇ maˬ deuˆ-ehˇ nui saˇ oꞈ-eu 
laꞈ kʼoeˇ ya dehꞈ ya jawˇ-euˬ meh.  

Shaˬgaˬ 

31Aˬ yuiꞈ aˬ tsu yawˬ gʼaˬ yawˬ-aˬ, Aˬnaˬdaˆ-euˬ aˬ li Shaˬgaˬ pyeuꞈ-eu meh. Aˬ yawꞈ 
kʼawꞈ, mawˇ neˇ-ahˇ tsawˆ-eu daˇ ceh neh, Piˇliˇtiˆ tsawˇ haˬ koꞈ yaˇ gʼa-ahˇ sehꞈ-eu 
laꞈ kʼoeˇ, Iˇsaˬleˬlaˆ tsawˇ jeuˬ-ahˇ ka kʼoꞈ-euˬ meh.  

Yaˇ kʼaˬ daˇ 4 

Diˬboˇlaˬ hawˇ-eu Baˬyehˇ 

1Eˬhuˇdaˆ shiˇ dzeuˇ ngeh, Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ mehˬ shi iˬ baˇ 
paˇ mˇ poˆ-euˬ meh.  
2Kʼoeˇ miˇ neh, Sahˬpaˬ Miˬyehˇ-aˬ, Haˬzawˇ meuˬ-ahˇ jawˇ-awˇ uˆ lahˇ-eu Kaˬnaˬ 
sahˬ paˬ Yaˬbiˬ-ahˇ, Iˇsaˬleˬlaˆ tsawˇ haˬ-ahˇ bi deuˆ gʼaˬ-euˬ meh. Aˬ yawꞈ-euˬ guiˇ 
maꞈ kʼoeˇ taˆ aˬ yuiꞈ geuꞈ-eu gʼaˬ-aˬ, Gawˇiˆ miˇ kʼahˬ Haˬloˇshehˆ meuˬ-ahˇ jawˇ-eu 
Siˇseˬlaˇ pyeuꞈ-eu meh.  
3Yaˬbiˬ-aˬ, shmˇ mahˬ laˆ lawˬ gʼoeˬ yaˇ laˇ jawˇ-awˇ, Iˇsaˬleˬlaˆ tsawˇ haˬ-ahˇ gʼawˬ 
shaˬ maˬ gaˬ ni kʼehˬ nehˬ kʼaˆ nehˬ-eu laꞈ kʼoeˇ, nyiˬ tseˇ kʼoꞈ uˆ lahˇ-euˬ meh. Kʼoeˇ 
naˇ, Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ-ahˇ, caw ba le-awˬ lehˇ guˇ guˇ-ehˇ 
ngoeˇ-euˬ meh.  
4Kʼoeˇ ngeh yamˬ-ahˇ, Laˬpiˇdoˆ-euˬ miˬ zaˬ Diˬboˇlaˬ-aˬ, Miˬyehˇ gʼaˇ duˬ ngehˬ 
dah-eu gʼaˬ pyeuꞈ-awˇ, Iˇsaˬleˬlaˆ tsawˇ haˬ deuˬ-ahˇ yaˇ kʼaˬ daˇ nehˬ-eu gʼaˬ geuꞈ 
luꞈ-eu meh.  
5Eˇpaˬleˬ miˇ kʼahˬ gawˬ jawˬ gawˬ duˇ-ahˇ, Laˬmahˬ meuˬ hawˇ-eu Beˬdeˬlaˇ meuˬ 
yaw kaˬ-ahˇ jaˆ-eu daoˇ aˇ bawˬ tiˬ bawˬ dawˬ pehˬ-ahˇ aˬ yawˬ jawˇ-awˇ, Iˇsaˬleˬlaˆ 
tsawˇ haˬ deuˬ kʼoeˇ gaˇ le-awˇ yaˇ kʼaˬ bi daˇ-euˬ meh.  
6Tiˬ nah keuˆ laˇ ngeh, Naˬtaˬliˇ miˇ kʼahˬ Geˬdeˬshaˆ meuˬ-ahˇ jawˇ-eu Aˬbiˇnamˬ-
euˬ aˬ li Baˬyehˇ jawˇ gaˇ aˬ yawꞈ iˇ-awˇ ehˇ-eu, “Iˇsaˬleˬlaˆ tsawˇ jeuˬ-euˬ Miˬyehˇ 
pyeuꞈ-eu Sahˬpaˬ Miˬyehˇ nawˬ-ahˇ heu loꞈ-ehˇ dawˬ biꞈ leꞈ-euˬ meh. ‘Naˬtaˬliˇ 
tsawˇ jeuˬ hawˇ-eu Zeˬbuˬluˬ tsawˇ jeuˬ laꞈ kʼoeˇ, tsawˇ haˬ tiˬ muiˇ gʼaˬ sheuˬ-awˇ, 
Taˬbawˬ gawˬ jawˬ-ahˇ le-awˬ.  

7Giˇshoˬ lawˇ baˬ-ahˇ nawˬ-ahˇ guiˇ bi deuˆ le-eu gʼaˇ duˬ, sahˬ paˬ Yaˬbiˬ-euˬ guiˇ 
maꞈ kʼoeˇ taˆ aˬ yuiꞈ geuꞈ-awˇ uˆ lahˇ-eu Siˇseˬlaˇ-ahˇ ngaˇ sheuˬ leꞈ ma. Aˬ yawꞈ-aˬ, 
mahˬ laˆ lawˬ deuˬ hawˇ-eu yehˇ deuˬ jawˇ kʼawꞈ, ngaˇ nawˬ-ahˇ aˬ yawꞈ-ahˇ bi gʼaˬ 
leˇ ma’ lehˇ dawˬ biꞈ le-euˬ meh.” 
8Kʼoeˇ ngeh, Baˬyehˇ ehˇ-eu, “Nawˇ ngaˬ nehˬ-ehˇ le naˇ, ngaˇ le ma. Ehˇ kʼawꞈ, nawˇ 
ngaˬ nehˬ-ehˇ maˬ le naˇ, ngaˇ maˬ le.” 
9Diˬboˇlaˬ ehˇ-eu, “Toˆ-ehˇ ngeuˇ naˇ, nawˬ nehˬ-ehˇ ngaˇ le ma. Ehˇ kʼawꞈ, guiˇ 
deuˆ-eu gʼaˬ leˇ-eu miˇ neh, nawˇ tsawˇ myahˇ za tehꞈ-a lehˇ taˬ noeˬ. Aˬ jeˬ miˇ neh 
ehˇ naˇ, Siˇseˬlaˇ-ahˇ zaˬ miˬ zaˬ tiˬ gʼaˬ-euˬ aˬ laꞈ laꞈ kʼoeˇ a nehˬ tehꞈ-a.” Kʼoeˇ naˇ, 
Diˬboˇlaˬ-aˬ, Baˬyehˇ nehˬ-ehˇ Geˬdeˬshaˆ meuˬ-ahˇ le-euˬ meh.  
10Zeˬbuˬluˬ tsawˇ jeuˬ hawˇ-eu Naˬtaˬliˇ tsawˇ jeuˬ-ahˇ Geˬdeˬshaˆ meuˬ-ahˇ 
Baˬyehˇ sheuˬ gʼeh ngeh, tsawˇ haˬ tiˬ muiˇ gʼaˬ aˬ yawꞈ mehˬ nah caw teh gʼeh-euˬ 
meh. Diˬboˇlaˬ kʼawꞈ, aˬ yawꞈ nehˬ-ehˇ le-euˬ meh.  
11Kʼoeˇ ngeh, Kaˬnaˆ tsawˇ jeuˬ Heˬbeuˬ-aˬ, Zaˬnaˬneˬ meuˬ-euˬ tsuiꞈ kaˆ aˇ bawˇ 
dawˬ peh, Geˬdeˬshaˆ meuˬ dawˬ peh tehˬ ni sehˬ gʼawˆ gʼawˆ-awˇ jawˇ luꞈ-eu meh. 
Aˬ yawꞈ-aˬ, Moˇseˬ-euˬ oeˇ kʼaˬ Hawˇbaˆ-euˬ zaˬ deuˬ uˆ deuˬ pyeuꞈ-eu Kaˬnaˆ 
tsawˇ haˬ deuˬ nehˬ-ehˇ gʼawˬ-iˇ-awˇ jawˇ doˆ le-euˬ meh.  
12Taˬbawˬ gawˬ jawˬ kʼoeˇ taˆ Baˬyehˇ daˆ leˇ-euˬ gaˇ, Siˇseˬlaˇ ya siˬ ngeh,  
13aˬ yawꞈ-euˬ shmˇ mahˬ laˆ lawˬ gʼoeˬ yaˇ laˇ hawˇ-eu aˬ yawꞈ-euˬ tsawˇ haˬ dawˬ 
tawˆ luꞈ-ahˇ kuˇ-awˇ, Gawˇiˆ miˇ kʼahˬ Haˬloˇshehˆ meuˬ-ahˇ neh, Giˇshoˬ lawˇ baˬ-
ahˇ pyehˬ gʼeh-euˬ meh.  
14Kʼoeˇ naˇ, Baˬyehˇ-ahˇ Diˬboˇlaˬ ehˇ nehˬ-eu, “Iˇ-awˬ. Sahˬpaˬ Miˬyehˇ nawˬ-ahˇ 
sheuˬ gʼeh luꞈ meh. Iˬ nah aˬ yawꞈ nawˬ-ahˇ Siˇseˬlaˇ-ahˇ bi gʼaˬ leˇ laꞈ tehꞈ-a.” Kʼoeˇ 
ngeh, Baˬyehˇ-aˬ, aˬ yawꞈ-euˬ tsawˇ haˬ tiˬ muiˇ gʼaˬ sheuˬ-awˇ, Taˬbawˬ gawˬ jawˬ-
ahˇ neh zaꞈ ka-iˇ-euˬ meh.  
15Baˬyehˇ hawˇ-eu aˬ yawꞈ-euˬ guiˇ maꞈ deuˬ guiˇ deuˆ-iˇ ngeh, Siˇseˬlaˇ hawˇ-eu aˬ 
yawꞈ-euˬ mahˬ laˆ lawˬ dawˬ tawˆ luꞈ-ahˇ maˬ ehˇ, aˬ yawꞈ-euˬ tsawˇ haˬ deuˬ-ahˇ 
maˬ ehˇ, Sahˬpaˬ Miˬyehˇ laˆ bahˬ laˆ lahˇ nehˬ-euˬ meh. Siˇseˬlaˇ-aˬ, aˬ yawꞈ-euˬ 
mahˬ laˆ lawˬ-ahˇ neh tsawˬ ka-awˇ, kuiˇ zoˬ cehˆ-euˬ meh.  
16Baˬyehˇ-aˬ, mahˬ laˆ lawˬ kʼoeˇ deuˬ hawˇ-eu yehˇ kʼoeˇ deuˬ-ahˇ, Gawˇiˆ miˇ kʼahˬ 
Haˬloˇshehˆ meuˬ-ahˇ keuˆ ni teh-awˇ, Siˇseˬlaˇ-euˬ guiˇ guiˇ maꞈ maꞈ lah-ehˇ, tiˬ 
gʼaˬ-iˬ maˬ law-iˇ ni bi sehꞈ jiˇ-euˬ meh.  
17Siˇseˬlaˇ-aˬ, Kaˬnaˆ tsawˇ haˬ Heˬbeuˬ-euˬ miˬ zaˬ pyeuꞈ-eu Yeˬlaˇ-euˬ sehˬ gʼawˆ-
ahˇ cehˆ-euˬ meh. Aˬ jeˬ miˇ neh ehˇ naˇ, Haˬzawˇ sahˬ paˬ Yaˬbiˬ-aˬ, Heˬbeuˬ-euˬ 
miˬ sawˇ zaˬ deuˬ-ahˇ gʼoe-euˬ meh. 
18Yeˬlaˇ gʼaˬ Siˇseˬlaˇ-ahˇ ha laˬ-iˇ-awˇ ehˇ-eu, “Laˇ-awˬ. Ngaˬ-eu sehˬ gʼawˆ-ahˇ uˇ 
laˇ-awˬ. Taˬ guˆ.” Kʼoeˇ ngeh, aˬ yawꞈ le uˇ-awˇ, saˬ paˇ lawˆ kaˬ taw taˬ-euˬ naˇ kʼah 
paw aˬ yawꞈ-ahˇ Yeˬlaˇ sheuˬ zaꞈ taˬ-euˬ meh.  
19Aˬ yawꞈ ehˇ-eu, “Ngaˬ-ahˇ iˇ cuꞈ ui cuiˆ bi dawˇ laꞈ sheˇ. Iˇ cuꞈ mehˬ dui dui nya.” 
Yeˬlaˇ gʼeh, mawˇ neˇ aˬ coeˇ ahˇ-eu shaˬ kʼoˆ pehˇ zeuˇ ciˬ nehˬ-awˇ bi dawˇ-awˇ, 
paˇ sheuˬ zaꞈ nehˬ-euˬ meh. 

20Kʼoeˇ naˇ, Yeˬlaˇ-ahˇ aˬ yawꞈ ehˇ nehˬ-eu, “Sehˬ gʼawˆ gʼoˆ kʼehˬ-ahˇ yawꞈ-awˇ 
jawˇ-awˬ. Heu gaˇ tsawˇ haˬ tiˬ gʼaˬ na jawˇ ta loˇ lehˇ aˬ cawˬ naˇ haˬ laˇ naˇ, Maˬ 
jawˇ-a lehˇ ehˇ kʼoꞈ nehˬ-awˬ.” 
21Siˇseˬlaˇ-aˬ, gʼaˬ doeˇ cehˆ doeˇ dui dui-eu miˇ neh, yuꞈ kʼaˆ-euˬ meh. Kʼoeˇ ngeh, 
Yeˬlaˇ-aˬ, diˬ puˬ tiˬ hmˬ hawˇ-eu, sehˬ gʼawˆ taꞈ cmˬ tiˬ hmˬ yuˇ-awˇ, aˬ yawꞈ jawˇ 
gaˇ aˬ za za-ehˇ iˇ-awˇ, uˬ duˬ-ahˇ taꞈ cmˬ diˬ-awˇ, miˇ tsa diˬ tsoˆ gʼeh-euˬ meh.  
22Siˇseˬlaˇ-ahˇ Baˬyehˇ poˆ le ngeh, Yeˬlaˇ aˬ yawꞈ-ahˇ ha laˬ-iˇ-awˇ ehˇ nehˬ-eu, 
“Laˇ-awˬ. Nawˇ poˆ luꞈ-eu gʼaˬ-ahˇ ngaˇ mehˬ nehˬ nyaˇ.” Yeˬlaˇ nehˬ-ehˇ aˬ yawꞈ uˇ 
leˇ ngeh, Siˇseˬlaˇ-euˬ uˬ duˬ-ahˇ sehˬ gʼawˆ taꞈ cmˬ taꞈ tsoˆ taˬ-awˇ, yaw shiˇ-ehˇ ga 
gaˇ ya mawˇ-euˬ meh.  
23Kʼoeˇ ngeh nah, Sahˬpaˬ Miˬyehˇ Iˇsaˬleˬlaˆ tsawˇ haˬ deuˬ-ahˇ, Kaˬnaˬ sahˬ paˬ 
Yaˬbiˬ-ahˇ bi gʼaˬ leˇ-euˬ meh.  
24Iˇsaˬleˬlaˆ tsawˇ haˬ deuˬ-aˬ, sahˬ paˬ Yaˬbiˬ naˆ maˬ tseˇ tiˬ nah saˇ-i tiˬ nah kʼaˆ 
dzehˬ laˇ-awˇ, aˬ yawꞈ-ahˇ laˆ luˬ laˆ seˇ nehˬ-euˬ meh.  

Yaˇ kʼaˬ daˇ 5 

Diˬboˇlaˬ hawˇ-eu Baˬyehˇ-euˬ caˇ dawˬ 

1Kʼoeˇ ngeh nah, Diˬboˇlaˬ hawˇ-eu Aˬbiˇnamˬ-euˬ aˬ li Baˬyehˇ aˬ nyaꞈ caˇ dawˬ 
heu bymˇ caˇ-euˬ meh.  
2Sahˬpaˬ Miˬyehˇ-ahˇ ja ceuˬ-awˬ. Iˇsaˬleˬlaˆ tsawˇ haˬ deuˬ guiˇ deuˆ-eu noeˬ tsehˆ 
taˬ-awˇ, Nui ma keuˆ-eu laꞈ kʼoeˇ deuˆ-euˬ meh.  
3Sahˬ paˬ deuˬ-oˇ, naˇ haˬ-awˬ. Uˆ lahˇ-eu aˬ yuiꞈ aˬ tsu deuˬ-oˇ, naˇ haˬ-awˬ. 
Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ, ngaˇ caˇ dawˬ caˇ-awˇ ja ceuˬ 
ma. Tahˬ diˬ boe loe diˬ-awˇ ja ceuˬ ma.  
4Sahˬpaˬ Miˬyehˇ-oˇ, Siˇyaˆ gawˬ jawˬ deuˬ-ahˇ nawˇ byehˇ yaꞈ ngeh, Eˬdoˬ miˇ 
kʼahˬ laꞈ kʼoeˇ neh nawˇ doˆ laˇ ngeh, miˇ tsaˬ tahˬ kʼawˇ luˆ luˆ-ehˇ nyeh laˇ-awˇ, mˬ 
kʼoeˇ taˆ neh uˬ yehˇ yehˇ le-euˬ meh. Mˬ dmˇ-ahˇ iˇ cuꞈ yoeˇ doˆ le-euˬ meh.  
5Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ mehˬ shi, Siˇnaˆ gawˬ jawˬ-euˬ 
Sahˬpaˬ Miˬyehˇ mehˬ shi, gawˬ jawˬ deuˬ miˇ luˆ luˆ-eu meh.  
6Aˬnaˆ-euˬ aˬ li Shamˬgaˬ yaw dehꞈ dehꞈ ngeh, Yeˬlaˇ yaw dehꞈ dehꞈ ngeh, baw gaꞈ 
deuˬ gaˇ jawˬ-ahˇ byehˇ-awˇ, iˇ tsehˆ laˇ tsehˆ-eu tsawˇ haˬ deuˬ gaˇ ma gaˇ coeˬ-ahˇ 
cah-euˬ meh.  
7Diˬboˇlaˬ-oˇ, Iˇsaˬleˬlaˆ-euˬ meuˬ deuˬ byehˇ dzeh taˬ-awˇ jaˆ luꞈ meh. Nawˇ maˬ oe 
kʼoeˇ keuˆ ni yawꞈ ngehꞈ-ehˇ jaˆ luꞈ meh. Iˇsaˬleˬlaˆ gʼaˇ duˬ aˬ ma tiˬ gʼaˬ loꞈ-ehˇ 
nawˇ oe-awˬ.  
8Miˬ yehˇ nui deuˬ-ahˇ Iˇsaˬleˬlaˆ tsawˇ haˬ deuˬ tseˇ geuꞈ ngeh, miˇ kʼahˬ heu kʼahˬ-
ahˇ guiˇ keuˆ le-euˬ meh. Iˇsaˬleˬlaˆ tsawˇ haˬ oeˬ muiˇ gʼaˬ laꞈ kʼoeˇ, gahˬ hawˇ-eu 
dehˬ daˬ duˬ baꞈ-eu tsawˇ haˬ aˬ shuˇ gʼaˬ jawˇ ta.  
9Iˇsaˬleˬlaˆ yehˇ-euˬ aˬ yuiꞈ deuˬ hawˇ-eu, nui ma keuˆ-awˇ laˬ kʼaˬ tiˬ cehˇ guiˇ 
deuˆ-eu deuˬ nehˬ-ehˇ, ngaˇ nui ma taꞈ ma. Sahˬpaˬ Miˬyehˇ-ahˇ ja ceuˬ-awˬ.  

10Pyuˇ deuˬ ni gʼeh-eu mahˬ tahˬ laˆ dziˬ-awˇ, dziˬ gʼa kʼoeˇ taˆ nuiˇ luꞈ-eu deuˬ maˬ 
ehˇ, kʼaˇ iˇ kʼaˇ laˇ gaˇ kuiˇ zoˬ cah-eu deuˬ maˬ ehˇ, gaˇ kawˆ heu shaˇ noeˬ haw 
sheˇ.  
11Naˇ haˬ yawˬ. Lah duˬ dawˬ peh uiˬ leˇ-awˇ lawꞈ gʼa luꞈ-eu deuˬ, Sahˬpaˬ Miˬyehˇ 
gʼaˬ leˇ-euˬ gaˇ kawˆ, Iˇsaˬleˬlaˆ tsawˇ haˬ deuˬ gʼaˬ leˇ-euˬ gaˇ kawˆ, aˬ yawꞈ maꞈ ja 
luꞈ meh. Kʼoeˇ naˇ, Sahˬpaˬ Miˬyehˇ-euˬ tsawˇ haˬ deuˬ, aˬ yawꞈ maꞈ-euˬ meuˬ-ahˇ 
neh doˆ-iˇ-euˬ meh.  
12Sheuˬ gʼeh-awˬ Diˬboˇlaˬ-oˇ, sheuˬ gʼeh-awˬ. Sheuˬ gʼeh-awˬ. Dawˬ caˇ caˇ-awˇ 
sheuˬ gʼeh-awˬ. Aˬbiˇnamˬ-euˬ aˬ li Baˬyehˇ-oˇ, mehˬ hu paw iˇ-awˬ. Nawˬ neh 
nyehꞈ mi-euˬ yehˇ deuˬ-ahˇ sheuˬawˇ mehˬ hu iˇ-awˬ.  
13Kʼoeˇ naˇ, saˇ jaˇ ziꞈ-eu deuˬ yawˬ ha-euˬ aˬ yuiꞈ aˬ tsu jawˇ gaˇ oe-euˬ meh. 
Sahˬpaˬ Miˬyehˇ-euˬ tsawˇ haˬ deuˬ aˬ yawꞈ jawˇ gaˇ oe-awˇ, guiˇ deuˆ-eu lehˬ hmˬ 
dah-euˬ meh.  
14Eˇpaˬleˬ miˇ kʼahˬ-ahˇ neh deh kʼawꞈ paw, Beˬyaˬmiˬ tsawˇ jeuˬ hawˇ-eu aˬ yawꞈ 
maꞈ-euˬ tsawˇ haˬ mehˬ nah, aˬ yawꞈ maꞈ oe-euˬ meh. Aˬ yuiꞈ geuꞈ-awˇ uˆ lahˇ-eu 
deuˬ Maˬkiˬlaˇ-ahˇ neh oe ka-awˇ, yaw huiˬ yaw mahˇ deuˬ Zeˬbuˬluˬ-ahˇ neh oe 
ka-euˬ meh.  
15Iˇsaˬkaˬ tsawˇ jeuˬ aˬ yuiꞈ aˬ tsu deuˬ, Diˬboˇlaˬ nehˬ-ehˇ oe-euˬ meh. Iˇsaˬkaˬ oe-
euˬ loꞈ-ehˇ Baˬyehˇ kʼawꞈ oe-awˇ, Baˬyehˇ-euˬ mehˬ nah deh kʼawꞈ-ahˇ, aˬ yawꞈ 
maꞈ iˇ gʼeh-euˬ meh. Ehˇ kʼawꞈ, Luˇbeˬ tsawˇ jeuˬ nyiˬ jeˬ noeˬ-awˇ, oe-eu maˬ oe-
eu maˬ duˬ-a.  
16Aˬ jeˬ miˇ neh aˬ yawꞈ maꞈ-euˬ yawˇ nehˬ-ehˇ aˬ yawꞈ maꞈ jawˇ yaꞈ ta. Yawˇ bo-eu 
deuˬ yawˇ zaˬ jaˬ kʼoꞈ gaˇ naˇ haˬ-eu lehˇ jawˇ yaꞈ ta loˇ. Ngeuˇ meh. Luˇbeˬ tsawˇ 
jeuˬ nyiˬ jeˬ noeˬ meh. Oe-eu maˬ oe-euˬ maˬ duˬ-a.  
17Gaˆ tsawˇ jeuˬ Yawˇdaˬ lawˇ baˬ nahˇ ma doˆ kʼehˬ paw jawˇ yaꞈ-awˇ, Daˬ tsawˇ 
jeuˬ saˇ baoˬ dawˬ peh jawˇ yaꞈ-euˬ meh. Aˬshaˬ tsawˇ jeuˬ iˬ ma laˆ shaˆ lawˇ deh-
ahˇ jawˇ yaꞈ-euˬ meh. Iˬ ma laˆ shaˆ lawˇ deh caw caw-ehˇ aˬ yawꞈ maꞈ jawˇ yaꞈ-euˬ 
meh.  
18Ehˇ kʼawꞈ, Zeˬbuˬluˬ tsawˇ haˬ hawˇ-eu Naˬtaˬliˇ tsawˇ haˬ deuˬ, shiˇ gaˇ maˬ guˆ 
ni guiˇ deuˆ-euˬ meh.  
19Meˬgiˇdoˬ lawˇ gawˆ dawˬ peh Taˬnehˇ meuˬ-ahˇ, sahˬ paˬ deuˬ guiˇ deuˆ le-euˬ 
meh. Kaˬnaˬ sahˬ paˬ deuˬ guiˇ deuˆ le kʼawꞈ, pyuˇ maˬ deuˆ za geuꞈ gʼeh nya-a.  
20Mˬ kʼoeˇ taˆ cah luꞈ-eu aˬ guiˇ deuˬ, Siˇseˬlaˇ-ahˇ guiˇ deuˆ-euˬ meh.  
21Aˇ kʼoꞈ kʼawˆ laˇ-euˬ Giˇshoˬ lawˇ baˬ iˇ jeuˬ bi oe-awˇ, aˬ yawꞈ maꞈ-ahˇ yaˆ pyawˇ 
yaˆ dzeh-euˬ meh. Mehˬ hu paw ngaˇ deuˆ gʼeh leꞈ ma. Gʼaˬ ahˇ-eu laꞈ kʼoeˇ deuˆ 
gʼeh leꞈ ma.  
22Mahˬ deuˬ mahˬ pyehˬ pyehˬ gahˇ leꞈ-awˇ, aˬ yawꞈ maꞈ-euˬ kuiˇ sehˬ neh, miˇ 
tsaˬ-ahˇ deh deh-ehˇ oe-eu meh.  
23Sahˬpaˬ Miˬyehˇ-euˬ gʼaˬ kʼehˇ ehˇ-eu, Meˬloˆ meuˬ-ahˇ yaˬ kʼehˇ yaˬ-awˬ. Yaˬ 
kʼehˇ yaˬ-awˬ. Yaˬ kʼehˇ yaˬ-awˬ. Kʼoeˇ gaˇ jawˇ-eu deuˬ-ahˇ yaˬ kʼehˇ yaˬ-awˬ. 

Sahˬpaˬ Miˬyehˇ-ahˇ aˬ yawꞈ maꞈ maˬ caw ba le-a. Aˬ yawꞈ gʼaˇ duˬ guiˇ maˬ deuˆ 
le-a.  
24Zaˬ miˬ zaˬ deuˬ laꞈ kʼoeˇ aˬ cawˬ naˆ maˬ tseˇ guiˬ lahˬ huiˬ-eu gʼaˬ-aˬ, Kaˬnaˆ 
tsawˇ haˬ Heˬbeuˬ-euˬ miˬ zaˬ Yeˬlaˇ meh. Sehˬ gʼawˆ-ahˇ jawˇ-eu zaˬ miˬ zaˬ deuˬ 
laꞈ kʼoeˇ, aˬ cawˬ naˆ maˬ tseˇ aˬ yawꞈ guiˬ lahˬ huiˬ-eu meh.  
25Siˇseˬlaˇ iˇ cuꞈ shaˇ ngeh, aˬ yawꞈ mawˇ neˇ aˬ coeˇ biꞈ-euˬ meh. Huiˬ dui dui-eu 
kʼmˬ maˬ ciˬ-awˇ, mawˇ neˇ aˬ coeˇ lehˇ hu ciˬ nehˬ-euˬ meh.  
26Tiˬ paw laꞈ-ahˇ sehˬ gʼawˆ taꞈ cmˬ aˬ yawꞈ tuˆ tehˬ-awˇ, tiˬ paw laꞈ-ahˇ laꞈ saˇ maˇ-
euˬ diˬ puˬ tuˆ tehˬ-euˬ meh. Siˇseˬlaˇ-euˬ uˬ duˬ-ahˇ aˬ yawꞈ taꞈ-awˇ, uˬ duˬ kmˬ taꞈ 
paˆ nehˬ-awˇ, uˬ duˬ taꞈ byoe doˆ-euˬ meh.  
27Siˇseˬlaˇ pawˬ tsuiꞈ paw dmˬ ga dmˬ-awˇ, Yeˬlaˇ-euˬ aˬ kuiˇ dawˬ pehˬ-ahˇ coˬ 
lah-euˬ meh. Yeˬlaˇ-euˬ aˬ kuiˇ dawˬ peh Siˇseˬlaˇ pawˬ tsuiꞈ pawˬ dmˬ ga dmˬ-awˇ, 
miˇ tsa coˬ lah-awˇ shiˇ tsehˆ-euˬ meh.  
28Siˇseˬlaˇ-euˬ aˬ ma laˇ gʼoˆ zaˬ-ahˇ cu hu-awˇ, shmˇ kaˇ naˇ kʼah jawˇ-awˇ loꞈ luꞈ 
meh. Aˬ yawꞈ ehˇ-eu, “Aˬ jeˬ miˇ neh aˬ yawꞈ-euˬ mahˬ laˆ lawˬ nymˬ-mˇ keuˆ ni 
maˬ gʼoꞈ keuˆ laˇ ta. Aˬ jeˬ miˇ neh aˬ yawꞈ-euˬ mahˬ deuˬ teu naˆ naˆ-ehˇ myaꞈ ta.” 
29Tsawˇ gahˇ ahˇ dui dui-eu zaˬ miˬ zaˬ deuˬ aˬ yawꞈ-ahˇ ehˇ-awˇ, aˬ yawꞈ yawˬ haˇ 
yawˬ ha ehˇ poˆ poˆ-eu,  
30“Aˬ yawꞈ maꞈ myawˬ gahˬ deuˆ za-awˇ biˇ geuꞈ luꞈ-eu jeˬ nga. Yehˇ tiˬ gʼaˬ gʼaˇ duˬ 
zaˬ miˬ aˬ buˇ nyiˬ gʼaˬ, Siˇseˬlaˇ gʼaˇ duˬ muiˬ dui dui-eu mehˬ tsoeˬ, Sahˬ paˬ miˬ 
zaˬ-euˬ kawˬ lahˇ-ahˇ dah-eu aˇ boꞈ boꞈ taˬ-euˬ lawˇ dah heu deuˬ biˇ geuꞈ luꞈ-eu jeˬ 
nga.” 
31Sahˬpaˬ Miˬyehˇ-oˇ, nawˬ-ahˇ muiˇ-eu deuˬ dawˬ tawˆ luꞈ, kʼoeˇ loꞈ-ehˇ shiˇ luꞈ-uˇ. 
Ehˇ kʼawꞈ, nawˬ-eu cawˬ deuˬ-aˬ, doˆ laˇ luꞈ-eu nahˇ ma loꞈ-ehˇ bya luꞈ-uˇ.” Kʼoeˇ 
naˇ, miˇ kʼahˬ kʼoeˇ kʼahˬ laꞈ kʼoeˇ, oeˬ tseˇ kʼoꞈ byah ni guiˇ maˬ deuˆ-ehˇ nui saˇ oꞈ-
eu jeˬ jaˆ-euˬ meh.  

Yaˇ kʼaˬ daˇ 6 

Giˇdoˬ 

1Iˇsaˬleˬlaˆ tsawˇ jeuˬ, Sahˬpaˬ Miˬyehˇ mehˬ shi iˬ baˇ paˇ mˇ-euˬ meh. Kʼoeˇ miˇ 
neh, Miˇdiˬyaˬ tsawˇ jeuˬ-ahˇ aˬ yawꞈ maꞈ kʼoeˇ taˆ, shiꞈ kʼoꞈ byah ni Sahˬpaˬ 
Miˬyehˇ neh bi uˆ lahˇ-euˬ meh.  
2Miˇdiˬyaˬ tsawˇ haˬ deuˬ-aˬ, Iˇsaˬleˬlaˆ tsawˇ haˬ deuˬ naˆ maˬ tseˇ kʼaˆ dzehˬ-eu 
miˇ neh, Iˇsaˬleˬlaˆ tsawˇ haˬ deuˬ, lo kʼahˬ deuˬ-ahˇ hawˇ-eu, gawˬ jawˬ gawˬ duˇ 
doe ni cehˆ yaꞈ-awˇ jawˇ-euˬ meh.  
3Iˇsaˬleˬlaˆ tsawˇ haˬ deuˬ siˬ yoeˬ kʼaˇ sehˬ ngeh, Miˇdiˬyaˬ tsawˇ haˬ deuˬ bawˇ 
tsahˬ bawˇ dahˇ-ahˇ jawˇ-eu Aˬmaˬlehˇ tsawˇ haˬ deuˬ nehˬ-ehˇ oe-awˇ, Iˇsaˬleˬlaˆ 
tsawˇ haˬ deuˬ-ahˇ guiˇ deuˆ le-euˬ meh.  
4Miˇ kʼahˬ kʼoeˇ kʼahˬ laꞈ kʼoeˇ, aˬ yawꞈ maꞈ sehˬ gʼawˆ gʼawˆ-awˇ jawˇ naˬ luꞈ-eu laꞈ 
kʼoeˇ, laꞈ oˆ paw Gaˬzaˬ gahˬ kaˬ-ahˇ keuˆ ni, dzaˬ la gʼo cehˇ dawˬ tawˆ luꞈ-ahˇ laˆ 

cawˆ jiˇ nehˬ-euˬ meh. Yawˇ, mawˇ neˇ hawˇ-eu mahˬ tahˬ laˆ dawˬ tawˆ luꞈ aˬ yawꞈ 
maꞈ teh geuꞈ gʼeh jiˇ-awˇ, Iˇsaˬleˬlaˆ tsawˇ haˬ deuˬ dehꞈ dzaˬ-eu gʼaˇ duˬ tiˬ jeˬ-iˬ 
maˬ bi jawˇ yaꞈ-a.  
5Aˬ yawꞈ maꞈ-aˬ, aˬ yawꞈ maꞈ-euˬ jeˬ zaˬ teh-awˇ, aˬ yawꞈ maꞈ-euˬ sehˬ gʼawˆ tawˬ-
awˇ oe ngeh, nyehˇ bahˇ baˬ maꞈ loꞈ-ehˇ myaˬ dui dui-eu meh. Aˬ yawꞈ maꞈ hawˇ-
eu aˬ yawꞈ maꞈ-euˬ law taw deuˬ maˬ gui jiˇ coeˇ-a. Aˬ yawꞈ maꞈ oe-awˇ miˇ kʼahˬ 
kʼoeˇ kʼahˬ-ahˇ laˆ luˬ laˆ seˇ-euˬ meh.  
6Iˇsaˬleˬlaˆ tsawˇ haˬ deuˬ, yawˬ haˇ yawˬ ha ya buˬ-iˇ ni tiˬ jeˬ-iˬ maˬ jahˇ nya-a.  
7Miˇdiˬyaˬ tsawˇ haˬ deuˬ baˬ da neh, Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ-ahˇ 
caw ba le-awˬ lehˇ guˇ guˇ-ehˇ ngoeˇ ngeh,  
8aˬ yawꞈ gʼaˇ duˬ ngehˬ dah-eu tiˬ gʼaˬ Sahˬpaˬ Miˬyehˇ pyehˬ gʼeh-awˇ, Iˇsaˬleˬlaˆ 
tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ dawˬ, heu loꞈ-ehˇ bi tsaꞈ gaˬ-
iˇ-euˬ meh. “Iˇjiˇtuˆ miˇ kʼahˬ-ahˇ aˬ cawˬ zaˬ kʼaˆ ya geuꞈ luꞈ-eu laꞈ kʼoeˇ, naw maꞈ-
ahˇ ngaˇ sheuˬ doˆ laꞈ-euˬ ma. 
9Iˇjiˇtuˆ tsawˇ haˬ-euˬ aˬ laꞈ laꞈ kʼoeˇ maˬ ehˇ, miˇ kʼahˬ heu kʼahˬ laꞈ kʼoeˇ naw maꞈ-
ahˇ guiˇ deuˆ le-euˬ tsawˇ haˬ deuˬ-euˬ aˬ laꞈ laꞈ kʼoeˇ maˬ ehˇ, naw maꞈ-ahˇ ngaˇ ka 
kʼoꞈ nehˬ-euˬ ma. Naw maꞈ laˇ uˇ-eu nehˬ-ehˇ, aˬ yawꞈ maꞈ-ahˇ ngaˇ teh doˆ-awˇ, aˬ 
yawꞈ maꞈ-euˬ miˇ kʼahˬ naw maꞈ-ahˇ biꞈ-euˬ ma.  
10Ngaˇ-aˬ, naw maꞈ-euˬ Miˬyehˇ, Sahˬpaˬ Miˬyehˇ pyeuꞈ-awˇ, iˬ nah naw maꞈ jawˇ 
luꞈ-eu miˇ kʼahˬ heu kʼahˬ-ahˇ jawˇ-eu Aˬmoˬ tsawˇ haˬ-euˬ miˬ yehˇ deuˬ-ahˇ naw 
maꞈ uˬ duˬ maˬ ya tahˬ-a lehˇ ngaˇ naw maꞈ-ahˇ ehˇ taˬ-euˬ jaˆ-eu ma. Ehˇ kʼawꞈ, 
ngaˬ-euˬ ehˇ dawˬ-ahˇ naw maꞈ maˬ naˇ haˬ geuꞈ-a.” 
11Kʼoeˇ naˇ, Sahˬpaˬ Miˬyehˇ-euˬ gʼaˬ kʼehˇ Awˇpaˬlaˇ pu-ahˇ oe-awˇ, Aˬbyeˇzaˬ aˇ 
jeuˬ Yawˇshaˆ-euˬ tsuiꞈ kaˆ aˇ bawˇ dawˬ pehˬ-ahˇ nuiˇ-euˬ meh. Yawˇshaˆ-euˬ aˬ li 
Giˇdoˬ-aˬ, Miˇdiˬyaˬ tsawˇ haˬ maˬ bi mawˇ-eu gʼaˇ duˬ, aˬ gaꞈ dzaˇ uiˇ lehˬ duˬ-ahˇ 
cehˇ diˬ diˬ kʼoeˬ luꞈ-eu meh.  
12Kʼoeˇ naˇ, Sahˬpaˬ Miˬyehˇ-euˬ gʼaˬ kʼehˇ aˬ yawꞈ jawˇ gaˇ doˆ le-awˇ, “Kʼaˬ duˬ ni 
gʼeh-awˇ gʼaˬ huiˬ-eu gʼaˬ-oˇ, Sahˬpaˬ Miˬyehˇ nawˬ nehˬ-ehˇ jawˇ meh” lehˇ ehˇ le-
euˬ meh.  
13Aˬ yawꞈ-ahˇ Giˇdoˬ ehˇ nehˬ-eu, “Ngaˇ heu loꞈ-ehˇ naˇ haˬ mawꞈ nya. Sahˬpaˬ 
Miˬyehˇ nga maꞈ nehˬ-ehˇ jawˇ-eu jeˬ maˇ-iˬ, aˬ jeˬ miˇ neh heu loꞈ-ehˇ pyeuꞈ laˇ ta. 
Aˬ yawꞈ neh nga maꞈ-euˬ aˬ da deuˬ-ahˇ Iˇjiˇtuˆ miˇ kʼahˬ-ahˇ neh sheuˬ doˆ nehˬ 
laꞈ-euˬ gaˇ kawˆ hawˇ-eu, aˬ yawꞈ neh mˇ mehˬ nehˬ-euˬ zahˬ leˇ paˬ-ehˇ gʼeh-eu 
gaˇ deuˬ, nga maꞈ-euˬ aˬ da deuˬ nga maꞈ-ahˇ dzawˇ mehˬ nehˬ laꞈ-euˬ gaˇ kawˆ 
kʼoeˇ deuˬ aˬ gaˇ iˇ byoˆ jiˇ-euˬ ta. Sahˬpaˬ Miˬyehˇ nga maꞈ-ahˇ byehˇ dzeh-awˇ, 
Miˇdiˬyaˬ tsawˇ haˬ deuˬ-euˬ aˬ laꞈ laꞈ kʼoeˇ a nehˬ-euˬ meh.” 
14Kʼoeˇ ngeh, Sahˬpaˬ Miˬyehˇ dawˬ biꞈ-awˇ ehˇ-eu, “Nawˬ-eu gʼaˬ-ahˇ gʼoe-eu laꞈ 
kʼoeˇ iˇ-awˇ, Miˇdiˬyaˬ tsawˇ haˬ-euˬ aˬ laꞈ laꞈ kʼoeˇ, Iˇsaˬleˬlaˆ tsawˇ haˬ deuˬ-ahˇ ka 
kʼoꞈ doˆ-iˇ-awˬ. Ngaˬ-euˬ gʼawˇ mawˇ nawˬ-ahˇ pyehˬ gʼeh-eu ma.” 

15Giˇdoˬ ehˇ-eu, “Iˇsaˬleˬlaˆ tsawˇ haˬ-ahˇ ngaˇ aˬ joˆ-ehˇ ka kʼoꞈ nya nmˇ. Ngaˬ-euˬ 
aˇ jeuˬ-aˬ, Maˬnaˇseˬ tsawˇ jeuˬ laꞈ kʼoeˇ aˬ cawˬ naˆ maˬ tseˇ nyiˇ teˬ dzehˬ-awˇ, 
ngaˇ-aˬ, ngaˬ-euˬ nymˇ jiˇ laꞈ kʼoeˇ, aˬ cawˬ taꞈ-ehˇ teˬ-eu gʼaˬ pyeuꞈ-eu ma.” 
16Sahˬpaˬ Miˬyehˇ ehˇ-eu, “Ngaˇ nawˬ-ahˇ caw ba-eu miˇ neh, nawˇ kʼoeˇ loꞈ-ehˇ mˇ 
nya meh. Tsawˇ haˬ tiˬ gʼaˬ-ahˇ sehꞈ-eu loꞈ-ehˇ, Miˇdiˬyaˬ tsawˇ haˬ deuˬ-ahˇ nawˇ 
yaw awˇ laꞈ-ehˇ laˆ luˬ laˆ seˇ nehˬ nya tehꞈ-a.” 
17Giˇdoˬ ehˇ-eu, “Nawˇ ngaˬ-ahˇ nui ma tsaˬ-eu ngeuˇ naˇ, nawˇ aˬ diˇ aˬ maˇ 
Sahˬpaˬ Miˬyehˇ pyeuꞈ-eu gaˇ kawˆ, ngaˬ-ahˇ bi siˬ bi mawˇ laꞈ-awˬ.  
18Ngaˇ dzaˬ dzaˬ dawˇ dawˇ lawˇ-eu jeˬ maˬ yuˇ keuˆ laꞈ kʼoeˇ keuˆ ni, maˬ gʼoꞈ-iˇ ni 
jawˇ tawˬ-awˬ.” Sahˬpaˬ Miˬyehˇ ehˇ-eu, “Nawˇ maˬ gʼoꞈ keuˆ laˇ kʼoeˇ keuˆ ni ngaˇ 
heu gaˇ jawˇ tawˬ ma.” 
19Kʼoeˇ naˇ, Giˇdoˬ gʼaˬ iˇ kahˇ-ahˇ gʼoꞈ uˇ-iˇ-awˇ, ciꞈ myehꞈ ciꞈ zaˬ sehꞈ-awˇ dzaˇ jahˇ-
euˬ meh. Cehˇ meu koꞈ jawꞈ-i yuˇ-awˇ, dehˬ tseˬ maˬ ahˇ-eu kaˬ muˇ kʼawꞈ jahˇ-euˬ 
meh. Ciꞈ myehꞈ shaˬ jiˇ kʼoeˇ kʼa puˬ-ahˇ dawˆ ahˇ-awˇ, ciꞈ myehꞈ shaˬ jiˇ jahˇ-euˬ 
dzaˇ uiˇ-ahˇ oeˬ lahˬ-ahˇ shehˆ ahˇ-awˇ, tsuiꞈ kaˆ aˇ bawˇ dawˬ pehˬ-ahˇ nuiˇ luꞈ-eu 
Sahˬpaˬ Miˬyehˇ-euˬ gʼaˬ kʼehˇ-ahˇ ciˬ nehˬ leˇ-euˬ meh.  
20“Shaˬ jiˇ hawˇ-eu kaˬ muˇ-ahˇ kʼaˬ lo heu siˬ kʼoeˇ taˆ bi jaˆ-awˇ, shaˬ jiˇ dzaˇ uiˇ 
shehˆ daˆ-awˬ” lehˇ, Sahˬpaˬ Miˬyehˇ-euˬ gʼaˬ kʼehˇ kʼoeˇ gʼaˬ aˬ yawꞈ-ahˇ dawˬ biꞈ 
ngeh, Giˇdoˬ kʼoeˇ loꞈ-ehˇ jahˇ-euˬ meh.  
21Kʼoeˇ naˇ, Sahˬpaˬ Miˬyehˇ-euˬ gʼaˬ kʼehˇ kʼoeˇ gʼaˬ aˬ laꞈ cawˬ ja-awˇ, aˬ yawꞈ tuˆ 
tehˬ luꞈ-eu gawˬ yoeˬ mehˬ dzaˬ neh, shaˬ jiˇ hawˇ-eu kaˬ muˇ-ahˇ toeˬ ciˆ-euˬ meh. 
Kʼaˬ lo-ahˇ miˬ dzaˬ doꞈ laˇ-awˇ, shaˬ jiˇ hawˇ-eu kaˬ muˇ puiˆ dzaˬ-euˬ meh. Kʼoeˇ 
naˇ, Sahˬpaˬ Miˬyehˇ-euˬ gʼaˬ kʼehˇ kʼoeˇ gʼaˬ byoˆ-iˇ-euˬ meh.  
22Kʼoeˇ ngeh, aˬ yawꞈ ya mawˇ-euˬ tsawˇ haˬ kʼoeˇ gʼaˬ Sahˬpaˬ Miˬyehˇ-euˬ gʼaˬ 
kʼehˇ pyeuꞈ-eu Giˇdoˬ siˬ duˬ-awˇ, guˆ-eu laꞈ kʼoeˇ ehˇ-eu, “Sahˬpaˬ Miˬyehˇ-oˇ, 
nawˬ-euˬ gʼaˬ kʼehˇ-ahˇ ngaˇ bya cehˆ ni ya mawˇ duˬ-euˬ ma.” 
23Ehˇ kʼawꞈ, Sahˬpaˬ Miˬyehˇ aˬ yawꞈ-ahˇ ehˇ-eu, “Taˬ guˆ. Nawˇ maˬ ya shiˇ-aˇ.” 
24Sahˬpaˬ Miˬyehˇ gʼaˇ duˬ, Giˇdoˬ kʼoeˇ gaˇ lawˇ duˬ tiˬ hmˬ gawˬ-awˇ, “Sahˬpaˬ 
Miˬyehˇ-aˬ, nui saˇ oꞈ-eu jeˬ pyeuꞈ-eu meh” lehˇ myahˇ nehˬ-euˬ meh. (Lawˇ duˬ 
kʼoeˇ hmˬ-aˬ, Aˬbyeˇzaˬ aˇ jeuˬ-euˬ Awˇpaˬlaˇ pu-ahˇ iˬ nah keuˆ ni jaˆ luꞈ meh.) 
25Kʼoeˇ ngeh miˇ, Giˇdoˬ-ahˇ Sahˬpaˬ Miˬyehˇ ehˇ nehˬ-eu, “Nawˬ da-euˬ mawˇ neˇ 
mawˇ gaw hawˇ-eu shiꞈ kʼoꞈ byah laˇ-euˬ mawˇ neˇ mawˇ gaw yawˬ mawˇ yawˬ 
yuˇ-awˇ, Baˬlaˇ miˬ yehˇ-ahˇ lawˇ nehˬ-euˬ nawˬ da-euˬ lawˇ duˬ deh pyaˆ-awˇ, 
kʼoeˇ-euˬ dawˬ peh jaˆ-eu Aˬsheˇlaˬ miˬ yehˇ ma-euˬ tahˬ pahˬ aˬ ma mawˇ kawˇ 
deuˆ coˬ-awˬ. 
26Kʼaˬ lo heu siˬ kʼoeˇ taˆ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ gʼaˇ duˬ, ziꞈ 
dah ni gʼeh-eu lawˇ duˬ tiˬ hmˬ gawˬ-awˬ. Kʼoeˇ naˇ, nawˬ neh deuˆ pyaˆ-euˬ 
Aˬsheˇlaˬ miˬ yehˇ ma-euˬ tahˬ pahˬ aˬ ma mawˇ kawˇ kʼoeˇ miˬ dzaˬ geuꞈ-awˇ, 
mawˇ neˇ mawˇ gaw nyiˬ mawˇ tiˬ mawˇ yuˇ-awˇ, lawˇ duˬ kʼoeˇ hmˬ kʼoeˇ taˆ mawˇ 
lah-ehˇ dzah puiˆ-awˇ lawˇ-awˬ.” 

27Kʼoeˇ ngeh, Giˇdoˬ-aˬ, aˬ yawꞈ-euˬ zaˬ kʼaˆ tseˇ gʼaˬ sheuˬ-awˇ, Sahˬpaˬ Miˬyehˇ 
neh aˬ yawꞈ-ahˇ ehˇ nehˬ-euˬ loꞈ-ehˇ mˇ-euˬ meh. Aˬ yawꞈ pehˬ-euˬ nymˇ jiˇ hawˇ-
eu, meuˬ kʼoeˇ meuˬ laꞈ kʼoeˇ jawˇ-eu tsawˇ haˬ deuˬ-ahˇ aˬ yawꞈ guˆ-eu miˇ neh, 
nah gʼahˇ paw maˬ mˇ peuˬ-ehˇ, uˬ ciꞈ paw mˇ-euˬ meh.  
28Yawˬ nah yawˬ uˬ shawˬ yaw naꞈ-ehˇ, meuˬ kʼoeˇ meuˬ-ahˇ jawˇ-eu tsawˇ haˬ 
deuˬ tuˇ ngeh, Baˬlaˇ miˬ yehˇ-ahˇ lawˇ-eu lawˇ duˬ hawˇ-eu, Aˬsheˇlaˬ miˬ yehˇ ma-
euˬ tahˬ pahˬ aˬ ma mawˇ kawˇ deuˆ coˬ taˬ-awˇ, kʼoeˇ gaˇ paˇ tsoˆ taˬ-euˬ lawˇ duˬ 
kʼoeˇ taˆ mawˇ neˇ mawˇ gaw nyiˬ mawˇ tiˬ mawˇ lawˇ taˬ-euˬ gaˇ ya mawˇ-euˬ 
meh. 
29“Heu aˬ suˇ gʼaˬ neh mˇ taˬ” lehˇ, aˬ yawꞈ maꞈ tiˬ gʼaˬ tiˇ gʼaˬ naˇ haˬ-euˬ meh. Aˬ 
yawꞈ maꞈ pyehˆ tseˇ haw ngeh, Yawˇshaˆ-euˬ aˬ li Giˇdoˬ neh mˇ-euˬ gaˇ kawˆ pyehˆ 
tseˇ duˬ-euˬ meh.  
30Kʼoeˇ ngeh, aˬ yawꞈ maꞈ Yawˇshaˆ-ahˇ ehˇ nehˬ-eu, “Nawˬ li-ahˇ heu gaˇ sheuˬ doˆ 
leꞈ-awˬ. Aˬ yawꞈ-ahˇ nga maꞈ sehꞈ ma. Baˬlaˇ miˬ yehˇ-ahˇ lawˇ-eu lawˇ duˬ-ahˇ aˬ 
yawꞈ deh pyaˆ-awˇ, kʼoeˇ-euˬ dawˬ peh jaˆ-eu Aˬsheˇlaˬ miˬ yehˇ ma-euˬ tahˬ pahˬ 
aˬ ma mawˇ kawˇ deuˆ coˬ taˬ-euˬ nga.” 
31Ehˇ kʼawꞈ, aˬ yawꞈ-ahˇ kʼaˇ ngehˬ cawˬ laˇ-eu tsawˇ haˬ deuˬ-ahˇ Yawˇshaˆ ehˇ 
nehˬ-eu, “Naw maꞈ Baˬlaˇ miˬ yehˇ paw pyawˬ te loˇ. Aˬ yawꞈ-ahˇ ka kʼoꞈ-eu gʼeh te 
loˇ. Aˬ yawꞈ jawˇ paw pyawˬ-eu tsawˇ haˬ aˬ geu gʼaˬ maˬ kaˬ, uˬ shawˬ maˬ buˬ-iˇ 
mi naˆ-ehˇ ya shiˇ tehꞈ-a. Baˬlaˇ-aˬ, miˬ yehˇ pyeuꞈ-eu ngeuˇ naˇ, aˬ yawꞈ-euˬ lawˇ 
duˬ bi deh pyaˆ gaˇ keuˆ-eu-aˬ, aˬ yawˆ yawꞈ ka kʼoꞈ tehꞈ-a.” 
32Kʼoeˇ ngeh neh naˇ, Giˇdoˬ-ahˇ Yeˬluˇbaˬlaˇ lehˇ myahˇ nehˬ-euˬ meh. Aˬ jeˬ miˇ 
neh ehˇ naˇ, “Baˬlaˇ-euˬ lawˇ duˬ bi deh pyaˆ-euˬ miˇ neh, Baˬlaˇ aˬ yawˆ yawꞈ ka 
kʼoꞈ luꞈ-uˇ” lehˇ Yawˇshaˆ ehˇ-eu meh.  
33Kʼoeˇ naˇ, Miˇdiˬyaˬ tsawˇ haˬ deuˬ, Aˬmaˬlehˇ tsawˇ haˬ deuˬ hawˇ-eu, nahˇ ma 
doˆ kʼehˬ paw jawˇ-eu tsawˇ jeuˬ dawˬ tawˆ luꞈ uiˬ leˇ-awˇ, Yawˇdaˬ lawˇ baˬ tsehˆ 
doˆ laꞈ-awˇ, Yeˬzaˬleˬlaˇ deh kʼawꞈ-ahˇ taˆ tsoˆ-awˇ naˬ luꞈ-eu meh.  
34Sahˬpaˬ Miˬyehˇ-euˬ yaw sahˇ Giˇdoˬ-ahˇ uˆ lahˇ-awˇ, aˬ yawꞈ daˇ heh baw-awˇ, 
Aˬbyeˇzaˬ aˇ jeuˬ-ahˇ aˬ yawꞈ-euˬ mehˬ nah caw teh laˇ-eu gʼaˇ duˬ kuˇ-euˬ meh.  
35Aˬ yawꞈ tsawˇ haˬ pyehˬ gʼeh-awˇ Yawˇdaˬ lawˇ baˬ kʼoeˇ baˬ heu baˬ-ahˇ jawˇ-eu 
Maˬnaˇseˬ tsawˇ haˬ nyiˬ muˇ luꞈ-ahˇ, aˬ yawꞈ-euˬ mehˬ nah caw teh laˇ-awˬ lehˇ bi 
tsaꞈ gaˬ-iˇ-euˬ meh. Aˬshaˬ tsawˇ jeuˬ, Zeˬbuˬluˬ tsawˇ jeuˬ hawˇ-eu, Naˬtaˬliˇ tsawˇ 
jeuˬ deuˬ jawˇ gaˇ kʼawꞈ, aˬ yawꞈ tsawˇ haˬ pyehˬ gʼeh-awˇ bi tsaꞈ gaˬ-iˇ ngeh, aˬ 
yawꞈ maꞈ aˬ yawꞈ jawˇ gaˇ uiˬ laˇ-euˬ meh.  
36Kʼoeˇ naˇ, Miˬyehˇ-ahˇ Giˇdoˬ ehˇ nehˬ-eu, “Iˇsaˬleˬlaˆ tsawˇ haˬ deuˬ-ahˇ ka kʼoꞈ-
eu gʼaˇ duˬ ngaˬ-ahˇ zmˬ ma lehˇ nawˇ noeˬ tsehˆ-euˬ ma lehˇ ehˇ taˬ-euˬ meh.  
37Toˆ-ehˇ ngeuˇ naˇ, ngaˇ yawˇ caꞈ hm yuˇ-awˇ, cehˇ diˬ duˬ-ahˇ bi jaˆ ma. Uˬ shawˬ 
keuˆ laˇ ngeh, yawˇ caꞈ hm-ahˇ tehꞈ-ehˇ ceuˬ ga aˬ taˬ-awˇ, miˇ tsaˬ-ahˇ ceuˬ maˬ ga-
ehˇ gui coˇ ni jaˆ naˇ, Iˇsaˬleˬlaˆ tsawˇ jeuˬ-ahˇ ka kʼoꞈ-eu gʼaˇ duˬ ngaˬ-ahˇ nawˇ 
zmˬ-eu gʼeh-eu nga lehˇ ngaˇ ya siˬ duˬ tehꞈ-a.” 

http://pt-br.bibles.org/ahk-AHK/Judg/6#Judg.6.32!f.1

38Aˬ yawꞈ neh kʼaˇ ehˇ-euˬ loꞈ-ehˇ pyeuꞈ laˇ-euˬ meh. Yawˬ nah yawˬ uˬ shawˬ yaw 
naꞈ-ehˇ tuˇ-awˇ, yawˇ caꞈ hm kʼoeˇ tsuˆ dzeˇ ngeh, ceuˬ naˬ bo tiˬ bo byah ni tsuˆ 
dzeˇ doˆ-euˬ meh.  
39Kʼoeˇ naˇ, Giˇdoˬ Miˬyehˇ-ahˇ ehˇ nehˬ-eu, “Ngaˬ-ahˇ nui ma taˬ pehˇ nehˬ laꞈ. 
Dawˬ tiˬ dawˬ bi ngehˬ laꞈ siˬ. Yawˇ caꞈ hm heu-ahˇ tiˬ poˆ paˇ bi lawˬ haw laꞈ siˬ. 
Heu poˆ jawˇ-aˬ, yawˇ caꞈ hm gui coˇ ni bi jaˆ-awˇ, miˇ tsaˬ-ahˇ ceuˬ bi ga aˬ taˬ-
awˬ.” 
40Kʼoeˇ ngeh miˇ kʼawꞈ, Miˬyehˇ kʼoeˇ loꞈ-ehˇ mˇ-euˬ meh. Yawˬ shawˬ yawˬ keuˆ le 
ngeh, yawˇ caꞈ hm gui coˇ ni jaˆ-awˇ, miˇ tsaˬ-ahˇ ceuˬ ga aˬ taˬ-euˬ meh.  

Yaˇ kʼaˬ daˇ 7 

Miˇdiˬyaˬ tsawˇ haˬ-ahˇ Giˇdoˬ guiˇ deuˆ gʼaˬ-euˬ 

1Tiˬ nah-aˬ, Giˇdoˬ hawˇ-eu aˬ yawꞈ-euˬ tsawˇ haˬ dawˬ tawˆ luꞈ yaw naꞈ-ehˇ tuˇ-
awˇ, Haˬloˆ lawˇ gawˆ dawˬ peh taˆ tsoˆ-awˇ jawˇ-eu meh. Miˇdiˬyaˬ tsawˇ haˬ-euˬ 
taˆ-aˬ, aˬ yawꞈ maꞈ-euˬ laꞈ taˆ paw jaˆ-eu deh kʼawꞈ-ahˇ, Mawˇleh gawˬ duˇ dawˬ 
peh jaˆ-eu meh.  
2Giˇdoˬ-ahˇ Sahˬpaˬ Miˬyehˇ ehˇ nehˬ-eu, “Nawˬ-euˬ tsawˇ haˬ deuˬ-ahˇ, Miˇdiˬyaˬ 
tsawˇ haˬ deuˬ-ahˇ ngaˇ bi gʼaˬ leˇ-eu gʼaˇ duˬ, nawˬ-euˬ tsawˇ haˬ deuˬ aˇ dzehˬ 
myaˬ dzeuˇ-eu meh. Aˬ yawꞈ maꞈ yawˬ haˇ yawˬ ha deuˆ gʼaˬ-euˬ ma lehˇ noeˬ-awˇ, 
ngaˬ neh mˇ-euˬ jeˬ-ahˇ maˬ mawˇ nya-aˇ.  
3‘Kʼaˇ guˆ-eu tsawˇ haˬ deuˬ gʼoꞈ-iˇ-awˬ. Nga maꞈ heu gaˇ Giˇlaˆ gawˬ jawˬ-ahˇ jawˇ 
yaꞈ ma’ lehˇ, Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ.” Kʼoeˇ ngeh, nyiˬ muiˇ gʼaˬ 
gʼoꞈ-iˇ-awˇ, tiˬ muiˇ gʼaˬ jawˇ yaꞈ-euˬ meh.  
4Kʼoeˇ naˇ, Giˇdoˬ-ahˇ Sahˬpaˬ Miˬyehˇ ehˇ nehˬ-eu, “Nawˬ-eu tsawˇ haˬ yaw myaˬ 
nga siˬ. Aˬ yawꞈ maꞈ-ahˇ iˇ cuꞈ jaˆ gaˇ sheuˬ gʼeh-awˬ. Nawˬ-eu gʼaˇ duˬ aˬ yawꞈ maꞈ-
ahˇ ngaˇ kʼoeˇ gaˇ tseˇ doˆ ma. Nawˬ nehˬ-ehˇ iˇ-eu geuˇ-eu nga lehˇ ngaˬ neh laꞈ 
noeˇ toeˬ-euˬ tsawˇ haˬ deuˬ nawˬ nehˬ-ehˇ ya iˇ-awˇ, nawˬ nehˬ-ehˇ iˇ-eu maˬ geuˇ-
a lehˇ ngaˬ neh laꞈ noeˇ toeˬ-euˬ deuˬ nawˬ nehˬ-ehˇ maˬ ya iˇ-a.” 
5Tsawˇ haˬ kʼoeˇ deuˬ-ahˇ, iˇ cuꞈ jaˆ gaˇ Giˇdoˬ sheuˬ keuˆ gʼeh ngeh, “Aˬ kuiˬ loꞈ-ehˇ 
mehˬ laˇ neh myeuꞈ-awˇ iˇ cuꞈ dawˇ-eu tsawˇ haˬ deuˬ-ahˇ, pawˬ tsuiꞈ pawˬ dmˬ 
dmˬ-awˇ iˇ cuꞈ dawˇ-eu deuˬ laꞈ kʼoeˇ tseˇ doˆ-awˬ” lehˇ, Sahˬpaˬ Miˬyehˇ aˬ yawꞈ-
ahˇ ehˇ-eu meh.  
6Yawˬ ha-euˬ laꞈ kʼawˆ neh iˇ cuꞈ kʼawꞈ doˆ-awˇ, mehˬ laˇ neh myeuꞈ myeuꞈ-ehˇ 
dawˇ-eu tsawˇ haˬ smˬ yaˇ gʼaˬ byah-eu meh. Nui deuˬ dawˬ tawˆ luꞈ pawˬ tsuiꞈ 
pawˬ dmˬ dmˬ-awˇ iˇ cuꞈ dawˇ-eu meh.  
7Giˇdoˬ-ahˇ Sahˬpaˬ Miˬyehˇ ehˇ nehˬ-eu, “Iˇ cuꞈ-ahˇ mehˬ laˇ neh myeuꞈ myeuꞈ-ehˇ 
dawˇ-eu tsawˇ haˬ kʼoeˇ smˬ yaˇ gʼaˬ-ahˇ gʼoe-awˇ, Miˇdiˬyaˬ tsawˇ haˬ deuˬ-euˬ aˬ 
laꞈ laꞈ kʼoeˇ naw maꞈ-ahˇ ngaˇ ka kʼoꞈ-awˇ, naw maꞈ-ahˇ ngaˇ Miˇdiˬyaˬ tsawˇ haˬ 
deuˬ-ahˇ bi gʼaˬ leˇ ma. ‘Nui deuˬ dawˬ tawˆ luꞈ-ahˇ iˇ kahˇ-ahˇ gʼoꞈ-iˇ-awˬ’ lehˇ ehˇ 
nehˬ-awˬ.” 

8Dzaˬ dzaˬ dawˇ dawˇ hawˇ-eu daˇ heh yuˇ luꞈ-eu tsawˇ haˬ kʼoeˇ smˬ yaˇ gʼaˬ-ahˇ 
neh dzeuˇ naˇ, Iˇsaˬleˬlaˆ tsawˇ haˬ dawˬ tawˆ luꞈ-ahˇ Giˇdoˬ bi gʼoꞈ-iˇ-euˬ meh. 
Miˇdiˬyaˬ taˆ-aˬ, aˬ yawꞈ maꞈ jawˇ-eu laꞈ oˆ deh kʼawꞈ-ahˇ jaˆ-eu meh.  
9Kʼoeˇ ngeh miˇ, Giˇdoˬ-ahˇ Sahˬpaˬ Miˬyehˇ dawˬ biꞈ-euˬ meh. “Tuˇ-awˬ, taˆ kʼoeˇ 
taˆ-ahˇ guiˇ deuˆ-iˇ-awˬ. Nawˬ-ahˇ ngaˇ bi gʼaˬ leˇ ma.  
10Ehˇ kʼawꞈ, nawˇ guiˇ maˬ deuˆ-iˇ peuˬ naˇ, nawˬ-euˬ zaˬ kʼaˆ Puˇlaˬ nehˬ-ehˇ taˆ 
kʼoeˇ taˆ-ahˇ iˇ haw-awˬ.  
11Aˬ yawꞈ maꞈ ja luꞈ-eu gaˇ kawˆ-ahˇ nawˇ ya gaˬ ngeh, nawˇ guiˇ deuˆ peuˬ laˇ tehꞈ-
a.” Kʼoeˇ ngeh, Giˇdoˬ hawˇ-eu Puˇlaˬ aˬ nyaꞈ, muiˇ-euˬ deuˬ-euˬ taˆ taˆ dzeˇ keuˆ ni 
iˇ-euˬ meh.  
12Miˇdiˬyaˬ tsawˇ haˬ, Aˬmaˬlehˇ tsawˇ haˬ hawˇ-eu, nahˇ ma doˆ kʼehˬ paw jawˇ-eu 
tsawˇ jeuˬ deuˬ, deh kʼawꞈ kʼawꞈ lah ni nyehˇ bahˇ baˬ maꞈ uiˬ leˇ taˬ-euˬ loꞈ-ehˇ 
jawˇ byah taˬ-awˇ, aˬ yawꞈ maꞈ-euˬ law taw deuˬ kʼawꞈ, iˬ ma laˆ shaˆ lawˇ deh-ahˇ 
jaˆ-eu kʼaˇ shuiꞈ loꞈ-ehˇ myaˬ-eu meh.  
13Giˇdoˬ iˇ keuˆ ngeh, tsawˇ haˬ tiˬ gʼaˬ, aˬ yawꞈ neh yuꞈ maˆ maˆ-euˬ gaˇ kawˆ aˬ 
yawꞈ-euˬ cawˬ deuˬ-ahˇ dzawˇ nehˬ luꞈ gaˇ ya gaˬ-euˬ meh. Aˬ yawꞈ ehˇ-eu, “Ngaˇ 
yuꞈ maˆ maˆ-eu laꞈ kʼoeˇ, lawˬ loeˇ kaˬ muˇ tiˬ siˬ aˬ dui maꞈ-euˬ taˆ laꞈ kʼoeˇ coˬ luˇ 
luˇ ka leꞈ-awˇ, sehˬ gʼawˆ tiˬ gʼawˆ-ahˇ coeˬ tahˬ ngeh, sehˬ gʼawˆ kʼoeˇ gʼawˆ coˬ 
pyaˆ coˬ shaˆ jiˇ-euˬ meh.” 
14Aˬ yawꞈ-euˬ cawˬ ehˇ-eu, “Kaˬ muˇ kʼoeˇ siˬ-aˬ, nui jeˬ-ahˇ ehˇ mawꞈ-eu maˬ 
ngeuˇ-a. Yawˇshaˆ-euˬ aˬ li pyeuꞈ-eu Iˇsaˬleˬlaˆ tsawˇ haˬ Giˇdoˬ-euˬ mi cehˇ-ahˇ ehˇ 
mawꞈ-eu meh. Miˇdiˬyaˬ tsawˇ haˬ hawˇ-eu aˬ dui-euˬ guiˇ maꞈ maꞈ lah ni-ahˇ gʼaˬ 
leˇ-eu jeˬ, Miˬyehˇ aˬ yawꞈ-ahˇ biꞈ taˬ-eu meh.” 
15Tsawˇ haˬ kʼoeˇ gʼaˬ-euˬ yuꞈ maˆ hawˇ-eu yuꞈ maˆ dawˬ tsuiꞈ kʼoeˇ-ahˇ Giˇdoˬ ya 
gaˬ ngeh, pawˬ tsuiꞈ paw dmˬ dmˬ-awˇ, Miˬyehˇ-ahˇ uˬ duˬ tahˬ-euˬ meh. Kʼoeˇ naˇ, 
Iˇsaˬleˬlaˆ taˆ-ahˇ aˬ yawꞈ paˇ gʼoꞈ le-awˇ, “Tuˇ-awˬ. Miˇdiˬyaˬ tsawˇ haˬ-euˬ taˆ-ahˇ 
gʼaˬ leˇ-eu jeˬ, naw maꞈ-ahˇ Sahˬpaˬ Miˬyehˇ biꞈ laꞈ gʼaˬ-euˬ meh” lehˇ ehˇ nehˬ-euˬ 
meh. 
16Aˬ yawꞈ-euˬ tsawˇ haˬ smˬ yaˇ gʼaˬ-ahˇ, smˬ muˇ muˇ-awˇ, aˬ yawꞈ gʼaˬ yawꞈ-ahˇ 
daˇ heh tiˬ hmˬ hawˇ-eu tsiˇ kʼmˬ ciˬ ahˇ taˬ-euˬ ciˬ cuˇ tiˬ siˬ biꞈ nehˬ-euˬ meh.  
17Aˬ yawꞈ maꞈ-ahˇ aˬ yawꞈ ehˇ nehˬ-eu, “Taˆ kʼoeˇ taˆ-euˬ gaˇ dzeˇ ngaˇ iˇ keuˆ ngeh, 
ngaˬ-ahˇ haw-awˇ ngaˇ kʼaˇ mˇ-eu loꞈ-ehˇ mˇ-awˬ.  
18Ngaˇ hawˇ-eu ngaˬ-eu aˇ muˇ daˇ heh baw ngeh, naw maꞈ kʼawꞈ taˆ jawˬ jawˬ-ehˇ 
naw maꞈ yuˇ luꞈ-eu daˇ heh baw-awˇ, Sahˬpaˬ Miˬyehˇ gʼaˇ duˬ hawˇ-eu Giˇdoˬ gʼaˇ 
duˬ lehˇ guˇ-awˬ.” 
19Sehˇ gʼahˇ ceh laˇ mawꞈ-awˇ, taˆ-ahˇ loꞈ-eu tsawˇ haˬ deuˬ dzeˇ paˇ paˇ gʼaˬ-eu 
nehˬ-ehˇ, Giˇdoˬ hawˇ-eu aˬ yawꞈ-euˬ aˇ muˇ tiˬ yaˇ gʼaˬ, taˆ gaˇ dzeˇ oe keuˆ-euˬ 
meh. Kʼoeˇ ngeh, aˬ yawꞈ maꞈ daˇ heh baw-awˇ, aˬ yawꞈ maꞈ yuˇ luꞈ-eu ciˬ cuˇ kʼoˆ 
paˆ-euˬ meh.  

20Dzeˇ-eu aˇ muˇ kʼoeˇ nyiˬ muˇ kʼawꞈ kʼoeˇ loꞈ-ehˇ jahˇ-euˬ meh. Aˬ yawꞈ maꞈ dawˬ 
tawˆ luꞈ, aˇ caˇ laꞈ-ahˇ tsiˇ kʼmˬ ciˬ-awˇ, aˇ maˇ laꞈ-ahˇ daˇ heh yuˇ-awˇ, “Sahˬpaˬ 
Miˬyehˇ hawˇ-eu Giˇdoˬ gʼaˇ duˬ mi cehˇ” lehˇ guˇ-eu meh.  
21Yawˬ gʼaˬ na luꞈ taˆ jawˬ jawˬ-ehˇ yawˬ ha-euˬ jawˇ duˬ-ahˇ yawꞈ luꞈ ngeh, muiˇ-
eu deuˬ-euˬ taˆ taˆ lah-ehˇ guˇ guˇ-ehˇ cehˆ-eu meh.  
22Giˇdoˬ-euˬ tsawˇ haˬ deuˬ daˇ heh baw luꞈ ngeh, muiˇ-eu deuˬ yawˬ ha cawˬ cawˬ 
mi cehˇ yuˇ-awˇ deuˆ ceh ceh ni, Sahˬpaˬ Miˬyehˇ jahˇ nehˬ-euˬ meh. Aˬ yawꞈ maꞈ 
Zaˬleˬdaˬ meuˬ paw cehˆ-awˇ, Behˬshiˇtahˇ meuˬ-ahˇ keuˆ ni maˬ ehˇ, Taˬbaˆ meuˬ 
dawˬ peh jaˆ-eu Aˬbeˬlaˆmeˬhawˇlahˬ meuˬ-ahˇ keuˆ ni maˬ ehˇ, cehˆ-euˬ meh.  
23Naˬtaˬliˇ tsawˇ jeuˬ, Aˬshaˬ tsawˇ jeuˬ hawˇ-eu, Yawˇdaˬ lawˇ baˬ kʼoeˇ baˬ heu 
baˬ-ahˇ jawˇ-eu Maˬnaˇseˬ tsawˇ haˬ nyiˬ maꞈ luꞈ-ahˇ kuˇ gaˬ-iˇ ngeh, Miˇdiˬyaˬ 
tsawˇ haˬ deuˬ-euˬ mehˬ nah aˬ yawꞈ maꞈ teh-euˬ meh.  
24Eˇpaˬleˬ miˇ kʼahˬ gawˬ jawˬ gawˬ duˇ-ahˇ Giˇdoˬ tsawˇ haˬ pyehˬ gʼeh-awˇ, heu 
loꞈ-ehˇ bi tsaꞈ gaˬ-iˇ-euˬ meh. “Oe ka-awˇ, Miˇdiˬyaˬ tsawˇ haˬ deuˬ-ahˇ guiˇ deuˆ le-
awˬ. Yawˇdaˬ lawˇ baˬ hawˇ-eu Behˬbaˬlahˬ meuˬ-ahˇ keuˆ ni jaˆ-eu lawˇ gawˆ aˬ 
yawꞈ gawˆ yawꞈ-ahˇ, Miˇdiˬyaˬ tsawˇ haˬ deuˬ maˬ bi cehˆ tsehˆ ni loꞈ tsoeˬ jiˇ-awˬ” 
lehˇ bi tsaꞈ gaˬ iˇ-euˬ meh.  
25Miˇdiˬyaˬ tsawˇ haˬ yaw huiˬ nyiˬ gʼaˬ pyeuꞈ-eu Awˇleˇbaˆ hawˇ-eu Ziˇbaˬ-ahˇ aˬ 
yawꞈ maꞈ nyehꞈ mi-awˇ, Awˇleˇbaˆ lo gahˬ lehˇ kuˇ-eu jawˇ duˬ-ahˇ, Awˇleˇbaˆ-ahˇ 
sehꞈ-awˇ, Ziˇbaˬ aˬ gaꞈ dzaˇ uiˇ lehˬ duˬ lehˇ kuˇ-eu jawˇ duˬ-ahˇ, Ziˇbaˬ gʼaˬ-ahˇ 
sehꞈ-eu meh. Miˇdiˬyaˬ tsawˇ haˬ deuˬ-euˬ mehˬ nah aˬ yawꞈ maꞈ paˇ teh-awˇ, 
Yawˇdaˬ lawˇ baˬ nahˇ ma doˆ kʼehˬ paw iˇ keuˆ taˬ-euˬ Giˇdoˬ jawˇ gaˇ, Awˇleˇbaˆ 
hawˇ-eu Ziˇbaˬ-euˬ uˬ duˬ yuˇ gʼeh nehˬ-euˬ meh.  

Yaˇ kʼaˬ daˇ 8 

Miˇdiˬyaˬ tsawˇ haˬ-ahˇ deuˆ gʼaˬ-euˬ uˬ duˬ duˬ-eu poˆ 

1Kʼoeˇ naˇ, Eˇpaˬleˬ tsawˇ haˬ deuˬ Giˇdoˬ-ahˇ ehˇ-eu, “Miˇdiˬyaˬ tsawˇ haˬ deuˬ-ahˇ 
nawˇ guiˇ deuˆ leˇ ngeh, aˬ jeˬ miˇ neh nga maꞈ-ahˇ maˬ kuˇ gaˬ teˬ. Aˬ jeˬ miˇ neh 
teu loꞈ-ehˇ jahˇ nehˬ laꞈ te” lehˇ ehˇ-awˇ, nui ma maˬ saˇ ni iˬ baˇ taˬ-euˬ meh.  
2Ehˇ kʼawꞈ, Giˇdoˬ ehˇ-eu, “Naw maꞈ neh mˇ gʼaˬ-euˬ jeˬ-ahˇ shaˇ cehˆ haw naˇ, ngaˇ 
mˇ nya-eu jeˬ-aˬ ehˇ nyaꞈ maˬ nyeuˆ-a. Naw maꞈ Eˇpaˬleˬ tsawˇ haˬ deuˬ neh ui cuiˆ 
tehꞈ-ehˇ mˇ-euˬ kʼawꞈ, nga maꞈ aˇ jeuˬ jeuˬ lah ni mˇ-euˬ naˆ maˬ tseˇ poeˬ dzehˬ-eu 
meh.  
3Dawˬ tawˆ luꞈ kʼoeˇ taˆ ya ehˇ leꞈ naˇ, Miˬyehˇ-euˬ baoˬ baˬ da neh, Miˇdiˬyaˬ aˬ 
yuiꞈ nyiˬ gʼaˬ pyeuꞈ-eu Awˇleˇbaˆ hawˇ-eu Ziˇbaˬ aˬ nyaꞈ-ahˇ naw maꞈ sehꞈ nya-euˬ 
meh. Kʼoeˇ gaˇ shaˇ cehˆ nya paˬ-ehˇ, ngaˬ neh mˇ taˬ-euˬ aˬ jeˬ paˇ jaˆ ta.” Aˬ yawꞈ 
kʼoeˇ loꞈ-ehˇ ehˇ nehˬ gʼaˬ ngeh, aˬ yawꞈ maꞈ nui ma pehˇ-eu shuꞈ-iˇ-euˬ meh.  
4Kʼoeˇ naˇ, Giˇdoˬ hawˇ-eu aˬ yawꞈ-euˬ tsawˇ haˬ smˇ gʼaˬ Yawˇdaˬ lawˇ baˬ-ahˇ oe 
doˆ-awˇ, lawˇ baˬ tsehˆ doˆ gʼaˬ-euˬ meh. Aˬ yawꞈ maꞈ gʼaˬ doeˇ doeˇ laˇ taˬ-euˬ 
kʼawꞈ, muiˇ-eu deuˬ-euˬ mehˬ nah teh luꞈ-a siˬ.  

5Aˬ yawꞈ maꞈ Suˇkoˆ meuˬ-ahˇ le keuˆ ngeh, meuˬ kʼoeˇ meuˬ-ahˇ jawˇ-eu tsawˇ haˬ 
deuˬ-ahˇ aˬ yawꞈ ehˇ nehˬ-eu, “Ngaˬ-euˬ tsawˇ haˬ deuˬ-ahˇ kaˬ muˇ ui cuiˆ biꞈ nehˬ-
iˬ sheˇ. Aˬ yawꞈ maꞈ gʼaˬ doeˇ doeˇ laˇ taˬ-euˬ meh. Miˇdiˬyaˬ sahˬ paˬ Zeˬbah hawˇ-
eu Zaˬlaˬmoˇnaˬ-euˬ mehˬ nah nymˬ-mˇ keuˆ ni ngaˇ teh luꞈ-eu ma.” 
6Ehˇ kʼawꞈ, Suˇkoˆ meuˬ-euˬ aˬ yuiꞈ aˬ tsu deuˬ ehˇ-eu, “Zeˬbah hawˇ-eu 
Zaˬlaˬmoˇnaˬ-ahˇ naw maꞈ maˬ nyehꞈ mi gʼaˬ-euˬ gaˇ, aˬ jeˬ miˇ neh nawˬ-eu guiˇ 
maꞈ-ahˇ nga maꞈ dzaˇ ya biꞈ ta.” 
7Giˇdoˬ ehˇ-eu, “Toˆ-ehˇ ngeuˇ naˇ, Sahˬpaˬ Miˬyehˇ ngaˬ-ahˇ Zeˬbah hawˇ-eu 
Zaˬlaˬmoˇnaˬ aˬ nyaꞈ a nehˬ laꞈ ngeh, bawˇ tsahˬ-ahˇ jaˆ-eu aˬ gah tsoꞈ-eu daˇ cuiˇ 
neh naw maꞈ-ahˇ ngaˇ diˬ ma.” 
8Peˬnoeˬlaˇ meuˬ-ahˇ Giˇdoˬ paˇ iˇ gʼeh-awˇ, kʼoeˇ gaˇ jawˇ-eu tsawˇ haˬ deuˬ-ahˇ 
kʼawꞈ kʼoeˇ loꞈ-ehˇ paˇ ehˇ-iˇ-euˬ meh. Ehˇ kʼawꞈ, kʼoeˇ gaˇ jawˇ-eu tsawˇ haˬ deuˬ 
kʼawꞈ, Suˇkoˆ meuˬ-ahˇ jawˇ-eu tsawˇ haˬ deuˬ loꞈ-ehˇ paˇ ehˇ kʼoꞈ nehˬ-euˬ meh.  
9Kʼoeˇ ngeh, tsawˇ haˬ kʼoeˇ deuˬ-ahˇ aˬ yawꞈ ehˇ nehˬ-eu, “Ngaˇ tiˬ jeˬ-iˬ maˬ lehˬ 
maˬ ca ni heu gaˇ paˇ gʼoꞈ keuˆ laˇ ma. Ngaˇ paˇ gʼoꞈ keuˆ laˇ ngeh, naw maꞈ-euˬ loꞈ 
duˬ nymˇ goˇ heu-ahˇ ngaˇ laˆ cawˆ ma.” 
10Zeˬbah hawˇ-eu Zaˬlaˬmoˇnaˬ aˬ nyaꞈ-aˬ, aˬ yawꞈ nyaꞈ-euˬ guiˇ maꞈ deuˬ nehˬ-ehˇ 
Kaˬkawˬ meuˬ-ahˇ jawˇ luꞈ-eu meh. Nahˇ ma doˆ kʼehˬ paw jawˇ-eu tsawˇ jeuˬ 
deuˬ-euˬ guiˇ guiˇ maꞈ maꞈ lah ni laꞈ kʼoeˇ, tiˬ seh nyiˬ muiˇ gʼaˬ bi sehꞈ-awˇ, tiˬ muiˇ 
ngaˬ heˇ gʼaˬ tehꞈ-ehˇ dzeˇ yaꞈ-euˬ meh.  
11Giˇdoˬ-aˬ, Noˇbaˬ meuˬ hawˇ-eu Yoˇbeˬhaˇ meuˬ-euˬ nahˇ ma doˆ kʼehˬ paw bawˇ 
tsahˬ bawˇ dahˇ gaˇ dzeˇ paw dahˇ-eu gaˇ ma caw caw-ehˇ iˇ-awˇ, guiˇ maꞈ kʼoeˇ 
maꞈ maˬ noeˬ maˬ duˇ-ehˇ jawˇ gaˇ guiˇ deuˆ-iˇ-euˬ meh.  
12Miˇdiˬyaˬ sahˬ paˬ nyiˬ gʼaˬ pyeuꞈ-eu Zeˬbah hawˇ-eu Zaˬlaˬmoˇnaˬ aˬ nyaꞈ cehˆ-
euˬ meh. Ehˇ kʼawꞈ, aˬ yawꞈ nyaꞈ-ahˇ Giˇdoˬ teh mi-awˇ nyehꞈ-euˬ meh. Aˬ yawꞈ 
nyaꞈ-euˬ guiˇ maꞈ -ahˇ kʼawꞈ, laˆ luˬ laˆ seˇ nehˬ-euˬ meh.  
13Giˇdoˬ guiˇ deuˆ gʼaˬ-awˇ, Heˬyehˆ gʼaˬ lahˇ paw neh gʼoꞈ laˇ ngeh, 
14Suˇkoˆ meuˬ-ahˇ jawˇ-eu zaˬ guˬ tiˬ gʼaˬ-ahˇ nyehꞈ-awˇ naˇ haˬ-euˬ meh. Zaˬ guˬ 
kʼoeˇ gʼaˬ, Suˇkoˆ meuˬ-ahˇ jawˇ-eu aˬ yuiꞈ aˬ tsu shiꞈ tseˇ shiꞈ gʼaˬ-euˬ tsawˇ myahˇ 
Giˇdoˬ-ahˇ boꞈ nehˬ-euˬ meh.  
15Kʼoeˇ naˇ, Suˇkoˆ meuˬ-ahˇ jawˇ-eu tsawˇ haˬ deuˬ jawˇ gaˇ Giˇdoˬ iˇ-awˇ ehˇ nehˬ-
eu, “Naw maꞈ neh nga maꞈ-ahˇ ngehˬ ma gʼeh ni bi iˇ nehˬ laꞈ-euˬ gaˇ kawˆ kʼoeˇ, 
nawˬ-ahˇ ngehˇ-euˬ nya loˇ. Zeˬbah hawˇ-eu Zaˬlaˬmoˇnaˬ-ahˇ nga maꞈ maˬ nyehꞈ 
mi-euˬ miˇ neh, gʼaˬ doeˇ doeˇ dui dui luꞈ-eu ngaˬ-euˬ guiˇ maꞈ-ahˇ dzaˬ dzaˬ dawˇ 
dawˇ maˬ biꞈ lehˇ naw maꞈ ehˇ-euˬ maˬ ngeuˇ te loˇ. Aˬ nyaꞈ-ahˇ ngaˇ nyehꞈ mi laꞈ-
euˬ gaˇ haw le sheˇ.” 
16Kʼoeˇ naˇ, bawˇ tsahˬ bawˇ dahˇ-ahˇ jaˆ-eu aˬ gah tsoꞈ-eu daˇ cuiˇ deuˬ aˬ yawꞈ 
yuˇ-awˇ, Suˇkoˆ meuˬ-euˬ aˬ yuiꞈ aˬ tsu deuˬ-ahˇ kʼehˬ nehˬ kʼaˆ nehˬ-euˬ meh.  
17Peˬnoeˬlaˇ meuˬ-ahˇ jaˆ-eu loꞈ-eu nymˇ goˇ-ahˇ kʼawꞈ, aˬ yawꞈ laˆ cawˆ nehˬ-awˇ, 
meuˬ kʼoeˇ meuˬ-ahˇ jawˇ-eu tsawˇ haˬ deuˬ-ahˇ sehꞈ-euˬ meh.  

18Kʼoeˇ naˇ, “Taˬbawˬ meuˬ-ahˇ naw maꞈ neh sehꞈ-euˬ tsawˇ haˬ kʼoeˇ deuˬ aˬ joˆ-
ehˇ gʼeh ta” lehˇ, Zeˬbah hawˇ-eu Zaˬlaˬmoˇnaˬ-ahˇ Giˇdoˬ naˇ haˬ nehˬ-euˬ meh. Aˬ 
yawꞈ nyaꞈ ehˇ-eu, “Aˬ yawꞈ maꞈ nawˬ-ahˇ duˇ-eu meh. Aˬ yawꞈ gʼaˬ yawꞈ sahˬpaˬ-
euˬ aˬ li loꞈ-ehˇ gʼeh-eu tsawˇ haˬ tehꞈ meh.” 
19Giˇdoˬ ehˇ-eu, “Aˬ yawꞈ maꞈ-aˬ, ngaˬ ma neh baw-euˬ ngaˬ-euˬ aˬ nyiˇ deuˬ meh. 
Naw nyaꞈ aˬ yawꞈ maꞈ-ahˇ maˬ sehꞈ law nmˇ-aˬ, naw nyaꞈ-ahˇ kʼawꞈ, ngaˇ maˬ sehꞈ 
lehˇ kamˬ peuˬ ma.” 
20Kʼoeˇ naˇ, aˬ yawꞈ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Yeˬdeuˬ-ahˇ, “Aˬ yawꞈ 
nyaꞈ-ahˇ sehꞈ-awˬ” lehˇ aˬ yawꞈ ehˇ nehˬ-euˬ meh. Ehˇ kʼawꞈ, aˬ li kʼoeˇ li, zaˬ 
pyeuꞈ-eu miˇ neh, mi cehˇ maˬ gʼeu doˆ-ehˇ, guˆ-eu laꞈ kʼoeˇ nyi naˬ nyi naˬ-ehˇ 
jawˇ-euˬ meh.  
21Zeˬbah hawˇ-eu Zaˬlaˬmoˇnaˬ aˬ nyaꞈ Giˇdoˬ-ahˇ ehˇ-eu, “Nawˬ-euˬ gʼawˇ mawˇ 
oe-awˇ nga nyaꞈ-ahˇ sehꞈ-awˬ tawˇ. Tsawˇ kʼaˆ ya mˇ-eu gaˇ-ahˇ aˬ jeˬ miˇ neh zaˬ-
ahˇ kʼehˇ te.” Kʼoeˇ ngeh, aˬ yawꞈ nyaꞈ-ahˇ Giˇdoˬ sehꞈ-awˇ, aˬ yawꞈ nyaꞈ-euˬ law 
taw-euˬ kawˬ lahˇ-ahˇ dah luꞈ-eu myawˬ guˇ deuˬ yuˇ geuꞈ-euˬ meh.  
22Kʼoeˇ naˇ, Iˇsaˬleˬlaˆ tsawˇ haˬ deuˬ Giˇdoˬ-ahˇ ehˇ nehˬ-eu, “Nawˇ hawˇ-eu nawˬ-
euˬ zaˬ nawˬ-euˬ uˆ deuˬ nga maꞈ kʼoeˇ taˆ uˆ lahˇ-awˬ. Miˇdiˬyaˬ tsawˇ haˬ deuˬ-euˬ 
aˬ laꞈ laꞈ kʼoeˇ, nga maꞈ-ahˇ nawˇ ka kʼoꞈ-euˬ meh.” 
23Giˇdoˬ ehˇ-eu, “Ngaˇ maˬ ehˇ, ngaˬ li maˬ ehˇ, naw maꞈ-ahˇ uˆ lahˇ-eu gʼaˬ maˬ 
geuꞈ. Sahˬpaˬ Miˬyehˇ naw maꞈ-ahˇ uˆ lahˇ tehꞈ-a.” 
24Ehˇ kʼawꞈ, aˬ yawꞈ heu loꞈ-ehˇ paˇ ehˇ-eu meh. “Naw maꞈ-ahˇ ngaˇ heu loꞈ-ehˇ 
shaˇ-eu ma. Naw maꞈ yawˬ gʼaˬ na luꞈ, yawˬ ha neh yuˇ taˬ-euˬ naˬ bawˇ naˬ yoˆ 
ngaˬ-ahˇ biꞈ laꞈ-awˬ.” (Miˇdiˬyaˬ tsawˇ haˬ deuˬ kʼawꞈ, nahˇ ma doˆ kʼehˬ paw jawˇ-
eu tsawˇ jeuˬ deuˬ loꞈ-ehˇ, shuiˇ naˬ bawˇ naˬ yoˆ geuꞈ-eu meh.) 
25Iˇsaˬleˬlaˆ tsawˇ haˬ deuˬ gʼeh, “Nga maꞈ laˬ kʼaˬ cehˇ taˆ ni nawˬ-ahˇ biꞈ-eu ma” 
lehˇ ehˇ-awˇ, saˬ paˇ kʼawˬ-awˇ, yawˬ gʼaˬ na luꞈ, yawˬ ha neh kʼaˇ yuˇ taˬ-euˬ naˬ 
bawˇ naˬ yoˆ deuˬ, kʼoeˇ gaˇ yuˇ taˬ le-euˬ meh.  
26Giˇdoˬ neh shaˇ uiˬ-euˬ naˬ bawˇ naˬ yoˆ dawˬ tawˆ luꞈ, tseˇ nyiꞈ jawꞈ-i ehˇ gʼaˬ ni 
byah-eu meh. Kʼoeˇ-euˬ laꞈ kʼoeˇ, myawˬ guˇ deuˬ, lawˇ dah deuˬ, Miˇdiˬyaˬ sahˬ paˬ 
deuˬ dm-eu neˇ naˆ naˆ-eu mehˬ tsoeˬ deuˬ hawˇ-eu, law taw-euˬ kawˬ lahˇ-ahˇ bi 
geuꞈ-euˬ lahˇ baˆ deuˬ kʼawꞈ, maˬ ahˇ leˇ-aˬ siˬ.  
27Giˇdoˬ-aˬ, shuiˇ kʼoeˇ deuˬ neh tahˬ pahˬ aˬ ma mawˇ kawˇ tiˬ hmˬ tehˆ-awˇ, aˬ 
yawꞈ jawˇ-eu Awˇpaˬlaˇ meuˬ-ahˇ bi jaˆ-euˬ meh. Iˇsaˬleˬlaˆ tsawˇ haˬ dawˬ tawˆ luꞈ 
Sahˬpaˬ Miˬyehˇ-ahˇ byehˇ dzeh-awˇ, kʼoeˇ gaˇ iˇ-awˇ, tahˬ pahˬ aˬ ma mawˇ kawˇ 
kʼoeˇ hmˬ-ahˇ uˬ duˬ tahˬ-euˬ meh. Kʼoeˇ-aˬ, Giˇdoˬ hawˇ-eu aˬ yawꞈ-euˬ miˬ sawˇ 
zaˬ deuˬ gʼaˇ duˬ lahˇ ju kʼmˇ taˬ-euˬ gaˇ duˇ-eu meh.  
28Kʼoeˇ loꞈ-ehˇ, Iˇsaˬleˬlaˆ tsawˇ haˬ deuˬ Miˇdiˬyaˬ tsawˇ haˬ-ahˇ deuˆ gʼaˬ-awˇ, guˆ 
kʼaˇ maˬ za ni pyeuꞈ-iˇ-euˬ meh. Giˇdoˬ shiˇ ngeh keuˆ ni, oeˬ tseˇ kʼoꞈ byah ni, miˇ 
kʼahˬ kʼoeˇ kʼahˬ laꞈ kʼoeˇ guiˇ maˬ deuˆ-ehˇ nui saˇ oꞈ-eu jeˬ jaˆ-euˬ meh.  

Giˇdoˬ shiˇ-euˬ 

29Giˇdoˬ-aˬ, aˬ yawꞈ-euˬ nymˇ-ahˇ gʼoꞈ-iˇ-awˇ jawˇ-euˬ meh.  

30Aˬ yawꞈ miˬ zaˬ myaˬ-eu miˇ neh, aˬ li shiꞈ tseˇ li jawˇ-eu meh. 
31Sheˬkmˬ meuˬ-ahˇ kʼawꞈ, aˬ yawꞈ-euˬ ma nyiˇ tiˬ gʼaˬ jawˇ-awˇ, ma nyiˇ kʼoeˇ gʼaˬ 
aˬ yawꞈ gʼaˇ duˬ aˬ li tiˬ li bi dehꞈ le-euˬ meh. Aˬ li kʼoeˇ li-ahˇ Aˬbiˇmaˬlehˆ lehˇ aˬ 
yawꞈ myahˇ nehˬ-euˬ meh. 
32Yawˇshaˆ-euˬ aˬ li Giˇdoˬ-aˬ, tsawˇ mawˬ mawˬ laˇ-awˇ, ziˇ dehꞈ jiˇ-euˬ meh. 
Aˬbyeˇzaˬ aˇ jeuˬ-euˬ meuˬ pyeuꞈ-eu Awˇpaˬlaˇ meuˬ-ahˇ jaˆ-eu aˬ yawꞈ-euˬ aˬ da 
Yawˇshaˆ-euˬ lmˬ bymˇ-ahˇ, aˬ yawꞈ-ahˇ baꞈ pahˬ-euˬ meh.  
33Giˇdoˬ shiˇ dzeuˇ ngeh, Iˇsaˬleˬlaˆ tsawˇ haˬ deuˬ Miˬyehˇ-ahˇ saˇ jaˇ puiˬ-awˇ, 
Baˬlaˇ miˬ yehˇ deuˬ-ahˇ uˬ duˬ tahˬ-euˬ meh. Dawˬ ma saˇ jaˇ-euˬ Baˬlaˇ miˬ yehˇ 
lehˇ kuˇ-eu miˬ yehˇ-ahˇ aˬ yawꞈ maꞈ-euˬ miˬ yehˇ bi geuꞈ-euˬ meh.  
34Aˬ yawꞈ maꞈ-euˬ jawˬ jawˬ-ehˇ jawˇ luꞈ-eu muiˇ-eu deuˬ dawˬ tawˆ luꞈ-euˬ laꞈ-ahˇ 
neh aˬ yawꞈ maꞈ-ahˇ ka kʼoꞈ-euˬ aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ-ahˇ uˬ duˬ maˬ tahˬ ni byehˇ-euˬ meh.  
35Iˇsaˬleˬlaˆ tsawˇ jeuˬ gʼaˇ duˬ, Giˇdoˬ-euˬ nymˇ jiˇ muiˬ-eu jeˬ mˇ nehˬ laꞈ-euˬ miˇ 
neh, guiˬ lahˬ huiˬ miˇ-a lehˇ kʼawꞈ aˬ yawꞈ maꞈ maˬ noeˬ-a.  

Yaˇ kʼaˬ daˇ 9 

Aˬbiˇmaˬlehˆ 

1Giˇdoˬ-euˬ aˬ li Aˬbiˇmaˬlehˆ-aˬ, aˬ yawꞈ aˬ ma-euˬ aˇ jeuˬ aˇ ca dawˬ tawˆ luꞈ jawˇ 
luꞈ-eu Sheˬkmˬ meuˬ-ahˇ iˇ-awˇ, heu loꞈ-ehˇ ehˇ nehˬ-iˇ-euˬ meh.  
2“Sheˬkmˬ meuˬ-ahˇ jawˇ-eu tsawˇ haˬ-ahˇ heu loꞈ-ehˇ naˇ haˬ-iˇ-sheˇ. Giˇdoˬ-euˬ aˬ 
li shiꞈ tseˇ gʼaˬ luꞈ bi uˆ lahˇ-eu loˇ. Maˬ ngeuˇ naˇ, tiˬ gʼaˬ tehꞈ-ehˇ bi uˆ lahˇ-eu loˇ 
lehˇ naˇ haˬ haw sheˇ. Aˬbiˇmaˬlehˆ-aˬ, naw maꞈ-euˬ shiˬ shaˬ pyeuꞈ-eu gaˇ taˬ 
ngehˇ lawˬ lehˇ ehˇ nehˬ-awˬ.” 
3Aˬ yawꞈ-euˬ aˬ ma-euˬ aˬ yuiꞈ aˬ nyiˇ deuˬ aˬ yawꞈ gʼaˇ duˬ Sheˬkmˬ meuˬ-ahˇ jawˇ-
eu tsawˇ haˬ deuˬ nehˬ-ehˇ gaˇ kawˆ kʼoeˇ ja uˇ haw ngeh, Sheˬkmˬ meuˬ-ahˇ jawˇ-
eu tsawˇ haˬ deuˬ Aˬbiˇmaˬlehˆ mehˬ nah caw teh ma lehˇ noeˬ tsehˆ-euˬ meh. Aˬ 
jeˬ miˇ neh ehˇ naˇ, aˬ yawꞈ-aˬ, aˬ yawꞈ maꞈ-euˬ aˇ jeuˬ aˇ ca pyeuꞈ-eu meh.  
4Dawˬ ma saˇ jaˇ-euˬ Baˬlaˇ miˬ yehˇ lehˇ kuˇ-eu miˬ yehˇ-euˬ uˬ duˬ tahˬ nymˇ-ahˇ 
jaˆ-eu shuiˇ maˇ byaˆ shiꞈ tseˇ byaˆ aˬ yawꞈ maꞈ yuˇ-awˇ, Aˬbiˇmaˬlehˆ-ahˇ biꞈ-euˬ 
meh. Gaˇ dahˇ maˬ tsoeˬ-ehˇ nui noeˬ maˬ baw-eu tsawˇ haˬ deuˬ-ahˇ aˇ poeˬ biꞈ 
nehˬ-awˇ, aˬ yawꞈ-euˬ mehˬ nah bi caw teh-eu gʼaˇ duˬ, shuiˇ kʼoeˇ deuˬ aˬ yawꞈ 
zmˬ-euˬ meh.  
5Awˇpaˬlaˇ meuˬ-ahˇ, aˬ yawꞈ-euˬ aˬ da-euˬ nymˇ-ahˇ aˬ yawꞈ iˇ-awˇ, Giˇdoˬ-euˬ aˬ li 
deuˬ pyeuꞈ-eu aˬ yawꞈ-euˬ mehˇ nmˇ shiꞈ tseˇ gʼaˬ-ahˇ kʼaˬ lo tiˬ siˬ kʼoeˇ taˆ tehꞈ-
ehˇ sehꞈ daˆ jiˇ nehˬ-euˬ meh. Ehˇ kʼawꞈ, Giˇdoˬ-euˬ aˬ li zaˬ saˬ gʼaˬ pyeuꞈ-eu 
Yoˇdamˬ gʼaˬ cehˆ zaꞈ-awˇ, maˬ bi sehꞈ ni law-iˇ-euˬ meh.  
6Kʼoeˇ naˇ, Sheˬkmˬ meuˬ hawˇ-eu Behˬmiˇloˬ meuˬ-ahˇ jawˇ-eu tsawˇ haˬ dawˬ 
tawˆ luꞈ, Sheˬkmˬ meuˬ-ahˇ jaˆ-eu muiˬ-eu shawˇ-eu tsuiꞈ kaˆ aˇ bawˇ-ahˇ tiˬ kawˆ 
loꞈ-ehˇ iˇ-awˇ, Aˬbiˇmaˬlehˆ-ahˇ kʼoeˇ gaˇ sahˬ paˬka nehˬ-euˬ meh.  

7Gaˇ kawˆ kʼoeˇ Yoˇdamˬ ya gaˬ ngeh, Geˬlaˬzmˬ gawˬ jawˬ uˬ du daˆ leˇ-awˇ, aˬ 
yawꞈ maꞈ-ahˇ heu loꞈ-ehˇ guˇ gaˬ nehˬ-euˬ meh. “Sheˬkmˬ meuˬ-ahˇ jawˇ-eu tsawˇ 
haˬ deuˬ-oˇ, naw maꞈ-euˬ dawˬ-ahˇ Miˬyehˇ naˇ haˬ ni, ngaˇ ehˇ gaˇ naw maꞈ naˇ haˬ 
sheˇ.  
8Aˇ hu ba, aˇ bawˇ kʼaˇ ngeuˇ-eu tiˬ gaˇ uiˬ leˇ-awˇ aˬ yawꞈ maꞈ gʼaˇ duˬ sahˬ paˬ tseˇ 
doˆ-euˬ meh. Kʼoeˇ ngeh, ‘Nga maꞈ-euˬ sahˬ paˬ geuꞈ-awˬ’ lehˇ saˬ loˬ aˇ bawˇ-ahˇ aˬ 
yawꞈ maꞈ ehˇ nehˬ-euˬ meh.  
9Saˬ loˬ aˇ bawˇ ehˇ-eu, ‘Naw maꞈ-ahˇ ngaˇ uˆ lahˇ uˆ lahˇ-ehˇ jawˇ naˇ, miˬ yehˇ 
hawˇ-eu tsawˇ haˬ zaˬ deuˬ-ahˇ taˬ huiˬ taˬ mahˇ nehˬ gaˇ zmˬ-eu ngaˬ-euˬ tsiˇ ngaˇ 
maˬ paˇ bi doˆ laˇ nya meh’ lehˇ ehˇ-eu meh.  
10Kʼoeˇ ngeh, aˇ bawˇ kʼoeˇ deuˬ, siˬ guˬ aˇ bawˇ-ahˇ, ‘Nawˇ laˇ-awˇ nga maꞈ-euˬ sahˬ 
paˬ geuꞈ laˇ-awˬ’ lehˇ ehˇ nehˬ-euˬ meh.  
11Ehˇ kʼawꞈ, siˬ guˬ aˇ bawˇ ehˇ-eu, ‘Ngaˇ naw maꞈ-ahˇ uˆ lahˇ uˆ lahˇ-ehˇ jawˇ naˇ, 
yaw coeˇ coeˇ dui dui-eu siˬ guˬ aˇ siˬ ngaˇ maˬ paˇ bi siˬ le nya meh’ lehˇ ehˇ-eu 
meh.  
12Kʼoeˇ naˇ, aˬ gaꞈ baw duˆ-ahˇ, ‘Nawˇ laˇ-awˇ nga maꞈ-euˬ sahˬ paˬ geuꞈ laˇ-awˬ’ 
lehˇ aˇ bawˇ kʼoeˇ deuˬ ehˇ nehˬ-euˬ meh.  
13Ehˇ kʼawꞈ, aˬ gaꞈ baw duˆ ehˇ-eu, ‘Naw maꞈ-ahˇ ngaˇ uˆ lahˇ uˆ lahˇ-ehˇ jawˇ naˇ, 
miˬ yehˇ hawˇ-eu tsawˇ haˬ zaˬ deuˬ-ahˇ laˬ kʼaˬ bi cehˇ-eu aˬ gaꞈ dzaˇ uiˇ ngaˇ maˬ 
paˇ bi doˆ le nya meh’ lehˇ ehˇ-eu meh. 
14Kʼoeˇ naˇ, aˇ bawˇ dawˬ tawˆ luꞈ, ‘Nawˇ laˇ-awˇ nga maꞈ-euˬ sahˬ paˬ geuꞈ laˇ-awˬ’ 
lehˇ, aˬ gah baw duˆ-ahˇ ehˇ nehˬ-euˬ meh.  
15Aˬ gah baw duˆ ehˇ-eu, ‘Naw maꞈ ngaˬ-ahˇ naw maꞈ-eu sahˬ paˬ aˬ diˇ aˬ maˇ bi 
geuꞈ mawꞈ te lehˇ ngeuˇ naˇ, ngaˇ jawˇ gaˇ naˇ shmˇ awˆ laˇ-awˬ. Naw maꞈ naˇ shmˇ 
maˬ awˆ laˇ naˇ, aˬ gah tsoꞈ-eu ngaˬ-eu uˬ pyaˬ uˬ laꞈ deuˬ-ahˇ miˬ dzaˬ doꞈ doˆ laˇ-
awˇ, Leˬbaˬnoˬ-ahˇ jaˆ-eu miˬ shuˬ aˇ bawˇ deuˬ-ahˇ puiˆ dzaˬ tehꞈ-a’ lehˇ ehˇ-eu 
meh.  
16“Naw maꞈ Aˬbiˇmaˬlehˆ-ahˇ sahˬ paˬ bi geuꞈ ngeh, aˬ diˇ aˬ maˇ yaw sui yaw dawˇ 
laꞈ kʼoeˇ mˇ-euˬ ma loˇ. Giˇdoˬ neh mˇ yaꞈ-euˬ gaˇ-ahˇ naw maꞈ maˬ ngehˇ ni, aˬ 
yawꞈ hawˇ-eu aˬ yawꞈ-euˬ nymˇ jiˇ-ahˇ naw maꞈ yaw zeu baw luꞈ ma loˇ.  
17Naw maꞈ gʼaˇ duˬ ngaˬ da neh guiˇ deuˆ yaꞈ-euˬ gaˇ taˬ ngehˇ. Aˬ yawꞈ-euˬ gʼawˇ 
mawˇ damˬ nehˬ-eu laꞈ kʼoeˇ, Miˇdiˬyaˬ tsawˇ haˬ-euˬ aˬ laꞈ laꞈ kʼoeˇ naw maꞈ-ahˇ 
ka kʼoꞈ-euˬ meh.  
18Ehˇ kʼawꞈ, naw maꞈ iˬ nah ngaˬ da-euˬ nymˇ jiˇ-ahˇ puiˬ-euˬ meh. Ngaˬ da-euˬ zaˬ 
miˬ zaˬ zaˬ kʼaˆ gʼaˬ neh ciˬ-euˬ aˬ yawꞈ-euˬ aˬ li Aˬbiˇmaˬlehˆ-aˬ, naw maꞈ-euˬ aˬ 
yuiꞈ aˬ nyiˇ pyeuꞈ-eu miˇ neh, ngaˬ da-euˬ aˬ li shiꞈ tseˇ gʼaˬ-ahˇ, tiˬ nah laꞈ kʼoeˇ 
tehꞈ-ehˇ kʼaˬ lo tiˬ siˬ kʼoeˇ taˆ naw maꞈ sehꞈ jiˇ-awˇ, Aˬbiˇmaˬlehˆ-ahˇ Sheˬkmˬ 
meuˬ-euˬ sahˬ paˬ bi geuꞈ-euˬ meh.  
19Giˇdoˬ hawˇ-eu aˬ yawꞈ-euˬ nymˇ jiˇ-ahˇ naw maꞈ neh jahˇ nehˬ-euˬ heu yaw sui 
yaw dawˇ meh lehˇ ngeuˇ naˇ, Aˬbiˇmaˬlehˆ-ahˇ naw maꞈ nui kʼahˇ shiˇ-awˇ, 
Aˬbiˇmaˬlehˆ kʼawꞈ, naw maꞈ-ahˇ nui kʼahˇ shiˇ luꞈ-uˇ.  

20Ehˇ kʼawꞈ, naw maꞈ neh mˇ-euˬ heu maˬ sui maˬ dawˇ naˇ, Aˬbiˇmaˬlehˆ laꞈ kʼoeˇ 
neh miˬ dzaˬ doꞈ doˆ laˇ-awˇ, Sheˬkmˬ meuˬ hawˇ-eu Behˬmiˇloˬ meuˬ laꞈ kʼoeˇ 
jawˇ-eu tsawˇ haˬ deuˬ-ahˇ puiˆ-awˇ, Sheˬkmˬ meuˬ hawˇ-eu Behˬmiˇloˬ meuˬ-ahˇ 
jawˇ-eu tsawˇ haˬ deuˬ laꞈ kʼoeˇ neh kʼawꞈ, miˬ dzaˬ doꞈ doˆ laˇ-awˇ, Aˬbiˇmaˬlehˆ-
ahˇ puiˆ luꞈ-uˇ.” 
21Kʼoeˇ naˇ, Yoˇdamˬ-aˬ, Aˬbiˇmaˬlehˆ-ahˇ guˆ-eu miˇ neh, gaˇ mahˇ kaˬ gaˇ cehˆ 
jawˇ-iˇ-euˬ meh.  
22Iˇsaˬleˬlaˆ miˇ kʼahˬ-ahˇ Aˬbiˇmaˬlehˆ smˇ kʼoꞈ uˆ lahˇ-euˬ meh. 
23Kʼoeˇ naˇ, Aˬbiˇmaˬlehˆ hawˇ-eu Sheˬkmˬ meuˬ-ahˇ jawˇ-eu tsawˇ haˬ deuˬ tiˬ gʼaˬ 
tiˇ gʼaˬ muiˇ ni, Miˬyehˇ jahˇ nehˬ-awˇ, aˬ yawꞈ maꞈ Aˬbiˇmaˬlehˆ-ahˇ puiˬ-euˬ meh.  
24Aˬbiˇmaˬlehˆ maˬ ehˇ, Giˇdoˬ-euˬ aˬ li shiꞈ tseˇ gʼaˬ-ahˇ sehꞈ ni aˬ yawꞈ-ahˇ gʼaˬ biꞈ-
eu tsawˇ haˬ deuˬ maˬ ehˇ, aˬ yawꞈ maꞈ neh kʼaˇ mˇ-euˬ loꞈ-ehˇ ya daˬ poˆ ni, kʼoeˇ 
loꞈ-ehˇ pyeuꞈ laˇ-euˬ meh.  
25Sheˬkmˬ tsawˇ haˬ deuˬ-aˬ, Aˬbiˇmaˬlehˆ-ahˇ guiˇ deuˆ kʼoeˬ-eu gʼaˇ duˬ, gawˬ 
jawˬ gawˬ duˇ doe ni tsawˇ haˬ pyehˬ taˬ-awˇ, kʼaˇ iˇ kʼaˇ laˇ tsehˆ-eu deuˬ-ahˇ tsawˇ 
haˬ kʼoeˇ deuˬ tahˇ joe joe-euˬ meh.  
26Kʼoeˇ naˇ, Eˇbehˆ-euˬ aˬ li Gaˬlaˆ aˬ ha mehˇ nmˇ Sheˬkmˬ meuˬ-ahˇ neh oe ngeh, 
Sheˬkmˬ meuˬ-ahˇ jawˇ-eu tsawˇ haˬ deuˬ aˬ yawꞈ-ahˇ noeˬ tmˬ-awˇ gʼoe-euˬ meh.  
27Aˬ yawꞈ maꞈ dawˬ tawˆ luꞈ aˬ gaꞈ yaˇ kmˇ-ahˇ aˬ gaꞈ aˇ siˬ pyaˆ laˬ-iˇ-awˇ, aˬ gaꞈ 
dzaˇ uiˇ jahˇ-awˇ bawˬ-iˬ gʼeh-euˬ meh. Aˬ yawꞈ maꞈ-euˬ miˬ yehˇ-euˬ uˬ duˬ tahˬ 
nymˇ laꞈ kʼoeˇ aˬ yawꞈ maꞈ uˇ leˇ-awˇ, dzaˬ taꞈ dawˇ taꞈ-eu laꞈ kʼoeˇ, Aˬbiˇmaˬlehˆ-
ahˇ ja bu ja doeˇ-awˇ yaˬ kʼehˇ yaˬ-euˬ meh.  
28Gaˬlaˆ ehˇ-eu, “Aˬ dui maꞈ Sheˬkmˬ meuˬ-ahˇ jawˇ-eu tsawˇ haˬ deuˬ aˬ joˆ-ehˇ 
gʼeh-eu tsawˇ haˬ pyeuꞈ ta. Aˬ jeˬ miˇ neh Aˬbiˇmaˬlehˆ-euˬ laꞈ oꞈ ya awꞈ ta. Aˬ yawꞈ 
aˬ suˇ gʼaˬ-a. Giˇdoˬ-euˬ aˬ li maˬ ngeuˇ-a loˇ. Aˬbiˇmaˬlehˆ-euˬ dawˬ-ahˇ Zeˬbuˇlaˆ 
naˇ haˬ geuꞈ kʼawꞈ, aˬ dui maꞈ maˬ naˇ haˬ geuꞈ. Naw maꞈ aˇ jeuˬ-euˬ aˬ da yaw 
dzahˇ gʼaˬ pyeuꞈ-eu Haˬmawˬ-ahˇ saˇ jaˇ ziꞈ-awˬ.  
29Tsawˇ haˬ heu deuˬ-ahˇ ngaˇ aˬ yuiꞈ geuꞈ-awˇ sheuˬ gʼeh mawꞈ-eu nui ma ahˇ ma. 
Aˬbiˇmaˬlehˆ-ahˇ ngaˇ yuˇ dzeh ma. Nawˬ-euˬ guiˇ maꞈ deuˬ deh uiˬ-awˇ ngaˬ-ahˇ 
guiˇ deuˆ laˇ-awˬ lehˇ, aˬ yawꞈ-ahˇ ngaˇ ehˇ nehˬ ma.” 
30Gaˬlaˆ-euˬ dawˬ kʼoeˇ deuˬ-ahˇ Sheˬkmˬ meuˬ-ahˇ uˆ lahˇ luꞈ-eu gʼaˬ pyeuꞈ-eu 
Zeˬbuˇlaˆ ya gaˬ ngeh, nui ma pehˇ-eu meh.  
31Kʼoeˇ ngeh, Aˬluˇmaˬ meuˬ-ahˇ jawˇ luꞈ-eu Aˬbiˇmaˬlehˆ jawˇ gaˇ aˬ yawꞈ tsawˇ 
haˬ pyehˬ gʼeh-awˇ, heu loꞈ-ehˇ bi tsaꞈ gaˬ-iˇ-euˬ meh. “Eˇbehˆ-euˬ aˬ li Gaˬlaˆ aˬ ha 
mehˇ nmˇ Sheˬkmˬ meuˬ-ahˇ oe-awˇ, nawˬ-ahˇ meuˬ laꞈ kʼoeˇ maˬ bi uˇ le lehˇ lmˬ 
lmˬ-ehˇ jawˇ luꞈ meh.  
32Nawˇ hawˇ-eu nawˬ-euˬ tsawˇ haˬ deuˬ uˬ ciꞈ paw oe-awˇ, deh ga-ahˇ dzuˇ zaꞈ 
taˬ-eu tsaˬ meh.  
33Kʼoeˇ naˇ, uˬ shawˬ paw nahˇ ma doˆ laˇ ngeh yamˬ-ahˇ tuˇ laˇ-awˇ, meuˬ-ahˇ ja 
pyuˬ ni guiˇ deuˆ le-awˬ. Gaˬlaˆ hawˇ-eu aˬ yawꞈ-euˬ tsawˇ haˬ deuˬ nawˬ-ahˇ guiˇ 
deuˆ le-eu lehˇ doˆ le ngeh, haw-awˇ neh jahˇ nehˬ-awˬ.” 

34Kʼoeˇ ngeh, Aˬbiˇmaˬlehˆ hawˇ-eu aˬ yawꞈ-euˬ tsawˇ haˬ dawˬ tawˆ luꞈ uˬ ciꞈ paw 
iˇ-awˇ, oeˬ muˇ muˇ-awˇ Sheˬkmˬ meuˬ laꞈ nyiˇ paw dzuˇ zaꞈ taˬ-euˬ meh.  
35Gaˬlaˆ doˆ le-awˇ, meuˬ meuˬ lahˇ lahˇ kʼehˬ-ahˇ yawꞈ luꞈ gaˇ ya mawˇ ngeh, aˬ 
yawꞈ maꞈ dzuˇ zaꞈ luꞈ-eu tuˇ laˇ-euˬ meh.  
36Aˬ yawꞈ maꞈ-ahˇ Gaˬlaˆ ya mawˇ-awˇ, “Gawˬ jawˬ uˬ duˬ neh tsawˇ haˬ zaꞈ ka le 
gaˇ haw sheˇ” lehˇ, Zeˬbuˇlaˆ-ahˇ ehˇ nehˬ-euˬ meh. Zeˬbuˇlaˆ ehˇ-eu, “Kʼoeˇ-aˬ, 
tsawˇ haˬ maˬ ngeuˇ-a. Gawˬ jawˬ-ahˇ jaˆ-eu naˇ shmˇ-ahˇ nawˇ haw bahˬ-euˬ nga.” 
37Gaˬlaˆ paˇ ehˇ-eu, “Haw sheˇ. Gawˬ jawˬ dahˇ teˇ caw caw-ehˇ tsawˇ haˬ tiˬ deuˬ 
cehˆ ka leꞈ luꞈ-awˇ, ja maw maw-eu deuˬ-euˬ tsuiꞈ kaˆ aˇ bawˇ paw neh gaˇ ma caw 
caw-ehˇ kʼawꞈ, tiˬ deuˬ cehˆ gʼeh laꞈ luꞈ nga.” 
38Gaˬlaˆ-ahˇ Zeˬbuˇlaˆ ehˇ nehˬ-eu, “Nawˬ neh lmˬ-euˬ dawˬ dawˬ ma kʼoeˇ deuˬ aˬ 
gaˇ iˇ jiˇ taˬ. Aˬ jeˬ miˇ neh aˬ dui maꞈ Aˬbiˇmaˬlehˆ-euˬ laꞈ oꞈ ya awꞈ ta lehˇ nawˇ 
ehˇ-euˬ maˬ ngeuˇ te loˇ. Tsawˇ haˬ heu deuˬ-aˬ, nawˬ neh ja bu ja doeˇ-awˇ yaˬ 
kʼehˇ yaˬ nehˬ-euˬ tsawˇ haˬ kʼoeˇ deuˬ meh. Doˆ-iˇ-awˇ aˬ yawꞈ maꞈ-ahˇ guiˇ deuˆ-
iˇ-awˬ.” 
39Gaˬlaˆ-aˬ, Sheˬkmˬ meuˬ-ahˇ jawˇ-eu tsawˇ haˬ deuˬ sheuˬ-awˇ, Aˬbiˇmaˬlehˆ-ahˇ 
deuˆ-euˬ meh.  
40Gaˬlaˆ cehˆ-awˇ, aˬ yawꞈ-euˬ mehˬ nah Aˬbiˇmaˬlehˆ teh-euˬ meh. Aˬ yawꞈ maꞈ 
cehˆ ngeh, tsawˇ haˬ gʼawˬ mya ni bi deuˆ sehꞈ-awˇ, meuˬ-euˬ lahˇ kʼehˬ-ahˇ keuˆ ni 
shiˇ keuˆ taˬ-euˬ meh.  
41Aˬbiˇmaˬlehˆ-aˬ, Aˬluˇmaˬ meuˬ-ahˇ jawˇ-awˇ, Gaˬlaˆ aˬ ha mehˇ nmˇ-ahˇ Sheˬkmˬ 
meuˬ-ahˇ maˬ bi jawˇ ni Zeˬbuˇlaˆ neh teh dzeh nehˬ-euˬ meh.  
42Yawˬ nah yawˬ, Sheˬkmˬ meuˬ-ahˇ jawˇ-eu tsawˇ haˬ deuˬ meuˬ-euˬ laꞈ nyiˇ deh 
ga-ahˇ doˆ le-eu lehˇ lehˬ hmˬ luꞈ-eu Aˬbiˇmaˬlehˆ ya siˬ-euˬ meh.  
43Kʼoeˇ ngeh, aˬ yawꞈ-euˬ tsawˇ haˬ sheuˬ-awˇ, smˬ muˇ biˇ-awˇ, deh ga-ahˇ dzuˇ 
zaꞈ-awˇ loꞈ-euˬ meh. Meuˬ laꞈ kʼoeˇ neh tsawˇ haˬ doˆ le gaˇ aˬ yawꞈ ya mawˇ ngeh, 
tsawˇ haˬ kʼoeˇ deuˬ-ahˇ sehꞈ-eu lehˇ, dzuˇ zaꞈ luꞈ gaˇ neh aˬ yawꞈ doˆ laˇ-euˬ meh. 
44Aˬbiˇmaˬlehˆ hawˇ-eu aˬ yawꞈ-euˬ aˇ muˇ, meuˬ-euˬ lahˇ kʼehˬ-ahˇ loꞈ-iˇ-eu lehˇ 
cehˆ gʼeh-awˇ, dzeˇ-eu aˇ muˇ kʼoeˇ nyiˬ muˇ-aˬ, deh ga-ahˇ doˆ le-eu tsawˇ haˬ 
deuˬ-ahˇ deuˆ sehꞈ jiˇ-euˬ meh.  
45Nah ga-ehˇ guiˇ deuˆ-awˇ, meuˬ kʼoeˇ meuˬ-ahˇ Aˬbiˇmaˬlehˆ deuˆ gʼaˬ-euˬ meh. 
Kʼoeˇ gaˇ jawˇ-eu tsawˇ haˬ deuˬ-ahˇ sehꞈ-awˇ, meuˬ-ahˇ laˆ luˬ laˆ seˇ nehˬ-awˇ, saˬ 
deuꞈ sehˬ-euˬ meh.  
46Sheˬkmˬ meuˬ-euˬ nymˇ nymˇ ma laꞈ kʼoeˇ jawˇ-eu aˬ yuiꞈ aˬ tsu deuˬ gaˇ kawˆ 
kʼoeˇ ya gaˬ ngeh, ziꞈ dah ni tsoˆ taˬ-euˬ dawˬ ma saˇ jaˇ-euˬ Baˬlaˇ miˬyehˇ-euˬ 
nymˇ-ahˇ cehˆ uˇ leˇ-euˬ meh.  
47Aˬ yawꞈ maꞈ kʼoeˇ gaˇ uiˬ leˇ-awˇ jawˇ-eu gaˇ kawˆ, Aˬbiˇmaˬlehˆ-ahˇ aˬ cawˬ ehˇ 
gaˬ-iˇ-euˬ meh.  
48Kʼoeˇ ngeh, Aˬbiˇmaˬlehˆ aˬ yawꞈ-euˬ tsawˇ haˬ sheuˬ-awˇ, Zaˬlaˬmoˬ gawˬ jawˬ-
ahˇ daˆ leˇ-euˬ meh. Kʼoeˇ gaˇ le keuˆ ngeh, aˬ yawꞈ deuˆ haˬ yuˇ-awˇ, aˇ bawˇ uˬ laꞈ 

tiˬ laꞈ deuˆ-awˇ baꞈ pu-ahˇ baꞈ-euˬ meh. Aˬ yawꞈ-euˬ tsawˇ haˬ deuˬ-ahˇ kʼawꞈ, aˬ 
yawꞈ kʼaˇ jahˇ-eu loꞈ-ehˇ yaw kawˇ-ehˇ jahˇ-awˬ lehˇ aˬ yawꞈ ehˇ nehˬ-euˬ meh. 
49Tsawˇ haˬ yawˬ gʼaˬ na luꞈ, aˇ bawˇ uˬ laꞈ tiˬ gʼaˬ tiˬ laꞈ deuˆ baꞈ-awˇ, Aˬbiˇmaˬlehˆ-
euˬ mehˬ nah caw teh kʼoꞈ leꞈ-awˇ, ziꞈ dah ni tsoˆ taˬ-euˬ nymˇ nymˇ ma-ahˇ gahˬ 
tehˬ-euˬ meh. Kʼoeˇ naˇ, miˬ dzaˬ dzah puiˆ-awˇ, nymˇ nymˇ ma laꞈ kʼoeˇ cehˆ zaꞈ-
euˬ tsawˇ haˬ dawˬ tawˆ luꞈ shiˇ jiˇ-euˬ meh. Kʼaˬ dzeˇ zaˬ hawˇ-eu zaˬ miˬ zaˬ dawˬ 
tawˆ luꞈ, tiˬ heˇ gʼaˬ ehˇ gʼaˬ ni shiˇ-euˬ meh.  
50Kʼoeˇ naˇ, Deˬbehˇ meuˬ-ahˇ Aˬbiˇmaˬlehˆ loꞈ jawˬ-iˇ-awˇ, deuˆ gʼaˬ-euˬ meh.  
51Meuˬ kʼoeˇ meuˬ laꞈ kʼoeˇ ziꞈ dah ni tsoˆ taˬ-euˬ nymˇ nymˇ ma tiˬ nymˇ jaˆ-awˇ, 
kʼaˬ dzeˇ zaˬ hawˇ-eu zaˬ miˬ zaˬ deuˬ maˬ ehˇ, aˬ yuiꞈ aˬ tsu deuˬ maˬ ehˇ, kʼoeˇ gaˇ 
cehˆ zaꞈ leˇ-euˬ meh. Aˬ yawꞈ maꞈ laˇ gʼoˆ mawˬ tawꞈ tawꞈ tehˬ yaꞈ-awˇ, nymˇ kʼaˬ 
boeˬ paw daˆ leˇ jiˇ-euˬ meh.  
52Nymˇ nymˇ goˇ kʼoeˇ nymˇ-ahˇ guiˇ deuˆ-eu lehˇ Aˬbiˇmaˬlehˆ laˇ keuˆ ngeh, nymˇ 
kʼoeˇ nymˇ-ahˇ miˬ dzaˬ dzah puiˆ-eu lehˇ laˇ gʼoˆ jaˆ gaˇ le-euˬ meh.  
53Ehˇ kʼawꞈ, zaˬ miˬ zaˬ tiˬ gʼaˬ neh aˬ yawꞈ-euˬ uˬ duˬ-ahˇ lo lehˬ pyehˬ deh-awˇ, aˬ 
yawꞈ-euˬ uˬ duˬ kmˬ paˆ-iˇ-euˬ meh.  
54Kʼoeˇ ngeh, aˬ yawꞈ-euˬ guiˇ deuˆ-eu keu ka deuˬ bi baꞈ-euˬ zaˬ guˬ tiˬ gʼaˬ-ahˇ aˬ 
yawꞈ yaw kawˇ-ehˇ kuˇ-awˇ, “Nawˬ-euˬ mi cehˇ gʼeu doˆ-awˇ ngaˬ-ahˇ sehꞈ-awˬ. Zaˬ 
miˬ zaˬ neh ngaˬ-ahˇ sehꞈ-euˬ meh lehˇ aˬ cawˬ maˬ bi ehˇ mawꞈ nya.” Zaˬ guˬ kʼoeˇ 
gʼaˬ aˬ yawꞈ-ahˇ mi cehˇ tsawˆ-awˇ, bi shiˇ-euˬ meh.  
55Aˬbiˇmaˬlehˆ shiˇ-euˬ gaˇ Iˇsaˬleˬlaˆ tsawˇ haˬ deuˬ ya mawˇ ngeh, yawˬ gʼaˬ na luꞈ 
iˇ kʼahˇ-ahˇ gʼoꞈ-iˇ jiˇ-euˬ meh.  
56Aˬ yawꞈ-euˬ mehˇ nmˇ shiꞈ tseˇ gʼaˬ-ahˇ sehꞈ-eu laꞈ kʼoeˇ, aˬ yawꞈ-euˬ aˬ da-ahˇ 
Aˬbiˇmaˬlehˆ mˇ bahˬ-euˬ iˬ baˇ aˇ poeˬ, Aˬbiˇmaˬlehˆ-ahˇ Miˬyehˇ kʼoeˇ loꞈ-ehˇ jahˇ 
kʼoꞈ nehˬ-euˬ meh.  
57Giˇdoˬ-euˬ a li Yoˇdamˬ neh Sheˬkmˬ meuˬ-ahˇ jawˇ-eu tsawˇ haˬ deuˬ-ahˇ yaˬ 
kʼehˇ yaˬ-awˇ ehˇ nehˬ-euˬ loꞈ-ehˇ, Sheˬkmˬ tsawˇ haˬ deuˬ kʼawꞈ, aˬ yawꞈ maꞈ neh 
yaw haiˬ jeˬ mˇ-euˬ loꞈ-ehˇ paˇ ya daˬ ni, Miˬyehˇ kʼoeˇ loꞈ-ehˇ jahˇ kʼoꞈ nehˬ-euˬ 
meh.  

Yaˇ kʼaˬ daˇ 10 

Toˇlaˬ 

1Aˬbiˇmaˬlehˆ shiˇ dzeuˇ ngeh jawˇ, Doˇdoˬ-euˬ aˬ li Puˇhaˬ-euˬ aˬ li Toˇlaˬ gʼaˬ 
Iˇsaˬleˬlaˆ tsawˇ haˬ deuˬ-ahˇ ka kʼoꞈ le-euˬ meh. Aˬ yawꞈ-aˬ, Iˇsaˬkaˬ tsawˇ jeuˬ 
pyeuꞈ-awˇ, Eˇpaˬleˬ miˇ kʼahˬ gawˬ jawˬ gawˬ duˇ paw jaˆ-eu Shaˬmeuˬ meuˬ-ahˇ 
jawˇ-eu meh.  
2Nyiˬ tseˇ smˇ kʼoꞈ byah ni, Iˇsaˬleˬlaˆ tsawˇ haˬ deuˬ-euˬ aˬ yuiꞈ aˬ yawꞈ geuꞈ-euˬ 
meh. Kʼoeˇ naˇ, aˬ yawꞈ shiˇ-awˇ, Shaˬmeuˬ meuˬ-ahˇ aˬ yawꞈ-ahˇ baꞈ pahˬ-euˬ meh.  

Yaˬiˇlaˆ 

3Toˇlaˬ dzeuˇ naˇ, Giˇlaˆ miˇ kʼahˬ-ahˇ jawˇ-eu Yaˬiˇlaˆ gʼaˬ paˇ oe-awˇ, Iˇsaˬleˬlaˆ 
tsawˇ jeuˬ-ahˇ nyiˬ tseˇ nyiꞈ kʼoꞈ uˆ lahˇ-euˬ meh.  
4Aˬ yawꞈ-euˬ aˬ li smˬ tseˇ li jawˇ-awˇ, mahˬ tahˬ laˆ smˬ tseˇ mawˇ dziˬ-euˬ meh. Iˬ 
nah keuˆ ni, Yaˬiˇlaˆ-euˬ meuˬ deuˬ lehˇ kuˇ luꞈ-eu, aˬ yawꞈ maꞈ-euˬ meuˬ smˬ tseˇ 
meuˬ Giˇlaˆ miˇ kʼahˬ laꞈ kʼoeˇ jaˆ luꞈ meh.  
5Yaˬiˇlaˆ shiˇ-awˇ, Kaˬmoˬ meuˬ-ahˇ aˬ yawꞈ-ahˇ baꞈ pahˬ-euˬ meh.  

Yeˬpaˬtaˆ 

6Iˇsaˬleˬlaˆ tsawˇ haˬ deuˬ-aˬ, Baˬlaˇ miˬ yehˇ hawˇ-eu Aˬshaˇtaˬyoˇ miˬ yehˇ deuˬ-
ahˇ maˬ ehˇ, Siˇdoˬ miˬ yehˇ deuˬ-ahˇ maˬ ehˇ, Mawˇbaˆ miˬ yehˇ deuˬ-ahˇ maˬ ehˇ, 
Aˬmoˬ miˬ yehˇ deuˬ-ahˇ maˬ ehˇ, Piˇliˇtiˆ miˬ yehˇ deuˬ-ahˇ maˬ ehˇ, uˬ duˬ tahˬ-eu 
laꞈ kʼoeˇ, Sahˬpaˬ Miˬyehˇ mehˬ shi iˬ baˇ mˇ-euˬ meh. Sahˬpaˬ Miˬyehˇ-ahˇ aˬ yawꞈ 
maꞈ uˬ duˬ maˬ tahˬ ni byehˇ dzeh-euˬ meh.  
7Kʼoeˇ miˇ neh Sahˬpaˬ Miˬyehˇ nui ma pehˇ laˇ-awˇ, Piˇliˇtiˆ tsawˇ haˬ hawˇ-eu 
Aˬmoˬ tsawˇ haˬ deuˬ-ahˇ, aˬ yawꞈ maꞈ kʼoeˇ taˆ bi gʼaˬ leˇ-awˇ, aˬ yawꞈ maꞈ-ahˇ bi 
uˆ lahˇ-euˬ meh.  
8Yawˇdaˬ lawˇ baˬ nahˇ ma doˆ kʼehˬ paw Giˇlaˆ miˇ kʼahˬ laꞈ kʼoeˇ jaˆ-eu Aˬmawˇliˆ 
miˇ kʼahˬ laꞈ kʼoeˇ jawˇ-eu Iˇsaˬleˬlaˆ tsawˇ haˬ deuˬ-ahˇ, tseˇ yehꞈ kʼoꞈ keuˆ ni aˬ 
yawꞈ maꞈ kʼehˬ nehˬ kʼaˆ nehˬ-euˬ meh.  
9Aˬmoˬ tsawˇ haˬ deuˬ-aˬ, Yawˇdaˬ lawˇ baˬ tsehˆ doˆ laꞈ-awˇ, Yuˇdaˆ tsawˇ jeuˬ, 
Beˬyaˬmiˬ tsawˇ jeuˬ hawˇ-eu, Eˇpaˬleˬ tsawˇ jeuˬ-ahˇ guiˇ deuˆ laˇ-euˬ meh. 
Iˇsaˬleˬlaˆ tsawˇ haˬ deuˬ-aˬ, nui ma cawˆ dui dui luꞈ-eu meh.  
10Kʼoeˇ naˇ, Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ-ahˇ guˇ-awˇ ehˇ-eu, “Nga 
maꞈ-euˬ Miˬyehˇ pyeuꞈ-eu nawˬ-ahˇ nga maꞈ byehˇ dzeh-awˇ, Baˬlaˇ miˬ yehˇ deuˬ-
ahˇ uˬ duˬ tahˬ-eu laꞈ kʼoeˇ, nawˬ-eu mehˬ shi nga maꞈ iˬ baˇ mˇ-euˬ ma.” 
11Aˬ yawꞈ maꞈ-ahˇ Sahˬpaˬ Miˬyehˇ ehˇ kʼoꞈ nehˬ-eu, “Dzeuˇ laˇ ngeh, Iˇjiˇtuˆ tsawˇ 
jeuˬ, Aˬmawˇliˆ tsawˇ jeuˬ, Aˬmoˬ tsawˇ jeuˬ, Piˇliˇtiˆ tsawˇ jeuˬ,  
12Siˇdoˬ tsawˇ jeuˬ, Aˬmaˬlehˇ tsawˇ jeuˬ hawˇ-eu, Maˬoˬ tsawˇ jeuˬ deuˬ naw maꞈ-
ahˇ kʼehˬ nehˬ kʼaˆ nehˬ-awˇ, naw maꞈ ngaˬ-ahˇ guˇ ngeh, ngaˇ maw maꞈ-ahˇ maˬ ka 
kʼoꞈ nehˬ-aˬ loˇ.  
13Ehˇ kʼawꞈ, naw maꞈ ngaˬ-ahˇ paˇ byehˇ dzeh-awˇ, miˬ yehˇ nui deuˬ-ahˇ uˬ duˬ paˇ 
tahˬ-euˬ meh. Teu miˇ neh, naw maꞈ-ahˇ ngaˇ maˬ paˇ ka kʼoꞈ nehˬ ma.  
14Naw maꞈ neh tseˇ geuꞈ-euˬ miˬ yehˇ deuˬ-ahˇ guˇ gaˬ nehˬ-awˬ. Shaˬ-eu zahˬ-eu 
jeˬ naw maꞈ ya tahˬ puˬ ngeh, aˬ yawꞈ maꞈ naw maꞈ-ahˇ bi ka kʼoꞈ le-awˬ.” 
15Ehˇ kʼawꞈ, Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ-ahˇ ehˇ-eu, “Nga maꞈ iˬ baˇ 
mˇ gʼaˬ-euˬ ma. Nawˇ nga maꞈ-ahˇ kʼaˇ jahˇ mawꞈ-eu jeˬ jahˇ nehˬ laꞈ-awˬ. Ehˇ 
kʼawꞈ, nga maꞈ-ahˇ iˬ nah maˬ ka kʼoꞈ ni taˬ byehˇ nehˬ laꞈ.” 
16Kʼoeˇ naˇ, boeˇ miˬ siˬ kʼaˬ deuˬ-euˬ miˬ yehˇ deuˬ-ahˇ aˬ yawꞈ maꞈ byehˇ dzeh-
awˇ, Sahˬpaˬ Miˬyehˇ-ahˇ uˬ duˬ tahˬ ngeh, Iˇsaˬleˬlaˆ tsawˇ haˬ deuˬ-ahˇ Sahˬpaˬ 
Miˬyehˇ gʼawˬ shaˬ haw gaˬ-euˬ meh.  

17Aˬmoˬ guiˇ maꞈ deuˬ guiˇ deuˆ-eu lehˬ hmˬ-awˇ, Giˇlaˆ miˇ kʼahˬ-ahˇ taˆ tsoˆ-awˇ 
jawˇ-euˬ meh. Iˇsaˬleˬlaˆ tsawˇ jeuˬ kʼawꞈ tiˬ gaˇ oe uiˬ-awˇ, Giˇlaˆ miˇ kʼahˬ 
Miˇzaˬpaˬ meuˬ-ahˇ taˆ tsoˆ-awˇ jawˇ luꞈ-eu meh.  
18Kʼoeˇ gaˇ, Iˇsaˬleˬlaˆ tsawˇ haˬ aˬ yuiꞈ aˬ tsu deuˬ tiˬ gʼaˬ tiˇ gʼaˬ ehˇ-eu, “Aˬmoˬ 
tsawˇ haˬ deuˬ-ahˇ guiˇ deuˆ-eu gʼaˇ duˬ aˬ suˇ gʼaˬ aˬ yuiꞈ geuꞈ-awˇ sheuˬ gʼeh nmˇ. 
Kʼaˇ sheuˬ gʼeh-eu gʼaˬ-aˬ, Giˇlaˆ miˇ kʼahˬ laꞈ kʼoeˇ kʼaˇ jawˇ-eu tsawˇ haˬ yawˬ gʼaˬ 
na luꞈ kʼoeˇ taˆ aˬ yuiꞈ aˬ tsu ya geuꞈ tehꞈ-a.” 

Yaˇ kʼaˬ daˇ 11 

1Giˇlaˆ miˇ kʼahˬ-ahˇ jawˇ-eu Yeˬpaˬtaˆ-aˬ, kʼaˆ dui dui-eu guiˇ deuˆ-eu tsawˇ haˬ tiˬ 
gʼaˬ meh. Aˬ yawꞈ-euˬ aˬ da-aˬ, Giˇlaˆ pyeuꞈ-awˇ, aˬ yawꞈ-euˬ aˬ ma-aˬ, meh maˬ laˇ 
tiˬ gʼaˬ pyeuꞈ-eu meh.  
2Giˇlaˆ-euˬ ma huiˬ gʼaˬ kʼawꞈ aˬ li deuˬ ciˬ-awˇ, aˬ li kʼoeˇ deuˬ huiˬ laˇ ngeh, 
Yeˬpaˬtaˆ-ahˇ teh dzeh-euˬ meh. “Nawˇ-aˬ, aˬ ma yawˬ ma yawˬ-euˬ aˬ li pyeuꞈ-eu 
miˇ neh, ngaˬ ha mehˇ nmˇ-euˬ aˬ da-euˬ jeˬ biˇ maˬ za-a” lehˇ, aˬ yawꞈ maꞈ aˬ yawꞈ-
ahˇ ehˇ nehˬ-euˬ meh.  
3Aˬ yawꞈ-euˬ mehˇ nmˇ deuˬ jawˇ gaˇ neh Yeˬpaˬtaˆ cehˆ-awˇ, Tawˇbaˬ miˇ kʼahˬ-ahˇ 
cehˆ jawˇ-iˇ-euˬ meh. Kʼoeˇ gaˇ jawˇ-eu gaˇ dahˇ maˬ tsoeˬ-eu tsawˇ haˬ deuˬ aˬ 
yawꞈ jawˇ gaˇ uiˬ laˇ-awˇ, aˬ yawꞈ-euˬ mehˬ nah doe doe-ehˇ cah cah-ehˇ jawˇ-euˬ 
meh.  
4Aˇ yamˬ ui cuiˆ myahˇ laˇ ngeh jawˇ, Aˬmoˬ tsawˇ haˬ deuˬ Iˇsaˬleˬlaˆ tsawˇ haˬ 
deuˬ-ahˇ guiˇ deuˆ laˇ-euˬ meh.  
5Kʼoeˇ loꞈ-ehˇ pyeuꞈ laˇ ngeh, Giˇlaˆ miˇ kʼahˬ-ahˇ jawˇ-eu aˬ yuiꞈ aˬ tsu deuˬ 
Tawˇbaˬ miˇ kʼahˬ-ahˇ jawˇ-eu Yeˬpaˬtaˆ-ahˇ sheuˬ kʼoꞈ laˬ-iˇ-euˬ meh. 
6“Gʼoꞈ laˇ-awˇ, Aˬmoˬ tsawˇ haˬ deuˬ-ahˇ nga maꞈ guiˇ deuˆ gaˇ aˬ yuiꞈ geuꞈ-awˇ 
sheuˬ gʼeh nehˬ laꞈ-awˬ.” lehˇ ehˇ nehˬ-euˬ meh.  
7Ehˇ kʼawꞈ, Yeˬpaˬtaˆ ehˇ-eu, “Naw maꞈ ngaˬ-ahˇ bye dui dui-eu miˇ neh, ngaˬ da-
euˬ nymˇ-ahˇ neh ngaˬ-ahˇ teh dzeh nehˬ laꞈ-euˬ meh. Naw maꞈ shaˬ-eu zahˬ-eu jeˬ 
ya tahˬ puˬ ngeh, aˬ jeˬ miˇ neh ngaˇ jawˇ gaˇ oe te.” 
8Yeˬpaˬtaˆ-ahˇ aˬ yawꞈ maꞈ ehˇ nehˬ-eu, “Giˇlaˆ miˇ kʼahˬ-ahˇ jawˇ-eu tsawˇ haˬ 
dawˬ tawˆ luꞈ kʼoeˇ taˆ nawˇ aˬ yuiꞈ geuꞈ-awˇ, Aˬmoˬ tsawˇ haˬ deuˬ-ahˇ guiˇ deuˆ-
eu gʼaˇ duˬ, nga maꞈ nehˬ-ehˇ bi laˇ mawꞈ-eu miˇ neh, nymˬ-mˇ nawˇ jawˇ gaˇ nga 
maꞈ oe-euˬ ma.” 
9Aˬ yawꞈ maꞈ-ahˇ Yeˬpaˬtaˆ ehˇ nehˬ-eu, “Aˬmoˬ tsawˇ haˬ deuˬ-ahˇ guiˇ deuˆ-eu 
gʼaˇ duˬ, naw maꞈ ngaˬ-ahˇ sheuˬ kʼoꞈ gʼeh-awˇ, Sahˬpaˬ Miˬyehˇ aˬ dui maꞈ-ahˇ bi 
gʼaˬ leˇ nehˬ laꞈ naˇ, ngaˇ naw maꞈ kʼoeˇ taˆ uˆ lahˇ-eu gʼaˬ geuꞈ ma.” 
10Aˬ yawꞈ maꞈ gʼeh, “Nga maꞈ nui ma tsaˬ ma. Sahˬpaˬ Miˬyehˇ-aˬ, aˬ dui-euˬ saˇ kiˇ 
pyeuꞈ luꞈ-uˇ.” 
11Kʼoeˇ naˇ, Giˇlaˆ miˇ kʼahˬ-euˬ aˬ yuiꞈ aˬ tsu deuˬ nehˬ-ehˇ Yeˬpaˬtaˆ le-awˇ, aˬ 
cawˬ aˬ yawꞈ-ahˇ aˬ yawꞈ maꞈ kʼoeˇ taˆ aˬ yuiꞈ aˬ tsu bi geuꞈ-awˇ, bi uˆ lahˇ-euˬ meh. 



534 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

Kʼoeˇ ngeh, aˬ yawꞈ neh ehˇ-euˬ dawˬ kʼoeˇ dawˬ-ahˇ, Miˇzaˬpaˬ meuˬ-ahˇ, Sahˬpaˬ 
Miˬyehˇ-euˬ mehˬ shi aˬ yawꞈ tiˬ poˆ paˇ ehˇ poˆ-euˬ meh.  
12Kʼoeˇ naˇ, Aˬmoˬ sahˬ paˬ jawˇ gaˇ Yeˬpaˬtaˆ tsawˇ haˬ pyehˬ gʼeh-awˇ, “Nawˇ nga 
maꞈ-ahˇ aˬ jeˬ miˇ neh ya ceh laˇ ta. Aˬ jeˬ miˇ neh nga maꞈ-euˬ miˇ kʼahˬ-ahˇ uˇ laˇ 
te” lehˇ bi tsaꞈ gaˬ-iˇ-euˬ meh.  
13Yeˬpaˬtaˆ neh dawˬ tsaꞈ bi tsaꞈ gaˬ-iˇ-euˬ tsawˇ haˬ deuˬ-ahˇ Aˬmoˬ sahˬ paˬ ehˇ 
nehˬ-eu, “Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ laꞈ kʼoeˇ neh doˆ laˇ ngeh, Aˬnoˬ 
lawˇ baˬ-ahˇ neh Jaˬboˆ lawˇ baˬ hawˇ-eu Yawˇdaˬ lawˇ baˬ-ahˇ keuˆ ni jaˆ-eu ngaˬ-
euˬ miˇ kʼahˬ yuˇ geuꞈ-euˬ meh. Tiˬ jeˬ-iˬ maˬ laˆ bahˬ ni, miˇ kʼahˬ kʼoeˇ iˬ nah ngaˬ-
ahˇ ya biꞈ kʼoꞈ laꞈ meh.” 
14Aˬmoˬ sahˬ paˬ jawˇ gaˇ Yeˬpaˬtaˆ tsawˇ haˬ tiˬ poˆ paˇ pyehˬ gʼeh-awˇ,  
15heu loꞈ-ehˇ bi tsaꞈ gaˬ-iˇ-euˬ meh. “Mawˇbaˆ miˇ kʼahˬ maˬ ehˇ, Aˬmoˬ miˇ kʼahˬ 
maˬ ehˇ, Iˇsaˬleˬlaˆ tsawˇ jeuˬ neh yuˇ geuꞈ-euˬ meh lehˇ ehˇ-eu teu maˬ tsaˬ-a.  
16Pyeuꞈ laˇ-euˬ gaˇ kawˆ heu loꞈ-ehˇ jaˆ-eu meh. Iˇsaˬleˬlaˆ tsawˇ haˬ deuˬ Iˇjiˇtuˆ miˇ 
kʼahˬ laꞈ kʼoeˇ neh doˆ laˇ ngeh, bawˇ tsahˬ bawˇ dahˇ paw neh Aˬgaˬbaˬ iˬ ma laˆ 
shaˆ lahˇ gʼoꞈ-ahˇ iˇ-awˇ, Kaˬdeˬshaˇ-ahˇ laˇ keuˆ-euˬ meh.  
17Kʼoeˇ ngeh, Eˬdoˬ sahˬ paˬ jawˇ gaˇ aˬ yawꞈ maꞈ tsawˇ haˬ pyehˬ gʼeh-awˇ, aˬ 
yawꞈ-euˬ miˇ kʼahˬ-ahˇ bi le tsehˆ neh laꞈ lehˇ bi tsaꞈ gaˬ-iˇ-euˬ meh. Ehˇ kʼawꞈ, 
Eˬdoˬ sahˬ paˬ aˬ yawꞈ maꞈ-ahˇ maˬ bi le tsehˆ-a. Mawˇbaˆ sahˬ paˬ-ahˇ aˬ yawꞈ maꞈ 
paˇ bi tsaꞈ gaˬ leˇ kʼawꞈ, kʼoeˇ gʼaˬ gʼeh, aˬ yawꞈ-euˬ miˇ kʼahˬ-ahˇ maˬ bi le tsehˆ-a. 
Kʼoeˇ miˇ neh, Iˇsaˬleˬlaˆ tsawˇ haˬ deuˬ Kaˬdeˬshaˇ-ahˇ tehꞈ-ehˇ jawˇ-euˬ meh.  
18Kʼoeˇ gaˇ neh naˇ, bawˇ tsahˬ bawˇ dahˇ caw caw-ehˇ aˬ yawꞈ maꞈ paˇ iˇ gʼeh-awˇ, 
Eˬdoˬ miˇ kʼahˬ hawˇ-eu Mawˇbaˆ miˇ kʼahˬ-ahˇ gaˇ jaw jaw-awˇ, Aˬnoˬ lawˇ baˬ-euˬ 
nui baˬ paw, Mawˇbaˆ miˇ kʼahˬ-euˬ nahˇ ma doˆ kʼehˬ paw dzeˇ laˇ doˆ-euˬ meh. Aˬ 
yawꞈ maꞈ kʼoeˇ gaˇ sehˬ gʼawˆ gʼawˆ-awˇ jawˇ-euˬ meh. Aˬnoˬ lawˇ baˬ aˬ yawꞈ maꞈ 
maˬ tsehˆ doˆ-aˬ. Aˬ jeˬ miˇ neh ehˇ naˇ, kʼoeˇ-aˬ, Mawˇbaˆ miˇ kʼahˬ-euˬ miˇ kaˬ 
pyeuꞈ-eu meh.  
19Kʼoeˇ naˇ, Heˬshaˬboˬ meuˬ-ahˇ jawˇ-eu Aˬmawˇliˆ sahˬ paˬ Siˇhoˬ jawˇ gaˇ 
Iˇsaˬleˬlaˆ tsawˇ haˬ deuˬ tsawˇ haˬ pyehˬ gʼeh-awˇ, ‘Nga maꞈ-euˬ miˇ kʼahˬ-ahˇ le-
eu gʼaˇ duˬ, nawˬ-euˬ miˇ kʼahˬ-ahˇ bi le tsehˆ nehˬ laꞈ’ lehˇ bi tsaꞈ gaˬ-iˇ-euˬ meh.  
20Ehˇ kʼawꞈ, Siˇhoˬ-aˬ, Iˇsaˬleˬlaˆ tsawˇ haˬ deuˬ-ahˇ, aˬ yawꞈ-euˬ miˇ kʼahˬ maˬ bi le 
tsehˆ-a. Aˬ yawꞈ-euˬ guiˇ maꞈ dawˬ tawˆ luꞈ sheuˬ-awˇ, Yaˬhaˇ meuˬ-ahˇ taˆ tsoˆ-
awˇ, Iˇsaˬleˬlaˆ tsawˇ haˬ deuˬ-ahˇ guiˇ deuˆ le-euˬ meh.  
21Ehˇ kʼawꞈ, Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, 
Iˇsaˬleˬlaˆ tsawˇ haˬ deuˬ-ahˇ Siˇhoˬ hawˇ-eu aˬ yawꞈ-euˬ guiˇ maꞈ deuˬ kʼoeˇ taˆ bi 
gʼaˬ leˇ-euˬ meh. Kʼoeˇ naˇ, kʼoeˇ gaˇ jawˇ-eu Aˬmawˇliˆ tsawˇ haˬ deuˬ-euˬ miˇ kʼahˬ 
dawˬ tawˆ luꞈ, Iˇsaˬleˬlaˆ tsawˇ haˬ deuˬ yuˇ geuꞈ-euˬ meh.  
22Laꞈ oˆ paw Aˬnoˬ lawˇ baˬ-ahˇ neh, laꞈ taˆ paw Jaˬboˆ lawˇ baˬ-ahˇ keuˆ ni maˬ ehˇ, 
nahˇ ma doˆ kʼehˬ paw bawˇ tsahˬ bawˇ dahˇ-ahˇ neh nahˇ ma ga kʼehˬ paw 
Yawˇdaˬ lawˇ baˬ-ahˇ keuˆ ni maˬ ehˇ, kʼaˇ jaˆ-eu Aˬmawˇliˆ tsawˇ haˬ-euˬ miˇ kʼahˬ 
dawˬ tawˆ luꞈ, Iˇsaˬleˬlaˆ tsawˇ haˬ deuˬ yuˇ geuꞈ-euˬ meh.  

23Kʼoeˇ miˇ neh, Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, aˬ 
yawꞈ-euˬ tsawˇ haˬ pyeuꞈ-eu Iˇsaˬleˬlaˆ tsawˇ jeuˬ gʼaˇ duˬ, Aˬmawˇliˆ tsawˇ haˬ 
deuˬ-ahˇ teh-euˬ meh.  
24Miˇ kʼahˬ kʼoeˇ nawˇ paˇ yuˇ kʼoꞈ-eu lehˇ gʼeh te loˇ. Nawˬ-euˬ miˬ yehˇ 
Sheˬmoˇshaˆ neh nawˬ-ahˇ kʼaˇ biꞈ-euˬ jeˬ nawˇ geuꞈ nya meh. Ehˇ kʼawꞈ, nga maꞈ-
euˬ Miˬyehˇ pyeuꞈ-eu Sahˬpaˬ Miˬyehˇ neh nga maꞈ-ahˇ kʼaˇ biꞈ-euˬ jeˬ-aˬ, nga maꞈ-
euˬ pyeuꞈ-eu ma.  
25Baˬlehˇ-euˬ aˬ li Ziˇpoˬ naˆ maˬ tseˇ huiˬ dzehˬ ma lehˇ nawˇ yawˬ haˇ yawˬ ha 
noeˬ luꞈ te loˇ. Iˇsaˬleˬlaˆ tsawˇ haˬ-ahˇ guiˇ deuˆ ma lehˇ aˬ yawꞈ ehˇ meh loˇ. Aˬ 
yawꞈ kʼoeˇ loꞈ-ehˇ tiˬ jawˇ-iˬ maˬ ehˇ haw-aˬ. Aˬ yawꞈ nga maꞈ nehˬ-ehˇ guiˇ deuˆ 
haw mehˬ loˇ.  
26Heˬshaˬboˬ meuˬ hawˇ-eu Aˬyawˬ meuˬ-ahˇ maˬ ehˇ, kʼoeˇ nyiˬ meuˬ-euˬ jawˬ 
jawˬ-ehˇ jaˆ-eu meuˬ meuˬ zaˬ deuˬ-ahˇ maˬ ehˇ, Aˬnoˬ lawˇ baˬ lawˇ deh caw caw-
ehˇ jaˆ-eu meuˬ dawˬ tawˆ luꞈ-ahˇ maˬ ehˇ, Iˇsaˬleˬlaˆ tsawˇ haˬ deuˬ jawˇ luꞈ-eu smˬ 
yaˇ kʼoꞈ keuˆ laˇ-euˬ meh. Aˇ yamˬ heu myah ni gʼeh-eu laꞈ kʼoeˇ, aˬ jeˬ miˇ neh 
meuˬ kʼoeˇ deuˬ nawˇ maˬ yuˇ kʼoꞈ geuꞈ te.  
27Nawˬ-ahˇ ngaˇ mˇ lehˬ taˬ-euˬ kʼawꞈ tiˬ jeˬ-iˬ maˬ jaˆ. Nawˇ guiˇ deuˆ le-eu laꞈ 
kʼoeˇ ngaˬ-ahˇ mˇ lehˬ-euˬ meh. Sahˬpaˬ Miˬyehˇ-aˬ, yaˇ kʼaˬ daˇ-eu gʼaˬ meh. Aˬmoˬ 
tsawˇ haˬ hawˇ-eu Iˇsaˬleˬlaˆ tsawˇ haˬ yaw kaˬ-ahˇ aˬ yawꞈ iˬ nah yaˇ kʼaˬ daˇ tehꞈ-
a.” 
28Ehˇ kʼawꞈ, Yeˬpaˬtaˆ neh dawˬ tsaꞈ biˬ tsaꞈ gaˬ-iˇ-euˬ dawˬ-ahˇ, Aˬmoˬ sahˬ paˬ 
maˬ naˇ haˬ geuꞈ-a.  
29Kʼoeˇ naˇ, Sahˬpaˬ Miˬyehˇ-euˬ yaw sahˇ Yeˬpaˬtaˆ jawˇ gaˇ oe-euˬ meh. Yeˬpaˬtaˆ-
aˬ, Giˇlaˆ miˇ kʼahˬ hawˇ-eu Maˬnaˇseˬ miˇ kʼahˬ doe ni cah-awˇ, Giˇlaˆ miˇ kʼahˬ-ahˇ 
jaˆ-eu Miˇzaˬpaˬ meuˬ-ahˇ gʼoꞈ laˇ-awˇ, Aˬmoˬ miˇ kʼahˬ paw iˇ-euˬ meh.  
30Sahˬpaˬ Miˬyehˇ-ahˇ Yeˬpaˬtaˆ saˇ jaˇ dzaˬ-awˇ ehˇ-eu, “Nawˇ ngaˬ-ahˇ Aˬmoˬ 
tsawˇ haˬ deuˬ kʼoeˇ taˆ bi gʼaˬ le nehˬ laꞈ naˇ,  
31guiˇ deuˆ gʼaˬ-awˇ gʼoꞈ laˇ ngeh, ngaˬ-euˬ nymˇ laꞈ kʼoeˇ neh aˬ cawˬ jeˬ hu doˆ le-
awˇ ngaˬ-ahˇ ha le-euˬ tsawˇ haˬ-ahˇ, miˬ dzaˬ-ahˇ dzah puiˆ-awˇ nawˬ-ahˇ lawˇ 
nehˬ ma.” 
32Kʼoeˇ naˇ, Yeˬpaˬtaˆ lawˇ baˬ tsehˆ doˆ-awˇ guiˇ deuˆ-iˇ ngeh, aˬ yawꞈ-ahˇ Sahˬpaˬ 
Miˬyehˇ bi gʼaˬ leˇ-euˬ meh.  
33Aˬyawˬ meuˬ-ahˇ neh Miˇniˆ meuˬ-euˬ gahˬ kaˬ-ahˇ keuˆ ni, aˬ yawꞈ maꞈ-ahˇ aˬ 
yawꞈ deuˆ-awˇ, Aˬbeˬlaˆkaˬlaˬmeˬ meuˬ-ahˇ keuˆ ni jaˆ-eu meuˬ nyiˬ tseˇ meuˬ-ahˇ 
deuˆ-euˬ meh. Tsawˇ haˬ gʼawˬ mya ni bi deuˆ sehꞈ-awˇ, Aˬmoˬ tsawˇ haˬ deuˬ-ahˇ 
Iˇsaˬleˬlaˆ tsawˇ haˬ deuˬ deuˆ gʼaˬ-euˬ meh.  

Yeˬpaˬtaˆ-euˬ aˬ buˇ 

34Miˇzaˬpaˬ meuˬ-ahˇ jaˆ-eu aˬ yawꞈ-euˬ nymˇ-ahˇ Yeˬpaˬtaˆ gʼoꞈ le ngeh, aˬ yawꞈ-
euˬ aˬ buˇ cehˇ lehˇ ciˆ-awˇ, gaˇ nyeh nyeh nyeh-ehˇ aˬ yawꞈ-ahˇ ha laˬ le-euˬ meh. 
Aˬ yawꞈ-aˬ, aˬ buˇ kʼoeˇ tiˬ buˇ tehꞈ-ehˇ jawˇ-eu meh.  

35Aˬ yawꞈ-euˬ aˬ buˇ-ahˇ aˬ yawꞈ ya mawˇ ngeh, noeˬ shaˬ dui dui-eu laꞈ kʼoeˇ yawˬ 
ha-euˬ meh tsoeˬ cehˬ pyaˬ-awˇ ehˇ-eu, “Ngaˬ buˇ-oˇ, ngaˬ-eu nui ma tsawˬ paˆ-iˇ ni 
nawˇ jahˇ-euˬ nga. Nawˇ-aˬ, ngaˇ shaˬ zahˬ naꞈ ni jahˇ nehˬ laꞈ-eu tsawˇ haˬ tiˬ gʼaˬ 
law hawˇ nga. Sahˬpaˬ Miˬyehˇ-ahˇ ngaˇ saˇ jaˇ ziꞈ dah ni dzaˬ gʼaˬ taˬ-euˬ miˇ neh, 
maˬ paˇ noeˬ paˇ nya meh.” 
36Aˬ yawꞈ-euˬ aˬ buˇ ehˇ-eu, “Sahˬpaˬ Miˬyehˇ-ahˇ nawˇ saˇ jaˇ dzaˬ taˬ-euˬ jaˆ naˇ, 
nawˬ neh dzaˬ taˬ-euˬ loꞈ-ehˇ ngaˬ-euˬ kʼoeˇ taˆ bi keuˆ le-awˬ. Aˬ jeˬ miˇ neh ehˇ 
naˇ, nawˬ-ahˇ muiˇ-eu Aˬmoˬ tsawˇ haˬ deuˬ kʼoeˇ taˆ, Sahˬpaˬ Miˬyehˇ nawˬ-ahˇ laꞈ 
poˆ bi poˆ gʼaˬ-eu meh.” 
37Ehˇ kʼawꞈ, aˬ yawꞈ-euˬ aˬ da-ahˇ aˬ yawꞈ shaˇ-eu, “Ngaˬ-ahˇ heu loꞈ-ehˇ bi jahˇ laꞈ-
awˬ. Ngaˇ-aˬ, miˬ daꞈ daꞈ shuiꞈ pyeuꞈ luꞈ-eu aˇ yamˬ laꞈ kʼoeˇ ya shiˇ-eu gaˇ kawˆ 
heu, ngaˬ-euˬ aˬ yehˇ deuˬ nehˬ-ehˇ gawˬ jawˬ doe ni cah-awˇ tsawˇ ngoeˇ ngoeˇ-eu 
gʼaˇ duˬ, ngaˬ-ahˇ ba la nyiˬ siˬ aˇ yamˬ biꞈ nehˬ laꞈ-awˬ.” 
38Yeˬpaˬtaˆ-aˬ, aˬ yawꞈ-euˬ aˬ buˇ-ahˇ ba la nyiˬ siˬ pyehˬ nehˬ-awˇ, bi iˇ-euˬ meh. 
Aˬ buˇ kʼoeˇ buˇ hawˇ-eu aˬ yawꞈ-euˬ cawˬ deuˬ gawˬ jawˬ-ahˇ daˆ leˇ-awˇ, tsawˇ 
ngoeˇ ngoeˇ leˇ-euˬ meh. Aˬ jeˬ miˇ neh ehˇ naˇ, smˇ miˇ maˬ iˇ, zaˬ maˬ jawˇ le mi 
naˆ-ehˇ aˬ yawꞈ ya shiˇ-euˬ miˇ neh meh.  
39Ba la nyiˬ siˬ byah laˇ ngeh, aˬ yawꞈ aˬ da jawˇ gaˇ aˬ yawꞈ gʼoꞈ le-euˬ meh. Kʼoeˇ 
ngeh, aˬ yawꞈ-euˬ aˬ da neh Sahˬpaˬ Miˬyehˇ-ahˇ saˇ jaˇ dzaˬ taˬ-euˬ loꞈ-ehˇ mˇ-awˇ, 
aˬ yawꞈ ya shiˇ-euˬ meh. Aˬ yawꞈ-aˬ, kʼaˬ dzeˇ zaˬ nehˬ-ehˇ maˬ jawˇ taꞈ haw-euˬ 
miˬ daꞈ daꞈ shuiꞈ tiˬ gʼaˬ pyeuꞈ-eu meh. Kʼoeˇ ngeh neh naˇ, Iˇsaˬleˬlaˆ tsawˇ haˬ laꞈ 
kʼoeˇ zahˇ sahˇ kʼoꞈ heu loꞈ-ehˇ jaˆ ka leꞈ-euˬ meh.  
40Zaˬ miˬ aˬ buˇ zaˬ guˬ deuˬ tiˬ kʼoꞈ-euˬ oeˬ nah doˆ-iˇ-awˇ, Giˇlaˆ miˇ kʼahˬ-ahˇ 
jawˇ-euˬ Yeˬpaˬtaˆ-euˬ aˬ buˇ gʼaˇ duˬ tsawˇ ngoeˇ ya ngoeˇ-eu meh.  

Yaˇ kʼaˬ daˇ 12 

Yeˬpaˬtaˆ hawˇ-eu Eˇpaˬleˬ tsawˇ haˬ deuˬ 

1Eˇpaˬleˬ tsawˇ haˬ deuˬ guiˇ deuˆ-eu gʼaˇ duˬ lehˬ hmˬ-awˇ, Yawˇdaˬ lawˇ baˬ tsehˆ 
doˆ-awˇ, Zaˬpoˬ meuˬ-ahˇ laˇ-awˇ, Yeˬpaˬtaˆ-ahˇ heu loꞈ-ehˇ ehˇ laˇ-euˬ meh. “Aˬ jeˬ 
miˇ neh nga maꞈ-ahˇ naw maꞈ maˬ kuˇ ni, miˇ kaˬ iˇ dzeuˇ-awˇ, Aˬmoˬ tsawˇ haˬ 
deuˬ-ahˇ guiˇ deuˆ-iˇ teˬ. Nawˬ-euˬ uˬ duˬ kʼoeˇ taˆ nawˬ-euˬ nymˇ nga maꞈ keuˬ 
puiˆ ma.” 
2Ehˇ kʼawꞈ, aˬ yawꞈ maꞈ-ahˇ Yeˬpaˬtaˆ ehˇ nehˬ-eu, “Ngaˇ hawˇ-eu ngaˬ-euˬ tsawˇ 
haˬ deuˬ, Aˬmoˬ tsawˇ haˬ deuˬ nehˬ-ehˇ yaw kʼaˆ-ehˇ ja dzaˬ-euˬ ma. Naw maꞈ-ahˇ 
ngaˇ kuˇ-euˬ kʼawꞈ, naw maꞈ nga maꞈ-ahˇ maˬ ka kʼoꞈ le ni jawˇ-euˬ meh.  
3Naw maꞈ-aˬ, nga maꞈ nehˬ-ehˇ maˬ iˇ nehˬ laꞈ luꞈ-a lehˇ ngaˇ haw tsehˆ-awˇ, ngaˬ-
euˬ saꞈ laˇ daˬ-awˇ, miˇ kaˬ iˇ tsehˆ-awˇ guiˇ deuˆ ngeh, Sahˬpaˬ Miˬyehˇ ngaˬ-ahˇ bi 
gʼaˬ leˇ laꞈ-euˬ meh. Naw maꞈ aˬ jeˬ miˇ neh nymˬ-mˇ ngaˬ-ahˇ guiˇ paˇ deuˆ le te.” 
4Kʼoeˇ naˇ, Giˇlaˆ miˇ kʼahˬ-ahˇ jawˇ-eu tsawˇ haˬ dawˬ tawˆ luꞈ-ahˇ Yeˬpaˬtaˆ kuˇ 
uiˬ-awˇ, Eˇpaˬleˬ tsawˇ haˬ deuˬ-ahˇ guiˇ deuˆ-awˇ, deuˆ gʼaˬ-euˬ meh. Naw maꞈ 
Giˇlaˆ tsawˇ haˬ deuˬ-aˬ, “Eˇpaˬleˬ tsawˇ jeuˬ hawˇ-eu Maˬnaˇseˬ tsawˇ jeuˬ laꞈ kʼoeˇ 

neh doˆ-iˇ-awˇ, aˬ cawˬ-ahˇ paˬ maˬ taꞈ-eu tsawˇ haˬ deuˬ meh” lehˇ Eˇpaˬleˬ tsawˇ 
haˬ deuˬ neh ehˇ taˬ-euˬ jaˆ-eu miˇ neh, aˬ yawꞈ maꞈ-ahˇ kʼoeˇ loꞈ-ehˇ deuˆ gʼaˬ 
nehˬ-euˬ meh.  
5Eˇpaˬleˬ tsawˇ haˬ deuˬ maˬ bi cehˆ dzeuˇ-eu gʼaˇ duˬ, Yawˇdaˬ lawˇ baˬ-ahˇ tsehˆ 
daˬ kʼaˇ jaˆ gaˇ Giˇlaˆ tsawˇ haˬ deuˬ deuˆ gʼaˬ-awˇ loꞈ-euˬ meh. Cehˆ dzeuˇ mawꞈ-eu 
Eˇpaˬleˬ tsawˇ haˬ deuˬ, lawˇ baˬ bi tsehˆ nehˬ laꞈ lehˇ kʼaˇ shaˇ ngeh, “Nawˇ 
Eˇpaˬleˬ tsawˇ haˬ maˬ ngeuˇ loˇ” lehˇ Giˇlaˆ tsawˇ haˬ deuˬ naˇ haˬ-euˬ meh. “Maˬ 
ngeuˇ” lehˇ ehˇ naˇ,  
6“Shiˇbawˇlehˆ” lehˇ ehˇ haw sheˇ lehˇ ehˇ nehˬ-euˬ meh. Kʼoeˇ loꞈ-ehˇ maˬ ehˇ lawˆ 
nya-ehˇ, “Siˇbawˇlehˆ” lehˇ ehˇ naˇ, Eˇpaˬleˬ tsawˇ haˬ pyeuꞈ-eu yaw duˬ baw-eu miˇ 
neh, nyehꞈ-awˇ kʼoeˇ gaˇ sehꞈ-euˬ meh. Kʼoeˇ ngeh poˆ Eˇpaˬleˬ tsawˇ haˬ oeˬ muiˇ 
nyiˬ heˇ gʼaˬ bi sehꞈ-euˬ meh.  
7Yeˬpaˬtaˆ-aˬ, Iˇsaˬleˬlaˆ tsawˇ jeuˬ kʼoeˇ taˆ koꞈ kʼoꞈ keuˆ ni aˬ yuiꞈ geuꞈ-euˬ meh. 
Kʼoeˇ naˇ, aˬ yawꞈ shiˇ-awˇ, Giˇlaˆ miˇ kʼahˬ laꞈ kʼoeˇ, aˬ yawꞈ jawˇ-eu meuˬ-ahˇ aˬ 
yawꞈ-ahˇ baꞈ pahˬ-euˬ meh.  

Eˇbaˬzaˬ, Eˇloˬ, Aˬbaˬdoˬ 

8Yeˬpaˬtaˆ dzeuˇ naˇ, Behˬlehˬhehˬ meuˬ-ahˇ jawˇ-eu Eˇbaˬzaˬ gʼaˬ Iˇsaˬleˬlaˆ tsawˇ 
haˬ deuˬ-ahˇ sheuˬ gʼeh-euˬ meh.  
9Aˬ yawꞈ-aˬ, aˬ li smˬ tseˇ li hawˇ-eu aˬ buˇ smˬ tseˇ buˇ jawˇ-eu meh. Aˬ yawꞈ-euˬ 
aˬ buˇ smˬ tseˇ buˇ-ahˇ, aˬ yawꞈ-ahˇ aˇ jeuˬ maˬ taꞈ-euˬ deuˬ-ahˇ bi mˇ dzaˬ-iˇ-awˇ, aˬ 
yawꞈ-euˬ aˬ li deuˬ gʼaˇ duˬ, aˬ yawꞈ-ahˇ aˇ jeuˬ aˇ ca maˬ taꞈ-euˬ kuiˬ ma smˬ tseˇ 
ma sheuˬ ahˇ-euˬ meh. Eˇbaˬzaˬ-aˬ, Iˇsaˬleˬlaˆ tsawˇ jeuˬ-ahˇ shiꞈ kʼoꞈ sheuˬ gʼeh-
euˬ meh.  
10Kʼoeˇ naˇ, aˬ yawꞈ shiˇ-awˇ, Behˬlehˬhehˬ meuˬ-ahˇ aˬ yawꞈ-ahˇ baꞈ pahˬ-euˬ meh.  
11Eˇbaˬzaˬ dzeuˇ naˇ, Zeˬbuˬluˬ tsawˇ jeuˬ Eˇloˬ gʼaˬ Iˇsaˬleˬlaˆ tsawˇ jeuˬ-ahˇ tseˇ 
kʼoꞈ keuˆ ni sheuˬ gʼeh -euˬ meh.  
12Kʼoeˇ naˇ, aˬ yawꞈ shiˇ-awˇ, Zeˬbuˬluˬ miˇ kʼahˬ Aiˬjaˬloˬ meuˬ-ahˇ aˬ yawꞈ-ahˇ baꞈ 
pahˬ-euˬ meh.  
13Eˇloˬ dzeuˇ naˇ, Piˇlaˬdoˬ meuˬ-ahˇ jawˇ-eu Hiˇlaˬlehˇ-euˬ aˬ li Aˬbaˬdoˬ gʼaˬ 
Iˇsaˬleˬlaˆ tsawˇ jeuˬ-ahˇ sheuˬ gʼeh-euˬ meh.  
14Aˬ yawꞈ-euˬ aˬ li oeˬ tseˇ li jawˇ-awˇ, oeˬ paˬ smˬ tseˇ gʼaˬ jawˇ-eu meh. Aˬ li kʼoeˇ 
deuˬ hawˇ-eu oeˬ paˬ kʼoeˇ deuˬ, mahˬ tahˬ laˆ shiꞈ tseˇ mawˇ dziˬ-euˬ meh. 
Aˬbaˬdoˬ-aˬ, Iˇsaˬleˬlaˆ tsawˇ jeuˬ-ahˇ yehꞈ kʼoꞈ sheuˬ gʼeh-euˬ meh.  
15Kʼoeˇ naˇ, aˬ yawꞈ shiˇ-awˇ, Eˇpaˬleˬ miˇ kʼahˬ laꞈ kʼoeˇ Aˬmaˬlehˇ tsawˇ haˬ deuˬ 
jawˇ-eu gawˬ jawˬ gawˬ duˇ-ahˇ jaˆ-eu Piˇlaˬdoˬ meuˬ-ahˇ aˬ yawꞈ-ahˇ baꞈ pahˬ-euˬ 
meh.  

Yaˇ kʼaˬ daˇ 13 

Saˬsoˬ dehꞈ le-euˬ 

1Iˇsaˬleˬlaˆ tsawˇ haˬ deuˬ Sahˬpaˬ Miˬyehˇ-euˬ mehˬ shi iˬ baˇ mˇ-euˬ miˇ neh, 
Piˇliˇtiˆ tsawˇ haˬ deuˬ neh aˬ yawꞈ maꞈ-ahˇ oeˬ tseˇ kʼoꞈ Sahˬpaˬ Miˬyehˇ bi uˆ lahˇ-
euˬ meh.  
2Kʼoeˇ ngeh yamˬ-ahˇ, Zoˇlahˬ meuˬ-ahˇ jawˇ-eu Maˬnoˇaˬ lehˇ myahˇ-euˬ tsawˇ haˬ 
tiˬ gʼaˬ jawˇ-eu meh. Aˬ yawꞈ-aˬ, Daˬ tsawˇ jeuˬ meh. Aˬ yawꞈ-euˬ nymˇ dahˬ-aˬ, zaˬ 
tiˬ gʼaˬ-iˬ maˬ jawˇ-a.  
3Sahˬpaˬ Miˬyehˇ-euˬ gʼaˬ kʼehˇ miˬ zaˬ gʼaˬ jawˇ gaˇ oe-awˇ ehˇ-eu, “Nawˇ-aˬ, zaˬ tiˬ 
gʼaˬ-iˬ maˬ jawˇ le haw-aˬ. Ehˇ kʼawꞈ, gʼawˬ myahˇ maˬ gʼeh-ehˇ nawˇ aˬ nyiˇ pi leˇ-
awˇ, aˬ li tiˬ li ya ciˬ tehꞈ-a.  
4Aˬ gaꞈ dzaˇ uiˇ hawˇ-eu bi yehꞈ laˇ nya-eu dzaˇ uiˇ maˬ dawˇ-ehˇ, maˬ ya dzaˬ-a lehˇ 
ehˇ taˬ-euˬ dzaˇ maˬ dzaˬ ni yahˇ-awˬ.  
5Nawˬ li dehꞈ le naˇ, aˬ yawꞈ-euˬ uˬ duˬ tsehˇ kahˇ tiˬ jawˇ-iˬ maˬ tehˬ ni ya bi jaˆ 
meh. Aˬ jeˬ miˇ neh ehˇ naˇ, aˬ yawꞈ dehꞈ le-euˬ tiˬ nah neh, Naˬzaˬliˇ tsawˇ haˬ tiˬ 
gʼaˬ loꞈ-ehˇ Miˬyehˇ-ahˇ a nehˬ taˬ-euˬ meh. Iˇsaˬleˬlaˆ tsawˇ haˬ deuˬ-ahˇ, Piˇliˇtiˆ 
tsawˇ haˬ deuˬ-euˬ aˬ laꞈ laꞈ kʼoeˇ neh aˬ yawꞈ ka kʼoꞈ nehˬ tehꞈ-a.” 
6Kʼoeˇ naˇ, zaˬ miˬ zaˬ kʼoeˇ gʼaˬ aˬ yawꞈ-euˬ kʼaˬ dzeˇ zaˬ jawˇ gaˇ iˇ-awˇ ehˇ nehˬ-
eu, “Mˬ taˆ gʼaˬ kʼehˇ loꞈ-ehˇ tsawˬ guˆ laˇ paˬ-ehˇ gʼeh-eu Miˬyehˇ-euˬ tsawˇ haˬ tiˬ 
gʼaˬ ngaˇ jawˇ gaˇ oe-euˬ meh. Aˬ geu gaˇ neh oe teˬ lehˇ aˬ yawꞈ-ahˇ ngaˇ maˬ naˇ 
haˬ ehˇ, aˬ yawꞈ-euˬ tsawˇ myahˇ kʼawꞈ maˬ ehˇ mehˬ nehˬ laꞈ-aˬ.  
7Ehˇ kʼawꞈ, ngaˇ aˬ nyiˇ pi leˇ-awˇ, aˬ li tiˬ li ciˬ tehꞈ-a lehˇ aˬ yawꞈ ehˇ-eu meh. Aˬ 
gaꞈ dzaˇ uiˇ hawˇ-eu yehꞈ laˇ nya-eu dzaˇ uiˇ maˬ dawˇ-ehˇ, taˬ dzaˬ lehˇ ehˇ taˬ-euˬ 
jeˬ maˬ ya dzaˬ-a lehˇ ehˇ-eu meh. Aˬ jeˬ miˇ neh ehˇ naˇ, aˬ li kʼoeˇ li kʼaˇ dehꞈ kʼoeˇ 
keuˆ ni, Naˬzaˬliˇ tsawˇ haˬ loꞈ-ehˇ Miˬyehˇ-ahˇ a nehˬ taˬ-euˬ meh lehˇ aˬ yawꞈ 
ngaˬ-ahˇ ehˇ-eu meh.” 
8Kʼoeˇ naˇ, Maˬnoˇaˬ guiˬ lahˬ shaˇ-eu, “Sahˬpaˬ Miˬyehˇ-oˇ, nawˬ neh pyehˬ gʼeh 
leꞈ-euˬ Miˬyehˇ-euˬ tsawˇ haˬ kʼoeˇ gʼaˬ-ahˇ nga pehˬ jawˇ gaˇ tiˬ poˆ paˇ bi oe-awˇ, 
aˬ li kʼoeˇ li dehꞈ le ngeh, nga pehˬ aˬ joˆ-ehˇ ya mˇ ya shaˇ-eu gaˇ kawˆ bi ehˇ mehˬ 
le-awˬ.” 
9Maˬnoˇaˬ-euˬ shaˇ dawˬ-ahˇ Miˬyehˇ naˇ haˬ nehˬ-awˇ, miˬ zaˬ gʼaˬ deh yaˇ-ahˇ nuiˇ 
luꞈ gaˇ, aˬ yawꞈ-euˬ mˬ taˆ gʼaˬ kʼehˇ oe-euˬ meh. Kʼoeˇ ngeh jawˇ, aˬ yawꞈ-euˬ kʼaˬ 
dzeˇ zaˬ Maˬnoˇaˬ gʼaˬ aˬ yawꞈ nehˬ-ehˇ maˬ jawˇ-a.  
10Kʼoeˇ miˇ neh, aˬ yawꞈ-euˬ kʼaˬ dzeˇ zaˬ jawˇ gaˇ aˬ yawꞈ tiˬ poˆ tehꞈ-ehˇ cehˆ gʼeh-
awˇ, “Haw sheˇ. Kʼoeˇ ngeh nah ngaˇ jawˇ gaˇ oe-euˬ tsawˇ haˬ kʼoeˇ gʼaˬ tiˬ poˆ paˇ 
doˆ le luꞈ ngaˇ” lehˇ ehˇ nehˬ-euˬ meh.  
11Maˬnoˇaˬ tsawˬ tuˇ-awˇ, aˬ yawꞈ miˬ zaˬ-euˬ mehˬ nah caw teh gʼeh-euˬ meh. 
Tsawˇ haˬ kʼoeˇ gʼaˬ jawˇ gaˇ aˬ yawꞈ iˇ-awˇ, “Ngaˬ-eu nymˇ dahˬ-ahˇ dawˬ ngehˬ 
cawˬ le-euˬ kʼoeˇ gʼaˬ nawˇ ma loˇ” lehˇ naˇ haˬ-euˬ meh. Tsawˇ haˬ kʼoeˇ gʼaˬ gʼeh, 
“Ngeuˇ ma” lehˇ ehˇ-eu meh.  
12Kʼoeˇ naˇ, Maˬnoˇaˬ ehˇ-eu, “Nawˬ neh ehˇ-euˬ loꞈ-ehˇ pyeuꞈ laˇ ngeh, aˬ li kʼoeˇ 
gʼaˬ aˬ jeˬ mˇ nmˇ. Aˬ yawꞈ aˬ joˆ-ehˇ yaw dehꞈ ya dehꞈ nmˇ.” 

http://pt-br.bibles.org/ahk-AHK/Judg/14#Judg.13.5!f.1

13Mˬ taˆ gʼaˬ kʼehˇ kʼoeˇ gʼaˬ ehˇ-eu, “Ngaˬ neh kʼaˇ ehˇ nehˬ-euˬ yawˬ jeˬ na luꞈ-ahˇ, 
nawˬ-euˬ nymˇ dahˬ gʼaˬ yawˬ duˬ duˬ-ehˇ ya mˇ meh.  
14Aˬ gaꞈ baw duˆ-ahˇ neh kʼaˇ doˆ le-euˬ jeˬ tiˬ jeˬ-iˬ aˬ yawꞈ maˬ ya dzaˬ-a. Aˬ gaꞈ 
dzaˇ uiˇ hawˇ-eu bi yehꞈ laˇ nya-eu dzaˇ uiˇ deuˬ aˬ yawꞈ maꞈ maˬ ya dawˇ-a. Ya 
sheuˬ meh lehˇ ehˇ taˬ-euˬ dzaˇ deuˬ-ahˇ kʼawꞈ, maˬ dzaˬ ni ya sheuˬ meh. Ngaˬ neh 
kʼaˇ ehˇ nehˬ-euˬ jeˬ-ahˇ aˬ yawꞈ ya mˇ meh.” 
15Sahˬpaˬ Miˬyehˇ-euˬ gʼaˬ kʼehˇ kʼoeˇ gʼaˬ-ahˇ Maˬnoˇaˬ ehˇ nehˬ-eu, “Nga nyaꞈ ciꞈ 
myehꞈ ciꞈ zaˬ tiˬ mawˇ sehꞈ-awˇ dzaˇ jahˇ jaꞈ gʼaˬ ngeh keuˆ ni heu gaˇ jawˇ tawˬ 
siˬ.” 
16Sahˬpaˬ Miˬyehˇ-euˬ gʼaˬ kʼehˇ ehˇ-eu, “Nawˇ ngaˬ-ahˇ gʼeu tehˬ kʼawꞈ, nawˬ-euˬ 
dzaˇ ngaˇ maˬ dzaˬ. Ehˇ kʼawꞈ, nawˇ dzaˇ laˆ saˆ mawꞈ naˇ, miˬ dzaˬ dzah puiˆ-awˇ 
lawˇ-eu jeˬ loꞈ-ehˇ Sahˬpaˬ Miˬyehˇ-ahˇ lawˇ nehˬ-awˬ.” (Tsawˇ haˬ kʼoeˇ gʼaˬ 
Sahˬpaˬ Miˬyehˇ-euˬ gʼaˬ kehˇ pyeuꞈ-eu Maˬnoˇaˬ maˬ siˬ nya-a.) 
17Maˬnoˇaˬ ehˇ-eu, “Nawˬ neh ehˇ taˬ-euˬ loꞈ-ehˇ pyeuꞈ laˇ ngeh, nga pehˬ zaˬ nawˬ-
ahˇ taˬ huiˬ taˬ mahˇ nehˬ nya-eu gʼaˇ duˬ, nawˬ-eu tsawˇ myahˇ tiˬ poˆ ehˇ nehˬ laꞈ-
awˬ.” 
18Mˬ taˆ gʼaˬ kʼehˇ ehˇ-eu, “Aˬ jeˬ miˇ neh ngaˬ-euˬ tsawˇ myahˇ siˬ nya mawꞈ-eu 
nya. Kʼoeˇ-aˬ, zahˬ leˇ paˬ-ehˇ gʼeh-eu tsawˇ myahˇmeh.” 
19Kʼoeˇ naˇ, ciꞈ myehꞈ ciꞈ zaˬ tiˬ mawˇ hawˇ-eu cehˇ meu ui cuiˆ yuˇ-awˇ, kʼaˬ lo lawˇ 
duˬ kʼoeˇ taˆ, zahˬ leˇ paˬ-ehˇ gʼeh-eu jeˬ mˇ-eu Sahˬpaˬ Miˬyehˇ-ahˇ lawˇ nehˬ-euˬ 
meh.  
20Lawˇ duˬ kʼoeˇ taˆ miˬ dzaˬ miˬ lmˇ doꞈ doˆ laˇ ngeh, Sahˬpaˬ Miˬyehˇ-euˬ gʼaˬ 
kʼehˇ kʼoeˇ gʼaˬ, miˬ lmˇ laꞈ kʼoeˇ mˬ kʼoeˇ taˆ gʼoꞈ daˆ leˇ-euˬ meh. Kʼoeˇ gaˇ ya mawˇ 
ngeh, Maˬnoˇaˬ aˬ nyaꞈ dzeˇ zaˬ miˇ tsaˬ-ahˇ uˬ duˬ tahˬ moꞈ-awˇ awˆ byaˆ-euˬ meh.  
21Maˬnoˇaˬ aˬ nyaꞈ dzeˇ zaˬ mˬ taˆ gʼaˬ kʼehˇ kʼoeˇ gʼaˬ-ahˇ maˬ ya mawˇ-ehˇ pyeuꞈ-iˇ 
ngeh jawˇ, Sahˬpaˬ Miˬyehˇ-euˬ gʼaˬ kʼehˇ pyeuꞈ-eu nga lehˇ Maˬnoˇaˬ siˬ duˬ-euˬ 
meh.  
22Maˬnoˇaˬ aˬ yawꞈ-euˬ miˬ zaˬ-ahˇ ehˇ nehˬ-eu, “Aˇ nyaꞈ ya shiˇ-eu yaw duˬ baw-
eu nga. Aˬ jeˬ miˇ neh ehˇ naˇ, Miˬyehˇ-ahˇ aˇ nyaꞈ ya mawˇ gʼaˬ-euˬ ma.” 
23Ehˇ kʼawꞈ, miˬ zaˬ gʼaˬ ehˇ-eu, “Aˇ nyaꞈ-ahˇ Sahˬpaˬ Miˬyehˇ bi shiˇ mawꞈ law nmˇ-
aˬ, aˇ nyaꞈ-euˬ lawˇ-eu jeˬ-ahˇ aˬ yawꞈ maˬ ha geuꞈ-ehˇ, heu loꞈ-ehˇ gʼeh-eu jeˬ dawˬ 
tawˆ luꞈ aˇ nyaꞈ-ahˇ maˬ bi mawˇ laꞈ-eu uˬ taꞈ, heu loꞈ-ehˇ maˬ ehˇ nehˬ laꞈ-aˇ.” 
24Zaˬ miˬ zaˬ kʼoeˇ gʼaˬ aˬ li tiˬ gʼaˬ ciˬ-awˇ, Saˬsoˬ lehˇ myahˇ nehˬ-euˬ meh. Aˬ li 
kʼoeˇ li huiˬ laˇ-awˇ aˬ yawꞈ-ahˇ Sahˬpaˬ Miˬyehˇ guiˬ lahˬ biꞈ nehˬ-euˬ meh.  
25Zoˇlahˬ hawˇ-eu Eˇshaˬtawˇlaˆ meuˬ-euˬ yaw kaˬ-ahˇ jaˆ-eu Daˬ-euˬ taˆ-ahˇ aˬ 
yawꞈ jawˇ luꞈ ngeh, Sahˬpaˬ Miˬyehˇ-euˬ baoˬ aˬ yawꞈ-ahˇ gʼaˬ biꞈ lahˬ-euˬ meh.  

Yaˇ kʼaˬ daˇ 14 

Saˬsoˬ hawˇ-eu Tmˇnahˬ meuˬ-ahˇ jawˇ-eu zaˬ miˬ zaˬ zaˬ guˬ tiˬ gʼaˬ 

1Tiˬ nah keuˆ laˇ ngeh, Tmˇnahˬ meuˬ-ahˇ Saˬsoˬ iˇ-awˇ, Piˇliˇtiˆ tsawˇ jeuˬ aˬ buˇ zaˬ 
guˬ tiˬ gʼaˬ-ahˇ mawˇ yaꞈ-euˬ meh.  
2Kʼoeˇ naˇ, aˬ yawꞈ-euˬ aˬ ma aˬ da jawˇ gaˇ aˬ yawꞈ gʼoꞈ leˇ-awˇ, heu loꞈ-ehˇ ehˇ 
nehˬ-euˬ meh. “Tmˇnahˬ meuˬ laꞈ kʼoeˇ, Piˇliˇtiˆ zaˬ miˬ aˬ buˇ zaˬ guˬ tiˬ gʼaˬ-ahˇ 
ngaˇ mawˇ yaꞈ-euˬ ma. Zaˬ miˬ aˬ buˇ kʼoeˇ gʼaˬ-ahˇ sheuˬ laˬ-iˇ-awˇ, ngaˬ-ahˇ bi 
sheuˬ dahˬ dzaˬ laꞈ-awˬ.” 
3Ehˇ kʼawꞈ, aˬ yawꞈ-euˬ aˬ ma aˬ da aˬ yawꞈ-ahˇ ehˇ nehˬ-eu, “Lawˇ ciꞈ zaˬ pyeuꞈ-eu 
Piˇliˇtiˆ tsawˇ haˬ deuˬ jawˇ gaˇ aˬ jeˬ miˇ neh nawˇ miˬ zaˬ ya gʼa-iˇ ta. Aˬ dui-euˬ 
tsawˇ jeuˬ, aˬ dui pehˬ-euˬ aˇ jeuˬ laꞈ kʼoeˇ aˬ buˇ zaˬ guˬ maˬ poˆ mawˇ nya nya loˇ.” 
Ehˇ kʼawꞈ, Saˬsoˬ aˬ yawꞈ-euˬ aˬ da gʼaˬ-ahˇehˇ nehˬ-eu, “Aˬ buˇ kʼoeˇ gʼaˬ-ahˇ sheuˬ 
laˬ-iˇ-awˬ. Aˬ yawꞈ-ahˇ ngaˇ mawꞈ dui dui nya.” 
4Sahˬpaˬ Miˬyehˇ-aˬ, Piˇliˇtiˆ tsawˇ haˬ deuˬ-ahˇ guiˇ deuˆ mawꞈ-eu miˇ neh, Saˬsoˬ 
kʼoeˇ loꞈ-ehˇ mˇ ni laˆ saˆ taˬ-euˬ gaˇ kawˆ aˬ yawꞈ-euˬ aˬ da aˬ ma maˬ siˬ nya-a. Aˇ 
yamˬ kʼoeˇ yamˬ laꞈ kʼoeˇ, Piˇliˇtiˆ tsawˇ haˬ deuˬ Iˇsaˬleˬlaˆ tsawˇ jeuˬ-ahˇ uˆ lahˇ 
luꞈ-eu meh.  
5Kʼoeˇ naˇ, Saˬsoˬ-aˬ, aˬ yawꞈ-euˬ aˬ da aˬ ma nehˬ-ehˇ Tmˇnahˬ meuˬ-ahˇ iˇ-euˬ 
meh. Aˬ gaꞈ yaˇ kmˇ caw caw-ehˇ aˬ yawꞈ maꞈ iˇ luꞈ ngeh, huiˬ loˆ laˇ-euˬ aˇ laˬ jaˬ 
shiˇ aˬ buˬ tiˬ mawˇ lmˬ luꞈ-eu aˬ yawꞈ ya gaˬ-euˬ meh.  
6Ja pyuˬ ni, Sahˬpaˬ Miˬyehˇ-euˬ baoˬ Saˬsoˬ-ahˇ gʼaˬ bi kʼaˆ laˇ-awˇ, ciꞈ myehꞈ ciꞈ 
zaˬ-ahˇ ngawˬ paˆ-eu loꞈ-ehˇ, aˇ laˬ jaˬ shiˇ kʼoeˇ mawˇ-ahˇ aˬ yawꞈ-euˬ aˬ laꞈ neh 
ngawˬ paˆ dzeh-euˬ meh. Ehˇ kʼawꞈ, aˬ yawꞈ kʼoeˇ loꞈ-ehˇ jahˇ-euˬ gaˇ kawˆ, aˬ 
yawꞈ-euˬ aˬ da aˬ ma-ahˇ aˬ yawꞈ maˬ ehˇ nehˬ-a.  
7Kʼoeˇ naˇ, zaˬ miˬ aˬ buˇ kʼoeˇ gʼaˬ-ahˇ aˬ yawꞈ dawˬ ngehˬ cawˬ-iˇ-awˇ, mawꞈ leˇ-
euˬ meh.  
8Heu myaˆ nah byah laˇ ngeh, zaˬ miˬ aˬ buˇ kʼoeˇ gʼaˬ-ahˇ sheuˬ-iˇ-eu lehˇ Saˬsoˬ iˇ-
euˬ meh. Aˬ yawꞈ gaˇ pehˇ iˇ luˬ ngeh, aˬ yawꞈ neh laˆ sehꞈ nehˬ-euˬ aˇ laˬ jaˬ shiˇ 
kʼoeˇ mawˇ-ahˇ haw-iˇ-eu lehˇ, gaˇ ma gaˇ dzeˇ paw iˇ uˇ-euˬ meh. Kʼoeˇ ngeh, shiˇ 
taˬ-euˬ aˇ laˬ jaˬ shiˇ kʼoeˇ mawˇ-euˬ gʼawˇ mawˇ laꞈ kʼoeˇ, byaˬ kuˬ lah lah leˇ-awˇ, 
byaˬ byaˬ uiˇ dahˬ luꞈ gaˇ aˬ yawꞈ ya mawˇ-awˇ, zahˬ leˇ-euˬ meh.  
9Byaˬ byaˬ uiˇ kʼoeˇ aˬ yawꞈ beuˬ-awˇ, byaˬ byaˬ uiˇ dzaˬ dzaˬ-ehˇ iˇ-euˬ meh. Kʼoeˇ 
naˇ, aˬ yawꞈ-euˬ aˬ da aˬ ma jawˇ gaˇ iˇ-awˇ, byaˬ byaˬ uiˇ kʼoeˇ biꞈ-awˇ bi dzaˬ ngeh, 
aˬ nyaꞈ dzeˇ zaˬ kʼawꞈ byaˬ byaˬ uiˇ kʼoeˇ dzaˬ-euˬ meh. Ehˇ kʼawꞈ, shiˇ taˬ-euˬ aˇ laˬ 
jaˬ shiˇ kʼoeˇ mawˇ-euˬ gʼawˇ mawˇ laꞈ kʼoeˇ byaˬ byaˬ uiˇ kʼoeˇ beuˬ laꞈ-euˬ gaˇ 
kawˆ, aˬ yawꞈ nyaꞈ-ahˇ Saˬsoˬ maˬ ehˇ nehˬ-a.  
10Zaˬ miˬ aˬ buˇ kʼoeˇ gʼaˬ-euˬ nymˇ-ahˇ aˬ yawꞈ-euˬ aˬ da iˇ-awˇ, Saˬsoˬ dzaˬ byawˇ 
tiˬ byawˇ lawˇ-euˬ meh. Kʼoeˇ-aˬ, zaˬ daꞈ gʼaˬ ya mˇ-eu zahˇ sahˇ kʼoꞈ pyeuꞈ-eu meh.  
11Piˇliˇtiˆ tsawˇ haˬ deuˬ aˬ yawꞈ-ahˇ mawˇ ngeh, zaˬ daꞈ smˬ tseˇ gʼaˬ pyehˬ gʼeh-
awˇ, aˬ yawꞈ nehˬ-ehˇ bi jawˇ-euˬ meh.  
12Zaˬ daꞈ kʼoeˇ deuˬ-ahˇ Saˬsoˬ ehˇ nehˬ-eu, “Ngaˇ naw maꞈ-ahˇ tsaˬ dzoˆ dzoˆ haw 
ma. Oeˇ mˇ baˇ-eu bawˬ-iˬ gʼeh-eu aˇ yamˬ heu shiꞈ nah laꞈ kʼoeˇ naw maꞈ tsaˬ tsehˆ 

nya naˇ, shawˇ jehˆ ni gʼeh-eu saˬ paˇ neh guꞈ taˬ-euˬ pehˇ kʼahˬ pehˇ mahˇ smˬ tseˇ 
kahˇ hawˇ-eu, mehˬ tsoeˬ smˬ tseˇ shehˆ naw maꞈ-ahˇ ngaˇ biꞈ ma.  
13Naw maꞈ maˬ tsaˬ tsehˆ nya naˇ, shawˇ jehˆ ni gʼeh-eu saˬ paˇ neh guꞈ taˬ-eu pehˇ 
kʼahˬ pehˇ mahˇ smˬ tseˇ kahˇ hawˇ-eu mehˬ tsoeˬ smˬ tseˇ shehˆ naw maꞈ ngaˬ-ahˇ 
ya biꞈ meh.” Aˬ yawꞈ maꞈ ehˇ-eu, “Nawˇ dzoˆ mawꞈ-eu jeˬ ehˇ haw sheˇ. Nga maꞈ 
naˇ haˬ haw la.” 
14Saˬsoˬ ehˇ-eu,  

“Dzaˬ-eu gʼaˬ laꞈ kʼoeˇ dzaˇ doˆ le-awˇ, Gʼaˬ kʼaˆ-eu gʼaˬ laꞈ kʼoeˇ yaw coeˇ jeˬ doˆ le-
eu lehˇ ehˇ-eu aˬ jeˬ-a.” Smˬ nah keuˆ ni, dawˬ kʼoeˇ dawˬ aˬ yawꞈ maꞈ maˬ tsaˬ 
tsehˆ nya-ehˇ jawˇ-eu meh.  
15Oeˬ nah tiˬ nah keuˆ laˇ ngeh, Saˬsoˬ-euˬ miˬ zaˬ-ahˇ aˬ yawꞈ maꞈ ehˇ nehˬ-eu, 
“Dawˬ kʼoeˇ dawˬ-euˬ dawˬ tsuiꞈ nga maꞈ-ahˇ ehˇ nehˬ laꞈ ni, nawˬ-eu kʼaˬ dzeˇ zaˬ-
ahˇ nawˇ tsawˇ gahˇ gahˇ-awˬ. Nawˇ kʼoeˇ loꞈ-ehˇ maˬ mˇ naˇ, nawˬ da-euˬ nymˇ-ahˇ 
nga maꞈ miˬ dzaˬ keuˬ puiˆ-awˇ, nawˬ-ahˇ bi puiˆ sehꞈ ma. Nga maꞈ-ahˇ tahˇ joe joe-
eu lehˇ, naw nyaꞈ dzeˇ zaˬ nga maꞈ-ahˇ kuˇ teˬ loˇ.” 
16Kʼoeˇ naˇ, Saˬsoˬ-euˬ miˬ zaˬ myaˆ biˇ ju ju-ehˇ Saˬsoˬ jawˇ gaˇ iˇ-awˇ, “Nawˇ ngaˬ-
ahˇ maˬ gaˬ-a. Nawˇ ngaˬ-ahˇ bye-eu nga. Ngaˬ-euˬ cawˬ deuˬ-ahˇ nawˬ neh naˇ 
haˬ-euˬ dawˬ kʼoeˇ dawˬ-euˬ dawˬ tsuiꞈ aˬ jeˬ miˇ neh maˬ ehˇ mehˬ laꞈ te.” Saˬsoˬ 
ehˇ-eu, “Ngaˬ da ngaˬ ma-ahˇ kʼawꞈ ngaˇ maˬ ehˇ mehˬ nehˬ ni bi jaˆ-eu dawˬ, ngaˇ 
nawˬ-ahˇ ehˇ mehˬ kʼmˬ ta loˇ.” 
17Aˬ yawꞈ miˬ zaˬ-aˬ, bawˬ-iˬ gʼeh luꞈ-eu kʼoeˇ shiꞈ nah laꞈ kʼoeˇ, maˬ tsehˆ leˇ ni 
ngoeˇ ngoeˇ-ehˇ jawˇ-euˬ meh. Maˬ gaˬ nahˇ-ehˇ pyeuꞈ laˇ ngeh keuˆ ni, naˇ haˬ 
nawˆ nawˆ-eu miˇ neh, shiꞈ nah tiˬ nah keuˆ laˇ ngeh, dawˬ kʼoeˇ dawˬ-euˬ dawˬ 
tsuiꞈ, aˬ yawꞈ-euˬ miˬ zaˬ-ahˇ Saˬsoˬ ehˇ mehˬ nehˬ-euˬ meh. Kʼoeˇ naˇ, aˬ yawꞈ-euˬ 
miˬ zaˬ gʼaˬ Piˇliˇtiˆ tsawˇ haˬ deuˬ-ahˇ, dawˬ kʼoeˇ dawˬ-euˬ dawˬ tsuiꞈ dzawˇ nehˬ-
iˇ-euˬ meh. 
18Shiꞈ nah tiˬ nah keuˆ laˇ ngeh, yuꞈ zaˇ kuˆ lawˆ-ahˇ Saˬsoˬ maˬ uˇ leˇ mi naˆ-ehˇ, 
meuˬ kʼoeˇ meuˬ-ahˇ jawˇ-eu tsawˇ haˬ deuˬ aˬ yawꞈ-ahˇ ehˇ-eu,  

“Byaˬ byaˬ uiˇ naˆ maˬ tseˇ coeˇ-eu aˬ jeˬ paˇ jaˆ ta. Aˇ laˬ jaˬ shiˇ naˆ maˬ tseˇ gʼaˬ 
kʼaˆ-eu aˬ jeˬ paˇ jawˇ ta.” Saˬsoˬ ehˇ-eu,  

“Naw maꞈ ngaˬ-euˬ mawˇ neˇ mawˇ ma neh deh yaˇ maˬ tsehˬ-euˬ law nmˇ-aˬ, 
nymˬ-mˇ keuˆ ni dawˬ tsuiꞈ kʼoeˇ maˬ siˬ nya-aˇ.” 
19Ja pyuˬ ni, Sahˬpaˬ Miˬyehˇ-euˬ baoˬ aˬ yawꞈ-ahˇ gʼaˬ bi kʼaˆ laˇ-awˇ, Aˬshaˇgaˬloˇ 
meuˬ-ahˇ aˬ yawꞈ iˇ-awˇ, tsawˇ haˬ smˬ tseˇ gʼaˬ-ahˇ sehꞈ-awˇ, aˬ yawꞈ maꞈ-euˬ 
myawˬ deuˬ yuˇ geuꞈ-euˬ meh. Aˬ yawꞈ maꞈ-euˬ muiˬ-eu mehˬ tsoeˬ deuˬ lehˆ doˆ-
awˇ, tsaˬ dzoˆ dawˬ tsuiꞈ tsaˬ tsehˆ-euˬ tsawˇ haˬ kʼoeˇ deuˬ-ahˇ biꞈ-euˬ meh.  
20Kʼoeˇ naˇ, pyeuꞈ laˇ-euˬ gaˇ kawˆ kʼoeˇ baˬ da neh nui ma pehˇ dui dui-eu laꞈ kʼoeˇ, 
iˇ kahˇ-ahˇ gʼoꞈ leˇ-euˬ meh. Kʼoeˇ ngeh, Saˬsoˬ-euˬ miˬ zaˬ-ahˇ, oeˇ mˇ baˇ ngeh 
Saˬsoˬ nehˬ-ehˇ bi nuiˇ caw-euˬ gʼaˬ-ahˇ bi mˇ dzaˬ-iˇ-euˬ meh.  

Yaˇ kʼaˬ daˇ 15 

1Aˇ yamˬ ui cuiˆ myahˇ laˇ-awˇ, cehˇ laˆ luiˆ yamˬ tsaˬ laˇ ngeh, Saˬsoˬ ciꞈ myehꞈ ciꞈ 
zaˬ tiˬ mawˇ yuˇ-awˇ, aˬ yawꞈ-euˬ miˬ zaˬ jawˇ gaˇ iˇ-euˬ meh. “Ngaˬ-euˬ miˬ zaˬ 
yuꞈ-eu lawˆ-ahˇ bi uˇ-iˇ laꞈ” lehˇ, aˬ yawꞈ-euˬ tsawˇ mawˬ-ahˇ aˬ yawꞈ ehˇ nehˬ-euˬ 
meh. Ehˇ kʼawꞈ, aˬ yawꞈ-euˬ aˬ mawˬ aˬ yawꞈ-ahˇ kuˆ lawˆ laꞈ kʼoeˇ maˬ bi uˇ leˇ-a.  
2Saˬsoˬ-ahˇ aˬ yawꞈ ehˇ nehˬ-eu, “Aˬ yawꞈ-ahˇ nawˇ aˬ diˇ aˬ maˇ bye-eu nga lehˇ 
ngaˇ noeˬ-awˇ, nawˬ-euˬ cawˬ-ahˇ bi mˇ dzaˬ-iˇ-euˬ ma. Ehˇ kʼawꞈ, nawˬ-euˬ ciˇ ma 
gʼaˬ aˇ gʼehˇ muiˬ dzehˬ meh. Aˬ yawꞈ-ahˇ sheuˬ-awˬ.” 
3Saˬsoˬ ehˇ-eu, “Nymˬ-mˇ poˆ jawˇ-aˬ, Piˇliˇtiˆ tsawˇ haˬ deuˬ-ahˇ ngaˇ aˬ joˆ-ehˇ jahˇ 
nehˬ kʼawꞈ, ngaˬ-ahˇ neh ahˇ-eu maˬ ngeuˇ de.” 
4Kʼoeˇ naˇ, aˬ yawꞈ iˇ-awˇ, kʼaˬ yehˇ smˬ yaˇ mawˇ nyehꞈ-awˇ, nyiˬ mawˇ tiˬ gaˇ dawˬ 
miˬ tmˬ tsaꞈ nehˬ-awˇ, dawˬ miˬ-ahˇ miˬ dzaˬ miˬ doꞈ paꞈ tawꞈ nehˬ-euˬ meh.  
5Kʼoeˇ naˇ, miˬ dzaˬ miˬ doꞈ kʼoeˇ deuˬ-ahˇ miˬ dzaˬ ciˆ doꞈ nehˬ-awˇ, Piˇliˆtiˆ tsawˇ 
haˬ deuˬ-euˬ deh yaˇ paw pyehˬ gʼeh-euˬ meh. Kʼoeˇ loꞈ-ehˇ jahˇ-awˇ, yehˬ gʼaˬ taˬ-
euˬ cehˇ deuˬ maˬ ehˇ, maˬ ya yehˬ dah-euˬ cehˇ deuˬ maˬ ehˇ, saˬ loˬ yaˇ kmˇ deuˬ 
maˬ ehˇ, bi puiˆ dzaˬ jiˇ-euˬ meh.  
6Aˬ suˇ gʼaˬ neh kʼoeˇ loꞈ-ehˇ jahˇ-euˬ gaˇ kawˆ, Piˇliˇtiˆ tsawˇ haˬ deuˬ naˇ haˬ ngeh, 
Tmˇnahˬ meuˬ-ahˇ jawˇ-eu Saˬsoˬ-euˬ aˬ mawˬ neh, Saˬsoˬ-euˬ miˬ zaˬ-ahˇ Saˬsoˬ-
euˬ cawˬ-ahˇ bi mˇ dzaˬ iˇ-euˬ miˇ neh, Saˬsoˬ nui ma pehˇ-eu laꞈ kʼoeˇ kʼoeˇ loꞈ-ehˇ 
jahˇ-euˬ gaˇ kawˆ ya siˬ-euˬ meh. Kʼoeˇ ngeh, Piˇliˇtiˆ tsawˇ haˬ deuˬ iˇ-awˇ, zaˬ miˬ 
kʼoeˇ gʼaˬ-ahˇ miˬ dzaˬ dzah puiˆ sehꞈ-awˇ, aˬ yawꞈ-euˬ aˬ da-euˬ nymˇ-ahˇ miˬ dzaˬ 
keuˬ dzeh-euˬ meh.  
7Aˬ yawꞈ maꞈ-ahˇ Saˬsoˬ ehˇ nehˬ-eu, “Naw maꞈ teu loꞈ-ehˇ jahˇ te loˇ. Toˆ-ehˇ ngeuˇ 
naˇ, naw maꞈ-ahˇ ngaˇ maˬ ya jahˇ kʼoꞈ kʼoeˇ keuˆ ni maˬ juˬ.” 
8Aˬ yawꞈ maꞈ-ahˇ aˬ yawꞈ diˬ-awˇ, gʼawˬ mya gʼaˬ bi diˬ sehꞈ-euˬ meh. Kʼoeˇ naˇ, 
Eˇtamˬ lo guˇ-ahˇ jaˆ-eu lo kʼahˬ-ahˇ Saˬsoˬ jawˇ leˇ-euˬ meh.  

Piˇliˇtiˆ tsawˇ haˬ deuˬ-ahˇ Saˬsoˬ deuˆ gʼaˬ-euˬ 

9Piˇliˇtiˆ tsawˇ haˬ deuˬ laˇ-awˇ, Yuˇdaˆ miˇ kʼahˬ-ahˇ taˆ tsoˆ-awˇ, Leˬhiˇ meuˬ-ahˇ 
guiˇ deuˆ le-euˬ meh.  
10Yuˇdaˆ tsawˇ haˬ deuˬ aˬ yawꞈ maꞈ-ahˇ naˇ haˬ-eu, “Aˬ jeˬ miˇ neh nga maꞈ-ahˇ 
guiˇ deuˆ laˇ teˬ.” Aˬ yawꞈ maꞈ ehˇ-eu, “Nga maꞈ Saˬsoˬ-ahˇ nyehꞈ-awˇ, nga maꞈ-ahˇ 
aˬ yawꞈ neh jahˇ nehˬ laꞈ-euˬ loꞈ-ehˇ, aˬ yawꞈ-ahˇ paˇ jahˇ kʼoꞈ nehˬ-eu lehˇ laˇ-euˬ 
ma.” 
11Kʼoeˇ ngeh, Yuˇdaˆ tsawˇ haˬ smˬ heˇ gʼaˬ Eˇtamˬ lo guˇ-ahˇ jaˆ-eu lo kʼahˬ-ahˇ le-
awˇ, Saˬsoˬ-ahˇ ehˇ nehˬ-eu, “Piˇliˇtiˆ tsawˇ haˬ deuˬ aˬ dui-ahˇ uˆ lahˇ luꞈ-eu nawˇ 
maˬ siˬ nya te loˇ. Nawˇ nga maꞈ-ahˇ aˬ joˆ-ehˇ jahˇ nehˬ laꞈ te.” Saˬsoˬ ehˇ-eu, “Aˬ 
yawꞈ maꞈ ngaˬ-ahˇ jahˇ nehˬ laꞈ-euˬ loꞈ-ehˇ, aˬ yawꞈ maꞈ-ahˇ ngaˇ paˇ jahˇ kʼoꞈ nehˬ-
euˬ ma.” 
12Aˬ yawꞈ maꞈ ehˇ-eu, “Nawˬ-ahˇ paꞈ-awˇ, Piˇliˇtiˆ tsawˇ haˬ deuˬ-euˬ aˬ laꞈ laꞈ kʼoeˇ 
a nehˬ-eu lehˇ nga maꞈ laˇ-euˬ ma.” Saˬsoˬ ehˇ-eu, “Naw maꞈ ngaˬ-ahˇ maˬ sehꞈ lehˇ 
saˇ jaˇ jeˬ hu dzaˬ-awˬ.” 

13Aˬ yawꞈ maꞈ ehˇ-eu, “Nga maꞈ nawˬ-ahˇ maˬ sehꞈ. Nawˬ-ahˇ paꞈ-awˇ, Piˇliˇtiˆ 
tsawˇ haˬ deuˬ-ahˇ a nehˬ-eu tehꞈ ma.” Kʼoeˇ naˇ, aˬ yawꞈ maꞈ aˬ yawꞈ-ahˇ aˇ caˆ 
yaw shuiꞈ nyiˬ caˆ neh paꞈ-awˇ, lo kʼahˬ-ahˇ neh sheuˬ kʼoꞈ laꞈ-euˬ meh.  
14Leˬhiˇ meuˬ-ahˇ aˬ yawꞈ iˇ keuˆ ngeh, Piˇliˇtiˆ tsawˇ haˬ deuˬ guˇ guˇ-ehˇ aˬ yawꞈ 
jawˇ gaˇ cehˆ gʼeh leꞈ-euˬ meh. Ja pyuˬ ni, Sahˬpaˬ Miˬyehˇ-euˬ baoˬ aˬ yawꞈ-ahˇ gʼaˬ 
bi kʼaˆ laˇ-awˇ, saˬ kahˇ-ahˇ miˬ dzaˬ puiˆ tsehˆ-eu loꞈ-ehˇ, aˬ yawꞈ-euˬ aˬ laꞈ-ahˇ paꞈ 
taˬ-euˬ aˇ caˆ-ahˇ aˬ yawꞈ behˇ tsehˆ-euˬ meh.  
15Kʼoeˇ ngeh, shiˇ-euˬ maˬ myahˇ laˇ-euˬ mahˬ tahˬ laˆ tiˬ mawˇ-euˬ mehˬ oꞈ shaˬ 
yoeˬ tiˬ hmˬ aˬ yawꞈ mawˇ-euˬ meh. Aˬ yawꞈ awˆ kʼoꞈ-awˇ, shaˬ yoeˬ kʼoeˇ yuˇ-awˇ, 
tsawˇ haˬ tiˬ heˇ gʼaˬ sehꞈ-euˬ meh.  
16Kʼoeˇ naˇ, Saˬsoˬ heu loꞈ-ehˇ caˇ dawˬ caˇ-euˬ meh.  

“Mahˬ tahˬ laˆ-euˬ mehˬ oꞈ neh, tsawˇ haˬ tiˬ heˇ gʼaˬ sehꞈ-euˬ ma. Mahˬ tahˬ laˆ-euˬ 
mehˬ oꞈ neh, aˬ yawꞈ maꞈ-ahˇ sehꞈ gahˬ-euˬ ma.” 
17Kʼoeˇ naˇ, mahˬ tahˬ laˆ-euˬ mehˬ oꞈ kʼoeˇ aˬ yawꞈ biˬ dzeh-euˬ meh. Kʼoeˇ loꞈ-ehˇ 
pyeuꞈ laˇ-euˬ jawˇ duˬ kʼoeˇ tsahˇ-ahˇ, Laˬmaˆleˬhiˇ lehˇ kuˇ-euˬ meh.  
18Saˬsoˬ iˇ cuꞈ mehꞈ dui dui laˇ-awˇ, Sahˬpaˬ Miˬyehˇ-ahˇ kuˇ-awˇ ehˇ-eu, “Heu loꞈ-
ehˇ huiˬ-eu gʼaˬ leˇ-eu jeˬ nawˇ ngaˬ-ahˇ biꞈ laꞈ-euˬ meh. Nymˬ-mˇ ngaˇ iˇ cuꞈ mehꞈ-
eu shiˇ leˇ-eu keuˆ laˇ-euˬ miˇ neh, lawˇ ciꞈ zaˬ pyeuꞈ-eu Piˇliˇtiˆ tsawˇ haˬ heu deuˬ 
neh bi nyehꞈ mi-eu lehˇ ma loˇ.” 
19Kʼoeˇ ngeh, Leˬhiˇ meuˬ miˇ tsaˬ-ahˇ Miˬyehˇ maˇ byoe bi dahˇ laˇ-awˇ, kʼoeˇ gaˇ 
neh iˇ cuꞈ bi doˆ laˇ-euˬ meh. Iˇ cuꞈ kʼoeˇ Saˬsoˬ dawˇ-awˇ, gʼaˬ paˇ kʼoꞈ laˇ-euˬ meh. 
Kʼoeˇ miˇ neh, iˇ cuꞈ iˇ beuˆ kʼoeˇ beuˆ-ahˇ, Haˬkawˇleˬ lehˇ kuˇ-euˬ meh. Iˇ cuꞈ iˇ 
beuˆ kʼoeˇ beuˆ iˬ nah keuˆ ni kʼoeˇ gaˇ jaˆ-eu meh.  
20Piˇliˇtiˆ tsawˇ haˬ deuˬ miˇ kʼahˬ kʼoeˇ kʼahˬ-ahˇ uˆ lahˇ-eu aˇ nah aˇ yamˬ laꞈ kʼoeˇ, 
Iˇsaˬleˬlaˆ tsawˇ haˬ deuˬ-ahˇ nyiˬ tseˇ kʼoꞈ keuˆ ni Saˬsoˬ sheuˬ gʼeh-euˬ meh.  

Yaˇ kʼaˬ daˇ 16 

Gaˬzaˬ meuˬ-euˬ laˇ gʼoˆ baꞈ dzeh-euˬ 

1Tiˬ nah-aˬ, Piˇliˇtiˆ tsawˇ haˬ-euˬ meuˬ pyeuꞈ-eu Gaˬzaˬ meuˬ-ahˇ Saˬsoˬ iˇ-awˇ, 
meh maˬ laˇ tiˬ gʼaˬ nehˬ-ehˇ yuꞈ taꞈ-euˬ meh.  
2Saˬsoˬ kʼoeˇ gaˇ oe taˬ-euˬ gaˇ, Gaˬzaˬ meuˬ-ahˇ jawˇ-eu tsawˇ haˬ deuˬ ya siˬ-awˇ, 
jawˇ duˬ kʼoeˇ tsahˇ-ahˇ loꞈ jawˬ-awˇ, uˬ ciꞈ miˇ lah-ehˇ meuˬ lahˇ kʼehˬ-ahˇ aˬ yawꞈ-
ahˇ loꞈ-euˬ meh. “Uˬ bya bya laˇ ngeh keuˆ ni aˬ yawꞈ-ahˇ loꞈ-awˇ sehꞈ ma” lehˇ aˬ 
yawꞈ maꞈ noeˬ-awˇ, uˬ ciꞈ miˇ lah-ehˇ ciꞈ cuˇ ni jawˇ-euˬ meh.  
3Saˬsoˬ-aˬ, sehˇ gʼahˇ ceh laˇ ngeh keuˆ ni tehꞈ-ehˇ yuꞈ zaˇ-ahˇ yuꞈ-euˬ meh. Aˬ yawꞈ 
tuˇ-awˇ, meuˬ lahˇ laˇ gʼoˆ maˬ ehˇ, laˇ gʼoˆ bahˬ maˬ ehˇ, dawˬ tawˆ luꞈ gʼeu lehˆ doˆ-
awˇ, aˬ yawꞈ-euˬ baꞈ pu-ahˇ baꞈ-awˇ, Heˬbyoˬ meuˬ-euˬ laꞈ taˆ jaˆ-eu gawˬ duˇ uˬ du 
baꞈ daˆ gʼeh-euˬ meh.  

Saˬsoˬ hawˇ-eu Deˬliˇlaˆ 

http://pt-br.bibles.org/ahk-AHK/Judg/16#Judg.15.17!f.1
http://pt-br.bibles.org/ahk-AHK/Judg/16#Judg.15.19!f.1

4Kʼoeˇ naˇ, Sawˇyehˆ deh kʼawꞈ-ahˇ jawˇ-eu Deˬliˇlaˆ lehˇ myahˇ-euˬ zaˬ miˬ zaˬ tiˬ 
gʼaˬ nehˬ-ehˇ, Saˬsoˬ zaˬ kʼaˬ kʼaˬ-euˬ meh.  
5Piˇliˇtiˆ sahˬ paˬ ngaˬ gʼaˬ zaˬ miˬ zaˬ kʼoeˇ gʼaˬ jawˇ gaˇ iˇ-awˇ, heu loꞈ-ehˇ ehˇ 
nehˬ-euˬ meh. “Aˬ jeˬ baˬ da neh Saˬsoˬ teu naˆ naˆ-ehˇ gʼaˬ kʼaˆ-eu gaˇ kawˆ maˬ 
ehˇ, aˬ joˆ-ehˇ jahˇ-awˇ aˬ yawꞈ-ahˇ nyehꞈ-awˇ paꞈ tawꞈ-eu laꞈ kʼoeˇ kʼehˬ nehˬ kʼaˆ 
nehˬ nya-eu gaˇ kawˆ maˬ ehˇ, tsawˇ gahˇ gahˇ-awˇ aˬ yawꞈ-ahˇ naˇ haˬ-awˬ. Nga 
maꞈ tiˬ gʼaˬ-euˬ pyuˇ maˇ byaˆ tiˬ heˇ tiˬ yaˇ byaˆ nawˬ-ahˇ biꞈ ma.” 
6Kʼoeˇ naˇ, Deˬliˇlaˆ Saˬsoˬ-ahˇ ehˇ nehˬ-eu, “Aˬ jeˬ baˬ da neh nawˇ teu naˆ naˆ-ehˇ 
gʼaˬ kʼaˆ-eu gaˇ kawˆ ngaˬ-ahˇ ehˇ nehˬ laꞈ sheˇ, Aˬ cawˬ nawˬ-ahˇ paꞈ tawꞈ-awˇ 
kʼehˬ nehˬ kʼaˆ nehˬ mawꞈ naˇ aˬ joˆ-ehˇ ya jahˇ nmˇ lehˇ ehˇ haw sheˇ.” 
7Saˬsoˬ ehˇ-eu, “Maˬ gui-iˇ dah-euˬ kaˆ kaˆ pi yaw shuiꞈ shiꞈ pi neh ngaˬ-ahˇ paꞈ 
tawꞈ naˇ, ngaˇ kʼawꞈ aˬ cawˬ loꞈ-ehˇ gʼaˬ baˬ-eu tsawˇ haˬ tiˬ gʼaˬ pyeuꞈ-iˇ tehꞈ-a.” 
8Kʼoeˇ ngeh, Piˇliˇtiˆ sahˬ paˬ kʼoeˇ ngaˬ gʼaˬ, maˬ gui-iˇ dah-euˬ kaˆ kaˆ pi yaw shuiꞈ 
shiꞈ pi Deˬliˇlaˆ-ahˇ biꞈ-awˇ, Deˬliˇlaˆ gʼaˬ Saˬsoˬ-ahˇ paꞈ tawꞈ-euˬ meh.  
9Kuˆ lawˆ yawˬ lawˆ yawˬ laꞈ kʼoeˇ tsawˇ haˬ tiˬ deuˬ bi loꞈ-awˇ, “Saˬsoˬ-oˇ, Piˇliˇtiˆ 
tsawˇ haˬ deuˬ laˇ meh de” lehˇ guˇ-euˬ meh. Ehˇ kʼawꞈ, saˬ kahˇ-ahˇ miˬ dzaˬ puiˆ 
tsehˆ-eu loꞈ-ehˇ, kaˆ kaˆ pi kʼoeˇ deuˬ-ahˇ aˬ yawꞈ behˇ tsehˆ jiˇ-euˬ meh. Kʼoeˇ 
miˇneh, Saˬsoˬ gʼaˬ kʼaˆ-eu gaˇkawˆ zaꞈ taˬ-euˬ jeˬ-ahˇ aˬyawꞈ maꞈ maˬ ya siˬ-a.  
10Saˬsoˬ-ahˇ Deˬliˇlaˆ ehˇ nehˬ-eu, “ Nawˇ ngaˬ-ahˇ kʼaˇ ngeuˇ-eu loꞈ-ehˇ maˬ ehˇ 
nehˬ laꞈ ni, tsawˇ uˬ laˆ uˬ nehˬ laꞈ-eu nga. Aˬ cawˬ nawˬ-ahˇ aˬ joˆ-ehˇ jahˇ-awˇ paꞈ 
tawꞈ nya nmˇ lehˇ ngaˬ-ahˇ tiˬ poˆ paˇ ehˇ nehˬ laꞈ sheˇ.” 
11Saˬsoˬ ehˇ-eu, “Tiˬ poˆ-iˬ maˬ zmˬ haw-euˬ aˇ caˆ yaw shuiꞈ neh aˬ yawꞈ maꞈ ngaˬ-
ahˇ paꞈ tawꞈ naˇ, ngaˇ kʼawꞈ aˬ cawˬ loꞈ-ehˇ gʼaˬ baˬ-eu tsawˇ haˬ tiˬ gʼaˬ pyeuꞈ-iˇ 
tehꞈ-a.” 
12Kʼoeˇ ngeh, Deˬliˇlaˆ aˇ caˆ yaw shuiꞈ poˆ-awˇ, aˬ yawꞈ-ahˇ paꞈ tawꞈ-awˇ, “Saˬsoˬ-
oˇ, Piˇliˇtiˆ tsawˇ haˬ deuˬ laˇ meh de” lehˇ guˇ-euˬ meh. Tsawˇ haˬ kʼoeˇ deuˬ-aˬ, kuˆ 
lawˆ yawˬ lawˆ yawˬ laꞈ kʼoeˇ loꞈ luꞈ-eu meh. Ehˇ kʼawˬ, aˬ yawꞈ-euˬ laꞈ du-ahˇ paꞈ 
tawꞈ taˬ-euˬ aˇ caˆ kʼoeˇ deuˬ-ahˇ, saˬ kahˇ gʼeu tsehˆ-eu loꞈ-ehˇ, aˬ yawꞈ yaw awˇ 
laꞈ-ehˇ behˇ tsehˆ-euˬ meh.  
13Saˬsoˬ-ahˇ Deˬliˇlaˆ ehˇ nehˬ-eu, “Nymˬ-mˇ keuˆ ni, kʼaˇ ngeuˇ-eu loꞈ-ehˇ nawˇ 
ngaˬ-ahˇ maˬ ehˇ nehˬ laꞈ ni tsawˇ uˬ laˆ uˬ nehˬ laꞈ-euˬ nga. Aˬ cawˬ nawˬ-ahˇ aˬ 
joˆ-ehˇ jahˇ-awˇ paꞈ tawꞈ ziꞈ nya nmˇ lehˇ ngaˬ-ahˇ ehˇ nehˬ laꞈ-awˬ.” Saˬsoˬ ehˇ-eu, 
“Ngaˬ-euˬ uˬ duˬ tsehˇ kahˇ caˆ pyehꞈ shiꞈ pyehꞈ-ahˇ, saˬ nmˇ zaꞈ gaˇ zaꞈ tehˬ-awˇ, 
taꞈ cmˬ deh ciˇ taˬ naˇ, ngaˇ kʼawꞈ aˬ cawˬ loꞈ-ehˇ gʼaˬ baˬ-eu tsawˇ haˬ tiˬ gʼaˬ 
pyeuꞈ-iˇ tehꞈ-a.” 
14Kʼoeˇ naˇ, Deˬliˇlaˆ gʼaˬ Saˬsoˬ-ahˇ laˆ yuꞈ-awˇ, aˬ yawꞈ-euˬ uˬ duˬ tsehˇ kahˇ caˆ 
pyehꞈ shiꞈ pyehꞈ-ahˇ, saˬ nmˇ zaꞈ gaˇ zaꞈ tehˬ-euˬ meh. Kʼoeˇ naˇ, taꞈ cmˬ deh ciˇ-
awˇ, “Saˬsoˬ-oˇ, Piˇliˇtiˆ tsawˇ haˬ deuˬ laˇ meh de” lehˇ guˇ-euˬ meh. Ehˇ kʼawꞈ, 
Saˬsoˬ noeˬ laˇ-awˇ, saˬ nmˇ zaꞈ gaˇ zaꞈ tehˬ taˬ-euˬ aˬ yawꞈ-euˬ uˬ duˬ tsehˇ kahˇ 
gʼeu lehˆ doˆ-euˬ meh.  

15Kʼoeˇ naˇ, Saˬsoˬ-ahˇ Deˬliˇlaˆ ehˇ nehˬ-eu, “Nawˇ ngaˬ-ahˇ maˬ gaˬ gaˇ, gaˬ ma lehˇ 
aˬ jeˬ gʼeh jaˬ myawꞈ myawꞈ te. Aˬ jeˬ baˬ da neh nawˇ teu naˆ naˆ-ehˇ gʼaˬ kʼaˆ-eu 
gaˇ kawˆ ngaˬ-ahˇ maˬ ehˇ mehˬ nehˬ laꞈ ni, smˬ poˆ keuˆ ni tsawˇ uˬ laˆ uˬ nehˬ laꞈ 
te.” 
16Aˬ yawꞈ nah yawꞈ, gaˇ kawˆ kʼoeˇ hmˬ tehꞈ-ehˇ Deˬliˇlaˆ naˇ haˬ nawˆ nawˆ-eu miˇ 
neh, Saˬsoˬ maˬ gaˬ coeˇ-ehˇ pyeuꞈ laˇ taˬ-euˬ meh.  
17Kʼoeˇ miˇ neh, aˇ saˬ saˬ laˇ ngeh, kʼaˇ ngeuˇ-eu loꞈ-ehˇ ehˇ nehˬ-euˬ meh. Aˬ yawꞈ 
ehˇ-eu, “Ngaˬ-euˬ uˬ duˬ tsehˇ kahˇ tiˬ poˆ-iˬ maˬ tehˬ haw-aˬ. Ngaˇ dehꞈ le ngeh 
neh, Naˬzaˬliˇ tsawˇ haˬ tiˬ gʼaˬ loꞈ-ehˇ Sahˬpaˬ Miˬyehˇ-ahˇ a nehˬ taˬ-euˬ ma. Ngaˬ-
euˬ uˬ duˬ tsehˇ kahˇ tehˬ dzeh shaw naˇ, ngaˬ-euˬ gʼaˬ byoˆ-iˇ jiˇ-awˇ, aˬ cawˬ loꞈ-
ehˇ gʼaˬ baˬ-eu tsawˇ haˬ tiˬ gʼaˬ pyeuꞈ-iˇ meh.” 
18Kʼaˇ ngeuˇ-eu loꞈ-ehˇ dawˇ coe ni Saˬsoˬ ehˇ-eu nga lehˇ Deˬliˇlaˆ ya siˬ duˬ ngeh, 
“Piˇliˇtiˆ sahˬ paˬ deuˬ-ahˇ tiˬ poˆ paˇ oe siˬ. Aˬ yawꞈ ngaˬ-ahˇ kʼaˇ ngeuˇ-eu loꞈ-ehˇ 
dawˇ coe ni ehˇ mehˬ nehˬ laꞈ gʼaˬ-euˬ meh” lehˇ tsaꞈ ahˇ gʼeh-euˬ meh. Kʼoeˇ ngeh, 
aˬ yawꞈ maꞈ oe-awˇ, pyuˇ kʼawꞈ tiˬ poˆ tehꞈ-ehˇ yuˇ leꞈ-euˬ meh.  
19Deˬliˇlaˆ-aˬ, aˬ yawꞈ-euˬ saˬ pyaˬ kʼoeˇ taˆ Saˬsoˬ-ahˇ laˆ yuꞈ-awˇ, tsawˇ haˬ tiˬ gʼaˬ 
kuˇ-awˇ, Saˬsoˬ-euˬ uˬ duˬ tsehˇ kahˇ caˆ pyehꞈ kʼoeˇ shiꞈ pyehꞈ bi tehˬ dzeh-euˬ 
meh. Kʼoeˇ ngeh, aˬ yawꞈ-euˬ gʼaˬ byoˆ jiˇ-euˬ miˇ neh, Deˬliˇlaˆ aˬ yawꞈ-ahˇ kʼehˬ-eu 
aˇ dahˬ beh-euˬ meh.  
20“Saˬsoˬ-oˇ, Piˇliˇtiˆ tsawˇ haˬ deuˬ laˇ luꞈ meh” lehˇ Deˬliˇlaˆ kuˇ ngeh, aˬ yawꞈ noeˬ 
laˇ-awˇ, “Aˬ myah myah loꞈ-ehˇ teuˆ puiˇ-awˇ doˆ-iˇ ma” lehˇ aˬ yawꞈ noeˬ-euˬ meh. 
Sahˬpaˬ Miˬyehˇ aˬ yawꞈ-ahˇ byehˇ dzeh-euˬ gaˇ kawˆ aˬ yawꞈ maꞈ siˬ nya-a.  
21Piˇliˇtiˆ tsawˇ haˬ deuˬ aˬ yawꞈ-ahˇ paꞈ-awˇ, aˬ yawꞈ-euˬ myaˆ nuiˆ kʼeuꞈ doˆ nehˬ-
euˬ meh. Aˬ yawꞈ maꞈ aˬ yawꞈ-ahˇ Gaˬzaˬ meuˬ-ahˇ sheuˬ gʼeh-awˇ, guiˬ shuiˇ aˇ caˆ 
bi daˬ-awˇ, paꞈ kuˆ laꞈ kʼoeˇ lo lehˬ bi lehˬ-euˬ meh.  
22Ehˇ kʼawꞈ, aˬ yawꞈ-euˬ uˬ duˬ tsehˇ kahˇ paˇ mahˇ le luꞈ-eu meh.  

Saˬsoˬ shiˇ-euˬ 

23Piˇliˇtiˆ sahˬ paˬ deuˬ tiˬ gaˇ uiˬ leˇ-awˇ, bawˬ-iˬ gʼeh-eu laꞈ kʼoeˇ, aˬ yawꞈ maꞈ-euˬ 
Daˬgoˬ miˬ yehˇ-ahˇ huiˬ dui dui-eu lawˇ-eu shehˇ-eu jeˬ mˇ nehˬ-euˬ meh. “Aˬ dui-
euˬ miˬ yehˇ neh Saˬsoˬ-ahˇ aˬ dui-euˬ aˬ laꞈ laꞈ kʼoeˇ a nehˬ laꞈ-eu meh” lehˇ aˬ 
yawꞈ maꞈ caˇ-eu meh.  
24Aˬ cawˬ aˬ yawꞈ-ahˇ mawˇ ngeh, aˬ yawꞈ maꞈ-euˬ miˬ yehˇ-ahˇ heu loꞈ-ehˇ ja ceuˬ-
eu meh. “Nga maꞈ-euˬ miˇ kʼahˬ laˆ cawˆ-awˇ, nga maꞈ-euˬ tsawˇ haˬ gʼawˬ mya ni 
sehꞈ-euˬ Saˬsoˬ-ahˇ, nga maꞈ-euˬ miˬ yehˇ neh nga maꞈ-euˬ aˬ laꞈ laꞈ kʼoeˇ a nehˬ 
laꞈ-euˬ meh.” 
25Aˬ yawꞈ maꞈ yaw kʼaˆ-ehˇ byawˬ gʼa-eu laꞈ kʼoeˇ, “Saˬsoˬ-ahˇ sheuˬ doˆ laꞈ-awˇ 
nga maꞈ-ahˇ bi laˆ byawˬ laˇ-awˬ” lehˇ guˇ-eu meh. Kʼoeˇ ngeh, aˬ cawˬ Saˬsoˬ-ahˇ 
paꞈ kuˆ laꞈ kʼoeˇ neh sheuˬ doˆ laꞈ-awˇ, aˬ yawꞈ maꞈ-ahˇ Saˬsoˬ laˆ byawˬ nehˬ-euˬ 
meh. Kʼawˇ zeuˇ deuˬ-euˬ yaw kaˬ-ahˇ, aˬ yawꞈ-ahˇ bi yawꞈ-euˬ meh.  

26Kʼoeˇ ngeh, aˬ yawꞈ-euˬ aˬ laꞈ-ahˇ tsahˇ tsahˇ-ehˇ bi cah-euˬ aˬ li kʼoeˇ li-ahˇ aˬ 
yawꞈ ehˇ nehˬ-eu, “Nymˇ nymˇ ma heu nymˇ-ahˇ toˆ tehˬ taˬ-euˬ kʼawˇ zeuˇ-ahˇ 
ngaˬ-ahˇ bi toeˬ ciˆ laꞈ sheˇ. Ngaˇ kʼoeˇ gaˇ kʼawˬ daˇ mawꞈ nya.” 
27Kʼaˬ dzeˇ zaˬ hawˇ-eu zaˬ miˬ zaˬ deuˬ nymˇ kʼoeˇ nymˇ-ahˇ tiˬ teuˇ jawˇ luꞈ-eu 
meh. Piˇliˇtiˆ sahˬ paˬ ngaˬ gʼaˬ luꞈ kʼoeˇ gaˇ jawˇ luꞈ-eu meh. Nymˇ mˬ kʼoeˇ taˆ 
kʼawꞈ, zaˬ miˬ zaˬ hawˇ-eu kʼaˬ dzeˇ zaˬ smˬ heˇ gʼaˬ daˆ-awˇ, Saˬsoˬ neh aˬ yawꞈ 
maꞈ-ahˇ laˆ byawˬ nehˬ gaˇ haw haw-ehˇ jawˇ-eu meh.  
28Kʼoeˇ ngeh, Saˬsoˬ heu loꞈ-ehˇ guiˬ lahˬ shaˇ-euˬ meh. “Dawˬ tawˆ luꞈ kʼoeˇ taˆ uˆ 
lahˇ-eu Sahˬpaˬ Miˬyehˇ-oˇ, ngaˬ-ahˇ taˬ ngehˇ nehˬ laꞈ. Miˬyehˇ-oˇ, ngaˬ-euˬ myaˆ 
nuiˆ nyiˬ nuiˆ luꞈ laˇ behꞈ nehˬ laꞈ-eu Piˇliˇtiˆ tsawˇ haˬ deuˬ-ahˇ heu tiˬ poˆ tehꞈ-ehˇ 
ngaˇ jahˇ kʼoꞈ nehˬ-eu gʼaˇ duˬ, ngaˬ-euˬ gʼaˬ kʼoeˇ deuˬ ngaˬ-ahˇ tiˬ poˆ paˇ biꞈ nehˬ 
laꞈ siˬ.” 
29Kʼoeˇ naˇ, nymˇ kʼoeˇ nymˇ-euˬ gʼahˇ ceh nyiˬ paˆ-ehˇ jaˆ-eu, nymˇ kʼoeˇ nymˇ-ahˇ 
toˆ tehˬ taˬ-euˬ kʼawˇ zeuˇ kʼoeˇ nyiˬ zeuˇ-ahˇ Saˬsoˬ sawˆ zaˬ-euˬ meh. Kʼawˇ zeuˇ 
kʼoeˇ nyiˬ zeuˇ aˇ kaˬ-ahˇ aˬ yawꞈ yawꞈ-awˇ, aˬ yawꞈ-euˬ aˬ laꞈ neh kʼawˇ zeuˇ kʼoeˇ 
nyiˬ zeuˇ-ahˇ dehˬ gʼawˬ-euˬ meh.  
30Kʼoeˇ naˇ, “Piˇliˇtiˆ tsawˇ haˬ deuˬ nehˬ-ehˇ ngaˬ-ahˇ bi shiˇ laꞈ-awˬ” lehˇ aˬ yawꞈ 
guˇ-awˇ, gʼaˬ kʼaˇ jaˆ-eu shaˇ-awˇ dehˬ ngeh, nymˇ kʼoeˇ nymˇ coˬ pyaˆ-awˇ, sahˬ paˬ 
kʼoeˇ ngaˬ gʼaˬ hawˇ-eu tsawˇ haˬ yawˬ gʼaˬ na luꞈ-ahˇ deh sehꞈ-euˬ meh. Saˬsoˬ 
yaw dehꞈ dehꞈ ngeh aˬ cawˬ-ahˇ sehꞈ-euˬ myaˆ maˬ tseˇ, aˬ yawꞈ siˇ ngeh poˆ sehꞈ 
myaˬ dzehˬ-euˬ meh.  
31Aˬ yawꞈ-euˬ mehˇ nmˇ deuˬ hawˇ-eu aˬ yawꞈ-euˬ aˬ yuiꞈ aˬ nyiˇ deuˬ aˬ yawꞈ-euˬ 
gʼawˇ mawˇ baꞈ kʼoꞈ laˬ le-awˇ, Zoˇlahˬ meuˬ hawˇ-eu Eˇshaˬtawˇlaˆ meuˬ yaw kaˬ-
ahˇ jaˆ-eu aˬ yawꞈ aˬ da Maˬnoˇaˬ-euˬ lmˬ bymˇ-ahˇ baꞈ pahˬ-euˬ meh. Aˬ yawꞈ-aˬ, 
Iˇsaˬleˬlaˆ tsawˇ haˬ deuˬ kʼoeˇ taˆ nyiˬ tseˇ kʼoꞈ keuˆ ni aˬ yuiꞈ geuꞈ-euˬ meh.  

Yaˇ kʼaˬ daˇ 17 

Miˇkaˬ-euˬ tahˬ pahˬ aˬ ma mawˇ kawˇ deuˬ 

1Aˇ nah aˇ yamˬ kʼoeˇ yamˬ laꞈ kʼoeˇ, Eˇpaˬleˬ miˇ kʼahˬ gawˬ jawˬ gawˬ duˇ paw, 
Miˇkaˬ lehˇ kuˇ-euˬ tsawˇ haˬ tiˬ gʼaˬ jawˇ-eu meh.  
2Aˬ yawꞈ-euˬ aˬ ma-ahˇ aˬ yawꞈ ehˇ nehˬ-eu, “Nawˬ-eu pyuˇ maˇ byaˆ tiˬ heˇ tiˬ yaˇ 
byaˆ byoˆ ngeh, smˇ kʼoeˬ-ahˇ nawˇ yaˬ kʼehˇ yaˬ-euˬ ngaˇ gaˬ-euˬ ma. Nawˬ-euˬ 
pyuˇ kʼoeˇ deuˬ ngaˬ neh yuˇ-awˇ, ngaˇ jawˇ gaˇ jaˆ luꞈ meh.” Aˬ yawꞈ-euˬ aˬ ma ehˇ-
eu, “Ngaˬ li-oˇ, Sahˬpaˬ Miˬyehˇ nawˬ-ahˇ guiˬ lahˬ biꞈ luꞈ-uˇ.” 
3Pyuˇ kʼoeˇ deuˬ aˬ yawꞈ-euˬ aˬ ma-ahˇ biꞈ kʼoꞈ nehˬ ngeh, aˬ ma gʼaˬ ehˇ-eu, “Yaˬ 
kʼehˇ yaˬ-eu jeˬ ngaˬ li kʼoeˇ taˆ ma ya bi keuˆ le-eu gʼaˇ duˬ, pyuˇ maˇ byaˆ heu deuˬ 
Sahˬpaˬ Miˬyehˇ-ahˇ ngaˇ aˬ diˇ aˬ maˇ damˬ nehˬ ma. Daˇ kawˬ-ahˇ pyuˇ yaw-awˇ 
jahˇ-euˬ tahˬ pahˬ aˬ ma mawˇ kawˇ jahˇ gaˇ, pyuˇ kʼoeˇ deuˬ zmˬ ma. Nymˬ-mˇ ngaˇ 
nawˬ-ahˇ pyuˇ maˇ byaˆ heu deuˬ biꞈ kʼoꞈ nehˬ-eu ma.” 
4Kʼoeˇ naˇ, aˬ li gʼaˬ pyuˇ kʼoeˇ deuˬ yuˇ-awˇ, aˬ ma gʼaˬ-ahˇ biꞈ kʼoꞈ nehˬ-euˬ meh. Aˬ 
ma gʼaˬ pyuˇ maˇ byaˆ nyiˬ yaˇ byaˆ yuˇ-awˇ, ba jiˬ-ahˇ biꞈ-awˇ, daˇ kawˬ-ahˇ pyuˇ 

yaw-euˬ tahˬ pahˬ aˬ ma mawˇ kawˇ bi jahˇ-euˬ meh. Tahˬ pahˬ aˬ ma mawˇ kawˇ 
kʼoeˇ hmˬ Miˇkaˬ-euˬ nymˇ-ahˇ bi jaˆ-euˬ meh.  
5Miˇkaˬ lehˇ kuˇ-eu tsawˇ haˬ heu gʼaˬ-aˬ, aˬ yawꞈ-euˬ uˬ duˬ tahˬ-eu jawˇ duˬ jaˆ-eu 
meh. Tahˬ pahˬ aˬ ma mawˇ kawˇ deuˬ hawˇ-eu piˇ ma-euˬ pehˇ kʼahˬ tiˬ kahˇ aˬ 
yawꞈ guꞈ-awˇ, aˬ yawꞈ-euˬ aˬ li tiˬ gʼaˬ-ahˇ piˇ ma bi geuꞈ-euˬ meh.  
6Aˇ yamˬ kʼoeˇ yamˬ laꞈ kʼoeˇ Iˇsaˬleˬlaˆ tsawˇ jeuˬ sahˬ paˬ maˬ baw-eu miˇ neh, aˬ 
geu gʼaˬ maˬ kaˬ, yawˬ ha kʼaˇ noeˬ-eu jeˬ mˇ luꞈ-eu aˇ yamˬ pyeuꞈ-eu meh.  
7Aˇ nah aˇ yamˬ kʼoeˇ yamˬ laꞈ kʼoeˇ, Yuˇdaˆ miˇ kʼahˬ Behˬlehˬhehˬ meuˬ laꞈ kʼoeˇ, 
Leˬbiˇ tsawˇ haˬ zaˬ guˬ tiˬ gʼaˬ jawˇ-eu meh. 
8Behˬlehˬhehˬ meuˬ-ahˇ neh aˬ yawꞈ doˆ laˇ-awˇ, jawˇ duˬ yaw shuiꞈ poˆ poˆ-ehˇ 
cah luꞈ-eu meh. Aˬ yawꞈ kʼoeˇ loꞈ-ehˇ cah luꞈ ngeh, Eˇpaˬleˬ miˇ kʼahˬ gawˬ jawˬ 
gawˬ duˇ-ahˇ jaˆ-eu Miˇkaˬ-euˬ nymˇ-ahˇ le keuˆ-euˬ meh.  
9“Nawˇ aˬ geu paw neh laˇ teˬ” lehˇ aˬ yawꞈ-ahˇ Miˇkaˬ naˇ haˬ nehˬ-euˬ meh. Aˬ 
yawꞈ ehˇ-eu, “Ngaˇ-aˬ, Yuˇdaˆ miˇ kʼahˬ Behˬlehˬhehˬ meuˬ-ahˇ jawˇ-eu piˇ ma tiˬ 
gʼaˬ pyeuꞈ-eu ma. Nymˬ-mˇ jawˇ duˬ poˆ poˆ-ehˇ cah luꞈ-eu ma.” 
10Miˇkaˬ ehˇ-eu, “Ngaˬ nehˬ-ehˇ jawˇ-awˬ. Ngaˬ-ahˇ nui noeˬ nui duˇ biꞈ-awˇ, ngaˬ-
euˬ piˇ ma geuꞈ-awˬ. Tiˬ kʼoꞈ-euˬ pyuˇ maˇ byaˆ tseˇ byaˆ biꞈ-eu uˬ taꞈ, dm gʼaˬ dm 
lmˇ hawˇ-eu dzaˬ dzaˬ dawˇ dawˇ haw nehˬ ma.” 
11Leˬbiˇ tsawˇ haˬ zaˬ guˬ kʼoeˇ gʼaˬ Miˇkaˬ nehˬ-ehˇ jawˇ-awˇ, aˬ yawꞈ-euˬ aˬ li tiˬ 
gʼaˬ loꞈ-ehˇ dehꞈ-euˬ meh.  
12Miˇkaˬ neh aˬ yawꞈ-ahˇ piˇ ma bi geuꞈ-awˇ, Miˇkaˬ-euˬ nymˇ-ahˇ aˬ yawꞈ jawˇ-euˬ 
meh.  
13Miˇkaˬ ehˇ-eu, “Nymˬ-mˇ poˆ jawˇ-aˬ, Leˬbiˇ tsawˇ haˬ piˇ ma tiˬ gʼaˬ ngaˬ nehˬ-ehˇ 
jawˇ-eu miˇ neh, Sahˬpaˬ Miˬyehˇ ngaˬ-ahˇ bi baw bi za le meh lehˇ ngaˇ siˬ duˬ-eu 
ma.” 

Yaˇ kʼaˬ daˇ 18 

Miˇkaˬ hawˇ-eu Daˬ tsawˇ jeuˬ 

1Aˇ nah aˇ yamˬ kʼoeˇ yamˬ laꞈ kʼoeˇ, Iˇsaˬleˬlaˆ tsawˇ jeuˬ sahˬ paˬ maˬ baw-a. Kʼoeˇ 
ngeh, Daˬ tsawˇ jeuˬ-aˬ, aˬ yawꞈ maꞈ jawˇ-eu gʼaˇ duˬ miˇ kʼahˬ poˆ luꞈ-eu meh. Aˬ 
jeˬ miˇ neh ehˇ naˇ, kʼoeˇ ngeh yamˬ-ahˇ keuˆ ni, Iˇsaˬleˬlaˆ tsawˇ jeuˬ nui deuˬ miˇ 
kʼahˬ za gʼaˬ jiˇ-euˬ kʼawꞈ, aˬ yawꞈ maꞈ miˇ kʼahˬ maˬ za ni jawˇ luꞈ-eu meh.  
2Daˬ tsawˇ haˬ deuˬ-aˬ, aˬ yawꞈ maꞈ-euˬ aˇ jeuˬ dawˬ tawˆ luꞈ laꞈ kʼoeˇ , noeˬ tmˬ 
nya paˬ-ehˇ gʼeh-eu tsawˇ haˬ ngaˬ gʼaˬ tseˇ doˆ-awˇ, miˇ kʼahˬ bi pyehˆ tseˇ haw-iˇ-
eu gʼaˇ duˬ mehˬ nehˬ tsoˆ nehˬ-euˬ meh. Kʼoeˇ naˇ, Zoˇlahˬ hawˇ-eu Eˇshaˬtawˇlaˆ 
meuˬ-ahˇ neh pyehˬ gʼeh-euˬ meh. Eˇpaˬleˬ miˇ kʼahˬ gawˬ jawˬ gawˬ duˇ-ahˇ aˬ 
yawꞈ maꞈ le keuˆ ngeh, Miˇkaˬ-euˬ nymˇ-ahˇ naˬ-euˬ meh.  
3Aˬ yawꞈ maꞈ kʼoeˇ gaˇ naˬ luꞈ ngeh, Leˬbiˇ tsawˇ haˬ zaˬ guˬ kʼoeˇ gʼaˬ dawˬ ngehˬ-
eu kawˬ sheu-ahˇ aˬ yawꞈ maꞈ naˇ haˬ siˬ-awˇ, aˬ yawꞈ jawˇ gaˇ-iˇ-awˇ, “Nawˇ heu 
gaˇ aˬ jeˬ gʼeh laˇ teˬ. Aˬ suˇ gʼaˬ neh nawˬ-ahˇ heu gaˇ sheuˬ laꞈ-euˬ ta.” 

4Zaˬ guˬ kʼoeˇ gʼaˬ ehˇ-eu, “Miˇkaˬ ngaˬ-ahˇ aˇ poeˬ biꞈ laꞈ-awˇ, ngaˇ aˬ yawꞈ-euˬ piˇ 
ma geuꞈ luꞈ-eu ma.” 
5Aˬ yawꞈ maꞈ ehˇ-eu, “Nga maꞈ gaˇ ma doˆ-iˇ ngeh, nga maꞈ neh noeˬ taˬ-eu loꞈ-ehˇ 
mˇ pyeuꞈ nya paˬ-ehˇ gʼeh ngaˇ loˇ lehˇ, Miˬyehˇ-ahˇ tiˬ poˆ naˇ haˬ nehˬ laꞈ sheˇ.” 
6Piˇ ma kʼoeˇ gʼaˬ ehˇ-eu, “Tiˬ jeˬ-iˬ maˬ noeˬ shaˬ ni iˇ-awˬ. Naw maꞈ gaˇ ma doˆ-iˇ 
ngeh, Sahˬpaˬ Miˬyehˇ naw maꞈ-ahˇ haw luꞈ pyaˆ luꞈ meh.” 
7Kʼoeˇ ngeh, tsawˇ haˬ kʼoeˇ ngaˬ gʼaˬ doˆ-iˇ-awˇ, Laˬiˇshaˆ meuˬ paw iˇ gʼeh-euˬ 
meh. Kʼoeˇ gaˇ jawˇ-eu tsawˇ haˬ deuˬ-aˬ, Siˇdoˬ tsawˇ haˬ deuˬ loꞈ-ehˇ, guˆ kʼaˇ maˬ 
za ni saˇ lehˆ ni dehꞈ dzaˬ luꞈ gaˇ aˬ yawꞈ maꞈ ya mawˇ-euˬ meh. Aˬ yawꞈ maꞈ-aˬ, 
nui saˇ oꞈ-awˇ, ciˬ cuˇ ni jawˇ-eu laꞈ kʼoeˇ, tiˬ gʼaˬ tiˇ gʼaˬ dawˬ ja maˬ doˆ-ehˇ, aˬ 
yawꞈ maꞈ kʼaˇ loˬ-eu yawˬ jeˬ na luꞈ jaˆ kuꞈ gaˇ ya mawˇ-euˬ meh.  
8Tsawˇ haˬ kʼoeˇ ngaˬ gʼaˬ, Zoˇlahˬ meuˬ hawˇ-eu Eˇshaˬtawˇlaˆ meuˬ-ahˇ gʼoꞈ keuˆ 
leˇ ngeh, aˬ yawꞈ maꞈ neh ya mawˇ yaꞈ-euˬ gaˇ kawˆ, aˬ yawꞈ maꞈ-euˬ miˇ kʼahˬ zaˬ 
deuˬ aˬ yawꞈ maꞈ-ahˇ naˇ haˬ-euˬ meh.  
9Aˬ yawꞈ maꞈ ehˇ-eu, “Laˬiˇshaˆ meuˬ-ahˇ aˬ dui maꞈ guiˇ deuˆ-iˇ kaˇ-euˇ. Miˇ kʼahˬ 
kʼoeˇ kʼahˬ muiˬ dui dui-eu miˇ kʼahˬ pyeuꞈ-eu nga maꞈ mawˇ yaꞈ-euˬ ma. Tiˬ jeˬ-iˬ 
maˬ jahˇ ni heu gaˇ dzuˇ dzuˇ-ehˇ taˬ paˇ jawˇ. Yaw kawˇ ma-ehˇ iˇ-awˇ miˇ kʼahˬ 
kʼoeˇ kʼahˬ deuˆ geuꞈ-iˇ-awˬ.  
10Naw maꞈ kʼoeˇ gaˇ iˇ keuˆ ngeh, tsawˇ haˬ kʼoeˇ deuˬ tiˬ jeˬ-ahˇ-iˬ kʼahˬ maˬ lahˇ ni 
jawˇ luꞈ gaˇ ya mawˇ tehꞈ-a. Kʼoeˇ-aˬ, huiˬ-eu miˇ kʼahˬ tiˬ kʼahˬ pyeuꞈ-eu meh. 
Tsawˇ haˬ zaˬ kʼaˇ geuꞈ mawꞈ-eu jeˬ kʼoeˇ gaˇ jaˆ kuꞈ-awˇ, miˇ kʼahˬ kʼoeˇ kʼahˬ 
Miˬyehˇ naw maꞈ-ahˇ biꞈ laꞈ gʼaˬ-euˬ meh.” 
11Kʼoeˇ naˇ, Daˬ tsawˇ jeuˬ laꞈ kʼoeˇ tsawˇ haˬ koꞈ yaˇ gʼaˬ guiˇ deuˆ-eu lehˬ hmˬ dah-
awˇ, Zoˇlahˬ hawˇ-eu Eˇshaˬtawˇlaˆ meuˬ-ahˇ neh doˆ-iˇ-euˬ meh.  
12Aˬ yawꞈ maꞈ le-awˇ, Yuˇdaˆ miˇ kʼahˬ Giˇliˇyaˆyeˬlmˬ meuˬ-euˬ nahˇ ma ga kʼehˬ 
paw taˆ tsoˆ-awˇ naˬ-euˬ meh. Kʼoeˇ miˇ neh, jawˇ duˬ kʼoeˇ tsahˇ-ahˇ, iˬ nah keuˆ ni 
Daˬ-euˬ taˆ lehˇ kuˇ-eu meh.  
13Kʼoeˇ gaˇ neh aˬ yawꞈ maꞈ paˇ le gʼeh-awˇ, Eˇpaˬleˬ miˇ kʼahˬ gawˬ jawˬ gawˬ duˇ-
ahˇ jaˆ-eu Miˇkaˬ-euˬ nymˇ-ahˇ le keuˆ-euˬ meh.  
14Kʼoeˇ naˇ, Laˬiˇshaˆ meuˬ jawˬ jawˬ-ehˇ pyehˆ tseˇ haw-iˇ-euˬ tsawˇ haˬ kʼoeˇ ngaˬ 
gʼaˬ aˬ yawꞈ maꞈ-euˬ cawˬ deuˬ-ahˇ ehˇ nehˬ-eu, “Heu gaˇ jaˆ-eu nymˇ heu deuˬ tiˬ 
nymˇ laꞈ kʼoeˇ, daˇ kawˬ-ahˇ pyuˇ yaw taˬ-euˬ tahˬ pahˬ aˬ ma mawˇ kawˇ tiˬ hmˬ 
jaˆ-eu naw maꞈ siˬ nya ma loˇ. Kʼoeˇ uˬ taꞈ, tahˬ pahˬ aˬ ma mawˇ kawˇ nui deuˬ 
hawˇ-eu piˇ ma dm-eu pehˇ kʼahˬ tiˬ kahˇ jaˆ-a siˬ. Aˬ dui maꞈ aˬ joˆ-ehˇ jahˇ nmˇ.” 
15Kʼoeˇ naˇ, Leˬbiˇ tsawˇ haˬ zaˬ guˬ kʼoeˇ gʼaˬ jawˇ-eu Miˇkaˬ-euˬ nymˇ-ahˇ aˬ yawꞈ 
maꞈ uˇ-iˇ-awˇ, Leˬbiˇ tsawˇ haˬ kʼoeˇ gʼaˬ-ahˇ, Jawˇ saˇ doˆ miˇ-a loˇ lehˇ ngehˬ cawˬ-
euˬ meh.  
16Kʼoeˇ ngeh, guiˇ deuˆ-eu lehˬ hmˬ taˬ-euˬ Daˬ tsawˇ haˬ kʼoeˇ koꞈ yaˇ gʼaˬ, kmˇ cehˇ 
laˇ gʼoˆ-ahˇ yawꞈ luꞈ-eu meh.  
17Piˇ ma kʼoeˇ gʼaˬ guiˇ deuˆ-eu keu ka baꞈ luꞈ-eu yehˇ kʼoeˇ deuˬ nehˬ-ehˇ kmˇ cehˇ 
gʼoˆ kʼehˬ-ahˇ yawꞈ luꞈ ngeh, kʼoeˬ sho haw-iˇ-euˬ tsawˇ haˬ kʼoeˇ ngaˬ gʼaˬ tiˬ poˆ 

tehꞈ-ehˇ nymˇ laꞈ kʼoeˇ uˇ-iˇ-awˇ, daˇ kawˬ-ahˇ pyuˇ yaw taˬ-euˬ tahˬ pahˬ aˬ ma 
mawˇ kawˇ kʼoeˇ hmˬ maˬ ehˇ, tahˬ pahˬ aˬ ma mawˇ kawˇ nui deuˬ maˬ ehˇ, piˇ ma 
dm-eu pehˇ kʼahˬ maˬ ehˇ, yuˇ-euˬ meh.  
18Tsawˇ haˬ kʼoeˇ deuˬ Miˇkaˬ-euˬ nymˇ-ahˇ uˇ-iˇ-awˇ, daˇ kawˬ-ahˇ pyuˇ yaw taˬ-
euˬ tahˬ pahˬ aˬ ma mawˇ kawˇ maˬ ehˇ, tahˬ pahˬ aˬ ma mawˇ kawˇ nui deuˬ maˬ 
ehˇ, piˇ ma dm-eu pehˇ kʼahˬ maˬ ehˇ, yuˇ ngeh, “Naw maꞈ aˬ jeˬ jahˇ te” lehˇ, piˇ ma 
kʼoeˇ gʼaˬ aˬ yawꞈ maꞈ-ahˇ ehˇ-eu meh.  
19Aˬ yawꞈ maꞈ ehˇ-eu, “Dawˬ tiˬ dawˬ-iˬ maˬ ngeh ni aˬ ciˇ cu ni jawˇ-awˬ. Nga maꞈ 
nehˬ-ehˇ oe-awˇ, nga maꞈ-ahˇ nui noeˬ nui duˇ biꞈ-awˇ, nga maꞈ-euˬ piˇ ma geuꞈ le-
awˬ. Tsawˇ haˬ tiˬ pehˬ zaˬ-euˬ piˇ ma geuꞈ-eu naˆ maˬ tseˇ, Iˇsaˬleˬlaˆ tsawˇ jeuˬ tiˬ 
jeuˬ kʼoeˇ taˆ piˇ ma maˬ geuꞈ mawꞈ nya loˇ.” 
20Kʼoeˇ ngeh, piˇ ma kʼoeˇ gʼaˬ laˬ kʼaˬ cehˇ-eu laꞈ kʼoeˇ, muiˬ-eu shawˇ-eu mˇ 
myawˬ kʼoeˇ deuˬ yuˇ-awˇ, aˬ yawꞈ maꞈ nehˬ-ehˇ iˇ gʼeh-euˬ meh.  
21Aˬ yawꞈ maꞈ-euˬ myawˬ deuˬ, jeˬ zaˬ deuˬ hawˇ-eu, myawˬ gahˬ deuˬ mehˬ hu 
paw bi iˇ-awˇ, tsawˇ haˬ kʼoeˇ deuˬ doˆ-iˇ-euˬ meh. 
22Daˬ tsawˇ haˬ kʼoeˇ deuˬ ui cuiˆ gaˇ mahˇ iˇ kaˬ ngeh, “Guiˇ deuˆ-iˇ kaˇ-euˇ” lehˇ, 
dawˬ peh jawˇ-eu tsawˇ haˬ deuˬ-ahˇ Miˇkaˬ kuˇ gaˬ-awˇ, Daˬ tsawˇ haˬ kʼoeˇ deuˬ-
euˬ mehˬ nah teh miˇ-euˬ meh.  
23Daˬ tsawˇ haˬ deuˬ MiˇKaˬ-ahˇ ehˇ-eu, “Aˬ jeˬ gʼeh-eu lehˇ guˇ te. Tsawˇ haˬ teu 
deuˬ sheuˬ-awˇ aˬ jeˬ gʼeh le teˬ.” 
24Miˇkaˬ ehˇ-eu, “Aˬ jeˬ gʼeh-eu guˇ te lehˇ naw maꞈ ngaˬ-ahˇ paˇ naˇ haˬ te loˇ. 
Ngaˬ-euˬ piˇ ma hawˇ-eu ngaˬ neh jahˇ taˬ-eu miˬ yehˇ deuˬ-ahˇ naw maꞈ yuˇ-awˇ 
cehˆ-euˬ maˬ ngeuˇ te loˇ. Ngaˇ jawˇ gaˇ aˬ jeˬ paˇ jaˆ yaꞈ taˬ.” 
25Daˬ tsawˇ haˬ deuˬ ehˇ-eu, “Tsawˇ haˬ heu deuˬ nui ma pehˇ laˇ-awˇ nawˬ-ahˇ guiˇ 
maˬ bi deuˆ mawꞈ naˇ, tiˬ jeˬ-iˬ maˬ ngehˬ ni ciˬ cuˇ ni jawˇ-awˬ. Nawˇ hawˇ-eu 
nawˬ-euˬ miˬ sawˇ zaˬ dawˬ tawˆ luꞈ ya shiˇ jiˇ nmˬ-mˇ.” 
26Kʼoeˇ loꞈ-ehˇ ehˇ gʼaˬ-awˇ, aˬ yawꞈ maꞈ mehˬ hu paw paˇ iˇ gʼeh-euˬ meh. Tsawˇ 
haˬ kʼoeˇ deuˬ myaˬ dui dui gaˇ Miˇkaˬ ya mawˇ ngeh, tiˬ jeˬ-iˬ maˬ jahˇ ni iˇ kahˇ 
paw gʼoꞈ leˇ-euˬ meh.  
27Kʼoeˇ naˇ, Miˇkaˬ-euˬ piˇ ma hawˇ-eu aˬ yawꞈ neh jahˇ taˬ-euˬ myawˬ deuˬ yuˇ-
awˇ, tiˬ jeˬ-iˬ kʼahˬ maˬ lahˇ ni nui saˇ oꞈ-eu laꞈ kʼoeˇ jawˇ luꞈ-eu Laˬiˇshaˆ meuˬ-ahˇ 
aˬ yawꞈ maꞈ iˇ-euˬ meh. Meuˬ kʼoeˇ meuˬ-ahˇ jawˇ-eu tsawˇ haˬ deuˬ-ahˇ aˬ yawꞈ 
maꞈ sehꞈ-awˇ, meuˬ kʼoeˇ meuˬ-ahˇ kʼawꞈ miˬ dzaˬ keuˬ dzeh-euˬ meh.  
28Tsawˇ haˬ kʼoeˇ deuˬ-ahˇ ka kʼoꞈ nehˬ-eu tiˬ gʼaˬ-iˬ maˬ jawˇ-a. Aˬ jeˬ miˇ neh ehˇ 
naˇ, Siˇdoˬ meuˬ-ahˇ neh gaˇ mahˇ kaˬ gaˇ aˬ yawꞈ maꞈ jawˇ-awˇ, aˬ cawˬ nehˬ-ehˇ 
cawˬ cawˬ taꞈ-eu laꞈ kʼoeˇ iˇ tawꞈ laˇ tawꞈ-eu maˬ jaˆ-eu miˇ neh meh. Meuˬ kʼoeˇ 
meuˬ-aˬ, Behˬleˬhawˇbaˆ meuˬ dawˬ peh deh kʼawꞈ-ahˇ jaˆ-eu meh. Daˬ tsawˇ haˬ 
deuˬ meuˬ kʼoeˇ meuˬ-ahˇ paˇ tsoˆ muiˬ-awˇ jawˇ-euˬ meh.  
29Yaˬkoˆ-euˬ aˬ li aˬ yawꞈ maꞈ-euˬ aˬ da yaw dzahˇ gʼaˬ pyeuꞈ-eu Daˬ-euˬ tsawˇ 
myahˇ yuˇ-awˇ, Laˬiˇshaˆ meuˬ-ahˇ Daˬ meuˬ lehˇ myahˇ paˇ nehˬ-euˬ meh.  

30Daˬ tsawˇ haˬ deuˬ uˬ duˬ tahˬ-eu gʼaˇ duˬ tahˬ pahˬ aˬ ma mawˇ kawˇ ka tuˇ-awˇ, 
Moˇseˬ-euˬ oeˬ paˬ pyeuꞈ-awˇ, Geˬlaˬshmˬ-euˬ aˬ li pyeuꞈ-eu Yawˇnaˆshaˬ gʼaˬ Daˬ 
tsawˇ jeuˬ-euˬ piˇ ma geuꞈ-euˬ meh. Tsawˇ haˬ kʼoeˇ deuˬ-ahˇ aˬ cawˬ-euˬ miˇ kʼahˬ-
ahˇ bi nyehꞈ byoˆ gʼeh-euˬ aˇ yamˬ-ahˇ keuˆ ni, aˬ yawꞈ-euˬ zaˬ deuˬ uˆ deuˬ piˇ ma 
geuꞈ ka leꞈ-euˬ meh.  
31Miˬyehˇ-ahˇ uˬ duˬ tahˬ-eu sehˬ gʼawˆ kʼoeˇ, Shiˇloˬ meuˬ-ahˇ kʼaˇ jaˆ kʼoeˇ keuˆ ni, 
Miˇkaˬ-euˬ tahˬ pahˬ aˬ ma mawˇ kawˇ kʼawꞈ kʼoeˇ gaˇ jaˆ-euˬ meh.  

Yaˇ kʼaˬ daˇ 19 

Leˬbiˇ tsawˇ haˬ tiˬ gʼaˬ hawˇ-eu aˬ yawꞈ-euˬ ma nyiˇ 

1Iˇsaˬleˬlaˆ tsawˇ jeuˬ sahˬ paˬ maˬ baw-eu aˇ nah aˇ yamˬ kʼoeˇ yamˬ laꞈ kʼoeˇ, 
Eˇpaˬleˬ miˇ kʼahˬ gawˬ jawˬ gawˬ duˇ-ahˇ, Leˬbiˇ tsawˇ haˬ tiˬ gʼaˬ jawˇ-euˬ meh. 
Yuˇdaˆ miˇ kʼahˬ Behˬlehˬhehˬ meuˬ-ahˇ jawˇ-eu zaˬ miˬ zaˬ tiˬ gʼaˬ-ahˇ aˬ yawꞈ ma 
nyiˇ laˬ-euˬ meh.  
2Ma nyiˇ kʼoeˇ gʼaˬ aˬ yawꞈ-ahˇ nui ma pehˇ-awˇ, Behˬlehˬhehˬ meuˬ-ahˇ jaˆ-eu aˬ 
yawꞈ aˬ da-euˬ nymˇ-ahˇ cehˆ gʼoꞈ-euˬ meh.  
3Tsawˇ haˬ kʼoeˇ gʼaˬ aˬ yawꞈ-euˬ ma nyiˇ jawˇ gaˇ iˇ-awˇ, paˇ sheuˬ kʼoꞈ laˬ-iˇ ma 
lehˇ noeˬ tsehˆ-awˇ, mahˬ tahˬ laˆ nyiˬ mawˇ tsahˇ-awˇ aˬ yawꞈ-euˬ zaˬ kʼaˆ nehˬ-ehˇ 
iˇ-euˬ meh. Aˬ yawꞈ-euˬ ma nyiˇ kʼoeˇ gʼaˬ, aˬ yawꞈ-ahˇ iˇ kahˇ laꞈ kʼoeˇ sheuˬ ahˇ-
awˇ, aˬ yawꞈ-euˬ aˬ mawˬ aˬ yawꞈ-ahˇ ya mawˇ ngeh, yaw muiˬ paˬ-ehˇ ha nehˬ-euˬ 
meh.  
4Kʼoeˇ gaˇ jawˇ-awˬ lehˇ aˬ mawˬ gʼaˬ aˬ yawꞈ-ahˇ ehˇ-eu miˇ neh, smˬ nah keuˆ ni, 
dzaˬ gʼaˬ naˇ yuꞈ yuꞈ-ehˇ jawˇ-euˬ meh.  
5Oeˬ nah tiˬ nah uˬ shawˬ yaw naꞈ-ehˇ, aˬ yawꞈ nyaꞈ dzeˇ zaˬ tuˇ-awˇ gʼoꞈ leˇ-eu lehˇ 
lehˬ hmˬ-euˬ meh. Ehˇ kʼawꞈ, aˬ mawˬ gʼaˬ ehˇ-eu, “Maˬ gʼoꞈ leˇ mi naˆ-ehˇ tiˬ jeˬ paˬ 
dzaˬ yaꞈ siˬ. Nymˬ-mˇ tiˬ kʼehˬ gʼeh-awˇ neh gʼoꞈ leˇ kʼawꞈ kʼaˇ boe tehꞈ-a.” 
6Kʼoeˇ naˇ, aˬ nyaꞈ mawˬ zaˬ tiˬ kawˆ loꞈ-ehˇ nuiˇ-awˇ, dzaˬ taꞈ dawˇ taꞈ-euˬ meh. 
Kʼoeˇ naˇ, “Nymˇ ciꞈ kʼawꞈ laˬ kʼaˬ tiˬ cehˇ heu gaˇ yaꞈ siˬ” lehˇ aˬ mawˬ gʼaˬ paˇ ehˇ-
eu meh.  
7Leˬbiˇ tsawˇ haˬ kʼoeˇ gʼaˬ gʼoꞈ leˇ-eu lehˇ tsawˬ tuˇ-euˬ kʼawꞈ, aˬ mawˬ gʼaˬ jawˇ 
tawˬ siˬ lehˇ ehˇ-eu miˇ neh, tiˬ miˇ paˇ yaꞈ-euˬ meh. 
8Ngaˬ nah tiˬ nah uˬ shawˬ yaw naꞈ-ehˇ aˬ yawꞈ gʼoꞈ leˇ-eu lehˇ gʼeh ngeh, “Tiˬ jeˬ 
paˬ dzaˬ-awˇ uˬ ciꞈ uˬ taw paw keuˆ ni jawˇ siˬ” lehˇ aˬ mawˬ gʼaˬ ehˇ-awˇ, aˬ yawꞈ 
nyaꞈ paˇ dzaˬ paˇ dawˇ taꞈ-euˬ meh.  
9Tsawˇ haˬ kʼoeˇ gʼaˬ hawˇ-eu, aˬ yawꞈ-euˬ ma nyiˇ, aˬ yawꞈ-eu zaˬ kʼaˆ, aˬ ha smˇ 
gʼaˬ gʼoꞈ leˇ-eu lehˇ paˇ lehˬ hmˬ ngeh, aˬ mawˬ gʼaˬ paˇ ehˇ-eu, “Haw sheˇ. Uˬ ciꞈ ciꞈ 
le mawꞈ laˇ-euˬ ngaˇ. Zahˇ le shaw-iˬ-eu miˇ neh, nymˇ ciꞈ kʼawꞈ laˬ kʼaˬ tiˬ cehˇ heu 
gaˇ paˇ yaꞈ-awˬ. Ni shawˬ uˬ shawˬ yaw naꞈ-ehˇ tuˇ-awˇ gʼoꞈ leˇ tehꞈ-a.” 
10Ehˇ kʼawꞈ, aˬ zaˬ gʼaˬ tiˬ miˇ maˬ paˇ yaꞈ bya mawꞈ-eu miˇ neh, mahˬ tahˬ laˆ nyiˬ 
mawˇ-ahˇ kʼaˆ daˬ baꞈ daˆ-awˇ, aˬ yawꞈ-euˬ ma nyiˇ sheuˬ-awˇ, Yeˬluˇsaˬlehˬ meuˬ 
lehˇ kuˇ-eu Yeˬbuˇ meuˬ paw le gʼeh leꞈ-euˬ meh.  

11Aˬ yawꞈ maꞈ Yeˬbuˇ meuˬ dawˬ peh le keuˆ ngeh, uˬ ciꞈ ciꞈ le mawꞈ laˇ-euˬ meh. 
Kʼoeˇ ngeh, “Yeˬbuˇ tsawˇ haˬ-euˬ meuˬ heu meuˬ-ahˇ yaꞈ leˇ kaˇ beuˇ” lehˇ, aˬ 
yawꞈ-euˬ zaˬ kʼaˆ aˬ yawꞈ-ahˇ ehˇ-eu meh.  
12-13Aˬ yawꞈ ehˇ-eu, “Iˇsaˬleˬlaˆ tsawˇ haˬ deuˬ-euˬ meuˬ maˬ ngeuˇ gaˇ aˬ dui maˬ 
yaꞈ mawꞈ nya. Ui cuiˆ paˇ le leꞈ-awˇ, Giˇbyaˬ meuˬ-ahˇ maˬ ngeuˇ naˇ, Laˬmahˇ 
meuˬ-ahˇ yaꞈ leˇ ma.” 
14Kʼoeˇ naˇ, aˬ yawꞈ maꞈ Yeˬbuˇ meuˬ le dzeuˇ leꞈ-awˇ, Beˬyaˬmiˬ miˇ kʼahˬ Giˇbyaˬ 
meuˬ-ahˇ le keuˆ ngeh, nahˇ ma ga ahˇ-euˬ meh.  
15Meuˬ kʼoeˇ meuˬ-ahˇ uˬ ciꞈ yaꞈ-eu gʼaˇ duˬ aˬ yawꞈ maꞈ le-euˬ meh. Meuˬ laꞈ kʼoeˇ 
aˬ yawꞈ maꞈ le uˇ-awˇ, pu kaˬ-ahˇ nuiˇ luꞈ kʼawꞈ, “Ngaˬ-eu nymˇ-ahˇ yaꞈ laˇ-awˬ” 
lehˇ, tsawˇ haˬ tiˬ gʼaˬ-iˬ maˬ ehˇ-a.  
16Aˬ yawꞈ maꞈ kʼoeˇ gaˇ nuiˇ luꞈ ngeh, aˬ bawˇ tsawˇ mawˬ tiˬ gʼaˬ deh yaˇ-ahˇ iˇ-euˬ 
gʼoꞈ keuˆ laˇ-euˬ meh. Aˬ yawꞈ-aˬ, Eˇpaˬleˬ miˇ kʼahˬ gawˬ jawˬ gawˬ duˇ paw neh 
pawˇ le-awˇ, Giˇbyaˬ meuˬ-ahˇ jawˇ le-euˬ tsawˇ haˬ pyeuꞈ-eu meh. (Kʼoeˇ gaˇ jawˇ 
luꞈ-eu tsawˇ haˬ deuˬ-aˬ, Beˬyaˬmiˬ tsawˇ jeuˬ tehꞈ meh.) 
17Pu ka nuiˇ luꞈ-eu daˬ yah kʼoeˇ deuˬ-ahˇ aˬ bawˇ tsawˇ mawˬ kʼoeˇ gʼaˬ haw 
mawˇ-awˇ, “Aˬ geu gaˇ neh laˇ-awˇ aˬ geu paw iˇ-eu gʼeh te” lehˇ naˇ haˬ-euˬ meh.  
18Leˬbiˇ tsawˇ haˬ kʼoeˇ gʼaˬ ehˇ-eu, “Yuˇdaˆ miˇ kʼahˬ Behˬlehˬhehˬ meuˬ-ahˇ nga 
maꞈ iˇ-euˬ ma. Nymˬ-mˇ, Eˇpaˬleˬ miˇ kʼahˬ gawˬ jawˬ gawˬ duˇ paw gaˇ mahˇ kaˬ 
gaˇ jaˆ-eu nga maꞈ-euˬ nymˇ-ahˇ gʼoꞈ leˇ luꞈ-eu ma. Nga maꞈ-ahˇ yaꞈ laˇ-awˬ lehˇ 
kuˇ-eu tsawˇ haˬ tiˬ gʼaˬ-iˬ maˬ jawˇ-a.  
19Mahˬ tahˬ laˆ gʼaˇ duˬ gʼo yoeˬ hawˇ-eu mahˬ dzaˇ maˬ ehˇ, nga nyaꞈ dzeˇ zaˬ 
hawˇ-eu ngaˬ-eu zaˬ kʼaˆ gʼaˇ duˬ kaˬ muˇ hawˇ-eu aˬ gaꞈ dzaˇ uiˇ maˬ ehˇ, nga maꞈ 
tawˬ luꞈ ma. Nga maꞈ kʼaˇ loꞈ-eu jeˬ dawˬ tawˆ luꞈ ahˇ jiˇ ma.” 
20Aˬ bawˇ tsawˇ mawˬ kʼoeˇ gʼaˬ ehˇ-eu, “Ngaˬ-euˬ nymˇ-ahˇ daˆ laˇ-awˬ. Naw maꞈ-
ahˇ ngaˇ ha-eu ma. Pu kaˬ lehˆ kawˆ-ahˇ ya yaꞈ gaˇ maˬ keuˆ-aˇ.” 
21Kʼoeˇ naˇ, aˬ yawꞈ maꞈ-ahˇ aˬ yawꞈ-euˬ nymˇ-ahˇ sheuˬ gʼeh-awˇ, mahˬ mahˬ dzaˇ 
bi dzaˬ-euˬ meh. Aˬ yawꞈ-euˬ daˬ yah deuˬ kʼawꞈ, aˬ kuiˇ dzuiꞈ shawˇ-awˇ, ciꞈ hawˬ 
dzaˬ-euˬ meh.  
22Aˬ yawꞈ maꞈ laˬ kʼaˬ tiˬ cehˇ jawˇ naˬ mˇ luꞈ ngeh, meuˬ kʼoeˇ meuˬ laꞈ kʼoeˇ jawˇ-
eu haiˬ dui dui-eu tsawˇ haˬ tiˬ deuˬ nymˇ kʼoeˇ nymˇ-ahˇ loꞈ jawˬ laˇ-euˬ meh. 
Tsawˇ haˬ kʼoeˇ deuˬ laˇ gʼoˆ-ahˇ teˇ teˇ-ehˇ, “Nawˬ-eu nymˇ-ahˇ yaꞈ laˇ-euˬ tsawˇ 
haˬ kʼoeˇ gʼaˬ bi doˆ le-awˬ. Aˬ yawꞈ-ahˇ nga maꞈ kʼaˬ miˬ sheu taꞈ la” lehˇ, nymˇ 
sahˇ aˬ da aˬ bawˇ tsawˇ mawˬ kʼoeˇ gʼaˬ-ahˇ guˇ-euˬ meh.  
23Aˬ bawˇ tsawˇ mawˬ kʼoeˇ gʼaˬ nymˇ laꞈ nyiˇ doˆ-iˇ-awˇ ehˇ-eu, “Cawˬ deuˬ-oˇ, Heu 
loꞈ-ehˇ gʼeh-eu maˬ muiˬ maˬ jaˬ-eu haiˬ dui dui-eu jeˬ taˬ mˇ nehˬ laꞈ lehˇ naw 
maꞈ-ahˇ shaˇ-eu ma. Tsawˇ haˬ heu gʼaˬ-aˬ, ngaˬ-euˬ daˬ yah pyeuꞈ-eu ma.  
24Aˬ yawꞈ-euˬ ma nyiˇ hawˇ-eu ngaˬ buˇ miˬ daꞈ daꞈ shuiꞈ tiˬ gʼaˬ jawˇ ma. Aˬ yawꞈ 
nyaꞈ-ahˇ naw maꞈ jawˇ gaˇ nymˬ-mˇ ngaˇ sheuˬ doˆ nehˬ leꞈ ma. Naw maꞈ kʼaˇ gʼeh 
mawꞈ-eu jeˬ aˬ yawꞈ nyaꞈ-ahˇ gʼeh nehˬ-awˬ. Ehˇ kʼawꞈ, kʼoeˇ loꞈ-ehˇ gʼeh-eu yaw 

haiˬ jeˬ mˇ-eu gʼaˇ duˬ, tsawˇ haˬ heu gʼaˬ-ahˇ maˇ diˇ-aˬ taˬ toeˬ ciˆ nehˬ laꞈ lehˇ 
naw maꞈ-ahˇ shaˇ-eu ma.” 
25Ehˇ kʼawꞈ, tsawˇ haˬ kʼoeˇ deuˬ aˬ yawꞈ-euˬ ehˇ dawˬ-ahˇ maˬ naˇ haˬ-a. Kʼoeˇ 
ngeh, Leˬbiˇ tsawˇ haˬ kʼoeˇ gʼaˬ aˬ yawꞈ-euˬ ma nyiˇ-ahˇ, laꞈ nyiˇ paw tsawˇ haˬ 
kʼoeˇ deuˬ jawˇ gaˇ bi doˆ-iˇ-euˬ meh. Aˬ yawꞈ maꞈ zaˬ miˬ zaˬ kʼoeˇ gʼaˬ-ahˇ, uˬ ciꞈ 
uˬ bya bya ni maˬ naˬ leˇ ni kʼaˬ miˬ sheu nehˬ-euˬ meh.  
26Uˬ bya bya laˇ mawꞈ laˇ ngeh, zaˬ miˬ zaˬ kʼoeˇ gʼaˬ aˬ yawꞈ-euˬ kʼaˬ dzeˇ zaˬ jawˇ-
eu aˬ bawˇ tsawˇ mawˬ kʼoeˇ gʼaˬ-euˬ nymˇ gʼoˆ kʼehˬ-ahˇ gʼoꞈ keuˆ laˇ-awˇ, kʼoeˇ gaˇ 
coˬ lah-euˬ meh. Uˬ bya bya laˇ ngeh keuˆ ni aˬ yawꞈ kʼoeˇ gaˇ ga-euˬ meh.  
27Kʼoeˇ ngeh shawˬ aˬ yawꞈ-euˬ kʼaˬ dzeˇ zaˬ tuˇ-awˇ, gaˇ ma doˆ-iˇ-eu lehˇ laˇ gʼoˆ 
pah ngeh, aˬ yawꞈ-euˬ ma nyiˇ kʼoeˇ gʼaˬ laˇ gʼoˆ-ahˇ aˬ laꞈ nyehꞈ tehˬ-awˇ, ga gaˇ ya 
mawˇ-euˬ meh.  
28“Tuˇ-awˬ. Gʼoꞈ leˇ ma” lehˇ ehˇ nehˬ kʼawꞈ, dawˬ maˬ tmˇ ni ga-eu meh. Kʼoeˇ 
ngeh, aˬ yawꞈ-euˬ ma nyiˇ-ahˇ mahˬ tahˬ laˆ kʼoeˇ taˆ baꞈ daˆ-awˇ gʼoꞈ leˇ leꞈ-euˬ 
meh.  
29Iˇ kahˇ gʼoꞈ keuˆ leˇ ngeh, iˇ kahˇ laꞈ kʼoeˇ uˇ leˇ-awˇ, mi cehˇ yuˇ doˆ laˬ leˇ-euˬ 
meh. Kʼoeˇ naˇ, aˬ yawꞈ-euˬ ma nyiˇ-euˬ gʼawˇ mawˇ-ahˇ, tseˇ nyiꞈ paˆ deuˆ paˆ-awˇ, 
Iˇsaˬleˬlaˆ tsawˇ jeuˬ tseˇ nyiꞈ jeuˬ-ahˇ, tiˬ jeuˬ jawˇ gaˇ tiˬ paˆ biꞈ ha gʼeh-euˬ meh.  
30Kʼoeˇ gaˇ ya mawˇ-euˬ tsawˇ haˬ yawˬ gʼaˬ na luꞈ ehˇ-eu, “Heu loꞈ-ehˇ gʼeh-eu jeˬ 
nga maꞈ tiˬ jawˇ-iˬ maˬ ya mawˇ haw-aˬ. Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ 
laꞈ kʼoeˇ neh doˆ laˇ ngeh tiˬ nah neh, heu loꞈ-ehˇ gʼeh-eu jeˬ tiˬ jawˇ-iˬ maˬ pyeuꞈ 
laˇ haw-aˬ. Aˬ joˆ-ehˇ jahˇ nmˇ lehˇ shaˇ noeˬ haw sheˇ.” 

Yaˇ kʼaˬ daˇ 20 

Iˇsaˬleˬlaˆ tsawˇ haˬ deuˬ guiˇ deuˆ-eu lehˬ hmˬ-euˬ 

1Kʼoeˇ ngeh, laꞈ taˆ paw jaˆ-eu Daˬ meuˬ-ahˇ neh, laꞈ oˆ paw jaˆ-eu Beˬlaˇsheˬba 
meuˬ-ahˇ keuˆ ni jawˇ-eu Iˇsaˬleˬlaˆ tsawˇ haˬ deuˬ maˬ ehˇ, Nahˇ ma doˆ kʼehˬ paw 
jaˆ-eu Giˇlaˆ miˇ kʼahˬ-ahˇ jawˇ-eu Iˇsaˬleˬlaˆ tsawˇ haˬ deuˬ maˬ ehˇ, dawˬ tawˆ luꞈ 
nui ma tiˬ siˬ tehꞈ-ehˇ taˬ-awˇ, Miˇzaˬpaˬ meuˬ-ahˇ Sahˬpaˬ Miˬyehˇ-euˬ mehˬ shi 
uiˬ laˇ-euˬ meh.  
2Miˬyehˇ-euˬ tsawˇ haˬ deuˬ kʼoeˇ loꞈ-ehˇ uiˬ leˇ taˬ-euˬ gaˇ, Iˇsaˬleˬlaˆ tsawˇ haˬ 
dawˬ tawˆ luꞈ-euˬ aˬ yuiꞈ aˬ tsu deuˬ uiˬ laˇ jiˇ-awˇ, kʼoeˇ gaˇ laˇ uiˬ taˬ-euˬ yehˇ 
dawˬ tawˆ luꞈ oeˬ seh gʼaˬ byah-eu meh.  
3Kʼoeˇ ngeh, Iˇsaˬleˬlaˆ tsawˇ jeuˬ nui deuˬ dawˬ tawˆ luꞈ Miˇzaˬpaˬ meuˬ-ahˇ uiˬ leˇ 
jiˇ taˬ-euˬ gaˇ kawˆ, Beˬyaˬmiˬ tsawˇ jeuˬ ya gaˬ-euˬ meh.  

“Haiˬ dui dui-eu gaˇ kawˆ aˬ joˆ-ehˇ gʼeh-awˇ pyeuꞈ laˇ-euˬ gaˇ kawˆ nga maꞈ-ahˇ ehˇ 
nehˬ laꞈ-awˬ” lehˇ, Iˇsaˬleˬlaˆ tsawˇ haˬ deuˬ ehˇ-eu meh.  
4Aˬ yawꞈ-euˬ ma nyiˇ bi laˆ sehꞈ-euˬ Leˬbiˇ tsawˇ haˬ kʼoeˇ gʼaˬ ehˇ-eu, “Beˬyaˬmiˬ 
miˇ kʼahˬ laꞈ kʼoeˇ jaˆ-eu Giˇbyaˬ meuˬ-ahˇ uˬ ciꞈ tiˬ miˇ yaꞈ iˇ-eu lehˇ, ngaˇ hawˇ-eu 
ngaˬ-euˬ ma nyiˇ nga nyaꞈ iˇ-euˬ ma. 

5Giˇbyaˬ meuˬ-ahˇ jawˇ-eu tsawˇ haˬ deuˬ ngaˬ-ahˇ yehˬ baw sehˇ lu-ehˇ gʼeh-eu 
lehˇ, nga nyaꞈ dzeˇ zaˬ yaꞈ luꞈ-eu nymˇ-ahˇ uˬ ciꞈ paw loꞈ jawˬ le-euˬ meh. Ngaˬ-ahˇ 
sehꞈ-eu lehˇ aˬ yawꞈ maꞈ uiˬ laˇ-euˬ jeˬ pyeuꞈ-eu meh. Ehˇ kʼawꞈ, ngaˬ-eu ma nyiˇ-
ahˇ aˬ yawꞈ maꞈ kʼaˇ gʼeh mawꞈ-eu gʼeh nehˬ-awˇ bi shiˇ-euˬ meh.  
6Aˬ yawꞈ-euˬ gʼawˇ mawˇ-ahˇ ngaˇ tseˇ nyiꞈ paˆ deuˆ paˆ-awˇ, Iˇsaˬleˬlaˆ tsawˇ jeuˬ 
tseˇ nyiꞈ jeuˬ-ahˇ, tiˬ jeuˬ-euˬ tiˬ paˆ biꞈ ha gʼeh-euˬ ma. Tsawˇ haˬ kʼoeˇ deuˬ-aˬ, aˬ 
dui maꞈ kʼoeˇ taˆ maˬ muiˬ maˬ jaˬ-euˬ haiˬ dui dui-eu jeˬ mˇ nehˬ laꞈ-euˬ meh.  
7Naw maꞈ dawˬ tawˆ luꞈ Iˇsaˬleˬlaˆ tsawˇ haˬ pyeuꞈ-eu meh. Gaˇ kawˆ heu aˬ dui aˬ 
joˆ-ehˇ jahˇ nmˇ.” 
8Kʼoeˇ ngeh, tsawˇ haˬ dawˬ tawˆ luꞈ tuˇ laˇ-awˇ ehˇ-eu, “Nga maꞈ dawˬ tawˆ luꞈ, 
sehˬ gʼawˆ-ahˇ jawˇ-eu deuˬ maˬ kaˬ, nymˇ laꞈ kʼoeˇ jawˇ-eu deuˬ maˬ kaˬ, tiˬ gʼaˬ-iˬ 
maˬ gʼoꞈ-iˇ.  
9Nga maꞈ heu loꞈ-ehˇ jahˇ ma. Shehˆ tsaˬ tsaˬ-awˇ tsawˇ haˬ tseˇ doˆ-eu laꞈ kʼoeˇ, 
Giˇbyaˬ meuˬ-ahˇ guiˇ deuˆ-iˇ ma.  
10Iˇsaˬleˬlaˆ miˇ kʼahˬ-ahˇ jawˇ-eu tsawˇ haˬ tseˇ bymˇ tiˬ bymˇ-aˬ, dzaˬ dzaˬ dawˇ 
dawˇ bi sha-awˇ, Dzeˇ-eu deuˬ Giˇbyaˬ meuˬ-ahˇ guiˇ deuˆ-iˇ-awˇ, Iˇsaˬleˬlaˆ miˇ 
kʼahˬ laꞈ kʼoeˇ aˬ yawꞈ maꞈ neh mˇ-euˬ yaw haiˬ jeˬ gʼaˇ duˬ, aˬ yawꞈ maꞈ-ahˇ kʼehˬ 
nehˬ kʼaˆ nehˬ-iˇ ma.” 
11Kʼoeˇ naˇ, Iˇsaˬleˬlaˆ tsawˇ haˬ dawˬ tawˆ luꞈ nui ma tiˬ siˬ tehꞈ-ehˇ taˬ-awˇ, 
Giˇbyaˬ meuˬ-ahˇ guiˇ deuˆ-eu gʼaˇ duˬ uiˬ leˇ-euˬ meh.  
12Iˇsaˬleˬlaˆ tsawˇ haˬ deuˬ Beˬyaˬmiˬ miˇ kʼahˬ doe ni tsawˇ haˬ pyehˬ gʼeh-awˇ, 
heu loꞈ-ehˇ bi tsaꞈ gaˬ doe-iˇ-euˬ meh. “Aˇ naˆ naˆ-ehˇ gʼeh-eu yaw haiˬ jeˬ naw maꞈ 
mˇ te.  
13Giˇbyaˬ meuˬ-ahˇ jawˇ-eu haiˬ-eu tsawˇ haˬ kʼoeˇ deuˬ nymˬ-mˇ sheuˬ laꞈ-awˬ. 
Iˇsaˬleˬlaˆ tsawˇ jeuˬ laꞈ kʼoeˇ heu loꞈ-ehˇ gʼeh-eu haiˬ-eu jeˬ bi byoˆ-iˇ-eu gʼaˇ duˬ, 
aˬ yawꞈ maꞈ-ahˇ sehꞈ ma.” Ehˇ kʼawꞈ, Iˇsaˬleˬlaˆ tsawˇ haˬ deuˬ-euˬ dawˬ-ahˇ 
Beˬyaˬmiˬ tsawˇ haˬ deuˬ maˬ naˇ haˬ ni, maˬ gaˬ-euˬ geuꞈ-awˇ jawˇ-eu meh.  
14Beˬyaˬmiˬ miˇ kʼahˬ laꞈ kʼoeˇ kʼaˇ jaˆ-eu meuˬ-ahˇ jawˇ-eu tsawˇ haˬ deuˬ, 
Iˇsaˬleˬlaˆ tsawˇ haˬ deuˬ-ahˇ guiˇ deuˆ-eu lehˇ, Giˇbyaˬ meuˬ-ahˇ uiˬ le jiˇ-euˬ meh.  
15-16Kʼoeˇ ngeh nah, aˬ yawꞈ maꞈ-euˬ meuˬ deuˬ-ahˇ jawˇ-eu yehˇ nyiˬ muiˇ koꞈ heˇ 
gʼaˬ aˬ yawꞈ maꞈ kuˇ uiˬ-euˬ meh. Kʼoeˇ uˬ taꞈ, Giˇbyaˬ meuˬ-ahˇ jawˇ-eu tsawˇ haˬ 
deuˬ kʼawꞈ, kʼaˬ lo gʼoˆ-awˇ aˇ caˇ laꞈ neh caˬ oeˬ beuˆ ngeh, uˬ duˬ tsehˇ kahˇ tiˬ 
kahˇ-ahˇ keuˆ ni maˬ lehˬ-iˇ ni beuˆ taˆ nya-eu, dziˇ dui dui-eu yehˇ shiꞈ yaˇ gʼaˬ kuˇ 
uiˬ-euˬ meh.  
17Beˬyaˬmiˬ tsawˇ haˬ maˬ ngeuˇ-eu Iˇsaˬleˬlaˆ tsawˇ haˬ deuˬ-aˬ, yaw muiˬ paˬ-ehˇ 
dzaw taˬ-euˬ yehˇ oeˬ seh gʼaˬ kuˇ uiˬ taˬ-euˬ meh.  

Beˬyaˬmiˬ tsawˇ haˬ deuˬ-ahˇ guiˇ deuˆ-euˬ 

18Beˬdeˬlaˇ meuˬ-ahˇ jaˆ-eu uˬ duˬ tahˬ-eu jawˇ duˬ-ahˇ Iˇsaˬleˬlaˆ tsawˇ haˬ deuˬ le-
awˇ, “Beˬyaˬmiˬ tsawˇ jeuˬ-ahˇ tsawˇ jeuˬ aˬ geu jeuˬ guiˇ jeˬ hu ya deuˆ-iˇ nmˇ” lehˇ, 
Miˬyehˇ-ahˇ naˇ haˬ-euˬ meh. “Yuˇdaˆ tsawˇ haˬ jeˬ hu deuˆ-iˇ-awˬ” lehˇ Sahˬpaˬ 
Miˬyehˇ ehˇ-eu meh.  

19Kʼoeˇ naˇ, yawˬ shawˬ yawˬ Iˇsaˬleˬlaˆ tsawˇ haˬ deuˬ iˇ-awˇ, Giˇbyaˬ meuˬ-euˬ 
dawˬ peh taˆ tsoˆ-awˇ jawˇ-euˬ meh.  
20Beˬyaˬmiˬ guiˇ maꞈ-ahˇ guiˇ deuˆ-eu gʼaˇ duˬ aˬ yawꞈ maꞈ iˇ-awˇ, aˬ yawꞈ maꞈ-euˬ 
yehˇ deuˬ-ahˇ meuˬ kʼoeˇ meuˬ-euˬ mehˬ shi guiˇ daˬ daˬ-awˇ bi jawˇ-euˬ meh.  
21Kʼoeˇ naˇ, Beˬyaˬmiˬ tsawˇ jeuˬ-euˬ guiˇ maꞈ doˆ le-awˇ, kʼoeˇ ngeh nah uˬ ciꞈ maˬ 
ciꞈ-iˇ dah mi naˆ-ehˇ, Iˇsaˬleˬlaˆ tsawˇ haˬ deuˬ-euˬ yehˇ nyiˬ muiˇ nyiˬ heˇ gʼaˬ bi 
deuˆ sehꞈ-euˬ meh.  
22-23Kʼoeˇ naˇ, uˬ duˬ tahˬ-euˬ jawˇ duˬ-ahˇ Iˇsaˬleˬlaˆ tsawˇ haˬ deuˬ le-awˇ, uˬ ciꞈ uˬ 
taw paw keuˆ ni Sahˬpaˬ Miˬyehˇ mehˬ shi tsawˇ ngoeˇ ngoeˇ-euˬ meh. “Nga maꞈ tiˬ 
poˆ paˇ iˇ-awˇ, nga maꞈ-euˬ aˬ yuiꞈ aˬ nyiˇ pyeuꞈ-eu Beˬyaˬmiˬ tsawˇ jeuˬ-ahˇ guiˇ 
paˇ deuˆ iˇ siˬ loˇ” lehˇ, Sahˬpaˬ Miˬyehˇ-ahˇ aˬ yawꞈ maꞈ naˇ haˬ-euˬ meh. Kʼoeˇ 
ngeh, “Deuˆ-iˇ-awˬ” lehˇ, Sahˬpaˬ Miˬyehˇ aˬ yawꞈ maꞈ-ahˇ ehˇ-eu meh. Kʼoeˇ naˇ, 
Iˇsaˬleˬlaˆ tsawˇ haˬ deuˬ-ahˇ gʼaˬ biꞈ-awˇ, yaw beh nah guiˇ daˬ daˬ-euˬ tsahˇ-ahˇ 
guiˇ daˬ paˇ bi daˬ-euˬ meh.  
24Beˬyaˬmiˬ tsawˇ jeuˬ-ahˇ nyiˬ poˆ tiˬ poˆ guiˇ paˇ deuˆ-iˇ-eu gʼaˇ duˬ aˬ yawꞈ maꞈ 
iˇ-euˬ meh.  
25Kʼoeˇ naˇ, Beˬyaˬmiˬ tsawˇ haˬ deuˬ Giˇbyaˬ meuˬ-ahˇ neh nyiˬ poˆ tiˬ poˆ paˇ oe 
doˆ-awˇ, kʼoeˇ ngeh poˆ kʼawꞈ, yaw muiˬ paˬ-ehˇ dzaw taˬ-euˬ Iˇsaˬleˬlaˆ yehˇ tiˬ 
muiˇ yehꞈ heˇ gʼaˬ deuˆ sehꞈ nehˬ-euˬ meh.  
26Kʼoeˇ naˇ, Iˇsaˬleˬlaˆ tsawˇ haˬ dawˬ tawˆ luꞈ Beˬdeˬlaˇ meuˬ-ahˇ le-awˇ tsawˇ 
ngoeˇ ngoeˇ leˇ-euˬ meh. Kʼoeˇ gaˇ, Sahˬpaˬ Miˬyehˇ-euˬ mehˬ shi aˬ yawꞈ maꞈ nuiˇ-
awˇ, uˬ ciꞈ paw keuˆ ni maˬ dzaˬ maˬ dawˇ-ehˇ jawˇ-euˬ meh. Cawˬ cawˬ taꞈ-eu 
lawˇ-eu jeˬ hawˇ-eu, mawˇ lah-ehˇ miˬ dzaˬ-ahˇ dzah puiˆ-awˇ lawˇ-eu jeˬ heu deuˬ 
dawˬ tawˆ luꞈ, Sahˬpaˬ Miˬyehˇ-euˬ mehˬ shi aˬ yawꞈ maꞈ lawˇ-euˬ meh.  
27-28Aˇ nah aˇ yamˬ kʼoeˇ yamˬ laꞈ kʼoeˇ, Miˬyehˇ-euˬ Dawˬ ma saˇ jaˇ Bahˬ keuˆ 
Beˬdeˬlaˇ meuˬ-ahˇ jaˆ-awˇ, Aˬloˬ-euˬ oeˬ paˬ pyeuꞈ-awˇ Eˇlaˬzaˬ-euˬ aˬ li pyeuꞈ-eu 
Piˇnaˬhaˇ gʼaˬ haw luꞈ pyaˆ luꞈ-eu meh. Kʼoeˇ ngeh, Iˇsaˬleˬlaˆ tsawˇ haˬ deuˬ 
Sahˬpaˬ Miˬyehˇ-ahˇ naˇ haˬ-eu, “Nga maꞈ-euˬ aˬ yuiꞈ aˬ nyiˇ pyeuꞈ-eu Beˬyaˬmiˬ 
tsawˇ jeuˬ-ahˇ nga maꞈ guiˇ deuˆ-iˇ-awˬ loˇ. Taˬ deuˆ-iˇ loˇ.” Sahˬpaˬ Miˬyehˇ ehˇ-eu, 
“Deuˆ-iˇ-awˬ. Ni shawˬ nah ngaˇ naw maꞈ-ahˇ bi gʼaˬ leˇ ma.” 
29Iˇsaˬleˬlaˆ tsawˇ haˬ deuˬ-aˬ, aˬ yawꞈ maꞈ-euˬ yehˇ tiˬ paˆ na deuˬ-ahˇ, Giˇbyaˬ 
meuˬ-euˬ jawˬ jawˬ-ehˇ bi dzuˇ zaꞈ-euˬ meh.  
30Kʼoeˇ naˇ, Beˬyaˬmiˬ tsawˇ jeuˬ-euˬ guiˇ maꞈ-ahˇ, smˬ nah tiˬ nah guiˇ paˇ deuˆ-eu 
lehˇ, aˬ yawꞈ maꞈ iˇ-awˇ, aˬ yawꞈ maꞈ-euˬ yehˇ deuˬ-ahˇ yaw beh loꞈ-ehˇ Giˇbyaˬ 
meuˬ mehˬ shi guiˇ daˬ bi daˬ-euˬ meh.  
31Beˬyaˬmiˬ tsawˇ haˬ deuˬ guiˇ deuˆ-eu lehˇ doˆ le ngeh, meuˬ-ahˇ gaˇ mahˇ kaˬ gaˇ 
aˬ yawꞈ maꞈ sheuˬ gʼeh-euˬ meh. Yaw beh poˆ loꞈ-ehˇ, deh ga-ahˇ maˬ ehˇ, Beˬdeˬlaˇ 
meuˬ-ahˇ le-eu gaˇ ma-ahˇ maˬ ehˇ, Giˇbyaˬ meuˬ-ahˇ iˇ-eu gaˇ ma-ahˇ maˬ ehˇ, 
Beˬyaˬmiˬ tsawˇ haˬ neh Iˇsaˬleˬlaˆ tsawˇ haˬ tiˬ paˆ na deuˬ-ahˇ deuˆ sehꞈ-euˬ meh. 
Iˇsaˬleˬlaˆ tsawˇ haˬ smˬ tseˇ gʼaˬ ehˇ gʼaˬ ni aˬ yawꞈ maꞈ deuˆ sehꞈ-euˬ meh.  

32“Dzeuˇ laˇ ngeh loꞈ-ehˇ, aˬ yawꞈ maꞈ-ahˇ aˬ dui maꞈ gʼaˬ leˇ ma” lehˇ Beˬyaˬmiˬ 
tsawˇ haˬ deuˬ lmˬ-eu meh. Ehˇ kʼawꞈ, Iˇsaˬleˬlaˆ tsawˇ haˬ deuˬ naˇ kʼah paw jiˆ 
kʼoꞈ nehˬ-awˇ, Beˬyaˬmiˬ tsawˇ haˬ deuˬ yawˬ ha-euˬ meuˬ-ahˇ byehˇ yaꞈ-awˇ aˬ 
yawꞈ maꞈ-euˬ mehˬ nah gaˇ ma caw caw-ehˇ caw teh laˇ ni tsawˇ gahˇ gahˇ-euˬ 
meh.  
33Kʼoeˇ naˇ, Iˇsaˬleˬlaˆ guiˇ maꞈ myaˬ dzehˬ-eu maꞈ naˇ kʼah paw jiˆ gʼoꞈ laˇ-awˇ, 
Baˬlaˇtaˬmaˬ meuˬ-ahˇ dawˬ gm luꞈ ngeh, Giˇbyaˬ meuˬ-euˬ jawˬ jawˬ-ehˇ jaˆ-eu lo 
guˇ doe ni dzuˇ zaꞈ luꞈ-eu tsawˇ haˬ kʼoeˇ deuˬ tiˬ poˆ tehꞈ-ehˇ coeˬ doˆ leꞈ-euˬ meh. 
34Iˇsaˬleˬlaˆ tsawˇ haˬ deuˬ laꞈ kʼoeˇ, yaw muiˬ paˬ-ehˇ tseˇ doˆ taˬ-euˬ tsawˇ haˬ tiˬ 
muiˇ gʼaˬ Giˇbyaˬ meuˬ-ahˇ deuˆ-iˇ-awˇ, yaw kʼaˆ-ehˇ deuˆ ceh ceh-euˬ meh. Aˬ yawꞈ 
maꞈ bi laˆ luˬ bi laˆ seˇ-eu aˇ yamˬ keuˆ le taˬ-euˬ Beˬyaˬmiˬ tsawˇ haˬ deuˬ maˬ siˬ 
nya-a.  
35Sahˬpaˬ Miˬyehˇ neh, Iˇsaˬleˬlaˆ tsawˇ haˬ deuˬ-ahˇ Beˬyaˬmiˬ tsawˇ haˬ deuˬ kʼoeˇ 
taˆ bi gʼaˬ leˇ-euˬ meh. Kʼoeˇ ngeh nah, Iˇsaˬleˬlaˆ tsawˇ haˬ deuˬ neh, Beˬyaˬmiˬ 
tsawˇ haˬ nyiˬ muiˇ ngaˬ heˇ tiˬ yaˇ gʼaˬ deuˆ sehꞈ-euˬ meh.  
36Kʼoeˇ ngeh, aˬ yawꞈ maꞈ sm-iˇ-euˬ gaˇ kawˆ Beˬyaˬmiˬ tsawˇ haˬ deuˬ siˬ duˬ-euˬ 
meh.  

Iˇsaˬleˬlaˆ tsawˇ haˬ guiˇ deuˆ gʼaˬ-euˬ 

Iˇsaˬleˬlaˆ guiˇ maꞈ myaˬ dzehˬ-eu maꞈ, Beˬyaˬmiˬ tsawˇ haˬ deuˬ-euˬ mehˬ shi, naˇ 
kʼah paw jiˆ kʼoꞈ nehˬ-euˬ meh. Aˬ jeˬ miˇ neh ehˇ naˇ, Giˇbyaˬ meuˬ-euˬ jawˬ jawˬ-
ehˇ bi dzuˇ zaꞈ taˬ-euˬ deuˬ-ahˇ aˬ yawꞈ maꞈ nui kʼaˬ tsmˬ-eu meh.  
37Dzuˇ zaꞈ taˬ-euˬ tsawˇ haˬ kʼoeˇ deuˬ Giˇbyaˬ meuˬ-ahˇ yaw kawˇ-ehˇ cehˆ gʼeh-
awˇ, meuˬ laꞈ kʼoeˇ cehˆ byaˆ-awˇ, kʼoeˇ gaˇ kʼaˇ jawˇ-eu tsawˇ haˬ deuˬ-ahˇ sehꞈ-euˬ 
meh. 
38Iˇsaˬleˬlaˆ guiˇ maꞈ maꞈ ma hawˇ-eu dzuˇ zaꞈ taˬ-euˬ tsawˇ haˬ deuˬ mehˬ bawˬ mˇ 
taˬ-euˬ jaˆ-euˬ meh. Meuˬ laꞈ kʼoeˇ uˬ kʼoeˬ du doˆ laˇ-eu ya mawˇ naˇ, guiˇ deuˆ duˬ-
ahˇ jawˇ luꞈ-eu 
39Iˇsaˬleˬlaˆ tsawˇ haˬ deuˬ ya gʼoꞈ poˆ laˇ meh lehˇ ehˇ taˬ-euˬ jaˆ-eu meh. Kʼoeˇ 
ngeh, Beˬyaˬmiˬ tsawˇ haˬ deuˬ neh Iˇsaˬleˬlaˆ tsawˇ haˬ smˬ tseˇ gʼaˬ deuˆ sehꞈ 
gʼaˬ-awˇ, “Dzeuˇ laˇ ngeh loꞈ-ehˇ aˬ dui maꞈ gʼaˬ leˇ ma” lehˇ aˬ yawꞈ maꞈ lmˬ luꞈ-eu 
meh.  
40Kʼoeˇ ngeh, Iˇsaˬleˬlaˆ tsawˇ haˬ deuˬ mehˬ bawˬ mˇ taˬ-euˬ jaˆ-eu loꞈ-ehˇ, meuˬ 
laꞈ kʼoeˇ uˬ kʼoeˬ du doˆ laˇ-euˬ meh. Beˬyaˬmiˬ tsawˇ haˬ deuˬ naˇ kʼah nahˇ gʼoꞈ 
gʼoꞈ haw ngeh, meuˬ meuˬ lah ni miˬ dzaˬ doꞈ luꞈ gaˇ ya mawˇ-awˇ, zahˬ leˇ-euˬ 
meh. 
41Kʼoeˇ naˇ, Iˇsaˬleˬlaˆ tsawˇ haˬ deuˬ gʼoꞈ poˆ laˇ-awˇ, Beˬyaˬmiˬ tsawˇ haˬ deuˬ guˆ 
dui dui-iˇ-euˬ meh. Aˬ jeˬ miˇ neh ehˇ naˇ, aˬ yawꞈ maꞈ kʼoeˇ taˆ ya luˬ ya seˇ-iˇ-eu 
keuˆ le-euˬ siˬ duˬ leˇ-euˬ meh. 
42Iˇsaˬleˬlaˆ tsawˇ haˬ deuˬ jawˇ gaˇ neh aˬ yawꞈ maꞈ jiˆ kʼoꞈ le-awˇ, deh ga doe ni 
cehˆ-euˬ meh. Ehˇ kʼawꞈ, aˬ yawꞈ maꞈ maˬ cehˆ dzeuˇ nya-a. Iˇsaˬleˬlaˆ guiˇ guiˇ maꞈ 

maꞈ ma hawˇ-eu, meuˬ-ahˇ neh doˆ le-euˬ guiˇ maꞈ kʼoeˇ maꞈ-euˬ yaw kaˬ-ahˇ aˬ 
yawꞈ maꞈ tehˬ leˇ-awˇ, laˆ luˬ laˆ seˇ nehˬ gaˇ ya daˬ-euˬ meh.  
43Iˇsaˬleˬlaˆ tsawˇ haˬ deuˬ Beˬyaˬmiˬ tsawˇ haˬ deuˬ-ahˇ loꞈ kʼmˬ-awˇ, Giˇbyaˬ 
meuˬ-euˬ nahˇ ma doˆ kʼehˬ paw jaˆ-eu jawˇ duˬ-ahˇ keuˆ ni sehꞈ sehꞈ-ehˇ teh-euˬ 
meh. 
44Aˬ cawˬ naˆ maˬ tseˇ kʼaˆ-eu Beˬyaˬmiˬ tsawˇ jeuˬ-euˬ yehˇ tiˬ muiˇ yehꞈ heˇ gʼaˬ bi 
deuˆ sehꞈ-euˬ meh.  
45Tiˬ deuˬ-aˬ, Leˬmoˬ lo guˇ paw ciˬ pyawˇ-awˇ, deh ga caw caw-ehˇ cehˆ-euˬ meh. 
Kʼoeˇ deuˬ kʼawꞈ, gaˇ pehˇ-ahˇ ngaˬ heˇ gʼaˬ bi sehꞈ-euˬ meh. Dzeˇ-eu deuˬ-aˬ, 
Giˇdmˬ meuˬ paw cehˆ-awˇ, nyiˬ heˇ gʼaˬ paˇ bi sehꞈ-euˬ meh.  
46Kʼoeˇ ngeh nah laꞈ kʼoeˇ bi deuˆ sehꞈ-euˬ Beˬyaˬmiˬ tsawˇ haˬ dawˬ tawˆ luꞈ, nyiˬ 
muiˇ ngaˬ heˇ gʼaˬ byah-eu meh. Kʼoeˇ deuˬ dawˬ tawˆ luꞈ, kʼaˆ dui dui-eu yehˇ deuˬ 
tehꞈ meh.  
47Ehˇ kʼawꞈ, deh ga caw caw-ehˇ Leˬmoˬ lo guˇ paw tsawˇ haˬ koꞈ yaˇ gʼaˬ cehˆ-awˇ, 
cehˆ dzeuˇ-euˬ meh. Ba la oeˬ siˬ byah ni, aˬ yawꞈ maꞈ kʼoeˇ gaˇ jawˇ-euˬ meh.  
48Dzeˇ yaꞈ-euˬ Beˬyaˬmiˬ tsawˇ haˬ deuˬ jawˇ gaˇ Iˇsaˬleˬlaˆ tsawˇ haˬ deuˬ gʼoꞈ poˆ-
iˇ-awˇ, dawˬ tawˆ luꞈ sehꞈ jiˇ-euˬ meh. Kʼaˬ dzeˇ zaˬ, zaˬ miˬ zaˬ hawˇ-eu zaˬ deuˬ 
dawˬ tawˆ luꞈ maˬ ehˇ, jeˬ zaˬ dawˬ tawˆ luꞈ maˬ ehˇ, sehꞈ jiˇ-euˬ meh. Kʼoeˇ gaˇ kʼaˇ 
jaˆ-eu meuˬ deuˬ-ahˇ, aˬ yawꞈ maꞈ miˬ dzaˬ keuˬ puiˆ dzeh-euˬ meh.  

Yaˇ kʼaˬ daˇ 21 

Beˬyaˬmiˬ tsawˇ jeuˬ gʼaˇ duˬ miˬ zaˬ poˆ nehˬ-euˬ 

1Iˇsaˬleˬlaˆ tsawˇ haˬ deuˬ Miˇzaˬpaˬ meuˬ-ahˇ uiˬ leˇ-awˇ, “Nga maꞈ tiˬ gʼaˬ-iˬ 
Beˬyaˬmiˬ tsawˇ haˬ deuˬ-ahˇ nga maꞈ-euˬ aˬ buˇ maˬ paˇ bi dahˬ dzaˬ-iˇ ma” lehˇ, 
Sahˬpaˬ Miˬyehˇ-ahˇ saˇ jaˇ dzaˬ-euˬ meh. 
2Kʼoeˇ naˇ, Iˇsaˬleˬlaˆ tsawˇ haˬ deuˬ Beˬdeˬlaˇ meuˬ-ahˇ le-awˇ, Sahˬpaˬ Miˬyehˇ-
euˬ mehˬ shi uˬ ciꞈ paw keuˆ ni nuiˇ-awˇ, yaw kʼaˆ-ehˇ guˇ guˇ-ehˇ tsawˇ ngoeˇ 
ngoeˇ-euˬ meh.  
3Aˬ yawꞈ maꞈ ehˇ-eu, “Iˇsaˬleˬlaˆ tsawˇ jeuˬ-euˬ Miˬyehˇ-oˇ, aˬ jeˬ miˇ neh heu loꞈ-
ehˇ pyeuꞈ laˇ taˬ. Aˬ jeˬ miˇ neh Iˇsaˬleˬlaˆ tsawˇ jeuˬ laꞈ kʼoeˇ Beˬyaˬmiˬ tsawˇ jeuˬ 
byoˆ kʼaꞈ-iˇ-eu lehˇ gʼeh ta.” 
4Yawˬ nah yawˬ uˬ shawˬ yaw naꞈ-ehˇ, Iˇsaˬleˬlaˆ tsawˇ haˬ deuˬ kʼoeˇ gaˇ lawˇ duˬ 
tiˬ tsahˇ gawˬ-awˇ, cawˬ cawˬ taꞈ-eu lawˇ-eu jeˬ hawˇ-eu, mawˇ lah-ehˇ miˬ dzaˬ-
ahˇ dzah puiˆ-awˇ lawˇ-eu jeˬ lawˇ-euˬ meh.  
5Kʼoeˇ naˇ, Iˇsaˬleˬlaˆ tsawˇ jeuˬ dawˬ tawˆ luꞈ Miˇzaˬpaˬ meuˬ-ahˇ Sahˬpaˬ Miˬyehˇ-
euˬ mehˬ shi uiˬ leˇ ngeh, “Maˬ laˇ-euˬ Iˇsaˬleˬlaˆ tsawˇ jeuˬ tiˬ jeuˬ na jawˇ ta loˇ” 
lehˇ aˬ yawꞈ maꞈ naˇ haˬ-euˬ meh. (Miˇzaˬpaˬ-ahˇ maˬ le-euˬ tsawˇ haˬ-ahˇ sehꞈ ma 
lehˇ aˬ yawꞈ maꞈ neh saˇ jaˇ dzaˬ taˬ-euˬ jaˆ-eu meh.) 

6Iˇsaˬleˬlaˆ tsawˇ haˬ deuˬ aˬ yawꞈ maꞈ-euˬ aˬ yuiꞈ aˬ nyiˇ pyeuꞈ-eu Beˬyaˬmiˬ tsawˇ 
jeuˬ gʼaˇ duˬ noeˬ shaˬ dui dui-eu laꞈ kʼoeˇ ehˇ-eu, “Iˬ nah Iˇsaˬleˬlaˆ tsawˇ haˬ deuˬ 
laꞈ kʼoeˇ tsawˇ jeuˬ tiˬ jeuˬ byoˆ-iˇ-euˬ meh.  
7Dzeˇ yaꞈ-euˬ Beˬyaˬmiˬ tsawˇ haˬ deuˬ-ahˇ, aˬ dui maꞈ aˬ joˆ-ehˇ jahˇ-awˇ miˬ zaˬ 
poˆ nehˬ nmˇ. Aˬ dui maꞈ-euˬ aˬ buˇ deuˬ aˬ yawꞈ maꞈ-ahˇ maˬ bi dahˬ dzaˬ-iˇ lehˇ aˬ 
dui maꞈ saˇ jaˇ dzaˬ gʼaˬ taˬ-euˬ ma.” 
8Iˇsaˬleˬlaˆ tsawˇ haˬ deuˬ Miˇzaˬpaˬ meuˬ-ahˇ uiˬ leˇ ngeh, maˬ laˇ-euˬ tsawˇ jeuˬ tiˬ 
jeuˬ na jawˇ ta loˇ lehˇ aˬ yawꞈ maꞈ naˇ haˬ haw ngeh, Giˇlaˆ miˇ kʼahˬ-ahˇ jawˇ-eu 
Jaˬbehˆ-euˬ aˇ jeuˬ tiˬ gʼaˬ-iˬ maˬ laˇ-euˬ gaˇ kawˆ, aˬ yawꞈ maꞈ ya siˬ-euˬ meh.  
9Guiˇ guiˇ maꞈ-ahˇ tsawˇ myahˇ kuˇ ngeh, Jaˬbehˆ aˇ jeuˬ tiˬ gʼaˬ-iˬ oˬ maˬ toˬ-a.  
10Kʼoeˇ ngeh, kʼaˆ dui dui-eu yehˇ tiˬ muiˇ nyiˬ heˇ gʼaˬ-ahˇ Iˇsaˬleˬlaˆ tsawˇ haˬ aˇ 
maꞈ aˇ muˇ deuˬ ehˇ nehˬ-eu, “Naw maꞈ iˇ-awˇ, Jaˬbehˆ aˇ jeuˬ-ahˇ sehꞈ jiˇ-awˬ. Zaˬ 
miˬ zaˬ hawˇ-eu zaˬ deuˬ kʼawꞈ maˬ bi dzeuˇ-iˇ ni sehꞈ-awˬ.  
11Kʼaˬ dzeˇ zaˬ dawˬ tawˆ luꞈ hawˇ-eu miˬ daꞈ daꞈ shuiꞈ maˬ kʼaˇ ngeuˇ-eu zaˬ miˬ 
zaˬ dawˬ tawˆ luꞈ-ahˇ sehꞈ-awˬ.” 
12Jaˬbehˆ-euˬ aˇ jeuˬ laꞈ kʼoeˇ, miˬ daꞈ daꞈ shuiꞈ oeˬ yaˇ gʼaˬ aˬ yawꞈ maꞈ mawˇ-awˇ, 
Kaˬnaˬ miˇ kʼahˬ Shiˇloˬ meuˬ-ahˇ, aˬ yawꞈ maꞈ-euˬ taˆ jaˆ gaˇ sheuˬ kʼoꞈ laꞈ-euˬ 
meh.  
13Kʼoeˇ naˇ, Iˇsaˬleˬlaˆ tsawˇ haˬ aˇ maꞈ aˇ muˇ dawˬ tawˆ luꞈ, Leˬmoˬ lo guˇ-ahˇ jawˇ 
luꞈ-eu Beˬyaˬmiˬ tsawˇ haˬ deuˬ-ahˇ, Guiˇ maˬ paˇ deuˆ ma lehˇ bi ehˇ gaˬ-iˇ-euˬ 
meh.  
14Beˬyaˬmiˬ tsawˇ haˬ kʼoeˇ deuˬ gʼoꞈ laˇ-awˇ, maˬ sehꞈ-ehˇ sheuˬ kʼoꞈ laꞈ-euˬ 
Jaˬbehˆ aˇ jeuˬ miˬ daꞈ kʼoeˇ deuˬ, Beˬyaˬmiˬ tsawˇ haˬ kʼoeˇ deuˬ-ahˇ, Iˇsaˬleˬlaˆ 
tsawˇ haˬ deuˬ neh biꞈ nehˬ-euˬ meh. Ehˇ kʼawꞈ, dawˬ tawˆ luꞈ-ahˇ maˬ biꞈ loꞈ nehˬ 
nya-a.  
15Iˇsaˬleˬlaˆ tsawˇ haˬ deuˬ Beˬyaˬmiˬ tsawˇ jeuˬ gʼaˇ duˬ noeˬ shaˬ-eu meh. Aˬ jeˬ 
miˇ neh ehˇ naˇ, Iˇsaˬleˬlaˆ tsawˇ haˬ deuˬ ceuˆ-iˇ ni Sahˬpaˬ Miˬyehˇ jahˇ nehˬ-euˬ 
meh.  
16Uiˬ leˇ taˬ-euˬ tsawˇ haˬ aˇ maꞈ aˇ muˇ-euˬ aˬ yuiꞈ aˬ tsu deuˬ ehˇ-eu, “Beˬyaˬmiˬ 
tsawˇ jeuˬ laꞈ kʼoeˇ zaˬ miˬ zaˬ maˬ paˇ jawˇ meh. Miˬ zaˬ maˬ ya sheuˬ-ehˇ dzeˇ-eu 
Beˬyaˬmiˬ tsawˇ haˬ deuˬ-ahˇ aˬ joˆ-ehˇ jahˇ nehˬ nmˇ.  
17Iˇsaˬleˬlaˆ tsawˇ jeuˬ tseˇ nyiꞈ jeuˬ laꞈ kʼoeˇ, tiˬ jeuˬ-iˬ maˬ bi byoˆ-iˇ nya-a. 
Beˬyaˬmiˬ tsawˇ jeuˬ maˬ ya bi byoˆ-iˇ ni aˬ dui tiˬ jeˬ paˬ ya jahˇ meh.  
18Ehˇ kʼawꞈ, aˬ dui maꞈ-euˬ aˬ buˇ deuˬ aˬ yawꞈ maꞈ-ahˇ maˬ bi mˇ dzaˬ-iˇ nya-a. Aˬ 
jeˬ miˇ neh ehˇ naˇ, yawˬ ha-euˬ aˬ buˇ Beˬyaˬmiˬ tsawˇ jeuˬ-ahˇ bi mˇ dzaˬ-iˇ-eu 
gʼaˬ kʼoeˇ taˆ, aˬ dui neh yaˬ kʼehˇ yaˬ taˬ-euˬ jeˬ keuˆ le tehꞈ-a.” 
19Kʼoeˇ naˇ, “Tiˬ kʼoꞈ tiˬ poˆ Shiˇloˬ meuˬ-ahˇ Sahˬpaˬ Miˬyehˇ-euˬ bawˬ-iˬ gʼeh-eu aˇ 
yamˬ dawˬ peh peh laˇ luꞈ meh” lehˇ aˬ yawꞈ maꞈ shaˇ noeˬ luꞈ-eu meh. (Shiˇloˬ 
meuˬ-aˬ, Beˬdeˬlaˇ meuˬ-euˬ laꞈ taˆ paw hawˇ-eu Leˬboˇnaˬ meuˬ-euˬ laꞈ oˆ paw jaˆ-
awˇ, Beˬdeˬlaˇ meuˬ hawˇ-eu Sheˬkmˬ meuˬ yaw kaˬ-ahˇ jaˆ-eu gaˇ ma-euˬ nahˇ ma 
doˆ kʼehˬ paw jaˆ-eu meh.) 

20Beˬyaˬmiˬ tsawˇ haˬ deuˬ-ahˇ aˬ yawꞈ maꞈ ehˇ nehˬ-eu, “Aˬ gaꞈ yaˇ kmˇ-ahˇ dzuˇ 
zaꞈ-iˇ-awˬ.  
21Shiˇloˬ meuˬ-ahˇ jawˇ-eu zaˬ miˬ aˬ buˇ deuˬ bawˬ-iˬ-ahˇ gaˇ nyeh nyeh le-eu lehˇ 
doˆ le-eu ya mawˇ ngeh, naw maꞈ doˆ laˇ-awˇ, aˬ yawꞈ gʼaˬ yawꞈ zaˬ miˬ aˬ buˇ kʼoeˇ 
deuˬ-ahˇ miˬ zaˬ gʼeu geuꞈ-awˇ, Beˬyaˬmiˬ miˇ kʼahˬ-ahˇ naw maꞈ nehˬ-ehˇ sheuˬ 
kʼoꞈ gʼeh-awˬ.  
22Aˬ yawꞈ maꞈ-euˬ aˬ da hawˇ-eu aˬ mahˇ aˬ da deuˬ laˆ tsoeˬ laˇ naˇ, Guiˇ deuˆ-eu 
laꞈ kʼoeˇ naw maꞈ-euˬ laꞈ-ahˇ neh nga maꞈ sheuˬ geuꞈ-euˬ maˬ ngeuˇ-eu miˇ neh, bi 
sheuˬ nehˬ laꞈ-awˬ. Naw maꞈ neh nga maꞈ-ahˇ biꞈ nehˬ laꞈ-eu kʼawꞈ maˬ ngeuˇ-eu 
miˇ neh, naw maꞈ neh saˇ jaˇ dzaˬ taˬ-euˬ gaˇ kʼawꞈ maˬ bahˬ-aˇ lehˇ ehˇ nehˬ-awˬ.” 
23Beˬyaˬmiˬ tsawˇ haˬ deuˬ-aˬ, aˬ yawꞈ maꞈ-ahˇ kʼaˇ ehˇ nehˬ-euˬ loꞈ-ehˇ mˇ-awˇ, aˬ 
yawꞈ gʼaˬ yawꞈ, Shiˇloˬ meuˬ-ahˇ gaˇ nyeh nyeh luꞈ-eu zaˬ miˬ aˬ buˇ deuˬ-ahˇ baˬ 
tseˇ tseˇ-awˇ, gʼeu byoˆ gʼeh-euˬ meh. Kʼoeˇ naˇ, aˬ yawꞈ maꞈ-euˬ miˇ kʼahˬ-ahˇ gʼoꞈ-
iˇ-awˇ, aˬ yawꞈ maꞈ-euˬ meuˬ deuˬ paˇ tsoˆ muiˬ-awˇ jawˇ-euˬ meh.  
24Kʼoeˇ ngeh, Iˇsaˬleˬlaˆ tsawˇ haˬ deuˬ kʼawꞈ, yawˬ ha-euˬ myawˬ gahˬ hawˇ-eu 
nymˇ jiˇ jaˆ gaˇ gʼoꞈ-iˇ jiˇ-euˬ meh.  
25Aˇ yamˬ kʼoeˇ yamˬ laꞈ kʼoeˇ, Iˇsaˬleˬlaˆ tsawˇ jeuˬ sahˬ paˬ maˬ baw-a. Tsawˇ haˬ 
yawˬ gʼaˬ na luꞈ yawˬ ha neh kʼaˇ noeˬ-euˬ loꞈ-ehˇ dehꞈ-euˬ meh.  

Luˇta 

Luˇta 1 

Aˬliˇmaˬlehˇ hawˇ-eu aˬ yawꞈ-euˬ miˬ sawˇ zaˬ Mawˇbaˆ miˇ kʼahˬ-ahˇ jawˇ-iˇ-euˬ 

1Aˇ hu ba, Iˇsaˬleˬlaˆ miˇ kʼahˬ laꞈ kʼoeˇ sahˬpaˬ tiˬ gʼaˬ-iˬ maˬ jawˇ le mi naˆ-ehˇ, 
mehꞈ-eu shuꞈ-eu jeˬ tiˬ poˆ keuˆ le-euˬ meh. Kʼoeˇ ngeh, Behˬlehˬhehˬ meuˬ-ahˇ 
jawˇ-eu tsawˇ haˬ tiˬ gʼaˬ aˬ yawꞈ-euˬ nymˇ dahˬ hawˇ-eu aˬ yawꞈ-euˬ aˬ li nyiˬ gʼaˬ 
sheuˬ-awˇ, Mawˇbaˆ miˇ kʼahˬ-ahˇ tiˬ kʼehˬ cehˆ jawˇ-iˇ-euˬ meh.  
2Tsawˇ haˬ kʼoeˇ gʼaˬ-euˬ tsawˇ myahˇ Aˬliˇmaˬlehˇ pyeuꞈ-awˇ, aˬ yawꞈ-euˬ nymˇ 
dahˬ-aˬ, Nawˇmi meh. Aˬ yawꞈ-euˬ aˬ li nyiˬ gʼaˬ-aˬ, Maˬhaˬloˬ hawˇ-eu, Ciˇlahˬ 
meh. Aˬ yawꞈ maꞈ-aˬ, Eˇpaˬlaˇ aˇ jeuˬ aˇ ca pyeuꞈ-eu meh. Mawˇbaˆ miˇ kʼahˬ-ahˇ aˬ 
yawꞈ maꞈ iˇ-awˇ jawˇ-euˬ meh.  
3Kʼoeˇ gaˇ jawˇ luꞈ ngeh, Aˬliˇmaˬlehˇ shiˇ-awˇ, Nawˇmi hawˇ-eu, aˬ yawꞈ-euˬ aˬ li 
nyiˬ gʼaˬ tehꞈ-ehˇ jawˇ yaꞈ-euˬ meh.  
4Aˬ li kʼoeˇ nyiˬ li, Awˇpaˬ hawˇ-eu Luˇta lehˇ myahˇ-euˬ Mawˇbaˆ tsawˇ jeuˬ zaˬ miˬ 
aˬ buˇ nyiˬ gʼaˬ-ahˇ sheuˬ-euˬ meh. Aˬ yawꞈ maꞈ kʼoeˇ gaˇ jawˇ-eu tseˇ kʼoꞈ ehˇ gʼaˬ 
ni byah laˇ-euˬ meh.  
5Kʼoeˇ ngeh, Maˬhaˬloˬ hawˇ-eu Ciˇlahˬ paˇ shiˇ-awˇ, Nawˇmi tiˬ gʼaˬ tehꞈ-ehˇ, kʼaˬ 
dzeˇ zaˬ maˬ baw, zaˬ maˬ jawˇ ni, dzeˇ yaꞈ-euˬ meh.  

Nawˇmi hawˇ-eu Luˇta Behˬlehˬhehˬ meuˬ-ahˇ gʼoꞈ jawˇ leˇ-euˬ 

6Mawˇbaˆ miˇ kʼahˬ laꞈ kʼoeˇ Nawˇmi jawˇ luꞈ ngeh, Sahˬpaˬ Miˬyehˇ aˬ yawꞈ-euˬ 
tsawˇ jeuˬ-ahˇ guiˬ lahˬ biꞈ-awˇ, dzaˬ la gʼo cehˇ gʼawˬ mya ni bi za le-euˬ gaˇ kawˆ 
ya gaˬ-euˬ meh. Kʼoeˇ miˇ neh, aˬ yawꞈ-euˬ kuiˬ ma nyiˬ gʼaˬ nehˬ-ehˇ, Mawˇbaˆ miˇ 
kʼahˬ-ahˇ neh doˆ-iˇ-eu lehˇ, aˬ yawꞈ lehˬ hmˬ-euˬ meh.  
7Yuˇdaˆ miˇ kʼahˬ-ahˇ gʼoꞈ leˇ-eu gʼaˇ duˬ, aˬ yawꞈ maꞈ tiˬ kawˆ loꞈ-ehˇ doˆ laˇ-euˬ 
meh.  
8Ehˇ kʼawꞈ, aˬ yawꞈ maꞈ gaˇ pehˇ le luꞈ ngeh, aˬ yawꞈ nyaꞈ-ahˇ Nawˇmi heu loꞈ-ehˇ 
ehˇ nehˬ-euˬ meh. “Iˇ kahˇ paw gʼoꞈ-iˇ-awˇ naw nyaꞈ-euˬ aˬ ma nehˬ-ehˇ jawˇ yaꞈ-
awˬ. Ngaˬ-ahˇ maˬ ehˇ, shiˇ dzeuˇ gʼaˬ-euˬ ngaˬ li nyiˬ gʼaˬ-ahˇ maˬ ehˇ, naw nyaꞈ 
yaw muiˬ jeˬ mˇ nehˬ laꞈ-euˬ loꞈ-ehˇ, naw nyaꞈ-ahˇ Sahˬpaˬ Miˬyehˇ yaw muiˬ jeˬ mˇ 
nehˬ luꞈ-uˇ.  
9Naw nyaꞈ nyiˬ gʼaˬ luꞈ smˇ miˇ paˇ ya iˇ-awˇ, nymˇ jiˇ baw laˇ ngeh keuˆ ni, Sahˬpaˬ 
Miˬyehˇ gʼawˬ shaˬ gaˬ nehˬ laꞈ luꞈ-uˇ.” Kʼoeˇ naˇ, aˬ yawꞈ nyaꞈ-ahˇ bi jawˇ yaꞈ-awˇ 
gʼoꞈ-iˇ-eu gʼaˇ duˬ, aˬ yawꞈ nyaꞈ-ahˇ Nawˇmi mehˬ cuˇ cuˇ-euˬ meh. Kʼoeˇ ngeh aˬ 
yawꞈ nyaꞈ ngoeˇ-eu meh.  
10Aˬ yawꞈ nyaꞈ ehˇ-eu, “Nga nyaꞈ heu gaˇ maˬ jawˇ yaꞈ mawꞈ nya. Nawˬ-euˬ mehˬ 
nah caw teh laˇ-awˇ, nawˬ-euˬ tsawˇ jeuˬ tsawˇ ca nehˬ-ehˇ jawˇ laˇ ma.” 
11Ehˇ kʼawꞈ, aˬ yawꞈ nyaꞈ-ahˇ Nawˇmi ehˇ nehˬ-eu, “Ngaˬ-euˬ aˬ tsu deuˬ-oˇ, naw 
nyaꞈ gʼoꞈ-iˇ-eu tsaˬ tehꞈ-a. Aˬ jeˬ miˇ neh ngaˬ-euˬ mehˬ nah caw teh laˇ mawꞈ-eu 

nya. Naw nyaꞈ-ahˇ bi sheuˬ-eu aˬ li paˇ jawˇ laˇ nya ni, ngaˇ zaˬ ciˬ zaˬ cu mˇ-eu aˇ 
yamˬ maˬ paˇ ngeuˇ ma.  
12Naw nyaꞈ gʼoꞈ-iˇ-awˬ. Ngaˇ mawˬ laˇ gʼaˬ-euˬ miˇ neh, aˬ cawˬ-ahˇ paˇ dahˬ dzaˬ-
iˇ-eu aˇ yamˬ kʼawꞈ maˬ paˇ ngeuˇ meh. Nymˇ ciꞈ neh, aˬ cawˬ-ahˇ ngaˇ paˇ dahˬ 
dzaˬ-iˇ-awˇ, aˬ li nyiˬ li paˇ jawˇ le law hawˇ kʼawꞈ,  
13aˬ yawꞈ nyaꞈ-ahˇ paˇ mˇ dzaˬ laˇ-eu lehˇ, aˬ yawꞈ nyaꞈ huiˬ loˆ laˇ ngeh keuˆ ni, 
naw nyaꞈ dawˬ coeˇ tehꞈ-a loˇ. Kʼoeˇ ngeh keuˆ ni, aˬ cawˬ-ahˇ maˬ mˇ dzaˬ-iˇ ni 
naw nyaꞈ jawˇ coeˇ tehꞈ-a loˇ. Ngaˬ-euˬ aˬ tsu deuˬ-oˇ, kʼoeˇ loꞈ-ehˇ maˬ pyeuꞈ laˇ 
nya-eu gaˇ kawˆ naw nyaꞈ siˬ nya meh. Sahˬpaˬ Miˬyehˇ ngaˬ-ahˇ byehˇ dzeh yaꞈ-
euˬ miˇ neh, naw nyaꞈ-ahˇ ngaˇ gʼawˬ shaˬ gaˬ dui dui miˇ-a.” 
14Kʼoeˇ ngeh, aˬ yawꞈ nyaꞈ tiˬ poˆ paˇ ngoeˇ-euˬ meh. Kʼoeˇ naˇ, Awˇpaˬ gʼaˬ, 
Nawˇmi-ahˇ mehˬ cuˇ cuˇ nehˬ yaꞈ-awˇ, gʼoꞈ-iˇ-euˬ meh. Ehˇ kʼawꞈ, Luˇta gʼaˬ 
Nawˇmi-ahˇ maˬ byehˇ coeˇ-a.  
15Nawˇmi ehˇ-eu, “Luˇta-oˇ, nawˬ uiˬ Awˇpaˬ-aˬ, yawˬ ha-euˬ tsawˇ jeuˬ tsawˇ ca 
hawˇ-eu, yawˬ ha-euˬ Miˬyehˇ jawˇ gaˇ gʼoꞈ-iˇ-euˬ maˬ ngeuˇ-a loˇ. Nawˇ gʼeh aˬ 
yawꞈ nehˬ-ehˇ gʼoꞈ-iˇ-awˬ.” 
16Ehˇ kʼawꞈ, Luˇta ehˇ-eu, “Ngaˬ-ahˇ maˬ bi gʼoꞈ-iˇ laꞈ-ehˇ, nawˬ nehˬ-ehˇ bi laˇ nehˬ 
laꞈ-awˬ. Nawˇ kʼaˇ iˇ gaˇ ngaˇ iˇ-awˇ, nawˇ kʼaˇ jawˇ gaˇ ngaˇ jawˇ ma. Nawˬ-euˬ 
tsawˇ jeuˬ tsawˇ ca-aˬ, ngaˬ-euˬ tsawˇ jeuˬ tsawˇ caˬ pyeuꞈ-awˇ, nawˬ-euˬ Miˬyehˇ 
kʼawꞈ, ngaˬ-euˬ Miˬyehˇ pyeuꞈ luꞈ-uˇ. 
17Nawˇ kʼaˇ shiˇ gaˇ ngaˇ shiˇ-awˇ, kʼoeˇ gaˇ aˬ cawˬ ngaˬ-ahˇ baꞈ pahˬ luꞈ-uˇ. Shiˇ-
awˇ shiˇ gʼawˬ-euˬ jeˬ maˬ ngeuˇ-ehˇ, nawˬ-ahˇ ngaˇ gʼawˬ-iˇ naˇ, kʼaˆ dui dui-eu 
Sahˬpaˬ Miˬyehˇ-euˬ kʼehˬ-eu kʼaˆ-eu jeˬ, ngaˬ-ahˇ keuˆ le luꞈ-uˇ.” 
18Aˬ yawꞈ-euˬ mehˬ nah caw teh laˇ-eu gʼaˇ duˬ, Luˇta noeˬ tsehˆ taˬ-euˬ gaˇ 
Nawˇmi ya siˬ ngeh, tiˬ jeˬ-iˬ maˬ paˇ ehˇ ni, ciˬ cuˇ ni jawˇ-euˬ meh.  
19Kʼoeˇ naˇ, Behˬlehˬhehˬ meuˬ-ahˇ keuˆ ni, aˬ yawꞈ nyaꞈ le gʼeh leꞈ-euˬ meh. Aˬ 
yawꞈ nyaꞈ kʼoeˇ gaˇ le keuˆ ngeh, meuˬ meuˬ lah ni luiˬ gʼa laˇ-awˇ, “Tsawˇ haˬ heu 
gʼaˬ Nawˇmi maˬ ngeuˇ nga loˇ” lehˇ zaˬ miˬ zaˬ deuˬ ehˇ-eu meh.  
20Kʼoeˇ ngeh, zaˬ miˬ zaˬ kʼoeˇ deuˬ-ahˇ Nawˇmi ehˇ nehˬ-eu, “Ngaˬ-ahˇ 
Nawˇmi ‘Nawˇmi’ lehˇ ehˇ-eu Heˬbyehˇ dawˬ-euˬ dawˬ tsuiꞈ-aˬ, ‘laˬ kʼaˬ cehˇ-eu’ 
lehˇ ehˇ mawꞈ-eu meh. * lehˇ taˬ paˇ kuˇ. Maˬlahˬ ‘Maˬlahˬ’, lehˇ ehˇ-eu Heˬbyehˇ 
dawˬ-euˬ dawˬ tsuiꞈ-aˬ, ‘shaˬ zahˬ’ naꞈ-eu lehˇ ehˇ mawꞈ-eu meh. * lehˇ kuˇ-awˬ. Aˬ 
jeˬ miˇ neh ehˇ naˇ, Baoˬ huiˬ-eu Miˬyehˇ ngaˬ-ahˇ shaˬ zahˬ bi keuˆ le-euˬ meh.  
21Heu gaˇ neh ngaˇ doˆ-iˇ ngeh, yawˬ jeˬ na luꞈ jaˆ-euˬ ma. Ehˇ kʼawꞈ ni, ngaˇ tiˬ jeˬ-
iˬ maˬ ahˇ ni, yawꞈ ngehꞈ-ehˇ, Sahˬpaˬ Miˬyehˇ ngaˬ-ahˇ bi gʼoꞈ laˇ-euˬ meh. Baoˬ 
huiˬ-eu Sahˬpaˬ Miˬyehˇ neh byehˇ dzeh nehˬ laꞈ-awˇ, bi shaˬ bi zahˬ laꞈ-euˬ ngaˇ 
loꞈ-ehˇ gʼeh-eu tsawˇ haˬ-ahˇ, aˬ jeˬ miˇ neh Nawˇmi lehˇ kuˇ te.” 
22Heu-aˬ, Nawˇmi hawˇ-eu Mawˇbaˆ tsawˇ jeuˬ pyeuꞈ-eu aˬ yawꞈ-euˬ kuiˬ ma Luˇta 
aˬ nyaꞈ, Mawˇbaˆ miˇ kʼahˬ-ahˇ neh aˬ joˆ-ehˇ gʼoꞈ keuˆ laˇ-euˬ gaˇ kawˆ pyeuꞈ-eu 
meh. Aˬ yawꞈ nyaꞈ Behˬlehˬhehˬ meuˬ-ahˇ gʼoꞈ keuˆ laˇ-euˬ aˇ yamˬ kʼoeˇ yamˬ-aˬ, 
lawˬ loeˇ keuˆ dahˬ beh le-euˬ aˇ yamˬ pyeuꞈ-eu meh.  

http://pt-br.bibles.org/ahk-AHK/Ruth/2#Ruth.1.20!f.1
http://pt-br.bibles.org/ahk-AHK/Ruth/2#Ruth.1.20!f.2

Luˇta 2 

Bawˇza-euˬ deh yaˇ-ahˇ Luˇta cehˇ nmˇ gʼoˆ-euˬ 

1Nawˇmi-euˬ kʼaˬ dzeˇ zaˬ Aˬliˇmaˬ lehˇ-euˬ aˇ jeuˬ aˇ ca pyeuꞈ-eu, smˇ muiˬ muiˬ 
dui dui-awˇ, baoˬ ahˇ-eu, Bawˇza lehˇ myahˇ-euˬ Nawˇmi-euˬ aˬ yuiꞈ aˬ nyiˇ tiˬ gʼaˬ 
jawˇ-eu meh.  
2Tiˬ nah keuˆ laˇ ngeh, Nawˇmi-ahˇ Luˇta ehˇ nehˬ-eu, “Deh yaˇ doe doe-ehˇ iˇ-awˇ, 
cehˇ yehˬ-eu deuˬ neh bi ga ka yaꞈ-euˬ cehˇ nmˇ gʼoˆ-iˇ-eu gʼaˇ duˬ, ngaˬ-ahˇ bi iˇ 
nehˬ laꞈ sheˇ. Yawˬ ha neh cehˇ yehˬ gʼaˬ-euˬ gaˇ, cehˇ nmˇ bi gʼoˆ mawꞈ-euˬ tsawˇ 
haˬ tiˬ gʼaˬ na ya mawˇ-eu baw le.” Nawˇmi ehˇ-eu, “Iˇ nya tehꞈ-a tsu-oˇ.” 
3Kʼoeˇ naˇ, deh yaˇ-ahˇ Luˇta iˇ-awˇ, cehˇ yehˬ-eu deuˬ-euˬ mehˬ nah caw caw-ehˇ, 
ga ka yaꞈ-euˬ cehˇ nmˇ deuˬ gʼoˆ-iˇ-euˬ meh. Aˬliˇmaˬlehˇ-euˬ aˬ yuiꞈ aˬ nyiˇ pyeuꞈ-
eu Bawˇza-euˬ deh yaˇ-ahˇ, Luˇta iˇ zaˬ-euˬ meh.  
4Tiˬ kʼehˬ keuˆ laˇ naˇ, Behˬlehˬhehˬ meuˬ-ahˇ neh deh yaˇ-ahˇ Bawˇza oe keuˆ-awˇ, 
“Sahˬpaˬ Miˬyehˇ naw maꞈ nehˬ-ehˇ jawˇ luꞈ-uˇ” lehˇ cehˇ yehˬ-eu deuˬ-ahˇ aˬ yawꞈ 
dawˬ cawˬ puˬ nehˬ ngeh, “Miˬyehˇ nawˬ-ahˇ guiˬ lahˬ biꞈ luꞈ-uˇ” lehˇ aˬ yawꞈ maꞈ 
aˬ yawꞈ-ahˇ paˇ ehˇ kʼoˬ nehˬ-euˬ meh.  
5Cehˇ yehˬ gaˇ bi haw bi pyaˆ-euˬ gʼaˬ-ahˇ, “Zaˬ miˬ zaˬ zaˬ guˬ kʼoeˇ gʼaˬ aˬ suˇ gʼaˬ-
a” lehˇ Bawˇza naˇ haˬ-euˬ meh.  
6Tsawˇ haˬ kʼoeˇ gʼaˬ ehˇ-eu, “Aˬ yawꞈ-aˬ, Mawˇbaˆ miˇ kʼahˬ-ahˇ neh Nawˇmi mehˬ 
nah caw teh laꞈ-euˬ boeˇ miˬ shiˬ kʼaˬ tiˬ gʼaˬ meh.  
7Cehˇ yehˬ-eu deuˬ mehˬ nah caw caw-ehˇ, cehˇ nmˇ bi gʼoˆ nehˬ laꞈ lehˇ aˬ yawꞈ 
ngaˬ-ahˇ shaˇ-eu meh. Nymˇ shawˬ yaw naꞈ-ehˇ gʼeh ngeh neh, nymˬ-mˇ keuˆ ni 
cehˇ nmˇ aˬ yawꞈ gʼoˆ luꞈ-eu meh. Nymˬ-mˇ hawˇ-eu naˇ shmˇ cehˆ awˆ-iˇ-euˬ tehꞈ-a 
siˬ.” 
8Kʼoeˇ naˇ, Luˇta-ahˇ Bawˇza ehˇ nehˬ-eu, “Ngaˇ nawˬ-ahˇ tiˬ jeˬ ehˇ nehˬ nyaˇ. Deh 
yaˇ heu kawˬ laꞈ kʼoeˇ tehꞈ-ehˇ cehˇ nmˇ gʼoˆ-awˬ. Yawˬ gaˇ yawˬ taˬ paˇ gʼoˆ-iˇ. Zaˬ 
miˬ zaˬ heu deuˬ-euˬ dawˬ peh gʼoˆ-awˬ.  
9Aˬ yawꞈ maꞈ aˬ geu tsahˇ-ahˇ cehˇ yehˬ-eu nga lehˇ haw-awˇ, caw teh-awˬ. Nawˬ-
ahˇ tiˬ jeˬ-iˬ taˬ ehˇ nehˬ lehˇ, ngaˬ-euˬ tsawˇ haˬ deuˬ-ahˇ ngaˇ ehˇ nehˬ gʼaˬ-euˬ ma. 
Iˇ cuꞈ kʼaˇ mehꞈ laˇ ngeh, aˬ yawꞈ maꞈ neh iˇ cuꞈ kʼawꞈ ahˇ taˬ-euˬ mui deuˇ oeˬ lahˬ-
ahˇ dawˇ-iˇ-awˬ.” 
10Luˇta naˇ kʼawˇ miˇ tsa tuˆni awˆ byaˆ-awˇ ehˇ-eu, “Aˬ jeˬ miˇ neh nawˇ ngaˬ-euˬ 
gʼaˇ duˬ teu naˆ naˆ-ehˇ shaˇ noeˬ nehˬ laꞈ te. Ngaˇ loꞈ-ehˇ gʼeh-eu boeˇ miˬ shiˬ kʼaˬ 
tiˬ gʼaˬ-ahˇ, aˬ jeˬ miˇ neh nawˇ teu naˆ naˆ-ehˇ gʼawˬ shaˬ gaˬ nehˬ laꞈ te.” 
11Bawˇza ehˇ-eu, “Nawˬ-euˬ kʼaˬ dzeˇ zaˬ shiˇ ngeh nah neh, nawˬ-euˬ zahˇ shaˇ aˬ 
ma-ahˇ nawˇ aˬ joˆ-ehˇ bo saˆ luꞈ-eu gaˇ kawˆ, ngaˇ ya gaˬ jiˇ taˬ-euˬ ma. Nawˬ ma 
nawˬ da hawˇ-eu nawˬ-euˬ miˇ kʼahˬ-ahˇ nawˇ byehˇ dzeh yaꞈ-awˇ, yawˬ ha maˬ siˬ 
maˬ suˇ-eu tsawˇ jeuˬ nehˬ-ehˇ jawˇ laˇ ma lehˇ, nawˇ noeˬ tsehˆ-awˇ laˇ-euˬ gaˇ 
kawˆ kʼawꞈ, ngaˇ ya siˬ gʼaˬ-euˬ ma.  

12Nawˇ kʼoeˇ loꞈ-ehˇ mˇ-eu baˬ da neh, Sahˬpaˬ Miˬyehˇ nawˬ-ahˇ guiˬ lahˬ biꞈ luꞈ-
uˇ. Iˇsaˬleˬlaˆ tsawˇ haˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ aˬ dahˇ uˬ moˆ, 
nawˇ tah uˇ laˇ-eu loꞈ-ehˇ, aˬ yawꞈ nawˬ-ahˇ guiˬ lahˬ tiˬ byah tiˬ loꞈ biꞈ laꞈ luꞈ-uˇ.” 
13Luˇta ehˇ-eu, “Nawˇ ngaˬ-ahˇ gʼawˬ shaˬ gaˬ dui dui-eu miˇ neh guiˬ lahˬ huiˬ miˇ-
a. Ngaˇ-aˬ, nawˬ-euˬ zaˬ kʼaˆ tiˬ gʼaˬ naˆ maˬ tseˇ nyiˇ teˬ dzehˬ-eu kʼawꞈ, nawˇ ngaˬ-
ahˇ gʼawˬ shaˬ gaˬ-eu laꞈ kʼoeˇ, dawˬ nahˬ yu ni ngehˬ cawˬ nehˬ laꞈ-eu miˇ neh, 
ngaˬ-euˬ nui ma-ahˇ gʼaˬ ahˇ dui dui laˇ nya” lehˇ ehˇ nehˬ-euˬ meh.  
14Gʼahˇ hawˬ dzaˬ yamˬ keuˆ laˇ ngeh, “Kaˬ muˇ yuˇ-awˇ, aˬ gaꞈ dzaˇ uiˇ-ahˇ lehꞈdzaˬ 
laˇ-awˬ” lehˇ Luˇta-ahˇ Bawˇza ehˇ nehˬ-euˬ meh. Kʼoeˇ ngeh, cehˇ yehˬ-eu deuˬ 
nehˬ-ehˇ Luˇta nuiˇ leˇ-euˬ meh. Kʼoeˇnaˇ Bawˇza neh Luˇta-ahˇ cehꞈ nyawˬ biꞈ miˇ 
nehˬ-euˬ meh. Luˇta tiˬ dehˆ dzaˬ-euˬ kʼawꞈ, ui cuiˆ paˇ dzehˬ laˇ-euˬ meh.  
15Cehˇ nmˇ paˇ gʼoˆ-iˇ-eu lehˇ Luˇta doˆ-iˇ ngeh, aˬ yawꞈ-euˬ gaˇ mˇ-eu tsawˇ haˬ 
deuˬ-ahˇ Bawˇza heu loꞈ-ehˇ ehˇ nehˬ-euˬ meh. “Cehˇ cehˇ dzahˬ ga gaˇ aˬ yawꞈ cehˇ 
nmˇ gʼoˆ kʼawꞈ, bi gʼoˆ-awˬ.  
16Aˬ yawꞈ-ahˇ tiˬ jeˬ-iˬ taˬ ehˇ. Taˬ laˆ tsoeˬ. Kʼoeˇ uˬ taꞈ, aˬ yawꞈ bi gʼoˆ geuꞈ-eu gʼaˇ 
duˬ, cehˇ cehˇ dzahˬ laꞈ kʼoeˇ cehˇ nmˇ ui cuiˆ gʼeu doˆ-awˇ bi ga yaꞈ-awˬ.” 
17Nahˇ ma ga ahˇ ngeh keuˆ ni, deh yaˇ-ahˇ Luˇta cehˇ nmˇ gʼoˆ-euˬ meh. Aˬ yawꞈ 
neh gʼoˆ uiˬ-euˬ cehˇ nmˇ kʼoeˇ deuˬ juiꞈ kʼaˇ jiˇ ngeh, cehˇ tiˬ puˬ ehˇ gʼaˬ ni ga le-
euˬ meh.  
18Cehˇ kʼoeˇ iˇ kahˇ-ahˇ aˬ yawꞈ pi kʼoꞈ gʼeh-awˇ, aˬ yawꞈ cehˇ aˇ myaˆ ni gʼoˆ uiˬ laꞈ-
euˬ aˬ yawꞈ-euˬ zahˇ shaˇ aˬ ma -ahˇ mehˬ nehˬ-euˬ meh. Gʼahˇ hawˬ dzaˬ ngeh aˬ 
yawꞈ neh maˬ dzaˬ jiˇ coeˇ-ehˇ dzeˇ laˇ-euˬ dzaˇ kʼoeˇ deuˬ kʼawꞈ, zahˇ shaˇ aˬ ma 
gʼaˬ-ahˇ aˬ yawꞈ biꞈ nehˬ-euˬ meh.  
19Kʼoeˇ ngeh, aˬ yawꞈ-ahˇ Nawˇmi ehˇ-eu, “Iˬ nah nawˇ cehˇ nmˇ aˬ geu paw gʼoˆ-iˇ 
teˬ. Aˬ suˇ gʼaˬ-euˬ deh yaˇ-ahˇ gʼoˆ-iˇ teˬ. Nawˬ-ahˇ gʼawˬ shaˬ gaˬ nehˬ-euˬ tsawˇ 
haˬ kʼoeˇ gʼaˬ-ahˇ Miˬyehˇ guiˬ lahˬ biꞈ luꞈ-uˇ.” Bawˇza lehˇ myahˇ-euˬ tsawˇ haˬ tiˬ 
gʼaˬ-euˬ deh yaˇ-ahˇ aˬ yawꞈ cehˇ nmˇ gʼoˆ-iˇ-euˬ gaˇ kawˆ, Nawˇmi-ahˇ Luˇta ehˇ 
nehˬ-euˬ meh. 
20Nawˇmi ehˇ-eu, “Shiˇ dzeuˇ-euˬ tsawˇ haˬ-ahˇ maˬ ehˇ, dehꞈ luꞈ-eu tsawˇ haˬ-ahˇ 
maˬ ehˇ, aˬ myah luꞈ saˇ jaˇ ziꞈ-eu Sahˬpaˬ Miˬyehˇ, aˬ yawꞈ-ahˇ guiˬ lahˬ biꞈ luꞈ-uˇ.” 
Nawˇmi paˇ ehˇ-eu, “Tsawˇ haˬ kʼoeˇ gʼaˬ-aˬ, aˬ dui pehˬ-ahˇ haw piˇ paˬ-ehˇ tsaˬ-eu 
aˬ dui pehˬ-euˬ aˬ yuiꞈ aˬ nyiˇ meh.” 
21Luˇta ehˇ-eu, “Kʼoeˇ uˬ taꞈ, heu loꞈ-ehˇ aˬ yawꞈ paˇ ehˇ ta siˬ. Cehˇ maˬ laˆ luiˆ jiˇ 
kʼoeˇ keuˆ ni, aˬ yawꞈ-euˬ deh yaˇ-ahˇ oe-awˇ, cehˇ yehˬ-eu tsawˇ haˬ dawˬ peh, 
cehˇ nmˇ gʼoˆ le-awˬ lehˇ, aˬ yawꞈ ngaˬ-ahˇ paˇ ehˇ ta siˬ.” 
22Luˇta-ahˇ Nawˇmi ehˇ nehˬ-eu, “Ngeuˇ tehꞈ-a tsu-oˇ. Yawˬ gʼaˬ yawˬ-euˬ deh yaˇ-
ahˇ iˇ naˇ, nymˬ-mˇ aˬ cawˬ nawˬ-ahˇ yehˬ bawˬ sehˇ lu-ehˇ ehˇ laˇ-eu maˬ siˬ. 
Bawˇza-euˬ deh yaˇ-ahˇ cehˇ yehˬ luꞈ-eu zaˬ miˬ zaˬ kʼoeˇ deuˬ dawˬ peh cehˇ nmˇ 
gʼoˆ-eu-aˬ, nawˬ-euˬ gʼaˇ duˬ muiˬ dzehˬ tehꞈ-a.” 

23Kʼoeˇ naˇ, cehˇ yehˬ cehˇ diˬ luiˆ jiˇ ngeh keuˆ ni, Bawˇza-euˬ deh yaˇ-ahˇ gaˇ mˇ 
luꞈ-eu tsawˇ haˬ deuˬ dawˬ peh, Luˇta cehˇ nmˇ gʼoˆ-awˇ, aˬ yawꞈ-euˬ zahˇ shaˇ a ma 
nehˬ-ehˇ dehꞈ daˆ leꞈ-euˬ meh.  

Luˇta 3 

Cehˇ baw duˬ-ahˇ, Bawˇza jawˇ gaˇ Luˇta iˇ-euˬ 

1Aˇ yamˬ ui cuiˆ myahˇ laˇ gʼaˬ ngeh jawˇ, Luˇta-ahˇ Nawˇmi heu loꞈ-ehˇ ehˇ nehˬ-
euˬ meh. “Nawˇ nymˇ jiˇ baw laˇ ni, nawˬ-eu gʼaˇ duˬ kʼaˬ dzeˇ zaˬ tiˬ gʼaˬ ngaˇ shaˇ 
caw nehˬ ma.  
2Nawˬ neh zaˬ miˬ zaˬ deuˬ-euˬ mehˬ nah caw caw-ehˇ cehˇ nmˇ gʼoˆ-iˇ-euˬ deh yaˇ 
kʼoeˇ kawˬ-euˬ yaw sahˇ pyeuꞈ-eu Bawˇza-aˬ, aˬ dui pehˬ-euˬ aˬ yuiꞈ aˬ nyiˇ tsaˬ-eu 
nawˇ kʼawꞈ siˬ nya meh. Ngaˇ ehˇ gaˇ naˇ haˬ sheˇ.  
3Nymˇ ciꞈ aˬ yawꞈ cehˇ baw shawˇ luꞈ tehꞈ-a. Teu miˇ neh, nawˇ iˇ cuꞈ dzuiꞈ shawˇ-
awˬ. Tsiˇ yaw saw jeˬ lehꞈ-awˇ, mehˬ tsoeˬ yaw shuiꞈ dm paˇ-awˬ. Kʼoeˇ naˇ, aˬ 
yawꞈ cehˇ baw luꞈ gaˇ iˇ-awˬ. Ehˇ kʼawꞈ, aˬ yawꞈ maˬ dzaˬ maˬ dawˇ dehˆ kʼoeˇ keuˆ 
ni, nawˇ kʼoeˇ gaˇ iˇ keuˆ taˬ-euˬ aˬ yawꞈ-ahˇ taˬ bi siˬ.  
4Aˬ yawꞈ yuꞈ leˇ ngeh, aˬ geu tsahˇ-ahˇ yuꞈ-eu nga lehˇ yaw muiˬ paˬ-ehˇ haw taˬ-
awˬ. Aˬ yawꞈ yuꞈ kʼaˆ naˇ, aˬ yawꞈ dawˬ peh le-awˇ, aˬ yawꞈ dm luꞈ-eu aˇ bui bui 
dahˬ gʼeu diˇ-awˇ, aˬ yawꞈ-euˬ aˬ kuiˇ dawˬ peh yuꞈ leˇ-awˬ. Nawˇ aˬ joˆ-ehˇ ya jahˇ-
eu gaˇ kawˆ, aˬ yawꞈ nawˬ-ahˇ ehˇ nehˬ laꞈ tehꞈ-a.” 
5Luˇta ehˇ-eu, “Nawˇ kʼaˇ ehˇ-eu loꞈ-ehˇ ngaˇ mˇ ma.” 
6Kʼoeˇ naˇ, cehˇ baw duˬ-ahˇ Luˇta iˇ-awˇ, Nawˇmi neh aˬ yawꞈ-ahˇ kʼaˇ ehˇ nehˬ-euˬ 
loꞈ-ehˇ mˇ-euˬ meh.  
7Bawˇza dzaˬ dehˆ dawˇ dehˆ gʼaˬ ngeh, nui ma juˆ lehˆ ni pyeuꞈ laˇ-awˇ, cehˇ bymˇ 
dawˬ peh le-awˇ yuꞈ-euˬ meh. Aˬ yawꞈ yuꞈ kʼaˆ gʼaˬ ngeh, Luˇta ciˬ cuˇ ni le-awˇ, aˇ 
bui bui dahˬ sheu diˇ-awˇ, aˬ yawꞈ-euˬ aˬ kuiˇ dawˬ peh yuꞈ-euˬ meh.  
8Sehˇ gʼahˇ ceh laˇ ngeh, aˬ yawꞈ uˬ noeˬ noeˬ laˇ-awˇ, yuꞈ zaˇ poˆ laˆ paˇ ngeh, aˬ 
yawꞈ-euˬ aˬ kuiˇ dawˬ peh zaˬ miˬ zaˬ tiˬ gʼaˬ yuꞈ luꞈ gaˇ ya mawˇ-awˇ, tsawˬ guˆ-iˇ-
awˇ,  
9“Aˬ suˇ gʼaˬ te” lehˇ naˇ haˬ-euˬ meh. Luˇta ehˇ-eu, “Ngaˇ-aˬ, iˇ shaˬ zaˬ Luˇta ma. 
Nawˇ-aˬ, ngaˬ-ahˇ haw piˇ-eu tsaˬ-eu ngaˬ-euˬ aˬ yuiꞈ aˬ nyiˇ meh. Teu miˇ neh, 
gʼawˬ shaˬ gaˬ-awˇ, ngaˬ-ahˇ sheuˬ nehˬ laꞈ-awˬ.” 
10Bawˇza ehˇ-eu, “Sahˬpaˬ Miˬyehˇ nawˬ-ahˇ guiˬ lahˬ biꞈ luꞈ-uˇ. Nawˬ-euˬ kʼaˬ dzeˇ 
zaˬ-euˬ aˇ jeuˬ aˇ ca-ahˇ, nawˇ saˇ jaˇ ziꞈ dui dui-eu gaˇ kawˆ, nymˬ-mˇ nawˇ mˇ-eu 
heu naˆ maˬ tseˇ, nawˬ-euˬ zahˇ shaˇ aˬ ma-ahˇ nawˬ neh mˇ nehˬ-euˬ gaˇ deuˬ, saˇ 
kiˇ pyeuꞈ luꞈ meh. Iˬ nah keuˆ ni, smˇ muiˬ muiˬ gaˇ maˬ ehˇ, iˇ shaˬ shaˬ gaˇ maˬ 
ehˇ, zaˬ guˬ tiˬ gʼaˬ na-ahˇ dahˬ dzaˬ-iˇ ma lehˇ nawˇ maˬ noeˬ-a.  
11Luˇta-oˇ, Nawˇ tiˬ jeˬ-iˬ taˬ paˇ noeˬ shaˬ. Meuˬ heu meuˬ laꞈ kʼoeˇ kʼaˇ jawˇ-eu 
tsawˇ haˬ dawˬ tawˆ luꞈ, nawˇ-aˬ, muiˬ-eu zaˬ miˬ zaˬ tiˬ gʼaˬ meh lehˇ siˬ nya luꞈ 
meh. Nawˇ kʼaˇ shaˇ-eu jeˬ ngaˇ mˇ nehˬ ma.  

12Nawˇ ehˇ-eu tsaˬ meh. Ngaˇ-aˬ, nawˬ-ahˇ aˬ yuiꞈ aˬ nyiˇ peh-eu miˇ neh, nawˬ-ahˇ 
haw piˇ-eu tsaˬ meh. Ehˇ kʼawꞈ, ngaˇ naˆ maˬ tseˇ, nawˬ-ahˇ aˬ yuiꞈ aˬ nyiˇ peh-eu 
tsawˇ haˬ tiˬ gʼaˬ jawˇ-a siˬ.  
13Nymˇ ciꞈ heu gaˇ jawˇ tawˬ-awˬ. Tsawˇ haˬ kʼoeˇ gʼaˬ nawˬ-ahˇ haw piˇ nehˬ mawꞈ 
nga loˇ lehˇ ni shawˬ uˬ shawˬ ngaˇ naˇ haˬ-iˇ ma. Nawˬ-ahˇ aˬ yawꞈ haw piˇ nehˬ 
mawꞈ lawˬ naˇ, muiˬ dzehˬ tehꞈ-a. Ehˇ kʼawꞈ, aˬ yawꞈ nawˬ-ahˇ maˬ haw piˇ nehˬ 
mawꞈ naˇ, ngaˇ nawˬ-ahˇ aˬ diˇ aˬ maˇ haw piˇ nehˬ ma lehˇ, dehꞈ luꞈ-eu Miˬyehˇ 
mehˬ shi, ngaˇ nawˬ-ahˇ saˇ jaˇ dzaˬ-eu ma. Uˬ shawˬ paw keuˆ ni heu gaˇ yuꞈ tawˬ-
awˬ.” 
14Kʼoeˇ naˇ, uˬ shawˬ paw keuˆ ni, Bawˇza-euˬ aˬ kuiˇ dawˬ peh luˇ ta yuꞈ-euˬ meh. 
Ehˇ kʼawꞈ, aˬ cawˬ aˬ yawꞈ-ahˇ maˬ bi mawˇ-eu gʼaˇ duˬ, uˬ bya maˬ bya laˇ mi naˆ-
ehˇ tuˇ-euˬ meh. Aˬ jeˬ miˇ neh ehˇ naˇ, aˬ yawꞈ kʼoeˇ gaˇ jawˇ-eu gaˇ kawˆ, tsawˇ haˬ 
tiˬ gʼaˬ-ahˇ-iˬ, Bawˇza maˬ bi siˬ mawꞈ-a.  
15“Nawˬ-euˬ pehˇ kʼahˬ pehˇ mahˇ lehˆ-awˇ, heu gaˇ kʼawˬ-awˬ” lehˇ, Luˇta-ahˇ 
Bawˇza ehˇ nehˬ-euˬ meh. Luˇta pehˇ kʼahˬ lehˆ-awˇ kʼawˬ ngeh, cehˇ tiˬ joꞈ dzehˬ ni 
shehˆ ahˇ nehˬ-awˇ, baꞈ pu kʼoeˇ taˆ baꞈ daˆ nehˬ-euˬ meh. Kʼoeˇ ngeh, Luˇta cehˇ 
kʼoeˇ daˬ-awˇ, meuˬ-ahˇ gʼoꞈ leˇ-euˬ meh.  
16Aˬ yawꞈ iˇ kahˇ gʼoꞈ keuˆ leˇ ngeh, “Gʼoꞈ keuˆ laˇ maˬ loˇ tsu-oˬ” lehˇ aˬ yawꞈ-euˬ 
boeˇ miˬ aˬ ma aˬ yawꞈ-ahˇ naˇ haˬ-euˬ meh. Bawˇza neh kʼaˇ mˇ nehˬ-euˬ jeˬ dawˬ 
tawˆ luꞈ, Nawˇmi-ahˇ Luˇta dzawˇ nehˬ-euˬ meh.  
17Luˇta paˇ ehˇ-eu, “Nawˇ jawˇ gaˇ ngaˇ yawꞈ ngehꞈ-ehˇ maˬ ya gʼoꞈ leˇ-a lehˇ paˇ 
ehˇ-awˇ, cehˇ heu deuˬ biꞈ laꞈ-euˬ meh.” 
18Nawˇmi ehˇ-eu, “Tiˬ jeˬ-iˬ maˬ ngeuˇ-aˇ Luˇta-oˇ. Uˬ duˬ aˬ joˆ-ehˇ duˬ laˇ nga lehˇ 
haw taˬ-awˬ. Gaˇ kawˆ heu uˬ duˬ maˬ laˆ duˬ kʼoeˇ keuˆ ni, iˬ nah Bawˇza maˬ paˇ 
naˬ-aˇ.” 

Luˇta 4 

Bawˇza Luˇta-ahˇ sheuˬ-eu 

1Meuˬ lahˇ kʼehˬ dawˬ peh jaˆ-eu, meuˬ-ahˇ jawˇ-eu tsawˇ haˬ deuˬ mehˬ bawˬ 
bawˬ dzaˬ duˬ-ahˇ Bawˇza le-awˇ, nuiˇ luꞈ-eu meh. Kʼoeˇ ngeh, aˬ yawꞈ neh Luˇta-
ahˇ ehˇ nehˬ-euˬ Aˬliˇmaˬlehˇ-ahˇ aˬ yuiꞈ aˬ nyiˇ peh dzehˬ-eu tsawˇ haˬ kʼoeˇ gʼaˬ iˇ 
tsehˆ gʼeh gaˇ aˬ yawꞈ mawˇ-awˇ, “Mawˬ cawˬ-oˇ, heu gaˇ laˇ-awˇ nuiˇ laˇ-awˬ” lehˇ 
kuˇ-euˬ meh. Kʼoeˇ ngeh, tsawˇ haˬ kʼoeˇ gʼaˬ kʼoeˇ gaˇ le-awˇ nuiˇ leˇ-euˬ meh. 
2Kʼoeˇ naˇ, meuˬ kʼoeˇ taˆ aˬ yuiꞈ aˬ tsu geuꞈ-awˇ haw luꞈ pyaˆ luꞈ-eu tsawˇ haˬ tseˇ 
gʼaˬ-ahˇ Bawˇza kuˇ doˆ laꞈ-awˇ, kʼoeˇ gaˇ bi nuiˇ-eu meh. Aˬ yawꞈ maꞈ kʼoeˇ gaˇ nuiˇ 
keuˆ laˇ jiˇ ngeh, aˬ yawꞈ-euˬ aˬ yuiꞈ aˬ nyiˇ kʼoeˇ gʼaˬ-ahˇ Bawˇza heu loꞈ-ehˇ ehˇ 
nehˬ-euˬ meh. 
3“Mawˇbaˆ miˇ kʼahˬ-ahˇ neh Nawˇmi gʼoꞈ laˇ-awˇ, nymˬ-mˇ heu gaˇ jawˇ luꞈ-eu 
meh. Aˬ dui nyaꞈ-euˬ aˬ yuiꞈ aˬ nyiˇ Aˬliˇmaˬlehˇ-euˬ deh yaˇ kʼoeˇ kawˬ, aˬ yawꞈ ahˬ 
mawꞈ-eu meh.  

4Gaˇ kawˆ heu nawˇ ya siˬ-eu tsaˬ tehꞈ-a lehˇ ngaˇ noeˬ-eu ma. Teu miˇ neh, deh yaˇ 
kʼoeˇ kawˬ nawˇ zeuˇ mawꞈ naˇ, heu gaˇ nuiˇ luꞈ-eu aˬ yuiꞈ aˬ tsu heu myaˆ ni gʼeh-
eu mehˬ shi zeuˇ-awˬ. Maˬ zeuˇ mawꞈ naˇ kʼawꞈ, maˬ zeuˇ mawꞈ nya lehˇ ehˇ-awˬ. 
Aˬ jeˬ miˇ neh ehˇ naˇ, deh yaˇ kʼoeˇ kawˬ zeuˇ-eu a kawˬ-aˬ jaˆ-eu tsawˇ haˬ yaw 
beh gʼaˬ-aˬ, nawˇ meh. Nawˇ jiˇ naˇ, ngaˇ ma.” 
5Bawˇza ehˇ-eu, “Muiˬ tehꞈ-a. Nawˇmi-euˬ deh yaˇ nawˇ zeuˇ ma lehˇ ngeuˇ naˇ, shiˇ 
dzeuˇ-euˬ gʼaˬ-euˬ nymˇ dahˬ hawˇ-eu, aˬ yawꞈ-euˬ zaˬ deuˬ uˆ deuˬ-euˬ aˬ laꞈ laꞈ 
kʼoeˇ neh, deh yaˇ kʼoeˇ kawˬ maˬ ya bi doˆ-iˇ ni, Mawˇbaˆ tsawˇ haˬ miˬ coeˬ miˬ 
ma Luˇta jiˇ, nawˬ-eu miˬ zaˬ ya bi geuꞈ tehꞈ-a.” 
6Kʼoeˇ ngeh, tsawˇ haˬ kʼoeˇ gʼaˬ ehˇ-eu, “Toˆ-ehˇ maˇ diˇ ngeuˇ naˇ kʼawꞈ, ngaˇ ya 
geuꞈ paˬ-ehˇ tsaˬ-eu deh yaˇ kʼoeˇ kawˬ ngaˇ maˬ paˇ zeuˇ ma. Aˬ jeˬ miˇ neh ehˇ 
naˇ, deh yaˇ kʼoeˇ kawˬ ngaˇ paˇ zeuˇ law hawˇ kʼawꞈ, ngaˬ-eu zaˬ ngaˬ-euˬ uˆ deuˬ 
maˬ paˇ ya geuꞈ-eu nga. Teu miˇ neh, nawˇ zeuˇ-awˬ. Ngaˇ maˬ paˇ zeuˇ ma.” 
7Aˇ nah aˇ yamˬ kʼoeˇ yamˬ-ahˇ, Iˇsaˬleˬlaˆ miˇ kʼahˬ laꞈ kʼoeˇ tiˬ jeˬ paˬ ahˬ taꞈ zeuˇ 
taꞈ-eu maˬ ehˇ, ngaˬ-eu paˇ-eu maˬ ehˇ, heu loꞈ-ehˇ zahˇ taˬ taˬ-euˬ meh. Ahˬ sahˇ 
gʼaˬ yawˬ ha-euˬ sehˬ nawˆ lehˆ-awˇ, zeuˇ sahˇ gʼaˬ-ahˇ ya biꞈ-eu meh. Heu-aˬ, 
Iˇsaˬleˬlaˆ tsawˇ haˬ deuˬ tiˬ jeˬ paˬ ahˬ tsehˆ paˆ tsehˆ-eu gaˇ kawˆ saˇ kiˇ pyeuꞈ-eu 
meh.  
8Kʼoeˇ miˇ neh, tsawˇ haˬ kʼoeˇ gʼaˬ Bawˇza-ahˇ, “Nawˇ zeuˇ-awˬ” lehˇ ehˇ nehˬ 
ngeh, aˬ yawꞈ-euˬ sehˬ nawˆ lehˆ-awˇ biꞈ nehˬ-euˬ meh. 
9Kʼoeˇ ngeh, aˬ yuiꞈ aˬ tsu kʼoeˇ deuˬ hawˇ-eu, kʼoeˇ gaˇ jawˇ-eu tsawˇ haˬ deuˬ-ahˇ, 
Bawˇza heu loꞈ-ehˇ ehˇ nehˬ-euˬ meh. “Iˬ nah naw maꞈ-euˬ mehˬ shi, Aˬliˇmaˬlehˇ, 
Ciˇlahˬ hawˇ-eu Maˬhaˬloˬ-ahˇ kʼaˇ taꞈ-eu jeˬ dawˬ tawˆ luꞈ, Nawˇmi-euˬ laꞈ-ahˇ neh 
ngaˬ neh zeuˇ tsehˆ gʼaˬ-euˬ gaˇ kawˆ, naw maꞈ saˇ kiˇ pyeuꞈ-eu meh.  
10Kʼoeˇ uˬ taꞈ, Maˬhaˬloˬ-euˬ nymˇ dahˬ pyeuꞈ-eu Mawˇbaˆ tsawˇ jeuˬ Luˇta kʼawꞈ, 
ngaˬ-euˬ miˬ zaˬ pyeuꞈ laˇ gʼaˬ-euˬ meh. Kʼoeˇ miˇ neh, myawˬ heu deuˬ dawˬ tawˆ 
luꞈ, shiˇ dzeuˇ-euˬ gʼaˬ-euˬ nymˇ jiˇ laꞈ kʼoeˇ jaˆ-awˇ, aˬ yawꞈ-euˬ zaˬ deuˬ uˆ deuˬ 
kʼawꞈ, aˬ yawꞈ-eu tsawˇ haˬ laꞈ kʼoeˇ hawˇ-eu aˬ yawꞈ-euˬ meuˬ laꞈ kʼoeˇ, tsuiꞈ dahˬ 
maˬ dahˬ-iˇ ni, paˇ jawˇ laˇ tehꞈ-a. Iˬ nah, naw maꞈ-aˬ, gaˇ kawˆ heu hmˬ-euˬ saˇ kiˇ 
pyeuꞈ-eu meh.” 
11Aˬ yuiꞈ aˬ tsu kʼoeˇ deuˬ hawˇ-eu, kʼoeˇ gaˇ jawˇ luꞈ-eu tsawˇ haˬ deuˬ ehˇ-eu, 
“Ngeuˇ ma. Nga maꞈ saˇ kiˇ pyeuꞈ-eu ma. Nawˬ-euˬ nymˇ-ahˇ jawˇ uˇ le-euˬ zaˬ miˬ 
zaˬ heu gʼaˬ-ahˇ, Sahˬpaˬ Miˬyehˇ gʼawˬ shaˬ gaˬ nehˬ-awˇ, Yaˬkoˆ gʼaˇ duˬ zaˬ gʼawˬ 
mya ni bi jawˇ le-euˬ Laˬkeˬlaˇ hawˇ-eu Leˇaˬ loꞈ-ehˇ bi pyeuꞈ laˇ luꞈ-uˇ. Eˇpaˬlaˇ aˇ 
jeuˬ aˇ ca deuˬ laꞈ kʼoeˇ, nawˇ-aˬ, smˇ muiˬ muiˬ dui dui laˇ-awˇ, Behˬlehˬhehˬ meuˬ 
laꞈ kʼoeˇ tsawˇ myahˇ doˆ luꞈ-uˇ.  
12Zaˬ miˬ zaˬ heu gʼaˬ o neh, Sahˬpaˬ Miˬyehˇ nawˬ-ahˇ biꞈ-euˬ aˬ buˇ aˬ li deuˬ baˬ 
da neh, Yuˇdaˆ hawˇ-eu Taˬmaˬ-euˬ aˬ li pyeuꞈ-eu Paˬyehˆ-euˬ nymˇ jiˇ loꞈ-ehˇ, 
nawˬ-euˬ nymˇ jiˇ kʼawꞈ tsawˇ myahˇ doˆ luꞈ-uˇ.” 

Bawˇza hawˇ-eu aˬ yawꞈ-euˬ zaˬ deuˬ uˆ deuˬ 

13Kʼoeˇ naˇ, Luˇta-ahˇ aˬ yawꞈ-euˬ nymˇ-ahˇ Bawˇza sheuˬ kʼoꞈ gʼeh-awˇ, aˬ yawꞈ-
euˬ miˬ zaˬ pyeuꞈ laˇ-euˬ meh. Luˇta-ahˇ Sahˬpaˬ Miˬyehˇ guiˬ lahˬ biꞈ nehˬ-euˬ miˇ 
neh, aˬ nyiˇ pi leˇ-awˇ, aˬ li tiˬ li ciˬ-euˬ meh.  
14Behˬlehˬhehˬ meuˬ-ahˇ jawˇ-eu zaˬ miˬ zaˬ deuˬ Nawˇmi-ahˇ ehˇ nehˬ-eu, 
“Sahˬpaˬ Miˬyehˇ-euˬ guiˬ lahˬ-ahˇ ja ceuˬ-awˬ. Nawˬ-ahˇ bi mˇ cu-eu gʼaˇ duˬ, 
Sahˬpaˬ Miˬyehˇ nawˬ-ahˇ oeˬ paˬ tiˬ gʼaˬ biꞈ laꞈ-euˬ meh. Aˬ li heu li-aˬ, Iˇsaˬleˬlaˆ 
miˇ kʼahˬ laꞈ kʼoeˇ tsawˇ myahˇ doˆ-eu tsawˇ haˬ pyeuꞈ laˇ luꞈ-uˇ.  
15Nawˬ-euˬ kuiˬ ma-aˬ, nawˬ-ahˇ gaˬ-awˇ, aˬ li shiꞈ li naˆ maˬ tseˇ, nawˬ-eu gʼaˇ duˬ 
aˬ yawꞈ gaˇ dahˇ tsoeˬ-eu meh. Nymˬ-mˇ poˆ-aˬ, nawˬ-euˬ gʼaˇ duˬ aˬ li tiˬ li aˬ yawꞈ 
bi dehꞈ le-awˇ, aˬ li heu li-aˬ, nawˇ yaw dehꞈ dehꞈ-eu jeˬ-ahˇ yaw shuiꞈ shuiꞈ-ehˇ bi 
pyeuꞈ laˇ tehꞈ-a. Nawˇ tsawˇ mawˬ mawˬ laˇ ngeh, aˬ yawꞈ nawˬ-ahˇ haw piˇ tehꞈ-
a.” 
16Nawˇmi-aˬ, aˬ li kʼoeˇ li-ahˇ aˬ yawꞈ-euˬ bawˇ kʼahˇ laꞈ kʼoeˇ ciˬ uˇ-awˇ bo saˆ-euˬ 
meh.  
17Dawˬ peh jawˇ-eu zaˬ miˬ zaˬ deuˬ aˬ li kʼoeˇ li-ahˇ, Awˇbehˆ lehˇ myahˇ nehˬ-euˬ 
meh. “Nawˇmi gʼaˇ duˬ aˬ li tiˬ gʼaˬ dehꞈ le gʼaˬ meh” lehˇ tsawˇ haˬ yawˬ gʼaˬ na luꞈ-
ahˇ aˬ yawꞈ maꞈ ja gaˬ-euˬ meh. Awˇbehˆ-aˬ, Yeˬshehˇ-euˬ aˬ da pyeuꞈ-awˇ, 
Yeˬshehˇ-aˬ, sahˬ paˬ Daˬbiˇ-euˬ aˬ da pyeuꞈ-eu meh.  
18-22Heu-aˬ, Paˬyehˆ-ahˇ neh, sahˬ paˬ Daˬbiˇ-ahˇ keuˆ ni taꞈ-eu tsuiꞈ meh. Paˬyehˆ, 
Heˬzaˬloˬ, Lam, Aˬmiˇnaˬdehˇ, Naˬshoˬ, Saˬlaˬmoˬ, Bawˇza, Awˇbehˆ, Yeˬshehˇ, 
Daˬbiˇ.  

1 Saˬmeuˬlaˆ 

1 Saˬmeuˬlaˆ 1 

Eˇlaˬkaˬnaˬ hawˇ-eu aˬ yawꞈ-euˬ miˬ sawˇ zaˬ deuˬ Shiˇloˬ meuˬ-ahˇ le-awˇ lawˇ-euˬ 

shehˇ-euˬ 

1Eˇpaˬleˬ tsawˇ jeuˬ laꞈ kʼoeˇ, Eˇlaˬ kaˬnaˬ lehˇ myahˇ-euˬ tsawˇ haˬ tiˬ gʼaˬ jawˇ-eu 
meh. Eˇpaˬleˬ miˇ kʼahˬ gawˬ jawˬ gawˬ duˇ paw jaˆ-eu Laˬmahˇ meuˬ-ahˇ aˬ yawꞈ 
jawˇ-eu meh. Aˬ yawꞈ-aˬ, Zuˇpaˬ aˇ jeuˬ-ahˇ taꞈ-eu Toˇhuˇ aˇ jeuˬ aˇ ca tiˬ gʼaˬ pyeuꞈ-
eu meh. Aˬ yawꞈ-euˬ aˬ bawˇ-aˬ, Eˇliˇhuˆ pyeuꞈ-awˇ, aˬ yawꞈ-euˬ aˬ da-aˬ, 
Yeˬloˇhamˬ meh. 
2Eˇlaˬkaˬnaˬ-aˬ, Haˬnahˬ hawˇ-eu Peˬniˇnaˬ lehˇ myahˇ-euˬ miˬ zaˬ nyiˬ gʼaˬ jawˇ-eu 
meh.  
3Peˬniˇnaˬ gʼaˬ zaˬ jawˇ le kʼawꞈ, Haˬnahˬ gʼaˬ zaˬ maˬ jawˇ le-a. Eˇlaˬkaˬnaˬ-aˬ, aˬ 
yawꞈ kʼoꞈ yawꞈ Laˬmahˇ meuˬ-ahˇ neh Shiˇloˬ meuˬ-ahˇ le-awˇ, Sahˬpaˬ Miˬyehˇ-ahˇ 
uˬ duˬ tahˬ-awˇ lawˇ-eu shehˇ-eu meh. Hawˇpaˬniˇ hawˇ-eu Piˇnaˬhaˇ lehˇ myahˇ-
euˬ Eˇliˆ-euˬ aˬ li nyiˬ li, Shiˇloˬ meuˬ-ahˇ piˇ ma geuꞈ luꞈ-eu meh.  
4Aˬ yawꞈ kʼoꞈ yawꞈ Eˇlaˬkaˬnaˬ kʼaˇ lawˇ kʼaˇ shehˇ ngeh, Peˬniˇnaˬ hawˇ-eu aˬ 
yawꞈ-euˬ zaˬ yawˬ gʼaˬ na luꞈ-ahˇ, tiˬ gʼaˬ-ahˇ shaˬ jiˇ tiˬ bymˇ Eˇlaˬkaˬnaˬ bymˇ 
nehˬ-euˬ meh.  
5Haˬnahˬ-ahˇ aˬ yawꞈ gaˬ dui dui kʼawꞈ, shaˬ jiˇ tiˬ bymˇ tehꞈ-ehˇ aˬ yawꞈ biˇ oꞈ 
nehˬ-eu meh. Aˬ jeˬ miˇ neh ehˇ naˇ, Haˬnahˬ-ahˇ Sahˬpaˬ Miˬyehˇ zaˬ maˬ bi jawˇ 
le-euˬ miˇ neh meh.  
6Sahˬpaˬ Miˬyehˇ Haˬnahˬ-ahˇ zaˬ maˬ bi jawˇ le-eu miˇ neh, aˬ yawꞈ nui ma shaˬ 
zahˬ mˇ-awˇ ya shaꞈ dawˇ ni, aˬ yawꞈ-ahˇ bye-eu Peˬniˇnaˬ gʼaˬ, aˬ yawꞈ-ahˇ ja bu ja 
doeˇ nehˬ-eu meh.  
7Aˬ yawꞈ kʼoꞈ yawꞈ Sahˬpaˬ Miˬyehˇ-euˬ nymˇ-ahˇ aˬ yawꞈ maꞈ kʼaˇ le ngeh, aˬ yawꞈ 
nui ma cawˆ ni Peˬniˇnaˬ gʼaˬ aˬyawꞈ-ahˇ ja bu ja doeˇ-eu miˇ neh, aˬ yawꞈ ngoeˇ 
ngoeˇ ehˇ tiˬ jeˬ-iˬ maˬ dzaˬ maˬ dawˇ ni jawˇ-eu meh.  
8Kʼoeˇ ngeh, aˬ yawꞈ-euˬ kʼaˬ dzeˇ zaˬ aˬ yawꞈ-ahˇ ehˇ nehˬ-eu, “Haˬnahˬ-oˇ, aˬ jeˬ 
miˇ neh ngoeˇ te. Aˬ jeˬ miˇ neh maˬ dzaˬ maˬ dawˇ ni aˬ myah luꞈ noeˬ shaˬ noeˬ 
shaˬ-ehˇ jawˇ te. Aˬ li tseˇ gʼaˬ naˆ maˬ tseˇ ngaˇ nawˬ-eu gʼaˇ duˬ gaˇ dahˇ tsoeˬ 
dzehˬ-eu maˬ ngeuˇ nya loˇ.” 

Haˬnahˬ hawˇ-eu Eˇliˆ 

9Tiˬ nah-aˬ, Shiˇloˬ meuˬ laꞈ kʼoeˇ aˬ yawꞈ maꞈ dzaˬ dehˆ dawˇ dehˆ gʼaˬ ngeh, 
Haˬnahˬ tsawˬ tuˇ laˇ-euˬ meh. Kʼoeˇ ngeh, Sahˬpaˬ Miˬyehˇ-euˬ nymˇ-ahˇ, laˇ gʼoˆ 
bahˬ dawˬ peh jaˆ-eu nuiˇ boˆ-ahˇ piˇ ma Eˇliˆ nuiˇ luꞈ-eu meh.  
10Haˬnahˬ nui ma cawˆ dui dui-eu laꞈ kʼoeˇ, guˇ guˇ-ehˇ ngoeˇ-awˇ, Sahˬpaˬ Miˬyehˇ-
ahˇ guiˬ lahˬ shaˇ-euˬ meh. 
11Haˬnahˬ heu loꞈ-ehˇ saˇ jaˇ dzaˬ-euˬ meh. “Baoˬ huiˬ dui dui-eu gʼaˬ pyeuꞈ-eu 
Sahˬpaˬ Miˬyehˇ-oˇ, nawˬ-euˬ zaˬ kʼaˆ pyeuꞈ-eu ngaˬ-ahˇ haw sheˇ. Ngaˇ shaˬ zahˬ 

naꞈ dui dui luꞈ gaˇ haw mawˇ-awˇ, ngaˬ-ahˇ maˬ ngehˇ ni noeˬ keuˆ nehˬ laꞈ-awˬ. 
Nawˇ ngaˬ-ahˇ aˬ li tiˬ li bi jawˇ le nehˬ laꞈ naˇ, aˬ li kʼoeˇ li-euˬ uˬ duˬ tsehˇ kahˇ tiˬ 
jawˇ-iˬ maˬ tehˬ ni bi jaˆ-awˇ, aˬ yawꞈ-euˬ gʼawˇ mawˇ maˬ shiˇ tiˬ ziˇ nawˬ-ahˇ a 
nehˬ ma lehˇ nawˬ nehˬ-ehˇ ngaˇ saˇ jaˇ dzaˬ ma.” 
12Sahˬpaˬ Miˬyehˇ-ahˇ Haˬnahˬ gʼawˬ myahˇ ni guiˬ lahˬ shaˇ luꞈ ngeh, aˬ yawꞈ-euˬ 
mehˬ luˬ-ahˇ Eˇliˆ haw luꞈ-eu meh.  
13Aˬ yawꞈ ciˬ cuˇ ni guiˬ lahˬ shaˇ luꞈ-eu laꞈ kʼoeˇ, aˬ yawꞈ-euˬ mehˬ luˬ luˆ luꞈ-eu 
meh. Ehˇ kʼawꞈ, teˇ saˇ maˬ doˆ-a. Kʼoeˇ miˇ neh, aˬ yawꞈ aˬ gaꞈ dzaˇ uiˇ yehꞈ luꞈ-eu 
nga lehˇ Eˇliˆ noeˬ-eu meh.  
14Aˬ yawꞈ-ahˇ Eˇliˆ ehˇ nehˬ-eu, “Aˇ myah keuˆ ni aˬ gaꞈ dzaˇ uiˇ yehꞈ yehꞈ-ehˇ jawˇ-
eu gʼeh te. Aˬ gaꞈ dzaˇ uiˇ taˬ paˇ dawˇ hawˇ-awˬ.” 
15Haˬnahˬ ehˇ-eu, “Aˬ bawˇ piˇ ma-oˇ, ngaˇ aˬ gaꞈ dzaˇ uiˇ yehꞈ-eu maˬ ngeuˇ. Nui 
ma cawˆ dui dui-eu miˇ neh, ngaˬ-euˬ nui ma laꞈ kʼoeˇ shaˬ zahˬ kʼaˇ mˇ luꞈ-eu jeˬ 
dawˬ tawˆ luꞈ, guiˬ lahˬ shaˇ-eu laꞈ kʼoeˇ Sahˬpaˬ Miˬyehˇ-ahˇ dzawˇ nehˬ luꞈ-eu ma.  
16Gaˇ dahˇ maˬ tsoeˬ-eu zaˬ miˬ zaˬ tiˬ gʼaˬ law hawˇ nga lehˇ ngaˬ-ahˇ taˬ noeˬ nehˬ 
laꞈ. Ngaˬ-euˬ nui ma shaˬ zahˬ naꞈ dui dui-eu miˇ neh, heu loꞈ-ehˇ guiˬ lahˬ shaˇ luꞈ-
eu jeˬ pyeuꞈ-eu ma.” 
17Eˇliˆ ehˇ-eu, “Nui ma coꞈ ngehˇ ni taˬ-awˇ, gʼoꞈ-iˇ-awˬ. Nawˬ neh kʼaˇ shaˇ-euˬ jeˬ 
Iˇsaˬleˬlaˆ tsawˇ jeuˬ-euˬ Miˬyehˇ nawˬ-ahˇ biꞈ laꞈ luꞈ-uˇ.” 
18Haˬnahˬ ehˇ-eu, “Nawˇ aˬ myah luꞈ ngaˬ-ahˇ gʼawˬ shaˬ gaˬ nehˬ laꞈ nya luꞈ-uˇ.” 
Kʼoeˇ naˇ, aˬ yawꞈ gʼoꞈ-iˇ-awˇ, dzaˬ-eu dawˇ-awˇ, maˬ paˇ noeˬ shaˬ ni jawˇ-euˬ meh.  

Saˬmeuˬlaˆ dehꞈ le-awˇ Miˬyehˇ-ahˇ a nehˬ-euˬ 

19Yawˬ shawˬ yawˬ Eˇlaˬkaˬnaˬ hawˇ-eu aˬ yawꞈ-euˬ miˬ sawˇ zaˬ deuˬ yaw naꞈ-ehˇ 
tuˇ-awˇ, Sahˬpaˬ Miˬyehˇ-ahˇ uˬ duˬ tahˬ gʼaˬ ngeh, Laˬ mahˇ meuˬ-ahˇ gʼoꞈ-iˇ-euˬ 
meh. Eˇlaˬkaˬnaˬ hawˇ-eu Haˬnahˬ aˬ nyaꞈ dzeˇ zaˬ jawˇ taꞈ-awˇ, Haˬnahˬ-euˬ guiˬ 
lahˬ shaˇ dawˬ-ahˇ Miˬyehˇ noeˬ keuˆ nehˬ-euˬ meh.  
20Kʼoeˇ naˇ, Haˬnahˬ aˬ nyiˇ pi leˇ-awˇ, aˬ li tiˬ li ciˬ-euˬ meh. Kʼoeˇ ngeh, “Aˬ yawꞈ 
gʼaˇ duˬ ngaˇ guiˬ lahˬ shaˇ-euˬ ma” lehˇ Haˬnahˬ ehˇ-awˇ, aˬ li kʼoeˇ li-ahˇ 
Saˬmeuˬlaˆ lehˇ myahˇ nehˬ-euˬ meh.  
21Eˇlaˬkaˬnaˬ hawˇ-eu aˬ yawꞈ-euˬ miˬ sawˇ zaˬ deuˬ Shiˇloˬ meuˬ-ahˇ tiˬ poˆ paˇ le-
awˇ, aˬ yawꞈ kʼoꞈ yawꞈ lawˇ luꞈ-eu lawˇ-eu jeˬ hawˇ-eu, aˬ yawꞈ neh Sahˬpaˬ 
Miˬyehˇ-ahˇ lawˇ nehˬ-eu gʼaˇ duˬ saˇ jaˇ dzaˬ tsehˆ taˬ-euˬ lawˇ-eu jeˬ lawˇ nehˬ leˇ-
eu aˇ yamˬ paˇ tsaˬ laˇ-euˬ meh. 
22Ehˇ kʼawꞈ, kʼoeˇ poˆ jawˇ Haˬnahˬ gʼaˬ maˬ caw teh leˇ ni jawˇ yaꞈ-euˬ meh. “Aˬ li 
aˬ coeˇ byehˇ-eu nehˬ-ehˇ Sahˬpaˬ Miˬyehˇ-euˬ nymˇ-ahˇ ciˬ gʼeh-awˇ aˬ yawꞈ-euˬ 
tiˬ ziˇ kʼoeˇ gaˇ bi jawˇ ma” lehˇ, aˬ yawꞈ-euˬ kʼaˬ dzeˇ zaˬ-ahˇ aˬ yawꞈ ehˇ nehˬ-euˬ 
meh.  
23“Nawˬ neh kʼaˇ noeˬ-euˬ loꞈ-ehˇ geuꞈ-awˬ. Aˬ li aˬ coeˇ gʼehˆ laˇ ngeh keuˆ ni iˇ 
kahˇ-ahˇ jawˇ-awˬ. Nawˬ neh saˇ jaˇ dzaˬ taˬ-euˬ loꞈ-ehˇ pyeuꞈ laˇ ni Sahˬpaˬ 
Miˬyehˇ jahˇ luꞈ-uˇ” lehˇ, Eˇlaˬkaˬnaˬ ehˇ-eu meh. Kʼoeˇ naˇ, Haˬnahˬ gʼaˬ iˇ kahˇ-ahˇ 
jawˇ yaꞈ-awˇ, aˬ yawꞈ-euˬ aˬ li-ahˇ bo saˆ-euˬ meh.  

http://pt-br.bibles.org/ahk-AHK/1Sam/1#1Sam.1.20!f.1

24Aˬ li kʼoeˇ li aˬ coeˇ gʼehˆ laˇ ngeh, Shiˇloˬ meuˬ-ahˇ ciˬ gʼeh-euˬ meh. Smˇ kʼoꞈ 
byah-eu mawˇ neˇ mawˇ gaw zaˬ tiˬ mawˇ, cehˇ meu smˇ pehˬ hawˇ-eu, aˬ gaꞈ dzaˇ 
uiˇ tiˬ byah ni dahˬ-eu shaˬ kʼoˆ iˇ puˬ tiˬ siˬ aˬ yawꞈ yuˇ gʼeh-euˬ meh. Aˬ li zaˬ nahˬ 
Saˬmeuˬlaˆ-ahˇ, Shiˇloˬ meuˬ-ahˇ jaˆ-eu Sahˬpaˬ Miˬyehˇ-euˬ nymˇ-ahˇ aˬ yawꞈ ciˬ 
gʼeh-euˬ meh.  
25Mawˇ neˇ mawˇ gaw kʼoeˇ mawˇ sehꞈ gʼaˬ ngeh, aˬ li kʼoeˇ li-ahˇ Eˇliˆ jawˇ gaˇ aˬ 
yawꞈ maꞈ ciˬ gʼeh-euˬ meh.  
26Eˇliˆ-ahˇ Haˬnahˬ ehˇ nehˬ-eu, “Aˬ bawˇ piˇ ma-oˇ, nawˇ ngaˬ-ahˇ noeˬ nya siˬ loˇ. 
Nawˬ-euˬ mehˬ shi heu tsahˇ yawꞈ-awˇ Sahˬpaˬ Miˬyehˇ-ahˇ guiˬ lahˬ shaˇ-euˬ zaˬ 
miˬ zaˬ zaˬ guˬ kʼoeˇ gʼaˬ ngaˇ ma tawˇ.  
27Aˬ li heu li za ni aˬ yawꞈ-ahˇ ngaˇ guiˬ lahˬ shaˇ-awˇ, ngaˬ neh kʼaˇ shaˇ-euˬ loꞈ-ehˇ 
biꞈ nehˬ laꞈ-euˬ meh.  
28Kʼoeˇ miˇ neh, Sahˬpaˬ Miˬyehˇ-ahˇ aˬ li heu li a nehˬ-eu ma. Aˬ yawꞈ kʼaˇ dehꞈ-eu 
tiˬ ziˇ Sahˬpaˬ Miˬyehˇ-ahˇ biꞈ tsehˆ nehˬ yaꞈ-eu ma.” Kʼoeˇ naˇ, aˬ yawꞈ maꞈ kʼoeˇ 
gaˇ Sahˬpaˬ Miˬyehˇ-ahˇ uˬ duˬ tahˬ-euˬ meh.  

1 Saˬmeuˬlaˆ 2 

Haˬnahˬ-euˬ guiˬ lahˬ shaˇ dawˬ 

1Haˬnahˬ guiˬ lahˬ shaˇ-eu,  

“Sahˬpaˬ Miˬyehˇ, ngaˬ nui ma-ahˇ laˬ kʼaˬ cehˇ jeˬ bi byah-euˬ meh. Yawꞈ neh mˇ-
euˬ gaˇ baˬ da neh, laˬ kʼaˬ cehˇ dui dui-eu laꞈ kʼoeˇ, Muiˇ-eu deuˬ-ahˇ ngaˇ uiˇ-eu 
ma. Miˬyehˇ caw ba laꞈ-euˬ miˇ neh, ngaˇ laˬ kʼaˬ cehˇ dui dui-eu ma.  
2“Sahˬpaˬ Miˬyehˇ loꞈ-ehˇ shawˇ-eu, nui gʼaˬ tiˬ gʼaˬ-iˬ maˬ jawˇ-a. Yawꞈ-ahˇ duˇ-eu 
gʼaˬ maˬ jawˇ-a. Miˬyehˇ loꞈ-ehˇ haw piˇ nya-eu, nui gʼaˬ tiˬ gʼaˬ-iˬ maˬ jawˇ-a.  
3Nawˇ guˇ guˇ-ehˇ kʼahˬ sehˇ taˬ jehˆ. Dawˬ kʼaˆ taˬ ngehˬ, ciˬ cuˇ jawˇ-awˬ. Aˬ jeˬ miˇ 
neh ehˇ naˇ, Sahˬpaˬ Miˬyehˇ-aˬ, siˬ nya mawˇ nya-eu Miˬyehˇ meh. Tsawˇ haˬ zaˬ 
kʼaˇ mˇ-euˬ jeˬ-ahˇ, aˬ yawꞈ yaˇ kʼaˬ daˇ nehˬ-eu meh.  
4Gʼaˬ kʼaˆ-eu yehˇ deuˬ-euˬ kaˆ poˆ, kʼehꞈ-iˇ kʼoeˆ-iˇ jiˇ gaˇ keuˆ-awˇ, gʼaˬ baˬ-euˬ 
deuˬ gʼaˬ kʼaˆ laˇ meh.  
5Yaw beh ya dzaˬ ya dawˇ-euˬ deuˬ, nymˬ-mˇ gʼaˬ mahˇ ya mahˇ dzaˬ-awˇ, yaw beh 
mehꞈ-euˬ shuꞈ-euˬ tsawˇ haˬ, nymˬ-mˇ maˬ paˇ dzaˬ jiˇ coeˇ meh. Maˬ baw aˬ ma 
zaˬ maˬ jawˇ-euˬ, nymˬ-mˇ zaˬ shiꞈ gʼaˬ jawˇ le-awˇ, zaˬ myaˬ dui dui-euˬ aˬ ma gʼaˬ, 
zaˬ tiˬ gʼaˬ-iˬ maˬ paˇ jawˇ meh.  
6Sahˬpaˬ Miˬyehˇ, toeˬ dehꞈ toeˬ shiˇ, shiˇ-eu miˇ kʼahˬ-ahˇ bi keuˆ-awˇ, paˇ sheuˬ 
kʼoꞈ doˆ nehˬ laꞈ-eu meh.  
7Tiˬ paˆ na deuˬ iˇ shaˬ shaˬ-awˇ, tiˬ paˆ na deuˬ smˇ muiˬ muiˬ ni, tiˬ paˆ na deuˬ laꞈ 
oꞈ teˬ-awˇ, tiˬ paˆ na deuˬ laꞈ taꞈ tsehˆ ni, aˬ yawꞈ neh bymˇ-euˬ shaˬ bymˇ meh.  
8iˇ shaˬ zaˬ-ahˇ kʼaˬ lehˇ laꞈ kʼoeˇ, aˬ yawꞈ gʼeu tuˇ tsahˇtuˇ nehˬ-awˇ, maˬ jaˆ-eu 
tsawˇ haˬ deuˬ-ahˇ kʼawꞈ, aˬ yawꞈ bi dehꞈ tuˇ laˇ-eu meh. Sahˬ paˬ zaˬ yo-ahˇ bi 
gʼoeˇ-awˇ, taˬ huiˬ-eu jeˬ bi oꞈ-eu meh. Aˬ jeˬ miˇ neh ehˇ naˇ, miˇ tsaˬ-euˬ dawˬ 

pehˬ duˬ puˇ-aˬ, Sahˬpaˬ Miˬyehˇ-euˬ pyeuꞈ-awˇ, kʼoeˇ-euˬ kʼoeˇ taˆ 
miˇtsaˬtahˬkʼawˇ, aˬ yawꞈ neh tsoˆ daˆ taˬ-euˬ meh.  
9“Yawꞈ-ahˇ saˇ jaˇ ziꞈ-eu deuˬ-ahˇ, yaw dehꞈ dehꞈ gaˇ haw piˇ nehˬ-awˇ, maˬ tsaˬ 
maˬ dawˇ-eu tsawˇ haˬ deuˬ, yaw zahˇ laꞈ kʼoeˇ byoˆ-iˇ-eu meh. Tsawˇ haˬ zaˬ yawˬ 
ha-euˬ gʼaˬ neh, gʼaˬ leˇ-eu gʼaˬ maˬ pyeuꞈ laˇ-a.  
10SahˬpaˬMiˬyehˇ-ahˇ muiˇ-eu deuˬ, luˬ-iˇ seˇ-iˇ gaˇ keuˆ tehꞈ-a. Aˬ yawꞈ maꞈ-ahˇ mˬ 
kʼoeˇ taˆ neh, mˬ jeˬ tsawˬ tehˆ bi tehˆ tehꞈ-a. Miˇ tsaˬ zaˬ dawˬ tawˆ-ahˇ, Sahˬpaˬ 
Miˬyehˇ yaˇ kʼaˬ daˇ meh. Yawꞈ neh ka nehˬ-euˬ sahˬ paˬ-ahˇ, dzoeˬdzaˬ-eu 
baoˬyawꞈ biꞈ nehˬ-awˇ, yawꞈ neh tseˇ doˆ-euˬ sahˬ paˬ-ahˇ, gʼaˬ leˇ-eu gʼaˬ bi pyeuꞈ 
tehꞈ-a.” 
11Kʼoeˇ naˇ, Laˬmahˇ meuˬ-ahˇ Eˇlaˬkaˬnaˬ gʼoꞈ-iˇ-euˬ meh. Ehˇ kʼawꞈ, aˬ li 
Saˬmeuˬlaˆ gʼaˬ Shiˇloˬ meuˬ-ahˇ jawˇ yaꞈ-awˇ, piˇ ma Eˇliˆ-euˬ laꞈ oˆ Sahˬpaˬ 
Miˬyehˇ-euˬ gaˇ mˇ-euˬ meh.  

Eˇliˆ-euˬ aˬ li deuˬ 

12Eˇliˆ-euˬ aˬ li deuˬ gaˇ dahˇ maˬ tsoeˬ-a. Aˬ yawꞈ maꞈ Sahˬpaˬ Miˬyehˇ-ahˇ yaw zeu 
maˬ baw-a.  
13Aˬ cawˬ lawˇ laˇ shehˇ laˇ ngeh, piˇ ma deuˬ-ahˇ oꞈ-eu shaˬ bymˇ aˬ joˆ-ehˇ ya yuˇ-
eu gaˇ kawˆ zahˇ sahˇ kʼoꞈ taˬ taˬ-euˬ jaˆ kʼawꞈ, aˬ yawꞈ maꞈ yaw zeu maˬ baw-a. 
Tsawˇ haˬ tiˬ gʼaˬ lawˇ laˇ shehˇ laˇ ngeh, piˇ ma-euˬ gʼaˬ zaˬ ti gʼaˬ, seuˬ smˇ seuˬ 
tsoꞈ-eu shaˬ yoꞈ yuˇ-awˇ oe-eu meh. Kʼoeˇ naˇ, shaˬ jiˇ puꞈ luꞈ gaˇ oe-awˇ,  
14shaˬ jiˇ puꞈ taˬ-euˬ oeˬ lahˬ-ahˇ shaˬ yoꞈ kʼoeˇ neh kawˆ-awˇ, kʼaˇ tsi doˆ-euˬ shaˬ 
jiˇ deuˬ piˇ ma gʼaˇ duˬ yuˇ-eu meh. Shiˇloˬ meuˬ-ahˇ kʼaˇ lawˇ kʼaˇ shehˇ laˇ-euˬ 
Iˇsaˬleˬlaˆ tsawˇ haˬ deuˬ-ahˇ, kʼoeˇ loꞈ-ehˇ jahˇ nehˬ-eu meh.  
15Kʼoeˇ uˬ taꞈ, lawˇ-eu tsawˇ haˬ kʼoeˇ gʼaˬ shaˬ tsuˇ yuˇ doˆ-awˇ miˬ dzaˬ-ahˇ dzah 
puiˆ-awˇ maˬ ya lawˇ mi naˆ-ehˇ, piˇ ma-euˬ gʼaˬ zaˬ oe-awˇ, “Piˇ ma shaˬ jiˇ yaw jaꞈ 
maˬ geuꞈ mawꞈ nya jeˇ. Yaw jmˬ tehꞈ-ehˇ geuꞈ ma jeˇ” lehˇ ehˇ le-eu meh.  
16Lawˇ-eu tsawˇ haˬ kʼoeˇ gʼaˬ ehˇ-eu, “Aˬ dui yaw tsaˬ yaw dawˇ dawˇ-ehˇ jahˇ kaˇ-
euˇ. Shaˬ tsuˇ jeˬ huˬ dzah puiˆ-awˇ lawˇ gʼaˬ miˇ tsa, nawˇ kʼaˇ geuꞈ mawꞈ-eu loꞈ-
ehˇ yuˇ-awˬ.” Ehˇ kʼawꞈ, piˇ ma-euˬ gʼaˬ zaˬ kʼoeˇ gʼaˬ ehˇ-eu, “Toˆ-ehˇ maˬ geuꞈ. 
Nymˬ-mˇ mi naˆ-ehˇ biꞈ laꞈ-awˬ. Maˬ biꞈ laꞈ naˇ ceh doˆ geuꞈ ma.” 
17Eˇliˆ-euˬ aˬ li deuˬ neh mˇ-euˬ iˬ baˇ kʼoeˇ, Sahˬpaˬ Miˬyehˇ mehˬ shi huiˬ dui dui-
eu iˬ baˇ pyeuꞈ-eu meh. Aˬ jeˬ miˇ neh ehˇ naˇ, Sahˬpaˬ Miˬyehˇ-ahˇ lawˇ nehˬ shehˇ 
nehˬ-eu jeˬ-ahˇ aˬ yawꞈ maꞈ yehˬ bawˬ sehˇ lu-ehˇ jahˇ-euˬ meh.  

Saˬmeuˬlaˆ Shiˇloˬ meuˬ-ahˇ jawˇ-euˬ 

18Aˇ yamˬ kʼoeˇ yamˬ laꞈ kʼoeˇ, aˬ li li zaˬ Saˬmeuˬlaˆ-aˬ, shawˇ jehˆ ni gʼeh-eu saˬ 
paˇ neh guꞈ taˬ-euˬ muiˬ-eu shawˇ-eu pehˇ kʼahˬ pehˇ mahˇ dm-awˇ, Sahˬpaˬ 
Miˬyehˇ-euˬ gaˇ mˇ luꞈ-eu meh.  
19Tiˬ kʼoꞈ tiˬ poˆ aˬ yawꞈ-euˬ aˬ da lawˇ-eu shehˇ-eu jeˬ mˇ laˇ ngeh, aˬ ma gʼaˬ kʼawꞈ 
caw teh laˇ-awˇ, aˬ yawꞈ gʼaˇ duˬ pehˇ kʼahˬ pehˇ mahˇ mahˇ zaˬ tiˬ kahˇ guꞈ laꞈ 
nehˬ-eu meh.  

20Kʼoeˇ loꞈ-ehˇ kʼaˇ lawˇ kʼaˇ shehˇ laˇ ngeh, Eˇlaˬkaˬnaˬ aˬ nyaꞈ dzeˇ zaˬ-ahˇ Eˇliˆ 
dawˬ ngehˬ gʼeh nehˬ-awˇ, “Sahˬpaˬ Miˬyehˇ-ahˇ a nehˬ taˬ-euˬ nawˬ li heu li-euˬ 
dah zaˇ, zaˬ miˬ zaˬ heu gʼaˬ o neh Sahˬpaˬ Miˬyehˇ nawˬ-ahˇ zaˬ paˇ bi jawˇ le luꞈ-
uˇ” lehˇ, Eˇlaˬkaˬnaˬ-ahˇ ehˇ nehˬ-eu meh. Kʼoeˇ naˇ, aˬ nyaꞈ dzeˇ zaˬ gʼoꞈ-iˇ-eu meh.  
21Haˬnahˬ-ahˇ Sahˬpaˬ Miˬyehˇ aˬ diˇ aˬ maˇ guiˬ lahˬ biꞈ nehˬ-awˇ, aˬ li smˬ li hawˇ-
eu aˬ buˇ nyiˬ buˇ paˇ bi jawˇ le-euˬ meh. Aˬ li Saˬmeuˬlaˆ gʼaˬ-aˬ, Sahˬpaˬ Miˬyehˇ-
euˬ gaˇ mˇ mˇ-ehˇ huiˬ laˇ luꞈ-eu meh.  

Eˇliˆ hawˇ-eu aˬ yawꞈ-euˬ aˬ li deuˬ 

22Nymˬ-mˇ poˆ jawˇ, Eˇliˆ tsawˇ mawˬ mawˬ dui dui laˇ taˬ-euˬ meh. Aˬ yawꞈ-euˬ aˬ 
li deuˬ Iˇsaˬleˬlaˆ tsawˇ haˬ deuˬ-ahˇ aˬ joˆ-ehˇ jahˇ nehˬ luꞈ-eu gaˇ kawˆ hawˇ-eu, 
Sahˬpaˬ Miˬyehˇ jawˇ-eu Sehˬ gʼawˆ gʼoˆ kʼehˬ-ahˇ gaˇ mˇ luꞈ-eu zaˬ miˬ zaˬ deuˬ 
nehˬ-ehˇ yuꞈ taꞈ gaˇ keuˆ ni aˬ yawꞈ maꞈ dehꞈ cawˆ taˬ-euˬ gaˇ kawˆ-ahˇ, Eˇliˆ maˬ 
tsehˆ leˇ ni ya gaˬ luꞈ-eu meh.  
23Kʼoeˇ miˇ neh, aˬ yawꞈ maꞈ-ahˇ aˬ yawꞈ ehˇ nehˬ-eu, “Naw maꞈ aˬ jeˬ miˇ neh teu 
loꞈ-ehˇ mˇ luꞈ te. Aˬ yawꞈ gʼaˬ yawꞈ yawˬ ha neh kʼaˇ mˇ dzeuˇ-euˬ iˬ baˇ ngaˬ-ahˇ 
ehˇ doˆ nehˬ laꞈ-awˬ.  
24Ngaˬ-euˬ aˬ li deuˬ-oˇ, aˬ kaˇ naˇ kʼoeˇ loꞈ-ehˇ maˬ paˇ dehꞈ-eu gʼaˇ duˬ yaw kʼaˆ 
kʼaˆ-ehˇ yahˇ-awˬ. Sahˬpaˬ Miˬyehˇ-euˬ tsawˇ haˬ deuˬ ja luꞈ-eu gaˇ kawˆ heu hmˬ-
aˬ, guˆ dui dui laˇ paˬ-ehˇ gʼeh-eu gaˇ kawˆ meh.  
25Tsawˇ haˬ nyiˬ gʼaˬ yaw kaˬ mˇ lehˬ naˇ, Miˬyehˇ aˇ kaˬ piˇ nehˬ nya meh. Ehˇ 
kʼawꞈ, Sahˬpaˬ Miˬyehˇ-ahˇ mˇ lehˬ-euˬ tsawˇ haˬ-ahˇ, aˬ suˇ gʼaˬ aˇ kaˬ piˇ nehˬ nya 
nmˇ.” Ehˇ kʼawꞈ, yawˬ ha aˬ da neh mehˬ nehˬ-euˬ dawˬ-ahˇ aˬ ha mehˇ nmˇ maˬ 
naˇ haˬ-a. Aˬ jeˬ miˇ neh ehˇ naˇ, aˬ yawꞈ maꞈ-ahˇ bi shiˇ-eu gʼaˇ duˬ, Sahˬpaˬ 
Miˬyehˇ noeˬ tsehˆ-awˇ lehˬ hmˬ laˆ saˆ taˬ gʼaˬ-euˬ meh.  
26Aˬ li Saˬmeuˬlaˆ-aˬ, tiˬ nah saˇ-iˬ tiˬ nah huiˬ laˇ luꞈ-awˇ, Sahˬpaˬ Miˬyehˇ maˬ ehˇ, 
tsawˇ haˬ zaˬ maˬ ehˇ, aˬ yawꞈ-ahˇ nui kʼahˇ shiˇ-eu meh.  

Eˇliˆ-euˬ nymˇ jiˇ kʼoeˇ taˆ keuˆ le luꞈ-eu gaˇ kawˆ 

27Miˬyehˇ gʼaˇ duˬ ngehˬ dah-eu tsawˇ haˬ tiˬ gʼaˬ Eˇliˆ jawˇ gaˇ laˇ-awˇ, Sahˬpaˬ 
Miˬyehˇ-euˬ dawˬ heu loꞈ-ehˇ tsaꞈ nehˬ laˇ-euˬ meh. “Nawˬ-euˬ aˬ poeˬ Aˬloˬ hawˇ-
eu aˬ yawꞈ-euˬ miˬ sawˇ zaˬ deuˬ Iˇjiˇtuˆ sahˬ paˬ-euˬ zaˬ kʼaˆ geuꞈ luꞈ ngeh, ngaˬ-
euˬ gʼawˇ mawˇ Aˬloˬ-ahˇ pah mehˬ nehˬ-euˬ ma.  
28Piˇ ma geuꞈ-awˇ, lawˇ duˬ-ahˇ ngaˬ-euˬ gaˇ bi mˇ-eu gʼaˇ duˬ maˬ ehˇ, tsiˇ yaw saw 
jeˬ doꞈ-eu gʼaˇ duˬ maˬ ehˇ, piˇ ma deuˬ ya dm-eu pehˇ kʼahˬ pehˇ nymˇ dm-awˇ 
ngaˬ-euˬ mehˬ shi bi laˇ-eu gʼaˇ duˬ maˬ ehˇ, Iˇsaˬleˬlaˆ tsawˇ jeuˬ tsawˇ ca heu myaˆ 
ni gʼeh-eu laꞈ kʼoeˇ, Aˬloˬ-euˬ nymˇ jiˇ-ahˇ ngaˇ tseˇ doˆ-euˬ ma. Lawˇ duˬ kʼoeˇ taˆ 
dzah puiˆ-awˇ lawˇ-eu jeˬ laꞈ kʼoeˇ, aˬ yawꞈ maꞈ-ahˇ oꞈ-eu shaˬ bymˇ bi baw-euˬ ma.  
29Toˆ-ehˇ ngeuˇ naˇ, ngaˬ-euˬ tsawˇ haˬ deuˬ-ahˇ ngaˬ neh bi lawˇ-euˬ loꞈ-ehˇ, aˬ 
yawꞈ maꞈ ngaˬ-ahˇ lawˇ nehˬ laꞈ-euˬ jeˬ hawˇ-eu damˬ nehˬ laꞈ-euˬ jeˬ-ahˇ, aˬ jeˬ 
miˇ neh mehˇ juiˇ juiˇ te. Ngaˬ-ahˇ kʼaˇ lawˇ kʼaˇ shehˇ laˇ-euˬ jeˬ laꞈ kʼoeˇ, kʼaˇ muiˬ 
kʼaˇ kuiˇ-eu jeˬ-ahˇ nawˬ li deuˬ yuˇ doˆ-awˇ dzaˬ luꞈ gaˇ haw sheˇ. Eˇliˆ-oˇ, nawˬ-euˬ 

aˬ li deuˬ-ahˇ kʼoeˇ loꞈ-ehˇ bi jahˇ-awˇ, ngaˬ-ahˇ naˆ maˬ tseˇ aˬ yawꞈ maꞈ-ahˇ nawˇ 
aˬ jeˬ miˇ neh taˬ huiˬ te.  
30Ngaˇ-aˬ, Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ ma. Nawˬ-euˬ nymˇ jiˇ 
hawˇ-eu nawˬ-euˬ aˇ jeuˬ-ahˇ, aˬ myah luꞈ ngaˬ-euˬ gaˇ mˇ-eu piˇ ma deuˬ bi geuꞈ 
ma lehˇ, dzeuˇ laˇ ngeh ngaˇ saˇ jaˇ dzaˬ taˬ-euˬ ma. Ehˇ kʼawꞈ, nymˬ-mˇ kʼoeˇ loꞈ-
ehˇ maˬ paˇ geuꞈ nya meh lehˇ ngaˇ ehˇ-eu ma. Ngaˬ-ahˇ taˬ huiˬ-eu tsawˇ haˬ-ahˇ 
ngaˇ taˬ huiˬ nehˬ-awˇ, ngaˬ-ahˇ yaw zeu maˬ baw-eu tsawˇ haˬ-ahˇ ngaˇ yaw zeu 
maˬ baw. 
31Nawˬ-euˬ nymˇ jiˇ laꞈ kʼoeˇ tsawˇ haˬ tiˬ gʼaˬ-iˬ mawˬ laˇ ngeh keuˆ ni maˬ bi dehꞈ 
keuˆ-eu gʼaˇ duˬ, nawˬ-euˬ nymˇ jiˇ hawˇ-eu nawˬ-euˬ aˇ jeuˬ laꞈ kʼoeˇ kʼaˇ jawˇ-eu 
zaˬ guˬ dawˬ tawˆ luꞈ-ahˇ, ngaˇ ya sehꞈ jiˇ-eu aˇ yamˬ peh laˇ luꞈ meh.  
32Shaˬ-eu zahˬ-eu jeˬ-ahˇ nawˇ ya tahˬ puˬ-awˇ, Iˇsaˬleˬlaˆ tsawˇ haˬ nui deuˬ-ahˇ 
ngaˬ neh biꞈ-euˬ guiˬ lahˬ yaw dzahˇ-ahˇ nawˇ myaˆ ya naˆ tehꞈ-a. Kʼoeˇ uˬ taꞈ, 
nawˬ-euˬ nymˇ jiˇ laꞈ kʼoeˇ kʼaˇ jawˇ-eu tsawˇ haˬ tiˬ gʼaˬ-iˬ mawˬ laˇ ngeh keuˆ ni 
maˬ ya dehꞈ-aˇ.  
33Ehˇ kʼawꞈ, nawˬ-euˬ zaˬ deuˬ uˆ deuˬ heu myaˆ ni gʼeh-eu laꞈ kʼoeˇ, tiˬ gʼaˬ bi 
dehꞈ-awˇ, kʼoeˇ gʼaˬ-ahˇ ngaˬ-euˬ gaˇ mˇ-eu piˇ ma bi geuꞈ ma. Kʼoeˇ gʼaˬ kʼawꞈ, 
myaˆ behꞈ paˇ behꞈ-iˇ-awˇ noeˬ tmˬ duˬ ma jaˆ-ehˇ pyeuꞈ-iˇ-eu uˬ taꞈ, nawˬ-euˬ zaˬ 
nawˬ-euˬ uˆ nui deuˬ dawˬ tawˆ luꞈ, shaˆ shiˇ shiˇ jiˇ tehꞈ-a.  
34Nawˬ li Hawˇpaˬniˇ hawˇ-eu Piˇnaˬhaˇ aˬ nyaꞈ nyiˬ mehˇ nmˇ luꞈ tiˬ nah laꞈ kʼoeˇ 
tehꞈ-ehˇ shiˇ ngeh, ngaˬ neh kʼaˇ ehˇ taˬ-euˬ jeˬ dawˬ tawˆ luꞈ aˬ diˇ aˬ maˇ pyeuꞈ laˇ 
luꞈ-eu gaˇ kawˆ, nawˬ-ahˇ bi mawˇ-eu ma.  
35Ngaˬ-ahˇ saˇ jaˇ ziꞈ-awˇ ngaˇ kʼaˇ bi mˇ mawꞈ-eu jeˬ mˇ-eu piˇ ma tiˬ gʼaˬ ngaˇ tseˇ 
doˆ ma. Kʼoeˇ gʼaˬ-euˬ zaˬ deuˬ uˆ deuˬ jeuˬ le o le-awˇ, ngaˬ neh tseˇ doˆ-euˬ sahˬ 
paˬ mehˬ shi aˬ yawꞈ aˬ myah luꞈ gaˇ ya mˇ tehꞈ-a. 
36Nawˬ-euˬ zaˬ nawˬ-euˬ uˆ deuˬ laꞈ kʼoeˇ maˬ shiˇ-ehˇ kʼaˇ dehꞈ yaꞈ-euˬ deuˬ piˇ ma 
kʼoeˇ gʼaˬ jawˇ gaˇ le-awˇ, pyuˇ hawˇ-eu dzaˬ dzaˬ dawˇ dawˇ ya shaˇ leˇ gaˇ keuˆ 
tehꞈ-a. ‘Nga maꞈ maˬ ya mehꞈ sehꞈ-eu gʼaˇ duˬ, nawˬ-ahˇ caw mˇ paˬ-ehˇ gʼeh-eu gaˇ 
jaˆ naˇ bi mˇ laꞈ-awˬ’ lehˇ, piˇ ma kʼoeˇ gʼaˬ-ahˇ aˬ yawꞈ maꞈ ya shaˇ leˇ tehꞈ-a.” 

1 Saˬmeuˬlaˆ 3 

Saˬmeuˬlaˆ jawˇ gaˇ Sahˬpaˬ Miˬyehˇ oe-euˬ 

1Eˇliˆ neh mehˬ nehˬ tsoˆ nehˬ-euˬ loꞈ-ehˇ, Sahˬpaˬ Miˬyehˇ-euˬ gaˇ-ahˇ Saˬmeuˬlaˆ 
mˇ luꞈ-eu aˇ nah aˇ yamˬ kʼoeˇ yamˬ laꞈ kʼoeˇ, Sahˬpaˬ Miˬyehˇ neh bi tsaꞈ le-euˬ 
dawˬ-ahˇ yaw kʼaˆ-ehˇ maˬ ya gaˬ-ehˇ, Sahˬpaˬ Miˬyehˇ neh pah mehˬ nehˬ-euˬ jeˬ-
ahˇ kʼawꞈ yaw kʼaˆ-ehˇ maˬ ya mawˇ ni pyeuꞈ-iˇ-euˬ meh.  
2Tiˬ miˇ keuˆ laˇ ngeh, myaˆ nuiˆ yaw kʼaˆ-ehˇ maˬ mawˇ shawˇ nya-ehˇ pyeuꞈ-iˇ-euˬ 
Eˇliˆ-aˬ, aˬ yawꞈ jawˇ-eu kuˆ lawˆ-ahˇ yuꞈ luꞈ-eu meh.  
3Saˬmeuˬlaˆ-aˬ, Sahˬpaˬ Miˬyehˇ jawˇ-eu Sehˬ gʼawˆ-ahˇ jaˆ-eu Dawˬ ma saˇ jaˇ Bahˬ 
keuˆ dawˬ peh yuꞈ luꞈ-eu meh. Uˬ bya bya taw maˬ taw laˇ-euˬ miˇ neh, tsiˇ kʼmˬ 
maˬ miˆ-iˇ ni doꞈ luꞈ-eu meh.  

4Kʼoeˇ ngeh, Sahˬpaˬ Miˬyehˇ Saˬmeuˬlaˆ-ahˇ kuˇ-awˇ, Saˬmeuˬlaˆ oˬ toˬ-euˬ meh.  
5Kʼoeˇ naˇ, Eˇliˆ jawˇ gaˇ aˬ yawꞈ cehˆ gʼeh-awˇ, “Nawˇ ngaˬ-ahˇ kuˇ te loˇ. Ngaˇ heu 
gaˇ jawˇ ma” lehˇ ehˇ nehˬ-euˬ meh. Ehˇ kʼawꞈ, “Ngaˇ nawˬ-ahˇ maˬ kuˇ. Gʼoꞈ yuꞈ-iˇ-
awˬ” lehˇ, Eˇliˆ aˬ yawꞈ-ahˇ ehˇ-eu miˇ neh, Saˬmeuˬlaˆ paˇ gʼoꞈ yuꞈ-iˇ-euˬ meh.  
6Saˬmeuˬlaˆ-ahˇ Sahˬpaˬ Miˬyehˇ tiˬ poˆ paˇ kuˇ le-euˬ meh. Saˬmeuˬlaˆ paˇ tsawˬ 
tuˇ laˇ-awˇ, Eˇliˆ jawˇ gaˇ iˇ-awˇ, “Nawˇ ngaˬ-ahˇ kuˇ te loˇ. Ngaˇ heu gaˇ jawˇ ma” 
lehˇ ehˇ nehˬ-euˬ meh. Eˇliˆ gʼeh, “Ngaˬ li-oˇ. Ngaˇ nawˬ-ahˇ maˬ kuˇ. Gʼoꞈ yuꞈ-iˇ-
awˬ” lehˇ ehˇ nehˬ-euˬ meh.  
7Sahˬpaˬ Miˬyehˇ aˬ yawꞈ-ahˇ dawˬ maˬ ngehˬ cawˬ le haw-euˬ miˇ neh, Sahˬpaˬ 
Miˬyehˇ-ahˇ Saˬmeuˬlaˆ maˬ siˬ nya-a siˬ.  
8Kʼoeˇ naˇ, Saˬmeuˬlaˆ-ahˇ Sahˬpaˬ Miˬyehˇ smˬ poˆ tiˬ poˆ paˇ kuˇ le-euˬ meh. Kʼoeˇ 
ngeh poˆ kʼawꞈ, Saˬmeuˬlaˆ tsawˬ tuˇ laˇ-awˇ, Eˇliˆ jawˇ gaˇ paˇ iˇ-awˇ, “Nawˇ ngaˬ-
ahˇ kuˇ te loˇ. Ngaˇ heu gaˇ jawˇ ma” lehˇ paˇ ehˇ nehˬ-iˇ-euˬ meh. Kʼoeˇ ngeh poˆ 
jawˇ, “Aˬ li heu li-ahˇ kuˇ le-euˬ gʼaˬ-aˬ, Sahˬpaˬ Miˬyehˇ ngaˇ” lehˇ, Eˇliˆ noeˬ siˬ-euˬ 
meh.  
9Kʼoeˇ miˇ neh, Saˬmeuˬlaˆ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Nawˇ gʼoꞈ 
yuꞈ-iˇ-awˬ. Nawˬ-ahˇ tiˬ poˆ paˇ kuˇ laˇ naˇ, ‘Sahˬpaˬ Miˬyehˇ-oˇ, nawˬ-euˬ dawˬ-ahˇ 
nawˬ-euˬ zaˬ kʼaˆ naˇ haˬ luꞈ ma’ lehˇ ehˇ kʼoꞈ nehˬ-awˬ” lehˇ ehˇ nehˬ-euˬ meh. 
Kʼoeˇ ngeh, Saˬmeuˬlaˆ paˇ gʼoꞈ yuꞈ-iˇ-euˬ meh.  
10Sahˬpaˬ Miˬyehˇ kʼoeˇ gaˇ yawꞈ le-awˇ, yaw beh kuˇ-eu loꞈ-ehˇ “Saˬmeuˬlaˆ-oˇ, 
Saˬmeuˬlaˆ-oˇ” lehˇ kuˇ le-euˬ meh. Saˬmeuˬlaˆ gʼeh, “Nawˬ-euˬ dawˬ-ahˇ nawˬ-euˬ 
zaˬ kʼaˆ naˇ haˬ luꞈ ma” lehˇ ehˇ kʼoꞈ nehˬ-euˬ meh.  
11Saˬmeuˬlaˆ-ahˇ Sahˬpaˬ Miˬyehˇ ehˇ nehˬ-eu, “Tiˬ nah keuˆ laˇ naˇ, guˆ dui dui laˇ 
paˬ-ehˇ gʼeh-eu jeˬ Iˇsaˬleˬlaˆ tsawˇ jeuˬ kʼoeˇ taˆ ngaˇ bi keuˆ le-awˇ, gaˇ kawˆ kʼoeˇ 
kʼaˇ ya gaˬ-eu tsawˇ haˬ yawˬ gʼaˬ na luꞈ, myaꞈ leˇ tehꞈ-a.  
12Eˇliˆ-euˬ nymˇ jiˇ kʼoeˇ taˆ bi keuˆ le ma lehˇ ngaˬ neh kʼaˇ ehˇ taˬ-euˬ jeˬ dawˬ 
tawˆ luꞈ, aˇ dahˬ beh gaˇ neh aˇ saˬ saˬ gaˇ keuˆ ni kʼoeˇ ngeh nah laꞈ kʼoeˇ bi keuˆ le 
jiˇ ma.  
13Aˬ yawꞈ-euˬ aˬ li deuˬ ngaˬ-ahˇ ngehˬ bahˬ tmˇ bahˬ-euˬ miˇ neh, aˬ yawꞈ-euˬ 
nymˇ jiˇ-ahˇ aˬ myah luꞈ ngaˇ kʼehˬ nehˬ ma lehˇ, Eˇliˆ-ahˇ ngaˇ ehˇ nehˬ taˬ-euˬ jaˆ-
eu ma. Aˬ yawꞈ maꞈ kʼoeˇ loꞈ-ehˇ gʼeh luꞈ-eu Eˇliˆ siˬ nya kʼawꞈ, aˬ yawꞈ maꞈ-ahˇ 
maˬ laˆ tsoeˬ-a.  
14Huiˬ dui dui-eu iˬ baˇ heu hmˬ baˬ da neh keuˆ le-eu luˬ-iˇ seˇ-iˇ-eu jeˬ-ahˇ ya buˬ-
iˇ ni, lawˇ-eu shehˇ-eu jeˬ hawˇ-eu damˬ nehˬ-eu jeˬ neh maˬ paˇ jahˇ dzeuˇ nya 
meh lehˇ, Eˇliˆ-euˬ nymˇ jiˇ-ahˇ ngaˇ maˇ jawˆ ni ehˇ nehˬ taˬ-euˬ ma.” 
15Saˬmeuˬlaˆ-aˬ, uˬ shawˬ uˬ bya bya laˇ ngeh keuˆ ni yuꞈ-euˬ meh. Kʼoeˇ naˇ, aˬ 
yawꞈ tuˇ-awˇ, Sahˬpaˬ Miˬyehˇ-euˬ nymˇ laˇ gʼoˆ pah-euˬ meh. Yaw sahˇ laꞈ kʼoeˇ aˬ 
yawꞈ ya siˬ ya mawˇ-euˬ je, Eˇliˆ-ahˇ aˬ yawꞈ maˬ dzawˇ nehˬ peuˬ-a.  
16“Aˬ li Saˬmeuˬlaˆ-oˇ” lehˇ Eˇliˆ aˬ yawꞈ-ahˇ kuˇ laˇ ngeh, aˬ yawꞈ oˬ toˬ kʼoꞈ nehˬ-
euˬ meh.  

17“Sahˬpaˬ Miˬyehˇ nawˬ-ahˇ aˬ jeˬ ehˇ ta. Tiˬ jeˬ-iˬ maˬ zaꞈ taˬ ni ngaˬ-ahˇ dzawˇ 
mehˬ nehˬ laꞈ sheˇ. Aˬ yawꞈ neh nawˬ-ahˇ kʼaˇ ehˇ nehˬ-euˬ yawˬ jeˬ na luꞈ nawˇ 
ngaˬ-ahˇ maˬ dzawˇ nehˬ laꞈ naˇ, Miˬyehˇ nawˬ-ahˇ yaw kʼaˆ-ehˇ kʼehˬ nehˬ laꞈ tehꞈ-
a” lehˇ ehˇ nehˬ-euˬ meh.  
18Kʼoeˇ ngeh, Sahˬpaˬ Miˬyehˇ neh kʼaˇ ehˇ nehˬ-euˬ jeˬ dawˬ tawˆ luꞈ, tiˬ jeˬ-iˬ maˬ 
zaꞈ taˬ ni, Eˇliˆ-ahˇ Saˬmeuˬlaˆ dzawˇ nehˬ jiˇ-euˬ meh. Eˇliˆ ehˇ-eu, “Aˬ yawꞈ 
Sahˬpaˬ Miˬyehˇ pyeuꞈ-eu miˇ neh, aˬ yawꞈ neh muiˬ meh lehˇ kʼaˇ noeˬ-euˬ jeˬ aˬ 
yawꞈ mˇ tehꞈ-a.” 
19Saˬmeuˬlaˆ huiˬ laˇ luꞈ-eu loꞈ-ehˇ, Sahˬpaˬ Miˬyehˇ aˬ yawꞈ nehˬ-ehˇ jawˇ-awˇ, aˬ 
yawꞈ neh kʼaˇ ehˇ-euˬ jeˬ bi pyeuꞈ laˇ-euˬ meh. 
20Kʼoeˇ miˇ neh, Saˬmeuˬlaˆ Sahˬpaˬ Miˬyehˇ gʼaˇ duˬ ngehˬ dah-eu gʼaˬ maˇ maˇ ni 
pyeuꞈ-eu gaˇ kawˆ, Iˇsaˬleˬlaˆ miˇ kʼahˬ doe ni kʼaˇ jawˇ-eu tsawˇ haˬ dawˬ tawˆ luꞈ 
siˬ nya jiˇ-euˬ meh.  
21Sahˬpaˬ Miˬyehˇ-aˬ, Saˬmeuˬlaˆ jawˇ gaˇ oe-awˇ dawˬ ngehˬ cawˬ le-euˬ jawˇ duˬ 
pyeuꞈ-eu Shiˇloˬ meuˬ-ahˇ, aˬ yawꞈ-euˬ gʼawˇ mawˇ maˬ tsehˆ leˇ ni pah mehˬ-euˬ 
meh. Saˬmeuˬlaˆ dawˬ kʼaˇ ngehˬ doˆ laˇ ngeh, Iˇsaˬleˬlaˆ miˇ kʼahˬ kʼahˬ lah ni naˇ 
haˬ geuꞈ-eu meh.  

1 Saˬmeuˬlaˆ 4 

Piˇliˇtiˆ tsawˇ haˬ deuˬ Dawˬ ma saˇ jaˇ Bahˬ keuˆ deuˆ za-euˬ 

1Aˇ nah aˇ yamˬ kʼoeˇ yamˬ laꞈ kʼoeˇ, Iˇsaˬleˬlaˆ tsawˇ haˬ deuˬ-ahˇ guiˇ deuˆ-eu gʼaˇ 
duˬ, Piˇliˇtiˆ tsawˇ haˬ deuˬ uiˬ leˇ taˬ-euˬ meh. Kʼoeˇ miˇ neh, Iˇsaˬleˬlaˆ tsawˇ haˬ 
deuˬ kʼawꞈ, aˬ yawꞈ maꞈ-ahˇ guiˇ deuˆ-iˇ-eu lehˇ doˆ-iˇ-euˬ meh. Iˇsaˬleˬlaˆ tsawˇ haˬ 
deuˬ Eˇbaˬneˬzaˬ lehˇ kuˇ-eu jawˇ duˬ-ahˇ taˆ tsoˆ-awˇ jawˇ-awˇ, Piˇliˇtiˆ tsawˇ haˬ 
deuˬ Aˬpyehˇ meuˬ-ahˇ taˆ tsoˆ-awˇ jawˇ-euˬ meh.  
2Piˇliˇtiˆ tsawˇ haˬ deuˬ Iˇsaˬleˬlaˆ tsawˇ haˬ deuˬ-ahˇ deuˆ le-awˇ yaw kʼaˆ-ehˇ deuˆ 
ceh ceh-euˬ meh. Piˇliˇtiˆ tsawˇ haˬ deuˬ neh Iˇsaˬleˬlaˆ tsawˇ haˬ deuˬ-ahˇ deuˆ 
gʼaˬ-awˇ, Iˇsaˬleˬlaˆ tsawˇ haˬ oeˬ heˇ gʼaˬ ehˇ gʼaˬ ni bi deuˆ sehꞈ-euˬ meh.  
3Maˬ shiˇ-ehˇ dzeˇ-eu deuˬ taˆ-ahˇ gʼoꞈ keuˆ laˇ ngeh, Iˇsaˬleˬlaˆ tsawˇ haˬ aˬ yuiꞈ aˬ 
tsu deuˬ ehˇ-eu, “Iˬ nah aˬ jeˬ miˇ neh Sahˬpaˬ Miˬyehˇ Piˇliˇtiˆ tsawˇ haˬ deuˬ neh aˬ 
dui maꞈ-ahˇ bi deuˆ gʼaˬ-euˬ maˬ siˬ ngaˇ. Sahˬpaˬ Miˬyehˇ aˬ dui nehˬ-ehˇ iˇ-awˇ, aˬ 
dui-ahˇ muiˇ-eu deuˬ-euˬ aˬ laꞈ laꞈ kʼoeˇ aˬ dui-ahˇ ka kʼoꞈ nehˬ laꞈ ni, Shiˇloˬ meuˬ-
ahˇ jaˆ-eu aˬ yawꞈ-euˬ Dawˬ ma saˇ jaˇ Bahˬ keuˆ baꞈ laˬ leˇ kaˇ-euˇ.” 
4Kʼoeˇ naˇ, Shiˇloˬ meuˬ-ahˇ tsawˇ haˬ pyehˬ gʼeh-awˇ, Baoˬ huiˬ-eu Miˬyehˇ-euˬ 
muiˬ-eu shawˇ-eu nuiˇ duˬ bi geuꞈ dah taˬ-euˬ, Sahˬpaˬ Miˬyehˇ-euˬ Dawˬ ma saˇ 
jaˇ Bahˬ keuˆ kʼoeˇ keuˆ bi baꞈ laˬ leˇ-euˬ meh. Eˇliˆ-euˬ aˬ li Hawˇpaˬniˇ hawˇ-eu 
Piˇnaˬhaˇ aˬ nyaꞈ nyiˬ mehˇ nmˇ luꞈ, dawˬ ma saˇ jaˇ Bahˬ keuˆ mehˬ nah caw teh 
gʼeh leꞈ-euˬ meh.  
5Dawˬ ma saˇ jaˇ Bahˬ keuˆ baꞈ keuˆ leꞈ ngeh, Iˇsaˬleˬlaˆ tsawˇ haˬ deuˬ laˬ kʼaˬ cehˇ 
dui dui-eu laꞈ kʼoeˇ yaw kʼaˆ-ehˇ guˇ-eu miˇ neh, miˇ tsaˬ tahˬ kʼawˇ luˆ luˆ-ehˇ 
pyeuꞈ laˇ-euˬ meh.  



575 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

6Kʼoeˇ loꞈ-ehˇ guˇ-eu teˇ saˇ-ahˇ Piˇliˇtiˆ tsawˇ haˬ deuˬ ya gaˬ ngeh, “Heˬbyehˇ tsawˇ 
haˬ deuˬ taˆ laꞈ kʼoeˇ guˇ guˇ-ehˇ jawˇ gaˇ naˇ haˬ sheˇ. Aˬ jeˬ miˇ neh guˇ-eu nya teu” 
lehˇ ehˇ-eu meh. Heˬbyehˇ tsawˇ haˬ deuˬ-euˬ taˆ laꞈ kʼoeˇ Sahˬpaˬ Miˬyehˇ-euˬ 
Dawˬ ma saˇ jaˇ Bahˬ keuˆ baꞈ keuˆ laꞈ taˬ-euˬ gaˇ aˬ yawꞈ maꞈ ya mawˇ ngeh,  
7guˆ-awˇ heu loꞈ-ehˇ ehˇ-eu meh. “Aˬ yawꞈ maꞈ-euˬ taˆ laꞈ kʼoeˇ miˬ yehˇ tiˬ gʼaˬ oe 
keuˆ taˬ-euˬ nga. Heu loꞈ-ehˇ gʼeh-eu jeˬ aˬ dui tiˬ jawˇ-iˬ maˬ tahˬ puˬ haw-aˬ.  
8Baoˬ huiˬ-eu miˬ yehˇ kʼoeˇ deuˬ-euˬ aˬ laꞈ laꞈ kʼoeˇ, aˬ dui-ahˇ aˬ suˇ gʼaˬ ka kʼoꞈ 
nehˬ laꞈ nmˇ. Miˬ yehˇ kʼoeˇ deuˬ-aˬ, bawˇ tsahˬ bawˇ dahˇ laꞈ kʼoeˇ Iˇjiˇtuˆ tsawˇ haˬ 
deuˬ-ahˇ sehꞈ-euˬ miˬ yehˇ deuˬ ngeuˇ-eu jeˬ nga. 
9Piˇliˇtiˆ tsawˇ haˬ deuˬ-oˇ, nui ma kʼaˬ duˬ ni taˬ-eu laꞈ kʼoeˇ, kʼaˬ dzeˇ zaˬ-euˬ nui 
ma pi-awˇ guiˇ deuˆ-awˬ. Kʼoeˇ loꞈ-ehˇ noeˬ tsehˆ-awˇ maˬ deuˆ naˇ, Heˬbyehˇ tsawˇ 
haˬ deuˬ aˬ dui-euˬ zaˬ kʼaˆ geuꞈ-euˬ loꞈ-ehˇ, aˬ dui maꞈ kʼawꞈ aˬ yawꞈ maꞈ-euˬ zaˬ 
kʼaˆ paˇ ya geuꞈ poˆ tehꞈ-a. Teu miˇ neh kʼaˬ dzeˇ zaˬ-euˬ nui ma pi-awˇ guiˇ deuˆ 
kaˇ-euˇ.” 
10Kʼoeˇ naˇ, Piˇliˇtiˆ tsawˇ haˬ deuˬ leh jeh dui dui-awˇ guiˇ deuˆ-eu laꞈ kʼoeˇ, 
Iˇsaˬleˬlaˆ tsawˇ haˬ deuˬ-ahˇ deuˆ gʼaˬ-awˇ, Iˇsaˬleˬlaˆ tsawˇ haˬ deuˬ cehˆ gʼoꞈ-euˬ 
meh. Tsawˇ haˬ shiˇ dui dui-awˇ, Iˇsaˬleˬlaˆ yehˇ smˬ muiˇ gʼaˬ bi deuˆ sehꞈ-euˬ 
meh.  
11Miˬyehˇ-euˬ Dawˬ ma saˇ jaˇ Bahˬ keuˆ aˬ cawˬ neh bi deuˆ za-awˇ, Eˇliˆ-euˬ aˬ li 
Hawˇpaˬniˇ hawˇ-eu Piˇnaˬhaˇ aˬ nyaꞈ nyiˬ mehˇ nmˇ luꞈ bi sehꞈ-euˬ meh.  

Eˇliˆ shiˇ-euˬ 

12Beˬyaˬmiˬ tsawˇ jeuˬ tiˬ gʼaˬ, guiˇ deuˆ duˬ-ahˇ neh Shiˇloˬ meuˬ-ahˇ keuˆ ni maˬ 
naˬ leˇ ni cehˆ-awˇ, tiˬ nah laꞈ kʼoeˇ tehꞈ-ehˇ cehˆ keuˆ-euˬ meh. Aˬ yawꞈ noeˬ shaˬ 
dui dui-eu gaˇ kawˆ aˬ cawˬ bi siˬ-eu gʼaˇ duˬ, aˬ yawꞈ-euˬ mehˬ tsoeˬ cehˬ pyaˬ 
cehˬ shaˇ-awˇ, aˬ yawꞈ-euˬ uˬ duˬ-ahˇ shaˬ jehˆ baꞈ daˆ taˬ-euˬ meh.  
13Dawˬ ma saˇ jaˇ Bahˬ keuˆ gaˇ kawˆ kʼahˬ lahˇ dui dui luꞈ-eu Eˇliˆ-aˬ, gaˇ ma gaˇ 
dzeˇ nuiˇ duˬ tiˬ tsahˇ-ahˇ nuiˇ-awˇ loꞈ luꞈ-eu meh. Tsawˇ haˬ kʼoeˇ gʼaˬ, kʼaˇ pyeuꞈ 
laˇ-euˬ gaˇ kawˆ meuˬ-ahˇ tsaꞈ gaˬ doe ngeh, meuˬ meuˬ lah-ehˇ ngoeˇ-eu meh.  
14Kʼoeˇ loꞈ-ehˇ guˇ-eu teˇ saˇ-ahˇ Eˇliˆ ya gaˬ-awˇ, “Aˬ jeˬ baˬ da neh guˇ ta” lehˇ naˇ 
haˬ-euˬ meh. Gaˇ kawˆ kʼoeˇ dzawˇ nehˬ-eu gʼaˇ duˬ, tsawˇ haˬ kʼoeˇ gʼaˬ Eˇliˆ jawˇ 
gaˇ yaw kawˇ-ehˇ cehˆ gʼeh-euˬ meh.  
15Eˇliˆ-aˬ, gʼoeˬ tseˇ yehꞈ kʼoꞈ kʼawˆ laˇ-awˇ, myaˆ nuiˆ maˬ mawˇ nya-ehˇ pyeuꞈ laˇ 
taˬ-euˬ meh.  
16“Ngaˇ guiˇ deuˆ luꞈ gaˇ neh cehˆ buˬ-awˇ, tiˬ gaˇ-iˬ maˬ naˬ leˇ ni cehˆ gʼoꞈ laꞈ-eu laꞈ 
kʼoeˇ, iˬ nah heu gaˇ cehˆ keuˆ laꞈ-euˬ ma” lehˇ, tsawˇ haˬ kʼoeˇ gʼaˬ ehˇ-eu meh. 
Kʼoeˇ ngeh, “Aˬ joˆ-ehˇ gʼeh taˬ li-oˬ” lehˇ, tsawˇ haˬ kʼoeˇ gʼaˬ-ahˇ Eˇliˆ naˇ haˬ-euˬ 
meh.  
17Tsawˇ haˬ kʼoeˇ gʼaˬ ehˇ-eu, “Iˇsaˬleˬlaˆ tsawˇ haˬ deuˬ Piˇliˇtiˆ tsawˇ haˬ deuˬ neh 
guiˇ bi deuˆ gʼaˬ-awˇ, cehˆ byaˆ luꞈ meh. Heu-aˬ, aˬ dui gʼaˇ duˬ guˆ dui dui laˇ paˬ-
ehˇ gʼeh-eu smˬ-eu jeˬ pyeuꞈ-eu meh. Kʼoeˇ uˬ taꞈ, nawˬ li Hawˇpaˬniˇ hawˇ-eu 

Piˇnaˬhaˇ aˬ nyaꞈ nmˇ kʼawꞈ bi sehꞈ-awˇ, Miˬyehˇ-euˬ Dawˬ ma saˇ jaˇ Bahˬ keuˆ 
kʼawꞈ, aˬ cawˬ neh bi deuˆ za geuꞈ-euˬ meh.” 
18Tsawˇ haˬ kʼoeˇ gʼaˬ Dawˬ ma saˇ jaˇ Bahˬ keuˆ gaˇ kawˆ dzawˇ ngeh, gʼoˆ kʼehˬ 
dawˬ peh jaˆ-eu nuiˇ duˬ-ahˇ nuiˇ luꞈ-eu Eˇliˆ sehˇ pyaˆ-ehˇ coˬ-iˇ-euˬ meh. Aˬ yawꞈ 
mawˬ dui dui laˇ-awˇ, tsuˇ dui dui-eu miˇ neh, kawˬ lahˇ coˬ kʼehꞈ-awˇ shiˇ-euˬ 
meh. Aˬ yawꞈ-aˬ, Iˇsaˬleˬlaˆ tsawˇ jeuˬ-euˬ aˬ yuiꞈ aˬ tsu oeˬ tseˇ kʼoꞈ geuꞈ-euˬ meh.  

Piˇnaˬhaˇ-euˬ miˬ zaˬ shiˇ-euˬ 

19Eˇliˆ-euˬ kuiˬ ma pyeuꞈ-eu Piˇnaˬhaˇ-euˬ miˬ zaˬ-aˬ, aˬ nyiˇ ciˬ deˇ le taˬ-euˬ meh. 
Miˬyehˇ-euˬ Dawˬ ma saˇ jaˇ Bahˬ keuˆ aˬ cawˬ neh bi deuˆ za-euˬ gaˇ kawˆ hawˇ-
eu, aˬ yawꞈ-euˬ boeˇ miˬ aˬ da hawˇ-eu aˬ yawꞈ-euˬ kʼaˬ dzeˇ zaˬ shiˇ-euˬ gaˇ kawˆ 
aˬ yawꞈ ya gaˬ ngeh, ja pyuˬ ni uˬ maˆ naˇ laˇ-awˇ, aˬ nyiˇ ciˬ-euˬ meh.  
20Aˬ yawꞈ shiˇ leˇ luꞈ ngeh, aˬ yawꞈ aˬ nyiˇ ciˬ gaˇ caw ba le-euˬ zaˬ miˬ zaˬ kʼoeˇ gʼaˬ 
aˬ yawꞈ-ahˇ, “Nui ma kʼaˬ duˬ ni taˬ-awˬ. Nawˇ aˬ li tiˬ li ciˬ gʼaˬ-euˬ meh” lehˇ ehˇ 
nehˬ kʼawꞈ, aˬ yawꞈ-ahˇ gaˬ leˇ gaˇ maˬ duˇ ni, ciˬ cuˇ ni jawˇ-eu meh. 
21Miˬyehˇ-euˬ Dawˬ ma saˇ jaˇ Bahˬ keuˆ aˬ cawˬ tsawˇ jeuˬ neh bi deuˆ za-euˬ gaˇ 
kawˆ hawˇ-eu, aˬ yawꞈ-euˬ boeˇ miˬ aˬ da hawˇ-eu aˬ yawꞈ-euˬ kʼaˬ dzeˇ zaˬ shiˇ-euˬ 
gaˇ kawˆ-ahˇ noeˬ-eu laꞈ kʼoeˇ, “Miˬyehˇ-euˬ yaw shehꞈ kʼahˬ sehˇ Iˇsaˬleˬlaˆ tsawˇ 
haˬ deuˬ nehˬ-ehˇ maˬ paˇ jaˆ meh” lehˇ ehˇ-awˇ, aˬ li kʼoeˇ li-ahˇ Iˇkaˬbawˇ lehˇ aˬ 
yawꞈ myahˇ nehˬ-euˬ meh.  
22“Miˬyehˇ-euˬ Dawˬ ma saˇ jaˇ Bahˬ keuˆ aˬ cawˬ neh bi deuˆ za geuꞈ-euˬ miˇ neh, 
Miˬyehˇ-euˬ yaw shehꞈ kʼahˬ sehˇ Iˇsaˬleˬlaˆ tsawˇ haˬ nehˬ-ehˇ maˬ paˇ jaˆ meh” 
lehˇ aˬ yawꞈ ehˇ-eu meh.  

1 Saˬmeuˬlaˆ 5 

Piˇliˇtiˆ tsawˇ haˬ hawˇ-eu Dawˬ ma saˇ jaˇ Bahˬ keuˆ 

1Dawˬ ma saˇ jaˇ Bahˬ keuˆ-ahˇ Piˇliˇtiˆ tsawˇ haˬ deuˬ deuˆ za gʼaˬ ngeh, 
Eˇbaˬneˬzaˬ lehˇ kuˇ-eu jawˇ duˬ-ahˇ neh, aˬ yawꞈ maꞈ jawˇ-eu Aˬshaˬdoˇ meuˬ-ahˇ 
baꞈ gʼeh-euˬ meh.  
2Kʼoeˇ naˇ, aˬ yawꞈ maꞈ-euˬ Daˬgoˬ miˬ yehˇ-euˬ uˬ duˬ tahˬ nymˇ-ahˇ baꞈ ahˇ gʼeh-
awˇ, tahˬ pahˬ aˬ ma mawˇ kawˇ dawˬ peh baꞈ taˬ-awˇ bi jaˆ-euˬ meh.  
3Yawˬ shawˬ yawˬ uˬ shawˬ yaw naꞈ-ehˇ, Sahˬpaˬ Miˬyehˇ-euˬ Dawˬ ma saˇ jaˇ Bahˬ 
keuˆ mehˬ shi, Daˬgoˬ miˬ yehˇ-euˬ tahˬ pahˬ aˬ ma mawˇ kawˇ miˇ tsa tahˬ poˆ-ehˇ 
ga gaˇ, Aˬshaˬdoˇ meuˬ-ahˇ jawˇ-eu tsawˇ haˬ deuˬ ya mawˇ-euˬ meh. Kʼoeˇ miˇ neh, 
tahˬ pahˬ aˬ ma mawˇ kawˇ kʼoeˇ hmˬ aˬ yawꞈ maꞈ paˇ baꞈ tuˇ taˬ-euˬ meh.  
4Yawˬ shawˬ yawˬ uˬ shawˬ yaw naꞈ-ehˇ, Dawˬ ma saˇ jaˇ Bahˬ keuˆ mehˬ shi tahˬ 
pahˬ aˬ ma mawˇ kawˇ kʼoeˇ hmˬ paˇ coˬ-iˇ taˬ-euˬ gaˇ aˬ yawꞈ maꞈ paˇ ya mawˇ-euˬ 
meh. Kʼoeˇ ngeh poˆ jawˇ, tahˬ pahˬ aˬ ma mawˇ kawˇ kʼoeˇ hmˬ-euˬ uˬ duˬ hawˇ-eu 
aˬ laꞈ nyiˬ laꞈ luꞈ kʼehꞈ tsehˆ-iˇ-awˇ, laˇ gʼoˆ dawˬ peh dawˬ dzm dawˬ tehꞈ kʼoeˇ taˆ 
ga luꞈ-eu meh. Gʼawˇ mawˇ hmˬ tehꞈ-ehˇ Dawˬ ma saˇ jaˇ Bahˬ keuˆ mehˬ shi ga 
yaꞈ-euˬ meh. 

http://pt-br.bibles.org/ahk-AHK/1Sam/5#1Sam.4.21!f.1

5Kʼoeˇ miˇ neh, Daˬgoˬ miˬ yehˇ-euˬ gaˇ mˇ-eu piˇ ma deuˬ hawˇ-eu, aˬ yawꞈ-ahˇ uˬ 
duˬ kʼaˇ tahˬ-eu tsawˇ haˬ dawˬ tawˆ luꞈ, Aˬshaˬdoˇ meuˬ-ahˇ Daˬgoˬ miˬ yehˇ-euˬ 
uˬ duˬ tahˬ nymˇ laˇ gʼoˆ dawˬ peh jaˆ-eu dawˬ dzm dawˬ tehꞈ-ahˇ, iˬ nah keuˆ ni tiˬ 
gʼaˬ-iˬ maˬ kʼah dzeuˇ-a.  
6Aˬshaˬdoˇ meuˬ-ahˇ jawˇ-eu tsawˇ haˬ deuˬ-ahˇ Sahˬpaˬ Miˬyehˇ yaw kʼaˆ-ehˇ kʼehˬ 
nehˬ-awˇ, bi tsawˬ guˆ-iˇ-euˬ meh. Aˬ yawꞈ maꞈ hawˇ-eu meuˬ kʼoeˇ meuˬ-euˬ gahˬ 
kaˬ-ahˇ kʼaˇ jawˇ-eu tsawˇ haˬ deuˬ-ahˇ, maˇ cuˬ maˇ lu bi lu-eu laꞈ kʼoeˇ kʼehˬ nehˬ-
euˬ meh.  
7Kʼoeˇ loꞈ-ehˇ pyeuꞈ laˇ luꞈ gaˇ ya mawˇ ngeh, “Iˇsaˬleˬlaˆ-euˬ Miˬyehˇ aˬ dui maꞈ 
hawˇ-eu aˬ dui maꞈ-euˬ Daˬgoˬ miˬ yehˇ-ahˇ kʼehˬ luꞈ-eu nga. Dawˬ ma saˇ jaˇ Bahˬ 
keuˆ-ahˇ heu gaˇ maˬ paˇ bi jaˆ nya ngaˇ” lehˇ aˬ yawꞈ maꞈ ehˇ-eu meh.  
8Kʼoeˇ naˇ, aˬ yawꞈ maꞈ tsawˇ haˬ pyehˬ gʼeh-awˇ, Piˇliˇtiˆ sahˬ paˬ ngaˬ gʼaˬ luꞈ bi 
kuˇ uiˬ-awˇ, “Iˇsaˬleˬlaˆ Miˬyehˇ-euˬ Dawˬ ma saˇ jaˇ Bahˬ keuˆ-ahˇ aˬ dui aˬ joˆ-ehˇ 
jahˇ nmˇ” lehˇ naˇ haˬ ngeh, “Gaˬdaˇ meuˬ-ahˇ baꞈ gʼeh-awˬ” lehˇ ehˇ-eu miˇ neh, 
Piˇliˇtiˆ tsawˇ haˬ deuˬ-euˬ meuˬ tiˬ meuˬ pyeuꞈ-eu Gaˬdaˇ meuˬ-ahˇ aˬ yawꞈ maꞈ 
baꞈ gʼeh-euˬ meh.  
9Meuˬ kʼoeˇ meuˬ-ahˇ Dawˬ ma saˇ jaˇ Bahˬ keuˆ baꞈ keuˆ gʼeh ngeh jawˇ, kʼoeˇ gaˇ 
kʼawꞈ Sahˬpaˬ Miˬyehˇ paˇ kʼehˬ nehˬ-awˇ, yaw kʼaˆ-ehˇ bi shaˬ bi zahˬ-euˬ meh. 
Meuˬ kʼoeˇ meuˬ laꞈ kʼoeˇ kʼaˇ jawˇ-eu tsawˇ haˬ dawˬ tawˆ luꞈ, zaˬ guˬ tsawˇ kʼaˆ 
maˬ ehˇ, gʼawˇ mawˇ mawˇ lah-ehˇ maˇ cuˬ maˇ lu lu byah jiˇ-euˬ meh.  
10Kʼoeˇ miˇ neh, Dawˬ ma saˇ jaˇ Bahˬ keuˆ-ahˇ, Piˇliˇtiˆ tsawˇ haˬ deuˬ-euˬ meuˬ tiˬ 
meuˬ pyeuꞈ-eu Eˇkaˬloˬ meuˬ-ahˇ paˇ bi baꞈ gʼeh-euˬ meh. Ehˇ kʼawꞈ, kʼoeˇ gaˇ baꞈ 
keuˆ gʼeh ngeh, “Nga maꞈ bi shiˇ jiˇ-eu lehˇ Iˇsaˬleˬlaˆ Miˬyehˇ-euˬ Dawˬ ma saˇ jaˇ 
Bahˬ keuˆ-ahˇ heu gaˇ baꞈ laꞈ-euˬ ngaˇ” lehˇ, Eˇkaˬloˬ meuˬ-ahˇ jawˇ-eu tsawˇ haˬ 
deuˬ guˇ-eu meh.  
11Kʼoeˇ miˇ neh, Piˇliˇtiˆ sahˬ paˬ dawˬ tawˆ luꞈ-ahˇ aˬ yawꞈ maꞈ tiˬ poˆ paˇ kuˇ uiˬ-
awˇ, “Aˬ dui hawˇ-eu aˬ dui-euˬ miˬ sawˇ zaˬ deuˬ-ahˇ maˬ paˇ bi sehꞈ-eu gʼaˇ duˬ, 
Iˇsaˬleˬlaˆ tsawˇ jeuˬ-euˬ Dawˬ ma saˇ jaˇ Bahˬ keuˆ kʼoeˇ keuˆ-ahˇ, aˬ yawꞈ jaˆ duˬ-
ahˇ bi baꞈ kʼoꞈ ha leˇ-awˬ” lehˇ ehˇ nehˬ-euˬ meh. Miˬyehˇ aˬ yawꞈ maꞈ-ahˇ yaw kʼaˆ-
ehˇ kʼehˬ nehˬ-euˬ miˇ neh, meuˬ meuˬ lah ni kʼoeˇ taˆ guˆ-eu gaˆ-eu jeˬ keuˆ le luꞈ-
eu meh. 
12Maˬ shiˇ-euˬ tsawˇ haˬ deuˬ kʼawꞈ, maˇ cuˬ maˇ lu paˇ lu dzehˬ laˇ-awˇ, kʼoeˇ gaˇ 
jawˇ-eu tsawˇ haˬ deuˬ guˇ guˇ-ehˇ, “Caw ba nehˬ laꞈ-awˬ” lehˇ aˬ yawꞈ maꞈ-euˬ miˬ 
yehˇ-ahˇ shaˇ-eu meh.  

1 Saˬmeuˬlaˆ 6 

Dawˬ ma saˇ jaˇ Bahˬ keuˆ tawˬ kʼoꞈ ha leˇ-euˬ 

1Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ kʼoeˇ, Piˇliˇtiˆ miˇ kʼahˬ laꞈ kʼoeˇ ba 
la shiꞈ siˬ keuˆ ni jaˆ-euˬ meh.  
2Kʼoeˇ naˇ, piˇ ma hawˇ-eu nyiˇ paˬ deuˬ-ahˇ Piˇliˇtiˆ tsawˇ haˬ deuˬ kuˇ uiˬ-awˇ, 
“Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ-ahˇ aˬ joˆ-ehˇ jahˇ nmˇ. Aˬ yawꞈ jaˆ 

duˬ-ahˇ paˇ sha ha kʼoꞈ nehˬ leˇ mawꞈ naˇ, aˬ jeˬ biꞈ caw-awˇ yaˬ sha ha kʼoꞈ nehˬ leˇ 
nmˇ” lehˇ naˇ haˬ-euˬ meh.  
3Aˬ yawꞈ maꞈ ehˇ-eu, “Iˇsaˬleˬlaˆ Miˬyehˇ-euˬ Dawˬ ma saˇ jaˇ Bahˬ keuˆ-ahˇ naw 
maꞈ sha ha kʼoꞈ leˇ mawꞈ naˇ, naw maꞈ-euˬ iˬ baˇ gʼaˇ duˬ damˬ nehˬ-eu tiˬ jeˬ paˬ 
nehˬ-ehˇ ya sha ha kʼoꞈ nehˬ leˇ tehꞈ-a. Damˬ-eu tiˬ jeˬ paˬ maˬ ahˇ-ehˇ, Dawˬ ma 
saˇ jaˇ Bahˬ keuˆ tehꞈ-ehˇ maˬ sha ha kʼoꞈ leˇ kʼmˬ-aˇ. Damˬ-eu tiˬ jeˬ paˬ nehˬ-ehˇ 
sha ha kʼoꞈ nehˬ leˇ naˇ, naw maꞈ naˇ gawˇ taˬ leˇ-awˇ, aˬ jeˬ baˬ da neh aˬ yawꞈ naw 
maꞈ-ahˇ kʼehˬ luꞈ-eu gaˇ kawˆ naw maꞈ ya siˬ tehꞈ-a.” 
4Piˇliˇtiˆ tsawˇ haˬ deuˬ ehˇ-eu, “Nga maꞈ-euˬ iˬ baˇ gʼaˇ duˬ damˬ-eu aˬ geu jeˬ Dawˬ 
ma saˇ jaˇ Bahˬ keuˆ nehˬ-ehˇ ya biꞈ caw gʼeh nmˇ.” Piˇ ma hawˇ-eu nyiˇ paˬ kʼoeˇ 
deuˬ ehˇ-eu, “Piˇliˇtiˆ sahˬ paˬ tiˬ gʼaˬ-euˬ tiˬ hmˬ doˇ ni, shuiˇ maˇ cuˬ maˇ lu mawˇ 
kawˇ ngaˬ hmˬ hawˇ-eu shuiˇ ho caꞈ aˇ baˇ ngaˬ hmˬ ya biꞈ caw meh. Aˬ jeˬ miˇ neh 
ehˇ naˇ, naw maꞈ dawˬ tawˆ luꞈ kʼoeˇ taˆ maˬ ehˇ, sahˬ paˬ ngaˬ gʼaˬ kʼoeˇ taˆ maˬ 
ehˇ, shaˬ zahˬ naˇ gawˇ tiˬ kawˆ loꞈ-ehˇ keuˆ le-euˬ meh. Naw maꞈ-euˬ miˇ kʼahˬ-ahˇ 
laˆ cawˆ luꞈ-eu maˇ cuˬ maˇ lu hawˇ-eu ho caꞈ aˇ baˇ naw maꞈ tehˆ-awˇ, Iˇsaˬleˬlaˆ 
tsawˇ jeuˬ-euˬ Miˬyehˇ-ahˇ naw maꞈ ya taˬ huiˬ yaˬ taˬ mahˇ nehˬ meh.  
5Kʼoeˇ loꞈ-ehˇ jahˇ naˇ, naw maꞈ-ahˇ maˬ ehˇ, naw maꞈ-euˬ miˬ yehˇ deuˬ-ahˇ maˬ 
ehˇ, naw maꞈ-euˬ miˇ kʼahˬ-ahˇ maˬ ehˇ, aˬ yawꞈ maˬ paˇ kʼehˬ nehˬ laꞈ ni byehˇ-eu 
duˇ.  
6Aˬ jeˬ miˇ neh Iˇjiˇtuˆ tsawˇ haˬ deuˬ loꞈ-ehˇ naw maꞈ-euˬ nui ma gʼahˇ te. 
Iˇsaˬleˬlaˆ tsawˇ haˬ deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh maˬ bi doˆ-iˇ kʼoeˇ keuˆ 
ni, Iˇjiˇtuˆ tsawˇ haˬ deuˬ-ahˇ Miˬyehˇ neh yaw kʼaˆ-ehˇ kʼehˬ nehˬ-euˬ gaˇ naw maꞈ 
taˬ ngehˇ.  
7Laˆ lawˬ yaw shuiꞈ tiˬ laˇ hawˇ-eu tiˬ jawˇ-iˬ maˬ gʼoe dzaˬ haw-euˬ mawˇ zaˬ ahˇ-
eu mawˇ neˇ mawˇ ma nyiˬ ma nymˬ-mˇ mi naˆ-ehˇ lehˬ hmˬ taˬ-awˬ. Mawˇ neˇ 
mawˇ ma kʼoeˇ nyiˬ ma-ahˇ laˆ lawˬ tsoꞈ-awˇ, mawˇ neˇ mawˇ zaˬ-ahˇ mawˇ neˇ 
mawˇ kuˆ laꞈ kʼoeˇ teh uˇ kʼoꞈ yaꞈ-awˬ.  
8Kʼoeˇ naˇ, Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ-ahˇ laˆ lawˬ kʼoeˇ taˆ baꞈ 
daˆ-awˬ. Naw maꞈ-euˬ iˬ baˇ aˇ poeˬ aˬ yawꞈ-ahˇ biꞈ-eu lehˇ gʼeh-eu shuiˇ mawˇ 
kawˇ kʼoeˇ deuˬ kʼawꞈ, bahˬ keuˆ tiˬ keuˆ laꞈ kʼoeˇ dawˆ ahˇ-awˇ, laˆ lawˬ kʼoeˇ taˆ 
Dawˬ ma saˇ jaˇ Bahˬ keuˆ gaˇ dzeˇ baꞈ daˆ taˬ-awˬ. Kʼoeˇ naˇ, laˆ lawˬ kʼoeˇ laˇ-ahˇ 
teh luˆ-awˇ, aˬ yawˇ yawꞈ bi iˇ gʼeh-awˬ.  
9Laˆ lawˬ kʼoeˇ laˇ aˬ geu paw iˇ nga lehˇ haw taˬ-awˬ. Behˬsheˬmehˇ meuˬ paw iˇ 
naˇ, aˬ dui kʼoeˇ taˆ sahˬ zahˬ naˇ gawˇ bi keuˆ le-euˬ gʼaˬ-aˬ, Iˇsaˬleˬlaˆ tsawˇ jeuˬ-
euˬ Miˬyehˇ meh. Ehˇ kʼawꞈ, yawˬ paw yawˬ iˇ naˇ, aˬ dui ya daˬ luꞈ-eu naˇ gawˇ heu 
aˬ yawꞈ neh bi keuˆ le-euˬ maˬ ngeuˇ-ehˇ, aˬ yawˇ yawꞈ seu doˆ laˇ-euˬ naˇ gawˇ 
meh.” 
10Piˇ ma hawˇ-eu nyiˇ paˬ kʼoeˇ deuˬ neh kʼaˇ ehˇ nehˬ-euˬ loꞈ-ehˇ, Piˇliˇtiˆ tsawˇ haˬ 
deuˬ jahˇ-euˬ meh. Tiˬ jawˇ-iˬ maˬ gʼoe dzaˬ haw-euˬ mawˇ zaˬ ahˇ-eu mawˇ neˇ 
mawˇ ma nyiˬ ma aˬ yawꞈ maꞈ tsahˇ laꞈ-awˇ, laˆ lawˬ tsoꞈ gʼaˬ-awˇ, mawˇ neˇ mawˇ 
zaˬ-ahˇ kuˆ laꞈ kʼoeˇ teh uˇ kʼoꞈ-euˬ meh.  

11Dawˬ ma saˇ jaˇ Bahˬ keuˆ-ahˇ laˆ lawˬ kʼoeˇ taˆ baꞈ daˆ-awˇ, shuiˇ ho caꞈ mawˇ 
kawˇ hawˇ-eu shuiˇ maˇ cuˬ maˇ lu mawˇ kawˇ dawˆ ahˇ taˬ-euˬ bahˬ keuˆ kʼoeˇ 
keuˆ kʼawꞈ, laˆ lawˬ kʼoeˇ taˆ baꞈ daˆ-euˬ meh.  
12Kʼoeˇ naˇ, mawˇ neˇ mawˇ ma kʼoeˇ nyiˬ ma Behˬsheˬmehˇ meuˬ-ahˇ iˇ-eu gaˇ ma 
paw luˆ-iˇ-awˇ, tiˬ paw-iˬ maˬ iˇ pyawˇ ni, gaˇ ma kʼoeˇ kahˇ caw caw-ehˇ, mahˇ 
mahˇ-ehˇ iˇ gʼeh-euˬ meh. Piˇliˇtiˆ sahˬ paˬ kʼoeˇ ngaˬ gʼaˬ, Behˬsheˬmehˇ meuˬ-euˬ 
miˇ kaˬ-ahˇ keuˆ ni, mawˇ neˇ kʼoeˇ nyiˬ mawˇ-euˬ mehˬ nah caw teh haw-euˬ meh.  
13Kʼoeˇ ngeh, Behˬsheˬmehˇ meuˬ-ahˇ jawˇ-eu tsawˇ haˬ deuˬ deh kʼawꞈ-ahˇ cehˇ 
yehˬ luꞈ-eu meh. Aˬ yawꞈ maꞈ gʼawˇ leuˇ haw ngeh, Dawˬ ma saˇ jaˇ Bahˬ keuˆ-ahˇ 
ja pyuˬ ni aˬ yawꞈ maꞈ ya mawˇ-awˇ, laˬ kʼaˬ cehˇ dui dui-euˬ meh.  
14Laˆ lawˬ kʼoeˇ laˇ Behˬsheˬmehˇ meuˬ-ahˇ jawˇ-eu Yawˇshuˆ lehˇ myahˇ-euˬ gʼaˬ-
euˬ deh yaˇ-ahˇ oe-awˇ, kʼaˬ lo lo ma tiˬ siˬ-euˬ dawˬ peh naˬ leˇ-euˬ meh. Daˇ kawˬ 
neh jahˇ taˬ-euˬ laˆ lawˬ kʼoeˇ laˇ-ahˇ aˬ yawꞈ maꞈ deh kʼehꞈ deh kʼoeˆ-awˇ, mawˇ 
neˇ mawˇ ma kʼoeˇ nyiˬ ma sehꞈ-awˇ, miˬ dzaˬ dzah puiˆ-awˇ lawˇ-eu jeˬ Sahˬpaˬ 
Miˬyehˇ-ahˇ lawˇ nehˬ-euˬ meh.  
15Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ hawˇ-eu shuiˇ mawˇ kawˇ deuˬ 
dawˆ ahˇ taˬ-euˬ bahˬ keuˆ kʼoeˇ keuˆ-ahˇ Leˬbiˇ tsawˇ haˬ deuˬ neh baꞈ doˆ-awˇ, 
kʼaˬ lo lo ma kʼoeˇ siˬ kʼoeˇ taˆ baꞈ daˆ taˬ-euˬ meh. Kʼoeˇ naˇ, Behˬsheˬmehˇ meuˬ-
ahˇ jawˇ-eu tsawˇ haˬ deuˬ, miˬ dzaˬ dzah puiˆ-awˇ lawˇ-eu jeˬ hawˇ-eu miˬ dzaˬ 
maˬ dzah puiˆ-ehˇ lawˇ-eu jeˬ, Sahˬpaˬ Miˬyehˇ-ahˇ lawˇ nehˬ-euˬ meh.  
16Piˇliˇtiˆ sahˬ paˬ kʼoeˇ ngaˬ gʼaˬ aˬ yawꞈ maꞈ kʼoeˇ loꞈ-ehˇ mˇ gaˇ haw yaꞈ-awˇ, kʼoeˇ 
ngeh nah laꞈ kʼoeˇ Eˇkaˬloˬ meuˬ-ahˇ gʼoꞈ-iˇ-euˬ meh.  
17Piˇliˇtiˆ tsawˇ haˬ deuˬ-aˬ, Aˬshaˬdoˇ meuˬ, Gaˬzaˬ meuˬ, Aˬshaˇgaˬloˇ meuˬ, 
Gaˬdaˇ meuˬ hawˇ-eu, Eˇkaˬloˬ meuˬ heu ngaˬ meuˬ, tiˬ meuˬ-euˬ mawˇ kawˇ tiˬ 
kawˇ doˇ-ehˇ, aˬ yawꞈ maꞈ-euˬ iˬ baˇ aˇ poeˬ shuiˇ maˇ cuˬ maˇ lu mawˇ kawˇ ngaˬ 
hmˬ Sahˬpaˬ Miˬyehˇ-ahˇ biꞈ gʼeh-euˬ meh.  
18Meuˬ meuˬ lahˇ yaw muiˬ paˬ-ehˇ gawˬ ziꞈ taˬ-euˬ meuˬ deuˬ maˬ ehˇ, meuˬ meuˬ 
lahˇ maˬ baw-eu pu deuˬ maˬ ehˇ, Piˇliˇtiˆ sahˬ paˬ ngaˬ gʼaˬ kʼaˇ uˆ lahˇ luꞈ-eu meuˬ 
aˬ yawꞈ meuˬ yawꞈ-euˬ dah zaˇ mawˇ kawˇ tiˬ kawˇ doˇ-ehˇ, shuiˇ ho caꞈ mawˇ 
kawˇ deuˬ kʼawꞈ, aˬ yawꞈ maꞈ biꞈ gʼeh-euˬ meh. Behˬsheˬmehˇ meuˬ-ahˇ jawˇ-eu 
Yawˇshuˆ-euˬ deh yaˇ-ahˇ jaˆ-eu, aˬ yawꞈ maꞈ neh Dawˬ ma saˇ jaˇ Bahˬ keuˆ baꞈ daˆ 
taˬ-euˬ kʼaˬ lo lo ma kʼoeˇ siˬ, iˬ nah keuˆ ni kʼoeˇ gaˇ jaˆ luꞈ-awˇ, pyeuꞈ dzeuˇ yaꞈ-
euˬ gaˇ kawˆ kʼoeˇ-euˬ saˇ kiˇ loꞈ-ehˇ pyeuꞈ-eu meh.  
19Behˬsheˬmehˇ meuˬ-ahˇ jawˇ-eu tsawˇ haˬ shiꞈ tseˇ gʼaˬ-ahˇ Sahˬpaˬ Miˬyehˇ sehꞈ-
euˬ meh. Aˬ jeˬ miˇ neh ehˇ naˇ, Dawˬ ma saˇ jaˇ Bahˬ keuˆ-euˬ laꞈ kʼoeˇ paw aˬ yawꞈ 
maꞈ cu hu-euˬ meh. Aˬ yawꞈ maꞈ-euˬ tsawˇ haˬ kʼoeˇ myaˆ ni Sahˬpaˬ Miˬyehˇ neh 
bi sehꞈ-euˬ miˇ neh, aˬ yawꞈ maꞈ tsawˇ ngoeˇ ngoeˇ-euˬ meh.  

Giˇliˇyaˆyeˬlmˬ meuˬ-ahˇ Dawˬ ma saˇ jaˇ Bahˬ keuˆ baꞈ gʼeh-euˬ 

20Kʼoeˇ naˇ, Behˬsheˬmehˇ meuˬ-ahˇ jawˇ-eu tsawˇ haˬ deuˬ ehˇ-eu, “Muiˬ-eu 
shawˇ-eu Miˬyehˇ pyeuꞈ-eu Sahˬpaˬ Miˬyehˇ-euˬ mehˬ shi aˬ suˇ gʼaˬ jawˇ tehˬ peuˬ 
nmˇ. Aˬ yawꞈ-ahˇ aˬ dui-euˬ dawˬ peh maˬ bi jawˇ ni aˬ geu paw bi iˇ nmˇ.” 

21Kʼoeˇ naˇ, Giˇliˇyaˆyeˬlmˬ meuˬ-ahˇ jawˇ-eu tsawˇ haˬ deuˬ jawˇ gaˇ aˬ yawꞈ maꞈ 
tsawˇ haˬ pyehˬ gʼeh-awˇ, “Piˇliˇtiˆ tsawˇ haˬ deuˬ Sahˬpaˬ Miˬyehˇ-euˬ Dawˬ ma saˇ 
jaˇ Bahˬ keuˆ baꞈ kʼoꞈ ha laˇ gʼaˬ-euˬ meh. Naw maꞈ oe-awˇ baꞈ kʼoꞈ laˬ le-awˬ” lehˇ 
bi ehˇ gaˬ-iˇ-euˬ meh.  

1 Saˬmeuˬlaˆ 7 

1Kʼoeˇ ngeh, Giˇliˇyaˆyeˬlmˬ meuˬ-ahˇ jawˇ-eu tsawˇ haˬ deuˬ Sahˬpaˬ Miˬyehˇ-euˬ 
Dawˬ ma saˇ jaˇ Bahˬ keuˆ baꞈ laˬ le-awˇ, gawˬ duˇ kʼoeˇ taˆ tsoˆ taˬ-euˬ 
Aˬbiˇnaˬdehˇ-euˬ nymˇ-ahˇ baꞈ taˬ-euˬ meh. Kʼoeˇ naˇ, aˬ yawꞈ-euˬ aˬ li Eˇlaˬzaˬ gʼaˬ-
ahˇ Sahˬpaˬ Miˬyehˇ-ahˇ a nehˬ-awˇ, Dawˬ ma saˇ jaˇ Bahˬ keuˆ-ahˇ haw-eu pyaˆ-eu 
gʼaˬ bi geuꞈ-euˬ meh.  

Iˇsaˬleˬlaˆ miˇ kʼahˬ-ahˇ Saˬmeuˬlaˆ uˆ lahˇ-euˬ 

2Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ-aˬ, Giˇliˇyaˆyeˬlmˬ meuˬ laꞈ kʼoeˇ, 
nyiˬ tseˇ kʼoꞈ ehˇ gʼaˬ ni jaˆ-euˬ meh. Aˇ yamˬ kʼoeˇ yamˬ laꞈ kʼoeˇ, Iˇsaˬleˬlaˆ tsawˇ 
haˬ dawˬ tawˆ luꞈ Sahˬpaˬ Miˬyehˇ bi caw ba le-eu gʼaˇ duˬ guˇ guˇ-ehˇ shaˇ-euˬ 
meh.  
3Iˇsaˬleˬlaˆ tsawˇ haˬ deuˬ-ahˇ Saˬmeuˬlaˆ laˇ ehˇ nehˬ-eu, “Naw maꞈ-euˬ nui ma 
gʼawˇ mawˇ dawˬ tawˆ luꞈ Sahˬpaˬ Miˬyehˇ jawˇ gaˇ gʼoꞈ laˇ ma lehˇ ngeuˇ naˇ, aˬ 
cawˬ tsawˇ jeuˬ-euˬ miˬ yehˇ dawˬ tawˆ luꞈ hawˇ-eu Aˬshaˇtaˬyoˇ miˬ yehˇ ma-euˬ 
tahˬ pahˬ aˬ ma mawˇ kawˇ-ahˇ naw maꞈ ya byehˇ dzeh yaꞈ meh. Naw maꞈ-euˬ nui 
ma gʼawˇ mawˇ dawˬ tawˆ luꞈ Sahˬpaˬ Miˬyehˇ-ahˇ aˬ diˇ aˬ maˇ a nehˬ-awˇ, aˬ 
yawꞈ-ahˇ tehꞈ-ehˇ uˬ duˬ tahˬ-awˬ. Piˇliˇtiˆ tsawˇ haˬ-euˬ aˬ laꞈ laꞈ kʼoeˇ, naw maꞈ-
ahˇ aˬ yawꞈ ka kʼoꞈ nehˬ laꞈ tehꞈ-a.” 
4Kʼoeˇ naˇ, Baˬlaˇ miˬ yehˇ hawˇ-eu Aˬshaˇtaˬyoˇ miˬ yehˇ ma-euˬ tahˬ pahˬ aˬ ma 
mawˇ kawˇ deuˬ-ahˇ Iˇsaˬleˬlaˆ tsawˇ haˬ deuˬ byehˇ dzeh-awˇ, Sahˬpaˬ Miˬyehˇ-ahˇ 
tehꞈ-ehˇ uˬ duˬ tahˬ-euˬ meh.  
5Kʼoeˇ naˇ, Saˬmeuˬlaˆ ehˇ-eu, “Iˇsaˬleˬlaˆ tsawˇ haˬ deuˬ dawˬ tawˆ luꞈ-ahˇ 
Miˇzaˬpaˬ meuˬ-ahˇ kuˇ uiˬ-awˬ. Naw maꞈ gʼaˇ duˬ Sahˬpaˬ Miˬyehˇ-ahˇ ngaˇ kʼoeˇ 
gaˇ guiˬ lahˬ shaˇ ma.” 
6Kʼoeˇ ngeh, aˬ yawꞈ maꞈ dawˬ tawˆ luꞈ Miˇzaˬpaˬ meuˬ-ahˇ uiˬ laˇ jiˇ-euˬ meh. Aˬ 
yawꞈ maꞈ iˇ cuꞈ kʼawꞈ-awˇ shehˆ-eu laꞈ kʼoeˇ, Sahˬpaˬ Miˬyehˇ-ahˇ lawˇ nehˬ-awˇ, 
maˬ dzaˬ maˬ dawˇ ni nah lah lah-euˬ meh. “Nga maꞈ Sahˬpaˬ Miˬyehˇ mehˬ shi iˬ 
baˇ mˇ-euˬ ma” lehˇ aˬ yawꞈ maꞈ ehˇ-eu meh. Saˬmeuˬlaˆ-aˬ, Miˇzaˬpaˬ meuˬ-ahˇ 
jawˇ-awˇ, Iˇsaˬleˬlaˆ tsawˇ haˬ yaw kaˬ ja dzaˬ gaˇ yaˇ kʼaˬ daˇ nehˬ-euˬ meh.  
7Iˇsaˬleˬlaˆ tsawˇ haˬ deuˬ Miˇzaˬpaˬ meuˬ-ahˇ uiˬ leˇ-awˇ jawˇ-eu gaˇ kawˆ Piˇliˇtiˆ 
tsawˇ haˬ deuˬ ya gaˬ ngeh, Piˇliˇtiˆ sahˬ paˬ kʼoeˇ ngaˬ gʼaˬ aˬ yawꞈ maꞈ-euˬ tsawˇ 
haˬ sheuˬ-awˇ, guiˇ deuˆ-eu lehˇ laˇ-euˬ meh. Gaˇ kawˆ kʼoeˇ Iˇsaˬleˬlaˆ tsawˇ haˬ 
deuˬ ya gaˬ ngeh, guˆ-euˬ meh.  
8“Piˇliˇtiˆ tsawˇ haˬ deuˬ-euˬ aˬ laꞈ laꞈ kʼoeˇ aˬ dui-ahˇ ka kʼoꞈ nehˬ laꞈ ni, aˬ dui-euˬ 
Miˬyehˇ pyeuꞈ-eu Sahˬpaˬ Miˬyehˇ-ahˇ guiˬ lahˬ shaˇ tehˇ tehˬ-awˬ” lehˇ, 
Saˬmeuˬlaˆ-ahˇ aˬ yawꞈ maꞈ ehˇ nehˬ-euˬ meh.  

9Saˬmeuˬlaˆ yawˇ zaˬ tiˬ mawˇ sehꞈ-awˇ, mawˇ lah-ehˇ miˬ dzaˬ-ahˇ dzah puiˆ-awˇ 
Sahˬpaˬ Miˬyehˇ-ahˇ lawˇ nehˬ-euˬ meh. Kʼoeˇ naˇ, Iˇsaˬleˬlaˆ tsawˇ haˬ deuˬ-ahˇ bi 
caw ba-eu gʼaˇ duˬ Sahˬpaˬ Miˬyehˇ-ahˇ aˬ yawꞈ guiˬ lahˬ shaˇ-awˇ, aˬ yawꞈ-euˬ shaˇ 
dawˬ-ahˇ Sahˬpaˬ Miˬyehˇ naˇ haˬ nehˬ-euˬ meh.  
10Saˬmeuˬlaˆ lawˇ luꞈ sehˇ luꞈ ngeh, Piˇliˇtiˆ tsawˇ haˬ deuˬ mehˬ hu paw jiˆ laˇ-awˇ 
guiˇ deuˆ-eu lehˇ gʼeh-eu meh. Ehˇ kʼawꞈ, mˬ kʼoeˇ taˆ neh Sahˬpaˬ Miˬyehˇ aˬ yawꞈ 
maꞈ-ahˇ mˬ jeˬ tsawˬ tehˆ tehˆ nehˬ-euˬ meh. Aˬ yawꞈ maꞈ teuˆ bahˬ teuˆ lahˇ jiˇ-
awˇ, guˆ dui dui-eu laꞈ kʼoeˇ cehˆ byaˆ jiˇ-euˬ meh. 
11Iˇsaˬleˬlaˆ tsawˇ haˬ deuˬ Miˇzaˬpaˬ meuˬ-ahˇ neh baˬ maꞈ puˇ jeˬ-ehˇ doˆ le-awˇ, 
Piˇliˇtiˆ tsawˇ haˬ deuˬ-ahˇ gaˇ pehˇ kahˇ li sehꞈ sehꞈ-ehˇ teh-awˇ, Behˬgaˬ meuˬ-euˬ 
dzahˇ dahˬ-ahˇ keuˆ ni teh keuˆ-euˬ meh.  
12Kʼoeˇ naˇ, Saˬmeuˬlaˆ kʼaˬ lo tiˬ siˬ yuˇ-awˇ, Miˇzaˬpaˬ meuˬ hawˇ-eu Yeˬshaˬnahˬ 
meuˬ yaw kaˬ-ahˇ ka tuˇ-awˇ, “Sahˬpaˬ Miˬyehˇ iˬ nah keuˆ ni aˬ dui-ahˇ caw ba luꞈ 
meh” lehˇ ehˇ-awˇ, kʼaˬ lo kʼoeˇ siˬ-ahˇ Eˇbaˬneˬzaˬ lehˇ myahˇ nehˬ-euˬ meh.  
13Piˇliˇtiˆ tsawˇ haˬ deuˬ kʼoeˇ loꞈ-ehˇ guiˇ deuˆ smˬ-awˇ, Saˬmeuˬlaˆ yaw dehꞈ kʼaˇ 
dehꞈ-euˬ tiˬ ziˇ, aˬ yawꞈ maꞈ Iˇsaˬleˬlaˆ tsawˇ haˬ deuˬ-ahˇ guiˇ maˬ deuˆ laˇ nya ni, 
Sahˬpaˬ Miˬyehˇ neh laˆ tsoeˬ nehˬ-euˬ meh.  
14Eˇkaˬloˬ meuˬ hawˇ-eu Gaˬdaˇ meuˬ yaw kaˬ-ahˇ jaˆ-eu Piˇliˇtiˆ tsawˇ haˬ deuˬ 
neh deuˆ za-euˬ meuˬ dawˬ tawˆ luꞈ, Iˇsaˬleˬlaˆ tsawˇ haˬ deuˬ-euˬ laꞈ-ahˇ paˇ ahˇ leˇ 
jiˇ-awˇ, Iˇsaˬleˬlaˆ tsawˇ haˬ deuˬ yawˬ ha-euˬ miˇ kʼahˬ dawˬ tawˆ luꞈ paˇ za kʼoꞈ-
euˬ meh. Iˇsaˬleˬlaˆ tsawˇ haˬ-aˬ, Kaˬnaˬ tsawˇ haˬ nehˬ-ehˇ kʼawꞈ guiˇ maˬ deuˆ ni 
tsaˬ leˇ-eu laꞈ kʼoeˇ jawˇ-euˬ meh.  
15Saˬmeuˬlaˆ-aˬ, aˬ yawꞈ yaw dehꞈ kʼaˇ dehꞈ-euˬ tiˬ ziˇ Iˇsaˬleˬlaˆ miˇ kʼahˬ-ahˇ uˆ 
lahˇ-euˬ meh.  
16Beˬdeˬlaˇ meuˬ, Giˇlaˇgaˬlaˇ meuˬ, Miˇzaˬpaˬ meuˬ heu deuˬ-ahˇ, aˬ yawꞈ kʼoꞈ 
yawꞈ cah doe-awˇ, dawˬ ja kʼaˇ doˆ gaˇ yaˇ kʼaˬ daˇ nehˬ-euˬ meh.  
17Kʼoeˇ naˇ, aˬ yawꞈ jawˇ-eu Laˬmahˇ meuˬ-ahˇ paˇ gʼoꞈ-iˇ-awˇ, kʼoeˇ gaˇ kʼawꞈ yaˇ 
kʼaˬ daˇ nehˬ-euˬ meh. Sahˬpaˬ Miˬyehˇ-ahˇ lawˇ-eu shehˇ-eu gʼaˇ duˬ, Laˬmahˇ 
meuˬ laꞈ kʼoeˇ lawˇ duˬ tiˬ tsahˇ aˬ yawꞈ gawˬ-euˬ meh.  

1 Saˬmeuˬlaˆ 8 

Iˇsaˬleˬlaˆ tsawˇ haˬ sahˬ paˬ shaˇ-euˬ 

1Saˬmeuˬlaˆ tsawˇ mawˬ mawˬ laˇ ngeh, aˬ yawꞈ-euˬ a li deuˬ-ahˇ Iˇsaˬleˬlaˆ miˇ 
kʼahˬ laꞈ kʼoeˇ yaˇ kʼaˬ daˇ-eu tsawˇ haˬ deuˬ bi geuꞈ-euˬ meh.  
2Aˬ li aˬ yuiꞈ gʼaˬ Yawˇlaˆ pyeuꞈ-awˇ, aˬ nyiˇ gʼaˬ Aˬbiˇyaˬ pyeuꞈ-eu meh. Aˬ yawꞈ 
nyaꞈ nmˇ-aˬ, Beˬlaˇsheˬba meuˬ-ahˇ yaˇ kʼaˬ daˇ-eu tsawˇ haˬ pyeuꞈ-eu meh.  
3Aˬ nyaꞈ nmˇ-aˬ, aˬ da-ahˇ maˬ dzaw geuꞈ-ehˇ, pyuˇ za laˇ ni tehꞈ-ehˇ gaˇ mˇ-awˇ, aˬ 
cawˬ neh laꞈ nmꞈ nmꞈ nehˬ-euˬ pyuˇ yuˇ dzaˬ-eu laꞈ kʼoeˇ, dawˇ coe ni yaˇ kʼaˬ maˬ 
daˇ-a.  
4Iˇsaˬleˬlaˆ tsawˇ haˬ aˬ yuiꞈ aˬ tsu dawˬ tawˆ luꞈ gm leˇ-awˇ, Laˬmahˇ meuˬ-ahˇ 
Saˬmeuˬlaˆ jawˇ gaˇ iˇ-euˬ meh.  

http://pt-br.bibles.org/ahk-AHK/1Sam/7#1Sam.7.12!f.1

5Aˬ yawꞈ maꞈ Saˬmeuˬlaˆ-ahˇ ehˇ nehˬ-eu, “Nawˇ tsawˇ mawˬ mawˬ laˇ gʼaˬ-euˬ 
kʼawꞈ, nawˬ li deuˬ nawˬ-ahˇ dzaw geuꞈ-awˇ yaw dehꞈ maˬ dehꞈ-a. Kʼoeˇ miˇ neh, aˬ 
cawˬ tsawˇ jeuˬ sahˬ paˬ baw-eu loꞈ-ehˇ, nga maꞈ kʼawꞈ sahˬ paˬ baw laˇ ni, nga 
maꞈ-ahˇ bi uˆ lahˇ-eu sahˬ paˬ tiˬ gʼaˬ tseˇ doˆ nehˬ laꞈ-awˬ.” 
6Aˬ yawꞈ maꞈ sahˬ paˬ tiˬ gʼaˬ shaˇ gaˇ Saˬmeuˬlaˆ nui ma maˬ tsaˬ-a. Kʼoeˇ miˇ neh, 
Sahˬpaˬ Miˬyehˇ-ahˇ aˬ yawꞈ guiˬ lahˬ shaˇ-euˬ meh.  
7Kʼoeˇ ngeh, Sahˬpaˬ Miˬyehˇ ehˇ-eu, “Iˇsaˬleˬlaˆ tsawˇ haˬ deuˬ ehˇ gaˇ naˇ haˬ 
nehˬ-awˬ. Nawˬ-ahˇ aˬ yawꞈ maꞈ byehˇ dzeh-eu maˬ ngeuˇ-a. Ngaˬ-euˬ mawˇ do aˬ 
yawꞈ maꞈ kʼoeˇ taˆ maˬ bi uˆ lahˇ-eu gʼaˇ duˬ, aˬ yawꞈ maꞈ ngaˬ-ahˇ byehˇ dzeh-euˬ 
meh.  
8Iˇjiˇtuˆ miˇ kʼahˬ laꞈ kʼoeˇ aˬ yawꞈ maꞈ-ahˇ ngaˇ sheuˬ doˆ nehˬ laꞈ ngeh neh, aˬ 
yawꞈ maꞈ ngaˬ-ahˇ byehˇ dzeh-awˇ, miˬyehˇ nui deuˬ-ahˇ uˬ duˬ tahˬ-euˬ meh. Aˬ 
yawꞈ maꞈ ngaˬ-ahˇ aˇ hu neh jahˇ nehˬ laꞈ-euˬ jeˬ, nymˬ-mˇ nawˬ-ahˇ aˬ yawꞈ maꞈ 
paˇ jahˇ nehˬ luꞈ-eu meh.  
9Kʼoeˇ miˇ neh, aˬ yawꞈ maꞈ ehˇ gaˇ naˇ haˬ nehˬ-awˬ. Ehˇ kʼawꞈ, aˬ yawꞈ maꞈ ya 
yahˇ paˬ-ehˇ gʼeh-eu jeˬ yaw muiˬ paˬ-ehˇ ehˇ mehˬ nehˬ-awˇ, aˬ yawꞈ maꞈ-euˬ sahˬ 
paˬ aˬ yawꞈ maꞈ kʼoeˇ taˆ uˆ lahˇ-eu aˇ nah keuˆ le ngeh, aˬ joˆ-ehˇ pyeuꞈ laˇ paˬ-ehˇ 
jaˆ-eu gaˇ kawˆ deuˬ kʼawꞈ ja sawˇ nehˬ-awˬ.” 
10Sahˬ paˬ shaˇ laˇ-euˬ tsawˇ haˬ kʼoeˇ deuˬ-ahˇ, Sahˬpaˬ Miˬyehˇ neh aˬ yawꞈ-ahˇ 
kʼaˇ ehˇ nehˬ-euˬ jeˬ Saˬmeuˬlaˆ dzawˇ mehˬ nehˬ-euˬ meh.  
11Saˬmeuˬlaˆ ehˇ-eu, “Naw maꞈ-euˬ sahˬ paˬ naw maꞈ-ahˇ heu loꞈ-ehˇ uˆ lahˇ tehꞈ-a. 
Naw maꞈ-euˬ aˬ li deuˬ-ahˇ aˬ yawꞈ-euˬ yehˇ bi geuꞈ tehꞈ-a. Aˬ yawꞈ maꞈ-ahˇ, mahˬ 
laˆ lawˬ teh-eu yehˇ deuˬ, mahˬ dziˬ-eu yehˇ deuˬ hawˇ-eu, aˬ yawꞈ-euˬ mahˬ laˆ 
lawˬ deuˬ mehˬ hu paw bi cehˆ-eu yehˇ deuˬ bi geuꞈ tehꞈ-a.  
12Tiˬ paˆ na deuˬ-ahˇ tiˬ heˇ gʼaˬ kʼoeˇ taˆ uˆ lahˇ-eu aˬ yuiꞈ bi geuꞈ-awˇ, tiˬ paˆ na 
deuˬ-ahˇ ngaˬ tseˇ gʼaˬ kʼoeˇ taˆ uˆ lahˇ-eu aˬ yuiꞈ bi geuꞈ tehꞈ-a. Aˬ yawꞈ-euˬ deh yaˇ 
tsehˬ-eu, cehˇ yehˬ-eu, guiˇ deuˆ-eu keu ka hawˇ-eu mahˬ laˆ lawˬ keu ka tehˆ-eu 
gaˇ heu deuˬ-ahˇ, naw maꞈ-euˬ aˬ li deuˬ aˬ yawꞈ gʼaˇ duˬ ya mˇ nehˬ tehꞈ-a.  
13Naw maꞈ-euˬ aˬ buˇ zaˬ miˬ deuˬ-aˬ, aˬ yawꞈ zmˬ-eu tsiˇ yaw saw jeˬ jahˇ-eu, aˬ 
yawꞈ dzaˬ-eu gʼaˇ duˬ hawˬ mˇ dzaˇ saꞈ gʼeh-eu hawˇ-eu, aˬ yawꞈ gʼaˇ duˬ kaˬ muˇ 
jahˇ-eu gaˇ deuˬ ya mˇ nehˬ tehꞈ-a.  
14Aˬ cawˬ naˆ maˬ tseˇ muiˬ dzehˬ-eu naw maꞈ-euˬ deh yaˇ deuˬ maˬ ehˇ, aˬ gaꞈ yaˇ 
kmˇ deuˬ hawˇ-eu saˬ loˬ yaˇ kmˇ deuˬ maˬ ehˇ, aˬ yawꞈ yuˇ-awˇ, aˬ yawꞈ-euˬ gaˇ 
mˇ-eu yaw huiˬ yaw mahˇ deuˬ-ahˇ biꞈ nehˬ tehꞈ-a.  
15Naw maꞈ-euˬ cehˇ hawˇ-eu aˬ gaꞈ aˇ siˬ tseˇ bymˇ tiˬ bymˇ taꞈ-awˇ, aˬ yawꞈ-euˬ saˇ 
naˇ-ahˇ gaˇ bi mˇ-euˬ yaw huiˬ yaw mahˇ deuˬ hawˇ-eu, gaˇ nui jeˬ bi mˇ-euˬ yaw 
huiˬ yaw mahˇ deuˬ-ahˇ biˇ nehˬ tehꞈ-a.  
16Naw maꞈ-euˬ zaˬ kʼaˆ deuˬ maˬ ehˇ, muiˬ dui dui-eu naw maꞈ-euˬ mawˇ neˇ hawˇ-
eu mahˬ tahˬ laˆ deuˬ maˬ ehˇ, aˬ yawꞈ yuˇ geuꞈ-awˇ, aˬ yawꞈ-euˬ gaˇ bi mˇ tehꞈ-a.  

17Naw maꞈ-euˬ yawˇ yawˇ maꞈ laꞈ kʼoeˇ, tseˇ bymˇ tiˬ bymˇ aˬ yawꞈ teh doˆ geuꞈ 
tehꞈ-a. Aˇ saˬ saˬ laˇ ngeh, naw maꞈ-euˬ gʼawˇ mawˇ kʼawꞈ, aˬ yawꞈ-euˬ zaˬ kʼaˆ ya 
geuꞈ gaˇ keuˆ tehꞈ-a.  
18Aˇ yamˬ kʼoeˇ yamˬ keuˆ laˇ ngeh jawˇ, naw maꞈ-euˬ nui kʼahˇ byah laˇ ni yawˬ haˇ 
yawˬ ha tseˇ doˆ-euˬ sahˬ paˬ baˬ da neh, nui ma cawˆ dui dui nya lehˇ naw maꞈ ya 
ehˇ tehꞈ-a. Ehˇ kʼawꞈ, naw maꞈ nui ma cawˆ-awˇ toˇ-eu dawˬ-ahˇ, Sahˬpaˬ Miˬyehˇ 
maˬ paˇ naˇ haˬ nehˬ laꞈ-aˇ.” 
19Ehˇ kʼawꞈ, Saˬmeuˬlaˆ neh ehˇ-euˬ dawˬ-ahˇ tsawˇ haˬ kʼoeˇ deuˬ-euˬ naˬ bawˇ 
maˬ gaˬ leˇ-a. Aˬ yawꞈ maꞈ ehˇ-eu, “Ehˬ-ehˇ ngeuˇ-iˬ. Nga maꞈ sahˬ paˬ tiˬ gʼaˬ geuꞈ 
mawꞈ-eu ma.  
20Kʼoeˇ sawˇ miˇ tsa nga maꞈ kʼawꞈ aˬ cawˬ tsawˇ jeuˬ-ahˇ duˇ laˇ-awˇ, nga maꞈ kʼoeˇ 
taˆ uˆ lahˇ-eu sahˬ paˬ tiˬ gʼaˬ jawˇ laˇ ngeh jawˇ, nga maꞈ-ahˇ guiˇ deuˆ gaˇ aˬ yawꞈ 
sheuˬ gʼeh nehˬ laꞈ tehꞈ-a.” 
21Aˬ yawꞈ maꞈ kʼaˇ ehˇ-eu jeˬ-ahˇ Saˬmeuˬlaˆ naˇ haˬ nehˬ-awˇ, Sahˬpaˬ Miˬyehˇ-ahˇ 
paˇ dzawˇ nehˬ leˇ-euˬ meh.  
22Kʼoeˇ ngeh, “Aˬ yawꞈ maꞈ shaˇ-eu loꞈ-ehˇ, aˬ yawꞈ maꞈ-ahˇ sahˬ paˬ tiˬ gʼaˬ biꞈ 
nehˬ-awˬ” lehˇ, Saˬmeuˬlaˆ-ahˇ Sahˬpaˬ Miˬyehˇ ehˇ nehˬ-euˬ meh. Kʼoeˇ naˇ, 
Saˬmeuˬlaˆ-aˬ, Iˇsaˬleˬlaˆ tsawˇ haˬ kʼoeˇ deuˬ dawˬ tawˆ luꞈ-ahˇ bi gʼoꞈ-iˇ-euˬ meh.  

1 Saˬmeuˬlaˆ 9 

Saˬmeuˬlaˆ-ahˇ Sawˇluˆ tahˬ puˬ-euˬ 

1Beˬyaˬmiˬ tsawˇ jeuˬ laꞈ kʼoeˇ, Giˇshaˆ lehˇ myahˇ-euˬ smˇ muiˬ muiˬ-awˇ baoˬ jaˆ-
eu tsawˇ haˬ tiˬ gʼaˬ jawˇ-eu meh. Aˬ yawꞈ-aˬ, Aˬpiˇyaˬ aˇ jeuˬ aˇ ca-ahˇ taꞈ-eu 
Beˬgawˇlaˆ aˇ jeuˬ Zeˬyawˬ-euˬ oeˬ paˬ meh. Aˬ yawꞈ-euˬ aˬ da-aˬ, Aˬbyeˬlaˆ meh.  
2Giˇshaˆ-aˬ, Sawˇluˆ lehˇ myahˇ-euˬ huiˬ loˆ laˇ-euˬ aˬ li tiˬ li jawˇ-eu meh. Sawˇluˆ-
aˬ, Iˇsaˬleˬlaˆ miˇ kʼahˬ laꞈ kʼoeˇ kʼaˇ jawˇ-eu tsawˇ haˬ deuˬ naˆ maˬ tseˇ uˬ duˬ tiˬ siˬ 
goˇ dzehˬ-awˇ, dawˬ tawˆ luꞈ naˆ maˬ tseˇ aˇ gʼehˇ muiˬ dui dui-eu zaˬ guˬ tiˬ gʼaˬ 
pyeuꞈ-eu meh.  
3Giˇshaˆ-euˬ mahˬ tahˬ laˆ tiˬ deuˬ byoˆ-iˇ-euˬ miˇ neh, “Zaˬ kʼaˆ tiˬ gʼaˬ sheuˬ-awˇ 
mahˬ tahˬ laˆ poˆ-iˇ-awˬ” lehˇ, Sawˇluˆ-ahˇ Giˇshaˆ kʼehˇ-euˬ meh.  
4Eˇpaˬleˬ miˇ kʼahˬ gawˬ jawˬ gawˬ duˇ doe ni poˆ-awˇ, Shaˬliˇshahˬ gahˬ kaˬ doe ni 
poˆ ka gʼeh kʼawꞈ, mahˬ tahˬ laˆ kʼoeˇ deuˬ-ahˇ aˬ yawꞈ nyaꞈ maˬ poˆ mawˇ nya-a. 
Shaˇliˬ gahˬ kaˬ paˇ poˆ doe kʼawꞈ maˬ poˆ mawˇ nya-ehˇ, Beˬyaˬmiˬ miˇ kʼahˬ paw 
paˇ poˆ-iˇ-euˬ meh. Ehˇ kʼawꞈ, mahˬ tahˬ laˆ kʼoeˇ deuˬ-ahˇ maˬ poˆ mawˇ nya-a.  
5Zuˇpaˬ gahˬ kaˬ-ahˇ aˬ yawꞈ nyaꞈ oe keuˆ ngeh, “Aˇ nyaꞈ gʼoꞈ-iˇ kaˇ-euˇ. Nymˬ-mˇ 
ngaˬ da mahˬ tahˬ laˆ gaˇ kawˆ maˬ paˇ noeˬ ni, aˇ nyaꞈ gʼaˇ duˬ kʼahˬ lahˇ lahˇ-ehˇ 
jawˇ-eu baw le” lehˇ, zaˬ kʼaˆ kʼoeˇ gʼaˬ-ahˇ Sawˇluˆ ehˇ nehˬ-euˬ meh.  
6Zaˬ kʼaˆ kʼoeˇ gʼaˬ ehˇ-eu, “Taˬ tehˬ lawˬ siˬ, Meuˬ heu meuˬ laꞈ kʼoeˇ muiˬ-eu 
shawˇ-eu tsawˇ haˬ tiˬ gʼaˬ jawˇ meh. Aˬ yawꞈ neh ja maw kʼaˇ maw-euˬ yawˬ jeˬ na 
luꞈ tsaˬ-eu miˇ neh, aˬ cawˬ aˬ yawꞈ-ahˇ yaw zeu baw dui dui meh. Aˇ nyaꞈ gʼeh aˬ 

yawꞈ jawˇ gaˇ le haw kaˇ-euˇ. Mahˬ tahˬ laˆ aˬ gaˇ jawˇ-eu aˬ yawꞈ ehˇ nehˬ laꞈ nya-
eu baw le.” 
7Sawˇluˆ ehˇ-eu, “Aˇ nyaꞈ aˬ yawꞈ jawˇ gaˇ le naˇ aˬ jeˬ yuˇ gʼeh nehˬ nmˇ. Aˇ nyaꞈ-
euˬ pehˇ tahˇ laꞈ kʼoeˇ kaˬ muˇ maˬ paˇ ahˇ meh. Aˇ nyaꞈ aˬ yawꞈ-ahˇ biꞈ paˬ-ehˇ aˬ 
jeˬ paˇ ahˇ ta.” 
8Zaˬ kʼaˆ kʼoeˇ gʼaˬ ehˇ-eu, “Ngaˇ pyuˇ maˇ byaˆ byaˆ zaˬ tiˬ byaˆ ahˇ ma. Mahˬ tahˬ 
laˆ aˬ gaˇ jawˇ nga lehˇ bi ehˇ mehˬ-eu gʼaˇ duˬ, pyuˇ maˇ byaˆ heu byaˆ aˬ yawꞈ-ahˇ 
biꞈ nehˬ ma.” 
9(Aˇ hu maˇ diˇ aˇ hu-aˬ, tsawˇ haˬ tiˬ gʼaˬ na Miˬyehˇ gaˇ kawˆ siˬ mawꞈ naˇ, ‘Laˇ-
awˬ. Shaˆ ma jawˇ gaˇ le kaˇ-euˇ’ lehˇ ehˇ-eu meh. Aˬ jeˬ miˇ neh ehˇ naˇ, nymˬ-mˇ 
Miˬyehˇ gʼaˇ duˬ ngehˬ dah-eu gʼaˬ lehˇ kuˇ gaˇ, aˇ hu shaˆ ma lehˇ kuˇ-euˬ meh.) 
10“Nawˇ ehˇ-eu tsaˬ miˇ-a. Aˇ nyaꞈ shaˆ ma kʼoeˇ gʼaˬ jawˇ gaˇ le kaˇ-euˇ” lehˇ, zaˬ 
kʼaˆ kʼoeˇ gʼaˬ-ahˇ Sawˇluˆ ehˇ nehˬ-euˬ meh. Kʼoeˇ naˇ, Miˬyehˇ-euˬ tsawˇ haˬ kʼoeˇ 
gʼaˬ jawˇ-eu meuˬ kʼoeˇ meuˬ-ahˇ aˬ yawꞈ nyaꞈ le-euˬ meh.  
11Meuˬ kʼoeˇ meuˬ-ahˇ le-eu lehˇ aˬ yawꞈ nyaꞈ gawˬ duˇ-ahˇ daˆ leˇ-eu nehˬ-ehˇ, iˇ 
cuꞈ kʼawꞈ le-eu lehˇ doˆ le luꞈ-euˬ zaˬ miˬ aˬ buˇ zaˬ guˬ tiˬ deuˬ -ahˇ tahˬ puˬ-awˇ, 
“Shaˆ ma kʼoeˇ gʼaˬ meuˬ laꞈ kʼoeˇ jawˇ luꞈ meh loˇ” lehˇ aˬ yawꞈ nyaꞈ naˇ haˬ-euˬ 
meh.  
12Zaˬ miˬ aˬ buˇ zaˬ guˬ kʼoeˇ deuˬ ehˇ-eu, “Jawˇ meh. Naw nyaꞈ laˇ-eu mehˬ hu keuˆ 
ni jawˇ luꞈ-a siˬ. Yaw kawˇ-ehˇ le-awˬ. Iˬ nah meuˬ-ahˇ jawˇ-eu tsawˇ haˬ deuˬ gawˬ 
duˇ-ahˇ jaˆ-eu lawˇ duˬ-ahˇ le-awˇ, lawˇ-eu shehˇ-eu jeˬ mˇ-eu aˇ nah pyeuꞈ-eu miˇ 
neh, uˬ soe tseuˆ tseuˆ hawˇ-eu aˬ yawꞈ meuˬ-ahˇ laˇ keuˆ-euˬ tehꞈ-a siˬ.  
13Naw nyaꞈ meuˬ-ahˇ le uˇ ngeh, gawˬ duˇ-ahˇ laˆ dawˆ taˬ-euˬ dzaˬ byawˇ dzaˬ leˇ-
eu lehˇ aˬ yawꞈ maˬ le mi naˆ-ehˇ, aˬ yawꞈ-ahˇ ya mawˇ tehꞈ-a. Aˬ yawꞈ maˬ le keuˆ 
kʼoeˇ keuˆ ni, tiˬ gʼaˬ-iˬ maˬ dzaˬ maˬ dawˇ ni dawˬ luꞈ tehꞈ-a. Aˬ jeˬ miˇ neh ehˇ naˇ, 
lawˇ-eu shehˇ-eu jeˬ-ahˇ aˬ yawꞈ dawˬ ngehˬ ya gʼeh nehˬ-eu meh. Kʼoeˇ sawˇ miˇ 
tsa hawˇ-eu, kuˇ taˬ-euˬ tsawˇ haˬ deuˬ dzaˬ dahˬ dawˇ dahˬ beh-eu meh. Nymˬ-mˇ 
yaw kawˇ-ehˇ le gʼeh leꞈ-awˬ. Naw nyaꞈ aˬ yawꞈ-ahˇ ja pyuˬ ni ya tahˬ puˬ tehꞈ-a.” 
14Kʼoeˇ naˇ, Sawˇluˆ hawˇ-eu aˬ yawꞈ-euˬ zaˬ kʼaˆ kʼoeˇ gʼaˬ meuˬ-ahˇ le uˇ-euˬ meh. 
Aˬ yawꞈ nyaꞈ meuˬ-ahˇ le uˇ-eu nehˬ-ehˇ, uˬ duˬ tahˬ-eu jawˇ duˬ-ahˇ le-eu lehˇ aˬ 
yawꞈ nyaꞈ jawˇ paw doˆ le luꞈ-eu Saˬmeuˬlaˆ-ahˇ ya mawˇ-euˬ meh.  
15Miˇ nah loꞈ-ehˇ gʼeh ngeh, Saˬmeuˬlaˆ-ahˇ Sahˬpaˬ Miˬyehˇ heu loꞈ-ehˇ ehˇ nehˬ 
taˬ-euˬ meh.  
16“Ni shawˬ nah heu yamˬ-ahˇ, nawˇ jawˇ gaˇ Beˬyaˬmiˬ tsawˇ haˬ tiˬ gʼaˬ bi laˇ doˆ 
ma. Ngaˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ-ahˇ bi uˆ lahˇ-eu gʼaˇ duˬ, aˬ yawꞈ-
ahˇ tsiˇ shehˆ daˆ nehˬ-awˬ. Aˬ yawꞈ maꞈ-ahˇ, Piˇliˇtiˆ tsawˇ haˬ deuˬ-euˬ aˬ laꞈ laꞈ 
kʼoeˇ neh aˬ yawꞈ ka kʼoꞈ nehˬ tehꞈ-a. Ngaˬ-euˬ tsawˇ haˬ deuˬ ya daˬ luꞈ-eu jeˬ-ahˇ 
ngaˇ mawˇ-awˇ, ‘Caw ba nehˬ laꞈ-awˬ’ lehˇ aˬ yawꞈ maꞈ guˇ luꞈ-eu teˇ saˇ-ahˇ ngaˇ 
ya gaˬ gʼaˬ-euˬ ma.” 

17Sawˇluˆ-ahˇ Saˬmeuˬlaˆ ya mawˇ ngeh, “Tsawˇ haˬ heu gʼaˬ ngaˬ neh nawˬ-ahˇ ehˇ 
nehˬ taˬ-euˬ tsawˇ haˬ kʼoeˇ gʼaˬ meh. Ngaˬ-euˬ tsawˇ jeuˬ-ahˇ aˬ yawꞈ uˆ lahˇ tehꞈ-
a” lehˇ, Saˬmeuˬlaˆ-ahˇ Sahˬpaˬ Miˬyehˇ ehˇ nehˬ-euˬ meh.  
18Kʼoeˇ naˇ, meuˬ-euˬ lahˇ kʼehˬ-ahˇ oe keuˆ taˬ-euˬ Saˬmeuˬlaˆ dawˬ peh Sawˇluˆ 
le-awˇ, “Shaˆ ma kʼoeˇ gʼaˬ aˬ gaˇ jawˇ ta lehˇ tiˬ poˆ ehˇ nehˬ laꞈ sheˇ” lehˇ naˇ haˬ-
euˬ meh.  
19Saˬmeuˬlaˆ ehˇ-eu, “Shaˆ ma kʼoeˇ gʼaˬ ngaˇ ma. Ngaˬ-euˬ mehˬ shi uˬ duˬ tahˬ-eu 
jawˇ duˬ-ahˇ le-awˬ. Naw nyaꞈ nyiˬ gʼaˬ luꞈ iˬ nah ngaˬ nehˬ-ehˇ ya dzaˬ ya dawˇ taꞈ 
meh. Ni shawˬ uˬ shawˬ naw nyaꞈ kʼaˇ siˬ nya mawꞈ-eu jeˬ ehˇ nehˬ-awˇ bi gʼoꞈ-iˇ 
ma.  
20Dzeuˇ yaꞈ-euˬ smˬ nah laꞈ kʼoeˇ byoˆ-iˇ-euˬ mahˬ tahˬ laˆ kʼoeˇ deuˬ gaˇ kawˆ taˬ 
paˇ noeˬ shaˬ. Mawˇ kʼoꞈ gʼaˬ-euˬ meh. Iˇsaˬleˬlaˆ tsawˇ haˬ deuˬ nymˬ-mˇ loˬ dui 
dui luꞈ-eu tsawˇ haˬ aˬ geu gʼaˬ-a lehˇ nawˇ siˬ nya ma loˇ. Aˬ yawꞈ maꞈ nawˬ-ahˇ 
loˬ-eu meh. Nawˇ hawˇ-eu nawˬ da-euˬ nymˇ jiˇ-ahˇ loˬ-eu meh.” 
21Sawˇluˆ ehˇ-eu, “Ngaˇ-aˬ, Iˇsaˬleˬlaˆ tsawˇ jeuˬ tsawˇ ca deuˬ laꞈ kʼoeˇ aˬ cawˬ naˆ 
maˬ tseˇ nyiˇ teˬ dzehˬ-eu Beˬyaˬmiˬ tsawˇ haˬ tiˬ gʼaˬ ma. Ngaˬ-euˬ tsawˇ jeuˬ laꞈ 
kʼoeˇ kʼawꞈ, nga pehˬ-euˬ nymˇ jiˇ aˬ cawˬ naˆ maˬ tseˇ nyiˇ teˬ dzehˬ-eu ma. Aˬ jeˬ 
miˇ neh nawˇ ngaˬ-ahˇ teu loꞈ-ehˇ ehˇ te.” 
22Kʼoeˇ naˇ, Sawˇluˆ hawˇ-eu aˬ yawꞈ-euˬ zaˬ kʼaˆ-ahˇ, jeˇ lo ni gʼeh-eu kuˆ lawˆ tiˬ 
lawˆ laꞈ kʼoeˇ Saˬmeuˬlaˆ sheuˬ uˇ gʼeh-awˇ, daˬ yah smˬ tseˇ gʼaˬ byah ni jawˇ luꞈ-
eu hawˬ jeh-euˬ kʼawˇ mehˇ paw bi jawˬ-euˬ meh.  
23Kʼoeˇ naˇ, hawˬ mˇ dzaˇ saꞈ gʼeh-eu gʼaˬ-ahˇ, “Dzaˇ nui deuˬ nehˬ-ehˇ maˬ bi keuˬ 
leˇ ni yuˇ paˆ taˬ-awˇ bi jaˆ-eu gʼaˇ duˬ ngaˬ neh nawˬ-ahˇ biꞈ-euˬ shaˬ jiˇ kʼoeˇ yuˇ 
laꞈ-awˬ” lehˇ, Saˬmeuˬlaˆ ehˇ nehˬ-euˬ meh.  
24Hawˬ mˇ dzaˇ saꞈ gʼeh-eu gʼaˬ muiˬ dui dui-eu shaˬ pyaˬ shaˬ jiˇ yuˇ doˆ laꞈ-awˇ, 
Sawˇluˆ mehˬ shi ciˬ taˬ le-euˬ meh. Kʼoeˇ ngeh, Sawˇluˆ-ahˇ Saˬmeuˬlaˆ ehˇ nehˬ-
eu, “Haw sheˇ. Heu-aˬ nawˬ-euˬ gʼaˇ duˬ taˬ taˬ-euˬ shaˬ jiˇ ma. Shaˬ jiˇ heu dzaˬ-
awˬ. Aˇ yamˬ heu yamˬ-ahˇ ngaˬ neh kuˇ uiˬ taˬ-euˬ tsawˇ haˬ heu deuˬ nehˬ-ehˇ bi 
dzaˬ bi dawˇ taꞈ-eu lehˇ, shaˬ jiˇ heu ngaˇ yuˇ doˆ taˬ-euˬ ma.” Kʼoeˇ loꞈ-ehˇ, kʼoeˇ 
ngeh nah Sawˇluˆ Saˬmeuˬlaˆ nehˬ-ehˇ dzaˬ taꞈ dawˇ taꞈ-euˬ meh.  
25Uˬ duˬ tahˬ-eu jawˇ duˬ-ahˇ neh meuˬ-ahˇ aˬ yawꞈ maꞈ gʼoꞈ ka-iˇ ngeh, Sawˇluˆ 
gʼaˇ duˬ nymˇ mˬ kʼoeˇ taˆ aˬ yawꞈ maꞈ yuꞈ duˬ laˆ saˆ nehˬ-euˬ meh.  
26Kʼoeˇ ngeh miˇ, Sawˇluˆ kʼoeˇ gaˇ yaꞈ-euˬ meh.  

Sahˬ paˬ bi geuꞈ-eu gʼaˇ duˬ Sawˇluˆ-ahˇ Saˬmeuˬlaˆ tsiˇ shehˆ daˆ nehˬ-euˬ 

Uˬ bya bya laˇ ngeh, nymˇ mˬ kʼoeˇ taˆ yuꞈ-eu Sawˇluˆ-ahˇ Saˬmeuˬlaˆ kuˇ-awˇ, “Tuˇ-
awˬ. Nawˬ-ahˇ ngaˇ bi gʼoꞈ-iˇ ma” lehˇ ehˇ nehˬ-euˬ meh. Kʼoeˇ ngeh, Sawˇluˆ tuˇ-
awˇ, Saˬmeuˬlaˆ aˬ yawꞈ nyaꞈ-ehˇ gaˇ jawˬ paw cah gʼeh-euˬ meh.  
27Aˬ yawꞈ nyaꞈ meuˬ meuˬ dzeˇ iˇ keuˆ ngeh, “Nawˬ-euˬ zaˬ kʼaˆ-ahˇ mehˬ hu paw 
bi iˇ tawˬ-awˬ” lehˇ, Sawˇluˆ-ahˇ Saˬmeuˬlaˆ ehˇ nehˬ-euˬ meh. Zaˬ kʼaˆ kʼoeˇ gʼaˬ iˇ 
dzeuˇ ngeh, “Heu gaˇ tiˬ kʼehˬ naˬ-awˬ. Miˬyehˇ neh ehˇ-euˬ dawˬ nawˬ-ahˇ ngaˇ ehˇ 
nehˬ nyaˇ” lehˇ, Sawˇluˆ-ahˇ Saˬmeuˬlaˆ ehˇ nehˬ-euˬ meh.  

1 Saˬmeuˬlaˆ 10 

1Kʼoeˇ naˇ, tsiˇ maˇ tsaꞈ tiˬ tsaꞈ Saˬmeuˬlaˆ yuˇ-awˇ, Sawˇluˆ-euˬ uˬ duˬ-ahˇ tsiˇ shehˆ 
daˆ-awˇ mehˬ cuˇ cuˇ nehˬ gʼaˬ ngeh, Sawˇluˆ-ahˇ heu loꞈ-ehˇ ehˇ nehˬ-euˬ meh. 
“Iˇsaˬleˬlaˆ tsawˇ jeuˬ kʼoeˇ taˆ bi uˆ lahˇ-eu gʼaˇ duˬ, nawˬ-ahˇ Sahˬpaˬ Miˬyehˇ tsiˇ 
lehꞈ nehˬ-eu meh. Aˬ yawꞈ-euˬ tsawˇ jeuˬ-ahˇ nawˇ ya uˆ lahˇ-awˇ, muiˇ-eu deuˬ 
dawˬ tawˆ luꞈ-euˬ aˬ laꞈ laꞈ kʼoeˇ, aˬ yawꞈ maꞈ-ahˇ nawˇ ya ka kʼoꞈ nehˬ meh. Aˬ 
yawꞈ-euˬ tsawˇ jeuˬ kʼoeˇ taˆ bi uˆ lahˇ-eu gʼaˇ duˬ, Sahˬpaˬ Miˬyehˇ nawˬ-ahˇ tseˇ 
doˆ-euˬ gaˇ kawˆ saˇ kiˇ heu loꞈ-ehˇ jaˆ tehꞈ-a.  
2Iˬ nah, ngaˇ jawˇ gaˇ neh nawˇ gʼoꞈ-iˇ ngeh, Beˬyaˬmiˬ miˇ kʼahˬ Zeˬlaˬzahˬ meuˬ 
meuˬ dzeˇ jaˆ-eu Laˬkeˬlaˇ-euˬ lmˬ bymˇ dawˬ peh, tsawˇ haˬ nyiˬ gʼaˬ-ahˇ nawˇ ya 
tahˬ puˬ tehꞈ-a. Nawˇ poˆ luꞈ-eu mahˬ tahˬ laˆ kʼoeˇ deuˬ-ahˇ mawˇ kʼoꞈ gʼaˬ-euˬ miˇ 
neh, mahˬ tahˬ laˆ kʼoeˇ deuˬ gaˇ kawˆ nawˬ da maˬ paˇ noeˬ shaˬ-ehˇ, nawˬ-euˬ gʼaˇ 
duˬ kʼahˬ lahˇ-eu laꞈ kʼoeˇ, “Ngaˬ li-ahˇ aˬ joˆ-ehˇ jahˇ-awˇ poˆ mawˇ paˬ nga” lehˇ 
ehˇ luꞈ-eu gaˇ kawˆ, tsawˇ haˬ kʼoeˇ nyiˬ gʼaˬ nawˬ-ahˇ ehˇ nehˬ laꞈ tehꞈ-a.  
3Kʼoeˇ gaˇ neh mehˬ hu paw nawˇ paˇ iˇ gʼeh-awˇ, Taˬbawˬ meuˬ-ahˇ jaˆ-eu muiˬ-eu 
shawˇ-eu aˇ bawˇ-ahˇ nawˇ iˇ keuˆ ngeh, Beˬdeˬlaˇ meuˬ-ahˇ Miˬyehˇ-ahˇ lawˇ nehˬ 
leˇ-eu gʼaˇ duˬ laˇ luꞈ-eu tsawˇ haˬ smˇ gʼaˬ-ahˇ nawˇ paˇ ya tahˬ puˬ tehꞈ-a. Tsawˇ 
haˬ kʼoeˇ smˇ gʼaˬ laꞈ kʼoeˇ, ciꞈ myehꞈ smˬ mawˇ tiˬ gʼaˬ tsahˇ luꞈ-awˇ, kaˬ muˇ smˇ 
siˬ tiˬ gʼaˬ pi luꞈ-awˇ, aˬ gaꞈ dzaˇ uiˇ tiˬ byah ni dahˬ-eu shaˬ kʼoˆ iˇ puˬ tiˬ gʼaˬ pi luꞈ 
tehꞈ-a.  
4Aˬ yawꞈ maꞈ nawˬ-ahˇ laꞈ tsaꞈ tsaꞈ-awˇ kaˬ muˇ nyiˬ siˬ biꞈ laꞈ ngeh, nawˇ ya ha 
geuꞈ nehˬ tehꞈ-a.  
5Kʼoeˇ naˇ, Piˇliˇtiˆ tsawˇ haˬ deuˬ-euˬ taˆ tiˬ taˆ jaˆ-eu jawˇ duˬ pyeuꞈ-eu, Giˇbyaˬ 
meuˬ-ahˇ jaˆ-eu Miˬyehˇ-euˬ gawˬ jawˬ-ahˇ nawˇ ya le tehꞈ-a. Meuˬ-euˬ lahˇ kʼehˬ 
dawˬ peh nawˇ le keuˆ ngeh, tahˬ diˬ deuˇ-mˬ diˬ-awˇ, bawˬ law baw, cehˇ lehˇ ciˆ-
eu laꞈ kʼoeˇ, gawˬ jawˬ-ahˇ neh yaꞈ ka le luꞈ-eu Miˬyehˇ gʼaˇ duˬ ngehˬ dah-eu tsawˇ 
haˬ tiˬ deuˬ-ahˇ nawˇ ya tahˬ puˬ tehꞈ-a. Tsawˇ haˬ kʼoeˇ deuˬ gaˇ nyeh nyeh nyeh-
ehˇ guˇ luꞈ tehꞈ-a.  
6Kʼoeˇ ngeh, Sahˬpaˬ Miˬyehˇ-euˬ yaw sahˇ ja pyuˬ ni nawˬ-ahˇ uˆ lahˇ le-awˇ, nawˇ 
kʼawꞈ aˬ yawꞈ maꞈ nehˬ-ehˇ tiˬ kawˆ loꞈ-ehˇ, uˬ duˬ tahˬ-eu zahˇ sahˇ kʼoꞈ-ahˇ taꞈ leˇ-
eu gaˇ nyeh nyeh-awˇ guˇ-eu laꞈ kʼoeˇ, yawˬ gʼaˬ yawˬ loꞈ-ehˇ paˇ laˇ tehꞈ-a.  
7Kʼoeˇ loꞈ-ehˇ pyeuꞈ laˇ naˇ, Miˬyehˇ neh nawˬ-ahˇ kʼaˇ bi mˇ laꞈ-euˬ loꞈ-ehˇ mˇ-awˬ. 
8Giˇlaˇgaˬlaˇ meuˬ-ahˇ, ngaˬ-euˬ mehˬ hu nawˇ iˇ tawˬ-awˬ. Nawˬ-ahˇ ngaˇ kʼoeˇ gaˇ 
tahˬ puˬ le-awˇ, miˬ dzaˬ dzah puiˆ-awˇ lawˇ-eu jeˬ hawˇ-eu cawˬ cawˬ taꞈ-eu lawˇ-
eu jeˬ lawˇ ma. Nawˇ jawˇ gaˇ ngaˇ oe-awˇ, aˬ joˆ-ehˇ ya jahˇ-eu gaˇ kawˆ maˬ ehˇ 
nehˬ le kʼoeˇ keuˆ ni, shiꞈ nah keuˆ ni kʼoeˇ gaˇ dawˬ tawˬ-awˬ.” 
9Saˬmeuˬlaˆ jawˇ gaˇ neh Sawˇluˆ doˆ-iˇ ngeh, Miˬyehˇ neh Sawˇluˆ-euˬ nui ma-ahˇ 
yawˬ jeˬ yawˬ bi paˇ laˇ-euˬ meh. Saˬmeuˬlaˆ neh Sawˇluˆ-ahˇ kʼaˇ ehˇ nehˬ-euˬ 
yawˬ jeˬ na luꞈ, kʼoeˇ ngeh nah laꞈ kʼoeˇ pyeuꞈ laˇ-euˬ meh.  
10Sawˇluˆ hawˇ-eu aˬ yawꞈ-euˬ zaˬ kʼaˆ Giˇbyoˬ meuˬ-ahˇ le keuˆ ngeh, Miˬyehˇ gʼaˇ 
duˬ ngehˬ dah-eu deuˬ-ahˇ tahˬ puˬ-euˬ meh. Miˬyehˇ-euˬ yaw sahˇ Sawˇluˆ-ahˇ ja 

pyuˬ ni uˆ lahˇ le-awˇ, aˬ yawꞈ maꞈ nehˬ-ehˇ aˬ yawꞈ cehˆ gawꞈ leˇ-awˇ, gaˇ nyeh 
nyeh-awˇ guˇ-euˬ meh.  
11Aˬ yawꞈ kʼoeˇ loꞈ-ehˇ gʼeh luꞈ gaˇ aˬ yawꞈ-ahˇ siˬ nya-eu tsawˇ haˬ deuˬ ya mawˇ 
ngeh, “Giˇshaˆ-euˬ aˬ li aˬ jeˬ pyeuꞈ-iˇ-euˬ nga lehˇ haw sheˇ. Sawˇluˆ gʼeh Miˬyehˇ 
gʼaˇ duˬ ngehˬ dah-eu tsawˇ haˬ pyeuꞈ tsehˆ shaw taˬ loˇ” lehˇ, tiˬ gʼaˬ tiˇ gʼaˬ naˇ 
haˬ-eu meh.  
12“Miˬyehˇ gʼaˇ duˬ ngehˬ dah-eu tsawˇ haˬ teu deuˬ aˬ geu gaˇ-euˬ tsawˇ haˬ nga. 
Aˬ yawꞈ maꞈ-euˬ aˬ da-ahˇ naw maꞈ siˬ nya ma” loˇ lehˇ, kʼoeˇ gaˇ jawˇ-eu tsawˇ haˬ 
tiˬ gʼaˬ naˇ haˬ-euˬ meh. Kʼoeˇ gaˇ neh naˇ, “Sawˇluˆ gʼeh Miˬyehˇ gʼaˇ duˬ ngehˬ 
dah-eu tsawˇ haˬ pyeuꞈ tsehˆ shaw taˬ loˇ” lehˇ ehˇ-eu dawˬ daˬ jaˆ laˇ-euˬ meh.  
13Gaˇ nyeh nyeh nyeh-ehˇ guˇ gʼaˬ ngeh, gawˬ duˇ-ahˇ jaˆ-eu lawˇ duˬ-ahˇ Sawˇluˆ 
le-euˬ meh.  
14Sawˇluˆ hawˇ-eu aˬ yawꞈ-euˬ zaˬ kʼaˆ-ahˇ aˬ yawꞈ-euˬ aˬ zawˇ ya mawˇ-awˇ, “Aˬ 
geu paw cah byoˆ-iˇ teˬ” lehˇ naˇ haˬ ngeh, “Mahˬ tahˬ laˆ poˆ poˆ-ehˇ cah-awˇ, maˬ 
poˆ nawˇ nya-eu miˇ neh Saˬmeuˬlaˆ jawˇ gaˇ le-euˬ ma” lehˇ Sawˇluˆ ehˇ kʼoꞈ nehˬ-
euˬ meh.  
15“Naw nyaꞈ-ahˇ Saˬmeuˬlaˆ aˬ jeˬ ehˇ nehˬ laꞈ taˬ” lehˇ, aˬ yawꞈ-euˬ aˬ zawˇ 
Sawˇluˆ-ahˇ naˇ haˬ-euˬ meh.  
16“Jeˬ zaˬ kʼoeˇ deuˬ mawˇ kʼoꞈ gʼaˬ-euˬ meh” lehˇ ehˇ nehˬ laꞈ-euˬ meh lehˇ, Sawˇluˆ 
ehˇ kʼoꞈ nehˬ-euˬ meh. Ehˇ kʼawꞈ, aˬ yawꞈ sahˬ paˬ ya pyeuꞈ laˇ meh lehˇ Saˬmeuˬlaˆ 
neh aˬ yawꞈ-ahˇ ehˇ nehˬ-euˬ gaˇ kawˆ deuˬ, aˬ yawꞈ-euˬ aˬ zawˇ-ahˇ aˬ yawꞈ maˬ 
ehˇ nehˬ-a.  

Sawˇluˆ-ahˇ sahˬ paˬ ka nehˬ-euˬ 

17Miˇzaˬpaˬ meuˬ-ahˇ, Saˬmeuˬlaˆ neh Iˇsaˬleˬlaˆ tsawˇ haˬ deuˬ-ahˇ Sahˬpaˬ 
Miˬyehˇ mehˬ shi kuˇ uiˬ-euˬ meh.  
18Kʼoeˇ naˇ, Iˇsaˬleˬlaˆ tsawˇ haˬ deuˬ-ahˇ aˬ yawꞈ heu loꞈ-ehˇ ehˇ nehˬ-euˬ meh. 
“Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ-ahˇ heu loꞈ-
ehˇ ehˇ-eu meh. Iˇjiˇtuˆ miˇ kʼahˬ laꞈ kʼoeˇ neh naw maꞈ-ahˇ ngaˇ sheuˬ doˆ nehˬ laꞈ-
euˬ laꞈ kʼoeˇ, Iˇjiˇtuˆ tsawˇ haˬ deuˬ-euˬ aˬ laꞈ laꞈ kʼoeˇ neh maˬ ehˇ, naw maꞈ-ahˇ 
kʼaˆ dzaˬ luꞈ-eu tsawˇ jeuˬ dawˬ tawˆ luꞈ-euˬ aˬ laꞈ laꞈ kʼoeˇ neh maˬ ehˇ, naw maꞈ-
ahˇ ngaˇ ka kʼoꞈ nehˬ-euˬ ma.  
19Ngaˇ-aˬ, shaˬ-eu zahˬ-eu jeˬ hawˇ-eu guˆ-eu gaˆ-eu jeˬ laꞈ kʼoeˇ neh, naw maꞈ-ahˇ 
ka kʼoꞈ nehˬ-euˬ gʼaˬ pyeuꞈ-eu naw maꞈ-euˬ Miˬyehˇ ma. Ehˇ kʼawꞈ, naw maꞈ iˬ nah 
ngaˬ-ahˇ byehˇ dzeh-awˇ, sahˬ paˬ tiˬ gʼaˬ biꞈ nehˬ laꞈ lehˇ shaˇ-eu nga lehˇ ehˇ-eu 
meh. Teu miˇneh, yawˬ ha aˇ jeuˬ aˇ ca yawˬ ha jawˇ duˬ yuˇ-awˇ, Sahˬpaˬ Miˬyehˇ-
euˬ mehˬ shi uiˬ laˇ-awˬ.” 
20Kʼoeˇ ngeh, tsawˇ jeuˬ aˬ yawꞈ jeuˬ yawꞈ-ahˇ Saˬmeuˬlaˆ neh mehˬ hu paw bi doˆ 
laˇ-awˇ, Beˬyaˬmiˬ tsawˇ jeuˬ-ahˇ Sahˬpaˬ Miˬyehˇ tseˇ doˆ-euˬ meh.  
21Kʼoeˇ naˇ, Beˬyaˬmiˬ tsawˇ jeuˬ laꞈ kʼoeˇ aˇ ca aˬ yawꞈ ca yawꞈ-ahˇ mehˬ hu paw 
paˇ bi doˆ laˇ-awˇ, Maˬtaˬliˇ aˇ ca-ahˇ Saˬmeuˬlaˆ tseˇ doˆ-euˬ meh. Kʼoeˇ naˇ, 
Maˬtaˬliˇ aˇ ca laꞈ kʼoeˇ, kʼaˬ dzeˇ zaˬ aˬ yawꞈ gʼaˬ yawꞈ-ahˇ mehˬ hu paw paˇ bi doˆ 

laˇ-awˇ, Giˇshaˆ-euˬ aˬ li Sawˇluˆ-ahˇ tseˇ doˆ-euˬ meh. Ehˇ kʼawꞈ, Sawˇluˆ-ahˇ aˬ 
yawꞈ maꞈ maˬ poˆ mawˇ nya-a.  
22“Maˬ laˇ keuˆ jiˇ-euˬ tsawˇ haˬ jawˇ ta siˬ loˇ” lehˇ, Sahˬpaˬ Miˬyehˇ-ahˇ aˬ yawꞈ 
maꞈ naˇ haˬ ngeh, “Myawˬ baꞈ gahˬ taˬ-euˬ naˇ kʼah Sawˇluˆ dzuˇ zaꞈ luꞈ meh” lehˇ 
Sahˬpaˬ Miˬyehˇ ehˇ-eu meh.  
23Kʼoeˇ ngeh, aˬ yawꞈ maꞈ cehˆ gʼeh-awˇ, Sawˇluˆ-ahˇ gʼeu doˆ laˬ-iˇ-euˬ meh. Yawˬ 
gʼaˬ na luꞈ naˆ maˬ tseˇ Sawˇluˆ uˬ duˬ tiˬ siˬ goˇ dzehˬ gaˇ aˬ yawꞈ maꞈ ya mawˇ-euˬ 
meh.  
24Kʼoeˇ ngeh, “Heu-aˬ, Sahˬpaˬ Miˬyehˇ neh tseˇ doˆ-euˬ gʼaˬ meh. Aˬ dui laꞈ kʼoeˇ aˬ 
yawꞈ-ahˇ duˇ-eu tiˬ gʼaˬ-iˬ maˬ jawˇ-a” lehˇ, aˬ yawꞈ maꞈ-ahˇ Saˬmeuˬlaˆ ehˇ nehˬ-
euˬ meh. Iˇsaˬleˬlaˆ tsawˇ haˬ dawˬ tawˆ luꞈ, “Sahˬ paˬ ziˇ baw ziˇ za luꞈ-uˇ” lehˇ guˇ-
euˬ meh.  
25Sahˬ paˬ tiˬ gʼaˬ mˇ nya-eu jeˬ hawˇ-eu mˇ paˬ-ehˇ gʼeh-eu jeˬ gaˇ kawˆ, Iˇsaˬleˬlaˆ 
tsawˇ haˬ deuˬ-ahˇ Saˬmeuˬlaˆ yaw muiˬ paˬ-ehˇ mehˬ nehˬ-euˬ meh. Gaˇ kawˆ 
kʼoeˇ deuˬ sahˬ boꞈ laꞈ kʼoeˇ boꞈ ahˇ taˬ-awˇ, muiˬ-eu shawˇ-eu jawˇ duˬ-ahˇ bi jaˆ-
euˬ meh. Kʼoeˇ naˇ, aˬ yawꞈ maꞈ yawˬ gʼaˬ na luꞈ-ahˇ bi gʼoꞈ-iˇ-euˬ meh.  
26Sawˇluˆ gʼeh Giˇbyaˬ meuˬ-ahˇ gʼoꞈ-iˇ-euˬ meh. Miˬyehˇ neh nui ma laˆ saˆ nehˬ-
euˬ baoˬ ahˇ-eu tsawˇ haˬ tiˬ paˆ na deuˬ kʼawꞈ, aˬ yawꞈ-euˬ mehˬ nah caw teh gʼeh-
euˬ meh.  
27Ehˇ kʼawꞈ, gaˇ dahˇ maˬ tsoeˬ-eu tsawˇ haˬ tiˬ paˆ na deuˬ aˬ yawꞈ-ahˇ yaw zeu 
maˬ baw-ehˇ, “Tsawˇ haˬ heu gʼaˬ aˬ dui-ahˇ muiˬ laˇ ni tiˬ jeˬ-iˬ maˬ mˇ nya luꞈ-a” 
lehˇ ehˇ-awˇ, aˬ yawꞈ-ahˇ laꞈ sawˬ tiˬ jeˬ-iˬ maˬ biꞈ leˇ ni jawˇ-eu meh.  

1 Saˬmeuˬlaˆ 11 

Aˬmoˬ tsawˇ haˬ deuˬ-ahˇ Sawˇluˆ guiˇ deuˆ gʼaˬ-euˬ 

1Ba la tiˬ siˬ ehˇ gʼaˬ ni myahˇ laˇ ngeh, Aˬmoˬ sahˬ paˬ Naˬhaˆ-aˬ, aˬ yawꞈ-euˬ guiˇ 
maꞈ sheuˬ-awˇ, Giˇlaˆ miˇ kʼahˬ Jaˬbehˆ meuˬ-ahˇ loꞈ jawˬ le-euˬ meh. Kʼoeˇ ngeh, 
Jaˬbehˆ meuˬ-ahˇ jawˇ-eu tsawˇ haˬ deuˬ sahˬ paˬ Naˬhaˆ-ahˇ, “Nga maꞈ nehˬ-ehˇ 
saˇ jaˇ dzaˬ nehˬ laꞈ-awˬ. Nawˇ uˆ lahˇ-eu uˬ moˆ nga maꞈ jawˇ ma” lehˇ ehˇ nehˬ-euˬ 
meh. 
2Naˬhaˆ ehˇ-eu, “Naw maꞈ yawˬ gʼaˬ na luꞈ-euˬ myaˆ nuiˆ aˇ maˇ paw nuiˆ tsawˆ 
behꞈ nehˬ jiˇ-awˇ, Iˇsaˬleˬlaˆ tsawˇ haˬ dawˬ tawˆ luꞈ-euˬ nui ma-ahˇ deuˬ leˇ ni mˇ 
haw nehˬ gʼaˬ miˇ tsa maˬ ngeuˇ naˇ, naw maꞈ nehˬ ehˇ ngaˇ saˇ jaˇ maˬ dzaˬ.” 
3Jaˬbehˆ meuˬ-ahˇ jawˇ-eu aˬ yuiꞈ aˬ tsu deuˬ Naˬhaˆ-ahˇ ehˇ nehˬ-eu, “Iˇsaˬleˬlaˆ 
miˇ kʼahˬ doe ni tsawˇ haˬ pyehˬ gʼeh-awˇ, gaˇ kawˆ heu bi tsaꞈ gaˬ-iˇ-eu gʼaˇ duˬ, 
nga maꞈ-ahˇ aˇ yamˬ shiꞈ nah biꞈ nehˬ laꞈ-awˬ. Nga maꞈ-ahˇ caw ba le-eu tiˬ gʼaˬ-iˬ 
maˬ jawˇ naˇ, nga maꞈ-euˬ gʼawˇ mawˇ nawˬ-euˬ aˬ laꞈ laꞈ kʼoeˇ a nehˬ ma” 
4Dawˬ tsaꞈ tsaꞈ le-euˬ tsawˇ haˬ deuˬ, Sawˇluˆ jawˇ-eu Giˇbyaˬ meuˬ-ahˇ oe keuˆ-
awˇ gaˇ kawˆ kʼoeˇ dzawˇ nehˬ ngeh, kʼoeˇ gaˇ jawˇ-eu tsawˇ haˬ deuˬ noeˬ shaˬ dui 
dui-eu laꞈ kʼoeˇ ngoeˇ-eu meh.  

5Kʼoeˇ ngeh, Sawˇluˆ deh yaˇ-ahˇ neh mawˇ neˇ teh-awˇ gʼoꞈ keuˆ laˇ-awˇ, “Aˬ jeˬ 
gʼeh ta. Aˬ jeˬ miˇ neh yawˬ gʼaˬ na luꞈ ngoeˇ luꞈ ta” lehˇ naˇ haˬ-euˬ meh. Jaˬbehˆ 
meuˬ-ahˇ neh oe-awˇ dawˬ tsaꞈ tsaꞈ gaˬ le-euˬ gaˇ kawˆ, aˬ yawꞈ-ahˇ aˬ cawˬ dzawˇ 
nehˬ-euˬ meh.  
6Gaˇ kawˆ kʼoeˇ Sawˇluˆ ya gaˬ ngeh, Miˬyehˇ-euˬ yaw sahˇ aˬ yawꞈ-ahˇ uˆ lahˇ le-
awˇ, aˬ yawꞈ nui ma pehˇ dui dui laˇ-euˬ meh.  
7Kʼoeˇ naˇ, mawˇ neˇ mawˇ gaw nyiˬ mawˇ tsahˇ-awˇ, gʼawˬ mya tm deuˆ tm-awˇ, 
dawˬ tsaꞈ tsaꞈ le-euˬ tsawˇ haˬ kʼoeˇ deuˬ neh Iˇsaˬleˬlaˆ miˇ kʼahˬ bi baꞈ haw doe-
awˇ, “Sawˇluˆ hawˇ-eu Saˬmeuˬlaˆ nehˬ-ehˇ guiˇ maˬ deuˆ laˇ-eu tsawˇ haˬ-euˬ 
mawˇ neˇ deuˬ-ahˇ, heu loꞈ-ehˇ jahˇ nehˬ ma” lehˇ bi tsaꞈ gaˬ doe-euˬ meh. Sahˬpaˬ 
Miˬyehˇ kʼehˬ nehˬ kʼaˆ nehˬ laꞈ gaˇ Iˇsaˬleˬlaˆ tsawˇ haˬ deuˬ guˆ-eu miˇ neh, tiˬ 
gʼaˬ-iˬ maˬ jawˇ yaꞈ ni, yawˬ gʼaˬ na luꞈ tiˬ kawˆ loꞈ-ehˇ doˆ laˇ-euˬ meh.  
8Tsawˇ haˬ kʼoeˇ deuˬ-ahˇ, Beˬzehˇ meuˬ-ahˇ Sawˇluˆ kuˇ uiˬ-euˬ meh. Iˇsaˬleˬlaˆ miˇ 
kʼahˬ-ahˇ neh oe-euˬ smˬ seh gʼaˬ byah-awˇ, Yuˇdaˆ miˇ kʼahˬ-ahˇ neh laˇ-euˬ smˬ 
muiˇ gʼaˬ byah-eu meh.  
9“Ni shawˬ nah nah loˆ maˬ ceh laˇ mi naˆ-ehˇ ka kʼoꞈ laˇ ma lehˇ, naw maꞈ-euˬ 
tsawˇ haˬ deuˬ-ahˇ ehˇ nehˬ leˇ-awˬ” lehˇ, Jaˬbehˆ meuˬ-ahˇ neh oe-awˇ dawˬ tsaꞈ 
tsaꞈ le-euˬ tsawˇ haˬ kʼoeˇ deuˬ-ahˇ aˬ yawꞈ maꞈ ehˇ nehˬ-euˬ meh. Jaˬbehˆ meuˬ-
ahˇ jawˇ-eu tsawˇ haˬ deuˬ dawˬ kʼoeˇ dawˬ-ahˇ ya gaˬ ngeh, laˬ kʼaˬ cehˇ dui dui-eu 
meh.  
10Kʼoeˇ ngeh jawˇ, sahˬ paˬ Naˬhaˆ-ahˇ aˬ yawꞈ maꞈ ehˇ nehˬ-eu, “Ni shawˬ nah nga 
maꞈ-euˬ gʼawˇ mawˇ nawˬ-euˬ aˬ laꞈ laꞈ kʼoeˇ a nehˬ ma. Nga maꞈ-ahˇ nawˇ kʼaˇ jahˇ 
mawꞈ-eu jeˬ jahˇ nya tehꞈ-a.” 
11Yawˬ nah yawˬ uˬ shawˬ yaw naꞈ-ehˇ, Sawˇluˆ aˬ yawꞈ-euˬ tsawˇ haˬ deuˬ-ahˇ smˬ 
muˇ biˇ-awˇ, uˬ bya bya laˇ-eu nehˬ-ehˇ Aˬmoˬ tsawˇ haˬ deuˬ-euˬ taˆ-ahˇ uˇ leˇ-awˇ 
guiˇ deuˆ-euˬ meh. Nah loˆ ceh laˇ ngeh, Aˬmoˬ tsawˇ haˬ gʼawˬ mya ni aˬ yawꞈ maꞈ 
deuˆ sehꞈ-euˬ meh. Maˬ shiˇ-ehˇ dzeˇ-eu tsawˇ haˬ deuˬ kʼawꞈ, tiˬ paw tiˬ gʼaˬ-ehˇ 
cehˆ byaˆ jiˇ-euˬ meh.  
12Kʼoeˇ ngeh, Iˇsaˬleˬlaˆ tsawˇ haˬ deuˬ Saˬmeuˬlaˆ-ahˇ heu loꞈ-ehˇ ehˇ nehˬ-euˬ 
meh. “Sawˇluˆ-ahˇ aˬ dui-euˬ sahˬ paˬ bi geuꞈ-eu maˬ tsaˬ-a lehˇ ehˇ-eu tsawˇ haˬ 
kʼoeˇ deuˬ aˬ gaˇ jawˇ ta. Tsawˇ haˬ kʼoeˇ deuˬ nga maꞈ-ahˇ a nehˬ laꞈ-awˬ. Nga maꞈ 
sehꞈ dzeh jiˇ ma.” 
13Ehˇ kʼawꞈ, Sawˇluˆ ehˇ-eu, “Iˬ nah tsawˇ haˬ tiˬ gʼaˬ-iˬ maˬ ya sehꞈ-a. Aˬ jeˬ miˇ neh 
ehˇ naˇ, iˬ nah-aˬ, Iˇsaˬleˬlaˆ tsawˇ jeuˬ-ahˇ Sahˬpaˬ Miˬyehˇ ka kʼoꞈ-euˬ aˇ nah meh.” 
14Kʼoeˇ naˇ, aˬ yawꞈ maꞈ-ahˇ Saˬmeuˬlaˆ ehˇ nehˬ-euˬ “Aˬ dui maꞈ Giˇlaˇgaˬlaˇ meuˬ-
ahˇ le-awˇ, Sawˇluˆ-ahˇ sahˬ paˬ tiˬ poˆ paˇ ka nehˬ leˇ kaˇ-euˇ.” 
15Aˬ yawꞈ maꞈ dawˬ tawˆ luꞈ Giˇlaˇgaˬlaˇ meuˬ-ahˇ le-awˇ, muiˬ-eu shawˇ-eu jawˇ 
duˬ-ahˇ, Sawˇluˆ-ahˇ sahˬ paˬ ka nehˬ-euˬ meh. Cawˬ cawˬ taꞈ-eu lawˇ-eu jeˬ aˬ 
yawꞈ maꞈ lawˇ-awˇ, Sawˇluˆ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ byawˬ dui 
dui-eu laꞈ kʼoeˇ bawˬ-iˬ gʼeh-euˬ meh.  

1 Saˬmeuˬlaˆ 12 

Saˬmeuˬlaˆ dawˬ mehˬ dawˬ tsoˆ tsoˆ-euˬ 

1Iˇsaˬleˬlaˆ tsawˇ haˬ deuˬ-ahˇ Saˬmeuˬlaˆ heu loꞈ-ehˇ ehˇ nehˬ-euˬ meh. “Naw maꞈ 
neh ngaˬ-ahˇ bi mˇ laꞈ-euˬ jeˬ ngaˇ mˇ gʼaˬ-euˬ ma. Naw maꞈ-ahˇ bi uˆ lahˇ-eu gʼaˇ 
duˬ, ngaˇ naw maꞈ-ahˇ sahˬ paˬ tiˬ gʼaˬ biꞈ gʼaˬ-euˬ ma.  
2Aˬ kaˇ naˇ, naw maꞈ-ahˇ aˬ yawꞈ uˆ lahˇ tehꞈ-a. Ngaˇ tsawˇ mawˬ mawˬ le-awˇ, uˬ 
duˬ pyuˇ laˇ-euˬ miˇ-a. Ngaˬ li deuˬ kʼawꞈ naw maꞈ nehˬ-ehˇ jawˇ luꞈ meh. Zaˬ guˬ 
pyeuꞈ ngeh neh nymˬ-mˇ keuˆ ni naw maꞈ-ahˇ ngaˇ sheuˬ gʼeh-euˬ ma.  
3Nymˬ-mˇ ngaˇ heu gaˇ yawꞈ luꞈ-eu ma. Ngaˬ neh mˇ lehˬ taˬ-euˬ tiˬ jeˬ paˬ jaˆ naˇ, 
Sahˬpaˬ Miˬyehˇ hawˇ-eu aˬ yawꞈ neh tseˇ doˆ taˬ-euˬ sahˬ paˬ heu gʼaˬ mehˬ shi 
nymˬ-mˇ ehˇ doˆ-awˬ. Aˬ cawˬ-euˬ mawˇ neˇ hawˇ-eu aˬ cawˬ-euˬ mahˬ tahˬ laˆ-ahˇ 
ngaˬ neh yuˇ geuꞈ taˬ-euˬ jaˆ ta loˇ. Ngaˬ neh aˬ cawˬ-ahˇ myawꞈ dzaˬ kʼaˆ dzaˬ-euˬ 
jaˆ ta loˇ. Aˬ cawˬ neh laꞈ nmꞈ nmꞈ nehˬ laꞈ-euˬ jeˬ-ahˇ ngaˬ neh ha geuꞈ-euˬ jaˆ ta 
loˇ. Heu loꞈ-ehˇ gʼeh-eu jeˬ ngaˬ neh mˇ taˬ-euˬ jaˆ naˇ, ngaˬ neh kʼaˇ yuˇ-euˬ jeˬ ngaˇ 
biꞈ kʼoꞈ ma.” 
4Iˇsaˬleˬlaˆ tsawˇ haˬ deuˬ ehˇ-eu, “Nawˇ nga maꞈ kʼoeˇ taˆ myawꞈ dzaˬ shuiˇ dzaˬ-
awˇ, smˇ kʼaˆ kʼaˆ dzaˬ taˬ-euˬ tiˬ jeˬ-iˬ maˬ jaˆ-a. Aˬ cawˬ-euˬ myawˬ nawˬ neh yuˇ 
geuꞈ-euˬ kʼawꞈ, tiˬ jeˬ-iˬ maˬ jaˆ-a.” 
5Saˬmeuˬlaˆ ehˇ-eu, “Sahˬpaˬ Miˬyehˇ hawˇ-eu aˬ yawꞈ neh tseˇ doˆ taˬ-euˬ sahˬ paˬ 
heu gʼaˬ-aˬ, ngaˬ neh mˇ lehˬ taˬ-euˬ tiˬ jeˬ-iˬ maˬ jaˆ-a lehˇ iˬ nah naw maꞈ ehˇ-eu 
dawˬ heu dawˬ-euˬ saˇ kiˇ pyeuꞈ-eu ma.” Aˬ yawꞈ maꞈ ehˇ-eu, “Ngeuˇ meh. Sahˬpaˬ 
Miˬyehˇ-aˬ, aˬ dui maꞈ-euˬ saˇ kiˇ pyeuꞈ-eu ma.” 
6Saˬmeuˬlaˆ paˇ ehˇ-eu, “Sahˬpaˬ Miˬyehˇ-aˬ, Moˇseˬ hawˇ-eu Aˬloˬ-ahˇ tseˇ doˆ-euˬ 
gʼaˬ pyeuꞈ-awˇ, naw maꞈ-euˬ aˬ poeˬ aˬ bawˇ deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh 
sheuˬ doˆ nehˬ laꞈ-euˬ gʼaˬ pyeuꞈ-eu meh.  
7Nymˬ-mˇ yawˬ ha-euˬ jawˇ duˬ-ahˇ yawˬ ha ciˬ cuˇ ni yawꞈ-awˬ. Naw maꞈ hawˇ-eu 
naw maꞈ-euˬ aˬ poeˬ aˬ bawˇ deuˬ-ahˇ ka kʼoꞈ-eu gʼaˇ duˬ, Sahˬpaˬ Miˬyehˇ neh mˇ-
euˬ huiˬ-eu gaˇ deuˬ naw maꞈ-ahˇ ja mehˬ-eu laꞈ kʼoeˇ, Sahˬpaˬ Miˬyehˇ mehˬ shi 
ngaˇ naw maꞈ-ahˇ saˇ kiˇ kamˬ-eu ma.  
8Yaˬkoˆ hawˇ-eu aˬ yawꞈ-euˬ miˬ sawˇ zaˬ deuˬ Iˇjiˇtuˆ miˇ kʼahˬ-ahˇ jawˇ-iˇ-awˇ, 
Iˇjiˇtuˆ tsawˇ haˬ deuˬ aˬ yawꞈ maꞈ-ahˇ kʼehˬ nehˬ kʼaˆ nehˬ ngeh, naw maꞈ-euˬ aˬ 
poeˬ aˬ bawˇ deuˬ Sahˬpaˬ Miˬyehˇ-ahˇ guˇ guˇ-ehˇ, caw ba nehˬ laꞈ-awˬ lehˇ shaˇ-
euˬ meh. Kʼoeˇ ngeh, Moˇseˬ hawˇ-eu Aˬloˬ-ahˇ aˬ yawꞈ pyehˬ gʼeh leꞈ-awˇ, aˬ yawꞈ 
maꞈ-ahˇ bi sheuˬ doˆ laꞈ-euˬ laꞈ kʼoeˇ, miˇ kʼahˬ heu kʼahˬ-ahˇ bi jawˇ-euˬ meh.  
9Ehˇ kʼawꞈ, tsawˇ haˬ kʼoeˇ deuˬ aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ-ahˇ ngehˇ-euˬ meh. Kʼoeˇ miˇ neh, Piˇliˇtiˆ tsawˇ haˬ neh maˬ ehˇ, Mawˇbaˆ 
miˇ kʼahˬ hawˇ-eu Siˇseˬlaˇ meuˬ-ahˇ uˆ lahˇ-eu sahˬ paˬ neh maˬ ehˇ, Haˬzawˇ 
meuˬ-ahˇ jawˇ-eu guiˇ guiˇ maꞈ-ahˇ uˆ lahˇ-eu gʼaˬ neh maˬ ehˇ, naw maꞈ-euˬ aˬ 
poeˬ aˬ bawˇ deuˬ-ahˇ aˬ yawꞈ bi deuˆ gʼaˬ-euˬ meh.  
10Kʼoeˇ ngeh, aˬ yawꞈ maꞈ Sahˬpaˬ Miˬyehˇ-ahˇ guˇ guˇ-ehˇ, heu loꞈ-ehˇ shaˇ-eu 
meh. “Miˬyehˇ-oˇ, nga maꞈ iˬ baˇ mˇ gʼaˬ-euˬ ma. Aˬ jeˬ miˇ neh ehˇ naˇ, nga maꞈ 

nawˬ-ahˇ byehˇ dzeh-awˇ, Baˬlaˇ miˬyehˇ-euˬ tahˬ pahˬ aˬ ma mawˇ kawˇ hawˇ-eu, 
Aˬshaˇtaˬyoˇ miˬyehˇ ma-euˬ tahˬ pahˬ aˬ ma mawˇ kawˇ-ahˇ uˬ duˬ tahˬ-euˬ ma. 
Muiˇ-eu deuˬ-euˬ aˬ laꞈ laꞈ kʼoeˇ, nga maꞈ-ahˇ ka kʼoꞈ nehˬ laꞈ-awˬ.  
11Nawˬ-ahˇ nga maꞈ uˬ duˬ tahˬ-eu ma lehˇ ehˇ-eu meh. Kʼoeˇ naˇ, Giˇdoˬ, Baˬyehˇ, 
Yeˬpaˬtaˆ aˬ ha smˇ gʼaˬ-ahˇ, tiˬ gʼaˬ saˇ-iˬ tiˬ gʼaˬ Sahˬpaˬ Miˬyehˇ pyehˬ gʼeh leꞈ-
awˇ, aˇ saˬ saˬ laˇ ngeh ngaˬ-ahˇ pyehˬ gʼeh leꞈ-euˬ meh. Nga maꞈ oeˬ gʼaˬ aˬ yawꞈ 
gʼaˬ yawꞈ, muiˇ-eu deuˬ-euˬ aˬ laꞈ laꞈ kʼoeˇ neh naw maꞈ-ahˇ ka kʼoꞈ-awˇ, naw maꞈ-
ahˇ nui saˇ za-eu laꞈ kʼoeˇ bi dehꞈ bi jawˇ-euˬ ma. 
12Ehˇ kʼawꞈ, Aˬmoˬ sahˬ paˬ Naˬhaˆ naw maꞈ-ahˇ guiˇ deuˆ le-eu lehˇ lehˬ hmˬ luꞈ 
gaˇ naw maꞈ ya mawˇ ngeh, Sahˬpaˬ Miˬyehˇ-ahˇ naw maꞈ-euˬ sahˬ paˬ lehˇ maˬ paˇ 
sawˇ ni, Nga maꞈ-ahˇ bi uˆ lahˇ-eu sahˬ paˬ tiˬ gʼaˬ geuꞈ mawꞈ nya lehˇ, naw maꞈ 
ngaˬ-ahˇ ehˇ laˇ-euˬ meh.  
13“Haw yawˬ. Naw maꞈ neh tseˇ doˆ-euˬ sahˬ paˬ iˬ nah heu gaˇ jawˇ luꞈ meh. Naw 
maꞈ neh shaˇ-euˬ loꞈ-ehˇ, Sahˬpaˬ Miˬyehˇ naw maꞈ-ahˇ sahˬ paˬ heu gʼaˬ biꞈ laꞈ-euˬ 
meh.  
14Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ naw maꞈ yaw zeu baw-eu, aˬ 
yawꞈ-euˬ gaˇ mˇ-eu, aˬ yawꞈ-euˬ ehˇ dawˬ naˇ haˬ-eu, aˬ yawꞈ neh biꞈ taˬ-euˬ zahˇ 
dawˬ kʼoꞈ dawˬ deuˬ-ahˇ maˬ byehˇ dzeh ni caw teh-eu, heu deuˬ-ahˇ naw maꞈ mˇ-
eu laꞈ kʼoeˇ, naw maꞈ-euˬ sahˬ paˬ hawˇ-eu, naw maꞈ dawˬ tawˆ luꞈ Sahˬpaˬ 
Miˬyehˇ-euˬ mehˬ nah caw teh naˇ, naw maꞈ ehˇ kʼaˇ maˬ za ni ya dehꞈ dzaˬ tehꞈ-a.  
15Ehˇ kʼawꞈ, Sahˬpaˬ Miˬyehˇ-euˬ dawˬ-ahˇ naw maꞈ maˬ naˇ haˬ-ehˇ, aˬ yawꞈ neh 
biꞈ taˬ-euˬ zahˇ dawˬ kʼoꞈ dawˬ deuˬ-ahˇ puiˬ naˇ, naw maꞈ hawˇ-eu naw maꞈ-euˬ 
sahˬ paˬ kʼoeˇ taˆ aˬ yawꞈ nui ma pehˇ-eu jeˬ keuˆ le tehꞈ-a. 
16Teu miˇ neh, nymˬ-mˇ ciˬ cuˇ ni yawꞈ-awˇ haw-awˬ. Sahˬpaˬ Miˬyehˇ mˇ-eu lehˇ 
lehˬ hmˬ taˬ-euˬ kʼaˆ jeˬ-ehˇ gʼeh-eu jeˬ-ahˇ naw maꞈ ya mawˇ tehꞈ-a.  
17Nymˬ-mˇ jawˇ la yamˬ meh lehˇ naw maꞈ siˬ nya meh. Ehˇ kʼawꞈ, ngaˇ guiˬ lahˬ 
shaˇ ngeh jawˇ, Sahˬpaˬ Miˬyehˇ mˬ jeˬ bi jeˬ le-awˇ, uˬ yehˇ bi yehˇ le tehꞈ-a. Kʼoeˇ 
loꞈ-ehˇ pyeuꞈ laˇ ngeh, naw maꞈ sahˬ paˬ shaˇ-eu heu-aˬ, Sahˬpaˬ Miˬyehˇ mehˬ shi 
huiˬ-eu iˬ baˇ pyeuꞈ law hawˇ nga lehˇ, naw maꞈ ya siˬ duˬ tehꞈ-a.” 
18Kʼoeˇ naˇ, Saˬmeuˬlaˆ guiˬ lahˬ shaˇ-awˇ, kʼoeˇ ngeh nah laꞈ kʼoeˇ Sahˬpaˬ Miˬyehˇ 
mˬ jeˬ bi jeˬ le-awˇ, uˬ yehˇ bi yehˇ le-euˬ meh. Kʼoeˇ ngeh jawˇ, tsawˇ haˬ dawˬ 
tawˆ luꞈ, Sahˬpaˬ Miˬyehˇ hawˇ-eu Saˬmeuˬlaˆ-ahˇ guˆ laˇ taˬ-euˬ meh.  
19Aˬ yawꞈ maꞈ Saˬmeuˬlaˆ-ahˇ ehˇ-eu, “Nga maꞈ maˬ ya shiˇ-eu gʼaˇ duˬ, nawˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-ahˇ guiˬ lahˬ shaˇ nehˬ laꞈ-awˬ. Nga maꞈ mˇ 
dzeuˇ-euˬ iˬ baˇ nui deuˬ uˬ taꞈ, sahˬ paˬ shaˇ-eu laꞈ kʼoeˇ nga maꞈ iˬ baˇ paˇ mˇ lahˬ-
euˬ loꞈ-ehˇ pyeuꞈ luꞈ-eu gaˇ kawˆ nymˬ-mˇ nga maˬ siˬ duˬ-euˬ ma.” 
20Saˬmeuˬlaˆ ehˇ-eu, “Naw maꞈ taˬ guˆ. Heu loꞈ-ehˇ gʼeh-eu yaw lehˬ jeˬ naw maꞈ 
mˇ gʼaˬ-euˬ kʼawꞈ, Sahˬpaˬ Miˬyehˇ-ahˇ naw maꞈ maˬ paˇ byehˇ dzeh ni, naw maꞈ-
euˬ nui ma gʼawˇ mawˇ dawˬ tawˆ luꞈ aˬ yawꞈ-euˬ gaˇ mˇ-awˬ.  

21Maˬ ngeuˇ-eu miˬ yehˇ deuˬ-euˬ mehˬ nah naw maꞈ taˬ caw teh. Kʼoeˇ deuˬ-aˬ, gaˇ 
dahˇ maˬ tsoeˬ-eu miˬyehˇ deuˬ pyeuꞈ-awˇ, naw maꞈ-ahˇ maˬ caw ba nehˬ nya, maˬ 
ka kʼoꞈ nehˬ nya-a.  
22Sahˬpaˬ Miˬyehˇ-aˬ, naꞈ dui dui-eu saˇ jaˇ dzaˬ taˬ-awˇ, naw maꞈ-ahˇ aˬ yawꞈ-euˬ 
tsawˇ jeuˬ bi pyeuꞈ laˇ ma lehˇ noeˬ tsehˆ taˬ-euˬ miˇ neh, naw maꞈ-ahˇ maˬ byehˇ 
dzeh nehˬ laꞈ-a.  
23Ngaˇ tehꞈ law nmˇ-aˬ, naw maꞈ gʼaˇ duˬ guiˬ lahˬ maˬ shaˇ ni jawˇ-eu baˬ da neh 
ngaˬ-euˬ kʼoeˇ taˆ iˬ baˇ maˬ ya jaˆ laˇ ni yahˇ-eu gʼaˇ duˬ, Sahˬpaˬ Miˬyehˇ ngaˬ-ahˇ 
ehˇ nehˬ laꞈ gʼaˬ-euˬ meh. Yaw muiˬ jeˬ hawˇ-eu yaw tsaˬ yawˬ dawˇ jeˬ-ahˇ naw 
maꞈ mˇ ni, ngaˇ mehˬ luꞈ tsoˆ luꞈ-eu ma.  
24Naw maꞈ-euˬ nui ma gʼawˇ mawˇ dawˬ tawˆ luꞈ Sahˬpaˬ Miˬyehˇ-euˬ dawˬ-ahˇ naˇ 
haˬ geuꞈ-awˇ, saˇ jaˇ ziꞈ-eu laꞈ kʼoeˇ aˬ yawꞈ-euˬ gaˇ mˇ-awˬ. Naw maꞈ gʼaˇ duˬ aˬ 
yawꞈ neh mˇ-euˬ huiˬ-eu gaˇ deuˬ-ahˇ noeˬ keuˆ-awˬ.  
25Ehˇ kʼawꞈ, naw maꞈ iˬ baˇ mˇ daˆ leꞈ naˇ, naw maꞈ hawˇ-eu naw maꞈ-euˬ sahˬ paˬ 
ya luˬ ya seˇ-iˇ tehꞈ-a.” 

1 Saˬmeuˬlaˆ 13 

Piˇliˇtiˆ tsawˇ haˬ deuˬ-ahˇ guiˇ deuˆ-euˬ 

1Sawˇluˆ sahˬ paˬ pyeuꞈ laˇ ngeh, aˇ kʼoꞈ smˬ tseˇ byah-awˇ, Iˇsaˬleˬlaˆ miˇ kʼahˬ-ahˇ 
oeˬ tseˇ nyiꞈ kʼoꞈ byah ni aˬ yawꞈ uˆ lahˇ-euˬ meh.  
2Tsawˇ haˬ smˬ heˇ gʼaˬ aˬ yawꞈ tseˇ doˆ-awˇ, Aˬ yawꞈ jawˇ-eu Miˇkaˬmaˆ meuˬ 
hawˇ-eu Beˬdeˬlaˇ gahˬ kaˬ gawˬ jawˬ gawˬ duˇ deuˬ-ahˇ nyiˬ heˇ gʼaˬ bi jawˇ-awˇ, 
aˬ yawꞈ-euˬ aˬ li Yawˇnaˆshaˬ nehˬ-ehˇ Beˬyaˬmiˬ miˇ kʼahˬ Giˇbyaˬ meuˬ-ahˇ tiˬ heˇ 
gʼaˬ pyehˬ gʼeh-euˬ meh.  
3Geˬbaˬ meuˬ-ahˇ Piˇliˇtiˆ guiˇ maꞈ kʼoeˇ taˆ uˆ lahˇ-eu gʼaˬ-ahˇ Yawˇnaˆshaˬ neh 
sehꞈ-awˇ, gaˇ kawˆ kʼoeˇ Piˇliˇtiˆ tsawˇ haˬ dawˬ tawˆ luꞈ ya gaˬ-euˬ meh. Kʼoeˇ naˇ, 
Sawˇluˆ tsawˇ haˬ pyehˬ gʼeh-awˇ, Iˇsaˬleˬlaˆ miˇ kʼahˬ doe ni daˇ heh baw baw-ehˇ 
bi cah-awˇ, guiˇ deuˆ-eu gʼaˇ duˬ Heˬbyehˇ tsawˇ haˬ deuˬ-ahˇ bi kuˇ uiˬ-iˇ-euˬ meh. 
4Piˇliˇtiˆ guiˇ maꞈ kʼoeˇ taˆ uˆ lahˇ-eu yaw huiˬ gʼaˬ-ahˇ Sawˇluˆ neh sehꞈ-euˬ miˇ 
neh, Piˇliˇtiˆ tsawˇ haˬ deuˬ aˬ yawꞈ maꞈ-ahˇ muiˇ luꞈ-eu gaˇ kawˆ, Iˇsaˬleˬlaˆ tsawˇ 
haˬ dawˬ tawˆ luꞈ-ahˇ ehˇ gaˬ-euˬ meh. Kʼoeˇ ngeh, Iˇsaˬleˬlaˆ deuˬ, Giˇlaˇgaˬlaˇ 
meuˬ-ahˇ Sawˇluˆ jawˇ gaˇ uiˬ laˇ-euˬ meh.  
5Iˇsaˬleˬlaˆ tsawˇ haˬ deuˬ-ahˇ guiˇ deuˆ-eu gʼaˇ duˬ, Piˇliˇtiˆ tsawˇ haˬ deuˬ uiˬ leˇ 
taˬ-euˬ meh. Guiˇ deuˆ-eu mahˬ laˆ lawˬ smˬ muiˇ laˇ, mahˬ dziˬ-eu yehˇ koꞈ heˇ gʼaˬ 
hawˇ-eu, iˬ ma laˆ shaˆ lawˇ deh-ahˇ ga-eu kʼaˇ shuiꞈ loꞈ-ehˇ myaˬ-eu yehˇ deuˬ aˬ 
yawꞈ maꞈ kuˇ uiˬ taˬ-euˬ meh. Behˬdaˬbeˬ meuˬ-euˬ nahˇ ma doˆ kʼehˬ paw jaˆ-eu 
Miˇkaˬmaˆ meuˬ-ahˇ aˬ yawꞈ maꞈ iˇ-awˇ, sehˬ gʼawˆ gʼawˆ-awˇ jawˇ-euˬ meh. 
6Kʼoeˇ naˇ, kʼaˆ dui dui-eu guiˇ maꞈ pyehˬ gʼeh-awˇ, Iˇsaˬleˬlaˆ tsawˇ haˬ deuˬ-ahˇ 
teh byaˆ jiˇ-euˬ meh. Iˇsaˬleˬlaˆ tsawˇ haˬ tiˬ paˆ na deuˬ-aˬ, lo kʼahˬ lo byoe doe ni 
maˬ ehˇ, lo guˇ uˬ gʼmˬ-ahˇ maˬ ehˇ, lo guˇ kʼahˬ naꞈ kʼaˇ jaˆ gaˇ maˬ ehˇ, dzuˇ zaꞈ luꞈ-
eu meh.  

7Tiˬ paˆ na deuˬ-aˬ, Yawˇdaˬ lawˇ baˬ cehˆ tsehˆ-awˇ, Gaˆ miˇ kʼahˬ hawˇ-eu Giˇlaˆ 
miˇ kʼahˬ-ahˇ cehˆ uˇ leˇ-euˬ meh. Sawˇluˆ-aˬ, Giˇlaˇgaˬlaˇ meuˬ-ahˇ jawˇ luꞈ-awˇ, aˬ 
yawꞈ mehˬ nah caw teh-eu deuˬ dawˬ tawˆ luꞈ yaw dzuˬ dzuˬ luꞈ-eu meh.  
8Sawˇluˆ-aˬ, Saˬmeuˬlaˆ neh aˬ yawꞈ-ahˇ ehˇ nehˬ taˬ-euˬ loꞈ-ehˇ, shiꞈ nah keuˆ ni 
Saˬmeuˬlaˆ-ahˇ dawˬ-euˬ meh. Ehˇ kʼawꞈ, Giˇlaˇgaˬlaˇ meuˬ-ahˇ Saˬmeuˬlaˆ maˬ laˇ 
doˆ-eu miˇ neh, kʼoeˇ gaˇ jawˇ-eu tsawˇ haˬ deuˬ Sawˇluˆ-ahˇ byehˇ dzeh yaꞈ-awˇ, 
cehˆ-euˬ meh.  
9Kʼoeˇ ngeh, “Miˬ dzaˬ dzah puiˆ-awˇ lawˇ-eu jeˬ hawˇ-eu cawˬ cawˬ taꞈ-eu lawˇ-eu 
jeˬ yuˇ laꞈ-awˬ” lehˇ, tsawˇ haˬ kʼoeˇ deuˬ-ahˇ Sawˇluˆ ehˇ nehˬ-euˬ meh. Kʼoeˇ naˇ, 
miˬ dzaˬ dzah puiˆ-awˇ lawˇ-eu jeˬ aˬ yawꞈ lawˇ-euˬ meh. 
10Miˬ dzaˬ dzah puiˆ-awˇ lawˇ-eu jeˬ lawˇ gʼaˬ-euˬ nehˬ-ehˇ Saˬmeuˬlaˆ laˇ keuˆ-euˬ 
meh.  
11Saˬmeuˬlaˆ-ahˇ Sawˇluˆ ha laˬ-iˇ-awˇ, yaw zeu baw nehˬ-euˬ meh. Ehˇ kʼawꞈ, 
“Nawˇ aˬ jeˬ jahˇ luꞈ te” lehˇ, Sawˇluˆ-ahˇ Saˬmeuˬlaˆ naˇ haˬ-euˬ meh. Sawˇluˆ ehˇ-
eu, “Nawˬ neh ehˇ taˬ-euˬ aˇ yamˬ-ahˇ nawˇ maˬ laˇ keuˆ-ehˇ tsawˇ haˬ heu deuˬ 
kʼawꞈ ngaˬ-ahˇ byehˇ dzeh-awˇ doˆ-iˇ luꞈ-eu meh. Kʼoeˇ uˬ taꞈ, Piˇliˇtiˆ tsawˇ haˬ 
deuˬ Miˇkaˬmaˆ meuˬ-ahˇ uiˬ leˇ jiˇ taˬ-euˬ meh.  
12Piˇliˇtiˆ tsawˇ haˬ deuˬ Giˇlaˇgaˬlaˇ meuˬ heu meuˬ-ahˇ oe-awˇ, ngaˬ-ahˇ guiˇ deuˆ-
eu lehˇ lehˬ hmˬ luꞈ-eu miˇ neh, Sahˬpaˬ Miˬyehˇ ngaˬ-ahˇ caw ba nehˬ laꞈ ni tiˬ jeˬ-
iˬ maˬ ya jahˇ-aˬ siˬ lehˇ noeˬ-awˇ lawˇ-euˬ ma.” 
13Sawˇluˆ-ahˇ Saˬmeuˬlaˆ ehˇ nehˬ-eu, “Aˬ dzawˬ aˇ gah-euˬ gaˇ nawˇ mˇ-euˬ ngaˇ. 
Sahˬpaˬ Miˬyehˇ neh nawˬ-ahˇ biꞈ taˬ-euˬ zahˇ dawˬ kʼoꞈ dawˬ-ahˇ nawˇ maˬ naˇ haˬ 
geuꞈ-a. Nawˇ naˇ haˬ geuꞈ law nmˇ-aˬ, nawˇ hawˇ-eu nawˬ-euˬ zaˬ deuˬ uˆ deuˬ-ahˇ, 
Iˇsaˬleˬlaˆ miˇ kʼahˬ kʼoeˇ taˆ aˬ myah luꞈ bi uˆ lahˇ tehꞈ-a.  
14Nymˬ-mˇ poˆ jawˇ-aˬ, Iˇsaˬleˬlaˆ miˇ kʼahˬ-ahˇ nawˇ aˬ myah luꞈ maˬ paˇ ya uˆ lahˇ 
meh. Aˬ yawꞈ nui ma tsaˬ-eu tsawˇ haˬ tiˬ gʼaˬ-ahˇ Sahˬpaˬ Miˬyehˇ tseˇ doˆ-awˇ, aˬ 
yawꞈ-euˬ tsawˇ jeuˬ-ahˇ uˆ lahˇ-eu gʼaˬ bi geuꞈ tehꞈ-a.” 
15Saˬmeuˬlaˆ-aˬ, Giˇlaˇgaˬlaˇ meuˬ-ahˇ neh doˆ-iˇ-awˇ, mehˬ hu paw iˇ gʼeh-euˬ meh. 
Kʼoeˇ gaˇ jawˇ yaꞈ-euˬ tsawˇ haˬ deuˬ Sawˇluˆ mehˬ nah caw teh-awˇ, aˬ yawꞈ-euˬ 
yehˇ deuˬ jawˇ gaˇ iˇ-euˬ meh. Giˇlaˇgaˬlaˇ meuˬ-ahˇ neh Beˬyaˬmiˬ miˇ kʼahˬ 
Giˇbyaˬ meuˬ-ahˇ aˬ yawꞈ maꞈ iˇ-euˬ meh. Koꞈ yaˇ gʼaˬ ehˇ gʼaˬ ni byah-eu aˬ yawꞈ-
euˬ yehˇ deuˬ-ahˇ Sawˇluˆ pyehˆ tseˇ haw-euˬ meh.  
16Sawˇluˆ hawˇ-eu aˬ yawꞈ-euˬ aˬ li Yawˇnaˆshaˬ-aˬ, aˬ yawꞈ nyaꞈ da zaˬ-euˬ yehˇ 
deuˬ nehˬ-ehˇ Beˬyaˬmiˬ miˇ kʼahˬ Geˬbaˬ meuˬ-ahˇ taˆ tsoˆ-awˇ jawˇ-euˬ meh. 
Piˇliˇtiˆ tsawˇhaˬ deuˬ-euˬ taˆ-aˬ, Miˇkaˬmaˆ meuˬ-ahˇ jaˆ-eu meh. 
17Iˇsaˬleˬlaˆ tsawˇ haˬ deuˬ-ahˇ guiˇ deuˆ leˇ-eu gʼaˇ duˬ, Piˇliˇtiˆ yehˇ deuˬ guiˇ maꞈ 
smˇ maꞈ biˇ-awˇ, aˬ yawꞈ maꞈ-euˬ taˆ-ahˇ neh doˆ laˇ-euˬ meh. Yaw beh muˇ-aˬ, 
Shuˇlaˆ miˇ kʼahˬ Awˇpaˬlaˇ meuˬ paw le-euˬ meh.  
18Nyiˬ muˇ tiˬ muˇ-aˬ, Behˬhawˇleuˬ meuˬ paw le-awˇ, smˬ muˇ tiˬ muˇ-aˬ, Zeˬbaiˬ 
deh kʼawꞈ hawˇ-eu bawˇ tsahˬ bawˇ dahˇ-euˬ laꞈ taˆ yaw goˇ-ahˇ jaˆ-eu miˇ kaˬ paw 
le-euˬ meh.  

19Iˇsaˬleˬlaˆ miˇ kʼahˬ laꞈ kʼoeˇ shmˇ tehˆ-eu ba jiˬ maˬ jawˇ-a. Aˬ jeˬ miˇ neh ehˇ naˇ, 
Heˬbyehˇ tsawˇ haˬ deuˬ mi cehˇ hawˇ-eu gahˬ maˬ ya tehˆ geuꞈ-a lehˇ, Piˇliˇtiˆ 
tsawˇ haˬ deuˬ neh daˇ tsehˆ taˬ-euˬ meh. 
20Iˇsaˬleˬlaˆ tsawˇ haˬ deuˬ, nyoˬ tsehˬ, tsehˬ ma, deuˆ haˬ, yehˬ kʼoꞈ heu deuˬ kʼaˇ 
tehˆ myawꞈ mawꞈ ngeh, Piˇliˇtiˆ tsawˇ haˬ deuˬ jawˇ gaˇ iˇ-awˇ ya bi tehˆ myawꞈ-iˇ-
eu meh.  
21Deuˆ haˬ hawˇ-eu mi cehˇ tehˆ myawꞈ poeˬ maˇ byaˆ byaˆ zaˬ tiˬ byaˆ ya biꞈ-awˇ, 
nyoˬ tsehˬ hawˇ-eu tsehˬ ma tehˆ myawꞈ poeˬ maˇ byaˆ byaˆ zaˬ nyiˬ byaˆ ya biꞈ-eu 
meh. 
22Kʼoeˇ miˇ neh, guiˇ deuˆ-eu aˇ nah aˇ yamˬ kʼoeˇ yamˬ laꞈ kʼoeˇ, Sawˇluˆ hawˇ-eu aˬ 
yawꞈ-euˬ aˬ li Yawˇnaˆshaˬ aˬ nyaꞈ da zaˬ maˬ ngeuˇ naˇ, Iˇsaˬleˬlaˆ tsawˇ haˬ tiˬ 
gʼaˬ-iˬ mi cehˇ hawˇ-eu gahˬ maˬ ahˇ-a.  
23Piˇliˇtiˆ tsawˇ haˬ deuˬ-aˬ, aˬ yawꞈ maꞈ-euˬ yehˇ tiˬ muˇ-ahˇ, Miˇkaˬmaˆ gʼaˬ lahˇ-
ahˇ bi loꞈ tsoeˬ taˬ-euˬ meh.  

1 Saˬmeuˬlaˆ 14 

Yawˇnaˆshaˬ-euˬ nui kʼaˬ 

1Tiˬ nah keuˆ laˇ ngeh, aˬ yawꞈ-euˬ guiˇ deuˆ-eu keu ka bi baꞈ-euˬ zaˬ guˬ-ahˇ, 
“Piˇliˇtiˆ tsawˇ haˬ deuˬ-euˬ taˆ-ahˇ uˇ leˇ kaˇ-euˇ” lehˇ, Yawˇnaˆshaˬ ehˇ nehˬ-euˬ 
meh. Ehˇ kʼawꞈ, gaˇ kawˆ kʼoeˇ aˬ yawꞈ-euˬ aˬ da-ahˇ aˬ yawꞈ maˬ ehˇ nehˬ-a.  
2Sawˇluˆ-aˬ, Giˇbyaˬ meuˬ nehˬ-ehˇ maˬ kaˬ maˬ kaˇ-ehˇ jaˆ-eu Miˇgaˬloˬ meuˬ-ahˇ, 
aˇ ka uˆ aˇ bawˇ dawˬ pehˬ-ahˇ taˆ tsoˆ-awˇ jawˇ luꞈ-eu meh. Aˬ yawꞈ nehˬ-ehˇ yehˇ 
koꞈ yaˇ gʼaˬ ehˇ gʼaˬ ni jawˇ-eu meh.  
3Piˇ ma-euˬ pehˇ kʼahˬ pehˇ mahˇ dm-awˇ piˇ ma geuꞈ luꞈ-eu gʼaˬ-aˬ, Aˬhiˇtuˆ-euˬ aˬ 
li Aˬhiˇyaˬ meh. Aˬhiˇtuˆ-aˬ, Iˇkaˬbawˇ nehˬ-ehˇ tiˬ mehˇ nmˇ meh. Aˬ yawꞈ-aˬ, 
Piˇnaˬhaˇ-euˬ aˬ li pyeuꞈ-awˇ, Shiˇloˬ meuˬ-ahˇ Sahˬpaˬ Miˬyehˇ-euˬ piˇ ma geuꞈ-eu 
Eˇliˆ-euˬ oeˬ paˬ pyeuꞈ-eu meh. Yawˇnaˆshaˬ doˆ-iˇ-euˬ gaˇ kawˆ, kʼoeˇ gaˇ jawˇ-eu 
deuˬ maˬ siˬ nya -a.  
4Yawˇnaˆshaˬ Piˇliˇtiˆ tsawˇ haˬ deuˬ-euˬ taˆ-ahˇ le ngeh ya le tsehˆ-eu Miˇkaˬmaˆ 
gʼaˬ lahˇ kʼoeˇ tsahˇ-ahˇ, gʼaˬ lahˇ gaˇ ma kʼoeˇ paˆ maˇ paˆ-ehˇ lo guˇ nyiˬ guˇ ciˬ taw 
taˬ-euˬ meh. Lo guˇ kʼoeˇ nyiˬ guˇ-ahˇ Bawˇzeh hawˇ-eu Seˬnehˇ lehˇ kuˇ-eu meh.  
5Tiˬ guˇ-aˬ, Miˇkaˬmaˆ meuˬ paw pyawˇ-ehˇ, gʼaˬ lahˇ-euˬ laꞈ taˆ paw pyawˬ-ahˇ jaˆ-
awˇ, yawˬ guˇ yawˬ-aˬ, gʼaˬ lahˇ-euˬ laꞈ oˆ paw Geˬbaˬ meuˬ paw pyawˇ-ehˇ jaˆ-eu 
meh.  
6Aˬ yawꞈ-euˬ guiˇ deuˆ-eu keu ka baꞈ luꞈ-eu zaˬ guˬ kʼoeˇ gʼaˬ-ahˇ Yawˇnaˆshaˬ ehˇ 
nehˬ-eu, “Sahˬpaˬ Miˬyehˇ-ahˇ maˬ siˬ nya-eu Piˇliˇtiˆ tsawˇ haˬ kʼoeˇ deuˬ-euˬ taˆ-
ahˇ aˇ nyaꞈ le tsehˆ haw kaˇ-euˇ. Sahˬpaˬ Miˬyehˇ aˇ nyaꞈ-ahˇ caw ba nehˬ laꞈ-eu 
duˇ. Aˬ dui-euˬ tsawˇ haˬ aˇ naˆ ni cuiˆ kʼawꞈ, aˬ yawꞈ caw ba nehˬ laꞈ-awˇ, aˬ dui 
gʼaˬ leˇ ni aˬ yawꞈ jahˇ naˇ, tiˬ jeˬ-iˬ maˬ laˆ tsoeˬ nya-aˇ.” 
7Aˬ yawꞈ-euˬ guiˇ deuˆ-eu keu ka baꞈ-eu zaˬ guˬ kʼoeˇ gʼaˬ ehˇ-eu, “Nawˇ kʼaˇ noeˬ 
taˬ-euˬ loꞈ-ehˇ mˇ-awˬ. Nawˇ kʼaˇ jahˇ-eu jeˬ ngaˇ jahˇ ma.” 



595 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

8Yawˇnaˆshaˬ ehˇ-eu , “Muiˬ tehꞈ-a. Aˬ dui nyaꞈ aˬ yawꞈ maꞈ-euˬ taˆ-ahˇ le tsehˆ-
awˇ, Piˇliˇtiˆ tsawˇ haˬ kʼoeˇ deuˬ neh bi haw mawˇ ma.  
9Aˬ yawꞈ maꞈ teu gaˇ jawˇ tawˬ lehˇ aˇ nyaꞈ-ahˇ ehˇ laˇ-awˇ aˇ nyaꞈ jawˇ gaˇ laˇ naˇ, 
aˇ nyaꞈ jawˇ tawˬ nehˬ ma.  
10Aˬ yawꞈ maꞈ jawˇ gaˇ laˇ-awˬ lehˇ ehˇ laˇ naˇ, aˇ nyaꞈ le ma. Aˬ jeˬ miˇ neh ehˇ naˇ, 
aˬ yawꞈ maꞈ kʼoeˇ loꞈ-ehˇ ehˇ laˇ naˇ, Sahˬpaˬ Miˬyehˇ neh aˬ dui maꞈ-ahˇ aˬ yawꞈ 
maꞈ kʼoeˇ taˆ bi gʼaˬ leˇ nehˬ laꞈ-euˬ gaˇ kawˆ bi siˬ bi mawˇ-eu jeˬ pyeuꞈ-eu meh.” 
11Kʼoeˇ naˇ, Piˇliˇtiˆ tsawˇ haˬ deuˬ-ahˇ aˬ yawꞈ nyaꞈ-euˬ gʼawˇ mawˇ bi mawˇ-euˬ 
meh. Kʼoeˇ ngeh, “Haw sheˇ. Heˬbyehˇ tsawˇ haˬ tiˬ paˆ na deuˬ lo kʼahˬ-ahˇ dzuˇ 
zaꞈ luꞈ-eu cehˆ doˆ laˇ ngaˇ” lehˇ, Piˇliˇtiˆ tsawˇ haˬ deuˬ ehˇ-eu meh.  
12Kʼoeˇ naˇ, Yawˇnaˆshaˬ hawˇ-eu aˬ yawꞈ-euˬ guiˇ deuˆ-eu keu ka baꞈ luꞈ-eu zaˬ guˬ 
aˬ nyaꞈ-ahˇ aˬ yawꞈ maꞈ guˇ-awˇ, “Heu gaˇ laˇ sheˇ. Naw nyaꞈ-ahˇ tiˬ jeˬ ehˇ nehˬ 
nyaˇ” lehˇ ehˇ-eu meh. Kʼoeˇ ngeh, aˬ yawꞈ-euˬ guiˇ deuˆ-eu keu ka baꞈ luꞈ-eu zaˬ 
guˬ kʼoeˇ gʼaˬ-ahˇ, “Ngaˬ-euˬ mehˬ nah caw teh laˇ-awˬ. Sahˬpaˬ Miˬyehˇ neh 
Iˇsaˬleˬlaˆ tsawˇ haˬ deuˬ-ahˇ Piˇliˇtiˆ tsawˇ haˬ deuˬ kʼoeˇ taˆ bi gʼaˬ leˇ nehˬ laꞈ-euˬ 
yaw duˬ baw ngaˇ” lehˇ Yawˇnaˆshaˬ ehˇ nehˬ-euˬ meh.  
13Yawˇnaˆshaˬ-aˬ, pawˬ tsuiꞈ pawˬ dmˬ dmˬ-awˇ laꞈ gaˆ gaˆ gaˆ-ehˇ, gʼaˬ lahˇ-ahˇ 
neh daˆ leˇ-awˇ, zaˬ guˬ kʼoeˇ gʼaˬ kʼawꞈ aˬ yawꞈ-euˬ mehˬ nah caw teh daˆ leꞈ-euˬ 
meh. Yawˇnaˆshaˬ gʼaˬ Piˇliˇtiˆ tsawˇ haˬ kʼoeˇ deuˬ-ahˇ teˇ coˬ-awˇ, zaˬ guˬ kʼoeˇ 
gʼaˬ neh bi sehꞈ-euˬ meh.  
14Yaw beh poˆ sehꞈ ngeh tehꞈ-ehˇ, cehˇ tiˬ puˬ ka deˇ ni jeˇ-eu jawˇ duˬ tiˬ tsahˇ laꞈ 
kʼoeˇ, tsawˇ haˬ nyiˬ tseˇ gʼaˬ ehˇ gʼaˬ ni Yawˇnaˆshaˬ hawˇ-eu zaˬ guˬ kʼoeˇ gʼaˬ neh 
sehꞈ-euˬ meh.  
15Meuˬ meuˬ dzeˇ kʼaˇ jawˇ-eu Piˇliˇtiˆ tsawˇ haˬ deuˬ hawˇ-eu, taˆ laꞈ kʼoeˇ kʼaˇ 
jawˇ-eu Piˇliˇtiˆ yehˇ deuˬ uˬ taꞈ, Iˇsaˬleˬlaˆ tsawˇ haˬ deuˬ-ahˇ guiˇ deuˆ le-eu lehˇ 
lehˬ hmˬ taˬ-euˬ kʼaˬ dui dui-eu aˬ yawꞈ maꞈ-euˬ yehˇ deuˬ kʼawꞈ, guˆ dui dui-eu laꞈ 
kʼoeˇ yaw dzuˬ dzuˬ-euˬ meh. Miˇluˆluˆ laˇ-awˇ, guˆ dui dui-eu jeˬ keuˆ le-euˬ meh.  

Piˇliˇtiˆ tsawˇ haˬ deuˬ-ahˇ guiˇ deuˆ gʼaˬ-euˬ 

16Beˬyaˬmiˬ miˇ kʼahˬ Giˇbyaˬ meuˬ-ahˇ loꞈ luꞈ-eu Sawˇluˆ-euˬ yehˇ deuˬ Piˇliˇtiˆ 
tsawˇ haˬ deuˬ cehˆ byaˆ luꞈ gaˇ ya mawˇ-euˬ meh. 
17Kʼoeˇ ngeh, “Aˬ geu gʼaˬ maˬ jawˇ nga lehˇ yehˇ deuˬ-ahˇ gui haw sheˇ” lehˇ, aˬ 
yawꞈ-euˬ yehˇ deuˬ-ahˇ Sawˇluˆ ehˇ nehˬ-euˬ meh. Aˬ yawꞈ neh ehˇ nehˬ-euˬ loꞈ-ehˇ 
aˬ yawꞈ maꞈ gui haw ngeh, Yawˇnaˆshaˬ hawˇ-eu aˬ yawꞈ-euˬ guiˇ deuˆ-eu keu ka 
baꞈ luꞈ-eu zaˬ guˬ kʼoeˇ gʼaˬ maˬ jawˇ gaˇ ya mawˇ-euˬ meh.  
18Kʼoeˇ ngeh, “Miˬyehˇ-euˬ Dawˬ ma saˇ jaˇ Bahˬ keuˆ baꞈ laꞈ sheˇ” lehˇ, piˇ ma 
Aˬhiˇyaˬ-ahˇ Sawˇluˆ ehˇ nehˬ-euˬ meh. Aˇ nah aˇ yamˬ kʼoeˇ yamˬ laꞈ kʼoeˇ, Aˬhiˇyaˬ 
gʼaˬ Dawˬ ma saˇ jaˇ Bahˬ keuˆ kʼoeˇ baꞈ-awˇ, Iˇsaˬleˬlaˆ tsawˇ haˬ deuˬ-euˬ mehˬ hu 
cah luꞈ-eu meh.  
19Piˇ ma-ahˇ Sawˇluˆ dawˬ ngehˬ cawˬ luꞈ ngeh, Piˇliˇtiˆ tsawˇ haˬ-euˬ taˆ laꞈ kʼoeˇ 
luiˬ gʼaˬ luꞈ-eu teˇ saˇ kʼoeˇ tiˬ jawˇ saˇ-iˬ tiˬ jawˇ kʼaˆ laˇ luꞈ-eu miˇ neh, “Sahˬpaˬ 

Miˬyehˇ-ahˇ mehˬ bawˬ mˇ mˇ-ehˇ jawˇ-eu maˬ paˇ dah ngaˇ” lehˇ, piˇ ma-ahˇ 
Sawˇluˆ ehˇ nehˬ-euˬ meh.  
20Bahˬ leˇ lahˇ leˇ jiˇ-awˇ yawˬ ha tsawˇ haˬ cawˬ cawˬ deuˆ ceh ceh luꞈ-eu Piˇliˇtiˆ 
tsawˇ haˬ deuˬ jawˇ gaˇ, Sawˇluˆ hawˇ-eu aˬ yawꞈ-euˬ tsawˇ haˬ deuˬ le-awˇ guiˇ 
deuˆ-euˬ meh.  
21Piˇliˇtiˆ tsawˇ haˬ deuˬ jawˇ paw cehˆ uˇ leˇ-awˇ, aˬ yawꞈ maꞈ-euˬ taˆ-ahˇ jawˇ leˇ-
euˬ Heˬbyehˇ tsawˇ haˬ deuˬ kʼawꞈ nui ma paˇ laˇ-awˇ, Sawˇluˆ hawˇ-eu 
Yawˇnaˆshaˬ jawˇ paw pyawˬ-euˬ meh. 
22Eˇpaˬleˬ miˇ kʼahˬ gawˬ jawˬ gawˬ duˇ doe ni cehˆ zaꞈ taˬ-euˬ Iˇsaˬleˬlaˆ tsawˇ haˬ 
deuˬ kʼawꞈ, Piˇliˇtiˆ tsawˇ haˬ deuˬ cehˆ byaˆ luꞈ-eu gaˇ kawˆ ya gaˬ-awˇ, Piˇliˇtiˆ 
tsawˇ haˬ deuˬ nehˬ-ehˇ guiˇ deuˆ luꞈ gaˇ oe-euˬ meh.  
23Behˬdaˬbeˬ meuˬ iˇ dzeuˇ ngeh keuˆ ni deuˆ ceh ceh-awˇ, kʼoeˇ ngeh nah 
Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ ka kʼoꞈ nehˬ-euˬ meh.  

Yawˇnaˆshaˬ byaˬ byaˬ uiˇ dzaˬ-euˬ 

24Kʼoeˇ ngeh nah, Iˇsaˬleˬlaˆ tsawˇ haˬ deuˬ hawˬ mehꞈ laˇ-awˇ, gʼaˬ baˬ dui dui-eu 
meh. Aˬ jeˬ miˇ neh ehˇ naˇ, “Iˬ nah uˬ ciꞈ uˬ taw paw keuˆ ni ngaˬ-ahˇ muiˇ-eu deuˬ-
ahˇ ngaˇ laꞈ poˆ maˬ poˆ gʼaˬ mi naˆ-ehˇ, tiˬ jeˬ paˬ kʼaˇ dzaˬ-eu tsawˇ haˬ aˬ geu gʼaˬ 
maˬ kaˬ, yaˬ kʼehˇ yaˬ-eu jeˬ-ahˇ ya daˬ luꞈ-uˇ” lehˇ, Sawˇluˆ saˇ jaˇ dawˬ ngehˬ taˬ-
euˬ miˇ neh meh. Kʼoeˇ miˇ neh, yawˬ gʼaˬ na luꞈ tiˬ jeˬ-iˬ maˬ dzaˬ ni nah ga-ehˇ 
dzahˬ-euˬ meh.  
25Aˬ yawꞈ maꞈ dawˬ tawˆ luꞈ aˇ bawˇ sahˬ kʼaˆ-ahˇ laˇ keuˆ-awˇ, yawˬ gaˇ na luꞈ byaˬ 
byaˬ uiˇ jaˆ gaˇ ya mawˇ-euˬ meh.  
26Sahˬ kʼaˆ kʼaˆ lah-ehˇ byaˬ byaˬ uiˇ jaˆ byah taˬ-euˬ gaˇ aˬ yawꞈ maꞈ ya mawˇ 
kʼawꞈ, tiˬ gʼaˬ-iˬ maˬ dzaˬ peuˬ-a. Aˬ jeˬ miˇ neh ehˇ naˇ, Sawˇluˆ neh yaˬ kʼehˇ yaˬ 
taˬ-euˬ dawˬ-ahˇ aˬ yawꞈ maꞈ dawˬ tawˆ luꞈ guˆ-eu meh.  
27Ehˇ kʼawꞈ, tsawˇ haˬ kʼoeˇ deuˬ-ahˇ aˬ yawꞈ-euˬ aˬ da neh yaˬ kʼehˇ yaˬ-awˇ laˆ 
tsoeˬ taˬ-euˬ gaˇ kawˆ-ahˇ Yawˇnaˆshaˬ gʼaˬ maˬ siˬ nya-a. Kʼoeˇ miˇ neh, aˬ yawꞈ 
yuˇ luꞈ-eu daˇ cuiˇ neh byaˬ byaˬ yaˆ tsawˆ paˆ doˆ-awˇ, byaˬ byaˬ uiˇ ui cuiˆ yuˇ 
dzaˬ-euˬ meh. Kʼoeˇ ngeh, tiˬ kʼehˇ laˇ kʼehˬ laꞈ kʼoeˇ aˬ yawꞈ gʼaˬ paˇ kʼoꞈ laˇ-euˬ 
meh.  
28“Nga maꞈ dawˬ tawˆ luꞈ hawˬ mehꞈ-awˇ gʼaˬ baˬ dui dui nya. Ehˇ kʼawꞈ, ‘Iˬ nah tiˬ 
jeˬ paˬ kʼaˇ dzaˬ-euˬ tsawˇ haˬ kʼoeˇ taˆ yaˬ kʼehˇ yaˬ-eu jeˬ keuˆ le tehꞈ-a’ lehˇ, nawˬ 
da neh nga maꞈ-ahˇ ehˇ taˬ-euˬ dawˬ jaˆ-eu miˇ neh maˬ dzaˬ peuˬ nya” lehˇ, tsawˇ 
haˬ tiˬ gʼaˬ Yawˇnaˆshaˬ-ahˇ ehˇ-eu meh.  
29Yawˇnaˆshaˬ ehˇ-eu, “Ngaˬ da heu gʼaˬ aˬ jeˬ miˇ neh aˬ dui maꞈ tsawˇ haˬ-ahˇ 
kʼoeˇ loꞈ-ehˇ ehˇ-awˇ bi shaˬ-euˬ nga. Haw sheˇ. Ngaˇ byaˬ byaˬ uiˇ ui cuiˆ dzaˬ ahˇ-
euˬ miˇ neh aˇ naˆ ni gʼaˬ paˇ kʼoꞈ laˇ-euˬ nga.  
30Iˬ nah muiˇ-eu tsawˇ haˬ deuˬ-ahˇ aˬ dui maꞈ deuˆ gʼaˬ ngeh deuˆ za-euˬ dzaˬ dzaˬ 
dawˇ dawˇ kʼoeˇ deuˬ-ahˇ aˬ dui maꞈ dzaˬ-euˬ law nmˇ-aˬ, aˇ naˆ ni muiˬ dzehˬ-eu 
nga. Piˇliˇtiˆ tsawˇ haˬ deuˬ heu myaˆ maˬ tseˇ aˇ myaˆ ni ya shiˇ dzehˬ nmˇ lehˇ shaˇ 
noeˬ haw sheˇ.” 

31Kʼoeˇ ngeh nah, Miˇkaˬmaˆ meuˬ-ahˇ neh Aiˬjaˬloˬ meuˬ-ahˇ keuˆ ni guiˇ deuˆ 
keuˆ-awˇ, Iˇsaˬleˬlaˆ tsawˇ haˬ deuˬ neh Piˇliˇtiˆ tsawˇ haˬ deuˬ-ahˇ deuˆ gʼaˬ-euˬ 
meh. Kʼoeˇ ngeh, Iˇsaˬleˬlaˆ tsawˇ haˬ deuˬ hawˬ mehꞈ mehꞈ dui dui-awˇ, gʼaˬ baˬ laˇ 
taˬ-euˬ meh.  
32Kʼoeˇ miˇ neh, muiˇ-eu deuˬ-euˬ aˬ laꞈ laꞈ kʼoeˇ neh aˬ yawꞈ maꞈ kʼaˇ deuˆ za taˬ-
euˬ jeˬ jaˆ gaˇ aˬ yawꞈ maꞈ cehˆ gʼeh-awˇ, yawˇ hawˇ-eu mawˇ neˇ deuˬ-ahˇ kʼaˇ 
mawˇ le gaˇ sehꞈ-awˇ, shiˬ lehꞈ-eu shaˬ jiˇ yaw jmˬ dzaˬ-euˬ meh.  
33“Haw sheˇ, tsawˇ haˬ heu deuˬ shiˬ lehꞈ-eu shaˬ jiˇ dzaˬ-eu laꞈ kʼoeˇ, Sahˬpaˬ 
Miˬyehˇ-ahˇ mˇ lehˬ luꞈ meh” lehˇ, Sawˇluˆ-ahˇ aˬ yawꞈ maꞈ ehˇ nehˬ-euˬ meh. 
Sawˇluˆ guˇ-awˇ, “Naw maꞈ-aˬ, saˇ jaˇ puiˬ-euˬ tsawˇ haˬ deuˬ meh. Ngaˇ jawˇ gaˇ 
kʼaˬ lo lo ma tiˬ siˬ lehˬ taˬ le-awˬ” lehˇ ehˇ-eu meh.  
34Kʼoeˇ naˇ, aˬ yawꞈ dawˬ biꞈ-awˇ ehˇ-eu, “Mawˇ neˇ hawˇ-eu yawˇ kʼoeˇ deuˬ-ahˇ 
heu gaˇ tsahˇ laꞈ-awˬ lehˇ tsawˇ haˬ kʼoeˇ deuˬ-ahˇ ehˇ nehˬ-iˇ-awˬ. Aˬ yawꞈ maꞈ jeˬ 
zaˬ kʼoeˇ deuˬ-ahˇ heu gaˇ sehꞈ-awˇ dzaˬ luꞈ-uˇ. Shiˬ dahˬ-eu shaˬ jiˇ dzaˬ-eu laꞈ 
kʼoeˇ, Sahˬpaˬ Miˬyehˇ mehˬ shi aˬ yawꞈ maꞈ iˬ baˇ maˬ ya mˇ-a.” Kʼoeˇ ngeh miˇ, aˬ 
yawꞈ maꞈ dawˬ tawˆ luꞈ yawˬ ha-euˬ mawˇ neˇ tsahˇ laꞈ-awˇ, kʼoeˇ gaˇ sehꞈ-euˬ 
meh.  
35Kʼoeˇ naˇ, Sahˬpaˬ Miˬyehˇ gʼaˇ duˬ lawˇ duˬ tiˬ tsahˇ Sawˇluˆ gawˬ-euˬ meh. Lawˇ 
duˬ kʼoeˇ tsahˇ-aˬ, aˬ yawꞈ neh Sahˬpaˬ Miˬyehˇ gʼaˇ duˬ gawˬ beh beh-euˬ lawˇ duˬ 
pyeuꞈ-eu meh.  
36Kʼoeˇ naˇ, “Aˬ dui maꞈ Piˇliˇtiˆ tsawˇ haˬ deuˬ-ahˇ uˬ ciꞈ paw guiˇ deuˆ-iˇ-awˇ, uˬ ciꞈ 
uˬ bya bya ni aˬ yawꞈ maꞈ-euˬ myawˬ gahˬ deuˬ ceh geuꞈ-eu laꞈ kʼoeˇ, tiˬ gʼaˬ-iˬ maˬ 
bi dzeuˇ-iˇ ni sehꞈ jiˇ kaˇ-euˇ” lehˇ, aˬ yawꞈ-euˬ tsawˇ haˬ deuˬ-ahˇ Sawˇluˆ ehˇ nehˬ 
ngeh, “Nawˬ neh muiˬ meh lehˇ kʼaˇ noeˬ-euˬ loꞈ-ehˇ mˇ-awˬ” lehˇ aˬ yawꞈ-euˬ 
tsawˇ haˬ deuˬ ehˇ-eu meh. Ehˇ kʼawꞈ, piˇ ma gʼaˬ, “Miˬyehˇ-ahˇ mehˬ bawˬ jeˬ huˬ 
mˇ haw kaˇ-euˇ” lehˇ ehˇ-eu meh.  
37Kʼoeˇ ngeh, “Piˇliˇtiˆ tsawˇ haˬ deuˬ-ahˇ ngaˇ guiˇ deuˆ-iˇ-eu tsaˬ meh loˇ. Nawˇ 
nga maꞈ-ahˇ bi gʼaˬ leˇ nehˬ laꞈ ma loˇ” lehˇ, Miˬyehˇ-ahˇ Sawˇluˆ naˇ haˬ-euˬ meh. 
Ehˇ kʼawꞈ, kʼoeˇ ngeh nah aˬ yawꞈ-ahˇ Miˬyehˇ tiˬ jeˬ-iˬ maˬ ehˇ kʼoꞈ nehˬ-a.  
38Iˇsaˬleˬlaˆ tsawˇ haˬ aˬ yuiꞈ aˬ tsu deuˬ-ahˇ Sawˇluˆ ehˇ nehˬ-eu, “Heu gaˇ laˇ-awˇ, 
iˬ nah iˬ baˇ aˬ geu jeˬ mˇ taˬ-euˬ jaˆ-eu nga lehˇ pyehˆ tseˇ duˬ haw laˇ sheˇ.  
39Iˇsaˬleˬlaˆ tsawˇ haˬ deuˬ-ahˇ muiˇ-eu deuˬ kʼoeˇ taˆ bi gʼaˬ leˇ nehˬ laꞈ-euˬ gʼaˬ 
pyeuꞈ-eu dehꞈ luꞈ-eu Miˬyehˇ mehˬ shi, ngaˇ heu loꞈ-ehˇ saˇ jaˇ dzaˬ-eu ma. Ngaˬ li 
Yawˇnaˆshaˬ-ahˇ keuˆ ni, tsawˇ haˬ aˬ geu gʼaˬ maˬ kaˬ iˬ baˇ ahˇ naˇ, sehꞈ gaˇ ya daˬ 
tehꞈ-a.” Sawˇluˆ Kʼoeˇ loꞈ-ehˇ ehˇ kʼawꞈ, tsawˇ haˬ tiˬ gʼaˬ-iˬ dawˬ maˬ ngehˬ-a.  
40Kʼoeˇ naˇ, “Naw maꞈ dawˬ tawˆ luꞈ teu gaˇ yawꞈ-awˬ. Ngaˇ hawˇ-eu Yawˇnaˆshaˬ 
heu gaˇ yawꞈ ma” lehˇ, aˬ yawꞈ maꞈ-ahˇ Sawˇluˆ ehˇ nehˬ ngeh, “Nawˬ neh muiˬ 
meh lehˇ kʼaˇ noeˬ-euˬ loꞈ-ehˇ geuꞈ ma” lehˇ aˬ yawꞈ maꞈ ehˇ-eu meh.  
41Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ Sawˇluˆ ehˇ nehˬ-
eu, “Sahˬpaˬ Miˬyehˇ-oˇ, aˬ jeˬ miˇ neh nawˇ ngaˬ-ahˇ iˬ nah dawˬ maˬ ngehˬ cawˬ 
nehˬ laꞈ te. Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, muiˬ-eu 

shawˇ-eu kʼaˬ lo heu deuˬ dawˬ peh ngaˬ-ahˇ dawˬ ngehˬ cawˬ nehˬ laꞈ-awˬ. 
Yawˇnaˆshaˬ nga nyaꞈ da zaˬ tiˬ gʼaˬ na iˬ baˇ ahˇ naˇ, Uˇleˬ-ahˇ gʼoe-awˇ ehˇ nehˬ 
laꞈ-awˬ. Ehˇ kʼawꞈ, nawˬ-euˬ Iˇsaˬleˬlaˆ tsawˇ haˬ deuˬ laꞈ kʼoeˇ tiˬ gʼaˬ na iˬ baˇ ahˇ 
naˇ, Duˇmeˬ-ahˇ gʼoe-awˇ ehˇ nehˬ laꞈ-awˬ.” ‘Uˇleˬ hawˇ-eu Duˇmeˬ’ lehˇ ehˇ-eu 
dawˬ tsuiꞈ Doˆ-iˇ-eu 28. 30-ahˇ haw-awˬ. * Kʼoeˇ ngeh, Yawˇnaˆshaˬ hawˇ-eu 
Sawˇluˆ aˬ nyaꞈ da zaˬ iˬ baˇ ahˇ-awˇ, Iˇsaˬleˬlaˆ tsawˇ haˬ deuˬ iˬ baˇ maˬ ahˇ-eu gaˇ 
kawˆ ya siˬ duˬ-euˬ meh.  
42Kʼoeˇ ngeh, “Ngaˬ li Yawˇnaˆshaˬ nga nyaꞈ aˬ geu gʼaˬ iˬ baˇ ahˇ-eu nga lehˇ ehˇ 
nehˬ laꞈ-awˬ” lehˇ Sawˇluˆ paˇ ehˇ-eu meh. Kʼoeˇ naˇ, Yawˇnaˆshaˬ gʼaˬ iˬ baˇ ahˇ-eu 
gaˇ kawˆ uˬ duˬ duˬ leˇ-euˬ meh.  
43“Nawˇ aˬ jeˬ mˇ teˬ” lehˇ Yawˇnaˆshaˬ-ahˇ Sawˇluˆ naˇ haˬ ngeh, “Ngaˇ byaˬ byaˬ 
uiˇ uiˆ cuiˆ dzaˬ-euˬ ma. Nymˬ-mˇ ngaˇ shiˇ-eu gʼaˇ duˬ noeˬ tsehˆ gʼaˬ taˬ-euˬ ma” 
lehˇ, Yawˇnaˆshaˬ ehˇ-eu meh.  
44“Yawˇnaˆshaˬ-oˇ, nawˇ maˬ ya shiˇ ni dzeuˇ-iˇ nya naˇ, ngaˬ-euˬ kʼoeˇ taˆ shiˇ-eu 
jeˬ Miˬyehˇ bi keuˆ le luꞈ-uˇ” lehˇ Sawˇluˆ ehˇ-eu meh.  
45Ehˇ kʼawꞈ, Iˇsaˬleˬlaˆ tsawˇ haˬ deuˬ Sawˇluˆ-ahˇ ehˇ nehˬ-eu, “Iˬ nah Iˇsaˬleˬlaˆ miˇ 
kʼahˬ gʼaˇ duˬ huiˬ dui dui-eu guiˇ heu deuˆ gʼaˬ-euˬ gʼaˬ pyeuꞈ-eu Yawˇnaˆshaˬ-ahˇ 
ya bi shiˇ ta loˇ. Tiˬ jeˬ gʼeh-awˇ neh-iˬ teu loꞈ-ehˇ maˬ bi jahˇ. Aˬ yawꞈ-euˬ uˬ duˬ 
tsehˇ kahˇ tiˬ kahˇ tehꞈ-ehˇ kʼawꞈ miˇ tsa maˬ bi ga iˇ lehˇ, dehꞈ luꞈ-eu Sahˬpaˬ 
Miˬyehˇ mehˬ shi nga maꞈ saˇ jaˇ dzaˬ-eu ma. Iˬ nah aˬ yawꞈ neh mˇ-euˬ huiˬ-eu gaˇ 
heu-aˬ, Miˬyehˇ neh caw ba nehˬ-euˬ laꞈ kʼoeˇ mˇ-euˬ gaˇ pyeuꞈ-eu meh.” Kʼoeˇ loꞈ-
ehˇ ehˇ-awˇ, Yawˇnaˆshaˬ maˬ ya shiˇ ni Iˇsaˬleˬlaˆ tsawˇ haˬ kʼoeˇ deuˬ neh ka kʼoꞈ-
euˬ meh.  
46Kʼoeˇ naˇ, Piˇliˇtiˆ tsawˇ haˬ deuˬ-euˬ mehˬ nah Sawˇluˆ maˬ paˇ teh ni, yawˬ ha-
euˬ miˇ kʼahˬ-ahˇ gʼoꞈ leˇ-euˬ meh.  

Sahˬ paˬ Sawˇluˆ hawˇ-eu aˬ yawꞈ-euˬ miˬ sawˇ zaˬ deuˬ 

47Sawˇluˆ Iˇsaˬleˬlaˆ miˇ kʼahˬ-euˬ sahˬ paˬ pyeuꞈ laˇ gʼaˬ ngeh, aˬ yawꞈ-ahˇ muiˇ-eu 
tsawˇ haˬ deuˬ-ahˇ, yawˬ paw na luꞈ aˬ yawꞈ guiˇ deuˆ-euˬ meh. Mawˇbaˆ tsawˇ 
jeuˬ, Aˬmoˬ tsawˇ jeuˬ, Eˬdoˬ tsawˇ jeuˬ, Zoˇbaˬ sahˬ paˬ deuˬ hawˇ-eu, Piˇliˇtiˆ 
tsawˇ jeuˬ heu deuˬ-ahˇ aˬ yawꞈ guiˇ deuˆ-euˬ meh. Kʼoeˇ loꞈ-ehˇ guiˇ kʼaˇ deuˆ 
ngeh, aˬ yawꞈ gʼaˬ leˇ-euˬ meh.  
48Aˬ yawꞈ kʼaˬ duˬ ni guiˇ deuˆ-eu laꞈ kʼoeˇ, Aˬmaˬlehˇ tsawˇ haˬ deuˬ-ahˇ kʼawꞈ 
deuˆ gʼaˬ-euˬ meh. Guiˇ kʼaˇ deuˆ le-eu tsawˇ jeuˬ deuˬ-euˬ aˬ laꞈ laꞈ kʼoeˇ, Iˇsaˬleˬlaˆ 
tsawˇ haˬ deuˬ-ahˇ aˬ yawꞈ ka kʼoꞈ nehˬ-euˬ meh.  
49Sawˇluˆ-euˬ aˬ li deuˬ-aˬ, Yawˇnaˆshaˬ, Iˇshaˬbiˇ hawˇ-eu, Maˬlaˬkiˇshuˬ meh. Aˬ 
buˇ aˬ yuiꞈ gʼaˬ-ahˇ Meˬlaˇ lehˇ myahˇ-awˇ, aˬ nyiˇ gʼaˬ-ahˇ Miˇkaˬlaˇ lehˇ myahˇ-euˬ 
meh.  
50Aˬ yawꞈ-euˬ miˬ zaˬ-aˬ, Aˬhiˇmaˆ-euˬ aˬ buˇ Aˬhiˇnoˬ meh. Aˬ yawꞈ-euˬ guiˇ maꞈ-
ahˇ uˆ lahˇ-eu gʼaˬ-aˬ, aˬ yawꞈ-euˬ aˬ zawˇ Neˬlaˇ-euˬ aˬ li Aˬbaˬnaˬ meh. 
51Sawˇluˆ-euˬ aˬ da Giˇshaˆ hawˇ-eu Aˬbaˬnaˬ-euˬ aˬ da Neˬlaˇ aˬ nyaꞈ nmˇ-aˬ, 
Aˬbyeˬlaˆ-euˬ aˬ li pyeuꞈ-eu meh.  

http://pt-br.bibles.org/ahk-AHK/1Sam/15#1Sam.14.41!f.1

52Sawˇluˆ yaw dehꞈ dehꞈ-euˬ tiˬ ziˇ, Piˇliˇtiˆ tsawˇ haˬ deuˬ nehˬ-ehˇ guiˇ yaw kʼaˆ-
ehˇ deuˆ-euˬ meh. Kʼoeˇ miˇ neh, gʼaˬ tsmˬ-eu tsawˇ haˬ hawˇ-eu nui ma kʼaˬ duˬ ni 
gʼeh-eu tsawˇ haˬ kʼaˇ mawˇ le ngeh, aˬ yawꞈ-euˬ taˆ laꞈ kʼoeˇ tsawˇ myahˇ bi dawˆ-
awˇ, aˬ yawꞈ-euˬ yehˇ bi geuꞈ-euˬ meh.  

1 Saˬmeuˬlaˆ 15 

Aˬmaˬlehˇ tsawˇ haˬ deuˬ-ahˇ guiˇ deuˆ-euˬ 

1Sawˇluˆ-ahˇ Saˬmeuˬlaˆ heu loꞈ-ehˇ ehˇ nehˬ-euˬ meh. “Ngaˇ-aˬ, nawˬ-ahˇ tsiˇ shehˆ 
daˆ-awˇ, Sahˬpaˬ Miˬyehˇ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ jeuˬ kʼoeˇ taˆ 
sahˬ paˬ bi geuꞈ-eu lehˇ tseˇ doˆ-eu gʼaˇ duˬ, Sahˬpaˬ Miˬyehˇ neh bi oe-euˬ gʼaˬ ma. 
Baoˬ huiˬ-eu Sahˬpaˬ Miˬyehˇ-euˬ dawˬ-ahˇ, nymˬ-mˇ nawˇ naˇ haˬ-awˬ.  
2Aˬmaˬlehˇ tsawˇ jeuˬ-ahˇ Sahˬpaˬ Miˬyehˇ kʼehˬ nehˬ-eu lehˇ gʼeh-eu meh. Aˬ jeˬ 
miˇ neh ehˇ naˇ, Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ laꞈ kʼoeˇ neh doˆ laˇ ngeh, 
Aˬmaˬlehˇ tsawˇ haˬ-euˬ aˬ poeˬ aˬ bawˇ deuˬ gaˇ ma-ahˇ loꞈ tsoeˬ-euˬ meh.  
3Aˬmaˬlehˇ tsawˇ haˬ deuˬ-ahˇ nawˇ guiˇ deuˆ-iˇ-awˇ, aˬ yawꞈ maꞈ kʼaˇ jaˆ-eu jeˬ 
dawˬ tawˆ luꞈ geuꞈ-eu jeˬ maˬ ahˇ-ehˇ pyeuꞈ-iˇ ngeh keuˆ ni laˆ luˬ laˆ seˇ jiˇ nehˬ-
awˬ. Tiˬ jeˬ-iˬ taˬ bi dzeˇ yaꞈ. Zaˬ miˬ zaˬ kʼaˬ dzeˇ zaˬ hawˇ-eu, zaˬ guˬ zaˬ nahˬ maˬ 
tseˇ paˆ ni, dawˬ tawˆ luꞈ sehꞈ jiˇ-awˬ. Mawˇ neˇ, yawˇ, law taw, mahˬ tahˬ laˆ dawˬ 
tawˆ luꞈ sehꞈ dzeh jiˇ-awˬ.” 
4Sawˇluˆ-aˬ, aˬ yawꞈ-euˬ guiˇ maꞈ dawˬ tawˆ luꞈ-ahˇ kuˇ uiˬ-awˇ, Teˬlmˬ meuˬ laꞈ 
kʼoeˇ aˬ yawꞈ maꞈ-ahˇ pyehˆ tseˇ haw-euˬ meh. Iˇsaˬleˬlaˆ miˇ kʼahˬ-ahˇ neh oe-euˬ 
yehˇ nyiˬ seh gʼaˬ byah-awˇ, Yuˇdaˆ miˇ kʼahˬ-ahˇ neh laˇ-euˬ yehˇ tiˬ muiˇ gʼaˬ 
byah-eu meh. 
5Kʼoeˇ naˇ, aˬ yawꞈ hawˇ-eu aˬ yawꞈ-euˬ tsawˇ haˬ deuˬ Aˬmaˬlehˇ meuˬ-ahˇ iˇ-awˇ, 
gʼaˬ lawˬ-ahˇ dzuˇ zaꞈ-awˇ loꞈ-euˬ meh.  
6Kaˬnaˆ tsawˇ jeuˬ jawˇ gaˇ Sawˇluˆ tsawˇ haˬ pyehˬ gʼeh-awˇ, “Naw maꞈ Aˬmaˬlehˇ 
tsawˇ haˬ deuˬ nehˬ-ehˇ maˬ jawˇ keuˬ ni jiˆ doˆ-iˇ-awˬ. Maˬ jiˆ doˆ-iˇ naˇ, aˬ yawꞈ 
maꞈ-ahˇ ngaˇ sehꞈ ngeh naw maꞈ kʼawꞈ bi sehꞈ keuˬ nmˬ-mˇ. Iˇsaˬleˬlaˆ tsawˇ haˬ 
deuˬ Iˇjiˇtuˆ miˇ kʼahˬ laꞈ kʼoeˇ neh doˆ laˇ ngeh, naw maꞈ-euˬ aˬ poeˬ aˬ bawˇ deuˬ 
Iˇsaˬleˬlaˆ tsawˇ haˬ deuˬ-ahˇ caw ba nehˬ-euˬ miˇ neh, naw maꞈ-ahˇ ngaˇ heu loꞈ-
ehˇ tsaꞈ leꞈ-eu ma.” Kʼoeˇ ngeh, Kaˬnaˆ tsawˇ haˬ deuˬ jiˆ doˆ-iˇ-euˬ meh.  
7Haˬbiˇlaˬ meuˬ-ahˇ neh Iˇjiˇtuˆ miˇ kʼahˬ-euˬ nahˇ ma doˆ kʼehˬ paw jaˆ-eu Shuˇyaˆ 
meuˬ-ahˇ keuˆ ni guiˇ deuˆ keuˆ-awˇ, Aˬmaˬlehˇ tsawˇ haˬ deuˬ-ahˇ Sawˇluˆ deuˆ 
gʼaˬ-euˬ meh.  
8Aˬmaˬlehˇ sahˬ paˬ Aˬgaˆ-ahˇ yaw dehꞈ-ehˇ nyehꞈ mi-awˇ, tsawˇ haˬ dawˬ tawˆ luꞈ-
ahˇ sehꞈ-euˬ meh.  
9Ehˇ kʼawꞈ, Sawˇluˆ hawˇ-eu aˬ yawꞈ-euˬ tsawˇ haˬ deuˬ Aˬgaˆ-ahˇ maˬ sehꞈ ni bi 
jawˇ-euˬ meh. Muiˬ dui dui-eu yawˇ hawˇ-eu mawˇ neˇ deuˬ maˬ ehˇ, muiˬ dui dui-
eu yawˇ zaˬ hawˇ-eu mawˇ neˇ mawˇ zaˬ deuˬ maˬ ehˇ, maˬ sehꞈ ni bi jawˇ-euˬ meh. 
Kʼaˇ muiˬ-eu jeˬ dawˬ tawˆ luꞈ-ahˇ maˬ laˆ cawˆ ni bi jaˆ-euˬ meh. Gaˇ dahˇ maˬ 
tsoeˬ-eu jeˬ hawˇ-eu aˇ poeˬ maˬ baw-eu jeˬ tehꞈ-ehˇ aˬ yawꞈ maꞈ laˆ cawˆ-euˬ meh.  

Sawˇluˆ-ahˇ Miˬyehˇ byehˇ dzeh-euˬ 

10Saˬmeuˬlaˆ-ahˇ Sahˬpaˬ Miˬyehˇ ehˇ nehˬ-eu,  
11“Ngaˬ neh Sawˇluˆ-ahˇ sahˬ paˬ bi geuꞈ-euˬ gaˇ kawˆ-ahˇ ngaˇ nui ma maˬ saˇ nya. 
Aˬ yawꞈ ngaˬ-ahˇ byehˇ dzeh-awˇ, ngaˬ-euˬ zahˇ dawˬ kʼoꞈ dawˬ deuˬ-ahˇ maˬ naˇ 
haˬ geuꞈ-a.” Saˬmeuˬlaˆ nui ma pehˇ-eu laꞈ kʼoeˇ, uˬ ciꞈ miˇ lah-ehˇ Sahˬpaˬ Miˬyehˇ-
ahˇ guiˬ lahˬ shaˇ-euˬ meh.  
12Yawˬ nah yawˬ uˬ shawˬ yaw naꞈ-ehˇ, Sawˇluˆ jawˇ gaˇ le-eu lehˇ Saˬmeuˬlaˆ doˆ-
iˇ-euˬ meh. Sawˇluˆ Gaˬlaˬmeˬlaˇ meuˬ-ahˇ le dzeuˇ-awˇ, aˬ yawꞈ-ahˇ bi noeˬ keuˆ-
eu gʼaˇ duˬ kʼaˬ lo tiˬ siˬ kaˬ tuˇ gʼaˬ-awˇ, Giˇlaˇgaˬlaˇ meuˬ paw paˇ le gʼeh leꞈ-euˬ 
gaˇ kawˆ Saˬmeuˬlaˆ ya gaˬ-euˬ meh.  
13Sawˇluˆ jawˇ gaˇ Saˬmeuˬlaˆ le keuˆ ngeh, Saˬmeuˬlaˆ-ahˇ Sawˇluˆ ha-awˇ, 
“Saˬmeuˬlaˆ-oˇ, Sahˬpaˬ Miˬyehˇ nawˬ-ahˇ guiˬ lahˬ biꞈ luꞈ-uˇ. Sahˬpaˬ Miˬyehˇ-euˬ 
zahˇ dawˬ kʼoꞈ dawˬ-ahˇ ngaˇ caw teh-awˇ mˇ luꞈ ma” lehˇ ehˇ nehˬ-euˬ meh.  
14Saˬmeuˬlaˆ ehˇ-eu, “Toˆ-ehˇ maˇ-iˬ, mawˇ neˇ hawˇ-eu yawˇ deuˬ mahˇ luꞈ-eu teˇ 
saˇ ngaˬ-ahˇ gaˬ laˇ-eu teu aˬ jeˬ-a.” 
15Sawˇluˆ ehˇ-eu, “Teu deuˬ-aˬ, ngaˬ-euˬ tsawˇ haˬ deuˬ neh teh leꞈ-euˬ Aˬmaˬlehˇ 
tsawˇ haˬ deuˬ-euˬ jeˬ zaˬ meh. Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ 
lawˇ nehˬ-eu gʼaˇ duˬ, muiˬ dui dui-eu yawˇ hawˇ-eu mawˇ neˇ deuˬ-ahˇ aˬ yawꞈ 
maꞈ tseˇ doˆ taˬ-awˇ, kʼaˇ dzeˇ-eu deuˬ dawˬ tawˆ luꞈ-ahˇ, tiˬ mawˇ-iˬ maˬ bi dzeuˇ-iˇ 
ni laˆ luˬ laˆ seˇ nehˬ yaꞈ jiˇ-euˬ meh.” 
16Saˬmeuˬlaˆ ehˇ-eu, “Tiˬ jeˬ-iˬ taˬ paˇ ja. Miˇ ciꞈ Sahˬpaˬ Miˬyehˇ ngaˬ-ahˇ ehˇ nehˬ 
laꞈ-euˬ gaˇ kawˆ ngaˇ nawˬ-ahˇ dzawˇ nehˬ nyaˇ.” Sawˇluˆ ehˇ-eu, “Dzawˇ nehˬ laꞈ-
awˬ.” 
17Saˬmeuˬlaˆ ehˇ-eu, “Nawˇ-aˬ, huiˬ-eu tsawˇ haˬ tiˬ gʼaˬ maˬ ngeuˇ lehˇ yawˬ haˇ 
yaw ha noeˬ kʼawꞈ, Iˇsaˬleˬlaˆ tsawˇ jeuˬ tsawˇ ca heu myaˆ ni gʼeh-eu kʼoeˇ taˆ aˬ 
yuiꞈ geuꞈ-awˇ sheuˬ gʼeh luꞈ-eu tsawˇ haˬ tiˬ gʼaˬ meh. Iˇsaˬleˬlaˆ miˇ kʼahˬ-euˬ sahˬ 
paˬ bi geuꞈ-eu gʼaˇ duˬ, Sahˬpaˬ Miˬyehˇ neh nawˬ-ahˇ tsiˇ shehˆ daˆ taˬ-euˬ meh.  
18Maˬ tsaˬ maˬ dawˇ-eu Aˬmaˬlehˇ tsawˇ haˬ kʼoeˇ deuˬ-ahˇ laˆ luˬ laˆ seˇ-iˇ-awˬ lehˇ, 
Sahˬpaˬ Miˬyehˇ nawˬ-ahˇ dawˬ biꞈ-awˇ bi iˇ-euˬ meh. Aˬ yawꞈ maꞈ dawˬ tawˆ luꞈ-
ahˇ sehꞈ jiˇ ngeh keuˆ ni guiˇ deuˆ-awˬ lehˇ, aˬ yawꞈ nawˬ-ahˇ ehˇ nehˬ taˬ-euˬ meh.  
19Toˆ-ehˇ ngeuˇ naˇ, aˬ jeˬ miˇ neh aˬ yawꞈ-euˬ ehˇ dawˬ-ahˇ nawˇ maˬ naˇ haˬ geuꞈ 
teˬ. Aˬ jeˬ miˇ neh naw maꞈ neh deuˆ za-euˬ mˇ myawˬ yuˇ geuꞈ-eu laꞈ kʼoeˇ Sahˬpaˬ 
Miˬyehˇ nui ma maˬ saˇ-eu jeˬ mˇ teˬ.” 
20Sawˇluˆ ehˇ-eu, “Sahˬpaˬ Miˬyehˇ-euˬ ehˇ dawˬ-ahˇ ngaˇ maˬ naˇ haˬ geuꞈ-euˬ maˬ 
ngeuˇ. Aˬ yawꞈ neh ehˇ nehˬ laꞈ-euˬ loꞈ-ehˇ ngaˇ iˇ-awˇ, sahˬ paˬ Aˬgaˆ-ahˇ nyehꞈ 
kʼoꞈ laꞈ-awˇ, Aˬmaˬlehˇ tsawˇ haˬ dawˬ tawˆ luꞈ-ahˇ sehꞈ jiˇ-euˬ ma.  
21Ehˇ kʼawꞈ, ngaˬ-euˬ tsawˇ haˬ deuˬ, yawˬ ha neh nyehꞈ mi-euˬ jeˬ zaˬ deuˬ laꞈ 
kʼoeˇ, muiˬ dui dui-eu yawˇ hawˇ-eu mawˇ neˇ deuˬ-ahˇ maˬ sehꞈ ni, nawˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-ahˇ lawˇ nehˬ-eu gʼaˇ duˬ, heu gaˇ Giˇlaˇgaˬlaˇ 
meuˬ-ahˇ tsahˇ kʼoꞈ laꞈ-euˬ ma.” 

22Saˬmeuˬlaˆ ehˇ-eu, “Sahˬpaˬ Miˬyehˇ aˬ geu jeˬ-ahˇ geuꞈ mawꞈ dzehˬ ta. Aˬ yawꞈ-
euˬ ehˇ dawˬ naˇ haˬ geuꞈ-eu jeˬ-ahˇ geuꞈ mawꞈ dzehˬ ta loˇ. Maˬ ngeuˇ naˇ, aˬ 
yawꞈ-ahˇ damˬ nehˬ-eu jeˬ hawˇ-eu lawˇ nehˬ shehˇ nehˬ-eu jeˬ-ahˇ geuꞈ mawꞈ 
dzehˬ ta loˇ. Aˬ yawꞈ-euˬ dawˬ-ahˇ naˇ haˬ geuꞈ-eu jeˬ-aˬ, muiˬ dui dui-eu yawˇ lawˇ 
nehˬ-eu naˆ maˬ tseˇ muiˬ dzehˬ-eu meh.  
23Aˬ yawꞈ-ahˇ puiˬ-eu jeˬ-aˬ, jaˬ nehꞈ pyehˬ-eu naˆ ni doeˇ-awˇ, nui ma gʼahˇ-eu jeˬ-
aˬ, miˬ yehˇ nui gʼaˬ-ahˇ uˬ duˬ tahˬ-eu naˆ ni iˬ baˇ huiˬ-eu meh. Sahˬpaˬ Miˬyehˇ-
euˬ dawˬ-ahˇ nawˇ byehˇ dzeh-euˬ miˇ neh, nawˬ-ahˇ sahˬ paˬ lehˇ maˬ paˇ sawˇ 
nehˬ ni, aˬ yawꞈ gʼeh nawˬ-ahˇ byehˇ dzeh-euˬ meh.” 
24Sawˇluˆ ehˇ-eu, “Ngeuˇ ma. Ngaˇ iˬ baˇ mˇ gʼaˬ-euˬ ma. Sahˬpaˬ Miˬyehˇ-euˬ dawˬ 
hawˇ-eu nawˬ neh mehˬ nehˬ tsoˆ nehˬ laꞈ-euˬ jeˬ-ahˇ ngaˇ maˬ naˇ haˬ geuꞈ ni, mˇ 
lehˬ shaˇ lehˬ gʼaˬ-euˬ miˇ-a. Ngaˬ-euˬ tsawˇ haˬ deuˬ-ahˇ ngaˇ guˆ-eu miˇ neh, aˬ 
yawꞈ maꞈ kʼaˇ bi mˇ mawꞈ-eu loꞈ-ehˇ mˇ-euˬ ma.  
25Ehˇ kʼawꞈ, nymˬ-mˇ ngaˇ nawˬ-ahˇ heu loꞈ-ehˇ shaˇ-eu ma. Ngaˬ-ahˇ iˬ baˇ pyehˬ 
nehˬ laꞈ-awˇ, Sahˬpaˬ Miˬyehˇ-ahˇ ngaˇ uˬ duˬ ya tahˬ ni, Giˇlaˇgaˬlaˇ meuˬ-ahˇ ngaˬ 
nehˬ-ehˇ gʼoꞈ leˇ nehˬ laꞈ-awˬ.” 
26Saˬmeuˬlaˆ ehˇ-eu, “Nawˬ nehˬ-ehˇ ngaˇ maˬ gʼoꞈ leˇ. Sahˬpaˬ Miˬyehˇ-euˬ dawˬ-
ahˇ nawˇ byehˇ dzeh-euˬ miˇ neh, nawˬ-ahˇ Iˇsaˬleˬlaˆ tsawˇ jeuˬ-euˬ sahˬ paˬ lehˇ 
aˬ yawꞈ maˬ paˇ sawˇ-ehˇ, aˬ yawꞈ nawˬ-ahˇ byehˇ dzeh gʼaˬ-euˬ meh.” 
27Kʼoeˇ naˇ, Saˬmeuˬlaˆ doˆ-iˇ-eu lehˇ gʼawˇ pyawˇ ngeh, aˬ yawꞈ-euˬ pehˇ kʼahˬ pehˇ 
mahˇ-ahˇ Sawˇluˆ gʼeu tehˬ-awˇ, pehˇ kʼahˬ pehˇ mahˇ kʼoeˇ kahˇ pyaˬ-iˇ-euˬ meh.  
28Kʼoeˇ ngeh, Sawˇluˆ-ahˇ Saˬmeuˬlaˆ heu loꞈ-ehˇ ehˇ nehˬ-euˬ meh. “Iˬ nah 
Iˇsaˬleˬlaˆ miˇ kʼahˬ-ahˇ, nawˬ-euˬ aˬ laꞈ laꞈ kʼoeˇ neh Sahˬpaˬ Miˬyehˇ gʼeu pyaˬ doˆ-
awˇ, nawˇ naˆ maˬ tseˇ geuˇ-eu tsawˇ haˬ tiˬ gʼaˬ-ahˇ biꞈ nehˬ gʼaˬ-euˬ meh. 
29Iˇsaˬleˬlaˆ miˇ kʼahˬ-euˬ yawˬ shehꞈ kʼahˬ sehˇ pyeuꞈ-eu Sahˬpaˬ Miˬyehˇ-aˬ, jaˬ 
myawꞈ maˬ myawꞈ-a. Nui ma poˆ laˆ maˬ paˇ-a.” 
30Sawˇluˆ ehˇ-eu, “Ngaˇ mˇ lehˬ shaˇ lehˬ gʼaˬ-euˬ ma. Ehˇ kʼawꞈ, ngaˬ-euˬ tsawˇ haˬ 
deuˬ-euˬ aˬ yuiꞈ aˬ tsu deuˬ hawˇ-eu Iˇsaˬleˬlaˆ tsawˇ jeuˬ dawˬ tawˆ luꞈ-euˬ mehˬ 
shi, aˬ joˆ-ehˇ gʼeh-awˇ neh kʼawꞈ ngaˬ-ahˇ yaw zeu ui cuiˆ baw nehˬ laꞈ-awˬ. Nawˬ-
euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ngaˇ uˬ duˬ tahˬ nya ni, ngaˬ nehˬ-ehˇ tiˬ 
poˆ gʼoꞈ leˇ nehˬ laꞈ-awˬ.” 
31Kʼoeˇ naˇ, Giˇlaˇgaˬlaˇ meuˬ-ahˇ Sawˇluˆ nehˬ-ehˇ Saˬmeuˬlaˆ gʼoꞈ leˇ-awˇ, Sahˬpaˬ 
Miˬyehˇ-ahˇ Sawˇluˆ uˬ duˬ tahˬ-euˬ meh.  
32“Sahˬ paˬ Aˬgaˆ-ahˇ heu gaˇ sheuˬ laꞈ sheˇ” lehˇ, Saˬmeuˬlaˆ dawˬ biꞈ-euˬ meh. 
Aˬgaˆ yaw dzuˬ dzuˬ dzuˬ-ehˇ aˬ yawꞈ jawˇ gaˇ laˇ-eu laꞈ kʼoeˇ, “Shiˇ-eu jeˬ-ahˇ tahˬ 
puˬ leˇ-eu heu aˇ naˆ ni shaˬ zahˬ naꞈ law hawˇ maˬ siˬ miˇ-a” lehˇ, aˬ yawˇ yawꞈ 
noeˬ kʼoeˬ luꞈ-eu meh. 
33Saˬmeuˬlaˆ ehˇ-eu, “Nawˬ-euˬ mi cehˇ neh aˬ ma gʼawˬ mya gʼaˬ-ahˇ zaˬ maˬ jawˇ 
ni bi pyeuꞈ-iˇ-euˬ loꞈ-ehˇ, nymꞈ-mˇ poˆ jawˇ-aˬ, nawˬ ma kʼawꞈ zaˬ maˬ paˇ jawˇ ni 
ya shaˬ tehꞈ-a.” Kʼoeˇ naˇ, Giˇlaˇgaˬlaˇ meuˬ-ahˇ jaˆ-eu lawˇ duˬ mehˬ shi, Aˬgaˆ-euˬ 
gʼawˇ mawˇ-ahˇ Saˬmeuˬlaˆ neh deuˆ tm deuˆ tmˇ jiˇ nehˬ-euˬ meh.  

34Kʼoeˇ naˇ, Saˬmeuˬlaˆ gʼaˬ Laˬ mahˇ meuˬ-ahˇ iˇ-awˇ, Sawˇluˆ gʼaˬ Giˇ byaˬ meuˬ-
ahˇ gʼoꞈ leˇ-euˬ meh.  
35Saˬmeuˬlaˆ laˇ ziˇ jiˇ leˇ ngeh keuˆ ni, sahˬ paˬ-ahˇ tiˬ poˆ-iˬ maˬ paˇ ya mawˇ ni ziˇ 
dehꞈ jiˇ-euˬ meh. Ehˇ kʼawꞈ, sahˬ paˬ gʼaˇ duˬ aˬ yawꞈ nui ma maˬ saˇ ni toˇ toˇ-ehˇ 
jawˇ-euˬ meh. Kʼoeˇ ngeh, Sawˇluˆ-ahˇ Sahˬpaˬ Miˬyehˇ gʼawˬ shaˬ haw gaˬ-awˇ, 
Iˇsaˬleˬlaˆ tsawˇ jeuˬ-euˬ sahˬ paˬ paˇ bi geuꞈ-euˬ meh.  

1 Saˬmeuˬlaˆ 16 

Daˬbiˇ-ahˇ sahˬ paˬ bi geuꞈ-eu gʼaˇ duˬ tsiˇ shehˆ daˆ nehˬ-euˬ 

1Saˬmeuˬlaˆ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Sawˇluˆ gʼaˇ duˬ 
nawˇ nui ma maˬ saˇ-ehˇ, aˬ myah keuˆ ni toˇ toˇ-ehˇ jawˇ-eu gʼeh te. Iˇsaˬleˬlaˆ miˇ 
kʼahˬ kʼoeˇ taˆ sahˬ paˬ maˬ paˇ bi geuꞈ-eu gʼaˇ duˬ, aˬ yawꞈ-ahˇ ngaˇ byehˇ dzeh 
gʼaˬ-euˬ ma. Ehˇ kʼawꞈ, nawˇ saˬ loˬ tsiˇ ui cuiˆ yuˇ-awˇ, Behˬlehˬhehˬ meuˬ-ahˇ 
Yeˬshehˇ lehˇ myahˇ-euˬ tsawˇ haˬ kʼoeˇ gʼaˬ jawˇ gaˇ nymˬ-mˇ iˇ-awˬ. Aˬ jeˬ miˇ neh 
ehˇ naˇ, sahˬ paˬ bi geuꞈ-eu gʼaˇ duˬ, aˬ yawꞈ-euˬ aˬ li tiˬ li-ahˇ ngaˇ tseˇ doˆ gʼaˬ-euˬ 
ma.” 
2Saˬmeuˬlaˆ ehˇ-eu, “Ngaˇ teu loꞈ-ehˇ aˬ joˆ-ehˇ mˇ nya nmˇ. Gaˇ kawˆ kʼoeˇ Sawˇluˆ 
ya gaˬ naˇ, ngaˬ-ahˇ sehꞈ laˇ tehꞈ-a.” Sahˬpaˬ Miˬyehˇ ehˇ-eu, “Nawˇ mawˇ neˇ mawˇ 
kʼaˇ zaˬ tiˬ mawˇ tsahˇ gʼeh-awˇ, Sahˬpaˬ Miˬyehˇ-ahˇ lawˇ nehˬ-eu lehˇ oe-euˬ ma 
lehˇ ehˇ nehˬ-awˬ.  
3Nawˇ lawˇ-eu shehˇ-eu jeˬ mˇ luꞈ-eu jawˇ duˬ-ahˇ Yeˬshehˇ-ahˇ kuˇ-awˬ. Nawˇ aˬ 
joˆ-ehˇ ya jahˇ-eu gaˇ kawˆ nawˬ-ahˇ ngaˇ ehˇ nehˬ ma. Ngaˬ neh nawˬ-ahˇ mehˬ 
nehˬ-euˬ gʼaˬ-ahˇ, sahˬ paˬ bi geuꞈ-eu gʼaˇ duˬ tsiˇ shehˆ daˆ nehˬ-awˬ.” 
4Saˬmeuˬlaˆ-aˬ. Sahˬpaˬ Miˬyehˇ neh kʼaˇ ehˇ nehˬ-euˬ loꞈ-ehˇ jahˇ-awˇ, 
Behˬlehˬhehˬ meuˬ-ahˇ iˇ-euˬ meh. Kʼoeˇ gaˇ jawˇ-eu meuˬ-euˬ aˬ yuiꞈ aˬ tsu geuꞈ 
luꞈ-eu deuˬ aˬ yawꞈ jawˇ gaˇ laˇ-awˇ, yaw dzuˬ dzuˬ-eu laꞈ kʼoeˇ, “Shaˆ ma-oˇ, yaw 
lehˬ aˬ geu jeˬ paˇ doˆ laˇ-euˬ miˇ neh heu gaˇ oe teˬ” lehˇ naˇ haˬ-euˬ meh.  
5Aˬ yawꞈ ehˇ-eu, “Yaw lehˬ doˆ laˇ-euˬ miˇ neh oe-euˬ maˬ ngeuˇ. Sahˬpaˬ Miˬyehˇ-
ahˇ lawˇ nehˬ-eu lehˇ oe-euˬ tehꞈ ma. Naw maꞈ-euˬ gʼawˇ mawˇ shawˇ-awˇ ngaˬ 
nehˬ-ehˇ laˇ-awˬ.” Yeˬshehˇ hawˇ-eu aˬ yawꞈ-euˬ aˬ li deuˬ kʼawꞈ, gʼawˇ mawˇ 
shawˇ-awˇ lawˇ gaˇ shehˇ gaˇ laˇ-eu gʼaˇ duˬ aˬ yawꞈ kuˇ-euˬ meh.  
6Aˬ yawꞈ maꞈ laˇ keuˆ ngeh, Yeˬshehˇ-euˬ aˬ li Eˇliˇbaˆ-ahˇ Saˬmeuˬlaˆ ya mawˇ-awˇ, 
“Heu gaˇ Sahˬpaˬ Miˬyehˇ-euˬ mehˬ shi yawꞈ luꞈ-eu heu gʼaˬ-aˬ, aˬ diˇ aˬ maˇ aˬ 
yawꞈ neh tseˇ doˆ-euˬ gʼaˬ ngeuˇ-eu jeˬ nga” lehˇ aˬ yawˇ yawꞈ shaˇ noeˬ-euˬ meh.  
7Ehˇ kʼawꞈ, aˬ yawꞈ-ahˇ Sahˬpaˬ Miˬyehˇ ehˇ nehˬ-eu, “Aˬ yawꞈ aˇ gahˬ aˇ goˇ muiˬ-
awˇ aˇ gʼehˇ muiˬ gaˇ taˬ haw. Aˬ yawꞈ-ahˇ ngaˇ tseˇ doˆ-euˬ maˬ ngeuˇ. Aˬ jeˬ miˇ 
neh ehˇ naˇ, tsawˇ haˬ zaˬ haw mawˇ-eu hawˇ-eu ngaˇ haw mawˇ-eu maˬ duˇ leˇ-a. 
Tsawˇ haˬ zaˬ-aˬ, laꞈ nyiˇ aˇ gʼehˇ-ahˇ tehꞈ-ehˇ haw-eu meh. Ehˇ kʼawꞈ, ngaˇ-aˬ nui 
ma-ahˇ haw-eu ma.” 

8Kʼoeˇ naˇ, Yeˬshehˇ-aˬ, aˬ yawꞈ-euˬ aˬ li Aˬbiˇnaˬdehˇ-ahˇ kuˇ-awˇ, Saˬmeuˬlaˆ-euˬ 
mehˬ shi sheuˬ laꞈ-euˬ meh. “Heu gʼaˬ-ahˇ kʼawꞈ, Sahˬpaˬ Miˬyehˇ maˬ tseˇ doˆ-a” 
lehˇ Saˬmeuˬlaˆ ehˇ-eu meh. 
9Shaˬmahˇ gʼaˬ-ahˇ Yeˬshehˇ paˇ sheuˬ laꞈ-euˬ meh. Ehˇ kʼawꞈ, “Heu gʼaˬ-ahˇ kʼawꞈ 
Sahˬpaˬ Miˬyehˇ maˬ tseˇ doˆ-a” lehˇ Saˬmeuˬlaˆ ehˇ-eu meh.  
10Kʼoeˇ loꞈ-ehˇ, Yeˬshehˇ-aˬ, aˬ yawꞈ-euˬ aˬ li shiꞈ gʼaˬ-ahˇ Saˬmeuˬlaˆ-euˬ mehˬ shi 
sheuˬ laꞈ nehˬ-euˬ meh. Ehˇ kʼawꞈ, “Heu deuˬ laꞈ kʼoeˇ tiˬ gʼaˬ-ahˇ-iˬ Sahˬpaˬ 
Miˬyehˇ maˬ tseˇ doˆ-a” lehˇ, Yeˬshehˇ-ahˇ Saˬmeuˬlaˆ ehˇ nehˬ-euˬ meh.  
11Kʼoeˇ naˇ, “Nawˬ-euˬ aˬ li nui gʼaˬ jawˇ te siˬ loˇ” lehˇ, Yeˬshehˇ-ahˇ Saˬmeuˬlaˆ laˇ 
naˇ haˬ-euˬ meh. Yeˬshehˇ ehˇ-eu, “Aˬ li zaˬ saˬ gʼaˬ jawˇ te siˬ. Ehˇ kʼawꞈ, aˬ yawꞈ 
yawˇ bo-iˇ dzeuˇ-euˬ meh.” Saˬmeuˬlaˆ ehˇ-eu, “Aˬ yawꞈ-ahˇ bi kuˇ kʼoꞈ laˬ-iˇ-awˬ. Aˬ 
yawꞈ maˬ gʼoꞈ keuˆ laˇ kʼoeˇ keuˆ ni aˬ dui maꞈ maˬ lawˇ maˬ shehˇ-ehˇ jawˇ tawˬ 
ma.” 
12Kʼoeˇ naˇ, Yeˬshehˇ tsawˇ haˬ pyehˬ gʼeh-awˇ, aˬ li kʼoeˇ li-ahˇ bi kuˇ kʼoꞈ laˬ-iˇ-euˬ 
meh. Aˬ yawꞈ-aˬ, aˬ lmˬ aˇ gʼehˇ muiˬ-eu tiˬ gʼaˬ pyeuꞈ-awˇ, myaˆ nuiˆ taˆ dui dui-eu 
meh. Kʼoeˇ ngeh, “Heu-aˬ ngaˬ neh tseˇ doˆ-euˬ gʼaˬ ma. Aˬ yawꞈ kʼoeˇ taˆ tsiˇ shehˆ 
daˆ nehˬ-awˬ” lehˇ, Saˬmeuˬlaˆ-ahˇ Sahˬpaˬ Miˬyehˇ ehˇ nehˬ-euˬ meh. 
13Saˬmeuˬlaˆ saˬ loˬ tsiˇ yuˇ-awˇ, aˬ yawꞈ-euˬ aˇ doˆ deuˬ mehˬ shi Daˬbiˇ-ahˇ tsiˇ 
shehˆ daˆ nehˬ-euˬ meh. Sahˬpaˬ Miˬyehˇ-euˬ yaw sahˇ Daˬbiˇ-ahˇ ja pyuˬ ni uˆ lahˇ 
le-awˇ, kʼoeˇ ngeh nah neh naˇ, yaw sahˇ kʼoeˇ aˬ yawꞈ nehˬ-ehˇ jawˇ-euˬ meh. Kʼoeˇ 
naˇ, Laˬmahˇ meuˬ-ahˇ Saˬmeuˬlaˆ gʼoꞈ leˇ-euˬ meh.  

Daˬbiˇ Sawˇluˆ-euˬ gaˇ mˇ-euˬ 

14Sahˬpaˬ Miˬyehˇ-euˬ yaw sahˇ Sawˇ luˆ-ahˇ byehˇ dzeh yaꞈ-awˇ, Sahˬpaˬ Miˬyehˇ 
neh bi oe-euˬ haiˬ-eu yaw sahˇ aˬ yawꞈ-ahˇ laˆ suˬ saˬ-euˬ meh.  
15Aˬ yawꞈ-euˬ zaˬ kʼaˆ deuˬ aˬ yawꞈ-ahˇ ehˇ-eu, “Sahˬpaˬ Miˬyehˇ neh bi oe-euˬ haiˬ-
eu yaw sahˇ nawˬ-ahˇ laˆ suˬ saˬ luꞈ-eu nga maꞈ siˬ nya ma.  
16Kʼoeˇ miˇ neh, deuˇ-mˬ diˬ nya-eu tsawˇ haˬ tiˬ gʼaˬ poˆ-iˇ-eu gʼaˇ duˬ nga maꞈ-ahˇ 
dawˬ biꞈ laꞈ-awˬ. Haiˬ-eu yaw sahˇ kʼoeˇ nawˬ-euˬ kʼoeˇ taˆ keuˆ le ngeh, tsawˇ haˬ 
kʼoeˇ gʼaˬ deuˇ-mˬ diˬ naˇ nawˇ nui ma paˇ saˇ laˇ tehꞈ-a.” 
17Kʼoeˇ ngeh, “Deuˇ-mˬ yaw muiˬ paˬ-ehˇ diˬ nya-eu tsawˇ haˬ tiˬ gʼaˬ poˆ mawˇ-
awˇ, ngaˇ jawˇ gaˇ sheuˬ laꞈ-awˬ” lehˇ Sawˇluˆ dawˬ biꞈ-euˬ meh.  
18Aˬ yawꞈ-euˬ zaˬ kʼaˆ tiˬ gʼaˬ ehˇ-eu, “Behˬlehˬhehˬ meuˬ-ahˇ jawˇ-eu Yeˬshehˇ lehˇ 
myahˇ-euˬ tsawˇ haˬ kʼoeˇ gʼaˬ deuˇ-mˬ yaw muiˬ paˬ-ehˇ diˬ nya-eu aˬ li tiˬ li jawˇ 
meh. Aˬ li kʼoeˇ gʼaˬ nui ma kʼaˬ duˬ ni gʼeh-awˇ aˇ gʼehˇ muiˬ-eu uˬ taꞈ, muiˬ-eu 
yehˇ tiˬ gʼaˬ pyeuꞈ-awˇ, dawˬ ngehˬ-eu kʼawꞈ yaw nya meh. Aˬ yawꞈ nehˬ-ehˇ 
Sahˬpaˬ Miˬyehˇ jawˇ-eu meh.” 
19Kʼoeˇ naˇ, Yeˬshehˇ jawˇ gaˇ Sawˇluˆ tsawˇ haˬ pyehˬ gʼeh-awˇ, “Yawˇ bo-eu gʼaˬ 
pyeuꞈ-eu nawˬ li Daˬbiˇ-ahˇ ngaˇ jawˇ gaˇ bi laˇ-awˬ” lehˇ bi tsaꞈ gaˬ-iˇ-euˬ meh.  
20Yeˬshehˇ gʼeh, ciꞈ myehꞈ ciꞈ zaˬ tiˬ mawˇ, kaˬ muˇ bi tawˬ-euˬ mahˬ tahˬ laˆ tiˬ 
mawˇ hawˇ-eu, aˬ gaꞈ dzaˇ uiˇ tiˬ byah ni dahˬ-eu shaˬ kʼoˆ iˇ puˬ tiˬ siˬ shaˇ dawˆ 
nehˬ-awˇ, Daˬbiˇ-ahˇ Sawˇluˆ jawˇ gaˇ bi le-euˬ meh.  

21Sawˇluˆ jawˇ gaˇ Daˬbiˇ laˇ-awˇ, aˬ yawꞈ-euˬ gaˇ mˇ nehˬ-euˬ meh. Daˬbiˇ-ahˇ 
Sawˇluˆ nui kʼahˇ shiˇ dui dui-awˇ, aˬ yawꞈ-euˬ guiˇ deuˆ-eu keu ka baꞈ-eu gʼaˬ bi 
geuꞈ-euˬ meh.  
22“Daˬbiˇ-ahˇ ngaˇ nui kʼahˇ shiˇ dui dui nya. Teu miˇ neh ngaˬ-euˬ gaˇ mˇ-awˇ ngaˬ 
nehˬ-ehˇ bi jawˇ ma” lehˇ, Yeˬshehˇ-ahˇ bi tsaꞈ gaˬ-iˇ-euˬ meh.  
23Kʼoeˇ ngeh nah neh dahˬ beh-awˇ, Miˬyehˇ neh bi oe-euˬ haiˬ-eu yaw sahˇ kʼoeˇ 
Sawˇluˆ kʼoeˇ taˆ kʼaˇ keuˆ le ngeh, Daˬbiˇ deuˇ-mˬ diˬ nehˬ-euˬ meh. Kʼoeˇ loꞈ-ehˇ 
jahˇ ngeh, haiˬ-eu yaw sahˇ kʼoeˇ Sawˇluˆ jawˇ gaˇ neh doˆ-iˇ-awˇ nui ma paˇ bi saˇ 
laˇ-eu meh.  

1 Saˬmeuˬlaˆ 17 

Iˇsaˬleˬlaˆ tsawˇ haˬ deuˬ-ahˇ Gawˇliˇyaˆ lmˬ guˆ-euˬ 

1Piˇliˇtiˆ tsawˇ haˬ deuˬ guiˇ deuˆ-eu gʼaˇ duˬ lehˬ hmˬ-awˇ, Yuˇdaˆ miˇ kʼahˬ 
Sawˇkoˬ meuˬ-ahˇ uiˬ leˇ taˬ-euˬ meh. Sawˇkoˬ meu hawˇ-eu Aˬzeˬkaˬ meuˬ yaw 
kaˬ-ahˇ jaˆ-eu Eˇpeˇdaˬmeˬ lehˇ kuˇ-eu jawˇ duˬ-ahˇ, aˬ yawꞈ maꞈ taˆ tsoˆ-awˇ naˬ 
luꞈ-eu meh.  
2Sawˇluˆ hawˇ-eu Iˇsaˬleˬlaˆ tsawˇ haˬ deuˬ kʼawꞈ tiˬ gaˇ uiˬ leˇ-awˇ, Eˇlahˬ deh 
kʼawꞈ-ahˇ taˆ tsoˆ-awˇ jawˇ-eu laꞈ kʼoeˇ, Piˇliˇtiˆ tsawˇhaˬ deuˬ-ahˇ guiˇ deuˆ-eu gʼaˇ 
duˬ lehˬ hmˬ dah taˬ-euˬ meh.  
3Piˇliˇtiˆ tsawˇ haˬ deuˬ gawˬ duˇ tiˬ duˇ kʼoeˇ taˆ yawꞈ cehˆ taˬ-awˇ, Iˇsaˬleˬlaˆ tsawˇ 
haˬ deuˬ kʼawꞈ, gʼaˬ lawˬ tiˬ lawˬ kaˬ-ehˇ, gawˬ duˇ yawˬ duˇ yawˬ kʼoeˇ taˆ kʼoeˇ baˬ 
heu baˬ-ehˇ yawꞈ luꞈ-eu meh.  
4Gaˬdaˇ meuˬ-ahˇ neh oe-euˬ Gawˇliˇyaˆ lehˇ myahˇ-euˬ Piˇliˇtiˆ tsawˇ haˬ tiˬ gʼaˬ, aˬ 
yawꞈ maꞈ-euˬ taˆ laꞈ kʼoeˇ neh doˆ le-euˬ meh. Aˬ yawꞈ-aˬ, koꞈ caˆ uˬ taꞈ tiˬ toˇ ehˇ 
gʼaˬ ni goˇ-eu tsawˇ haˬ tiˬ gʼaˬ pyeuꞈ-eu meh.  
5Smˬ tseˇ ngaˬ jawꞈ-i byah-eu guiˇ deuˆ-eu guiˬ shuiˇ mehˬ tsoeˬ dm luꞈ-awˇ, guiˬ 
shuiˇ uˬ kʼoˆ kʼoˆ taˬ-euˬ meh.  
6Aˬ yawꞈ-euˬ aˬ kuiˇ-ahˇ guiˬ shuiˇ kuiˇ bahˬ bahˬ taˬ-awˇ, baꞈ pu kʼoeˇ taˆ guiˬ shuiˇ 
gahˬ baꞈ luꞈ-eu meh.  
7Aˬ yawꞈ-euˬ gahˬ yoeˬ-aˬ, saˬ nmˇ bahˬ yoˆ hui ni ahˇ-awˇ, shmˇ tehˆ tsoꞈ taˬ-euˬ 
gahˬ gahˬ paꞈ tehꞈ-ehˇ kʼawꞈ, oeˬ jawꞈ-i ngaˬ kaˇ ehˇ gʼaˬ ni byah-eu meh. Aˬ yawꞈ-
euˬ dehˬ daˬ duˬ baꞈ luꞈ-eu yehˇ tiˬ gʼaˬ aˬ yawꞈ-euˬ mehˬ nah cah-eu meh. 
8Gawˇliˇyaˆ gawˬ yawꞈ yawꞈ-awˇ, Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ guˇ-eu 
meh. “Naw maꞈ teu gaˇ aˬ jeˬ gʼeh le teˬ. Guiˇ deuˆ-eu lehˇ yawꞈ luꞈ-eu maˬ ngeuˇ 
loˇ. Sawˇluˆ-euˬ zaˬ kʼaˆ deuˬ-oˇ, ngaˇ Piˇliˇtiˆ tsawˇ haˬ ma. Ngaˬ nehˬ-ehˇ deuˆ ceh 
ceh-eu gʼaˇ duˬ naw maꞈ tsawˇ haˬ tiˬ gʼaˬ tseˇ doˆ-awˬ.  
9Aˬ yawꞈ ngaˬ-ahˇ deuˆ gʼaˬ-awˇ sehꞈ nya naˇ, nga maꞈ naw maꞈ-euˬ zaˬ kʼaˆ geuꞈ 
ma. Ehˇ kʼawꞈ, aˬ yawꞈ-ahˇ ngaˇ deuˆ gʼaˬ-awˇ ngaˬ neh bi sehꞈ naˇ, naw maꞈ nga 
maꞈ-euˬ zaˬ kʼaˆ ya geuꞈ meh.  
10Ngaˬ nehˬ-ehˇ deuˆ ceh ceh peuˬ-eu tsawˇ haˬ tiˬ gʼaˬ, iˬ nah tseˇ doˆ-awˬ lehˇ, 
Iˇsaˬleˬlaˆ tsawˇ haˬ deuˬ-ahˇ ngaˇ kuˇ-eu ma.” 

11Piˇliˇtiˆ tsawˇ haˬ kʼoeˇ gʼaˬ-euˬ dawˬ-ahˇ ya gaˬ ngeh, Sawˇluˆ hawˇ-eu aˬ yawꞈ-
euˬ tsawˇ haˬ deuˬ guˆ dui dui-euˬ meh.  

Sawˇluˆ-euˬ taˆ-ahˇ Daˬbiˇ le-euˬ 

12Daˬbiˇ-aˬ, Yuˇdaˆ miˇ kʼahˬ Behˬlehˬ hehˬ meuˬ-ahˇ jawˇ-eu Eˇpaˬleˬ tsawˇ jeuˬ 
Yeˬshehˇ-euˬ aˬ li pyeuꞈ-eu meh. Yeˬshehˇ-aˬ, aˬ li yehꞈ li jawˇ-eu meh. Sawˇluˆ sahˬ 
paˬ geuꞈ luꞈ ngeh, aˬ yawꞈ tsawˇ mawˬ mawˬ dui dui laˇ-euˬ meh.  
13Aˬ yawꞈ-euˬ aˬ li aˬ yuiꞈ smˇ gʼaˬ Sawˇluˆ nehˬ-ehˇ guiˇ deuˆ leˇ-euˬ meh. Aˬ li aˬ 
yuiꞈ yuiꞈ saˬ gʼaˬ pyeuꞈ-eu Eˇliˇbaˆ, aˬ gʼahˇ gʼaˬ pyeuꞈ-eu Aˬbiˇnaˬdehˇ hawˇ-eu, aˬ 
nyiˇ gʼaˬ pyeuꞈ-eu Shaˬmahˇ aˬ ha smˬ mehˇ nmˇ guiˇ deuˆ leˇ-euˬ meh. 
14Daˬbiˇ-aˬ, aˬ li zaˬ saˬ gʼaˬ pyeuꞈ-eu meh. Aˬ yawꞈ-euˬ aˇ doˆ kʼoeˇ smˇ gʼaˬ Sawˇluˆ 
nehˬ-ehˇ jawˇ laˇ ngeh,  
15Daˬbiˇ gʼaˬ maˬ myahˇ kaˬ-ahˇ Behˬlehˬhehˬ meuˬ-ahˇ gʼoꞈ-iˇ-awˇ, aˬ yawꞈ aˬ da-
euˬ yawˇ deuˬ-ahˇ ya haw-iˇ-eu meh.  
16Gawˇliˇyaˆ-aˬ, Iˇsaˬleˬlaˆ tsawˇ haˬ deuˬ aˬ yawꞈ-ahˇ guiˇ deuˆ laˇ-awˬ lehˇ, oeˬ tseˇ 
nah byah ni yawˬ shawˬ yawˬ miˇ na luꞈ guˇ luꞈ-eu meh.  
17Tiˬ nah keuˆ laˇ ngeh, Daˬbiˇ-ahˇ Yeˬshehˇ heu loꞈ-ehˇ ehˇ nehˬ-euˬ meh. “Aˇ saˇ aˇ 
poˬ heu tseˇ pehˬ hawˇ-eu kaˬ muˇ heu tseˇ siˬ yuˇ-awˇ, taˆ-ahˇ jawˇ luꞈ-eu nawˬ-euˬ 
aˇ doˆ deuˬ jawˇ gaˇ yaw kawˇ-ehˇ le-awˬ.  
18Guiˇ maꞈ-ahˇ uˆ lahˇ-eu gʼaˬ jawˇ gaˇ kʼawꞈ, mawˇ neˇ aˬ coeˇ neh jahˇ taˬ-euˬ kaˬ 
muˇ tseˇ siˬ yuˇ gʼeh nehˬ-awˬ. Nawˬ-euˬ aˇ doˆ deuˬ aˬ joˆ-ehˇ jawˇ luꞈ nga lehˇ 
haw-awˇ, aˬ yawꞈ maꞈ-ahˇ nawˇ haw mawˇ yaꞈ-euˬ yaw duˬ baw ni, tiˬ jeˬ paˬ yuˇ 
kʼoꞈ leꞈ-awˬ.  
19Sahˬ paˬ Sawˇluˆ hawˇ-eu nawˬ-euˬ aˇ doˆ deuˬ ahˇ leˇ-ehˇ, Iˇsaˬleˬlaˆ tsawˇ haˬ 
dawˬ tawˆ luꞈ, Eˇlahˬ deh kʼawꞈ-ahˇ Piˇliˇtiˆ tsawˇ haˬ deuˬ nehˬ-ehˇ guiˇ deuˆ luꞈ 
meh.” 
20Yawˬ nah yawˬ uˬ shawˬ yaw naꞈ-ehˇ Daˬbiˇ tuˇ-awˇ, yawˇ kʼoeˇ deuˬ-ahˇ yawˬ 
gʼaˬ yawˬ bi haw tawˬ yaꞈ-awˇ, Yeˬshehˇ neh aˬ yawꞈ-ahˇ ehˇ nehˬ-euˬ loꞈ-ehˇ, dzaˬ 
dzaˬ dawˇ dawˇ kʼoeˇ deuˬ yuˇ-awˇ le-euˬ meh. Aˬ yawꞈ taˆ-ahˇ le keuˆ-eu nehˬ-ehˇ, 
Iˇsaˬleˬlaˆ tsawˇ haˬ deuˬ guˇ guˇ-ehˇ guiˇ deuˆ duˬ-ahˇ le luꞈ gaˇ ya mawˇ-euˬ meh. 
21Piˇliˇtiˆ guiˇ maꞈ hawˇ-eu Iˇsaˬleˬlaˆ guiˇ maꞈ deuˬ guiˇ deuˆ-eu gʼaˇ duˬ lehˬ hmˬ 
deuˇ taˬ-awˇ, kʼoeˇ baˬ heu baˬ-ehˇ yawꞈ cehˆ taˬ-euˬ meh.  
22Daˬbiˇ-aˬ, aˬ yawꞈ neh yuˇ laꞈ-euˬ dzaˬ dzaˬ dawˇ dawˇ kʼoeˇ deuˬ-ahˇ, dzaˬ-eu 
dawˇ-eu paw haw-eu aˬ yuiꞈ geuꞈ-eu gʼaˬ jawˇ gaˇ bi jaˆ yaꞈ-awˇ, guiˇ deuˆ duˬ-ahˇ 
cehˆ gʼeh-awˇ, aˬ yawꞈ-euˬ aˇ doˆ deuˬ aˬ joˆ-ehˇ jawˇ luꞈ-eu gaˇ kawˆ naˇ haˬ leˇ-euˬ 
meh.  
23Aˬ yawꞈ-euˬ aˇ doˆ deuˬ-ahˇ aˬ yawꞈ dawˬ ngehˬ cawˬ luꞈ ngeh, Gawˇliˆyaˆ mehˬ 
hu paw doˆ le-awˇ, aˬ myah myah kʼaˇ guˇ-eu loꞈ-ehˇ, aˬ yawꞈ-ahˇ guiˇ deuˆ laˇ-awˬ 
lehˇ Iˇsaˬleˬlaˆ tsawˇ haˬ deuˬ-ahˇ guˇ luꞈ gaˇ Daˬbiˇ yaˬ gaˬ-euˬ meh.  
24Iˇsaˬleˬlaˆ tsawˇ haˬ deuˬ Gawˇliˇyaˆ-ahˇ mawˇ ngeh, guˆ-awˇ cehˆ-euˬ meh.  

25Aˬ yawꞈ maꞈ tiˬ gʼaˬ tiˇ gʼaˬ ehˇ-eu, “Aˬ yawꞈ-ahˇ haw sheˇ. Aˬ yawꞈ guˇ gaˇ naˇ haˬ 
sheˇ. Sahˬ paˬ Sawˇluˆ heu loꞈ-ehˇ saˇ jaˇ dzaˬ taˬ-euˬ maˬ ngeuˇ-a loˇ. Tsawˇ haˬ teu 
gʼaˬ-ahˇ kʼaˇ deuˆ sehꞈ nya-eu gʼaˬ-ahˇ huiˬ dui dui-eu laꞈ sawˬ biꞈ-awˇ, aˬ yawꞈ-euˬ 
aˬ buˇ-ahˇ bi sheuˬ-eu uˬ taꞈ, aˬ yawꞈ-euˬ aˬ da-euˬ nymˇ jiˇ kʼawꞈ doˆ-eu ka-eu jeˬ 
ma bi baꞈ ni bi dzeuˇ-iˇ ma lehˇ saˇ jaˇ dzaˬ taˬ-euˬ maˬ ngeuˇ-a loˇ.” 
26Aˬ yawꞈ dawˬ peh jawˇ-eu deuˬ-ahˇ Daˬbiˇ naˇ haˬ-eu, “Tsawˇ haˬ heu gʼaˬ-ahˇ 
sehꞈ-awˇ, Iˇsaˬleˬlaˆ miˇ kʼahˬ-ahˇ noeˬ shaˬ noeˬ zahˬ-eu jeˬ laꞈ kʼoeˇ neh ka kʼoꞈ 
nehˬ nya-eu gʼaˬ aˬ jeˬ laꞈ sawˬ za meh ehˇ ta lehˇ. Dehꞈ luꞈ-eu Miˬyehˇ-euˬ guiˇ 
maꞈ-ahˇ guˇ guˇ-ehˇ lmˬ paˬ-ehˇ, Miˬyehˇ-ahˇ maˬ siˬ nya-eu teu loꞈ-ehˇ gʼeh-eu lawˇ 
ciꞈ ciꞈ kʼaˆ pyeuꞈ-eu Piˇliˇtiˆ tsawˇ haˬ teu gʼaˬ aˬ pa jeˬ-a.” 
27Kʼoeˇ ngeh, Gawˇliˇyaˆ-ahˇ sehꞈ-eu tsawˇ haˬ-ahˇ aˬ joˆ-ehˇ gʼeh-eu laꞈ sawˬ biꞈ ma 
lehˇ ehˇ taˬ-euˬ gaˇ kawˆ, aˬ yawꞈ maꞈ aˬ yawꞈ-ahˇ dzawˇ nehˬ-euˬ meh.  
28Tsawˇ haˬ kʼoeˇ deuˬ nehˬ-ehˇ Daˬbiˇ kʼoeˇ loꞈ-ehˇ ngehˬ cawˬ luꞈ gaˇ, Daˬbiˇ-euˬ 
aˇ doˆ aˬ yuiꞈ yuiꞈ saˬ gʼaˬ pyeuꞈ-eu Eˇliˇbaˆ gʼaˬ ya gaˬ ngeh, Daˬbiˇ-ahˇ nui ma pehˇ 
laˇ-awˇ, heu loꞈ-ehˇ dehˬ-euˬ meh. “Nawˇ heu gaˇ aˬ jeˬ gʼeh laˇ teˬ. Bawˇ tsahˬ bawˇ 
dahˇ-ahˇ bi jawˇ-euˬ yawˇ kʼoeˇ deuˬ-ahˇ aˬ suˇ gʼaˬ bi haw yaꞈ teˬ. Zaˬ zaˬ uˬ zaˬ 
dawˆ nawˇ. Aˬ cawˬ guiˇ deuˆ gaˇ haw laˇ-eu lehˇ laˇ-euˬ maˬ ngeuˇ loˇ teu.” 
29Daˬbiˇ ehˇ-eu, “Aˬ jeˬ guˬ nya lehˇ ngaˬ-ahˇ dehˬ te. Dawˬ tiˬ dawˬ-iˬ maˬ naˇ haˬ 
kʼmˬ ta loˇ.” Kʼoeˇ naˇ, yawˬ gʼaˬ yawˬ jawˇ gaˇ paˇ iˇ-awˇ, dawˬ kʼoeˇ dawˬ paˇ naˇ 
haˬ poˆ-iˇ-euˬ meh.  
30Aˬ yawꞈ kʼaˇ naˇ haˬ doe-euˬ tsawˇ haˬ dawˬ tawˆ luꞈ, aˬ yawꞈ tiˬ dawˬ tehꞈ-ehˇ ehˇ 
kʼoꞈ nehˬ-euˬ meh.  
31Daˬbiˇ kʼoeˇ loꞈ-ehˇ ehˇ luꞈ gaˇ tsawˇ haˬ tiˬ paˆ na deuˬ ya gaˬ-awˇ Sawˇluˆ-ahˇ ehˇ 
nehˬ leˇ ngeh, Sawˇluˆ neh Daˬbiˇ-ahˇ bi kuˇ laˬ-iˇ-euˬ meh.  
32Sawˇluˆ-ahˇ Daˬbiˇ ehˇ nehˬ-eu, “Sahˬ paˬ-oˇ, Piˇliˇtiˆ tsawˇ haˬ kʼoeˇ gʼaˬ-ahˇ tiˬ 
gʼaˬ-iˬ guˆ-eu maˬ loˬ-aˇ. Aˬ yawꞈ-ahˇ ngaˇ deuˆ ceh ceh leˇ ma.” 
33Sawˇluˆ ehˇ-eu, “Nawˇ aˬ joˆ-ehˇ jahˇ-awˇ aˬ yawꞈ-ahˇ deuˆ ceh ceh nya nmˇ. 
Nawˇ-aˬ, aˬ li zaˬ guˬ tehꞈ nga siˬ. Aˬ yawꞈ-aˬ, guiˇ deuˆ myahˇ laꞈ-euˬ yehˇ tiˬ gʼaˬ 
meh.” 
34Daˬbiˇ ehˇ-eu, “Sahˬ paˬ-oˇ, ngaˇ-aˬ ngaˬ da-euˬ yawˇ deuˬ-ahˇ bo saˆ haw piˇ-eu 
gʼaˬ ma. Aˇ laˬ jaˬ shiˇ hawˇ-eu kʼaˬ hmˇ deuˬ yawˇ zaˬ baꞈ dzaˬ laˇ ngeh,  
35ngaˇ caw teh gʼeh-awˇ ceh-iˇ-eu laꞈ kʼoeˇ, yawˇ zaˬ-ahˇ ka kʼoꞈ-euˬ ma. Aˇ laˬ jaˬ 
shiˇ hawˇ-eu kʼaˬ hmˇ deuˬ ngaˬ-ahˇ ceh laˇ naˇ, kuˬ byahˬ-ahˇ tsuˆ tehˬ-awˇ diˬ 
sehꞈ-euˬ ma.  
36Aˇ laˬ jaˬ shiˇ hawˇ-eu kʼaˬ hmˇ deuˬ-ahˇ ngaˇ sehꞈ-euˬ loꞈ-ehˇ, dehꞈ luꞈ-eu 
Miˬyehˇ-euˬ guiˇ maꞈ-ahˇ guˇ guˇ-ehˇ lmˬ luꞈ-eu, Miˬyehˇ-ahˇ maˬ siˬ nya-eu lawˇ ciꞈ 
zaˬ pyeuꞈ-eu Piˇliˇtiˆ tsawˇ haˬ kʼoeˇ gʼaˬ-ahˇ kʼawꞈ, kʼoeˇ loꞈ-ehˇ jahˇ nehˬ ma.  
37Aˇ laˬ jaˬ shiˇ hawˇ-eu kʼaˬ hmˇ deuˬ-euˬ aˬ laꞈ laꞈ kʼoeˇ, Sahˬpaˬ Miˬyehˇ ngaˬ-ahˇ 
ka kʼoꞈ-euˬ meh. Kʼoeˇ gaˇ duˇ ni, Piˇliˇtiˆ tsawˇ haˬ kʼoeˇ gʼaˬ-euˬ aˬ laꞈ laꞈ kʼoeˇ 
kʼawꞈ, aˬ yawꞈ ngaˬ-ahˇ ka kʼoꞈ nehˬ laꞈ tehꞈ-a.” Sawˇluˆ gʼeh, “Toˆ-ehˇ ngeuˇ naˇ, iˇ-
awˬ. Sahˬpaˬ Miˬyehˇ nawˬ nehˬ-ehˇ jawˇ luꞈ-uˇ” lehˇ ehˇ nehˬ-euˬ meh.  

38Sawˇluˆ-aˬ, aˬ yawꞈ-euˬ guiˇ deuˆ-eu keu ka Daˬbiˇ-ahˇ biꞈ-awˇ bi dm-euˬ meh. 
Daˬbiˇ-euˬ uˬ duˬ-ahˇ guiˬ shuiˇ uˬ kʼoˆ bi kʼoˆ-awˇ, shmˇ pehˇ kʼahˬ bi dm-euˬ meh.  
39Shmˇ pehˇ kʼahˬ kʼoeˇ taˆ Sawˇluˆ-euˬ mi cehˇ dawꞈ-awˇ, Daˬbiˇ gaˇ ma cah haw-
euˬ meh. Ehˇ kʼawˬ, keu ka kʼoeˇ deuˬ-ahˇ aˬ yawꞈ tiˬ jawˇ-iˬ maˬ zmˬ haw-euˬ miˇ 
neh, gaˇ ma maˬ cah gahˇ nya-a. “Keu ka heu deuˬ-ahˇ ngaˇ tiˬ jawˇ-iˬ maˬ zmˬ 
haw-euˬ miˇ neh, keu ka heu deuˬ neh guiˇ maˬ deuˆ nya luꞈ nya” lehˇ, Sawˇluˆ-ahˇ 
aˬ yawꞈ ehˇ nehˬ-euˬ meh. Kʼoeˇ miˇ neh, keu ka kʼoeˇ deuˬ aˬ yawꞈ lehˆ dzeh jiˇ-euˬ 
meh.  
40Kʼoeˇ naˇ, aˬ yawꞈ-euˬ yawˇ bo-eu gawˬ yoeˬ yuˇ-awˇ, lawˇ gawˆ-ahˇ ga-eu kʼaˬ lo 
lo juˇ ngaˬ siˬ gʼoˆ-awˇ, pehˇ tahˇ-ahˇ dawˆ ahˇ-euˬ meh. Aˬ yawꞈ-euˬ caˬ oeˬ lehˬ 
hmˬ-awˇ, Gawˇliˇyaˆ jawˇ gaˇ le-euˬ meh.  

Gawˇliˇyaˆ-ahˇ Daˬbiˇ deuˆ gʼaˬ-euˬ 

41Piˇliˇtiˆ tsawˇ haˬ kʼoeˇ gʼaˬ-aˬ, aˬ yawꞈ-euˬ dehˬ daˬ duˬ baꞈ luꞈ-eu gʼaˬ-ahˇ mehˬ 
hu paw bi cah-awˇ, Daˬbiˇ-euˬ dawˬ peh oe peh luꞈ-eu meh.  
42Daˬbiˇ-ahˇ aˬ yawꞈ mawˇ duˬ ngeh, noeˬ teˬ dui dui-awˇ, nui ma pehˇ laˇ-euˬ meh. 
Aˬ jeˬ miˇ neh ehˇ naˇ, Daˬbiˇ-aˬ, nahˬ jawˆ ni gʼeh-awˇ, aˇ gʼehˇ muiˬ dui dui-eu aˬ li 
zaˬ guˬ tiˬ gʼaˬ pyeuꞈ luꞈ gaˇ aˬ yawꞈ ya mawˇ-euˬ meh.  
43Daˬbiˇ-ahˇ aˬ yawꞈ ehˇ nehˬ-eu, “Daˇ cuiˇ teu hmˬ aˬ jeˬ jahˇ-eu lehˇ yuˇ luꞈ te. 
Nawˇ ngaˬ-ahˇ aˬ kuiˬ tiˬ mawˇ loˆ ni tehꞈ-ehˇ sawˇ-eu ngaˇ laˬ” Kʼoeˇ naˇ, aˬ yawꞈ-
euˬ miˬ yehˇ-euˬ tsawˇ myahˇ-ahˇ gʼoe-awˇ, Daˬbiˇ-ahˇ yaˬ kʼehˇ yaˬ nehˬ-euˬ meh. 
44“Laˇ-awˬ, kʼoeˇ taˆ paw zaw-eu aˇ jiˇ deuˬ hawˇ-eu bawˇ tsahˬ jeˬ zaˬ deuˬ-ahˇ, 
nawˬ-eu shaˬ jiˇ bi dzaˬ ma” lehˇ, Daˬbiˇ-ahˇ aˬ yawꞈ ehˇ nehˬ-euˬ meh.  
45Daˬbiˇ ehˇ-eu, “Gahˬ gahˬ zaˬ gahˬ ma kuꞈ ni baꞈ-awˇ, mi cehˇ shaꞈ-eu laꞈ kʼoeˇ, 
ngaˬ-ahˇ deuˆ laˇ-eu lehˇ nawˇ laˇ-eu nga laˬ. Ehˇ kʼawꞈ, ngaˇ-aˬ, nawˇ lmˬ luꞈ-eu 
Iˇsaˬleˬlaˆ guiˇ maꞈ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ-euˬ tsawˇ 
myahˇ uˬ moˆ, nawˬ-ahˇ guiˇ deuˆ le-euˬ ma.  
46Iˬ nah Sahˬpaˬ Miˬyehˇ-aˬ, nawˬ-euˬ gʼawˇ mawˇ-ahˇ ngaˬ-euˬ aˬ laꞈ laꞈ kʼoeˇ a 
nehˬ laꞈ tehꞈ-a. Nawˬ-ahˇ ngaˇ deuˆ gʼaˬ-awˇ, nawˬ-euˬ uˬ duˬ ngaˇ toˆ tsehˆ ma. 
Kʼoeˇ naˇ, shiˇ taˬ-awˇ ga-eu Piˇliˇtiˆ yehˇ deuˬ, aˇ jiˇ hawˇ-eu bawˇ tsahˬ jeˬ zaˬ 
deuˬ-ahˇ ngaˇ bi dzaˬ ma. Kʼoeˇ ngeh, Iˇsaˬleˬlaˆ tsawˇ jeuˬ nehˬ-ehˇ Miˬyehˇ jawˇ-
eu gaˇ kawˆ, miˇ kʼahˬ dawˬ tawˆ luꞈ ya siˬ tehꞈ-a.  
47Kʼoeˇ uˬ taꞈ, Sahˬpaˬ Miˬyehˇ aˬ yawꞈ-euˬ tsawˇ haˬ-ahˇ ka kʼoꞈ-eu gʼaˇ duˬ, gahˬ 
hawˇ-eu mi cehˇ maˬ gʼoe-eu gaˇ kawˆ, heu gaˇ jawˇ-eu tsawˇ haˬ dawˬ tawˆ luꞈ ya 
siˬ ya mawˇ duˬ tehꞈ-a. Aˬ yawꞈ-aˬ, gʼaˬ leˇ-eu gʼaˬ pyeuꞈ-awˇ, naw maꞈ dawˬ tawˆ 
luꞈ-ahˇ nga maꞈ-euˬ aˬ laꞈ laꞈ kʼoeˇ a nehˬ laꞈ tehꞈ-a” 
48Daˬbiˇ jawˇ gaˇ Gawˇliˇyaˆ jiˆ peh le luꞈ ngeh, Piˇliˇtiˆ tsawˇ haˬ deuˬ guiˇ daˬ daˬ 
taˬ-eu paw neh laˇ luꞈ-eu Gawˇliˇyaˆ jawˇ gaˇ Daˬbiˇ coeˬ gʼeh-euˬ meh.  
49Aˬ yawꞈ-euˬ pehˇ tahˇ-ahˇ ahˇ-eu kʼaˬ lo tiˬ siˬ beuˬ doˆ-awˇ, Gawˇliˇyaˆ-ahˇ beuˆ-
euˬ meh. Kʼaˬ lo kʼoeˇ Gawˇliˇyaˆ-euˬ naˇ kʼawˇ nyiˬ paˆ-ehˇ zaw leˇ-awˇ, uˬ duˬ kʼmˬ 
beuˆ pehꞈ-euˬ miˇ neh, Gawˇliˇyaˆ gʼaˬ, miˇ tsa moꞈ jaˆ-ehˇ ga-iˇ-euˬ meh.  

50Kʼoeˇ loꞈ-ehˇ, mi cehˇ maˬ zmˬ ni, caˬ oeˬ hawˇ-eu kʼaˬ lo lo zaˬ neh tehꞈ-ehˇ, 
Gawˇliˇyaˆ-ahˇ Daˬbiˇ sehꞈ-euˬ meh.  
51Kʼoeˇ naˇ, Gawˇliˇyaˆ ga gaˇ Daˬbiˇ cehˆ gʼeh-awˇ, aˬ yawꞈ kʼoeˇ taˆ nawˬ tehˬ-awˇ, 
aˬ yawꞈ-euˬ mi cehˇ tawˆ kʼawˆ-ahˇ ahˇ-eu mi cehˇ gʼawˇ doˆ-euˬ meh. Mi cehˇ kʼoeˇ 
neh aˬ yawꞈ-euˬ uˬ duˬ deuˆ tsehˆ-awˇ sehꞈ-euˬ meh. Aˬ yawꞈ maꞈ nui kʼaˬ tsmˬ-euˬ 
gʼaˬ shiˇ-euˬ gaˇ Piˇliˇtiˆ tsawˇ haˬ deuˬ ya mawˇ ngeh, cehˆ byaˆ jiˇ-euˬ meh.  
52Iˇsaˬleˬlaˆ tsawˇ haˬ deuˬ hawˇ-eu Yuˇdaˆ tsawˇ haˬ deuˬ guˇ guˇ-ehˇ aˬ yawꞈ maꞈ 
mehˬ nah teh-awˇ, Gaˬdaˇ meuˬ-ahˇ iˇ-eu gaˇ ma hawˇ-eu Eˇkaˬloˬ meuˬ-euˬ lahˇ 
kʼehˬ-ahˇ keuˆ ni teh keuˆ-euˬ meh. Shaˬleˬ meuˬ-ahˇ iˇ-eu gaˇ ma tiˬ kahˇ law caw-
ehˇ, Gaˬdaˇ meuˬ hawˇ-eu Eˇkaˬloˬ meuˬ-ahˇ keuˆ ni, deuˆ naˇ taˬ-euˬ Piˇliˇtiˆ tsawˇ 
haˬ deuˬ ga-eu meh.  
53Iˇsaˬleˬlaˆ tsawˇ haˬ deuˬ Piˇliˇtiˆ tsawˇ haˬ deuˬ-euˬ taˆ-ahˇ jaˆ yaꞈ-euˬ myawˬ 
deuˬ yuˇ geuꞈ-euˬ meh.  
54Daˬbiˇ-aˬ, Gawˇliˇyaˆ-euˬ uˬ duˬ yuˇ-awˇ, Yeˬluˇsaˬlehˬ meuˬ-ahˇ hehˇ kʼoꞈ gʼeh-euˬ 
meh. Ehˇ kʼawꞈ, Gawˇliˇyaˆ-euˬ guiˇ deuˆ-eu keu ka deuˬ-ahˇ, aˬ yawꞈ-euˬ sehˬ 
gʼawˆ-ahˇ bi jaˆ yaꞈ-euˬ meh.  

Daˬbiˇ-ahˇ Sawˇluˆ jawˇ gaˇ sheuˬ gʼeh-euˬ 

55Gawˇliˇyaˆ-ahˇ deuˆ ceh ceh-eu lehˇ Daˬbiˇ le luꞈ gaˇ Sawˇluˆ ya mawˇ ngeh, aˬ 
yawꞈ-euˬ guiˇ maꞈ kʼoeˇ taˆ aˬ yuiꞈ geuꞈ luꞈ-eu Aˬbaˬnaˬ-ahˇ, “Aˬbaˬnaˬ-oˇ, aˬ li teu 
gʼaˬ aˬ suˇ gʼaˬ-euˬ zaˬ-a” lehˇ naˇ haˬ-euˬ meh. Aˬbaˬnaˬ gʼeh, “Sahˬ paˬ-oˇ, ngaˇ 
maˬ siˬ nya nya” lehˇ paˇ ehˇ kʼoꞈ nehˬ-euˬ meh.  
56“Toˆ-ehˇ ngeuˇ naˇ, aˬ suˇ gʼaˬ-euˬ aˬ li nga lehˇ pyehˆ tseˇ duˬ haw-iˇ-awˬ” lehˇ, 
Sawˇluˆ dawˬ biꞈ nehˬ-euˬ meh.  
57Gawˇliˇyaˆ-ahˇ Daˬbiˇ sehꞈ-awˇ taˆ-ahˇ gʼoꞈ le ngeh, Aˬbaˬnaˬ neh Daˬbiˇ-ahˇ 
Sawˇluˆ jawˇ gaˇ sheuˬ gʼeh-euˬ meh. Kʼoeˇ ngeh keuˆ ni, Gawˇliˇyaˆ-euˬ uˬ duˬ 
Daˬbiˇ baꞈ luꞈ-eu meh.  
58“Aˬ li zaˬ guˬ-oˇ, nawˇ aˬ suˇ gʼaˬ-euˬ aˬ li te” lehˇ Sawˇluˆ naˇ haˬ ngeh. “Ngaˇ-aˬ, 
Behˬlehˬhehˬ meuˬ-ahˇ jawˇ-eu nawˬ-euˬ zaˬ kʼaˆ Yeˬshehˇ-euˬ aˬ li ma” lehˇ, Daˬbiˇ 
ehˇ kʼoꞈ nehˬ-euˬ meh.  

1 Saˬmeuˬlaˆ 18 

1Sawˇluˆ hawˇ-eu Daˬbiˇ aˬ nyaꞈ dawˬ ngehˬ cawˬ gʼaˬ ngeh, Sawˇ luˆ-euˬ aˬ li 
Yawˇnaˆshaˬ gʼaˬ Daˬbiˇ-ahˇ nui kʼahˇ shiˇ dui dui-awˇ, yawˬ ha-euˬ gʼawˇ mawˇ-ahˇ 
gaˬ-eu loꞈ-ehˇ Daˬbiˇ-ahˇ gaˬ-euˬ meh. 
2Kʼoeˇ ngeh nah neh aˇ dahˬ beh-awˇ, Daˬbiˇ-ahˇ Sawˇluˆ maˬ bi gʼoꞈ-iˇ ni, aˬ yawꞈ 
nehˬ-ehˇ bi jawˇ-euˬ meh.  
3Yawˇnaˆshaˬ-aˬ, maˬ shiˇ tiˬ ziˇ Daˬbiˇ nehˬ-ehˇ cawˬ cawˬ daˆ leꞈ-eu gʼaˇ duˬ saˇ jaˇ 
dzaˬ-euˬ meh. Aˬ jeˬ miˇ neh ehˇ naˇ, Daˬbiˇ-ahˇ aˬ yawꞈ nui kʼahˇ shiˇ dui dui-eu 
meh.  

4Yawˇnaˆshaˬ-aˬ, aˬ yawꞈ dm luꞈ-eu pehˇ kʼahˬ pehˇ mahˇ lehˆ-awˇ, Daˬbiˇ-ahˇ biꞈ-
euˬ meh. Aˬ yawꞈ guiˇ deuˆ ngeh zmˬ-eu keu ka deuˬ pyeuꞈ-eu shmˇ mehˬ tsoeˬ, mi 
cehˇ, kaˆ, joꞈ paꞈ kʼoeˇ deuˬ kʼawꞈ, dawˬ tawˆ luꞈ Daˬbiˇ-ahˇ biꞈ nehˬ-euˬ meh.  
5Sawˇluˆ neh kʼaˇ bi mˇ-euˬ jeˬ-ahˇ Daˬbiˇ mˇ pyeuꞈ nya-eu meh. Kʼoeˇ miˇ neh, 
Sawˇluˆ neh aˬ yawꞈ-ahˇ guiˇ maꞈ kʼoeˇ taˆ uˆ lahˇ-eu aˬ yuiꞈ tiˬ gʼaˬ bi geuꞈ-euˬ meh. 
Kʼoeˇ loꞈ-ehˇ bi geuꞈ-euˬ gaˇ, Sawˇluˆ-euˬ gaˇ mˇ-eu yaw huiˬ yaw mahˇ deuˬ hawˇ-
eu, aˬ yawꞈ-euˬ tsawˇ haˬ deuˬ kʼawꞈ nui kʼahˇ shiˇ-eu meh.  

Daˬbiˇ-ahˇ Sawˇluˆ myaˆ naˆ-eu 

6Daˬbiˇ Gawˇliˇyaˆ-ahˇ sehꞈ gʼaˬ-awˇ gʼoꞈ laˇ-eu loꞈ-ehˇ, yehˇ dawˬ tawˆ luꞈ kʼawꞈ 
yawˬ ha-euˬ nymˇ-ahˇ yawˬ ha gʼoꞈ laˇ luꞈ ngeh, Iˇsaˬleˬlaˆ miˇ kʼahˬ meuˬ yawˬ 
meuˬ na luꞈ laꞈ kʼoeˇ jawˇ-eu zaˬ miˬ zaˬ dawˬ tawˆ luꞈ, sahˬ paˬ Sawˇluˆ-ahˇ ha laˬ 
le-euˬ meh. Aˬ yawꞈ maꞈ laˬ kʼaˬ cehˇ-eu caˇ dawˬ caˇ-awˇ, tahˬ hawˇ-eu deuˇ-mˬ 
diˬ-awˇ gaˇ nyeh nyeh-eu meh.  
7Zaˬ miˬ zaˬ kʼoeˇ deuˬ kʼoeˇ loꞈ-ehˇ bawˬ-iˬ gʼeh-eu laꞈ kʼoeˇ, “Sawˇluˆ aˇ heˇ gʼaˬ 
sehꞈ-awˇ, Daˬbiˇ aˇ muiˇ gʼaˬ sehꞈ-euˬ meh” lehˇ aˬ yawꞈ maꞈ caˇ-eu meh.  
8Kʼoeˇ loꞈ-ehˇ caˇ gaˇ Sawˇluˆ maˬ naˇ haˬ nahˇ-ehˇ, nui ma pehˇ laˇ-euˬ meh. Aˬ 
yawꞈ ehˇ-eu, “Daˬbiˇ-ahˇ aˇ muiˇ gʼaˬ lehˇ aˬ yawꞈ maꞈ ehˇ-awˇ, ngaˬ-ahˇ aˇ heˇ gʼaˬ 
lehˇ tehꞈ-ehˇ aˬ yawꞈ maꞈ ehˇ-eu meh. Aˬ yawꞈ maꞈ aˬ yawꞈ-ahˇ sahˬ paˬ bi geuꞈ-eu 
lehˇ gʼeh-eu nga.” 
9Kʼoeˇ ngeh nah neh naˇ, Daˬbiˇ-ahˇ aˬ yawꞈ myaˆ naˆ-euˬ meh.  
10Yawˬ nah yawˬ keuˆ laˇ ngeh, Miˬyehˇ neh bi oe-euˬ haiˬ-eu yaw sahˇ Sawˇluˆ-ahˇ 
uˆ lahˇ le-awˇ, aˬ yawꞈ-euˬ nymˇ laꞈ kʼoeˇ tsawˇ uˬ tiˬ gʼaˬ loꞈ-ehˇ aˬ yawꞈ toˇ toˇ-ehˇ 
jawˇ-eu meh. Daˬbiˇ gʼaˬ aˬ myah myah loꞈ-ehˇ deuˇ-mˬ diˬ diˬ-ehˇ jawˇ-awˇ, 
Sawˇluˆ gʼaˬ gahˬ tiˬ kahˇ tuˆ tehˬ luꞈ-eu meh.  
11“Ngaˇ aˬ yawꞈ-ahˇ kaˇ pyawˇ-ahˇ joeˬ tsoˆ gʼeh ma” lehˇ Sawˇluˆ aˬ yawˇ yawꞈ ehˇ-
awˇ, nyiˬ poˆ keuˆ ni Daˬbiˇ-ahˇ gahˬ neh joeˬ-euˬ meh. Ehˇ kʼawꞈ, nyiˬ poˆ luꞈ 
Daˬbiˇ awˆ yawˬ-euˬ meh.  
12Daˬbiˇ-ahˇ Sawˇluˆ guˆ-eu meh. Aˬ jeˬ miˇ neh ehˇ naˇ, Daˬbiˇ nehˬ-ehˇ Sahˬpaˬ 
Miˬyehˇ jawˇ-awˇ, aˬ yawꞈ-ahˇ Sahˬpaˬ Miˬyehˇ byehˇ dzeh-euˬ meh.  
13Kʼoeˇ miˇ neh, Daˬbiˇ-ahˇ aˬ yawꞈ jawˇ gaˇ neh bi doˆ-iˇ-awˇ, yehˇ tiˬ heˇ gʼaˬ kʼoeˇ 
taˆ haw-eu aˬ yuiꞈ bi geuꞈ-euˬ meh. Daˬbiˇ-aˬ, aˬ yawꞈ-euˬ yehˇ kʼoeˇ deuˬ sheuˬ-
awˇ guiˇ deuˆ-iˇ-euˬ meh.  
14Daˬbiˇ neh kʼaˇ mˇ kʼaˇ shaˇ-euˬ jeˬ huiˬ laˇ mahˇ laˇ luꞈ-eu meh. Aˬ jeˬ miˇ neh ehˇ 
naˇ, aˬ yawꞈ nehˬ-ehˇ Sahˬpaˬ Miˬyehˇ jawˇ-eu meh.  
15Daˬbiˇ kʼoeˇ loꞈ-ehˇ mˇ pyeuꞈ shaˇ pyeuꞈ nya gaˇ Sawˇluˆ ya mawˇ ngeh, Daˬbiˇ-
ahˇ paˇ guˆ dzehˬ laˇ-euˬ meh.  
16Ehˇ kʼawꞈ, Iˇsaˬleˬlaˆ miˇ kʼahˬ hawˇ-eu Yuˇdaˆ miˇ kʼahˬ laꞈ kʼoeˇ kʼaˇ jawˇ-eu 
tsawˇ haˬ dawˬ tawˆ luꞈ, Daˬbiˇ-ahˇ gaˬ-eu meh. Aˬ jeˬ miˇ neh ehˇ naˇ, aˬ yawꞈ-aˬ, 
kʼaˇ mˇ kʼaˇ shaˇ-eu yawˬ jeˬ na luꞈ laꞈ kʼoeˇ, mˇ pyeuꞈ shaˇ pyeuꞈ nya-eu aˬ yuiꞈ aˬ 
tsu tiˬ gʼaˬ pyeuꞈ-eu meh.  

Sawˇluˆ-euˬ aˬ buˇ-ahˇ Daˬbiˇ sheuˬ-euˬ 

17“Ngaˬ-ahˇ saˇ jaˇ ziꞈ-eu yehˇ tiˬ gʼaˬ loꞈ-ehˇ, Sahˬpaˬ Miˬyehˇ gʼaˇ duˬ nawˇ kʼaˬ duˬ 
ni guiˇ deuˆ naˇ, ngaˬ buˇ aˬ yuiꞈ gʼaˬ pyeuꞈ-eu Meˬlaˇ nawˬ-ahˇ bi mˇ dzaˬ laˇ ma” 
lehˇ, Daˬbiˇ-ahˇ Sawˇluˆ ehˇ nehˬ-euˬ meh. Kʼoeˇ loꞈ-ehˇ jahˇ naˇ, Daˬbiˇ-ahˇ aˬ yawꞈ 
sehꞈ-eu maˬ loˬ-ehˇ, Piˇliˇtiˆ tsawˇ haˬ deuˬ neh bi deuˆ sehꞈ tehꞈ-a lehˇ Sawˇluˆ 
noeˬ-euˬ meh.  
18Daˬbiˇ ehˇ-eu, “Sahˬ paˬ-euˬ aˬ zaˬ geuꞈ paˬ-ehˇ ngaˇ aˬ joˆ-ehˇ gʼeh-eu tsawˇ haˬ 
nga. Iˇsaˬleˬlaˆ miˇ kʼahˬ laꞈ kʼoeˇ ngaˬ da-euˬ nymˇ jiˇ aˬ jeˬ ehˇ nyaꞈ nyeuˆ ta.” 
19Ehˇ kʼawꞈ, Meˬlaˇ gʼaˬ Daˬbiˇ-ahˇ ya mˇ dzaˬ-iˇ-eu aˇ yamˬ keuˆ laˇ ngeh, 
Meˬhawˇlaˬ meuˬ-ahˇ jawˇ-eu Aˬdaˬleˬlaˆ-ahˇ bi mˇ dzaˬ-iˇ-euˬ meh.  
20Sawˇluˆ-euˬ aˬ buˇ Miˇkaˬlaˇ gʼaˬ, Daˬbiˇ-ahˇ mawꞈ leˇ-eu meh. Gaˇ kawˆ kʼoeˇ 
Sawˇluˆ ya gaˬ ngeh, laꞈ kʼaˬ cehˇ-eu meh. 
21“Miˇkaˬlaˇ-ahˇ gʼoe-awˇ Daˬbiˇ-ahˇ lahˇ ju kʼmˇ-eu laꞈ kʼoeˇ, Piˇliˇtiˆ tsawˇ haˬ deuˬ 
neh bi sehꞈ-eu gʼaˇ duˬ, Miˇkaˬlaˇ Daˬbiˇ-ahˇ bi mˇ dzaˬ-iˇ ma” lehˇ Sawˇluˆ noeˬ-euˬ 
meh. Kʼoeˇ naˇ, “Nawˇ ngaˬ-euˬ aˬ zaˬ ya geuꞈ meh” lehˇ, Daˬbiˇ-ahˇ aˬ yawꞈ tiˬ poˆ 
paˇ ehˇ nehˬ-euˬ meh.  
22Sawˇluˆ-euˬ gaˇ mˇ-eu yaw huiˬ yaw mahˇ deuˬ-ahˇ Sawˇluˆ heu loꞈ-ehˇ ehˇ nehˬ-
euˬ meh. “Daˬbiˇ-ahˇ ciˬ cuˇ ni kuˇ-awˇ, heu loꞈ-ehˇ ehˇ nehˬ-awˬ. Sahˬ paˬ Sawˇluˆ 
nawˬ-ahˇ nui ma tsaˬ dui dui-awˇ, aˬ yawꞈ-euˬ gaˇ mˇ-eu yaw huiˬ yaw mahˇ deuˬ 
kʼawꞈ nawˬ-ahˇ nui kʼahˇ shiˇ luꞈ meh. Teu miˇ neh sahˬ paˬ-euˬ aˬ buˇ-ahˇ nawˇ 
sheuˬ mawꞈ naˇ, nymˬ-mˇ aˇ yamˬ tsaˬ dui dui meh lehˇ ehˇ nehˬ-awˬ.” 
23Gaˇ kawˆ kʼoeˇ Daˬbiˇ-ahˇ aˬ yawꞈ maꞈ ehˇ nehˬ ngeh, “Ngaˇ loꞈ-ehˇ gʼeh-eu teˬ dui 
dui-eu yaw shaˬ zaˬ tiˬ gʼaˬ, sahˬ paˬ-euˬ zaˬ miˬ yuˇ-eu gʼaˇ duˬ maˬ awˬ-a” lehˇ 
Daˬbiˇ ehˇ-eu meh.  
24Daˬbiˇ kʼoeˇ loꞈ-ehˇ ehˇ-eu gaˇ kawˆ, Sawˇluˆ-ahˇ aˬ yawꞈ maꞈ paˇ tsaꞈ gaˬ nehˬ leˇ-
euˬ meh.  
25Kʼoeˇ ngeh, “Sahˬ paˬ-euˬ aˬ buˇ-ahˇ sheuˬ-euˬ aˇ poeˬ sahˬ paˬ nawˬ-ahˇ shaˇ 
mawꞈ-eu jeˬ-aˬ, aˬ yawꞈ-ahˇ muiˇ-eu Piˇliˇtiˆ tsawˇ haˬ deuˬ-ahˇ nawˇ laꞈ poˆ poˆ 
nehˬ-eu laꞈ kʼoeˇ, Piˇliˇtiˆ tsawˇ haˬ deuˬ-euˬ baˆ kʼoˆ mehˬ dzaˬ tiˬ yaˇ hmˬ yuˇ kʼoꞈ 
nehˬ laꞈ naˇ gʼaˬ meh lehˇ, Daˬbiˇ-ahˇ naw maꞈ ehˇ nehˬ-awˬ” lehˇ, aˬ yawꞈ maꞈ-ahˇ 
Sawˇluˆ ehˇ nehˬ-euˬ meh. Daˬbiˇ-ahˇ Piˇliˇtiˆ tsawˇ haˬ deuˬ neh bi sehꞈ ni, Sawˇluˆ 
kʼoeˇ loꞈ-ehˇ tsawˇ gahˇ gahˇ-euˬ meh. 
26Sawˇluˆ-euˬ gaˇ mˇ-eu yaw huiˬ yaw mahˇ kʼoeˇ deuˬ, Sawˇluˆ neh ehˇ-euˬ dawˬ 
kʼoeˇ Daˬbiˇ-ahˇ dzawˇ nehˬ ngeh, sahˬ paˬ-euˬ aˬ zaˬ ya geuꞈ-eu dawˬ peh peh laˇ-
euˬ miˇ neh, Daˬbiˇ laˬ kʼaˬ cehˇ-eu meh. Oeˇ mˇ baˇ-eu aˇ nah maˬ keuˆ laˇ mi naˆ-
ehˇ,  
27Daˬbiˇ hawˇ-eu aˬ yawꞈ-eu tsawˇ haˬ deuˬ doˆ-iˇ-awˇ, Piˇliˇtiˆ tsawˇ haˬ nyiˬ yaˇ 
gʼaˬ-ahˇ sehꞈ-euˬ meh. Sahˬ paˬ-euˬ aˬ zaˬ ya geuꞈ ni, sahˬ paˬ jawˇ gaˇ baˆ kʼoˆ mehˬ 
dzaˬ kʼoeˇ deuˬ yuˇ gʼeh-awˇ gui nehˬ-euˬ meh. Kʼoeˇ naˇ, Sawˇluˆ neh Daˬbiˇ hawˇ-
eu Miˇkaˬlaˇ aˬ nyaꞈ-ahˇ bi sheuˬ dahˬ dzaˬ-euˬ meh.  

28-29Daˬbiˇ nehˬ-ehˇ Sahˬpaˬ Miˬyehˇ jawˇ-eu gaˇ kawˆ hawˇ-eu, aˬ yawꞈ-euˬ aˬ buˇ 
Miˇkaˬlaˇ Daˬbiˇ-ahˇ aˬ diˇ aˬ maˇ gaˬ-eu gaˇ kawˆ-ahˇ SawˇLuˆ ya siˬ duˬ ngeh, 
Daˬbiˇ-ahˇ aˬ yawꞈ guˆ dzehˬ laˇ-awˇ, maˬ shiˇ tiˬ ziˇ muiˇ-euˬ meh.  
30Piˇliˇtiˆ tsawˇ haˬ deuˬ laˇ-awˇ guiˇ kʼaˇ deuˆ laˇ ngeh, Sawˇluˆ-euˬ guiˇ maꞈ kʼoeˇ 
taˆ uˆ lahˇ-eu yaw huiˬ yaw mahˇ deuˬ naˆ maˬ tseˇ Daˬbiˇ guiˇ deuˆ gʼaˬ nya dzehˬ-
eu miˇ neh, Daˬbiˇ tsawˇ myahˇ doˆ dui dui-eu meh.  

1 Saˬmeuˬlaˆ 19 

Sawˇluˆ Daˬbiˇ-ahˇ sehꞈ-eu lehˇ leh jeh-euˬ 

1Sawˇluˆ-aˬ, aˬ yawꞈ-euˬ aˬ li Yawˇnaˆshaˬ hawˇ-eu aˬ yawꞈ-eu gaˇ mˇ-eu yaw huiˬ 
yaw mahˇ deuˬ-ahˇ, Daˬbiˇ-ahˇ aˬ yawꞈ sehꞈ-eu lehˇ lehˬ hmˬ luꞈ-eu gaˇ kawˆ ehˇ 
mehˬ nehˬ-euˬ meh. Ehˇ kʼawꞈ, Yawˇnaˆshaˬ gʼaˬ Daˬbiˇ-ahˇ gʼoeˇ dui dui-eu meh.  
2Kʼoeˇ miˇ neh, Daˬbiˇ-ahˇ Yawˇnaˆshaˬ ehˇ nehˬ-eu, “Ngaˬ da nawˬ-ahˇ sehꞈ-eu lehˇ 
gʼeh-eu meh. Nawˇ yahˇ pawˇ-eu laꞈ kʼoeˇ, ni shawˬ uˬ shawˬ paw tiˬ gaˇ cehˆ zaꞈ-iˇ-
awˇ jawˇ-awˬ.  
3Nawˇ dzuˇ zaꞈ luꞈ-eu deh ga-ahˇ ngaˬ da-euˬ dawˬ peh ngaˇ yawꞈ leˇ-awˇ, nawˬ-euˬ 
gaˇ kawˆ aˬ yawꞈ-ahˇ ngaˇ dzawˇ nehˬ ma. Kʼoeˇ naˇ, nawˬ-ahˇ kʼaˇ-ehˇ nehˬ paˬ-ehˇ 
gʼeh-eu jeˬ ngaˇ paˇ ehˇ gaˬ le ma.” 
4Yawˇnaˆshaˬ-aˬ, aˬ yawꞈ-euˬ aˬ da Sawˇluˆ-ahˇ Daˬbiˇ gʼaˇ duˬ shaˇ ju-eu laꞈ kʼoeˇ, 
heu loꞈ-ehˇ ehˇ nehˬ-euˬ meh. “Sahˬ paˬ-oˇ, nawˬ-euˬ zaˬ kʼaˆ Daˬbiˇ kʼoeˇ taˆ nawˇ 
yaw lehˬ jeˬ taˬ mˇ nehˬ laꞈ. Nawˬ-euˬ kʼoeˇ taˆ aˬ yawꞈ neh mˇ taˬ-euˬ yaw lehˬ tiˬ 
jeˬ-iˬ maˬ jaˆ-a. Kʼoeˇ uˬ taꞈ, aˬ yawꞈ neh kʼaˇ mˇ-euˬ yawˬ jeˬ na luꞈ, nawˬ-ahˇ caw 
ba-eu jeˬ tehꞈ-ehˇ pyeuꞈ-eu meh.  
5Aˬ yawꞈ-euˬ gʼawˇ mawˇ ya shiˇ gaˇ aˬ yawꞈ maˬ guˆ ni, Gawˇliˇyaˆ-ahˇ aˬ yawꞈ 
sehꞈ-eu laꞈ kʼoeˇ, Iˇsaˬleˬlaˆ tsawˇ jeuˬ gʼaˇ duˬ Sahˬpaˬ Miˬyehˇ guiˇ deuˆ gʼaˬ-euˬ 
meh. Kʼoeˇ loꞈ-ehˇ jahˇ-euˬ gaˇ ya mawˇ ngeh, nawˇ laˬ kʼaˬ cehˇ-euˬ meh. Toˆ-ehˇ 
ngeuˇ naˇ, nymˬ-mˇ tiˬ jeˬ-iˬ gaˇ kawˆ maˬ jaˆ gaˇ Daˬbiˇ-ahˇ nawˇ sehꞈ-eu laꞈ kʼoeˇ, 
mˇ lehˬ taˬ-euˬ jeˬ maˬ jaˆ-eu tsawˇ haˬ-ahˇ aˬ jeˬ miˇ neh yaw haiˬ jeˬ jahˇ nehˬ 
mawꞈ te.” 
6Yawˇnaˆshaˬ neh ehˇ-euˬ dawˬ kʼoeˇ dawˬ Sawˇluˆ-euˬ nui ma-ahˇ zaw leˇ-awˇ, 
Daˬbiˇ-ahˇ aˬ yawꞈ maˬ paˇ sehꞈ ma lehˇ, Sahˬpaˬ Miˬyehˇ mehˬ shi kamˬ tsehˆ-euˬ 
meh.  
7Kʼoeˇ naˇ, Yawˇnaˆshaˬ Daˬbiˇ-ahˇ kuˇ-awˇ, gaˇ kawˆ yawˬ jeˬ na luꞈ ja shaw nehˬ 
jiˇ-awˇ, Daˬbiˇ-ahˇ Sawˇluˆ jawˇ gaˇ paˇ sheuˬ kʼoꞈ gʼeh nehˬ-euˬ meh. Daˬbiˇ gʼeh 
yaw beh loꞈ-ehˇ sahˬ paˬ-euˬ gaˇ mˇ mˇ-ehˇ paˇ jawˇ-euˬ meh.  
8Piˇliˇtiˆ tsawˇ haˬ deuˬ nehˬ-ehˇ guiˇ tiˬ poˆ paˇ deuˆ-eu laꞈ kʼoeˇ, Daˬbiˇ neh paˇ bi 
deuˆ gʼaˬ-awˇ, Piˇliˇtiˆ tsawˇ haˬ deuˬ cehˆ byaˆ jiˇ-euˬ meh.  
9Tiˬ nah keuˆ laˇ ngeh, Sahˬpaˬ Miˬyehˇ neh bi oe-euˬ haiˬ-eu yaw sahˇ Sawˇluˆ-ahˇ 
paˇ uˆ lahˇ le-euˬ meh. Aˬ yawꞈ-euˬ nymˇ laꞈ kʼoeˇ gahˬ tuˆ tehˬ-awˇ aˬ yawꞈ nuiˇ luꞈ-
eu meh. Daˬbiˇ gʼaˬ kʼawꞈ kʼoeˇ gaˇ deuˇ-mˬ diˬ luꞈ-eu meh.  

10Kʼoeˇ ngeh, Sawˇluˆ gʼaˬ aˬ yawꞈ tuˆ tehˬ luꞈ-eu gahˬ neh Daˬbiˇ-ahˇ kaˇ pyawˇ-ahˇ 
joeˬ tsoˆ nehˬ-eu lehˇ leh jeh-euˬ meh. Ehˇ kʼawꞈ, Daˬbiˇ awˆ yawˬ-euˬ miˇ neh, gahˬ 
kʼoeˇ kahˇ tehꞈ-ehˇ kaˇ pyawˇ-ahˇ joeˬ tsoˆ taˬ-awˇ jaˆ-eu meh. Kʼoeˇ naˇ, Daˬbiˇ cehˆ 
byoˆ-awˇ, maˬ bi sehꞈ ni dzeuˇ-iˇ-euˬ meh.  
11Kʼoeˇ ngeh miˇ Sawˇluˆ tsawˇ haˬ pyehˬ gʼeh-awˇ, Daˬbiˇ-euˬ nymˇ-ahˇ bi loꞈ jawˬ-
euˬ laꞈ kʼoeˇ, uˬ shawˬ paw Daˬbiˇ-ahˇ bi sehꞈ-eu lehˇ gʼeh-eu meh. “Nymˇ ciꞈ nawˇ 
maˬ cehˆ dzeuˇ nya naˇ, ni shawˬ nah ya shiˇ meh” lehˇ, Daˬbiˇ-ahˇ aˬ yawꞈ-euˬ miˬ 
zaˬ Miˇkaˬlaˇ ehˇ nehˬ-euˬ meh.  
12Miˇkaˬlaˇ neh Daˬbiˇ-ahˇ laˇ gʼoˆ gʼoˆ zaˬ-ahˇ neh pyehˬ ka nehˬ-awˇ, bi cehˆ dzeuˇ-
euˬ meh.  
13Kʼoeˇ naˇ, ja ciˬ kʼoeˇ taˆ tahˬ pahˬ aˬ ma mawˇ kawˇ tiˬ hmˬ Miˇkaˬlaˇ baꞈ yuꞈ-awˇ, 
uˬ duˬ-ahˇ ciꞈ myehꞈ caꞈ hm uˬ gʼmˬ yuˇ taˬ-awˇ, aˇ bui sheu dm taˬ-euˬ meh. 
14Sawˇluˆ-euˬ tsawˇ haˬ deuˬ Daˬbiˇ-ahˇ nyehꞈ laˇ ngeh, Daˬbiˇ jawˇ saˇ maˬ doˆ-a 
lehˇ aˬ yawꞈ maꞈ-ahˇ Miˇkaˬlaˇ ehˇ nehˬ-euˬ meh.  
15Ehˇ kʼawꞈ, Sawˇluˆ neh aˬ yawꞈ-euˬ tsawˇ haˬ deuˬ-ahˇ Daˬbiˇ jawˇ gaˇ paˇ bi iˇ-
awˇ, “Ja ciˬ ciˬ lah-ehˇ heu gaˇ baꞈ kʼoꞈ laꞈ-awˬ. Aˬ yawꞈ-ahˇ ngaˇ sehꞈ ma” lehˇ dawˬ 
biꞈ-euˬ meh.  
16Aˬ yawꞈ maꞈ naˬ suˬ laꞈ kʼoeˇ uˇ leˇ haw ngeh, ja ciˬ kʼoeˇ taˆ tahˬ pahˬ aˬ ma mawˇ 
kawˇ baꞈ yuꞈ taˬ-awˇ, uˬ duˬ-ahˇ ciꞈ myehꞈ caꞈ hm uˬ gʼmˬ yuˇ taˬ-awˇ bi jaˆ gaˇ ya 
mawˇ-euˬ meh.  
17“Aˬ jeˬ miˇ neh nawˇ ngaˬ-ahˇ teu loꞈ-ehˇ tsawˇ gahˇ gahˇ-awˇ, ngaˬ-ahˇ muiˇ-eu 
tsawˇ haˬ bi cehˆ dzeuˇ te” lehˇ Miˇkaˬlaˇ-ahˇ Sawˇluˆ ehˇ nehˬ ngeh, “Aˬ yawꞈ ya 
cehˆ dzeuˇ ni maˬ caw ba nehˬ naˇ, ngaˬ-ahˇ aˬ yawꞈ sehꞈ ma lehˇ lmˬ-eu miˇ neh 
heu loꞈ-ehˇ jahˇ-euˬ ma” lehˇ, Miˇkaˬlaˇ ehˇ kʼoꞈ nehˬ-euˬ meh.  
18Daˬbiˇ cehˆ dzeuˇ-awˇ, Laˬmahˇ meuˬ-ahˇ Saˬmeuˬlaˆ jawˇ gaˇ le-awˇ, Sawˇluˆ neh 
aˬ yawꞈ-ahˇ kʼaˇ jahˇ nehˬ-euˬ jeˬ dawˬ tawˆ luꞈ dzawˇ nehˬ-euˬ meh. Kʼoeˇ naˇ, 
Saˬmeuˬlaˆ aˬ yawꞈ nyaꞈ Naˬiˇyoˆ pu-ahˇ iˇ-awˇ jawˇ-euˬ meh.  
19Laˬmahˇ gahˬ kaˬ laꞈ kʼoeˇ jaˆ-eu Naˬiˇyoˆ pu-ahˇ Daˬbiˇ jawˇ luꞈ-eu gaˇ kawˆ, 
Sawˇluˆ-ahˇ aˬ cawˬ tsaꞈ gaˬ-euˬ meh.  
20Kʼoeˇ ngeh, Daˬbiˇ-ahˇ bi nyehꞈ-iˇ-eu gʼaˇ duˬ, Sawˇluˆ tsawˇ haˬ pyehˬ gʼeh-euˬ 
meh. Saˬmeuˬlaˆ aˬ yuiꞈ geuꞈ-awˇ, Miˬyehˇ gʼaˇ duˬ ngehˬ dah-eu tsawˇ haˬ tiˬ deuˬ 
uiˬ leˇ-awˇ gaˇ nyeh nyeh nyeh-ehˇ guˇ luꞈ gaˇ, Sawˇluˆ neh pyehˬ gʼeh-euˬ tsawˇ 
haˬ kʼoeˇ deuˬ ya mawˇ-euˬ meh. Aˬ yawꞈ maꞈ-ahˇ kʼawꞈ, Miˬyehˇ-euˬ yaw sahˇ uˆ 
lahˇ le-awˇ, aˬ yawꞈ maꞈ kʼawꞈ guˇ guˇ-ehˇ gaˇ nyeh nyeh-euˬ meh.  
21Gaˇ kawˆ kʼoeˇ Sawˇluˆ ya gaˬ ngeh, tsawˇ haˬ tiˬ muˇ paˇ pyehˬ gʼeh-euˬ meh. 
Kʼoeˇ deuˬ kʼawꞈ, yaw beh pyehˬ gʼeh leꞈ-euˬ deuˬ loꞈ-ehˇ, guˇ guˇ-ehˇ gaˇ nyeh 
nyeh-euˬ meh. Smˬ poˆ tiˬ poˆ tsawˇ haˬ paˇ pyehˬ gʼeh kʼawꞈ, kʼoeˇ loꞈ-ehˇ tehꞈ-ehˇ 
gʼeh-eu meh.  
22Kʼoeˇ ngeh poˆ jawˇ, Sawˇluˆ aˬ yawꞈ-euˬ gʼawˇ mawˇ Laˬmahˇ meuˬ-ahˇ iˇ-euˬ 
meh. Seˬkuˬ lehˇ kuˇ-eu jawˇ duˬ-ahˇ jaˆ-eu lah duˬ duˬ ma dawˬ peh aˬ yawꞈ iˇ 

keuˆ-awˇ, Saˬmeuˬlaˆ hawˇ-eu Daˬbiˇ aˬ gaˇ jawˇ ta lehˇ naˇ haˬ ngeh, Naˬiˇyoˆ pu-
ahˇ jawˇ meh lehˇ, aˬ cawˬ aˬ yawꞈ-ahˇ ehˇ nehˬ-euˬ meh. 
23Aˬ yawꞈ kʼoeˇ gaˇ iˇ luꞈ ngeh, aˬ yawꞈ-ahˇ kʼawꞈ Miˬyehˇ-euˬ yaw sahˇ uˆ lahˇ le-
awˇ, Naˬiˇyoˆ pu-ahˇ iˇ-eu gaˇ ma law caw guˇ guˇ-ehˇ, gaˇ nyeh nyeh nyeh-ehˇ iˇ 
gʼeh-euˬ meh.  
24Saˬmeuˬlaˆ mehˬ shi aˬ yawꞈ mehˬ tsoeˬ lehˆ dzeh-awˇ, gaˇ nyeh nyeh nyeh-ehˇ 
guˇ-eu laꞈ kʼoeˇ, tiˬ nah tiˬ miˇ neˇ myawˆ ni ga-euˬ meh. Kʼoeˇ ngeh neh naˇ, 
“Sawˇluˆ gʼeh Miˬyehˇ gʼaˇ duˬ ngehˬ dah-eu tsawˇ haˬ pyeuꞈ tsehˆ shaw taˬ loˇ” lehˇ 
ehˇ-eu dawˬ daˬ jaˆ laˇ-euˬ meh.  

1 Saˬmeuˬlaˆ 20 

Yawˇnaˆshaˬ Daˬbiˇ-ahˇ caw ba-euˬ 

1Laˬmahˇ gahˬ kaˬ laꞈ kʼoeˇ jaˆ-eu Naˬiˇyoˆ pu-ahˇ neh Daˬbiˇ cehˆ doˆ-awˇ, 
Yawˇnaˆshaˬ jawˇ gaˇ le-awˇ, “Ngaˇ aˬ jeˬ mˇ bahˬ taˬ-euˬ jaˆ ta. Aˬ jeˬ iˬ baˇ ahˇ ta. 
Nawˬ da ngaˬ-ahˇ sehꞈ mawꞈ paˬ-ehˇ, aˬ yawꞈ kʼoeˇ taˆ ngaˬ neh mˇ lehˬ taˬ-euˬ aˬ 
jeˬ jaˆ ta” lehˇ naˇ haˬ-euˬ meh.  
2Yawˇnaˆshaˬ ehˇ-eu, “Miˬyehˇ nawˬ-ahˇ shiˇ gaˇ maˬ bi keuˆ-a. Ngaˬ da-aˬ, huiˬ-eu 
gaˇ maˬ ehˇ, nyiˇ-eu gaˇ maˬ ehˇ, aˬ yawꞈ kʼaˇ mˇ-eu lehˇ gʼeh-eu jeˬ dawˬ tawˆ luꞈ 
ngaˬ-ahˇ ehˇ nehˬ laꞈ-eu meh. Gaˇ kawˆ heu hmˬ kʼawꞈ, aˬ yawꞈ ngaˬ-ahˇ maˬ ehˇ 
nehˬ laꞈ ni maˬ zaꞈ taˬ-aˇ. Nawˇ ehˇ-eu loꞈ-ehˇ maˬ ngeuˇ-eu paˬ” 
3Ehˇ kʼawꞈ, Daˬbiˇ ehˇ-eu, “Nawˇ ngaˬ-ahˇ aˇ naˆ ni gʼoeˇ-eu gaˇ kawˆ nawˬ da siˬ 
duˬ-eu miˇ neh, nawˇ noeˬ shaˬ gaˇ guˆ-awˇ, aˬ yawꞈ mˇ-eu lehˇ gʼeh-eu gaˇ kawˆ 
heu hmˬ nawˬ-ahˇ maˬ bi siˬ ni mˇ ma lehˇ aˬ yawꞈ noeˬ tsehˆ-euˬ tehꞈ-a. Ngaˇ ya 
shiˇ-eu gʼaˇ duˬ kuiˇ toꞈ tiˬ toꞈ ca-eu tehꞈ miˇ-a lehˇ, dehꞈ luꞈ-eu Sahˬpaˬ Miˬyehˇ 
mehˬ shi nawˬ-ahˇ ngaˇ ehˇ-eu ma.” 
4Kʼoeˇ ngeh, “Nawˇ kʼaˇ loˬ-eu jeˬ ngaˇ mˇ nehˬ ma” lehˇ, Daˬbiˇ-ahˇ Yawˇnaˆshaˬ ehˇ 
nehˬ-euˬ meh.  
5Daˬbiˇ ehˇ-eu, “Ni shawˬ nah-aˬ, La shuiꞈ lah-eu Bawˬ-iˬ gʼeh-eu aˇ nah pyeuꞈ-awˇ, 
sahˬ paˬ nehˬ-ehˇ ngaˇ ya dzaˬ ya dawˇ taꞈ paˬ-ehˇ jaˆ-eu meh. Ehˇ kʼawꞈ, nawˇ nui 
ma tsaˬ naˇ, saˇ pehˬ uˬ ciꞈ keuˆ ni ngaˇ deh ga-ahˇ cehˆ zaꞈ-awˇ jawˇ-iˇ ma.  
6Dzaˬ taꞈ dawˇ taꞈ-eu hawˬ jeh-ahˇ ngaˇ hawˬ jawˬ maˬ jawˬ luꞈ nga lehˇ nawˬ da 
haw siˬ naˇ, ngaˬ-euˬ aˇ jeuˬ tiˬ jeuˬ jeuˬ lah ni tiˬ kʼoꞈ tiˬ poˆ ya lawˇ ya shehˇ-eu aˇ 
yamˬ tsaˬ laˇ-euˬ miˇ neh, nawˬ-ahˇ shaˇ-awˇ tehˬ law baw law-ehˇ Behˬlehˬhehˬ 
meuˬ-ahˇ gʼoꞈ-iˇ-euˬ meh lehˇ ehˇ nehˬ-awˬ.  
7Tiˬ jeˬ-iˬ maˬ ngeuˇ-aˇ lehˇ aˬ yawꞈ ehˇ naˇ, ngaˇ ya buˬ ya law-iˇ tehꞈ-a. Ehˇ kʼawꞈ, 
aˬ yawꞈ kʼoeˇ loꞈ-ehˇ maˬ ehˇ ni nui ma pehˇ laˇ-euˬ gaˇ nawˇ ya mawˇ naˇ, ngaˬ-ahˇ 
yaw dehꞈ-ehˇ maˬ taˬ lehˇ aˬ yawꞈ noeˬ tsehˆ taˬ-awˇ jawˇ-eu meh lehˇ nawˇ siˬ 
nya-awˬ.  
8Nawˬ neh ngaˬ nehˬ-ehˇ dzaˬ taˬ-euˬ muiˬ-eu shawˇ-eu saˇ jaˇ-ahˇ nawˇ ziꞈ-eu laꞈ 
kʼoeˇ, ngaˬ-ahˇ kʼoeˇ loꞈ-ehˇ tiˬ poˆ caw ba nehˬ laꞈ-awˬ. Ehˇ kʼawꞈ, ngaˇ iˬ baˇ ahˇ-eu 

ngeuˇ naˇ, nawˇ ngaˬ-ahˇ sehꞈ-awˬ. Nawˬ da neh ngaˬ-ahˇ bi sehꞈ-eu gʼaˇ duˬ, nawˇ 
ngaˬ-ahˇ nawˬ da jawˇ gaˇ sheuˬ gʼeh sheuˬ gʼeh-ehˇ jeuˬ-eu maˬ loˬ-aˇ.” 
9Yawˇnaˆshaˬ ehˇ-eu, “Nawˇ teu loꞈ-ehˇ aˬ joˆ-ehˇ noeˬ kʼmˬ-eu nya. Nawˬ-ahˇ yaw 
dehꞈ-ehˇ maˬ taˬ lehˇ ngaˬ da neh aˬ diˇ aˬ maˇ noeˬ tsehˆ taˬ-euˬ gaˇ kawˆ ngaˇ ya 
siˬ duˬ naˇ, nawˬ-ahˇ ngaˇ maˬ ehˇ gaˬ le ni jawˇ tehˬ coeˇ tehꞈ-a loˇ.” 
10Daˬbiˇ ehˇ-eu, “Nawˬ da nawˬ-ahˇ nui ma pehˇ-eu dawˬ ngehˬ naˇ, aˬ yawꞈ kʼoeˇ 
loꞈ-ehˇ ngehˬ-eu gaˇ kawˆ ngaˬ-ahˇ aˬ suˇ gʼaˬ ehˇ gaˬ le nmˇ.” 
11Kʼoeˇ ngeh, “Deh ga-ahˇ iˇ kaˇ-euˇ” lehˇ Yawˇnaˆshaˬ ehˇ-awˇ, nyiˬ gʼaˬ luꞈ deh ga 
paw iˇ gʼeh-euˬ meh.  
12Daˬbiˇ-ahˇ Yawˇnaˆshaˬ ehˇ nehˬ-eu, “Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu 
Sahˬpaˬ Miˬyehˇ aˇ nyaꞈ yaw kaˬ-ahˇ tsawˇ kaˬ geuꞈ luꞈ-uˇ. Ni shawˬ hawˇ-eu saˇ 
pehˬ nah laꞈ kʼoeˇ, ngaˬ da-ahˇ ngaˇ naˇ haˬ ma. Aˬ yawꞈ nawˬ-euˬ kʼoeˇ taˆ nui ma 
taˬ-eu yaw muiˬ naˇ, gaˇ kawˆ kʼoeˇ nawˇ jawˇ gaˇ ngaˇ bi gaˬ keuˆ le ma.  
13Nawˬ-ahˇ yaw dehꞈ-ehˇ maˬ taˬ lehˇ aˬ yawꞈ noeˬ luꞈ-eu ngaˇ ya siˬ ngeh, gaˇ kawˆ 
kʼoeˇ nawˬ-ahˇ ngaˇ maˬ ehˇ gaˬ le-ehˇ, nawˬ-ahˇ maˬ sheuˬ buˬ nehˬ ni ngaˇ jawˇ 
naˇ, Sahˬpaˬ Miˬyehˇ ngaˬ-ahˇ sehꞈ luꞈ-uˇ. Ngaˬ da nehˬ-ehˇ Sahˬpaˬ Miˬyehˇ jawˇ-
eu loꞈ-ehˇ, nawˬ nehˬ-ehˇ kʼawꞈ jawˇ luꞈ-uˇ.  
14Ngaˇ maˬ shiˇ-ehˇ ya dehꞈ naˇ, nawˬ neh dzaˬ taˬ-euˬ muiˬ-eu shawˇ-eu saˇ jaˇ-ahˇ 
nawˇ maˬ byehˇ ni, ngaˬ-ahˇ saˇ jaˇ ziꞈ-awˬ. Ehˇ kʼawꞈ, ngaˇ ya shiˇ lawˬ naˇ,  
15ngaˬ-euˬ nymˇ jiˇ-ahˇ, maˬ shiˇ tiˬ ziˇ nawˇ saˇ jaˇ ziꞈ-awˬ. Nawˬ-ahˇ muiˇ-eu tsawˇ 
haˬ dawˬ tawˆ luꞈ-ahˇ Sahˬpaˬ Miˬyehˇ laˆ luˬ laˆ seˇ nehˬ jiˇ ngeh,  
16aˇ nyaꞈ yaw kaˬ dzaˬ taˬ-euˬ saˇ jaˇ heu maˬ poˆ maˬ paˇ laˇ ni ziꞈ luꞈ-uˇ. Saˇ jaˇ heu 
hmˬ-ahˇ nawˇ maˬ ziꞈ naˇ, Sahˬpaˬ Miˬyehˇ nawˬ-ahˇ kʼehˬ nehˬ laꞈ tehꞈ-a.” 
17Yawˇnaˆshaˬ-ahˇ Daˬbiˇ gaˬ ni, Yawˇ naˆshaˬ neh Daˬbiˇ-ahˇ saˇ jaˇ paˇ bi dzaˬ poˆ-
euˬ meh. Aˬ jeˬ miˇ neh ehˇ naˇ, Yawˇnaˆshaˬ-aˬ, yawˬ ha-euˬ gʼawˇ mawˇ-ahˇ gaˬ-
eu loꞈ-ehˇ Daˬbiˇ-ahˇ gaˬ-eu meh. 
18Daˬbiˇ-ahˇ Yawˇnaˆshaˬ ehˇ nehˬ-eu, “Ni shawˬ nah-aˬ, La shuiꞈ lah-eu Bawˬ-iˬ 
gʼeh-eu aˇ nah pyeuꞈ-eu miˇ neh, hawˬ jawˬ jawˬ leˇ ngeh nawˬ-euˬ nuiˇ duˬ yawꞈ 
ngehꞈ-ehˇ jaˆ naˇ, nawˇ maˬ jawˇ nga lehˇ siˬ nya shaw-iˬ tehꞈ-a.  
19Saˇ pehˬ ngeh nah paˇ keuˆ laˇ naˇ, nawˇ maˬ jawˇ-eu gaˇ kawˆ paˇ siˬ duˬ dzehˬ 
laˇ tehꞈ-a. Kʼoeˇ miˇ neh, dzeuˇ laˇ ngeh poˆ nawˬ neh cehˆ zaꞈ-euˬ jawˇ duˬ-ahˇ iˇ-
awˇ, kʼoeˇ gaˇ jaˆ-eu kʼaˬ lo lo bymˇ baˇ laˇ-ahˇ dzuˇ zaꞈ-iˇ-awˬ.  
20Ngaˇ kaˆ myaˬ smˇ myaˬ yuˇ-awˇ, aˇ pyaˇ-ahˇ beuˆ-eu loꞈ-ehˇ kʼaˬ lo lo bymˇ kʼoeˇ 
bymˇ-ahˇ beuˆ ma.  
21Kʼoeˇ naˇ, ngaˬ-euˬ zaˬ kʼaˆ-ahˇ kaˆ myaˬ kʼoeˇ deuˬ bi gʼoˆ kʼoꞈ laˬ-iˇ ma. ‘Nawˇ 
jawˇ-eu heu paw dzeˇ kaˆ myaˬ ga ngaˇ. Gʼoˆ-awˬ’ lehˇ, zaˬ kʼaˆ kʼoeˇ gʼaˬ-ahˇ ngaˇ 
ehˇ nehˬ naˇ, ehˇ mawꞈ-eu dawˬ tsuiꞈ-aˬ, ‘Nawˬ-euˬ gʼaˇ duˬ guˆ kʼaˇ maˬ za-a. Doˆ 
le-awˬ’ lehˇ ehˇ mawꞈ-eu ma. Nawˬ-eu gʼaˇ duˬ guˆ kʼaˇ maˬ za-eu gaˇ kawˆ, dehꞈ 
luꞈ-eu Sahˬpaˬ Miˬyehˇ mehˬ shi ngaˇ saˇ kiˇ kamˬ-eu jeˬ pyeuꞈ-eu ma.  

22Ehˇ kʼawꞈ, ‘Nawˇ jawˇ-eu kʼoeˇ paw paˆ kaˆ myaˬ ga-iˇ mehˬ’ lehˇ, ngaˬ-euˬ zaˬ kʼaˆ 
kʼoeˇ gʼaˬ-ahˇ ngaˇ ehˇ nehˬ naˇ, nawˇ dzuˇ dzuˇ-ehˇ taˬ paˇ jawˇ. Aˬ jeˬ miˇ neh ehˇ 
naˇ, Sahˬpaˬ Miˬyehˇ nawˬ-ahˇ iˇ doˆ -awˬ lehˇ ehˇ luꞈ meh.  
23Aˇ nyaꞈ yaw kaˬ ngehˬ cawˬ-euˬ dawˬ heu dawˬ-ahˇ taꞈ leˇ-eu laꞈ kʼoeˇ, aˇ nyaꞈ-
euˬ yaw kaˬ-ahˇ Sahˬpaˬ Miˬyehˇ aˬ myah luꞈ jawˇ tehꞈ-a.” 
24Kʼoeˇ naˇ, Daˬbiˇ deh ga-ahˇ cehˆ zaꞈ-awˇ jawˇ-euˬ meh. La shuiꞈ lah-eu Bawˬ-iˬ 
gʼeh ngeh, dzaˬ byawˇ laˆ dawˆ taˬ-euˬ hawˬ jeh-ahˇ sahˬ paˬ Sawˇluˆ hawˬ jawˬ 
jawˬ le-euˬ meh.  
25Aˬ myah myah aˬ yawꞈ nuiˇ-eu nuiˇ duˬ pyeuꞈ-eu kaˇ pyawˇ dawˬ peh jaˆ-eu nuiˇ 
duˬ-ahˇ aˬ yawꞈ nuiˇ-euˬ meh. Aˬbaˬnaˬ gʼaˬ aˬ yawꞈ-euˬ gaˇ dzeˇ nuiˇ-awˇ, 
Yawˇnaˆshaˬ gʼaˬ aˬ yawꞈ-euˬ mehˬ shi nuiˇ-euˬ meh. Daˬbiˇ-euˬ nuiˇ duˬngehꞈ luꞈ-
eu meh.  
26Ehˇ kʼawꞈ, kʼoeˇ ngeh nah Sawˇluˆ tiˬ jeˬ-iˬ maˬ ehˇ ni jawˇ-euˬ meh. Aˬ jeˬ miˇ neh 
ehˇ naˇ, “Tiˬ jeˬ paˬ gʼeh-awˇ zahˇ sahˇ kʼoꞈ-ahˇ taꞈ leˇ-eu laꞈ kʼoeˇ maˬ shawˇ-eu miˇ 
neh maˬ laˇ-euˬ ngeuˇ nga” lehˇ aˬ yawꞈ noeˬ-euˬ meh.  
27La shuiꞈ lah-eu Bawˬ-iˬ jahˇ gʼaˬ-awˇ yawˬ nah yawˬ keuˆ laˇ ngeh keuˆ ni, Daˬbiˇ-
euˬ nuiˇ duˬ yawꞈ ngehꞈ-ehˇ jaˆ luꞈ-eu miˇ neh, “Aˬ jeˬ miˇ neh Daˬbiˇ heu gʼaˬ miˇ 
nah maˬ ehˇ, iˬ nah maˬ ehˇ, hawˬ jawˬ maˬ jawˬ laˇ ni jawˇ ta” lehˇ, Yawˇnaˆshaˬ-
ahˇ Sawˇluˆ naˇ haˬ-euˬ meh.  
28Yawˇnaˆshaˬ ehˇ-eu, “Behˬlehˬhehˬ meuˬ-ahˇ bi gʼoꞈ-iˇ nehˬ laꞈ lehˇ, aˬ yawꞈ ngaˬ-
ahˇ shaˇ laˇ-euˬ meh.  
29Behˬ lehˬhehˬ meuˬ laꞈ kʼoeˇ aˬ yawꞈ pehˬ aˇ jeuˬ lawˇ-eu shehˇ-eu jeˬ mˇ luꞈ-awˇ, 
aˬ yawꞈ-ahˇ maˬ gʼoꞈ le-ehˇ taˬ byehˇ lehˇ, aˬ yawꞈ-euˬ aˇ doˆ tsaꞈ ahˇ laꞈ-euˬ miˇ neh 
bi gʼoꞈ-iˇ nehˬ laꞈ-awˬ lehˇ, aˬ yawꞈ ngaˬ-ahˇ shaˇ-eu meh. Ngaˇ aˬ yawꞈ-ahˇ gʼoeˇ-eu 
cawˬ pyeuꞈ-eu ngeuˇ naˇ, aˬ yawꞈ-euˬ aˬ yuiꞈ aˬ nyiˇ deuˬ jawˇ gaˇ tiˬ poˆ bi gʼoꞈ-iˇ 
nehˬ laꞈ-awˬ lehˇ shaˇ-eu miˇ neh, aˬ yawꞈ-ahˇ ngaˇ bi gʼoꞈ-iˇ-euˬ ma. Kʼoeˇ miˇ neh, 
nawˬ neh lehˬ hmˬ taˬ-euˬ dzaˬ byawˇ-ahˇ aˬ yawꞈ hawˬ jawˬ maˬ jawˬ laˇ nya-eu 
jeˬ pyeuꞈ-eu meh.” 
30Yawˇnaˆshaˬ-ahˇ Sawˇluˆ nui ma pehˇ dui dui laˇ-awˇ ehˇ-eu, “Kuiˬ kuiˬ zaˬ-oˇ, 
nawˇ Daˬbiˇ jawˇ paw tehꞈ-ehˇ pyawˬ pyawˬ-ehˇ, nawˬ-euˬ gʼawˇ mawˇ hawˇ-eu 
nawˬ ma ya shaꞈ dawˇ ni mˇ luꞈ-eu gaˇ kawˆ ngaˇ maˬ siˬ nya-aˇ lehˇ noeˬ te loˇ.  
31Daˬbiˇ yaw dehꞈ kʼaˇ dehꞈ kʼoeˇ keuˆ ni, nawˇ miˇ kʼahˬ heu kʼahˬ-euˬ sahˬ paˬ maˬ 
ya geuꞈ-a lehˇ maˬ siˬ nya nya loˇ. Nymˬ-mˇ aˬ yawꞈ-ahˇ sheuˬ kʼoꞈ laˬ-iˇ-awˬ. Aˬ 
yawꞈ-ahˇ maˬ sehꞈ-ehˇ maˬ gʼeh nya-a.” 
32Yawˇnaˆshaˬ ehˇ-eu, “Aˬ yawꞈ aˬ jeˬ mˇ taˬ-euˬ jaˆ-eu miˇ neh, aˬ yawꞈ-ahˇ ya sehꞈ 
ta.” 
33Kʼoeˇ ngeh, Sawˇluˆ-aˬ, Yawˇnaˆshaˬ-ahˇ gahˬ neh joeˬ sehꞈ-eu lehˇ joeˬ-euˬ meh. 
Kʼoeˇ miˇ neh, Daˬbiˇ-ahˇ sehꞈ-eu gʼaˇ duˬ aˬ yawꞈ-euˬ aˬ da noeˬ tsehˆ taˬ-euˬ gaˇ 
kawˆ Yawˇnaˆshaˬ ya siˬ duˬ-euˬ meh. 
34Yawˇnaˆshaˬ nui ma pehˇ dui dui-eu laꞈ kʼoeˇ, hawˬ jawˬ jawˬ luꞈ-eu tsawˬ tuˇ-
awˇ, kʼoeˇ ngeh nah tiˬ jeˬ-iˬ maˬ dzaˬ ni jawˇ-euˬ meh. Kʼoeˇ ngeh nah-aˬ, La shuiꞈ 

lah-eu Bawˬ-iˬ gʼeh luꞈ-eu nyiˬ nah tiˬ nah pyeuꞈ-eu meh. Daˬbiˇ-ahˇ aˬ yawꞈ-euˬ aˬ 
da kʼoeˇ naˆ naˆ-ehˇ muiˇ-eu miˇ neh, Daˬbiˇ gʼaˇ duˬ Yawˇnaˆshaˬ nui ma tiˬ pawꞈ-iˬ 
maˬ saˇ-a. 
35Yawˬ nah yawˬ uˬ shawˬ paw aˬ li li zaˬ tiˬ gʼaˬ sheuˬ-awˇ, yaw beh ehˇ taˬ-euˬ 
loꞈ-ehˇ Daˬbiˇ-ahˇ tahˬ puˬ-iˇ-eu gʼaˇ duˬ, deh ga-ahˇ aˬ yawꞈ iˇ-euˬ meh.  
36“Cehˆ gʼeh-awˇ, ngaˬ neh beuˆ-euˬ kaˆ myaˬ gʼoˆ kʼoꞈ laˬ-iˇ-awˬ” lehˇ, aˬ li kʼoeˇ li-
ahˇ Yawˇnaˆshaˬ ehˇ nehˬ-euˬ meh. Aˬ li kʼoeˇ li cehˆ gʼeh-eu nehˬ-ehˇ, aˬ li kʼoeˇ li 
jawˇ-eu kʼoeˇ paw paˆ aˬ yawꞈ kaˆ myaˬ tiˬ myaˬ beuˆ gʼeh-euˬ meh.  
37Kaˆ myaˬ ga-eu jawˇ duˬ-ahˇ aˬ li kʼoeˇ li iˇ keuˆ ngeh, “Nawˇ jawˇ-eu kʼoeˇ paw 
paˆ kaˆ myaˬ ga-iˇ-euˬ maˬ ngeuˇ-a loˇ.  
38Teu gaˇ yawꞈ yawꞈ-ehˇ maˬ jawˇ ni yaw kawˇ-ehˇ cehˆ gʼeh-awˬ” lehˇ, 
Yawˇnaˆshaˬ guˇ-euˬ meh. Kʼoeˇ naˇ, aˬ li kʼoeˇ li kaˆ myaˬ gʼoˆ uiˬ-awˇ, Yawˇnaˆshaˬ 
jawˇ gaˇ gʼoꞈ leˇ-euˬ meh.  
39Kʼoeˇ loꞈ-ehˇ jahˇ-eu dawˬ tsuiꞈ-ahˇ aˬ li kʼoeˇ li maˬ siˬ nya-a. Yawˇnaˆshaˬ hawˇ-
eu Daˬbiˇ aˬ nyaꞈ tehꞈ-ehˇ siˬ nya-eu meh. 
40Kʼoeˇ naˇ, Yawˇnaˆshaˬ-aˬ, aˬ li kʼoeˇ li-ahˇ aˬ yawꞈ-euˬ guiˇ deuˆ-eu keu ka deuˬ 
biꞈ nehˬ-awˇ, meuˬ-ahˇ bi yuˇ kʼoꞈ gʼeh-eu meh.  
41Aˬ li kʼoeˇ li gʼoꞈ-iˇ dzeuˇ ngeh, kʼaˬ lo lo bymˇ naˇ kʼah paw dzuˇ zaꞈ luꞈ-eu Daˬbiˇ 
tuˇ laˇ-awˇ, pawˬ tsuiꞈ pawˬ dmˬ dmˬ-awˇ smˬ poˆ awˆ byaˆ-euˬ meh. Yawˇnaˆshaˬ 
aˬ yawꞈ nyaꞈ tiˬ gʼaˬ tiˇ gʼaˬ mehˬ cuˇ cuˇ-awˇ, nyiˬ gʼaˬ luꞈ ngoeˇ-euˬ meh. Daˬbiˇ-aˬ, 
Yawˇnaˆshaˬ naˆ maˬ tseˇ nui ma shaˬ zahˬ naꞈ dzehˬ-euˬ meh.  
42Kʼoeˇ naˇ, Yawˇnaˆshaˬ Daˬbiˇ-ahˇ ehˇ nehˬ-eu, “Miˬyehˇ nawˬ nehˬ-ehˇ jawˇ luꞈ-
uˇ. Aˇ nyaꞈ neh dzaˬ taˬ-euˬ muiˬ-eu shawˇ-eu saˇ jaˇ-ahˇ, nawˬ-euˬ zaˬ deuˬ uˆ deuˬ 
hawˇ-eu ngaˬ-euˬ zaˬ deuˬ uˆ deuˬ maˬ ehˇ, mˬ maˬ maˬ byaˆ zaˇ ziˇ ziꞈ ni, Sahˬpaˬ 
Miˬyehˇ saˇ kiˇ geuꞈ luꞈ-uˇ.” Kʼoeˇ naˇ, Daˬbiˇ doˆ-iˇ-awˇ, Yawˇnaˆshaˬ meuˬ-ahˇ gʼoꞈ-
iˇ-euˬ meh.  

1 Saˬmeuˬlaˆ 21 

Noˇbaˆ meuˬ-ahˇ Daˬbiˇ cehˆ-euˬ 

1Kʼoeˇ naˇ, Noˇbaˆ meuˬ-ahˇ Aˬhiˇmaˬlehˇ jawˇ gaˇ Daˬbiˇ iˇ-euˬ meh. Kʼoeˇ ngeh, 
Aˬhiˇmaˬlehˇ yaw dzuˬ dzuˬ dzuˬ-ehˇ doˆ le-awˇ, “Aˬ jeˬ miˇ neh cawˬ tiˬ gʼaˬ-iˬ maˬ 
ahˇ ni nawˇ tehꞈ-ehˇ heu gaˇ oe teˬ” lehˇ naˇ haˬ-eu meh.  
2Daˬbiˇ ehˇ-eu, “Sahˬ paˬ-euˬ gaˇ jaˆ-eu miˇ neh ngaˇ heu gaˇ oe-euˬ ma. Ngaˬ-ahˇ 
heu gaˇ pyehˬ gʼeh leꞈ-awˇ bi mˇ-euˬ jeˬ aˬ cawˬ-ahˇ taˬ bi siˬ lehˇ, sahˬ paˬ ngaˬ-ahˇ 
ehˇ taˬ-euˬ meh. Ngaˬ-euˬ tsawˇ haˬ deuˬ-ahˇ kʼawꞈ, jawˇ duˬ tiˬ tsahˇ-ahˇ paˇ tahˬ 
puˬ ma lehˇ ehˇ taˬ yaꞈ-euˬ ma.  
3Nymˬ-mˇ nawˇ jawˇ gaˇ dzaˬ paˬ-ehˇ gʼeh-eu aˬ jeˬ jaˆ te. Kaˬ muˇ ngaˬ siˬ kʼawꞈ 
muiˬ, nui jeˬ aˬ geu jeˬ kʼawꞈ muiˬ, ngaˬ-ahˇ biꞈ laꞈ sheˇ.” 
4Piˇ ma Aˬhiˇmaˬlehˇ ehˇ-eu, “Muiˬ-eu shawˇ-eu kaˬ muˇ maˬ ngeuˇ naˇ nui jeˬ tiˬ 
jeˬ-iˬ maˬ jaˆ. Nymˬ-mˇ heu myaˆ nah laꞈ kʼoeˇ nawˬ-euˬ tsawˇ haˬ deuˬ zaˬ miˬ zaˬ 
nehˬ-ehˇ maˬ yuꞈ maˬ jawˇ taꞈ-aˬ lehˇ ngeuˇ naˇ, kaˬ muˇ heu dzaˬ nya tehꞈ-a.” 

5Daˬbiˇ ehˇ-eu, “Aˬ yawꞈ maꞈ kʼoeˇ loꞈ-ehˇ maˬ gʼeh-a. Yaw kʼaˆ-ehˇ maˬ huiˬ-eu gaˇ 
mˇ-eu gʼaˇ duˬ nga maꞈ gaˇ ma doˆ-iˇ ngeh kʼawꞈ, ngaˬ-euˬ tsawˇ haˬ deuˬ aˬ myah 
luꞈ yaw muiˬ yaw shawˇ shawˇ-ehˇ jawˇ-eu meh. Nymˬ-mˇ loꞈ-ehˇ huiˬ dui dui-eu 
gaˇ mˇ-eu lehˇ doˆ le-euˬ-aˬ, ehˇ kʼaˇ maˬ paˇ za-aˇ.” 
6Kʼoeˇ ngeh, muiˬ-eu shawˇ-eu kaˬ muˇ kʼoeˇ, piˇ ma neh Daˬbiˇ-ahˇ biꞈ-euˬ meh. Aˬ 
jeˬ miˇ neh ehˇ naˇ, kʼoeˇ loꞈ-ehˇ gʼeh-eu Miˬyehˇ-ahˇ lawˇ nehˬ-euˬ kaˬ muˇ tehꞈ-ehˇ 
aˬ yawꞈ jawˇ gaˇ jaˆ-eu meh. Kaˬ muˇ kʼoeˇ-aˬ, kaˬ muˇ yaw shuiꞈ yuˇ gʼeh-awˇ dzeˇ 
paˇ paˇ ngeh, muiˬ-eu shawˇ-eu hawˬ jeh kʼoeˇ taˆ jaˆ gaˇ yuˇ kʼoꞈ laꞈ-euˬ kaˬ muˇ 
yaw oeˇ meh.  
7Kʼoeˇ ngeh nah, Sawˇluˆ-euˬ yawˇ bo-eu paw aˬ yuiꞈ geuꞈ-eu gʼaˬ pyeuꞈ-eu Eˬdoˬ 
tsawˇ jeuˬ Doˇgaˆ lehˇ myahˇ-euˬ gʼaˬ kʼawꞈ, uˬ duˬ tahˬ-eu zahˇ sahˇ kʼoꞈ-ahˇ taꞈ leˇ-
awˇ mˇ paˬ-ehˇ gʼeh-eu jeˬ jaˆ-eu miˇ neh, kʼoeˇ gaˇ laˇ taˬ-awˇ jawˇ-eu meh.  
8Aˬhiˇmaˬlehˇ-ahˇ Daˬbiˇ ehˇ nehˬ-euˬ, “Nawˇ jawˇ gaˇ gahˬ hawˇ-eu mi cehˇ tiˬ kahˇ 
na maˬ jaˆ loˇ. Ngaˬ-ahˇ tiˬ poˆ biꞈ laꞈ sheˇ. Sahˬ paˬ ngaˬ-ahˇ Yaw kawˇ-ehˇ doˆ-iˇ-
awˬ lehˇ dawˬ biꞈ laꞈ-euˬ miˇ neh, tehˬ law baw law-ehˇ doˆ le-awˇ, ngaˬ-euˬ mi 
cehˇ hawˇ-eu guiˇ deuˆ-eu keu ka yuˇ-eu maˬ dah-aˬ.” 
9Aˬhiˇmaˬlehˇ ehˇ-eu, “Eˇlahˬ deh kʼawꞈ-ahˇ nawˬ neh sehꞈ-euˬ Piˇliˇtiˆ tsawˇ haˬ 
Gawˇliˇyaˆ kʼoeˇ gʼaˬ-euˬ mi cehˇ kʼoeˇ kahˇ heu gaˇ jaˆ meh. Saˬ paˇ neh lahˇ taˬ-
awˇ, piˇ ma dm-eu pehˇ kʼahˬ pehˇ nymˇ-euˬ naˇ kʼah paw dzeˇ jaˆ meh. Nawˇ yuˇ 
gʼeh mawꞈ naˇ yuˇ gʼeh nya meh. Mi cehˇ kʼoeˇ kahˇ maˬ ngeuˇ naˇ, guiˇ deuˆ-eu keu 
ka nui jeˬ tiˬ jeˬ-iˬ heu gaˇ maˬ jaˆ-a.” Daˬbiˇ ehˇ-eu, “Teu kahˇ naˆ maˬ tseˇ muiˬ-eu 
maˬ paˇ jaˆ-aˇ. Teu kahˇ biꞈ laꞈ-awˬ.” 

Daˬbiˇ Gaˬdaˇ meuˬ-ahˇ iˇ-euˬ 

10Daˬbiˇ-aˬ, Sawˇluˆ jawˇ gaˇ neh cehˆ doˆ-awˇ, Gaˬdaˇ meuˬ-ahˇ sahˬ paˬ Aˬkiˇ jawˇ 
gaˇ iˇ-euˬ meh.  
11Sahˬ paˬ-euˬ gaˇ mˇ-eu yaw huiˬ yaw mahˇ deuˬ sahˬ paˬ Aˬkiˇ-ahˇ ehˇ nehˬ-eu, 
“Tsawˇ haˬ heu gʼaˬ aˬ yawꞈ maꞈ-euˬ miˇ kʼahˬ kʼoeˇ taˆ sahˬ paˬ sahˬ ma geuꞈ luꞈ-
eu Daˬbiˇ lehˇ ehˇ-eu kʼoeˇ gʼaˬ maˬ ngeuˇ nga loˇ. Zaˬ mi zaˬ deuˬ gaˇ nyeh nyeh 
nyeh-ehˇ, ‘Sawˇluˆ aˇ heˇ gʼaˬ sehꞈ-awˇ, Daˬbiˇ aˇ muiˇ gʼaˬ sehꞈ-euˬ meh’ lehˇ caˇ-eu 
kʼoeˇ, aˬ yawꞈ-ahˇ caˇ nehˬ-euˬ maˬ ngeuˇ-a loˇ.” 
12Aˬ yawꞈ maꞈ neh ehˇ-euˬ dawˬ kʼoeˇ dawˬ Daˬbiˇ-euˬ nui ma-ahˇ shaˬ zahˬ bi mˇ-
awˇ, sahˬ paˬ Aˬkiˇ-ahˇ Daˬbiˇ guˆ dui dui-euˬ meh. 
13Kʼoeˇ miˇ neh, aˬ yawꞈ maꞈ aˬ yawꞈ-euˬ dawˬ peh uiˬ laˇ ngeh, nui ma maˬ byah-
eu geuꞈ-awˇ, aˬ yawꞈ-ahˇ paꞈ-eu lehˇ gʼeh ngeh, tsawˇ uˬ teuˆ-eu loꞈ-ehˇ teuˆ mehˬ 
nehˬ-euˬ meh. Meuˬ lahˇ kʼehˬ doe ni aˬ yawꞈ sahˬ boꞈ boꞈ byawꞈ boꞈ byawꞈ-ehˇ 
cah-awˇ, aˬ yawꞈ-euˬ mehˬ mahˬ-ahˇ iˇ ju bi ju ka-euˬ meh.  
14Kʼoeˇ ngeh, aˬ yawꞈ-euˬ gaˇ mˇ-eu yaw huiˬ yaw mahˇ deuˬ-ahˇ sahˬ paˬ Aˬkiˇ heu 
loꞈ-ehˇ ehˇ nehˬ-euˬ meh. “Haw sheˇ. Tsawˇ haˬ teu gʼaˬ tsawˇ uˬ maˬ ngeuˇ nga loˇ. 
Aˬ yawꞈ-ahˇ aˬ jeˬ miˇ neh ngaˇ jawˇ gaˇ sheuˬ laꞈ teˬ.  

15Ngaˇ jawˇ gaˇ tsawˇ uˬ maˬ jawˇ-eu miˇ neh sheuˬ laꞈ teˬ loˇ. Aˬ jeˬ miˇ neh teu loꞈ-
ehˇ jawꞈ dui dui-eu tsawˇ uˬ-ahˇ ngaˬ-euˬ nymˇ laꞈ kʼoeˇ sheuˬ uˇ laꞈ-awˇ, ngaˬ-ahˇ 
bi laˆ bahˬ laˇ teˬ.” 

1 Saˬmeuˬlaˆ 22 

Piˇ ma deuˬ-ahˇ sehꞈ-euˬ 

1Daˬbiˇ-aˬ, Gaˬdaˇ meuˬ-ahˇ neh cehˆ doˆ-awˇ, Aˬduˬlamˬ meuˬ dawˬ peh jaˆ-eu lo 
kʼahˬ-ahˇ iˇ-euˬ meh. Aˬ yawꞈ kʼoeˇ gaˇ jawˇ-eu gaˇ kawˆ aˬ yawꞈ-euˬ aˇ doˆ deuˬ 
hawˇ-eu aˬ yuiꞈ aˬ nyiˇ deuˬ ya siˬ ngeh, aˬ yawꞈ jawˇ gaˇ jawˇ leˇ-euˬ meh.  
2Aˬ cawˬ neh smˇ kʼaˆ kʼaˆ dzaˬ-euˬ uˬ moˆ ya jawˇ-eu tsawˇ haˬ deuˬ, aˬ cawˬ-ahˇ 
dziˇ dzoˆ maˬ tsoeˬ kʼoꞈ nya ni shaˬ-eu tsawˇ haˬ deuˬ, aˬ cawˬ neh biˇ siˇ bi siˇ-awˇ 
nui kʼahˇ maˬ shiˇ-ehˇ shaˬ luꞈ-eu tsawˇ haˬ deuˬ, oeˬ yaˇ gʼaˬ ehˇ gʼaˬ ni aˬ yawꞈ 
jawˇ paw cehˆ uˇ leˇ-awˇ, kʼoeˇ deuˬ kʼoeˇ taˆ Daˬbiˇ aˬ yuiꞈ geuꞈ-awˇ sheuˬ gʼeh-euˬ 
meh.  
3Kʼoeˇ gaˇ neh naˇ, Mawˇbaˆ miˇ kʼahˬ laꞈ kʼoeˇ jaˆ-eu Miˇzaˬpaˬ meuˬ-ahˇ Daˬbiˇ iˇ-
awˇ, “Miˬyehˇ ngaˬ-euˬ gʼaˇ duˬ gaˇ ma aˬ joˆ-ehˇ laˆ saˆ taˬ-euˬ gaˇ kawˆ ngaˇ maˬ ya 
siˬ duˬ kʼoeˇ keuˆ ni, ngaˬ da hawˇ-eu ngaˬ ma-ahˇ nawˬ nehˬ-ehˇ tiˬ kʼehˬ bi jawˇ 
nehˬ laꞈ lehˇ nawˬ-ahˇ shaˇ-eu ma” lehˇ, Mawˇbaˆ sahˬ paˬ-ahˇ Daˬbiˇ ehˇ nehˬ-euˬ 
meh.  
4Kʼoeˇ naˇ, aˬ yawꞈ-euˬ aˬ da aˬ ma-ahˇ Mawˇbaˆ sahˬ paˬ nehˬ-ehˇ taˬ yaꞈ-awˇ, lo 
kʼahˬ kʼoeˇ kʼahˬ laꞈ kʼoeˇ aˬ yawꞈ kʼaˇ dzuˇ zaꞈ luꞈ kʼoeˇ keuˆ ni, kʼoeˇ gaˇ bi jawˇ-euˬ 
meh.  
5Kʼoeˇ naˇ, Miˬyehˇ gʼaˇ duˬ ngehˬ dah-eu tsawˇ haˬ pyeuꞈ-eu, Gaˆ lehˇ myahˇ-euˬ tiˬ 
gʼaˬ Daˬbiˇ jawˇ gaˇ oe-awˇ, “Nawˇ heu gaˇ maˬ paˇ jawˇ ni Yuˇdaˆ miˇ kʼahˬ-ahˇ yaw 
kawˇ-ehˇ iˇ-awˬ” lehˇ ehˇ le-euˬ meh. Kʼoeˇ ngeh, Daˬbiˇ doˆ-iˇ-awˇ, Hehˇyehˆ lehˇ 
kuˇ-eu bawˇ tsahˬ bawˇ dahˇ-ahˇ jawˇ-iˇ-euˬ meh.  
6Tiˬ nah keuˆ laˇ ngeh, Giˇbyaˬ meuˬ laꞈ kʼoeˇ, miˬ shuˬ paꞈ muˆ aˇ bawˇ dawˬ pehˬ-
ahˇ, Sawˇluˆ gahˬ tuˆ tehˬ-awˇ nuiˇ luꞈ-eu meh. Aˬ yawꞈ-euˬ gaˇ mˇ-eu yaw huiˬ yaw 
mahˇ dawˬ tawˆ luꞈ kʼawꞈ, aˬ yawꞈ nuiˇ luꞈ-eu jawˬ jawˬ-ehˇ yawꞈ luꞈ-eu meh. Kʼoeˇ 
ngeh, Daˬbiˇ hawˇ-eu aˬ yawꞈ-euˬ tsawˇ haˬ deuˬ-ahˇ poˆ mawˇ-euˬ gaˇ kawˆ aˬ 
yawꞈ ya gaˬ gʼaˬ-euˬ meh.  
7Aˬ yawꞈ-euˬ gaˇ mˇ-eu yaw huiˬ yaw mahˇ deuˬ-ahˇ aˬ yawꞈ heu loꞈ-ehˇ ehˇ nehˬ-
euˬ meh. “Beˬyaˬmiˬ tsawˇ haˬ deuˬ-oˇ, ngaˇ ehˇ gaˇ naˇ haˬ sheˇ. Daˬbiˇ-aˬ, naw maꞈ 
dawˬ tawˆ luꞈ-ahˇ deh yaˇ hawˇ-eu aˬ gaꞈ yaˇ kmˇ biˇ nehˬ laꞈ-awˇ, naw maꞈ-ahˇ aˬ 
yawꞈ-euˬ guiˇ maꞈ kʼoeˇ taˆ uˆ lahˇ-eu yaw huiˬ deuˬ bi geuꞈ nehˬ laꞈ tehꞈ-a lehˇ 
noeˬ luꞈ te loˇ.  
8Naw maꞈ kʼoeˇ loꞈ-ehˇ noeˬ-awˇ ngaˬ-ahˇ puiˬ-eu lehˇ gʼeh te loˇ. Ngaˬ li 
Yawˇnaˆshaˬ Daˬbiˇ-ahˇ nui ma taꞈ-eu gaˇ kawˆ naw maꞈ tiˬ gʼaˬ-iˬ ngaˬ-ahˇ maˬ ehˇ 
nehˬ laꞈ-aˬ. Naw maꞈ tiˬ gʼaˬ-iˬ ngaˬ-euˬ gʼaˇ duˬ maˬ shaˇ noeˬ nehˬ laꞈ ni, ngaˬ-euˬ 
tsawˇ haˬ tiˬ gʼaˬ pyeuꞈ-eu Daˬbiˇ ngaˬ-ahˇ sehꞈ-eu lehˇ nymˬ-mˇ leh jeh luꞈ-eu gaˇ 

kawˆ hawˇ-eu, Daˬbiˇ kʼoeˇ loꞈ-ehˇ leh jeh gaˇ ngaˬ li gʼaˬ baꞈ baꞈ-eu gaˇ kawˆ heu, 
naw maꞈ ngaˬ-ahˇ maˬ ehˇ nehˬ laꞈ ni jawˇ-eu meh.” 
9Kʼoeˇ ngeh, Doˇgaˆ gʼaˬ kʼawꞈ, Sawˇluˆ-euˬ gaˇ mˇ-eu yaw huiˬ yaw mahˇ deuˬ 
nehˬ-ehˇ yawꞈ luꞈ-eu meh. Aˬ yawꞈ ehˇ-eu, “Noˇbaˆ meuˬ-ahˇ Aˬhiˇtuˆ-euˬ aˬ li 
Aˬhiˇmaˬlehˇ jawˇ gaˇ ngaˇ iˇ ngeh, Daˬbiˇ-ahˇ kʼoeˇ gaˇ ya mawˇ-euˬ ma.  
10Daˬbiˇ aˬ joˆ-ehˇ mˇ paˬ shaˇ paˬ-ehˇ gʼeh-eu gaˇ kawˆ Aˬhiˇmaˬlehˇ neh Sahˬpaˬ 
Miˬyehˇ-ahˇ naˇ haˬ nehˬ-awˇ, dzaˬ dzaˬ dawˇ dawˇ hawˇ-eu Piˇliˇtiˆ tsawˇ haˬ 
Gawˇliˆyaˆ-euˬ mi cehˇ kʼoeˇ kahˇ Daˬbiˇ-ahˇ biꞈ nehˬ-eu meh.” 
11Kʼoeˇ ngeh, sahˬ paˬ Sawˇluˆ tsawˇ haˬ pyehˬ gʼeh-awˇ, piˇ ma Aˬhiˇmaˬlehˇ-ahˇ 
maˬ ehˇ, Noˇbaˆ meuˬ-ahˇ piˇ ma geuꞈ luꞈ-eu aˬ yawꞈ-euˬ aˬ yuiꞈ aˬ nyiˇ dawˬ tawˆ 
luꞈ maˬ ehˇ, aˬ yawꞈ jawˇ gaˇ bi kuˇ laꞈ-euˬ meh.  
12“Aˬhiˇmaˬlehˇ-oˇ, ngaˇ ehˇ gaˇ naˇ haˬ-awˬ” lehˇ Sawˇluˆ ehˇ ngeh, “Sahˬ paˬ-oˇ, 
ngaˇ naˇ haˬ luꞈ ma” lehˇ, Aˬhiˇmaˬlehˇ ehˇ kʼoꞈ nehˬ-euˬ meh.  
13Sawˇluˆ ehˇ-eu, “Aˬ jeˬ miˇ neh Daˬbiˇ naw maꞈ ngaˬ-ahˇ puiˬ-eu lehˇ leh jeh te. Aˬ 
jeˬ miˇ neh Daˬbiˇ-ahˇ dzaˬ dzaˬ dawˇ dawˇ hawˇ-eu mi cehˇ biꞈ-awˇ, aˬ yawꞈ gʼaˇ 
duˬ Sahˬpaˬ Miˬyehˇ-ahˇ mehˬ bawˬ mˇ nehˬ teˬ. Nymˬ-mˇ ngaˇ jawˇ gaˇ neh aˬ 
yawꞈ cehˆ doˆ-awˇ, ngaˬ-ahˇ sehꞈ-eu lehˇ nawˬ jawˬ luꞈ meh.” 
14Aˬhiˇmaˬlehˇ ehˇ-eu, “Daˬbiˇ-aˬ, nawˬ-euˬ gaˇ mˇ-eu yaw huiˬ yaw mahˇ dawˬ 
tawˆ luꞈ kʼoeˇ taˆ, nawˬ-ahˇ saˇ jaˇ ziꞈ dui dui-eu tiˬ gʼaˬ meh. Aˬ yawꞈ-aˬ, nawˬ-euˬ 
aˬ zaˬ pyeuꞈ-awˇ, nawˬ-ahˇ loꞈ piˇ-eu guiˇ maꞈ kʼoeˇ taˆ uˆ lahˇ-eu gʼaˬ pyeuꞈ-eu uˬ 
taꞈ, sahˬ paˬ-euˬ nymˇ laꞈ kʼoeˇ kʼaˇ jawˇ-eu tsawˇ haˬ dawˬ tawˆ luꞈ aˬ yawꞈ-ahˇ 
yaw zeu baw dui dui-eu meh.  
15Aˬ yawꞈ gʼaˇ duˬ Miˬyehˇ-ahˇ ngaˇ mehˬ bawˬ mˇ nehˬ-euˬ ngeuˇ ma. Ehˇ kʼawꞈ, 
kʼoeˇ ngeh poˆ tehꞈ-ehˇ aˬ yawꞈ gʼaˇ duˬ ngaˇ kʼoeˇ loꞈ-ehˇ mˇ nehˬ haw-euˬ maˬ 
ngeuˇ. Nawˬ-ahˇ puiˬ-eu lehˇ leh jeh-euˬ lehˇ ehˇ-eu gaˇ kawˆ heu hmˬ-ahˇ taꞈ leˇ-
awˇ, ngaˇ hawˇ-eu ngaˬ-euˬ aˬ yuiꞈ aˬ nyiˇ tiˬ gʼaˬ-ahˇ-iˬ nawˇ noeˬ bahˬ-eu maˬ 
tsaˬ-a. Gaˇ kawˆ heu hmˬ-ahˇ taꞈ leˇ-awˇ ngaˇ tiˬ jeˬ-iˬ maˬ ya siˬ-aˬ.” 
16Sahˬ paˬ Sawˇluˆ ehˇ-eu, “Aˬhiˇmaˬlehˇ-oˇ, nawˇ hawˇ-eu nawˬ-euˬ aˬ yuiꞈ aˬ nyiˇ 
dawˬ tawˆ luꞈ ya shiˇ meh.” 
17Kʼoeˇ naˇ, kʼoeˇ gaˇ yawꞈ luꞈ-eu aˬ yawꞈ-ahˇ loꞈ piˇ-eu guiˇ maꞈ-ahˇ ehˇ nehˬ-eu, 
“Sahˬpaˬ Miˬyehˇ-euˬ piˇ ma heu deuˬ-ahˇ sehꞈ-awˬ. Aˬ jeˬ miˇ neh ehˇ naˇ, aˬ yawꞈ 
maꞈ Daˬbiˇ-ahˇ nui ma taꞈ-awˇ, Daˬbiˇ cehˆ doˆ-euˬ gaˇ kawˆ aˬ yawꞈ maꞈ siˬ nya jiˇ 
kʼawꞈ, ngaˬ-ahˇ maˬ ehˇ nehˬ laꞈ ni zaꞈ taˬ-euˬ meh.” Ehˇ kʼawꞈ, sahˬ paˬ-ahˇ loꞈ piˇ-
eu guiˇ maꞈ kʼoeˇ maꞈ, Sahˬpaˬ Miˬyehˇ-euˬ piˇ ma kʼoeˇ deuˬ-ahˇ maˬ sehꞈ-a.  
18Kʼoeˇ ngeh, “Nawˇ sehꞈ-awˬ” lehˇ Doˇgaˆ-ahˇ Sawˇluˆ ehˇ nehˬ-awˇ, Doˇgaˆ neh piˇ 
ma kʼoeˇ deuˬ-ahˇ sehꞈ-euˬ meh. Kʼoeˇ ngeh nah piˇ ma-euˬ pehˇ kʼahˬ pehˇ nymˇ 
dm-awˇ piˇ ma geuꞈ nya-eu yehꞈ tseˇ gʼaˬ-ahˇ aˬ yawꞈ sehꞈ dzeh-euˬ meh.  
19Piˇ ma deuˬ jawˇ-eu meuˬ pyeuꞈ-eu Noˇbaˆ meuˬ laꞈ kʼoeˇ kʼaˇ jawˇ-eu tsawˇ haˬ 
dawˬ tawˆ luꞈ-ahˇ kʼawꞈ sehꞈ jiˇ-awˬ lehˇ, Sawˇluˆ dawˬ biꞈ-euˬ meh. Kʼaˬ dzeˇ zaˬ 
hawˇ-eu zaˬ miˬ zaˬ dawˬ tawˆ luꞈ maˬ ehˇ, zaˬ guˬ deuˬ hawˇ-eu zaˬ yaw nahˬ deuˬ 

maˬ ehˇ, mawˇ neˇ, mahˬ tahˬ laˆ hawˇ-eu yawˇ dawˬ tawˆ luꞈ maˬ ehˇ, maˬ bi dzeuˇ-
iˇ ni sehꞈ jiˇ-euˬ meh.  
20Ehˇ kʼawꞈ, Aˬhiˇmaˬlehˇ-euˬ aˬ li Aˬbyaˬdaˬ gʼaˬ cehˆ dzeuˇ-awˇ, Daˬbiˇ jawˇ paw 
cehˆ uˇ-iˇ-euˬ meh.  
21Sahˬpaˬ Miˬyehˇ-euˬ piˇ ma deuˬ-ahˇ Sawˇluˆ neh sehꞈ-euˬ gaˇ kawˆ, Daˬbiˇ-ahˇ aˬ 
yawꞈ dzawˇ nehˬ-euˬ meh.  
22Aˬbyaˬdaˬ-ahˇ Daˬbiˇ ehˇ nehˬ-eu, “Kʼoeˇ ngeh nah Doˇgaˆ-ahˇ ngaˇ kʼoeˇ gaˇ ya 
mawˇ ngeh, gaˇ kawˆ kʼoeˇ Sawˇluˆ-ahˇ aˬ yawꞈ paˇ tsaꞈ nehˬ-iˇ-eu yaw duˬ baw 
tehꞈ-a lehˇ ngaˇ siˬ duˬ-euˬ ma. Ngaˇ baˬ da neh nawˬ-euˬ aˬ yuiꞈ aˬ nyiˇ dawˬ tawˆ 
luꞈ ya shiˇ jiˇ-euˬ meh.  
23Maˬ guˆ ni ngaˬ nehˬ-ehˇ jawˇ-awˬ. Nawˬ-ahˇ maˬ ehˇ, ngaˬ-ahˇ maˬ ehˇ, Sawˇluˆ 
sehꞈ mawꞈ meh. Ehˇ kʼawꞈ, ngaˬ nehˬ-ehˇ jawˇ naˇ nawˇ guˆ kʼaˇ maˬ za-aˇ.” 

1 Saˬmeuˬlaˆ 23 

Kiˇlahˬ meuˬ-ahˇ Daˬbiˇ ka kʼoꞈ-euˬ 

1Piˇliˇtiˆ tsawˇ haˬ deuˬ Kiˇlahˬ meuˬ-ahˇ guiˇ deuˆ le-awˇ, keuˆ le-euˬ cehˇ deuˬ pi 
geuꞈ luꞈ-eu gaˇ kawˆ Daˬbiˇ ya gaˬ-euˬ meh.  
2Kʼoeˇ miˇ neh, Piˇliˇtiˆ tsawˇ haˬ deuˬ-ahˇ guiˇ deuˆ-iˇ-eu gʼaˇ duˬ, Sahˬpaˬ Miˬyehˇ-
ahˇ aˬ yawꞈ naˇ haˬ-euˬ meh. “Aˬ yawꞈ maꞈ-ahˇ guiˇ deuˆ-iˇ-awˇ, Kiˇlahˬ meuˬ-ahˇ ka 
kʼoꞈ nehˬ-awˬ” lehˇ, Sahˬpaˬ Miˬyehˇ ehˇ-eu meh.  
3Ehˇ kʼawꞈ, Daˬbiˇ-euˬ tsawˇ haˬ deuˬ Daˬbiˇ-ahˇ ehˇ-eu, “Aˬ dui maꞈ heu gaˇ Yuˇdaˆ 
miˇ kʼahˬ laꞈ kʼoeˇ jawˇ luꞈ-eu tehꞈ-ehˇ kʼawꞈ, guˆ kʼaˇ za-eu-aˬ, nymˬ-mˇ Kiˇlahˬ 
meuˬ-ahˇ Piˇliˇtiˆ tsawˇ haˬ deuˬ-ahˇ guiˇ paˇ deuˆ-iˇ naˇ, heu naˆ maˬ tseˆ shaˬ laˇ-
eu maˬ ngeuˇ-a loˇ.” 
4Kʼoeˇ miˇ neh, Sahˬpaˬ Miˬyehˇ-ahˇ Daˬbiˇ tiˬ poˆ paˇ naˇ haˬ-euˬ meh. Sahˬpaˬ 
Miˬyehˇ ehˇ-eu, “Kiˇlahˬ meuˬ-ahˇ guiˇ deuˆ-iˇ-awˬ. Aˬ jeˬ miˇ neh ehˇ naˇ, naw maꞈ-
ahˇ Piˇliˇtiˆ tsawˇ haˬ deuˬ kʼoeˇ taˆ ngaˇ bi gʼaˬ leˇ ma.” 
5Kʼoeˇ naˇ, Daˬbiˇ hawˇ-eu aˬ yawꞈ-euˬ tsawˇ haˬ deuˬ Kiˇlahˬ meuˬ-ahˇ iˇ-awˇ, 
Piˇliˇtiˆ tsawˇ haˬ deuˬ-ahˇ guiˇ deuˆ-iˇ-euˬ meh. Piˇliˇtiˆ tsawˇ haˬ deuˬ gʼawˬ mya ni 
deuˆ sehꞈ-awˇ, aˬ yawꞈ maꞈ-euˬ jeˬ zaˬ deuˬ kʼawꞈ tsahˇ geuꞈ-euˬ meh. Kʼoeˇ loꞈ-ehˇ 
jahˇ-awˇ, meuˬ kʼoeˇ meuˬ-ahˇ Daˬbiˇ ka kʼoꞈ-euˬ meh.  
6Aˬhiˇmaˬlehˇ-euˬ aˬ li Aˬbyaˬdaˬ cehˆ doˆ-awˇ, Kiˇlahˬ meuˬ-ahˇ Daˬbiˇ jawˇ gaˇ 
cehˆ uˇ-iˇ ngeh, piˇ ma dm-eu pehˇ kʼahˬ pehˇ nymˇ kʼawꞈ yuˇ gʼeh-euˬ meh.  
7Daˬbiˇ Kiˇlahˬ meuˬ-ahˇ iˇ-euˬ gaˇ kawˆ Sawˇluˆ ya gaˬ ngeh, heu loꞈ-ehˇ ehˇ-eu 
meh. “Daˬbiˇ-ahˇ Miˬyehˇ neh ngaˬ-euˬ aˬ laꞈ laꞈ kʼoeˇ a nehˬ laꞈ-euˬ nga. Meuˬ 
meuˬ lahˇ yaw muiˬ paˬ-ehˇ gawˬ ziꞈ taˬ-awˇ, meuˬ lahˇ kʼehˬ laˇ gʼoˆ ziꞈ dah ni jaˆ-
eu meuˬ kʼoeˇ meuˬ laꞈ kʼoeˇ Daˬbiˇ iˇ uˇ-euˬ-aˬ, aˬ yawˇ yawꞈ lahˇ ju kʼmˇ taˬ-euˬ gaˇ 
cehˆ paꞈ leˇ-euˬ gaˇ duˇ-eu nga.” 
8Kʼoeˇ naˇ, Daˬbiˇ hawˇ-eu aˬ yawꞈ-euˬ tsawˇ haˬ deuˬ-ahˇ loꞈ jawˬ-iˇ-eu gʼaˇ duˬ, 
Sawˇluˆ aˬ yawꞈ-euˬ guiˇ maꞈ deuˬ-ahˇ kuˇ uiˬ-euˬ meh.  

9Sawˇluˆ guiˇ deuˆ le-eu lehˇ lehˬ hmˬ taˬ-euˬ gaˇ kawˆ Daˬbiˇ ya gaˬ ngeh, “Piˇ ma 
dm-eu pehˇ kʼahˬ pehˇ nymˇ yuˇ laꞈ sheˇ” lehˇ, piˇ ma Aˬbyaˬdaˬ-ahˇ aˬ yawꞈ ehˇ 
nehˬ-euˬ meh.  
10Daˬbiˇ ehˇ-eu, “Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, 
nawˬ-euˬ zaˬ kʼaˆ pyeuꞈ-eu ngaˇ heu gaˇ jawˇ luꞈ-eu miˇ neh, Kiˇlahˬ meuˬ heu 
meuˬ-ahˇ Sawˇluˆ laˆ cawˆ le-eu lehˇ lehˬ hmˬ luꞈ-eu gaˇ kawˆ, ngaˇ ya gaˬ duˬ taˬ-
euˬ ma.  
11Kiˇlahˬ meuˬ-ahˇ jawˇ-eu tsawˇ haˬ deuˬ, ngaˬ-ahˇ Sawˇluˆ-euˬ aˬ laꞈ laꞈ kʼoeˇ a 
nehˬ tehꞈ-a loˇ. Ngaˬ neh ya gaˬ taˬ-euˬ loꞈ-ehˇ, Sawˇluˆ aˬ diˇ oe tehꞈ-a loˇ. 
Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, gaˇ kawˆ heu ngaˬ-
ahˇ tiˬ poˆ ehˇ nehˬ laꞈ-eu gʼaˇ duˬ, ngaˇ nawˬ-ahˇ shaˇ-eu ma.” Sahˬpaˬ Miˬyehˇ ehˇ-
eu, “Sawˇluˆ aˬ diˇ oe tehꞈ-a.” 
12Daˬbiˇ tiˬ poˆ paˇ ehˇ-eu, “Kiˇlahˬ meuˬ-ahˇ jawˇ-eu tsawˇ haˬ deuˬ, ngaˇ hawˇ-eu 
ngaˬ-euˬ tsawˇ haˬ deuˬ-ahˇ, Sawˇluˆ-euˬ aˬ laꞈ laꞈ kʼoeˇ a nehˬ tehꞈ-a loˇ.” Sahˬ paˬ 
Miˬyehˇ ehˇ-eu, “A nehˬ tehꞈ-a” lehˇ Sahˬpaˬ Miˬyehˇ ehˇ kʼoꞈ nehˬ-euˬ meh.  
13Kʼoeˇ naˇ, Daˬbiˇ hawˇ-eu koꞈ yaˇ gʼaˬ ehˇ gʼaˬ ni byah-eu aˬ yawꞈ-euˬ tsawˇ haˬ 
deuˬ, Kiˇlahˬ meuˬ-ahˇ neh yaw kawˇ-ehˇ doˆ-iˇ-awˇ, yahˇ pawˇ-euˬ meh. Daˬbiˇ 
Kiˇlahˬ meuˬ-ahˇ neh doˆ-iˇ dzeuˇ-euˬ gaˇ kawˆ Sawˇluˆ ya gaˬ ngeh, aˬ yawꞈ neh 
noeˬ taˬ-euˬ loꞈ-ehˇ maˬ mˇ ni byehˇ-euˬ meh.  

Daˬbiˇ gawˬ jawˬ gawˬ duˇ-ahˇ cehˆ jawˇ leˇ-euˬ 

14Ziˇpaˬ meuˬ dawˬ peh jaˆ-eu bawˇ tsahˬ bawˇ dahˇ laꞈ kʼoeˇ, gawˬ jawˬ gawˬ duˇ-
ahˇ Daˬbiˇ cehˆ zaꞈ-awˇ jawˇ-euˬ meh. Kʼoeˇ ngeh, aˬ yawꞈ-ahˇ poˆ mawˇ-eu gʼaˇ duˬ, 
Sawˇluˆ maˬ naˬ leˇ ni leh jeh luꞈ-eu meh. Ehˇ kʼawꞈ, Miˬyehˇ aˬ yawꞈ-ahˇ Sawˇluˆ-
euˬ aˬ laꞈ laꞈ kʼoeˇ maˬ a nehˬ-a.  
15Ziˇpaˬ meuˬ dawˬ peh jaˆ-eu bawˇ tsahˬ bawˇ dahˇ laꞈ kʼoeˇ, Hawˇlehˆ lehˇ kuˇ-eu 
jawˇ duˬ-ahˇ Daˬbiˇ jawˇ luꞈ ngeh, Sawˇluˆ aˬ yawꞈ-ahˇ sehꞈ-eu lehˇ laˇ luꞈ-eu gaˇ 
kawˆ aˬ yawꞈ ya siˬ-euˬ meh. 
16Daˬbiˇ jawˇ-eu Hawˇlehˆ-ahˇ Yawˇnaˆshaˬ le-awˇ, “Miˬyehˇ nawˬ-ahˇ haw piˇ nehˬ 
laꞈ tehꞈ-a” lehˇ ehˇ-awˇ gʼaˬ biꞈ nehˬ-euˬ meh. 
17Yawˇnaˆshaˬ ehˇ-eu, “Taˬ guˆ. Ngaˬ da Sawˇluˆ nawˬ-ahˇ tiˬ jeˬ-iˬ maˬ jahˇ laˇ nya-
a. Nawˇ Iˇsaˬleˬlaˆ tsawˇ jeuˬ-euˬ sahˬ paˬ ya pyeuꞈ laˇ-awˇ, ngaˇ nawˬ-euˬ laꞈ oˆ teˬ 
ni jawˇ-awˇ gaˇ ya mˇ-eu gaˇ kawˆ aˬ yawꞈ siˬ duˬ luꞈ meh.” 
18Aˬ yawꞈ nyaꞈ tiˬ gʼaˬ tiˇ gʼaˬ maˬ byehˇ ni cawˬ cawˬ taꞈ-eu gʼaˇ duˬ, muiˬ-eu 
shawˇ-eu saˇ jaˇ dzaˬ taꞈ-euˬ meh. Kʼoeˇ naˇ, Daˬbiˇ gʼaˬ Hawˇlehˆ-ahˇ jawˇ yaꞈ-awˇ, 
Yawˇnaˆshaˬ gʼaˬ gʼoꞈ ka-iˇ-euˬ meh.  
19Ziˇpaˬ meuˬ-ahˇ jawˇ-eu tsawˇ haˬ tiˬ paˆ na deuˬ, Giˇbyaˬ meuˬ-ahˇ Sawˇluˆ jawˇ 
gaˇ iˇ-awˇ, heu loꞈ-ehˇ ehˇ nehˬ-euˬ meh. “Daˬbiˇ-aˬ, nga maꞈ jawˇ-eu Yuˇdaˆ miˇ 
kʼahˬ bawˇ tsahˬ bawˇ dahˇ-euˬ laꞈ taˆ paw dzeˇ, Haˬciˇlahˬ gawˬ jawˬ-ahˇ jaˆ-eu 
Hawˇlehˆ lehˇ kuˇ-eu jawˇ duˬ kʼoeˇ tsahˇ-ahˇ dzuˇ zaꞈ luꞈ meh.  

20Sahˬ paˬ-oˇ, nawˇ aˬ yawꞈ-ahˇ aˇ naˆ ni nyehꞈ mi mawꞈ-eu nga maꞈ siˬ nya ma. 
Teu miˇ neh, nga maꞈ-euˬ miˇ kʼahˬ-ahˇ oe-awˬ. Nawˇ aˬ yawꞈ-ahˇ aˬ diˇ ya nyehꞈ 
mi tehꞈ-a lehˇ nga maꞈ ehˇ tsehˆ peuˬ ma.” 
21Tsawˇ haˬ kʼoeˇ deuˬ-ahˇ Sawˇluˆ heu loꞈ-ehˇ ehˇ nehˬ-euˬ meh. “Naw maꞈ ngaˬ-
ahˇ gʼawˬ shaˬ gaˬ-eu siˬ nya-eu miˇ neh, Sahˬpaˬ Miˬyehˇ naw maꞈ-ahˇ guiˬ lahˬ biꞈ 
luꞈ-uˇ.  
22Tiˬ poˆ paˇ gʼoꞈ-iˇ-awˇ, yaw muiˬ paˬ-ehˇ paˇ haw duˬ-iˇ-awˬ. Aˬ yawꞈ aˬ geu tsahˇ-
ahˇ maˇ diˇ jawˇ-awˇ, aˬ geu gʼaˬ neh mawˇ duˬ taˬ-euˬ gaˇ kawˆ pyehˆ tseˇ duˬ laꞈ-
awˬ. Aˬ yawꞈ gahˇ dui dui-eu gaˇ kawˆ aˬ cawˬ ja-eu ngaˇ ya gaˬ-euˬ ma.  
23Aˬ yawꞈ aˬ geu tsahˇ-ahˇ dzuˇ zaꞈ luꞈ nga lehˇ yaw duˬ duˬ-ehˇ haw duˬ-awˇ, ngaˇ 
jawˇ gaˇ yaw kawˇ-ehˇ cehˆ gaˬ laˇ-awˬ. Kʼoeˇ naˇ, naw maꞈ nehˬ-ehˇ ngaˇ oe-awˇ, 
gahˬ kaˬ kʼoeˇ kaˬ laꞈ kʼoeˇ aˬ yawꞈ maˬ cehˆ doˆ dah-ehˇ jawˇ naˇ, shaˬ teh teh-eu 
loꞈ-ehˇ aˬ yawꞈ-ahˇ poˆ ma. Yuˇdaˆ miˇ kʼahˬ kʼahˬ lah ni ya poˆ doe paˬ-ehˇ gʼeh naˇ 
kʼawꞈ poˆ doe tehꞈ-a.” 
24Kʼoeˇ naˇ, tsawˇ haˬ kʼoeˇ deuˬ doˆ-iˇ-awˇ, Sawˇluˆ-euˬ mehˬ hu Ziˇpaˬ meuˬ-ahˇ 
gʼoꞈ-iˇ-euˬ meh. Daˬbiˇ hawˇ-eu aˬ yawꞈ-euˬ tsawˇ haˬ deuˬ-aˬ, Yuˇdaˆ miˇ kʼahˬ 
bawˇ tsahˬ bawˇ dahˇ-euˬ laꞈ oˆ dzaˬ-ahˇ jaˆ-eu Maˬoˬ bawˇ tsahˬ bawˇ dahˇ laꞈ 
kʼoeˇ, ciˬ cuˇ ni jaˆ-eu deh kʼawꞈ-ahˇ jawˇ luꞈ-eu meh.  
25Kʼoeˇ ngeh, Sawˇluˆ hawˇ-eu aˬ yawꞈ-euˬ tsawˇ haˬ deuˬ Daˬbiˇ-ahˇ poˆ leˇ-euˬ 
meh. Ehˇ kʼawꞈ, gaˇ kawˆ kʼoeˇ Daˬbiˇ ya gaˬ-awˇ, Maˬoˬ bawˇ tsahˬ bawˇ dahˇ laꞈ 
kʼoeˇ jaˆ-eu lo guˇ tehꞈ-ehˇ gʼeh-eu gawˬ jawˬ tiˬ jawˬ kʼoeˇ taˆ le daˆ-euˬ meh. Kʼoeˇ 
loꞈ-ehˇ le daˆ taˬ-euˬ gaˇ kawˆ Sawˇluˆ paˇ ya gaˬ ngeh, Daˬbiˇ-euˬ mehˬ nah paˇ teh 
leˇ-euˬ meh.  
26Gawˬ jawˬ tiˬ jawˬ-ahˇ tehꞈ-ehˇ, Sawˇluˆ hawˇ-eu aˬ yawꞈ-euˬ tsawˇ haˬ deuˬ tiˬ 
paw dzeˇ kʼaˇ-ahˇ jawˇ-awˇ, Daˬbiˇ hawˇ-eu aˬ yawꞈ-euˬ tsawˇ haˬ deuˬ tiˬ paw dzeˇ 
kʼaˇ-ahˇ jawˇ luꞈ-eu meh. Sawˇluˆ hawˇ-eu aˬ yawꞈ-euˬ tsawˇ haˬ deuˬ teh miˇ laˇ 
paˬ-ehˇ pyeuꞈ laˇ-awˇ, aˬ yawꞈ maꞈ-ahˇ nyehꞈ mi shaw-iˬ-eu miˇ neh, Daˬbiˇ hawˇ-
eu aˬ yawꞈ-euˬ tsawˇ haˬ deuˬ cehˆ tehˇ tehˬ luꞈ-eu meh. 
27Kʼoeˇ tiˬ kʼehˇ laˇ kʼehˬ laꞈ kʼoeˇ, tsawˇ haˬ tiˬ gʼaˬ Sawˇluˆ jawˇ gaˇ cehˆ keuˆ laˇ-
awˇ, “Yaw kawˇ ma-ehˇ gʼoꞈ le-awˬ. Piˇliˇtiˆ tsawˇ haˬ deuˬ aˬ dui-euˬ miˇ kʼahˬ-ahˇ 
guiˇ deuˆ-eu lehˇ laˇ luꞈ meh” lehˇ ehˇ gaˬ laˇ-euˬ meh.  
28Kʼoeˇ naˇ, Daˬbiˇ mehˬ nah Sawˇluˆ maˬ paˇ caw teh ni byehˇ-awˇ, Piˇliˇtiˆ tsawˇ 
haˬ deuˬ-ahˇ guiˇ deuˆ-iˇ-euˬ meh. Kʼoeˇ miˇ neh, jawˇ duˬ kʼoeˇ tsahˇ-ahˇ ‘Buˬiˇ law-
iˇ-eu Lo guˇ’ lehˇ kuˇ-eu meh.  
29Jawˇ duˬ kʼoeˇ tsahˇ-ahˇ neh Daˬbiˇ iˇ doˆ gʼeh-awˇ, Eˬgeˬdiˇ gahˬ kaˬ paw iˇ-awˇ 
jawˇ zaꞈ-euˬ meh.  

1 Saˬmeuˬlaˆ 24 

Daˬbiˇ neh Sawˇluˆ-ahˇ maˬ sehꞈ ni taˬ nehˬ-euˬ 

1Sawˇluˆ Piˇliˇtiˆ tsawˇ haˬ deuˬ-ahˇ guiˇ deuˆ-iˇ-euˬ gʼoꞈ laˇ ngeh, Eˬgeˬdiˇ meuˬ 
dawˬ peh jaˆ-eu bawˇ tsahˬ bawˇ dahˇ laꞈ kʼoeˇ Daˬbiˇ jawˇ luꞈ-eu gaˇ kawˆ, aˬ cawˬ 
aˬ yawꞈ-ahˇ ehˇ nehˬ-euˬ meh. 
2Iˇsaˬleˬlaˆ miˇ kʼahˬ laꞈ kʼoeˇ aˬ cawˬ naˆ maˬ tseˇ guiˇ deuˆ nya-eu yehˇ smˬ heˇ 
gʼaˬ Sawˇluˆ tseˇ doˆ-awˇ, Yaˬ lo guˇ-euˬ nahˇ ma doˆ kʼehˬ paw, Daˬbiˇ hawˇ-eu aˬ 
yawꞈ-euˬ tsawˇ haˬ deuˬ-ahˇ poˆ-iˇ-euˬ meh.  
3Gaˇ ma gaˇ dzeˇ jaˆ-eu yawˇ yawˇ kuˆ dawˬ peh lo kʼahˬ tiˬ kʼahˬ-ahˇ aˬ yawꞈ iˇ 
keuˆ-awˇ, lo kʼahˬ laꞈ kʼoeˇ uˇ leˇ-awˇ gʼaˬ doeˇ naˬ dah leˇ-euˬ meh. Aˬ yawꞈ gʼaˬ 
doeˇ naˬ dah leˇ-euˬ lo kʼahˬ kʼoeˇ, Daˬbiˇ hawˇ-eu aˬ yawꞈ-euˬ tsawˇ haˬ deuˬ dzuˇ 
zaꞈ luꞈ-eu lo kʼahˬ-ahˇ zaˬ leˇ-awˇ, lo kʼahˬ-euˬ laꞈ kʼoeˇ gʼawˬ mahˇ ni naꞈ gaˇ aˬ 
yawꞈ maꞈ dzuˇ zaꞈ luꞈ-eu meh.  
4Daˬbiˇ-euˬ tsawˇ haˬ deuˬ Daˬbiˇ-ahˇ ehˇ-eu. “Heu-aˬ, nawˬ-eu gʼaˇ duˬ yehꞈ dui 
dui laˇ-euˬ aˇ yamˬ ngaˇ. Nawˬ-ahˇ muiˇ-eu tsawˇ haˬ-ahˇ nawˬ-euˬ aˬ laꞈ laꞈ kʼoeˇ 
ngaˇ a nehˬ-awˇ, nawˇ kʼaˇ jahˇ nehˬ mawꞈ-eu jeˬ jahˇ nehˬ nya meh lehˇ, Sahˬpaˬ 
Miˬyehˇ neh ehˇ taˬ-euˬ kʼoeˇ iˬ nah keuˆ le-euˬ ngaˇ.” Kʼoeˇ ngeh, Daˬbiˇ aˬ ya ya-
ehˇ joe joe-ehˇ iˇ-awˇ, Sawˇluˆ-ahˇ maˬ bi siˬ leˇ ni, aˬ yawꞈ-euˬ pehˇ kʼahˬ pehˇ dahˬ 
yehˬ tsehˆ-euˬ meh.  
5Sawˇluˆ-euˬ pehˇ kʼahˬ pehˇ dahˬ ya yehˬ tsehˆ-euˬ miˇ neh, Daˬbiˇ-euˬ nui ma laꞈ 
kʼoeˇ maˬ saˇ maˇ saˇ-ehˇ pyeuꞈ laˇ-euˬ meh.  
6Daˬbiˇ aˬ yawꞈ-euˬ tsawˇ haˬ deuˬ-ahˇ ehˇ nehˬ-euˬ, “Sahˬpaˬ Miˬyehˇ neh tseˇ doˆ-
euˬ sahˬ paˬ pyeuꞈ-eu ngaˬ-euˬ sahˬ paˬ-ahˇ ngaˇ maˬ ya laˆ tahˬ, maˬ ya laˆ naˇ ni, 
Sahˬpaˬ Miˬyehˇ ngaˬ-ahˇ haw piˇ luꞈ-uˇ. Aˬ yawꞈ-ahˇ ngaˇ ui cuiˆ tehꞈ-ehˇ kʼawꞈ 
maˬ laˆ tahˬ kʼmˬ-a. Aˬ jeˬ miˇ neh ehˇ naˇ, Sahˬpaˬ Miˬyehˇ neh aˬ yawꞈ-ahˇ tsiˇ 
shehˆ daˆ-awˇ tseˇ doˆ taˬ-euˬ meh.” 
7Sawˇluˆ-ahˇ laˆ tahˬ laˆ naˇ nehˬ-eu jeˬ maˬ ya jahˇ-eu gʼaˇ duˬ, Daˬbiˇ aˬ yawꞈ-euˬ 
tsawˇ haˬ deuˬ-ahˇ kʼoeˇ loꞈ-ehˇ ehˇ nehˬ-euˬ meh. Kʼoeˇ naˇ, Sawˇluˆ noeˬ laˇ-awˇ, 
lo kʼahˬ laꞈ nyiˇ iˇ doˆ gʼeh-euˬ meh. 
8Daˬbiˇ gʼeh, Sawˇluˆ-euˬ mehˬ nah lo kʼahˬ laꞈ nyiˇ iˇ doˆ gʼeh-awˇ, “Ngaˬ-euˬ sahˬ 
paˬ-oˇ” lehˇ guˇ gaˬ nehˬ-euˬ meh. Sawˇluˆ naˇ kʼah paw gʼawˇ pyawˇ haw ngeh, 
Daˬbiˇ miˇ tsa awˆ byaˆ-awˇ yaw zeu baw nehˬ-euˬ meh.  
9Sawˇluˆ-ahˇ Daˬbiˇ ehˇ nehˬ-eu, “Nawˬ-ahˇ laˆ tahˬ laˆ naˇ-eu gʼaˇ duˬ ngaˇ leh jeh 
luꞈ meh lehˇ ehˇ-eu tsawˇ haˬ deuˬ-euˬ dawˬ-ahˇ, aˬ jeˬ miˇ neh nawˇ naˇ haˬ te.  
10Nymˬ-mˇ tseuˆ tseuˆ ni, lo kʼahˬ heu kʼahˬ laꞈ kʼoeˇ, Sahˬpaˬ Miˬyehˇ neh nawˬ-euˬ 
gʼawˇ mawˇ ngaˬ-euˬ aˬ laꞈ laꞈ kʼoeˇ a nehˬ laꞈ gʼaˬ-euˬ gaˇ, nawˇ ya mawˇ-euˬ meh. 
Nawˬ-ahˇ sehꞈ-awˬ lehˇ ngaˬ-euˬ tsawˇ haˬ tiˬ paˆ na deuˬ ngaˬ-ahˇ ehˇ-eu meh. Ehˇ 
kʼawꞈ, nawˇ sahˬ paˬ geuꞈ-eu gʼaˇ duˬ, Sahˬpaˬ Miˬyehˇ neh nawˬ-ahˇ tseˇ doˆ taˬ-
euˬ miˇ neh, nawˬ-ahˇ ngaˇ ui cuiˆ tehꞈ-ehˇ kʼawꞈ maˬ laˆ tahˬ maˬ laˆ naˇ nehˬ lehˇ, 
aˬ yawꞈ maꞈ-ahˇ ngaˇ ehˇ nehˬ-euˬ ma.  
11Ngaˬ-euˬ aˬ da-oˇ, heu gaˇ haw sheˇ. Ngaˇ tuˆ tehˬ luꞈ-eu nawˬ-euˬ pehˇ kʼahˬ pehˇ 
dahˬ-ahˇ haw sheˇ. Nawˬ-ahˇ ngaˇ sehꞈ-eu yehꞈ laˇ-euˬ kʼawꞈ maˬ sehꞈ ni, pehˇ kʼahˬ 
pehˇ dahˬ tehꞈ-ehˇ yehˬ tsehˆ-euˬ ma. Heu gaˇ haw-awˇ, ngaˬ-euˬ nui ma laꞈ kʼoeˇ, 

nawˬ-ahˇ puiˬ mawꞈ-eu jeˬ hawˇ-eu laˆ tahˬ laˆ naˇ nehˬ mawꞈ-eu jeˬ tiˬ pawꞈ-iˬ 
maˬ ahˇ nga lehˇ, nawˇ siˬ duˬ-awˬ. Ngaˬ neh nawˬ-ahˇ mˇ lehˬ taˬ-euˬ tiˬ jeˬ-iˬ maˬ 
jaˆ kʼawꞈ, ngaˬ-ahˇ sehꞈ-eu lehˇ nawˇ poˆ luꞈ meh.  
12Aˇ nyaꞈ aˬ geu gʼaˬ lehˬ-eu nga lehˇ, Sahˬpaˬ Miˬyehˇ yaˇ kʼaˬ daˇ luꞈ-uˇ. Nawˬ neh 
ngaˬ-ahˇ mˇ lehˬ-euˬ jeˬ baˬ da neh, Sahˬpaˬ Miˬyehˇ nawˬ-ahˇ jahˇ kʼoꞈ nehˬ luꞈ-uˇ. 
Ehˇ kʼawꞈ, ngaˇ nawˬ-ahˇ ui cuiˆ tehꞈ-ehˇ kʼawꞈ maˬ laˆ tahˬ maˬ laˆ naˇ nehˬ ni jawˇ 
ma.  
13Haiˬ-eu tsawˇ haˬ deuˬ tehꞈ-ehˇ yaw haiˬ jeˬ mˇ-eu meh lehˇ ehˇ-eu tsawˇ mawˬ 
dawˬ daˬ nawˇ siˬ nya meh. Kʼoeˇ miˇ neh, nawˬ-ahˇ laˆ tahˬ laˆ naˇ-eu jeˬ ngaˇ maˬ 
mˇ.  
14Nawˇ shaˇ noeˬ haw sheˇ. Iˇsaˬleˬlaˆ tsawˇ jeuˬ-euˬ sahˬ paˬ aˬ jeˬ-ahˇ sehꞈ-eu lehˇ 
leh jeh luꞈ ta. Aˬ jeˬ-euˬ mehˬ nah aˬ yawꞈ teh luꞈ ta. Shiˇ-euˬ aˬ kuiˬ tiˬ mawˇ mehˬ 
nah teh luꞈ ta loˇ.  
15Maˬ ngeuˇ naˇ, kuiˬ shehˇ-euˬ mehˬ nah teh luꞈ ta loˇ. Aˇ nyaꞈ aˬ geu gʼaˬ lehˬ nga 
lehˇ, Sahˬpaˬ Miˬyehˇ noeˬ tsehˆ-awˇ yaˇ kʼaˬ daˇ luꞈ-uˇ. Gaˇ kawˆ heu hmˬ-ahˇ aˬ 
yawꞈ haw-awˇ, ngaˬ-ahˇ haw piˇ-eu laꞈ kʼoeˇ, nawˬ-euˬ aˬ laꞈ laꞈ kʼoeˇ aˬ yawꞈ ngaˬ-
ahˇ ka kʼoꞈ nehˬ laꞈ luꞈ-uˇ.” 
16Sawˇluˆ-ahˇ Daˬbiˇ kʼoeˇ loꞈ-ehˇ ehˇ nehˬ gʼaˬ ngeh, “Ngaˬ li Daˬbiˇ-oˇ, toˆ-ehˇ ehˇ 
luꞈ-eu teu aˬ diˇ aˬ maˇ nawˇ ma loˇ” lehˇ Sawˇluˆ ehˇ-awˇ ngoeˇ-euˬ meh.  
17Kʼoeˇ naˇ, Daˬbiˇ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Nawˇ-aˬ, ngaˇ naˆ 
maˬ tseˇ tsaˬ-eu dawˇ-eu tsawˇ haˬ pyeuꞈ-eu meh. Nawˬ-ahˇ ngaˇ yaw doeˇ mˇ 
nehˬ-euˬ kʼawꞈ, nawˇ ngaˬ-ahˇ yaw muiˬ jeˬ mˇ kʼoꞈ nehˬ laꞈ-euˬ meh.  
18Nawˇ ngaˬ-euˬ kʼoeˇ taˆ aˇ naˆ ni muiˬ-eu tsawˇ haˬ pyeuꞈ-eu gaˇ kawˆ, iˬ nah 
nawˇ bi siˬ bi mawˇ-euˬ meh. Aˬ jeˬ miˇ neh ehˇ naˇ, Sahˬpaˬ Miˬyehˇ ngaˬ-ahˇ 
nawˬ-euˬ aˬ laꞈ laꞈ kʼoeˇ a nehˬ gʼaˬ-euˬ kʼawꞈ, nawˇ ngaˬ-ahˇ maˬ sehꞈ-a.  
19Yawˬ ha-ahˇ muiˇ-eu tsawˇ haˬ-ahˇ nyehꞈ mi-awˇ, maˬ laˆ tahˬ maˬ laˆ naˇ ni 
pyehˬ nehˬ-eu aˬ suˇ gʼaˬ jawˇ ta. Iˬ nah nawˇ ngaˬ-ahˇ mˇ nehˬ laꞈ-euˬ jeˬ baˬ da 
neh, Sahˬpaˬ Miˬyehˇ nawˬ-ahˇ guiˬ lahˬ biꞈ luꞈ-uˇ.  
20Nawˇ Iˇsaˬleˬlaˆ tsawˇ jeuˬ-euˬ sahˬ paˬ pyeuꞈ laˇ-awˇ, miˇ kʼahˬ heu kʼahˬ-ahˇ ya 
uˆ lahˇ daˆ leꞈ tehꞈ-a.  
21Ehˇ kʼawꞈ, ngaˬ-euˬ tsawˇ myahˇ maˬ ehˇ, ngaˬ-euˬ nymˇ jiˇ-euˬ tsawˇ myahˇ maˬ 
ehˇ, maˬ ya bi byoˆ-iˇ-eu gʼaˇ duˬ, ngaˬ-euˬ zaˬ deuˬ uˆ deuˬ-ahˇ nawˇ maˬ sehꞈ ni taˬ 
nehˬ ma lehˇ, Sahˬpaˬ Miˬyehˇ-euˬ tsawˇ myahˇ uˬ moˆ ngaˬ-ahˇ saˇ jaˇ dzaˬ-awˬ.” 
22Kʼoeˇ ngeh, Sawˇluˆ nehˬ-ehˇ Daˬbiˇ saˇ jaˇ dzaˬ-euˬ meh. Kʼoeˇ naˇ, Sawˇluˆ gʼoꞈ-
iˇ-awˇ, Daˬbiˇ hawˇ-eu aˬ yawꞈ-euˬ tsawˇ haˬ deuˬ kʼawꞈ, ziꞈ dah ni gʼeh-eu dzuˇ zaꞈ 
duˬ-ahˇ gʼoꞈ leˇ-euˬ meh.  

1 Saˬmeuˬlaˆ 25 

Saˬmeuˬlaˆ ziˇ jiˇ-euˬ 

1Saˬmeuˬlaˆ ziˇ jiˇ-awˇ, Iˇsaˬleˬlaˆ tsawˇ haˬ dawˬ tawˆ luꞈ uiˬ laˇ-eu laꞈ kʼoeˇ, aˬ 
yawꞈ-ahˇ tsawˇ ngoeˇ ngoeˇ nehˬ-euˬ meh. Kʼoeˇ naˇ, Laˬmahˇ meuˬ-ahˇ jaˆ-eu aˬ 
yawꞈ-euˬ nymˇ-ahˇ, aˬ yawꞈ maꞈ aˬ yawꞈ-ahˇ baꞈ pahˬ nehˬ-euˬ meh.  

Daˬbiˇ hawˇ-eu Aˬbiˇgeˬlaˆ 

Kʼoeˇ naˇ, Paˬlaˬ lehˇ kuˇ-eu bawˇ tsahˬ bawˇ dahˇ-ahˇ Daˬbiˇ iˇ-euˬ meh.  
2Maˬoˬ meuˬ laꞈ kʼoeˇ smˇ muiˬ muiˬ dui dui-eu tsawˇ haˬ tiˬ gʼaˬ jawˇ-eu meh. 
Gaˬlaˬmeˬlaˇ meuˬ laꞈ kʼoeˇ, aˬ yawꞈ-euˬ deh yaˇ hawˇ-eu mˇ myawˬ gʼawˬ mya ni 
jaˆ-eu meh. Yawˇ smˬ heˇ mawˇ hawˇ-eu ciꞈ myehꞈ tiˬ heˇ mawˇ jawˇ-awˇ, 
Gaˬlaˬmeˬlaˇ meuˬ-ahˇ aˬ yawꞈ yawˇ caꞈ hm tehˬ luꞈ-eu meh.  
3Aˬ yawꞈ-euˬ tsawˇ myahˇ-aˬ, Naˬbaˬlaˇ pyeuꞈ-awˇ, aˬ yawꞈ-euˬ miˬ zaˬ-aˬ, 
Aˬbiˇgeˬlaˆ meh. Miˬ zaˬ gʼaˬ aˇ gʼehˇ muiˬ-awˇ tsawˇ gahˇ ahˇ-eu tsawˇ haˬ tiˬ gʼaˬ 
meh. Ehˇ kʼawꞈ, Gaˬlehˆ aˇ jeuˬ pyeuꞈ-eu kʼaˬ dzeˇ zaˬ gʼaˬ-aˬ, nui ma yaw doeˇ meh.  
4Bawˇ tsahˬ bawˇ dahˇ laꞈ kʼoeˇ Daˬbiˇ jawˇ luꞈ ngeh, Naˬbaˬlaˇ yawˇ caꞈ hm tehˬ 
luꞈ-eu gaˇ kawˆ ya gaˬ-euˬ meh.  
5Kʼoeˇ ngeh, Gaˬlaˬmeˬlaˇ meuˬ-ahˇ zaˬ guˬ tseˇ gʼaˬ pyehˬ gʼeh-awˇ, Naˬbaˬlaˇ-ahˇ 
dawˬ tsaꞈ bi tsaꞈ-iˇ-euˬ meh.  
6Aˬ yawꞈ maꞈ-ahˇ aˬ yawꞈ mehˬ duˬ nehˬ-awˇ, heu loꞈ-ehˇ bi ehˇ-iˇ-euˬ meh. “Cawˬ-
oˇ, nawˇ maˬ ehˇ, nawˬ-euˬ nymˇ jiˇ maˬ ehˇ, nawˬ-ahˇ kʼaˇ taꞈ-eu deuˬ dawˬ tawˆ 
luꞈ maˬ ehˇ, yaw muiˬ jawˇ saˇ doˆ luꞈ-uˇ.  
7Nawˇ yawˇ caꞈ hm tehˬ luꞈ-eu gaˇ kawˆ ngaˇ ya gaˬ-euˬ ma. Nawˬ-euˬ yawˇ bo-eu 
tsawˇ haˬ deuˬ nga maꞈ nehˬ-ehˇ jawˇ ngeh, nga maꞈ tiˬ jeˬ-iˬ maˬ jahˇ nehˬ-aˬ. Aˬ 
yawꞈ maꞈ Gaˬlaˬmeˬlaˇ meuˬ-ahˇ kʼaˇ jawˇ-eu nmˇ kaˬ, aˬ yawꞈ maꞈ-euˬ myawˬ tiˬ 
jeˬ-iˬ maˬ bi byoˆ-aˬ.  
8Gaˇ kawˆ heu aˬ yawꞈ maꞈ-ahˇ nawˇ naˇ haˬ haw naˇ, aˬ yawꞈ maꞈ nawˬ-ahˇ ehˇ 
mehˬ nehˬ laꞈ tehꞈ-a. Nga maꞈ bawˬ-iˬ ya gʼeh-eu aˇ nah keuˆ laˇ-euˬ miˇ neh, ngaˬ 
neh bi oe-euˬ zaˬ guˬ heu deuˬ-ahˇ nawˇ yaw muiˬ paˬ-ehˇ ha geuꞈ nehˬ laꞈ-awˇ, 
nga maꞈ-ahˇ caw ba-eu laꞈ kʼoeˇ, kʼaˇ biꞈ mawꞈ-eu jeˬ biꞈ nehˬ laꞈ-awˬ.” 
9Daˬbiˇ-euˬ tsawˇ haˬ kʼoeˇ deuˬ, Daˬbiˇ-euˬ tsawˇ myahˇ uˬ moˆ Naˬbaˬlaˇ-ahˇ dawˬ 
kʼoeˇ deuˬ tsaꞈ gaˬ nehˬ-awˇ, kʼoeˇ gaˇ loꞈ luꞈ-eu meh.  
10Naˬbaˬlaˇ ehˇ-eu, “Daˬbiˇ neh teu loꞈ-ehˇ bi tsaꞈ le taˬ lehˇ la. Daˬbiˇ ehˇ-eu aˬ suˇ 
gʼaˬ-aˬ. Ngaˇ tiˬ poˆ-iˬ maˬ gaˬ haw-aˬ. Miˇ kʼahˬ heu kʼahˬ laꞈ kʼoeˇ nymˬ-mˇ kaˬ-ahˇ 
cehˆ byoˆ taˬ-euˬ zaˬ kʼaˆ gʼawˬ mya gʼaˬ jawˇ meh.  
11Ngaˬ-euˬ yawˇ caꞈ hm tehˬ-eu tsawˇ haˬ deuˬ bi dzaˬ-eu lehˇ bi jaˆ-euˬ kaˬ muˇ, iˇ 
cuꞈ hawˇ-eu, ngaˬ neh sehꞈ taˬ-euˬ shaˬ jiˇ heu deuˬ-ahˇ ngaˇ yuˇ-awˇ, teu paw heu 
paw neh oe-euˬ maˬ siˬ dzaˬ laˇ-eu tsawˇ haˬ deuˬ-ahˇ aˬ jeˬ miˇ neh ya biꞈ ta.” 
12Daˬbiˇ-euˬ tsawˇ haˬ deuˬ gʼoꞈ leˇ-awˇ, Naˬbaˬlaˇ neh kʼaˇ ehˇ-euˬ loꞈ-ehˇ tsaꞈ nehˬ 
leˇ-euˬ meh.  
13Kʼoeˇ ngeh, “Mi cehˇ shaꞈ-awˬ” lehˇ, aˬ yawꞈ-euˬ tsawˇ haˬ deuˬ-ahˇ Daˬbiˇ dawˬ 
biꞈ-awˇ, aˬ yawꞈ maꞈ yawˬ gʼaˬ na luꞈ mi cehˇ shaꞈ-euˬ meh. Daˬbiˇ gʼeh mi cehˇ 
shaꞈ-awˇ, aˬ yawꞈ-euˬ tsawˇ haˬ oeˬ yaˇ gʼaˬ byah ni sheuˬ-awˇ doˆ-iˇ-euˬ meh. 
Myawˬ gahˬ-ahˇ bi loꞈ-eu gʼaˇ duˬ, naˇ kʼah paw nyiˬ yaˇ gʼaˬ bi jawˇ yaꞈ-euˬ meh.  

14Naˬbaˬlaˇ-euˬ zaˬ kʼaˆ tiˬ gʼaˬ, Naˬbaˬlaˇ-euˬ miˬ zaˬ Aˬbiˇgeˬlaˆ-ahˇ heu loꞈ-ehˇ ehˇ 
nehˬ-euˬ meh. “Daˬbiˇ bawˇ tsahˬ bawˇ dahˇ-ahˇ neh tsawˇ haˬ tiˬ deuˬ pyehˬ gʼeh 
leꞈ-awˇ, ngaˬ maꞈ-euˬ baw leˬ jawˇ gaˇ dawˬ tsaꞈ bi tsaꞈ gaˬ le-euˬ gaˇ kawˆ hawˇ-
eu, dawˬ tsaꞈ tsaꞈ le-euˬ tsawˇ haˬ kʼoeˇ deuˬ-ahˇ nga maꞈ-euˬ baw leˬ neh dehˬ-
awˇ bi gʼoꞈ leˇ-euˬ gaˇ kawˆ nawˇ yaˬ gaˬ gʼaˬ maˬ loˇ.  
15Aˬ yawꞈ maꞈ-aˬ, nga maꞈ kʼoeˇ taˆ muiˬ dui dui-eu tsawˇ haˬ deuˬ pyeuꞈ-eu meh. 
Aˬ yawꞈ maꞈ nga maꞈ-ahˇ tiˬ jeˬ-iˬ maˬ suˬ saˬ ni, nga maꞈ kʼawꞈ, deh ga-ahˇ aˬ yawꞈ 
maꞈ nehˬ-ehˇ tehꞈ-ehˇ jawˇ-euˬ ma. Nga maꞈ-euˬ myawˬ tiˬ hmˬ-iˬ maˬ byoˆ haw-aˬ.  
16Nga maꞈ aˬ yawꞈ maꞈ nehˬ-ehˇ jawˇ-awˇ yawˇ bo luꞈ ngeh, uˬ ciꞈ nah gʼahˇ maˬ 
ehˇ, nga maꞈ-ahˇ haw piˇ nehˬ laꞈ-euˬ meh.  
17Gaˇ kawˆ heu hmˬ nawˇ shaˇ noeˬ-awˇ, aˬ joˆ-ehˇ jahˇ paˬ nga lehˇ noeˬ tsehˆ-awˬ. 
Gaˇ kawˆ heu hmˬ baˬ da neh, nga maꞈ-euˬ baw leˬ hawˇ-eu aˬ yawꞈ-eu nymˇ jiˇ 
kʼoeˇ taˆ luˬ-iˇ seˇ-iˇ-eu jeˬ keuˆ le nya tehꞈ-a. Aˬ yawꞈ nui ma gʼahˇ dui dui-awˇ, tiˬ 
gʼaˬ-euˬ ehˇ dawˬ-ahˇ-iˬ maˬ naˇ haˬ nehˬ laꞈ-a.” 
18Aˬbiˇgeˬlaˆ-aˬ, kaˬ muˇ nyiˬ yaˇ siˬ, aˬ gaꞈ dzaˇ uiˇ tiˬ byah ni dahˬ-eu shaˬ kʼoˆ iˇ 
puˬ nyiˬ siˬ, tehˬ ba jaꞈ taˬ-euˬ yawˇ ngaˬ mawˇ, aˇ saˇ aˇ poˬ tseˇ nyiꞈ pehˬ, lawꞈ koˆ 
taˬ-euˬ aˬ gaꞈ aˇ siˬ tseˇ nyiꞈ dzahˬ, lawꞈ koˆ taˬ-euˬ siˬ guˬ aˇ siˬ neh jahˇ taˬ-euˬ kaˬ 
muˇ nyiˬ yaˇ yaˆ, heu deuˬ yaw kawˇ-ehˇ lehˬ hmˬ-awˇ, mahˬ tahˬ laˆ kʼoeˇ taˆ kaꞈ 
daˆ-euˬ meh.  
19Kʼoeˇ naˇ, “Naw maꞈ le tawˬ. Ngaˇ iˇ no caw teh gʼeh laꞈ ma” lehˇ, aˬ yawꞈ-euˬ zaˬ 
kʼaˆ deuˬ-ahˇ aˬ yawꞈ ehˇ nehˬ-euˬ meh. Ehˇ kʼawꞈ, aˬ yawꞈ-euˬ kʼaˬ dzeˇ zaˬ gʼaˬ-ahˇ 
aˬ yawꞈ tiˬ jeˬ-iˬ maˬ ehˇ nehˬ-a.  
20Gawˬ jawˬ baˬ gʼa gaˇ gʼoꞈ tiˬ tsahˇ-ahˇ, Aˬbiˇgeˬlaˆ mahˬ tahˬ laˆ dziˬ-awˇ le luꞈ 
ngeh, Daˬbiˇ hawˇ-eu aˬ yawꞈ-euˬ tsawˇ haˬ deuˬ oe luꞈ gaˇ ja pyuˬ ni tahˬ puˬ-euˬ 
meh.  
21Kʼoeˇ ngeh, Daˬbiˇ heu loꞈ-ehˇ shaˇ sawˇ shaˇ sawˇ-ehˇ oe luꞈ-eu meh. “Bawˇ tsahˬ 
bawˇ dahˇ laꞈ kʼoeˇ tsawˇ haˬ kʼoeˇ gʼaˬ-euˬ myawˬ gahˬ deuˬ-ahˇ aˬ jeˬ miˇ neh ngaˇ 
haw piˇ nehˬ-euˬ nga. Aˬ yawꞈ-euˬ myawˬ tiˬ jeˬ-iˬ maˬ bi byoˆ ni teu naˆ naˆ-ehˇ 
caw ba nehˬ taˬ-euˬ kʼawꞈ, aˬ yawꞈ ngaˬ-ahˇ aˬ joˆ-ehˇ teu loꞈ-ehˇ paˇ jahˇ kʼoꞈ nehˬ 
laꞈ kʼmˬ-eu nga.  
22Uˬ bya maˬ bya laˇ mi naˆ-ehˇ tsawˇ haˬ kʼoeˇ deuˬ-ahˇ ngaˇ maˬ sehꞈ jiˇ naˇ, 
Miˬyehˇ ngaˬ-ahˇ tsoꞈ bi deh le luꞈ-uˇ.” 
23Daˬbiˇ-ahˇ Aˬbiˇgeˬlaˆ ya mawˇ ngeh, mahˬ tahˬ laˆ kʼoeˇ taˆ dziˬ luꞈ-eu tsawˬ ka-
awˇ, Daˬbiˇ-euˬ mehˬ shi baˬ ba miˇ tsa tuˆ ni awˆ byaˆ-awˇ yaw zeu baw nehˬ-euˬ 
meh.  
24Daˬbiˇ-euˬ aˬ kuiˇ dawˬ peh aˬ yawꞈ awˆ byaˆ-awˇ ehˇ-eu, “Huiˬ-eu mahˇ-eu gʼaˬ-
oˇ, ngaˇ ehˇ gaˇ naˇ haˬ nehˬ laꞈ-awˬ. Yaw lehˬ yaw ca heu deuˬ dawˬ tawˆ luꞈ, ngaˬ-
euˬ kʼoeˇ taˆ bi jaˆ-awˬ.  
25Gaˇ dahˇ maˬ tsoeˬ-eu tsawˇ haˬ pyeuꞈ-eu Naˬbaˬlaˇ-euˬ ehˇ dawˬ-ahˇ taˬ naˇ haˬ 
nehˬ laꞈ. Aˬ yawꞈ-euˬ tsawˇ myahˇ Naˬbaˬlaˇ lehˇ myahˇ taˬ-euˬ loꞈ-ehˇ, maˇ maˇ ni 

tsawˇ uˬ tiˬ gʼaˬ pyeuꞈ-eu meh. Nawˬ neh pyehˬ gʼeh leꞈ-euˬ zaˬ guˬ kʼoeˇ deuˬ-ahˇ 
ngaˇ maˬ ya mawˇ-aˬ.  
26Nawˬ-ahˇ muiˇ-eu deuˬ-ahˇ nawˇ laꞈ poˆ poˆ nehˬ-awˇ maˬ ya sehꞈ ni, nawˬ-ahˇ ha 
lahˇ-eu gʼaˬ-aˬ Sahˬpaˬ Miˬyehˇ meh. Nawˬ-ahˇ muiˇ-eu deuˬ hawˇ-eu nawˬ-ahˇ laˆ 
coeˬ laˆ ciˆ mawꞈ-euˬ deuˬ-aˬ, Naˬbaˬlaˇ loꞈ-ehˇ kʼehˬ nehˬ kʼaˆ nehˬ-eu jeˬ-ahˇ ya 
daˬ luꞈ-uˇ lehˇ, dehꞈ luꞈ-eu Sahˬpaˬ Miˬyehˇ mehˬ shi nymˬ-mˇ ngaˇ yaˬ kʼehˇ yaˬ-eu 
ma.  
27Ngaˬ-ahˇ gʼawˬ shaˬ gaˬ-eu laꞈ kʼoeˇ, ngaˬ neh yuˇ laꞈ-euˬ laꞈ sawˬ heu deuˬ-ahˇ ha 
geuꞈ-awˇ, nawˬ-euˬ tsawˇ haˬ deuˬ-ahˇ biꞈ-awˬ.  
28Ngaˬ neh mˇ-euˬ yaw lehˬ jeˬ jaˆ naˇ kʼawꞈ, iˬ baˇ pyehˬ nehˬ laꞈ-awˬ. Sahˬpaˬ 
Miˬyehˇ-aˬ, nawˇ hawˇ-eu nawˬ-euˬ zaˬ nawˬ-euˬ uˆ deuˬ-ahˇ sahˬ paˬ bi geuꞈ tehꞈ-
a. Aˬ jeˬ miˇ neh ehˇ naˇ, aˬ yawꞈ gʼaˇ duˬ nawˇ guiˇ deuˆ luꞈ-awˇ, yaw dehꞈ kʼaˇ dehꞈ 
kʼoeˇ keuˆ ni yaw haiˬ jeˬ maˬ mˇ ni nawˇ jawˇ tehꞈ-a.  
29Tsawˇ haˬ tiˬ gʼaˬ na nawˬ-ahˇ guiˇ deuˆ le-awˇ, nawˬ-ahˇ sehꞈ-eu lehˇ leh jeh 
ngeh, aˇ poeˬ kʼaˆ-eu pyuˇ shuiˇ myawˬ gahˬ-ahˇ aˬ cawˬ haw piˇ-eu loꞈ-ehˇ, Sahˬpaˬ 
Miˬyehˇ nawˬ-ahˇ haw piˇ nehˬ laꞈ tehꞈ-a. Nawˬ-ahˇ muiˇ-eu tsawˇ haˬ deuˬ-ahˇ 
kʼawꞈ, caˬ oeˬ neh bi beuˆ byoˆ gʼeh-euˬ caˬ oeˬ miˬ siˬ loꞈ-ehˇ, Sahˬpaˬ Miˬyehˇ neh 
bi beuˆ byoˆ tehꞈ-a.  
30Sahˬpaˬ Miˬyehˇ neh nawˬ-ahˇ saˇ jaˇ dzaˬ taˬ-euˬ loꞈ-ehˇ, nawˬ-euˬ gʼaˇ duˬ yaw 
muiˬ jeˬ dawˬ tawˆ luꞈ aˬ yawꞈ mˇ byah gʼaˬ-awˇ, nawˬ-ahˇ Iˇsaˬleˬlaˆ tsawˇ jeuˬ-euˬ 
sahˬ paˬ bi pyeuꞈ laˇ ngeh,  
31gaˇ kawˆ maˬ jaˆ gaˇ aˬ cawˬ-ahˇ sehꞈ-eu jeˬ baˬ da neh maˬ ehˇ, aˬ cawˬ-ahˇ laꞈ 
poˆ poˆ kʼoꞈ nehˬ-eu jeˬ baˬ da neh maˬ ehˇ, nawˇ maˬ paˇ ya noeˬ shaˬ ni pyeuꞈ-iˇ 
tehꞈ-a. Sahˬpaˬ Miˬyehˇ nawˬ-ahˇ guiˬ lahˬ biꞈ nehˬ laꞈ ngeh, nawˬ-euˬ zaˬ kʼaˆ 
pyeuꞈ-eu ngaˬ-ahˇ taˬ ngehˇ nehˬ laꞈ.” 
32Aˬbiˇgeˬlaˆ-ahˇ Daˬbiˇ ehˇ nehˬ-eu, “Iˬ nah nawˬ-ahˇ ngaˇ jawˇ gaˇ bi oe-euˬ 
Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ja ceuˬ-awˬ.  
33Tsawˇ haˬ-ahˇ sehꞈ-awˇ laꞈ poˆ poˆ kʼoꞈ nehˬ-eu laꞈ kʼoeˇ, ngaˇ iˬ baˇ maˬ ya mˇ ni, 
iˬ nah ngaˬ-ahˇ laˆ tsoeˬ le-euˬ nawˬ neh mˇ-euˬ muiˬ dui dui-eu gaˇ heu hmˬ baˬ 
daˬ neh, Miˬyehˇ-ahˇ guiˬ lahˬ huiˬ dui dui luꞈ-uˇ.  
34Iˬ nah nawˬ-ahˇ laˆ tahˬ laˆ naˇ nehˬ-eu jeˬ ngaˇ maˬ ya mˇ-eu gʼaˇ duˬ, Sahˬpaˬ 
Miˬyehˇ ngaˬ-ahˇ ha lahˇ taˬ-euˬ ngaˇ. Ehˇ kʼawꞈ, nawˇ ngaˬ-ahˇ yaw kawˇ-ehˇ maˬ 
tahˬ puˬ laˇ law nmˇ-aˬ, Naˬbaˬlaˇ-euˬ tsawˇ haˬ dawˬ tawˆ luꞈ uˬ bya maˬ bya laˇ mi 
naˆ-ehˇ ya shiˇ jiˇ meh lehˇ, Iˇsaˬleˬlaˆ tsawˇ jeuˬ-euˬ dehꞈ luꞈ-eu Miˬyehˇ mehˬ shi 
ngaˇ nawˬ-ahˇ ehˇ-eu ma.” 
35Kʼoeˇ naˇ, Aˬbiˇgeˬlaˆ neh yuˇ laꞈ-euˬ laꞈ sawˬ deuˬ-ahˇ Daˬbiˇ ha geuꞈ-gʼaˬ ngeh, 
Gʼoꞈ-iˇ-awˇ maˬ noeˬ shaˬ ni jawˇ-awˬ. Nawˬ neh kʼaˇ ehˇ-euˬ loꞈ-ehˇ ngaˇ geuꞈ ma” 
lehˇ ehˇ nehˬ-euˬ meh.  
36Naˬbaˬlaˇ jawˇ gaˇ Aˬbiˇgeˬlaˆ gʼoꞈ-iˇ ngeh, sahˬ paˬ dzaˬ-eu dzaˬ byawˇ dawˇ 
gʼawˆ loꞈ-ehˇ saˇ dahˇ taˬ-awˇ, Naˬbaˬlaˇ dzaˬ luꞈ dawˇ luꞈ gaˇ ya mawˇ-euˬ meh. Aˬ 

yawꞈ dzaˬ yehꞈ dawˇ yehꞈ taˬ-euˬ miˇ neh, yawˬ nah yawˬ uˬ shawˬ paw keuˆ ni tiˬ 
jeˬ-iˬ maˬ ehˇ nehˬ ni jawˇ-euˬ meh.  
37Uˬ bya bya laˇ-awˇ, Naˬbaˬlaˇ aˬ gaꞈ dzaˇ uiˇ yehꞈ-eu beuˇ laˇ gʼaˬ ngeh, yawˬ jeˬ 
na luꞈ ehˇ mehˬ nehˬ-euˬ meh. Kʼoeˇ ngeh, Naˬbaˬlaˇ shaˬ guˬ shaˬ caˆ shiˇ-eu naˇ 
gawˇ naˇ laˇ-awˇ, maˬ luˆ maˬ laˆ nya-ehˇ pyeuꞈ-iˇ-euˬ meh.  
38Tseˇ nah ehˇ gʼaˬ ni byah laˇ ngeh, Sahˬpaˬ Miˬyehˇ neh Naˬbaˬlaˇ-ahˇ bi shiˇ-euˬ 
meh.  
39Naˬbaˬlaˇ shiˇ-euˬ gaˇ kawˆ Daˬbiˇ ya gaˬ ngeh, heu loꞈ-ehˇ ehˇ-eu meh. “Yaw lehˬ 
jeˬ maˬ ya mˇ ni ngaˬ-ahˇ ha lahˇ nehˬ laꞈ-awˇ, ngaˬ-ahˇ yehˬ bawˬ sehˇ lu-ehˇ ehˇ-
eu Naˬbaˬlaˇ-ahˇ Sahˬpaˬ Miˬyehˇ laꞈ poˆ poˆ kʼoꞈ nehˬ-euˬ miˇ neh, Sahˬpaˬ 
Miˬyehˇ-ahˇ ngaˇ ja ceuˬ-eu ma. Naˬbaˬlaˇ yaw haiˬ jeˬ mˇ-euˬ miˇ neh, Sahˬpaˬ 
Miˬyehˇ neh aˬ yawꞈ-ahˇ kʼehˬ nehˬ kʼaˆ nehˬ-euˬ meh.” Kʼoeˇ naˇ, “Ngaˬ-ahˇ mˇ dzaˬ 
laˇ ma loˇ” lehˇ, Daˬbiˇ neh Aˬbiˇgeˬlaˆ-ahˇ bi naˇ haˬ-iˇ-euˬ meh.  
40Daˬbiˇ-euˬ zaˬ kʼaˆ deuˬ Gaˬlaˬmeˬlaˇ meuˬ-ahˇ Aˬbiˇgeˬlaˆ jawˇ gaˇ iˇ-awˇ, “Daˬbiˇ 
neh nga maꞈ-ahˇ heu gaˇ bi oe-awˇ, aˬ yawꞈ-euˬ miˬ zaˬ bi geuꞈ-eu gʼaˇ duˬ nawˬ-
ahˇ bi kuˇ laˬ le-euˬ meh” lehˇ ehˇ nehˬ-euˬ meh.  
41Kʼoeˇ ngeh, Aˬbiˇgeˬlaˆ miˇ tsa awˆ byaˆ-awˇ, “Ngaˇ-aˬ, aˬ yawꞈ-euˬ zaˬ kʼaˆ pyeuꞈ-
eu ma. Aˬ yawꞈ-euˬ zaˬ kʼaˆ deuˬ-euˬ aˬ kuiˇ dzuiꞈ nehˬ ma lehˇ, ngaˇ noeˬ shaw taˬ 
gʼaˬ-euˬ ma” lehˇ ehˇ-eu meh. 
42Kʼoeˇ naˇ, aˬ yawꞈ mahˬ tahˬ laˆ-ahˇ yaw kawˇ-ehˇ dziˬ leˇ-euˬ meh. Aˬ yawꞈ-euˬ 
zaˬ miˬ zaˬ zaˬ kʼaˆ ngaˬ gʼaˬ sheuˬ-awˇ, Daˬbiˇ-euˬ zaˬ kʼaˆ deuˬ mehˬ nah caw teh 
gʼeh leꞈ-awˇ, Daˬbiˇ-ahˇ dahˬ dzaˬ leˇ-euˬ meh.  
43Daˬbiˇ-aˬ, Yeˬzaˬleˬlaˇ meuˬ-ahˇ jawˇ-eu Aˬhiˇnoˬ-ahˇ sheuˬ-awˇ jawˇ luꞈ-eu meh. 
Nymˬ-mˇ poˆ jawˇ, Aˬbiˇgeˬlaˆ gʼaˬ kʼawꞈ aˬ yawꞈ-euˬ miˬ zaˬ paˇ pyeuꞈ laˇ-euˬ meh.  
44Kʼoeˇ ngeh deuˆ-ahˇ, Sawˇluˆ-aˬ, aˬ yawꞈ-euˬ aˬ buˇ pyeuꞈ-eu Daˬbiˇ-euˬ miˬ zaˬ 
Miˇkaˬlaˇ-ahˇ, Gaˬlmˬ meuˬ-ahˇ jawˇ-eu Laˬiˇshaˆ-euˬ aˬ li Paˬlaˬtiˇ-ahˇ bi iˇ paˇ-euˬ 
meh.  

1 Saˬmeuˬlaˆ 26 

Sawˇluˆ-ahˇ Daˬbiˇ maˬ sehꞈ ni tiˬ poˆ paˇ taˬ nehˬ-euˬ 

1Ziˇpaˬ meuˬ-ahˇ jawˇ-eu tsawˇ haˬ tiˬ paˆ na deuˬ, Giˇbyaˬ meuˬ-ahˇ Sawˇluˆ jawˇ 
gaˇ laˇ-awˇ, Yuˇdaˆ miˇ kʼahˬ bawˇ tsahˬ bawˇ dahˇ mehˬ dzaˬ-ahˇ jaˆ-eu Haˬciˇlahˬ 
gawˬ jawˬ-ahˇ Daˬbiˇ dzuˇ zaꞈ luꞈ-eu gaˇ kawˆ tsaꞈ gaˬ laˇ-euˬ meh.  
2Iˇsaˬleˬlaˆ miˇ kʼahˬ laꞈ kʼoeˇ aˬ cawˬ naˆ maˬ tseˇ guiˇ deuˆ nya-eu yehˇ smˬ heˇ 
gʼaˬ-ahˇ Sawˇluˆ sheuˬ-awˇ, Ziˇpaˬ bawˇ tsahˬ bawˇ dahˇ laꞈ kʼoeˇ Daˬbiˇ-ahˇ poˆ-iˇ-
eu gʼaˇ duˬ, tiˬ poˆ tehꞈ-ehˇ doˆ-iˇ-euˬ meh.  
3Yeˬshiˇmoˬ meuˬ-euˬ nahˇ ma doˆ kʼehˬ paw jaˆ-eu gaˇ ma gaˇ dzeˇ, Haˬciˇlahˬ 
gawˬ jawˬ-ahˇ taˆ tsoˆ-awˇ jawˇ-euˬ meh. Daˬbiˇ bawˇ tsahˬ bawˇ dahˇ laꞈ kʼoeˇ jawˇ 
luꞈ-awˇ, Sawˇluˆ aˬ yawꞈ-ahˇ poˆ le-euˬ gaˇ kawˆ ya siˬ-euˬ meh.  
4Kʼoeˇ ngeh, Daˬbiˇ tsawˇ haˬ pyehˬ gʼeh-awˇ bi kʼoeˬ sho haw-iˇ-eu laꞈ kʼoeˇ, aˬ diˇ 
aˬ maˇ Sawˇluˆ kʼoeˇ gaˇ oe keuˆ taˬ-euˬ gaˇ kawˆ ya siˬ duˬ-euˬ meh.  

5Daˬbiˇ yaw kawˇ-ehˇ iˇ-awˇ, Sawˇluˆ hawˇ-eu Sawˇluˆ-euˬ guiˇ maꞈ kʼoeˇ taˆ uˆ lahˇ-
eu gʼaˬ pyeuꞈ-eu Neˬlaˇ-euˬ aˬ li Aˬbaˬnaˬ aˬ nyaꞈ aˬ gaˇ yuꞈ nga lehˇ haw duˬ-iˇ-euˬ 
meh. Sawˇluˆ gʼaˬ-aˬ, taˆ laꞈ kʼoeˇ yuꞈ luꞈ-awˇ, aˬ yawꞈ-euˬ guiˇ maꞈ deuˬ aˬ yawꞈ-euˬ 
tiˬ jawˬ jawˇ byah taˬ-euˬ meh.  
6Heˬtaˆ tsawˇ haˬ Aˬhiˇmaˬlehˇ hawˇ-eu, Zeˬluˇyaˆ-euˬ aˬ li Yoˇbaˬ-euˬ aˬ nyiˇ 
Aˬbiˇshaiˇ aˬ nyaꞈ-ahˇ, “Naw nyaꞈ ngaˬ nehˬ-ehˇ Sawˇluˆ-euˬ taˆ-ahˇ aˬ geu gʼaˬ iˇ 
nmˇ” lehˇ Daˬbiˇ naˇ haˬ ngeh, “Ngaˇ iˇ ma” lehˇ Aˬbiˇshaiˇ ehˇ-eu meh.  
7Kʼoeˇ ngeh miˇ, Daˬbiˇ hawˇ-eu Aˬbiˇshaiˇ aˬ nyaꞈ Sawˇluˆ-euˬ taˆ laꞈ kʼoeˇ uˇ-iˇ 
ngeh, uˬ duˬ dawˬ peh miˇ tsaˬ-ahˇ gahˬ soeˬ tsoˆ taˬ-awˇ, taˆ-euˬ gʼahˇ ceh yuꞈ luꞈ-
eu Sawˇluˆ-ahˇ ya mawˇ-euˬ meh. Aˬbaˬnaˬ hawˇ-eu yehˇ deuˬ aˬ yawꞈ-euˬ jawˬ 
jawˬ-ehˇ yuꞈ kʼaˆ taˬ-euˬ meh.  
8Daˬbiˇ-ahˇ Aˬbiˇshaiˇ ehˇ nehˬ-eu, “Nymˇ ciꞈ nawˬ-ahˇ muiˇ-eu gʼaˬ-ahˇ, nawˬ-euˬ 
aˬ laꞈ laꞈ kʼoeˇ Miˬyehˇ a nehˬ laꞈ-euˬ ngaˇ. Aˬ yawꞈ-euˬ gahˬ neh aˬ yawꞈ-ahˇ miˇ tsa 
tsawˆ tsoˆ nehˬ-eu gʼaˇ duˬ ngaˬ-ahˇ aˬ kawˬ-aˬ biꞈ laꞈ-awˬ. Nyiˬ laꞈ luꞈ tuˆ tehˬ-awˇ 
maˬ tsawˆ ni, tiˬ laꞈ tehꞈ-ehˇ tsawˆ ma.” 
9Ehˇ kʼawꞈ, Daˬbiˇ ehˇ-eu, “Aˬ yawꞈ-ahˇ laˆ tahˬ laˆ naˇ-eu jeˬ maˬ mˇ kʼmˬ-a. Sahˬpaˬ 
Miˬyehˇ neh tseˇ doˆ-euˬ sahˬ paˬ-ahˇ laˆ tahˬ laˆ naˇ-eu jeˬ mˇ-eu tsawˇ haˬ-ahˇ, 
Sahˬpaˬ Miˬyehˇ kʼehˬ nehˬ kʼaˆ nehˬ tehꞈ-a.” 
10Daˬbiˇ paˇ ehˇ-eu, “Shiˇ yamˬ tsaˬ laˇ ngeh maˬ ngeuˇ naˇ, guiˇ deuˆ luꞈ ngeh 
Sawˇluˆ-ahˇ Sahˬpaˬ Miˬyehˇ bi shiˇ tehꞈ-a lehˇ, dehꞈ luꞈ-eu Sahˬpaˬ Miˬyehˇ laꞈ 
kʼoeˇ ngaˇ siˬ nya ma.  
11Sahˬpaˬ Miˬyehˇ neh ka nehˬ-euˬ sahˬ paˬ-ahˇ laˆ tahˬ laˆ naˇ nehˬ-eu jeˬ maˬ ya 
mˇ ni, Sahˬpaˬ Miˬyehˇ ngaˬ-ahˇ laˆ tsoeˬ taˬ-euˬ meh. Aˬ yawꞈ-euˬ gahˬ hawˇ-eu iˇ 
puˬ yuˇ-awˇ doˆ-iˇ kaˇ-euˇ.” 
12Kʼoeˇ ngeh, Sawˇluˆ-euˬ uˬ duˬ dawˬ peh jaˆ-eu gahˬ hawˇ-eu iˇ puˬ-ahˇ Daˬbiˇ 
yuˇ-awˇ, Aˬbiˇshaiˇ aˬ yawꞈ nyaꞈ doˆ-iˇ-euˬ meh. Kʼoeˇ loꞈ-ehˇ jahˇ-euˬ gaˇ tsawˇ haˬ 
tiˬ gʼaˬ-iˬ maˬ siˬ maˬ mawˇ-ehˇ, tiˬ gʼaˬ-iˬ maˬ noeˬ ni yuꞈ kʼaˆ jiˇ taˬ-euˬ meh. Aˬ jeˬ 
miˇ neh ehˇ naˇ, aˬ yawꞈ maꞈ yawˬ gʼaˬ na luꞈ kʼoeˇ taˆ, tiˬ jeˬ-iˬ maˬ noeˬ ni yuꞈ kʼaˆ 
byoˆ-eu jeˬ Sahˬpaˬ Miˬyehˇ bi keuˆ le taˬ-euˬ meh.  
13Kʼoeˇ naˇ, gʼaˬ lawˬ nui baˬ paw Daˬbiˇ tsehˆ doˆ-awˇ, ui cuiˆ gaˇ mahˇ kaˬ gaˇ le 
keuˆ ngeh, gawˬ duˇ-ahˇ daˆ doˆ le-awˇ,  
14“Aˬbaˬnaˬ-oˇ, ngaˇ guˇ luꞈ-eu gaˬ laˇ miˇ-a loˇ” lehˇ, Sawˇluˆ-euˬ yehˇ deuˬ hawˇ-eu 
Aˬbaˬnaˬ-ahˇ guˇ gaˬ nehˬ-euˬ meh. Aˬbaˬnaˬ gʼeh, “Sahˬ paˬ bi noeˬ laˇ-eu lehˇ teu 
gaˇ guˇ guˇ-ehˇ jawˇ-eu aˬ suˇ gʼaˬ-a” lehˇ naˇ haˬ-euˬ meh.  
15Daˬbiˇ ehˇ-eu, “Aˬbaˬnaˬ-oˇ, Iˇsaˬleˬlaˆ miˇ kʼahˬ laꞈ kʼoeˇ nawˇ aˬ cawˬ naˆ maˬ 
tseˇ huiˬ dzehˬ-eu gʼaˬ maˬ ngeuˇ loˇ. Toˆ-ehˇ ngeuˇ naˇ, nawˬ-euˬ sahˬ paˬ-ahˇ aˬ jeˬ 
miˇ neh nawˇ yaw muiˬ paˬ-ehˇ maˬ loꞈ piˇ te. Nymˬ-mˇ tseuˆ tseuˆ ni, nawˬ-euˬ 
sahˬ paˬ-ahˇ sehꞈ-eu lehˇ tsawˇ haˬ tiˬ gʼaˬ taˆ laꞈ kʼoeˇ uˇ le-euˬ maˬ ngeuˇ-a loˇ.  
16Nawˇ nawˬ-euˬ gaˇ-ahˇ yaw muiˬ paˬ-ehˇ maˬ mˇ nga. Sahˬpaˬ Miˬyehˇ neh dzoeˬ 
dzaˬ biꞈ nehˬ taˬ-euˬ naw maꞈ-euˬ sahˬ paˬ-ahˇ yaw muiˬ paˬ-ehˇ maˬ loꞈ piˇ-eu miˇ 
neh, naw maꞈ yawˬ gʼaˬ na luꞈ shiˇ-eu geuˇ meh lehˇ, dehꞈ luꞈ-eu Sahˬpaˬ Miˬyehˇ 

mehˬ shi ngaˇ ehˇ tsehˆ peuˬ ma. Sahˬ paˬ-euˬ gahˬ aˬ gaˇ iˇ ta. Sahˬ paˬ-euˬ uˬ duˬ 
dawˬ peh ciˬ taˬ-euˬ iˇ puˬ kʼoeˇ siˬ aˬ gaˇ jaˆ taˬ.” 
17Kʼoeˇ ngeh, Daˬbiˇ-euˬ teˇ saˇ-ahˇ Sawˇluˆ naˇ haˬ siˬ-awˇ, “Ngaˬ li Daˬbiˇ-oˇ, teu 
gaˇ dawˬ ngehˬ luꞈ-eu nawˇ ma loˇ” lehˇ naˇ haˬ ngeh,  

“Ngaˇ ma” lehˇ Daˬbiˇ ehˇ kʼoꞈ nehˬ-euˬ meh.  
18Daˬbiˇ ehˇ-eu, “Sahˬ paˬ-oˇ, nawˬ-euˬ zaˬ kʼaˆ pyeuꞈ-eu ngaˬ-ahˇ, aˬ jeˬ miˇ neh iˬ 
nah keuˆ ni teh luꞈ te.  
19Ngaˇ aˬ jeˬ mˇ lehˬ taˬ-euˬ jaˆ ta. Sahˬ paˬ-oˇ, ngaˇ ehˇ gaˇ tiˬ poˆ naˇ haˬ sheˇ, Nawˇ 
ngaˬ-ahˇ muiˇ ni Sahˬpaˬ Miˬyehˇ neh jahˇ-euˬ ngeuˇ naˇ, aˬ yawꞈ-ahˇ lawˇ nehˬ 
shehˇ nehˬ ngeh aˬ yawꞈ nui ma paˇ laˇ tehꞈ-a. Ehˇ kʼawꞈ, tsawˇ haˬ zaˬ neh jahˇ-euˬ 
jeˬ ngeuˇ naˇ, aˬ yawꞈ maꞈ kʼoeˇ taˆ Sahˬpaˬ Miˬyehˇ neh yaˬ kʼehˇ yaˬ nehˬ-euˬ jeˬ 
keuˆ le luꞈ-uˇ. Aˬ jeˬ miˇ neh ehˇ naˇ, Sahˬpaˬ Miˬyehˇ-euˬ miˇ kʼahˬ laꞈ kʼoeˇ neh aˬ 
yawꞈ maꞈ ngaˬ-ahˇ teh doˆ-awˇ, boeˇ miˬ siˬ kʼaˬ deuˬ-euˬ miˬ yehˇ deuˬ-ahˇ maˬ 
ngeuˇ naˇ uˬ duˬ tahˬ kʼaˇ maˬ za-eu bawˇ tsahˬ bawˇ dahˇ laꞈ kʼoeˇ bi shaˬ laꞈ-euˬ 
meh.  
20Sahˬpaˬ Miˬyehˇ nehˬ-ehˇ gaˇ mahˇ kaˬ gaˇ, boeˇ miˬ siˬ kʼaˬ-euˬ miˇ tsaˬ-ahˇ, aˬ 
cawˬ neh ngaˬ-ahˇ taˬ bi sehꞈ nehˬ laꞈ. Iˇsaˬleˬlaˆ miˇ kʼahˬ-euˬ sahˬ paˬ-aˬ, ngaˇ loꞈ-
ehˇ gʼeh-eu kuiˬ shehˇ tiˬ mawˇ maˬ tawˬ-eu tsawˇ haˬ-ahˇ aˬ jeˬ miˇ neh ya sehꞈ ta. 
Bawˇ tsahˬ-ahˇ jawˇ-eu aˇ jiˇ-ahˇ teh-eu loꞈ-ehˇ, aˬ jeˬ miˇ neh aˬ yawꞈ ngaˬ-ahˇ ya 
teh ta.” 
21Sawˇluˆ ehˇ-eu, “Ngaˇ mˇ-euˬ lehˬ law hawˇ nga. Ngaˬ li Daˬbiˇ-oˇ, gʼoꞈ laˇ-awˬ. 
Nawˬ-ahˇ laˆ tahˬ laˆ naˇ-eu jeˬ ngaˇ maˬ paˇ mˇ ma. Aˬ jeˬ miˇ neh nga lehˇ ehˇ naˇ, 
nymˇ ciꞈ nawˇ ngaˬ-ahˇ sehꞈ-eu yehꞈ dui dui laˇ-euˬ kʼawꞈ, maˬ sehꞈ ni bi dzeuˇ-iˇ 
laꞈ-euˬ meh. Ngaˇ-aˬ, tsawˇ uˬ tiˬ gʼaˬ law hawˇ miˇ-a. Guˆ dui dui laˇ paˬ-ehˇ gʼeh-
eu jeˬ-ahˇ ngaˇ mˇ-euˬ nga.” 
22Daˬbiˇ ehˇ-eu, “Sahˬ paˬ-oˇ, nawˬ-euˬ gahˬ heu gaˇ jaˆ meh. Nawˬ-euˬ tsawˇ haˬ tiˬ 
gʼaˬ pyehˬ laꞈ-awˇ bi laˬ kʼoꞈ laˇ-awˬ.  
23Saˇ jaˇ ziꞈ-awˇ yaw tsaˬ yaw dawˇ jeˬ mˇ-eu tsawˇ haˬ-ahˇ Sahˬpaˬ Miˬyehˇ guiˬ 
lahˬ biꞈ-eu meh. Iˬ nah nawˬ-ahˇ ngaˬ-euˬ aˬ laꞈ laꞈ kʼoeˇ aˬ yawꞈ a nehˬ laꞈ gʼaˬ-euˬ 
meh. Ehˇ kʼawꞈ, Sahˬpaˬ Miˬyehˇ neh tseˇ doˆ taˬ-euˬ gʼaˬ pyeuꞈ-eu miˇ neh, nawˬ-
ahˇ laˆ tahˬ laˆ naˇ-eu jeˬ ngaˇ maˬ mˇ-aˬ.  
24Iˬ nah ngaˇ nawˬ-ahˇ maˬ sehꞈ ni bi dzeuˇ-iˇ-euˬ loꞈ-ehˇ, ngaˬ-ahˇ kʼawꞈ Sahˬpaˬ 
Miˬyehˇ kʼoeˇ loꞈ-ehˇ jahˇ nehˬ laꞈ-awˇ, shaˬ-eu zahˬ-eu jeˬ laꞈ kʼoeˇ bi buˬ-iˇ laꞈ luꞈ-
uˇ” 
25Sawˇluˆ ehˇ-eu, “Ngaˬ li-oˇ, Miˬyehˇ nawˬ-ahˇ guiˬ lahˬ biꞈ luꞈ-uˇ. Nawˇ kʼaˇ mˇ kʼaˇ 
shaˇ-eu jeˬ mˇ pyeuꞈ shaˇ pyeuꞈ nya luꞈ-uˇ.” Kʼoeˇ naˇ, Daˬbiˇ iˇ byoˆ gʼeh-awˇ, 
Sawˇluˆ gʼoꞈ-iˇ-euˬ meh.  

1 Saˬmeuˬlaˆ 27 

Piˇliˇtiˆ miˇ kʼahˬ-ahˇ Daˬbiˇ cehˆ jawˇ-iˇ-euˬ 

1Daˬbiˇ-euˬ nui ma laꞈ kʼoeˇ heu loꞈ-ehˇ shaˇ noeˬ luꞈ-eu meh. “Sawˇluˆ ngaˬ-ahˇ 
sehꞈ laˇ-eu aˇ nah tiˬ nah jaˆ laˇ-eu nga. Piˇliˇtiˆ miˇ kʼahˬ-ahˇ cehˆ jawˇ-iˇ-eu-aˬ, 
ngaˬ-euˬ gʼaˇ duˬ zaˬ dzehˬ-eu nga. Kʼoeˇ loꞈ-ehˇ jahˇ naˇ, Iˇsaˬleˬlaˆ miˇ kʼahˬ laꞈ 
kʼoeˇ Sawˇluˆ ngaˬ-ahˇ maˬ paˇ poˆ nya-eu miˇ neh, ngaˇ ya buˬ-iˇ tehꞈ-a.” 
2Kʼoeˇ naˇ, Daˬbiˇ hawˇ-eu aˬ yawꞈ-euˬ tsawˇ haˬ koꞈ yaˇ gʼaˬ tiˬ poˆ tehꞈ-ehˇ doˆ-iˇ-
awˇ, Gaˬdaˇ sahˬ paˬ Maˬoˆ-euˬ aˬ li Aˬkiˇ jawˇ gaˇ cehˆ uˇ-iˇ-euˬ meh. 
3Daˬbiˇ hawˇ-eu aˬ yawꞈ-euˬ tsawˇ haˬ deuˬ-aˬ, aˬ yawꞈ maꞈ-euˬ miˬ sawˇ zaˬ deuˬ 
nehˬ-ehˇ tiˬ kawˆ loꞈ-ehˇ, Gaˬdaˇ meuˬ-ahˇ jawˇ-euˬ meh. Daˬbiˇ-euˬ miˬ zaˬ deuˬ 
pyeuꞈ-eu Yeˬzaˬleˬlaˇ meuˬ-ahˇ jawˇ-eu Aˬhiˇnoˬ hawˇ-eu, Gaˬlaˬmeˬlaˇ meuˬ-ahˇ 
jawˇ-eu Naˬbaˬlaˇ-euˬ miˬ coeˬ miˬ ma Aˬbiˇgeˬlaˆ aˬ nyaꞈ kʼawꞈ, Daˬbiˇ nehˬ-ehˇ 
kʼoeˇ gaˇ jawˇ-euˬ meh.  
4Daˬbiˇ Gaˬdaˇ meuˬ-ahˇ cehˆ jawˇ-iˇ-euˬ gaˇ kawˆ Sawˇluˆ ya gaˬ ngeh, Daˬbiˇ-ahˇ 
maˬ paˇ poˆ ni byehˇ-euˬ meh.  
5Aˬkiˇ-ahˇ Daˬbiˇ ehˇ nehˬ-eu, “Nawˇ ngaˬ-euˬ cawˬ pyeuꞈ-eu ma lehˇ ngeuˇ naˇ, 
ngaˇ jawˇ-eu gʼaˇ duˬ meuˬ meuˬ zaˬ tiˬ meuˬ biꞈ laꞈ sheˇ. Sahˬ paˬ jawˇ duˬ meuˬ 
pyeuꞈ-eu Gaˬdaˇ meuˬ heu meuˬ laꞈ kʼoeˇ, nawˬ nehˬ-ehˇ tiˬ kawˆ loꞈ-ehˇ ngaˇ jawˇ-
eu maˬ loˬ-aˇ.” 
6Kʼoeˇ ngeh, Aˬkiˇ neh Daˬbiˇ-ahˇ Ziˇkaˬlehˆ meuˬ biꞈ-awˇ bi jawˇ-euˬ meh. Kʼoeˇ miˇ 
neh, kʼoeˇ ngeh nah neh aˇ dahˬ beh-awˇ, Ziˇkaˬlehˆ meuˬ kʼoeˇ meuˬ Yuˇdaˆ sahˬ 
paˬ deuˬ-ahˇ taꞈ-eu meuˬ pyeuꞈ laˇ-euˬ meh. 
7Piˇliˇtiˆ miˇ kʼahˬ laꞈ kʼoeˇ, ba la tseˇ koꞈ siˬ Daˬbiˇ jawˇ-euˬ meh.  
8Aˇ nah aˇ yamˬ kʼoeˇ yamˬ laꞈ kʼoeˇ, miˇ tsaˬ kʼoeˇ tsahˇ-ahˇ gʼawˬ myahˇ ni jawˇ 
keuˆ laꞈ-euˬ tsawˇ haˬ deuˬ pyeuꞈ-eu, Geˬshuˇlaˆ tsawˇ jeuˬ, Geˬlaˬziˇ tsawˇ jeuˬ, 
Aˬmaˬlehˇ tsawˇ jeuˬ kʼoeˇ deuˬ-ahˇ, Daˬbiˇ hawˇ-eu aˬ yawꞈ-euˬ tsawˇ haˬ deuˬ guiˇ 
deuˆ-euˬ meh. Shuˇyaˆ meuˬ-ahˇ neh Iˇjiˇtuˆ miˇ kʼahˬ-ahˇ tuˆ ni, aˬ yawꞈ maꞈ-euˬ 
miˇ kʼahˬ-ahˇ Daˬbiˇ guiˇ deuˆ-euˬ meh.  
9Kʼaˬ dzeˇ zaˬ hawˇ-eu zaˬ miˬ zaˬ dawˬ tawˆ luꞈ-ahˇ aˬ yawꞈ maꞈ sehꞈ-awˇ, yawˇ, 
mawˇ neˇ, mahˬ tahˬ laˆ, law taw heu deuˬ tsahˇ geuꞈ-euˬ uˬ taꞈ, dm gʼaˬ dm lmˇ-ahˇ 
keuˆ ni yuˇ-awˇ, Aˬkiˇ jawˇ gaˇ gʼoꞈ leˇ-euˬ meh.  
10“Heu poˆ jawˇ nawˇ aˬ geu paw guiˇ deuˆ-iˇ teˬ” lehˇ, aˬ yawꞈ-ahˇ Aˬkiˇ naˇ haˬ 
ngeh, Yuˇdaˆ miˇ kʼahˬ laꞈ oˆ dzaˬ-ahˇ loˇ, Yeˬlaˬmeˬlaˇ tsawˇ jeuˬ-euˬ miˇ kʼahˬ-ahˇ 
loˇ, Kaˬnaˆ tsawˇ jeuˬ-eu miˇ kʼahˬ-ahˇ loˇ lehˇ, tiˬ gaˇ paw aˬ yawꞈ toeˬ mehˬ nehˬ-
awˇ, kʼoeˇ gaˇ guiˇ deuˆ-iˇ-euˬ ma lehˇ ehˇ kʼoꞈ nehˬ-euˬ meh.  
11Aˬ yawꞈ hawˇ-eu aˬ yawꞈ-euˬ tsawˇ haˬ deuˬ neh mˇ yaꞈ-euˬ jeˬ-ahˇ, kʼaˇ ngeuˇ-eu 
loꞈ-ehˇ Gaˬdaˇ meuˬ-ahˇ maˬ bi gaˬ keuˆ leˇ-eu gʼaˇ duˬ, kʼaˬ dzeˇ zaˬ maˬ ehˇ, zaˬ 
miˬ zaˬ maˬ ehˇ, dawˬ tawˆ luꞈ-ahˇ aˬ yawꞈ sehꞈ jiˇ-euˬ meh. Daˬbiˇ Piˇliˇtiˆ miˇ 
kʼahˬ-ahˇ jawˇ-eu aˇ yamˬ laꞈ kʼoeˇ, kʼoeˇ loꞈ-ehˇ tehꞈ-ehˇ mˇ mˇ-ehˇ jawˇ-euˬ meh.  
12Aˬkiˇ-euˬ nui ma laꞈ kʼoeˇ, “Daˬbiˇ-euˬ tsawˇ jeuˬ Iˇsaˬleˬlaˆ tsawˇ haˬ deuˬ Daˬbiˇ-
ahˇ bye dui dui-eu miˇ neh, maˬ shiˇ tiˬ ziˇ ngaˬ-euˬ zaˬ kʼaˆ aˬ yawꞈ ya geuꞈ-eu 
ngaˇ” lehˇ noeˬ-awˇ, Daˬbiˇ-ahˇ jah dui dui-euˬ meh.  

1 Saˬmeuˬlaˆ 28 

1Aˇ yamˬ ui cuiˆ myahˇ laˇ ngeh jawˇ, Iˇsaˬleˬlaˆ miˇ kʼahˬ-ahˇ guiˇ deuˆ leˇ-eu gʼaˇ 
duˬ, Piˇliˇtiˆ tsawˇ haˬ deuˬ yehˇ kuˇ uiˬ-euˬ meh. Kʼoeˇ ngeh, “Nawˇ siˬ nya luꞈ-eu 
loꞈ-ehˇ, nawˇ hawˇ-eu nawˬ-euˬ tsawˇ haˬ deuˬ ngaˇ jawˇ paw ya pyawˬ meh” lehˇ, 
Daˬbiˇ-ahˇ Aˬkiˇ ehˇ nehˬ-euˬ meh.  
2Daˬbiˇ ehˇ-eu, “Ngeuˇ tehꞈ-a. Ngaˇ nawˬ-euˬ zaˬ kʼaˆ ma. Ngaˇ guiˇ aˇ naˆ ni deuˆ 
nya-eu nawˇ ya mawˇ duˬ tehꞈ-a.” Aˬkiˇ ehˇ-eu, “Muiˬ tehꞈ-a. Nawˬ-ahˇ aˬ myah luꞈ 
ngaˬ-euˬ gʼawˇ mawˇ-ahˇ loꞈ piˇ-eu gʼaˬ bi geuꞈ ma.” 

Sawˇluˆ nyiˇ paˬ-ahˇ gʼoe-euˬ 

3Saˬmeuˬlaˆ shiˇ-euˬ miˇ neh, Iˇsaˬleˬlaˆ tsawˇ haˬ dawˬ tawˆ luꞈ aˬ yawꞈ gʼaˇ duˬ 
tsawˇ ngoeˇ ngoeˇ-awˇ, aˬ yawꞈ jawˇ-eu Laˬmahˇ meuˬ-ahˇ aˬ yawꞈ-ahˇ baꞈ pahˬ 
nehˬ-euˬ meh. Nyiˇ paˬ shaˆ ma dawˬ tawˆ luꞈ-ahˇ, Iˇsaˬleˬlaˆ miˇ kʼahˬ laꞈ kʼoeˇ neh 
Sawˇluˆ teh dzeh-euˬ meh.  
4Piˇliˇtiˆ yehˇ dawˬ tawˆ luꞈ uiˬ leˇ-awˇ, Shuˇneˬ meuˬ dawˬ peh taˆ tsoˆ-awˇ jawˇ-eu 
meh. Sawˇluˆ gʼeh, Iˇsaˬleˬlaˆ tsawˇ haˬ deuˬ-ahˇ kuˇ uiˬ-awˇ, Giˇlaˬbawˬ gawˬ jawˬ-
ahˇ taˆ tsoˆ-awˇ jawˇ-eu meh.  
5Piˇliˇtiˆ guiˇ maꞈ deuˬ-ahˇ Sawˇluˆ ya mawˇ ngeh, guˆ dui dui-eu meh.  
6Kʼoeˇ miˇ neh, aˬ joˆ-ehˇ ya jahˇ-eu gaˇ kawˆ, Sahˬpaˬ Miˬyehˇ-ahˇ aˬ yawꞈ naˇ haˬ-
euˬ meh. Ehˇ kʼawꞈ, yuꞈ maˆ maˆ-eu laꞈ kʼoeˇ maˬ ehˇ, Uˇleˬ hawˇ-eu Duˇmeˬ-ahˇ 
gʼoe-eu laꞈ kʼoeˇ maˬ ehˇ, Miˬyehˇ gʼaˇ duˬ ngehˬ dah-eu deuˬ-ahˇ gʼoe-eu laꞈ kʼoeˇ 
maˬ ehˇ, Sahˬpaˬ Miˬyehˇ-ahˇ aˬ yawꞈ naˇ haˬ kʼawꞈ, aˬ yawꞈ-ahˇ Sahˬpaˬ Miˬyehˇ tiˬ 
jeˬ-iˬ maˬ ehˇ kʼoꞈ nehˬ-a.  
7Kʼoeˇ ngeh, aˬ yawꞈ-euˬ gaˇ mˇ-eu yaw huiˬ yaw mahˇ deuˬ-ahˇ Sawˇluˆ dawˬ biꞈ-
awˇ, “Ngaˬ-ahˇ zaˬ miˬ zaˬ nyiˇ paˬ tiˬ gʼaˬ poˆ mawˇ nehˬ laꞈ-awˬ. Ngaˇ aˬ yawꞈ-ahˇ 
naˇ haˬ haw la” lehˇ ehˇ nehˬ-euˬ meh. “Eˬdawˇlaˆ meuˬ-ahˇ nyiˇ paˬ tiˬ gʼaˬ jawˇ 
meh” lehˇ, yaw huiˬ yaw mahˇ kʼoeˇ deuˬ aˬ yawꞈ-ahˇ ehˇ kʼoꞈ nehˬ-euˬ meh.  
8Kʼoeˇ ngeh, aˬ yawꞈ-ahˇ sahˬ paˬ nga lehˇ aˬ cawˬ maˬ bi haw siˬ-eu gʼaˇ duˬ, 
Sawˇluˆ mehˬ tsoeˬ dm paˇ-euˬ meh. Kʼoeˇ naˇ, uˬ ciꞈ zahˇ le ngeh, aˬ yawꞈ-euˬ 
tsawˇ haˬ nyiˬ gʼaˬ sheuˬ-awˇ, zaˬ miˬ zaˬ kʼoeˇ gʼaˬ jawˇ gaˇ iˇ-euˬ meh. Zaˬ miˬ zaˬ 
kʼoeˇ gʼaˬ-ahˇ aˬ yawꞈ ehˇ nehˬ-eu, “Aˬ joˆ-ehˇ pyeuꞈ laˇ-eu lehˇ gʼeh-eu gaˇ kawˆ, 
ngaˬ-euˬ dah zaˇ yaw sahˇ deuˬ-ahˇ tiˬ poˆ naˇ haˬ haw nehˬ laꞈ sheˇ. Ngaˬ neh 
tsawˇ myahˇ kuˇ-euˬ tsawˇ haˬ heu gʼaˬ-euˬ yaw sahˇ-ahˇ tiˬ poˆ kuˇ nehˬ laꞈ sheˇ.” 
9Zaˬ miˬ zaˬ kʼoeˇ gʼaˬ ehˇ-eu, “Sahˬ paˬ Sawˇluˆ aˬ joˆ-ehˇ jahˇ-eu gaˇ kawˆ nawˇ siˬ 
nya-eu maˬ ngeuˇ te loˇ. Nyiˇ paˬ shaˆ ma dawˬ tawˆ luꞈ-ahˇ, Iˇsaˬleˬlaˆ miˇ kʼahˬ laꞈ 
kʼoeˇ neh aˬ yawꞈ teh dzeh jiˇ-euˬ maˬ ngeuˇ-a loˇ. Toˆ-ehˇ ngeuˇ-eu jeˬ maˇ-iˬ, ngaˇ 
ya shiˇ ni nawˇ ngaˬ-ahˇ aˬ jeˬ miˇ neh teu loꞈ-ehˇ muˇ juˇ juˇ te.” 
10Sawˇluˆ ciˬ cuˇ ni saˇ jaˇ dzaˬ kʼoeˬ-eu laꞈ kʼoeˇ, “Nawˇ teu loꞈ-ehˇ mˇ-eu baˬ da 
neh, nawˬ-euˬ kʼoeˇ taˆ kʼehˬ-eu kʼaˆ-eu jeˬ maˬ bi keuˆ le lehˇ, dehꞈ luꞈ-eu Sahˬpaˬ 
Miˬyehˇ mehˬ shi ngaˇ kamˬ tsehˆ-eu ma” lehˇ ehˇ nehˬ-euˬ meh.  
11“Nawˬ-euˬ gʼaˇ duˬ aˬ suˇ gʼaˬ-ahˇ ya kuˇ nehˬ laꞈ nmˇ” lehˇ zaˬ miˬ zaˬ kʼoeˇ gʼaˬ 
ehˇ ngeh, “Saˬmeuˬlaˆ-ahˇ kuˇ-awˬ” lehˇ, Sawˇluˆ ehˇ kʼoꞈ nehˬ-euˬ meh.  

12Zaˬ miˬ zaˬ kʼoeˇ gʼaˬ Saˬmeuˬlaˆ-ahˇ ya mawˇ ngeh, “Aˬ jeˬ miˇ neh nawˇ ngaˬ-ahˇ 
tsawˇ gahˇ gahˇ te. Nawˇ sahˬ paˬ Sawˇluˆ maˬ ngeuˇ loˇ” lehˇ, yaw kʼaˆ-ehˇ guˇ-awˇ 
ehˇ-eu meh.  
13“Taˬ guˆ. Nawˇ aˬ jeˬ-ahˇ ya mawˇ teˬ” lehˇ Sawˇluˆ naˇ haˬ ngeh, “Miˇ tsaˬ dawˬ 
dah paw neh doˆ laˇ-euˬ yaw sahˇ-ahˇ ya mawˇ-euˬ ma” lehˇ, zaˬ miˬ zaˬ kʼoeˇ gʼaˬ 
ehˇ-eu meh.  
14“Aˬ joˆ-ehˇ gʼeh-eu nga lehˇ Sawˇluˆ paˇ naˇ haˬ ngeh, tsawˇ mawˬ tiˬ gʼaˬ pehˇ 
kʼahˬ pehˇ mahˇ dm-awˇ doˆ laˇ luꞈ meh” lehˇ, zaˬ miˬ zaˬ kʼoeˇ gʼaˬ ehˇ-eu meh. 
Kʼoeˇ-aˬ, Saˬmeuˬlaˆ pyeuꞈ-eu meh lehˇ Sawˇluˆ siˬ nya-awˇ, miˇ tsa awˆ byaˆ-awˇ 
yaw zeu baw nehˬ-euˬ meh.  
15Sawˇluˆ-ahˇ Saˬmeuˬlaˆ ehˇ nehˬ-eu, “Aˬ jeˬ miˇ neh nawˇ ngaˬ-ahˇ laˆ bahˬ te. Aˬ 
jeˬ loˬ-eu miˇ neh ngaˬ-ahˇ paˇ kuˇ kʼoꞈ te.” Sawˇluˆ ehˇ-eu, “Ngaˇ shaˬ zahˬ naꞈ dui 
dui luꞈ-eu ma. Piˇliˇtiˆ tsawˇ haˬ deuˬ ngaˬ-ahˇ guiˇ deuˆ le-awˇ, Miˬyehˇ ngaˬ-ahˇ 
byehˇ dzeh nehˬ laꞈ-euˬ meh. Miˬyehˇ gʼaˇ duˬ ngehˬ dah-eu deuˬ-ahˇ gʼoe-eu laꞈ 
kʼoeˇ maˬ ehˇ, yuꞈ maˆ maˆ-eu laꞈ kʼoeˇ maˬ ehˇ, aˬ yawꞈ ngaˬ-ahˇ tiˬ jeˬ-iˬ maˬ ehˇ 
nehˬ laꞈ-a. Kʼoeˇ miˇ neh, ngaˇ aˬ joˆ-ehˇ ya jahˇ-eu gaˇ kawˆ bi ehˇ nehˬ laꞈ-eu gʼaˇ 
duˬ, nawˬ-ahˇ ngaˇ ya kuˇ-eu jeˬ pyeuꞈ-eu ma.” 
16Saˬmeuˬlaˆ ehˇ-eu, “Sahˬpaˬ Miˬyehˇ nawˬ-ahˇ byehˇ dzeh-awˇ, aˬ yawꞈ nawˬ-ahˇ 
muiˇ luꞈ ngeh, aˬ jeˬ miˇ neh nawˇ ngaˬ-ahˇ kuˇ te. 
17Sahˬpaˬ Miˬyehˇ ngaˬ-ahˇ gʼoe-eu laꞈ kʼoeˇ nawˬ-ahˇ ehˇ nehˬ taˬ-euˬ loꞈ-ehˇ, aˬ 
yawꞈ mˇ luꞈ shaˇ luꞈ-eu meh. Miˇ kʼahˬ heu kʼahˬ-ahˇ nawˬ-euˬ aˬ laꞈ laꞈ kʼoeˇ neh aˬ 
yawꞈ yuˇ doˆ-awˇ, Daˬbiˇ-ahˇ biꞈ nehˬ gʼaˬ-euˬ meh.  
18Sahˬpaˬ Miˬyehˇ neh dawˬ biꞈ-eu gaˇ nawˇ maˬ naˇ haˬ-ehˇ, Aˬmaˬlehˇ tsawˇ haˬ 
deuˬ hawˇ-eu aˬ yawꞈ maꞈ kʼaˇ jaˆ-eu jeˬ dawˬ tawˆ luꞈ-ahˇ nawˇ maˬ laˆ cawˆ nehˬ 
jiˇ ni byehˇ yaꞈ-euˬ meh. Kʼoeˇ miˇ neh, Sahˬpaˬ Miˬyehˇ nawˬ-ahˇ heu loꞈ-ehˇ jahˇ 
nehˬ luꞈ-eu jeˬ pyeuꞈ-eu meh.  
19Nawˇ hawˇ-eu Iˇsaˬleˬlaˆ miˇ kʼahˬ-ahˇ, Piˇliˇtiˆ tsawˇ haˬ deuˬ-euˬ aˬ laꞈ laꞈ kʼoeˇ 
aˬ yawꞈ a nehˬ tehꞈ-a. Ni shawˬ nah, nawˇ hawˇ-eu nawˬ li ngaˬ nehˬ-ehˇ ya jawˇ-
awˇ, Iˇsaˬleˬlaˆ tsawˇ jeuˬ-euˬ guiˇ maꞈ-ahˇ , Piˇliˇtiˆ tsawˇ haˬ deuˬ-euˬ aˬ laꞈ laꞈ 
kʼoeˇ Sahˬpaˬ Miˬyehˇ a nehˬ tehꞈ-a.” 
20Saˬmeuˬlaˆ kʼoeˇ loꞈ-ehˇ ehˇ gaˇ Sawˇluˆ ya gaˬ ngeh, guˆ dui dui-eu miˇ neh, tiˬ 
poˆ tehꞈ-ehˇ coꞈ-iˇ-awˇ, ja sheu ni miˇ tsa ga-eu meh. Tiˬ nah tiˬ miˇ tiˬ jeˬ-iˬ maˬ 
dzaˬ ni jawˇ-awˇ, gʼaˬ baˬ dui dui-eu meh. 
21Zaˬ miˬ zaˬ kʼoeˇ gʼaˬ aˬ yawꞈ jawˇ gaˇ iˇ-awˇ, aˬ yawꞈ nui ma cawˆ dui dui luꞈ gaˇ 
ya mawˇ ngeh, heu loꞈ-ehˇ ehˇ nehˬ-euˬ meh. “Sahˬ paˬ-oˇ, ngaˬ-euˬ saꞈ laˇ damˬ-
awˇ, nawˬ neh kʼaˇ ehˇ-euˬ loꞈ-ehˇ ngaˇ mˇ nehˬ-euˬ ma. Nymˬ-mˇ ngaˬ-euˬ ehˇ 
dawˬ-ahˇ nawˇ tiˬ poˆ naˇ haˬ nehˬ laꞈ-awˬ.  
22Nawˬ-euˬ gʼaˇ duˬ ngaˇ dzaˬ dzaˬ dawˇ dawˇ laˆ saˆ nehˬ ma. Nawˇ gʼaˬ paˇ kʼoꞈ 
laˇ-awˇ, mehˬ hu paw iˇ nya ni, dzaˇ heu nawˇ ya dzaˬ meh.” 
23Zaˬ miˬ zaˬ kʼoeˇ gʼaˬ ehˇ gaˇ Sawˇluˆ maˬ naˇ haˬ-ehˇ, Ngaˇ tiˬ jeˬ-iˬ maˬ dzaˬ lehˇ 
ehˇ-eu meh. Ehˇ kʼawꞈ, aˬ yawꞈ-euˬ gaˇ mˇ-eu yaw huiˬ yaw mahˇ deuˬ, aˬ yawꞈ tiˬ 

jeˬ paˬ dzaˬ ni gʼaˬ biꞈ nehˬ ngeh, aˬ yawꞈ naˇ haˬ-awˇ, miˇ tsa ga luꞈ-eu tuˇ laˇ-awˇ, 
ja ciˬ kʼoeˇ taˆ nuiˇ-euˬ meh.  
24Kʼoeˇ ngeh, zaˬ miˬ zaˬ kʼoeˇ gʼaˬ aˬ yawꞈ neh cu tsuˇ taˬ-euˬ mawˇ neˇ mawˇ kʼaˇ 
tiˬ mawˇ sehꞈ-euˬ meh. Cehˇ meu ui cuiˆ yuˇ-awˇ, dehˬ tseˬ maˬ dawˆ-euˬ kaˬ muˇ 
kʼawꞈ jahˇ-euˬ meh.  
25Sawˇluˆ hawˇ-eu aˬ yawꞈ-euˬ gaˇ mˇ-eu yaw huiˬ yaw mahˇ kʼoeˇ deuˬ mehˬ shi, 
zaˬ miˬ zaˬ kʼoeˇ gʼaˬ dzaˬ dzaˬ dawˇ dawˇ ciˬ taˬ nehˬ-awˇ, aˬ yawꞈ maꞈ dzaˬ-euˬ 
meh. Kʼoeˇ naˇ, kʼoeˇ ngeh miˇ neh aˬ yawꞈ maꞈ doˆ-iˇ-euˬ meh.  

1 Saˬmeuˬlaˆ 29 

Piˇliˇtiˆ tsawˇ haˬ deuˬ Daˬbiˇ-ahˇ sawˇ dzeh-euˬ 

1Yeˬzaˬleˬlaˇ deh kʼawꞈ-ahˇ jaˆ-eu iˇ cuꞈ iˇ beuˆ dawˬ peh Iˇsaˬleˬlaˆ tsawˇ haˬ deuˬ 
taˆ tsoˆ-awˇ jawˇ ngeh, Piˇliˇtiˆ tsawˇ haˬ deuˬ yehˇ dawˬ tawˆ luꞈ-ahˇ, Aˬpyehˇ 
meuˬ-ahˇ sheuˬ keuˆ laꞈ-euˬ meh.  
2Piˇliˇtiˆ sahˬ paˬ ngaˬ gʼaˬ-aˬ, aˇ yaˇ gʼaˬ, aˇ heˇ gʼaˬ lehˇ biˇ paˆ taˬ-euˬ aˬ yawꞈ maꞈ-
euˬ guiˇ maꞈ deuˬ nehˬ-ehˇ, mehˬ hu paw cah luꞈ-eu meh. Daˬbiˇ hawˇ-eu aˬ yawꞈ-
euˬ tsawˇ haˬ deuˬ-aˬ, sahˬ paˬ Aˬkiˇ nehˬ-ehˇ mehˬ nah paw cah-euˬ meh.  
3Piˇliˇtiˆ guiˇ maꞈ deuˬ kʼoeˇ taˆ uˆ lahˇ-eu yaw huiˬ yaw mahˇ deuˬ Daˬbiˇ hawˇ-eu 
aˬ yawꞈ-euˬ tsawˇ haˬ deuˬ-ahˇ mawˇ-awˇ, “Heˬbyehˇ tsawˇ haˬ heu deuˬ heu gaˇ aˬ 
jeˬ jahˇ luꞈ ta” lehˇ naˇ haˬ-euˬ meh. Aˬkiˇ ehˇ-eu, “Heu-aˬ, Daˬbiˇ lehˇ kuˇ-eu 
Iˇsaˬleˬlaˆ sahˬ paˬ Sawˇluˆ-euˬ gaˇ mˇ-eu yaw huiˬ yaw mahˇ tiˬ gʼaˬ meh. Aˬ yawꞈ 
ngaˬ nehˬ-ahˇ jawˇ luꞈ-eu myahˇ laˇ-euˬ meh. Ngaˬ nehˬ-ehˇ jawˇ le ngeh tiˬ nah 
neh, ngaˬ-euˬ mehˬ shi aˬ yawꞈ neh mˇ lehˬ taˬ-euˬ tiˬ jeˬ-iˬ maˬ jaˆ-a.” 
4Ehˇ kʼawꞈ, Piˇliˇtiˆ guiˇ maꞈ deuˬ kʼoeˇ taˆ uˆ lahˇ-eu yaw huiˬ yaw mahˇ kʼoeˇ deuˬ 
Aˬkiˇ-ahˇ nui ma pehˇ laˇ-awˇ ehˇ-eu, “Tsawˇ haˬ heu gʼaˬ-ahˇ nawˬ neh biꞈ taˬ-euˬ 
meuˬ-ahˇ bi gʼoꞈ-iˇ-awˬ. Aˬ dui maꞈ guiˇ deuˆ gaˇ taˬ bi laˇ. Nymˬ-mˇ guiˇ deuˆ gaˇ 
keuˆ leˇ naˇ, aˬ dui maꞈ-ahˇ aˬ yawꞈ paˇ deuˆ laˇ tehꞈ-a. Aˬ yawꞈ-euˬ sahˬ paˬ aˬ 
yawꞈ-ahˇ nui kʼahˇ shiˇ ni mˇ-eu gʼaˇ duˬ, aˬ dui-euˬ tsawˇ haˬ-ahˇ sehꞈ-eu naˆ maˬ 
tseˇ muiˬ dzehˬ-eu gaˇ ma, aˬ yawꞈ gʼaˇ duˬ aˬ gaˇ paˇ dahˇ ta.  
5Uˬ duˬ ya ehˇ duˬ leꞈ naˇ, zaˬ miˬ zaˬ deuˬ gaˇ nyeh nyeh nyeh-ehˇ, Sawˇluˆ aˇ heˇ 
gʼaˬ sehꞈ-awˇ, Daˬbiˇ aˇ muiˇ gʼaˬ sehꞈ-euˬ meh lehˇ caˇ-eu kʼoeˇ, aˬ yawꞈ-ahˇ caˇ 
nehˬ-eu meh.” 
6Kʼoeˇ ngeh, Aˬkiˇ neh Daˬbiˇ-ahˇ kuˇ-awˇ heu loꞈ-ehˇ ehˇ nehˬ-euˬ meh. “Nawˇ-aˬ, 
ngaˬ-ahˇ saˇ jaˇ ziꞈ-eu tsawˇ haˬ pyeuꞈ-eu gaˇ kawˆ, Iˇsaˬleˬlaˆ tsawˇ jeuˬ-euˬ dehꞈ 
luꞈ-eu Miˬyehˇ mehˬ shi ngaˇ kamˬ-eu ma. Nawˇ ngaˬ nehˬ-ehˇ tiˬ kawˆ loꞈ-ehˇ le-
awˇ guiˇ deuˆ-eu gʼaˇ duˬ, ngaˇ nui ma tsaˬ-euˬ ma. Nawˇ ngaˬ nehˬ-ehˇ jawˇ le ngeh 
tiˬ nah neh, nawˇ yaw lehˬ jeˬ mˇ-eu ngaˇ maˬ mawˇ haw-aˬ.  
7Ehˇ kʼawꞈ, sahˬ paˬ nui deuˬ nawˬ-ahˇ nui ma maˬ tsaˬ-a. Kʼoeˇ miˇ neh, ciˬ cuˇ ni 
gʼoꞈ-iˇ-awˇ, aˬ yawꞈ maꞈ nui ma maˬ tsaˬ-eu jeˬ maˬ mˇ ni jawˇ-iˇ-awˬ.” 
8Daˬbiˇ ehˇ-eu, “Sahˬ paˬ-oˇ, ngaˇ aˬ jeˬ mˇ lehˬ taˬ-euˬ jaˆ ta. Nawˇ ehˇ-eu loꞈ-ehˇ, 
nawˬ nehˬ-ehˇ ngaˇ jawˇ le ngeh tiˬ nah neh, ngaˬ neh mˇ lehˬ-euˬ jeˬ-ahˇ nawˇ maˬ 

ya mawˇ-euˬ ngeuˇ naˇ, ngaˬ-euˬ sahˬ paˬ pyeuꞈ-eu nawˬ nehˬ-ehˇ ngaˇ le-awˇ, 
nawˬ-ahˇ muiˇ-eu deuˬ-ahˇ aˬ jeˬ miˇ neh guiˇ maˬ ya deuˆ leˇ ta.” 
9Daˬbiˇ-ahˇ Aˬkiˇ ehˇ nehˬ-eu, “Nawˇ ehˇ-eu tsaˬ meh. Miˬyehˇ-euˬ mˬ taˆ gʼaˬ kʼehˇ 
tiˬ gʼaˬ loꞈ-ehˇ nawˇ saˇ jaˇ ziꞈ meh lehˇ ngaˇ jah-eu ma. Ehˇ kawꞈ, nawˬ-ahˇ nga maꞈ 
nehˬ-ehˇ guiˇ deuˆ gaˇ maˬ bi le nya-a lehˇ, sahˬ paˬ nui deuˬ ehˇ-eu meh.  
10Kʼoeˇ miˇ neh Daˬbiˇ-oˇ, Sawˇluˆ-ahˇ byehˇ dzeh yaꞈ-awˇ ngaˬ nehˬ-ehˇ kʼaˇ jawˇ 
le-euˬ naw maꞈ yawˬ gʼaˬ na luꞈ, ni shawˬ uˬ shawˬ yaw naꞈ-ehˇ tuˇ-awˇ, uˬ bya bya 
laˇ-eu nehˬ-ehˇ gʼoꞈ-iˇ-awˬ.” 
11Yawˬ nah yawˬ uˬ shawˬ yaw naꞈ-ehˇ, Daˬbiˇ hawˇ-eu aˬ yawꞈ-euˬ tsawˇ haˬ deuˬ 
Piˇliˇtiˆ miˇ kʼahˬ paw gʼoꞈ-iˇ-eu lehˇ doˆ-iˇ-awˇ, Piˇliˇtiˆ tsawˇ haˬ deuˬ-aˬ, 
Yeˬzaˬleˬlaˇ meuˬ paw le gʼeh leꞈ-euˬ meh.  

1 Saˬmeuˬlaˆ 30 

Aˬmaˬlehˇ tsawˇ haˬ deuˬ-ahˇ guiˇ deuˆ-euˬ 

1Nyiˬ nah byah laˇ ngeh, Daˬbiˇ hawˇ-eu aˬ yawꞈ-euˬ tsawˇ haˬ deuˬ Ziˇkaˬlehˆ 
meuˬ-ahˇ gʼoꞈ keuˆ-iˇ-euˬ meh. Aˬmaˬlehˇ tsawˇ haˬ deuˬ Yuˇdaˆ miˇ kʼahˬ laꞈ oˆ 
paw dzaˬ-ahˇ guiˇ deuˆ le-awˇ, Ziˇkaˬlehˆ meuˬ-ahˇ miˬ dzaˬ keuˬ dzeh yaꞈ-euˬ meh.  
2Tsawˇ haˬ tiˬ gʼaˬ-ahˇ-iˬ aˬ yawꞈ maꞈ maˬ sehꞈ ni, zaˬ miˬ zaˬ dawˬ tawˆ luꞈ hawˇ-
eu, zaˬ miˬ zaˬ kʼoeˇ deuˬ nehˬ-ehˇ kʼaˇ bi jawˇ yaꞈ-euˬ tsawˇ haˬ dawˬ tawˆ luꞈ-ahˇ 
sheuˬ geuꞈ gʼeh-euˬ meh.  
3Daˬbiˇ hawˇ-eu aꞈ yawꞈ-euˬ tsawˇ haˬ deuˬ meuˬ kʼoeˇ meuˬ-ahˇ gʼoꞈ keuˆ-iˇ ngeh, 
meuˬ meuˬ lah-ehˇ miˬ dzaˬ keuˬ dzeh jiˇ-awˇ, aˬ yawꞈ maꞈ-euˬ miˬ sawˇ zaˬ deuˬ 
dawˬ tawˆ luꞈ bi sheuˬ geuꞈ gʼeh jiˇ-euˬ gaˇ ya mawˇ-euˬ meh.  
4Kʼoeˇ ngeh, Daˬbiˇ hawˇ-eu aˬ yawꞈ-euˬ tsawˇ haˬ deuˬ, gʼaˬ ngoeˇ jiˇ ngeh keuˆ ni 
maˬ naˬ leˇ ni ngoeˇ-euˬ meh.  
5Daˬbiˇ-euˬ miˬ zaˬ deuˬ pyeuꞈ-eu, Aˬhiˇnoˬ hawˇ-eu Aˬbiˇgeˬlaˆ aˬ nyaꞈ kʼawꞈ, bi 
sheuˬ geuꞈ gʼeh-euˬ meh.  
6Kʼoeˇ ngeh jawˇ, Daˬbiˇ nui ma cawˆ dui dui-eu meh. Aˬ je ˬmiˇ neh ehˇ naˇ, aˬ 
yawꞈ maꞈ-euˬ miˬ sawˇ zaˬ deuˬ ya smˬ-iˇ jiˇ-euˬ baˬ da neh, aˬ yawꞈ-euˬ tsawˇ haˬ 
deuˬ nui ma naˇ dui dui-awˇ, aˬ yawꞈ-ahˇ kʼaˬ lo neh biˬ-eu lehˇ lmˬ luꞈ-eu meh. Ehˇ 
kʼawꞈ, aˬ yawꞈ-euˬ Miˬyehˇ pyeuꞈ-eu Sahˬpaˬ Miˬyehˇ aˬ yawꞈ-ahˇ gʼaˬ biꞈ-euˬ meh.  
7“Piˇ ma dm-eu pehˇ kʼahˬ pehˇ nymˇ hehˇ leꞈ sheˇ” lehˇ, Aˬhiˇmaˬlehˇ-euˬ aˬ li piˇ 
ma Aˬbyaˬdaˬ-ahˇ Daˬbiˇ ehˇ nehˬ ngeh, Aˬbyaˬdaˬ pehˇ kʼahˬ pehˇ nymˇ yuˇ gʼeh 
nehˬ-euˬ meh.  
8Kʼoeˇ ngeh, Daˬbiˇ Sahˬpaˬ Miˬyehˇ-ahˇ ehˇ nehˬ-eu, “Tsawˇ haˬ kʼoeˇ deuˬ-euˬ 
mehˬ nah ngaˇ caw teh-iˇ-awˬ loˇ. Aˬ yawꞈ maꞈ-ahˇ ngaˇ teh mi coeˇ tehꞈ-a loˇ.” 
Sahˬpaˬ Miˬyehˇ ehˇ-eu, “Aˬ yawꞈ maꞈ-ahˇ caw teh-iˇ-awˬ. Aˬ yawꞈ maꞈ-ahˇ nawˇ 
teh mi-awˇ, aˬ yawꞈ maꞈ neh nyehꞈ gʼeh-euˬ tsawˇ haˬ deuˬ-ahˇ nawˇ ka kʼoꞈ nya 
tehꞈ-a.” 
9Kʼoeˇ naˇ, Daˬbiˇ hawˇ-eu aˬ yawꞈ-euˬ tsawˇ haˬ koꞈ yaˇ gʼaˬ lehˬ hmˬ-awˇ doˆ-iˇ-
euˬ meh. Beˬsawˬ lawˇ gawˆ-ahˇ iˇ keuˆ ngeh, tiˬ paˆ na deuˬ jawˇ yaꞈ-euˬ meh.  

10Daˬbiˇ-aˬ, tsawˇ haˬ oeˬ yaˇ gʼaˬ sheuˬ-awˇ mehˬ hu paw iˇ gʼeh-euˬ meh. Dzeˇ 
yaꞈ-euˬ kʼoeˇ nyiˬ yaˇ gʼaˬ-aˬ, gʼaˬ doeˇ doeˇ dui dui-eu miˇ neh, lawˇ gawˆ maˬ tsehˆ 
doˆ coeˇ-ehˇ jawˇ yaꞈ-euˬ meh.  
11Daˬbiˇ nehˬ-ehˇ iˇ-euˬ deuˬ, bawˇ tsahˬ-ahˇ Iˇjiˇtuˆ tsawˇ jeuˬ aˬ li tiˬ li mawˇ-awˇ, 
Daˬbiˇ jawˇ gaˇ sheuˬ laꞈ nehˬ-euˬ meh. Aˬ li kʼoeˇ li-ahˇ aˬ yawꞈ maꞈ kaˬ muˇ bi 
dzaˬ-awˇ, iˇ cuꞈ bi dawˇ-euˬ meh.  
12Lawꞈ koˆ taˬ-euˬ siˬ guˬ aˇ siˬ ui cuiˆ hawˇ-eu, aˬ gaꞈ aˇ siˬ yaw koˆ nyiˬ puˇ biꞈ-awˇ 
bi dzaˬ-euˬ meh. Aˬ yawꞈ dzaˬ gʼaˬ dawˇ gʼaˬ ngeh, gʼaˬ paˇ kʼoꞈ laˇ-euˬ meh. Aˬ 
yawꞈ tiˬ jeˬ-iˬ maˬ ya dzaˬ maˬ ya dawˇ ni jawˇ luꞈ-eu smˬ nah byah laˇ-euˬ meh.  
13“Nawˬ-euˬ baw leˬ aˬ suˇ gʼaˬ pyeuꞈ-awˇ, nawˇ aˬ geu gaˇ iˇ-eu cah te” lehˇ, aˬ li 
kʼoeˇ li-ahˇ Daˬbiˇ naˇ haˬ ngeh, aˬ li kʼoeˇ li heu loꞈ-ehˇ ehˇ-eu meh. “Ngaˇ-aˬ, Iˇjiˇtuˆ 
tsawˇ jeuˬ pyeuꞈ-awˇ, Aˬmaˬlehˇ tsawˇ haˬ tiˬ gʼaˬ-euˬ zaˬ kʼaˆ pyeuꞈ-eu ma. Ngaˇ 
pyaˬ-eu miˇ neh ngaˬ-euˬ baw leˬ ngaˬ-ahˇ byehˇ dzeh nehˬ laꞈ-euˬ smˬ nah byah 
laˇ-euˬ meh.  
14Yuˇdaˆ miˇ kʼahˬ laꞈ oˆ dzaˬ-ahˇ jaˆ-eu Sheˬleˬdiˇ tsawˇ jeuˬ-euˬ miˇ kʼahˬ hawˇ-eu, 
Gaˬlehˆ tsawˇ jeuˬ-euˬ miˇ kʼahˬ-ahˇ nga maꞈ guiˇ deuˆ-awˇ, Ziˇkaˬlehˆ meuˬ-ahˇ nga 
maꞈ miˬ dzaˬ keuˬ dzeh yaꞈ-euˬ ma.” 
15Daˬbiˇ ehˇ-eu, “Guiˇ deuˆ laˇ-euˬ tsawˇ haˬ kʼoeˇ deuˬ jawˇ gaˇ nga maꞈ-ahˇ nawˇ 
sheuˬ gʼeh nehˬ ma loˇ.” Aˬ li kʼoeˇ li ehˇ-eu, “Naw maꞈ ngaˬ-ahˇ maˬ sehꞈ-ehˇ, ngaˬ-
euˬ baw leˬ-euˬ aˬ laꞈ laꞈ kʼoeˇ kʼawꞈ maˬ a kʼoꞈ nehˬ lehˇ, Miˬyehˇ-euˬ mehˬ shi 
kamˬ tsehˆ naˇ, ngaˇ sheuˬ gʼeh nehˬ ma.” 
16Kʼoeˇ naˇ, Ziˇkaˬlehˆ meuˬ-ahˇ guiˇ deuˆ laˇ-euˬ tsawˇ haˬ kʼoeˇ deuˬ jawˇ gaˇ, 
Daˬbiˇ-ahˇ aˬ yawꞈ sheuˬ gʼeh nehˬ-euˬ meh. Guiˇ deuˆ laˇ-euˬ tsawˇ haˬ kʼoeˇ deuˬ-
aˬ, Piˇliˇtiˆ miˇ kʼahˬ hawˇ-eu Yuˇdaˆ miˇ kʼahˬ laꞈ kʼoeˇ aˬ yawꞈ maꞈ neh deuˆ za-euˬ 
myawˬ gahˬ myaˬ dui dui-eu miˇ neh, dzaˬ byawˬ dawˇ byawˬ byawˬ-awˇ, byawˬ 
gʼa muˆ gʼa-eu laꞈ kʼoeˇ, deh ga ga lah-ehˇ jawˇ byah taˬ-euˬ meh. 
17Yawˬ nah yawˬ uˬ bya bya laˇ-eu nehˬ-ehˇ, aˬ yawꞈ maꞈ-ahˇ Daˬbiˇ guiˇ deuˆ-awˇ, 
uˬ ciꞈ deuˆ ciꞈ-euˬ meh. Law taw dziˬ-awˇ cehˆ-euˬ zaˬ guˬ oeˬ yaˇ gʼaˬ maˬ ngeuˇ 
naˇ, aˬ yawꞈ maꞈ-euˬ tsawˇ haˬ tiˬ gʼaˬ-iˬ maˬ dzeuˇ-iˇ ni bi sehꞈ jiˇ-euˬ meh.  
18Daˬbiˇ-euˬ miˬ zaˬ nyiˬ gʼaˬ ahˇ leˇ-ehˇ, Aˬmaˬlehˇ tsawˇ haˬ neh kʼaˇ sheuˬ gʼeh-
euˬ tsawˇ haˬ yawˬ gʼaˬ na luꞈ hawˇ-eu, kʼaˇ yuˇ gʼeh-euˬ myawˬ yawˬ jeˬ na luꞈ-ahˇ, 
Daˬbiˇ ka kʼoꞈ jiˇ-euˬ meh.  
19Aˬ yawꞈ-euˬ tsawˇ haˬ deuˬ-euˬ aˬ buˇ aˬ li deuˬ maˬ ehˇ, Aˬˬmaˬlehˇ tsawˇ haˬ 
neh yuˇ gʼeh-euˬ myawˬ gahˬ dawˬ tawˆ luꞈ maˬ ehˇ, tiˬ jeˬ-iˬ maˬ byoˆ ni Daˬbiˇ za 
kʼoꞈ jiˇ-euˬ meh. 
20Yawˇ hawˇ-eu mawˇ neˇ dawˬ tawˆ luꞈ kʼawꞈ za kʼoꞈ-euˬ meh. Aˬ yawꞈ-euˬ tsawˇ 
haˬ deuˬ aˬ yawꞈ maꞈ-euˬ mehˬ hu jeˬ zaˬ kʼoeˇ deuˬ teh-awˇ, “Heu-aˬ, Daˬbiˇ neh 
deuˆ za-euˬ jeˬ zaˬ deuˬ meh” lehˇ ehˇ ehˇ-ehˇ cah-eu meh.  
21Kʼoeˇ naˇ, gʼaˬ baˬ dui dui-eu miˇ neh aˬ yawꞈ-euˬ mehˬ nah maˬ caw teh le nya-
ehˇ, Beˬsawˬ lawˇ gawˆ dawˬ peh jawˇ yaꞈ-euˬ tsawˇ haˬ kʼoeˇ nyiˬ yaˇ gʼaˬ jawˇ gaˇ 
Daˬbiˇ gʼoꞈ leˇ-euˬ meh. Tsawˇ haˬ kʼoeˇ deuˬ mehˬ hu paw oe-awˇ, Daˬbiˇ hawˇ-eu 

aˬ yawꞈ-euˬ tsawˇ haˬ deuˬ-ahˇ ha laˬ le-euˬ meh. Daˬbiˇ gʼeh, aˬ yawꞈ maꞈ-ahˇ laˬ 
kʼaˬ cehˇ taˆ ni dawˬ ngehˬ cawˬ nehˬ-euˬ meh.  
22Ehˇ kʼawꞈ, Daˬbiˇ nehˬ-ehˇ iˇ-euˬ nui ma maˬ dawˇ-eu tsawˇ haˬ tiˬ paˆ na deuˬ 
ehˇ-eu, “Aˬ yawꞈ maꞈ aˬ dui maꞈ nehˬ-ehˇ maˬ oe-euˬ miˇ neh, aˬ dui maꞈ neh deuˆ 
za-euˬ myawˬ deuˬ aˬ yawꞈ maꞈ-ahˇ maˬ biˇ nehˬ. Aˬ yawꞈ maꞈ-euˬ miˬ zaˬ hawˇ-eu 
aˬ buˇ aˬ li deuˬ biꞈ kʼoꞈ nehˬ-awˇ, kʼaˇ iˇ-eu paw bi iˇ-awˬ.” 
23Daˬbiˇ ehˇ-eu, “Aˬ yuiꞈ aˬ nyiˇ deuˬ-oˇ, Sahˬpaˬ Miˬyehˇ neh aˬ dui-ahˇ biꞈ laꞈ-euˬ 
myawˬ gahˬ deuˬ-ahˇ teu loꞈ-ehˇ maˬ jahˇ nya-a. Aˬ yawꞈ aˬ dui maꞈ-ahˇ yaw muiˬ 
paˬ-ehˇ haw piˇ-awˇ, aˬ dui-ahˇ guiˇ deuˆ laˇ-euˬ tsawˇ haˬ deuˬ kʼoeˇ taˆ bi gʼaˬ leˇ 
nehˬ laꞈ-euˬ meh. 
24Naw maꞈ neh ehˇ-euˬ loꞈ-ehˇ maˬ geuꞈ nya-a. Dawˬ tawˆ luꞈ tiˬ kawˆ loꞈ-ehˇ ya biˇ 
geuꞈ meh. Naˇ kʼah paw jawˇ yaꞈ-awˇ myawˬ gahˬ deuˬ-ahˇ loꞈ piˇ yaꞈ-euˬ deuˬ 
kʼawꞈ, guiˇ deuˆ-iˇ-euˬ deuˬ loꞈ-ehˇ tiˬ kawˆ mya ni ya biˇ geuꞈ meh.” 
25Daˬbiˇ neh zahˇ kʼoeˇ loꞈ-ehˇ taˬ taˬ-awˇ, Iˇsaˬleˬlaˆ miˇ kʼahˬ laꞈ kʼoeˇ, zahˇ kʼoeˇ 
hmˬ-ahˇ aˬ myah luꞈ caw teh-euˬ meh.  
26Ziˇkaˬlehˆ meuˬ-ahˇ Daˬbiˇ gʼoꞈ keuˆ leˇ ngeh, Yuˇdaˆ miˇ kʼahˬ laꞈ kʼoeˇ aˬ yuiꞈ aˬ 
tsu geuꞈ luꞈ-eu aˬ yawꞈ-euˬ cawˬ deuˬ jawˇ gaˇ, aˬ yawꞈ neh guiˇ deuˆ za-euˬ myawˬ 
gahˬ deuˬ bi biꞈ ha-iˇ-awˇ, “Sahˬpaˬ Miˬyehˇ-ahˇ muiˇ-eu tsawˇ haˬ deuˬ-ahˇ nga 
maꞈ neh deuˆ za-euˬ myawˬ gahˬ deuˬ laꞈ kʼoeˇ, naw maꞈ-ahˇ kʼawꞈ laꞈ sawˬ biꞈ-eu 
ma” lehˇ tsaꞈ ahˇ gʼeh-euˬ meh.  
27Aˬ yawꞈ neh laꞈ sawˬ biꞈ-euˬ tsawˇ haˬ deuˬ-aˬ, Beˬdeˬlaˇ meuˬ-ahˇ jawˇ-eu tsawˇ 
haˬ deuˬ, Yuˇdaˆ miˇ kʼahˬ laꞈ oˆ dzaˬ-ahˇ jaˆ-eu Laˬmahˇ meuˬ-ahˇ jawˇ-eu tsawˇ 
haˬ deuˬ, Yaˬtiˇlaˆ meuˬ-ahˇ jawˇ-eu tsawˇ haˬ deuˬ,  
28Aˬyawˬ meuˬ-ahˇ jawˇ-eu tsawˇ haˬ deuˬ, Siˇpaˬmo meuˬ-ahˇ jawˇ-eu tsawˇ haˬ 
deuˬ, Eˇshaˬteˬmawˇ meuˬ-ahˇ jawˇ-eu tsawˇ haˬ deuˬ,  
29Laˬkaˬlaˆ meuˬ-ahˇ jawˇ-eu tsawˇ haˬ deuˬ, Yeˬlaˬmeˬlaˇ aˇ jeuˬ, Kaˬnaˆ tsawˇ jeuˬ, 
30Hawˇmaˬ meuˬ-ahˇ jawˇ-eu tsawˇ haˬ deuˬ, Bawˇlaˬshaˬ meuˬ-ahˇ jawˇ-eu tsawˇ 
haˬ deuˬ, Aˬdehˇ meuˬ-ahˇ jawˇ-eu tsawˇ haˬ deuˬ hawˇ-eu,  
31Heˬbyoˬ meuˬ-ahˇ jawˇ-eu tsawˇ haˬ deuˬ meh. Aˬ yawꞈ hawˇ-eu aˬ yawꞈ-euˬ 
tsawˇ haˬ deuˬ kʼaˇ cah keuˆ-awˇ, jawˇ naˬ kʼaˇ mˇ-euˬ jawˇ duˬ-ahˇ jawˇ-eu tsawˇ 
haˬ deuˬ-ahˇ, aˬ yawꞈ laꞈ sawˬ biꞈ keuˆ nehˬ-euˬ meh.  

1 Saˬmeuˬlaˆ 31 

Sawˇluˆ hawˇ-eu aˬ yawꞈ-euˬ aˬ li deuˬ shiˇ-euˬ 
(1 Laˬsaˬbaˬ 10.1-12) 

1Piˇliˇtiˆ tsawˇ haˬ deuˬ hawˇ-eu Iˇsaˬleˬlaˆ tsawˇ haˬ deuˬ, Giˇlaˬbawˬ gawˬ jawˬ 
kʼoeˇ taˆ guiˇ deuˆ-euˬ meh. Iˇsaˬleˬlaˆ tsawˇ haˬ deuˬ gʼawˬ mya ni kʼoeˇ gaˇ bi deuˆ 
sehꞈ-awˇ, maˬ bi deuˆ sehꞈ-ehˇ dzeˇ-eu deuˬ-aˬ, Sawˇluˆ hawˇ-eu aˬ yawꞈ-euˬ aˬ li 
deuˬ nehˬ-ehˇ tiˬ kawˆ loꞈ-ehˇ cehˆ-euˬ meh.  

2Ehˇ kʼawꞈ, Piˇliˇtiˆ tsawˇ haˬ deuˬ aˬ yawꞈ maꞈ-euˬ mehˬ nah teh miˇ le-awˇ, 
Sawˇluˆ-euˬ aˬ li Yawˇnaˆshaˬ, Aˬbiˇnaˬdehˇ, Maˬlaˬkiˇshuˬ aˬ ha smˬ mehˇ nmˇ-ahˇ 
sehꞈ-euˬ meh. 
3Sawˇluˆ-ahˇ yaw kʼaˆ-ehˇ ga jawˬ-awˇ deuˆ-eu miˇ neh, shiˇ taw tehˬ ni bi deuˆ naˇ-
euˬ meh.  
4Kʼoeˇ ngeh, aˬ yawꞈ-euˬ guiˇ deuˆ-eu keu ka baꞈ luꞈ-eu zaˬ guˬ-ahˇ, “Miˬyehˇ maˬ 
baw-eu Piˇliˇtiˆ tsawˇ haˬ heu deuˬ ngaˬ-ahˇ kʼaˇ gʼeh mawꞈ-eu gʼeh-awˇ maˬ bi 
sehꞈ mawꞈ nya. Nawˬ-euˬ mi cehˇ gʼeu doˆ-awˇ ngaˬ-ahˇ sehꞈ-awˬ” lehˇ, Sawˇluˆ ehˇ 
nehˬ-euˬ meh. Ehˇ kʼawꞈ, zaˬ guˬ kʼoeˇ gʼaˬ kʼoeˇ loꞈ-ehˇ maˬ jahˇ peuˬ-a. Kʼoeˇ miˇ 
neh, yawˬ haˇ yawˬ ha mi cehˇ gʼawˇ daˬ-awˇ, coˬ daˆ sehꞈ-euˬ meh.  
5Sawˇluˆ shiˇ-euˬ gaˇ zaˬ guˬ kʼoeˇ gʼaˬ ya mawˇ ngeh, aˬ yawꞈ kʼawꞈ yawˬ ha-euˬ mi 
cehˇ kʼoeˇ taˆ coˬ daˆ-awˇ, Sawˇluˆ nehˬ-ehˇ shiˇ caw-euˬ meh.  
6Sawˇluˆ maˬ ehˇ, aˬ yawꞈ-euˬ aˬ li smˬ li maˬ ehˇ, kʼoeˇ loꞈ-ehˇ shiˇ-awˇ, Sawˇluˆ-euˬ 
tsawˇ haˬ dawˬ tawˆ luꞈ, kʼoeˇ ngeh nah shiˇ jiˇ-euˬ meh.  
7Iˇsaˬleˬlaˆ guiˇ maꞈ deuˬ cehˆ byaˆ jiˇ-euˬ gaˇ kawˆ hawˇ-eu, Sawˇluˆ hawˇ-eu aˬ 
yawꞈ-euˬ aˬ li deuˬ bi sehꞈ-euˬ gaˇ kawˆ-ahˇ, Yeˬzaˬleˬlaˇ deh kʼawꞈ nui baˬ paw 
jawˇ-eu Iˇsaˬleˬlaˆ tsawˇ haˬ deuˬ hawˇ-eu, Yawˇdaˬ lawˇ baˬ nahˇ ma doˆ kʼehˬ paw 
jawˇ-eu Iˇsaˬleˬlaˆ tsawˇ haˬ deuˬ ya gaˬ ngeh, aˬ yawꞈ maꞈ-euˬ meuˬ deuˬ-ahˇ 
byehˇ dzeh yaꞈ-awˇ cehˆ-euˬ meh. Kʼoeˇ naˇ, Piˇliˇtiˆ tsawˇ haˬ deuˬ oe-awˇ, meuˬ 
kʼoeˇ deuˬ-ahˇ jawˇ-euˬ meh.  
8Guiˇ deuˆ gʼaˬ-awˇ yawˬ nah yawˬ-ahˇ, shiˇ taˬ-euˬ tsawˇ haˬ deuˬ-euˬ mˇ myawˬ 
poˆ geuꞈ-eu lehˇ Piˇliˇtiˆ tsawˇ haˬ deuˬ laˇ ngeh, Giˇlaˬbawˬ gawˬ jawˬ kʼoeˇ taˆ 
Sawˇluˆ hawˇ-eu aˬ yawꞈ-euˬ aˬ li smˇ gʼaˬ shiˇ taˬ-awˇ ga gaˇ ya mawˇ-euˬ meh.  
9Aˬ yawꞈ maꞈ Sawˇluˆ-euˬ uˬ duˬ deuˆ tsehˆ-awˇ, aˬ yawꞈ-euˬ guiˇ deuˆ-eu mehˬ 
tsoeˬ hawˇ-eu keu ka deuˬ lehˆ doˆ-euˬ meh. Kʼoeˇ naˇ, uˬ duˬ hawˇ-eu keu ka kʼoeˇ 
deuˬ, Piˇliˇtiˆ miˇ kʼahˬ doe ni bi baꞈ doe gʼeh-awˇ, aˬ yawꞈ maꞈ-euˬ tahˬ pahˬ aˬ ma 
mawˇ kawˇ deuˬ hawˇ-eu, aˬ yawꞈ maꞈ-euˬ tsawˇ haˬ deuˬ gʼaˇ duˬ, laˬ kʼaˬ cehˇ-eu 
dawˬ bi tsaꞈ gaˬ-iˇ-euˬ meh.  
10Aˬ yawꞈ-euˬ guiˇ deuˆ-eu keu ka-ahˇ Aˬshaˇtaˬyoˇ miˬ yehˇ ma-euˬ uˬ duˬ tahˬ 
nymˇ-ahˇ bi jaˆ-awˇ, aˬ yawꞈ-euˬ gʼawˇ mawˇ-ahˇ, Behˬshaˬ meuˬ-euˬ meuˬ lahˇ 
kʼoeˇ taˆ taꞈ myahˬ-awˇ bi jaˆ-euˬ meh.  
11Piˇliˇtiˆ tsawˇ haˬ deuˬ neh Sawˇluˆ-ahˇ kʼoeˇ loꞈ-ehˇ jahˇ nehˬ-euˬ gaˇ kawˆ-ahˇ, 
Giˇlaˆ miˇ kʼahˬ Jaˬbehˆ meuˬ-ahˇ jawˇ-eu tsawˇ haˬ deuˬ ya gaˬ ngeh,  
12nui ma kʼaˬ dui dui-eu tsawˇ haˬ deuˬ doˆ laˇ-awˇ, uˬ ciꞈ miˇ lah-ehˇ Behˬshaˬ 
meuˬ-ahˇ iˇ-euˬ meh. Meuˬ meuˬ lahˇ-ahˇ taꞈ myahˬ taˬ-euˬ Sawˇluˆ-euˬ gʼawˇ mawˇ 
hawˇ-eu, aˬ yawꞈ-euˬ aˬ li deuˬ-euˬ gʼawˇ mawˇ-ahˇ aˬ yawꞈ maꞈ baꞈ ka-awˇ, Jaˬbehˆ 
meuˬ-ahˇ baꞈ kʼoꞈ gʼeh-awˇ, miˬ dzaˬ dzah-euˬ meh.  
13Kʼoeˇ naˇ, shaˬ yoeˬ deuˬ yuˇ doˆ-awˇ, meuˬ kʼoeˇ meuˬ-ahˇ jaˆ-eu miˬ shuˬ paꞈ 
muˆ aˇ bawˇ dawˬ pehˬ-ahˇ baꞈ pahˬ-awˇ, shiꞈ nah keuˆ ni maˬ dzaˬ maˬ dawˇ-ehˇ 
lah-euˬ meh.  

2 Saˬmeuˬlaˆ 

2 Saˬmeuˬlaˆ 1 

Sawˇluˆ shiˇ-euˬ gaˇ kawˆ Daˬbiˇ ya siˬ-euˬ 

1Sawˇluˆ shiˇ dzeuˇ gʼaˬ ngeh, Aˬmaˬlehˇ tsawˇ haˬ deuˬ-ahˇ Daˬbiˇ guiˇ deuˆ gʼaˬ-
awˇ gʼoꞈ keuˆ laˇ-awˇ, Ziˇkaˬlehˆ meuˬ-ahˇ nyiˬ nah jawˇ-euˬ meh.  
2Yawˬ nah yawˬ, Sawˇluˆ-euˬ taˆ-ahˇ jawˇ-eu zaˬ guˬ tiˬ gʼaˬ aˬ yawꞈ jawˇ gaˇ oe 
keuˆ-euˬ meh. Zaˬ guˬ kʼoeˇ gʼaˬ yawˬ ha-euˬ mehˬ tsoeˬ cehˬ pyaˬ cehˬ shaˇ-awˇ, uˬ 
duˬ-ahˇ miˇ tsaˬ jehˆ daˆ taˬ-euˬ laꞈ kʼoeˇ, noeˬ shaˬ dui dui-eu gaˇ kawˆ bi siˬ bi 
mawˇ le-euˬ meh. Daˬbiˇ jawˇ gaˇ aˬ yawꞈ le-awˇ, miˇ tsa awˆ byaˆ-eu laꞈ kʼoeˇ yaw 
zeu baw nehˬ-euˬ meh.  
3“Nawˇ aˬ geu gaˇ neh oe teˬ” lehˇ, aˬ yawꞈ-ahˇ Daˬbiˇ naˇ haˬ ngeh, “Iˇsaˬleˬlaˆ taˆ 
laꞈ kʼoeˇ neh cehˆ buˬ-awˇ oe-euˬ ma” lehˇ, aˬ yawꞈ ehˇ kʼoꞈ nehˬ-euˬ meh.  
4“Aˬ joˆ-ehˇ pyeuꞈ laˇ-euˬ gaˇ kawˆ ngaˬ-ahˇ dzawˇ nehˬ laꞈ sheˇ” lehˇ Daˬbiˇ naˇ haˬ 
ngeh, zaˬ guˬ kʼoeˇ gʼaˬ ehˇ-eu, “Aˬ dui maꞈ-euˬ guiˇ maꞈ deuˬ guiˇ deuˆ luꞈ gaˇ neh 
cehˆ byaˆ jiˇ-awˇ, aˬ dui maꞈ-euˬ tsawˇ haˬ gʼawˬ mya gʼaˬ aˬ cawˬ neh bi sehꞈ-euˬ 
meh. Sawˇluˆ hawˇ-eu Yawˇnaˆshaˬ aˬ nyaꞈ da zaˬ kʼawꞈ, aˬ cawˬ neh bi sehꞈ-euˬ 
meh.” 
5Daˬbiˇ ehˇ-eu, “Sawˇluˆ hawˇ-eu Yawˇnaˆshaˬ aˬ nyaꞈ da zaˬ shiˇ-euˬ meh lehˇ nawˇ 
aˬ diˇ siˬ duˬ ma loˇ.” 
6Aˬ yawꞈ ehˇ-eu, “Giˇlaˬbaoˬ gawˬ jawˬ-ahˇ ngaˇ cehˆ keuˆ ngeh, Sawˇluˆ aˬ yawꞈ-
euˬ gawˬ yoeˬ-ahˇ gʼoˆ toˆ shaˇ-awˇ yawꞈ luꞈ-awˇ, muiˇ-eu deuˬ-euˬ mahˬ laˆ lawˬ 
deuˬ hawˇ-eu mahˬ dziˬ luꞈ-eu yehˇ deuˬ aˬ yawꞈ jawˇ gaˇ jiˆ peh laˇ luꞈ gaˇ ya 
mawˇ-euˬ ma.  
7Kʼoeˇ ngeh, aˬ yawꞈ ngaˇ jawˇ paw ciˬ pyawˇ leꞈ-awˇ, ngaˬ-ahˇ haw mawˇ-awˇ kuˇ-
eu miˇ neh, ngaˇ gʼeh aˬ yawꞈ-ahˇ guˇ cawˬ nehˬ-euˬ ma. 
8‘Nawˇ aˬ suˇ gʼaˬ te’ lehˇ aˬ yawꞈ ngaˬ-ahˇ naˇ haˬ ngeh, ‘Ngaˇ Aˬmaˬlehˇ tsawˇ haˬ 
ma’ lehˇ ehˇ kʼoꞈ nehˬ-euˬ ma.  
9Kʼoeˇ naˇ, ‘Laˇ-awˇ ngaˬ-ahˇ sehꞈ laˇ sheˇ. Ngaˇ aˇ dzehˬ bi deuˆ tahˬ dzeuˇ-euˬ miˇ 
neh, maˬ paˇ dehꞈ-iˇ coeˇ miˇ-a’ lehˇ ehˇ-eu meh.  
10Aˬ jeˬ lehˇ ehˇ kʼawꞈ, aˬ yawꞈ coˬ dzeh-iˇ-eu nehˬ-ehˇ shiˇ tsehˆ-eu ngaˇ lehˇ siˬ 
duˬ-awˇ, le-awˇ aˬ yawꞈ-ahˇ sehꞈ-euˬ ma. Kʼoeˇ naˇ, aˬ yawꞈ kʼoˆ luꞈ-eu sahˬ paˬ uˬ 
kʼoˆ hawˇ-eu aˬ yawꞈ duꞈ luꞈ-eu laꞈ duꞈ lehˆ doˆ-awˇ, nawˇ jawˇ gaˇ yuˇ laꞈ-euˬ ma.” 
11Kʼoeˇ ngeh, Daˬbiˇ noeˬ shaˬ dui dui-eu laꞈ kʼoeˇ, yawˬ ha dm luꞈ-eu mehˬ tsoeˬ 
cehˬ pyaˬ-euˬ meh. Aˬ yawꞈ-euˬ tsawˇ haˬ dawˬ tawˆ luꞈ kʼawꞈ, kʼoeˇ loꞈ-ehˇ jahˇ-
euˬ meh.  
12Sawˇluˆ gʼaˇ duˬ maˬ ehˇ, Yawˇnaˆshaˬ gʼaˇ duˬ maˬ ehˇ, Sahˬpaˬ Miˬyehˇ-euˬ tsawˇ 
jeuˬ pyeuꞈ-eu Iˇsaˬleˬlaˆ tsawˇ haˬ deuˬ gʼaˇ duˬ maˬ ehˇ, aˬ yawꞈ maꞈ noeˬ shaˬ-awˇ 
tsawˇ ngoeˇ ngoeˇ-eu laꞈ kʼoeˇ, uˬ ciꞈ paw keuˆ ni maˬ dzaˬ maˬ dawˇ ni jawˇ-euˬ 

meh. Aˬ jeˬ miˇ neh ehˇ naˇ, guiˇ deuˆ gaˇ tsawˇ haˬ gʼawˬ mya ni bi deuˆ sehꞈ-euˬ 
meh.  
13Kʼoeˇ naˇ, dawˬ tsaꞈ tsaꞈ gaˬ le-euˬ zaˬ guˬ kʼoeˇ gʼaˬ-ahˇ, “Nawˇ aˬ gaˇ jawˇ te” 
lehˇ, Daˬbiˇ naˇ haˬ ngeh, “Ngaˇ-aˬ, naw maꞈ-euˬ miˇ kʼahˬ laꞈ kʼoeˇ jawˇ luꞈ-eu 
Aˬmaˬlehˇ tsawˇ haˬ ma” lehˇ ehˇ-eu meh.  
14“Sahˬpaˬ Miˬyehˇ neh tseˇ doˆ taˬ-euˬ sahˬ paˬ tiˬ gʼaˬ-ahˇ nawˇ aˬ joˆ-ehˇ sehꞈ 
peuˬ-eu nya” lehˇ, zaˬ guˬ kʼoeˇ gʼaˬ-ahˇ Daˬbiˇ ehˇ nehˬ-euˬ meh.  
15Kʼoeˇ naˇ, Daˬbiˇ aˬ yawꞈ-euˬ tsawˇ haˬ tiˬ gʼaˬ-ahˇ kuˇ-awˇ, “Tsawˇ haˬ heu gʼaˬ-
ahˇ sehꞈ-awˬ” lehˇ ehˇ nehˬ ngeh, Aˬmaˬlehˇ tsawˇ haˬ kʼoeˇ gʼaˬ-ahˇ sehꞈ-euˬ meh.  
16Aˬmaˬlehˇ tsawˇ haˬ kʼoeˇ gʼaˬ-ahˇ Daˬbiˇ ehˇ nehˬ-eu, “Nawˬ-euˬ kʼoeˇ taˆ heu loꞈ-
ehˇ keuˆ le ni, nawˇ mˇ-euˬ meh. Sahˬpaˬ Miˬyehˇ neh tseˇ doˆ taˬ-eu sahˬ paˬ tiˬ 
gʼaˬ-ahˇ nawˬ neh sehꞈ-euˬ ma lehˇ nawˇ ehˇ doˆ-eu laꞈ kʼoeˇ, yawˬ ha kʼoeˇ taˆ shiˇ-
eu jeˬ keuˆ le ni nawˇ saˇ kiˇ kamˬ-euˬ meh.” 

Sawˇluˆ hawˇ-eu Yawˇnaˆshaˬ gʼaˇ duˬ Daˬbiˇ tsawˇ ngoeˇ ngoeˇ-euˬ 

17Daˬbiˇ heu loꞈ-ehˇ dawˬ caˇ caˇ-awˇ, Sawˇluˆ hawˇ-eu Yawˇnaˆshaˬ gʼaˇ duˬ tsawˇ 
ngoeˇ ngoeˇ-euˬ meh.  
18Yuˇdaˆ miˇ kʼahˬ laꞈ kʼoeˇ jawˇ-eu tsawˇ haˬ deuˬ caˇ dawˬ heu bymˇ caˇ nya laˇ ni 
ya mehˬ nehˬ meh lehˇ aˬ yawꞈ ehˇ-eu meh. (Jaˬshaˬ sahˬ boꞈ laꞈ kʼoeˇ, caˇ dawˬ 
heu bymˇ boꞈ ahˇ taˬ-euˬ meh.) 
19“Iˇsaˬleˬlaˆ nawˬ-euˬ kʼahˬ sehˇ, gawˬ jawˬ kʼoeˇ taˆ bi sehꞈ-euˬ meh. Baoˬ huiˬ dui 
dui-eu yehˇ kʼoeˇ deuˬ, aˬ joˆ-ehˇ bi sehꞈ byoˆ jiˇ taˬ.  
20Gaˬ daˇ meuˬ-ahˇ taˬ ja gaˬ-iˇ. Aˬshaˇgaˬloˇ meuˬ-euˬ laꞈ kʼoeˇ, gaˇ ma doe ni taˬ 
dzawˇ gaˬ-iˇ. Kʼoeˇ loꞈ-ehˇ ja gaˬ dzawˇ gaˬ naˇ, Piˇliˇtiˆ lawˇ ciꞈ zaˬ deuˬ-euˬ, aˬ buˇ 
deuˬ laˬ kʼaˬ cehˇ tehꞈ-a.  
21Giˇlaˬbaoˬ gawˬ jawˬ deuˬ kʼoeˇ taˆ, uˬ yehˇ hawˇ-eu ceuˬ maˬ jaˆ-ehˇ, sahˬ lahˬ 
maˬ dehꞈ ni jaˆ luꞈ-uˇ. Aˬ jeˬ miˇ neh nga lehˇ ehˇ naˇ, baoˬ huiˬ dui dui-eu yehˇ 
pyeuꞈ-eu, Sawˇluˆ neh baꞈ-euˬ dehˬ daˬ duˬ, shmˇ kaw tehꞈ-ehˇ kʼoeˇ gaˇ ga-eu, aˇ 
naˆ ni daˬ ga-eu jeˬ nga.  
22Yawˇnaˆshaˬ-euˬ shiˬ mehꞈ-eu kaˆ, tsawˇ haˬ sehꞈ dehˆ-euˬ maˬ baw-ehˇ, Sawˇluˆ-
euˬ guiˇ deuˆ-eu mi cehˇ, shaˬ jiˇ dzaˬ dehˆ-euˬ maˬ baw-a.  
23Sawˇluˆ hawˇ-eu Yawˇnaˆshaˬ-ahˇ, gaˬ dui dui nya gʼoeˇ dui dui nya. Aˬ nyaꞈ dehꞈ 
ngeh maˬ gʼawˬ-iˇ-ehˇ, shiˇ ngeh kʼawꞈ maˬ gʼawˬ-iˇ kʼmˬ-aˇ. Kʼaˬ dzeˇ dzeˇ ma maˬ 
tseˇ kawˇ-awˇ, aˇ laˬ jaˬ shiˇ maˬ tseˇ kʼaˆ meh.  
24Iˇsaˬleˬlaˆ aˬ buˇ deuˬ-oˇ, Sawˇluˆ gʼaˇduˬ tsawˇngoeˇngoeˇ-awˬ. Aˇ poeˬ kʼaˆ-eu 
paˇ neˇ mehˬ tsoeˬ, aˬ yawꞈ naw maꞈ-ahˇ bi dm-awˇ, shuiˇ neh jahˇ taˬ-euˬ myawˬ 
guˇ deuˬ, naw maꞈ-ahˇ bi geuꞈ laꞈ-euˬ meh.  
25Nui ma kʼaˬ dui dui-eu yehˇ deuˬ, guiˇ deuˆ luꞈ ngeh bi sehꞈ-euˬ meh. Gawˬ jawˬ 
yaw goˇ jaˆ-eu tsahˇ-ahˇ, Yawˇnaˆshaˬ shiˇ-awˇ ga-eu meh.  

26Ngaˬ-euˬ mehˇ nmˇ Yawˇnaˆshaˬ-oˇ, nawˬ-ahˇ noeˬ-eu maˬ jiˇ leˇnya. Ngaˬ-euˬ 
dawˬ peh nawˇ jawˇ luꞈ ngeh, ngaˇ laˬ kʼaˬ cehˇ dui dui-euˬ ma. Nawˬ neh ngaˬ-ahˇ 
gaˬ-euˬ kʼoeˇ-aˬ, zaˬ miˬ zaˬ gaˬ-eu naˆ maˬtseˇ, maˬ ehˇ jiˇ coeˇ ni myaˬ-eu meh.  
27Kʼaˬ duˬ ni gʼeh-eu yehˇ kʼoeˇ deuˬ, guiˇ deuˆ gaˇ bi sehꞈ byoˆ jiˇ-awˇ, guiˇ deuˆ gaˇ 
zmˬ-euˬ keu ka deuˬ, cawˆ jiˇ-awˇ maˬ paˇ zmˬ nya meh.” 

2 Saˬmeuˬlaˆ 2 

Daˬbiˇ-ahˇ Yuˇdaˆ miˇ kʼahˬ-euˬ sahˬ paˬ ka nehˬ-euˬ 

1Kʼoeˇ naˇ, “Ngaˇ le-awˇ Yuˇdaˆ miˇ kʼahˬ laꞈ kʼoeˇ jaˆ-eu meuˬ tiˬ meuˬ na-ahˇ uˆ lahˇ 
leˇ-awˬ loˇ” lehˇ, Sahˬpaˬ Miˬyehˇ-ahˇ Daˬbiˇ naˇ haˬ ngeh, “Uˆ lahˇ leˇ-awˬ” lehˇ ehˇ-
eu meh. “Aˬ geu meuˬ-ahˇ uˆ lahˇ leˇ-eu” lehˇ Daˬbiˇ paˇ naˇ haˬ ngeh, “Heˬbyoˬ 
meuˬ-ahˇ uˆ lahˇ leˇ-awˬ” lehˇ, Sahˬpaˬ Miˬyehˇ ehˇ-eu meh.  
2Daˬbiˇ-aˬ, aˬ yawꞈ-euˬ miˬ zaˬ deuˬ pyeuꞈ-eu Yeˬzaˬleˬlaˇ meuˬ-ahˇ jawˇ-eu 
Aˬhiˇnoˬ hawˇ-eu Gaˬlaˬmeˬlaˇ meuˬ-ahˇ jawˇ-eu Naˬbaˬlaˇ-euˬ miˬ coeˬ Aˬbiˇgeˬlaˆ 
aˬ nyaꞈ-ahˇ sheuˬ-awˇ, Heˬbyoˬ meuˬ-ahˇ le-euˬ meh.  
3Aˬ yawꞈ-euˬ tsawˇ haˬ deuˬ hawˇ-eu aˬ yawꞈ maꞈ-euˬ miˬ sawˇ zaˬ deuˬ-ahˇ kʼawꞈ 
aˬ yawꞈ sheuˬ gʼeh-awˇ, Heˬbyoˬ meuˬ jawˬ jawˬ-ehˇ jaˆ-eu meuˬ deuˬ-ahˇ aˬ yawꞈ 
maꞈ jawˇ-euˬ meh.  
4Yuˇdaˆ miˇ kʼahˬ-ahˇ jawˇ-eu tsawˇ haˬ deuˬ Heˬbyoˬ meuˬ-ahˇ laˇ-awˇ, Daˬbiˇ-ahˇ 
tsiˇ shehˆ daˆ nehˬ-awˇ, Yuˇdaˆ miˇ kʼahˬ-euˬ sahˬ paˬ ka nehˬ-euˬ meh. Giˇlaˆ miˇ 
kʼahˬ Jaˬbehˆ meuˬ-ahˇ jawˇ-eu tsawˇ haˬ deuˬ neh Sawˇluˆ-ahˇ baꞈ pahˬ nehˬ-euˬ 
gaˇ kawˆ Daˬbiˇ ya gaˬ ngeh,  
5tsawˇ haˬ pyehˬ gʼeh-awˇ, heu loꞈ-ehˇ bi tsaꞈ gaˬ-iˇ-euˬ meh. “Naw maꞈ-euˬ sahˬ 
paˬ-ahˇ baꞈ pahˬ nehˬ-euˬ laꞈ kʼoeˇ, naw maꞈ saˇ jaˇ ziꞈ-eu gaˇ kawˆ bi siˬ bi mawˇ-
euˬ miˇ neh, Sahˬpaˬ Miˬyehˇ naw maꞈ-ahˇ guiˬ lahˬ biꞈ luꞈ-uˇ.  
6Nymˬ-mˇ poˆ jawˇ-aˬ, Sahˬpaˬ Miˬyehˇ naw maꞈ-ahˇ gʼawˬ shaˬ gaˬ-awˇ, saˇ jaˇ ziꞈ 
luꞈ-uˇ. Naw maꞈ kʼoeˇ loꞈ-ehˇ mˇ-euˬ baˬ da neh, ngaˇ kʼawꞈ, naw maꞈ-ahˇ yaw muiˬ 
paˬ-ehˇ cawˬ ba nehˬ ma. 
7Naw maꞈ gʼaˬ byehˆ maˬ byehˆ ni, nui ma kʼaˬ duˬ ni taˬ-awˬ. Naw maꞈ-euˬ sahˬ 
paˬ shiˇ dzeuˇ-euˬ miˇ neh, Yuˇdaˆ miˇ kʼahˬ-ahˇ jawˇ-eu tsawˇ haˬ deuˬ ngaˬ-ahˇ tsiˇ 
shehˆ daˆ-awˇ sahˬ paˬ ka nehˬ laꞈ-euˬ meh.” 

Iˇshaˬbawˇshehˆ-ahˇ Iˇsaˬleˬlaˆ miˇ kʼahˬ-euˬ sahˬ paˬ ka nehˬ-euˬ 

8Sawˇluˆ-euˬ guiˇ maꞈ kʼoeˇ taˆ uˆ lahˇ-eu gʼaˬ pyeuꞈ-eu Neˬlaˇ-euˬ aˬli Aˬbaˬnaˬ-aˬ, 
Sawˇluˆ-euˬ aˬ li Iˇshaˬbawˇshehˆ nehˬ-ehˇ Yawˇdaˬ lawˇ baˬ cehˆ tsehˆ-awˇ, 
Maˬhaˬneˬ meuˬ-ahˇ cehˆ leˇ-euˬ meh.  
9Kʼoeˇ gaˇ, Aˬbaˬnaˬ neh Iˇshaˬbawˇshehˆ-ahˇ, Giˇlaˆ miˇ kʼahˬ, Aˬshaˬ miˇ kʼahˬ, 
Yeˬzaˬleˬlaˇ miˇ kʼahˬ, Eˇpaˬleˬ miˇ kʼahˬ, Beˬyaˬmiˬ miˇ kʼahˬ hawˇ-eu, Iˇsaˬleˬlaˆ 
miˇ kʼahˬ dawˬ tawˆ luꞈ kʼoeˇ taˆ bi uˆ lahˇ-eu gʼaˇ duˬ, sahˬ paˬ ka nehˬ-euˬ meh.  
10Sawˇluˆ-euˬ aˬ li Iˇshaˬbawˇshehˆ-ahˇ Iˇsaˬleˬlaˆ miˇ kʼahˬ-ahˇ uˆ lahˇ-eu sahˬ paˬ 
ka nehˬ ngeh, aˬ yawꞈ-euˬ aˇ kʼoꞈ oeˬ tseˇ byah-awˇ, nyiˬ kʼoꞈ byah ni uˆ lahˇ-euˬ 
meh. Ehˇ kʼawꞈ, Yuˇdaˆ tsawˇ jeuˬ-aˬ, Daˬbiˇ-ahˇ nui ma gm-euˬ meh.  

11Daˬbiˇ Heˬbyoˬ meuˬ-ahˇ jawˇ-awˇ, Yuˇdaˆ miˇ kʼahˬ-ahˇ shiꞈ kʼoꞈ uˬ taꞈ ba la koꞈ 
siˬ uˆ lahˇ-euˬ meh.  

Iˇsaˬleˬlaˆ miˇ kʼahˬ hawˇ-eu Yuˇdaˆ miˇ kʼahˬ guiˇ deuˆ-euˬ 

12Aˬbaˬnaˬ hawˇ-eu Iˇshaˬbawˇshehˆ-euˬ gaˇ mˇ-eu yaw huiˬ yaw mahˇ deuˬ, 
Maˬhaˬneˬ meuˬ-ahˇ neh Giˇbyoˬ meuˬ-ahˇ iˇ-euˬ meh. 
13Zeˬluˇyaˆ-euˬ aˬ li Yoˇbaˬ hawˇ-eu Daˬbiˇ-euˬ gaˇ mˇ-eu yaw huiˬ yaw mahˇ deuˬ 
aˬ yawꞈ maꞈ-ahˇ Giˇbyoˬ lah dawˬ peh tahˬ puˬ-awˇ, lah-euˬ kʼoeˇ baˬ heu baˬ-ehˇ, 
aˇ muˇ muˇ-awˇ nuiˇ luꞈ-eu meh. 
14Kʼoeˇ ngeh, “Aˬ dui maꞈ nyiˬ paw luꞈ zaˬ guˬ tseˇ doˆ-awˇ, guiˇ deuˆ-eu keu ka biꞈ-
awˇ bi deuˆ ceh ceh haw kaˇ-euˇ” lehˇ, Yoˇbaˬ-ahˇ Aˬbaˬnaˬ ehˇ nehˬ ngeh, “Bi deuˆ 
ceh ceh haw-awˬ tawˇ” lehˇ, Yoˇbaˬ ehˇ kʼoꞈ nehˬ-euˬ meh.  
15Iˇshaˬbawˇshehˆ-euˬ tsawˇ haˬ pyeuꞈ-eu Beˬyaˬmiˬ tsawˇ jeuˬ tseˇ nyiꞈ gʼaˬ hawˇ-
eu, Daˬbiˇ-euˬ tsawˇ haˬ tseˇ nyiꞈ gʼaˬ deuˆ ceh ceh-euˬ meh.  
16Yawˬ gʼaˬ na luꞈ yawˬ ha nehˬ-ehˇ kʼaˇ deuˆ ceh ceh luꞈ-eu gʼaˬ-euˬ uˬ duˬ-ahˇ tsuˆ 
tehˬ-awˇ, byaˇ gʼaˇ -ahˇ mi cehˇ tsawˆ tsoˆ nehˬ-awˇ, nyiˬ tseˇ oeˬ gʼaˬ luꞈ tiˬ kawˆ 
loꞈ-ehˇ coˬ lah-awˇ shiˇ-euˬ meh. Kʼoeˇ miˇ neh, Giˇbyoˬ meuˬ-ahˇ jaˆ-eu jawˇ duˬ 
kʼoeˇ tsahˇ-ahˇ, ‘Mi cehˇ Deh gaʼ lehˇ myahˇ nehˬ-euˬ meh.  
17Kʼoeˇ naˇ, guˆ dui dui laˇ paˬ-ehˇ guiˇ deuˆ ceh ceh-awˇ, Aˬbaˬnaˬ hawˇ-eu 
Iˇsaˬleˬlaˆ tsawˇ haˬ deuˬ-ahˇ, Daˬbiˇ-euˬ tsawˇ haˬ deuˬ neh deuˆ gʼaˬ-euˬ meh.  
18Zeˬluˇyaˆ-euˬ aˬ li deuˬ pyeuꞈ-eu, Yoˇbaˬ, Aˬbiˇshaiˇ hawˇ-eu Aˬsaˬheˬlaˇ aˬ ha smˬ 
mehˇ nmˇ luꞈ kʼoeˇ gaˇ ahˇ-eu meh. Aˬsaˬheˬlaˇ-aˬ, kʼaˬ tsehˆ naˆ ni cehˆ kawˇnya-eu 
meh. 
19Aˬsaˬheˬlaˇ gʼaˬ Aˬbaˬnaˬ jawˇ gaˇ cehˆ gʼeh-awˇ, Aˬbaˬnaˬ-ahˇ teh-euˬ meh.  
20Aˬbaˬnaˬ naˇ kʼah nahˇ gʼoꞈ gʼoꞈ haw-awˇ, “Aˬsaˬheˬlaˇ nawˇ ngaˬ-ahˇ teh luꞈ te 
loˇ” lehˇ naˇ haˬ ngeh, “Ngeuˇ ma” lehˇ ehˇ kʼoꞈ nehˬ-euˬ meh.  
21“Ngaˬ-ahˇ maˬ teh ni yehˇ tiˬ gʼaˬ na-euˬ mehˬ nah teh-awˇ, kʼaˇ ahˇ-eu jeˬ yuˇ 
geuꞈ-awˬ” lehˇ Aˬbaˬnaˬ ehˇ kʼawꞈ, Aˬsaˬheˬlaˇ maˬ naˇ haˬ ni, Aˬbaˬnaˬ-ahˇ tehꞈ-ehˇ 
teh-euˬ meh.  
22Aˬbaˬnaˬ tiˬ poˆ paˇ ehˇ-eu, “Ngaˬ-ahˇ taˬ paˇ teh hawˇ-awˬ nawˬ. Ngaˬ neh maˬ bi 
sehꞈ kʼoeˇ maˬ juˬ ni aˬ jeˬ gʼeh teu naˆ naˆ-ehˇ teh sehꞈ te. Nawˬ-ahˇ ngaˇ sehꞈ shaw 
naˇ, nawˬ-euˬ aˇ doˆ Yoˇbaˬ-ahˇ ngaˇ aˬ joˆ-ehˇ tahˬ puˬ nmˇ.” 
23Ehˇ kʼawꞈ, Aˬsaˬheˬlaˇ maˬ naˇ haˬ-a. Kʼoeˇ ngeh, Aˬbaˬnaˬ neh aˬ yawꞈ-euˬ gahˬ-
ahˇ naˇ kʼah paw jeˬ-ahˇ Aˬsaˬheˬlaˇ-euˬ uˬ maˆ-ahˇ tsawˆ tsoˆ-awˇ, dahˇ teˇ tsawˆ 
byoe doˆ-euˬ meh. Aˬsaˬheˬlaˇ gʼaˬ miˇ tsa coˬ dzeh-awˇ shiˇ-euˬ meh. Aˬ yawꞈ shiˇ 
taˬ-euˬ gaˇ kʼaˇ laˇ keuˆ-euˬ tsawˇ haˬ yawˬ gʼaˬ na luꞈ, kʼoeˇ gaˇ naˬ leˇ-awˇ yawꞈ-
euˬ meh.  
24Ehˇ kʼawˬ, Yoˇbaˬ hawˇ-eu Aˬbiˇshaiˇ aˬ nyaꞈ nmˇ Aˬbaˬnaˬ-euˬ mehˬ nah paˇ teh-
awˇ, nahˇ ma ga ahˇ ngeh yamˬ-ahˇ, Aˬmaˬ gawˬ duˇ-ahˇ le keuˆ-euˬ meh. Aˬmaˬ 
gawˬ duˇ-aˬ, Giˇbyoˬ bawˇ tsahˬ bawˇ dahˇ paw iˇ-eu gaˇ ma -ahˇ jaˆ-eu Giˇhaˬ 
meuˬ-euˬ nahˇ ma doˆ kʼehˬ paw-ehˇ jaˆ-eu meh.  

25Beˬyaˬmiˬ tsawˇ haˬ deuˬ Aˬbaˬnaˬ dawˬ peh uiˬ leˇ-awˇ, gawˬ duˇ uˬ du yawꞈ luꞈ-
eu meh.  
26Yoˇbaˬ-ahˇ Aˬbaˬnaˬ guˇ-awˇ ehˇ nehˬ-eu, “Aˬ dui maꞈ aˬ myah luꞈ heu loꞈ-ehˇ 
tehꞈ-ehˇ deuˆ ceh ceh ma loˇ. Aˇ saˬ saˬ laˇ ngeh, nui ma naˇ-eu jeˬ maˬ ngeuˇ naˇ, 
nui jeˬ tiˬ jeˬ-iˬ maˬ dzeˇ-ehˇ pyeuˬ-iˇ tehꞈ-a lehˇ, nawˬ-ahˇ maˬ noeˬ mawˇ laˇ nya 
loˇ. Nga maꞈ kʼawꞈ naw maꞈ-ahˇ aˬ yuiꞈ aˬ nyiˇ taꞈ-eu miˇ kʼahˬ zaˬ deuˬ tehꞈ ma. 
Nawˬ-euˬ tsawˇ haˬ deuˬ-ahˇ nga maꞈ-euˬ mehˬ nah taˬ paˇ teh lehˇ aˬ myah ehˇ 
nehˬ-eu gʼeh te.” 
27Yoˇbaˬ ehˇ-eu, “Nawˇ teu loꞈ-ehˇ maˬ ehˇ law nmˇ-aˬ, ni shawˬ uˬ shawˬ paw keuˆ 
ni ngaˬ-euˬ tsawˇ haˬ deuˬ naw maꞈ-euˬ mehˬ nah teh teh-ehˇ jawˇ tehꞈ-a lehˇ, dehꞈ 
luꞈ-eu Miˬyehˇ mehˬ shi ngaˇ kamˬ peuˬ ma.” 
28Kʼoeˇ naˇ, Yoˇbaˬ daˇ heh baw-awˇ, aˬ yawꞈ-euˬ tsawˇ haˬ deuˬ Iˇsaˬleˬlaˆ tsawˇ 
haˬ deuˬ-euˬ mehˬ nah maˬ paˇ teh ni bi naˬ leˇ-awˇ, guiˇ maˬ deuˆ ni byehˇ-euˬ 
meh.  
29Aˬbaˬnaˬ hawˇ-eu aˬ yawꞈ-euˬ tsawˇ haˬ deuˬ uˬ ciꞈ miˇ lah-ehˇ Yawˇdaˬ deh kʼahˬ 
nyiˬ tsehˆ-ehˇ iˇ-awˇ, Yawˇdaˬ lawˇ baˬ tsehˆ doˇ-awˇ, yawˬ shawˬ yawˬ uˬ shawˬ 
shawˬ lah-ehˇ cah-awˇ, Maˬhaˬneˬ meuˬ-ahˇ gʼoꞈ keuˆ leˇ-euˬ meh.  
30Aˬbaˬnaˬ-euˬ mehˬ nah Yoˇbaˬ teh-eu naˬ leˇ-awˇ, aˬ yawꞈ-euˬ tsawˇ haˬ dawˬ 
tawˆ luꞈ-ahˇ kuˇ uiˬ haw ngeh, Aˬsaˬheˬlaˇ maˬ gui ahˇ ni tseˇ gʼoeˬ gʼaˬ maˬ jiˇ gaˇ 
ya mawˇ-euˬ meh.  
31Daˬbiˇ-euˬ tsawˇ haˬ deuˬ-aˬ, Aˬbaˬnaˬ-euˬ tsawˇ haˬ deuˬ pyeuꞈ-eu Beˬyaˬmiˬ 
tsawˇ jeuˬ smˬ yaˇ koꞈ tseˇ gʼaˬ-ahˇ sehꞈ-eu meh.  
32Yoˇbaˬ hawˇ-eu aˬ yawꞈ-euˬ tsawˇ haˬ deuˬ Aˬsaˬheˬlaˇ-euˬ gʼawˇ mawˇ baꞈ-awˇ, 
Behˬlehˬhehˬ meuˬ-ahˇ jaˆ-eu aˬ yawꞈ pehˬ aˇ jeuˬ-euˬ lmˬ bymˇ-ahˇ baꞈ pahˬ yaꞈ-
euˬ meh. Aˬ yawꞈ maꞈ uˬ ciꞈ miˇ lah-ehˇ gʼoꞈ leˇ-awˇ, uˬ bya bya laˇ ngeh Heˬbyoˬ 
meuˬ-ahˇ gʼoꞈ keuˆ leˇ-euˬ meh.  

2 Saˬmeuˬlaˆ 3 

1Sawˇluˆ-euˬ aˬ yuiꞈ aˬ nyiˇ deuˬ jawˇ paw pyawˬ-eu tsawˇ haˬ deuˬ hawˇ-eu, Daˬbiˇ 
jawˇ paw pyawˬ-eu tsawˇ haˬ deuˬ, aˇ yamˬ gʼawˬ myahˇ ni guiˇ deuˆ deuˆ-ehˇ jawˇ-
euˬ meh. Daˬbiˇ tiˬ jawˇ saˇ-iˬ tiˬ jawˇ gʼaˬ kʼaˆ laˇ luꞈ-awˇ, Sawˇluˆ-euˬ aˬ yuiꞈ aˬ nyiˇ 
deuˬ tiˬ jawˇ saˇ-iˬ tiˬ jawˇ gʼaˬ teˬ-iˇ luꞈ-eu meh.  

Daˬbiˇ-euˬ aˬ li deuˬ 

2Heˬbyoˬ meuˬ-ahˇ jawˇ ngeh tiˬ gʼaˬ mehˬ nah tiˬ gʼaˬ dehꞈ le-euˬ Daˬbiˇ-euˬ aˬ li 
koꞈ li-aˬ, heu loꞈ-ehˇ meh. Yeˬzaˬleˬlaˇ meuˬ-ahˇ jawˇ-eu Aˬhiˇnoˬ o neh dehꞈ le-euˬ 
Aˬmaˬnoˬ,  
3Gaˬlaˬmeˬlaˇ meuˬ-ahˇ jawˇ-eu Naˬbaˬlaˇ-euˬ miˬ coeˬ Aˬbiˇgeˬlaˆ o neh dehꞈ le-
euˬ Ciˇleh, Geˬshuˇlaˆ sahˬ paˬ Taˬlaˬmehˇ-euˬ aˬ buˇ Mawˇkah o neh dehꞈ le-euˬ 
Aˬbaˇsaˬloˬ,  
4Haˬgiˇdaˇ o neh dehꞈ le-euˬ Aˬdawˇniˇyaˆ, Aˬbiˇtaˬlaˆ o neh dehꞈ le-euˬ Sheˬpaˬtiˇ,  

5Eˇgaˬlahˬ o neh dehꞈ le-euˬ Iˇdaˬlamˬ aˬ ha mehˇ nmˇ meh. Daˬbiˇ-euˬ aˬ li heu 
deuˬ dawˬ tawˆ luꞈ, Heˬbyoˬ meuˬ-ahˇ dehꞈ le-euˬ meh.  

Aˬbaˬnaˬ Daˬbiˇ jawˇ paw cehˆ uˇ laˇ-euˬ 

6Daˬbiˇ-euˬ guiˇ maꞈ deuˬ hawˇ-eu Sawˇluˆ-euˬ aˬ yuiꞈ aˬ nyiˇ jawˇ paw pyawˬ-eu 
tsawˇ haˬ deuˬ maˬ tsehˆ leˇ ni guiˇ deuˆ luꞈ ngeh, Sawˇluˇ-euˬ mehˬ nah caw teh-eu 
tsawˇ haˬ deuˬ laꞈ kʼoeˇ, Aˬbaˬnaˬ gʼaˬ aˬ cawˬ naˆ maˬ tseˇ baoˬ jaˆ laˇ luꞈ-eu meh.  
7Tiˬ nah keuˆ laˇ ngeh, Aˬbaˬnaˬ-ahˇ Aˬiˇyaˬ-euˬ aˬ buˇ pyeuꞈ-eu Sawˇluˆ-euˬ ma 
nyiˇ Yiˇzaˬpaˬ nehˬ-ehˇ yuꞈ taꞈ-euˬ meh lehˇ, Sawˇluˆ-euˬ aˬ li Iˇshaˬbawˇshehˆ neh 
bi dehˬ lehꞈ-euˬ meh.  
8Kʼoeˇ ngeh, Aˬbaˬnaˬ nui ma pehˇ laˇ-awˇ ehˇ-eu, “Ngaˇ Sawˇluˆ-ahˇ saˇ jaˇ maˬ ziꞈ 
nga lehˇ nawˇ noeˬ te loˇ. Yuˇdaˆ miˇ kʼahˬ gʼaˇ duˬ ngaˇ dehꞈ luꞈ-eu nga lehˇ nawˇ aˬ 
diˇ noeˬ te loˇ. Aˇ dahˬ beh ngeh neh, nawˬ da Sawˇluˆ-ahˇ maˬ ehˇ, aˬ yawꞈ-euˬ 
mehˇ nmˇ deuˬ-ahˇ maˬ ehˇ, aˬ yawꞈ-euˬ cawˬ deuˬ-ahˇ maˬ ehˇ, ngaˇ saˇ jaˇ ziꞈ-awˇ, 
nawˬ-ahˇ kʼawꞈ Daˬbiˇ-euˬ aˬ laꞈ laꞈ kʼoeˇ maˬ a nehˬ ni ngaˬ neh sheuˬ buˬ nehˬ-
euˬ ma. Ehˇ kʼawꞈ, iˬ nah-aˬ, zaˬ miˬ zaˬ tiˬ gʼaˬ nehˬ-ehˇ bahˬ-euˬ nga lehˇ dehˬ 
lehꞈ-awˇ, nawˇ ngaˬ-ahˇ iˬ baˇ poˆ-eu gʼeh te loˇ.  
9-10Daˬbiˇ-ahˇ Sahˬpaˬ Miˬyehˇ heu loꞈ-ehˇ saˇ jaˇ biꞈ taˬ-euˬ meh. Miˇ kʼahˬ heu 
kʼahˬ-ahˇ, Sawˇluˆ hawˇ-eu aˬ yawꞈ-euˬ zaˬ deuˬ uˆ deuˬ-euˬ aˬ laꞈ laꞈ kʼoeˇ neh yuˇ 
doˆ-awˇ, Iˇsaˬleˬlaˆ miˇ kʼahˬ hawˇ-eu Yuˇdaˆ miˇ kʼahˬ heu nyiˬ kʼahˬ luꞈ ahˇ leˇ-ehˇ, 
heu dzeˇ kʼoeˇ dzeˇ doˆ ni Daˬbiˇ neh tehꞈ-ehˇ bi uˆ lahˇ ma lehˇ saˇjaˇ biꞈ taˬ-euˬ 
meh. Dawˬ heu dawˬ aˬ diˇ aˬ maˇ pyeuꞈ laˇ ni ngaˇ maˬ mˇ naˇ, Miˬyehˇ ngaˬ-ahˇ 
sehꞈ luꞈ-uˇ.” 
11Iˇshaˬbawˇshehˆ-aˬ, Aˬbaˬnaˬ-ahˇ guˆ dui dui-eu miˇ neh, dawˬ tiˬ dawˬ-iˬ maˬ 
ngehˬ peuˬ-a.  
12Heˬbyoˬ meuˬ-ahˇ Daˬbiˇ jawˇ gaˇ Aˬbaˬnaˬ tsawˇ haˬ pyehˬ gʼeh-awˇ, heu loꞈ-ehˇ 
bi tsaꞈ gaˬ leˇ-euˬ meh. “Miˇ kʼahˬ heu kʼahˬ-ahˇ aˬ geu gʼaˬ uˆ lahˇ-eu gʼeh te. Ngaˬ 
nehˬ-ehˇ ja tsaˬ geuꞈ nya tehꞈ-a. Iˇsaˬleˬlaˆ miˇ kʼahˬ kʼahˬ lah ni nawˇ jawˇ paw ahˇ 
laˇ ni ngaˇ caw ba nehˬ nya ma.” 
13Daˬbiˇ ehˇ kʼoꞈ nehˬ-eu, “Muiˬ tehꞈ-a. Nawˬ nehˬ-ehˇ ngaˇ ja tsaˬ geuꞈ ma. Nawˇ 
ngaˇ jawˇ gaˇ laˇ ngeh, Sawˇluˆ-euˬ aˬ buˇ Miˇkaˬlaˇ maˬ sheuˬ laꞈ ni taˬ byehˇ.” 
14Kʼoeˇ naˇ, Iˇshaˬbawˇshehˆ jawˇ gaˇ Daˬbiˇ tsawˇ haˬ pyehˬ gʼeh-awˇ, heu loꞈ-ehˇ 
bi ehˇ gaˬ leˇ-euˬ meh. “Ngaˬ-euˬ miˬ zaˬ Miˇkaˬlaˇ ngaˬ-ahˇ biꞈ kʼoꞈ laꞈ-awˬ. Piˇliˇtiˆ 
tsawˇ haˬ-euˬ baˆ kʼoˆ mehˬ dzaˬ tiˬ yaˇ hmˬ biꞈ-awˇ, aˬ yawꞈ-ahˇ ngaˇ sheuˬ-euˬ 
ma.” 
15Kʼoeˇ ngeh, Iˇshaˬbawˇshehˆ-aˬ, Laˬiˇshaˆ-euˬ aˬ li Paˬlaˬteˬlaˇ-ahˇ dahˬ dzaˬ-iˇ taˬ-
euˬ Miˇkaˬlaˇ-ahˇ sheuˬ kʼoꞈ laꞈ-awˇ, Daˬbiˇ jawˇ gaˇ bi sheuˬ gʼeh-euˬ meh.  
16Aˬ yawꞈ-euˬ kʼaˬ dzeˇ zaˬ gʼaˬ ngoeˇ ngoeˇ-ehˇ, Baˬhuˇleˬ meuˬ-ahˇ keuˆ ni caw 
teh keuˆ le-euˬ meh. Ehˇ kʼawꞈ, “Nawˇ gʼoꞈ leˇawˬ” lehˇ, Aˬbaˬnaˬ ehˇ nehˬ ngeh, 
Paˬlaˬteˬlaˇ gʼoꞈ leˇ-euˬ meh.  

17Iˇsaˬleˬlaˆ tsawˇ haˬ aˬ yuiꞈ aˬ tsu deuˬ jawˇ gaˇ Aˬbaˬnaˬ iˇ-awˇ, heu loꞈ-ehˇ ehˇ 
nehˬ-euˬ meh. “Naw maꞈ Daˬbiˇ-ahˇ naw maꞈ-euˬ sahˬ paˬbi geuꞈ mawꞈ-eu gʼawˬ 
myahˇ ni keuˆ laˇ-euˬ meh.  
18Nymˬ-mˇ naw maꞈ kʼoeˇ loꞈ-ehˇ jahˇ pyeuꞈ-eu aˇ yamˬ tsaˬ laˇ-euˬ meh. ‘Ngaˬ-euˬ 
zaˬ kʼaˆ Daˬbiˇ-ahˇ gʼoe-awˇ, ngaˬ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ deuˬ-
ahˇ, Piˇliˇtiˆ tsawˇ jeuˬ-euˬ aˬ laꞈ laꞈ kʼoeˇ maˬ ehˇ, aˬ yawꞈ maꞈ-ahˇ muiˇ-eu tsawˇ 
jeuˬ nui deuˬ dawˬ tawˆ luꞈ-euˬ aˬ laꞈ laꞈ kʼoeˇ maˬ ehˇ, ngaˇ ka kʼoꞈ ma’ lehˇ ehˇ taˬ-
euˬ Sahˬpaˬ Miˬyehˇ-euˬ dawˬ-ahˇ noeˬ keuˆ-awˬ.” 
19Aˬbaˬnaˬ-aˬ, Beˬyaˬmiˬ tsawˇ jeuˬ-ahˇ kʼawꞈ dawˬ ngehˬ cawˬ gʼaˬ-awˇ, Beˬyaˬmiˬ 
tsawˇ jeuˬ hawˇ-eu Iˇsaˬleˬlaˆ tsawˇ haˬ deuˬ nui ma tsaˬ-eu gaˇ kawˆ Daˬbiˇ-ahˇ ehˇ 
nehˬ leˇ-eu lehˇ, Heˬbyoˬ meuˬ-ahˇ iˇ-euˬ meh.  
20Aˬbaˬnaˬ tsawˇ haˬ nyiˬ tseˇ gʼaˬ sheuˬ-awˇ, Heˬbyoˬ meuˬ-ahˇ Daˬbiˇ jawˇ gaˇ oe 
ngeh, Daˬbiˇ dzaˬ byawˇ laˆ dawˆ-awˇ aˬ yawꞈ maꞈ-ahˇ bi dzaˬ bi dawˇ-euˬ meh.  
21Daˬbiˇ-ahˇ Aˬbaˬnaˬ ehˇ nehˬ-eu, “Sahˬ paˬ-oˇ, nymˬ-mˇ ngaˇ iˇ-awˇ, Iˇsaˬleˬlaˆ 
tsawˇ haˬ dawˬ tawˆ luꞈ nawˇ jawˇ paw uˇ laˇ ni jahˇ ma. Nawˬ-ahˇ sahˬ paˬ bi geuꞈ-
eu gʼaˇ duˬ, aˬ yawꞈ maꞈ ha geuꞈ tehꞈ-a. Kʼoeˇ ngeh poˆ jawˇ, nawˬ neh kʼaˇ noeˬ-euˬ 
loꞈ-ehˇ pyeuˬ laˇ-awˇ, miˇ kʼahˬ heu kʼahˬ kʼahˬ lah ni-ahˇ nawˇ ya uˆ lahˇ tehꞈ-a.” 
Kʼoeˇ ngeh, Aˬbaˬnaˬ kʼoeˇ taˆ tiˬ jeˬ-iˬ maˬ bi keuˆ le-eu gʼaˇ duˬ Daˬbiˇ kamˬ-awˇ, 
Aˬbaˬnaˬ-ahˇ bi doˆ-iˇ-euˬ meh.  

Yoˇbaˬ neh Aˬbaˬnaˬ-ahˇ sehꞈ-euˬ 

22Gʼawˬ myahˇ maˬ gʼeh-ehˇ, Yoˇbaˬ hawˇ-eu Daˬbiˇ-euˬ guiˇ maꞈ kʼoeˇ taˆ aˬ yuiꞈ 
geuꞈ-eu deuˬ guiˇ deuˆ-iˇ-euˬ myawˬ gahˬ gʼawˬ mya ni deuˆ za laꞈ-awˇ gʼoꞈ keuˆ 
laˇ-euˬ meh. Kʼoeˇ ngeh, Aˬbaˬnaˬ gʼaˬ Daˬbiˇ nehˬ-ehˇ Heˬbyoˬ meuˬ-ahˇ maˬ paˇ 
jawˇ ni doˆ-iˇ dzeuˇ-euˬ meh. Aˬ jeˬ miˇ neh ehˇ naˇ, aˬ yawꞈ-euˬ kʼoeˇ taˆ tiˬ jeˬ-iˬ 
maˬ bi keuˆ le-eu gʼaˇ duˬ, Daˬbiˇ neh kamˬ jiˇ-awˇ pyehˬ gʼeh-euˬ meh.  
23Yoˇbaˬ hawˇ-eu aˬ yawꞈ-euˬ tsawˇ haˬ deuˬ gʼoꞈ keuˆ laˇ ngeh, Aˬbaˬnaˬ sahˬ paˬ 
Daˬbiˇ jawˇ gaˇ oe-awˇ, aˬ yawꞈ-euˬ kʼoeˇ taˆ tiˬ jeˬ-iˬ maˬ bi keuˆ le-eu gʼaˇ duˬ sahˬ 
paˬ Daˬbiˇ neh kamˬ nehˬ-awˇ pyehˬ gʼeh-euˬ gaˇ kawˆ, Yoˇbaˬ-ahˇ aˬ cawˬ tsaꞈ 
nehˬ-euˬ meh.  
24Kʼoeˇ ngeh, sahˬ paˬ Daˬbiˇ jawˇ gaˇ Yoˇbaˬ le-awˇ ehˇ nehˬ-eu, “Nawˇ teu loꞈ-ehˇ 
aˬ jeˬ jahˇ te.  
25Aˬ yawꞈ nawˬ-ahˇ mehˇ shuiˇ shuiˇ-eu lehˇ heu gaˇ oe-awˇ, nawˇ kʼaˇ mˇ kʼaˇ shaˇ 
kʼaˇ iˇ kʼaˇ laˇ-eu gaˇ kawˆ-ahˇ pyehˆ tseˇ haw laˇ-euˬ tehꞈ-a. Nawˇ kʼoeˇ loꞈ-ehˇ aˬ diˇ 
aˬ maˇ maˬ siˬ nya te loˇ.” 
26Yoˇbaˬ Daˬbiˇ jawˇ gaˇ neh gʼoꞈ le naˇ, Aˬbaˬnaˬ-euˬ mehˬ nah bi caw teh iˇ-eu 
tsawˇ haˬ pyehˬ gʼeh-awˇ, Siˬlahˬ lah duˬ-ahˇ neh Aˬbaˬnaˬ-ahˇ sheuˬ kʼoꞈ leꞈ-euˬ 
meh. Ehˇ kʼawꞈ, gaˇ kawˆ kʼoeˇ Daˬbiˇ tiˬ pawꞈ-iˬ maˬ siˬ nya-a.  
27Aˬbaˬnaˬ Heˬbyoˬ meuˬ-ahˇ gʼoꞈ keuˆ le ngeh, Yoˇbaˬ gʼaˬ Aˬbaˬnaˬ nehˬ-ehˇ, nyiˬ 
gʼaˬ yaw kaˬ ciˬ cuˇ ni dawˬ ngehˬ cawˬ mawꞈ nya lehˇ ehˇ-awˇ, meuˬ-euˬ lahˇ kʼehˬ 
paw sheuˬ ceuˆ gʼeh-awˇ, uˬ maˆ-ahˇ mi cehˇ jiˇ baˆ tsawˆ tsoˆ nehˬ-euˬ meh. 

Yoˇbaˬ-euˬ aˬ nyiˇ Aˬsaˬheˬlaˇ-ahˇ Aˬbaˬnaˬ neh sehꞈ-euˬ miˇ neh, aˬ yawꞈ-ahˇ kʼoeˇ 
loꞈ-ehˇ paˇ sehꞈ poˆ nehˬ gaˇ ya daˬ-euˬ meh.  
28Gaˇ kawˆ kʼoeˇ Daˬbiˇ ya gaˬ ngeh, heu loꞈ-ehˇ ehˇ-eu meh. “Aˬbaˬnaˬ-ahˇ sehꞈ-euˬ 
iˬ baˇ heu, ngaˇ hawˇ-eu ngaˬ-euˬ miˇ kʼahˬ zaˬ deuˬ kʼoeˇ taˆ maˬ jaˆ-eu gaˇ kawˆ, 
Sahˬpaˬ Miˬyehˇ siˬ duˬ meh.  
29Iˬ baˇ kʼoeˇ baˬ da neh keuˆ le-eu kʼehˬ-eu kʼaˆ-eu jeˬ, Yoˇbaˬ hawˇ-eu aˬ yawꞈ-euˬ 
nymˇ jiˇ kʼoeˇ taˆ tehꞈ-ehˇ jaˆ luꞈ-uˇ. Tiˬ ziˇ saˇ-iˬ tiˬ ziˇ, aˬ yawꞈ-euˬ aˇ jeuˬ aˇ ca deuˬ 
laꞈ kʼoeˇ, maˇ uiˇ yoeˇ-eu, coiˬ doi naˇ-eu, daˇ tsuiꞈ kʼoꞈ-eu, miˬ siˬ miˬ kaˆ-euˬ mehˬ 
kʼehˬ-ahˇ shiˇ-eu, hawˬ mehꞈ shaˬ-eu, heu loꞈ-ehˇ gʼeh-eu tiˬ jeˬ paˬ guˬ leˇ-euˬ 
tsawˇ haˬ tiˬ gʼaˬ, aˬ myah luꞈ maˬ tsehˆ leˇ ni jawˇ luꞈ-uˇ.” 
30Yoˇbaˬ hawˇ-eu Aˬbiˇshaiˇ aˬ nyaꞈ nmˇ-aˬ, kʼoeˇ loꞈ-ehˇ jahˇ-awˇ, Giˇbyoˬ meuˬ-ahˇ 
guiˇ deuˆ ngeh aˬ yawꞈ nyaꞈ nmˇ-euˬ aˬ nyiˇ Aˬsaˬheˬlaˇ-ahˇ Aˬbaˬnaˬ neh sehꞈ-euˬ 
aˇ poeˬ, Aˬbaˬnaˬ-ahˇ paˇ sehꞈ poˆ-euˬ meh.  

Aˬbaˬnaˬ-ahˇ baꞈ pahˬ-euˬ 

31Kʼoeˇ naˇ, “Yawˬ ha-euˬ mehˬ tsoeˬ cehˬ pyaˬ cehˬ shaˇ-awˇ, guˬ daˇ pehˇ zeuˇ 
mehˬ tsoeˬ dm-awˇ, Aˬbaˬnaˬ gʼaˇ duˬ tsawˇ ngoeˇ ngoeˇ-awˬ” lehˇ, Yoˇbaˬ hawˇ-eu 
aˬ yawꞈ-euˬ tsawˇ haˬ deuˬ-ahˇ Daˬbiˇ dawˬ biꞈ-euˬ meh. Aˬbaˬnaˬ-ahˇ baꞈ pahˬ-iˇ 
ngeh, sahˬ paˬ Daˬbiˇ gʼaˬ mawˇ dmˬ-euˬ mehˬ nah cah-euˬ meh.  
32Aˬbaˬnaˬ-ahˇ Heˬbyoˬ meuˬ-ahˇ baꞈ pahˬ-awˇ, Aˬbaˬnaˬ-euˬ lmˬ bymˇ-ahˇ sahˬ 
paˬ Daˬbiˇ guˇ guˇ-ehˇ ngoeˇ-euˬ meh. Tsawˇ haˬ dawˬ tawˆ luꞈ kʼoeˇ loꞈ-ehˇ ngoeˇ-
euˬ meh.  
33Aˬbaˬnaˬ gʼaˇ duˬ Daˬbiˇ heu loꞈ-ehˇ dawˬ kawˬ kawˬ kawˬ-ehˇ ngoeˇ-euˬ meh.  

“Aˬ jeˬbaˬda neh Aˬbaˬnaˬʼ aˬdzawˬ loꞈ-ehˇ bi sehꞈ-euˬ ta.  
34Aˬ laꞈ aˇ caˆ maˬ bi paꞈ-ehˇ, aˬ kuiˇkuiˇ dzahˬ maˬ bi dzahˬ ni, tahˇ joe neh bi sehꞈ-
euˬ loꞈ-ehˇ, aˬ yawꞈ ziˇ ya jiˇ leˇ-euˬ meh.” 
35Daˬbiˇ tiˬ jeˬ paˬ dzaˬ ni, aˬ yawꞈ maꞈ nah ga-ehˇ gʼaˬ biꞈ-euˬ meh. Ehˇ kʼawꞈ, “Aˇ 
nah heu nah maˬ dzeuˇ-iˇ mi naˆ-ehˇ ngaˇ tiˬ jeˬ paˬ dzaˬ naˇ, Miˬyehˇ ngaˬ-ahˇ sehꞈ 
luꞈ-uˇ” lehˇ aˬ yawꞈ saˇ jaˇ dzaˬ-euˬ meh.  
36Aˬ yawꞈ maꞈ kʼoeˇ gaˇ haw siˬ-awˇ, nui saˇ za-euˬ meh. Aˬ diˇ aˬ maˇ sahˬ paˬ neh 
kʼaˇ mˇ-euˬ jeˬ-ahˇ, miˇ kʼahˬ zaˬ deuˬ nui kʼahˇ shiˇ-euˬ meh.  
37Aˬbaˬnaˬ-ahˇ sehꞈ-euˬ deuˬ jawˇ paw Daˬbiˇ maˬ pyawˬ-eu gaˇ kawˆ, Daˬbiˇ-euˬ 
tsawˇ haˬ dawˬ tawˆ luꞈ maˬ ehˇ, Iˇsaˬleˬlaˆ miˇ kʼahˬ laꞈ kʼoeˇ kʼaˇ jawˇ-eu tsawˇ haˬ 
dawˬ tawˆ luꞈ maˬ ehˇ, yaw muiˬ paˬ-ehˇ siˬ duˬ-euˬ meh.  
38Aˬ yawꞈ-euˬ gaˇ mˇ-eu yaw huiˬ yaw mahˇ deuˬ-ahˇ sahˬ paˬ Daˬbiˇ ehˇ nehˬ-eu, 
“Iˬ nah Iˇsaˬleˬlaˆ miˇ kʼahˬ gʼaˇ duˬ huiˬ dui dui-eu aˬ yuiꞈ aˬ tsu tiˬ gʼaˬ shiˇ-euˬ 
meh lehˇ naw maꞈ maˬ noeˬ siˬ te loˇ.  
39Ngaˇ-aˬ, Miˬyehˇ neh tseˇ doˆ-euˬ sahˬ paˬ tiˬ gʼaˬ pyeuꞈ kʼawꞈ, iˬ nah ngaˬ-ahˇ gʼaˬ 
byehˆ byehˆ dui dui nya. Zeˬluˇyaˆ-euˬ aˬ li heu deuˬ ngaˬ-euˬ mehˬ shi yaw haiˬ jeˬ 
mˇ-euˬ heu aˇ dzehˬ dzeuˇ nya. Yaw haiˬ jeˬ mˇ-eu deuˬ-ahˇ aˬ yawꞈ ha mehˇ nmˇ 
neh kʼaˇ mˇ neh-euˬ loꞈ-ehˇ, aˬ yawꞈ ha mehˇ nmˇ-ahˇ Sahˬpaˬ Miˬyehˇ kʼehˬ nehˬ 
kʼaˆ nehˬ luꞈ-uˇ.” 

2 Saˬmeuˬlaˆ 4 

Iˇshaˬbawˇshehˆ-ahˇ sehꞈ-euˬ 

1Heˬbyoˬ meuˬ-ahˇ Aˬbaˬnaˬ bi sehꞈ-euˬ gaˇ kawˆ ya gaˬ ngeh, Sawˇluˆ-euˬ aˬ li 
Iˇshaˬbawˇshehˆ guˆ laˇ-awˇ, Iˇsaˬleˬlaˆ miˇ kʼahˬ zaˬ dawˬ tawˆ luꞈ luiˬ gʼa laˇ-euˬ 
meh.  
2Iˇshaˬbawˇshehˆ-aˬ, aˬ yawꞈ-euˬ guiˇ maꞈ kʼoeˇ taˆ bi uˆ lahˇ-euˬ, Baˬnahˬ hawˇ-eu 
Leˬkaˆ lehˇ myahˇ-euˬ aˬ yuiꞈ aˬ tsu nyiˬ gʼaˬ jawˇ-eu meh. Aˬ nyaꞈ nmˇ-aˬ, Biˇyoˆ 
meuˬ-ahˇ jawˇ-eu Beˬyaˬmiˬ tsawˇ jeuˬ Leˬmoˬ-euˬ zaˬ meh. (Biˇyoˆ meuˬ-aˬ, 
Beˬyaˬmiˬ miˇ kʼahˬ-ahˇ taꞈ-eu meuˬ tiˬ meuˬ lehˇ sawˇ taˬ-euˬ meh.) 
3Yaw beh kʼoeˇ gaˇ jawˇ-euˬ tsawˇ haˬ deuˬ Giˇdeˬmeuˬ-ahˇ cehˆ jawˇ-iˇ-euˬ meh.  
4Sawˇluˆ-euˬ aˬ li Yawˇnaˆshaˬ o neh aˬ li tiˬ li jawˇ yaꞈ-euˬ meh. Aˬ li kʼoeˇ li-aˬ, kuiˇ 
shiˇ shiˇ-eu tsawˇ haˬ meh. Sawˇluˆ hawˇ-eu Yawˇnaˆshaˬ aˬ nyaꞈ da zaˬ shiˇ-euˬ gaˇ 
kawˆ Yeˬzaˬleˬlaˇ meuˬ-ahˇ gaˬ keuˆ laˇ ngeh, aˬ yawꞈ-euˬ aˇ kʼoꞈ ngaˬ kʼoꞈ byah-eu 
meh. Kʼoeˇ ngeh, aˬ yawꞈ-ahˇ haw-eu zaˬ miˬ zaˬ gʼaˬ neh, aˬ yawꞈ-ahˇ ciˬ-awˇ cehˆ-
euˬ meh. Ehˇ kʼawꞈ, tehˬ law tsaˇ law-ehˇ cehˆ-euˬ miˇ neh bi ga ka-awˇ, aˬ kuiˇ kuiˇ 
shiˇ ga shiˇ-euˬ meh. Aˬ yawꞈ-euˬ tsawˇ myahˇ-aˬ, Meˬpiˇbawˇshehˆ meh.  
5Biˇyoˆ meuˬ-ahˇ jawˇ-eu Leˬmoˬ-euˬ aˬ li Leˬkaˆ hawˇ-eu Baˬnahˬ aˬ nyaꞈ nmˇ 
Iˇshaˬbawˇshehˆ-euˬ nymˇ-ahˇ le-awˇ, nah gʼahˇ paw nahˇ tsaˇ kʼaˆ dui dui ngeh le 
keuˆ-euˬ meh. Nah loˆ ceh laˇ-euˬ miˇ neh, Iˇshaˬbawˇshehˆ gʼaˬ naˬ naˬ luꞈ-eu aˇ 
yamˬ pyeuꞈ-eu meh.  
6Laˇ gʼoˆ-ahˇ jawˇ-eu zaˬ miˬ zaˬ kʼoeˇ gʼaˬ cehˇ zaˇ zaˇ luꞈ-eu yuꞈ yoeˇ laˇ-awˇ yuꞈ 
kʼaˆ-euˬ meh. Kʼoeˇ miˇ neh, Leˬkaˆ hawˇ-eu Baˬnahˬ aˬ nyaꞈ nmˇ iˇ kahˇ laꞈ kʼoeˇ aˬ 
za za-ehˇ le uˇ-euˬ meh.  
7Laꞈ kʼoeˇ uˇ keuˆ leˇ-eu nehˬ-ehˇ, Iˇshaˬbawˇshehˆ yuꞈ luꞈ-eu lawˆ-ahˇ uˇ leˇ-awˇ, 
yuꞈ kʼaˆ taˬ-euˬ Iˇshaˬbawˇshehˆ-ahˇ sehꞈ-awˇ, uˬ duˬ toˆ tsehˆ-euˬ meh. Kʼoeˇ naˇ, 
uˬ duˬ kʼoeˇ siˬ yuˇ-awˇ, uˬ ciꞈ miˇ lah-ehˇ Yawˇdaˬ lawˇ baˬ deh kʼawꞈ iˇ tsehˆ-euˬ 
meh.  
8Aˬ yawꞈ nyaꞈ nmˇ Heˬbyoˬ meuˬ-ahˇ sahˬ paˬ Daˬbiˇ jawˇ gaˇ uˬ duˬ kʼoeˇ siˬ yuˇ 
gʼeh nehˬ-awˇ, “Uˬ duˬ heu siˬ-aˬ, nawˬ-ahˇ muiˇ-awˇ sehꞈ-eu lehˇ leh jeh yaꞈ-eu 
Sawˇluˆ-euˬ aˬ li Iˇshaˬbawˇshehˆ-euˬ uˬ duˬ ma. Iˬ nah Sahˬpaˬ Miˬyehˇ nawˬ-euˬ 
gʼaˇ duˬ Sawˇluˆ hawˇ-eu aˬ yawꞈ-euˬ zaˬ deuˬ-ahˇ laꞈ poˆ poˆ nehˬ-euˬ meh” lehˇ 
ehˇ nehˬ-euˬ meh.  
9Biˇyoˆ meuˬ-ahˇ jawˇ-eu Leˬmoˬ-euˬ aˬ li Leˬkaˆ hawˇ-eu Baˬnahˬ aˬ nyaꞈ nmˇ-ahˇ, 
Daˬbiˇ heu loꞈ-ehˇ ehˇ kʼoꞈ nehˬ-euˬ meh. “Shaˬ zahˬ guˆ gaˆ dawˬ tawˆ luꞈ laꞈ kʼoeˇ 
ngaˬ-ahˇ ka kʼoꞈ nehˬ laꞈ-euˬ gʼaˬ pyeuꞈ-eu dehꞈ luꞈ-eu Sahˬpaˬ Miˬyehˇ mehˬ shi 
ngaˇ heu loꞈ-ehˇ ehˇ-eu ma.  
10Ziˇkaˬlehˆ meuˬ-ahˇ ngaˇ jawˇ gaˇ oe-awˇ, Sawˇluˆ-euˬ gaˇ kawˆ ngaˬ-ahˇ tsaꞈ gaˬ 
le-euˬ tsawˇ haˬ kʼoeˇ gʼaˬ, ngaˇ laˬ kʼaˬ bi cehˇ-eu dawˬ tsaꞈ gaˬ le-euˬ ma lehˇ aˬ 
yawˇ yawꞈ noeˬ-euˬ meh. Ehˇ kʼawꞈ, aˬ yawꞈ-ahˇ ngaˇ nyehꞈ-awˇ sehꞈ-euˬ ma. Aˬ 
yawꞈ neh tsaꞈ gaˬ le-euˬ laˬ kʼaˬ cehˇ-eu dawˬ kʼoeˇ dawˬ aˇ poeˬ, ngaˇ aˬ yawꞈ-ahˇ 
kʼoeˇ loꞈ-ehˇ jahˇ kʼoꞈ nehˬ-euˬ ma.  

11Yawˬ ha-euˬ nymˇ laꞈ kʼoeˇ yuꞈ kʼaˆ taˬ-euˬ yaw lehˬ yaw ca maˬ jaˆ-eu tsawˇ haˬ-
ahˇ sehꞈ-euˬ gaˇ kawˆ heu aˇ naˆ ni paˇ doeˇ dzehˬ-eu nga. Naw nyaꞈ aˬ yawꞈ-ahˇ 
sehꞈ-euˬ baˬ da neh, naw nyaꞈ-ahˇ miˇ tsaˬ tahˬ kʼawˇ heu siˬ kʼoeˇ taˆ maˬ paˇ bi 
dehꞈ ni, nymˬ-mˇ ngaˇ naw nyaꞈ-ahˇ laꞈ poˆ poˆ ma.” 
12Daˬbiˇ aˬ yawꞈ-euˬ yehˇ deuˬ-ahˇ dawˬ biꞈ-awˇ, Leˬkaˆ hawˇ-eu Baˬnahˬ aˬ nyaꞈ 
nmˇ-ahˇ bi sehꞈ-euˬ meh. Aˬ yawꞈ maꞈ aꞈ yawꞈ nyaꞈ nmˇ-euˬ aˬ kuiˇ aˬ laꞈ toˆ tsehˆ-
awˇ, Heˬbyoˬ lah lah dzeˇ paꞈ gʼeu taˬ-euˬ meh. Iˇshaˬbawˇshehˆ-euˬ uˬ duˬ-ahˇ aˬ 
yawꞈ maꞈ yuˇ-awˇ, Heˬbyoˬ meuˬ-ahˇ jaˆ-eu Aˬbaˬnaˬ-euˬ lmˬ bymˇ-ahˇ baꞈ pahˬ-
euˬ meh.  

2 Saˬmeuˬlaˆ 5 

Daˬbiˇ Iˇsaˬleˬlaˆ miˇ kʼahˬ hawˇ-eu Yuˇdaˆ miˇ kʼahˬ-euˬ sahˬ paˬ pyeuꞈ laˇ-euˬ 
(1 Laˬsaˬbaˬ 11.1-9; 14.1-7) 

1Kʼoeˇ naˇ, Iˇsaˬleˬlaˆ tsawˇ jeuˬ dawˬ tawˆ luꞈ, Heˬbyoˬ meuˬ-ahˇ Daˬbiˇ jawˇ gaˇ laˇ-
awˇ, heu loꞈ-ehˇ ehˇ-eu meh. “Nga maꞈ-aˬ, nawˬ-euˬ shiˬ shaˬ pyeuꞈ-eu ma.  
2Dzeuˇ laˇ ngeh, Sawˇluˆ nga maꞈ-euˬ sahˬ paˬ geuꞈ luꞈ ngeh kʼawꞈ, guiˇ deuˆ-eu 
paw Iˇsaˬleˬlaˆ tsawˇ jeuˬ-ahˇ nawˇ sheuˬ gʼeh-awˇ, Sahˬpaˬ Miˬyehˇ-euˬ tsawˇ jeuˬ-
ahˇ nawˬ neh bi sheuˬ gʼeh-awˇ, aˬ yawꞈ maꞈ kʼoeˇ taˆ bi uˆ lahˇ ma lehˇ, Sahˬpaˬ 
Miˬyehˇ neh saˇ jaˇ dzaˬ taˬ-euˬ jaˆ-eu meh.” 
3Kʼoeˇ loꞈ-ehˇ, Iˇsaˬleˬlaˆ miˇ kʼahˬ-euˬ aˬ yuiꞈ aˬ tsu dawˬ tawˆ luꞈ, Heˬbyoˬ meuˬ-
ahˇ sahˬ paˬ Daˬbiˇ jawˇ gaˇ laˇ-awˇ, aˬ yawꞈ hawˇ-eu aˬ yawꞈ maꞈ yaw kaˬ saˇ jaˇ 
dzaˬ taꞈ-euˬ meh. Kʼoeˇ naˇ, aˬ yawꞈ maꞈ aˬ yawꞈ-ahˇ tsiˇ shehˆ daˆ nehˬ-awˇ, 
Iˇsaˬleˬlaˆ miˇ kʼahˬ-euˬ sahˬ paˬ ka nehˬ-euˬ meh.  
4Daˬbiˇ sahˬ paˬ pyeuꞈ laˇ ngeh, aˇ kʼoꞈ smˬ tseˇ byah-awˇ, oeˬ tseˇ kʼoꞈ ehˇ gʼaˬ ni 
sahˬ paˬ geuꞈ-awˇ uˆ lahˇ-euˬ meh.  
5Aˬ yawꞈ Heˬbyoˬ meuˬ-ahˇ jawˇ-awˇ, Yuˇdaˆ miˇ kʼahˬ kʼoeˇ taˆ shiꞈ kʼoꞈ uˬ taꞈ ba la 
koꞈ siˬ uˆ lahˇ-euˬ meh. Kʼoeˇ naˇ, Yeˬluˇsaˬlehˬ meuˬ-ahˇ jawˇ-awˇ, Iˇsaˬleˬlaˆ miˇ 
kʼahˬ dawˬ tawˆ luꞈ hawˇ-eu, Yuˇdaˆ miˇ kʼahˬ-ahˇ smˬ tseˇ smˇ kʼoꞈ uˆ lahˇ-euˬ meh.  
6Sahˬ paˬ Daˬbiˇ hawˇ-eu aˬ yawꞈ-euˬ tsawˇ haˬ deuˬ, Yeˬluˇsaˬlehˬ meuˬ-ahˇ guiˇ 
deuˆ leˇ-euˬ meh. Kʼoeˇ gaˇ jawˇ-eu Yeˬbuˇ tsawˇ haˬ deuˬ meuˬ kʼoeˇ meuˬ-ahˇ 
Daˬbiˇ maˬ deuˆ gʼaˬ nya-aˇ lehˇ noeˬ-awˇ, “Meuˬ heu meuˬ-ahˇ nawˇ maˬ uˇ laˇ nya-
aˇ. Myaˆ behꞈ hawˇ-eu kuiˇ kuˆ deuˬ tehꞈ-ehˇ kʼawꞈ, nawˬ-ahˇ heu gaˇ maˬ bi uˆ keuˆ 
laˇ ni deuˆ gʼaˬ nya meh” lehˇ, Daˬbiˇ-ahˇ ehˇ nehˬ-euˬ meh.  
7Ehˇ kʼawꞈ, ziꞈ dah ni tsoˆ taˬ-euˬ Ziˇoˬ taˆ-ahˇ Daˬbiˇ neh deuˆ gʼaˬ-awˇ, jawˇ duˬ 
kʼoeˇ tsahˇ Daˬbiˇ-euˬ meuˬ lehˇ tsawˇ myahˇ doˆ-euˬ meh.  
8Kʼoeˇ ngeh nah, aˬ yawꞈ-euˬ tsawˇ haˬ deuˬ-ahˇ Daˬbiˇ ehˇ nehˬ-eu, “Yeˬbuˇ tsawˇ 
haˬ deuˬ-ahˇ ngaˇ kʼaˇ bye-eu naˆ ni bye-awˇ sehꞈ leˇ mawꞈ-eu tsawˇ haˬ jawˇ naˇ, 
miˇ tsaˬ dawˬ dah pahˬ doˆ laꞈ-euˬ iˇ cuꞈ uiˇ kʼehˬ caw caw-ehˇ le-awˇ, myaˆ behꞈ 
hawˇ-eu kuiˇ kuˆ kʼoeˇ deuˬ-ahˇ deuˆ leˇ-awˬ.” Kʼoeˇ ngeh neh naˇ, “Myaˆ behꞈ hawˇ-
eu kuiˇ kuˆ deuˬ Sahˬpaˬ Miˬyehˇ-euˬ nymˇ-ahˇ maˬ ya uˇ leˇ-a” lehˇ ehˇ-eu dawˬ jaˆ 
laˇ-euˬ meh.  

9Taˆ nymˇ nymˇ ma kʼoeˇ nymˇ-ahˇ deuˆ gʼaˬ ngeh, Daˬbiˇ kʼoeˇ gaˇ jawˇ le-awˇ, 
Daˬbiˇ-euˬ meuˬ lehˇ myahˇ nehˬ-euˬ meh. Kʼoeˇ naˇ, gawˬ duˇ-euˬ nahˇ ma doˆ 
kʼehˬ paw dzeˇ jaˆ-eu tsaˬ duˬ duˬ dzm taˬ-euˬ tsahˇ-ahˇ neh aˇ dahˬ beh-awˇ, taˆ 
nymˇ nymˇ ma kʼoeˇ nymˇ-euˬ jawˬ jawˬ-ehˇ, aˬ yawꞈ meuˬ tsoˆ-euˬ meh.  
10Baoˬ huiˬ-eu Miˬyehˇ pyeuꞈ-eu Sahˬpaˬ Miˬyehˇ aˬ yawꞈ nehˬ-ehˇ jawˇ-eu miˇ 
neh, aˬ yawꞈ tiˬ jawˇ saˇ-iˬ tiˬ jawˇ gʼaˬ kʼaˆ laˇ luꞈ-eu meh.  
11Duˇlu sahˬ paˬ Hiˇlamˬ-aˬ, jeˬ gaꞈ gaꞈ taꞈ-eu gʼaˇ duˬ Daˬbiˇ jawˇ gaˇ tsawˇ haˬ 
pyehˬ gʼeh-awˇ, sahˬ paˬ-euˬ nymˇ tsoˆ-eu gʼaˇ duˬ shuˬ liˇ daˇ kawˬ maˬ ehˇ, laꞈ 
myawˬ laꞈ sawˆ nya-eu tsawˇ haˬ deuˬ maˬ ehˇ, kʼaˬ lo tsaˬ byaˆ gawˬ-eu paw tsawˇ 
gahˇ ahˇ-eu deuˬ maˬ ehˇ, kʼehˇ gʼeh-euˬ meh.  
12Kʼoeˇ ngeh, Daˬbiˇ-aˬ, Sahˬpaˬ Miˬyehˇ neh aˬ yawꞈ-ahˇ sahˬ paˬ ka nehˬ-awˇ, aˬ 
yawꞈ-euˬ tsawˇ jeuˬ gʼaˇ duˬ aˬ yawꞈ-euˬ miˇ kʼahˬ baw le za le ni mˇ nehˬ laꞈ luꞈ-eu 
gaˇ kawˆ noeˬ siˬ-euˬ meh.  
13Heˬbyoˬ meuˬ-ahˇ neh Yeˬluˇsaˬlehˬ meuˬ-ahˇ Daˬbiˇ jawˇ-iˇ gʼaˬ ngeh, ma nyiˇ 
gʼawˬ mya gʼaˬ sheuˬ lahˬ-awˇ, aˬ buˇ aˬ li gʼawˬ mya ni jawˇ le-euˬ meh.  
14Yeˬluˇsaˬlehˬ meuˬ-ahˇ dehꞈ le-euˬ aˬ yawꞈ-euˬ zaˬ deuˬ-aˬ, Shaˬmeuˬ, Shawˇbaˆ, 
Naˬdaˬ, Sawˇlaˬmoˬ,  
15Iˇbaˬhaˬ, Eˇliˇshuˆ, Neˬpehˆ, Jaˬpiˇyaˬ,  
16Eˇliˇshaˬmaˇ, Eˇleˬdaˬ, Eˇliˇpaˬlehˇ aˬ ha mehˇ nmˇ meh.  

Piˇliˇtiˆ tsawˇ haˬ deuˬ-ahˇ guiˇ deuˆ gʼa-euˬ 
(1 Laˬsaˬbaˬ 14.8-17) 

17Daˬbiˇ Iˇsaˬleˬlaˆ sahˬ paˬ pyeuꞈ laˇ-euˬ gaˇ kawˆ Piˇliˇtiˆ tsawˇ haˬ deuˬ ya gaˬ 
ngeh, Daˬbiˇ-ahˇ nyehꞈ-eu lehˇ aˬ yawꞈ maꞈ-euˬ guiˇ maꞈ deuˬ oe-euˬ meh. Gaˇ kawˆ 
kʼoeˇ Daˬbiˇ ya gaˬ ngeh, ziꞈ dah ni gʼeh-eu jawˇ duˬ-ahˇ yahˇ jawˇ-euˬ meh.  
18Piˇliˇtiˆ tsawˇ haˬ deuˬ-aˬ, Leˬpeˬ deh kʼawꞈ-ahˇ oe keuˆ-awˇ, kʼoeˇ gaˇ jawˇ-euˬ 
meh.  
19“Piˇliˇtiˆ tsawˇ haˬ deuˬ-ahˇ ngaˇ guiˇ deuˆ-iˇ-awˬ loˇ. Nawˇ ngaˬ-ahˇ bi gʼaˬ leˇ 
nehˬ laꞈ ma loˇ” lehˇ, Sahˬpaˬ Miˬyehˇ-ahˇ Daˬbiˇ naˇ haˬ ngeh, “Deuˆ-iˇ-awˬ. Nawˬ-
ahˇ ngaˇ bi gʼaˬ leˇ ma” lehˇ, Sahˬpaˬ Miˬyehˇ ehˇ-eu meh.  
20Kʼoeˇ naˇ, Baˬlaˇpeˬlaˬzmˬ-ahˇ Daˬbiˇ iˇ-awˇ, Piˇliˇtiˆ tsawˇ haˬ deuˬ-ahˇ deuˆ gʼaˬ-
euˬ meh. “Ngaˬ-ahˇ muiˇ-eu deuˬ-ahˇ Sahˬpaˬ Miˬyehˇ neh iˇ jeuˬ jeuˬ-eu loꞈ-ehˇ 
tahˬ paˆ gʼeh-euˬ meh” lehˇ Daˬbiˇ ehˇ-eu meh. Kʼoeˇ miˇ neh, jawˇ duˬ kʼoeˇ tsahˇ-
ahˇ Baˬlaˇpeˬlaˬzmˬ lehˇ kuˇ-euˬ meh.  
21Piˇliˇtiˆ tsawˇ haˬ deuˬ cehˆ byaˆ ngeh, aˬ yawꞈ maꞈ-euˬ tahˬ pahˬ aˬ ma mawˇ 
kawˇ byehˇ dzeh yaꞈ-awˇ, Daˬbiˇ hawˇ-eu aˬ yawꞈ-euˬ tsawˇ haˬ deuˬ tahˬ pahˬ aˬ 
ma mawˇ kawˇ kʼoeˇ deuˬ yuˇ kʼoꞈ gʼeh-euˬ meh.  
22Kʼoeˇ naˇ, Piˇliˇtiˆ tsawˇ haˬ deuˬ Leˬpeˬ deh kʼawꞈ-ahˇ paˇ oe-awˇ paˇ jawˇ le-euˬ 
meh.  
23Sahˬpaˬ Miˬyehˇ-ahˇ Daˬbiˇ mehˬ bawˬ tiˬ poˆ paˇ mˇ haw ngeh, Sahˬpaˬ Miˬyehˇ 
heu loꞈ-ehˇ ehˇ-eu meh. “Heu paw dzeˇ coeˇ-ahˇ neh aˬ yawꞈ maꞈ-ahˇ guiˇ taˬ deuˆ-

iˇ. Boeˬ dzaˇ aˇ bawˇ bawˇ yaˇ paw neh iˇ jaw gʼeh-awˇ, aˬ yawꞈ maꞈ-ahˇ guiˇ deuˆ-
eu gʼaˇ duˬ lehˬ hmˬ dah taˬ-awˇ jawˇ-awˬ.  
24Kʼoeˇ naˇ, boeˬ dzaˇ aˇ bawˇ kʼoeˇ deuˬ-euˬ uˬ du, guiˇ deuˆ gaˇ iˇ luꞈ-eu teˇ saˇ loꞈ-
ehˇ nawˬ-ahˇ gaˬ laˇ naˇ, guiˇ deuˆ-iˇ-awˬ. Aˬ jeˬ miˇ neh ehˇ naˇ, Piˇliˇtiˆ tsawˇ haˬ 
deuˬ-ahˇ deuˆ gʼaˬ-eu gʼaˇ duˬ, nawˬ-euˬ mehˬ hu ngaˇ iˇ luꞈ-eu ma.” 
25Sahˬpaˬ Miˬyehˇ neh dawˬ kʼaˇ biꞈ taˬ-euˬ loꞈ-ehˇ Daˬbiˇ mˇ-awˇ, Piˇliˇtiˆ tsawˇ haˬ 
deuˬ-ahˇ, Geˬbaˬ meuˬ-ahˇ neh Geˬzeuˬ meuˬ-ahˇ keuˆ ni teh kʼoꞈ gʼeh-euˬ meh.  

2 Saˬmeuˬlaˆ 6 

Yeˬluˇsaˬlehˬ meuˬ-ahˇ Dawˬ ma saˇ jaˇ Bahˬ keuˆ baꞈ gʼeh-euˬ 
(1 Laˬsaˬbaˬ 13.1-14; 15.25—16.6,43) 

1Iˇsaˬleˬlaˆ miˇ kʼahˬ laꞈ kʼoeˇ nya dui dui-eu yehˇ deuˬ-ahˇ Daˬbiˇ tiˬ poˆ paˇ kuˇ uiˬ-
awˇ, dawˬ tawˆ luꞈ smˬ muiˇ gʼaˬ byah ni uiˬ laˇ taˬ-euˬ meh.  
2Daˬbiˇ tsawˇ haˬ kʼoeˇ deuˬ sheuˬ-awˇ, Dawˬ ma saˇ jaˇ Bahˬ keuˆ baꞈ laˬ-iˇ-eu lehˇ, 
Yuˇdaˆ miˇ kʼahˬ Baˬlahˬ meuˬ-ahˇ iˇ-euˬ meh. Dawˬ ma saˇ jaˇ Bahˬ keuˆ kʼoeˇ, Baoˬ 
huiˬ-eu Sahˬpaˬ Miˬyehˇ-euˬ tsawˇ myahˇ pi luꞈ-awˇ, bahˬ keuˆ kʼoeˇ taˆ jaˆ-eu 
jeˬluˇbeˬmawˇ kawˇ kʼoeˇ taˆ, aˬ yawꞈ-euˬ nuiˇ mahˬ jaˆ-eu meh.  
3Gawˬ duˇ kʼoeˇ taˆ tsoˆ taˬ-euˬ Aˬbiˇnaˬdehˇ-euˬ nymˇ-ahˇ jaˆ-eu bahˬ keuˆ kʼoeˇ aˬ 
yawꞈ maꞈ baꞈ ka leꞈ-awˇ, laˆ lawˬ yaw shuiꞈ kʼoeˇ taˆ baꞈ daˆ taˬ-euˬ meh. 
Aˬbiˇnaˬdehˇ-euˬ aˬ li Awˇzah hawˇ-eu Aˬhiˇoˬ aˬ nyaꞈ nmˇ-ahˇ laˆ lawˬ bi teh-euˬ 
meh.  
4Aˬhiˇoˬ gʼaˬ Dawˬ ma saˇ jaˇ Bahˬ keuˆ tawˬ luꞈ-eu laˆ lawˬ mehˬ hu cah-euˬ meh.  
5Daˬbiˇ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ, gʼaˬ kʼaˇ jaˆ-eu shaˇ-awˇ gaˇ 
nyeh nyeh nyeh-ehˇ caˇ-eu laꞈ kʼoeˇ, Sahˬpaˬ Miˬyehˇ-ahˇ ciˬ huiˬ ciˬ mahˇ nehˬ-euˬ 
meh. Aˬ yawꞈ maꞈ tahˬ diˬ, boe loe diˬ, cehˇ lehˇ ciˆ-awˇ, deuˇ-mˬ yaw huiˬ yaw nyiˇ 
gʼawˬ mya jeˬ diˬ-euˬ meh.  
6Naˬkoˬ-euˬ cehˇ diˬ duˬ-ahˇ aˬ yawꞈ maꞈ oe keuˆ ngeh jawˇ, mawˇ neˇ sahˬ tiꞈ tiꞈ-
euˬ miˇ neh, Awˇzah aˬ laꞈ cawˬ ja-awˇ, Dawˬ ma saˇ jaˇ Bahˬ keuˆ-ahˇ ya nyehꞈ 
tehˬ-euˬ meh.  
7Sahˬpaˬ Miˬyehˇ pyeuꞈ-eu Miˬyehˇ tiˬ poˆ tehꞈ-ehˇ nui ma pehˇ laˇ-awˇ, Awˇzah-ahˇ 
bi shiˇ-euˬ meh. Aˬ jeˬ miˇ neh ehˇ naˇ, maˬ toeˬ ciˆ kʼmˬ-eu jeˬ-ahˇ aˬ yawꞈ toeˬ ciˆ-
euˬ meh. Awˇzah-aˬ, Dawˬ ma saˇ jaˇ Bahˬ keuˆ dawˬ peh shiˇ taˬ-awˇ ga-eu meh.  
8Kʼoeˇ ngeh neh naˇ, jawˇ duˬ kʼoeˇ tsahˇ-ahˇ, PaˬyehˆAwˇzah , lehˇ kuˇ-euˬ meh. 
Sahˬpaˬ Miˬyehˇ neh Awˇzah-ahˇ kʼoeˇ loꞈ-ehˇ kʼehˬ nehˬ-euˬ miˇ neh, Daˬbiˇ nui 
ma maˬ saˇ-a.  
9Kʼoeˇ naˇ, Sahˬpaˬ Miˬyehˇ-ahˇ Daˬbiˇ guˆ-awˇ, “Nymˬ-mˇ poˆ jawˇ-aˬ, aˬ joˆ-ehˇ 
jahˇ-awˇ Dawˬ ma saˇ jaˇ Bahˬ keuˆ heu hmˬ ngaˇ baꞈ gʼeh paˬ nga” lehˇ ehˇ-eu meh.  
10Kʼoeˇ miˇ neh, Dawˬ ma saˇ jaˇ Bahˬ keuˆ-ahˇ Yeˬluˇsaˬlehˬ meuˬ-ahˇ maˬ paˇ baꞈ 
kʼoꞈ gʼeh ma lehˇ aˬ yawꞈ noeˬ tsehˆ-awˇ, Gaˬdaˇ meuˬ-ahˇ jawˇ-eu AwˇbehˆEˬdoˬ-
euˬ nymˇ-ahˇ baꞈ taˬ-iˇ-euˬ meh.  

11Dawˬ ma saˇ jaˇ Bahˬ keuˆ kʼoeˇ, kʼoeˇ gaˇ ba la smˇ siˬ byah ni jaˆ-awˇ, 
AwˇbehˆEˬdoˬ hawˇ-eu aˬ yawꞈ-euˬ nymˇ jiˇ-ahˇ Sahˬpaˬ Miˬyehˇ guiˬ lahˬ biꞈ nehˬ-
euˬ meh.  
12Dawˬ ma saˇ jaˇ Bahˬ keuˆ baˬ da neh, AwˇbehˆEˬdoˬ-euˬ nymˇ jiˇ hawˇ-eu aˬ 
yawꞈ kʼaˇjaˆ-eu yawˬ jeˬ na luꞈ kʼoeˇ taˆ Sahˬpaˬ Miˬyehˇ guiˬ lahˬ biꞈ nehˬ-euˬ gaˇ 
kawˆ-ahˇ, sahˬ paˬ Daˬbiˇ ya gaˬ ngeh, AwˇbehˆEˬdoˬ-euˬ nymˇ-ahˇ jaˆ-eu Dawˬ ma 
saˇ jaˇ Bahˬ keuˆ baꞈ laˬ-iˇ-awˇ, bawˬ-iˬ gʼeh-eu laꞈ kʼoeˇ, Yeˬluˇsaˬlehˬ meuˬ-ahˇ baꞈ 
kʼoꞈ gʼeh-euˬ meh.  
13Dawˬ ma saˇ jaˇ Bahˬ keuˆ baꞈ luꞈ-eu deuˬ kuiˇ toꞈ koꞈ toꞈ kʼaˇ ciˬ ngeh, aˬ yawꞈ 
maꞈ-ahˇ Daˬbiˇ bi naˬ tawˬ-awˇ, mawˇ neˇ mawˇ gaw tiˬ mawˇ hawˇ-eu tsuˇ dui dui-
eu mawˇ neˇ mawˇ kʼaˇ tiˬ mawˇ, Sahˬpaˬ Miˬyehˇ-ahˇ aˬ yawꞈ lawˇ nehˬ-euˬ meh.  
14Daˬbiˇ-aˬ, joꞈ-ahˇ keuˆ ni tehꞈ-ehˇ guꞈ taˬ-euˬ shawˇ jehˆ ni gʼeh-eu saˬ paˇ mehˬ 
tsoeˬ dm-awˇ, gʼaˬ kʼaˇ jaˆ-eu shaˇ-awˇ gaˇ nyeh nyeh-eu laꞈ kʼoeˇ, Sahˬpaˬ Miˬyehˇ-
ahˇ ciˬ huiˬ ciˬ mahˇ-euˬ meh.  
15Kʼoeˇ loꞈ-ehˇ, Daˬbiˇ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ laˬ kʼaˬ cehˇ-eu laꞈ 
kʼoeˇ, daˇ heh baw-awˇ guˇ guˇ-ehˇ, Dawˬ ma saˇ jaˇBahˬ keuˆ kʼoeˇ Yeˬluˇsaˬlehˬ 
meuˬ-ahˇ baꞈ gʼeh-euˬ meh.  
16Dawˬ ma saˇ jaˇ Bahˬ keuˆ meuˬ laꞈ kʼoeˇ baꞈ uˇ keuˆ laꞈ gaˇ, Sawˇluˆ-euˬ aˬ buˇ 
Miˇkaˬlaˇ gʼaˬ laˇ gʼoˆ gʼoˆ zaˬ-ahˇ neh haw ka gʼeh ngeh, Sahˬpaˬ Miˬyehˇ-euˬ mehˬ 
shi Daˬbiˇ gaˇ nyeh nyeh nyeh-ehˇ tsawˬ luꞈ gaˇ ya mawˇ-awˇ, Daˬbiˇ-ahˇ nui daˆ 
daˆ-euˬ meh.  
17Dawˬ ma saˇ jaˇ Bahˬ keuˆ kʼoeˇ aˬ yawꞈ maꞈ baꞈ ahˇ laꞈ-awˇ, Bahˬ keuˆ kʼoeˇ bi 
baꞈ taˬ-eu lehˇ Daˬbiˇ neh tsoˆ taˬ-euˬ sehˬ gʼawˆ-ahˇ baꞈ taˬ-euˬ meh. Kʼoeˇ naˇ, miˬ 
dzaˬ dzah puiˆ-awˇ lawˇ-eu jeˬ hawˇ-eu, cawˬ cawˬ taꞈ-eu lawˇ-eu jeˬ Sahˬpaˬ 
Miˬyehˇ-ahˇ Daˬbiˇ lawˇ nehˬ-euˬ meh.  
18Aˬ yawꞈ lawˇ gʼaˬ shehˇ gʼaˬ ngeh, Sahˬpaˬ Miˬyehˇ-euˬ tsawˇ myahˇ uˬ moˆ, tsawˇ 
haˬ aˇ maꞈ-ahˇ dawˬ ngehˬ gʼeh nehˬ-euˬ meh. 
19Kʼoeˇ naˇ, tsawˇ haˬ dawˬ tawˆ luꞈ-ahˇ aˬ yawꞈ dzaˬ dzaˬ dawˇ dawˇ biˇ nehˬ-euˬ 
meh. Iˇsaˬleˬlaˆ miˇ kʼahˬ laꞈ kʼoeˇ kʼaˇ jawˇ-eu kʼaˬ dzeˇ zaˬ hawˇ-eu zaˬ miˬ zaˬ 
yawˬ gʼaˬ na luꞈ-ahˇ, tiˬ gʼaˬ-ahˇ kaˬ muˇ tiˬ siˬ, tehˬ ba jaꞈ-euˬ shaˬ jiˇ tiˬ jehꞈ hawˇ-
eu, lawꞈ koˆ taˬ-euˬ aˬ gaꞈ aˇ siˬ ui cuiˆ biꞈ nehˬ-euˬ meh. Kʼoeˇ naˇ, yawˬ gʼaˬ na luꞈ 
gʼoꞈ-iˇ jiˇ-euˬ meh.  
20Daˬbiˇ aˬ yawꞈ-euˬ miˬ sawˇ zaˬ deuˬ-ahˇ dawˬ ngehˬ gʼeh nehˬ-eu lehˇ iˇ kahˇ gʼoꞈ 
leˇ ngeh, Miˇkaˬlaˇ doˆ le-awˇ ehˇ-eu, “Iˇsaˬleˬlaˆ sahˬ paˬ iˬ nah kʼahˬ sehˇ jaˆ dui 
dui ngaˇ. Aˬ yawꞈ-euˬ gaˇ mˇ-eu yaw huiˬ yaw mahˇ deuˬ-euˬ zaˬ miˬ zaˬ zaˬ kʼaˆ 
deuˬ mehˬ shi tsawˇ uˬ tiˬ gʼaˬ loꞈ-ehˇ teuˆ teuˆ-ehˇ, maˬ gaˇ dui dui ngaˇ.” 
21Daˬbiˇ ehˇ-eu, “Sahˬpaˬ Miˬyehˇ-euˬ Iˇsaˬleˬlaˆ tsawˇ jeuˬ-ahˇ bi sheuˬ gʼeh-eu gʼaˇ 
duˬ, nawˬ da hawˇ-eu nawˬ da-euˬ nymˇ jiˇ-ahˇ maˬ tseˇ doˆ ni, ngaˬ-ahˇ tseˇ doˆ-
euˬ gʼaˬ pyeuꞈ-eu Sahˬpaˬ Miˬyehˇ-ahˇ, ngaˇ gaˇ nyeh nyeh-awˇ ciˬ huiˬ ciˬ mahˇ 
nehˬ-euˬ ma. Mehˬ hu paw dehꞈ daˆ leꞈ ngeh kʼawꞈ, ngaˇ gaˇ nyeh nyeh nyeh-ehˇ 
Sahˬpaˬ Miˬyehˇ-ahˇ ciˬ huiˬ ciˬ mahˇ ma.  

22Kʼoeˇ loꞈ-ehˇ mˇ-eu miˇ neh, heu naˆ maˬ tseˇ daˬ ya ga kʼawꞈ ehˬ-ehˇ ngeuˇ-iˬ. 
Nawˇ ngaˬ-ahˇ noeˬ teˬ dui dui kʼawꞈ, zaˬ miˬ aˬ buˇ zaˬ guˬ kʼoeˇ deuˬ ngaˬ-ahˇ 
noeˬ huiˬ meh.” 
23Sawˇluˆ-euˬ aˬ buˇ Miˇkaˬlaˇ-aˬ, ziˇ jiˇ ngeh keuˆ ni zaˬ tiˬ gʼaˬ-iˬ maˬ jawˇ le-a.  

2 Saˬmeuˬlaˆ 7 

Daˬbiˇ-ahˇ Naˬdaˬ dawˬ tsaꞈ tsaꞈ nehˬ le-euˬ 
(1 Laˬsaˬbaˬ 17.1-15) 

1Sahˬ paˬ Daˬbiˇ-aˬ, aˬ yawꞈ-euˬ hawˇ nymˇ laꞈ kʼoeˇ jawˇ luꞈ-awˇ, aˬ yawꞈ-euˬ tiˬ 
jawˬ jawˇ-eu aˬ yawꞈ-ahˇ muiˇ-eu deuˬ-euˬ aˬ laꞈ laꞈ kʼoeˇ, Sahˬpaˬ Miˬyehˇ aˬ yawꞈ-
ahˇ haw piˇ nehˬ-euˬ miˇ neh, saˇ lehˆ ni dehꞈ luꞈ-eu meh.  
2Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Naˬdaˬ-ahˇ aˬ yawꞈ ehˇ nehˬ-eu, “Shuˬ 
liˇ neh tsoˆ taˬ-euˬ nymˇ laꞈ kʼoeˇ ngaˇ jawˇ luꞈ-eu ma. Ehˇ kʼawꞈ, Miˬyehˇ-euˬ Dawˬ 
ma saˇ jaˇ Bahˬ keuˆ-aˬ, sehˬ gʼawˆ laꞈ kʼoeˇ tehꞈ-ehˇ jaˆ luꞈ-a siˬ.” 
3Naˬdaˬ ehˇ-eu, “Nawˬ neh kʼaˇ noeˬ-euˬ loꞈ-ehˇ mˇ-awˬ. Aˬ jeˬ miˇ neh ehˇ naˇ, 
Sahˬpaˬ Miˬyehˇ nawˬ nehˬ-ehˇ jawˇ meh.” 
4Ehˇ kʼawꞈ, kʼoeˇ ngeh miˇ Naˬdaˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ 
meh.  
5“Ngaˬ-euˬ zaˬ kʼaˆ Daˬbiˇ jawˇ gaˇ-iˇ-awˇ, ngaˇ heu loꞈ-ehˇ ehˇ-eu meh lehˇ ehˇ 
nehˬ-iˇ-awˬ. ‘Ngaˇ jawˇ-eu gʼaˇ duˬ uˬ duˬ tahˬ nymˇ ya tsoˆ-eu gʼaˬ nawˇ maˬ ngeuˇ-
a.  
6Iˇsaˬleˬlaˆ tsawˇ jeuˬ-ahˇ Iˇjiˇtuˆ miˇ kʼahˬ laꞈ kʼoeˇ neh ngaˇ ka kʼoꞈ doˆ nehˬ laꞈ-euˬ 
nah-ahˇ neh aˇ dahˬ beh-awˇ, iˬ nah keuˆ ni uˬ duˬ tahˬ nymˇ laꞈ kʼoeˇ ngaˇ maˬ ya 
jawˇ haw-aˬ. Sehˬ gʼawˆ laꞈ kʼoeˇ tehꞈ-ehˇ jawˇ jawˇ-ehˇ cah-euˬ ma. 
7Iˇsaˬleˬlaˆ tsawˇ jeuˬ nehˬ-ehˇ ngaˇ cah cah-ehˇ jawˇ-euˬ aˇ yamˬ kʼoeˇ myah ni 
gʼeh-eu laꞈ kʼoeˇ, Iˇsaˬleˬlaˆ tsawˇ jeuˬ-euˬ aˬ yuiꞈ aˬ tsu tiˬ gʼaˬ-ahˇ-iˬ, aˬ jeˬ miˇ neh 
ngaˬ-euˬ gʼaˇ duˬ shuˬ liˇ neh uˬ duˬ tahˬ nymˇ tiˬ nymˇ maˬ tsoˆ nehˬ laꞈ te lehˇ 
ngaˇ maˬ ehˇ nehˬ haw-aˬ’ lehˇ ehˇ-eu meh lehˇ ehˇ nehˬ-awˬ.  
8“Kʼoeˇ miˇ neh, Baoˬ huiˬ-eu, Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu 
meh lehˇ, ngaˬ-eu zaˬ kʼaˆ Daˬbiˇ-ahˇ ehˇ nehˬ-awˬ. ‘Deh ga-ahˇ yawˇ bo luꞈ-eu gʼaˬ 
pyeuꞈ-eu nawˬ-ahˇ ngaˇ kuˇ-awˇ, ngaˬ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ 
deuˬ kʼoeˇ taˆ bi uˆ lahˇ-euˬ ma.  
9Nawˇ kʼaˇ iˇ kʼaˇ laˇ gaˇ nawˬ nehˬ-ehˇ ngaˇ jawˇ-awˇ, nawˇ iˇ-eu gaˇ ma mehˬ hu 
jawˇ-eu nawˬ-ahˇ muiˇ-eu tsawˇ haˬ dawˬ tawˆ luꞈ-ahˇ ngaˇ deuˆ gʼaˬ nehˬ-euˬ ma. 
Miˇ tsaˬ kʼoeˇ taˆ huiˬ dui dui-eu aˬ yuiꞈ aˬ tsu geuꞈ-eu deuˬ loꞈ-ehˇ, nawˬ-ahˇ ngaˇ 
tsawˇ myahˇ bi doˆ ma.  
10-11Ngaˬ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ deuˬ aˬ cawˬ kʼehˬ-eu kʼaˆ-eu 
uˬ moˆ maˬ paˇ ya jawˇ ni, aˬ yawꞈ maꞈ gʼaˇ duˬ ngaˬ neh jawˇ duˬ tiˬ tsahˇ poˆ nehˬ-
awˇ bi jawˇ-euˬ ma. Miˇ kʼahˬ heu kʼahˬ-ahˇ aˬ yawꞈ maꞈ jawˇ keuˆ laˇ-euˬ tiˬ nah 
neh, haiˬ-eu tsawˇ haˬ deuˬ neh kʼehˬ nehˬ kʼaˆ nehˬ-euˬ jeˬ-ahˇ aˬ yawꞈ maꞈ ya daˬ-
euˬ meh. Ehˇ kʼawꞈ, aˬ kaˇ naˇ kʼoeˇ loꞈ-ehˇ maˬ paˇ bi gʼeh ma. Muiˇ-eu deuˬ nawˬ-

ahˇ maˬ ya laˆ luˬ laˆ seˇ-eu gʼaˇ duˬ maˬ ehˇ, nawˬ-euˬ zaˬ nawˬ-euˬ uˆ deuˬ bi myaˬ 
bi behˇ laˇ-eu gʼaˇ duˬ maˬ ehˇ, nawˬ nehˬ-ehˇ ngaˇ saˇ jaˇ dzaˬ-eu ma.  
12Nawˇ ziˇ dehꞈ jiˇ-awˇ, nawˬ-euˬ aˬ poeˬ aˬ bawˇ deuˬ nehˬ-ehˇ gʼaˬ naˬ ya naˬ 
ngeh, nawˬ-euˬ aˬ li tiˬ gʼaˬ-ahˇ ngaˇ sahˬ paˬ ka nehˬ-awˇ, aˬ yawꞈ-euˬ miˇ kʼahˬ-ahˇ 
baoˬ huiˬ-eu miˇ kʼahˬ tiˬ kʼahˬ bi pyeuꞈ laˇ ma.  
13Aˬ yawꞈ-aˬ, ngaˬ-euˬ gʼaˇ duˬ uˬ duˬ tahˬ nymˇ ya tsoˆ-eu gʼaˬ pyeuꞈ-awˇ, aˬ yawꞈ-
euˬ dzoeˬ dzaˬ ziꞈ ni ngaˇ caw ba nehˬ ma.  
14Ngaˇ aˬ yawꞈ-euˬ aˬ da pyeuꞈ-awˇ, aˬ yawꞈ ngaˬ-euˬ aˬ li pyeuꞈ tehꞈ-a. Aˬ yawꞈ 
yaw lehˬ jeˬ mˇ ngeh, aˬ da tiˬ gʼaˬ zaˬ-ahˇ diˬ-awˇ dzaw paˇ-eu loꞈ-ehˇ, aˬ yawꞈ-ahˇ 
ngaˇ mehˬ paˇ tsoˆ paˇ ma.  
15Ehˇ kʼawꞈ, nawˇ sahˬ paˬ pyeuꞈ laˇ ni Sawˇluˆ-ahˇ ngaˬ neh byehˇ dzeh-euˬ loꞈ-ehˇ, 
aˬ yawꞈ-ahˇ ngaˇ maˬ byehˇ dzeh. 
16Nawˬ-euˬ zaˬ nawˬ-euˬ uˆ deuˬ aˬ myah luꞈ maˬ tsehˆ leˇ ni dehꞈ-awˇ, nawˬ-euˬ 
dzoeˬ dzaˬ mˬ maˬ maˬ byaˆ zaˇ ziˇ ziꞈ tehꞈ-a. Nawˬ neh nuiˇ-euˬ dzoeˬ dzaˬ nuiˇ 
mahˬ kʼawꞈ, tiˬ jawˇ-iˬ aˇ saˬ saˬ-euˬ maˬ baw-aˇ’ lehˇ, ngaˬ-euˬ zaˬ kʼaˆ Daˬbiˇ-ahˇ 
ehˇ nehˬ-awˬ.” 
17Miˬyehˇ neh kʼaˇ pah mehˬ nehˬ-euˬ jeˬ, Daˬbiˇ-ahˇ Naˬdaˬ dzawˇ mehˬ nehˬ-euˬ 
meh.  

Daˬbiˇ guiˬ lahˬ shaˇ-euˬ 
(1 Laˬsaˬbaˬ 17.16-27) 

18Kʼoeˇ naˇ, Sahˬpaˬ Miˬyehˇ jawˇ-eu Sehˬ gʼawˆ-ahˇ sahˬ paˬ Daˬbiˇ uˇ leˇ-awˇ, nuiˇ-
awˇ heu loꞈ-ehˇ guiˬ lahˬ shaˇ-euˬ meh. “Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ-oˇ, ngaˇ maˬ ehˇ, ngaˬ-euˬ nymˇ jiˇ maˬ ehˇ, nawˬ neh mˇ nehˬ laꞈ-euˬ guiˬ 
lahˬ-ahˇ za-eu maˬ geuˇ-a. 
19Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, kʼoeˇ naˆ tehꞈ-ehˇ nawˇ maˬ juˬ-
ehˇ, kʼoeˇ naˆ maˬ tseˇ gʼeh-eu jeˬ ngaˬ-euˬ kʼoeˇ taˆ nawˇ paˇ mˇ nehˬ-eu lehˇ gʼeh-
eu meh. Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, mehˬ hu paw dehꞈ daˆ 
leꞈ-eu ngaˬ-euˬ zaˬ ngaˬ-euˬ uˆ deuˬ gʼaˇ duˬ, nawˇ ngaˬ-ahˇ saˇ jaˇ dzaˬ-awˇ, aˬ kaˇ 
pyeuꞈ laˇ-eu gaˇ kawˆ deuˬ nawˇ ngaˬ-ahˇ bi siˬ bi mawˇ laꞈ-euˬ meh.  
20Heu naˆ maˬ tseˇ nawˬ-ahˇ ngaˇ aˬ joˆ-ehˇ ya ehˇ nmˇ. Nawˬ-euˬ zaˬ kʼaˆ pyeuꞈ-eu 
ngaˬ-ahˇ nawˇ siˬ nya luꞈ meh.  
21Nawˬ-euˬ saˇ jaˇ baˬ da neh maˬ ehˇ, nawˇ nui ma keuˆ-eu baˬ da neh maˬ ehˇ, 
huiˬ-eu gaˇ heu deuˬ nawˇ mˇ-awˇ, ngaˬ-ahˇ mehˬ nehˬ tsoˆ nehˬ laꞈ-euˬ meh. 
22Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, nawˇ-aˬ, huiˬ dui mahˇ dui dui-
eu meh. Nawˬ-ahˇ duˇ-eu tiˬ gʼaˬ-iˬ maˬ jawˇ-a. Nawˇ tiˬ gʼaˬ tehꞈ-ehˇ Miˬyehˇ 
pyeuꞈ-eu meh lehˇ, nga maꞈ aˬ myah luꞈ siˬ nya-euˬ ma.  
23Nawˬ-euˬ tsawˇ jeuˬ bi pyeuꞈ laˇ-eu gʼaˇ duˬ, aˬ cawˬ tsawˇ jeuˬ-euˬ zaˬ kʼaˆ geuꞈ 
luꞈ ngeh nawˬ neh ka kʼoꞈ nehˬ laꞈ-euˬ Iˇsaˬleˬlaˆ tsawˇ jeuˬ-ahˇ duˇ-eu tsawˇ jeuˬ 
tiˬ jeuˬ-iˬ, miˇ tsaˬ kʼoeˇ taˆ maˬ jawˇ-a. Nawˬ neh aˬ yawꞈ maꞈ gʼaˇ duˬ mˇ-euˬ, huiˬ 
dui dui-eu gaˇ deuˬ hawˇ-eu, zahˬ leˇ paˬ-ehˇ gʼeh-eu gaˇ deuˬ baˬ da neh, miˇ tsaˬ 
kʼoeˇ taˆ nawˬ-euˬ tsawˇ myahˇ doˆ luꞈ meh. Nawˬ-euˬ tsawˇ jeuˬ bi pyeuꞈ laˇ-eu 

gʼaˇ duˬ, Iˇjiˇtuˆ miˇ kʼahˬ laꞈ kʼoeˇ nawˬ neh ka kʼoꞈ doˆ laꞈ-euˬ tsawˇ haˬ deuˬ mehˬ 
hu paw laˇ luꞈ ngeh, aˬ cawˬ tsawˇ jeuˬ hawˇ-eu aˬ yawꞈ maꞈ-euˬ miˬyehˇ deuˬ-ahˇ 
nawˇ teh dzeh-euˬ meh.  
24Sahˬpaˬ Miˬyehˇ-oˇ, nawˇ-aˬ, Iˇsaˬleˬlaˆ tsawˇ jeuˬ-ahˇ, mˬ maˬ maˬ byaˆ zaˇ ziˇ 
nawˬ-euˬ tsawˇ jeuˬ bi pyeuꞈ laˇ-awˇ, nawˇ aˬ yawꞈ maꞈ-euˬ Miˬyehˇ pyeuꞈ laˇ-euˬ 
meh.  
25“Sahˬpaˬ Miˬyehˇ pyeuꞈ-eu Miˬyehˇ-oˇ, ngaˬ-ahˇ maˬ ehˇ, ngaˬ-euˬ zaˬ deuˬ uˆ 
deuˬ-ahˇ maˬ ehˇ, nawˬ neh saˇ jaˇ dzaˬ taˬ-euˬ jeˬ aˬ myah luꞈ bi keuˆ le-awˇ, nawˬ 
neh mˇ ma lehˇ ehˇ taˬ-euˬ loꞈ-ehˇ mˇ nehˬ laꞈ-awˬ.  
26Nawˇ tsawˇ myahˇ doˆ dui dui tehꞈ-a. Baoˬ huiˬ-eu Sahˬpaˬ Miˬyehˇ-aˬ, Iˇsaˬleˬlaˆ 
miˇ kʼahˬ-euˬ Miˬyehˇ meh lehˇ, mˬ maˬ maˬ byaˆ zaˇ ziˇ aˬ cawˬ ja tehꞈ-a. Ngaˬ-euˬ 
dzoeˬ dzaˬ kʼawꞈ, mˬ maˬ maˬ byaˆ zaˇ ziˇ nawˇ bi ziꞈ laꞈ tehꞈ-a.  
27Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ-oˇ, gaˇ 
kawˆ heu deuˬ dawˬ tawˆ luꞈ, nawˬ-euˬ zaˬ kʼaˆ pyeuꞈ-eu ngaˬ-ahˇ pah mehˬ nehˬ 
laꞈ-awˇ, ngaˬ-euˬ zaˬ deuˬ uˆ deuˬ-ahˇ dzoeˬ dzaˬ bi oꞈ ma lehˇ nawˇ ngaˬ-ahˇ ehˇ-eu 
miˇ neh, ngaˇ nawˬ-ahˇ heu loꞈ-ehˇ guiˬlahˬ shaˇ peuˬ-eu ma.  
28“Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, nawˇ-aˬ, Miˬyehˇ pyeuꞈ-eu 
meh. Nawˬ-euˬ saˇ jaˇ-ahˇ nawˇ aˬ myah luꞈ ziꞈ-awˇ, zahˬ leˇ paˬ-ehˇ gʼeh-eu saˇ jaˇ 
heu, nawˇ ngaˬ-ahˇ biꞈ laꞈ-euˬ meh. 
29Ngaˬ-euˬ zaˬ ngaˬ-euˬ uˆ deuˬ aˬ myah luꞈ nawˇ nui ma tsaˬ-eu tsawˇ haˬ deuˬ 
pyeuꞈ ni, aˬ yawꞈ maꞈ-ahˇ guiˬ lahˬ biꞈ nehˬ-awˬ lehˇ ngaˇ nawˬ-ahˇ shaˇ-eu ma. 
Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, nawˬ neh saˇ jaˇ dzaˬ taˬ-euˬ jaˆ-
eu loꞈ-ehˇ, nawˬ-euˬ guiˬ lahˬ yaw dzahˇ deuˬ, ngaˬ-euˬ zaˬ deuˬ uˆ deuˬ kʼoeˇ taˆ, 
mˬ maˬ maˬ byaˆ zaˇ ziˇ jaˆ luꞈ-uˇ.” 

2 Saˬmeuˬlaˆ 8 

Piˇliˇtiˆ tsawˇ haˬ deuˬ-ahˇ Daˬbiˇ guiˇ deuˆ gʼaˬ-euˬ 
(1 Laˬsaˬbaˬ 18.1-17) 

1Aˇ yamˬ ui cuiˆ myahˇ laˇ ngeh jawˇ, Piˇliˇtiˆ tsawˇ haˬ deuˬ-ahˇ Daˬbiˇ guiˇ deuˆ-iˇ-
euˬ meh. Piˇliˇtiˆ tsawˇ haˬ-ahˇ aˬ yawꞈ deuˆ gʼaˬ-awˇ, miˇ kʼahˬ kʼoeˇ kʼahˬ-ahˇ aˬ 
yawꞈ uˆ lahˇ-euˬ meh.  
2Kʼoeˇ naˇ, Mawˇbaˆ tsawˇ haˬ deuˬ-ahˇ aˬ yawꞈ guiˇ deuˆ gʼaˬ-euˬ meh. Guiˇ deuˆ 
ngeh nyehꞈ mi-euˬ deuˬ-ahˇ miˇ tsa bi yuꞈ-awˇ, smˬ bymˇ nyiˬ bymˇ sehꞈ-euˬ meh. 
Kʼoeˇ ngeh, Mawˇbaˆ tsawˇ haˬ deuˬ aˬ yawꞈ uˆ lahˇ-eu uˬ moˆ ya jawˇ-awˇ, aˬ yawꞈ-
ahˇ kawˬ doˆ nehˬ-euˬ meh.  
3Suˇliˆ miˇ kʼahˬ Zoˇbaˬ sahˬ paˬ Leˬhawˇbaˆ-euˬ aˬ li Maˬdaˬdeˬzaˬ-aˬ, Uˇpaˬlaˇ lawˇ 
baˬ laꞈ taˆ paw dzaˬ-ahˇ jaˆ-eu miˇ kʼahˬ deuˆ geuꞈ le-eu lehˇ oe gaˇ, Daˬbiˇ neh bi 
deuˆ gʼaˬ-euˬ meh.  
4Mahˬ dziˬ luꞈ-eu yehˇ tiˬ heˇ shiꞈ yaˇ gʼaˬ hawˇ-eu, kuiˇ zoˬ cah-eu yehˇ nyiˬ muiˇ 
gʼaˬ-ahˇ Daˬbiˇ nyehꞈ mi-euˬ meh. Mahˬ laˆ lawˬ tiˬ yaˇ laˇ bi gʼeu-eu gʼaˇ duˬ loˬ-eu 

mahˬ deuˬ tehꞈ-ehˇ aˬ yawꞈ yuˇ-awˇ, dzeˇ-eu mahˬ dawˬ tawˆ luꞈ-ahˇ aˬ yawꞈ kuiˇ 
guˬ yuˇ-euˬ meh.  
5Sahˬ paˬ Haˬdaˬdeˬzaˬ-ahˇ bi caw ba le-eu gʼaˇ duˬ, Daˬmaˬsehˇ meuˬ-ahˇ jawˇ-eu 
Suˇliˆ tsawˇ haˬ deuˬ neh pyehˬ gʼeh leꞈ-euˬ guiˇ maꞈ-ahˇ Daˬbiˇ deuˆ ceh ceh-awˇ, 
nyiˬ muiˇ nyiˬ heˇ gʼaˬ paˇ deuˆ sehꞈ nehˬ-euˬ meh.  
6Aˬ yawꞈ maꞈ-euˬ miˇ kʼahˬ laꞈ kʼoeˇ Daˬbiˇ taˆ tsoˆ-awˇ, aˬ yawꞈ-euˬ yehˇ deuˬ bi 
jawˇ-euˬ meh. Aˬ yawꞈ maꞈ Daˬbiˇ uˆ lahˇ-eu uˬ moˆ ya jawˇ-awˇ, Daˬbiˇ-ahˇ kawˬ 
doˆ nehˬ-euˬ meh. Sahˬ paˬ Miˬyehˇ neh Daˬbiˇ-ahˇ yawˬ paw na luꞈ guiˇ bi deuˆ 
gʼaˬ-euˬ meh.  
7Haˬdaˬdeˬzaˬ-euˬ guiˇ maꞈ-ahˇ uˆ lahˇ-eu yaw huiˬ yaw mahˇ deuˬ zmˬ-eu, shuiˇ 
neh jahˇ taˬ-euˬ dehˬ daˬ duˬ tiˬ deuˬ Daˬbiˇ deuˆ za-awˇ, Yeˬluˇsaˬlehˬ meuˬ-ahˇ 
yuˇ kʼoꞈ gʼeh-euˬ meh.  
8Kʼoeˇ uˬ taꞈ, Haˬdaˬdeˬzaˬ uˆ lahˇ-eu Beˬtah meuˬ hawˇ-eu Beˬlawˇdehˇ meuˬ-ahˇ 
jaˆ-eu guiˬ shuiˇ gʼawˬ mya ni, aˬ yawꞈ yuˇ geuꞈ gʼeh-euˬ meh.  
9Haˬdaˬdeˬzaˬ-euˬ guiˇ maꞈ dawˬ tawˆ luꞈ-ahˇ Daˬbiˇ deuˆ gʼaˬ-euˬ gaˇ kawˆ, Haˬmaˆ 
meuˬ-ahˇ jawˇ-eu sahˬ paˬ Tawˇiˆ ya gaˬ-euˬ meh. 
10Tawˇiˆ nehˬ-ehˇ tiˬ kʼehˬ maˬ taˬ ni guiˇ deuˆ ceh ceh luꞈ-eu sahˬ paˬ 
Haˬdaˬdeˬzaˬ-ahˇ sahˬ paˬ Daˬbiˇ deuˆ gʼaˬ-euˬ miˇ neh, Tawˇiˆ-euˬ aˬ li Yoˇlamˬ-ahˇ 
sahˬ paˬ Daˬbiˇ jawˇ gaˇ bi le-awˇ, Haˬdaˬdeˬzaˬ-ahˇ deuˆ gʼaˬ-euˬ baˬ da neh, laˬ 
kʼaˬ cehˇ-awˇ guiˬ lahˬ huiˬ-eu gaˇ kawˆ bi tsaꞈ gaˬ leˇ-euˬ meh. Shuiˇ, pyuˇ hawˇ-eu, 
guiˬ shuiˇ neh jahˇ taˬ-euˬ laꞈ sawˬ deuˬ-ahˇ, Daˬbiˇ jawˇ gaˇ Yoˇlamˬ yuˇ gʼeh nehˬ-
euˬ meh. 
11Laꞈ sawˬ kʼoeˇ deuˬ-ahˇ sahˬ paˬ Daˬbiˇ yuˇ-awˇ, aˬ yawꞈ guiˇ deuˆ gʼaˬ-euˬ miˇ 
kʼahˬ deuˬ-ahˇ neh yuˇ kʼoꞈ laꞈ-euˬ shuiˇ hawˇ-eu pyuˇ deuˬ nehˬ-ehˇ tiˬ kawˆ loꞈ-
ehˇ, uˬ duˬ tahˬ gaˇ zmˬ-eu gʼaˇ duˬ damˬ-euˬ meh.  
12Shuiˇ hawˇ-eu pyuˇ kʼoeˇ deuˬ-aˬ, Eˬdoˬ miˇ kʼahˬ, Mawˇbaˆ miˇ kʼahˬ, Aˬmoˬ miˇ 
kʼahˬ, Piˇliˇtiˆ miˇ kʼahˬ hawˇ-eu, Aˬmaˬlehˇ miˇ kʼahˬ-ahˇ neh yuˇ kʼoꞈ laꞈ-euˬ deuˬ 
uˬ taꞈ, Zoˇbaˬ sahˬ paˬ Leˬhawˇbaˆ-euˬ aˬ li Haˬdaˬdeˬzaˬ-ahˇ deuˆ za-euˬ deuˬ tiˬ 
paˆ paˆ ahˇ-eu meh.  
13Saˬdeuꞈ deh kʼawꞈ-ahˇ, Eˬdoˬ tsawˇ haˬ tiˬ muiˇ yehꞈ heˇ gʼaˬ-ahˇ Daˬbiˇ deuˆ sehꞈ-
awˇ gʼoꞈ laˇ ngeh, aˬ yawꞈ tsawˇ myahˇ paˇ doˆ dzehˬ laˇ-euˬ meh.  
14Eˬdoˬ miˇ kʼahˬ doe ni taˆ tsoˆ-awˇ, aˬ yawꞈ-euˬ yehˇ deuˬ-ahˇ bi jawˇ-awˇ, kʼoeˇ 
gaˇ jawˇ-eu miˇ kʼahˬ zaˬ deuˬ-ahˇ aˬ yawꞈ uˆ lahˇ-euˬ meh. Sahˬ paˬ Miˬyehˇ neh 
Daˬbiˇ-ahˇ yawˬ gaˇ na luꞈ guiˇ bi deuˆ gʼaˬ-euˬ meh.  
15Iˇsaˬleˬlaˆ miˇ kʼahˬ kʼahˬ lah ni-ahˇ Daˬbiˇ uˆ lahˇ-awˇ, aˬ yawꞈ-euˬ tsawˇ haˬ deuˬ 
kʼoeˇ taˆ aˬ myah luꞈ yaw tsaˬ yaw dawˇ dawˇ-ehˇ uˆ lahˇ-euˬ meh.  
16Zeˬluˇyaˆ-euˬ aˬ li Yoˇbaˬ gʼaˬ, Daˬbiˇ-euˬ guiˇ guiˇ maꞈ dawˬ tawˆ luꞈ kʼoeˇ taˆ uˆ 
lahˇ-eu gʼaˬ geuꞈ-euˬ meh. Aˬhiˇluˆ-euˬ aˬ li Yeˬhawˇshaˬpaˇ gʼaˬ-aˬ, jaˇ laˇ yuˇ-eu 
paw aˬ yuiꞈ geuꞈ-euˬ meh. 
17Aˬhiˇtuˆ-euˬ aˬ li Zaˬdoˆ hawˇ-eu Aˬbyaˬdaˬ-euˬ aˬ li Aˬhiˇmaˬlehˇ aˬ nyaꞈ-aˬ, piˇ 
ma geuꞈ-euˬ meh. Seˬlehˇyaˬ gʼaˬ-aˬ, saˇ naˇ-ahˇ gaˇ tuˆ tehˬ-eu gʼaˬ geuꞈ-euˬ meh.  

18Yeˬhawˇyaˬdaˬ-euˬ aˬ li Baˬnaˇyaˬ gʼaˬ-aˬ, Daˬbiˇ-ahˇ loꞈ piˇ-eu guiˇ maꞈ kʼoeˇ taˆ 
aˬ yuiꞈ geuꞈ-awˇ, Daˬbiˇ-euˬ aˬ li deuˬ-aˬ, piˇ ma geuꞈ-euˬ meh.  

2 Saˬmeuˬlaˆ 9 

Daˬbiˇ hawˇ-eu Meˬpiˇbawˇshehˆ 

1Tiˬ nah keuˆ laˇ ngeh, Daˬbiˇ heu loꞈ-ehˇ ehˇ-eu meh. “Sawˇluˆ-euˬ nymˇ jiˇ laꞈ kʼoeˇ 
tsawˇ haˬ tiˬ gʼaˬ na dzeˇ-a siˬ loˇ. Dzeˇ lawˬ naˇ, Yawˇnaˆshaˬ-ahˇ ngaˇ noeˬ keuˆ-
awˇ, tsawˇ haˬ kʼoeˇ gʼaˬ-ahˇ ngaˇ gʼawˬ shaˬ gaˬ nehˬ ma.” 
2Kʼoeˇ ngeh, Sawˇluˆ-euˬ nymˇ jiˇ laꞈ kʼoeˇ zaˬ kʼaˆ geuꞈ-euˬ, Ziˇbaˬ lehˇ myahˇ-euˬ 
tsawˇ haˬ tiˬ gʼaˬ jawˇ-eu meh. Aˬ yawꞈ-ahˇ Daˬbiˇ jawˇ gaˇ aˬ cawˬ sheuˬ gʼeh nehˬ-
euˬ meh. “Nawˇ Ziˇbaˬ ma loˇ” lehˇ, sahˬ paˬ aˬ yawꞈ-ahˇ naˇ haˬ ngeh, “Ngeuˇ ma” 
lehˇ aˬ yawꞈ ehˇ kʼoꞈ nehˬ-euˬ meh.  
3Sahˬ paˬ aˬ yawꞈ-ahˇ ehˇ nehˬ-eu, “Sawˇluˆ-euˬ nymˇ jiˇ laꞈ kʼoeˇ tsawˇ haˬ tiˬ gʼaˬ 
na dzeˇ-a siˬ loˇ. Dzeˇ lawˬ naˇ, Miˬyehˇ ngaˬ-ahˇ saˇ jaˇ dzaˬ taˬ-euˬ loꞈ-ehˇ, aˬ yawꞈ-
ahˇ ngaˇ gʼawˬ shaˬ gaˬ nehˬ ma.” Ziˇbaˬ ehˇ-eu, “Yawˇnaˆshaˬ-euˬ aˬ li tiˬ li dzeˇ-a 
siˬ. Ehˇ kʼawꞈ, kuiˇ kuˆ kuˆ-eu tsawˇ haˬ tiˬ gʼaˬ meh.” 
4“Aˬ yawꞈ aˬ gaˇ jawˇ ta” lehˇ sahˬ paˬ naˇ haˬ ngeh, “Lawˇdeˬbaˬ pu-ahˇ Aˬmeˬlaˆ-
euˬ aˬ li Maˬkiˬlaˇ nehˬ-ehˇ jawˇ meh” lehˇ Ziˇbaˬ ehˇ kʼoꞈ nehˬ-euˬ meh.  
5Kʼoeˇ ngeh, Lawˇdeˬbaˬ pu-ahˇ Aˬmeˬlaˆ-euˬ aˬ li Maˬkiˬlaˇ jawˇ gaˇ sahˬ paˬ Daˬbiˇ 
tsawˇ haˬ pyehˬ gʼeh-awˇ, Meˬpiˇbawˇshehˆ-ahˇ bi sheuˬ laˬ-iˇ-euˬ meh.  
6Sawˇluˆ-euˬ aˬ li Yawˇnaˆshaˬ-euˬ aˬ li Meˬpiˇbawˇshehˆ laˇ keuˆ-awˇ, Daˬbiˇ-euˬ 
mehˬ shi awˆ byaˆ-awˇ yaw zeu baw nehˬ-euˬ meh. “Nawˇ Meˬpiˇbawˇshehˆ ma 
loˇ” lehˇ Daˬbiˇ naˇ haˬ ngeh, “Ngeuˇ ma” lehˇ aˬ yawꞈ ehˇ-eu meh.  
7Daˬbiˇ ehˇ-eu, “Taˬ guˆ. Nawˬ da Yawˇnaˆshaˬ baˬ da neh ngaˇ nawˬ-ahˇ gʼawˬ shaˬ 
gaˬ nehˬ ma. Nawˬ bawˇ Sawˇluˆ-euˬ miˇ tsaˬ dawˬ tawˆ luꞈ nawˬ-ahˇ ngaˇ biꞈ kʼoꞈ-
awˇ, nawˇ ngaˬ nehˬ-ehˇ aˬ myah luꞈ ya dzaˬ ya dawˇ taꞈ tehꞈ-a.” 
8Meˬpiˇbawˇshehˆ gʼaˬ tiˬ poˆ paˇ awˆ byaˆ-awˇ ehˇ-eu, “Sahˬ paˬ-oˇ, ngaˇ-aˬ shiˇ taˬ-
euˬ aˬ kuiˬ tiˬ mawˇ taꞈ-ehˇ maˬ paˇ dzehˬ miˇ-a. Aˬ jeˬ miˇ neh nawˇ ngaˬ-ahˇ teu 
naˆ naˆ-ehˇ gʼawˬ shaˬ gaˬ nehˬ laꞈ te.” 
9Kʼoeˇ naˇ, Sawˇluˆ-euˬ zaˬ kʼaˆ Ziˇbaˬ-ahˇ sahˬ paˬ jawˇ gaˇ bi kuˇ laꞈ-awˇ ehˇ nehˬ-
eu, “Nawˬ-euˬ sahˬ paˬ-euˬ oeˬ paˬ pyeuꞈ-eu Meˬpiˇbawˇshehˆ-ahˇ Sawˇluˆ hawˇ-eu 
aˬ yawꞈ-euˬ nymˇ jiˇ-ahˇ kʼaˇ taꞈ-eu jeˬ biˇ dawˬ tawˆ luꞈ ngaˇ biꞈ-eu ma.  
10Nawˇ hawˇ-eu nawˬ-euˬ aˬ li deuˬ maˬ ehˇ, nawˬ-euˬ zaˬ kʼaˆ deuˬ maˬ ehˇ, nawˬ-
euˬ sahˬ paˬ Sawˇluˆ-euˬ deh yaˇ mˇ-awˇ, aˬ yawꞈ-euˬ oeˬ paˬ-euˬ nymˇ jiˇ ya dzaˬ 
ya dawˇ ni cehˇ tawˬ ahˇ nehˬ-awˬ. Ehˇ kʼawꞈ, Meˬpiˇbawˇshehˆ gʼaˬ-aˬ, aˬ myah luꞈ 
ngaˬ nehˬ-ehˇ ya dzaˬ ya dawˇ tehꞈ-a.” (Ziˇbaˬ-aˬ, aˬ li tseˇ nyiꞈ li jawˇ-awˇ, zaˬ kʼaˆ 
nyiˬ tseˇ gʼaˬ jawˇ-eu meh.) 
11Ziˇbaˬ ehˇ-eu, “Sahˬ paˬ-oˇ, nawˬ neh kʼaˇ ehˇ-euˬ yawˬ jeˬ na luꞈ ngaˇ mˇ ma.” 
Kʼoeˇ naˇ, Meˬpiˇbawˇshehˆ-aˬ, sahˬ paˬ-euˬ aˬ li tiˬ gʼaˬ loꞈ-ehˇ, sahˬ paˬ nehˬ-ehˇ 
dzaˬ taꞈ dawˇ taꞈ-eu laꞈ kʼoeˇ dehꞈ-euˬ meh.  

12Meˬpiˇbawˇshehˆ-aˬ, Miˇgaˬ lehˇ myahˇ-euˬ aˬ li li zaˬ tiˬ li jawˇ-eu meh. Ziˇbaˬ-
euˬ nymˇ kʼahˬ zaˬ dawˬ tawˆ luꞈ, Meˬpiˇbawˇshehˆ-euˬ zaˬ kʼaˆ pyeuꞈ laˇ-euˬ meh.  
13Aˬ kuiˇ nyiˬ pyawˬ luꞈ kuiˇ kuˆ kuˆ-eu Meˬpiˇbawˇshehˆ-aˬ, hawˬ aˬ yawꞈ byawˇ 
yawꞈ sahˬ paˬ nehˬ-ehˇ dzaˬ dzaˬ-ehˇ, Yeˬluˇsaˬlehˬ meuˬ-ahˇ jawˇ-euˬ meh.  

2 Saˬmeuˬlaˆ 10 

Aˬmoˬ tsawˇ haˬ hawˇ-eu Suˇliˆ tsawˇ haˬ deuˬ-ahˇ Daˬbiˇ guiˇ deuˆ gʼaˬ-euˬ 
(1 Laˬsaˬbaˬ 19.1-19) 

1Aˇ yamˬ ui cuiˆ myahˇ laˇ ngeh jawˇ, Aˬmoˬ sahˬ paˬ Naˬhaˇ shiˇ-awˇ, aˬ yawꞈ-euˬ 
aˬ li Haˬnuˬ gʼaˬ sahˬ paˬ pyeuꞈ laˇ-euˬ meh.  
2Kʼoeˇ ngeh, “Aˬ yawꞈ-euˬ aˬ da Naˬhaˇ ngaˬ-ahˇ saˇ jaˇ ziꞈ-euˬ loꞈ-ehˇ, ngaˇ kʼawꞈ 
Haˬnuˬ-ahˇ saˇ jaˇ ziꞈ-eu laꞈ kʼoeˇ cawˬ cawˬ taꞈ ma” lehˇ sahˬ paˬ Daˬbiˇ ehˇ-eu 
meh. Kʼoeˇ naˇ, sahˬ paˬ Naˬhaˇ shiˇ-euˬ miˇ neh aˬ yawꞈ kʼawꞈ, nui ma maˬ saˇ-eu 
gaˇ kawˆ bi tsaꞈ gaˬ-iˇ-eu gʼaˇ duˬ, Daˬbiˇ tsawˇ haˬ pyehˬ gʼeh-euˬ meh. Ehˇ kʼawꞈ, 
aˬ yawꞈ-euˬ tsawˇ haˬ kʼoeˇ deuˬ Aˬmoˬ miˇ kʼahˬ-ahˇ iˇ keuˆ ngeh,  
3Aˬmoˬ tsawˇ haˬ aˬ yuiꞈ aˬ tsu deuˬ aˬ yawꞈ maꞈ-euˬ sahˬ paˬ-ahˇ heu loꞈ-ehˇ ehˇ 
nehˬ-euˬ meh. “Nawˬ da shiˇ-euˬ miˇ neh aˬ yawꞈ nui ma maˬ saˇ-eu gaˇ kawˆ bi 
tsaꞈ gaˬ le-eu gʼaˇ duˬ, tsawˇ haˬ heu deuˬ-ahˇ Daˬbiˇ neh pyehˬ gʼeh leꞈ-euˬ nga 
lehˇ nawˇ noeˬ te loˇ. Kʼoeˇ loꞈ-ehˇ maˬ ngeuˇ-a. Aˬ yawꞈ aˬ dui-ahˇ guiˇ deuˆ gʼaˬ 
nya ni, tsawˇ haˬ pyehˬ leꞈ-awˇ meuˬ heu meuˬ-ahˇ bi kʼoeˬ sho haw le-euˬ meh.” 
4Daˬbiˇ neh pyehˬ gʼeh leꞈ-euˬ tsawˇ haˬ kʼoeˇ deuˬ-ahˇ Haˬnuˬ nyehꞈ-awˇ, mehˬ 
mahˬ tiˬ paw paˆ jehˆ dzeh nehˬ-euˬ uˬ taꞈ, aˬ yawꞈ maꞈ-euˬ pehˇ kʼahˬ daˇ tsuiꞈ-ahˇ 
keuˆ ni pyehˆ tsehˆ nehˬ-awˇ, pyehˬ kʼoꞈ gʼeh-euˬ meh.  
5Tsawˇ haˬ kʼoeˇ deuˬ shaꞈ dawˇ dui dui-eu miˇ neh, iˇ kahˇ-ahˇ maˬ gʼoꞈ keuˆ leˇ 
peuꞈ-a. Kʼoeˇ loꞈ-ehˇ pyeuꞈ laˇ-euˬ gaˇ kawˆ-ahˇ Daˬbiˇ ya gaˬ ngeh, aˬ yawꞈ maꞈ-euˬ 
mehˬ mahˬ maˬ mahˇ le kʼoeˇ keuˆ ni, iˇ kahˇ-ahˇ maˬ gʼoꞈ laˇ-ehˇ Yeˬliˇkoˇ meuˬ-ahˇ 
jawˇ naˬ tawˬ-eu gʼaˇ duˬ bi tsaꞈ gaˬ-iˇ-euˬ meh.  
6Aˬ yawꞈ maꞈ neh kʼoeˇ loꞈ-ehˇ jahˇ nehˬ-euˬ miˇ neh, Daˬbiˇ aˬ yawꞈ maꞈ-ahˇ muiˇ-
eu gaˇ kawˆ Aˬmoˬ tsawˇ haˬ deuˬ noeˬ siˬ ngeh, tsawˇ haˬ pyehˬ gʼeh-awˇ, 
Behˬleˬhawˇbaˆ meuˬ hawˇ-eu Zoˇbaˬ meuˬ-ahˇ jawˇ-eu Suˇliˆ yehˇ nyiˬ muiˇ gʼaˬ, 
Tawˇbaˬ meuˬ-ahˇ jawˇ-eu tsawˇ haˬ tiˬ muiˇ nyiˬ heˇ gʼaˬ hawˇ-eu, Mawˇkah sahˬ 
paˬ hawˇ-eu aˬ yawꞈ-euˬ tsawˇ haˬ tiˬ heˇ gʼaˬ-ahˇ ngaˬ laˬ-iˇ-euˬ meh.  
7Gaˇ kawˆ kʼoeˇ Daˬbiˇ ya gaˬ ngeh, Yoˇbaˬ-ahˇ guiˇ guiˇ maꞈ maꞈ lah ni bi sheuˬ 
gʼeh-awˇ, aˬ yawꞈ maꞈ-ahˇ guiˇ bi deuˆ-iˇ-euˬ meh.  
8Aˬmoˬ tsawˇ haˬ deuˬ doˆ le-awˇ, aˬ yawꞈ maꞈ jawˇ-eu Laˬbah meuˬ-euˬ lahˇ kʼehˬ-
ahˇ guiˇ daˬ daˬ-awˇ loꞈ luꞈ-eu meh. Suˇliˆ tsawˇ haˬ deuˬ, Tawˇbaˬ meuˬ-ahˇ jawˇ-
eu tsawˇ haˬ deuˬ hawˇ-eu, Mawˇkah meuˬ-ahˇ jawˇ-eu tsawˇ haˬ deuˬ-aˬ, deh ga-
ahˇ guiˇ daˬ daˬ-awˇ loꞈ luꞈ-eu meh.  
9Mehˬ shi paw neh maˬ ehˇ, naˇ kʼah paw neh maˬ ehˇ, aˬ cawˬ aˬ yawꞈ-ahˇ guiˇ 
deuˆ-eu lehˇ lehˬ hmˬ dah taˬ-euˬ gaˇ Yoˇbaˬ ya mawˇ ngeh, nya dui dui-eu 

Iˇsaˬleˬlaˆ yehˇ deuˬ-ahˇ aˬ yawꞈ tseˇ doˆ-awˇ, Suˇliˆ tsawˇ haˬ deuˬ-ahˇ deuˆ-eu gʼaˇ 
duˬ bi lehˬ hmˬ-euˬ meh. 
10Dzeˇ-eu yehˇ deuˬ-ahˇ, aˬ yawꞈ-euˬ aˬ nyiˇ Aˬbiˇshaiˇ aˬ yuiꞈ biˬ geuꞈ-awˇ, Aˬmoˬ 
tsawˇ haˬ deuˬ-ahˇ deuˆ ceh ceh-eu gʼaˇ duˬ bi lehˬ hmˬ-euˬ meh.  
11Aˬbiˇshaiˇ-ahˇ Yoˇbaˬ ehˇ nehˬ-eu, “Suˇliˆ tsawˇ haˬ deuˬ ngaˬ-ahˇ deuˆ gʼaˬ luꞈ-eu 
ya mawˇ naˇ, nawˇ caw ba le lawˬ. Aˬmoˬ tsawˇ haˬ deuˬ nawˬ-ahˇ deuˆ gʼaˬ luꞈ-eu 
ya mawˇ naˇ, ngaˇ caw ba le ma.  
12Gʼaˬ byehˆ maˬ byehˆ ni nui ma kʼaˬ duˬ ni taˬ-awˬ. Aˬ dui-euˬ tsawˇ jeuˬ hawˇ-eu, 
aˬ dui Miˬyehˇ-euˬ meuˬ deuˬ gʼaˇ duˬ, yaw kʼaˆ kʼaˆ-ehˇ guiˇ deuˆ kaˇ-euˇ. Sahˬpaˬ 
Miˬyehˇ nui ma tsaˬ-eu jeˬ keuˆ le luꞈ-uˇ.” 
13Yoˇbaˬ hawˇ-eu aˬ yawꞈ-euˬ tsawˇ haˬ deuˬ guiˇ deuˆ-eu lehˇ, guiˇ daˬ daˬ-awˇ 
mehˬ hu paw jiˆ peh leˇ ngeh, Suˇliˆ tsawˇ haˬ deuˬ cehˆ byaˆ-euˬ meh.  
14Suˇliˆ tsawˇ haˬ deuˬ cehˆ byaˆ gaˇ Aˬmoˬ tsawˇ haˬ deuˬ ya mawˇ ngeh, 
Aˬbiˇshaiˇ-ahˇ deuˆ ceh maˬ ceh ni, meuˬ laꞈ kʼoeˇ cehˆ gʼoꞈ uˇ leˇ jiˇ-euˬ meh. Kʼoeˇ 
naˇ, Yoˇbaˬ-aˬ, Aˬmoˬ tsawˇ haˬ deuˬ-ahˇ guiˇ maˬ deuˆ ni, Yeˬluˇsaˬlehˬ meuˬ-ahˇ 
gʼoꞈ leˇ-euˬ meh.  
15Iˇsaˬleˬlaˆ tsawˇ haˬ deuˬ neh aˬ yawꞈ maꞈ-euˬ tsawˇ haˬ deuˬ-ahˇ deuˆ gʼaˬ-euˬ 
gaˇ kawˆ Suˇliˆ tsawˇ haˬ deuˬ ya siˬ ngeh, aˬ yawꞈ maꞈ-euˬ guiˇ maꞈ dawˬ tawˆ luꞈ-
ahˇ kuˇ uiˬ-euˬ meh.  
16Sahˬ paˬ Haˬdaˬdeˬzaˬ neh tsawˇ haˬ pyehˬ gʼeh-awˇ, Uˇpaˬlaˇ lawˇ baˬ nahˇ ma 
doˆ kʼehˬ paw jawˇ-eu Suˇliˆ tsawˇ haˬ deuˬ-ahˇ bi kuˇ laˬ leˇ ngeh, Heˬlamˬ meuˬ-
ahˇ aˬ yawꞈ maꞈ oe-awˇ, Zoˇbaˬ meuˬ-ahˇ jawˇ-eu sahˬ paˬ Haˬdaˬdeˬzaˬ-euˬ guiˇ 
maꞈ kʼoeˇ taˆ uˆ lahˇ-eu gʼaˬ pyeuꞈ-eu Shoˇbaˆ aˬ yuiꞈ geuꞈ-eu uˬ moˆ, aˬ yawꞈ-euˬ 
guiˇ maꞈ nehˬ-ehˇ gawꞈ leˇ-euˬ meh.  
17Gaˇ kawˆ kʼoeˇ Daˬbiˇ ya gaˬ ngeh, Iˇsaˬleˬlaˆ guiˇ maꞈ deuˬ-ahˇ aˬ yawꞈ kuˇ uiˬ-
awˇ, Yawˇdaˬ lawˇ baˬ tsehˆ doˆ-awˇ, Suˇliˆ tsawˇ haˬ deuˬ aˬ yawꞈ-ahˇ guiˇ deuˆ-eu 
lehˬ hmˬ-awˇ jawˇ luꞈ-eu Heˬlamˬ meuˬ-ahˇ le-awˇ, deuˆ ceh ceh-euˬ meh.  
18Iˇsaˬleˬlaˆ tsawˇ haˬ deuˬ neh Suˇliˆ guiˇ maꞈ-ahˇ mehˬ nah paw teh kʼoꞈ gʼeh-awˇ, 
guiˇ deuˆ-eu mahˬ laˆ lawˬ teh-eu Suˇliˆ yehˇ shiꞈ yaˇ gʼaˬ hawˇ-eu mahˬ dziˬ-eu 
yehˇ oeˬ muiˇ gʼaˬ-ahˇ, Daˬbiˇ hawˇ-eu aˬ yawꞈ-euˬ tsawˇ haˬ deuˬ neh sehꞈ-euˬ 
meh. Muiˇ-eu deuˬ-euˬ guiˇ maꞈ kʼoeˇ taˆ uˆ lahˇ-eu gʼaˬ pyeuꞈ-eu Shoˇbaˆ-ahˇ kʼawꞈ 
aˬ yawꞈ maꞈ deuˆ naˇ nehˬ-awˇ, deuˆ ceh ceh luꞈ ngeh shiˇ-euˬ meh.  
19Haˬdaˬdeˬzaˬ uˆ lahˇ-eu uˬ moˆ jawˇ luꞈ-eu sahˬ paˬ deuˬ, Iˇsaˬleˬlaˆ tsawˇ haˬ 
deuˬ neh aˬ yawꞈ maꞈ-ahˇ guiˇ deuˆ gʼaˬ-euˬ gaˇ ya mawˇ ngeh, Iˇsaˬleˬlaˆ tsawˇ haˬ 
deuˬ nehˬ-ehˇ ja tsaˬ geuꞈ-awˇ, Iˇsaˬleˬlaˆ tsawˇ jeuˬ uˆ lahˇ-eu uˬ moˆ jawˇ-euˬ meh. 
Kʼoeˇ ngeh neh naˇ, Suˇliˆ tsawˇ haˬ deuˬ Aˬmoˬ tsawˇ haˬ deuˬ-ahˇ maˬ paˇ caw ba 
nehˬ peuˬ ni pyeuꞈ-iˇ-euˬ meh.  

2 Saˬmeuˬlaˆ 11 

Daˬbiˇ hawˇ-eu Baˬsheˬba 

1Tsahˬ gaˆ ahˇ le-awˇ, miˇ kʼahˬ sahˬ paˬ deuˬ guiˇ mˇ-eu aˇ yamˬ keuˆ laˇ ngeh, 
Daˬbiˇ-aˬ, aˬ yawꞈ-euˬ guiˇ maꞈ kʼoeˇ taˆ aˬ yuiꞈ geuꞈ-eu deuˬ hawˇ-eu Yoˇbaˬ-ahˇ, 
Iˇsaˬleˬlaˆ guiˇ maꞈ bi sheuˬ-awˇ pyehˬ gʼeh-euˬ meh. Aˬmoˬ tsawˇ haˬ deuˬ-ahˇ aˬ 
yawꞈ maꞈ guiˇ deuˆ gʼaˬ-awˇ, Laˬbah meuˬ-ahˇ loꞈ jawˬ-euˬ meh. Ehˇ kʼawꞈ, Daˬbiˇ 
aˬ yawꞈ gʼaˬ-aˬ, Yeˬluˇsaˬlehˬ meuˬ-ahˇ jawˇ yaꞈ-euˬ meh.  
2Tiˬ nah-aˬ, uˬ ciꞈ uˬ taw taw le ngeh Daˬbiˇ yuꞈ cawˬ-awˇ gʼaˬ naˬ naˬ luꞈ-eu tuˇ laˇ-
awˇ, aˬ yawꞈ jawˇ-eu sahˬ paˬ hawˇ nymˇ-euˬ nymˇ mˬ-ahˇ le daˆ-euˬ meh. Aˬ yawꞈ 
kʼoeˇ gaˇ cah niˇ gʼa luꞈ ngeh, zaˬ miˬ zaˬ tiˬ gʼaˬ iˇ cuꞈ dzuiꞈ shawˇ luꞈ gaˇ ya mawˇ-
euˬ meh. Zaˬ miˬ zaˬ kʼoeˇ gʼaˬ aˇ gʼehˇ muiˬ dui dui-eu meh.  
3Kʼoeˇ miˇ neh, aˬ yawꞈ tsawˇ haˬ pyehˬ gʼeh-awˇ, zaˬ miˬ zaˬ kʼoeˇ gʼaˬ aˬ suˇ gʼaˬ 
nga lehˇ bi pyehˆ tseˇ haw-iˇ ngeh, Eˇlamˬ-euˬ aˬ buˇ Baˬsheˬba pyeuꞈ-awˇ, Heˬtaˆ 
tsawˇ jeuˬ Uˇliˇyaˆ-ahˇ dahˬ dzaˬ-iˇ taˬ-euˬ gaˇ kawˆ ya siˬ-euˬ meh.  
4Daˬbiˇ tsawˇ haˬ pyehˬ gʼeh-awˇ, zaˬ miˬ zaˬ kʼoeˇ gʼaˬ-ahˇ bi sheuˬ laˬ-iˇ-awˇ, yuꞈ 
taꞈ jawˇ taꞈ-euˬ meh. (Zaˬ miˬ zaˬ kʼoeˇ gʼaˬ ba la mawˇ le gʼaˬ-awˇ, aˬ yawˇ yawꞈ mˇ 
shawˇ gʼaˬ-euˬ tiˬ dehˬ pyeuꞈ-eu meh.) Kʼoeˇ loꞈ-ehˇ yuꞈ taꞈ jawˇ taꞈ gʼaˬ-awˇ, zaˬ 
miˬ zaˬ kʼoeˇ gʼaˬ gʼoꞈ-iˇ-euˬ meh. 
5Aˇ nah, aˬ yawꞈ zaˬ tsehˆ leˇ-euˬ gaˇ kawˆ ya siˬ ngeh, tsawˇ haˬ pyehˬ gʼeh-awˇ, 
Daˬbiˇ-ahˇ bi tsaꞈ gaˬ leˇ-euˬ meh.  
6Kʼoeˇ naˇ, Yoˇbaˬ jawˇ gaˇ Daˬbiˇ dawˬ tsaꞈ tsaꞈ ahˇ gʼeh-awˇ, “Heˬtaˆ tsawˇ haˬ 
Uˇliˇyaˆ-ahˇ bi gʼoꞈ laˇ-awˬ” lehˇ ehˇ nehˬ-euˬ meh. Kʼoeˇ ngeh, Yoˇbaˬ neh Uˇliˇyaˆ-
ahˇ Daˬbiˇ jawˇ gaˇ bi gʼoꞈ leˇ-euˬ meh.  
7Uˇliˇyaˆ gʼoꞈ keuˆ laˇ ngeh, Yoˇbaˬ hawˇ-eu aˬ yawꞈ-euˬ guiˇ maꞈ deuˬ aˬ joˆ-ehˇ 
jawˇ luꞈ-eu gaˇ kawˆ hawˇ-eu, guiˇ aˬ joˆ-ehˇ deuˆ luꞈ-eu gaˇ kawˆ deuˬ, aˬ yawꞈ-ahˇ 
Daˬbiˇ naˇ haˬ-euˬ meh.  
8Kʼoeˇ naˇ, “Gʼoꞈ-iˇ-awˇ tiˬ kʼehˬ naˬ-iˇ-awˬ” lehˇ, Uˇliˇyaˆ-ahˇ Daˬbiˇ ehˇ nehˬ-euˬ 
meh. Uˇliˇyaˆ gʼoꞈ-iˇ ngeh, aˬ yawꞈ-euˬ nymˇ jiˇ gʼaˇ duˬ Daˬbiˇ neh laꞈ sawˬ bi biꞈ 
ha-iˇ-euˬ meh.  
9Ehˇ kʼawꞈ, Uˇliˇyaˆ gʼaˬ iˇ kahˇ maˬ gʼoꞈ-iˇ ni, sahˬ paˬ-ahˇ loꞈ piˇ-eu guiˇ maꞈ nehˬ-
ehˇ, sahˬ paˬ-euˬ hawˇ nymˇ gʼoˆ kʼehˬ dawˬ peh yuꞈ-euˬ meh.  
10Uˇliˇyaˆ iˇ kahˇ maˬ gʼoꞈ-iˇ ni jawˇ-eu gaˇ kawˆ Daˬbiˇ ya gaˬ ngeh, “Nawˇ doˆ-iˇ-euˬ 
gʼawˬ myahˇ ni keuˆ laˇ-awˇ, gʼoꞈ keuˆ laˇ-euˬ tiˬ dehˬ maˬ ngeuˇ te loˇ. Aˬ jeˬ miˇ 
neh iˇ kahˇ-ahˇ maˬ gʼoꞈ-iˇ ni jawˇ te” lehˇ naˇ haˬ nehˬ-euˬ meh. 
11Uˇliˇyaˆ ehˇ-eu, “Iˇsaˬleˬlaˆ tsawˇ haˬ deuˬ hawˇ-eu Yuˇdaˆ tsawˇ haˬ deuˬ aˬ cawˬ-
ahˇ guiˇ deuˆ luꞈ-awˇ, Dawˬ ma saˇ jaˇ Bahˬ keuˆ kʼawꞈ, aˬ yawꞈ maꞈ nehˬ-ehˇ jaˆ-eu 
meh. Nga maꞈ kʼoeˇ taˆ uˆ lahˇ-eu Yoˇbaˬ hawˇ-eu aˬ yawꞈ-euˬ guiˇ maꞈ deuˬ kʼoeˇ 
taˆ aˬ yuiꞈ geuꞈ luꞈ-eu deuˬ, deh ga-ahˇ guiˇ daˬ daˬ-awˇ jawˇ luꞈ-eu meh. Aˬ yawꞈ 
maꞈ kʼoeˇ loꞈ-ehˇ guiˇ deuˆ deuˆ-ehˇ jawˇ ngeh, ngaˇ iˇ kahˇ-ahˇ gʼoꞈ-iˇ-awˇ dzaˬ 
byawˬ dawˇ byawˬ-eu laꞈ kʼoeˇ, ngaˬ-euˬ miˬ zaˬ nehˬ-ehˇ aˬ joˆ-ehˇ yuꞈ taꞈ-iˇ nmˇ. 
Yawˬ ha-euˬ gʼawˇ mawˇ yaw muiˬ yaw shawˇ shawˇ-ehˇ ya jawˇ-eu, heu loꞈ-ehˇ 
gʼeh-eu guiˇ deuˆ luꞈ-eu aˇ yamˬ-ahˇ, kʼoeˇ loꞈ-ehˇ gʼeh-eu jeˬ ngaˇ maˬ mˇ.” 

12Uˇliˇyaˆ-ahˇ Daˬbiˇ ehˇ nehˬ-eu, “Toˆ-ehˇ ngeuˇ naˇ, iˬ nah heu gaˇ jawˇ naˬ-awˬ. 
Niˬ shawˬ nah nawˬ-ahˇ ngaˇ bi gʼoꞈ-iˇ ma” lehˇ ehˇ nehˬ-euˬ meh. Kʼoeˇ ngeh nah 
hawˇ-eu yawˬ nah yawˬ-ahˇ keuˆ ni, Yeˬluˇsaˬlehˬ meuˬ-ahˇ Uˇliˇyaˆ jawˇ naˬ-euˬ 
meh.  
13Daˬbiˇ aˬ yawꞈ-ahˇ ciꞈ hawˬ kuˇ dzaˬ-awˇ, aˬ gaꞈ dzaˇ uiˇ bi dawˇ yehꞈ-euˬ meh. 
Ehˇ kʼawꞈ, kʼoeˇ ngeh miˇ kʼawꞈ Uˇliˇyaˆ iˇ kahˇ maˬ gʼoꞈ-iˇ-ehˇ, sahˬ paˬ-euˬ nymˇ-
ahˇ loꞈ piˇ-eu guiˇ maꞈ jawˇ-eu lawˆ-ahˇ, guiˇ deuˆ ngeh yuꞈ-eu aˬ yawꞈ-eu yuꞈ zaˇ aˇ 
bui kʼoeˇ taˆ yuꞈ-euˬ meh.  
14Yawˬ nah yawˬ uˬ shawˬ paw, Yoˇbaˬ jawˇ gaˇ Daˬbiˇ sahˬ boꞈ tiˬ taꞈ boꞈ-awˇ, 
Uˇliˇyaˆ gʼoꞈ-iˇ gaˇ dawˆ ahˇ gʼeh-euˬ meh.  
15“Guiˇ yaw kʼaˆ-ehˇ deuˆ-eu tsahˇ-ahˇ Uˇliˇyaˆ guiˇ daˬ bi daˬ-awˇ, naw maꞈ jeˬ nah 
paw jiˆ kʼoꞈ nehˬ-awˇ, aˬ yawꞈ-ahˇ bi deuˆ sehꞈ-awˬ” lehˇ boꞈ ahˇ nehˬ-euˬ meh.  
16Kʼoeˇ naˇ, meuˬ kʼoeˇ meuˬ-ahˇ Yoˇbaˬ guiˇ deuˆ luꞈ ngeh, muiˇ-eu deuˬ gʼaˬ kʼaˆ 
dzehˬ-eu tsahˇ meh lehˇ aˬ yawꞈ siˬ nya-eu tsahˇ-ahˇ, Uˇliˇyaˆ-ahˇ pyehˬ gʼeh-euˬ 
meh.  
17Muiˇ-eu deuˬ-euˬ guiˇ maꞈ deuˬ meuˬ laꞈ kʼoeˇ neh doˆ le-awˇ, Yoˇbaˬ-euˬ guiˇ 
maꞈ-ahˇ deuˆ ceh ceh le-euˬ meh. Daˬbiˇ-euˬ yaw huiˬ yaw mahˇ tiˬ paˆ na deuˬ 
shiˇ-awˇ, Uˇliˇyaˆ gʼaˬ kʼawꞈ kʼoeˇ gaˇ bi deuˆ sehꞈ-euˬ meh.  
18Kʼoeˇ naˇ, Yoˇbaˬ tsawˇ haˬ pyehˬ kʼoꞈ gʼeh-awˇ, guiˇ deuˆ gaˇ kʼaˇ pyeuꞈ laˇ-euˬ gaˇ 
kawˆ deuˬ, Daˬbiˇ-ahˇ bi tsaꞈ gaˬ leˇ-euˬ meh. 
19Dawˬ tsaꞈ bi tsaꞈ gaˬ leˇ-euˬ gʼaˬ-ahˇ Yoˇbaˬ heu loꞈ-ehˇ mehˬ nehˬ-euˬ meh. “Guiˇ 
deuˆ luꞈ gaˇ pyeuꞈ laˇ-euˬ gaˇ kawˆ heu deuˬ dawˬ tawˆ luꞈ, sahˬ paˬ-ahˇ nawˇ dzawˇ 
nehˬ gʼaˬ ngeh,  
20sahˬ paˬ nui ma pehˇ laˇ-awˇ, ‘Aˬ jeˬ miˇ neh naw maꞈ meuˬ dawˬ peh tehˬ ni iˇ-
awˇ guiˇ deuˆ-iˇ teˬ. Aˬ yawꞈ maꞈ meuˬ meuˬ lahˇ kʼoeˇ taˆ jawˇ-awˇ, naw maꞈ-ahˇ 
kaˆ neh beuˆ tehꞈ-a lehˇ maˬ siˬ nya te loˇ.  
21Giˇdoˬ-euˬ aˬ li Aˬbiˇmaˬlehˆ-ahˇ aˬ joˆ-ehˇ jahˇ-awˇ bi deuˆ sehꞈ-euˬ gaˇ kawˆ naw 
maꞈ maˬ noeˬ nya loˇ. Deˬbehˇ meuˬ-euˬ meuˬ lahˇ kʼoeˇ taˆ daˆ-eu zaˬ miˬ zaˬ tiˬ 
gʼaˬ neh, aˬ yawꞈ-ahˇ lo lehˬ pyehˬ deh sehꞈ-euˬ maˬ ngeuˇ-a loˇ. Toˆ-ehˇ ngeuˇ naˇ, 
aˬ jeˬ miˇ neh naw maꞈ meuˬ meuˬ lahˇ dawˬ peh teu naˆ naˆ-ehˇ iˇ peh teˬ’ lehˇ 
sahˬ paˬ ehˇ laˇ naˇ, ‘Nawˬ-euˬ guiˇ maꞈ kʼoeˇ taˆ yaw huiˬ yaw mahˇ geuꞈ luꞈ-eu 
Uˇliˇyaˆ gʼaˬ kʼawꞈ bi deuˆ sehꞈ-euˬ meh’ lehˇ ehˇ kʼoꞈ nehˬ-awˬ.” 
22Dawˬ tsaꞈ bi tsaꞈ gaˬ leˇ-euˬ tsawˇ haˬ kʼoeˇ gʼaˬ Daˬbiˇ jawˇ gaˇ le-awˇ, Yoˇbaˬ neh 
kʼaˇ bi ehˇ-euˬ loꞈ-ehˇ ehˇ nehˬ leˇ-euˬ meh.  
23Aˬ yawꞈ ehˇ-eu, “Nga maꞈ-ahˇ muiˇ-eu deuˬ nga maꞈ naˆ maˬ tseˇ tsawˇ haˬ myaˬ 
dzehˬ-awˇ, meuˬ laꞈ kʼoeˇ neh deh ga-ahˇ doˆ le-awˇ, nga maꞈ-ahˇ guiˇ deuˆ le-euˬ 
meh. Ehˇ kʼawꞈ, meuˬ-euˬ lahˇ kʼehˬ-ahˇ keuˆ ni aˬ yawꞈ maꞈ-ahˇ nga maꞈ teh kʼoꞈ 
gʼeh-euˬ ma.  
24Kʼoeˇ ngeh, aˬ yawꞈ maꞈ meuˬ meuˬ lahˇ kʼoeˇ taˆ daˆ-awˇ, nga maꞈ-ahˇ kaˆ beuˆ 
gʼeh leꞈ-euˬ miˇ neh, nawˬ-euˬ guiˇ maꞈ kʼoeˇ taˆ aˬ yuiꞈ geuꞈ-eu yaw huiˬ yaw mahˇ 
tiˬ paˆ na deuˬ bi beuˆ sehꞈ-euˬ meh. Nawˬ-euˬ guiˇ maꞈ kʼoeˇ taˆ aˬ yuiꞈ geuꞈ-eu 

yaw huiˬ yaw mahˇ tiˬ gʼaˬ pyeuꞈ-eu Heˬtaˆ tsawˇ haˬ Uˇliˇyaˆ kʼawꞈ, kʼoeˇ gaˇ bi 
beuˆ sehꞈ-euˬ meh.” 
25Dawˬ tsaꞈ tsaꞈ gaˬ laˇ-euˬ tsawˇ haˬ kʼoeˇ gʼaˬ-ahˇ Daˬbiˇ ehˇ nehˬ-eu, “Yoˇbaˬ-ahˇ 
gʼaˬ biꞈ nehˬ-awˇ, nui ma taˬ cawˆ lehˇ ehˇ nehˬ-awˬ. Aˬ jeˬ miˇ neh ehˇ naˇ, guiˇ 
deuˆ-eu lehˇ ehˇ-eu jeˬ-aˬ, heu gʼaˬ kʼoeˇ gʼaˬ shiˇ meh lehˇ ehˇ tsehˆ nya-eu jeˬ maˬ 
ngeuˇ-a. Yaw kʼaˆ kʼaˆ-ehˇ paˇ leh jeh-awˇ, meuˬ kʼoeˇ meuˬ-ahˇ deuˆ gʼaˬ-awˬ lehˇ 
ehˇ nehˬ-awˬ.” 
26Aˬ yawꞈ-euˬ kʼaˬ dzeˇ zaˬ bi beuˆ sehꞈ-euˬ gaˇ kawˆ Baˬsheˬba ya gaˬ ngeh, tsawˇ 
ngoeˇ ngoeˇ-euˬ meh.  
27Tsawˇ ngoeˇ ngoeˇ-euˬ aˇ nah aˇ yamˬ dzeuˇ-iˇ ngeh, Daˬbiˇ tsawˇ haˬ pyehˬ gʼeh-
awˇ, aˬ yawꞈ-ahˇ bi sheuˬ laˬ-iˇ-euˬ meh. Aˬ yawꞈ Daˬbiˇ-euˬ miˬ zaˬ pyeuꞈ laˇ-awˇ, 
Daˬbiˇ gʼaˇ duˬ aˬ li tiˬ li ciˬ-euˬ meh. Ehˇ kʼawꞈ, Daˬbiˇ kʼoeˇ loꞈ-ehˇ mˇ gaˇ Sahˬpaˬ 
Miˬyehˇ nui ma maˬ tsaˬ-a.  

2 Saˬmeuˬlaˆ 12 

Naˬdaˬ-ahˇ Daˬbiˇ jawˇ gaˇ pyehˬ gʼeh-awˇ dawˬ tsaꞈ bi tsaꞈ-iˇ-euˬ 

1Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Naˬdaˬ-ahˇ, Sahˬpaˬ Miˬyehˇ neh 
Daˬbiˇ jawˇ gaˇ pyehˬ gʼeh-euˬ meh. Daˬbiˇ jawˇ gaˇ Naˬdaˬ iˇ-awˇ ehˇ-eu, “Meuˬ tiˬ 
meuˬ laꞈ kʼoeˇ tsawˇ haˬ nyiˬ gʼaˬ jawˇ-eu meh. Tiˬ gʼaˬ-aˬ, smˇ muiˬ smˇ baw pyeuꞈ-
awˇ, yawˬ gʼaˬ yawˬ-aˬ, iˇ shaˬ iˇ taw pyeuꞈ-eu meh.  
2Smˇ muiˬ smˇ baw gʼaˬ mawˇ neˇ hawˇ-eu yawˇ gʼawˬ mya ni jawˇ-eu meh.  
3Ehˇ kʼawꞈ, iˇ shaˬ iˇ taw gʼaˬ-aˬ, yawˇ zaˬ tiˬ mawˇ tehꞈ-ehˇ zeuˇ-awˇ cu luꞈ-eu meh. 
Yawˇ kʼoeˇ mawˇ-ahˇ aˬ yawꞈ yaw muiˬ paˬ-ehˇ bo saˆ-awˇ, aˬ yawꞈ-euˬ nymˇ laꞈ 
kʼoeˇ, aˬ yawꞈ-euˬ zaˬ deuˬ nehˬ-ehˇ tiˬ kawˆ loꞈ-ehˇ jawˇ jawˇ-ehˇ huiˬ laˇ luꞈ-eu 
meh. Yawˇ kʼoeˇ mawˇ-ahˇ aˬ yawꞈ dzaˬ-eu dzaˇ bi dzaˬ-eu uˬ taꞈ, aˬ yawꞈ dawˇ-eu 
iˇ cuꞈ naˬ bo-ahˇ iˇ cuꞈ bi dawˇ-awˇ, aˬ yawꞈ-euˬ bawˇ kʼahˇ-ahˇ ciˬ ahˇ-awˇ bo saˆ-
euˬ meh. Yawˇ kʼoeˇ mawˇ-aˬ, aˬ yawꞈ gʼaˇ duˬ aˬ buˇ tiˬ buˇ-ahˇ duˇ-eu meh.  
4Tiˬ nah keuˆ laˇ ngeh, smˇ muiˬ smˇ baw gʼaˬ-euˬ nymˇ-ahˇ, daˬ yah tiˬ gʼaˬ daˆ laˇ-
euˬ meh. Smˇ muiˬ smˇ baw kʼoeˇ gʼaˬ daˬ yah-ahˇ bi dzaˬ bi dawˇ-eu gʼaˇ duˬ aˬ 
yawꞈ-euˬ yawˇ maˬ sehꞈ mawꞈ-eu miˇ neh, iˇ shaˬ iˇ taw kʼoeˇ gʼaˬ-euˬ yawˇ kʼoeˇ 
mawˇ sehꞈ-awˇ, daˬ yah-ahˇ hawˬ byawˇ lawˇ nehˬ-euˬ meh.” 
5Kʼoeˇ ngeh, smˇ muiˬ smˇ baw kʼoeˇ gʼaˬ-ahˇ Daˬbiˇ nui ma pehˇ dui dui laˇ-awˇ 
ehˇ-eu, “Kʼoeˇ naˆ naˆ-ehˇ doeˇ-eu jeˬ mˇ-eu tsawˇ haˬ kʼoeˇ gʼaˬ shiˇ-eu tsaˬ meh 
lehˇ, dehꞈ luꞈ-eu Sahˬpaˬ Miˬyehˇ mehˬ shi ngaˇ kamˬ-eu ma.  
6Aˬ cawˬ-ahˇ gʼawˬ shaˬ gaˬ-eu maˬ siˬ nya ni kʼoeˇ naˆ naˆ-ehˇ jahˇ doeˇ nehˬ-euˬ 
miˇ neh, aˬ yawꞈ neh yuˇ-euˬ naˆ maˬ tseˇ oeˬ bymˇ bi tsoeˬ kʼoꞈ-eu tsaˬ tehꞈ-a.” 
7Daˬbiˇ-ahˇ Naˬdaˬ ehˇ nehˬ-eu, “Tsawˇ haˬ kʼoeˇ gʼaˬ nawˇ meh. Iˇsaˬleˬlaˆ tsawˇ 
jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ heu loꞈ-ehˇ ehˇ-eu meh. ‘Iˇsaˬleˬlaˆ 
tsawˇ jeuˬ kʼoeˇ taˆ ngaˇ nawˬ-ahˇ sahˬ paˬ ka nehˬ-awˇ, Sawˇluˆ-euˬ aˬ laꞈ laꞈ kʼoeˇ 
nawˬ-ahˇ ka kʼoꞈ taˬ-euˬ ma. 

8Aˬ yawꞈ-euˬ miˇ kʼahˬ hawˇ-eu aˬ yawꞈ-euˬ miˬ zaˬ deuˬ nawˬ-ahˇ ngaˇ biꞈ-euˬ ma. 
Ngaˇ nawˬ-ahˇ Iˇsaˬleˬlaˆ miˇ kʼahˬ hawˇ-eu Yuˇdaˆ miˇ kʼahˬ-euˬ sahˬ paˬ bi geuꞈ-
euˬ ma. Heu naˆ ni tehꞈ-ehˇ nui kʼahˇ maˬ shiˇ coeˇ naˇ kʼawꞈ, heu naˆ maˬ tseˇ nyiˬ 
bymˇ ngaˇ biꞈ dzehˬ ma.  
9Ngaˇ nawˬ-ahˇ teu naˆ ni mˇ nehˬ taˬ-euˬ kʼawꞈ, aˬ jeˬ miˇ neh ngaˬ-euˬ zahˇ dawˬ 
kʼoꞈ dawˬ-ahˇ nawˇ maˬ naˇ haˬ geuꞈ te. Aˬ jeˬ miˇ neh teu loꞈ-ehˇ gʼeh-eu yaw haiˬ 
jeˬ nawˇ mˇ te. Uˇliˇyaˆ guiˇ deuˆ gaˇ bi deuˆ sehꞈ ni nawˬ neh toˆ-awˇ, Aˬmoˬ tsawˇ 
haˬ neh aˬ yawꞈ-ahˇ bi sehꞈ-awˇ, aˬ yawꞈ-euˬ miˬ zaˬ-ahˇ nawˇ sheuˬ geuꞈ-euˬ meh.  
10Ngaˬ-euˬ ehˇ dawˬ-ahˇ nawˇ maˬ naˇ haˬ-ehˇ, Uˇliˇyaˆ-euˬ miˬ zaˬ-ahˇ sheuˬ geuꞈ-
euˬ miˇ neh, mi cehˇ laꞈ-ahˇ ya shiˇ-eu jeˬ, nawˬ-eu nymˇ jiˇ kʼoeˇ taˆ tiˬ ziˇ saˇ-iˬ tiˬ 
ziˇ maˬ tsehˆ leˇ ni keuˆ le tehꞈ-a.  
11Nawˬ-euˬ nymˇ kʼahˬ zaˬ tiˬ gʼaˬ na baˬ da neh, nawˬ-euˬ nymˇ jiˇ kʼoeˇ taˆ shaˬ-eu 
zahˬ-eu jeˬ bi keuˆ le ma lehˇ ngaˇ kamˬ-eu ma. Nawˬ-euˬ miˬ zaˬ deuˬ-ahˇ ngaˇ 
yuˇ-awˇ, yawˬ gʼaˬ yawˬ-ahˇ biꞈ nehˬ ngeh, ngaˬ neh ehˇ-euˬ loꞈ-ehˇ ngaˇ aˬ diˇ mˇ 
luꞈ-eu ngaˇ lehˇ siˬ nya-awˬ. Nah gʼahˇ nah gaˆ-ahˇ, nawˬ-euˬ miˬ zaˬ deuˬ nehˬ-ehˇ 
aˬ yawꞈ yuꞈ taꞈ jawˇ taꞈ tehꞈ-a.  
12Nawˇ ciˬ cuˇ ni iˬ baˇ mˇ kʼoeˬ-euˬ kʼawꞈ, Iˇsaˬleˬlaˆ tsawˇ haˬ dawˬ tawˆ luꞈ ya 
mawˇ ni, nah gʼahˇ nah gaˆ-ahˇ ngaˇ kʼoeˇ loꞈ-ehˇ bi pyeuꞈ laˇ ma’ lehˇ ehˇ-eu meh.” 
13Kʼoeˇ ngeh, “Sahˬpaˬ Miˬyehˇ-ahˇ ngaˇ mˇ bahˬ gʼaˬ-euˬ miˇ-a” lehˇ Daˬbiˇ ehˇ-euˬ 
meh. Naˬdaˬ ehˇ-eu, “Sahˬpaˬ Miˬyehˇ nawˬ-ahˇ iˬ baˇ pyehˬ-eu meh. Nawˇ ya shiˇ 
gaˇ maˬ keuˆ-aˇ.  
14Ehˇ kʼawꞈ, kʼoeˇ loꞈ-ehˇ mˇ-eu laꞈ kʼoeˇ Sahˬpaˬ Miˬyehˇ-ahˇ nawˇ yaw zeu maˬ 
baw-euˬ miˇ neh, nawˬ-euˬ aˬ li ya shiˇ tehꞈ-a.” 
15Kʼoeˇ naˇ, Naˬdaˬ gʼoꞈ leˇ-euˬ meh.  

Daˬbiˇ-euˬ aˬ li shiˇ-euˬ 

Uˇliˇyaˆ-euˬ miˬ zaˬ neh ciˬ-euˬ Daˬbiˇ-euˬ aˬ li kʼoeˇ li-ahˇ, Sahˬpaˬ Miˬyehˇ neh 
yaw kʼaˆ-ehˇ bi naˇ laˇ-euˬ meh.  
16Aˬ li kʼoeˇ li gʼaˇ duˬ, Daˬbiˇ Miˬyehˇ-ahˇ guiˬ lahˬ shaˇ-euˬ meh. Aˬ yawꞈ tiˬ jeˬ-iˬ 
maˬ dzaˬ maˬ dawˇ ni jawˇ-awˇ, yawˬ miˇ na luꞈ aˬ yawꞈ-euˬ kuˆ lawˆ-ahˇ uˇ-iˇ-awˇ, 
miˇ tsa ga bya-euˬ meh.  
17Aˬ yawꞈ-euˬ saˇ naˇ-ahˇ gaˇ mˇ-eu yaw huiˬ yaw mahˇ deuˬ, aˬ yawꞈ tuˇ laˇ ni leh 
jeh-euˬ meh. Ehˇ kʼawꞈ, aˬ yawꞈ maˬ tuˇ laˇ ehˇ, tiˬ jeˬ-iˬ maˬ dzaˬ maˬ dawˇ ni tehꞈ-
ehˇ jawˇ-euˬ meh.  
18Tiˬ jaw byah laˇ ngeh, aˬ li kʼoeˇ li shiˇ-awˇ aˬ yawꞈ-euˬ gaˇ mˇ-eu yaw huiˬ yaw 
mahˇ deuˬ aˬ yawꞈ-ahˇ maˬ ehˇ nehˬ peuˬ ni jawˇ-euˬ meh. Aˬ yawꞈ maꞈ ehˇ-eu, “Aˬ 
li heu li maˬ shiˇ mi naˆ-ehˇ kʼawꞈ, aˬ dui aˬ yawꞈ-ahˇ dawˬ ngehˬ cawˬ nehˬ ngeh, 
aˬ yawꞈ dawˬ maˬ ngehˬ cawˬ laˇ-a. Nymˬ-mˇ poˆ jawˇ aˬ li heu li shiˇ-euˬ-aˬ, aˬ 
yawꞈ-ahˇ aˬ dui aˬ joˆ-ehˇ dawˬ ngehˬ cawˬ leˇ nmˇ. Aˬ yawˇ yawꞈ laˆ tahˬ laˆ naˇ-eu 
jeˬ mˇ doˆ laꞈ gaˇ guˆ nya.” 

19Aˬ yawꞈ maꞈ tiˬ gʼaˬ tiˇ gʼaˬ dawˬ saˆ saˆ kʼoeˬ luꞈ gaˇ Daˬbiˇ haw siˬ-awˇ, aˬ li kʼoeˇ 
li shiˇ-euˬ nga lehˇ siˬ leˇ-euˬ meh. “Aˬ li shiˇ mehˬ loˇ” lehˇ, aˬ yawꞈ maꞈ-ahˇ aˬ yawꞈ 
naˇ haˬ ngeh, “Aˬ li shiˇ-euˬ meh” lehˇ aˬ yawꞈ maꞈ ehˇ kʼoꞈ nehˬ-euˬ meh.  
20Kʼoeˇ ngeh, Daˬbiˇ miˇ tsa yuꞈ luꞈ-eu tuˇ laˇ-awˇ, iˇ cuꞈ dzuiꞈ-awˇ, uˬ duˬ kaˆ juˇ-
awˇ, mehˬ tsoeˬ dm paˇ-euˬ meh. Kʼoeˇ naˇ, Sahˬpaˬ Miˬyehˇ-euˬ nymˇ-ahˇ le-awˇ, 
uˬ duˬ tahˬ leˇ-euˬ meh. Sahˬ paˬ jawˇ-eu hawˇ nymˇ-ahˇ aˬ yawꞈ gʼoꞈ keuˆ leˇ ngeh, 
dzaˬ dzaˬ dawˇ dawˇ bi laˆ dawˆ-awˇ, tiˬ poˆ tehꞈ-ehˇ dzaˬ-euˬ meh.  
21Aˬ yawꞈ-euˬ gaˇ mˇ-eu yaw huiˬ yaw mahˇ deuˬ aˬ yawꞈ-ahˇ ehˇ-eu, “Nawˇ teu loꞈ-
ehˇ jahˇ-eu teu nga maꞈ maˬ gʼoˆ shaw nya nya. Aˬ li naˇ luꞈ ngeh, nawˇ aˬ yawꞈ gʼaˇ 
duˬ noeˬ shaˬ-awˇ ngoeˇ ngoeˇ-ehˇ, tiˬ jeˬ-iˬ maˬ dzaˬ maˬ dawˇ ni jawˇ-euˬ meh. 
Ehˇ kʼawꞈ, aˬ yawꞈ shiˇ-euˬ nehˬ-ehˇ nawˇ tsawˬ tuˇ laˇ-awˇ, dzaˬ ahˇ dawˇ ahˇ nya 
gaˇ zahˬ leˇ nya.” 
22Daˬbiˇ ehˇ-eu, “Ngeuˇ ma. Aˬ yawꞈ dehꞈ luꞈ ngeh ngaˇ aˬ yawꞈ gʼaˇ duˬ noeˬ shaˬ-
eu laꞈ kʼoeˇ ngoeˇ-awˇ, tiˬ jeˬ-iˬ maˬ dzaˬ maˬ dawˇ ni jawˇ-euˬ ma. Sahˬpaˬ Miˬyehˇ 
ngaˬ-ahˇ gʼawˬ shaˬ haw gaˬ-awˇ, aˬ li-ahˇ maˬ bi shiˇ ni bi dzeuˇ-iˇ-eu baw le lehˇ 
ngaˇ noeˬ tmˬ-euˬ ma. 
23Ehˇ kʼawꞈ, nymˬ-mˇ aˬ yawꞈ shiˇ dzeuˇ shaw-euˬ-aˬ, aˬ jeˬ miˇ neh ngaˇ maˬ dzaˬ 
maˬ dawˇ ni paˇ lah-eu. Aˬ li paˇ gʼoꞈ dehꞈ laˇ ni ngaˇ jahˇ nya ta loˇ. Tiˬ nah keuˆ laˇ 
naˇ, aˬ yawꞈ jawˇ gaˇ ngaˇ ya le meh.” 

Sawˇlaˬmoˬ dehꞈ le-euˬ 

24Kʼoeˇ naˇ, aˬ yawꞈ-euˬ miˬ zaˬ Baˬsheˬba-ahˇ Daˬbiˇ gʼaˬ biꞈ nehˬ-euˬ meh. Aˬ 
yawꞈ nyaꞈ paˇ yuꞈ paˇ jawˇ taꞈ-awˇ, aˬ li tiˬ li paˇ jawˇ le-euˬ meh. Aˬ li kʼoeˇ li-ahˇ 
Daˬbiˇ neh Sawˇlaˬmoˬ lehˇ myahˇ nehˬ-awˇ, Sahˬpaˬ Miˬyehˇ gaˬ-eu aˬ li tiˬ li 
pyeuꞈ-eu meh.  
25Aˬ li heu li-ahˇ Yeˬdiˇdiˬ lehˇ myahˇ nehˬ-awˬ lehˇ, Miˬyehˇ gʼaˇ duˬ ngehˬ dah-eu 
Naˬdaˬ-ahˇ Sahˬpaˬ Miˬyehˇ dawˬ biꞈ-euˬ meh. Aˬ jeˬ miˇ neh ehˇ naˇ, aˬ yawꞈ-ahˇ 
Sahˬpaˬ Miˬyehˇ gaˬ-eu meh.  

Laˬbah meuˬ-ahˇ Daˬbiˇ deuˆ gʼaˬ-euˬ 
(1 Laˬsaˬbaˬ 20.1-3) 

26Aˇ yamˬ kʼoeˇ yamˬ-ahˇ, Aˬmoˬ tsawˇ jeuˬ-euˬ meuˬ meuˬ ma pyeuꞈ-eu Laˬbah 
meuˬ-ahˇ Yoˇbaˬ guiˇ deuˆ luꞈ-awˇ, deuˆ gʼaˬ-eu dawˬ peh peh laˇ-euˬ meh.  
27Aˬ yawꞈ tsawˇ haˬ pyehˬ kʼoꞈ gʼeh-awˇ, Daˬbiˇ-ahˇ heu loꞈ-ehˇ bi tsaꞈ gaˬ leˇ-euˬ 
meh. “Laˬbah meuˬ-ahˇ ngaˇ guiˇ deuˆ luꞈ-awˇ, meuˬ-ahˇ iˇ cuꞈ caˬ ahˇ-euˬ pehˇ 
tsahˇ deuˆ za gʼaˬ-euˬ ma.  
28Nymˬ-mˇ poˆ jawˇ-aˬ, nawˬ-euˬ guiˇ maꞈ kʼaˇ dzeˇ-eu deuˬ kuˇ uiˬ leꞈ-awˇ, nawˬ-
euˬ mawˇ do meuˬ heu meuˬ-ahˇ deuˆ gʼaˬ le-awˬ. Meuˬ heu meuˬ-ahˇ deuˆ gʼaˬ-euˬ 
meh lehˇ ehˇ-eu tsawˇ myahˇ ngaˇ maˬ pi mawꞈ nya.” 
29Kʼoeˇ ngeh, Daˬbiˇ aˬ yawꞈ-euˬ guiˇ maꞈ deuˬ kuˇ uiˬ-awˇ, Laˬbah meuˬ-ahˇ iˇ-awˇ 
deuˆ gʼaˬ-euˬ meh.  
30Aˬmoˬ tsawˇ jeuˬ-euˬ miˬ yehˇ pyeuꞈ-eu Miˇlaˬkoˬ tahˬ pahˬ aˬ ma mawˇ kawˇ-euˬ 
uˬ duˬ-ahˇ kʼoˆ luꞈ-eu, aˇ poeˬ kʼaˆ-eu kʼaˬ lo sehˇ tiˬ siˬ tsoꞈ-eu shuiˇ uˬ kʼoˆ-ahˇ 

Daˬbiˇ lehˆ doˆ-awˇ, kʼaꞈ lo sehˇ kʼoeˇ siˬ aˬ yawꞈ-euˬ shuiˇ uˬ kʼoˆ-ahˇ dawˆ tsoꞈ-euˬ 
meh. Shuiˇ uˬ kʼoˆ kʼoeˇ siˬ nyiˬ tseˇ jawꞈ-i byah-eu meh. Meuˬ kʼoeˇ meuˬ laꞈ kʼoeˇ, 
aˬ yawꞈ pyuˇ shuiˇ myawˬ gahˬ gʼawˬ mya ni deuˆ za geuꞈ-euˬ meh.  
31Kʼoeˇ gaˇ jawˇ-eu tsawˇ haˬ deuˬ-ahˇ aˬ yawꞈ nyehꞈ doˆ laꞈ-awˇ, yehˬ ma, tsehˬ 
ma, deuˆ haˬ, heu deuˬ baꞈ-awˇ gaˇ bi mˇ-awˇ, tsaˬ byaˆ tehˆ-eu gaˇ kʼawꞈ bi mˇ-euˬ 
meh. Aˬmoˬ tsawˇ jeuˬ-euˬ meuˬ nui deuˬ laꞈ kʼoeˇ kʼaˇ jawˇ-eu tsawˇ haˬ deuˬ-ahˇ 
kʼawꞈ, aˬ yawꞈ kʼoeˇ loꞈ-ehˇ kʼehˇ dzaˬ-euˬ meh. Kʼoeˇ naˇ, aˬ yawꞈ hawˇ-eu aˬ yawꞈ-
euˬ tsawˇ haˬ deuˬ Yeˬluˇsaˬlehˬ meuˬ-ahˇ gʼoꞈ laˇ-euˬ meh.  

2 Saˬmeuˬlaˆ 13 

Aˬmaˬnoˬ hawˇ-eu Taˬmaˬ 

1Daˬbiˇ-euˬ aˬ li Aˬbaˇsaˬloˬ-aˬ, Taˬmaˬ lehˇ myahˇ-euˬ aˇ gʼehˇ muiˬ dui dui-eu dmˇ 
ma miˬ daꞈ tiˬ gʼaˬ jawˇ-eu meh. Aˬ ma yawˬ ma yawˬ-euˬ zaˬ pyeuꞈ-eu Aˬmaˬnoˬ 
lehˇ myahˇ-euˬ Daˬbiˇ-euˬ aˬ li tiˬ li-aˬ, aˬ yawꞈ-euˬ dmˇ ma kʼoeˇ gʼaˬ-ahˇ mawꞈ dui 
dui leˇ-eu meh. 
2Aˬmaˬnoˬ-aˬ, aˬ yawꞈ-euˬ gʼawˇ mawˇ jawˇ saˇ maˬ doˆ-ehˇ pyeuꞈ-iˇ ngeh keuˆ ni, 
Taˬmaˬ-ahˇ mawꞈ leˇ sehꞈ taˬ-euˬ meh. Aˬ jeˬ miˇ neh ehˇ naˇ, Taˬmaˬ-aˬ, miˬ daꞈ 
daꞈ shuiꞈ tiˬ gʼaˬ pyeuꞈ-eu loꞈ-ehˇ, kʼaˬ dzeˇ zaˬ jawˇ gaˇ maˬ bi doˆ le ni bi jawˇ-euˬ 
miˇ neh, aˬ yawꞈ-ahˇ za ni jahˇ-eu maˬ awˬ-a.  
3Daˬbiˇ-euˬ aˇ doˆ Shaˬmahˇ-euˬ aˬ li Yawˇnaˬdehˇ lehˇ myahˇ-euˬ Aˬmaˬnoˬ-euˬ 
cawˬ tiˬ gʼaˬ jawˇ-eu meh. 
4Aˬ yawꞈ-aˬ, gahˇ dui dui-eu tsawˇ haˬ tiˬ gʼaˬ meh. Aˬmaˬnoˬ-ahˇ Yawˇnaˬdehˇ ehˇ 
nehˬ-eu, “Nawˇ-aˬ, sahˬ paˬ zaˬ yo tiˬ gʼaˬ pyeuꞈ kʼawꞈ, nah doˆ le ngeh nyoeˬ kʼeuˇ 
ni tehꞈ-ehˇ jawˇ-eu nga tawˇ. Aˬ jeˬ gʼeh ta.” Aˬmaˬnoˬ ehˇ-eu, “Ngaˬ-euˬ mehˇ nmˇ 
Aˬbaˇsaˬloˬ-euˬ dmˇ ma Taˬmaˬ-ahˇ ngaˇ mawꞈ dui dui leˇ nya.” 
5Aˬmaˬnoˬ-ahˇ Yawˇnaˬdehˇ ehˇ nehˬ-eu, “Nawˇ pyaˬ-eu jahˇ geuꞈ-awˇ yuꞈ zaˇ-ahˇ 
yuꞈ leˇ-awˇ jawˇ-awˬ. Nawˬ da nawˬ-ahˇ haw laˇ naˇ, heu loꞈ-ehˇ ehˇ nehˬ-awˬ. 
‘Ngaˬ-euˬ dmˇ ma Taˬmaˬ-ahˇ ngaˇ jawˇ gaˇ bi oe-awˇ, ngaˇ dzaˬ-eu tiˬ jeˬ paˬ bi 
jahˇ nehˬ le-awˬ. Ngaˇ mawˇ gaˇ aˬ yawꞈ-ahˇ dzaˇ bi jahˇ le-awˇ, aˬ yawꞈ-euˬ aˬ laꞈ 
neh ngaˬ-ahˇ bi dzaˬ le-awˬ’ lehˇ nawˬ da-ahˇ ehˇ nehˬ-awˬ tawˇ.” 
6Kʼoeˇ naˇ, Aˬmaˬnoˬ pyaˬ-eu jahˇ geuꞈ-awˇ, yuꞈ zaˇ-ahˇ yuꞈ leˇ-euˬ meh. Sahˬ paˬ 
Daˬbiˇ aˬ yawꞈ-ahˇ haw le ngeh, heu loꞈ-ehˇ ehˇ nehˬ-euˬ meh. “Taˬmaˬ-ahˇ heu gaˇ 
bi oe-awˇ, ngaˇ mawˇ gaˇ kaˬ muˇ bi jahˇ-awˇ, kaˬ muˇ kʼoeˇ aˬ yawꞈ yuˇ-awˇ ngaˬ-
ahˇ bi dzaˬ le nehˬ laꞈ.” 
7Kʼoeˇ naˇ, sahˬ paˬ-euˬ hawˇ nymˇ laꞈ kʼoeˇ jawˇ luꞈ-eu Taˬmaˬ-ahˇ, “Nawˬ-euˬ aˬ 
mahˇ aˬ da Aˬmaˬnoˬ-euˬ nymˇ-ahˇ-iˇ-awˇ, dzaˇ ui cuiˆ jahˇ nehˬ-iˇ-awˬ” lehˇ, Daˬbiˇ 
tsaꞈ gʼeh-euˬ meh.  
8Aˬ yawꞈ-euˬ aˬ mahˇ aˬ da Aˬmaˬnoˬ-euˬ nymˇ-ahˇ Taˬmaˬ iˇ ngeh, Aˬmaˬnoˬ gʼaˬ 
yuꞈ zaˇ-ahˇ yuꞈ luꞈ gaˇ ya mawˇ-euˬ meh. Aˬ yawꞈ kaˬ muˇ yaw jmˬ lehˬ hmˬ-awˇ, 
Aˬmaˬnoˬ mawˇ gaˇ kaˬ muˇ jahˇ nehˬ-euˬ meh.  

9Kʼoeˇ naˇ, mui za laꞈ kʼoeˇ laˆ jaꞈ-euˬ kaˬ muˇ kʼoeˇ, Aˬmaˬnoˬ-ahˇ bi dzaˬ-eu lehˇ aˬ 
yawꞈ yuˇ doˆ nehˬ-euˬ meh. Ehˇ kʼawꞈ, Aˬmaˬnoˬ maˬ dzaˬ-ehˇ, “Tsawˇ haˬ yawˬ 
gʼaˬ na luꞈ laꞈ nyiˇ bi doˆ-iˇ jiˇ-awˬ” lehˇ ehˇ-eu miˇ neh, kʼoeˇ gaˇ jawˇ-eu tsawˇ haˬ 
dawˬ tawˆ luꞈ laꞈ nyiˇ doˆ-iˇ jiˇ-euˬ meh.  
10Kʼoeˇ ngeh, “Kaˬ muˇ teu ngaˬ-euˬ yuꞈ zaˇ-ahˇ yuˇ laꞈ-awˇ, nawˬ-euˬ aˬ laꞈ neh 
ngaˬ-ahˇ bi dzaˬ laꞈ-awˬ” lehˇ, Taˬmaˬ-ahˇ Aˬmaˬnoˬ ehˇ nehˬ-euˬ meh. Taˬmaˬ 
gʼeh, kaˬ muˇ kʼoeˇ yuˇ-awˇ, Aˬmaˬnoˬ yuꞈ gaˇ iˇ-euˬ meh.  
11Aˬ yawꞈ kaˬ muˇ kʼoeˇ ciˬ gʼeh nehˬ ngeh, Aˬmaˬnoˬ aˬ yawꞈ-ahˇ gʼeu tehˬ-awˇ, 
“Ngaˬ nehˬ-ehˇ yuꞈ laˇ-awˬ” lehˇ ehˇ nehˬ-euˬ meh.  
12Taˬmaˬ ehˇ-eu, “Taˬ gʼeh. Heu loꞈ-ehˇ gʼeh-eu jawꞈ dui dui-eu jeˬ taˬ mˇ nehˬ laꞈ. 
Heu-aˬ, bahˬ dui dui-eu tiˬ jeˬ meh.  
13Ngaˇ aˬ joˆ-ehˇ jahˇ-awˇ, aˬ cawˬ-eu mehˬ shi myaˆ pyawˬ ciˬ doˆ saˇ nmˇ. Nawˇ 
kʼawꞈ Iˇsaˬleˬlaˆ miˇ kʼahˬ laꞈ kʼoeˇ daˬ ga dui dui tehꞈ-a. Sahˬpaˬ-ahˇ yaw muiˬ paˬ-
ehˇ ehˇ mehˬ nehˬ naˇ, nawˇ ngaˬ-ahˇ ya sheuˬ-eu yaw duˬ baw tehꞈ-a.” 
14Ehˇ kʼawꞈ, Aˬmaˬnoˬ gʼaˬ maˬ naˇ haˬ-ehˇ, Taˬmaˬ naˆ maˬ tseˇ aˬ yawꞈ gʼaˬ kʼaˆ 
dzehˬ-eu miˇ neh, Taˬmaˬ-ahˇ dawꞈ-awˇ, yehˬ bawˬ-ehˇ gʼeh nehˬ-euˬ meh.  
15Kʼoeˇ loꞈ-ehˇ gʼeh gʼaˬ ngeh jawˇ, Taˬmaˬ-ahˇ Aˬmaˬnoˬ tiˬ pawꞈ-iˬ maˬ haw nahˇ-
a. Yaw beh gaˬ-euˬ naˆ maˬ tseˇ, nymˬ-mˇ bye-eu kʼoeˇ aˇ dzehˬ dzeuˇ-eu miˇ neh, 
“Doˆ-iˇ-awˬ” lehˇ teh-euˬ meh.  
16Taˬmaˬ ehˇ-eu, “Ngaˇ maˬ doˆ-iˇ. Nymˬ-mˇ nawˇ ngaˬ-ahˇ teh dzeh-eu heu-aˬ, uˬ 
soe nawˇ ngaˬ-ahˇ yehˬ bawˬ-ehˇ gʼeh nehˬ laꞈ-euˬ naˆ maˬ tseˇ iˬ baˇ huiˬ dzehˬ-eu 
meh.” 
17Ehˇ kʼawꞈ, Taˬmaˬ-euˬ ehˇ dawˬ-ahˇ Aˬmaˬnoˬ maˬ naˇ haˬ-a. Aˬ yawꞈ-euˬ zaˬ kʼaˆ 
tiˬ gʼaˬ-ahˇ Aˬmaˬnoˬ kuˇ-awˇ, “Zaˬ miˬ zaˬ heu gʼaˬ-ahˇ ngaˇ mawˇ gaˇ dzuˇ dzuˇ-ehˇ 
maˬ bi jawˇ ni, laꞈ nyiˇ tsahˇ dzeh ha-iˇ-awˇ, laˇ gʼoˆ kaꞈ kaꞈ tehˬ-awˬ” lehˇ ehˇ nehˬ-
euˬ meh.  
18Zaˬ kʼaˆ kʼoeˇ gʼaˬ Taˬmaˬ-ahˇ laꞈ nyiˇ gʼeu doˆ gʼeh-awˇ, laˇ gʼoˆ kaꞈ kaꞈ tehˬ-euˬ 
meh. Taˬmaˬ-aˬ, kʼoeˇ ngeh ziˇ-ahˇ sahˬ paˬ zaˬ miˬ miˬ daꞈ deuˬ dm-eu, myawˬ guˇ 
gʼawˬ mya ni guꞈ tsoꞈ taˬ-euˬ pehˇ kʼahˬ dm luꞈ-eu meh.  
19Aˬ yawꞈ-euˬ uˬ duˬ-ahˇ kʼaˬ lehˇ tawˆ daˆ-awˇ, aˬ yawꞈ-euˬ pehˇ kʼahˬ gʼeu pyaˬ 
gʼeu shaˇ-awˇ, aˬ yawꞈ-euˬ myaˆ pyawˬ-ahˇ laꞈ kʼawˆ kʼawˆ kaˬ-eu laꞈ kʼoeˇ, ngoeˇ 
ngoeˇ-ehˇ iˇ gʼeh-euˬ meh.  
20Taˬmaˬ-euˬ aˬ mahˇ aˬ da Aˬbaˇsaˬloˬ Taˬmaˬ-ahˇ mawˇ-awˇ, “Nawˬ-euˬ aˬ mahˇ 
aˬ da Aˬmaˬnoˬ nawˬ-ahˇ yehˬ bawˬ sehˇ lu-ehˇ gʼeh nehˬ laꞈ taˬ loˇ. Ngaˬ-euˬ dmˇ 
ma-oˇ, kʼoeˇ loꞈ-ehˇ pyeuꞈ laˇ-euˬ baˬ da neh aˇ dzehˬ-ehˇ taˬ noeˬ shaˬ. Aˬ yawꞈ 
nawˬ-euˬ aˬ mahˇ aˬ da pyeuꞈ-eu miˇ neh, gaˇ kawˆ heu tiˬ gʼaˬ-ahˇ-iˬ maˬ ja nehˬ ni 
jawˇ-awˬ” lehˇ ehˇ nehˬ-euˬ meh. Taˬmaˬ-aˬ, cawˬ maˬ baw ni Aˬbaˇsaˬloˬ-euˬ 
nymˇ-ahˇ nui ma shaˬ zahˬ mˇ mˇ-ehˇ jawˇ-euˬ meh.  
21Kʼoeˇ loꞈ-ehˇ pyeuꞈ laˇ-euˬ gaˇ kawˆ sahˬ paˬ Daˬbiˇ-ahˇ gaˬ leˇ ngeh nui ma pehˇ 
dui dui-euˬ meh.  

22Aˬbaˇsaˬloˬ gʼaˬ gʼeh, aˬ yawꞈ-euˬ dmˇ ma tsi tsi ni gʼeh-eu Taˬmaˬ-ahˇ, Aˬmaˬnoˬ 
neh kʼoeˇ loꞈ-ehˇ jahˇ nehˬ-euˬ miˇ neh, Aˬmaˬnoˬ-ahˇ bye dui dui-awˇ, dawˬ maˬ 
ngehˬ cawˬ ni jawˇ-euˬ meh.  

Aˬbaˇsaˬloˬ neh Aˬmaˬnoˬ-ahˇ laꞈ poˆ poˆ kʼoꞈ nehˬ-euˬ 

23Nyiˬ kʼoꞈ myahˇ laˇ ngeh, Aˬbaˇsaˬloˬ-aˬ, Eˇpaˬleˬ meuˬ dawˬ peh Baˬlaˇhaˬzoˬ pu-
ahˇ aˬ yawꞈ-euˬ yawˇ deuˬ-ahˇ caꞈ hm tehˬ luꞈ-awˇ, sahˬ paˬ-euˬ aˬ li kʼaˇ ngeuˇ-eu 
dawˬ tawˆ luꞈ kʼoeˇ gaˇ oe-eu gʼaˇ duˬ aˬ yawꞈ kuˇ-euˬ meh.  
24Sahˬ paˬ Daˬbiˇ jawˇ gaˇ aˬ yawꞈ le-awˇ, “Sahˬ paˬ-oˇ, ngaˬ-euˬ yawˇ deuˬ-ahˇ ngaˇ 
caꞈ hm tehˬ luꞈ-eu ma. Nawˇ hawˇ-eu nawˬ-euˬ gaˇ mˇ-eu yaw huiˬ yaw mahˇ deuˬ 
oe-awˇ, ngaˬ nehˬ-ehˇ bawˬ-iˬ gʼeh le-awˬ” lehˇ ehˇ nehˬ-euˬ meh.  
25“Ngaˬ li-oˇ, ngaˇ maˬ paˇ oe ma. Nga maꞈ dawˬ tawˆ luꞈ oe naˇ, nawˬ-euˬ gʼaˇ duˬ 
yaw shaˬ nga” lehˇ, Aˬbaˇsaˬloˬ-ahˇ sahˬ paˬ ehˇ nehˬ-euˬ meh. Aˬbaˇsaˬloˬ kuˇ dui 
dui kʼawꞈ, aˬ yawꞈ maˬ iˇ nehˬ ni, Aˬbaˇsaˬloˬ-ahˇ bi gʼoꞈ-iˇ-euˬ meh.  
26“Toˆ-ehˇ maˇ-iˬ, ngaˬ-euˬ mehˇ nmˇ Aˬmaˬnoˬ-ahˇ bi oe ma loˇ” lehˇ Aˬbaˇsaˬloˬ 
ehˇ ngeh, “Aˬ jeˬ baˬ da neh Aˬmaˬnoˬ-ahˇ ya bi oe ta” lehˇ sahˬ paˬ ehˇ-eu meh.  
27Ehˇ kʼawꞈ, Aˬbaˇsaˬloˬ gʼaˬ tiˬ kʼehˬ maˬ taˬ ni ehˇ-eu miˇ neh, Aˬmaˬnoˬ hawˇ-eu 
aˬ yawꞈ-euˬ aˬ li dawˬ tawˆ luꞈ-ahˇ, Aˬbaˇsaˬloˬ-euˬ mehˬ nah bi iˇ gʼeh-euˬ meh. 
Kʼoeˇ naˇ, Aˬbaˇsaˬloˬ neh sahˬ paˬ deuˬ dzaˬ-eu dzaˬ byawˇ byawˇ ma lehˬ hmˬ-euˬ 
meh.  
28Aˬbaˇsaˬloˬ-aˬ, aˬ yawꞈ-euˬ zaˬ kʼaˆ deuˬ-ahˇ heu loꞈ-ehˇ mehˬ gahˇ taˬ-euˬ meh. 
“Aˬmaˬnoˬ gʼaˬ aˬ geu ngeh dzaˬ yehꞈ dawˇ yehꞈ nga loˇ lehˇ yaw muiˬ paˬ-ehˇ haw 
coeˇ taˬ-awˇ, aˬ yawꞈ-ahˇ sehꞈ-awˬ lehˇ ngaˇ ehˇ naˇ, tiˬ poˆ tehꞈ-ehˇ sehꞈ-awˬ. Tiˬ 
jeˬ-iˬ taˬ guˆ. Yawˬ jeˬ na luꞈ ngaˇ kamˬ ma. Maˬ nyi naˬ ni nui ma yaw tsehˆ tsehˆ-
ehˇ noeˬ-awˇ mˇ-awˬ.” 
29Aˬbaˇsaˬloˬ neh mehˬ nehˬ taˬ-euˬ loꞈ-ehˇ, aˬ yawꞈ-euˬ zaˬ kʼaˆ deuˬ neh 
Aˬmaˬnoˬ-ahˇ sehꞈ-euˬ meh. Kʼoeˇ ngeh, Daˬbiˇ-euˬ aˬ li dawˬ tawˆ luꞈ, yawˬ ha-euˬ 
mahˬ tahˬ laˆ-ahˇ yawˬ ha biˬ dziˬ-awˇ cehˆ jiˇ-euˬ meh.  
30Aˬ yawꞈ maꞈ iˇ kahˇ-ahˇ gʼoꞈ leˇ luꞈ ngeh, “Nawˬ-euˬ aˬ li dawˬ tawˆ luꞈ Aˬbaˇsaˬloˬ 
neh sehꞈ jiˇ-awˇ, tiˬ gʼaˬ-iˬ maˬ paˇ jawˇ meh” lehˇ, Daˬbiˇ-ahˇ aˬ cawˬ tsaꞈ gaˬ laˇ-
euˬ meh.  
31Kʼoeˇ ngeh, sahˬ paˬ Daˬbiˇ tsawˬ tuˇ laˇ-awˇ, noeˬ shaˬ dui dui-eu laꞈ kʼoeˇ aˬ 
yawꞈ-euˬ mehˬ tsoeˬ gʼeu pyaˬ gʼeu shaˇ-awˇ, miˇ tsa joe-euˬ meh. Aˬ yawꞈ nehˬ-ehˇ 
jawˇ luꞈ-eu zaˬ kʼaˆ deuˬ kʼawꞈ, yawˬ ha-euˬ mehˬ tsoeˬ yawˬ ha gʼeu pyaˬ-euˬ meh.  
32Ehˇ kʼawꞈ, Daˬbiˇ-euˬ aˇ doˆ Shaˬmahˇ-euˬ aˬ li Yawˇnaˬdehˇ ehˇ-eu, “Sahˬ paˬ-oˇ, 
nawˬ-euˬ aˬ li dawˬ tawˆ luꞈ-ahˇ maˬ sehꞈ-aˬ. Aˬmaˬnoˬ tiˬ gʼaˬ tehꞈ-ehˇ bi sehꞈ-euˬ 
meh. Aˬbaˇsaˬloˬ-euˬ dmˇ ma Taˬmaˬ-ahˇ Aˬmaˬnoˬ neh yehˬ bawˬ-ehˇ gʼeh nehˬ-
euˬ miˇ neh, yaw beh neh Aˬmaˬnoˬ-ahˇ Aˬbaˇsaˬloˬ kʼoeˇ loꞈ-ehˇ jahˇ kʼoꞈ nehˬ 
mawꞈ-eu shaˬ-eu meh.  
33Kʼoeˇ miˇ neh, nawˬ-euˬ aˬ li dawˬ tawˆ luꞈ bi sehꞈ byoˆ jiˇ mehˬ lehˇ aˬ cawˬ ehˇ 
gaˇ taˬ jah. Aˬmaˬnoˬ tiˬ gʼaˬ shiˇ-euˬ tehꞈ meh.” 

34Kʼoeˇ ngeh jawˇ, Aˬbaˇsaˬloˬ cehˆ byoˆ-euˬ meh. Kʼoeˇ naˇ, Hawˇloˬneˬ pu paw 
neh oe-euˬ gaˇ ma caw caw-ehˇ, gawˬ duˇ-ahˇ tsawˇ haˬ tiˬ deuˬ zaꞈ ka le gaˇ, loꞈ 
luꞈ-eu yehˇ tiˬ gʼaˬ ya mawˇ-awˇ, sahˬ paˬ jawˇ gaˇ le-awˇ, aˬ yawꞈ neh kʼaˇ ya 
mawˇ-euˬ loꞈ-ehˇ ehˇ gaˬ leˇ-euˬ meh.  
35“Uˬ soe ngaˬ neh ehˇ-euˬ loꞈ-ehˇ, tsawˇ haˬ kʼoeˇ deuˬ-aˬ, iˇ kahˇ gʼoꞈ le luꞈ-eu 
nawˬ-euˬ aˬ li deuˬ meh” lehˇ, Daˬbiˇ-ahˇ Yawˇnaˬdehˇ ehˇ nehˬ-euˬ meh.  
36Aˬ yawꞈ kʼoeˇ loꞈ-ehˇ ehˇ gʼaˬ-euˬ tiˬ dehˬ, Daˬbiˇ-euˬ aˬ li deuˬ gʼoꞈ uˇ le-euˬ meh. 
Aˬ yawꞈ maꞈ ngoeˇ-awˇ, Daˬbiˇ hawˇ-eu aˬ yawꞈ-euˬ gaˇ mˇ-eu yaw huiˬ yaw mahˇ 
deuˬ kʼawꞈ, yaw kʼaˆ-ehˇ ngoeˇ-euˬ meh.  
37Aˬbaˇsaˬloˬ-aˬ, Aˬmiˇhuˆ-euˬ aˬ li pyeuꞈ-eu Geˬshuˇlaˆ sahˬ paˬ Taˬlaˬmehˇ jawˇ 
gaˇ cehˆ jawˇ-iˇ-euˬ meh. Ehˇ kʼawꞈ, sahˬ paˬ Daˬbiˇ-aˬ, aˬ yawꞈ-euˬ aˬ li Aˬmaˬnoˬ-
ahˇ noeˬ-eu laꞈ kʼoeˇ, yawˬ nah na luꞈ ngoeˇ ngoeˇ-ehˇ jawˇ-euˬ meh.  
38Aˬbaˇsaˬloˬ-aˬ, Geˬshuˇlaˆ meuˬ-ahˇ cehˆ leˇ-awˇ, smˇ kʼoꞈ jawˇ-euˬ meh.  
39Sahˬ paˬ Daˬbiˇ-euˬ nui ma laꞈ kʼoeˇ, Aˬmaˬnoˬ-ahˇ noeˬ-eu byoˆ-iˇ-awˇ, 
Aˬbaˇsaˬloˬ-ahˇ noeˬ-eu maˬ jawˇ tehˬ coeˇ-a.  

2 Saˬmeuˬlaˆ 14 

Aˬbaˇsaˬloˬ ya gʼoꞈ laˇ ni Yoˇbaˬ tsawˇ gahˇ gahˇ-euˬ 

1Sahˬ paˬ Daˬbiˇ-euˬ nui ma laꞈ kʼoeˇ Aˬbaˇsaˬloˬ-ahˇ yaw kʼaˆ-ehˇ noeˬ luꞈ-eu gaˇ 
kawˆ, Zeˬluˇyaˆ-euˬ aˬ li Yoˇbaˬ siˬ nya-euˬ meh. 
2Kʼoeˇ miˇ neh, Teˬkawˬ meuˬ-ahˇ jawˇ-eu tsawˇ gahˇ ahˇ-eu zaˬ miˬ zaˬ tiˬ gʼaˬ-ahˇ 
bi sheuˬ laˬ-iˇ-euˬ meh. Zaˬ miˬ zaˬ kʼoeˇ gʼaˬ laˇ keuˆ ngeh, Yoˇbaˬ heu loꞈ-ehˇ ehˇ 
nehˬ-euˬ meh. “Nawˇ tsawˇ ngoeˇ ngoeˇ-eu geuꞈ-awˇ, tsawˇ ngoeˇ ngoeˇ-eu deuˬ 
dm-eu mehˬ tsoeˬ dm-awˇ, uˬ duˬ tsehˇ kahˇ kʼawꞈ maˬ kaˆ juˇ ni bi jaˆ-awˬ. Nawˬ-
euˬ aˇ gʼehˇ seuˆ dzeuꞈ dawˬ tawˆ luꞈ, aˇ yamˬ gʼawˬ myahˇ ni tsawˇ ngoeˇ ngoeˇ 
ngoeˇ-ehˇ jawˇ-euˬ zaˬ miˬ zaˬ tiˬ gʼaˬ-ahˇ laˆ duˇ-awˬ.  
3Kʼoeˇ naˇ, sahˬ paˬ jawˇ gaˇ le-awˇ, ngaˬ neh mehˬ nehˬ-eu loꞈ-ehˇ ehˇ leˇ-awˬ” lehˇ 
ehˇ nehˬ-awˇ, aˬ joˆ-ehˇ ya ehˇ leˇ-eu gaˇ kawˆ mehˬ nehˬ-euˬ meh.  
4Zaˬ miˬ zaˬ kʼoeˇ gʼaˬ sahˬ paˬ jawˇ gaˇ le-awˇ, miˇ tsa awˆ byaˆ-awˇ yaw zeu baw 
nehˬ-eu laꞈ kʼoeˇ, “Sahˬ paˬ-oˇ, ngaˬ-ahˇ gʼawˬ shaˬ gaˬ-awˇ caw ba nehˬ laꞈ-awˬ” 
lehˇ ehˇ nehˬ-euˬ meh.  
5“Nawˇ aˬ jeˬ loˬ te” lehˇ, sahˬ paˬ aˬ yawꞈ-ahˇ ehˇ nehˬ ngeh, zaˬ miˬ zaˬ kʼoeˇ gʼaˬ 
ehˇ-eu, “Sahˬ paˬ-oˇ, ngaˇ-aˬ, kʼaˬ dzeˇ zaˬ maˬ baw-eu shaˬ dui dui-eu miˬ coeˬ miˬ 
ma tiˬ gʼaˬ ma.  
6Ngaˇ aˬ li nyiˬ li jawˇ-awˇ, tiˬ nah keuˆ laˇ ngeh, aˬ yawꞈ nyaꞈ nmˇ deh yaˇ-ahˇ ceh 
dzaˬ-euˬ meh. Kaˬ piˇ nehˬ-eu gʼaˬ maˬ jawˇ-eu miˇ neh, tiˬ gʼaˬ neh yawˬ gʼaˬ yawˬ-
ahˇ sehꞈ-euˬ meh.  
7Ngaˬ-euˬ aˬ yuiꞈ aˬ nyiˇ deuˬ ngaˇ jawˇ gaˇ oe-awˇ, aˬ yawꞈ-eu mehˇ nmˇ-ahˇ sehꞈ-
euˬ ngaˬ li-ahˇ aˬ yawꞈ maꞈ paˇ sehꞈ poˆ nehˬ-eu gʼaˇ duˬ, aˬ yawꞈ maꞈ-ahˇ a nehˬ 
laꞈ-awˬ lehˇ ehˇ-eu meh. Aˬ yawꞈ maꞈ kʼoeˇ loꞈ-ehˇ maˇ diˇ jahˇ nehˬ laꞈ te lehˇ ngeuˇ 
naˇ, ngaˇ-aˬ, aˬ li tiˬ li-iˬ maˬ paˇ jawˇ ni ya dehꞈ meh. Ngaˬ-euˬ noeˬ tmˬ duˬ-ahˇ aˬ 

yawꞈ maꞈ laˆ cawˆ-euˬ uˬ taꞈ ngaˬ-euˬ kʼaˬ dzeˇ zaˬ-euˬ tsawˇ myahˇ pi-eu aˬ li aˇ 
yoeˬ maˬ ceuˬ-ehˇ bi pyeuꞈ-iˇ ni aˬ yawꞈ maꞈ jahˇ-eu lehˇ gʼeh-eu meh.” 
8Sahˬ paˬ ehˇ-eu, “Iˇ kahˇ-ahˇ gʼoꞈ-iˇ-awˬ. Gaˇ kawˆ heu hmˬ ngaˇ haw nehˬ ma.” 
9Teˬkawˬ meuˬ-ahˇ jawˇ-eu zaˬ miˬ zaˬ kʼoeˇ gʼaˬ ehˇ-eu, “Sahˬ paˬ-oˇ, iˬ baˇ heu 
nawˇ hawˇ-eu nawˬ-euˬ nymˇ jiˇ kʼoeˇ taˆ maˬ bi jaˆ ni, ngaˇ hawˇ-eu ngaˬ da-euˬ 
nymˇ jiˇ kʼoeˇ taˆ jaˆ luꞈ-uˇ.” 
10Sahˬ paˬ ehˇ-eu, “Tsawˇ haˬ tiˬ gʼaˬ na nawˬ-ahˇ laˆ bahˬ laˇ naˇ, ngaˇ jawˇ gaˇ 
sheuˬ laꞈ-awˬ. Aˬ yawꞈ nawˬ-ahˇ tiˬ jawˇ-iˬ maˬ paˇ ya laˆ bahˬ ni ngaˇ jahˇ nehˬ 
ma.” 
11Zaˬ miˬ zaˬ kʼoeˇ gʼaˬ ehˇ-eu, “Sahˬ paˬ-oˇ shiˇ dzeuˇ-euˬ ngaˬ li gʼaˇ duˬ laꞈ poˆ ya 
poˆ-eu ngaˬ-euˬ aˬ yuiꞈ aˬ nyiˇ kʼoeˇ gʼaˬ dehꞈ luꞈ-eu ngaˬ li-ahˇ sehꞈ-eu laꞈ kʼoeˇ 
huiˬ dzehˬ-eu iˬ baˇ maˬ ya bi mˇ ni, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-
ahˇ guiˬ lahˬ shaˇ nehˬ laꞈ-awˬ.” Sahˬ paˬ ehˇ-eu, “Nawˬ li-euˬ uˬ duˬ tsehˇ kahˇ tiˬ 
kahˇ tehꞈ-ehˇ kʼawꞈ maˬ bi byoˆ-iˇ lehˇ, dehꞈ luꞈ-eu Sahˬpaˬ Miˬyehˇ mehˬ shi ngaˇ 
saˇ jaˇ dzaˬ-eu ma.” 
12Kʼoeˇ naˇ, “Sahˬ paˬ-oˇ, ngaˬ-ahˇ tiˬ jeˬ paˇ bi ehˇ laꞈ siˬ” lehˇ zaˬ miˬ zaˬ kʼoeˇ gʼaˬ 
paˇ ehˇ ngeh, “Ehˇ nya tehꞈ-a” lehˇ sahˬ paˬ ehˇ kʼoꞈ nehˬ-euˬ meh.  
13Zaˬ miˬ zaˬ kʼoeˇ gʼaˬ ehˇ-eu, “Aˬ jeˬ miˇ neh Miˬyehˇ-euˬ tsawˇ jeuˬ-ahˇ nawˇ mˇ 
lehˬ te. Aˬ cawˬ miˇ kʼahˬ-ahˇ cehˆ jawˇ-iˇ-euˬ nawˬ li-ahˇ nawˇ maˬ bi gʼoꞈ laˇ-eu 
miˇ neh, nymˬ-mˇ tseuˆ tseuˆ hawˇ-eu nawˬ neh ehˇ taˬ-euˬ dawˬ-ahˇ nawˇ maˬ caw 
teh gaˇ duˇ-eu meh. 
14Aˬ dui dawˬ tawˆ luꞈ ya shiˇ tehꞈ-a. Aˬ dui-aˬ, miˇ tsaˬ-ahˇ shehˆ dzeh-awˇ maˬ paˇ 
tawˆ kʼoꞈ geuꞈ nya-eu iˇ cuꞈ-ahˇ duˇ-eu meh. Shiˇ dzeuˇ-euˬ tsawˇ haˬ deuˬ-ahˇ, 
Miˬyehˇ maˬ bi gʼoꞈ dehꞈ laˇ-a. Ehˇ kʼawꞈ, aˬ cawˬ miˇ kʼahˬ-ahˇ cehˆ jawˇ-iˇ-euˬ 
tsawˇ haˬ tiˬ gʼaˬ gʼoꞈ laˇ nya ni, sahˬ paˬ gaˇ ma pah nehˬ nya tehꞈ-a.  
15Sahˬ paˬ-oˇ, aˬ cawˬ ngaˬ-ahˇ guˆ tsiˬ nyehꞈ-eu miˇ neh, nawˬ-ahˇ ngaˇ dawˬ ya 
ngehˬ cawˬ laˇ-euˬ jeˬ pyeuꞈ-eu ma. Ngaˬ neh shaˇ-euˬ jeˬ-ahˇ nawˇ mˇ nehˬ laꞈ-eu 
duˇ lehˇ yawˬ haˇ yawˬ ha noeˬ-awˇ, nawˬ-ahˇ dawˬ ngehˬ cawˬ laˇ-euˬ ma.  
16Ngaˬ-euˬ dawˬ-ahˇ nawˇ naˇ haˬ nehˬ laꞈ-eu laꞈ kʼoeˇ, ngaˬ li-ahˇ maˬ ehˇ, ngaˬ-ahˇ 
maˬ ehˇ, Sahˬpaˬ Miˬyehˇ neh aˬ yawꞈ-euˬ tsawˇ jeuˬ-ahˇ jeˬ biˇ biꞈ nehˬ taˬ-euˬ miˇ 
tsaˬ laꞈ kʼoeˇ maˬ ya jawˇ ni sehꞈ-eu lehˇ gʼeh-eu gʼaˬ-euˬ aˬ laꞈ laꞈ kʼoeˇ, ngaˬ-ahˇ 
nawˇ ka kʼoꞈ nehˬ laꞈ tehꞈ-a lehˇ ngaˇ noeˬ-euˬ ma.  
17Ngaˬ-euˬ saˇ jaˇ baˬ da neh, ngaˇ guˆ kʼaˇ maˬ za ni ya dehꞈ tehꞈ-a lehˇ yawˬ haˇ 
yawˬ ha ehˇ-euˬ ma. Aˬ jeˬ miˇ neh ehˇ naˇ, sahˬ paˬ nawˇ-aˬ, Miˬyehˇ-euˬ mˬ taˆ gʼaˬ 
kʼehˇ-ahˇ duˇ-awˇ, yaw muiˬ yaw doeˇ tseˇ paˆ nya-eu meh. Nawˬ-euˬ Miˬyehˇ 
pyeuꞈ-eu Sahˬpaˬ Miˬyehˇ nawˬ nehˬ-ehˇ jawˇ luꞈ-uˇ.” 
18Sahˬ paˬ ehˇ-eu, “Ngaˇ nawˬ-ahˇ tiˬ jeˬ naˇ haˬ nyaˇ. Nawˇ dawˇ coe ni ehˇ kʼoꞈ 
nehˬ laꞈ lawˬ.” Zaˬ miˬ zaˬ kʼoeˇ gʼaˬ ehˇ-eu, “Sahˬ paˬ-oˇ, nawˇ kʼaˇ naˇ haˬ mawꞈ-eu 
jeˬ naˇ haˬ-awˬ.” 
19Sahˬ paˬ aˬ yawꞈ-ahˇ naˇ haˬ-eu, “Yoˇbaˬ neh nawˬ-ahˇ heu loꞈ-ehˇ bi ehˇ laˇ-euˬ 
maˬ ngeuˇ-a loˇ.” Zaˬ miˬ zaˬ kʼoeˇ gʼaˬ ehˇ-eu, “Sahˬ paˬ-oˇ, nawˬ neh kʼaˇ naˇ haˬ-

euˬ jeˬ-ahˇ gaˇ jaw maˬ jaw-ehˇ dawˇ coe ni ehˇ kʼoꞈ nehˬ ma lehˇ, yaw muiˬ yaw 
shawˇ jeˬ dawˬ tawˆ luꞈ mehˬ shi ngaˇ kamˬ-eu ma. Aˬ joˆ-ehˇ ya mˇ ya shaˇ-awˇ, aˬ 
joˆ-ehˇ ya ngehˬ ya tmˇ-eu gaˇ kawˆ ngaˬ-ahˇ mehˬ nehˬ laꞈ-euˬ gʼaˬ-aˬ, maˇ maˇ ni 
nawˬ-euˬ gaˇ mˇ-eu yaw huiˬ yaw mahˇ tiˬ gʼaˬ pyeuꞈ-eu Yoˇbaˬ meh.  
20Ehˇ kʼawꞈ, nymˬ-mˇ pyeuꞈ luꞈ-eu gaˇ kawˆ heu bi muiˬ laˇ-eu gʼaˇ duˬ aˬ yawꞈ heu 
loꞈ-ehˇ mˇ-euˬ meh. Sahˬ paˬ nawˇ-aˬ, Miˬyehˇ-euˬ mˬ taˆ gʼaˬ kʼehˇ loꞈ-ehˇ tsawˇ 
gahˇ ahˇ-awˇ, kʼaˇ pyeuꞈ laˇ-euˬ jeˬ dawˬ tawˆ luꞈ-ahˇ siˬ nya mawˇ nya law hawˇ 
nga.” 
21Kʼoeˇ naˇ, Yoˇbaˬ-ahˇ sahˬ paˬ ehˇ nehˬ-eu, “Nawˇ bi mˇ mawꞈ-eu loꞈ-ehˇ ngaˇ mˇ 
ma lehˇ noeˬ tsehˆ gʼaˬ-euˬ ma. Nawˇ iˇ-awˇ, zaˬ guˬ Aˬbaˇsaˬloˬ-ahˇ sheuˬ kʼoꞈ laˬ-
iˇ-awˬ.” 
22Daˬbiˇ-euˬ mehˬ shi Yoˇbaˬ miˇ tsa awˆ byaˆ-awˇ, yaw zeu baw nehˬ-eu laꞈ kʼoeˇ, 
“Sahˬ paˬ-oˇ, Miˬyehˇ nawˬ-ahˇ guiˬ lahˬ biꞈ luꞈ-uˇ. Nawˇ ngaˬ-ahˇ nui ma tsaˬ-eu gaˇ 
kawˆ nymˬ-mˇ ngaˇ siˬ duˬ-euˬ ma. Aˬ jeˬ miˇ neh ehˇ naˇ, ngaˬ neh shaˇ-euˬ dawˬ-
ahˇ nawˇ naˇ haˬ geuꞈ nehˬ laꞈ-euˬ meh” lehˇ ehˇ nehˬ-euˬ meh.  
23Kʼoeˇ naˇ, Geˬshuˇlaˆ meuˬ-ahˇ aˬ yawꞈ iˇ-awˇ, Aˬbaˇsaˬloˬ-ahˇ Yeˬluˇsaˬlehˬ meuˬ-
ahˇ sheuˬ kʼoꞈ laꞈ-euˬ meh.  
24Ehˇ kʼawꞈ, Aˬbaˇsaˬloˬ-ahˇ sahˬ paˬ-euˬ hawˇ nymˇ laꞈ kʼoeˇ maˬ ya bi jawˇ-eu gʼaˇ 
duˬ, sahˬ paˬ neh dawˬ biꞈ taˬ-euˬ meh. “Aˬ yawꞈ-ahˇ maˬ mawˇ mawꞈ nya” lehˇ 
sahˬ paˬ ehˇ-eu miˇ neh, Aˬbaˇsaˬloˬ gʼaˬ yawˬ ha-euˬ nymˇ-ahˇ jawˇ-awˇ, sahˬ paˬ 
jawˇ gaˇ maˬ laˇ mawˇ-a.  

Aˬbaˇsaˬloˬ-ahˇ Daˬbiˇ ha geuꞈ-euˬ 

25Iˇsaˬleˬlaˆ miˇ kʼahˬ laꞈ kʼoeˇ, Aˬbaˇsaˬloˬ loꞈ-ehˇ seuˆ dzeuꞈ aˇ gʼehˇ muiˬ-awˇ, 
tsawˇ myahˇ doˆ-eu tsawˇ haˬ tiˬ gʼaˬ-iˬ maˬ jawˇ-a. Uˬ duˬ-ahˇ neh aˬ kuiˇ pehˬ zaˬ-
ahˇ keuˆ ni, ehˇ kʼaˇ za-eu tiˬ tsahˇ-iˬ maˬ jaˆ-a.  
26Aˬ yawꞈ-euˬ uˬ duˬ tsehˇ kahˇ mehˇ dui dui-awˇ, uˬ duˬ tsehˇ kahˇ mahˇ le ngeh 
yaw kah kah-eu miˇ neh, tiˬ kʼoꞈ tiˬ poˆ ya tehꞈ dzeh-eu meh. Uˬ duˬ tsehˇ kahˇ 
kʼoeˇ, sahˬ paˬ-euˬ hawˇ nymˇ laꞈ kʼoeˇ zmˬ luꞈ-eu kaˇ-ahˇ tsaˬ ni saˆ haw ngeh, tiˬ 
jawꞈ-i nyiˬ kaˇ dzehˬ ni byah-eu meh.  
27Aˬbaˇsaˬloˬ-aˬ, aˬ li smˬ li hawˇ-eu, Taˬmaˬ lehˇ myahˇ-euˬ pyawˬ naˬ aˇ gʼehˇ 
muiˬ dui dui-eu aˬ buˇ tiˬ buˇ jawˇ-eu meh.  
28Aˬbaˇsaˬloˬ-aˬ, sahˬ paˬ-euˬ myaˆ pyawˬ-ahˇ maˬ ya mawˇ ni, Yeˬluˇsaˬlehˬ meuˬ 
laꞈ kʼoeˇ nyiˬ kʼoꞈ jawˇ byah-euˬ meh.  
29Kʼoeˇ naˇ, aˬ yawꞈ-euˬ dah zaˇ sahˬ paˬ jawˇ gaˇ bi le-eu gʼaˇ duˬ, Yoˇbaˬ-ahˇ aˬ 
yawꞈ bi kuˇ-iˇ-euˬ meh. Ehˇ kʼawꞈ, Yoˇbaˬ aˬ yawꞈ jawˇ gaˇ maˬ laˇ-a. Tiˬ poˆ paˇ bi 
kuˇ poˆ-iˇ kʼawꞈ, Yoˇbaˬ maˬ laˇ ni jawˇ-euˬ meh. 
30Kʼoeˇ miˇ neh, Aˬbaˇsaˬloˬ aˬ yawꞈ-euˬ zaˬ kʼaˆ deuˬ-ahˇ ehˇ nehˬ-eu, “Haw sheˇ. 
Ngaˬ-euˬ deh yaˇ dawˬ peh jaˆ-eu Yoˇbaˬ-euˬ deh yaˇ-ahˇ cehˇ dehꞈ luꞈ-eu maˬ 
ngeuˇ nga loˇ. Iˇ-awˇ miˬ dzaˬ keuˬ dzeh nehˬ-awˬ.” 
31Kʼoeˇ naˇ, Aˬbaˇsaˬloˬ-euˬ nymˇ-ahˇ Yoˇbaˬ iˇ-awˇ, “Aˬ jeˬ miˇ neh nawˬ-euˬ zaˬ 
kʼaˆ deuˬ neh ngaˬ-euˬ deh yaˇ-ahˇ miˬ dzaˬ bi keuˬ teˬ” lehˇ naˇ haˬ-euˬ meh.  

32Aˬbaˇsaˬloˬ ehˇ-eu, “Nawˬ-ahˇ ngaˇ bi kuˇ laˬ-iˇ kʼawꞈ, nawˇ maˬ laˇ-eu miˇ neh, 
kʼoeˇ loꞈ-ehˇ bi jahˇ-euˬ ma. Ngaˬ-euˬ dah zaˇ nawˬ-ahˇ sahˬ paˬ jawˇ gaˇ bi le-awˇ, 
heu loꞈ-ehˇ bi ehˇ leˇ mawꞈ-eu ma. ‘Aˬ jeˬ miˇ neh ngaˬ-ahˇ Geˬshuˇlaˆ meuˬ-ahˇ neh 
heu gaˇ kuˇ kʼoꞈ-awˇ bi jawˇ laꞈ teˬ. Kʼoeˇ gaˇ jawˇ law nmˇ-aˬ, ngaˬ-euˬ gʼaˇ duˬ 
muiˬ dzehˬ tehꞈ-a’ lehˇ bi ehˇ leˇ mawꞈ-eu ma.” Aˬbaˇsaˬloˬ paˇ ehˇ-eu, “Ngaˇ sahˬ 
paˬ jawˇ gaˇ le mawˇ nya ni nawˇ shaˇ noeˬ nehˬ laꞈ-awˬ. Ngaˇ iˬ baˇ ahˇ naˇ kʼawꞈ, 
aˬ yawꞈ ngaˬ-ahˇ sehꞈ luꞈ-uˇ.” 
33Sahˬ paˬ Daˬbiˇ jawˇ gaˇ Yoˇbaˬ le-awˇ, Aˬbaˇsaˬloˬ neh kʼaˇ bi ehˇ-euˬ jeˬ dzawˇ 
nehˬ leˇ-euˬ meh. Kʼoeˇ ngeh, sahˬ paˬ neh Aˬbaˇsaˬloˬ-ahˇ bi kuˇ laˬ-iˇ-awˇ, 
Aˬbaˇsaˬloˬ laˇ-awˇ, sahˬ paˬ-euˬ mehˬ shi miˇ tsa awˆ byaˆ-eu laꞈ kʼoeˇ, yaw zeu 
baw nehˬ-euˬ meh. Aˬbaˇsaˬloˬ-ahˇ sahˬ paˬ mehˬ cuˇ cuˇ-awˇ ha geuꞈ nehˬ-euˬ 
meh.  

2 Saˬmeuˬlaˆ 15 

Sahˬ paˬ-ahˇ puiˬ-eu gʼaˇ duˬ Aˬbaˇsaˬloˬ lehˬ hmˬ-euˬ 

1Kʼoeˇ naˇ, Aˬbaˇsaˬloˬ-aˬ, aˬ yawꞈ zmˬ-eu gʼaˇ duˬ mahˬ laˆ lawˬ tiˬ laˇ hawˇ-eu 
mahˬ deuˬ lehˬ hmˬ-awˇ, aˬ yawꞈ-euˬ mehˬ shi cah-awˇ aˬ yawꞈ-ahˇ bi loꞈ piˇ-eu 
tsawˇ haˬ ngaˬ tseˇ gʼaˬ lehˬ hmˬ taˬ-euˬ meh. 
2Aˬ yawꞈ uˬ shawˬ paw yaw naꞈ-ehˇ tuˇ-awˇ, meuˬ-euˬ lahˇ kʼehˬ dawˬ peh jaˆ-eu 
gaˇ ma-ahˇ yawꞈ-awˇ jawˇ-eu meh. Dawˬ ja laˆ doˆ-awˇ, sahˬ paˬ neh yaˇ kʼaˬ bi daˇ 
nehˬ-eu lehˇ kʼaˇ laˇ-euˬ tsawˇ haˬ deuˬ-ahˇ Aˬbaˇsaˬloˬ kuˇ naˬ-awˇ, Aˬ geu gaˇ jawˇ 
te lehˇ naˇ haˬ-euˬ meh. Aˬ geu gaˇ neh laˇ-awˇ aˬ jeˬ tsawˇ jeuˬ pyeuꞈ-eu gaˇ kawˆ, 
aˬ cawˬ aˬ yawꞈ-ahˇ ehˇ kʼoꞈ nehˬ-euˬ meh.  
3Kʼoeˇ ngeh, Aˬbaˇsaˬloˬ heu loꞈ-ehˇ ehˇ-eu meh. “Nawˇ ehˇ-eu loꞈ-ehˇ ngeuˇ naˇ, 
nawˬ-euˬ paw tsaˬ dzehˬ miˇ-a. Ehˇ kʼawꞈ, nawˇ ehˇ gaˇ naˇ haˬ-awˇ yaw tsaˬ yaw 
dawˇ dawˇ-ehˇ yaˇ kʼaˬ daˇ nehˬ-eu gʼaˇ duˬ, sahˬpa neh kʼehˇ taˬ-euˬ yaˇ kʼaˬ daˇ-eu 
tsawˇ haˬ maˬ jawˇ-a.” 
4Kʼoeˇ uˬ taꞈ aˬ yawꞈ paˇ ehˇ-eu, “Ngaˇ yaˇ kʼaˬ daˇ-eu gʼaˬ ya geuꞈ law nmˇ-aˬ, dawˬ 
ja laˆ doˆ-awˇ ngaˇ jawˇ gaˇ kʼaˇ laˇ-eu tsawˇ haˬ deuˬ-ahˇ, yaw tsaˬ yaw dawˇ dawˇ-
ehˇ yaˇ kʼaˬ daˇ nehˬ ma.” 
5Aˬ cawˬ Aˬbaˇsaˬloˬ-euˬ dawˬ peh jiˆ laˇ-awˇ, aˬ yawꞈ-euˬ mehˬ shi miˇ tsa awˆ 
byaˆ-awˇ yaw zeu baw nehˬ ngeh, aˬ yawꞈ-euˬ aˬ laꞈ cawˬ ja-awˇ, aˬ cawˬ-ahˇ byaˇ 
tehˬ-awˇ mehˬ cuˇ cuˇ nehˬ-eu meh.  
6Sahˬ paˬ neh yaˇ kʼaˬ bi daˇ-eu lehˇ kʼaˇ laˇ-euˬ Iˇsaˬleˬlaˆ tsawˇ haˬ deuˬ-ahˇ, aˬ 
yawꞈ kʼoeˇ loꞈ-ehˇ jahˇ nehˬ-eu laꞈ kʼoeˇ, aˬ cawˬ aˬ yawꞈ jawˇ paw pyawˇ laˇ ni jahˇ-
euˬ meh.  
7Oeˬ kʼoꞈ keuˆ laˇ ngeh, sahˬ paˬ Daˬbiˇ-ahˇ Aˬbaˇsaˬloˬ heu loꞈ-ehˇ ehˇ nehˬ-euˬ 
meh. “Sahˬ paˬ-oˇ, Sahˬpaˬ Miˬyehˇ-ahˇ ngaˬ neh saˇ jaˇ dzaˬ taˬ-euˬ loꞈ-ehˇ, ngaˇ mˇ 
byah leˇ-eu gʼaˇ duˬ, Heˬbyoˬ meuˬ-ahˇ bi le nehˬ laꞈ-awˬ.  

8Suˇliˆ miˇ kʼahˬ Geˬshuˇlaˆ meuˬ-ahˇ ngaˇ jawˇ luꞈ ngeh, Sahˬpaˬ Miˬyehˇ ngaˬ-ahˇ 
Yeˬluˇsaˬlehˬ meuˬ-ahˇ sheuˬ kʼoꞈ gʼeh nehˬ laꞈ naˇ, Heˬbyoˬ meuˬ-ahˇ le-awˇ aˬ 
yawꞈ-ahˇ uˬ duˬ tahˬ leˇ ma lehˇ, ngaˬ neh saˇ jaˇ dzaˬ taˬ-euˬ jaˆ-eu ma.” 
9Kʼoeˇ ngeh, “Nui ma coꞈ ngehˇ ni taˬ-awˇ le-awˬ” lehˇ, Aˬbaˇsaˬloˬ-ahˇ sahˬ paˬ ehˇ 
nehˬ-euˬ meh.  
10Ehˇ kʼawꞈ, Iˇsaˬleˬlaˆ tsawˇ jeuˬ dawˬ tawˆ luꞈ jawˇ gaˇ Aˬbaˇsaˬloˬ tsawˇ haˬ pyehˬ 
gʼeh-awˇ, “Daˇ heh baw-eu teˇ saˇ-ahˇ naw maꞈ ya gaˬ ngeh, Heˬbyoˬ meuˬ-ahˇ 
Aˬbaˇsaˬloˬ sahˬ paˬ pyeuꞈ laˇ gʼaˬ-euˬ meh lehˇ guˇ-awˬ” lehˇ bi tsaꞈ gaˬ doe-iˇ-euˬ 
meh.  
11Yeˬluˇsaˬlehˬ meuˬ-ahˇ jawˇ-eu tsawˇ haˬ nyiˬ yaˇ gʼaˬ Aˬbaˇsaˬloˬ-euˬ mehˬ nah 
caw teh leˇ-euˬ meh. Aˬ yawꞈ maꞈ-ahˇ Aˬbaˇsaˬloˬ kuˇ-eu miˇ neh, aˬ yawꞈ maꞈ ya 
caw teh leˇ-euˬ kʼawꞈ, Aˬbaˇsaˬloˬ mˇ-eu lehˇ gʼeh-eu jeˬ-ahˇ aˬ yawꞈ maꞈ tiˬ pawꞈ-iˬ 
maˬ siˬ nya-a.  
12Aˬbaˇsaˬloˬ lawˇ-eu shehˇ-eu jeˬ mˇ luꞈ ngeh, Giˇlo meuˬ-ahˇ kʼawꞈ, aˬ yawꞈ tsawˇ 
haˬ pyehˬ gʼeh-awˇ, sahˬ paˬ Daˬbiˇ-ahˇ nui noeˬ nui duˇ biꞈ-eu gʼaˬ pyeuꞈ-eu 
Aˬhiˇtawˇpeˬlaˇ-ahˇ bi sheuˬ laˬ-iˇ-euˬ meh. Sahˬ paˬ Daˬbiˇ-ahˇ puiˬ-eu lehˇ gʼeh 
luꞈ-eu paw gʼaˬ kʼaˆ laˇ tehˇ tehˬ-awˇ, Aˬbaˇsaˬloˬ-euˬ mehˬ nah caw teh-eu tsawˇ 
haˬ myaˬ laˇ tehˇ tehˬ luꞈ-eu meh.  

Daˬbiˇ Yeˬluˇsaˬlehˬ meuˬ-ahˇ neh cehˆ doˆ-euˬ 

13Tsawˇ haˬ tiˬ gʼaˬ Daˬbiˇ jawˇ gaˇ oe-awˇ, “Iˇsaˬleˬlaˆ tsawˇ haˬ deuˬ Aˬbaˇsaˬloˬ 
jawˇ paw nui ma gm leˇ luꞈ meh” lehˇ ehˇ le-euˬ meh.  
14Kʼoeˇ ngeh, Daˬbiˇ-aˬ, aˬ yawꞈ nehˬ-ehˇ Yeˬluˇsaˬlehˬ meuˬ-ahˇ jawˇ luꞈ-eu aˬ 
yawꞈ-euˬ gaˇ mˇ-eu yaw huiˬ yaw mahˇ deuˬ-ahˇ heu loꞈ-ehˇ ehˇ nehˬ-euˬ meh. 
“Aˬbaˇsaˬloˬ-euˬ aˬ laꞈ laꞈ kʼoeˇ neh aˬ dui ya buˬ ya law-iˇ ni, yaw kawˇ ma-ehˇ ya 
cehˆ meh. Yaw kawˇ-ehˇ lehˬ hmˬ tehˇ tehˬ-awˬ. Nymˬ-mˇ aˬ yawꞈ oe keuˆ-awˇ, aˬ 
dui-ahˇ guiˇ deuˆ gʼaˬ shaw naˇ, yawˬ gʼaˬ na luꞈ ya bi sehꞈ jiˇ gaˇ keuˆ tehꞈ-a.” 
15Aˬ yawꞈ maꞈ ehˇ-eu, “Sahˬ paˬ-oˇ, nawˬ neh kʼaˇ ehˇ-euˬ loꞈ-ehˇ nga maꞈ mˇ ma.” 
16Sahˬ paˬ Daˬbiˇ-aˬ, aˬ yawꞈ-euˬ miˬ sawˇ zaˬ dawˬ tawˆ luꞈ hawˇ-eu, aˬ yawꞈ-euˬ 
gaˇ mˇ-eu yaw huiˬ yaw mahˇ deuˬ sheuˬ-awˇ doˆ-iˇ-euˬ meh. Ehˇ kʼawꞈ, aˬ yawꞈ-
euˬ ma nyiˇ tseˇ gʼaˬ taˬ yaꞈ-awˇ, sahˬ paˬ-euˬ hawˇ nymˇ-ahˇ bi haw piˇ-euˬ meh.  
17Sahˬ paˬ hawˇ-eu aˬ yawꞈ-euˬ tsawˇ haˬ dawˬ tawˆ luꞈ, meuˬ kʼoeˇ meuˬ-ahˇ byehˇ 
dzeh yaꞈ-awˇ doˆ-iˇ ngeh, meuˬ dzeˇ dzeˇ saˬ jaˆ-eu nymˇ-ahˇ tiˬ kʼehˬ yawꞈ naˬ-euˬ 
meh.  
18Aˬ yawꞈ-ahˇ loꞈ piˇ-eu guiˇ maꞈ aˬ yawꞈ-euˬ mehˬ shi iˇ dzeuˇ gʼeh luꞈ ngeh, aˬ 
yawꞈ-euˬ gaˇ mˇ-eu yaw huiˬ yaw mahˇ dawˬ tawˆ luꞈ aˬ yawꞈ-euˬ dawˬ peh yawꞈ 
luꞈ-eu meh. Gaˬdaˇ meuˬ-ahˇ neh aˬ yawꞈ-euˬ mehˬ nah caw teh laꞈ-euˬ yehˇ koꞈ 
yaˇ gʼaˬ kʼawꞈ, iˇ dzeuˇ luꞈ-eu meh.  
19Kʼoeˇ ngeh, yehˇ kʼoeˇ deuˬ kʼoeˇ taˆ aˬ yuiꞈ geuꞈ luꞈ-eu gʼaˬ pyeuꞈ-eu Iˇtehˇ-ahˇ 
sahˬ paˬ ehˇ nehˬ-eu, “Aˬ jeˬ miˇ neh nga maꞈ-euˬ jeˬ nah nawˇ caw teh le te. Gʼoꞈ-
iˇ-awˇ sahˬ paˬ yaw shuiꞈ kʼoeˇ gʼaˬ nehˬ-ehˇ jawˇ yaꞈ-awˬ. Nawˇ-aˬ, nawˬ-euˬ miˇ 
kʼahˬ-ahˇ neh heu gaˇ cehˆ jawˇ le-euˬ boeˇ miˬ siˬ kʼaˬ tiˬ gʼaˬ meh.  

20Nawˇ heu gaˇ cehˆ jawˇ le-euˬ maˬ myahˇ laˇ-euˬ miˇ neh, nawˬ-ahˇ ngaˇ doe doe-
ehˇ sheuˬ-awˇ cah paˬ-ehˇ maˬ gʼeh-a. Kʼoeˇ uˬ taꞈ, ngaˇ aˬ geu paw ya iˇ-eu gaˇ 
kawˆ kʼawꞈ maˬ ehˇ duˬ nya-a siˬ. Kʼoeˇ miˇ neh, nawˬ-euˬ tsawˇ haˬ deuˬ-ahˇ 
sheuˬ-awˇ gʼoꞈ-iˇ-awˬ. Sahˬpaˬ Miˬyehˇ nawˬ-ahˇ saˇ jaˇ ziꞈ-awˇ, gʼawˬ shaˬ gaˬ nehˬ 
laꞈ luꞈ-uˇ.” 
21Ehˇ kʼawꞈ, Iˇtehˇ ehˇ-eu, “Sahˬ paˬ-oˇ, nawˇ kʼaˇ iˇ gaˇ nawˬ-euˬ mehˬ nah ngaˇ aˬ 
myah luꞈ caw teh ma lehˇ, Sahˬpaˬ Miˬyehˇ-euˬ tsawˇ myahˇ uˬ moˆ ngaˇ saˇ jaˇ 
dzaˬ-eu ma. Shiˇ-eu jeˬ keuˆ le kʼawꞈ ehˬ ngeuˇ luꞈ-uˇ.” 
22Daˬbiˇ ehˇ-eu, “Toˆ-ehˇ ngeuˇ naˇ, mehˬ hu paw iˇ gʼeh-awˬ” lehˇ, Iˇtehˇ-ahˇ Daˬbiˇ 
ehˇ nehˬ-euˬ meh. Kʼoeˇ ngeh, Iˇtehˇ hawˇ-eu aˬ yawꞈ-euˬ tsawˇ haˬ dawˬ tawˆ luꞈ, 
aˬ yawꞈ maꞈ-euˬ miˬ sawˇ zaˬ deuˬ sheuˬ-awˇ, mehˬ hu paw iˇ gʼeh-euˬ meh.  
23Daˬbiˇ-euˬ mehˬ nah caw teh-eu tsawˇ haˬ deuˬ doˆ-iˇ ngeh, miˇ kʼahˬ zaˬ deuˬ guˇ 
guˇ-ehˇ ngoeˇ-eu meh. Kʼoeˇ naˇ, sahˬ paˬ Daˬbiˇ Giˇdaˬloˬ lawˇ gawˆ tsehˆ doˆ-euˬ 
meh. Aˬ yawꞈ-euˬ tsawˇ haˬ deuˬ kʼawꞈ lawˇ gawˆ kʼoeˇ gawˆ tsehˆ doˆ-awˇ, sahˬ paˬ 
nehˬ-ehˇ tiˬ kawˆ loꞈ-ehˇ bawˇ tsahˬ bawˇ dahˇ paw le daˆ-euˬ meh.  
24Piˇ ma Zaˬdoˆ kʼawꞈ, kʼoeˇ gaˇ ahˇ-awˇ, aˬ yawꞈ nehˬ-ehˇ cah-eu Leˬbiˇ tsawˇ haˬ 
deuˬ Dawˬ ma saˇ jaˇ Bahˬ keuˆ baꞈ luꞈ-eu meh. Aˬ yawꞈ maꞈ Dawˬ ma saˇ jaˇ Bahˬ 
keuˆ kʼoeˇ baꞈ naˬ taˬ-awˇ, tsawˇ haˬ kʼoeˇ deuˬ meuˬ laꞈ kʼoeˇ neh maˬ doˆ-iˇ jiˇ 
kʼoeˇ keuˆ ni, maˬ baꞈ ni bi jaˆ-euˬ meh. Piˇ ma Aˬbyaˬdaˬ gʼaˬ kʼawꞈ kʼoeˇ gaˇ ahˇ-eu 
meh. 
25Zaˬdoˆ-ahˇ sahˬ paˬ ehˇ nehˬ-eu, “Dawˬ ma saˇ jaˇ Bahˬ keuˆ-ahˇ meuˬ-ahˇ baꞈ kʼoꞈ 
gʼeh-awˬ. Sahˬpaˬ Miˬyehˇ ngaˬ-ahˇ nui ma tsaˬ lawˬ naˇ, aˬ kaˇ tiˬ nah aˬ yawꞈ 
ngaˬ-ahˇ paˇ bi gʼoꞈ laˇ laꞈ-awˇ, Bahˬ keuˆ heu hawˇ-eu Bahˬ keuˆ jaˆ-eu jawˇ duˬ-ahˇ 
paˇ bi mawˇ laꞈ tehꞈ-a.  
26Ehˇ kʼawꞈ, aˬ yawꞈ ngaˬ-ahˇ nui ma maˬ tsaˬ naˇ, aˬ yawꞈ kʼaˇ jahˇ mawꞈ-eu jeˬ 
jahˇ nehˬ laꞈ luꞈ-uˇ.” 
27Zaˬdoˆ-ahˇ aˬ yawꞈ tiˬ poˆ paˇ ehˇ nehˬ-eu, “Heu gaˇ haw sheˇ. Nawˬ li Aˬhiˇmaˆ 
hawˇ-eu Aˬbyaˬdaˬ-euˬ aˬ li Yawˇnaˆshaˬ-ahˇ sheuˬ-awˇ, nui ma saˇ lehˆ ni taˬ-eu 
laꞈ kʼoeˇ meuˬ-ahˇ gʼoꞈ jawˇ-iˇ-awˬ.  
28Heu yaw kaˬ-ahˇ, nawˇ ngaˬ-ahˇ tiˬ jeˬ paˬ maˬ bi ehˇ gaˬ le kʼoeˇ keuˆ ni, bawˇ 
tsahˬ bawˇ dahˇ laꞈ kʼoeˇ jaˆ-eu lawˇ duˬ-ahˇ ngaˇ loꞈ tawˬ ma.” 
29Kʼoeˇ ngeh, Zaˬdoˆ hawˇ-eu Aˬbyaˬdaˬ aˬ nyaꞈ Yeˬluˇsaˬlehˬ meuˬ-ahˇ Dawˬ ma 
saˇ jaˇ Bahˬ keuˆ baꞈ kʼoꞈ gʼeh-awˇ, kʼoeˇ gaˇ jawˇ yaꞈ-euˬ meh.  
30Daˬbiˇ ngoeˇ ngoeˇ-ehˇ, Saˬloˬ gawˬ jawˬ-ahˇ daˆ leˇ leꞈ-euˬ meh. Aˬ yawꞈ noeˬ 
shaˬ dui dui-eu miˇ neh, sehˬ nawˆ maˬ nawˆ-eu uˬ taꞈ, uˬ duˬ dehˬ kaˬ taˬ-awˇ cah-
euˬ meh. Aˬ yawꞈ-euˬ mehˬ nah cah-eu tsawˇ haˬ dawˬ tawˆ luꞈ kʼawꞈ, uˬ duˬ dehˬ 
kaˬ-awˇ ngoeˇ luꞈ-eu meh. 
31Aˬhiˇtawˇpeˬlaˆ gʼaˬ kʼawꞈ, aˬ yawꞈ-ahˇ puiˬ-awˇ Aˬbaˇsaˬloˬ nehˬ-ehˇ gm leˇ-euˬ 
gaˇ kawˆ Daˬbiˇ-ahˇ aˬ cawˬ ehˇ nehˬ ngeh, “Sahˬpaˬ Miˬyehˇ-oˇ, Aˬhiˇtawˇpeˬlaˆ 
neh biꞈ-euˬ nui noeˬ nui duˇ deuˬ gaˇ dahˇ maˬ bi tsoeˬ ni, yawꞈ ngehꞈ-ehˇ bi pyeuꞈ-
iˇ jiˇ-awˬ” lehˇ, aˬ yawꞈ guiˬ lahˬ shaˇ-euˬ meh.  

32Uˬ duˬ tahˬ duˬ jaˆ-eu gawˬ duˇ uˬ du Daˬbiˇ le keuˆ ngeh, aˬ yawꞈ jah dui dui-eu 
cawˬ tiˬ gʼaˬ pyeuꞈ-eu Aˬciˇ tsawˇ jeuˬ Huˇshaiˇ-aˬ, mehˬ tsoeˬ cehˬ pyaˬ-awˇ uˬ duˬ-
ahˇ miˇ tsaˬ jehˆ daˆ taˬ-euˬ laꞈ kʼoeˇ, Daˬbiˇ-ahˇ tahˬ puˬ laˇ-euˬ meh.  
33Huˇshaiˇ-ahˇ Daˬbiˇ ehˇ nehˬ-eu, “Nawˇ ngaˬ-euˬ mehˬ nah caw teh laˇ-awˇ ngaˬ-
ahˇ tiˬ jeˬ-iˬ maˬ caw ba nehˬ laꞈ nya-aˇ.  
34Ehˇ kʼawꞈ, nawˇ heu loꞈ-ehˇ jahˇ naˇ, ngaˬ-ahˇ caw ba nehˬ laꞈ nya tehꞈ-a. Meuˬ-
ahˇ gʼoꞈ-iˇ-awˇ, nawˬ da-euˬ gaˇ-ahˇ ngaˇ saˇ jaˇ ziꞈ-awˇ mˇ dzeuˇ yaꞈ-euˬ loꞈ-ehˇ, 
nawˬ-euˬ gaˇ-ahˇ kʼawꞈ ngaˇ saˇ jaˇ ziꞈ-awˇ mˇ ma lehˇ, Aˬbaˇsaˬloˬ-ahˇ ehˇ nehˬ-iˇ-
awˬ. Kʼoeˇ naˇ, Aˬhiˇtawˇpeˬlaˆ neh nui noeˬ nui duˇ biꞈ-euˬ loꞈ-ehˇ maˬ bi mˇ pyeuꞈ 
nya-eu gʼaˇ duˬ, nawˇ kʼaˇ gʼeh nya-eu loꞈ-ehˇ laˆ tsoeˬ-awˬ. 
35Piˇ ma Zaˬdoˆ hawˇ-eu piˇ ma Aˬbyaˬdaˬ aˬ yawꞈ nyaꞈ kʼawꞈ kʼoeˇ gaˇ jawˇ tehꞈ-a. 
Sahˬ paˬ-euˬ hawˇ nymˇ laꞈ kʼoeˇ pyeuꞈ laˇ luꞈ-eu gaˇ kawˆ-ahˇ, nawˬ neh kʼaˇ ya 
gaˬ-euˬ loꞈ-ehˇ aˬ yawꞈ nyaꞈ-ahˇ ehˇ nehˬ-awˬ.  
36Aˬ yawꞈ nyaꞈ nehˬ-ehˇ, aˬ yawꞈ nyaꞈ-euˬ aˬ li Aˬhiˇmaˆ hawˇ-eu Yawˇnaˆshaˬ 
kʼawꞈ jawˇ-eu meh. Aˬ yawꞈ nyaꞈ-ahˇ pyehˬ gʼeh leꞈ-awˇ, nawˬ neh kʼaˇ ya gaˬ-euˬ 
gaˇ kawˆ deuˬ ngaˬ-ahˇ bi tsaꞈ gaˬ laˇ-awˬ.” 
37Aˬbaˇsaˬloˬ Yeˬluˇsaˬlehˬ meuˬ-ahˇ laˇ uˇ-eu nehˬ-ehˇ, Daˬbiˇ-euˬ cawˬ Huˇshaiˇ 
gʼaˬ kʼawꞈ, Yeˬluˇsaˬlehˬ meuˬ-ahˇ gʼoꞈ keuˆ leˇ-euˬ meh.  

2 Saˬmeuˬlaˆ 16 

Daˬbiˇ hawˇ-eu Ziˇbaˬ 

1Daˬbiˇ gawˬ duˇ pu lu ui cuiˆ iˇ kʼaˇ gʼeh ngeh, Meˬpiˇbawˇshehˆ-euˬ zaˬ kʼaˆ pyeuꞈ-
eu Ziˇbaˬ gʼaˬ, mahˬ tahˬ laˆ tiˬ mawˇ nyiˬ mawˇ teh-awˇ, kaˬ muˇ nyiˬ yaˇ siˬ, lawꞈ 
koˆ taˬ-euˬ aˬ gaꞈ aˇ siˬ tiˬ yaˇ dzahˬ, aˇ siˬ aˇ lu tiˬ yaˇ dzahˬ hawˇ-eu, aˬ gaꞈ dzaˇ uiˇ 
tiˬ byah ni dahˬ-eu shaˬ kʼoˆ pehˇ zeuˇ tiˬ zeuˇ tawˬ-awˇ laˇ luꞈ gaˇ, ja pyuˬ ni ya 
mawˇ-euˬ meh.  
2“Nawˇ teu tawˬ-awˇ aˬ jeˬ gʼeh laˇ teˬ” lehˇ sahˬ paˬ naˇ haˬ ngeh, Ziˇbaˬ ehˇ-eu, 
“Mahˬ tahˬ laˆ heu deuˬ-aˬ, nawˬ-euˬ miˬ sawˇ zaˬ deuˬ bi dziˬ-eu gʼaˇ duˬ ma. Kaˬ 
muˇ hawˇ-eu aˇ siˬ aˇ lu heu deuˬ-aˬ, nawˬ-euˬ tsawˇ haˬ deuˬ bi dzaˬ-eu gʼaˇ duˬ 
pyeuꞈ-awˇ, aˬ gaꞈ dzaˇ uiˇ heu-aˬ, bawˇ tsahˬ bawˇ dahˇ laꞈ kʼoeˇ gaˇ ma cah doeˇ-
euˬ tsawˇ haˬ deuˬ bi dawˇ-eu gʼaˇ duˬ ma.” 
3Aˬ yawꞈ-ahˇ sahˬpaˬ Daˬbiˇ naˇ haˬ-eu, “Nawˬ-euˬ sahˬ paˬ Sawˇluˆ-euˬ oeˬ paˬ 
pyeuꞈ-eu Meˬpiˇbawˇshehˆ kʼoeˇ gʼaˬ aˬ lehˬ.” Ziˇbaˬ ehˇ-eu, “Aˬ yawꞈ Yeˬluˇsaˬlehˬ 
meuˬ-ahˇ jawˇ yaꞈ-euˬ meh. Aˬ jeˬ miˇ neh ehˇ naˇ, aˬ yawꞈ aˬ bawˇ-euˬ miˇ kʼahˬ aˬ 
yawꞈ paˇ za kʼoꞈ ni, Iˇsaˬleˬlaˆ tsawˇ haˬ deuˬ jahˇ tehꞈ-a lehˇ aˬ yawꞈ noeˬ tmˬ taˬ-
euˬ meh.” 
4Kʼoeˇ ngeh, sahˬ paˬ ehˇ-eu, “Meˬpiˇbawˇshehˆ kʼaˇ jaˆ-eu jeˬ dawˬ tawˆ luꞈ, nawˬ-
euˬ pyeuꞈ-eu meh.” Ziˇbaˬ ehˇ-eu, “Sahˬ paˬ-oˇ, ngaˇ-aˬ nawˬ-euˬ zaˬ kʼaˆ pyeuꞈ-eu 
ma. Ngaˇ nawˬ-euˬ mehˬ shi aˬ myah luꞈ myaˆ pyawˬ naˇ mehˇ jaˆ luꞈ-uˇ.” 

Daˬbiˇ hawˇ-eu Shiˇmiˇ 

5Baˬhuˇleˬ meuˬ-ahˇ sahˬ paˬ Daˬbiˇ le keuˆ ngeh, Sawˇluˆ-euˬ aˬ yuiꞈ aˬ nyiˇ Geˬlaˬ-
euˬ aˬ li Shiˇmiˇ gʼaˬ, aˬ yawꞈ-ahˇ yaˬ kʼehˇ yaˬ yaˬ-ehˇ, aˬ yawꞈ jawˇ gaˇ oe-euˬ meh.  
6Daˬbiˇ-ahˇ loꞈ piˇ-eu guiˇ maꞈ neh Daˬbiˇ-ahˇ loꞈ jawˬ taˬ-euˬ kʼawꞈ, Daˬbiˇ hawˇ-eu 
aˬ yawꞈ-euˬ gaˇ mˇ-eu yaw huiˬ yaw mahˇ deuˬ-ahˇ, Shiˇmiˇ kʼaˬ lo biˬ-euˬ meh.  
7Daˬbiˇ-ahˇ Shiˇmiˇ yaˬ kʼehˇ yaˬ-awˇ ehˇ-eu, “Doˆ-iˇ-awˬ. Doˆ-iˇ-awˬ. Aˬ cawˬ-ahˇ 
sehꞈ-euˬ aˬ dzawˬ aˇ gah nawˇ doˆ-iˇ-awˬ.  
8Sawˇluˆ-euˬ miˇ kʼahˬ nawˬ neh yuˇ geuꞈ-euˬ meh. Nymˬ-mˇ poˆ jawˇ-aˬ, Sawˇluˆ-
euˬ aˇ jeuˬ aˇ ca deuˬ-ahˇ nawˬ neh sehꞈ-euˬ aˇ poeˬ, Sahˬpaˬ Miˬyehˇ nawˬ-ahˇ paˇ 
kʼehˬ poˆ luꞈ-eu meh. Sahˬpaˬ Miˬyehˇ neh nawˬ-euˬ miˇ kʼahˬ nawˬ li Aˬbaˇsaˬloˬ-
ahˇ biꞈ-euˬ meh. Nawˇ-aˬ, aˬ cawˬ-ahˇ sehꞈ-euˬ tsawˇ haˬ pyeuꞈ-eu miˇ neh, ya luˬ 
ya seˇ-iˇ-eu keuˆ le-euˬ maˬ ngeuˇ nya loˇ.” 
9Zeˬluˇyaˆ-euˬ aˬ li Aˬbiˇshaiˇ ehˇ-eu, “Sahˬ paˬ-oˇ, aˬ jeˬ miˇ neh aˬ kuiˬ kuiˬ uˬ teu 
mawˇ nawˬ-ahˇ yaˬ kʼehˇ yaˬ yaˬ-ehˇ bi jawˇ te. Ngaˬ-ahˇ a kawˬ-aˬ biꞈ laꞈ-awˬ. Ngaˇ 
le-awˇ aˬ yawꞈ-euˬ uˬ duˬ coeˇ tsehˆ nehˬ leˇ la.” 
10Aˬbiˇshaiˇ hawˇ-eu aˬ yawꞈ-euˬ aˇ doˆ Yoˇbaˬ aˬ nyaꞈ-ahˇ sahˬ paˬ ehˇ nehˬ-eu, 
“Heu-aˬ, naw nyaꞈ-ahˇ taꞈ-euˬ gaˇ maˬ ngeuˇ-a. Sahˬpaˬ Miˬyehˇ neh aˬ yawꞈ-ahˇ 
kʼehˇ-awˇ, ngaˬ-ahˇ yaˬ kʼehˇ bi yaˬ le-euˬ jeˬ pyeuꞈ lawˬ naˇ, aˬ dui aˬ jeˬ ehˇ kʼaˇ 
paˇ za ta.” 
11Aˬbiˇshaiˇ hawˇ-eu yaw huiˬ yaw mahˇ kʼoeˇ deuˬ-ahˇ Daˬbiˇ ehˇ nehˬ-eu, “Ngaˬ li 
maˇ maˇ ni gʼeh-eu gʼaˬ kʼawꞈ, ngaˬ-ahˇ sehꞈ-eu lehˇ leh jeh luꞈ-eu maˬ ngeuˇ-a loˇ. 
Aˬ jeˬ miˇ neh Beˬyaˬmiˬ tsawˇ jeuˬ heu gʼaˬ-ahˇ naw maꞈ zahˬ leˇ-eu nya. Sahˬpaˬ 
Miˬyehˇ neh aˬ yawꞈ-ahˇ kʼoeˇ loꞈ-ehˇ yaˬ kʼehˇ bi yaˬ-euˬ meh. Aˬ yawˇ yawꞈ kʼaˇ 
ehˇ mawꞈ-eu jeˬ ehˇ ehˇ-ehˇ jawˇ luꞈ-uˇ.  
12Ngaˇ ya daˬ luꞈ-eu jeˬ-ahˇ Sahˬpaˬ Miˬyehˇ haw mawˇ-awˇ, iˬ nah ngaˬ-euˬ kʼoeˇ 
taˆ heu loꞈ-ehˇ yaˬ kʼehˇ yaˬ nehˬ laꞈ-euˬ aˇ poeˬ, guiˬ lahˬ biꞈ laꞈ-eu aˇ nah baw 
tehꞈ-a.” 
13Kʼoeˇ naˇ, Daˬbiˇ hawˇ-eu aˬ yawꞈ-euˬ tsawˇ haˬ deuˬ gaˇ ma caw caw-ehˇ le gʼeh 
leꞈ-euˬ meh. Shiˇmiˇ gʼaˬ kʼawꞈ, gawˬ duˇ baˬ gʼaˬ caw caw-ehˇ aˬ yawꞈ maꞈ-euˬ 
mehˬ nah kʼaˇ miˇ maˬ miˇ cah-awˇ, yaˬ kʼehˇ yaˬ-eu laꞈ kʼoeˇ kʼaˬ lo biˬ-awˇ miˇ tsaˬ 
byaˆ byaˆ ehˇ caw teh-euˬ meh.  
14Sahˬ paˬ hawˇ-eu aˬ yawꞈ-euˬ tsawˇ haˬ dawˬ tawˆ luꞈ Yawˇdaˬ lawˇ baˬ-ahˇ iˇ 
keuˆ ngeh, gʼaˬ doeˇ doeˇ-eu miˇ neh gʼaˬ naˬ naˬ-euˬ meh.  

Huˇshaiˇ hawˇ-eu Aˬhiˇtawˇpeˬlaˆ aˬ nyaꞈ Aˬbaˇsaˬloˬ-ahˇ nui noeˬ nui duˇ biꞈ-euˬ 

15Aˬbaˇsaˬloˬ hawˇ-eu aˬ yawꞈ nehˬ-ehˇ jawˇ-eu Iˇsaˬleˬlaˆ tsawˇ haˬ dawˬ tawˆ luꞈ, 
Yeˬluˇsaˬlehˬ meuˬ-ahˇ uˇ leˇ-awˇ, Aˬhiˇtawˇpeˬlaˆ kʼawꞈ aˬ yawꞈ maꞈ nehˬ-ehˇ jawˇ 
luꞈ-eu meh.  
16Daˬbiˇ jah dui dui-eu cawˬ pyeuꞈ-eu Huˇshaiˇ gʼaˬ Aˬbaˇsaˬloˬ-ahˇ ya mawˇ ngeh, 
“Sahˬ paˬ ziˇ baw luꞈ-uˇ. Sahˬ paˬ ziˇ baw luꞈ-uˇ” lehˇ guˇ-euˬ meh.  
17Huˇshaiˇ-ahˇ Aˬbaˇsaˬloˬ ehˇ nehˬ-eu, “Nawˬ-euˬ cawˬ Daˬbiˇ-ahˇ nawˇ saˇ jaˇ ziꞈ-
eu jeˬ aˬ jeˬ pyeuꞈ shaw taˬ. Aˬ jeˬ miˇ neh aˬ yawꞈ-euˬ mehˬ nah nawˇ maˬ caw teh 
gʼeh teˬ.” 

18Huˇshaiˇ ehˇ-eu, “Aˬ yawꞈ-euˬ mehˬ nah ngaˇ diˇ daˬ-ehˇ maˬ caw teh-iˇ ni jawˇ 
yaꞈ-euˬ ma. Aˬ jeˬ baˬ da neh nga lehˇ ya ehˇ naˇ, Sahˬpaˬ Miˬyehˇ neh maˬ ehˇ, heu 
gaˇ jawˇ-eu deuˬ neh maˬ ehˇ, Iˇsaˬleˬlaˆ tsawˇ haˬ dawˬ tawˆ luꞈ neh maˬ ehˇ, kʼaˇ 
tseˇ doˆ-euˬ gʼaˬ jawˇ paw ngaˇ pyawˬ-awˇ, aˬ yawꞈ nehˬ-ehˇ ngaˇ jawˇ ma.  
19Ngaˬ-euˬ sahˬ paˬ-euˬ aˬ li-euˬ gaˇ ngaˇ maˬ mˇ-ehˇ, aˬ suˇ gʼaˬ-euˬ gaˇ paˇ mˇ nmˇ. 
Nawˬ da-euˬ gaˇ ngaˇ mˇ dzeuˇ laꞈ-euˬ loꞈ-ehˇ, nymˬ-mˇ poˆ jawˇ nawˬ-euˬ gaˇ ngaˇ 
mˇ ma.” 
20Kʼoeˇ naˇ, Aˬhiˇtawˇpeˬlaˆ-ahˇ Aˬbaˇsaˬloˬ ehˇ nehˬ-eu, “Nymˬ-mˇ poˆ jawˇ nga 
maꞈ heu gaˇ oe keuˆ gʼaˬ-euˬ-aˬ, aˬ jeˬ ya mˇ nmˇ lehˇ nui noeˬ nui duˇ biꞈ nehˬ laꞈ-
awˬ.” 
21Aˬhiˇtawˇpeˬlaˆ ehˇ-eu, “Sahˬ paˬ-euˬ hawˇ nymˇ-ahˇ bi loꞈ piˇ-eu lehˇ nawˬ da 
neh taˬ yaꞈ-euˬ nawˬ da-euˬ ma nyiˇ kʼoeˇ deuˬ nehˬ-ehˇ yuꞈ leˇ-awˬ. Kʼoeˇ ngeh, 
nawˬ da-ahˇ nawˬ neh yehˬ bawˬ sehˇ lu-ehˇ gʼeh nehˬ-euˬ gaˇ kawˆ, Iˇsaˬleˬlaˆ miˇ 
kʼahˬ laꞈ kʼoeˇ kʼaˇ jawˇ-eu tsawˇ haˬ yawˬ gʼaˬ na luꞈ ya siˬ-awˇ, nawˬ-euˬ mehˬ nah 
caw teh-eu tsawˇ haˬ deuˬ gʼaˬ ahˇ dui dui laˇ tehꞈ-a.” 
22Kʼoeˇ naˇ, sahˬ paˬ-euˬ hawˇ nymˇ-euˬ nymˇ mˬ kʼoeˇ taˆ , Aˬbaˇsaˬloˬ gʼaˇ duˬ aˬ 
yawꞈ maꞈ sehˬ gʼawˆ gʼawˆ-awˇ, tsawˇ haˬ dawˬ tawˆ luꞈ haw mawˇ gaˇ, aˬ yawꞈ aˬ 
da-euˬ ma nyiˇ kʼoeˇ deuˬ nehˬ-ehˇ Aˬbaˇsaˬloˬ yuꞈ taꞈ-euˬ meh.  
23Aˇ nah aˇ yamˬ kʼoeˇ yamˬ-aˬ, Aˬhiˇtawˇpeˬlaˆ neh nui noeˬ nui duˇ kʼaˇ biꞈ-euˬ 
jeˬ-ahˇ, Miˬyehˇ-euˬ dawˬ loꞈ-ehˇ naˇ haˬ geuꞈ luꞈ-eu aˇ yamˬ meh. Daˬbiˇ hawˇ-eu 
Aˬbaˇsaˬloˬ aˬ ha nyaꞈ nyiˬ da zaˬ luꞈ, Aˬhiˇtawˇpeˬlaˆ-euˬ dawˬ-ahˇ maˬ leuˇ ni caw 
teh-euˬ meh.  

2 Saˬmeuˬlaˆ 17 

Huˇshaiˇ neh Aˬbaˇsaˬloˬ-ahˇ gaˇ ma sheuˬ bahˬ-euˬ 

1Gʼawˬ myahˇ maˬ gʼeh-ehˇ, Aˬbaˇsaˬloˬ-ahˇ Aˬhiˇtawˇpeˬlaˆ heu loꞈ-ehˇ ehˇ nehˬ-
euˬ meh. “Ngaˬ-ahˇ tsawˇ haˬ tiˬ muiˇ nyiˬ heˇ gʼaˬ bi tseˇ doˆ nehˬ laꞈ-awˬ.  
2Nymˇ ciꞈ Daˬbiˇ-euˬ mehˬ nah ngaˇ caw teh-iˇ ma. Aˬ yawꞈ gʼaˬ doeˇ doeˇ-awˇ nui 
ma cawˆ dui dui luꞈ ngeh, ngaˇ aˬ yawꞈ-ahˇ guiˇ deuˆ ma. Aˬ yawꞈ tsawˬ guˆ-iˇ-awˇ, 
aˬ yawꞈ-euˬ tsawˇ haˬ deuˬ cehˆ byoˆ jiˇ tehꞈ-a. Sahˬ paˬ-ahˇ tehꞈ-ehˇ ngaˇ sehꞈ ma. 
3Kʼoeˇ naˇ, zaˬ miˬ zaˬ-ahˇ yawˬ ha-euˬ kʼaˬ dzeˇ zaˬ jawˇ gaˇ sheuˬ kʼoꞈ laꞈ-eu loꞈ-
ehˇ, aˬ yawꞈ-euˬ tsawˇ haˬ kʼoeˇ deuˬ dawˬ tawˆ luꞈ-ahˇ, nawˇ jawˇ gaˇ ngaˇ sheuˬ 
kʼoꞈ laꞈ ma. Tsawˇ haˬ tiˬ gʼaˬ-ahˇ tehꞈ-ehˇ nawˇ sehꞈ mawꞈ-eu nui ma jaˆ-eu loꞈ-ehˇ, 
nui deuˬ-ahˇ tiˬ jeˬ-iˬ maˬ bi ca laˇ.” 
4Heu-aˬ, muiˬ-eu nui noeˬ nui duˇ meh lehˇ, Aˬbaˇsaˬloˬ hawˇ-eu Iˇsaˬleˬlaˆ tsawˇ 
haˬ dawˬ tawˆ luꞈ noeˬ-euˬ meh.  
5Aˬbaˇsaˬloˬ ehˇ-eu, “Nymˬ-mˇ poˆ jawˇ, Aˬciˇ tsawˇ jeuˬ Huˇshaiˇ gʼaˬ-ahˇ kuˇ laˬ-iˇ 
haw-awˬ. Aˬ yawꞈ aˬ joˆ-ehˇ ehˇ nga lehˇ haw kaˇ-euˇ.” 
6Huˇshaiˇ laˇ keuˆ ngeh, Aˬbaˇsaˬloˬ ehˇ-eu, “Aˬhiˇtawˇpeˬlaˆ neh heu loꞈ-ehˇ nui 
noeˬ nui duˇ biꞈ taˬ-euˬ meh. Aˬ dui caw teh-eu tsaˬ nga loˇ. Maˬ tsaˬ naˇ, aˬ joˆ-ehˇ 
jahˇ paˬ nga lehˇ nawˇ ehˇ haw sheˇ.” 

7Aˬbaˇsaˬloˬ-ahˇ Huˇshaiˇ ehˇ nehˬ-eu, “Heu poˆ jawˇ Aˬhiˇtawˇpeˬlaˆ neh nawˬ-ahˇ 
biꞈ-euˬ nui noeˬ nui duˇ heu maˬ muiˬ nga.  
8Nawˬ da Daˬbiˇ hawˇ-eu aˬ yawꞈ-euˬ tsawˇ haˬ deuˬ-aˬ, guiˇ deuˆ-eu kʼaˆ dui dui-
awˇ, kʼaˬ hmˇ zaˬ bi nyehꞈ geuꞈ-euˬ kʼaˬ hmˇ aˬ ma tiˬ mawˇ loꞈ-ehˇ, guˆ dui dui laˇ 
paˬ-ehˇ gʼeh-eu tsawˇ haˬ deuˬ pyeuꞈ-eu gaˇ kawˆ nawˇ siˬ nya meh. Nawˬ da-aˬ, 
guiˇ mˇ myahˇ laꞈ-euˬ tsawˇ haˬ tiˬ gʼaˬ pyeuꞈ-awˇ, uˬ ciꞈ paw aˬ yawꞈ-euˬ tsawˇ haˬ 
deuˬ nehˬ-ehˇ aˬ yawꞈ maˬ yuꞈ-a.  
9Nymˬ-mˇ, aˬ yawꞈ lo kʼahˬ-ahˇ loˇ lehˇ, tiˬ gaˇ paw dzuˇ zaꞈ-awˇ maˬ jawˇ-aˇ lehˇ aˬ 
suˇ gʼaˬ ehˇ tsehˆ nya nmˇ. Nawˬ-euˬ tsawˇ haˬ deuˬ-ahˇ aˬ yawꞈ neh jeˬ huˬ huˬ-awˇ 
bi deuˆ shaw naˇ, gaˇ kawˆ kʼoeˇ kʼaˇ ya gaˬ-euˬ tsawˇ haˬ dawˬ tawˆ luꞈ, 
Aˬbaˇsaˬloˬ-euˬ tsawˇ haˬ deuˬ gʼawˬ mya ni bi deuˆ sehꞈ ngaˬ jeˇ lehˇ ehˇ tehꞈ-a.  
10Kʼoeˇ ngeh, aˇ laˬ jaˬ shiˇ loꞈ-ehˇ kʼaˬ-eu tsawˇ haˬ deuˬ kʼawꞈ, guˆ-eu nui ma ahˇ 
laˇ tehꞈ-a. Aˬ jeˬ miˇ neh ehˇ naˇ, nawˬ da-aˬ, guiˇ deuˆ-eu nya dui dui-awˇ, aˬ yawꞈ-
euˬ tsawˇ haˬ deuˬ kʼawꞈ kʼaˆ dui dui-eu meh.  
11Ngaˇ heu loꞈ-ehˇ nui noeˬ nui duˇ biꞈ mawꞈ-eu ma. Iˇsaˬleˬlaˆ miˇ kʼahˬ heu dzeˇ 
kʼoeˇ dzeˇ doˆ ni kʼaˇ jawˇ-eu tsawˇ haˬ deuˬ-ahˇ, iˬ ma laˆ shaˆ lawˇ deh-ahˇ ga-eu 
kʼaˇ shuiꞈ myaˆ ni kuˇ uiˬ taˬ-awˇ, nawˬ-euˬ gʼawˇ mawˇ aˬ yawꞈ maꞈ kʼoeˇ taˆ aˬ yuiꞈ 
geuꞈ-awˇ guiˇ deuˆ-eu tsaˬ tehꞈ-a.  
12Daˬbiˇ aˬ geu tsahˇ-ahˇ jawˇ kʼawꞈ aˬ dui mawˇ nya-awˇ, aˬ yawꞈ-ahˇ tiˬ jeˬ-iˬ maˬ 
siˬ leˇ mi naˆ-ehˇ, aˬ dui aˬ yawꞈ-ahˇ guiˇ deuˆ nya tehꞈ-a. Aˬ yawꞈ maˬ ehˇ, aˬ yawꞈ-
euˬ tsawˇ haˬ deuˬ maˬ ehˇ, tiˬ gʼaˬ-iˬ maˬ dzeuˇ-iˇ ni ya shiˇ jiˇ tehꞈ-a.  
13Meuˬ tiˬ meuˬ na laꞈ kʼoeˇ aˬ yawꞈ cehˆ zaꞈ naˇ, aˬ dui-euˬ tsawˇ haˬ dawˬ tawˆ luꞈ 
aˇ caˆ yuˇ uiˬ laꞈ-awˇ, meuˬ meuˬ lah-ehˇ gʼaˬ lawˬ-ahˇ gʼeu poˆ ahˇ yaꞈ-awˇ, gawˬ 
duˇ uˬ du kʼaˬ lo tsaˬ byaˆ tiˬ siˬ-iˬ maˬ bi ga yaꞈ ni, yaˆ pyawˇ yaˆ-eu loꞈ-ehˇ juˇ tsui 
ni jahˇ nehˬ tehꞈ-a.” 
14Aˬbaˇsaˬloˬ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ, Aˬhiˇtawˇpeˬlaˆ-euˬ nui 
noeˬ naˆ maˬ tseˇ, Huˇshaiˇ-euˬ nui noeˬ muiˬ dzehˬ meh lehˇ ehˇ-eu meh. 
Aˬhiˇtawˇpeˬlaˆ neh biꞈ-euˬ muiˬ-eu nui noeˬ nui duˇ-ahˇ aˬ yawꞈ maꞈ maˬ caw teh-
ehˇ, Aˬbaˇsaˬloˬ kʼoeˇ taˆ luˬ-iˇ seˇ-iˇ-eu jeˬ bi keuˆ le-eu gʼaˇ duˬ, Sahˬpaˬ Miˬyehˇ 
neh kʼoeˇ loꞈ-ehˇ jahˇ nehˬ-euˬ meh.  

Maˬhaˬneˬ meuˬ-ahˇ Daˬbiˇ cehˆ leˇ-euˬ 

15Huˇshaiˇ-aˬ, Aˬbaˇsaˬloˬ hawˇ-eu Iˇsaˬleˬlaˆ tsawˇ haˬ deuˬ-ahˇ aˬ yawꞈ neh nui 
noeˬ nui duˇ biꞈ-euˬ gaˇ kawˆ maˬ ehˇ, Aˬhiˇtawˇpeˬlaˆ neh nui noeˬ nui duˇ biꞈ-euˬ 
gaˇ kawˆ maˬ ehˇ, piˇ ma Zaˬdoˆ hawˇ-eu piˇ ma Aˬbyaˬdaˬ aˬ nyaꞈ-ahˇ dzawˇ nehˬ-
euˬ meh.  
16Huˇshaiˇ ehˇ-eu, “Daˬbiˇ jawˇ gaˇ tsawˇ haˬ yaw kawˇ-ehˇ pyehˬ gʼeh-awˇ, aˬ yawꞈ 
hawˇ-eu aˬ yawꞈ-euˬ tsawˇ haˬ dawˬ tawˆ luꞈ bi nyehꞈ-awˇ bi sehꞈ jiˇ gaˇ ma bi 
keuˆ-eu gʼaˇ duˬ, bawˇ tsahˬ bawˇ dahˇ-ahˇ jaˆ-eu lawˇ baˬ tsehˆ daˬ kʼoeˇ tsahˇ-ahˇ 
nymˇ ciꞈ yaꞈ yaꞈ-ehˇ maˬ jawˇ ni, tiˬ poˆ tehꞈ-ehˇ Yawˇdaˬ lawˇ baˬ tsehˆ doˆ-awˬ 
lehˇ bi tsaꞈ gaˬ-iˇ-awˬ.” 

17Aˬbyaˬdaˬ-euˬ aˬ li Yawˇnaˆshaˬ hawˇ-eu Zaˬdoˆ-euˬ aˬ li Aˬhiˇmaˆ aˬ nyaꞈ-aˬ, 
Yeˬluˇsaˬlehˬ-euˬ meuˬ meuˬ taw Eˬloˇgeˬ iˇ cuꞈ iˇ byoe dawˬ peh loꞈ luꞈ-eu meh. Aˬ 
cawˬ mawˇ gaˇ guˆ-eu miˇ neh, meuˬ laꞈ kʼoeˇ aˬ yawꞈ nyaꞈ maˬ uˇ leˇ peuˬ-a. Zaˬ 
miˬ zaˬ zaˬ kʼaˆ tiˬ gʼaˬ, kʼaˇ pyeuꞈ laˇ-euˬ gaˇ kawˆ deuˬ aˬ yawꞈ nyaꞈ-ahˇ dzawˇ 
nehˬ le-awˇ, gaˇ kawˆ kʼoeˇ aˬ yawꞈ nyaꞈ sahˬ paˬ Daˬbiˇ-ahˇ paˇ tsaꞈ gaˬ-iˇ-euˬ meh. 
18Ehˇ kʼawꞈ, tiˬ nah keuˆ laˇ ngeh, aˬ li tiˬ li aˬ yawꞈ nyaꞈ-ahˇ mawˇ-awˇ, Aˬbaˇsaˬloˬ-
ahˇ tsaꞈ gaˬ-iˇ-euˬ meh. Kʼoeˇ miˇ neh, aˬ yawꞈ nyaꞈ yaw kawˇ-ehˇ cehˆ-awˇ, 
Baˬhuˇleˬ meuˬ laꞈ kʼoeˇ, aˬ cawˬ-euˬ nymˇ-ahˇ cehˆ zaꞈ-iˇ-euˬ meh. Nymˇ kʼoeˇ 
nymˇ dawˬ peh lah duˬ tiˬ duˬ jaˆ-awˇ, lah duˬ kʼoeˇ duˬ-ahˇ aˬ yawꞈ nyaꞈ uˇ-iˇ-awˇ 
jawˇ-euˬ meh. 
19Nymˇ sahˇ gʼaˬ-euˬ miˬ zaˬ neh lah duˬ kʼoeˇ duˬ-ahˇ kʼmˬ pymˬ pymˬ tehˬ-awˇ, 
kʼoeˇ-euˬ kʼoeˇ taˆ cehˇ lawꞈ lawꞈ daˆ gʼeh-awˇ, aˬ cawˬ maˬ bi haw siˬ ni jahˇ taˬ-euˬ 
meh.  
20Aˬbaˇsaˬloˬ-euˬ gaˇ mˇ-eu yaw huiˬ yaw mahˇ deuˬ nymˇ kʼoeˇ nymˇ-ahˇ oe-awˇ, 
“Aˬhiˇmaˆ hawˇ-eu Yawˇnaˆshaˬ aˬ nyaꞈ aˬ gaˇ iˇ taˬ” lehˇ, zaˬ miˬ zaˬ kʼoeˇ gʼaˬ-ahˇ 
naˇ haˬ le-euˬ meh. Zaˬ miˬ zaˬ kʼoeˇ gʼaˬ gʼeh, “Aˬ yawꞈ nyaꞈ lawˇ baˬ tsehˆ doˆ 
dzeuˇ-euˬ meh” lehˇ, zaˬ miˬ zaˬ kʼoeˇ gʼaˬ paˇ ehˇ kʼoꞈ nehˬ-euˬ meh. Tsawˇ haˬ 
kʼoeˇ deuˬ aˬ yawꞈ nyaꞈ-ahˇ poˆ haw kʼawꞈ maˬ poˆ mawˇ nya-ehˇ, Yeˬluˇsaˬlehˬ 
meuˬ-ahˇ gʼoꞈ leˇ-euˬ meh.  
21Aˬ yawꞈ maꞈ gʼoꞈ leˇ dzeuˇ ngeh, Yawˇnaˆshaˬ hawˇ-eu Aˬhiˇmaˆ aˬ nyaꞈ lah duˬ-
ahˇ neh doˆ laˆ-awˇ, sahˬ paˬ Daˬbiˇ-ahˇ dawˬ tsaꞈ tsaꞈ nehˬ-iˇ-euˬ meh. 
Aˬhiˇtawˇpeˬlaˆ neh lehˬ hmˬ taˬ-euˬ gaˇ kawˆ deuˬ, sahˬ paˬ Daˬbiˇ-ahˇ aˬ yawꞈ 
nyaꞈ dzawˇ nehˬ-awˇ, “Yawˇdaˬ lawˇ baˬ yaw kawˇ-ehˇ tsehˆ doˆ-awˬ” lehˇ ehˇ nehˬ-
euˬ meh.  
22Kʼoeˇ ngeh, Daˬbiˇ hawˇ-eu aˬ yawꞈ-euˬ tsawˇ haˬ deuˬ Yawˇdaˬ lawˇ baˬ tsehˆ-
awˇ, uˬ bya bya laˇ ngeh yawˬ gʼaˬ na luꞈ tsehˆ dzeuˇ jiˇ-euˬ meh.  
23Aˬhiˇtawˇpeˬlaˆ-aˬ, aˬ yawꞈ neh nui noeˬ nui duˇ biꞈ-euˬ loꞈ-ehˇ aˬ cawˬ maˬ mˇ 
gaˇ ya mawˇ ngeh, mahˬ tahˬ laˆ dziˬ gʼa laˆ dawˆ-awˇ, aˬ yawꞈ jawˇ-eu meuˬ-ahˇ 
gʼoꞈ-iˇ-euˬ meh. Kʼoeˇ naˇ, kʼaˇ mˇ luiˆ paˬ-ehˇ jaˆ-eu jeˬ mˇ luiˆ jiˇ-awˇ, aˬ yawˇ yawꞈ 
paꞈ gʼeu sehꞈ-euˬ meh. Aˬ yawꞈ aˬ da-euˬ lmˬ bymˇ-ahˇ, aˬ yawꞈ-ahˇ baꞈ pahˬ nehˬ-
euˬ meh.  
24Aˬbaˇsaˬloˬ hawˇ-eu Iˇsaˬleˬlaˆ tsawˇ haˬ deuˬ Yawˇdaˬ lawˇ ba tsehˆ doˆ ngeh, 
Daˬbiˇ Maˬhaˬneˬ meuˬ-ahˇ le keuˆ-euˬ meh. 
25Aˬbaˇsaˬloˬ-aˬ, Aˬmaˬsaˬ-ahˇ Yoˇbaˬ-euˬ dah zaˇ guiˇ guiˇ maꞈ dawˬ tawˆ luꞈ kʼoeˇ 
taˆ uˆ lahˇ-eu gʼaˬ bi geuꞈ-euˬ meh. Aˬmaˬsaˬ-aˬ, Iˇshaˬmeˬlaˇ tsawˇ jeuˬ Yeˬdeuˬ-
euˬ aˬ li pyeuꞈ-eu meh. Aˬ yawꞈ-euˬ aˬ ma Aˬbiˇgeˬlaˆ hawˇ-eu Yoˇbaˬ-euˬ aˬ ma 
Zeˬluˇyaˆ aˬ nyaꞈ nmˇ-aˬ, Naˬhaˇ-euˬ aˬ buˇ pyeuꞈ-eu meh.  
26Aˬbaˇsaˬloˬ hawˇ-eu aˬ yawꞈ-euˬ tsawˇ haˬ deuˬ-aˬ, Giˇlaˆ miˇ kʼahˬ-ahˇ naˬ leˇ-awˇ 
jawˇ-euˬ meh.  
27Maˬhaˬneˬ meuˬ-ahˇ Daˬbiˇ le keuˆ ngeh, Aˬmoˬ miˇ kʼahˬ Laˬbah meuˬ-ahˇ jawˇ-
eu Naˬhaˇ-euˬ aˬ li Shoˇbiˬ maˬ ehˇ, Lawˇdeˬbaˬ meuˬ-ahˇ jawˇ-eu Aˬmeˬlaˆ-euˬ aˬ li 

Maˬkiˬlaˇ maˬ ehˇ, Yawˇgeˬlmˬ meuˬ-ahˇ jawˇ-eu Baˬziˇlehˇ maˬ ehˇ, aˬ yawꞈ jawˇ 
gaˇ laˇ-euˬ meh.  
28Aˬ yawꞈ maꞈ-aˬ, yuꞈ zaˇ bui bahˬ, kʼmˬ maˬ oeˬ tsaꞈ, miˇ tsaˬ oeˬ lahˬ, cehˇ, lawˬ 
loeˇ, aˇ shaˇ, aˇ behˆ, nuiˆ gahˬ, heu deuˬ hawˇ-eu, laˆ jaꞈ taˬ-euˬ dzaˬ dzaˬ dawˇ 
dawˇ deuˬ,  
29byaˬ byaˬ uiˇ deuˬ, mawˇ neˇ aˬ coeˇ neh jahˇ-euˬ kaˬ muˇ deuˬ yuˇ laꞈ-awˇ, yawˇ 
tiˬ deuˬ teh leꞈ nehˬ-euˬ meh. Daˬbiˇ hawˇ-eu aˬ yawꞈ-euˬ tsawˇ haˬ deuˬ, bawˇ 
tsahˬ bawˇ dahˇ laꞈ kʼoeˇ mehꞈ-eu shuꞈ-eu jeˬ hawˇ-eu gʼaˬ doeˇ doeˇ dui dui-eu jeˬ-
ahˇ ya daˬ-euˬ meh lehˇ aˬ yawꞈ maꞈ noeˬ siˬ-eu laꞈ kʼoeˇ, kʼoeˇ loꞈ-ehˇ yuˇ laꞈ nehˬ-
euˬ meh.  

2 Saˬmeuˬlaˆ 18 

Aˬbaˇsaˬloˬ shiˇ-euˬ 

1Sahˬ paˬ Daˬbiˇ-aˬ, aˬ yawꞈ-euˬ tsawˇ haˬ dawˬ tawˆ luꞈ-ahˇ tiˬ gaˇ kuˇ uiˬ-awˇ, aˇ 
heˇ gʼaˬ, aˇ yaˇ gʼaˬ lehˇ aˇ muˇ muˇ nehˬ-awˇ, aˬ yuiꞈ geuꞈ-eu deuˬ tseˇ doˆ-awˇ bi uˆ 
lahˇ-euˬ meh.  
2Kʼoeˇ naˇ, aˇ muˇ muˇ ma smˬ muˇ biˇ-awˇ, Yoˇbaˬ, Yoˇbaˬ-euˬ aˬ nyiˇ Aˬbiˇshaiˇ 
hawˇ-eu Gaˬdaˇ meuˬ-ahˇ jawˇ-awˇ laˇ-euˬ Iˇtehˇ aˬ ha smˇ gʼaˬ-ahˇ, tiˬ gʼaˬ tiˬ muˇ 
sheuˬ-awˇ bi doˆ-iˇ-euˬ meh. “Ngaˬ-euˬ gʼawˇ mawˇ kʼawꞈ naw maꞈ nehˬ-ehˇ iˇ ma” 
lehˇ, aˬ yawꞈ-euˬ tsawˇ haˬ deuˬ-ahˇ sahˬ paˬ ehˇ nehˬ-euˬ meh.  
3Ehˇ kʼawꞈ, aˬ yawꞈ maꞈ ehˇ-eu, “Nawˇ nga maꞈ nehˬ-ehˇ maˬ iˇ nya-a. Nga maꞈ guiˇ 
deuˆ-eu maˬ gʼaˬ leˇ-ehˇ cehˆ byaˆ kʼawꞈ, aˬ yawꞈ maꞈ gʼaˇ duˬ ehˇ nyaꞈ maˬ nyeuˆ-a. 
Nga maꞈ tiˬ paˆ paˆ bi sehꞈ jiˇ gaˇ keuˆ kʼawꞈ, aˬ yawꞈ maꞈ gʼaˇ duˬ jiˇ jeuˬ maˬ ahˇ-a. 
Ehˇ kʼawꞈ, nawˇ-aˬ, nga maꞈ tiˬ muiˇ gʼaˬ tawˬ-eu meh. Teu miˇ neh, meuˬ heu meuˬ 
laꞈ kʼoeˇ nawˇ jawˇ yaꞈ-awˇ, nga maꞈ-ahˇ caw jaw nehˬ laꞈ naˇ muiˬ dzehˬ tehꞈ-a.” 
4Kʼoeˇ ngeh, “Naw maꞈ neh muiˬ meh lehˇ noeˬ-euˬ jeˬ-ahˇ ngaˇ geuꞈ ma” lehˇ sahˬ 
paˬ ehˇ-eu meh. Kʼoeˇ naˇ, aˬ yawꞈ-euˬ tsawˇ haˬ deuˬ aˇ heˇ gʼaˬ, aˇ yaˇ gʼaˬ lehˇ aˇ 
muˇ muˇ-awˇ doˆ-iˇ ngeh, meuˬ-euˬ lahˇ kʼehˬ dawˬ peh aˬ yawꞈ yawꞈ luꞈ-eu meh.  
5Yoˇbaˬ, Aˬbiˇshaiˇ hawˇ-eu Iˇtehˇ aˬ ha smˇ gʼaˬ-ahˇ, “Ngaˬ-euˬ myaˆ pyawˬ-ahˇ 
haw-eu laꞈ kʼoeˇ, aˬ li zaˬ guˬ Aˬbaˇsaˬloˬ-ahˇ maˬ sehꞈ ni taˬ nehˬ de” lehˇ dawˬ biꞈ-
euˬ meh. Aˬ yawꞈ-euˬ gaˇ mˇ-eu yaw huiˬ yaw mahˇ kʼoeˇ deuˬ-ahˇ Daˬbiˇ kʼoeˇ loꞈ-
ehˇ ehˇ nehˬ gaˇ, yehˇ dawˬ tawˆ luꞈ ya gaˬ-euˬ meh.  
6Daˬbiˇ-euˬ tsawˇ haˬ deuˬ deh ga-ahˇ doˆ-iˇ-awˇ, Eˇpaˬleˬ bawˇ tsahˬ-ahˇ, Iˇsaˬleˬlaˆ 
tsawˇ haˬ deuˬ nehˬ-ehˇ deuˆ ceh ceh-euˬ meh. Daˬbiˇ-euˬ tsawˇ haˬ deuˬ neh 
Iˇsaˬleˬlaˆ tsawˇ haˬ deuˬ-ahˇ deuˆ gʼaˬ-euˬ meh.  
7Guiˇ deuˆ gʼaˬ-euˬ kʼoeˇ poˆ guˆ dui dui laˇ paˬ-ehˇ gʼeh-awˇ, kʼoeˇ ngeh nah laꞈ 
kʼoeˇ tehꞈ-ehˇ tsawˇ haˬ nyiˬ muiˇ gʼaˬ bi deuˆ sehꞈ-euˬ meh.  
8Miˇ kʼahˬ kʼoeˇ tsahˇ yawˬ gaˇ na luꞈ doe ni guiˇ deuˆ byah gʼeh-awˇ, guiˇ deuˆ gaˇ 
bi deuˆ sehꞈ-euˬ myaˆ maˬ tseˇ, bawˇ tsahˬ-ahˇ shiˇ byoˆ-euˬ myaˬ dzehˬ-eu meh.  
9Daˬbiˇ-euˬ tsawˇ haˬ tiˬ paˆ na deuˬ-ahˇ, Aˬbaˇsaˬloˬ ja pyuˬ ni ya tahˬ puˬ-euˬ 
meh. Aˬbaˇsaˬloˬ mahˬ shaˆ lawˬ dziˬ luꞈ-awˇ, mahˬ shaˆ lawˬ kʼoeˇ mawˇ tsuiꞈ kaˆ 

aˇ bawˇ uˬ moˆ coeˬ uˇ gʼeh ngeh, aˬ yawꞈ-euˬ uˬ duˬ tsuiꞈ kaˆ aˇ bawˇ uˬ laꞈ-ahˇ coeˬ 
tehˬ-awˇ, mahˬ shaˆ lawˬ kʼoeˇ mawˇ coeˬ doˆ gʼeh-eu nehˬ-ehˇ, Aˬbaˇsaˬloˬ tsuiꞈ 
kaˆ aˇ bawˇ uˬ laꞈ-ahˇ ngeuˬ yaꞈ-euˬ meh.  
10Daˬbiˇ-euˬ tsawˇ haˬ tiˬ gʼaˬ Yoˇbaˬ jawˇ gaˇ iˇ-awˇ, “Aˬbaˇsaˬloˬ tsuiꞈ kaˆ aˇ bawˇ-
ahˇ ngeuˬ luꞈ-eu ngaˇ mawˇ yaꞈ-euˬ ma” lehˇ ehˇ nehˬ-euˬ meh.  
11Yoˇbaˬ ehˇ-eu, “Nawˇ aˬ yawꞈ-ahˇ mawˇ-euˬ jeˬ maˇ-iˬ, aˬ jeˬ miˇ neh tiˬ poˆ tehꞈ-
ehˇ maˬ sehꞈ yaꞈ teˬ. Nawˇ aˬ yawꞈ-ahˇ sehꞈ yaꞈ law nmˇ-aˬ, pyuˇ maˇ byaˆ tseˇ byaˆ 
hawˇ-eu, guiˇ deuˆ-eu tsawˇ haˬ deuˬ zmˬ-eu joꞈ paꞈ tiˬ kahˇ ngaˇ nawˬ-ahˇ biꞈ-eu 
ma tawˇ.” 
12Tsawˇ haˬ kʼoeˇ gʼaˬ ehˇ-eu, “Nawˇ ngaˬ-ahˇ pyuˇ maˇ byaˆ tiˬ heˇ byaˆ biꞈ laꞈ 
kʼawꞈ, sahˬ paˬ-euˬ aˬ li-ahˇ laꞈ noeˇ neh tehꞈ-ehˇ kʼawꞈ ngaˇ maˬ toeˬ ciˆ leˇ. Nawˇ 
hawˇ-eu, Aˬbiˇshaiˇ, Iˇtehˇ nawˬ ha smˇ gʼaˬ-ahˇ, ‘Ngaˬ-euˬ myaˆ pyawˬ-ahˇ haw-eu 
laꞈ kʼoeˇ, zaˬ guˬ Aˬbaˇsaˬloˬ-ahˇ maˬ sehꞈ ni taˬ nehˬ de’ lehˇ, sahˬ paˬ dawˬ biꞈ-eu 
nga maꞈ dawˬ tawˆ luꞈ gaˬ jiˇ-euˬ ma.  
13Sahˬ paˬ-euˬ ehˇ dawˬ-ahˇ ngaˇ maˬ naˇ haˬ geuꞈ-ehˇ, Aˬbaˇsaˬloˬ-ahˇ ngaˇ sehꞈ 
law nmˇ-aˬ, sahˬ paˬ-euˬ mehˬ shi tiˬ jeˬ-iˬ maˬ zaꞈ taˬ nya-eu loꞈ-ehˇ, gaˇ kawˆ kʼoeˇ 
sahˬ paˬ-ahˇ siˬ leˇ ngeh, nawˇ ngaˬ-euˬ gʼaˇ duˬ maˬ caw ngehˬ maˬ caw tmˇ nehˬ 
laꞈ ni byehˇ tehꞈ-a.” 
14Kʼoeˇ ngeh, “Ngaˇ nawˬ nehˬ-ehˇ ja ja-ehˇ jawˇ-eu aˇ yamˬ maˬ jaˆ” lehˇ Yoˇbaˬ 
ehˇ-awˇ, gahˬ smˬ kahˇ yuˇ-awˇ, tsuiꞈ kaˆ aˇ bawˇ-ahˇ yaw dehꞈ-ehˇ ngeuˬ luꞈ-eu 
Aˬbaˇsaˬloˬ-euˬ kʼahˬ-ahˇ joeˬ tsoˆ gʼeh-euˬ meh.  
15Kʼoeˇ naˇ, Yoˇbaˬ-euˬ yehˇ tseˇ gʼaˬ ga uˇ le-awˇ, Aˬbaˇsaˬloˬ-ahˇ sehꞈ-euˬ meh.  
16Kʼoeˇ naˇ, guiˇ deuˆ-eu naˬ-eu gʼaˇ duˬ, Yoˇbaˬ neh daˇ heh bi baw-awˇ aˬ yawꞈ-
euˬ yehˇ deuˬ Iˇsaˬleˬlaˆ tsawˇ haˬ deuˬ-ahˇ maˬ paˇ teh ni gʼoꞈ laˇ jiˇ-euˬ meh.  
17Aˬbaˇsaˬloˬ-euˬ gʼawˇ mawˇ-ahˇ, bawˇ tsahˬ-ahˇ jaˆ-eu naꞈ dui dui-eu duˬ kʼahˬ tiˬ 
kʼahˬ-ahˇ aˬ yawꞈ maꞈ biˬ ahˇ-awˇ, kʼaˬ lo gahˬ tehˬ-euˬ meh. Kʼoeˇ naˇ, Iˇsaˬleˬlaˆ 
tsawˇ haˬ dawˬ tawˆ luꞈ, yawˬ ha-euˬ nymˇ-ahˇ yawˬ ha cehˆ gʼoꞈ jiˇ-euˬ meh.  
18Aˬbaˇsaˬloˬ yawˬ dehꞈ dehꞈ ngeh, aˬ yawꞈ-ahˇ bi noeˬ keuˆ-eu gʼaˇ duˬ, sahˬ paˬ-
euˬ deh kʼawꞈ lehˇ kuˇ-eu jawˇ duˬ-ahˇ kʼaˬ lo ka tuˇ yaꞈ-euˬ meh. Aˬ jeˬ miˇ neh ehˇ 
naˇ, aˬ yawꞈ zaˬ maˬ jawˇ-eu miˇ neh, aˬ yawꞈ-euˬ tsawˇ myahˇ maˬ bi byoˆ-iˇ ni pi 
ka gʼeh-eu gʼaˬ maˬ jawˇ-a. Aˬ yawꞈ neh ka tuˇ yaꞈ-euˬ kʼaˬ lo kʼoeˇ-ahˇ, aˬ yawꞈ-euˬ 
tsawˇ myahˇ myahˇ nehˬ-awˇ, iˬ nah keuˆ ni Aˬbaˇsaˬloˬ-ahˇ noeˬ keuˆ-eu kʼaˬ lo 
kʼawˇ zeuˇ lehˇ kuˇ luꞈ-eu meh.  

Aˬbaˇsaˬloˬ shiˇ-euˬ gaˇ kawˆ Daˬbiˇ ya gaˬ-euˬ 

19Kʼoeˇ naˇ, Zaˬdoˆ-euˬ aˬ li Aˬhiˇmaˆ gʼaˬ Yoˇbaˬ-ahˇ ehˇ nehˬ-eu, “Ngaˬ-ahˇ sahˬ paˬ 
jawˇ gaˇ bi cehˆ gʼoꞈ gʼeh laꞈ-awˇ, muiˇ-eu deuˬ-euˬ aˬ laꞈ laꞈ kʼoeˇ Sahˬpaˬ Miˬyehˇ 
neh aˬ yawꞈ-ahˇ ka kʼoꞈ nehˬ gʼaˬ-euˬ gaˇ kawˆ, laˬ kʼaˬ cehˇ-eu dawˬ bi tsaꞈ gaˬ-iˇ 
laꞈ-awˬ.” 
20Yoˇbaˬ ehˇ-eu, “Iˬ nah-aˬ, laˬ kʼaˬ cehˇ-eu dawˬ heu nawˇ ya tsaꞈ gaˬ-leˇ-eu aˇ nah 
maˬ ngeuˇ-a. Yawˬ nah yawˬ tsaꞈ gaˬ-iˇ lawˬ. Iˬ nah sahˬ paˬ aˬ li shiˇ-euˬ aˇ nah 
pyeuꞈ-eu miˇ neh, nawˇ kʼoeˇ loꞈ-ehˇ mˇ-eu maˬ tsaˬ-a.” 

21Kʼoeˇ naˇ, Yoˇbaˬ-euˬ zaˬ kʼaˆ pyeuꞈ-eu Kuˇshaˆ tsawˇ jeuˬ tiˬ gʼaˬ-ahˇ, “Sahˬ paˬ 
jawˇ gaˇ le-awˇ, nawˬ neh kʼaˇ ya mawˇ-euˬ jeˬ dzawˇ gaˬ-leˇ-awˬ” lehˇ Yoˇbaˬ ehˇ 
nehˬ-euˬ meh. Zaˬ kʼaˆ kʼoeˇ gʼaˬ aˬ yawꞈ-ahˇ yaw zeu baw nehˬ yaꞈ-awˇ, cehˆ coeˬ 
coeˬ doˆ gʼeh-euˬ meh.  
22Aˬhiˇmaˆ ehˇ-eu, “Aˬ jeˬ pyeuꞈ kʼawꞈ ehˬ-ehˇ ngeuˇ-iˬ. Ngaˬ-ahˇ gaˇ kawˆ heu bi 
tsaꞈ gaˬ leˇ laꞈ-awˬ.” Yoˇbaˬ ehˇ-eu, “Aˬ li-oˇ, aˇ poeˬ tiˬ jeˬ-iˬ maˬ za-eu gaˇ-ahˇ, aˬ 
jeˬ miˇ neh nawˇ teu naˆ naˆ-ehˇ mˇ mawꞈ-eu nya.” 
23Aˬhiˇmaˆ ehˇ-eu, “Aˬ jeˬ pyeuꞈ kʼawꞈ ehˬ-ehˇ ngeuˇ-iˬ. Ngaˇ le-eu ma.” Kʼoeˇ ngeh 
poˆ jawˇ, “Toˆ-ehˇ ngeuˇ naˇ le-awˬ tawˇ” lehˇ, Yoˇbaˬ aˬ yawꞈ-ahˇ ehˇ nehˬ-euˬ meh. 
Kʼoeˇ ngeh, Yawˇdaˬ lawˇ baˬ deh kʼawꞈ gaˇ ma caw caw-ehˇ Aˬhiˇmaˆ cehˆ ka gʼeh-
awˇ, gʼawˬ myahˇ maˬ gʼeh-ehˇ zaˬ kʼaˆ kʼoeˇ gʼaˬ-ahˇ cehˆ dzeuˇ-euˬ meh.  
24Meuˬ-euˬ lahˇ kʼehˬ laꞈ kʼoeˇ tiˆ hawˇ-eu laꞈ nyiˇ tiˆ yaw kaˬ-ahˇ Daˬbiˇ nuiˇ luꞈ-eu 
meh. Meuˬ-euˬ lahˇ kʼehˬ-ahˇ loꞈ-eu gʼaˬ meuˬ meuˬ lahˇ kʼoeˇ taˆ daˆ laˇ-awˇ, lahˇ 
kʼehˬ-euˬ nymˇ mˬ kʼoeˇ taˆ yawꞈ luꞈ-eu meh. Aˬ yawꞈ haw gʼeh-iˬ ngeh, tsawˇ haˬ 
tiˬ gʼaˬ tehꞈ-ehˇ cehˆ laꞈ luꞈ gaˇ ya mawˇ-euˬ meh.  
25Sahˬ paˬ-ahˇ aˬ yawꞈ kuˇ gaˬ-awˇ, gaˇ kawˆ kʼoeˇ ehˇ nehˬ ngeh, “Tiˬ gʼaˬ tehꞈ-ehˇ 
cehˆ gʼoꞈ laꞈ-eu ngeuˇ naˇ, laˬ kʼaˬ ya cehˇ-eu gaˇ kawˆ cehˆ tsaꞈ gaˬ laˇ-euˬ tehꞈ-a” 
lehˇ sahˬ paˬ ehˇ-eu meh. Tsawˇ haˬ kʼoeˇ gʼaˬ tiˬ jawˇ saˇ-i tiˬ jawˇ dawˬ peh cehˆ 
peh laꞈ luꞈ-eu meh.  
26Kʼoeˇ ngeh, yawˬ gʼaˬ yawˬ paˇ cehˆ gʼoꞈ laꞈ luꞈ gaˇ lahˇ kʼehˬ kʼoeˇ taˆ loꞈ luꞈ-eu 
gʼaˬ ya mawˇ-awˇ, laˇ gʼoˆ-ahˇ loꞈ luꞈ-eu gʼaˬ-ahˇ kuˇ-awˇ, “Haw sheˇ. Tsawˇ haˬ 
yawˬ gʼaˬ yawˬ paˇ cehˆ gʼoꞈ laꞈ luꞈ nga” lehˇ ehˇ nehˬ-euˬ meh. “Kʼoeˇ gʼaˬ kʼawꞈ, laˬ 
kʼaˬ ya cehˇ-eu gaˇ kawˆ cehˆ gaˬ laˇ-euˬ tehꞈ-a” lehˇ sahˬ paˬ ehˇ-eu meh.  
27“Mehˬ hu cehˆ luꞈ-eu gʼaˬ Zaˬdoˆ-euˬ aˬ li Aˬhiˇmaˆ-ahˇ duˇ nga” lehˇ, lahˇ kʼehˬ-
ahˇ loꞈ-eu gʼaˬ ehˇ ngeh, “Aˬ yawꞈ tsawˇ haˬ yaw muiˬ tiˬ gʼaˬ meh. Laˬ kʼaˬ ya cehˇ-
eu gaˇ kawˆ cehˆ gaˬ laˇ-euˬ tehꞈ-a” lehˇ sahˬ paˬ ehˇ-eu meh.  
28Aˬhiˇmaˆ-aˬ, sahˬ paˬ-ahˇ dawˬ cawˬ puˬ nehˬ-awˇ, sahˬ paˬ-euˬ meh shi miˇ tsa 
awˆ byaˆ-awˇ, “Sahˬ paˬ-oˇ, nawˬ-ahˇ puiˬ-eu tsawˇ haˬ deuˬ-ahˇ bi gʼaˬ leˇ nehˬ laꞈ-
euˬ, nawˬ-eu Miˬyehˇ pyeuꞈ-eu Sahˬpaˬ Miˬyehˇ-ahˇ ja ceuˬ-awˬ” lehˇ ehˇ-eu meh.  
29Sahˬ paˬ ehˇ-eu, “Ngaˬ li Aˬbaˇsaˬloˬ tiˬ jeˬ-iˬ maˬ gʼeh-aˬ loˇ.” Aˬhiˇmaˆ ehˇ-eu, 
“Sahˬ paˬ-oˇ, Yoˇbaˬ ngaˬ-ahˇ pyehˬ gʼeh laꞈ ngeh, yaw kʼaˆ-ehˇ luiˬ gʼa luꞈ-eu meh. 
Ehˇ kʼawꞈ yaw duˬ duˬ-ehˇ tiˬ jeˬ-iˬ maˬ siˬ laˇ-aˬ siˬ.” 
30Kʼoeˇ naˇ, “Kʼoeˇ paw dzeˇ yawꞈ tawˬ-iˇ-awˬ” lehˇ Aˬhiˇmaˆ-ahˇ sahˬ paˬ ehˇ nehˬ 
ngeh, Aˬhiˇmaˆ kʼoeˇ gaˇ yawꞈ-iˇ-euˬ meh.  
31Kʼoeˇ ngeh, Kuˇshaˆ tsawˇ jeuˬ zaˬ kʼaˆ kʼoeˇ gʼaˬ cehˆ keuˆ laꞈ-awˇ, “Sahˬ paˬ-oˇ, 
nawˬ-euˬ gʼaˇ duˬ laˬ kʼaˬ cehˇ-eu dawˬ ngaˇ tsaꞈ gaˬ laˇ-euˬ ma. Iˬ nah nawˬ-ahˇ 
puiˬ-eu tsawˇ haˬ dawˬ tawˆ luꞈ kʼoeˇ taˆ, Sahˬpaˬ Miˬyehˇ nawˬ-ahˇ bi gʼaˬ leˇ jiˇ-
euˬ meh” lehˇ ehˇ-eu meh.  
32Sahˬ paˬ ehˇ-eu, “Ngaˬ li Aˬbaˇsaˬloˬ tiˬ jeˬ-iˬ maˬ gʼeh-aˬ loˇ.” Zaˬ kʼaˆ kʼoeˇ gʼaˬ 
ehˇ-eu, “Sahˬ paˬ-oˇ, nawˬ-ahˇ muiˇ-awˇ puiˬ-eu tsawˇ haˬ deuˬ kʼoeˇ taˆ, zaˬ guˬ 
kʼoeˇ gʼaˬ kʼoeˇ taˆ keuˆ le-euˬ jeˬ bi keuˆ le luꞈ-uˇ.” 

33Kʼoeˇ ngeh, sahˬ paˬ noeˬ shaˬ dui dui-awˇ, meuˬ-euˬ lahˇ kʼehˬ laˇ gʼoˆ laꞈ taˆ jaˆ-
eu jawˇ duˬ-ahˇ le uˇ-awˇ ngoeˇ-euˬ meh. Aˬ yawꞈ daˆ leˇ leꞈ-euˬ nehˬ-ehˇ, “Ngaˬ li 
Aˬbaˇsaˬloˬ-oˇ. Ngaˬ li-oˇ. Ngaˬ li Aˬbaˇsaˬloˬ-oˇ. Aˬ jeˬ miˇ neh nawˬ-euˬ dah zaˇ 
ngaˬ-ahˇ maˬ bi shiˇ laꞈ ta. Ngaˬ li Aˬbaˇsaˬloˬ-oˇ” lehˇ, dawˬ kawˬ kawˬ kawˬ-ehˇ 
ngoeˇ-euˬ meh.  

2 Saˬmeuˬlaˆ 19 

Daˬbiˇ-euˬ yaw lehˬ Yoˇbaˬ toeˬ mehˬ-euˬ 

1Sahˬ paˬ Daˬbiˇ Aˬbaˇsaˬloˬ gʼaˇ duˬ tsawˇ ngoeˇ ngoeˇ luꞈ-eu gaˇ kawˆ, Yoˇbaˬ-ahˇ 
aˬ cawˬ ehˇ nehˬ-euˬ meh.  
2Sahˬ paˬ Daˬbiˇ-euˬ guiˇ maꞈ deuˬ-aˬ, guiˇ deuˆ gʼaˬ-euˬ miˇ neh laˬ kʼaˬ cehˇ dui 
dui paˬ-ehˇ gʼeh kʼawꞈ, laˬ kʼaˬ maˬ cehˇ ni noeˬ shaˬ-euˬ meh. Aˬ jeˬ miˇ neh ehˇ 
naˇ, Aˬbaˇsaˬloˬ gʼaˇ duˬ sahˬ paˬ Daˬbiˇ tsawˇ ngoeˇ ngoeˇ luꞈ-eu gaˇ kawˆ aˬ yawꞈ 
maꞈ ya gaˬ-euˬ miˇ neh meh.  
3Aˬ yawꞈ maꞈ-aˬ, guiˇ maˬ deuˆ gʼaˬ nya-ehˇ cehˆ-awˇ, shaꞈ dawˇ-eu tsawˇ haˬ deuˬ 
loꞈ-ehˇ, meuˬ laꞈ kʼoeˇ ciˬ cuˇ ni gʼoꞈ uˇ leˇ jiˇ-euˬ meh.  
4Sahˬ paˬ-aˬ, aˬ yawꞈ-euˬ myaˆ pyawˬ-ahˇ dehˬ kaˬ-awˇ, “Ngaˬ li-oˇ. Ngaˬ li 
Aˬbaˇsaˬloˬ-oˇ. Ngaˬ li Aˬbaˇsaˬloˬ-oˇ” lehˇ guˇ guˇ-ehˇ ngoeˇ-eu meh.  
5Kʼoeˇ ngeh, sahˬ paˬ-euˬ nymˇ-ahˇ Yoˇbaˬ le-awˇ, sahˬ paˬ-ahˇ heu loꞈ-ehˇ ehˇ nehˬ-
euˬ meh. “Nawˬ-ahˇ maˬ ehˇ, nawˬ buˇ nawˬ li deuˬ-ahˇ maˬ ehˇ, nawˬ-euˬ ma nyiˇ 
deuˬ-ahˇ maˬ ehˇ, ka kʼoꞈ nehˬ-euˬ nawˬ-euˬ tsawˇ haˬ deuˬ ya shaꞈ dawˇ ni iˬ nah 
nawˇ mˇ-euˬ meh. 
6Nawˬ-ahˇ gaˬ-eu tsawˇ haˬ deuˬ-ahˇ nawˇ bye-awˇ, nawˬ-ahˇ bye-eu tsawˇ haˬ 
deuˬ-ahˇ nawˇ gaˬ-eu meh. Nawˬ-euˬ gaˇ mˇ-eu yaw huiˬ yaw mahˇ deuˬ hawˇ-eu 
nawˬ-euˬ tsawˇ haˬ deuˬ-aˬ, nawˬ-euˬ gʼaˇ duˬ tiˬ jeˬ-iˬ gaˇ dahˇ maˬ tsoeˬ-a lehˇ 
nawˇ noeˬ luꞈ-eu gaˇ kawˆ, iˬ nah bya cehˆ ni doˆ laˇ taˬ-euˬ meh. Iˬ nah nga maꞈ 
shiˇ jiˇ-awˇ, Aˬbaˇsaˬloˬ maˬ shiˇ-ehˇ dehꞈ law nmˇ-aˬ, nawˇ laˬ kʼaˬ cehˇ dui dui law 
hawˇ ngaˇ lehˇ ngaˇ haw siˬ-euˬ ma.  
7Nymˬ-mˇ iˇ-awˇ, nawˬ-euˬ tsawˇ haˬ deuˬ-ahˇ dawˬ yaw muiˬ paˬ-ehˇ ngehˬ cawˬ 
nehˬ-iˇ-awˬ. Nawˇ kʼoeˇ loꞈ-ehˇ maˬ jahˇ naˇ, nyi shawˬ uˬ bya bya laˇ ngeh, aˬ yawꞈ 
maꞈ nawˬ nehˬ-ehˇ tiˬ gʼaˬ-iˬ maˬ jawˇ ni doˆ-iˇ jiˇ tehꞈ-a lehˇ, sahˬ paˬ Miˬyehˇ-euˬ 
tsawˇ myahˇ uˬ moˆ ngaˇ ehˇ tsehˆ peuˬ ma. Kʼoeˇ-aˬ, nawˬ-euˬ tiˬ ziˇ kʼaˇ ya tahˬ 
puˬ-euˬ shaˬ zahˬ dawˬ tawˆ luꞈ kʼoeˇ taˆ, doeˇ dui dui-eu jeˬ pyeuꞈ tehꞈ-a.” 
8Kʼoeˇ ngeh, sahˬ paˬ tuˇ laˇ-awˇ, meuˬ lahˇ kʼehˬ dawˬ peh iˇ-awˇ nuiˇ-euˬ meh. Aˬ 
yawꞈ kʼoeˇ gaˇ nuiˇ luꞈ-eu gaˇ kawˆ aˬ yawꞈ-euˬ tsawˇ haˬ deuˬ ya gaˬ-awˇ, dawˬ 
tawˆ luꞈ aˬ yawꞈ-euˬ dawˬ peh uiˬ laˇ jiˇ-euˬ meh.  

Daˬbiˇ Yeˬluˇsaˬlehˬ meuˬ-ahˇ gʼoꞈ-iˇ-euˬ 

Kʼoeˇ ngeh deuˆ-ahˇ, Iˇsaˬleˬlaˆ tsawˇ haˬ dawˬ tawˆ luꞈ, yawˬ ha-euˬ nymˇ-ahˇ yawˬ 
ha cehˆ gʼoꞈ jiˇ-euˬ meh.  
9Iˇsaˬleˬlaˆ miˇ kʼahˬ kʼahˬ lah ni, tiˬ gʼaˬ tiˇ gʼaˬ ceh ceh-ehˇ ehˇ-eu, “Sahˬ paˬ 
Daˬbiˇ-aˬ, muiˇ-eu deuˬ-euˬ aˬ laꞈ laꞈ kʼoeˇ neh aˬ dui-ahˇ ka kʼoꞈ nehˬ laꞈ-euˬ meh. 

Piˇliˇtiˆ tsawˇ haˬ deuˬ-euˬ aˬ laꞈ laꞈ kʼoeˇ, aˬ dui-ahˇ aˬ yawꞈ ka kʼoꞈ nehˬ laꞈ-euˬ 
meh. Ehˇ kʼawꞈ, nymˬ-mˇ Aˬbaˇsaˬloˬ-ahˇ aˬ yawꞈ yahˇ pawˇ-awˇ, miˇ kʼahˬ heu 
kʼahˬ-ahˇ aˬ yawꞈ byehˇ dzeh yaꞈ-euˬ meh. 
10Kʼoeˇ naˇ, Aˬbaˇsaˬloˬ-ahˇ aˬ dui tsiˇ shehˆ daˆ nehˬ-awˇ, sahˬ paˬ ka nehˬ-euˬ ma. 
Ehˇ kʼawꞈ, guiˇ deuˆ-eu laꞈ kʼoeˇ aˬ yawꞈ shiˇ dzeuˇ-euˬ-aˬ, nymˬ-mˇ poˆ jawˇ tiˬ gʼaˬ 
na iˇ-awˇ, aˬ jeˬ miˇ neh sahˬ paˬ Daˬbiˇ-ahˇ maˬ sheuˬ kʼoꞈ laˬ-iˇ ni jawˇ ta.” 
11Iˇsaˬleˬlaˆ tsawˇ haˬ deuˬ kʼoeˇ loꞈ-ehˇ ehˇ luꞈ-eu gaˇ kawˆ, sahˬ paˬ Daˬbiˇ-ahˇ gaˬ 
leˇ-euˬ meh. Kʼoeˇ ngeh, piˇ ma Zaˬdoˆ hawˇ-eu piˇ ma Aˬbyaˬdaˬ aˬ nyaꞈ-ahˇ, 
Yuˇdaˆ tsawˇ haˬ aˬ yuiꞈ aˬ tsu deuˬ jawˇ gaˇ heu loꞈ-ehˇ bi ehˇ gaˬ-iˇ-euˬ meh. 
“Sahˬpaˬ-ahˇ sheuˬ kʼoꞈ laˬ laˇ-eu gʼaˇ duˬ naw maꞈ aˬ jeˬ miˇ neh aˬ cawˬ jeˬ nahˬ 
ga te. Iˇsaˬleˬlaˆ tsawˇ haˬ deuˬ-euˬ dawˬ sahˬ paˬ jawˇ gaˇ gaˬ keuˆ le gʼaˬ-euˬ meh. 
12Naw maꞈ ngaˬ-euˬ aˬ yuiꞈ aˬ nyiˇ, ngaˬ-euˬ shiˬ shaˬ pyeuꞈ-eu maˬ ngeuˇ te loˇ. 
sahˬ paˬ-ahˇ sheuˬ kʼoꞈ laˬ le-eu gʼaˇ duˬ, aˬ jeˬ miˇ neh naw maꞈ aˬ cawˬ jeˬ nah ga 
ga-ehˇ jawˇ te.” 
13Aˬmaˬsaˬ-ahˇ kʼawꞈ heu loꞈ-ehˇ bi ehˇ gaˬ-iˇ-eu gʼaˇ duˬ, aˬ yawꞈ nyaꞈ-ahˇ Daˬbiˇ 
ehˇ nehˬ-euˬ meh. “Nawˇ-aˬ, ngaˬ-euˬ aˬ yuiꞈ aˬ nyiˇ ma. Iˬ nah neh dahˬ beh-awˇ, 
Yoˇbaˬ-euˬ dah zaˇ, ngaˬ-euˬ guiˇ maꞈ kʼoeˇ taˆ uˆ lahˇ-eu gʼaˬ nawˬ-ahˇ ngaˇ bi geuꞈ 
ma. Ngaˬ neh ehˇ taˬ-euˬ loꞈ-ehˇ ngaˇ maˬ jahˇ naˇ, Miˬyehˇ ngaˬ-ahˇ sehꞈ luꞈ-uˇ lehˇ 
ehˇ nehˬ-awˬ.” 
14Daˬbiˇ neh ehˇ-euˬ dawˬ kʼoeˇ dawˬ baˬ da neh, Yuˇdaˆ miˇ kʼahˬ-ahˇ jawˇ-eu 
tsawˇ haˬ dawˬ tawˆ luꞈ Daˬbiˇ-ahˇ nui ma taꞈ laˇ-awˇ, “Sahˬpaˬ hawˇ-eu aˬ yawꞈ-
euˬ gaˇ mˇ-eu yaw huiˬ yaw mahˇ dawˬ tawˆ luꞈ gʼoꞈ laˇ-awˬ” lehˇ tsaꞈ gʼeh-euˬ 
meh.  
15Sahˬ paˬ gʼoꞈ leˇ ngeh, aˬ yawꞈ-ahˇ lawˇ baˬ sheuˬ tsehˆ nehˬ-eu lehˇ oe-euˬ Yuˇdaˆ 
tsawˇ haˬ deuˬ-ahˇ, Yawˇdaˬ lawˇ baˬ-ahˇ ya tahˬ puˬ-euˬ meh.  
16Kʼoeˇ ngeh, Baˬhuˇleˬ meuˬ-ahˇ jawˇ-eu Beˬyaˬmiˬ tsawˇ jeuˬ Geˬlaˬ-euˬ aˬ li 
Shiˇmiˇ gʼaˬ kʼawꞈ, sahˬ paˬ Daˬbiˇ-ahˇ tahˬ puˬ le-eu lehˇ, Yawˇdaˬ lawˇ baˬ-ahˇ yaw 
kawˇ-ehˇ oe-euˬ meh. 
17Beˬyaˬmiˬ tsawˇ jeuˬ tiˬ heˇ gʼaˬ-ahˇ aˬ yawꞈ sheuˬ laꞈ-euˬ meh. Sawˇluˆ pehˬ-euˬ 
zaˬ kʼaˆ pyeuꞈ-eu Ziˇbaˬ gʼaˬ kʼawꞈ, aˬ yawꞈ-euˬ aˬ li tseˇ ngaˬ gʼaˬ hawˇ-eu aˬ yawꞈ-
euˬ zaˬ kʼaˆ nyiˬ tseˇ gʼaˬ sheuˬ-awˇ, sahˬ paˬ-euˬ mehˬ hu Yawˇdaˬ lawˇ baˬ-ahˇ oe 
keuˆ taˬ-euˬ meh. 
18Sahˬ paˬ-euˬ aˇ muˇ-ahˇ loꞈ piˇ-eu gʼaˇ duˬ maˬ ehˇ, sahˬ paˬ kʼaˇ loˬ-eu jeˬ mˇ 
nehˬ-eu gʼaˇ duˬ maˬ ehˇ, aˬ yawꞈ maꞈ Yawˇdaˬ lawˇ baˬ tsehˆ doˆ-euˬ meh.  

Shiˇmiˇ-ahˇ Daˬbiˇ gʼawˬ shaˬ gaˬ nehˬ-euˬ 

Lawˇ baˬ tsehˆ-eu lehˇ sahˬ paˬ lehˬ hmˬ ngeh, Shiˇmiˇ gʼaˬ aˬ yawꞈ-euˬ mehˬ shi 
miˇ tsa awˆ byaˆ-awˇ ehˇ-eu,  
19“Sahˬ paˬ-oˇ, Yeˬluˇsaˬlehˬ meuˬ-ahˇ neh nawˇ doˆ-iˇ ngeh nah, ngaˬ neh nawˬ-ahˇ 
mˇ lehˬ-eu iˬ baˇ pyehˬ nehˬ laꞈ-awˬ. Iˬ baˇ kʼoeˇ ngaˬ-euˬ kʼoeˇ taˆ maˬ bi jaˆ ni 
byehˇ nehˬ laꞈ-awˬ.  

20Yawˬ ha-euˬ iˬ baˇ ahˇ ngaˇ siˬ nya-eu miˇ neh, laꞈ taˆ paw pyawˬ-ahˇ jawˇ luꞈ-eu 
tsawˇ jeuˬ deuˬ laꞈ kʼoeˇ, aˬ cawˬ mehˬ hu ngaˇ doˆ le-awˇ, iˬ nah nawˬ-ahˇ tahˬ puˬ 
le-euˬ ma.” 
21Zeˬluˇyaˆ-euˬ aˬ li Aˬbiˇshaiˇ ehˇ-eu, “Shiˇmiˇ-ahˇ sehꞈ-eu tsaˬ meh. Aˬ jeˬ miˇ neh 
ehˇ naˇ, sahˬ paˬ bi geuꞈ-eu gʼaˇ duˬ sahˬ paˬ Miˬyehˇ neh tseˇ doˆ taˬ-euˬ gʼaˬ-ahˇ aˬ 
yawꞈ yaˬ kʼehˇ yaˬ-euˬ meh.” 
22Ehˇ kʼawꞈ, Aˬbiˇshaiˇ hawˇ-eu aˬ yawꞈ-euˬ aˇ doˆ Yoˇbaˬ-ahˇ Daˬbiˇ ehˇ nehˬ-eu, 
“Naw nyaꞈ-ahˇ aˬ jeˬ taꞈ ta. Iˬ nah naw nyaꞈ ngaˬ-ahˇ laˆ bahˬ-eu gʼeh te loˇ. Nymˬ-
mˇ ngaˇ Iˇsaˬleˬlaˆ miˇ kʼahˬ-euˬ sahˬ paˬ pyeuꞈ-eu ma. Iˇsaˬleˬlaˆ tsawˇ haˬ tiˬ gʼaˬ-
iˬ maˬ ya bi sehꞈ-a.” 
23Kʼoeˇ naˇ, “Nawˇ maˬ ya shiˇ-aˇ” lehˇ, Shiˇmiˇ-ahˇ sahˬ paˬ ehˇ nehˬ-euˬ meh.  

Meˬpiˇbawˇshehˆ-ahˇ Daˬbiˇ gʼawˬ shaˬ gaˬ nehˬ-euˬ 

24Kʼoeˇ naˇ, Sawˇluˆ-euˬ oeˬ paˬ Meˬpiˇbawˇshehˆ gʼaˬ, Daˬbiˇ-ahˇ tahˬ puˬ le-eu lehˇ 
oe-euˬ meh. sahˬ paˬ doˆ-iˇ ngeh tiˬ nah neh, laˬ kʼaˬ tiˬ cehˇ paˇ gʼoꞈ keuˆ laˇ ngeh 
tiˬ nah keuˆ ni, aˬ yawꞈ aˬ kuiˇ maˬ dzuiꞈ, mehˬ mahˬ maˬ jehˆ-ehˇ, mehˬ tsoeˬ kʼawꞈ 
maˬ lehˬ tsiˬ dm ni jawˇ-euˬ meh.  
25Sahˬ paˬ-ahˇ tahˬ puˬ le-eu lehˇ, Yeˬluˇsaˬlehˬ meuˬ-ahˇ neh Meˬpiˇbawˇshehˆ oe 
keuˆ ngeh, “Meˬpiˇbawˇshehˆ-oˇ, aˬ jeˬ miˇ neh ngaˬ-euˬ mehˬ nah nawˇ maˬ caw 
teh le teˬ” lehˇ, aˬ yawꞈ-ahˇ sahˬ paˬ naˇ haˬ-euˬ meh.  
26Aˬ yawꞈ ehˇ-eu, “Sahˬ paˬ-oˇ, nawˇ siˬ nya-eu loꞈ-ehˇ, ngaˇ kuiˇ kuˆ kuˆ-eu tsawˇ 
haˬ tiˬ gʼaˬ ma. Nawˬ nehˬ-ehˇ ngaˇ oe-eu gʼaˇ duˬ, mahˬ tahˬ laˆ dziˬ gʼa laˆ dawˆ-
awˬ lehˇ, ngaˬ-euˬ zaˬ kʼaˆ-ahˇ ngaˇ ehˇ nehˬ-euˬ kʼawꞈ, aˬ yawꞈ ngaˬ-ahˇ byehˇ dzeh 
nehˬ laꞈ-euˬ meh. 
27Kʼoeˇ naˇ, ngaˬ-euˬ gaˇ kawˆ aˬ yawꞈ nawˬ-ahˇ jaˬ myawꞈ myawꞈ nehˬ laˇ-euˬ 
meh. Ehˇ kʼawꞈ nawˇ-aˬ Miˬyehˇ-euˬ mˬ taˆ gʼaˬ kʼehˇ-ahˇ duˇ-eu miˇ neh, nawˬ neh 
tsaˬ meh lehˇ kʼaˇ noeˬ-euˬ loꞈ-ehˇ mˇ-awˬ. 
28Ngaˬ da-euˬ nymˇ kʼahˬ zaˬ dawˬ tawˆ luꞈ nawˬ-euˬ mehˬ shi ya shiˇ jiˇ paˬ-ehˇ 
tsaˬ laˇ ngeh, nawˬ-euˬ hawˬ jeh-ahˇ nawˬ nehˬ-ehˇ ya dzaˬ ya dawˇ taꞈ-eu guiˬ 
lahˬ, nawˇ ngaˬ-ahˇ biꞈ laꞈ-euˬ meh. Kʼoeˇ uˬ taꞈ, nawˬ-ahˇ ngaˇ aˬ geu jeˬ paˇ shaˇ 
kʼmˬ nmˇ.” 
29Sahˬ paˬ ehˇ-eu, “Nawˇ tiˬ jeˬ-iˬ ehˇ-eu maˬ paˇ loˬ meh. Sawˇluˆ-euˬ mˇ myawˬ 
deuˬ-ahˇ, Ziˇbaˬ naw nyaꞈ ya biˇ geuꞈ meh lehˇ ngaˇ noeˬ tsehˆ gʼaˬ-euˬ ma.” 
30Meˬpiˇbawˇshehˆ ehˇ-eu, “Ziˇbaˬ tehꞈ-ehˇ dawˬ tawˆ luꞈ bi geuꞈ jiˇ-awˬ. Nawˬ-euˬ 
gʼawˇ mawˇ iˇ kahˇ-ahˇ laˬ kʼaˬ tiˬ cehˇ ya gʼoꞈ keuˆ laˇ-euˬ tehꞈ-ehˇ kʼawꞈ, ngaˬ-euˬ 
gʼaˇ duˬ gʼaˬ miˇ-a.” 

Baˬziˇlehˇ-ahˇ Daˬbiˇ gʼawˬ shaˬ gaˬ nehˬ-euˬ 

31Giˇlaˆ miˇ kʼahˬ-ahˇ jawˇ-eu Baˬziˇlehˇ kʼawꞈ, sahˬ paˬ Yawˇdaˬ lawˇ baˬ gʼoꞈ tsehˆ 
laˇ gaˇ loꞈ piˇ nehˬ-eu lehˇ, Yawˇgeˬlmˬ meuˬ-ahˇ neh oe ka-euˬ meh.  
32Baˬziˇlehˇ-aˬ, tsawˇ mawˬ mawˬ dui dui laˇ-awˇ, yehꞈ tseˇ kʼoꞈ kʼawˆ laˇ-euˬ meh. 
Aˬ yawꞈ-aˬ, smˇ muiˬ muiˬ dui dui-eu tsawˇ haˬ tiˬ gʼaˬ pyeuꞈ-awˇ, Maˬhaˬneˬ meuˬ-
ahˇ sahˬ paˬ jawˇ luꞈ ngeh, dzaˬ dzaˬ dawˇ dawˇ sha nehˬ-euˬ meh.  

33Sahˬ paˬ aˬ yawꞈ-ahˇ ehˇ nehˬ-eu, “Ngaˬ nehˬ-ehˇ Yeˬluˇsaˬlehˬ meuˬ-ahˇ laˇ-awˬ. 
Ngaˇ nawˬ-ahˇ ngehˬ gʼeh nehˬ ma.” 
34Ehˇ kʼawꞈ, Baˬziˇlehˇ ehˇ-eu, “Ngaˇ-aˬ, gʼawˬ myahˇ ni ya dehꞈ-eu tsawˇ haˬ maˬ 
paˇ ngeuˇ ma. Nawˬ nehˬ-ehˇ Yeˬluˇsaˬlehˬ meuˬ-ahˇ ngaˇ aˬ jeˬ paˇ gʼeh leˇ nmˇ.  
35Ngaˬ-euˬ aˇ kʼoꞈ yehꞈ tseˇ byah laˇ gʼaˬ-awˇ, tiˬ jeˬ-ahˇ-iˬ byawˬ gʼa mawꞈ-eu nui 
ma maˬ paˇ ahˇ miˇ-a. Dzaˬ-eu dawˇ-eu jeˬ kʼawꞈ, dzaˇ kuiˇ dzaˇ myehˇ maˬ paˇ siˬ 
laˇ miˇ-a. Aˬ cawˬ caˇ dawˬ caˇ-eu teˇ saˇ kʼawꞈ, maˬ paˇ gaˬ duˬ laˇ miˇ-a. Kʼoeˇ miˇ 
neh, nawˬ nehˬ-ehˇ le-eu ehˇ-eu-aˬ, maˇ maˇ ni nawˬ-ahˇ laˆ bahˬ leˇ gaˇ duˇ-eu tehꞈ 
miˇ-a.  
36Teu naˆ naˆ-ehˇ gʼeh-eu laꞈ sawˬ-ahˇ ngaˇ za-eu maˬ geuˇ nya. Yawˇdaˬ lawˇ baˬ ui 
cuiˆ le dzeuˇ gʼeh gaˇ keuˆ ni tehꞈ-ehˇ, nawˬ-euˬ mehˬ nah ngaˇ caw teh laˇ ma.  
37Kʼoeˇ naˇ, ngaˬ-ahˇ bi gʼoꞈ le laꞈ-awˇ, ngaˬ ma ngaˬ da-euˬ lmˬ bymˇ dawˬ peh ziˇ 
bi dehꞈ jiˇ laꞈ-awˬ. Ehˇ kʼawꞈ, ngaˬ li Ciˇmaˬhaˬ gʼaˬ heu gaˇ jawˇ ma. Nawˬ nehˬ-ehˇ 
sheuˬ gʼeh-awˇ, nawˇ kʼaˇ bi geuꞈ mawꞈ-eu jeˬ bi geuꞈ-awˬ.” 
38Sahˬ paˬ ehˇ-eu, “Aˬ yawꞈ-ahˇ ngaˇ sheuˬ gʼeh-awˇ, nawˬ neh kʼaˇ bi geuꞈ mawꞈ-eu 
jeˬ bi geuꞈ ma. Kʼoeˇ uˬ taꞈ, nawˇ kʼaˇ shaˇ-eu jeˬ kʼawꞈ, nawˬ-ahˇ ngaˇ biꞈ ma.” 
39Kʼoeˇ naˇ, Daˬbiˇ hawˇ-eu aˬ yawꞈ-euˬ tsawˇ haˬ dawˬ tawˆ luꞈ Yawˇdaˬ lawˇ baˬ 
tsehˆ doˆ-euˬ meh. Baˬziˇlehˇ-ahˇ aˬ yawꞈ mehˬ cuˇ cuˇ nehˬ-awˇ, dawˬ ngehˬ gʼeh 
nehˬ yaꞈ-euˬ meh. Kʼoeˇ naˇ, Baˬziˇlehˇ gʼoꞈ leˇ-euˬ meh.  

Yuˇdaˆ tsawˇ haˬ hawˇ-eu Iˇsaˬleˬlaˆ tsawˇ haˬ ja dzaˬ-euˬ 

40Sahˬ paˬ Daˬbiˇ lawˇ baˬ tsehˆ doˆ-awˇ, Giˇlaˇgaˬlaˇ meuˬ-ahˇ le-euˬ meh. 
Ciˇmaˬhaˬ gʼaˬ kʼawꞈ aˬ yawꞈ nehˬ-ehˇ le luꞈ-eu meh. Yuˇdaˆ tsawˇ haˬ dawˬ tawˆ luꞈ 
aˬ yawꞈ-ahˇ loꞈ piˇ luꞈ-awˇ, Iˇsaˬleˬlaˆ tsawˇ haˬ tiˬ paˆ paˆ tehꞈ-ehˇ aˬ yawꞈ-ahˇ loꞈ 
piˇ luꞈ-eu meh.  
41Kʼoeˇ ngeh, Iˇsaˬleˬlaˆ tsawˇ haˬ dawˬ tawˆ luꞈ sahˬ paˬ jawˇ gaˇ le-awˇ ehˇ-eu, 
“Sahˬ paˬ-oˇ, nawˬ-ahˇ maˬ ehˇ, nawˬ-euˬ miˬ sawˇ zaˬ deuˬ-ahˇ maˬ ehˇ, nawˬ-euˬ 
tsawˇ haˬ deuˬ-ahˇ maˬ ehˇ, lawˇ baˬ tsehˆ ngeh loꞈ piˇ nehˬ-awˇ, mehˬ hu paw 
sheuˬ gʼeh-eu a kawˬ-aˬ jaˆ ma lehˇ, aˬ jeˬ miˇ neh nga maꞈ-euˬ aˬ yuiꞈ aˬ nyiˇ Yuˇdaˆ 
tsawˇ haˬ deuˬ noeˬ-eu nga.” 
42Yuˇdaˆ tsawˇ haˬ deuˬ ehˇ-eu, “Sahˬ paˬ heu gʼaˬ nga maꞈ-euˬ tsawˇ haˬ pyeuꞈ-eu 
miˇ neh, nga maꞈ heu loꞈ-ehˇ jahˇ-euˬ ma. Aˬ jeˬ miˇ neh nga maꞈ heu loꞈ-ehˇ jahˇ 
gaˇ naw maꞈ nui ma pehˇ te. Sahˬ paˬ neh nga maꞈ-ahˇ bi dzaˬ bi dawˇ laꞈ-euˬ jaˆ-
awˇ, laꞈ sawˬ biꞈ taˬ-eu jaˆ ta loˇ.” 
43Iˇsaˬleˬlaˆ tsawˇ haˬ deuˬ ehˇ-eu, “Sahˬ paˬ Daˬbiˇ-aˬ, naw maꞈ-euˬ tsawˇ haˬ 
pyeuꞈ kʼawꞈ, aˬ yawꞈ-euˬ gaˇ kawˆ-ahˇ taꞈ leˇ-awˇ, naw maꞈ naˆ maˬ tseˇ nga maꞈ 
tseˇ bymˇ ehˇ kʼaˇ za ma. Aˬ jeˬ miˇ neh naw maꞈ nga maꞈ-ahˇ haw teˬ nehˬ laꞈ te. 
Sahˬ paˬ-ahˇ sheuˬ kʼoꞈ laˬ-iˇ ma lehˇ, naw maꞈ-euˬ jeˬ hu nga maꞈ ehˇ-euˬ maˬ 
ngeuˇ-a loˇ.” Ehˇ kʼawꞈ, Yuˇdaˆ tsawˇ haˬ deuˬ-aˬ, Iˇsaˬleˬlaˆ tsawˇ haˬ deuˬ naˆ maˬ 
tseˇ tsawˇ pyehˇ kʼaˆ-euˬ meh.  

2 Saˬmeuˬlaˆ 20 

Sheˬba Daˬbiˇ-ahˇ puiˬ-euˬ 

1Giˇlaˇgaˬlaˇ meuˬ laꞈ kʼoeˇ, Beˬyaˬmiˬ tsawˇ jeuˬ Biˇkaˬliˇ-euˬ aˬ li Sheˬba lehˇ 
myahˇ-euˬ aˬ dzawˬ aˇ gah tiˬ gʼaˬ jawˇ-eu meh. Aˬ yawꞈ daˇ heh baw-awˇ, “Daˬbiˇ-
ahˇ aˬ dui maꞈ maˬ taꞈ. Yeˬshehˇ-euˬ aˬ li nehˬ-ehˇ aˬ dui maꞈ nui ma maˬ gm. 
Iˇsaˬleˬlaˆ tsawˇ haˬ deuˬ-oˇ, yawˬ ha-euˬ nymˇ-ahˇ yawˬ ha gʼoꞈ-iˇ jiˇ-awˬ” lehˇ guˇ-
eu meh.  
2Kʼoeˇ miˇ neh, Iˇsaˬleˬlaˆ tsawˇ haˬ deuˬ Daˬbiˇ-ahˇ byehˇ dzeh yaꞈ-awˇ, Sheˬba-euˬ 
mehˬ nah caw teh-iˇ-euˬ meh. Ehˇ kʼawꞈ, Yuˇdaˆ tsawˇ haˬ deuˬ Daˬbiˇ-ahˇ saˇ jaˇ 
ziꞈ-awˇ, Yawˇdaˬ lawˇ baˬ-ahˇ neh Yeˬluˇsaˬlehˬ meuˬ-ahˇ keuˆ ni, aˬ yawꞈ-euˬ mehˬ 
nah caw teh gʼeh-euˬ meh.  
3Yeˬluˇsaˬlehˬ meuˬ-ahˇ jaˆ-eu aˬ yawꞈ-euˬ hawˇ nymˇ-ahˇ Daˬbiˇ gʼoꞈ keuˆ leˇ ngeh, 
aˬ yawꞈ-euˬ nymˇ bi loꞈ yaꞈ-euˬ ma nyiˇ kʼoeˇ tseˇ gʼaˬ-ahˇ yaw muiˬ paˬ-ehˇ haw piˇ 
nehˬ-awˇ bi jawˇ-euˬ meh. Aˬ yawꞈ maꞈ kʼaˇ loˬ-eu jeˬ aˬ yawꞈ caw ba nehˬ-euˬ 
meh. Ehˇ kʼawꞈ, aˬ yawꞈ maꞈ nehˬ-ehˇ aˬ yawꞈ maˬ yuꞈ taꞈ-a. Aˬ yawꞈ maꞈ ziˇ dehꞈ jiˇ 
ngeh keuˆ ni, kʼoeˇ loꞈ-ehˇ ka lahˇ taˬ-awˇ, miˬ coeˬ miˬ ma loꞈ-ehˇ bi jawˇ-euˬ meh.  
4“Yuˇdaˆ tsawˇ haˬ deuˬ-ahˇ kuˇ uiˬ-awˇ, saˇ pehˬ nah ngaˇ jawˇ gaˇ sheuˬ keuˆ laꞈ-
awˬ” lehˇ, Aˬmaˬsaˬ-ahˇ sahˬ paˬ ehˇ nehˬ-euˬ meh. 
5Aˬmaˬsaˬ doˆ-iˇ-awˇ, Yuˇdaˆ tsawˇ haˬ deuˬ-ahˇ kuˇ uiˬ laˬ-iˇ-euˬ meh. Ehˇ kʼawꞈ, 
sahˬ paˬ neh nah paˇ paˇ nehˬ taˬ-euˬ aˇ nah-ahˇ aˬ yawꞈ maˬ gʼoꞈ keuˆ laˇ-a.  
6Kʼoeˇ ngeh, Aˬbiˇshaiˇ-ahˇ sahˬ paˬ ehˇ nehˬ-eu, “Sheˬba gʼaˬ Aˬbaˇsaˬloˬ naˆ maˬ 
tseˇ aˬ dui-ahˇ laˆ bahˬ tehꞈ-a. Ngaˬ-euˬ tsawˇ haˬ deuˬ sheuˬ-awˇ aˬ yawꞈ-euˬ mehˬ 
nah teh-iˇ-awˬ. Kʼoeˇ loꞈ-ehˇ maˬ jahˇ naˇ, meuˬ meuˬ lahˇ yaw muiˬ paˬ-ehˇ gawˬ 
ziꞈ taˬ-euˬ meuˬ deuˬ-ahˇ aˬ yawꞈ cehˆ uˇ-iˇ-awˇ, aˬ dui-euˬ laꞈ-ahˇ neh cehˆ buˬ 
tehꞈ-a.” 
7Yoˇbaˬ-euˬ yehˇ deuˬ maˬ ehˇ, sahˬ paˬ-ahˇ loꞈ piˇ-eu yehˇ deuˬ maˬ ehˇ, yehˇ nui 
deuˬ maˬ ehˇ, Aˬbiˇshaiˇ nehˬ-ehˇ iˇ-awˇ, Sheˬba-euˬ mehˬ nah teh-iˇ-euˬ meh.  
8Giˇbyoˬ meuˬ dawˬ peh jaˆ-eu kʼaˬ lo lo ma dawˬ peh aˬ yawꞈ maꞈ iˇ keuˆ ngeh, 
Aˬmaˬsaˬ-ahˇ tahˬ puˬ-euˬ meh. Yoˇbaˬ gʼaˬ guiˇ deuˆ-eu keu ka dm luꞈ-awˇ, aˬ 
yawꞈ-euˬ joꞈ paꞈ-ahˇ mi cehˇ dawꞈ luꞈ-eu meh. Aˬ yawꞈ mehˬ hu paw doˆ laˇ-eu 
nehˬ-ehˇ, aˬ yawꞈ-euˬ mi cehˇ kʼoeˇ kahˇ ga doˆ le-euˬ meh. 
9“Cawˬ-oˇ, nawˇ jawˇ saˇ doˆ miˇ-a loˇ” lehˇ, Aˬmaˬsaˬ-ahˇ Yoˇbaˬ ehˇ nehˬ-awˇ, aˬ 
yawꞈ-euˬ aˇ maˇ laꞈ neh Aˬmaˬsaˬ-euˬ mehˬ mahˬ-ahˇ tsuˆ tehˬ-awˇ, mehˬ cuˇ cuˇ 
nehˬ-eu lehˇ gʼeh-euˬ meh.  
10Yoˇbaˬ-euˬ aˇ caˇ laꞈ-ahˇ tuˆ tehˬ taˬ-euˬ mi cehˇ-ahˇ Aˬmaˬsaˬ maˬ mawˇ nya-ehˇ, 
Yoˇbaˬ neh uˬ maˆ bi tsawˆ byoe-awˇ, baw uˇ miˇ tsa ga doˆ le-euˬ meh. Yoˇbaˬ gʼaˬ 
laꞈ lahˬ maˬ ka dah mi naˆ-ehˇ, aˬ yawꞈ tiˬ poˆ tehꞈ-ehˇ shiˇ tsehˆ-euˬ meh. Kʼoeˇ naˇ, 
Yoˇbaˬ hawˇ-eu Aˬbiˇshaiˇ aˬ nyaꞈ nmˇ Sheˬba-euˬ mehˬ nah teh-iˇ-eu lehˇ doˆ-iˇ-
euˬ meh.  
11Kʼoeˇ naˇ, Yoˇbaˬ-euˬ tsawˇ haˬ tiˬ gʼaˬ Aˬmaˬsaˬ ga gaˇ yawꞈ-awˇ, “Yoˇbaˬ hawˇ-eu 
Daˬbiˇ jawˇ paw pyawˬ-eu tsawˇ haˬ yawˬ gʼaˬ na luꞈ, Yoˇbaˬ-euˬ mehˬ nah caw 
teh-iˇ-awˬ” lehˇ guˇ-eu meh. 

12Aˬmaˬsaˬ-euˬ gʼawˇ mawˇ-aˬ, shiˬ tehꞈ-ehˇ gaˇ ma nyiˬ paˆ-ehˇ ga-eu meh. Tsawˇ 
haˬ yawˬ gʼaˬ na luꞈ kʼoeˇ tsahˇ-ahˇ naˬ leˇ gaˇ Yoˇbaˬ-euˬ tsawˇ haˬ kʼoeˇ gʼaˬ ya 
mawˇ-eu miˇ neh, Aˬmaˬsaˬ-euˬ gʼawˇ mawˇ-ahˇ gaˇ ma gaˇ oˆ paw gʼeu ahˇ gʼeh-
awˇ, aˇ bui sheu kaˬ taˬ-euˬ meh. 
13Gaˇ ma-ahˇ ga-eu Aˬmaˬsaˬ-euˬ gʼawˇ mawˇ-ahˇ gʼeu yawˬ gʼaˬ ngeh, tsawˇ haˬ 
yawˬ gʼaˬ na luꞈ Yoˇbaˬ nehˬ-ehˇ iˇ-awˇ, Sheˬba-euˬ mehˬ nah teh-iˇ-euˬ meh.  
14Sheˬba-aˬ, Iˇsaˬleˬlaˆ tsawˇ jeuˬ deuˬ-euˬ miˇ kʼahˬ dawˬ tawˆ luꞈ iˇ tsehˆ gʼeh-awˇ, 
Aˬbeˬlaˆbehˬmawˇkah lehˇ kuˇ-eu meuˬ-ahˇ iˇ keuˆ-euˬ meh. Biˇkaˬliˇ-euˬ aˇ jeuˬ aˇ 
ca dawˬ tawˆ luꞈ uiˬ laˇ-awˇ, aˬ yawꞈ nehˬ-ehˇ meuˬ kʼoeˇ meuˬ laꞈ kʼoeˇ uˇ leˇ-euˬ 
meh.  
15Sheˬba kʼoeˇ gaˇ jawˇ-eu gaˇ kawˆ Yoˇbaˬ-euˬ tsawˇ haˬ deuˬ ya gaˬ-euˬ miˇ neh, 
aˬ yawꞈ maꞈ iˇ-awˇ, meuˬ kʼoeˇ meuˬ-ahˇ jawˬ lahˇ-euˬ meh. Meuˬ meuˬ lahˇ laꞈ nyiˇ 
tiˆ-euˬ gaˇ dzeˇ aˬ yawꞈ maꞈ miˇ tsaˬ ciˬ goˇ daˆ leꞈ-awˇ, meuˬ meuˬ lahˇ kʼoeˇ bi coˬ-
iˇ-eu gʼaˇ duˬ, dawˬ dah paw duˬ kʼeuꞈ kʼeuꞈ-euˬ meh.  
16Kʼoeˇ ngeh, meuˬ kʼoeˇ meuˬ-ahˇ jawˇ-eu tsawˇ gahˇ ahˇ-eu zaˬ miˬ zaˬ tiˬ gʼaˬ heu 
loꞈ-ehˇ guˇ-eu meh. “Aˬ ha maꞈ-oˇ, ngaˇ ehˇ gaˇ tiˬ poˆ naˇ haˬ sheˇ. Yoˇbaˬ-ahˇ heu 
gaˇ tiˬ poˆ laˇ sheˇ lehˇ ehˇ nehˬ-iˬ sheˇ. Aˬ yawꞈ-ahˇ ngaˇ dawˬ ngehˬ cawˬ mawꞈ 
nya.” 
17Yoˇbaˬ kʼoeˇ gaˇ le ngeh, “Nawˇ Yoˇbaˬ ma loˇ” lehˇ aˬ yawꞈ naˇ haˬ laˇ gaˇ “Ngeuˇ 
ma” lehˇ Yoˇbaˬ ehˇ kʼoꞈ nehˬ-euˬ meh. “Ngaˇ ehˇ gaˇ tiˬ poˆ naˇ haˬ nehˬ laꞈ sheˇ” 
lehˇ zaˬ miˬ zaˬ kʼoeˇ gʼaˬ ehˇ ngeh, “Ngaˇ naˇ haˬ luꞈ ma” lehˇ Yoˇbaˬ paˇ ehˇ kʼoꞈ 
nehˬ-euˬ meh.  
18Zaˬ miˬ zaˬ kʼoeˇ gʼaˬ ehˇ-eu, “Gaˇ yaw kʼaˆ doˆ laˇ naˇ, Aˬbeˬlaˆ meuˬ-ahˇ iˇ-awˇ naˇ 
haˬ-iˇ-awˬ lehˇ, aˇ hu ba neh dawˬ daˬ daˬ taˬ-euˬ jaˆ-eu loꞈ-ehˇ, kʼoeˇ loꞈ-ehˇ naˇ haˬ 
naˇ haˬ-ehˇ dehꞈ ka leꞈ-euˬ meh.  
19Nga maꞈ-euˬ meuˬ heu meuˬ-aˬ, huiˬ-eu meuˬ tiˬ meuˬ pyeuꞈ-awˇ, nui saˇ oꞈ-eu 
meuˬ tiˬ meuˬ pyeuꞈ-eu uˬ taꞈ, Iˇsaˬleˬlaˆ miˇ kʼahˬ laꞈ kʼoeˇ aˬ cawˬ naˆ maˬ tseˇ saˇ 
jaˇ ziꞈ-eu meuˬ tiˬ meuˬ kʼawꞈ pyeuꞈ-eu ma. Aˬ jeˬ miˇ neh meuˬ heu meuˬ-ahˇ laˆ 
cawˆ-eu lehˇ nawˇ leh jeh te. Sahˬpaˬ Miˬyehˇ-euˬ myawˬ-ahˇ nawˇ laˆ luˬ laˆ seˇ 
nehˬ mawꞈ te loˇ.” 
20Yoˇbaˬ ehˇ-eu, “Kʼoeˇ loꞈ-ehˇ jahˇ-eu lehˇ maˬ ngeuˇ. Naw maꞈ-euˬ meuˬ heu cawˆ-
iˇ-awˇ, bi luˬ bi seˇ-iˇ ni ngaˇ tiˬ jawˇ-iˬ maˬ mˇ. 
21Kʼoeˇ loꞈ-ehˇ mˇ-eu gʼaˇ duˬ nga maꞈ heu gaˇ oe-euˬ kʼawꞈ maˬ ngeuˇ. Eˇpaˬleˬ miˇ 
kʼahˬ gawˬ jawˬ gawˬ duˇ paw jawˇ-eu Biˇkaˬliˇ-euˬ aˬ li Sheˬba lehˇ myahˇ-euˬ 
tsawˇ haˬ tiˬ gʼaˬ sahˬ paˬ Daˬbiˇ-ahˇ puiˬ-eu meh. Tsawˇ haˬ kʼoeˇ tiˬ gʼaˬ nga maꞈ-
ahˇ a nehˬ laꞈ naˇ, meuˬ heu meuˬ-ahˇ neh nga maꞈ gʼoꞈ leˇ ma.” Kʼoeˇ ngeh, zaˬ miˬ 
zaˬ kʼoeˇ gʼaˬ ehˇ-eu, “Aˬ yawꞈ-euˬ uˬ duˬ-ahˇ meuˬ-euˬ lahˇ kʼehˬ laꞈ nyiˇ paw nga 
maꞈ biˬ doˆ nehˬ ma.” 
22Kʼoeˇ naˇ, meuˬ laꞈ kʼoeˇ jawˇ-eu tsawˇ haˬ deuˬ nehˬ-ehˇ zaˬ miˬ zaˬ kʼoeˇ gʼaˬ 
mehˬ bawˬ mˇ-awˇ, Sheˬba-euˬ uˬ duˬ deuˆ tsehˆ-awˇ, meuˬ-euˬ lahˇ kʼehˬ laꞈ nyiˇ 
paw Yoˇbaˬ jawˇ gaˇ biˬ doˆ nehˬ-euˬ meh. Kʼoeˇ naˇ, Yoˇbaˬ daˇ heh baw ngeh, aˬ 

yawꞈ-euˬ tsawˇ haˬ deuˬ meuˬ kʼoeˇ meuˬ-ahˇ neh doˆ-iˇ-awˇ, yawˬ ha-euˬ nymˇ-ahˇ 
yawˬ ha gʼoꞈ-iˇ-euˬ meh. Yoˇbaˬ gʼaˬ Yeˬluˇsaˬlehˬ meuˬ-ahˇ sahˬ paˬ jawˇ gaˇ gʼoꞈ 
leˇ-euˬ meh.  

Daˬbiˇ-euˬ gaˇ mˇ-eu yaw huiˬ yaw mahˇ deuˬ 

23Yoˇbaˬ-aˬ, Iˇsaˬleˬlaˆ miˇ kʼahˬ-euˬ guiˇ maꞈ kʼoeˇ taˆ uˆ lahˇ-eu gʼaˬ pyeuꞈ-eu meh. 
Yeˬhawˇyaˬdaˬ-euˬ aˬ li Baˬnaˇyaˬ-aˬ, Daˬbiˇ-ahˇ loꞈ piˇ-eu guiˇ maꞈ kʼoeˇ taˆ uˆ lahˇ-
eu gʼaˬ pyeuꞈ-eu meh. 
24Aˬdawˇniˇlamˬ-aˬ, myawˬ kʼaˆ bi mˇ-euˬ deuˬ kʼoeˇ taˆ haw-eu pyaˆ-eu gʼaˬ pyeuꞈ-
eu meh. Aˬhiˇluˆ-euˬ aˬ li Yeˬhawˇshaˬpaˇ gʼaˬ, jaˇ laˇ yuˇ-eu paw aˬ yuiꞈ geuꞈ-euˬ 
meh.  
25Sheˬbaˇ-aˬ, saˇ naˇ gaˇ mˇ-eu paw aˬ yuiꞈ geuꞈ-euˬ meh. Zaˬdoˆ hawˇ-eu Aˬbyaˬdaˬ 
aˬ nyaꞈ-aˬ, piˇ ma pyeuꞈ-eu meh.  
26Yaˬiˇlaˆ meuˬ-ahˇ jawˇ-eu Iˇyaˬ gʼaˬ kʼawꞈ, Daˬbiˇ-euˬ piˇ ma tiˬ gʼaˬ pyeuꞈ-eu meh.  

2 Saˬmeuˬlaˆ 21 

Sawˇluˆ-euˬ zaˬ deuˬ uˆ deuˬ-ahˇ sehꞈ-euˬ 

1Daˬbiˇ sahˬ paˬ geuꞈ-awˇ uˆ lahˇ-euˬ aˇ yamˬ laꞈ kʼoeˇ, mehꞈ dui shuꞈ dui dui-eu aˇ 
kʼoꞈ smˇ kʼoꞈ keuˆ le-euˬ meh. Gaˇ kawˆ kʼoeˇ Sahˬpaˬ Miˬyehˇ-ahˇ Daˬbiˇ naˇ haˬ 
ngeh, “Sawˇluˆ hawˇ-eu aˬ yawꞈ-euˬ nymˇ kʼahˬ zaˬ deuˬ aˬ cawˬ-ahˇ sehꞈ-euˬ iˬ baˇ 
pi luꞈ-eu meh. Giˇbyoˬ meuˬ-ahˇ jawˇ-eu tsawˇ haˬ deuˬ-ahˇ aˬ yawꞈ sehꞈ-euˬ meh” 
lehˇ, Sahˬpaˬ Miˬyehˇ ehˇ-eu meh.  
2Giˇbyoˬ meuˬ-ahˇ jawˇ-eu tsawˇ haˬ deuˬ-aˬ, Iˇsaˬleˬlaˆ tsawˇ haˬ maˬ ngeuˇ-a. Aˬ 
yawꞈ maꞈ-aˬ, Iˇsaˬleˬlaˆ tsawˇ haˬ deuˬ neh haw piˇ nehˬ ma lehˇ kamˬ-awˇ bi jawˇ-
euˬ Aˬmawˇliˆ tsawˇ jeuˬ aˇ maꞈ tiˬ maꞈ pyeuꞈ-eu meh. Ehˇ kʼawꞈ, Sawˇluˆ-aˬ, 
Iˇsaˬleˬlaˆ tsawˇ haˬ hawˇ-eu Yuˇdaˆ tsawˇ haˬ deuˬ gʼaˇ duˬ nui ma keuˆ-eu laꞈ 
kʼoeˇ, aˬ yawꞈ maꞈ-ahˇ laˆ piˬ laˆ byoˆ nehˬ jiˇ-eu lehˇ leh jeh-euˬ meh.  
3Giˇbyoˬ meuˬ-ahˇ jawˇ-eu tsawˇ haˬ deuˬ-ahˇ Daˬbiˇ neh bi kuˇ laˬ-iˇ-awˇ, “Naw 
maꞈ-ahˇ ngaˇ aˬ joˆ-ehˇ ya mˇ nehˬ nmˇ. Sahˬpaˬ Miˬyehˇ-euˬ tsawˇ jeuˬ-ahˇ naw 
maꞈ guiˬ lahˬ biꞈ nya ni, naw maꞈ kʼoeˇ taˆ mˇ lehˬ taˬ-euˬ jeˬ-ahˇ ngaˇ mˇ tsoeˬ nehˬ 
mawꞈ-eu ma” lehˇ ehˇ nehˬ-euˬ meh.  
4Giˇbyoˬ meuˬ-ahˇ jawˇ-eu tsawˇ haˬ deuˬ ehˇ-eu, “Sawˇluˆ-euˬ nymˇ jiˇ hawˇ-eu 
nga maꞈ-euˬ yaw kaˬ-ahˇ doˆ laˇ taˬ-euˬ yaw lehˬ yaw ca heu-aˬ, pyuˇ hawˇ-eu shuiˇ 
neh jahˇ jiˇ nya-eu jeˬ maˬ ngeuˇ-eu uˬ taꞈ, Iˇsaˬleˬlaˆ tsawˇ haˬ-ahˇ kʼawꞈ nga maꞈ 
maˬ sehꞈ mawꞈ nya.” Daˬbiˇ ehˇ-eu, “Toˆ-ehˇ ngeuˇ naˇ, naw maꞈ gʼaˇ duˬ ngaˇ aˬ joˆ-
ehˇ ya jahˇ nehˬ nmˇ.” 
5Aˬ yawꞈ maꞈ ehˇ-eu, “Sawˇluˆ-aˬ, Iˇsaˬleˬlaˆ miˇ kʼahˬ laꞈ kʼoeˇ nga maꞈ-euˬ tsawˇ 
haˬ tiˬ gʼaˬ-iˬ maˬ bi dzeˇ yaꞈ ni sehꞈ jiˇ mawꞈ-eu meh. 
6Kʼoeˇ miˇ neh, aˬ yawꞈ-euˬ zaˬ deuˬ uˆ deuˬ laꞈ kʼoeˇ, kʼaˬ dzeˇ zaˬ shiꞈ gʼaˬ nga 
maꞈ-ahˇ a nehˬ laꞈ-awˬ. Sahˬpaˬ Miˬyehˇ neh tseˇ doˆ-euˬ sahˬ paˬ pyeuꞈ-eu Sawˇluˆ 
jawˇ-euˬ Giˇbyoˬ meuˬ-ahˇ, Sahˬpaˬ Miˬyehˇ mehˬ shi aˬ yawꞈ maꞈ-ahˇ nga maꞈ paꞈ 

gʼeu sehꞈ ma.” Sahˬ paˬ ehˇ-eu, “Aˬ yawꞈ maꞈ-ahˇ naw maꞈ-euˬ aˬ laꞈ laꞈ kʼoeˇ ngaˇ a 
nehˬ-eu ma.” 
7Ehˇ kʼawꞈ, Yawˇnaˆshaˬ-euˬ aˬ li pyeuꞈ-eu Sawˇluˆ-euˬ oeˬ paˬ Meˬpiˇbawˇshehˆ 
gʼaˬ-ahˇ Daˬbiˇ bi dzeuˇ-iˇ-euˬ meh. Aˬ jeˬ miˇ neh ehˇ naˇ, Yawˇnaˆshaˬ aˬ yawꞈ 
nyaꞈ yaw kaˬ muiˬ-eu shawˇ-eu saˇ jaˇ dzaˬ taˬ-eu jaˆ-eu meh.  
8Aˬiˇyaˬ-euˬ aˬ buˇ Yiˇzaˬpaˬ o neh dehꞈ le-euˬ Sawˇluˆ-euˬ aˬ li Aˬmoˇniˇ hawˇ-eu 
Meˬpiˇbawˇshehˆ aˬ nyaꞈ nmˇ maˬ ehˇ, Meˬhawˇlaˬ meuˬ-ahˇ jawˇ-eu Baˬziˇlehˇ-euˬ 
aˬ li Aˬdaˬleˬlaˇ-ahˇ dahˬ dzaˬ-iˇ-euˬ Sawˇluˆ-euˬ aˬ buˇ Meˬlaˇ-euˬ aˬ li ngaˬ gʼaˬ-ahˇ 
maˬ ehˇ,  
9Giˇbyoˬ meuˬ-ahˇ jawˇ-eu tsawˇ haˬ deuˬ-euˬ aˬ laꞈ laꞈ kʼoeˇ Daˬbiˇ neh a nehˬ-awˇ, 
aˬ ha shiꞈ gʼaˬ-ahˇ Sahˬpaˬ Miˬyehˇ-euˬ mehˬ shi gawˬ jawˬ kʼoeˇ taˆ aˬ yawꞈ maꞈ 
paꞈ gʼeu nehˬ-awˇ, shiꞈ gʼaˬ luꞈ tiˬ poˆ tehꞈ-ehˇ shiˇ-euˬ meh. Aˬ yawꞈ maꞈ shiˇ-euˬ aˇ 
yamˬ kʼoeˇ yamˬ-aˬ, lawˬ loeˇ keuˆ dahˬ beh le-eu yamˬ meh.  
10Sawˇluˆ-euˬ ma nyiˇ pyeuꞈ-eu Aˬiˇyaˬ-euˬ aˬ buˇ Yiˇzaˬpaˬ gʼaˬ, tsawˇ shiˇ kʼoeˇ 
deuˬ ga-eu dawˬ peh kʼaˬ lo kʼoeˇ taˆ guˬ daˇ pehˇ zeuˇ saˬ paˇ neh sehˬ gʼawˆ gʼawˆ-
awˇ, cehˇ yehˬ dahˬ beh ngeh yamˬ-ahˇ neh yehˇ gʼahˇ ahˇ le ngeh keuˆ ni loꞈ-euˬ 
meh. Shiˇ taˬ-euˬ tsawˇ haˬ kʼoeˇ deuˬ-ahˇ, nah gʼahˇ paw aˇ jiˇ maˬ ya bi dzaˬ-eu 
gʼaˇ duˬ maˬ ehˇ, uˬ ciꞈ paw haiˬ-eu jeˬ zaˬ deuˬ maˬ ya bi dzaˬ-eu gʼaˇ duˬ maˬ ehˇ, 
aˬ yawꞈ loꞈ piˇ-euˬ meh.  
11Sawˇluˆ-euˬ ma nyiˇ pyeuꞈ-eu Aˬiˇyaˬ-euˬ aˬ buˇ Yiˇzaˬpaˬ kʼoeˇ loꞈ-ehˇ jahˇ luꞈ-eu 
gaˇ kawˆ Daˬbiˇ ya gaˬ ngeh,  
12Giˇlaˆ miˇ kʼahˬ Jaˬbehˆ meuˬ-ahˇ jawˇ-eu tsawˇ haˬ deuˬ jawˇ gaˇ aˬ yawꞈ iˇ-awˇ, 
Sawˇluˆ hawˇ-eu aˬ yawꞈ-euˬ aˬ li Yawˇnaˆshaˬ-euˬ shaˬ yoeˬ yuˇ laˬ-iˇ-euˬ meh. 
Giˇlaˬbawˬ gawˬ jawˬ-ahˇ Sawˇluˆ-ahˇ sehꞈ ngeh nah, aˬ yawꞈ nyaꞈ da za-euˬ gʼawˇ 
mawˇ-ahˇ Piˇliˇtiˆ tsawˇ haˬ deuˬ neh Behˬshaˬ meuˬ laꞈ kʼoeˇ jaˆ-eu tsawˇ haˬ uiˬ 
leˇ bymˇ leˇ duˬ-ahˇ paꞈ gʼeu taˬ-euˬ gaˇ, Jaˬbehˆ meuˬ-ahˇ jawˇ-eu tsawˇ haˬ deuˬ 
neh baꞈ kʼoeˬ kʼoꞈ laꞈ-euˬ meh.  
13Sawˇluˆ hawˇ-eu Yawˇnaˆshaˬ-euˬ shaˬ yoeˬ-ahˇ Daˬbiˇ yuˇ-awˇ, bi paꞈ gʼeu sehꞈ-
euˬ tsawˇ haˬ kʼoeˇ shiꞈ gʼaˬ-euˬ shaˬ yoeˬ deuˬ kʼawꞈ gʼoˆ uiˬ-euˬ meh.  
14Kʼoeˇ naˇ, sahˬ paˬ neh dawˬ kʼaˇ biꞈ-euˬ loꞈ-ehˇ aˬ yawꞈ maꞈ mˇ-awˇ, Sawˇluˆ 
hawˇ-eu Yawˇnaˆshaˬ aˬ nyaꞈ da zaˬ-euˬ shaˬ yoeˬ-ahˇ, Beˬyaˬmiˬ miˇ kʼahˬ Zeˬlaˬ 
meuˬ-ahˇ jaˆ-eu Sawˇluˆ-euˬ aˬ da Giˇshaˆ-euˬ lmˬ bymˇ-ahˇ baꞈ pahˬ-euˬ meh. Kʼoeˇ 
loꞈ-ehˇ jahˇ gʼaˬ ngeh, aˬ yawꞈ maꞈ miˇ kʼahˬ gʼaˇ duˬ aˬ yawꞈ maꞈ neh shaˇ-euˬ guiˬ 
lahˬ shaˇ dawˬ-ahˇ Miˬyehˇ naˇ haˬ nehˬ-euˬ meh.  

Huiˬ dui dui-eu Piˇliˇtiˆ tsawˇ haˬ deuˬ-ahˇ guiˇ deuˆ-euˬ 
(1 Laˬsaˬbaˬ 20.4-8) 

15Piˇliˇtiˆ tsawˇ haˬ hawˇ-eu Iˇsaˬleˬlaˆ tsawˇ haˬ yaw kaˬ guiˇ paˇ mˇ-awˇ, Daˬbiˇ 
hawˇ-eu aˬ yawꞈ-euˬ tsawˇ haˬ deuˬ Piˇliˇtiˆ tsawˇ haˬ deuˬ-ahˇ guiˇ deuˆ-iˇ-euˬ 
meh. Guiˇ deuˆ luꞈ ngeh, Daˬbiˇ gʼaˬ doeˇ doeˇ laˇ-euˬ meh.  

16Nyiˬ jawꞈ-i dzehˬ ni kah-eu guiˬ shuiˇ gahˬ baꞈ luꞈ-awˇ, mi cehˇ yaw shuiꞈ tiˬ kahˇ 
shaꞈ luꞈ-eu Iˇshaˬbiˇbeˬnoˆ lehˇ myahˇ-euˬ huiˬ dui dui-eu tsawˇ haˬ tiˬ gʼaˬ, Daˬbiˇ-
ahˇ aˬ yawꞈ sehꞈ nya ma lehˇ noeˬ luꞈ-eu meh.  
17Ehˇ kʼawꞈ, Zeˬluˇyaˆ-euˬ aˬ li Aˬbiˇshaiˇ gʼaˬ Daˬbiˇ-ahˇ caw ba le-awˇ, huiˬ dui goˇ 
dui dui-eu tsawˇ haˬ kʼoeˇ gʼaˬ-ahˇ deuˆ ceh ceh-awˇ sehꞈ-euˬ meh. Kʼoeˇ ngeh poˆ 
neh naˇ, guiˇ deuˆ gaˇ Daˬbiˇ-euˬ gʼawˇ mawˇ tiˬ jawˇ-iˬ maˬ paˇ bi oe-eu gʼaˇ duˬ, 
Daˬbiˇ-euˬ tsawˇ haˬ deuˬ neh Daˬbiˇ-ahˇ saˇ jaˇ bi dzaˬ-euˬ meh. “Nawˇ-aˬ, 
Iˇsaˬleˬlaˆ miˇ kʼahˬ-euˬ nui ma taˬ duˬ pyeuꞈ-eu miˇ neh, nawˬ-ahˇ nga maꞈ maˬ bi 
shiˇ peuˬ nya” lehˇ aˬ yawꞈ maꞈ ehˇ-eu meh.  
18Kʼoeˇ naˇ kʼah, Goˇbaˆ meuˬ-ahˇ Piˇliˇtiˆ tsawˇ haˬ deuˬ nehˬ-ehˇ guiˇ tiˬ poˆ paˇ 
deuˆ-awˇ, Huˇshahˬ meuˬ-ahˇ jawˇ-euˬ Siˇbeˬkehˇ neh, Saˇpaˬ lehˇ myahˇ-euˬ huiˬ 
dui goˇ dui dui-eu tsawˇ haˬ tiˬ gʼaˬ sehꞈ-euˬ meh.  
19Kʼoeˇ naˇ, Goˇbaˆ meuˬ-ahˇ Piˇliˇtiˆ tsawˇ haˬ nehˬ-ehˇ guiˇ tiˬ poˆ paˇ deuˆ-awˇ, 
Behˬlehˬhehˬ meuˬ-ahˇ jawˇ-eu Yaˬiˇlaˆ-euˬ aˬ li Eˇlaˬhaˬnaˬ neh, gahˬ yoeˬ saˬ nmˇ 
bahˬ yoˆ hui ni ahˇ-eu gahˬ baꞈ luꞈ-eu Gaˬdaˇ meuˬ-ahˇ jawˇ-eu Gawˇliˇyaˆ lehˇ 
myahˇ-euˬ gʼaˬ-ahˇ sehꞈ-euˬ meh.  
20Kʼoeˇ naˇ, Gaˬdaˇ meuˬ-ahˇ guiˇ tiˬ poˆ paˇ deuˆ-euˬ meh. Meuˬ kʼoeˇ meuˬ laꞈ 
kʼoeˇ, guiˇ deuˆ-eu nui ma ahˇ dui dui-eu tsawˇ haˬ tiˬ gʼaˬ jawˇ-eu meh. Aˬ yawꞈ-aˬ, 
huiˬ dui goˇ dui dui-eu tsawˇ haˬ tiˬ gʼaˬ pyeuꞈ-awˇ, aˬ laꞈ nyiˬ laꞈ luꞈ laꞈ noeˇ koꞈ 
noeˇ tsoꞈ-awˇ, aˬ kuiˇ nyiˬ kuiˇ luꞈ kuiˇ noeˇ koꞈ noeˇ tsoꞈ-eu meh.  
21Iˇsaˬleˬlaˆ tsawˇ haˬ deuˬ-ahˇ aˬ yawꞈ yehˬ bawˬ sehˇ lu-ehˇ ehˇ-awˇ lmˬ lmˬ-ehˇ 
jawˇ ngeh, Daˬbiˇ-euˬ aˇ doˆ Shaˬmahˇ-euˬ aˬ li Yawˇnaˆshaˬ neh aˬ yawꞈ-ahˇ sehꞈ-
euˬ meh.  
22Tsawˇ haˬ kʼoeˇ oeˬ gʼaˬ-aˬ, Gaˬdaˇ meuˬ-ahˇ jawˇ-eu huiˬ dui goˇ dui dui-eu tsawˇ 
haˬ deuˬ-euˬ zaˬ deuˬ uˆ deuˬ pyeuꞈ-awˇ, Daˬbiˇ hawˇ-eu aˬ yawꞈ-euˬ tsawˇ haˬ 
deuˬ neh aˬ ha oeˬ gʼaˬ-ahˇ sehꞈ-euˬ meh.  

2 Saˬmeuˬlaˆ 22 

Daˬbiˇ Miˬyehˇ-ahˇ ja ceuˬ-awˇ caˇ-euˬ 
(Ja ceuˬ 18) 

1Sawˇluˆ-euˬ aˬ laꞈ laꞈ kʼoeˇ hawˇ-eu, muiˇ-eu tsawˇ haˬ nui deuˬ-euˬ aˬ laꞈ laꞈ kʼoeˇ 
Daˬbiˇ-ahˇ Sahˬpaˬ Miˬyehˇ ka kʼoꞈ nehˬ ngeh, Sahˬpaˬ Miˬyehˇ-ahˇ caˇ dawˬ heu 
bymˇ Daˬbiˇ caˇ nehˬ-euˬ meh.  
2Sahˬpaˬ Miˬyehˇ ngaˬ-euˬ lo guˇ, ziꞈ dah ni gʼeh-eu taˆ pyeuꞈ-awˇ, ngaˬ-ahˇ ka kʼoꞈ 
nehˬ-eu gʼaˬ meh.  
3Ngaˬ-euˬ Miˬyehˇ ngaˬ-euˬ lo guˇ, shaˬ zahˬ oe ngeh dzuˇ zaꞈ duˬ ma. Ngaˬ-ahˇ loꞈ 
piˇ-eu dehˬ daˬ duˬ, ngaˬ-ahˇ ka kʼoꞈ-eu uˬ coeˇ meh. Ngaˬ-euˬ ziꞈ duˬ hawˇ-eu gʼoe 
duˬ, ngaˬ-ahˇ ka kʼoꞈ-eu yaw sahˇ meh. Yaw haiˬ yaw doeˇ mˇ daˆ laˇ gaˇ, nawˇ 
ngaˬ-ahˇ ka kʼoꞈ laꞈ-euˬ meh.  
4Ja ceuˬ dui dui paˬ-ehˇ gʼeh-eu, Sahˬpaˬ Miˬyehˬ-ahˇ ngaˇ kuˇ-awˇ, muiˇ-eu deuˬ-
euˬ aˬ laꞈ laꞈkʼoeˇ, ngaˇ buˬ-iˇ law-iˇ nya-euˬ ma.  

5Shiˇ-eu iˇ luˆ tiˬ jawˬ oe-awˇ, laˆ luˬ laˆ seˇ le-eu iˇ kʼawˇ, ngaˬ-ahˇ ciˬ tahˬ ciˬ tuˆ-eu 
meh.  
6Guˆ-eu gaˆ-eu tiˬ jawˬ oe-awˇ, Lmˬ bymˇ lahˇ ju kmˇ taˬ-euˬ meh.  
7Nui ma shaˬ zahˬ naꞈ-eu laꞈ kʼoeˇ, Sahˬpaˬ Miˬyehˇ-ahˇ kuˇ-euˬ ma. Ngaˬ-euˬ 
Miˬyehˇ-ahˇ kuˇ-euˬ ma. Aˬ yawꞈ-euˬ uˬ duˬ tahˬ nymˇ-ahˇ, ngaˬ-euˬ teˇ saˇ aˬ yawꞈ 
gaˬ-awˇ, ngaˬ-euˬ ngoeˇ teˇ gaˬ leˇ-euˬ meh.  
8Aˬ yawꞈ nui ma pehˇ-eu miˇ neh, miˇ tsaˬ tahˬ kʼawˇ nyeh jiˇ laˇ-awˇ, mˬ-euˬ dawˬ 
pehˬ yaˇ laˇ-euˬ meh.  
9Naˇ mehˇ-ahˇ uˬ kʼoeˬ doˆ le-awˇ, kʼaˬ meh-ahˇ miˬ lmˇ doˆ le-awˇ, miˬ jiˆ neˇ hoˬ ni 
jaˆ-eu meh.  
10Mˬ ngawˬ gʼm-awˇ zaꞈ ka le ngeh, aˬ yawꞈ aˬ kuiˇ pehˬ zaˬ uˬ moˆ, mˬ dmˇ zahˇ 
tsui ni jaˆ-eu meh.  
11Jeˬluˇbeˬ-ahˇ aˬ yawꞈ dziˬ ngeh, jaˬ lehˇ aˬ dahˇ kʼoeˇ taˆ zaw-awˇ, aˬ yawꞈ iˇ gʼeh-
eu mawˇ laˇ meh.  
12Aˬ yawꞈ yaw zahˇ tsahˇ lahˇ taˬ-awˇ, yaw zahˇ mˬ dmˇ kʼoeˇ-euˬ laꞈ kʼoeˇ, iˇ cuꞈ uiˬ 
leˇ-awˇ jaˆ-eu meh.  
13Aˬ yawꞈ jawˇ-eu mehˬ shi bya-eu, aˬ yawꞈ-euˬ yaw shehꞈ kʼahˬ sehˇ kʼoeˇ, miˬ jiˆ 
nyehˆ oˬ ni jaˆ-eu meh.  
14Mˬ taˆ jawˇ-eu Sahˬpaˬ Miˬyehˇ, Dawˬ tawˆ kʼoeˇ taˆ Huiˬ-eu kʼoeˇ gʼaˬ, mˬ jeˬ jeˬ-
awˇ dawˬ ngehˬ-eu meh.  
15Aˬ yawꞈ-ahˇ muiˇ-eu tsawˇ haˬ-ahˇ, kaˆ myaˬ pyehˬ-awˇ teh byaˆ nehˬ-awˇ. mˬ 
myawꞈ myawꞈ-awˇ bi cehˆ-eu meh.  
16Aˬ yawꞈ-ahˇ muiˇ-eu tsawˇ haˬ-ahˇ, Sahˬpaˬ Miˬyehˇ lmˬ doˆ laˇ-awˇ, naˇ mehˇ naˇ 
saꞈ baw dzeh leꞈ ngeh, laˆ shaˆ duˬ kʼawꞈ mawˇ jiˇ laˇ-awˇ, miˇ tsaˬ dawˬ peh duˬ 
puˇ dawˬ tawˆ, neˇ myawˆ ni mawˇ jiˇ laˇ tehꞈ-a.  
17Sahˬpaˬ Miˬyehˇ yaw goˇ-ahˇ neh, ngaˬ-ahˇ mˇ jeh-awˇ ciˬ le-awˇ, iˇ cuꞈ naꞈ gaˇ ciˬ 
doˆ tehꞈ-a.  
18Ngaˇ naˆ maˬ tseˇ gʼaˬ kʼaˆ dzehˬ-eu, muiˇ-eu deuˬ-euˬ aˬ laꞈ laꞈ kʼoeˇ, aˬ yawꞈ 
ngaˬ-ahˇ ka kʼoꞈ-euˬ meh.  
19Ngaˇ shaˬ zahˬ naꞈ dui dui luꞈ ngeh, aˬ yawꞈ maꞈ ngaˬ-ahˇ ceh le kʼawꞈ, Sahˬpaˬ 
Miˬyehˇ ngehˬ gʼeh laꞈ meh.  
20Ngaˬ-ahˇ nui ma tsaˬ-eu miˇ neh, aˬ yawꞈ ngaˬ-ahˇ ka kʼoꞈ le-awˇ, yaw deˬ-ahˇ ciˬ 
doˆ laꞈ-euˬ meh.  
21Ngaˬ-euˬ yaw tsaˬ yaw dawˇ baˬ da, Sahˬpaˬ Miˬyehˇ guiˬ lahˬ biꞈ-awˇ, ngaˬ-euˬ aˬ 
laꞈ yaw shawˇ miˇ neh, yaw muiˬ jeˬ biꞈ nehˬ laꞈ-euˬ meh.  
22Sahˬpaˬ Miˬyehˇ-euˬ gaˇ ma-ahˇ, maˬ byehˇ dzeh ni ngaˇ cah laꞈ-awˇ, yaw haiˬ jeˬ-
ahˇ mˇ-eu laꞈ kʼoeˇ, Miˬyehˇ-ahˇ maˬ gʼawˬ-iˇ haw-aˬ.  
23Aˬ yawꞈ-euˬ zahˇ sahˇ kʼoꞈ dawˬ tawˆ, ngaˬ-euˬ mehˬ shi ngaˇ haw geuꞈ-awˇ, aˬ 
yawꞈ neh mehˬ-euˬ tsoˆ-euˬ dawˬ, maˬ byehˇ dzeh ni ngaˇ mˇ luꞈ ma.  

http://pt-br.bibles.org/ahk-AHK/2Sam/23#2Sam.22.11!f.1

24Aˬ yawꞈ mehˬ shi ngaˇ dehꞈ-eu jeˬ, iˬ baˇ taˬ kʼaˇ maˬ bi za-ehˇ, yaw lehˬ jeˬ-ahˇ 
ma ya mˇ ni, ngaˬ-euˬ gʼawˇ mawˇ yahˇ luꞈ-eu ma.  
25Ngaˇ yaw tsaˬ yaw dawˇ baˬ da neh, aˬ yawꞈ ngaˬ-ahˇ guiˬ lahˬ biꞈ-awˇ, ngaˇ iˬ baˇ 
maˬ mˇ-eu gaˇ kʼawˆ, aˬ yawꞈ siˬ luꞈ mawˇ luꞈ-eu meh.  
26Saˇ jaˇ ziꞈ-eu tsawˇ haˬ deuˬ-ahˇ, nawˬ-euˬ gʼawˇ mawˇ saˇ jaˇ ziꞈ-awˇ, nawˬ-ahˇ 
muiˇ-eu tsawˇ haˬ deuˬ-ahˇ, nawˬ-euˬ yaw muiˬ pah mehˬ-eu meh.  
27Nui ma shawˇ-eu tsawˇ haˬ deuˬ-ahˇ, nawˬ-euˬ yaw shawˇ nawˇ bi mawˇ-awˇ, nui 
ma gʼoꞈ-eu tsawˇ haˬ deuˬ-ahˇ, nawˬ-euˬ nui jaˆ mehˬ nehˬ-eu meh.  
28Nui nahˬ nui yu ahˇ-eu deuˬ-ahˇ, gʼawˬ shaˬ gaˬ-awˇ ka kʼoꞈ nehˬ kʼawꞈ, nui ma 
huiˬ gaˇ zuiˆ awˆ-eu lehˇ, nawˇ myaˆ nuiˆ haw tsoˆ taˬ-euˬ meh.  
29Ngaˬ-euˬ Sahˬpaˬ Miˬyehˇ nawˇ-aˬ, ngaˬ-euˬ gʼaˇ duˬ tsiˇ kʼmˬ pyeuꞈ-awˇ,  

2 yaw zahˇ laꞈ kʼoeˇ ngaˇ jawˇ luꞈ ngeh, ngaˬ-euˬ Miˬyehˇ yaw shehꞈ bya meh.  
30Nawˬ-euˬ gʼaˬ-ahˇ gʼoe-eu laꞈ kʼoeˇ, guiˇ maꞈ-ahˇ ngaˇ gʼaˬ leˇ nya-awˇ, ngaˬ-euˬ 
Miˬyehˇ-euˬ baoˬ laꞈ kʼoeˇ, lahˇ gawˬ taˬ-euˬ tsawˬ dzeuˇ nya ma.  
31Miˬyehˇ heu gʼaˬ kuiˇ zaˇ laꞈ zaˇ, byah dui muiˬ dui kuꞈ dui dui meh. Sahˬpaˬ 
Miˬyehˇ-euˬ saˇ jaˇ-aˬ, maˬ poˆ maˬ paˇ ni ziꞈ-eu meh. Aˬ yawꞈ-ahˇ gʼoe-eu deuˬ gʼaˇ 
duˬ, dehˬ daˬ duˬ loꞈ-ehˇ ziꞈ-eu meh.  
32Sahˬpaˬ Miˬyehˇ gʼaˬ maˬ ngeuˇ-ehˇ, Miˬyehˇ nui gʼaˬ aˬ gaˇ jawˇ ta. Aˬ dui-euˬ 
Miˬyehˇ maˬ ngeuˇ-ehˇ, lo guˇ tiˬ tsahˇ aˬ gaˇ jaˆ ta.  
33Miˬyehˇ heu gʼaˬ ngaˬ-euˬ gʼaˇ duˬ, ziꞈ dui dui-eu gʼoe duˬ pyeuꞈ-awˇ, ngaˇ iˇ luꞈ-
eu gaˇ ma kahˇ li, guˆ kʼaˇ maˬ za ni haw luꞈ meh.  
34Kʼaˬ tsehˆ aˬ kuiˇ loꞈ-ehˇ deuˇ ni, ngaˬ-euˬ aˬ kuiˇ-ahˇ gʼaˬ biꞈ-awˇ, goˇ dui dui-eu 
gawˬ jawˬ uˬ du,  

3 saˇ lehˆ ni bi dehꞈ laꞈ-euˬ meh.  
35Guiˬ shuiˇ neh jahˇ taˬ-euˬ kaˆ poˆ, ngaˬ-euˬ laꞈ du ngoꞈ daˆ coeˇ-awˇ, ngaˬ-euˬ aˬ 
laꞈ guiˇ deuˆ nya ni, aˬ yawꞈ dzaw bym nehˬ laꞈ-euˬ meh.  
36Nawˬ-euˬ ka kʼoꞈ-eu dehˬ daˬ duˬ, ngaˬ-ahˇ nawˇ biꞈ nehˬ laꞈ-euˬ meh. Nawˇ 
ngehˬ gʼeh caw ba-eu miˇ neh, ngaˇ tsawˇmyahˇ doˆ laˇ taˬ-euˬ ma.  
37Ngaˬ-euˬ aˬ kuiˇ nawˬ tehˬ duˬ-ahˇ, nawˬ neh laˆ deˬ taˬ-euˬ miˇ neh, kuiˇ myaˆ 
puˇ ziꞈ dah ni jaˆ-awˇ, aˬ kuiˇ nawˬ pyawˆ-euˬ maˬ baw nya.  
38Muiˇ-eu deuˬ-ahˇ ngaˇ caw teh-awˇ, laˆ luˬ laˆ seˇ nehˬ yaꞈ-euˬ ma. Nui kʼahˇ tiˬ 
shiˇ maˬ jahˇ nehˬ-ehˇ, mehˬ nah paw maˬ gʼoꞈ kʼoꞈ laˇ-aˬ.  
39Aˬ yawꞈ maꞈ-ahˇ dawꞈ lah nehˬ-awˇ, yaw kʼaˆ-ehˇ lehˬ naˇ nehˬ-euˬ ma. Aˬ yawꞈ 
maꞈ maˬ tuˇ laˇ coeˇ-ehˇ, ngaˬ-euˬ aˬ kuiˇ uˬ moˆ ga meh.  
40Ngaˇ guiˇ deuˆ-eu gʼaˬ leˇ nya ni, Nawˇ ngaˬ-ahˇ gʼaˬ biꞈ lahˬ laꞈ-awˇ, muiˇ-eu 
deuˬ-ahˇ bi sm-iˇ-awˇ, ngaˬ-euˬ laꞈ oꞈ bi awꞈ-euˬ meh.  
41Muiˇ-eu deuˬ naˇ kʼahˇ ciꞈ pyawˇ-awˇ, cehˆ byaˆ jiˇ ni nawˇ jahˇ-euˬ meh. Ngaˬ-ahˇ 
bye-eu tsawˇ haˬ kʼoeˇ deuˬ, ngaˇ laˆ luˬ laˆ seˇ nehˬ-euˬ ma.  

42Aˬ yawꞈ maꞈ zeuˬ zeuˬ-ehˇ haw kʼawꞈ, caw ba nehˬ-eu gʼaˬ maˬ jawˇ-a. Sahˬpaˬ 
Miˬyehˇ-ahˇ guˇ nehˬ kʼawꞈ, myaˆ haw cawˬ nehˬ gaˇ maˬ duˇ-a.  
43Kʼaˬ lehˇ loꞈ-ehˇ meuˇ-iˇ ngeh keuˆ, yawꞈ maꞈ-ahˇ ngaˇ tahˬ loeˇ-awˇ, gaˇ ma saˬ 
jehˆ tawˇ-eu loꞈ-ehˇ, tawˇ nyaꞈ ni nawˬ pyeuꞈ nehˬ-euˬ ma.  
44Puiˬ-eu tsawˇ haˬ deuˬ-euˬ laꞈ-ahˇ, nawˇ ngaˬ-ahˇ ka kʼoꞈ nehˬ laꞈ-awˇ, tsawˇ jeuˬ 
dawˬ tawˆ luꞈ-euˬ kʼoeˇ taˆ, dzoeˬ dzaˬ ngaˬ-ahˇ biꞈ laꞈ-euˬ meh. Aˇ hu maˬ siˬ-euˬ 
tsawˇ haˬ deuˬ, iˬ nah ngaˬ-ahˇ mˇ cu luꞈ meh.  
45Aˬ cawˬ tsawˇ jeuˬ boeˇ miˬ siˬ kʼaˬ, ngaˬ-euˬ gaˇ kawˆ naˬ gaˬ leˇ ngeh, ngaˬ-euˬ 
mehˬ shi awˆ byaˆ le-awˇ, ngaˬ-euˬ ehˇ dawˬ naˇ haˬ-eu meh.  
46Aˬ cawˬ tsawˇ jeuˬ boeˇ miˬ siˬ kʼaˬ, guˆ-eu nui ma aˇ dzehˬ dzeuˇ-awˇ, ziꞈ-eu taˆ 
laꞈ kʼoeˇ uˇ luꞈ-eu, yaw dzuˬ dzuˬ-awˇ doˆ le-eu meh.  
47Sahˬpaˬ Miˬyehˇ dehꞈ luꞈ-eu meh. ngaˬ-euˬ lo guˇ guiˬ lahˬ huiˬ luˇ. Ka kʼoꞈ laꞈ-euˬ 
lo guˇ pyeuꞈ-eu, ngaˬ-euˬ Miˬyehˇ-ahˇ ciˬ huiˬ-awˬ.  
48Aˬ cawˬ-ahˇ laꞈ poˆ poˆ nya ni, Miˬyehˇ ngaˬ-ahˇ ngehˬ gʼeh laꞈ-awˇ, ngaˬ-ahˇ 
muiˇ-eu tsawˇ haˬ deuˬ-ahˇ, ngaˬ-euˬ laꞈ oꞈ bi awꞈ-euˬ meh.  
49Muiˇ-eu deuˬ-euˬ aˬ laꞈ laꞈ kʼoeˇ, aˬ yawꞈ ngaˬ-ahˇ gʼeu doˆ-euˬ meh. Ngaˬ-ahˇ 
muiˇ-eu deuˬ-euˬ kʼoeˇ taˆ, nawˇ ngaˬ-ahˇ ciˬ huiˬ laꞈ-euˬ meh. Yaw haiˬ mˇ-eu 
deuˬ-euˬ laꞈ-ahˇ, nawˇ ngaˬ-ahˇ ka kʼoꞈ laꞈ-euˬ meh.  
50Kʼoeˇ miˇ neh Sahˬpaˬ Miˬyehˇ-oˇ, tsawˇ jeuˬ dawˬ tawˆ luꞈ-euˬ mehˬ shi, caˇ-eu 
dawˬ kawˬ-ahˇ ngaˇ caˇ-awˇ, nawˬ-euˬ tsawˇ myahˇ-ahˇ ja ceuˬ ma.  
51Miˬyehˇ aˬ yawꞈ-euˬ sahˬpaˬ-ahˇ, aˬ cawˬ kʼoeˇ taˆ bi gʼaˬ leˇ-awˇ, aˬ yawꞈ neh tseˇ 
doˆ-euˬ gʼaˬ-ahˇ, maˬ tsehˆ leˇ ni gaˬ luꞈ-eu meh. Daˬbiˇ-euˬ mawˇ do-ahˇ maˬ ehˇ, 
Daˬbiˇ-euˬ zaˬ deuˬ-ahˇ maˬ ehˇ, mˬ maˬ maˬ byaˆ zaˇ ziˇ gaˬ meh.  

2 Saˬmeuˬlaˆ 23 

Daˬbiˇ-euˬ aˇ saˬ saˬ-eu dawˬ 

1Yeˬshehˇ-euˬ aˬ li Daˬbiˇ-aˬ, Miˬyehˇ neh ciˬ huiˬ ciˬ mahˇ nehˬ-euˬ tsawˇ haˬ 
pyeuꞈ-awˇ, sahˬ paˬ geuꞈ-eu gʼaˇ duˬ Yaˬkoˆ-euˬ Miˬyehˇ neh tseˇ doˆ-euˬ gʼaˬ kʼawꞈ 
pyeuꞈ-eu meh. Iˇsaˬleˬlaˆ tsawˇ jeuˬ gʼaˇ duˬ naˇ haˬ muiˬ-eu caˇ dawˬ deuˬ aˬ yawꞈ 
caˇ yaꞈ-euˬ meh. Aˬ yawꞈ-euˬ aˇ saˬ saˬ-eu dawˬ-aˬ, heu loꞈ-ehˇ meh.  
2Sahˬpaˬ Miˬyehˇ-euˬ Yaw sahˇ-aˬ, ngaˬ-ahˇ gʼoe-awˇ dawˬ ngehˬ-eu meh. Ngaˬ-euˬ 
kʼaˬ meh mehˬ laˇ kʼoeˇ taˆ, aˬ yawꞈ-euˬ dawˬ keuˆ le-euˬ meh.  
3Iˇsaˬleˬlaˆ tsawˇ jeuˬ gʼaˇ duˬ, lo guˇ pyeuꞈ-eu Miˬyehˇ ehˇ-eu,  

“Miˬyehˇ-ahˇ guˆ-eu jeˬ ahˇ-awˇ, dawˇ coe ni uˆ lahˇ-eu tsawˇ haˬ,  
4kʼahˬ zaˬ deh zaˬ deuˬ-euˬ kʼoeˇ taˆ, uˬ shaw yaw shehꞈ bya gaˇ duˇ meh. Juˬ kʼoeˬ 
maˬ tmˬ-eu uˬ shawˬ paw, nahˇ ma gʼa doˆ laˇ gaˇ duˇ-awˇ, Yaˇ moꞈ dehꞈ doˆ laˇ ni 
oe-eu, uˬ yehˇ tiˬ bahˬ-ahˇ duˇ-eu meh.” 
5Ngaˬ-euˬ zaˬ deuˬ uˆ deuˬ kʼoeˇ taˆ, guiˬ lahˬ kʼoeˇ deuˬ Miˬyehˇ biꞈ meh. Mˬ maˬ 
maˬ byaˆ ziꞈ-eu saˇ jaˇ, aˬ yawꞈ ngaˬ-ahˇ dzaˬ taˬ-euˬ meh. Ngaˬ-euˬ nui kʼahˇ byah 
jiˇ laˇ ni, muiˇ-eu deuˬ-ahˇ ngaˇ gʼaˬ leˇ ni, Miˬyehˇ mˇ-eu yaw duˬ baw meh.  

6Miˬyehˇ-ahˇ maˬ gʼoe-eu deuˬ-aˬ, aˬ laꞈ neh maˬ toeˬ ciˆ nya-ehˇ, yaˇ dzeˇ biˬ dzeh-
awˇ bi jaˆ-euˬ, aˬ gah baw duˆ-ahˇ duˇ-eu meh.  
7Shmˇ jehˆ kaˆ neh sheu doˆ leꞈ-awˇ, gahˬ gahˬ yoeˬ neh pehˆ pyaˆ nehˬ-awˇ, miˬ 
dzaˬ dzah puiˆ byoˆ nehˬ tehꞈ-a.” 

Tsawˇ myahˇ doˆ-eu Daˬbiˇ-euˬ yehˇ deuˬ 
(1 Laˬsaˬbaˬ 11.10-41) 

8Heu-aˬ, tsawˇ myahˇ doˆ dui dui-eu Daˬbiˇ-euˬ yehˇ deuˬ meh. Yaw beh gʼaˬ-aˬ, 
Taˬsheˬmoˬ meuˬ-ahˇ jawˇ-eu Yoˇshehˆbaˬsheˬbehˆ meh. Aˬ yawꞈ-aˬ, tsawˇ myahˇ 
doˆ dui dui-eu yehˇ smˇ gʼaˬ kʼoeˇ taˆ aˬ yuiꞈ geuꞈ-euˬ gʼaˬ meh. Aˬ yawꞈ-euˬ gahˬ 
neh tsawˇ haˬ yehꞈ yaˇ gʼaˬ-ahˇ aˬ yawꞈ deuˆ ceh ceh-awˇ, tiˬ poˆ laꞈ kʼoeˇ tehꞈ-ehˇ 
dawˬ tawˆ luꞈ-ahˇ sehꞈ jiˇ-euˬ meh.  
9Tsawˇ myahˇ doˆ dui dui-eu yehˇ smˇ gʼaˬ laꞈ kʼoeˇ, nyiˬ gʼaˬ tiˬ gʼaˬ-aˬ, Aˬhawˇ aˇ 
jeuˬ Doˇdoˬ-euˬ aˬ li Eˇlaˬzaˬ meh. Tiˬ nah-aˬ, guiˇ deuˆ-eu lehˇ uiˬ leˇ taˬ-euˬ Piˇliˇtiˆ 
tsawˇ haˬ deuˬ-ahˇ, Daˬbiˇ aˬ yawꞈ nyaꞈ deuˆ ceh ceh-euˬ meh. Iˇsaˬleˬlaˆ tsawˇ haˬ 
deuˬ guiˇ deuˆ smˬ-awˇ cehˆ jiˇ-euˬ meh.  
10Ehˇ kʼawꞈ, aˬ yawꞈ maˬ cehˆ-ehˇ, ziꞈ dah ni yawꞈ-eu laꞈ kʼoeˇ, aˬ laꞈ gʼah dui dui 
laˇ-euˬ miˇ neh mi cehˇ tuˆ tehˬ taˬ-euˬ maˬ pyehˬ dzeh nya-ehˇ pyeuꞈ laˇ ngeh keuˆ 
ni guiˇ deuˆ-euˬ meh. Kʼoeˇ ngeh nah, huiˬ dui dui-eu guiˇ tiˬ guiˇ Sahˬpaˬ Miˬyehˇ 
deuˆ gʼaˬ-euˬ meh. Guiˇ deuˆ gʼaˬ ngeh, Iˇsaˬleˬlaˆ tsawˇ haˬ deuˬ Eˇlaˬzaˬ jawˇ gaˇ 
paˇ gʼoꞈ laˇ-awˇ, shiˇ taˬ-awˇ ga-eu tsawˇ haˬ deuˬ dawꞈ luꞈ-eu guiˇ deuˆ-eu keu ka 
deuˬ lehˆ doˆ geuꞈ-euˬ meh.  
11Tsawˇ myahˇ doˆ dui dui-eu yehˇ smˇ gʼaˬ laꞈ kʼoeˇ aˇ saˬ saˬ-eu gʼaˬ-aˬ, Haˇlaˬ 
meuˬ-ahˇ jawˇ-eu Aˬgiˇ-euˬ aˬ li Shaˬmahˇ meh. Piˇliˇtiˆ tsawˇ haˬ deuˬ-aˬ, Leˬhiˇ 
meuˬ dawˬ peh nuiˆ gahˬ gahˬ yaˇ-ahˇ uiˬ leˇ-awˇ jawˇ-eu meh. Iˇsaˬleˬlaˆ tsawˇ haˬ 
deuˬ Piˇliˇtiˆ tsawˇ haˬ deuˬ-ahˇ guˆ-awˇ cehˆ-euˬ meh.  
12Ehˇ kʼawꞈ, Shaˬmahˇ gʼaˬ jawˇ duˬ maˬ cehˆ jiˆ ni, yaˇ gʼahˇ ceh yawꞈ-awˇ Piˇliˇtiˆ 
tsawˇ haˬ deuˬ-ahˇ deuˆ sehꞈ-euˬ meh. Kʼoeˇ ngeh nah kʼawꞈ, huiˬ dui dui-eu guiˇ tiˬ 
guiˇ Sahˬpaˬ Miˬyehˇ deuˆ gʼaˬ-euˬ meh.  
13Cehˇ yehˬ yamˬ dawˬ peh peh laˇ-awˇ, Piˇliˇtiˆ tsawˇ haˬ deuˬ Leˬpeˬ deh kʼawꞈ-
ahˇ uiˬ leˇ-awˇ jawˇ luꞈ ngeh, tsawˇ myahˇ doˆ-eu yehˇ smˬ tseˇ gʼaˬ laꞈ kʼoeˇ smˇ 
gʼaˬ, Daˬbiˇ jawˇ luꞈ-eu Aˬduˬlamˬ lo kʼahˬ-ahˇ iˇ-euˬ meh.  
14Aˇ yamˬ kʼoeˇ yamˬ laꞈ kʼoeˇ, ziꞈ dah ni laˆ ziꞈ taˬ-euˬ taˆ jaˆ-eu gawˬ duˇ-ahˇ Daˬbiˇ 
jawˇ-awˇ, Piˇliˇtiˆ guiˇ maꞈ tiˬ maꞈ Behˬlehˬhehˬ meuˬ-ahˇ jawˇ luꞈ-eu meh.  
15Kʼoeˇ ngeh, Daˬbiˇ iˇ kahˇ-ahˇ noeˬ mawˇ leˇ-awˇ, “Tsawˇ haˬ tiˬ gʼaˬ na 
Behˬlehˬhehˬ meuˬ-euˬ lahˇ kʼehˬ dawˬ peh jaˆ-eu lah duˬ-ahˇ iˇ-awˇ, iˇ cuꞈ tiˬ kʼmˬ 
kʼawꞈ laꞈ-awˇ bi dawˇ laꞈ law nmˇ-aˬ gʼaˬ miˇ-a” lehˇ ehˇ-eu meh. 
16Tsawˇ myahˇ doˆ-eu yehˇ kʼoeˇ smˇ gʼaˬ Piˇliˇtiˆ taˆ tahˬ paˆ doˆ gʼeh-awˇ, lah duˬ 
kʼoeˇ duˬ-ahˇ iˇ cuꞈ kʼawꞈ-awˇ, Daˬbiˇ jawˇ gaˇ yuˇ kʼoꞈ laꞈ nehˬ-euˬ meh. Ehˇ kʼawꞈ, 
iˇ cuꞈ kʼoeˇ aˬ yawꞈ maˬ dawˇ ni shehˆ kʼaˇ-awˇ, Sahˬpaˬ Miˬyehˇ-ahˇ lawˇ nehˬ-euˬ 
meh.  

17“Sahˬpaˬ Miˬyehˇ-oˇ, iˇ cuꞈ heu ngaˇ maˬ dawˇ ahˇ coeˇ nya. Iˇ cuꞈ heu ngaˇ dawˇ 
naˇ, yawˬ ha-euˬ saꞈ laˇ daˬ-awˇ iˇ cuꞈ kʼawꞈ laˬ-iˇ-eu tsawˇ haˬ heu smˇ gʼaˬ-euˬ shiˬ 
dawˇ gaˇ duˇ-eu miˇ neh, ngaˇ aˬ joˆ-ehˇ dawˇ ahˇ coeˇ nmˇ” lehˇ aˬ yawꞈ ehˇ-eu 
meh. Kʼoeˇ miˇ neh, iˇ cuꞈ kʼoeˇ aˬ yawꞈ maˬ dawˇ ni byehˇ-euˬ meh. Gaˇ heu deuˬ-
aˬ, tsawˇ myahˇ doˆ dui dui-eu yehˇ kʼoeˇ smˇ gʼaˬ neh mˇ-euˬ, ja ceuˬ dui dui paˬ-
ehˇ gʼeh-eu gaˇ deuˬ meh.  
18Zeˬluˇyaˆ-euˬ aˬ li Yoˇbaˬ-euˬ aˬ nyiˇ Aˬbiˇshaiˇ-aˬ, tsawˇ myahˇ doˆ-eu yehˇ smˬ 
tseˇ gʼaˬ laꞈ kʼoeˇ aˬ yuiꞈ geuꞈ-euˬ gʼaˬ meh. Aˬ yawꞈ-aˬ, aˬ yawꞈ-euˬ gahˬ neh tsawˇ 
haˬ smˬ yaˇ gʼaˬ-ahˇ guiˇ deuˆ ceh ceh-awˇ sehꞈ jiˇ nehˬ-euˬ miˇ neh, smˬ tseˇ gʼaˬ laꞈ 
kʼoeˇ tsawˇ myahˇ doˆ-eu gʼaˬ pyeuꞈ laˇ-euˬ meh.  
19Kʼoeˇ smˬ tseˇ gʼaˬ laꞈ kʼoeˇ, aˬ cawˬ naˆ maˬ tseˇ aˬ yawꞈ tsawˇ myahˇ doˆ dzehˬ-
awˇ, aˬ yawꞈ maꞈ kʼoeˇ taˆ aˬ yuiꞈ geuꞈ-euˬ meh. Ehˇ kʼawꞈ, tsawˇ myahˇ doˆ-eu yehˇ 
kʼoeˇ smˇ gʼaˬ naˆ ni aˬ yawꞈ tsawˇ myahˇ maˬ huiˬ-a.  
20Kaˬzeˬlaˇ meuˬ-ahˇ jawˇ-eu Yeˬhawˇ yaˬdaˬ-euˬ aˬ li Baˬnaˇyaˬ kʼawꞈ, tsawˇ 
myahˇ doˆ-eu yehˇ tiˬ gʼaˬ pyeuꞈ-eu meh. Tsawˇ myahˇ doˆ-eu Mawˇbaˆ yehˇ nyiˬ 
gʼaˬ-ahˇ sehꞈ-euˬ poˆ gui ahˇ-ehˇ, aˬ yawꞈ neh mˇ taˬ-euˬ ja ceuˬ paˬ-ehˇ gʼeh-eu 
gʼawˬ mya jeˬ jaˆ-eu meh. Tiˬ poˆ-aˬ, juˬ kʼoeˬ tmˬ-eu aˇ nah tiˬ nah-ahˇ, duˬ kʼahˬ tiˬ 
kʼahˬ-ahˇ aˬ yawꞈ uˇ-iˇ-awˇ, aˇ laˬ jaˬ shiˇ tiˬ mawˇ sehꞈ-euˬ meh.  
21Gahˬ baꞈ luꞈ-eu huiˬ dui dui-eu Iˇjiˇtuˆ tsawˇ haˬ tsawˇ ma tiˬ gʼaˬ-ahˇ kʼawꞈ, aˬ 
yawꞈ sehꞈ haw-euˬ meh. Kʼoeˇ ngeh poˆ aˬ yawꞈ-euˬ aˬ laꞈ-ahˇ daˇ kawˬ tiˬ kawˬ 
tehꞈ-ehˇ ahˇ kʼawꞈ, Iˇjiˇtuˆ tsawˇ haˬ kʼoeˇ gʼaˬ-euˬ gahˬ aˬ yawꞈ lu doˆ-awˇ, gahˬ 
kʼoeˇ neh sehꞈ nehˬ-euˬ meh.  
22Heu-aˬ, tsawˇ myahˇ doˆ-eu yehˇ smˬ tseˇ gʼaˬ laꞈ kʼoeˇ ahˇ-eu Baˬnaˇyaˬ neh mˇ-
euˬ, ja ceuˬ paˬ-ehˇ gʼeh-eu gaˇ deuˬ meh.  
23Aˬ yawꞈ-aˬ, smˬ tseˇ gʼaˬ laꞈ kʼoeˇ aˬ cawˬ taꞈ-ehˇ dzehˬ kʼawꞈ, tsawˇ myahˇ doˆ-eu 
yehˇ kʼoeˇ smˇ gʼaˬ naˆ ni tsawˇ myahˇ maˬ huiˬ-a. Daˬbiˇ neh aˬ yawꞈ-ahˇ, Daˬbiˇ-
ahˇ loꞈ piˇ-eu guiˇ maꞈ kʼoeˇ taˆ aˬ yuiꞈ bi geuꞈ-euˬ meh.  
24Tsawˇ myahˇ doˆ-eu yehˇ smˬ tseˇ gʼaˬ laꞈ kʼoeˇ ahˇ-eu deuˬ-aˬ, Yoˇbaˬ-euˬ aˬ nyiˇ 
Aˬsaˬheˬlaˇ Behˬlehˬhehˬ meuˬ-ahˇ jawˇ-eu Doˇdoˬ-euˬ aˬ li Eˇlaˬhaˬnaˬ 
25Haˬloˆ meuˬ-ahˇ jawˇ-eu Shaˬmahˇ Haˬloˆ meuˬ-ahˇ jawˇ-eu Eˇliˇkaˆ 
26Peˬlehˆ meuˬ-ahˇ jawˇ-eu Hiˇlehˆ Teˬkawˬ meuˬ-ahˇ jawˇ-eu Iˇkeˇshaˆ-euˬ aˬ li 
Iˇyaˬ,  
27Aˬnaˬtawˇ meuˬ-ahˇ jawˇ-eu Aˬbyeˇzaˬ, Huˇshahˬ meuˬ-ahˇ jawˇ-eu Meˬbuˇneˬ,  
28Aˬhawˇ meuˬ-ahˇ jawˇ-eu Zaˬlaˬmoˬ, Neˬtawˇpaˬ meuˬ-ahˇ jawˇ-eu Maˬhaˬlai 
29Neˬtawˇpaˬ meuˬ-ahˇ jawˇ-eu Baˬnahˬ-euˬ aˬ li Heˬloeˆ, Beˬyaˬmiˬ miˇ kʼahˬ 
Giˇbyaˬ meuˬ-ahˇ jawˇ-eu Yiˇbaiˇ-euˬ aˬ li Iˇtehˇ,  
30Piˇlaˬdoˬ meuˬ-ahˇ jawˇ-eu Baˬnaˇyaˬ, Gaˬshaˆ meuˬ dawˬ peh jaˆ-eu deh kʼawꞈ-
ahˇ jawˇ-eu Hiˇdaiˇ,  
31Aˬlaˬbahˬ meuˬ-ahˇ jawˇ-eu Aˬbyaˬlaˬboˬ, Baˬhuˇleˬ meuˬ-ahˇ jawˇ-eu 
Aˬzaˇmaˬbehˇ,  

32Shaˬlaˬboˬ meuˬ-ahˇ jawˇ-eu Eˇliˇhaˬbaˬ, Yaˬsheˬ-euˬ aˬ li deuˬ,  
33Yawˇnaˆshaˬ, Haˇlaˬ meuˬ-ahˇ jawˇ-eu Shaˬmahˇ, Haˇlaˬ meuˬ-ahˇ jawˇ-eu 
Shaˬyaˇ-euˬ aˬ li Aˬhiˇmˬ 
34Mawˇkah meuˬ-ahˇ jawˇ-eu Aˬhaˇsaˬbehˇ-euˬ aˬ li Eˇliˇpaˬlehˇ, Giˇloˬ meuˬ-ahˇ 
jawˇ-eu Aˬhiˇtawˇpeˬlaˇ-euˬ aˬ li Eˇlamˬ,  
35Gaˬlaˬmeˬlaˇ meuˬ-ahˇ jawˇ-eu Heˬzaˬloˆ, Aˬlaˆ meuˬ-ahˇ jawˇ-eu Paˬlai,  
36Zoˇbaˬ meuˬ-ahˇ jawˇ-eu Naˬdaˬ-euˬ aˬ li Iˇgaˬlaˇ, Gaˆ meuˬ-ahˇ jawˇ-eu Baˬniˬ,  
37Aˬmoˬ meuˬ-ahˇ jawˇ-eu Zeˬlehˆ, Yoˇbaˬ-euˬ guiˇ deuˆ-eu keu ka baꞈ-eu gʼaˬ 
pyeuꞈ-eu Biˇyoˆ meuˬ-ahˇ jawˇ-eu Naˬhaˬlehˇ.  
38Yaˬtiˇlaˆ meuˬ-ahˇ jawˇ-eu Iˇyaˬ, Yaˬtiˇlaˆ meuˬ-ahˇ jawˇ-eu Gaˬyehˆ,  
39Heˬtaˆ tsawˇ jeuˬ Uˇliˇyaˆ, heu deuˬ meh. Tsawˇ myahˇ doˆ-eu yehˇ dawˬ tawˆ luꞈ 
smˬ tseˇ shiꞈ gʼaˬ byah-eu meh.  

2 Saˬmeuˬlaˆ 24 

Daˬbiˇ miˇ kʼahˬ zaˬ-euˬ tsawˇ seˬ gʼoˆ-euˬ 
(1 Laˬsaˬbaˬ 21.1-27) 

1Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ nui ma pehˇ laˇ-awˇ, Daˬbiˇ-ahˇ gʼoe-
eu laꞈ kʼoeˇ, Iˇsaˬleˬlaˆ tsawˇ haˬ deuˬ kʼoeˇ taˆ shaˬ-eu zahˬ-eu jeˬ bi keuˆ le-euˬ 
meh.  
2Guiˇ maꞈ kʼoeˇ taˆ uˆ lahˇ-eu gʼaˬ pyeuꞈ-eu Yoˇbaˬ-ahˇ, Daˬbiˇ heu loꞈ-ehˇ ehˇ nehˬ-
euˬ meh. “Ngaˬ-euˬ gaˇ mˇ-eu yaw huiˬ yaw mahˇ deuˬ nehˬ-ehˇ, aˬ dui-euˬ miˇ 
kʼahˬ kʼoeˇ dzeˇ heu dzeˇ jaˆ-eu Daˬ meuˬ-ahˇ neh Beˬlaˇsheˬba meuˬ-ahˇ keuˆ ni iˇ-
awˇ, Iˇsaˬleˬlaˆ tsawˇ jeuˬ-euˬ tsawˇ seˬ gʼoˆ-iˇ-awˬ. Miˇ kʼahˬ zaˬ aˇ myaˆ gʼaˬ jawˇ-
eu gaˇ kawˆ ngaˇ siˬ nya mawꞈ-eu ma.” 
3Sahˬ paˬ-ahˇ Yoˇbaˬ ehˇ nehˬ-eu, “Sahˬ paˬ-oˇ, nawˬ-euˬ tsawˇ haˬ deuˬ iˬ nah myaˆ 
maˬ tseˇ tiˬ yaˇ bymˇ myaˬ laˇ ni, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ mˇ 
luꞈ-uˇ. Ehˇ law hawˇ kʼawꞈ, aˬ jeˬ miˇ neh nawˇ heu loꞈ-ehˇ tsawˇ seˬ gʼoˆ haw 
mawꞈ-eu nya.” 
4Ehˇ kʼawꞈ, Yoˇbaˬ hawˇ-eu aˬ yawꞈ-euˬ gaˇ mˇ-eu yaw huiˬ yaw mahˇ deuˬ aˬ yawꞈ-
euˬ ehˇ dawˬ maˬ naˇ haˬ kʼoeˇ keuˆ ni, sahˬ paˬ Daˬbiˇ maˬ juˬ-a. Kʼoeˇ miˇ neh, aˬ 
yawꞈ maꞈ aˬ yawꞈ jawˇ gaˇ neh doˆ-iˇ-awˇ, Iˇsaˬleˬlaˆ tsawˇ jeuˬ-euˬ tsawˇ seˬ gʼoˆ-iˇ-
euˬ meh.  
5Aˬ yawꞈ maꞈ Yawˇdaˬ lawˇ baˬ tsehˆ doˆ-awˇ, Gaˆ miˇ kʼahˬ laꞈ kʼoeˇ, Aˬyawˬ meuˬ-
euˬ laꞈ oˆ paw naˬ-euˬ meh. Kʼoeˇ gaˇ neh naˇ, laꞈ taˆ paw pyawˬ-ahˇ jaˆ-eu Yaˬzeuˬ 
meuˬ-ahˇ le-euˬ meh.  
6Kʼoeˇ naˇ, Heˬtaˆ miˇ kʼahˬ-ahˇ jaˆ-eu Giˇlaˆ meuˬ hawˇ-eu Kaˬdeˬshaˇ meuˬ-ahˇ le-
euˬ meh. Kʼoeˇ gaˇ neh naˇ, Daˬ meuˬ-ahˇ iˇ-awˇ, Daˬ meuˬ-ahˇ neh Siˇdoˬ meuˬ-ahˇ 
iˇ gʼeh-euˬ meh.  
7Kʼoeˇ naˇ, laꞈ oˆ paw pyawˬ-ahˇ jaˆ-eu ziꞈ dah ni tsoˆ taˬ-euˬ Duˇlu meuˬ hawˇ-eu, 
Hiˇbiˇ tsawˇ jeuˬ hawˇ-eu Kaˬnaˬ tsawˇ jeuˬ-euˬ meuˬ dawˬ tawˆ luꞈ-ahˇ iˇ doe jiˇ-

awˇ, aˇ saˬ saˬ laˇ jawˬ-ehˇ, Yuˇdaˆ miˇ kʼahˬ laꞈ oˆ paw dzaˬ-ahˇ jaˆ-eu Beˬlaˇsheˬba 
meuˬ-ahˇ iˇ-euˬ meh.  
8Ba la gʼoeˬ siˬ uˬ taꞈ nyiˬ tseˇ nah byah laˇ ngeh, miˇ kʼahˬ kʼoeˇ kʼahˬ kʼahˬ lah ni aˬ 
yawꞈ maꞈ cah doe jiˇ-awˇ, Yeˬluˇsaˬlehˬ meuˬ-ahˇ gʼoꞈ leˇ-euˬ meh.  
9Kʼoeˇ naˇ, Yoˇbaˬ gʼaˬ, aˬ yawꞈ maꞈ neh yuˇ laꞈ-euˬ tsawˇ seˬ jaˇ laˇ kʼoeˇ sahˬ paˬ-
ahˇ biꞈ nehˬ leˇ-euˬ meh. Iˇsaˬleˬlaˆ miˇ kʼahˬ laꞈ kʼoeˇ guiˇ deuˆ nya-eu tsawˇ haˬ 
yehꞈ seh gʼaˬ jawˇ-awˇ, Yuˇdaˆ miˇ kʼahˬ laꞈ kʼoeˇ guiˇ deuˆ nya-eu tsawˇ haˬ ngaˬ 
seh gʼaˬ jawˇ-eu meh.  
10Ehˇ kʼawꞈ, Daˬbiˇ tsawˇ seˬ yuˇ gʼaˬ ngeh, aˬ yawꞈ-euˬ nui ma laꞈ kʼoeˇ kʼahˬ lahˇ 
laˇ-awˇ, “Ngaˇ heu loꞈ-ehˇ jahˇ-eu laꞈ kʼoeˇ, huiˬ dui dui-eu iˬ baˇ mˇ-euˬ law hawˇ 
miˇ-a. Ngaˬ-ahˇ iˬ baˇ pyehˬ nehˬ laꞈ-awˬ. Aˬ dzawˬ aˇ gah loꞈ-ehˇ ngaˇ mˇ dzeuˇ gʼaˬ 
nga” lehˇ, Sahˬpaˬ Miˬyehˇ-ahˇ aˬ yawꞈ ehˇ nehˬ-euˬ meh.  
11-12Uˬ shawˬ paw Daˬbiˇ uˬ suˇ tuˇ ngeh yamˬ-ahˇ, Daˬbiˇ-ahˇ Miˬyehˇ gʼaˇ duˬ 
ngehˬ dah nehˬ-eu gʼaˬ pyeuꞈ-eu Gaˆ-ahˇ, Sahˬpaˬ Miˬyehˇ heu loꞈ-ehˇ ehˇ nehˬ-euˬ 
meh. “Daˬbiˇ jawˇ gaˇ iˇ-awˇ, gaˇ kawˆ smˇ jeˬ laꞈ kʼoeˇ aˬ yawꞈ-ahˇ tiˬ jeˬ bi tseˇ 
geuꞈ-awˇ, aˬ yawꞈ neh kʼaˇ tseˇ geuꞈ-euˬ jeˬ ngaˇ bi keuˆ ma lehˇ ehˇ nehˬ-iˇ-awˬ.” 
13Daˬbiˇ jawˇ gaˇ Gaˆ iˇ-awˇ, Sahˬpaˬ Miˬyehˇ neh kʼaˇ bi ehˇ-euˬ loꞈ-ehˇ ehˇ nehˬ-
awˇ, heu loꞈ-ehˇ naˇ haˬ nehˬ-euˬ meh. “Nawˇ aˬ geu jeˬ tseˇ geuꞈ nmˇ. Nawˬ-euˬ miˇ 
kʼahˬ laꞈ kʼoeˇ smˇ kʼoꞈ keuˆ ni ya mehꞈ ya shuꞈ-eu jeˬ-ahˇ tseˇ geuꞈ nmˇ loˇ. Maˬ 
ngeuˇ naˇ, nawˬ-ahˇ muiˇ-eu deuˬ-euˬ mehˬ shi ba la smˇ shiˬ byah ni nawˇ ya cehˆ 
byoˆ-eu jeˬ-ahˇ tseˇ geuꞈ nmˇ loˇ. Maˬ ngeuˇ naˇ, nawˬ-euˬ miˇ kʼahˬ laꞈ kʼoeˇ smˬ 
nah keuˆ ni yaw jaw naˇ-eu naˇ gawˇ gawˇ ma keuˆ le-eu jeˬ-ahˇ tseˇ geuꞈ nmˇ loˇ 
lehˇ shaˇ noeˬ-awˇ, ngaˬ-ahˇ ehˇ nehˬ laꞈ-awˬ. Ngaˇ Sahˬpaˬ Miˬyehˇ-ahˇ ehˇ kʼoꞈ 
nehˬ leˇ ma.” 
14Daˬbiˇ ehˇ-eu, “Ngaˬ-ahˇ zahˬ dui dui miˇ-a. Ehˇ kʼawꞈ, tsawˇ haˬ neh bi kʼehˬ-eu 
jeˬ-ahˇ ngaˇ maˬ daˬ mawꞈ nya. Kʼehˬ-eu lehˇ ya bi kʼehˬ naˇ, Sahˬpaˬ Miˬyehˇ-aˬ, 
gʼawˬ shaˬ gaˬ nya-eu miˇ neh, aˬ yawꞈ neh bi kʼehˬ ma.” 
15Kʼoeˇ miˇ neh, kʼoeˇ ngeh shawˬ neh aˇ dahˬ beh-awˇ, nah tsaˬ tsoˆ taˬ-euˬ aˇ 
yamˬ byah laˇ ngeh keuˆ ni, Iˇsaˬleˬlaˆ tsawˇ jeuˬ kʼoeˇ taˆ yaw jaw naˇ-eu naˇ gawˇ 
gawˇ ma Sahˬpaˬ Miˬyehˇ bi keuˆ le-euˬ meh. Aˬ yawꞈ maꞈ-euˬ miˇ kʼahˬ kʼoeˇ dzeˇ 
heu dzeˇ jaˆ-eu Daˬ meuˬ-ahˇ neh Beˬlaˇsheˬba meuˬ-ahˇ keuˆ ni, Iˇsaˬleˬlaˆ tsawˇ 
haˬ shiꞈ muiˇ gʼaˬ shiˇ-euˬ meh.  
16Sahˬpaˬ Miˬyehˇ-euˬ mˬ taˆ gʼaˬ kʼehˇ Yeˬluˇsaˬlehˬ meuˬ-ahˇ laˆ cawˆ-eu lehˇ gʼeh 
ngeh, Sahˬpaˬ Miˬyehˇ nui ma paˇ laˇ-awˇ, Iˇsaˬleˬlaˆ tsawˇ haˬ deuˬ-ahˇ laˆ luˬ laˆ 
seˇ luꞈ-eu mˬ taˆ gʼaˬ kʼehˇ kʼoeˇ gʼaˬ-ahˇ, “Teu naˆ ni naˇ gʼaˬ-aˇ. Taˬpaˇ jahˇ hawˇ-
awˬ” lehˇ ehˇ nehˬ-euˬ meh. Kʼoeˇ loꞈ-ehˇ ehˇ nehˬ ngeh, mˬ taˆ gʼaˬ kʼehˇ kʼoeˇ gʼaˬ 
Yeˬbuˇ tsawˇ jeuˬ Aˬyawˇnahˬ-euˬ cehˇ bymˇ saˬ kʼawꞈ-ahˇ oe keuˆ taˬ-euˬ meh.  
17Iˇsaˬleˬlaˆ tsawˇ haˬ deuˬ-ahˇ laˆ luˬ laˆ seˇ luꞈ-eu mˬ taˆ gʼaˬ kʼehˇ kʼoeˇ gʼaˬ-ahˇ 
Daˬbiˇ mawˇ-awˇ, Sahˬpaˬ Miˬyehˇ-ahˇ heu loꞈ-ehˇ ehˇ nehˬ-euˬ meh. “Ngaˇ iˬ baˇ 
ahˇ-eu ngeuˇ ma. Yaw lehˬ jeˬ mˇ-euˬ gʼaˬ-aˬ, ngaˇ ma. Tsawˇ haˬ heu deuˬ aˬ jeˬ mˇ 

lehˬ taˬ-eu jaˆ ta. Ngaˇ hawˇ-eu ngaˬ-euˬ nymˇ jiˇ-ahˇ tehꞈ-ehˇ nawˇ kʼehˬ nehˬ laꞈ-
eu tsaˬ meh.” 
18Kʼoeˇ ngeh nah, Daˬbiˇ jawˇ gaˇ Gaˆ iˇ-awˇ, “Aˬyawˇnahˬ-euˬ cehˇ bymˇ saˬ kʼawꞈ-
ahˇ le-awˇ, Sahˬpaˬ Miˬyehˇ gʼaˇ duˬ lawˇ duˬ tiˬ tsahˇ gawˬ nehˬ leˇ-awˬ” lehˇ ehˇ 
nehˬ-euˬ meh.  
19Sahˬpaˬ Miˬyehˇ-euˬ dawˬ-ahˇ Daˬbiˇ naˇ haˬ geuꞈ-eu laꞈ kʼoeˇ, Gaˆ neh mehˬ 
nehˬ-euˬ jawˇ duˬ-ahˇ le-euˬ meh.  
20Aˬyawˇnahˬ haw ka gʼeh ngeh, sahˬ paˬ hawˇ-eu sahˬ paˬ-euˬ gaˇ mˇ-euˬ yaw huiˬ 
yaw mahˇ deuˬ laˇ luꞈ gaˇ ya mawˇ-euˬ meh. Kʼoeˇ ngeh, aˬ yawꞈ doˆ-iˇ-awˇ, sahˬ 
paˬ-euˬ mehˬ shi miˇ tsa awˆ byaˆ-awˇ yaw zeu baw nehˬ-euˬ meh.  
21“Sahˬ paˬ-oˇ, aˬ jeˬ miˇ neh heu gaˇ laˇ teˬ” lehˇ aˬ yawꞈ naˇ haˬ ngeh, “Yaw jaw 
naˇ-eu naˇ gawˇ gawˇ ma heu byoˆ-iˇ ni, nawˬ-euˬ cehˇ bymˇ saˬ kʼawꞈ heu zeuˇ-
awˇ, Sahˬpaˬ Miˬyehˇ gʼaˇ duˬ lawˇ duˬ tiˬ tsahˇ tsoˆ-eu lehˇ laˇ-euˬ ma” lehˇ, Daˬbiˇ 
ehˇ kʼoꞈ nehˬ-euˬ meh.  
22Aˬyawˇnahˬ ehˇ-eu, “Sahˬ paˬ-oˇ, cehˇ bymˇ saˬ kʼawꞈ heu nawˇ yuˇ-awˇ, Sahˬpaˬ 
Miˬyehˇ-ahˇ kʼaˇ lawˇ nehˬ mawꞈ-eu jeˬ lawˇ nehˬ-awˬ. Lawˇ duˬ kʼoeˇ taˆ dzah puiˆ-
awˇ lawˇ-eu gʼaˇ duˬ, mawˇ neˇ mawˇ gaw heu deuˬ geuꞈ-awˬ. Mawˇ neˇ laˆ lawˬ 
kahˬ hawˇ-eu cehˇ baw gaˇ zmˬ-euˬ daˇ kawˬ heu deuˬ kʼawꞈ yuˇ-awˇ, lawˇ gaˇ doꞈ-
eu miˬ dzaˬ geuꞈ-awˬ.” 
23Kʼoeˇ deuˬ dawˬ tawˆ luꞈ sahˬ paˬ-ahˇ Aˬyawˇnahˬ biꞈ-awˇ, “Nawˬ neh lawˇ-euˬ 
jeˬ-ahˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ ha geuꞈ luꞈ-uˇ” lehˇ ehˇ nehˬ-
euˬ meh.  
24Ehˇ kʼawꞈ, sahˬ paˬ ehˇ-eu, “Tiˬ jeˬ-iˬ yawꞈ ngehꞈ-ehˇ ngaˇ maˬ yuˇ. Kʼoeˇ-euˬ gʼaˇ 
duˬ ngaˇ nawˬ-ahˇ aˇ poeˬ biꞈ ma. Ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ, 
aˇ poeˬ maˬ biꞈ ni yawꞈ ngehꞈ-ehˇ za-euˬ jeˬ ngaˇ maˬ lawˇ nehˬ.” Kʼoeˇ naˇ, pyuˇ 
maˇ byaˆ ngaˬ tseˇ byaˆ biꞈ-awˇ, cehˇ bymˇ saˬ kʼawꞈ hawˇ-eu mawˇ neˇ mawˇ gaw 
kʼoeˇ deuˬ aˬ yawꞈ zeuˇ tsehˆ-euˬ meh.  
25Sahˬpaˬ Miˬyehˇ gʼaˇ duˬ lawˇ duˬ tiˬ tsahˇ aˬ yawꞈ gawˬ-awˇ, miˬ dzaˬ dzah puiˆ-
awˇ lawˇ-eu jeˬ hawˇ-eu, cawˬ cawˬ taꞈ-eu lawˇ-eu je lawˇ nehˬ-euˬ meh. Kʼoeˇ 
ngeh, aˬ yawꞈ-euˬ shaˇ dawˬ-ahˇ Sahˬpaˬ Miˬyehˇ naˇ haˬ geuꞈ nehˬ-awˇ, Iˇsaˬleˬlaˆ 
tsawˇ haˬ deuˬ-euˬ kʼoeˇ taˆ bi keuˆ le-euˬ yaw jaw naˇ-eu naˇ gawˇ kʼoeˇ byoˆ-iˇ-euˬ 
meh.  

1 Sahˬpaˬ 

1 Sahˬpaˬ 1 

Sahˬ paˬ Daˬbiˇ tsawˇ mawˬ mawˬ laˇ-euˬ 

1Nymˬ-mˇ poˆ jawˇ, sahˬ paˬ Daˬbiˇ tsawˇ mawˬ mawˬ dui dui laˇ-euˬ miˇ neh, aˬ 
yawꞈ-euˬ zaˬ kʼaˆ deuˬ aˬ yawꞈ-ahˇ aˇ bui sheu dm nehˬ kʼawꞈ, yaw gaˆ maˬ lmˇ leˇ-
a.  
2Kʼoeˇ ngeh, aˬ yawꞈ-euˬ gaˇ mˇ-eu yaw huiˬ yaw mahˇ deuˬ aˬ yawꞈ-ahˇ, “Sahˬ paˬ-
oˇ, nawˬ-ahˇ bi bo saˆ-eu gʼaˇ duˬ, nga maꞈ-ahˇ zaˬ miˬ aˬ buˇ zaˬ guˬ tiˬ gʼaˬ bi poˆ-iˇ 
laꞈ-awˬ. Aˬ yawꞈ nawˬ-euˬ dawˬ peh yuꞈ-awˇ, nawˬ-ahˇ yaw gaˆ laˆ lmˇ nehˬ laꞈ 
tehꞈ-a” lehˇ ehˇ nehˬ-euˬ meh.  
3Kʼoeˇ naˇ, Iˇsaˬleˬlaˆ miˇ kʼahˬ doe ni aˬ yawꞈ maꞈ iˇ-awˇ, aˇ gʼehˇ muiˬ-eu zaˬ miˬ aˬ 
buˇ tiˬ gʼaˬ shaˇ poˆ-iˇ-euˬ meh. Shuˇneˬ meuˬ-ahˇ jawˇ-eu Aˬbiˇshehˇ lehˇ myahˇ-
euˬ zaˬ miˬ aˬ buˇ tiˬ gʼaˬ aˬ yawꞈ maꞈ poˆ mawˇ-awˇ, sahˬ paˬ jawˇ gaˇ sheuˬ kʼoꞈ 
gʼeh-euˬ meh.  
4Aˇ gʼehˇ muiˬ dui dui-eu zaˬ miˬ aˬ buˇ kʼoeˇ gʼaˬ, sahˬ paˬ-ahˇ loꞈ-awˇ bo saˆ nehˬ-
euˬ meh. Ehˇ kʼawꞈ, zaˬ miˬ aˬ buˇ kʼoeˇ gʼaˬ nehˬ-ehˇ sahˬ paˬ maˬ yuꞈ taꞈ-a.  

Aˬdawˇniˇyaˆ sahˬ paˬ tsaˬ geuꞈ-euˬ 

5Haˬgiˇdaˇ o neh dehꞈ le-euˬ Daˬbiˇ-euˬ aˬ li Aˬdawˇniˇyaˆ-aˬ, aˬ yawˇ yawꞈ taˬ huiˬ 
taˬ mahˇ-eu laꞈ kʼoeˇ, “Ngaˇ sahˬ paˬ geuꞈ ma” lehˇ ehˇ-awˇ, aˬ yawꞈ zmˬ-eu gʼaˇ duˬ 
mahˬ laˆ lawˬ hawˇ-eu mahˬ maˬ ehˇ, aˬ yawꞈ-euˬ mehˬ shi cah-awˇ aˬ yawꞈ-ahˇ bi 
loꞈ piˇ-eu gʼaˇ duˬ yehˇ ngaˬ tseˇ gʼaˬ maˬ ehˇ, lehˬ hmˬ taˬ-euˬ meh.  
6“Nawˇ aˬ jeˬ miˇ neh teu loꞈ-ehˇ jahˇ te” lehˇ ehˇ-awˇ, aˬ yawꞈ-euˬ aˬ da aˬ yawꞈ-ahˇ 
tiˬ jawˇ-iˬ tiˬ jeˬ-iˬ maˬ laˆ tsoeˬ nehˬ haw-aˬ. Aˬ yawꞈ-aˬ, pyawˬ naˬ aˇ gʼehˇ muiˬ 
dui dui-awˇ, shiˇ dzeuˇ-euˬ Aˬbaˇsaˬloˬ jiˇ naˇ, sahˬ paˬ zaˬ yo deuˬ laꞈ kʼoeˇ aˬ cawˬ 
naˆ maˬ tseˇ yuiꞈ dzehˬ-eu gʼaˬ pyeuꞈ-eu meh.  
7Sahˬ paˬ Daˬbiˇ-euˬ dmˇ ma Zeˬluˇyaˆ-euˬ aˬ li Yoˇbaˬ hawˇ-eu piˇ ma Aˬbyaˬdaˬ aˬ 
nyaꞈ-ahˇ aˬ yawꞈ mehˬ bawˬ mˇ haw ngeh, aˬ yawꞈ nyaꞈ kʼawꞈ aˬ yawꞈ jawˇ paw 
pyawˬ ma lehˇ ehˇ nehˬ-euˬ meh. 
8Ehˇ kʼawꞈ, piˇ ma Zaˬdoˆ, Yeˬhawˇyaˬdaˬ-euˬ aˬ li Baˬnaˇyaˬ, Miˬyehˇ gʼaˇ duˬ ngehˬ 
dah-eu gʼaˬ pyeuꞈ-eu Naˬdaˬ, Shiˇmiˇ, Yeˬiˇ aˬ ha maꞈ hawˇ-eu, Daˬbiˇ-ahˇ loꞈ piˇ-eu 
deuˬ-aˬ, Aˬdawˇniˇyaˆ jawˇ paw maˬ pyawˬ-a.  
9Tiˬ nah keuˆ laˇ ngeh, Eˬloˇgeˬ iˇ cuꞈ lawˇ gawˆ gaˇ dzeˇ jaˆ-eu Aˇlawˇ kʼaˬ lo lehˇ 
kuˇ-eu kʼaˬ lo kʼoeˇ siˬ dawˬ peh, mawˇ neˇ mawˇ gaw deuˬ, yawˇ deuˬ hawˇ-eu, 
tsuˇ dui dui-eu mawˇ neˇ mawˇ kʼaˇ deuˬ sehꞈ-awˇ, Aˬdawˇniˇyaˆ lawˇ-eu shehˇ-eu 
jeˬ mˇ-euˬ meh. Aˬ yawꞈ-euˬ mehˇ nmˇ deuˬ pyeuꞈ-eu sahˬ paˬ Daˬbiˇ-euˬ aˬ li deuˬ 
hawˇ-eu, Yuˇdaˆ miˇ kʼahˬ-ahˇ jawˇ-eu sahˬ paˬ-euˬ gaˇ mˇ-eu yaw huiˬ yaw mahˇ 
deuˬ-ahˇ aˬ yawꞈ kuˇ-euˬ meh.  
10Ehˇ kʼawꞈ, aˬ yawꞈ-euˬ mehˇ nmˇ Sawˇlaˬmoˬ-ahˇ maˬ ehˇ, Miˬyehˇ gʼaˇ duˬ ngehˬ 
dah-eu gʼaˬ pyeuꞈ-eu Naˬdaˬ-ahˇ maˬ ehˇ, Baˬnaˇyaˬ-ahˇ maˬ ehˇ, sahˬ paˬ-ahˇ loꞈ 
piˇ-eu guiˇ maꞈ-ahˇ maˬ ehˇ, aˬ yawꞈ maˬ kuˇ-a.  

Sawˇlaˬmoˬ-ahˇ sahˬ paˬ ka nehˬ-euˬ 

11Kʼoeˇ naˇ, Sawˇlaˬmoˬ-euˬ aˬ ma Baˬsheˬba jawˇ gaˇ Naˬdaˬ iˇ-awˇ ehˇ nehˬ-eu, 
“Haˬgiˇdaˇ-euˬ aˬ li Aˬdawˇniˇyaˆ gʼaˬ, yawˬ haˇ yawˬ ha sahˬ paˬ tsaˬ geuꞈ gʼaˬ-awˇ, 
gaˇ kawˆ kʼoeˇ sahˬ paˬ Daˬbiˇ maˬ siˬ nya-aˬ siˬ lehˇ ja-eu nawˇ gaˬ maˬ loˇ.  
12Ngaˇ nawˬ-ahˇ heu loꞈ-ehˇ ja noeˬ ja duˇ nehˬ nyaˇ. Nawˇ hawˇ-eu nawˬ li 
Sawˇlaˬmoˬ maˬ ya shiˇ ni dehꞈ mawꞈ te lehˇ ngeuˇ naˇ, heu loꞈ-ehˇ jahˇ-awˬ.  
13Sahˬ paˬ Daˬbiˇ jawˇ gaˇ yaw kawˇ-ehˇ le-awˇ, ‘Sahˬ paˬ-oˇ, nawˇ jiˇ naˇ ngaˬ li 
Sawˇlaˬmoˬ-ahˇ sahˬ paˬ bi geuꞈ ma lehˇ, nawˇ ngaˬ-ahˇ saˇ jaˇ dzaˬ taˬ-euˬ jaˆ-eu 
maˬ ngeuˇ te loˇ. Toˆ-ehˇ ngeuˇ-eu jeˬ maˇ-iˬ, aˬ jeˬ miˇ neh Aˬdawˇniˇyaˆ gʼaˬ sahˬ 
paˬ pyeuꞈ laˇ taˬ’ lehˇ ehˇ nehˬ leˇ-awˬ.” 
14Naˬdaˬ paˇ ehˇ-eu, “Nawˇ sahˬ paˬ Daˬbiˇ nehˬ-ehˇ dawˬ ngehˬ cawˬ luꞈ ngeh, ngaˇ 
uˇ laˇ-awˇ nawˬ-euˬ gʼaˇ duˬ caw ngehˬ caw tmˇ nehˬ ma.” 
15Kʼoeˇ naˇ, sahˬ paˬ yuꞈ-eu lawˆ-ahˇ Baˬsheˬba le uˇ-awˇ, sahˬ paˬ-ahˇ tahˬ puˬ leˇ-
euˬ meh. Sahˬpaˬ mawˬ dui dui laˇ-awˇ, Shuˇneˬ meuˬ-ahˇ jawˇ-eu Aˬbiˇshehˇ lehˇ 
myahˇ-euˬ zaˬ miˬ aˬ buˇ kʼoeˇ gʼaˬ sahˬ paˬ-ahˇ bo saˆ luꞈ-eu meh.  
16Sahˬ paˬ-euˬ mehˬ shi Baˬsheˬba awˆ byaˆ-awˇ yaw zeu baw nehˬ ngeh, “Aˬ jeˬ 
loˬ-eu nya” lehˇ, aˬ yawꞈ-ahˇ sahˬ paˬ naˇ haˬ-euˬ meh.  
17Baˬsheˬba ehˇ-eu, “Sahˬ paˬ-oˇ, nawˇ jiˇ naˇ ngaˬ li Sawˇlaˬmoˬ-ahˇ sahˬ paˬ bi 
geuꞈ ma lehˇ nawˇ ngaˬ-ahˇ saˇ jaˇ dzaˬ taˬ-euˬ maˬ ngeuˇ te loˇ.  
18Ehˇ kʼawꞈ, Aˬdawˇniˇyaˆ gʼaˬ nymˬ-mˇ sahˬ paˬ pyeuꞈ laˇ gʼaˬ-euˬ meh. Gaˇ kawˆ 
kʼoeˇ nawˇ maˬ siˬ nya-a.  
19Mawˇ neˇ mawˇ gaw deuˬ, yawˇ deuˬ hawˇ-eu, tsuˇ dui dui-eu mawˇ neˇ mawˇ 
kʼaˇ deuˬ aˬ yawꞈ lawˇ-awˇ, nawˬ li deuˬ-ahˇ maˬ ehˇ, piˇ ma Aˬbyaˬdaˬ-ahˇ maˬ ehˇ, 
nawˬ-euˬ guiˇ maꞈ deuˬ kʼoeˇ taˆ uˆ lahˇ-eu gʼaˬ pyeuꞈ-eu Yoˇbaˬ-ahˇ maˬ ehˇ, aˬ 
yawꞈ kuˇ-euˬ meh. Ehˇ kʼawꞈ, nawˬ li Sawˇlaˬmoˬ gʼaˬ-ahˇ aˬ yawꞈ maˬ kuˇ-a.  
20Sahˬ paˬ-oˇ, nawˇ jiˇ naˇ, nawˬ-euˬ dah zaˇ aˬ geu gʼaˬ-ahˇ sahˬ paˬ bi geuꞈ ma lehˇ 
nawˇ ehˇ laˇ gaˇ, Iˇsaˬleˬlaˆ tsawˇ haˬ dawˬ tawˆ luꞈ naˬ bawˇ ciˬ kʼmˇ taˬ-euˬ meh.  
21Nawˇ tiˬ jeˬ-iˬ maˬ ehˇ ni jawˇ naˇ, nawˇ ziˇ dehꞈ jiˇ-eu nehˬ-ehˇ, nawˬ li 
Sawˇlaˬmoˬ nga nyaꞈ ma zaˬ-ahˇ, aˬ yawꞈ maꞈ-ahˇ puiˬ-eu tsawˇ haˬ lehˇ sawˇ nehˬ 
laꞈ-eu yaw duˬ baw tehꞈ-a.” 
22Aˬ yawꞈ sahˬ paˬ-ahˇ dawˬ ngehˬ cawˬ luꞈ ngeh, sahˬ paˬ-euˬ hawˇ nymˇ-ahˇ 
Naˬdaˬ laˇ keuˆ-euˬ meh.  
23Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Naˬdaˬ laˇ keuˆ-euˬ gaˇ kawˆ sahˬ 
paˬ-ahˇ tsaꞈ gaˬ gʼaˬ ngeh, Naˬdaˬ uˇ leˇ-awˇ, sahˬ paˬ-euˬ mehˬ shi awˆ byaˆ-awˇ 
yaw zeu baw nehˬ-euˬ meh.  
24Naˬdaˬ ehˇ-eu, “Sahˬ paˬ-oˇ, nawˇ jiˇ naˇ nawˬ-euˬ dah zaˇ Aˬdawˇniˇyaˆ-ahˇ sahˬ 
paˬ bi geuꞈ ma lehˇ nawˇ ehˇ taˬ-euˬ jaˆ te loˇ.  
25Iˬ nah aˬ yawꞈ iˇ-awˇ, mawˇ neˇ mawˇ gaw deuˬ, yawˇ deuˬ hawˇ-eu, tsuˇ dui dui-
eu mawˇ neˇ mawˇ kʼaˇ deuˬ lawˇ-iˇ-euˬ meh. Nawˬ li dawˬ tawˆ luꞈ maˬ ehˇ, nawˬ-
euˬ guiˇ maꞈ deuˬ kʼoeˇ taˆ uˆ lahˇ-eu Yoˇbaˬ-ahˇ maˬ ehˇ, piˇ ma Aˬbyaˬdaˬ-ahˇ maˬ 



700 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

ehˇ, aˬ yawꞈ kuˇ-awˇ, nymˬ-mˇ aˬ yawꞈ maꞈ aˬ yawꞈ nehˬ-ehˇ dzaˬ taꞈ dawˇ taꞈ-eu 
laꞈ kʼoeˇ, ‘Sahˬ paˬ Aˬdawˇniˇyaˆ ziˇ baw ziˇ za luꞈ-uˇ’ lehˇ guˇ luꞈ meh.  
26Ehˇ kʼawꞈ, ngaˬ-ahˇ maˬ ehˇ, piˇ ma Zaˬdoˆ-ahˇ maˬ ehˇ, Baˬnaˇyaˬ-ahˇ maˬ ehˇ, 
Sawˇlaˬmoˬ-ahˇ maˬ ehˇ, aˬ yawꞈ maˬ kuˇ-a. 
27Sahˬ paˬ-oˇ, kʼoeˇ loꞈ-ehˇ jahˇ luꞈ gaˇ nawˇ tiˬ jeˬ-iˬ maˬ ngehˬ maˬ tmˇ ni jawˇ-eu 
gʼeh te loˇ. Nawˇ jiˇ naˇ, nawˬ-eu dah zaˇ aˬ geu gʼaˬ-ahˇ sahˬ paˬ bi geuꞈ-eu gaˇ 
kawˆ, nawˬ-euˬ gaˇ mˇ-eu yaw huiˬ yaw mahˇ deuˬ-ahˇ maˬ ehˇ nehˬ ni byehˇ-eu 
gʼeh te loˇ.” 
28Kʼoeˇ naˇ, “Baˬsheˬba-ahˇ paˇ bi uˇ laˇ sheˇ” lehˇ sahˬ paˬ Daˬbiˇ ehˇ ngeh, 
Baˬsheˬba uˇ laˇ-awˇ aˬ yawꞈ-euˬ mehˬ shi yawꞈ luꞈ-eu meh. 
29Sahˬpaˬ ehˇ-eu, “Shaˬ zahˬ dawˬ tawˆ luꞈ laꞈ kʼoeˇ ngaˬ-ahˇ ka kʼoꞈ nehˬ laꞈ-euˬ 
gʼaˬ pyeuꞈ-eu dehꞈ luꞈ-eu Sahˬpaˬ Miˬyehˇ-euˬ mehˬ shi, ngaˇ nawˬ-ahˇ heu loꞈ-ehˇ 
saˇ jaˇ dzaˬ-eu ma.  
30Ngaˇ jiˇ naˇ, nawˬ li Sawˇlaˬmoˬ-ahˇ ngaˬ-euˬ dah zaˇ sahˬ paˬ bi geuꞈ-eu gʼaˇ duˬ, 
ngaˬ neh nawˬ-ahˇ saˇ jaˇ dzaˬ taˬ-euˬ dawˬ-ahˇ ngaˇ ziꞈ ma lehˇ, Iˇsaˬleˬlaˆ tsawˇ 
jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ mehˬ shi, iˬ nah ngaˇ kamˬ-eu ma.” 
31Kʼoeˇ ngeh, Baˬsheˬba miˇ tsa awˆ byaˆ-awˇ, “Ngaˬ-euˬ sahˬ paˬ Daˬbiˇ ziˇ baw ziˇ 
za luꞈ-uˇ” lehˇ ehˇ-eu meh.  
32Kʼoeˇ naˇ, piˇ ma Zaˬdoˆ , Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Naˬdaˬ 
hawˇ-eu, Yeˬhawˇyaˬdaˬ-euˬ aˬ li Baˬnaˇyaˬ aˬ ha smˇ gʼaˬ-ahˇ sahˬ paˬ neh bi kuˇ 
laˬ-iˇ-awˇ, aˬ yawꞈ maꞈ laˇ keuˆ-euˬ meh. 
33Aˬ yawꞈ maꞈ-ahˇ sahˬ paˬ ehˇ nehˬ-eu, “Ngaˬ-euˬ saˇ naˇ gaˇ mˇ-eu yaw huiˬ yaw 
mahˇ deuˬ-ahˇ naw maꞈ sheuˬ-awˇ, ngaˬ li Sawˇlaˬmoˬ-ahˇ ngaˬ-euˬ mahˬ shaˆ lawˬ 
bi dziˬ-awˇ, Giˇhoˬ iˇ cuꞈ lawˇ gawˆ-ahˇ sheuˬ gʼeh-awˬ.  
34Kʼoeˇ gaˇ iˇ keuˆ ngeh, piˇ ma Zaˬdoˆ hawˇ-eu Miˬyehˇ gʼaˇ duˬ ngehˬ dah-eu gʼaˬ 
pyeuꞈ-eu Naˬdaˬ aˬ nyaꞈ neh aˬ yawꞈ-ahˇ tsiˇ bi shehˆ daˆ-awˇ, Iˇsaˬleˬlaˆ miˇ kʼahˬ-
euˬ sahˬ paˬ bi ka nehˬ-awˬ. Kʼoeˇ naˇ, daˇ heh baw-awˇ, ‘Sahˬ paˬ Sawˇlaˬmoˬ ziˇ 
baw ziˇ za luꞈ-uˇ’ lehˇ guˇ-awˬ.  
35Kʼoeˇ naˇ, aˬ yawꞈ gʼoꞈ laˇ-awˇ, ngaˬ-euˬ dzoeˬ dzaˬ nuiˇ mahˬ-ahˇ nuiˇ laˇ ngeh, 
naw maꞈ kʼawꞈ aˬ yawꞈ mehˬ nah caw teh kʼoꞈ laꞈ-awˬ. Aˬ yawꞈ-aˬ, ngaˬ-euˬ dah zaˇ 
sahˬ paˬ geuꞈ-awˇ uˆ lahˇ tehꞈ-a. Aˬ jeˬ miˇ neh ehˇ naˇ, Iˇsaˬleˬlaˆ miˇ kʼahˬ hawˇ-eu 
Yuˇdaˆ miˇ kʼahˬ-ahˇ bi uˆ lahˇ-eu gʼaˇ duˬ, aˬ yawꞈ-ahˇ ngaˇ tseˇ doˆ-euˬ ma.” 
36Yeˬhawˇyaˬdaˬ-euˬ aˬ li Baˬnaˇyaˬ ehˇ-eu, “Sahˬ paˬ neh kʼaˇ ehˇ-euˬ loꞈ-ehˇ pyeuꞈ 
laˇ luꞈ-uˇ. Kʼoeˇ loꞈ-ehˇ bi pyeuꞈ laˇ ni, nawˬ-euˬ Miˬyehˇ pyeuꞈ-eu Sahˬpa miˬyehˇ 
mˇ luꞈ-uˇ.  
37Sahˬ paˬ-oˇ, nawˬ nehˬ-ehˇ Sahˬpaˬ Miˬyehˇ jawˇ-eu loꞈ-ehˇ, Sawˇlaˬmoˬ nehˬ-ehˇ 
kʼawꞈ aˬ yawꞈ jawˇ-awˇ, nawˇ uˆ lahˇ ngeh naˆ ma tseˇ Sawˇlaˬmoˬ uˆ lahˇ ngeh baw 
dzehˬ za dzehˬ le luꞈ-uˇ.” 
38Kʼoeˇ naˇ, piˇ ma Zaˬdoˆ, Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Naˬdaˬ, 
Yeˬhawˇyaˬdaˬ-euˬ aˬ li Baˬnaˇyaˬ hawˇ-eu, sahˬ paˬ-ahˇ loꞈ piˇ-eu guiˇ maꞈ deuˬ 

gʼeh-awˇ, Sawˇlaˬmoˬ-ahˇ sahˬ paˬ Daˬbiˇ-euˬ mahˬ shaˆ lawˬ bi dziˬ-awˇ, Giˇhoˬ 
lawˇ gawˆ-ahˇ sheuˬ gʼeh-euˬ meh.  
39Piˇ ma Zaˬdoˆ-aˬ, Sahˬpaˬ Miˬyehˇ jawˇ-eu sehˬ gʼawˆ-ahˇ jaˆ-eu saˬ loˬ tsiˇ maˇ 
tsaꞈ yuˇ leꞈ-awˇ, Sawˇlaˬmoˬ-ahˇ tsiˇ shehˆ daˆ nehˬ-euˬ meh. Aˬ yawꞈ maꞈ daˇ heh 
baw-awˇ, tsawˇ haˬ dawˬ tawˆ luꞈ “Sahˬ paˬ Sawˇlaˬmoˬ ziˇ baw ziˇ za luꞈ-uˇ” lehˇ 
guˇ-eu meh.  
40Aˬ yawꞈ maꞈ bawˬ law baw baw-ehˇ miˇ tsaˬ tahˬ kʼawˇ luˆ laˇ tsaˇ-i guˇ-awˇ, aˬ 
yawꞈ mehˬ nah caw teh kʼoꞈ laꞈ-euˬ meh.  
41Aˬdawˇniˇyaˆ hawˇ-eu aˬ yawꞈ neh kuˇ taˬ-euˬ tsawˇ haˬ deuˬ dzaˬ gʼaˬ dawˇ gʼaˬ 
ngeh, teˇ saˇ kʼoeˇ ya gaˬ-euˬ meh. Daˇ heh baw-eu teˇ saˇ-ahˇ Yoˇbaˬ ya gaˬ ngeh, 
“Aˬ jeˬ miˇ neh meuˬ laꞈ kʼoeˇ teu naˆ naˆ-ehˇ lawꞈ gʼa-eu maˬ siˬ miˇ-a” lehˇ ehˇ-eu 
meh.  
42Aˬ yawꞈ kʼoeˇ loꞈ-ehˇ ehˇ gʼaˬ-euˬ maˬ dah ni, piˇ ma Aˬbyaˬdaˬ-euˬ aˬ li 
Yawˇnaˆshaˬ oe keuˆ-euˬ meh. Kʼoeˇ ngeh, “Heu gaˇ laˇ sheˇ, Nawˇ-aˬ tsawˇ haˬ yaw 
muiˬ tiˬ gʼaˬ pyeuꞈ-eu miˇ neh, laˬ kʼaˬ ya cehˇ-eu gaˇ kawˆ tsaꞈ gaˬ le-euˬ duˇ” lehˇ, 
Yawˇnaˆshaˬ-ahˇ Aˬdawˇniˇyaˆ ehˇ nehˬ-euˬ meh.  
43Yawˇnaˆshaˬ ehˇ-eu, “Laˬ kʼaˬ cehˇ paˬ-ehˇ gʼeh-eu dawˬ tsaꞈ gaˬ le-euˬ maˬ ngeuˇ. 
Aˬ dui-euˬ sahˬ paˬ Daˬbiˇ neh Sawˇlaˬmoˬ-ahˇ sahˬ paˬ ka nehˬ gʼaˬ-euˬ meh.  
44Piˇ ma Zaˬdoˆ, Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Naˬdaˬ, 
Yeˬhawˇyaˬdaˬ-euˬ aˬ li Baˬnaˇyaˬ hawˇ-eu, sahˬ paˬ-ahˇ loꞈ piˇ-eu guiˇ maꞈ deuˬ-
ahˇ aˬ yawꞈ pyehˬ gʼeh-awˇ, Sawˇlaˬmoˬ-ahˇ bi sheuˬ gʼeh-euˬ meh. Aˬ yawꞈ maꞈ 
neh Sawˇlaˬmoˬ-ahˇ sahˬ paˬ-euˬ mahˬ shaˆ lawˬ bi dziˬ-euˬ meh.  
45Piˇ ma Zaˬdoˆ hawˇ-eu, Miˬyehˇ gʼaˇ duˬ ngehˬ dah-eu Naˬdaˬ aˬ nyaꞈ neh, Giˇhoˬ 
iˇ cuꞈ lawˇ gawˆ dawˬ peh aˬ yawꞈ-ahˇ tsiˇ shehˆ daˆ nehˬ-awˇ, sahˬ paˬ ka nehˬ-euˬ 
meh. Kʼoeˇ naˇ, aˬ yawꞈ maꞈ laˬ kʼaˬ cehˇ-eu laꞈ kʼoeˇ guˇ guˇ-ehˇ meuˬ-ahˇ gʼoꞈ uˇ 
laˇ-awˇ, meuˬ-ahˇ jawˇ-eu tsawˇ haˬ deuˬ luiˬ gʼa luꞈ meh. Naw maꞈ ya gaˬ-eu teˇ saˇ 
kʼoeˇ-aˬ, tsawˇ haˬ kʼoeˇ deuˬ luiˬ gʼa luꞈ-eu teˇ saˇ meh.  
46Nymˬ-mˇ poˆ jawˇ, Sawˇlaˬmoˬ sahˬ paˬ pyeuꞈ laˇ gʼaˬ-euˬ meh.  
47Kʼoeˇ tehꞈ-ehˇ maˬ ngeuˇ-a siˬ. Saˇ naˇ-ahˇ gaˇ mˇ-eu yaw huiˬ yaw mahˇ deuˬ sahˬ 
paˬ Daˬbiˇ-ahˇ yaw zeu baw nehˬ leˇ-awˇ, ‘Nawˇ naˆ maˬ tseˇ Sawˇlaˬmoˬ tsawˇ 
myahˇ doˆ ni nawˬ-euˬ Miˬyehˇ jahˇ luꞈ-uˇ. Nawˇ uˆ lahˇ ngeh naˆ maˬ tseˇ, 
Sawˇlaˬmoˬ uˆ lahˇ ngeh baw dzehˬ za dzehˬ le luꞈ-uˇ’ lehˇ ehˇ nehˬ-euˬ meh. Kʼoeˇ 
ngeh, sahˬ paˬ Daˬbiˇ aˬ yawꞈ-euˬ yuꞈ zaˇ kʼoeˇ taˆ pawˬ tsuiꞈ pawˬ dmˬ dmˬ-awˇ 
guiˬ lahˬ shaˇ-eu meh.  
48‘Iˬ nah ngaˬ-euˬ dah zaˇ ngaˬ-euˬ aˬ li tiˬ gʼaˬ-ahˇ sahˬ paˬ bi pyeuꞈ laˇ-awˇ, kʼoeˇ 
loꞈ-ehˇ pyeuꞈ laˇ gaˇ ya mawˇ ngeh keuˆ ni ngaˬ-ahˇ bi dehꞈ keuˆ laꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ-ahˇ, aˬ dui ja ceuˬ kaˇ-euˇ’ lehˇ aˬ yawꞈ ehˇ-eu meh.” 
49Kʼoeˇ ngeh, Aˬdawˇniˇyaˆ neh kuˇ taˬ-euˬ daˬ yah deuˬ guˆ laˇ-awˇ, tiˬ gʼaˬ tiˬ paw 
tsawˬ tuˇ-awˇ cehˆ jiˇ-euˬ meh.  
50Aˬdawˇniˇyaˆ gʼaˬ Sawˇlaˬmoˬ-ahˇ guˆ dui dui-awˇ, Sahˬpaˬ Miˬyehˇ jawˇ-eu Sehˬ 
gʼawˆ-ahˇ le-awˇ, lawˇ duˬ-euˬ laꞈ coeˇ-ahˇ tsoꞈ-eu uˬ coeˇ-ahˇ tuˆ tehˬ leˇ-euˬ meh.  

51Aˬdawˇniˇyaˆ gʼaˬ sahˬ paˬ Sawˇlaˬmoˬ-ahˇ guˆ-awˇ, lawˇ duˬ-euˬ uˬ coeˇ-ahˇ 
nyehꞈ tehˬ taˬ-euˬ laꞈ kʼoeˇ, “Ngaˬ-ahˇ maˬ sehꞈ lehˇ sahˬ paˬ Sawˇlaˬmoˬ neh saˇ jaˇ 
jeˬ huˬ bi dzaˬ mawꞈ nya” lehˇ ehˇ luꞈ-eu gaˇ kawˆ, sahˬ paˬ Sawˇlaˬmoˬ-ahˇ aˬ cawˬ 
tsaꞈ gaˬ nehˬ-euˬ meh.  
52Kʼoeˇ ngeh, “Aˬ yawꞈ saˇ jaˇ ziꞈ naˇ, aˬ yawꞈ-euˬ uˬ duˬ tsehˇ kahˇ tiˬ kahˇ tehꞈ-ehˇ 
kʼawꞈ maˬ bi ga-iˇ. Ehˇ kʼawꞈ, saˇ jaˇ maˬ ziꞈ naˇ ya shiˇ tehꞈ-a” lehˇ, sahˬ paˬ 
Sawˇlaˬmoˬ ehˇ-eu meh.  
53Kʼoeˇ naˇ, sahˬ paˬ Sawˇlaˬmoˬ tsawˇ haˬ pyehˬ gʼeh-awˇ, lawˇ duˬ-ahˇ jawˇ luꞈ-eu 
Aˬdawˇniˇyaˆ-ahˇ bi sheuˬ ka laˬ leˇ-euˬ meh. Aˬdawˇniˇyaˆ sahˬ paˬ jawˇ gaˇ le-awˇ, 
miˇ tsa awˆ byaˆ-awˇ yaw zeu baw nehˬ-euˬ meh. Kʼoeˇ ngeh, “Nawˬ-euˬ nymˇ-ahˇ 
gʼoꞈ-iˇ-awˬ” lehˇ, aˬ yawꞈ-ahˇ sahˬ paˬ ehˇ nehˬ-euˬ meh.  

1 Sahˬpaˬ 2 

Sawˇlaˬmoˬ-ahˇ Daˬbiˇ dawˬ mehˬ dawˬ tsoˆ tsoˆ nehˬ yaꞈ-euˬ 

1Daˬbiˇ ziˇ jiˇ-eu dawˬ peh peh laˇ ngeh, aˬ yawꞈ-euˬ aˬ li Sawˇlaˬmoˬ-ahˇ kuˇ-awˇ, 
aˇ saˬ saˬ-eu dawˬ mehˬ dawˬ tsoˆ heu loꞈ-ehˇ mehˬ nehˬ tsoˆ nehˬ yaꞈ-euˬ meh.  
2“Ngaˇ ziˇ dehꞈ jiˇ-eu aˇ yamˬ dawˬ peh peh laˇ-euˬ miˇ-a. Nawˇ yawˬ haˇ yawˬ ha 
nui jah ahˇ-eu laꞈ kʼoeˇ, nui ma ziꞈ dah ni taˬ-awˬ.  
3Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ neh kʼaˇ bi mˇ laꞈ-euˬ jeˬ-ahˇ nawˇ 
mˇ-awˬ. Nawˇ kʼaˇ iˇ kʼaˇ laˇ kʼaˇ mˇ kʼaˇ shaˇ-eu jeˬ laꞈ kʼoeˇ guiˬ lahˬ baw ni, 
Moˇseˬ-euˬ zahˇ dawˬ kʼoꞈ dawˬ laꞈ kʼoeˇ boꞈ ahˇ taˬ-euˬ aˬ yawꞈ-euˬ zahˇ dawˬ kʼoꞈ 
dawˬ deuˬ hawˇ-eu, aˬ yawꞈ neh bi mˇ bi shaˇ-euˬ jeˬ dawˬ tawˆ luꞈ-ahˇ naˇ haˬ 
geuꞈ-awˇ mˇ-awˬ.  
4Ngaˬ-euˬ zaˬ ngaˬ-euˬ uˆ deuˬ nui ma gʼawˇ mawˇ dawˬ tawˆ luꞈ aˬ yawꞈ-euˬ zahˇ 
dawˬ kʼoꞈ dawˬ-ahˇ saˇ jaˇ ziꞈ-awˇ, aˬ yawꞈ-euˬ ehˇ dawˬ-ahˇ yaw muiˬ paˬ-ehˇ kʼaˇ 
naˇ haˬ kʼoeˇ keuˆ ni, Iˇsaˬleˬlaˆ miˇ kʼahˬ-ahˇ ya uˆ lahˇ tehꞈ-a lehˇ, Sahˬpaˬ Miˬyehˇ 
neh saˇ jaˇ dzaˬ taˬ-euˬ jaˆ-eu meh. Aˬ yawꞈ-euˬ dawˬ-ahˇ nawˇ naˇ haˬ geuꞈ naˇ, aˬ 
yawꞈ-euˬ saˇ jaˇ dawˬ-ahˇ aˬ yawꞈ ziꞈ tehꞈ-a.  
5“Tiˬ jeˬ paˇ jaˆ-a siˬ. Iˇsaˬleˬlaˆ guiˇ maꞈ kʼoeˇ taˆ uˆ lahˇ-eu deuˬ pyeuꞈ-eu Neˬlaˇ-
euˬ aˬ li Aˬbaˬnaˬ hawˇ-eu, Yeˬdeuˬ-euˬ aˬ li Aˬmaˬsaˬ-ahˇ sehꞈ-eu laꞈ kʼoeˇ, Yoˇbaˬ 
neh ngaˬ-ahˇ mˇ coeˬ nehˬ laꞈ-euˬ jeˬ-ahˇ nawˇ siˬ nya meh. Guiˇ deuˆ ngeh aˬ yawꞈ 
nyaꞈ neh aˬ cawˬ-ahˇ deuˆ sehꞈ-euˬ aˇ poeˬ, guiˇ maˬ deuˆ-ehˇ ciˬ cuˇ ni jawˇ luꞈ 
ngeh aˬ yawꞈ nyaꞈ-ahˇ Yoˇbaˬ laꞈ poˆ poˆ kʼoꞈ nehˬ-euˬ gaˇ kawˆ nawˇ siˬ nya meh. 
Iˬ baˇ maˬ ahˇ-eu tsawˇ haˬ-ahˇ aˬ yawꞈ sehꞈ-euˬ miˇ neh, aˬ yawꞈ-euˬ yaw lehˬ 
ngaˬ-euˬ kʼoeˇ taˆ keuˆ le-awˇ, ngaˇ ya daˬ luꞈ-eu ma.  
6Aˬ yawꞈ-ahˇ aˬ joˆ-ehˇ ya jahˇ nehˬ-eu gaˇ kawˆ nawˇ siˬ nya meh. Aˬ yawꞈ mawˬ 
le-awˇ shiˇ ngeh keuˆ ni ziˇ maˬ ya bi dehꞈ jiˇ-a.  
7“Ehˇ kʼawꞈ, Giˇlaˆ miˇ kʼahˬ-ahˇ jawˇ-eu Baˬziˇlehˇ-euˬ aˬ li deuˬ-ahˇ gʼawˬ shaˬ gaˬ-
awˇ haw piˇ nehˬ-awˬ. Aˬ jeˬ miˇ neh ehˇ naˇ, nawˬ-euˬ aˇ doˆ Aˬbaˇsaˬloˬ baˬ da 
neh ngaˇ cehˆ cehˆ-ehˇ shaˬ ngeh, aˬ yawꞈ maꞈ ngaˬ-ahˇ gʼawˬ shaˬ gaˬ nehˬ laꞈ-euˬ 
meh.  

8Beˬyaˬmiˬ miˇ kʼahˬ Baˬhuˇleˬ meuˬ-ahˇ jawˇ-eu Geˬlaˬ-euˬ aˬ li Shiˇmiˇ tiˬ gʼaˬ 
jawˇ-a siˬ. Maˬhaˬneˬ meuˬ-ahˇ ngaˇ iˇ ngeh nah , aˬ yawꞈ ngaˬ-ahˇ yaˬ kʼehˇ yaw 
kʼaˆ-ehˇ yaˬ nehˬ laꞈ-euˬ meh. Ehˇ kʼawꞈ, Yawˇdaˬ lawˇ baˬ-ahˇ aˬ yawꞈ-ahˇ ngaˇ paˇ 
ya tahˬ puˬ ngeh, aˬ yawꞈ-ahˇ ngaˇ maˬ sehꞈ lehˇ, Sahˬpaˬ Miˬyehˇ -euˬ tsawˇ myahˇ 
uˬ moˆ saˇ jaˇ dzaˬ-euˬ ma.  
9Aˬ yawꞈ-ahˇ nawˇ maˬ kʼehˬ nehˬ ni taˬ byehˇ. Aˬ joˆ-ehˇ ya jahˇ nehˬ-eu gaˇ kawˆ 
nawˇ siˬ nya meh. Aˬ yawꞈ shiˇ ni nawˇ ya jahˇ meh.” 

Daˬbiˇ ziˇ jiˇ-euˬ 

10Kʼoeˇ naˇ, Daˬbiˇ ziˇ dehꞈ jiˇ-awˇ, Daˬbiˇ-euˬ meuˬ laꞈ kʼoeˇ baꞈ pahˬ nehˬ-euˬ meh.  
11Aˬ yawꞈ-aˬ, oeˬ tseˇ kʼoꞈ keuˆ ni Iˇsaˬleˬlaˆ miˇ kʼahˬ-euˬ sahˬ paˬ geuꞈ-euˬ meh. 
Heˬbyoˬ meuˬ-ahˇ jawˇ-awˇ shiꞈ kʼoꞈ uˆ lahˇ-awˇ, Yeˬluˇsaˬlehˬ meuˬ-ahˇ jawˇ-awˇ 
smˬ tseˇ smˇ kʼoꞈ uˆ lahˇ-euˬ meh.  
12Sawˇlaˬmoˬ gʼaˬ aˬ yawꞈ aˬ da-euˬ dah zaˇ sahˬ paˬ geuꞈ-awˇ, ziꞈ dah ni uˆ lahˇ-euˬ 
meh.  

Aˬdawˇniˇyaˆ shiˇ-euˬ 

13Kʼoeˇ naˇ, Haˬgiˇdaˇ-euˬ aˬ li Aˬdawˇniˇyaˆ-aˬ, Sawˇlaˬmoˬ-euˬ aˬ ma Baˬsheˬba 
jawˇ gaˇ le-euˬ meh. “Yaw muiˬ jeˬ gaˇ kawˆ-ahˇ neh laˇ-euˬ ma loˇ” lehˇ Baˬsheˬba 
naˇ haˬ ngeh, “Ngeuˇ ma” lehˇ aˬ yawꞈ ehˇ kʼoꞈ nehˬ-euˬ meh.  
14Kʼoeˇ naˇ, “Ngaˇ nawˬ-ahˇ tiˬ jeˬ naˇ haˬ mawꞈ nya” lehˇ aˬ yawꞈ ehˇ ngeh, “Aˬ jeˬ 
naˇ haˬ mawꞈ-eu nya” lehˇ Baˬsheˬba ehˇ kʼoꞈ nehˬ-euˬ meh.  
15Aˬ yawꞈ ehˇ-eu, “Ngaˇ sahˬ paˬ geuꞈ-eu tsaˬ meh lehˇ nawˇ siˬ nya meh. Iˇsaˬleˬlaˆ 
miˇ kʼahˬ laꞈ kʼoeˇ kʼaˇ jawˇ-eu tsawˇ haˬ yawˬ gʼaˬ na luꞈ, kʼoeˇ loꞈ-ehˇ noeˬ-eu meh. 
Ehˇ kʼawꞈ, kʼaˇ noeˬ-euˬ loꞈ-ehˇ maˬ pyeuꞈ laˇ-ehˇ, ngaˬ-euˬ aˬ nyiˇ gʼaˬ sahˬ paˬ 
pyeuꞈ laˇ-euˬ meh. Aˬ jeˬ miˇ neh ehˇ naˇ, aˬ yawꞈ sahˬ paˬ pyeuꞈ laˇ ni Sahˬpaˬ 
Miˬyehˇ nui ma tsaˬ-eu meh.  
16Nymˬ-mˇ ngaˇ heu loꞈ-ehˇ tiˬ jeˬ shaˇ mawꞈ nya. Ngaˬ neh shaˇ-euˬ loꞈ-ehˇ maˬ 
byehˇ ni gʼawˬ shaˬ gaˬ nehˬ laꞈ-awˬ.” 
17Baˬsheˬba ehˇ-eu, “Nawˇ aˬ jeˬ shaˇ mawꞈ-euˬ nya.” Aˬ yawꞈ ehˇ-eu, “Shuˇneˬ 
meuˬ-ahˇ jawˇ-eu Aˬbiˇshehˇ lehˇ kuˇ-eu zaˬ miˬ aˬ buˇ kʼoeˇ gʼaˬ-ahˇ bi sheuˬ nehˬ 
laꞈ lehˇ, sahˬ paˬ Sawˇlaˬmoˬ-ahˇ tiˬ poˆ ehˇ nehˬ leˇ nehˬ laꞈ sheˇ. Nawˬ-euˬ ehˇ 
dawˬ-ahˇ aˬ yawꞈ maˬ leuˇ coeˇ-aˇ lehˇ ngaˇ siˬ nya ma.” 
18Baˬsheˬba ehˇ-eu, “Muiˬ tehꞈ-a. Nawˬ neh ehˇ-euˬ loꞈ-ehˇ sahˬ paˬ-ahˇ ngaˇ shaˇ 
leˇ haw ma.” 
19Kʼoeˇ naˇ, Aˬdawˇniˇyaˆ-euˬ dah zaˇ sahˬ paˬ-ahˇ dawˬ ngehˬ cawˬ leˇ-eu lehˇ, 
Baˬsheˬba le-euˬ meh. Sahˬpaˬ tsawˬ tuˇ laˇ-awˇ, aˬ yawꞈ-euˬ aˬ ma-ahˇ ha-awˇ, aˬ 
yawꞈ aˬ ma-euˬ mehˬ shi awˆ byaˆ-eu laꞈ kʼoeˇ yaw zeu baw nehˬ-euˬ meh. Kʼoeˇ 
naˇ, dzoeˬ dzaˬ nuiˇ mahˬ-ahˇ aˬ yawꞈ paˇ nuiˇ-awˇ, nuiˇ mahˬ yawˬ hmˬ yawˬ paˇ bi 
baꞈ laꞈ-awˇ, aˬ yawꞈ aˬ ma-ahˇ aˬ yawꞈ-euˬ aˇ maˇ paw bi nuiˇ-euˬ meh.  
20Aˬ ma gʼaˬ ehˇ-eu, “Teu naˆ naˆ-ehˇ ehˇ nyaꞈ maˬ nyeuˆ-eu tiˬ jeˬ, ngaˇ nawˬ-ahˇ 
shaˇ mawꞈ nya. Maˬ mˇ ni taˬ byehˇ nehˬ laꞈ.” Sahˬ paˬ ehˇ-eu, “Aˬ ma-oˇ, nawˇ aˬ jeˬ 
shaˇ mawꞈ-eu nya. Nawˇ kʼaˇ shaˇ-eu jeˬ ngaˇ maˬ byehˇ ni mˇ nehˬ ma.” 

21Aˬ ma gʼaˬ ehˇ-eu, “Nawˬ-euˬ aˇ doˆ Aˬdawˇniˇyaˆ-ahˇ, Aˬbiˇshehˇ-ahˇ bi sheuˬ-
awˬ.” 
22Sahˬ paˬ Sawˇlaˬmoˬ ehˇ-eu, “Shuˇneˬ meuˬ-ahˇ jawˇ-eu Aˬbiˇshehˇ-ahˇ 
Aˬdawˇniˇyaˆ bi sheuˬ-awˬ lehˇ, aˬ jeˬ baˬ da neh nawˇ ngaˬ-ahˇ shaˇ te. Ngaˬ-euˬ 
miˇ kʼahˬ kʼawꞈ aˬ yawꞈ-ahˇ biꞈ-awˬ lehˇ shaˇ-awˬ tawˇ. Dawˬ tawˆ luꞈ ya ehˇ jiˇ naˇ, 
aˬ yawꞈ ngaˬ-euˬ aˇ doˆ pyeuꞈ-awˇ, piˇ ma Aˬbyaˬdaˬ hawˇ-eu Zeˬluˇyaˆ-euˬ aˬ li 
Yoˇbaˬ aˬ ha nyaꞈ kʼawꞈ, aˬ yawꞈ jawˇ paw pyawˬ-eu meh.” 
23Kʼoeˇ naˇ, Sahˬpaˬ Miˬyehˇ-euˬ tsawˇ myahˇ uˬ moˆ Sawˇlaˬmoˬ saˇ jaˇ dzaˬ-awˇ 
ehˇ-eu, “Heu loꞈ-ehˇ shaˇ-eu baˬ da neh Aˬdawˇniˇyaˆ maˬ shiˇ-ehˇ ya bi dehꞈ lawˬ 
naˇ, Miˬyehˇ ngaˬ-ahˇ sehꞈ luꞈ-uˇ.  
24Sahˬpaˬ Miˬyehˇ ngaˬ-ahˇ ngaˬ da Daˬbiˇ-euˬ nuiˇ mahˬ kʼoeˇ taˆ ziꞈ dah ni bi nuiˇ 
laꞈ-euˬ meh. Aˬ yawꞈ neh dzaˬ taˬ-euˬ saˇ jaˇ-ahˇ aˬ yawꞈ ziꞈ luꞈ-eu laꞈ kʼoeˇ, ngaˇ 
hawˇ-eu ngaˬ-euˬ zaˬ ngaˬ-euˬ uˆ deuˬ-ahˇ, miˇ kʼahˬ heu kʼahˬ a nehˬ laꞈ gʼaˬ-euˬ 
meh. Iˬ nah Aˬdawˇniˇyaˆ ya shiˇ meh lehˇ, dehꞈ luꞈ-eu Sahˬpaˬ Miˬyehˇ mehˬ shi 
ngaˇ ehˇ tsehˆ-eu ma.” 
25Kʼoeˇ naˇ, Yeˬhawˇyaˬdaˬ-euˬ aˬ li Baˬnaˇyaˬ-ahˇ sahˬ paˬ kuˇ-awˇ dawˬ biꞈ ngeh, 
Baˬnaˇyaˬ gʼaˬ iˇ-awˇ, Aˬdawˇniˇyaˆ-ahˇ sehꞈ-euˬ meh.  

Aˬbyaˬdaˬ-ahˇ teh dzeh-awˇ Yoˇbaˬ-ahˇ sehꞈ-euˬ 

26Kʼoeˇ naˇ, piˇ ma Aˬbyaˬdaˬ-ahˇ sahˬ paˬ Sawˇlaˬmoˬ ehˇ nehˬ-eu, “Nawˬ-euˬ nymˇ 
jiˇ jaˆ-eu Aˬnaˬtawˇ meuˬ-ahˇ gʼoꞈ-iˇ-awˬ. Aˬ diˇ aˬ maˇ kʼaˇ ngeuˇ-eu loꞈ-ehˇ jahˇ law 
nmˇ-aˬ, nawˇ ya shiˇ tehꞈ-a. Ehˇ kʼawꞈ, nawˬ-ahˇ ngaˇ maˬ sehꞈ mawꞈ nya. Aˬ jeˬ miˇ 
neh ehˇ naˇ, ngaˬ da Daˬbiˇ nehˬ-ehˇ nawˇ jawˇ ngeh, Dawˬ ma saˇ jaˇ Bahˬ keuˆ-ahˇ 
haw-eu pyaˆ-eu gʼaˬ geuꞈ-awˇ, shaˬ-eu zahˬ-eu aˇ yamˬ laꞈ kʼoeˇ, ngaˬ da-ahˇ nawˇ 
maˬ gʼawˬ-iˇ ni jawˇ-euˬ meh.” 
27Kʼoeˇ naˇ, Aˬbyaˬdaˬ-ahˇ Sahˬpaˬ Miˬyehˇ-euˬ gaˇ mˇ-euˬ piˇ ma maˬ bi geuꞈ ni, 
Sawˇlaˬmoˬ neh teh dzeh-awˇ piˇ ma Eˇliˆ hawˇ-eu aˬ yawꞈ-euˬ zaˬ deuˬ uˆ deuˬ gaˇ 
kawˆ, Shiˇloˬ meuˬ-ahˇ Sahˬpaˬ Miˬyehˇ neh ehˇ taˬ-euˬ dawˬ bi byah laˇ-euˬ meh.  
28Yoˇbaˬ-aˬ, Aˬbaˇsaˬloˬ jawˇ paw maˬ pyawˬ-euˬ kʼawꞈ, Aˬdawˇniˇyaˆ jawˇ paw 
pyawˬ-euˬ miˇ neh, kʼaˇ pyeuꞈ laˇ-euˬ gaˇ kawˆ deuˬ-ahˇ aˬ yawꞈ ya gaˬ ngeh, 
Sahˬpaˬ Miˬyehˇ jawˇ-eu Sehˬ gʼawˆ-ahˇ cehˆ leˇ-awˇ, lawˇ duˬ-euˬ laꞈ coeˇ-ahˇ tsoꞈ-
eu uˬ coeˇ -ahˇ tuˆ tehˬ-awˇ jawˇ-euˬ meh.  
29Sahˬpaˬ Miˬyehˇ jawˇ-eu Sehˬ gʼawˆ-ahˇ Yoˇbaˬ cehˆ leˇ taˬ-awˇ, lawˇ duˬ-ahˇ jawˇ 
luꞈ-eu gaˇ kawˆ sahˬ paˬ Sawˇlaˬmoˬ ya gaˬ ngeh, tsawˇ haˬ pyehˬ gʼeh-awˇ, aˬ jeˬ 
baˬ da neh lawˇ duˬ-ahˇ ya cehˆ jawˇ leˇ-euˬ gaˇ kawˆ bi naˇ haˬ leˇ-euˬ meh. Yoˇbaˬ 
gʼaˬ gʼeh, sahˬ paˬ Sawˇlaˬmoˬ-ahˇ guˆ-eu miˇ neh cehˆ jawˇ leˇ-euˬ gaˇ kawˆ paˇ ehˇ 
kʼoꞈ nehˬ-euˬ meh. Kʼoeˇ ngeh, sahˬ paˬ Sawˇlaˬmoˬ neh Baˬnaˇyaˬ-ahˇ pyehˬ gʼeh-
awˇ, Yoˇbaˬ-ahˇ bi sehꞈ leˇ-euˬ meh.  
30Sahˬpaˬ Miˬyehˇ jawˇ-eu Sehˬ gʼawˆ-ahˇ Baˬnaˇyaˬ le-awˇ, “Sahˬ paˬ nawˬ-ahˇ laꞈ 
nyiˇ doˆ le-awˬ lehˇ dawˬ biꞈ luꞈ meh” lehˇ, Yoˇbaˬ-ahˇ ehˇ nehˬ ngeh, “Ngaˇ laꞈ nyiˇ 
maˬ doˆ le ni heu gaˇ shiˇ ma” lehˇ Yoˇbaˬ ehˇ-eu meh. Kʼoeˇ ngeh, Baˬnaˇyaˬ gʼoꞈ-iˇ-
awˇ, Yoˇbaˬ kʼoeˇ loꞈ-ehˇ ehˇ-eu gaˇ kawˆ, sahˬ paˬ-ahˇ tsaꞈ gaˬ-iˇ-euˬ meh.  

http://pt-br.bibles.org/ahk-AHK/1Kgs/2#1Kgs.2.28!f.1

31Sawˇlaˬmoˬ ehˇ-eu, “Yoˇbaˬ neh kʼaˇ ehˇ-euˬ loꞈ-ehˇ jahˇ-awˇ, aˬ yawꞈ-ahˇ sehꞈ-
awˇ baꞈ pahˬ nehˬ-awˬ. Kʼoeˇ loꞈ-ehˇ jahˇ naˇ, ngaˬ-euˬ kʼoeˇ taˆ maˬ ehˇ, Daˬbiˇ-euˬ 
zaˬ deuˬ uˆ deuˬ kʼoeˇ taˆ maˬ ehˇ, iˬ baˇ maˬ ahˇ-eu tsawˇ haˬ deuˬ-ahˇ Yoˇbaˬ neh 
sehꞈ-euˬ iˬ baˇ kʼoeˇ maˬ keuˆ le ni, ya buˬ ya law-iˇ tehꞈ-a.  
32Ngaˬ da Daˬbiˇ maˬ bi siˬ ni, tsawˇ haˬ kʼoeˇ deuˬ-ahˇ Yoˇbaˬ neh sehꞈ-euˬ iˬ baˇ 
kʼoeˇ baˬ da neh, aˬ yawꞈ-ahˇ Sahˬpaˬ Miˬyehˇ kʼehˬ nehˬ kʼaˆ nehˬ tehꞈ-a. Aˬ yawꞈ 
naˆ maˬ tseˇ muiˬ dzehˬ-eu iˬ baˇ maˬ ahˇ-eu tsawˇ haˬ nyiˬ gʼaˬ pyeuꞈ-eu, Neˬlaˇ-
euˬ aˬ li Aˬbaˬnaˬ hawˇ-eu, Yeˬdeuˬ-euˬ aˬ li Aˬmaˬsaˬ-ahˇ, Yoˇbaˬ sehꞈ-euˬ meh. 
Aˬbaˬnaˬ gʼaˬ Iˇsaˬleˬlaˆ guiˇ maꞈ deuˬ kʼoeˇ taˆ uˆ lahˇ-eu gʼaˬ pyeuꞈ-awˇ, Aˬmaˬsaˬ 
gʼaˬ Yuˇdaˆ guiˇ maꞈ deuˬ kʼoeˇ taˆ uˆ lahˇ-euˬ gʼaˬ pyeuꞈ-eu meh.  
33Aˬ yawꞈ nyaꞈ-ahˇ sehꞈ-euˬ iˬ baˇ-aˬ, Yoˇbaˬ hawˇ-eu aˬ yawꞈ-euˬ zaˬ deuˬ uˆ deuˬ 
kʼoeˇ taˆ aˬ myah luꞈ jaˆ tehꞈ-a. Ehˇ kʼawꞈ, Daˬbiˇ-euˬ nuiˇ mahˬ-ahˇ nuiˇ luꞈ-eu 
Daˬbiˇ-euˬ zaˬ deuˬ uˆ deuˬ-ahˇ, aˬ myah luꞈ Sahˬpaˬ Miˬyehˇ nui saˇ bi oꞈ tehꞈ-a.” 
34Kʼoeˇ naˇ, Sahˬpaˬ Miˬyehˇ jawˇ-eu Sehˬ gʼawˆ-ahˇ Baˬnaˇyaˬ le-awˇ, Yoˇbaˬ-ahˇ 
sehꞈ-awˇ, bawˇ tsahˬ-ahˇ jaˆ-eu aˬ yawꞈ-euˬ nymˇ-ahˇ aˬ cawˬ neh aˬ yawꞈ-ahˇ baꞈ 
pahˬ nehˬ-euˬ meh.  
35Kʼoeˇ naˇ, sahˬ paˬ Sawˇlaˬmoˬ neh Baˬnaˇyaˬ-ahˇ Yoˇbaˬ-euˬ dah zaˇ guiˇ maꞈ 
kʼoeˇ taˆ uˆ lahˇ-eu gʼaˬ bi geuꞈ-awˇ, Zaˬdoˆ-ahˇ Aˬbyaˬdaˬ-euˬ dah zaˇ piˇ ma bi 
geuꞈ-euˬ meh.  

Shiˇmiˇ shiˇ-euˬ 

36Kʼoeˇ naˇ, sahˬ paˬ neh tsawˇ haˬ pyehˬ gʼeh-awˇ, Shiˇmiˇ-ahˇ bi kuˇ laˬ-iˇ-awˇ, heu 
loꞈ-ehˇ ehˇ nehˬ-euˬ meh. “Yeˬluˇsaˬlehˬ meuˬ laꞈ kʼoeˇ nawˇ nymˇ tiˬ nymˇ tsoˆ-
awˇ, meuˬ laꞈ nyiˇ maˬ doˆ-iˇ ni jawˇ-awˬ.  
37Nawˇ meuˬ laꞈ nyiˇ doˆ-iˇ-awˇ, Giˇdaˬloˬ lawˇ gawˆ iˇ tsehˆ naˇ, aˬ diˇ aˬ maˇ ya shiˇ 
meh lehˇ noeˬ taˬ-awˬ. Shiˇ-euˬ iˬ baˇ kʼoeˇ kʼawꞈ nawˬ-euˬ kʼoeˇ taˆ jaˆ tehꞈ-a.” 
38Shiˇmiˇ gʼeh. “Sahˬ paˬ-oˇ, nawˬ neh ehˇ-euˬ dawˬ-ahˇ ngaˇ geuꞈ ma” lehˇ ehˇ-awˇ, 
Yeˬluˇsaˬlehˬ meuˬ laꞈ kʼoeˇ gʼawˬ myahˇ ni jawˇ-euˬ meh.  
39Ehˇ kʼawꞈ, smˇ kʼoꞈ jawˇ keuˆ laꞈ ngeh jawˇ, Shiˇmiˇ-euˬ zaˬ kʼaˆ nyiˬ gʼaˬ, 
Mawˇkah-euˬ aˬ li pyeuꞈ-eu Gaˬdaˇ sahˬ paˬ Aˬkiˇ jawˇ gaˇ cehˆ leˇ-euˬ meh. Aˬ 
yawꞈ-euˬ zaˬ kʼaˆ kʼoeˇ nyiˬ gʼaˬ kʼoeˇ gaˇ cehˆ jawˇ leˇ-euˬ gaˇ kawˆ, Shiˇmiˇ-ahˇ aˬ 
cawˬ ehˇ gaˬ nehˬ le-euˬ meh. 
40Kʼoeˇ ngeh, aˬ yawꞈ-euˬ mahˬ tah laˆ dziˬ gʼa laˆ dawˆ-awˇ, aˬ yawꞈ-euˬ zaˬ kʼaˆ 
kʼoeˇ nyiˬ gʼaˬ-ahˇ poˆ kʼoꞈ leˇ-eu lehˇ, Gaˬdaˇ sahˬ paˬ Aˬkiˇ jawˇ gaˇ le-euˬ meh. Zaˬ 
kʼaˆ kʼoeˇ nyiˬ gʼaˬ-ahˇ aˬ yawꞈ poˆ mawˇ-awˇ, iˇ kahˇ-ahˇ sheuˬ kʼoꞈ leꞈ-euˬ meh.  
41Shiˇmiˇ Gaˬdaˇ meuˬ-ahˇ le-awˇ, zaˬ kʼaˆ kʼoeˇ nyiˬ gʼaˬ-ahˇ sheuˬ kʼoꞈ laˬ leˇ-euˬ 
gaˇ kawˆ Sawˇlaˬmoˬ ya gaˬ-euˬ meh.  
42Kʼoeˇ ngeh, Shiˇmiˇ-ahˇ bi kuˇ laˬ-iˇ-awˇ, heu loꞈ-ehˇ ehˇ nehˬ-euˬ meh. 
“Yeˬluˇsaˬlehˬ meuˬ-euˬ laꞈ nyiˇ maˬ doˆ-iˇ lehˇ, Sahˬpaˬ Miˬyehˇ-euˬ tsawˇ myahˇ 
uˬ moˆ, nawˬ-ahˇ ngaˇ saˇ jaˇ bi dzaˬ-euˬ ma. Meuˬ-euˬ laꞈ nyiˇ doˆ-iˇ naˇ ya shiˇ 
tehꞈ-a lehˇ kʼawꞈ, ngaˇ nawˬ-ahˇ ehˇ taˬ-euˬ ma. Ngaˇ kʼoeˇ loꞈ-ehˇ ehˇ ngeh, nawˇ 
kʼawꞈ nui ma tsaˬ-awˇ naˇ haˬ geuꞈ ma lehˇ ehˇ-euˬ maˬ ngeuˇ loˇ.  

43Toˆ-ehˇ ngeuˇ naˇ, aˬ jeˬ miˇ neh nawˬ neh dzaˬ taˬ-euˬ saˇ jaˇ-ahˇ nawˇ puiˬ-awˇ, 
ngaˬ-euˬ ehˇ dawˬ-ahˇ maˬ naˇ haˬ te.  
44Ngaˬ da-ahˇ nawˬ neh kʼaˇ mˇ lehˬ taˬ-euˬ jeˬ dawˬ tawˆ luꞈ, nawˇ yaw muiˬ paˬ-
ehˇ siˬ nya meh.  
45Kʼoeˇ baˬ da neh, Sahˬpaˬ Miˬyehˇ nawˬ-ahˇ kʼehˬ tehꞈ-a. Ehˇ kʼawꞈ, aˬ yawꞈ ngaˬ-
ahˇ guiˬ lahˬ biꞈ laꞈ-awˇ, Daˬbiˇ-euˬ miˇ kʼahˬ aˬ myah luꞈ ziꞈ tehꞈ-a.” 
46Kʼoeˇ naˇ, Baˬnaˇyaˬ-ahˇ sahˬ paˬ dawˬ biꞈ ngeh, Baˬnaˇyaˬ doˆ-iˇ-awˇ, Shiˇmiˇ-ahˇ 
sehꞈ-euˬ meh. Nymˬ-mˇ poˆ jawˇ, miˇ kʼahˬ kʼahˬ lah ni, Sawˇlaˬmo-euˬ aˬ laꞈ laꞈ 
kʼoeˇ ziꞈ dah ni jaˆ laˇ-euˬ meh.  

1 Sahˬpaˬ 3 

Sawˇlaˬmoˬ zaˬ siˬ tsawˇ gahˇ shaˇ-euˬ 
(2 Laˬsaˬbaˬ 1.3-12) 

1Sawˇlaˬmoˬ-aˬ, Iˇjiˇtuˆ sahˬ paˬ zaˬ miˬ sheuˬ-awˇ, Iˇjiˇtuˆ sahˬ paˬ nehˬ-ehˇ cawˬ 
cawˬ taꞈ-euˬ meh. Sahˬ paˬ hawˇ nymˇ hawˇ-eu Uˬ duˬ tahˬ nymˇ nymˇ ma maˬ tsoˆ 
dah-ehˇ, Yeˬluˇsaˬlehˬ meuˬ-euˬ meuˬ meuˬ lahˇ maˬ gawˬ gʼaˬ nmˇ kaˬ, sahˬ paˬ 
zaˬ miˬ kʼoeˇ gʼaˬ-ahˇ, Daˬbiˇ-euˬ meuˬ laꞈ kʼoeˇ sheuˬ taˬ-awˇ bi jawˇ-euˬ meh.  
2Sahˬpaˬ Miˬyehˇ gʼaˇ duˬ Uˬ duˬ tahˬ nymˇ nymˇ ma maˬ tsoˆ dah-euˬ miˇ neh, 
Iˇsaˬleˬlaˆ tsawˇ haˬ deuˬ lawˇ duˬ gʼawˬ mya tsahˇ-ahˇ lawˇ luꞈ shehˇ luꞈ-eu meh.  
3Sawˇlaˬmoˬ-aˬ, Sahˬpaˬ Miˬyehˇ-ahˇ gaˬ-eu laꞈ kʼoeˇ, aˬ yawꞈ aˬ da Daˬbiˇ neh mehˬ 
nehˬ tsoˆ nehˬ yaꞈ-euˬ loꞈ-ehˇ dehꞈ-euˬ meh. Ehˇ kʼawꞈ, aˬ yawꞈ-euˬ gʼawˇ mawˇ 
kʼawꞈ, jeˬ zaˬ gʼawˬ mya mawˇ sehꞈ-awˇ, jawˇ duˬ gʼawˬ mya tsahˇ laꞈ kʼoeˇ lawˇ-eu 
shehˇ-eu jeˬ mˇ-euˬ meh.  
4Tiˬ poˆ-aˬ, Giˇbyoˬ meuˬ-ahˇ aˬ yawꞈ le-awˇ, lawˇ-eu shehˇ-eu jeˬ mˇ leˇ-euˬ meh. 
Aˬ jeˬ miˇ neh ehˇ naˇ, aˬ cawˬ naˆ maˬ tseˇ tsawˇ myahˇ doˆ dzehˬ-eu lawˇ duˬ-aˬ, 
kʼoeˇ gaˇ jaˆ-eu meh. Aˬ yawꞈ jeˬ zaˬ aˇ yaˇ mawˇ sehꞈ-awˇ, miˬ dzaˬ dzah puiˆ-awˇ 
lawˇ-eu jeˬ lawˇ nehˬ-euˬ meh.  
5Kʼoeˇ ngeh miˇ aˬ yawꞈ yuꞈ maˆ maˆ-eu laꞈ kʼoeˇ, Sahˬpaˬ Miˬyehˇ aˬ yawꞈ jawˇ gaˇ 
doˆ le-awˇ, “Nawˇ ngaˬ-ahˇ aˬ geu jeˬ shaˇ mawꞈ te” lehˇ ehˇ le-euˬ meh.  
6Kʼoeˇ ngeh, Sawˇlaˬmoˬ heu loꞈ-ehˇ shaˇ-euˬ meh, “Nawˇ-aˬ, nawˬ-euˬ zaˬ kʼaˆ 
pyeuꞈ-eu ngaˬ da Daˬbiˇ-ahˇ, huiˬ dui dui-eu nawˬ-euˬ gʼoeˇ-eu gaˬ-euˬ jeˬ aˬ myah 
luꞈ bi mawˇ-awˇ, aˬ yawꞈ kʼawꞈ, yaw tsaˬ yaw dawˇ jeˬ hawˇ-eu saˇ jaˇ ziꞈ-eu jeˬ laꞈ 
kʼoeˇ, nawˬ nehˬ-ehˇ cawˬ cawˬ taꞈ-euˬ meh. Nawˬ-euˬ huiˬ dui dui-eu gʼoeˇ-eu gaˬ-
euˬ jeˬ aˬ yawꞈ-ahˇ maˬ tsehˆ leˇ ni bi mawˇ-eu laꞈ kʼoeˇ, iˬ nah aˬ yawꞈ-euˬ dah zaˇ 
miˇ kʼahˬ-ahˇ bi uˆ lahˇ-eu aˬ li tiˬ li, aˬ yawꞈ-ahˇ nawˇ biꞈ nehˬ-euˬ meh.  
7Ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, ngaˇ zaˬ guˬ pyeuꞈ-eu miˇ neh, miˇ 
kʼahˬ-ahˇ aˬ joˆ-ehˇ ya uˆ lahˇ-eu gaˇ kawˆ maˬ siˬ nya kʼawꞈ, ngaˬ da-euˬ dah zaˇ 
nawˇ ngaˬ-ahˇ sahˬ paˬ ka nehˬ laꞈ-euˬ meh.  
8Nawˬ-euˬ tsawˇ jeuˬ bi pyeuꞈ laˇ-eu gʼaˇ duˬ nawˬ neh tseˇ doˆ-euˬ tsawˇ jeuˬ 
pyeuꞈ-eu, myaˬ dui dui-eu tsawˇ haˬ heu deuˬ-euˬ gʼahˇ ceh ngaˇ jawˇ luꞈ-eu ma.  

9Kʼoeˇ miˇ neh, nawˬ-euˬ tsawˇ jeuˬ kʼoeˇ taˆ yaw tsaˬ yaw dawˇ dawˇ-ehˇ uˆ lahˇ 
nya ni maˬ ehˇ, yaw muiˬ yaw doeˇ tseˇ paˆ geuꞈ nya ni maˬ ehˇ, loˬ-eu zaˬ siˬ tsawˇ 
gahˇ ngaˬ-ahˇ biꞈ nehˬ laꞈ-awˬ. Kʼoeˇ loꞈ-ehˇ maˬ ngeuˇ naˇ, myaˬ dui dui-eu nawˬ-
euˬ tsawˇ jeuˬ heu jeuˬ-ahˇ aˬ suˇ gʼaˬ uˆ lahˇ nya nmˇ.” 
10Sawˇlaˬmoˬ neh shaˇ-euˬ jeˬ-ahˇ Sahˬpaˬ Miˬyehˇ nui kʼahˇ shiˇ-eu meh.  
11Kʼoeˇ miˇ neh, Sawˇlaˬmoˬ-ahˇ aˬ yawꞈ ehˇ nehˬ-eu, “Nawˇ ziˇ baw ziˇ za ni maˬ 
ehˇ, smˇ muiˬ muiˬ laˇ ni maˬ ehˇ, nawˬ-ahˇ muiˇ-eu deuˬ ya shiˇ ni maˬ ehˇ, nawˇ 
maˬ shaˇ-ehˇ, yaw tsaˬ yaw dawˇ dawˇ-ehˇ uˆ lahˇ nya-eu zaˬ siˬ tsawˇ gahˇ tehꞈ-ehˇ 
shaˇ-euˬ meh. 
12Nawˬ neh kʼaˇ shaˇ-euˬ jeˬ ngaˇ mˇ nehˬ ma. Aˇ hu ba neh tiˬ gʼaˬ-iˬ maˬ za haw-
ehˇ, aˬ kaˇ kaˇ ziˇ keuˆ ni tiˬ gʼaˬ-iˬ maˬ paˇ za nya-eu zaˬ siˬ tsawˇ gahˇ hawˇ-eu 
noeˬ siˬ noeˬ mawˇ nya-eu nui gahˇ deuˬ, nawˬ-ahˇ ngaˇ biꞈ ma.  
13Kʼoeˇ uˬ taꞈ, nawˬ neh maˬ shaˇ-euˬ jeˬ kʼawꞈ, nawˬ-ahˇ ngaˇ biꞈ ma. Nawˬ-euˬ tiˬ 
ziˇ, sahˬ paˬ nui deuˬ naˆ maˬ tseˇ smˇ muiˬ muiˬ dui dui-awˇ, aˬ cawˬ nawˬ-ahˇ taˬ 
huiˬ taˬ mahˇ dzehˬ tehꞈ-a.  
14Nawˬ da Daˬbiˇ loꞈ-ehˇ ngaˬ-euˬ zahˇ dawˬ kʼoꞈ dawˬ-ahˇ nawˇ caw teh-awˇ, ngaˬ-
euˬ dawˬ-ahˇ nawˇ naˇ haˬ geuꞈ naˇ, ziˇ baw ziˇ za-euˬ guiˬ lahˬ nawˬ-ahˇ ngaˇ biꞈ 
ma.” 
15Sawˇlaˬmoˬ uˬ noeˬ noeˬ laˇ ngeh, yuꞈ maˆ maˆ-eu laꞈ kʼoeˇ Miˬyehˇ aˬ yawꞈ-ahˇ 
dawˬ ngehˬ cawˬ le-euˬ gaˇ kawˆ siˬ duˬ-euˬ meh. Kʼoeˇ naˇ, Yeˬluˇsaˬlehˬ meuˬ-ahˇ 
aˬ yawꞈ iˇ-awˇ, Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ mehˬ shi yawꞈ-awˇ, 
miˬ dzaˬ dzah puiˆ-awˇ lawˇ-eu jeˬ hawˇ-eu cawˬ cawˬ taꞈ-euˬ lawˇ-eu jeˬ, Sahˬpaˬ 
Miˬyehˇ-ahˇ lawˇ nehˬ-euˬ meh. Kʼoeˇ naˇ, aˬ yawꞈ-euˬ gaˇ mˇ-eu yaw huiˬ yaw 
mahˇ dawˬ tawˆ luꞈ gʼaˇ duˬ, aˬ yawꞈ bawˬ-iˬ gʼeh nehˬ-euˬ meh.  

Shaˬ dui dui-eu gaˇ kawˆ tiˬ hmˬ-ahˇ Sawˇlaˬmoˬ yaˇ kʼaˬ daˇ nehˬ-euˬ 

16Tiˬ nah keuˆ laˇ ngeh, meh maˬ laˇ nyiˬ gʼaˬ sahˬ paˬ jawˇ gaˇ laˇ-awˇ, aˬ yawꞈ-euˬ 
mehˬ shi yawꞈ luꞈ-eu meh.  
17Aˬ yawꞈ nyaꞈ laꞈ kʼoeˇ tiˬ gʼaˬ ehˇ-eu, “Sahˬ paˬ-oˇ, zaˬ miˬ zaˬ heu gʼaˬ hawˇ-eu 
ngaˇ nymˇ tiˬ nymˇ laꞈ kʼoeˇ tiˬ kawˆ loꞈ-ehˇ jawˇ-awˇ, ngaˇ aˬ li tiˬ li ciˬ ngeh, aˬ 
yawꞈ kʼawꞈ ngaˬ nehˬ-ehˇ jawˇ luꞈ-eu meh.  
18Ngaˇ aˬ nyiˇ ciˬ gʼaˬ-awˇ nyiˬ nah byah laˇ ngeh, aˬ yawꞈ gʼeh aˬ li tiˬ li paˇ ciˬ-euˬ 
meh. Nymˇ kʼoeˇ nymˇ laꞈ kʼoeˇ aˬ cawˬ tiˬ gʼaˬ-iˬ maˬ jawˇ ni, nga nyaꞈ tehꞈ-ehˇ 
jawˇ-eu ma.  
19Tiˬ miˇ-aˬ, aˬ yawꞈ yuꞈ zaˇ poˆ laˆ paˇ ngeh, aˬ yawꞈ-euˬ aˬ li-ahˇ kʼawˬ tehˬ sehꞈ-
euˬ meh.  
20Uˬ ciꞈ sehˇ gʼahˇ ngaˇ yuꞈ kʼaˆ luꞈ ngeh aˬ yawꞈ tuˇ-awˇ, ngaˬ nehˬ-ehˇ bi yuꞈ-euˬ 
ngaˬ li-ahˇ aˬ yawꞈ-euˬ yuꞈ zaˇ-ahˇ ciˬ ahˇ-euˬ meh. Kʼoeˇ naˇ, aˬ yawꞈ-euˬ aˬ li yaw 
shiˇ kʼoeˇ gʼaˬ-ahˇ, ngaˬ-euˬ yuꞈ zaˇ-ahˇ ciˬ ahˇ le-euˬ meh.  
21Uˬ shawˬ paw ngaˇ uˬ noeˬ noeˬ laˇ-awˇ, ngaˬ li-ahˇ aˬ coeˇ bi dawˇ-eu lehˇ gʼeh 
ngeh, shiˇ taˬ-euˬ gaˇ ya mawˇ-euˬ ma. Yaw muiˬ paˬ-ehˇ haw duˬ ngeh jawˇ, ngaˬ li 
maˬ ngeuˇ nga lehˇ siˬ duˬ-euˬ ma.” 

22Ehˇ kʼawꞈ, zaˬ miˬ zaˬ yawˬ gʼaˬ yawˬ ehˇ-eu, “Maˬ ngeuˇ-a. Dehꞈ luꞈ-eu gʼaˬ ngaˬ-
euˬ zaˬ pyeuꞈ-awˇ, shiˇ-euˬ gʼaˬ nawˬ-euˬ zaˬ meh” . Zaˬ miˬ zaˬ yaw beh gʼaˬ gʼeh, 
“Maˬ ngeuˇ-a. Dehꞈ luꞈ-eu gʼaˬ ngaˬ-euˬ zaˬ ma. Shiˇ-euˬ gʼaˬ nawˬ-euˬ zaˬ meh” lehˇ 
ehˇ-awˇ, sahˬ paˬ-euˬ mehˬ shi aˬ yawꞈ nyaꞈ yaw kaˬ tsawˇ pyehˇ pyehˇ-euˬ meh.  
23Kʼoeˇ ngeh, “Naw nyaꞈ nyiˬ gʼaˬ luꞈ, dehꞈ luꞈ-eu gʼaˬ yawˬ ha-euˬ zaˬ ma lehˇ ehˇ-
awˇ, shiˇ-euˬ gʼaˬ aˬ cawˬ-euˬ zaˬ meh lehˇ pyehˇ-eu nga tawˇ” lehˇ, sahˬ paˬ 
Sawˇlaˬmoˬ ehˇ-eu meh.  
24Kʼoeˇ naˇ, “Mi cehˇ tiˬ kahˇ yuˇ laꞈ sheˇ” lehˇ aˬ yawꞈ ehˇ ngeh, aˬ yawꞈ jawˇ gaˇ mi 
cehˇ tiˬ kahˇ yuˇ keuˆ laꞈ-euˬ meh.  
25“Aˬ li zaˬ nahˬ heu gʼaˬ-ahˇ nyiˬ kʼoeˆ deuˆ kʼoeˆ-awˇ, tiˬ gʼaˬ-ahˇ tiˬ kʼoeˆ biˇ nehˬ-
awˬ” lehˇ aˬ yawꞈ ehˇ-eu meh.  
26Kʼoeˇ ngeh, aˬ ma ma maˇ pyeuꞈ-awˇ zaˬ-ahˇ gaˬ-eu nui ma ahˇ-eu gʼaˬ ehˇ-eu, 
“Sahˬ paˬ-oˇ ngaˬ-ahˇ gʼawˬ shaˬ gaˬ-eu laꞈ kʼoeˇ zaˬ-ahˇ taˬ sehꞈ nehˬ laꞈ. Aˬ yawꞈ-
ahˇ biꞈ nehˬ-awˬ.” Ehˇ kʼawꞈ, yaw gʼaˬ yawˬ ehˇ-eu, “Aˬ yawꞈ maˬ ehˇ, ngaˇ maˬ ehˇ, 
maˬ ya geuꞈ ni, zaˬ teu gʼaˬ-ahˇ nyiˬ kʼoeˆ deuˆ kʼoeˆ-awˬ.” 
27Sawˇlaˬmoˬ ehˇ-eu, “Zaˬ teu gʼaˬ-ahˇ maˬ sehꞈ ni, zaˬ miˬ zaˬ yaw beh gʼaˬ-ahˇ biꞈ 
kʼoꞈ nehˬ-awˬ. Aˬ yawꞈ-aˬ, aˬ ma ma maˇ meh.” 
28Sawˇlaˬmoˬ neh yaˇ kʼaˬ daˇ nehˬ-euˬ gaˇ kawˆ kʼoeˇ Iˇsaˬleˬlaˆ tsawˇ haˬ deuˬ ya 
gaˬ ngeh, aˬ yawꞈ-ahˇ yaw zeu baw dui dui-euˬ meh. Aˬ jeˬ miˇ neh ehˇ naˇ, yaw 
tsaˬ yaw dawˇ dawˇ-ehˇ yaˇ kʼaˬ daˇ nya-eu zaˬ siˬ tsawˇ gahˇ aˬ yawꞈ-ahˇ Miˬyehˇ 
biꞈ nehˬ-euˬ gaˇ kawˆ, kʼoeˇ ngeh jawˇ aˬ yawꞈ maꞈ siˬ duˬ-euˬ meh.  

1 Sahˬpaˬ 4 

Sawˇlaˬmoˬ-euˬ gaˇ mˇ-eu yaw huiˬ yaw mahˇ deuˬ 

1Sahˬ paˬ Sawˇlaˬmoˬ-aˬ, Iˇsaˬleˬlaˆ miˇ kʼahˬ kʼahˬ lah ni kʼoeˇ taˆ uˆ lahˇ-eu sahˬ 
paˬ pyeuꞈ-eu meh.  
2Aˬ yawˬ-euˬ gaˇ mˇ-eu yaw huiˬ yaw mahˇ deuˬ-aˬ, heu loꞈ-ehˇ meh. Zaˬdoˆ-euˬ aˬ 
li Aˬzaˬyiˇ gʼaˬ-aˬ, piˇ ma meh.  
3Shiˇshaˇ-euˬ aˬ li Eˇliˆhawˇyehˆ hawˇ-eu Aˬhiˇyaˬ aˬ nyaꞈ nmˇ-aˬ, saˇ naˇ gaˇ mˇ-eu 
paw aˬ yuiꞈ geuꞈ-euˬ meh. Aˬhiˇluˆ-euˬ aˬ li Yeˬhawˇshaˬpaˇ-aˬ, jaˇ laˇ yuˇ-eu paw aˬ 
yuiꞈ geuꞈ-euˬ meh.  
4Yeˬhawˇyaˬdaˬ-euˬ aˬ li Baˬnaˇyaˬ-aˬ, guiˇ maꞈ kʼoeˇ taˆ uˆ lahˇ-eu gʼaˬ geuꞈ-euˬ 
meh. Zaˬdoˆ hawˇ-eu Aˬbyaˬdaˬ aˬ nyaꞈ-aˬ, piˇ ma meh.  
5Naˬdaˬ-euˬ aˬ li Aˬzaˬyiˇ-aˬ, miˇ kʼahˬ kʼahˬ zaˬ biˇ taˬ-euˬ kʼoeˇ taˆ uˆ lahˇ-eu sahˬ 
paˬ sahˬ ma deuˬ-ahˇ haw-eu pyaˆ-eu gʼaˬ geuꞈ-euˬ meh. Naˬdaˬ-euˬ aˬ li Zaˬbuˆ-aˬ, 
sahˬ paˬ-ahˇ nui noeˬ nui duˇ biꞈ-euˬ gʼaˬ geuꞈ-euˬ meh.  
6Aˬhiˇshaˬ-aˬ, sahˬ paˬ-euˬ nymˇ-ahˇ gaˇ mˇ-eu zaˬ kʼaˆ deuˬ-ahˇ haw-eu pyaˆ-eu 
gʼaˬ geuꞈ-euˬ meh. Aˬbaˬdaˬ-euˬ aˬ li Aˬdawˇniˇlamˬ-aˬ, myawˬ kʼaˆ bi mˇ-euˬ deuˬ-
ahˇ haw-eu pyaˆ-eu gʼaˬ geuꞈ-euˬ meh.  
7Iˇsaˬleˬlaˆ miˇ kʼahˬ laꞈ kʼoeˇ, miˇ kʼahˬ kʼahˬ zaˬ biˇ taˬ-awˇ bi uˆ lahˇ-euˬ tsawˇ haˬ 
tseˇ nyiꞈ gʼaˬ Sawˇlaˬmoˬ tseˇ doˆ-euˬ meh. Tsawˇ haˬ kʼoeˇ deuˬ-aˬ, yawˬ ha uˆ lahˇ 

luꞈ-eu miˇ kʼahˬ laꞈ kʼoeˇ, sahˬ paˬ hawˇ-eu aˬ yawꞈ-euˬ miˬ sawˇ zaˬ deuˬ gʼaˇ duˬ 
dzaˬ dzaˬ dawˇ dawˇ taꞈ doˆ-awˇ, ya sha ha nehˬ leˇ-eu meh. Miˇ kʼahˬ kʼahˬ zaˬ tiˬ 
kʼahˬ uˬ duˬ-ahˇ, tiˬ kʼoꞈ laꞈ kʼoeˇ ba la tiˬ siˬ dzaˬ loꞈ dawˇ loꞈ ni ya taꞈ nehˬ-eu meh.  
8Sahˬ paˬ sahˬ ma kʼoeˇ tseˇ nyiꞈ gʼaˬ hawˇ-eu, aˬ yawꞈ maꞈ haw luꞈ pyaˆ luꞈ-eu miˇ 
kʼahˬ pehˇ tsahˇ-aˬ, heu loꞈ-ehˇ meh. Beˬhaˇ-aˬ, Eˇpaˬleˬ miˇ kʼahˬ gawˬ jawˬ gawˬ 
duˇ-ahˇ haw-eu pyaˆ-eu gʼaˬ geuꞈ-euˬ meh.  
9Beˬdeˬkeuˬ-aˬ, Maˬkaˆ meuˬ, Shaˬlaˬbeˬ meuˬ, Behˬsheˬmehˇ meuˬ, Eˇloˬ meuˬ 
hawˇ-eu, Behˬhaˬnaˬ meuˬ heu deuˬ-ahˇ haw-eu pyaˆ-eu gʼaˬ geuꞈ-euˬ meh.  
10Behˬhehˇsehˆ-aˬ, Aˬluˇboˆ meuˬ, Sawˇkoˬ meuˬ hawˇ-eu, Heˬpaˬ gahˬ kaˬ dawˬ 
tawˆ luꞈ kʼoeˇ taˆ haw-eu pyaˆ-eu gʼaˬ geuꞈ-euˬ meh.  
11Sawˇlaˬmoˬ-euˬ aˬ buˇ Taˬpaˬdaˆ-ahˇ sheuˬ-euˬ gʼaˬ pyeuꞈ-eu Beˬaˬbiˇnaˬdehˇ-aˬ, 
Dawˇlaˆ gahˬ kaˬ dawˬ tawˆ luꞈ kʼoeˇ taˆ haw-eu pyaˆ-eu gʼaˬ geuꞈ-euˬ meh.  
12Aˬhiˇluˆ-euˬ aˬ li Baˬnaˬ-aˬ, Taˬnehˇ meuˬ, Meˬgiˇdoˬ meuˬ hawˇ-eu, Yeˬzaˬleˬlaˇ 
meuˬ laꞈ oˆ Zaˬleˬdaˬ meuˬ dawˬ peh jaˆ-eu Behˬshahˬ meuˬ-euˬ gahˬ kaˬ ahˇ leˇ-
ehˇ, Aˬbeˬlaˇmeˬhawˇlahˬ meuˬ hawˇ-eu Yawˇkaˬmeˬ meuˬ-ahˇ keuˆ ni haw-eu 
pyaˆ-eu gʼaˬ geuꞈ-euˬ meh.  
13Beˬgeˬbeuˬ-aˬ, Giˇlaˆ miˇ kʼahˬ Laˬmoˆ meuˬ, Giˇlaˆ miˇ kʼahˬ-ahˇ jaˆ-eu Maˬnaˇseˬ-
euˬ zaˬ deuˬ uˆ deuˬ pyeuꞈ-eu Yaˬiˇlaˆ aˇ jeuˬ aˇ ca deuˬ jawˇ-eu pu deuˬ hawˇ-eu, 
Baˬshaˬ miˇ kʼahˬ-ahˇ jaˆ-eu Aˬgawˆ gahˬ kaˬ ahˇ leˇ-ehˇ, meuˬ meuˬ lahˇ yaw muiˬ 
paˬ-ehˇ gawˬ ziꞈ taˬ-awˇ, lahˇ kʼehˬ-ahˇ guiˬ shuiˇ laˇ gʼoˆ jahˇ ahˇ taˬ-euˬ meuˬ meuˬ 
ma koꞈ tseˇ meuˬ-ahˇ haw-eu pyaˆ-eu gʼaˬ geuꞈ-euˬ meh.  
14Iˇdoˬ-euˬ aˬ li Aˬhiˇnaˬdehˇ-aˬ, Maˬhaˬneˬ gahˬ kaˬ-ahˇ haw-eu pyaˆ-eu gʼaˬ geuꞈ-
euˬ meh.  
15Sawˇlaˬmoˬ-euˬ aˬ buˇ Baˬseˬmaˆ-ahˇ sheuˬ-euˬ gʼaˬ pyeuꞈ-eu Aˬhiˇmaˆ-aˬ, 
Naˬtaˬliˇ miˇ kʼahˬ-ahˇ haw-eu pyaˆ-eu gʼaˬ geuꞈ-euˬ meh.  
16Huˇshaiˇ-euˬ aˬ li Baˬnaˬ-aˬ, Aˇshah gahˬ kaˬ hawˇ-eu, Beˬlawˆ meuˬ-ahˇ haw-eu 
pyaˆ-eu gʼaˬ geuꞈ-euˬ meh.  
17Paˬluˇyaˆ-euˬ aˬ li Yeˬhawˇshaˬpaˇ-aˬ, Iˇsaˬkaˬ miˇ kʼahˬ-ahˇ haw-eu pyaˆ-eu gʼaˬ 
geuꞈ-euˬ meh.  
18Eˇlaˬ-euˬ aˬ li Shiˇmiˇ-aˬ, Beˬyaˬmiˬ miˇ kʼahˬ-ahˇ haw-eu pyaˆ-eu gʼaˬ geuꞈ-euˬ 
meh.  
19Uˇliˆ-euˬ aˬ li Geˬbeuˬ-aˬ, Aˬmoˬ sahˬ paˬ Siˇhoˬ hawˇ-eu Baˬshaˬ sahˬ paˬ Awˇgaˆ 
aˬ nyaꞈ neh uˆ lahˇ-euˬ miˇ kʼahˬ pyeuꞈ-eu Giˇlaˆ gahˬ kaˬ-ahˇ haw-eu pyaˆ-eu gʼaˬ 
geuꞈ-euˬ meh. Sahˬ paˬ sahˬ ma kʼoeˇ tseˇ nyiꞈ gʼaˬ uˬ taꞈ, miˇ kʼahˬ kʼahˬ lah ni 
kʼoeˇ taˆ haw-eu pyaˆ-eu tiˬ gʼaˬ paˇ bi jawˇ-euˬ meh.  

Sawˇlaˬmoˬ uˆ lahˇ-eu aˇ yamˬ laꞈ kʼoeˇ baw le za le-euˬ 

20Yuˇdaˆ miˇ kʼahˬ hawˇ-eu Iˇsaˬleˬlaˆ miˇ kʼahˬ laꞈ kʼoeˇ jawˇ-eu tsawˇ haˬ deuˬ-aˬ, 
iˬ ma laˆ shaˆ lawˇ deh-ahˇ ga-eu kʼaˇ shuiꞈ loꞈ-ehˇ myaˬ-eu meh. Aˬ yawꞈ maꞈ ya 
dzaˬ ya dawˇ dehˆ-awˇ, laˬ kʼaˬ cehˇ nui saˇ oꞈ-euˬ meh.  

21Uˇpaˬlaˇ lawˇ baˬ-ahˇ neh Piˇliˇtiˆ miˇ kʼahˬ-ahˇ keuˆ ni hawˇ-eu , Iˇjiˇtuˆ miˇ kʼahˬ-
euˬ miˇ kaˬ-ahˇ keuˆ ni kʼaˇ jaˆ-eu miˇ kʼahˬ dawˬ tawˆ luꞈ, Sawˇlaˬmoˬ-euˬ miˇ kʼahˬ 
pyeuꞈ-eu meh. Aˬ yawꞈ-euˬ tiˬ ziˇ, aˬ yawꞈ maꞈ aˬ yawꞈ-ahˇ kawˬ doˆ nehˬ-awˇ, aˬ 
yawꞈ uˆ lahˇ-eu uˬ moˆ jawˇ-euˬ meh.  
22Aˬ yawꞈ nah yawꞈ Sawˇlaˬmoˬ loˬ-eu dzaˬ dzaˬ dawˇ dawˇ deuˬ-aˬ, cehˇ meu ngaˬ 
heˇ pehˬ, lawˬ loeˇ cehˇ meu tiˬ muiˇ pehˬ,  
23kuˆ-ahˇ lahˇ-awˇ bi dzaˬ tsuˇ taˬ-euˬ mawˇ neˇ tseˇ mawˇ, pyehˬ taˬ-awˇ bo-euˬ 
mawˇ neˇ nyiˬ tseˇ mawˇ, yawˇ tiˬ yaˇ mawˇ uˬ taꞈ, kʼaˬ tsehˆ, ciˇ haˬ, ya ciˆ deuˬ jiˇ 
leˇ-eu meh.  
24Uˇpaˬlaˇ lawˇ baˬ lawˇ deh-ahˇ jaˆ-eu Tiˇpaˬsahˇ meuˬ-ahˇ neh, nahˇ ma ga kʼehˬ 
paw jaˆ-eu Gaˬzaˬ meuˬ-ahˇ keuˆ ni, Uˇpaˬlaˇ lawˇ baˬ-euˬ nahˇ ma ga kʼehˬ paw jaˆ-
eu miˇ kʼahˬ dawˬ tawˆ luꞈ-ahˇ, Sawˇlaˬmoˬ uˆ lahˇ-euˬ meh. UˇPaˬlaˇ lawˇ baˬ-euˬ 
nahˇ ma ga kʼehˬ paw kʼaˇ jawˇ-eu sahˬ paˬ dawˬ tawˆ luꞈ, aˬ yawꞈ uˆ lahˇ-eu uˬ moˆ 
jawˇ-awˇ, aˬ yawꞈ nehˬ-ehˇ miˇ kaˬ taꞈ-eu miˇ kʼahˬ dawˬ tawˆ luꞈ-ahˇ tsaˬ leˇ-awˇ 
dehꞈ-euˬ meh.  
25Aˬ yawꞈ kʼaˇ dehꞈ kʼoeˇ keuˆ ni, Yuˇdaˆ miˇ kʼahˬ hawˇ-eu Iˇsaˬleˬlaˆ miˇ kʼahˬ laꞈ 
kʼoeˇ, Daˬ meuˬ-ahˇ neh Beˬlaˇsheˬba meuˬ-ahˇ keuˆ ni kʼaˇ jawˇ-eu tsawˇ haˬ dawˬ 
tawˆ luꞈ, yawˬ ha-euˬ aˬ gaꞈ yaˇ kmˇ hawˇ-eu siˬ guˬ guˬ yaˇ baw baw-ehˇ, saˇ lehˆ ni 
dehꞈ dzaˬ-euˬ meh.  
26Sawˇlaˬmoˬ-aˬ, mahˬ laˆ lawˬ gʼeu-eu mahˬ deuˬ bi jawˇ-eu mahˬ mahˬ kuˆ oeˬ 
muiˇ kuˆ jaˆ-awˇ, dziˬ mahˬ tiˬ muiˇ nyiˬ heˇ mawˇ jawˇ-eu meh.  
27Sahˬ paˬ Sawˇlaˬmoˬ hawˇ-eu aˬ yawꞈ-euˬ nymˇ-ahˇ kʼaˇ jawˇ kʼaˇ dzaˬ-eu tsawˇ 
haˬ deuˬ loˬ-eu dzaˬ dzaˬ dawˇ dawˇ gʼaˇ duˬ, biˇ paˆ taˬ-euˬ miˇ kʼahˬ kʼahˬ zaˬ tseˇ 
nyiꞈ kʼahˬ kʼoeˇ taˆ haw luꞈ pyaˆ luꞈ-eu sahˬ paˬ sahˬ ma deuˬ, tiˬ gʼaˬ-euˬ ba la tiˬ 
siˬ gʼaˇ duˬ loˬ-eu dzaˬ dzaˬ dawˇ dawˇ sha ha nehˬ-euˬ meh. Kʼaˇ loˬ-eu jeˬ dawˬ 
tawˆ luꞈ, aˬ myah luꞈ maˬ bi tsehˆ-iˇ ni aˬ yawꞈ maꞈ sha ha nehˬ-euˬ meh. 
28Miˇ kʼahˬ kʼahˬ zaˬ kʼoeˇ deuˬ kʼoeˇ taˆ haw luꞈ pyaˆ luꞈ-eu sahˬ paˬ sahˬ ma aˬ 
yawꞈ gʼaˬ yawꞈ, yawˬ ha-ahˇ kʼaˇ daˇ-eu loꞈ-ehˇ, laˆ lawˬ gʼeu-eu mahˬ deuˬ hawˇ-eu 
mahˬ nui deuˬ bi dzaˬ-eu gʼaˇ duˬ, kʼaˇ loˬ-eu tsahˇ-ahˇ lawˬ loeˇ hawˇ-eu gʼoˆ yoeˬ 
tawˬ ha nehˬ-euˬ meh.  

Sawˇlaˬmoˬ-euˬ zaˬ siˬ tsawˇ gahˇ 

29Huiˬ dui dui-eu zaˬ siˬ tsawˇ gahˇ, naꞈ dui dui-eu noeˬ siˬ noeˬ mawˇ nya-eu jeˬ 
hawˇ-eu, maˬ ehˇ jiˇ coeˇ-eu nui gahˇ deuˬ, Sawˇlaˬmoˬ-ahˇ Miˬyehˇ biꞈ-euˬ meh.  
30Nahˇ ma doˆ kʼehˬ paw jawˇ-eu tsawˇ gahˇ ahˇ-eu deuˬ hawˇ-eu, Iˇjiˇtuˆ miˇ kʼahˬ-
ahˇ jawˇ-eu tsawˇ gahˇ ahˇ-eu tsawˇ haˬ deuˬ naˆ maˬ tseˇ, Sawˇlaˬmoˬ-euˬ tsawˇ 
gahˇ dzehˬ-eu meh.  
31Eˇzaˬlahˬ tsawˇ jeuˬ pyeuꞈ-eu Eˇdaˬ hawˇ-eu, Maˬhawˇlaˆ-euˬ aˬ li deuˬ pyeuꞈ-eu 
Heˬmaˬ, Kaˬlaˬkawˇlaˆ, Daˬdaˬ aˬ ha mehˇ nmˇ naˆ maˬ tseˇ aˬ yawꞈ tsawˇ gahˇ ahˇ-
awˇ, tsawˇ haˬ zaˬ dawˬ tawˆ luꞈ kʼoeˇ taˆ aˬ cawˬ naˆ maˬ tseˇ tsawˇ gahˇ ahˇ dzehˬ-
eu miˇ neh, aˬ yawꞈ nehˬ-ehˇ miˇ kaˬ taꞈ-eu miˇ kʼahˬ deuˬ laꞈ kʼoeˇ, aˬ yawꞈ tsawˇ 
myahˇ huiˬ dui dui-eu meh.  

32Aˬ yawꞈ-aˬ, dawˬ daˬ smˬ heˇ daˬ daˬ beh beh yaꞈ-awˇ, caˇ dawˬ tiˬ heˇ bymˇ 
dzehˬ ni yuˇ doˆ yaꞈ-euˬ meh.  
33Leˬbaˬnoˬ miˇ kʼahˬ-ahˇ dehꞈ-eu shuˬ liˇ aˇ bawˇ-ahˇ neh, meuˬ meuˬ lahˇ kʼoeˇ taˆ 
dehꞈ-eu hiˇ soˆ baw duˆ-ahˇ keuˆ ni, aˇ bawˇ gaˇ kawˆ aˬ yawꞈ neh ehˇ taˬ yaꞈ-euˬ 
jaˆ-eu meh. Jeˬ zaˬ deuˬ, aˇ jiˇ deuˬ, miˇ tsaˬ-ahˇ joe joe-ehˇ cah-eu aˇ mawˇ deuˬ 
hawˇ-eu, ngaˬ shaˬ ngaˬ deˇ deuˬ gaˇ kawˆ kʼawꞈ, aˬ yawꞈ neh mehˬ taˬ tsoˆ taˬ yaꞈ-
euˬ jaˆ-eu meh.  
34Sawˇlaˬmoˬ zaˬ siˬ tsawˇ gahˇ ahˇ dui dui-eu gaˇ kawˆ, miˇ tsaˬ kʼoeˇ taˆ kʼaˇ jawˇ-
eu sahˬ paˬ deuˬ ya gaˬ jiˇ-euˬ miˇ neh, tsawˇ haˬ pyehˬ gʼeh-awˇ, Sawˇlaˬmoˬ-euˬ 
dawˬ-ahˇ bi naˇ haˬ geuꞈ-iˇ-euˬ meh.  

1 Sahˬpaˬ 5 

Uˬ duˬ tahˬ nymˇ nymˇ ma tsoˆ-eu gʼaˇ duˬ lehˬ hmˬ-euˬ 
(2 Laˬsaˬbaˬ 2.1-18) 

1Duˇlu sahˬ paˬ Hiˇlamˬ-aˬ, Daˬbiˇ nehˬ-ehˇ maˬ tsehˆ leˇ ni cawˬ cawˬ taꞈ-euˬ miˇ 
neh, Daˬbiˇ-euˬ jawˇ duˬ-ahˇ Sawˇlaˬmoˬ sahˬ paˬ keuˆ leˇ-euˬ gaˇ kawˆ ya gaˬ ngeh, 
cawˬ cawˬ taꞈ-eu gʼaˇ duˬ tsawˇ haˬ pyehˬ gʼeh-euˬ meh.  
2Sawˇlaˬmoˬ neh Hiˇlamˬ-ahˇ heu loꞈ-ehˇ dawˬ tsaꞈ tsaꞈ ahˇ gʼeh-euˬ meh.  
3“Ngaˬ da Daˬbiˇ-aˬ, aˬ yawꞈ-euˬ miˇ kʼahˬ jawˬ jawˬ-ehˇ jaˆ-eu, aˬ yawꞈ-ahˇ muiˇ-eu 
deuˬ-euˬ miˇ kʼahˬ deuˬ nehˬ-ehˇ guiˇ deuˆ deuˆ-ehˇ jawˇ-euˬ miˇ neh, aˬ yawꞈ-ahˇ 
muiˇ-eu tsawˇ haˬ kʼoeˇ deuˬ kʼoeˇ taˆ Sahˬpaˬ Miˬyehˇ aˬ yawꞈ-ahˇ maˬ bi gʼaˬ leˇ 
kʼoeˇ keuˆ ni, aˬ yawꞈ-euˬ Miˬyehˇ pyeuꞈ-euˬ Sahˬpaˬ Miˬyehˇ-ahˇ uˬ duˬ tahˬ-eu 
gʼaˇ duˬ Uˬ duˬ tahˬ nymˇ nymˇ ma maˬ tsoˆ dah-euˬ gaˇ kawˆ, nawˇ kʼawꞈ siˬ nya 
luꞈ meh.  
4Ehˇ kʼawꞈ, nymˬ-mˇ poˆ jawˇ ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, ngaˬ-
euˬ miˇ kʼahˬ yawˬ coeˇ na luꞈ coꞈ ngehˇ ni bi jaˆ-awˇ, ngaˬ-ahˇ muiˇ-eu miˇ kʼahˬ 
maˬ jaˆ-eu miˇ neh, guiˇ deuˆ le gaˇ guˆ kʼaˇ maˬ za-a.  
5‘Nawˬ-euˬ jawˇ duˬ-ahˇ ngaˇ sahˬ paˬ bi geuꞈ-eu lehˇ gʼeh-eu nawˬ li-aˬ, ngaˬ-euˬ 
gʼaˇ duˬ Uˬ duˬ tahˬ nymˇ nymˇ ma tsoˆ tehꞈ-a’ lehˇ, ngaˬ da Daˬbiˇ-ahˇ Sahˬpaˬ 
Miˬyehˇ neh saˇ jaˇ dzaˬ taˬ-euˬ jaˆ-eu meh. Kʼoeˇ miˇ neh, ngaˬ-euˬ Miˬyehˇ pyeuꞈ-
eu Sahˬpaˬ Miˬyehˇ-ahˇ uˬ duˬ tahˬ-eu gʼaˇ duˬ, Uˬ duˬ tahˬ nymˇ nymˇ ma tsoˆ ma 
lehˇ ngaˇ noeˬ tsehˆ taˬ-euˬ ma.  
6Kʼoeˇ miˇ neh, ngaˬ-euˬ tsawˇ haˬ deuˬ-ahˇ Leˬbaˬnoˬ gawˬ jawˬ-ahˇ pyehˬ gʼeh-
awˇ, ngaˬ-euˬ gʼaˇ duˬ shuˬ liˇ aˇ bawˇ bi tuˇ leˇ-awˬ. Ngaˬ-euˬ tsawˇ haˬ deuˬ kʼawꞈ, 
aˬ yawꞈ maꞈ nehˬ-ehˇ bi mˇ caw leˇ-awˇ, nawˬ-euˬ tsawˇ haˬ deuˬ gʼaˇ duˬ, nawˇ kʼaˇ 
shaˇ-eu loꞈ-ehˇ ngaˇ aˇ poeˬ biꞈ ma. Ngaˬ-euˬ tsawˇ haˬ deuˬ-aˬ, nawˬ-euˬ tsawˇ haˬ 
deuˬ loꞈ-ehˇ aˇ bawˇ maˬ tuˇ nya-eu nawˇ siˬ nya meh.” 
7Sawˇlaˬmoˬ neh tsaꞈ ahˇ gʼeh-euˬ dawˬ-ahˇ Hiˇlamˬ ya gaˬ ngeh, nui kʼahˇ shiˇ dui 
dui-awˇ, “Huiˬ dui dui-eu tsawˇ jeuˬ kʼoeˇ jeuˬ kʼoeˇ taˆ sahˬ paˬ geuꞈ-awˇ bi uˆ lahˇ-
eu gʼaˇ duˬ, tsawˇ gahˇ ahˇ-eu aˬ li tiˬ li Daˬbiˇ-ahˇ biꞈ-euˬ miˇ neh, Sahˬpaˬ Miˬyehˇ-
ahˇ ja ceuˬ-awˬ” lehˇ ehˇ-eu meh.  

8Kʼoeˇ naˇ, Hiˇlamˬ neh Sawˇlaˬmoˬ-ahˇ heu loꞈ-ehˇ dawˬ tsaꞈ paˇ tsaꞈ ahˇ gʼeh-euˬ 
meh. “Nawˬ neh tsaꞈ ahˇ laꞈ-euˬ dawˬ ngaˇ ya gaˬ gʼaˬ-awˇ, nawˬ neh ehˇ-euˬ loꞈ-ehˇ 
mˇ-eu gʼaˇ duˬ ngaˇ lehˬ hmˬ taˬ-euˬ ma. Shuˬ liˇ aˇ bawˇ hawˇ-eu miˬ shuˬ aˇ bawˇ 
deuˬ ngaˇ nawˬ-ahˇ biꞈ ma.  
9Leˬbaˬnoˬ gawˬ jawˬ-ahˇ neh iˬ ma laˆ shaˆ lawˇ deh-ahˇ keuˆ ni, ngaˬ-euˬ tsawˇ 
haˬ deuˬ aˇ bawˇ diˬ tm gʼeu ka leꞈ-awˇ, iˬ ma laˆ shaˆ lawˇ dzeˇ caw caw-ehˇ poeˇ 
kaꞈ-awˇ nawˬ ka leꞈ-eu laꞈ kʼoeˇ, nawˇ kʼaˇ bi yuˇ keuˆ leꞈ mawꞈ gaˇ keuˆ ni bi sha ha 
keuˆ le ma. Kʼoeˇ gaˇ oe keuˆ naˇ, ngaˬ-euˬ tsawˇ haˬ deuˬ diˬ tm kʼoeˇ deuˬ puiˇ-
awˇ, nawˬ-euˬ tsawˇ haˬ deuˬ-euˬ laꞈ-ahˇ a nehˬ tehꞈ-a. Ngaˬ-euˬ tsawˇ haˬ deuˬ loˬ-
eu dzaˬ dzaˬ dawˇ dawˇ nawˇ caw ba nehˬ-awˬ.” 
10Kʼoeˇ naˇ, Sawˇlaˬmoˬ kʼaˇ loˬ-eu shuˬ liˇ hawˇ-eu miˬ shuˬ aˇ bawˇ deuˬ Hiˇlamˬ 
neh sha ha nehˬ-euˬ meh.  
11Sawˇlaˬmoˬ kʼawꞈ, Hiˇlamˬ-euˬ tsawˇ haˬ deuˬ bi dzaˬ-eu gʼaˇ duˬ, aˬ yawꞈ kʼoꞈ 
yawꞈ cehˇ gʼoeˬ muiˇ daˇ hawˇ-eu, saˬ loˬ tsiˇ oeˬ tseˇ muiˇ jawꞈ-i Hiˇlamˬ-ahˇ biꞈ-
euˬ meh.  
12Kʼoeˇ naˇ, Sahˬpaˬ Miˬyehˇ Sawˇlaˬmoˬ-ahˇ saˇ jaˇ ziꞈ-awˇ, aˬ yawꞈ-ahˇ zaˬ siˬ 
tsawˇ gahˇ biꞈ-euˬ meh. Kʼoeˇ ngeh, sahˬ paˬ Hiˇlamˬ hawˇ-eu sahˬ paˬ Sawˇlaˬmoˬ 
nui ma taꞈ leˇ-awˇ, aˬ yawꞈ nyaꞈ saˇ jaˇ dzaˬ taꞈ-euˬ meh.  
13Sahˬ paˬ Sawˇlaˬmoˬ-aˬ, Iˇsaˬleˬlaˆ miˇ kʼahˬ kʼahˬ lah ni laꞈ kʼoeˇ, myawˬ kʼaˆ bi 
mˇ-eu tsawˇ haˬ smˬ muiˇ gʼaˬ bi poˆ doˆ-euˬ meh. 
14Kʼoeˇ naˇ, Aˬdawˇniˇlamˬ neh tsawˇ haˬ kʼoeˇ deuˬ-ahˇ bi haw bi pyaˆ-euˬ meh. 
Tsawˇ haˬ kʼoeˇ deuˬ-ahˇ, tiˬ muiˇ gʼaˬ byah-eu aˇ muˇ smˬ muˇ biˇ nehˬ-awˇ, aˬ 
yawꞈ muˇ yawꞈ Leˬbaˬnoˬ gawˬ jawˬ-ahˇ ba la tiˬ siˬ gaˇ bi mˇ leˇ-awˇ, iˇ kahˇ-ahˇ ba 
la nyiˬ siˬ bi gʼoꞈ naˬ le-euˬ meh.  
15Sawˇlaˬmoˬ-aˬ, gawˬ jawˬ gawˬ duˇ-ahˇ kʼaˬ lo deh-eu tsawˇ haˬ yehꞈ muiˇ gʼaˬ 
jawˇ-awˇ, kʼaˬ lo baꞈ-eu tsawˇ haˬ shiꞈ muiˇ gʼaˬ jawˇ-eu meh.  
16Tsawˇ haˬ kʼoeˇ deuˬ gaˇ mˇ gaˇ aˬ yuiꞈ geuꞈ-awˇ haw-eu pyaˆ-eu gʼaˇ duˬ kʼawꞈ, 
tsawˇ haˬ smˬ heˇ smˬ yaˇ gʼaˬ tseˇ doˆ nehˬ taˬ-euˬ meh.  
17Sahˬ paˬ Sawˇlaˬmoˬ neh dawˬ biꞈ taˬ-euˬ loꞈ-ehˇ, Uˬ duˬ tahˬ nymˇ nymˇ ma tsoˆ 
ngeh gawˬ dahˬ beh-eu gʼaˇ duˬ, huiˬ-eu muiˬ-eu kʼaˬ lo deuˬ deh-euˬ meh.  
18Sawˇlaˬmoˬ-euˬ tsawˇ haˬ deuˬ, Hiˇlamˬ-euˬ tsawˇ haˬ deuˬ hawˇ-eu, Biˇbaˬlawˆ 
meuˬ-ahˇ jawˇ-eu tsawˇ haˬ deuˬ, Uˬ duˬ tahˬ nymˇ nymˇ ma tsoˆ-eu gʼaˇ duˬ, kʼaˬ lo 
hawˇ-eu daˇ kawˬ laˆ saˆ-euˬ meh.  

1 Sahˬpaˬ 6 

Sawˇlaˬmoˬ Uˬ duˬ tahˬ nymˇ nymˇ ma tsoˆ-euˬ 

1Iˇsaˬleˬlaˆ tsawˇ jeuˬ Iˇjiˇtuˆ miˇ kʼahˬ laꞈ kʼoeˇ neh doˆ laˇ-euˬ oeˬ yaˇ yehꞈ tseˇ kʼoꞈ 
byah laˇ-awˇ, Sawˇlaˬmoˬ Iˇsaˬleˬlaˆ miˇ kʼahˬ-ahˇ uˆ lahˇ-euˬ oeˬ kʼoꞈ byah ngeh 
kʼoꞈ, ba la nyiˬ siˬ tiˬ siˬ pyeuꞈ-eu Ziˇbaˆ ba la-ahˇ, Sawˇlaˬmoˬ Uˬ duˬ tahˬ nymˇ 
nymˇ ma tsoˆ dahˬ beh-euˬ meh.  

2Sahˬpaˬ Miˬyehˇ gʼaˇ duˬ sahˬ paˬ Sawˇlaˬmoˬ neh tsoˆ-euˬ Uˬ duˬ tahˬ nymˇ nymˇ 
ma kʼoeˇ nymˇ-aˬ, yaw mahˇ paw tseˇ ngaˬ lmˇ, yaw jeˇ paw ngaˬ lmˇ hawˇ-eu, yaw 
goˇ paw shiꞈ lmˇ nui paˆ byah-eu meh.  
3Uˬ duˬ tahˬ nymˇ mehˬ shi tsoˆ doˆ taˬ-euˬ uˇ leˇ duˬ-ahˇ jaˆ-eu aˇ lawˆ kʼoeˇ lawˆ 
kʼawꞈ, yaw jeˇ paw Uˬ duˬ tahˬ nymˇ naˆ ni ngaˬ lmˇ jeˇ-awˇ, yaw mahˇ paw nyiˬ lmˇ 
nui paˆ byah-eu meh.  
4Uˬ duˬ tahˬ nymˇ-euˬ kaˇ pyawˇ-ahˇ, laꞈ kʼoeˇ paw jeˇ dzehˬ-awˇ, laꞈ nyiˇ paw suꞈ 
dzehˬ-eu laˇ gʼoˆ zaˬ deuˬ jahˇ ahˇ taˬ-euˬ meh.  
5Uˬ duˬ tahˬ nymˇ-euˬ pyawˬ ma nyiˬ pyawˬ hawˇ-eu pyawˬ zaˬ naˇ kʼah pyawˬ 
jawˬ jawˬ-ehˇ, smˬ tiˆ baw-eu aˇ lawˆ deuˬ kaˇ pyawˇ-ahˇ tsoˆ tawꞈ taˬ-euˬ meh. Aˬ 
yawꞈ tiˆ yawꞈ yaw goˇ paw ngaˬ caˆ byah-eu meh. 
6Yaw jeˇ paw-aˬ, laꞈ oˆ oˆ saˬ tiˆ ngaˬ caˆ, nyiˬ tiˆ tiˬ tiˆ koꞈ caˆ, smˬ tiˆ tiˬ tiˆ shiꞈ caˆ 
byah-eu meh. Uˬ duˬ tahˬ nymˇ nymˇ ma-euˬ kaˇ pyawˇ kʼoeˇ, yaw tuˇ paw tiˬ tiˆ 
saˇ-iˬ tiˬ tiˆ teuꞈ baˬ daˆ leꞈ-euˬ miˇ neh, aˇ lawˆ kʼoeˇ deuˬ-euˬ yeuꞈ ma ciˬ taˬ-eu 
gʼaˇ duˬ, kaˇ pyawˇ-ahˇ tahˇ byoe-eu maˬ loˬ-a.  
7Uˬ duˬ tahˬ nymˇ nymˇ ma tsoˆ gaˇ zmˬ-eu gʼaˇ duˬ lehˬ hmˬ taˬ-euˬ kʼaˬ lo deuˬ-
ahˇ, tsoˆ duˬ-ahˇ maˬ yuˇ keuˆ laꞈ mi naˆ-ehˇ yaw muiˬ paˬ-ehˇ laˆ saˆ gʼaˬ taˬ-euˬ miˇ 
neh, Uˬ duˬ tahˬ nymˇ nymˇ ma tsoˆ ngeh, diˬ puˬ koˆ-eu teˇ saˇ, deuˆ haˬ deuˆ-eu 
teˇ saˇ hawˇ-eu, shmˇ keu ka deuˬ laˆ tahˬ laˆ toˆ-eu teˇ saˇ deuˬ maˬ ya gaˬ ni, ciˬ 
cuˇ ni tsoˆ-euˬ meh.  
8Kaˇ pyawˇ laꞈ nyiˇ jawˬ jawˬ-ehˇ tsoˆ tawꞈ taˬ-euˬ aˇ lawˆ deuˬ-euˬ laꞈ oˆ oˆ saˬ tiˆ-
ahˇ uˇ leˇ-eu gʼoˆ kʼehˬ-aˬ, Uˬ duˬ tahˬ nymˇ nymˇ ma-euˬ laꞈ oˆ paw pyawˬ-ahˇ 
dahˇ-awˇ, nyiˬ tiˆ tiˬ tiˆ hawˇ-eu laꞈ taˆ taˆ saˬ tiˆ-ahˇ uˇ leˇ-eu gʼaˇ duˬ, dawˬ dzm 
tsoꞈ taˬ-euˬ meh.  
9Uˬ duˬ tahˬ nymˇ nymˇ ma kʼoeˇ nymˇ-ahˇ sahˬ paˬ Sawˇlaˬmoˬ tsoˆ gʼaˬ ngeh, shuˬ 
liˇ pyaꞈ dmˬ hawˇ-eu shuˬ liˇ teˇ byaꞈ deuˬ yuˇ-awˇ, nymˇ mˬ-euˬ uˬ moˆ taw-euˬ 
meh.  
10Aˬ yawꞈ tiˆ yawꞈ ngaˬ caˆ goˇ-awˇ, smˬ tiˆ baw-eu nymˇ kʼawꞈ, Uˬ duˬ tahˬ nymˇ 
nymˇ ma-euˬ kaˇ pyawˇ laꞈ nyiˇ jawˬ jawˬ-ehˇ tsoˆ doˆ-awˇ, shuˬ liˇ pyaꞈ dmˬ neh 
kaˇ pyawˇ-ahˇ tsoˆ tawꞈ taˬ-euˬ meh.  
11Sawˇlaˬmoˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 
12“Ngaˬ-euˬ zahˇ dawˬ kʼoꞈ dawˬ dawˬ tawˆ luꞈ-ahˇ nawˇ caw teh-awˇ, ngaˬ-euˬ ehˇ 
dawˬ-ahˇ naˇ haˬ geuꞈ naˇ, nawˬ da Daˬbiˇ-ahˇ ngaˬ neh saˇ jaˇ dzaˬ taˬ-euˬ jeˬ, 
nawˬ-euˬ kʼoeˇ taˆ ngaˇ bi keuˆ le ma. 
13Nawˇ tsoˆ luꞈ-eu Uˬ duˬ tahˬ nymˇ nymˇ ma heu nymˇ laꞈ kʼoeˇ, Iˇsaˬleˬlaˆ tsawˇ 
haˬ deuˬ nehˬ-ehˇ ngaˇ jawˇ-awˇ, aˬ yawꞈ maꞈ-ahˇ ngaˇ maˬ byehˇ dzeh.” 
14Kʼoeˇ naˇ, Sawˇlaˬmoˬ Uˬ duˬ tahˬ nymˇ nymˇ ma tsoˆ gʼaˬ-euˬ meh.  

Uˬ duˬ tahˬ nymˇ nymˇ ma-euˬ laꞈ kʼoeˇ paw laˆ saˆ muiˬ-euˬ 
(2 Laˬsaˬbaˬ 3.8-14) 

15Uˬ duˬ tahˬ nymˇ nymˇ ma-euˬ kaˇ pyawˇ laꞈ kʼoeˇ paw pyawˬ-ahˇ uˬ kʼawˬ-ahˇ 
neh kaˇ pyawˇ uˬ gʼmˬ-ahˇ tuˆ ni, shuˬ liˇ teˇ byaꞈ neh paˇ taw gʼoeˬ-awˇ, teˇ byaꞈ 
kʼoeˇ neh kʼawˬ-euˬ meh.  
16Muiˬ dui shawˇ dui dui-eu jawˇ duˬ lehˇ kuˇ-eu lawˆ-aˬ, Uˬ duˬ tahˬ nymˇ nymˇ 
ma-euˬ naˇ kʼah paw pyawˬ-ahˇ jaˆ-eu meh. Aˇ lawˆ kʼoeˇ lawˆ yaw mahˇ paw ngaˬ 
lmˇ byah-awˇ, uˬ kʼawˬ-ahˇ neh kaˇ pyawˇ uˬ gʼmˬ-ahˇ tuˆ ni, shuˬ liˇ teˇ byaꞈ neh 
taw lawˆ taˬ-euˬ meh.  
17Muiˬ dui shawˇ dui dui-eu jawˇ duˬ-euˬ mehˬ shi jaˆ-eu nymˇ ma pyawˬ-aˬ, yaw 
mahˇ paw tseˇ lmˇ byah-eu meh.  
18Shuˬ liˇ teˇ byaꞈ kʼoeˇ deuˬ-ahˇ, iˇ puˬ aˇ baˇ hawˇ-eu aˇ yehˆ aˇ baˇ toeˬ boꞈ taˬ-euˬ 
meh. Kaˇ pyawˇ laꞈ kʼoeˇ pyawˬ tiˬ pyawˬ pyawˬ lah-ehˇ, kʼaˬ lo kaˇ pyawˇ maˬ bi 
mawˇ laˇ ni, shuˬ liˇ teˇ byaꞈ neh paˇ taw gʼoeˬ jiˇ taˬ-euˬ meh.  
19Uˬ duˬ tahˬ nymˇ nymˇ ma-euˬ naˇ kʼah paw pyawˬ-ahˇ, Sahˬpaˬ Miˬyehˇ-euˬ 
Dawˬ ma saˇ jaˇ Bahˬ keuˆ taˬ-eu gʼaˇ duˬ, aˇ lawˆ tiˬ lawˆ taw lawˆ taˬ-euˬ meh.  
20Aˇ lawˆ kʼoeˇ lawˆ-aˬ, yaw mahˇ paw ngaˬ lmˇ, yaw jeˇ paw ngaˬ lmˇ, yaw goˇ paw 
ngaˬ lmˇ byah-awˇ, aˇ lawˆ lawˆ lah-ehˇ maˇ jawˆ ni gʼeh-eu shuiˇ neh yaw taˬ-euˬ 
meh.  
21Uˬ duˬ tahˬ nymˇ nymˇ ma-euˬ laꞈ kʼoeˇ paw shuiˇ yaw taˬ-awˇ, laꞈ kʼoeˇ lawˆ-ahˇ 
uˇ leˇ-eu gʼoˆ kʼehˬ-ahˇ, shuiˇ shuiˇ caˆ gʼeu taw taˬ-euˬ meh. Laꞈ kʼoeˇ lawˆ-ahˇ 
kʼawꞈ, shuiˇ yaw taˬ-euˬ meh.  
22Uˬ duˬ tahˬ nymˇ nymˇ ma-euˬ laꞈ kʼoeˇ paw kaˇ pyawˇ yawˬ pyawˬ na luꞈ shuiˇ 
yaw taˬ-awˇ, Muiˬ dui shawˇ dui dui-eu jawˇ duˬ-ahˇ jaˆ-eu lawˇ duˬ-ahˇ kʼawꞈ, 
shuiˇ neh yaw taˬ-euˬ meh.  
23Nyiˬ lmˇ nui paˆ goˇ-eu jeˬ luˇ beˬ mawˇ kawˇ nyiˬ kawˇ-ahˇ, saˬ loˬ daˇ kawˬ neh 
pyaꞈ-awˇ, Muiˬ dui shawˇ dui dui-eu jawˇ duˬ-ahˇ bi jaˆ-euˬ meh.  
24Jeˬ luˇ beˬ mawˇ kawˇ tiˬ kawˇ-euˬ aˬ dahˇ tiˬ pyawˬ ngaˬ caˆ mahˇ-awˇ, aˬ dahˇ 
nyiˬ pyawˬ luꞈ-euˬ kʼoeˇ dzaˬ heu dzaˬ-ahˇ doˆ ni, nyiˬ lmˇ nui paˆ byah-eu meh.  
25Mawˇ kawˇ nyiˬ kawˇ luꞈ aˬ yawꞈ tiˬ gaˇ duˇ ni, tiˬ kawˆ mah ni pyaꞈ taˬ-euˬ miˇ 
neh, mawˇ kawˇ yawˬ kawˇ yawˬ kʼawꞈ, aˬ dahˇ nyiˬ pyawˬ luꞈ-euˬ kʼoeˇ dzaˬ heu 
dzaˬ-ahˇ doˆ ni, nyiˬ lmˇ nui paˆ byah-eu meh.  
26Mawˇ kawˇ kʼoeˇ nyiˬ kawˇ luꞈ, nyiˬ lmˇ nui paˆ goˇ-eu meh.  
27Mawˇ kawˇ kʼoeˇ nyiˬ kawˇ-ahˇ, Muiˬ dui shawˇ dui dui-eu jawˇ duˬ laꞈ kʼoeˇ tiˬ 
paw tiˬ kawˇ bi jaˆ-euˬ meh. Mawˇ kawˇ tiˬ kawˇ-euˬ aˬ dahˇ mehˬ dzaˬ tiˬ paw 
dzaˬ-aˬ, yawˬ kawˇ yawˬ-euˬ aˬ dahˇ mehˬ dzaˬ-ahˇ tuˆ-awˇ, aˬ dahˇ mehˬ dzaˬ yawˬ 
dzaˬ yawˬ kaˇ pyawˇ-ahˇ tuˆ ni bi jaˆ-euˬ meh. Kʼoeˇ miˇ neh, aˬ dahˇ mehˬ dzaˬ nyiˬ 
dzaˬ tiˬ gaˇ tuˆ-awˇ, aˬ dahˇ mehˬ dzaˬ nyiˬ dzaˬ-aˬ, kaˇ pyawˇ nyiˬ pyawˬ-ahˇ tuˆ-eu 
meh. 
28Jeˬ luˇ beˬ mawˇ kawˇ kʼoeˇ nyiˬ kawˇ-ahˇ, shuiˇ yaw taˬ-euˬ meh.  
29Nymˇ ma lawˆ hawˇ-eu laꞈ kʼoeˇ lawˆ-euˬ kaˇ pyawˇ yawˬ pyawˬ na luꞈ-ahˇ, jeˬ luˇ 
beˬ aˇ baˇ, daoˇ aˇ bawˬ aˇ baˇ hawˇ-eu aˇ yehˆ aˇ baˇ deuˬ toeˬ boꞈ taˬ-euˬ meh.  

http://pt-br.bibles.org/ahk-AHK/1Kgs/6#1Kgs.6.23!f.1
http://pt-br.bibles.org/ahk-AHK/1Kgs/6#1Kgs.6.28!f.1

30Uˬ kʼawˬ teˇ byaꞈ-ahˇ kʼawꞈ, shuiˇ yaw taˬ-euˬ meh.  
31Muiˬ dui shawˇ dui dui-eu jawˇ duˬ-ahˇ uˇ leˇ-eu gʼoˆ kʼehˬ-ahˇ, saˬ loˬ daˇ kawˬ 
neh laˇ gʼoˆ paꞈ nyiˬ paꞈ tsoꞈ-eu laˇ gʼoˆ jahˇ tsoꞈ taˬ-awˇ, laˇ gʼoˆ uˬ duˬ paw yaw ceh 
ceh-ehˇ jahˇ taˬ-euˬ meh.  
32Laˇ gʼoˆ kʼoeˇ-ahˇ, Jeˬ luˇ beˬ aˇ baˇ, daoˇ aˇ bawˬ aˇ baˇ hawˇ-eu aˇ yehˆ aˇ baˇ deuˬ 
taꞈ boꞈ taˬ-euˬ meh. Laˇ gʼoˆ kʼoeˇ maˬ ehˇ, Jeˬ luˇ beˬ aˇ baˇ maˬ ehˇ, daoˇ aˇ bawˬ aˇ 
baˇ hawˇ-eu aˇ yehˆ aˇ baˇ maˬ ehˇ, shuiˇ yaw taˬ-euˬ meh.  
33Nymˇ ma lawˆ-ahˇ uˇ leˇ duˬ-ahˇ, saˬ loˬ daˇ kawˬ neh oeˬ kʼawˇ kʼawˇ-eu laˇ gʼoˆ 
bahˬ jahˇ tsoꞈ taˬ-euˬ meh.  
34Miˬ shuˬ daˇ kawˬ neh jahˇ taˬ-euˬ dehˬ dmˇ nya-eu laˇ gʼoˆ paꞈ nyiˬ paꞈ, kʼoeˇ gaˇ 
jahˇ tsoꞈ taˬ-euˬ meh.  
35Laˇ gʼoˆ paꞈ kʼoeˇ nyiˬ paꞈ-ahˇ kʼawꞈ, jeˬ luˇ beˬ aˇ baˇ, daoˇ aˇ bawˬ aˇ baˇ, aˇ yehˆ 
aˇ baˇ deuˬ taꞈ boꞈ taˬ-awˇ, shuiˇ yaw taˬ-euˬ meh.  
36Uˬ duˬ tahˬ nymˇ nymˇ ma-euˬ mehˬ shi laꞈ kʼoeˇ lahˇ lehˇ kuˇ-eu lahˇ kʼoeˇ lahˇ 
gawˬ ngeh, kʼaˬ lo smˬ tiˆ gawˬ-euˬ yaw kaˬ-ahˇ shuˬ liˇ yeuꞈ ma gawˬ tehˬ daˆ leꞈ-
euˬ meh.  
37Sawˇlaˬmoˬ uˆ lahˇ-eu oeˬ kʼoꞈ byah laˇ ngeh kʼoꞈ, ba la nyiˬ siˬ tiˬ siˬ pyeuꞈ-eu 
Ziˇbaˆ ba la-ahˇ, Uˬ duˬ tahˬ nymˇ nymˇ ma gawˬ dahˬ beh-euˬ meh.  
38Sawˇlaˬmoˬ uˆ lahˇ-euˬ tseˇ tiꞈ kʼoꞈ byah ngeh kʼoꞈ, ba la yehꞈ siˬ tiˬ siˬ pyeuꞈ-eu 
Buˇlaˆ ba la-ahˇ, yaw beh neh kʼaˇ noeˬ taˬ-euˬ loꞈ-ehˇ, Uˬ duˬ tahˬ nymˇ nymˇ ma 
tsoˆ gʼaˬ-euˬ meh. Sawˇlaˬmoˬ neh Uˬ duˬ tahˬ nymˇ nymˇ ma tsoˆ-euˬ aˇ yamˬ shiꞈ 
kʼoꞈ ga-iˇ-euˬ meh.  

1 Sahˬpaˬ 7 

Sawˇlaˬmoˬ-euˬ nymˇ 

1Sawˇlaˬmoˬ-aˬ, aˬ yawꞈ jawˇ-eu sahˬ paˬ-euˬ hawˇ nymˇ tiˬ nymˇ paˇ tsoˆ-awˇ, 
nymˇ kʼoeˇ nymˇ tsoˆ gʼaˬ ngeh keuˆ ni, tseˇ smˇ kʼoꞈ tsoˆ-euˬ meh.  
2Leˬbaˬnoˬ aˇ bawˇ sahˬ kʼaˆ lehˇ myahˇ-euˬ aˇ lawˆ lawˆ ma tiˬ lawˆ aˬ yawꞈ tsoˆ 
ahˇ-euˬ meh. Aˇ lawˆ kʼoeˇ lawˆ-aˬ, yaw mahˇ paw nyiˬ tseˇ ngaˬ lmˇ, yaw jeˇ paw 
tseˇ nyiꞈ lmˇ nui paˆ, yaw goˇ paw shiꞈ lmˇ nui paˆ byah-awˇ, shuˬ liˇ kʼawˇ zeuˇ oeˬ 
cehˆ ka tuˇ-awˇ, shuˬ liˇ pyaꞈ dmˬ tsahˬ-awˇ tsoˆ-euˬ meh.  
3Kʼawˇ zeuˇ tiˬ cehˆ-euˬ tseˇ ngaˬ zeuˇ byah-awˇ, pyaꞈ dmˬ dawˬ tawˆ luꞈ oeˬ tseˇ 
ngaˬ dmˬ tsahˬ-euˬ meh. Pyaꞈ dmˬ kʼoeˇ deuˬ-ahˇ, shuˬ liˇ teˇ byaꞈ diˬ gʼoeˬ-euˬ 
meh.  
4Aˇ lawˆ kʼoeˇ lawˆ-euˬ kaˇ pyawˇ pyawˬ ma nyiˬ pyawˬ-ahˇ, tiˬ pyawˬ-euˬ laˇ gʼoˆ 
zaˬ smˬ cehˆ jahˇ tsoꞈ-euˬ meh.  
5Laˇ gʼoˆ bahˬ hawˇ-eu laˇ gʼoˆ zaˬ gʼoˆ bahˬ deuˬ-ahˇ oeˬ bawˬ-ehˇ jahˇ-awˇ, kaˇ 
pyawˇ nyiˬ pyawˬ-ahˇ jahˇ tsoꞈ taˬ-euˬ laˇ gʼoˆ zaˬ kʼoeˇ smˬ cehˆ, tiˬ pyawˬ tiˇ pyawˬ 
dawˇ ni jahˇ ahˇ-euˬ meh.  



716 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

6Kʼawˇ zeuˇ-euˬ aˇ lawˆ lehˇ kuˇ-eu, yaw mahˇ paw tseˇ nyiꞈ lmˇ nui paˆ byah-awˇ, 
yaw jeˇ paw shiꞈ lmˇ nui paˆ byah-eu aˇ lawˆ tiˬ lawˆ aˬ yawꞈ tsoˆ-euˬ meh. Aˇ lawˆ 
kʼoeˇ lawˆ-euˬ mehˬ shi, uˇ leˇ duˬ tiˬ lawˆ paˇ tsoˆ doˆ taˬ-awˇ, kʼawˇ zeuˇ ka tuˇ-awˇ 
kʼoeˇ taˆ joe shmˇ taˬ-euˬ meh.  
7Yaˇ kʼaˬ daˇ-eu aˇ lawˆ lehˇ kuˇ-eu, sahˬ paˬ-euˬ nuiˇ mahˬ ciˬ taˬ-euˬ aˇ lawˆ tiˬ 
lawˆ aˬ yawꞈ tsoˆ-euˬ meh. Aˇ lawˆ kʼoeˇ-aˬ, aˬ yawꞈ yaˇ kʼaˬ daˇ-euˬ aˇ lawˆ pyeuꞈ-
awˇ, aˇ lawˆ lawˆ lah-ehˇ shuˬ liˇ teˇ byaꞈ taw-awˇ, kʼoeˇ taˆ paw kʼawꞈ, shuˬ liˇ teˇ 
byaꞈ diˬ gʼoeˬ taˬ-euˬ meh.  
8Sawˇlaˬmoˬ jawˇ-eu lawˆ-aˬ, yaˇ kʼaˬ daˇ-eu lawˆ-euˬ naˇ kʼah paw jaˆ-awˇ, aˇ lawˆ 
nui deuˬ-ahˇ duˇ ni tsoˆ taˬ-euˬ meh. Iˇjiˇtuˆ sahˬ paˬ zaˬ miˬ pyeuꞈ-eu aˬ yawꞈ-euˬ 
miˬ zaˬ gʼaˇ duˬ kʼawꞈ, kʼoeˇ loꞈ-ehˇ duˇ-eu aˇ lawˆ tiˬ lawˆ aˬ yawꞈ tsoˆ nehˬ-euˬ 
meh.  
9Laꞈ nyiˇ paw lahˇ gawˬ taˬ-euˬ ahˇ leˇ-ehˇ aˇ lawˆ heu deuˬ dawˬ tawˆ luꞈ-ahˇ dawˬ 
pehˬ-ahˇ neh nymˇ mˬ mehˬ dzaˬ-ahˇ keuˆ ni, muiˬ dui dui-eu kʼaˬ lo neh gawˬ taˬ-
euˬ meh. Kʼaˬ lo kʼoeˇ deuˬ-ahˇ, laꞈ kʼoeˇ paw maˬ ehˇ, laꞈ nyiˇ paw maˬ ehˇ, yaw 
muiˬ paˬ-ehˇ dza-awˇ yehˬ di taˬ-euˬ meh.  
10Dawˬ dah gawˬ-euˬ kʼaˬ lo deuˬ-aˬ, huiˬ dui muiˬ dui dui-eu kʼaˬ lo deuˬ pyeuꞈ-
awˇ, tiˬ paˆ na deuˬ nyiˬ lmˇ nui paˆ mahˇ-awˇ, tiˬ paˆ na deuˬ nyiˬ lmˇ mahˇ-eu 
meh.  
11Kʼoeˇ deuˬ-euˬ kʼoeˇ taˆ, yaw muiˬ paˬ-ehˇ dza-awˇ yehˬ di taˬ-euˬ kʼaˬ lo deuˬ 
hawˇ-eu shuˬ liˇyeuꞈ ma deuˬ gawˬ daˆ taˬ-euˬ meh.  
12Sahˬ paˬ-euˬ nymˇ-ahˇ gawˬ jawˬ taˬ-euˬ lahˇ maˬ ehˇ, Uˬ duˬ tahˬ nymˇ nymˇ ma-
ahˇ gawˬ jawˬ taˬ-euˬ lahˇ maˬ ehˇ, Uˬ duˬ tahˬ nymˇ nymˇ ma-ahˇ uˇ leˇ-eu lawˆ-ahˇ 
gawˬ jawˬ taˬ-euˬ lahˇ maˬ ehˇ, yehˬ di taˬ-euˬ kʼaˬ lo smˬ tiˆ gawˬ daˆ taˬ-euˬ yaw 
kaˬ-ahˇ, shuˬ liˇ yeuꞈ ma gawˬ tehˬ taˬ-euˬ meh.  

Huˇlamˬ-ahˇ kuˇ-euˬ 

13Sahˬ paˬ Sawˇlaˬmoˬ-aˬ, Duˇlu meuˬ-ahˇ jawˇ-eu Huˇlamˬ lehˇ myahˇ-euˬ guiˬ 
shuiˇ tehˆ-eu ba jiˬ tiˬ gʼaˬ-ahˇ bi kuˇ laˬ-iˇ-euˬ meh. 
14Shiˇ dzeuˇ-euˬ aˬ yawꞈ-euˬ aˬ da gʼaˬ kʼawꞈ, Duˇlu meuˬ-ahˇ guiˬ shuiˇ tehˆ-euˬ ba 
jiˬ meh. Aˬ yawꞈ-euˬ aˬ ma-aˬ, Naˬtaˬliˇ tsawˇ jeuˬ pyeuꞈ-eu meh. Huˇlamˬ-aˬ, tsawˇ 
gahˇ ahˇ-awˇ, nya dui dui-eu ba jiˬ pyeuꞈ-eu meh. Guiˬ shuiˇ tehˆ gaˇ aˬ yuiꞈ geuꞈ-
awˇ haw-eu pyaˆ-eu gʼaˇ duˬ sahˬ paˬ Sawˇlaˬmoˬ aˬ yawꞈ-ahˇ kuˇ ngeh, aˬ yawꞈ laˬ 
kʼaˬ tiˬ cehˇ laˇ-euˬ meh.  

Guiˬ shuiˇ kʼawˇ zeuˇ nyiˬ zeuˇ 
(2 Laˬsaˬbaˬ 3.15-17) 

15Yaw mahˇ paw oeˬ lmˇ nui paˆ byah-awˇ, yaw huiˬ laꞈ paˇ smˬ paˇ byah-eu guiˬ 
shuiˇ kʼawˇ zeuˇ nyiˬ zeuˇ Huˇlamˬ kʼaˇ-awˇ, Uˬ duˬ tahˬ nymˇ nymˇ ma-euˬ gʼoˆ 
kʼehˬ-ahˇ ka tuˇ-euˬ meh.  
16Kʼoeˇ naˇ, ngaˬ caˆ goˇ-eu guiˬ shuiˇ uˬ dzo nyiˬ hmˬ tehˆ-awˇ, kʼawˇ zeuˇ kʼoeˇ nyiˬ 
zeuˇ-euˬ uˬ duˬ-ahˇ tsahˬ-euˬ meh.  

17Kʼawˇ zeuˇ kʼoeˇ nyiˬ zeuˇ-euˬ uˬ duˬ-ahˇ, tiˬ zeuˇ-euˬ guiˬ shuiˇ caˆ pyehꞈ shiꞈ 
pyehꞈ bi tsoꞈ-euˬ meh.  
18Kʼawˇ zeuˇ kʼoeˇ nyiˬ zeuˇ-euˬ uˬ duˬ-ahˇ, aˇ ka uˆ aˇ siˬ aˇ baˇ nyiˬ cehˆ toeˬ boꞈ 
taˬ-euˬ meh.  
19Kʼawˇ zeuˇ-euˬ uˬ dzo-ahˇ, tiˬ lmˇ byah ni ka paꞈ aˇ yehˆ aˇ baˇ jahˇ ahˇ taˬ-euˬ 
meh.  
20Kʼawˇ zeuˇ-euˬ uˬ dzo-ahˇ, aˇ yehˆ aˇ boꞈ boꞈ taˬ-euˬ laꞈ taˆ paw yaw lah lah-ehˇ 
jaˆ-eu tsahˇ-ahˇ, tiˬ cehˆ-euˬ tiˬ yaˇ siˬ byah-eu aˇ ka uˆ aˇ siˬ aˇ baˇ nyiˬ cehˆ toeˬ boꞈ 
taˬ-euˬ meh.  
21Uˬ duˬ tahˬ nymˇ nymˇ ma-euˬ gʼoˆ kʼehˬ-ahˇ, Huˇlamˬ neh kʼawˇ zeuˇ kʼoeˇ nyiˬ 
zeuˇ ka tuˇ taˬ-euˬ meh. Laꞈ oˆ paw pyawˬ-ahˇ jaˆ-eu zeuˇ-ahˇ Yaˬciˬ lehˇ myahˇ-
awˇ, laꞈ taˆ paw pyawˬ-ahˇ jaˆ-eu zeuˇ-ahˇ Bawˇza lehˇ myahˇ-euˬ meh.  
22Ka paꞈ aˇ yehˆ loꞈ-ehˇ jahˇ taˬ-euˬ uˬ dzo deuˬ, kʼawˇ zeuˇ kʼoeˇ taˆ ciꞈ tsahˬ taˬ-euˬ 
meh. Kʼoeˇ loꞈ-ehˇ jahˇ-awˇ, kʼawˇ zeuˇ-ahˇ taꞈ leˇ-awˇ mˇ paˬ-ehˇ gʼeh-eu jeˬ mˇ 
gʼaˬ-euˬ meh.  

Guiˬ shuiˇ lah 
(2 Laˬsaˬbaˬ 4.2-5) 

23Yaw naꞈ paw ngaˬ caˆ, mehˬ kʼehˬ yaw jeˇ paw nyiˬ lmˇ nui paˆ, yaw huiˬ paw caˆ 
jawˬ shiꞈ lmˇ nui paˆ byah-eu guiˬ shuiˇ lah tiˬ lah Huˇlamˬ neh kʼaˇ-euˬ meh.  
24Lah kʼoeˇ-euˬ daˇ bahˇ caw caw-ehˇ, tiˬ caˆ laꞈ kʼoeˇ iˇ puˬ aˇ baˇ tseˇ siˬ ahˇ leˇ-ehˇ, 
iˇ puˬ aˇ baˇ nyiˬ cehˆ, lah aˬ yawꞈ-ahˇ tiˬ poˆ tehꞈ-ehˇ kʼaˇ tawꞈ taˬ-euˬ meh.  
25Laꞈ taˆ paw smˬ mawˇ, laꞈ oˆ paw smˬ mawˇ, nahˇ ma doˆ kʼehˬ paw smˬ mawˇ, 
nahˇ ma ga kʼehˬ paw smˬ mawˇ ciˬ pyawˇ taˬ-euˬ guiˬ shuiˇ mawˇ neˇ mawˇ kawˇ 
kʼoeˇ taˆ, lah kʼoeˇ lah ciˬ taˬ-euˬ meh.  
26Lah kʼoeˇ lah-euˬ daˇ bahˇ laꞈ zaˬ tiˬ daˬ tuˇ-eu meh. Lah mehˬ kʼehˬ-euˬ daˇ bahˇ-
aˬ, kʼmˬ maˬ-euˬ daˇ bahˇ-ahˇ duˇ-awˇ, laꞈ nyiˇ paw ka paꞈ aˇ yehˆ aˇ baˇ aˇ boꞈ boꞈ 
taˬ-euˬ meh. Lah kʼoeˇ lah laꞈ kʼoeˇ, tsawˇ haˬ nyiˬ heˇ gʼaˬ dzuiꞈ loꞈ-eu iˇ cuꞈ deˇ leˇ-
eu meh.  

Guiˬ shuiˇ laˆ lawˬ 

27Tiˬ lmˇ oeˬ bawˬ byah-awˇ, smˬ caˆ goˇ-eu guiˬ shuiˇ laˆ lawˬ tseˇ laˇ Huˇlamˬ jahˇ-
euˬ meh.  
28Guiˬ shuiˇ daˇ byaˆ tehˆ-awˇ, laˆ lawˬ-euˬ daˬ kawˇ-ahˇ toeˬ tsoꞈ-awˇ jahˇ-euˬ meh.  
29Daˬ kawˇ-ahˇ toeˬ tsoꞈ-euˬ guiˬ shuiˇ daˇ byaˆ kʼoeˇ deuˬ kʼoeˇ taˆ, aˇ laˬ jaˬ shiˇ aˇ 
baˇ, mawˇ neˇ aˇ baˇ, jeˬ luˇ beˬ aˇ baˇ heu deuˬ toeˬ boꞈ taˬ-euˬ meh. Aˇ laˬ jaˬ shiˇ 
hawˇ-eu mawˇ neˇ aˇ baˇ-euˬ laꞈ oˆ hawˇ-eu laꞈ taˆ jaˆ-eu daˬ kawˇ aˬ yawꞈ-ahˇ, aˇ 
boꞈ aˇ yehˆ yaw gʼoꞈ yaw diˆ-ehˇ boꞈ taˬ-euˬ meh.  
30Laˆ lawˬ yawˬ laˇ na luꞈ, guiˬ shuiˇ puˬ juˬ-ahˇ guiˬ shuiˇ aˇ beuˆ oeˬ beuˆ jahˇ tsoꞈ 
taˬ-euˬ meh. Laˆ lawˬ kʼoeˇ taˆ jaˆ-eu sehˇ byehˇ ciˬ taˬ duˬ-ahˇ bi toˆ tehˬ-eu gʼaˇ 
duˬ, laˆ lawˬ-euˬ laꞈ coeˇ oeˬ coeˇ-ahˇ, guiˬ shuiˇ neh jahˇ taˬ-euˬ aˬ kuiˇ oeˬ kuiˇ bi 
tsoꞈ doˆ-awˇ, aˬ kuiˇ kʼoeˇ oeˬ kuiˇ-ahˇ aˇ boꞈ aˇ yehˆ yaw gʼoꞈ yaw diˆ-ehˇ boꞈ taˬ-
euˬ meh.  

http://pt-br.bibles.org/ahk-AHK/1Kgs/8#1Kgs.7.21!f.1
http://pt-br.bibles.org/ahk-AHK/1Kgs/8#1Kgs.7.21!f.2
http://pt-br.bibles.org/ahk-AHK/1Kgs/8#1Kgs.7.26!f.1
http://pt-br.bibles.org/ahk-AHK/1Kgs/8#1Kgs.7.29!f.1

31Laˆ lawˬ kʼoeˇ taˆ sehˇ byehˇ ciˬ taˬ nya ni, daˇ kʼahˇ yaw zah zah-ehˇ jahˇ tsoꞈ taˬ-
euˬ meh. Sehˇ byehˇ ciˬ taˬ duˬ kʼoeˇ, tiˬ caˆ byah ni yaw kʼahˬ kʼahˬ-ehˇ jahˇ taˬ-
awˇ, laˆ lawˬ-ahˇ toeˬ tsoꞈ taˬ-euˬ aˬ kuiˇ-ahˇ keuˆ ni, tiˬ caˆ tiˬ toˇ byah-eu meh. 
Kʼoeˇ-euˬ jawˬ jawˬ-ehˇ, aˇ boꞈ boꞈ taˬ-euˬ meh.  
32Laˆ lawˬ aˇ beuˆ kʼoeˇ deuˬ-aˬ, yaw goˇ paw tiˬ caˆ tiˬ toˇ byah-awˇ, guiˬ shuiˇ shuiˇ 
byaˆ kʼoeˇ deuˬ-euˬ uˬ moˆ bi tsoꞈ-euˬ meh. Puˬ juˬ aˬ yawꞈ hmˬ-aˬ, tiˬ poˆ tehꞈ-ehˇ 
laˆ lawˬ daˬ kawˇ aˬ yawꞈ-ahˇ kʼaˇ tsoꞈ taˬ-euˬ meh.  
33Aˇ beuˆ kʼoeˇ mahˬ laˆ lawˬ-euˬ aˇ beuˆ-ahˇ duˇ-awˇ, beuˆ lah-ehˇ guiˬ shuiˇ neh 
tehꞈ-ehˇ jahˇ taˬ-euˬ meh.  
34Laˆ lawˬ aˬ yawꞈ laˇ yawꞈ-euˬ laꞈ coeˇ dawˬ pehˬ-ahˇ aˬ kuiˇ oeˬ kahˬ tsoꞈ-awˇ, aˬ 
kuiˇ kʼoeˇ oeˬ kahˬ luꞈ, laˆ lawˬ aˬ yawꞈ-ahˇ tiˬ poˆ tehꞈ-ehˇ kʼaˇ tawꞈ taˬ-euˬ meh.  
35Laˆ lawˬ kʼoeˇ taˆ tiˬ toˇ goˇ gaˇ, jawˬ jawˬ-ehˇ daˇ bahˇ bahˇ taˬ-euˬ meh. Laˆ lawˬ-
euˬ daˇ bahˇ hawˇ-eu laˆ lawˬ-euˬ aˬ kuiˇ kʼoeˇ-aˬ, laˆ lawˬ aˬ yawꞈ-ahˇ tiˬ poˆ tehꞈ-
ehˇ kʼaˇ tawꞈ taˬ-euˬ meh.  
36Laˆ lawˬ aˬ kuiˇ kʼoeˇ deuˬ hawˇ-eu guiˬ shuiˇ shuiˇ byaˆ kʼoeˇ deuˬ kʼoeˇ taˆ aˇ boꞈ 
boꞈ kʼaˇ kʼaˇ za gaˇ, jeˬ luˇ beˬ aˇ baˇ, aˇ laˬ jaˬ shiˇ aˇ baˇ, daoˇ aˇ bawˬ aˇ baˇ heu 
deuˬ boꞈ taˬ-awˇ, yaw kaˬ yaw kaˇ-ehˇ aˇ boꞈ aˇ yehˆ yaw gʼahˬ yaw diˆ-ehˇ boꞈ taˬ-
euˬ meh.  
37Laˆ lawˬ kʼoeˇ deuˬ aˬ yawꞈ tiˬ shehˆ tehꞈ-ehˇ pyeuꞈ-awˇ, aˬ yawꞈ tiˬ laˇ-ahˇ duˇ ni 
kʼoeˇ loꞈ-ehˇ jahˇ-euˬ meh.  
38Huˇlamˬ-aˬ, laˆ lawˬ kʼoeˇ tseˇ laˇ gʼaˇ duˬ, sehˇ byehˇ tseˇ byehˇ jahˇ-euˬ meh. Sehˇ 
byehˇ kʼoeˇ aˬ yawꞈ byehˇ yawꞈ, tsawˇ haˬ oeˬ tseˇ gʼaˬ dzuiꞈ loꞈ-eu iˇ cuꞈ deˇ leˇ-eu 
meh.  
39Laˆ lawˬ kʼoeˇ deuˬ, Uˬ duˬ tahˬ nymˇ nymˇ ma-euˬ laꞈ oˆ paw pyawˬ-ahˇ ngaˬ laˇ 
bi jaˆ-awˇ, laꞈ taˆ paw pyawˬ-ahˇ ngaˬ laˇ bi jaˆ-euˬ meh. Guiˬ shuiˇ lah kʼoeˇ lah-ahˇ, 
laꞈ oˆ paw nahˇ ma doˆ kʼehˬ paw coeˇ-ahˇ bi jaˆ-euˬ meh.  

Uˬ duˬ tahˬ nymˇ nymˇ ma-ahˇ taꞈ-eu mˇ myawˬ deuˬ 
(2 Laˬsaˬbaˬ 4.11—5.1) 

40Huˇlamˬ-aˬ, mui deuˇ oeˬ lahˬ deuˬ, ni ceuˆ deuˬ hawˇ-eu, naˬ bo deuˬ kʼawꞈ jahˇ-
euˬ meh. Kʼoeˇ ngeh jawˇ, Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma laꞈ kʼoeˇ, 
sahˬ paˬ Sawˇlaˬmoˬ-ahˇ kʼaˇ mˇ nehˬ paˬ-ehˇ gʼeh-eu jeˬ aˬ yawꞈ mˇ gʼaˬ shaˇ gʼaˬ-
euˬ meh.  
41Kʼawˇ zeuˇ nyiˬ zeuˇ, kʼawˇ zeuˇ kʼoeˇ nyiˬ zeuˇ-euˬ uˬ duˬ-ahˇ tsoꞈ-eu naˬ bo-ahˇ 
duˇ-eu kʼawˇ zeuˇ uˬ dzo nyiˬ hmˬ, kʼawˇ zeuˇ-euˬ uˬ dzo-ahˇ jahˇ tsoꞈ taˬ-euˬ aˇ caˆ 
caˆ pyehꞈ aˇ baˇ,  
42kʼawˇ zeuˇ uˬ dzo aˬ yawꞈ hmˬ yawꞈ-euˬ jawˬ jawˬ-ehˇ, aˇ cehˆ nyiˬ cehˆ jahˇ baw 
taˬ-euˬ aˇ ka uˆ aˇ baˇ oeˬ yaˇ baˇ,  
43laˆ lawˬ tseˇ laˇ hawˇ-eu laˆ lawˬ kʼoeˇ taˆ ciˬ daˆ-eu sehˇ byehˇ tseˇ byehˇ,  
44guiˬ shuiˇ lah hawˇ-eu guiˬ shuiˇ lah daˬ luꞈ-eu mawˇ neˇ mawˇ kawˇ tseˇ nyiꞈ 
kawˇ, oeˬ lahˬ, ni ceuˆ hawˇ-eu naˬ bo heu deuˬ aˬ yawꞈ jahˇ gʼaˬ-euˬ meh.  

http://pt-br.bibles.org/ahk-AHK/1Kgs/8#1Kgs.7.38!f.1

45Huˇlamˬ neh sahˬ paˬ Sawˇlaˬmoˬ-ahˇ jahˇ nehˬ-awˇ, Sahˬpaˬ Miˬyehˇ-euˬ Uˬ duˬ 
tahˬ nymˇ nymˇ ma laꞈ kʼoeˇ jaˆ-eu oeˬ lahˬ deuˬ, ni ceuˆ deuˬ hawˇ-eu, kʼmˬ maˬ 
sehˇ byehˇ deuˬ dawˬ tawˆ luꞈ, guiˇ nyiˬ ni gʼeh-eu muiˬ dui dui-eu guiˬ shuiˇ neh 
tehꞈ-ehˇ jahˇ taˬ-euˬ meh.  
46Suˇkoˆ meuˬ hawˇ-eu Zaˬleˬdaˬ meuˬ-euˬ yaw kaˬ-ahˇ, Yawˇdaˬ lawˇ baˬ deh 
kʼawꞈ laꞈ kʼoeˇ jaˆ-eu guiˬ shuiˇ kʼaˇ duˬ-ahˇ, mˇ myawˬ kʼoeˇ deuˬ dawˬ tawˆ luꞈ-ahˇ 
sahˬ paˬ neh bi kʼaˇ-euˬ meh. 
47Guiˬ shuiˇ neh jahˇ taˬ-euˬ mˇ myawˬ kʼoeˇ deuˬ-ahˇ Sawˇlaˬmoˬ maˬ saˆ haw-aˬ. 
Aˬ jeˬ miˇ neh ehˇ naˇ, mˇ myawˬ kʼoeˇ deuˬ myaˬ dui dui-eu miˇ neh, maˬ saˆ haw 
jiˇ coeˇ-a.  
48Uˬ duˬ tahˬ nymˇ nymˇ ma laꞈ kʼoeˇ zmˬ-eu gʼaˇ duˬ, shuiˇ neh jahˇ taˬ-euˬ keu ka 
deuˬ-ahˇ kʼawꞈ, Sawˇlaˬmoˬ neh bi jahˇ-euˬ meh. Shuiˇ neh jahˇ taˬ-euˬ lawˇ duˬ, 
Miˬyehˇ mehˬ shi kaˬ muˇ damˬ nehˬ-eu gʼaˇ duˬ shuiˇ hawˬ jeh,  
49Muiˬ dui shawˇ dui dui-eu jawˇ duˬ mehˬ shi laꞈ oˆ paw pyawˬ-ahˇ ngaˬ hmˬ, laꞈ 
taˆ paw pyawˬ-ahˇ ngaˬ hmˬ bi jaˆ-eu gʼaˇ duˬ, shuiˇ neh jahˇ taˬ-euˬ tsiˇ kʼmˬ doꞈ 
taˬ duˬ tseˇ hmˬ, shuiˇ aˇ yehˆ deuˬ, shuiˇ tsiˇ kʼmˬ deuˬ hawˇ-eu shuiˇ ciˆ nyawˆ 
deuˬ,  
50shuiˇ neh jahˇ taˬ-euˬ kʼmˬ maˬ deuˬ, shuiˇ neh jahˇ taˬ-euˬ tsiˇ kʼmˬ laˆ saˆ doꞈ-eu 
shuiˇ daˇ ceh deuˬ, shuiˇ naˬ bo deuˬ, yaw saw jeˬ doꞈ taˬ-euˬ shuiˇ kʼmˬ maˬ deuˬ, 
miˬ jiˆ pehˆ ahˇ-eu shuiˇ mui za deuˬ, Muiˬ dui shawˇ dui dui-eu jawˇ duˬ-ahˇ uˇ leˇ-
eu laˇ gʼoˆ-ahˇ zmˬ-eu gʼaˇ duˬ hawˇ-eu, Uˬ duˬ tahˬ nymˇ nymˇ ma-ahˇ uˇ leˇ-eu laˇ 
gʼoˆ-ahˇ zmˬ-eu gʼaˇ duˬ shuiˇ naˬ joˆ deuˬ meh.  
51Uˬ duˬ tahˬ nymˇ nymˇ ma tsoˆ-eu gaˇ yawˬ jeˬ na luꞈ-ahˇ sahˬ paˬ Sawˇlaˬmoˬ mˇ 
luiˆ gʼaˬ jiˇ ngeh, aˬ yawꞈ aˬ da Daˬbiˇ neh Sahˬpaˬ Miˬyehˇ-ahˇ damˬ nehˬ-euˬ shuiˇ 
deuˬ, pyuˇ deuˬ hawˇ-eu, nui jeˬ dawˬ tawˆ luꞈ-ahˇ, Uˬ duˬ tahˬ nymˇ nymˇ ma laꞈ 
kʼoeˇjaˆ-eu myawˬ taˬ-eu aˇ lawˆ deuˬ laꞈ kʼoeˇ jeˬ hmˬ taˬ-euˬ meh.  

1 Sahˬpaˬ 8 

Dawˬ ma saˇ jaˇ Bahˬ keuˆ-ahˇ Uˬ duˬ tahˬ nymˇ nymˇ ma laꞈ kʼoeˇ baꞈ ahˇ-euˬ 
(2 Laˬsaˬbaˬ 5.2—6.2) 

1Kʼoeˇ naˇ, Ziˇoˬ lehˇ kuˇ-eu Daˬbiˇ-euˬ meuˬ-ahˇ jaˆ-eu Dawˬ ma saˇ jaˇ Bahˬ keuˆ-
ahˇ, Uˬ duˬ tahˬ nymˇ nymˇ ma laꞈ kʼoeˇ baꞈ ahˇ-eu gʼaˇ duˬ, Iˇsaˬleˬlaˆ tsawˇ jeuˬ 
tsawˇ ca deuˬ-euˬ aˬ yuiꞈ aˬ tsu dawˬ tawˆ luꞈ-ahˇ, sahˬ paˬ Sawˇlaˬmoˬ neh aˬ yawꞈ 
jawˇ-eu Yeˬluˇsaˬlehˬ meuˬ-ahˇ kuˇ uiˬ-euˬ meh.  
2Ba la shiꞈ siˬ tiˬ siˬ pyeuꞈ-eu Eˇdaˬneˬ ba la Sehˬ gʼawˆ-euˬ Bawˬ-iˬ gʼeh ngeh 
yamˬ-ahˇ, Iˇsaˬleˬlaˆ tsawˇ jeuˬ tsawˇ ca-euˬ aˬ yuiꞈ aˬ tsu dawˬ tawˆ luꞈ, sahˬ paˬ 
Sawˇlaˬmoˬ jawˇ gaˇ uiˬ leˇ-euˬ meh.  
3Aˬ yuiꞈ aˬ tsu dawˬ tawˆ luꞈ uiˬ laˇ gʼaˬ ngeh jawˇ, piˇ ma deuˬ Dawˬ ma saˇ jaˇ Bahˬ 
keuˆ baꞈ diˇ-euˬ meh.  

4Kʼoeˇ naˇ, Leˬbiˇ tsawˇ haˬ deuˬ hawˇ-eu piˇ ma deuˬ neh, Dawˬ ma saˇ jaˇ Bahˬ 
keuˆ maˬ ehˇ, Sahˬpaˬ Miˬyehˇ jawˇ-eu Sehˬ gʼawˆ maˬ ehˇ, kʼoeˇ gaˇ kʼaˇ jaˆ-eu keu 
ka dawˬ tawˆ luꞈ maˬ ehˇ, Uˬ duˬ tahˬ nymˇ nymˇ ma-ahˇ baꞈ ahˇ gʼeh-euˬ meh.  
5Sahˬ paˬ Sawˇlaˬmoˬ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ Dawˬ ma saˇ jaˇ 
Bahˬ keuˆ mehˬ shi uiˬ leˇ-awˇ, maˬ gui jiˇ coeˇ gaˇ keuˆ ni myaˬ-eu yawˇ hawˇ-eu 
mawˇ neˇ deuˬ lawˇ-euˬ meh.  
6Kʼoeˇ naˇ, piˇ ma deuˬ Dawˬ ma saˇ jaˇ Bahˬ keuˆ-ahˇ Uˬ duˬ tahˬ nymˇ nymˇ ma-
ahˇ baꞈ ahˇ gʼeh-awˇ, muiˬ dui shawˇ dui dui-eu jawˇ duˬ-ahˇ, Jeˬ luˇ beˬ mawˇ 
kawˇ-euˬ uˬ moˆ baꞈ taˬ-euˬ meh. 
7Cawˬ ja taˬ-euˬ Jeˬ luˇ beˬ-euˬ aˬ dahˇ kʼoeˇ, bahˬ keuˆ kʼoeˇ hawˇ-eu bahˬ keuˆ-euˬ 
baꞈ kawˬ-ahˇ joe shmˇ taˬ-euˬ meh.  
8Muiˬ dui shawˇ dui dui-eu Jawˇ duˬ-euˬ mehˬ shi nyiˬ paˆ-ehˇ yawꞈ-awˇ haw ngeh 
tehꞈ-ehˇ, baꞈ kawˬ-euˬ mehˬ dzaˬ-ahˇ haw mawˇ nya-eu meh. (Baꞈ kawˬ kʼoeˇ iˬ 
nah keuˆ ni kʼoeˇ gaˇ jaˆ luꞈ-eu meh.) 
9Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ laꞈ kʼoeˇ neh doˆ laˇ ngeh, Sahˬpaˬ 
Miˬyehˇ neh aˬ yawꞈ maꞈ-ahˇ saˇ jaˇ dzaˬ-euˬ jawˇ duˬ pyeuꞈ-eu Siˇnaˆ gawˬ jawˬ-
ahˇ, Moˇseˬ neh dawˆ ahˇ-euˬ kʼaˬ lo teˇ byaꞈ kʼoeˇ nyiˬ byaꞈ maˬ ngeuˇ naˇ, nui jeˬ 
tiˬ jeˬ-iˬ Dawˬ ma saˇ jaˇ Bahˬ keuˆ laꞈ kʼoeˇ maˬ ahˇ-a.  
10Piˇ ma deuˬ Muiˬ dui shawˇ dui dui-eu jawˇ duˬ laꞈ kʼoeˇ neh doˆ le-eu nehˬ-ehˇ, 
Uˬ duˬ tahˬ nymˇ nymˇ ma-ahˇ mˬ dmˇ tmˬ gʼoeˬ jiˇ-euˬ meh.  
11Kʼoeˇ ngeh, mˇ paˬ-ehˇ jaˆ-eu jeˬ paˇ gʼoꞈ mˇ leˇ-eu gʼaˇ duˬ, Uˬ duˬ tahˬ nymˇ nymˇ 
ma laꞈ kʼoeˇ aˬ yawꞈ maꞈ maˬ gʼoꞈ uˇ leˇ nya-a. Aˬ jeˬ miˇ neh ehˇ naˇ, Sahˬpaˬ 
Miˬyehˇ-euˬ baoˬ mˬ dmˇ laꞈ kʼoeˇ yaw shehꞈ bya luꞈ-eu meh.  
12Kʼoeˇ naˇ, Sawˇlaˬmoˬ heu loꞈ-ehˇ guiˬ lahˬ shaˇ-euˬ meh.  

“Sahˬpaˬ Miˬyehˇ-oˇ, nawˇ-aˬ mˬ kʼoeˇ taˆ nahˇ ma beh taˬ-euˬ gʼaˬ pyeuꞈ kʼawꞈ, mˬ 
dmˇ hawˇ-eu yaw zahˇ laꞈ kʼoeˇ jawˇ ma lehˇ nawˇ noeˬ tsehˆ-euˬ meh.  
13Mˬ maˬ maˬ byaˆ zaˇ ziˇ nawˇ bi jawˇ-eu gʼaˇ duˬ, muiˬ dui dui-eu Uˬ duˬ tahˬ 
nymˇ nymˇ ma tiˬ nymˇ, nymˬ-mˇ ngaˇ tsoˆ gʼaˬ-euˬ ma.” 

Iˇsaˬleˬlaˆ tsawˇ haˬ deuˬ-euˬ mehˬ shi Sawˇlaˬmoˬ dawˬ ngehˬ-euˬ 
(2 Laˬsaˬbaˬ 6.3-11) 

14Kʼoeˇ gaˇ yawꞈ luꞈ-eu Iˇsaˬleˬlaˆ tsawˇ haˬ deuˬ jawˇ paw sahˬ paˬ Sawˇlaˬmoˬ ciˬ 
pyawˇ-awˇ, Miˬyehˇ guiˬ lahˬ aˬ yawꞈ maꞈ kʼoeˇ taˆ bi keuˆ le-eu gʼaˇ duˬ, aˬ yawꞈ 
maꞈ-ahˇ dawˬ ngehˬ gʼeh nehˬ-euˬ meh. 
15Aˬ yawꞈ ehˇ-eu, “Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ 
ja ceuˬ-awˬ. Ngaˬ da Daˬbiˇ nehˬ-ehˇ saˇ jaˇ dzaˬ taˬ-euˬ dawˬ-ahˇ aˬ yawꞈ ziꞈ-eu 
meh. Daˬbiˇ-ahˇ aˬ yawꞈ neh heu loꞈ-ehˇ ehˇ taˬ-euˬ jaˆ-eu meh.  
16‘Ngaˬ-euˬ tsawˇ jeuˬ-ahˇ Iˇjiˇtuˆ miˇ kʼahˬ laꞈ kʼoeˇ neh ngaˇ sheuˬ doˆ laꞈ-euˬ tiˬ 
nah neh, iˬ nah keuˆ ni, ngaˬ-ahˇ uˬ duˬ tahˬ-eu uˬ duˬ tahˬ nymˇ bi tsoˆ-eu gʼaˇ duˬ, 
Iˇsaˬleˬlaˆ miˇ kʼahˬ laꞈ kʼoeˇ jaˆ-eu meuˬ tiˬ meuˬ-iˬ ngaˇ maˬ tseˇ doˆ-aˬ siˬ. Ehˇ 
kʼawꞈ Daˬbiˇ-oˇ, ngaˬ-euˬ tsawˇ jeuˬ-ahˇ bi uˆ lahˇ-eu gʼaˇ duˬ, nawˬ-ahˇ ngaˇ tseˇ 
doˆ-eu ma. ’ 

http://pt-br.bibles.org/ahk-AHK/1Kgs/8#1Kgs.8.6!f.1

17“Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ uˬ duˬ tahˬ-eu 
gʼaˇ duˬ, uˬ duˬ tahˬ nymˇ tiˬ nymˇ tsoˆ ma lehˇ ngaˬ da Daˬbiˇ lehˬ hmˬ-euˬ meh.  
18Ehˇ kʼawꞈ, Sahˬpaˬ Miˬyehˇ aˬ yawꞈ-ahˇ ehˇ nehˬ-euˬ, ‘Ngaˬ-euˬ gʼaˇ duˬ nawˇ uˬ 
duˬ tahˬ nymˇ tiˬ nymˇ tsoˆ mawꞈ-eu-aˬ muiˬ meh.  
19Ehˇ kʼawꞈ, uˬ duˬ tahˬ nymˇ kʼoeˇ nawˇ maˬ ya tsoˆ-a. Nawˬ-euˬ aˬ li maˇ maˇ ni 
gʼeh-eu gʼaˬ, nawˬ-euˬ gʼaˇ duˬ uˬ duˬ tahˬ nymˇ kʼoeˇ nymˇ ya tsoˆ tehꞈ-a. ’ lehˇ ehˇ 
nehˬ-euˬ meh.  
20“Nymˬ-mˇ poˆ jawˇ, saˇ jaˇ dzaˬ taˬ-euˬ jaˆ-eu loꞈ-ehˇ Sahˬpaˬ Miˬyehˇ mˇ byah-euˬ 
meh. Ngaˬ da-euˬ dah zaˇ ngaˇ Iˇsaˬleˬlaˆ miˇ kʼahˬ-euˬ sahˬ paˬ pyeuꞈ laˇ-awˇ, 
Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ uˬ duˬ tahˬ-eu gʼaˇ 
duˬ, Uˬ duˬ tahˬ nymˇ nymˇ ma heu ngaˇ tsoˆ gʼaˬ-euˬ ma.  
21Aˬ dui-euˬ aˬ poeˬ aˬ bawˇ deuˬ Iˇjiˇtuˆ miˇ kʼahˬ laꞈ kʼoeˇ neh doˆ laˇ ngeh, aˬ yawꞈ 
maꞈ nehˬ-ehˇ Sahˬpaˬ Miˬyehˇ saˇ jaˇ dzaˬ-euˬ kʼaˬ lo teˇ byaꞈ nyiˬ byaꞈ ahˇ-eu Dawˬ 
ma saˇ jaˇ Bahˬ keuˆ kʼoeˇ keuˆ taˬ duˬ tiˬ tsahˇ kʼawꞈ, Uˬ duˬ tahˬ nymˇ nymˇ ma laꞈ 
kʼoeˇ ngaˇ laˆ saˆ taˬ-euˬ ma.” 

Sawˇlaˬmoˬ guiˬ lahˬ shaˇ-euˬ 
(2 Laˬsaˬbaˬ 6.12-42) 

22Kʼoeˇ naˇ, Iˇsaˬleˬlaˆ tsawˇ haˬ deuˬ-euˬ mehˬ shi, lawˇ duˬ dawˬ peh Sawˇlaˬmoˬ 
yawꞈ leˇ-awˇ, aˬ laꞈ baꞈ diˇ-awˇ,  
23heu loꞈ-ehˇ guiˬ lahˬ shaˇ-euˬ meh. “Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu 
Sahˬpaˬ Miˬyehˇ-oˇ, mˬ hawˇ-eu miˇ kʼoeˇ taˆ nawˇ loꞈ-ehˇ gʼeh-eu miˬ yehˇ maˬ 
jawˇ-a. Nawˬ-euˬ tsawˇ haˬ deuˬ nui ma gʼawˇ mawˇ dawˬ tawˆ luꞈ nawˬ-euˬ ehˇ 
dawˬ naˇ haˬ-awˇ dehꞈ ngeh, aˬ yawꞈ maꞈ nehˬ-ehˇ dzaˬ taˬ-euˬ dawˬ ma saˇ jaˇ-ahˇ 
nawˇ ziꞈ-awˇ, nawˬ-euˬ gʼoeˇ-eu gaˬ-eu jeˬ aˬ yawꞈ maꞈ-ahˇ bi mawˇ-euˬ meh.  
24Ngaˬ da Daˬbiˇ-ahˇ nawˬ neh saˇ jaˇ dzaˬ taˬ-euˬ dawˬ-ahˇ nawˇ ziꞈ-awˇ, yawˬ 
dawˬ na luꞈ iˬ nah byah laˇ gʼaˬ-euˬ meh.  
25Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nawˬ neh saˇ jaˇ 
dzaˬ taˬ-euˬ dawˬ kʼoeˇ dawˬ-ahˇ taˬ ngehˇ nehˬ laꞈ. Ngaˬ da nawˬ-euˬ ehˇ dawˬ naˇ 
haˬ-awˇ dehꞈ-euˬ loꞈ-ehˇ, aˬ yawꞈ-euˬ aˬ li deuˬ kʼawꞈ kʼoeˇ loꞈ-ehˇ dehꞈ naˇ, aˬ 
yawꞈ-euˬ zaˬ deuˬ uˆ deuˬ laꞈ kʼoeˇ Iˇsaˬleˬlaˆ miˇ kʼahˬ-ahˇ sahˬ paˬ geuꞈ-awˇ uˆ 
lahˇ-eu tiˬ gʼaˬ aˬ myah luꞈ doˆ laˇ tehꞈ-a lehˇ, ngaˬ da-ahˇ nawˬ neh ehˇ-euˬ dawˬ-
ahˇ taˬ ngehˇ nehˬ laꞈ lehˇ, nymˬ-mˇ ngaˇ nawˬ-ahˇ shaˇ-eu ma.  
26Kʼoeˇ miˇ neh, Iˇsaˬleˬlaˆ tsawˇ jeuˬ-euˬ Miˬyehˇ-oˇ, nawˬ-euˬ zaˬ kʼaˆ pyeuꞈ-eu 
ngaˬ da Daˬbiˇ-ahˇ nawˬ neh saˇ jaˇ kʼaˇ dzaˬ taˬ-euˬ yawˬ jeˬ na luꞈ, nymˬ-mˇ bi 
byah laˇ-awˬ.  
27“Ehˇ kʼawꞈ, Miˬyehˇ-oˇ, miˇ tsaˬ kʼoeˇ taˆ nawˇ aˬ diˇ jawˇ nya ma loˇ. Mˬ siˬ lah-ehˇ 
nawˇ jawˇ kʼaˇ maˬ deˇ-eu-aˬ, ngaˬ neh tsoˆ taˬ-euˬ Uˬ duˬ tahˬ nymˇ nymˇ ma heu 
nymˇ laꞈ kʼoeˇ aˬ joˆ-ehˇ jawˇ kʼaˇ deˇ nmˇ.  
28Ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, ngaˇ-aˬ, nawˬ-euˬ zaˬ kʼaˆ pyeuꞈ-
eu ma. Ngaˬ-euˬ shaˇ dawˬ-ahˇ naˇ haˬ-awˇ iˬ nah ngaˬ neh kʼaˇ shaˇ-euˬ loꞈ-ehˇ 
caw ba nehˬ laꞈ-awˬ.  

29Nawˬ-ahˇ uˬ duˬ bi tahˬ-eu gʼaˇ duˬ nawˬ neh tseˇ doˆ taˬ-euˬ jawˇ duˬ pyeuꞈ-eu 
Uˬ duˬ tahˬ nymˇ nymˇ ma heu nymˇ-ahˇ, uˬ ciꞈ nah gʼahˇ maˬ ehˇ haw piˇ nehˬ laꞈ-
awˬ. Uˬ duˬ tahˬ nymˇ nymˇ ma jaˆ-eu paw ngaˇ mehˬ shiˬ pyawˇ-awˇ guiˬ lahˬ shaˇ 
ngeh, ngaˬ-euˬ shaˇ dawˬ naˇ haˬ nehˬ laꞈ-awˬ.  
30Ngaˇ maˬ ehˇ, nawˬ-euˬ tsawˇ haˬ deuˬ maˬ ehˇ, jawˇ duˬ heu tsahˇ-ahˇ mehˬ shiˬ 
pyawˇ-awˇ guiˬ lahˬ shaˇ ngeh, nawˇ naˇ haˬ nehˬ laꞈ-awˬ. Mˬ kʼoeˇ taˆ jaˆ-eu nawˬ-
euˬ nymˇ-ahˇ jawˇ-awˇ, nga maꞈ-euˬ shaˇ dawˬ naˇ haˬ nehˬ laꞈ-eu laꞈ kʼoeˇ, nga 
maꞈ-ahˇ iˬ baˇ pyehˬ nehˬ laꞈ-awˬ.  
31“Tsawˇ haˬ tiˬ gʼaˬ aˬ cawˬ-ahˇ mˇ lehˬ-euˬ meh lehˇ dehˬ lehꞈ gaˇ ya daˬ-awˇ, aˬ 
yawꞈ iˬ baˇ maˬ ahˇ-eu gaˇ kawˆ bi kamˬ-eu gʼaˇ duˬ, Uˬ duˬ tahˬ nymˇ nymˇ ma-ahˇ 
jaˆ-eu nawˬ-euˬ lawˇ duˬ-ahˇ sheuˬ keuˆ laꞈ ngeh,  
32Sahˬpaˬ Miˬyehˇ nawˇ mˬ kʼoeˇ taˆ jawˇ-awˇ naˇ haˬ-eu laꞈ kʼoeˇ, nawˬ-euˬ zaˬ kʼaˆ 
deuˬ-ahˇ yaˇ kʼaˬ daˇ nehˬ-awˬ. Lehˬ-eu gʼaˬ lehˬ-eu bymˇ bi tawˆ-awˇ, tsaˬ-eu gʼaˬ 
tsaˬ-eu bymˇ bi tawˆ-awˬ.  
33“Nawˬ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ deuˬ nawˬ-ahˇ mˇ lehˬ-euˬ miˇ 
neh, muiˇ-eu deuˬ neh guiˇ bi deuˆ gʼaˬ-awˇ, Uˬ duˬ tahˬ nymˇ nymˇ ma heu nymˇ-
ahˇ nawˇ jawˇ gaˇ aˬ yawꞈ maꞈ gʼoꞈ laˇ-eu laꞈ kʼoeˇ, iˬ baˇ pyehˬ nehˬ laꞈ lehˇ nui ma 
nahˬ yu ni taˬ-awˇ nawˬ-ahˇ shaˇ ngeh,  
34mˬ kʼoeˇ taˆ jawˇ-awˇ, aˬ yawꞈ maꞈ-euˬ shaˇ dawˬ-ahˇ naˇ haˬ nehˬ-awˬ. Aˬ yawꞈ 
maꞈ-ahˇ nawˇ iˬ baˇ pyehˬ nehˬ-awˇ, aˬ yawꞈ maꞈ-euˬ aˬ poeˬ aˬ bawˇ deuˬ-ahˇ nawˬ 
neh biꞈ taˬ-euˬ miˇ kʼahˬ laꞈ kʼoeˇ, aˬ yawꞈ maꞈ-ahˇ nawˇ sheuˬ kʼoꞈ gʼeh nehˬ-awˬ.  
35“Nawˬ-euˬ tsawˇ haˬ deuˬ nawˬ-ahˇ mˇ lehˬ-euˬ miˇ neh, nawˇ uˬ yehˇ maˬ bi yehˇ 
le-ehˇ byehˇ ngeh, aˬ yawꞈ maꞈ nui ma paˇ laˇ-awˇ, Uˬ duˬ tahˬ nymˇ nymˇ ma jaˆ-eu 
paw ciˬ pyawˇ-awˇ, nui ma nahˬ yu ni taˬ-eu laꞈ kʼoeˇ iˬ baˇ pyehˬ nehˬ laꞈ lehˇ shaˇ 
ngeh,  
36mˬ kʼoeˇ taˆ jawˇ-awˇ aˬ yawꞈ maꞈ-euˬ shaˇ dawˬ-ahˇ naˇ haˬ nehˬ-awˬ. Sahˬ paˬ-
ahˇ maˬ ehˇ, Iˇsaˬleˬlaˆ tsawˇ haˬ deuˬ-ahˇ maˬ ehˇ, nawˇ iˬ baˇ pyehˬ nehˬ-awˇ, yaw 
tsaˬ yaw dawˇ jeˬ mˇ ni mehˬ nehˬ tsoˆ nehˬ-awˬ. Sahˬpaˬ Miˬyehˇ-oˇ, kʼoeˇ naˇ, 
nawˬ-euˬ tsawˇ jeuˬ-ahˇ nawˬ neh biꞈ tsehˆ tsehˆ nehˬ-euˬ miˇ kʼahˬ heu kʼahˬ kʼoeˇ 
taˆ, uˬ yehˇ bi yehˇ le-awˬ.  
37“Miˇ kʼahˬ heu kʼahˬ kʼoeˇ taˆ, mehꞈ-eu shuꞈ-eu jeˬ hawˇ-eu yaw jaw naˇ-eu naˇ 
gawˇ gawˇ ma keuˆ le ngeh maˬ ehˇ, lahˇ dui dui-eu jaˬ lehˇ hawˇ-eu nyoiˬ oiˬ nyehˇ 
bahˇ gʼawˬ mya jeˬ baˬ da neh dzaˬ la gʼo cehˇ deuˬ ya cawˆ-iˇ ngeh maˬ ehˇ, muiˇ-
eu deuˬ nawˬ-euˬ tsawˇ haˬ deuˬ-ahˇ guiˇ deuˆ le ngeh maˬ ehˇ, shaˬ zahˬ naˇ gawˇ 
keuˆ le ngeh maˬ ehˇ,  
38aˬ yawꞈ maꞈ-euˬ guiˬ lahˬ shaˇ dawˬ-ahˇ naˇ haˬ nehˬ-awˇ, nawˬ-euˬ tsawˇ jeuˬ 
Iˇsaˬleˬlaˆ tsawˇ haˬ tiˬ gʼaˬ na noeˬ shaˬ noeˬ zahˬ dui dui-eu laꞈ kʼoeˇ, Uˬ duˬ tahˬ 
nymˇ nymˇ ma heu nymˇ jaˆ-eu paw aˬ laꞈ cawˬ ja-awˇ guiˬ lahˬ shaˇ ngeh,  
39-40aˬ yawꞈ maꞈ-euˬ shaˇ dawˬ-ahˇ naˇ haˬ nehˬ-awˬ. Mˬ kʼoeˇ taˆ jaˆ-eu nawˬ-euˬ 
nymˇ-ahˇ jawˇ-awˇ aˬ yawꞈ maꞈ-euˬ shaˇ dawˬ-ahˇ naˇ haˬ-eu laꞈ kʼoeˇ, aˬ yawꞈ maꞈ-
ahˇ iˬ baˇ pyehˬ nehˬ-awˬ. Nawˇ tiˬ gʼaˬ tehꞈ-ehˇ tsawˇ haˬ zaˬ-euˬ nui noeˬ nui duˇ-

ahˇ siˬ nya-eu meh. Nga maꞈ-euˬ aˬ poeˬ aˬ bawˇ deuˬ-ahˇ nawˬ neh biꞈ nehˬ-euˬ 
miˇ kʼahˬ laꞈ kʼoeˇ, nawˬ-euˬ tsawˇ haˬ deuˬ kʼaˇ jawˇ kʼoeˇ keuˆ ni, tsawˇ haˬ yawˬ 
gʼaˬ na luꞈ-ahˇ, yawˬ ha neh kʼaˇ mˇ-euˬ loꞈ-ehˇ yaˇ kʼaˬ daˇ nehˬ-awˬ.  
41-42“Gaˇ mahˇ kaˬ gaˇ jawˇ-eu boeˇ miˬ siˬ kʼaˬ tiˬ gʼaˬ na, nawˇ tsawˇ myahˇ doˆ-eu 
gaˇ kawˆ hawˇ-eu nawˬ-euˬ tsawˇ haˬ deuˬ gʼaˇ duˬ nawˬ neh mˇ-euˬ huiˬ-eu gaˇ 
deuˬ-ahˇ ya gaˬ-awˇ, nawˬ-ahˇ uˬ duˬ tahˬ-awˇ guiˬ lahˬ shaˇ-eu gʼaˇ duˬ Uˬ duˬ tahˬ 
nymˇ nymˇ ma heu nymˇ-ahˇ laˇ ngeh,  
43aˬ yawꞈ-euˬ shaˇ dawˬ-ahˇ naˇ haˬ nehˬ-awˬ. Nawˬ-euˬ tsawˇ jeuˬ Iˇsaˬleˬlaˆ tsawˇ 
haˬ deuˬ nawˬ-ahˇ siˬ nya-awˇ, nawˬ-euˬ ehˇ dawˬ naˇ haˬ geuꞈ-eu loꞈ-ehˇ, miˇ tsaˬ 
kʼoeˇ taˆ kʼaˇ jawˇ-eu tsawˇ jeuˬ dawˬ tawˆ luꞈ kʼawꞈ, nawˬ-ahˇ siˬ nya-awˇ nawˬ-euˬ 
ehˇ dawˬ naˇ haˬ geuꞈ ni, mˬ kʼoeˇ taˆ jawˇ-awˇ aˬ yawꞈ-euˬ shaˇ dawˬ-ahˇ naˇ haˬ-
eu laꞈ kʼoeˇ, aˬ yawꞈ kʼaˇ shaˇ-eu jeˬ ngehˬ gʼeh nehˬ-awˬ. Kʼoeˇ ngeh, ngaˬ neh tsoˆ 
taˬ-euˬ Uˬ duˬ tahˬ nymˇ nymˇ ma heu nymˇ-aˬ, nawˬ-ahˇ uˬ duˬ tahˬ-eu jawˇ duˬ 
pyeuꞈ-eu gaˇ kawˆ aˬ yawꞈ maꞈ siˬ nya laˇ tehꞈ-a.  
44“Muiˇ-eu deuˬ-ahˇ guiˇ deuˆ-iˇ-eu gʼaˇ duˬ nawˬ-euˬ tsawˇ haˬ deuˬ-ahˇ nawˇ dawˬ 
biꞈ-awˇ bi iˇ ngeh, aˬ yawꞈ maꞈ aˬ geu gaˇ iˇ keuˆ-eu maˬ kaˬ, nawˬ neh tseˇ doˆ-euˬ 
meuˬ heu meuˬ hawˇ-eu ngaˬ neh tsoˆ taˬ-euˬ Uˬ duˬ tahˬ nymˇ nymˇ ma heu nymˇ 
jaˆ-eu paw aˬ yawꞈ maꞈ aˬ laꞈ cawˬ ja-awˇ guiˬ lahˬ shaˇ ngeh,  
45aˬ yawꞈ maꞈ-euˬ shaˇ dawˬ-ahˇ naˇ haˬ nehˬ-awˬ. Mˬ kʼoeˇ taˆ jawˇ-awˇ aˬ yawꞈ 
maꞈ-euˬ shaˇ dawˬ-ahˇ naˇ haˬ-eu laꞈ kʼoeˇ, aˬ yawꞈ maꞈ guiˇ deuˆ-eu bi gʼaˬ leˇ-awˬ.  
46“Nawˬ-euˬ tsawˇ haˬ deuˬ nawˬ-ahˇ mˇ lehˬ-awˇ, iˬ baˇ maˬ ahˇ-eu tsawˇ haˬ tiˬ 
gʼaˬ-iˬ maˬ jawˇ-ehˇ pyeuꞈ-iˇ ngeh, nawˇ nui ma pehˇ laˇ-awˇ muiˇ-eu deuˬ neh aˬ 
yawꞈ maꞈ-ahˇ guiˇ bi deuˆ gʼaˬ-eu laꞈ kʼoeˇ, aˬ cawˬ-euˬ miˇ kʼahˬ-ahˇ aˬ yawꞈ maꞈ-
ahˇ bi nyehꞈ gʼeh ngeh, kaˬ dui dui-eu miˇ kʼahˬ-ahˇ aˬ yawꞈ maꞈ ya iˇ keuˆ kʼawꞈ,  
47nawˬ-euˬ tsawˇ haˬ kʼoeˇ deuˬ-euˬ guiˬ lahˬ shaˇ dawˬ-ahˇ nawˇ naˇ haˬ nehˬ-awˬ. 
Miˇ kʼahˬ kʼoeˇ kʼahˬ laꞈ kʼoeˇ aˬ yawꞈ maꞈ iˬ baˇ noeˬ poˆ-awˇ, aˬ yawꞈ maꞈ maˬ tsaˬ 
maˬ dawˇ-eu laꞈ kʼoeˇ dehꞈ-euˬ miˇ neh, yawˬ ha iˬ baˇ huiˬ dui dui-eu gaˇ kawˆ ja 
doˆ-awˇ nawˬ-ahˇ guiˬ lahˬ shaˇ naˇ, Sahˬpaˬ Miˬyehˇ-oˇ, aˬ yawꞈ maꞈ-euˬ shaˇ 
dawˬ-ahˇ naˇ haˬ nehˬ-awˬ. 
48Miˇ kʼahˬ kʼoeˇ kʼahˬ laꞈ kʼoeˇ, aˬ yawꞈ maꞈ aˬ diˇ aˬ maˇ iˬ baˇ noeˬ poˆ-awˇ, nga 
maꞈ-euˬ aˬ poeˬ aˬ bawˇ deuˬ-ahˇ nawˬ neh biꞈ taˬ-euˬ miˇ kʼahˬ heu kʼahˬ-ahˇ, 
nawˬ neh tseˇ doˆ taˬ-euˬ meuˬ heu meuˬ hawˇ-eu, nawˬ-euˬ gʼaˇ duˬ ngaˬ neh tsoˆ 
taˬ-euˬ Uˬ duˬ tahˬ nymˇ nymˇ ma heu nymˇ jaˆ-eu paw aˬ yawꞈ maꞈ ciˬ pyawˇ-awˇ 
nawˬ-ahˇ guiˬ lahˬ shaˇ ngeh,  
49aˬ yawꞈ maꞈ-euˬ shaˇ dawˬ-ahˇ nawˇ naˇ haˬ nehˬ-awˬ.  
50Aˬ yawꞈ maꞈ neh mˇ lehˬ-euˬ iˬ baˇ hawˇ-eu nawˬ-ahˇ puiˬ-euˬ iˬ baˇ dawˬ tawˆ 
luꞈ-ahˇ nawˇ pyehˬ nehˬ-awˇ, muiˇ-eu deuˬ aˬ yawꞈ maꞈ-ahˇ gʼawˬ shaˬ gaˬ nehˬ 
nya ni caw ba nehˬ-awˬ.  
51Aˬ yawꞈ maꞈ-aˬ, shmˇ baw guiˇ-eu baw-ahˇ duˇ-eu Iˇjiˇtuˆ miˇ kʼahˬ laꞈ kʼoeˇ nawˬ 
neh sheuˬ doˆ nehˬ laꞈ-euˬ nawˬ-euˬ tsawˇ jeuˬ pyeuꞈ-eu meh.  

52“Dawˬ tawˆ luꞈ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, nawˬ-euˬ tsawˇ jeuˬ 
Iˇsaˬleˬlaˆ tsawˇ haˬ deuˬ hawˇ-eu aˬ yawꞈ maꞈ-euˬ sahˬ paˬ-ahˇ nawˇ aˬ myah luꞈ 
nui ma tsaˬ-awˇ, caw ba nehˬ laꞈ-awˬ lehˇ aˬ yawꞈ maꞈ nawˬ-ahˇ kʼaˇ shaˇ ngeh, aˬ 
yawꞈ maꞈ-euˬ shaˇ dawˬ-ahˇ nawˇ naˇ haˬ nehˬ luꞈ-uˇ.  
53Nga maꞈ-euˬ aˬ poeˬ aˬ bawˇ deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh nawˇ sheuˬ 
doˆ laꞈ nehˬ ngeh, nawˬ-euˬ zaˬ kʼaˆ Moˇseˬ-ahˇ gʼoe-awˇ aˬ yawꞈ maꞈ-ahˇ nawˇ ehˇ 
nehˬ-euˬ loꞈ-ehˇ, aˬ yawꞈ maꞈ nawˬ-euˬ tsawˇ jeuˬ bi pyeuꞈ laˇ-eu gʼaˇ duˬ, tsawˇ 
jeuˬ dawˬ tawˆ luꞈ laꞈ kʼoeˇ aˬ yawꞈ maꞈ-ahˇ nawˇ tseˇ doˆ-euˬ meh.” 

Aˇ saˬ saˬ-eu shaˇ dawˬ 

54Sawˇlaˬmoˬ Sahˬpaˬ Miˬyehˇ-ahˇ guiˬ lahˬ shaˇ gʼaˬ ngeh, lawˇ duˬ mehˬ shi aˬ 
yawꞈ aˬ laꞈ baꞈ diˇ-awˇ pawˬ tsuiꞈ pawˬ dmˬ dmˬ-awˇ jawˇ-eu tuˇ laˇ-euˬ meh.  
55Aˬ yawꞈ yaw kʼaˆ-ehˇ guˇ-awˇ, kʼoeˇ gaˇ kʼaˇ uiˬ laˇ-euˬ tsawˇ haˬ deuˬ-ahˇ Miˬyehˇ 
guiˬ lahˬ biꞈ-eu gʼaˇ duˬ, dawˬ ngehˬ gʼeh nehˬ gʼaˬ-awˇ heu loꞈ-ehˇ ehˇ-eu meh.  
56“Saˇ jaˇ dzaˬ taˬ-euˬ jaˆ-eu loꞈ-ehˇ aˬ yawꞈ-euˬ tsawˇ haˬ deuˬ-ahˇ nui saˇ oꞈ-eu jeˬ 
biꞈ-eu Sahˬpaˬ Miˬyehˇ-ahˇ ja ceuˬ-awˬ. Moˇseˬ-ahˇ gʼoe-awˇ aˬ yawꞈ neh biꞈ taˬ-euˬ 
saˇ jaˇ dawˬ tawˆ luꞈ-ahˇ aˬ yawꞈ ziꞈ luꞈ meh.  
57Aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ aˬ dui-euˬ aˬ poeˬ aˬ bawˇ deuˬ 
nehˬ-ehˇ jawˇ-euˬ loꞈ-ehˇ, aˬ dui nehˬ-ehˇ kʼawꞈ jawˇ luꞈ-uˇ. Aˬ dui-ahˇ maˬ gʼawˬ-iˇ-
eu uˬ taꞈ, aˬ dui-ahˇ maˬ byehˇ dzeh ni jawˇ luꞈ-uˇ.  
58Aˬ yawꞈ bi dehꞈ mawꞈ-eu loꞈ-ehˇ tehꞈ-ehˇ aˬ dui aˬ myah luꞈ yaw dehꞈ dehꞈ-awˇ, 
aˬ dui-euˬ aˬ poeˬ aˬ bawˇ deuˬ-ahˇ aˬ yawꞈ neh biꞈ taˬ-euˬ zahˇ dawˬ kʼoꞈ dawˬ 
deuˬ hawˇ-eu, mehˬ nehˬ tsoˆ nehˬ laꞈ-euˬ dawˬ deuˬ-ahˇ aˬ dui caw teh-eu gʼaˇ 
duˬ, aˬ yawꞈ-euˬ ehˇ dawˬ-ahˇ aˬ dui naˇ haˬ geuꞈ nya ni aˬ yawꞈ caw ba nehˬ laꞈ 
luꞈ-uˇ.  
59Gʼawˬ shaˬ gaˬ nehˬ laꞈ lehˇ shaˇ-eu ngaˬ-euˬ shaˇ dawˬ heu-ahˇ, aˬ dui-euˬ 
Miˬyehˇ pyeuꞈ-eu Sahˬpaˬ Miˬyehˇ maˬ ngehˇ ni, aˬ myah luꞈ noeˬ keuˆ nehˬ laꞈ luꞈ-
uˇ. Iˇsaˬleˬlaˆ tsawˇ jeuˬ hawˇ-eu aˬ yawꞈ maꞈ-euˬ sahˬ paˬ-ahˇ aˬ yawꞈ aˬ myah luꞈ 
gʼawˬ shaˬ gaˬ-eu laꞈ kʼoeˇ, aˬ yawꞈ nah yawꞈ kʼaˇ loˬ-eu jeˬ dawˬ tawˆ luꞈ ngehˬ 
gʼeh nehˬ luꞈ-uˇ.  
60Kʼoeˇ miˇ neh, Sahˬpaˬ Miˬyehˇ tiˬ gʼaˬ tehꞈ-ehˇ Miˬyehˇ pyeuꞈ-eu gaˇ kawˆ hawˇ-
eu, miˬ yehˇ nui gʼaˬ maˬ jawˇ-eu gaˇ kawˆ, miˇ tsaˬ heu kʼoeˇ taˆ kʼaˇ jawˇ-eu tsawˇ 
haˬ dawˬ tawˆ luꞈ ya siˬ duˬ luꞈ-uˇ.  
61Aˬ yawꞈ-euˬ tsawˇ jeuˬ pyeuꞈ-eu naw maꞈ deuˬ, aˬ dui-euˬ Miˬyehˇ pyeuꞈ-eu 
Sahˬpaˬ Miˬyehˇ-euˬ zahˇ dawˬ kʼoꞈ dawˬ deuˬ-ahˇ naˇ haˬ geuꞈ-eu laꞈ kʼoeˇ, iˬ nah 
aˬ yawꞈ-ahˇ saˇ jaˇ ziꞈ-eu loꞈ-ehˇ, tiˬ jawˇ-iˬ maˬ poˆ maˬ paˇ ni saˇ jaˇ ziꞈ luꞈ-uˇ.” 

Uˬ duˬ tahˬ nymˇ nymˇ ma a nehˬ-euˬ 
(2 Laˬsaˬbaˬ 7.4-10) 

62Kʼoeˇ naˇ, sahˬ paˬ Sawˇlaˬmoˬ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ, 
Sahˬpaˬ Miˬyehˇ-ahˇ kʼoeˇ gaˇ lawˇ nehˬ shehˇ nehˬ-euˬ meh. 
63Mawˇ neˇ nyiˬ muiˇ nyiˬ heˇ mawˇ hawˇ-eu yawˇ tiˬ seh nyiˬ muiˇ mawˇ aˬ yawꞈ 
sehꞈ-awˇ, cawˬ cawˬ taꞈ-eu lawˇ-eu jeˬ lawˇ nehˬ-euˬ meh. Kʼoeˇ loꞈ-ehˇ jahˇ-awˇ, 

sahˬ paˬ Sawˇlaˬmoˬ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ gʼeh-awˇ, Uˬ duˬ 
tahˬ nymˇ nymˇ ma kʼoeˇ Sahˬpaˬ Miˬyehˇ-ahˇ a nehˬ-euˬ meh.  
64Kʼoeˇ ngeh nah laꞈ kʼoeˇ, Uˬ duˬ tahˬ nymˇ nymˇ ma jawˬ jawˬ-ehˇ tsoˆ myahˬ taˬ-
euˬ nymˇ maˬ ehˇ, Uˬ duˬ tahˬ nymˇ nymˇ ma mehˬ shi jaˆ-eu poˆ ka maˬ ehˇ, aˬ 
yawꞈ a nehˬ-awˇ, mawˇ lah-ehˇ dzah puiˆ-awˇ lawˇ-eu jeˬ maˬ ehˇ, dzaˬ la gʼo cehˇ 
lawˇ-eu jeˬ maˬ ehˇ, jeˬ zaˬ-euˬ tsiˇ neh lawˇ-eu cawˬ cawˬ taꞈ-eu lawˇ-eu jeˬ maˬ 
ehˇ, kʼoeˇ gaˇ aˬ yawꞈ lawˇ-euˬ meh. Guiˬ shuiˇ neh jahˇ taˬ-euˬ lawˇ duˬ kʼoeˇ yaw 
nyiˇ miˇ neh, lawˇ-eu shehˇ-eu kʼoeˇ deuˬ dawˬ tawˆ luꞈ lawˇ kʼaˇ maˬ deˇ-ehˇ, aˬ 
yawꞈ kʼoeˇ loꞈ-ehˇ jahˇ-euˬ meh.  
65Sawˇlaˬmoˬ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ, Uˬ duˬ tahˬ nymˇ nymˇ 
ma-ahˇ shiꞈ nah keuˆ ni Sehˬ gʼawˆ-euˬ Bawˬ-iˬ gʼeh-euˬ meh. Laꞈ taˆ paw pyawˬ-
ahˇ jaˆ-eu Haˬmaˆ gʼaˬ lahˇ-ahˇ keuˆ ni jawˇ-eu tsawˇ haˬ deuˬ hawˇ-eu, laꞈ oˆ paw 
Iˇjiˇtuˆ miˇ kʼahˬ-euˬ miˇ kaˬ-ahˇ keuˆ ni jawˇ-eu tsawˇ haˬ deuˬ uiˬ leˇ-awˇ, tsawˇ 
haˬ aˇ maꞈ myaˬ dui dui-euˬ meh.  
66Yehꞈ nah tiˬ nah keuˆ laˇ ngeh, tsawˇ haˬ kʼoeˇ deuˬ-ahˇ Sawˇlaˬmoˬ bi gʼoꞈ-iˇ-euˬ 
meh. Sahˬpaˬ Miˬyehˇ-euˬ zaˬ kʼaˆ Daˬbiˇ hawˇ-eu aˬ yawꞈ-euˬ tsawˇ jeuˬ Iˇsaˬleˬlaˆ 
tsawˇ haˬ deuˬ-ahˇ Sahˬpaˬ Miˬyehˇ neh biꞈ-euˬ guiˬ lahˬ yaw dzahˇ deuˬ baˬ da 
neh, sahˬ paˬ Sawˇlaˬmoˬ-ahˇ aˬ yawꞈ maꞈ ja ceuˬ-euˬ meh.  

1 Sahˬpaˬ 9 

Sawˇlaˬmoˬ jawˇ gaˇ Miˬyehˇ paˇ oe-euˬ 
(2 Laˬsaˬbaˬ 7.11-22) 

1Uˬ duˬ tahˬ nymˇ nymˇ ma maˬ ehˇ, sahˬ paˬ jawˇ-eu nymˇ maˬ ehˇ, aˬ yawꞈ kʼaˇ 
tsoˆ mawꞈ-eu yawˬ jeˬ na luꞈ maˬ ehˇ, Sawˇlaˬmoˬ tsoˆ gʼaˬ jiˇ ngeh,  
2Giˇbyoˬ meuˬ-ahˇ oe ngeh poˆ loꞈ-ehˇ, aˬ yawꞈ jawˇ gaˇ Sahˬpaˬ Miˬyehˇ tiˬ poˆ paˇ 
oe-euˬ meh.  
3Aˬ yawꞈ-ahˇ Sahˬpaˬ Miˬyehˇ ehˇ nehˬ-eu, “Nawˬ neh guiˬ lahˬ shaˇ-euˬ dawˬ-ahˇ 
ngaˇ ya gaˬ-euˬ ma. Mˬ maˬ maˬ byaˆ zaˇ ziˇ ngaˬ-ahˇ uˬ duˬ tahˬ-eu jawˇ duˬ pyeuꞈ 
ni, nawˬ neh tsoˆ-euˬ Uˬ duˬ tahˬ nymˇ nymˇ ma heu nymˇ-ahˇ ngaˇ bi muiˬ bi 
shawˇ-awˇ, aˬ myah luꞈ bo saˆ haw piˇ nehˬ ma.  
4Nawˬ da Daˬbiˇ loꞈ-ehˇ nawˇ ngaˬ-euˬ mehˬ shi nui ma ziꞈ dah ni gʼeh-awˇ yaw 
tsaˬ yaw dawˇ dawˇ-ehˇ dehꞈ-eu laꞈ kʼoeˇ, ngaˬ-euˬ zahˇ dawˬ kʼoꞈ dawˬ deuˬ hawˇ-
eu ngaˬ neh nawˬ-ahˇ kʼaˇ ehˇ nehˬ-euˬ yawˬ jeˬ na luꞈ-ahˇ yaw muiˬ paˬ-ehˇ naˇ 
haˬ geuꞈ naˇ,  
5nawˬ-euˬ zaˬ nawˬ-euˬ uˆ deuˬ Iˇsaˬleˬlaˆ miˇ kʼahˬ-ahˇ aˬ myah luꞈ ya uˆ lahˇ tehꞈ-
a lehˇ, nawˬ da Daˬbiˇ-ahˇ ngaˬ neh saˇ jaˇ dzaˬ taˬ-euˬ dawˬ kʼoeˇ dawˬ ngaˇ mˇ 
byah ma.  
6Ehˇ kʼawꞈ, nawˇ maˬ ehˇ, nawˬ-euˬ zaˬ deuˬ uˆ deuˬ maˬ ehˇ, ngaˬ-euˬ mehˬ nah 
maˬ caw teh ni byehˇ-awˇ, ngaˬ-euˬ zahˇ dawˬ kʼoꞈ dawˬ deuˬ hawˇ-eu ngaˬ neh 
ehˇ-euˬ dawˬ-ahˇ naw maꞈ maˬ naˇ haˬ-ehˇ, miˬyehˇ nui deuˬ-ahˇ uˬ duˬ tahˬ naˇ, 

7ngaˬ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ deuˬ-ahˇ, ngaˬ neh biꞈ taˬ-euˬ 
miˇ kʼahˬ laꞈ kʼoeˇ maˬ paˇ bi jawˇ ma. Ngaˬ-ahˇ uˬ duˬ tahˬ-eu jawˇ duˬ bi pyeuꞈ-eu 
gʼaˇ duˬ, ngaˬ neh bi muiˬ bi shawˇ laˇ-euˬ Uˬ duˬ tahˬ nymˇ nymˇ ma heu nymˇ-ahˇ 
kʼawꞈ, ngaˇ byehˇ dzeh yaꞈ ma. Yawˬ gaˇ na luꞈ jawˇ-eu tsawˇ haˬ deuˬ Iˇsaˬleˬlaˆ 
tsawˇ haˬ-ahˇ yehˬ bawˬ-ehˇ ehˇ niˇ gʼa-awˇ, yaw zeu maˬ baw ni ja bu ja doeˇ tehꞈ-
a.  
8Uˬ duˬ tahˬ nymˇ nymˇ ma heu coˬ pyaˆ coˬ shaˆ-awˇ, duˬ gahˬ duˬ cu cu leˇ taˬ-euˬ 
gaˇ ya mawˇ ngeh, kʼaˇ iˇ kʼaˇ laˇ tsehˆ-eu tsawˇ haˬ deuˬ tsawˬ guˆ-iˇ-awˇ, zahˬ leˇ 
tsoˆ leˇ tehꞈ-a. ‘Miˇ kʼahˬ heu kʼahˬ hawˇ-eu Uˬ duˬ tahˬ nymˇ nymˇ ma heu nymˇ-
ahˇ, aˬ jeˬ miˇ neh Sahˬpaˬ Miˬyehˇ heu loꞈ-ehˇ jahˇ nehˬ-euˬ nga’ lehˇ aˬ yawꞈ maꞈ 
ya naˇ haˬ gaˇ keuˆ tehꞈ-a.  
9Kʼoeˇ ngeh, aˬ yawꞈ maꞈ-ahˇ aˬ cawˬ heu loꞈ-ehˇ ehˇ kʼoꞈ nehˬ tehꞈ-a. ‘Aˬ yawꞈ maꞈ-
euˬ aˬ poeˬ aˬ bawˇ deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ nehˬ-euˬ, aˬ 
yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ aˬ yawꞈ maꞈ byehˇ dzeh-euˬ 
miˇ neh, kʼoeˇ loꞈ-ehˇ jahˇ nehˬ-euˬ gaˇ ya daˬ-euˬ meh. Aˬ yawꞈ maꞈ miˬyehˇ nui 
deuˬ-ahˇ gʼoe-awˇ uˬ duˬ tahˬ-euˬ meh. Kʼoeˇ miˇ neh, heu loꞈ-ehˇ gʼeh-eu luˬ-iˇ seˇ-
iˇ-eu jeˬ aˬ yawꞈ maꞈ kʼoeˇ taˆ Sahˬpaˬ Miˬyehˇ bi keuˆ le-euˬ meh’ lehˇ ehˇ kʼoꞈ nehˬ 
tehꞈ-a.” 

Sawˇlaˬmoˬ hawˇ-eu Hiˇlamˬ 
(2 Laˬsaˬbaˬ 8.1-2) 

10Sawˇlaˬmoˬ-aˬ, Uˬ duˬ tahˬ nymˇ nymˇ ma hawˇ-eu aˬ yawꞈ jawˇ-eu nymˇ-ahˇ, 
nyiˬ tseˇ kʼoꞈ tsoˆ-awˇ tsoˆ gʼaˬ-euˬ meh.  
11Kʼoeˇ loꞈ-ehˇ tsoˆ gaˇ kʼaˇ loˬ-eu shuˬ liˇ daˇ kawˬ, miˬ shuˬ hawˇ-eu shuiˇ deuˬ, 
Duˇlu sahˬ paˬ Hiˇlamˬ neh aˬ yawꞈ-ahˇ biꞈ-euˬ meh. Nymˇ kʼoeˇ nyiˬ nymˇ tsoˆ gʼaˬ 
ngeh, Gaˬliˬlehˇ gahˬ kaˬ-ahˇ jaˆ-eu meuˬ nyiˬ tseˇ meuˬ, sahˬ paˬ Sawˇlaˬmoˬ neh 
Hiˇlamˬ-ahˇ biꞈ-euˬ meh.  
12Ehˇ kʼawꞈ, Duˇlu meuˬ-ahˇ neh Hiˇlamˬ laˇ-awˇ, sahˬ paˬ Sawˇlaˬmoˬ neh aˬ yawꞈ-
ahˇ biꞈ-euˬ meuˬ kʼoeˇ deuˬ-ahˇ haw laˇ ngeh, meuˬ kʼoeˇ deuˬ-ahˇ aˬ yawꞈ maˬ geuꞈ 
mawꞈ-a.  
13Kʼoeˇ miˇ neh, “Nawˇ ngaˬ-ahˇ heu loꞈ-ehˇ gʼeh-eu meuˬ deuˬ biꞈ laꞈ law hawˇ 
ngaˬ tawˇ” lehˇ, sahˬ paˬ Sawˇlaˬmoˬ-ahˇ aˬ yawꞈ ehˇ nehˬ-euˬ meh. Kʼoeˇ miˇ neh, 
miˇ kʼahˬ kʼoeˇ deuˆ-ahˇ, iˬ nah keuˆ ni Kaˬbuˇlaˆ lehˇ kuˇ-eu meh. 
14Hiˇlamˬ neh Sawˇlaˬmoˬ-ahˇ shuiˇ nyiˬ heˇ oeˬ yaˇ jawꞈ-i dzehˬ ni biꞈ gʼeh taˬ-euˬ 
meh.  

Sawˇlaˬmoˬ neh mˇ doˆ-euˬ gaˇ nui deuˬ 
(2 Laˬsaˬbaˬ 8.3-18) 

15Sahˬ paˬ Sawˇlaˬmoˬ-aˬ, Uˬ duˬ tahˬ nymˇ nymˇ ma tsoˆ gaˇ maˬ ehˇ, sahˬ paˬ 
jawˇ-eu hawˇ nymˇ tsoˆ gaˇ maˬ ehˇ, meuˬ-euˬ nahˇ ma doˆ kʼehˬ paw coeˇ-ahˇ miˇ 
tsaˬ pi dzm gaˇ maˬ ehˇ, Haˬzawˇ meuˬ, Meˬgiˇdoˬ meuˬ hawˇ-eu Geˬzeuˬ meuˬ heu 
deuˬ tsoˆ muiˬ gaˇ maˬ ehˇ, tsawˇ haˬ paˆ nehˬ-awˇ myawˬ kʼaˆ bi mˇ-euˬ meh.  
16(Iˇjiˇtuˆ sahˬ paˬ neh Geˬzeuˬ meuˬ-ahˇ guiˇ tiˬ poˆ deuˆ laˇ-awˇ, kʼoeˇ gaˇ jawˇ-eu 
tsawˇ haˬ deuˬ-ahˇ sehꞈ-awˇ, meuˬ meuˬ lah-ehˇ miˬ dzaˬ dzah puiˆ dzeh yaꞈ-euˬ 

meh. Kʼoeˇ naˇ, aˬ yawꞈ-euˬ aˬ buˇ Sawˇlaˬmoˬ-ahˇ mˇ dzaˬ-iˇ-awˇ oeˇ mˇ baˇ ngeh, 
aˬ yawꞈ-euˬ aˬ buˇ-ahˇ meuˬ kʼoeˇ meuˬ laꞈ sawˬ biꞈ nehˬ-euˬ meh.  
17Kʼoeˇ ngeh jawˇ, meuˬ kʼoeˇ meuˬ-ahˇ Sawˇlaˬmoˬ neh paˇ tsoˆ muiˬ-euˬ meh.) 
Kʼoeˇ naˇ, tsawˇ haˬ paˆ-awˇ myawˬ kʼaˆ bi mˇ-eu laꞈ kʼoeˇ, Sawˇlaˬmoˬ neh tsoˆ 
muiˬ-euˬ meuˬ deuˬ-a, Behˬhawˇleuˬ laꞈ oˆ meuˬ,  
18Baˬlaˆ meuˬ, Yuˇdaˆ miˇ kʼahˬ bawˇ tsahˬ bawˇ dahˇ-ahˇ jaˆ-eu Taˬmaˬ meuˬ,  
19Aˬ yawꞈ-euˬ myawˬ gahˬ deuˬ bi jaˆ-euˬ meuˬ deuˬ, aˬ yawꞈ-euˬ mahˬ deuˬ hawˇ-
eu mahˬ laˆ lawˬ deuˬ taˬ-euˬ meuˬ deuˬ, Yeˬluˇsaˬlehˬ meuˬ laꞈ kʼoeˇ maˬ ehˇ, 
Leˬbaˬnoˬ miˇ kʼahˬ laꞈ kʼoeˇ maˬ ehˇ, aˬ yawꞈ neh kʼaˇ uˆ lahˇ-euˬ miˇ kʼahˬ yawˬ gaˇ 
na luꞈ maˬ ehˇ, aˬ yawꞈ neh kʼaˇ tsoˆ-euˬ jeˬ hawˇ-eu kʼaˇ mˇ kʼaˇ shaˇ-euˬ jeˬ laꞈ 
kʼoeˇ, tsawˇ haˬ paˆ-awˇ myawˬ kʼaˆ bi mˇ-euˬ meh.  
20-21Iˇsaˬleˬlaˆ tsawˇ haˬ deuˬ Kaˬnaˬ miˇ kʼahˬ-ahˇ jawˇ uˇ laˇ ngeh, Iˇsaˬleˬlaˆ tsawˇ 
haˬ deuˬ neh maˬ sehꞈ ni taˬ nehˬ-euˬ Kaˬnaˬ miˇ kʼahˬ laꞈ kʼoeˇ jawˇ-eu tsawˇ jeuˬ 
deuˬ-euˬ zaˬ deuˬ uˆ deuˬ-ahˇ, myawˬ kʼaˆ mˇ-eu gaˇ laꞈ kʼoeˇ sahˬ paˬ Sawˇlaˬmoˬ 
zmˬ-euˬ meh. Tsawˇ jeuˬ kʼoeˇ deuˬ-aˬ, Aˬmoˬ tsawˇ jeuˬ, Heˬtaˆ tsawˇ jeuˬ, Paˬyehˆ 
tsawˇ jeuˬ, Hiˇbiˇ tsawˇ jeuˬ, Yeˬbuˇ tsawˇ jeuˬ heu deuˬ pyeuꞈ-awˇ, aˬ yawꞈ maꞈ-euˬ 
zaˬ deuˬ uˆ deuˬ tiˬ ziˇ saˇ-iˬ tiˬ ziˇ zaˬ kʼaˆ geuꞈ ka leꞈ-euˬ meh.  
22Sawˇlaˬmoˬ-aˬ, Iˇsaˬleˬlaˆ tsawˇ haˬ deuˬ-ahˇ zaˬ kʼaˆ maˬ bi geuꞈ ni, aˬ yawꞈ-euˬ 
yehˇ deuˬ, aˬ yawꞈ-euˬ gaˇ mˇ-eu yaw huiˬ yaw mahˇ deuˬ, aˬ yawꞈ-euˬ guiˇ maꞈ 
kʼoeˇ taˆ uˆ lahˇ-eu yaw huiˬ yaw mahˇ deuˬ, mahˬ laˆ lawˬ teh-eu yehˇ deuˬ hawˇ-
eu, mahˬ bo saˆ-eu yehˇ deuˬ bi geuꞈ-euˬ meh.  
23Meuˬ teˬ pu tsoˆ-eu gaˇ laꞈ kʼoeˇ, Sawˇlaˬmoˬ neh myawˬ kʼaˆ bi mˇ-euˬ tsawˇ haˬ 
deuˬ-ahˇ haw-eu pyaˆ-eu aˬ yuiꞈ aˬ tsu ngaˬ yaˇ ngaˬ tseˇ gʼaˬ jawˇ-eu meh.  
24Sawˇlaˬmoˬ-euˬ miˬ zaˬ Iˇjiˇtuˆ sahˬ paˬ zaˬ miˬ gʼaˬ-aˬ, Daˬbiˇ-euˬ meuˬ lehˇ kuˇ-
eu tsahˇ-ahˇ neh, Sawˇlaˬmoˬ neh aˬ yawꞈ gʼaˇ duˬ tsoˆ nehˬ-euˬ hawˇ nymˇ-ahˇ 
jawˇ uˇ leˇ gʼaˬ ngeh, meuˬ-euˬ nahˇ ma doˆ kʼehˬ paw coeˇ-ahˇ Sawˇlaˬmoˬ miˇ tsaˬ 
bi pi dzm-euˬ meh.  
25Sawˇlaˬmoˬ-aˬ, aˬ yawꞈ neh Sahˬpaˬ Miˬyehˇ gʼaˇ duˬ tsoˆ taˬ-euˬ lawˇ duˬ kʼoeˇ 
taˆ, miˬ dzaˬ dzah puiˆ-awˇ lawˇ-eu jeˬ hawˇ-eu, cawˬ cawˬ taꞈ-eu lawˇ-eu jeˬ, tiˬ 
kʼoꞈ smˬ poˆ lawˇ-euˬ meh. Tsiˇ yaw saw jeˬ kʼawꞈ aˬ yawꞈ doꞈ-awˇ, Sahˬpaˬ 
Miˬyehˇ-ahˇ damˬ nehˬ-euˬ meh. Kʼoeˇ naˇ, Uˬ duˬ tahˬ nymˇ nymˇ ma tsoˆ-eu gaˇ 
kʼoeˇ hmˬ aˬ yawꞈ mˇ gʼaˬ-euˬ meh.  
26Eˬdoˬ miˇ kʼahˬ laꞈ kʼoeˇ, Aˬgaˬbaˬ lehˇ kuˇ-eu iˬ ma laˆ shaˆ lahˇ gʼoꞈ-euˬ lawˇ deh-
ahˇ jaˆ-eu Eˇlaˆ meuˬ dawˬ peh, Eˬzoˇgeˇbaˬ meuˬ-ahˇ, saˇ baoˬ taˆ tiˬ taˆ 
Sawˇlaˬmoˬ tsoˆ taˬ-euˬ meh.  
27Sahˬ paˬ Hiˇlamˬ-aˬ, iˬ ma laˆ shaˆ laꞈ kʼoeˇ cah haw-euˬ aˬ yawꞈ-euˬ tsawˇ haˬ 
deuˬ pyehˬ gʼeh-awˇ, Sawˇlaˬmoˬ-euˬ tsawˇ haˬ deuˬ nehˬ-ehˇ gaˇ bi mˇ-euˬ meh.  
28Awˇpiˇlaˆ miˇ kʼahˬ paw aˬ yawꞈ maꞈ saˇ baoˬ dziˬ gʼeh-awˇ, Sawˇlaˬmoˬ-ahˇ shuiˇ 
gʼoeˬ heˇ koꞈ yaˇ jawꞈ-i ehˇ gʼaˬ ni tawˬ kʼoꞈ nehˬ laꞈ-euˬ meh.  

1 Sahˬpaˬ 10 



728 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

Sawˇlaˬmoˬ jawˇ gaˇ Sheˬba sahˬ paˬ ma laˇ-euˬ 
(2 Laˬsaˬbaˬ 9.1-12) 

1Sawˇlaˬmoˬ tsawˇ myahˇ doˆ-eu gaˇ kawˆ Sheˬba sahˬ paˬ ma ya gaˬ ngeh, naꞈ dui 
dui-eu dawˬ deuˬ naˇ haˬ-awˇ tsawˇ gahˇ teh haw-eu gʼaˇ duˬ, Yeˬluˇsaˬlehˬ meuˬ-
ahˇ le-euˬ meh.  
2Aˬ yawꞈ le ngeh, zaˬ kʼaˆ gʼawˬ mya ni sheuˬ gʼeh-awˇ, dzaˇ muiˇ dzaˇ sawˇ, tsiˇ 
yaw saw jeˬ, aˇ poeˬ kʼaˆ-eu kʼaˬ lo sehˇ deuˬ hawˇ-eu, shuiˇ gʼawˬ mya ni law taw 
neh tawˬ-awˇ le-euˬ meh. Sawˇlaˬmoˬ-ahˇ aˬ yawꞈ tahˬ puˬ ngeh, aˬ yawꞈ kʼaˇ noeˬ 
doˆ nya-eu jeˬ dawˬ tawˆ luꞈ naˇ haˬ-euˬ meh.  
3Kʼaˇ naˇ haˬ-euˬ yawˬ jeˬ na luꞈ-ahˇ Sawˇlaˬmoˬ ehˇ kʼoꞈ nehˬ-euˬ meh. Sawˇlaˬmoˬ 
maˬ ehˇ kʼoꞈ nehˬ nya-eu tiˬ jeˬ-iˬ maˬ jaˆ-a.  
4Sawˇlaˬmoˬ-euˬ zaˬ siˬ tsawˇ gahˇ-ahˇ Sheˬba sahˬ paˬ ma ya gaˬ-awˇ, Sawˇlaˬmoˬ 
neh tsoˆ taˬ-euˬ sahˬ paˬ-euˬ hawˇ nymˇ-ahˇ kʼawꞈ ya mawˇ-euˬ meh. 
5Sawˇlaˬmoˬ-euˬ hawˬ jeh kʼoeˇ taˆ laˆ saˆ taˬ-euˬ dzaˬ dzaˬ dawˇ dawˇ deuˬ-ahˇ maˬ 
ehˇ, aˬ yawꞈ-euˬ gaˇ mˇ-eu yaw huiˬ yaw mahˇ deuˬ jawˇ-eu nymˇ deuˬ-ahˇ maˬ ehˇ, 
sahˬ paˬ-euˬ hawˇ nymˇ-ahˇ gaˇ mˇ-eu deuˬ hawˇ-eu aˬ yawꞈ maꞈ dm luꞈ-eu dm gʼaˬ 
dm lmˇ deuˬ-ahˇ maˬ ehˇ, aˬ yawꞈ dzaˬ ngeh dawˇ ngeh hawˬ lahˬ dzaˇ lahˬ lahˬ-eu 
zaˬ kʼaˆ deuˬ-ahˇ maˬ ehˇ, Uˬ duˬ tahˬ nymˇ nymˇ ma laꞈ kʼoeˇ aˬ yawꞈ neh lawˇ-euˬ 
shehˇ-euˬ jeˬ-ahˇ maˬ ehˇ, Sheˬba sahˬ paˬ ma ya mawˇ ngeh, saꞈ maˬ gʼawˇ doˆ 
coeˇ-ehˇ tsoˆ leˇ gaˇ keuˆ ni zahˬ leˇ dui dui-euˬ meh.  
6Sahˬ paˬ Sawˇlaˬmoˬ-ahˇ aˬ yawꞈ ehˇ nehˬ-eu, “Ngaˬ-euˬ miˇ kʼahˬ-ahˇ jawˇ ngeh 
neh, nawˬ-euˬ gaˇ kawˆ hawˇ-eu nawˇ zaˬ siˬ tsawˇ gahˇ ahˇ-eu gaˇ kawˆ ya gaˬ-euˬ 
loꞈ-ehˇ, aˬ diˇ aˬ maˇ ngeuˇ law hawˇ nga.  
7Ehˇ kʼawꞈ, ngaˬ-euˬ gʼawˇ mawˇ nawˬ-ahˇ maˬ ya mawˇ duˬ kʼoeˇ keuˆ ni, ngaˇ maˬ 
jah-aˬ siˬ. Ehˇ law hawˇ kʼawꞈ, nawˬ-euˬ zaˬ siˬ tsawˇ gahˇ gaˇ kawˆ ngaˬ neh ya gaˬ 
taˬ-euˬ-aˬ, tiˬ paˆ kʼawꞈ maˬ paˆ leˇ law hawˇ ngaˬ siˬ. Nawˬ-euˬ zaˬ siˬ tsawˇ gahˇ 
hawˇ-eu nawˬ-euˬ pyuˇ shuiˇ myawˬ gahˬ-aˬ, ngaˬ neh ya gaˬ gʼaˬ taˬ-euˬ naˆ maˬ 
tseˇ huiˬ dui myaˬ dui dui law hawˇ nga.  
8Nawˬ-euˬ miˬ zaˬ deuˬ aˇ naˆ ni guiˬ lahˬ huiˬ-eu nga. Aˬ myah luꞈ nawˬ-euˬ dawˬ 
peh ya jawˇ-awˇ, zaˬ siˬ tsawˇ gahˇ ahˇ-eu nawˬ-euˬ dawˬ deuˬ-ahˇ ya gaˬ-eu nawˬ-
euˬ zaˬ kʼaˆ deuˬ aˇ naˆ ni guiˬ lahˬ huiˬ-eu nga.  
9Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ja ceuˬ-awˬ. Iˇsaˬleˬlaˆ miˇ kʼahˬ 
kʼoeˇ taˆ nawˬ-ahˇ sahˬ paˬ bi geuꞈ-eu laꞈ kʼoeˇ, aˬ yawꞈ nawˬ-ahˇ aˇ naˆ ni nui kʼahˇ 
shiˇ-eu gaˇ kawˆ bi siˬ bi mawˇ-euˬ meh. Iˇsaˬleˬlaˆ tsawˇ jeuˬ-ahˇ aˬ yawꞈ gaˬ-eu jeˬ 
mˬ maˬ maˬ byaˆ zaˇ ziˇ ziꞈ-eu miˇ neh, yaw tsaˬ yaw dawˇ laꞈ kʼoeˇ zahˇ dawˬ kʼoꞈ 
dawˬ-ahˇ tsaˬ ni aˬ yawꞈ maꞈ kʼoeˇ taˆ bi uˆ lahˇ-eu gʼaˇ duˬ, aˬ yawꞈ nawˬ-ahˇ sahˬ 
paˬ bi pyeuꞈ laˇ-euˬ nga.” 
10Aˬ yawꞈ neh yuˇ laꞈ-euˬ laꞈ sawˬ deuˬ pyeuꞈ-eu shuiˇ nyiˬ heˇ oeˬ yaˇ jawꞈ-i dzehˬ 
ni maˬ ehˇ, myaˬ dui dui-eu dzaˇ muiˇ dzaˇ sawˇ deuˬ hawˇ-eu tsiˇ yaw saw jeˬ maˬ 
ehˇ, aˇ poeˬ kʼaˆ-eu kʼaˬ lo sehˇ deuˬ maˬ ehˇ, sahˬ paˬ Sawˇlaˬmoˬ-ahˇ aˬ yawꞈ biꞈ-
euˬ meh. Aˬ yawꞈ neh biꞈ-euˬ dzaˇ muiˇ dzaˇ sawˇ hawˇ-eu tsiˇ yaw saw kʼoeˇ deuˬ 
myaˆ ni myaˬ-eu laꞈ sawˬ deuˬ, sahˬ paˬ Sawˇlaˬmoˬ tiˬ jawˇ-iˬ maˬ za haw-aˬ.  

11(Awˇpiˇlaˆ miˇ kʼahˬ-ahˇ neh shuiˇ tawˬ kʼoꞈ laꞈ-euˬ Hiˇlamˬ-euˬ saˇ baoˬ aˇ maꞈ 
kʼoeˇ maꞈ-aˬ, Aˬlaˬgmˬ lehˇ kuˇ-eu miˬ shuˬ daˇ kawˬ tiˬ jeˬ hawˇ-eu, aˇ poeˬ kʼaˆ-eu 
kʼaˬ lo sehˇ deuˬ gʼawˬ mya ni tawˬ kʼoꞈ laꞈ-euˬ meh.  
12Daˇ kawˬ kʼoeˇ deuˬ-ahˇ sahˬ paˬ Sawˇlaˬmoˬ yuˇ-awˇ, Uˬ duˬ tahˬ nymˇ nymˇ ma 
hawˇ-eu sahˬ paˬ-euˬ hawˇ nymˇ-ahˇ zeuˇ toˆ geuꞈ-awˇ, caˇ dawˬ caˇ-eu tsawˇ haˬ 
deuˬ bi zmˬ-eu gʼaˇ duˬ deuˇ-mˬ jahˇ gaˇ kʼawꞈ geuꞈ-euˬ meh. Daˇ kawˬ kʼoeˇ-aˬ, 
Iˇsaˬleˬlaˆ miˇ kʼahˬ laꞈ kʼoeˇ kʼaˇ hehˇ ahˇ laꞈ-euˬ Aˬlaˬgmˬ daˇ kawˬ dawˬ tawˆ luꞈ 
kʼoeˇ taˆ, aˬ cawˬ naˆ maˬ tseˇ muiˬ dzehˬ-eu deuˬ pyeuꞈ-eu meh. Kʼoeˇ loꞈ-ehˇ 
muiˬ-eu daˇ kawˬ tiˬ jawˇ-iˬ maˬ ya mawˇ haw-aˬ.) 
13Sahˬ paˬ Sawˇlaˬmoˬ-aˬ, Sheˬba sahˬ paˬ ma-ahˇ biꞈ paˬ-ehˇ gʼeh-eu laꞈ sawˬ deuˬ 
biꞈ-euˬ uˬ taꞈ, aˬ yawꞈ kʼaˇ shaˇ-eu yawˬ jeˬ na luꞈ biꞈ nehˬ-euˬ meh. Kʼoeˇ naˇ, 
Sheˬba sahˬ paˬ ma hawˇ-eu aˬ yawꞈ-euˬ zaˬ kʼaˆ deuˬ Sheˬba miˇ kʼahˬ-ahˇ gʼoꞈ-iˇ-
euˬ meh.  

Sahˬ paˬ Sawˇlaˬmoˬ-euˬ pyuˇ shuiˇ myawˬ gahˬ deuˬ 
(2 Laˬsaˬbaˬ 9.19-23) 

14Aˬ yawꞈ kʼoꞈ yawꞈ sahˬ paˬ Sawˇlaˬmoˬ za-euˬ shuiˇ-aˬ, tiˬ muiˇ smˬ heˇ yehꞈ yaˇ 
jawꞈ-i ehˇ gʼaˬ ni byah-eu meh.  
15Baw gaꞈ deuˬ neh kawˬ doˆ-euˬ maˬ ahˇ leˇ-ehˇ, jeˬ gaꞈ kʼaˇ gaꞈ jeuˬ-euˬ deuˬ maˬ 
ehˇ, Aˬleˬbyaˇ sahˬ paˬ deuˬ neh kawˬ doˆ nehˬ-euˬ deuˬ maˬ ehˇ, Iˇsaˬleˬlaˆ miˇ 
kʼahˬ laꞈ kʼoeˇ biˇ taˬ-euˬ miˇ kʼahˬ kʼahˬ zaˬ deuˬ kʼoeˇ taˆ uˆ lahˇ-eu sahˬ paˬ sahˬ 
ma deuˬ neh kawˬ doˆ nehˬ-euˬ deuˬ maˬ ehˇ, tiˬ pawꞈ-iˬ maˬ sawˇ ahˇ ni, kʼoeˇ 
myaˆ ni gʼeh-eu shuiˇ aˬ yawꞈ za taˬ-euˬ meh.  
16Sawˇlaˬmoˬ-aˬ, dehˬ daˬ duˬ yaw huiˬ nyiˬ yaˇ hmˬ jahˇ-awˇ, aˬ yawꞈ hmˬ yawꞈ-
ahˇ shuiˇ oeˬ jawꞈ-i yaw-euˬ meh.  
17Dehˬ daˬ duˬ yaw nyiˇ smˬ yaˇ hmˬ aˬ yawꞈ paˇ jahˇ-awˇ, aˬ yawꞈ hmˬ yawꞈ-ahˇ 
shuiˇ tiˬ jawꞈ-i dzehˬ ni yaw-euˬ meh. Dehˬ daˬ duˬ kʼoeˇ deuˬ-ahˇ, Leˬbaˬnoˬ sahˬ 
kʼaˆ lehˇ kuˇ-eu Hawˇ nymˇ laꞈ kʼoeˇ aˬ yawꞈ bi jaˆ-euˬ meh.  
18Sahˬ paˬ nuiˇ-eu dzoeˬ dzaˬ nuiˇ mahˬ mahˬ ma tiˬ mahˬ ya ma juiˇ neh aˬ yawꞈ 
jahˇ-awˇ, nuiˇ mahˬ kʼoeˇ mahˬ-ahˇ maˇ jawˆ ni gʼeh-eu shuiˇ yaw-euˬ meh.  
19Nuiˇ mahˬ kʼoeˇ mahˬ dawˬ dzm dawˬ tehꞈ koꞈ tehꞈ baw-awˇ, nuiˇ mahˬ-euˬ naˇ 
kʼah paw mawˇ neˇ mawˇ zaˬ-euˬ uˬ duˬ tiˬ siˬ jahˇ tsoꞈ taˬ-euˬ meh. Nuiˇ mahˬ-euˬ 
kʼoeˇ paˆ ma paˆ-ehˇ aˬ laꞈ baꞈ daˆ duˬ jaˆ-awˇ, aˬ laꞈ baꞈ daˆ duˬ-euˬ gaˇ dzeˇ paw aˇ 
laˬ jaˬ shiˇ mawˇ kawˇ tiˬ paw tiˬ kawˇ bi yawꞈ taˬ-euˬ meh.  
20Dawˬ dzm dawˬ tehꞈ aˬ yawꞈ tehꞈ yawꞈ-euˬ kʼoeˇ paˆ ma paˆ-ehˇ, aˇ laˬ jaˬ shiˇ 
mawˇ kawˇ tiˬ paw tiˬ kawˇ yawꞈ luꞈ-awˇ, aˇ laˬ jaˬ shiˇ mawˇ kawˇ kʼoeˇ dawˬ tawˆ 
luꞈ tseˇ nyiꞈ kawˇ byah-eu meh. Nuiˇ mahˬ kʼoeˇ mahˬ-ahˇ duˇ-eu nuiˇ mahˬ miˇ 
kʼahˬ tiˬ kʼahˬ-ahˇ-iˬ maˬ jahˇ haw-aˬ.  
21Sawˇlaˬmoˬ-euˬ iˇ cuꞈ dawˇ-eu naˬ bo dawˬ tawˆ luꞈ shuiˇ neh tehꞈ-ehˇ jahˇ taˬ-
awˇ, Leˬbaˬnoˬ sahˬ kʼaˆ lehˇ kuˇ-eu Hawˇ nymˇ-ahˇ kʼaˇ jaˆ-eu mˇ myawˬ dawˬ tawˆ 
luꞈ, maˇ jawˆ ni gʼeh-eu shuiˇ neh tehꞈ-ehˇ jahˇ taˬ-euˬ meh. Sawˇlaˬmoˬ-euˬ aˇ nah 

aˇ yamˬ laꞈ kʼoeˇ, pyuˇ aˇ poeˬ maˬ baw-eu miˇ neh, pyuˇ neh jahˇ taˬ-euˬ mˇ myawˬ 
keu ka tiˬ jeˬ-iˬ maˬ jaˆ-a.  
22Hiˇlamˬ-euˬ saˇ baoˬ aˇ maꞈ nehˬ-ehˇ iˇ luꞈ laˇ luꞈ-eu, iˬ ma laˆ shaˆ-ahˇ cah-eu saˇ 
baoˬ aˇ maꞈ tiˬ maꞈ aˬ yawꞈ jaˆ-eu meh. Aˬ yawꞈ-euˬ saˇ baoˬ kʼoeˇ maꞈ-aˬ, smˇ kʼoꞈ 
tiˬ poˆ gʼoꞈ doˆ laˇ-awˇ, shuiˇ deuˬ, pyuˇ deuˬ, ya ma juiˇ deuˬ hawˇ-eu, aˇ myoꞈ deuˬ 
tawˬ kʼoꞈ laꞈ-eu meh.  
23Sahˬ paˬ Sawˇlaˬmoˬ-aˬ, sahˬ paˬ dawˬ tawˆ luꞈ naˆ maˬ tseˇ smˇ muiˬ muiˬ dui 
dui-awˇ, zaˬ siˬ tsawˇ gahˇ ahˇ dzehˬ-eu meh.  
24Miˇ tsaˬ kʼoeˇ taˆ kʼaˇ jawˇ-eu tsawˇ haˬ dawˬ tawˆ luꞈ aˬ yawꞈ jawˇ gaˇ laˇ-awˇ, 
Miˬyehˇ neh aˬ yawꞈ-ahˇ biꞈ taˬ-euˬ yaw muiˬ yaw doeˇ tseˇ paˆ nya-eu zaˬ siˬ tsawˇ 
gahˇ-ahˇ naˇ haˬ geuꞈ laˇ mawꞈ-eu meh.  
25Aˬ yawꞈ jawˇ gaˇ kʼaˇ laˇ-eu tsawˇ haˬ yawˬ gʼaˬ na luꞈ, shuiˇ hawˇ-eu pyuˇ neh 
jahˇ taˬ-euˬ myawˬ guˇ deuˬ, pehˇ kʼahˬ pehˇ mahˇ deuˬ, guiˇ deuˆ-eu keu ka deuˬ, 
tsiˇ yaw saw jeˬ, dzaˇ muiˇ dzaˇ sawˇ deuˬ, mahˬ hawˇ-eu mahˬ shaˆ lawˬ deuˬ yuˇ-
awˇ, laꞈ sawˬ biꞈ laˇ-euˬ meh. Yawˬ kʼoꞈ na luꞈ, aˬ yawꞈ maꞈ kʼoeˇ loꞈ-ehˇ aˬ yawꞈ 
jawˇ gaˇ laꞈ sawˬ yuˇ laꞈ nehˬ-euˬ meh.  
26Sawˇlaˬmoˬ-aˬ, mahˬ laˆ lawˬ tiˬ heˇ oeˬ yaˇ laˇ hawˇ-eu, dziˬ mahˬ tiˬ muiˇ nyiˬ 
heˇ mawˇ poˆ uiˬ taˬ-euˬ meh. Yeˬluˇsaˬlehˬ meuˬ laꞈ kʼoeˇ tiˬ deuˬ bi jawˇ-awˇ, 
meuˬ gʼawˬ mya meuˬ-ahˇ tiˬ deuˬ bi jawˇ-euˬ meh.  
27Aˬ yawꞈ uˆ lahˇ-eu aˇ nah aˇ yamˬ laꞈ kʼoeˇ, pyuˇ kʼaˬ lo loꞈ-ehˇ byehˬ-awˇ, aˇ poeˬ 
kʼaˆ-eu shuˬ liˇ daˇ kawˬ kʼawꞈ, siˬ guˬ daˇ kawˬ loꞈ-ehˇ jaˆ myaˬ dui dui-euˬ meh.  
28Muˬsaˬliˬ miˇ kʼahˬ hawˇ-eu Siˬliˇshaˆ miˇ kʼahˬ-ahˇ neh kʼaˇ ahˬ doˆ-euˬ mahˬ 
dawˬ tawˆ luꞈ-ahˇ, sahˬ paˬ Sawˇlaˬmoˬ neh pyehˬ taˬ-euˬ tsawˇ haˬ deuˬ neh zeuˇ 
jiˇ-euˬ meh.  
29Iˇjiˇtuˆ miˇ kʼahˬ-ahˇ neh kʼaˇ ahˬ doˆ-euˬ mahˬ laˆ lawˬ deuˬ-ahˇ kʼawꞈ, aˬ yawꞈ 
maꞈ neh zeuˇ jiˇ-euˬ meh. Heˬtaˆ sahˬ paˬ hawˇ-eu Suˇliˆ sahˬ paˬ deuˬ-ahˇ, mahˬ 
hawˇ-eu mahˬ laˆ lawˬ deuˬ aˬ yawꞈ maꞈ ahˬ ahˇ nehˬ-euˬ meh. Mahˬ laˆ lawˬ tiˬ laˇ-
euˬ pyuˇ maˇ byaˆ koꞈ yaˇ byaˆ-ehˇ neh ahˬ nehˬ-awˇ, mahˬ tiˬ mawˇ-euˬ pyuˇ maˇ 
byaˆ tiˬ yaˇ ngaˬ tseˇ byaˆ-ehˇ neh ahˬ nehˬ-euˬ meh.  

1 Sahˬpaˬ 11 

Sawˇlaˬmoˬ Miˬyehˇ-ahˇ byehˇ dzeh-euˬ 

1Aˬ cawˬ tsawˇ jeuˬ zaˬ miˬ zaˬ gʼawˬ mya gʼaˬ-ahˇ Sawˇlaˬmoˬ mawꞈ leˇ-euˬ meh. 
Iˇjiˇtuˆ sahˬ paˬ zaˬ miˬ uˬ taꞈ, Heˬtaˆ tsawˇ jeuˬ zaˬ miˬ zaˬ deuˬ-ahˇ maˬ ehˇ, 
Mawˇbaˆ tsawˇ jeuˬ zaˬ miˬ zaˬ deuˬ-ahˇ maˬ ehˇ, Aˬmoˬ tsawˇ jeuˬ zaˬ miˬ zaˬ deuˬ-
ahˇ maˬ ehˇ, Eˬdoˬ tsawˇ jeuˬ zaˬ miˬ zaˬ deuˬ-ahˇ maˬ ehˇ, Siˇdoˬ tsawˇ jeuˬ zaˬ miˬ 
zaˬ deuˬ-ahˇ maˬ ehˇ, aˬ yawꞈ sheuˬ-euˬ meh.  
2Tsawˇ jeuˬ kʼoeˇ deuˬ-euˬ miˬ yehˇ deuˬ-ahˇ Iˇsaˬleˬlaˆ tsawˇ haˬ deuˬ uˬ duˬ tahˬ 
gaˇ guˆ-eu miˇ neh, tsawˇ jeuˬ kʼoeˇ deuˬ-ahˇ maˬ ya sheuˬ dahˬ dzaˬ-eu gʼaˇ duˬ 
Sahˬpaˬ Miˬyehˇ neh dawˬ biꞈ taˬ-euˬ jaˆ-eu kʼawꞈ, tsawˇ jeuˬ kʼoeˇ deuˬ-ahˇ aˬ yawꞈ 
sheuˬ-euˬ meh.  



731 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

3Sawˇlaˬmoˬ-aˬ, sahˬ paˬ zaˬ miˬ shiꞈ yaˇ gʼaˬ-ahˇ sheuˬ-euˬ uˬ taꞈ, ma nyiˇ smˬ yaˇ 
gʼaˬ jawˇ-eu meh. Aˬ yawꞈ Miˬyehˇ-ahˇ byehˇ dzeh ni, aˬ yawꞈ-euˬ miˬ zaˬ kʼoeˇ 
deuˬ jahˇ-euˬ meh.  
4Aˬ yawꞈ tsawˇ kʼaˆ kʼaˆ laˇ ngeh, aˬ yawꞈ maꞈ-euˬ miˬ yehˇ deuˬ-ahˇ uˬ duˬ tahˬ-eu 
gʼaˇ duˬ, aˬ yawꞈ maꞈ aˬ yawꞈ-ahˇ sheuˬ gʼeh-euˬ meh. Aˬ yawꞈ-euˬ Miˬyehˇ pyeuꞈ-
eu Sahˬpaˬ Miˬyehˇ-ahˇ aˬ yawꞈ-euˬ aˬ da Daˬbiˇ saˇ jaˇ ziꞈ-euˬ loꞈ-ehˇ, aˬ yawꞈ saˇ 
jaˇ maˬ ziꞈ-a. 
5Siˇdoˬ tsawˇ jeuˬ-euˬ Aˬsaˇtaˬteˬ miˬ yehˇ ma hawˇ-eu, Aˬmoˬ tsawˇ jeuˬ-euˬ miˬ 
yehˇ pyeuꞈ-eu nui daˆ daˆ laˇ paˬ-ehˇ gʼeh-eu Moˇlehˆ miˬ yehˇ-ahˇ, aˬ yawꞈ uˬ duˬ 
tahˬ-euˬ meh.  
6Aˬ yawꞈ-euˬ aˬ da Daˬbiˇ loꞈ-ehˇ, Sahˬpaˬ Miˬyehˇ-euˬ mehˬ nah aˬ yawꞈ maˬ caw 
teh ni mˇ lehˬ shaˇ lehˬ-euˬ meh.  
7Yeˬluˇsaˬlehˬ meuˬ-euˬ nahˇ ma doˆ kʼehˬ paw jaˆ-euˬ gawˬ jawˬ kʼoeˇ taˆ, Mawˇbaˆ 
tsawˇ jeuˬ-euˬ miˬ yehˇ pyeuꞈ-eu nui daˆ daˆ laˇ paˬ-ehˇ, gʼeh-eu Sheˬmoˇshaˆ miˬ 
yehˇ-ahˇ uˬ duˬ tahˬ-eu jawˇ duˬ tiˬ tsahˇ hawˇ-eu, Aˬmoˬ tsawˇ jeuˬ-euˬ miˬ yehˇ 
pyeuꞈ-eu nui daˆ daˆ laˇ paˬ-ehˇ gʼeh-eu Moˇlehˆ miˬ yehˇ-ahˇ uˬ duˬ tahˬ-eu jawˇ 
duˬ tiˬ tsahˇ aˬ yawꞈ tsoˆ-euˬ meh.  
8Aˬ cawˬ tsawˇ jeuˬ pyeuꞈ-eu aˬ yawꞈ-euˬ miˬ zaˬ deuˬ, yawˬ ha-euˬ miˬ yehˇ deuˬ-
ahˇ yaw saw jeˬ doꞈ damˬ-awˇ lawˇ-eu shehˇ-eu jeˬ mˇ nya ni, uˬ duˬ tahˬ-eu jawˇ 
duˬ gʼawˬ mya tsahˇ aˬ yawꞈ tsoˆ-euˬ meh.  
9-10Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ Sawˇlaˬmoˬ jawˇ gaˇ 
nyiˬ poˆ oe-awˇ, aˬ cawˬ tsawˇ jeuˬ-euˬ miˬ yehˇ deuˬ-ahˇ uˬ duˬ maˬ ya tahˬ-eu gʼaˇ 
duˬ dawˬ biꞈ-euˬ kʼawꞈ, Sahˬpaˬ Miˬyehˇ-euˬ ehˇ dawˬ-ahˇ Sawˇlaˬmoˬ maˬ naˇ haˬ 
geuꞈ-eu miˇ neh, aˬ yawꞈ-ahˇ Sahˬpaˬ Miˬyehˇ nui ma pehˇ-eu meh.  
11Kʼoeˇ miˇ neh, Sawˇlaˬmoˬ-ahˇ Sahˬpaˬ Miˬyehˇ ehˇ nehˬ-eu, “Nawˬ neh ngaˬ-ahˇ 
dzaˬ taˬ-euˬ dawˬ ma saˇ jaˇ-ahˇ, nui ma laꞈ kʼoeˇ keuˆ ni nawˇ puiˬ-awˇ, ngaˬ-euˬ 
ehˇ dawˬ-ahˇ nawˇ maˬ naˇ haˬ geuꞈ-euˬ miˇ neh, miˇ kʼahˬ heu kʼahˬ-ahˇ nawˬ-euˬ 
aˬ laꞈ laꞈ kʼoeˇ neh ngaˇ yuˇ doˆ-awˇ, nawˬ-euˬ gaˇ mˇ-eu yaw huiˬ yaw mahˇ tiˬ 
gʼaˬ-ahˇ ngaˇ biꞈ ma lehˇ ehˇ tsehˆ-eu ma.  
12Ehˇ kʼawꞈ, nawˬ da Daˬbiˇ-euˬ myaˆ pyawˬ naˇ mehˇ baˬ da neh, nawˇ yaw dehꞈ 
kʼaˇ dehꞈ kʼoeˇ keuˆ ni kʼoeˇ loꞈ-ehˇ maˬ bi pyeuꞈ laˇ-ehˇ, nawˬ li dzoeˬ dzaˬ oꞈ ngeh 
yamˬ-ahˇ bi pyeuꞈ laˇ ma.  
13Miˇ kʼahˬ kʼahˬ lah ni aˬ yawꞈ-euˬ aˬ laꞈ laꞈ kʼoeˇ neh ngaˇ maˬ yuˇ doˆ. Nawˬ da 
Daˬbiˇ-euˬ myaˆ pyawˬ naˇ mehˇ baˬ da neh maˬ ehˇ, ngaˬ neh tseˇ doˆ-euˬ meuˬ 
pyeuꞈ-eu Yeˬluˇsaˬlehˬ meuˬ baˬ da neh maˬ ehˇ, aˬ yawꞈ-euˬ aˬ laꞈ laꞈ kʼoeˇ tsawˇ 
jeuˬ tiˬ jeuˬ bi jawˇ yaꞈ ma.” 

Sawˇlaˬmoˬ-ahˇ muiˇ-eu tsawˇ haˬ deuˬ 

14Sahˬpaˬ Miˬyehˇ-aˬ, Eˬdoˬ miˇ kʼahˬ sahˬ paˬ-euˬ aˇ jeuˬ pyeuꞈ-eu Haˬdaˇ-ahˇ, 
Sawˇlaˬmoˬ-ahˇ bi puiˬ-euˬ meh.  

15Aˇ hu, Eˬdoˬ meuˬ-ahˇ Daˬbiˇ deuˆ gʼaˬ ngeh, aˬ yawꞈ-euˬ guiˇ maꞈ kʼoeˇ taˆ uˆ lahˇ-
eu gʼaˬ pyeuꞈ-eu Yoˇbaˬ-aˬ, shiˇ-euˬ tsawˇ haˬ deuˬ-ahˇ duˬ pahˬ leˇ-eu lehˇ le-awˇ, 
Eˬdoˬ meuˬ-ahˇ kʼaˇ jawˇ-eu kʼaˬ dzeˇ zaˬ dawˬ tawˆ luꞈ-ahˇ sehꞈ-euˬ meh.  
16Yoˇbaˬ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ, Eˬdoˬ meuˬ-ahˇ jawˇ-eu kʼaˬ 
dzeˇ zaˬ dawˬ tawˆ luꞈ-ahˇ maˬ sehꞈ jiˇ kʼoeˇ maˬ juˬ ni, ba la koꞈ siˬ byah ni kʼoeˇ 
gaˇ jawˇ-euˬ meh.  
17Ehˇ kʼawꞈ, aˬ li li zaˬ tiˬ gʼaˬ pyeuꞈ-eu Haˬdaˇ-aˬ, aˬ yawꞈ aˬ da-euˬ gaˇ mˇ-eu yaw 
huiˬ yaw mahˇ tiˬ paˆ na deuˬ nehˬ-ehˇ, Iˇjiˇtuˆ miˇ kʼahˬ-ahˇ cehˆ-euˬ meh.  
18Aˬ yawꞈ maꞈ Miˇdiˬyaˬ miˇ kʼahˬ-ahˇ neh doˆ-iˇ-awˇ, Paˬlaˬ miˇ kʼahˬ-ahˇ iˇ-euˬ 
meh. Kʼoeˇ gaˇ, tsawˇ haˬ tiˬ paˆ na deuˬ aˬ yawꞈ maꞈ jawˇ gaˇ cehˆ gm le-euˬ meh. 
Kʼoeˇ naˇ, Iˇjiˇtuˆ miˇ kʼahˬ-ahˇ aˬ yawꞈ maꞈ iˇ keuˆ-awˇ, Iˇjiˇtuˆ sahˬ paˬ jawˇ gaˇ le-
euˬ meh. Sahˬ paˬ kʼoeˇ gʼaˬ Haˬdaˇ-ahˇ miˇ tsaˬ hawˇ-eu nymˇ tiˬ nymˇ biꞈ nehˬ-
awˇ, dzaˬ dzaˬ dawˇ dawˇ caw ba nehˬ-euˬ meh.  
19Sahˬ paˬ kʼoeˇ gʼaˬ Haˬdaˇ-ahˇ gʼoeˇ dui dui-awˇ, aˬ yawꞈ-euˬ miˬ zaˬ sahˬ paˬ ma 
Taˬpaˬneˬ-euˬ aˬ nyiˇ pyeuꞈ-eu aˬ yawꞈ-euˬ ciˇ ma-ahˇ, Haˬdaˇ-ahˇ bi mˇ dzaˬ-iˇ-euˬ 
meh.  
20Sahˬ paˬ ma Taˬpaˬneˬ-euˬ aˬ nyiˇ kʼoeˇ gʼaˬ, aˬ yawꞈ gʼaˇ duˬ Geˬnuˇbaˆ lehˇ 
myahˇ-euˬ aˬ li tiˬ li ciˬ-awˇ, aˬ li kʼoeˇ li-ahˇ sahˬ paˬ miˬ zaˬ kʼoeˇ gʼaˬ neh cu huiˬ-
awˇ, sahˬ paˬ-euˬ zaˬ yo deuˬ nehˬ-ehˇ sahˬ paˬ-euˬ hawˇ nymˇ laꞈ kʼoeˇ bi jawˇ-euˬ 
meh.  
21Daˬbiˇ ziˇ dehꞈ jiˇ-awˇ, Daˬbiˇ-euˬ guiˇ maꞈ deuˬ kʼoeˇ taˆ uˆ lahˇ-eu Yoˇbaˬ gʼaˬ 
kʼawꞈ shiˇ dzeuˇ-euˬ gaˇ kawˆ-ahˇ, Iˇjiˇtuˆ miˇ kʼahˬ laꞈ kʼoeˇ jawˇ luꞈ-eu Haˬdaˇ ya 
gaˬ ngeh, aˬ yawꞈ-euˬ miˇ kʼahˬ-ahˇ ya gʼoꞈ leˇ ni sahˬ paˬ jawˇ gaˇ shaˇ leˇ-euˬ meh.  
22“Nawˇ aˬ jeˬ miˇ neh gʼoꞈ leˇ mawꞈ-eu nya. Ngaˬ neh nawˬ-ahˇ tiˬ jeˬ paˬ maˬ mˇ 
byah nehˬ-euˬ jaˆ ta loˇ. Kʼoeˇ miˇ neh nawˇ gʼoꞈ leˇ mawꞈ te loˇ” lehˇ, aˬ yawꞈ-ahˇ 
sahˬ paˬ ehˇ-eu meh. Ehˇ kʼawꞈ, Haˬdaˇ gʼaˬ aˬ yawꞈ-ahˇ bi gʼoꞈ leˇ laꞈ lehˇ paˇ ehˇ-
awˇ, aˬ yawꞈ-euˬ miˇ kʼahˬ-ahˇ gʼoꞈ leˇ-euˬ meh. Eˬdoˬ miˇ kʼahˬ-euˬ sahˬ paˬ pyeuꞈ-
eu Haˬdaˇ-aˬ, Iˇsaˬleˬlaˆ miˇ kʼahˬ-ahˇ muiˇ-eu haiˬ-eu tsawˇ haˬ tiˬ gʼaˬ pyeuꞈ-eu 
meh.  
23Miˬyehˇ-aˬ, Eˇleˬdaˬ-euˬ aˬ li Leˬzoˇ-ahˇ kʼawꞈ, Sawˇlaˬmoˬ-ahˇ bi puiˬ-euˬ meh. 
Leˬzoˇ-aˬ, aˬ yawꞈ-euˬ sahˬ paˬ pyeuꞈ-eu Zoˇbaˬ sahˬ paˬ Haˬdaˬdeˬzaˬ jawˇ gaˇ neh 
cehˆ doˆ-euˬ meh.  
24Aˬ yawꞈ-aˬ, haiˬ-eu tsawˇ haˬ aˇ maꞈ tiˬ maꞈ-euˬ aˬ yuiꞈ pyeuꞈ laˇ-euˬ meh. 
(Haˬdaˬdeˬzaˬ-ahˇ Daˬbiˇ guiˇ deuˆ gʼaˬ-awˇ aˬ yawꞈ-ahˇ nui ma taꞈ-eu Suˇliˆ tsawˇ 
haˬ deuˬ-ahˇ sehꞈ jiˇ nehˬ gʼaˬ miˇ tsa, Leˬzoˇ kʼoeˇ loꞈ-ehˇ pyeuꞈ laˇ-euˬ meh.) 
Leˬzoˇ hawˇ-eu aˬ yawꞈ-euˬ tsawˇ haˬ deuˬ Daˬmaˬsehˇ meuˬ-ahˇ jawˇ leˇ-awˇ, aˬ 
yawꞈ-euˬ tsawˇ haˬ deuˬ neh aˬ yawꞈ-ahˇ Suˇliˆ sahˬ paˬ ka nehˬ-euˬ meh.  
25Aˬ yawꞈ-aˬ, Sawˇlaˬmoˬ yaw dehꞈ dehꞈ luꞈ-eu aˇ yamˬ laꞈ kʼoeˇ, Iˇsaˬleˬlaˆ miˇ 
kʼahˬ-ahˇ muiˇ-eu tsawˇ haˬ tiˬ gʼaˬ pyeuꞈ-eu meh.  

Sawˇlaˬmoˬ-ahˇ Yeˬyawˇbamˬ puiˬ-euˬ 

26Sawˇlaˬmoˬ-euˬ gaˇ mˇ-eu yaw huiˬ yaw mahˇ tiˬ gʼaˬ pyeuꞈ-eu Yeˬyawˇbamˬ 
kʼawꞈ, Sawˇlaˬmoˬ-ahˇ puiˬ-euˬ meh. Yeˬyawˇbamˬ-aˬ, Eˇpaˬleˬ miˇ kʼahˬ Zeˬleˬdaˬ 
meuˬ-ahˇ jawˇ-eu Neˬbaˇ-euˬ aˬ li meh. Aˬ yawꞈ-euˬ aˬ ma-aˬ, Zeˬluˇyaˆ lehˇ myahˇ-
euˬ miˬ coeˬ miˬ ma tiˬ gʼaˬ meh.  
27Aˬ yawꞈ sahˬ paˬ Sawˇlaˬmoˬ-ahˇ puiˬ-euˬ gaˇ kawˆ-aˬ, heu loꞈ-ehˇ meh. 
Sawˇlaˬmoˬ-aˬ, Yeˬluˇsaˬlehˬ meuˬ-euˬ nahˇ ma doˆ kʼehˬ paw coeˇ-ahˇ miˇ tsaˬ sha 
dzm luꞈ-awˇ, meuˬ meuˬ lahˇ laˆ muiˬ luꞈ-eu meh.  
28Yeˬyawˇbamˬ-aˬ, gaˇ mˇ nya dui dui-eu zaˬ guˬ tiˬ gʼaˬ pyeuꞈ-awˇ, aˬ yawꞈ gaˇ mˇ-
eu leh jeh dui dui luꞈ gaˇ Sawˇlaˬmoˬ ya mawˇ ngeh, Maˬnaˇseˬ tsawˇ jeuˬ hawˇ-eu 
Eˇpaˬleˬ tsawˇ jeuˬ-euˬ miˇ kʼahˬ laꞈ kʼoeˇ, myawˬ kʼaˆ mˇ-eu gaˇ dawˬ tawˆ luꞈ kʼoeˇ 
taˆ, aˬ yuiꞈ geuꞈ-awˇ haw-eu pyaˆ-eu gʼaˬ bi geuꞈ-euˬ meh.  
29Tiˬ nah keuˆ laˇ ngeh, Yeˬluˇsaˬlehˬ meuˬ-ahˇ neh Yeˬyawˇbamˬ doˆ le ngeh, 
Shiˇloˬ meuˬ-ahˇ neh laˇ luꞈ-eu Miˬyehˇ gʼaˇ duˬ ngehˬ dah-eu Aˬhiˇyaˬ-ahˇ, gaˇ pehˇ 
tahˬ puˬ-euˬ meh.  
30Aˬhiˇyaˬ gʼaˬ aˬ yawꞈ dm luꞈ-eu shuiꞈ teˇ poˬ ni gʼeh-eu pehˇ kʼahˬ pehˇ mahˇ lehˆ-
awˇ, tseˇ nyiꞈ paˆ gʼeu paˆ-euˬ meh.  
31Kʼoeˇ naˇ, Yeˬyawˇbamˬ-ahˇ aˬ yawꞈ ehˇ nehˬ-eu, “Ngaˬ neh gʼeu paˆ-euˬ pehˇ 
kʼahˬ paˇ cehˬ heu tseˇ cehˬ nawˇ yuˇ-awˬ. Aˬ jeˬ miˇ neh ehˇ naˇ, Iˇsaˬleˬlaˆ tsawˇ 
jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ heu loꞈ-ehˇ ehˇ-eu meh. 
‘Sawˇlaˬmoˬ-euˬ aˬ laꞈ laꞈ kʼoeˇ neh miˇ kʼahˬ heu kʼahˬ ngaˇ yuˇ doˆ-awˇ, nawˬ-ahˇ 
tsawˇ jeuˬ tseˇ jeuˬ biꞈ-eu lehˇ gʼeh-eu ma.  
32Daˬbiˇ-euˬ myaˆ pyawˬ naˇ mehˇ baˬ da neh maˬ ehˇ, Iˇsaˬleˬlaˆ miˇ kʼahˬ kʼahˬ lah 
ni laꞈ kʼoeˇ ngaˬ neh tseˇ doˆ-euˬ meuˬ pyeuꞈ-eu Yeˬluˇsaˬlehˬ meuˬ baˬ da neh maˬ 
ehˇ, Sawˇlaˬmoˬ-ahˇ tsawˇ jeuˬ tiˬ jeuˬ biꞈ ma.  
33Sawˇlaˬmoˬ ngaˬ-ahˇ byehˇ dzeh-awˇ, aˬ cawˬ tsawˇ jeuˬ-euˬ miˬ yehˇ pyeuꞈ-eu 
Siˇdoˬ tsawˇ jeuˬ-euˬ Aˬsaˇtaˬteˬ miˬ yehˇ ma-ahˇ maˬ ehˇ, Mawˇbaˆ tsawˇ jeuˬ-euˬ 
Sheˬmoˇshaˆ miˬ yehˇ-ahˇ maˬ ehˇ, Aˬmoˬ tsawˇ jeuˬ-euˬ Moˇlehˆ miˬ yehˇ-ahˇ maˬ 
ehˇ, aˬ yawꞈ uˬ duˬ tahˬ-euˬ miˇ neh, ngaˇ heu loꞈ-ehˇ jahˇ-eu gʼaˇ duˬ lehˬ hmˬ taˬ-
euˬ ma. Sawˇlaˬmoˬ-aˬ, ngaˬ-euˬ ehˇ dawˬ-ahˇ maˬ naˇ haˬ geuꞈ ni yaw lehˬ jeˬ mˇ-
awˇ aˬ yawꞈ-euˬ aˬ da Daˬbiˇ loꞈ-ehˇ ngaˬ-euˬ zahˇ dawˬ kʼoꞈ dawˬ-ahˇ maˬ caw teh-
ehˇ, ngaˬ neh mehˬ nehˬ tsoˆ nehˬ-euˬ dawˬ-ahˇ kʼawꞈ maˬ naˇ haˬ geuꞈ-aˬ.  
34Ehˇ kʼawꞈ, miˇ kʼahˬ kʼahˬ lah ni Sawˇlaˬmoˬ-euˬ laꞈ-ahˇ neh ngaˇ maˬ yuˇ doˆ-ehˇ, 
aˬ yawꞈ yaw dehꞈ kʼaˇ dehꞈ kʼoeˇ keuˆ ni, aˬ yawꞈ-ahˇ ngaˇ baoˬ biꞈ nehˬ ma. Ngaˬ 
neh tseˇ doˆ-euˬ gʼaˬ pyeuꞈ-eu, ngaˬ-euˬ zahˇ dawˬ kʼoꞈ dawˬ mehˬ nah caw teh-
awˇ, ngaˬ neh mehˬ nehˬ tsoˆ nehˬ-euˬ dawˬ deuˬ-ahˇ naˇ haˬ geuꞈ-euˬ ngaˬ-euˬ zaˬ 
kʼaˆ Daˬbiˇ baˬ da neh, aˬ yawꞈ-ahˇ ngaˇ kʼoeˇ loꞈ-ehˇ gʼawˬ shaˬ gaˬ nehˬ-eu ma.  
35Ehˇ kʼawꞈ, Sawˇlaˬmoˬ-euˬ aˬ li-euˬ aˬ laꞈ laꞈ kʼoeˇ neh, miˇ kʼahˬ heu kʼahˬ ngaˇ 
yuˇ kʼoꞈ-awˇ, tsawˇ jeuˬ tseˇ jeuˬ nawˬ-ahˇ biꞈ ma.  
36Ngaˬ-ahˇ uˬ duˬ bi tahˬ-eu gʼaˇ duˬ ngaˬ neh tseˇ doˆ-euˬ meuˬ pyeuꞈ-eu 
Yeˬluˇsaˬlehˬ meuˬ laꞈ kʼoeˇ, ngaˬ-euˬ zaˬ kʼaˆ Daˬbiˇ-euˬ zaˬ deuˬ uˆ deuˬ aˬ myah 

luꞈ maˬ tsehˆ leˇ ni ya uˆ lahˇ-eu gʼaˇ duˬ, Sawˇlaˬmoˬ-euˬ aˬ li-ahˇ tsawˇ jeuˬ tiˬ jeuˬ 
ngaˇ biꞈ ma. 
37Yeˬyawˇbamˬ-oˇ, ngaˇ nawˬ-ahˇ Iˇsaˬleˬlaˆ miˇ kʼahˬ-euˬ sahˬ paˬ bi pyeuꞈ laˇ ma. 
Nawˇ kʼaˇ uˆ lahˇ mawꞈ-eu miˇ kʼahˬ-ahˇ uˆ lahˇ nya tehꞈ-a.  
38Ngaˬ-euˬ zaˬ kʼaˆ Daˬbiˇ loꞈ-ehˇ, ngaˬ-euˬ ehˇ dawˬ tiˬ dawˬ-iˬ maˬ bi dzeˇ ni nawˇ 
naˇ haˬ geuꞈ-awˇ, ngaˬ-euˬ zahˇ dawˬ kʼoꞈ dawˬ deuˬ-ahˇ caw teh-eu laꞈ kʼoeˇ, ngaˬ 
neh ehˇ-euˬ jeˬ mˇ-awˇ, ngaˇ nui ma tsaˬ-eu loꞈ-ehˇ dehꞈ naˇ, nawˬ nehˬ-ehˇ ngaˇ aˬ 
myah luꞈ jawˇ ma. Nawˬ-ahˇ Iˇsaˬleˬlaˆ miˇ kʼahˬ-euˬ sahˬ paˬ bi pyeuꞈ laˇ-awˇ, 
Daˬbiˇ-ahˇ ngaˬ neh jahˇ nehˬ-euˬ loꞈ-ehˇ, nawˬ-euˬ miˇ kʼahˬ laꞈ kʼoeˇ nawˬ-euˬ zaˬ 
nawˬ-euˬ uˆ deuˬ dzoeˬ dzaˬ oꞈ ni ngaˇ jahˇ nehˬ ma. 
39Sawˇlaˬmoˬ neh mˇ-euˬ iˬ baˇ baˬ da neh, Daˬbiˇ-euˬ zaˬ deuˬ uˆ deuˬ-ahˇ ngaˇ 
kʼehˬ nehˬ kʼaˆ nehˬ ma. Ehˇ kʼawꞈ, mˬ maˬ maˬ byaˆ zaˇ ziˇ jiˇ ni kʼehˬ nehˬ ma lehˇ 
ngaˇ ehˇ mawꞈ-eu maˬ ngeuˇ’ lehˇ, Sahˬpaˬ Miˬyehˇ nawˬ-ahˇ ehˇ-eu meh.” 
40Kʼoeˇ naˇ, Yeˬyawˇbamˬ-ahˇ sehꞈ-eu lehˇ Sawˇlaˬmoˬ leh jeh-euˬ meh. Ehˇ kʼawꞈ, 
Iˇjiˇtuˆ sahˬ paˬ Siˇshehˆ jawˇ gaˇ Yeˬyawˇbamˬ cehˆ-iˇ-awˇ, Sawˇlaˬmoˬ ziˇ jiˇ ngeh 
keuˆ ni kʼoeˇ gaˇ jawˇ-euˬ meh.  

Sawˇlaˬmoˬ ziˇ jiˇ-euˬ 
(2 Laˬsaˬbaˬ 9.29-31) 

41Sawˇlaˬmoˬ neh kʼaˇ mˇ kʼaˇ shaˇ lahˬ-euˬ gaˇ yawˬ jeˬ na luꞈ hawˇ-eu, yaw muiˬ 
yaw doeˇ tseˇ paˆ nya-eu aˬ yawꞈ-euˬ zaˬ siˬ tsawˇ gahˇ gaˇ kawˆ dawˬ tawˆ luꞈ, 
Sawˇlaˬmoˬ-euˬ gaˇ kawˆ boꞈ taˬ-euˬ sahˬ boꞈ laꞈ kʼoeˇ ahˇ-eu meh.  
42Aˬ yawꞈ Yeˬluˇsaˬlehˬ meuˬ-ahˇ jawˇ-awˇ, Iˇsaˬleˬlaˆ miˇ kʼahˬ kʼahˬ lah ni kʼoeˇ 
taˆ, oeˬ tseˇ kʼoꞈ uˆ lahˇ-euˬ meh.  
43Aˬ yawꞈ ziˇ dehꞈ jiˇ-awˇ, Daˬbiˇ-euˬ meuˬ laꞈ kʼoeˇ aˬ yawꞈ-ahˇ baꞈ pahˬ nehˬ-euˬ 
meh. Kʼoeˇ naˇ, aˬ yawꞈ-euˬ dah zaˇ aˬ yawꞈ-euˬ aˬ li Leˬhawˇbamˬ gʼaˬ sahˬ paˬ 
geuꞈ-euˬ meh.  

1 Sahˬpaˬ 12 

Laꞈ taˆ paw jawˇ-eu Iˇsaˬleˬlaˆ tsawˇ haˬ deuˬ Leˬhawˇbamˬ-ahˇ puiˬ-euˬ 
(2 Laˬsaˬbaˬ 10.1-19) 

1Leˬhawˇbamˬ-ahˇ sahˬ paˬ ka nehˬ-eu gʼaˇ duˬ, Iˇsaˬleˬlaˆ miˇ kʼahˬ laꞈ taˆ paw 
pyawˬ-ahˇ jawˇ-eu tsawˇ haˬ deuˬ uiˬ leˇ taˬ-euˬ Sheˬkmˬ meuˬ-ahˇ Leˬhawˇbamˬ 
le-euˬ meh.  
2Sahˬ paˬ Sawˇlaˬmoˬ-euˬ laꞈ-ahˇ neh ya buˬ-iˇ ni Iˇjiˇtuˆ miˇ kʼahˬ-ahˇ cehˆ jawˇ-iˇ-
euˬ Neˬbaˇ-euˬ aˬ li Yeˬyawˇbamˬ gʼaˬ, gaˇ kawˆ kʼoeˇ ya gaˬ-awˇ Iˇjiˇtuˆ miˇ kʼahˬ-
ahˇ neh gʼoꞈ daˆ laˇ-euˬ meh.  
3Laꞈ taˆ paw jawˇ-eu Iˇsaˬleˬlaˆ tsawˇ jeuˬ deuˬ neh Yeˬyawˇbamˬ-ahˇ bi kuˇ kʼoꞈ 
laˬ-iˇ-awˇ, aˬ yawꞈ maꞈ dawˬ tawˆ luꞈ Leˬhawˇbamˬ jawˇ gaˇ iˇ-awˇ, heu loꞈ-ehˇ ehˇ 
nehˬ leˇ-euˬ meh. 
4“Nawˬ da Sawˇlaˬmoˬ-aˬ, nga maꞈ-ahˇ yaw kʼaˆ-ehˇ kʼehˇ dzaˬ-awˇ, maˬ gʼaˬ leˇ gaˇ 
keuˆ ni ciˬ baꞈ ciˬ pi nehˬ laꞈ-euˬ meh. Nga maꞈ-ahˇ nawˬ da neh ciˬ baꞈ ciˬ pi nehˬ 

laꞈ-euˬ kʼaˆ behˆ nawˇ laˆ pyaˇ nehˬ laꞈ-awˇ, ui cuiˆ yaw saˇ saˇ-ehˇ bi dehꞈ laꞈ naˇ, 
nawˇ uˆ lahˇ-eu uˬ moˆ nga maꞈ jawˇ ma.” 
5Aˬ yawꞈ maꞈ-ahˇ aˬ yawꞈ ehˇ nehˬ-eu, “Smˬ nah byah laˇ naˇ tiˬ poˆ paˇ oe lawˬ. 
Ngaˇ naw maꞈ-ahˇ ehˇ duˬ nehˬ ma.” Kʼoeˇ ngeh, aˬ yawꞈ maꞈ gʼoꞈ leˇ-euˬ meh.  
6Sahˬ paˬ Leˬhawˇbamˬ-aˬ, aˬ yawꞈ-euˬ aˬ da Sawˇlaˬmoˬ-ahˇ nui noeˬ nui duˇ biꞈ-
euˬ tsawˇ mawˬ tsawˇ kʼaˆ deuˬ nehˬ-ehˇ ja uˇ haw-euˬ meh. “Tsawˇ haˬ kʼoeˇ deuˬ-
ahˇ ngaˇ aˬ joˆ-ehˇ ehˇ kʼoꞈ nehˬ paˬ-ehˇ gʼeh-eu nga lehˇ naw maꞈ ehˇ haw sheˇ” 
lehˇ, tsawˇ mawˬ kʼoeˇ deuˬ-ahˇ aˬ yawꞈ naˇ haˬ-euˬ meh.  
7Aˬ yawꞈ maꞈ ehˇ-eu, “Tsawˇ haˬ kʼoeˇ deuˬ-ahˇ nawˇ yaw muiˬ paˬ-ehˇ haw nehˬ 
pyaˆ nehˬ mawꞈ te lehˇ ngeuˇ naˇ, aˬ yawꞈ maꞈ shaˇ laˇ-euˬ jeˬ-ahˇ yaw muiˬ paˬ-ehˇ 
shaˇ noeˬ nehˬ-eu tsaˬ tehꞈ-a. Kʼoeˇ loꞈ-ehˇ shaˇ noeˬ nehˬ naˇ, aˬ myah luꞈ aˬ yawꞈ 
maꞈ nawˬ-ahˇ saˇ jaˇ ziꞈ tehꞈ-a.” 
8Ehˇ kʼawꞈ, tsawˇ mawˬ tsawˇ kʼaˆ kʼoeˇ deuˬ-euˬ dawˬ-ahˇ aˬ yawˬ maˬ naˇ haˬ ni, 
aˬ yawꞈ-ahˇ nui noeˬ nui duˇ biꞈ luꞈ-eu deuˬ pyeuꞈ-eu aˬ yawꞈ nehˬ-ehˇ tiˬ kawˆ loꞈ-
ehˇ huiˬ laˇ-euˬ zaˬ guˬ deuˬ jawˇ gaˇ aˬ yawꞈ iˇ-euˬ meh.  
9Zaˬ guˬ kʼoeˇ deuˬ-ahˇ aˬ yawꞈ ehˇ nehˬ-eu, “Naw maꞈ ngaˬ-ahˇ nui noeˬ nui duˇ aˬ 
joˆ-ehˇ biꞈ mawꞈ te. Aˬ yawꞈ maꞈ-euˬ kʼaˆ behˆ ui cuiˆ laˆ pyaˇ nehˬ laꞈ lehˇ ehˇ-eu 
tsawˇ haˬ kʼoeˇ deuˬ-ahˇ ngaˇ aˬ joˆ-ehˇ ehˇ kʼoꞈ nehˬ-eu tsaˬ nmˇ.” 
10Aˬ yawꞈ maꞈ ehˇ-eu, “Tsawˇ haˬ kʼoeˇ deuˬ-ahˇ heu loꞈ-ehˇ ehˇ kʼoꞈ nehˬ-awˬ. 
Ngaˬ-euˬ caˇ caˬ-aˬ, ngaˬ da-euˬ joꞈ naˆ maˬ tseˇ huiˬ dzehˬ ma lehˇ ehˇ nehˬ-awˬ.  
11Kah dui dui-eu kʼaˆ behˆ, ngaˬ da neh naw maꞈ-ahˇ ciˬ baꞈ ciˬ pi nehˬ-euˬ meh. 
Ngaˇ-aˬ, kʼoeˇ naˆ maˬ tseˇ kah-eu kʼaˆ behˆ naw maꞈ kʼoeˇ taˆ ciˬ pi nehˬ ma. Ngaˬ 
da-aˬ, naw maꞈ-ahˇ aˇ caˆ neh tehꞈ-ehˇ juiꞈ-euˬ meh. Ehˇ kʼawꞈ ngaˇ-aˬ, boeˬ kaˬ laˬ 
ma neh naw maꞈ-ahˇ nyehꞈ kawꞈ ma lehˇ ehˇ nehˬ-awˬ.” 
12Smˬ nah byah laˇ ngeh, sahˬ paˬ Leˬhawˇbamˬ neh ehˇ nehˬ taˬ-euˬ loꞈ-ehˇ, 
Yeˬyawˇbamˬ hawˇ-eu tsawˇ haˬ kʼoeˇ deuˬ dawˬ tawˆ luꞈ, aˬ yawꞈ jawˇ gaˇ oe-euˬ 
meh.  
13Tsawˇ mawˬ tsawˇ kʼaˆ deuˬ neh biꞈ-euˬ nui noeˬ nui duˇ-ahˇ sahˬ paˬ maˬ naˇ haˬ 
ni, tsawˇ haˬ kʼoeˇ deuˬ-ahˇ dawˬ kʼaˆ ngehˬ nehˬ-euˬ meh.  
14Zaˬ guˬ deuˬ neh biꞈ-euˬ nui noeˬ nui duˇ-ahˇ aˬ yawꞈ naˇ haˬ geuꞈ-awˇ, tsawˇ haˬ 
kʼoeˇ deuˬ-ahˇ heu loꞈ-ehˇ ehˇ nehˬ-euˬ meh. “Kah dui dui-eu kʼaˆ behˆ, ngaˬ da neh 
naw maꞈ-ahˇ ciˬ baꞈ ciˬ pi nehˬ-euˬ-meh. Ngaˇ-aˬ, kʼoeˇ naˆ maˬ tseˇ kah-eu kʼaˆ 
behˆ naw maꞈ kʼoeˇ taˆ ciˬ pi nehˬ ma. Ngaˬ da-aˬ, naw maꞈ-ahˇ aˇ caˆ neh tehꞈ-ehˇ 
juiꞈ-euˬ meh. Ehˇkʼawꞈ ngaˇ-aˬ, boeˬ kaˬ laˬ ma neh naw maꞈ-ahˇ nyehꞈ kawꞈ ma.” 
15Sahˬ paˬ Leˬhawˇbamˬ-aˬ, tsawˇ haˬ kʼoeˇ deuˬ gʼaˇ duˬ yaw muiˬ paˬ-ehˇ maˬ 
shaˇ noeˬ nehˬ-a. Aˬ jeˬ miˇ neh ehˇ naˇ, Shiˇloˬ meuˬ-ahˇ jawˇ-eu Miˬyehˇ gʼaˇ duˬ 
ngehˬ dah-eu gʼaˬ pyeuꞈ-eu Aˬhiˇyaˬ-ahˇ gʼoe-awˇ, Sahˬpaˬ Miˬyehˇ pyeuꞈ-eu 
Miˬyehˇ neh Neˬbaˇ-euˬ aˬ li Yeˬyawˇbamˬ-ahˇ ehˇ nehˬ taˬ-euˬ dawˬ byah laˇ ni, 
Sahˬpaˬ Miˬyehˇ nui ma tsaˬ-euˬ meh.  
16Aˬ yawꞈ maꞈ neh shaˇ-euˬ dawˬ-ahˇ sahˬ paˬ Leˬhawˇbamˬ maˬ naˇ haˬ nehˬ gaˇ 
tsawˇ haˬ kʼoeˇ deuˬ ya mawˇ ngeh, aˬ yawꞈ maꞈ heu loꞈ-ehˇ guˇ-eu meh. “Daˬbiˇ-

euˬ nymˇ jiˇ kʼoeˇ taˆ yaw cawˆ jeˬ keuˆ le luꞈ-uˇ. Daˬbiˇ neh aˬ dui-ahˇ biꞈ taˬ-euˬ aˬ 
jeˬ jaˆ ta. Yeˬshehˇ-euˬ aˬ li Daˬbiˇ-ahˇ aˬ dui aˬ jeˬ taꞈ ta. Iˇsaˬleˬlaˆ tsawˇ haˬ deuˬ-
oˇ, yawˬ ha-euˬ iˇ kahˇ-ahˇ yawˬ ha gʼoꞈ leˇ jiˇ-awˬ. Leˬhawˇbamˬ-oˇ, nawˬ-euˬ nymˇ 
jiˇ-ahˇ nawˇ haw piˇ-awˬ de.” Kʼoeˇ loꞈ-ehˇ guˇ gʼaˬngeh, Iˇsaˬleˬlaˆ tsawˇ haˬ kʼoeˇ 
deuˬ yawˬ ha-euˬ nymˇ jiˇ kʼaˇ jaˆ gaˇ gʼoꞈ leˇ jiˇ-euˬ meh.  
17Leˬhawˇbamˬ-aˬ, Yuˇdaˆ miˇ kʼahˬ laꞈ kʼoeˇ jawˇ-eu tsawˇ haˬ deuˬ-ahˇ tehꞈ-ehˇ 
sahˬ paˬ geuꞈ-awˇ uˆ lahˇ-euˬ meh.  
18Sahˬ paˬ Leˬhawˇbamˬ-aˬ, myawˬ kʼaˆ bi mˇ-euˬ deuˬ-ahˇ haw-eu pyaˆ-eu gʼaˬ 
pyeuꞈ-eu Aˬdawˇniˇlamˬ-ahˇ, Iˇsaˬleˬlaˆ tsawˇ haˬ kʼoeˇ deuˬ jawˇ gaˇ bi le-euˬ meh. 
Ehˇ kʼawꞈ, aˬ yawꞈ maꞈ neh aˬ yawꞈ-ahˇ kʼaˬ lo biꞈ sehꞈ-euˬ meh. Kʼoeˇ loꞈ-ehˇ pyeuꞈ 
laˇ ngeh, sahˬ paˬ Leˬhawˇbamˬ-aˬ, aˬ yawꞈ-euˬ mahˬ laˆ lawˬ kʼoeˇ taˆ yaw kawˇ-
ehˇ dziˬ leˇ-awˇ, Yeˬluˇsaˬlehˬ meuˬ-ahˇ cehˆ gʼoꞈ-euˬ meh.  
19Aˇ yamˬ kʼoeˇ yamˬ-ahˇ neh naˇ, laꞈ taˆ paw jawˇ-eu Iˇsaˬleˬlaˆ miˇ kʼahˬ-ahˇ jawˇ-
eu tsawˇ haˬ deuˬ, Daˬbiˇ-euˬ nymˇ jiˇ-ahˇ iˬ nah keuˆ ni puiˬ-eu meh.  
20Yeˬyawˇbamˬ gʼaˬ Iˇjiˇtuˆ miˇ kʼahˬ-ahˇ neh gʼoꞈ keuˆ laˇ-euˬ gaˇ kawˆ, Iˇsaˬleˬlaˆ 
miˇ kʼahˬ-ahˇ jawˇ-eu tsawˇ haˬ deuˬ ya gaˬ ngeh, tsawˇ haˬ aˇ maꞈ aˇ muˇ uiˬ leˇ taˬ-
euˬ gaˇ aˬ yawꞈ-ahˇ kuˇ keuˆ laꞈ-awˇ, Iˇsaˬleˬlaˆ miˇ kʼahˬ-euˬ sahˬ paˬ ka nehˬ-euˬ 
meh. Yuˇdaˆ tsawˇ jeuˬ tiˬ jeuˬ tehꞈ-ehˇ, Daˬbiˇ-euˬ zaˬ deuˬ uˆ deuˬ-ahˇ saˇ jaˇ ziꞈ-
euˬ meh.  

Sheˬmaˇyaˬ Miˬyehˇ gʼaˇ duˬ ngehˬ dah-euˬ 
(2 Laˬsaˬbaˬ 11.1-4) 

21Leˬhawˇbamˬ Yeˬluˇsaˬlehˬ meuˬ-ahˇ gʼoꞈ keuˆ-iˇ ngeh, Yuˇdaˆ tsawˇ jeuˬ hawˇ-eu 
Beˬyaˬmiˬ tsawˇ jeuˬ laꞈ kʼoeˇ nya dui dui-eu yehˇ tiˬ seh yehꞈ muiˇ gʼaˬ kuˇ uiˬ-euˬ 
meh. Laꞈ taˆ paw jawˇ-eu Iˇsaˬleˬlaˆ tsawˇ jeuˬ deuˬ-ahˇ deuˆ gʼaˬ-awˇ uˆ lahˇ ma 
lehˇ aˬ yawꞈ noeˬ-euˬ meh.  
22Ehˇ kʼawꞈ, Miˬyehˇ gʼaˇ duˬ ngehˬ dah-eu Sheˬmaˇyaˬ-ahˇ Miˬyehˇ heu loꞈ-ehˇ ehˇ 
nehˬ-euˬ meh.  
23“Sawˇlaˬmoˬ-euˬ aˬ li Leˬhawˇbamˬ hawˇ-eu, Yuˇdaˆ tsawˇ jeuˬ hawˇ-eu 
Beˬyaˬmiˬ tsawˇ jeuˬ dawˬ tawˆ luꞈ-ahˇ, heu loꞈ-ehˇ ehˇ nehˬ-awˬ.  
24‘Naw maꞈ-euˬ aˬ yuiꞈ aˬ nyiˇ pyeuꞈ-eu Iˇsaˬleˬlaˆ tsawˇ haˬ deuˬ-ahˇ guiˇ taˬ deuˆ 
leˇ. Naw maꞈ dawˬ tawˆ luꞈ yawˬ ha-euˬ nymˇ-ahˇ gʼoꞈ-iˇ-awˬ. Kʼaˇ pyeuꞈ laˇ-euˬ gaˇ 
kawˆ dawˬ tawˆ luꞈ ngaˇ nui ma tsaˬ-eu miˇ neh bi pyeuꞈ laˇ-euˬ ma lehˇ Sahˬpaˬ 
Miˬyehˇ ehˇ-eu meh’ lehˇ ehˇ nehˬ-awˬ.” Aˬ yawꞈ maꞈ dawˬ tawˆ luꞈ, Sahˬpaˬ 
Miˬyehˇ-euˬ dawˬ-ahˇ naˇ haˬ-awˇ gʼoꞈ-iˇ-euˬ meh.  

Yeˬyawˇbamˬ Sahˬpaˬ Miˬyehˇ-ahˇ byehˇ dzeh-euˬ 

25Iˇsaˬleˬlaˆ miˇ kʼahˬ-euˬ sahˬ paˬ Yeˬyawˇbamˬ-aˬ, Eˇpaˬleˬ miˇ kʼahˬ gawˬ jawˬ 
gawˬ duˇ-ahˇ jaˆ-eu Sheˬkmˬ meuˬ-ahˇ yaw muiˬ paˬ-ehˇ paˇ laˆ ziꞈ-awˇ, kʼoeˇ gaˇ tiˬ 
kʼehˬ jawˇ-euˬ meh. Kʼoeˇ naˇ, aˬ yawꞈ doˆ-iˇ-awˇ, Peˬnoeˬlaˇ meuˬ paˇ laˆ ziꞈ-iˇ-euˬ 
meh.  

26Yeˬyawˇbamˬ-aˬ, aˬ yawꞈ-euˬ nui ma laꞈ kʼoeˇ, aˬ yawˇ yawꞈ heu loꞈ-ehˇ ehˇ-eu 
meh. “Nymˬ-mˇ poˆ jawˇ-aˬ, miˇ kʼahˬ heu kʼahˬ Daˬbiˇ-euˬ nymˇ jiˇ-euˬ laꞈ-ahˇ ahˇ 
leˇ-eu lehˇ gʼeh-eu ngaˇ.  
27Yeˬluˇsaˬlehˬ meuˬ-ahˇ jaˆ-eu Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma laꞈ 
kʼoeˇ tsawˇ haˬ heu deuˬ lawˇ-eu shehˇ-eu jeˬ mˇ-iˇ naˇ, Yuˇdaˆ sahˬ paˬ 
Leˬhawˇbamˬ-ahˇ aˬ yawꞈ maꞈ nui ma paˇ taꞈ leˇ-awˇ, Leˬhawˇbamˬ jawˇ gaˇ aˬ 
yawꞈ maꞈ gʼoꞈ-iˇ tehꞈ-a.” 
28Aˬ yawꞈ kʼoeˇ loꞈ-ehˇ noeˬ mawˇ-awˇ, shuiˇ mawˇ neˇ mawˇ kawˇ nyiˬ kawˇ kʼaˇ-
awˇ, aˬ yawꞈ-euˬ tsawˇ haˬ deuˬ-ahˇ ehˇ nehˬ-eu, “Naw maꞈ Yeˬluˇsaˬlehˬ meuˬ-ahˇ 
iˇ iˇ-ehˇ uˬ duˬ tahˬ-eu myahˇ laˇ-euˬ meh. Iˇsaˬleˬlaˆ tsawˇ haˬ deuˬ-oˇ, heu deuˬ-aˬ, 
naw maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ nehˬ laꞈ-euˬ naw maꞈ-euˬ miˬ 
yehˇ deuˬ meh.” 
29Mawˇ neˇ mawˇ kawˇ kʼoeˇ deuˬ Beˬdeˬlaˇ meuˬ-ahˇ tiˬ kawˇ bi jaˆ-awˇ, yawˬ kawˇ 
yawˬ-aˬ, Daˬ meuˬ-ahˇ bi jaˆ-euˬ meh.  
30Kʼoeˇ naˇ, Iˇsaˬleˬlaˆ tsawˇ haˬ deuˬ Beˬdeˬlaˇ meuˬ hawˇ-eu Daˬ meuˬ-ahˇ uˬ duˬ 
tahˬ leˇ-eu laꞈ kʼoeˇ, iˬ baˇ mˇ-euˬ meh.  
31Yeˬyawˇbamˬ-aˬ, gawˬ duˇ uˬ du doe ni uˬ duˬ tahˬ-eu jawˇ duˬ tsoˆ taˬ-awˇ, 
Leˬbiˇ tsawˇ jeuˬ maˬ ngeuˇ-eu aˇ jeuˬ aˇ ca deuˬ laꞈ kʼoeˇ, piˇ ma bi geuꞈ-eu gʼaˇ duˬ 
tsawˇ haˬ tseˇ doˆ-euˬ meh.  

Beˬdeˬlaˇ meuˬ-ahˇ jaˆ-eu lawˇ duˬ coˬ pyaˆ-euˬ 

32Yuˇdaˆ miˇ kʼahˬ laꞈ kʼoeˇ uˬ duˬ tahˬ-eu zahˇ sahˇ kʼoꞈ-ahˇ taꞈ-eu bawˬ-iˬ gʼeh-eu 
aˇ nah pyeuꞈ-eu, ba la yehꞈ siˬ tiˬ siˬ tseˇ ngaˬ nah tiˬ nah-ahˇ, Yeˬyawˇbamˬ gʼaˬ 
kʼawꞈ uˬ duˬ tahˬ-eu zahˇ sahˇ kʼoꞈ-ahˇ taꞈ-eu bawˬ-iˬ gʼeh-eu aˇ nah lehˇ sawˇ taˬ-
euˬ meh. Beˬdeˬlaˇ meuˬ-ahˇ jaˆ-eu lawˇ duˬ kʼoeˇ taˆ, shuiˇ mawˇ neˇ mawˇ kawˇ 
kʼoeˇ deuˬ-ahˇ aˬ yawꞈ lawˇ nehˬ-awˇ, Beˬdeˬlaˇ meuˬ-ahˇ jaˆ-eu uˬ duˬ tahˬ-eu jawˇ 
duˬ kʼoeˇ deuˬ-ahˇ gaˇ bi mˇ-eu gʼaˇ duˬ, piˇ ma deuˬ kʼawꞈ aˬ yawꞈ bi jawˇ taˬ-euˬ 
meh.  
33Aˬ yawꞈ neh tseˇ doˆ taˬ-euˬ aˇ nah pyeuꞈ-eu ba la yehꞈ siˬ tiˬ siˬ tseˇ ngaˬ nah tiˬ 
nah-ahˇ, Beˬdeˬlaˇ meuˬ-ahˇ aˬ yawꞈ le-awˇ, Iˇsaˬleˬlaˆ tsawˇ jeuˬ gʼaˇ duˬ aˬ yawꞈ 
neh beh-euˬ zahˇ sahˇ kʼoꞈ bawˬ-iˬ gʼeh-eu laꞈ kʼoeˇ lawˇ-eu shehˇ-eu jeˬ mˇ leˇ-euˬ 
meh.  

1 Sahˬpaˬ 13 

1Miˬyehˇ gʼaˇ duˬ ngehˬ dah-eu tsawˇ haˬ tiˬ gʼaˬ-ahˇ, Yuˇdaˆ miˇ kʼahˬ-ahˇ neh 
Sahˬpaˬ Miˬyehˇ neh pyehˬ gʼeh laꞈ-awˇ, lawˇ-eu shehˇ-eu jeˬ mˇ-eu lehˇ lawˇ duˬ 
dawˬ peh Yeˬyawˇbamˬ yawꞈ luꞈ gaˇ laˇ keuˆ-euˬ meh.  
2Miˬyehˇ gʼaˇ duˬ ngehˬ dah-eu kʼoeˇ gʼaˬ, Sahˬpaˬ Miˬyehˇ neh kʼaˇ kʼehˇ-euˬ loꞈ-ehˇ 
lawˇ duˬ-ahˇ yaˬ kʼehˇ yaˬ-awˇ ehˇ-eu, “Lawˇ duˬ-oˇ, Lawˇ duˬ-oˇ, Sahˬpaˬ Miˬyehˇ 
heu loꞈ-ehˇ ehˇ-eu meh. Yawˇshiˆ lehˇ myahˇ-euˬ aˬ li tiˬ li Daˬbiˇ-euˬ nymˇ jiˇ laꞈ 
kʼoeˇ dehꞈ le tehꞈ-a. Aˬ cawˬ tsawˇ jeuˬ-euˬ lawˇ duˬ-ahˇ gaˇ mˇ-eu piˇ ma geuꞈ-awˇ 
nawˬ-euˬ kʼoeˇ taˆ lawˇ-eu shehˇ-eu jeˬ mˇ luꞈ-eu tsawˇ haˬ kʼoeˇ deuˬ-ahˇ, nawˬ-

euˬ kʼoeˇ taˆ aˬ yawꞈ sehꞈ daˆ-awˇ, tsawˇ haˬ-euˬ shaˬ yoeˬ kʼawꞈ nawˬ-euˬ kʼoeˇ taˆ 
aˬ yawꞈ dzah puiˆ tehꞈ-a.” 
3Miˬyehˇ gʼaˇ duˬ ngehˬ dah-eu kʼoeˇ gʼaˬ paˇ ehˇ-eu, “Lawˇ duˬ heu coˬ pyaˆ-awˇ, 
lawˇ duˬ kʼoeˇ taˆ jaˆ-eu kʼaˬ lehˇ deuˬ ga kʼaˇ jiˇ tehꞈ-a. Kʼoeˇ ngeh, ngaˬ-ahˇ gʼoe-
awˇ Sahˬpaˬ Miˬyehˇ dawˬ ngehˬ-eu gaˇ kawˆ naw maꞈ yaw muiˬ paˬ-ehˇ ya siˬ duˬ 
tehꞈ-a.” 
4Dawˬ kʼoeˇ deuˬ-ahˇ sahˬ paˬ Yeˬyawˇbamˬ ya gaˬ ngeh, Miˬyehˇ gʼaˇ duˬ ngehˬ 
dah-eu kʼoeˇ gʼaˬ-ahˇ laꞈ noeˇ toeˬ-awˇ, “Tsawˇ haˬ heu gʼaˬ-ahˇ nyehꞈ-awˬ” lehˇ 
dawˬ biꞈ-euˬ meh. Kʼoeˇ ngeh, ja pyuˬ ni sahˬ paˬ-euˬ aˬ laꞈ laꞈ shiˇ shiˇ-iˇ-awˇ, maˬ 
cawˬ kʼoꞈ nya ni pyeuꞈ-iˇ-euˬ meh.  
5Miˬyehˇ gʼaˇ duˬ ngehˬ dah-eu kʼoeˇ gʼaˬ neh Sahˬpaˬ Miˬyehˇ-euˬ tsawˇ myahˇ uˬ 
moˆ ehˇ taˬ-euˬ loꞈ-ehˇ, lawˇ duˬ kʼoeˇ hmˬ coˬ pyaˆ-awˇ, kʼaˬ lehˇ kʼoeˇ deuˬ miˇ tsa 
ga kʼaˇ jiˇ-euˬ meh.  
6Kʼoeˇ ngeh, “Ngaˬ-euˬ aˬ laꞈ taˬ leˇ ni, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-
ahˇ nawˇ guiˬ lahˬ shaˇ nehˬ laꞈ-awˬ” lehˇ, Miˬyehˇ gʼaˇ duˬ ngehˬ dah-eu tsawˇ haˬ 
kʼoeˇ gʼaˬ-ahˇ sahˬ paˬ Yeˬyawˇbamˬ ehˇ nehˬ-euˬ meh. Miˬyehˇ gʼaˇ duˬ ngehˬ dah-
eu kʼoeˇ gʼaˬ Sahˬpaˬ Miˬyehˇ-ahˇ guiˬ lahˬ shaˇ ngeh, sahˬ paˬ-euˬ aˬ laꞈ taˬ leˇ-euˬ 
meh.  
7Kʼoeˇ naˇ, Miˬyehˇ gʼaˇ duˬ ngehˬ dah-eu kʼoeˇ gʼaˬ-ahˇ, “Ngaˬ nehˬ-ehˇ ngaˬ-euˬ 
nymˇ-ahˇ laˇ-awˇ, tiˬ jeˬ paˬ dzaˬ laˇ dawˇ laˇ-awˬ. Nawˬ neh mˇ-euˬ jeˬ gʼaˇ duˬ, ngaˇ 
nawˬ-ahˇ laꞈ sawˬ biꞈ nehˬ ma” lehˇ, sahˬ paˬ ehˇ nehˬ-euˬ meh.  
8Miˬyehˇ gʼaˇ duˬ ngehˬ dah-eu kʼoeˇ gʼaˬ sahˬ paˬ-ahˇ ehˇ-eu, “Nawˬ-euˬ pyuˇ shuiˇ 
myawˬ gahˬ ngaˬ-ahˇ tiˬ paˆ paˆ nehˬ laꞈ kʼawꞈ, ngaˇ nawˬ nehˬ-ehˇ le-awˇ tiˬ jeˬ-iˬ 
maˬ dzaˬ maˬ dawˇ leˇ.  
9Nawˬ nehˬ-ehˇ le-awˇ tiˬ jeˬ-iˬ maˬ dzaˬ maˬ dawˇ leˇ ni maˬ ehˇ, ngaˬ neh laˇ-euˬ 
gaˇ ma caw caw-ehˇ maˬ ya gʼoꞈ-iˇ ni maˬ ehˇ, Sahˬpaˬ Miˬyehˇ neh ngaˬ-ahˇ dawˬ 
biꞈ taˬ-euˬ meh.” 
10Kʼoeˇ naˇ, aˬ yawꞈ neh laˇ-euˬ gaˇ ma kʼoeˇ kahˇ-ahˇ aˬ yawꞈ maˬ gʼoꞈ-iˇ ni, gaˇ ma 
yawˬ kahˇ yawˬ-ahˇ gʼoꞈ-iˇ-euˬ meh.  

Beˬdeˬlaˇ Meuˬ-ahˇ jawˇ-eu Miˬyehˇ gʼaˇ duˬ ngehˬ dah-eu tsawˇ mawˬ tiˬ gʼaˬ 

11Aˇ yamˬ kʼoeˇ yamˬ laꞈ kʼoeˇ, Beˬdeˬlaˇ meuˬ-ahˇ Miˬyehˇ gʼaˇ duˬ ngehˬ dah-eu 
tsawˇ mawˬ tiˬ gʼaˬ jawˇ-eu meh. Yuˇdaˆ miˇ kʼahˬ-ahˇ jawˇ-eu Miˬyehˇ gʼaˇ duˬ 
ngehˬ dah-eu tsawˇ haˬ tiˬ gʼaˬ laˇ-awˇ aˬ joˆ-ehˇ mˇ yaꞈ shaˇ yaꞈ-eu gaˇ kawˆ maˬ 
ehˇ, sahˬ paˬYeˬyawˇbamˬ-ahˇ aˬ joˆ-ehˇ ehˇ nehˬ yaꞈ-euˬ gaˇ kawˆ deuˬ maˬ ehˇ, aˬ 
yawꞈ-euˬ aˬ li deuˬ aˬ yawꞈ-ahˇ dzawˇ nehˬ leˇ-euˬ meh.  
12Tsawˇ haˬ kʼoeˇ gʼaˬ gaˇ ma aˬ geu kahˇ-ahˇ gʼoꞈ-iˇ-euˬ gaˇ kawˆ aˬ yawꞈ naˇ haˬ 
ngeh, aˬ yawꞈ-euˬ aˬ li deuˬ tsawˇ haˬ kʼoeˇ gʼaˬ gʼoꞈ-iˇ-euˬ gaˇ ma toeˬ mehˬ nehˬ-
euˬ meh. 
13“Ngaˬ-euˬ gʼaˇ duˬ mahˬ tahˬ laˆ dziˬ gʼa laˆ dawˆ-awˬ” lehˇ aˬ yawꞈ-euˬ aˬ li deuˬ-
ahˇ aˬ yawꞈ ehˇ nehˬ-awˇ, mahˬ dziˬ gʼa bi baꞈ daˆ-awˇ dziˬ leˇ-euˬ meh.  

14Kʼoeˇ naˇ, Miˬyehˇ gʼaˇ duˬ ngehˬ dah-eu tsawˇ haˬ kʼoeˇ gʼaˬ mehˬ nah aˬ yawꞈ 
caw teh gʼeh-awˇ, tsuiꞈ kaˆ aˇ bawˇ dawˬ pehˬ-ahˇ nuiˇ luꞈ gaˇ ya mawˇ-euˬ meh. 
“Yuˇdaˆ miˇ kʼahˬ-ahˇ neh laˇ-euˬ Miˬyehˇ gʼaˇ duˬ ngehˬ dah-eu kʼoeˇ gʼaˬ nawˇ ma 
loˇ” lehˇ naˇ haˬ ngeh, “Ngeuˇ ma” lehˇ ehˇ-eu meh.  
15“Ngaˬ-euˬ nymˇ-ahˇ hawˬ tiˬ byawˇ dzaˬ taꞈ laˇ-awˬ” lehˇ aˬ yawꞈ ehˇ nehˬ-euˬ 
meh.  
16Ehˇ kʼawꞈ, Yuˇdaˆ miˇ kʼahˬ-ahˇ jawˇ-eu Miˬyehˇ gʼaˇ duˬ ngehˬ dah-eu kʼoeˇ gʼaˬ 
ehˇ-eu, “Nawˬ nehˬ-ehˇ nawˬ-euˬ nymˇ-ahˇ ngaˇ maˬ le nya-a. Nawˬ nehˬ-ehˇ ngaˇ 
heu gaˇ tiˬ jeˬ-iˬ maˬ dzaˬ maˬ dawˇ taꞈ nya-a.  
17Aˬ jeˬ miˇ neh ehˇ naˇ, tiˬ jeˬ-iˬ maˬ dzaˬ maˬ dawˇ-eu gʼaˇ duˬ maˬ ehˇ, ngaˬ neh 
laˇ-euˬ gaˇ ma kʼoeˇ kahˇ caw caw-ehˇ maˬ ya gʼoꞈ-iˇ-euˬ gʼaˇ duˬ maˬ ehˇ, Sahˬpaˬ 
Miˬyehˇ neh ngaˬ-ahˇ dawˬ biꞈ taˬ-euˬ jaˆ-eu meh.” 
18Beˬdeˬlaˇ meuˬ-ahˇ jawˇ-eu Miˬyehˇ gʼaˇ duˬ ngehˬ dah-eu tsawˇ haˬ kʼoeˇ gʼaˬ 
ehˇ-eu, , “Ngaˇ kʼawꞈ, nawˇ loꞈ-ehˇ Miˬyehˇ gʼaˇ duˬ ngehˬ dah-eu tsawˇ haˬ tiˬ gʼaˬ 
ma. Mˬ taˆ gʼaˬ kʼehˇ tiˬ gʼaˬ-ahˇ Sahˬpaˬ Miˬyehˇ kʼehˇ gʼeh leꞈ-awˇ, nawˬ-ahˇ sheuˬ 
kʼoꞈ laˬ-iˇ-awˇ bi dzaˬ bi dawˇ-awˬ lehˇ ehˇ le-euˬ meh.” Maˇ maˇ ni ehˇ naˇ, Miˬyehˇ 
gʼaˇ duˬ ngehˬ dah-eu tsawˇ haˬ kʼoeˇ gʼaˬ jaˬ myawꞈ myawꞈ luꞈ-eu meh.  
19Yuˇdaˆ miˇ kʼahˬ-ahˇ jawˇ-eu Miˬyehˇ gʼaˇ duˬ ngehˬ dah-eu kʼoeˇ gʼaˬ, Miˬyehˇ gʼaˇ 
duˬ ngehˬ dah-eu tsawˇ mawˬ kʼoeˇ gʼaˬ mehˬ nah caw teh leˇ-awˇ, hawˬ tiˬ byawˇ 
dzaˬ taꞈ leˇ-euˬ meh.  
20Aˬ yawꞈ maꞈ hawˬ jeh-ahˇ jawˬ leˇ ngeh, Miˬyehˇ gʼaˇ duˬ ngehˬ dah-eu tsawˇ 
mawˬ kʼoeˇ gʼaˬ jawˇ gaˇ Sahˬpaˬ Miˬyehˇ-euˬ dawˬ keuˆ le-euˬ meh. 
21Yuˇdaˆ miˇ kʼahˬ-ahˇ neh laˇ-euˬ Miˬyehˇ gʼaˇ duˬ ngehˬ dah-eu gʼaˬ-ahˇ aˬ yawꞈ 
guˇ-awˇ ehˇ-eu, “Sahˬpaˬ Miˬyehˇ-euˬ ehˇ dawˬ-ahˇ nawˇ maˬ naˇ haˬ-ehˇ, aˬ yawꞈ 
neh bi mˇ-euˬ loꞈ-ehˇ maˬ mˇ-a lehˇ Sahˬpaˬ Miˬyehˇ ehˇ luꞈ meh.  
22Aˬ yawꞈ neh taˬ dzaˬ taˬ dawˇ lehˇ ehˇ taˬ-euˬ jawˇ duˬ-ahˇ nawˇ paˇ gʼoꞈ poˆ laˇ-
awˇ, hawˬ tiˬ byawˇ dzaˬ laˇ-euˬ meh. Kʼoeˇ baˬ da neh nawˇ ya shiˇ tehꞈ-a. Ehˇ 
kʼawꞈ, nawˬ-euˬ aˬ poeˬ aˬ bawˇ deuˬ-euˬ lmˬ bymˇ-ahˇ nawˬ-ahˇ maˬ baꞈ pahˬ 
nehˬ-aˇ.” 
23Aˬ yawꞈ maꞈ dzaˬ gʼaˬ dawˇ gʼaˬ ngeh, Miˬyehˇ gʼaˇ duˬ ngehˬ dah-eu tsawˇ mawˬ 
kʼoeˇ gʼaˬ neh, Yuˇdaˆ miˇ kʼahˬ-ahˇ neh laˇ-euˬ Miˬyehˇ gʼaˇ duˬ ngehˬ dah-eu gʼaˬ 
gʼaˇ duˬ, mahˬ tahˬ laˆ dziˬ gʼa laˆ dawˆ nehˬ-euˬ meh.  
24Aˬ yawꞈ mahˬ tahˬ laˆ dziˬ-awˇ gʼoꞈ-iˇ luꞈ ngeh, aˇ laˬ jaˬ shiˇ tiˬ mawˇ tahˬ puˬ-awˇ 
bi kawꞈ sehꞈ-euˬ meh. Gaˇ ma-ahˇ aˬ yawꞈ yaw shiˇ-ehˇ ga-awˇ, mahˬ tahˬ laˆ hawˇ-
eu aˇ laˬ jaˬ shiˇ kʼoeˇ mawˇ aˬ yawꞈ dawˬ peh yawꞈ luꞈ-eu meh.  
25Aˬ yawꞈ gʼaˬ yaw shiˇ-ehˇ ga-awˇ, aˬ yawꞈ dawˬ peh aˇ laˬ jaˬ shiˇ yawꞈ luꞈ gaˇ iˇ 
tsehˆ laˇ tsehˆ-eu tsawˇ haˬ deuˬ ya mawˇ-awˇ, Beˬdeˬlaˇ meuˬ-ahˇ le-awˇ, aˬ yawꞈ 
maꞈ neh kʼaˇ ya mawˇ-euˬ loꞈ-ehˇ dzawˇ nehˬ leˇ-euˬ meh.  
26Miˬyehˇ gʼaˇ duˬ ngehˬ dah-eu tsawˇ mawˬ kʼoeˇ gʼaˬ gaˇ kawˆ kʼoeˇ ya gaˬ ngeh, 
heu loꞈ-ehˇ ehˇ nehˬ-euˬ meh. “Tsawˇ haˬ kʼoeˇ gʼaˬ-aˬ, Sahˬpaˬ Miˬyehˇ-euˬ ehˇ 
dawˬ maˬ naˇ haˬ-eu Miˬyehˇ gʼaˇ duˬ ngehˬ dah-eu gʼaˬ meh. Kʼoeˇ miˇ neh, 

Sahˬpaˬ Miˬyehˇ neh ehˇ taˬ-euˬ loꞈ-ehˇ, aˇ laˬ jaˬ shiˇ pyehˬ gʼeh leꞈ-awˇ aˬ yawꞈ-ahˇ 
bi kawꞈ sehꞈ-euˬ meh.” 
27Kʼoeˇ naˇ, “Ngaˬ-euˬ gʼaˇ duˬ mahˬ tahˬ laˆ dziˬ gʼa laˆ dawˆ sheˇ” lehˇ aˬ yawꞈ-euˬ 
aˬ li deuˬ-ahˇ aˬ yawꞈ ehˇ nehˬ ngeh, mahˬ tahˬ laˆ dziˬ gʼa laˆ dawˆ nehˬ-euˬ meh.  
28Aˬ yawꞈ iˇ haw ngeh, Miˬyehˇ gʼaˇ duˬ ngehˬ dah-eu kʼoeˇ gʼaˬ gaˇ ma-ahˇ ga-awˇ, 
mahˬ tahˬ laˆ hawˇ-eu aˇ laˬ jaˬ shiˇ kʼoeˇ mawˇ aˬ yawꞈ dawˬ peh yawꞈ luꞈ gaˇ ya 
mawˇ-euˬ meh. Aˇ laˬ jaˬ shiˇ kʼoeˇ mawˇ tsawˇ haˬ kʼoeˇ gʼaˬ-euˬ shaˬ jiˇ maˬ dzaˬ-
ehˇ, mahˬ tahˬ laˆ kʼoeˇ mawˇ-ahˇ kʼawꞈ maˬ kawꞈ ni jawˇ-eu meh.  
29Miˬyehˇ gʼaˇ duˬ ngehˬ dah-eu tsawˇ mawˬ kʼoeˇ gʼaˬ, shiˇ taˬ-euˬ tsawˇ haˬ kʼoeˇ 
gʼaˬ-ahˇ mahˬ tahˬ laˆ kʼoeˇ taˆ baꞈ daˆ-awˇ, tawˬ kʼoꞈ gʼeh-euˬ meh.  
30Tsawˇ haˬ kʼoeˇ gʼaˬ-ahˇ aˬ yawꞈ pehˬ-euˬ lmˬ bymˇ-ahˇ baꞈ pahˬ nehˬ-awˇ, aˬ 
yawꞈ hawˇ-eu aˬ yawꞈ-euˬ aˬ li deuˬ “Mehˇ nmˇ-oˇ” lehˇ kuˇ kuˇ-ehˇ tsawˇ ngoeˇ 
ngoeˇ nehˬ-euˬ meh.  
31Tsawˇ haˬ kʼoeˇ gʼaˬ-ahˇ baꞈ pahˬ gʼaˬ ngeh, aˬ yawꞈ-euˬ aˬ li deuˬ-ahˇ ehˇ nehˬ-eu, 
“Ngaˇ shiˇ naˇ, lmˬ bymˇ heu tsahˇ-ahˇ aˬ yawꞈ-euˬ gaˇ dzeˇ baꞈ pahˬ nehˬ laꞈ-awˬ.  
32Sahˬpaˬ Miˬyehˇ neh aˬ yawꞈ-ahˇ kʼehˇ-awˇ bi ehˇ-euˬ loꞈ-ehˇ, Beˬdeˬlaˇ meuˬ-ahˇ 
jaˆ-eu lawˇ duˬ hawˇ-eu, Saˬmaˬliˆ miˇ kʼahˬ doe ni jaˆ-eu uˬ duˬ tahˬ-eu jawˇ duˬ 
deuˬ-ahˇ taꞈ leˇ-awˇ, aˬ yawꞈ neh kʼaˇ ehˇ taˬ yaꞈ-euˬ loꞈ-ehˇ aˬ diˇ aˬ maˇ pyeuꞈ laˇ 
tehꞈ-a.” 

Yeˬyawˇbamˬ neh mˇ-euˬ huiˬ-eu iˬ baˇ 

33Sahˬ paˬ Yeˬyawˇbamˬ-aˬ, yawˬ ha-euˬ iˬ baˇ-ahˇ maˬ noeˬ poˆ ni, aˬ yawꞈ neh tsoˆ 
taˬ-euˬ lawˇ duˬ-ahˇ piˇ ma bi geuꞈ-eu gʼaˇ duˬ, tseˇ doˆ paˬ-ehˇ gʼeh-eu tsawˇ haˬ 
deuˬ-ahˇ maˬ tseˇ doˆ ni, aˬ yawꞈ neh kʼaˇ bi geuꞈ mawꞈ-eu deuˬ-ahˇ tehꞈ-ehˇ tseˇ-
awˇ, aˬ yawꞈ kʼaˇ ka nehˬ mawꞈ-eu gʼaˬ-ahˇ piˇ ma ka nehˬ-euˬ meh.  
34Aˬ yawꞈ neh mˇ-euˬ iˬ baˇ kʼoeˇ-aˬ, aˬ yawꞈ-euˬ nymˇ jiˇ tsuiꞈ dahˬ ya dahˬ-iˇ-eu 
gaˇ kawˆ pyeuꞈ-awˇ, miˇ tsaˬ kʼoeˇ taˆ aˬ yawꞈ-euˬ aˇ jeuˬ tiˬ gʼaˬ-iˬ maˬ jawˇ-ehˇ ya 
shiˇ cuˆ jiˇ gaˇ keuˆ ni bi guˬ dzaˬ leˇ-euˬ iˬ baˇ meh.  

1 Sahˬpaˬ 14 

Yeˬyawˇbamˬ-euˬ aˬ li shiˇ-euˬ 

1Aˇ yamˬ kʼoeˇ yamˬ laꞈ kʼoeˇ, sahˬ paˬ Yeˬyawˇbamˬ-euˬ aˬ li Aˬbiˇyaˬ pyaˬ laˇ-euˬ 
meh.  
2Kʼoeˇ ngeh, Yeˬyawˇbamˬ aˬ yawꞈ-euˬ miˬ zaˬ-ahˇ heu loꞈ-ehˇ ehˇ nehˬ-euˬ meh. 
“Nawˬ-ahˇ aˬ cawˬ maˬ haw siˬ nya ni mehˬ tsoeˬ dm paˇ-awˇ, ngaˇ Iˇsaˬleˬlaˆ miˇ 
kʼahˬ-euˬ sahˬ paˬ pyeuꞈ laˇ tehꞈ-a lehˇ ehˇ-euˬ gʼaˬ pyeuꞈ-eu Miˬyehˇ gʼaˇ duˬ ngehˬ 
dah-eu Aˬhiˇyaˬ jawˇ-eu Shiˇloˬ meuˬ-ahˇ iˇ-awˬ.  
3Kaˬ muˇ tseˇ siˬ, kaˬ muˇ aˇ yaˆ yaˆ zaˬ ui cuiˆ hawˇ-eu, byaˬ byaˬ uiˇ kʼawꞈ tiˬ tsahˬ 
yuˇ gʼeh nehˬ-awˬ. Aˬ dui pehˬ-euˬ aˬ li pyaˬ-eu taˬ leˇ nya nga loˇ, maˬ taˬ leˇ nya 
nga loˇ lehˇ aˬ yawꞈ-ahˇ naˇ haˬ naˇ, aˬ yawꞈ ehˇ nehˬ laꞈ nya tehꞈ-a.” 
4Yeˬyawˇbamˬ-euˬ miˬ zaˬ-aˬ, Shiˇloˬ meuˬ-ahˇ jaˆ-eu Aˬhiˇyaˬ-euˬ nymˇ-ahˇ iˇ-euˬ 
meh. Aˬhiˇyaˬ tsawˇ mawˬ mawˬ dui dui laˇ-awˇ, myaˆ nuiˆ maˬ mawˇ nya-a.  

5“Yeˬyawˇbamˬ-euˬ miˬ zaˬ oe-awˇ, pyaˬ luꞈ-eu aˬ yawꞈ-euˬ aˬ li gaˇ kawˆ naˇ haˬ le 
tehꞈ-a” lehˇ, Sahˬpaˬ Miˬyehˇ aˬ yawꞈ-ahˇ ehˇ nehˬ taˬ-euˬ meh. Aˬ joˆ-ehˇ ya ehˇ 
kʼoꞈ nehˬ-eu gaˇ kawˆ kʼawꞈ, Aˬhiˇyaˬ-ahˇ Sahˬpaˬ Miˬyehˇ ehˇ gʼaˬ taˬ-euˬ meh. 
Yeˬyawˇbamˬ-euˬ miˬ zaˬ-aˬ, aˬ cawˬ neh maˬ bi haw siˬ-eu gʼaˇ duˬ, yawˬ gʼaˬ yawˬ 
geuꞈ-awˇ oe keuˆ-euˬ meh.  
6Ehˇ kʼawꞈ, aˬ yawꞈ laˇ gʼoˆ-ahˇ uˇ laˇ-eu nehˬ-ehˇ, Aˬhiˇyaˬ heu loꞈ-ehˇ ehˇ-eu meh. 
“Uˇ laˇ-awˬ. Nawˇ Yeˬyawˇbamˬ-euˬ miˬ zaˬ meh lehˇ ngaˇ siˬ nya ma. Aˬ jeˬ miˇ neh 
yawˬ gʼaˬ yawˬ geuꞈ-awˇ oe teˬ. Nawˬ-euˬ gʼaˇ duˬ noeˬ shaˬ paˬ-ehˇ gʼeh-eu gaˇ 
kawˆ ehˇ nehˬ paˬ-ehˇ jaˆ-eu ma.  
7Yeˬyawˇbamˬ-ahˇ heu loꞈ-ehˇ ehˇ nehˬ leˇ-awˬ. Iˇsaˬleˬlaˆ tsawˇ jeuˬ-euˬ Miˬyehˇ 
pyeuꞈ-eu Sahˬpaˬ Miˬyehˇ aˬ yawꞈ-ahˇ heu loꞈ-ehˇ ehˇ-eu meh. ‘Tsawˇ haˬ heu myaˆ 
ni gʼeh-eu laꞈ kʼoeˇ nawˬ-ahˇ ngaˇ tseˇ doˆ-awˇ, ngaˬ-euˬ tsawˇ jeuˬ Iˇsaˬleˬlaˆ tsawˇ 
haˬ deuˬ kʼoeˇ taˆ uˆ lahˇ-eu gʼaˬ bi geuꞈ-euˬ ma.  
8Daˬbiˇ-euˬ zaˬ deuˬ uˆ deuˬ-euˬ laꞈ-ahˇ neh miˇ kʼahˬ heu kʼahˬ ngaˇ yuˇ doˆ-awˇ, 
nawˬ-ahˇ biꞈ-euˬ ma. Ehˇ kʼawꞈ, ngaˬ-ahˇ saˇ jaˇ ziꞈ dui dui-awˇ, ngaˬ-euˬ ehˇ dawˬ 
naˇ haˬ-eu laꞈ kʼoeˇ, ngaˬ neh kʼaˇ bi mˇ-euˬ jeˬ tehꞈ-ehˇ mˇ-eu ngaˬ-euˬ zaˬ kʼaˆ 
Daˬbiˇ-ahˇ nawˇ maˬ duˇ law hawˇ ngaˬ.  
9Nawˬ-euˬ mehˬ hu sahˬ paˬ geuꞈ dzeuˇ yaꞈ-euˬ deuˬ neh mˇ-euˬ iˬ baˇ naˆ maˬ tseˇ, 
huiˬ dui dui-eu iˬ baˇ nawˇ mˇ-euˬ meh. Nawˇ ngaˬ-ahˇ byehˇ dzeh-awˇ, miˬ yehˇ 
nui deuˬ hawˇ-eu tahˬ pahˬ aˬ ma mawˇ kawˇ deuˬ tehˆ-awˇ uˬ duˬ tahˬ-eu laꞈ kʼoeˇ, 
ngaˇ nui ma pehˇ ni mˇ-euˬ meh.  
10Kʼoeˇ baˬ da neh, nawˬ-euˬ nymˇ jiˇ kʼoeˇ taˆ luˬ-iˇ seˇ-iˇ-eu jeˬ ngaˇ bi keuˆ le-awˇ, 
nawˬ-euˬ zaˬ deuˬ uˆ deuˬ laꞈ kʼoeˇ, kʼaˬ dzeˇ zaˬ kʼaˇ ngeuˇ-eu dawˬ tawˆ luꞈ, yaw 
huiˬ yaw nyiˇ maˬ tseˇ ni ngaˇ sehꞈ jiˇ ma. Nawˬ-euˬ nymˇ jiˇ-ahˇ ngaˇ byehˇ tsehˆ 
tsehˆ-awˇ, mawˇ neˇ keˬ puiˆ byoˆ-eu loꞈ-ehˇ ya byoˆ-iˇ tehꞈ-a. 
11Nawˬ-euˬ nymˇ kʼahˬ zaˬ deuˬ laꞈ kʼoeˇ, meuˬ-ahˇ shiˇ dzeh taˬ-euˬ deuˬ-ahˇ aˬ 
kuiˬ dzaˬ-awˇ, bawˇ tsahˬ-ahˇ kʼaˇ shiˇ-euˬ deuˬ-ahˇ jeˬ shiˇ kʼaˬ dzeˇ dzaˬ tehꞈ-a. 
Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu ma’ lehˇ ehˇ-eu meh lehˇ ehˇ 
nehˬ-awˬ.” 
12Kʼoeˇ naˇ, Yeˬyawˇbamˬ-euˬ miˬ zaˬ-ahˇ Aˬhiˇyaˬ paˇ ehˇ nehˬ-eu, “Nymˬ-mˇ nawˇ 
gʼoꞈ leˇ-awˬ. Nawˇ meuˬ-ahˇ gʼoꞈ uˇ leˇ-eu nehˬ-ehˇ nawˬ li shiˇ tehꞈ-a.  
13Iˇsaˬleˬlaˆ tsawˇ haˬ dawˬ tawˆ luꞈ aˬ yawꞈ gʼaˇ duˬ tsawˇ ngoeˇ ngoeˇ-awˇ, aˬ 
yawꞈ-ahˇ baꞈ pahˬ tehꞈ-a. Yeˬyawˇbamˬ-euˬ nymˇ jiˇ laꞈ kʼoeˇ, aˬ yawꞈ tiˬ gʼaˬ-ahˇ 
tehꞈ-ehˇ yaw muiˬ paˬ-ehˇ ya baꞈ pahˬ nehˬ tehꞈ-a. Aˬ jeˬ miˇ neh ehˇ naˇ, Iˇsaˬleˬlaˆ 
tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ nui ma tsaˬ-eu aˬ yawꞈ tiˬ gʼaˬ 
jawˇ-eu tehꞈ meh.  
14Yeˬyawˇbamˬ-euˬ nymˇ jiˇ Iˇsaˬleˬlaˆ miˇ kʼahˬ-ahˇ dzoeˬ dzaˬ oꞈ-eu aˇ saˬ saˬ ni, 
Iˇsaˬleˬlaˆ miˇ kʼahˬ-ahˇ bi uˆ lahˇ-eu gʼaˇ duˬ, sahˬ paˬ yawˬ gʼaˬ yawˬ-ahˇ Sahˬpaˬ 
Miˬyehˇ tseˇ paˇ tehꞈ-a.  
15Iˇsaˬleˬlaˆ tsawˇ jeuˬ-ahˇ Sahˬpaˬ Miˬyehˇ kʼehˬ nehˬ-awˇ, iˇ cuꞈ iˇ kʼawˇ neh bi 
sheu nyeh-euˬ aˇ toꞈ aˇ kahˬ loꞈ-ehˇ bi sheu nyeh tehꞈ-a. Aˬ yawꞈ maꞈ-euˬ aˬ poeˬ aˬ 

bawˇ deuˬ-ahˇ aˬ yawꞈ neh biꞈ nehˬ-euˬ muiˬ-eu miˇ tsaˬ heu tsahˇ-ahˇ neh, 
Iˇsaˬleˬlaˆ tsawˇ haˬ deuˬ-ahˇ aˬ yawꞈ puˇ ngawˬ ngawˬ lehˆ doˆ-awˇ, Uˇpaˬlaˇ lawˇ 
baˬ nui baˬ paw bi cehˆ byaˆ jiˇ tehꞈ-a. Aˬ jeˬ miˇ neh ehˇ naˇ, Aˬsheˇlaˬ miˬ yehˇ ma-
euˬ tahˬ pahˬ aˬ ma mawˇ kawˇ aˬ yawꞈ maꞈ tehˆ-awˇ, aˬ yawꞈ nui ma pehˇ ni mˇ-
euˬ meh.  
16Yeˬyawˇbamˬ mehˬ huˬ huˬ-eu mehˬ nah caw teh-awˇ, Iˇsaˬleˬlaˆ tsawˇ haˬ deuˬ 
iˬ baˇ mˇ-euˬ miˇ neh, Iˇsaˬleˬlaˆ tsawˇ jeuˬ-ahˇ Sahˬpaˬ Miˬyehˇ byehˇ dzeh tehꞈ-a.” 
17Yeˬyawˇbamˬ-euˬ miˬ zaˬ-aˬ, Teuˇzaˬ meuˬ-ahˇ gʼoꞈ leˇ-euˬ meh. Aˬ yawꞈ-euˬ 
nymˇ-ahˇ gʼoꞈ uˇ leˇ-eu nehˬ-ehˇ, aˬ yawꞈ-euˬ aˬ li shiˇ tsehˆ-euˬ meh.  
18Sahˬpaˬ Miˬyehˇ-euˬ zaˬ kʼaˆ pyeuꞈ-eu Miˬyehˇ gʼaˇ duˬ ngehˬ dah-eu Aˬhiˇyaˬ-ahˇ 
gʼoe-awˇ, Sahˬpaˬ Miˬyehˇ neh ehˇ taˬ-euˬ loꞈ-ehˇ, Iˇsaˬleˬlaˆ tsawˇ haˬ deuˬ aˬ yawꞈ 
gʼaˇ duˬ tsawˇ ngoeˇ ngoeˇ-awˇ, aˬ yawꞈ-ahˇ baꞈ pahˬ nehˬ-euˬ meh.  

Yeˬyawˇbamˬ ziˇ jiˇ-euˬ 

19Sahˬ paˬ Yeˬyawˇbamˬ neh guiˇ deuˆ-euˬ gaˇ kawˆ deuˬ maˬ ehˇ, miˇ kʼahˬ-ahˇ uˆ 
lahˇ-euˬ gaˇ kawˆ deuˬ maˬ ehˇ, aˬ yawꞈ neh kʼaˇ mˇ kʼaˇ shaˇ yaꞈ-euˬ yawˬ jeˬ na luꞈ, 
Iˇsaˬleˬlaˆ sahˬ paˬ deuˬ gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
20Yeˬyawˇbamˬ-aˬ, nyiˬ tseˇ nyiꞈ kʼoꞈ byah ni sahˬ paˬ geuꞈ-awˇ miˇ kʼahˬ-ahˇ uˆ 
lahˇ-euˬ meh. Aˬ yawꞈ ziˇ jiˇ-awˇ, aˬ yawꞈ-ahˇ baꞈ pahˬ gʼaˬ ngeh, aˬ yawꞈ-euˬ aˬ li 
Naˬdehˇ gʼaˬ, aˬ yawꞈ-euˬ dah zaˇ sahˬ paˬ geuꞈ-euˬ meh.  

Yuˇdaˆ sahˬ paˬ Leˬhawˇbamˬ 
(2 Laˬsaˬbaˬ 11.5—12.15) 

21Kʼoeˇ ngeh, Sawˇlaˬmoˬ-euˬ aˬ li Leˬhawˇbamˬ gʼaˬ Yuˇdaˆ miˇ kʼahˬ-ahˇ uˆ lahˇ 
luꞈ-eu meh. Leˬhawˇbamˬ sahˬ paˬ pyeuꞈ laˇ ngeh, oeˬ tseˇ tiꞈ kʼoꞈ kʼawˆ-awˇ, 
Yeˬluˇsaˬlehˬ meuˬ-ahˇ jawˇ-awˇ tseˇ shiꞈ kʼoꞈ byah ni uˆ lahˇ-euˬ meh. 
Yeˬluˇsaˬlehˬ meuˬ-aˬ, Iˇsaˬleˬlaˆ miˇ kʼahˬ kʼahˬ lah ni kʼoeˇ taˆ Sahˬpaˬ Miˬyehˇ-euˬ 
tsawˇ myahˇ bi jaˆ-eu gʼaˇ duˬ, Sahˬpaˬ Miˬyehˇ neh tseˇ doˆ taˬ-euˬ meuˬ pyeuꞈ-eu 
meh. Aˬ yawꞈ-euˬ aˬ ma-aˬ, Aˬmoˬ tsawˇ jeuˬ Naˬmaˬ meh.  
22Yuˇdaˆ miˇ kʼahˬ zaˬ deuˬ Sahˬpaˬ Miˬyehˇ-ahˇ mˇ lehˬ-awˇ, aˬ yawꞈ maꞈ-euˬ aˬ 
poeˬ aˬ bawˇ deuˬ naˆ maˬ tseˇ aˬ yawꞈ nui ma pehˇ-eu jeˬ aˬ yawꞈ maꞈ mˇ-euˬ meh.  
23Gawˬ jawˬ gawˬ duˇ doe ni hawˇ-eu naˇ shmˇ shmˇ-eu aˇ bawˇ dawˬ pehˬ doe ni, 
maˬ ngeuˇ-eu miˬ yehˇ deuˬ-ahˇ uˬ duˬ tahˬ-eu jawˇ duˬ tsoˆ-awˇ, Aˬsheˇlaˬ miˬ yehˇ 
ma-ahˇ uˬ duˬ tahˬ-eu gʼaˇ duˬ, tahˬ pahˬ aˬ ma mawˇ kawˇ deuˬ hawˇ-eu kʼaˬ lo 
kʼawˇ zeuˇ deuˬ ka tuˇ-euˬ meh.  
24Doeˇ dui dui-eu tiˬ jeˬ-aˬ, lawˇ ciꞈ zaˬ deuˬ uˬ duˬ tahˬ-eu jawˇ duˬ-ahˇ, zaˬ miˬ zaˬ 
meh maˬ laˇ hawˇ-eu kʼaˬ dzeˇ zaˬ meh maˬ laˇ deuˬ kʼawꞈ jawˇ-eu kʼoeˇ hmˬ meh. 
Iˇsaˬleˬlaˆ tsawˇ haˬ deuˬ miˇ kʼahˬ kʼoeˇ kʼahˬ laꞈ kʼoeˇ jawˇ uˇ leˇ ngeh, Sahˬpaˬ 
Miˬyehˇ neh teh doˆ nehˬ-euˬ, yaw beh kʼoeˇ gaˇ jawˇ-euˬ tsawˇ jeuˬ deuˬ kʼaˇ mˇ-
euˬ shaꞈ dawˇ dui dui paˬ-ehˇ gʼeh-eu jeˬ dawˬ tawˆ luꞈ-ahˇ, Yuˇdaˆ miˇ kʼahˬ zaˬ 
deuˬ mˇ-euˬ meh.  
25Sahˬ paˬ Leˬhawˇbamˬ uˆ lahˇ-euˬ ngaˬ kʼoꞈ tiˬ kʼoꞈ-ahˇ, Iˇjiˇtuˆ sahˬ paˬ Shiˇshehˆ 
Yeˬluˇsaˬlehˬ meuˬ-ahˇ guiˇ deuˆ le-euˬ meh.  

26Uˬ duˬ tahˬ nymˇ nymˇ ma hawˇ-eu sahˬ paˬ-euˬ hawˇ nymˇ laꞈ kʼoeˇ kʼaˇ jaˆ-eu 
myawˬ gahˬ dawˬ tawˆ luꞈ, aˬ yawꞈ yuˇ geuꞈ gʼeh-euˬ meh. Shuiˇ neh jahˇ taˬ-euˬ 
sahˬ paˬ Sawˇlaˬmoˬ-euˬ dehˬ daˬ duˬ kʼoeˇ deuˬ kʼawꞈ, yuˇ geuꞈ gʼeh-euˬ meh.  
27Dehˬ daˬ duˬ kʼoeˇ deuˬ-euˬ dah zaˇ, sahˬ paˬ Leˬhawˇbamˬ neh guiˬ shuiˇ dehˬ 
daˬ duˬ deuˬ paˇ jahˇ-awˇ, sahˬ paˬ-euˬ hawˇ nymˇ gʼoˆ kʼehˬ-ahˇ loꞈ-eu yaw huiˬ 
yaw mahˇ deuˬ-ahˇ a nehˬ-awˇ bi haw piˇ-euˬ meh.  
28Aˬ yawꞈ poˆ yawꞈ Uˬ duˬ tahˬ nymˇ nymˇ ma-ahˇ sahˬ paˬ kʼaˇ le ngeh, aˬ yawꞈ-ahˇ 
loꞈ piˇ-eu yehˇ deuˬ dehˬ daˬ duˬ kʼoeˇ deuˬ yuˇ laˬ le-awˇ, gʼoꞈ le ngeh kʼawꞈ, sahˬ 
paˬ-euˬ hawˇ nymˇ-ahˇ loꞈ piˇ-eu deuˬ jawˇ-eu lawˆ-ahˇ paˇ a kʼoꞈ nehˬ le-eu meh.  
29Sahˬ paˬ Leˬhawˇbamˬ neh kʼaˇ mˇ-euˬ jeˬ dawˬ tawˆ luꞈ, Yuˇdaˆ sahˬ paˬ gaˇ kawˆ 
boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh. 
30Aˇ yamˬ kʼoeˇ yamˬ laꞈ kʼoeˇ, Leˬhawˇbamˬ hawˇ-eu Yeˬyawˇbamˬ aˬ nyaꞈ maˬ 
tsehˆ leˇ ni guiˇ deuˆ-euˬ meh.  
31Leˬhawˇbamˬ ziˇ jiˇ-awˇ, Daˬbiˇ-euˬ meuˬ-ahˇ jaˆ-eu sahˬ paˬ deuˬ-euˬ lmˬ bymˇ-
ahˇ, aˬ yawꞈ-ahˇ baꞈ pahˬ-euˬ meh. Aˬ yawꞈ-euˬ aˬ ma-aˬ, Aˬmoˬ tsawˇ jeuˬ Naˬmaˬ 
meh. Aˬ yawꞈ shiˇ dzeuˇ ngeh, aˬ yawꞈ-euˬ aˬ li Aˬbiˇyaˬ gʼaˬ aˬ yawꞈ-euˬ dah zaˇ 
sahˬ paˬ geuꞈ-euˬ meh.  

1 Sahˬpaˬ 15 

Yuˇdaˆ sahˬ paˬ Aˬbiˇyaˬ 
(2 Laˬsaˬbaˬ 13.1-4) 

1Sahˬ paˬ Yeˬyawˇbamˬ Iˇsaˬleˬlaˆ miˇ kʼahˬ-ahˇ uˆ lahˇ-euˬ tseˇ smˇ kʼoꞈ tiˬ kʼoꞈ-ahˇ, 
Aˬbiˇyaˬ Yuˇdaˆ miˇ kʼahˬ-euˬ sahˬ paˬ pyeuꞈ laˇ-euˬ meh.  
2Yeˬluˇsaˬlehˬ meuˬ-ahˇ aˬ yawꞈ jawˇ-awˇ, smˇ kʼoꞈ byah ni uˆ lahˇ-euˬ meh. Aˬ 
yawꞈ-euˬ aˬ ma-aˬ, Aˬbaˇsaˬloˬ-euˬ aˬ buˇ Mawˇkah pyeuꞈ-eu meh.  
3Aˬ yawꞈ-euˬ aˬ da neh mˇ-euˬ iˬ baˇ deuˬ aˬ yawꞈ mˇ poˆ poˆ-awˇ, aˬ yawꞈ-euˬ aˬ 
bawˇ Daˬbiˇ aˬ yawꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ saˇ jaˇ ziꞈ-euˬ loꞈ-
ehˇ, aˬ yawꞈ tiˬ byah tiˬ loꞈ saˇ jaˇ maˬ ziꞈ-a.  
4Ehˇ kʼawꞈ, aˬ yawꞈ-euˬ dah zaˇ Yeˬluˇsaˬlehˬ meuˬ-ahˇ jawˇ-awˇ bi uˆ lahˇ-eu gʼaˇ 
duˬ maˬ ehˇ, Yeˬluˇsaˬlehˬ meuˬ-ahˇ bi haw piˇ-eu gʼaˇ duˬ maˬ ehˇ, aˬ yawꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ neh Daˬbiˇ-euˬ myaˆ pyawˬ-ahˇ haw-awˇ, 
Aˬbiˇyaˬ-ahˇ aˬ li tiˬ li biꞈ-euˬ meh.  
5Heˬtaˆ tsawˇ jeuˬ Uˇliˇyaˆ-ahˇ taꞈ leˇ-eu gaˇ kawˆ kʼoeˇ hmˬ maˬ ngeuˇ naˇ, Sahˬpaˬ 
Miˬyehˇ-euˬ ehˇ dawˬ-ahˇ Daˬbiˇ maˬ naˇ haˬ-euˬ maˬ jaˆ ni, aˬ yawꞈ nui ma tsaˬ-eu 
jeˬ-ahˇ Daˬbiˇ mˇ-euˬ miˇ neh, Leˬhawˇbamˬ-ahˇ Sahˬpaˬ Miˬyehˇ kʼoeˇ loꞈ-ehˇ jahˇ 
nehˬ-euˬ meh.  
6Aˬbiˇyaˬ uˆ lahˇ-eu aˇ nah aˇ yamˬ laꞈ kʼoeˇ, Aˬbiˇyaˬ hawˇ-eu Yeˬyawˇbamˬ aˬ nyaꞈ 
maˬ tsehˆ leˇ ni guiˇ deuˆ-euˬ meh. 
7Aˬbiˇyaˬ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Yuˇdaˆ sahˬ paˬ deuˬ gaˇ kawˆ 
boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  

8Aˬbiˇyaˬ ziˇ jiˇ-awˇ, Daˬbiˇ-euˬ meuˬ laꞈ kʼoeˇ aˬ yawꞈ-ahˇ baꞈ pahˬ nehˬ-euˬ meh. 
Kʼoeˇ naˇ, aˬ yawꞈ-euˬ aˬ li Aˬsaˬ gʼaˬ, aˬ yawꞈ-euˬ dah zaˇ sahˬ paˬ geuꞈ-euˬ meh.  

Yuˇdaˆ sahˬ paˬ Aˬsaˬ 
(2 Laˬsaˬbaˬ 15.16—16.6) 

9Iˇsaˬleˬlaˆ sahˬ paˬ Yeˬyawˇbamˬ uˆ lahˇ-eu nyiˬ tseˇ kʼoꞈ tiˬ kʼoꞈ-ahˇ, Aˬsaˬ Yuˇdaˆ 
miˇ kʼahˬ-euˬ sahˬ paˬ pyeuꞈ laˇ-euˬ meh.  
10Oeˬ tseˇ tiꞈ kʼoꞈ byah ni Yeˬluˇsaˬlehˬ meuˬ-ahˇ aˬ yawꞈ jawˇ-awˇ uˆ lahˇ-euˬ meh. 
Aˬ yawꞈ-euˬ aˬ piˬ-aˬ, Aˬbaˇsaˬloˬ-euˬ aˬ buˇ Mawˇkah pyeuꞈ-eu meh.  
11Aˬsaˬ-aˬ, aˬ yawꞈ-euˬ aˬ poeˬ Daˬbiˇ loꞈ-ehˇ, Sahˬpaˬ Miˬyehˇ nui kʼahˇ shiˇ-eu jeˬ 
mˇ-euˬ meh.  
12Lawˇ ciꞈ zaˬ deuˬ uˬ duˬ tahˬ-eu jawˇ duˬ-ahˇ kʼaˇ jawˇ-eu zaˬ miˬ zaˬ meh maˬ laˇ 
hawˇ-eu kʼaˬ dzeˇ zaˬ meh maˬ laˇ dawˬ tawˆ luꞈ-ahˇ, miˇ kʼahˬ kʼoeˇ kʼahˬ laꞈ kʼoeˇ 
neh aˬ yawꞈ teh dzeh-awˇ, aˬ piˬ aˬ bawˇ deuˬ neh jahˇ taˬ yaꞈ-euˬ tahˬ pahˬ aˬ ma 
mawˇ kawˇ dawˬ tawˆ luꞈ-ahˇ, aˬ yawꞈ laˆ piˬ laˆ byoˆ-euˬ meh.  
13Aˬ yawꞈ-euˬ aˬ piˬ Mawˇkah gʼaˬ-ahˇ kʼawꞈ, sahˬ paˬ-euˬ aˬ ma geuꞈ-eu aˇ yaˬ yuˇ 
dzeh nehˬ-euˬ meh. Aˬ jeˬ miˇ neh ehˇ naˇ, aˬ yawꞈ-euˬ aˬ piˬ-aˬ, Aˬsheˇlaˬ miˬ yehˇ 
ma gʼaˇ duˬ tahˬ pahˬ aˬ ma mawˇ kawˇ tehˆ-euˬ meh. Tahˬ pahˬ aˬ ma mawˇ kawˇ 
kʼoeˇ hmˬ-ahˇ Aˬsaˬ neh deuˆ tsehˆ-awˇ, Giˇdaˬloˬ lawˇ gawˆ dawˬ peh miˬ dzaˬ 
dzah puiˆ dzeh-euˬ meh.  
14Lawˇ ciꞈ zaˬ deuˬ uˬ duˬ tahˬ-euˬ jawˇ duˬ dawˬ tawˆ luꞈ-ahˇ Aˬsaˬ maˬ laˆ cawˆ jiˇ-
euˬ kʼawꞈ, aˬ yawꞈ-euˬ tiˬ ziˇ Sahˬpaˬ Miˬyehˇ-ahˇ saˇ jaˇ ziꞈ-awˇ dehꞈ-euˬ meh.  
15Aˬ yawꞈ-euˬ aˬ da neh Miˬyehˇ-ahˇ damˬ nehˬ-euˬ mˇ myawˬ dawˬ tawˆ luꞈ maˬ 
ehˇ, aˬ yawꞈ neh damˬ nehˬ-euˬ shuiˇ hawˇ-eu pyuˇ neh jahˇ taˬ-euˬ mˇ myawˬ deuˬ 
maˬ ehˇ, Uˬ duˬ tahˬ nymˇ nymˇ ma laꞈ kʼoeˇ aˬ yawꞈ bi jaˆ-euˬ meh.  
16Yuˇdaˆ sahˬ paˬ Aˬsaˬ hawˇ-eu Iˇsaˬleˬlaˆ sahˬ paˬ Bawˬshaˬ aˬ nyaꞈ-aˬ, aˬ yawꞈ 
nyaꞈ sahˬ paˬ geuꞈ-awˇ kʼaˇ uˆ lahˇ kʼoeˇ keuˆ ni, tiˬ gʼaˬ tiˇ gʼaˬ maˬ tsehˆ leˇ ni guiˇ 
deuˆ-euˬ meh.  
17Bawˬshaˬ-aˬ, Yuˇdaˆ miˇ kʼahˬ-ahˇ guiˇ deuˆ-iˇ-awˇ, Yuˇdaˆ miˇ kʼahˬ hawˇ-eu aˬ 
cawˬ-euˬ miˇ kʼahˬ deuˬ yaw kaˬ yaˇ gaˇ gaˇ tawꞈ-eu gaˇ ma-ahˇ laˆ tsoeˬ-eu lehˇ, 
Laˬmahˇ meuˬ-ahˇ taˆ ziꞈ dah ni tsoˆ-euˬ meh.  
18Kʼoeˇ ngeh jawˇ, Uˬ duˬ tahˬ nymˇ nymˇ ma hawˇ-eu sahˬ paˬ-euˬ hawˇ nymˇ laꞈ 
kʼoeˇ kʼaˇ dzeˇ-eu pyuˇ hawˇ-eu shuiˇ deuˬ-ahˇ sahˬ paˬ Aˬsaˬ yuˇ-awˇ, aˬ yawꞈ-euˬ 
gaˇ mˇ-eu yaw huiˬ yaw mahˇ deuˬ-ahˇ biꞈ-awˇ, Heˬzoˬ-euˬ aˬ li Taˬbiˇmoˇ-euˬ aˬ li 
pyeuꞈ-eu Daˬmaˬsehˇ meuˬ-ahˇ jawˇ-eu Suˇliˆ sahˬ paˬ Beˬhaˬdaˇ jawˇ gaˇ bi yuˇ 
gʼeh-awˇ, heu loꞈ-ehˇ dawˬ tsaꞈ bi tsaꞈ leˇ-euˬ meh.  
19“Aˇ nyaꞈ-euˬ aˬ da tiˬ gʼaˬ tiˇ gʼaˬ nui ma taꞈ-euˬ loꞈ-ehˇ, aˇ nyaꞈ kʼawꞈ nui ma taꞈ 
kaˇ-euˇ. Pyuˇ hawˇ-eu shuiˇ heu deuˬ-aˬ, nawˬ-euˬ gʼaˇ duˬ laꞈ sawˬ ma. Bawˬshaˬ-
euˬ guiˇ maꞈ deuˬ ngaˬ-euˬ miˇ kʼahˬ laꞈ kʼoeˇ neh ya doˆ-iˇ ni, Bawˬshaˬ-ahˇ nawˇ 
nui ma maˬ taꞈ ni byehˇ-awˬ.” 
20Aˬsaˬ neh ehˇ-euˬ dawˬ-ahˇ sahˬ paˬ Beˬhaˬdaˇ nui ma tsaˬ-awˇ, aˬ yawꞈ-euˬ guiˇ 
guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ deuˬ hawˇ-eu, aˬ yawꞈ-euˬ guiˇ maꞈ 

deuˬ pyehˬ gʼeh-awˇ, Iˇsaˬleˬlaˆ miˇ kʼahˬ-ahˇ jaˆ-eu meuˬ deuˬ-ahˇ guiˇ bi deuˆ-iˇ-
euˬ meh. Aˬ yawꞈ maꞈ-aˬ, Iˇyoˬ meuˬ, Daˬ meuˬ, Aˬbeˬlaˆbehˬmawˇkah meuˬ, 
Gaˬliˬlehˇ lah gahˬ kaˬ hawˇ-eu, Naˬtaˬliˇ miˇ kʼahˬ kʼahˬ lah ni-ahˇ deuˆ gʼaˬ-euˬ 
meh.  
21Gaˇ kawˆ kʼoeˇ Bawˬshaˬ ya gaˬ ngeh, Laˬmahˇ meuˬ gawˬ ziꞈ luꞈ-eu byehˇ dzeh 
yaꞈ-awˇ, Teuˇzaˬ meuˬ-ahˇ le-euˬ meh.  
22Kʼoeˇ naˇ, Yuˇdaˆ miˇ kʼahˬ doe ni Aˬsaˬ neh tsawˇ haˬ pyehˬ gʼeh-awˇ, “Tsawˇ haˬ 
yawˬ gʼaˬ na luꞈ laˇ-awˇ, Laˬmahˇ meuˬ gawˬ ziꞈ-eu gʼaˇ duˬ Bawˬshaˬ neh zmˬ-euˬ 
kʼaˬ lo hawˇ-eu daˇ kawˬ deuˬ baꞈ doˆ laˇ-awˬ” lehˇ bi tsaꞈ gaˬ doe-euˬ meh. Kʼaˬ lo 
hawˇ-eu daˇ kawˬ kʼoeˇ deuˬ-ahˇ Aˬsaˬ yuˇ-awˇ, Miˇzaˬpaˬ meuˬ hawˇ-eu Beˬyaˬmiˬ 
miˇ kʼahˬ-ahˇ jaˆ-eu Geˬbaˬ meuˬ tsoˆ muiˬ gaˇ zmˬ-euˬ meh.  
23Sahˬ paˬ Aˬsaˬ neh nui ma kʼaˬ duˬ ni taˬ-awˇ mˇ-euˬ gaˇ deuˬ hawˇ-eu aˬ yawꞈ 
neh tsoˆ muiˬ-euˬ meuˬ deuˬ maˬ ehˇ, aˬ yawꞈ neh kʼaˇ mˇ kʼaˇ shaˇ-euˬ yawˬ je na 
luꞈ maˬ ehˇ, Yuˇdaˆ sahˬ paˬ deuˬ gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-
euˬ meh. Ehˇ kʼawꞈ, aˬ yawꞈ tsawˇ mawˬ mawˬ laˇ ngeh, aˬ yawꞈ-euˬ aˬ kuiˇ maˇ naˇ 
naˇ laˇ-awˇ, kuiˇ shiˇ shiˇ-euˬ meh.  
24Aˬsaˬ ziˇ jiˇ-awˇ, Daˬbiˇ-euˬ meuˬ-ahˇ jaˆ-eu sahˬ paˬ-euˬ lmˬ bymˇ-ahˇ baꞈ pahˬ-
euˬ meh. Aˬ yawꞈ-euˬ dah zaˇ, aˬ yawꞈ-euˬ aˬ li Yeˬhawˇshaˬpaˇ sahˬ paˬ geuꞈ-euˬ 
meh.  

Iˇsaˬleˬlaˆ sahˬ paˬ Naˬdehˇ 

25Yuˇdaˆ sahˬ paˬ Aˬsaˬ uˆ lahˇ-eu nyiˬ kʼoꞈ tiˬ kʼoꞈ-ahˇ, sahˬ paˬ Yeˬyawˇbamˬ-euˬ aˬ 
li Naˬdehˇ gʼaˬ Iˇsaˬleˬlaˆ sahˬ paˬ pyeuꞈ laˇ-awˇ, nyiˬ kʼoꞈ uˆ lahˇ-euˬ meh.  
26Aˬ yawꞈ-euˬ mehˬ hu sahˬ paˬ geuꞈ dzeuˇ yaꞈ-euˬ aˬ yawꞈ-euˬ aˬ da loꞈ-ehˇ, 
Sahˬpaˬ Miˬyehˇ-ahˇ aˬ yawꞈ mˇ lehˬ-awˇ, Iˇsaˬleˬlaˆ miˇ kʼahˬ iˬ baˇ mˇ ni aˬ yawꞈ 
sheuˬ gʼeh-euˬ meh.  
27Iˇsaˬleˬlaˆ tsawˇ jeuˬ Aˬhiˇyaˬ-euˬ aˬ li Bawˬshaˬ gʼaˬ ciˬ cuˇ ni Naˬdehˇ-ahˇ puiˬ-
awˇ, Naˬdehˇ hawˇ-eu aˬ yawꞈ-euˬ guiˇ maꞈ deuˬ Piˇliˇtiˆ miˇ kʼahˬ Giˇbeˬdoˬ meuˬ-
ahˇ guiˇ deuˆ-awˇ loꞈ jawˬ luꞈ ngeh, Naˬdehˇ-ahˇ aˬ yawꞈ sehꞈ-euˬ meh.  
28Yuˇdaˆ sahˬ paˬ Aˬsaˬ uˆ lahˇ-eu smˇ kʼoꞈ tiˬ kʼoꞈ-ahˇ, kʼoeˇ loꞈ-ehˇ pyeuꞈ laˇ-euˬ 
meh. Kʼoeˇ naˇ, Naˬdehˇ-euˬ dah zaˇ, Bawˬshaˬ gʼaˬ Iˇsaˬleˬlaˆ miˇ kʼahˬ-euˬ sahˬ paˬ 
geuꞈ-euˬ meh.  
29Aˬ yawꞈ sahˬ paˬ pyeuꞈ laˇ-euˬ nehˬ-ehˇ tiˬ poˆ tehꞈ-ehˇ, Yeˬyawˇbamˬ-euˬ miˬ 
sawˇ zaˬ dawˬ tawˆ luꞈ-ahˇ sehꞈ-euˬ meh. Shiˇloˬ meuˬ-ahˇ jawˇ-eu Miˬyehˇ gʼaˇ duˬ 
ngehˬ dah-eu gʼaˬ pyeuꞈ-eu aˬ yawꞈ-euˬ zaˬ kʼaˆ Aˬhiˇyaˬ-ahˇ Sahˬpaˬ Miˬyehˇ gʼoe-
awˇ ehˇ taˬ-euˬ loꞈ-ehˇ, Yeˬyawˇbamˬ-euˬ miˬ sawˇ zaˬ dawˬ tawˆ luꞈ, tiˬ gʼaˬ-iˬ maˬ 
dzeuˇ-iˇ ni bi sehꞈ jiˇ-euˬ meh.  
30Yeˬyawˇbamˬ-euˬ mawˇ do iˬ baˇ mˇ-euˬ uˬ taꞈ, Iˇsaˬleˬlaˆ miˇ kʼahˬ iˬ baˇ mˇ ni 
jahˇ-eu laꞈ kʼoeˇ, Sahˬpaˬ Miˬyehˇ nui ma pehˇ ni aˬ yawꞈ mˇ-euˬ miˇ neh, kʼoeˇ loꞈ-
ehˇ pyeuꞈ laˇ-euˬ meh.  
31Naˬdehˇ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Iˇsaˬleˬlaˆ sahˬ paˬ deuˬ gaˇ 
kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  

32Yuˇdaˆ sahˬ paˬ Aˬsaˬ hawˇ-eu Iˇsaˬleˬlaˆ sahˬ paˬ Bawˬshaˬ aˬ nyaꞈ-aˬ, aˬ yawꞈ 
nyaꞈ sahˬ paˬ geuꞈ-awˇ kʼaˇ uˆ lahˇ kʼoeˇ keuˆ ni, tiˬ gʼaˬ tiˇ gʼaˬ maˬ tsehˆ leˇ ni guiˇ 
deuˆ-euˬ meh.  

Iˇsaˬleˬlaˆ sahˬ paˬ Bawˬshaˬ 

33Yuˇdaˆ sahˬ paˬ Aˬsaˬ uˆ lahˇ-eu smˇ kʼoꞈ tiˬ kʼoꞈ-ahˇ, Aˬhiˇyaˬ-euˬ aˬ li Bawˬshaˬ 
gʼaˬ Iˇsaˬleˬlaˆ miˇ kʼahˬ kʼahˬ lah ni kʼoeˇ taˆ uˆ lahˇ-eu sahˬ paˬ pyeuꞈ laˇ-awˇ, 
Teuˇzaˬ meuˬ-ahˇ aˬ yawꞈ jawˇ-awˇ, nyiˬ tseˇ oeˬ kʼoꞈ byah ni uˆ lahˇ-euˬ meh.  
34Aˬ yawꞈ-euˬ mehˬ hu sahˬ paˬ geuꞈ-awˇ uˆ lahˇ-euˬ sahˬ paˬ Yeˬyawˇbamˬ loꞈ-ehˇ, 
Sahˬpaˬ Miˬyehˇ-ahˇ aˬ yawꞈ mˇ lehˬ-awˇ, Iˇsaˬleˬlaˆ miˇ kʼahˬ iˬ baˇ mˇ ni aˬ yawꞈ 
sheuˬ gʼeh-euˬ meh.  

1 Sahˬpaˬ 16 

1Haˬnaˬniˇ-euˬ aˬ li Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Yeˬhuˇ-ahˇ Sahˬpaˬ 
Miˬyehˇ dawˬ ngehˬ cawˬ-awˇ, Bawˬshaˬ-ahˇ heu loꞈ-ehˇ bi ehˇ nehˬ-euˬ meh.  
2“Nawˇ-aˬ, teˬ dui dui-eu tsawˇ haˬ tiˬ gʼaˬ pyeuꞈ kʼawꞈ, nawˬ-ahˇ ngaˇ tseˇ doˆ-awˇ, 
ngaˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ kʼoeˇ taˆ aˬ yuiꞈ bi geuꞈ-euˬ ma. Ehˇ 
kʼawꞈ, Yeˬyawˇbamˬ loꞈ-ehˇ nawˇ nymˬ-mˇ iˬ baˇ mˇ-awˇ, ngaˬ-euˬ tsawˇ jeuˬ iˬ baˇ 
mˇ ni sheuˬ gʼeh-euˬ meh. Aˬ yawꞈ maꞈ-euˬ iˬ baˇ baˬ da neh ngaˇ nui ma pehˇ laˇ 
taˬ-euˬ ma.  
3Kʼoeˇ miˇ neh, Yeˬyawˇbamˬ-ahˇ ngaˬ neh jahˇ nehˬ-euˬ loꞈ-ehˇ, nawˇ hawˇ-eu 
nawˬ-euˬ miˬ sawˇ zaˬ deuˬ-ahˇ ngaˇ laˆ luˬ laˆ seˇ nehˬ ma.  
4Meuˬ laꞈ kʼoeˇ kʼaˇ shiˇ-euˬ nawˬ-euˬ nymˇ kʼahˬ zaˬ deuˬ-ahˇ aˬ kuiˬ dzaˬ-awˇ, 
bawˇ tsahˬ-ahˇ kʼaˇ shiˇ-euˬ nawˬ-euˬ nymˇ kʼahˬ zaˬ deuˬ-ahˇ jeˬ shiˇ kʼaˬ dzeˇ dzaˬ 
tehꞈ-a.” 
5Bawˬshaˬ neh nui ma kʼaˬ duˬ ni taˬ-awˇ mˇ-euˬ gaˇ deuˬ hawˇ-eu, aˬ yawꞈ neh kʼaˇ 
mˇ-euˬ gaˇ yawˬ jeˬ na luꞈ, Iˇsaˬleˬlaˆ sahˬ paˬ deuˬ gaˇ kawˆ boꞈ taˬ-euˬ sahˬ boꞈ laꞈ 
kʼoeˇ boꞈ ahˇ taˬ-euˬ meh.  
6Bawˬshaˬ ziˇ jiˇ-awˇ, Teuˇzaˬ meuˬ-ahˇ baꞈ pahˬ nehˬ-euˬ meh. Kʼoeˇ naˇ, aˬ yawꞈ-
euˬ aˬ li Eˇlahˬ gʼaˬ, aˬ yawꞈ-euˬ dah zaˇ sahˬ paˬ geuꞈ-euˬ meh.  
7Bawˬshaˬ neh Sahˬpaˬ Miˬyehˇ-ahˇ mˇ lehˬ-euˬ iˬ baˇ baˬ da neh, Bawˬshaˬ hawˇ-
eu aˬ yawꞈ-euˬ nymˇ jiˇ-ahˇ Sahˬpaˬ Miˬyehˇ neh ehˇ nehˬ-euˬ dawˬ deuˬ, Miˬyehˇ 
gʼaˇ duˬ ngehˬ dah-eu gʼaˬ pyeuꞈ-eu Yeˬhuˇ neh aˬ yawꞈ-ahˇ tsaꞈ gaˬ nehˬ leˇ-euˬ 
meh. Aˬ yawꞈ-euˬ mehˬ hu sahˬ paˬ Yeˬyawˇbamˬ neh mˇ dzeuˇ yaꞈ-euˬ loꞈ-ehˇ, 
yawˬ ha neh mˇ lehˬ shaˇ lehˬ-euˬ iˬ baˇ baˬ da neh tehꞈ-ehˇ Sahˬpaˬ Miˬyehˇ nui 
ma bi pehˇ-eu maˬ ngeuˇ-ehˇ, Yeˬyawˇbamˬ-euˬ miˬ sawˇ zaˬ dawˬ tawˆ luꞈ-ahˇ aˬ 
yawꞈ sehꞈ-euˬ baˬ da neh kʼawꞈ, Sahˬpaˬ Miˬyehˇ nui ma pehˇ ni jahˇ-euˬ meh.  

Iˇsaˬleˬlaˆ sahˬ paˬ Eˇlahˬ 

8Yuˇdaˆ sahˬ paˬ Aˬsaˬ uˆ lahˇ-euˬ nyiˬ tseˇ kʼoꞈ tiˬ kʼoꞈ-ahˇ Bawˬshaˬ-euˬ aˬ li Eˇlahˬ 
gʼaˬ, Iˇsaˬleˬlaˆ sahˬ paˬ pyeuꞈ laˇ-awˇ, Teuˇzaˬ meuˬ-ahˇ jawˇ-awˇ nyiˬ kʼoꞈ uˆ lahˇ-
euˬ meh.  

9Sahˬ paˬ-euˬ mahˬ laˆ lawˬ tiˬ paˆ paˆ ni-ahˇ haw-eu pyaˆ-eu gʼaˬ bi geuꞈ-euˬ aˬ 
yawꞈ-euˬ gaˇ mˇ-eu yaw huiˬ yaw mahˇ tiˬ gʼaˬ pyeuꞈ-eu Zmˇliˬ-aˬ, ciˬ cuˇ ni aˬ 
yawꞈ-ahˇ puiˬ-euˬ meh. Tiˬ nah-aˬ, Teuˇzaˬ meuˬ laꞈ kʼoeˇ sahˬ paˬ-euˬ hawˇ nymˇ-
ahˇ haw-eu pyaˆ-eu gʼaˬ pyeuꞈ-eu Aˬzaˇ-euˬ nymˇ-ahˇ, Eˇlahˬ dzaˬ yehꞈ dawˇ yehꞈ-
awˇ jawˇ-eu meh.  
10Kʼoeˇ ngeh, nymˇ kʼoeˇ nymˇ-ahˇ Zmˇliˬ uˇ leˇ-awˇ, Eˇlahˬ-ahˇ sehꞈ-awˇ, aˬ yawꞈ-
euˬ dah zaˇ sahˬ paˬ geuꞈ-euˬ meh. Yuˇdaˆ sahˬ paˬ Aˬsaˬ uˆ lahˇ-eu nyiˬ tseˇ kʼoꞈ tiˬ 
kʼoꞈ-ahˇ kʼoeˇ loꞈ-ehˇ pyeuꞈ laˇ-euˬ meh.  
11Zmˇliˬ sahˬ paˬ pyeuꞈ laˇ-euˬ nehˬ-ehˇ tiˬ poˆ tehꞈ-ehˇ, Bawˬshaˬ-euˬ miˬ sawˇ zaˬ 
deuˬ dawˬ tawˆ luꞈ-ahˇ aˬ yawꞈ sehꞈ-euˬ meh. Bawˬshaˬ-ahˇ aˬ yuiꞈ aˬ nyiˇ kʼaˇ 
jawꞈ-eu kʼaˬ dzeˇ zaˬ dawˬ tawˆ luꞈ sehꞈ jiˇ-euˬ meh.  
12Miˬyehˇ gʼaˇ duˬ ngehˬ dah-eu Yeˬhuˇ-ahˇ gʼoe-awˇ Bawˬshaˬ-ahˇ Sahˬpaˬ Miˬyehˇ 
neh ehˇ nehˬ taˬ-euˬ loꞈ-ehˇ, Bawˬshaˬ-euˬ miˬ sawˇ zaˬ dawˬ tawˆ luꞈ-ahˇ Zmˇliˬ 
neh sehꞈ jiˇ-euˬ meh,  
13Bawˬshaˬ hawˇ-eu Eˇlahˬ aˬ nyaꞈ da zaˬ neh mˇ-euˬ iˬ baˇ baˬ da neh maˬ ehˇ, 
Iˇsaˬleˬlaˆ miˇ kʼahˬ iˬ baˇ mˇ ni aˬ nyaꞈ da zaˬ neh sheuˬ gʼeh-euˬ baˬ da neh maˬ 
ehˇ, Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ aˬ nyaꞈ da zaˬ nui ma laˆ 
pehˇ-euˬ meh.  
14Eˇlahˬ neh kʼaˇ mˇ kʼaˇ shaˇ-euˬ yawˬ jeˬ na luꞈ, Iˇsaˬleˬlaˆ sahˬ paˬ deuˬ gaˇ kawˆ 
boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  

Iˇsaˬleˬlaˆ sahˬ paˬ Zmˇliˬ 

15Yuˇdaˆ sahˬ paˬ Aˬsaˬ uˆ lahˇ-euˬ nyiˬ tseˇ shiꞈ kʼoꞈ tiˬ kʼoꞈ-ahˇ, Zmˇliˬ gʼaˬ Teuˇzaˬ 
meuˬ-ahˇ jawˇ-awˇ, Iˇsaˬleˬlaˆ miˇ kʼahˬ-ahˇ shiꞈ nah uˆ lahˇ-euˬ meh. Iˇsaˬleˬlaˆ guiˇ 
maꞈ deuˬ Piˇliˇtiˆ miˇ kʼahˬ Giˇbeˬdoˬ meuˬ-ahˇ guiˇ deuˆ-iˇ-awˇ, jawˬ lahˇ taˬ-euˬ 
meh.  
16Zmˇliˬ gʼaˬ sahˬ paˬ-ahˇ puiˬ-awˇ, ciˬ cuˇ ni sehꞈ kʼoeˬ-euˬ gaˇ kawˆ aˬ yawꞈ maꞈ ya 
gaˬ ngeh, aˬ yawꞈ maꞈ jawˇ luꞈ-eu taˆ laꞈ kʼoeˇ, aˬ yawꞈ maꞈ-euˬ guiˇ maꞈ kʼoeˇ taˆ uˆ 
lahˇ luꞈ-eu Awˇmaˬliˇ-ahˇ sahˬ paˬ ka nehˬ-euˬ meh.  
17Awˇmaˬliˇ hawˇ-eu aˬ yawꞈ-euˬ guiˇ maꞈ deuˬ Giˇbeˬdoˬ meuˬ-ahˇ byehˇ dzeh yaꞈ-
awˇ, Teuˇzaˬ meuˬ-ahˇ jawˬ lahˇ-euˬ meh. 
18Teuˇzaˬ meuˬ aˬ yawꞈ maꞈ-euˬ laꞈ-ahˇ ahˇ leˇ-euˬ gaˇ Zmˇliˬ ya mawˇ ngeh, sahˬ 
paˬ-euˬ hawˇ nymˇ laꞈ kʼoeˇ lawˆ-ahˇ le uˇ-awˇ, sahˬ paˬ-euˬ hawˇ nymˇ-ahˇ miˬ dzaˬ 
keuˬ-awˇ, yawˬ haˇ yawˬ ha miˬ dzaˬ dzah puiˆ sehꞈ-euˬ meh.  
19Sahˬpaˬ Miˬyehˇ-ahˇ aˬ yawꞈ mˇ lehˬ-euˬ miˇ neh, kʼoeˇ loꞈ-ehˇ pyeuꞈ laˇ-euˬ meh. 
Aˬ yawꞈ-euˬ mehˬ hu sahˬ paˬ geuꞈ-awˇ uˆ lahˇ-euˬ gʼaˬ pyeuꞈ-eu Yeˬyawˇbamˬ loꞈ-
ehˇ, yawˬ ha iˬ baˇ mˇ-eu laꞈ kʼoeˇ maˬ ehˇ, Iˇsaˬleˬlaˆ miˇ kʼahˬ iˬ baˇ mˇ ni sheuˬ 
gʼeh-eu laꞈ kʼoeˇ maˬ ehˇ, Sahˬpaˬ Miˬyehˇ nui ma maˬ saˇ-eu jeˬ aˬ yawꞈ mˇ-euˬ 
meh.  
20Zmˇliˬ neh sahˬ paˬ-ahˇ puiˬ-euˬ gaˇ kawˆ ahˇ leˇ-ehˇ, aˬ yawꞈ neh kʼaˇ mˇ kʼaˇ 
shaˇ-euˬ yawˬ jeˬ na luꞈ, Iˇsaˬleˬlaˆ sahˬ paˬ deuˬ gaˇ kawˆ boꞈ taˬ-euˬ sahˬ boꞈ laꞈ 
kʼoeˇ boꞈ ahˇ taˬ-euˬ meh.  

Iˇsaˬleˬlaˆ sahˬ paˬ Awˇmaˬliˇ 

21Iˇsaˬleˬlaˆ miˇ kʼahˬ zaˬ deuˬ nyiˬ paˆ paˆ-iˇ-euˬ meh. Tiˬ paˆ-aˬ, Giˇnaˆ-euˬ aˬ li 
Tiˇbaˬniˇ-ahˇ sahˬ paˬ bi geuꞈ mawꞈ-awˇ, tiˬ paˆ-aˬ, Awˇmaˬliˇ-ahˇ nui ma tsaˬ-euˬ 
meh.  
22Aˇ saˬ saˬ laˇ ngeh, Awˇmaˬliˇ-ahˇ nui ma tsaˬ-euˬ deuˬ neh gʼaˬ leˇ-euˬ meh. 
Tiˇbaˬniˇ shiˇ-awˇ, Awˇmaˬliˇ sahˬ paˬ pyeuꞈ laˇ-euˬ meh.  
23Yuˇdaˆ sahˬ paˬ Aˬsaˬ uˆ lahˇ-eu smˬ tseˇ tiꞈ kʼoꞈ tiˬ kʼoꞈ-ahˇ, Awˇmaˬliˇ gʼaˬ 
Iˇsaˬleˬlaˆ sahˬ paˬ pyeuꞈ laˇ-awˇ, tseˇ nyiꞈ kʼoꞈ uˆ lahˇ-euˬ meh. Yaw beh koꞈ kʼoꞈ laꞈ 
kʼoeˇ, Teuˇzaˬ meuˬ-ahˇ jawˇ-awˇ uˆ lahˇ-euˬ meh.  
24Kʼoeˇ naˇ, Sheˬmeuˬ lehˇ myahˇ-euˬ gʼaˬ-ahˇ pyuˇ maˇ byaˆ koꞈ heˇ byaˆ aˬ yawꞈ 
biꞈ-awˇ, Saˬmaˬliˆ gawˬ duˇ zeuˇ tsehˆ-euˬ meh. Gawˬ duˇ kʼoeˇ duˇ-ahˇ aˬ yawꞈ laˆ 
muiˬ-awˇ, meuˬ tiˬ meuˬ teˬ-euˬ meh. Gawˬ duˇ-euˬ yaw sahˇ gʼaˬ pyeuꞈ-eu 
Sheˬmeuˬ-euˬ tsawˇ myahˇ yuˇ-awˇ, meuˬ kʼoeˇ meuˬ-ahˇ Saˬmaˬliˆ meuˬ lehˇ aˬ 
yawꞈ myahˇ nehˬ-euˬ meh.  
25Awˇmaˬliˇ-aˬ, aˬ yawꞈ-euˬ mehˬ hu uˆ lahˇ yaꞈ-euˬ deuˬ naˆ maˬ tseˇ, Sahˬpaˬ 
Miˬyehˇ mehˬ shi iˬ baˇ mˇ-euˬ meh.  
26Aˬ yawꞈ-euˬ mehˬ hu uˆ lahˇ dzeuˇ yaꞈ-euˬ gʼaˬ pyeuꞈ-eu Yeˬyawˇbamˬ loꞈ-ehˇ, 
yawˬ ha iˬ baˇ mˇ-euˬ laꞈ kʼoeˇ maˬ ehˇ, Iˇsaˬleˬlaˆ miˇ kʼahˬ iˬ baˇ mˇ ni sheuˬ gʼeh-
euˬ laꞈ kʼoeˇ maˬ ehˇ, Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ nui ma pehˇ 
ni aˬ yawꞈ mˇ-euˬ meh.  
27Awˇmaˬliˇ neh mˇ pyeuꞈ yaꞈ-euˬ gaˇ deuˬ hawˇ-eu, kʼaˇ mˇ kʼaˇ shaˇ yaꞈ-euˬ yawˬ 
jeˬ na luꞈ, Iˇsaˬleˬlaˆ sahˬ paˬ deuˬ gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-
euˬ meh.  
28Awˇmaˬliˇ ziˇ jiˇ-awˇ, Saˬmaˬliˆ meuˬ laꞈ kʼoeˇ baꞈ pahˬ nehˬ-euˬ meh. Aˬ yawꞈ-euˬ 
dah zaˇ, aˬ yawꞈ-euˬ aˬ li Aˬhaˆ sahˬ paˬ geuꞈ-euˬ meh.  

Iˇsaˬleˬlaˆ sahˬ paˬ Aˬhaˆ 

29Yuˇdaˆ sahˬ paˬ Aˬsaˬ uˆ lahˇ-euˬ smˬ tseˇ yehꞈ kʼoꞈ tiˬ kʼoꞈ-ahˇ, Awˇmaˬliˇ-euˬ aˬ li 
Aˬhaˆ gʼaˬ Iˇsaˬleˬlaˆ sahˬ paˬ pyeuꞈ laˇ-awˇ, Saˬmaˬliˆ meuˬ-ahˇ jawˇ-awˇ nyiˬ tseˇ 
nyiꞈ kʼoꞈ uˆ lahˇ-euˬ meh.  
30Aˬ yawˬ-euˬ mehˬ hu uˆ lahˇ yaꞈ-euˬ deuˬ naˆ maˬ tseˇ, Sahˬpaˬ Miˬyehˇ mehˬ shi 
aˬ yawꞈ iˬ baˇ mˇ-euˬ meh.  
31Sahˬ paˬ Yeˬyawˇbamˬ neh mˇ-euˬ iˬ baˇ naˆ ni tehꞈ-ehˇ aˬ yawꞈ nui kʼahˇ maˬ 
shiˇ-ehˇ, kʼoeˇ naˆ maˬ tseˇ mˇ dzehˬ-eu laꞈ kʼoeˇ, Siˇdoˬ sahˬ paˬ Eˇdaˬbaˬlaˇ-euˬ aˬ 
buˇ Yeˬsaˬbeˬlaˇ-ahˇ sheuˬ-awˇ, Baˬlaˇ miˬ yehˇ-ahˇ uˬ duˬ tahˬ-euˬ meh. 
32Saˬmaˬliˆ meuˬ laꞈ kʼoeˇ, Baˬlaˇ miˬ yehˇ gʼaˇ duˬ uˬ duˬ tahˬ nymˇ tiˬ nymˇ aˬ yawꞈ 
tsoˆ-awˇ, aˬ yawꞈ-ahˇ lawˇ-eu shehˇ-eu gʼaˇ duˬ lawˇ duˬ tiˬ hmˬ gawˬ-awˇ, uˬ duˬ 
tahˬ nymˇ kʼoeˇ nymˇ laꞈ kʼoeˇ bi jaˆ-euˬ meh.  
33Kʼoeˇ uˬ taꞈ, Aˬsheˇlaˬ miˬ yehˇ ma-euˬ mawˇ kawˇ tiˬ kawˇ aˬ yawꞈ ka tuˇ-euˬ 
meh. Aˬ yawꞈ-euˬ mehˬ hu uˆ lahˇ dzeuˇ yaꞈ-euˬ Iˇsaˬleˬlaˆ sahˬ paˬ deuˬ naˆ maˬ 
tseˇ, Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ nui ma pehˇ-eu jeˬ aˬ yawꞈ 
mˇ-euˬ meh.  



749 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

34Aˬ yawꞈ uˆ lahˇ-euˬ aˇ yamˬ laꞈ kʼoeˇ, Hiˇlaˆ gʼaˬ Yeˬliˇkoˇ meuˬ paˇ tsoˆ muiˬ-euˬ 
meh. Nuˬ-euˬ aˬ li Yawˇshuˆ-ahˇ gʼoe-awˇ Sahˬpaˬ Miˬyehˇ neh ehˇ taˬ-euˬ loꞈ-ehˇ, 
Yeˬliˇkoˇ meuˬ-ahˇ Hiˇlaˆ gawˬ dahˬ beh ngeh, aˬ yawꞈ-euˬ aˬ li aˬ yuiꞈ yuiꞈ saˬ gʼaˬ 
pyeuꞈ-eu Aˬbiˇlamˬ shiˇ-awˇ, meuˬ-euˬ lahˇ kʼehˬ laˇ gʼoˆ jahˇ ahˇ ngeh, aˬ yawꞈ-euˬ 
aˬ li aˬ nyiˇ nyiˇ saˬ gʼaˬ pyeuꞈ-eu Seˬguˇ shiˇ-euˬ meh.  

1 Sahˬpaˬ 17 

Eˇliˇyaˆ-ahˇ awꞈ-aꞈdzaˇ sha nehˬ-euˬ 

1Giˇlaˆ miˇ kʼahˬ Tiˇshaˬbeˬ meuˬ-ahˇ jawˇ-eu Eˇliˇyaˆ lehˇ myahˇ-euˬ Miˬyehˇ gʼaˇ 
duˬ ngehˬ dah-eu gʼaˬ neh, sahˬ paˬ Aˬhaˆ-ahˇ heu loꞈ-ehˇ ehˇ nehˬ-euˬ meh. “Ngaˇ 
dawˬ maˬ ngehˬ maˬ tmˇ kʼoeˇ keuˆ ni, smˇ kʼoꞈ byah ni ceuˬ maˬ ga le, uˬ yehˇ maˬ 
yehˇ le ni jaˆ tehꞈ-a lehˇ, ngaˇ uˬ duˬ tahˬ luꞈ-eu Iˇsaˬleˬlaˆ-euˬ Dehꞈ luꞈ-eu Miˬyehˇ 
pyeuꞈ-eu Sahˬpaˬ Miˬyehˇ-euˬ tsawˇ myahˇ uˬ moˆ, nawˬ-ahˇ ngaˇ ehˇ-eu ma.” 
2Kʼoeˇ naˇ, Eˇliˇyaˆ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
3“Jawˇ duˬ heu tsahˇ-ahˇ neh nahˇ ma doˆ kʼehˬ paw doˆ-iˇ-awˇ, Yawˇdaˬ lawˇ baˬ 
nahˇ ma doˆ kʼehˬ paw jaˆ-eu Sheˬyiˆ lawˇ gawˆ dawˬ peh jawˇ zaꞈ-iˇ-awˬ.  
4Lawˇ gawˆ kʼoeˇ gawˆ-euˬ iˇ cuꞈ-ahˇ nawˇ dawˇ-awˬ. Nawˇ dzaˬ-eu dzaˇ sha nehˬ 
le-eu gʼaˇ duˬ, awꞈ-aꞈ-ahˇ ngaˇ dawˬ biꞈ taˬ gʼaˬ-euˬ ma.  
5Sahˬpaˬ Miˬyehˇ-euˬ ehˇ dawˬ-ahˇ Eˇliˇyaˆ naˇ haˬ-eu laꞈ kʼoeˇ, Sheˬyiˆ lawˇ gawˆ-
ahˇ iˇ-awˇ jawˇ-euˬ meh.  
6Lawˇ gawˆ kʼoeˇ gawˆ-euˬ iˇ cuꞈ aˬ yawꞈ dawˇ-awˇ, yawˬ shawˬ yawˬ miˇ na luꞈ 
awꞈ-aꞈ deuˬ oe-awˇ, aˬ yawꞈ dzaˬ-eu gʼaˇ duˬ kaˬ muˇ hawˇ-eu shaˬ jiˇ sha le-euˬ 
meh.  
7Aˇ yamˬ ui cuiˆ myahˇ laˇ ngeh jawˇ, uˬ yehˇ maˬ yehˇ le-eu baˬ da neh, lawˇ gawˆ 
kʼoeˇ gawˆ iˇ cuꞈ gui-iˇ-euˬ meh.  

Eˇliˇyaˆ hawˇ-eu Zaˬleˇpaˇ meuˬ-ahˇ jawˇ-eu miˬ coeˬ miˬ ma 

8Kʼoeˇ naˇ, Eˇliˇyaˆ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
9“Nymˬ-mˇ poˆ jawˇ, Siˇdoˬ meuˬ dawˬ peh jaˆ-eu Zaˬleˇpaˇ meuˬ-ahˇ iˇ-awˇ jawˇ-
awˬ. Nawˬ-ahˇ bi dzaˬ bi dawˇ-eu gʼaˇ duˬ, kʼoeˇ gaˇ jawˇ-eu miˬ coeˬ miˬ ma tiˬ 
gʼaˬ-ahˇ ngaˇ dawˬ biꞈ taˬ gʼaˬ-euˬ ma.” 
10Kʼoeˇ naˇ, Zaˬleˇpaˇ meuˬ-ahˇ Eˇliˇyaˆ iˇ-awˇ, meuˬ lahˇ kʼehˬ-ahˇ aˬ yawꞈ iˇ keuˆ 
ngeh, miˬ coeˬ miˬ ma tiˬ gʼaˬ miˬ dzaˬ ya uiˬ luꞈ gaˇ ya mawˇ-euˬ meh. Kʼoeˇ ngeh, 
“Ngaˬ-ahˇ iˇ cuꞈ ui cuiˆ bi dawˇ laꞈ sheˇ” lehˇ, miˬ coeˬ miˬ ma kʼoeˇ gʼaˬ-ahˇ aˬ yawꞈ 
ehˇ nehˬ-euˬ meh. 
11Miˬ coeˬ miˬ ma kʼoeˇ gʼaˬ iˇ cuꞈ kʼawꞈ laˬ-iˇ-eu lehˇ iˇ ngeh, “Kaˬ muˇ gʼeh ui cuiˆ 
yuˇ laꞈ-awˇ bi dzaˬ laꞈ-awˬ” lehˇ aˬ yawꞈ ehˇ nehˬ-euˬ meh.  
12Miˬ coeˬ miˬ ma kʼoeˇ gʼaˬ ehˇ-eu, “Nawˬ-euˬ Miˬyehˇ pyeuꞈ-eu dehꞈ luꞈ-eu 
Sahˬpaˬ Miˬyehˇ mehˬ shi, ngaˇ nawˬ-ahˇ dawˇ coe ni ehˇ nehˬ nyaˇ. Ngaˇ kaˬ muˇ 
maˬ jaˆ. Kʼmˬ maˬ-ahˇ ahˇ-eu cehˇ meu laꞈ kʼawˆ tiˬ kʼawˆ hawˇ-eu, ciˬ cuˇ-ahˇ dahˬ-
eu saˬ loˬ tsiˇ ui cuiˆ jaˆ-eu tehꞈ ma. Kʼaˇ jaˆ-eu kʼoeˇ ngaˬ li nga nyaꞈ ma zaˬ kaˬ muˇ 
jahˇ dzaˬ-eu lehˇ, ngaˇ heu gaˇ miˬ dzaˬ ya le-euˬ ma. Kʼoeˇ gaˇ jaˆ-eu kʼoeˇ-aˬ, ngaˬ 

li nga nyaꞈ ma zaˬ gʼaˇ duˬ, aˇ saˬ saˬ-eu dzaˬ byawˇ ma. Kʼoeˇ dzaˬ jiˇ shaw naˇ ya 
shiˇ meh.” 
13Kʼoeˇ ngeh, miˬ coeˬ miˬ ma kʼoeˇ gʼaˬ-ahˇ Eˇliˇyaˆ ehˇ nehˬ-eu, “Taˬ noeˬ shaˬ. 
Gʼoꞈ leˇ-awˇ kaˬ muˇ jahˇ leˇ-awˬ. Nawˇ kʼaˇ jaˆ-eu jeˬ laꞈ kʼoeˇ kaˬ muˇ yaw zaˬ zaˬ-
ehˇ tiˬ siˬ jahˇ-awˇ, ngaˇ jawˇ gaˇ jeˬ huˬ yuˇ laꞈ-awˬ. Kʼoeˇ naˇ, kʼaˇ dzeˇ-eu deuˬ naw 
nyaꞈ ma zaˬ jahˇ dzaˬ-awˬ.  
14Aˬ jeˬ miˇ neh ehˇ naˇ, ‘Sahˬpaˬ Miˬyehˇ pyeuꞈ-eu ngaˇ uˬ yehˇ maˬ bi yehˇ le kʼoeˇ 
keuˆ ni, kʼmˬ maˬ-ahˇ ahˇ-eu cehˇ meu tiˬ jawˇ-iˬ jiˇ le-eu maˬ baw-ehˇ, ciˬ cuˇ-ahˇ 
dahˬ-eu tsiˇ tiˬ jawˇ-iˬ dzaˬ jiˇ-euˬ maˬ baw-aˇ’ lehˇ, Iˇsaˬleˬlaˆ-euˬ Miˬyehˇ pyeuꞈ-eu 
Sahˬpaˬ Miˬyehˇ ehˇ taˬ-euˬ meh.” 
15Miˬ coeˬ miˬ ma kʼoeˇ gʼaˬ gʼoꞈ leˇ-awˇ, Eˇliˇyaˆ neh ehˇ nehˬ-euˬ loꞈ-ehˇ jahˇ-eu laꞈ 
kʼoeˇ, aˬ yawꞈ maꞈ gʼawˬ mya nah dzaˬ dehˆ dawˇ dehˆ-awˇ jawˇ-euˬ meh.  
16Eˇliˇyaˆ-ahˇ gʼoe-awˇ Sahˬpaˬ Miˬyehˇ neh saˇ jaˇ biꞈ taˬ-euˬ loꞈ-ehˇ, kʼmˬ maˬ-ahˇ 
ahˇ-eu cehˇ meu jiˇ-euˬ maˬ baw-ehˇ, ciˬ cuˇ-ahˇ dahˬ-eu tsiˇ dzaˬ jiˇ-euˬ maˬ baw-a.  
17Aˇ yamˬ ui cuiˆ myahˇ laˇ ngeh jawˇ, miˬ coeˬ miˬ ma-euˬ aˬ li kʼoeˇ li pyaˬ laˇ-euˬ 
meh. Aˬ yawꞈ tiˬ jawˇ saˇ-iˬ tiˬ jawˇ naˇ kʼaˆ laˇ-awˇ, shiˇ-euˬ meh.  
18Miˬ coeˬ miˬ ma kʼoeˇ gʼaˬ Eˇliˇyaˆ-ahˇ ehˇ-eu, “Miˬyehˇ-euˬ tsawˇ haˬ-oˇ, aˬ jeˬ miˇ 
neh nawˇ ngaˬ-ahˇ heu loꞈ-ehˇ jahˇ nehˬ laꞈ te. Ngaˬ-euˬ iˬ baˇ Miˬyehˇ-ahˇ nawˇ ehˇ 
noeˬ nehˬ-awˇ, ngaˬ li bi shiˇ-eu lehˇ heu gaˇ laˇ teˬ loˇ.” 
19Eˇliˇyaˆ ehˇ-eu, “Nawˬ li-ahˇ ngaˇ jawˇ gaˇ ciˬ laꞈ sheˇ” lehˇ ehˇ nehˬ-euˬ meh. Miˬ 
coeˬ miˬ ma-euˬ aˬ laꞈ-ahˇ ciˬ luꞈ-eu aˬ li kʼoeˇ li-ahˇ aˬ yawꞈ ciˬ-awˇ, aˬ yawꞈ jawˇ-
eu nymˇ laꞈ taˆ tiˆ-ahˇ ciˬ daˆ leꞈ-awˇ, yuꞈ zaˇ-ahˇ ciˬ yuꞈ-euˬ meh.  
20Kʼoeˇ naˇ, yaw kʼaˆ-ehˇ guˇ-awˇ, heu loꞈ-ehˇ guiˬ lahˬ shaˇ-euˬ meh. “Ngaˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-oˇ, aˬ jeˬ miˇ neh miˬ coeˬ miˬ ma heu gʼaˬ kʼoeˇ 
taˆ heu loꞈ-ehˇ gʼeh-eu shaˬ zahˬ bi keuˆ le te. Aˬ yawꞈ ngaˬ-ahˇ yaw muiˬ paˬ-ehˇ 
ha-awˇ bo saˆ nehˬ laꞈ-euˬ meh. Ehˇ kʼawꞈ, nymˬ-mˇ poˆ jawˇ aˬ yawꞈ-euˬ aˬ li-ahˇ 
nawˇ bi shiˇ-euˬ nga.” 
21Kʼoeˇ naˇ, aˬ li kʼoeˇ gʼaˬ kʼoeˇ taˆ Eˇliˇyaˆ smˬ poˆ keuˆ ni ga byaˆ-awˇ, “Ngaˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-oˇ, aˬ li heu li-ahˇ paˇ bi gʼoꞈ dehꞈ laˇ-awˬ” lehˇ 
guiˬ lahˬ shaˇ-euˬ meh.  
22Eˇliˇyaˆ-euˬ shaˇ dawˬ-ahˇ Sahˬpaˬ Miˬyehˇ naˇ haˬ nehˬ-awˇ, aˬ li kʼoeˇ li saꞈ paˇ 
gʼawˇ poˆ laˇ-awˇ, paˇ gʼoꞈ dehꞈ laˇ-euˬ meh.  
23Aˬ li kʼoeˇ li-ahˇ, nymˇ laꞈ oˆ tiˆ-ahˇ aˬ yawꞈ aˬ ma jawˇ gaˇ Eˇliˇyaˆ ciˬ ka gʼeh-awˇ, 
“Haw sheˇ, nawˬ li gʼoꞈ dehꞈ laˇ gʼaˬ-euˬ meh” lehˇ ehˇ nehˬ-euˬ meh.  
24Miˬ coeˬ miˬ ma kʼoeˇ gʼaˬ ehˇ-eu, “Nymˬ-mˇ poˆ jawˇ, nawˇ Miˬyehˇ-euˬ tsawˇ haˬ 
pyeuꞈ-eu gaˇ kawˆ hawˇ-eu, nawˬ-ahˇ gʼoe-awˇ Sahˬpaˬ Miˬyehˇ aˬ diˇ aˬ maˇ dawˬ 
ngehˬ luꞈ-eu gaˇ kawˆ, ngaˇ yaw muiˬ paˬ-ehˇ siˬ duˬ-eu ma.” 

1 Sahˬpaˬ 18 

Eˇliˇyaˆ hawˇ-eu Awˇbaˬdiˇ 

1Aˇ kʼoꞈ aˇ la ui cuiˆ myahˇ laˇ-awˇ, uˬ yehˇ maˬ yehˇ le-eu aˇ kʼoꞈ smˇ kʼoꞈ tiˬ kʼoꞈ-
ahˇ, “Sahˬ paˬ Aˬhaˆ jawˇ gaˇ nawˇ iˇ-awˇ, nawˬ-euˬ gʼawˇ mawˇ aˬ yawꞈ-ahˇ bi 
mawˇ-awˬ. Ngaˇ uˬ yehˇ bi yehˇ le ma” lehˇ, Eˇliˇyaˆ-ahˇ Sahˬpaˬ Miˬyehˇ ehˇ nehˬ-
euˬ meh.  
2Kʼoeˇ ngeh, sahˬ paˬ Aˬhaˆ jawˇ gaˇ iˇ-eu lehˇ Eˇliˇyaˆ doˆ-iˇ-euˬ meh. Aˇ yamˬ kʼoeˇ 
yamˬ-ahˇ, Saˬmaˬliˆ meuˬ laꞈ kʼoeˇ mehꞈ dui shuꞈ dui dui luꞈ-eu meh.  
3Kʼoeˇ miˇ neh, sahˬ paˬ-euˬ nymˇ-ahˇ haw-eu pyaˆ-eu gʼaˬ geuꞈ luꞈ-eu Awˇbaˬdiˇ-
ahˇ Aˬhaˆ kuˇ-euˬ meh. (Awˇbaˬdiˇ-aˬ, Sahˬpaˬ Miˬyehˇ-ahˇ yaw zeu baw dui dui-
awˇ uˬ duˬ tahˬ luꞈ-eu tsawˇ haˬ tiˬ gʼaˬ pyeuꞈ-eu meh.  
4Sahˬpaˬ Miˬyehˇ gʼaˇ duˬ ngehˬ dah-eu tsawˇ haˬ deuˬ-ahˇ Yeˬsaˬbeˬlaˇ sehꞈ luꞈ 
ngeh, aˬ yawꞈ maꞈ-euˬ tsawˇ haˬ tiˬ yaˇ gʼaˬ-ahˇ Awˇbaˬdiˇ sheuˬ-awˇ, ngaˬ tseˇ gʼaˬ 
byah-eu aˇ muˇ nyiˬ muˇ biˇ-awˇ, lo kʼahˬ-ahˇ sheuˬ zaꞈ taˬ-awˇ, dzaˬ dzaˬ dawˇ 
dawˇ hawˇ-eu iˇ cuꞈ sha nehˬ-euˬ meh.) 
5Awˇbaˬdiˇ-ahˇ Aˬhaˆ ehˇ nehˬ-eu, “Miˇ kʼahˬ heu kʼahˬ laꞈ kʼoeˇ kʼaˇ jaˆ-eu lawˇ baˬ 
lawˇ gawˆ dawˬ tawˆ luꞈ-ahˇ aˬ dui iˇ doe-awˇ, mahˬ hawˇ-eu mahˬ shaˆ lawˬ deuˬ 
maˬ bi shiˇ ni bi dzaˬ-eu gʼaˇ duˬ, yaˇ moꞈ poˆ haw-iˇ kaˇ-euˇ. Aˬ dui-euˬ jeˬ zaˬ heu 
deuˬ shiˇ gaˇ maˬ keuˆ ni ya dehꞈ dzeuˇ-eu duˇ.” 
6Aˬ geu gʼaˬ aˬ geu paw cah haw-iˇ-eu gaˇ kawˆ aˬ yawꞈ maꞈ ja tsaˬ-awˇ, tiˬ gʼaˬ tiˬ 
paw doˆ-iˇ-euˬ meh.  
7Awˇbaˬdiˇ gaˇ pehˇ iˇ luꞈ ngeh, Eˇliˇyaˆ-ahˇ ja pyuˬ ni ya tahˬ puˬ-euˬ meh. Eˇliˇyaˆ-
ahˇ aˬ yawꞈ haw siˬ-awˇ, aˬ yawꞈ-euˬ mehˬ shi awˆ byaˆ-eu laꞈ kʼoeˇ, “Nawˇ aˬ diˇ aˬ 
maˇ Eˇliˇyaˆ ma loˇ” lehˇ naˇ haˬ-euˬ meh.  
8Eˇliˇyaˆ ehˇ-eu, “Ngeuˇ ma. Ngaˇ Eˇliˇyaˆ ma. Nawˬ-euˬ sahˬ paˬ jawˇ gaˇ iˇ-awˇ, 
ngaˇ heu gaˇ jawˇ meh lehˇ ehˇ nehˬ-iˇ-awˬ.” 
9Awˇbaˬdiˇ ehˇ-eu, “Sahˬ paˬ Aˬhaˆ neh ngaˬ-ahˇ bi sehꞈ-eu jeˬ mˇ paˬ-ehˇ, nawˬ-ahˇ 
ngaˇ laˆ ca taˬ-euˬ aˬ jeˬ jaˆ ta.  
10Miˇ tsaˬ kʼoeˇ taˆ ngaˬ-euˬ sahˬ paˬ neh nawˬ-ahˇ maˬ poˆ doe-euˬ miˇ kʼahˬ maˬ 
paˇ jaˆ meh lehˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ mehˬ shi ngaˇ saˇ kiˇ 
kamˬ-eu ma. Miˇ kʼahˬ tiˬ kʼahˬ na-ahˇ uˆ lahˇ-eu sahˬ paˬ sahˬ ma tiˬ gʼaˬ na, aˬ 
yawꞈ maꞈ-euˬ miˇ kʼahˬ laꞈ kʼoeˇ nawˇ maˬ jawˇ-a lehˇ kʼaˇ ehˇ gaˬ laˇ ngeh, nawˬ-
ahˇ aˬ diˇ aˬ maˇ poˆ mawˇ-euˬ gaˇ kawˆ tsawˇ haˬ kʼoeˇ gʼaˬ-ahˇ Aˬhaˆ bi kamˬ-euˬ 
meh.  
11Nymˬ-mˇ nawˇ ngaˬ-ahˇ kʼehˇ gʼeh-awˇ, nawˇ heu gaˇ jawˇ-eu gaˇ kawˆ aˬ yawꞈ-
ahˇ bi ehˇ gaˬ-iˇ mawꞈ-eu nya loˇ.  
12Ngaˇ iˇ-eu nehˬ-ehˇ, Sahˬpaˬ Miˬyehˇ-euˬ yaw sahˇ nawˬ-ahˇ tiˬ gaˇ paw sheuˬ 
byoˆ gʼeh naˇ aˬ joˆ-ehˇ jahˇ nmˇ. Nawˇ heu gaˇ jawˇ meh lehˇ Aˬhaˆ-ahˇ ngaˇ ehˇ 
nehˬ-awˇ, nawˬ-ahˇ aˬ yawꞈ maˬ poˆ mawˇ nya naˇ, aˬ yawꞈ ngaˬ-ahˇ sehꞈ tehꞈ-a. 
Ngaˇ-aˬ, yaw nyiˇ gʼeh ngeh neh Sahˬpaˬ Miˬyehˇ-ahˇ yaw zeu baw dui dui-eu laꞈ 
kʼoeˇ, uˬ duˬ tahˬ-euˬ tsawˇ haˬ tiˬ gʼaˬ pyeuꞈ gaˇ noeˬ keuˆ nehˬ laꞈ-awˬ.  
13Sahˬpaˬ Miˬyehˇ gʼaˇ duˬ ngehˬ dah-eu deuˬ-ahˇ Yeˬsaˬbeˬlaˇ sehꞈ luꞈ ngeh, aˬ 
yawꞈ maꞈ tiˬ yaˇ gʼaˬ-ahˇ ngaˇ sheuˬ doˆ-awˇ, ngaˬ tseˇ gʼaˬ byah-eu aˇ muˇ nyiˬ muˇ 



752 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

muˇ nehˬ-awˇ, lo kʼahˬ-ahˇ sheuˬ zaꞈ taˬ-euˬ laꞈ kʼoeˇ, dzaˬ dzaˬ dawˇ dawˇ hawˇ-eu 
iˇ cuꞈ sha nehˬ-euˬ gaˇ kawˆ nawˇ maˬ ya gaˬ-aˬ loˇ.  
14Sahˬ paˬ jawˇ gaˇ iˇ-awˇ, nawˇ heu gaˇ jawˇ-eu gaˇ kawˆ ehˇ nehˬ-iˇ-awˬ lehˇ, nawˇ 
ngaˬ-ahˇ aˬ joˆ-ehˇ kʼehˇ te. Aˬ yawꞈ ngaˬ-ahˇ sehꞈ tehꞈ-a.” 
15Eˇliˇyaˆ ehˇ-eu, “Iˬ nah ngaˬ-euˬ gʼawˇ mawˇ sahˬ paˬ-euˬ mehˬ shi le mawˇ ma 
lehˇ, dehꞈ luꞈ-eu Baoˬ huiˬ-eu Sahˬpaˬ Miˬyehˇ mehˬ shi ngaˇ saˇ jaˇ dzaˬ-eu ma.” 

Eˇliˇyaˆ hawˇ-eu Baˬlaˇ miˬ yehˇ gʼaˇ duˬ ngehˬ dah-eu deuˬ 

16Kʼoeˇ naˇ, Awˇbaˬdiˇ le-awˇ, sahˬ paˬ Aˬhaˆ-ahˇ tsaꞈ gaˬ leˇ ngeh, Eˇliˇyaˆ jawˇ gaˇ 
Aˬhaˆ iˇ-euˬ meh.  
17Eˇliˇyaˆ-ahˇ aˬ yawꞈ tahˬ puˬ ngeh, “Iˇsaˬleˬlaˆ miˇ kʼahˬ-ahˇ laˆ suˬ saˬ-eu nawˇ 
heu gaˇ jawˇ law hawˇ ngaˬ tawˇ laˬ” lehˇ ehˇ nehˬ-euˬ meh.  
18Eˇliˇyaˆ ehˇ-eu, “Ngaˇ-aˬ, laˆ suˬ saˬ-eu tsawˇ haˬ maˬ ngeuˇ. Laˆ suˬ saˬ-eu tsawˇ 
haˬ-aˬ, nawˇ hawˇ-eu nawˬ da-euˬ nymˇ jiˇ meh. Sahˬpaˬ Miˬyehˇ-euˬ zahˇ dawˬ 
kʼoꞈ dawˬ-ahˇ naw maꞈ maˬ naˇ haˬ ni, Baˬlaˇ miˬ yehˇ-euˬ tahˬ pahˬ aˬ ma mawˇ 
kawˇ-ahˇ naw maꞈ uˬ duˬ tahˬ-euˬ meh.  
19Iˇsaˬleˬlaˆ tsawˇ haˬ dawˬ tawˆ luꞈ-ahˇ, Gaˬlaˬmeˬlaˇ gawˬ jawˬ-ahˇ ngaˇ jawˇ gaˇ 
laˇ-awˬ lehˇ, nymˬ-mˇ dawˬ biꞈ nehˬ-awˬ. Baˬlaˇ miˬ yehˇ gʼaˇ duˬ ngehˬ dah-eu 
tsawˇ haˬ oeˬ yaˇ ngaˬ tseˇ gʼaˬ hawˇ-eu, Yeˬsaˬbeˬlaˇ neh bi dzaˬ bi dawˇ-euˬ 
Aˬsheˇlaˬ miˬ yehˇ ma gʼaˇ duˬ ngehˬ dah-eu tsawˇ haˬ oeˬ yaˇ gʼaˬ kʼawꞈ sheuˬ-awˇ 
laˇ-awˬ.” 
20Kʼoeˇ naˇ, Iˇsaˬleˬlaˆ tsawˇ haˬ dawˬ tawˆ luꞈ hawˇ-eu, Baˬlaˇ miˬ yehˇ gʼaˇ duˬ 
ngehˬ dah-eu deuˬ-ahˇ, “Gaˬlaˬmeˬlaˇ gawˬ jawˬ-ahˇ le uiˬ-awˬ” lehˇ Aˬhaˆ dawˬ biꞈ-
euˬ meh.  
21Tsawˇ haˬ kʼoeˇ deuˬ jawˇ gaˇ Eˇliˇyaˆ le-awˇ, “Naw maꞈ-euˬ nui ma laꞈ kʼoeˇ nyiˬ 
jeˬ noeˬ noeˬ-ehˇ aˇ myah keuˆ ni jawˇ-eu gʼeh te. Sahˬpaˬ Miˬyehˇ-aˬ, Miˬyehˇ 
pyeuꞈ-eu meh lehˇ ngeuˇ naˇ, aˬ yawꞈ-ahˇ uˬ duˬ tahˬ-awˬ. Ehˇ kʼawꞈ, Baˬlaˇ miˬ 
yehˇ-aˬ, Miˬyehˇ pyeuꞈ-eu meh lehˇ ngeuˇ naˇ kʼawꞈ, aˬ yawꞈ-ahˇ uˬ duˬ tahˬ-awˬ” 
lehˇ ehˇ kʼawꞈ, tsawˇ haˬ kʼoeˇ deuˬ dawˬ tiˬ dawˬ-iˬ maˬ ngehˬ-a.  
22Kʼoeˇ naˇ, Eˇliˇyaˆ ehˇ-eu, “Sahˬpaˬ Miˬyehˇ gʼaˇ duˬ ngehˬ dah-eu deuˬ laꞈ kʼoeˇ, 
ngaˇ tiˬ gʼaˬ dzeˇ-eu tehꞈ ma. Ehˇ kʼawꞈ, Baˬlaˇ miˬ yehˇ gʼaˇ duˬ ngehˬ dah-eu oeˬ 
yaˇ ngaˬ tseˇ gʼaˬ jawˇ luꞈ meh.  
23Mawˇ neˇ mawˇ gaw nyiˬ mawˇ tsahˇ laꞈ-awˬ. Baˬlaˇ miˬ yehˇ gʼaˇ duˬ ngehˬ dah-
eu deuˬ tiˬ mawˇ bi sehꞈ-awˇ, deuˆ tm-awˇ, miˬ dzaˬ miˬ kawˬ baꞈ bymˇ taˬ-euˬ 
kʼoeˇ taˆ bi jaˆ-awˬ. Ehˇ kʼawꞈ, miˬ dzaˬ taˬ bi ciˆ doꞈ. Ngaˇ kʼawꞈ, mawˇ neˇ mawˇ 
gaw yawˬ mawˇ yawˬ sehꞈ-awˇ kʼoeˇ loꞈ-ehˇ jahˇ ma.  
24Kʼoeˇ naˇ, Baˬlaˇ miˬ yehˇ gʼaˇ duˬ ngehˬ dah-eu deuˬ, aˬ yawꞈ maꞈ-euˬ miˬ yehˇ-
ahˇ guiˬ lahˬ bi shaˇ-awˬ. Ngaˇ-aˬ, Sahˬpaˬ Miˬyehˇ-ahˇ guiˬ lahˬ shaˇ ma. Shaˇ dawˬ-
ahˇ naˇ haˬ-awˇ miˬ dzaˬ bi doꞈ laˇ-eu miˬ yehˇ-aˬ, Miˬyehˇ aˬ diˇ aˬ maˇ pyeuꞈ tehꞈ-
a.” Kʼoeˇ loꞈ-ehˇ ehˇ ngeh, aˬ yawꞈ neh ehˇ-euˬ tsaˬ meh lehˇ, tsawˇ haˬ dawˬ tawˆ 
luꞈ guˇ-eu meh.  

25Kʼoeˇ naˇ, Baˬlaˇ miˬ yehˇ gʼaˇ duˬ ngehˬ dah-eu deuˬ-ahˇ Eˇliˇyaˆ ehˇ nehˬ-eu, 
“Naw maꞈ tsawˇ haˬ yaw myaˬ miˇ neh, mawˇ neˇ mawˇ gaw tiˬ mawˇ tsahˇ-awˇ, 
naw maꞈ jeˬ huˬ lehˬ hmˬ dah-awˇ, naw maꞈ-euˬ miˬ yehˇ-ahˇ guiˬ lahˬ shaˇ-awˬ. 
Ehˇ kʼawꞈ, miˬ dzaˬ taˬ ciˆ doꞈ.” 
26Aˬ yawꞈ maꞈ-ahˇ tsahˇ nehˬ-euˬ mawˇ neˇ mawˇ gaw aˬ yawꞈ maꞈ sehꞈ-awˇ, lehˬ 
hmˬ dah gʼaˬ ngeh jawˇ, nah loˆ ceh laˇ ngeh keuˆ ni Baˬlaˇ miˬ yehˇ-ahˇ aˬ yawꞈ 
maꞈ guiˬ lahˬ shaˇ-euˬ meh. “Baˬlaˇ miˬ yehˇ-oˇ, nga maꞈ-euˬ shaˇ dawˬ-ahˇ naˇ haˬ 
nehˬ laꞈ-awˬ” lehˇ guˇ guˇ-ehˇ, aˬ yawꞈ maꞈ neh gawˬ taˬ-euˬ lawˇ duˬ jawˬ jawˬ-ehˇ 
aˬ yawꞈ maꞈ gaˇ nyeh nyeh-eu meh. Ehˇ kʼawꞈ, aˬ yawꞈ maꞈ-euˬ shaˇ dawˬ-ahˇ naˇ 
haˬ nehˬ-eu gʼaˬ maˬ jawˇ-a.  
27Nah loˆ ceh laˇ ngeh jawˇ, aˬ yawꞈ maꞈ-ahˇ Eˇliˇyaˆ naˬ-awˇ ehˇ-eu, “Ui cuiˆ yaw 
kʼaˆ kʼaˆ-ehˇ guˇ guˇ-ehˇ shaˇ-awˬ tawˇ. Aˬ yawꞈ miˬ yehˇ meh-eˬ. Aˬ yawꞈ tiˬ jeˬ paˬ 
gaˇ kawˆ shaˇ noeˬ shaˇ noeˬ-ehˇ jawˇ-eu paˬ. Maˬ ngeuˇ naˇ, gʼaˬ naˬ naˬ luꞈ-eu maˬ 
siˬ. Maˬ ngeuˇ naˇ tiˬ gaˇ paw cah byoˆ gʼeh law hawˇ maˬ siˬ. Maˬ ngeuˇ naˇ, yuꞈ 
kʼaˆ byoˆ-euˬ miˇ neh, naw maꞈ aˬ yawꞈ-ahˇ yaw kʼaˆ kʼaˆ-ehˇ guˇ noeˬ-eu loˬ-eu 
paˬ.” 
28Kʼoeˇ ngeh, aˬ yawꞈ maꞈ yaw kʼaˆ-ehˇ guˇ guˇ-ehˇ guiˬ lahˬ shaˇ-eu laꞈ kʼoeˇ, aˬ 
yawꞈ maꞈ-euˬ zahˇ sahˇ kʼoꞈ jaˆ-eu loꞈ-ehˇ, mi cehˇ jiˇ baˆ hawˇ-eu mi cehˇ tawˆ zaˬ 
yuˇ-awˇ, shiˬ yoeˇ le ngeh keuˆ ni yawˬ ha-euˬ gʼawˇ mawˇ-ahˇ kahˬ-euˬ meh.  
29Nah loˆ ceh laˇ ngeh keuˆ ni aˬ yawꞈ maꞈ toˇ toˇ-ehˇ jawˇ-eu kʼawꞈ, aˬ yawꞈ maꞈ-
euˬ shaˇ dawˬ-ahˇ naˇ haˬ nehˬ-eu gʼaˬ maˬ jawˇ-a.  
30“Ngaˬ-euˬ dawˬ peh jiˆ laˇ-awˬ” lehˇ, tsawˇ haˬ kʼoeˇ deuˬ-ahˇ Eˇliˇyaˆ ehˇ nehˬ 
ngeh, tsawˇ haˬ kʼoeˇ deuˬ aˬ yawꞈ jawˇ gaˇ uiˬ leˇ-euˬ meh. Cawˆ-iˇ taˬ-euˬ Sahˬpaˬ 
Miˬyehˇ-euˬ lawˇ duˬ-ahˇ aˬ yawꞈ laˆ muiˬ-euˬ meh.  
31Sahˬpaˬ Miˬyehˇ neh Iˇsaˬleˬlaˆ lehˇ myahˇ nehˬ-euˬ Yaˬkoˆ-euˬ aˬ li tseˇ nyiꞈ li-
euˬ tsawˇ myahˇ pi luꞈ-eu tsawˇ jeuˬ tseˇ nyiꞈ jeuˬ gʼaˇ duˬ, kʼaˬ lo tseˇ nyiˬ siˬ aˬ 
yawꞈ yuˇ-euˬ meh.  
32Kʼaˬ lo kʼoeˇ deuˬ yuˇ-awˇ, Sahˬpaˬ Miˬyehˇ-ahˇ uˬ duˬ tahˬ-eu gʼaˇ duˬ lawˇ duˬ tiˬ 
tsahˇ aˬ yawꞈ gawˬ-euˬ meh. Lawˇ duˬ-euˬ jawˬ jawˬ-ehˇ, iˇ cuꞈ iˇ puˬ oeˬ siˬ-ahˇ 
dahˬ-eu iˇ cuꞈ shehˆ ahˇ kʼaˇ deˇ-eu kʼawˇ lawˬ tiˬ lawˬ, aˬ yawꞈ duˬ caˬ caˬ-euˬ meh.  
33Kʼoeˇ naˇ, lawˇ duˬ kʼoeˇ taˆ aˬ yawꞈ miˬ dzaˬ baꞈ daˆ-awˇ, mawˇ neˇ mawˇ gaw 
kʼoeˇ mawˇ deuˆ tm deuˆ tm-ehˇ, miˬ dzaˬ kʼoeˇ taˆ baꞈ daˆ taˬ-euˬ meh. “Ciˬ cuˇ oeˬ 
siˬ-ahˇ iˇ cuꞈ tiˬ byah ni kʼawꞈ ahˇ-awˇ, lawˇ-eu jeˬ hawˇ-eu miˬ dzaˬ kʼoeˇ taˆ shehˆ 
shehˬ-awˬ” lehˇ aˬ yawꞈ ehˇ ngeh, aˬ yawꞈ maꞈ kʼoeˇ loꞈ-ehˇ jahˇ-euˬ meh.  
34“Tiˬ poˆ paˇ shehˆ shehˬ siˬ” lehˇ aˬ yawꞈ ehˇ ngeh, aˬ yawꞈ maꞈ tiˬ poˆ paˇ shehˆ 
shehˬ-euˬ meh.  
35Tiˬ poˆ paˇ shehˆ shehˬ siˬ” lehˇ aˬ yawꞈ paˇ ehˇ ngeh, aˬ yawꞈ maꞈ tiˬ poˆ paˇ 
shehˆ shehˬ-euˬ meh. Lawˇ duˬ caw caw-ehˇ iˇ cuꞈ yoeˇ ka gʼeh-awˇ, kuˬ kaˬ yoeˇ 
byah-euˬ meh.  
36Nahˇ ma nahˇ dahˬ yawˬ-iˇ-awˇ, lawˇ-eu shehˇ-eu jeˬ mˇ-eu aˇ yamˬ tsaˬ laˇ ngeh, 
Miˬyehˇ gʼaˇ duˬ ngehˬ dah-eu Eˇliˇyaˆ gʼaˬ lawˇ duˬ dawˬ peh le-awˇ, heu loꞈ-ehˇ 

guiˬ lahˬ shaˇ-euˬ meh. “Aˬbyaˬhaˬ, Iˇtsaˆ hawˇ-eu Yaˬkoˆ-euˬ Miˬyehˇ pyeuꞈ-eu 
Sahˬpaˬ Miˬyehˇ-oˇ, nawˇ-aˬ, Iˇsaˬleˬlaˆ-euˬ Miˬyehˇ pyeuꞈ-awˇ, ngaˇ nawˬ-ahˇ uˬ 
duˬ tahˬ-awˇ, nawˬ neh kʼaˇ bi mˇ-euˬ loꞈ-ehˇ nymˬ-mˇ ngaˇ mˇ luꞈ-eu gaˇ kawˆ bi siˬ 
bi mawˇ-awˬ.  
37Sahˬpaˬ Miˬyehˇ-oˇ, nawˇ Miˬyehˇ pyeuꞈ-eu gaˇ kawˆ hawˇ-euˬ, aˬ yawꞈ maꞈ nawˇ 
jawˇ paw gʼoꞈ laˇ ni nawˇ kuˇ kʼoꞈ luꞈ-eu gaˇ kawˆ aˬ yawꞈ maꞈ ya siˬ ni, ngaˬ-euˬ 
shaˇ dawˬ-ahˇ naˇ haˬ nehˬ laꞈ-awˬ.” 
38Kʼoeˇ ngeh, Sahˬpaˬ Miˬyehˇ miˬ dzaˬ pyehˬ ka leꞈ-awˇ, lawˇ-euˬ jeˬ-ahˇ maˬ ehˇ, 
miˬ dzaˬ miˬ kawˬ-ahˇ maˬ ehˇ, kʼaˬ lo-ahˇ maˬ ehˇ, miˇ tsaˬ-ahˇ maˬ ehˇ, doꞈ leˇ-awˇ, 
kʼawˇ lawˬ duˬ caˬ taˬ-euˬ gaˇ dahˬ-eu iˇ cuꞈ gui-iˇ-euˬ meh.  
39Kʼoeˇ loꞈ-ehˇ pyeuꞈ laˇ-euˬ gaˇ tsawˇ haˬ kʼoeˇ deuˬ ya mawˇ ngeh, aˬ yawꞈ maꞈ 
miˇ tsa coˬ lah coˬ lah-ehˇ, “Sahˬpaˬ Miˬyehˇ-aˬ, Miˬyehˇ pyeuꞈ-eu meh. Sahˬpaˬ 
Miˬyehˇ tiˬ gʼaˬ tehꞈ-ehˇ Miˬyehˇ pyeuꞈ-eu meh” lehˇ guˇ-eu meh.  
40Tsawˇ haˬ kʼoeˇ deuˬ-ahˇ Eˇliˇyaˆ dawˬ biꞈ-awˇ, “Baˬlaˇ miˬ yehˇ gʼaˇ duˬ ngehˬ 
dah-eu deuˬ tiˬ gʼaˬ-iˬ maˬ bi dzeuˇ-iˇ ni nyehꞈ jiˇ-awˬ” lehˇ ehˇ nehˬ-euˬ meh. Aˬ 
yawꞈ maꞈ dawˬ tawˆ luꞈ tsawˇ haˬ kʼoeˇ deuˬ neh bi nyehꞈ jiˇ-awˇ, Eˇliˇyaˆ neh aˬ 
yawꞈ maꞈ-ahˇ Giˇshoˬ lawˇ gawˆ paw sheuˬ ka gʼeh-awˇ sehꞈ-euˬ meh.  

Uˬ yehˇ paˇ yehˇ le-euˬ 

41Kʼoeˇ naˇ, “Nymˬ-mˇ nawˇ iˇ-awˇ dzaˬ-iˇ dawˇ-iˇ-awˬ. Uˬ yehˇ yehˇ le-eu lehˇ uˬ jeˬ 
jeˬ-eu teˇ saˇ ngaˬ-ahˇ gaˬ laˇ miˇ-a” lehˇ, sahˬ paˬ Aˬhaˆ-ahˇ Eˇliˇyaˆ ehˇ nehˬ-euˬ 
meh.  
42Aˬhaˆ dzaˬ-eu dawˇ-eu lehˇ doˆ-iˇ ngeh, Gaˬlaˬmeˬlaˇ gawˬ jawˬ uˬ du Eˇliˇyaˆ daˆ 
leˇ-awˇ, aˬ yawꞈ-euˬ aˬ kuiˇ pawˬ tsuiꞈ yaw kaˬ-ahˇ uˬ duˬ ahˇ leˇ ngeh keuˆ ni miˇ 
tsa awˆ byaˆ-euˬ meh.  
43Kʼoeˇ naˇ, “Iˇ-awˇ iˬ ma laˆ shaˆ paw haw gʼeh-iˬ sheˇ” lehˇ, aˬ yawꞈ-euˬ zaˬ kʼaˆ-
ahˇ aˬ yawꞈ ehˇ nehˬ-euˬ meh. Zaˬ kʼaˆ kʼoeˇ gʼaˬ haw-iˇ-awˇ, “Tiˬ jeˬ-iˬ maˬ ya 
mawˇ-aˬ” lehˇ ehˇ gaˬ laˇ-euˬ meh. Shiꞈ poˆ keuˆ ni, zaˬ kʼaˆ kʼoeˇ gʼaˬ-ahˇ Eˇliˇyaˆ 
kʼehˇ gʼeh-awˇ bi haw-iˇ-euˬ meh.  
44Shiꞈ poˆ aˬ yawꞈ poˆ-ahˇ, zaˬ kʼaˆ kʼoeˇ gʼaˬ gʼoꞈ laˇ-awˇ, “Tsawˇ haˬ-euˬ aˬ laꞈ hui 
ni tehꞈ-ehˇ ahˇ-eu mˬ dmˇ tiˬ hmˬ iˬ ma laˆ shaˆ paw neh laˇ daˆ luꞈ gaˇ ya mawˇ-euˬ 
ma” lehˇ ehˇ gaˬ laˇ-euˬ meh. Aˬ yawꞈ-euˬ zaˬ kʼaˆ kʼoeˇ gʼaˬ-ahˇ, “Sahˬ paˬ Aˬhaˆ 
jawˇ gaˇ iˇ-awˇ, uˬ yehˇ maˬ yehˇ le mi naˆ-ehˇ mahˬ laˆ lawˬ dziˬ-awˇ yaw kawˇ-ehˇ 
gʼoꞈ-iˇ-awˬ lehˇ ehˇ nehˬ-iˇ-awˬ” lehˇ ehˇ nehˬ-euˬ meh.  
45Aˇ yamˬ tiˬ kʼehˇ laˇ kʼehˬ laꞈ kʼoeˇ, zahˇ tsui ni gʼeh-eu mˬ dmˇ mˬ kʼoeˇ taˆ byah 
jiˇ-awˇ, jaˬ lehˇ baw-eu laꞈ kʼoeˇ, uˬ yehˇ yehˇ ma yehˇ le-euˬ meh. Sahˬ paˬ Aˬhaˆ-aˬ, 
aˬ yawꞈ-euˬ mahˬ laˆ lawˬ dziˬ-awˇ, Yeˬsaˬleˬlaˇ meuˬ-ahˇ gʼoꞈ-iˇ-euˬ meh.  
46Kʼoeˇ ngeh, Sahˬpaˬ Miˬyehˇ-euˬ baoˬ Eˇliˇyaˆ kʼoeˇ taˆ keuˆ le-euˬ meh. Aˬ yawꞈ-
euˬ mehˬ tsoeˬ joꞈ-ahˇ yaw muiˬ paˬ-ehˇ dzahˬ ziꞈ-awˇ, Yeˬsaˬleˬlaˇ meuˬ-ahˇ le-eu 
gaˇ ma kahˇ li, Aˬhaˆ-euˬ mehˬ hu aˬ yawꞈ cehˆ-euˬ meh.  

1 Sahˬpaˬ 19 

Eˇliˇyaˆ Siˇnaˆ gawˬ jawˬ-ahˇ cehˆ-euˬ 

1Eˇliˇyaˆ neh kʼaˇ mˇ-euˬ jeˬ dawˬ tawˆ luꞈ hawˇ-eu, Baˬlaˇ miˬ yehˇ gʼaˇ duˬ ngehˬ 
dah-eu deuˬ-ahˇ aˬ yawꞈ aˬ joˆ-ehˇ sehꞈ-euˬ gaˇ kawˆ, sahˬ paˬ Aˬhaˆ neh aˬ yawꞈ-
euˬ miˬ zaˬ-ahˇ dzawˇ nehˬ-euˬ meh. 
2Kʼoeˇ naˇ, Eˇliˇyaˆ jawˇ gaˇ Yeˬsaˬbeˬlaˇ tsawˇ haˬ pyehˬ gʼeh-awˇ, “Baˬlaˇ miˬ yehˇ 
gʼaˇ duˬ ngehˬ dah-eu tsawˇ haˬ kʼoeˇ deuˬ-ahˇ nawˬ neh jahˇ nehˬ-euˬ loꞈ-ehˇ, ni 
shawˬ nah nawˬ-ahˇ ngaˇ maˬ jahˇ kʼ oꞈ nehˬ nya naˇ, miˬ yehˇ kʼoeˇ deuˬ ngaˬ-ahˇ 
sehꞈ luꞈ-uˇ” lehˇ bi ehˇ gaˬ-iˇ-euˬ meh.  
3Eˇliˇyaˆ guˆ-eu laꞈ kʼoeˇ, aˬ yawꞈ-euˬ gʼawˇ mawˇ ya buˬ-iˇ ni cehˆ-euˬ meh. Aˬ 
yawꞈ-euˬ zaˬ kʼaˆ sheuˬ-awˇ, Yuˇdaˆ miˇ kʼahˬ Beˬlaˇsheˬba meuˬ-ahˇ cehˆ-awˇ, aˬ 
yawꞈ-euˬ zaˬ kʼaˆ kʼoeˇ gʼaˬ bi jawˇ yaꞈ-euˬ meh.  
4Kʼoeˇ naˇ, nah ga-ehˇ bawˇ tsahˬ bawˇ dahˇ paw aˬ yawꞈ le gʼeh leꞈ-euˬ meh. Aˇ 
bawˇ naˇ shmˇ dawˬ pehˬ-ahˇ aˬ yawꞈ gʼaˬ naˬ naˬ-awˇ nuiˇ-eu laꞈ kʼoeˇ, yaw dehꞈ 
dehꞈ-awˇ maˬ paˇ jawˇ mawꞈ-eu miˇ neh, “Sahˬpaˬ Miˬyehˇ-oˇ, gʼaˬ dzaˬ gʼaˬ dawˇ 
miˇ-a. Ngaˬ-euˬ saꞈ laˇ yuˇ kʼoꞈ nehˬ laꞈ-awˬ. Ngaˇ yaw dehꞈ maˬ paˇ dehꞈ mawꞈ miˇ-
a” lehˇ guiˬ lahˬ shaˇ-euˬ meh.  
5Aˇ bawˇ kʼoeˇ bawˇ dawˬ pehˬ-ahˇ aˬ yawꞈ joe yuꞈ-awˇ, yuꞈ kʼaˆ-euˬ meh. Ja pyuˬ ni 
mˬ taˆ gʼaˬ kʼehˇ tiˬ gʼaˬ aˬ yawꞈ-ahˇ toeˬ ciˆ le-awˇ, “Tuˇ-awˇ dzaˬ-awˬ” lehˇ ehˇ-eu 
meh.  
6Aˬ yawꞈ jawˬ jawˬ-ehˇ haw ngeh, aˬ yawꞈ-euˬ uˬ duˬ dawˬ peh, kaˬ muˇ tiˬ siˬ 
hawˇ-eu iˇ cuꞈ iˇ puˬ tiˬ siˬ jaˆ gaˇ ya mawˇ-euˬ meh. Dzaˬ gʼaˬ dawˇ gʼaˬ-awˇ, aˬ 
yawꞈ tiˬ poˆ paˇ yuꞈ-euˬ meh.  
7Sahˬpaˬ Miˬyehˇ-euˬ mˬ taˆ gʼaˬ kʼehˇ tiˬ poˆ paˇ oe-awˇ, aˬ yawꞈ-ahˇ tiˬ poˆ paˇ laˆ 
noeˬ-awˇ, “Nawˇ ya iˇ-eu gaˇ ma yaw kaˬ miˇ neh, tuˇ-awˇ dzaˬ-awˬ” lehˇ ehˇ-eu 
meh.  
8Kʼoeˇ ngeh, Eˇliˇyaˆ tuˇ-awˇ dzaˬ-euˬ dawˇ-euˬ meh. Muiˬ-eu shawˇ-eu Siˇnaˆ gawˬ 
jawˬ-ahˇ, oeˬ tseˇ nah keuˆ ni aˬ yawꞈ cah keuˆ gʼeh nya ni, dzaˇ kʼoeˇ aˬ yawꞈ-ahˇ 
gʼaˬ bi ahˇ laˇ-euˬ meh.  
9Kʼoeˇ gaˇ uˬ ciꞈ tiˬ miˇ yaꞈ bya-eu gʼaˇ duˬ, lo kʼahˬ tiˬ kʼahˬ laꞈ kʼoeˇ aˬ yawꞈ uˇ leˇ-
euˬ meh. Ja pyuˬ ni, Sahˬpaˬ Miˬyehˇ aˬ yawꞈ-ahˇ dawˬ ngehˬ cawˬ le-awˇ, “Eˇliˇyaˆ-
oˇ, nawˇ heu gaˇ aˬ jeˬ jahˇ luꞈ te” lehˇ ehˇ-eu meh.  
10“Baoˬ huiˬ-eu Miˬyehˇ pyeuꞈ-eu Sahˬpaˬ Miˬyehˇ-oˇ, nawˬ-euˬ gaˇ tehꞈ-ehˇ ngaˇ aˬ 
myah luꞈ mˇ luꞈ-eu ma. Ehˇ kʼawꞈ, Iˇsaˬleˬlaˆ tsawˇ haˬ deuˬ nawˬ-ahˇ saˇ jaˇ puiˬ-
awˇ, nawˬ-euˬ lawˇ duˬ deuˬ laˆ cawˆ jiˇ-awˇ, nawˬ-euˬ gʼaˇ duˬ ngehˬ dah-eu deuˬ 
dawˬ tawˆ luꞈ-ahˇ sehꞈ-euˬ meh. Ngaˇ tiˬ gʼaˬ tehꞈ-ehˇ dzeˇ-awˇ, ngaˬ-ahˇ kʼawꞈ aˬ 
yawꞈ maꞈ sehꞈ-eu lehˇ leh jeh luꞈ meh.” 
11Sahˬpaˬ Miˬyehˇ ehˇ-eu, “Gawˬ jawˬ uˬ du daˆ doˆ leˇ-awˇ, ngaˬ-euˬ mehˬ shi 
yawꞈ-awˬ.” Kʼoeˇ naˇ, Sahˬpaˬ Miˬyehˇ iˇ tsehˆ gʼeh ngeh jawˇ, guˆ laˇ paˬ-ehˇ gʼeh-
eu jaˬ lehˇ tiˬ bahˬ baw laˇ-awˇ, gawˬ jawˬ lo guˇ deuˬ baw paˆ baw shaˆ dzeh-euˬ 
meh. Ehˇ kʼawꞈ, jaˬ lehˇ laꞈ kʼoeˇ Sahˬpaˬ Miˬyehˇ maˬ ahˇ-a. Jaˬ lehˇ baw-eu naˬ leˇ-

awˇ, miˇ luˆ paˇ luˆ laˇ-euˬ meh. Ehˇ kʼawꞈ, miˇ luˆ luˆ-eu laꞈ kʼoeˇ Sahˬpaˬ Miˬyehˇ 
maˬ ahˇ-a.  
12Miˇ luˆ luˆ gʼaˬ ngeh jawˇ, miˬ dzaˬ doꞈ laˇ-euˬ meh. Ehˇ kʼawꞈ, miˬ dzaˬ laꞈ kʼoeˇ 
kʼawꞈ, Sahˬpaˬ Miˬyehˇ maˬ ahˇ-a. Miˬ dzaˬ doꞈ gʼaˬ ngeh jawˇ, nahˬ yu ni gʼeh-eu 
dawˬ gaˬ le-euˬ meh.  
13Teˇ saˇ kʼoeˇ-ahˇ Eˇliˇyaˆ ya gaˬ ngeh, pehˇ kʼahˬ pehˇ mahˇ neh aˬ yawꞈ-euˬ myaˆ 
pyawˬ-ahˇ dehˬ kaˬ-awˇ, lo kʼahˬ-euˬ gʼoˆ kʼehˬ-ahˇ iˇ doˆ-awˇ yawꞈ-iˇ-euˬ meh. 
Kʼoeˇ ngeh, “Eˇliˇyaˆ-oˇ, nawˇ heu gaˇ aˬ jeˬ jahˇ luꞈ te” lehˇ naˇ haˬ-eu dawˬ gaˬ le-
euˬ meh.  
14Eˇliˇyaˆ ehˇ-eu, “Baoˬ huiˬ-eu Miˬyehˇ pyeuꞈ-eu Sahˬpaˬ Miˬyehˇ-oˇ, nawˬ-euˬ gaˇ-
ahˇ tehꞈ-ehˇ ngaˇ aˬ myah luꞈ mˇ-euˬ ma. Ehˇ kʼawꞈ, Iˇsaˬleˬlaˆ tsawˇ haˬ deuˬ nawˬ-
ahˇ saˇ jaˇ puiˬ-awˇ, nawˬ-euˬ lawˇ duˬ deuˬ laˆ cawˆ jiˇ-awˇ, nawˬ-euˬ gʼaˇ duˬ 
ngehˬ dah-eu deuˬ dawˬ tawˆ luꞈ-ahˇ sehꞈ jiˇ-euˬ meh. Ngaˇ tiˬ gʼaˬ tehꞈ-ehˇ dzeˇ laˇ 
taˬ-awˇ, ngaˬ-ahˇ kʼawꞈ aˬ yawꞈ maꞈ sehꞈ-eu lehˇ leh jeh luꞈ meh.” 
15Sahˬpaˬ Miˬyehˇ ehˇ-eu, “Daˬmaˬsehˇ meuˬ dawˬ peh jaˆ-eu bawˇ tsahˬ bawˇ 
dahˇ-ahˇ gʼoꞈ leˇ-awˇ, meuˬ-ahˇ gʼoꞈ uˇ leˇ-awˇ, Haˬzaˬlehˇ-ahˇ tsiˇ lehꞈ nehˬ-awˇ, 
Suˇliˆ miˇ kʼahˬ-euˬ sahˬ paˬ ka nehˬ-awˬ. 
16Nmˇshiˇ-euˬ aˬ li Yeˬhuˇ-ahˇ tsiˇ lehꞈ nehˬ-awˇ, Iˇsaˬleˬlaˆ miˇ kʼahˬ-euˬ sahˬ paˬ 
ka nehˬ-awˬ. Nawˬ-euˬ dah zaˇ Miˬyehˇ gʼaˇ duˬ ngehˬ dah-eu gʼaˬ bi geuꞈ daˆ leꞈ-eu 
gʼaˇ duˬ, Aˬbeˬlaˆmeˬhawˇlahˬ meuˬ-ahˇ jawˇ-eu Shaˬpaˇ-euˬ aˬ li Eˇliˇshehˇ-ahˇ tsiˇ 
lehꞈ nehˬ-awˬ. 
17Haˬzaˬlehˇ sehꞈ laˇ gaˇ kʼaˇ cehˆ buˬ-euˬ tsawˇ haˬ deuˬ, Yeˬhuˇ neh bi sehꞈ tehꞈ-a. 
Yeˬhuˇ neh maˬ bi sehꞈ-ehˇ kʼaˇ cehˆ dzeuˇ-euˬ tsawˇ haˬ deuˬ, Eˇliˇshehˇ neh bi 
sehꞈ tehꞈ-a.  
18Ehˇ kʼawꞈ, ngaˬ-ahˇ saˇ jaˇ ziꞈ-awˇ, Baˬlaˇ miˬ yehˇ mehˬ shi maˬ awˆ byaˆ-ehˇ, 
Baˬlaˇ miˬ yehˇ-euˬ tahˬ pahˬ aˬ ma mawˇ kawˇ-ahˇ mehˬ cuˇ maˬ cuˇ-euˬ tsawˇ haˬ 
shiꞈ heˇ gʼaˬ-ahˇ, Iˇsaˬleˬlaˆ miˇ kʼahˬ laꞈ kʼoeˇ ngaˇ bi dehꞈ yaꞈ ma.” 

Eˇliˇshehˇ-ahˇ kuˇ-euˬ 

19Jawˇ duˬ kʼoeˇ tsahˇ-ahˇ neh Eˇliˇyaˆ iˇ gʼeh ngeh, Eˇliˇshehˇ mawˇ neˇ tiˬ gu teh-
awˇ deh yaˇ tsehˬ luꞈ gaˇ ya mawˇ-euˬ meh. Eˇliˇshehˇ-euˬ mehˬ hu mawˇ neˇ tseˇ 
tiꞈ gu tsehˬ luꞈ-awˇ, aˬ yawꞈ gʼaˬ, aˬ cawˬ jeˬ nah nah saˬ tsehˬ luꞈ-eu meh. Eˇliˇyaˆ-
aˬ, aˬ yawꞈ-euˬ pehˇ kʼahˬ pehˇ mahˇ lehˆ-awˇ, Eˇliˇshehˇ-ahˇ sheu dm nehˬ-euˬ 
meh.  
20Kʼoeˇ ngeh, Eˇliˇshehˇ mawˇ neˇ-ahˇ byehˇ dzeh yaꞈ-awˇ, Eˇliˇyaˆ-euˬ mehˬ nah 
cehˆ gʼeh-awˇ, “Nawˬ-euˬ mehˬ nah ngaˇ maˬ caw teh le mi naˆ-ehˇ, ngaˬ ma ngaˬ 
da jawˇ gaˇ gʼoꞈ-iˇ-awˇ, mehˬ cuˇ bi cuˇ-iˇ nehˬ laꞈ” lehˇ ehˇ-eu meh. Eˇliˇyaˆ gʼeh, 
“Muiˬ tehꞈ-a. Gʼoꞈ-iˇ nya tehꞈ-a. Nawˬ-ahˇ ngaˇ maˬ laˆ tsoeˬ” lehˇ ehˇ-eu meh.  
21Kʼoeˇ naˇ, Eˇliˇshehˇ gʼaˬ aˬ yawꞈ-euˬ mawˇ neˇ kʼoeˇ gu jawˇ gaˇ iˇ-awˇ, mawˇ neˇ 
sehꞈ-awˇ, nyoˬ tsehˬ laꞈ gʼahˬ miˬ dzaˬ geuꞈ-awˇ, shaˬ jiˇ jahˇ-euˬ meh. Shaˬ jiˇ kʼoeˇ 
tsawˇ haˬ kʼoeˇ deuˬ-ahˇ aˬ yawꞈ bi dzaˬ-euˬ meh. Kʼoeˇ naˇ, Eˇliˇyaˆ-euˬ mehˬ nah 
aˬ yawꞈ caw teh gʼeh-awˇ, Eˇliˇyaˆ-ahˇ caw ba nehˬ-euˬ meh.  

1 Sahˬpaˬ 20 

Suˇliˆ miˇ kʼahˬ nehˬ-ehˇ guiˇ deuˆ-euˬ 

1Suˇliˆ sahˬ paˬ Beˬhaˬdaˇ-aˬ, aˬ yawꞈ-euˬ guiˇ maꞈ dawˬ tawˆ luꞈ kuˇ uiˬ-awˇ, sahˬ 
paˬ smˬ tseˇ nyiꞈ gʼaˬ, mahˬ hawˇ-eu mahˬ laˆ lawˬ deuˬ teh-awˇ aˬ yawꞈ nehˬ-ehˇ 
gm leˇ-euˬ laꞈ kʼoeˇ, Saˬmaˬliˆ meuˬ-ahˇ loꞈ jawˬ le-awˇ guiˇ deuˆ le-euˬ meh.  
2Meuˬ kʼoeˇ meuˬ-ahˇ jawˇ-eu Iˇsaˬleˬlaˆ sahˬ paˬ Aˬhaˆ jawˇ gaˇ aˬ yawꞈ tsawˇ haˬ 
pyehˬ gʼeh-awˇ, heu loꞈ-ehˇ bi tsaꞈ gaˬ-iˇ-euˬ meh. “Sahˬpaˬ Beˬhaˬdaˇ heu loꞈ-ehˇ 
ehˇ-eu meh.  
3Nawˬ-euˬ pyuˇ hawˇ-eu shuiˇ deuˬ maˬ ehˇ, nawˬ-euˬ zaˬ miˬ zaˬ deuˬ maˬ ehˇ, 
nawˬ-euˬ zaˬ deuˬ laꞈ kʼoeˇ aˬ cawˬ naˆ maˬ tseˇ aˬ lmˬ muiˬ dzehˬ-eu deuˬ maˬ ehˇ, 
aˬ yawꞈ-ahˇ nawˇ ya a nehˬ meh lehˇ ehˇ-eu meh” 
4Aˬhaˆ ehˇ kʼoꞈ nehˬ-eu, “Aˬ yawꞈ neh kʼaˇ ehˇ-euˬ loꞈ-ehˇ geuꞈ coeˇ ma lehˇ, ngaˬ-
euˬ sahˬ paˬ Beˬhaˬdaˇ-ahˇ ehˇ nehˬ leˇ-awˬ. Ngaˬ-euˬ gʼawˇ mawˇ hawˇ-eu ngaˇ kʼaˇ 
jaˆ-eu yawˬ jeˬ na luꞈ, aˬ yawꞈ-euˬ tehꞈ meh lehˇ ehˇ nehˬ leˇ-awˬ.” 
5Kʼoeˇ naˇ, dawˬ tsaꞈ tsaꞈ gaˬ le-euˬ tsawˇ haˬ kʼoeˇ Aˬhaˆ jawˇ gaˇ tiˬ poˆ paˇ oe-awˇ, 
Beˬhaˬdaˇ-euˬ dawˬ paˇ tsaꞈ gaˬ le-eu laꞈ kʼoeˇ, “Nawˬ-euˬ pyuˇ hawˇ-eu shuiˇ deuˬ 
maˬ ehˇ, nawˬ-euˬ zaˬ miˬ zaˬ deuˬ hawˇ-eu zaˬ deuˬ maˬ ehˇ, ngaˬ-ahˇ ya a nehˬ laꞈ 
meh lehˇ, ngaˇ nawˬ-ahˇ dawˬ tsaꞈ tsaꞈ ahˇ leꞈ gʼaˬ-euˬ ma.  
6Ehˇ kʼawꞈ ni, nymˬ-mˇ poˆ jawˇ ngaˬ-euˬ gaˇ mˇ-eu yaw huiˬ yaw mahˇ deuˬ pyehˬ 
gʼeh leꞈ-awˇ, nawˬ-euˬ hawˇ nymˇ-ahˇ maˬ ehˇ, nawˬ-euˬ gaˇ mˇ-eu yaw huiˬ yaw 
mahˇ deuˬ-euˬ nymˇ-ahˇ maˬ ehˇ, bi goˬ doe haw jiˇ-awˇ, aˬ yawꞈ maꞈ kʼaˇ geuꞈ 
mawꞈ-eu jeˬ bi yuˇ geuꞈ jiˇ ma. Ni shawˬ nah heu yamˬ-ahˇ aˬ yawꞈ maꞈ oe keuˆ 
tehꞈ-a.” 
7Kʼoeˇ ngeh, Iˇsaˬleˬlaˆ miˇ kʼahˬ laꞈ kʼoeˇ kʼaˇ jawˇ-eu aˬ yuiꞈ aˬ tsu deuˬ-ahˇ Aˬhaˆ 
kuˇ uiˬ-awˇ, “Tsawˇ haˬ heu gʼaˬ aˬ dui-ahˇ laˆ luˬ laˆ seˇ mawꞈ-eu meh lehˇ naw 
maꞈ siˬ nya-awˬ. Ngaˬ-euˬ miˬ sawˇ zaˬ hawˇ-eu ngaˬ-euˬ pyuˇ shuiˇ deuˬ aˬ yawꞈ-
ahˇ ya a nehˬ laꞈ meh lehˇ, aˬ yawꞈ ngaˬ-ahˇ dawˬ tsaꞈ bi tsaꞈ le ngeh, aˬ yawꞈ neh 
ehˇ-euˬ loꞈ-ehˇ geuꞈ coeˇ ma lehˇ ngaˇ ehˇ kʼoꞈ nehˬ-euˬ ma” lehˇ ehˇ nehˬ-euˬ meh.  
8Kʼoeˇ ngeh, “Aˬ yawꞈ-euˬ ehˇ dawˬ-ahˇ maˬ naˇ haˬ-ehˇ, aˬ yawꞈ-ahˇ tiˬ jeˬ-iˬ maˬ 
biꞈ nehˬ ni jawˇ-awˬ” lehˇ, aˬ yuiꞈ aˬ tsu kʼoeˇ deuˬ hawˇ-eu Iˇsaˬleˬlaˆ tsawˇ haˬ 
deuˬ ehˇ-eu meh.  
9Kʼoeˇ naˇ, Beˬhaˬdaˇ neh dawˬ tsaꞈ bi tsaꞈ le-euˬ tsawˇ haˬ kʼoeˇ gʼaˬ-ahˇ, “Yaw beh 
poˆ tsaꞈ le-euˬ dawˬ-ahˇ ngaˇ geuꞈ coeˇ ma. Ehˇ kʼawꞈ nyiˬ poˆ tiˬ poˆ tsaꞈ le-euˬ 
dawˬ-ahˇ ngaˇ maˬ geuꞈ coeˇ nya lehˇ, ngaˬ-euˬ sahˬ paˬ Beˬhaˬdaˇ-ahˇ ehˇ kʼoꞈ nehˬ 
leˇ-awˬ” lehˇ, Aˬhaˆ ehˇ nehˬ-euˬ meh. Dawˬ tsaꞈ tsaꞈ le-euˬ tsawˇ haˬ kʼoeˇ gʼaˬ gʼoꞈ 
leˇ gʼaˬ-awˇ, tiˬ poˆ paˇ oe-awˇ, dawˬ tsaꞈ paˇ tsaꞈ le-euˬ meh.  
10Beˬhaˬdaˇ neh aˬ yawꞈ-ahˇ paˇ pyehˬ gʼeh leꞈ-awˇ, Aˬhaˆ-ahˇ heu loꞈ-ehˇ bi tsaꞈ 
gaˬ le-euˬ meh. “Meuˬ heu meuˬ-ahˇ laˆ luˬ laˆ seˇ nya ni, ngaˇ tsawˇ haˬ tiˬ loꞈ sheuˬ 
leꞈ-awˇ, bi laˆ meuˇ bi laˆ loeˇ ma. Meuˬ heu meuˬ-euˬ kʼaˬ lehˇ-ahˇ, aˬ yawꞈ maꞈ-euˬ 
aˬ laꞈ neh tawˆ kʼoꞈ gʼeh tehꞈ-a. Ngaˇ kʼoeˇ loꞈ-ehˇ maˬ jahˇ pyeuꞈ nya naˇ, miˬ yehˇ 
kʼoeˇ deuˬ ngaˬ-ahˇ sehꞈ luꞈ-uˇ.” 

11Aˬhaˆ ehˇ-eu, “Maˇ maˇ ni gʼeh-eu yehˇ tiˬ gʼaˬ-aˬ, guiˇ maˬ deuˆ mi naˆ-ehˇ kʼahˬ 
sehˇ jeˬ huˬ maˬ jehˆ-aˇ. Guiˇ deuˆ gʼaˬ miˇ tsa hawˇ-eu kʼahˬ sehˇ jehˆ nmˇ lehˇ sahˬ 
paˬ Beˬhaˬdaˇ-ahˇ ehˇ nehˬ leˇ-awˬ.” 
12Beˬhaˬdaˇ hawˇ-eu aˬ yawꞈ-ahˇ nui ma gm-eu sahˬ paˬ kʼoeˇ deuˬ aˬ yawꞈ maꞈ-
euˬ sehˬ gʼawˆ laꞈ kʼoeˇ dzaˬ yehꞈ dawˇ yehꞈ luꞈ ngeh, Aˬhaˆ-euˬ dawˬ-ahˇ aˬ yawꞈ 
maꞈ ya gaˬ-euˬ meh. “Meuˬ kʼoeˇ meuˬ-ahˇ guiˇ deuˆ-iˇ-eu gʼaˇ duˬ lehˬ hmˬ-awˬ” 
lehˇ, aˬ yawꞈ-euˬ tsawˇ haˬ deuˬ-ahˇ aˬ yawꞈ dawˬ biꞈ-awˇ, aˬ yawꞈ maꞈ jawˇ duˬ 
yuˇ-awˇ lehˬ hmˬ dah jiˇ-euˬ meh.  
13Aˇ yamˬ kʼoeˇ yamˬ-ahˇ, Miˬyehˇ gʼaˇ duˬ ngehˬ dah-eu tiˬ gʼaˬ Aˬhaˆ jawˇ gaˇ iˇ-
awˇ, “Huiˬ dui dui-eu guiˇ maꞈ kʼoeˇ maꞈ-ahˇ taˬ guˆ. Ngaˇ nawˬ-ahˇ aˬ yawꞈ maꞈ 
kʼoeˇ taˆ bi gʼaˬ leˇ-awˇ, ngaˇ Sahˬpaˬ Miˬyehˇ pyeuꞈ-eu gaˇ kawˆ nawˇ ya siˬ tehꞈ-a 
lehˇ Sahˬpaˬ Miˬyehˇ ehˇ-eu meh” lehˇ ehˇ nehˬ-euˬ meh.  
14“Aˬ suˇ gʼaˬ jeˬ huˬ le-awˇ guiˇ deuˆ leˇ nmˇ” lehˇ Aˬhaˆ naˇ haˬ ngeh, “Meuˬ deuˬ-
ahˇ uˆ lahˇ-eu sahˬ paˬ sahˬ ma geuꞈ-eu deuˬ-euˬ laꞈ oˆ jawˇ-eu zaˬ guˬ yehˇ deuˬ 
deuˆ leˇ tehꞈ-a lehˇ Sahˬpaˬ Miˬyehˇ ehˇ-eu meh” lehˇ, Miˬyehˇ gʼaˇ duˬ ngehˬ dah-
eu kʼoeˇ gʼaˬ ehˇ-eu meh.  

“Guiˇ guiˇ maꞈ maꞈ ma kʼoeˇ taˆ aˬ suˇ gʼaˬ uˆ lahˇ-awˇ guiˇ ya deuˆ leˇ nmˇ” lehˇ sahˬ 
paˬ naˇ haˬ ngeh, “Nawˇ ya uˆ lahˇ meh” lehˇ, Miˬyehˇ gʼaˇ duˬ ngehˬ dah-eu kʼoeˇ 
gʼaˬ ehˇ-eu meh.  
15Meuˬ-ahˇ uˆ lahˇ-eu sahˬ paˬ sahˬ ma geuꞈ luꞈ-eu deuˬ-euˬ laꞈ oˆ jawˇ-eu zaˬ guˬ 
yehˇ deuˬ-ahˇ sahˬ paˬ kuˇ doˆ-awˇ, dawˬ tawˆ luꞈ nyiˬ yaˇ smˬ tseˇ nyiꞈ gʼaˬ doˆ laˇ-
euˬ meh. Kʼoeˇ naˇ, Iˇsaˬleˬlaˆ guiˇ maꞈ-ahˇ aˬ yawꞈ kuˇ doˆ-awˇ, dawˬ tawˆ luꞈ shiꞈ 
heˇ gʼaˬ doˆ laˇ-euˬ meh.  
16Nah loˆ ceh laˇ-awˇ, Beˬhaˬdaˇ hawˇ-eu aˬ yawꞈ-ahˇ nui ma taꞈ-eu sahˬ paˬ kʼoeˇ 
smˬ tseˇ nyiꞈ gʼaˬ aˬ yawꞈ maꞈ-euˬ sehˬ gʼawˆ laꞈ kʼoeˇ dzaˬ yehꞈ dawˇ yehꞈ luꞈ ngeh, 
guiˇ deuˆ dahˬ beh-euˬ meh.  
17Zaˬ guˬ yehˇ kʼoeˇ deuˬ aˬ cawˬ mehˬ hu guiˇ daˬ daˬ-awˇ, guiˇ deuˆ leˇ-euˬ meh. 
“Saˬmaˬliˆ meuˬ-ahˇ neh yehˇ tiˬ deuˬ doˆ le luꞈ meh” lehˇ, Beˬhaˬdaˇ neh bi loꞈ-euˬ 
yehˇ deuˬ aˬ yawꞈ-ahˇ ehˇ gaˬ leˇ ngeh,  
18“Aˬ yawꞈ maꞈ guiˇ deuˆ-eu lehˇ laˇ-eu maˬ kaˬ, guiˇ maˬ deuˆ-eu gʼaˇ duˬ ja tsaˬ laˇ-
eu lehˇ laˇ-eu maˬ kaˬ, aˬ yawꞈ maꞈ-ahˇ yaw dehꞈ-ehˇ nyehꞈ-awˬ” lehˇ, Beˬhaˬdaˇ 
dawˬ biꞈ-euˬ meh.  
19Zaˬ guˬ yehˇ kʼoeˇ deuˬ guiˇ daˬ daˬ taˬ-euˬ mehˬ nah, Iˇsaˬleˬlaˆ guiˇ maꞈ deuˬ 
caw teh-awˇ guiˇ deuˆ-euˬ meh.  
20Aˬ yawꞈ gʼaˬ yawꞈ, yawˬ ha-ahˇ kʼaˇ deuˆ ceh ceh-eu gʼaˬ-ahˇ deuˆ sehꞈ-euˬ meh. 
Suˇliˆ tsawˇ haˬ deuˬ cehˆ byaˆ jiˇ-awˇ, Iˇsaˬleˬlaˆ tsawˇ haˬ deuˬ aˬ yawꞈ maꞈ-euˬ 
mehˬ nah teh-euˬ meh. Ehˇ kʼawꞈ, Beˬhaˬdaˇ gʼaˬ mahˬ dziˬ-awˇ, mahˬ dziˬ-eu aˬ 
yawꞈ-euˬ yehˇ tiˬ paˆ na deuˬ sheuˬ-awˇ cehˆ dzeuˇ-euˬ meh.  
21Sahˬ paˬ Aˬhaˆ deh ga-ahˇ iˇ keuˆ-awˇ, mahˬ hawˇ-eu mahˬ laˆ lawˬ deuˬ yuˇ geuꞈ-
awˇ, Suˇliˆ tsawˇ haˬ deuˬ-ahˇ yaw kʼaˆ-ehˇ deuˆ sehꞈ-euˬ meh.  

22Kʼoeˇ naˇ, Miˬyehˇ gʼaˇ duˬ ngehˬ dah-eu kʼoeˇ gʼaˬ sahˬ paˬ Aˬhaˆ jawˇ gaˇ iˇ-awˇ 
ehˇ-eu, “Gʼoꞈ-iˇ-awˇ, nawˬ-euˬ guiˇ maꞈ yaw muiˬ paˬ-ehˇ lehˬ hmˬ taˬ-awˇ, aˬ joˆ-
ehˇ ya jahˇ-eu gaˇ kawˆ yaw muiˬ paˬ-ehˇ shaˇ noeˬ taˬ-awˬ. Aˬ jeˬ miˇ neh ehˇ naˇ, 
jawˇ la doˆ le ngeh Suˇliˆ sahˬ paˬ guiˇ paˇ deuˆ le tehꞈ-a.” 

Suˇliˆ tsawˇ haˬ deuˬ nehˬ-ehˇ guiˇ paˇ deuˆ-euˬ 

23Sahˬ paˬ Beˬhaˬdaˇ-euˬ gaˇ mˇ-eu yaw huiˬ yaw mahˇ deuˬ sahˬ paˬ Beˬhaˬdaˇ-ahˇ 
ehˇ nehˬ-eu, “Iˇsaˬleˬlaˆ tsawˇ jeuˬ-euˬ miˬ yehˇ deuˬ-aˬ, gawˬ jawˬ gawˬ duˇ miˬ 
yehˇ deuˬ pyeuꞈ-eu miˇ neh, Iˇsaˬleˬlaˆ tsawˇ haˬ deuˬ neh aˬ dui-ahˇ guiˇ deuˆ gʼaˬ-
euˬ meh. Ehˇ kʼawꞈ, deh ga-ahˇ aˬ dui maꞈ aˬ yawꞈ maꞈ-ahˇ deuˆ ceh ceh naˇ, aˬ dui 
maꞈ aˬ diˇ gʼaˬ leˇ tehꞈ-a.  
24Sahˬ paˬ kʼoeˇ smˬ tseˇ nyiꞈ gʼaˬ-ahˇ aˇ yaˬ yuˇ ka nehˬ-awˇ, aˬ yawꞈ maꞈ-euˬ jawˇ 
duˬ-ahˇ, guiˇ maꞈ deuˬ kʼoeˇ taˆ uˆ lahˇ-eu deuˬ-ahˇ aˇ yaˬ yuˇ daˆ nehˬ-awˬ.  
25Yaw beh nawˇ guiˇ deuˆ smˬ ngeh poˆ myaˆ ni myaˬ-eu guiˇ maꞈ deuˬ kuˇ uiˬ-awˇ, 
mahˬ hawˇ-eu mahˬ laˆ lawˬ deuˬ kʼawꞈ, kʼoeˇ ngeh poˆ myaˆ ni lehˬ hmˬ taˬ-awˬ. 
Iˇsaˬleˬlaˆ tsawˇ haˬ deuˬ-ahˇ deh ga laꞈ kʼoeˇ deuˆ ceh ceh-awˇ, nymˬ-mˇ poˆ jawˇ-
aˬ, aˬ dui maꞈ deuˆ gʼaˬ ma.” Aˬ yawꞈ maꞈ neh ehˇ-euˬ dawˬ-ahˇ sahˬ paˬ Beˬhaˬdaˇ 
nui ma tsaˬ-awˇ, aˬ yawꞈ maꞈ neh kʼaˇ ehˇ-euˬ loꞈ-ehˇ geuꞈ-euˬ meh.  
26Jawˇ la doˆ le ngeh, Beˬhaˬdaˇ gʼaˬ aˬ yawꞈ-euˬ tsawˇ haˬ deuˬ kuˇ uiˬ-awˇ, 
Aˬpyehˇ meuˬ-ahˇ Iˇsaˬleˬlaˆ tsawˇ haˬ deuˬ-ahˇ guiˇ deuˆ-iˇ-eu lehˇ doˆ-iˇ-euˬ meh.  
27Iˇsaˬleˬlaˆ tsawˇ haˬ deuˬ kʼawꞈ, aˬ yawꞈ maꞈ-euˬ tsawˇ haˬ kuˇ uiˬ-awˇ, guiˇ deuˆ-
eu keu ka biˇ nehˬ-euˬ meh. Kʼoeˇ naˇ, guiˇ deuˆ-eu lehˇ doˆ-iˇ-awˇ, tsawˇ haˬ nyiˬ 
muˇ biˇ paˆ-awˇ, Suˇliˆ tsawˇ haˬ deuˬ nehˬ-ehˇ maˬ kaˬ maˬ kaˇ-ehˇ taˆ tsoˆ-awˇ 
jawˇ-euˬ meh. Deh ga tiˬ byah ni jawˇ byah taˬ-euˬ Suˇliˆ tsawˇ haˬ deuˬ nehˬ-ehˇ 
shaˇ cehˆ haw ngeh, Iˇsaˬleˬlaˆ tsawˇ haˬ deuˬ-aˬ, deh ga-ahˇ uiˬ leˇ taˬ-euˬ ciꞈ 
myehꞈ ciꞈ maꞈ maꞈ zaˬ nyiˬ maꞈ loˆ ni tehꞈ meh.  
28Miˬyehˇ gʼaˇ duˬ ngehˬ dah-eu tiˬ gʼaˬ sahˬ paˬ Aˬhaˆ jawˇ gaˇiˇ-awˇ, heu loꞈ-ehˇ 
ehˇ nehˬ-euˬ meh. “Sahˬpaˬ Miˬyehˇ ehˇ-eu, Ngaˇ-aˬ, gawˬ jawˬ gawˬ duˇ miˬ yehˇ 
pyeuꞈ-awˇ, deh ga-euˬ miˬ yehˇ maˬ ngeuˇ-a lehˇ Suˇliˆ tsawˇ haˬ deuˬ ehˇ-eu miˇ 
neh, huiˬ dui myaˬ dui dui-eu aˬ yawꞈ maꞈ-euˬ guiˇ maꞈ deuˬ kʼoeˇ taˆ, nawˬ-ahˇ 
ngaˇ bi gʼaˬ leˇ ma. Kʼoeˇ ngeh, ngaˇ Sahˬpaˬ Miˬyehˇ pyeuꞈ-eu gaˇ kawˆ, nawˇ hawˇ-
eu nawˬ-euˬ tsawˇ haˬ deuˬ ya siˬ tehꞈ-a lehˇ ehˇ-eu meh.” 
29Shiꞈ nah keuˆ ni, Suˇliˆ tsawˇ haˬ deuˬ hawˇ-eu Iˇsaˬleˬlaˆ tsawˇ haˬ deuˬ yawˬ ha-
euˬ taˆ-ahˇ jawˇ-awˇ, tiˬ muˇ tiˇ muˇ haw tsoˆ taˬ-euˬ meh. Shiꞈ nah aˬ yawꞈ nah-ahˇ 
aˬ yawꞈ maꞈ guiˇ deuˆ ceh ceh-awˇ, Suˇliˆ tsawˇ haˬ tiˬ seh gʼaˬ Iˇsaˬleˬlaˆ tsawˇ haˬ 
deuˬ neh bi deuˆ sehꞈ-euˬ meh.  
30Maˬ bi deuˆ sehꞈ-ehˇ kʼaˇ dzeˇ-eu deuˬ Aˬpyehˇ meuˬ-ahˇ cehˆ leˇ-awˇ, meuˬ meuˬ 
lahˇ neh nyiˬ muiˇ shiꞈ heˇ gʼaˬ bi coˬ tehˬ sehꞈ-euˬ meh. Beˬhaˬdaˇ gʼaˬ kʼawꞈ meuˬ 
kʼoeˇ meuˬ laꞈ kʼoeˇ cehˆ uˇ leˇ-awˇ, nymˇ tiˬ nymˇ-euˬ naˬ shuˬ-ahˇ dzuˇ zaꞈ-euˬ 
meh.  
31Aˬ yawꞈ-euˬ gaˇ mˇ-eu yaw huiˬ yaw mahˇ deuˬ aˬ yawꞈ jawˇ gaˇ iˇ-awˇ ehˇ-eu, 
“Iˇsaˬleˬlaˆ sahˬ paˬ deuˬ gʼawˬ shaˬ gaˬ-eu siˬ nya meh lehˇ ehˇ-eu nga maꞈ gaˬ 

haw-euˬ ma. Nga maꞈ-euˬ joꞈ-ahˇ guˬ daˇ pehˇ zeuˇ dm-awˇ, nga maꞈ-euˬ kawˬ lahˇ-
ahˇ aˇ caˆ sheu lahˇ-awˇ, Iˇsaˬleˬlaˆ sahˬ paˬ jawˇ gaˇ bi le laꞈ-awˬ. Aˬ yawꞈ nawˬ-ahˇ 
maˬ sehꞈ ni taˬ nehˬ laꞈ-eu baw tehꞈ-a.” 
32Kʼoeˇ naˇ, aˬ yawꞈ maꞈ-euˬ joꞈ-ahˇ guˬ daˇ pehˇ zeuˇ lahˇ-awˇ, aˬ yawꞈ maꞈ-euˬ 
kawˬ lahˇ-ahˇ aˇ caˆ sheu lahˇ-awˇ, Aˬhaˆ jawˇ gaˇ le-awˇ, “Nawˬ-euˬ zaˬ kʼaˆ 
Beˬhaˬdaˇ-ahˇ taˬ sehꞈ nehˬ laꞈ lehˇ shaˇ luꞈ meh” lehˇ ehˇ nehˬ leˇ-euˬ meh. Aˬhaˆ 
gʼeh, “Aˬ yawꞈ dehꞈ luꞈ-a siˬ loˇ. Aˬ yawꞈ-aˬ, ngaˬ-eu mehˇ nmˇ loꞈ-ehˇ gʼeh-eu tsawˇ 
haˬ meh” lehˇ ehˇ-eu meh.  
33Beˬhaˬdaˇ-euˬ yaw huiˬ yaw mahˇ deuˬ-aˬ, aˬ joˆ-ehˇ ya ngehˬ ya tmˇ-eu gaˇ kawˆ 
shaˇ noeˬ dui dui luꞈ-eu meh. “Ngaˬ-euˬ mehˇ nmˇ” lehˇ ehˇ-eu dawˬ kʼoeˇ dawˬ 
Aˬhaˆ ngehˬ doˆ laˇ-eu nehˬ-ehˇ, dawˬ kʼoeˇ dawˬ-ahˇ aˬ yawꞈ maꞈ ja tawˆ ni tuˆ 
tehˬ-awˇ, “Nawˇ ehˇ-eu loꞈ-ehˇ, Beˬhaˬdaˇ-aˬ, nawˬ-euˬ mehˇ nmˇ tsi tsi ni gʼeh gaˇ 
duˇ-eu meh” lehˇ ehˇ kʼoꞈ nehˬ-euˬ meh. Kʼoeˇ ngeh, “Aˬ yawꞈ-ahˇ ngaˇ jawˇ gaˇ 
sheuˬ laꞈ-awˬ” lehˇ Aˬhaˆ dawˬ biꞈ-euˬ meh. Beˬhaˬdaˇ laˇ keuˆ ngeh, aˬ yawꞈ nehˬ-
ehˇ mahˬ laˆ lawˬ bi dziˬ-euˬ meh.  
34Aˬhaˆ-ahˇ Beˬhaˬdaˇ ehˇ nehˬ-eu, “Nawˬ da-euˬ laꞈ-ahˇ ngaˬ da neh yuˇ taˬ-euˬ 
meuˬ deuˬ nawˬ-ahˇ ngaˇ biꞈ kʼoꞈ-awˇ, ngaˬ da neh Saˬmaˬliˆ meuˬ laꞈ kʼoeˇ jeˬ gaꞈ 
jeˬ ka mˇ-eu jawˇ duˬ bi baw-euˬ loꞈ-ehˇ, nawˇ kʼawꞈ nawˬ-euˬ gʼaˇ duˬ Daˬmaˬsehˇ 
meuˬ laꞈ kʼoeˇ jeˬ gaꞈ jeˬ ka mˇ-eu jawˇ duˬ bi jaˆ nya tehꞈ-a.” Aˬhaˆ ehˇ-eu, “Toˆ-ehˇ 
ngeuˇ naˇ, nawˬ-ahˇ ngaˇ pyehˬ nehˬ ma.” Kʼoeˇ naˇ, aˬ yawꞈ nehˬ-ehˇ saˇ jaˇ dzaˬ 
taꞈ-eu laꞈ kʼoeˇ, pyehˬ nehˬ-awˇ bi gʼoꞈ leˇ-euˬ meh.  

Aˬhaˆ-euˬ guiˇ maꞈ ya luˬ ya seˇ-iˇ meh lehˇ Miˬyehˇ gʼaˇ duˬ ngehˬ dah-eu tiˬ gʼaˬ ehˇ-
eu 

35Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, Miˬyehˇ gʼaˇ duˬ ngehˬ dah-eu tiˬ 
gʼaˬ neh, Miˬyehˇ gʼaˇ duˬ ngehˬ dah-eu yawˬ gʼaˬ yawˬ-ahˇ, “Ngaˬ-ahˇ diˬ sheˇ” lehˇ 
ehˇ nehˬ-euˬ meh. Ehˇ kʼawꞈ, kʼoeˇ gʼaˬ aˬ yawꞈ-ahˇ maˬ diˬ-a.  
36Kʼoeˇ ngeh, “Sahˬpaˬ Miˬyehˇ-euˬ ehˇ dawˬ-ahˇ nawˇ maˬ naˇ haˬ geuꞈ-ehˇ ngaˬ-
ahˇ maˬ diˬ-eu miˇ neh, ngaˇ jawˇ gaˇ neh nawˇ doˆ-iˇ-eu nehˬ-ehˇ, aˇ laˬ jaˬ shiˇ neh 
bi kawꞈ sehꞈ tehꞈ-a” lehˇ ehˇ nehˬ-euˬ meh. Kʼoeˇ gʼaˬ doˆ-iˇ-euˬ nehˬ-ehˇ, aˇ laˬ jaˬ 
shiˇ tiˬ mawˇ doˆ le-awˇ bi kawꞈ sehꞈ-euˬ meh.  
37Miˬyehˇ gʼaˇ duˬ ngehˬ dah-eu kʼoeˇ gʼaˬ tsawˇ haˬ yawˬ gʼaˬ yawˬ jawˇ gaˇ paˇ iˇ-
awˇ, “Ngaˬ-ahˇ diˬ sheˇ” lehˇ ehˇ nehˬ ngeh, tsawˇ haˬ kʼoeˇ gʼaˬ aˬ yawꞈ-ahˇ yaw 
kʼaˆ-ehˇ diˬ naˇ diˬ gawˇ nehˬ-euˬ meh. 
38Miˬyehˇ gʼaˇ duˬ ngehˬ dah-eu kʼoeˇ gʼaˬ, aˬ cawˬ maˬ bi haw siˬ-eu gʼaˇ duˬ myaˆ 
pyawˬ-ahˇ saˬ paˇ paˇ cehˇ lahˇ-awˇ gaˇ ma gaˇ dzeˇ yawꞈ-awˇ, Iˇsaˬleˬlaˆ sahˬ paˬ iˇ 
tsehˆ laˇ tsehˆ gaˇ loꞈ-euˬ meh.  
39Sahˬ paˬ laˇ ngeh, Miˬyehˇ gʼaˇ duˬ ngehˬ dah-eu kʼoeˇ gʼaˬ sahˬ paˬ-ahˇ kuˇ-awˇ 
ehˇ-eu, “Sahˬ paˬ-oˇ, ngaˇ guiˇ deuˆ luꞈ ngeh, yehˇ tiˬ gʼaˬ aˬ yawꞈ neh nyehꞈ mi-euˬ 
aˬ cawˬ tsawˇ haˬ tiˬ gʼaˬ-ahˇ ngaˇ jawˇ gaˇ nyehꞈ laꞈ-awˇ, heu loꞈ-ehˇ ehˇ-eu meh. 
Tsawˇ haˬ heu gʼaˬ-ahˇ loꞈ-awˬ. Tsawˇ haˬ heu gʼaˬ cehˆ byoˆ naˇ, nawˬ-euˬ saꞈ laˇ 
ya biꞈ tsoeˬ tehꞈ-a. Maˬ ngeuˇ naˇ, pyuˇ maˇ byaˆ smˬ heˇ byaˆ nawˇ ya lawˬ tehꞈ-a 
lehˇ ehˇ-eu meh.  



761 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

40Ehˇ kʼawꞈ, ngaˇ gaˇ myaˬ luꞈ-eu miˇ neh, tsawˇ haˬ kʼoeˇ gʼaˬ cehˆ byoˆ-euˬ meh.” 
Sahˬ paˬ ehˇ-eu, “Nawˇ-aˬ, yawˬ haˇ yawˬ ha yaˇ kʼaˬ daˇ gʼaˬ-euˬ meh. Nawˬ neh mˇ 
lehˬ-euˬ poeˬ nawˇ ya biꞈ tsoeˬ tehꞈ-a.” 
41Miˬyehˇ gʼaˇ duˬ ngehˬ dah-eu kʼoeˇ gʼaˬ aˬ yawꞈ-euˬ myaˆ pyawˬ-ahˇ lahˇ taˬ-euˬ 
saˬ paˇ paˇ cehˇ gʼeu paˆ dzeh ngeh, aˬ yawꞈ Miˬyehˇ gʼaˇ duˬ ngehˬ dah-eu tsawˇ 
haˬ pyeuꞈ gaˇ sahˬ paˬ tiˬ poˆ tehꞈ-ehˇ haw siˬ-euˬ meh.  
42Kʼoeˇ ngeh, Miˬyehˇ gʼaˇ duˬ ngehˬ dah-eu kʼoeˇ gʼaˬ sahˬ paˬ-ahˇ ehˇ-eu, “Sahˬpaˬ 
Miˬyehˇ heu loꞈ-ehˇ ehˇ-eu meh. Ngaˇ ya sehꞈ meh lehˇ ehˇ taˬ-euˬ tsawˇ haˬ-ahˇ 
nawˇ bi buˬ-iˇ-euˬ miˇ neh, kʼoeˇ-euˬ aˇ poeˬ nawˬ-euˬ saꞈ laˇ ya biꞈ tsoeˬ-awˇ, aˬ 
yawꞈ-euˬ guiˇ maꞈ-ahˇ bi cehˆ buˬ-euˬ miˇ neh, nawˬ-euˬ guiˇ maꞈ ya luˬ ya seˇ-iˇ 
tehꞈ-a lehˇ ehˇ-eu meh.” 
43Iˇsaˬleˬlaˆ sahˬ paˬ-aˬ, noeˬ shaˬ noeˬ zahˬ-eu laꞈ kʼoeˇ Saˬmaˬliˆ meuˬ-ahˇ gʼoꞈ leˇ-
euˬ meh.  

1 Sahˬpaˬ 21 

Naˬboˆ-euˬ aˬ gaꞈ yaˇ kmˇ 

1Yeˬsaˬleˬlaˇ meuˬ-ahˇ jaˆ-eu sahˬ paˬ Aˬhaˆ-euˬ nymˇ dawˬ peh, Naˬboˆ lehˇ myahˇ-
euˬ tsawˇ haˬ tiˬ gʼaˬ-euˬ aˬ gaꞈ yaˇ kmˇ tiˬ kmˇ jaˆ-eu meh.  
2Tiˬ nah keuˆ laˇ ngeh, Naˬboˆ-ahˇ Aˬhaˆ heu loꞈ-ehˇ ehˇ nehˬ-euˬ meh. “Nawˬ-euˬ 
aˬ gaꞈ yaˇ kmˇ ngaˬ-ahˇ biꞈ laꞈ-awˬ. Ngaˬ-euˬ nymˇ dawˬ peh jaˆ-eu miˇ neh, sahˬ 
lahˬ gʼawˬ daˇ ka dzaˬ-eu gʼaˇ duˬ geuꞈ mawꞈ nya. Yaˇ kmˇ heu kmˇ aˇ poeˬ, heu naˆ 
maˬ tseˇ muiˬ-eu aˬ gaꞈ yaˇ kmˇ tiˬ kmˇ ngaˇ nawˬ-ahˇ biꞈ ma. Aˇ poeˬ geuꞈ mawꞈ 
nya lehˇ ngeuˇ naˇ kʼawꞈ, oꞈ-eu geuˇ-eu loꞈ-ehˇ biꞈ ma.” 
3Naˬboˆ ehˇ-eu, “Aˬ gaꞈ yaˇ kmˇ heu kmˇ-aˬ, ngaˬ-euˬ aˬ poeˬ aˬ bawˇ deuˬ-euˬ jeˬ 
biˇ pyeuꞈ-eu miˇ neh, nawˬ-ahˇ biꞈ-eu gʼaˇ duˬ Sahˬpaˬ Miˬyehˇ nui ma maˬ tsaˬ-a.” 
4Aˬhaˆ-aˬ, iˇ kahˇ-ahˇ gʼoꞈ leˇ-awˇ, Naˬboˆ neh aˬ yawꞈ-ahˇ ehˇ nehˬ-euˬ dawˬ-ahˇ 
nui ma pehˇ-eu laꞈ kʼoeˇ, nui ma tiˬ pawꞈ-iˬ maˬ saˇ ni, yuꞈ zaˇ kʼoeˇ taˆ myaˆ pyawˬ 
kaˇ pyawˇ paw ciˬ pyawˇ-awˇ yuꞈ-eu laꞈ kʼoeˇ, maˬ dzaˬ maˬ dawˇ ni jawˇ-euˬ meh.  
5Aˬ yawꞈ-euˬ miˬ zaˬ Yeˬsaˬbeˬlaˇ aˬ yawꞈ jawˇ gaˇ iˇ-awˇ, “Aˬ jeˬ miˇ neh nawˇ nui 
ma cawˆ-awˇ maˬ dzaˬ maˬ dawˇ ni jawˇ te” lehˇ naˇ haˬ-euˬ meh.  
6Aˬ yawꞈ ehˇ-eu, “Naˬboˆ neh ngaˬ-ahˇ ehˇ nehˬ laꞈ-euˬ dawˬ baˬ da neh, ngaˇ heu 
loꞈ-ehˇ jawˇ luꞈ-eu ma. Aˬ yawꞈ-euˬ aˬ gaꞈ yaˇ kmˇ ngaˇ zeuˇ mawꞈ nya lehˇ aˬ yawꞈ-
ahˇ ngaˇ ehˇ nehˬ-euˬ ma. Maˬ ngeuˇ naˇ kʼawꞈ, aˬ yawꞈ nui kʼahˇ shiˇ naˇ, aˬ gaꞈ yaˇ 
kmˇ yawˬ kmˇ yawˬ biꞈ tsoeˬ nehˬ ma lehˇ ehˇ nehˬ-euˬ ma. Ehˇ kʼawꞈ, aˬ gaꞈ yaˇ 
kmˇ kʼoeˇ kmˇ ngaˬ-ahˇ maˬ biꞈ nya lehˇ aˬ yawˬ ehˇ-eu meh.” 
7Yeˬsaˬbeˬlaˇ ehˇ-eu, “Nawˇ Iˇsaˬleˬlaˆ miˇ kʼahˬ-ahˇ uˆ lahˇ luꞈ-eu sahˬ paˬ maˬ 
ngeuˇ te loˇ. Yuꞈ zaˇ-ahˇ yuꞈ luꞈ-eu tuˇ laˇ-awˇ, nui ma saˇ lehˆ ni taˬ-awˇ dzaˬ-awˬ 
dawˇ-awˬ. Naˬboˆ-euˬ aˬ gaꞈ yaˇ kmˇ nawˇ za ni ngaˇ jahˇ nehˬ ma.” 
8Kʼoeˇ naˇ, Yeˬsaˬbeˬlaˇ sahˬ boꞈ heu myaˆ taꞈ boꞈ-awˇ, Aˬhaˆ-euˬ laꞈ ma dehˬ-awˇ, 
Aˬhaˆ-euˬ jmˬ diˬ-awˇ, Yeˬzaˬleˬlaˇ meuˬ laꞈ kʼoeˇ jawˇ-eu yaw huiˬ yaw mahˇ deuˬ 
hawˇ-eu aˬ yuiꞈ aˬ tsu deuˬ-ahˇ bi biꞈ ha-iˇ-euˬ meh.  

9Sahˬ boꞈ kʼoeˇ deuˬ laꞈ kʼoeˇ heu loꞈ-ehˇ boꞈ taˬ-euˬ meh. “Maˬ dzaˬ maˬ dawˇ ni 
nah lah ya lah-eu aˇ nah tiˬ nah tseˇ doˆ-awˇ, tsawˇ haˬ dawˬ tawˆ luꞈ kuˇ uiˬ-awˬ. 
Kʼoeˇ naˇ, Naˬboˆ-ahˇ taˬ huiˬ taˬ mahˇ nehˬ-awˬ.  
10Tsawˇ haˬ yaw haiˬ tiˬ gʼaˬ nyiˬ gʼaˬ-ahˇ kʼehˇ-awˇ, Miˬyehˇ hawˇ-eu sahˬ paˬ aˬ 
nyaꞈ-ahˇ Naˬboˆ neh yaˬ kʼehˇ yaˬ-euˬ meh lehˇ jaˬ myawꞈ bi myawꞈ-awˬ. Kʼoeˇ naˇ, 
aˬ yawꞈ-ahˇ meuˬ laꞈ nyiˇ sheuˬ doˆ gʼeh-awˇ, kʼaˬ lo biˬ sehꞈ-awˬ.” 
11Yeˬzaˬleˬlaˇ meuˬ ahˇ jawˇ-eu yaw huiˬ yaw mahˇ deuˬ hawˇ-eu aˬ yuiꞈ aˬ tsu 
deuˬ-aˬ, Yeˬsaˬbeˬlaˇ neh dawˬ biꞈ taˬ-euˬ loꞈ-ehˇ mˇ-euˬ meh.  
12Maˬ dzaˬ maˬ dawˇ ni nah lah ya lah-eu aˇ nah tiˬ nah aˬ yawꞈ maꞈ tseˇ doˆ-awˇ 
tsawˇ haˬ dawˬ tawˆ luꞈ kuˇ uiˬ-awˇ, Naˬboˆ-ahˇ taˬ huiˬ taˬ mahˇ nehˬ-euˬ meh.  
13“Miˬyehˇ hawˇ-eu sahˬ paˬ-ahˇ Naˬboˆ neh yaˬ kʼehˇ yaˬ-euˬ meh” lehˇ, tsawˇ haˬ 
heu myaˆ ni gʼeh-eu mehˬ shi haiˬ-eu tsawˇ haˬ kʼoeˇ nyiˬ gʼaˬ saˇ kiˇ kamˬ-euˬ 
meh. Kʼoeˇ ngeh, Naˬboˆ-ahˇ meuˬ laꞈ nyiˇ sheuˬ doˆ gʼeh-awˇ, kʼaˬ lo neh biꞈ sehꞈ-
euˬ meh.  
14Kʼoeˇ naˇ, Naˬboˆ-ahˇ kʼaˬ lo neh biꞈ sehꞈ gʼaˬ-euˬ gaˇ kawˆ Yeˬsaˬbeˬlaˇ-ahˇ ehˇ 
gaˬ leˇ-euˬ meh.  
15Gaˇ kawˆ kʼoeˇ Yeˬsaˬbeˬlaˇ ya gaˬ-euˬ nehˬ-ehˇ, Aˬhaˆ-ahˇ heu loꞈ-ehˇ ehˇ nehˬ-
euˬ meh. “Naˬboˆ shiˇ-euˬ meh. Aˬ yawꞈ nawˬ-ahˇ maˬ ahˬ lehˇ ehˇ-eu aˬ gaꞈ yaˇ kmˇ 
kʼoeˇ kmˇ nawˇ tsaˬ geuꞈ-iˇ-awˬ.” 
16Kʼoeˇ ngeh, aˬ gaꞈ yaˇ kmˇ kʼoeˇ kmˇ tsaˬ geuꞈ-iˇ-eu gʼaˇ duˬ, Aˬhaˆ tiˬ poˆ tehꞈ-ehˇ 
doˆ-iˇ-euˬ meh.  
17Kʼoeˇ naˇ, Tiˇshaˬbeˬ meuˬ-ahˇ jawˇ-eu Miˬyehˇ gʼaˇ duˬ ngehˬ dah-eu gʼaˬ pyeuꞈ-
eu Eˇliˇyaˆ-ahˇ, Sahˬpaˬ Miˬyehˇ heu loꞈ-ehˇ ehˇ nehˬ-euˬ meh.  
18“Saˬmaˬliˆ meuˬ-ahˇ jawˇ-eu sahˬ paˬ Aˬhaˆ jawˇ gaˇ nawˇ iˇ-awˬ. Naˬboˆ-euˬ aˬ 
gaꞈ yaˇ kmˇ-ahˇ tsaˬ geuꞈ-eu lehˇ, yaˇ kmˇ kʼoeˇ kmˇ laꞈ kʼoeˇ aˬ yawꞈ jawˇ luꞈ gaˇ 
nawˇ ya mawˇ tehꞈ-a. 
19Sahˬpaˬ Miˬyehˇ pyeuꞈ-eu ngaˇ aˬ yawꞈ-ahˇ heu loꞈ-ehˇ ehˇ-eu meh lehˇ ehˇ nehˬ-
awˬ. ‘Yaw sahˇ gʼaˬ-ahˇ sehꞈ-euˬ uˬ taꞈ, aˬ gaꞈ yaˇ kmˇ kʼawꞈ nawˇ paˇ tsaˬ geuꞈ-eu 
lehˇ gʼeh te loˇ’ lehˇ ngaˇ ehˇ-eu meh lehˇ ehˇ nehˬ-awˬ. ‘Naˬboˆ-euˬ shiˬ-ahˇ aˬ kuiˬ 
myeuꞈ-euˬ tsahˇ-ahˇ, nawˬ-euˬ shiˬ-ahˇ kʼawꞈ aˬ kuiˬ myeuꞈ tehꞈ-a’ lehˇ ngaˇ ehˇ-eu 
meh lehˇ ehˇ nehˬ-awˬ.” 
20Eˇliˇyaˆ-ahˇ Aˬhaˆ mawˇ ngeh, “Ngaˬ-ahˇ muiˇ-eu gʼaˬ-oˇ, nawˇ ngaˬ-ahˇ poˆ mawˇ 
le-euˬ nga laˬ” lehˇ ehˇ nehˬ-euˬ meh. Eˇliˇyaˆ ehˇ-eu, “Ngeuˇ ma. Ngaˇ nawˬ-ahˇ poˆ 
mawˇ le-euˬ ma. Sahˬpaˬ Miˬyehˇ mehˬ shi yaw lehˬ jeˬ mˇ-eu gʼaˇ duˬ nawˇ maˇ 
maˇ ni noeˬ tsehˆ taˬ-euˬ meh.  
21Kʼoeˇ miˇ neh, Sahˬpaˬ Miˬyehˇ nawˬ-ahˇ heu loꞈ-ehˇ ehˇ-eu meh. ‘Nawˬ-euˬ kʼoeˇ 
taˆ guˆ-eu gaˆ-eu jeˬ ngaˇ bi keuˆ le ma. Nawˬ-ahˇ ngaˇ laˆ luˬ laˆ seˇ-awˇ, nawˬ-euˬ 
nymˇ jiˇ laꞈ kʼoeˇ kʼaˇ jawˇ-eu kʼaˬ dzeˇ zaˬ dawˬ tawˆ luꞈ, yaw huiˬ yaw nyiˇ maˬ 
tseˇ ni, aˇ jeuˬ aˇ ca meh-iˇ ngeh keuˆ ni ngaˇ kʼehˬ nehˬ ma.  
22Nawˬ-euˬ nymˇ jiˇ-aˬ, Neˬbaˇ-euˬ aˬ li sahˬ paˬ Yeˬyawˇbamˬ-euˬ nymˇ jiˇ loꞈ-ehˇ 
maˬ ehˇ, Aˬhiˇyaˬ-euˬ aˬ li sahˬ paˬ Bawˬshaˬ-euˬ nymˇ jiˇ loꞈ-ehˇ maˬ ehˇ, ya pyeuꞈ-

iˇ gaˇ keuˆ tehꞈ-a. Aˬ jeˬ miˇ neh ehˇ naˇ, Iˇsaˬleˬlaˆ miˇ kʼahˬ iˬ baˇ mˇ ni nawˬ neh 
sheuˬ gʼeh nehˬ-euˬ laꞈ kʼoeˇ, ngaˇ nui ma maˬ saˇ-eu jeˬ-ahˇ nawˇ mˇ-euˬ meh.  
23Yeˬsaˬbeˬlaˇ-euˬ gʼawˇ mawˇ-ahˇ kʼawꞈ, Yeˬzaˬleˬlaˇ meuˬ laꞈ kʼoeˇ aˬ kuiˬ neh bi 
dzaˬ tehꞈ-a lehˇ Sahˬpaˬ Miˬyehˇ ehˇ-eu meh.  
24Nawˬ-euˬ aˬ yuiꞈ aˬ nyiˇ meuˬ laꞈ kʼoeˇ kʼaˇ shiˇ-euˬ deuˬ-ahˇ aˬ kuiˬ dzaˬ-awˇ, 
bawˇ tsahˬ-ahˇ kʼaˇ shiˇ-euˬ deuˬ-ahˇ jeˬ shiˇ kʼaˬ dzeˇ dzaˬ tehꞈ-a.” 
25(Aˬ yawꞈ-euˬ miˬ zaˬ Yeˬsaˬbeˬlaˇ kʼehˇ-eu baˬ da neh , Sahˬpaˬ Miˬyehˇ mehˬ shi 
maˇ maˇ ni iˬ baˇ mˇ ma lehˇ noeˬ tsehˆ-euˬ, Aˬhaˆ loꞈ-ehˇ gʼeh-eu tsawˇ haˬ tiˬ gʼaˬ-
iˬ maˬ jawˇ-a.  
26Iˇsaˬleˬlaˆ tsawˇ haˬ deuˬ miˇ kʼahˬ kʼoeˇ kʼahˬ laꞈ kʼoeˇ jawˇ uˇ leˇ ngeh, Sahˬpaˬ 
Miˬyehˇ neh bi teh doˆ-euˬ Aˬmoˬ tsawˇ haˬ deuˬ uˬ duˬ tahˬ-eu tahˬ pahˬ aˬ ma 
mawˇ kawˇ deuˬ-ahˇ, aˬ yawꞈ uˬ duˬ tahˬ-eu laꞈ kʼoeˇ, shaꞈ dawˇ dui dui paˬ-ehˇ 
gʼeh-eu iˬ baˇ aˬ yawꞈ mˇ-euˬ meh.) 
27Eˇliˇyaˆ dawˬ ngehˬ gʼaˬ ngeh, Aˬhaˆ gʼaˬ yawˬ ha-euˬ mehˬ tsoeˬ gʼeu pyaˬ gʼeu 
shaˇ-awˇ, guˬ daˇ pehˇ zeuˇ mehˬ tsoeˬ dm-euˬ meh. Aˬ yawꞈ maˬ dzaˬ maˬ dawˇ ni, 
guˬ daˇ pehˇ zeuˇ dm-awˇ yuꞈ-eu laꞈ kʼoeˇ, noeˬ shaˬ dui dui-awˇ myaꞈ dehˬ ni 
pyeuꞈ-iˇ-euˬ meh.  
28Kʼoeˇ naˇ, Miˬyehˇ gʼaˇ duˬ ngehˬ dah-eu Eˇliˇyaˆ-ahˇ, Sahˬpaˬ Miˬyehˇ heu loꞈ-ehˇ 
ehˇ nehˬ-euˬ meh.  
29“Ngaˬ-euˬ mehˬ shi Aˬhaˆ nui ma nahˬ yu ni taˬ-awˇ jawˇ luꞈ-eu nawˇ ya mawˇ 
gʼaˬ maˬ loˇ. Aˬ yawꞈ kʼoeˇ loꞈ-ehˇ jawˇ-eu miˇ neh, aˬ yawꞈ yaw dehꞈ dehꞈ luꞈ-eu aˇ 
yamˬ laꞈ kʼoeˇ, guˆ-eu gaˆ-eu jeˬ ngaˇ maˬ paˇ bi keuˆ le ma. Aˬ yawꞈ-euˬ aˬ li-euˬ 
ziˇ-ahˇ, Aˬhaˆ-euˬ nymˇ jiˇ kʼoeˇ taˆ guˆ-eu gaˆ-eu jeˬ ngaˇ bi keuˆ le ma.” 

1 Sahˬpaˬ 22 

Aˬhaˆ ya shiˇ meh lehˇ Miˇkaˬyaˇ ehˇ-eu 
(2 Laˬsaˬbaˬ 18.2-27) 

1Iˇsaˬleˬlaˆ miˇ kʼahˬ hawˇ-eu Suˇliˆ miˇ kʼahˬ yaw kaˬ guiˇ maˬ deuˆ ni nyiˬ kʼoꞈ 
jawˇ-euˬ meh.  
2Ehˇ kʼawꞈ, Yuˇdaˆ sahˬ paˬ Yeˬhawˇshaˬpaˇ gʼaˬ Iˇsaˬleˬlaˆ sahˬ paˬ Aˬhaˆ jawˇ gaˇ 
laˇ-euˬ meh.  
3Aˬhaˆ-aˬ, aˬ yawꞈ-euˬ gaˇ mˇ-eu yaw huiˬ yaw mahˇ deuˬ-ahˇ ehˇ nehˬ-eu, “Suˇliˆ 
sahˬ paˬ-euˬ laꞈ-ahˇ neh, Giˇlaˆ miˇ kʼahˬ-ahˇ jaˆ-eu Laˬmoˆ meuˬ za kʼoꞈ ni aˬ dui tiˬ 
jeˬ-iˬ maˬ ya jahˇ-aˬ siˬ. Meuˬ kʼoeˇ meuˬ aˬ dui-euˬ meuˬ meh.” 
4Kʼoeˇ naˇ Yeˬhawˇshaˬpaˇ-ahˇ Aˬhaˆ ehˇ nehˬ-eu, “Nawˇ ngaˬ nehˬ-ehˇ le-awˇ 
Laˬmoˆ meuˬ-ahˇ guiˇ deuˆ leˇ ma loˇ.” Yeˬhawˇshaˬpaˇ ehˇ-eu, “Nawˇ kʼaˇ dah laˇ 
ngeh nawˬ nehˬ-ehˇ le-eu gʼaˇ duˬ ngaˇ lehˬ hmˬ dah taˬ-euˬ ma. Ngaˬ-euˬ yehˇ deuˬ 
hawˇ-eu mahˬ deuˬ kʼawꞈ lehˬ hmˬ jiˇ taˬ-euˬ ma.  
5Ehˇ kʼawꞈ, Sahˬpaˬ Miˬyehˇ-ahˇ jeˬ huˬ naˇ haˬ haw kaˇ-euˇ.” 
6Kʼoeˇ naˇ, Miˬyehˇ gʼaˇ duˬ ngehˬ dah-eu tsawˇ haˬ oeˬ yaˇ gʼaˬ-ahˇ Aˬhaˆ kuˇ uiˬ-
awˇ ehˇ nehˬ-eu, “Giˇlaˆ miˇ kʼahˬ Laˬmoˆ meuˬ-ahˇ ngaˇ guiˇ deuˆ leˇ-eu tsaˬ nga loˇ, 

maˬ tsaˬ nga loˇ lehˇ ehˇ nehˬ laꞈ sheˇ.” Aˬ yawꞈ maꞈ ehˇ-eu, “Deuˆ leˇ-awˬ. Sahˬpaˬ 
Miˬyehˇ nawˬ-ahˇ bi gʼaˬ leˇ nehˬ laꞈ tehꞈ-a.” 
7Ehˇ kʼawꞈ, Yeˬhawˇshaˬpaˇ ehˇ-eu, “Sahˬpaˬ Miˬyehˇ-ahˇ mehˬ bawˬ mˇ haw-eu 
gʼaˇ duˬ, Miˬyehˇ gʼaˇ duˬ ngehˬ dah-eu nui gʼaˬ maˬ paˇ jawˇ meh loˇ.” 
8Aˬhaˆ ehˇ-eu, “Ymˇlahˬ-euˬ aˬ li Miˇkaˬyaˇ lehˇ myahˇ-euˬ tiˬ gʼaˬ jawˇ-a siˬ. Ehˇ 
kʼawꞈ, aˬ yawꞈ ngaˬ-euˬ gʼaˇ duˬ yaw muiˬ tiˬ jeˬ-iˬ maˬ ngehˬ dah nehˬ laꞈ-eu miˇ 
neh, aˬ yawꞈ-ahˇ ngaˇ bye dui dui nya. Aˬ myah luꞈ maˬ muiˬ-eu jeˬ tehꞈ-ehˇ ngehˬ 
dah nehˬ laꞈ-eu meh.” Yeˬhawˇshaˬpaˇ ehˇ-eu, “Nawˇ teu loꞈ-ehˇ ehˇ-eu maˬ tsaˬ-eu 
paˬ.” 
9Kʼoeˇ naˇ, aˬ yawꞈ-euˬ saˇ naˇ gaˇ mˇ-eu yaw huiˬ yaw mahˇ tiˬ gʼaˬ-ahˇ Aˬhaˆ kuˇ-
awˇ, “Miˇkaˬyaˇ-ahˇ yaw kawˇ-ehˇ sheuˬ laꞈ-awˬ” lehˇ ehˇ nehˬ-euˬ meh.  
10Iˇsaˬleˬlaˆ sahˬ paˬ Aˬhaˆ hawˇ-eu Yuˇdaˆ sahˬ paˬ Yeˬhawˇshaˬpaˇ aˬ nyaꞈ-aˬ, sahˬ 
paˬ dm-eu dm gʼaˬ dm lmˇ dm-awˇ, Saˬmaˬliˆ meuˬ laꞈ nyiˇ jaˆ-eu cehˇ baw duˬ-ahˇ, 
dzoeˬ dzaˬ nuiˇ mahˬ kʼoeˇ taˆ nuiˇ luꞈ-eu meh. Miˬyehˇ gʼaˇ duˬ ngehˬ dah-eu tsawˇ 
haˬ dawˬ tawˆ luꞈ kʼawꞈ, aˬ yawꞈ nyaꞈ-euˬ mehˬ shi Miˬyehˇ gʼaˇ duˬ ngehˬ dah 
ngehˬ dah-ehˇ jawˇ-eu meh.  
11Aˬ yawꞈ maꞈ laꞈ kʼoeˇ, Sheˬnaˬnahˬ-euˬ aˬ li Zeˬdaˬkiˇ gʼaˬ shmˇ uˬ coeˇ tehˆ-awˇ, 
“Heu loꞈ-ehˇ gʼeh-eu uˬ coeˇ neh Suˇliˆ tsawˇ haˬ deuˬ-ahˇ naw maꞈ guiˇ deuˆ-awˇ, 
naw maꞈ deuˆ gʼaˬ tehꞈ-a lehˇ Sahˬpaˬ Miˬyehˇ ehˇ-eu meh” lehˇ ngehˬ dah-euˬ 
meh.  
12Miˬyehˇ gʼaˇ duˬ ngehˬ dah-eu tsawˇ haˬ dawˬ tawˆ luꞈ kʼawꞈ, aˬ yawꞈ neh kʼaˇ 
ehˇ-euˬ loꞈ-ehˇ ehˇ-eu meh. “Laˬmoˆ meuˬ-ahˇ guiˇ deuˆ leˇ-awˬ. Naw maꞈ gʼaˬ leˇ 
tehꞈ-a. Sahˬpaˬ Miˬyehˇ naw maꞈ-ahˇ bi gʼaˬ leˇ laꞈ tehꞈ-a” lehˇ aˬ yawꞈ maꞈ ehˇ-eu 
meh.  
13Kʼoeˇ ngeh, Miˇkaˬyaˇ-ahˇ kuˇ laˬ-iˇ-euˬ yaw huiˬ yaw mahˇ kʼoeˇ gʼaˬ Miˇkaˬyaˇ-
ahˇ ehˇ nehˬ-eu, “Sahˬ paˬ guiˇ deuˆ leˇ naˇ gʼaˬ leˇ tehꞈ-a lehˇ, Miˬyehˇ gʼaˇ duˬ 
ngehˬ dah-eu tsawˇ haˬ dawˬ tawˆ luꞈ ehˇ-eu meh. Nawˇ kʼawꞈ kʼoeˇ loꞈ-ehˇ ehˇ-eu 
tsaˬ tehꞈ-a.” 
14Ehˇ kʼawꞈ, Miˇkaˬyaˇ ehˇ-eu, “Sahˬpaˬ Miˬyehˇ neh kʼaˇ bi ehˇ-euˬ jeˬ tehꞈ-ehˇ ngaˇ 
ehˇ ma lehˇ, dehꞈ luꞈ-eu Sahˬpaˬ Miˬyehˇ mehˬ shi ngaˇ saˇ jaˇ dzaˬ-eu ma.” 
15Sahˬ paˬ Aˬhaˆ-euˬ mehˬ shi Miˇkaˬyaˇ le keuˆ ngeh, “Miˇkaˬyaˇ-oˇ, sahˬ paˬ 
Yeˬhawˇshaˬpaˇ nga nyaꞈ Laˬmoˆ meuˬ-ahˇ guiˇ deuˆ leˇ-eu tsaˬ meh loˇ, maˬ tsaˬ-a 
loˇ” lehˇ sahˬ paˬ Aˬhaˆ naˇ haˬ ngeh, “Deuˆ leˇ-awˬ. Naw nyaꞈ gʼaˬ leˇ tehꞈ-a. 
Sahˬpaˬ Miˬyehˇ naw nyaꞈ-ahˇ bi gʼaˬ leˇ laꞈ tehꞈ-a” lehˇ Miˇkaˬyaˇ ehˇ-eu meh.  
16Ehˇ kʼawꞈ, Aˬhaˆ ehˇ-eu, “Sahˬpaˬ Miˬyehˇ-euˬ tsawˇ myahˇ uˬ moˆ nawˇ ngaˬ-ahˇ 
dawˬ ngehˬ cawˬ ngeh, dawˇ coe ni ngehˬ-awˬ tmˇ-awˬ lehˇ ngaˇ nawˬ-ahˇ aˇ myaˆ 
poˆ ya ehˇ nehˬ nmˇ.” 
17Miˇkaˬyaˇ ehˇ-eu, “Yawˇ bo-eu yaw sahˇ maˬ baw-eu yawˇ yawˇ maꞈ loꞈ-ehˇ, 
Iˇsaˬleˬlaˆ yehˇ deuˬ gawˬ jawˬ gawˬ duˇ doe ni cehˆ byaˆ taˬ-euˬ ngaˬ-ahˇ mawˇ laˇ 
miˇ-a. Kʼoeˇ ngeh jawˇ, ‘Tsawˇ haˬ heu deuˬ-ahˇ aˬ yuiꞈ geuꞈ-awˇ sheuˬ gʼeh nehˬ-eu 

gʼaˬ maˬ jawˇ-a. Aˬ yawꞈ maꞈ-ahˇ ciˬ cuˇ ni bi gʼoꞈ-iˇ-awˬ’ lehˇ Sahˬpaˬ Miˬyehˇ ehˇ-
eu meh.” 
18Yeˬhawˇshaˬpaˇ-ahˇ Aˬhaˆ ehˇ nehˬ-eu, “Tsawˇ haˬ heu gʼaˬ ngaˬ-euˬ gʼaˇ duˬ yaw 
muiˬ tiˬ jeˬ-iˬ maˬ ngehˬ dah nehˬ laꞈ-a lehˇ, ngaˇ nawˬ-ahˇ ehˇ-euˬ maˬ tsaˬ nga loˇ. 
Aˬ myah luꞈ maˬ muiˬ-eu jeˬ tehꞈ-ehˇ ngehˬ dah-eu meh.” 
19Miˇkaˬyaˇ paˇ ehˇ-eu, “Sahˬpaˬ Miˬyehˇ ehˇ gaˇ naˇ haˬ sheˇ. Sahˬpaˬ Miˬyehˇ-aˬ, 
mˬ kʼoeˇ taˆ aˬ yawꞈ-euˬ nuiˇ mahˬ-ahˇ nuiˇ luꞈ-awˇ, aˬ yawꞈ-euˬ mˬ taˆ gʼaˬ kʼehˇ 
dawˬ tawˆ luꞈ, aˬ yawꞈ dawˬ peh yawꞈ luꞈ-eu ngaˬ-ahˇ mawˇ laˇ miˇ-a.  
20Kʼoeˇ ngeh, Laˬmoˆ meuˬ-ahˇ Aˬhaˆ le-awˇ aˬ cawˬ neh bi sehꞈ ni, aˬ yawꞈ-ahˇ aˬ 
suˇ gʼaˬ mehˇ shuiˇ shuiˇ-iˇ nmˇ lehˇ, Sahˬpaˬ Miˬyehˇ ehˇ ngeh, mˬ taˆ gʼaˬ kʼehˇ 
kʼoeˇ deuˬ tiˬ gʼaˬ tiˬ jeˬ ehˇ-eu meh.  
21Kʼoeˇ ngeh, yaw sahˇ tiˬ sahˇ mehˬ hu paw doˆ laˇ-awˇ, Sahˬpaˬ Miˬyehˇ-euˬ mehˬ 
shi le-awˇ, ‘Aˬ yawꞈ-ahˇ ngaˇ mehˇ shuiˇ shuiˇ-iˇ ma’ lehˇ ehˇ-eu meh.  
22Nawˇ aˬ joˆ-ehˇ mehˇ shuiˇ shuiˇ-eu gʼeh te lehˇ Sahˬpaˬ Miˬyehˇ naˇ haˬ ngeh, 
‘Ngaˇ iˇ-awˇ, Aˬhaˆ-ahˇ Miˬyehˇ gʼaˇ duˬ kʼaˇ ngehˬ dah nehˬ-eu deuˬ jaˬ myawꞈ 
myawꞈ ni jahˇ-iˇ ma’ lehˇ, yaw sahˇ kʼoeˇ sahˇ ehˇ kʼoꞈ nehˬ-euˬ meh. Sahˬpaˬ 
Miˬyehˇ gʼeh, ‘Iˇ-awˇ mehˇ shuiˇ shuiˇ haw-iˇ-awˬ. Shuiˇ tawˆ nya-eu baw le’ lehˇ 
ehˇ-eu meh.  
23Heu-aˬ, aˬ joˆ-ehˇ pyeuꞈ dzeuˇ yaꞈ-euˬ gaˇ kawˆ meh. Nawˬ-ahˇ Miˬyehˇ gʼaˇ duˬ 
ngehˬ dah nehˬ-eu deuˬ jaˬ myawꞈ myawꞈ ni, Sahˬpaˬ Miˬyehˇ neh jahˇ nehˬ gʼaˬ 
taˬ-euˬ meh. Luˬ-iˇ seˇ-iˇ-eu jeˬ-ahˇ nawˇ ya tahˬ puˬ tehꞈ-a lehˇ, Sahˬpaˬ Miˬyehˇ 
neh ehˇ tsehˆ gʼaˬ taˬ-euˬ meh.” 
24Kʼoeˇ naˇ, Miˬyehˇ gʼaˇ duˬ ngehˬ dah-eu Zeˬdaˬkiˇ gʼaˬ Miˇkaˬyaˇ jawˇ gaˇ le-awˇ, 
Miˇkaˬyaˇ-euˬ baˬ ba-ahˇ tehˆ-awˇ ehˇ-eu, “Sahˬpaˬ Miˬyehˇ-euˬ yaw sahˇ ngaˇ jawˇ 
gaˇ neh aˬ myah paˇ doˆ-iˇ-awˇ, nawˬ-ahˇ dawˬ paˇ ngehˬ cawˬ le taˬ.” 
25Miˇkaˬyaˇ ehˇ-eu, “Nymˇ naˇ kʼah paw nawˇ ya cehˆ zaꞈ-iˇ-eu aˇ yamˬ keuˆ le ngeh, 
gaˇ kawˆ heu nawˇ ya siˬ duˬ tehꞈ-a.” 
26Kʼoeˇ naˇ, Aˬhaˆ-euˬ gaˇ mˇ-eu yaw huiˬ yaw mahˇ tiˬ gʼaˬ-ahˇ Aˬhaˆ heu loꞈ-ehˇ 
ehˇ nehˬ-euˬ meh. “Miˇkaˬyaˇ-ahˇ paꞈ-awˇ, meuˬ-ahˇ uˆ lahˇ-eu gʼaˬ pyeuꞈ-eu Aˬmoˬ 
hawˇ-eu sahˬ paˬ zaˬ yo Yawˇshaˆ aˬ nyaꞈ jawˇ gaˇ nyehꞈ gʼeh nehˬ-awˬ.  
27Ngaˇ tiˬ jeˬ-iˬ maˬ ca ni gʼoꞈ keuˆ laˇ ngeh keuˆ ni, tsawˇ haˬ heu gʼaˬ-ahˇ tawˬ-ahˇ 
nyehꞈ ahˇ-awˇ, kaˬ muˇ hawˇ-eu iˇ cuꞈ tehꞈ-ehˇ bi dzaˬ bi dawˇ-eu laꞈ kʼoeˇ bi jawˇ 
tawˬ-awˬ lehˇ ehˇ nehˬ lawˬ.” 
28Miˇkaˬyaˇ ehˇ-eu, “Nawˇ tiˬ jeˬ-iˬ maˬ ca laˇ-ehˇ gʼoꞈ keuˆ le lawˬ naˇ, Sahˬpaˬ 
Miˬyehˇ ngaˬ-ahˇ gʼoe-awˇ dawˬ ngehˬ-euˬ maˬ ngeuˇ-aˇ. Ngaˬ neh ehˇ-euˬ dawˬ-
ahˇ yawˬ gʼaˬ na luꞈ yaw muiˬ paˬ-ehˇ naˇ haˬ taˬ-awˬ.” 

Aˬhaˆ shiˇ-euˬ 
(2 Laˬsaˬbaˬ 18.28-34) 

29Kʼoeˇ naˇ, Iˇsaˬleˬlaˆ sahˬ paˬ Aˬhaˆ hawˇ-eu Yuˇdaˆ sahˬ paˬ Yeˬhawˇshaˬpaˇ aˬ 
nyaꞈ, Giˇlaˆ miˇ kʼahˬ-ahˇ jaˆ-eu Laˬmoˆ meuˬ-ahˇ guiˇ deuˆ leˇ-euˬ meh.  



766 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

30Yeˬhawˇshaˬpaˇ-ahˇ Aˬhaˆ ehˇ nehˬ-eu, “Aˇ nyaꞈ guiˇ deuˆ leˇ ngeh, ngaˬ-ahˇ aˬ 
cawˬ maˬ bi haw siˬ-eu gʼaˇ duˬ, ngaˇ mehˬ tsoeˬ pyehˇ-awˇ guiˇ deuˆ ma. Ehˇ kʼawꞈ, 
nawˇ gʼaˬ sahˬ paˬ-euˬ dm gʼaˬ dm lmˇ dm-awˇ deuˆ-awˬ.” Kʼoeˇ naˇ, Iˇsaˬleˬlaˆ sahˬ 
paˬ gʼaˬ aˬ cawˬ maˬ bi haw siˬ ni, mehˬ tsoeˬ pyehˇ-awˇ guiˇ deuˆ-euˬ meh.  
31Suˇliˆ sahˬ paˬ-aˬ, aˬ yawꞈ-euˬ mahˬ laˆ lawˬ deuˬ kʼoeˇ taˆ uˆ lahˇ-eu yaw huiˬ smˬ 
tseˇ gʼaˬ-ahˇ, “Iˇsaˬleˬlaˆ sahˬ paˬ-ahˇ maˬ ngeuˇ naˇ tiˬ gʼaˬ-ahˇ-iˬ taˬ deuˆ” lehˇ ehˇ 
nehˬ taˬ-euˬ meh.  
32Kʼoeˇ miˇ neh, sahˬ paˬ Yeˬhawˇshaˬpaˇ-ahˇ aˬ yawꞈ maꞈ ya mawˇ ngeh, Iˇsaˬleˬlaˆ 
sahˬ paˬ nga lehˇ noeˬ-awˇ, aˬ yawꞈ-ahˇ tehꞈ-ehˇ ga jawˬ-awˇ deuˆ-euˬ meh. Ehˇ 
kʼawꞈ, Yeˬhawˇshaˬpaˇ guˇ doˆ laˇ ngeh,  
33Iˇsaˬleˬlaˆ sahˬ paˬ maˬ ngeuˇ nya lehˇ naˇ haˬ siˬ-awˇ, maˬ deuˆ ni byehˇ-euˬ meh. 
34Suˇliˆ yehˇ tiˬ gʼaˬ neh beuˆ gʼeh leꞈ-euˬ kaˆ myaˬ tiˬ myaˬ, sahˬ paˬ Aˬhaˆ dm lmꞈ-
eu shmˇ mehˬ tsoeˬ-euˬ maˇ byoe-ahˇ maˬ noeˬ maˬ duˇ-ehˇ zaw leˇ-awˇ, Aˬhaˆ-ahˇ 
beuˆ tahˬ-euˬ meh. Kʼoeˇ ngeh, “Ngaˬ-ahˇ beuˆ zaw-euˬ miˇ-a. Mehˬ nah paw zeuˆ 
pyawˇ-awˇ guiˇ deuˆ luꞈ gaˇ neh iˇ doˆ gʼeh-awˬ” lehˇ, aˬ yawꞈ-euˬ mahˬ laˆ lawˬ teh-
eu gʼaˬ-ahˇ Aˬhaˆ ehˇ nehˬ-euˬ meh.  
35Guiˇ yaw kʼaˆ-ehˇ deuˆ luꞈ ngeh, sahˬ paˬ Aˬhaˆ gʼaˬ aˬ yawꞈ-euˬ mahˬ laˆ lawˬ laꞈ 
kʼoeˇ aˬ cawˬ-ahˇ kʼawˬ daˇ-awˇ, Suˇliˆ tsawˇ haˬ deuˬ jawˇ paw ciꞈ pyawˇ-awˇ jawˇ-
euˬ meh. Aˬ yawꞈ-euˬ gʼawˇ mawˇ-ahˇ kaˆ myaˬ zaw leˇ-euˬ tsahˇ-ahˇ shiˬ yoeˇ doˆ 
le-awˇ, laˆ lawˬ uˬ kʼawˬ yoeˇ pymˬ-euˬ meh. Kʼoeˇ naˇ, uˬ ciꞈ uˬ taw taw le ngeh aˬ 
yawꞈ shiˇ tsehˆ-euˬ meh.  
36Nahˇ ma ga ahˇ mawꞈ laˇ ngeh, Iˇsaˬleˬlaˆ guiˇ maꞈ deuˬ yawˬ gʼaˬ na luꞈ yawˬ ha-
euˬ meuˬ-ahˇ gʼoꞈ-iˇ-eu gʼaˇ duˬ, dawˬ biꞈ gʼeh leꞈ-euˬ meh.  
37Sahˬ paˬ Aˬhaˆ kʼoeˇ loꞈ-ehˇ shiˇ-awˇ, aˬ yawꞈ-euˬ gʼawˇ mawˇ Saˬmaˬliˆ meuˬ-ahˇ 
baꞈ kʼoꞈ gʼeh-awˇ, kʼoeˇ gaˇ baꞈ pahˬ nehˬ-euˬ meh.  
38Aˬ yawꞈ-euˬ laˆ lawˬ kʼoeˇ laˇ-ahˇ, Saˬmaˬliˆ meuˬ-ahˇ jaˆ-eu lah laꞈ kʼoeˇ tsiˬ 
shawˇ-euˬ meh. Sahˬpaˬ Miˬyehˇ neh ehˇ taˬ-eu loꞈ-ehˇ, aˬ yawꞈ-euˬ shiˬ-ahˇ aˬ kuiˬ 
myeuꞈ-awˇ, meh maˬ laˇ deuˬ kʼawꞈ kʼoeˇ gaˇ iˇ cuꞈ dzuiꞈ-euˬ meh.  
39Aˬ yawꞈ jawˇ-eu nymˇ-ahˇ ya ma juiˇ taꞈ tsoꞈ taˬ-euˬ gaˇ kawˆ hawˇ-eu, aˬ yawꞈ 
neh tsoˆ-euˬ meuˬ deuˬ gaˇ kawˆ ahˇ leˇ-ehˇ, sahˬ paˬ Aˬhaˆ neh kʼaˇ mˇ kʼaˇ shaˇ 
yaꞈ-euˬ yawˬ jeˬ na luꞈ, Iˇsaˬleˬlaˆ sahˬ paˬ deuˬ gaˇ kawˆ boꞈ taˬ-euˬ sahˬ boꞈ laꞈ 
kʼoeˇ boꞈ ahˇ taˬ-euˬ meh. 
40Aˬ yawꞈ shiˇ ngeh, aˬ yawꞈ-euˬ aˬ li Aˬhaˬziˇ gʼaˬ, aˬ yawꞈ-euˬ dah zaˇ sahˬ paˬ 
geuꞈ-euˬ meh.  

Yuˇdaˆ sahˬ paˬ Yeˬhawˇshaˬpaˇ 
(2 Laˬsaˬbaˬ 20.31—21.1) 

41Sahˬ paˬ Aˬhaˆ Iˇsaˬleˬlaˆ miˇ kʼahˬ-ahˇ uˆ lahˇ-eu oeˬ kʼoꞈ tiˬ kʼoꞈ-ahˇ, Aˬsaˬ-euˬ aˬ 
li Yeˬhawˇshaˬpaˇ gʼaˬ Yuˇdaˆ sahˬ paˬ pyeuꞈ laˇ-euˬ meh.  
42Yeˬhawˇshaˬpaˇ Yuˇdaˆ sahˬ paˬ pyeuꞈ laˇ ngeh, smˬ tseˇ ngaˬ kʼoꞈ kʼawˆ-awˇ, 
Yeˬluˇsaˬlehˬ meuˬ-ahˇ jawˇ-awˇ nyiˬ tseˇ ngaˬ kʼoꞈ uˆ lahˇ-euˬ meh. Aˬ yawꞈ-euˬ aˬ 
ma-aˬ, Shiˇlaˬhiˇ-euˬ aˬ buˇ Aˬzuˇbaˬ meh.  

43Aˬ yawꞈ-euˬ mehˬ hu sahˬ paˬ geuꞈ dzeuˇ yaꞈ-euˬ aˬ yawꞈ-euˬ aˬ da Aˬsaˬ loꞈ-ehˇ, 
Sahˬpaˬ Miˬyehˇ mehˬ shi yaw tsaˬ yaw dawˇ jeˬ tehꞈ-ehˇ aˬ yawꞈ mˇ-euˬ meh. Ehˇ 
kʼawꞈ, lawˇ ciꞈ zaˬ deuˬ-euˬ uˬ duˬ tahˬ-eu jawˇ duˬ kʼoeˇ deuˬ-ahˇ aˬ yawꞈ maˬ laˆ 
cawˆ-ehˇ, Yuˇdaˆ miˇ kʼahˬ zaˬ deuˬ kʼoeˇ gaˇ lawˇ-eu shehˇ-eu jeˬ mˇ-awˇ, yaw saw 
jeˬ doꞈ damˬ-euˬ meh.  
44Yeˬhawˇshaˬpaˇ-aˬ, Iˇsaˬleˬlaˆ sahˬ paˬ nehˬ-ehˇ tsaˬ leˇ dzoeˇ leˇ-eu laꞈ kʼoeˇ 
dehꞈ-euˬ meh.  
45Yeˬhawˇshaˬpaˇ neh mˇ-euˬ huiˬ-eu gaˇ deuˬ maˬ ehˇ, guiˇ deuˆ-euˬ gaˇ kawˆ deuˬ 
maˬ ehˇ, aˬ yawꞈ neh kʼaˇ mˇ kʼaˇ shaˇ-euˬ yawˬ jeˬ na luꞈ, Yuˇdaˆ sahˬ paˬ deuˬ gaˇ 
kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
46Aˬ yawꞈ-euˬ aˬ da Aˬsaˬ-euˬ ziˇ-ahˇ neh, lawˇ ciꞈ zaˬ deuˬ-euˬ lawˇ duˬ shehˇ duˬ-
ahˇ jawˇ luꞈ-eu kʼaˬ dzeˇ zaˬ meh maˬ laˇ hawˇ-eu zaˬ miˬ zaˬ meh maˬ laˇ deuˬ 
dawˬ tawˆ luꞈ-ahˇ, aˬ yawꞈ-euˬ miˇ kʼahˬ laꞈ kʼoeˇ neh aˬ yawꞈ teh dzeh-euˬ meh.  
47Eˬdoˬ miˇ kʼahˬ laꞈ kʼoeˇ sahˬ paˬ maˬ jawˇ-ehˇ, Yuˇdaˆ sahˬ paˬ neh tseˇ doˆ nehˬ-
euˬ tsawˇ haˬ deuˬ uˆ lahˇ-euˬ meh.  
48Sahˬpaˬ Yeˬhawˇshaˬpaˇ-aˬ, Awˇpiˇlaˆ miˇ kʼahˬ-ahˇ shuiˇ tawˬ laˬ-iˇ-eu gʼaˇ duˬ, iˬ 
ma laˆ shaˆ-ahˇ iˇ tsehˆ laˇ tsehˆ nya-eu saˇ baoˬ jahˇ-euˬ meh. Ehˇ kʼawꞈ, saˇ baoˬ 
kʼoeˇ deuˬ Eˬzoˇgeˇbaˬ meuˬ-ahˇ cawˆ-iˇ-awˇ, tiˬ jawˇ-iˬ maˬ paˇ cah ni byehˇ dzeh-
euˬ meh.  
49Iˇsaˬleˬlaˆ sahˬ paˬ Aˬhaˬziˇ kʼawꞈ, aˬ yawꞈ-euˬ tsawˇ haˬ deuˬ-ahˇ sahˬ paˬ 
Yeˬhawˇshaˬpaˇ-euˬ tsawˇ haˬ deuˬ nehˬ-ehˇ iˬ ma laˆ shaˆ-ahˇ saˇ baoˬ dziˬ-awˇ bi 
cah ma lehˇ ehˇ-eu meh. Ehˇ kʼawꞈ, aˬ yawꞈ-euˬ ehˇ dawˬ-ahˇ Yeˬhawˇshaˬpaˇ maˬ 
geuꞈ nehˬ-a.  
50Yeˬhawˇshaˬpaˇ ziˇ jiˇ-awˇ, Daˬbiˇ-euˬ meuˬ-ahˇ jaˆ-eu sahˬ paˬ-euˬ lmˬ bymˇ-ahˇ 
baꞈ pahˬ nehˬ-euˬ meh. Aˬ yawꞈ-euˬ aˬ li Yeˬhawˇlamˬ gʼaˬ, aˬ yawꞈ-euˬ dah zaˇ 
sahˬ paˬ geuꞈ-euˬ meh.  

Iˇsaˬleˬlaˆ sahˬ paˬ Aˬhaˬziˇ 

51Yuˇdaˆ miˇ kʼahˬ-ahˇ sahˬ paˬ Yeˬhawˇshaˬpaˇ uˆ lahˇ-eu shiꞈ kʼoꞈ tiˬ kʼoꞈ-ahˇ, 
Aˬhaˆ-euˬ aˬ li Aˬhaˬziˇ gʼaˬ Iˇsaˬleˬlaˆ sahˬ paˬ pyeuꞈ laˇ-awˇ, Saˬmaˬliˆ meuˬ-ahˇ 
jawˇ-awˇ nyiˬ kʼoꞈ uˆ lahˇ-euˬ meh. 
52Iˇsaˬleˬlaˆ miˇ kʼahˬ iˬ baˇ mˇ ni sheuˬ gʼeh-euˬ deuˬ pyeuꞈ-eu, aˬ yawꞈ-eu aˬ da 
Aˬhaˆ, aˬ yawꞈ-euˬ aˬ ma Yeˬsaˬbeˬlaˇ hawˇ-eu, sahˬ paˬ Yeˬyawˇbamˬ aˬ ha maꞈ 
loꞈ-ehˇ, Sahˬpaˬ Miˬyehˇ mehˬ shi aˬ yawꞈ iˬ baˇ mˇ-euˬ meh.  
53Aˬ yawꞈ-euˬ mehˬ hu sahˬ paˬ geuꞈ dzeuˇ yaꞈ-euˬ aˬ yawꞈ-euˬ aˬ da loꞈ-ehˇ, Baˬlaˇ 
miˬ yehˇ-ahˇ aˬ yawꞈ uˬ duˬ tahˬ-eu laꞈ kʼoeˇ, Iˇsaˬleˬlaˆ-euˬ Miˬyehˇ pyeuꞈ-eu 
Sahˬpaˬ Miˬyehˇ nui ma pehˇ-eu jeˬ aˬ yawꞈ mˇ-euˬ meh.  

2 Sahˬpaˬ 

2 Sahˬpaˬ 1 

Eˇliˇyaˆ hawˇ-eu sahˬ paˬ Aˬhaˬziˇ 

1Iˇsaˬleˬlaˆ sahˬ paˬ Aˬhaˆ shiˇ ngeh jawˇ, Mawˇbaˆ miˇ kʼahˬ Iˇsaˬleˬlaˆ miˇ kʼahˬ-ahˇ 
puiˬ-euˬ meh.  
2Sahˬpaˬ Aˬhaˬziˇ-aˬ, Yeˬluˇsaˬlehˬ meuˬ-ahˇ jaˆ-eu aˬ yawꞈ-euˬ nymˇ kʼoeˇ taˆ tiˆ 
guiˇ ga-ahˇ neh ga ka-awˇ, yaw kʼaˆ-ehˇ gaˬ naˇ-euˬ meh. Kʼoeˇ miˇ neh, Eˇkaˬloˬ 
meuˬ-ahˇ Piˇliˇtiˆ miˬ yehˇ Baˬlaˇzeˬbuˇ jawˇ gaˇ aˬ yawꞈ tsawˇ haˬ kʼehˇ gʼeh-awˇ, aˬ 
yawꞈ naˇ-eu taˬ leˇ nya paˬ-ehˇ gʼeh ngaˇ loˇ lehˇ bi naˇ haˬ-iˇ-euˬ meh.  
3Ehˇ kʼawꞈ, Tiˇshaˬbeˬ meuˬ-ahˇ jawˇ-eu Miˬyehˇ gʼaˇ duˬ ngehˬ dah-eu gʼaˬ pyeuꞈ-
eu Eˇliˇyaˆ-ahˇ, Sahˬpaˬ Miˬyehˇ-euˬ mˬ taˆ gʼaˬ kʼehˇ heu loꞈ-ehˇ ehˇ nehˬ le-euˬ 
meh. “Sahˬ paˬ Aˬhaˆ neh kʼehˇ gʼeh-euˬ tsawˇ haˬ kʼoeˇ deuˬ jawˇ gaˇ le-awˇ, heu 
loꞈ-ehˇ, ehˇ nehˬ-awˬ. Iˇsaˬleˬlaˆ miˇ kʼahˬ laꞈ kʼoeˇ Miˬyehˇ maˬ jawˇ-eu miˇ neh, 
Eˇkaˬloˬ miˬ yehˇ Baˬlaˇzeˬbuˇ-ahˇ naw maꞈ gʼoe-iˇ-eu lehˇ gʼeh te loˇ.  
4Nawˇ naˇ-eu maˬ taˬ leˇ nya-ehˇ ya shiˇ tehꞈ-a lehˇ Sahˬpaˬ Miˬyehˇ ehˇ-eu meh 
lehˇ, naw maꞈ-euˬ sahˬ paˬ-ahˇ ehˇ nehˬ leˇ-awˬ lehˇ, tsawˇ haˬ kʼoeˇ deuˬ-ahˇ ehˇ 
nehˬ-awˬ.” Kʼoeˇ ngeh, Sahˬpaˬ Miˬyehˇ neh kʼaˇ bi ehˇ-euˬ loꞈ-ehˇ, tsawˇ haˬ kʼoeˇ 
deuˬ-ahˇ Eˇliˇyaˆ ehˇ nehˬ-iˇ-euˬ meh.  
5Tsawˇ haˬ kʼoeˇ deuˬ sahˬ paˬ jawˇ gaˇ gʼoꞈ leˇ ngeh, “Naw maꞈ aˬ jeˬ miˇ neh gʼoꞈ 
laˇ teˬ” lehˇ, aˬ yawꞈ maꞈ-ahˇ sahˬ paˬ naˇ haˬ-euˬ meh.  
6Aˬ yawꞈ maꞈ ehˇ-eu, “Tsawˇ haˬ tiˬ gʼaˬ nga maꞈ-ahˇ tahˬ puˬ le-awˇ, heu loꞈ-ehˇ 
ehˇ-eu meh. ‘Naw maꞈ-ahˇ pyehˬ gʼeh leꞈ-euˬ sahˬ paˬ jawˇ gaˇ gʼoꞈ leˇ-awˇ, Sahˬpaˬ 
Miˬyehˇ heu loꞈ-ehˇ ehˇ-eu gaˇ kawˆ ehˇ nehˬ leˇ-awˬ. Eˇkaˬloˬ miˬ yehˇ 
Baˬlaˇzeˬbuˇ-ahˇ mehˬ bawˬ bi mˇ-iˇ-eu lehˇ, aˬ jeˬ miˇ neh nawˇ tsawˇ haˬ kʼehˇ 
gʼeh teˬ. Iˇsaˬleˬlaˆ miˇ kʼahˬ laꞈ kʼoeˇ Miˬyehˇ maˬ jawˇ-a lehˇ nawˇ noeˬ-eu miˇ neh 
teu loꞈ-ehˇ jahˇ te loˇ. Nawˇ naˇ luꞈ-eu maˬ taˬ leˇ nya-ehˇ ya shiˇ tehꞈ-a lehˇ Sahˬpaˬ 
Miˬyehˇ ehˇ-eu meh lehˇ, ehˇ nehˬ leˇ-awˬ’ lehˇ, tsawˇ haˬ kʼoeˇ gʼaˬ nga maꞈ-ahˇ 
ehˇ-eu meh.” 
7Aˬ yawꞈ maꞈ-ahˇ sahˬ paˬ naˇ haˬ-eu, “Tsawˇ haˬ kʼoeˇ gʼaˬ aˬ joˆ-ehˇ gʼeh-eu tsawˇ 
haˬ-a.” 
8Aˬ yawꞈ maꞈ ehˇ-eu, “Tsawˇ haˬ kʼoeˇ gʼaˬ jeˬ zaˬ baˆ kʼoˆ dm luꞈ-awˇ, shaˬ kʼoˆ joꞈ 
paꞈ paꞈ luꞈ-eu meh.” Sahˬ paˬ ehˇ-eu, “Tsawˇ haˬ kʼoeˇ gʼaˬ Eˇliˇyaˆ miˇ-a.” 
9Kʼoeˇ naˇ, Eˇliˇyaˆ-ahˇ bi nyehꞈ-iˇ-eu gʼaˇ duˬ, yaw huiˬ yaw mahˇ tiˬ gʼaˬ-ahˇ tsawˇ 
haˬ ngaˬ tseˇ gʼaˬ sheuˬ-awˇ bi iˇ-euˬ meh. Gawˬ duˇ-ahˇ Eˇliˇyaˆ nuiˇ luꞈ gaˇ tsawˇ 
haˬ kʼoeˇ gʼaˬ mawˇ-awˇ, “Miˬyehˇ-euˬ tsawˇ haˬ-oˇ, nawˇ zaꞈ ka le-awˬ lehˇ sahˬ paˬ 
dawˬ biꞈ laꞈ-euˬ meh” lehˇ ehˇ nehˬ-euˬ meh.  
10Eˇliˇyaˆ ehˇ-eu, “Ngaˇ Miˬyehˇ-euˬ tsawˇ haˬ ngeuˇ lawˬ naˇ, mˬ kʼoeˇ taˆ neh miˬ 
dzaˬ ga le-awˇ, nawˇ hawˇ-eu nawˬ-euˬ tsawˇ haˬ deuˬ-ahˇ puiˆ sehꞈ luꞈ-uˇ” lehˇ, 
Eˇliˇyaˆ ehˇ kʼoꞈ nehˬ-euˬ meh. Kʼoeˇ ngeh, ja pyuˬ ni mˬ kʼoeˇ taˆ neh miˬ dzaˬ ga le-

awˇ, yaw huiˬ yaw mahˇ kʼoeˇ gʼaˬ hawˇ-eu aˬ yawꞈ-euˬ tsawˇ haˬ deuˬ-ahˇ puiˆ 
sehꞈ-euˬ meh.  
11Yaw huiˬ yaw mahˇ yawˬ gʼaˬ yawˬ-ahˇ sahˬ paˬ paˇ kʼehˇ-awˇ, tsawˇ haˬ ngaˬ tseˇ 
gʼaˬ sheuˬ-awˇ paˇ bi iˇ-euˬ meh. Yaw huiˬ yaw mahˇ kʼoeˇ gʼaˬ Eˇliˇyaˆ jawˇ gaˇ iˇ-
awˇ, “Miˬyehˇ-euˬ tsawˇ haˬ-oˇ, nawˇ yaw kawˇ ma-ehˇ zaꞈ ka le-awˬ lehˇ sahˬ paˬ 
dawˬ biꞈ leꞈ-euˬ meh” lehˇ ehˇ nehˬ-euˬ meh.  
12Eˇliˇyaˆ ehˇ-eu, “Ngaˇ Miˬyehˇ-euˬ tsawˇ haˬ ngeuˇ lawˬ naˇ, mˬ kʼoeˇ taˆ neh miˬ 
dza ga le-awˇ, nawˇ hawˇ-eu nawˬ-euˬ tsawˇ haˬ deuˬ-ahˇ puiˆ sehꞈ luꞈ-uˇ.” Kʼoeˇ 
loꞈ-ehˇ ehˇ gʼaˬ ngeh, ja pyuˬ ni mˬ kʼoeˇ taˆ neh miˬ dzaˬ ga le -awˇ, yaw huiˬ yaw 
mahˇ kʼoeˇ gʼaˬ hawˇ-eu aˬ yawꞈ-euˬ tsawˇ ha deuˬ-ahˇ puiˆ sehꞈ-euˬ meh.  
13Yaw huiˬ yaw mahˇ yawˬ gʼaˬ yawˬ-ahˇ sahˬ paˬ tiˬ poˆ paˇ kʼehˇ-awˇ, tsawˇ haˬ 
ngaˬ tseˇ gʼaˬ sheuˬ-awˇ paˇ bi iˇ-euˬ meh. Yaw huiˬ yaw mahˇ kʼoeˇ gʼaˬ gawˬ duˇ-
ahˇ daˆ leˇ-awˇ, Eˇliˇyaˆ-euˬ mehˬ shi pawˬ tsuiꞈ pawˬ dmˬ dmˬ-eu laꞈ kʼoeˇ ehˇ-eu, 
“Miˬyehˇ-euˬ tsawˇ haˬ-oˇ, ngaˇ hawˇ-eu ngaˬ-euˬ tsawˇ haˬ deuˬ-ahˇ gʼawˬ shaˬ 
gaˬ-eu laꞈ kʼoeˇ taˬ bi shiˇ nehˬ laꞈ.  
14Yaw huiˬ yaw mahˇ kʼoeˇ nyiˬ gʼaˬ hawˇ-eu aˬ yawꞈ nyaꞈ-euˬ tsawˇ haˬ deuˬ-ahˇ, 
mˬ kʼoeˇ taˆ neh miˬ dzaˬ ga le-awˇ puiˆ sehꞈ-euˬ meh. Ehˇ kʼawꞈ, ngaˬ-ahˇ gʼawˬ 
shaˬ gaˬ neh laꞈ-awˬ.” 
15Sahˬpaˬ Miˬyehˇ-euˬ mˬ taˆ gʼaˬ kʼehˇ Eˇliˇyaˆ-ahˇ ehˇ nehˬ-eu, “Maˬ guˆ ni tsawˇ 
haˬ heu gʼaˬ nehˬ-ehˇ iˇ gʼeh-awˬ” lehˇ, Kʼoeˇ ngeh poˆ jawˇ, yaw huiˬ yaw mahˇ 
kʼoeˇ gʼaˬ nehˬ-ehˇ tiˬ kawˆ loꞈ-ehˇ, sahˬ paˬ jawˇ gaˇ Eˇliˇyaˆ iˇ-euˬ meh.  
16Sahˬ paˬ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Sahˬpaˬ Miˬyehˇ heu loꞈ-ehˇ 
ehˇ-eu meh. ‘Eˇkaˬloˬ miˬ yehˇ Baˬlaˇzeˬbuˇ jawˇ gaˇ nawˇ tsawˇ haˬ kʼehˇ gʼeh-awˇ 
mehˬ bawˬ bi mˇ-iˇ paˬ-ehˇ, Iˇsaˬleˬlaˆ miˇ kʼahˬ laꞈ kʼoeˇ nawˇ mehˬ bawˬ mˇ nya-
eu Miˬyehˇ maˬ jawˇ-ehˇ pyeuꞈ-iˇ taˬ loˇ. Kʼoeˇ loꞈ-ehˇ mˇ-euˬ baˬ da neh, nawˬ-euˬ 
naˇ gawˇ maˬ paˇ taˬ leˇ nya-ehˇ ya shiˇ tehꞈ-a’ lehˇ ehˇ-eu meh.” 
17Sahˬpaˬ Miˬyehˇ neh Eˇliˇyaˆ-ahˇ kʼehˇ-awˇ bi ehˇ-euˬ loꞈ-ehˇ, Aˬhaˬziˇ shiˇ-euˬ 
meh. Aˬhaˬziˇ aˬ li maˬ jawˇ-eu miˇ neh, Yeˬhawˇshaˬpaˇ-euˬ aˬ li Yeˬhawˇlamˬ gʼaˬ 
Yuˇdaˆ miˇ kʼahˬ-ahˇ uˆ lahˇ-euˬ nyiˬ kʼoꞈ tiˬ kʼoꞈ-ahˇ, Aˬhaˬziˇ-euˬ aˬ nyiˇ Yoˇlamˬ 
Iˇsaˬleˬlaˆ sahˬ paˬ pyeuꞈ laˇ-euˬ meh.  
18Sahˬ paˬ Aˬhaˬziˇ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Iˇsaˬleˬlaˆ sahˬ paˬ 
deuˬ gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  

2 Sahˬpaˬ 2 

Eˇliˇyaˆ mˬ kʼoeˇ taˆ daˆ gʼoꞈ leˇ-euˬ 

1Jaˬ lehˇ lehˇ zeuˆ laꞈ kʼoeˇ Eˇliˇyaˆ-ahˇ Sahˬpaˬ Miˬyehˇ mˬ kʼoeˇ taˆ sheuˬ kʼoꞈ daˆ 
leꞈ-eu aˇ yamˬ keuˆ laˇ-euˬ meh. Eˇliˇyaˆ hawˇ-eu Eˇliˇshehˇ aˬ nyaꞈ Giˇlaˇgaˬlaˇ 
meuˬ-ahˇ neh doˆ-iˇ-euˬ meh.  
2Gaˇ pehˇ iˇ luꞈ ngeh, “Nawˇ heu gaˇ jawˇ yaꞈ-awˬ. Sahˬpaˬ Miˬyehˇ ngaˬ-ahˇ 
Beˬdeˬlaˇ meuˬ-ahˇ iˇ-awˬ lehˇ dawˬ biꞈ laꞈ-euˬ meh” lehˇ Eˇliˇyaˆ Eˇliˇshehˇ-ahˇ ehˇ 
nehˬ-euˬ meh. Ehˇ kʼawꞈ, Eˇliˇshehˇ gʼaˬ, “Sahˬpaˬ Miˬyehˇ hawˇ-eu nawˇ kʼaˇ dehꞈ 

kʼoeˇ keuˆ ni, nawˬ-ahˇ ngaˇ maˬ gʼawˬ-iˇ lehˇ ngaˇ kamˬ-eu ma” lehˇ ehˇ-eu meh. 
Kʼoeˇ naˇ, aˬ yawꞈ nyaꞈ Beˬdeˬlaˇ meuˬ-ahˇ iˇ gʼeh-euˬ meh.  
3Kʼoeˇ gaˇ jawˇ-eu Miˬyehˇ gʼaˇ duˬ ngehˬ dah-eu deuˬ, Eˇliˇshehˇ jawˇ gaˇ iˇ-awˇ, 
“Sahˬpaˬ Miˬyehˇ Eˇliˇyaˆ-ahˇ sheuˬ kʼoꞈ gʼeh-eu lehˇ gʼeh-eu nawˇ siˬ nya ma loˇ” 
lehˇ ehˇ nehˬ ngeh, “Ngaˇ siˬ nya ma. Ehˇ kʼawꞈ, gaˇ kawˆ heu aˬ dui maˬ ja-ehˇ, ciˬ 
cuˇ ni jawˇ kaˇ-euˇ” lehˇ, Eˇliˇshehˇ ehˇ kʼoꞈ nehˬ-euˬ meh.  
4Kʼoeˇ naˇ, Eˇliˇyaˆ neh Eˇliˇshehˇ-ahˇ, “Nawˇ heu gʼaˇ jawˇ yaꞈ-awˬ. Sahˬpaˬ Miˬyehˇ 
ngaˬ-ahˇ Yeˬliˇkoˇ meuˬ-ahˇ iˇ-awˬ lehˇ dawˬ biꞈ taˬ-euˬ meh” lehˇ ehˇ nehˬ-euˬ 
meh. Ehˇ kʼawꞈ, “Sahˬpaˬ Miˬyehˇ hawˇ-eu nawˇ kʼaˇ dehꞈ kʼoeˇ keuˆ ni, nawˬ-ahˇ 
ngaˇ maˬ gʼawˬ-iˇ lehˇ kamˬ-eu ma” lehˇ, Eˇliˇshehˇ paˇ ehˇ kʼoꞈ nehˬ-euˬ meh. Kʼoeˇ 
naˇ, aˬ yawꞈ nyaꞈ Yeˬliˇkoˇ meuˬ-ahˇ iˇ-euˬ meh.  
5Kʼoeˇ gaˇ jawˇ-eu Miˬyehˇ gʼaˇ duˬ ngehˬ dah-eu deuˬ Eˇliˇshehˇ jawˇ gaˇ iˇ-awˇ, 
“Sahˬpaˬ Miˬyehˇ Eˇliˇyaˆ-ahˇ sheuˬ kʼoꞈ gʼeh-eu lehˇ gʼeh-eu nawˇ siˬ nya ma loˇ” 
lehˇ ehˇ nehˬ ngeh, “Ngaˇ siˬ nya ma. Ehˇ kʼawꞈ, gaˇ kawˆ heu aˬ dui maˬ ja-ehˇ ciˬ 
cuˇ ni jawˇ kaˇ-euˇ” lehˇ, Eˇliˇshehˇ ehˇ kʼoꞈ nehˬ-euˬ meh.  
6Kʼoeˇ naˇ, Eˇliˇshehˇ-ahˇ Eˇliˇyaˆ ehˇ nehˬ-eu, “Nawˇ heu gaˇ jawˇ yaꞈ-awˬ. Sahˬpaˬ 
Miˬyehˇ ngaˬ-ahˇ Yawˇdaˬ lawˇ baˬ-ahˇ iˇ-awˬ lehˇ dawˬ biꞈ laꞈ-euˬ meh.” Eˇliˇshehˇ 
ehˇ-eu, “Sahˬpaˬ Miˬyehˇ hawˇ-eu nawˇ kʼaˇ dehꞈ kʼoeˇ keuˆ ni, nawˬ-ahˇ ngaˇ maˬ 
gʼawˬ-iˇ lehˇ kamˬ-eu ma.” Kʼoeˇnaˇ, aˬ yawꞈ nyaꞈ Yawˇdaˬ lawˇ baˬ-ahˇ iˇ-euˬ meh.  
7Miˬyehˇ gʼaˇ duˬ ngehˬ dah-eu tsawˇ haˬ ngaˬ tseˇ gʼaˬ kʼawꞈ, aˬ yawꞈ nyaꞈ mehˬ 
nah Yawˇdaˬ lawˇ baˬ-ahˇ caw teh gʼeh-euˬ meh. Eˇliˇyaˆ hawˇ-eu Eˇliˇshehˇ aˬ nyaꞈ 
Yawˇdaˬ lawˇ baˬ lawˇ deh-ahˇ yawꞈ luꞈ ngeh, Miˬyehˇ gʼaˇ duˬ ngehˬ dah-eu tsawˇ 
haˬ kʼoeˇ ngaˬ tseˇ gʼaˬ, aˬ yawꞈ nyaꞈ-euˬ naˇ kʼah ui cuiˆ gaˇ mahˇ kaˬ gaˇ yawꞈ luꞈ-
eu meh.  
8Eˇliˇyaˆ gʼaˬ aˬ yawꞈ-euˬ pehˇ kʼahˬ pehˇ mahˇ lehˆ-awˇ lehˬ yoˆ-awˇ, iˇ cuꞈ-ahˇ sheu 
juiꞈ-euˬ meh. Kʼoeˇ ngeh, iˇ cuꞈ nyiˬ paˆ paˆ-iˇ-awˇ, Eˇliˇshehˇ aˬ yawꞈ nyaꞈ gui coˇ ni 
gʼeh-eu miˇ tsaˬ-ahˇ nawˬ-awˇ, lawˇ baˬ tsehˆ doˆ-euˬ meh. 
9Kʼoeˇ gaˇ, Eˇliˇshehˇ-ahˇ Eˇliˇyaˆ ehˇ nehˬ-eu, “Aˇ nyaꞈ maˬ ya gʼawˬ-iˇ mi naˆ-ehˇ, 
nawˬ-ahˇ ngaˇ aˬ jeˬ ya jahˇ nehˬ yaꞈ nmˇ.” Eˇliˇshehˇ ehˇ-eu, “Nawˬ-euˬ dah zaˇ 
ngaˇ gaˇ mˇ yaꞈ nya ni, nawˬ-euˬ baoˬ ngaˬ-euˬ kʼoeˇ taˆ bi keuˆ le-awˬ.” 
10Eˇliˇyaˆ ehˇ-eu, “Nawˇ ehˇ-eu teu yaw awˬ maˬ ngeuˇ-a. Ehˇ kʼawꞈ, ngaˇ nawˬ-ahˇ 
gʼawˬ-iˇ luꞈ ngeh ngaˬ-ahˇ nawˇ ya mawˇ naˇ, ngaˬ-euˬ baoˬ nawˬ-euˬ kʼoeˇ taˆ keuˆ 
le tehꞈ-a.” 
11Aˬ yawꞈ nyaꞈ dawˬ ja ja caw ja cawˬ-ehˇ le luꞈ ngeh, miˬ dzaˬ mahˬ neh bi gʼeu-
euˬ miˬ dzaˬ mahˬ laˆ lawˬ aˬ yawꞈ nyaꞈ yaw kaˬ-ahˇ oe keuˆ-awˇ, jaˬ lehˇ lehˇ zeuˆ 
laꞈ kʼoeˇ Eˇliˇyaˆ-ahˇ mˬ kʼoeˇ taˆ sheuˬ kʼoꞈ daˆ gʼeh-euˬ meh.  
12Kʼoeˇ loꞈ-ehˇ sheuˬ kʼoꞈ daˆ gʼeh luꞈ gaˇ Eˇliˇshehˇ ya mawˇ-awˇ, Eˇliˇyaˆ-ahˇ, “Ngaˬ 
da-oˇ, Iˇsaˬleˬlaˆ miˇ kʼahˬ-ahˇ haw piˇ-eu gʼaˬ pyeuꞈ-eu baoˬ huiˬ-eu ngaˬ da-oˇ, 
nawˇ ngaˬ-ahˇ taꞈ yaꞈ-euˬ ma loˇ” lehˇ, guˇ guˇ-ehˇ ehˇ-eu meh. Kʼoeˇ ngeh neh naˇ, 
Eˇliˇyaˆ-ahˇ aˬ yawꞈ tiˬ jawˇ-iˬ maˬ paˇ ya mawˇ ni byoˆ tsehˆ-euˬ meh. Eˇliˇshehˇ 

noeˬ shaˬ-eu laꞈ kʼoeˇ, aˬ yawꞈ-euˬ pehˇ kʼahˬ pehˇ mahˇ lehˆ-awˇ, nyiˬ paˆ cehˬ paˆ 
doˆ gʼeh-euˬ meh.  
13Kʼoeˇ naˇ, ga ka yaꞈ-euˬ Eˇliˇyaˆ-euˬ pehˇ kʼahˬ pehˇ mahˇ aˬ yawꞈ yuˇ-awˇ, 
Yawˇdaˬ lawˇ baˬ-ahˇ gʼoꞈ ka-iˇ-awˇ, lawˇ baˬ lawˇ deh yawꞈ-euˬ meh.  
14Eˇliˇyaˆ-euˬ pehˇ kʼahˬ pehˇ mahˇ kʼoeˇ neh iˇ cuꞈ-ahˇ aˬ yawꞈ sheu juiꞈ-awˇ, 
“Eˇliˇyaˆ-euˬ Miˬyehˇ pyeuꞈ-eu Sahˬpaˬ Miˬyehˇ aˬ gaˇ jawˇ ta” lehˇ ehˇ-eu meh. 
Kʼoeˇ naˇ, iˇ cuꞈ-ahˇ aˬ yawꞈ tiˬ poˆ paˇ sheu juiꞈ ngeh, iˇ cuꞈ nyiˬ paˆ paˆ-iˇ-awˇ, lawˇ 
baˬ tsehˆ doˆ-euˬ meh. 
15Yeˬliˇkoˇ meuˬ-ahˇ jawˇ-eu Miˬyehˇ gʼaˇ duˬ ngehˬ dah-eu tsawˇ haˬ kʼoeˇ ngaˬ 
tseˇ gʼaˬ aˬ yawꞈ-ahˇ mawˇ-awˇ, “Eˇliˇyaˆ-euˬ baoˬ Eˇliˇshehˇ kʼoeˇ taˆ keuˆ le-euˬ 
nga” lehˇ ehˇ-awˇ, aˬ yawꞈ-euˬ mehˬ shi le-awˇ miˇ tsa awˆ byaˆ-euˬ meh.  
16Aˬ yawꞈ maꞈ ehˇ-eu, “Nga maꞈ ngaˬ tseˇ gʼaˬ byah-awˇ, dawˬ tawˆ luꞈ gʼaˬ kʼaˆ-eu 
tsawˇ haˬ tehꞈ ma. Nga maꞈ-ahˇ Eˇliˇyaˆ-ahˇ bi poˆ-iˇ laꞈ-awˬ. Sahˬpaˬ Miˬyehˇ-euˬ 
yaw sahˇ aˬ yawꞈ-ahˇ sheuˬ gʼeh-awˇ, gawˬ jawˬ-ahˇ maˬ ngeuˇ naˇ gʼaˬ lawˬ-ahˇ tiˬ 
gaˇ paw pyehˬ taˬ yaꞈ-euˬ baw le.” Eˇliˇshehˇ ehˇ-eu, “Naw maꞈ aˬ yawꞈ-ahˇ taˬ poˆ-
iˇ.” 
17Ehˇ kʼawꞈ, maˬ bi poˆ-iˇ kʼoeˇ maˬ juˬ ni aˬ yawꞈ maꞈ shaˇ-eu meh. Aˬ yawꞈ maꞈ 
ngaˬ tseˇ gʼaˬ smˬ nah byah ni gawˬ jawˬ gʼaˬ lawˬ poˆ doe kʼawꞈ, Eˇliˇyaˆ-ahˇ maˬ 
poˆ mawˇ nya-a.  
18Kʼoeˇ naˇ, Yeˬliˇkoˇ meuˬ-ahˇ aˬ yawꞈ maꞈ-ahˇ dawˬ luꞈ-eu Eˇliˇshehˇ jawˇ gaˇ aˬ 
yawꞈ maꞈ gʼoꞈ leˇ-euˬ meh. Kʼoeˇ ngeh, “Taˬ poˆ-iˇ lehˇ naw maꞈ-ahˇ ngaˇ ehˇ-euˬ 
maˬ ngeuˇ-a loˇ” lehˇ, aˬ yawꞈ maꞈ-ahˇ Eˇliˇshehˇ ehˇ nehˬ-euˬ meh.  

Eˇliˇshehˇ neh mˇ-euˬ zahˬ leˇ paˬ-ehˇ gʼeh-eu jeˬ. 

19Yeˬliˇkoˇ meuˬ-ahˇ jawˇ-eu tsawˇ haˬ tiˬ paˆ na deuˬ, Eˇliˇshehˇ jawˇ gaˇ le-awˇ, 
“Nawˇ siˬ nya luꞈ-eu loꞈ-ehˇ, meuˬ heu meuˬ jawˇ duˬ muiˬ kʼawꞈ, iˇ cuꞈ maˬ muiˬ-
eu miˇ neh, tiˬ kʼehˬ maˬ taˬ ni zaˬ yoeˇ dzeh-eu meh” lehˇ ehˇ leˇ-euˬ meh.  
20“Kʼmˬ maˬ yaw shuiꞈ tiˬ kʼmˬ laꞈ kʼoeˇ saˬ deuꞈ dawˆ ahˇ-awˇ ciˬ laꞈ-awˬ” lehˇ, aˬ 
yawꞈ maꞈ-ahˇ aˬ yawꞈ ehˇ nehˬ ngeh, aˬ yawꞈ maꞈ yuˇ laꞈ nehˬ-euˬ meh.  
21Iˇ cuꞈ lawˇ kʼawꞈ-ahˇ Eˇliˇshehˇ iˇ-awˇ, iˇ cuꞈ-ahˇ saˬ deuꞈ byaˆ-awˇ, “Shiˇ-eu jeˬ 
hawˇ-eu zaˬ yoeˇ dzeh-eu jeˬ maˬ paˇ bi keuˆ le ni, iˇ cuꞈ heu-ahˇ ngaˇ bi shawˇ laˇ 
ma lehˇ Sahˬpaˬ Miˬyehˇ ehˇ-eu meh” lehˇ ehˇ-eu meh.  
22Eˇliˇshehˇ neh kʼaˇ ehˇ-eu loꞈ-ehˇ, kʼoeˇ ngeh neh naˇ iˇ cuꞈ kʼoeˇ shawˇ laˇ-euˬ 
meh.  
23Yeˬliˇkoˇ meuˬ-ahˇ neh Beˬdeˬlaˇ meuˬ-ahˇ Eˇliˇshehˇ iˇ luꞈ ngeh, gaˇ pehˇ-ahˇ 
meuˬ tiˬ meuˬ laꞈ kʼoeˇ neh zaˬ tiˬ deuˬ doˆ le-awˇ, “Uˬdeˬ-oˇ, heu gaˇ neh doˆ-iˇ-
awˬ” lehˇ guˇ guˇ-ehˇ naˬ gʼa-eu meh. 
24Eˇliˇshehˇ naˇ kʼah ciˬ pyawˇ-awˇ, aˬ yawꞈ maꞈ-ahˇ lmˬ-awˇ, Sahˬpaˬ Miˬyehˇ-euˬ 
tsawˇ myahˇ uˬ moˆ yaˬ kʼehˇ yaˬ nehˬ-euˬ meh. Kʼoeˇ ngeh, kʼaˬ hmˇ aˬ ma nyiˬ 
mawˇ aˇ bawˇ sahˬ kʼaˆ-ahˇ neh doˆ le-awˇ, aˬ li zaˬ guˬ oeˬ tseˇ nyiꞈ gʼaˬ-ahˇ kawꞈ 
sehꞈ-euˬ meh.  

25Eˇliˇshehˇ-aˬ, Gaˬlaˬmeˬlaˇ gawˬ jawˬ-ahˇ daˆ leˇ-awˇ, Saˬmaˬliˆ meuˬ-ahˇ paˇ gʼoꞈ 
ka le-euˬ meh.  

2 Sahˬpaˬ 3 

Iˇsaˬleˬlaˆ miˇ kʼahˬ hawˇ-eu Mawˇbaˆ miˇ kʼahˬ guiˇ deuˆ-euˬ 

1Sahˬ paˬ Yeˬhawˇshaˬpaˇ Yuˇdaˆ miˇ kʼahˬ-ahˇ uˆ lahˇ-euˬ tseˇ yehꞈ kʼoꞈ tiˬ kʼoꞈ-ahˇ, 
Aˬhaˆ-euˬ aˬ li Yoˇlamˬ gʼaˬ, Iˇsaˬleˬlaˆ sahˬ paˬ pyeuꞈ laˇ-awˇ, Saˬmaˬliˆ meuˬ-ahˇ 
jawˇ-awˇ tseˇ nyiꞈ kʼoꞈ uˆ lahˇ-euˬ meh. 
2Sahˬpaˬ Miˬyehˇ-euˬ mehˬ shi aˬ yawꞈ iˬ baˇ mˇ-euˬ meh. Ehˇ kʼawꞈ, aˬ yawꞈ-euˬ aˬ 
da Aˬhaˆ hawˇ-eu aˬ yawꞈ-euˬ aˬ ma Yeˬsaˬbeˬlaˇ naˆ ni aˬ yawꞈ iˬ baˇ maˬ mˇ-a. 
Baˬlaˇ miˬ yehˇ-ahˇ uˬ duˬ tahˬ-eu gʼaˇ duˬ aˬ yawꞈ-euˬ aˬ da neh ka tuˇ taˬ yaꞈ-euˬ 
tahˬ pahˬ aˬ ma mawˇ kawˇ-ahˇ, aˬ yawꞈ gʼeu coˬ-euˬ meh.  
3Ehˇ kʼawꞈ, aˬ yawꞈ-euˬ mehˬ hu sahˬ paˬ geuꞈ dzeuˇ yaꞈ-euˬ Neˬbaˇ-euˬ aˬ li 
Yeˬyawˇbamˬ loꞈ-ehˇ, Iˇsaˬleˬlaˆ miˇ kʼahˬ iˬ baˇ mˇ ni sheuˬ gʼeh nehˬ-eu jeˬ-ahˇ 
maˬ byehˇ-a.  
4Mawˇbaˆ sahˬ paˬ Meˬshaˬ-aˬ, yawˇ cu-eu tsawˇ haˬ pyeuꞈ-awˇ, tiˬ kʼoꞈ-euˬ yawˇ 
zaˬ tiˬ seh mawˇ maˬ ehˇ, yawˇ tiˬ seh mawˇ-ahˇ tehˬ uiˬ-euˬ yawˇ caꞈ hm deuˬ maˬ 
ehˇ, Iˇsaˬleˬlaˆ sahˬ paˬ-ahˇ ya biꞈ-eu meh.  
5Ehˇ kʼawꞈ, Iˇsaˬleˬlaˆ sahˬ paˬ Aˬhaˆ shiˇ ngeh jawˇ, Iˇsaˬleˬlaˆ miˇ kʼahˬ-ahˇ aˬ yawꞈ 
puiˬ-euˬ meh.  
6Kʼoeˇ ngeh, sahˬ paˬ Yoˇlamˬ gʼaˬ Saˬmaˬliˆ meuˬ-ahˇ neh tiˬ poˆ tehꞈ-ehˇ doˆ le-
awˇ, aˬ yawꞈ-euˬ yehˇ dawˬ tawˆ luꞈ-ahˇ kuˇ uiˬ-euˬ meh.  
7Yuˇdaˆ sahˬ paˬ Yeˬhawˇshaˬpaˇ jawˇ gaˇ kʼawꞈ tsawˇ haˬ pyehˬ gʼeh-awˇ, 
“Mawˇbaˆ sahˬ paˬ ngaˬ-ahˇ puiˬ-euˬ meh. Nawˇ ngaˬ nehˬ-ehˇ aˬ yawꞈ-ahˇ guiˇ 
deuˆ-iˇ ma loˇ” lehˇ bi ehˇ gaˬ-iˇ-euˬ meh. Sahˬpaˬ Yeˬhawˇshaˬpaˇ ehˇ-eu, “Nawˬ 
nehˬ-ehˇ ngaˇ guiˇ deuˆ-iˇ ma. Nawˬ-ahˇ ngaˇ nui ma gm ma. Ngaˬ-euˬ tsawˇ haˬ 
hawˇ-eu ngaˬ-euˬ mahˬ deuˬ kʼawꞈ, nawˬ-euˬ tsawˇ haˬ hawˇ-eu nawˬ-euˬ mahˬ 
deuˬ-ahˇ duˇ tehꞈ-a.  
8Aˬ geu paw neh iˇ-awˇ deuˆ-iˇ nmˇ.” Yoˇlamˬ ehˇ-eu, “Eˬdoˬ miˇ kʼahˬ bawˇ tsahˬ 
bawˇ dahˇ paw neh, gaˇ jaw gʼawˬ mahˇ ni jaw-awˇ deuˆ-iˇ ma.” 
9Kʼoeˇ naˇ, Iˇsaˬleˬlaˆ sahˬ paˬ gʼeh, Yuˇdaˆ sahˬ paˬ hawˇ-eu Eˬdoˬ sahˬ paˬ nehˬ-ehˇ 
tiˬ kawˆ loꞈ-ehˇ gʼoˆ doˆ-iˇ-euˬ meh. Aˬ yawꞈ maꞈ doˆ-iˇ-euˬ shiꞈ nah ehˇ gʼaˬ ni byah 
laˇ ngeh, iˇ cuꞈ nym laˇ-awˇ, tsawˇ haˬ gʼaˇ duˬ maˬ ehˇ, jeˬ zaˬ gʼaˇ duˬ maˬ ehˇ, iˇ cuꞈ 
tiˬ pawꞈ-iˬ maˬ jaˆ-a.  
10Kʼoeˇ ngeh jawˇ, “Aˬ dui sahˬ paˬ smˇ gʼaˬ-ahˇ Sahˬpaˬ Miˬyehˇ kuˇ dzoeˇ-awˇ, 
Mawˇbaˆ sahˬ paˬ-euˬ aˬ laꞈ laꞈ kʼoeˇ a nehˬ-eu lehˇ gʼeh-eu ngaˇ” lehˇ, Iˇsaˬleˬlaˆ 
sahˬ paˬ ehˇ-eu meh.  
11“Aˬ dui gʼaˇ duˬ Sahˬpaˬ Miˬyehˇ-ahˇ mehˬ bawˬ bi mˇ haw-eu gʼaˇ duˬ, Miˬyehˇ 
gʼaˇ duˬ ngehˬ dah-eu tsawˇ haˬ tiˬ gʼaˬ na heu gaˇ maˬ jawˇ-a loˇ” lehˇ, sahˬ paˬ 
Yeˬhawˇshaˬpaˇ ehˇ ngeh, “Shaˬpaˇ-euˬ aˬ li Eˇliˇshehˇ heu gaˇ jawˇ meh” lehˇ, sahˬ 

paˬ Yoˇlamˬ-euˬ guiˇ maꞈ kʼoeˇ taˆ yaw huiˬ yaw mahˇ geuꞈ luꞈ-eu tiˬ gʼaˬ ehˇ-eu 
meh. “Aˬ yawꞈ-aˬ, Eˇliˇyaˆ-euˬ gʼaˬ zaˬ meh” lehˇ ehˇ-eu meh.  
12Kʼoeˇ ngeh jawˇ, “Aˬ yawꞈ-aˬ, aˬ diˇ aˬ maˇ Miˬyehˇ gʼaˇ duˬ ngehˬ dah-eu tsawˇ 
haˬ meh” lehˇ sahˬ paˬ Yeˬhawˇshaˬpaˇ ehˇ-awˇ, sahˬ paˬ smˇ gʼaˬ luꞈ Eˇliˇshehˇ jawˇ 
gaˇ iˇ-euˬ meh.  
13Iˇsaˬleˬlaˆ sahˬ paˬ-ahˇ Eˇliˇshehˇ ehˇ nehˬ-eu, “Ngaˇ nawˬ-ahˇ aˬ jeˬ miˇ neh ya 
caw ba ta. Nawˬ da nawˬ ma gʼoe-euˬ miˬ yehˇ gʼaˇ duˬ ngehˬ dah-eu kʼoeˇ deuˬ 
jawˇ gaˇ iˇ-awˬ tawˇ.” Yoˇlamˬ ehˇ-eu, “Toˆ-ehˇ maˬ ngeuˇ-a. Mawˇbaˆ sahˬ paˬ-euˬ 
aˬ laꞈ laꞈ kʼoeˇ a nehˬ-eu lehˇ, ngaˬ ha sahˬ paˬ smˇ gʼaˬ-ahˇ kuˇ dzoeˇ nehˬ laꞈ-euˬ 
gʼaˬ-aˬ, Sahˬpaˬ Miˬyehˇ meh.” 
14Eˇliˇshehˇ ehˇ-eu, “Nawˬ-ahˇ nui ma gm-eu Yuˇdaˆ sahˬ paˬ Yeˬhawˇshaˬpaˇ-ahˇ 
ngaˇ yaw zeu baw neh maˬ ngeuˇ law nmˇ-aˬ, nawˬ-ahˇ ngaˇ tiˬ jeˬ-iˬ maˬ taꞈ lehˇ, 
ngaˇ uˬ duˬ tahˬ luꞈ-eu dehꞈ luꞈ-eu Sahˬpaˬ Miˬyehˇ mehˬ shi, iˬ nah ngaˇ kamˬ 
tsehˆ-eu lehˇ ma. Nymˬ-mˇ deuˇ-mˬ diˬ nya-eu tsawˇ haˬ tiˬ gʼaˬ sheu laꞈ-awˬ.” 
15Deuˇ-mˬ diˬ nya-eu tsawˇ haˬ kʼoeˇ gʼaˬ deuˇ-mˬ diˬ luꞈ ngeh, Sahˬpaˬ Miˬyehˇ-euˬ 
baoˬ Eˇliˇshehˇ kʼoeˇ taˆ keuˆ le-euˬ meh.  
16Eˇliˇshehˇ ehˇ-eu, “Sahˬpaˬ Miˬyehˇ heu loꞈ-ehˇ ehˇ-eu meh. Iˇ cuꞈ gui iˇ-euˬ lawˇ 
baˬ heu gawˆ doe ni uiˇ kʼehˬ caˬ-awˬ.  
17Uˬ yehˇ hawˇ-eu jaˬ lehˇ naw maꞈ maˬ ya mawˇ kʼawꞈ, lawˇ baˬ heu gawˆ iˇ cuꞈ 
byah laˇ-awˇ, naw maꞈ hawˇ-eu naw maꞈ-euˬ jeˬ zaˬ deuˬ iˇ cuꞈ ya dawˇ dehˆ tehꞈ-a 
lehˇ ehˇ-eu meh.” 
18Eˇliˇshehˇ paˇ ehˇ-eu, “Gaˇ heu-aˬ, Sahˬpaˬ Miˬyehˇ gʼaˇ duˬ awˬ dui dui-eu gaˇ 
meh. Mawˇbaˆ miˇ kʼahˬ kʼawꞈ, naw maꞈ-euˬ aˬ laꞈ laꞈ kʼoeˇ aˬ yawꞈ a nehˬ laꞈ tehꞈ-
a. 
19Aˬ yawꞈ maꞈ neh gawˬ ziꞈ taˬ-euˬ haw muiˬ dui dui-eu meuˬ deuˬ-ahˇ naw maꞈ ya 
deuˆ gʼaˬ tehꞈ-a. Aˬ yawꞈ maꞈ-euˬ aˇ siˬ aˇ bawˇ deuˬ-ahˇ naw maꞈ tuˇ dzeh-awˇ, aˬ 
yawꞈ maꞈ-euˬ lah duˬ deuˬ-ahˇ naw maꞈ ya duˬ dzm tehꞈ-a. Miˇ tsaˬ miˇ muiˬ muiˬ 
dui dui-eu aˬ yawꞈ maꞈ-euˬ deh yaˇ deuˬ-ahˇ kʼaˬ lo ngawˬ tsoeˬ-eu laꞈ kʼoeˇ, naw 
maꞈ ya laˆ cawˆ tehꞈ-a.” 
20Yawˬ shawˬ yawˬ lawˇ-eu shehˇ-eu jeˬ mˇ-eu aˇ yamˬ keuˆ laˇ ngeh, Eˬdoˬ miˇ 
kʼahˬ paw neh iˇ cuꞈ yoeˇ ka le-awˇ, miˇ tsaˬ-ahˇ iˇ cuꞈ yoeˇ byah jiˇ-euˬ meh.  
21Sahˬ paˬ smˇ gʼaˬ aˬ yawꞈ maꞈ-ahˇ guiˇ deuˆ-eu lehˇ oe luꞈ-eu gaˇ kawˆ, Mawˇbaˆ 
tsawˇ haˬ deuˬ ya gaˬ ngeh, guiˇ deuˆ-eu keu ka baꞈ coeˇ laˇ-euˬ huiˬ zaˬ nyiˇ zaˬ 
dawˬ tawˆ luꞈ kuˇ uiˬ jiˇ-awˇ, miˇ kaˬ dawˬ peh loꞈ-euˬ meh.  
22Yawˬ shawˬ yawˬ aˬ yawꞈ maꞈ uˬ suˇ tuˇ ngeh, iˇ cuꞈ-ahˇ nahˇ ma yaw shehꞈ tahˬ-
awˇ shiˬ loꞈ-ehˇ neˇ tseuˆ ni jaˆ luꞈ gaˇ ya mawˇ-euˬ meh.  
23Aˬ yawꞈ maꞈ ehˇ-eu, “Kʼoeˇ-aˬ, aˬ diˇ aˬ maˇ shiˬ ngaˇ. Muiˇ-eu deuˬ-euˬ guiˇ maꞈ 
smˇ maꞈ yaw kaˬ deuˆ ceh ceh-awˇ, tiˬ gʼaˬ tiˇ gʼaˬ deuˆ sehꞈ jiˇ-euˬ ngaˇ. Aˬ dui maꞈ 
le-awˇ myawˬ yuˇ geuꞈ-iˇ kaˇ-euˇ.” 
24Ehˇ kʼawꞈ, Iˇsaˬleˬlaˆ tsawˇ jeuˬ-euˬ taˆ dawˬ peh aˬ yawꞈ maꞈ le keuˆ ngeh, 
Iˇsaˬleˬlaˆ tsawˇ haˬ deuˬ aˬ yawꞈ maꞈ-ahˇ deuˆ-awˇ teh kʼoꞈ gʼeh-euˬ meh. 

Iˇsaˬleˬlaˆ tsawˇ haˬ deuˬ neh Mawˇbaˆ tsawˇ haˬ deuˬ-ahˇ teh teh-ehˇ sehꞈ-euˬ 
meh.  
25Meuˬ deuˬ-ahˇ aˬ yawꞈ maꞈ laˆ cawˆ nehˬ jiˇ-awˇ, deh yaˇ kʼaˇ muiˬ-eu kʼaˬ lo lo 
gahˬ pyeuꞈ jiˇ ni, tiˬ gʼaˬ-euˬ kʼaˬ lo tiˬ siˬ yawˬ gʼaˬ na luꞈ biˬ ahˇ-euˬ meh. Iˇ cuꞈ lah 
duˬ deuˬ-ahˇ aˬ yawꞈ maꞈ duˬ tsoeˬ-awˇ, aˇ siˬ aˇ bawˇ deuˬ tuˇ dzeh-euˬ meh. Aˇ saˬ 
saˬ laˇ ngeh, sahˬ paˬ jawˇ-eu meuˬ pyeuꞈ-eu Kiˇlaˆheˬyehˆ meuˬ tiˬ meuˬ tehꞈ-ehˇ 
maˬ cawˆ-iˇni dzeˇ-eu meh. Caˬ oeˬ pi luꞈ-eu deuˬ meuˬ kʼoeˇ meuˬ-ahˇ loꞈ jawˬ-awˇ 
guiˇ deuˆ-euˬ meh.  
26Mawˇbaˆ sahˬ paˬ-aˬ, aˬ cawˬ aˬ yawꞈ-ahˇ guiˇ deuˆ gʼaˬ shaw-iˬ-eu gaˇ kawˆ siˬ leˇ 
ngeh, mi cehˇ baꞈ-eu yehˇ shiꞈ yaˇ gʼaˬ sheuˬ-awˇ, muiˇ-eu deuˬ jawˇ gaˇ neh tahˬ 
paˆ doˆ gʼeh-awˇ, Suˇliˆ sahˬ paˬ jawˇ gaˇ cehˆ uˇ leˇ-eu lehˇ leh jeh-euˬ meh. Ehˇ 
kʼawꞈ, aˬ yawꞈ neh noeˬ-euˬ loꞈ-ehˇ maˬ pyeuꞈ leˇ-a.  
27Kʼoeˇ miˇ neh, aˬ yawꞈ shiˇ naˇ dzoeˬ dzaˬ oꞈ-eu gʼaˬ pyeuꞈ-eu aˬ yawꞈ-euˬ aˬ li aˬ 
yuiꞈ yuiꞈ saˬ gʼaˬ-ahˇ, meuˬ meuˬ lahˇ kʼoeˇ taˆ Mawˇbaˆ miˬ yehˇ-ahˇ aˬ yawꞈ lawˇ 
nehˬ-euˬ meh. Kʼoeˇ loꞈ-ehˇ jahˇ gaˇ Iˇsaˬleˬlaˆ tsawˇ haˬ deuˬ ya mawˇ ngeh, zahˬ 
leˇ-awˇ, yawˬ ha-euˬ miˇ kʼahˬ-ahˇ gʼoꞈ leˇ jiˇ-euˬ meh.  

2 Sahˬpaˬ 4 

Shaˬ-eu zahˬ-eu miˬ coeˬ miˬ ma tiˬ gʼaˬ-ahˇ Eˇliˇshehˇ caw ba nehˬ-euˬ 

1Miˬyehˇ gʼaˇ duˬ ngehˬ dah-eu aˇ muˇ tiˬ muˇ-ahˇ taꞈ-eu, Miˬyehˇ gʼaˇ duˬ ngehˬ 
dah-eu tsawˇ haˬ tiˬ gʼaˬ-euˬ miˬ coeˬ miˬ ma tiˬ gʼaˬ, Eˇliˇshehˇ jawˇ gaˇ le-awˇ ehˇ-
eu, “Ngaˬ-euˬ kʼaˬ dzeˇ zaˬ shiˇ-euˬ meh. Nawˇ siˬ nya-eu loꞈ-ehˇ, aˬ yawꞈ Miˬyehˇ 
ehˇ dawˬ naˇ haˬ-euˬ tsawˇ haˬ tiˬ gʼaˬ meh. Ehˇ kʼawꞈ, ngaˬ-euˬ kʼaˬ dzeˇ zaˬ-ahˇ 
pyuˇ paˇ nehˬ taˬ-euˬ tsawˇ haˬ tiˬ gʼaˬ oe-awˇ, dziˇ dzoˆ kʼoeˇ aˇ poeˬ ngaˬ-euˬ aˬ li 
nyiˬ li-ahˇ sheuˬ kʼoꞈ gʼeh-awˇ, zaˬ kʼaˆ bi geuꞈ-eu lehˇ gʼeh-eu meh.” 
2Eˇliˇshehˇ ehˇ-eu, “Ngaˇ nawˬ-ahˇ aˬ jeˬ ya caw ba nehˬ nmˇ. Nawˬ-euˬ nymˇ laꞈ 
kʼoeˇ aˬ jeˬ jaˆ te lehˇ ngaˬ-ahˇ ehˇ sheˇ.” Miˬ coeˬ miˬ ma kʼoeˇ gʼaˬ ehˇ-eu, “Saˬ loˬ 
tsiˇ dawˆ ahˇ taˬ-euˬ ciˬ cuˇ cuˇ zaˬ tiˬ siˬ maˬ ngeuˇ naˇ, nui jeˬ tiˬ jeˬ-iˬ maˬ jaˆ.” 
3Aˬ yawꞈ-ahˇ Eˇliˇshehˇ heu loꞈ-ehˇ ehˇ nehˬ-euˬ meh. “Nawˬ-euˬ dawˬ peh jawˇ-eu 
deuˬ jawˇ gaˇ iˇ-awˇ, ciˬ cuˇ yawꞈ ngehꞈ kʼaˇ shaˇ ngaˬ nya-eu myaˆ ni shaˇ ngaˬ taˬ-
awˬ.  
4Kʼoeˇ naˇ, nawˇ hawˇ-eu nawˬ li deuˬ iˇ kahˇ uˇ leˇ-awˇ, laˇ gʼoˆ piˬ tehˬ-awˇ, ciˬ cuˇ 
kʼoeˇ deuˬ-ahˇ tsiˇ shehˆ ahˇ-awˬ. Ciˬ cuˇ aˬ yawꞈ siˬ yawꞈ tsiˇ shehˆ byah gʼaˬ-eu 
nehˬ-ehˇ tiˬ poˆ tehꞈ-ehˇ, yaw cehˆ cehˆ-ehˇ ciˬ taˬ-awˇ bi jaˆ-awˬ.” 
5Kʼoeˇ naˇ, zaˬ miˬ zaˬ kʼoeˇ gʼaˬ aˬ yawꞈ-euˬ aˬ li deuˬ nehˬ-ehˇ iˇ kahˇ-ahˇ uˇ leˇ-
awˇ, laˇ gʼoˆ piˬ tehˬ-awˇ, saˬ loˬ tsiˇ dahˬ-eu ciˬ cuˇ cuˇ zaˬ kʼoeˇ siˬ ciˬ-awˇ, aˬ yawꞈ-
euˬ aˬ li neh hehˇ miˇ nehˬ-euˬ ciˬ cuˇ kʼoeˇ deuˬ-ahˇ tsiˇ shehˆ ahˇ-euˬ meh.  
6Ciˬ cuˇ kʼoeˇ deuˬ dawˬ tawˆ luꞈ aˬ ha ma zaˬ neh tsiˇ shehˆ byah gʼaˬ jiˇ-awˇ, “Ciˬ 
cuˇ yawꞈ ngehꞈ jaˆ-a siˬ loˇ” lehˇ aˬ ma gʼaˬ naˇ haˬ ngeh, “Teu siˬ aˇ saˬ saˬ-eu siˬ 
meh” lehˇ, aˬ yawꞈ-euˬ aˬ li tiˬ li ehˇ-eu meh. Kʼoeˇ ngeh, saˬ loˬ tsiˇ yoeˇ doˆ-eu tsiˇ 
leˇ-euˬ meh.  

7Miˬyehˇ gʼaˇ duˬ ngehˬ dah-eu Eˇliˇshehˇ jawˇ gaˇ aˬ yawꞈ le-awˇ, gaˇ kawˆ kʼoeˇ 
dzawˇ nehˬ-euˬ meh. Eˇliˇshehˇ ehˇ-eu, “Saˬ loˬ tsiˇ ahˬ-awˇ dziˇ dzoˆ tsoeˬ-awˬ. Dziˇ 
dzoˆ tsoeˬ jiˇ-eu uˬ taꞈ, nawˬ ha ma zaˬ dehꞈ daˆ leꞈ-eu gʼaˇ duˬ pyuˇ dzehˬ laˇ tehꞈ-
a.” 

Shuˇneˬ meuˬ-ahˇ jawˇ-eu zaˬ miˬ zaˬ tiˬ gʼaˬ-euˬ aˬ li-ahˇ Eˇliˇshehˇ neh bi gʼoꞈ dehꞈ laˇ-

euˬ 

8Tiˬ nah keuˆ laˇ ngeh, Shuˇneˬ meuˬ-ahˇ Eˇliˇshehˇ iˇ-euˬ meh. Kʼoeˇ gaˇ jawˇ-eu 
smˇ muiˬ muiˬ-eu zaˬ miˬ zaˬ tiˬ gʼaˬ aˬ yawꞈ-ahˇ dzaˬ byawˇ lawˇ nehˬ-euˬ meh. 
Kʼoeˇ ngeh poˆ neh naˇ, Shuˇneˬ meuˬ-ahˇ aˬ yawꞈ kʼaˇ iˇ ngeh, zaˬ miˬ zaˬ kʼoeˇ gʼaˬ-
euˬ nymˇ-ahˇ dzaˬ-euˬ dawˇ-euˬ meh.  
9Zaˬ miˬ zaˬ kʼoeˇ gʼaˬ aˬ yawꞈ-euˬ kʼaˬ dzeˇ zaˬ-ahˇ ehˇ nehˬ-eu, “Aˬ dui pehˬ-euˬ 
nymˇ-ahˇ tiˬ kʼehˬ maˬ taˬ ni laˇ-eu tsawˇ haˬ heu gʼaˬ, muiˬ-eu shawˇ-eu tsawˇ haˬ 
tiˬ gʼaˬ pyeuꞈ-eu ngaˇ lehˇ, ngaˇ siˬ duˬ ma.  
10Aˬ yawꞈ kʼaˇ laˇ ngeh bi jawˇ naˬ-eu gʼaˇ duˬ, nymˇ mˬ kʼoeˇ taˆ aˇ lawˆ lawˆ zaˬ tiˬ 
lawˆ tsoˆ-awˇ, ja ciˬ tiˬ ciˬ, hawˬ jeh tiˬ jeh, nuiˇ mahˬ tiˬ mahˬ hawˇ-eu, tsiˇ kʼmˬ tiˬ 
kʼmˬ bi jaˆ kaˇ-euˇ.” 
11Tiˬ nah keuˆ laˇ ngeh, Shuˇneˬ meuˬ-ahˇ Eˇliˇshehˇ oe-awˇ, aˬ yawꞈ jawˇ-eu kuˆ 
lawˆ kʼoeˇ lawˆ-ahˇ daˆ leˇ-awˇ gʼaˬ naˬ naˬ-euˬ meh. 
12Aˬ yawꞈ-euˬ zaˬ kʼaˆ Geˬhaˬziˇ-ahˇ, “Zaˬ miˬ zaˬ kʼoeˇ gʼaˬ kuˇ laˬ-iˇ-awˬ” lehˇ aˬ 
yawꞈ ehˇ nehˬ-euˬ meh. Zaˬ kʼaˆ kʼoeˇ gʼaˬ zaˬ miˬ zaˬ kʼoeˇ gʼaˬ kuˇ keuˆ laꞈ-awˇ, aˬ 
yawꞈ-euˬ mehˬ shi yawꞈ luꞈ-eu meh. 
13Kʼoeˇ ngeh, Geˬhaˬziˇ-ahˇ aˬ yawꞈ ehˇ nehˬ-eu, “Zaˬ miˬ zaˬ teu gʼaˬ aˬ dui loˬ-eu 
jeˬ caw ba nehˬ laꞈ-euˬ aˇ poeˬ, aˬ yawꞈ-ahˇ ngaˇ aˬ jeˬ ya jahˇ kʼoꞈ nehˬ nmˇ lehˇ naˇ 
haˬ-iˬ sheˇ. Sahˬpaˬ-ahˇ maˬ ehˇ, guiˇ maꞈ kʼoeˇ taˆ uˆ lahˇ-eu gʼaˬ-ahˇ maˬ ehˇ, aˬ 
yawꞈ gʼaˇ duˬ ngaˬ-ahˇ tiˬ jeˬ paˬ bi ehˇ leˇ mawꞈ-eu jaˆ-eu maˬ siˬ.” Zaˬ miˬ zaˬ kʼoeˇ 
gʼaˬ ehˇ-eu, “Ngaˇ kʼaˇ loˬ-eu jeˬ dawˬ tawˆ luꞈ, ngaˬ nehˬ-ehˇ jawˇ-eu tsawˇ haˬ heu 
deuˬ jawˇ gaˇ jaˆ jiˇ ma.” 
14Geˬhaˬziˇ-ahˇ Eˇliˇshehˇ paˇ naˇ haˬ-eu, “Toˆ-ehˇ ngeuˇ naˇ, aˬ yawꞈ gʼaˇ duˬ ngaˇ aˬ 
jeˬ ya mˇ nehˬ nmˇ.” Geˬhaˬziˇ ehˇ-eu, “Zaˬ miˬ zaˬ heu gʼaˬ aˬ li tiˬ li-iˬ maˬ jawˇ-ehˇ, 
aˬ yawꞈ-euˬ kʼaˬ dzeˇ zaˬ gʼaˬ kʼawꞈ tsawˇ mawˬ mawˬ laˇ-euˬ meh.” 
15Eˇliˇshehˇ ehˇ-eu, “Aˬ yawꞈ-ahˇ heu gaˇ bi laˇ sheˇ.” Kʼoeˇ ngeh, zaˬ miˬ zaˬ kʼoeˇ 
gʼaˬ gʼoˆ kʼehˬ-ahˇ yawꞈ laˇ-euˬ meh.  
16Eˇliˇshehˇ aˬ yawꞈ-ahˇ ehˇ nehˬ-eu, “Naꞈ yaꞈ kʼoꞈ heu yamˬ keuˆ laˇ ngeh, nawˬ-euˬ 
bawˇ kʼahˇ-ahˇ aˬ li tiˬ li ciˬ luꞈ tehꞈ-a.” Zaˬ miˬ zaˬ kʼoeˇ gʼaˬ ehˇ-eu, “Ngaˬ-ahˇ toˆ-
ehˇ jaˬ myawꞈ taˬ myawꞈ nehˬ laꞈ. Nawˇ-aˬ, Miˬyehˇ-euˬ tsawˇ haˬ meh.” 
17Ehˇ kʼawꞈ, Eˇliˇshehˇ neh kʼaˇ ehˇ-euˬ loꞈ-ehˇ, yawˬ kʼoꞈ yawˬ aˇ yamˬ kʼoeˇ yamˬ 
keuˆ laˇ ngeh, zaˬ miˬ zaˬ kʼoeˇ gʼaˬ aˬ li tiˬ li ciˬ-euˬ meh.  
18Aˇ kʼoꞈ aˇ la ui cuiˆ myahˇ laˇ ngeh, aˬ li kʼoeˇ li-aˬ, cehˇ yehˬ cehˇ diˬ yamˬ-ahˇ, 
cehˇ yehˬ luꞈ-eu tsawˇ haˬ deuˬ nehˬ-ehˇ deh yaˇ-ahˇ jawˇ luꞈ-eu aˬ yawꞈ aˬ da jawˇ 
gaˇ iˇ-eu lehˇ, uˬ shawˬ paw doˆ-iˇ-euˬ meh.  

19Ja pyuˬ ni, “Ngaˬ-ahˇ uˬ duˬ naˇ nya. Ngaˬ-ahˇ uˬ duˬ naˇ nya” lehˇ, aˬ li kʼoeˇ li aˬ 
yawꞈ-euˬ aˬ da-ahˇ guˇ-eu meh.  

“Aˬ li-ahˇ aˬ yawꞈ aˬ ma jawˇ gaˇ euˬ kʼoꞈ gʼeh nehˬ-awˬ” lehˇ, aˬ da gʼaˬ aˬ yawꞈ-euˬ 
zaˬ kʼaˆ tiˬ gʼaˬ-ahˇ ehˇ nehˬ-euˬ meh.  
20Zaˬ kʼaˆ kʼoeˇ gʼaˬ aˬ li kʼoeˇ li-ahˇ, aˬ yawꞈ-euˬ aˬ ma jawˇ gaˇ euˬ kʼoꞈ ha nehˬ leˇ-
euˬ meh. Aˬ ma gʼaˬ nah gʼahˇ paw keuˆ ni aˬ yawꞈ-euˬ aˬ li-ahˇ ciˬ ciˬ-ehˇ jawˇ-awˇ 
bi shiˇ tsehˆ-euˬ meh.  
21Kʼoeˇ ngeh, aˬ yawꞈ-euˬ aˬ li-ahˇ Eˇliˇshehˇ jawˇ-eu kuˆ lawˆ-ahˇ ciˬ taˬ leꞈ-awˇ, ja 
ciˬ kʼoeˇ taˆ ciꞈ daˆ yaꞈ-awˇ, laˇ gʼoˆ piˬ tehˬ yaꞈ-euˬ meh.  
22Kʼoeˇ naˇ, aˬ yawꞈ-euˬ kʼaˬ dzeˇ zaˬ-ahˇ aˬ yawꞈ kuˇ-awˇ ehˇ-eu, “Zaˬ kʼaˆ tiˬ gʼaˬ-
ahˇ mahˬ tahˬ laˆ tiˬ mawˇ tsahˇ-awˇ heu gaˇ bi laˇ sheˇ. Miˬyehˇ gʼaˇ duˬ ngehˬ dah-
eu Eˇliˇshehˇ jawˇ gaˇ le-eu tehˬ dui dui nya. Ngaˇ yaw kawˇ-ehˇ paˇ gʼoꞈ keuˆ le 
ma.” 
23Kʼaˬ dzeˇ zaˬ gʼaˬ ehˇ-eu, “Jawˇ nah kʼawꞈ maˬ ngeuˇ, La shuiꞈ lah-eu Bawˬ-iˬ gʼeh 
yamˬ kʼawꞈ maˬ ngeuˇ gaˇ, aˬ jeˬ miˇ neh nawˇ iˬ nah ya le ta.” Miˬ zaˬ gʼaˬ ehˇ-eu, 
“Tiˬ jeˬ-iˬ maˬ ngeuˇ-aˇ.” 
24Kʼoeˇ naˇ, miˬ zaˬ gʼaˬ mahˬ tahˬ laˆ dziˬ gʼa laˆ dawˆ-awˇ, “Gʼeu naˬ-awˬ lehˇ ngaˇ 
maˬ ehˇ kʼoeˇ keuˆ ni teh kawˇ dui dui-awˬ” lehˇ, aˬ yawꞈ-euˬ zaˬ kʼaˆ-ahˇ ehˇ nehˬ-
euˬ meh.  
25Kʼoeˇ naˇ, Eˇliˇshehˇ jawˇ-eu Gaˬlaˬmeˬlaˇ gawˬ jawˬ-ahˇ aˬ yawꞈ le gʼeh leꞈ-euˬ 
meh. Zaˬ miˬ zaˬ kʼoeˇ gʼaˬ ui cuiˆ gaˇ mahˇ kaˬ gaˇ laˇ luꞈ ngeh neh Eˇliˇshehˇ mawˇ-
awˇ, aˬ yawꞈ-euˬ zaˬ kʼaˆ Geˬhaˬziˇ-ahˇ ehˇ nehˬ-eu, “Haw sheˇ, Shuˇneˬ meuˬ-ahˇ 
jawˇ-eu zaˬ miˬ zaˬ kʼoeˇ gʼaˬ laˇ luꞈ ngaˇ.  
26Aˬ yawꞈ jawˇ gaˇ yaw kawˇ-ehˇ iˇ-awˇ, aˬ nyaꞈ dzeˇ zaˬ hawˇ-eu aˬ li jawˇ saˇ doˆ 
meh loˇ lehˇ naˇ haˬ-iˬ sheˇ.” Yawˬ gʼaˬ na luꞈ jawˇ saˇ doˆ meh lehˇ, Geˬhaˬziˇ-ahˇ 
zaˬ miˬ zaˬ kʼoeˇ gʼaˬ ehˇ nehˬ-euˬ meh.  
27Ehˇ kʼawꞈ, Eˇliˇshehˇ jawˇ gaˇ aˬ yawꞈ laˇ keuˆ ngeh, Eˇliˇshehˇ-euˬ aˬ kuiˇ-ahˇ aˬ 
yawꞈ byaˇ cuꞈ taˬ-euˬ meh. Kʼoeˇ ngeh, zaˬ miˬ zaˬ kʼoeˇ gʼaˬ-ahˇ Geˬhaˬziˇ gʼeu 
dzeh-eu lehˇ gʼeh-eu meh. Ehˇ kʼawꞈ, Eˇliˇshehˇ ehˇ-eu, “Aˬ yawꞈ-ahˇ taˬ gʼeu dzeh. 
Aˬ yawꞈ nui ma cawˆ dui dui luꞈ-eu nawˇ maˬ mawˇ te loˇ. Gaˇ kawˆ heu gaˇ taꞈ leˇ-
awˇ, Sahˬpaˬ Miˬyehˇ ngaˬ-ahˇ tiˬ jeˬ-iˬ maˬ ehˇ nehˬ laꞈ-aˬ siˬ.” 
28Zaˬ miˬ zaˬ kʼoeˇ gʼaˬ Eˇliˇshehˇ-ahˇ ehˇ-eu, “Aˬ li tiˬ li bi jawˇ le nehˬ laꞈ lehˇ, 
nawˬ-ahˇ ngaˇ shaˇ-euˬ maˬ ngeuˇ. Ngaˬ-ahˇ tiˬ jeˬ-iˬ taˬ bi noeˬ tmˬ laꞈ lehˇ, nawˬ-
ahˇ ngaˇ ehˇ-euˬ ma.” 
29Geˬhaˬziˇ-ahˇ Eˇliˇshehˇ ehˇ nehˬ-eu, “Yaw kawˇ-ehˇ lehˬ hmˬ-awˇ, ngaˬ-euˬ gawˬ 
yoeˬ yuˇ-awˇ iˇ-awˬ. Kʼaˇ tahˬ puˬ le-eu tsawˇ haˬ tiˬ gʼaˬ-ahˇ-iˬ dawˬ maˬ ngehˬ 
cawˬ ni iˇ-awˬ. Aˬ cawˬ nawˬ-ahˇ dawˬ ngehˬ cawˬ laˇ kʼawꞈ, nawˇ dawˬ maˬ ngehˬ 
cawˬ ni nymˇ kʼoeˇ nymˇ-ahˇ dawˇ coe ni iˇ-awˇ, ngaˬ-euˬ gawˬ yoeˬ heu aˬ li kʼoeˇ li 
kʼoeˇ taˆ cawˬ ja-awˬ.” 

30Zaˬ miˬ zaˬ kʼoeˇ gʼaˬ Eˇliˇshehˇ-ahˇ ehˇ nehˬ-eu, “Sahˬpaˬ Miˬyehˇ hawˇ-eu nawˇ 
yaw dehꞈ kʼaˇ dehꞈ kʼoeˇ keuˆ ni, nawˬ-ahˇ ngaˇ maˬ gʼawˬ-iˇ lehˇ ngaˇ kamˬ tsehˆ-
eu ma.” Kʼoeˇ naˇ, Geˬhaˬziˇ aˬ yawꞈ nyaꞈ tiˬ kawˆ loꞈ-ehˇ gʼoꞈ-iˇ-euˬ meh.  
31Geˬhaˬziˇ gʼaˬ jeˬ huˬ iˇ huˬ-awˇ, aˬ li kʼoeˇ li kʼoeˇ taˆ gawˬ yoeˬ cawˬ ja-euˬ meh. 
Ehˇ kʼawꞈ, teˇ saˇ tiˬ jeˬ-iˬ maˬ gaˬ laˇ-ehˇ, aˬ li kʼoeˇ li maˬ dehꞈ laˇ-a. Kʼoeˇ naˇ, 
Eˇliˇshehˇ jawˇ gaˇ aˬ yawꞈ paˇ gʼoꞈ leˇ-awˇ, “Aˬ li kʼoeˇ li maˬ noeˬ laˇ nga” lehˇ ehˇ 
nehˬ-euˬ meh.  
32Eˇliˇshehˇ oe keuˆ-awˇ, aˬ yawꞈ tiˬ gʼaˬ tehꞈ-ehˇ kuˆ lawˆ kʼoeˇ lawˆ-ahˇ uˇ leˇ haw 
ngeh, ja ciˬ kʼoeˇ taˆ aˬ li kʼoeˇ li yaw shiˇ-ehˇ ga gaˇ ya mawˇ-euˬ meh.  
33Kʼoeˇ ngeh, aˬ yawꞈ laˇ gʼoˆ piˬ tehˬ-awˇ, Sahˬpaˬ Miˬyehˇ-ahˇ guiˬ lahˬ shaˇ-euˬ 
meh.  
34Kʼoeˇ naˇ, aˬ li kʼoeˇ li kʼoeˇ taˆ aˬ yawꞈ yuꞈ ja-awˇ, aˬ yawꞈ-euˬ kʼaˬ meh, myaˆ nuiˆ 
hawˇ-eu aˬ laꞈ, aˬ li kʼoeˇ li-euˬ kʼaˬ meh, myaˆ nuiˆ hawˇ-eu aˬ laꞈ kʼoeˇ taˆ bi jaˆ-euˬ 
meh. Aˬ li kʼoeˇ li kʼoeˇ taˆ aˬ yawꞈ yuꞈ ja taˬ ngeh, aˬ li kʼoeˇ li-euˬ gʼawˇ mawˇ lmˇ 
laˇ-euˬ meh.  
35Eˇliˇshehˇ tuˇ laˇ-awˇ, kuˆ lawˆ kʼoeˇ lawˆ-euˬ jawˬ jawˬ-ehˇ tiˬ kʼehˬ cah-awˇ, aˬ li 
kʼoeˇ li kʼoeˇ taˆ tiˬ kʼehˬ paˇ yuꞈ ja-euˬ ma. Kʼoeˇ ngeh poˆ jawˇ, aˬ li kʼoeˇ li haˇ ceuˬ 
shiꞈ poˆ ceuˬ doˆ laˇ-awˇ, myaˆ nuiˆ bye laˇ-euˬ meh.  
36Geˬhaˬziˇ-ahˇ Eˇliˇshehˇ kuˇ-awˇ, “Aˬ li heu li-euˬ aˬ ma-ahˇ heu gaˇ kuˇ laꞈ sheˇ” 
lehˇ ehˇ nehˬ-euˬ meh. Zaˬ miˬ zaˬ kʼoeˇ gʼaˬ uˇ laˇ ngeh, “Nawˬ li-ahˇ ciˬ-awˬ” lehˇ 
ehˇ nehˬ-euˬ meh.  
37Zaˬ miˬ zaˬ kʼoeˇ gʼaˬ Eˇliˇshehˇ-euˬ mehˬ shi baˬ ba miˇ tsa tuˆ ni awˆ byaˆ-euˬ 
meh. Kʼoeˇ naˇ, aˬ li ciˬ-awˇ doˆ-iˇ-euˬ meh.  

Zahˬ leˇ paˬ-ehˇ gʼeh-eu nyiˬ jeˬ 

38Miˇ kʼahˬ kʼoeˇ kʼahˬ laꞈ kʼoeˇ mehꞈ-eu shuꞈ-eu jeˬ keuˆ le ngeh, Giˇlaˇgaˬlaˇ meuˬ-
ahˇ Eˇliˇshehˇ gʼoꞈ leˇ-euˬ meh. Miˬyehˇ gʼaˇ duˬ ngehˬ dah-eu aˇ muˇ tiˬ muˇ-ahˇ aˬ 
yawꞈ mehˬ nehˬ tsoˆ nehˬ luꞈ ngeh, “Aˬ yawꞈ maꞈ bi dzaˬ-eu dzaˇ jahˇ-eu gʼaˇ duˬ, 
oeˬ lahˬ lahˬ ma ciˬ dahˇ-awˬ” lehˇ aˬ yawꞈ-euˬ zaˬ kʼaˆ-ahˇ aˬ yawꞈ ehˇ nehˬ-euˬ 
meh. 
39Aˬ yawꞈ maꞈ laꞈ kʼoeˇ tiˬ gʼaˬ, bawˇ tsahˬ-ahˇ gʼawˬ nyoeˇ shaˇ-iˇ-awˇ, bawˇ tsahˬ iˇ 
puˬ ciˇ ni mawˇ-awˇ, iˇ puˬ aˇ siˬ kʼaˇ pi coeˇ-eu pi kʼoꞈ laꞈ-euˬ meh. Iˇ puˬ kʼoeˇ aˬ 
geu jeˬ iˇ puˬ pyeuꞈ-eu aˬ yawꞈ maˬ siˬ nya-ehˇ, dzaˇ jahˇ gaˇ dawˆ ahˇ-awˇ jahˇ keuˬ 
taˬ-euˬ meh.  
40Ehˇ kʼawꞈ, dzaˇ kʼoeˇ aˬ yawꞈ maꞈ myeuꞈ haw ngeh, “Doꞈ ahˇ nya” lehˇ Eˇliˇshehˇ-
ahˇ ehˇ nehˬ-awˇ, maˬ dzaˬ ni jawˇ-eu meh.  
41Kʼoeˇ ngeh, “Cehˇ meu ui cuiˆ yuˇ laꞈ-awˬ” lehˇ Eˇliˇshehˇ ehˇ-awˇ, cehˇ meu dawˆ-
euˬ meh. Kʼoeˇ naˇ, “Dzaˇ kuˬ doˆ lahˬ-awˇ aˬ yawꞈ maꞈ-ahˇ bi dzaˬ-awˬ” lehˇ 
Eˇliˇshehˇ ehˇ-eu meh. Dzaˇ kʼoeˇ doꞈ maˬ ahˇ-ehˇ pyeuꞈ-iˇ-euˬ meh.  
42Yawˬ poˆ yawˬ-aˬ, tsawˇ haˬ tiˬ gʼaˬ Baˬlaˇshaˬliˇshahˬ meuˬ-ahˇ neh Eˇliˇshehˇ 
jawˇ gaˇ laˇ-awˇ, yehˬ beh beh-euˬ cehˇ neh jahˇ-euˬ kaˬ muˇ nyiˬ tseˇ siˬ hawˇ-eu, 
keuˆ beh beh le-euˬ cehˇ ui cuiˆ yuˇ laꞈ nehˬ-euˬ meh. “Dzaˇ kʼoeˇ deuˬ yuˇ-awˇ, 

Miˬyehˇ gʼaˇ duˬ ngehˬ dah-eu tsawˇ haˬ kʼoeˇ deuˬ-ahˇ bi dzaˬ-awˬ” lehˇ, aˬ yawꞈ-
euˬ zaˬ kʼaˆ-ahˇ Eˇliˇshehˇ ehˇ nehˬ-euˬ meh.  
43Ehˇ kʼawꞈ, “Dzaˇ heu tsawˇ haˬ tiˬ yaˇ gʼaˬ dzaˬ loꞈ tehꞈ-a lehˇ nawˇ noeˬ te loˇ” 
lehˇ, zaˬ kʼaˆ kʼoeˇ gʼaˬ ehˇ-eu meh. Eˇliˇshehˇ ehˇ-eu, “Aˬ yawꞈ maꞈ-ahˇ dzaˇ kʼoeˇ bi 
dzaˬ-awˬ. Aˬ jeˬ miˇ neh ehˇ naˇ, aˬ yawꞈ maꞈ dzaˬ dehˆ-eu uˬ taꞈ, dzehˬ laˇ tehꞈ-a 
lehˇ Sahˬpaˬ Miˬyehˇ ehˇ-eu meh.” 
44Kʼoeˇ naˇ, zaˬ kʼaˆ kʼoeˇ gʼaˬ tsawˇ haˬ kʼoeˇ deuˬ-ahˇ dzaˇ kʼoeˇ bi dzaˬ ngeh, 
Sahˬpaˬ Miˬyehˇ ehˇ-eu loꞈ-ehˇ, aˬ yawꞈ maꞈ dzaˬ dehˆ dawˇ dehˆ-euˬ uˬ taꞈ, dzehˬ 
laˇ-euˬ meh.  

2 Sahˬpaˬ 5 

Neˬmaˬ-euˬ naˇ gawˇ laˆ taˬ nehˬ-euˬ 

1Suˇliˆ miˇ kʼahˬ-euˬ guiˇ maꞈ kʼoeˇ taˆ uˆ lahˇ-eu gʼaˬ pyeuꞈ-eu Neˬmaˬ-ahˇ, Suˇliˆ 
sahˬ paˬ taˬ huiˬ taˬ mahˇ dui dui-eu meh. Aˬ jeˬ miˇ neh ehˇ naˇ, Neˬmaˬ baˬ da 
neh Suˇliˆ guiˇ maꞈ deuˬ-ahˇ aˬ cawˬ kʼoeˇ taˆ Sahˬpaˬ Miˬyehˇ bi gʼaˬ leˇ-euˬ meh. Aˬ 
yawꞈ-aˬ, guiˇ deuˆ-eu paw tsawˇ myahˇ doˆ dui dui kʼawꞈ, nyawˬ naˇ-eu tsawˇ haˬ 
tiˬ gʼaˬ pyeuꞈ-eu meh.  
2Suˇliˆ tsawˇ haˬ deuˬ Iˇsaˬleˬlaˆ tsawˇ haˬ deuˬ-ahˇ guiˇ tiˬ poˆ deuˆ-iˇ ngeh, 
Iˇsaˬleˬlaˆ zaˬ miˬ aˬ buˇ tiˬ gʼaˬ sheuˬ kʼoꞈ laꞈ-awˇ, Neˬmaˬ-euˬ miˬ zaˬ-euˬ zaˬ kʼaˆ 
bi geuꞈ-euˬ meh.  
3Tiˬ nah keuˆ laˇ ngeh, Iˇsaˬleˬlaˆ zaˬ miˬ aˬ buˇ kʼoeˇ gʼaˬ, Neˬmaˬ-euˬ miˬ zaˬ-ahˇ 
ehˇ nehˬ-eu, “Ngaˬ-euˬ baw leˬ-ahˇ Saˬmaˬliˆ meuˬ-ahˇ jawˇ-eu Miˬyehˇ gʼaˇ duˬ 
ngehˬ dah-eu gʼaˬ jawˇ gaˇ bi iˇ haw mawꞈ nya. Tsawˇ haˬ kʼoeˇ gʼaˬ aˬ yawꞈ-euˬ naˇ 
gawˇ laˆ taˬ nehˬ tehꞈ-a.” 
4Gaˇ kawˆ kʼoeˇ Neˬmaˬ ya gaˬ ngeh, sahˬ paˬ jawˇ gaˇ le-awˇ, aˬ buˇ kʼoeˇ buˇ neh 
ehˇ-euˬ dawˬ kʼoeˇ dzawˇ nehˬ leˇ-euˬ meh.  
5Kʼoeˇ ngeh, “Iˇsaˬleˬlaˆ sahˬ paˬ jawˇ gaˇ iˇ-awˇ, sahˬ boꞈ heu taꞈ yuˇ gʼeh nehˬ-awˬ” 
lehˇ, sahˬ paˬ ehˇ-eu meh. Kʼoeˇ naˇ, Neˬmaˬ-aˬ, pyuˇ maˇ byaˆ smˬ muiˇ byaˆ, shuiˇ 
maˇ byaˆ koꞈ heˇ byaˆ hawˇ-eu, muiˬ dui dui-eu mehˬ tsoeˬ tseˇ shehˆ yuˇ-awˇ iˇ-euˬ 
meh.  
6Aˬ yawꞈ neh yuˇ gʼeh-euˬ sahˬ boꞈ kʼoeˇ taꞈ-aˬ, “Ngaˬ-euˬ gaˇ mˇ-eu yaw huiˬ yaw 
mahˇ pyeuꞈ-eu Neˬmaˬ-ahˇ, nyawˬ naˇ-eu naˇ gawˇ laˆ saˆ taˬ nehˬ-eu gʼaˇ duˬ, nawˇ 
jawˇ gaˇ bi oe-euˬ jeˬ pyeuꞈ-eu ma” lehˇ boꞈ taˬ-euˬ meh.  
7Sahˬ boꞈ kʼoeˇ taꞈ-ahˇ Iˇsaˬleˬlaˆ sahˬ paˬ gui gʼaˬ ngeh, aˬ yawꞈ dm luꞈ-eu mehˬ 
tsoeˬ cehˬ pyaˬ-awˇ ehˇ-eu, “Tsawˇ haˬ heu gʼaˬ-euˬ naˇ gawˇ laˆ saˆ taˬ nehˬ-awˬ 
lehˇ, Suˇliˆ sahˬ paˬ ngaˬ-ahˇ aˬ joˆ-ehˇ ehˇ nya-eu nga. Ngaˇ-aˬ, tsawˇ haˬ-ahˇ laˆ 
dehꞈ laˆ shiˇ nya-eu baoˬ ahˇ-eu miˬyehˇ nga lehˇ aˬ yawꞈ noeˬ ta loˇ. Aˬ yawꞈ ngaˬ-
ahˇ nui ma laˆ pehˇ-awˇ, ceh dzaˬ-eu gaˇ ma poˆ-eu lehˇ gʼeh-eu ngaˇ.” 
8Iˇsaˬleˬlaˆ sahˬ paˬ mehˬ tsoeˬ cehˬ pyaˬ-euˬ gaˇ kawˆ Miˬyehˇ gʼaˇ duˬ ngehˬ dah-
eu gʼaˬ pyeuꞈ-eu Eˇliˇshehˇ ya gaˬ ngeh, heu loꞈ-ehˇ bi ehˇ gaˬ leˇ-euˬ meh. “Aˬ jeˬ 
miˇ neh nawˇ nui ma cawˆ luꞈ te. Tsawˇ haˬ kʼoeˇ gʼaˬ-ahˇ ngaˇ jawˇ gaˇ pyehˬ gʼeh 

leꞈ-awˬ. Iˇsaˬleˬlaˆ miˇ kʼahˬ laꞈ kʼoeˇ miˬyehˇ gʼaˇ duˬ ngehˬ dah-eu tiˬ gʼaˬ jawˇ-eu 
gaˇ kawˆ, aˬ yawꞈ yaw muiˬ paˬ-ehˇ ya siˬ duˬ tehꞈ-a.” 
9Kʼoeˇ naˇ, Neˬmaˬ-aˬ, aˬ yawꞈ-euˬ mahˬ deuˬ hawˇ-eu mahˬ laˆ lawˬ deuˬ teh-awˇ, 
Eˇliˇshehˇ-euˬ nymˇ gʼoˆ kʼehˬ-ahˇ naˬ-iˇ-euˬ meh. 
10Neˬmaˬ jawˇ gaˇ Eˇliˇshehˇ zaˬ kʼaˆ tiˬ gʼaˬ pyehˬ gʼeh-awˇ, “Yawˇdaˬ lawˇ baˬ-ahˇ 
iˇ-awˇ, iˇ cuꞈ shiꞈ poˆ dzuiꞈ-iˇ-awˬ. Nawˬ-euˬ naˇ gawˇ taˬ leˇ tehꞈ-a” lehˇ bi ehˇ gaˬ-
iˇ-euˬ meh.  
11Ehˇ kʼawꞈ, Neˬmaˬ nui ma pehˇ-eu laꞈ kʼoeˇ doˆ-iˇ-awˇ, heu loꞈ-ehˇ ehˇ-eu meh. 
“Aˬ yawꞈ-euˬ gʼawˇ mawˇ ngaˇ jawˇ gaˇ oe doˆ-awˇ, aˬ yawꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ guiˬ lahˬ shaˇ-eu laꞈ kʼoeˇ, ngaˬ-euˬ maˇ naˇ kʼoeˇ taˆ aˬ laꞈ 
cawˬ ja-awˇ, laˆ taˬ nehˬ laꞈ-eu tsaˬ tehꞈ-a.  
12Kʼoeˇ uˬ taꞈ, Suˇliˆ miˇ kʼahˬ-ahˇ yoeˇ-eu Aˬbaˬnaˬ lawˇ baˬ hawˇ-eu Paˬpaˬ lawˇ 
baˬ-aˬ, Iˇsaˬleˬlaˆ miˇ kʼahˬ-ahˇ yoeˇ-eu lawˇ baˬ dawˬ tawˆ luꞈ naˆ maˬ tseˇ muiˬ 
dzehˬ-eu maˬ ngeuˇ-a loˇ. Lawˇ baˬ kʼoeˇ deuˬ-ahˇ ngaˇ dzuiꞈ shawˇ kʼawꞈ, ngaˬ-euˬ 
naˇ gawˇ taˬ leˇ nya tehꞈ-a.” 
13Ehˇ kʼawꞈ, aˬ yawꞈ-euˬ zaˬ kʼaˆ tiˬ gʼaˬ aˬ yawꞈ-euˬ dawˬ peh le-awˇ ehˇ-eu, “Yaw 
huiˬ gʼaˬ-oˇ, Miˬyehˇ gʼaˇ duˬ ngehˬ dah-eu kʼoeˇ gʼaˬ ui cuiˆ yaw kʼaˆ-ehˇ shaˬ shaˬ-
ehˇ ya mˇ-eu jeˬ nawˬ-ahˇ ehˇ nehˬ laꞈ law nmˇ-aˬ, nawˇ naˇ haˬ geuꞈ-eu duˇ. Toˆ-
ehˇ ngeuˇ naˇ, nawˬ-euˬ gʼawˇ mawˇ dzuiꞈ shawˇ-eu tehꞈ-ehˇ kʼawꞈ, naˇ gawˇ taˬ leˇ 
tehꞈ-a lehˇ aˬ yawꞈ ehˇ-eu-aˬ, aˬ jeˬ miˇ neh nawˇ maˬ mˇ-ehˇ byehˇ-eu gʼeh te.” 
14Kʼoeˇ ngeh, Yawˇdaˬ lawˇ baˬ-ahˇ Neˬmaˬ iˇ-awˇ, Eˇliˇshehˇ neh kʼaˇ ehˇ nehˬ-euˬ 
loꞈ-ehˇ shiꞈ poˆ keuˆ ni iˇ byoˆ byoˆ ngeh, aˬ yawꞈ-euˬ naˇ gawˇ taˬ tsehˆ leˇ-awˇ, aˬ 
yawꞈ-euˬ shaˬ jiˇ kʼawꞈ, zaˬ yaw nyiˇ-euˬ shaˬ jiˇ loꞈ-ehˇ muiˬ laˇ shawˇ laˇ-euˬ meh.  
15Kʼoeˇ naˇ, aˬ yawꞈ-euˬ tsawˇ haˬ dawˬ tawˆ luꞈ sheuˬ-awˇ, Eˇliˇshehˇ jawˇ gaˇ paˇ 
gʼoꞈ poˆ leˇ-awˇ, heu loꞈ-ehˇ ehˇ-eu meh. “Nymˬ-mˇ poˆ jawˇ-aˬ, Iˇsaˬleˬlaˆ-euˬ 
Miˬyehˇ maˬ ngeuˇ naˇ miˬyehˇ nui gʼaˬ maˬ jawˇ-eu ngaˇ lehˇ ngaˇ siˬ duˬ-eu ma. 
Teu miˇ neh, ngaˬ neh biꞈ-euˬ laꞈ sawˬ-ahˇ ha geuꞈ nehˬ laꞈ-awˬ.” 
16Eˇliˇshehˇ ehˇ-eu, “Aˬ cawˬ neh biꞈ laˬ-euˬ laꞈ sawˬ-ahˇ ngaˇ maˬ ha geuꞈ lehˇ, ngaˇ 
uˬ duˬ tahˬ luꞈ-eu dehꞈ luꞈ-eu Sahˬpaˬ Miˬyehˇ-euˬ tsawˇ myahˇ uˬ moˆ ngaˇ kamˬ-
eu ma.” Neˬmaˬ gʼaˬ, “Ha geuꞈ nehˬ laꞈ-awˬ” lehˇ shaˇ kʼawꞈ, aˬ yawꞈ maˬ ha geuꞈ 
nehˬ-a.  
17Neˬmaˬ ehˇ-eu, “Ngaˬ neh biꞈ-euˬ laꞈ sawˬ-ahˇ nawˇ maˬ ha geuꞈ te lehˇ ngeuˇ naˇ 
kʼawꞈ, mahˬ shaˆ lawˬ nyiˬ mawˇ byah ni miˇ tsaˬ bi tawˬ kʼoꞈ gʼeh nehˬ laꞈ-awˬ. Aˬ 
jeˬ miˇ neh ehˇ naˇ, nymˬ-mˇ neh aˇ dahˬ beh-awˇ, Sahˬpaˬ Miˬyehˇ-ahˇ maˬ ngeuˇ 
naˇ, miˬ yehˇ nui gʼaˬ-ahˇ lawˇ-eu shehˇ-eu hawˇ-eu miˬ dzaˬ dzah puiˆ-awˇ lawˇ-eu 
jeˬ ngaˇ maˬ paˇ lawˇ ma.  
18Ehˇ kʼawꞈ, Suˇliˆ miˬ yehˇ pyeuꞈ-eu Leˬmoˬ miˬ yehˇ-euˬ uˬ duˬ tahˬ nymˇ-ahˇ, 
ngaˬ-euˬ sahˬ paˬ mehˬ nah ngaˇ caw teh-awˇ uˬ duˬ tahˬ leˇ ngeh, Sahˬpaˬ Miˬyehˇ 
ngaˬ-ahˇ iˬ baˇ pyehˬ nehˬ laꞈ tehꞈ-a lehˇ ngaˇ jah ma. Aˬ diˇ aˬ maˇ Sahˬpaˬ Miˬyehˇ 
ngaˬ-ahˇ iˬ baˇ pyehˬ neh laꞈ tehꞈ-a.” 

19Kʼoeˇ naˇ, “Nui saˇ oꞈ-eu laꞈ kʼoeˇ gʼoꞈ leˇ-awˬ” lehˇ Eˇliˇshehˇ ehˇ ngeh, Neˬmaˬ 
doˆ-iˇ-euˬ meh. Neˬmaˬ ui cuiˆ iˇ kaˬ ngeh,  
20Eˇliˇshehˇ-euˬ zaˬ kʼaˆ Geˬhaˬziˇ yawˬ haˇ yawˬ ha ehˇ-eu, “Ngaˬ-euˬ yaw sahˇ gʼaˬ 
Neˬmaˬ-ahˇ tiˬ jeˬ-iˬ maˬ shaˇ ni bi gʼoꞈ leˇ-euˬ nga. Suˇliˆ tsawˇ haˬ kʼoeˇ gʼaˬ neh 
biꞈ yaꞈ-euˬ jeˬ aˬ yawꞈ ha geuꞈ-eu tsaˬ meh. Sahˬpaˬ Miˬyehˇ-euˬ tsawˇ myahˇ uˬ 
moˆ aˬ yawꞈ-euˬ mehˬ nah ngaˇ caw teh leˇ-awˇ, tiˬ jeˬ paˬ shaˇ geuꞈ ma.” 
21Kʼoeˇ naˇ, Neˬmaˬ-euˬ mehˬ nah aˬ yawꞈ caw teh leˇ-euˬ meh. Tsawˇ haˬ tiˬ gʼaˬ 
cehˆ laꞈ gaˇ Neˬmaˬ ya mawˇ ngeh, mahˬ laˆ lawˬ-ahˇ neh tsawˬ ka-awˇ, “Aˬ jeˬ gʼeh 
ta” lehˇ naˇ haˬ-euˬ meh.  
22Geˬhaˬziˇ ehˇ-eu, “Tiˬ jeˬ-iˬ maˬ ngeuˇ-a. Ehˇ kʼawꞈ, ngaˬ-euˬ yaw sahˇ gʼaˬ ngaˬ-
ahˇ pyehˬ gʼeh laꞈ-awˇ, nawˬ-ahˇ heu loꞈ-ehˇ bi ehˇ laˇ-euˬ meh. Nymˬ-mˇ tseuˆ 
tseuˆ hawˇ-eu, Eˇpaˬleˬ miˇ kʼahˬ gawˬ jawˬ gawˬ duˇ-ahˇ jawˇ-eu Miˬyehˇ gʼaˇ duˬ 
ngehˬ dah-eu tsawˇ haˬ nyiˬ muˇ oe keuˆ taˬ-euˬ meh. Aˬ yawꞈ maꞈ gʼaˇ duˬ pyuˇ 
maˇ byaˆ smˬ heˇ byaˆ hawˇ-eu, muiˬ-eu mehˬ tsoeˬ nyiˬ shehˆ bi biꞈ laꞈ mawꞈ nya 
lehˇ, nawˬ-ahˇ bi ehˇ gaˬ laˇ-euˬ meh.” 
23Kʼoeˇ ngeh, “Pyuˇ maˇ byaˆ koꞈ heˇ byaˆ yuˇ gʼeh-awˬ” lehˇ Neˬmaˬ ehˇ-eu meh. Aˬ 
yawꞈ kʼoeˇ loꞈ-ehˇ ehˇ-awˇ, pyuˇ maˇ byaˆ kʼoeˇ deuˬ-ahˇ pehˇ zeuˇ nyiˬ zeuˇ laꞈ 
kʼoeˇ dawˆ ahˇ-awˇ paꞈ cuꞈ nehˬ-euˬ meh. Kʼoeˇ naˇ, muiˬ-eu mehˬ tsoeˬ nyiˬ shehˆ 
paˇ biꞈ nehˬ-awˇ, aˬ yawꞈ-euˬ zaˬ kʼaˆ nyiˬ gʼaˬ-ahˇ kʼehˇ-awˇ, Geˬhaˬziˇ-euˬ mehˬ hu 
pyuˇ hawˇ-eu mehˬ tsoeˬ kʼoeˇ deuˬ bi biꞈ ha-iˇ-euˬ meh.  
24Eˇliˇshehˇ jawˇ-eu gawˬ duˇ-ahˇ aˬ yawꞈ maꞈ le keuˆ ngeh, Geˬhaˬziˇ gʼaˬ pyuˇ pehˇ 
zeuˇ kʼoeˇ nyiˬ zeuˇ-ahˇ, nymˇ laꞈ kʼoeˇ baꞈ ahˇ taˬ-euˬ meh.  
25Kʼoeˇ naˇ, zaˬ kʼaˆ kʼoeˇ nyiˬ gʼaˬ-ahˇ bi gʼoꞈ leˇ-euˬ meh. Aˬ yawꞈ nymˇ laꞈ kʼoeˇ 
gʼoꞈ uˇ leˇ ngeh, “Nawˇ aˬ gaˇ iˇ teˬ” lehˇ, Eˇliˇshehˇ naˇ haˬ-euˬ meh. “Ngaˇ tiˬ gaˇ-iˬ 
maˬ iˇ-aˬ” lehˇ aˬ yawꞈ ehˇ kʼoꞈ nehˬ-euˬ meh.  
26Ehˇ kʼawꞈ, Eˇliˇshehˇ heu loꞈ-ehˇ ehˇ-eu meh. “Tsawˇ haˬ kʼoeˇ gʼaˬ mahˬ laˆ lawˬ-
ahˇ neh tsawˬ ka-awˇ, nawˬ-ahˇ tahˬ puˬ le ngeh, yaw sahˇ laꞈ kʼoeˇ ngaˇ kʼoeˇ gaˇ 
jawˇ luꞈ-eu siˬ nya ma loˇ. Aˇ yamˬ heu yamˬ-aˬ, pyuˇ maˬ ehˇ, mehˬ tsoeˬ maˬ ehˇ, 
saˬ loˬ yaˇ kmˇ maˬ ehˇ, aˬ gaꞈ yaˇ kmˇ maˬ ehˇ, yawˇ maˬ ehˇ, mawˇ neˇ maˬ ehˇ, zaˬ 
kʼaˆ maˬ ehˇ, ya ha geuꞈ-eu aˇ yamˬ maˬ ngeuˇ-a.  
27Nymˬ-mˇ poˆ jawˇ, Neˬmaˬ-euˬ naˇ gawˇ kʼoeˇ nawˬ-ahˇ nyawˬ laˇ-awˇ, nawˇ 
hawˇ-eu nawˬ-eu zaˬ nawˬ-euˬ uˆ deuˬ dawˬ tawˆ luꞈ, mˬ maˬ maˬ byaˆ zaˇ ziˇ naˇ 
gawˇ kʼoeˇ ya daˬ tehꞈ-a.” Geˬhaˬziˇ doˆ-iˇ ngeh, nyawˬ naˇ laˇ-awˇ, aˬ yawꞈ-euˬ shaˬ 
jiˇ ngehˇ loꞈ-ehˇ pyuˇ deuˬ ni pyeuꞈ-iˇ-euˬ meh.  

2 Sahˬpaˬ 6 

Deuˆ haˬ seuˬ poˆ mawˇ kʼoꞈ-euˬ 

1Tiˬ nah keuˆ laˇ ngeh, Eˇliˇshehˇ haw luꞈ pyaˆ luꞈ-eu laꞈ oˆ jawˇ-eu Miˬyehˇ gʼaˇ duˬ 
ngehˬ dah-eu tsawˇ haˬ kʼoeˇ deuˬ Eˇliˇshehˇ-ahˇ, “Nga maꞈ jawˇ-eu jawˇ duˬ aˇ 
dzehˬ-ehˇ suꞈ nya.  

2Kʼoeˇ miˇ neh, nga maꞈ jawˇ-eu jawˇ duˬ tsoˆ lahˬ-eu gʼaˇ duˬ, Yawˇdaˬ lawˇ baˬ-ahˇ 
iˇ-awˇ aˇ bawˇ bi deuˆ-iˇ laꞈ” lehˇ shaˇ ngeh, “Iˇ-awˇ deuˆ-iˇ-awˬ” lehˇ Eˇliˇshehˇ ehˇ 
nehˬ-euˬ meh.  
3Aˬ yawꞈ maꞈ laꞈ kʼoeˇ tiˬ gʼaˬ, “Nawˇ gʼeh nga maꞈ nehˬ-ehˇ oe nehˬ laꞈ-awˬ” lehˇ 
Eˇliˇshehˇ-ahˇ ehˇ ngeh, “Ngaˇ gʼeh oe tehꞈ-a” lehˇ ehˇ kʼoꞈ nehˬ-euˬ meh.  
4Kʼoeˇ naˇ, aˬ yawꞈ maꞈ tiˬ kawˆ loꞈ-ehˇ doˆ-iˇ-euˬ meh. Yawˇdaˬ lawˇ baˬ-ahˇ aˬ 
yawꞈ maꞈ iˇ keuˆ ngeh, aˇ bawˇ tuˇ-euˬ meh.  
5Aˬ yawꞈ maꞈ laꞈ kʼoeˇ tiˬ gʼaˬ aˇ bawˇ tuˇ luꞈ ngeh, deuˆ haˬ seuˬ lehˆ-iˇ-awˇ, iˇ cuꞈ-
ahˇ ga puꞈ-euˬ meh. Tsawˇ haˬ kʼoeˇ gʼaˬ Eˇliˇshehˇ-ahˇ, “Aˬ joˆ-ehˇ jahˇ nmˇ. Deuˆ 
haˬ seuˬ heu seuˬ aˬ cawˬ jawˇ gaˇ shaˇ ngaˬ laꞈ-euˬ ma” lehˇ ehˇ nehˬ-euˬ meh.  
6“Aˬ geu tsahˇ-ahˇ ga puꞈ-euˬ ta” lehˇ, Eˇliˇshehˇ aˬ yawꞈ-ahˇ naˇ haˬ-euˬ meh. Deuˆ 
haˬ seuˬ ga puꞈ-euˬ kʼoeˇ tsahˇ Eˇliˇshehˇ-ahˇ mehˬ nehˬ ngeh, Eˇliˇshehˇ daˇ kawˬ 
tiˬ kawˬ deuˆ-awˇ, kʼoeˇ gaˇ biˬ puꞈ-euˬ meh. Kʼoeˇ ngeh, deuˆ haˬ seuˬ kʼoeˇ iˇ cuꞈ 
kʼoeˇ taˆ gʼa doˆ laˇ-euˬ meh.  
7“Deuˆ haˬ seuˬ yuˇ doˆ-awˬ” lehˇ Eˇliˇshehˇ ehˇ ngeh, tsawˇ haˬ kʼoeˇ gʼaˬ mˇ jeh-
awˇ, deuˆ haˬ seuˬ yuˇ doˆ-euˬ meh.  

Suˇliˆ guiˇ maꞈ-ahˇ gaˇ ma sheuˬ bahˬ nehˬ-euˬ 

8Iˇsaˬleˬlaˆ miˇ kʼahˬ-ahˇ Suˇliˆ sahˬ paˬ guiˇ deuˆ-euˬ meh. Aˬ yawꞈ-euˬ gaˇ mˇ-eu 
yaw huiˬ yaw mahˇ deuˬ nehˬ-ehˇ aˬ yawꞈ bawˬ dzaˬ-awˇ, aˬ geu tsahˇ-ahˇ guiˇ daˬ 
daˬ-awˇ jawˇ-eu tsaˬ nga lehˇ jawˇ duˬ tseˇ-euˬ meh.  
9Ehˇ kʼawꞈ, Eˇliˇshehˇ neh Iˇsaˬleˬlaˆ sahˬ paˬ-ahˇ, “Jawˇ duˬ kʼoeˇ tsahˇ-ahˇ taˬ iˇ. 
Suˇliˆ tsawˇ haˬ deuˬ dzuˇ zaꞈ-awˇ loꞈ luꞈ meh” lehˇ bi tsaꞈ gaˬ leˇ-euˬ meh.  
10Kʼoeˇ naˇ, Iˇsaˬleˬlaˆ sahˬ paˬ neh, jawˇ duˬ kʼoeˇ tsahˇ-ahˇ jawˇ-eu tsawˇ haˬ deuˬ 
yaw muiˬ paˬ-ehˇ yahˇ ni dawˬ biꞈ-awˇ, lehˬ hmˬ-awˇ bi loꞈ-euˬ meh. Iˇsaˬleˬlaˆ sahˬ 
paˬ-ahˇ, Eˇliˇshehˇ neh kʼoeˇ loꞈ-ehˇ gʼawˬ mya poˆ ehˇ nehˬ-awˇ bi yahˇ-euˬ meh.  
11Gaˇ kʼawˆ kʼoeˇ hmˬ baˬ da neh, Suˇliˆ sahˬ paˬ nui ma cawˆ dui dui laˇ-awˇ, aˬ 
yawꞈ-euˬ gaˇ mˇ-eu yaw huiˬ yaw mahˇ deuˬ-ahˇ kuˇ uiˬ-awˇ, “Naw maꞈ laꞈ kʼoeˇ aˬ 
geu gʼaˬ Iˇsaˬleˬlaˆ sahˬ paˬ jawˇ paw pyawˬ luꞈ te” lehˇ naˇ haˬ-euˬ meh.  
12Aˬ yawꞈ maꞈ laꞈ kʼoeˇ tiˬ gʼaˬ ehˇ-eu, “Sahˬ paˬ-oˇ, nga maꞈ tiˬ gʼaˬ-iˬ Iˇsaˬleˬlaˆ 
sahˬ paˬ jawˇ paw pyawˬ-eu maˬ ngeuˇ, Miˬyehˇ gʼaˇ duˬ ngehˬ dah-eu Eˇliˇshehˇ 
kʼoeˇ gʼaˬ-aˬ, nawˬ-euˬ naˬ suˬ laꞈ kʼoeˇ nawˬ neh ngehˬ-euˬ dawˬ-ahˇ keuˆ ni, 
Iˇsaˬleˬlaˆ sahˬ paˬ-ahˇ ehˇ nehˬ luꞈ-eu meh.” 
13Sahˬ paˬ ehˇ-eu, “Aˬ yawꞈ aˬ geu gaˇ jawˇ nga lehˇ poˆ tseˇ duˬ sheˇ. Aˬ yawꞈ-ahˇ 
ngaˇ bi nyehꞈ laˬ-iˇ la.” Eˇliˇshehˇ Doˬdaˬ meuˬ-ahˇ jawˇ-eu gaˇ kawˆ, aˬ yawꞈ-ahˇ aˬ 
cawˬ ehˇ nehˬ-euˬ meh.  
14Kʼoeˇ ngeh, mahˬ deuˬ hawˇ-eu mahˬ laˆ lawˬ deuˬ-ahˇ leˇ-ehˇ, guiˇ maꞈ maꞈ ma 
tiˬ maꞈ aˬ yawꞈ pyehˬ gʼeh-euˬ meh. Guiˇ maꞈ kʼoeˇ maꞈ meuˬ kʼoeˇ meuˬ-ahˇ uˬ ciꞈ 
paw iˇ keuˆ-awˇ, loꞈ jawˬ-euˬ meh.  
15Uˬ shawˬ yaw naꞈ-ehˇ, Eˇliˇshehˇ-euˬ zaˬ kʼaˆ uˬ suˇ tuˇ-awˇ laꞈ nyiˇ doˆ-iˇ ngeh, 
mahˬ hawˇ-eu mahˬ laˆ lawˬ deuˬ teh luꞈ-eu Suˇliˆ guiˇ maꞈ kʼoeˇ maꞈ neh, meuˬ-ahˇ 
loꞈ jawˬ jiˇ taˬ-euˬ gaˇ ya mawˇ-euˬ meh. Kʼoeˇ ngeh, Eˇliˇshehˇ jawˇ gaˇ aˬ yawꞈ gʼoꞈ 



782 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

leˇ-awˇ, “Aˬ joˆ-ehˇ jahˇ nmˇ. Aˬ dui kʼoeˇ taˆ luˬ-iˇ seˇ-iˇ-eu jeˬ keuˆ le taˬ-euˬ nga” 
lehˇ ehˇ nehˬ-euˬ meh.  
16“Taˬ guˆ. Aˬ dui jawˇ paw jawˇ-eu deuˬ aˬ yawꞈ maꞈ myaˆ maˬ tseˇ myaˬ ma” lehˇ 
Eˇliˇshehˇ ehˇ-eu meh.  
17Kʼoeˇ naˇ, “Sahˬpaˬ Miˬyehˇ-oˇ, aˬ yawꞈ-ahˇ myaˆ nuiˆ pah nehˬ-awˇ bi mawˇ-awˬ” 
lehˇ Eˇliˇshehˇ guiˬ lahˬ shaˇ-euˬ meh. Aˬ yawꞈ-euˬ shaˇ dawˬ-ahˇ Sahˬpaˬ Miˬyehˇ 
naˇ haˬ nehˬ-awˇ, aˬ yawꞈ-euˬ zaˬ kʼaˆ kʼoeˇ gʼaˬ haw gʼeh ngeh, Eˇliˇshehˇ-euˬ jawˬ 
jawˬ-ehˇ, miˬ dzaˬ mahˬ hawˇ-eu miˬ dzaˬ mahˬ laˆ lawˬ deuˬ, gawˬ jawˬ jawˬ lah-
ehˇ jawˇ byah taˬ-euˬ gaˇ ya mawˇ-euˬ meh.  
18Suˇliˆ tsawˇ haˬ deuˬ guiˇ deuˆ le-eu lehˇ oe ngeh, “Sahˬpaˬ Miˬyehˇ-oˇ, tsawˇ haˬ 
heu deuˬ tahˬ sawˇ bi sawˇ-iˇ jiˇ-awˬ” lehˇ, Eˇliˇshehˇ guiˬ lahˬ shaˇ-euˬ meh. Aˬ 
yawꞈ-euˬ shaˇ dawˬ-ahˇ Sahˬpaˬ Miˬyehˇ naˇ haˬ-awˇ, tsawˇ haˬ kʼoeˇ deuˬ-ahˇ tahˬ 
sawˇ bi sawˇ-iˇjiˇ-euˬ meh.  
19Kʼoeˇ naˇ, aˬ yawꞈ maꞈ jawˇ gaˇ Eˇliˇshehˇ le-awˇ, “Naw maꞈ gaˇ ma oe bahˬ-euˬ 
nga. Naw maꞈ poˆ le-euˬ meuˬ-aˬ, heu meuˬ maˬ ngeuˇ-a. Ngaˬ-euˬ mehˬ nah caw 
teh laˇ-awˬ. Naw maꞈ shaˇ caw luꞈ-eu tsawˇ haˬ kʼoeˇ gʼaˬ jawˇ gaˇ naw maꞈ-ahˇ 
ngaˇ sheuˬ gʼeh nehˬ nyaˇ” lehˇ ehˇ neh-euˬ meh. Kʼoeˇ naˇ, aˬ yawꞈ maꞈ-ahˇ 
Saˬmaˬliˆ meuˬ laꞈ kʼoeˇ aˬ yawꞈ sheuˬ uˇ gʼeh-euˬ meh.  
20Saˬmaˬliˆ meuˬ-ahˇ aˬ yawꞈ maꞈ uˇ keuˆ leˇ-euˬ nehˬ-ehˇ, “Sahˬpaˬ Miˬyehˇ-oˇ, aˬ 
yawꞈ maꞈ myaˆ nuiˆ paˇ mawˇ laˇ ni myaˆ nuiˆ pah nehˬ-awˬ” lehˇ, Eˇliˇshehˇ guiˬ 
lahˬ shaˇ-euˬ meh. Aˬ yawꞈ-euˬ shaˇ dawˬ-ahˇ Sahˬpaˬ Miˬyehˇ naˇ haˬ-awˇ, aˬ yawꞈ 
maꞈ-euˬ myaˆ nuiˆ paˇ bi mawˇ laˇ-euˬ meh. Kʼoeˇ ngeh jawˇ, Saˬmaˬliˆ meuˬ laꞈ 
kʼoeˇ aˬ yawꞈ maꞈ jawˇ luꞈ gaˇ ya mawˇ-euˬ meh.  
21Suˇliˆ tsawˇ haˬ deuˬ-ahˇ Iˇsaˬleˬlaˆ sahˬ paˬ ya mawˇ ngeh, “Aˬ yawꞈ maꞈ-ahˇ 
sehꞈ-awˬ loˇ. Aˬ yawꞈ maꞈ-ahˇ sehꞈ-awˬ loˇ” lehˇ, Eˇliˇshehˇ-ahˇ naˇ haˬ-euˬ meh.  
22Eˇliˇshehˇ ehˇ-eu, “Aˬ yawꞈ maꞈ-ahˇ taˬ sehꞈ. Guiˇ deuˆ gaˇ nyehꞈ mi-euˬ yehˇ deuˬ-
ahˇ kʼawꞈ, nawˇ maˬ sehꞈ ni taˬ nehˬ-euˬ maˬ ngeuˇ loˇ. Aˬ yawꞈ maꞈ-ahˇ dzaˬ dzaˬ 
dawˇ dawˇ liˬ nehˬ-awˇ, aˬ yawꞈ maꞈ-euˬ sahˬ paˬ jawˇ gaˇ pyehˬ kʼoꞈ gʼeh-awˬ.” 
23Kʼoeˇ ngeh, Iˇsaˬleˬlaˆ sahˬ paˬ neh aˬ yawꞈ maꞈ-ahˇ dzaˬ byawˇ byawˇ ma liˬ 
nehˬ-awˇ, aˬ yawꞈ maꞈ dzaˬ yehꞈ dawˇ yehꞈ gʼaˬ ngeh, Suˇliˆ sahˬ paˬ jawˇ gaˇ pyehˬ 
kʼoꞈ gʼeh-euˬ meh. Kʼoeˇ ngeh neh naˇ, Suˇliˆ tsawˇ haˬ deuˬ Iˇsaˬleˬlaˆ miˇ kʼahˬ-ahˇ 
guiˇ maˬ paˇ deuˆ le ni byehˇ-euˬ meh.  

Saˬmaˬliˆ meuˬ bi loꞈ jawˬ-euˬ 

24Aˇ yamˬ ui cuiˆ myahˇ laˇ ngeh jawˇ, Suˇliˆ sahˬ paˬ Beˬhaˬdaˇ-aˬ, aˬ yawꞈ-euˬ guiˇ 
maꞈ dawˬ tawˆ luꞈ sheuˬ-awˇ, Iˇsaˬleˬlaˆ miˇ kʼahˬ-ahˇ guiˇ deuˆ-eu lehˇ oe-awˇ, 
Saˬmaˬliˆ meuˬ-ahˇ loꞈ jawˬ taˬ-euˬ meh. 
25Kʼoeˇ loꞈ-ehˇ loꞈ jawˬ taˬ-euˬ baˬ da neh, meuˬ laꞈ kʼoeˇ mehꞈ dui shuꞈ dui dui-eu 
jeˬ keuˆ le-awˇ, mahˬ tahˬ laˆ uˬ duˬ tiˬ siˬ-euˬ pyuˇ maˇ byaˆ yehꞈ tseˇ byaˆ poeˬ 
keuˆ-awˇ, nuiˆ gahˬ tiˬ kaˇ saˆ-euˬ pyuˇ maˇ byaˆ ngaˬ byaˆ poeˬ keuˆ-euˬ meh.  
26Iˇsaˬleˬlaˆ sahˬ paˬ meuˬ lahˇ dawˬ peh gaˇ ma cah luꞈ ngeh, “Sahˬ paˬ-oˇ, caw ba 
nehˬ laꞈ-awˬ” lehˇ, zaˬ miˬ zaˬ tiˬ gʼaˬ guˇ-eu meh. 

27“Sahˬpaˬ Miˬyehˇ nawˬ-ahˇ maˬ caw ba nehˬ-eu-aˬ, ngaˇ aˬ joˆ-ehˇ paˇ caw ba 
nehˬ nmˇ” lehˇ, sahˬ paˬ ehˇ nehˬ-euˬ meh.  
28Kʼoeˇ naˇ, “Nawˬ-ahˇ aˬ jeˬ gʼeh taˬ” lehˇ, zaˬ miˬ zaˬ kʼoeˇ gʼaˬ-ahˇ sahˬ paˬ naˇ 
haˬ-euˬ meh. Zaˬ miˬ zaˬ kʼoeˇ gʼaˬ ehˇ-eu, “ ‘Iˬ nah ngaˬ-euˬ zaˬ caꞈ dzaˬ-awˇ, ni 
shawˬ nah aˬ yawꞈ-euˬ zaˬ caꞈ dzaˬ kaˇ-euˇ’ lehˇ, zaˬ miˬ zaˬ heu gʼaˬ miˇ nah huˬ 
nah ngaˬ-ahˇ ehˇ-eu meh.  
29Kʼoeˇ miˇ neh ngaˬ-euˬ aˬ li puꞈ-awˇ dzaˬ-euˬ ma. Ehˇ kʼawꞈ, aˬ yawꞈ-euˬ aˬ li ya 
puꞈ dzaˬ-eu aˇ nah keuˆ laˇ ngeh, maˬ puꞈ dzaˬ ni ciˬ yaꞈ taˬ-euˬ meh.” 
30Dawˬ kʼoeˇ dawˬ-ahˇ sahˬ paˬ ya gaˬ ngeh, nui ma-ahˇ zaw dui dui leˇ-awˇ, aˬ 
yawꞈ dm luꞈ-eu mehˬ tsoeˬ cehˬ pyaˬ-euˬ meh. Kʼoeˇ ngeh, sahˬ paˬ guˬ daˇ pehˇ 
zeuˇ mehˬ tsoeˬ dm ahˇ taˬ-euˬ gaˇ, meuˬ meuˬ lahˇ dawˬ peh jawˇ-eu tsawˇ haˬ 
deuˬ ya mawˇ-euˬ meh.  
31“Iˬ nah Eˇliˇshehˇ-euˬ uˬ duˬ ngaˇ maˬ deuˆ tsehˆ nya naˇ, Sahˬpaˬ Miˬyehˇ ngaˬ-
ahˇ sehꞈ luꞈ-uˇ” lehˇ aˬ yawꞈ ehˇ-eu meh.  
32Eˇliˇshehˇ-aˬ, aˬ yawꞈ jawˇ gaˇ dawˬ deh gʼa le-euˬ tsawˇ mawˬ tsawˇ kʼaˆ deuˬ 
nehˬ-ehˇ, nymˇ laꞈ kʼoeˇ nuiˇ luꞈ-eu meh. Kʼoeˇ ngeh, sahˬ paˬ neh tsawˇ haˬ tiˬ gʼaˬ 
pyehˬ gʼeh leꞈ-euˬ meh. Ehˇ kʼawꞈ, tsawˇ haˬ kʼoeˇ gʼaˬ maˬ oe keuˆ mi naˆ-ehˇ, 
tsawˇ mawˬ tsawˇ kʼaˆ kʼoeˇ deuˬ-ahˇ Eˇliˇshehˇ ehˇ nehˬ-eu, “Tsawˇ haˬ-ahˇ sehꞈ-eu 
kʼoeˇ gʼaˬ tsawˇ haˬ tiˬ gʼaˬ pyehˬ leꞈ-awˇ, ngaˬ-ahˇ bi sehꞈ le-eu lehˇ bi oe luꞈ meh. 
Aˬ yawꞈ heu gaˇ oe keuˆ naˇ, maˬ bi uˇ laˇ ni laˇ gʼoˆ piˬ tehˬ-awˬ. Sahˬ paˬ kʼawꞈ aˬ 
yawꞈ-euˬ mehˬ nah caw teh leꞈ tehꞈ-a.” 
33Aˬ yawꞈ kʼoeˇ loꞈ-ehˇ ehˇ gʼaˬ-eu maˬ dah ni, sahˬ paˬ oe keuˆ-awˇ ehˇ-eu, “Nga 
maꞈ kʼoeˇ taˆ shaˬ-eu zahˬ-eu heu bi keuˆ le-euˬ gʼaˬ Sahˬpaˬ Miˬyehˇ meh loˇ. Aˬ 
yawꞈ tiˬ jeˬ paˬ jahˇ nehˬ laꞈ gaˇ ngaˇ dawˬ dawˬ-ehˇ maˬ paˇ jawˇ ma.” 

2 Sahˬpaˬ 7 

1Eˇliˇshehˇ ehˇ-eu, “Sahˬpaˬ Miˬyehˇ-euˬ dawˬ-ahˇ naˇ haˬ sheˇ. Ni shawˬ nah heu 
yamˬ-ahˇ, Saˬmaˬliˆ meuˬ laꞈ kʼoeˇ muiˬ dui dui-eu cehˇ pyuˇ smˇ pehˬ-euˬ pyuˇ maˇ 
byaˆ tiˬ byaˆ-ahˇ keuˆ ni ga le-awˇ, lawˬ loeˇ koꞈ pehˬ-euˬ tiˬ byaˆ-ahˇ keuˆ ni ga le 
tehꞈ-a.” 
2Sahˬ paˬ-ahˇ loꞈ piˇ-eu gʼaˬ ehˇ-eu, “Kʼoeˇ loꞈ-ehˇ maˬ pyeuꞈ laˇ nya-aˇ. Sahˬpaˬ 
Miˬyehˇ neh cehˇ pyuˇ bi sha ha le law hawˇ kʼawꞈ, cehˇ pyuˇ aˇ poeˬ kʼoeˇ naˆ naˆ-
ehˇ maˬ ga yaˇ le nya-aˇ.” Eˇliˇshehˇ ehˇ-eu, “Kʼoeˇ loꞈ-ehˇ ga yaˇ le-euˬ gaˇ nawˇ ya 
mawˇ tehꞈ-a. Ehˇ kʼawꞈ, nawˇ maˬ ya dzaˬ-aˇ.” 

Suˇliˆ guiˇ maꞈ cehˆ gʼoꞈ-euˬ 

3Nyawˬ naˇ-eu tsawˇ haˬ oeˬ gʼaˬ, Saˬmaˬliˆ meuˬ-euˬ lahˇ kʼehˬ laꞈ nyiˇ paw jawˇ 
luꞈ-eu meh. Aˬ yawꞈ maꞈ tiˬ gʼaˬ tiˇ gʼaˬ ehˇ-eu, “Aˬ dui ya mehꞈ sehꞈ jiˇ ngeh keuˆ ni, 
aˬ jeˬ miˇ neh heu gaˇ dzuˇ dzuˇ-ehˇ jawˇ nmˇ.  
4Meuˬ laꞈ kʼoeˇ uˇ leˇ naˇ kʼawꞈ, ya mehꞈ sehꞈ gaˇ keuˆ tehꞈ-a. Heu gaˇ dzuˇ dzuˇ-ehˇ 
paˇ jawˇ naˇ kʼawꞈ, shiˇ gaˇ keuˆ-eu ngaˇ. Teu miˇ neh Suˇliˆ tsawˇ haˬ-euˬ taˆ-ahˇ le 

kaˇ-euˇ. Aˬ yawꞈ-maꞈ aˬ dui-ahˇ sehꞈ laˇ naˇ kʼawꞈ, ehˬ-ehˇ sehꞈ luꞈ-uˇ. Nymˬ-mˇ aˬ 
dui maꞈ -ahˇ maˬ sehꞈ ni taˬ nehˬ laꞈ-eu maˬ siˬ.” 
5Kʼoeˇ naˇ, uˬ ciꞈ zahˇ le jawˬ-ehˇ Suˇliˆ tsawˇ haˬ-euˬ taˆ-ahˇ aˬ yawꞈ maꞈ le-euˬ 
meh. Kʼoeˇ gaˇ le keuˆ ngeh, tsawˇ haˬ tiˬ gʼaˬ-iˬ maˬ jawˇ gaˇ ya mawˇ-euˬ meh. 
6Mahˬ hawˇ-eu mahˬ laˆ lawˬ deuˬ ahˇ-eu guiˇ maꞈ maꞈ ma tiˬ maꞈ laˇ luꞈ-eu teˇ saˇ 
Suˇliˆ tsawˇ haˬ deuˬ-ahˇ Sahˬpaˬ Miˬyehˇ bi gaˬ leˇ-euˬ meh. Kʼoeˇ ngeh, Heˬtaˆ 
sahˬ paˬ hawˇ-eu Iˇjiˇtuˆ sahˬ paˬ-ahˇ Iˇsaˬleˬlaˆ tsawˇ haˬ deuˬ neh kuˇ laˬ-iˇ-awˇ, aˬ 
yawꞈ maꞈ-ahˇ guiˇ bi deuˆ laˇ-euˬ nga lehˇ, Suˇliˆ tsawˇ haˬ deuˬ noeˬ-euˬ meh.  
7Kʼoeˇ miˇ neh, kʼoeˇ ngeh miˇ neh aˬ yawꞈ maꞈ-euˬ sehˬ gʼawˆ maˬ ehˇ, mahˬ maˬ 
ehˇ, mahˬ tahˬ laˆ maˬ ehˇ, byehˇ dzeh yaꞈ jiˇ-awˇ, aˬ yawꞈ maꞈ-euˬ taˆ-ahˇ kʼoeˇ loꞈ-
ehˇ bi jaˆ yaꞈ-awˇ cehˆ jiˆ-euˬ meh.  
8Nyawˬ naˇ-eu tsawˇ haˬ kʼoeˇ oeˬ gʼaˬ taˆ kʼoeˇ taˆ-euˬ gaˇ dzeˇ le keuˆ ngeh, sehˬ 
gʼawˆ tiˬ gʼawˆ laꞈ kʼoeˇ uˇ-iˇ-awˇ, kʼoeˇ gaˇ kʼaˇ jaˆ-eu jeˬ dzaˬ-awˇ dawˇ-awˇ, kʼaˇ jaˆ-
eu pyuˇ shuiˇ hawˇ-eu dm gʼaˬ dm lmˇ deuˬ jehˆ uiˬ-awˇ, baꞈ zaꞈ-iˇ-euˬ meh. Kʼoeˇ 
naˇ, aˬ yawꞈ maꞈ paˇ gʼoꞈ laˇ-awˇ, sehˬ gʼawˆ yawˬ gʼawˆ yawꞈ-ahˇ paˇ uˇ-iˇ-awˇ, yaw 
beh poˆ loꞈ-ehˇ pyuˇ shuiˇ hawˇ-eu dm gʼaˬ dm lmˇ deuˬ paˇ baꞈ zaꞈ-iˇ-euˬ meh.  
9Kʼoeˇ naˇ, aˬ yawꞈ maꞈ tiˬ gʼaˬ tiˇ gʼaˬ ehˇ-eu, “Aˬ dui heu loꞈ-ehˇ jahˇ jahˇ-ehˇ jawˇ 
paˬ maˬ ngeuˇ nga. Iˬ nah-aˬ, laˬ kʼaˬ cehˇ dui dui paˬ-ehˇ gʼeh-eu aˇ nah pyeuꞈ-eu 
miˇ neh, gaˇ kawˆ heu maˬ ja gaˬ-iˇ-ehˇ jawˇ paˬ maˬ ngeuˇ nga. Gaˇ kawˆ heu maˬ 
tsaꞈ gaˬ leˇ-ehˇ uˬ shawˬ paw keuˆ ni dawˬ keuˆ naˇ, kʼehˬ nehˬ kʼaˆ nehˬ laꞈ gaˇ ya 
daˬ tehꞈ-a. Aˬ dui maꞈ nymˬ-mˇ mi naˆ-ehˇ le-awˇ, sahˬ paˬ-euˬ gaˇ mˇ-eu yaw huiˬ 
yaw mahˇ deuˬ-ahˇ tsaꞈ gaˬ leˇ kaˇ-euˇ.” 
10Kʼoeˇ naˇ, Suˇliˆ tsawˇ haˬ-euˬ taˆ-ahˇ neh Saˬmaˬliˆ meuˬ-ahˇ aˬ yawꞈ maꞈ gʼoꞈ leˇ-
awˇ, meuˬ lahˇ kʼehˬ-ahˇ loꞈ luꞈ-eu yehˇ deuˬ-ahˇ kuˇ-awˇ, heu loꞈ-ehˇ ehˇ nehˬ-euˬ 
meh. “Suˇliˆ tsawˇ haˬ-euˬ taˆ-ahˇ nga maꞈ le ngeh, tsawˇ haˬ tiˬ gʼaˬ-iˬ maˬ jawˇ ni 
ciˬ cuˇ ni jaˆ-eu meh. Mahˬ hawˇ-eu mahˬ tahˬ laˆ deuˬ kʼawꞈ maˬ pyehˬ ni paꞈ tawꞈ 
taˬ-awˇ, sehˬ gʼawˆ deuˬ kʼawꞈ, Suˇliˆ tsawˇ haˬ neh kʼaˇ bi jaˆ yaꞈ-euˬ loꞈ-ehˇ jaˆ luꞈ 
meh.” 
11Meuˬ lahˇ kʼehˬ-ahˇ loꞈ-eu yehˇ kʼoeˇ deuˬ gaˇ kawˆ kʼoeˇ ja gaˬ-awˇ, sahˬ paˬ-euˬ 
nymˇ-ahˇ gaˬ keuˆ leˇ-euˬ meh.  
12Kʼoeˇ ngeh miˇ sahˬ paˬ yuꞈ luꞈ-eu tuˇ laˇ-awˇ, aˬ yawꞈ-euˬ yaw huiˬ yaw mahˇ 
deuˬ-ahˇ ehˇ nehˬ-eu, “Suˇliˆ tsawˇ haˬ deuˬ tsawˇ gahˇ gahˇ-eu gaˇ kawˆ ngaˇ naw 
maꞈ-ahˇ ehˇ nehˬ nyaˇ. Aˬ dui maꞈ mehꞈ-eu shuꞈ-eu jeˬ-ahˇ ya daˬ luꞈ-eu aˬ yawꞈ 
maꞈ siˬ nya meh. Kʼoeˇ miˇ neh, aˬ yawꞈ maꞈ taˆ laꞈ kʼoeˇ neh doˆ-iˇ-awˇ, bawˇ tsahˬ-
ahˇ dzuˇ zaꞈ luꞈ tehꞈ-a. Aˬ dui maꞈ meuˬ laꞈ nyiˇ doˆ-iˇ-awˇ, dzaˬ dzaˬ dawˇ dawˇ poˆ 
dzaˬ le tehꞈ-a lehˇ aˬ yawꞈ maꞈ noeˬ-awˇ, aˬ dui maꞈ-ahˇ yaw dehꞈ-ehˇ nyehꞈ-awˇ 
meuˬ-ahˇ uˇ laˇ-eu lehˇ lehˬ hmˬ luꞈ-eu tehꞈ-a.” 
13Aˬ yawꞈ-euˬ yaw huiˬ yaw mahˇ tiˬ gʼaˬ ehˇ-eu, “Nymˬ-mˇ meuˬ laꞈ kʼoeˇ jawˇ luꞈ-
eu tsawˇ haˬ deuˬ kʼawꞈ, shiˇ dzeuˇ jiˇ-euˬ deuˬ loꞈ-ehˇ paˇ ya shiˇ-eu keuˆ laˇ-eu 
ngaˇ. Dzeˇ luꞈ-eu mahˬ ngaˬ mawˇ-ahˇ tsawˇ haˬ heu myaˆ gʼaˬ bi dziˬ-awˇ, gaˇ kawˆ 
bi pyehˆ tseˇ duˬ haw-iˇ kaˇ-euˇ.” 

14Kʼoeˇ naˇ, aˬ yawꞈ maꞈ tsawˇ haˬ tseˇ doˆ-awˇ, mahˬ laˆ lawˬ nyiˬ laˇ kʼoeˇ taˆ bi 
dziˬ-euˬ meh. “Suˇliˆ tsawˇ haˬ-euˬ taˆ-ahˇ aˬ jeˬ gʼeh-euˬ nga lehˇ pyehˆ tseˇ duˬ-iˇ-
awˬ” lehˇ, sahˬ paˬ neh aˬ yawꞈ maꞈ-ahˇ ehˇ nehˬ-awˇ bi iˇ-euˬ meh.  
15Yawˇdaˬ lawˇ baˬ-ahˇ keuˆ ni aˬ yawꞈ maꞈ iˇ haw ngeh, gaˇ pehˇ kahˇ li-ehˇ Suˇliˆ 
tsawˇ haˬ deuˬ cehˆ gʼoꞈ ngeh byehˇ dzeh yaꞈ-euˬ mehˬ tsoeˬ deuˬ ga gaˇ ya mawˇ-
euˬ meh. Kʼoeˇ naˇ, aˬ yawꞈ maꞈ gʼoꞈ laˇ-awˇ, gaˇ kawˆ kʼoeˇ sahˬ paˬ-ahˇ dzawˇ 
nehˬ-euˬ meh.  
16Kʼoeˇ naˇ, Saˬmaˬliˆ meuˬ-ahˇ jawˇ-eu tsawˇ haˬ deuˬ coeˬ doˆ gʼeh-awˇ, Suˇliˆ 
tsawˇ haˬ deuˬ-euˬ taˆ-ahˇ myawˬ poˆ geuꞈ leˇ-euˬ meh. Kʼoeˇ ngeh, Sahˬpaˬ 
Miˬyehˇ neh ehˇ taˬ-euˬ loꞈ-ehˇ, muiˬ dui dui-eu cehˇ pyuˇ smˇ pehˬ-euˬ pyuˇ maˇ 
byaˆ tiˬ byaˆ-ahˇ keuˆ ni ga le-awˇ, lawˬ loeˇ koꞈ pehˬ-euˬ pyuˇ maˇ byaˆ tiˬ byaˆ-ahˇ 
keuˆ ni ga le-euˬ meh.  
17Sahˬ paˬ-ahˇ loꞈ piˇ-eu yaw huiˬ yaw mahˇ kʼoeˇ gʼaˬ-ahˇ sahˬ paˬ neh meuˬ lahˇ 
kʼehˬ-ahˇ bi haw bi pyaˆ-euˬ meh. Eˇliˇshehˇ jawˇ gaˇ sahˬ paˬ iˇ ngeh, Eˇliˇshehˇ 
neh kʼaˇ ehˇ taˬ-euˬ loꞈ-ehˇ, yaw huiˬ yaw mahˇ kʼoeˇ gʼaˬ tsawˇ haˬ aˇ maꞈ neh bi 
nawˬ tehˬ sehꞈ-euˬ meh. 
18“Ni shawˬ nah heu yamˬ-ahˇ, muiˬ dui dui-eu cehˇ pyuˇ smˇ pehˬ-euˬ pyuˇ maˇ 
byaˆ tiˬ byaˆ-ahˇ keuˆ ni ga le-awˇ, lawˬ loeˇ koꞈ pehˬ-euˬ pyuˇ maˇ byaˆ tiˬ byaˆ-ahˇ 
keuˆ ni ga le tehꞈ-a” lehˇ, sahˬ paˬ-ahˇ Eˇliˇshehˇ ehˇ nehˬ taˬ-euˬ jaˆ-eu meh.  
19Eˇliˇshehˇ kʼoeˇ loꞈ-ehˇ ehˇ ngeh, “Kʼoeˇ loꞈ-ehˇ maˬ pyeuꞈ laˇ nya-aˇ, Sahˬpaˬ 
Miˬyehˇ neh cehˇ pyuˇ bi sha ha le law hawˇ kʼawꞈ, cehˇ pyuˇ aˇ poeˬ kʼoeˇ naˆ naˆ-
ehˇ maˬ ga yaˇ le nya-aˇ” lehˇ, yaw huiˬ yaw mahˇ kʼoeˇ gʼaˬ ehˇ-euˬ meh. Kʼoeˇ 
ngeh, “Kʼoeˇ loꞈ-ehˇ ga yaˇ le-euˬ gaˇ nawˇ ya mawˇ tehꞈ-a. Ehˇ kʼawꞈ, nawˇ maˬ ya 
dzaˬ-aˇ” lehˇ, Aˬ yawꞈ-ahˇ Eˇliˇshehˇ ehˇ kʼoꞈ nehˬ-euˬ meh.  
20Eˇliˇshehˇ neh ehˇ taˬ-euˬ loꞈ-ehˇ aˬ yawꞈ kʼoeˇ taˆ keuˆ le-awˇ, meuˬ lahˇ kʼehˬ-ahˇ 
aˬ cawˬ neh bi nawˬ tehˬ sehꞈ-euˬ meh.  

2 Sahˬpaˬ 8 

Suˇneˬ meuˬ-ahˇ jawˇ-eu zaˬ miˬ zaˬ kʼoeˇ gʼaˬ deh ma za kʼoꞈ-euˬ 

1Eˇliˇshehˇ neh bi gʼoꞈ dehꞈ laˇ-euˬ aˬ li kʼoeˇ li-euˬ aˬ ma pyeuꞈ-eu Suˇneˬ meuˬ-ahˇ 
jawˇ-eu zaˬ miˬ zaˬ kʼoeˇ gʼaˬ-ahˇ Eˇliˇshehˇ ehˇ nehˬ-eu, , “Nawˬ-euˬ nymˇ kʼahˬ zaˬ 
deuˬ sheuˬ-awˇ tiˬ gaˇ paw jawˇ-iˇ-awˬ. Aˬ jeˬ miˇ neh ehˇ naˇ, Sahˬpaˬ Miˬyehˇ miˇ 
kʼahˬ heu kʼahˬ-ahˇ laˆ cawˆ-eu lehˇ gʼeh-eu meh.” 
2Eˇliˇshehˇ-euˬ dawˬ-ahˇ zaˬ miˬ zaˬ kʼoeˇ gʼaˬ naˇ haˬ geuꞈ-awˇ, aˬ yawꞈ-euˬ nymˇ 
kʼahˬ zaˬ deuˬ sheuˬ-awˇ, Piˇliˇtiˆ miˇ kʼahˬ-ahˇ shiꞈ kʼoꞈ byah ni jawˇ-iˇ-euˬ meh.  
3Shiꞈ kʼoꞈ byah laˇ ngeh, Iˇsaˬleˬlaˆ miˇ kʼahˬ-ahˇ aˬ yawꞈ paˇ gʼoꞈ laˇ-awˇ, sahˬ paˬ 
jawˇ gaˇ le-awˇ, aˬ yawꞈ-euˬ nymˇ hawˇ-eu miˇ tsaˬ za kʼoꞈ mawꞈ nya lehˇ shaˇ leˇ-
euˬ meh.  
4Eˇliˇshehˇ-euˬ zaˬ kʼaˆ Geˬhaˬziˇ-ahˇ sahˬ paˬ dawˬ ngehˬ cawˬ luꞈ gaˇ aˬ yawꞈ ya 
mawˇ-euˬ meh. Eˇliˇshehˇ neh mˇ-euˬ zahˬ leˇ paˬ-ehˇ gʼeh-eu gaˇ deuˬ gaˇ kawˆ 
sahˬ paˬ naˇ haˬ luꞈ-eu meh.  

5Shiˇ-euˬ tsawˇ haˬ tiˬ gʼaˬ-ahˇ Eˇliˇshehˇ neh bi gʼoꞈ dehꞈ laˇ-euˬ gaˇ kawˆ, sahˬ paˬ-
ahˇ Geˬhaˬziˇ dzawˇ nehˬ luꞈ ngeh, zaˬ miˬ zaˬ kʼoeˇ gʼaˬ aˬ yawꞈ-euˬ nymˇ hawˇ-eu 
miˇ tsaˬ za kʼoꞈ mawꞈ-eu gaˇ kawˆ, sahˬ paˬ-ahˇ shaˇ leˇ-euˬ meh. Kʼoeˇ ngeh, sahˬ 
paˬ-ahˇ Geˬhaˬziˇ ehˇ nehˬ-eu, “Sahˬpaˬ-oˇ, ngaˇ ehˇ luꞈ-eu zaˬ miˬ zaˬ kʼoeˇ gʼaˬ heu 
gʼaˬ meh. Eˇliˇshehˇ neh bi gʼoꞈ dehꞈ laˇ-euˬ aˬ li kʼoeˇ-aˬ, aˬ yawꞈ-euˬ aˬ li heu li 
meh.” 
6Gaˇ kawˆ kʼoeˇ zaˬ miˬ zaˬ kʼoeˇ gʼaˬ-ahˇ sahˬ paˬ naˇ haˬ ngeh, zaˬ miˬ zaˬ kʼoeˇ 
gʼaˬ dzawˇ nehˬ-euˬ meh. Kʼoeˇ ngeh, yaw huiˬ yaw mahˇ tiˬ gʼaˬ-ahˇ sahˬ paˬ kuˇ-
awˇ ehˇ nehˬ-eu, “Zaˬ miˬ zaˬ heu gʼaˬ-ahˇ kʼaˇ taꞈ-eu jeˬ dawˬ tawˆ luꞈ biꞈ kʼoꞈ nehˬ-
awˇ, miˇ kʼahˬ heu kʼahˬ-ahˇ aˬ yawꞈ maˬ jawˇ ni doˆ-iˇ-euˬ shiꞈ kʼoꞈ laꞈ kʼoeˇ, aˬ 
yawꞈ-euˬ deh yaˇ-ahˇ kʼaˇ ka za-euˬ cehˇ aˇ poeˬ kʼawꞈ biꞈ kʼoꞈ nehˬ-awˬ.” 

Eˇliˇshehˇ hawˇ-eu Suˇliˆ sahˬ paˬ Beˬhaˬdaˇ 

7Daˬmaˬsehˇ meuˬ-ahˇ Eˇliˇshehˇ le-euˬ meh. Kʼoeˇ ngeh, Suˇliˆ sahˬ paˬ naˇ luꞈ-eu 
meh. Eˇliˇshehˇ laˇ taˬ-awˇ jawˇ-eu gaˇ kawˆ sahˬ paˬ-ahˇ aˬ cawˬ ehˇ nehˬ ngeh,  
8aˬ yawꞈ-euˬ gaˇ mˇ-eu yaw huiˬ yaw mahˇ tiˬ gʼaˬ pyeuꞈ-eu Haˬzeˬlaˇ-ahˇ ehˇ nehˬ-
eu, “Miˬyehˇ gʼaˇ duˬ ngehˬ dah-eu kʼoeˇ gʼaˬ-ahˇ laꞈ sawˬ biꞈ-iˇ-awˇ, ngaˬ-euˬ naˇ 
gawˇ heu taˬ leˇ nya ngaˇ loˇ lehˇ, Sahˬpaˬ Miˬyehˇ-ahˇ bi naˇ haˬ haw sheˇ.” 
9Kʼoeˇ ngeh, Daˬmaˬsehˇ meuˬ-ahˇ doˆ-eu muiˬ dui dui-eu myawˬ gahˬ deuˬ, law 
taw oeˬ tseˇ mawˇ kʼoeˇ taˆ Haˬzeˬlaˇ kaꞈ daˆ-awˇ, Eˇliˇshehˇ jawˇ gaˇ iˇ-euˬ meh. 
Eˇliˇshehˇ-ahˇ aˬ yawꞈ ya mawˇ ngeh heu loꞈ-ehˇ ehˇ nehˬ-euˬ meh. “Nawˬ-euˬ zaˬ 
kʼaˆ pyeuꞈ-eu sahˬ paˬ Beˬhaˬdaˇ ngaˬ-ahˇ pyehˬ gʼeh leꞈ-awˇ, aˬ yawꞈ-euˬ naˇ gawˇ 
taˬ leˇ nya meh loˇ lehˇ bi naˇ haˬ le-euˬ meh.” 
10Eˇliˇshehˇ ehˇ-eu, “Aˬ yawꞈ ya shiˇ tehꞈ-a lehˇ, Sahˬpaˬ Miˬyehˇ ngaˬ-ahˇ pah mehˬ 
laꞈ gʼaˬ-euˬ meh. Ehˇ kʼawꞈ, aˬ yawꞈ jawˇ gaˇ gʼoꞈ leˇ-awˇ, taˬ leˇ tehꞈ-a lehˇ ehˇ nehˬ 
leˇ-awˬ.” 
11Kʼoeˇ naˇ, Haˬzeˬlaˇ maˬ jawˇ tehˬ coeˇ-ehˇ pyeuꞈ laˇ ngeh keuˆ ni, Haˬzeˬlaˇ-ahˇ 
Eˇliˇshehˇ haw tsoˆ taˬ-euˬ meh. Kʼoeˇ ngeh, Eˇliˇshehˇ myaˆ biˇ yoeˇ le-euˬ meh.  
12“Nawˇ aˬ jeˬ miˇ neh ngoeˇ te” lehˇ, Eˇliˇshehˇ-ahˇ Haˬzeˬlaˇ naˇ haˬ ngeh, 
Eˇliˇshehˇ ehˇ-eu, “Iˇsaˬleˬlaˆ tsawˇ haˬ deuˬ-ahˇ nawˇ yaw haiˬ jeˬ mˇ nehˬ tehꞈ-a 
lehˇ ngaˇ siˬ nya-eu miˇ neh ngoeˇ-eu ma. Aˬ yawꞈ maꞈ neh ziꞈ dah ni tsoˆ taˬ-euˬ 
nymˇ-ahˇ nawˇ miˬ dzaˬ dzah-awˇ, aˬ yawꞈ maꞈ-euˬ zaˬ guˬ deuˬ-ahˇ nawˇ deuˆ 
sehꞈ-eu uˬ taꞈ, aˬ yawꞈ maꞈ-euˬ zaˬ yaw nyiˇ deuˬ-ahˇ miˇ tsa ciˬ jeˬ nehˬ-awˇ, aˬ 
nyiˇ pi luꞈ-eu zaˬ miˬ zaˬ deuˬ-ahˇ uˬ maˆ ceuꞈ paˆ nehˬ tehꞈ-a.” 
13Haˬzeˬlaˇ ehˇ-eu, “Ngaˇ-aˬ, tiˬ gaˇ-iˬ deuˬ leˇ-eu tsawˇ haˬ maˬ ngeuˇ. Kʼoeˇ naˆ naˆ-
ehˇ baoˬ ahˇ-eu tsawˇ haˬ ngaˇ aˬ joˆ-ehˇ pyeuꞈ laˇ nya nmˇ.” Eˇliˇshehˇ ehˇ-eu, 
“Nawˇ Suˇliˆ sahˬ paˬ pyeuꞈ laˇ tehꞈ-a lehˇ, Sahˬpaˬ Miˬyehˇ ngaˬ-ahˇ pah mehˬ nehˬ 
laꞈ gʼaˬ-euˬ meh.” 
14Kʼoeˇ naˇ, Eˇliˇshehˇ jawˇ gaˇ neh Haˬzeˬlaˇ doˆ-iˇ-awˇ, sahˬ paˬ jawˇ gaˇ gʼoꞈ leˇ-
euˬ meh. “Eˇliˇshehˇ aˬ jeˬ ehˇ ta” lehˇ aˬ yawꞈ-ahˇ sahˬ paˬ naˇ haˬ ngeh, “Nawˇ aˬ 
diˇ aˬ maˇ jawˇ saˇ doˆ laˇ tehꞈ-a lehˇ, aˬ yawꞈ ngaˬ-ahˇ ehˇ-eu meh” lehˇ ehˇ kʼoꞈ 
nehˬ-euˬ meh.  

15Ehˇ kʼawꞈ, yawˬ nah yawˬ Haˬzeˬlaˇ aˇ bui yuˇ-awˇ, iˇ cuꞈ-ahˇ dehˬ duiˆ-awˇ, sahˬ 
paˬ-euˬ myaˆ pyawˬ-ahˇ dehˬ kaˬ-awˇ bi shiˇ-euˬ meh. Kʼoeˇ naˇ, Beˬhaˬdaˇ-euˬ dah 
zaˇ Haˬzeˬlaˇ gʼaˬ Suˇliˆ sahˬ paˬ pyeuꞈ laˇ-euˬ meh.  

Yuˇdaˆ sahˬ paˬ Yeˬhawˇlamˬ 
(2 Laˬsaˬbaˬ 21.1-20) 

16Aˬhaˆ-euˬ aˬ li Yoˇlamˬ gʼaˬ Iˇsaˬleˬlaˆ miˇ kʼahˬ kʼoeˇ taˆ sahˬ paˬ geuꞈ-awˇ uˆ lahˇ 
luꞈ-eu ngaˬ kʼoꞈ tiˬ kʼoꞈ-ahˇ, Yeˬhawˇshaˬpaˇ-euˬ aˬ li Yeˬhawˇlamˬ gʼaˬ Yuˇdaˆ sahˬ 
paˬ pyeuꞈ laˇ-euˬ meh.  
17Aˬ yawꞈ smˬ tseˇ nyiꞈ kʼoꞈ kʼawˆ ngeh, sahˬ paˬ pyeuꞈ laˇ-awˇ, Yeˬluˇsaˬlehˬ meuˬ-
ahˇ jawˇ-awˇ yehꞈ kʼoꞈ keuˆ ni uˆ lahˇ-euˬ meh.  
18Aˬ yawꞈ-euˬ miˬ zaˬ-aˬ, Aˬhaˆ-euˬ aˬ buˇ pyeuꞈ-awˇ, Aˬhaˆ-euˬ nymˇ jiˇ-ahˇ duˇ ni, 
Iˇsaˬleˬlaˆ sahˬ paˬ deuˬ neh mˇ-euˬ iˬ baˇ mehˬ nah aˬ yawꞈ caw teh-euˬ meh. 
Sahˬpaˬ Miˬyehˇ mehˬ shi yaw haiˬ jeˬ aˬ yawꞈ mˇ-euˬ meh. 
19Ehˇ kʼawꞈ, Yuˇdaˆ miˇ kʼahˬ-ahˇ Sahˬpaˬ Miˬyehˇ maˬ laˆ cawˆ mawꞈ-a. Aˬ jeˬ miˇ 
neh ehˇ naˇ, “Nawˬ-euˬ zaˬ nawˬ-euˬ uˆ deuˬ aˬ myah luꞈ dzoeˬ dzaˬ oꞈ tehꞈ-a” lehˇ, 
aˬ yawꞈ-euˬ zaˬ kʼaˆ Daˬbiˇ-ahˇ aˬ yawꞈ saˇ jaˇ dzaˬ taˬ-euˬ jaˆ-eu meh.  
20Yeˬhawˇlamˬ sahˬ paˬ geuꞈ-awˇ uˆ lahˇ-euˬ aˇ yamˬ laꞈ kʼoeˇ, Eˬdoˬ miˇ kʼahˬ neh 
Yuˇdaˆ miˇ kʼahˬ-ahˇ puiˬ-awˇ, aˬ yawꞈ maꞈ miˇ kʼahˬ gʼaˇ duˬ sahˬ paˬ tiˬ gʼaˬ tseˇ 
doˆ-awˇ bi uˆ lahˇ-euˬ meh.  
21Kʼoeˇ ngeh, Yeˬhawˇlamˬ gʼaˬ aˬ yawꞈ-euˬ mahˬ laˆ lawˬ dawˬ tawˆ luꞈ teh-awˇ, 
Yaˬiˇlaˆ meuˬ-ahˇ iˇ-euˬ meh. Meuˬ kʼoeˇ meuˬ-ahˇ Eˬdoˬ guiˇ maꞈ deuˬ neh aˬ yawꞈ 
maꞈ-ahˇ loꞈ jawˬ-euˬ meh. Aˬ yawꞈ hawˇ-eu aˬ yawꞈ-euˬ mahˬ laˆ lawˬ teh-eu deuˬ 
uˬ ciꞈ paw cehˆ doˆ-awˇ, aˬ yawꞈ-euˬ yehˇ deuˬ kʼawꞈ, yawˬ ha-euˬ nymˇ kʼaˇ jaˆ gaˇ 
tiˬ paw tiˬ gʼaˬ-ehˇ ciˬ pyawˇ-awˇ cehˆ gʼoꞈ jiˇ-euˬ meh.  
22Kʼoeˇ ngeh neh naˇ, Eˬdoˬ miˇ kʼahˬ-aˬ, Yuˇdaˆ miˇ kʼahˬ uˆ lahˇ-eu uˬ moˆ maˬ paˇ 
jawˇ ni, yawˬ haˇ yawˬ ha uˆ lahˇ-eu miˇ kʼahˬ tiˬ kʼahˬ pyeuꞈ laˇ-euˬ meh. Aˇ yamˬ 
kʼoeˇ yamˬ laꞈ kʼoeˇ, Liˇbaˬnahˬ meuˬ kʼawꞈ, Yuˇdaˆ miˇ kʼahˬ-ahˇ puiˬ-euˬ meh.  
23Yeˬhawˇlamˬ neh kʼaˇ mˇ kʼaˇ shaˇ yaꞈ-euˬ jeˬ dawˬ tawˆ luꞈ, Yuˇdaˆ sahˬ paˬ deuˬ 
gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
24Yeˬhawˇlamˬ ziˇ jiˇ-awˇ, Daˬbiˇ-euˬ meuˬ-ahˇ jaˆ-eu sahˬ paˬ-euˬ lmˬ bymˇ-ahˇ baꞈ 
pahˬ nehˬ-euˬ meh. Kʼoeˇ naˇ, aˬ yawꞈ-euˬ aˬ li Aˬhaˬziˇ gʼaˬ, aˬ yawꞈ-euˬ dah zaˇ 
sahˬ paˬ geuꞈ-euˬ meh.  

Yuˇdaˆ sahˬ paˬ Aˬhaˬziˇ 
(2 Laˬsaˬbaˬ 22.1-6) 

25Aˬhaˆ-euˬ aˬ li Yoˇlamˬ Iˇsaˬleˬlaˆ miˇ kʼahˬ-ahˇ sahˬ paˬ geuꞈ-awˇ uˆ lahˇ-eu tseˇ 
nyiꞈ kʼoꞈ tiˬ kʼoꞈ-ahˇ, Yeˬhawˇlamˬ-euˬ aˬ li Aˬhaˬziˇ Yuˇdaˆ sahˬ paˬ pyeuꞈ laˇ-euˬ 
meh.  
26Aˬ yawꞈ sahˬ paˬ pyeuꞈ laˇ ngeh, nyiˬ tseˇ nyiꞈ kʼoꞈ kʼawˆ-awˇ, tiˬ kʼoꞈ byah ni 
Yeˬluˇsaˬlehˬ meuˬ-ahˇ jawˇ-awˇ uˆ lahˇ-euˬ meh. Aˬ yawꞈ-euˬ aˬ ma Aˬdaˬliˇ-aˬ, 
Iˇsaˬleˬlaˆ sahˬ paˬ Aˬhaˆ-euˬ aˬ buˇ pyeuꞈ-awˇ, sahˬ paˬ Awˇmaˬliˇ-euˬ oeˬ ma 
pyeuꞈ-eu meh.  

27Aˬhaˬziˇ-aˬ, zahˇ shaˇ taꞈ-eu laꞈ kʼoeˇ sahˬ paˬ Aˬhaˆ-ahˇ aˬ yuiꞈ aˬ nyiˇ jawꞈ-eu miˇ 
neh, Aˬhaˆ-euˬ nymˇ jiˇ loꞈ-ehˇ Sahˬpaˬ Miˬyehˇ mehˬ shi iˬ baˇ mˇ-euˬ meh.  
28Sahˬ paˬ Aˬhaˬziˇ-aˬ, Iˇsaˬleˬlaˆ sahˬ paˬ Yoˇlamˬ nehˬ-ehˇ gm leˇ-awˇ, Suˇliˆ sahˬ 
paˬ Haˬzeˬlaˇ-ahˇ guiˇ deuˆ-euˬ meh. Guiˇ maꞈ kʼoeˇ deuˬ Giˇlaˆ miˇ kʼahˬ Laˬmoˆ 
meuˬ-ahˇ deuˆ ceh ceh-awˇ, Yoˇlamˬ gʼaˬ bi deuˆ tahˬ-euˬ meh.  
29Aˬ yawꞈ jawˇ saˇ doˆ laˇ ni Yeˬzaˬleˬlaˇ meuˬ-ahˇ gʼoꞈ naˬ-iˇ-awˇ, aˬ yawꞈ jawˇ gaˇ 
Aˬhaˬziˇ dawˬ deh gʼa leˇ-euˬ meh.  

2 Sahˬpaˬ 9 

Yeˬhuˇ-ahˇ Iˇsaˬleˬlaˆ miˇ kʼahˬ-euˬ sahˬ paˬ ka nehˬ-euˬ 

1Aˇ yamˬ kʼoeˇ yamˬ laꞈ kʼoeˇ, Miˬyehˇ gʼaˇ duˬ ngehˬ dah-eu zaˬ guˬ tiˬ gʼaˬ-ahˇ 
Eˇliˇshehˇ kuˇ-awˇ, heu loꞈ-ehˇ ehˇ nehˬ-euˬ meh. “Lehˬ hmˬ-awˇ Giˇlaˆ miˇ kʼahˬ 
Laˬmoˆ meuˬ-ahˇ le-awˬ. Saˬ loˬ tsiˇ ciˬ cuˇ heu siˬ kʼawꞈ pi gʼeh-awˬ.  
2Nawˇ kʼoeˇ gaˇ le keuˆ naˇ, Nmˇshiˇ-euˬ oeˬ paˬ pyeuꞈ-eu Yeˬhawˇshaˬpaˇ-euˬ aˬ li 
Yeˬhuˇ-ahˇ poˆ mawˇ-awˇ, aˬ yawꞈ-euˬ cawˬ deuˬ nehˬ-ehˇ sheuˬ gʼawˬ-awˇ, ciˬ cuˇ 
ni gʼeh-eu kuˆ lawˆ tiˬ lawˆ-ahˇ sheuˬ ahˇ gʼeh-awˬ.  
3Aˬ yawˬ-euˬ uˬ duˬ-ahˇ saˬ loˬ tsiˇ heu shehˆ daˆ nehˬ-awˇ, ‘Ngaˇ nawˬ-ahˇ 
Iˇsaˬleˬlaˆ sahˬ paˬ ka nehˬ-eu ma lehˇ, Sahˬpaˬ Miˬyehˇ ehˇ-eu meh’ lehˇ ehˇ nehˬ-
awˬ. Kʼoeˇ naˇ, yaw kawˇ-ehˇ gʼoꞈ le-awˬ.” 
4Kʼoeˇ ngeh, Miˬyehˇ gʼaˇ duˬ ngehˬ dah-eu zaˬ guˬ kʼoeˇ gʼaˬ, Giˇlaˆ miˇ kʼahˬ 
Laˬmoˆ meuˬ-ahˇ le-euˬ meh.  
5Aˬ yawꞈ kʼoeˇ gaˇ le keuˆ ngeh, guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ 
deuˬ uiˬ leˇ-awˇ jawˇ gaˇ ya mawˇ-awˇ, “Yaw huiˬ yaw mahˇ gʼaˬ-oˇ, ngaˇ nawˬ-ahˇ 
tsaꞈ gaˬ paˬ-ehˇ gʼeh-eu jeˬ jaˆ-eu ma” lehˇ ehˇ nehˬ-euˬ meh. “Nga maꞈ heu myaˆ ni 
jawˇ gaˇ aˬ geu gʼaˬ-ahˇ nawˇ ehˇ te” lehˇ, Yeˬhuˇ ehˇ ngeh, “Nawˬ-ahˇ ehˇ-eu ma” 
lehˇ aˬ yawꞈ ehˇ kʼoꞈ nehˬ-euˬ meh.  
6Kʼoeˇ naˇ, aˬ yawꞈ nyaꞈ-ehˇ kuˆ lawˆ tiˬ lawˆ-ahˇ uˇ leˇ-awˇ, Miˬyehˇ gʼaˇ duˬ ngehˬ 
dah-eu zaˬ guˬ kʼoeˇ gʼaˬ Yeˬhuˇ-euˬ uˬ duˬ-ahˇ tsiˇ shehˆ daˆ nehˬ-awˇ ehˇ-eu, 
“Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ heu loꞈ-ehˇ ehˇ-eu meh. ‘Ngaˬ-
euˬ tsawˇ jeuˬ Iˇsaˬleˬlaˆ tsawˇ haˬ deuˬ kʼoeˇ taˆ, ngaˇ nawˬ-ahˇ sahˬ paˬ ka nehˬ-eu 
ma.  
7Ngaˬ-euˬ gʼaˇ duˬ ngehˬ dah-eu deuˬ hawˇ-eu ngaˬ-euˬ zaˬ kʼaˆ deuˬ-ahˇ sehꞈ-euˬ 
gʼaˬ pyeuꞈ-eu Yeˬzaˬbeˬlaˇ-ahˇ ngaˇ paˇ kʼehˬ poˆ nehˬ-eu gʼaˇ duˬ, Aˬhaˆ-euˬ aˬ li 
pyeuꞈ-eu nawˬ-euˬ sahˬ paˬ-ahˇ nawˇ ya sehꞈ meh.  
8Aˬhaˆ-euˬ nymˇ jiˇ hawˇ-eu aˬ yawꞈ-euˬ zaˬ deuˬ uˆ deuˬ dawˬ tawˆ luꞈ ya bi shiˇ jiˇ 
meh. Aˬ yawꞈ-euˬ nymˇ jiˇ laꞈ kʼoeˇ kʼaˇ jawˇ-eu kʼaˬ dzeˇ zaˬ dawˬ tawˆ luꞈ, huiˬ zaˬ 
nyiˇ zaˬ maˬ tseˇ ni ngaˇ sehꞈ jiˇ-eu lehˇ gʼeh-eu ma.  
9Iˇsaˬleˬlaˆ sahˬ paˬ Yeˬyawˇbamˬ-euˬ nymˇ jiˇ hawˇ-eu, Iˇsaˬleˬlaˆ sahˬ paˬ Baˬshaˬ-
euˬ nymˇ jiˇ kʼoeˇ taˆ ngaˬ neh jahˇ nehˬ-euˬ loꞈ-ehˇ, aˬ yawꞈ-euˬ nymˇ jiˇ-ahˇ jahˇ 
nehˬ ma. 

10Yeˬzaˬbeˬlaˇ-ahˇ baꞈ pahˬ nehˬ-eu gʼaˬ maˬ jawˇ ni, Yeˬzaˬleˬlaˇ meuˬ dawˬ peh aˬ 
kuiˬ neh bi dzaˬ jiˇ tehꞈ-a’ lehˇ ehˇ-eu meh.” Miˬyehˇ gʼaˇ duˬ ngehˬ dah-eu zaˬ guˬ 
kʼoeˇ gʼaˬ-aˬ, kʼoeˇ loꞈ-ehˇ ehˇ gʼaˬ naˇ doˆ-iˇ-awˇ, cehˆ byoˆ-euˬ meh.  
11Aˬ yawꞈ-euˬ cawˬ yaw huiˬ yaw mahˇ kʼoeˇ deuˬ jawˇ gaˇ Yeˬhuˇ gʼoꞈ leˇ ngeh, “Aˬ 
jeˬ gʼeh ta. Tsawˇ haˬ kʼoeˇ gʼaˬ nawˬ-ahˇ aˬ jeˬ ehˇ laˇ taˬ” lehˇ aˬ yawꞈ-ahˇ naˇ haˬ-
euˬ meh. “Tsawˇ haˬ kʼoeˇ gʼaˬ aˬ jeˬ ehˇ-eu naw maꞈ siˬ nya meh” lehˇ aˬ yawꞈ ehˇ 
kʼoꞈ nehˬ-euˬ meh. 
12“Nga maꞈ maˬ siˬ nya nya, Nga maꞈ-ahˇ tiˬ poˆ ehˇ nehˬ laꞈ sheˇ” lehˇ aˬ yawꞈ maꞈ 
tiˬ poˆ paˇ naˇ haˬ ngeh, “Ngaˇ nawˬ-ahˇ Iˇsaˬleˬlaˆ sahˬ paˬ ka nehˬ-eu ma lehˇ 
Sahˬpaˬ Miˬyehˇ ehˇ-eu gaˇ kawˆ, aˬ yawꞈ ngaˬ-ahˇ ehˇ gaˬ laˇ-euˬ meh” lehˇ, Yeˬhuˇ 
ehˇ kʼoꞈ nehˬ-euˬ meh.  
13Kʼoeˇ ngeh, yaw huiˬ yaw mahˇ kʼoeˇ deuˬ yawˬ ha-euˬ pehˇ kʼehˬ pehˇ mahˇ lehˆ-
awˇ, Yeˬhuˇ bi yawꞈ-eu gʼaˇ duˬ dawˬ dzm uˬ gʼmˬ-ahˇ kʼawˬ-awˇ, daˇ heh baw-awˇ, 
“Yeˬhuˇ sahˬ paˬ pyeuꞈ-eu meh” lehˇ guˇ-euˬ meh.  

Sahˬ paˬ Yoˇlamˬ-ahˇ Yeˬhuˇ neh sehꞈ-euˬ 

14Kʼoeˇ naˇ, Nmˇshiˇ-euˬ oeˬ paˬ pyeuꞈ-eu Yeˬhawˇshaˬpaˇ-euˬ aˬ li Yeˬhuˇ-aˬ, sahˬ 
paˬ Yoˇlamˬ-ahˇ puiˬ-euˬ meh. Kʼoeˇ ngeh yamˬ-ahˇ, Giˇlaˆ miˇ kʼahˬ-ahˇ jaˆ-eu 
Laˬmoˆ meuˬ kʼoeˇ meuˬ Suˇliˆ sahˬ paˬ Haˬzeˬlaˇ-euˬ laꞈ-ahˇ maˬ ya ahˇ leˇ ni, 
Yoˇlamˬ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ meuˬ kʼoeˇ meuˬ-ahˇ loꞈ piˇ luꞈ-
eu meh.  
15Ehˇ kʼawꞈ, Suˇliˆ sahˬ paˬ Haˬzeˬlaˇ nehˬ-ehˇ deuˆ ceh ceh ngeh, Yoˇlamˬ-ahˇ Suˇliˆ 
tsawˇ haˬ deuˬ neh bi deuˆ tahˬ-awˇ, jawˇ saˇ doˆ laˇ ni Yeˬzaˬleˬlaˇ meuˬ-ahˇ gʼoꞈ 
jawˇ-iˇ-euˬ meh. Kʼoeˇ ngeh, Yeˬhuˇ-euˬ cawˬ yaw huiˬ yaw mahˇ kʼoeˇ deuˬ-ahˇ 
Yeˬhuˇ ehˇ nehˬ-eu, “Naw maꞈ ngaˇ jawˇ paw pyawˬ ma lehˇ ngeuˇ naˇ, tsawˇ haˬ tiˬ 
gʼaˬ-iˬ Laˬmoˆ meuˬ-ahˇ neh cehˆ doˆ-awˇ Yeˬzaˬleˬlaˇ meuˬ-ahˇ gaˇ kawˆ heu maˬ 
ya tsaꞈ gaˬ-iˇ ni, yaw kʼaˆ kʼaˆ-ehˇ yahˇ-awˬ.” 
16Kʼoeˇ naˇ, Yeˬhuˇ-aˬ, aˬ yawꞈ-euˬ mahˬ laˆ lawˬ-ahˇ dziˬ leˇ-awˇ, Yeˬzaˬleˬlaˇ meuˬ-
ahˇ iˇ-euˬ meh. Kʼoeˇ ngeh, Yoˇlamˬ jawˇ saˇ yaw muiˬ paˬ-ehˇ maˬ doˆ laˇ dah-ehˇ, 
Yuˇdaˆ sahˬ paˬ Aˬhaˬziˇ kʼawꞈ, aˬ yawꞈ jawˇ gaˇ dawˬ deh gʼa laˇ-awˇ jawˇ luꞈ-eu 
meh.  
17Yeˬhuˇ hawˇ-eu aˬ yawꞈ-euˬ tsawˇ haˬ oe luꞈ gaˇ, Yeˬzaˬleˬlaˇ meuˬ-ahˇ loꞈ-eu gʼaˬ 
ya mawˇ ngeh, “Tsawˇ haˬ tiˬ deuˬ oe luꞈ nga” lehˇ guˇ-eu meh. Kʼoeˇ ngeh, “Mahˬ 
dziˬ luꞈ-eu tsawˇ haˬ tiˬ gʼaˬ pyehˬ gʼeh-awˇ, yaw muiˬ oe-eu nga loˇ, yaw doeˇ oe-
eu nga loˇ lehˇ, bi pyehˆ tseˇ haw-iˇ-awˬ” lehˇ Yoˇlamˬ ehˇ-eu meh.  
18Mahˬ dziˬ-eu tsawˇ haˬ kʼoeˇ gʼaˬ Yeˬhuˇ jawˇ gaˇ iˇ-awˇ, “Nawˇ yaw muiˬ jeˬ mˇ le 
teˬ loˇ lehˇ, sahˬ paˬ bi naˇ haˬ le-euˬ meh” lehˇ ehˇ nehˬ ngeh, “Nawˬ-ahˇ tiˬ jeˬ-iˬ 
maˬ taꞈ. Ngaˬ-euˬ naˇ kʼah paw jawˇ-awˬ” lehˇ Yeˬhuˇ ehˇ-eu meh.  

“Mahˬ dziˬ-awˇ bi iˇ-euˬ gʼaˬ tsawˇ haˬ kʼoeˇ deuˬ jawˇ gaˇ iˇ keuˆ-euˬ kʼawꞈ, maˬ 
gʼoꞈ poˆ laˇ nga” lehˇ, meuˬ lahˇ kʼehˬ-ahˇ loꞈ-eu gʼaˬ ehˇ-eu meh.  

19Kʼoeˇ naˇ, mahˬ dziˬ-eu tsawˇ haˬ nyiˬ gʼaˬ tiˬ gʼaˬ Yeˬhuˇ jawˇ gaˇ bi iˇ-awˇ, “Nawˇ 
yaw muiˬ jeˬ mˇ le teˬ loˇ” lehˇ naˇ haˬ ngeh, “Nawˬ-ahˇ tiˬ jeˬ-iˬ maˬ taꞈ. Ngaˬ-euˬ 
naˇ kʼah paw jawˇ-awˬ” lehˇ Yeˬhuˇ ehˇ-eu meh.  
20Meuˬ lahˇ kʼehˬ-ahˇ loꞈ-eu kʼoeˇ gʼaˬ ehˇ-eu “Mahˬ dziˬ-awˇ bi iˇ-euˬ gʼaˬ, tsawˇ haˬ 
kʼoeˇ deuˬ jawˇ gaˇ iˇ keuˆ-euˬ kʼawꞈ, maˬ gʼoꞈ poˆ laˇ nga. Tsawˇ haˬ kʼoeˇ muˇ-euˬ 
aˬ yuiꞈ geuꞈ-eu gʼaˬ-aˬ, Yeˬhuˇ mahˬ laˆ lawˬ teh gaˇ duˇ ni, mahˬ laˆ lawˬ aˇ dzehˬ-
ehˇ teh kawˇ teh kawˇ-ehˇ laˇ luꞈ nga.” 
21Kʼoeˇ ngeh, “Ngaˬ-euˬ mahˬ laˆ lawˬ lehˬ hmˬ-awˬ” lehˇ Yoˇlamˬ ehˇ-eu meh. Mahˬ 
laˆ lawˬ lehˬ hmˬ gʼaˬ ngeh, Iˇsaˬleˬlaˆ sahˬ paˬ Yoˇlamˬ hawˇ-eu Yuˇdaˆ sahˬ paˬ 
Aˬhaˬziˇ aˬ nyaꞈ, yawˬ ha-euˬ mahˬ laˆ lawˬ-ahˇ yawˬ ha dziˬ leˇ-awˇ, Yeˬhuˇ-ahˇ 
tahˬ puˬ-iˇ-euˬ meh. Naˬboˆ-euˬ deh yaˇ deh dzeˇ aˬ yawꞈ nyaꞈ aˬ yawꞈ-ahˇ tahˬ pu-
euˬ meh.  
22Yeˬhuˇ-ahˇ Yoˇlamˬ mawˇ-awˇ, “Yaw muiˬ jeˬ mˇ le-euˬ ma loˇ” lehˇ naˇ haˬ-euˬ 
meh. Yeˬhuˇ ehˇ-eu, “Nawˬ ma Yeˬsaˬbeˬlaˇ neh aˇ dahˬ beh taˬ yaꞈ-euˬ tahˬ pahˬ aˬ 
ma mawˇ kawˇ-ahˇ uˬ duˬ tahˬ-eu jeˬ hawˇ-eu, jaˬ nehꞈ ja maw kʼoeˇ deuˬ kʼaˇ jaˆ 
kʼoeˇ keuˆ ni, gaˇ kawˆ yaw muiˬ maˬ jaˆ kʼmˬ-aˇ.” 
23Kʼoeˇ ngeh, Yoˇlamˬ gʼaˬ, “Aˬhaˬziˇ-oˇ, Yeˬhuˇ ngaˬ-ahˇ puiˬ-euˬ ngaˇ” lehˇ guˇ-awˇ, 
mahˬ laˆ lawˬ teh pyawˇ-awˇ cehˆ-euˬ meh. 
24Yeˬhuˇ kaˆ yuˇ-awˇ, gʼaˬ kʼaˇ jaˆ-eu shaˇ-awˇ Yoˇlamˬ-euˬ dahˇ teˇ-ahˇ beuˆ-euˬ 
meh. Kaˆ myaˬ kʼoeˇ Yoˇlamˬ-euˬ nui ma-ahˇ beuˆ coˆ doˆ-awˇ, mahˬ laˆ lawˬ kʼoeˇ 
taˆ coˬ lah-awˇ, shiˇ-euˬ meh.  
25Yeˬhuˇ-euˬ gʼaˬ zaˬ pyeuꞈ-eu Biˇdaˬkaˬ-ahˇ Yeˬhuˇ ehˇ nehˬ-eu, “Yoˇlamˬ-ahˇ baꞈ-
awˇ, Naˬboˆ-euˬ deh yaˇ-ahˇ baꞈ dzeh-iˇ-awˬ. Sahˬ paˬ Yoˇlamˬ-euˬ aˬ da sahˬ paˬ 
Aˬhaˆ-euˬ mehˬ nah aˇ nyaꞈ mahˬ dziˬ-awˇ cah ngeh, Sahˬpaˬ Miˬyehˇ neh Aˬhaˆ-ahˇ 
ehˇ nehˬ-euˬ dawˬ-ahˇ nawˇ maˬ noeˬ nya loˇ.  
26‘Miˇ nah Naˬboˆ hawˇ-eu aˬ yawꞈ-euˬ aˬ li-ahˇ sehꞈ-euˬ ngaˇ mawˇ-euˬ ma. Deh 
yaˇ heu kawˬ laꞈ kʼoeˇ nawˬ-ahˇ kʼawꞈ, heu gaˇ kʼehˬ nehˬ ma’ lehˇ ehˇ-euˬ maˬ 
ngeuˇ-a loˇ. Kʼoeˇ miˇ neh, Sahˬpaˬ Miˬyehˇ neh saˇ jaˇ dzaˬ taˬ-euˬ loꞈ-ehˇ byah laˇ 
ni, Yoˇlamˬ-ahˇ Naˬboˆ-euˬ deh yaˇ laꞈ kʼoeˇ baꞈ dzeh-awˬ.” 

Yeˬhuˇ neh sahˬ paˬ Aˬhaˬziˇ-ahˇ sehꞈ-eu 

27Kʼoeˇ loꞈ-ehˇ pyeuꞈ luꞈ gaˇ sahˬ paˬ Aˬhaˬziˇ ya mawˇ ngeh, mahˬ laˆ lawˬ dziˬ-
awˇ, Behˬhaˬgaˬ paw cehˆ-euˬ meh. Yeˬhuˇ gʼaˬ aˬ yawꞈ-euˬ mehˬ nah teh-awˇ, “Aˬ 
yawꞈ-ahˇ gʼeh sehꞈ-awˬ” lehˇ, aˬ yawꞈ-euˬ tsawˇ haˬ deuˬ-ahˇ dawˬ biꞈ-euˬ meh. 
Kʼoeˇ naˇ, Eˇbaˬleˬ meuˬ dawˬ peh jaˆ-eu Guˇluˆ meuˬ-ahˇ le-eu gaˇ ma caw caw-
ehˇ, aˬ yawꞈ mahˬ laˆ lawˬ teh-awˇ sehˇ daˆ leꞈ ngeh, aˬ yawꞈ maꞈ aꞈ yawꞈ-ahˇ beuˆ 
zaw-euˬ meh. Ehˇ kʼawꞈ, Meˬgiˇdoˬ meuˬ-ahˇ keuˆ ni aˬ yawꞈ le gʼeh leꞈ-awˇ, kʼoeˇ 
gaˇ shiˇ tsehˆ leˇ-euˬ meh.  
28Aˬ yawꞈ-euˬ gaˇ mˇ-eu yaw huiˬ yaw mahˇ deuˬ neh aˬ yawꞈ-ahˇ mahˬ laˆ lawˬ laꞈ 
kʼoeˇ baꞈ ahˇ-awˇ, Yeˬluˇsaˬlehˬ meuˬ-ahˇ tawˬ kʼoꞈ gʼeh-awˇ, Daˬbiˇ-euˬ meuˬ-ahˇ 
jaˆ-eu sahˬ paˬ-euˬ lmˬ bymˇ-ahˇ baꞈ pahˬ nehˬ-euˬ meh.  

29Aˬhaˆ-euˬ aˬ li Yoˇlamˬ Iˇsaˬleˬlaˆ miˇ kʼahˬ-ahˇ uˆ lahˇ luꞈ-eu tseˇ kʼoꞈ tiˬ kʼoꞈ-ahˇ, 
Aˬhaˬziˇ Yuˇdaˆ sahˬ paˬ pyeuꞈ laˇ-euˬ meh.  

Yeˬsaˬbeˬlaˇ-ahˇ sehꞈ-euˬ 

30Kʼoeˇ naˇ, Yeˬzaˬleˬlaˇ meuˬ-ahˇ Yeˬhuˇ le-euˬ meh. Gaˇ kawˆ kʼoeˇ Yeˬsaˬbeˬlaˇ ya 
gaˬ ngeh, myaˆ nuiˆ hawˇ-eu uˬ duˬ tsehˇ kahˇ laˆ muiˬ-awˇ, sahˬ paˬ-euˬ hawˇ nymˇ 
laˇ gʼoˆ zaˬ-ahˇ yawꞈ-awˇ, gaˇ ma paw ciꞈ pyawˇ-awˇ jawˇ-eu meh.  
31Meuˬ lahˇ kʼehˬ laꞈ kʼoeˇ Yeˬhuˇ uˇ laˇ ngeh, “Yawˬ ha-euˬ sahˬ paˬ-ahˇ sehꞈ-euˬ 
Zmˇliˬ-oˇ,  nawˇ heu gaˇ aˬ jeˬ gʼeh laˇ teˬ” lehˇ, Yeˬsaˬbeˬlaˇ guˇ-eu meh.  
32Yeˬhuˇ baꞈ leuˇ-awˇ, “Ngaˇ jawˇ paw aˬ suˇ gʼaˬ pyawˬ nmˇ” lehˇ guˇ ngeh, sahˬ 
paˬ-euˬ gaˇ mˇ-eu yaw huiˬ yaw mahˇ nyiˬ gʼaˬ smˇ gʼaˬ byah ni, laˇ gʼoˆ gʼoˆ zaˬ-ahˇ 
cu hu le-euˬ meh.  
33“Aˬ yawꞈ-ahˇ biˬ ka leꞈ-awˬ” lehˇ, aˬ yawꞈ maꞈ-ahˇ Yeˬhuˇ ehˇ nehˬ ngeh, aˬ yawꞈ 
maꞈ Yeˬsaˬbeˬlaˇ-ahˇ biˬ ka-awˇ, kaˇ pyawˇ hawˇ-eu mahˬ-ahˇ aˬ yawꞈ-euˬ shiˬ teuˆ 
lehꞈ-euˬ meh. Kʼoeˇ ngeh, Yeˬhuˇ mahˬ laˆ lawˬ teh-awˇ, aˬ yawꞈ-ahˇ lehˬ pyehˆ-euˬ 
meh.  
34Kʼoeˇ naˇ, sahˬ paˬ-euˬ hawˇ nymˇ-ahˇ Yeˬhuˇ le uˇ-awˇ, dzaˬ-euˬ dawˇ-euˬ meh. 
Aˬ yawꞈ dzaˬ dehˆ dawˇ dehˆ gʼaˬ ngeh, “Zaˬ miˬ zaˬ teu gʼaˬ-ahˇ baꞈ pahˬ nehˬ-awˬ. 
Aˬ yawꞈ sahˬ paˬ zaˬ miˬ tiˬ gʼaˬ meh” lehˇ ehˇ-eu meh.  
35Ehˇ kʼawꞈ, tsawˇ haˬ kʼoeˇ deuˬ Yeˬsaˬbeˬlaˇ-ahˇ baꞈ pahˬ-eu lehˇ iˇ ngeh, uˬ duˬ 
kmˬ hawˇ-eu, aˬ kuiˇ aˬ laꞈ shaˬ yoeˬ tehꞈ-ehˇ dzeˇ gaˇ ya mawˇ-euˬ meh.  
36Gaˇ kawˆ kʼoeˇ Yeˬhuˇ-ahˇ aˬ yawꞈ maꞈ dzawˇ nehˬ leˇ ngeh, Yeˬhuˇ ehˇ-eu, 
“Sahˬpaˬ Miˬyehˇ neh aˬ yawꞈ-euˬ zaˬ kʼaˆ Eˇliˇyaˆ-ahˇ gʼoe-awˇ heu loꞈ-ehˇ ehˇ taˬ-
euˬ jaˆ-eu meh. ‘Yeˬzaˬleˬlaˇ meuˬ laꞈ kʼoeˇ, Yeˬsaˬbeˬlaˇ-euˬ gʼawˇ mawˇ-ahˇ aˬ kuiˬ 
dzaˬ tehꞈ-a.  
37Aˬ yawꞈ-ahˇ tsawˇ haˬ tiˬ gʼaˬ-iˬ maˬ haw siˬ nya-ehˇ pyeuꞈ-iˇ ngeh keuˆ ni, aˬ 
yawꞈ-euˬ shaˬ jiˇ tiˬ gaˇ tiˬ jehꞈ-ehˇ, aˬ nyoˬ mawˇ neˇ keˬ loꞈ-ehˇ ga tehꞈ-a’ lehˇ ehˇ 
taˬ-euˬ jaˆ-eu meh.” 

2 Sahˬpaˬ 10 

Aˬhaˆ-euˬ zaˬ deuˬ uˆ deuˬ-ahˇ sehꞈ-euˬ 

1Saˬmaˬliˆ meuˬ laꞈ kʼoeˇ, sahˬ paˬ Aˬhaˆ-euˬ zaˬ deuˬ uˆ deuˬ shiꞈ tseˇ gʼaˬ jawˇ-eu 
meh. Meuˬ kʼoeˇ meuˬ-ahˇ uˆ lahˇ-eu deuˬ jawˇ gaˇ maˬ ehˇ, tsawˇ mawˬ tsawˇ kʼaˆ 
deuˬ-ahˇ maˬ ehˇ, Aˬhaˆ-euˬ zaˬ deuˬ uˆ deuˬ-ahˇ bo saˆ luꞈ-eu deuˬ jawˇ gaˇ maˬ 
ehˇ, Yeˬhuˇ sahˬ boꞈ boꞈ-awˇ heu loꞈ-ehˇ ehˇ nehˬ-euˬ meh.  
2“Naw maꞈ-aˬ, sahˬ paˬ-euˬ zaˬ deuˬ uˆ deuˬ-ahˇ haw luꞈ pyaˆ luꞈ-eu tsawˇ haˬ deuˬ 
pyeuꞈ-awˇ, mahˬ laˆ lawˬ deuˬ maˬ ehˇ, mahˬ deuˬ maˬ ehˇ, guiˇ deuˆ-eu keu ka 
deuˬ maˬ ehˇ, ziꞈ dah ni gʼeh-eu meuˬ deuˬ maˬ ehˇ, naw maꞈ-euˬ aˬ laꞈ laꞈ kʼoeˇ jaˆ-
eu meh. Kʼoeˇ miˇ neh, sahˬ boꞈ heu taꞈ-ahˇ naw maꞈ ya mawˇ ngeh, heu loꞈ-ehˇ 
jahˇ-awˬ.  
3Sahˬ paˬ-euˬ zaˬ deuˬ uˆ deuˬ laꞈ kʼoeˇ aˬ cawˬ naˆ maˬ tseˇ gahˇ dzehˬ-eu gʼaˬ-ahˇ 
sahˬ paˬ ka nehˬ-awˇ, aˬ yawꞈ jawˇ paw pyawˬ-awˇ ngaˬ-ahˇ guiˇ deuˆ-awˬ.” 

http://pt-br.bibles.org/ahk-AHK/2Kgs/9#2Kgs.9.31!f.1

4Saˬmaˬliˆ meuˬ-ahˇ jawˇ-eu tsawˇ haˬ deuˬ guˆ dui dui laˇ-awˇ, “Sahˬ paˬ Yoˇlamˬ 
hawˇ-eu sahˬ paˬ Aˬhaˬziˇ aˬ nyaꞈ kʼawꞈ aˬ yawꞈ-ahˇ maˬ ciˬ daˬ peuˬ gaˇ keuˆ-eu-aˬ, 
aˬ dui maꞈ aˬ yawꞈ-ahˇ aˬ joˆ-ehˇ ciˬ daˬ nmˇ” lehˇ ehˇ-eu meh.  
5Kʼoeˇ miˇ neh, sahˬ paˬ-euˬ nymˇ-ahˇ haw luꞈ pyaˆ luꞈ-eu yaw huiˬ yaw mahˇ deuˬ 
maˬ ehˇ, meuˬ-ahˇ uˆ lahˇ-eu yaw huiˬ yaw mahˇ deuˬ maˬ ehˇ, aˬ yuiꞈ aˬ tsu geuꞈ 
luꞈ-eu deuˬ maˬ ehˇ, sahˬ paˬ-euˬ zaˬ deuˬ uˆ deuˬ-ahˇ haw luꞈ pyaˆ luꞈ-eu deuˬ maˬ 
ehˇ, tiˬ gaˇ uiˬ leˇ jiˇ-awˇ, Yeˬhuˇ-ahˇ heu loꞈ-ehˇ bi tsaꞈ gaˬ-iˇ-euˬ meh. “Nga maꞈ 
nawˬ-euˬ zaˬ kʼaˆ ma. Nawˬ neh kʼaˇ kʼehˇ-euˬ jeˬ mˇ ma. Tsawˇ haˬ tiˬ gʼaˬ-ahˇ-iˬ 
nga maꞈ sahˬ paˬ maˬ ka nehˬ. Nawˬ-euˬ nui noeˬ tiˬ byah ni geuꞈ-awˬ.” 
6Yeˬhuˇ sahˬ boꞈ tiˬ taꞈ boꞈ-awˇ, “Naw maꞈ ngaˇ jawˇ paw pyawˬ-awˇ, ngaˬ-euˬ ehˇ 
dawˬ geuꞈ ma lehˇ ngeuˇ naˇ, ni shawˬ nah aˇ yamˬ heu yamˬ-ahˇ, sahˬ paˬ Aˬhaˆ-
euˬ zaˬ deuˬ uˆ deuˬ-euˬ uˬ duˬ, Yeˬzaˬleˬlaˇ meuˬ-ahˇ ngaˇ jawˇ gaˇ yuˇ keuˆ laꞈ-
awˬ” lehˇ, aˬ yawꞈ maꞈ-ahˇ paˇ ehˇ nehˬ-euˬ meh. Sahˬ paˬ Aˬhaˆ-euˬ zaˬ deuˬ uˆ 
deuˬ shiꞈ tseˇ gʼaˬ-ahˇ Saˬmaˬliˆ meuˬ-ahˇ jawˇ-eu aˬ yuiꞈ aˬ tsu deuˬ haw piˇ-awˇ cu 
luꞈ-eu meh.  
7Yeˬhuˇ-euˬ sahˬ boꞈ-ahˇ ya mawˇ ngeh, aˬ yuiꞈ aˬ tsu kʼoeˇ deuˬ Aˬhaˆ-euˬ zaˬ deuˬ 
uˆ deuˬ pyeuꞈ-eu kʼoeˇ shiꞈ tseˇ gʼaˬ-ahˇ sehꞈ-awˇ, uˬ duˬ kʼoeˇ deuˬ kʼaˆ kaˇ laꞈ kʼoeˇ 
shaˇ dawˆ-awˇ, Yeˬzaˬleˬlaˇ meuˬ-ahˇ Yeˬhuˇ jawˇ gaˇ bi sha ha leˇ-euˬ meh.  
8Aˬhaˆ-euˬ zaˬ deuˬ uˆ deuˬ-euˬ uˬ duˬ deuˬ yuˇ keuˆ laꞈ-euˬ gaˇ kawˆ Yeˬhuˇ-ahˇ ehˇ 
gaˬ nehˬ ngeh, “Meuˬ lahˇ kʼehˬ dawˬ peh nyiˬ bymˇ gʼoˆ bymˇ-awˇ, uˬ bya bi jaˆ 
bya-awˬ” lehˇ dawˬ biꞈ-euˬ meh. 
9Uˬ shawˬ keuˆ le ngeh, meuˬ lahˇ kʼehˬ-ahˇ aˬ yawꞈ iˇ-awˇ, kʼoeˇ gaˇ jawˇ-eu tsawˇ 
haˬ deuˬ-ahˇ, heu loꞈ-ehˇ ehˇ nehˬ-euˬ meh. “Ngaˇ-aˬ, sahˬ paˬ Yoˇlamˬ-ahˇ puiˬ-awˇ 
sehꞈ-euˬ gʼaˬ ma. Gaˇ kawˆ heu naw maꞈ kʼoeˇ taˆ iˬ baˇ maˬ jaˆ-a. Ehˇ kʼawꞈ ni, zaˬ 
heu deuˬ-ahˇ sehꞈ-euˬ aˬ suˇ gʼaˬ-a.  
10Heu-aˬ, Sahˬpaˬ Miˬyehˇ neh kʼaˇ ehˇ taˬ-euˬ yawˬ jeˬ na luꞈ, aˬ diˇ aˬ maˇ pyeuꞈ 
laˇ-eu gaˇ kawˆ saˇ kiˇ meh. Sahˬpaˬ Miˬyehˇ-aˬ, aˬ yawꞈ gʼaˇ duˬ ngehˬ dah-eu gʼaˬ 
pyeuꞈ-eu Eˇliˇyaˆ-ahˇ gʼoe-awˇ, aˬ yawꞈ neh ehˇ taˬ-euˬ loꞈ-ehˇ bi pyeuꞈ laˇ-euˬ 
meh.” 
11Kʼoeˇ naˇ, Yeˬzaˬleˬlaˇ meuˬ-ahˇ jawˇ-eu Aˬhaˆ-euˬ aˇ jeuˬ aˇ ca dawˬ tawˆ luꞈ-ahˇ 
maˬ ehˇ, aˬ yawꞈ-euˬ gaˇ mˇ-eu yaw huiˬ yaw mahˇ deuˬ-ahˇ maˬ ehˇ, aˬ yawꞈ-ahˇ 
gʼoe-eu cawˬ deuˬ-ahˇ maˬ ehˇ, aˬ yawꞈ-euˬ piˇ ma deuˬ-ahˇ maˬ ehˇ, tiˬ gʼaˬ-iˬ maˬ 
bi dehꞈ ni Yeˬhuˇ neh sehꞈ jiˇ-euˬ meh.  

Sahˬ paˬ Aˬhaˬziˇ-euˬ aˬ yuiꞈ aˬ nyiˇ deuˬ-ahˇ sehꞈ-euˬ 

12Kʼoeˇ naˇ, Saˬmaˬliˆ meuˬ-ahˇ Yeˬhuˇ le-euˬ meh. Gaˇ pehˇ-ahˇ, Yawˇ bo-eu deuˬ-
euˬ sehꞈ gʼawˆ lehˇ kuˇ-eu tsahˇ-ahˇ,  
13Yuˇdaˆ sahˬ paˬ Aˬhaˬziˇ-euˬ aˬ yuiꞈ aˬ nyiˇ tiˬ deuˬ-ahˇ aˬ yawꞈ tahˬ puˬ-awˇ, 
“Naw maꞈ aˬ suˇ gʼaˬ te” lehˇ naˇ haˬ ngeh, “Nga maꞈ Aˬhaˬziˇ-euˬ aˬ yuiꞈ aˬ nyiˇ 
deuˬ ma. Yeˬzaˬleˬlaˇ meuˬ-ahˇ le-awˇ, Sahˬ paˬ-euˬ miˬ zaˬ Yeˬsaˬbeˬlaˇ-euˬ zaˬ 
deuˬ hawˇ-eu, sahˬ paˬ-euˬ aˬ yuiꞈ aˬ nyiˇ deuˬ jawˇ gaˇ dawˬ deh gʼa leˇ-eu lehˇ laˇ-
euˬ ma” lehˇ, aˬ yawꞈ maꞈ ehˇ-eu meh.  



793 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

14“Tsawˇ haˬ heu deuˬ-ahˇ yaw dehꞈ-ehˇ nyehꞈ-awˬ” lehˇ, aˬ yawꞈ-euˬ tsawˇ haˬ 
deuˬ-ahˇ Yeˬhuˇ dawˬ biꞈ ngeh, aˬ yawꞈ maꞈ-ahˇ yaw dehꞈ-ehˇ nyehꞈ jiˇ-euˬ meh. 
Kʼoeˇ naˇ, kʼoeˇ gaˇ jaˆ-eu duˬ kʼahˬ tiˬ kʼahˬ-ahˇ nyehꞈ ahˇ yaꞈ-awˇ, kʼoeˇ gaˇ bi jawˇ 
sehꞈ-euˬ meh. Dawˬ tawˆ luꞈ oeˬ tseˇ nyiꞈ gʼaˬ byah-awˇ, tiˬ gʼaˬ-iˬ maˬ dzeuˇ-iˇ ni 
shiˇ jiˇ-euˬ meh.  

Aˬhaˆ-euˬ aˬ yuiꞈ aˬ nyiˇ dawˬ tawˆ luꞈ-ahˇ sehꞈ jiˇ-euˬ 

15Mehˬ hu paw Yeˬhuˇ paˇ le leꞈ ngeh, Leˬkaˆ-euˬ aˬ li Yawˇnaˬdehˇ-ahˇ gaˇ pehˇ 
tahˬ puˬ-euˬ meh. “Aˇ nyaꞈ nui noeˬ tiˬ jeˬ tehꞈ ma. Nawˇ ngaˇ jawˇ paw pyawˬ ma 
loˇ” lehˇ, Yawˇnaˬdehˇ-ahˇ Yeˬhuˇ naˇ haˬ ngeh, “Pyawˬ ma” lehˇ Yawˇnaˬdehˇ ehˇ-
eu meh. Kʼoeˇ naˇ, “Nawˬ-euˬ aˬ laꞈ cawˬ ja leꞈ-awˬ” lehˇ Yeˬhuˇ ehˇ-awˇ, 
Yawˇnaˬdehˇ-euˬ aˬ laꞈ-ahˇ gʼeu-awˇ, mahˬ laˆ lawˬ kʼoeˇ taˆ gʼeu daˆ nehˬ-euˬ meh.  
16“Ngaˬ nehˬ-ehˇ laˇ-awˇ, Sahˬpaˬ Miˬyehˇ gʼaˇ duˬ ngaˇ gaˇ aˇ naˆ ni mˇ nga lehˇ 
haw laˇ sheˇ” lehˇ, Yeˬhuˇ ehˇ-eu meh. Kʼoeˇ naˇ, aˬ yawꞈ nyaꞈ mahˬ laˆ lawˬ tiˬ kawˆ 
loꞈ-ehˇ dziˬ-awˇ, Saˬmaˬliˆ meuˬ-ahˇ le gʼeh leꞈ-euˬ meh.  
17Aˬ yawꞈ maꞈ Saˬmaˬliˆ meuˬ-ahˇ le keuˆ ngeh, Aˬhaˆ-euˬ aˬ yuiꞈ aˬ nyiˇ tiˬ gʼaˬ-iˬ 
maˬ bi dzeuˇ-iˇ ni, Yeˬhuˇ neh sehꞈ jiˇ-euˬ meh. Kʼoeˇ loꞈ-ehˇ pyeuꞈ laˇ tehꞈ-a lehˇ, 
Eˇliˇyaˆ-ahˇ Sahˬpaˬ Miˬyehˇ neh ehˇ nehˬ taˬ-euˬ jaˆ-eu meh.  

Baˬlaˇ miˬ yehˇ-ahˇ uˬ duˬ tahˬ-eu deuˬ-ahˇ sehꞈ-euˬ 

18Saˬmaˬliˆ meuˬ-ahˇ jawˇ-eu tsawˇ haˬ deuˬ-ahˇ Yeˬhuˇ kuˇ uiˬ-awˇ, heu loꞈ-ehˇ ehˇ 
nehˬ-euˬ meh. “Sahˬpaˬ Aˬhaˆ-aˬ, Baˬlaˇ miˬyehˇ-euˬ nui kʼahˇ ui cuiˆ na tehꞈ-ehˇ mˇ 
byah-euˬ meh. Ngaˇ-aˬ, kʼoeˇ naˆ maˬ tseˇ mˇ byah ma.  
19Baˬlaˇ miˬ yehˇ gʼaˇ duˬ ngehˬ dah-eu deuˬ dawˬ tawˆ luꞈ maˬ ehˇ, aˬ yawꞈ-ahˇ uˬ 
duˬ kʼaˇ tahˬ-euˬ deuˬ dawˬ tawˆ luꞈ maˬ ehˇ, aˬ yawꞈ-euˬ piˇ ma deuˬ dawˬ tawˆ luꞈ 
maˬ ehˇ, kuˇ uiˬ jiˇ-awˬ. Tiˬ gʼaˬ-iˬ maˬ dzeˇ ni bi uiˬ laˇ jiˇ-awˬ. Aˬ jeˬ miˇ neh ehˇ 
naˇ, Baˬlaˇ miˬ yehˇ-ahˇ huiˬ dui dui-eu lawˇ-eu shehˇ-eu jeˬ ngaˇ lawˇ nehˬ-euˬ lehˇ 
lehˬ hmˬ taˬ-euˬ miˇ neh, maˬ laˇ-euˬ tsawˇ haˬ aˬ geu gʼaˬ maˬ kaˬ, ya shiˇ tehꞈ-a.” 
Baˬlaˇ miˬ yehˇ-ahˇ uˬ duˬ kʼaˇ tahˬ-eu tsawˇ haˬ dawˬ tawˆ luꞈ-ahˇ Yeˬhuˇ sehꞈ 
mawꞈ-euˬ miˇ neh, kʼoeˇ loꞈ-ehˇ tsawˇ gahˇ gahˇ-euˬ meh.  
20Kʼoeˇ naˇ, “Baˬlaˇ miˬ yehˇ-ahˇ taˬ huiˬ taˬ mahˇ-eu laꞈ kʼoeˇ uˬ duˬ ya tahˬ-eu aˇ 
nah meh lehˇ guˇ gaˬ-awˬ” lehˇ Yeˬhuˇ dawˬ biꞈ ngeh, aˬ yawꞈ maꞈ guˇ-euˬ meh. 
21Iˇsaˬleˬlaˆ miˇ kʼahˬ doe ni Yeˬhuˇ tsawˇ haˬ pyehˬ gʼeh-awˇ kʼoeˇ loꞈ-ehˇ bi guˇ gaˬ 
ngeh, Baˬlaˇ miˬ yehˇ-ahˇ uˬ duˬ kʼaˇ tahˬ-eu tsawˇ haˬ dawˬ tawˆ luꞈ, tiˬ gʼaˬ-iˬ maˬ 
dzeˇ ni uiˬ laˇ jiˇ-awˇ, Baˬlaˇ miˬ yehˇ-euˬ uˬ duˬ tahˬ nymˇ-ahˇ uˇ leˇ-awˇ, uˬ duˬ tahˬ 
nymˇ tiˬ teuˇ uˇ byah jiˇ-euˬ meh.  
22Kʼoeˇ naˇ, “Pehˇ kʼahˬ pehˇ mahˇ deuˬ yuˇ doˆ leꞈ-awˇ, uˬ duˬ tahˬ laˇ-euˬ tsawˇ haˬ 
deuˬ-ahˇ biꞈ-awˬ” lehˇ, muiˬ-eu shawˇ-eu pehˇ kʼahˬ pehˇ mahˇ deuˬ jeˬ hmˬ-eu piˇ 
ma-ahˇ Yeˬhuˇ ehˇ nehˬ-euˬ meh.  
23Yeˬhuˇ-aˬ, Leˬkaˆ-euˬ aˬ li Yawˇnaˬdehˇ nehˬ-ehˇ Baˬlaˇ miˬ yehˇ-euˬ uˬ duˬ tahˬ 
nymˇ-ahˇ uˇ leˇ-awˇ, “Baˬlaˇ miˬ yehˇ-ahˇ uˬ duˬ tahˬ-eu deuˬ maˬ ngeuˇ-ehˇ, 
Sahˬpaˬ Miˬyehˇ-ahˇ uˬ duˬ tahˬ-eu deuˬ heu gaˇ maˬ ya keuˬ ni, yaw muiˬ paˬ-ehˇ 
haw-awˬ” lehˇ, tsawˇ haˬ kʼoeˇ deuˬ-ahˇ ehˇ nehˬ-euˬ meh.  

24Kʼoeˇ naˇ, Yeˬhuˇ hawˇ-eu Yawˇnaˬdehˇ aˬ nyaꞈ, Baˬlaˇ miˬ yehˇ-ahˇ, lawˇ-eu 
shehˇ-eu jeˬ hawˇ-eu miˬ dzaˬ dzah puiˆ-awˇ lawˇ-eu jeˬ lawˇ nehˬ-eu lehˇ, uˬ duˬ 
tahˬ nymˇ-ahˇ uˇ leˇ-euˬ meh. Tsawˇ haˬ yehꞈ tseˇ gʼaˬ-ahˇ laꞈ nyiˇ paw bi loꞈ-awˇ, 
heu loꞈ-ehˇ ehˇ nehˬ taˬ-euˬ meh. “Tsawˇ haˬ heu deuˬ dawˬ tawˆ luꞈ-ahˇ naw maꞈ 
ya sehꞈ jiˇ meh. Tiˬ gʼaˬ na cehˆ dzeuˇ naˇ, bi cehˆ dzeuˇ-euˬ gʼaˬ-ahˇ sehꞈ ma.” 
25Yeˬhuˇ lawˇ-eu shehˇ-eu jeˬ mˇ gʼaˬ-euˬ nehˬ-ehˇ, “Laꞈ kʼoeˇ uˇ leˇ-awˇ tiˬ gʼaˬ-iˬ 
maˬ bi dzeuˇ-iˇ ni sehꞈ jiˇ-awˬ” lehˇ, loꞈ luꞈ-eu tsawˇ haˬ deuˬ hawˇ-eu yaw huiˬ yaw 
mahˇ deuˬ-ahˇ dawˬ biꞈ-euˬ meh. Kʼoeˇ ngeh, aˬ yawꞈ maꞈ mi cehˇ gʼeu doˆ-awˇ uˇ 
leˇ-awˇ, dawˬ tawˆ luꞈ sehꞈ jiˇ-awˇ laꞈ nyiˇ paw gʼeu doˆ leꞈ-euˬ meh. Kʼoeˇ naˇ, uˬ 
duˬ tahˬ nymˇ kʼoeˇ nymˇ-euˬ laꞈ kʼoeˇ paw jaˆ-eu muiˬ-eu shawˇ-eu jawˇ duˬ-ahˇ aˬ 
yawꞈ maꞈ uˇ leˇ -euˬ meh.  
26Kʼoeˇ gaˇ jaˆ-eu muiˬ-eu shawˇ-eu kʼawˇ zeuˇ baꞈ doˆ-awˇ, miˬ dzaˬ dzah puiˆ 
dzeh-euˬ meh.  
27Muiˬ-eu shawˇ-eu kʼawˇ zeuˇ kʼoeˇ zeuˇ maˬ ehˇ, uˬ duˬ tahˬ nymˇ kʼoeˇ nymˇ maˬ 
ehˇ, aˬ yawꞈ maꞈ neh laˆ cawˆ jiˇ-awˇ, uˬ duˬ tahˬ nymˇ kʼoeˇ nymˇ-ahˇ, iˬ nah keuˆ ni 
gaˇ nyiˇ iˇ duˬ geuꞈ-euˬ meh.  
28Iˇsaˬleˬlaˆ miˇ kʼahˬ laꞈ kʼoeˇ Baˬlaˇ miˬ yehˇ-ahˇ uˬ duˬ tahˬ-eu jeˬ-ahˇ, Yeˬhuˇ neh 
kʼoeˇ loꞈ-ehˇ laˆ byoˆ-euˬ meh.  
29Ehˇ kʼawꞈ, Beˬdeˬlaˇ meuˬ hawˇ-eu Daˬ meuˬ laꞈ kʼoeˇ shuiˇ mawˇ neˇ mawˇ kawˇ 
ka tuˇ-awˇ, Iˇsaˬleˬlaˆ tsawˇ haˬ deuˬ kʼoeˇ gaˇ uˬ duˬ tahˬ ni sheuˬ gʼeh-euˬ gʼaˬ 
pyeuꞈ-eu sahˬ paˬ Yeˬyawˇbamˬ-ahˇ aˬ yawꞈ dzaw geuꞈ-awˇ, kʼoeˇ loꞈ-ehˇ gʼeh-eu iˬ 
baˇ aˬ yawꞈ mˇ-euˬ meh.  
30Yeˬhuˇ-ahˇ Sahˬpaˬ Miˬyehˇ ehˇ nehˬ-eu, “Aˬhaˆ-euˬ zaˬ deuˬ uˆ deuˬ-ahˇ ngaˬ neh 
kʼaˇ bi jahˇ mawꞈ-euˬ yawˬ jeˬ na luꞈ, nawˇ jahˇ nehˬ gʼaˬ-euˬ meh. Kʼoeˇ miˇ neh, 
nawˬ-euˬ zaˬ nawˬ-euˬ uˆ deuˬ oeˬ ziˇ keuˆ ni Iˇsaˬleˬlaˆ miˇ kʼahˬ-ahˇ sahˬ paˬ ya 
geuꞈ tehꞈ-a lehˇ, nawˬ-ahˇ ngaˇ saˇ jaˇ dzaˬ-eu ma.” 
31Ehˇ kʼawꞈ, Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ zahˇ 
dawˬ kʼoꞈ dawˬ-ahˇ Yeˬhuˇ yaw muiˬ paˬ-ehˇ maˬ caw teh-ehˇ, Iˇsaˬleˬlaˆ tsawˇ haˬ 
deuˬ iˬ baˇ mˇ ni sheuˬ gʼeh-euˬ gʼaˬ pyeuꞈ-eu Yeˬyawˇbamˬ-ahˇ aˬ yawꞈ dzaw geuꞈ-
awˇ yaw dehꞈ dehꞈ-euˬ meh.  

Yeˬhuˇ ziˇ jiˇ-euˬ 

32Aˇ nah aˇ yamˬ kʼoeˇ yamˬ laꞈ kʼoeˇ, Sahˬpaˬ Miˬyehˇ-aˬ, Iˇsaˬleˬlaˆ miˇ kʼahˬ nyiˇ le 
ni jahˇ luꞈ-eu meh. Suˇliˆ sahˬ paˬ Haˬzeˬlaˇ neh, Iˇsaˬleˬlaˆ miˇ kʼahˬ tiˬ paˆ paˆ deuˆ 
geuꞈ-euˬ meh.  
33Luˇbeˬ tsawˇ jeuˬ hawˇ-eu Maˬnaˇseˬ tsawˇ jeuˬ tiˬ paˆ jawˇ-eu, Yawˇdaˬ lawˇ baˬ 
nahˇ ma doˆ kʼehˬ paw dzeˇ baˬ-ahˇ jaˆ-eu Giˇlaˆ miˇ kʼahˬ hawˇ-eu Baˬshaˬ gahˬ kaˬ 
ahˇ leˇ-ehˇ, laꞈ oˆ paw Aˬnoˬ lawˇ baˬ lawˇ dzeˇ jaˆ-eu Aˬyawˬ meuˬ-ahˇ keuˆ ni, aˬ 
yawꞈ neh deuˆ geuꞈ-euˬ meh.  
34Yeˬhuˇ neh mˇ-euˬ huiˬ-eu gaˇ deuˬ hawˇ-eu, aˬ yawꞈ neh kʼaˇ mˇ kʼaˇ shaˇ yaꞈ-euˬ 
jeˬ dawˬ tawˆ luꞈ, Iˇsaˬleˬlaˆ sahˬ paˬ deuˬ gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ 
ahˇ taˬ-euˬ meh.  

35Aˬ yawꞈ ziˇ jiˇ-awˇ, Saˬmaˬliˆ meuˬ-ahˇ aˬ yawꞈ-ahˇ baꞈ pahˬ-euˬ meh. Aˬ yawꞈ-euˬ 
aˬ li Yeˬhawˇhaˆ gʼaˬ, aˬ yawꞈ-euˬ dah zaˇ sahˬ paˬ geuꞈ-euˬ meh. 
36Yeˬhuˇ-aˬ, Saˬmaˬliˆ meuˬ-ahˇ jawˇ-awˇ, Iˇsaˬleˬlaˆ miˇ kʼahˬ-ahˇ nyiˬ tseˇ yehꞈ kʼoꞈ 
uˆ lahˇ-euˬ meh.  

2 Sahˬpaˬ 11 

Aˬdaˬliˇ hawˇ-eu Yawˇshaˆ 
(2 Laˬsaˬbaˬ 22.10—23.15) 

1Sahˬ paˬ Aˬhaˬziˇ-euˬ aˬ ma Aˬdaˬliˇ-aˬ, aˬ yawꞈ-euˬ aˬ li shiˇ-euˬ gaˇ kawˆ ya gaˬ 
ngeh, sahˬ paˬ-euˬ miˬ sawˇ zaˬ deuˬ dawˬ tawˆ luꞈ-ahˇ sehꞈ jiˇ-euˬ meh.  
2Aˬhaˬziˇ-euˬ aˬ li Yawˇshaˆ tiˬ gʼaˬ tehꞈ-ehˇ, maˬ bi sehꞈ ni dzeuˇ-iˇ-euˬ meh. Aˬ 
yawꞈ-ahˇ aˬ cawˬ sehꞈ-eu lehˇ gʼeh ngeh, Aˬhaˬziˇ-euˬ dmˇ ma pyeuꞈ-eu sahˬ paˬ 
Yeˬhawˇlamˬ-euˬ aˬ buˇ Yeˬhawˇsheˬba neh aˬ yawꞈ-ahˇ ka kʼoꞈ-euˬ meh. Aˬ yawꞈ-
ahˇ maˬ ya bi sehꞈ-eu gʼaˇ duˬ, aˬ yawꞈ hawˇ-eu aˬ yawꞈ-ahˇ haw piˇ-eu zaˬ miˬ zaˬ-
ahˇ, yuꞈ duˬ kuˆ lawˆ tiˬ lawˆ laꞈ kʼoeˇ, Yeˬhawˇsheˬba neh sheuˬ zaꞈ taˬ-euˬ meh.  
3Aˬdaˬliˇ sahˬ paˬ ma geuꞈ-awˇ uˆ lahˇ luꞈ-eu aˇ yamˬ laꞈ kʼoeˇ, Yeˬhawˇsheˬba gʼaˬ 
koꞈ kʼoꞈ byah ni Yawˇshaˆ-ahˇ bo saˆ-awˇ, Uˬ duˬ tahˬ nymˇ nymˇ ma laꞈ kʼoeˇ sheuˬ 
zaꞈ taˬ-euˬ meh.  
4Shiꞈ kʼoꞈ tiˬ kʼoꞈ keuˆ laˇ ngeh, sahˬ paˬ-ahˇ loꞈ piˇ-eu guiˇ maꞈ kʼoeˇ taˆ uˆ lahˇ-eu 
yaw huiˬ yaw mahˇ deuˬ hawˇ-eu, sahˬ paˬ-euˬ nymˇ-ahˇ loꞈ piˇ-eu guiˇ maꞈ kʼoeˇ 
taˆ uˆ lahˇ-eu yaw huiˬ yaw mahˇ deuˬ-ahˇ, “Uˬ duˬ tahˬ nymˇ nymˇ ma-ahˇ laˇ-awˬ” 
lehˇ piˇ ma Yeˬhawˇyaˬdaˬ kuˇ-awˇ, aˬ yawꞈ neh lehˬ hmˬ taˬ-euˬ loꞈ-ehˇ mˇ-eu gʼaˇ 
duˬ saˇ jaˇ dzaˬ-awˇ, sahˬ paˬ-euˬ aˬ li Yawˇshaˆ-ahˇ, aˬ yawꞈ maꞈ-euˬ mehˬ shi 
sheuˬ doˆ mehˬ nehˬ-euˬ meh.  
5Aˬ yawꞈ maꞈ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Jawˇ nah ngeh nah loꞈ piˇ-
eu gaˇ naw maꞈ-ahˇ daˇ laˇ ngeh, naw maꞈ tsawˇ haˬ smˬ muˇ biˇ-awˇ, sahˬ paˬ-euˬ 
hawˇ nymˇ-ahˇ tiˬ muˇ ya loꞈ meh.  
6Nyiˬ muˇ tiˬ muˇ-aˬ, Suˇliˆ lahˇ kʼehˬ-ahˇ loꞈ-awˇ, yawˬ muˇ yawˬ-aˬ, aˬ cawˬ-euˬ jeˬ 
nah jawˇ-awˇ, lahˇ kʼehˬ-ahˇ ya loꞈ meh.  
7Jawˇ nah ngeh nah loꞈ-eu aˇ yamˬ jiˇ-euˬ kʼoeˇ nyiˬ muˇ-aˬ, Uˬ duˬ tahˬ nymˇ nymˇ 
ma-ahˇ, sahˬ paˬ-ahˇ ya loꞈ piˇ meh.  
8Naw maꞈ yawˬ gʼaˬ na luꞈ mi cehˇ tuˆ tehˬ taˬ-awˇ, sahˬ paˬ Yawˇshaˆ kʼaˇ iˇ gaˇ 
caw teh-awˇ ya loꞈ piˇ meh. Naw maꞈ-euˬ dawˬ peh kʼaˇ laˇ-eu tsawˇ haˬ-ahˇ, naw 
maꞈ ya sehꞈ meh.” 
9Yeˬhawˇyaˬdaˬ-euˬ dawˬ-ahˇ yaw huiˬ yaw mahˇ kʼoeˇ deuˬ naˇ haˬ geuꞈ-awˇ, Jawˇ 
nah ngeh nah loꞈ-eu aˇ yamˬ jiˇ-euˬ aˬ yawꞈ maꞈ-euˬ tsawˇ haˬ deuˬ hawˇ-eu Jawˇ 
nah ngeh nah loꞈ-eu doˇ leˇ-euˬ aˬ yawꞈ maꞈ-euˬ tsawˇ haˬ deuˬ-ahˇ, aˬ yawꞈ jawˇ 
gaˇ sheuˬ laꞈ nehˬ-euˬ meh. 
10Uˬ duˬ tahˬ nymˇ nymˇ ma laꞈ kʼoeˇ jeˬ hmˬ taˬ-euˬ, sahˬ paˬ Daˬbiˇ-euˬ dehˬ daˬ 
duˬ hawˇ-eu gahˬ deuˬ aˬ yawꞈ yuˇ doˆ-awˇ, yaw huiˬ yaw mahˇ kʼoeˇ deuˬ-ahˇ biꞈ-
euˬ meh.  

11Kʼoeˇ naˇ, mi cehˇ tuˆ tehˬ luꞈ-eu tsawˇ haˬ deuˬ-ahˇ, Uˬ duˬ tahˬ nymˇ nymˇ ma-
euˬ mehˬ shi paw bi loꞈ jawˬ-awˇ, sahˬ paˬ-ahˇ bi loꞈ piˇ-euˬ meh.  
12Kʼoeˇ naˇ, Yeˬhawˇyaˬdaˬ neh Yawˇshaˆ-ahˇ laꞈ nyiˇ sheuˬ doˆ leꞈ-awˇ, shuiˇ uˬ kʼoˆ 
bi kʼoˆ-awˇ, sahˬ paˬ ka nehˬ ngeh ya gui-eu zahˇ dawˬ kʼoꞈ dawˬ sahˬ boꞈ tiˬ taꞈ biꞈ-
awˇ, tsiˇ shehˆ daˆ-awˇ sahˬ paˬ ka nehˬ-euˬ meh. Kʼoeˇ ngeh, tsawˇ haˬ kʼoeˇ deuˬ 
laꞈ kʼawˆ tehˆ-awˇ, “Sahˬ paˬ ziˇ baw ziˇ za luꞈ-uˇ” lehˇ guˇ-eu meh.  
13Kʼoeˇ gaˇ loꞈ luꞈ-eu deuˬ hawˇ-eu kʼoeˇ gaˇ uiˬ laˇ-euˬ tsawˇ haˬ deuˬ lawꞈ gʼa luꞈ 
gaˇ, sahˬ paˬ ma Aˬdaˬliˇ ya gaˬ ngeh, tsawˇ haˬ uiˬ leˇ taˬ-awˇ jawˇ-eu Uˬ duˬ tahˬ 
nymˇ nymˇ ma-ahˇ yaw kawˇ-ehˇ le-euˬ meh.  
14Aˬ yawꞈ haw gʼeh ngeh, zahˇ sahˇ kʼoꞈ jaˆ-eu loꞈ-ehˇ, sahˬ paˬ yaw shuiꞈ kʼoeˇ gʼaˬ 
Uˬ duˬ tahˬ nymˇ nymˇ ma-euˬ gʼoˆ kʼehˬ-ahˇ yawꞈ luꞈ gaˇ ya mawˇ-euˬ meh. Yaw 
huiˬ yaw mahˇ deuˬ hawˇ-eu daˇ heh baw-eu tsawˇ haˬ deuˬ, sahˬ paˬ kʼoeˇ gʼaˬ-euˬ 
tiˬ jawˬ jawˇ luꞈ-awˇ, tsawˇ haˬ kʼoeˇ deuˬ laˬ kʼaˬ cehˇ-eu laꞈ kʼoeˇ, guˇ guˇ-ehˇ daˇ 
heh baw luꞈ-eu meh. Aˬdaˬliˇ nui ma cawˆ dui dui-eu laꞈ kʼoeˇ, aˬ yawꞈ dm luꞈ-eu 
mehˬ tsoeˬ cehˬ pyaˬ-awˇ, “Saˇ jaˇ puiˬ-euˬ ngaˇ. Saˇ jaˇ puiˬ-euˬ ngaˇ” lehˇ guˇ-eu 
meh.  
15Yeˬhawˇyaˬdaˬ-aˬ, Aˬdaˬliˇ-ahˇ Uˬ duˬ tahˬ nymˇ nymˇ ma laꞈ kʼoeˇ maˬ bi sehꞈ 
mawꞈ-eu miˇ neh, “Aˬdaˬliˇ-ahˇ heu gaˇ loꞈ luꞈ-eu deuˬ-euˬ yaw kaˬ-ahˇ neh sheuˬ 
doˆ gʼeh-awˇ, aˬ yawꞈ-ahˇ ka kʼoꞈ-eu lehˇ kʼaˇ leh jeh-eu deuˬ-ahˇ sehꞈ-awˬ” lehˇ, 
guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ deuˬ-ahˇ ehˇ nehˬ-euˬ meh.  
16Kʼoeˇ ngeh, aˬ yawꞈ maꞈ Aˬdaˬliˇ-ahˇ nyehꞈ-awˇ, sahˬ paˬ-euˬ hawˇ nymˇ-ahˇ 
sheuˬ gʼeh-awˇ, Mahˬ lahˇ kʼehˬ lehˇ kuˇ-eu lahˇ kʼehˬ dawˬ peh sehꞈ dzeh-euˬ meh.  

Baˬlaˇ miˬ yehˇ-euˬ uˬ duˬ tahˬ nymˇ laˆ cawˆ nehˬ-euˬ 
(2 Laˬsaˬbaˬ 23.16-21) 

17Sahˬ paˬ hawˇ-eu tsawˇ haˬ kʼoeˇ deuˬ Sahˬpaˬ Miˬyehˇ-euˬ tsawˇ haˬ pyeuꞈ laˇ ni, 
Sahˬpaˬ Miˬyehˇ hawˇ-eu aˬ yawꞈ maꞈ yaw kaˬ-ahˇ, Yeˬhawˇyaˬdaˬ neh dawˬ ma 
saˇ jaˇ dzaˬ nehˬ-euˬ meh. Sahˬ paˬ hawˇ-eu miˇ kʼahˬ zaˬ kʼoeˇ deuˬ-euˬ yaw kaˬ-
ahˇ kʼawꞈ, aˬ yawꞈ dawˬ ma saˇ jaˇ dzaˬ nehˬ-euˬ meh.  
18Kʼoeˇ naˇ, miˇ kʼahˬ zaˬ dawˬ tawˆ luꞈ Baˬlaˇ miˬ yehˇ-euˬ uˬ duˬ tahˬ nymˇ-ahˇ le-
awˇ laˆ cawˆ leˇ-euˬ meh. Tahˬ paˬ aˬ ma mawˇ kawˇ deuˬ hawˇ-eu lawˇ duˬ deuˬ-
ahˇ aˬ yawꞈ maꞈ deh meuˇ-awˇ, Baˬlaˇ miˬyehˇ-euˬ piˇ ma pyeuꞈ-eu Maˬtaˬ-ahˇ lawˇ 
duˬ mehˬ shi sehꞈ-euˬ meh. Loꞈ-eu guiˇ maꞈ deuˬ-ahˇ Yeˬhawˇyaˬdaˬ kʼehˇ-awˇ, Uˬ 
duˬ tahˬ nymˇ nymˇ ma -ahˇ bi loꞈ piˇ-euˬ meh.  
19Kʼoeˇ naˇ, aˬ yawꞈ maˬ ehˇ, aˬ yawꞈ-euˬ yaw huiˬ yaw mahˇ deuˬ maˬ ehˇ, sahˬ 
paˬ-ahˇ loꞈ piˇ-eu guiˇ maꞈ deuˬ maˬ ehˇ, sahˬ paˬ-euˬ nymˇ-ahˇ loꞈ piˇ-eu guiˇ maꞈ 
deuˬ maˬ ehˇ, sahˬ paˬ-ahˇ Uˬ duˬ tahˬ nymˇ nymˇ ma-ahˇ neh sahˬ paˬ-euˬ hawˇ 
nymˇ-ahˇ sheuˬ ha ngeh, miˇ kʼahˬ zaˬ dawˬ tawˆ luꞈ aˬ yawꞈ maꞈ-euˬ mehˬ nah caw 
teh-euˬ meh. Yawˇshaˆ-aˬ, guiˇ maꞈ deuˬ loꞈ-eu lahˇ kʼehˬ paw neh uˇ leˇ-awˇ, dzoeˬ 
dzaˬ nuiˇ mahˬ-ahˇ nuiˇ-euˬ meh.  
20Miˇ kʼahˬ zaˬ dawˬ tawˆ luꞈ laˬ kʼaˬ cehˇ dui dui-eu meh. Sahˬ paˬ-euˬ nymˇ-ahˇ 
Aˬdaˬliˇ-ahˇ sehꞈ-euˬ miˇ neh, meuˬ meuˬ lah-ehˇ ciˬ cuˇ ni jaˆ-eu meh.  

21Yawˇshaˆ-aˬ, aˇ kʼoꞈ shiꞈ kʼoꞈ byah ngeh neh Yuˇdaˆ miˇ kʼahˬ-ahˇ uˆ lahˇ-eu sahˬ 
paˬ pyeuꞈ laˇ-euˬ meh.  

2 Sahˬpaˬ 12 

Yuˇdaˆ sahˬ paˬ Yawˇshaˆ 
(2 Laˬsaˬbaˬ 24.1-16) 

1Sahˬ paˬ Yeˬhuˇ Iˇsaˬleˬlaˆ miˇ kʼahˬ-ahˇ uˆ lahˇ-euˬ shiꞈ kʼoꞈ tiˬ kʼoꞈ-ahˇ, Yawˇshaˆ 
gʼaˬ Yuˇdaˆ sahˬ paˬ pyeuꞈ laˇ-awˇ, Yeˬluˇsaˬlehˬ meuˬ-ahˇ jawˇ-awˇ oeˬ tseˇ kʼoꞈ 
byah ni uˆ lahˇ-euˬ meh. Aˬ yawꞈ-euˬ aˬ ma-aˬ, Beˬlaˇsheˬba meuˬ-ahˇ jawˇ-eu 
Ziˇbaˬ meh.  
2Piˇ ma Yeˬhawˇyaˬdaˬ neh aˬ yawꞈ-ahˇ mehˬ nehˬ tsoˆ nehˬ-euˬ miˇ neh, aˬ yawꞈ-
euˬ tiˬ ziˇ Sahˬpaˬ Miˬyehˇ nui ma tsaˬ-eu jeˬ mˇ-euˬ meh.  
3Ehˇ kʼawꞈ, lawˇ ciꞈ zaˬ deuˬ uˬ duˬ tahˬ-eu jawˇ duˬ deuˬ maˬ laˆ cawˆ ni bi jaˆ-euˬ 
miˇ neh, miˇ kʼahˬ zaˬ deuˬ kʼoeˇ gaˇ lawˇ-eu shehˇ-eu jeˬ mˇ-awˇ, yaw saw jeˬ doꞈ 
damˬ-euˬ meh.  
4Piˇ ma deuˬ-ahˇ Yawˇshaˆ kuˇ-awˇ, heu loꞈ-ehˇ ehˇ nehˬ-euˬ meh. “Aˬ myah myah 
luꞈ lawˇ laˇ shehˇ laˇ-eu deuˬ neh damˬ-euˬ pyuˇ maˬ ehˇ, nui ma keuˆ-awˇ damˬ 
nehˬ laˇ-euˬ pyuˇ maˬ ehˇ, lawˇ gaˇ shehˇ gaˇ taꞈ leˇ-awˇ kʼaˇ za laˇ-euˬ pyuˇ dawˬ 
tawˆ luꞈ, Uˬ duˬ tahˬ nymˇ nymˇ ma laꞈ kʼoeˇ jeˬ hmˬ taˬ-awˬ.  
5Piˇ ma aˬ yawꞈ gʼaˬ yawꞈ, yawˬ ha lawˇ-eu shehˇ-eu jeˬ kʼaˇ mˇ ngeh za-euˬ pyuˇ 
deuˬ jeˬ hmˬ-awˇ, Uˬ duˬ tahˬ nymˇ nymˇ ma laˆ saˆ muiˬ gaˇ, kʼaˇ loˬ-eu loꞈ-ehˇ ya 
zmˬ meh.” 
6Ehˇ kʼawꞈ, Yawˇshaˆ sahˬ paˬ geuꞈ-euˬ nyiˬ tseˇ kʼoꞈ keuˆ laˇ ngeh keuˆ ni, piˇ ma 
kʼoeˇ deuˬ Uˬ duˬ tahˬ nymˇ nymˇ ma maˬ laˆ saˆ muiˬ ni bi jaˆ-euˬ meh.  
7Kʼoeˇ miˇ neh, Yeˬhawˇyaˬdaˬ hawˇ-eu piˇ ma nui deuˬ-ahˇ aˬ yawꞈ kuˇ-awˇ ehˇ 
nehˬ-eu, “Aˬ jeˬ miˇ neh naw maꞈ Uˬ duˬ tahˬ nymˇ nymˇ ma maˬ laˆ saˆ muiˬ te. Aˬ 
kaˇ naˇ, naw maꞈ neh za-euˬ pyuˇ deuˬ-ahˇ naw maꞈ maˬ paˇ ya jeˬ hmˬ meh. Uˬ duˬ 
tahˬ nymˇ nymˇ ma laˆ saˆ nya ni, pyuˇ kʼoeˇ naw maꞈ ya a nehˬ meh.” 
8Kʼoeˇ ngeh, aˬ cawˬ neh damˬ nehˬ laˇ-euˬ pyuˇ deuˬ-ahˇ aˬ yawꞈ maꞈ maˬ jeˬ hmˬ-
eu gʼaˇ duˬ piˇ ma deuˬ nui ma tsaˬ-euˬ meh. Uˬ duˬ tahˬ nymˇ nymˇ ma laˆ saˆ-eu 
gaˇ kawˆ, aˬ yawꞈ maꞈ maˬ mˇ lehˇ nui ma tsaˬ-euˬ meh.  
9Kʼoeˇ naˇ, Yeˬhawˇyaˬdaˬ bahˬ keuˆ tiˬ keuˆ yuˇ-awˇ, bahˬ keuˆ kʼawˬ pymˬ-ahˇ maˇ 
byoe taꞈ byoe-awˇ, Uˬ duˬ tahˬ nymˇ nymˇ ma-ahˇ uˇ leˇ kʼehˬ aˇ maˇ paw dzeˇ, lawˇ 
duˬ-euˬ dawˬ peh bi jaˆ-euˬ meh. Gʼoˆ kʼehˬ dawˬ peh gaˇ mˇ-eu piˇ ma gʼaˬ uˬ duˬ 
tahˬ laˇ-euˬ deuˬ neh damˬ nehˬ-euˬ pyuˇ dawˬ tawˆ luꞈ yuˇ-awˇ, bahˬ keuˆ laꞈ kʼoeˇ 
dawˆ ahˇ-euˬ meh.  
10Bahˬ keuˆ laꞈ kʼoeˇ pyuˇ myaˬ laˇ-euˬ ya mawˇ ngeh jawˇ, sahˬ paˬ-euˬ saˇ naˇ-ahˇ 
jaˇ laˇ yuˇ-eu paw yaw huiˬ geuꞈ-eu gʼaˬ hawˇ-eu piˇ ma yaw huiˬ gʼaˬ pyuˇ kʼoeˇ gui 
haw-awˇ, pyuˇ pehˇ zeuˇ laꞈ kʼoeˇ dawˆ ahˇ taˬ-eu meh.  

11Pyuˇ kʼoeˇ deuˬ-ahˇ jaˇ laˇ yaw muiˬ paˬ-ehˇ yuˇ gʼaˬ ngeh jawˇ, Uˬ duˬ tahˬ nymˇ 
nymˇ ma laˆ saˆ-eu paw aˬ yuiꞈ geuꞈ luꞈ-eu deuˬ-euˬ laꞈ-ahˇ a nehˬ-awˇ, laꞈ myawˬ 
laꞈ sawˆ mˇ-eu deuˬ-ahˇ maˬ ehˇ, nymˇ tsoˆ-eu deuˬ-ahˇ maˬ ehˇ,  
12kʼaˬ lo tsaˬ byaˆ gawˬ-eu deuˬ-ahˇ maˬ ehˇ, kʼaˬ lo tsaˬ byaˆ taꞈ-eu deuˬ-ahˇ maˬ 
ehˇ, daˇ kawˬ hawˇ-eu kʼaˬ lo zeuˇ gaˇ maˬ ehˇ, nui gaˇ maˬ ehˇ, kʼaˇ loˬ-eu tsahˇ-ahˇ 
bi biꞈ-euˬ meh.  
13Ehˇ kʼawꞈ, pyuˇ kʼmˬ maˬ deuˬ, naˬ bo deuˬ, daˇ heh deuˬ, tsiˇ kʼmˬ doꞈ gaˇ zmˬ-eu 
keu ka deuˬ hawˇ-eu, pyuˇ hawˇ-eu shuiˇ neh kʼaˇ jahˇ taˬ-euˬ keu ka deuˬ zeuˇ gaˇ, 
pyuˇ kʼoeˇ deuˬ maˬ zmˬ-a.  
14Uˬ duˬ tahˬ nymˇ nymˇ ma laˆ saˆ luꞈ-eu tsawˇ haˬ deuˬ-ahˇ gʼaˬ gaˇ poeˬ biꞈ-eu 
gʼaˇ duˬ hawˇ-eu, kʼoeˇ gaˇ loˬ-eu daˇ kawˬ daˇ laꞈ deuˬ zeuˇ-eu gʼaˇ duˬ tehꞈ-ehˇ, 
pyuˇ kʼoeˇ deuˬ zmˬ-euˬ meh.  
15Gaˇ mˇ gaˇ haw luꞈ pyaˆ luꞈ-eu tsawˇ haˬ kʼoeˇ deuˬ nui ma dawˇ dui dui-eu miˇ 
neh, pyuˇ gaˇ kawˆ pyehˆ tseˇ haw-eu maˬ loˬ-a.  
16Dziˇ dzoˆ tsoeˬ-eu lawˇ-eu jeˬ lawˇ-eu deuˬ hawˇ-eu, iˬ baˇ shawˇ-eu lawˇ-eu jeˬ 
lawˇ-eu deuˬ neh biꞈ-euˬ pyuˇ deuˬ, bahˬ keuˆ kʼoeˇ keuˆ laꞈ kʼoeˇ maˬ dawˆ ahˇ-a. 
Aˬ jeˬ miˇ neh ehˇ naˇ, kʼoeˇ-aˬ, piˇ ma deuˬ-ahˇ oꞈ-eu shaˬ bymˇ meh.  
17Aˇ yamˬ kʼoeˇ yamˬ laꞈ kʼoeˇ, Suˇliˆ sahˬ paˬ Haˬzeˬlaˇ neh Gaˬdaˇ meuˬ-ahˇ deuˆ 
gʼaˬ-awˇ, Yeˬluˇsaˬlehˬ meuˬ-ahˇ guiˇ deuˆ le-eu lehˇ noeˬ tsehˆ taˬ-euˬ meh.  
18Kʼoeˇ ngeh, Yuˇdaˆ sahˬ paˬ Yawˇshaˆ-aˬ, aˬ yawꞈ-euˬ mehˬ hu sahˬ paˬ geuꞈ dzeuˇ 
yaꞈ-euˬ deuˬ pyeuꞈ-eu, Yeˬhawˇshaˬpaˇ, Yeˬhawˇlamˬ, Aˬhaˬziˇ aˬ ha maꞈ neh 
Sahˬpaˬ Miˬyehˇ-ahˇ damˬ nehˬ-euˬ pyuˇ shuiˇ myawˬ gahˬ dawˬ tawˆ luꞈ maˬ ehˇ, 
aˬ yawꞈ neh damˬ taˬ-euˬ pyuˇ shuiˇ myawˬ gahˬ deuˬ maˬ ehˇ, Uˬ duˬ tahˬ nymˇ 
nymˇ ma hawˇ-eu sahˬ paˬ-euˬ hawˇ nymˇ laꞈ kʼoeˇ kʼaˇ jaˆ-eu shuiˇ dawˬ tawˆ luꞈ 
maˬ ehˇ, yuˇ uiˬ jiˇ-awˇ, sahˬ paˬ Haˬzeˬlaˇ-ahˇ laꞈ sawˬ biꞈ leˇ-euˬ meh. Kʼoeˇ naˇ, 
Yeˬluˇsaˬlehˬ meuˬ-ahˇ sahˬ paˬ Haˬzeˬlaˇ guiˇ maˬ deuˆ ni byehˇ-euˬ meh.  
19Sahˬ paˬ Yawˇshaˆ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Yuˇdaˆ sahˬ paˬ 
deuˬ gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
20Aˬ yawꞈ-euˬ gaˇ mˇ-eu yaw huiˬ yaw mahˇ deuˬ aˬ yawꞈ-ahˇ puiˬ-awˇ, 
Yeˬluˇsaˬlehˬ meuˬ-euˬ nahˇ ma doˆ kʼehˬ paw pyawˬ-ahˇ jaˆ-eu Siˇlaˬ meuˬ-ahˇ iˇ-
eu gaˇ ma-ahˇ miˇ tsaˬ ciˬ dzm-awˇ tsoˆ taˬ-euˬ nymˇ laꞈ kʼoeˇ, aˬ yawꞈ-ahˇ sehꞈ-euˬ 
meh.  
21Aˬ yawꞈ-ahˇ sehꞈ-euˬ yaw huiˬ yaw mahˇ kʼoeˇ deuˬ-aˬ, Shiˇmyaˆ-euˬ aˬ li 
Yawˇzaˬkaˬ hawˇ-eu Shoˇmeuˬ-euˬ aˬ li Yeˬhawˇzaˬbaˆ aˬ nyaꞈ meh. Daˬbiˇ-euˬ 
meuˬ laꞈ kʼoeˇ jaˆ-eu sahˬ paˬ-euˬ lmˬ bymˇ-ahˇ Yawˇshaˆ-ahˇ baꞈ pahˬ nehˬ-awˇ, aˬ 
yawꞈ-euˬ aˬ li Aˬmaˬziˇ gʼaˬ aˬ yawꞈ-euˬ dah zaˇ sahˬ paˬ geuꞈ-euˬ meh.  

2 Sahˬpaˬ 13 

Iˇsaˬleˬlaˆ sahˬ paˬ Yeˬhawˇhaˆ 

1Aˬhaˬziˇ-euˬ aˬ li Yawˇshaˆ Yuˇdaˆ miˇ kʼahˬ-ahˇ uˆ lahˇ-euˬ nyiˬ tseˇ smˇ kʼoꞈ tiˬ 
kʼoꞈ-ahˇ, Yeˬhuˇ-euˬ aˬ li Yeˬhawˇhaˆ gʼaˬ Iˇsaˬleˬlaˆ sahˬ paˬ pyeuꞈ laˇ-awˇ, 
Saˬmaˬliˆ meuˬ-ahˇ jawˇ-awˇ tseˇ shiꞈ kʼoꞈ uˆ lahˇ-euˬ meh.  
2Aˬ yawꞈ-euˬ mehˬ hu sahˬ paˬ geuꞈ-euˬ sahˬ paˬ Yeˬyawˇbamˬ loꞈ-ehˇ, Sahˬpaˬ 
Miˬyehˇ mehˬ shi aˬ yawꞈ iˬ baˇ mˇ-awˇ, Iˇsaˬleˬlaˆ tsawˇ haˬ deuˬ iˬ baˇ mˇ ni aˬ 
yawꞈ sheuˬ gʼeh-euˬ meh. Aˬ yawꞈ yaw haiˬ jeˬ mˇ-eu tiˬ jawˇ-iˬ maˬ byehˇ-a.  
3Kʼoeˇ miˇ neh, Iˇsaˬleˬlaˆ tsawˇ jeuˬ-ahˇ Sahˬpaˬ Miˬyehˇ nui ma pehˇ-awˇ, Suˇliˆ 
sahˬ paˬ Haˬzeˬlaˇ hawˇ-eu aˬ yawꞈ-euˬ aˬ li Beˬhaˬdaˇ aˬ nyaꞈ da zaˬ neh, Iˇsaˬleˬlaˆ 
miˇ kʼahˬ-ahˇ tiˬ poˆ saˇ-iˬ tiˬ poˆ bi deuˆ gʼaˬ-euˬ meh. 
4Kʼoeˇ ngeh jawˇ, Yeˬhawˇhaˆ-aˬ, Sahˬpaˬ Miˬyehˇ-ahˇ guiˬ lahˬ shaˇ-euˬ meh. Suˇliˆ 
sahˬ paˬ Iˇsaˬleˬlaˆ tsawˇ haˬ deuˬ-ahˇ yaw kʼaˆ-ehˇ kʼehˬ nehˬ gaˇ Sahˬpaˬ Miˬyehˇ 
ya mawˇ ngeh, Yeˬhawˇhaˆ-euˬ guiˬ lahˬ shaˇ dawˬ-ahˇ naˇ haˬ nehˬ-euˬ meh.  
5Suˇliˆ tsawˇ haˬ deuˬ neh kʼehˬ nehˬ kʼaˆ nehˬ-euˬ jeˬ-ahˇ buˬ-iˇ nya ni, Iˇsaˬleˬlaˆ 
tsawˇ haˬ deuˬ-ahˇ aˬ yuiꞈ geuꞈ-awˇ sheuˬ gʼeh nehˬ-eu tsawˇ haˬ tiˬ gʼaˬ Sahˬpaˬ 
Miˬyehˇ pyehˬ leꞈ-awˇ, aˇ hu ba dehꞈ dzeuˇ jawˇ dzeuˇ yaꞈ-euˬ aˇ nah aˇ yamˬ loꞈ-
ehˇ, aˬ yawꞈ maꞈ nui saˇ oꞈ-eu laꞈ kʼoeˇ ya dehꞈ ya jawˇ-euˬ meh.  
6Ehˇ kʼawꞈ, sahˬ paˬ Yeˬyawˇbamˬ neh Iˇsaˬleˬlaˆ tsawˇ haˬ deuˬ-ahˇ sheuˬ gʼeh-awˇ 
bi mˇ-euˬ iˬ baˇ kʼoeˇ deuˬ-ahˇ, aˬ yawꞈ maꞈ maˬ byehˇ dzeh ni mˇ-awˇ, Aˬsheˇlaˬ 
miˬyehˇ ma-euˬ tahˬ pahˬ aˬ ma mawˇ kawˇ kʼoeˇ kawˇ kʼawꞈ, Saˬmaˬliˆ meuˬ-ahˇ 
jaˆ luꞈ-eu meh.  
7Yeˬhawˇhaˆ-euˬ guiˇ maꞈ laꞈ kʼoeˇ, mahˬ dziˬ-eu yehˇ ngaˬ tseˇ gʼaˬ, mahˬ laˆ lawˬ 
tseˇ laˇ hawˇ-eu, kuiˇ zoˬ cah-eu yehˇ tiˬ muiˇ gʼaˬ tehꞈ-ehˇ dzeˇ-eu meh. Aˬ jeˬ miˇ 
neh ehˇ naˇ, aˬ yawꞈ-euˬ guiˇ maꞈ kʼaˬ puiˬ kʼaˬ lehˇ loꞈ-ehˇ pyeuꞈ-iˇ gaˇ keuˆ ni Suˇliˆ 
sahˬ paˬ neh bi laˆ cawˆ nehˬ-euˬ meh.  
8Yeˬhawˇhaˆ neh mˇ-euˬ huiˬ-eu gaˇ deuˬ hawˇ-eu, aˬ yawꞈ neh kʼaˇ mˇ kʼaˇ shaˇ 
yaꞈ-euˬ jeˬ dawˬ tawˆ luꞈ, Iˇsaˬleˬlaˆ sahˬ paˬ deuˬ gaˇ kawˆ boꞈ taˬ-euˬ sahˬ boꞈ laꞈ 
kʼoeˇ boꞈ ahˇ taˬ-euˬ meh.  
9Aˬ yawꞈ ziˇ jiˇ-awˇ, Saˬmaˬliˆ meuˬ laꞈ kʼoeˇ aˬ yawꞈ-ahˇ baꞈ pahˬ-euˬ meh. Aˬ 
yawꞈ-euˬ aˬ li Yeˬhawˇshaˆ gʼaˬ, aˬ yawꞈ-euˬ dah zaˇ sahˬ paˬ geuꞈ-euˬ meh.  

Iˇsaˬleˬlaˆ sahˬ paˬ Yeˬhawˇshaˆ 

10Sahˬ paˬ Yawˇshaˆ gʼaˬ Yuˇdaˆ miˇ kʼahˬ-ahˇ uˆ lahˇ-euˬ smˬ tseˇ shiꞈ kʼoꞈ tiˬ kʼoꞈ-
ahˇ, Yeˬhawˇhaˆ-euˬ aˬ li Yeˬhawˇshaˆ gʼaˬ Iˇsaˬleˬlaˆ sahˬ paˬ pyeuꞈ laˇ-awˇ, 
Saˬmaˬliˆ meuˬ-ahˇ jawˇ-awˇ tseˇ koꞈ kʼoꞈ uˇ lahˆ-euˬ meh.  
11Iˇsaˬleˬlaˆ tsawˇ jeuˬ iˬ baˇ mˇ ni sheuˬ gʼeh nehˬ-euˬ gʼaˬ pyeuꞈ-eu sahˬ paˬ 
Yeˬhawˇbamˬ-ahˇ aˬ yawꞈ dzaw geuꞈ-awˇ, Sahˬpaˬ Miˬyehˇ mehˬ shi iˬ baˇ mˇ-euˬ 
meh.  
12Yuˇdaˆ sahˬ paˬ Aˬmaˬziˇ-ahˇ kʼaˬ duˬ ni ciˬ daˬ-awˇ guiˇ deuˆ-euˬ gaˇ kawˆ ahˇ leˇ-
ehˇ, Yeˬhawˇshaˆ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Iˇsaˬleˬlaˆ sahˬ paˬ 
deuˬ gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  

13Yeˬhawˇshaˆ ziˇ jiˇ-awˇ, Saˬmaˬliˆ meuˬ-ahˇ jaˆ-eu sahˬ paˬ-euˬ lmˬ bymˇ-ahˇ baꞈ 
pahˬ nehˬ-euˬ meh. Aˬ yawꞈ-euˬ aˬ li Yeˬyawˇbamˬ gʼaˬ aˬ yawꞈ-euˬ dah zaˇ sahˬ 
paˬ geuꞈ-euˬ meh.  

Eˇliˇshehˇ ziˇ jiˇ-euˬ 

14Eˇliˇshehˇ naˇ dui dui-awˇ, ziˇ jiˇ-eu dawˬ peh peh laˇ ngeh, Iˇsaˬleˬlaˆ sahˬ paˬ 
Yeˬhawˇshaˆ aˬ yawꞈ jawˇ gaˇ iˇ-awˇ ngoeˇ-eu laꞈ kʼoeˇ, “Ngaˬ da-oˇ, ngaˬ da-oˇ, 
nawˇ-aˬ, Iˇsaˬleˬlaˆ tsawˇ jeuˬ-ahˇ haw piˇ-euˬ gʼaˬ meh” lehˇ ehˇ-eu meh.  
15“Kaˆ hawˇ-eu kaˆ myaˬ yuˇ laꞈ sheˇ” lehˇ, Eˇliˇshehˇ aˬ yawꞈ-ahˇ ehˇ ngeh, kaˆ 
hawˇ-eu kaˆ myaˬ yuˇ gʼeh nehˬ-euˬ meh.  
16“Beuˆ-eu lehˇ lehˬ hmˬ-awˬ” lehˇ Eˇliˇshehˇ ehˇ ngeh, aˬ yawꞈ kaˆ ngoꞈ daˆ-awˇ 
lehˬ hmˬ-euˬ meh. Kʼoeˇ ngeh, sahˬ paˬ-euˬ aˬ laꞈ kʼoeˇ taˆ, Eˇliˇshehˇ-euˬ aˬ laꞈ cawˬ 
daˆ-euˬ meh.  
17“Suˇliˆ miˇ kʼahˬ paw pyawˇ-ehˇ jaˆ-eu laˇ gʼoˆ gʼoˆ zaˬ pah-awˬ” lehˇ Eˇliˇshehˇ ehˇ 
ngeh, aˬ yawꞈ pah-awˇ, “Beuˆ-awˬ” lehˇ Eˇliˇshehˇ ehˇ ngeh, aˬ yawꞈ beuˆ-euˬ meh. 
Sahˬ paˬ kaˆ beuˆ gʼaˬ-euˬ nehˬ-ehˇ Eˇliˇshehˇ heu loꞈ-ehˇ ehˇ-eu meh. “Nawˇ-aˬ, 
Suˇliˆ miˇ kʼahˬ-ahˇ gʼaˬ leˇ-eu Sahˬpaˬ Miˬyehˇ-euˬ kaˆ myaˬ meh. Suˇliˆ tsawˇ haˬ 
deuˬ-ahˇ nawˇ guiˇ deuˆ gʼaˬ ngeh keuˆ ni, Aˬpyehˇ meuˬ-ahˇ aˬ yawꞈ maꞈ nehˬ-ehˇ 
nawˇ ya deuˆ ceh ceh tehꞈ-a.” 
18Kʼoeˇ naˇ, “Kaˆ myaˬ yuˇ-awˇ miˇ tsaˬ-ahˇ beuˆ-awˬ” lehˇ Eˇliˇshehˇ ehˇ ngeh, 
Iˇsaˬleˬlaˆ sahˬ paˬ miˇ tsaˬ-ahˇ smˇ laꞈ beuˆ-awˇ naˬ-euˬ meh.  
19Kʼoeˇ ngeh, Eˇliˇshehˇ nui ma pehˇ laˇ-awˇ ehˇ-eu, “Ngaˬ laꞈ koꞈ laꞈ byah ni beuˆ 
paˬ law meh tawˇ. Ehˇ law nmˇ-aˬ, Suˇliˆ tsawˇ haˬ deuˬ-ahˇ nawˇ yaw muiˬ paˬ-ehˇ 
gʼaˬ leˇ tehꞈ-a. Smˇ laꞈ tehꞈ-ehˇ beuˆ-euˬ miˇ neh, smˬ poˆ maˬ ngeuˇ naˇ maˬ paˇ gʼaˬ 
leˇ nya ngaˇ.” 
20Kʼoeˇ naˇ, Eˇliˇshehˇ shiˇ-awˇ, baꞈ pahˬ nehˬ-euˬ meh. Aˬ yawꞈ kʼoꞈ yawꞈ, Mawˇbaˆ 
tsawˇ haˬ deuˬ aˇ muˇ muˇ muˇ-ehˇ, Iˇsaˬleˬlaˆ miˇ kʼahˬ-ahˇ ceh laˇ-eu meh.  
21Tiˬ poˆ-aˬ, tsawˇ haˬ baꞈ pahˬ luꞈ ngeh, aˇ muˇ kʼoeˇ tiˬ muˇ laˇ luꞈ gaˇ ya mawˇ-
awˇ, tsawˇ shiˇ-ahˇ Eˇliˇshehˇ-euˬ lmˬ bymˇ laꞈ kʼoeˇ baꞈ ahˇ yaꞈ-awˇ, cehˆ jiˇ-euˬ 
meh. Tsawˇ shiˇ kʼoeˇ Eˇliˇshehˇ-euˬ shaˬ yoeˬ-ahˇ ga tuˆ-euˬ nehˬ-ehˇ, tiˬ poˆ tehꞈ-
ehˇ gʼoꞈ dehꞈ laˇ-awˇ, gawˬ yawꞈ yawꞈ laˇ-euˬ meh.  

Iˇsaˬleˬlaˆ tsawˇ haˬ deuˬ hawˇ-eu Suˇliˆ tsawˇ haˬ deuˬ guiˇ deuˆ-euˬ 

22Yeˬhawˇhaˆ sahˬ paˬ geuꞈ-awˇ uˆ lahˇ-euˬ aˇ nah aˇ yamˬ-ahˇ, Suˇliˆ tsawˇ haˬ deuˬ 
Iˇsaˬleˬlaˆ tsawˇ haˬ deuˬ-ahˇ maˬ tsehˆ leˇ ni kʼehˬ nehˬ kʼaˆ nehˬ-euˬ meh.  
23Ehˇ kʼawꞈ, Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ gʼawˬ shaˬ gaˬ-eu laꞈ 
kʼoeˇ, Aˬbyaˬhaˬ, Iˇtsaˆ, Yaˬkoˆ aˬ ha maꞈ-ahˇ aˬ yawꞈ neh dzaˬ taˬ-euˬ dawˬ ma saˇ 
jaˇ baˬ da neh, aˬ yawꞈ-euˬ tsawˇ jeuˬ-ahˇ aˬ yawꞈ maˬ ngehˇ leˇ coeˇ-ehˇ, cawˆ-iˇ jiˇ 
gaˇ maˬ bi keuˆ ni caw ba nehˬ-euˬ meh.  
24Suˇliˆ sahˬ paˬ Haˬzeˬlaˇ shiˇ ngeh, aˬ yawꞈ-euˬ aˬ li Beˬhaˬdaˇ gʼaˬ sahˬ paˬ pyeuꞈ 
laˇ-euˬ meh.  

25Kʼoeˇ naˇ, Iˇsaˬleˬlaˆ sahˬ paˬ Yeˬhawˇshaˆ neh Beˬhaˬdaˇ-ahˇ guiˇ smˬ poˆ deuˆ 
gʼaˬ-awˇ, Yeˬhawˇshaˆ-euˬ aˬ da Yeˬhawˇhaˆ gʼaˬ sahˬ paˬ geuꞈ-awˇ uˆ lahˇ ngeh 
Beˬhaˬdaˇ neh deuˆ geuꞈ taˬ-euˬ meuˬ deuˬ paˇ deuˆ kʼoꞈ geuꞈ-euˬ meh.  

2 Sahˬpaˬ 14 

Yuˇdaˆ sahˬ paˬ Aˬmaˬziˇ 
(2 Laˬsaˬbaˬ 25.1-24) 

1Yeˬhawˇhaˆ-euˬ aˬ li Yeˬhawˇshaˆ gʼaˬ Iˇsaˬleˬlaˆ miˇ kʼahˬ-ahˇ uˆ lahˇ-euˬ nyiˬ kʼoꞈ 
tiˬ kʼoꞈ-ahˇ, Yawˇshaˆ-euˬ aˬ li Aˬmaˬziˇ gʼaˬ Yuˇdaˆ sahˬ paˬ pyeuꞈ laˇ-euˬ meh.  
2Aˬ yawꞈ sahˬ paˬ pyeuꞈ laˇ ngeh, aˇ kʼoꞈ nyiˬ tseˇ ngaˬ kʼoꞈ kʼawˆ-awˇ, Yeˬluˇsaˬlehˬ 
meuˬ-ahˇ jawˇ-awˇ nyiˬ tseˇ gʼoeˬ kʼoꞈ uˆ lahˇ-euˬ meh. Aˬ yawꞈ-euˬ aˬ ma-aˬ, 
Yeˬluˇsaˬlehˬ meuˬ-ahˇ jawˇ-eu Yeˬhawˇdeˬ meh.  
3Aˬmaˬziˇ-aˬ, Sahˬpaˬ Miˬyehˇ nui ma tsaˬ-eu jeˬ mˇ-euˬ meh. Ehˇ kʼawꞈ, aˬ yawꞈ-
euˬ aˬ poeˬ Daˬbiˇ-ahˇ maˬ dzaw geuꞈ ni, aˬ yawꞈ-euˬ aˬ da Yawˇshaˆ-ahˇ dzaw 
geuꞈ-awˇ dehꞈ-euˬ meh.  
4Lawˇ ciꞈ zaˬ deuˬ uˬ duˬ tahˬ-eu jawˇ duˬ deuˬ-ahˇ aˬ yawꞈ maˬ laˆ cawˆ ni, miˇ 
kʼahˬ zaˬ deuˬ kʼoeˇ gaˇ lawˇ-eu shehˇ-eu jeˬ mˇ-awˇ, yaw saw jeˬ doꞈ damˬ-euˬ 
meh.  
5Aˬmaˬziˇ-aˬ, miˇ kʼahˬ-ahˇ uˆ lahˇ-eu baoˬ aˬ yawꞈ-euˬ aˬ laꞈ laꞈ kʼoeˇ ziꞈ dah ni jaˆ 
laˇ ngeh, aˬ yawꞈ-euˬ aˬ da sahˬ paˬ Yawˇshaˆ-ahˇ sehꞈ-euˬ tsawˇ haˬ kʼoeˇ deuˬ-ahˇ 
sehꞈ-euˬ meh.  
6Ehˇ kʼawꞈ, aˬ yawꞈ maꞈ-euˬ zaˬ deuˬ-ahˇ maˬ sehꞈ ni taˬ nehˬ-euˬ meh. Aˬ jeˬ miˇ 
neh ehˇ naˇ, Moˇseˬ-euˬ zahˇ dawˬ kʼoꞈ dawˬ laꞈ kʼoeˇ, Sahˬpaˬ Miˬyehˇ neh ehˇ taˬ-
euˬ dawˬ-ahˇ aˬ yawꞈ caw teh-euˬ meh. Zahˇ dawˬ kʼoꞈ dawˬ laꞈ kʼoeˇ heu loꞈ-ehˇ 
ehˇ taˬ-euˬ meh. “Zaˬ deuˬ neh mˇ-euˬ iˬ baˇ baˬ da neh, aˬ ma aˬ da-ahˇ maˬ ya 
sehꞈ-a. Aˬ ma aˬ da deuˬ neh mˇ-euˬ iˬ baˇ baˬ da neh zaˬ deuˬ-ahˇ maˬ ya sehꞈ-a. 
Tsawˇ haˬ aˬ geu gʼaˬ-ahˇ maˬ kaˬ, yawˬ ha neh mˇ-euˬ iˬ baˇ baˬ da neh maˬ ngeuˇ 
naˇ, nui gʼaˬ neh mˇ-euˬ iˬ baˇ baˬ da neh maˬ ya sehꞈ-a.” 
7Saˬdeuꞈ deh kʼawꞈ lehˇ kuˇ-eu tsahˇ-ahˇ, Eˬdoˬ tsawˇ haˬ tiˬ muiˇ gʼaˬ-ahˇ Aˬmaˬziˇ 
neh sehꞈ-euˬ meh. Seˇlaˇ meuˬ-ahˇ aˬ yawꞈ deuˆ za-awˇ, Yawˇkaˬdeˬlaˇ meuˬ lehˇ 
myahˇ paˇ nehˬ-euˬ loꞈ-ehˇ, iˬ nah keuˆ ni kʼoeˇ loꞈ-ehˇ kuˇ luꞈ-eu meh.  
8Kʼoeˇ naˇ, sahˬ paˬ Yeˬhawˇshaˆ jawˇ gaˇ Aˬmaˬziˇ neh tsawˇ haˬ pyehˬ gʼeh-awˇ, 
“Guiˇ deuˆ ceh ceh kaˇ-euˇ” lehˇ bi ehˇ gaˬ leˇ-euˬ meh.  
9Ehˇ kʼawꞈ, sahˬ paˬ Yeˬhawˇshaˆ neh heu loꞈ-ehˇ ehˇ kʼoꞈ nehˬ-euˬ meh. “Aˇ hu ba, 
Leˬbaˬnoˬ gawˬ jawˬ-ahˇ dehꞈ-eu aˬ gah baw duˆ tiˬ duˆ neh, shuˬ liˇ aˇ bawˇ-ahˇ, 
‘Nawˬ buˇ ngaˬ li-ahˇ bi mˇ dzaˬ le-awˬ’ lehˇ bi ehˇ gaˬ leˇ-euˬ meh jeˇ. Kʼoeˇ ngeh, 
Leˬbaˬnoˬ gawˬ jawˬ-ahˇ jawˇ-eu bawˇ tsahˬ jeˬ zaˬ tiˬ mawˇ oe tsehˆ-awˇ, aˬ gah 
baw duˆ kʼoeˇ duˆ-ahˇ nawˬ lawˇ-euˬ meh jeˇ.  
10Aˬmaˬziˇ-oˇ, Eˬdoˬ tsawˇ haˬ-ahˇ nawˇ guiˇ deuˆ gʼaˬ-euˬ miˇ neh, maˬ gaˇ ma lehˇ 
noeˬ-awˇ nui ma huiˬ luꞈ-eu nga laˬ. Nawˇ teu naˆ ni tsawˇ myahˇ doˆ-eu-aˬ, nui 

kʼahˇ shiˇ-awˇ iˇ kahˇ-ahˇ ciˬ cuˇ ni jawˇ-awˬ. Nawˇ hawˇ-eu nawˬ-euˬ miˇ kʼahˬ zaˬ 
deuˬ kʼoeˇ taˆ yaw cawˆ jeˬ keuˆ le ni, aˬ jeˬ gʼeh-eu leh jeh te.” 
11Ehˇ kʼawꞈ, Aˬmaˬziˇ maˬ naˇ haˬ-euˬ miˇ neh, sahˬ paˬ Yeˬhawˇshaˆ gʼaˬ aˬ yawꞈ-
euˬ tsawˇ haˬ deuˬ sheuˬ-awˇ oe-awˇ, Yuˇdaˆ miˇ kʼahˬ Behˬsheˬmehˇ meuˬ-ahˇ, 
Yuˇdaˆ sahˬ paˬ Aˬmaˬziˇ-ahˇ guiˇ deuˆ-euˬ meh.  
12Aˬmaˬziˇ-euˬ guiˇ maꞈ deuˬ guiˇ deuˆ smˬ-awˇ, aˬ yawꞈ-euˬ yehˇ dawˬ tawˆ luꞈ 
cehˆ gʼoꞈ jiˇ-euˬ meh.  
13Yeˬhawˇshaˆ neh Aˬmaˬziˇ-ahˇ nyehꞈ-awˇ, Yeˬluˇsaˬlehˬ meuˬ-ahˇ le-awˇ, Eˇpaˬleˬ 
lahˇ kʼehˬ-ahˇ neh Laꞈcoeˇ lahˇ kʼehˬ-ahˇ keuˆ ni jaˆ-eu, tiˬ yaˇ lmˇ mahˇ-eu meuˬ 
meuˬ lahˇ kʼoeˇ pyawˬ laˆ byaˆ yaꞈ-euˬ meh.  
14Kʼaˇ mawˇ le-euˬ pyuˇ hawˇ-eu shuiˇ deuˬ maˬ ehˇ, Uˬ duˬ tahˬ nymˇ nymˇ ma-ahˇ 
jaˆ-eu keu ka deuˬ maˬ ehˇ, sahˬ paˬ-euˬ nymˇ-ahˇ kʼaˇ jaˆ-eu pyuˇ shuiˇ myawˬ 
gahˬ dawˬ tawˆ luꞈ maˬ ehˇ, aˬ yawꞈ neh yuˇ jiˇ-awˇ, Saˬmaˬliˆ meuˬ-ahˇ yuˇ kʼoꞈ 
gʼeh-euˬ meh. Tsawˇ haˬ tiˬ paˆ na deuˬ-ahˇ kʼawꞈ, aˬ yawꞈ nyehꞈ daˆ leꞈ-euˬ meh.  
15Yuˇdaˆ sahˬ paˬ Aˬmaˬziˇ-ahˇ kʼaˬ duˬ ni guiˇ deuˆ-euˬ gaˇ kawˆ ahˇ leˇ-ehˇ, 
Yeˬhawˇshaˆ neh kʼaˇ mˇ kʼaˇ shaˇ-euˬ yawˬ jeˬ na luꞈ, Iˇsaˬleˬlaˆ sahˬ paˬ gaˇ kawˆ 
boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
16Yeˬhawˇshaˆ ziˇ jiˇ-awˇ, Saˬmaˬliˆ meuˬ-ahˇ jaˆ-eu sahˬ paˬ-euˬ lmˬ bymˇ-ahˇ baꞈ 
pahˬ nehˬ-euˬ meh. Aˬ yawꞈ-euˬ aˬ li Yeˬyawˇbamˬ gʼaˬ aˬ yawꞈ-euˬ dah zaˇ sahˬ 
paˬ geuꞈ-euˬ meh.  

Yuˇdaˆ sahˬ paˬ Aˬmaˬziˇ shiˇ-euˬ 
(2 Laˬsaˬbaˬ 25.25-28) 

17Yuˇdaˆ sahˬ paˬ Aˬmaˬziˇ-aˬ, Iˇsaˬleˬlaˆ sahˬ paˬ Yeˬhawˇshaˆ shiˇ gʼaˬ miˇ tsa, tseˇ 
ngaˬ kʼoꞈ paˇ dehꞈ-euˬ meh.  
18Aˬmaˬziˇ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Yuˇdaˆ sahˬ paˬ deuˬ gaˇ kawˆ 
boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
19Yeˬluˇsaˬlehˬ meuˬ laꞈ kʼoeˇ, Aˬmaˬziˇ-ahˇ aˬ cawˬ sehꞈ kʼoeˬ-eu lehˇ lehˬ hmˬ luꞈ-
eu miˇ neh, Laˬkiˇshaˆ meuˬ-ahˇ cehˆ-euˬ meh. Ehˇ kʼawꞈ, aˬ yawꞈ-ahˇ muiˇ-eu deuˬ 
kʼoeˇ gaˇ keuˆ ni caw teh-iˇ-awˇ, aˬ yawꞈ-ahˇ sehꞈ-euˬ meh.  
20Aˬ yawꞈ-euˬ gʼawˇ mawˇ-ahˇ mahˬ neh tawˬ-awˇ, Yeˬluˇsaˬlehˬ meuˬ-ahˇ tawˬ 
kʼoꞈ gʼeh-awˇ, Daˬbiˇ-euˬ meuˬ-ahˇ jaˆ-eu sahˬ paˬ-euˬ lmˬ bymˇ-ahˇ baꞈ pahˬ nehˬ-
euˬ meh.  
21Kʼoeˇ naˇ, tseˇ koꞈ kʼoꞈ byah laˇ-euˬ aˬ yawꞈ-euˬ aˬ li Awˇziˇ-ahˇ Yuˇdaˆ miˇ kʼahˬ 
zaˬ deuˬ neh sahˬ paˬ ka nehˬ-euˬ meh.  
22Aˬ yawꞈ-euˬ aˬ da shiˇ dzeuˇ gʼaˬ naˇ kah, Eˇlaˆ meuˬ-ahˇ Awˇziˇ neh paˇ deuˆ za 
kʼoꞈ-awˇ tsoˆ muiˬ geuꞈ-euˬ meh.  

Iˇsaˬleˬlaˆ sahˬ paˬ Yeˬyawˇbamˬ nyiˬ gʼaˬ tiˬ gʼaˬ 

23Yawˇshaˆ-euˬ aˬ li Aˬmaˬziˇ gʼaˬ Yuˇdaˆ miˇ kʼahˬ-ahˇ uˆ lahˇ-eu tseˇ ngaˬ kʼoꞈ tiˬ 
kʼoꞈ-ahˇ, Yeˬhawˇshaˆ-euˬ aˬ li Yeˬyawˇbamˬ gʼaˬ Iˇsaˬleˬlaˆ sahˬ paˬ pyeuꞈ laˇ-awˇ, 
Saˬmaˬliˆ meuˬ-ahˇ jawˇ-awˇ oeˬ tseˇ tiꞈ kʼoꞈ uˆ lahˇ-euˬ meh.  

24Iˇsaˬleˬlaˆ tsawˇ haˬ deuˬ iˬ baˇ mˇ ni sheuˬ gʼeh-euˬ gʼaˬ pyeuꞈ-eu Neˬbaˇ-euˬ aˬ li 
sahˬ paˬ Yeˬyawˇbamˬ neh mˇ-euˬ yaw haiˬ jeˬ mehˬ nah aˬ yawꞈ caw teh-awˇ, 
Sahˬpaˬ Miˬyehˇ mehˬ shi iˬ baˇ mˇ-euˬ meh.  
25Laꞈ taˆ paw pyawˬ-ahˇ jaˆ-eu Haˬmaˆ gʼaˬ lahˇ-ahˇ neh, laꞈ oˆ paw pyawˬ-ahˇ jaˆ-
eu Shiˇ-eu iˬ ma laˆ shaˆ-ahˇ keuˆ ni, Iˇsaˬleˬlaˆ miˇ kʼahˬ dawˬ tawˆ luꞈ-ahˇ aˬ yawꞈ 
paˇ deuˆ za kʼoꞈ geuꞈ-euˬ meh. Kʼoeˇ loꞈ-ehˇ pyeuꞈ laˇ tehꞈ-a lehˇ, Miˬyehˇ gʼaˇ duˬ 
ngehˬ dah-eu Yawˇnaˆ-ahˇ gʼoe-awˇ Sahˬpaˬ Miˬyehˇ neh ehˇ taˬ-euˬ dawˬ jaˆ-eu 
meh. Yawˇnaˆ-aˬ, Gaˬdaˇheˬpaˬ meuˬ-ahˇ jawˇ-eu Aˬmiˇtehˇ-euˬ aˬ li meh.  
26Iˇsaˬleˬlaˆ tsawˇ haˬ deuˬ kʼehˬ-eu kʼaˆ-eu jeˬ-ahˇ yaw kʼaˆ-ehˇ ya daˬ luꞈ gaˇ, 
Sahˬpaˬ Miˬyehˇ mawˇ-euˬ meh. Aˬ yawꞈ maꞈ-ahˇ ngehˬ gʼeh-eu tiˬ gʼaˬ-iˬ maˬ jawˇ-
a.  
27Ehˇ kʼawꞈ, Iˇsaˬleˬlaˆ tsawˇ haˬ deuˬ mˬ maˬ maˬ byaˆ zaˇ ziˇ cawˆ-iˇ gaˇ Sahˬpaˬ 
Miˬyehˇ maˬ geuꞈ mawꞈ-a. Kʼoeˇ miˇ neh, sahˬ paˬ Yeˬyawˇbamˬ-ahˇ gʼoe-awˇ, aˬ 
yawꞈ maꞈ-ahˇ ka kʼoꞈ nehˬ-euˬ meh.  
28Yeˬyawˇbamˬ neh kʼaˬ duˬ ni guiˇ deuˆ-euˬ gaˇ kawˆ maˬ ehˇ, Daˬmaˬsehˇ meuˬ 
hawˇ-eu Haˬmaˆ meuˬ-ahˇ Iˇsaˬleˬlaˆ miˇ kʼahˬ laꞈ kʼoeˇ deuˆ ahˇ geuꞈ-euˬ gaˇ kawˆ 
maˬ ehˇ, aˬ yawꞈ neh kʼaˇ mˇ kʼaˇ shaˇ-euˬ yawˬ jeˬ na luꞈ maˬ ehˇ, Iˇsaˬleˬlaˆ sahˬ 
paˬ deuˬ gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
29Yeˬyawˇbamˬ ziˇ jiˇ-awˇ, sahˬ paˬ-euˬ lmˬ bymˇ-ahˇ baꞈ pahˬ nehˬ-euˬ meh. Aˬ 
yawꞈ-euˬ aˬ li Zaˬkaˬliˇ gʼaˬ, aˬ yawꞈ-euˬ dah zaˇ sahˬ paˬ geuꞈ-euˬ meh.  

2 Sahˬpaˬ 15 

Yuˇdaˆ sahˬ paˬ Awˇziˇ 
(2 Laˬsaˬbaˬ 26.1-23) 

1Sahˬ paˬ Yeˬyawˇbamˬ Iˇsaˬleˬlaˆ miˇ kʼahˬ-ahˇ uˆ lahˇ-euˬ nyiˬ tseˇ shiꞈ kʼoꞈ tiˬ 
kʼoꞈ-ahˇ, Aˬmaˬziˇ-euˬ aˬ li Awˇziˇ gʼaˬ Yuˇdaˆ sahˬ paˬ pyeuꞈ laˇ-euˬ meh.  
2Aˬ yawꞈ tseˇ koꞈ kʼoꞈ kʼawˆ ngeh sahˬ paˬ pyeuꞈ laˇ-awˇ, Yeˬluˇsaˬlehˬ meuˬ-ahˇ 
jawˇ-awˇ ngaˬ tseˇ nyiꞈ kʼoꞈ uˆ lahˇ-euˬ meh. Aˬ yawꞈ-euˬ aˬ ma-aˬ, Yeˬluˇsaˬlehˬ 
meuˬ-ahˇ jawˇ-eu Yeˬkawˇliˇ meh.  
3Aˬ yawꞈ-euˬ aˬ da Aˬmaˬziˇ loꞈ-ehˇ, Sahˬpaˬ Miˬyehˇ nui ma tsaˬ-eu jeˬ aˬ yawꞈ mˇ-
euˬ meh.  
4Ehˇ kʼawꞈ, lawˇ ciꞈ zaˬ deuˬ uˬ duˬ tahˬ-eu jawˇ duˬ deuˬ maˬ laˆ cawˆ ni, miˇ kʼahˬ 
zaˬ deuˬ kʼoeˇ gaˇ lawˇ-eu shehˇ-eu jeˬ mˇ-awˇ, yaw saw jeˬ doꞈ damˬ-euˬ meh. 
5Sahˬpaˬ Miˬyehˇ neh Awˇziˇ-ahˇ maˬ shiˇ tiˬ ziˇ nyawˬ bi naˇ-awˇ, nymˇ tiˬ nymˇ laꞈ 
kʼoeˇ aˬ yawꞈ tiˬ gʼaˬ tehꞈ-ehˇ jawˇ-euˬ meh. Aˬ yawꞈ-euˬ aˬ li Yoˇdaˬ gʼaˬ neh miˇ 
kʼahˬ-ahˇ bi uˆ lahˇ-euˬ meh.  
6Awˇziˇ neh kʼaˇ mˇ kʼaˇ shaˇ-euˬ yawˬ jeˬ na luꞈ, Yuˇdaˆ sahˬ paˬ deuˬ gaˇ kawˆ boꞈ 
taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh. 
7Awˇziˇ shiˇ-awˇ, Daˬbiˇ-euˬ meuˬ laꞈ kʼoeˇ jaˆ-eu sahˬ paˬ-euˬ lmˬ bymˇ-ahˇ baꞈ 
pahˬ nehˬ-euˬ meh. Aˬ yawꞈ-euˬ aˬ li Yoˇdaˬ gʼaˬ, aˬ yawꞈ-euˬ dah zaˇ sahˬ paˬ geuꞈ-
euˬ meh.  

Iˇsaˬleˬlaˆ sahˬ paˬ Zaˬkaˬliˇ 

8Sahˬ paˬ Awˇziˇ Yuˇdaˆ miˇ kʼahˬ-ahˇ uˆ lahˇ-euˬ smˬ tseˇ yehꞈ kʼoꞈ tiˬ kʼoꞈ-ahˇ, 
Yeˬyawˇbamˬ-euˬ aˬ li Zaˬkaˬliˇ gʼaˬ Iˇsaˬleˬlaˆ sahˬ paˬ pyeuꞈ laˇ-awˇ, Saˬmaˬliˆ 
meuˬ-ahˇ jawˇ-awˇ ba la koꞈ siˬ uˆ lahˇ-euˬ meh.  
9Aˬ yawꞈ-euˬ mehˬ hu sahˬ paˬ geuꞈ-awˇ uˆ lahˇ dzeuˇ yaꞈ-euˬ deuˬ loꞈ-ehˇ, Sahˬpaˬ 
Miˬyehˇ mehˬ shi aˬ yawꞈ iˬ baˇ mˇ-euˬ meh. Iˇsaˬleˬlaˆ tsawˇ haˬ deuˬ iˬ baˇ mˇ ni 
sheuˬ gʼeh-euˬ gʼaˬ pyeuꞈ-eu, Neˬbaˇ-euˬ aˬ li sahˬ paˬ Yeˬyawˇbamˬ-ahˇ aˬ yawꞈ 
dzaw geuꞈ-awˇ, yaw haiˬ jeˬ mˇ-euˬ meh.  
10Jaˬbehˆ-euˬ aˬ li Shaˬlmˬ aˬ yawꞈ-ahˇ puiˬ-awˇ, Iˇbaˬleˬ meuˬ laꞈ kʼoeˇ aˬ yawꞈ-ahˇ 
sehꞈ-awˇ, aˬ yawꞈ-euˬ dah zaˇ sahˬ paˬ geuꞈ-euˬ meh.  
11Zaˬkaˬliˇ neh kʼaˇ mˇ kʼaˇ shaˇ-euˬ yawˬ jeˬ na luꞈ, Iˇsaˬleˬlaˆ sahˬ paˬ deuˬ gaˇ 
kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
12“Nawˬ-euˬ zaˬ nawˬ-euˬ uˆ deuˬ oeˬ ziˇ keuˆ ni sahˬ paˬ ya geuꞈ tehꞈ-a” lehˇ, sahˬ 
paˬ Yeˬhuˇ-ahˇ Sahˬpaˬ Miˬyehˇ neh ehˇ nehˬ-euˬ dawˬ kʼoeˇ dawˬ, kʼoeˇ gaˇ byah 
laˇ-euˬ meh.  

Iˇsaˬleˬlaˆ sahˬ paˬ Shaˬlmˬ 

13Sahˬ paˬ Awˇziˇ Yuˇdaˆ miˇ kʼahˬ-ahˇ uˆ lahˇ-euˬ smˬ tseˇ gʼoeˬ kʼoꞈ tiˬ kʼoꞈ-ahˇ, 
Jaˬbehˆ-euˬ aˬ li Shaˬlmˬ gʼaˬ Iˇsaˬleˬlaˆ sahˬ paˬ pyeuꞈ laˇ-awˇ, Saˬmaˬliˆ meuˬ-ahˇ 
jawˇ-awˇ, ba la tiˬ siˬ ehˇ gʼaˬ ni uˆ lahˇ-euˬ meh.  
14Gaˬdiˬ-euˬ aˬ li Meˬnaˇheˬ-aˬ, Teuˇzaˬ meuˬ-ahˇ neh Saˬmaˬliˆ meuˬ-ahˇ le-awˇ, 
Shaˬlmˬ-ahˇ sehꞈ-awˇ, aˬ yawꞈ-euˬ dah zaˇ sahˬ paˬ geuꞈ-euˬ meh.  
15Sahˬ paˬ Zaˬkaˬliˇ-ahˇ sehꞈ kʼoeˬ-euˬ gaˇ kawˆ ahˇ leˇ-ehˇ, Shaˬlmˬ neh kʼaˇ mˇ kʼaˇ 
shaˇ-euˬ yawˬ jeˬ na luꞈ, Iˇsaˬleˬlaˆ sahˬ paˬ deuˬ gaˇ kawˆ boꞈ taˬ-euˬ sahˬ boꞈ laꞈ 
kʼoeˇ boꞈ ahˇ taˬ-euˬ meh. 
16Meˬnaˇheˬ gʼaˬ Teuˇzaˬ meuˬ-ahˇ neh doˆ laˇ ngeh, gaˇ pehˇ-ahˇ jaˆ-eu Taˬpahˇ 
meuˬ hawˇ-eu kʼoeˇ gaˇ jawˇ-eu tsawˇ haˬ deuˬ-ahˇ maˬ ehˇ, meuˬ kʼoeˇ meuˬ-euˬ 
jawˬ jawˬ-ehˇ jaˆ-euˬ gahˬ kaˬ deuˬ-ahˇ maˬ ehˇ, nui kʼahˇ tiˬ shiˇ laˆ cawˆ nehˬ-euˬ 
meh. Aˬ jeˬ miˇ neh ehˇ naˇ, meuˬ kʼoeˇ meuˬ aˬ yawꞈ-euˬ laꞈ oꞈ maˬ awꞈ mawꞈ-a. Aˬ 
nyiˇ pi luꞈ-eu zaˬ miˬ zaˬ dawˬ tawˆ luꞈ-ahˇ kʼawꞈ, aˬ yawꞈ neh uˬ maˆ yehˬ paˆ nehˬ 
jiˇ yaꞈ-euˬ meh.  

Iˇsaˬleˬlaˆ sahˬ paˬ Meˬnaˇheˬ 

17Sahˬ paˬ Awˇziˇ Iˇsaˬleˬlaˆ miˇ kʼahˬ-ahˇ uˆ lahˇ-euˬ smˬ tseˇ gʼoeˬ kʼoꞈ tiˬ kʼoꞈ-ahˇ, 
Gaˬdiˬ-euˬ aˬ li Meˬnaˇheˬ Iˇsaˬleˬlaˆ sahˬ paˬ pyeuꞈ laˇ-awˇ, Saˬmaˬliˆ meuˬ-ahˇ 
jawˇ-awˇ tseˇ kʼoꞈ uˆ lahˇ-euˬ meh.  
18Shiˇ ngeh keuˆ ni Iˇsaˬleˬlaˆ tsawˇ haˬ deuˬ iˬ baˇ mˇ ni sheuˬ gʼeh-euˬ gʼaˬ pyeuꞈ-
eu, Neˬbaˇ-euˬ aˬ li sahˬ paˬ Yeˬyawˇbamˬ neh mˇ yaꞈ-euˬ yaw haiˬ jeˬ-ahˇ aˬ yawꞈ 
dzaw geuꞈ-awˇ, Sahˬpaˬ Miˬyehˇ mehˬ shi iˬ baˇ mˇ-euˬ meh.  
19Aˬshuˇliˆ sahˬ paˬ Tiˇgaˬlaˇpaˬleˬsaˬ gʼaˬ Iˇsaˬleˬlaˆ miˇ kʼahˬ-ahˇ guiˇ deuˆ le-awˇ, 
Meˬnaˇheˬ gʼaˬ Iˇsaˬleˬlaˆ miˇ kʼahˬ-ahˇ sahˬ paˬ geuꞈ-awˇ ya uˆ lahˇ ni, sahˬ paˬ 
kʼoeˇ gʼaˬ-ahˇ pyuˇ nyiˬ muiˇ oeˬ yaˇ jawꞈ-i biꞈ-euˬ meh.  

20Meˬnaˇheˬ-aˬ, Iˇsaˬleˬlaˆ tsawˇ haˬ smˇ muiˬ smˇ baw deuˬ-ahˇ, tiˬ gʼaˬ-euˬ pyuˇ 
ngaˬ tseˇ byaˆ taꞈ uiˬ-awˇ, Aˬshuˇliˆ sahˬ paˬ-ahˇ biꞈ-euˬ meh. Kʼoeˇ ngeh, 
Tiˇgaˬlaˇpaˬleˬsaˬ gʼaˬ aˬ yawꞈ-euˬ miˇ kʼahˬ-ahˇ gʼoꞈ leˇ-euˬ meh.  
21Meˬnaˇheˬ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Iˇsaˬleˬlaˆ sahˬ paˬ deuˬ gaˇ 
kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
22Aˬ yawꞈ ziˇ jiˇ-awˇ, aˬ yawꞈ-ahˇ baꞈ pahˬ gʼaˬ ngeh, aˬ yawꞈ-euˬ aˬ li Peˬkaˬhiˇ gʼaˬ 
aˬ yawꞈ-euˬ dah zaˇ sahˬ paˬ geuꞈ-eu meh.  

Iˇsaˬleˬlaˆ sahˬ paˬ Peˬkaˬhiˇ 

23Sahˬ paˬ Awˇziˇ Yuˇdaˆ miˇ kʼahˬ-ahˇ uˆ lahˇ-euˬ ngaˬ tseˇ kʼoꞈ tiˬ kʼoꞈ-ahˇ, 
Meˬnaˇheˬ-euˬ aˬ li Peˬkaˬhiˇ gʼaˬ Iˇsaˬleˬlaˆ sahˬ paˬ pyeuꞈ laˇ-awˇ, Saˬmaˬliˆ meuˬ-
ahˇ jawˇ-awˇ nyiˬ kʼoꞈ uˆ lahˇ-euˬ meh. 
24Iˇsaˬleˬlaˆ tsawˇ jeuˬ iˬ baˇ mˇ ni sheuˬ gʼeh-euˬ gʼaˬ pyeuꞈ-eu, Neˬbaˇ-euˬ aˬ li 
sahˬ paˬ Yeˬyawˇbamˬ neh mˇ-euˬ yaw haiˬ jeˬ-ahˇ aˬ yawꞈ dzaw geuꞈ-awˇ, Sahˬpaˬ 
Miˬyehˇ mehˬ shi iˬ baˇ mˇ-euˬ meh. 
25Peˬkaˬhiˇ-euˬ guiˇ maꞈ-ahˇ uˆ lahˇ-eu yaw huiˬ yaw mahˇ tiˬ gʼaˬ pyeuꞈ-eu Peˬkah 
lehˇ myahˇ-euˬ Leˬmaˬliˇ-euˬ aˬ li-aˬ, Giˇlaˆ miˇ kʼahˬ-ahˇ jawˇ-eu tsawˇ haˬ ngaˬ tseˇ 
gʼaˬ sheuˬ-awˇ, Saˬmaˬliˆ meuˬ sahˬ paˬ-euˬ hawˇ nymˇ laꞈ kʼoeˇ paw jaˆ-eu bawˇ 
tsahˬ bawˇ dahˇ lawˆ lehˇ kuˇ-eu lawˆ-ahˇ, Peˬkaˬhiˇ-ahˇ sehꞈ-awˇ, aˬ yawꞈ-euˬ dah 
zaˇ sahˬ paˬ geuꞈ-euˬ meh.  
26Peˬkaˬhiˇ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Iˇsaˬleˬlaˆ sahˬ paˬ deuˬ gaˇ 
kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  

Iˇsaˬleˬlaˆ sahˬ paˬ Peˬkah 

27Sahˬ paˬ Awˇziˇ Yuˇdaˆ miˇ kʼahˬ-ahˇ uˆ lahˇ-eu ngaˬ tseˇ nyiꞈ kʼoꞈ tiˬ kʼoꞈ-ahˇ, 
Leˬmaˬliˇ-euˬ aˬ li Peˬkah gʼaˬ Iˇsaˬleˬlaˆ sahˬ paˬ pyeuꞈ laˇ-awˇ, Saˬmaˬliˆ meuˬ-ahˇ 
jawˇ-awˇ nyiˬ tseˇ kʼoꞈ uˆ lahˇ-euˬ meh. 
28Iˇsaˬleˬlaˆ tsawˇ jeuˬ iˬ baˇ mˇ ni sheuˬ gʼeh-euˬ gʼaˬ pyeuꞈ-eu Neˬbaˇ-euˬ aˬ li sahˬ 
paˬ Yeˬyawˇbamˬ neh mˇ-euˬ yaw haiˬ jeˬ-ahˇ aˬ yawꞈ dzaw geuꞈ-awˇ, Sahˬpaˬ 
Miˬyehˇ mehˬ shi iˬ baˇ mˇ-euˬ meh.  
29Peˬkah sahˬ paˬ geuꞈ-awˇ uˆ lahˇ-euˬ aˇ nah aˇ yamˬ laꞈ kʼoeˇ, Iˇyaˬ meuˬ, 
AˬbeˬlaˇBehˬmaˬkaˬhaˬ meuˬ, Yaˬnoˇaˬ meuˬ, Geˬdeˬshaˆ meuˬ, Haˬzoˬ meuˬ hawˇ-
eu, Giˇlaˆ miˇ kʼahˬ, Naˬtaˬliˇ miˇ kʼahˬ heu deuˬ-ahˇ, Aˬshuˇliˆ sahˬ paˬ 
Tiˇgaˬlaˇpaˬleˬsaˬ neh deuˆ geuꞈ-awˇ, Aˬshuˇliˆ miˇ kʼahˬ-ahˇ tsawˇ haˬ nyehꞈ daˆ 
gʼeh-euˬ meh.  
30Awˇziˇ-euˬ aˬ li Yoˇdaˬ gʼaˬ Yuˇdaˆ miˇ kʼahˬ-ahˇ sahˬ paˬ geuꞈ-awˇ uˆ lahˇ-euˬ nyiˬ 
tseˇ kʼoꞈ tiˬ kʼoꞈ-ahˇ, Eˇlahˬ-euˬ aˬ li Awˇsheˬ neh sahˬ paˬ Peˬkah-ahˇ sehꞈ-awˇ, aˬ 
yawꞈ-euˬ dah zaˇ Iˇsaˬleˬlaˆ sahˬ paˬ geuꞈ-euˬ meh.  
31Peˬkah neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Iˇsaˬleˬlaˆ sahˬ paˬ deuˬ gaˇ 
kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  

Yuˇdaˆ sahˬ paˬ Yoˇdaˬ 
(2 Laˬsaˬbaˬ 27.1-9) 

32Leˬmaˬliˇ-euˬ aˬ li sahˬ paˬ Peˬkah Iˇsaˬleˬlaˆ miˇ kʼahˬ-ahˇ uˆ lahˇ-euˬ nyiˬ kʼoꞈ tiˬ 
kʼoꞈ-ahˇ Awˇziˇ-euˬ aˬ li Yoˇdaˬ gʼaˬ Yuˇdaˆ sahˬ paˬ pyeuꞈ laˇ-euˬ meh.  
33Aˬ yawꞈ sahˬ paˬ pyeuꞈ laˇ ngeh, aˬ yawꞈ-euˬ aˇ kʼoꞈ nyiˬ tseˇ ngaˬ kʼoꞈ kʼawˆ-awˇ, 
Yeˬluˇsaˬlehˬ meuˬ-ahˇ jawˇ-awˇ, tseˇ koꞈ kʼoꞈ uˆ lahˇ-euˬ meh. Aˬ yawꞈ-euˬ aˬ ma-
aˬ, Yeˬluˇsaˬlehˬ meuˬ-ahˇ jawˇ-eu Zaˬdoˆ-euˬ aˬ buˇ Yeˬluˇshaˆ meh.  
34Yoˇdaˬ-aˬ, aˬ yawꞈ-euˬ aˬ da-ahˇ dzaw geuꞈ-awˇ, Sahˬpaˬ Miˬyehˇ nui ma tsaˬ-eu 
jeˬ mˇ-euˬ meh.  
35Ehˇ kʼawꞈ, lawˇ ciꞈ zaˬ deuˬ uˬ duˬ tahˬ-euˬ jawˇ duˬ deuˬ-ahˇ maˬ laˆ cawˆ ni, miˇ 
kʼahˬ zaˬ deuˬ kʼoeˇ gaˇ lawˇ-eu shehˇ-eu jeˬ mˇ-awˇ, yaw saw jeˬ doꞈ damˬ-euˬ 
meh. Uˬ duˬ tahˬ nymˇ nymˇ ma-euˬ laꞈ taˆ paw pyawˬ lahˇ kʼehˬ jahˇ ahˇ-euˬ gʼaˬ-
aˬ, Yoˇdaˬ meh.  
36Yoˇdaˬ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Iˇsaˬleˬlaˆ sahˬ paˬ deuˬ gaˇ 
kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh. 
37Aˇ nah aˇ yamˬ kʼoeˇ yamˬ laꞈ kʼoeˇ, Suˇliˆ sahˬ paˬ Leˬzeˬ hawˇ-eu Iˇsaˬleˬlaˆ sahˬ 
paˬ Peˬkah-ahˇ Sahˬpaˬ Miˬyehˇ neh pyehˬ gʼeh-awˇ, Yuˇdaˆ miˇ kʼahˬ-ahˇ guiˇ bi 
deuˆ-euˬ meh.  
38Yoˇdaˬ ziˇ jiˇ-awˇ, Daˬbiˇ-euˬ meuˬ laꞈ kʼoeˇ jaˆ-euˬ sahˬ paˬ-euˬ lmˬ bymˇ-ahˇ, aˬ 
yawꞈ-ahˇ baꞈ pahˬ-euˬ meh. Kʼoeˇ naˇ, aˬ yawꞈ-euˬ aˬ li Aˬkaˆ gʼaˬ, aˬ yawꞈ-euˬ dah 
zaˇ sahˬ paˬ geuꞈ-euˬ meh.  

2 Sahˬpaˬ 16 

Yuˇdaˆ sahˬ paˬ Aˬkaˆ 
(2 Laˬsaˬbaˬ 28.1-27) 

1Leˬmaˬliˇ-euˬ aˬ li sahˬ paˬ Peˬkah gʼaˬ Iˇsaˬleˬlaˆ miˇ kʼahˬ-ahˇ uˆ lahˇ-euˬ tseˇ shiꞈ 
kʼoꞈ tiˬ kʼoꞈ-ahˇ, Yoˇdaˬ-euˬ aˬ li Aˬkaˆ gʼaˬ Yuˇdaˆ sahˬ paˬ pyeuꞈ laˇ-euˬ meh.  
2Aˇ kʼoꞈ nyiˬ tseˇ byah ngeh sahˬ paˬ pyeuꞈ laˇ-awˇ, Yeˬluˇsaˬlehˬ meuˬ-ahˇ jawˇ-awˇ 
tseˇ koꞈ kʼoꞈ uˆ lahˇ-euˬ meh. Aˬ yawꞈ-euˬ aˬ poeˬ sahˬ paˬ Daˬbiˇ-ahˇ aˬ yawꞈ maˬ 
dzaw geuꞈ ni, Sahˬpaˬ Miˬyehˇ nui ma maˬ tsaˬ-eu jeˬ aˬ yawꞈ mˇ-euˬ meh. 
3Iˇsaˬleˬlaˆ sahˬ paˬ deuˬ-ahˇ aˬ yawꞈ dzaw geuꞈ-eu uˬ taꞈ, Iˇsaˬleˬlaˆ tsawˇ haˬ deuˬ 
miˇ kʼahˬ kʼoeˇ kʼahˬ-ahˇ jawˇ uˇ leˇ ngeh, Sahˬpaˬ Miˬyehˇ neh teh doˆ nehˬ-euˬ 
tsawˇ haˬ deuˬ-euˬ zahˇ sahˇ kʼoꞈ-ahˇ aˬ yawꞈ caw teh-awˇ, aˬ yawꞈ-euˬ aˬ li-ahˇ 
kʼawꞈ, miˬ dzaˬ dzah puiˆ-awˇ lawˇ-euˬ meh.  
4Gawˬ duˇ uˬ du hawˇ-eu aˇ bawˇ naˇ shmˇ kʼaˇ muiˬ gaˇ jaˆ-eu lawˇ ciꞈ zaˬ deuˬ uˬ 
duˬ tahˬ-eu jawˇ duˬ deuˬ-ahˇ, aˬ yawꞈ lawˇ-eu shehˇ-eu jeˬ mˇ-awˇ, yaw saw jeˬ 
doꞈ damˬ-euˬ meh.  
5Suˇliˆ sahˬ paˬ Leˬzeˬ hawˇ-eu Iˇsaˬleˬlaˆ sahˬ paˬ Peˬkah aˬ nyaꞈ Yeˬluˇsaˬlehˬ 
meuˬ-ahˇ loꞈ jawˬ-awˇ guiˇ deuˆ kʼawꞈ, Aˬkaˆ-ahˇ maˬ deuˆ gʼaˬ nya-a.  
6Aˇ yamˬ kʼoeˇ yamˬ laꞈ kʼoeˇ, Eˬdoˬ sahˬ paˬ neh Eˇlaˆ meuˬ paˇ deuˆ kʼoꞈ geuꞈ-awˇ, 
kʼoeˇ gaˇ jawˇ-eu Yuˇdaˆ tsawˇ haˬ deuˬ-ahˇ teh doˆ-euˬ meh. Eˬdoˬ tsawˇ jeuˬ kʼoeˇ 
gaˇ paˇ gʼoꞈ jawˇ leˇ-awˇ, iˬ nah keuˆ ni jawˇ luꞈ-eu meh.  

7Aˬshuˇliˆ sahˬ paˬ Tiˇgaˬlaˇpaˬleˬsaˬ jawˇ gaˇ Aˬkaˆ tsawˇ haˬ pyehˬ gʼeh-awˇ, 
“Ngaˇ-aˬ, nawˬ-ahˇ gʼoe-eu nawˬ-euˬ zaˬ kʼaˆ ma. Nawˇ tiˬ poˆ oe-awˇ, ngaˬ-ahˇ guiˇ 
deuˆ luꞈ-eu Suˇliˆ sahˬ paˬ hawˇ-eu Iˇsaˬleˬlaˆ sahˬ paˬ-euˬ laꞈ-ahˇ, ngaˬ-ahˇ ka kʼoꞈ 
nehˬ le-awˬ” lehˇ bi tsaꞈ gaˬ leˇ-euˬ meh.  
8Uˬ duˬ tahˬ nymˇ nymˇ ma laꞈ kʼoeˇ hawˇ-eu sahˬ paˬ-euˬ pyuˇ cehˇ jiˇ laꞈ kʼoeˇ jaˆ-
eu pyuˇ hawˇ-eu shuiˇ deuˬ, sahˬ paˬ Tiˇgaˬlaˇpaˬleˬsaˬ-ahˇ laꞈ sawˬ bi biꞈ leˇ-euˬ 
meh.  
9Aˬkaˆ-euˬ shaˇ dawˬ-ahˇ Tiˇgaˬlaˇpaˬleˬsaˬ naˇ haˬ-awˇ, aˬ yawꞈ-euˬ guiˇ maꞈ sheuˬ 
leꞈ-awˇ, Daˬmaˬsehˇ meuˬ-ahˇ deuˆ gʼaˬ-awˇ sahˬ paˬ Leˬzeˬ-ahˇ sehꞈ-euˬ uˬ taꞈ, 
Suˇliˆ miˇ kʼahˬ zaˬ deuˬ-ahˇ Kiˇlaˆ meuˬ-ahˇ nyehꞈ daˆ gʼeh-euˬ meh.  
10Sahˬ paˬ Aˬkaˆ Daˬmaˬsehˇ meuˬ-ahˇ le-awˇ, sahˬ paˬ Tiˇgaˬlaˇpaˬleˬsaˬ-ahˇ tahˬ 
puˬ leˇ ngeh, kʼoeˇ gaˇ jaˆ-eu tahˬ pahˬ aˬ ma mawˇ kawˇ-ahˇ ya mawˇ-awˇ, tahˬ 
pahˬ aˬ ma mawˇ kawˇ kʼoeˇ kawˇ-euˬ aˇ baˇ, tiˬ pawꞈ-iˬ maˬ bi lehˬ-iˇ ni yaw muiˬ 
paˬ-ehˇ boꞈ doˆ-awˇ, piˇ ma Uˇliˇyaˆ jawˇ gaˇ bi sha kʼoꞈ ha-iˇ-euˬ meh.  
11Daˬmaˬsehˇ meuˬ-ahˇ neh sahˬ paˬ Aˬkaˆ neh kʼaˇ boꞈ ahˇ leꞈ-euˬ loꞈ-ehˇ, tahˬ 
pahˬ aˬ ma mawˇ kawˇ tiˬ kawˇ piˇ ma Uˇliˇyaˆ neh tehˆ-euˬ meh. Sahˬ paˬ Aˬkaˆ 
Daˬmaˬsehˇ meuˬ-ahˇ neh maˬ gʼoꞈ keuˆ le mi naˆ-ehˇ, tahˬ pahˬ aˬ ma mawˇ kawˇ 
kʼoeˇ kawˇ tehˆ gʼaˬ taˬ-euˬ meh.  
12Sahˬ paˬ Aˬkaˆ Daˬmaˬsehˇ meuˬ-ahˇ neh gʼoꞈ keuˆ le ngeh, tahˬ pahˬ aˬ ma mawˇ 
kawˇ kʼoeˇ kawˇ tehˆ gʼaˬ taˬ-euˬ gaˇ ya mawˇ-euˬ meh.  
13Kʼoeˇ naˇ, jeˬ zaˬ dzah puiˆ-awˇ lawˇ-eu jeˬ hawˇ-eu dzaˬ la gʼo cehˇ lawˇ-eu jeˬ, 
tahˬ pahˬ aˬ ma mawˇ kawˇ kʼoeˇ kawˇ-ahˇ aˬ yawꞈ lawˇ nehˬ-awˇ, aˬ gaꞈ dzaˇ uiˇ 
shehˆ daˆ-awˇ lawˇ-eu jeˬ hawˇ-eu, jeˬ zaˬ-euˬ shiˬ shehˆ daˆ-awˇ ya lawˇ-eu cawˬ 
cawˬ taꞈ-eu lawˇ-eu jeˬ lawˇ daˆ nehˬ-euˬ meh.  
14Sahˬpaˬ Miˬyehˇ-ahˇ a nehˬ taˬ-euˬ guiˬ shuiˇ neh jahˇ-euˬ lawˇ duˬ kʼoeˇ hmˬ-aˬ, 
lawˇ duˬ yaw shuiꞈ kʼoeˇ hmˬ hawˇ-eu Uˬ duˬ tahˬ nymˇ nymˇ ma yaw kaˬ-ahˇ jaˆ-
eu meh.  
15Kʼoeˇ naˇ, piˇ ma Uˇliˇyaˆ-ahˇ aˬ yawꞈ heu loꞈ-ehˇ dawˬ biꞈ-euˬ meh. “Uˬ shawˬ 
paw lawˇ-eu miˬ dzaˬ dzah puiˆ-awˇ lawˇ-eu jeˬ maˬ ehˇ, uˬ ciꞈ uˬ taw paw lawˇ-eu 
dzaˬ la gʼo cehˇ lawˇ-eu jeˬ maˬ ehˇ, sahˬ paˬ hawˇ-eu miˇ kʼahˬ zaˬ deuˬ lawˇ-eu miˬ 
dzaˬ dzah puiˆ-awˇ lawˇ-eu jeˬ hawˇ-eu dzaˬ la gʼo cehˇ lawˇ-eu jeˬ maˬ ehˇ, huiˬ 
dzehˬ-eu ngaˬ-euˬ lawˇ duˬ heu tsahˇ kʼoeˇ taˆ lawˇ-awˬ. Lawˇ-eu shehˇ-eu gʼaˇ duˬ 
kʼaˇ sehꞈ-euˬ jeˬ zaˬ-euˬ shiˬ-ahˇ, lawˇ duˬ heu hmˬ kʼoeˇ taˆ shehˆ daˆ-awˬ. Guiˬ 
shuiˇ neh jahˇ taˬ-eu lawˇ duˬ kʼoeˇ hmˬ-aˬ, ngaˇ ja maw maw ngeh zmˬ-eu gʼaˇ duˬ 
bi jaˆ-awˬ.” 
16Sahˬ paˬ Aˬkaˆ neh dawˬ kʼaˇ biꞈ nehˬ-euˬ loꞈ-ehˇ Uˇliˇyaˆ mˇ-euˬ meh.  
17Sahˬ paˬ Aˬkaˆ-aˬ, Uˬ duˬ tahˬ nymˇ nymˇ ma laꞈ kʼoeˇ zmˬ luꞈ-eu guiˬ shuiˇ laˆ 
lawˬ deuˬ pyaˆ dzeh-awˇ, laˆ lawˬ kʼoeˇ deuˬ kʼoeˇ taˆ tsoꞈ taˬ-euˬ sehˇ byehˇ kʼoeˇ 
deuˬ yuˇ doˆ-euˬ meh. Guiˬ shuiˇ mawˇ neˇ mawˇ kawˇ tseˇ nyiꞈ kawˇ kʼoeˇ taˆ bi jaˆ-
euˬ guiˬ shuiˇ lah kʼoeˆ lah kʼawꞈ aˬ yawꞈ lehˆ doˆ-awˇ, kʼaˬ lo kʼawˬ taˬ-euˬ kʼoeˇ taˆ 
baꞈ taˬ-euˬ meh.  

18Aˬshuˇliˆ sahˬ paˬ nui kʼahˇ shiˇ ni, Uˬ duˬ tahˬ nymˇ nymˇ ma laꞈ kʼoeˇ dzoeˬ dzaˬ 
nuiˇ mahˬ ciˬ taˬ-eu gʼaˇ duˬ laˆ goˇ taˬ-euˬ kʼoeˇ kʼawꞈ, Aˬkaˆ neh pyaˆ dzeh-awˇ, Uˬ 
duˬ tahˬ nymˇ nymˇ ma laꞈ kʼoeˇ sahˬ paˬ uˇ leˇ-eu gʼaˇ duˬ jahˇ taˬ-euˬ laˇ gʼoˆ kʼoeˇ 
gʼoˆ kʼawꞈ, aˬ yawꞈ laˆ gʼoeˬ-euˬ meh.  
19Sahˬ paˬ Aˬkaˆ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Yuˇdaˆ sahˬ paˬ-euˬ gaˇ 
kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
20Aˬkaˆ ziˇ jiˇ-awˇ, Daˬbiˇ-euˬ meuˬ laꞈ kʼoeˇ jaˆ-eu sahˬ paˬ-euˬ lmˬ bymˇ-ahˇ, aˬ 
yawꞈ-ahˇ baꞈ pahˬ nehˬ-euˬ meh. Aˬ yawꞈ-euˬ aˬ li Heˬsaˬgiˇ gʼaˬ, aˬ yawꞈ-euˬ dah 
zaˇ sahˬ paˬ geuꞈ-euˬ meh.  

2 Sahˬpaˬ 17 

Iˇsaˬleˬlaˆ sahˬ paˬ Awˇsheˬ 

1Sahˬ paˬ Aˬkaˆ Yuˇdaˆ miˇ kʼahˬ-ahˇ uˆ lahˇ-euˬ tseˇ kʼoꞈ tiˬ kʼoꞈ-ahˇ, Eˇlahˬ-euˬ aˬ li 
Awˇsheˬ gʼaˬ, Iˇsaˬleˬlaˆ sahˬ paˬ pyeuꞈ laˇ-awˇ, Saˬmaˬliˆ meuˬ-ahˇ jawˇ-awˇ gʼoeˬ 
kʼoꞈ uˆ lahˇ-euˬ meh.  
2Sahˬpaˬ Miˬyehˇ mehˬ shi aˬ yawꞈ iˬ baˇ mˇ-euˬ kʼawꞈ, aˬ yawꞈ-euˬ mehˬ hu 
Iˇsaˬleˬlaˆ miˇ kʼahˬ-ahˇ uˆ lahˇ dzeuˇ yaꞈ-euˬ deuˬ naˆ ni maˬ mˇ keuˆ-a.  
3Aˬshuˇliˆ sahˬ paˬ Shaˬmaˬneˬzaˬ gʼaˬ aˬ yawꞈ-ahˇ guiˇ deuˆ laˇ-euˬ meh. Awˇsheˬ 
laꞈ oꞈ awꞈ-awˇ, aˬ yawꞈ kʼoꞈ yawꞈ kawˬ doˆ nehˬ-euˬ meh.  
4Ehˇ kʼawꞈ, tiˬ kʼoꞈ-aˬ, Soˇ lehˇ myahˇ-euˬ Iˇjiˇtuˆ sahˬ paˬ jawˇ gaˇ Awˇsheˬ tsawˇ 
haˬ pyehˬ gʼeh-awˇ, laꞈ jeuˬ shaˇ-eu laꞈ kʼoeˇ, Aˬshuˇliˆ miˇ kʼahˬ-ahˇ kawˬ maˬ doˆ 
nehˬ ni jawˇ-euˬ meh. Gaˇ kawˆ kʼoeˇ Shaˬmaˬneˬzaˬ ya siˬ ngeh, Awˇsheˬ-ahˇ 
nyehꞈ-awˇ, tawˬ-ahˇ dawˆ-euˬ meh.  

Aˬshuˇliˆ sahˬ paˬ neh Saˬmaˬliˆ meuˬ-ahˇ deuˆ gʼaˬ-euˬ 

5Kʼoeˇ naˇ, Aˬshuˇliˆ sahˬ paˬ Shaˬmaˬneˬzaˬ-aˬ, Iˇsaˬleˬlaˆ miˇ kʼahˬ-ahˇ uˇ le-awˇ, 
Saˬmaˬliˆ meuˬ-ahˇ smˇ kʼoꞈ byah ni loꞈ jawˬ taˬ-euˬ meh.  
6Awˇsheˬ sahˬ paˬ geuꞈ-euˬ gʼoeˬ kʼoꞈ tiˬ kʼoꞈ-ahˇ, Aˬshuˇliˆ sahˬ paˬ neh Saˬmaˬliˆ 
meuˬ-ahˇ deuˆ gʼaˬ-awˇ, Iˇsaˬleˬlaˆ tsawˇ haˬ deuˬ-ahˇ Aˬshuˇliˆ miˇ kʼahˬ-ahˇ nyehꞈ 
daˆ gʼeh-euˬ meh. Tiˬ paˆ na deuˬ-ahˇ Haˬlahˬ meuˬ-ahˇ bi jawˇ-awˇ, tiˬ paˆ na deuˬ-
ahˇ Haˬbawˬ lawˇ baˬ dawˬ peh Goˇzaˬ gahˬ kaˬ-ahˇ bi jawˇ-euˬ meh. Tiˬ paˆ na 
deuˬ-ahˇ-aˬ, Meˬdiˇ miˇ kʼahˬ laꞈ kʼoeˇ jaˆ-eu meuˬ deuˬ-ahˇ bi jawˇ-euˬ meh.  
7Iˇsaˬleˬlaˆ tsawˇ haˬ deuˬ-aˬ, aˬ yawꞈ maꞈ-ahˇ Iˇjiˇtuˆ sahˬ paˬ-euˬ aˬ laꞈ laꞈ kʼoeˇ 
neh ka kʼoꞈ-awˇ sheuˬ doˆ nehˬ-euˬ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ-euˬ mehˬ shi iˬ baˇ mˇ-euˬ miˇ neh, Saˬmaˬliˆ meuˬ-ahˇ aˬ cawˬ neh bi deuˆ 
gʼaˬ-euˬ meh. Miˬyehˇ nui deuˬ-ahˇ aˬ yawꞈ maꞈ uˬ duˬ tahˬ-euˬ meh.  
8Sahˬpaˬ Miˬyehˇ-euˬ tsawˇ jeuˬ pyeuꞈ-eu aˬ yawꞈ maꞈ jawˇ uˇ leˇ ngeh, Sahˬpaˬ 
Miˬyehˇ neh teh doˆ nehˬ-euˬ tsawˇ haˬ kʼoeˇ deuˬ-euˬ zahˇ sahˇ kʼoꞈ-ahˇ aˬ yawꞈ 
maꞈ caw teh-awˇ, Iˇsaˬleˬlaˆ sahˬ paˬ deuˬ neh beh taˬ yaꞈ-euˬ zahˇ sahˇ kʼoꞈ deuˬ-
ahˇ ha geuꞈ-euˬ meh.  

9Sahˬpaˬ Miˬyehˇ nui ma maˬ tsaˬ-eu jeˬ aˬ yawꞈ maꞈ mˇ-awˇ, pu pu zaˬ tiˬ pu-ahˇ 
neh meuˬ meuˬ ma tiˬ meuˬ-ahˇ keuˆ ni, yawˬ gaˇ na luꞈ lawˇ ciꞈ zaˬ uˬ duˬ tahˬ-eu 
jawˇ duˬ bi jaˆ-euˬ meh.  
10Gawˬ duˇ aˬ yawꞈ duˇ yawꞈ kʼoeˇ taˆ hawˇ-eu, aˇ bawˇ naˇ shmˇ kʼaˇ muiˬ gaˇ, kʼaˬ 
lo kʼawˇ zeuˇ hawˇ-eu Aˬsheˇlaˬ miˬyehˇ ma-euˬ tahˬ pahˬ aˬ ma mawˇ kawˇ aˬ 
yawꞈ maꞈ ka tuˇ taˬ-euˬ meh.  
11Miˇ kʼahˬ kʼoeˇ kʼahˬ laꞈ kʼoeˇ Sahˬpaˬ Miˬyehˇ neh teh doˆ nehˬ-euˬ tsawˇ haˬ 
kʼoeˇ deuˬ-ahˇ aˬ yawꞈ maꞈ dzaw geuꞈ-awˇ, lawˇ ciꞈ zaˬ deuˬ-euˬ lawˇ duˬ kʼoeˇ deuˬ 
kʼoeˇ taˆ, aˬ yawꞈ maꞈ yaw saw jeˬ doꞈ damˬ-euˬ meh. Aˬ yawꞈ maꞈ neh mˇ-euˬ yaw 
haiˬ jeˬ dawˬ tawˆ luꞈ baˬ da neh, Sahˬpaˬ miˬyehˇ nui ma bi pehˇ-euˬ meh.  
12Tahˬ pahˬ aˬ ma mawˇ kawˇ deuˬ-ahˇ uˬ duˬ taˬ tahˬ lehˇ ehˇ taˬ-euˬ Sahˬpaˬ 
Miˬyehˇ-euˬ zahˇ dawˬ kʼoꞈ dawˬ-ahˇ, aˬ yawꞈ maꞈ maˬ naˇ haˬ geuꞈ-a.  
13Sahˬpaˬ Miˬyehˇ-aˬ, aˬ yawꞈ-euˬ gʼaˬ kʼehˇ deuˬ hawˇ-eu aˬ yawꞈ-euˬ gʼaˇ duˬ 
ngehˬ dah-eu tsawˇ haˬ deuˬ pyehˬ gʼeh leꞈ-awˇ, Iˇsaˬleˬlaˆ miˇ kʼahˬ hawˇ-eu 
Yuˇdaˆ miˇ kʼahˬ-ahˇ heu loꞈ-ehˇ bi ehˇ le-euˬ meh. “Naw maꞈ mˇ luꞈ-eu yaw haiˬ 
jeˬ-ahˇ byehˇ dzeh-awˇ, naw maꞈ-euˬ aˬ poeˬ aˬ bawˇ deuˬ-ahˇ ngaˬ neh biꞈ taˬ-euˬ 
zahˇ dawˬ kʼoꞈ dawˬ laꞈ kʼoeˇ ahˇ-eu dawˬ deuˬ hawˇ-eu, ngaˬ-euˬ zaˬ kʼaˆ deuˬ 
hawˇ-eu ngaˬ-euˬ gʼaˇ duˬ ngehˬ dah-eu deuˬ-ahˇ gʼoe-eu laꞈ kʼoeˇ, ngaˇ naw maꞈ-
ahˇ biꞈ taˬ-euˬ dawˬ deuˬ-ahˇ naˇ haˬ geuꞈ-awˬ.” 
14Ehˇ kʼawꞈ, aˬ yawꞈ maꞈ maˬ naˇ haˇ geuꞈ-ehˇ aˬ yawꞈ maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ maˬ jah-eu deuˬ pyeuꞈ-eu aˬ yawꞈ maꞈ-euˬ aˬ poeˬ aˬ bawˇ 
deuˬ loꞈ-ehˇ, nui ma gʼahˇ dui dui-eu meh.  
15Aˬ yawꞈ neh mehˬ nehˬ tsoˆ nehˬ-euˬ jeˬ-ahˇ aˬ yawˬ maꞈ maˬ naˇ haˬ geuꞈ-ehˇ, aˬ 
yawꞈ neh aˬ yawꞈ maꞈ-euˬ aˬ poeˬ aˬ bawˇ deuˬ nehˬ-ehˇ dzaˬ taˬ-euˬ dawˬ ma saˇ 
jaˇ-ahˇ aˬ yawꞈ maꞈ maˬ caw teh-eu uˬ taꞈ, aˬ yawꞈ neh bi ehˇ nehˬ-euˬ dawˬ deuˬ aˬ 
yawꞈ maꞈ-euˬ naˬ bawˇ-ahˇ maˬ gaˬ leˇ-a. Gaˇ dahˇ maˬ tsoeˬ-eu tahˬ pahˬ aˬ ma 
mawˇ kawˇ deuˬ-ahˇ aˬ yawꞈ maꞈ uˬ duˬ tahˬ-awˇ, gaˇ dahˇ maˬ tsoeˬ-eu tsawˇ haˬ 
pyeuꞈ laˇ-euˬ meh. Sahˬpaˬ Miˬyehˇ-euˬ ehˇ dawˬ-ahˇ aˬ yawꞈ maꞈ maˬ naˇ haˬ-ehˇ, 
aˬ yawꞈ maꞈ-euˬ tiˬ jawˬ jawˇ-eu tsawˇ jeuˬ deuˬ-euˬ zahˇ sahˇ kʼoꞈ mehˬ nah aˬ 
yawꞈ maꞈ caw teh-euˬ meh.  
16Aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ zahˇ dawˬ kʼoꞈ dawˬ 
deuˬ-ahˇ aˬ yawꞈ maꞈ byehˇ dzeh jiˇ-awˇ, aˬ yawꞈ maꞈ uˬ duˬ tahˬ-eu gʼaˇ duˬ, mawˇ 
neˇ mawˇ kawˇ nyiˬ kawˇ kʼaˇ-euˬ meh. Aˬsheˇlaˬ miˬyehˇ ma-euˬ tahˬ pahˬ aˬ ma 
mawˇ kawˇ tiˬ kawˇ aˬ yawꞈ maꞈ tehˆ-awˇ, ba la hawˇ-eu aˬ guiˇ deuˬ-ahˇ uˬ duˬ 
tahˬ-eu uˬ taꞈ, Baˬlaˇ miˬyehˇ-ahˇ kʼawꞈ, uˬ duˬ tahˬ-euˬ meh.  
17Aˬ yawꞈ maꞈ-euˬ aˬ buˇ aˬ li deuˬ-ahˇ miˬ dzaˬ dzah puiˆ-awˇ, lawˇ ciꞈ zaˬ-euˬ 
miˬyehˇ deuˬ-ahˇ lawˇ nehˬ-euˬ meh. Nyiˇ paˬ, shaˆ ma, boeˇ mawˬ deuˬ hawˇ-eu, ja 
maw nya-eu deuˬ-ahˇ aˬ yawꞈ maꞈ gʼoe-eu uˬ taꞈ, Sahˬpaˬ Miˬyehˇ mehˬ shi yaw 
lehˬ yaw ca jeˬ nui kʼahˇ tiˬ shiˇ mˇ-eu laꞈ kʼoeˇ, Sahˬpaˬ Miˬyehˇ-ahˇ nui ma laˆ 
pehˇ-euˬ meh.  

18Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ nui ma pehˇ laˇ-euˬ miˇ neh, maˬ 
mawˇ laˇ gaˇ teh dzeh nehˬ-awˇ, Yuˇdaˆ miˇ kʼahˬ tehꞈ-ehˇ bi dzeˇ yaꞈ-euˬ meh.  
19Yuˇdaˆ tsawˇ haˬ deuˬ kʼawꞈ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-
euˬ zahˇ dawˬ kʼoꞈ dawˬ-ahˇ maˬ naˇ haˬ geuꞈ-ehˇ, Iˇsaˬleˬlaˆ tsawˇ haˬ deuˬ mˇ luꞈ-
eu zahˇ sahˇ kʼoꞈ deuˬ-euˬ mehˬ nah caw teh-euˬ meh.  
20Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ nui ma naˇ dui dui-awˇ, doeˇ dui 
dui-eu muiˇ-eu tsawˇ haˬ deuˬ neh bi kʼehˬ-eu laꞈ kʼoeˇ, maˬ mawˇ laˇ gaˇ bi iˇ byoˆ 
jiˇ-euˬ meh.  
21Yuˇdaˆ miˇ kʼahˬ laꞈ kʼoeˇ, Sahˬpaˬ Miˬyehˇ neh Iˇsaˬleˬlaˆ miˇ kʼahˬ biˇ doˆ nehˬ 
ngeh, Iˇsaˬleˬlaˆ tsawˇ haˬ deuˬ neh Neˬbaˇ-euˬ aˬ li Yeˬyawˇbamˬ-ahˇ sahˬ paˬ ka 
nehˬ-euˬ meh. Aˬ yawꞈ maꞈ Sahˬpaˬ Miˬyehˇ-ahˇ byehˇ dzeh ni Yeˬyawˇbamˬ mˇ-
awˇ, huiˬ dui dui-eu iˬ baˇ mˇ-eu gʼaˇ duˬ, aˬ yawꞈ maꞈ-ahˇ aˬ yawꞈ sheuˬ gʼeh-euˬ 
meh. 
22Yeˬyawˇbamˬ-euˬ mehˬ nah aˬ yawꞈ maꞈ caw teh-awˇ, aˬ yawꞈ iˬ baˇ kʼaˇ mˇ-euˬ 
loꞈ-ehˇ aˬ yawꞈ maꞈ mˇ-euˬ meh.  
23Sahˬpaˬ Miˬyehˇ-euˬ zaˬ kʼaˆ deuˬ hawˇ-eu aˬ yawꞈ-euˬ gʼaˇ duˬ ngehˬ dah-eu 
deuˬ-ahˇ gʼoe-eu laꞈ kʼoeˇ, Sahˬpaˬ Miˬyehˇ neh kʼaˇ ehˇ taˬ-euˬ loꞈ-ehˇ, Sahˬpaˬ 
Miˬyehˇ maˬ mawˇ gaˇ maˬ bi teh dzeh jiˇ kʼoeˇ keuˆ ni, aˬ yawꞈ maꞈ kʼoeˇ loꞈ-ehˇ iˬ 
baˇ mˇ-euˬ meh. Kʼoeˇ miˇ neh Iˇsaˬleˬlaˆ tsawˇ haˬ kʼoeˇ deuˬ Aˬshuˇliˆ miˇ kʼahˬ-
ahˇ bi nyehꞈ byoˆ gʼeh-awˇ, kʼoeˇ gaˇ ya jawˇ byoˆ-euˬ meh.  

Aˬshuˇliˆ tsawˇ haˬ deuˬ Saˬmaˬliˆ meuˬ-ahˇ jawˇ le-euˬ 

24Aˬshuˇliˆ sahˬ paˬ-aˬ, Baˬbuˇloˬ meuˬ, Guˇdaˆ meuˬ, Iˇbaˬ meuˬ, Haˬmaˆ meuˬ, 
Seˬpaˬbeˬ meuˬ heu deuˬ-ahˇ jawˇ-eu tsawˇ haˬ deuˬ sheuˬ-awˇ, aˬ yawꞈ neh nyehꞈ 
daˆ gʼeh-euˬ Iˇsaˬleˬlaˆ tsawˇ haˬ kʼoeˇ deuˬ-euˬ jawˇ duˬ pyeuꞈ-eu Saˬmaˬliˆ meuˬ-
ahˇ bi jawˇ-euˬ meh. Tsawˇ haˬ kʼoeˇ deuˬ meuˬ kʼoeˇ deuˬ laꞈ kʼoeˇ jawˇ geuꞈ le-euˬ 
meh. 
25Aˬ yawꞈ maꞈ kʼoeˇ gaˇ jawˇ beh beh le ngeh Sahˬpaˬ Miˬyehˇ-ahˇ uˬ duˬ maˬ tahˬ-
eu miˇ neh, Sahˬpaˬ Miˬyehˇ neh aˇ laˬ jaˬ shiˇ pyehˬ gʼeh leꞈ-awˇ, aˬ yawꞈ maꞈ tiˬ 
paˆ na deuˬ-ahˇ bi kawꞈ sehꞈ-euˬ meh. 
26Aˬshuˇliˆ sahˬ paˬ neh Saˬmaˬliˆ meuˬ-ahˇ bi jawˇ le-euˬ tsawˇ haˬ kʼoeˇ deuˬ, miˇ 
kʼahˬ kʼoeˇ kʼahˬ-ahˇ jawˇ-eu miˬ yehˇ-euˬ zahˇ sahˇ kʼoꞈ maˬ siˬ nya-eu miˇ neh, miˬ 
yehˇ kʼoeˇ gʼaˬ neh aˇ laˬ jaˬ shiˇ pyehˬ leꞈ-awˇ aˬ yawꞈ maꞈ-ahˇ bi kawꞈ sehꞈ-euˬ gaˇ 
kawˆ, Aˬshuˇliˆ sahˬ paˬ-ahˇ aˬ cawˬ tsaꞈ gaˬ leˇ-euˬ meh.  
27Kʼoeˇ ngeh, “Tsawˇ haˬ kʼoeˇ deuˬ-ahˇ miˇ kʼahˬ kʼoeˇ kʼahˬ-ahˇ jawˇ-eu miˬ yehˇ-
euˬ zahˇ sahˇ kʼoꞈ bi mehˬ-eu gʼaˇ duˬ, aˬ dui maꞈ neh nyehꞈ laꞈ-euˬ piˇ ma tiˬ gʼaˬ 
pyehˬ kʼoꞈ gʼeh-awˬ” lehˇ, Aˬshuˇliˆ sahˬ paˬ dawˬ biꞈ-euˬ meh. 
28Saˬmaˬliˆ meuˬ-ahˇ neh bi nyehꞈ daˆ gʼeh-euˬ piˇ ma tiˬ gʼaˬ, Beˬdeˬlaˇ meuˬ-ahˇ 
gʼoꞈ jawˇ le-awˇ, Sahˬpaˬ Miˬyehˇ-ahˇ aˬ joˆ-ehˇ uˬ duˬ ya tahˬ-eu gaˇ kawˆ mehˬ 
nehˬ-euˬ meh.  
29Ehˇ kʼawꞈ, Saˬmaˬliˆ meuˬ-ahˇ jawˇ-eu tsawˇ haˬ deuˬ-aˬ, aˬ yawꞈ maꞈ uˬ duˬ tahˬ-
eu gʼaˇ duˬ tahˬ pahˬ aˬ ma mawˇ kawˇ tehˆ-awˇ, Iˇsaˬleˬlaˆ tsawˇ haˬ deuˬ neh tsoˆ 

taˬ-euˬ uˬ duˬ tahˬ nymˇ deuˬ laꞈ kʼoeˇ bi jaˆ-euˬ meh. Tsawˇ jeuˬ aˬ yawꞈ jeuˬ yawꞈ, 
yawˬ ha kʼaˇ jawˇ-eu meuˬ laꞈ kʼoeˇ tahˬ pahˬ aˬ ma mawˇ kawˇ tehˆ-euˬ meh. 
30Baˬbuˇloˬ meuˬ-ahˇ neh jawˇ le-euˬ deuˬ-aˬ, Suˇkoˆbeˬnoˆ miˬyehˇ-euˬ tahˬ pahˬ 
aˬ ma mawˇ kawˇ tehˆ-euˬ meh. Guˇdaˆ meuˬ-ahˇ neh jawˇ le-euˬ deuˬ-aˬ, 
Neˬlaˬgaˬlaˆ miˬyehˇ-euˬ tahˬ pahˬ aˬ ma mawˇ kawˇ tehˆ-euˬ meh. Haˬmaˆ meuˬ-
ahˇ neh jawˇ le-euˬ deuˬ-aˬ, Aˬshiˇmaˬ miˬyehˇ-euˬ tahˬ pahˬ aˬ ma mawˇ kawˇ 
tehˆ-euˬ meh. 
31Iˇbaˬ meuˬ-ahˇ neh jawˇ le-euˬ deuˬ-aˬ, Niˇbaˬhaˇ miˬ yehˇ hawˇ-eu Taˬtehˇ miˬ 
yehˇ-euˬ tahˬ pahˬ aˬ ma mawˇ kawˇ tehˆ-euˬ meh. Seˬpaˬbeˬ meuˬ-ahˇ neh jawˇ le-
euˬ deuˬ-aˬ, aˬ yawꞈ maꞈ-euˬ aˬ buˇ aˬ li deuˬ miˬ dzaˬ-ahˇ dzah puiˆ-awˇ, aˬ yawꞈ 
maꞈ-euˬ Aˬdaˬlaˬmeˬlehˆ miˬ yehˇ hawˇ-eu Aˬnaˬmeˬlehˆ miˬ yehˇ-ahˇ lawˇ nehˬ-
euˬ meh. 
32Tsawˇ haˬ kʼoeˇ deuˬ-aˬ, Sahˬpaˬ Miˬyehˇ-ahˇ kʼawꞈ, uˬ duˬ tahˬ-euˬ meh. Lawˇ ciꞈ 
zaˬ deuˬ uˬ duˬ tahˬ-euˬ jawˇ duˬ deuˬ-ahˇ piˇ ma bi geuꞈ-awˇ, aˬ yawꞈ maꞈ gʼaˇ duˬ 
kʼoeˇ gaˇ bi lawˇ bi shehˇ-eu gʼaˇ duˬ kʼawꞈ, smˇ muiˬ iˇ shaˬ maˬ haw-ehˇ, aˬ yawꞈ 
tiˆ yawꞈ laꞈ kʼoeˇ kʼaˇ dehꞈ luꞈ-eu tsawˇ haˬ dawˬ tawˆ luꞈ kuꞈ ni tseˇ doˆ taˬ-euˬ 
meh.  
33Aˬ yawꞈ maꞈ Sahˬpaˬ Miˬyehˇ-ahˇ uˬ duˬ tahˬ kʼawꞈ, aˬ yawꞈ maꞈ-euˬ miˇ kʼahˬ laꞈ 
kʼoeˇ aˬ yawꞈ maꞈ mˇ yaꞈ shaˇ yaꞈ-euˬ zahˇ sahˇ kʼoꞈ-ahˇ maˬ byehˇ dzeh ni, aˬ yawꞈ 
maꞈ-euˬ miˬ yehˇ deuˬ-ahˇ kʼawꞈ uˬ duˬ tahˬ-euˬ meh.  
34Iˬ nah keuˆ ni, zahˇ oeˇ maˬ byehˇ ni aˬ yawꞈ maꞈ tawˬ luꞈ-eu meh. Sahˬpaˬ 
Miˬyehˇ-ahˇ aˬ yawꞈ maꞈ uˬ duˬ maˬ tahˬ-ehˇ, Sahˬpaˬ Miˬyehˇ neh Iˇsaˬleˬlaˆ lehˇ 
myahˇ taˬ-euˬ Yaˬkoˆ-euˬ zaˬ deuˬ uˆ deuˬ-ahˇ Sahˬpaˬ Miˬyehˇ neh biꞈ taˬ-euˬ zahˇ 
dawˬ kʼoꞈ dawˬ deuˬ-ahˇ kʼawꞈ, aˬ yawꞈ maꞈ maˬ caw teh-a.  
35Yaˬkoˆ-euˬ zaˬ deuˬ uˆ deuˬ-ahˇ Sahˬpaˬ Miˬyehˇ saˇ jaˇ dzaˬ-awˇ, heu loꞈ-ehˇ ehˇ 
nehˬ taˬ-euˬ meh. “Miˬyehˇ nui deuˬ-ahˇ uˬ duˬ taˬ tahˬ. Miˬyehˇ kʼoeˇ deuˬ-euˬ 
mehˬ shi taˬ awˆ byaˆ. Aˬ yawꞈ maꞈ-euˬ zahˇ sahˇ kʼoꞈ mehˬ nah taˬ caw teh. Aˬ 
yawꞈ maꞈ-ahˇ taˬ lawˇ taˬ shehˇ.  
36Huiˬ dui dui-eu baoˬ hawˇ-eu gʼaˬ-ahˇ gʼoe-awˇ, Iˇjiˇtuˆ miˇ kʼahˬ laꞈ kʼoeˇ neh 
naw maꞈ-ahˇ sheuˬ doˆ nehˬ laꞈ-euˬ gʼaˬ pyeuꞈ-eu ngaˇ ehˇ gaˇ naw maꞈ naˇ haˬ-
awˬ. Ngaˬ-euˬ mehˬ shi awˆ byaˆ-awˇ, ngaˬ-ahˇ lawˇ-awˬ shehˇ-awˬ.  
37Ngaˬ neh naw maꞈ gʼaˇ duˬ boꞈ taˬ-euˬ zahˇ dawˬ kʼoꞈ dawˬ deuˬ hawˇ-eu, ngaˬ-
euˬ ehˇ dawˬ-ahˇ naw maꞈ aˬ myah luꞈ naˇ haˬ geuꞈ-awˬ. Miˬyehˇ nui deuˬ-euˬ dawˬ 
naw maꞈ taˬ naˇ haˬ geuꞈ.  
38Ngaˬ neh naw maꞈ nehˬ-ehˇ dzaˬ taˬ-euˬ dawˬ ma saˇ jaˇ-ahˇ taˬ ngehˇ.  
39Miˬyehˇ nui deuˬ-ahˇ uˬ duˬ taˬ tahˬ. Naw maꞈ-euˬ Miˬyehˇ, Sahˬpaˬ Miˬyehˇ 
pyeuꞈ-eu ngaˬ-euˬ ehˇ dawˬ naw maꞈ ya naˇ haˬ meh. Muiˇ-eu deuˬ-euˬ aˬ laꞈ laꞈ 
kʼoeˇ, naw maꞈ-ahˇ ngaˇ ka kʼoꞈ nehˬ ma.” 
40Ehˇ kʼawꞈ, aˬ yawꞈ-euˬ ehˇ dawˬ-ahˇ aˬ yawꞈ maꞈ maˬ naˇ haˬ geuꞈ ni, zahˇ oeˇ maˬ 
byehˇ dzeh ni tawˬ-euˬ meh.  

41Tsawˇ haˬ kʼoeˇ deuˬ Sahˬpaˬ Miˬyehˇ-ahˇ uˬ duˬ tahˬ-euˬ kʼawꞈ, aˬ yawꞈ maꞈ-euˬ 
tahˬ pahˬ aˬ ma mawˇ kawˇ deuˬ-ahˇ kʼawꞈ, uˬ duˬ tahˬ-euˬ meh. aˬ yawꞈ maꞈ-euˬ 
zaˬ deuˬ uˆ deuˬ iˬ nah keuˆ ni, kʼoeˇ loꞈ-ehˇ mˇ luꞈ shaˇ luꞈ-eu meh.  

2 Sahˬpaˬ 18 

Yuˇdaˆ sahˬ paˬ Heˬsaˬgiˇ 
(2 Laˬsaˬbaˬ 29.1-2; 31.1) 

1Eˇlahˬ-euˬ aˬ li sahˬ paˬ Awˇsheˬ Iˇsaˬleˬlaˆ miˇ kʼahˬ-ahˇ uˆ lahˇ-euˬ smˇ kʼoꞈ tiˬ 
kʼoꞈ-ahˇ, Aˬkaˆ-euˬ aˬ li Heˬsaˬgiˇ Yuˇdaˆ sahˬ paˬ pyeuꞈ laˇ-euˬ meh.  
2Aˬ yawꞈ nyiˬ tseˇ ngaˬ kʼoꞈ kʼawˆ ngeh sahˬ paˬ pyeuꞈ laˇ-awˇ, Yeˬluˇsaˬlehˬ meuˬ-
ahˇ jawˇ-awˇ nyiˬ tseˇ gʼoeˬ kʼoꞈ uˆ lahˇ-euˬ meh. Aˬ yawꞈ-euˬ aˬ ma-aˬ, Zaˬkaˬliˇ-euˬ 
aˬ buˇ Aˬbiˇyaˬ meh.  
3Aˬ yawꞈ-euˬ aˬ poeˬ sahˬ paˬ Daˬbiˇ-ahˇ aˬ yawꞈ dzaw geuꞈ-awˇ, Sahˬpaˬ Miˬyehˇ 
nui ma tsaˬ-eu jeˬ mˇ-euˬ meh.  
4Lawˇ ciꞈ zaˬ deuˬ uˬ duˬ tahˬ-eu jawˇ duˬ deuˬ-ahˇ aˬ yawꞈ laˆ cawˆ-awˇ, kʼaˬ lo 
kʼawˇ zeuˇ deuˬ deh coˬ-awˇ, Aˬsheˇlaˬ miˬ yehˇ ma-euˬ tahˬ pahˬ aˬ ma mawˇ kawˇ 
deuˬ tuˇ dzeh-euˬ meh. Neˬhuˇshaˬtaˬ lehˇ kuˇ-eu Moˇseˬ neh jahˇ-euˬ aˇ lawˇ mawˇ 
kawˇ kʼoeˇ hmˬ kʼawꞈ, aˬ yawꞈ deh meuˇ deh loeˇ-euˬ meh. Aˇ yamˬ kʼoeˇ yamˬ-ahˇ 
keuˆ ni, Iˇsaˬleˬlaˆ tsawˇ haˬ deuˬ mawˇ kawˇ kʼoeˇ hmˬ-ahˇ taˬ huiˬ taˬ mahˇ dui 
dui-awˇ, yaw saw jeˬ doꞈ damˬ-euˬ meh.  
5Heˬsaˬgiˇ-aˬ, Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ jah ziꞈ dui dui-
eu tsawˇ haˬ tiˬ gʼaˬ pyeuꞈ-eu meh. Aˬ yawꞈ-euˬ mehˬ hu mehˬ nah Yuˇdaˆ miˇ 
kʼahˬ-ahˇ kʼaˇ uˆ lahˇ-euˬ sahˬ paˬ deuˬ laꞈ kʼoeˇ, aˬ yawꞈ-ahˇ duˇ-eu tiˬ gʼaˬ-iˬ maˬ 
jawˇ-a.  
6Aˬ yawꞈ-aˬ, Sahˬpaˬ Miˬyehˇ-ahˇ saˇ jaˇ ziꞈ-awˇ, Sahˬpaˬ Miˬyehˇ-euˬ ehˇ dawˬ-ahˇ 
maˬ naˇ haˬ-ehˇ maˬ byehˇ-eu uˬ taꞈ, Sahˬpaˬ Miˬyehˇ neh Moˇseˬ-ahˇ kʼaˇ biꞈ taˬ-
euˬ zahˇ dawˬ kʼoꞈ dawˬ dawˬ tawˆ luꞈ-ahˇ, yaw muiˬ paˬ-ehˇ caw teh-eu meh.  
7Kʼoeˇ miˇ neh, aˬ yawꞈ nehˬ-ehˇ Sahˬpaˬ Miˬyehˇ jawˇ-awˇ, aˬ yawꞈ neh kʼaˇ mˇ kʼaˇ 
shaˇ-euˬ yawˬ jeˬ na luꞈ guiˬ lahˬ baw-eu meh. Aˬshuˇliˆ sahˬ paˬ-ahˇ aˬ yawꞈ puiˬ-
awˇ, laꞈ oꞈ maˬ awꞈ ni dehꞈ-euˬ meh.  
8Piˇliˇtiˆ tsawˇ haˬ deuˬ-ahˇ aˬ yawꞈ guiˇ deuˆ gʼaˬ-awˇ, Gaˬzaˬ meuˬ hawˇ-eu kʼoeˇ-
euˬ tahˬ gʼoꞈ tahˬ jawˇ jaˆ-eu pu pu zaˬ tiˬ pu-ahˇ neh meuˬ meuˬ ma tiˬ meuˬ-ahˇ 
keuˆ ni, aˬ yawꞈ maꞈ kʼaˇ jawˇ gaˇ guiˇ deuˆ-euˬ meh.  
9Heˬsaˬgiˇ sahˬ paˬ geuꞈ-euˬ oeˬ kʼoꞈ tiˬ kʼoꞈ pyeuꞈ-eu, sahˬ paˬ Awˇsheˬ Iˇsaˬleˬlaˆ 
miˇ kʼahˬ-ahˇ uˆ lahˇ-euˬ shiꞈ kʼoꞈ tiˬ kʼoꞈ kʼoꞈ-ahˇ, Aˬshuˇliˆ sahˬ paˬ Shaˬmaˬneˬzaˬ 
gʼaˬ Iˇsaˬleˬlaˆ miˇ kʼahˬ-ahˇ guiˇ deuˆ le-awˇ, Saˬmaˬliˆ meuˬ-ahˇ loꞈ jawˬ taˬ-euˬ 
meh.  
10Kʼoeˇ loꞈ-ehˇ loꞈ jawˬ taˬ-euˬ smˇ kʼoꞈ byah laˇ ngeh, Saˬmaˬliˆ meuˬ sahˬ paˬ 
Shaˬmaˬneˬzaˬ-euˬ laꞈ-ahˇ ahˇ leˇ-euˬ meh. Saˬmaˬliˆ meuˬ aˬ cawˬ neh bi deuˆ gʼaˬ-
euˬ aˇ kʼoꞈ kʼoeˇ kʼoꞈ-aˬ, Heˬsaˬgiˇ Yuˇdaˆ sahˬ paˬ geuꞈ luꞈ-eu koꞈ kʼoꞈ tiˬ kʼoꞈ pyeuꞈ-
awˇ, Awˇsheˬ gʼaˬ Iˇsaˬleˬlaˆ sahˬ paˬ geuꞈ luꞈ-eu gʼoeˬ kʼoꞈ aˬ yawꞈ kʼoꞈ meh.  

11Aˬshuˇliˆ sahˬ paˬ neh Iˇsaˬleˬlaˆ tsawˇ haˬ deuˬ-ahˇ, Aˬshuˇliˆ miˇ kʼahˬ-ahˇ nyehꞈ 
daˆ gʼeh-awˇ, tiˬ paˆ na deuˬ-ahˇ Haˬlahˬ meuˬ-ahˇ bi jawˇ-awˇ, tiˬ paˆ na deuˬ-ahˇ 
Haˬbawˬ lawˇ baˬ dawˬ peh Goˇzaˬ gahˬ kaˬ-ahˇ bi jawˇ-euˬ meh. Tiˬ paˆ na deuˬ-
ahˇ-aˬ, Meˬdiˇ miˇ kʼahˬ laꞈ kʼoeˇ jaˆ-eu meuˬ deuˬ-ahˇ bi jawˇ-euˬ meh.  
12Iˇsaˬleˬlaˆ tsawˇ haˬ deuˬ-aˬ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-
euˬ ehˇ dawˬ maˬ naˇ haˬ geuꞈ-ehˇ, aˬ yawꞈ nehˬ-ehˇ dzaˬ taˬ-euˬ dawˬ ma saˇ jaˇ-
ahˇ puiˬ-euˬ uˬ taꞈ, Sahˬpaˬ Miˬyehˇ-euˬ zaˬ kʼaˆ Moˇseˬ-ahˇ gʼoe-awˇ Sahˬpaˬ 
Miˬyehˇ neh biꞈ taˬ-euˬ zahˇ dawˬ kʼoꞈ dawˬ kʼoeˇ deuˬ dawˬ tawˆ luꞈ-euˬ mehˬ nah 
maˬ caw teh-a. Kʼoeˇ miˇ neh, Saˬmaˬliˆ meuˬ aˬ cawˬ tsawˇ jeuˬ-euˬ laꞈ-ahˇ ahˇ leˇ-
euˬ meh.  

Aˬshuˇliˆ tsawˇ haˬ deuˬ Yeˬluˇsaˬlehˬ meuˬ-ahˇ guiˇ deuˆ le-eu lehˇ lehˬ hmˬ-eu 
(2 Laˬsaˬbaˬ 32.1-19; Iˇsaˬyaˇ 36.1-22) 

13Sahˬ paˬ Heˬsaˬgiˇ Yuˇdaˆ miˇ kʼahˬ-ahˇ uˆ lahˇ-euˬ tseˇ oeˬ kʼoꞈ tiˬ kʼoꞈ-ahˇ, 
Aˬshuˇliˆ sahˬ paˬ Saˬneˬkaˬliˇ-aˬ, Yuˇdaˆ miˇ kʼahˬ laꞈ kʼoeˇ jaˆ-eu ziꞈ dah ni gʼeh-eu 
meuˬ deuˬ-ahˇ guiˇ deuˆ le-awˇ, deuˆ gʼaˬ-euˬ meh.  
14Heˬsaˬgiˇ-aˬ, Laˬkiˇshaˆ meuˬ-ahˇ jawˇ luꞈ-eu Saˬneˬkaˬliˇ jawˇ gaˇ tsawˇ haˬ pyehˬ 
gʼeh-awˇ, “Ngaˬ neh mˇ-euˬ lehˬ law hawˇ nga. Ngaˬ-euˬ miˇ kʼahˬ-ahˇ guiˇ taˬ paˇ 
deuˆ nehˬ laꞈ. Nawˇ kʼaˇ shaˇ-eu jeˬ ngaˇ biꞈ ma” lehˇ bi tsaꞈ gaˬ leˇ-euˬ meh. “Pyuˇ 
koꞈ heˇ jawꞈ-i hawˇ-eu shuiˇ koꞈ yaˇ jawꞈ-i sha ha laˇ-awˬ” lehˇ, sahˬ paˬ Heˬsaˬgiˇ-
ahˇ Aˬshuˇliˆ sahˬ paˬ Saˬneˬkaˬliˇ tsaꞈ kʼoꞈ gʼeh-euˬ meh.  
15Uˬ duˬ tahˬ nymˇ nymˇ ma hawˇ-eu sahˬ paˬ-euˬ pyuˇ cehˇ jiˇ laꞈ kʼoeˇ kʼaˇ jaˆ-eu 
pyuˇ dawˬ tawˆ luꞈ Heˬsaˬgiˇ yuˇ doˆ-awˇ, Aˬshuˇliˆ sahˬ paˬ jawˇ gaˇ bi sha ha leˇ-
euˬ meh.  
16Uˬ duˬ tahˬ nymˇ nymˇ ma-euˬ laˇ gʼoˆ-ahˇ yaw taˬ-euˬ shuiˇ hawˇ-eu, laˇ gʼoˆ 
bahˬ-ahˇ aˬ yawꞈ neh kʼaˇ yaw taˬ-euˬ shuiˇ deuˬ yawˆ doˆ-awˇ, dawˬ tawˆ luꞈ 
Saˬneˬkaˬliˇ jawˇ gaˇ sha ha leˇ-euˬ meh.  
17Aˬshuˇliˆ sahˬ paˬ kʼoeˇ gʼaˬ-aˬ, Yeˬluˇsaˬlehˬ meuˬ-ahˇ jawˇ-eu Heˬsaˬgiˇ-ahˇ guiˇ 
bi deuˆ-iˇ-eu gʼaˇ duˬ, myaˬ dui dui-eu guiˇ maꞈ tiˬ maꞈ Laˬkiˇshaˆ meuˬ-ahˇ neh 
pyehˬ gʼeh-euˬ meh. Aˬ yawꞈ-euˬ guiˇ maꞈ-ahˇ uˆ lahˇ-eu aˬ cawˬ naˆ maˬ tseˇ huiˬ 
dzehˬ-eu yaw huiˬ yaw mahˇ smˇ gʼaˬ-ahˇ aˬ yuiꞈ bi geuꞈ-awˇ, guiˇ maꞈ kʼoeˇ maꞈ-
ahˇ bi sheuˬ gʼeh-euˬ meh. Yeˬluˇsaˬlehˬ meuˬ-ahˇ aˬ yawꞈ maꞈ le keuˆ ngeh, laꞈ taˆ 
paw jaˆ-eu lah-ahˇ neh meuˬ laꞈ kʼoeˇ iˇ pahˬ pahˬ ahˇ taˬ-euˬ dawˬ peh, saˬ nmˇ saˬ 
paˇ mˇ duˬ-ahˇ jaˆ-eu gaˇ ma-ahˇ guiˇ daˬ daˬ-euˬ meh.  
18Kʼoeˇ naˇ, aˬ yawꞈ maꞈ tsawˇ haˬ pyehˬ gʼeh-awˇ, sahˬ paˬ Heˬsaˬgiˇ-ahˇ bi kuˇ laˬ 
leˇ ngeh, sahˬ paˬ Heˬsaˬgiˇ-euˬ gaˇ mˇ-eu yaw huiˬ yaw mahˇ smˇ gʼaˬ oe-euˬ meh. 
Yaw huiˬ yaw mahˇ kʼoeˇ smˇ gʼaˬ-aˬ, Hiˇlaˬkiˇ-euˬ aˬ li pyeuꞈ-eu sahˬ paˬ-euˬ nymˇ-
ahˇ haw-eu pyaˆ-eu Eˇliˇkmˬ, saˇ naˇ gaˇ mˇ-eu paw aˬ yuiꞈ geuꞈ-eu Sheˬbaˬnaˬ, 
Jaˇlaˇ yuˇ-eu paw aˬ yuiꞈ geuꞈ-eu Aˬsaˆ-euˬ aˬ li Yoˇaˬ, heu deuˬ meh.  
19Aˬshuˇliˆ guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ tiˬ gʼaˬ aˬ yawꞈ maꞈ-ahˇ 
heu loꞈ-ehˇ ehˇ nehˬ-euˬ meh. “ ‘Aˬ suˇ gʼaˬ-ahˇ noeˬ tmˬ-awˇ nawˇ teu naˆ naˆ-ehˇ 
nui ma huiˬ luꞈ te lehˇ, huiˬ-eu mahˇ-eu Aˬshuˇliˆ sahˬ paˬ ehˇ-eu meh’ lehˇ, sahˬ 
paˬ Heˬsaˬgiˇ-ahˇ ehˇ nehˬ-awˬ.  

20Baoˬ hawˇ-eu tsawˇ gahˇ-ahˇ gʼoe-awˇ guiˇ deuˆ-eu maˬ ngeuˇ-ehˇ, kʼaˬ meh mehˬ 
boeˬ-ahˇ gʼoe-awˇ guiˇ deuˆ nya meh lehˇ naw maꞈ noeˬ te loˇ. Aˬshuˇliˆ miˇ kʼahˬ-
ahˇ naw maꞈ puiˬ peuˬ paˬ-ehˇ, naw maꞈ-ahˇ aˬ suˇ gʼaˬ caw ba nehˬ laꞈ tehꞈ-a lehˇ 
noeˬ luꞈ te. 
21Iˇjiˇtuˆ miˇ kʼahˬ caw ba laˇ tehꞈ-a lehˇ naw maꞈ noeˬ tmˬ luꞈ te loˇ. Naw maꞈ kʼoeˇ 
loꞈ-ehˇ noeˬ-eu-aˬ, aˇ toꞈ aˇ kahˬ neh gawˬ yoeˬ toˆ gaˇ duˇ-awˇ, aˇ toꞈ aˇ kahˬ kʼoeˇ 
kʼehꞈ-iˇ ngeh jawˇ, naw maꞈ-euˬ aˬ laꞈ-ahˇ dehˬ tsawˆ tehꞈ-a. Iˇjiˇtuˆ sahˬ paˬ-ahˇ laꞈ 
jeuˬ kʼaˇ shaˇ-eu tsawˇ haˬ kʼoeˇ loꞈ-ehˇ ya daˬ tehꞈ-a.  
22“Kʼoeˇ loꞈ-ehˇ maˬ ngeuˇ-ehˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ 
gʼoe luꞈ-eu ma lehˇ, naw maꞈ ngaˬ-ahˇ ehˇ-eu gʼeh te loˇ. Yuˇdaˆ miˇ kʼahˬ hawˇ-eu 
Yeˬluˇsaˬlehˬ meuˬ laꞈ kʼoeˇ jawˇ-eu tsawˇ haˬ deuˬ-ahˇ, Yeˬluˇsaˬlehˬ meuˬ laꞈ kʼoeˇ 
jaˆ-eu lawˇ duˬ kʼoeˇ tsahˇ-ahˇ tehꞈ-ehˇ uˬ duˬ ya tahˬ laˇ meh lehˇ Heˬsaˬgiˇ ehˇ-
awˇ, Sahˬpaˬ Miˬyehˇ-ahˇ uˬ duˬ tahˬ-eu nymˇ deuˬ hawˇ-eu, lawˇ duˬ deuˬ-ahˇ aˬ 
yawꞈ laˆ cawˆ jiˇ-euˬ maˬ ngeuˇ-a loˇ.  
23Nga maꞈ-euˬ Aˬshuˇliˆ sahˬ paˬ-ahˇ naw maꞈ ciˬ cehˆ haw laˇ sheˇ. Ngaˇ naw maꞈ-
ahˇ mahˬ nyiˬ heˇ mawˇ biꞈ nyaˇ. Mahˬ dziˬ-eu tsawˇ haˬ naw maꞈ poˆ doˆ nya ma 
loˇ.  
24Teˬ dui nyiˇ dui dui-eu Aˬshuˇliˆ tsawˇ haˬ yaw huiˬ yaw mahˇ tiˬ gʼaˬ-ahˇ kʼawꞈ 
naw maꞈ ciˬ daˬ mahˇ maˬ tsahˇ-eu-aˬ, Iˇjiˇtuˆ tsawˇ haˬ deuˬ mahˬ laˆ lawˬ hawˇ-eu 
mahˬ dziˬ-eu yehˇ deuˬ bi laˇ gaˇ naw maꞈ paˇ noeˬ tmˬ te loˇ.  
25Sahˬpaˬ Miˬyehˇ ngaˬ-ahˇ maˬ caw ba gaˇ, naw maꞈ-euˬ miˇ kʼahˬ-ahˇ ngaˇ guiˇ 
deuˆ le-awˇ laˆ cawˆ le-euˬ nga lehˇ naw maꞈ noeˬ te loˇ. Miˇ kʼahˬ heu kʼahˬ-ahˇ 
guiˇ deuˆ le-awˇ, laˆ cawˆ nehˬ-awˬ lehˇ, Sahˬpaˬ Miˬyehˇ ngaˬ-ahˇ kʼehˇ-eu meh.” 
26Kʼoeˇ naˇ, Eˇliˇkmˬ, Sheˬbaˬnaˬ hawˇ-eu Yoˇaˬ aˬ ha smˇ gʼaˬ yaw huiˬ yaw mahˇ 
kʼoeˇ gʼaˬ-ahˇ ehˇ nehˬ-eu, “Yaw huiˬ yaw mahˇ gʼaˬ-oˇ, nga maꞈ-ahˇ Aˬlaˬmiˇ dawˬ 
ngehˬ cawˬ nehˬ laꞈ. Nga maꞈ gʼoˆ shaw nya ma. Heˬbyehˇ dawˬ taˬ ngehˬ nehˬ laꞈ. 
Meuˬ meuˬ lahˇ kʼoeˇ taˆ daˆ luꞈ-eu tsawˇ haˬ dawˬ tawˆ luꞈ naˇ haˬ luꞈ-eu miˇ neh, 
aˬ yawꞈ maꞈ-ahˇ siˬ leˇ gaˇ guˆ nya.” 
27Ehˇ kʼawꞈ, yaw huiˬ yaw mahˇ kʼoeˇ gʼaˬ heu loꞈ-ehˇ ehˇ-eu meh. “Naw maꞈ smˇ 
gʼaˬ hawˇ-eu naw maꞈ-euˬ sahˬ paˬ-ahˇ tehꞈ-ehˇ gaˇ kawˆ heu bi ehˇ nehˬ-eu lehˇ, 
ngaˬ-euˬ sahˬ paˬ ngaˬ-ahˇ pyehˬ gʼeh leꞈ-euˬ nga lehˇ noeˬ te loˇ. Kʼoeˇ loꞈ-ehˇ maˬ 
ngeuˇ-a, Naw maꞈ-ahˇ duˇ ni, yawˬ ha-euˬ keˬ yawˬ ha ya dzaˬ-awˇ, yawˬ ha-euˬ iˇ 
shoi yawˬ ha ya dawˇ gaˇ keuˆ-eu, meuˬ meuˬ lahˇ kʼoeˇ taˆ daˆ luꞈ-eu tsawˇ haˬ 
kʼoeˇ deuˬ-ahˇ kʼawꞈ, ngaˇ ehˇ luꞈ-eu ma.” 
28Kʼoeˇ naˇ, yaw huiˬ yaw mahˇ kʼoeˇ gʼaˬ tuˇ laˇ-awˇ, Heˬbyehˇ dawˬ ngehˬ-awˇ, 
yaw kʼaˆ-ehˇ guˇ guˇ-ehˇ, heu loꞈ-ehˇ ehˇ-eu meh. “Aˬshuˇliˆ sahˬ paˬ neh naw maꞈ-
ahˇ ehˇ nehˬ laꞈ-euˬ dawˬ-ahˇ naˇ haˬ sheˇ.  
29Heˬsaˬgiˇ mehˇ shuiˇ shuiˇ gaˇ taˬ naˇ haˬ lehˇ, naw maꞈ-ahˇ aˬ yawꞈ ehˇ-eu meh. 
Heˬsaˬgiˇ naw maꞈ-ahˇ maˬ ka kʼoꞈ nehˬ nya-a. 

30Sahˬpaˬ Miˬyehˇ-ahˇ gʼoe-awˬ lehˇ, aˬ yawꞈ naw maꞈ-ahˇ ehˇ gaˇ taˬ naˇ haˬ, 
Sahˬpaˬ Miˬyehˇ naw maꞈ-ahˇ ka kʼoꞈ-awˇ, Aˬshuˇliˆ guiˇ maꞈ deuˬ neh naw maꞈ-euˬ 
meuˬ heu meuˬ-ahˇ maˬ bi deuˆ gʼaˬ-aˇ lehˇ taˬ noeˬ,  
31Heˬsaˬgiˇ-euˬ dawˬ-ahˇ naw maꞈ naˬ bawˇ taˬ ciˬ kʼmˇ. Meuˬ laꞈ kʼoeˇ neh doˆ le-
awˇ, Aˬshuˇliˆ sahˬ paˬ-euˬ zaˬ lahˇ geuꞈ le-awˬ lehˇ, aˬ yawꞈ naw maꞈ-ahˇ ehˇ luꞈ 
meh. Naw maꞈ yawˬ ha-euˬ aˬ gaꞈ yaˇ kmˇ-ahˇ yawˬ ha ya pyaˆ dzaˬ-awˇ, yawˬ ha-
euˬ siˬ guˬ aˇ bawˇ-ahˇ yawˬ ha ya pyaˆ dzaˬ-eu uˬ taꞈ, yawˬ ha-euˬ lah duˬ-ahˇ yaw 
ha ya kʼawꞈ dawˇ tehꞈ-a.  
32Naw maꞈ-euˬ miˇ kʼahˬ-ahˇ duˇ dui dui-eu miˇ kʼahˬ tiˬ kʼahˬ laꞈ kʼoeˇ, Aˬshuˇliˆ 
sahˬ paˬ naw maꞈ-ahˇ bi jawˇ nehˬ laꞈ tehꞈ-a. Miˇ kʼahˬ kʼoeˇ kʼahˬ laꞈ kʼoeˇ, aˬ gaꞈ 
dzaˇ uiˇ jahˇ-eu gʼaˇ duˬ aˬ gaꞈ baw duˆ dehꞈ-awˇ, kaˬ muˇ jahˇ-eu gʼaˇ duˬ cehˇ jaˆ 
meh. Saˬ loˬ aˇ bawˇ, saˬ loˬ tsiˇ hawˇ-eu byaˬ byaˬ uiˇ jaˆ-eu miˇ kʼahˬ kʼawꞈ pyeuꞈ-
eu meh. Aˬ yawꞈ neh kʼaˇ ehˇ-euˬ loꞈ-ehˇ naw maꞈ geuꞈ naˇ, naw maꞈ maˬ shiˇ ni ya 
dehꞈ tehꞈ-a. Sahˬpaˬ Miˬyehˇ naw maꞈ-ahˇ ka kʼoꞈ le tehꞈ-a lehˇ, Heˬsaˬgiˇ mehˇ 
shuiˇ shuiˇ gaˇ naw maꞈ taˬ naˇ haˬ.  
33Miˇ kʼahˬ nui deuˬ-euˬ miˬ yehˇ deuˬ kʼawꞈ, aˬ yawꞈ maꞈ-euˬ miˇ kʼahˬ zaˬ deuˬ-
ahˇ Aˬshuˇliˆ sahˬ paˬ-euˬ laꞈ-ahˇ neh ka kʼoꞈ nehˬ taˬ-euˬ aˇ myaˆ poˆ jaˆ ta.  
34Miˬ yehˇ kʼoeˇ deuˬ aˬ geu paw iˇ byoˆ jiˇ taˬ. Haˬmaˆ meuˬ-euˬ miˬ yehˇ hawˇ-eu 
Aˬpaˆ meuˬ-euˬ miˬ yehˇ deuˬ aˬ gaˇ iˇ taˬ. Seˬpaˬbeˬ meuˬ, Heˬnaˬ meuˬ hawˇ-eu 
Iˇbaˬ meuˬ kʼoeˇ deuˬ-euˬ miˬ yehˇ deuˬ aˬ geu paw iˇ byoˆ jiˇ taˬ. Saˬmaˬliˆ meuˬ-
ahˇ kʼawꞈ, tiˬ gʼaˬ na neh ka kʼoꞈ nehˬ haw-euˬ jaˆ ta loˇ.  
35Miˬ yehˇ kʼoeˇ deuˬ aˬ yawꞈ maꞈ-euˬ miˇ kʼahˬ deuˬ-ahˇ nga maꞈ-euˬ sahˬ paˬ-euˬ 
laꞈ-ahˇ neh aˬ geu ngeh ka kʼoꞈ nehˬ haw-euˬ jaˆ ta. Toˆ-ehˇ ngeuˇ naˇ, Yeˬluˇsaˬlehˬ 
meuˬ-ahˇ Sahˬpaˬ Miˬyehˇ ka kʼoꞈ nehˬ laꞈ tehꞈ-a lehˇ, naw maꞈ aˬ joˆ-ehˇ noeˬ kʼmˬ-
eu nya.” 
36Tsawˇ haˬ kʼoeˇ deuˬ-aˬ, sahˬ paˬ Heˬsaˬgiˇ neh aˬ yawꞈ maꞈ-ahˇ mehˬ nehˬ taˬ-eu 
loꞈ-ehˇ, dawˬ tiˬ dawˬ-iˬ maˬ tmˇ ni ciˬ cuˇ ni jawˇ-eu meh.  
37Kʼoeˇ naˇ, Eˇliˇkmˬ, Sheˬbaˬnaˬ, Yoˇaˬ, aˬ ha smˇ gʼaˬ noeˬ shaˬ dui dui-eu laꞈ kʼoeˇ, 
aˬ yawꞈ maꞈ dm luꞈ-eu mehˬ tsoeˬ cehˬ pyaˬ-awˇ Aˬshuˇliˆ tsawˇ haˬ yaw huiˬ yaw 
mahˇ kʼoeˇ gʼaˬ neh ehˇ-euˬ dawˬ deuˬ, sahˬ paˬ Heˬsaˬgiˇ-ahˇ tsaꞈ gaˬ leˇ-euˬ meh.  

2 Sahˬpaˬ 19 

Iˇsaˬyaˇ jawˇ gaˇ Heˬsaˬgiˇ tsawˇ haˬ pyehˬ gʼeh-euˬ 
(Iˇsaˬyaˇ 37.1-7) 

1Gaˇ kawˆ kʼoeˇ sahˬ paˬ Heˬsaˬgiˇ ya gaˬ ngeh, noeˬ shaˬ-eu laꞈ kʼoeˇ aˬ yawꞈ dm 
luꞈ-eu mehˬ tsoeˬ cehˬ pyaˬ-awˇ, guˬ daˇ pehˇ zeuˇ mehˬ tsoeˬ dm paˇ-awˇ, Sahˬpaˬ 
Miˬyehˇ-euˬ Uˬ duˬ tahˬ nymˇ nymˇ ma-ahˇ le-euˬ meh.  
2Kʼoeˇ naˇ, sahˬ paˬ-euˬ hawˇ nymˇ-ahˇ haw-eu pyaˆ-eu yaw huiˬ yaw mahˇ pyeuꞈ-
eu Eˇliˇkmˬ, saˇ naˇ gaˇ paw haw-eu yaw huiˬ yaw mahˇ pyeuꞈ-eu Sheˬbaˬnaˬ hawˇ-
eu, piˇ ma deuˬ laꞈ kʼoeˇ aˬ yuiꞈ geuꞈ luꞈ-eu deuˬ-ahˇ, Aˬmoˆ-euˬ aˬ li pyeuꞈ-eu 
Miˬyehˇ gʼaˇ duˬ ngehˬ dah-eu Iˇsaˬyaˇ jawˇ gaˇ aˬ yawꞈ pyehˬ gʼeh-euˬ meh. Aˬ 
yawꞈ maꞈ kʼawꞈ, guˬ daˇ pehˇ zeuˇ mehˬ tsoeˬ dm luꞈ-eu meh.  

3Aˬ yawꞈ maꞈ-ahˇ, Iˇsaˬyaˇ jawˇ gaˇ heu loꞈ-ehˇ bi ehˇ gaˬ-iˇ-euˬ meh. “Iˬ nah-aˬ, ya 
noeˬ shaˬ ya noeˬ zahˬ-euˬ aˇ nah pyeuꞈ-eu meh. Aˬ dui -ahˇ aˬ cawˬ kʼehˬ nehˬ kʼaˆ 
nehˬ laꞈ-awˇ, shaˬ zahˬ naꞈ dui dui-eu aˇ nah keuˆ laˇ taˬ-euˬ meh. Aˬ nyiˇ ciˬ deˇ-
euˬ kʼawꞈ, gʼaˬ maˬ ahˇ-eu miˇ neh maˬ ciˬ doˆ leꞈ nya-eu zaˬ baw aˬ ma tiˬ gʼaˬ-ahˇ 
aˬ dui duˇ miˇ-a.  
4Dehꞈ luꞈ-eu Miˬyehˇ-ahˇ bi naˬ gʼa-eu gʼaˇ duˬ, Aˬshuˇliˆ sahˬ paˬ neh aˬ yawꞈ-euˬ 
yaw huiˬ yaw mahˇ deuˬ-ahˇ pyehˬ gʼeh leꞈ-euˬ meh. Kʼoeˇ loꞈ-ehˇ naˬ gʼa-eu dawˬ-
ahˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ ya gaˬ-awˇ, naˬ gʼa le-euˬ tsawˇ 
haˬ kʼoeˇ deuˬ-ahˇ kʼehˬ nehˬ kʼaˆ nehˬ luꞈ-uˇ. Kʼoeˇ miˇ neh, maˬ shiˇ dzeuˇ-ehˇ dehꞈ 
luꞈ-eu tsawˇ haˬ deuˬ gʼaˇ duˬ, Miˬyehˇ-ahˇ guiˬ lahˬ shaˇ-awˬ.” 
5Sahˬ paˬ Heˬsaˬgiˇ-euˬ dawˬ-ahˇ Iˇsaˬyaˇ ya gaˬ ngeh,  
6heu loꞈ-ehˇ ehˇ kʼoꞈ nehˬ-euˬ meh. “Sahˬpaˬ Miˬyehˇ naw maꞈ-ahˇ maˬ ka kʼoꞈ nehˬ 
nya-aˇ lehˇ, Aˬshuˇliˆ tsawˇ haˬ deuˬ lmˬ gaˇ naw maꞈ taˬ guˆ lehˇ, Sahˬpaˬ Miˬyehˇ 
ehˇ-eu meh.  
7Aˬ cawˬ gʼawˬ mya jeˬ ja guˆ nehˬ gaˇ Aˬshuˇliˆ sahˬ paˬ ya gaˬ-awˇ, aˬ yawꞈ-euˬ miˇ 
kʼahˬ-ahˇ ya gʼoꞈ leˇ ngeh keuˆ ni Sahˬpaˬ Miˬyehˇ jahˇ-eu uˬ taꞈ, aˬ yawꞈ-euˬ miˇ 
kʼahˬ laꞈ kʼoeˇ mi cehˇ laꞈ-ahˇ aˬ yawꞈ ya shiˇ ni jahˇ nehˬ tehꞈ-a.” 

Aˬshuˇliˆ tsawˇ haˬ deuˬ Yeˬluˇsaˬlehˬ meuˬ-ahˇ guiˇ deuˆ-eu lehˇ paˇ gʼeh-eu 
(Iˇsaˬyaˇ 37.8-20) 

8Aˬshuˇliˆ sahˬ paˬ-aˬ, Laˬkiˇshaˆ meuˬ-ahˇ neh doˆ-iˇ-awˇ, Liˇbaˬnahˬ meuˬ-ahˇ guiˇ 
deuˆ luꞈ-eu gaˇ kawˆ, Aˬshuˇliˆ tsawˇ haˬ yaw huiˬ yaw mahˇ kʼoeˇ gʼaˬ ya gaˬ ngeh, 
kʼoeˇ gaˇ iˇ-awˇ sahˬ paˬ-ahˇ mehˬ bawˬ mˇ-iˇ-euˬ meh.  
9Suˬdaˬ sahˬ paˬ Tiˇlaˬkaˬ gʼaˬ, Iˇjiˇtuˆ guiˇ maꞈ maꞈ ma sheuˬ-awˇ, aˬ yawꞈ maꞈ-ahˇ 
guiˇ deuˆ-eu gʼaˇ duˬ laˇ luꞈ-eu gaˇ kawˆ, Aˬshuˇliˆ tsawˇ haˬ deuˬ ya gaˬ-euˬ meh. 
Gaˇ kawˆ kʼoeˇ Aˬshuˇliˆ sahˬ paˬ ya gaˬ ngeh, sahˬ paˬ Heˬsaˬgiˇ-ahˇ heu loꞈ-ehˇ 
sahˬ boꞈ boꞈ ahˇ nehˬ-euˬ meh.  
10“Yeˬluˇsaˬlehˬ meuˬ ngaˬ-euˬ laꞈ-ahˇ maˬ ahˇ laˇ-aˇ lehˇ, nawˇ jah luꞈ-eu nawˬ-euˬ 
Miˬyehˇ mehˇ shuiˇ shuiˇ gaˇ taˬ naˇ haˬ.  
11Yawˬ ha neh laˆ cawˆ nehˬ ma lehˇ noeˬ tsehˆ taˬ-euˬ miˇ kʼahˬ tiˬ kʼahˬ-ahˇ, 
Aˬshuˇliˆ sahˬ paˬ aˬ joˆ-ehˇ jahˇ nehˬ-euˬ gaˇ kawˆ nawˇ ya gaˬ haw-euˬ meh.  
12Goˇzaˬ meuˬ, Haˬlaˬ meuˬ, Yeˬzehˇ meuˬ heu deuˬ-ahˇ ngaˬ-euˬ aˬ poeˬ aˬ bawˇ 
deuˬ neh laˆ luˬ laˆ seˇ nehˬ-awˇ, Teˬlaˬsaˬ meuˬ-ahˇ jawˇ-eu Behˬteˬdeˬ tsawˇ haˬ 
deuˬ-ahˇ sehꞈ-euˬ kʼawꞈ, meuˬ kʼoeˇ deuˬ-euˬ miˬ yehˇ tiˬ gʼaˬ-iˬ aˬ yawꞈ-euˬ tsawˇ 
haˬ deuˬ-ahˇ maˬ ka kʼoꞈ nehˬ nya-aˬ.  
13Haˬmaˆ sahˬ paˬ, Aˬpaˆ sahˬ paˬ, Seˬpaˬbeˬ sahˬ paˬ hawˇ-eu, Iˇsaˬleˬlaˆ sahˬ paˬ 
kʼoeˇ deuˬ aˬ geu paw iˇ byoˆ iˇ laˆ jiˇ taˬ lehˇ shaˇ noeˬ haw sheˇ.” 
14Sahˬ boꞈ kʼoeˇ taꞈ-ahˇ, sahˬ paˬ Heˬsaˬgiˇ gui haw-euˬ meh. Kʼoeˇ naˇ, Uˬ duˬ tahˬ 
nymˇ nymˇ ma-ahˇ aˬ yawꞈ le-awˇ, Sahˬpaˬ Miˬyehˇ mehˬ shi sahˬ boꞈ kʼoeˇ taꞈ yuˇ 
taˬ-euˬ meh.  
15Kʼoeˇ naˇ, aˬ yawꞈ heu loꞈ-ehˇ guiˬ lahˬ shaˇ-euˬ meh. “Jeˬluˇbeˬ mawˇ kawˇ kʼoeˇ 
taˆ jaˆ-eu dzoeˬ dzaˬ nuiˇ mahˬ kʼoeˇ taˆ nuiˇ luꞈ-eu, Iˇsaˬleˬlaˆ-euˬ Miˬyehˇ pyeuꞈ-eu 

Sahˬpaˬ Miˬyehˇ-oˇ, nawˇ tiˬ gʼaˬ tehꞈ-ehˇ Miˬyehˇ pyeuꞈ-awˇ, miˇ kʼahˬ dawˬ tawˆ 
luꞈ kʼoeˇ taˆ uˆ lahˇ luꞈ-eu meh. Mˬ hawˇ-eu miˇ, nawˬ neh beh-euˬ meh.  
16Sahˬpaˬ Miˬyehˇ-oˇ, nymˬ-mˇ nga maꞈ kʼoeˇ taˆ keuˆ le taˬ-euˬ jeˬ-ahˇ nawˇ tiˬ poˆ 
haw sheˇ. Dehꞈ luꞈ-eu Miˬyehˇ pyeuꞈ-eu nawˬ-ahˇ Saˬneˬkaˬliˇ naˬ gʼa gaˇ tiˬ poˆ naˇ 
haˬ sheˇ.  
17Sahˬpaˬ Miˬyehˇ-oˇ, Aˬshuˇliˆ sahˬ paˬ deuˬ miˇ kʼahˬ gʼawˬ mya kʼahˬ laˆ cawˆ-
awˇ byehˇ dzeh yaꞈ-euˬ nga maꞈ dawˬ tawˆ luꞈ siˬ nya jiˇ ma.  
18Miˇ kʼahˬ kʼoeˇ deuˬ-euˬ miˬ yehˇ deuˬ-ahˇ kʼawꞈ, miˬ dzaˬ keuˬ dzeh-euˬ meh. 
Miˬyehˇ kʼoeˇ deuˬ-aˬ, Miˬyehˇ maˬ ngeuˇ-a. Tsawˇ haˬ zaˬ-euˬ aˬ laꞈ neh jahˇ-euˬ 
daˇ kawˬ hawˇ-eu kʼaˬ lo tahˬ pahˬ aˬ ma mawˇ kawˇ tehꞈ meh.  
19Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, miˇ tsaˬ kʼoeˇ taˆ kʼaˇ jaˆ-eu 
miˇ kʼahˬ dawˬ tawˆ luꞈ, Sahˬpaˬ Miˬyehˇ nawˇ tiˬ gʼaˬ tehꞈ-ehˇ aˬ diˇ aˬ maˇ Miˬyehˇ 
pyeuꞈ-eu gaˇ kawˆ ya siˬ duˬ ni, Aˬshuˇliˆ tsawˇ haˬ deuˬ-euˬ aˬ laꞈ laꞈ kʼoeˇ, nga 
maꞈ-ahˇ nymˬ-mˇ ka kʼoꞈ nehˬ laꞈ-awˬ.” 

Iˇsaˬyaˇ neh Heˬsaˬgiˇ-ahˇ ehˇ nehˬ-euˬ dawˬ 
(Iˇsaˬyaˇ 37.21-28) 

20Kʼoeˇ naˇ, Aˬmoˆ-euˬ aˬ li Iˇsaˬyaˇ neh Heˬsaˬgiˇ-ahˇ heu loꞈ-ehˇ bi ehˇ gaˬ-iˇ-euˬ 
meh. “Aˬshuˇliˆ sahˬ paˬ Saˬneˬkaˬliˇ-ahˇ taꞈ leˇ-awˇ nawˬ neh guiˬ lahˬ shaˇ-euˬ 
shaˇ dawˬ-ahˇ, Sahˬpaˬ Miˬyehˇ ya gaˬ gʼaˬ-euˬ meh.  
21Sahˬpaˬ Miˬyehˇ heu loꞈ-ehˇ ehˇ-eu meh. ‘Saˬneˬkaˬliˇ-oˇ, Yeˬluˇsaˬlehˬ meuˬ nawˬ 
ahˇ uiˇ-awˇ naˬ gʼaˬ luꞈ meh. 
22Nawˇ yehˬ bawˬ sehˇ lu-ehˇ ehˇ niˇ gʼa-awˇ naˬ gʼa-eu teu, aˬ suˇ gʼaˬ-ahˇ naˬ gʼa-
eu nga lehˇ nawˇ noeˬ-eu nya. Nawˇ-aˬ, Iˇsaˬleˬlaˆ-euˬ muiˬ-eu shawˇ-eu Miˬyehˇ 
pyeuꞈ-eu ngaˬ-ahˇ yaw zeu maˬ baw-eu jeˬ mˇ luꞈ-eu meh.  
23Nawˬ-euˬ tsawˇ haˬ-ahˇ nawˇ pyehˬ gʼeh leꞈ-awˇ, nawˬ-euˬ mahˬ laˆ lawˬ deuˬ 
neh goˇ dui dui-eu Leˬbaˬnoˬ gawˬ jawˬ deuˬ-ahˇ deuˆ gʼaˬ-euˬ gaˇ kawˆ, ngaˬ-euˬ 
meh shi kʼahˬ sehˇ bi jehˆ le-euˬ meh. Kʼoeˇ gaˇ, goˇ dui dui-eu siˬ daˬ miˬ shuˬ aˇ 
bawˇ deuˬ hawˇ-eu, muiˬ dui dui-eu shuˬ liˇ aˇ bawˇ deuˬ nawˇ tuˇ dzeh-awˇ, zahˇ 
tsui ni gʼeh-eu aˇ bawˇ sahˬ kʼaˆ uˬ moˆ keuˆ ni le keuˆ-euˬ gaˇ kawˆ, nawˇ kʼahˬ sehˇ 
jehˆ luꞈ-eu meh.  
24Boeˇ miˬ siˬ kʼaˬ deuˬ-euˬ miˇ kʼahˬ-ahˇ nawˇ lah duˬ duˬ-awˇ iˇ cuꞈ kʼawꞈ dawˇ-
euˬ gaˇ kawˆ hawˇ-eu, nawˬ-euˬ yehˇ deuˬ neh Niˬlaˇ lawˇ baˬ iˇ cuꞈ nawˬ gui-euˬ 
gaˇ kawˆ, nawˇ kʼahˬ sehˇ jehˆ-eu meh.  
25“Heu loꞈ-ehˇ bi pyeuꞈ laˇ-eu gʼaˇ duˬ, aˇ hu ba neh ngaˇ gaˇ kawˆ kawˆ taˬ-euˬ 
nawˇ maˬ gaˬ haw-aˬ loˇ. Nymˬ-mˇ ngaˇ kʼoeˇ loꞈ-ehˇ mˇ byah luꞈ-eu ma. Ziꞈ dui dui-
eu meuˬ deuˬ meuˬ tsoeˬ tsoeˬ-iˇ gaˇ keuˆ ni laˆ cawˆ nehˬ nya-eu baoˬ, nawˬ-ahˇ 
ngaˇ biꞈ taˬ-euˬ ma.  
26Meuˬ kʼoeˇ deuˬ-ahˇ jawˇ-eu tsawˇ haˬ deuˬ gʼaˬ maˬ ahˇ-a. Aˬ yawꞈ maꞈ guˆ dui 
dui-awˇ zahˬ leˇ taˬ-euˬ meh. Aˬ yawꞈ maꞈ-aˬ, nahˇ ma doˆ kʼehˬ paw neh baw gʼeh 
laꞈ-euˬ lahˇ dui dui-eu jaˬ lehˇ zaw leˇ-awˇ nyoeˬ-iˇ jiˇ-euˬ, deh ga-ahˇ dehꞈ-eu daˬ 
yawˬ hawˇ-eu nymˇ mˬ kʼoeˇ taˆ dehꞈ-eu jaˆ gaˆ-ahˇ duˇ-eu meh.  

27Nawˇ kʼaˇ mˇ kʼaˇ shaˇ, kʼaˇ iˇ kʼaˇ laˇ-eu dawˬ tawˆ luꞈ ngaˇ siˬ nya jiˇ ma. Nawˇ 
ngaˬ-ahˇ muiˇ-eu gaˇ kawˆ kʼawꞈ, ngaˇ siˬ nya ma. 
28Nawˇ ngaˬ-ahˇ muiˇ-awˇ kʼahˬ sehˇ jehˆ luꞈ-eu gaˇ kawˆ, aˬ cawˬ ngaˇ jawˇ gaˇ tsaꞈ 
keuˆ laˇ-euˬ meh. Nawˬ-euˬ naˇ mehˇ-ahˇ ngaˇ kuˆ seuˬ neh naˇ kʼaoˬ smˇ-awˇ, 
nawˬ-euˬ kʼaˬ meh ahˇ mehˬ tsahˬ tsahˬ-awˇ, nawˬ neh kʼaˇ oe-euˬ gaˇ ma law caw-
ehˇ tsahˇ kʼoꞈ gʼeh ma’ lehˇ, Sahˬpaˬ Miˬyehˇ ehˇ-eu meh” 
29Kʼoeˇ naˇ, sahˬ paˬ Heˬsaˬgiˇ-ahˇ Iˇsaˬyaˇ heu loꞈ-ehˇ ehˇ nehˬ-euˬ meh. “Aˬ joˆ-ehˇ 
pyeuꞈ laˇ-eu gaˇ kawˆ-ahˇ taꞈ leˇ-awˇ, bi siˬ bi mawˇ-eu jeˬ heu loꞈ-ehˇ jaˆ tehꞈ-a. 
Tsuiꞈ nui kʼoꞈ hawˇ-eu naꞈ yaꞈ kʼoꞈ laꞈ kʼoeˇ, aˬ yawˆ yawꞈ dehꞈ laˇ-euˬ cehˇ aˇ shehꞈ 
deuˬ tehꞈ-ehˇ nawˇ ya yehˬ dzaˬ tehꞈ-a. Ehˇ kʼawꞈ, na nui kʼoꞈ keuˆ laˇ ngeh, nawˇ 
cehˇ ka dzaˬ nya-awˇ aˬ gaꞈ yaˇ kmˇ kʼawꞈ mˇ dzaˬ nya tehꞈ-a.  
30Yuˇdaˆ miˇ kʼahˬ laꞈ kʼoeˇ maˬ cawˆ-iˇ ni kʼaˇ dzeˇ yaꞈ-euˬ tsawˇ haˬ deuˬ-aˬ, miˇ 
tsaˬ-ahˇ duˬ ciˇ toeˬ naꞈ dui dui-awˇ aˇ siˬ sahˇ le-eu aˇ bawˇ loꞈ-ehˇ dehꞈ doˆ dzaˬ 
laˇ tehꞈ-a.  
31Yeˬluˇsaˬlehˬ meuˬ hawˇ-eu Ziˇoˬ gawˬ jawˬ kʼoeˇ taˆ, maˬ ya cawˆ-iˇ ni dzeuˇ-iˇ-
euˬ tsawˇ haˬ jawˇ tehꞈ-a. Aˬ jeˬ miˇ neh ehˇ naˇ, kʼoeˇ loꞈ-ehˇ bi pyeuꞈ laˇ-eu gʼaˇ 
duˬ, Sahˬpaˬ Miˬyehˇ noeˬ tsehˆ-awˇ lehˬ hmˬ taˬ-euˬ meh.  
32“Aˬshuˇliˆ sahˬ paˬ gaˇ kawˆ Sahˬpaˬ Miˬyehˇ neh ehˇ taˬ-euˬ heu loꞈ-ehˇ jaˆ-eu 
meh. ‘Aˬ yawꞈ-aˬ, meuˬ heu meuˬ-ahˇ maˬ ya uˇ keuˆ laˇ-eu uˬ taꞈ, kaˆ myaˬ tiˬ myaˬ 
tehꞈ-ehˇ kʼawꞈ maˬ ya beuˆ ahˇ laꞈ-aˇ. Dehˬ daˬ duˬ tuˆ tehˬ luꞈ-eu yehˇ tiˬ gʼaˬ-iˬ 
meuˬ dawˬ peh maˬ ya nyiꞈ laˇ-ehˇ, meuˬ-ahˇ guiˇ deuˆ-eu gʼaˇ duˬ meuˬ meuˬ lahˇ 
jawˬ jawˬ-ehˇ miˇ tsaˬ ciˬ goˇ-eu kʼawꞈ maˬ dah-aˇ.  
33Meuˬ heu meuˬ-ahˇ maˬ ya uˇ laˇ-eu uˬ taꞈ, aˬ yawꞈ oe-euˬ gaˇ ma kahˇ li ya gʼoꞈ 
poˆ leˇ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ taˬ-euˬ ma.  
34Ngaˬ-euˬ tsawˇ myahˇ baˬ da neh maˬ ehˇ, ngaˬ-euˬ zaˬ kʼaˆ Daˬbiˇ-ahˇ ngaˬ neh 
dzaˬ taˬ-euˬ dawˬ ma saˇ jaˇ baˬ da neh maˬ ehˇ, meuˬ heu meuˬ-ahˇ ngaˇ haw piˇ 
ma’ lehˇ ehˇ-eu meh.” 
35Kʼoeˇ ngeh miˇ, Sahˬpaˬ Miˬyehˇ-euˬ mˬ taˆ gʼaˬ kʼehˇ tiˬ gʼaˬ, Aˬshuˇliˆ guiˇ maꞈ-
euˬ taˆ-ahˇ le-awˇ, yehˇ tiˬ seh yehꞈ muiˇ ngaˬ heˇ gʼaˬ-ahˇ sehꞈ-euˬ meh. Uˬ bya bya 
laˇ ngeh, tsawˇ haˬ kʼoeˇ deuˬ yaw shiˇ-ehˇ ga-eu meh.  
36Kʼoeˇ naˇ, Aˬshuˇliˆ sahˬ paˬ Saˬneˬkaˬliˇ kʼoeˇ gaˇ neh doˆ-iˇ-awˇ, Niˇnaˬbeˬ meuˬ-
ahˇ gʼoꞈ leˇ-euˬ meh.  
37Tiˬ nah-aˬ, aˬ yawꞈ-euˬ miˬ yehˇ pyeuꞈ-eu Niˇsaˬlawˇ miˬ yehˇ-euˬ uˬ duˬ tahˬ 
nymˇ laꞈ kʼoeˇ aˬ yawꞈ uˬ duˬ tahˬ luꞈ ngeh, aˬ yawꞈ-euˬ aˬ li Aˬdaˬleˬmeˬlehˆ hawˇ-
eu, Shaˬleˬzaˬ aˬ nyaꞈ nmˇ aˬ yawꞈ-ahˇ mi cehˇ deuˆ sehꞈ-awˇ Aˬyaˬyaˇ miˇ kʼahˬ 
paw cehˆ-euˬ meh. Kʼoeˇ naˇ, aˬ yawꞈ-euˬ aˬ li Eˇdaˬhaˬdoˬ gʼaˬ, aˬ yawꞈ-euˬ dah zaˇ 
sahˬ paˬ geuꞈ-euˬ meh.  

2 Sahˬpaˬ 20 

Sahˬ paˬ Heˬsaˬgiˇ jawˇ saˇ maˬ doˆ-eu 
(Iˇsaˬyaˇ 38.1-8,21,22; 2 Laˬsaˬbaˬ 32.24-26) 

1Aˇ nah aˇ yamˬ kʼoeˇ yamˬ laꞈ kʼoeˇ, sahˬ paˬ Heˬsaˬgiˇ shiˇ taw tehˬ ni naˇ laˇ-euˬ 
meh. Aˬmoˆ-euˬ aˬ li pyeuꞈ-eu Miˬyehˇ gʼaˇ duˬ ngehˬ dah-eu Iˇsaˬyaˇ gʼaˬ aˬ yawꞈ 
jawˇ gaˇ iˇ-awˇ, “Sahˬpaˬ Miˬyehˇ nawˬ-ahˇ heu loꞈ-ehˇ ehˇ-eu meh. Yawˬ jeˬ na luꞈ 
lehˬ hmˬ dah taˬ jiˇ-awˬ. Aˬ jeˬ miˇ neh ehˇ naˇ, nawˇ naˇ-eu maˬ taˬ leˇ nya-ehˇ ya 
shiˇ tehꞈ-a lehˇ ehˇ-eu meh” lehˇ ehˇ nehˬ-euˬ meh.  
2Kʼoeˇ ngeh, Heˬsaˬgiˇ kaˇ pyawˇ-ahˇ myaˆ pyawˬ ciˬ daˬ-awˇ, heu loꞈ-ehˇ guiˬ lahˬ 
shaˇ-euˬ meh.  
3“Sahˬpaˬ Miˬyehˇ-oˇ, ngaˇ nawˬ-ahˇ saˇ jaˇ ziꞈ-eu laꞈ kʼoeˇ yaw dehꞈ dehꞈ-awˇ, nawˬ 
neh ngaˬ-ahˇ bi mˇ mawꞈ-eu jeˬ-ahˇ leh jeh-awˇ mˇ-euˬ gaˇ taˬ ngehˇ nehˬ laꞈ” lehˇ 
shaˇ-euˬ meh. Kʼoeˇ naˇ, aˬ yawꞈ ngoeˇ dui dui-euˬ meh.  
4Heˬsaˬgiˇ jawˇ gaˇ neh gʼoꞈ-iˇ-eu lehˇ, Iˇsaˬyaˇ doˆ-iˇ-euˬ meh. Ehˇ kʼawꞈ, sahˬ paˬ 
hawˇ nymˇ-euˬ nymˇ ma lawˆ maˬ iˇ doˆ dzeuˇ mi naˆ-ehˇ, Sahˬpaˬ Miˬyehˇ aˬ yawꞈ-
ahˇ heu loꞈ-ehˇ ehˇ nehˬ-euˬ meh. 
5“Sahˬpaˬ Miˬyehˇ-euˬ tsawˇ haˬ deuˬ-ahˇ uˆ lahˇ-eu gʼaˬ pyeuꞈ-eu Heˬsaˬgiˇ-ahˇ, 
heu loꞈ-ehˇ ehˇ nehˬ-awˬ. ‘Nawˬ poeˬ Daˬbiˇ-euˬ Miˬyehˇ, Sahˬpaˬ Miˬyehˇ pyeuꞈ-eu 
ngaˇ, nawˬ-euˬ shaˇ dawˬ ya gaˬ-awˇ, nawˇ myaˆ biˇ yoeˇ le gaˇ ya mawˇ-euˬ ma. 
Nawˬ-ahˇ ngaˇ laˆ taˬ nehˬ-awˇ, smˬ nah laꞈ kʼoeˇ Uˬ duˬ tahˬ nymˇ nymˇ ma-ahˇ 
nawˇ ya le tehꞈ-a.  
6Nawˬ-ahˇ ngaˇ tseˇ ngaˬ kʼoꞈ paˇ bi dehꞈ ma. Nawˬ-ahˇ maˬ ehˇ, Yeˬluˇsaˬlehˬ 
meuˬ-ahˇ maˬ ehˇ, Aˬshuˇliˆ sahˬ paˬ-euˬ aˬ laꞈ laꞈ kʼoeˇ ngaˇ ka kʼoꞈ nehˬ ma. Ngaˬ-
euˬ tsawˇ myahˇ baˬ da neh maˬ ehˇ, ngaˬ-euˬ zaˬ kʼaˆ Daˬbiˇ-ahˇ ngaˬ neh dzaˬ taˬ-
euˬ saˇ jaˇ baˬ da neh maˬ ehˇ, meuˬ heu meuˬ-ahˇ ngaˇ haw piˇ nehˬ ma’ lehˇ ehˇ 
nehˬ-iˇ-awˬ.” 
7Sahˬ paˬ-ahˇ bo saˆ luꞈ-eu deuˬ-ahˇ Iˇsaˬyaˇ ehˇ nehˬ-eu, “Siˬ guˬ aˇ siˬ aˇ yaˆ yuˇ-
awˇ, sahˬ paˬ-euˬ maˇ naˇ-ahˇ kaꞈ uꞈ nehˬ naˇ taˬ leˇ tehꞈ-a.” 
8Kʼoeˇ ngeh, Iˇsaˬyaˇ-ahˇ Heˬsaˬgiˇ ehˇ-eu, “Sahˬpaˬ Miˬyehˇ ngaˬ-ahˇ bi taˬ leˇ-awˇ, 
smˬ nah keuˆ laˇ ngeh Uˬ duˬ tahˬ nymˇ nymˇ ma-ahˇ ngaˇ ya le tehꞈ-a lehˇ ehˇ-eu 
gaˇ kawˆ heu, aˬ diˇ aˬ maˇ pyeuꞈ laˇ meh lehˇ nawˇ ngaˬ-ahˇ saˇ kiˇ aˬ joˆ-ehˇ mehˬ 
nehˬ laꞈ nmˇ.” 
9Iˇsaˬyaˇ ehˇ-eu, “Sahˬpaˬ Miˬyehˇ neh saˇ jaˇ dzaˬ taˬ-euˬ loꞈ-ehˇ byah laˇ-eu gaˇ 
kawˆ, aˬ yawꞈ nawˬ-ahˇ saˇ kiˇ mehˬ nehˬ laꞈ tehꞈ-a. Haw sheˇ. Dawˬ dzm dawˬ 
tehꞈ-ahˇ jaˆ-eu naˇ shmˇ kʼoeˇ, mehˬ hu paw shiꞈ tehꞈ bi iˇ-eu loˇ, maˬ ngeuˇ naˇ, naˇ 
kʼah paw shiꞈ tehꞈ bi gʼoꞈ kʼoꞈ laˇ-eu loˇ lehˇ, nawˇ ehˇ sheˇ.” 
10Heˬsaˬgiˇ ehˇ-eu, “Naˇ shmˇ-ahˇ mehˬ hu paw shiꞈ tehꞈ bi iˇ-euˬ-aˬ, yaw awˬ tehꞈ-
a. Naˇ kʼah paw shiꞈ tehꞈ bi gʼoꞈ laˇ-awˬ.” 
11Iˇsaˬyaˇ Sahˬpaˬ Miˬyehˇ-ahˇ guiˬ lahˬ shaˇ ngeh, sahˬ paˬ Aˬkaˆ neh tsoˆ taˬ-euˬ 
dawˬ dzm kʼoeˇ taˆ, naˇ shmˇ kʼoeˇ naˇ kʼah paw shiꞈ tehꞈ jiˆ gʼoꞈ laˇ ni Sahˬpaˬ 
Miˬyehˇ jahˇ nehˬ-euˬ meh.  

Baˬbuˇloˬ sahˬ paˬ tsawˇ haˬ pyehˬ leꞈ-euˬ 
(Iˇsaˬyaˇ 39.1-8) 

12Aˇ nah aˇ yamˬ kʼoeˇ yamˬ laꞈ kʼoeˇ, Baˬlaˬdaˬ-euˬ aˬ li Baˬbuˇloˬ sahˬ paˬ 
Meˬlawˇdaˆbaˬlaˬdaˬ-aˬ, sahˬ paˬ Heˬsaˬgiˇ jawˇ saˇ maˬ doˆ-eu gaˇ kawˆ ya gaˬ-awˇ, 
sahˬ boꞈ tiˬ taꞈ boꞈ ahˇ leꞈ-awˇ, laꞈ sawˬ bi sha ha le-euˬ meh.  
13Baˬbuˇloˬ sahˬ paˬ neh pyehˬ gʼeh leꞈ-euˬ tsawˇ haˬ kʼoeˇ deuˬ-ahˇ Heˬsaˬgiˇ ha 
geuꞈ-awˇ aˬ yawꞈ-euˬ pyuˇ shuiˇ myawˬ gahˬ deuˬ mehˬ nehˬ-euˬ meh. Aˬ yawꞈ-euˬ 
pyuˇ hawˇ-eu shuiˇ maˬ ehˇ, aˇ poeˬ kʼaˆ-eu tsiˇ yaw saw deuˬ maˬ ehˇ, aˬ yawꞈ-euˬ 
guiˇ deuˆ-eu keu ka dawˬ tawˆ luꞈ maˬ ehˇ, aˬ yawꞈ maꞈ-ahˇ mehˬ nehˬ-euˬ meh. Aˬ 
yawꞈ-euˬ myawˬ gahˬ jeˬ hmˬ duˬ hawˇ-eu aˬ yawꞈ-euˬ miˇ kʼahˬ laꞈ kʼoeˇ kʼaˇ jaˆ-eu 
jeˬ dawˬ tawˆ luꞈ, aˬ yawꞈ maꞈ-ahˇ maˬ mehˬ nehˬ jiˇ-euˬ tiˬ jeˬ-iˬ maˬ jaˆ-a.  
14Kʼoeˇ naˇ, Miˬyehˇ gʼaˇ duˬ ngehˬ dah-eu Iˇsaˬyaˇ-aˬ, sahˬ paˬ jawˇ gaˇ le-awˇ, 
“Tsawˇ haˬ heu deuˬ aˬ geu gaˇ neh oe-awˇ, nawˬ-ahˇ aˬ jeˬ ehˇ le taˬ” lehˇ naˇ haˬ 
ngeh, “Aˬ yawꞈ maꞈ-aˬ, kaˬ dui dui-eu miˇ kʼahˬ tiˬ kʼahˬ pyeuꞈ-eu Baˬbuˇloˬ miˇ 
kʼahˬ-ahˇ neh oe-euˬ meh” lehˇ, Heˬsaˬgiˇ ehˇ kʼoꞈ nehˬ-euˬ meh.  
15“Nawˬ-euˬ nymˇ laꞈ kʼoeˇ aˬ yawꞈ maꞈ aˬ jeˬ haw mawˇ taˬ” lehˇ Iˇsaˬyaˇ naˇ haˬ 
ngeh, “Aˬ yawꞈ maꞈ yawˬ jeˬ na luꞈ haw mawˇ jiˇ-euˬ meh. Ngaˬ-euˬ myawˬ jeˬ hmˬ 
duˬ-ahˇ kʼaˇ jaˆ-eu jeˬ, aˬ yawꞈ maꞈ-ahˇ maˬ mehˬ nehˬ-euˬ tiˬ jeˬ-iˬ maˬ paˇ jaˆ ma” 
lehˇ, Heˬsaˬgiˇ ehˇ-eu meh.  
16Kʼoeˇ naˇ, Heˬsaˬgiˇ-ahˇ Iˇsaˬyaˇ heu loꞈ-ehˇ ehˇ nehˬ-euˬ meh. “Sahˬpaˬ Miˬyehˇ 
heu loꞈ-ehˇ ehˇ-eu meh.  
17‘Nawˬ-euˬ nymˇ laꞈ kʼoeˇ kʼaˇ jaˆ-eu jeˬ hawˇ-eu, nawˬ poeˬ nawˬ bawˇ deuˬ neh 
kʼaˇ jeˬ hmˬ daˆ laꞈ-euˬ jeˬ dawˬ tawˆ luꞈ, tiˬ jeˬ-iˬ maˬ paˇ dzeˇ yaꞈ ni Baˬbuˇloˬ miˇ 
kʼahˬ-ahˇ bi yuˇ geuꞈ gʼeh jiˇ-eu aˇ nah keuˆ le tehꞈ-a.  
18Nawˬ-euˬ aˬ li tiˬ deuˬ na-ahˇ kʼawꞈ nyehꞈ gʼeh-awˇ, shawꞈ-awˇ, Baˬbuˇloˬ sahˬ 
paˬ-euˬ nymˇ-ahˇ gaˇ mˇ-eu tsawˇ haˬ bi geuꞈ tehꞈ-a’ lehˇ ehˇ-eu meh.” 
19Sahˬ paˬ Heˬsaˬgiˇ-aˬ, aˬ yawꞈ-euˬ ziˇ laꞈ kʼoeˇ kʼoeˇ loꞈ-ehˇ maˬ pyeuꞈ laˇ-ehˇ, saˇ 
lehˆ ni ya dehꞈ ya jawˇ tehꞈ-a lehˇ gʼoˆ shaw-awˇ, “Sahˬpaˬ Miˬyehˇ neh nawˬ-ahˇ 
ngaˇ jawˇ gaˇ bi ehˇ le-euˬ dawˬ teu dawˬ muiˬ miˇ-a” lehˇ, Iˇsaˬyaˇ-ahˇ ehˇ kʼoꞈ 
nehˬ-euˬ meh.  

Heˬsaˬgiˇ ziˇ jiˇ-euˬ 
(2 Laˬsaˬbaˬ 32.32-33) 

20Sahˬ paˬ Heˬsaˬgiˇ neh mˇ-euˬ huiˬ-eu gaˇ deuˬ maˬ ehˇ, iˇ cuꞈ lah ciˬ-awˇ, meuˬ-
ahˇ iˇ pahˬ pahˬ ahˇ-euˬ gaˇ kawˆ maˬ ehˇ, aˬ yawꞈ neh kʼaˇ mˇ kʼaˇ shaˇ-euˬ jeˬ dawˬ 
tawˆ luꞈ, Yuˇdaˆ sahˬ paˬ deuˬ gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ 
meh.  
21Heˬsaˬgiˇ ziˇ jiˇ-awˇ, aˬ yawꞈ-euˬ aˬ li Maˬnaˇseˬ gʼaˬ aˬ yawꞈ-euˬ dah zaˇ sahˬ paˬ 
geuꞈ-euˬ meh.  

2 Sahˬpaˬ 21 

Yuˇdaˆ sahˬ paˬ Maˬnaˇseˬ 
(2 Laˬsaˬbaˬ 33.1-20) 

1Maˬnaˇseˬ-aˬ, tseˇ nyiꞈ kʼoꞈ kʼawˆ ngeh Yuˇdaˆ sahˬ paˬ pyeuꞈ laˇ-awˇ, Yeˬluˇsaˬlehˬ 
meuˬ-ahˇ jawˇ-awˇ ngaˬ tseˇ ngaˬ kʼoꞈ uˆ lahˇ-euˬ meh. Aˬ yawꞈ-euˬ aˬ ma-aˬ, 
Heˬpaˬziˇbaˬ meh.  
2Sahˬpaˬ Miˬyehˇ neh aˬ yawꞈ-euˬ tsawˇ haˬ deuˬ-ahˇ miˇ kʼahˬ kʼoeˇ kʼahˬ laꞈ kʼoeˇ 
sheuˬ uˇ gʼeh ngeh, miˇ kʼahˬ kʼoeˇ kʼahˬ laꞈ kʼoeˇ Sahˬpaˬ Miˬyehˇ neh bi teh doˆ-
euˬ tsawˇ jeuˬ kʼoeˇ deuˬ mˇ-eu shaˇ-eu jawꞈ dui dui-eu gaˇ deuˬ-ahˇ, Maˬnaˇseˬ 
caw teh-eu laꞈ kʼoeˇ, Sahˬpaˬ Miˬyehˇ mehˬ shi iˬ baˇ mˇ-euˬ meh.  
3Aˬ yawꞈ-euˬ aˬ da Heˬsaˬgiˇ neh laˆ cawˆ yaꞈ-euˬ lawˇ ciꞈ zaˬ deuˬ uˬ duˬ tahˬ-eu 
jawˇ duˬ kʼoeˇ deuˬ-ahˇ, aˬ yawꞈ neh paˇ tsoˆ muiˬ-euˬ meh. Iˇsaˬleˬlaˆ sahˬ paˬ 
Aˬhaˆ neh mˇ-euˬ loꞈ-ehˇ, Baˬlaˇ miˬyehˇ-ahˇ uˬ duˬ tahˬ-eu gʼaˇ duˬ, aˬ yawꞈ lawˇ 
duˬ tsoˆ-awˇ, Aˬsheˇlaˬ miˬyehˇ ma-euˬ mawˇ kawˇ aˬ yawꞈ tehˆ-euˬ meh. Aˬ guiˇ 
deuˬ-ahˇ kʼawꞈ aˬ yawꞈ uˬ duˬ tahˬ-euˬ meh.  
4“Ngaˬ-ahˇ uˬ duˬ ya tahˬ-eu jawˇ duˬ meh” lehˇ, Sahˬpaˬ Miˬyehˇ neh ehˇ taˬ-euˬ Uˬ 
duˬ tahˬ nymˇ nymˇ ma laꞈ kʼoeˇ, lawˇ ciꞈ zaˬ deuˬ-euˬ lawˇ duˬ aˬ yawꞈ jahˇ ahˇ-euˬ 
meh.  
5Uˬ duˬ tahˬ nymˇ-euˬ kʼoeˇ paˆ ma paˆ jaˆ-eu pu kaˬ-ahˇ, aˬ guiˇ deuˬ-ahˇ uˬ duˬ 
tahˬ-eu lawˇ duˬ aˬ yawꞈ gawˬ-euˬ meh.  
6Aˬ yawꞈ-euˬ aˬ li miˬ dzaˬ-ahˇ dzah puiˆ-awˇ lawˇ-euˬ shehˇ-euˬ meh. Maw loˬ ja 
maw hawˇ-eu, nyiˇ paˬ shaˆ ma deuˬ-ahˇ aˬ yawꞈ gʼoe-euˬ meh. Sahˬpaˬ miˬyehˇ 
nui ma pehˇ laˇ ngeh keuˆ ni, Sahˬpaˬ Miˬyehˇ mehˬ shi aˬ yawꞈ iˬ baˇ mˇ dui dui-
euˬ meh.  
7“Iˇsaˬleˬlaˆ tsawˇ jeuˬ tseˇ nyiꞈ jeuˬ-euˬ miˇ kʼahˬ dawˬ tawˆ luꞈ laꞈ kʼoeˇ, 
Yeˬluˇsaˬlehˬ meuˬ-ahˇ jaˆ-eu Uˬ duˬ tahˬ nymˇ nymˇ ma heu nymˇ-aˬ, ngaˬ-ahˇ uˬ 
duˬ bi tahˬ-eu gʼaˇ duˬ ngaˬ neh tsoˆ taˬ-euˬ jawˇ duˬ pyeuꞈ-eu ma” lehˇ, Daˬbiˇ 
hawˇ-eu Sawˇlaˬmoˬ aˬ nyaꞈ da zaˬ-ahˇ Sahˬpaˬ Miˬyehˇ neh ehˇ tsaˬ tsoˆ nehˬ taˬ-
euˬ Uˬ duˬ tahˬ nymˇ nymˇ ma kʼoeˇ nymˇ laꞈ kʼoeˇ, Maˬnaˇseˬ neh Aˬsheˇlaˬ 
miˬyehˇ ma-euˬ tahˬ pahˬ aˬ ma mawˇ kawˇ bi jaˆ-euˬ meh.  
8Kʼoeˇ uˬ taꞈ, “ Iˇsaˬleˬlaˆ tsawˇ haˬ deuˬ ngaˬ-euˬ ehˇ dawˬ naˇ haˬ geuꞈ jiˇ-awˇ, 
ngaˬ-euˬ zaˬ kʼaˆ Moˇseˬ neh aˬ yawꞈ maꞈ-ahˇ biꞈ taˬ yaꞈ-eu zahˇ dawˬ kʼoꞈ dawˬ 
dawˬ tawˆ luꞈ-ahˇ caw teh naˇ, aˬ yawꞈ maꞈ-euˬ aˬ poeˬ aˬ bawˇ deuˬ-ahˇ ngaˬ neh 
biꞈ taˬ-euˬ miˇ kʼahˬ heu kʼahˬ laꞈ kʼoeˇ, aˬ yawꞈ maꞈ-ahˇ tiˬ jawˇ-iˬ maˬ bi teh doˆ” 
lehˇ, Sahˬpaˬ Miˬyehˇ neh ehˇ taˬ-euˬ jaˆ-eu meh.  
9Ehˇ kʼawꞈ, Yuˇdaˆ tsawˇ haˬ deuˬ Sahˬpaˬ Miˬyehˇ-euˬ ehˇ dawˬ maˬ naˇ haˬ geuꞈ-
ehˇ, Sahˬpaˬ Miˬyehˇ neh aˬ yawꞈ-euˬ tsawˇ haˬ deuˬ-ahˇ miˇ kʼahˬ kʼoeˇ kʼahˬ laꞈ 
kʼoeˇ sheuˬ ahˇ nehˬ ngeh, miˇ kʼahˬ kʼoeˇ kʼahˬ laꞈ kʼoeˇ aˬ yawꞈ neh teh doˆ-euˬ 
tsawˇ jeuˬ kʼoeˇ deuˬ neh mˇ-euˬ iˬ baˇ naˆ maˬ tseˇ huiˬ dzehˬ-eu iˬ baˇ mˇ ni, 
Yuˇdaˆ tsawˇ haˬ deuˬ-ahˇ Maˬnaˇseˬ gaˇ ma sheuˬ bahˬ-euˬ meh.  
10Sahˬpaˬ Miˬyehˇ-euˬ zaˬ kʼaˆ pyeuꞈ-eu aˬ yawꞈ gʼaˇ duˬ ngehˬ dah-eu deuˬ-ahˇ 
gʼoe-awˇ, Sahˬpaˬ Miˬyehˇ heu loꞈ-ehˇ ehˇ-eu meh. 

11“Kaˬnaˬ tsawˇ jeuˬ neh mˇ-euˬ naˆ maˬ tseˇ doeˇ-eu, jawꞈ dui dui-eu gaˇ deuˬ-ahˇ 
Maˬnaˇseˬ mˇ-awˇ, aˬ yawꞈ-euˬ tahˬ pahˬ aˬ ma mawˇ kawˇ kʼoeˇ deuˬ baˬ da neh, 
Yuˇdaˆ tsawˇ haˬ iˬ baˇ mˇ ni aˬ yawꞈ gaˇ ma sheuˬ bahˬ-euˬ meh.  
12Kʼoeˇ miˇ neh, kʼaˇ ya gaˬ-eu tsawˇ haˬ deuˬ myaꞈ leˇ tsoˆ leˇ jiˇ gaˇ keuˆ ni, Yuˇdaˆ 
miˇ kʼahˬ hawˇ-eu Yeˬluˇsaˬlehˬ meuˬ kʼoeˇ taˆ, guˆ dui dui laˇ paˬ-ehˇ gʼeh-eu luˬ-iˇ 
seˇ-iˇ-eu jeˬ ngaˇ bi keuˆ le ma.  
13Saˬmaˬliˆ meuˬ hawˇ-eu sahˬ paˬ Aˬhaˆ aˬ ha da zaˬ-ahˇ ngaˬ neh kʼehˬ nehˬ kʼaˆ 
nehˬ-euˬ loꞈ-ehˇ, Yeˬluˇsaˬlehˬ meuˬ-ahˇ ngaˇ kʼehˬ nehˬ ma. Shiˆ shawˇ-awˇ moꞈ 
tsahˬ taˬ-euˬ hawˬ gʼawˆ tiˬ gʼawˆ loꞈ-ehˇ, tsawˇ haˬ maˬ jawˇ-ehˇ pyeuꞈ-iˇ ngeh keuˆ 
ni Yeˬluˇsaˬlehˬ meuˬ-ahˇ, juˇ tsui ni jahˇ nehˬ ma.  
14Maˬ cawˆ-iˇ ni dzeˇ-eu tsawˇ haˬ deuˬ-ahˇ kʼawꞈ, ngaˇ byehˇ dzeh nehˬ-awˇ, muiˇ-
eu deuˬ-euˬ aˬ laꞈ laꞈ kʼoeˇ a ahˇ nehˬ ma. Muiˇ-eu deuˬ aˬ yawꞈ maꞈ-ahˇ kʼehˬ-awˇ, 
aˬ yawꞈ maꞈ-euˬ miˇ kʼahˬ laꞈ kʼoeˇ kʼaˇ jaˆ-eu jeˬ yuˇ geuꞈ jiˇ tehꞈ-a.  
15Aˬ yawꞈ maꞈ-euˬ aˬ poeˬ aˬ bawˇ deuˬ Iˇjiˇtuˆ miˇ kʼahˬ laꞈ kʼoeˇ neh doˆ laˇ ngeh 
tiˬ nah neh, iˬ nah keuˆ ni, ngaˬ-euˬ mehˬ shi aˬ yawꞈ maꞈ iˬ baˇ mˇ-awˇ, ngaˇ nui 
ma pehˇ ni jahˇ nehˬ laꞈ-euˬ miˇ neh, ngaˬ-euˬ tsawˇ haˬ deuˬ-ahˇ ngaˇ kʼoeˇ loꞈ-ehˇ 
jahˇ nehˬ ma.” 
16Iˬ baˇ maˬ ahˇ-eu tsawˇ haˬ gʼawˬ mya ni Maˬnaˇseˬ neh sehꞈ-euˬ miˇ neh, 
Yeˬluˇsaˬlehˬ meuˬ-ahˇ dehꞈ-eu aˇ bawˇ deuˬ shiˬ yoeˇ doˆ le luꞈ-eu meh. Yuˇdaˆ 
tsawˇ haˬ deuˬ miˬyehˇ nui deuˬ-ahˇ uˬ duˬ tahˬ-awˇ, Sahˬpaˬ Miˬyehˇ mehˬ shi iˬ 
baˇ mˇ ni aˬ yawꞈ gaˇ ma sheuˬ bahˬ-euˬ uˬ taꞈ-ehˇ, aˬ yawꞈ kʼoeˇ loꞈ-ehˇ paˇ mˇ-euˬ 
jeˬ pyeuꞈ-eu meh.  
17Maˬnaˇseˬ neh mˇ-euˬ iˬ baˇ deuˬ hawˇ-eu, aˬ yawꞈ neh kʼaˇ mˇ kʼaˇ shaˇ-euˬ jeˬ 
dawˬ tawˆ luꞈ, Yuˇdaˆ sahˬ paˬ deuˬ gaˇ kawˆ boꞈ taˬ-euˬ sahˬ boꞈ deuˬ laꞈ kʼoeˇ boꞈ 
ahˇ taˬ-euˬ meh.  
18Maˬnaˇseˬ ziˇ jiˇ-awˇ, Awˇza yaˇ kmˇ lehˇ kuˇ-eu sahˬ paˬ-euˬ yaˇ kmˇ laꞈ kʼoeˇ baꞈ 
pahˬ nehˬ-euˬ meh. Kʼoeˇ naˇ, aˬ yawꞈ-euˬ aˬ li Aˬmo gʼaˬ aˬ yawꞈ-euˬ dah zaˇ sahˬ 
paˬ geuꞈ-eu meh.  

Yuˇdaˆ sahˬ paˬ Aˬmo 
(2 Laˬsaˬbaˬ 33.21-25) 

19Aˬmo-aˬ, nyiˬ tseˇ kʼoꞈ kʼawˆ ngeh Yuˇdaˆ sahˬ paˬ pyeuꞈ laˇ-awˇ, Yeˬluˇsaˬlehˬ 
meuˬ-ahˇ jawˇ-awˇ nyiˬ kʼoꞈ uˆ lahˇ-euˬ meh. Aˬ yawꞈ-euˬ aˬ ma-aˬ, Yoˇtaˬbaˬ meuˬ-
ahˇ jawˇ-eu Haˬluˆ-euˬ aˬ buˇ Meˬshuˇlaˬmehˇ meh.  
20Aˬ yawꞈ-euˬ aˬ da Maˬnaˇseˬ loꞈ-ehˇ, Sahˬpaˬ Miˬyehˇ mehˬ shi aˬ yawꞈ iˬ baˇ mˇ-
euˬ meh.  
21Aˬ yawꞈ-euˬ aˬ da neh mˇ-euˬ gaˇ deuˬ-ahˇ aˬ yawꞈ dzaw geuꞈ-awˇ, aˬ yawꞈ-euˬ aˬ 
da uˬ duˬ tahˬ-euˬ tahˬ pahˬ aˬ ma mawˇ kawˇ deuˬ-ahˇ aˬ yawꞈ uˬ duˬ tahˬ-euˬ 
meh.  
22Aˬ yawꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ aˬ 
yawꞈ byehˇ dzeh-awˇ, Sahˬpaˬ Miˬyehˇ-euˬ ehˇ dawˬ maˬ naˇ haˬ geuꞈ-a.  

23Aˬmo-euˬ gaˇ mˇ-eu yaw huiˬ yaw mahˇ deuˬ Aˬmo-ahˇ ciˬ cuˇ ni puiˬ-awˇ, sahˬ 
paˬ-euˬ hawˇ nymˇ laꞈ kʼoeˇ aˬ yawꞈ-ahˇ sehꞈ-euˬ meh. 
24Aˬmo-ahˇ sehꞈ-euˬ tsawˇ haˬ deuˬ-ahˇ Yuˇdaˆ miˇ kʼahˬ zaˬ deuˬ neh paˇ sehꞈ poˆ-
awˇ, aˬ yawꞈ-euˬ aˬ li Yawˇshiˆ-ahˇ sahˬ paˬ bi geuꞈ-euˬ meh.  
25Aˬmo neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Yuˇdaˆ sahˬ paˬ deuˬ gaˇ kawˆ 
boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh. 
26Awˇza yaˇ kmˇ laꞈ kʼoeˇ jaˆ-eu lmˬ bymˇ-ahˇ Aˬmo-ahˇ baꞈ pahˬ-awˇ, aˬ yawꞈ-euˬ 
aˬ li Yawˇshiˆ gʼaˬ, aˬ yawꞈ-euˬ dah zaˇ sahˬ paˬ geuꞈ-euˬ meh.  

2 Sahˬpaˬ 22 

Yuˇdaˆ sahˬ paˬ Yawˇshiˆ 
(2 Laˬsaˬbaˬ 34.1-2) 

1Yawˇshiˆ-aˬ, aˇ kʼoꞈ yehꞈ kʼoꞈ kʼawˆ ngeh Yuˇdaˆ sahˬ paˬ pyeuꞈ laˇ-awˇ, 
Yeˬluˇsaˬlehˬ meuˬ-ahˇ jawˇ-awˇ smˬ tseˇ tiꞈ kʼoꞈ uˆ lahˇ-euˬ meh. Aˬ yawꞈ-euˬ aˬ 
ma-aˬ, Bawˇzaˬkaˇ meuˬ-ahˇ jawˇ-eu Aˬdaˬyaˇ-euˬ aˬ buˇ Yeˬdiˇdaˬ meh.  
2Yawˇshiˆ-aˬ, Sahˬpaˬ Miˬyehˇ nui ma tsaˬ-eu jeˬ mˇ-euˬ meh. Aˬ yawˬ-euˬ aˬ poeˬ 
sahˬ paˬ Daˬbiˇ-ahˇ aˬ yawꞈ dzaw geuꞈ-awˇ, Miˬyehˇ-euˬ zahˇ dawˬ kʼoꞈ dawˬ deuˬ-
ahˇ yaw muiˬ paˬ-ehˇ caw teh-euˬ meh.  

Zahˇ dawˬ kʼoꞈ dawˬ sahˬ boꞈ mawˇ-euˬ 
(2 Laˬsaˬbaˬ 34.8-28) 

3Sahˬ paˬ Yawˇshiˆ uˆ lahˇ luꞈ-eu tseˇ yehꞈ kʼoꞈ tiˬ kʼoꞈ-ahˇ, Meˬshuˇlamˬ-euˬ oeˬ paˬ 
pyeuꞈ-awˇ, Aˬzaˬliˇ-euˬ aˬ li pyeuꞈ-eu saˇ naˇ gaˇ paw aˬ yuiꞈ geuꞈ luꞈ-eu Shaˇpaˬ-
ahˇ, aˬ yawꞈ heu loꞈ-ehˇ ehˇ nehˬ-awˇ Uˬ duˬ tahˬ nymˇ nymˇ ma-ahˇ bi le-euˬ meh.  
4“Piˇ ma yaw huiˬ gʼaˬ pyeuꞈ-eu Hiˇlaˬkiˇ jawˇ gaˇ le-awˇ, Uˬ duˬ tahˬ nymˇ nymˇ 
ma-euˬ gʼoˆ kʼehˬ-ahˇ gaˇ mˇ luꞈ-eu piˇ ma deuˬ neh, miˇ kʼahˬ zaˬ deuˬ-ahˇ gʼoˆ uiˬ-
euˬ pyuˇ aˇ myaˆ ni jaˆ nga lehˇ haw leˇ sheˇ.  
5Uˬ duˬ tahˬ nymˇ nymˇ ma laˆ saˆ gaˇ haw luꞈ pyaˆ luꞈ-eu deuˬ-ahˇ pyuˇ kʼoeˇ deuˬ 
biꞈ-awˇ, gaˇ mˇ luꞈ-eu deuˬ-ahˇ gʼaˬ gaˇ poeˬ bi biꞈ-awˬ lehˇ, aˬ yawꞈ-ahˇ ehˇ nehˬ-
awˬ.  
6Laꞈ myawˬ laꞈ sawˆ mˇ-eu deuˬ, nymˇ tsoˆ-eu deuˬ hawˇ-eu, kʼaˬ lo tsaˬ byaˆ gawˬ-
eu deuˬ-ahˇ gʼaˬ gaˇ poeˬ biꞈ-awˇ, loˬ-eu daˇ kawˬ hawˇ-eu kʼaˬ lo deuˬ zeuˇ gaˇ 
kʼawꞈ, pyuˇ kʼoeˇ deuˬ zmˬ-awˬ lehˇ ehˇ nehˬ-awˬ.  
7Gaˇ mˇ gaˇ haw luꞈ pyaˆ luꞈ-eu tsawˇ haˬ kʼoeˇ deuˬ-aˬ, yaw sui yaw dawˇ miˇ neh, 
aˬ yawꞈ maꞈ-euˬ pyuˇ jaˇ laˇ-ahˇ pyehˆ tseˇ haw-eu maˬ loˬ-aˇ.” 
8Hiˇlaˬkiˇ jawˇ gaˇ Shaˇpaˬ le-awˇ, sahˬ paˬ-euˬ dawˬ tsaꞈ leˇ ngeh, Hiˇlaˬkiˇ gʼaˬ, aˬ 
yawꞈ neh Uˬ duˬ tahˬ nymˇ nymˇ ma laꞈ kʼoeˇ Zahˇ dawˬ kʼoꞈ dawˬ sahˬ boꞈ paˇ yoˆ 
jaˆ-eu ya mawˇ-euˬ gaˇ kawˆ, Shaˇpaˬ-ahˇ dzawˇ nehˬ-euˬ meh. Sahˬ boꞈ kʼoeˇ 
Shaˇpaˬ-ahˇ biꞈ nehˬ-awˇ, Shaˇpaˬ gui haw-euˬ meh.  
9Kʼoeˇ naˇ, Shaˇpaˬ gʼaˬ sahˬ paˬ jawˇ gaˇ gʼoꞈ leˇ-awˇ, “Nawˬ-euˬ zaˬ kʼaˆ deuˬ Uˬ duˬ 
tahˬ nymˇ nymˇ ma laꞈ kʼoeˇ jaˆ-eu pyuˇ yuˇ-awˇ, gaˇ mˇ gaˇ haw luꞈ pyaˆ luꞈ-eu 
deuˬ-ahˇ biꞈ jiˇ taˬ-euˬ meh” lehˇ ehˇ nehˬ-euˬ meh.  

10Kʼoeˇ naˇ, “Hiˇlaˬkiˇ neh ngaˬ-ahˇ sahˬ boꞈ paˇ yoˆ tiˬ dmˬ biꞈ laꞈ-euˬ meh” lehˇ 
ehˇ-awˇ, sahˬ paˬ-ahˇ gui mehˬ nehˬ-euˬ meh.  
11Zahˇ dawˬ kʼoꞈ dawˬ sahˬ boꞈ gui mehˬ nehˬ gaˇ sahˬ paˬ ya gaˬ ngeh, nui ma-ahˇ 
zaw leˇ-awˇ, aˬ yawꞈ dm luꞈ-eu mehˬ tsoeˬ cehˬ pyaˬ-euˬ meh.  
12Kʼoeˇ naˇ, piˇ ma Hiˇlaˬkiˇ, Shaˇpaˬ-euˬ aˬ li Aˬhiˇkamˬ, Miˇkaˬyaˇ-euˬ aˬ li 
Aˬkaˬbawˇ, saˇ naˇ gaˇ paw aˬ yuiꞈ geuꞈ-eu Shaˇpaˬ, sahˬ paˬ-euˬ kuiˇ laꞈ geuꞈ-eu 
Aˬsaˬyaˆ aˬ ha maꞈ-ahˇ, sahˬ paˬ heu loꞈ-ehˇ dawˬ biꞈ-euˬ meh.  
13“Sahˬpaˬ Miˬyehˇ jawˇ gaˇ le-awˇ, ngaˇ hawˇ-eu Yuˇdaˆ miˇ kʼahˬ zaˬ deuˬ gʼaˇ duˬ, 
sahˬ boꞈ paˇ yoˆ heu yoˆ laꞈ kʼoeˇ boꞈ taˬ-euˬ gaˇ kawˆ deuˬ mehˬ bawˬ mˇ leˇ haw 
sheˇ. Sahˬ boꞈ paˇ yoˆ heu yoˆ laꞈ kʼoeˇ ya mˇ meh lehˇ ehˇ taˬ-euˬ jeˬ-ahˇ, aˬ dui-euˬ 
aˬ poeˬ aˬ bawˇ deuˬ maˬ mˇ ni byehˇ-euˬ miˇ neh, aˬ yawꞈ aˬ dui-ahˇ nui ma pehˇ 
luꞈ meh.” 
14Hiˇlaˬkiˇ, Aˬhiˇkamˬ, Aˬkaˬbawˇ, Shaˇpaˬ, Aˬsaˬyaˆ aˬ ha maꞈ-aˬ, Yeˬluˇsaˬlehˬ 
meuˬ yaw shuiꞈ tsoˆ-euˬ paw dzeˇ dzaˬ-ahˇ jawˇ-eu Huˇlaˬdaˬ lehˇ myahˇ-euˬ 
Miˬyehˇ gʼaˇ duˬ ngehˬ dah-eu zaˬ miˬ zaˬ tiˬ gʼaˬ jawˇ gaˇ iˇ-awˇ, naˇ haˬ-iˇ-euˬ meh. 
(Zaˬ miˬ zaˬ kʼoeˇ gʼaˬ-euˬ kʼaˬ dzeˇ zaˬ-aˬ, Haˬlaˬhaˇ-euˬ oeˬ paˬ pyeuꞈ-awˇ, 
Tiˇkaˬbaˬ-euˬ aˬ li pyeuꞈ-eu, Uˬ duˬ tahˬ nymˇ nymˇ ma laꞈ kʼoeˇ pehˇ kʼahˬ pehˇ 
mahˇ jeˬ hmˬ-eu gaˇ mˇ luꞈ-eu Shaˬlmˬ meh.) Kʼaˇ pyeuꞈ laˇ-euˬ gaˇ kawˆ kʼoeˇ deuˬ, 
zaˬ miˬ zaˬ kʼoeˇ gʼaˬ-ahˇ aˬ yawꞈ maꞈ dzawˇ nehˬ-euˬ meh. 
15Kʼoeˇ ngeh, zaˬ miˬ zaˬ kʼoeˇ gʼaˬ heu loꞈ-ehˇ ehˇ-eu meh. “Naw maꞈ gʼoꞈ leˇ-awˇ, 
sahˬ paˬ-ahˇ heu loꞈ-ehˇ ehˇ nehˬ leˇ-awˬ.  
16Sahˬpaˬ Miˬyehˇ heu loꞈ-ehˬ ehˇ-eu meh. ‘Sahˬ paˬ neh gui haw-euˬ sahˬ boꞈ paˇ 
dmˬ kʼoeˇ dmˬ laꞈ kʼoeˇ boꞈ taˬ-euˬ loꞈ-ehˇ, Yeˬluˇsaˬlehˬ meuˬ hawˇ-eu kʼoeˇ gaˇ 
jawˇ-eu tsawˇ haˬ deuˬ-ahˇ ngaˇ kʼehˬ nehˬ kʼaˆ nehˬ-eu lehˇ gʼeh-eu ma.  
17Aˬ yawꞈ maꞈ ngaˬ-ahˇ byehˇ dzeh-awˇ, miˬ yehˇ nui deuˬ-ahˇ lawˇ-eu shehˇ-eu laꞈ 
kʼoeˇ, aˬ yawꞈ maꞈ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ baˬ da neh, ngaˬ-ahˇ 
nui ma bi pehˇ laꞈ-euˬ meh. Yeˬluˇsaˬlehˬ meuˬ-ahˇ ngaˇ nui ma pehˇ laˇ-awˇ, ngaˬ-
euˬ nui pehˇ tiˬ jawˇ-iˬ maˬ paˇ shuꞈ-iˇ nya miˇ-a.  
18Iˇsaˬleˬlaˆ-euˬ Miˬyehˇ, Sahˬpaˬ Miˬyehˇ pyeuꞈ-eu ngaˇ, Yuˇdaˆ sahˬ paˬ-ahˇ heu 
loꞈ-ehˇ ehˇ-eu ma. sahˬ boꞈ paˇ yoˆ teu dmˬ laꞈ kʼoeˇ boꞈ taˬ-euˬ je-ahˇ nawˇ naˇ haˬ 
geuꞈ-euˬ meh.  
19Yeˬluˇsaˬlehˬ meuˬ hawˇ-eu kʼoeˇ gaˇ jawˇ-eu tsawˇ haˬ deuˬ-ahˇ ngaˇ kʼehˬ nehˬ 
ma lehˇ ehˇ taˬ-euˬ gaˇ nawˇ ya gaˬ ngeh, nawˬ-euˬ nui ma noeˬ paˇ-awˇ, mehˬ tsoeˬ 
cehˬ pyaˬ-eu laꞈ kʼoeˇ, ngaˬ-euˬ mehˬ shiˬ nawˇ nui ma nahˬ yu ni taˬ-euˬ meh. Jawˇ 
duˬ kʼoeˇ tsahˇ-ahˇ, maˬ haw peuˬ ni guˆ laˇ paˬ-ehˇ gʼeh-eu jawˇ duˬ bi pyeuꞈ laˇ-
awˇ, tsawˇ haˬ zaˬ deuˬ yaˬ kʼehˇ yaˬ ngeh, jawˇ duˬ kʼoeˇ tsahˇ-euˬ tsawˇ myahˇ 
kuˇ-awˇ yaˬ tehꞈ-a. Ehˇ kʼawꞈ, nawˬ-euˬ shaˇ dawˬ ngaˇ naˇ haˬ nehˬ ma.  
20Yeˬluˇsaˬlehˬ meuˬ kʼoeˇ taˆ ngaˇ bi keuˆ le-eu lehˇ gʼeh luꞈ-eu kʼehˬ-eu kʼaˆ-eu jeˬ, 
nawˇ kʼaˇ dehꞈ kʼoeˇ keuˆ ni maˬ bi keuˆ le-ehˇ nyi naˬ ma. Nawˬ-ahˇ nui saˇ oꞈ-eu 
laꞈ kʼoeˇ ziˇ bi dehꞈ jiˇ ma’ lehˇ ehˇ-eu meh lehˇ, sahˬ paˬ-ahˇ tsaꞈ nehˬ leˇ-awˬ.” Aˬ 

yawꞈ maꞈ gʼeh, dawˬ kʼoeˇ dawˬ yuˇ-awˇ, sahˬ paˬ Yawˇshiˆ jawˇ gaˇ gʼoꞈ leˇ-euˬ 
meh.  

2 Sahˬpaˬ 23 

Tahˬ pahˬ aˬ ma mawˇ kawˇ deuˬ-ahˇ Yawˇshiˆ neh laˆ cawˆ-euˬ 
(2 Laˬsaˬbaˬ 34.3-7,29-33) 

1Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ kʼaˇ jawˇ-eu aˬ yuiꞈ aˬ tsu deuˬ-
ahˇ, Yawˇshiˆ neh kuˇ uiˬ jiˇ-euˬ meh.  
2Kʼoeˇ naˇ, piˇ ma deuˬ, Miˬyehˇ gʼaˇ duˬ ngehˬ dah-eu deuˬ hawˇ-eu, Yuˇdaˆ miˇ 
kʼahˬ hawˇ-eu Iˇsaˬleˬlaˆ miˇ kʼahˬ laꞈ kʼoeˇ kʼaˇ jawˇ-eu smˇ muiˬ smˇ baw deuˬ 
hawˇ-eu iˇ shaˬ zaˬ deuˬ dawˬ tawˆ luꞈ nehˬ-ehˇ tiˬ kawˆ loꞈ-ehˇ, Uˬ duˬ tahˬ nymˇ 
nymˇ ma-ahˇ aˬ yawꞈ le-euˬ meh. Uˬ duˬ tahˬ nymˇ nymˇ ma laꞈ kʼoeˇ mawˇ-euˬ 
sahˬ boꞈ paˇ yoˆ kʼoeˇ yoˆ yoˆ lah ni, aˬ yawꞈ maꞈ dawˬ tawˆ luꞈ mehˬ shi sahˬ paˬ 
gui-euˬ meh. 
3Sahˬpaˬ Miˬyehˇ-euˬ ehˇ dawˬ naˇ haˬ geuꞈ-eu gʼaˇ duˬ maˬ ehˇ, aˬ yawꞈ-euˬ zahˇ 
dawˬ kʼoꞈ daw hawˇ-eu aˬ yawꞈ neh mehˬ nehˬ tsoˆ nehˬ-euˬ dawˬ deuˬ-ahˇ, nui 
ma gʼawˇ mawˇ dawˬ tawˆ luꞈ caw teh-eu gʼaˇ duˬ maˬ ehˇ, sahˬ boꞈ paˇ dmˬ kʼoeˇ 
dmˬ laꞈ kʼoeˇ boꞈ taˬ-euˬ loꞈ-ehˇ, dawˬ ma saˇ jaˇ dzaˬ-euˬ dawˬ deuˬ-ahˇ maˬ gʼawˬ-
iˇ ni dehꞈ gʼeh-eu gʼaˇ duˬ maˬ ehˇ, kʼawˇ zeuˇ dawˬ peh aˬ yawꞈ yawꞈ-awˇ saˇ jaˇ 
dzaˬ-euˬ meh. Tsawˇ haˬ dawˬ tawˆ luꞈ kʼawꞈ, dawˬ ma saˇ jaˇ-ahˇ caw teh-awˇ 
dehꞈ ma lehˇ saˇ jaˇ dzaˬ-euˬ meh.  
4Kʼoeˇ naˇ, piˇ ma yaw huiˬ gʼaˬ pyeuꞈ-eu Hiˇlaˬkiˇ-ahˇ maˬ ehˇ, aˬ yawꞈ-ahˇ caw ba-
eu piˇ ma deuˬ-ahˇ maˬ ehˇ, “Baˬlaˇ miˬ yehˇ, Aˬsheˇlaˬ miˬ yehˇ ma hawˇ-eu, aˬ guiˇ 
deuˬ-ahˇ uˬ duˬ tahˬ gaˇ geuꞈ-euˬ keu ka dawˬ tawˆ luꞈ baꞈ doˆ laꞈ-awˬ” lehˇ, 
Yawˇshiˆ dawˬ biꞈ-euˬ meh. Meuˬ-euˬ laꞈ nyiˇ paw, Giˇdaˬloˬ deh kʼawꞈ-ahˇ keu ka 
kʼoeˇ deuˬ dawˬ tawˆ luꞈ aˬ yawꞈ miˬ dzaˬ keuˬ dzeh-awˇ, puiˆ doˆ-euˬ kʼaˬ lehˇ 
deuˬ, Beˬdeˬlaˇ meuˬ-ahˇ tawˆ gʼeh-euˬ meh.  
5Yeˬluˇsaˬlehˬ meuˬ-euˬ gaˇ dahˬ gaˇ dzeˇ jaˆ-eu meuˬ deuˬ hawˇ-eu, Yuˇdaˆ miˇ 
kʼahˬ laꞈ kʼoeˇ jaˆ-eu meuˬ deuˬ-ahˇ, lawˇ ciꞈ zaˬ-euˬ lawˇ duˬ kʼoeˇ taˆ bi lawˇ bi 
shehˇ-eu gʼaˇ duˬ Yuˇdaˆ sahˬ paˬ deuˬ neh tseˇ doˆ taˬ-euˬ piˇ ma deuˬ hawˇ-eu, 
Baˬlaˇ miˬyehˇ, nahˇ ma, ba la, aˬ guiˇ heu deuˬ-ahˇ kʼaˇ lawˇ kʼaˇ shehˇ-eu piˇ ma 
deuˬ-ahˇ, aˬ yawꞈ teh ka-euˬ meh.  
6Uˬ duˬ tahˬ nymˇ nymˇ ma laꞈ kʼoeˇ jaˆ-eu Aˬsheˇlaˬ miˬyehˇ ma-euˬ mawˇ kawˇ-
ahˇ, Giˇdaˬloˬ deh kʼawꞈ-ahˇ yuˇ doˆ gʼeh-awˇ, miˬ dzaˬ dzah puiˆ dzeh-euˬ meh. 
Kʼoeˇ naˇ, puiˆ doˆ-euˬ kʼaˬ lehˇ kʼoeˇ-ahˇ yaw muiˬ paˬ-ehˇ paˇ tahˬ loeˇ-awˇ, miˇ 
kʼahˬ zaˬ deuˬ-euˬ lmˬ bymˇ-ahˇ byaˆ-euˬ meh.  
7Uˬ duˬ tahˬ nymˇ nymˇ ma laꞈ kʼoeˇ, zaˬ miˬ zaˬ hawˇ-eu kʼaˬ dzeˇ zaˬ meh maˬ laˇ 
deuˬ jawˇ-eu jawˇ duˬ aˬ yawꞈ laˆ cawˆ-euˬ meh. Jawˇ duˬ kʼoeˇ tsahˇ-aˬ, Aˬsheˇlaˬ 
miˬyehˇ ma-ahˇ uˬ duˬ tahˬ ngeh dm-eu pehˇ kʼahˬ pehˇ mahˇ deuˬ-ahˇ, zaˬ miˬ zaˬ 
deuˬ guꞈ luꞈ-eu jawˇ duˬ kʼawꞈ pyeuꞈ-eu meh.  
8Yuˇdaˆ miˇ kʼahˬ doe ni jaˆ-eu meuˬ deuˬ-ahˇ jawˇ-eu piˇ ma deuˬ-ahˇ, 
Yeˬluˇsaˬlehˬ meuˬ-ahˇ aˬ yawꞈ sheuˬ uiˬ-awˇ, aˬ yawꞈ maꞈ neh lawˇ-eu shehˇ-eu jeˬ 

kʼaˇ mˇ-euˬ lawˇ duˬ dawˬ tawˆ luꞈ laˆ cawˆ jiˇ-euˬ meh. Yeˬluˇsaˬlehˬ meuˬ-ahˇ uˇ 
leˇ-eu lahˇ kʼehˬ kʼehˬ ma-euˬ aˇ caˇ paw dzeˇ paˆ-ahˇ lahˇ kʼehˬ tiˬ kʼehˬ jaˆ-eu meh. 
Lahˇ kʼehˬ kʼoeˇ kʼehˬ-aˬ, meuˬ-ahˇ uˆ lahˇ-eu gʼaˬ pyeuꞈ-eu Yawˇshuˆ neh gawˬ taˬ-
euˬ meh. Kʼoeˇ-euˬ dawˬ peh jaˆ-eu ciꞈ myehꞈ nehꞈ deuˬ-ahˇ lawˇ-eu lawˇ duˬ kʼoeˇ 
deuˬ-ahˇ kʼawꞈ, aˬ yawꞈ laˆ cawˆ-euˬ meh. Piˇ ma kʼoeˇ deuˬ-ahˇ, Uˬ duˬ tahˬ nymˇ 
nymˇ ma laꞈ kʼoeˇ aˬ yawꞈ gaˇ maˬ bi mˇ-a.  
9Ehˇ kʼawꞈ, aˬ yawꞈ maꞈ-euˬ cawˬ piˇ ma deuˬ-ahˇ biꞈ nehˬ-euˬ dehˬ tseˬ maˬ ahˇ-eu 
kaˬ muˇ deuˬ-ahˇ, aˬ yawꞈ maꞈ dzaˬ nya-eu meh.  
10Tsawˇ haˬ tiˬ gʼaˬ-iˬ, Moˇlehˆ miˬyehˇ-ahˇ yawˬ ha-euˬ aˬ buˇ aˬ li maˬ ya lawˇ-eu 
gʼaˇ duˬ, Hiˬnoˬ deh kʼawꞈ-ahˇ jaˆ-eu Tawˇpehˆ lehˇ kuˇ-eu lawˇ ciꞈ zaˬ deuˬ-euˬ 
lawˇ duˬ kʼoeˇ tsahˇ kʼawꞈ, sahˬ paˬ Yawˇshiˆ neh laˆ cawˆ-euˬ meh.  
11Yuˇdaˆ sahˬ paˬ deuˬ neh nahˇ ma-ahˇ uˬ duˬ tahˬ gaˇ geuꞈ-euˬ mahˬ deuˬ kʼawꞈ, 
aˬ yawꞈ yuˇ dzeh-awˇ, kʼoeˇ gaˇ geuꞈ-euˬ mahˬ laˆ lawˬ deuˬ-ahˇ aˬ yawꞈ miˬ dzaˬ 
keuˬ dzeh-euˬ meh. Mˇ myawˬ kʼoeˇ deuˬ-aˬ, Uˬ duˬ tahˬ nymˇ nymˇ ma-euˬ gʼoˆ 
kʼehˬ dawˬ peh, sahˬ paˬ-euˬ gaˇ mˇ-eu yaw huiˬ yaw mahˇ tiˬ gʼaˬ pyeuꞈ-eu 
Naˬdaˬmehˬlehˆ-euˬ nymˇ-ahˇ maˬ kaˬ maˬ kaˇ-ehˇ jaˆ-eu meh.  
12Sahˬ paˬ Aˬkaˆ jawˇ-eu aˇ lawˆ kʼoeˇ taˆ nyiˬ paˆ-ehˇ, sahˬ paˬ-euˬ hawˇ nymˇ nymˇ 
mˬ kʼoeˇ taˆ jaˆ-eu Yuˇdaˆ sahˬ paˬ deuˬ neh tsoˆ taˬ-euˬ lawˇ duˬ hawˇ-eu, Uˬ duˬ 
tahˬ nymˇ nymˇ ma-euˬ kʼoeˇ paˆ ma paˆ-ehˇ jaˆ-eu sahˬ paˬ Maˬnaˇseˬ neh tsoˆ taˬ-
euˬ lawˇ duˬ deuˬ-ahˇ, sahˬ paˬ Yawˇshiˆ neh laˆ cawˆ-euˬ meh. Lawˇ duˬ kʼoeˇ deuˬ-
ahˇ aˬ yawꞈ deh meuˇ-awˇ, Giˇdaˬloˬ deh kʼawꞈ-ahˇ baꞈ dzeh-euˬ meh. 
13Siˇdoˬ miˬ yehˇ ma Aˬshaˇtaˬteˬ, Mawˇbaˆ miˬ yehˇ Sheˬmoˇshaˆ hawˇ-eu, Aˬmoˬ 
miˬ yehˇ Moˇlehˆ heu deuˬ-ahˇ uˬ duˬ tahˬ-eu gʼaˇ duˬ, Yeˬluˇsaˬlehˬ meuˬ-euˬ nahˇ 
ma doˆ kʼehˬ paw, Saˬloˬ gawˬ jawˬ-euˬ laꞈ oˆ sahˬ paˬ Sawˇlaˬmoˬ neh tehˆ taˬ yaꞈ-
euˬ tahˬ pahˬ aˬ ma mawˇ kawˇ deuˬ-ahˇ kʼawꞈ, Yawˇshiˆ laˆ cawˆ-euˬ meh.  
14Sahˬ paˬ Yawˇshiˆ-aˬ, kʼaˬ lo kʼawˇ zeuˇ deuˬ deh meuˇ-awˇ, Aˬsheˇlaˬ miˬyehˇ ma-
euˬ tahˬ pahˬ aˬ ma mawˇ kawˇ deuˬ deuˆ coꞈ dzeh-euˬ uˬ taꞈ, tahˬ pahˬ aˬ ma 
mawˇ kawˇ kʼoeˇ deuˬ jaˆ-eu tsahˇ-ahˇ, tsawˇ haˬ-euˬ shaˬ yoeˬ neh gahˬ tehˬ-euˬ 
meh.  
15Iˇsaˬleˬlaˆ tsawˇ haˬ deuˬ iˬ baˇ mˇ ni sheuˬ gʼeh-euˬ gʼaˬ pyeuꞈ-eu, Neˬbaˇ-euˬ aˬ li 
sahˬ paˬ Yeˬyawˇbamˬ neh tsoˆ-euˬ, Beˬdeˬlaˇ meuˬ-ahˇ jaˆ-eu uˬ duˬ tahˬ-eu jawˇ 
duˬ kʼawꞈ, Yawˇshiˆ laˆ cawˆ-euˬ meh. Lawˇ duˬ-ahˇ aˬ yawꞈ ngawˬ coˬ-awˇ, kʼaˬ lo 
deuˬ deh paˆ-awˇ, tahˬ meuˇ tahˬ loeˇ-euˬ meh. Aˬsheˇlaˬ miˬyehˇ ma-euˬ tahˬ pahˬ 
aˬ ma mawˇ kawˇ-ahˇ aˬ yawꞈ miˬ dzaˬ keuˬ dzeh-euˬ meh.  
16Kʼoeˇ naˇ, kʼoeˇ-euˬ jawˬ jawˬ-ehˇ Yawˇshiˆ haw gʼeh ngeh, lmˬ bymˇ jaˆ gaˇ ya 
mawˇ-awˇ, tsawˇ haˬ-euˬ shaˬ yoeˬ duˬ doˆ-awˇ, lawˇ duˬ kʼoeˇ taˆ dzah puiˆ nehˬ-
euˬ meh. Aˇ hu ba, bawˬ-iˬ gʼeh-awˇ lawˇ duˬ kʼoeˇ-euˬ dawˬ peh sahˬ paˬ 
Yeˬyawˇbamˬ yawꞈ luꞈ ngeh, Miˬyehˇ gʼaˇ duˬ ngehˬ dah-eu deuˬ neh ehˇ taˬ-euˬ 
dawˬ byah laˇ ni lawˇ duˬ kʼoeˇ hmˬ-ahˇ aˬ yawꞈ kʼoeˇ loꞈ-ehˇ laˆ cawˆ nehˬ-euˬ jeˬ 
pyeuꞈ-eu meh. Sahˬpaˬ Yawˇshiˆ jawˬ jawˬ-ehˇ paˇ haw gʼeh ngeh, kʼoeˇ loꞈ-ehˇ ehˇ 
taˬ yaꞈ-euˬ Miˬyehˇ gʼaˇ duˬ ngehˬ dah-eu gʼaˬ-euˬ lmˬ bymˇ-ahˇ paˇ mawˇ-euˬ meh.  

17“Lmˬ bymˇ kʼoeˇ aˬ suˇ gʼaˬ-euˬ lmˬ bymˇ-a” lehˇ aˬ yawꞈ naˇ haˬ ngeh, “Lmˬ bymˇ 
kʼoeˇ-aˬ, lawˇ duˬ heu hmˬ-ahˇ nymˬ-mˇ nawˬ neh jahˇ nehˬ gʼaˬ-euˬ loꞈ-ehˇ pyeuꞈ 
laˇ tehꞈ-a lehˇ ngehˬ dah yaꞈ-euˬ, Miˬyehˇ gʼaˇ duˬ ngehˬ dah-eu kʼoeˇ gʼaˬ-eu lmˬ 
bymˇ meh” lehˇ, Beˬdeˬlaˇ meuˬ-ahˇ jawˇ-eu tsawˇ haˬ deuˬ aˬ yawꞈ-ahˇ ehˇ nehˬ-
euˬ meh.  
18“Aˬ yawꞈ-euˬ shaˬ yoeˬ maˬ yuˇ yawˬ ni bi jaˆ yaꞈ-awˬ” lehˇ Yawˇshiˆ ehˇ ngeh, aˬ 
yawꞈ-euˬ shaˬ yoeˬ-ahˇ maˬ toeˬ ciˆ ni bi jaˆ yaꞈ-euˬ meh. Kʼoeˇ loꞈ-ehˇ duˇ ni, 
Saˬmaˬliˆ meuˬ-ahˇ neh oe-euˬ Miˬyehˇ gʼaˇ duˬ ngehˬ dah-eu deuˬ-euˬ shaˬ yoeˬ 
deuˬ-ahˇ kʼawꞈ, maˬ toeˬ ciˆ ni bi jaˆ yaꞈ-euˬ meh.  
19Iˇsaˬleˬlaˆ miˇ kʼahˬ laꞈ kʼoeˇ, meuˬ aˬ yawꞈ meuˬ yawꞈ-ahˇ jaˆ-eu lawˇ ciꞈ zaˬ-euˬ 
uˬ duˬ tahˬ-eu jawˇ duˬ deuˬ-ahˇ, sahˬ paˬ Yawˇshiˆ laˆ cawˆ jiˇ-euˬ meh. Iˇsaˬleˬlaˆ 
sahˬ paˬ deuˬ neh uˬ duˬ tahˬ-eu jawˇ duˬ kʼoeˇ deuˬ tsoˆ-awˇ, Sahˬpaˬ Miˬyehˇ nui 
ma pehˇ ni mˇ taˬ yaꞈ-euˬ meh. Beˬdeˬlaˇ meuˬ-ahˇ jaˆ-eu lawˇ duˬ-ahˇ aˬ yawꞈ neh 
kʼaˇ jahˇ nehˬ-eu loꞈ-ehˇ, lawˇ duˬ kʼoeˇ deuˬ-ahˇ kʼawꞈ aˬ yawꞈ jahˇ nehˬ-euˬ meh.  
20Lawˇ duˬ kʼoeˇ deuˬ-ahˇ gaˇ kʼaˇ mˇ luꞈ-eu lawˇ ciꞈ zaˬ-euˬ piˇ ma deuˬ-ahˇ, lawˇ 
duˬ kʼoeˇ deuˬ kʼoeˇ taˆ aˬ yawꞈ sehꞈ-awˇ, lawˇ duˬ aˬ yawꞈ hmˬ yawꞈ kʼoeˇ taˆ, tsawˇ 
haˬ shaˬ yoeˬ dzah puiˆ-euˬ meh. Kʼoeˇ naˇ, Yeˬluˇsaˬlehˬ meuˬ-ahˇ aˬ yawꞈ gʼoꞈ leˇ-
euˬ meh.  

Yawˇshiˆ Baˬsaˬkaˬ bawˬ-iˬ gʼeh-euˬ 
(2 Laˬsaˬbaˬ 35.1-19) 

21Dawˬ ma saˇ jaˇ sahˬ boꞈ laꞈ kʼoeˇ boꞈ taˬ-euˬ loꞈ-ehˇ, aˬ yawꞈ maꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ-ahˇ taˬ huiˬ taˬ mahˇ-eu laꞈ kʼoeˇ Baˬsaˬkaˬ bawˬ-iˬ gʼeh-
eu gʼaˇ duˬ, aˬ yawꞈ-euˬ miˇ kʼahˬ zaˬ dawˬ tawˆ luꞈ -ahˇ, sahˬ paˬ Yawˇshiˆ dawˬ 
biꞈ-euˬ meh.  
22Iˇsaˬleˬlaˆ miˇ kʼahˬ-ahˇ yaˇ kʼaˬ daˇ-eu deuˬ neh uˆ lahˇ gʼaˬ naˇ kʼah, Iˇsaˬleˬlaˆ 
sahˬ paˬ deuˬ maˬ ehˇ, Yuˇdaˆ sahˬ paˬ deuˬ maˬ ehˇ, kʼoeˇ ngeh poˆ loꞈ-ehˇ gʼeh-eu 
Baˬsaˬkaˬ bawˬ-iˬ tiˬ jawˇ-iˬ maˬ gʼeh haw-aˬ. 
23Sahˬpaˬ Yawˇshiˆ uˆ lahˇ-eu tseˇ yehꞈ kʼoꞈ tiˬ kʼoꞈ-ahˇ, Yeˬluˇsaˬlehˬ meuˬ laꞈ kʼoeˇ 
Baˬsaˬkaˬ bawˬ-iˬ kʼoeˇ loꞈ-ehˇ gʼeh-euˬ meh.  

Yawˇshiˆ neh mˇ-euˬ huiˬ-eu gaˇ deuˬ 

24Piˇ ma yaw huiˬ gʼaˬ pyeuꞈ-eu Hiˇlaˬkiˇ neh Uˬ duˬ tahˬ nymˇ nymˇ ma laꞈ kʼoeˇ 
mawˇ-euˬ sahˬ boꞈ paˇ yoˆ kʼoeˇ dmˬ laꞈ kʼoeˇ boꞈ taˬ-euˬ gaˇ kawˆ-ahˇ tsaˬ ni, 
Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ laꞈ kʼoeˇ kʼaˇ jawˇ kʼaˇ jaˆ-eu nyiˇ paˬ 
shaˆ ma deuˬ hawˇ-eu ja maw maw-eu deuˬ maˬ ehˇ, nymˇ kʼahˬ laꞈ kʼoeˇ jaˆ-eu 
miˬyehˇ deuˬ hawˇ-eu tahˬ pahˬ aˬ ma mawˇ kawˇ deuˬ maˬ ehˇ, lawˇ ciꞈ zaˬ deuˬ uˬ 
duˬ tahˬ ngeh geuꞈ-euˬ keu ka dawˬ tawˆ luꞈ maˬ ehˇ, sahˬ paˬ Yawˇshiˆ neh biˬ 
dzeh jiˇ-euˬ meh.  
25Nui ma gʼawˇ mawˇ hawˇ-eu gʼaˬ dawˬ tawˆ luꞈ Sahˬpaˬ Miˬyehˇ-ahˇ jah-awˇ, 
Moˇseˬ-euˬ zahˇ dawˬ kʼoꞈ dawˬ dawˬ tawˆ luꞈ-ahˇ naˇ haˬ geuꞈ-eu, sahˬ paˬ 
Yawˇshiˆ loꞈ-ehˇ gʼeh-eu sahˬ paˬ, aˬ yawꞈ-euˬ mehˬ hu maˬ ehˇ, mehˬ nah maˬ ehˇ, 
tiˬ gʼaˬ-iˬ maˬ jawˇ haw-aˬ.  

26Ehˇ kʼawꞈ, Sahˬpaˬ Miˬyehˇ nui ma pehˇ ni sahˬ paˬ Maˬnaˇseˬ neh mˇ yaꞈ-eu gaˇ 
deuˬ baˬ da neh, Yuˇdaˆ miˇ kʼahˬ-ahˇ Sahˬpaˬ Miˬyehˇ nui ma pehˇ-eu maˬ taˬ leˇ-a.  
27“Iˇsaˬleˬlaˆ miˇ kʼahˬ-ahˇ ngaˬ neh jahˇ nehˬ-euˬ loꞈ-ehˇ, Yuˇdaˆ miˇ kʼahˬ-ahˇ 
kʼawꞈ jahˇ nehˬ ma. Yuˇdaˆ miˇ kʼahˬ zaˬ deuˬ-ahˇ, ngaˇ maˬ mawˇ gaˇ bi iˇ byoˆ jiˇ-
awˇ, ngaˬ neh tseˇ doˆ-euˬ Yeˬluˇsaˬlehˬ meuˬ hawˇ-eu, ngaˬ-ahˇ uˬ duˬ ya tahˬ-eu 
jawˇ duˬ meh lehˇ ngaˬ neh ehˇ taˬ-euˬ Uˬ duˬ tahˬ nymˇ nymˇ ma-ahˇ kʼawꞈ, ngaˇ 
byehˇ dzeh nehˬ ma” lehˇ, Sahˬpaˬ Miˬyehˇ ehˇ-eu meh.  

Sahˬ paˬ Yawˇshiˆ ziˇ jiˇ-euˬ 
(2 Laˬsaˬbaˬ 35.20—36.1) 

28Sahˬ paˬ Yawˇshiˆ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Yuˇdaˆ sahˬ paˬ deuˬ 
gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
29Yawˇshiˆ sahˬ paˬ geuꞈ luꞈ ngeh, Iˇjiˇtuˆ sahˬ paˬ Neˬkawˇ gʼaˬ Aˬshuˇliˆ sahˬ paˬ-
ahˇ caw ba-eu lehˇ, Iˇjiˇtuˆ guiˇ maꞈ tiˬ maꞈ sheuˬ-awˇ, Uˇpaˬlaˇ lawˇ daˬ-ahˇ laˇ-euˬ 
meh. Iˇjiˇtuˆ guiˇ maꞈ-ahˇ laˆ tsoeˬ-eu lehˇ, Meˬgiˇdoˬ meuˬ-ahˇ sahˬ paˬ Yawˇshiˆ le 
ngeh, guiˇ deuˆ gaˇ shiˇ-euˬ meh.  
30Aˬ yawꞈ-euˬ gaˇ mˇ-eu yaw huiˬ yaw mahˇ deuˬ aˬ yawꞈ-ahˇ mahˬ laˆ lawˬ laꞈ 
kʼoeˇ baꞈ ahˇ-awˇ, Yeˬluˇsaˬlehˬ meuˬ-ahˇ tawˬ kʼoꞈ gʼeh-euˬ meh. Kʼoeˇ naˇ, sahˬ 
paˬ-euˬ lmˬ bymˇ-ahˇ baꞈ pahˬ nehˬ-euˬ meh. Yuˇdaˆ miˇ kʼahˬ zaˬ deuˬ neh, 
Yawˇshiˆ-euˬ aˬ li Yoˇaˬhaˆ-ahˇ, aˬ da gʼaˬ-euˬ dah zaˇ sahˬ paˬ bi geuꞈ-euˬ meh.  

Yuˇdaˆ sahˬ paˬ Yoˇaˬhaˆ 
(2 Laˬsaˬbaˬ 36.2-4) 

31Yoˇaˬhaˆ Yuˇdaˆ sahˬ paˬ pyeuꞈ laˇ ngeh, nyiˬ tseˇ smˇ kʼoꞈ kʼawˆ-awˇ, 
Yeˬluˇsaˬlehˬ meuˬ-ahˇ jawˇ-awˇ ba la smˇ siˬ uˆ lahˇ-euˬ meh. Aˬ yawꞈ-euˬ aˬ ma-
aˬ, Liˇbaˬnahˬ meuˬ-ahˇ jawˇ-eu Yeˬlaˬmiˇ-euˬ aˬ buˇ Haˬmuˇtaˬlaˇ meh.  
32Aˬ yawꞈ-euˬ aˬ poeˬ aˬ bawˇ deuˬ-ahˇ dzaw geuꞈ-awˇ, Sahˬpaˬ Miˬyehˇ mehˬ shi aˬ 
yawꞈ iˬ baˇ mˇ-euˬ meh.  
33Aˬ yawꞈ-ahˇ Yuˇdaˆ sahˬ paˬ maˬ bi geuꞈ ni, Iˇjiˇtuˆ sahˬ paˬ Neˬkawˇ neh aˬ yawꞈ-
ahˇ nyehꞈ-awˇ, Haˬmaˆ miˇ kʼahˬ Yiˇbaˬlahˬ meuˬ laꞈ kʼoeˇ nyehꞈ lahˇ-awˇ, Yuˇdaˆ 
miˇ kʼahˬ-ahˇ pyuˇ nyiˬ heˇ jawꞈ-i hawˇ-eu, shuiˇ nyiˬ tseˇ jawꞈ-i taꞈ-euˬ meh.  
34Sahˬ paˬ Neˬkawˇ neh, Yawˇshiˆ-euˬ dah zaˇ Yawˇshiˆ-euˬ aˬ li Eˇliˇkmˬ gʼaˬ-ahˇ 
sahˬ paˬ ka nehˬ-awˇ, Yeˬhawˇyaˬkmˬ lehˇ tsawˇ myahˇ myahˇ paˇ nehˬ-euˬ meh. 
Yoˇaˬhaˆ-aˬ, sahˬ paˬ Neˬkawˇ neh Iˇjiˇtuˆ miˇ kʼahˬ-ahˇ bi sheuˬ ka gʼeh-awˇ, kʼoeˇ 
gaˇ shiˇ-euˬ meh.  

Yuˇdaˆ sahˬ paˬ Yeˬhawˇyaˬkmˬ 
(2 Laˬsaˬbaˬ 36.5-8) 

35Sahˬ paˬ Yeˬhawˇyaˬkmˬ-aˬ, Iˇjiˇtuˆ sahˬ paˬ-ahˇ kawˬ doˆ nehˬ-eu gʼaˇ duˬ aˬ 
yawꞈ-euˬ miˇ kʼahˬ zaˬ deuˬ-ahˇ pyuˇ taꞈ ngeh, smˇ muiˬ muiˬ-eu deuˬ-ahˇ taꞈ myaˬ 
dzehˬ-awˇ, iˇ shaˬ shaˬ-eu deuˬ-ahˇ taꞈ cuiˆ dzehˬ-euˬ meh.  
36Yeˬhawˇyaˬkmˬ Yuˇdaˆ sahˬ paˬ pyeuꞈ laˇ ngeh, nyiˬ tseˇ ngaˬ kʼoꞈ kʼawˆ-awˇ, 
Yeˬluˇsaˬlehˬ meuˬ-ahˇ jawˇ-awˇ tseˇ tiꞈ kʼoꞈ uˆ lahˇ-euˬ meh. Aˬ yawꞈ-euˬ aˬ ma-aˬ, 
Yuˇmaˬ meuˬ-ahˇ jawˇ-eu Peˬdehˇyaˬ-euˬ aˬ buˇ Zeˬbiˇdaˬ meh.  

37Yeˬhawˇyaˬkmˬ-aˬ, aˬ yawꞈ-euˬ aˬ poeˬ aˬ bawˇ deuˬ-ahˇ dzaw geuꞈ-awˇ, Sahˬpaˬ 
Miˬyehˇ mehˬ shi iˬ baˇ mˇ-euˬ meh.  

2 Sahˬpaˬ 24 

1Yeˬhawˇyaˬkmˬ sahˬ paˬ geuꞈ luꞈ ngeh, Baˬbuˇloˬ sahˬ paˬ Neˬbuˬkaˬneˬzaˬ Yuˇdaˆ 
miˇ kʼahˬ-ahˇ uˇ le-awˇ, aˬ yawꞈ uˆ lahˇ-eu uˬ moˆ Yeˬhawˇyaˬkmˬ smˇ kʼoꞈ jawˇ-euˬ 
meh. Kʼoeˇ naˇ, Neˬbuˬkaˬneˬzaˬ-ahˇ Yeˬhawˇyaˬkmˬ puiˬ-euˬ meh.  
2Sahˬpaˬ Miˬyehˇ neh aˬ yawꞈ-euˬ zaˬ kʼaˆ pyeuꞈ-eu aˬ yawꞈ-euˬ gʼaˇ duˬ ngehˬ dah-
eu deuˬ-ahˇ gʼoe-awˇ ehˇ taˬ-euˬ loꞈ-ehˇ, Yuˇdaˆ miˇ kʼahˬ-ahˇ bi laˆ cawˆ-eu gʼaˇ duˬ, 
Baˬbuˇloˬ guiˇ maꞈ, Suˇliˆ guiˇ maꞈ, Mawˇbaˆ guiˇ maꞈ, Aˬmoˬ guiˇ maꞈ heu deuˬ-ahˇ, 
Yeˬhawˇyaˬkmˬ jawˇ gaˇ pyehˬ gʼeh leꞈ-euˬ meh.  
3Sahˬ paˬ Maˬnaˇseˬ neh mˇ-euˬ iˬ baˇ baˬ da neh, Yuˇdaˆ miˇ kʼahˬ zaˬ deuˬ-ahˇ 
Sahˬpaˬ Miˬyehˇ maˬ mawˇ gaˇ bi iˇ byoˆ gʼeh-eu gʼaˇ duˬ, Sahˬpaˬ Miˬyehˇ dawˬ biꞈ-
awˇ kʼoeˇ loꞈ-ehˇ bi pyeuꞈ laˇ-euˬ meh.  
4Kʼaˆ tiˬ paˆ ni, iˬ baˇ maˬ ahˇ-eu tsawˇ haˬ deuˬ-ahˇ aˬ yawꞈ sehꞈ-euˬ baˬ da neh, 
kʼoeˇ loꞈ-ehˇ bi pyeuꞈ laˇ-euˬ meh. Kʼoeˇ loꞈ-ehˇ mˇ-euˬ baˬ da neh, Maˬnaˇseˬ-ahˇ 
Sahˬpaˬ Miˬyehˇ iˬ baˇ maˬ pyehˬ nehˬ coeˇ-a.  
5Yeˬhawˇyaˬkmˬ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, Yuˇdaˆ sahˬ paˬ deuˬ 
gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
6Yeˬhawˇyaˬkmˬ ziˇ jiˇ-awˇ, aˬ yawꞈ-euˬ aˬ li Yeˬhawˇyaˬciˬ gʼaˬ aˬ yawꞈ-euˬ dah zaˇ 
sahˬ paˬ geuꞈ-euˬ meh.  
7Iˇjiˇtuˆ miˇ kʼahˬ laꞈ-ahˇ jaˆ-eu miˇ kʼahˬ pyeuꞈ-eu, Uˇpaˬlaˇ lawˇ baˬ-ahˇ neh Iˇjiˇtuˆ 
miˇ kʼahˬ-ahˇ keuˆ ni, Baˬbuˇloˬ sahˬ paˬ laꞈ-ahˇ ahˇ leˇ-euˬ miˇ neh, Iˇjiˇtuˆ sahˬ paˬ 
hawˇ-eu aˬ yawꞈ-euˬ guiˇ maꞈ deuˬ laꞈ nyiˇ paw maꞈ doˆ le ni jawˇ-euˬ meh.  

Yuˇdaˆ sahˬ paˬ Yeˬhawˇyaˬciˬ 
(2 Laˬsaˬbaˬ 36.9-10) 

8Yeˬhawˇyaˬciˬ sahˬ paˬ pyeuꞈ laˇ ngeh, tseˇ koꞈ kʼoꞈ kʼawˆ-awˇ, Yeˬluˇsaˬlehˬ meuˬ-
ahˇ jawˇ-awˇ ba la smˇ siˬ uˆ lahˇ-euˬ meh. Aˬ yawꞈ-euˬ aˬ ma-aˬ, Yeˬluˇsaˬlehˬ 
meuˬ-ahˇ jawˇ-eu Eˇlaˬnaˬdaˬ-euˬ aˬ buˇ Neˬhuˇshaˬtaˆ meh.  
9Yeˬhawˇyaˬciˬ-aˬ, aˬ yawꞈ-euˬ aˬ da-ahˇ dzaw geuꞈ-awˇ, Sahˬpaˬ Miˬyehˇ mehˬ shi 
iˬ baˇ mˇ-euˬ meh.  
10Aˬ yawꞈ uˆ lahˇ luꞈ-eu aˇ yamˬ laꞈ kʼoeˇ, sahˬ paˬ Neˬbuˬkaˬneˬzaˬ-euˬ yaw huiˬ 
yaw mahˇ deuˬ aˬ yuiꞈ geuꞈ-awˇ sheuˬ leꞈ-euˬ Baˬbuˇloˬ guiˇ maꞈ Yeˬluˇsaˬlehˬ 
meuˬ-ahˇ guiˇ deuˆ le-awˇ, loꞈ jawˬ taˬ-euˬ meh.  
11Kʼoeˇ loꞈ-ehˇ loꞈ jawˬ taˬ ngeh, sahˬ paˬ Neˬbuˬkaˬneˬzaˬ-euˬ gʼawˇ mawˇ 
Yeˬluˇsaˬlehˬ meuˬ-ahˇ oe-euˬ meh.  
12Sahˬ paˬ Yeˬhawˇyaˬciˬ-aˬ, aˬ yawꞈ-euˬ aˬ ma, aˬ yawꞈ-euˬ aˬ li deuˬ, aˬ yawꞈ-euˬ 
gaˇ mˇ-eu yaw huiˬ yaw mahˇ deuˬ hawˇ-eu, sahˬ paˬ-euˬ hawˇ nymˇ laꞈ kʼoeˇ gaˇ 
mˇ-euˬ yaw huiˬ yaw mahˇ deuˬ nehˬ-ehˇ tiˬ kawˆ loꞈ-ehˇ, Baˬbuˇloˬ tsawˇ haˬ deuˬ-
euˬ laꞈ oꞈ awꞈ nehˬ-euˬ meh. Neˬbuˬkaˬneˬzaˬ sahˬ paˬ geuꞈ-euˬ yehꞈ kʼoꞈ tiˬ kʼoꞈ-
ahˇ, Yeˬhawˇyaˬciˬ-ahˇ nyehꞈ-euˬ meh.  

13Uˬ duˬ tahˬ nymˇ nymˇ ma hawˇ-eu sahˬ paˬ-euˬ hawˇ nymˇ laꞈ kʼoeˇ kʼaˇ jaˆ-eu 
pyuˇ shuiˇ myawˬ gahˬ deuˬ, Baˬbuˇloˬ miˇ kʼahˬ-ahˇ aˬ yawꞈ yuˇ gʼeh-euˬ meh. 
Sahˬpaˬ Miˬyehˇ neh ehˇ taˬ-euˬ loꞈ-ehˇ, Uˬ duˬ tahˬ nymˇ nymˇ ma laꞈ kʼoeˇ zmˬ-eu 
gʼaˇ duˬ, sahˬ paˬ Sawˇlaˬmoˬ neh jahˇ taˬ yaꞈ-euˬ shuiˇ keu ka dawˬ tawˆ luꞈ-ahˇ, 
Neˬbuˬkaˬneˬzaˬ neh laˆ kʼehꞈ laˆ kʼoeˆ jiˇ-euˬ meh. 
14Sahˬ paˬ-euˬ aˬ li dawˬ tawˆ luꞈ hawˇ-eu, aˬ yuiꞈ aˬ tsu dawˬ tawˆ luꞈ ahˇ leˇ-ehˇ, 
Yeˬluˇsaˬlehˬ meuˬ-ahˇ jawˇ-eu tsawˇ haˬ tiˬ muiˇ gʼaˬ-ahˇ, Neˬbuˬkaˬneˬzaˬ nyehꞈ 
gʼeh-euˬ meh. Ba jiˬ hawˇ-eu laꞈ myawˬ laꞈ sawˆ kʼaˇ nya-eu tsawˇ haˬ dawˬ tawˆ 
luꞈ-ahˇ kʼawꞈ, aˬ yawꞈ neh nyehꞈ gʼeh-awˇ, yaw shaˬ zaˬ deuˬ tehꞈ-ehˇ Yuˇdaˆ miˇ 
kʼahˬ laꞈ kʼoeˇ bi jawˇ yaꞈ-euˬ meh.  
15Yeˬhawˇyaˬciˬ-ahˇ maˬ ehˇ, aˬ yawꞈ-euˬ aˬ ma-ahˇ maˬ ehˇ, aˬ yawꞈ-euˬ miˬ zaˬ 
deuˬ-ahˇ maˬ ehˇ, Yuˇdaˆ miˇ kʼahˬ laꞈ kʼoeˇ aˬ yuiꞈ aˬ tsu geuꞈ luꞈ-eu deuˬ-ahˇ maˬ 
ehˇ, Neˬbuˬkaˬneˬzaˬ neh Baˬbuˇloˬ miˇ kʼahˬ-ahˇ nyehꞈ gʼeh jiˇ-euˬ meh.  
16Tsawˇ myahˇ doˆ-eu tsawˇ haˬ dawˬ tawˆ luꞈ shiꞈ heˇ gʼaˬ hawˇ-eu, ba jiˬ hawˇ-eu 
laꞈ myawˬ laꞈ sawˆ nya-eu tsawˇ haˬ tiˬ heˇ gʼaˬ-ahˇ, Neˬbuˬkaˬneˬzaˬ neh Baˬbuˇloˬ 
miˇ kʼahˬ-ahˇ nyehꞈ gʼeh-euˬ meh. Aˬ yawꞈ maꞈ dawˬ tawˆ luꞈ, guiˇ deuˆ nya-eu 
tsawˇ haˬ deuˬ pyeuꞈ-eu meh.  
17Yeˬhawˇyaˬciˬ-euˬ aˬ zawˇ Maˬtaˬniˇ-ahˇ Neˬbuˬkaˬneˬzaˬ neh sahˬ paˬ ka nehˬ 
yaꞈ-awˇ, Zeˬdaˬkiˇ lehˇ tsawˇ myahˇ myahˇ paˇ nehˬ-euˬ meh.  

Yuˇdaˆ sahˬ paˬ Zeˬdaˬkiˇ 
(2 Laˬsaˬbaˬ 36.11,12; Yeˬlaˬmiˇ 52.1-3) 

18Zeˬdaˬkiˇ Yuˇdaˆ sahˬ paˬ pyeuꞈ laˇ ngeh, nyiˬ tseˇ tiꞈ kʼoꞈ kʼawˆ-awˇ, Yeˬluˇsaˬlehˬ 
meuˬ-ahˇ jawˇ-awˇ tseˇ tiꞈ kʼoꞈ uˆ lahˇ-euˬ meh. Aˬ yawꞈ-euˬ aˬ ma-aˬ, Liˇbaˬnahˬ 
meuˬ-ahˇ jawˇ-eu Yeˬlaˬmiˇ-euˬ aˬ buˇ Haˬmuˇtaˬlaˇ meh.  
19Sahˬpaˬ Zeˬdaˬkiˇ-aˬ, sahˬ paˬ Yeˬhawˇyaˬciˬ loꞈ-ehˇ, Sahˬpaˬ Miˬyehˇ mehˬ shi iˬ 
baˇ mˇ-euˬ meh.  
20Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ hawˇ-eu, Yuˇdaˆ miˇ kʼahˬ zaˬ 
deuˬ-ahˇ Sahˬpaˬ Miˬyehˇ nui ma pehˇ dui dui laˇ taˬ-euˬ miˇ neh, aˬ yawꞈ maˬ 
mawˇ gaˇ bi iˇ byoˆ gʼeh-euˬ meh.  

2 Sahˬpaˬ 25 

Yeˬluˇsaˬlehˬ meuˬ guiˇ bi deuˆ gʼaˬ-euˬ 
(2 Laˬsaˬbaˬ 36.13-21; Yeˬlaˬmiˇ 52.3-11) 

1Baˬbuˇloˬ sahˬ paˬ Neˬbuˬkaˬneˬzaˬ-ahˇ Zeˬdaˬkiˇ puiˬ-awˇ, Neˬbuˬkaˬneˬzaˬ gʼaˬ 
aˬ yawꞈ-euˬ guiˇ maꞈ dawˬ tawˆ luꞈ sheuˬ-awˇ, Zeˬdaˬkiˇ sahˬ paˬ geuꞈ luꞈ-eu gʼoeˬ 
kʼoꞈ tiˬ kʼoꞈ, ba la tseˇ siˬ tiˬ siˬ, tseˇ nah tiˬ nah-ahˇ, Yeˬluˇsaˬlehˬ meuˬ-ahˇ guiˇ 
deuˆ le-euˬ meh. Meuˬ-euˬ laꞈ nyiˇ paw aˬ yawꞈ maꞈ taˆ tsoˆ-awˇ jawˇ-awˇ, meuˬ 
meuˬ lahˇ jawˬ jawˬ-ehˇ miˇ tsaˬ ciˬ goˇ-euˬ meh.  
2Zeˬdaˬkiˇ sahˬ paˬ geuꞈ luꞈ-eu tseˇ kʼoꞈ tiˬ kʼoꞈ-ahˇ keuˆ ni, Yeˬluˇsaˬlehˬ meuˬ-ahˇ 
aˬ yawꞈ maꞈ loꞈ jawˬ taˬ-euˬ meh.  

3Kʼoeˇ ngeh kʼoꞈ ba la oeˬ siˬ tiˬ siˬ tseˇ nah tiˬ nah-ahˇ, meuˬ laꞈ kʼoeˇ mehꞈ dui 
shuꞈ dui dui laˇ-awˇ, dzaˬ-eu maˬ jaˆ-ehˇ pyeuꞈ laˇ taˬ-euˬ meh.  
4Meuˬ meuˬ lahˇ laˆ pehꞈ-awˇ, Baˬbuˇloˬ tsawˇ haˬ deuˬ loꞈ jawˬ taˬ-euˬ kʼawꞈ, yehˇ 
dawˬ tawˆ luꞈ uˬ ciꞈ paw cehˆ kʼoeˬ doˆ jiˇ-euˬ meh. Sahˬpaˬ-euˬ yaˇ kmˇ paw aˬ 
yawꞈ maꞈ iˇ-awˇ, meuˬ meuˬ lahˇ nyiˬ pyawˬ dzoeˇ le-euˬ laꞈ coeˇ-ahˇ jaˆ-eu lahˇ 
kʼehˬ-ahˇ neh cehˆ doˆ-awˇ, Yawˇdaˬ lawˇ baˬ deh kʼawꞈ paw cehˆ-euˬ meh.  
5Ehˇ kʼawꞈ, Baˬbuˇloˬ guiˇ maꞈ deuˬ sahˬ paˬ Zeˬdaˬkiˇ-euˬ mehˬ nah teh-awˇ, 
Yeˬliˇkoˇ meuˬ dawˬ peh jaˆ-eu deh ga-ahˇ, aˬ yawꞈ-ahˇ nyehꞈ mi-euˬ meh. Aˬ yawꞈ-
euˬ yehˇ dawˬ tawˆ luꞈ aˬ yawꞈ-ahˇ byehˇ dzeh-awˇ cehˆ-euˬ meh.  
6Yiˇbaˬlahˬ meuˬ-ahˇ jawˇ luꞈ-eu sahˬ paˬ Neˬbuˬkaˬneˬzaˬ jawˇ gaˇ Zeˬdaˬkiˇ-ahˇ 
nyehꞈ gʼeh-awˇ, Neˬbuˬkaˬneˬzaˬ neh aˬ yawꞈ-ahˇ yaˇ kʼaˬ daˇ nehˬ-euˬ meh. 
7Zeˬdaˬkiˇ-euˬ aˬ li deuˬ-ahˇ, Zeˬdaˬkiˇ-euˬ mehˬ shi sehꞈ mehˬ nehˬ-euˬ meh. Kʼoeˇ 
naˇ, Zeˬdaˬkiˇ-euˬ myaˆ nuiˆ Neˬbuˬkaˬneˬzaˬ neh tsawˆ behꞈ-awˇ, Zeˬdaˬkiˇ-ahˇ 
shmˇ caˆ paꞈ-awˇ, Baˬbuˇloˬ miˇ kʼahˬ-ahˇ tsahˇ kʼoꞈ gʼeh-euˬ meh.  

Uˬ duˬ tahˬ nymˇ nymˇ ma laˆ cawˆ-euˬ 
(Yeˬlaˬmiˇ 52.12-33) 

8Baˬbuˇloˬ miˇ kʼahˬ-ahˇ Neˬbuˬkaˬneˬzaˬ sahˬ paˬ geuꞈ-awˇ uˆ lahˇ-euˬ tseˇ gʼoeˬ 
kʼoꞈ tiˬ kʼoꞈ, ba la ngaˬ siˬ tiˬ siˬ shiꞈ nah-ahˇ, sahˬ paˬ-ahˇ nui noeˬ nui duˇ biꞈ-eu 
gʼaˬ hawˇ-eu sahˬ paˬ-euˬ guiˇ maꞈ-ahˇ uˆ lahˇ-eu gʼaˬ geuꞈ luꞈ-eu Neˬbuˬzaˬlaˬdaˬ 
gʼaˬ, Yeˬluˇsaˬlehˬ meuˬ-ahˇ uˇ le-euˬ meh.  
9Uˬ duˬ tahˬ nymˇ nymˇ ma maˬ ehˇ, sahˬ paˬ-euˬ hawˇ nymˇ maˬ ehˇ, Yeˬluˇsaˬlehˬ 
meuˬ laꞈ kʼoeˇ tsawˇ myahˇ doˆ-eu tsawˇ haˬ deuˬ-euˬ nymˇ dawˬ tawˆ luꞈ maˬ ehˇ, 
aˬ yawꞈ neh miˬ dzaˬ keuˬ dzeh jiˇ-euˬ meh.  
10Aˬ yawꞈ-euˬ yehˇ deuˬ-aˬ, Yeˬluˇsaˬlehˬ meuˬ tiˬ jawˬ gawˬ taˬ-euˬ meuˬ meuˬ 
lahˇ laˆ pyaˆ-euˬ meh.  
11Meuˬ laꞈ kʼoeˇ dzeˇ yaꞈ-euˬ tsawˇ haˬ deuˬ hawˇ-eu laꞈ myawˬ laꞈ sawˆ nya-eu 
deuˬ-ahˇ, Baˬbuˇloˬ sahˬ paˬ jawˇ gaˇ cehˆ jawˇ leˇ-euˬ tsawˇ haˬ deuˬ nehˬ-ehˇ tiˬ 
kawˆ loꞈ-ehˇ, Baˬbuˇloˬ miˇ kʼahˬ-ahˇ Neˬbuˬzaˬlaˬdaˬ neh sheuˬ gʼeh-euˬ meh.  
12Ehˇ kʼawꞈ, yaw shaˬ zaˬ deuˬ-ahˇ Yeˬluˇsaˬlehˬ meuˬ laꞈ kʼoeˇ bi jawˇ yaꞈ-awˇ, aˬ 
gaꞈ yaˇ kmˇ bi mˇ-awˇ, deh ma bi tsehˬ-euˬ meh.  
13Uˬ duˬ tahˬ nymˇ nymˇ ma laꞈ kʼoeˇ jaˆ-eu guiˬ shuiˇ kʼawˇ zeuˇ deuˬ hawˇ-eu laˆ 
lawˬ deuˬ maˬ ehˇ, guiˬ shuiˇ lah maˬ ehˇ, Baˬbuˇloˬ tsawˇ haˬ deuˬ neh deh pyaˆ 
doˆ jiˇ-awˇ, guiˬ shuiˇ dawˬ tawˆ luꞈ Baˬbuˇloˬ miˇ kʼahˬ-ahˇ yuˇ kʼoꞈ gʼeh jiˇ-euˬ 
meh.  
14Lawˇ duˬ laˆ shawˇ ngeh zmˬ-eu kuˬ tseuˆ deuˬ hawˇ-eu kʼaˬ lehˇ tawˆ ahˇ duˬ maˬ 
ehˇ, tsiˇ kʼmˬ laˆ saˆ doꞈ gaˇ zmˬ-eu keu ka deuˬ maˬ ehˇ, lawˇ ngeh shehˇ ngeh sehꞈ-
euˬ jeˬ zaˬ-euˬ shiˬ ciˬ kʼmˇ-eu naˬ bo maˬ ehˇ, Uˬ duˬ tahˬ nymˇ nymˇ ma-ahˇ kʼaˇ 
zmˬ-eu guiˬ shuiˇ neh jahˇ taˬ-euˬ keu ka dawˬ tawˆ luꞈ, aˬ yawꞈ maꞈ neh yuˇ geuꞈ 
gʼeh jiˇ-euˬ meh.  

15Doꞈ luꞈ-eu miˬ jiˆ pehˆ ahˇ-eu mui za deuˬ hawˇ-eu naˬ bo bo zaˬ deuˬ ahˇ leˇ-ehˇ, 
shuiˇ neh kʼaˇ jahˇ taˬ-euˬ keu ka dawˬ tawˆ luꞈ kʼawꞈ, aˬ yawꞈ maꞈ neh yuˇ geuꞈ 
gʼeh jiˇ-euˬ meh.  
16Uˬ duˬ tahˬ nymˇ nymˇ ma laꞈ kʼoeˇ zmˬ-eu gʼaˇ duˬ, sahˬ paˬ Sawˇlaˬmoˬ neh guiˬ 
shuiˇ yuˇ-awˇ jahˇ taˬ-euˬ kʼawˇ zeuˇ nyiˬ zeuˇ, laˆ lawˬ deuˬ hawˇ-eu, lah kʼoeˇ lah-
aˬ, maˬ saˆ haw jiˇ coeˇ gaˇ keuˆ ni kah-eu meh.  
17Kʼawˇ zeuˇ kʼoeˇ nyiˬ zeuˇ-aˬ, aˬ yawꞈ tiˬ shehˆ meh. Kʼawˇ zeuˇ tiˬ zeuˇ-euˬ oeˬ 
lmˇ nui paˆ goˇ-awˇ, kʼawˇ zeuˇ uˬ duˬ-ahˇ smˬ caˆ byah-eu uˬ kʼoˆ jahˇ tsoꞈ taˬ-euˬ 
meh. Uˬ kʼoˆ kʼoeˇ-ahˇ, guiˬ shuiˇ neh aˇ ka uˆ aˇ siˬ aˇ baˇ aˇ boꞈ boꞈ taˬ-euˬ meh.  

Yuˇdaˆ tsawˇ haˬ deuˬ Baˬbuˇloˬ meuˬ-ahˇ bi sheuˬ gʼeh-euˬ 
(Yeˬlaˬmiˇ 52.24-27) 

18Kʼoeˇ uˬ taꞈ, guiˇ maꞈ-ahˇ uˆ lahˇ-eu gʼaˬ pyeuꞈ-eu Neˬbuˬzaˬlaˬdaˬ-aˬ, piˇ ma yaw 
huiˬ gʼaˬ pyeuꞈ-eu Seˬlehˇyaˬ-ahˇ maˬ ehˇ, piˇ ma nyiˬ gʼaˬ tiˬ gʼaˬ pyeuꞈ-eu 
Zeˬpaˬniˇ-ahˇ maˬ ehˇ, Uˬ duˬ tahˬ nymˇ nymˇ ma laꞈ kʼoeˇ gaˇ mˇ luꞈ-eu yaw huiˬ 
smˇ gʼaˬ-ahˇ maˬ ehˇ, sheuˬ geuꞈ gʼeh-euˬ meh.  
19Meuˬ laꞈ kʼoeˇ jawˇ-eu deuˬ laꞈ kʼoeˇ, guiˇ maꞈ-ahˇ uˆ lahˇ-eu gʼaˬ maˬ ehˇ, meuˬ laꞈ 
kʼoeˇ jawˇ yaꞈ-euˬ sahˬ paˬ-ahˇ nui noeˬ nui duˇ biꞈ-eu deuˬ laꞈ kʼoeˇ ngaˬ gʼaˬ maˬ 
ehˇ, guiˇ maꞈ-ahˇ uˆ lahˇ-eu gʼaˬ-euˬ laꞈ oˆ guiˇ paw taꞈ leˇ-eu jaˇ laˇ yuˇ-eu gʼaˬ maˬ 
ehˇ, tsawˇ myahˇ doˆ-eu nui deuˬ koꞈ tseˇ gʼaˬ maˬ ehˇ, aˬ yawꞈ sheuˬ geuꞈ gʼeh-euˬ 
meh.  
20Neˬbuˬzaˬlaˬdaˬ neh aˬ yawꞈ maꞈ-ahˇ Yiˇbaˬlahˬ meuˬ-ahˇ, Baˬbuˇloˬ sahˬ paˬ 
jawˇ gaˇ sheuˬ gʼeh-euˬ meh. 
21Haˬmaˆ miˇ kʼahˬ Yiˇbaˬlahˬ meuˬ laꞈ kʼoeˇ, Baˬbuˇloˬ sahˬ paˬ neh aˬ yawꞈ maꞈ-
ahˇ sehꞈ-euˬ meh. Yuˇdaˆ tsawˇ haˬ deuˬ-aˬ, aˬ yawꞈ maꞈ-euˬ miˇ kʼahˬ laꞈ kʼoeˇ neh, 
aˬ cawˬ neh kʼoeˇ loꞈ-ehˇ bi nyehꞈ byoˆ gʼeh jiˇ-euˬ meh.  

Yuˇdaˆ miˇ kʼahˬ-ahˇ Geˬdaˬliˇ uˆ lahˇ-euˬ 
(Yeˬlaˬmiˇ 40.7-9; 41.1-3) 

22Baˬbuˇloˬ sahˬ paˬ Neˬbuˬkaˬneˬzaˬ-aˬ, Shaˇpaˬ-euˬ oeˬ paˬ pyeuꞈ-eu Aˬhiˇkamˬ-
euˬ aˬ li Geˬdaˬliˇ-ahˇ, Yuˇdaˆ miˇ kʼahˬ-ahˇ uˆ lahˇ-eu gʼaˬ bi geuꞈ-awˇ, Baˬbuˇloˬ miˇ 
kʼahˬ-ahˇ maˬ bi nyehꞈ gʼeh ni dzeˇ yaꞈ-euˬ deuˬ-ahˇ bi haw bi pyaˆ-euˬ meh.  
23Baˬbuˇloˬ tsawˇ haˬ-euˬ laꞈ oꞈ maˬ awꞈ ni jawˇ luꞈ-eu Yuˇdaˆ tsawˇ haˬ yaw huiˬ 
yaw mahˇ deuˬ hawˇ-eu yehˇ deuˬ gaˇ kawˆ kʼoeˇ ya gaˬ ngeh, Miˇzaˬpaˬ meuˬ-ahˇ 
Geˬdaˬliˇ jawˇ gaˇ aˬ yawꞈ maꞈ iˇ-euˬ meh. Yaw huiˬ yaw mahˇ kʼoeˇ deuˬ-aˬ, 
Naˬdaˬniˇ-euˬ aˬ li Iˇshaˬmeˬlaˇ, Kaˬyaˬ-euˬ aˬ li Yoˇhaˬnaˬ, Neˬtawˇpaˬ meuˬ-ahˇ 
jawˇ-eu Taˬhuˇmehˇ-euˬ aˬ li Seˬlehˇyaˬ hawˇ-eu, Mawˇkah meuˬ-ahˇ jawˇ-eu 
Yeˬzaˬniˆ aˬ ha maꞈ meh.  
24Aˬ yawꞈ maꞈ-ahˇ Geˬdaˬliˇ ehˇ nehˬ-eu, “Baˬbuˇloˬ sahˬ paˬ-euˬ gaˇ mˇ luꞈ-eu yaw 
huiˬ yaw mahˇ deuˬ-ahˇ naw maꞈ guˆ-eu maˬ loˬ-a lehˇ ngaˇ kamˬ ma. Baˬbuˇloˬ 
sahˬ paˬ uˆ lahˇ-eu uˬ moˆ naw maꞈ jawˇ-awˬ. Naw maꞈ gʼaˇ duˬ yawˬ jeˬ na luꞈ muiˬ 
tehꞈ-a.” 

25Ehˇ kʼawꞈ, kʼoeˇ ngeh kʼoꞈ ba la shiꞈ siˬ tiˬ siˬ-ahˇ, sahˬ paˬ aˇ jeuˬ pyeuꞈ-eu 
Eˇliˇshaˬmaˇ-euˬ aˬ li Naˬdaˬniˇ-euˬ aˬ li Iˇshaˬmeˬlaˇ gʼaˬ, tsawˇ haˬ tseˇ gʼaˬ sheuˬ-
awˇ, Miˇzaˬpaˬ meuˬ-ahˇ iˇ-awˇ, Geˬdaˬliˇ-ahˇ sehꞈ-euˬ meh. Geˬdaˬliˇ nehˬ-ehˇ jawˇ 
luꞈ-eu Iˇsaˬleˬlaˆ tsawˇ haˬ deuˬ hawˇ-eu, Baˬbuˇloˬ tsawˇ haˬ deuˬ-ahˇ kʼawꞈ, aˬ 
yawꞈ sehꞈ-euˬ meh. 
26Kʼoeˇ naˇ, Iˇsaˬleˬlaˆ tsawˇ haˬ dawˬ tawˆ luꞈ, smˇ muiˬ maˬ ehˇ, iˇ shaˬ maˬ ehˇ, 
guiˇ maꞈ kʼoeˇ taˆ aˬ yuiꞈ geuꞈ-eu yaw huiˬ yaw mahˇ deuˬ maˬ ehˇ, Baˬbuˇloˬ tsawˇ 
haˬ deuˬ-ahˇ guˆ-eu miˇ neh, Iˇjiˇtuˆ miˇ kʼahˬ-ahˇ cehˆ-euˬ meh.  

Yeˬhawˇyaˬciˬ-ahˇ paꞈ kuˆ laꞈ kʼoeˇ neh pyehˬ doˆ nehˬ-euˬ 
(Yeˬlaˬmiˇ 52.31-34) 

27Eˇbiˇlaˆmeˬyawˇdaˆ gʼaˬ Baˬbuˇloˬ sahˬ paˬ pyeuꞈ laˇ ngeh kʼoꞈ, Yuˇdaˆ sahˬ paˬ 
Yeˬhawˇyaˬciˬ-ahˇ aˬ yawꞈ gʼawˬ shaˬ gaˬ-awˇ, paꞈ kuˆ laꞈ kʼoeˇ neh pyehˬ doˆ nehˬ-
euˬ meh. Yeˬhawˇyaˬciˬ-ahˇ paꞈ kuˆ laꞈ kʼoeˇ nyehꞈ ahˇ taˬ-euˬ smˬ tseˇ shiꞈ kʼoꞈ tiˬ 
kʼoꞈ, ba la tseˇ nyiꞈ siˬ tiˬ siˬ nyiˬ tseˇ shiꞈ nah-ahˇ, kʼoeˇ loꞈ-ehˇ pyehˬ doˆ nehˬ-euˬ 
meh. 
28Eˇbiˇlaˆmeˬyawˇdaˆ-aˬ, Yeˬhawˇyaˬciˬ-ahˇ yaw muiˬ paˬ-ehˇ cawˬ cawˬ nehˬ-awˇ, 
Baˬbuˇloˬ miˇ kʼahˬ-ahˇ nyehꞈ taˬ-euˬ sahˬ paˬ nui deuˬ naˆ maˬ tseˇ taˬ huiˬ taˬ 
mahˇ nehˬ-euˬ meh.  
29Yeˬhawˇyaˬciˬ-aˬ, paꞈ kuˆ laꞈ kʼoeˇ uˇ-eu deuˬ dm-eu mehˬ tsoeˬ dzeˇ paˇ paˇ 
dzeh-awˇ, maˬ shiˇ tiˬ ziˇ Baˬbuˇloˬ sahˬ paˬ nehˬ-ehˇ dzaˬ taꞈ dawˇ taꞈ-eu a kawˬ-aˬ 
za-euˬ meh.  
30Aˬ yawꞈ yaw dehꞈ kʼaˇ dehꞈ kʼoeˇ keuˆ ni, aˬ yawꞈ nah yawꞈ kʼaˇ loˬ-eu jeˬ aˬ yawꞈ-
ahˇ biꞈ loꞈ nehˬ-euˬ meh.  

1 Laˬsaˬbaˬ 

1 Laˬsaˬbaˬ 1 

Aˬdaˬ-ahˇ neh Aˬbyaˬhaˬ-ahˇ keuˆ ni 
(Aˇ dahˬ 5.1-32; 10.1-32; 11.10-26) 

1Aˬdaˬ-euˬ aˬ li Seˬtaˆ, Seˬtaˆ-euˬ aˬ li Iˇnoˆ, Iˇnoˆ-euˬ aˬ li Gaˬnaˬ, 
2Geˇnaˬ-euˬ aˬ li Maˬhaˬleˬlaˇ, Maˬhaˬleˬlaˇ-euˬ aˬ li Jaˬyehˆ, 
3Jaˬyehˆ-euˬ aˬ li Iˇnawˆ, Iˇnawˆ-euˬ aˬ li Maˬtuˇsheˬlaˇ, Maˬtuˇsheˬlaˇ-euˬ aˬ li 
Laˬmehˇ,  
4Laˬmehˇ-euˬ aˬ li Noˇaˬ meh. Noˇaˬ-aˬ, Sheˬmaˆ, Haˬmaˇ hawˇ-eu Yaˬpahˇ lehˇ 
myahˇ-euˬ aˬ li smˬ li jawˇ-eu meh.  
5Yaˬpahˇ-euˬ aˬ li deuˬ pyeuꞈ-eu Gawˬmaˬ, Maˬgawˇgaˆ, Maˬdehˇ, Yaˬbaˬ, Tuˇbaˬlaˇ, 
Meˬshehˆ, Tiˇlaˆ aˬ ha mehˇ nmˇ-aˬ, aˬ yawꞈ maꞈ-euˬ tsawˇ myahˇ kʼaˇ pi luꞈ-eu 
tsawˇ jeuˬ deuˬ-euˬ aˬ da yaw dzahˇ deuˬ pyeuꞈ-eu meh.  
6Gawˬmaˬ-euˬ zaˬ deuˬ uˆ deuˬ-aˬ, Aˬshaˇgaˬnaˆ tsawˇ jeuˬ, Liˇpaˬtaˇ tsawˇ jeuˬ, 
Tawˇgaˬmaˬ tsawˇ jeuˬ heu deuˬ meh. 
7Yaˬbaˬ-euˬ zaˬ deuˬ uˆ deuˬ-aˬ, Eˇliˇshaˬ tsawˇ jeuˬ, Saˬbeˬ tsawˇ jeuˬ, Guˇbaˬluˇ 
tsawˇ jeuˬ, Loˇdiˬ tsawˇ jeuˬ deuˬ meh.  
8Haˬmaˇ-euˬ aˬ li deuˬ pyeuꞈ-eu Kuˇshaˆ, Iˇjiˇtuˆ, Liˆbyaˇ hawˇ-eu Kaˬnaˬ-aˬ, aˬ yawꞈ 
maꞈ-euˬ tsawˇ myahˇ kʼaˇ pi luꞈ-eu tsawˇ jeuˬ deuˬ-euˬ aˬ da yaw dzahˇ deuˬ pyeuꞈ-
eu meh.  
9Kuˇshaˆ-euˬ zaˬ deuˬ uˆ deuˬ-aˬ, Seˬbaˇ, Haˬbiˇlaˬ, Saˬbaˬ, Saˬbaˬtah, Laˬmaˬ, 
Saˬteˬkaˬ heu deuˬ meh. Laˬmaˬ-euˬ zaˬ deuˬ uˆ deuˬ-aˬ, Sheˬba tsawˇ jeuˬ hawˇ-eu 
Deˬdaˬ tsawˇ jeuˬ meh.  
10(Kuˇshaˆ-aˬ, Niˇyawˇdaˆ lehˇ myahˇ-euˬ aˬ li tiˬ li jawˇ le-euˬ meh. Aˬ li kʼoeˇ li-aˬ, 
gʼaˬ huiˬ dui dui-awˇ, miˇ tsaˬ kʼoeˇ taˆ aˬ cawˬ-ahˇ gʼaˬ leˇ-eu tsawˇ haˬ yaw beh 
gʼaˬ pyeuꞈ-eu meh.) 
11Iˇjiˇtuˆ-euˬ zaˬ deuˬ uˆ deuˬ-aˬ, Luˇdeˬ tsawˇ jeuˬ, Aˬnaˬmiˇ tsawˇ jeuˬ, Laˬhaˬbeˬ 
tsawˇ jeuˬ, Naˬtuˇheˬ tsawˇ jeuˬ,  
12Paˬdaˬluˇ tsawˇ jeuˬ, Kaˬsaˬlaˇ tsawˇ jeuˬ, Gaˬlaˬdeˬ tsawˇ jeuˬ heu deuˬ meh. 
(Gaˬlaˬdeˬ tsawˇ jeuˬ-aˬ, Piˇliˇtiˆ tsawˇ jeuˬ-euˬ aˬ da yaw dzahˇ meh.)13Kaˬnaˬ-euˬ 
aˬ li aˬ yuiꞈ yuiꞈ saˬ gʼaˬ pyeuꞈ-eu Siˇdoˬ hawˇ-eu, aˬ nyiˇ gʼaˬ pyeuꞈ-eu Heˬtaˆ-aˬ, aˬ 
yawꞈ nyaꞈ-euˬ tsawˇ myahˇ kʼaˇ pi luꞈ-eu tsawˇ jeuˬ deuˬ-euˬ aˬ da yaw dzahˇ 
pyeuꞈ-eu meh.  
14Kaˬnaˬ-aˬ, Yeˬbuˇ tsawˇ jeuˬ, Aˬmoˬ tsawˇ jeuˬ, Geuˬgaˬshaˆ tsawˇ jeuˬ,  
15Hiˇbiˇ tsawˇ jeuˬ, Aˬkiˇ tsawˇ jeuˬ, Siˇniˇ tsawˇ jeuˬ,  
16Aˬbaˬdiˇ tsawˇ jeuˬ, Zeˬmaˬliˇ tsawˇ jeuˬ, Haˬmaˆ tsawˇ jeuˬ heu deuˬ-euˬ aˬ da 
yaw dzahˇ kʼawꞈ pyeuꞈ-eu meh.  

17Sheˬmaˆ-euˬ aˬ li deuˬ pyeuꞈ-eu Eˇlamˬ, Aˬshuˇlaˆ, Aˬpaˬshaˇ, Luˇdaˆ, Aˬlamˬ, 
Uˇzaˆ, Huˇlaˆ, Gaˬdeuˬ, Meˬshehˆ heu deuˬ-aˬ, aˬ yawꞈ maꞈ-euˬ tsawˇ myahˇ kʼaˇ pi 
luꞈ-eu tsawˇ jeuˬ deuˬ-euˬ aˬ da yaw dzahˇ meh.  
18Aˬpaˬshaˇ-aˬ, Sheˬlahˬ-euˬ aˬ da pyeuꞈ-awˇ, Sheˬlahˬ-aˬ, Eˬbaˬ-euˬ aˬ da pyeuꞈ-eu 
meh.  
19Eˬbaˬ aˬ li nyiˬ li jawˇ le-awˇ, tiˬ li-ahˇ Pehˇlehˆ lehˇ myahˇ nehˬ-euˬ meh. Aˬ yawꞈ 
yaw dehꞈ dehꞈ luꞈ-eu aˇ nah aˇ yamˬ kʼoeˇ yamˬ laꞈ kʼoeˇ, tsawˇ haˬ zaˬ tiˬ gʼaˬ tiˇ 
gʼaˬ gʼawˬ-iˇ gʼehˇ-iˇ luꞈ-eu miˇ neh, kʼoeˇ loꞈ-ehˇ myahˇ nehˬ-euˬ meh. Aˬ li yawˬ li 
yawˬ-ahˇ, Yoˇtaˬ lehˇ myahˇ nehˬ-euˬ meh.  
20Yoˇtaˬ-euˬ zaˬ deuˬ uˆ deuˬ-aˬ, Aˬlaˬmoˇdaˬ, Shehˇlehˆ, Haˬzaˇmaˬbehˇ, Yeˬlahˬ, 
21Haˬdoˇlamˬ, Uˇzaˬlaˇ, Diˇkaˬlaˇ,  
22Eˇbaˬlaˇ, Aˬbiˇmeˬlaˇ, Sheˬba, 
23Awˇpiˇlaˆ, Haˬbiˇlaˬ, Yawˇbehˆ heu deuˬ meh.  
24Sheˬmaˆ-ahˇ neh Aˬbyaˬ-ahˇ keuˆ ni, tsuiꞈ heu loꞈ-ehˇ meh. Sheˬmaˆ Aˬpaˬshaˇ, 
Sheˬlahˬ,  
25Eˬbaˬ, Pehˇlehˆ, Yeˬuˇ,  
26Seˬlawˇ, Naˬkawˬ, Teˬlaˇ,  
27Aˬbyaˬ. (Aˬbyaˬ-ahˇ Aˬbyaˬhaˬ lehˇ kʼawꞈ kuˇ-eu meh.) 

Iˇshaˬmeˬlaˇ-euˬ zaˬ deuˬ uˆ deuˬ 
(Aˇ dahˬ 25.12-16) 

28Aˬbyaˬhaˬ-aˬ, Iˇtsaˆ hawˇ-eu Iˇshaˬmeˬlaˇ lehˇ myahˇ-euˬ aˬ li nyiˬ li jawˇ-eu meh.  
29Iˇshaˬmeˬlaˇ-euˬ aˬ li deuˬ-aˬ, tsawˇ jeuˬ tseˇ nyiꞈ jeuˬ-euˬ aˬ da deuˬ pyeuꞈ laˇ-euˬ 
meh. Tsawˇ jeuˬ kʼoeˇ tseˇ nyiꞈ jeuˬ-aˬ, (Iˇshaˬmeˬlaˇ-euˬ aˬ li aˬ yuiꞈ yuiꞈ saˬ gʼaˬ-
euˬ tsawˇ myahˇ pi luꞈ-eu) Neˬbaˬyoˇ tsawˇ jeuˬ, Geˬdaˬ tsawˇ jeuˬ, Aˬdaˬbeˬlaˇ 
tsawˇ jeuˬ, Miˇbaˬsaˬ tsawˇ jeuˬ,  
30Miˇshaˬmaˬ tsawˇ jeuˬ, Duˇmahˬ tsawˇ jeuˬ, Maˬsaˬ tsawˇ jeuˬ, Haˬdaˇ tsawˇ jeuˬ, 
Teˬmaˇ tsawˇ jeuˬ,  
31Yeˬtuˬlaˇ tsawˇ jeuˬ, Naˬpiˇshaˬ tsawˇ jeuˬ, Geˬdaˬmaˬ tsawˇ jeuˬ, heu deuˬ meh.  
32Aˬbyaˬhaˬ-aˬ, Geˬtuˬlaˇ lehˇ myahˇ-euˬ ma nyiˇ tiˬ gʼaˬ jawˇ-awˇ, ma nyiˇ kʼoeˇ gʼaˬ 
o neh aˬ li koꞈ li jawˇ le-euˬ meh. Aˬ li kʼoeˇ deuˬ-aˬ, Zmˇlaˬ, Yoˇshaˬ, Meˬdaˬ, 
Miˇdiˬyaˬ, Iˇshaˬbehˇ, Shuˇhaˬ aˬ ha mehˇ nmˇ meh. Yoˇshaˬ-aˬ, Sheˬba hawˇ-eu 
Deˬdaˬ lehˇ kuˇ-euˬ aˬ li nyiˬ li jawˇ le-euˬ meh.  
33Miˇdiˬyaˬ-aˬ, Eˇpaˬ, Eˇpeuˬ, Haˬnoˆ, Aˬbiˇdaˬ, Eˇlaˬdaˬ lehˇ kuˇ-euˬ aˬ li ngaˬ li 
jawˇ-eu meh.  

Iˇsawˇ-euˬ zaˬ deuˬ uˆ deuˬ 
(Aˇ dahˬ 36.1-19) 

34Aˬbyaˬhaˬ-euˬ aˬ li Iˇtsaˆ-aˬ, Iˇsawˇ hawˇ-eu Yaˬkoˆ lehˇ myahˇ-euˬ aˬ li nyiˬ li 
jawˇ-eu meh.  
35Iˇsawˇ-euˬ aˬ li deuˬ-aˬ, Eˇli paˬ, Yoeˬlaˇ, Yuˇshaˆ, Yaˬlamˬ, Kawˇlaˆ aˬ ha mehˇ nmˇ 
meh.  

http://pt-br.bibles.org/ahk-AHK/1Chr/2#1Chr.1.19!f.1

36Eˇliˇpaˬ-aˬ, Teˬmaˬ tsawˇ jeuˬ, Awˇmaˬlaˇ tsawˇ jeuˬ, Zeˬpiˬ tsawˇ jeuˬ, Gaˬtmˬ 
tsawˇ jeuˬ, Gaˬnaˆ tsawˇ jeuˬ, Tmˇnaˬ tsawˇ jeuˬ, Aˬmaˬlehˇ tsawˇ jeuˬ, heu deuˬ-euˬ 
aˬ da yaw dzahˇ pyeuꞈ laˇ-euˬ meh.  
37Yoeˬlaˇ gʼaˬ-aˬ, Naˬhaˇ tsawˇ jeuˬ, Zeˬlahˬ tsawˇ jeuˬ, Shaˬmahˇ tsawˇ jeuˬ, Miˇzah 
tsawˇ jeuˬ, heu deuˬ-euˬ aˬ da yaw dzahˇ pyeuꞈ laˇ-euˬ meh.  

Eˬdoˬ miˇ kʼahˬ-ahˇ jawˇ beh beh-euˬ deuˬ 
(Aˇ dahˬ 36.20-30) 

38-42Eˬdoˬ miˇ kʼahˬ-ahˇ jawˇ beh beh-euˬ tsawˇ haˬ deuˬ-aˬ, Siˇyaˆ-euˬ aˬ li heu 
deuˬ-euˬ zaˬ deuˬ uˆ deuˬ meh. Lawˇtah-aˬ, Hawˇliˬ aˇ jeuˬ hawˇ-eu Hawˇmamˬ aˇ 
jeuˬ-euˬ aˬ da yaw dzahˇ gʼaˬ meh. (Lawˇtah-aˬ, Tmˇnaˬ lehˇ myahˇ-euˬ dmˇ ma tiˬ 
gʼaˬ jawˇ-eu meh.) Shawˇbaˬlaˇ-aˬ, Aˬlaˬbaˬ aˇ jeuˬ, Maˬnaˬhaˇ aˇ jeuˬ, Eˇbaˬlaˇ aˇ 
jeuˬ, Sheˬpiˇ aˇ jeuˬ, Awˇnamˬ aˇ jeuˬ heu deuˬ-euˬ aˬ da yaw dzahˇ gʼaˬ meh. 
Ziˇbyoˬ-aˬ, Aˬiˇyaˬ hawˇ-eu Aˇnahˬ lehˇ myahˇ-euˬ aˬ li nyiˬ li jawˇ-eu meh. Aˬnaˬ 
gʼaˬ-aˬ, Diˇshoˬ-euˬ aˬ da pyeuꞈ-eu meh. Diˇshoˬ-aˬ, Hamˬlaˬ aˇ jeuˬ, Eˇshaˬbaˬ aˇ 
jeuˬ, Iˇdaˬlaˬ aˇ jeuˬ, hawˇ-eu, Ciˇlaˬ aˇ jeuˬ-euˬ aˬ da yaw dzahˇ gʼaˬ meh. Eˇzaˬ-aˬ, 
Biˇlaˬhaˬ aˇ jeuˬ, Zaˬbaˬ aˇ jeuˬ hawˇ-eu, Yaˬkaˬ aˇ jeuˬ-euˬ aˬ da yaw dzahˇ gʼaˬ 
meh. Diˇshaˬ-aˬ, Uˇzaˆ aˇ jeuˬ hawˇ-eu Aˬlaˬ aˇ jeuˬ-euˬ aˬ da yaw dzahˇ gʼaˬ pyeuꞈ-
eu meh.  

Eˬdoˬ miˇ kʼahˬ-euˬ sahˬ paˬ deuˬ 
(Aˇ dahˬ 36.31-43) 

43Iˇsaˬleˬlaˆ miˇ kʼahˬ laꞈ kʼoeˇ sahˬpaˬ maˬ baw mi naˆ-ehˇ, Eˬdoˬ miˇ kʼahˬ laꞈ kʼoeˇ 
sahˬpaˬ heu deuˬ tiˬ gʼaˬ saˇ-iˬ tiˬ gʼaˬ uˆ lahˇ ka leꞈ-euˬ meh. Beˬyoˇ-euˬ aˬ li Beˬlaˬ-
aˬ, Deˬnaˬbaˬ meuˬ-ahˇ jawˇ-awˇ uˆ lahˇ-euˬ meh.  
44Beˬlaˬ shiˇ ngeh jawˇ, Bawˇzaˬlahˬ meuˬ-ahˇ jawˇ-eu Zeˬlahˬ-euˬ aˬ li Yawˇbehˆ uˆ 
lahˇ-euˬ meh.  
45Yawˇbehˆ shiˇ ngeh jawˇ, Teˬmaˬ meuˬ-ahˇ jawˇ-eu Huˇshaˬ uˆ lahˇ-euˬ meh.  
46Huˇshaˬ shiˇ ngeh jawˇ, Mawˇbaˆ deh ga-ahˇ Miˇdiˬyaˬ tsawˇ jeuˬ-ahˇ guiˆ deuˆ 
gʼaˬ-euˬ gʼaˬ pyeuꞈ-eu Beˬdaˇ-euˬ aˬ li Haˬdaˇ gʼaˬ, Aˬbiˇ meuˬ-ahˇ jawˇ-awˇ uˆ lahˇ-
euˬ meh.  
47Haˬdaˇ shiˇ ngeh jawˇ, Maˬsaˬleˇkaˬ meuˬ-ahˇ jawˇ-eu Saˬmaˬlahˬ uˆ lahˇ-euˬ meh.  
48Saˬmaˬlahˬ shiˇ ngeh jawˇ, Uˇpaˬlaˇ lawˇ baˬ lawˇ deh-ahˇ jaˆ-eu Leˬhawˇboˆ 
meuˬ-ahˇ jawˇ-eu Shawˇlaˆ uˆ lahˇ-euˬ meh.  
49Shawˇlaˆ shiˇ ngeh jawˇ, Aˬkaˬbawˇ-euˬ aˬ li Baˬlaˇhaˬnaˬ uˆ lahˇ-euˬ meh.  
50Aˬkaˬbawˇ-euˬ aˬ li Baˬlaˇhaˬnaˬ shiˇ ngeh jawˇ, Haˬdaˇ lehˇ myahˇ-euˬ gʼaˬ, Paˇoˇ 
meuˬ-ahˇ jawˇ-awˇ uˆ lahˇ-euˬ meh. Aˬ yawꞈ-euˬ miˬ zaˬ-aˬ, Meˬheˬtaˬbeˬlaˇ meh. 
Meˬheˬtaˬbeˬlaˇ-euˬ aˬ ma-aˬ, Maˬtaˬlehˇ pyeuꞈ-awˇ, Maˬtaˬlehˇ-euˬ aˬ da-aˬ, 
Meˬzaˬhaˇ meh.  
51Eˬdoˬ meuˬ-ahˇ jawˇ-eu tsawˇ jeuˬ deuˬ-aˬ, Tmˇnaˬ tsawˇ jeuˬ, Aˬlaˬbaˬ tsawˇ 
jeuˬ, Yeˬtehˆ tsawˇ jeuˬ,  
52Oˬhoˬliˇbaˬmaˇ tsawˇ jeuˬ, Eˇlahˬ tsawˇ jeuˬ, Piˇnahˬ tsawˇ jeuˬ,  
53Gaˬnaˆ tsawˇ jeuˬ, Teˬmaˬ tsawˇ jeuˬ, Miˇbaˬzaˬ tsawˇ jeuˬ,  

54Maˬgaˬdeˬlaˇ tsawˇ jeuˬ hawˇ-eu, Iˇlamˬ tsawˇ jeuˬ heu deuˬ meh.  

1 Laˬsaˬbaˬ 2 

Yuˇdaˆ-euˬ zaˬ deuˬ uˆ deuˬ 

1Yaˬkoˆ-euˬ aˬ li tseˇ nyiꞈ li jawˇ-eu meh. Aˬ li kʼoeˇ tseˇ nyiꞈ li-aˬ, Luˇbeˬ, Suˇmoˬ, 
Leˬbiˇ, Yuˇdaˆ, Iˇsaˬkaˬ, Zeˬbuˬloˬ,  
2Daˬ, Yoˇsehˆ, Beˬyaˬmiˬ, Naˬtaˬliˇ, Gaˆ, Aˬshaˬ, aˬ ha mehˇ nmˇ meh.  
3Yuˇdaˆ-aˬ, aˬ li dawˬ tawˆ luꞈ ngaˬ li jawˇ-eu meh. Kaˬnaˬ tsawˇ jeuˬ zaˬ miˬ zaˬ 
pyeuꞈ-eu Baˬshawˇ gʼaˬo neh smˬ li jawˇ-eu meh. Kʼoeˇ smˬ li-aˬ, Iˇlehˆ, Awˇnaˬ, 
Sheˬlahˬ aˬ ha smˬ mehˇ nmˇ meh. Aˬ li aˬ yuiꞈ yuiꞈ saˬ gʼaˬ pyeuꞈ-eu Iˇlehˆ-aˬ, haiˬ 
dui dui-eu miˇ neh, Sahˬpaˬ Miˬyehˇ neh bi shiˇ-euˬ meh.  
4Yuˇdaˆ-aˬ, aˬ yawꞈ-euˬ kuiˬ ma Taˬmaˬ o neh aˬ li nyiˬ li paˇ jawˇ le-euˬ meh. Kʼoeˇ 
nyiˬ li-aˬ, Paˬyehˆ hawˇ-eu Zeˬlahˬ meh.  
5Paˬyehˆ-aˬ, Heˬzaˬloˬ hawˇ-eu Haˬmuˇlaˬ lehˇ myahˇ-euˬ aˬ li nyiˬ li jawˇ-eu meh.  
6Aˬ yawꞈ-euˬ mehˇ nmˇ Zeˬlahˬ gʼaˬ-aˬ, aˬ li ngaˬ li jawˇ-eu meh. Zmˇliˬ, Eˇdaˬ, 
Heˬmaˬ, Kaˬlaˬkawˇlaˆ, Daˬdaˬ aˬ ha mehˇ nmˇ meh.  
7Zeˬlahˬ-euˬ zaˬ deuˬ uˆ deuˬ laꞈ kʼoeˇ, Kaˬmiˬ-euˬ aˬ li Aˬkaˬ-aˬ, Miˬyehˇ-ahˇ damˬ 
nehˬ gʼaˬ-euˬ mˇ myawˬ yuˇ geuꞈ-eu laꞈ kʼoeˇ, Iˇsaˬleˬlaˆ tsawˇ jeuˬ kʼoeˇ taˆ luˬ-iˇ 
seˇ-iˇ-eu jeˬ keuˆ le ni mˇ-euˬ meh.  
8Eˇdaˬ-aˬ, Aˬzaˬyiˇ lehˇ myahˇ-euˬ aˬ li tiˬ li jawˇ-eu meh.  

Sahˬ paˬ Daˬbiˇ-euˬ zaˬ deuˬ uˆ deuˬ 

9Heˬzaˬloˬ-aˬ, Yeˬlaˬmeˬlaˇ, Lam, Gaˬlehˆ lehˇ myahˇ-euˬ aˬ li smˬ li jawˇ-eu meh.  
10Lam-ahˇ neh Yeˬshehˇ-ahˇ keuˆ ni, tsuiꞈ heu loꞈ-ehˇ meh. Lam-euˬ aˬ li 
Aˬmiˇnaˬdehˇ, Aˬmiˇnaˬdehˇ-euˬ aˬ li Naˬshoˬ meh. (Naˬshoˬ-aˬ, Yuˇdaˆ tsawˇ jeuˬ 
laꞈ kʼoeˇ tsawˇ myahˇ doˆ-euˬ yaw huiˬ tiˬ gʼaˬ pyeuꞈ-eu meh.) 
11Naˬshoˬ-euˬ aˬ li Saˬlaˬmoˬ, Saˬlaˬmoˬ-euˬ aˬ li Bawˇza,  
12Bawˇza-euˬ aˬ li Awˇbehˆ, Awˇbehˆ-euˬ aˬ li Yeˬshehˇ meh.  
13Yeˬshehˇ-euˬ aˬ li shiꞈ li jawˇ-eu meh. Aˬ li kʼoeˇ shiꞈ li-aˬ, Eˇliˇbaˆ, Aˬbiˇnaˬdehˇ, 
Shaˬmahˇ,  
14Naˬdaˬneˬlaˇ, Laˬdehˇ,  
15Awˇzmˬ, Daˬbiˇ,  
16aˬ ha mehˇ nmˇ meh. Yeˬshehˇ-aˬ, Zeˬluˇyaˆ hawˇ-eu Aˬbiˇgeˬlaˆ lehˇ myahˇ-euˬ aˬ 
buˇ nyiˬ buˇ kʼawꞈ jawˇ-eu meh. Yeˬshehˇ-euˬ aˬ buˇ Zeˬluˇyaˆ-aˬ, Aˬbiˇshehˇ, 
Yoˇbaˬ, Aˬsaˬheˬlaˇ lehˇ myahˇ-euˬ aˬ li smˬ li jawˇ-eu meh.  
17Yeˬshehˇ-euˬ aˬ buˇ Aˬbiˇgeˬlaˆ gʼaˬ-aˬ, Iˇshaˬmeˬlaˇ-euˬ zaˬ deuˬ uˆ deuˬ laꞈ kʼoeˇ 
Yeˬdeuˬ lehˇ myahˇ-euˬ gʼaˬ-ahˇ dahˬ dzaˬ-iˇ-awˇ, Aˬmaˬsaˬ lehˇ myahˇ-euˬ aˬ li tiˬ li 
jawˇ le-euˬ meh.  

Heˬzaˬloˬ-euˬ zaˬ deuˬ uˆ deuˬ 

18Heˬzaˬloˬ-euˬ aˬ li Gaˬlehˆ-aˬ, Aˬzuˇbaˬ-ahˇ sheuˬ-awˇ, Yeˬliˇoˆ lehˇ myahˇ-euˬ aˬ 
buˇ tiˬ buˇ jawˇ le-euˬ meh. Aˬzuˇbaˬ-aˬ, Yeˬsheuˬ, Shawˇbaˆ, Aˬdoˬ lehˇ myahˇ-euˬ 
aˬ li smˬ li ciˬ-euˬ meh.  
19Aˬzuˇbaˬ shiˇ ngeh jawˇ, Eˇpaˬlaˇ-ahˇ Gaˬlehˆ sheuˬ-awˇ, Huˇyaˆ lehˇ myahˇ-euˬ aˬ 
li tiˬ li jawˇ le-euˬ meh.  
20Huˇyaˆ-euˬ aˬ li-aˬ, Uˇliˆ pyeuꞈ-awˇ, aˬ yawꞈ-euˬ oeˬ paˬ-aˬ, Baˬzeˬlaˇ pyeuꞈ-eu 
meh.  
21Heˬzaˬloˬ koꞈ tseˇ kʼoꞈ kʼawˆ laˇ ngeh, Maˬkiˬlaˇ-euˬ aˬ buˇ pyeuꞈ-eu Giˇlaˆ-euˬ dmˇ 
ma-ahˇ sheuˬ-awˇ, Seˬguˇ lehˇ myahˇ-euˬ aˬ li tiˬ li jawˇ le-euˬ meh.  
22Seˬguˇ-aˬ, Yaˬiˇlaˆ lehˇ myahˇ-euˬ aˬ li tiˬ li jawˇ-eu meh. Yaˬiˇlaˆ-aˬ, Giˇlaˆ miˇ 
kʼahˬ laꞈ kʼoeˇ meuˬ nyiˬ tseˇ smˇ meuˬ-ahˇ uˆ lahˇ-euˬ meh.  
23Ehˇ kʼawꞈ, Geˬshuˇlaˆ miˇ kʼahˬ hawˇ-eu Aˬlamˬ miˇ kʼahˬ-aˬ, Yaˬiˇlaˆ pu, Jeˇnaˆ pu 
hawˇ-eu, dawˬ peh jaˆ-eu meuˬ deuˬ ahˇ leˇ-ehˇ, kʼoeˇ gaˇ jaˆ-eu meuˬ koꞈ tseˇ 
meuˬ-ahˇ deuˆ gʼaˬ-euˬ meh. Kʼoeˇ gaˇ kʼaˇ jawˇ-eu tsawˇ haˬ dawˬ tawˆ luꞈ, Giˇlaˆ-
euˬ aˬ da Maˬkiˬlaˇ-euˬ zaˬ deuˬ uˆ deuˬ tehꞈ meh.  
24Heˬzaˬloˬ shiˇ ngeh jawˇ, aˬ yawꞈ-euˬ aˬ li Gaˬlehˆ-aˬ, aˬ da gʼaˬ-euˬ miˬ coeˬ miˬ 
ma pyeuꞈ-eu Eˇpaˬlaˇ-ahˇ sheuˬ-euˬ meh. Aˬ nyaꞈ dzeˇ zaˬ Aˬshuˇlaˆ lehˇ myahˇ-euˬ 
aˬ li tiˬ li jawˇ le-euˬ meh. Aˬ li kʼoeˇ li-aˬ, Teˬkawˬ meuˬ-ahˇ teˬ-euˬ gʼaˬ meh.  

Yeˬlaˬmeˬlaˇ-euˬ zaˬ deuˬ uˆ deuˬ 

25Heˬzaˬloˬ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Yeˬlaˬmeˬlaˇ-aˬ, aˬ li ngaˬ li jawˇ-
eu meh. Aˬ li kʼoeˇ ngaˬ li-aˬ, Lam, Buˇnaˬ, Awˇleˬ, Awˇzmˬ, Aˬhiˇyaˬ aˬ ha mehˇ nmˇ 
meh.  
26Yeˬlaˬmeˬlaˇ-aˬ, Aˬtaˬlahˬ lehˇ myahˇ-euˬ miˬ zaˬ yawˬ gʼaˬ yawˬ paˇ sheuˬ-euˬ 
meh. Aˬtaˬlahˬ-aˬ, Awˇnamˬ-euˬ zaˬ baw aˬ ma pyeuꞈ-eu meh.  
27Yeˬlaˬmeˬlaˇ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Lam-euˬ aˬ li deuˬ-aˬ, 
Mawˇzaˬ, Yaˬmeˬ, Eˇkeuˬ, aˬ ha mehˇ nmˇ meh.  
28Awˇnamˬ-aˬ, Shaˬmai hawˇ-eu Yaˬdaˬ lehˇ myahˇ-euˬ aˬ li nyiˬ li jawˇ-eu meh. 
Shaˬmai gʼaˬ kʼawꞈ, Naˬdehˇ hawˇ-eu Aˬbiˇshuˇlaˆ lehˇ myahˇ-euˬ aˬ li nyiˬ li jawˇ-
eu meh.  
29Aˬbiˇshuˇlaˆ-aˬ, Aˬbiˇheˬlaˇ lehˇ myahˇ-euˬ zaˬ miˬ zaˬ tiˬ gʼaˬ-ahˇ sheuˬ-awˇ, Aˬbaˬ 
hawˇ-eu Mawˇliˆ lehˇ myahˇ-euˬ aˬ li nyiˬ li jawˇ le-euˬ meh.  
30Aˬbiˇshuˇlaˆ-euˬ mehˇ nmˇ Naˬdehˇ gʼaˬ kʼawꞈ, Seˬlehˆ hawˇ-eu Aˬpeˬ lehˇ myahˇ-
euˬ aˬ li nyiˬ li jawˇ-eu meh. Seˬlehˆ gʼaˬ, aˬ li tiˬ li-iˬ maˬ jawˇ le ni shiˇ-euˬ meh.  
31Aˬpeˬ-euˬ aˬ li Iˇshiˇ, Iˇshiˇ-euˬ aˬ li Sheˬshahˬ, Shehˬshahˬ-euˬ aˬ li Aˬlai meh.  
32Shaˬmai-euˬ aˬ nyiˇ Yaˬdaˬ-aˬ, Yeˬdeuˬ hawˇ-eu Yawˇnaˆshaˬ lehˇ myahˇ-euˬ aˬ li 
nyiˬ li jawˇ-eu meh. Ehˇ kʼawꞈ, Yeˬdeuˬ gʼaˬ aˬ li tiˬ li-iˬ maˬ jawˇ le ni shiˇ-euˬ meh.  
33Yawˇnaˆshaˬ-aˬ, Paˬlehˆ hawˇ-eu Zaˬzaˬ lehˇ myahˇ-euˬ aˬ li nyiˬ li jawˇ-eu meh. 
Heu deuˬ dawˬ tawˆ luꞈ, Yeˬlaˬmeˬlaˇ-euˬ zaˬ deuˬ uˆ deuˬ pyeuꞈ-eu meh.  
34Sheˬshahˬ-aˬ, aˬ li tiˬ gʼaˬ-iˬ maˬ jawˇ ni aˬ buˇ tehꞈ-ehˇ jawˇ-eu meh. Aˬ yawꞈ-aˬ, 
Yaˬhaˬ lehˇ myahˇ-euˬ Iˇjiˇtuˆ tsawˇ jeuˬ zaˬ kʼaˆ tiˬ gʼaˬ jawˇ-eu meh.  



839 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

35Zaˬ kʼaˆ kʼoeˇ gʼaˬ-ahˇ aˬ yawꞈ-euˬ aˬ buˇ tiˬ buˇ bi dahˬ dzaˬ-iˇ-awˇ, aˬ nyaꞈ dzeˇ 
zaˬ Aˬtehˇ lehˇ myahˇ-euˬ aˬ li tiˬ li jawˇ le-euˬ meh.  
36Aˬtehˇ-ahˇ neh Eˇliˇshaˬmaˇ-ahˇ keuˆ ni, tsuiꞈ heu loꞈ-ehˇ meh. Aˬtehˇ-euˬ aˬ li 
Naˬdaˬ, Naˬdaˬ-euˬ aˬ li Zaˬbaˆ,  
37Zaˬbaˆ-euˬ aˬ li Eˇpaˬleˬlaˇ, Eˇpaˬleˬlaˇ-euˬ aˬ li Awˇbehˆ,  
38Awˇbehˆ-euˬ aˬ li Yeˬhuˇ, Yeˬhuˇ-euˬ aˬ li Aˬzaˬyiˇ,  
39Aˬzaˬyiˇ-euˬ aˬ li Hiˇlehˆ, Hiˇlehˆ-euˬ aˬ li Eˇlaˬsahˬ,  
40Eˇlaˬsahˬ-euˬ aˬ li Siˇsaˬmeˬ, Siˇsaˬmeˬ-euˬ aˬ li Shaˬlmˬ,  
41Shaˬlmˬ-euˬ aˬ li Yeˬkaˬmiˇ, Yeˬkaˬmiˇ-euˬ aˬ li Eˇliˇshaˬmaˇ meh.  

Gaˬlehˆ-euˬ zaˬ nui deuˬ 

42Yeˬlaˬmeˬlaˇ-euˬ aˬ nyiˇ Gaˬlehˆ-euˬ aˬ li aˬ yuiꞈ yuiꞈ saˬ gʼaˬ-aˬ, Meˬshaˬ lehˇ 
myahˇ-euˬ meh. Meˬshaˬ-euˬ aˬ li Ziˇpaˬ, Ziˇpaˬ-euˬ aˬ li Maˬleˇshaˬ, Maˬleˇshaˬ-euˬ 
aˬ li Heˬbyoˬ meh.  
43Heˬbyoˬ-aˬ, Kawˇlaˆ, Taˬpahˇ, Leˬkmˬ, Sheˬmaˬ lehˇ myahˇ-euˬ aˬ li oeˬ li jawˇ-eu 
meh. 
44Sheˬmaˬ-euˬ aˬ li Laˬhamˬ, Laˬhamˬ-euˬ aˬ li Yawˇkmˬ meh. Leˬkmˬ-euˬ aˬ li 
Shaˬmai meh.  
45Shaˬmai-euˬ aˬ li Maˬoˬ pyeuꞈ-awˇ, Maˬoˬ-euˬ aˬ li Behˬzuˇlaˆ meh.  
46Gaˬlehˆ-aˬ, Eˇpaˬ lehˇ myahˇ-euˬ ma nyiˇ tiˬ gʼaˬ jawˇ-awˇ, kʼoeˇ gʼaˬ o neh aˬ li 
smˬ li paˇ jawˇ le-euˬ meh. Aˬ li kʼoeˇ smˬ li-aˬ, Haˬlaˬ, Mawˇzaˬ, Gaˬzehˇ aˬ ha mehˇ 
nmˇ meh. Haˬlaˬ gʼaˬ kʼawꞈ, Gaˬzehˇ lehˇ myahˇ-euˬ aˬ li tiˬ li jawˇ-eu meh.  
47(Yaˬdehˇ lehˇ myahˇ-euˬ tsawˇ haˬ tiˬ gʼaˬ aˬ li koꞈ li jawˇ-eu meh. Aˬ li kʼoeˇ koꞈ 
li-aˬ, Leˬgmˬ, Yoˇdaˬ, Geˬshaˬ, Peˬlehˆ, Eˇpaˬ, Shahˇpaˬ aˬ ha mehˇ nmˇ meh.) 
48Gaˬlehˆ-aˬ, Mawˇkah lehˇ myahˇ-euˬ ma nyiˇ tiˬ gʼaˬ paˇ jawˇ-awˇ, kʼoeˇ gʼaˬ o neh 
Sheˬbeuˬ hawˇ-eu Tiˇlaˬnahˬ lehˇ myahˇ-euˬ aˬ li nyiˬ li jawˇ le-euˬ meh.  
49Aˇ nah, ma nyiˇ kʼoeˇ gʼaˬ aˬ li nyiˬ li paˇ ciˬ-awˇ, aˬ yawꞈ-euˬ aˬ li Shahˇpaˬ lehˇ 
myahˇ-euˬ gʼaˬ Maˬdaˇmaˬnahˬ meuˬ teˬ-awˇ, Sheˬbah lehˇ myahˇ-euˬ gʼaˬ 
Maˬkaˬbeˬnaˬ meuˬ hawˇ-eu Giˇbaˬ meuˬ teˬ-euˬ meh. Gaˬlehˆ-aˬ, Aˬkaˆsahˬ lehˇ 
myahˇ-euˬ aˬ buˇ tiˬ buˇ kʼawꞈ jawˇ-eu meh.  
50Heu deuˬ kʼawꞈ, Gaˬlehˆ-euˬ zaˬ deuˬ uˆ deuˬ pyeuꞈ-eu meh. Huˇyaˆ-aˬ, Gaˬlehˆ 
hawˇ-eu Eˇpaˬlaˇ aˬ nyaꞈ dzeˇ zaˬ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu meh. 
Huˇyaˆ-euˬ aˬ li Shawˇbaˬlaˇ gʼaˬ-aˬ, Giˇliˇyaˆyeˬlmˬ meuˬ teˬ-euˬ meh.  
51Aˬ yawꞈ-euˬ aˬ li aˬ gʼahˇ gʼaˬ pyeuꞈ-eu Saˬlaˬmaˬ-aˬ, Behˬlehˬhehˬ meuˬ teˬ-euˬ 
meh. Aˬ yawꞈ-euˬ aˬ li aˬ nyiˇ gʼaˬ pyeuꞈ-eu Haˬyehˆ-aˬ, Behˬgaˬdeˬ meuˬ teˬ-euˬ 
meh.  
52Giˇliˇyaˆyeˬlmˬ meuˬ teˬ-euˬ gʼaˬ pyeuꞈ-eu Shawˇbaˬlaˇ-euˬ zaˬ deuˬ uˆ deuˬ-aˬ, 
Haˬyoeˬ tsawˇ haˬ, Meˬnuˇhawˇ meuˬ-ahˇ jawˇ-eu tsawˇ haˬ tiˬ paˆ,  
53Giˇliˇyaˆyeˬlmˬ meuˬ-ahˇ jawˇ-eu aˇ jeuˬ deuˬ pyeuꞈ-eu Iˇtaˬliˇ aˇ jeuˬ, Puˇtiˇ aˇ 
jeuˬ, Shuˇmaˬtiˇ aˇ jeuˬ, Miˇshaˬleˇ aˇ jeuˬ heu deuˬ meh. (Zoˇlahˬ meuˬ hawˇ-eu 

Eˇshaˬtawˇlaˆ meuˬ-ahˇ jawˇ-eu tsawˇ haˬ deuˬ-aˬ, aˇ jeuˬ heu deuˬ laꞈ kʼoeˇ ahˇ-eu 
tsawˇ haˬ deuˬ pyeuꞈ-eu meh.) 
54Behˬlehˬhehˬ meuˬ teˬ-euˬ gʼaˬ pyeuꞈ-eu Saˬlaˬmaˬ-euˬ zaˬ deuˬ uˆ deuˬ-aˬ, 
Neˬtawˇpaˬ aˇ jeuˬ, Aˬtaˬyawˇbehˬyoˇbaˬ aˇ jeuˬ, Maˬnaˬhaˇ aˇ jeuˬ nyiˬ jeuˬ laꞈ 
kʼoeˇ tiˬ jeuˬ pyeuꞈ-eu Zawˇliˆ aˇ jeuˬ heu deuˬ meh.  
55(Tiˇlaˬtiˇ aˇ jeuˬ, Shiˇmyaˆ aˇ jeuˬ hawˇ-eu, Suˇkaˬtiˇ aˇ jeuˬ heu deuˬ-aˬ, sahˬ boꞈ 
boꞈ-euˬ hawˇ-eu jaˇ laˇ yuˇ-awˇ, jeˬ hmˬ-eu paw nya dui dui-eu tsawˇ haˬ deuˬ 
pyeuꞈ-eu meh. Aˬ yawꞈ maꞈ-aˬ, Leˬkaˬbiˇ tsawˇ haˬ deuˬ nehˬ-ehˇ sheuˬ dahˬ dzaˬ 
taꞈ-euˬ Jeˇnaˆ tsawˇ haˬ deuˬ pyeuꞈ-eu meh.) 

1 Laˬsaˬbaˬ 3 

Sahˬ paˬ Daˬbiˇ-euˬ aˬ li deuˬ 

1Sahˬ paˬ Daˬbiˇ Heˬbyoˬ meuˬ-ahˇ jawˇ ngeh dehꞈ le-euˬ aˬ yawꞈ-euˬ aˬ li deuˬ-aˬ, 
heu deuˬ meh. Aˬ li aˬ yuiꞈ yuiꞈ saˬ gʼaˬ-aˬ, Yeˬzaˬleˬlaˇ meuˬ-ahˇ jawˇ-eu Aˬhiˇnoˬ o 
neh dehꞈ le-euˬ Aˬmaˬnoˬ meh. Nyiˬ gʼaˬ tiˬ gʼaˬ-aˬ Gaˬlaˬmeˬlaˇ meuˬ-ahˇ jawˇ-eu 
Aˬbiˇgeˬlaˆ o neh dehꞈ le-euˬ Daˬyeˬlaˇ meh.  
2Smˇ gʼaˬ tiˬ gʼaˬ-aˬ, Geˬshuˇlaˆ sahˬ paˬ Taˬlaˬmehˇ-euˬ aˬ buˇ Mawˇkah o neh dehꞈ 
le-euˬ Aˬbaˇsaˬloˬ meh. Oeˬ gʼaˬ tiˬ gʼaˬ-aˬ, Haˬgiˇdaˇ o neh dehꞈ le-euˬ Aˬdawˇniˇyaˆ 
meh.  
3Ngaˬ gʼaˬ tiˬ gʼaˬ-aˬ, Aˬbiˇtaˬlaˇ o neh dehꞈ le-euˬ Sheˬpaˬtiˇ meh. Koꞈ gʼaˬ tiˬ gʼaˬ-
aˬ, Eˇgaˬlahˬ o neh dehꞈ le-euˬ Iˇdaˬlamˬ meh.  
4Aˬ li heu koꞈ li-aˬ, Daˬbiˇ aˬ yawꞈ Heˬbyoˬ meuˬ-ahˇ jawˇ-awˇ, shiꞈ kʼoꞈ uˬ taꞈ ba la 
koꞈ siˬ keuˆ ni miˇ kʼahˬ-ahˇ uˆ lahˇ ngeh dehꞈ le-euˬ deuˬ pyeuꞈ-eu meh. Aˬ yawꞈ 
Yeˬluˇsaˬlehˬ meuˬ-ahˇ jawˇ-awˇ, smˬ tseˇ smˇ kʼoꞈ sahˬ paˬ paˇ geuꞈ-euˬ meh.  
5Kʼoeˇ gaˇ kʼawꞈ, aˬ li gʼawˬ mya li paˇ jawˇ le-euˬ meh. Aˬmeˬlaˆ-euˬ aˬ buˇ 
Baˬsheˬba o neh aˬ li oeˬ li jawˇ le-euˬ meh. Aˬ li kʼoeˇ oeˬ li-aˬ, Shiˇmehˇ, Shawˇbaˆ, 
Naˬdaˬ, Sawˇlaˬmoˬ aˬ ha mehˇ nmˇ meh.  
6Aˬ yawꞈ-euˬ aˬ li nui deuˬ gʼoeˬ gʼaˬ jawˇ-eu meh. Kʼoeˇ deuˬ-aˬ, Iˇbaˬhaˬ, Eˇliˇshuˆ, 
Eˇpaˬlehˇ,  
7Noˇgaˬ, Neˬpehˆ, Jaˬpiˇyaˬ, 
8Eˇliˇshaˬmaˇ, Eˇlaˬdaˬ, Eˇliˇpaˬlehˇ, aˬ ha mehˇ nmˇ meh.  
9Aˬ yawꞈ-euˬ aˬ li heu deuˬ dawˬ tawˆ luꞈ uˬ taꞈ, aˬ yawꞈ-euˬ ma nyiˇ nui deuˬ neh 
ciˬ-euˬ aˬ li deuˬ kʼawꞈ jawˇ-eu meh. Kʼoeˇ uˬ taꞈ, Taˬmaˬ lehˇ myahˇ-euˬ aˬ buˇ tiˬ 
buˇ kʼawꞈ jawˇ-eu meh.  

Sahˬ paˬ Sawˇlaˬmoˬ-euˬ zaˬ deuˬ uˆ deuˬ 

10Sahˬ paˬ Sawˇlaˬmoˬ-ahˇ neh gui ka leꞈ-euˬ tsuiꞈ-aˬ, heu loꞈ-ehˇ meh. Sawˇlaˬmoˬ, 
Leˬhawˇbaoˬ, Aˬbiˇyaˬ, Aˬsaˬ, Yeˬhawˇshaˬpaˇ11Yeˬhawˇlamˬ, Aˬhaˬziˇ, Yawˇshaˆ,  
12Aˬmaˬziˇ, Awˇziˆ, Yoˇdaˬ, 
13Aˬkaˆ, Heˬsaˬgiˇ, Maˬnaˇseˬ,  
14Aˬmoˬ, Yawˇshiˆ lehˇ meh. 

15Yawˇshiˆ-aˬ, Yoˇhaˬnaˬ, Yeˬhawˇyaˬkmˬ, Zeˬdaˬkiˇ, Yeˬhawˇhaˆ lehˇ myahˇ-euˬ aˬ 
li oeˬ li jawˇ-eu meh.  
16Yeˬhawˇyaˬkmˬ-aˬ, Yeˬhawˇyaˬciˬ hawˇ-eu Zeˬdaˬkiˇ lehˇ myahˇ-euˬ aˬ li nyiˬ li 
jawˇ-eu meh.  

Sahˬ paˬ Yeˬhawˇyaˬciˬ-euˬ zaˬ deuˬ uˆ deuˬ 

17Heu-aˬ, Baˬbuˇloˬ tsawˇ haˬ deuˬ neh bi nyehꞈ gʼeh-euˬ gʼaˬ pyeuꞈ-eu sahˬ paˬ 
Yeˬhawˇyaˬciˬ-euˬ zaˬ deuˬ uˆ deuˬ meh. Yeˬhawˇyaˬciˬ-aˬ, aˬ li shiꞈ li jawˇ-eu meh. 
Aˬ li kʼoeˇ deuˬ-aˬ, Sheˬtiˇlaˆ,  
18Maˬlaˬciˇlmˬ, Peˬdehˇyaˬ, Sheˬnaˇzaˬ, Yeˬkaˬmiˇ, Hawˇshaˬmaˬ, Neˬdaˬbiˇ, aˬ ha 
mehˇ nmˇ meh.  
19Peˬdaˇyaˬ-aˬ, Zeˬluˇbaˬbeˬlaˇ hawˇ-eu Shiˇmiˇ lehˇ myahˇ-euˬ aˬ li nyiˬ li jawˇ-eu 
meh. Zeˬluˇbaˬbeˬlaˇ-aˬ, Meˬshuˇlamˬ hawˇ-eu Haˬnaˬniˇyaˆ lehˇ myahˇ-euˬ aˬ li 
nyiˬ li hawˇ-eu, Sheˬloˇmiˇ lehˇ myahˇ-euˬ aˬ buˇ tiˬ buˇ jawˇ-eu meh.  
20Kʼoeˇ uˬ taꞈ, aˬ yawꞈ-euˬ aˬ li ngaˬ li paˇ jawˇ-eu meh. Aˬ li kʼoeˇ ngaˬ li-aˬ, 
Haˬshuˇbaˬ, Awˇheˬlaˇ, Beˬleˬkiˇ, Haˬsaˬdiˇ, Yuˇshaˆheˬsehˆ aˬ ha mehˇ nmˇ meh.  
21Haˬnaˬniˇyaˆ-aˬ, Peˬlaˬtiˇ hawˇ-eu Yeˬshaˬyaˆ lehˇ myahˇ-euˬ aˬ li nyiˬ li jawˇ-eu 
meh. Yeˬshaˬyaˆ-euˬ aˬ li Leˬpaˬyaˆ, Leˬpaˬyaˆ-euˬ aˬ li Aˬlaˬnaˬ, Aˬlaˬnaˬ-euˬ aˬ li 
Awˇbaˬdiˇ, Awˇbaˬdiˇ-euˬ aˬ li Sheˬkaˬniˇ meh.  
22Sheˬkaˬniˇ-aˬ, Sheˬmaˇyaˬ lehˇ myahˇ-euˬ aˬ li tiˬ li jawˇ-awˇ, Haˬtuˇshaˬ, Iˇgaˬlaˇ, 
Baˬliˇyaˆ, Neˬliˇyaˆ, Shaˬpaˇ lehˇ myahˇ-euˬ oeˬ paˬ ngaˬ gʼaˬ jawˇ-eu meh.  
23Neˬliˇyaˆ-aˬ, Eˇlawˇneˬ, Hiˇsaˬgiˇ, Aˬzaˬliˇkmˬ lehˇ myahˇ-euˬ aˬ li smˬ li jawˇ-eu 
meh.  
24Eˇlawˇneˬ gʼaˬ aˬ li shiꞈ li jawˇ-eu meh. Aˬ li kʼoeˇ shiꞈ li-aˬ, Hawˇdaˬyaˇ, Eˇlaˬshiˆ, 
Peˬlaˇyaˬ, Aˬkuˇ, Yoˇhaˬnaˬ, Daˬlaˇyaˬ, Aˬnaˬniˬ, aˬ ha mehˇ nmˇ meh.  

1 Laˬsaˬbaˬ 4 

Yuˇdaˆ-euˬ zaˬ deuˬ uˆ deuˬ 

1Heu-aˬ, Yuˇdaˆ-euˬ zaˬ deuˬ uˆ deuˬ laꞈ kʼoeˇ, tiˬ paˆ na deuˬ meh. Paˬyehˆ, 
Heˬzaˬloˬ, Kaˬmiˬ, Huˇyaˆ, Shawˇbaˬlaˇ,  
2Shawˇbaˬlaˇ-euˬ aˬ li Leˬyaˆ, Leˬyaˆ-euˬ aˬ li Jaˬhaˆ, Jaˬhaˆ-euˬ aˬ li Aˬhuˇmehˇ 
hawˇ-eu Laˬhaˆ meh. Heu deuˬ-aˬ, Zoˇlahˬ-ahˇ jawˇ-eu tsawˇ haˬ deuˬ-euˬ aˬ da 
yaw dzahˇ deuˬ pyeuꞈ-eu meh.  
3-4Huˇyaˆ-aˬ, Eˇpaˬlaˇ o neh dehꞈ le-euˬ Gaˬlehˆ-euˬ aˬ li aˬ yuiꞈ yuiꞈ saˬ gʼaˬ pyeuꞈ-
awˇ, aˬ yawꞈ-euˬ zaˬ deuˬ uˆ deuˬ Behˬlehˬhehˬ meuˬ teˬ-euˬ meh. Huˇyaˆ-aˬ, 
Eˇtamˬ, Peˬnoeˬlaˇ, Eˇzaˬ lehˇ myahˇ-euˬ aˬ li smˬ li jawˇ-eu meh. Eˇtamˬ-aˬ, 
Yeˬzaˬleˬlaˇ, Iˇshaˬmaˬ, Iˇdaˬbaˇ lehˇ myahˇ-euˬ aˬ li smˬ li jawˇ-awˇ, Haˬzaˬleˇpoˬniˇ 
lehˇ myahˇ-euˬ aˬ buˇ tiˬ buˇ jawˇ-eu meh. Peˬnoeˬlaˇ gʼaˬ Geˬdawˬ meuˬ teˬ-awˇ, 
Eˇzaˬ gʼaˬ Huˇshahˬ meuˬ teˬ-euˬ meh.  
5Teˬkawˬ meuˬ teˬ-euˬ gʼaˬ pyeuꞈ-eu Aˬshuˇlaˆ-aˬ, Heˬlahˬ hawˇ-eu Naˬlahˬ lehˇ 
myahˇ-euˬ miˬ zaˬ nyiˬ gʼaˬ jawˇ-eu meh.  

6Naˬlahˬ o neh aˬ li oeˬ li jawˇ-eu meh. Aˬ li kʼoeˇ oeˬ li-aˬ, Aˬhuˇzmˬ, Heˬpaˬ, 
Teˬmeˬniˇ, Haˬhaˇshaˬtaˬliˇ, aˬ ha mehˇ nmˇ meh.  
7Heˬlahˬ o neh jawˇ le-euˬ Aˬshuˇlaˆ-euˬ aˬ li smˬ li-aˬ, Zeˬyehˆ, Iˇzaˬhaˬ, Eˇdaˬnamˬ 
aˬ ha mehˇ nmˇ meh.  
8Kawˇzaˆ-aˬ, Aˬnuˇbaˆ hawˇ-eu Zoˇbeˬbaˇ-euˬ aˬ da pyeuꞈ-awˇ, Haˬlamˬ-euˬ aˬ li 
Aˬhaˬheˬlaˆ-ahˇ neh myaˬ laˇ behˇ laˇ-euˬ aˇ jeuˬ deuˬ-euˬ aˬ da yaw dzahˇ pyeuꞈ-eu 
meh.  
9Yaˬbehˆ lehˇ myahˇ-euˬ tsawˇ haˬ tiˬ gʼaˬ jawˇ-eu meh. Aˬ yawꞈ-euˬ aˬ yuiꞈ aˬ nyiˇ 
deuˬ laꞈ kʼoeˇ, aˬ yawꞈ-ahˇ aˬ cawˬ yaw zeu baw dzehˬ-eu meh. Aˬ yawꞈ dehꞈ le 
ngeh, aˬ yawꞈ-euˬ aˬ ma gʼaˬ uˬ maˆ naˇ dui dui-euˬ miˇ neh, aˬ yawꞈ-euˬ aˬ ma neh 
Yaˬbehˆ. 9 *‘Yaˬbehˆ’ lehˇ ehˇ-eu Heˬbyehˇ dawˬ-euˬ dawˬ tsuiꞈ-aˬ, ‘gawˇ-eu’ lehˇ 
ehˇ mawꞈ-euˬ meh. * lehˇ myahˇ nehˬ-euˬ meh.  
10Ehˇ kʼawꞈ, yaˬbehˆ-aˬ, Iˇsaˬleˬlaˆ tsawˇ jeuˬ-euˬ Miˬyehˇ-ahˇ heu loꞈ-ehˇ guiˬ lahˬ 
shaˇ-euˬ meh. “Miˬyehˇ-oˇ, ngaˬ-ahˇ guiˬ lahˬ biꞈ-eu laꞈ kʼoeˇ, miˇ tsaˬ gʼawˬ mya ni 
biꞈ laꞈ-awˬ. Ngaˬ nehˬ-ehˇ jawˇ-awˇ, ngaˬ-ahˇ bi shaˬ bi zahˬ nehˬ laꞈ-eu maˬ muiˬ-
eu jeˬ laꞈ kʼoeˇ bi law-iˇ nehˬ laꞈ-awˬ” lehˇ shaˇ-euˬ meh. Aˬ yawꞈ neh kʼaˇ shaˇ-euˬ 
jeˬ-ahˇ, Miˬyehˇ naˇ haˬ geuꞈ nehˬ-euˬ meh.  

Aˇ jeuˬ aˇ ca nui deuˬ 

11Shuˇhaˬ-euˬ aˬ nyiˇ Gaˬlehˆ-euˬ aˬ li-aˬ, Maˬhiˇlaˆ meh. Maˬhiˇlaˆ-euˬ aˬ li-aˬ, 
Eˇshaˬtoˇ meh.  
12Eˇshaˬtoˇ-aˬ, Behˬlaˬpaˬ, Paˬsah, Teˬhiˇnahˬ lehˇ myahˇ-euˬ aˬ li smˬ li jawˇ-eu 
meh. Teˬhiˇnahˬ-aˬ, Naˬhaˆ meuˬ teˬ-euˬ gʼaˬ pyeuꞈ-eu meh. Tsawˇ haˬ heu deuˬ-
euˬ zaˬ deuˬ uˆ deuˬ Leˬkah meuˬ-ahˇ jawˇ-euˬ meh.  
13Gaˬnaˆ-aˬ, Awˇdaˬneˬlaˇ hawˇ-eu Seˬlehˇyaˬ lehˇ myahˇ-euˬ aˬ li nyiˬ li jawˇ-eu 
meh. Awˇdaˬneˬlaˇ-aˬ, Haˬdah hawˇ-eu Mawˇnawˇdehˇ lehˇ myahˇ-eu aˬ li nyiˬ li 
jawˇ-eu meh.  
14Mawˇnawˇdehˇ-aˬ, Awˇpaˬlaˇ-euˬ aˬ da meh. Seˬlehˇyaˬ-aˬ, Yoˇbaˬ-euˬ aˬ da meh. 
Yoˇbaˬ-aˬ, laꞈ myawˬ laꞈ sawˆ nya-eu tsawˇ haˬ deuˬ tehꞈ-ehˇ jawˇ-eu jawˇ duˬ 
pyeuꞈ-eu, Laꞈsaˇmaˇ deh kʼawꞈ lehˇ kuˇ-eu jawˇ duˬ kʼoeˇ tsahˇ teˬ-euˬ gʼaˬ meh.  
15Yeˬpuˬnehˇ-euˬ aˬ li Gaˬlehˆ-aˬ, Iˇluˆ, Eˇlahˬ, Naˬmˬ lehˇ myahˇ-euˬ aˬ li smˬ li 
jawˇ-eu meh. Eˇlahˬ-aˬ, Gaˬnaˆ-euˬ aˬ da pyeuꞈ-eu meh.  
16Yeˬhaˬleˬlaˇ-aˬ, Ziˇpaˬ, Ziˇpahˬ, Tiˇliˆ, Aˬsaˬyeˬlaˆ lehˇ myahˇ-euˬ aˬ li oeˬ li jawˇ-eu 
meh.  
17-18Eˇzaˬlahˬ-aˬ, Yeˬdeuˬ, Meˬyehˆ, Eˇpeuˬ, Yaˬlah lehˇ myahˇ-euˬ aˬ li oeˬ li jawˇ-eu 
meh. Meˬyehˆ-aˬ, Biˇdiˬyaˬ lehˇ myahˇ-euˬ Iˇjiˇtuˆ sahˬ paˬ zaˬ miˬ-ahˇ sheuˬ-awˇ, 
Miˇliˬyaˬ lehˇ myahˇ-euˬ aˬ buˇ tiˬ buˇ hawˇ-eu, Shaˬmaiˇ hawˇ-eu Iˇshaˬbahˬ lehˇ 
myahˇ-euˬ aˬ li nyiˬ li jawˇ le-euˬ meh. Iˇshaˬbahˬ-aˬ, Eˇshaˬteˬmawˇ meuˬ teˬ-euˬ 
gʼaˬ pyeuꞈ-eu meh. Meˬyehˆ-aˬ, Yuˇdaˆ tsawˇ jeuˬ zaˬ miˬ zaˬ tiˬ gʼaˬ paˇ sheuˬ-awˇ, 
aˬ li smˬ li paˇ jawˇ le-euˬ meh. Aˬ liˬ kʼoeˇ deuˬ-aˬ, Geˬdawˬ meuˬ teˬ-euˬ gʼaˬ 
pyeuꞈ-eu Yeˬyehˆ, Sawˇkawˇ meuˬ teˬ-euˬ gʼaˬ pyeuꞈ-eu Heˬbeuˬ hawˇ-eu, Zaˬnoˇaˬ 
meuˬ teˬ-euˬ gʼaˬ pyeuꞈ-eu Yeˬkuˇdeˬlaˇ meh.  

19Hawˇdiˇyaˆ-aˬ, Naˬhamˬ-euˬ dmˇ ma-ahˇ sheuˬ-euˬ meh. Aˬ yawꞈ-euˬ zaˬ deuˬ uˆ 
deuˬ-aˬ , Kiˇlahˬ meuˬ-ahˇ jawˇ-eu Gaˬmˬ aˇ jeuˬ hawˇ-eu , Eˇshaˬteˬmawˇ meuˬ-ahˇ 
jawˇ-eu Mawˇkaˇ aˇ jeuˬ-euˬ aˬ da yaw dzahˇ deuˬ pyeuꞈ-eu meh.  
20Shiˇmoˬ-aˬ, Aˬmaˬnoˬ, Li nahˬ, Beˬhaˬnaˬ, Tiˇloˬ lehˇ myahˇ-euˬ aˬ li oeˬ li jawˇ-eu 
meh. Iˇshiˇ-aˬ, Zoˇhehˇ hawˇ-eu Beˬzoˇhehˇ lehˇ myahˇ-euˬ aˬ li nyiˬ li jawˇ-eu meh.  

Sheˬlahˬ-euˬ zaˬ deuˬ uˆ deuˬ 

21Sheˬlahˬ-aˬ, Yuˇdaˆ-euˬ aˬ li pyeuꞈ-eu meh. Sheˬlahˬ-euˬ zaˬ deuˬ uˆ deuˬ-aˬ, 
Leˇkah meuˬ teˬ-euˬ gʼaˬ pyeuꞈ-eu Iˇlehˆ, Maˬleˇshaˬ meuˬ teˬ-euˬ gʼaˬ pyeuꞈ-eu 
Lawˬdah, Behˬaˬshaˬ meuˬ-ahˇ jawˇ-eu shawˇ jehˆ ni gʼeh-eu saˬ paˇ zaꞈ-euˬ aˇ jeuˬ,  
22Yoˇkmˬ lehˇ myahˇ-euˬ gʼaˬ hawˇ-eu Kawˇzeˬbaˬ meuˬ-ahˇ jawˇ-eu deuˬ, Mawˇbaˆ 
tsawˇ jeuˬ zaˬ miˬ zaˬ deuˬ-ahˇ sheuˬ-awˇ Behˬlehˬhehˬ meuˬ-ahˇ jawˇ-euˬ 
Yawˇshaˆ hawˇ-eu Saˬlaˆ heu deuˬ meh. (Gaˇ kawˆ heu-aˬ, oeˇ dui dui laˇ-euˬ gaˇ 
kawˆ pyeuꞈ-eu meh.) 
23Aˬ yawꞈ maꞈ-aˬ, sahˬ paˬ-euˬ oeˬ lahˬ tehˆ-eu gaˇ mˇ-eu tsawˇ haˬ deuˬ pyeuꞈ-awˇ, 
Neˬteˬ meuˬ hawˇ-eu Geˬdeˬlahˇ meuˬ-ahˇ jawˇ-eu meh.  

Suˇmoˬ-euˬ zaˬ deuˬ uˆ deuˬ 

24Suˇmoˬ-aˬ, Neˬmoeˬlaˇ, Yaˬmeˬ, Yaˬliˆ, Zeˬlahˬ, Shawˇlaˆ lehˇ myahˇ-euˬ aˬ li ngaˬ 
li jawˇ-eu meh.  
25Shawˇlaˆ-euˬ aˬ li Shaˬlmˬ, Shaˬlmˬ-euˬ aˬ li Miˇbaˬsaˬ, Miˇbaˬsaˬ-euˬ aˬ li 
Miˇshaˬmaˬ meh. 
26Miˇshaˬmaˬ-euˬ aˬ li Haˬmoeˬlaˇ, Haˬmoeˬlaˇ-euˬ aˬ li Zaˬkuˬlaˇ, Zaˬkuˬlaˇ-euˬ aˬ li 
Shiˇmiˇ meh.  
27Shiˇmiˇ-aˬ, aˬ li tseˇ koꞈ li hawˇ-eu aˬ buˇ koꞈ buˇ jawˇ-eu meh. Ehˇ kʼawꞈ, aˬ yawꞈ-
euˬ aˬ yuiꞈ aˬ nyiˇ deuˬ zaˬ maˬ myaˬ-eu miˇ neh, Suˇmoˬ tsawˇ jeuˬ-aˬ, Yuˇdaˆ tsawˇ 
jeuˬ loꞈ-ehˇ tsawˇ haˬ maˬ behˇ-a.  
28Sahˬ paˬ Daˬbiˇ-euˬ ziˇ-ahˇ keuˆ ni Suˇmoˬ-euˬ zaˬ deuˬ uˆ deuˬ jawˇ-eu meuˬ 
deuˬ-aˬ, Beˬlaˇsheˬba meuˬ, Mawˇlaˬdaˇ meuˬ, Haˬzaˇshawˇlaˆ meuˬ,  
29Biˇlaˬhaˇ meuˬ, Eˬzeˬ meuˬ, Tawˇlaˆ meuˬ,  
30Behˬtuˬlaˇ meuˬ, Hawˇmaˬ meuˬ, Ziˇkaˬlehˆ meuˬ,  
31Behˬmaˬkaˬbawˇ meuˬ, Haˬzaˇsuˇsiˬ meuˬ, Behˬbiˇliˇ meuˬ, Shaˬleˬ meuˬ heu 
deuˬ meh.  
32Kʼoeˇ uˬ taꞈ, Eˇtamˬ meuˬ, Aˬiˇ meuˬ, Leˬmoˬ meuˬ, Tawˇsheˬ meuˬ, Aˇshah meuˬ 
heu ngaˬ meuˬ hawˇ-eu,  
33meuˬ heu deuˬ-euˬ tahˬ gʼoꞈ tahˬ jawˇ jaˆ-eu pu deuˬ-ahˇ kʼawꞈ aˬ yawꞈ maꞈ jawˇ-
awˇ, laꞈ oˆ paw nahˇ ma ga kʼehˬ paw pyawˬ-ehˇ jaˆ-eu Baˬlaˆ meuˬ-ahˇ keuˆ ni 
jawˇ-euˬ meh. Heu-aˬ, aˬ yawꞈ maꞈ-euˬ aˬ yuiꞈ aˬ nyiˇ deuˬ gaˇ kawˆ hawˇ-eu, aˬ 
yawꞈ maꞈ neh kʼaˇ jawˇ-euˬ jawˇ duˬ deuˬ gaˇ kawˆ, aˬ yawꞈ maꞈ neh boꞈ doˆ-awˇ jeˬ 
hmˬ taˬ-euˬ jaˇ laˇ pyeuꞈ-eu meh.  
34-38Tsawˇ haˬ heu deuˬ-aˬ, Suˇmoˬ tsawˇ jeuˬ laꞈ kʼoeˇ yawˬ ha-euˬ aˇ jeuˬ aˇ ca-ahˇ 
uˆ lahˇ-awˇ, aˬ yuiꞈ aˬ tsu geuꞈ-euˬ deuˬ meh. Meˬshawˇbaˆ, Yamˬlehˆ, Aˬmaˬziˇ-euˬ 

aˬ li Yoˇshah, Yawˇlaˆ, Yeˬhuˇ, (Yeˬhuˇ-euˬ aˬ da Yawˇshiˇbyaˬ, Yawˇshiˇbyaˬ-euˬ aˬ 
da Seˬlehˇyaˬ, Seˬlehˇyaˬ-euˬ aˬ da Aˬseˬlaˇ meh.) Eˇlawˇneˬ, Yaˬkawˇbaˬ, 
Yeˬshawˇhaˬyaˇ, Aˬsaˬyaˇ, Aˬdeˬlaˇ, Yeˬsiˇmeˬlaˇ, Baˬnaˇyaˬ, Ziˇzaˬ, (Ziˇzaˬ-euˬ aˬ da 
Sheˬpiˇ, Sheˬpiˇ-euˬ aˬ da Aˇlahˬ, Aˇlahˬ-euˬ aˬ da Yeˬdaˬyaˇ, Yeˬdaˬyaˇ-euˬ aˬ da 
Shiˇmaˬliˇ, Shiˇmaˬliˇ-euˬ aˬ da Sheˬmaˇyaˬ meh.) Aˬ yawꞈ maꞈ-euˬ aˇ jeuˬ aˇ ca 
tsawˇ haˬ myaˬ laˇ tehˇ tehˬ-eu meh.  
39Kʼoeˇ miˇ neh, nahˇ ma ga kʼehˬ paw Geˬlawˬ meuˬ-ahˇ keuˆ ni jawˇ keuˆ gʼeh-
awˇ, meuˬ kʼoeˇ meuˬ jaˆ-eu deh kʼawꞈ-euˬ nahˇ ma doˆ kʼehˬ paw baˬ-ahˇ yawˇ cu-
euˬ meh.  
40Kʼoeˇ gaˇ, jeˬ zaˬ gaˆ kʼahˬ muiˬ dui dui-eu deh ga deuˬ aˬ yawꞈ maꞈ mawˇ-euˬ 
meh. Kʼoeˇ-aˬ, ciˬ cuˇ ni gʼeh-awˇ, miˇ kʼahˬ saˇ-eu jawˇ duˬ pyeuꞈ-eu meh. Yaw beh 
kʼoeˇ gaˇ jawˇ-euˬ tsawˇ haˬ deuˬ-aˬ, Haˬmiˇ tsawˇ jeuˬ pyeuꞈ-eu meh.  
41Sahˬ paˬ Heˬsaˬgiˇ Yuˇdaˆ miˇ kʼahˬ-ahˇ uˆ lahˇ ngeh yamˬ-ahˇ, laꞈ taˆ paw ehˇ taˬ-
euˬ tsawˇ haˬ kʼoeˇ deuˬ Geˬlawˬ deh kʼawꞈ-ahˇ iˇ-awˇ, kʼoeˇ gaˇ jawˇ-eu tsawˇ haˬ 
deuˬ-euˬ sehˬ gʼawˆ deuˬ-ahˇ laˆ cawˆ-euˬ meh. Tsawˇ haˬ kʼoeˇ deuˬ-ahˇ aˬ yawꞈ 
maꞈ teh doˆ-awˇ, kʼoeˇ gaˇ jawˇ duˬ dah-euˬ meh. Aˬ jeˬ miˇ neh ehˇ naˇ, jawˇ duˬ 
kʼoeˇ tsahˇ-ahˇ, aˬ yawꞈ maꞈ-euˬ yawˇ deuˬ gʼaˇ duˬ muiˬ dui dui-eu gaˆ kʼahˬ gʼawˬ 
mya ni jaˆ-eu meh.  
42Ngaˬ heˇ gʼaˬ byah-eu Suˇmoˬ tsawˇ jeuˬ tiˬ maꞈ-aˬ, nahˇ ma doˆ kʼehˬ paw jaˆ-eu 
Eˬdoˬ meuˬ-ahˇ iˇ-euˬ meh. Aˇ maꞈ kʼoeˇ maꞈ-ahˇ, Iˇshiˇ-euˬ aˬ li deuˬ pyeuꞈ-eu 
Peˬlaˬtiˇ, Neˬliˇyaˆ, Leˬpaˬyaˆ, Awˇzeˬlaˇ aˬ ha mehˇ nmˇ aˬ yuiꞈ geuꞈ-awˇ sheuˬ 
gʼeh-euˬ meh.  
43Kʼoeˇ gaˇ kʼaˇ dzeˇ-eu Aˬmaˬlehˇ tsawˇ haˬ deuˬ-ahˇ aˬ yawꞈ maꞈ sehꞈ-awˇ, kʼoeˇ 
ngeh neh naˇ, aˬ yawꞈ maꞈ kʼoeˇ gaˇ jawˇ duˬ dah-euˬ meh.  

1 Laˬsaˬbaˬ 5 

Luˇbeˬ-euˬ zaˬ deuˬ uˆ deuˬ 

1Heu-aˬ, Yaˬkoˆ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Luˇbeˬ-euˬ zaˬ deuˬ uˆ deuˬ 
meh. (Luˇbeˬ-aˬ, aˬ yawꞈ aˬ da-euˬ ma nyiˇ tiˬ gʼaˬ nehˬ-ehˇ joe-euˬ miˇ neh, aˬ li aˬ 
yuiꞈ yuiꞈ saˬ gʼaˬ-euˬ aˇ yaˬ maˬ za-ehˇ, aˇ yaˬ kʼoeˇ Yoˇsehˆ-ahˇ biꞈ-euˬ meh.  
2Ehˇ kʼawꞈ, Yuˇdaˆ tsawˇ jeuˬ-aˬ, aˬ cawˬ naˆ maˬ tseˇ gʼaˬ kʼaˆ dzehˬ-eu tsawˇ jeuˬ 
pyeuꞈ laˇ-awˇ, Iˇsaˬleˬlaˆ tsawˇ jeuˬ dawˬ tawˆ luꞈ kʼoeˇ taˆ uˆ lahˇ-euˬ meh.)3Yaˬkoˆ-
euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Luˇbeˬ-aˬ, Haˬnoˆ, Paˬloˇ, Heˬzaˬloˬ, Kaˬmiˬ 
lehˇ myahˇ-euˬ aˬ li oeˬ li jawˇ-euˬ meh.  
4-6Yawˇlaˆ-ahˇ neh aˇ dahˬ beh-awˇ gui ka leꞈ-euˬ tsuiꞈ-aˬ, heu loꞈ-ehˇ meh. 
Sheˬmaˇyaˬ, Gawˇgaˆ, Shiˇmiˇ, Miˇkaˬ, Leˬyaˆ, Baˬlaˇ, Beˬlahˬ lehˇ meh. Luˇbeˬ tsawˇ 
jeuˬ kʼoeˇ taˆ aˬ yuiꞈ tiˬ gʼaˬ pyeuꞈ-eu Beˬlahˬ-ahˇ Aˬshuˇliˆ sahˬ paˬ 
Tiˇgaˬlaˇpaˬleˬsaˬ neh nyehꞈ-awˇ, bi sheuˬ byoˆ gʼeh-euˬ meh.  
7Luˇbeˬ tsawˇ jeuˬ laꞈ kʼoeˇ, aˇ jeuˬ aˬ yawꞈ jeuˬ yawꞈ kʼoeˇ taˆ aˬ yuiꞈ geuꞈ-euˬ deuˬ-
euˬ tsawˇ myahˇ yuˇ taˬ-euˬ heu loꞈ-ehˇ jaˆ-eu meh. Yeˬyeˬlaˇ, Zaˬkaˬliˇ,  

8Beˬlaˬ, Beˬlaˬ-euˬ aˬ bawˇ-aˬ, Yawˇlaˆ-euˬ aˬ li Sheˬmaˬ pyeuꞈ-awˇ, Beˬlaˬ-euˬ aˬ 
da-aˬ, Sheˬmaˬ-euˬ aˬ li Aˬzaˬzaˇ pyeuꞈ-eu meh. Aˇ jeuˬ heu jeuˬ-aˬ, Aˬyawˬ meuˬ 
hawˇ-eu kʼoeˇ-euˬ laꞈ taˆ paw pyawˬ jeˬ-ehˇ, Neˬboˬ hawˇ-eu Baˬlaˇmyoˬ meuˬ-ahˇ 
keuˆ ni jaˆ-eu gahˬ kaˬ laꞈ kʼoeˇ jawˇ-euˬ meh.  
9Giˇlaˆ miˇ kʼahˬ laꞈ kʼoeˇ aˬ yawꞈ maꞈ jeˬ zaˬ myaˬ dui dui-eu miˇ neh, nahˇ ma doˆ 
kʼehˬ paw Uˇpaˬlaˇ lawˇ baˬ-ahˇ jaˆ tawꞈ taˬ-euˬ kʼaˇ shuiꞈ deh ga ga ma-ahˇ keuˆ ni, 
aˬ yawꞈ maꞈ-euˬ miˇ tsaˬ geuꞈ-euˬ meh.  
10Sahˬ paˬ Sawˇluˆ uˆ lahˇ-eu aˇ yamˬ laꞈ kʼoeˇ, Luˇbeˬ tsawˇ jeuˬ neh Haˬgaˬliˇ tsawˇ 
jeuˬ-ahˇ guiˇ deuˆ-eu laꞈ kʼoeˇ sehꞈ-awˇ, Giˇlaˆ miˇ kʼahˬ nahˇ ma doˆ kʼehˬ paw 
pyawˬ-ahˇ jaˆ-eu aˬ yawꞈ maꞈ-euˬ miˇ kʼahˬ yuˇ geuꞈ-euˬ meh.  

Gaˆ-euˬ zaˬ deuˬ uˆ deuˬ 

11Gaˆ-euˬ tsawˇ jeuˬ-aˬ, Luˇbeˬ tsawˇ jeuˬ jawˇ-eu laꞈ taˆ paw pyawˬ-ahˇ jaˆ-eu 
Baˬshaˬ miˇ kʼahˬ-ahˇ jawˇ-awˇ, nahˇ ma doˆ kʼehˬ paw Saˬleˇkaˬ meuˬ-ahˇ keuˆ ni 
jawˇ keuˆ-euˬ meh.  
12Yawˇlaˆ-aˬ, aˬ cawˬ naˆ maˬ tseˇ huiˬ dzehˬ-eu aˇ jeuˬ-euˬ aˬ da yaw dzahˇ pyeuꞈ-
awˇ, Shaˬpamˬ-aˬ, kʼoeˇ-euˬ laꞈ oˆ teˬ ni gʼeh-eu aˇ jeuˬ-euˬ aˬ da yaw dzahˇ pyeuꞈ-
eu meh. Yaˬnehˇ hawˇ-eu Shaˬpaˇ-aˬ, Baˬshaˬ miˇ kʼahˬ laꞈ kʼoeˇ jawˇ-eu aˇ jeuˬ nui 
deuˬ-euˬ aˬ da yaw dzahˇ pyeuꞈ-eu meh. 
13Dzeˇ-eu Gaˆ tsawˇ jeuˬ-aˬ, aˇ jeuˬ heu shiꞈ jeuˬ meh. Miˇkaˬlaˇ aˇ jeuˬ, 
Meˬshuˇlamˬ aˇ jeuˬ, Sheˬba aˇ jeuˬ, Yawˇleh aˇ jeuˬ, Yaˬcaˬ aˇ jeuˬ, Ziˇyaˬ aˇ jeuˬ, 
Eˬbaˬ aˇ jeuˬ, heu deuˬ meh.  
14Aˬ yawꞈ maꞈ-aˬ, Huˇliˆ-euˬ aˬ li Aˬbiˇheˬlaˇ-euˬ zaˬ deuˬ uˆ deuˬ meh. Aˬbiˇheˬlaˇ-
euˬ tsuiꞈ daˆ-aˬ, heu loꞈ-ehˇ meh. Aˬbiˇheˬlaˇ, Huˇliˆ, Yaˬyawˬ, Giˇlaˆ, Miˇkeˬlaˇ, 
Yeˬshiˇshaiˇ, Jah doˬ, Buˇzaˆ lehˇ meh.  
15Guˇniˬ-euˬ aˬ li Aˬbaˬdeˬlaˇ-euˬ zaˬ Aˬhiˇ-aˬ, aˇ jeuˬ heu deuˬ kʼoeˇ taˆ aˬ yuiꞈ geuꞈ-
euˬ gʼaˬ meh.  
16Gaˆ tsawˇ jeuˬ-aˬ, Baˬshaˬ miˇ kʼahˬ hawˇ-eu Giˇlaˆ miˇ kʼahˬ-ahˇ jaˆ-eu meuˬ deuˬ-
ahˇ jawˇ-awˇ, Shaˬloˬ meuˬ-euˬ jeˬ zaˬ gaˆ kʼahˬ doe ni jawˇ byah jiˇ-euˬ meh.  
17(Sahˬ paˬ Yoˇdaˬ gʼaˬ Yuˇdaˆ miˇ kʼahˬ-ahˇ uˆ lahˇ luꞈ-awˇ, sahˬ paˬ Yeˬyawˇbamˬ 
nyi gʼaˬ tiˬ gʼaˬ Iˇsaˬleˬlaˆ miˇ kʼahˬ-ahˇ uˆ lahˇ luꞈ-eu aˇ yamˬ laꞈ kʼoeˇ, gaˇ kawˆ heu 
jaˇ laˇ yuˇ uiˬ taˬ-euˬ meh.  

Nahˇ ma doˆ kʼehˬ paw jawˇ-euˬ tsawˇ jeuˬ deuˬ-euˬ Guiˇ maꞈ deuˬ 

18Luˇbeˬ tsawˇ jeuˬ, Gaˆ tsawˇ jeuˬ hawˇ-eu , nahˇ ma doˆ kʼehˬ paw dzeˇ baˬ-ahˇ 
jawˇ-eu Maˬnaˇseˬ tsawˇ jeuˬ heu deuˬ laꞈ kʼoeˇ, dehˬ daˬ duˬ, mi cehˇ, kaˆ, heu deuˬ 
zmˬ-eu paw yaw muiˬ paˬ-ehˇ dzaw nya taˬ-euˬ yehˇ oeˬ muiˇ oeˬ heˇ shiꞈ yaˇ koꞈ 
tseˇ gʼaˬ jawˇ-eu meh. 
19Haˬgaˬliˇ tsawˇ jeuˬ pyeuꞈ-eu Yeˬtuˬlaˇ aˇ jeuˬ, Naˬpiˇshaˬ aˇ jeuˬ, Nawˇdaˆ aˇ jeuˬ 
heu deuˬ-ahˇ, aˬ yawꞈ maꞈ guiˇ deuˆ-iˇ-euˬ meh.  
20Aˬ yawꞈ maꞈ Miˬyehˇ-ahˇ jah-eu laꞈ kʼoeˇ “Caw ba nehˬ laꞈ-awˬ” lehˇ guiˬ lahˬ 
shaˇ-euˬ loꞈ-ehˇ, aˬ yawꞈ maꞈ-euˬ shaˇ dawˬ-ahˇ Miˬyehˇ naˇ haˬ nehˬ-awˇ, Haˬgaˬliˇ 

tsawˇ jeuˬ hawˇ-eu aˬ yawꞈ maꞈ nehˬ-ehˇ kʼaˇ gm leˇ-euˬ deuˬ kʼoeˇ taˆ guiˇ bi deuˆ 
gʼaˬ-euˬ meh.  
21Muiˇ-eu deuˬ-euˬ laꞈ-ahˇ neh, law taw ngaˬ muiˇ mawˇ, yawˇ nyiˬ seh ngaˬ muiˇ 
mawˇ, mahˬ tahˬ laˆ nyiˬ heˇ mawˇ aˬ yawꞈ maꞈ deuˆ za-euˬ uˬ taꞈ, tsawˇ haˬ tiˬ seh 
gʼaˬ nyehꞈ mi-euˬ meh.  
22Muiˇ-eu deuˬ gʼawˬ mya ni aˬ yawꞈ maꞈ sehꞈ-euˬ meh. Aˬ jeˬ miˇ neh ehˇ naˇ, aˬ 
yawꞈ maꞈ kʼoeˇ loꞈ-ehˇ guiˇ deuˆ-euˬ gaˇ Miˬyehˇ nui ma tsaˬ-eu meh. Kʼoeˇ naˇ, aˬ 
cawˬ neh Iˇsaˬleˬlaˆ tsawˇ jeuˬ-ahˇ nyehꞈ byoˆ gʼeh-euˬ aˇ yamˬ maˬ keuˆ laˇ kʼoeˇ 
keuˆ ni, miˇ kʼahˬ kʼoeˇ kʼahˬ-ahˇ aˬ yawꞈ maꞈ jawˇ-euˬ meh.  

Nahˇ ma doˆ kʼehˬ paw baˬ-ahˇ jawˇ-eu Maˬnaˇseˬ tsawˇ jeuˬ 

23Nahˇ ma doˆ kʼehˬ paw baˬ-ahˇ jawˇ-eu Maˬnaˇseˬ tsawˇ jeuˬ-aˬ, Baˬshaˬ miˇ 
kʼahˬ-ahˇ jawˇ-awˇ, laꞈ taˆ paw Baˬlaˇheˬlaˬmoˬ meuˬ, Seˬnyaˬ meuˬ hawˇ-eu 
Heˬlaˬmoˬ gawˬ jawˬ-ahˇ keuˆ ni jawˇ keuˆ-euˬ meh. Aˬ yawꞈ maꞈ tsawˇ haˬ myaˬ 
dui behˇ dui dui laˇ luꞈ-eu meh. 
24Aˬ yawꞈ maꞈ-euˬ tsawˇ jeuˬ laꞈ kʼoeˇ, aˇ jeuˬ deuˬ-euˬ kʼoeˇ taˆ aˬ yuiꞈ geuꞈ-euˬ 
deuˬ-aˬ, Eˇpeuˬ, Iˇshiˇ, Eˇliˇlaˆ, Aˬzaˬleˬlaˇ, Yeˬlaˬmiˇ, Hawˇdaˬyaˇ, Yaˬdeˬlaˇ aˬ ha 
maꞈ meh. Aˬ yawꞈ maꞈ dawˬ tawˆ luꞈ, nya dui dui-eu yehˇ deuˬ pyeuꞈ-awˇ, yawˬ ha-
euˬ aˇ jeuˬ deuˬ kʼoeˇ taˆ uˆ lahˇ-eu tsawˇ myahˇ doˆ-euˬ tsawˇ haˬ deuˬ meh.  

Nahˇ ma doˆ kʼehˬ paw jawˇ-eu tsawˇ jeuˬ deuˬ aˬ cawˬ neh bi nyehꞈ gʼeh-euˬ 

25Ehˇ kʼawꞈ, tsawˇ haˬ kʼoeˇ deuˬ-aˬ, aˬ yawꞈ maꞈ-euˬ aˬ poeˬ aˬ bawˇ deuˬ-euˬ 
Miˬyehˇ-ahˇ saˇ jaˇ maˬ ziꞈ ni byehˇ dzeh-awˇ, Miˬyehˇ neh teh doˆ-euˬ tsawˇ jeuˬ 
kʼoeˇ deuˬ-euˬ miˬ yehˇ deuˬ-ahˇ uˬ duˬ tahˬ-euˬ meh.  
26Kʼoeˇ miˇ neh, Miˬyehˇ-aˬ, (Tiˇgaˬlaˇpaˬleˬsaˬ lehˇ kʼawꞈ kuˇ-eu) Aˬshuˇliˆ sahˬ paˬ 
Puˇlaˆ-ahˇ kʼehˇ leꞈ-awˇ aˬ yawꞈ maꞈ-euˬ miˇ kʼahˬ-ahˇ guiˇ bi deuˆ le-euˬ meh. 
Luˇbeˬ tsawˇ jeuˬ, Gaˆ tsawˇ jeuˬ, nahˇ ma doˆ kʼehˬ paw baˬ-ahˇ jawˇ-eu Maˬnaˇseˬ 
tsawˇ jeuˬ heu deuˬ-ahˇ aˬ yawꞈ nyehꞈ gʼeh-awˇ, Haˬlahˬ meuˬ, Haˬbawˬ meuˬ, 
Haˬyaˇ meuˬ hawˇ-eu, Goˬzaˬ lawˇ baˬ dawˬ peh bi jawˇ-awˇ, iˬ nah keuˆ ni aˬ yawꞈ 
maꞈ kʼoeˇ gaˇ jawˇ luꞈ-eu meh.  

1 Laˬsaˬbaˬ 6 

Piˇ ma yaw huiˬ gʼaˬ-ahˇ taꞈ-eu tsuiꞈ 

1Leˬbiˇ-aˬ, Geˬlaˬshoˬ, Kawˇhaˆ, Meˬlaˬliˇ lehˇ myahˇ-euˬ aˬ li smˬ li jawˇ-eu meh.  
2Kawˇhaˆ-aˬ, Aˬmaˬlamˬ, Iˇzaˬhaˬ, Heˬbyoˬ, Awˇzeˬlaˇ lehˇ myahˇ-euˬ aˬ li oeˬ li 
jawˇ-eu meh.  
3Aˬmaˬlamˬ-aˬ, Aˬloˬ hawˇ-eu Moˇseˬ lehˇ myahˇ-euˬ aˬ li nyiˬ li hawˇ-eu, Miˇliˬyaˬ 
lehˇ myahˇ-euˬ aˬ buˇ tiˬ buˇ jawˇ-eu meh. Aˬloˬ-aˬ, Naˬdehˇ, Aˬbiˇhu, Eˇlaˬzaˬ, 
Iˇdaˬmaˬ lehˇ myahˇ-euˬ aˬ li oeˬ li jawˇ-eu meh.  
4Eˇlaˬzaˬ-ahˇ neh gui ka leꞈ-euˬ tsuiꞈ-aˬ, heu loꞈ-ehˇ meh. Piˇnaˬhaˇ, Aˬbiˇshahˬ,  
5Buˇkiˬ, Awˇzeˬ,  
6Zeˬlaˬhiˇ, Meˬlaˇyoˆ,  

7Aˬmaˬliˇ, Aˬhiˇtuˆ,  
8Zaˬdoˆ, Aˬhiˇmaˆ,  
9Aˬzaˬziˇ, Yoˇhaˬnaˬ,  
10(Yeˬluˇsaˬlehˬ meuˬ-ahˇ sahˬ paˬ Sawˇlaˬmoˬ neh tsoˆ-euˬ Uˬ duˬ tahˬ nymˇ nymˇ 
ma laꞈ kʼoeˇ gaˇ mˇ-eu gʼaˬ pyeuꞈ-eu) Aˬzaˬyiˇ,  
11Aˬmaˬliˇ, Aˬhiˇtuˆ, 
12Zaˬdoˆ, Shaˬlmˬ,  
13Hiˇlaˬkiˇ, Aˬzaˬziˇ,  
14Seˬlehˇyaˬ, Yeˬhawˇzaˬdaˆ lehˇ meh.  
15Sahˬpaˬ Miˬyehˇ neh sahˬ paˬ Neˬbuˬkaˬneˬzaˬ-ahˇ, Yuˇdaˆ miˇ kʼahˬ hawˇ-eu 
Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ bi nyehꞈ gʼeh ngeh, 
Yeˬhawˇzaˬdaˆ-ahˇ kʼawꞈ nyehꞈ gʼeh-euˬ meh.  

Leˬbiˇ-euˬ zaˬ uˆ nui deuˬ 

16Leˬbiˇ-aˬ, Geˬlaˬshoˬ, Kawˇhaˆ, Meˬlaˬliˇ lehˇ kuˇ-euˬ aˬ li smˬ li jawˇ-eu meh.  
17Aˬ ha smˬ mehˇ nmˇ luꞈ aˬ li deuˬ jawˇ-eu meh. Geˬlaˬshoˬ-aˬ, Liˇbaˬniˇ hawˇ-eu 
Shiˇmiˇ-euˬ aˬ da pyeuꞈ-eu meh. 
18Kawˇhaˆ-aˬ, Aˬmaˬlamˬ, Iˇzaˬhaˬ, Heˬbyoˬ, Awˇzeˬlaˇ aˬ ha mehˇ nmˇ-euˬ aˬ da 
pyeuꞈ-eu meh.  
19Meˬlaˬliˇ-aˬ, Maˬhaˬliˬ hawˇ-eu Muˇshiˬ aˬ nyaꞈ nmˇ-euˬ aˬ da pyeuꞈ-eu meh.  
20Geˬlaˬshoˬ-ahˇ neh gui ka leꞈ-euˬ tsuiꞈ-aˬ, Geˬlaˬshoˬ, Liˇbaˬniˇ, Jaˬhaˆ, Ziˇmaˬ,  
21Yoˇaˬ, Iˇdoˬ, Zeˬlahˬ, Yeˬdaˬlehˇ, lehˇ meh.  
22Kawˇhaˆ-ahˇ neh gui ka leꞈ-euˬ tsuiꞈ-aˬ, Kawˆhaˆ, Aˬmiˇnaˬdehˇ, Kawˇlaˆ, Aˬsiˇlaˆ,  
23Eˇlaˬkaˬnaˬ, Eˇbyaˬsaˆ, Aˬsiˇlaˆ 
24Taˬhaˇ, Uˇleˬlaˇ, Awˇziˇ, Shawˇlaˆ lehˇ meh.  
25Eˇlaˬkaˬnaˬ-aˬ, Aˬmaˬsehˇ hawˇ-eu Aˬhiˇmoˇ lehˇ myahˇ-euˬ aˬ li nyiˬ li jawˇ-eu 
meh.  
26Aˬhiˇmoˇ-ahˇ neh gui ka leꞈ-euˬ tsuiꞈ-aˬ, Aˬhiˇmoˇ, Eˇlaˬkaˬnaˬ, Zoˇpeˬ, Naˬhaˇ,  
27Eˇliˇbaˆ, Yeˬloˇhamˬ, Eˇlaˬkaˬnaˬ lehˇ meh.  
28Saˬmeuˬlaˆ-euˬ aˬ li nyiˬ li jawˇ-eu meh. Aˬ yuiꞈ gʼaˬ Yawˇlaˆ pyeuꞈ-awˇ, aˬ nyiˇ 
gʼaˬ Aˬbiˇyaˬ pyeuꞈ-eu meh.  
29Meˬlaˬliˇ-ahˇ neh gui ka leꞈ-euˬ tsuiꞈ-aˬ, Meˬlaˬliˇ, Maˬhaˬliˇ, Liˇbaˬniˇ, Shiˇmiˇ, 
Awˇzah,  
30Shiˇmehˇ, Haˬjaˬ, Aˬsaˬyaˇ lehˇ meh.  

Uˬ duˬ tahˬ nymˇ nymˇ ma laꞈ kʼoeˇ caˇ dawˬ caˇ-eu deuˬ 

31Heu-aˬ, Yeˬluˇsaˬlehˬ meuˬ laꞈ kʼoeˇ jaˆ-eu uˬ duˬ tahˬ-eu jawˇ duˬ-ahˇ Dawˬ ma 
saˇ jaˇ Bahˬ keuˆ hehˇ keuˆ laꞈ gʼaˬ ngeh, kʼoeˇ gaˇ caˇ dawˬ bi caˇ-eu gʼaˇ duˬ, sahˬ 
paˬ Daˬbiˇ neh gaˇ biꞈ taˬ-euˬ tsawˇ haˬ deuˬ pyeuꞈ-eu meh.  

32Sahˬ paˬ Sawˇlaˬmoˬ Uˬ duˬ tahˬ nymˇ nymˇ ma maˬ tsoˆ mi naˆ-ehˇ, Sahˬpaˬ 
Miˬyehˇ jawˇ-eu Sehˬ gʼawˆ laꞈ kʼoeˇ, aˬ yawꞈ maꞈ yawˬ ha -euˬ aˇ yamˬ yawˬ ha 
baw baw ehˇ, gaˇ tawˬ luꞈ-eu meh.  
33Kʼoeˇ loꞈ-ehˇ gaˇ mˇ-eu aˇ jeuˬ aˇ ca deuˬ-euˬ tsuiꞈ-aˬ, heu loꞈ-ehˇ meh. Kawˇhaˆ aˇ 
jeuˬ laꞈ kʼoeˇ, kawˇ yehˬ caˇ-eu paw aˬ yuiꞈ geuꞈ-awˇ sheuˬ gʼeh-euˬ gʼaˬ-aˬ, 
Yawˇlaˆ-euˬ aˬ li Heˬmaˬ meh. Yaˬkoˆ-ahˇ keuˆ ni gui daˆ leꞈ-euˬ aˬ yawꞈ-euˬ tsuiꞈ 
daˆ-aˬ, Heˬmaˬ, Yawˇlaˆ, Saˬmoeˬlaˆ,  
34Eˇlaˬkaˬnaˬ, Yeˬloˇhamˬ, Eˇliˇlaˆ, Toˇhaˬ,  
35Zuˇpaˬ, Eˇlaˬkaˬnaˬ, Maˬhaˇ, Aˬmaˬsehˇ,  
36Eˇlaˬkaˬnaˬ, Yawˇlaˆ, Aˬzaˬyiˇ, Zeˬpaˬniˇ,  
37Taˬhaˇ, Aˬsiˇlaˆ, Eˇbyaˬsaˆ, Kawˇlaˆ,  
38Iˇzaˬhaˬ, Kawˇhaˆ, Leˬbiˇ, Yaˬkoˆ, lehˇ meh.  
39Aˬsaˆ-aˬ, kawˇ yehˬ caˇ-eu paw aˬ yuiꞈ geuꞈ-euˬ nyiˬ gʼaˬ tiˬ gʼaˬ pyeuꞈ-eu meh. 
Leˬbiˇ-ahˇ keuˆ ni gui daˆ leꞈ-euˬ aˬ yawꞈ-euˬ tsuiꞈ daˆ-aˬ, Aˬsaˆ, Beˬleˬkiˇ, Shiˇmehˇ,  
40Miˇkeˬlaˇ, Baˬseˬyaˆ, Maˬlaˬkiˇyaˬ, 
41Eˬdaˬniˇ, Zeˬlahˬ, Aˬdaˬyaˇ,  
42Eˇdaˬ, Ziˇmaˬ, Shiˇmiˇ,  
43Jaˬhaˆ, Geˬlaˬshoˬ, Leˬbiˇ lehˇ meh.  
44Meˬlaˬliˇ aˇ jeuˬ Eˇdaˬ-aˬ, kawˇ yehˬ aˇ muˇ kʼoeˇ taˆ aˬ yuiꞈ geuꞈ-euˬ smˇ gʼaˬ tiˬ 
gʼaˬ meh. Leˬbiˇ-ahˇ keuˆ ni gui daˆ leꞈ-euˬ aˬ yawꞈ-euˬ tsuiꞈ daˆ-aˬ, Eˇdaˬ, Giˇshiˇ, 
Aˬbaˬdiˇ, Maˬluꞈ,  
45Haˬshaˬbiˇ, Aˬmaˬziˇ, Hiˇlaˬkiˇ,  
46Mˬziˇ, Baˬniˬ, Sheˬmeuˬ,  
47Maˬhaˬliˇ, Muˇshiˬ, Meˬlaˬliˇ, Leˬbiˇ lehˇ meh.  
48Aˬ yawꞈ maꞈ-euˬ aˬ yuiꞈ aˬ nyiˇ Leˬbiˇ tsawˇ haˬ deuˬ-aˬ, uˬ duˬ tahˬ-eu jawˇ duˬ-
ahˇ jaˆ-eu nui jeˬ gaˇ dawˬ tawˆ luꞈ-ahˇ ya mˇ-eu meh.  

Aˬloˬ-euˬ zaˬ deuˬ uˆ deuˬ 

49Aˬloˬ hawˇ-eu aˬ yawꞈ-euˬ zaˬ deuˬ uˆ deuˬ-aˬ, tsiˇ yaw saw jeˬ doꞈ damˬ-eu gaˇ 
hawˇ-eu, lawˇ duˬ kʼoeˇ taˆ dzah puiˆ-awˇ lawˇ-eu jeˬ lawˇ nehˬ-eu gaˇ mˇ-eu meh. 
Muiˬ dui shawˇ dui dui-eu jawˇ duˬ laꞈ kʼoeˇ uˬ duˬ tahˬ-eu hawˇ-eu, Iˇsaˬleˬlaˆ 
tsawˇ jeuˬ-ahˇ Miˬyehˇ iˬ baˇ pyehˬ nehˬ laꞈ ni ya lawˇ ya shehˇ-eu gaˇ dawˬ tawˆ 
luꞈ, aˬ yawꞈ maꞈ kʼoeˇ taˆ jaˆ-eu meh. Miˬyehˇ-euˬ zaˬ kʼaˆ pyeuꞈ-eu Moˇseˬ neh 
mehˬ nehˬ tsoˆ nehˬ-euˬ loꞈ-ehˇ, gaˇ kʼoeˇ deuˬ dawˬ tawˆ luꞈ-ahˇ aˬ yawꞈ maꞈ ya 
mˇ-eu meh.  
50Aˬloˬ-euˬ zaˬ deuˬ uˆ deuˬ-euˬ tsuiꞈ-aˬ, Aˬloˬ, Eˇlaˬzaˬ, Piˇnaˬhaˇ, Aˬbiˇshahˬ,  
51Buˇkiˬ, Awˇzeˬ, Zeˬlaˬhiˇ,  
52Meˬlaˇyoˆ, Aˬmaˬliˇ, Aˬhiˇtuˆ,  
53Zaˬdoˆ, Aˬhiˇmaˆ lehˇ meh.  

Leˬbiˇ tsawˇ jeuˬ jawˇ duˬ pehˇ tsahˇ 

54Heu-aˬ, Aˬloˬ-euˬ zaˬ deuˬ uˆ deuˬ pyeuꞈ-eu Kawˇhaˆ aˇ jeuˬ-ahˇ biˇ nehˬ-euˬ miˇ 
tsaˬ meh. Leˬbiˇ tsawˇ haˬ deuˬ-ahˇ biˇ nehˬ beh beh-euˬ miˇ tsaˬ pehˇ tsahˇ yaw 
beh tsahˇ aˬ yawꞈ maꞈ za-euˬ meh. 
55Yuˇdaˆ miˇ kʼahˬ laꞈ kʼoeˇ jaˆ-eu Heˬbyoˬ meuˬ hawˇ-eu, meuˬ kʼoeˇ meuˬ jawˬ 
jawˬ-ehˇ jaˆ-eu jeˬ zaˬ gaˆ kʼahˬ deuˬ, miˇ tsaˬ pehˇ tsahˇ kʼoeˇ tsahˇ laꞈ kʼoeˇ ahˇ-eu 
meh.  
56Ehˇ kʼawꞈ, meuˬ kʼoeˇ meuˬ-ahˇ taꞈ-eu deh yaˇ deuˬ hawˇ-eu pu deuˬ-aˬ, 
Yeˬpuˬnehˇ-euˬ aˬ li Gaˬlehˆ-ahˇ biꞈ-euˬ meh.  
57Aˬloˬ-euˬ zaˬ deuˬ uˆ deuˬ-ahˇ biˇ nehˬ-euˬ meuˬ deuˬ-aˬ, buˬ-iˇ law-iˇ-eu meuˬ tiˬ 
meuˬ pyeuꞈ-eu Heˬbyoˬ meuˬ, Liˇbaˬnahˬ meuˬ, Yaˬtiˇlaˆ meuˬ, Eˇshaˬteˬmawˇ 
meuˬ,  
58Hiˇleˬ meuˬ, Deˬbeuˬ meuˬ,  
59Aˇshah meuˬ, Behˬsheˬmehˇ meuˬ heu deuˬ hawˇ-eu, meuˬ heu deuˬ-euˬ jeˬ zaˬ 
gaˆ kʼahˬ deuˬ meh.  
60Beˬyaˬmiˬ miˇ kʼahˬ laꞈ kʼoeˇ Geˬbaˬ meuˬ, Aˬlaˬmehˇ meuˬ, Aˬnaˬtawˇ meuˬ 
hawˇ-eu, meuˬ heu deuˬ-euˬ jeˬ zaˬ gaˆ kʼahˬ deuˬ aˬ yawꞈ maꞈ za-euˬ meh. Aˬ yawꞈ 
maꞈ aˇ jeuˬ gʼaˇ duˬ, meuˬ dawˬ tawˆ luꞈ tseˇ smˇ meuˬ za-euˬ meh.  
61Miˇ tsaˬ maˬ za-ehˇ dzeˇ-eu Kawˇhaˆ aˇ jeuˬ aˇ ca aˬ yawꞈ ca yawꞈ-ahˇ, nahˇ ma ga 
kʼehˬ paw baˬ-ahˇ jaˆ-eu Maˬnaˇseˬ miˇ kʼahˬ laꞈ kʼoeˇ, meuˬ tseˇ meuˬ biˇ oꞈ nehˬ-
euˬ meh.  
62Geˬlaˬshoˬ aˇ jeuˬ laꞈ kʼoeˇ ahˇ-eu aˇ ca aˬ yawꞈ ca yawꞈ-ahˇ, Iˇsaˬkaˬ miˇ kʼahˬ, 
Aˬshaˬ miˇ kʼahˬ, Naˬtaˬliˇ miˇ kʼahˬ hawˇ-eu, Baˬshaˬ miˇ kʼahˬ laꞈ kʼoeˇ jaˆ-eu nahˇ 
ma doˆ kʼehˬ paw dzeˇ baˬ-ahˇ jawˇ-eu Maˬnaˇseˬ miˇ kʼahˬ heu deuˬ laꞈ kʼoeˇ, meuˬ 
tseˇ smˇ meuˬ biˇ oꞈ nehˬ-euˬ meh.  
63Kʼoeˇ loꞈ-ehˇ duˇ ni, Luˇbeˬ miˇ kʼahˬ, Gaˆ miˇ kʼahˬ, Zeˬbuˬluˬ miˇ kʼahˬ heu deuˬ 
laꞈ kʼoeˇ jaˆ-eu meuˬ tseˇ nyiꞈ meuˬ, Meˬlaˬliˇ aˇ jeuˬ aˇ ca aˬ yawꞈ ca yawꞈ-ahˇ biˇ 
nehˬ-euˬ meh. 
64Kʼoeˇ loꞈ-ehˇ, Iˇsaˬleˬlaˆ tsawˇ haˬ deuˬ-aˬ, Leˬbiˇ tsawˇ jeuˬ-ahˇ, meuˬ kʼoeˇ deuˬ 
hawˇ-eu jeˬ zaˬ gaˆ kʼahˬ deuˬ biꞈ-euˬ meh.  
65(Yuˇdaˆ miˇ kʼahˬ, Suˇmoˬ miˇ kʼahˬ, Beˬyaˬmiˬ miˇ kʼahˬ heu deuˬ laꞈ kʼoeˇ jaˆ-eu, 
laˬ taˆ paw ehˇ dzeuˇ yaꞈ-euˬ meuˬ kʼoeˇ deuˬ biˇ nehˬ ngeh, shehˆ tsaˬ tsaˬ-awˇ biˇ 
nehˬ-euˬ meh.) 
66Kawˇhaˆ aˇ jeuˬ aˇ ca tiˬ paˆ na deuˬ-ahˇ, Eˇpaˬleˬ miˇ kʼahˬ laꞈ kʼoeˇ jaˆ-eu meuˬ 
deuˬ hawˇ-eu jeˬ zaˬ gaˆ kʼahˬ deuˬ biˇ nehˬ-euˬ meh.  
67Eˇpaˬleˬ miˇ kʼahˬ gawˬ jawˬ gawˬ duˇ-ahˇ jaˆ-eu buˬ-iˇ law-iˇ-eu meuˬ tiˬ meuˬ 
pyeuꞈ-eu Sheˬkmˬ meuˬ, Geˬzeuˬ meuˬ, 
68Yawˇkaˬmeˬ meuˬ, Behˬhawˇleuˬ meuˬ,  
69Aiˬjaˬloˬ meuˬ, Gaˬdaˇleˬmoˬ meuˬ, heu deuˬ biˇ nehˬ-euˬ meh.  

70Nahˇ ma ga kʼehˬ paw baˬ-ahˇ jaˆ-eu Maˬnaˇseˬ miˇ kʼahˬ laꞈ kʼoeˇ, Aˬneˬlaˆ meuˬ, 
Biˇlamˬ meuˬ hawˇ-eu, meuˬ kʼoeˇ nyiˬ meuˬ-euˬ jawˬ jawˬ-ehˇ jaˆ-eu jeˬ zaˬ gaˆ 
kʼahˬ deuˬ, aˬ yawꞈ maꞈ-ahˇ biˇ nehˬ-euˬ meh.  
71Geˬlaˬshoˬ aˇ jeuˬ-ahˇ biˇ oꞈ nehˬ-euˬ meuˬ deuˬ hawˇ-eu jeˬ zaˬ gaˆ kʼahˬ deuˬ-aˬ, 
heu deuˬ pyeuꞈ-eu meh. Nahˇ ma doˆ kʼehˬ paw baˬ-ahˇ jaˆ-eu Maˬnaˇseˬ miˇ kʼahˬ 
laꞈ kʼoeˇ, Baˬshaˬ gahˬ kaˬ-ahˇ jaˆ-eu Goˬlaˬ meuˬ, Aˬshaˇtaˬyoˇ meuˬ hawˇ-eu, meuˬ 
kʼoeˇ nyiˬ meuˬ jawˬ jawˬ-ehˇ jaˆ-eu jeˬ zaˬ gaˆ kʼahˬ deuˬ meh.  
72Iˇsaˬkaˬ miˇ kʼahˬ laꞈ kʼoeˇ, Geˬdeˬshaˆ meuˬ, Daˬbeˬlaˆ meuˬ, 
73Laˬmoˆ meuˬ, Aˬneˬ meuˬ hawˇ-eu, meuˬ heu deuˬ-euˬ jawˬ jawˬ-ehˇ jaˆ-eu jeˬ zaˬ 
gaˆ kʼahˬ deuˬ meh.  
74Aˬshaˬ miˇ kʼahˬ laꞈ kʼoeˇ Maˬshaˬlaˇ meuˬ, Aˬbaˬdoˬ meuˬ, 
75Haˬkoˆ meuˬ, Leˬhawˇbaˆ meuˬ hawˇ-eu, meuˬ heu deuˬ-euˬ jawˬ jawˬ-ehˇ jaˆ-eu 
jeˬ zaˬ gaˆ kʼahˬ deuˬ meh.  
76Naˬtaˬliˇ miˇ kʼahˬ laꞈ kʼoeˇ, Gaˬliˬlehˇ gahˬ kaˬ-ahˇ jaˆ-eu Geˬdeˬshaˆ meuˬ, 
Haˬmoˬ meuˬ, Kiˇlaˬdeˬ meuˬ hawˇ-eu, meuˬ heu deuˬ-euˬ jawˬ jawˬ-ehˇ jaˆ-eu jeˬ 
zaˬ gaˆ kʼahˬ deuˬ meh.  
77Miˇ tsaˬ maˬ za-ehˇ dzeˇ-eu Meˬlaˬliˇ aˇ jeuˬ deuˬ-ahˇ biꞈ-euˬ meuˬ deuˬ-aˬ, heu 
deuˬ meh. Zeˬbuˬloˬ miˇ kʼahˬ laꞈ kʼoeˇ, Leˬmoˬnoˬ meuˬ, Taˬbawˬ meuˬ hawˇ-eu, 
meuˬ heu nyiˬ meuˬ-euˬ jawˬ jawˬ-ehˇ jaˆ-eu jeˬ zaˬ gaˆ kʼahˬ deuˬ meh.  
78Yawˇdaˬ lawˇ baˬ nahˇ ma doˆ kʼehˬ paw dzeˇ baˬ-ahˇ, Luˇbeˬ miˇ kʼahˬ laꞈ kʼoeˇ, 
Yeˬliˇkoˇ meuˬ-euˬ nui paw jaˆ-eu deh ga yaw goˇ-ahˇ jaˆ-eu Beˬseˬlaˇ meuˬ, Yaˬzah 
meuˬ,  
79Geˬdiˇmoˇ meuˬ, Meˬpaˇ meuˬ hawˇ-eu, meuˬ heu deuˬ-euˬ jawˬ jawˬ-ehˇ jaˆ-eu 
jeˬ zaˬ gaˆ kʼahˬ deuˬ meh.  
80Gaˆ miˇ kʼahˬ laꞈ kʼoeˇ, Giˇlaˆ gahˬ kaˬ-ahˇ jaˆ-eu Laˬmoˆ meuˬ, Maˬhaˬneˬ meuˬ,  
81Heˬshaˬboˬ meuˬ, Yaˬzeuˬ meuˬ hawˇ-eu, meuˬ heu deuˬ-euˬ jawˬ jawˬ-ehˇ jaˆ-eu 
jeˬ zaˬ gaˆ kʼahˬ deuˬ meh.  

1 Laˬsaˬbaˬ 7 

Iˇsaˬkaˬ-euˬ zaˬ deuˬ uˆ deuˬ 

1Iˇsaˬkaˬ-aˬ, Toˇlaˬ, Puˇhaˬ, Yaˬshuˇbaˬ hawˇ-eu Shiˇmyoˬ lehˇ myahˇ-euˬ aˬ li oeˬ li 
jawˇ-eu meh.  
2Toˇlaˬ-aˬ, Awˇzeˬ, Leˬpaˬyaˆ, Yeˬleˬlaˇ, Yaˬmehˇ, Iˇbaˬsaˬ, Sheˬmoeˬlaˇ lehˇ myahˇ-
euˬ aˬ li koꞈ li jawˇ-eu meh. Aˬ ha mehˇ nmˇ-aˬ, Toˇlaˬ aˇ jeuˬ-ahˇ aˬ yuiꞈ geuꞈ-awˇ 
sheuˬ gʼeh-euˬ deuˬ pyeuꞈ-awˇ, tsawˇ myahˇ doˆ-eu yehˇ deuˬ kʼawꞈ pyeuꞈ-eu meh. 
Sahˬ paˬ Daˬbiˇ uˆ lahˇ-eu aˇ yamˬ laꞈ kʼoeˇ, aˬ yawꞈ maꞈ-euˬ zaˬ deuˬ uˆ deuˬ nyiˬ 
muiˇ nyiˬ heˇ koꞈ yaˇ gʼaˬ byah-eu meh.  
3Awˇzeˬ-aˬ, Eˇzaˬlaˬhiˇ lehˇ myahˇ-euˬ aˬ li tiˬ li jawˇ-eu meh. Eˇzaˬlaˬhiˇ-aˬ, 
Miˇkeˬlaˇ, Awˇbaˬdiˇ, Yawˇlaˆ, Iˇshaˬyaˆ lehˇ myahˇ-euˬ aˬ li oeˬ li jawˇ-eu meh. Aˬ 
ha da zaˬ dawˬ tawˆ luꞈ, aˇ jeuˬ kʼoeˇ taˆ aˬ yuiꞈ geuꞈ-euˬ deuˬ pyeuꞈ-eu meh.  

4Aˬ yawꞈ maꞈ miˬ zaˬ myaˬ dui dui-awˇ, zaˬ kʼaˆ myaˬ dui dui-eu miˇ neh, aˬ yawꞈ 
maꞈ-euˬ zaˬ deuˬ uˆ deuˬ laꞈ kʼoeˇ, guiˇ deuˆ-eu yehˇ smˬ muiˇ koꞈ heˇ gʼaˬ doˆ laˇ-
euˬ meh.  
5Iˇsaˬkaˬ tsawˇ jeuˬ laꞈ kʼoeˇ, guiˇ deuˆ nya-eu tsawˇ haˬ deuˬ-euˬ tsawˇ myahˇ yuˇ 
haw ngeh, yehꞈ muiˇ shiꞈ heˇ gʼaˬ byah-eu meh.  

Beˬyaˬmiˬ tsawˇ jeuˬ hawˇ-eu Daˬ tsawˇ jeuˬ-euˬ zaˬ deuˬ uˆ deuˬ 

6Beˬyaˬmiˬ-aˬ, Beˬlaˬ, Beˬkeuˬ, Yeˬdeˬlaˇ lehˇ myahˇ-euˬ aˬ li smˬ li jawˇ-eu meh.  
7Beˬlaˬ-aˬ, Eˇzaˬboˬ, Awˇzeˬ, Awˇzeˬlaˇ, Yeˬliˇmoˆ, Iˇliˆ lehˇ myahˇ-euˬ aˬ li ngaˬ li 
jawˇ-eu meh. Aˬ yawꞈ maꞈ dawˬ tawˆ luꞈ, aˇ jeuˬ aˇ ca-euˬ aˬ yuiꞈ geuꞈ-euˬ deuˬ 
pyeuꞈ-awˇ, tsawˇ myahˇ doˆ-eu yehˇ deuˬ kʼawꞈ pyeuꞈ-eu meh. Aˬ yawꞈ maꞈ-euˬ zaˬ 
deuˬ uˆ deuˬ laꞈ kʼoeˇ, guiˇ deuˆ nya-eu tsawˇ haˬ nyiˬ muiˇ nyiˬ heˇ smˬ tseˇ oeˬ gʼaˬ 
jawˇ-eu meh.  
8Beˬkeuˬ-aˬ, aˬ li gʼoeˬ li jawˇ-eu meh. Aˬ li kʼoeˇ gʼoeˬ li-aˬ, Zeˬmiˇlahˬ, Yawˇshaˆ, 
Eˇliˇzaˬ, Eˇlawˇneˬ, Awˇmaˬliˇ, Yeˬlaˬmoˇ, Aˬbiˇyaˬ, Aˬnaˬtawˇ, Aˬlaˬmehˇ aˬ ha mehˇ 
nmˇ meh.  
9Aˬ yawꞈ maꞈ aˇ jeuˬ-euˬ zaˬ deuˬ uˆ deuˬ laꞈ kʼoeˇ tsawˇ myahˇ yuˇ haw ngeh, guiˇ 
deuˆ nya-eu tsawˇ haˬ nyiˬ muiˇ nyiˬ yaˇ gʼaˬ jawˇ-eu meh.  
10Yeˬdeˬlaˇ-aˬ, Biˇlaˬhaˬ lehˇ myahˇ-euˬ aˬ li tiˬ li jawˇ-eu meh. Biˇlaˬhaˬ-aˬ, aˬ li shiꞈ 
li jawˇ-eu meh. Aˬ li kʼoeˇ shiꞈ li-aˬ, Yuˇshaˆ, Beˬyaˬmiˬ, Eˬhuˇdaˆ, Sheˬnaˬnahˬ, 
Zeˬdaˬ, Taˬshiˆ, Aˬhiˇshaˬ aˬ ha mehˇ nmˇ meh.  
11Aˬ yawꞈ maꞈ dawˬ tawˆ luꞈ, aˇ jeuˬ aˇ ca-euˬ aˬ yuiꞈ geuꞈ-eu deuˬ pyeuꞈ-awˇ, tsawˇ 
myahˇ doˆ-eu yehˇ deuˬ kʼawꞈ pyeuꞈ-eu meh. Aˬ yawꞈ maꞈ-euˬ zaˬ deuˬ uˆ deuˬ laꞈ 
kʼoeˇ, guiˇ deuˆ nya-eu tsawˇ haˬ tiˬ muiˇ shiꞈ heˇ nyiˬ yaˇ gʼaˬ jawˇ-eu meh.  
12Shuˇbeˬ hawˇ-eu Huˇbeˬ aˬ nyaꞈ kʼawꞈ, tsawˇ jeuˬ heu jeuˬ meh. Daˬ-aˬ, Huˇshmˬ 
lehˇ myahˇ-euˬ aˬ li tiˬ li jawˇ-eu meh.  

Naˬtaˬliˇ-euˬ zaˬ deuˬ uˆ deuˬ 

13Naˬtaˬliˇ-aˬ, Yaˬzeˬlaˇ, Guˇniˬ, Yeˬzaˬ, Shaˬlmˬ lehˇ myahˇ-euˬ aˬ li oeˬ li jawˇ-eu 
meh. (Aˬ yawꞈ maꞈ-aˬ, Biˇlaˬhaˬ-euˬ zaˬ deuˬ uˆ deuˬ meh.) 

Maˬnaˇseˬ-euˬ zaˬ deuˬ uˆ deuˬ 

14Maˬnaˇseˬ-aˬ, Aˬlaˬmiˇ tsawˇ jeuˬ pyeuꞈ-eu aˬ yawꞈ-euˬ miˬ zaˬ gʼaˬ o neh, 
Aˬsaˬleˬlaˇ hawˇ-eu Maˬkiˬlaˇ lehˇ myahˇ-euˬ aˬ li nyiˬ li jawˇ-eu meh.  
15Maˬkiˬlaˇ-aˬ, Huˇbeˬ hawˇ-eu Shuˇbeˬ aˬ nyaꞈ-ahˇ miˬ zaˬ poˆ nehˬ-euˬ meh. Aˬ 
yawꞈ-euˬ dmˇ ma-aˬ, Mawˇkah lehˇ myahˇ-euˬ meh. Maˬkiˬlaˇ-euˬ aˬ li aˬ gʼahˇ gʼaˬ-
aˬ, Zeˬloˇpeˬhaˇ pyeuꞈ-eu meh. Aˬ yawꞈ-aˬ, aˬ buˇ tehꞈ-ehˇ jawˇ-eu meh.  
16Maˬkiˬlaˇ-euˬ miˬ zaˬ Mawˇkah-aˬ, Peˬyehˆ hawˇ-eu Sheˬyehˆ lehˇ myahˇ-eu aˬ li 
nyiˬ li ciˬ-euˬ meh. Peˬyehˆ-aˬ, Uˇlamˬ hawˇ-eu Laˬkmˬ lehˇ myahˇ-euˬ aˬ li nyiˬ li 
jawˇ-eu meh.  
17Uˇlamˬ-aˬ, Beˬdaˬ lehˇ myahˇ-euˬ aˬ li tiˬ li jawˇ-eu meh. Heu deuˬ-aˬ, Maˬnaˇseˬ-
euˬ aˬ li Maˬkiˬlaˇ-euˬ aˬ li Giˇlaˆ-euˬ zaˬ deuˬ uˆ deuˬ meh.  

18Giˇlaˆ-euˬ dmˇ ma Haˬmawˇleˬshehˆ-aˬ, Iˇshoˆ, Aˬbyeˇzaˬ, Maˬhaˬlahˬ lehˇ myahˇ-
euˬ aˬ li smˬ li jawˇ-eu meh.  
19(Sheˬmiˇdaˬ-aˬ, Aˬhiˇawˬ, Sheˬkmˬ, Liˇkaˬniˇ, Aˬniˇmˬ lehˇ myahˇ-euˬ aˬ li oeˬ li 
jawˇ-eu meh.) 

Eˇpaˬleˬ-euˬ zaˬ deuˬ uˆ deuˬ 

20Heu-aˬ, Eˇpaˬleˬ-ahˇ neh gui ka leꞈ-euˬ tsuiꞈ meh. Eˇpaˬleˬ, Shuˇdeˬlaˇ, Beˬyehˆ, 
Taˬhaˇ, Eˇliˇdaˬ, Taˬhaˇ,  
21Zaˬbaˆ, Shuˇdeˬlaˇ, lehˇ meh. Eˇpaˬleˬ-aˬ, Shuˇdeˬlaˇ gʼaˬ uˬ taꞈ, Eˇzaˬ hawˇ-eu 
Eˇlehˆ lehˇ myahˇ-euˬ aˬ li nyiˬ li jawˇ-eu meh. Aˬ nyaꞈ nmˇ-aˬ, Gaˬdaˇ meuˬ-ahˇ 
jawˇ-eu tsawˇ haˬ deuˬ-euˬ jeˬ zaˬ teh geuꞈ-eu lehˇ leh jeh ngeh bi sehꞈ-euˬ meh.  
22Aˬ da gʼaˬ pyeuꞈ-eu Eˇpaˬleˬ-aˬ, aˬ nyaꞈ nmˇ gʼaˇ duˬ gʼawˬ mya nah tsawˇ ngoeˇ 
ngoeˇ-awˇ, aˬ yawꞈ-euˬ mehˇ nmˇ deuˬ aˬ yawꞈ-ahˇ gʼaˬ biꞈ nehˬ laˇ-euˬ meh.  
23Kʼoeˇ naˇ, aˬ yawꞈ-euˬ miˬ zaˬ nehˬ-ehˇ aˬ yawꞈ paˇ yuꞈ taꞈ-awˇ, aˬ nyiˇ paˇ pi leˇ-
awˇ, aˬ li tiˬ li paˇ ciˬ-euˬ meh. Aˬ yawꞈ pehˬ-euˬ nymˇ jiˇ kʼoeˇ taˆ kʼoeˇ loꞈ-ehˇ gʼeh-
eu shaˬ-eu zahˬ-eu jeˬ keuˆ le-euˬ miˇ neh, aˬ li kʼoeˇ li-ahˇ Beˬliˇyaˆlehˇ myahˇ 
nehˬ-euˬ meh.  
24Eˇpaˬleˬ-aˬ, Shiˇlah lehˇ myahˇ-euˬ aˬ buˇ tiˬ buˇ jawˇ-eu meh. Aˬ buˇ kʼoeˇ buˇ-aˬ, 
Behˬhawˇleuˬ laꞈ taˆ meuˬ, Behˬhawˇleuˬ laꞈ oˆ meuˬ hawˇ-eu, Uˇzeˬshiˇlah meuˬ 
heu deuˬ-ahˇ teˬ-euˬ meh.  
25Eˇpaˬleˬ-aˬ, Leˇpahˇ lehˇ myahˇ-euˬ aˬ li tiˬ li jawˇ-eu meh. Leˇpahˇ-ahˇ neh gui ka 
leꞈ-euˬ tsuiꞈ-aˬ, Leˇpahˇ, Leˬshehˆ, Teˬlahˬ, Taˬhaˬ,  
26Laˬdaˬ, Aˬmiˇhuˆ, Eˇliˇshaˬmaˇ,  
27Nuˬ, Yawˇshuˆ lehˇ meh.  
28Aˬ yawꞈ maꞈ-ahˇ oꞈ-awˇ jawˇ-euˬ miˇ kʼahˬ-aˬ, Beˬdeˬlaˇ meuˬ hawˇ-eu, kʼoeˇ-euˬ 
jawˬ jawˬ-ehˇ jaˆ-eu meuˬ deuˬ ahˇ leˇ-ehˇ, nahˇ ma doˆ kʼehˬ paw Naˬlaˬ meuˬ-ahˇ 
keuˆ ni meh. Nahˇ ma ga kʼehˬ paw Geˬzeuˬ meuˬ hawˇ-eu kʼoeˇ-euˬ tiˬ jawˬ jaˆ-eu 
pu deuˬ-ahˇ keuˆ ni meh. Sheˬkmˬ meuˬ, Aˬyahˬ meuˬ hawˇ-eu, meuˬ kʼoeˇ nyiˬ 
meuˬ-euˬ tiˬ jawˬ jaˆ-eu pu deuˬ kʼawꞈ ahˇ-eu meh.  
29Maˬnaˇseˬ-euˬ zaˬ deuˬ uˆ deuˬ-aˬ, Behˬshahˬ meuˬ, Taˬnehˇ meuˬ, Meˬgiˇdoˬ 
meuˬ, Dawˇlaˆ meuˬ hawˇ-eu, meuˬ heu deuˬ-euˬ jawˬ jawˬ-ehˇ jaˆ-eu pu deuˬ-ahˇ 
keuˆ ni uˆ lahˇ-euˬ meh. Jawˇ duˬ heu deuˬ dawˬ tawˆ luꞈ, Yaˬkoˆ-euˬ aˬ li Yoˇsehˆ-
euˬ zaˬ deuˬ uˆ deuˬ-euˬ jawˇ duˬ pyeuꞈ-eu meh.  

Aˬshaˬ-euˬ zaˬ deuˬ uˆ deuˬ 

30Heu-aˬ, Aˬshaˬ-euˬ zaˬ deuˬ uˆ deuˬ pyeuꞈ-eu meh. Aˬ yawꞈ-aˬ, Iˇmaˬnahˬ, 
Iˇshaˬbaˬ, Iˇshaˬbiˇ, Beˬliˇyaˆ lehˇ myahˇ-euˬ aˬ li oeˬ li hawˇ-eu, Seˬlahˬ lehˇ myahˇ-
euˬ aˬ buˇ tiˬ buˇ jawˇ-eu meh.  
31Beˬliˇyaˆ-aˬ, Heˬbeuˬ hawˇ-eu Maˬlaˬkeˬlaˇ lehˇ myahˇ-euˬ aˬ li nyiˬ li jawˇ-eu 
meh. (Maˬlaˬkeˬlaˇ-aˬ, Biˇzeuˆ meuˬ teˬ-euˬ gʼaˬ meh.) 
32Heˬbeuˬ-aˬ, Yaˬpaˬlehˆ, Shoˇmeuˬ, Hawˇdamˬ lehˇ myahˇ-euˬ aˬ li smˬ li hawˇ-eu, 
Shuˇaˆ lehˇ myahˇ-euˬ aˬ buˇ tiˬ buˇ jawˇ-eu meh.  

33Yaˬpaˬlehˆ-aˬ, Paˬsaˆ, Bymˬhaˬlaˇ, Aˬshaˬbaˆ lehˇ myahˇ-euˬ aˬ li smˬ li jawˇ-eu 
meh.  
34Aˬ yawꞈ-euˬ aˬ nyiˇ Shoˇmeuˬ-aˬ, Yoˇgahˬ, Yeˬhuˇbaˬ, Aˬlamˬ lehˇ myahˇ-euˬ aˬ li 
smˬ li jawˇ-eu meh.  
35Aˬ yawꞈ-euˬ aˬ nyiˇ Hawˇdamˬ gʼaˬ-aˬ, Zoˇpahˇ, Iˇmaˬnaˬ, Sheˬlehˆ, Aˬmaˬlaˇ lehˇ 
myahˇ-euˬ aˬ li oeˬ li jawˇ-eu meh.  
36Zoˇpahˇ-euˬ zaˬ deuˬ uˆ deuˬ-aˬ, Suˇhaˬ, Haˬneˬpeuˬ, Shuˇlaˆ, Beˬliˬ, Iˇmaˬyahˬ,  
37Beˬseˬlaˇ, Hawˇdaˆ, Shaˬmaˬ, Shiˇlaˬshahˬ, Iˇdaˬlaˬ, Biˇlaˬ aˬ ha mehˇ nmˇ meh.  
38Yeˬdeuˬ-euˬ zaˬ deuˬ uˆ deuˬ-aˬ, Yeˬpuˬnehˇ, Piˇsaˬpaˬ, Aˇlaˬ aˬ ha mehˇ nmˇ meh.  
39Uˇlaˬ-euˬ zaˬ deuˬ uˆ deuˬ-aˬ, Aˬlah, Haˬneˬlaˇ, Li zaˬ aˬ ha mehˇ nmˇ meh.  
40Heu deuˬ dawˬ tawˆ luꞈ, Aˬshaˬ-euˬ zaˬ deuˬ uˆ deuˬ pyeuꞈ-eu meh. Aˬ yawꞈ-maꞈ-
aˬ, aˇ jeuˬ aˇ ca-euˬ aˬ yuiꞈ geuꞈ-awˇ, tsawˇ myahˇ doˆ-eu yehˇ deuˬ pyeuꞈ-eu uˬ taꞈ, 
tsawˇ myahˇ doˆ-eu aˬ yuiꞈ aˬ tsu deuˬ kʼawꞈ pyeuꞈ-eu meh. Aˬshaˬ-euˬ zaˬ deuˬ uˆ 
deuˬ laꞈ kʼoeˇ, guiˇ deuˆ nya-eu tsawˇ haˬ nyiˬ muiˇ koꞈ heˇ gʼaˬ jawˇ-eu meh.  

1 Laˬsaˬbaˬ 8 

Beˬyaˬmiˬ-euˬ zaˬ deuˬ uˆ deuˬ 

1Beˬyaˬmiˬ-aˬ, aˬ li shiꞈ li jawˇ-eu meh. Aˬ yuiꞈ yuiꞈ saˬ gʼaˬ-ahˇ neh aˬ nyiˇ nyiˇ saˬ 
gʼaˬ-ahˇ keuˆ ni, aˬ yawꞈ maꞈ-euˬ tsawˇ myahˇ-aˬ, Beˬlaˬ, Aˬshaˇbeˬlaˆ, Aˬhaˬlahˬ,  
2Noˇhaˬ hawˇ-eu, Laˬpaˬ meh.  
3Beˬlaˬ-euˬ zaˬ deuˬ uˆ deuˬ-aˬ, Aˬdaˬlaˇ, Geˬlaˬ, Aˬbiˇhuˆ, 
4Aˬbiˇshahˬ, Neˬmaˬ, Aˬhawˇyaˆ,  
5Geˬlaˬ, Sheˬpuˇpaˬ, Huˇlamˬ aˬ ha mehˇ nmˇ meh.  
6-7Eˬhuˇdaˆ-euˬ zaˬ deuˬ uˆ deuˬ-aˬ, Neˬmaˬ, Aˬhiˇyaˬ hawˇ-eu Geˬlaˬ meh. Aˬ yawꞈ 
maꞈ-aˬ, Geˬbaˬ meuˬ-ahˇ jawˇ-eu aˇ jeuˬ aˇ ca deuˬ kʼoeˇ taˆ aˬ yuiꞈ geuꞈ-euˬ meh. 
Ehˇ kʼawꞈ, aˬ cawˬ aˬ yawꞈ maꞈ-ahˇ teh pawˇ-awˇ, Maˬnaˬhaˇ meuˬ-ahˇ bi jawˇ-iˇ-
euˬ meh. Aˬ yawꞈ maꞈ pawˇ-iˇ ngeh, Awˇza hawˇ-eu Aˬhiˇhuˆ-euˬ aˬ da pyeuꞈ-eu 
Geˬlaˬ gʼaˬ aˬ yawꞈ maꞈ-ahˇ sheuˬ gʼeh-euˬ meh.  
8-9Shaˬhaˬleˬ-aˬ, Huˇshmˬ hawˇ-eu Baˬyaˬ lehˇ myahˇ-euˬ aˬ yawꞈ-eu miˬ zaˬ nyiˬ 
gʼaˬ-ahˇ kʼoꞈ-euˬ meh. Aˇ nah, aˬ yawꞈ Mawˇbaˆ miˇ kʼahˬ-ahˇ jawˇ ngeh, 
Hawˇdeˬshaˆ-ahˇ sheuˬ-awˇ, aˬ li shiꞈ li jawˇ le-euˬ meh. Aˬ li kʼoeˇ shiꞈ li-aˬ, 
Yawˇbehˆ, Ziˇbyaˬ, Meˬshaˬ, Maˬlaˬkamˬ,  
10Yuˇzaˆ, Saˬcaˬ, Miˇlaˬmaˬ aˬ ha mehˇ nmˇ meh. Aˬ yawꞈ-euˬ aˬ li dawˬ tawˆ luꞈ, aˇ 
jeuˬ aˇ ca-euˬ aˬ yuiꞈ geuꞈ-eu tsawˇ haˬ pyeuꞈ laˇ jiˇ-euˬ meh.  
11Aˬ yawꞈ-aˬ, Huˇshmˬ o neh kʼawꞈ, Aˬbiˇtu hawˇ-eu Eˇlaˬpaˬlaˇ lehˇ myahˇ-euˬ aˬ li 
nyiˬ li jawˇ le-euˬ meh.  
12Eˇlaˬpaˬlaˇ-aˬ, Eˬbaˬ, Miˇshamˬ, Sheˬmehˇ lehˇ myahˇ-euˬ aˬ li smˬ li jawˇ-eu meh. 
Sheˬmehˇ-aˬ, Oˇnoˇ meuˬ, Lawˇdaˆ meuˬ hawˇ-euˬ meuˬ heu nyiˬ meuˬ-euˬ jawˬ 
jawˬ-ehˇ jaˆ-eu pu deuˬ-ahˇ teˬ-euˬ meuˬ teˬ aˬ da pyeuꞈ-eu meh.  

Gaˬdaˇ meuˬ hawˇ-eu Aiˬjaˬloˬ meuˬ-ahˇ jawˇ-euˬ Beˬyaˬmiˬ tsawˇ haˬ deuˬ 

13Beˬliˇyaˆ hawˇ-eu Sheˬmaˬ-aˬ, Aiˬjaˬloˬ meuˬ-ahˇ jawˇ-eu aˇ jeuˬ aˇ ca deuˬ-euˬ aˬ 
yuiꞈ aˬ tsu pyeuꞈ-awˇ, Gaˬdaˇ meuˬ-ahˇ jawˇ-eu tsawˇ haˬ deuˬ-ahˇ teh pawˇ-euˬ 
meh.  
14Beˬliˇyaˆ-euˬ zaˬ deuˬ uˆ deuˬ-aˬ, Aˬhiˇoˬ, Shaˬshehˆ, Yeˬlaˬmoˇ,  
15Zeˬbaˬdiˇ, Aˬlaˬdaˬ,  
16Miˇkeˬlaˇ, Iˇshaˬpahˇ, Joˇhaˬ heu deuˬ meh.  

Yeˬluˇsaˬlehˬ meuˬ-ahˇ jawˇ-euˬ Beˬyaˬmiˬ tsawˇ haˬ deuˬ 

17Eˇlaˬpaˬlaˇ-euˬ zaˬ deuˬ uˆ deuˬ-aˬ, Zeˬbaˬdiˇ, Meˬshuˇlamˬ, Hiˇzaˬkiˇ, Heˬbeuˬ,  
18Iˇshaˬmeˬlaˇ, Iˇzaˬliˇyaˆ, Yawˇbehˆ, heu deuˬ meh.  
19Shiˇmiˇ-euˬ zaˬ deuˬ uˆ deuˬ-aˬ, Yaˬkmˬ, Ziˇkaˬliˇ, Zaˬbaˬdiˇ, 
20Eˇliˇneˬ, Ziˇleˬdehˇ, Eˇliˇlaˆ,  
21Aˬdaˬyaˇ, Beˬlaˇyaˬ, Shiˇmaˬlaˇ, heu deuˬ meh.  
22Shaˬshehˆ-euˬ zaˬ deuˬ uˆ deuˬ-aˬ, Iˇshaˬpaˇ, Eˬbaˬ, Eˇliˇlaˆ, 
23Aˬbaˬdoˬ, Ziˇkaˬliˇ, Haˬnaˬ,  
24Haˬnaˬniˇyaˆ, Eˇlamˬ, Aˬnaˬtawˇdiˇyaˆ,  
25Iˇpaˬdiˇyaˆ, Peˬnoeˬlaˇ, heu deuˬ meh.  
26Yeˬloˇhamˬ-euˬ zaˬ deuˬ uˆ deuˬ-aˬ, Shaˬsheˬlehˇ, Sheˬhaˬliˇ, Aˬdaˬliˇ,  
27Yaˬleˬshiˇyaˆ, Eˇliˇyaˆ, Ziˇkaˬliˇ heu deuˬ meh.  
28Heu-aˬ, Yeˬluˇsaˬlehˬ meuˬ-ahˇ jawˇ-euˬ aˇ jeuˬ aˇ ca kʼoeˇ taˆ aˬ yuiꞈ aˬ tsu geuꞈ-
euˬ aˬ poeˬ aˬ bawˇ deuˬ hawˇ-eu, aˬ yawꞈ maꞈ-euˬ zaˬ deuˬ uˆ deuˬ meh.  

Giˇbyoˬ meuˬ hawˇ-eu Yeˬluˇsaˬlehˬ meuˬ-ahˇ jawˇ-euˬ Beˬyaˬmiˬ tsawˇ haˬ deuˬ 

29Yeˬyeˬlaˇ-aˬ, Giˇbyoˬ meuˬ teˬ-awˇ jawˇ-euˬ meh. Aˬ yawꞈ-euˬ miˬ zaˬ-aˬ, 
Mawˇkah lehˇ myahˇ-euˬ meh.  
30Aˬ yawꞈ-euˬ aˬ li deuˬ-aˬ, aˬ yuiꞈ yuiꞈ saˬ gʼaˬ pyeuꞈ-eu Aˬbaˬdoˬ, Zuˇlaˆ, Giˇshaˆ 
Baˬlaˇ, Neˬlaˇ, Naˬdehˇ,  
31Geˬdawˬ, Aˬhiˇoˬ, Zeˬkaˬliˇ,  
32Shiˇmyaˆ-euˬ aˬ da Miˇkaˬloˆ aˬ ha mehˇ nmˇ meh. Aˬ yawꞈ maꞈ-euˬ zaˬ deuˬ uˆ 
deuˬ-aˬ, aˬ yawꞈ maꞈ-euˬ aˇ jeuˬ aˇ ca deuˬ dawˬ peh, Yeˬluˇsaˬlehˬ meuˬ-ahˇ jawˇ-
eu meh.  

Sahˬ paˬ Sawˇluˆ-ahˇ taꞈ-eu tsuiꞈ 

33Neˬlaˇ-aˬ, Giˇshaˆ-euˬ aˬ da pyeuꞈ-awˇ, Giˇshaˆ-aˬ, sahˬ paˬ Sawˇluˆ-euˬ aˬ da 
pyeuꞈ-eu meh. Sawˇluˆ-aˬ, Yawˇnaˆshaˬ, Maˬlaˬkiˇshuˬ, Aˬbiˇnaˬdehˇ, Eˇshaˬbaˬlaˇ 
lehˇ myahˇ-euˬ aˬ li oeˬ li jawˇ-eu meh.  
34Yawˇnaˆshaˬ-aˬ, Meˬliˇbaˬlaˇ-euˬ aˬ da pyeuꞈ-awˇ, Meˬliˇbaˬlaˇ-aˬ, Miˇkaˬ-euˬ aˬ 
da pyeuꞈ-eu meh.  
35Miˇkaˬ-aˬ, Piˇdoˬ, Meˬlehˆ, Taˬliˆ, Aˬkaˆ lehˇ myahˇ-euˬ aˬ li oeˬ li jawˇ-eu meh.  
36Aˬkaˆ-euˬ aˬ li Yeˬhawˇdah meh. Yeˬhawˇdah-euˬ aˬ li deuˬ-aˬ, Aˬlaˬmehˇ, 
Aˬzaˇmaˬbehˇ, Zmˇliˬ aˬ ha mehˇ nmˇ meh. Zmˇliˬ-euˬ aˬ li Mawˇzaˬ,  

37Mawˇzaˬ-euˬ aˬ li Biˇnaˬ, Biˇnaˬ-euˬ aˬ li Laˬpahˇ, Laˬpahˇ-euˬ aˬ li Eˇlaˬsahˬ, 
Eˇlaˬsahˬ-euˬ aˬ li Aˬzeˬlaˇ meh.  
38Aˬzeˬlaˇ-aˬ, aˬ li koꞈ li jawˇ-eu meh. Aˬ li kʼoeˇ koꞈ li-aˬ, Aˬzaˬliˇkmˬ, Bawˇsheˬluˇ, 
Iˇshaˬmeˬlaˇ, Shaˬliˇyaˆ, Awˇbaˬdiˇ, Haˬnaˬ aˬ ha mehˇ nmˇ meh.  
39Aˬzeˬlaˇ-euˬ aˬ nyiˇ Eˇshehˆ gʼaˬ-aˬ, Uˇlamˬ, Yuˇshaˆ, Eˇliˇpaˬlehˇ lehˇ myahˇ-euˬ aˬ 
li smˬ li jawˇ-eu meh.  
40Uˇlamˬ-euˬ aˬ li deuˬ-aˬ, tsawˇ myahˇ doˆ-eu yehˇ deuˬ pyeuꞈ-awˇ, kaˆ beuˆ-eu 
nya dui dui-eu meh. Aˬ yawꞈ-euˬ aˬ li hawˇ-eu oeˬ paˬ dawˬ tawˆ luꞈ tiˬ yaˇ ngaˬ 
tseˇ gʼaˬ byah-eu meh. Kʼoeˇ taˆ paw ehˇ dzeuˇ yaꞈ-euˬ tsawˇ haˬ dawˬ tawˆ luꞈ, 
Beˬyaˬmiˬ tsawˇ jeuˬ pyeuꞈ-eu meh.  

1 Laˬsaˬbaˬ 9 

Baˬbuˇloˬ miˇ kʼahˬ-ahˇ neh gʼoꞈ le-euˬ tsawˇ haˬ deuˬ 

1Iˇsaˬleˬlaˆ tsawˇ haˬ dawˬ tawˆ luꞈ, aˇ jeuˬ aˇ ca aˬ yawꞈ ca yawꞈ tsawˇ myahˇ yuˇ-
awˇ, Iˇsaˬleˬlaˆ sahˬ paˬ deuˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ meh. Yuˇdaˆ miˇ 
kʼahˬ zaˬ deuˬ-aˬ, aˬ yawꞈ maꞈ-euˬ iˬ baˇ baˬ da neh Baˬbuˇloˬ miˇ kʼahˬ-ahˇ bi nyehꞈ 
gʼeh-euˬ meh.  
2Yawˬ ha-euˬ nymˇ dahˬ myawˬ gahˬ jaˆ-eu yawˬ ha-euˬ meuˬ deuˬ laꞈ kʼoeˇ gʼoꞈ 
jawˇ laˇ beh beh-euˬ deuˬ laꞈ kʼoeˇ, Iˇsaˬleˬlaˆ tsawˇ haˬ miˇ kʼahˬ zaˬ deuˬ, piˇ ma 
deuˬ, Leˬbiˇ tsawˇ haˬ deuˬ hawˇ-eu, Uˬ duˬ tahˬ nymˇ nymˇ ma laꞈ kʼoeˇ gaˇ mˇ-eu 
tsawˇ haˬ deuˬ ahˇ-eu meh.  
3Yuˇdaˆ tsawˇ jeuˬ, Beˬyaˬmiˬ tsawˇ jeuˬ, Eˇpaˬleˬ tsawˇ jeuˬ, Maˬnaˇseˬ tsawˇ jeuˬ 
heu deuˬ-aˬ, Yeˬluˇsaˬlehˬ meuˬ-ahˇ jawˇ-iˇ-euˬ meh.  
4-6Yeˬluˇsaˬlehˬ meuˬ-ahˇ jawˇ-eu Yuˇdaˆ tsawˇ jeuˬ laꞈ kʼoeˇ, aˇ jeuˬ aˇ ca koꞈ yaˇ 
gʼoeˬ tseˇ ca byah-eu meh. Yuˇdaˆ-euˬ aˬ li Paˬyehˆ-euˬ zaˬ deuˬ uˆ deuˬ kʼoeˇ taˆ aˬ 
yuiꞈ aˬ tsu geuꞈ-euˬ gʼaˬ-aˬ, Aˬmiˇhuˆ-euˬ aˬ li Uˇdehˇ meh. Uˇdehˇ-euˬ aˬ bawˇ-aˬ, 
Awˇmaˬliˇ meh. Aˬ yawꞈ-euˬ aˬ poeˬ aˬ bawˇ deuˬ laꞈ kʼoeˇ, Ymˇliˬ hawˇ-eu Baˬniˬ 
kʼawꞈ ahˇ-eu meh. Yuˇdaˆ-euˬ aˬ li Sheˬlahˬ-euˬ zaˬ deuˬ uˆ deuˬ kʼoeˇ taˆ aˬ yuiꞈ 
geuꞈ-euˬ gʼaˬ-aˬ, Aˬsaˬyaˆ meh. Aˬsaˬyaˆ-aˬ aˬ yawꞈ-euˬ aˇ ca deuˬ kʼoeˇ taˆ kʼawꞈ aˬ 
yuiꞈ geuꞈ luꞈ-eu meh. Yuˇdaˆ-euˬ aˬ li Zeˬlahˬ-euˬ zaˬ deuˬ uˆ deuˬ kʼoeˇ taˆ aˬ yuiꞈ 
geuꞈ-euˬ gʼaˬ-aˬ, Yoeˬlaˇ meh.  
7-8Beˬyaˬmiˬ tsawˇ jeuˬ laꞈ kʼoeˇ, Yeˬluˇsaˬlehˬ meuˬ-ahˇ jawˇ-euˬ deuˬ-aˬ, 
Haˬseˬnahˬ-euˬ oeˬ lehˬ pyeuꞈ-awˇ, Hawˇdaˬbiˇ-euˬ oeˬ paˬ pyeuꞈ-eu, Meˬshuˇlamˬ-
euˬ aˬ li Saˬluˬ, Yeˬloˇhamˬ-euˬ aˬ li Iˇbaˬniˇyaˬ, Miˇkaˬliˇ-euˬ oeˬ paˬ pyeuꞈ-eu 
Awˇzeˬ-euˬ aˬ li Eˇlahˬ, Iˇbaˬniˇyaˬ-euˬ oeˬ lehˬ pyeuꞈ-awˇ, Yoeˬlaˇ-euˬ oeˬ paˬ 
pyeuꞈ-eu Sheˬpaˬtiˇ-euˬ aˬ li Meˬshuˇlamˬ, heu deuˬ meh,  
9Tsawˇ jeuˬ heu jeuˬ-euˬ aˇ ca gʼoeˬ yaˇ ngaˬ tseˇ koꞈ ca kʼoeˇ gaˇ jawˇ-euˬ meh. Laꞈ 
taˆ paw ehˇ taˬ-euˬ deuˬ-aˬ, aˇ jeuˬ aˇ ca deuˬ kʼoeˇ taˆ aˬ yuiꞈ geuꞈ-euˬ deuˬ meh.  

Yeˬluˇsaˬlehˬ meuˬ-ahˇ jawˇ-euˬ piˇ ma deuˬ 

10Yeˬluˇsaˬlehˬ meuˬ-ahˇ jawˇ-euˬ piˇ ma deuˬ-aˬ, heu deuˬ meh. Yeˬdaˬyaˇ, 
Yeˬhawˇyaˬliˆ, Yaˬciˬ,  

11Uˬ duˬ tahˬ nymˇ nymˇ ma laꞈ kʼoeˇ aˬ yuiꞈ geuꞈ-awˇ haw-eu pyaˆ-eu gʼaˬ pyeuꞈ-
eu Hiˇlaˬkiˇ-euˬ aˬ li Aˬzaˬyiˇ, (Aˬzaˬyiˇ-euˬ tsuiꞈ daˆ-aˬ, Aˬzaˬyiˇ, Hiˇlaˬkiˇ, 
Meˬshuˇlamˬ, Zaˬdoˆ, Meˬyaˬyoˇ, Aˬhiˇtuˆ lehˇ meh.) 
12Maˬlaˬkiˇyaˬ-euˬ oeˬ lehˬ pyeuꞈ-awˇ, Paˬshuˇlaˆ-euˬ oeˬ paˬ pyeuꞈ-eu Yeˬloˇhamˬ-
euˬ aˬ li Aˬdaˬyaˇ,  
13Aˬdeˬlaˇ-euˬ aˬ li Mawˇsehˇ, heu deuˬ meh. (Mawˇsehˇ-euˬ tsuiꞈ daˆ-aˬ, Mawˇsehˇ, 
Aˬdeˬlaˇ, Yaˬzeˬlahˬ, Meˬshuˇlamˬ, Meˬshiˇleˬmiˇ, Iˇmeˬlaˇ lehˇ meh.  

Yeˬluˇsaˬlehˬ meuˬ-ahˇ jawˇ-euˬ Leˬbiˇ tsawˇ haˬ deuˬ 

14Yeˬluˇsaˬlehˬ meuˬ-ahˇ jawˇ-euˬ Leˬbiˇ tsawˇ haˬ deuˬ-aˬ, heu deuˬ meh. 
Haˬshuˇbaˆ-euˬ aˬ li Sheˬmaˇyaˬ, (Sheˬmaˇyaˬ-euˬ tsuiꞈ daˆ-aˬ, Sheˬmaˇyaˬ, 
Haˬshuˇbaˆ, Aˬzaˬliˇkmˬ, Haˬshaˬbiˇ, Meˬlaˬliˇ lehˇ meh.) 
15Baˬkaˆbaˬkaˬ, Heˬleˬshaˆ, Gaˬlaˬlaˆ, Aˬsaˆ-euˬ oeˬ lehˬ pyeuꞈ-awˇ, Ziˇkaˬliˇ-euˬ oeˬ 
paˬ pyeuꞈ-eu Miˇgaˬ-euˬ aˬ li Maˬtaˬniˇ,  
16Yeˬduˇdoˬ-euˬ oeˬ lehˬ pyeuꞈ-awˇ, Gaˬlaˬlaˆ-euˬ oeˬ paˬ pyeuꞈ-eu, Sheˬmaˇyaˬ-euˬ 
aˬ li Awˇbaˬdiˇ, Neˬtawˇpaˬ meuˬ-ahˇ taꞈ-eu pu deuˬ-ahˇ jawˇ-eu Eˇlaˬkaˬnaˬ-euˬ aˬ 
li Aˬsaˬ, heu deuˬ meh.  

Yeˬluˇsaˬlehˬ meuˬ-ahˇ jawˇ-eu, Uˬ duˬ tahˬ nymˇ nymˇ ma-ahˇ loꞈ piˇ-euˬ tsawˇ haˬ 

deuˬ 

17Yeˬluˇsaˬlehˬ meuˬ-ahˇ jawˇ-eu, Uˬ duˬ tahˬ nymˇ nymˇ ma-ahˇ loꞈ piˇ-euˬ tsawˇ 
haˬ deuˬ-aˬ, Shaˬlmˬ, Aˬkuˇ, Taˬlaˬmoˬ, Aˬhiˇmaˬ, heu deuˬ meh. Shaˬlmˬ-aˬ, aˬ 
yawꞈ maꞈ kʼoeˇ taˆ aˬ yuiꞈ geuꞈ-euˬ meh. 
18Aˇ nah aˇ yamˬ kʼoeˇ yamˬ laꞈ kʼoeˇ, nahˇ ma doˆ kʼehˬ paw jaˆ-eu sahˬ paˬ-euˬ 
lahˇ kʼehˬ-ahˇ aˬ yawꞈ maꞈ-euˬ aˇ jeuˬ aˇ ca deuˬ loꞈ luꞈ-eu meh. Yaw beh-aˬ, Leˬbiˇ 
tsawˇ haˬ-euˬ sehˬ gʼawˆ-ahˇ le-eu lahˇ kʼehˬ-ahˇ aˬ yawꞈ maꞈ loꞈ-euˬ meh.  
19Eˇbyaˬsaˆ-euˬ oeˬ paˬ pyeuꞈ-eu Kawˇleˬ-euˬ aˬ li Shaˬlmˬ-aˬ, aˬ yawꞈ-euˬ aˬ poeˬ 
aˬ bawˇ deuˬ Sehˬ gʼawˆ-ahˇ haw ngeh pyaˆ ngeh loꞈ-ehˇ, aˬ yawꞈ-euˬ aˇ jeuˬ aˇ ca 
deuˬ nehˬ-ehˇ tiˬ kawˆ loꞈ-ehˇ, Sahˬpaˬ Miˬyehˇ jawˇ-eu Sehˬ gʼawˆ-ahˇ le uˇ-eu gʼoˆ 
kʼehˬ-ahˇ loꞈ-euˬ meh.  
20Eˇlaˬzaˬ-euˬ aˬ li Piˇnaˬhaˇ gʼaˬ-aˬ, aˬ yawꞈ maꞈ-euˬ kʼoeˇ taˆ haw-eu pyaˆ-eu gʼaˬ 
tiˬ poˆ geuꞈ-awˇ, Sahˬpaˬ Miˬyehˇ aˬ yawꞈ nehˬ-ehˇ jawˇ-euˬ meh.  
21Meˬsheˬlaˬmiˇ-euˬ aˬ li Zaˬkaˬliˇ gʼaˬ kʼawꞈ, Sahˬpaˬ Miˬyehˇ jawˇ-eu Sehˬ gʼawˆ 
gʼoˆ kʼehˬ-ahˇ loꞈ-euˬ meh.  
22Gʼoˆ kʼehˬ hawˇ-eu lahˇ kʼehˬ dawˬ tawˆ luꞈ-ahˇ bi loꞈ-eu gʼaˇ duˬ tseˇ doˆ-euˬ 
tsawˇ haˬ dawˬ tawˆ luꞈ, nyiˬ yaˇ tseˇ nyiꞈ gʼaˬ byah-eu meh. Aˬ yawꞈ maꞈ-euˬ tsawˇ 
myahˇ hawˇ-eu, aˬ yawꞈ maꞈ jawˇ-eu pu tsawˇ myahˇ yuˇ taˬ-euˬ meh. Sahˬ paˬ 
Daˬbiˇ hawˇ-eu Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Saˬmeuˬlaˆ aˬ nyaꞈ 
neh, aˬ yawꞈ maꞈ-euˬ aˬ poeˬ aˬ bawˇ deuˬ-ahˇ gaˇ kʼoeˇ biꞈ-euˬ meh.  
23Aˬ yawꞈ maꞈ hawˇ-eu aˬ yawꞈ maꞈ-euˬ zaˬ deuˬ uˆ deuˬ, Uˬ duˬ tahˬ nymˇ nymˇ 
ma-ahˇ uˇ leˇ-eu lahˇ kʼehˬ-ahˇ loꞈ-eu gaˇ mˇ daˆ leꞈ-euˬ meh.  

24Laꞈ taˆ pyawˬ, laꞈ oˆ pyawˬ, nahˇ ma doˆ kʼehˬ paw pyawˬ, nahˇ ma ga kʼehˬ paw 
pyawˬ, heu oeˬ pyawˬ luꞈ, tiˬ pyawˬ-ahˇ lahˇ kʼehˬ tiˬ kʼehˬ dahˇ-awˇ, lahˇ kʼehˬ aˬ 
yawꞈ kʼehˬ yawꞈ-ahˇ loꞈ luꞈ gaˇ haw-eu pyaˆ-eu aˬ yuiꞈ geuꞈ-euˬ tiˬ gʼaˬ jawˇ-eu 
meh.  
25Aˬ yuiꞈ geuꞈ-awˇ loꞈ gaˇ caw ba-eu deuˬ-aˬ, shiꞈ nah tiˬ poˆ tsawˇ haˬ dzeˇ paˇ paˇ 
paˇ-ehˇ ya loꞈ-eu, pu-ahˇ jawˇ-eu aˬ yawꞈ maꞈ-euˬ aˬ yuiꞈ aˬ nyiˇ deuˬ meh.  
26Lahˇ kʼehˬ kʼoeˇ oeˬ kʼehˬ-ahˇ loꞈ-eu gaˇ-ahˇ taꞈ leˇ-awˇ, dawˬ tawˆ luꞈ kʼoeˇ taˆ 
huiˬ dzehˬ-eu oeˬ gʼaˬ-aˬ, Leˬbiˇ tsawˇ haˬ pyeuꞈ-awˇ, Uˬ duˬ tahˬ nymˇ nymˇ ma laꞈ 
kʼoeˇ jaˆ-eu aˇ lawˆ deuˬ hawˇ-eu, pyuˇ shuiˇ myawˬ gahˬ deuˬ-ahˇ kʼawꞈ ya haw 
piˇ-eu meh.  
27Aˬ yawꞈ maꞈ-aˬ, Uˬ duˬ tahˬ nymˇ nymˇ ma dawˬ peh jawˇ-eu meh. Aˬ jeˬ miˇ neh 
ehˇ naˇ, Uˬ duˬ tahˬ nymˇ nymˇ ma-ahˇ loꞈ piˇ-eu gaˇ maˬ ehˇ, aˬ yawꞈ shawˬ yawꞈ 
lahˇ kʼehˬ pah-eu gaˇ maˬ ehˇ, aˬ yawꞈ maꞈ ya mˇ-eu meh.  

Leˬbiˇ tsawˇ haˬ nui deuˬ 

28Leˬbiˇ tsawˇ haˬ nui deuˬ-aˬ, uˬ duˬ tahˬ ngeh zmˬ-eu mˇ myawˬ keu ka deuˬ-ahˇ 
ya haw piˇ-eu meh. Mˇ myawˬ keu ka kʼoeˇ deuˬ-ahˇ zmˬ-eu lehˇ kʼaˇ yuˇ doˆ gʼeh 
ngeh maˬ ehˇ, kʼaˇ yuˇ kʼoꞈ taˬ leˇ ngeh maˬ ehˇ, aˬ yawꞈ maꞈ yaw muiˬ paˬ-ehˇ ya 
pyehˆ tseˇ haw-eu meh. 
29Aˬ yawꞈ maꞈ tiˬ paˆ na deuˬ-aˬ, muiˬ-eu shawˇ-eu mˇ myawˬ keu ka deuˬ, cehˇ 
meu deuˬ, aˬ gaꞈ dzaˇ uiˇ deuˬ, saˬ loˬ tsiˇ deuˬ, tsiˇ yaw saw deuˬ hawˇ-eu, yaw saw 
gʼawˬ mya jeˬ-ahˇ ya jeˬ hmˬ-eu meh. 
30Ehˇ kʼawꞈ, yaw saw gʼawˬ mya jeˬ laˆ keuˬ-eu gaˇ-ahˇ, piˇ ma deuˬ ya mˇ-eu meh.  
31Leˬbiˇ tsawˇ jeuˬ laꞈ kʼoeˇ, Kawˇlaˆ aˇ jeuˬ pyeuꞈ-eu Shaˬlmˬ-euˬ aˬ li aˬ yuiꞈ yuiꞈ 
saˬ Maˬtiˇdiˇ-aˬ, Miˬyehˇ-ahˇ lawˇ nehˬ gaˇ geuꞈ-eu kaˬ muˇ aˇ yaˆ puiˆ-eu gaˇ mˇ-eu 
meh.  
32Kawˇhaˆ aˇ jeuˬ deuˬ-aˬ, jawˇ nah aˬ yawꞈ nah yawꞈ Uˬ duˬ tahˬ nymˇ nymˇ ma laꞈ 
kʼoeˇ loˬ-eu, muiˬ-eu shawˇ-eu kaˬ muˇ jahˇ-eu gaˇ ya mˇ-eu meh.  
33Leˬbiˇ tsawˇ jeuˬ laꞈ kʼoeˇ, aˇ jeuˬ tiˬ paˆ na deuˬ-aˬ, Uˬ duˬ tahˬ nymˇ nymˇ ma laꞈ 
kʼoeˇ caˇ dawˬ caˇ-eu gaˇ ya mˇ-eu meh. Aˇ jeuˬ heu deuˬ-euˬ aˬ yuiꞈ aˬ tsu deuˬ-aˬ, 
nui jeˬ gaˇ tiˬ jeˬ-iˬ maˬ mˇ ni, Uˬ duˬ tahˬ nymˇ nymˇ ma laꞈ kʼoeˇ jaˆ-eu aˇ lawˆ deuˬ 
laꞈ kʼoeˇ jawˇ-euˬ meh. Aˬ jeˬ miˇ neh ehˇ naˇ, uˬ ciꞈ nah gʼahˇ maˬ tseˇ paˆ ni aˬ 
yawꞈ maꞈ-ahˇ doˇ-eu gaˇ jaˆ-eu meh.  
34Laꞈ taˆ paw ehˇ taˬ-euˬ tsawˇ haˬ deuˬ-aˬ, yawˬ ha-euˬ tsuiꞈ yawˬ ha, Leˬbiˇ tsawˇ 
haˬ aˇ jeuˬ aˇ ca deuˬ kʼoeˇ taˆ aˬ yuiꞈ geuꞈ-euˬ tsawˇ haˬ deuˬ meh. Aˬ yawꞈ maꞈ-aˬ, 
Yeˬluˇsaˬlehˬ meuˬ-ahˇ jawˇ-euˬ aˬ yuiꞈ aˬ tsu deuˬ meh.  

Sahˬ paˬ Sawˇluˆ-ahˇ taꞈ-eu tsuiꞈ 
(1 Laˬsaˬbaˬ 8.29-38) 

35Yeˬyeˬlaˇ-aˬ, Giˇbyoˬ meuˬ teˬ-awˇ jawˇ-euˬ meh. Aˬ yawꞈ-euˬ miˬ zaˬ-aˬ, 
Mawˇkah lehˇ myahˇ-euˬ meh.  
36Aˬ yawꞈ-euˬ aˬ li deuˬ-aˬ, aˬ yuiꞈ yuiꞈ saˬ gʼaˬ pyeuꞈ-eu Aˬbaˬdoˬ, Zuˇlaˆ, Giˇshaˆ, 
Baˬlaˇ, Neˬlaˇ, Naˬdehˇ,  

37Geˬdawˬ, Aˬhiˇoˬ, Zaˬkaˬliˇ,  
38Siˇmyaˆ-euˬ aˬ da Miˇkaˬloˆ aˬ ha mehˇ nmˇ meh. Aˬ yawꞈ maꞈ-euˬ zaˬ deuˬ uˆ 
deuˬ-aˬ, Yeˬluˇsaˬlehˬ meuˬ-ahˇ aˬ yawꞈ maꞈ-euˬ aˇ jeuˬ aˇ ca deuˬ dawˬ peh jawˇ-
euˬ meh.  
39Neˬlaˇ-aˬ, Giˇshaˆ-euˬ aˬ da pyeuꞈ-awˇ, Giˇshaˆ-aˬ, sahˬ paˬ Sawˇluˆ-euˬ aˬ da 
pyeuꞈ-eu meh. Sawˇluˆ-aˬ, Yawˇnaˆshaˬ, Maˬlaˬkiˇshuˬ, Aˬbiˇnaˬdehˇ, Eˇshaˬbaˬ lehˇ 
myahˇ-euˬ aˬ li oeˬ li jawˇ-eu meh.  
40Yawˇnaˆshaˬ-aˬ, Meˬliˇbaˬlaˇ-euˬ aˬ da pyeuꞈ-awˇ, Meˬliˇbaˬlaˇ-aˬ, Miˇkaˬ-euˬ aˬ 
da pyeuꞈ-eu meh.  
41Miˇkaˬ-aˬ, Piˇdoˬ, Meˬlehˆ, Taˬliˆ, Aˬkaˆ lehˇ myahˇ-euˬ aˬ li oeˬ li jawˇ-eu meh. 
42Aˬkaˆ-euˬ aˬ li Jaˬlah, Jaˬlah-euˬ aˬ li deuˬ-aˬ, Aˬlaˬmehˇ, Aˬzaˇmaˬbehˇ, Zmˇliˬ aˬ 
ha mehˇ nmˇ meh. Zmˇliˬ-euˬ aˬ li Mawˇzaˬ, 
43Mawˇzaˬ-euˬ aˬ li Biˇnaˬ, Biˇnaˬ-euˬ aˬ li Leˬpaˬyaˆ, Leˬpaˬyaˆ-euˬ aˬ li Eˇlaˬsahˬ, 
Eˇlaˬsahˬ-euˬ aˬ li Aˬzeˬlaˇ meh.  
44Aˬzeˬlaˇ-aˬ, aˬ li koꞈ li jawˇ-eu meh. Aˬ li kʼoeˇ koꞈ li-aˬ, Aˬzaˬliˇkmˬ, Bawˇsheˬluˇ, 
Iˇshaˬmeˬlaˇ, Shaˬliˇyaˆ, Awˇbaˬdiˇ, Haˬnaˬ aˬ ha mehˇ nmˇ meh.  

1 Laˬsaˬbaˬ 10 

Sahˬ paˬ Sawˇluˆ shiˇ-euˬ 
(1 Saˬmeuˬlaˆ 31.1-13) 

1Piˇliˇtiˆ tsawˇ haˬ deuˬ hawˇ-eu Iˇsaˬleˬlaˆ tsawˇ haˬ deuˬ, Giˇlaˬbaoˬ gawˬ jawˬ 
kʼoeˇ taˆ guiˇ deuˆ-euˬ meh. Iˇsaˬleˬlaˆ tsawˇ haˬ gʼawˬ mya ni kʼoeˇ gaˇ bi sehꞈ-awˇ, 
maˬ bi sehꞈ-ehˇ dzeuˇ-iˇ-euˬ deuˬ-aˬ, Sawˇluˆ hawˇ-eu aˬ yawꞈ-euˬ aˬ li deuˬ nehˬ-
ehˇ tiˬ kawˆ loꞈ-ehˇ cehˆ-euˬ meh.  
2Ehˇ kʼawꞈ, Piˇliˇtiˆ tsawˇ haˬ deuˬ aˬ yawꞈ maꞈ-ahˇ teh miˇ-awˇ, Sawˇluˆ-euˬ aˬ li 
deuˬ pyeuꞈ-eu Yawˇnaˆshaˬ, Aˬbiˇnaˬdehˇ, Maˬlaˬkiˇshuˬ aˬ ha smˬ mehˇ nmˇ-ahˇ 
sehꞈ-euˬ meh.  
3Sawˇluˆ-ahˇ yaw kʼaˆ-ehˇ ga jawˬ-awˇ deuˆ-eu miˇ neh, aˬ yawꞈ-ahˇ kaˆ myaˬ zaw 
leˇ-awˇ, shiˇ taw tehˬ ni bi deuˆ naˇ-euˬ meh.  
4Kʼoeˇ ngeh, aˬ yawꞈ-euˬ guiˇ deuˆ-eu keu ka baꞈ luꞈ-eu zaˬ guˬ-ahˇ, “Miˬyehˇ maˬ 
baw-eu Piˇliˇtiˆ tsawˇ haˬ heu deuˬ neh ngaˬ-ahˇ kʼaˇ gʼeh mawꞈ-eu gʼeh-awˇ maˬ bi 
sehꞈ mawꞈ nya. Nawˬ-euˬ mi cehˇ gʼeu doˆ-awˇ ngaˬ-ahˇ sehꞈ-awˬ” lehˇ ehˇ nehˬ-
euˬ meh. Ehˇ kʼawꞈ, zaˬ guˬ kʼoeˇ gʼaˬ aˬ yawꞈ-ahˇ maˬ sehꞈ peuˬ-a. Kʼoeˇ miˇ neh, 
Sawˇluˆ-aˬ, yawˬ haˇ yawˬ ha mi cehˇ gʼawˇ daˬ-awˇ, coˬ daˆ sehꞈ-euˬ meh.  
5Sawˇluˆ shiˇ-euˬ gaˇ zaˬ guˬ kʼoeˇ gʼaˬ ya mawˇ ngeh, aˬ yawꞈ kʼawꞈ yawˬ ha-euˬ mi 
cehˇ kʼoeˇ taˆ coˬ daˆ-awˇ, Sawˇluˆ nehˬ-ehˇ shiˇ caw-euˬ meh.  
6Sawˇluˆ hawˇ-eu aˬ yawꞈ-euˬ aˬ li smˬ li luꞈ kʼoeˇ loꞈ-ehˇ shiˇ jiˇ-awˇ, aˬ yawꞈ-euˬ 
zaˬ deuˬ uˆ deuˬ laꞈ kʼoeˇ, sahˬ paˬ geuꞈ-awˇ uˆ lahˇ-eu tiˬ gʼaˬ-iˬ maˬ jawˇ-ehˇ 
pyeuꞈ-iˇ-euˬ meh.  
7Iˇsaˬleˬlaˆ guiˇ maꞈ cehˆ byaˆ jiˇ-awˇ, Sawˇluˆ hawˇ-eu aˬ yawꞈ-euˬ aˬ li deuˬ bi sehꞈ 
jiˇ-euˬ gaˇ kawˆ, Yeˬzaˬleˬlaˇ deh kʼawꞈ-ahˇ jawˇ-eu Iˇsaˬleˬlaˆ tsawˇ haˬ deuˬ ya gaˬ 

ngeh, aˬ yawꞈ maꞈ-euˬ meuˬ deuˬ-ahˇ byehˇ -awˇ cehˆ-euˬ meh. Kʼoeˇ naˇ Piˇliˇtiˆ 
tsawˇ haˬ deuˬ oe-awˇ, meuˬ kʼoeˇ deuˬ-ahˇ jawˇ-euˬ meh.  
8Guiˇ deuˆ gʼaˬ-awˇ yawˬ nah yawˬ-ahˇ, shiˇ taˬ-euˬ tsawˇ haˬ deuˬ geuꞈ luꞈ dm luꞈ-
eu mˇ myawˬ deuˬ poˆ geuꞈ laˇ-eu lehˇ Piˇliˇtiˆ tsawˇ haˬ deuˬ laˇ ngeh, Giˇlaˬbaoˬ 
gawˬ jawˬ kʼoeˇ taˆ Sawˇluˆ hawˇ-eu aˬ yawꞈ-euˬ aˬ li smˬ li shiˇ taˬ-awˇ ga gaˇ ya 
mawˇ-euˬ meh.  
9Sawˇluˆ-euˬ uˬ duˬ aˬ yawꞈ maꞈ deuˆ tsehˆ-awˇ, aˬ yawꞈ-euˬ guiˇ deuˆ-eu mehˬ 
tsoeˬ hawˇ-eu keu ka deuˬ lehˆ doˆ-euˬ meh. Kʼoeˇ naˇ, tsawˇ haˬ pyehˬ gʼeh-awˇ, uˬ 
duˬ hawˇ-eu keu ka kʼoeˇ deuˬ Piˇliˇtiˆ miˇ kʼahˬ doe ni bi baꞈ doe gʼeh-awˇ, aˬ yawꞈ 
maꞈ-euˬ tahˬ pahˬ aˬ ma mawˇ kawˇ deuˬ hawˇ-eu aˬ yawꞈ maꞈ-euˬ tsawˇ haˬ deuˬ 
gʼaˇ duˬ, laˬ kʼaˬ cehˇ-eu dawˬ bi tsaꞈ gaˬ doe-iˇ-euˬ meh.  
10Aˬ yawꞈ-euˬ guiˇ deuˆ-eu keu ka deuˬ-ahˇ aˬ yawꞈ maꞈ-euˬ uˬ duˬ tahˬ nymˇ tiˬ 
nymˇ laꞈ kʼoeˇ bi jaˆ-awˇ, aˬ yawꞈ-euˬ uˬ duˬ-ahˇ, aˬ yawꞈ maꞈ-euˬ Daˬgoˬ miˬ yehˇ-
euˬ uˬ duˬ tahˬ nymˇ laꞈ kʼoeˇ bi ceuˬ-euˬ meh.  
11Piˇliˇtiˆ tsawˇ haˬ deuˬ Sawˇluˆ-ahˇ kʼoeˇ loꞈ-ehˇ jahˇ nehˬ-euˬ gaˇ kawˆ, Giˇlaˆ miˇ 
kʼahˬ Jaˬbehˆ meuˬ-ahˇ jawˇ-eu tsawˇ haˬ deuˬ ya gaˬ ngeh,  
12nui ma kʼaˬ dui dui-eu tsawˇ haˬ deuˬ iˇ-awˇ, Sawˇluˆ hawˇ-eu aˬ yawꞈ-euˬ aˬ li 
deuˬ-euˬ gʼawˇ mawˇ deuˬ, Jaˬbehˆ meuˬ-ahˇ baꞈ kʼoꞈ laꞈ-euˬ meh. Kʼoeˇ naˇ, tsuiꞈ 
kaˆ aˇ bawˇ tiˬ bawˇ dawˬ pehˬ-ahˇ duˬ pahˬ nehˬ-awˇ, shiꞈ nah keuˆ ni maˬ dzaˬ 
maˬ dawˇ-ehˇ lah-euˬ meh.  
13Sawˇluˆ-aˬ, Sahˬpaˬ Miˬyehˇ-ahˇ saˇ jaˇ maˬ ziꞈ-eu miˇ neh ya shiˇ-euˬ meh. 
Sahˬpaˬ Miˬyehˇ-euˬ ehˇ dawˬ-ahˇ aˬ yawꞈ maˬ naˇ haˬ-ehˇ, shiˇ dzeuˇ-euˬ tsawˇ haˬ 
deuˬ-euˬ yaw sahˇ-ahˇ gʼoe-awˇ yaw dehꞈ dehꞈ-euˬ meh.  
14Sahˬpaˬ Miˬyehˇ-ahˇ aˬ yawꞈ mehˬ bawˬ maˬ mˇ taꞈ-a. Kʼoeˇ miˇ neh, Sahˬpaˬ 
Miˬyehˇ neh aˬ yawꞈ-ahˇ bi shiˇ-awˇ, Yeˬshehˇ-euˬ aˬ li Daˬbiˇ-ahˇ miˇ kʼahˬ kʼoeˇ 
kʼahˬ a nehˬ-euˬ meh.  

1 Laˬsaˬbaˬ 11 

Iˇsaˬleˬlaˆ miˇ kʼahˬ hawˇ-eu Yuˇdaˆ miˇ kʼahˬ kʼoeˇ taˆ Daˬbiˇ sahˬ paˬ pyeuꞈ laˇ-euˬ 
(2 Saˬmeuˬlaˆ 5.1-10) 

1Iˇsaˬleˬlaˆ tsawˇ haˬ dawˬ tawˆ luꞈ, Heˬbyoˬ meuˬ-ahˇ Daˬbiˇ jawˇ gaˇ laˇ-awˇ ehˇ-
eu, “Nga maꞈ-aˬ, nawˬ-euˬ shiˬ shaˬ pyeuꞈ-eu ma. 
2Dzeuˇ laˇ ngeh, Sawˇluˆ nga maꞈ-euˬ sahˬ paˬ geuꞈ luꞈ ngeh kʼawꞈ, Iˇsaˬleˬlaˆ tsawˇ 
haˬ deuˬ-ahˇ guiˇ deuˆ-eu laꞈ kʼoeˇ nawˇ sheuˬ gʼeh-awˇ, Sahˬpaˬ Miˬyehˇ-euˬ tsawˇ 
jeuˬ-ahˇ nawˬ neh bi sheuˬ gʼeh-awˇ bi uˆ lahˇ-eu gʼaˇ duˬ, Sahˬpaˬ Miˬyehˇ nawˬ-
ahˇ saˇ jaˇ dzaˬ taˬ-euˬ meh.” 
3Kʼoeˇ loꞈ-ehˇ, Iˇsaˬleˬlaˆ miˇ kʼahˬ-euˬ aˬ yuiꞈ aˬ tsu dawˬ tawˆ luꞈ, Heˬbyoˬ meuˬ-
ahˇ sahˬ paˬ Daˬbiˇ jawˇ gaˇ laˇ-awˇ, aˬ yawꞈ hawˇ-eu aˬ yawꞈ maꞈ yaw kaˬ saˇ jaˇ 
dzaˬ taꞈ-euˬ meh. Kʼoeˇ naˇ, aˬ yawꞈ maꞈ aˬ yawꞈ-ahˇ tsiˇ shehˆ daˆ nehˬ-awˇ, 
Saˬmeuˬlaˆ-ahˇ gʼoe-awˇ Sahˬpaˬ Miˬyehˇ neh saˇ jaˇ dzaˬ taˬ-euˬ loꞈ-ehˇ, aˬ yawꞈ 
Iˇsaˬleˬlaˆ miˇ kʼahˬ-euˬ sahˬ paˬ pyeuꞈ laˇ-euˬ meh.  

4Sahˬ paˬ Daˬbiˇ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ, Yeˬluˇsaˬlehˬ meuˬ-ahˇ 
guiˇ deuˆ-iˇ-euˬ meh. Aˇ yamˬ kʼoeˇ yamˬ-ahˇ, Yeˬluˇsaˬlehˬ meuˬ-ahˇ Yeˬbuˇ meuˬ 
lehˇ kuˇ-awˇ, kʼoeˇ gaˇ jawˇ beh beh-euˬ tsawˇ jeuˬ pyeuꞈ-eu Yeˬbuˇ tsawˇ jeuˬ jawˇ 
luꞈ-eu meh. 
5“Meuˬ heu meuˬ-ahˇ nawˇ guiˇ maˬ deuˆ uˇ laꞈ nya-aˇ” lehˇ, Yeˬbuˇ tsawˇ haˬ deuˬ 
Daˬbiˇ-ahˇ ehˇ nehˬ-euˬ meh. Ehˇ kʼawꞈ, ziꞈ dah ni tsoˆ taˬ-euˬ Ziˇoˬ taˆ nymˇ nymˇ 
ma-ahˇ Daˬbiˇ deuˆ gʼaˬ-awˇ, jawˇ duˬ kʼoeˇ tsahˇ “Daˬbiˇ-euˬ meuˬ” lehˇ tsawˇ 
myahˇ doˆ-euˬ meh. 
6“Yeˬbuˇ tsawˇ haˬ-ahˇ sehꞈ beh beh-euˬ gʼaˬ, guiˇ maꞈ kʼoeˇ taˆ uˆ lahˇ-eu gʼaˬ bi 
geuꞈ ma” lehˇ, Daˬbiˇ ehˇ-euˬ meh. Zeˬluˇyaˆ-euˬ aˬ li Yoˇbaˬ-aˬ, aˬ cawˬ mehˬ hu 
guiˇ daˬ daˬ-awˇ, guiˇ maꞈ kʼoeˇ taˆ uˆ lahˇ-eu gʼaˬ pyeuꞈ laˇ-euˬ meh.  
7Taˆ nymˇ nymˇ ma kʼoeˇ nymˇ-ahˇ Daˬbiˇ jawˇ leˇ-euˬ miˇ neh, Daˬbiˇ-euˬ meuˬ lehˇ 
tsawˇ myahˇ doˆ-euˬ jeˬ pyeuꞈ-eu meh.  
8Gawˬ duˇ-euˬ nahˇ ma doˆ kʼehˬ paw dzeˇ jaˆ-eu tsaˬ duˬ duˬ dzm taˬ-euˬ jawˇ duˬ-
ahˇ neh aˇ dahˬ beh -awˇ, aˬ yawꞈ meuˬ tsoˆ-euˬ meh. Dzeˇ-eu meuˬ pehˇ tsahˇ 
deuˬ-ahˇ, Yoˇbaˬ gʼaˬ neh laˆ saˆ muiˬ-euˬ meh.  
9Daˬbiˇ-aˬ, tiˬ jawˇ saˇ-iˬ tiˬ jawˇ gʼaˬ kʼaˆ laˇ luꞈ-eu meh. Aˬ jeˬ miˇ neh ehˇ naˇ, Baoˬ 
huiˬ-eu Sahˬpaˬ Miˬyehˇ aˬ yawꞈ nehˬ-ehˇ jawˇ-eu meh.  

Tsawˇ myahˇ doˆ-eu Daˬbiˇ-euˬ yehˇ deuˬ 
(2 Saˬmeuˬlaˆ 23.8-29) 

10Heu-aˬ, tsawˇ myahˇ doˆ dui dui-eu Daˬbiˇ-euˬ yehˇ deuˬ-euˬ tsawˇ myahˇ meh. 
Sahˬpaˬ Miˬyehˇ neh saˇ jaˇ dzaˬ taˬ-euˬ jaˆ-eu loꞈ-ehˇ, Daˬbiˇ sahˬ paˬ pyeuꞈ laˇ ni 
Iˇsaˬleˬlaˆ tsawˇ haˬ deuˬ nehˬ-ehˇ tiˬ kawˆ loꞈ-ehˇ aˬ yawꞈ maꞈ caw ba-awˇ, aˬ yawꞈ 
maꞈ baˬ da neh Daˬbiˇ-euˬ miˇ kʼahˬ baoˬ huiˬ-euˬ meh.  
11Yaw beh gʼaˬ-aˬ, Haˬkaˬmoˬ aˇ jeuˬ Yaˬshawˇbamˬ meh. Aˬ yawꞈ-aˬ, tsawˇ myahˇ 
doˆ dui dui-eu “Yehˇ smˇ gʼaˬ” kʼoeˇ taˆ aˬ yuiꞈ geuꞈ-euˬ gʼaˬ meh. Aˬ yawꞈ-euˬ gahˬ 
neh tsawˇ haˬ smˬ yaˇ gʼaˬ-ahˇ deuˆ-awˇ, guiˇ tiˬ poˆ deuˆ-euˬ aˇ yamˬ laꞈ kʼoeˇ tehꞈ-
ehˇ, aˬ yawꞈ maꞈ dawˬ tawˆ luꞈ-ahˇ aˬ yawꞈ sehꞈ jiˇ-euˬ meh.  
12Tsawˇ myahˇ doˆ dui dui-eu “Yehˇ smˇ gʼaˬ” laꞈ kʼoeˇ nyiˬ gʼaˬ tiˬ gʼaˬ-aˬ, Aˬhawˇ aˇ 
jeuˬ Doˇdoˬ-euˬ aˬ li Eˇlaˬzaˬ meh.  
13Paˬsaˬdaˬmiˬ lehˇ kuˇ-eu jawˇ duˬ-ahˇ guiˇ deuˆ ngeh, Daˬbiˇ jawˇ paw pyawˬ-awˇ, 
Piˇliˇtiˆ tsawˇ haˬ deuˬ-ahˇ deuˆ-euˬ meh. Iˇsaˬleˬlaˆ tsawˇ haˬ deuˬ cehˆ byaˆ jiˇ 
ngeh, lawˬ loeˇ loeˇ yaˇ-ahˇ aˬ yawꞈ jawˇ luꞈ-eu meh.  
14Aˬ yawꞈ hawˇ-eu aˬ yawꞈ-euˬ tsawˇ haˬ deuˬ yaˇ kʼoeˇ kawˬ gʼahˇ ceh ziꞈ dah ni 
jawˇ-awˇ, Piˇliˇtiˆ tsawˇ haˬ deuˬ-ahˇ deuˆ-euˬ meh. Huiˬ dui dui-eu gʼaˬ leˇ-eu jeˬ, aˬ 
yawꞈ-ahˇ Sahˬpaˬ Miˬyehˇ biꞈ-euˬ meh.  
15Tiˬ nah-aˬ, nya dui dui-eu yehˇ smˬ tseˇ gʼaˬ laꞈ kʼoeˇ smˇ gʼaˬ, Aˬduˬlamˬ lo kʼahˬ 
dawˬ peh jaˆ-eu lo guˇ-ahˇ Daˬbiˇ jawˇ gaˇ iˇ-euˬ meh. Kʼoeˇ ngeh, Piˇliˇtiˆ guiˇ maꞈ 
tiˬ maꞈ Leˬpeˬ deh kʼawꞈ-ahˇ taˆ tsoˆ luꞈ-eu meh.  

16Aˇ yamˬ kʼoeˇ yamˬ laꞈ kʼoeˇ, ziꞈ dah ni tsoˆ taˬ-euˬ taˆ jaˆ-eu gawˬ duˇ tiˬ duˇ-ahˇ 
Daˬbiˇ jawˇ luꞈ-awˇ, Piˇliˇtiˆ tsawˇ haˬ deuˬ Yeˬluˇsaˬlehˬ meuˬ-ahˇ uˇ laˇ-awˇ jawˇ 
luꞈ-eu meh.  
17Kʼoeˇ ngeh, Daˬbiˇ iˇ kahˇ-ahˇ noeˬ mawˇ laˇ-awˇ, “Tsawˇ haˬ tiˬ gʼaˬ na 
Behˬlehˬhehˬ meuˬ-euˬ lahˇ kʼehˬ dawˬ peh jaˆ-eu lah duˬ-ahˇ iˇ-awˇ, iˇ cuꞈ tiˬ kʼmˬ 
kʼawꞈ laꞈ-awˇ bi dawˇ laꞈ law nmˇ-aˬ lehˇ noeˬ nya” lehˇ ehˇ-eu meh.  
18Tsawˇ myahˇ doˆ dui dui-eu yehˇ kʼoeˇ smˇ gʼaˬ Piˇliˇtiˆ tsawˇ haˬ deuˬ-euˬ taˆ nyiꞈ 
tsehˆ-ehˇ tahˬ doˆ gʼeh-awˇ, lah duˬ-ahˇ iˇ cuꞈ kʼawꞈ-awˇ, Daˬbiˇ jawˇ gaˇ yuˇ laꞈ 
nehˬ-euˬ meh. Ehˇ kʼawꞈ, iˇ cuꞈ kʼoeˇ aˬ yawꞈ maˬ dawˇ-ehˇ, shehˆ kʼaˇ-awˇ Sahˬpaˬ 
Miˬyehˇ-ahˇ lawˇ nehˬ-euˬ meh.  
19“Sahˬpaˬ Miˬyehˇ-oˇ, Iˇ cuꞈ heu ngaˇ maˬ dawˇ ahˇ coeˇ nya. Iˇ cuꞈ heu ngaˇ dawˇ 
naˇ, yawˬ ha-euˬ saꞈ laˇ damˬ-awˇ iˇ cuꞈ kʼawꞈ doˆ laˬ-iˇ-euˬ tsawˇ haˬ heu smˇ gʼaˬ-
euˬ shiˬ dawˇ gaˇ duˇ miˇ-a” lehˇ aˬ yawꞈ ehˇ-eu meh. Kʼoeˇ miˇ neh, iˇ cuꞈ kʼoeˇ aˬ 
yawꞈ maˬ dawˇ ni byehˇ-euˬ meh. Gaˇ heu deuˬ-aˬ, tsawˇ myahˇ doˆ dui dui-eu yehˇ 
kʼoeˇ smˇ gʼaˬ neh mˇ-euˬ ja ceuˬ dui dui paˬ-ehˇ gʼeh-eu gaˇ deuˬ meh.  
20Zeˬluˇyaˆ-euˬ aˬ li Yoˇbaˬ-euˬ aˬ nyiˇ Aˬbiˇshaiˇ-aˬ, “Tsawˇ myahˇ doˆ-eu yehˇ smˬ 
tseˇ gʼaˬ” laꞈ kʼoeˇ, aˬ yuiꞈ geuꞈ-euˬ gʼaˬ meh. Aˬ yawꞈ-aˬ, aˬ yawꞈ-euˬ gahˬ neh tsawˇ 
haˬ smˬ yaˇ gʼaˬ-ahˇ deuˆ ceh ceh-awˇ sehꞈ jiˇ-euˬ miˇ neh, “Smˬ tseˇ gʼaˬ” laꞈ kʼoeˇ 
tsawˇ myahˇ doˆ-eu gʼaˬ pyeuꞈ laˇ-eu meh.  
21Kʼoeˇ “Smˬ tseˇ gʼaˬ” laꞈ kʼoeˇ aˬ cawˬ naˆ maˬ tseˇ aˬ yawꞈ tsawˇ myahˇ doˆ-awˇ, aˬ 
yawꞈ maꞈ kʼoeˇ taˆ aˬ yuiꞈ geuꞈ-euˬ meh. Ehˇ kʼawꞈ, tsawˇ myahˇ doˆ dui dui-eu 
“Yehˇ smˇ gʼaˬ” naˆ ni aˬ yawꞈ tsawˇ myahˇ maˬ huiˬ-a.  
22Kaˬzeˬlaˇ meuˬ-ahˇ jawˇ-eu Yeˬhawˇyaˬdaˬ-euˬ aˬ li Baˬnaˇyaˬ kʼawꞈ, tsawˇ myahˇ 
doˆ-euˬ yehˇ tiˬ gʼaˬ pyeuꞈ-eu meh. Tsawˇ myahˇ doˆ-eu Mawˇbaˆ yehˇ nyiˬ gʼaˬ-ahˇ 
sehꞈ-euˬ poˆ gui ahˇ-ehˇ, aˬ yawꞈ neh mˇ taˬ-euˬ ja ceuˬ paˬ-ehˇ gʼeh-eu gʼawˬ mya 
jeˬ jaˆ-eu meh. Tiˬ poˆ-aˬ, juˬ kʼoeˬ tmˬ-eu aˇ nah tiˬ nah-ahˇ, lo kʼahˬ tiˬ kʼahˬ-ahˇ aˬ 
yawꞈ uˇ-iˇ-awˇ, aˇ laˬ jaˬ shiˇ tiˬ mawˇ sehꞈ-euˬ meh.  
23Caˇ gawˬ ngaˬ caˆ byah ni goˇ-awˇ, gahˬ gahˬ ma baꞈ luꞈ-eu Iˇjiˇtuˆ tsawˇ haˬ tiˬ 
gʼaˬ-ahˇ kʼawꞈ, aˬ yawꞈ sehꞈ-euˬ meh. Baˬnaˇyaˬ-aˬ, daˇ kawˬ tiˬ kawˬ tehꞈ-ehˇ yuˇ-
awˇ deuˆ ceh ceh-euˬ kʼawꞈ, Iˇjiˇtuˆ tsawˇ haˬ kʼoeˇ gʼaˬ-euˬ gahˬ lu doˆ-awˇ, aˬ 
yawꞈ-ahˇ paˇ tsawˆ sehꞈ nehˬ-euˬ meh.  
24Heu-aˬ, tsawˇ myahˇ doˆ-eu “Yehˇ smˬ tseˇ gʼaˬ” laꞈ kʼoeˇ tiˬ gʼaˬ pyeuꞈ-eu, 
Baˬnaˇyaˬ neh mˇ-euˬ ja ceuˬ paˬ-ehˇ gʼeh-eu gaˇ deuˬ meh.  
25Aˬ yawꞈ-aˬ, “Smˬ tseˇ gʼaˬ” laꞈ kʼoeˇ aˬ cawˬ taꞈ-ehˇ dzehˬ kʼawꞈ, tsawˇ myahˇ doˆ 
dui dui-eu “Yehˇ smˇ gʼaˬ” naˆ ni tsawˇ myahˇ maˬ huiˬ-a. Daˬbiˇ neh aˬ yawꞈ-ahˇ, 
Daˬbiˇ-ahˇ loꞈ piˇ-eu guiˇ maꞈ kʼoeˇ taˆ aˬ yuiꞈ bi geuꞈ-euˬ meh.  
26Tsawˇ myahˇ doˆ-eu yehˇ nui deuˬ-aˬ, Yoˇbaˬ-euˬ aˬ nyiˇ Aˬsaˬheˬlaˇ, 
Behˬlehˬhehˬ meuˬ-ahˇ jawˇ-eu Doˇdoˬ-euˬ aˬ li Eˇlaˬhaˬnaˬ,  
27Haˬloˆ meuˬ-ahˇ jawˇ-eu Shaˬmoˇ, Peˬlehˆ meuˬ-ahˇ jawˇ-eu Hiˇlehˆ,  
28Teˬkawˬ meuˬ-ahˇ jawˇ-eu Iˇkeˇshaˆ-euˬ aˬ li Iˇyaˬ, Aˬnaˬtawˇ meuˬ-ahˇ jawˇ-eu 
Aˬbyeˇzaˬ,  

29Huˇshahˬ meuˬ-ahˇ jawˇ-eu Siˇbeˬkehˇ, Aˬhawˇ meuˬ-ahˇ jawˇ-eu Iˇlaiˬ,  
30Neˬtawˇpaˬ meuˬ-ahˇ jawˇ-eu Maˬhaˬlai, Neˬtawˇpaˬ meuˬ-ahˇ jawˇ-eu Baˬnahˬ-
euˬ aˬ li Heˬlehˆ,  
31Beˬyaˬmiˬ miˇ kʼahˬ Giˇbyaˬ meuˬ-ahˇ jawˇ-eu Yiˇbaiˇ-euˬ aˬ li Iˇdaiˇ, Piˇlaˬdoˬ 
meuˬ-ahˇ jawˇ-eu Baˬnaˇyaˬ,  
32Gaˬshaˆ meuˬ dawˬ peh deh kʼawꞈ-ahˇ jawˇ-eu Huˇyaiˇ, Aˬlaˬbahˬ meuˬ-ahˇ jawˇ-
eu Aˬbyeˬlaˆ,  
33Baˬhuˇlmˬ meuˬ-ahˇ jawˇ-eu Aˬzaˇmaˬbehˇ, Shaˬlaˬboˬ meuˬ-ahˇ jawˇ-eu 
Eˇliˇhaˬbaˬ,  
34Giˇzoˬ meuˬ-ahˇ jawˇ-eu Haˬshmˬ, Haˇlaˬ meuˬ-ahˇ jawˇ-eu Shaˬgiˇ-euˬ aˬ li 
Yawˇnaˆshaˬ,  
35Haˇlaˬ meuˬ-ahˇ jawˇ-eu Saˬkaˬlaˆ-euˬ aˬ li Aˬhiˇmˬ, Uˇlaˆ-euˬ aˬ li Eˇliˇpaˬlaˇ,  
36Meˬsheˬlahˬ meuˬ-ahˇ jawˇ-eu Heˬpaˬ, Peˬloˬ meuˬ-ahˇ jawˇ-eu Aˬhiˇyaˬ,  
37Gaˬlaˬmeˬlaˇ meuˬ-ahˇ jawˇ-eu Heˬzaˬloˆ, Eˇzaˬbaiˬ-euˬ aˬ li Naˬlai,  
38Naˬdaˬ-euˬ aˬ li Yawˇlaˆ, Haˬgaˬliˇ-euˬ aˬ li Miˇbaˬhaˬ,  
39Aˬmoˬ meuˬ-ahˇ jawˇ-eu Zeˬlehˆ, Yoˇbaˬ-euˬ guiˇ deuˆ-eu keu ka baꞈ-eu gʼaˬ 
pyeuꞈ-eu Biˇyoˆ meuˬ-ahˇ jawˇ-eu Naˬhaˬlehˇ,  
40Yaˬtiˇlaˆ meuˬ-ahˇ jawˇ-eu Gaˬyehˆ hawˇ-eu Iˇyaˬ,  
41Heˬtaˆ tsawˇ jeuˬ Uˇliˇyaˆ, Aˬlai-euˬ aˬ li Zaˬbaˆ,  
42(Yehˇ smˬ tseˇ gʼaˬ jawˇ-awˇ, Luˇbeˬ tsawˇ jeuˬ kʼoeˇ taˆ aˬ yuiꞈ geuꞈ luꞈ-eu tiˬ gʼaˬ 
pyeuꞈ-eu) Shiˇza-euˬ aˬ li Aˬdiˇnaˬ,  
43Mawˇkah-euˬ aˬ li Haˬnaˬ, Miˇdaˬ meuˬ-ahˇ jawˇ-eu Yoˇshaˬpaˇ,  
44Aˬshaˇteˬlahˬ meuˬ-ahˇ jawˇ-eu Awˇziˆ, Aˬyawˬ meuˬ-ahˇ jawˇ-eu Hawˇdamˬ-euˬ 
aˬ li Shaˬmaˬ hawˇ-eu Yeˬyeˬlaˇ,  
45Tiˇzaˬ meuˬ-ahˇ jawˇ-eu Shiˇmaˬliˇ-euˬ aˬ li Yeˬdeˬlaˇ hawˇ-eu Joˇhaˬ,  
46Maˬhaˬbah meuˬ-ahˇ jawˇ-eu Eˇliˇlaˆ, Eˇlaˬnamˬ-euˬ aˬ li Yeˬliˇbaiˬ hawˇ-eu 
Yawˇshaˬbiˇ,  
47Mawˇbaˆ meuˬ-ahˇ jawˇ-eu Iˇdaˬmahˇ, Zoˇbaˬ meuˬ-ahˇ jawˇ-eu Eˇliˇlaˆ, Awˇbehˆ, 
Yaˬseˬlaˇ, heu deuˬ meh.  

1 Laˬsaˬbaˬ 12 

Daˬbiˇ-euˬ mehˬ nah caw teh beh beh-euˬ Beˬyaˬmiˬ tsawˇ haˬ deuˬ 

1Daˬbiˇ-aˬ, sahˬ paˬ Sawˇluˆ jawˇ gaˇ neh cehˆ doˆ-awˇ Ziˇkaˬlehˆ meuˬ-ahˇ jawˇ luꞈ-
eu meh. Kʼoeˇ gaˇ, gʼoe coeˇ paˬ-ehˇ gʼeh-eu guiˇ deuˆ haw-euˬ yehˇ gʼawˬ mya gʼaˬ 
aˬ yawꞈ jawˇ paw cehˆ uˇ le-euˬ meh.  
2Yehˇ kʼoeˇ deuˬ-aˬ, Sawˇluˆ-euˬ tsawˇ jeuˬ pyeuꞈ-eu Beˬyaˬmiˬ tsawˇ jeuˬ meh. Aˬ 
yawꞈ maꞈ-aˬ, aˇ maˇ laꞈ neh maˬ ehˇ, aˇ caˇ laꞈ neh maˬ ehˇ, kaˆ hawˇ-eu daˇ doˬ beuˆ 
dziˇ nya dui dui-eu tsawˇ haˬ deuˬ meh.  

3-7Aˬ yawꞈ maꞈ kʼoeˇ taˆ uˆ lahˇ-eu gʼaˬ-aˬ, Giˇbyaˬ meuˬ-ahˇ jawˇ-eu Sheˬmawˬ-euˬ 
aˬ li Aˬheˇzaˬ hawˇ-eu Yawˇshaˆ aˬ nyaꞈ nmˇ meh. Yehˇ deuˬ-aˬ, Aˬzaˇmaˬbehˇ-euˬ 
aˬ li Yeˬzeˬlaˇ hawˇ-eu Peˬlehˆ, Aˬnaˬtawˇ meuˬ-ahˇ jawˇ-eu Beˬlaˬkaˬ hawˇ-eu 
Yeˬhuˇ, Tsawˇ myahˇ doˆ-eu “Yehˇ smˬ tseˇ gʼaˬ” laꞈ kʼoeˇ aˬ yuiꞈ tiˬ gʼaˬ pyeuꞈ-eu 
Giˇbyoˬ meuˬ-ahˇ jawˇ-eu Iˇshaˬmaˇyaˬ, Geˬdeˬlahˇ meuˬ-ahˇ jawˇ-eu Yeˬlaˬmiˇ, 
Yaˬhaˬzeˬlaˇ, Yoˇhaˬnaˬ, Yawˇzaˬbaˆ, Haˬliˇpaˬ meuˬ-ahˇ jawˇ-eu Eˬluˇzeˬ, Yeˬliˇmoˆ, 
Beˬliˇyaˬ, Sheˬmaˬliˇ, Sheˬpaˬtiˇ, Kawˇlaˆ aˇ jeuˬ Eˇlaˬkaˬnaˬ, Iˇshaˬyaˆ, Aˬzaˬyeˬlaˇ, 
Joeˬzeuˬ, Yaˬshawˇbamˬ, Geˬdawˬ meuˬ-ahˇ jawˇ-eu Yeˬhawˇlamˬ-euˬ aˬ li Joeˬlahˬ 
hawˇ-eu Zeˬbaˬdiˇ heu deuˬ meh.  

Gaˆ tsawˇ jeuˬ laꞈ kʼoeˇ Daˬbiˇ-euˬ mehˬ nah caw teh-euˬ deuˬ 

8Heu-aˬ, bawˇ tsahˬ bawˇ dahˇ kʼaˇ shuiꞈ deh yaˇ laꞈ kʼoeˇ Daˬbiˇ taˆ tsoˆ-awˇ jawˇ 
ngeh, aˬ yawꞈ-euˬ guiˇ maꞈ laꞈ kʼoeˇ uˇ le-euˬ, guiˇ deuˆ-eu nya dui dui-eu tsawˇ 
myahˇ doˆ-euˬ Gaˆ tsawˇ haˬ deuˬ meh. Aˬ yawꞈ maꞈ-aˬ, dehˬ daˬ duˬ hawˇ-eu gahˬ 
baꞈ-awˇ guiˇ deuˆ-eu nya dui dui-awˇ, aˇ laˬ jaˬ shiˇ loꞈ-ehˇ guˆ laˇ paˬ-ehˇ gʼeh-eu 
tsawˇ haˬ deuˬ pyeuꞈ-eu uˬ taꞈ, gawˬ jawˬ-ahˇ jawˇ-eu kʼaˬ tsehˆ loꞈ-ehˇ kawˇ dui 
dui-eu meh.  
9Aˬ yawꞈ maꞈ laꞈ kʼoeˇ aˬ yuiꞈ geuꞈ-awˇ uˆ lahˇ-eu paw aˬ cawˬ naˆ maˬ tseˇ huiˬ 
dzehˬ-eu gʼaˬ Eˇzaˬ, nyiˬ gʼaˬ tiˬ gʼaˬ Awˇbaˬdiˇ, smˇ gʼaˬ tiˬ gʼaˬ Eˇliˇbaˆ,  
10oeˬ gʼaˬ tiˬ gʼaˬ Miˇshaˬmaˬnaˬ, ngaˬ gʼaˬ tiˬ gʼaˬ Yeˬlaˬmiˇ,  
11koꞈ gʼaˬ tiˬ gʼaˬ Aˬtehˇ, shiꞈ gʼaˬ tiˬ gʼaˬ Eˇliˇlaˆ,  
12yehꞈ gʼaˬ tiˬ gʼaˬ Yoˇhaˬnaˬ, gʼoeˬ gʼaˬ tiˬ gʼaˬ Eˇliˇzaˬbaˆ,  
13tseˇ gʼaˬ tiˬ gʼaˬ Yeˬlaˬmiˇ, tseˇ tiꞈ gʼaˬ tiˬ gʼaˬ Maˬkaˬbaˬneˬ meh.  
14Gaˆ tsawˇ haˬ heu deuˬ laꞈ kʼoeˇ, tiˬ paˆ na deuˬ-aˬ, tiˬ heˇ gʼaˬ kʼoeˇ taˆ uˆ lahˇ-eu 
aˬ yuiꞈ geuꞈ-awˇ, tiˬ paˆ na deuˬ-aˬ, tiˬ yaˇ gʼaˬ kʼoeˇ taˆ uˆ lahˇ-eu aˬ yuiꞈ geuꞈ-euˬ 
meh.  
15Tiˬ kʼoꞈ tiˬ poˆ ba la yaw beh siˬ-ahˇ Yawˇdaˬ lawˇ baˬ iˇ jeuˬ jeuˬ ngeh, aˬ yawꞈ 
maꞈ lawˇ baˬ tsehˆ-awˇ, lawˇ baˬ-euˬ nahˇ ma doˆ kʼehˬ ga kʼehˬ-ehˇ, kʼoeˇ baˬ heu 
baˬ-ahˇ jaˆ-eu deh ga-ahˇ kʼaˇ jawˇ-eu tsawˇ haˬ deuˬ, tsawˬ guˆ-iˇ-awˇ bi cehˆ byaˆ-
eu meh.  

Beˬyaˬmiˬ tsawˇ jeuˬ hawˇ-eu Yuˇdaˆ tsawˇ jeuˬ laꞈ kʼoeˇ Daˬbiˇ-euˬ mehˬ nah caw teh-

euˬ deuˬ 

16Tiˬ poˆ-aˬ, Beˬyaˬmiˬ tsawˇ jeuˬ hawˇ-eu Yuˇdaˆ tsawˇ jeuˬ aˇ muˇ tiˬ muˇ, Daˬbiˇ 
jawˇ-eu taˆ-ahˇ le-euˬ meh.  
17Daˬbiˇ aˬ yawꞈ maꞈ-ahˇ tahˬ puˬ-iˇ-awˇ ehˇ-eu, “Naw maꞈ cawˬ cawˬ mawꞈ-euˬ nui 
ma ahˇ-awˇ, ngaˬ-ahˇ caw ba le-eu lehˇ laˇ-euˬ ngeuˇ naˇ, naw maꞈ-ahˇ ngaˇ ha geuꞈ 
ma. Ehˇ kʼawꞈ, muiˇ-eu deuˬ-euˬ aˬ laꞈ laꞈ kʼoeˇ, naw maꞈ ngaˬ-ahˇ a ahˇ nehˬ-eu 
lehˇ noeˬ taˬ-euˬ jaˆ naˇ, ngaˇ naw maꞈ-ahˇ tiˬ jeˬ-iˬ maˬ jahˇ kʼawꞈ, aˬ dui-euˬ aˬ 
poeˬ aˬ bawˇ deuˬ-euˬ Miˬyehˇ siˬ nya-awˇ, naw maꞈ-ahˇ kʼehˬ nehˬ kʼaˆ nehˬ laꞈ 
tehꞈ-a.” 
18Aˬ yawꞈ maꞈ laꞈ kʼoeˇ, aˇ nah tsawˇ myahˇ doˆ-eu yehˇ smˬ tseˇ gʼaˬ kʼoeˇ taˆ aˬ 
yuiꞈ geuꞈ-eu gʼaˬ pyeuꞈ laˇ-euˬ Aˬmaˬsehˇ kʼoeˇ taˆ, Miˬyehˇ-euˬ yaw sahˇ uˆ lahˇ le-

awˇ, “Yeˬshehˇ-euˬ aˬ li Daˬbiˇ-oˇ, nga maꞈ nawˬ-euˬ tsawˇ haˬ pyeuꞈ-eu ma. Nawˇ 
hawˇ-eu nawˬ-ahˇ caw jaw-eu deuˬ gʼaˬ leˇ-eu guiˬ lahˬ za luꞈ-uˇ. Miˬyehˇ nawˬ 
nehˬ-ehˇ jawˇ meh” lehˇ ehˇ-eu meh. Kʼoeˇ naˇ, aˬ yawꞈ maꞈ-ahˇ Daˬbiˇ ha geuꞈ-awˇ, 
aˬ yawꞈ-euˬ guiˇ maꞈ kʼoeˇ taˆ uˆ lahˇ-eu aˬ yuiꞈ deuˬ bi geuꞈ-euˬ meh.  

Maˬnaˇseˬ tsawˇ jeuˬ laꞈ kʼoeˇ Daˬbiˇ-euˬ mehˬ nah caw teh-euˬ deuˬ 

19Sahˬ paˬ Sawˇluˆ-ahˇ guiˇ deuˆ-iˇ-eu lehˇ iˇ luꞈ-eu Piˇliˇtiˆ tsawˇ haˬ deuˬ mehˬ nah 
Daˬbiˇ caw teh luꞈ ngeh, Maˬnaˇseˬ tsawˇ haˬ yehˇ tiˬ paˆ na deuˬ aˬ yawꞈ jawˇ paw 
cehˆ uˇ le-euˬ meh. Daˬbiˇ-aˬ, Piˇliˇtiˆ tsawˇ haˬ deuˬ jawˇ paw pyawˬ-awˇ sahˬ paˬ 
Sawˇluˆ-ahˇ guiˇ deuˆ-eu tsawˇ haˬ maˬ ngeuˇ-a. Daˬbiˇ nui ma paˇ laˇ-awˇ, aˬ yawꞈ-
euˬ sahˬ paˬ pyeuꞈ-eu Sawˇluˆ jawˇ paw pyawˬ-awˇ aˬ yawꞈ maꞈ-ahˇ deuˆ laˇ gaˇ 
guˆ-eu miˇ neh, Piˇliˇtiˆ sahˬ paˬ deuˬ bawˬ dzaˬ-awˇ, aˬ yawꞈ-ahˇ Ziˇkaˬlehˆ meuˬ-
ahˇ bi gʼoꞈ-iˇ-euˬ meh.  
20Daˬbiˇ gʼoꞈ-iˇ luꞈ ngeh, aˬ yawꞈ jawˇ paw cehˆ uˇ laˇ-euˬ Maˬnaˇseˬ yehˇ deuˬ-aˬ, 
Aˬdaˬnahˬ, Yawˇzaˬbaˆ, Yeˬdeˬlaˇ, Miˇkeˬlaˇ, Yawˇzaˬbaˆ, Eˇliˇhuˆ, Ziˇleˬdehˇ aˬ ha 
maꞈ meh. Aˬ yawꞈ maꞈ dawˬ tawˆ luꞈ, Maˬnaˇseˬ miˇ kʼahˬ laꞈ kʼoeˇ tiˬ heˇ gʼaˬ kʼoeˇ 
taˆ uˆ lahˇ-eu yaw huiˬ deuˬ tehꞈ meh.  
21Aˬ yawꞈ maꞈ-aˬ, Daˬbiˇ-euˬ guiˇ maꞈ kʼoeˇ taˆ yaw huiˬ deuˬ geuꞈ-euˬ meh. Aˬ jeˬ 
miˇ neh ehˇ naˇ, aˬ yawꞈ maꞈ yawˬ gʼaˬ na luꞈ tsawˇ myahˇ doˆ-eu yehˇ deuˬ pyeuꞈ-
eu meh.  
22Aˬ yawꞈ nah yawꞈ ehˇ gʼaˬ ni, Daˬbiˇ-euˬ guiˇ maꞈ laꞈ kʼoeˇ, tsawˇ haˬ yaw shuiꞈ uˇ 
lahˬ laˇ luꞈ-eu meh. Kʼoeˇ miˇ neh, gʼawˬ myahˇ maˬ gʼeh-ehˇ Daˬbiˇ-euˬ guiˇ maꞈ 
myaˬ dui dui laˇ-euˬ meh.  

Daˬbiˇ-euˬ guiˇ maꞈ deuˬ 

23Sahˬpaˬ Miˬyehˇ neh saˇ jaˇ dzaˬ taˬ-euˬ loꞈ-ehˇ, Sawˇluˆ-euˬ jawˇ duˬ-ahˇ Daˬbiˇ 
sahˬ paˬ pyeuꞈ laˇ ni, Daˬbiˇ Heˬbyoˬ meuˬ-ahˇ jawˇ luꞈ ngeh, yaw muiˬ paˬ-ehˇ 
dzaw nya taˬ-euˬ yehˇ gʼawˬ mya gʼaˬ aˬ yawꞈ-euˬ guiˇ maꞈ laꞈ kʼoeˇ uˇ laˇ-euˬ meh. 
Yehˇ kʼoeˇ deuˬ heu myaˆ ni byah-eu meh.  
24Yuˇdaˆ tsawˇ jeuˬ laꞈ kʼoeˇ, dehˬ daˬ duˬ hawˇ-eu gahˬ baꞈ luꞈ-eu koꞈ heˇ yehꞈ yaˇ 
gʼaˬ,  
25Suˇmoˬ tsawˇ jeuˬ laꞈ kʼoeˇ, yaw muiˬ paˬ-ehˇ dzaw nya taˬ-euˬ yehˇ shiꞈ heˇ tiˬ 
yaˇ gʼaˬ,  
26-28Leˬbiˇ tsawˇ jeuˬ laꞈ kʼoeˇ, Aˬloˬ-euˬ aˇ jeuˬ kʼoeˇ taˆ aˬ yuiꞈ geuꞈ-euˬ 
Yeˬhawˇyaˬdaˬ hawˇ-eu aˬ yawꞈ-euˬ tsawˇ haˬ smˬ heˇ shiꞈ yaˇ gʼaˬ maˬ ehˇ, guiˇ 
deuˆ-eu paw nui ma kʼaˬ dui dui-eu Zaˬdoˆ hawˇ-eu guiˇ deuˆ-eu paw aˬ yuiꞈ geuꞈ-
eu aˬ yawꞈ-euˬ aˬ yuiꞈ aˬ nyiˇ nyiˬ tseˇ nyiꞈ gʼaˬ maˬ ehˇ, ahˇ leˇ-ehˇ, dawˬ tawˆ luꞈ 
oeˬ heˇ koꞈ yaˇ gʼaˬ,  
29Sawˇluˆ-euˬ aˇ jeuˬ aˇ ca pyeuꞈ-eu Beˬyaˬmiˬ tsawˇ jeuˬ laꞈ kʼoeˇ, smˬ heˇ gʼaˬ, 
(Beˬyaˬmiˬ tsawˇ jeuˬ myaˬ tiˬ paˆ-aˬ, kʼoeˇ ngeh yamˬ-ahˇ keuˆ ni Sawˇluˆ jawˇ 
paw pyawˬ luꞈ-eu meh.) 
30Eˇpaˬleˬ tsawˇ jeuˬ laꞈ kʼoeˇ, yawˬ ha-euˬ aˇ jeuˬ laꞈ kʼoeˇ tsawˇ myahˇ doˆ-euˬ 
yehˇ nyiˬ muiˇ yehꞈ yaˇ gʼaˬ,  

31Nahˇ ma ga kʼehˬ paw baˬ-ahˇ jawˇ-eu Maˬnaˇseˬ tsawˇ jeuˬ laꞈ kʼoeˇ, Daˬbiˇ sahˬ 
paˬ bi pyeuꞈ laˇ ni mˇ-eu gʼaˇ duˬ tseˇ doˆ-awˇ pyehˬ gʼeh-euˬ tsawˇ haˬ tiˬ muiˇ yehꞈ 
heˇ gʼaˬ,  
32Iˇsaˬkaˬ tsawˇ jeuˬ laꞈ kʼoeˇ, aˬ yuiꞈ geuꞈ-eu nyiˬ yaˇ gʼaˬ hawˇ-eu, aˬ yawꞈ maꞈ-euˬ 
gʼaˬ zaˬ deuˬ (Aˬ yuiꞈ geuꞈ-eu kʼoeˇ deuˬ-aˬ, Iˇsaˬleˬlaˆ miˇ kʼahˬ aˬ geu jeˬ mˇ paˬ-
ehˇ gʼeh-eu gaˇ kawˆ hawˇ-eu, aˬ geu ngeh yamˬ-ahˇ mˇ paˬ-ehˇ gʼeh-eu gaˇ kawˆ siˬ 
nya-eu meh.) 
33Zeˬbuˬluˬ tsawˇ jeuˬ laꞈ kʼoeˇ, saˇ jaˇ ziꞈ-awˇ jah coeˇ-eu uˬ taꞈ, guiˇ deuˆ-eu keu ka 
aˬ geu jeˬ maˬ ehˇ zmˬ-awˇ guiˇ deuˆ-eu gʼaˇ duˬ lehˬ hmˬ dah taˬ-euˬ tsawˇ haˬ 
ngaˬ muiˇ gʼaˬ,  
34Naˬtaˬliˇ tsawˇ jeuˬ laꞈ kʼoeˇ, aˬ yuiꞈ geuꞈ-eu tiˬ heˇ gʼaˬ hawˇ-eu, dehˬ daˬ duˬ 
hawˇ-eu gahˬ baꞈ luꞈ-eu tsawˇ haˬ smˬ muiˇ shiꞈ heˇ gʼaˬ,  
35Daˬ tsawˇ jeuˬ laꞈ kʼoeˇ, dzaw nya taˬ-euˬ tsawˇ haˬ nyiˬ muiˇ yehꞈ heˇ koꞈ yaˇ 
gʼaˬ,  
36Aˬshaˬ tsawˇ jeuˬ laꞈ kʼoeˇ guiˇ deuˆ-eu gʼaˇ duˬ lehˬ hmˬ dah taˬ-euˬ tsawˇ haˬ oeˬ 
muiˇ gʼaˬ,  
37Yawˇdaˬ lawˇ baˬ nahˇ ma doˆ kʼehˬ paw baˬ-ahˇ jawˇ-eu tsawˇ jeuˬ deuˬ pyeuꞈ-
eu, Luˇbeˬ tsawˇ jeuˬ, Gaˆ tsawˇ jeuˬ, Maˬnaˇseˬ tsawˇ jeuˬ tiˬ paˆ, heu deuˬ laꞈ kʼoeˇ, 
keu ka aˬ geu jeˬ maˬ kaˬ baꞈ-awˇ guiˇ deuˆ nya ni dzaw nya taˬ-euˬ tsawˇ haˬ tiˬ 
seh nyiˬ muiˇ gʼaˬ meh.  
38Guiˇ deuˆ-eu gʼaˇ duˬ lehˬ hmˬ dah taˬ-euˬ yehˇ heu deuˬ dawˬ tawˆ luꞈ, Heˬbyoˬ 
meuˬ-ahˇ le-awˇ, Iˇsaˬleˬlaˆ tsawˇ jeuˬ dawˬ tawˆ luꞈ kʼoeˇ taˆ Daˬbiˇ sahˬ paˬ bi 
geuꞈ-eu gʼaˇ duˬ noeˬ tsehˆ taˬ-euˬ meh. Iˇsaˬleˬlaˆ tsawˇ haˬ nui deuˬ dawˬ tawˆ luꞈ 
kʼawꞈ, kʼoeˇ loꞈ-ehˇ noeˬ tsehˆ taˬ-euˬ meh.  
39Kʼoeˇ gaˇ jawˇ-eu aˬ yawꞈ maꞈ tsawˇ jeuˬ Iˇsaˬleˬlaˆ tsawˇ haˬ deuˬ neh laˆ saˆ taˬ-
euˬ dzaˬ dzaˬ dawˇ dawˇ deuˬ-ahˇ dzaˬ-awˇ, Daˬbiˇ nehˬ-ehˇ aˬ yawꞈ maꞈ smˬ nah 
jawˇ-euˬ meh.  
40Laꞈ taˆ paw pyawˬ-ahˇ jawˇ saˬ saˬ leˇ-euˬ Iˇsaˬkaˬ tsawˇ jeuˬ, Zeˬbuˬluˬ tsawˇ 
jeuˬ, Naˬtaˬliˇ tsawˇ jeuˬ-ahˇ keuˆ ni, mahˬ tahˬ laˆ, law taw, mahˬ liˬ dzeuˆ, mawˇ 
neˇ heu deuˬ teh-awˇ, cehˇ meu, siˬ guˬ aˇ siˬ, aˬ gaꞈ aˇ siˬ yaw koˆ, saˬ loˬ tsiˇ, heu 
deuˬ tawˬ ha le-euˬ meh. Sehꞈ dzaˬ-eu gʼaˇ duˬ, mawˇ neˇ hawˇ-eu yawˇ deuˬ kʼawꞈ 
aˬ yawꞈ maꞈ teh leꞈ-euˬ meh. Iˇsaˬleˬlaˆ miˇ kʼahˬ kʼahˬ lah ni kʼoeˇ loꞈ-ehˇ laˬ kʼaˬ 
cehˇ dui dui-euˬ meh.  

1 Laˬsaˬbaˬ 13 

Giˇliˇyaˆyeˬlmˬ meuˬ-ahˇ jaˆ-eu Dawˬ ma saˇ jaˇ Bahˬ keuˆ baꞈ doˆ laꞈ-euˬ 
(2 Saˬmeuˬlaˆ 6.1-11) 

1Tiˬ heˇ gʼaˬ kʼoeˇ taˆ uˆ lahˇ-eu aˬ yuiꞈ deuˬ hawˇ-eu, tiˬ yaˇ gʼaˬ kʼoeˇ taˆ uˆ lahˇ-eu 
aˬ yuiꞈ deuˬ nehˬ-ehˇ, sahˬ paˬ Daˬbiˇ mehˬ bawˬ mˇ-euˬ meh.  
2Iˇsaˬleˬlaˆ tsawˇ haˬ dawˬ tawˆ luꞈ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Naw 
maꞈ kʼawꞈ nui ma tsaˬ-awˇ, aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ kʼawꞈ nui 

ma tsaˬ naˇ, dzeˇ luꞈ-eu aˬ dui-euˬ miˇ kʼahˬ zaˬ deuˬ jawˇ gaˇ maˬ ehˇ, piˇ ma deuˬ 
hawˇ-eu Leˬbiˇ tsawˇ haˬ deuˬ jawˇ-eu meuˬ deuˬ-ahˇ maˬ ehˇ tsawˇ haˬ pyehˬ gʼeh-
awˇ, heu gaˇ uiˬ laˇ ni bi kuˇ gaˬ-iˇ kaˇ-euˇ.  
3Kʼoeˇ naˇ, Sawˇluˆ sahˬ paˬ geuꞈ ngeh kʼahˇ maˬ kʼoꞈ ni bi jaˆ-euˬ Miˬyehˇ-euˬ Dawˬ 
ma saˇ jaˇ Bahˬ keuˆ baꞈ kʼoꞈ laꞈ-iˇ kaˇ-euˇ.” 
4Aˬ yawꞈ kʼoeˇ loꞈ-ehˇ ehˇ gaˇ tsawˇ haˬ dawˬ tawˆ luꞈ nui kʼahˇ shiˇ-awˇ, nui ma 
tsaˬ-eu meh.  
5Giˇliˇyaˆyeˬlmˬ meuˬ-ahˇ jaˆ-eu Dawˬ ma saˇ jaˇ Bahˬ keuˆ-ahˇ, Yeˬluˇsaˬlehˬ meuˬ-
ahˇ baꞈ kʼoꞈ keuˆ laꞈ-eu gʼaˇ duˬ, laꞈ oˆ paw Iˇjiˇtuˆ miˇ kʼahˬ-ahˇ neh, laꞈ taˆ paw 
Haˬmaˆ gʼaˬ lahˇ-ahˇ keuˆ ni jawˇ-eu Iˇsaˬleˬlaˆ tsawˇ haˬ dawˬ tawˆ luꞈ-ahˇ, Daˬbiˇ 
neh kuˇ uiˬ-euˬ meh. 
6Kʼoeˇ naˇ, Jeˬluˇbeˬ mawˇ kawˇ kʼoeˇ taˆ Sahˬpaˬ Miˬyehˇ-euˬ tsawˇ myahˇ jaˆ-eu 
Dawˬ ma saˇ jaˇ Bahˬ keuˆ baꞈ kʼoꞈ laˬ-iˇ-eu gʼaˇ duˬ, Giˇliˇyaˆyeˬlmˬ lehˇ kuˇ-eu 
Yuˇdaˆ miˇ kʼahˬ Baˬlahˬ meuˬ-ahˇ, Daˬbiˇ hawˇ-eu Iˇsaˬleˬlaˆ tsawˇ haˬ deuˬ iˇ-euˬ 
meh.  
7Aˬbiˇnaˬdehˇ-euˬ nymˇ-ahˇ jaˆ-eu Dawˬ ma saˇ jaˇ Bahˬ keuˆ-ahˇ aˬ yawꞈ maꞈ baꞈ 
doˆ-awˇ, laˆ lawˬ yaw shuiꞈ kʼoeˇ taˆ baꞈ daˆ-awˇ, Awˇzah hawˇ-eu Aˬhiˇoˬ aˬ nyaꞈ-
ahˇ laˆ lawˬ bi teh-euˬ meh.  
8Daˬbiˇ hawˇ-eu Iˇsaˬleˬlaˆ tsawˇ haˬ deuˬ-aˬ, deuˇ-mˬ diˬ, tahˬ diˬ, cehˇ lehˇ ciˆ-awˇ, 
daˇ heh baw-eu laꞈ kʼoeˇ, gʼaˬ kʼaˇ jaˆ-eu shaˇ-awˇ gaˇ nyeh nyeh-euˬ meh.  
9Ciˇdoˬ-euˬ cehˇ diˬ duˬ-ahˇ aˬ yawꞈ maꞈ oe keuˆ ngeh, mawˇ neˇ sahˬ tiꞈ tiꞈ-euˬ miˇ 
neh, Awˇzah gʼaˬ mehˬ hu paw coˬ-iˇ-awˇ, Dawˬ ma saˇ jaˇ Bahˬ keuˆ -ahˇ ya toeˬ 
ciˆ-euˬ meh.  
10Kʼoeˇ ngeh, Sahˬpaˬ Miˬyehˇ ja pyuˬ ni nui ma pehˇ laˇ-awˇ, Awˇzah-ahˇ sehꞈ-euˬ 
meh. Aˬ jeˬ miˇ neh ehˇ naˇ, Dawˬ ma saˇ jaˇ Bahˬ keuˆ-ahˇ aˬ yawꞈ toeˬ ciˆ-euˬ miˇ 
neh meh. Kʼoeˇ tsahˇ-ahˇ Miˬyehˇ-euˬ mehˬ shi aˬ yawꞈ shiˇ tsehˆ-euˬ meh.  
11Kʼoeˇ miˇ neh jawˇ duˬ kʼoeˇ tsahˇ-ahˇ, kʼoeˇ ngeh nah neh dahˬ beh-awˇ 
Paˬyehˆawˇzah lehˇ kuˇ-euˬ meh. Sahˬpaˬ Miˬyehˇ nui ma pehˇ-eu laꞈ kʼoeˇ Awˇzah-
ahˇ kʼehˬ nehˬ kʼaˆ nehˬ-euˬ miˇ neh, Daˬbiˇ nui ma pehˇ-euˬ meh.  
12Kʼoeˇ naˇ, Miˬyehˇ-ahˇ Daˬbiˇ guˆ laˇ-awˇ, “Nymˬ-mˇ poˆ jawˇ-aˬ, ngaˇ aˬ joˆ-ehˇ paˇ 
jahˇ-awˇ Dawˬ ma saˇ jaˇ Bahˬ keuˆ heu hmˬ yuˇ gʼeh paˬ nga” lehˇ ehˇ-eu meh.  
13Kʼoeˇ miˇ neh, Bahˬ keuˆ kʼoeˇ Yeˬluˇsaˬlehˬ meuˬ-ahˇ Daˬbiˇ maˬ yuˇ kʼoꞈ gʼeh-
ehˇ, Gaˬdaˇ meuˬ-ahˇ jawˇ-eu AwˇbehˆEˬdoˬ lehˇ kuˇ-eu gʼaˬ-euˬ nymˇ-ahˇ bi jaˆ yaꞈ-
euˬ meh.  
14Bahˬ keuˆ kʼoeˇ ba la smˇ siˬ byah ni kʼoeˇ gaˇ jaˆ-awˇ, AwˇbehˆEˬdoˬ-euˬ nymˇ jiˇ 
hawˇ-eu aˬ yawꞈ kʼaˇ jaˆ-eu yawˬ jeˬ na luꞈ kʼoeˇ taˆ Miˬyehˇ guiˬ lahˬ biꞈ-euˬ meh.  

1 Laˬsaˬbaˬ 14 

Yeˬluˇsaˬlehˬ meuˬ laꞈ kʼoeˇ Daˬbiˇ mˇ-euˬ gaˇ deuˬ 
(2 Saˬmeuˬlaˆ 5.11-16) 

http://pt-br.bibles.org/ahk-AHK/1Chr/14#1Chr.13.6!f.1
http://pt-br.bibles.org/ahk-AHK/1Chr/14#1Chr.13.11!f.1

1Duˇlu sahˬ paˬ Hiˇlamˬ-aˬ, Daˬbiˇ jawˇ gaˇ jeˬ gaꞈ taꞈ-eu gʼaˇ duˬ tsawˇ haˬ pyehˬ 
gʼeh-awˇ, sahˬ paˬ-euˬ nymˇ tsoˆ-eu gʼaˇ duˬ siˬ daˬ miˬ shuˬ daˇ kawˬ deuˬ maˬ ehˇ, 
laꞈ myawˬ laꞈ sawˆ nya-eu tsawˇ haˬ deuˬ maˬ ehˇ, kʼaˬ lo tsaˬ byaˆ mˇ nya-eu tsawˇ 
haˬ deuˬ maˬ ehˇ, bi sheuˬ gʼeh-euˬ meh.  
2Kʼoeˇ ngeh, Daˬbiˇ heu loꞈ-ehˇ noeˬ siˬ-euˬ meh. Sahˬpaˬ Miˬyehˇ neh aˬ yawꞈ-ahˇ 
sahˬ paˬ ka nehˬ-awˇ, aˬ yawꞈ-euˬ tsawˇ jeuˬ gʼaˇ duˬ aˬ yawꞈ-euˬ miˇ kʼahˬ baw le 
za le ni, Sahˬpaˬ Miˬyehˇ gaˇ mˇ luꞈ-eu gaˇ kawˆ-ahˇ noeˬ siˬ-euˬ meh.  
3Yeˬluˇsaˬlehˬ meuˬ laꞈ kʼoeˇ, Daˬbiˇ miˬ zaˬ gʼawˬ mya gʼaˬ paˇ sheuˬ-awˇ, aˬ buˇ aˬ 
li gʼawˬ mya ni jawˇ le-euˬ meh.  
4Yeˬluˇsaˬlehˬ meuˬ-ahˇ dehꞈ le-euˬ aˬ yawꞈ-euˬ zaˬ deuˬ-aˬ, Shaˬmeuˬ, Shawˇbaˆ, 
Naˬdaˬ, Sawˇlaˬmoˬ,  
5Iˇbaˬhaˬ, Eˇliˇshuˆ, Eˇpaˬlehˆ,  
6Noˇgaˬ, Neˬpehˆ, Jaˬpiˇyaˬ,  
7Eˇliˇshaˬmaˇ, Beˬliˇdaˬ,  Eˇliˇpaˬlehˇ aˬ ha mehˇ nmˇ meh.  

Piˇliˇtiˆ tsawˇ haˬ deuˬ-ahˇ guiˇ deuˆ gʼaˬ-euˬ 
(2 Saˬmeuˬlaˆ 5.17-25) 

8Iˇsaˬleˬlaˆ miˇ kʼahˬ tiˬ kʼahˬ kʼahˬ lah ni kʼoeˇ taˆ Daˬbiˇ sahˬ paˬ pyeuꞈ laˇ-euˬ gaˇ 
kawˆ, Piˇliˇtiˆ tsawˇ haˬ deuˬ ya gaˬ ngeh, aˬ yawꞈ maꞈ Daˬbiˇ-ahˇ nyehꞈ-eu lehˇ doˆ-
iˇ-euˬ meh. Daˬbiˇ gʼeh aˬ yawꞈ maꞈ-ahˇ ciˬ daˬ-iˇ-eu gʼaˇ duˬ guiˇ maꞈ sheuˬ-awˇ 
doˆ-iˇ-euˬ meh.  
9Piˇliˇtiˆ tsawˇ haˬ deuˬ Leˬpeˬ deh kʼawꞈ-ahˇ oe keuˆ-awˇ, miˇ kʼahˬ zaˬ-euˬ myawˬ 
gahˬ deuˬ ceh geuꞈ luꞈ-eu meh.  
10“Piˇliˇtiˆ tsawˇ haˬ deuˬ-ahˇ ngaˇ guiˇ deuˆ-iˇ-eu tsaˬ meh loˇ. Nawˇ ngaˬ-ahˇ bi gʼaˬ 
leˇ nehˬ laꞈ ma loˇ” lehˇ, Miˬyehˇ-ahˇ Daˬbiˇ naˇ haˬ haw ngeh, “Deuˆ-iˇ-awˬ. Nawˬ-
ahˇ ngaˇ bi gʼaˬ leˇ ma” lehˇ Sahˬpaˬ Miˬyehˇ ehˇ-eu meh.  
11Kʼoeˇ naˇ, Baˬlaˇpeˬlaˬzmˬ lehˇ kuˇ-eu jawˇ duˬ-ahˇ, Piˇliˇtiˆ tsawˇ haˬ deuˬ-ahˇ 
Daˬbiˇ guiˇ deuˆ-iˇ-awˇ, deuˆ gʼaˬ-euˬ meh. Kʼoeˇ ngeh jawˇ, “Miˬyehˇ ngaˬ-ahˇ zmˬ-
awˇ, muiˇ-eu tsawˇ haˬ kʼoeˇ deuˬ-ahˇ iˇ jeuˬ jeuˬ-euˬ loꞈ-ehˇ dehˬ paˆ doˆ gʼeh-euˬ 
meh” lehˇ Daˬbiˇ ehˇ-eu meh. Kʼoeˇ miˇ neh, jawˇ duˬ kʼoeˇ tsahˇ-ahˇ 
Baˬlaˇpeˬlaˬzmˬ lehˇ kuˇ-euˬ meh.  
12Piˇliˇtiˆ tsawˇ haˬ deuˬ cehˆ byaˆ ngeh, aˬ yawꞈ maꞈ-euˬ tahˬ pahˬ aˬ ma mawˇ 
kawˇ deuˬ byehˇ dzeh yaꞈ-awˇ, tahˬ pahˬ aˬ ma mawˇ kawˇ kʼoeˇ deuˬ-ahˇ keuˬ 
dzeh-eu gʼaˇ duˬ, Daˬbiˇ dawˬ biꞈ-euˬ meh.  
13Gʼawˬ myahˇ maˬ gʼeh-ehˇ, Piˇliˇtiˆ tsawˇ haˬ deuˬ deh kʼawꞈ kʼoeˇ kʼawꞈ-ahˇ paˇ 
oe-awˇ, mˇ myawˬ paˇ ceh geuꞈ le-euˬ meh.  
14Miˬyehˇ-ahˇ Daˬbiˇ mehˬ bawˬ tiˬ poˆ paˇ mˇ haw ngeh, Miˬyehˇ heu loꞈ-ehˇ ehˇ-
eu meh. “Heu paw dzeˇ coeˇ-ahˇ neh aˬ yawꞈ maꞈ-ahˇ guiˇ taˬ paˇ deuˆ-iˇ. Ehˇ kʼawꞈ, 
boeˬ dzaˇ dzaˇ yaˇ paw neh iˇ-awˇ, aˬ yawꞈ maꞈ-ahˇ guiˇ deuˆ-eu gʼaˇ duˬ lehˬ hmˬ-
awˇ jawˇ tawˬ.  

http://pt-br.bibles.org/ahk-AHK/1Chr/14#1Chr.14.7!f.1
http://pt-br.bibles.org/ahk-AHK/1Chr/14#1Chr.14.11!f.1

15Kʼoeˇ naˇ, boeˬ dzaˇ aˇ bawˇ kʼoeˇ deuˬ-euˬ uˬ du, guiˇ deuˆ gaˇ iˇ luꞈ-eu teˇ saˇ-ahˇ 
nawˇ ya gaˬ ngeh, iˇ-awˇ guiˇ deuˆ-iˇ-awˬ. Aˬ jeˬ miˇ neh ehˇ naˇ, Piˇliˇtiˆ tsawˇ haˬ 
deuˬ-ahˇ deuˆ gʼaˬ-eu gʼaˇ duˬ, nawˬ-euˬ mehˬ hu ngaˇ iˇ luꞈ-eu ma.” 
16Miˬyehˇ neh dawˬ kʼaˇ biꞈ nehˬ-euˬ loꞈ-ehˇ Daˬbiˇ mˇ-awˇ, Piˇliˇtiˆ tsawˇ haˬ deuˬ-
ahˇ Giˇbyoˬ meuˬ-ahˇ neh Geˬzeuˬ meuˬ-ahˇ doˆ ni teh kʼoꞈ gʼeh-euˬ meh.  
17Daˬbiˇ-euˬ tsawˇ myahˇ yawˬ gaˇ na luꞈ huiˬ keuˆ-iˇ-awˇ, miˇ kʼahˬ yawˬ kʼahˬ na 
luꞈ Daˬbiˇ-ahˇ guˆ ni Sahˬpaˬ Miˬyehˇ jahˇ-euˬ meh.  

1 Laˬsaˬbaˬ 15 

Dawˬ ma saˇ jaˇ Bahˬ keuˆ baꞈ kʼoꞈ laˬ-iˇ-eu gʼaˇ duˬ lehˬ hmˬ-euˬ 

1Daˬbiˇ-aˬ, aˬ yawꞈ jawˇ-eu gʼaˇ duˬ Daˬbiˇ-euˬ meuˬ lehˇ kuˇ-eu jawˇ duˬ-ahˇ, nymˇ 
gʼawˬ mya nymˇ tsoˆ-euˬ meh. Miˬyehˇ-euˬ Dawˬ ma saˇ jaˇ Bahˬ keuˆ bi jaˆ-eu gʼaˇ 
duˬ kʼawꞈ, jawˇ duˬ tiˬ tsahˇ aˬ yawꞈ laˆ saˆ-awˇ, sehˬ gʼawˆ tiˬ gʼawˆ gʼawˆ-euˬ meh.  
2Kʼoeˇ naˇ, aˬ yawꞈ heu loꞈ-ehˇ ehˇ-eu meh. “Leˬbiˇ tsawˇ haˬ deuˬ tehꞈ-ehˇ Dawˬ ma 
saˇ jaˇ Bahˬ keuˆ ya baꞈ meh. Aˬ jeˬ miˇ neh ehˇ naˇ, Dawˬ ma saˇ jaˇ Bahˬ keuˆ baꞈ-
awˇ mˬ maˬ maˬ byaˆ zaˇ ziˇ Sahˬpaˬ Miˬyehˇ-euˬ gaˇ bi mˇ-eu gʼaˇ duˬ, Leˬbiˇ tsawˇ 
haˬ deuˬ-ahˇ Sahˬpaˬ Miˬyehˇ neh tseˇ doˆ taˬ-euˬ meh.” 
3Kʼoeˇ naˇ, Daˬbiˇ-aˬ, aˬ yawꞈ neh lehˬ hmˬ taˬ-euˬ jawˇ duˬ-ahˇ Dawˬ ma saˇ jaˇ 
Bahˬ keuˆ baꞈ taˬ-euˬ gʼaˇ duˬ, Iˇsaˬleˬlaˆ tsawˇ haˬ dawˬ tawˆ luꞈ-ahˇ, Yeˬluˇsaˬlehˬ 
meuˬ-ahˇ kuˇ uiˬ-euˬ meh.  
4Aˬloˬ-euˬ zaˬ deuˬ uˆ deuˬ hawˇ-eu Leˬbiˇ tsawˇ haˬ deuˬ-ahˇ kʼawꞈ, bi kuˇ laˬ-iˇ-
euˬ meh.  
5Leˬbiˇ tsawˇ jeuˬ Kawˇhaˆ aˇ jeuˬ laꞈ kʼoeˇ, yawˬ ha-euˬ aˇ jeuˬ aˇ ca tiˬ yaˇ nyiˬ tseˇ 
gʼaˬ kʼoeˇ taˆ aˬ yuiꞈ geuꞈ-awˇ uˆ lahˇ-eu Uˇleˬlaˇ maˬ ehˇ,  
6Meˬlaˬliˇ aˇ jeuˬ laꞈ kʼoeˇ nyiˬ yaˇ nyiˬ tseˇ gʼaˬ kʼoeˇ taˆ aˬ yuiꞈ geuꞈ-awˇ uˆ lahˇ luꞈ-
eu Aˬsaˬyaˇ gʼaˬ maˬ ehˇ,  
7Geˬlaˬshoˬ aˇ jeuˬ laꞈ kʼoeˇ tiˬ yaˇ smˬ tseˇ gʼaˬ kʼoeˇ taˆ aˬ yuiꞈ geuꞈ-awˇ uˆ lahˇ luꞈ-
eu Yawˇlaˆ gʼaˬ maˬ ehˇ,  
8Eˇliˇzaˬpaˬ aˇ jeuˬ laꞈ kʼoeˇ nyiˬ yaˇ gʼaˬ kʼoeˇ taˆ aˬ yuiꞈ geuꞈ-awˇ uˆ lahˇ luꞈ-eu 
Sheˬmaˇyaˬ gʼaˬ maˬ ehˇ,  
9Heˬbyoˬ aˇ jeuˬ laꞈ kʼoeˇ yehꞈ tseˇ gʼaˬ kʼoeˇ taˆ aˬ yuiꞈ geuꞈ-awˇ uˆ lahˇ luꞈ-eu 
Eˇliˇlaˆ gʼaˬ maˬ ehˇ,  
10Awˇzeˬlaˇ aˇ jeuˬ laꞈ kʼoeˇ tiˬ yaˇ tseˇ nyiꞈ gʼaˬ kʼoeˇ taˆ aˬ yuiꞈ geuꞈ-awˇ uˆ lahˇ luꞈ-
eu Aˬmiˇnaˬdehˇ gʼaˬ maˬ ehˇ, uiˬ laˇ jiˇ-euˬ meh.  
11Piˇ ma Zaˬdoˆ hawˇ-eu Aˬbyaˬdaˬ aˬ nyaꞈ-ahˇ maˬ ehˇ, Leˬbiˇ tsawˇ haˬ deuˬ 
pyeuꞈ-eu, Uˇleˬlaˇ, Aˬsaˬyaˇ, Yawˇlaˆ, Sheˬmaˇyaˬ, Eˇliˇlaˆ, Aˬmiˇnaˬdehˇ aˬ ha maꞈ-
ahˇ kʼawꞈ, Daˬbiˇ kuˇ-euˬ meh. 
12Leˬbiˇ tsawˇ haˬ kʼoeˇ deuˬ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Naw maꞈ-
aˬ, Leˬbiˇ aˇ jeuˬ deuˬ-euˬ aˬ yuiꞈ aˬ tsu deuˬ pyeuꞈ-eu meh. Iˇsaˬleˬlaˆ tsawˇ jeuˬ-
euˬ Miˬyehˇ pyeuꞈ-eu Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ-ahˇ, ngaˬ neh 

lehˬ hmˬ taˬ-euˬ jawˇ duˬ-ahˇ naw maꞈ baꞈ keuˆ taˬ-eu gʼaˇ duˬ, naw maꞈ hawˇ-eu 
naw maꞈ-euˬ tsawˇ haˬ deuˬ gʼawˇ mawˇ shawˇ-eu zahˇ jahˇ-awˬ.  
13Aˬ jeˬ miˇ neh ehˇ naˇ, yaw beh poˆ nga maꞈ baꞈ-iˇ-awˇ, aˬ yawꞈ-ahˇ uˬ duˬ tahˬ 
paˬ-ehˇ gʼeh-eu kʼawꞈ, uˬ duˬ maˬ tahˬ-euˬ miˇ neh, aˬ dui-euˬ Miˬyehˇ pyeuꞈ-eu 
Sahˬpaˬ Miˬyehˇ neh nga maꞈ-ahˇ kʼehˬ nehˬ laꞈ ngeh poˆ, naw maꞈ maˬ ahˇ-a.” 
14Kʼoeˇ naˇ, Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ Dawˬ 
ma saˇ jaˇ Bahˬ keuˆ baꞈ jiˆ-eu gʼaˇ duˬ, piˇ ma deuˬ hawˇ-eu Leˬbiˇ tsawˇ haˬ deuˬ 
gʼawˇ mawˇ shawˇ-eu zahˇ jahˇ-euˬ meh.  
15Moˇseˬ-ahˇ gʼoe-awˇ Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, Leˬbiˇ tsawˇ 
haˬ deuˬ Bahˬ keuˆ kʼoeˇ-ahˇ baꞈ kawˬ cawˬ ahˇ-awˇ, baꞈ pu-ahˇ baꞈ-euˬ meh.  
16“Leˬbiˇ tsawˇ haˬ gʼawˬ mya ni, deuˇ-mˬ diˬ, cehˇ lehˇ ciˆ-awˇ, laˬ kʼaˬ tiˬ cehˇ caˇ 
dawˬ bi caˇ-awˬ” lehˇ, aˬ yuiꞈ aˬ tsu kʼoeˇ deuˬ-ahˇ Daˬbiˇ dawˬ biꞈ-euˬ meh.  
17-21Caˇ dawˬ nya-eu aˇ jeuˬ deuˬ laꞈ kʼoeˇ, cehˇ lehˇ bi ciˆ-eu gʼaˇ duˬ, tsawˇ haˬ heu 
deuˬ-ahˇ aˬ yawꞈ maꞈ tseˇ doˆ-euˬ meh. Yawˇlaˆ-euˬ aˬ li Heˬmaˬ, aˬ yawꞈ-euˬ aˬ 
yuiꞈ aˬ nyiˇ pyeuꞈ-eu Beˬleˬkiˇ-euˬ aˬ li Aˬsaˆ, Kuˇshaˬyaˆ-euˬ aˬ li Eˇdaˬ aˬ ha maꞈ 
meh. Aˬ yawꞈ maꞈ-ahˇ bi caw ba-eu gʼaˇ duˬ, deuˇ-mˬ teˇ saˇ yaw gʼahˇ jeˬ diˬ-eu 
Leˬbiˇ tsawˇ haˬ deuˬ-ahˇ tseˇ doˆ-euˬ meh. Zaˬkaˬliˇ, Yaˬzeˬlaˇ, Sheˬmiˇlaˬmoˇ, 
Yeˬheˬlaˆ, Uˇniˬ, Eˇliˇbaˆ, Mawˇseˬyaˇ, Baˬnaˇyaˬ aˬ ha maꞈ-ahˇ tseˇ doˆ-euˬ meh. 
Deuˇ-mˬ teˇ saˇ yaw nahˬ jeˬ diˬ-eu gʼaˇ duˬ, aˬ yawꞈ maꞈ neh tseˇ doˆ-euˬ Leˬbiˇ 
tsawˇ haˬ deuˬ-aˬ, Maˬtiˇdiˇ, Eˇliˇpeˬleˬhuˇ, Miˇkaˬneˬyaˆ, Aˬzaˬziˇ aˬ ha maꞈ hawˇ-
eu, Uˬ duˬ tahˬ nymˇ nymˇ ma-ahˇ loꞈ piˇ-eu deuˬ meh.  
22Sheˬnaˬniˇyaˆ-aˬ, caˇ dawˬ caˇ-eu paw nya dui dui-eu miˇ neh, caˇ dawˬ caˇ-eu 
Leˬbiˇ tsawˇ haˬ deuˬ kʼoeˇ taˆ, aˬ yawꞈ-ahˇ aˬ yuiꞈ bi geuꞈ-euˬ meh.  
23-24Beˬleˬkiˇ hawˇ-eu Eˇlaˬkaˬnaˬ aˬ nyaꞈ-ahˇ, AwˇbehˆEˬdoˬ hawˇ-eu Yeˬhiˇyaˬ 
nehˬ-ehˇ tiˬ kawˆ loꞈ-ehˇ, Dawˬ ma saˇ jaˇ Bahˬ keuˆ-ahˇ bi loꞈ-eu gʼaˇ duˬ tseˇ doˆ-
euˬ meh. Piˇ ma deuˬ pyeuꞈ-eu Sheˬbaˬniˇ, Yoˇshaˬpaˇ, Naˬdaˬneˬlaˇ, Aˬmaˬsehˇ, 
Zaˬkaˬliˇ, Baˬnaˇyaˬ, Eˇliˇzaˬ aˬ ha maꞈ-ahˇ, Dawˬ ma saˇ jaˇ Bahˬ keuˆ mehˬ shi daˇ 
heh bi baw-eu gʼaˇ duˬ tseˇ doˆ-euˬ meh.  

Yeˬluˇsaˬlehˬ meuˬ-ahˇ Dawˬ ma saˇ jaˇ Bahˬ keuˆ baꞈ gʼeh-euˬ 
(2 Saˬmeuˬlaˆ 6.12-22) 

25Kʼoeˇ naˇ, sahˬ paˬ Daˬbiˇ hawˇ-eu, Iˇsaˬleˬlaˆ tsawˇ haˬ aˬ yuiꞈ aˬ tsu deuˬ, guiˇ 
deuˆ-eu paw aˬ yuiꞈ geuꞈ-eu deuˬ gʼeh-awˇ, Dawˬ ma saˇ jaˇ Bahˬ keuˆ baꞈ kʼoꞈ laˬ-
iˇ-eu gʼaˇ duˬ Awˇbehˆeˬdoˬ-euˬ nymˇ-ahˇ iˇ-awˇ, bawˬ-iˬ gʼeh-euˬ meh.  
26Dawˬ ma saˇ jaˇ Bahˬ keuˆ baꞈ-eu Leˬbiˇ tsawˇ haˬ deuˬ-ahˇ Miˬyehˇ ngehˬ gʼeh 
nehˬ laꞈ ni , mawˇ neˇ mawˇ gaw shiꞈ mawˇ hawˇ-eu yawˇ shiꞈ mawˇ aˬ yawꞈ maꞈ 
lawˇ-euˬ meh.  
27Daˬbiˇ-aˬ, shawˇ jehˆ ni gʼeh-eu saˬ paˇ paˇ pyuˇ neh guꞈ taˬ-euˬ muiˬ dui dui-eu 
pehˇ kʼahˬ pehˇ mahˇ dm-awˇ, caˇ dawˬ caˇ-eu deuˬ maˬ ehˇ, aˬ yawꞈ maꞈ kʼoeˇ taˆ 
aˬ yuiꞈ geuꞈ-eu Sheˬnaˬniˇyaˆ maˬ ehˇ, Dawˬ ma saˇ jaˇ Bahˬ keuˆ baꞈ-eu Leˬbiˇ 
tsawˇ haˬ deuˬ maˬ ehˇ, kʼoeˇ loꞈ-ehˇ dm luꞈ-eu meh. Daˬbiˇ-aˬ, pehˇ kʼahˬ pehˇ 
nymˇ tiˬ kahˇ kʼawꞈ dm luꞈ-eu meh.  

28Iˇsaˬleˬlaˆ tsawˇ haˬ dawˬ tawˆ luꞈ, daˇ heh baw, coiˇ doi baw, cehˇ lehˇ ciˆ-awˇ 
deuˇ-mˬ diˬ-euˬ laꞈ kʼoeˇ, laˬ kʼaˬ cehˇ-awˇ guˇ guˇ-ehˇ, Dawˬ ma saˇ jaˇ Bahˬ keuˆ 
mehˬ nah caw teh-euˬ meh.  
29Dawˬ ma saˇ jaˇ Bahˬ keuˆ-ahˇ Yeˬluˇsaˬlehˬ meuˬ laꞈ kʼoeˇ baꞈ ahˇ laꞈ ngeh, 
Sawˇluˆ-euˬ aˬ buˇ Miˇkaˬlaˇ gʼaˬ, laˇ gʼoˆ gʼoˆ zaˬ-ahˇ neh haw ka gʼeh-awˇ, sahˬ paˬ 
Daˬbiˇ gaˇ nyeh nyeh-ehˇ tsawˬ luꞈ gaˇ ya mawˇ-awˇ, haw bye dui dui-euˬ meh.  

1 Laˬsaˬbaˬ 16 

1Aˬ yawꞈ maꞈ Dawˬ ma saˇ jaˇ Bahˬ keuˆ kʼoeˇ baꞈ ahˇ laꞈ-awˇ, Daˬbiˇ neh gʼawˆ taˬ-
euˬ sehˬ gʼawˆ laꞈ kʼoeˇ baꞈ taˬ-euˬ meh. Kʼoeˇ naˇ, miˬ dzaˬ dzah puiˆ-awˇ lawˇ-eu 
jeˬ hawˇ-eu, cawˬ cawˬ taꞈ-eu lawˇ-eu jeˬ, Sahˬpaˬ Miˬyehˇ -ahˇ lawˇ nehˬ-euˬ meh.  
2Daˬbiˇ lawˇ gʼaˬ shehˇ gʼaˬ ngeh, Sahˬpaˬ Miˬyehˇ-euˬ tsawˇ myahˇ uˬ moˆ, tsawˇ 
haˬ aˇ maꞈ-ahˇ aˬ yawꞈ dawˬ ngehˬ gʼeh nehˬ-euˬ meh.  
3Kʼoeˇ naˇ, aˬ yawꞈ maꞈ dawˬ tawˆ luꞈ-ahˇ, aˬ yawꞈ dzaˬ dzaˬ dawˇ dawˇ biˇ nehˬ-euˬ 
meh. Iˇsaˬleˬlaˆ miˇ kʼahˬ laꞈ kʼoeˇ kʼaˇ jawˇ-eu kʼaˬ dzeˇ zaˬ zaˬ miˬ zaˬ yawˬ gʼaˬ na 
luꞈ-ahˇ, kaˬ muˇ tiˬ siˬ, tehˬ ba jaꞈ-euˬ shaˬ jiˇ tiˬ jehꞈ hawˇ-eu, lawꞈ koˆ taˬ-euˬ aˬ 
gaꞈ aˇ siˬ ui cuiˆ aˬ yawꞈ biꞈ nehˬ-euˬ meh.  
4Dawˬ ma saˇ jaˇ Bahˬ keuˆ mehˬ shi caˇ dawˬ caˇ-awˇ ja ceuˬ-eu laꞈ kʼoeˇ, Iˇsaˬleˬlaˆ 
tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ uˬ duˬ tahˬ gaˇ sheuˬ gʼeh-eu 
gʼaˇ duˬ, Leˬbiˇ tsawˇ haˬ tiˬ paˆ na deuˬ-ahˇ Daˬbiˇ gaˇ biꞈ nehˬ-euˬ meh.  
5Aˬsaˆ-ahˇ aˬ yuiꞈ bi geuꞈ-awˇ, Zaˬkaˬliˇ bi caw ba-euˬ meh. Yeˬyeˬlaˇ, 
Sheˬmiˇlaˬmoˇ, Yeˬheˬlaˇ, Maˬtiˇdiˇ, Eˇliˇbaˆ, Baˬnaˇyaˬ, Awˇbehˆeˬdoˬ, Yeˬyeˬlaˇ aˬ 
ha maꞈ-ahˇ deuˇ-mˬ bi diˬ-euˬ meh. Aˬsaˆ gʼaˬ-aˬ cehˇ lehˇ ciˆ-euˬ meh.  
6Piˇma Baˬnaˇyaˬ hawˇ-eu piˇ ma Yaˬhaˬzeˬlaˇ aˬ nyaꞈ-aˬ, Dawˬ ma saˇ jaˇ Bahˬ keuˆ 
mehˬ shi aˇ yamˬ tsaˬ tsaˬ ni daˇ heh ya baw-eu meh. 
7Kʼoeˇ ngeh nah, Aˬsaˆ hawˇ-eu aˬ yawꞈ-euˬ tsawˇ jeuˬ Leˬbiˇ tsawˇ haˬ kʼoeˇ deuˬ-
ahˇ, Daˬbiˇ neh Sahˬpaˬ Miˬyehˇ-ahˇ ja ceuˬ-eu caˇ dawˬ bi caˇ beh beh-euˬ meh.  

Ja ceuˬ-eu caˇ dawˬ 
(Ja ceuˬ 105.1-15; 96.1-13; 106.1,47,48) 

8Sahˬpaˬ Miˬyehˇ-euˬ guiˬ lahˬ-ahˇ, laˬ kʼaˬ tiˬ cehˇ ja ceuˬ kaˇ-euˇ. Aˬ yawꞈ huiˬ dui 
mahˇ dui dui gaˇ, aˬ dui ciˬ huiˬ ciˬ mahˇ kaˇ-euˇ. Yawꞈ neh mˇ-euˬ gaˇ deuˬ gaˇ kawˆ 
, tsawˇ jeuˬ dawˬ tawˆ-ahˇ dzawˇ nehˬ yawˬ.  
9Aˬ dui-euˬ Sahˬpaˬ Miˬyehˇ-ahˇ, caˇ dawˬ caˇ-awˇ ja ceuˬ nehˬ-awˬ. Yawꞈ neh mˇ-
euˬ kʼaˆ-eu gaˇ deuˬ aˬ cawˬ-ahˇ dzawˇ mehˬ nehˬ kaˇ-euˇ.  
10Aˬ dui yawꞈ-euˬ tsawˇ haˬ pyeuꞈ-eu, laˬ kʼaˬ cehˇ-awˇ nui kʼahˇ shiˇ-awˬ. Yawꞈ-ahˇ 
uˬ duˬ kʼaˇ tahˬ-eu deuˬ, laˬ kʼaˬ cehˇ-awˇ nui kʼahˇ shiˇ-awˬ.  
11Sahˬpaˬ Miˬyehˇ-ahˇ tahˬ shaˇ-awˇ, uˬ duˬ tahˬ-eu taˬ bi tsehˆ leˇ.  
12-13Miˬyehˇ-euˬ zaˬ kʼaˆ geuꞈ yaꞈ-euˬ, aˬ da Yaˬkoˆ-euˬ zaˬ deuˬ-oˇ, Miˬyehˇ tseˇ doˆ-
euˬ gʼaˬ pyeuꞈ-eu, Iˇsaˬleˬlaˆ-euˬ zaˬ deuˬ-oˇ, Miˬyehˇ mˇ-euˬ kʼaˆ-eu gaˇ deuˬ, 
Miˬyehˇ yaˇ kʼaˬ daˇ dzeuˇ-euˬ deuˬ, maˬ ngehˇ ni noeˬ taˬ juiˇ taˬ yawˬ.  

14Aˬ dui-euˬ Sahˬpaˬ Miˬyehˇ-aˬ, aˬ dui Miˬyehˇ maˇ maˇ ni ma. Aˬ yawꞈ neh ngehˬ-
euˬ dawˬ deuˬ-aˬ, miˇ tsaˬ dawˬ tawˆ luꞈ gʼaˇ duˬ meh.  
15Mˬ maˬ maˬ byaˆ zaˇ ziˇ ziꞈ ni, Miˬyehˇ dzaˬ-euˬ dawˬ ma saˇ jaˇ, aˬ dui tiˬ jawˇ-iˬ 
taˬ paˇ ngehˇ.  
16Aˬbyaˬhaˬ-ahˇ dzaˬ-euˬ saˇ jaˇ, Iˇtsaˆ-ahˇ biꞈ-euˬ saˇ jaˇ kʼoeˇ, mˬ maˬ maˬ byaˆ zaˇ 
ziˇ taˬ ngehˇ.  
17Mˬ maˬ maˬ byaˆ ziꞈ-euˬ saˇ jaˇ, Yaˬkoˆ hawˇ-eu Sahˬpaˬ Miˬyehˇ, dzaˬ taꞈ yaꞈ-euˬ 
jaˆ luꞈ-eu meh.  
18“Kaˬnaˬ miˇ kʼahˬ nawˬ-ahˇ biꞈ-awˇ, nawˬ-euˬ bi pyeuꞈ tsehˆ-euˬ ma” lehˇ, dzaˬ 
taˬ-euˬ saˇ jaˇ jaˆ-eu meh.  
19Miˬyehˇ tsawˇ jeuˬ tsawˇ haˬ cuiˆ-awˇ, Kaˬnaˬ miˇ kʼahˬ heu kʼahˬ laꞈ kʼoeˇ, boeˇ 
miˬ siˬ kʼaˬ pyeuꞈ luꞈ-eu meh.  
20Yawꞈ maꞈ miˇ kʼahˬ cah doe laꞈ-awˇ, tsawˇ jeuˬ tahˬ puˬ dehˆ laꞈ-euˬ meh.  
21Aˬ cawˬ yehˬ bawˬ-ehˇ maˬ gʼeh-ehˇ, sahˬ paˬ deuˬ neh maˬ bi kʼehˬ ni, Miˬyehˇ 
neh laˆ tsoeˬ taˬ-euˬ meh.  
22“Ngaˇ tseˇ doˆ-euˬ zaˬ kʼaˆ deuˬ-ahˇ naw maꞈ tiˬ gʼaˬ-iˬ taˬ laˆ ciˆ. Ngaˬ-euˬ dawˬ 
ngehˬ dah-eu deuˬ-ahˇ, tiˬ gʼaˬ-iˬ taˬ laˆ ciˆ leˇ” lehˇ, Miˬyehˇ neh ehˇ tsehˆ taˬ-euˬ 
meh.  
23Miˇ tsaˬ tsawˇ haˬ dawˬ tawˆ caˇ-awˇ, Sahˬpaˬ Miˬyehˇ-ahˇ ja ceuˬ yawˬ. Ka kʼoꞈ 
nehˬ laꞈ-euˬ guiˬ lahˬ dawˬ, yawˬ nah yawˬ na luꞈ dzawˇ gaˬ yawˬ.  
24Yawꞈ-euˬ yaw shehꞈ kʼahˬ sehˇ huiˬ-eu, tsawˇ jeuˬ dawˬ tawˆ-ahˇ dzawˇ nehˬ-awˇ, 
Yawꞈ neh mˇ-euˬ huiˬ-eu gaˇ deuˬ, tsawˇ haˬ dawˬ tawˆ-ahˇ ja mehˬ yawˬ.  
25Sahˬpaˬ Miˬyehˇ huiˬ gaˇ mahˇ gaˇ, ja ceuˬ dui dui paˬ-ehˇ gʼeh meh. Miˬyehˇ dawˬ 
tawˆ luꞈ naˆ maˬ tseˇ, yawꞈ-ahˇ taˬ huiˬ nehˬ-eu tsaˬ meh.  
26Aˬ cawˬ tsawˇ jeuˬ-euˬ miˬ yehˇ deuˬ, tahˬ pahˬ aˬ ma mawˇ kawˇ tehꞈ meh. Ehˇ 
kʼawꞈ, aˬ dui Sahˬpaˬ Miˬyehˇ, mˬ beh beh-euˬ mˬ sahˇ gʼaˬ meh.  
27Huiˬ-eu yaw shehꞈ kʼahˬ sehˇ dawˬ tawˆ, yawꞈ-euˬ dawˬ peh tiˬ jawˬ jaˆ-awˇ, 
yawꞈ-euˬ Uˬ duˬ tahˬ nymˇ nymˇ ma, baoˬ, laˬ kʼaˬ cehˇ-eu jeˬ byah meh.  
28Miˇ tsaˬ tsawˇ haˬ zaˬ dawˬ tawˆ luꞈ, Sahˬpaˬ Miˬyehˇ-ahˇ ja ceuˬ yawˬ. Yawꞈ-euˬ 
yaw shehꞈ kʼahˬ sehˇ baoˬ-ahˇ, dawˬ tawˆ luꞈ tuˇ-awˇ ja ceuˬ yawˬ.  
29Yaw shehꞈ kʼahˬ sehˇ huiˬ dui dui-eu, yawꞈ-euˬ tsawˇ myahˇ-ahˇ ja ceuˬ yawˬ. Uˬ 
duˬ tahˬ nymˇ nymˇ ma laꞈ kʼoeˇ lawˇ-eu shehˇ-eu jeˬ yuˇ laꞈ yawˬ. Muiˬ-eu shawˇ-
eu Sahˬpaˬ Miˬyehˇ zaꞈ le gaˇ awˆ byaˆ-awˇ laˇ yawꞈ.  
30Miˇ tsaˬ zaˬ dawˬ tawˆ dawˬ lawˆ luꞈ, aˬ yawꞈ mehˬ shi yaw dzuˬ dzuˬ yawˬ. Miˇ 
tsaˬ ziꞈ dah ni ciˬ ziꞈ-awˇ, maˬ luˆ laˇ ni yawꞈ jahˇ-euˬ meh.  
31Mˬ hawˇ-eu miˇ laˬ kʼaˬ cehˇ yawˬ. Sahˬpaˬ Miˬyehˇ sahˬ paˬ meh lehˇ, tsawˇ jeuˬ 
dawˬ tawˆ-ahˇ dzawˇ nehˬ yawˬ.  
32Laˆ shaˆ hawˇ-eu laˆ shaˆ zaˬ deuˬ dawˬ tawˆ luꞈ yaw kʼaˆ-ehˇ guˇ yawˬ. Miˇ maˬ 
hawˇ-eu miˇ ma zaˬ deuˬ dawˬ tawˆ luꞈ laˬ kʼaˬ caw cehˇ yawˬ.  

33Miˇ tsaˬ-ahˇ yawꞈ uˆ lahˇ le ngeh, sahˬ lahˬ aˇ bawˇ dawˬ tawˆ luꞈ kʼawꞈ, Sahˬpaˬ 
Miˬyehˇ jawˇ-eu mehˬ shi, laˬ kʼaˬ cehˇ-awˇ guˇ laˇ tehꞈ-a.  
34Sahˬpaˬ Miˬyehˇ-ahˇ ja ceuˬ-awˬ. Aˬ yawꞈ muiˬ dui dui-eu gʼaˬ meh. Aˬ yawꞈ-euˬ 
gʼoeˇ-eu gaˬ-eu jeˬ, mˬ maˬ maˬ byaˆ zaˇ ziˇ ziꞈ meh.  
35Nga maꞈ-ahˇ ka kʼoꞈ-eu Miˬyehˇ, nga maꞈ-ahˇ ka kʼoꞈ nehˬ laꞈ-awˬ. Nga maꞈ-ahˇ tiˬ 
gaˇ sheuˬ uiˬ-awˇ, aˬ cawˬ tsawˇ jeuˬ aˬ laꞈ laꞈ kʼoeˇ, nga maꞈ-ahˇ ka kʼoꞈ nehˬ laꞈ-
awˬ.  

“Nga maꞈ nawˬ-ahˇ guiˬ lahˬ huiˬ-awˇ, nawˬ-euˬ muiˬ-eu shawˇ-eu tsawˇ myahˇ, ja 
ceuˬ ma” lehˇ yawꞈ-ahˇ ehˇ yawˬ.  
36Iˇsaˬleˬlaˆ Miˬyehˇ pyeuꞈ-eu Sahˬpaˬ Miˬyehˇ-ahˇ ja ceuˬ yawˬ. Mˬ maˬ maˬ byaˆ 
zaˇ ziˇ jiˇ ni yawꞈ-ahˇ maˬ byehˇ ni ja ceuˬ yawˬ. Kʼoeˇ naˇ, tsawˇ haˬ dawˬ tawˆ luꞈ 
“Aˬmiˬ” lehˇ ehˇ-awˇ, Sahˬpaˬ Miˬyehˇ-ahˇ ja ceuˬ-euˬ meh.  

Yeˬluˇsaˬlehˬ meuˬ hawˇ-eu Heˬbyoˬ meuˬ laꞈ kʼoeˇ uˬ duˬ tahˬ-euˬ 

37Sahˬ paˬ Daˬbiˇ-aˬ, Aˬsaˆ hawˇ-eu aˬ yawꞈ-euˬ cawˬ Leˬbiˇ tsawˇ haˬ deuˬ-ahˇ, 
Dawˬ ma saˇ jaˇ Bahˬ keuˆ jaˆ-eu jawˇ duˬ-ahˇ uˬ duˬ tahˬ ngeh, aˬ myah luꞈ aˬ yuiꞈ 
geuꞈ-awˇ sheuˬ gʼeh-eu gaˇ biꞈ nehˬ-euˬ meh. Aˬ yawꞈ maꞈ yawˬ nah na luꞈ, kʼoeˇ 
gaˇ yawˬ ha-euˬ gaˇ ya mˇ-eu meh.  
38Yeˬduˇdoˬ-euˬ aˬ li AwˇbehˆEˬdoˬ hawˇ-eu aˬ yawꞈ-eu aˇ jeuˬ koꞈ tseˇ yehꞈ gʼaˬ, aˬ 
yawꞈ maꞈ-ahˇ bi caw ba-euˬ meh. Hawˇsaˬ hawˇ-eu AwˇbehˆEˬdoˬ aˬ nyaꞈ-aˬ, gʼoˆ 
kʼehˬ-ahˇ loꞈ-eu gaˇ mˇ-euˬ meh.  
39Piˇ ma Zaˬdoˆ hawˇ-eu aˬ yawꞈ-euˬ cawˬ piˇ ma deuˬ-aˬ, Giˇbyoˬ meuˬ-ahˇ jaˆ-eu 
uˬ duˬ tahˬ-eu jawˇ duˬ-ahˇ, Sahˬpaˬ Miˬyehˇ-ahˇ uˬ duˬ tahˬ gaˇ sheuˬ gʼeh-euˬ 
meh.  
40Sahˬpaˬ Miˬyehˇ neh Iˇsaˬleˬlaˆ tsawˇ jeuˬ-ahˇ biꞈ taˬ-euˬ zahˇ dawˬ kʼoꞈ dawˬ laꞈ 
kʼoeˇ kʼaˇ boꞈ taˬ-euˬ loꞈ-ehˇ, yawˬ shawˬ yawˬ miˇ na luꞈ, mawˇ lah-ehˇ miˬ dzaˬ-
ahˇ dzah puiˆ-awˇ lawˇ-eu jeˬ aˬ yawꞈ maꞈ ya lawˇ-eu meh.  
41Mˬ maˬ maˬ byaˆ zaˇ ziˇ ziꞈ-eu Sahˬpaˬ Miˬyehˇ-euˬ gʼoeˇ-eu gaˬ-eu jeˬ baˬ da neh, 
aˬ yawꞈ-ahˇ ja ceuˬ-eu caˇ dawˬ caˇ-eu gʼaˇ duˬ tseˇ doˆ taˬ-euˬ deuˬ pyeuꞈ-eu, 
Heˬmaˬ, Yeˬduˇdoˬ aˬ nyaꞈ hawˇ-eu nui deuˬ kʼawꞈ, aˬ yawꞈ maꞈ nehˬ-ehˇ kʼoeˇ gaˇ 
jawˇ-eu meh.  
42Heˬmaˬ hawˇ-eu Yeˬduˇdoˬ aˬ nyaꞈ-aˬ, ja ceuˬ-eu caˇ dawˬ caˇ gaˇ zmˬ-eu keu ka 
deuˬ pyeuꞈ-eu, daˇ heh, cehˇ lehˇ hawˇ-eu, keu ka nui deuˬ-ahˇ ya haw ya pyaˆ-eu 
meh. Yeˬduˇdoˬ-euˬ aˇ jeuˬ aˇ ca deuˬ-aˬ, gʼoˆ kʼehˬ-ahˇ loꞈ-eu gaˇ mˇ-euˬ meh.  
43Kʼoeˇ naˇ, tsawˇ haˬ yawˬ gʼaˬ na luꞈ gʼoꞈ-iˇ jiˇ-euˬ meh. Daˬbiˇ gʼeh gʼoꞈ-iˇ-awˇ, aˬ 
yawꞈ-euˬ nymˇ jiˇ laꞈ kʼoeˇ tiˬ kʼehˬ gʼoꞈ jawˇ-iˇ-euˬ meh.  

1 Laˬsaˬbaˬ 17 

Daˬbiˇ-ahˇ Naˬdaˬ dawˬ tsaꞈ tsaꞈ nehˬ le-euˬ 
(2 Saˬmeuˬlaˆ 7.1-17) 

1Nymˬ-mˇ poˆ jawˇ, sahˬ paˬ Daˬbiˇ-aˬ, aˬ yawꞈ-euˬ sahˬ paˬ hawˇ nymˇ laꞈ kʼoeˇ 
jawˇ luꞈ-eu meh. Tiˬ nah keuˆ laˇ ngeh, Miˬyehˇ gʼaˇ duˬ ngehˬ dah-eu Naˬdaˬ-ahˇ bi 

kuˇ laˬ-iˇ-awˇ, “Ngaˇ-aˬ, shuˬ liˇ daˇ kawˬ neh tsoˆ taˬ-euˬ muiˬ dui dui-eu nymˇ laꞈ 
kʼoeˇ jawˇ luꞈ ma. Ehˇ kʼawꞈ, Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ-aˬ, sehˬ 
gʼawˆ laꞈ kʼoeˇ jaˆ luꞈ-a siˬ” lehˇ ehˇ nehˬ-euˬ meh.  
2“Nawˇ kʼaˇ noeˬ-euˬ loꞈ-ehˇ mˇ-awˬ. Aˬ jeˬ miˇ neh ehˇ naˇ, Sahˬpaˬ Miˬyehˇ nawˬ 
nehˬ-ehˇ jawˇ luꞈ meh” lehˇ Naˬdaˬ ehˇ kʼoꞈ nehˬ-euˬ meh.  
3Ehˇ kʼawꞈ, kʼoeˇ ngeh miˇ Naˬdaˬ-ahˇ Miˬyehˇ heu loꞈ-ehˇ ehˇ nehˬ-euˬ meh.  
4“Ngaˬ-euˬ zaˬ kʼaˆ Daˬbiˇ jawˇ gaˇ iˇ-awˇ, ngaˇ heu loꞈ-ehˇ ehˇ-eu meh lehˇ ehˇ nehˬ-
iˇ-awˬ. ‘Ngaˇ jawˇ-eu gʼaˇ duˬ uˬ duˬ tahˬ nymˇ ya tsoˆ-eu gʼaˬ, nawˇ maˬ ngeuˇ-a.  
5Iˇsaˬleˬlaˆ tsawˇ jeuˬ-ahˇ, Iˇjiˇtuˆ miˇ kʼahˬ laꞈ kʼoeˇ neh ngaˇ ka kʼoꞈ doˆ nehˬ laꞈ 
ngeh nah neh iˬ nah keuˆ ni, uˬ duˬ tahˬ nymˇ laꞈ kʼoeˇ ngaˇ maˬ ya jawˇ haw-aˬ siˬ. 
Sehˬ gʼawˆ laꞈ kʼoeˇ tehꞈ-ehˇ jawˇ jawˇ-ehˇ cah luꞈ-eu ma.  
6Iˇsaˬleˬlaˆ tsawˇ jeuˬ nehˬ-ehˇ ngaˇ cah cah-ehˇ jawˇ-euˬ aˇ yamˬ kʼoeˇ myah ni 
gʼeh-eu laꞈ kʼoeˇ, aˬ jeˬ miˇ neh ngaˬ-euˬ gʼaˇ duˬ siˬ daˬ miˬ shuˬ daˇ kawˬ neh uˬ 
duˬ tahˬ nymˇ maˬ tsoˆ nehˬ laꞈ teˬ lehˇ, Iˇsaˬleˬlaˆ aˬ yuiꞈ aˬ tsu tiˬ gʼaˬ-ahˇ-iˬ ngaˇ 
maˬ ehˇ nehˬ haw-aˬ siˬ’ lehˇ ehˇ-eu meh lehˇ ehˇ nehˬ-awˬ.  
7“Kʼoeˇ miˇ neh, Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu 
meh lehˇ, ngaˬ-euˬ zaˬ kʼaˆ Daˬbiˇ-ahˇ ehˇ nehˬ-awˬ. ‘Deh ga-ahˇ yawˇ bo luꞈ-eu gʼaˬ 
pyeuꞈ-eu nawˬ-ahˇ ngaˇ kuˇ-awˇ, ngaˬ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ jeuˬ 
kʼoeˇ taˆ bi uˆ lahˇ-euˬ ma.  
8Nawˇ kʼaˇ iˇ kʼaˇ laˇ gaˇ nawˬ nehˬ-ehˇ ngaˇ jawˇ-awˇ, nawˇ iˇ-eu mehˬ hu, nawˬ-ahˇ 
muiˇ-eu tsawˇ haˬ dawˬ tawˆ luꞈ-ahˇ ngaˇ deuˆ gʼaˬ nehˬ-euˬ ma. Miˇ tsaˬ kʼoeˇ taˆ 
huiˬ dui dui-eu sahˬ paˬ sahˬ ma deuˬ loꞈ-ehˇ, nawˬ-ahˇ ngaˇ tsawˇ myahˇ bi doˆ 
ma.  
9-10Ngaˬ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ deuˬ aˬ cawˬ kʼehˬ-eu kʼaˆ-eu 
uˬ moˆ maˬ paˇ ya jawˇ ni, aˬ yawꞈ maꞈ gʼaˇ duˬ ngaˬ neh jawˇ duˬ tiˬ tsahˇ tseˇ doˆ 
nehˬ-awˇ bi jawˇ-euˬ ma. Miˇ kʼahˬ heu kʼahˬ-ahˇ aˬ yawꞈ maꞈ jawˇ keuˆ laˇ-euˬ tiˬ 
nah neh, haiˬ-eu tsawˇ haˬ deuˬ neh kʼehˬ nehˬ kʼaˆ nehˬ-euˬ jeˬ-ahˇ aˬ yawꞈ maꞈ ya 
daˬ-euˬ meh. Ehˇ kʼawꞈ, aˬ kaˇ naˇ, kʼoeˇ loꞈ-ehˇ maˬ paˇ bi gʼeh ma. Nawˬ-ahˇ muiˇ-
eu deuˬ nawˬ-ahˇ maˬ ya laˆ coeˬ laˆ ciˆ ni maˬ ehˇ, nawˬ-euˬ zaˬ nawˬ-euˬ uˆ deuˬ 
jeuˬ le o le ni maˬ ehˇ, nawˬ nehˬ-ehˇ ngaˇ saˇ jaˇ dzaˬ-eu ma.  
11Nawˇ ziˇ dehꞈ jiˇ-awˇ, nawˬ-euˬ aˬ poeˬ aˬ bawˇ deuˬ nehˬ-ehˇ gʼaˬ naˬ ya naˬ 
ngeh, nawˬ-euˬ aˬ li tiˬ li-ahˇ ngaˇ sahˬ paˬ ka nehˬ-awˇ, aˬ yawꞈ-euˬ miˇ kʼahˬ baoˬ 
bi huiˬ laˇ ma.  
12Aˬ yawꞈ-aˬ, ngaˬ-euˬ gʼaˇ duˬ uˬ duˬ tahˬ nymˇ ya tsoˆ-eu gʼaˬ pyeuꞈ laˇ-awˇ, aˬ 
yawꞈ-euˬ dzoeˬ dzaˬ ziꞈ ni ngaˇ jahˇ nehˬ ma.  
13Ngaˇ-aˬ, aˬ yawꞈ-euˬ aˬ da loꞈ-ehˇ pyeuꞈ-awˇ, aˬ yawꞈ-aˬ, ngaˬ-euˬ aˬ li-ahˇ duˇ 
tehꞈ-a. Nawˇ sahˬ paˬ bi pyeuꞈ laˇ-eu gʼaˇ duˬ, ngaˬ neh yuˇ dzeh-euˬ gʼaˬ pyeuꞈ-eu 
Sawˇluˆ-ahˇ caw ba luꞈ-eu ngaˬ-euˬ aˬ laꞈ ngaˇ cawˬ kʼoꞈ-euˬ loꞈ-ehˇ, aˬ yawꞈ-ahˇ 
caw ba-eu ngaˬ-euˬ aˬ laꞈ ngaˇ maˬ cawˬ kʼoꞈ.  



874 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

14Ngaˬ-euˬ tsawˇ jeuˬ hawˇ-eu ngaˬ-euˬ miˇ kʼahˬ kʼoeˇ taˆ, aˬ yawꞈ-ahˇ ngaˇ aˬ 
myah luꞈ bi uˆ lahˇ ma. Aˬ yawꞈ-euˬ dzoeˬ dzaˬ mˬ maˬ maˬ byaˆ zaˇ ziˇ ziꞈ tehꞈ-a’ 
lehˇ ngaˇ ehˇ-eu meh lehˇ ehˇ nehˬ-awˬ.” 
15Miˬyehˇ neh kʼaˇ pah mehˬ-euˬ jeˬ, Daˬbiˇ-ahˇ Naˬdaˬ ehˇ nehˬ-euˬ meh.  

Daˬbiˇ guiˬ lahˬ shaˇ-euˬ 
(2 Saˬmeuˬlaˆ 7.18-29) 

16Kʼoeˇ naˇ, Sahˬpaˬ Miˬyehˇ jawˇ-eu Sehˬ gʼawˆ-ahˇ Daˬbiˇ uˇ leˇ-awˇ nuiˇ-awˇ, heu 
loꞈ-ehˇ guiˬ lahˬ shaˇ-euˬ meh. “Miˬyehˇ pyeuꞈ-eu Sahˬpaˬ Miˬyehˇ-oˇ, ngaˇ maˬ ehˇ, 
ngaˬ-euˬ nymˇ jiˇ maˬ ehˇ, nawˬ neh mˇ nehˬ laꞈ-euˬ guiˬ lahˬ-ahˇ maˬ geuˇ nya.  
17Ehˇ kʼawꞈ, kʼoeˇ naˆ ni tehꞈ-ehˇ nawˇ maˬ juˬ-ehˇ, kʼoeˇ naˆ maˬ tseˇ gʼeh-eu jeˬ 
ngaˬ-euˬ kʼoeˇ taˆ nawˇ paˇ mˇ nehˬ laꞈ-eu lehˇ gʼeh-eu ngaˇ. Miˬyehˇ pyeuꞈ-eu 
Sahˬpaˬ Miˬyehˇ-oˇ, mehˬ hu paw dehꞈ daˆ leꞈ-eu ngaˬ-euˬ zaˬ ngaˬ-euˬ uˆ deuˬ gʼaˇ 
duˬ nawˇ ngaˬ-ahˇ saˇ jaˇ dzaˬ-awˇ, huiˬ dui mahˇ dui dui-eu tsawˇ haˬ tiˬ gʼaˬ loꞈ-
ehˇ nawˇ ngaˬ-ahˇ taˬ huiˬ taˬ mahˇ nehˬ laꞈ-euˬ meh.  
18Heu naˆ maˬ tseˇ nawˬ-ahˇ ngaˇ tiˬ jeˬ-iˬ maˬ paˇ ehˇ nya miˇ-a. Ngaˬ-euˬ gaˇ kawˆ 
nawˇ yaw muiˬ-ehˇ siˬ duˬ-eu kʼawꞈ, nawˬ-euˬ zaˬ kʼaˆ pyeuꞈ-eu ngaˬ-ahˇ nawˇ taˬ 
huiˬ nehˬ laꞈ-euˬ meh. 
19Ngaˬ-ahˇ heu naˆ ni mˇ nehˬ laꞈ-awˇ, aˬ kaˇ ngaˬ-euˬ nymˇ jiˇ huiˬ dui mahˇ dui 
dui laˇ-eu gaˇ kawˆ nawˇ ngaˬ-ahˇ bi siˬ bi mawˇ laꞈ-euˬ heu-aˬ, nawˬ-euˬ nui kʼahˇ 
hawˇ-eu nawˬ-euˬ nui gaˬ meh.  
20Sahˬpaˬ Miˬyehˇ-oˇ, nawˬ-ahˇ duˇ-eu tiˬ gʼaˬ-iˬ maˬ jawˇ-a. Nawˇ tiˬ gʼaˬ tehꞈ-ehˇ 
Miˬyehˇ pyeuꞈ-eu meh lehˇ, nga maꞈ aˬ myah luꞈ siˬ luꞈ ma.  
21Aˬ cawˬ tsawˇ jeuˬ-euˬ zaˬ kʼaˆ ya geuꞈ luꞈ ngeh, nawˬ-euˬ tsawˇ jeuˬ bi pyeuꞈ laˇ-
eu lehˇ, nawˬ neh ka kʼoꞈ nehˬ-euˬ Iˇsaˬleˬlaˆ tsawˇ jeuˬ-ahˇ duˇ-eu tsawˇ jeuˬ, miˇ 
tsaˬ kʼoeˇ taˆ maˬ jawˇ-a. Nawˬ neh aˬ yawꞈ maꞈ gʼaˇ duˬ mˇ-euˬ huiˬ dui dui-eu gaˇ 
deuˬ hawˇ-eu, zahˬ leˇ dui dui paˬ-ehˇ gʼeh-eu gaˇ deuˬ baˬ da neh, miˇ tsaˬ kʼoeˇ taˆ 
nawˇ tsawˇ myahˇ doˆ luꞈ meh. Nawˬ-euˬ tsawˇ jeuˬ-ahˇ Iˇjiˇtuˆ miˇ kʼahˬ laꞈ kʼoeˇ 
neh nawˇ ka kʼoꞈ doˆ nehˬ laꞈ-awˇ, nawˬ-euˬ tsawˇ jeuˬ le luꞈ-eu gaˇ ma tiˬ kahˇ 
mehˬ hu, aˬ cawˬ tsawˇ jeuˬ deuˬ-ahˇ nawˇ teh dzeh nehˬ-euˬ meh.  
22Sahˬpaˬ Miˬyehˇ-oˇ, nawˇ-aˬ, Iˇsaˬleˬlaˆ tsawˇ jeuˬ-ahˇ mˬ maˬ maˬ byaˆ zaˇ ziˇ 
nawˬ-euˬ tsawˇ jeuˬ bi pyeuꞈ laˇ-awˇ, nawˇ aˬ yawꞈ maꞈ-euˬ Miˬyehˇ pyeuꞈ laˇ-euˬ 
meh.  
23“Sahˬpaˬ Miˬyehˇ-oˇ, ngaˬ-ahˇ maˬ ehˇ, ngaˬ-euˬ zaˬ deuˬ uˆ deuˬ-ahˇ maˬ ehˇ, 
nawˬ neh saˇ jaˇ dzaˬ taˬ-euˬ jeˬ aˬ myah luꞈ bi keuˆ le-awˇ, nawˬ neh mˇ ma lehˇ 
ehˇ taˬ-euˬ loꞈ-ehˇ mˇ nehˬ laꞈ-awˬ.  
24Nawˇ tsawˇ myahˇ doˆ dui dui-awˇ, ‘Baoˬ huiˬ-eu Sahˬpaˬ Miˬyehˇ-aˬ, Iˇsaˬleˬlaˆ 
tsawˇ jeuˬ-euˬ Miˬyehˇ meh’ lehˇ aˬ cawˬ ehˇ tehꞈ-a. Kʼoeˇ naˇ, ngaˬ-euˬ dzoeˬ dzaˬ 
aˬ myah luꞈ ziꞈ ni nawˇ jahˇ tehꞈ-a.  
25Ngaˬ-euˬ Miˬyehˇ-oˇ, gaˇ kawˆ heu deuˬ dawˬ tawˆ luꞈ, nawˬ-euˬ zaˬ kʼaˆ pyeuꞈ-eu 
ngaˬ-ahˇ nawˇ pah mehˬ laꞈ-awˇ, ngaˬ-euˬ zaˬ deuˬ uˆ deuˬ sahˬ paˬ bi geuꞈ ma lehˇ 

nawˇ ehˇ-eu miˇ neh, ngaˇ nawˬ-ahˇ heu loꞈ-ehˇ guiˬ lahˬ shaˇ peuˬ-eu jeˬ pyeuꞈ-eu 
ma.  
26Sahˬpaˬ Miˬyehˇ-oˇ, nawˇ Miˬyehˇ pyeuꞈ-awˇ, zahˬ leˇ dui dui paˬ-ehˇ gʼeh-eu saˇ 
jaˇ heu ngaˬ nehˬ-ehˇ nawˇ dzaˬ-euˬ meh.  
27Ngaˬ-euˬ zaˬ ngaˬ-euˬ uˆ deuˬ, aˬ myah luꞈ nawˇ nui ma tsaˬ-eu tsawˇ haˬ deuˬ 
pyeuꞈ nya ni, aˬ yawꞈ maꞈ-ahˇ guiˬ lahˬ biꞈ nehˬ-awˬ lehˇ, nawˬ-ahˇ ngaˇ shaˇ-eu 
ma. Sahˬpaˬ Miˬyehˇ-oˇ, aˬ yawꞈ maꞈ-ahˇ nawˇ guiˬ lahˬ biꞈ nehˬ gʼaˬ-euˬ meh. 
Nawˬ-euˬ guiˬ lahˬ aˬ yawꞈ maꞈ kʼoeˇ taˆ mˬ maˬ maˬ byaˆ zaˇ ziˇ ziꞈ luꞈ-uˇ.” 

1 Laˬsaˬbaˬ 18 

Daˬbiˇ guiˇ deuˆ gʼaˬ-euˬ 
(2 Saˬmeuˬlaˆ 8.1-18) 

1Aˇ yamˬ ui cuiˆ myahˇ laˇ ngeh jawˇ, Piˇliˇtiˆ tsawˇ haˬ deuˬ-ahˇ Daˬbiˇ guiˇ paˇ 
deuˆ-awˇ, deuˆ gʼaˬ-euˬ meh. Gaˬdaˇ meuˬ hawˇ-eu, meuˬ kʼoeˇ meuˬ-euˬ jawˬ jawˬ-
ehˇ jaˆ-eu pu deuˬ-ahˇ, aˬ yawꞈ maꞈ-euˬ aˬ laꞈ laꞈ kʼoeˇ neh Daˬbiˇ paˇ deuˆ za kʼoꞈ 
geuꞈ-euˬ meh. 
2Mawˇbaˆ tsawˇ haˬ deuˬ-ahˇ kʼawꞈ aˬ yawꞈ guiˇ deuˆ gʼaˬ-awˇ, aˬ yawꞈ maꞈ aˬ yawꞈ 
uˆ lahˇ-eu uˬ moˆ jawˇ-awˇ, aˬ yawꞈ-ahˇ kawˬ doˆ nehˬ-euˬ meh.  
3Kʼoeˇ naˇ, Suˇliˆ miˇ kʼahˬ laꞈ kʼoeˇ ahˇ-eu Zoˇbaˬ miˇ kʼahˬ-ahˇ uˆ lahˇ-eu sahˬ paˬ 
Haˬdaˬdeˬzaˬ-ahˇ, Haˬmaˆ miˇ kʼahˬ dawˬ peh Daˬbiˇ guiˇ deuˆ-euˬ meh. Aˬ jeˬ miˇ 
neh ehˇ naˇ, Uˇpaˬlaˇ lawˇ baˬ laꞈ taˆ paw dzaˬ-ahˇ jaˆ-eu miˇ kʼahˬ-ahˇ uˆ lahˇ-eu 
lehˇ, Haˬdaˬdeˬzaˬ leh jeh luꞈ-eu meh.  
4Aˬ yawꞈ-euˬ mahˬ laˆ lawˬ tiˬ heˇ laˇ, mahˬ dziˬ-eu yehˇ shiꞈ heˇ gʼaˬ hawˇ-eu, kuiˇ 
zoˬ cah-eu yehˇ nyiˬ muiˇ gʼaˬ-ahˇ Daˬbiˇ nyehꞈ mi-euˬ meh. Mahˬ laˆ lawˬ tiˬ yaˇ laˇ 
gʼeu loꞈ-eu mahˬ deuˬ tehꞈ-ehˇ aˬ yawꞈ yuˇ geuꞈ-awˇ, dzeˇ-eu deuˬ-ahˇ kuiˇ guˬ yuˇ-
euˬ meh.  
5Sahˬ paˬ Haˬdaˬdeˬzaˬ-ahˇ bi caw ba le-eu lehˇ, Daˬmaˬsehˇ meuˬ-ahˇ jawˇ-eu 
Suˇliˆ tsawˇ haˬ deuˬ neh pyehˬ gʼeh leꞈ-euˬ guiˇ maꞈ deuˬ-ahˇ Daˬbiˇ deuˆ ceh ceh-
awˇ, nyiˬ muiˇ nyiˬ heˇ gʼaˬ deuˆ sehꞈ nehˬ-euˬ meh.  
6Aˬ yawꞈ maꞈ-euˬ miˇ kʼahˬ laꞈ kʼoeˇ Daˬbiˇ taˆ tsoˆ-awˇ, aˬ yawꞈ-euˬ yehˇ bi jawˇ-
euˬ meh. Daˬbiˇ uˆ lahˇ-eu uˬ moˆ aˬ yawꞈ maꞈ ya jawˇ-awˇ, Daˬbiˇ-ahˇ kawˬ ya doˆ-
eu meh. Sahˬpaˬ Miˬyehˇ neh Daˬbiˇ-ahˇ yawˬ gaˇ na luꞈ guiˇ bi deuˆ gʼaˬ-euˬ meh. 
7Haˬdaˬdeˬzaˬ-euˬ gaˇ mˇ-eu yaw huiˬ yaw mahˇ deuˬ zmˬ-eu, shuiˇ neh jahˇ taˬ-
euˬ dehˬ daˬ duˬ Daˬbiˇ deuˆ za-awˇ, Yeˬluˇsaˬlehˬ meuˬ-ahˇ yuˇ kʼoꞈ gʼeh-euˬ meh.  
8Kʼoeˇ uˬ taꞈ, Haˬdaˬdeˬzaˬ uˆ lahˇ-eu meuˬ deuˬ pyeuꞈ-eu Tiˇbaˬhaˇ meuˬ hawˇ-eu 
Kuˬniˬ meuˬ-ahˇ jaˆ-eu guiˬ shuiˇ gʼawˬ mya ni, aˬ yawꞈ yuˇ geuꞈ gʼeh-euˬ meh. Aˇ 
nah, guiˬ shuiˇ kʼoeˇ deuˬ-ahˇ Sawˇlaˬmoˬ yuˇ-awˇ, guiˬ shuiˇ lah jahˇ gaˇ maˬ ehˇ, 
guiˬ shuiˇ kʼawˇ zeuˇ jahˇ gaˇ maˬ ehˇ, Uˬ duˬ tahˬ nymˇ nymˇ ma laꞈ kʼoeˇ geuꞈ-eu 
guiˬ shuiˇ keu ka deuˬ jahˇ gaˇ maˬ ehˇ, zmˬ-euˬ meh.  
9Haˬdaˬdeˬzaˬ-euˬ guiˇ maꞈ dawˬ tawˆ luꞈ-ahˇ Daˬbiˇ deuˆ gʼaˬ-euˬ gaˇ kawˆ Haˬmaˆ 
meuˬ-ahˇ jawˇ-eu sahˬ paˬ Tawˇiˬ ya gaˬ-euˬ meh. 

10Tawˇiˬ nehˬ-ehˇ tiˬ kʼehˬ maˬ taˬ ni guiˇ deuˆ luꞈ-eu Haˬdaˬdeˬzaˬ-ahˇ sahˬ paˬ 
Daˬbiˇ neh deuˆ gʼaˬ-euˬ miˇ neh, Tawˇiˬ -euˬ aˬ li Yoˇlamˬ-ahˇ sahˬ paˬ Daˬbiˇ jawˇ 
gaˇ pyehˬ gʼeh-awˇ, Haˬdaˬdeˬzaˬ-ahˇ deuˆ gʼaˬ-euˬ baˬ da neh, laˬ kʼaˬ cehˇ-awˇ 
guiˬ lahˬ huiˬ-eu dawˬ bi tsaꞈ gaˬ leˇ-euˬ meh. Shuiˇ, pyuˇ, guiˬ shuiˇ, heu deuˬ neh 
jahˇ taˬ-euˬ laꞈ sawˬ deuˬ, Daˬbiˇ jawˇ gaˇ Yoˇlamˬ yuˇ gʼeh nehˬ-euˬ meh. 
11Laꞈ sawˬ kʼoeˇ deuˬ-ahˇ sahˬ paˬ Daˬbiˇ yuˇ-awˇ, aˬ yawꞈ neh deuˆ gʼaˬ-euˬ Eˬdoˬ 
miˇ kʼahˬ, Mawˇbaˆ miˇ kʼahˬ, Aˬmoˬ miˇ kʼahˬ, Piˇliˇtiˆ miˇ kʼahˬ, Aˬmaˬlehˇ miˇ 
kʼahˬ, heu deuˬ-ahˇ za-euˬ pyuˇ hawˇ-eu shuiˇ deuˬ nehˬ-ehˇ tiˬ kawˆ loꞈ-ehˇ, uˬ duˬ 
tahˬ gaˇ zmˬ-eu gʼaˇ duˬ damˬ-euˬ meh.  
12Zeˬluˇyaˆ-euˬ aˬ li Aˬbiˇshaiˇ-aˬ, Saˬdeuꞈ deh kʼawꞈ-ahˇ Eˬdoˬ tsawˇ haˬ deuˬ-ahˇ 
guiˇ deuˆ gʼaˬ-awˇ, tiˬ muiˇ yehꞈ heˇ gʼaˬ deuˆ sehꞈ nehˬ-euˬ meh.  
13Eˬdoˬ miˇ kʼahˬ laꞈ kʼoeˇ aˬ yawꞈ taˆ tsoˆ byah-awˇ, kʼoeˇ gaˇ jawˇ-eu tsawˇ haˬ 
deuˬ sahˬ paˬ Daˬbiˇ uˆ lahˇ-eu uˬ moˆ jawˇ-euˬ meh. Sahˬpaˬ Miˬyehˇ neh Daˬbiˇ-
ahˇ yawˬ gaˇ na luꞈ guiˇ bi deuˆ gʼaˬ-euˬ meh.  
14Iˇsaˬlaˬleˇ miˇ kʼahˬ kʼahˬ lah ni Daˬbiˇ uˆ lahˇ-awˇ, aˬ yawꞈ-euˬ tsawˇ haˬ deuˬ 
kʼoeˇ taˆ aˬ myah luꞈ yaw tsaˬ yaw dawˇ dawˇ-ehˇ haw-awˇ pyaˆ awˇ uˆ lahˇ-euˬ 
meh.  
15Aˬbiˇshaiˇ-euˬ aˬ nyiˇ Yoˇbaˬ-aˬ, Daˬbiˇ-euˬ guiˇ maꞈ kʼoeˇ taˆ uˆ lahˇ-eu gʼaˬ geuꞈ-
euˬ meh. Aˬhiˇluˆ-euˬ aˬ li Yeˬhawˇshaˬpaˇ gʼaˬ-aˬ, jaˇ laˇ yuˇ-eu paw aˬ yuiꞈ geuꞈ-
euˬ meh. 
16Aˬhiˇtuˆ-euˬ aˬ li Zaˬdoˆ hawˇ-eu Aˬbyaˬdaˬ-euˬ aˬ li Aˬhiˇmaˬlehˇ aˬ nyaꞈ-aˬ, piˇ 
ma geuꞈ-euˬ meh. Seˬlehˇyaˬ-aˬ, saˇ naˇ gaˇ tuˆ tehˬ-eu gʼaˬ geuꞈ-euˬ meh.  
17Yeˬhawˇyaˬdaˬ-euˬ aˬ li Baˬnaˇyaˬ gʼaˬ-aˬ, Daˬbiˇ-ahˇ loꞈ piˇ-eu guiˇ maꞈ kʼoeˇ taˆ 
aˬ yuiꞈ geuꞈ-awˇ, sahˬ paˬ Daˬbiˇ-euˬ aˬ li deuˬ-aˬ, aˬ yawꞈ-euˬ gaˇ mˇ-eu yaw huiˬ 
yaw mahˇ deuˬ geuꞈ-euˬ meh.  

1 Laˬsaˬbaˬ 19 

Aˬmoˬ tsawˇ jeuˬ hawˇ-eu Suˇliˆ tsawˇ jeuˬ-ahˇ Daˬbiˇ guiˇ deuˆ gʼaˬ-euˬ 
(2 Saˬmeuˬlaˆ 10.1-19) 

1Aˇ yamˬ ui cuiˆ myahˇ laˇ ngeh jawˇ, Aˬmoˬ sahˬ paˬ Naˬhaˆ shiˇ-awˇ, aˬ yawꞈ-euˬ 
aˬ li Haˬnuˬ sahˬ paˬ pyeuꞈ laˇ-euˬ meh.  
2Kʼoeˇ ngeh, “Aˬ yawꞈ-euˬ aˬ da Naˬhaˆ ngaˬ-ahˇ saˇ jaˇ ziꞈ-euˬ loꞈ-ehˇ, ngaˇ kʼawꞈ 
Haˬnuˬ-ahˇ saˇ jaˇ ziꞈ-eu laꞈ kʼoeˇ cawˬ cawˬ taꞈ ma” lehˇ, sahˬ paˬ Daˬbiˇ ehˇ-eu 
meh. Kʼoeˇ naˇ, sahˬ paˬ Naˬhaˇ shiˇ-euˬ gaˇ kawˆ-ahˇ aˬ yawꞈ kʼawꞈ noeˬ shaˬ-eu 
gaˇ kawˆ bi tsaꞈ gaˬ-iˇ-eu gʼaˇ duˬ, Daˬbiˇ tsawˇ haˬ pyehˬ gʼeh-euˬ meh. Ehˇ kʼawꞈ, 
aˬ yawꞈ-euˬ tsawˇ haˬ kʼoeˇ deuˬ Aˬmoˬ miˇ kʼahˬ-ahˇ iˇ keuˆ-awˇ, sahˬ paˬ Haˬnuˬ-
ahˇ tahˬ puˬ-iˇ ngeh,  
3Aˬmoˬ tsawˇ haˬ aˬ yuiꞈ aˬ tsu deuˬ, aˬ yawꞈ maꞈ-euˬ sahˬ paˬ-ahˇ heu loꞈ-ehˇ ehˇ 
nehˬ-euˬ meh. “Nawˬ da shiˇ-euˬ miˇ neh nui ma maˬ saˇ-eu gaˇ kawˆ bi tsaꞈ gaˬ le-
eu gʼaˇ duˬ, tsawˇ haˬ heu deuˬ-ahˇ Daˬbiˇ pyehˬ gʼeh leꞈ-euˬ nga lehˇ nawˇ noeˬ te 

loˇ. Kʼoeˇ loꞈ-ehˇ maˬ ngeuˇ-a. Aˬ yawꞈ aˬ dui-ahˇ guiˇ deuˆ gʼaˬ nya ni, miˇ kʼahˬ heu 
kʼahˬ gaˇ kawˆ bi kʼoeˬ sho haw le-eu gʼaˇ duˬ tsawˇ haˬ pyehˬ gʼeh leꞈ-euˬ meh.” 
4Daˬbiˇ neh pyehˬ gʼeh-euˬ tsawˇ haˬ kʼoeˇ deuˬ-ahˇ Haˬnuˬ nyehꞈ-awˇ, mehˬ mahˬ 
jehˆ dzeh nehˬ-euˬ uˬ taꞈ, aˬ yawꞈ maꞈ-euˬ pehˇ kʼahˬ daˇ tsuiꞈ-ahˇ keuˆ ni pyehˆ 
tsehˆ nehˬ-awˇ, pyehˬ kʼoꞈ gʼeh-euˬ meh. 
5Tsawˇ haˬ kʼoeˇ deuˬ shaꞈ dawˇ dui dui-eu miˇ neh, iˇ kahˇ-ahˇ maˬ gʼoꞈ keuˆ leˇ 
saˇ-a. Gaˇ kawˆ kʼoeˇ Daˬbiˇ ya gaˬ ngeh, aˬ yawꞈ maꞈ-euˬ mehˬ mahˬ maˬ mahˇ laˇ 
kʼoeˇ keuˆ ni, iˇ kahˇ maˬ gʼoꞈ laˇ ni Yeˬliˇkoˇ meuˬ-ahˇ jawˇ tawˬ-eu gʼaˇ duˬ bi tsaꞈ 
gaˬ-iˇ-euˬ meh.  
6Sahˬ paˬ Haˬnuˬ hawˇ-eu Aˬmoˬ tsawˇ haˬ deuˬ-aˬ, aˬ yawꞈ maꞈ kʼoeˇ loꞈ-ehˇ mˇ-
euˬ miˇ neh, Daˬbiˇ aˬ yawꞈ maꞈ-ahˇ muiˇ tehꞈ-a lehˇ noeˬ siˬ-awˇ, Maˬsoˬpoˬtaˬmiˇ 
miˇ kʼahˬ laꞈ taˆ dzaˬ hawˇ-eu, Zoˇbaˬ miˇ kʼahˬ, Mawˇkah miˇ kʼahˬ heu deuˬ-euˬ 
mahˬ laˆ lawˬ deuˬ hawˇ-eu, mahˬ laˆ lawˬ teh-eu yehˇ deuˬ aˬ yawꞈ-ahˇ bi caw ba 
le-eu gʼaˇ duˬ, pyuˇ nyiˬ muiˇ oeˬ heˇ jawꞈ-i ehˇ gʼaˬ ni biꞈ-euˬ meh.  
7Aˬ yawꞈ maꞈ neh shaˇ ngaˬ taˬ-euˬ mahˬ laˆ lawˬ smˬ muiˇ nyiˬ heˇ laˇ hawˇ-eu, 
Mawˇkah sahˬ paˬ-euˬ guiˇ maꞈ oe-awˇ, Meˬdeˬbaˬ meuˬ dawˬ peh taˆ tsoˆ-awˇ 
jawˇ-euˬ meh. Aˬmoˬ tsawˇ haˬ deuˬ kʼawꞈ, aˬ yawꞈ maꞈ-euˬ meuˬ dawˬ tawˆ luꞈ laꞈ 
kʼoeˇ neh doˆ le-awˇ, guiˇ deuˆ-eu gʼaˇ duˬ lehˬ hmˬ-awˇ loꞈ luꞈ-eu meh.  
8Gaˇ kawˆ kʼoeˇ Daˬbiˇ ya gaˬ ngeh, Yoˇbaˬ nehˬ-ehˇ guiˇ maꞈ maꞈ lah ni pyehˬ gʼeh-
euˬ meh.  
9Aˬmoˬ tsawˇ haˬ deuˬ doˆ le-awˇ, aˬ yawꞈ maꞈ-euˬ meuˬ meuˬ ma pyeuꞈ-eu Laˬbah 
meuˬ-euˬ lahˇ kʼehˬ-ahˇ guiˇ daˬ daˬ-awˇ, aˬ yawꞈ maꞈ-ahˇ caw ba le-euˬ sahˬ paˬ 
deuˬ deh ga-ahˇ guiˇ daˬ daˬ-euˬ meh.  
10Muiˇ-eu deuˬ aˬ yawꞈ-ahˇ mehˬ shi paw neh maˬ ehˇ, naˇ kʼah paw neh maˬ ehˇ, 
guiˇ deuˆ-eu lehˇ lehˬ hmˬ taˬ-euˬ gaˇ Yoˇbaˬ ya mawˇ ngeh, nya dui dui-eu 
Iˇsaˬleˬlaˆ yehˇ deuˬ-ahˇ aˬ yawꞈ tseˇ doˆ-awˇ, Suˇliˆ tsawˇ haˬ deuˬ-ahˇ deuˆ-eu gʼaˇ 
duˬ bi lehˬ hmˬ-euˬ meh. 
11Dzeˇ-eu yehˇ deuˬ-ahˇ aˬ yawꞈ-euˬ aˬ nyiˇ Aˬbiˇshaiˇ gʼaˬ aˬ yuiꞈ bi geuꞈ-awˇ, 
Aˬmoˬ tsawˇ haˬ deuˬ-ahˇ deuˆ-eu gʼaˇ duˬ bi lehˬ hmˬ-euˬ meh.  
12Yoˇbaˬ aˬ yawꞈ-euˬ aˬ nyiˇ-ahˇ heu loꞈ-ehˇ ehˇ nehˬ-euˬ meh. “Suˇliˆ tsawˇ haˬ 
deuˬ ngaˬ-ahˇ deuˆ gʼaˬ-eu ya mawˇ naˇ, nawˇ ngaˬ-ahˇ caw ba le-awˬ. Aˬmoˬ tsawˇ 
haˬ deuˬ nawˬ-ahˇ deuˆ gʼaˬ-eu ya mawˇ naˇ, ngaˇ nawˬ-ahˇ caw ba le ma.  
13Gʼaˬ maˬ baˬ ni nui ma ziꞈ dah ni taˬ-awˬ. Aˬ dui tsawˇ jeuˬ hawˇ-eu aˬ dui 
Miˬyehˇ-euˬ meuˬ deuˬ gʼaˇ duˬ guiˇ deuˆ dui dui kaˇ-euˇ. Sahˬpaˬ Miˬyehˇ nui ma 
tsaˬ-eu jeˬ keuˆ le luꞈ-uˇ.” 
14Yoˇbaˬ hawˇ-eu aˬ yawꞈ-euˬ tsawˇ haˬ deuˬ guiˆ deuˆ-iˇ-eu lehˇ mehˬ hu paw jiˆ 
peh-iˇ ngeh, Suˇliˆ tsawˇ haˬ deuˬ cehˆ byaˆ jiˇ-euˬ meh.  
15Suˇliˆ tsawˇ haˬ deuˬ cehˆ byaˆ gaˇ Aˬmoˬ tsawˇ haˬ deuˬ ya mawˇ ngeh, 
Aˬbiˇshaiˇ-ahˇ aˬ yawꞈ maꞈ guiˇ maˬ deuˆ ni, meuˬ laꞈ kʼoeˇ cehˆ gʼoꞈ uˇ leˇ-euˬ meh. 
Kʼoeˇ naˇ, Yoˇbaˬ Yeˬluˇsaˬlehˬ meuˬ-ahˇ gʼoꞈ leˇ-euˬ meh.  

16Iˇsaˬleˬlaˆ tsawˇ haˬ deuˬ neh aˬ yawꞈ maꞈ-ahˇ guiˇ deuˆ gʼaˬ-euˬ gaˇ kawˆ, Suˇliˆ 
tsawˇ haˬ deuˬ-ahˇ siˬ leˇ-euˬ meh. Kʼoeˇ miˇ neh, Uˇpaˬlaˇ lawˇ baˬ nahˇ ma doˆ 
kʼehˬ paw jaˆ-eu miˇ kʼahˬ deuˬ-ahˇ jawˇ-eu yehˇ deuˬ sheuˬ uiˬ laꞈ-awˇ, Zoˇbaˬ sahˬ 
paˬ Haˬdaˬdeˬzaˬ-euˬ guiˇ maꞈ kʼoeˇ taˆ aˬ yuiꞈ geuꞈ-awˇ uˆ lahˇ-eu gʼaˬ pyeuꞈ-eu 
Shoˇbaˆ-ahˇ, yehˇ kʼoeˇ deuˬ kʼoeˇ taˆ aˬ yuiꞈ geuꞈ-awˇ bi uˆ lahˇ-euˬ meh. 
17Gaˇ kawˆ kʼoeˇ Daˬbiˇ ya gaˬ ngeh, Iˇsaˬleˬlaˆ yehˇ deuˬ kuˇ uiˬ-awˇ, Yawˇdaˬ lawˇ 
baˬ tsehˆ doˆ-awˇ, Suˇliˆ tsawˇ haˬ deuˬ-euˬ mehˬ shi guiˇ daˬ daˬ-awˇ, guiˇ deuˆ 
dahˬ beh-euˬ meh.  
18Kʼoeˇ naˇ, Iˇsaˬleˬlaˆ tsawˇ haˬ deuˬ neh Suˇliˆ guiˇ maꞈ-ahˇ mehˬ nah paw teh kʼoꞈ 
gʼeh-euˬ meh. Daˬbiˇ hawˇ-eu aˬ yawꞈ-euˬ tsawˇ haˬ deuˬ neh, mahˬ laˆ lawˬ teh-eu 
Suˇliˆ yehˇ shiꞈ heˇ gʼaˬ hawˇ-eu, kuiˇ zoˬ cah-eu yehˇ oeˬ muiˇ gʼaˬ sehꞈ-euˬ meh. 
Suˇliˆ guiˇ maꞈ kʼoeˇ taˆ aˬ yuiꞈ geuꞈ-awˇ uˆ lahˇ-eu gʼaˬ pyeuꞈ-eu Shoˇbaˆ-ahˇ gʼeh, 
sehꞈ-euˬ meh.  
19Haˬdaˬdeˬzaˬ uˆ lahˇ-eu uˬ moˆ jawˇ-eu sahˬ paˬ kʼoeˇ deuˬ, Iˇsaˬleˬlaˆ tsawˇ haˬ 
deuˬ aˬ yawꞈ maꞈ-ahˇ guiˇ deuˆ gʼaˬ-euˬ gaˇ ya mawˇ ngeh, Daˬbiˇ nehˬ-ehˇ jahˇ tsaˬ 
geuꞈ-awˇ, aˬ yawꞈ uˆ lahˇ-eu uˬ moˆ jawˇ-euˬ meh. Kʼoeˇ naˇ, Suˇliˆ tsawˇ haˬ deuˬ 
Aˬmoˬ tsawˇ haˬ deuˬ-ahˇ tiˬ jawˇ-iˬ maˬ paˇ caw ba nehˬ mawꞈ ni pyeuꞈ-iˇ-euˬ 
meh.  

1 Laˬsaˬbaˬ 20 

Laˬbah meuˬ-ahˇ Daˬbiˇ guiˇ deuˆ gʼaˬ-euˬ 
(2 Saˬmeuˬlaˆ 12.26-31) 

1Jawˇ la doˆ le-awˇ, sahˬ paˬ deuˬ guiˇ deuˆ-eu aˇ yamˬ paˇ keuˆ laˇ ngeh, Yoˇbaˬ gʼaˬ 
guiˇ maꞈ sheuˬ-awˇ, Aˬmoˬ miˇ kʼahˬ-ahˇ guiˇ deuˆ-iˇ-euˬ meh. Ehˇ kʼawꞈ, sahˬ paˬ 
Daˬbiˇ gʼaˬ-aˬ, Yeˬluˇsaˬlehˬ meuˬ-ahˇ jawˇ yaꞈ-euˬ meh. Aˬ yawꞈ maꞈ Laˬbah meuˬ-
ahˇ loꞈ jawˬ-awˇ deuˆ-awˇ, laˆ cawˆ nehˬ-euˬ meh.  
2Aˬmoˬ tsawˇ jeuˬ-euˬ Miˇlaˬkoˬ miˬ yehˇ tahˬ pahˬ aˬ ma mawˇ kawˇ-aˬ, nyiˬ tseˇ 
jawꞈ-i dzehˬ-eu shuiˇ uˬ kʼoˆ tiˬ siˬ kʼoˆ luꞈ-eu meh. Shuiˇ uˬ kʼoˆ kʼoeˇ siˬ-ahˇ kʼaˬ lo 
sehˇ tiˬ siˬ ahˇ-eu meh. Kʼaˬ lo sehˇ kʼoeˇ siˬ Daˬbiˇ yuˇ-awˇ, aˬ yawꞈ-euˬ uˬ kʼoˆ-ahˇ 
dawˆ tsoꞈ-euˬ meh.  
3Meuˬ kʼoeˇ meuˬ-ahˇ jaˆ-eu pyuˇ shuiˇ myawˬ gahˬ gʼawˬ mya ni aˬ yawꞈ yuˇ geuꞈ-
euˬ meh. Meuˬ kʼoeˇ meuˬ-ahˇ jawˇ-eu tsawˇ haˬ deuˬ-ahˇ kʼawꞈ aˬ yawꞈ nyehꞈ-awˇ, 
yehˬ ma, tsehˬ ma, deuˆ haˬ heu deuˬ bi baꞈ-awˇ, gaˇ bi mˇ-euˬ meh. Aˬmoˬ tsawˇ 
jeuˬ-euˬ meuˬ nui deuˬ-ahˇ jawˇ-eu tsawˇ haˬ deuˬ-ahˇ kʼawꞈ, aˬ yawꞈ kʼoeˇ loꞈ-ehˇ 
gaˇ bi mˇ-euˬ meh. Kʼoeˇ naˇ, aˬ yawꞈ hawˇ-eu aˬ yawꞈ-euˬ tsawˇ haˬ deuˬ 
Yeˬluˇsaˬlehˬ meuˬ-ahˇ gʼoꞈ leˇ-euˬ meh.  

Huiˬ dui goˇ dui dui-eu Piˇliˇtiˆ tsawˇ haˬ deuˬ-ahˇ guiˇ deuˆ-euˬ 
(2 Saˬmeuˬlaˆ 21.15-22) 

4Aˇ nah, Geˬzeuˬ meuˬ-ahˇ Piˇliˇtiˆ tsawˇ haˬ deuˬ nehˬ-ehˇ guiˇ tiˬ poˆ paˇ deuˆ-euˬ 
meh. Kʼoeˇ ngeh poˆ-aˬ, Huˇshahˬ meuˬ-ahˇ jawˇ-eu Siˇbeˬkehˇ neh, Siˇpaiˇ lehˇ kuˇ-
euˬ huiˬ dui goˇ dui dui-eu Piˇliˇtiˆ tsawˇ haˬ tiˬ gʼaˬ deuˆ sehꞈ-awˇ, Piˇliˇtiˆ tsawˇ haˬ 
deuˬ smˬ-iˇ-euˬ poˆ meh.  

5Piˇliˇtiˆ tsawˇ haˬ deuˬ nehˬ-ehˇ guiˇ tiˬ poˆ paˇ deuˆ-awˇ, Yaˬiˇlaˆ-euˬ aˬ li 
Eˇlaˬhaˬnaˬ neh, gahˬ yoeˬ saˬ nmˇ bahˬ yoˆ hui ni ahˇ-eu gahˬ baꞈ luꞈ-eu 
Gawˇliˇyaˆ-euˬ aˬ nyiˇ Lahˬmiˇ-ahˇ sehꞈ-euˬ meh.  
6Piˇliˇtiˆ tsawˇ haˬ deuˬ nehˬ-ehˇ Gaˬdaˇ meuˬ-ahˇ guiˇ tiˬ poˆ paˇ deuˆ-awˇ, kʼoeˇ 
ngeh poˆ-aˬ, aˬ laꞈ nyiˬ laꞈ luꞈ laꞈ noeˇ koꞈ noeˇ tsoꞈ-awˇ, aˬ kuiˇ nyiˬ kuiˇ luꞈ kuiˇ 
noeˇ koꞈ noeˇ tsoꞈ-eu huiˬ dui goˇ dui dui-eu tsawˇ haˬ tiˬ gʼaˬ ahˇ-eu meh. Aˬ yawꞈ-
aˬ, aˇ hu dehꞈ-euˬ tsawˇ haˬ tsawˇ ma deuˬ-euˬ aˇ jeuˬ meh.  
7Iˇsaˬleˬlaˆ tsawˇ haˬ deuˬ-ahˇ aˬ yawꞈ yehˬ bawˬ sehˇ lu-ehˇ ehˇ-awˇ lmˬ lmˬ-ehˇ 
jawˇ ngeh, Daˬbiˇ-euˬ aˇ doˆ Shaˬmahˇ-euˬ aˬ li Yawˇnaˆshaˬ neh bi sehꞈ-euˬ meh.  
8Daˬbiˇ hawˇ-eu aˬ yawꞈ-euˬ tsawˇ haˬ deuˬ neh bi sehꞈ-euˬ tsawˇ haˬ kʼoeˇ smˇ 
gʼaˬ-aˬ, aˇ hu Gaˬdaˇ meuˬ-ahˇ jawˇ-euˬ tsawˇ haˬ tsawˇ ma deuˬ-euˬ zaˬ deuˬ uˆ 
deuˬ meh.  

1 Laˬsaˬbaˬ 21 

Daˬbiˇ miˇ kʼahˬ zaˬ-euˬ tsawˇ seˬ gʼoˆ-euˬ 
(2 Saˬmeuˬlaˆ 24.1-25) 

1Saˬdaˬ-aˬ, Iˇsaˬleˬlaˆ tsawˇ haˬ deuˬ-ahˇ laˆ bahˬ mawꞈ-eu miˇ neh, miˇ kʼahˬ zaˬ-
euˬ tsawˇ seˬ gʼoˆ-eu gʼaˇ duˬ Daˬbiˇ noeˬ tsehˆ laˇ ni jahˇ-euˬ meh.  
2Daˬbiˇ-aˬ, aˬ yawꞈ-euˬ gaˇ mˇ-eu yaw huiˬ yaw mahˇ deuˬ hawˇ-eu Yoˇbaˬ-ahˇ 
“Iˇsaˬleˬlaˆ miˇ kʼahˬ heu dzeˇ kʼoeˇ dzeˇ doˆ ni iˇ-awˇ, miˇ kʼahˬ zaˬ-euˬ tsawˇ seˬ 
gʼoˆ-iˇ-awˬ. Tsawˇ haˬ aˇ myaˆ gʼaˬ jawˇ-eu ngaˇ siˬ mawꞈ nya” lehˇ dawˬ biꞈ-euˬ 
meh.  
3Yoˇbaˬ heu loꞈ-ehˇ ehˇ-eu meh. “Iˇsaˬleˬlaˆ tsawˇ haˬ deuˬ nymˬ-mˇ naˆ maˬ tseˇ tiˬ 
yaˇ bymˇ paˇ myaˬ dzehˬ laˇ ni, Sahˬpaˬ Miˬyehˇ jahˇ luꞈ-uˇ. Sahˬ paˬ-oˇ, aˬ yawꞈ maꞈ 
dawˬ tawˆ luꞈ nawˬ-euˬ zaˬ kʼaˆ tehꞈ meh. Tsawˇ jeuˬ tiˬ jeuˬ jeuˬ lah ni kʼoeˇ taˆ iˬ 
baˇ jaˆ laˇ ni, aˬ jeˬ miˇ neh nawˇ teu loꞈ-ehˇ jahˇ mawꞈ-eu nya.” 
4Ehˇ kʼawꞈ, sahˬ paˬ-aˬ, Yoˇbaˬ-ahˇ aˬ yawꞈ-euˬ ehˇ dawˬ maˬ naˇ haˬ-ehˇ maˬ juˬ ni 
jahˇ nehˬ-euˬ meh. Yoˇbaˬ doˆ-iˇ-awˇ, Iˇsaˬleˬlaˆ miˇ kʼahˬ tiˬ kʼahˬ kʼahˬ lah ni cah 
doe-awˇ, Yeˬluˇsaˬlehˬ meuˬ-ahˇ gʼoꞈ laˇ-euˬ meh.  
5Iˇsaˬleˬlaˆ miˇ kʼahˬ laꞈ kʼoeˇ, guiˇ deuˆ nya-eu tsawˇ haˬ tseˇ tiꞈ seh jawˇ-awˇ, 
Yuˇdaˆ miˇ kʼahˬ laꞈ kʼoeˇ kʼawꞈ, guiˇ deuˆ nya-eu tsawˇ haˬ oeˬ seh shiꞈ muiˇ gʼaˬ 
jawˇ-eu gaˇ kawˆ, sahˬ paˬ Daˬbiˇ-ahˇ aˬ yawꞈ dzawˇ nehˬ leˇ-euˬ meh.  
6Sahˬ paˬ neh bi mˇ-euˬ gaˇ kʼoeˇ hmˬ-ahˇ Yoˇbaˬ nui ma maˬ tsaˬ-eu baˬ da neh, 
Leˬbiˇ tsawˇ jeuˬ hawˇ-eu Beˬyaˬmiˬ tsawˇ jeuˬ-ahˇ aˬ yawꞈ tsawˇ seˬ maˬ gʼoˆ ni 
byehˇ yaꞈ-euˬ meh.  
7Kʼoeˇ loꞈ-ehˇ miˇ kʼahˬ zaˬ-euˬ tsawˇ seˬ gʼoˆ-euˬ gaˇ, Miˬyehˇ nui ma maˬ tsaˬ-eu 
miˇ neh, Iˇsaˬleˬlaˆ miˇ kʼahˬ-ahˇ kʼehˬ nehˬ-euˬ meh. 
8“Ngaˇ kʼoeˇ loꞈ-ehˇ mˇ-euˬ miˇ neh, iˬ baˇ huiˬ dui dui miˇ-a. Ngaˬ-ahˇ iˬ baˇ pyehˬ 
nehˬ laꞈ-awˬ. Ngaˇ maˬ shaˇ noeˬ ni mˇ dzeuˇ gʼaˬ law hawˇ miˇ-a” lehˇ, Miˬyehˇ-ahˇ 
Daˬbiˇ ehˇ nehˬ-euˬ meh.  

9Daˬbiˇ-ahˇ Miˬyehˇ gʼaˇ duˬ ngehˬ dah nehˬ-eu gʼaˬ pyeuꞈ-eu Gaˆ-ahˇ, Sahˬpaˬ 
Miˬyehˇ heu loꞈ-ehˇ ehˇ nehˬ-euˬ meh.  
10“Daˬbiˇ-ahˇ heu loꞈ-ehˇ, ehˇ nehˬ-iˇ-awˬ. Aˬ yawꞈ-ahˇ smˇ jeˬ bi tseˇ geuꞈ ma. Aˬ 
yawꞈ neh kʼaˇ tseˇ geuꞈ-euˬ jeˬ ngaˇ bi keuˆ ma lehˇ ehˇ nehˬ-iˇ-awˬ.” 
11Daˬbiˇ jawˇ gaˇ Gaˆ iˇ-awˇ, Sahˬpaˬ Miˬyehˇ neh kʼaˇ bi ehˇ-euˬ jeˬ dzawˇ nehˬ-awˇ, 
“Aˬ geu jeˬ tseˇ geuꞈ nmˇ” lehˇ naˇ haˬ-euˬ meh. 
12“Smˇ kʼoꞈ byah ni mehꞈ-eu shuꞈ-eu jeˬ geuꞈ nmˇ loˇ. Ba la smˇ siˬ byah ni nawˬ-
ahˇ muiˇ-eu guiˇ maꞈ deuˬ-euˬ mehˬ shi ya cehˆ byaˆ-eu jeˬ geuꞈ nmˇ loˇ. Maˬ ngeuˇ 
naˇ, smˬ nah byah ni Sahˬpaˬ Miˬyehˇ-euˬ gʼawˇ mawˇ aˬ yawꞈ-euˬ mi cehˇ yuˇ-awˇ 
naw maꞈ-ahˇ laˆ luˬ laˆ seˇ nehˬ-eu laꞈ kʼoeˇ, nawˬ-euˬ miˇ kʼahˬ kʼoeˇ taˆ yaw jaw 
naˇ-eu jeˬ bi keuˆ le-awˇ, aˬ yawꞈ-euˬ mˬ taˆ gʼaˬ kʼehˇ-ahˇ gʼoe-eu laꞈ kʼoeˇ, 
Iˇsaˬleˬlaˆ miˇ kʼahˬ doe ni tsawˇ shiˇ bi keuˆ le-eu jeˬ geuꞈ nmˇ loˇ. Sahˬpaˬ 
Miˬyehˇ-ahˇ ngaˇ aˬ joˆ-ehˇ ya ehˇ gaˬ-iˇ nmˇ lehˇ ehˇ nehˬ laꞈ-awˬ.” 
13Gaˆ-ahˇ Daˬbiˇ ehˇ kʼoꞈ nehˬ-eu, “Ngaˬ-ahˇ zahˬ dui dui miˇ-a. Ehˇ kʼawꞈ, tsawˇ haˬ 
zaˬ neh bi kʼehˬ-euˬ jeˬ-ahˇ ngaˇ maˬ geuꞈ mawꞈ nya. Kʼehˬ-eu lehˇ ya bi kʼehˬ naˇ, 
Sahˬpaˬ Miˬyehˇ-aˬ gʼawˬ shaˬ gaˬ nya-eu miˇ neh, aˬ yawꞈ-euˬ mawˇ do ngaˬ-ahˇ 
kʼehˬ nehˬ laꞈ luꞈ-uˇ.” 
14Kʼoeˇ naˇ, Sahˬpaˬ Miˬyehˇ neh Iˇsaˬleˬlaˆ tsawˇ jeuˬ kʼoeˇ taˆ yaw jaw naˇ-eu naˇ 
gawˇ bi keuˆ le-awˇ, shiꞈ muiˇ gʼaˬ shiˇ-euˬ meh. 
15Yeˬluˇsaˬlehˬ meuˬ-ahˇ bi laˆ cawˆ-eu gʼaˇ duˬ kʼawꞈ, aˬ yawꞈ-euˬ mˬ taˆ gʼaˬ kʼehˇ 
tiˬ gʼaˬ pyehˬ gʼeh leꞈ-euˬ meh. Ehˇ kʼawꞈ, aˬ yawꞈ nui ma paˇ laˇ-awˇ, mˬ taˆ gʼaˬ 
kʼehˇ kʼoeˇ gʼaˬ-ahˇ, “Gʼaˬ-aˇ. Teu naˆ ni naˇ gʼaˬ-aˇ” lehˇ ehˇ nehˬ-euˬ meh. Kʼoeˇ loꞈ-
ehˇ ehˇ nehˬ ngeh, mˬ taˆ gʼaˬ kʼehˇ kʼoeˇ gʼaˬ, Yeˬluˇsaˬlehˬ meuˬ dawˬ peh Yeˬbuˇ 
tsawˇ haˬ Aˬyawˇnaˆ-euˬ cehˇ bymˇ saˬ kʼawꞈ-ahˇ oe keuˆ-awˇ yawꞈ luꞈ-eu meh.  
16Mˬ taˆ gʼaˬ kʼehˇ kʼoeˇ gʼaˬ mi cehˇ tuˆ tehˬ taˬ-awˇ, Yeˬluˇsaˬlehˬ meuˬ-ahˇ laˆ cawˆ 
nehˬ-eu gʼaˇ duˬ lehˬ hmˬ dah-awˇ, jaˬ lehˇ kʼoeˇ taˆ yawꞈ luꞈ gaˇ Daˬbiˇ ya mawˇ-euˬ 
meh. Kʼoeˇ ngeh, Daˬbiˇ hawˇ-eu Iˇsaˬleˬlaˆ tsawˇ haˬ aˬ yuiꞈ aˬ tsu deuˬ, baˬ ba miˇ 
tsa tuˆ ni awˆ byaˆ-euˬ meh. Aˬ yawꞈ maꞈ dawˬ tawˆ luꞈ, guˬ daˇ pehˇ zeuˇ mehˬ 
tsoeˬ dm luꞈ-eu meh.  
17Daˬbiˇ yaw kʼaˆ-ehˇ guˇ-awˇ, heu loꞈ-ehˇ guiˬ lahˬ shaˇ-euˬ meh. “Miˬyehˇ-oˇ, yaw 
lehˬ jeˬ mˇ-euˬ gʼaˬ ngaˇ ma. Miˇ kʼahˬ zaˬ-euˬ tsawˇ seˬ yuˇ-awˬ lehˇ dawˬ biꞈ-euˬ 
gʼaˬ ngaˇ ma. Tsawˇ haˬ heu deuˬ mˇ lehˬ taˬ-euˬ tiˬ jeˬ-iˬ maˬjaˆ-a. Ngaˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-oˇ, ngaˇ hawˇ-eu ngaˬ-euˬ nymˇ jiˇ-ahˇ tehꞈ-ehˇ 
kʼehˬ-awˇ, tsawˇ haˬ heu deuˬ-ahˇ bi dzeuˇ-iˇ-awˬ.” 
18Sahˬpaˬ Miˬyehˇ-euˬ mˬ taˆ gʼaˬ kʼehˇ kʼoeˇ gʼaˬ, Gaˆ-ahˇ ehˇ nehˬ-eu, “Aˬyawˇnaˆ-
euˬ cehˇ bymˇ saˬ kʼawꞈ-ahˇ iˇ-awˇ, Sahˬpaˬ Miˬyehˇ-ahˇ lawˇ duˬ tiˬ tsahˇ gawˬ 
nehˬ-eu gʼaˇ duˬ, Daˬbiˇ-ahˇ dawˬ biꞈ nehˬ-awˬ.” 
19Sahˬpaˬ Miˬyehˇ-euˬ dawˬ-ahˇ Daˬbiˇ naˇ haˬ geuꞈ-awˇ, Gaˆ neh kʼaˇ ehˇ nehˬ-euˬ 
loꞈ-ehˇ mˇ-euˬ meh.  

20Cehˇ bymˇ saˬ kʼawꞈ kʼoeˇ kʼawꞈ-ahˇ, Aˬyawˇnaˆ hawˇ-eu aˬ yawꞈ-euˬ aˬ li oeˬ li 
cehˇ baw baw luꞈ-awˇ, mˬ taˆ gʼaˬ kʼehˇ kʼoeˇ gʼaˬ-ahˇ aˬ yawꞈ maꞈ ya mawˇ ngeh, aˬ 
li kʼoeˇ oeˬ li cehˆ zaꞈ-euˬ meh.  
21Sahˬ paˬ Daˬbiˇ oe luꞈ gaˇ Aˬyawˇnaˆ ya mawˇ-eu nehˬ-ehˇ, cehˇ bymˇ saˬ kʼawꞈ-
ahˇ neh doˆ le-awˇ, baˬ ba miˇ tsa tuˆ ni awˆ byaˆ-euˬ meh.  
22Daˬbiˇ ehˇ-eu, “Iˇsaˬleˬlaˆ tsawˇ jeuˬ kʼoeˇ taˆ keuˆ le-euˬ yaw jaw naˇ-eu naˇ gawˇ 
taˬ leˇ ni, Sahˬpaˬ Miˬyehˇ-ahˇ lawˇ duˬ tiˬ tsahˇ gawˬ nehˬ-eu gʼaˇ duˬ, nawˬ-euˬ 
cehˇ bymˇ saˬ kʼawꞈ heu tsahˇ ngaˬ-ahˇ ahˬ nehˬ laꞈ-awˬ. Kʼaˇ poeˬ kʼaˇ lawˬ-eu loꞈ-
ehˇ tiˬ byah ni biꞈ ma.” 
23Aˬyawˇnaˆ ehˇ-eu, “Sahˬ paˬ-oˇ, cehˇ bymˇ saˬ kʼawꞈ heu nawˇ yuˇ-awˇ, kʼaˇ jahˇ 
mawꞈ-eu jeˬ jahˇ-awˬ. Lawˇ gaˇ shehˇ gaˇ geuꞈ-eu gʼaˇ duˬ mawˇ neˇ mawˇ gaw deuˬ 
kʼawꞈ heu gaˇ jawˇ ma. Miˬ dzaˬ dzah puiˆ gaˇ geuꞈ-eu gʼaˇ duˬ cehˇ diˬ gaˇ zmˬ-euˬ 
daˇ kawˬ deuˬ kʼawꞈ jaˆ ma. Lawˇ-eu gʼaˇ duˬ loˬ-eu cehˇ kʼawꞈ heu gaˇ jaˆ ma. Heu 
deuˬ dawˬ tawˆ luꞈ, nawˬ-ahˇ ngaˇ biꞈ-eu ma.” 
24Ehˇ kʼawꞈ, sahˬ paˬ ehˇ-eu, “Yawꞈ ngehꞈ-ehˇ ngaˇ maˬ yuˇ. Aˇ poeˬ tiˬ byah ni biꞈ 
ma. Aˇ poeˬ ti pehˆ-iˬ maˬ ya biꞈ-eu nawˬ-euˬ mˇ myawˬ tiˬ jeˬ-iˬ Sahˬpaˬ Miˬyehˇ-
ahˇ ngaˇ maˬ lawˇ nehˬ.” 
25Kʼoeˇ naˇ, cehˇ bymˇ saˬ kʼawꞈ kʼoeˇ kʼawꞈ gʼaˇ duˬ, shuiˇ maˇ byaˆ koꞈ yaˇ byaˆ 
Aˬyawˇnaˆ-ahˇ biꞈ-euˬ meh.  
26Kʼoeˇ gaˇ, Sahˬpaˬ Miˬyehˇ gʼaˇ duˬ lawˇ duˬ tiˬ tsahˇ aˬ yawꞈ gawˬ-awˇ, miˬ dzaˬ 
dzah puiˆ-awˇ lawˇ-eu jeˬ hawˇ-eu, cawˬ cawˬ taꞈ-eu lawˇ-eu jeˬ aˬ yawꞈ lawˇ-euˬ 
meh. Aˬ yawꞈ guiˬ lahˬ shaˇ-awˇ, aˬ yawꞈ-euˬ shaˇ dawˬ-ahˇ Sahˬpaˬ Miˬyehˇ naˇ haˬ 
nehˬ-eu laꞈ kʼoeˇ, mˬ kʼoeˇ taˆ neh miˬ dzaˬ pyehˬ gʼeh leꞈ-awˇ, lawˇ duˬ kʼoeˇ taˆ jaˆ-
eu lawˇ-eu jeˬ-ahˇ, miˬ dzaˬ bi doꞈ leˇ-euˬ meh.  
27Mˬ taˆ gʼaˬ kʼehˇ kʼoeˇ gʼaˬ-ahˇ, “Mi cehˇ pyehˬ dzeh-awˬ” lehˇ Sahˬpaˬ Miˬyehˇ ehˇ 
nehˬ ngeh, mˬ taˆ gʼaˬ kʼehˇ kʼoeˇ gʼaˬ mi cehˇ pyehˬ dzeh-euˬ meh.  
28Daˬbiˇ kʼoeˇ gaˇ ya mawˇ ngeh, aˬ yawꞈ-euˬ shaˇ dawˬ-ahˇ Sahˬpaˬ Miˬyehˇ naˇ haˬ 
geuꞈ-euˬ gaˇ kawˆ siˬ duˬ-awˇ, Aˬyawˇnaˆ-euˬ cehˇ bymˇ saˬ kʼawꞈ-ahˇ tsoˆ-euˬ lawˇ 
duˬ kʼoeˇ taˆ, lawˇ-eu shehˇ-eu jeˬ mˇ-euˬ meh.  
29Aˇ yamˬ kʼoeˇ yamˬ laꞈ kʼoeˇ, Moˇseˬ neh bawˇ tsahˬ bawˇ dahˇ-ahˇ tsoˆ-euˬ 
Sahˬpaˬ Miˬyehˇ jawˇ-eu Sehˬ gʼawˆ kʼoeˇ gʼawˆ hawˇ-eu, lawˇ-eu shehˇ-eu jeˬ dzah 
puiˆ-awˇ lawˇ-eu lawˇ duˬ kʼoeˇ hmˬ, Giˇbyoˬ meuˬ-ahˇ jaˆ-eu uˬ duˬ tahˬ-eu jawˇ 
duˬ kʼoeˇ tsahˇ-ahˇ jaˆ luꞈ-eu meh.  
30Ehˇ kʼawꞈ, Daˬbiˇ kʼoeˇ gaˇ le-awˇ, Miˬyehˇ-ahˇ uˬ duˬ maˬ tahˬ leˇ peuˬ-a. Aˬ jeˬ 
miˇ neh ehˇ naˇ, Sahˬpaˬ Miˬyehˇ-euˬ mˬ taˆ gʼaˬ kʼehˇ kʼoeˇ gʼaˬ-euˬ mi cehˇ-ahˇ aˬ 
yawꞈ guˆ-eu meh.  

1 Laˬsaˬbaˬ 22 

1Kʼoeˇ naˇ, Daˬbiˇ ehˇ-eu, “Heu-aˬ, Miˬyehˇ pyeuꞈ-eu Sahˬpaˬ Miˬyehˇ-euˬ nymˇ jaˆ-
eu jawˇ duˬ meh. Iˇsaˬleˬlaˆ tsawˇ jeuˬ miˬ dzaˬ dzah puiˆ-awˇ lawˇ-eu jeˬ ya lawˇ-
eu lawˇ duˬ kʼawꞈ, heu gaˇ jaˆ-eu meh.” 

Uˬ duˬ tahˬ nymˇ nymˇ ma tsoˆ-eu gʼaˇ duˬ lehˬ hmˬ-euˬ 

2Iˇsaˬleˬlaˆ miˇ kʼahˬ laꞈ kʼoeˇ jawˇ-eu aˬ cawˬ tsawˇ jeuˬ dawˬ tawˆ luꞈ bi uiˬ laˇ-eu 
gʼaˇ duˬ sahˬ paˬ Daˬbiˇ dawˬ biꞈ-awˇ, gaˇ bi mˇ-euˬ meh. Tiˬ paˆ na deuˬ-ahˇ, Uˬ duˬ 
tahˬ nymˇ nymˇ ma tsoˆ gaˇ geuꞈ-eu kʼaˬ lo bi taꞈ-euˬ meh.  
3Teˇ byaꞈ laˇ gʼoˆ jahˇ gaˇ zmˬ-eu shmˇ sehˬ hawˇ-eu dzahˬ taꞈ deuˬ bi jahˇ-eu gʼaˇ 
duˬ, shmˇ gʼawˬ mya ni aˬ yawꞈ biꞈ-awˇ, maˬ saˆ jiˇ coeˇ gaˇ keuˆ ni myaˬ-eu guiˬ 
shuiˇ deuˬ kʼawꞈ, aˬ yawꞈ biꞈ-euˬ meh.  
4Myaˬ dui dui-eu siˬ daˬ miˬ shuˬ diˬ tm deuˬ aˬ yawꞈ jawˇ gaˇ yuˇ keuˆ leꞈ-eu gʼaˇ 
duˬ, Duˇlu hawˇ-eu Siˇdoˬ meuˬ-ahˇ jawˇ-eu tsawˇ haˬ deuˬ kʼawꞈ, aˬ yawꞈ nehˬ-ehˇ 
jawˇ luꞈ-eu meh. 
5Daˬbiˇ heu loꞈ-ehˇ noeˬ-eu meh. “Ngaˬ li Sawˇlaˬmoˬ tsoˆ-eu Uˬ duˬ tahˬ nymˇ 
nymˇ ma-aˬ, muiˬ dui dui-awˇ, miˇ tsaˬ kʼoeˇ taˆ tsawˇ myahˇ doˆ dui dui tehꞈ-a. Ehˇ 
kʼawꞈ, aˬ yawꞈ aˇ kʼoꞈ nahˬ-awˇ, maˬ mˇ maˬ shaˇ haw-euˬ miˇ neh, Uˬ duˬ tahˬ nymˇ 
nymˇ ma kʼoeˇ tsoˆ-eu gʼaˇ duˬ, ngaˇ ya lehˬ hmˬ taˬ nehˬ meh” lehˇ noeˬ-euˬ meh. 
Kʼoeˇ miˇ neh, Daˬbiˇ-aˬ, aˬ yawꞈ maˬ shiˇ mi naˆ-ehˇ, loˬ-eu mˇ myawˬ keu ka gʼawˬ 
mya ni lehˬ hmˬ dah taˬ nehˬ yaꞈ-euˬ meh.  
6Aˬ yawꞈ-euˬ aˬ li Sawˇlaˬmoˬ-ahˇ bi kuˇ laˬ-iˇ-awˇ, “Iˇsaˬleˬlaˆ tsawˇ jeuˬ-euˬ 
Miˬyehˇ pyeuꞈ-eu Sahˬpaˬ Miˬyehˇ gʼaˇ duˬ uˬ duˬ tahˬ nymˇ tiˬ nymˇ tsoˆ-awˬ” lehˇ 
dawˬ biꞈ-euˬ meh.  
7Sawˇlaˬmoˬ-ahˇ Daˬbiˇ heu loꞈ-ehˇ ehˇ nehˬ-euˬ meh. “Aˬ li-oˇ, ngaˬ-euˬ Miˬyehˇ 
pyeuꞈ-eu Sahˬpaˬ Miˬyehˇ-ahˇ taˬ huiˬ-eu laꞈ kʼoeˇ, uˬ duˬ tahˬ nymˇ tiˬ nymˇ tsoˆ 
mawꞈ-eu ma.  
8Ehˇ kʼawꞈ, ngaˇ-aˬ, tsawˇ haˬ gʼawˬ mya ni sehꞈ dzeuˇ yaꞈ-awˇ, guiˇ gʼawˬ mya poˆ 
deuˆ-euˬ tsawˇ haˬ meh lehˇ Sahˬpaˬ Miˬyehˇ ehˇ-eu meh. Ngaˇ kʼoeˇ loꞈ-ehˇ shiˬ 
gʼawˬ mya ni laˆ yoeˇ-euˬ miˇ neh, aˬ yawꞈ ngaˬ-ahˇ uˬ duˬ tahˬ nymˇ maˬ bi tsoˆ 
laꞈ-aˬ.  
9Ehˇ kʼawꞈ, aˬ yawꞈ ngaˬ-ahˇ heu loꞈ-ehˇ saˇ jaˇ dzaˬ-euˬ meh. ‘Sahˬ paˬ geuꞈ-awˇ saˇ 
lehˆ ni miˇ kʼahˬ-ahˇ ya uˆ lahˇ-eu nawˬ-euˬ aˬ li tiˬ li jawˇ le tehꞈ-a. Aˬ jeˬ miˇ neh 
ehˇ naˇ, muiˇ-eu deuˬ nehˬ-ehˇ aˬ yawꞈ guiˇ maˬ ya deuˆ-ehˇ, miˇ kʼahˬ saˇ lehˆ ni aˬ 
yawꞈ ya uˆ lahˇ-eu gʼaˇ duˬ ngaˇ jahˇ ma. Aˬ yawꞈ-ahˇ Sawˇlaˬmoˬ lehˇ ya myahˇ 
tehꞈ-a. Aˬ jeˬ miˇ neh ehˇ naˇ, aˬ yawꞈ uˆ lahˇ-eu aˇ yamˬ laꞈ kʼoeˇ, Iˇsaˬleˬlaˆ miˇ 
kʼahˬ laꞈ kʼoeˇ guˆ-eu gaˆ-eu jeˬ maˬ jaˆ-ehˇ, nui saˇ oꞈ-awˇ, coꞈ ngehˇ ni jaˆ ni ngaˇ 
jahˇ ma.  
10Ngaˬ-euˬ gʼaˇ duˬ uˬ duˬ tahˬ nymˇ tiˬ nymˇ aˬ yawꞈ tsoˆ tehꞈ-a. Aˬ yawꞈ-aˬ, ngaˬ-
euˬ aˬ li-ahˇ duˇ-awˇ, ngaˇ-aˬ, aˬ yawꞈ-euˬ aˬ da loꞈ-ehˇ duˇ tehꞈ-a. Aˬ yawꞈ-euˬ 
dzoeˬ dzaˬ Iˇsaˬleˬlaˆ miˇ kʼahˬ kʼoeˇ taˆ aˬ myah luꞈ ziꞈ tehꞈ-a’ lehˇ ehˇ-eu meh.” 
11Daˬbiˇ paˇ ehˇ-eu, “Aˬ li-oˇ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ 
nehˬ-ehˇ jawˇ-awˇ, aˬ yawꞈ gʼaˇ duˬ uˬ duˬ tahˬ nymˇ tiˬ nymˇ tsoˆ doˆ nya ni nawˬ-
ahˇ caw ba ma lehˇ, aˬ yawꞈ neh saˇ jaˇ dzaˬ taˬ-euˬ dawˬ-ahˇ ziꞈ luꞈ-uˇ.  

12Aˬ yawꞈ-euˬ zahˇ dawˬ kʼoꞈ dawˬ-ahˇ tsaˬ ni Iˇsaˬleˬlaˆ miˇ kʼahˬ-ahˇ nawˇ uˆ lahˇ 
nya-eu gʼaˇ duˬ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ, noeˬ siˬ 
noeˬ mawˇ nya-eu tsawˇ gahˇ hawˇ-eu, zaˬ siˬ tsawˇ gahˇ biꞈ luꞈ-uˇ.  
13Iˇsaˬleˬlaˆ tsawˇ jeuˬ gʼaˇ duˬ, Sahˬpaˬ Miˬyehˇ neh Moˇseˬ-ahˇ biꞈ taˬ-euˬ zahˇ 
dawˬ kʼoꞈ dawˬ deuˬ-ahˇ nawˇ naˇ haˬ geuꞈ naˇ, nawˇ huiˬ laˇ mahˇ laˇ tehꞈ-a. Nui 
ma ziꞈ dah ni taˬ-awˇ, yawˬ haˇ yawˬ ha nui jah ahˇ-eu laꞈ kʼoeˇ, tiˬ jeˬ-ahˇ-iˬ maˬ 
guˆ ni dehꞈ-awˬ.  
14Uˬ duˬ tahˬ nymˇ nymˇ ma tsoˆ-eu gʼaˇ duˬ, shuiˇ nyiˬ lam oeˬ seh jawꞈ-i hawˇ-eu, 
pyuˇ nyiˬ tseˇ oeˬ lam jawꞈ-i ngaˇ poˆ uiˬ taˬ-euˬ ma. Kʼoeˇ uˬ taꞈ, guiˬ shuiˇ hawˇ-eu 
shmˇ maˬ ehˇ jiˇ coeˇ ni jaˆ-eu ma. Daˇ kawˬ hawˇ-eu kʼaˬ lo deuˬ kʼawꞈ, ngaˇ lehˬ 
hmˬ taˬ-euˬ ma. Ehˇ kʼawꞈ, nawˇ paˇ ya poˆ lahˬ-a siˬ.  
15-16Nawˇ gaˇ mˇ-eu tsawˇ haˬ gʼawˬ mya ni jawˇ meh. Kʼaˬ lo tsaˬ byaˆ taꞈ-eu tsawˇ 
haˬ deuˬ maˬ ehˇ, tsaˬ byaˆ gawˬ-eu tsawˇ haˬ deuˬ maˬ ehˇ, laꞈ myawˬ laꞈ sawˆ mˇ-
eu deuˬ maˬ ehˇ, shuiˇ, pyuˇ, guiˬ shuiˇ hawˇ-eu shmˇ tehˆ nya lawˬ nya-eu tsawˇ 
haˬ deuˬ maˬ ehˇ, gʼawˬ mya ni jawˇ meh.” 
17Iˇsaˬleˬlaˆ tsawˇ haˬ aˬ yuiꞈ aˬ tsu dawˬ tawˆ luꞈ, Sawˇlaˬmoˬ-ahˇ bi caw ba le-eu 
gʼaˇ duˬ Daˬbiˇ dawˬ biꞈ-euˬ meh.  
18Aˬ yawꞈ ehˇ-eu, “Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ naw maꞈ nehˬ-
ehˇ jawˇ-awˇ, naw maꞈ-euˬ miˇ kʼahˬ oeˬ paw oeˬ coeˇ luꞈ, kʼahˬ lahˇ duˬ maˬ jaˆ ni 
saˇ lehˆ ni aˬ yawꞈ bi jaˆ-euˬ meh. Miˇ kʼahˬ heu kʼahˬ-ahˇ jawˇ-euˬ tsawˇ jeuˬ dawˬ 
tawˆ luꞈ kʼoeˇ taˆ, aˬ yawꞈ neh ngaˬ-ahˇ bi gʼaˬ leˇ nehˬ laꞈ-awˇ, Sahˬpaˬ Miˬyehˇ-euˬ 
uˬ moˆ hawˇ-eu naw maꞈ uˆ lahˇ-eu uˬ moˆ aˬ yawꞈ maꞈ jawˇ luꞈ meh.  
19Naw maꞈ-euˬ nui ma saꞈ laˇ dawˬ tawˆ luꞈ, naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ-euˬ gaˇ mˇ-awˬ. Sahˬpaˬ Miˬyehˇ-euˬ Dawˬ ma saˇ jaˇ Bahˬ keuˆ 
hawˇ-eu, aˬ yawꞈ-ahˇ uˬ duˬ tahˬ gaˇ geuꞈ-eu muiˬ-eu shawˇ-eu mˇ myawˬ keu ka 
dawˬ tawˆ luꞈ bi jaˆ-eu gʼaˇ duˬ, Uˬ duˬ tahˬ nymˇ nymˇ ma tsoˆ-eu dawꞈ leˇ-awˬ.” 

1 Laˬsaˬbaˬ 23 

1Daˬbiˇ tsawˇ mawˬ mawˬ dui dui laˇ ngeh, aˬ yawꞈ-euˬ aˬ li Sawˇlaˬmoˬ-ahˇ 
Iˇsaˬleˬlaˆ sahˬ paˬ ka nehˬ-euˬ meh.  

Leˬbiˇ tsawˇ haˬ deuˬ-euˬ gaˇ 

2Iˇsaˬleˬlaˆ tsawˇ jeuˬ-euˬ aˬ yuiꞈ aˬ tsu deuˬ, piˇ ma deuˬ hawˇ-eu, Leˬbiˇ tsawˇ haˬ 
deuˬ dawˬ tawˆ luꞈ-ahˇ, sahˬ paˬ Daˬbiˇ kuˇ uiˬ-euˬ meh.  
3Aˇ kʼoꞈ smˬ tseˇ laꞈ taˆ paw-euˬ Leˬbiˇ tsawˇ haˬ kʼaˬ dzeˇ zaˬ dawˬ tawˆ luꞈ-euˬ 
tsawˇ myahˇ aˬ yawꞈ yuˇ-euˬ meh. Dawˬ tawˆ luꞈ smˬ muiˇ yehꞈ heˇ gʼaˬ byah-eu 
meh.  
4Daˬbiˇ ehˇ-eu, “Tsawˇ haˬ heu deuˬ laꞈ kʼoeˇ, nyiˬ muiˇ oeˬ heˇ gʼaˬ-aˬ, Sahˬpaˬ 
Miˬyehˇ-euˬ Uˬ duˬ tahˬ nymˇ nymˇ ma laꞈ kʼoeˇ gaˇ mˇ gaˇ haw-eu pyaˆ-eu deuˬ 
geuꞈ-awˇ, koꞈ heˇ gʼaˬ-aˬ, jaˇ laˇ yuˇ-eu paw hawˇ-eu yaˇ kʼaˬ daˇ-eu paw gaˇ mˇ-awˬ.  

5Oeˬ heˇ gʼaˬ-aˬ, gʼoˆ kʼehˬ-ahˇ loꞈ piˇ-eu gaˇ mˇ-awˇ, oeˬ heˇ gʼaˬ-aˬ, ngaˬ neh biꞈ-euˬ 
caˇ dawˬ caˇ gaˇ zmˬ-eu keu ka deuˬ yuˇ-awˇ, Sahˬpaˬ Miˬyehˇ-ahˇ caˇ-awˇ ja ceuˬ-
eu deuˬ geuꞈ-awˬ.” 
6Daˬbiˇ-aˬ, Leˬbiˇ tsawˇ haˬ deuˬ-ahˇ, Geˬlaˬshoˬ aˇ jeuˬ, Kawˇhaˆ aˇ jeuˬ, Meˬlaˬliˇ aˇ 
jeuˬ lehˇ, smˬ muˇ biˇ paˆ nehˬ-euˬ meh.  
7Geˬlaˬshoˬ-aˬ, Laˬdaˬ hawˇ-eu Shiˇmiˇ lehˇ myahˇ-euˬ aˬ li nyiˬ li jawˇ-eu meh.  
8Laˬdaˬ-aˬ, Yeˬheˬlaˇ, Zeˬdamˬ, Yawˇlaˆ lehˇ myahˇ-euˬ aˬ li smˬ li jawˇ-eu meh.  
9Aˬ yawꞈ maꞈ-aˬ, Laˬdaˬ o neh jeuˬ le o le-euˬ aˇ jeuˬ aˇ ca deuˬ-euˬ aˬ da yaw dzahˇ 
deuˬ meh. (Shiˇmiˇ-aˬ, Sheˬloˇmoˇ, Haˬzeˬlaˇ, Haˬlaˬ lehˇ myahˇ-euˬ aˬ li smˬ li jawˇ-
eu meh.) 
10Shiˇmiˇ-euˬ aˬ li deuˬ-aˬ, Jaˬhaˆ, Ziˇzaˬ, Yuˇshaˆ, Beˬliˇyaˆ aˬ ha mehˇ nmˇ meh. Aˬ 
ha oeˬ mehˇ nmˇ-aˬ, Shiˇmiˇ-euˬ zaˬ deuˬ meh. 
11Jaˬhaˆ gʼaˬ aˬ yuiꞈ yuiꞈ saˬ pyeuꞈ-awˇ, Ziˇzaˬ gʼaˬ aˬ gʼahˇ gʼaˬ pyeuꞈ-eu meh. 
Yuˇshaˆ hawˇ-eu Beˬliˇyaˆ aˬ nyaꞈ-aˬ, aˬ li maˬ jawˇ myaˬ-eu miˇ neh, aˇ jeuˬ aˇ ca tiˬ 
ca tehꞈ-ehˇ sawˇ-awˇ, gaˇ tiˬ jeˬ tehꞈ-ehˇ bi tawˬ-euˬ meh.  
12Kawˇhaˆ-aˬ, Aˬmaˬlamˬ, Iˇzaˬhaˬ, Heˬbyoˬ, Awˇzeˬlaˇ lehˇ myahˇ-euˬ aˬ li oeˬ li 
jawˇ-eu meh.  
13Aˬ li aˬ yuiꞈ yuiꞈ saˬ gʼaˬ pyeuꞈ-eu Aˬmaˬlamˬ-aˬ, Aˬloˬ hawˇ-eu Moˇseˬ-euˬ aˬ da 
meh. (Aˬloˬ hawˇ-eu aˬ yawꞈ-euˬ zaˬ deuꞈ uˆ deuˬ-aˬ, mˬ maˬ maˬ byaˆ zaˇ ziˇ muiˬ-
eu shawˇ-eu keu ka deuˬ-ahˇ haw-eu pyaˆ-eu gʼaˇ duˬ maˬ ehˇ, aˬ yawꞈ-euˬ tsawˇ 
myahˇ uˬ moˆ Iˇsaˬleˬlaˆ tsawˇ haˬ deuˬ-ahˇ dawˬ ngehˬ gʼeh nehˬ-eu gʼaˇ duˬ maˬ 
ehˇ, Sahˬpaˬ Miˬyehˇ-ahˇ uˬ duˬ tahˬ gaˇ yaw saw jeˬ doꞈ damˬ-eu gʼaˇ duˬ maˬ ehˇ, 
tseˇ doˆ taˬ-euˬ tsawˇ haˬ deuˬ pyeuꞈ-eu meh.  
14Ehˇ kʼawꞈ, Miˬyehˇ-euˬ tsawˇ haˬ pyeuꞈ-eu Moˇseˬ-euˬ aˬ li deuˬ-aˬ, Leˬbiˇ tsawˇ 
jeuˬ laꞈ kʼoeˇ ahˇ-eu meh.) 
15Moˇseˬ-aˬ, Geˬlaˬshoˬ hawˇ-eu Eˇliˇzaˬ lehˇ myahˇ-euˬ aˬ li nyiˬ li jawˇ-eu meh. 
16Geˬlaˬshmˬ-euˬ aˬ li deuˬ laꞈ kʼoeˇ aˬ yuiꞈ geuꞈ-euˬ gʼaˬ-aˬ, Sheˬbeuˬlaˇ meh.  
17Eˇliˇzaˬ-aˬ, Leˬhaˬbiˇ lehˇ myahˇ-euˬ aˬ li tiˬ li jawˇ-eu tehꞈ meh. Ehˇ kʼawꞈ, 
Leˬhaˬbiˇ-euˬ zaˬ deuˬ uˆ deuˬ myaˬ dui dui-eu meh.  
18Kawˇhaˆ-euˬ aˬ li aˬ gʼahˇ gʼaˬ pyeuꞈ-eu Iˇzaˬhaˬ-aˬ, Sheˬloˇmiˇ lehˇ myahˇ-euˬ aˬ li 
tiˬ li jawˇ-eu meh. Aˬ yawꞈ-aˬ, aˬ yawꞈ-euˬ aˇ jeuˬ aˇ ca kʼoeˇ taˆ aˬ yuiꞈ geuꞈ-euˬ 
meh.  
19Kawˇhaˆ-euˬ aˬ li smˇ gʼaˬ tiˬ gʼaˬ pyeuꞈ-eu Heˬbyoˬ-aˬ, Yeˬliˇyaˆ, Aˬmaˬliˇ, 
Yeˬhaˬzeˬlaˇ, Yeˬkaˬmeˬ lehˇ myahˇ-euˬ aˬ li oeˬ li jawˇ-eu meh.  
20Kawˇhaˆ-euˬ aˬ li oeˬ gʼaˬ tiˬ gʼaˬ pyeuꞈ-eu Awˇzeˬlaˇ-aˬ, Miˇkaˬ hawˇ-eu Iˇshaˬyaˆ 
lehˇ myahˇ-euˬ aˬ li nyiˬ li jawˇ-eu meh.  
21Meˬlaˬliˇ-aˬ, Maˬhaˬliˬ hawˇ-eu Muˇshiˬ lehˇ myahˇ-euˬ aˬ li nyiˬ li jawˇ-eu meh. 
Maˬhaˬliˬ-aˬ, Eˇlaˬzaˬ hawˇ-eu Giˇshaˆ lehˇ myahˇ-euˬ aˬ li nyiˬ li jawˇ-eu meh.  

22Ehˇ kʼawꞈ, Eˇlaˬzaˬ gʼaˬ-aˬ, ziˇ jiˇ ngeh keuˆ ni aˬ li tiˬ li-iˬ maˬ jawˇ le-ehˇ, aˬ buˇ 
tehꞈ-ehˇ jawˇ-euˬ meh. Aˬ yawꞈ-euˬ aˬ buˇ deuˬ-aˬ, aˬ yawꞈ maꞈ-euˬ aˬ zawˇ Giˇshaˆ-
euˬ aˬ li deuˬ-ahˇ dahˬ dzaˬ-iˇ-euˬ meh.  
23Meˬlaˬliˇ-euˬ aˬ li aˬ gʼahˇ gʼaˬ pyeuꞈ-eu Muˇshiˬ-aˬ, Maˬhaˬliˬ, Eˬdeuˬ, Yeˬlaˬmoˇ 
lehˇ myahˇ-euˬ aˬ li smˬ li jawˇ-eu meh.  
24Heu-aˬ, aˇ jeuˬ aˇ ca aˬ yawꞈ ca yawꞈ baw baw-ehˇ, aˬ yawꞈ gʼaˬ yawꞈ-euˬ tsawˇ 
myahˇ yuˇ taˬ-euˬ Leˬbiˇ-euˬ zaˬ deuˬ uˆ deuˬ meh. Aˇ kʼoꞈ nyiˬ tseˇ laꞈ taˆ paw-euˬ 
aˬ yawꞈ-euˬ zaˬ deuˬ uˆ deuˬ aˬ yawꞈ gʼaˬ yawꞈ, Sahˬpaˬ Miˬyehˇ-euˬ Uˬ duˬ tahˬ 
nymˇ nymˇ ma laꞈ kʼoeˇ ya mˇ-eu gaˇ jaˆ-eu meh.  
25Daˬbiˇ ehˇ-eu, “Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, aˬ 
yawꞈ-euˬ tsawˇ jeuˬ kʼoeˇ taˆ nui saˇ oꞈ-eu jeˬ bi keuˆ le-awˇ, aˬ yawꞈ-euˬ gʼawˇ 
mawˇ Yeˬluˇsaˬlehˬ meuˬ laꞈ kʼoeˇ mˬ maˬ maˬ byaˆ zaˇ ziˇ jawˇ tehꞈ-a.  
26Kʼoeˇ miˇ neh, Sahˬpaˬ Miˬyehˇ-euˬ Sehˬ gʼawˆ hawˇ-eu uˬ duˬ tahˬ gaˇ zmˬ-eu 
keu ka deuˬ-ahˇ, Leˬbiˇ tsawˇ haˬ deuˬ baꞈ poˆ baꞈ paˇ mˇ-eu maˬ paˇ loˬ meh.” 
27Daˬbiˇ neh mehˬ saˬ tsoˆ saˬ saˬ yaꞈ-euˬ dawˬ-ahˇ gʼoe-awˇ, aˇ kʼoꞈ nyiˬ tseˇ kʼaˇ 
byah laˇ-euˬ Leˬbiˇ tsawˇ haˬ dawˬ tawˆ luꞈ, gaˇ mˇ-eu gʼaˇ duˬ tsawˇ myahˇ ya 
dawˆ-eu meh.  
28Leˬbiˇ tsawˇ haˬ deuˬ ya mˇ-eu gaˇ-aˬ, Sahˬpaˬ Miˬyehˇ-euˬ Uˬ duˬ tahˬ nymˇ nymˇ 
ma laꞈ kʼoeˇ uˬ duˬ tahˬ ngeh, Aˬloˬ-euˬ zaˬ deuˬ uˆ deuˬ pyeuꞈ-eu piˇ ma deuˬ-ahˇ 
caw jaw-eu gaˇ maˬ ehˇ, Uˬ duˬ tahˬ nymˇ nymˇ ma-euˬ poˆ ka hawˇ-eu aˇ lawˆ 
deuˬ-ahˇ bo saˆ haw piˇ-eu gaˇ maˬ ehˇ, kʼaˇ muiˬ kʼaˇ shawˇ-eu mˇ myawˬ keu ka 
deuˬ-ahˇ maˬ ya bi jawꞈ-iˇ ni jeˬ hmˬ laˆ saˆ-eu gaˇ maˬ ehˇ,  
29Miˬyehˇ-ahˇ damˬ-eu kaˬ muˇ jahˇ-eu gaˇ maˬ ehˇ, lawˇ-eu gʼaˇ duˬ loˬ-eu cehˇ 
meu, dehˬ tseˬ maˬ ahˇ-eu kaˬ muˇ, laˆ jaꞈ taˬ-euˬ kaˬ muˇ aˇ yaˆ hawˇ-eu saˬ loˬ tsiˇ 
keuˬ taˬ-euˬ cehˇ meu, heu deuˬ-ahˇ laˆ saˆ-eu gaˇ maˬ ehˇ, Uˬ duˬ tahˬ nymˇ nymˇ 
ma laꞈ kʼoeˇ lawˇ-eu shehˇ-eu jeˬ-ahˇ pehˬ haw saˆ haw-eu gaˇ maˬ ehˇ,  
30yawˬ shawˬ yawˬ miˇ na luꞈ Sahˬpaˬ Miˬyehˇ-ahˇ ja ceuˬ-awˇ, ciˬ huiˬ ci mahˇ-eu 
gaˇ maˬ ehˇ,  
31jawˇ nah ngeh nah maˬ ehˇ, laˆ loˆ lah-eu bawˬ-iˬ gʼeh ngeh hawˇ-eu bawˬ-iˬ nui 
deuˬ gʼeh ngeh maˬ ehˇ, miˬ dzaˬ-ahˇ dzah puiˆ-awˇ lawˇ-eu jeˬ Sahˬpaˬ Miˬyehˇ-ahˇ 
kʼaˇ lawˇ nehˬ ngeh, aˬ yawꞈ-ahˇ ja ceuˬ-awˇ ciˬ huiˬ ciˬ mahˇ nehˬ-eu gaˇ-aˬ, aˬ 
yawꞈ maꞈ ya mˇ-eu gaˇ deuˬ pyeuꞈ-eu meh. Sahˬpaˬ Miˬyehˇ-ahˇ aˇ yamˬ maˬ tseˇ ni 
aˬ myah luꞈ uˬ duˬ tahˬ-eu gʼaˇ duˬ, Leˬbiˇ tsawˇ haˬ deuˬ-ahˇ gaˇ biꞈ taˬ-euˬ meh.  
32Sahˬpaˬ Miˬyehˇ jawˇ-eu Sehˬ gʼawˆ hawˇ-eu Uˬ duˬ tahˬ nymˇ nymˇ ma-ahˇ bo 
saˆ haw piˇ-eu gaˇ maˬ ehˇ, Uˬ duˬ tahˬ nymˇ nymˇ ma laꞈ kʼoeˇ uˬ duˬ tahˬ ngeh, 
Aˬloˬ-euˬ zaˬ deuˬ uˆ deuˬ pyeuꞈ-eu aˬ yawꞈ maꞈ-euˬ aˬ yuiꞈ aˬ nyiˇ piˇ ma kʼoeˇ 
deuˬ-ahˇ caw ba nehˬ-eu gaˇ maˬ ehˇ, Leˬbiˇ tsawˇ haˬ deuˬ ya mˇ-eu gaˇ pyeuꞈ-eu 
meh.  

1 Laˬsaˬbaˬ 24 

Piˇ ma deuˬ ya mˇ-eu gaˇ 

1Aˬloˬ-euˬ zaˬ deuˬ heu loꞈ-ehˇ aˇ jeuˬ paˆ-iˇ-euˬ meh. Aˬloˬ-aˬ, Naˬdehˇ, Aˬbiˇhuˬ, 
Eˇlaˬzaˬ, Iˇdaˬmaˬ lehˇ kuˇ-euˬ aˬ li oeˬ li jawˇ-eu meh.  
2Naˬdehˇ hawˇ-eu Aˬbiˇhuˬ aˬ nyaꞈ nmˇ zaˬ tiˬ gʼaˬ-iˬ maˬ jawˇ le-ehˇ, aˬ da gʼaˬ-euˬ 
jeˬ hu shiˇ-euˬ miˇ neh, Eˇlaˬzaˬ hawˇ-eu Iˇdaˬmaˬ aˬ nyaꞈ nmˇ piˇ ma pyeuꞈ laˇ-euˬ 
meh.  
3Daˬbiˇ-aˬ, Aˬloˬ-euˬ zaˬ deuˬ uˆ deuˬ-ahˇ aˇ muˇ biˇ paˆ nehˬ-awˇ, yawˬ ha-euˬ gaˇ 
yawˬ ha bi baw-euˬ meh. Aˬ yawꞈ kʼoeˇ loꞈ-ehˇ aˇ muˇ biˇ paˆ nehˬ ngeh, Eˇlaˬzaˬ aˇ 
jeuˬ pyeuꞈ-eu Zaˬdoˆ hawˇ-eu Iˇdaˬmaˬ aˇ jeuˬ pyeuꞈ-eu Aˬhiˇmaˬlehˇ aˬ nyaꞈ aˬ 
yawꞈ-ahˇ caw ba-euˬ meh.  
4Eˇlaˬzaˬ-euˬ zaˬ deuˬ uˆ deuˬ-ahˇ aˇ muˇ tseˇ koꞈ muˇ biˇ-awˇ, Iˇdaˬmaˬ-euˬ zaˬ deuˬ 
uˆ deuˬ-ahˇ yehꞈ muˇ biˇ-euˬ meh. Eˇlaˬzaˬ-euˬ zaˬ deuˬ uˆ deuˬ laꞈ kʼoeˇ, aˇ jeuˬ aˇ 
ca aˬ yawꞈ ca yawꞈ kʼoeˇ taˆ aˬ yuiꞈ geuꞈ luꞈ-eu tsawˇ haˬ aˇ gʼaˬ myaˬ dzehˬ-eu miˇ 
neh, kʼoeˇ loꞈ-ehˇ aˇ muˇ biˇ myaˬ dzehˬ-euˬ meh.  
5Eˇlaˬzaˬ-euˬ zaˬ deuˬ uˆ deuˬ hawˇ-eu Iˇdaˬmaˬ-euˬ zaˬ deuˬ uˆ deuˬ nyiˬ jeuˬ luꞈ 
laꞈ kʼoeˇ, Uˬ duˬ tahˬ nymˇ nymˇ ma laꞈ kʼoeˇ gaˇ mˇ-eu yaw huiˬ yaw mahˇ deuˬ 
hawˇ-eu, guiˬ lahˬ saꞈ laˇ paw aˬ yuiꞈ geuꞈ-eu deuˬ jawˇ luꞈ-eu miˇ neh, aˬ yawꞈ 
maꞈ-ahˇ gaˇ biˇ paˆ nehˬ ngeh, shehˆ tsaˬ tsaˬ-awˇ biˇ nehˬ-euˬ meh.  
6Eˇlaˬzaˬ-euˬ zaˬ deuˬ uˆ deuˬ hawˇ-eu Iˇdaˬmaˬ-euˬ zaˬ deuˬ uˆ deuˬ, tiˬ gʼaˬ tiˬ poˆ 
shehˆ tsaˬ tsaˬ-awˇ, Leˬbiˇ tsawˇ haˬ jaˇ laˇ yuˇ-eu gʼaˬ pyeuꞈ-eu Neˬdaˬneˬlaˇ-euˬ aˬ 
li Sheˬmaˇyaˬ gʼaˬ-aˬ, aˬ yawꞈ maꞈ-euˬ tsawˇ myahˇ yuˇ-euˬ meh. Sahˬ paˬ maˬ ehˇ, 
aˬ yawꞈ-euˬ gaˇ mˇ-euˬ yaw huiˬ yaw mahˇ deuˬ maˬ ehˇ, piˇ ma Zaˬdoˆ maˬ ehˇ, 
Aˬbyaˬdaˬ-euˬ aˬ li Aˬhiˇmaˬlehˇ maˬ ehˇ, piˇ ma deuˬ-euˬ aˇ jeuˬ aˇ ca kʼoeˇ taˆ aˬ 
yuiꞈ geuꞈ-eu deuˬ hawˇ-eu Leˬbiˇ tsawˇ jeuˬ-euˬ aˇ jeuˬ aˇ ca deuˬ maˬ ehˇ, dawˬ 
tawˆ luꞈ jawˇ-eu mehˬ shi kʼoeˇ loꞈ-ehˇ mˇ-euˬ meh.  
7Gaˇ za beh beh-euˬ gʼaˬ Yeˬhawˇyaˬliˆ, nyiˬ gʼaˬ tiˬ gʼaˬ Yeˬdehˇyaˬ, 
8smˇ gʼaˬ tiˬ gʼaˬ Haˬlmˬ, oeˬ gʼaˬ tiˬ gʼaˬ Soeˇlmˬ,  
9ngaˬ gʼaˬ tiˬ gʼaˬ Maˬlaˬkiˇyaˬ, koꞈ gʼaˬ tiˬ gʼaˬ Miˇyaˬmeˬ,  
10shiꞈ gʼaˬ tiˬ gʼaˬ Haˬkawˇzaˬ, yehꞈ gʼaˬ tiˬ gʼaˬ Aˬbiˇyaˬ,  
11gʼoeˬ gʼaˬ tiˬ gʼaˬ Yeˬshah, tseˇ gʼaˬ tiˬ gʼaˬ Sheˬkaˬniˇ,  
12tseˇ tiꞈ gʼaˬ tiˬ gʼaˬ Eˇlaˬshiˆ, tseˇ nyiꞈ gʼaˬ tiˬ gʼaˬ Yaˬkmˬ,  
13tseˇ smˇ gʼaˬ tiˬ gʼaˬ Huˇpahˬ, tseˇ oeˬ gʼaˬ tiˬ gʼaˬ Yeˬshiˇbaˆ,  
14tseˇ ngaˬ gʼaˬ tiˬ gʼaˬ Biˇlaˬgahˬ, tseˇ koꞈ gʼaˬ tiˬ gʼaˬ Iˇmeˬlaˇ,  
15tseˇ shiꞈ gʼaˬ tiˬ gʼaˬ Heˬziˬlaˇ, tseˇ yehꞈ gʼaˬ tiˬ gʼaˬ Haˬpiˇzeh,  
16tseˇ gʼoeˬ gʼaˬ tiˬ gʼaˬ Peˬdaˬhiˇ, nyiˬ tseˇ gʼaˬ tiˬ gʼaˬ Yeˬheˬzaˬgeˬlaˇ,  
17nyiˬ tseˇ tiꞈ gʼaˬ tiˬ gʼaˬ Yaˬciˬ, nyiˬ tseˇ nyiꞈ gʼaˬ tiˬ gʼaˬ Gaˬmuˇlaˆ,  
18nyiˬ tseˇ smˇ gʼaˬ tiˬ gʼaˬ Daˬlaˇyaˬ, nyiˬ tseˇ oeˬ gʼaˬ tiˬ gʼaˬ Mawˇziˇ meh.  
19Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ dawˬ-ahˇ naˇ haˬ 
geuꞈ-eu laꞈ kʼoeˇ, aˬ yawꞈ maꞈ-euˬ aˬ poeˬ Aˬloˬ neh beh taˬ yaꞈ-euˬ gaˇ pyeuꞈ-eu Uˬ 
duˬ tahˬ nymˇ nymˇ ma laꞈ kʼoeˇ jaˆ-eu gaˇ deuˬ-ahˇ, yawˬ ha-ahˇ kʼaˇ doˇ-eu loꞈ-ehˇ 
mˇ-eu gʼaˇ duˬ, tsawˇ haˬ heu deuˬ-euˬ tsawˇ myahˇ yuˇ taˬ-euˬ meh.  

Leˬbiˇ tsawˇ jeuˬ nui deuˬ 

20Heu deuˬ-aˬ, Leˬbiˇ-ahˇ neh jeuˬ le o le-euˬ aˇ jeuˬ aˇ ca nui deuˬ kʼoeˇ taˆ aˬ yuiꞈ 
geuꞈ luꞈ-eu deuˬ meh. Aˬmaˬlamˬ o neh jeuˬ le o le-euˬ Sheˬbeuˬlaˇ-euˬ aˇ jeuˬ aˇ 
caˬ pyeuꞈ-eu Yeˬdehˇyaˬ.  
21Leˬhaˬbiˇ aˇ jeuˬ Iˇshaˬyaˆ.  
22Iˇzaˬhaˬ o neh jeuˬ le o le-euˬ Sheˬloˇmiˇ aˇ jeuˬ Jaˬhaˆ.  
23Heˬbyoˬ-euˬ aˬ li deuˬ pyeuꞈ-eu Yeˬliˇyaˆ, Aˬmaˬliˇ, Yeˬhaˬzeˬlaˇ, Yeˬkaˬmeˬ.  
24Awˇzeˬlaˇ o neh jeuˬ le o le-euˬ Miˇkaˬ aˇ jeuˬ Shaˬmeuˬ.  
25Awˇzeˬlaˇ o neh jeuˬ le o le-euˬ Miˇkaˬ-euˬ aˬ nyiˇ Iˇshaˬyaˇ-euˬ aˇ jeuˬ Zaˬkaˬliˇ.  
26Meˬlaˬliˇ-euˬ zaˬ deuˬ uˆ deuˬ pyeuꞈ-eu Maˬhaˬliˬ, Muˇshiˬ, Yaˬziˇ.  
27Yaˬziˇ-aˬ, Shoˇhamˬ, Zaˬkuˬlaˇ, Iˇbyiˇ lehˇ myahˇ-euˬ aˬ li smˬ li jawˇ-eu meh.  
28-29Maˬhaˬliˬ-aˬ, Eˇlaˬzaˬ hawˇ-eu Giˇshaˆ lehˇ myahˇ-euˬ aˬ li nyiˬ li jawˇ-eu meh. 
Eˇlaˬzaˬ gʼaˬ aˬ li maˬ jawˇ-a. Giˇshaˆ gʼaˬ-aˬ, Yeˬlaˬmeˬlaˇ lehˇ myahˇ-euˬ aˬ li tiˬ li 
jawˇ-eu meh.  
30Muˇshiˬ-aˬ, Maˬhaˬliˬ, Eˬdeuˬ, Yeˬlaˬmoˇ lehˇ myahˇ-euˬ aˬ li smˬ li jawˇ-eu meh. 
Heu-aˬ, Leˬbiˇ tsawˇ jeuˬ laꞈ kʼoeˇ ahˇ-eu aˇ jeuˬ aˇ ca deuˬ pyeuꞈ-eu meh.  
31Aˬ yawꞈ maꞈ-euˬ aˇ jeuˬ Aˬloˬ-euˬ zaˬ deuˬ uˆ deuˬ pyeuꞈ-eu piˇ ma deuˬ-ahˇ gaˇ 
biˇ nehˬ ngeh, shehˆ tsaˬ tsaˬ-awˇ biˇ nehˬ-euˬ loꞈ-ehˇ, aˬ yawꞈ maꞈ kʼawꞈ, aˇ jeuˬ aˬ 
yawꞈ jeuˬ yawꞈ kʼoeˇ taˆ aˬ yuiꞈ geuꞈ-eu gʼaˬ hawˇ-eu aˬ yawꞈ-euˬ mehˇ nmˇ aˬ nyiˇ 
tiˬ gʼaˬ-ahˇ, shehˆ tsaˬ bi tsaˬ-eu laꞈ kʼoeˇ gaˇ biˇ nehˬ-euˬ meh. Sahˬ paˬ Daˬbiˇ, 
Zaˬdoˆ, Aˬhiˇmaˬlehˇ hawˇ-eu piˇ ma aˇ jeuˬ deuˬ kʼoeˇ taˆ aˬ yuiꞈ aˬ tsu geuꞈ luꞈ-eu 
deuˬ mehˬ shi, kʼoeˇ loꞈ-ehˇ gaˇ biˇ nehˬ-euˬ meh.  

1 Laˬsaˬbaˬ 25 

Uˬ duˬ tahˬ nymˇ nymˇ ma laꞈ kʼoeˇ caˇ dawˬ caˇ-eu deuˬ 

1Uˬ duˬ tahˬ gaˇ bi sheuˬ gʼeh-eu gʼaˇ duˬ, sahˬ paˬ Daˬbiˇ hawˇ-eu Leˬbiˇ tsawˇ haˬ 
aˬ yuiꞈ aˬ tsu deuˬ neh tseˇ doˆ-euˬ Leˬbiˇ aˇ jeuˬ deuˬ-aˬ, Aˬsaˆ aˇ jeuˬ, Heˬmaˬ aˇ 
jeuˬ, Yeˬduˇdoˬ aˇ jeuˬ heu deuˬ meh. Aˬ yawꞈ maꞈ-aˬ, deuˇ-mˬ diˬ-awˇ cehˇ lehˇ ciˆ-
eu laꞈ kʼoeˇ, aˬ cawˬ-ahˇ Miˬyehˇ-euˬ dawˬ kawˬ ya dzawˇ mehˬ-eu meh. Uˬ duˬ tahˬ 
gaˇ bi sheuˬ gʼeh-eu gʼaˇ duˬ tseˇ doˆ taˬ-euˬ deuˬ hawˇ-eu, aˬ yawꞈ maꞈ ya mˇ-eu 
gaˇ deuˬ-aˬ, heu loꞈ-ehˇ meh.  
2Aˬsaˆ-euˬ aˬ li oeˬ li pyeuꞈ-eu Zaˬkuˬlaˇ, Yoˇsehˆ, Neˬdaˬniˇ, Aˬsaˬheˬlaˇ aˬ ha mehˇ 
nmˇ-aˬ, Aˬsaˆ neh mehˬ nehˬ tsoˆ nehˬ-euˬ loꞈ-ehˇ gaˇ ya mˇ-awˇ, sahˬ paˬ kʼaˇ kʼehˇ 
laˇ ngeh, Miˬyehˇ-euˬ dawˬ aˬ cawˬ-ahˇ ya dzawˇ mehˬ nehˬ-euˬ meh.  
3Yeˬduˇdoˬ-euˬ aˬ li koꞈ li pyeuꞈ-eu Geˬdaˬliˇ, Zeˬliˇ, Yeˬshaˬyaˆ, Shiˇmiˇ, Haˬshaˬbiˇ, 
Maˬtiˇdiˇ, aˬ ha mehˇ nmˇ-aˬ, aˬ yawꞈ maꞈ-euˬ aˬ da neh mehˬ nehˬ tsoˆ nehˬ-euˬ 
loꞈ-ehˇ, deuˇ-mˬ diˬ-eu laꞈ kʼoeˇ aˬ cawˬ-ahˇ Miˬyehˇ-euˬ dawˬ ya dzawˇ nehˬ-awˇ, 
Sahˬpaˬ Miˬyehˇ-euˬ guiˬ lahˬ-ahˇ ja ceuˬ-eu caˇ dawˬ ya caˇ-eu meh.  

4Heˬmaˬ-euˬ aˬ li tseˇ oeˬ gʼaˬ-aˬ, Buˇkiˇyaˆ, Maˬtaˬniˇ, Awˇzeˬlaˇ, Sheˬbeuˬlaˇ, 
Yeˬliˇmoˆ, Haˬnaˬniˇyaˆ, Haˬnaˬniˇ, Eˇliˇdah, Giˇdaˬlaˬtiˇ, Yawˇmaˬtiˇeˇzaˬ, 
Yawˇshaˆbeˬkaˬshahˬ, Maˬlawˇdiˇ, Hawˇdiˇlaˆ, Maˬhaˬziˇawˆ aˬ ha mehˇ nmˇ meh.  
5Aˬ li heu deuˬ dawˬ tawˆ luꞈ, sahˬ paˬ-ahˇ Miˬyehˇ gʼaˇ duˬ ngehˬ dah nehˬ-eu gʼaˬ 
pyeuꞈ-eu Heˬmaˬ-euˬ aˬ li tehꞈ meh. Aˬ yawꞈ-ahˇ ciˬ huiˬ ciˬ mahˇ nehˬ ma lehˇ 
Miˬyehˇ saˇ jaˇ dzaˬ taˬ-euˬ loꞈ-ehˇ, aˬ li kʼoeˇ deuˬ biꞈ nehˬ-euˬ meh. Aˬ li kʼoeˇ tseˇ 
oeˬ li uꞈ taꞈ, aˬ buˇ smˬ buˇ kʼawꞈ Heˬmaˬ-ahˇ Miˬyehˇ biꞈ nehˬ-euˬ meh.  
6Aˬ yawꞈ-euˬ aˬ li heu deuˬ dawˬ tawˆ luꞈ, aˬ da gʼaˬ neh mehˬ nehˬ tsoˆ nehˬ-euˬ 
loꞈ-ehˇ, Uˬ duˬ tahˬ nymˇ nymˇ ma laꞈ kʼoeˇ uˬ duˬ tahˬ ngeh, deuˇ-mˬ diˬ-awˇ cehˇ 
lehˇ ciˆ-euˬ meh. Kʼoeˇ naˇ, Aˬsaˆ, Yeˬduˇdoˬ, Heˬmaˬ aˬ ha smˇ gʼaˬ-aˬ, sahˬ paˬ neh 
kʼaˇ kʼehˇ-euˬ loꞈ-ehˇ ya mˇ-eu meh.  
7Tsawˇ haˬ heu nyiˬ tseˇ oeˬ gʼaˬ luꞈ, caˇ dawˬ caˇ-eu paw nya dui dui-eu deuˬ 
pyeuꞈ-eu meh. Aˬ yawꞈ maꞈ-euˬ cawˬ Leˬbiˇ tsawˇ haˬ deuˬ kʼawꞈ, caˇ dawˬ caˇ-eu 
paw dzaw nya taˬ-euˬ deuˬ pyeuꞈ-awˇ, dawˬ tawˆ luꞈ nyiˬ yaˇ yehꞈ tseˇ yehꞈ gʼaˬ 
byah-eu meh.  
8Aˬ yawꞈ maꞈ gaˇ biˇ ngeh, tsawˇ mawˬ zaˬ guˬ maˬ tseˇ paˆ-eu uˬ taꞈ, nya laˇ-euˬ 
hawˇ-eu maˬ nya laˇ-euˬ maˬ haw ni, shehˆ tsaˬ tsaˬ-awˇ biˇ-euˬ meh.  
9Gaˇ za beh beh-euˬ muˇ-aˬ, Aˬsaˆ aˇ jeuˬ Yoˇsehˆ hawˇ-eu, aˬ yawꞈ-euˬ aˬ li deuˬ, aˬ 
yawꞈ-euˬ aˬ yuiꞈ aˬ nyiˇ deuˬ meh. Nyiˬ muˇ tiˬ muˇ-aˬ, Geˬdaˬliˇ hawˇ-eu aˬ yawꞈ-
euˬ aˬ li deuˬ, aˬ yawꞈ-euˬ aˬ yuiꞈ aˬ nyiˇ deuˬ meh.  
10Smˬ muˇ tiˬ muˇ-aˬ, Zaˬkuˬlaˇ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ yuiꞈ 
aˬ nyiˇ deuˬ meh.  
11Oeˬ muˇ tiˬ muˇ-aˬ, Zeˬliˇ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ yuiꞈ aˬ 
nyiˇ deuˬ meh.  
12Ngaˬ muˇ tiˬ muˇ-aˬ, Neˬdaˬniˇ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ yuiꞈ 
aˬ nyiˇ deuˬ meh.  
13Koꞈ muˇ tiˬ muˇ-aˬ, Buˇkiˇyaˆ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ yuiꞈ aˬ 
nyiˇ deuˬ meh.  
14Shiꞈ muˇ tiˬ muˇ-aˬ, Aˬshaˬleˬlaˇ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ 
yuiꞈ aˬ nyiˇ deuˬ meh.  
15Yehꞈ muˇ tiˬ muˇ-aˬ, Yeˬshaˬyaˆ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ yuiꞈ 
aˬ nyiˇ deuˬ meh.  
16Gʼoeˬ muˇ tiˬ muˇ-aˬ, Maˬtaˬniˇ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ yuiꞈ 
aˬ nyiˇ deuˬ meh.  
17Tseˇ muˇ tiˬ muˇ-aˬ, Shiˇmiˇ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ yuiꞈ aˬ 
nyiˇ deuˬ meh.  
18Tseˇ tiꞈ muˇ tiˬ muˇ-aˬ, Awˇzeˬlaˇ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ 
yuiꞈ aˬ nyiˇ deuˬ meh.  
19Tseˇ nyiꞈ muˇ tiˬ muˇ-aˬ, Haˬshaˬbiˇ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ 
yuiꞈ aˬ nyiˇ deuˬ meh.  

20Tseˇ smˬ muˇ tiˬ muˇ-aˬ, Sheˬbeuˬlaˇ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ 
aˬ yuiꞈ aˬ nyiˇ deuˬ meh.  
21Tseˇ oeˬ muˇ tiˬ muˇ-aˬ, Maˬtiˇdiˇ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ 
yuiꞈ aˬ nyiˇ deuˬ meh.  
22Tseˇ ngaˬ muˇ tiˬ muˇ-aˬ, Yeˬliˇmoˆ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ 
yuiꞈ aˬ nyiˇ deuˬ meh.  
23Tseˇ koꞈ muˇ tiˬ muˇ-aˬ, Haˬnaˬniˇyaˆ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ 
aˬ yuiꞈ aˬ nyiˇ deuˬ meh.  
24Tseˇ shiꞈ muˇ tiˬ muˇ-aˬ Yawˇshaˆbeˬkaˬshahˬ hawˇ-eu aˬ yawꞈ-euˬ aˬ li deuˬ, aˬ 
yawꞈ-euˬ aˬ yuiꞈ aˬ nyiˇ deuˬ meh.  
25Tseˇ yehꞈ muˇ tiˬ muˇ-aˬ, Haˬnaˬniˇ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ 
yuiꞈ aˬ nyiˇ deuˬ meh.  
26Tseˇ gʼoeˬ muˇ tiˬ muˇ-aˬ, Maˬlawˇdiˇ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ 
aˬ yuiꞈ aˬ nyiˇ deuˬ meh.  
27Nyiˬ tseˇ muˇ tiˬ muˇ-aˬ, Eˇliˇdah hawˇ-eu aˬ yawꞈ-euˬ aˬ li deuˬ, aˬ yawꞈ-euˬ aˬ 
yuiꞈ aˬ nyiˇ deuˬ meh.  
28Nyiˬ tseˇ tiꞈ muˇ tiˬ muˇ-aˬ, Hawˇdiˇlaˆ hawˇ-eu aˬ yawꞈ-euˬ aˬ li deuˬ, aˬ yawꞈ-euˬ 
aˬ yuiꞈ aˬ nyiˇ deuˬ meh.  
29Nyiˬ tseˇ nyiꞈ muˇ tiˬ muˇ-aˬ, Giˇdaˬlaˬtiˇ hawˇ-eu aˬ yawꞈ-euˬ aˬ li deuˬ, aˬ yawꞈ-
euˬ aˬ yuiꞈ aˬ nyiˇ deuˬ meh.  
30Nyiˬ tseˇ smˬ muˇ tiˬ muˇ-aˬ, Maˬhaˬziˇawˆ hawˇ-eu aˬ yawꞈ-euˬ aˬ li deuˬ, aˬ 
yawꞈ-euˬ aˬ yuiꞈ aˬ nyiˇ deuˬ meh.  
31Nyiˬ tseˇ oeˬ muˇ tiˬ muˇ-aˬ, Yawˇmaˬtiˇeˇzaˬ hawˇ-eu aˬ yawꞈ-euˬ aˬ li deuˬ, aˬ 
yuiꞈ aˬ nyiˇ deuˬ meh.  

1 Laˬsaˬbaˬ 26 

Uˬ duˬ tahˬ nymˇ nymˇ ma-ahˇ loꞈ piˇ-eu deuˬ 

1Heu-aˬ, Uˬ duˬ tahˬ nymˇ nymˇ ma-ahˇ loꞈ piˇ-eu Leˬbiˇ tsawˇ haˬ deuˬ-ahˇ biꞈ taˬ-
euˬ gaˇ deuˬ meh. Kawˇlaˆ aˇ jeuˬ laꞈ kʼoeˇ, Aˬsaˆ aˇ ca pyeuꞈ-eu Kawˇleˬ-euˬ aˬ li 
Meˬsheˬleˬmiˇ meh.  
2Aˬ yawꞈ-aˬ, Zaˬkaˬliˇ, Yeˬdeˬlaˇ, Zeˬbaˬdiˇ, Yaˬdaˬneˬlaˇ,  
3Eˇlamˬ, Yeˬhawˇhaˬnaˬ, Eˇliˆhawˇneˬ lehˇ myahˇ-euˬ aˬ li shiꞈ li jawˇ-eu meh. Aˬ 
yuiꞈ yuiꞈ saˬ gʼaˬ Zaˬkaˬliˇ pyeuꞈ-awˇ, zaˬ saˬ gʼaˬ Eˇliˆhawˇneˬ meh.  
4AwˇbehˆEˬdoˬ-ahˇ kʼawꞈ Miˬyehˇ guiˬ lahˬ biꞈ nehˬ-awˇ, aˬ li yehꞈ li bi jawˇ le-euˬ 
meh. Aˬ yuiꞈ yuiꞈ saˬ gʼaˬ Sheˬmaˇyaˬ, aˬ gʼahˇ gʼaˬ Yeˬhawˇzaˬbaˆ, smˇ gʼaˬ tiˬ gʼaˬ 
Yoˇaˬ, oeˬ gʼaˬ tiˬ gʼaˬ Saˬkaˬlaˆ, ngaˬ gʼaˬ tiˬ gʼaˬ Naˬdaˬneˬlaˇ,  
5koꞈ gʼaˬ tiˬ gʼaˬ Aˬmeˬlaˆ, shiꞈ gʼaˬ tiˬ gʼaˬ Iˇsaˬkaˬ, yehꞈ gʼaˬ tiˬ gʼaˬ pyeuꞈ-eu zaˬ saˬ 
gʼaˬ Pyuˇlaˬdehˇ meh.  
6-7Awˇbehˆeˬdoˬ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Sheˬmaˇyaˬ-aˬ, Awˇdaˬniˇ, 
Yeˬpeˬlaˇ, Awˇbehˆ, Eˇliˇzaˬbaˆ, Eˇliˇhuˆ, Seˬmaˬkiˇ lehˇ myahˇ-euˬ aˬ li koꞈ li jawˇ-eu 

meh. Aˬ ha mehˇ nmˇ-aˬ, nya dui dui-eu tsawˇ haˬ deuˬ pyeuꞈ-eu miˇ neh, aˬ yawꞈ 
maꞈ-euˬ aˇ jeuˬ aˇ ca laꞈ kʼoeˇ gaˇ dahˇ tsoeˬ-eu tsawˇ haˬ deuˬ pyeuꞈ-eu meh. Aˇ saˬ 
saˬ-eu nyiˬ gʼaˬ-aˬ, aˬ cawˬ naˆ maˬ tseˇ bym-eu meh.  
8Awˇbehˆeˬdoˬ-euˬ zaˬ deuˬ uˆ deuˬ laꞈ kʼoeˇ, gaˇ heu jeˬ mˇ-eu nya dui dui-eu 
tsawˇ haˬ koꞈ tseˇ nyiꞈ gʼaˬ byah-eu meh.  
9Meˬsheˬleˬmiˇ-euˬ zaˬ deuˬ uˆ deuˬ laꞈ kʼoeˇ, gaˇ heu jeˬ mˇ-eu tsawˇ haˬ tseˇ yehꞈ 
gʼaˬ jawˇ-eu meh.  
10Meˬlaˬliˇ aˇ jeuˬ Hawˇsaˬ-aˬ, aˬ li oeˬ li jawˇ-eu meh. Aˬ li kʼoeˇ deuˬ-aˬ, (aˬ li aˬ 
yuiꞈ yuiꞈ saˬ gʼaˬ maˬ ngeuˇ kʼawꞈ aˬ da gʼaˬ neh aˬ yuiꞈ ka nehˬ-euˬ) Shiˇmaˬliˇ,  
11Hiˇlaˬkiˇ, Teˬbaˬliˇ, Zaˬkaˬliˇ aˬ ha mehˇ nmˇ meh. Hawˇsaˬ-euˬ zaˬ deuˬ uˆ deuˬ 
laꞈ kʼoeˇ, Uˬ duˬ tahˬ nymˇ nymˇ ma-ahˇ loꞈ piˇ-eu tsawˇ haˬ tseˇ smˇ gʼaˬ jawˇ-eu 
meh.  
12Uˬ duˬ tahˬ nymˇ nymˇ ma-ahˇ loꞈ piˇ-eu tsawˇ haˬ deuˬ-ahˇ, yawˬ ha aˇ jeuˬ yawˬ 
ha aˇ muˇ muˇ nehˬ-awˇ, Leˬbiˇ tsawˇ haˬ nui deuˬ-ahˇ gaˇ biꞈ nehˬ-euˬ loꞈ-ehˇ, aˬ 
yawꞈ maꞈ-ahˇ kʼawꞈ, Uˬ duˬ tahˬ nymˇ nymˇ ma-ahˇ taꞈ-eu gaˇ biꞈ-euˬ meh.  
13Aˇ jeuˬ aˇ ca aˬ yawꞈ ca yawꞈ, tsawˇ haˬ yaw myaˬ yaw cuiˆ maˬ haw ni, gʼoˆ kʼehˬ 
aˬ geu kʼehˬ-ahˇ ya loꞈ-eu shehˆ tsaˬ tsaˬ-awˇ tseˇ duˬ nehˬ-euˬ meh.  
14Sheˬleˬmiˇ-ahˇ nahˇ ma doˆ kʼehˬ paw kʼehˬ doˇ leˇ-awˇ, muiˬ-eu nui noeˬ nui duˇ 
biꞈ nya-eu gʼaˬ pyeuꞈ-eu aˬ yawꞈ-euˬ aˬ li Zaˬkaˬliˇ-ahˇ, laꞈ taˆ paw kʼehˬ doˇ leˇ-euˬ 
meh.  
15AwˇbehˆEˬdoˬ-ahˇ laꞈ oˆ paw kʼehˬ doˇ leˇ-awˇ, aˬ yawꞈ-euˬ aˬ li deuˬ-ahˇ mˇ 
myawˬ keu ka taˬ-eu aˇ lawˆ deuˬ doˇ leˇ-euˬ meh.  
16Shuˇpiˬ hawˇ-eu Hawˇsaˬ-ahˇ, nahˇ ma ga kʼehˬ paw kʼehˬ hawˇ-eu, Uˬ duˬ tahˬ 
nymˇ nymˇ ma-ahˇ daˆ leˇ-eu gaˇ ma-ahˇ jaˆ-eu Shaˬlehˇshehˆ gʼoˆ kʼehˬ doˇ leˇ-euˬ 
meh.  
17Aˬ yawꞈ nah yawꞈ nahˇ ma ga kʼehˬ paw koꞈ gʼaˬ, laꞈ taˆ paw oeˬ gʼaˬ hawˇ-eu, mˇ 
myawˬ keu ka taˬ-eu aˇ lawˆ nyiˬ lawˆ-ahˇ, tiˬ lawˆ-euˬ nyiˬ gʼaˬ ya loꞈ-eu meh. 
18Nahˇ ma ga kʼehˬ paw jaˆ-eu sehˬ gʼawˆ gʼawˆ ma dawˬ peh, gaˇ ma-ahˇ oeˬ gʼaˬ 
ya loꞈ-awˇ, sehˬ gʼawˆ aˬ yawꞈ-ahˇ nyiˬ gʼaˬ ya loꞈ-eu meh.  
19Heu-aˬ, Kawˇlaˆ aˇ jeuˬ hawˇ-eu Meˬlaˬliˇ aˇ jeuˬ-ahˇ doˇ-eu loꞈ piˇ-eu gaˇ meh.  

Uˬ duˬ tahˬ nymˇ nymˇ ma laꞈ kʼoeˇ ya mˇ-eu gaˇ nui deuˬ 

20Aˬ yawꞈ maꞈ-euˬ tsawˇ jeuˬ pyeuꞈ-eu Leˬbiˇ tsawˇ haˬ nui deuˬ-aˬ, Uˬ duˬ tahˬ 
nymˇ nymˇ ma laꞈ kʼoeˇ jaˆ-eu pyuˇ shuiˇ myawˬ gahˬ deuˬ hawˇ-eu, Miˬyehˇ-ahˇ 
damˬ nehˬ-euˬ jeˬ laˆ saˆ jeˬ hmˬ taˬ-eu aˇ lawˆ deuˬ-ahˇ ya haw piˇ-eu meh.  
21Geˬlaˬshoˬ-euˬ aˬ li tiˬ gʼaˬ pyeuꞈ-eu Laˬdaˬ-aˬ, aˇ jeuˬ aˇ ca gʼawˬ mya ca-euˬ aˬ 
da yaw dzahˇ pyeuꞈ-eu meh. Kʼoeˇ-euˬ laꞈ kʼoeˇ, aˬ yawꞈ aˬ li Yeˬheˬlaˇ-euˬ aˇ jeuˬ 
kʼawꞈ ahˇ-eu meh.  
22Laˬdaˬ-euˬ aˬ li Zeˬdamˬ hawˇ-eu Yawˇlaˆ aˬ nyaꞈ nmˇ-aˬ, uˬ duˬ tahˬ nymˇ laꞈ 
kʼoeˇ jaˆ-eu pyuˇ shuiˇ myawˬ gahˬ deuˬ hawˇ-eu, mˇ myawˬ keu ka taˬ-euˬ aˇ lawˆ 
deuˬ-ahˇ ya haw piˇ-eu meh.  

23Aˬmaˬlamˬ, Iˇzaˬhaˬ, Heˬbyoˬ, Awˇzeˬlaˇ aˬ ha oeˬ gʼaˬ-euˬ zaˬ deuˬ uˆ deuˬ-ahˇ 
kʼawꞈ, gaˇ biꞈ nehˬ-euˬ meh.  
24Moˇseˬ-euˬ aˬ li Geˬlaˬshmˬ aˇ jeuˬ Sheˬbeuˬlaˇ-aˬ, Uˬ duˬ tahˬ nymˇ nymˇ ma laꞈ 
kʼoeˇ jaˆ-eu pyuˇ shuiˇ myawˬ gahˬ deuˬ-ahˇ haw piˇ-eu paw, dawˬ tawˆ luꞈ kʼoeˇ taˆ 
huiˬ dzehˬ-eu aˬ yuiꞈ geuꞈ-euˬ meh.  
25Sheˬbeuˬlaˇ-aˬ, Geˬlaˬshmˬ-ahˇ keuˆ ni Sheˬloˇmiˇ nehˬ-ehˇ tsuiꞈ tiˬ gaˇ taꞈ-eu 
meh. Geˬlaˬshmˬ-ahˇ neh naˇ, Sheˬloˇmiˇ-euˬ tsuiꞈ-aˬ, Geˬlaˬshmˬ, Eˇliˇzaˬ, 
Leˬhaˬbiˇ, Yeˬshaˬyaˇ, Yawˇlamˬ, Ziˇkaˬliˇ, Sheˬloˇmiˇ lehˇ meh.  
26Sheˬloˇmiˇ hawˇ-eu aˬ yawꞈ-euˬ zaˬ deuˬ uˆ deuˬ-aˬ, sahˬ paˬ Daˬbiˇ neh maˬ ehˇ, 
aˇ jeuˬ aˇ ca deuˬ kʼoeˇ taˆ aˬ yuiꞈ geuꞈ-eu deuˬ neh maˬ ehˇ, guiˇ maꞈ kʼoeˇ taˆ uˆ 
lahˇ-awˇ aˬ yuiꞈ geuꞈ-eu deuˬ neh maˬ ehˇ, Miˬyehˇ-ahˇ kʼaˇ damˬ nehˬ-euˬ jeˬ dawˬ 
tawˆ luꞈ-ahˇ jeˬ hmˬ bo saˆ-eu gaˇ ya mˇ-eu meh.  
27Guiˇ deuˆ gaˇ deuˆ za leꞈ-euˬ pyuˇ shuiˇ myawˬ gahˬ tiˬ paˆ na deuˬ-ahˇ, Uˬ duˬ 
tahˬ nymˇ nymˇ ma laꞈ kʼoeˇ bi zmˬ-eu gʼaˇ duˬ damˬ nehˬ-eu meh. 
28Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Saˬmeuˬlaˆ neh hehˇ laꞈ-euˬ maˬ ehˇ, 
sahˬ paˬ Sawˇluˆ neh hehˇ laꞈ-euˬ maˬ ehˇ, Neˬlaˇ-euˬ aˬ li Aˬbaˬnaˬ neh hehˇ laꞈ-euˬ 
maˬ ehˇ, Zeˬluˇyaˆ-euˬ aˬ li Yoˇbaˬ neh hehˇ laꞈ-euˬ maˬ ehˇ, Uˬ duˬ tahˬ nymˇ nymˇ 
ma laꞈ kʼoeˇ bi zmˬ-eu gʼaˇ duˬ kʼaˇ damˬ nehˬ laˇ-euˬ jeˬ dawˬ tawˆ luꞈ-ahˇ, 
Sheˬloˇmiˇ hawˇ-eu aˬ yawꞈ-euˬ zaˬ deuˬ uˆ deuˬ ya jeˬ hmˬ-eu meh.  

Leˬbiˇ tsawˇ haˬ nui deuˬ ya mˇ-eu gaˇ deuˬ 

29Iˇzaˬhaˬ-euˬ zaˬ deuˬ uˆ deuˬ laꞈ kʼoeˇ, Sheˬnaˬniˇyaˆ hawˇ-eu aˬ yawꞈ-euˬ aˬ li 
deuˬ-aˬ, jaˇ laˇ boꞈ-eu paw hawˇ-eu, Iˇsaˬleˬlaˆ tsawˇ haˬ yaw kaˬ dawˬ ja doˆ laˇ 
ngeh ya laˆ tsaˬ nehˬ-eu gaˇ pyeuꞈ-eu, uˆ lahˇ-eu paw taꞈ leˇ-eu saˇ naˇ gaˇ ya mˇ-eu 
meh.  
30Heˬbyoˬ-euˬ zaˬ deuˬ uˆ deuˬ laꞈ kʼoeˇ, Haˬshaˬbiˇ hawˇ-eu, dawˬ tawˆ luꞈ tsawˇ 
myahˇ doˆ-eu tsawˇ haˬ deuˬ tehꞈ-ehˇ pyeuꞈ-eu aˬ yawꞈ-euˬ aˬ yuiꞈ aˬ nyiˇ tiˬ heˇ 
shiꞈ yaˇ gʼaˬ-aˬ, Iˇsaˬleˬlaˆ miˇ kʼahˬ Yawˇdaˬ lawˇ baˬ nahˇ ma ga kʼehˬ paw baˬ-ahˇ, 
uˬ duˬ tahˬ-eu zahˇ sahˇ kʼoꞈ hawˇ-eu miˇ kʼahˬ-ahˇ taꞈ-eu gaˇ kawˆ deuˬ kʼoeˇ taˆ, 
haw pyaˆ uˆ lahˇ-eu deuˬ geuꞈ-euˬ meh.  
31Yeˬliˇyaˆ-aˬ, Heˬbyoˬ-euˬ zaˬ deuˬ uˆ deuˬ kʼoeˇ taˆ aˬ yuiꞈ geuꞈ-eu gʼaˬ meh. 
Daˬbiˇ sahˬ paˬ geuꞈ-euˬ oeˬ tseˇ kʼoꞈ kʼawˆ laˇ-awˇ, Heˬbyoˬ-euˬ zaˬ deuˬ uˆ deuˬ-
ahˇ pyehˆ tseˇ haw ngeh, aˇ jeuˬ kʼoeˇ jeuˬ laꞈ kʼoeˇ tsawˇ myahˇ doˆ-eu yehˇ deuˬ, 
Giˇlaˆ miˇ kʼahˬ Yaˬzeuˬ meuˬ-ahˇ jawˇ luꞈ gaˇ ya mawˇ-euˬ meh.  
32Yeˬliˇyaˆ-euˬ aˬ yuiꞈ aˬ nyiˇ deuˬ laꞈ kʼoeˇ, aˇ jeuˬ aˇ ca deuˬ kʼoeˇ taˆ aˬ yuiꞈ geuꞈ 
luꞈ-eu tsawˇ myahˇ doˆ-eu tsawˇ haˬ nyiˬ heˇ shiꞈ yaˇ gʼaˬ-ahˇ sahˬ paˬ Daˬbiˇ neh 
tseˇ doˆ-awˇ, Yawˇdaˬ lawˇ baˬ nahˇ ma doˆ kʼehˬ paw baˬ-ahˇ jaˆ-eu Iˇsaˬleˬlaˆ miˇ 
kʼahˬ pyeuꞈ-eu Luˇbeˬ miˇ kʼahˬ, Gaˆ miˇ kʼahˬ hawˇ-eu, nahˇ ma doˆ kʼehˬ paw baˬ-
ahˇ jawˇ-eu Maˬnaˇseˬ tsawˇ jeuˬ-euˬ miˇ kʼahˬ heu deuˬ laꞈ kʼoeˇ, uˬ duˬ tahˬ-eu 
zahˇ sahˇ kʼoꞈ-ahˇ taꞈ-eu gaˇ deuˬ hawˇ-eu, miˇ kʼahˬ-ahˇ taꞈ-euˬ gaˇ deuˬ kʼoeˇ taˆ 
haw pyaˆ uˆ lahˇ-eu deuˬ bi geuꞈ-euˬ meh.  

1 Laˬsaˬbaˬ 27 

Guiˇ deuˆ-eu hawˇ-eu miˇ kʼahˬ gaˇ mˇ-eu aˇ maꞈ aˇ muˇ deuˬ 

1Heu-aˬ, Iˇsaˬleˬlaˆ tsawˇ jeuˬ tsawˇ ca aˬ yawꞈ ca yawꞈ kʼoeˇ taˆ aˬ yuiꞈ a tsu geuꞈ-
eu deuˬ hawˇ-eu, miˇ kʼahˬ gaˇ paw haw-eu pyaˆ-eu aˬ yawꞈ maꞈ-euˬ yaw huiˬ yaw 
mahˇ deuˬ-euˬ jaˇ laˇ meh. Tiˬ kʼoꞈ laꞈ kʼoeˇ ba la aˬ yawꞈ siˬ yawꞈ, nyiˬ muiˇ oeˬ heˇ 
gʼaˬ byah-eu aˇ muˇ tiˬ muˇ, ba la kʼoeˇ siˬ laꞈ kʼoeˇ aˬ yuiꞈ geuꞈ-eu doˇ leˇ-euˬ gʼaˬ-
euˬ laꞈ oˆ jawˇ-awˇ gaˇ ya mˇ-eu meh.  
2Ba la yaw beh siˬ-ahˇ gaˇ ya mˇ-eu yaw beh muˇ kʼoeˇ taˆ uˆ lahˇ-eu gʼaˬ-aˬ, 
Zaˬbaˬdeˬlaˇ-euˬ aˬ li Yaˬshawˇbamˬ meh. Aˬ yawꞈ-euˬ aˇ muˇ zaˬ nyiˬ muiˇ oeˬ heˇ 
gʼaˬ byah-eu meh.  
3Aˬ yawꞈ-aˬ, Paˬyehˆ aˇ jeuˬ pyeuꞈ-awˇ ba la yaw beh siˬ laꞈ kʼoeˇ, guiˇ maꞈ deuˬ-ahˇ 
aˬ yuiꞈ geuꞈ-eu deuˬ dawˬ tawˆ luꞈ kʼoeˇ taˆ, aˬ cawˬ naˆ maˬ tseˇ huiˬ dzehˬ-eu gʼaˬ 
meh.  
4Ba la nyiˬ siˬ tiˬ siˬ-ahˇ gaˇ ya mˇ-eu deuˬ kʼoeˇ taˆ aˬ yuiꞈ geuꞈ-eu gʼaˬ-aˬ, 
Aˬhawˇhiˇ aˇ jeuˬ Doˇdaiˇ meh. Aˬ yawꞈ-euˬ laꞈ oˆ teˬ ni gʼeh-eu gʼaˬ-aˬ, Miˇkaˬlawˆ 
meh. Aˬ yawꞈ-euˬ aˇ muˇ zaˬ nyiˬ muiˇ oeˬ heˇ gʼaˬ byah-eu meh.  
5Ba la smˇ siˬ tiˬ siˬ-ahˇ gaˇ ya mˇ-eu aˇ muˇ smˬ muˇ tiˬ muˇ kʼoeˇ taˆ aˬ yuiꞈ geuꞈ-eu 
gʼaˬ-aˬ, piˇ ma Yeˬhawˇyaˬdaˬ-euˬ aˬ li Baˬnaˇyaˬ meh. Aˬ yawꞈ aˬ yuiꞈ geuꞈ-eu uˬ 
moˆ, aˬ yawꞈ-euˬ aˇ muˇ zaˬ nyiˬ muiˇ oeˬ heˇ gʼaˬ byah-eu meh.  
6Baˬnaˇyaˬ heu gʼaˬ-aˬ, Tsawˇ myahˇ doˆ-eu “Yehˇ smˬ tseˇ gʼaˬ” laꞈ kʼoeˇ ahˇ-awˇ, 
kʼoeˇ smˬ tseˇ gʼaˬ kʼoeˇ taˆ aˬ yuiꞈ geuꞈ-euˬ gʼaˬ meh. Aˬ yawꞈ-euˬ aˬ li Aˬmiˇzaˬbaˆ 
gʼaˬ, aˬ yawꞈ-euˬ dah zaˇ aˬ yuiꞈ geuꞈ daˆ leꞈ-euˬ meh.  
7Ba la oeˬ siˬ tiˬ siˬ-ahˇ gaˇ ya mˇ-eu aˇ muˇ oeˬ muˇ tiˬ muˇ kʼoeˇ taˆ aˬ yuiꞈ geuꞈ-eu 
gʼaˬ-aˬ, Yoˇbaˬ-euˬ aˬ nyiˇ Aˬsaˬheˬlaˇ meh. Aˬ yawꞈ-euˬ aˬ li Zeˬbaˬdiˇ gʼaˬ aˬ yawꞈ-
euˬ dah zaˇ aˬ yuiꞈ geuꞈ daˆ leꞈ-euˬ meh. Aˬ yawꞈ-euˬ aˇ muˇ zaˬ nyiˬ muiˇ oeˬ heˇ 
gʼaˬ byah-eu meh.  
8Ba la ngaˬ siˬ tiˬ siˬ-ahˇ gaˇ ya mˇ-eu aˇ muˇ ngaˬ muˇ tiˬ muˇ kʼoeˇ taˆ aˬ yuiꞈ geuꞈ-
eu gʼaˬ-aˬ, Iˇzaˬhaˬ aˇ jeuˬ Shaˬmuˆ meh. Aˬ yawꞈ-euˬ aˇ muˇ zaˬ nyiˬ muiˇ oeˬ heˇ 
gʼaˬ byah-eu meh.  
9Ba la koꞈ siˬ tiˬ siˬ-ahˇ gaˇ ya mˇ-eu aˇ muˇ koꞈ muˇ tiˬ muˇ kʼoeˇ taˆ aˬ yuiꞈ geuꞈ-eu 
gʼaˬ-aˬ, Teˬkawˬ meuˬ-ahˇ jawˇ-eu Iˇkeˇshaˆ-euˬ aˬ li Iˇyaˬ meh. Aˬ yawꞈ-euˬ aˇ muˇ 
zaˬ nyiˬ muiˇ oeˬ heˇ gʼaˬ byah-eu meh.  
10Ba la shiꞈ siˬ tiˬ siˬ-ahˇ gaˇ ya mˇ-eu aˇ muˇ shiꞈ muˇ tiˬ muˇ kʼoeˇ taˆ aˬ yuiꞈ geuꞈ-
eu gʼaˬ-aˬ, Peˬloˬ meuˬ-ahˇ jawˇ-eu Eˇpaˬleˬ aˇ jeuˬ Hiˇlehˆ meh. Aˬ yawꞈ-euˬ aˇ muˇ 
zaˬ nyiˬ muiˇ oeˬ heˇ gʼaˬ byah-eu meh.  
11Ba la yehꞈ siˬ tiˬ siˬ-ahˇ gaˇ ya mˇ-eu aˇ muˇ yehꞈ muˇ tiˬ muˇ kʼoeˇ taˆ aˬ yuiꞈ geuꞈ-
eu gʼaˬ-aˬ, Huˇshahˬ meuˬ-ahˇ jawˇ-eu Siˇbeˬkehˇ meh. Aˬ yawꞈ-aˬ, Yuˇdaˆ tsawˇ 
jeuˬ Zeˬlahˬ aˇ jeuˬ meh. Aˬ yawꞈ-euˬ aˇ muˇ zaˬ nyiˬ muiˇ oeˬ heˇ gʼaˬ byah-eu meh.  

12Ba la gʼoeˬ siˬ tiˬ siˬ-ahˇ gaˇ ya mˇ-eu aˇ muˇ gʼoeˬ muˇ tiˬ muˇ kʼoeˇ taˆ aˬ yuiꞈ 
geuꞈ-eu gʼaˬ-aˬ, Beˬyaˬmiˬ miˇ kʼahˬ Aˬnaˬtawˇ meuˬ-ahˇ jawˇ-eu Aˬbyeˇzaˬ meh. Aˬ 
yawꞈ-euˬ aˇ muˇ zaˬ nyiˬ muiˇ oeˬ heˇ gʼaˬ byah-eu meh.  
13Ba la tseˇ siˬ tiˬ siˬ-ahˇ gaˇ ya mˇ-eu aˇ muˇ tseˇ muˇ tiˬ muˇ kʼoeˇ taˆ aˬ yuiꞈ geuꞈ-
eu gʼaˬ-aˬ, Neˬtawˇpaˬ meuˬ-ahˇ jawˇ-eu Zeˬlahˬ aˇ jeuˬ Maˬhaˬlai meh. Aˬ yawꞈ-euˬ 
aˇ muˇ zaˬ nyiˬ muiˇ oeˬ heˇ gʼaˬ byah-eu meh.  
14Ba la tseˇ tiꞈ siˬ tiˬ siˬ-ahˇ gaˇ ya mˇ-eu aˇ muˇ tseˇ tiꞈ muˇ tiˬ muˇ kʼoeˇ taˆ aˬ yuiꞈ 
geuꞈ-eu gʼaˬ-aˬ, Eˇpaˬleˬ miˇ kʼahˬ Piˇlaˬdoˬ meuˬ-ahˇ jawˇ-eu Baˬnaˇyaˬ meh. Aˬ 
yawˬ-euˬ aˇ muˇ zaˬ nyiˬ muiˇ oeˬ heˇ gʼaˬ byah-eu meh.  
15Ba la tseˇ nyiꞈ siˬ tiˬ siˬ-ahˇ gaˇ ya mˇ-eu aˇ muˇ tseˇ nyiꞈ muˇ tiˬ muˇ kʼoeˇ taˆ aˬ 
yuiꞈ geuꞈ-eu gʼaˬ-aˬ, Neˬtawˇpaˬ meuˬ-ahˇ jawˇ-eu Awˇdaˬneˬlaˇ aˇ jeuˬ Heˬlaˬdehˇ 
meh. Aˬ yawꞈ-euˬ aˇ muˇ zaˬ nyiˬ muiˇ oeˬ heˇ gʼaˬ byah-eu meh.  

Iˇsaˬleˬlaˆ tsawˇ jeuˬ deuˬ kʼoeˇ taˆ aˬ yuiꞈ geuꞈ-awˇ uˆ lahˇ-euˬ deuˬ 

16Iˇsaˬleˬlaˆ tsawˇ jeuˬ deuˬ kʼoeˇ taˆ uˆ lahˇ-eu deuˬ-aˬ, heu deuˬ meh. Luˇbeˬ tsawˇ 
jeuˬ kʼoeˇ taˆ aˬ yuiꞈ geuꞈ-awˇ uˆ lahˇ-euˬ gʼaˬ-aˬ, Ziˇkaˬliˇ-euˬ aˬ li Eˇliˇzaˬ meh. 
Suˇmoˬ tsawˇ jeuˬ kʼoeˇ taˆ aˬ yuiꞈ geuꞈ-awˇ uˆ lahˇ-euˬ gʼaˬ-aˬ, Mawˇkah-euˬ aˬ li 
Sheˬpaˬtiˇ meh.  
17Leˬbiˇ tsawˇ jeuˬ kʼoeˇ taˆ aˬ yuiꞈ geuꞈ-awˇ uˆ lahˇ-euˬ gʼaˬ-aˬ, Geˬmoeˬlaˇ-euˬ aˬ li 
Haˬshaˬbiˇ meh. Aˬloˬ tsawˇ jeuˬ kʼoeˇ taˆ aˬ yuiꞈ geuꞈ-awˇ uˆ lahˇ-euˬ gʼaˬ-aˬ, Zaˬdoˆ 
meh.  
18Yuˇdaˆ tsawˇ jeuˬ kʼoeˇ taˆ aˬ yuiꞈ geuꞈ-awˇ uˆ lahˇ-euˬ gʼaˬ-aˬ, Daˬbiˇ-euˬ aˇ doˆ 
Eˇliˇhuˆ meh. Iˇsaˬkaˬ tsawˇ jeuˬ kʼoeˇ taˆ aˬ yuiꞈ geuꞈ-awˇ uˆ lahˇ-euˬ gʼaˬ-aˬ, 
Miˇkeˬlaˇ-euˬ aˬ li Awˇmaˬliˇ meh.  
19Zeˬbuˬluˬ tsawˇ jeuˬ kʼoeˇ taˆ aˬ yuiꞈ geuˬ-awˇ uˆ lahˇ-euˬ gʼaˬ-aˬ, Awˇbaˬdiˇ-euˬ aˬ 
li Iˇshaˬmaˇyaˬ meh. Naˬtaˬliˇ tsawˇ jeuˬ kʼoeˇ taˆ aˬ yuiꞈ geuꞈ-awˇ uˆ lahˇ-euˬ gʼaˬ-
aˬ, Aˬzaˬleˬlaˇ-euˬ aˬ li Yeˬliˇmoˆ meh.  
20Eˇpaˬleˬ tsawˇ jeuˬ kʼoeˇ taˆ aˬ yuiꞈ geuꞈ-awˇ uˆ lahˇ-euˬ gʼaˬ-aˬ, Aˬzaˬziˇ-euˬ aˬ li 
Awˇsheˬ meh. Yawˇdaˬ lawˇ baˬ-euˬ nahˇ ma ga kʼehˬ paw dzeˇ jawˇ-eu Maˬnaˇseˬ 
tsawˇ jeuˬ tiˬ paˆ kʼoeˇ taˆ aˬ yuiꞈ geuꞈ-awˇ uˆ lahˇ-euˬ gʼaˬ-aˬ, Peˬdehˇyaˬ-euˬ aˬ li 
Yawˇlaˆ meh.  
21Yawˇdaˬ lawˇ baˬ-euˬ nahˇ ma doˆ kʼehˬ paw dzeˇ jaˆ-eu Giˇlaˆ miˇ kʼahˬ-ahˇ jawˇ-
eu Maˬnaˇseˬ tsawˇ jeuˬ tiˬ paˆ kʼoeˇ taˆ aˬ yuiꞈ geuꞈ-awˇ uˆ lahˇ-euˬ gʼaˬ-aˬ, 
Zaˬkaˬliˇ-euˬ aˬ li Iˇdoˬ meh. Beˬyaˬmiˬ tsawˇ jeuˬ kʼoeˇ taˆ aˬ yuiꞈ geuꞈ-awˇ uˆ lahˇ-
euˬ gʼaˬ-aˬ, Aˬbaˬnaˬ-euˬ aˬ li Yaˬseˬlaˇ meh.  
22Daˬ tsawˇ jeuˬ kʼoeˇ taˆ aˬ yuiꞈ geuꞈ-awˇ uˆ lahˇ-euˬ gʼaˬ-aˬ, Yeˬloˇhamˬ-euˬ aˬ li 
Aˬzaˬyeˬlaˇ meh. Heu deuˬ-aˬ, Iˇsaˬleˬlaˆ tsawˇ jeuˬ deuˬ kʼoeˇ taˆ aˬ yuiꞈ geuꞈ-awˇ 
haw-euˬ pyaˆ-euˬ deuˬ meh.  
23Iˇsaˬleˬlaˆ tsawˇ haˬ deuˬ mˬ taˆ tsehˬ-eu aˬ guiˇ loꞈ-ehˇ bi jeuˬ bi o le ma lehˇ, 
Sahˬpaˬ Miˬyehˇ neh saˇ jaˇ dzaˬ taˬ-eu jaˆ-eu miˇ neh, aˇ kʼoꞈ nyiˬ tseˇ laꞈ taˆ paw-
euˬ tsawˇ haˬ deuˬ-ahˇ, sahˬ paˬ Daˬbiˇ tsawˇ seˬ maˬ gʼoˆ ni bi jawˇ-euˬ meh.  

24Zeˬluˇyaˆ-euˬ aˬ li tsawˇ myahˇ yuˇ-eu gaˇ-ahˇ dawꞈ leˇ-euˬ kʼawꞈ, aˇ saˬ maˬ saˬ ni 
byehˇ-euˬ meh. Kʼoeˇ loꞈ-ehˇ tsawˇ seˬ yuˇ-euˬ baˬ da neh, Iˇsaˬleˬlaˆ tsawˇ haˬ 
deuˬ-ahˇ Miˬyehˇ kʼehˬ nehˬ kʼaˆ nehˬ-awˇ, tsawˇ myahˇ yuˇ saˬ saˬ-euˬ deuˬ sahˬ 
paˬ Daˬbiˇ-euˬ jaˇ laˇ laꞈ kʼoeˇ maˬ dawˆ ni byehˇ-euˬ meh.  

Sahˬ paˬ-euˬ mawˇ nyoˬ jeˬ kaˇ-ahˇ haw-eu pyaˆ-eu deuˬ 

25Aˬdeˬlaˇ-euˬ aˬ li Aˬzaˇmaˬbehˇ-aˬ, sahˬ paˬ-euˬ myawˬ gahˬ taˬ-eu nymˇ deuˬ-ahˇ 
haw-eu pyaˆ-eu gʼaˬ geuꞈ-euˬ meh. Awˇziˇ-euˬ aˬ li Yawˇnaˆshaˬ-aˬ, meuˬ meuˬ ma 
deuˬ, meuˬ meuˬ zaˬ deuˬ, pu deuˬ hawˇ-eu, meuˬ deuˬ-ahˇ loꞈ-eu nymˇ goˇ-ahˇ jaˆ-
eu myawˬ gahˬ taˬ-eu nymˇ deuˬ-ahˇ, haw-eu pyaˆ-eu gʼaˬ geuꞈ-euˬ meh.  
26Sheˬluˆ-euˬ aˬ li Eˇzaˬliˇ-aˬ, deh ma hawˇ-eu yaˇ mˇ dzaˬ-eu deuˬ-ahˇ haw-eu 
pyaˆ-eu gʼaˬ geuꞈ-euˬ meh.  
27Laˬmahˇ meuˬ-ahˇ jawˇ-eu Shiˇmiˇ-aˬ, aˬ gaꞈ yaˇ kmˇ deuˬ-ahˇ haw-eu pyaˆ-eu 
gʼaˬ geuꞈ-euˬ meh. Sheˬpamˬ meuˬ-ahˇ jawˇ-eu Zaˬbaˬdiˇ-aˬ, aˬ gaꞈ aˇ siˬ hawˇ-eu aˬ 
gaꞈ dzaˇ uiˇ jahˇ doˆ-eu paw haw-eu pyaˆ-eu gʼaˬ geuꞈ-euˬ meh.  
28Geˬdaˬ meuˬ-ahˇ jawˇ-eu Baˬlaˇhaˬnaˬ-aˬ, nahˇ ma ga kʼehˬ paw gawˬ jawˬ dawˬ 
dahˬ-ahˇ dehꞈ-eu saˬ loˬ yaˇ kmˇ hawˇ-eu siˬ guˬ yaˇ kmˇ deuˬ-ahˇ haw-eu pyaˆ-eu 
gʼaˬ geuꞈ-euˬ meh. Yawˇshaˆ-aˬ, saˬ loˬ tsiˇ jeˬ hmˬ-eu paw haw-eu pyaˆ-eu gʼaˬ 
geuꞈ-euˬ meh.  
29Shaˬloˬ meuˬ-ahˇ jawˇ-eu Shiˇtaˬyehˇ-aˬ, Shaˬloˬ deh ga-ahˇ cu taˬ-euˬ jeˬ zaˬ 
deuˬ-ahˇ haw-eu pyaˆ-eu gʼaˬ geuꞈ-euˬ meh. Aˬdaˬlehˇ-euˬ aˬ li Shaˬpaˇ-aˬ, deh 
kʼawꞈ doe ni cu taˬ-euˬ jeˬ zaˬ deuˬ-ahˇ haw-eu pyaˆ-eu gʼaˬ geuꞈ-euˬ meh.  
30Iˇshaˬmeˬlaˇ tsawˇ jeuˬ Awˇbiˇlaˆ-aˬ, law taw deuˬ-ahˇ haw-eu pyaˆ-eu gʼaˬ geuꞈ-
euˬ meh. Meˬlawˇnawˆ meuˬ-ahˇ jawˇ-eu Yeˬdehˇyaˬ-aˬ, mahˬ tahˬ laˆ deuˬ-ahˇ 
haw-eu pyaˆ-eu gʼaˬ geuꞈ-euˬ meh.  
31Haˬgaˬliˇ tsawˇ jeuˬ Yaˬziˆ-aˬ yawˇ hawˇ-eu ciꞈ myehꞈ deuˬ-ahˇ haw-eu pyaˆ-eu 
gʼaˬ geuꞈ-euˬ meh.  

Daˬbiˇ-ahˇ nui noeˬ nui duˇ biꞈ-eu deuˬ 

32Daˬbiˇ-euˬ aˬ zawˇ Yawˇnaˆshaˬ-aˬ, nya dui dui-eu nui noeˬ nui duˇ biꞈ-eu tsawˇ 
haˬ tiˬ gʼaˬ pyeuꞈ-awˇ, zaˬ siˬ tsawˇ gahˇ byah dui dui-eu meh. Aˬ yawꞈ hawˇ-eu 
Haˬkaˬmoˇniˇ-euˬ aˬ li Yeˬheˬlaˇ aˬ nyaꞈ-aˬ, sahˬ paˬ-euˬ aˬ li deuˬ-ahˇ sahˬ boꞈ 
mehˬ-eu paw haw-eu pyaˆ-eu gʼaˬ geuꞈ-euˬ meh.  
33Aˬhiˇtawˇpeˬlaˇ-aˬ, sahˬ paˬ-ahˇ nui noeˬ nui duˇ biꞈ-eu gʼaˬ geuꞈ-awˇ, Aˬciˇ tsawˇ 
jeuˬ Huˇshaiˇ-aˬ, sahˬ paˬ-ahˇ mehˬ bawˬ mˇ-eu sahˬ paˬ-euˬ cawˬ geuꞈ-euˬ meh.  
34Aˬhiˇtawˇpeˬlaˇ shiˇ ngeh jawˇ, Baˬnaˇyaˬ-euˬ aˬ li Aˬbyaˬdaˬ hawˇ-eu 
Yeˬhawˇyaˬdaˬ aˬ nyaꞈ nmˇ sahˬ paˬ-ahˇ nui noeˬ nui duˇ biꞈ-eu gʼaˬ geuꞈ-euˬ meh. 
Yoˇbaˬ-aˬ, sahˬ paˬ-euˬ guiˇ maꞈ kʼoeˇ taˆ uˆ lahˇ-eu gʼaˬ geuꞈ-euˬ meh.  

1 Laˬsaˬbaˬ 28 

Uˬ duˬ tahˬ nymˇ nymˇ ma tsoˆ-eu gaˇ kawˆ 

1Iˇsaˬleˬlaˆ miˇ kʼahˬ laꞈ kʼoeˇ kʼaˇ jawˇ-eu yaw huiˬ yaw mahˇ deuˬ dawˬ tawˆ luꞈ, 
Yeˬluˇsaˬlehˬ meuˬ-ahˇ uiˬ laˇ-eu gʼaˇ duˬ sahˬ paˬ Daˬbiˇ dawˬ biꞈ-euˬ meh. Kʼoeˇ 

ngeh, Iˇsaˬleˬlaˆ tsawˇ jeuˬ deuˬ kʼoeˇ taˆ aˬ yuiꞈ geuꞈ luꞈ-eu yaw huiˬ yaw mahˇ 
deuˬ dawˬ tawˆ luꞈ maˬ ehˇ, Iˇsaˬleˬlaˆ miˇ kʼahˬ-ahˇ taꞈ-eu gaˇ deuˬ-ahˇ aˬ yuiꞈ 
geuꞈ-awˇ mˇ luꞈ-eu yaw huiˬ yaw mahˇ deuˬ maˬ ehˇ, aˇ jeuˬ aˇ ca deuˬ kʼoeˇ taˆ aˬ 
yuiꞈ aˬ tsu geuꞈ luꞈ-eu deuˬ maˬ ehˇ, sahˬ paˬ hawˇ-eu sahˬ paˬ zaˬ yo deuˬ-euˬ 
mawˇ nyoˬ jeˬ kaˇ deuˬ-ahˇ haw-eu pyaˆ-eu deuˬ maˬ ehˇ, sahˬ paˬ-euˬ nymˇ-ahˇ 
gaˇ mˇ luꞈ-eu yaw huiˬ yaw mahˇ deuˬ maˬ ehˇ, yehˇ yaw huiˬ deuˬ maˬ ehˇ, aˇ yaˬ 
huiˬ-eu tsawˇ haˬ deuˬ maˬ ehˇ, dawˬ tawˆ luꞈ Yeˬluˇsaˬlehˬ meuˬ-ahˇ uiˬ laˇ jiˇ-euˬ 
meh.  
2Daˬbiˇ aˬ yawꞈ maꞈ-euˬ mehˬ shi yawꞈ-awˇ heu loꞈ-ehˇ ehˇ-eu meh. “Ngaˬ-euˬ miˇ 
kʼahˬ zaˬ deuˬ-oˇ, ngaˇ ehˇ gaˇ tiˬ poˆ naˇ haˬ sheˇ. Dawˬ ma saˇ jaˇ Bahˬ keuˆ-ahˇ tiˬ 
jawˇ-iˬ maˬ paˇ baꞈ jiˆ ni bi jaˆ-eu gʼaˇ duˬ hawˇ-eu, aˬ dui-euˬ Miˬyehˇ pyeuꞈ-eu 
Sahˬpaˬ Miˬyehˇ aˬ kuiˇ bi cawˬ taˬ-eu gʼaˇ duˬ, nymˇ tiˬ nymˇ ngaˇ tsoˆ mawꞈ-eu 
ma. Aˬ yawꞈ-ahˇ taˬ huiˬ taˬ mahˇ-eu laꞈ kʼoeˇ, uˬ duˬ tahˬ nymˇ tiˬ nymˇ tsoˆ-eu lehˇ 
ngaˇ lehˬ hmˬ taˬ-euˬ ma.  
3Ehˇ kʼawꞈ kʼoeˇ loꞈ-ehˇ tsoˆ-eu gʼaˇ duˬ, aˬ yawꞈ ngaˬ-ahˇ a kawˬ-aˬ maˬ biꞈ laꞈ-aˬ. 
Aˬ jeˬ miˇ neh ehˇ naˇ, ngaˇ-aˬ, yehˇ tiˬ gʼaˬ pyeuꞈ-awˇ, tsawˇ haˬ zaˬ-euˬ shiˬ gʼawˬ 
mya ni laˆ yoeˇ-euˬ tsawˇ haˬ tiˬ gʼaˬ pyeuꞈ-eu ma.  
4Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, Iˇsaˬleˬlaˆ miˇ 
kʼahˬ-ahˇ aˬ myah luꞈ bi uˆ lahˇ-eu gʼaˇ duˬ, ngaˇ hawˇ-eu ngaˬ-euˬ zaˬ deuˬ uˆ deuˬ-
ahˇ tseˇ doˆ-euˬ meh. Aˬ yuiꞈ geuꞈ-awˇ bi sheuˬ gʼeh-eu gʼaˇ duˬ, Yuˇdaˆ tsawˇ jeuˬ-
ahˇ aˬ yawꞈ tseˇ doˆ-awˇ, Yuˇdaˆ tsawˇ jeuˬ laꞈ kʼoeˇ ngaˬ da-euˬ aˇ jeuˬ-ahˇ aˬ yawꞈ 
paˇ tseˇ doˆ-euˬ meh. Ngaˬ da-euˬ aˇ jeuˬ jeuˬ lah ni laꞈ kʼoeˇ ngaˬ-ahˇ tseˇ doˆ-awˇ, 
Iˇsaˬleˬlaˆ miˇ kʼahˬ tiˬ kʼahˬ kʼahˬ lah ni kʼoeˇ taˆ sahˬ paˬ bi geuꞈ-eu gʼaˇ duˬ, aˬ 
yawꞈ nui ma tsaˬ-eu meh.  
5Ngaˬ-ahˇ aˬ li gʼawˬ mya li bi jawˇ le-awˇ, aˬ li kʼoeˇ deuˬ dawˬ tawˆ luꞈ laꞈ kʼoeˇ, 
Sahˬpaˬ Miˬyehˇ-euˬ miˇ kʼahˬ heu kʼahˬ-ahˇ bi uˆ lahˇ-eu gʼaˇ duˬ, Sawˇlaˬmoˬ-ahˇ 
aˬ yawꞈ tseˇ doˆ-euˬ meh.  
6“Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. ‘Nawˬ li Sawˇlaˬmoˬ-aˬ, ngaˬ-
euˬ Uˬ duˬ tahˬ nymˇ nymˇ ma tsoˆ-eu gʼaˬ pyeuꞈ tehꞈ-a. Ngaˬ-euˬ aˬ li bi pyeuꞈ-eu 
lehˇ aˬ yawꞈ-ahˇ ngaˇ tseˇ doˆ-awˇ, ngaˇ aˬ yawꞈ-euˬ aˬ da-ahˇ duˇ-eu ma.  
7Ngaˬ-euˬ zahˇ dawˬ kʼoꞈ dawˬ deuˬ hawˇ-eu ngaˬ neh mehˬ nehˬ tsoˆ nehˬ-euˬ 
dawˬ deuˬ-ahˇ, nymˬ-mˇ aˬ yawꞈ naˇ haˬ geuꞈ luꞈ-eu loꞈ-ehˇ, mehˬ hu paw dehꞈ daˆ 
leꞈ-eu aˇ yamˬ laꞈ kʼoeˇ kʼawꞈ, maˬ tsehˆ leˇ ni naˇ haˬ geuꞈ naˇ, aˬ yawꞈ-euˬ miˇ 
kʼahˬ aˬ myah luꞈ bi ziꞈ ma’ lehˇ ehˇ-eu meh.  
8“Kʼoeˇ miˇ neh ngaˬ-euˬ tsawˇ haˬ deuˬ-oˇ, muiˬ-eu miˇ kʼahˬ heu kʼahˬ-ahˇ naw 
maꞈ ya jawˇ daˆ leꞈ-awˇ, aˬ kaˇ naw maꞈ-euˬ zaˬ deuˬ uˆ deuˬ-ahˇ kʼawꞈ, miˇ kʼahˬ 
heu kʼahˬ biꞈ taˬ yaꞈ nya ni, aˬ dui-euˬ Miˬyehˇ hawˇ-eu kʼaˇ uiˬ laˇ taˬ-euˬ Iˇsaˬleˬlaˆ 
tsawˇ haˬ dawˬ tawˆ luꞈ mehˬ shi, aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ neh 
kʼaˇ mehˬ kʼaˇ tsoˆ nehˬ laꞈ-euˬ yawˬ jeˬ na luꞈ-ahˇ, yaw muiˬ paˬ-ehˇ naˇ haˬ-awˇ 
caw teh geuꞈ-awˬ lehˇ, naw maꞈ-ahˇ ngaˇ ehˇ-eu ma.” 
9Kʼoeˇ naˇ, Sawˇlaˬmoˬ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Ngaˬ li-oˇ, nawˬ 
da-euˬ Miˬyehˇ-ahˇ nawˇ siˬ nya-awˇ, nawˬ-euˬ nui ma gʼawˇ mawˇ dawˬ tawˆ luꞈ aˬ 

yawꞈ-euˬ nui kʼahˇ mˇ-awˬ lehˇ, ngaˇ nawˬ-ahˇ dawˬ biꞈ-eu ma. Aˬ dui-euˬ nui noeˬ 
nui duˇ dawˬ tawˆ luꞈ aˬ yawꞈ siˬ nya meh. Aˬ yawꞈ jawˇ gaˇ nawˇ jiˆ uˇ leˇ naˇ, aˬ 
yawꞈ nawˬ-ahˇ ha geuꞈ tehꞈ-a. Ehˇ kʼawꞈ, nawˇ aˬ yawꞈ-ahˇ byehˇ dzeh naˇ, aˬ yawꞈ 
nawˬ-ahˇ tiˬ ziˇ byehˇ dzeh nehˬ laꞈ tehꞈ-a.  
10Aˬ yawꞈ-euˬ Uˬ duˬ tahˬ nymˇ nymˇ ma bi tsoˆ-eu gʼaˇ duˬ, Sahˬpaˬ Miˬyehˇ neh 
nawˬ-ahˇ tseˇ doˆ taˬ-euˬ gaˇ kawˆ, nawˇ yaw muiˬ paˬ-ehˇ siˬ duˬ-eu tsaˬ meh. 
Nymˬ-mˇ tsoˆ-awˬ. Yaw muiˬ paˬ-ehˇ noeˬ tsehˆ-awˇ tsoˆ-awˬ.” 
11Uˬ duˬ tahˬ nymˇ nymˇ ma tsoˆ-eu gʼaˇ duˬ aˇ kawˆ kawˆ taˬ-euˬ jeˬ dawˬ tawˆ luꞈ, 
Sawˇlaˬmoˬ-ahˇ Daˬbiˇ biꞈ nehˬ-euˬ meh. Myawˬ gahˬ taˬ-eu aˇ lawˆ deuˬ tsoˆ-eu 
gʼaˇ duˬ maˬ ehˇ, aˇ lawˆ nui deuˬ tsoˆ-eu gʼaˇ duˬ maˬ ehˇ, iˬ baˇ pyehˬ nehˬ-eu jawˇ 
duˬ pyeuꞈ-eu Muiˬ dui shawˇ dui dui-eu aˇ lawˆ tsoˆ-eu gʼaˇ duˬ maˬ ehˇ, aˇ kawˆ 
kʼaˇ kawˆ taˬ-euˬ yawˬ jeˬ na luꞈ aˬ yawꞈ-ahˇ biꞈ nehˬ-euˬ meh.  
12Poˆ kaˬ deuˬ hawˇ-eu, poˆ kaˬ jawˬ jawˬ-ehˇ bi jaˆ-eu aˇ lawˆ deuˬ tsoˆ-eu gʼaˇ duˬ 
maˬ ehˇ, Uˬ duˬ tahˬ nymˇ nymˇ ma-ahˇ zmˬ-eu mˇ myawˬ keu ka deuˬ hawˇ-eu, 
Sahˬpaˬ Miˬyehˇ-ahˇ kʼaˇ damˬ nehˬ laˇ-euˬ jeˬ-ahˇ bi jeˬ hmˬ taˬ-eu aˇ lawˆ deuˬ 
tsoˆ-eu gʼaˇ duˬ maˬ ehˇ, aˬ yawꞈ neh kʼaˇ noeˬ doˆ-euˬ loꞈ-ehˇ aˇ kawˆ kawˆ taˬ-euˬ 
jeˬ kʼawꞈ, biꞈ nehˬ-euˬ meh. 
13Piˇ ma deuˬ hawˇ-eu Leˬbiˇ tsawˇ haˬ deuˬ-ahˇ aˇ maꞈ aˇ muˇ biˇ baw nehˬ-awˇ, 
yawˬ ha-ahˇ doˇ-eu gaˇ yawˬ ha bi mˇ-eu gʼaˇ duˬ maˬ ehˇ, Uˬ duˬ tahˬ nymˇ nymˇ 
ma laꞈ kʼoeˇ gaˇ bi mˇ-eu gʼaˇ duˬ maˬ ehˇ, aˬ yawꞈ neh gaˇ kawˆ kawˆ taˬ-eu deuˬ 
kʼawꞈ, biꞈ nehˬ-euˬ meh. 
14Uˬ duˬ tahˬ nymˇ nymˇ ma-ahˇ zmˬ-eu mˇ myawˬ keu ka deuˬ jahˇ ngeh, pyuˇ aˇ 
myaˆ ni hawˇ-eu shuiˇ aˇ myaˆ ni ya zmˬ-eu gaˇ kawˆ, aˬ yawꞈ mehˬ nehˬ tsoˆ nehˬ-
euˬ meh.  
15Tsiˇ kʼmˬ hawˇ-eu tsiˇ kʼmˬ doꞈ taˬ duˬ aˬ yawꞈ hmˬ yawꞈ jahˇ gaˇ maˬ ehˇ,  
16pyuˇ hawˬ jeh deuˬ hawˇ-eu, kaˬ muˇ ciˬ daˆ-awˇ Miˬyehˇ-ahˇ damˬ nehˬ-eu pyuˇ 
hawˬ jeh aˬ yawꞈ hmˬ yawꞈ jahˇ gaˇ maˬ ehˇ, pyuˇ hawˇ-eu shuiˇ deuˬ aˇ myaˆ ni ya 
zmˬ-eu aˬ yawꞈ mehˬ duˬ nehˬ-euˬ meh.  
17Kʼmˬ maˬ oeˬ tsaꞈ deuˬ hawˇ-eu ciˬ cuˇ deuˬ jahˇ gaˇ, pyuˇ hawˇ-eu shuiˇ aˇ myaˆ 
ni ya zmˬ-eu maˬ ehˇ, naˬ bo deuˬ jahˇ gaˇ aˇ myaˆ ni ya zmˬ-eu maˬ ehˇ,  
18yaw saw jeˬ doꞈ damˬ-eu lawˇ duˬ jahˇ gaˇ hawˇ-eu, Sahˬpaˬ Miˬyehˇ-euˬ Dawˬ 
ma saˇ jaˇ Bahˬ keuˆ kʼoeˇ taˆ aˬ dahˇ cawˬ ja taˬ-euˬ jeˬluˇbeˬ mawˇ kawˇ gʼaˇ duˬ 
laˆ lawˬ jahˇ gaˇ, maˇ jawˆ ni gʼeh-eu shuiˇ aˇ myaˆ ni ya zmˬ-eu maˬ ehˇ, aˬ yawꞈ 
mehˬ duˬ nehˬ-euˬ meh.  
19“Heu deuˬ dawˬ tawˆ luꞈ aˬ joˆ-ehˇ ya mˇ-eu gaˇ kawˆ, Sahˬpaˬ Miˬyehˇ neh ngaˬ-
ahˇ mehˬ nehˬ laꞈ-euˬ loꞈ-ehˇ aˇ kawˆ kawˆ-awˇ boꞈ doˆ taˬ-euˬ laꞈ kʼoeˇ ahˇ jiˇ meh” 
lehˇ, sahˬ paˬ Daˬbiˇ ehˇ-eu meh.  
20Aˬ yawꞈ-euˬ aˬ li Sawˇlaˬmoˬ-ahˇ sahˬ paˬ Daˬbiˇ heu loꞈ-ehˇ ehˇ nehˬ-euˬ meh. 
“Yawˬ haˇ yawˬ ha nui jah ahˇ-eu laꞈ kʼoeˇ, kʼaˬ duˬ ni mˇ gʼeh-awˬ. Gaˇ mˇ-eu dawꞈ 
leˇ-awˇ, aˬ jeˬ pyeuꞈ kʼawꞈ maˬ byehˇ dzeh ni mˇ daˆ leꞈ-awˬ. Ngaˇ gʼoe luꞈ-eu 
Miˬyehˇ pyeuꞈ-eu Sahˬpaˬ Miˬyehˇ nawˬ nehˬ-ehˇ jawˇ tehꞈ-a. Aˬ yawꞈ nawˬ-ahˇ 

maˬ byehˇ dzeh-ehˇ, aˬ yawꞈ-euˬ Uˬ duˬ tahˬ nymˇ nymˇ ma tsoˆ gaˇ taꞈ leˇ-eu yawˬ 
jeˬ na luꞈ-ahˇ nawˇ mˇ jiˇ ngeh keuˆ ni, nawˬ nehˬ-ehˇ aˬ yawꞈ jawˇ tehꞈ-a.  
21Uˬ duˬ tahˬ nymˇ nymˇ ma laꞈ kʼoeˇ yawˬ ha-ahˇ doˇ-eu gaˇ yawˬ ha mˇ-eu gʼaˇ duˬ 
piˇ ma deuˬ hawˇ-eu Leˬbiˇ tsawˇ haˬ deuˬ-ahˇ gaˇ biꞈ gʼaˬ taˬ-euˬ meh. Nymˇ tsoˆ 
gaˇ taꞈ leˇ-awˇ, aˬ yawꞈ jeˬ yawꞈ paw nya-eu tsawˇ haˬ deuˬ nawˬ-ahˇ caw ba-eu 
nui ma keuˆ-awˇ, miˇ kʼahˬ zaˬ dawˬ tawˆ luꞈ hawˇ-eu aˬ yuiꞈ aˬ tsu dawˬ tawˆ luꞈ, 
nawˬ-euˬ dawˬ naˇ haˬ tehꞈ-a.” 

1 Laˬsaˬbaˬ 29 

Uˬ duˬ tahˬ nymˇ nymˇ ma tsoˆ-eu gʼaˇ duˬ pyuˇ shuiˇ myawˬ gahˬ damˬ-euˬ 

1Tsawˇ haˬ aˇ maꞈ aˇ muˇ dawˬ tawˆ luꞈ-ahˇ, sahˬ paˬ Daˬbiˇ heu loꞈ-ehˇ ehˇ nehˬ-
euˬ meh. “Ngaˬ li Sawˇlaˬmoˬ-aˬ, Miˬyehˇ neh tseˇ doˆ-euˬ gʼaˬ pyeuꞈ-eu meh. Ehˇ 
kʼawꞈ, aˬ yawꞈ zaˬ guˬ pyeuꞈ-awˇ, maˬ mˇ maˬ shaˇ haw-euˬ tsawˇ haˬ tiˬ gʼaˬ meh. 
Nymˬ-mˇ mˇ-eu lehˇ gʼeh-eu gaˇ heu hmˬ-aˬ, huiˬ dui dui-eu gaˇ meh. Aˬ jeˬ miˇ neh 
ehˇ naˇ, tsawˇ haˬ zaˬ jawˇ-eu gʼaˇ duˬ nymˇ nymˇ ma tsoˆ-eu maˬ ngeuˇ-a. Aˬ dui-
euˬ Miˬyehˇ pyeuꞈ-eu Sahˬpaˬ Miˬyehˇ gʼaˇ duˬ uˬ duˬ tahˬ nymˇ tsoˆ-eu jeˬ pyeuꞈ-
eu meh.  
2Ngaˇ leh jeh dui dui-awˇ, Uˬ duˬ tahˬ nymˇ nymˇ ma heu nymˇ tsoˆ-eu gʼaˇ duˬ, 
pyuˇ shuiˇ myawˬ gahˬ hawˇ-eu, mˇ myawˬ keu ka deuˬ lehˬ hmˬ taˬ-euˬ ma. Shuiˇ, 
pyuˇ, guiˬ shuiˇ, shmˇ, daˇ kawˬ daˇ laꞈ, aˇ poeˬ kʼaˆ-euˬ kʼaˬ lo sehˇ, aˇ caˇ caˇ kʼawꞈ 
sehˇ, aˇ boꞈ boꞈ-eu gʼaˇ duˬ haw muiˬ-eu kʼaˬ lo gʼawˬ mya jeˬ hawˇ-eu, muiˬ dui 
gʼahˇ dui dui-eu kʼaˬ lo gʼawˬ mya jeˬ poˆ uiˬ taˬ gʼaˬ-euˬ ma.  
3Ngaˬ neh biꞈ taˬ-euˬ heu deuˬ dawˬ tawˆ luꞈ uˬ taꞈ, Miˬyehˇ-euˬ Uˬ duˬ tahˬ nymˇ 
nymˇ ma-ahˇ ngaˇ gaˬ-eu miˇ neh, ngaˬ-euˬ shuiˇ hawˇ-eu pyuˇ deuˬ kʼawꞈ ngaˇ biꞈ-
euˬ ma.  
4-5Uˬ duˬ tahˬ nymˇ nymˇ ma-euˬ kaˇ pyawˇ laˆ muiˬ nehˬ-eu gʼaˇ duˬ, ba jiˬ deuˬ 
neh ya bi tehˆ-eu mˇ myawˬ keu ka deuˬ jahˇ gaˇ bi geuꞈ-eu lehˇ, maˇ jawˆ ni gʼeh-
eu shuiˇ koꞈ muiˇ jawꞈ-i dzehˬ ni hawˇ-eu, maˇ jawˆ ni gʼeh-eu pyuˇ tiˬ seh ngaˬ 
muiˇ oeˬ heˇ jawꞈ-i ehˇ gʼaˬ ni ngaˇ biꞈ-euˬ ma. Nymˬ-mˇ, Sahˬpaˬ Miˬyehˇ gʼaˇ duˬ 
nui ma keuˆ-awˇ aˬ suˇ gʼaˬ damˬ nmˇ.” 
6Kʼoeˇ ngeh, aˇ jeuˬ aˇ ca deuˬ kʼoeˇ taˆ aˬ yuiꞈ geuꞈ-eu deuˬ maˬ ehˇ, Iˇsaˬleˬlaˆ 
tsawˇ jeuˬ deuˬ-euˬ yaw huiˬ yaw mahˇ deuˬ maˬ ehˇ, guiˇ maꞈ kʼoeˇ taˆ uˆ lahˇ-eu 
deuˬ maˬ ehˇ, sahˬ paˬ-euˬ pyuˇ shuiˇ myawˬ gahˬ-ahˇ haw-eu pyaˆ-eu tsawˇ haˬ 
deuˬ maˬ ehˇ, nui ma keuˆ-awˇ damˬ-euˬ meh.  
7Uˬ duˬ tahˬ nymˇ nymˇ ma tsoˆ gaˇ bi zmˬ-eu gʼaˇ duˬ, shuiˇ tiˬ seh nyiˬ heˇ jawꞈ-i 
dzehˬ ni maˬ ehˇ, pyuˇ nyiˬ seh oeˬ heˇ jawꞈ-i dzehˬ ni maˬ ehˇ, guiˬ shuiˇ smˬ seh 
shiꞈ muiˇ nyiˬ heˇ jawꞈ-i ehˇ gʼaˬ ni maˬ ehˇ, shmˇ nyiˬ lam oeˬ muiˇ jawꞈ-i dzehˬ ni 
maˬ ehˇ, aˬ yawꞈ maꞈ damˬ-euˬ meh.  
8Aˇ poeˬ kʼaˆ-eu kʼaˬ lo sehˇ kʼaˇ jaˆ-eu tsawˇ haˬ deuˬ kʼawꞈ, Uˬ duˬ tahˬ nymˇ nymˇ 
ma-ahˇ jaˆ-eu pyuˇ shuiˇ myawˬ gahˬ bi geuꞈ-eu lehˇ damˬ-euˬ meh. Uˬ duˬ tahˬ 

nymˇ nymˇ ma laꞈ kʼoeˇ jaˆ-eu pyuˇ shuiˇ myawˬ gahˬ deuˬ jeˬ hmˬ-eu gʼaˬ-aˬ, Leˬbiˇ 
tsawˇ jeuˬ pyeuꞈ-eu Geˬlaˬshoˬ aˇ jeuˬ Yeˬheˬlaˇ meh. 
9Iˇsaˬleˬlaˆ tsawˇ haˬ deuˬ nui ma keuˆ-eu laꞈ kʼoeˇ Sahˬpaˬ Miˬyehˇ-ahˇ damˬ nehˬ-
awˇ, pyuˇ shuiˇ myawˬ gahˬ gʼawˬ mya ni uiˬ laˇ taˬ-euˬ gaˇ ya mawˇ ngeh, aˬ yawꞈ 
maꞈ laˬ kʼaˬ cehˇ-eu meh. Sahˬ paˬ Daˬbiˇ kʼawꞈ laˬ kʼaˬ cehˇ dui dui-eu meh.  

Daˬbiˇ Miˬyehˇ-ahˇ ja ceuˬ-euˬ 

10Sahˬ paˬ Daˬbiˇ-aˬ, kʼoeˇ gaˇ jawˇ-eu tsawˇ haˬ aˇ maꞈ deuˬ mehˬ shi Sahˬpaˬ 
Miˬyehˇ-ahˇ ja ceuˬ-euˬ meh. “Nga maꞈ-euˬ aˬ poeˬ Yaˬkoˆ-euˬ Miˬyehˇ pyeuꞈ-eu 
Sahˬpaˬ Miˬyehˇ-oˇ, mˬ maˬ maˬ byaˆ zaˇ ziˇ nawˬ-ahˇ ja ceuˬ luꞈ-uˇ.  
11Baoˬ maˬ ehˇ, yaw shehꞈ kʼahˬ sehˇ maˬ ehˇ, huiˬ dui mahˇ dui dui-eu jeˬ maˬ ehˇ, 
gʼaˬ leˇ-eu jeˬ maˬ ehˇ, zahˬ dui dui leˇ paˬ-ehˇ gʼeh-eu jeˬ maˬ ehˇ, dawˬ tawˆ luꞈ 
nawˬ-euˬ laꞈ kʼoeˇ byah luꞈ meh. Mˬ hawˇ-eu miˇ kʼoeˇ taˆ kʼaˇ jaˆ-eu yawˬ jeˬ na luꞈ 
nawˬ-euˬ pyeuꞈ-awˇ, dawˬ tawˆ kʼoeˇ taˆ uˆ lahˇ-eu huiˬ dzehˬ-eu sahˬ paˬ nawˇ 
meh.  
12Pyuˇ shuiˇ myawˬ gahˬ hawˇ-eu smˇ muiˬ smˇ baw baw-eu jeˬ dawˬ tawˆ luꞈ, 
nawˇ jawˇ gaˇ neh doˆ le-euˬ tehꞈ meh. Nawˬ-euˬ gʼaˬ hawˇ-eu nawˬ-euˬ baoˬ-ahˇ 
gʼoe-awˇ, yawˬ jeˬ na luꞈ-ahˇ nawˇ uˆ lahˇ-eu meh.  
13Nga maꞈ-eu Miˬyehˇ-oˇ, guiˬ lahˬ huiˬ dui dui miˇ-a. Yaw shehꞈ kʼahˬ sehˇ huiˬ dui 
dui-eu nawˬ-euˬ tsawˇ myahˇ-ahˇ nga maꞈ ja ceuˬ-eu ma.  
14“Ehˇ kʼawꞈ, ngaˇ hawˇ-eu ngaˬ-euˬ tsawˇ haˬ deuˬ nawˬ-ahˇ biꞈ nehˬ-eu tiˬ jeˬ-iˬ 
maˬ jaˆ. Aˬ jeˬ miˇ neh ehˇ naˇ, yawˬ jeˬ na luꞈ nawˬ neh biꞈ laꞈ-euˬ tehꞈ-ehˇ pyeuꞈ-
awˇ, nawˬ neh biꞈ laꞈ-euˬ jeˬ nawˬ-ahˇ paˇ biꞈ kʼoꞈ nehˬ-eu tehꞈ ma.  
15Sahˬpaˬ Miˬyehˇ-oˇ, nga maꞈ yaw dehꞈ dehꞈ-eu jeˬ-aˬ, aˇ hu nga maꞈ-euˬ aˬ poeˬ 
aˬ bawˇ deuˬ dehꞈ dzeuˇ yaꞈ-euˬ loꞈ-ehˇ, boeˇ miˬ siˬ kʼaˬ loꞈ-ehˇ jawˇ duˬ maˬ dah 
leˇ nya ni doe doe-ehˇ cah-awˇ ya dehꞈ gaˇ duˇ-eu nawˇ siˬ luꞈ meh. Nga maꞈ-euˬ aˇ 
nah aˇ yamˬ-aˬ, byoˆ-iˇ luꞈ-eu naˇ shmˇ-ahˇ duˇ-awˇ, shiˇ-eu jeˬ-ahˇ nga maꞈ maˬ 
tsehˆ dzeuˇ nya-a.  
16Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, muiˬ-eu shawˇ-eu nawˬ-euˬ 
tsawˇ myahˇ-ahˇ taˬ huiˬ taˬ mahˇ-eu laꞈ kʼoeˇ, uˬ duˬ tahˬ nymˇ tiˬ nymˇ tsoˆ-eu 
gʼaˇ duˬ, nga maꞈ pyuˇ shuiˇ myawˬ gahˬ yuˇ uiˬ laꞈ taˬ-euˬ ma. Ehˇ kʼawꞈ, heu deuˬ 
dawˬ tawˆ luꞈ nawˇ jawˇ gaˇ neh oe-euˬ jeˬ tehꞈ-ehˇ pyeuꞈ-awˇ dawˬ tawˆ luꞈ nawˬ-
euˬ tehꞈ meh.  
17Tsawˇ haˬ yawˬ gʼaˬ na luꞈ-euˬ nui ma-ahˇ nawˇ lawˬ haw-awˇ, nui ma tiˬ siˬ tehꞈ-
ehˇ taˬ luꞈ-eu miˇ neh, nawˇ laˬ kʼaˬ cehˇ meh lehˇ ngaˇ siˬ nya ma. Nui ma dawˇ coe 
ni jaˆ-awˇ, nui ma keuˆ dui dui-eu laꞈ kʼoeˇ, heu deuˬ dawˬ tawˆ luꞈ nawˬ-ahˇ ngaˇ 
damˬ nehˬ-eu ma. Heu gaˇ uiˬ laˇ taˬ-euˬ nawˬ-euˬ tsawˇ haˬ deuˬ kʼawꞈ, laˬ kʼaˬ 
cehˇ-eu laꞈ kʼoeˇ nawˬ-ahˇ damˬ-eu jeˬ yuˇ laꞈ-euˬ gaˇ ngaˇ ya mawˇ-euˬ ma.  
18Nga maꞈ-euˬ aˬ poeˬ Aˬbyaˬhaˬ, Iˇtsaˆ, Yaˬkoˆ-euˬ Miˬyehˇ pyeuꞈ-eu Sahˬpaˬ 
Miˬyehˇ-oˇ, nawˬ-euˬ tsawˇ haˬ heu deuˬ-euˬ nui ma laꞈ kʼoeˇ, heu loꞈ-ehˇ nawˬ-ahˇ 
uˬ duˬ tahˬ mawꞈ-euˬ jeˬ aˬ myah luꞈ gʼaˬ kʼaˆ-awˇ, aˬ myah luꞈ nawˬ-ahˇ saˇ jaˇ ziꞈ 
ni caw ba nehˬ-awˬ.  

19Nawˬ neh kʼaˇ mehˬ kʼaˇ tsoˆ nehˬ-euˬ yawˬ jeˬ na luꞈ-ahˇ naˇ haˬ geuꞈ mawꞈ-eu 
nui ma tiˬ byah ni ahˇ-awˇ, ngaˬ neh lehˬ hmˬ dah taˬ-euˬ Uˬ duˬ tahˬ nymˇ nymˇ 
ma heu nymˇ tsoˆ doˆ nya ni, ngaˬ li Sawˇlaˬmoˬ-ahˇ nawˇ ngehˬ gʼeh dah teˬ nehˬ-
awˬ.” 
20Kʼoeˇ naˇ, “Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ja ceuˬ-awˬ” lehˇ, 
tsawˇ haˬ aˇ maꞈ-ahˇ Daˬbiˇ ehˇ nehˬ-euˬ meh. Tsawˇ haˬ aˇ maꞈ dawˬ tawˆ luꞈ, aˬ 
yawꞈ maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ja 
ceuˬ-euˬ meh. Kʼoeˇ naˇ, aˬ yawꞈ maꞈ awˆ byaˆ-awˇ, Sahˬpaˬ Miˬyehˇ hawˇ-eu aˬ 
yawꞈ-euˬ sahˬ paˬ-ahˇ yaw zeu baw nehˬ-euˬ meh.  
21Yawˬ nah yawˬ Sahˬpaˬ Miˬyehˇ-ahˇ lawˇ nehˬ-eu gʼaˇ duˬ aˬ yawꞈ maꞈ jeˬ zaˬ 
sehꞈ-awˇ, Sahˬpaˬ Miˬyehˇ-ahˇ damˬ nehˬ gʼaˬ-awˇ, tsawˇ haˬ aˇ maꞈ-ahˇ bi dzaˬ-euˬ 
meh. Kʼoeˇ uˬ taꞈ, mawˇ neˇ mawˇ gaw tiˬ heˇ mawˇ, yawˇ aˬ buˬ tiˬ heˇ mawˇ hawˇ-
eu, yawˇ zaˬ tiˬ heˇ mawˇ sehꞈ-awˇ, lawˇ duˬ kʼoeˇ taˆ mawˇ lah-ehˇ miˬ dzaˬ dzah 
puiˆ-awˇ lawˇ-eu jeˬ lawˇ-euˬ meh. Aˬ yawꞈ maꞈ aˬ gaꞈ dzaˇ uiˇ kʼawꞈ yuˇ laꞈ-awˇ 
lawˇ nehˬ-euˬ meh.  
22Kʼoeˇ ngeh nah, Sahˬpaˬ Miˬyehˇ mehˬ shi aˬ yawꞈ maꞈ dzaˬ-awˇ dawˇ-awˇ, byawˬ 
gʼa dui dui-euˬ meh. Sawˇlaˬmoˬ-ahˇ, aˬ yawꞈ maꞈ nyiˬ poˆ tiˬ poˆ sahˬ paˬ paˇ ka 
nehˬ-euˬ meh. Sahˬpaˬ Miˬyehˇ-euˬ tsawˇ myahˇ uˬ moˆ aˬ yawꞈ maꞈ-ahˇ bi uˆ lahˇ-
eu gʼaˇ duˬ, aˬ yawꞈ-ahˇ tsiˇ shehˆ daˆ nehˬ-awˇ, Zaˬdoˆ gʼaˬ-ahˇ kʼawꞈ, piˇ ma bi 
geuꞈ-eu gʼaˇ duˬ tsiˇ shehˆ daˆ nehˬ-euˬ meh. 
23Kʼoeˇ naˇ, Sahˬpaˬ Miˬyehˇ neh laˆ saˆ taˬ-euˬ nuiˇ mahˬ pyeuꞈ-eu aˬ yawꞈ aˬ daˬ 
Daˬbiˇ-euˬ dzoeˬ dzaˬ nuiˇ mahˬ-ahˇ Sawˇlaˬmoˬ nuiˇ-awˇ, sahˬ paˬ keuˆ leˇ-euˬ 
meh. Aˬ yawꞈ-aˬ, baoˬ huiˬ-eu sahˬ paˬ tiˬ gʼaˬ pyeuꞈ-awˇ, Iˇsaˬleˬlaˆ tsawˇ jeuˬ jeuˬ 
lah ni aˬ yawꞈ-euˬ dawˬ-ahˇ naˇ haˬ geuꞈ-euˬ meh.  
24Yaw huiˬ yaw mahˇ deuˬ dawˬ tawˆ luꞈ maˬ ehˇ, yehˇ deuˬ dawˬ tawˆ luꞈ maˬ ehˇ, 
Daˬbiˇ-euˬ aˬ li nui deuˬ dawˬ tawˆ luꞈ maˬ ehˇ, sahˬ paˬ Sawˇlaˬmoˬ-ahˇ saˇ jaˇ ziꞈ 
ma lehˇ kamˬ-euˬ meh. .  
25Iˇsaˬleˬlaˆ tsawˇ jeuˬ jeuˬ lah ni Sawˇlaˬmoˬ-euˬ mehˬ shi yawꞈ-awˇ zahˬ leˇ tsoˆ 
leˇ jiˇ ni Sahˬpaˬ Miˬyehˇ jahˇ-awˇ, Iˇsaˬleˬlaˆ miˇ kʼahˬ-ahˇ kʼaˇ uˆ lahˇ dzeuˇ yaꞈ-euˬ 
sahˬ paˬ dawˬ tawˆ luꞈ naˆ maˬ tseˇ, Sawˇlaˬmoˬ-euˬ yaw shehꞈ kʼahˬ sehˇ huiˬ 
dzehˬ ni aˬ yawꞈ jahˇ-euˬ meh.  

Daˬbiˇ ziˇ jiˇ-euˬ 

26Yeˬshehˇ-euˬ aˬ li Daˬbiˇ-aˬ, Iˇsaˬleˬlaˆ miˇ kʼahˬ tiˬ kʼahˬ kʼahˬ lah ni kʼoeˇ taˆ sahˬ 
paˬ geuꞈ-awˇ uˆ lahˇ-euˬ meh.  
27Oeˬ tseˇ kʼoꞈ byah ni Iˇsaˬleˬlaˆ miˇ kʼahˬ-ahˇ aˬ yawꞈ uˆ lahˇ-euˬ meh. Heˬbyoˬ 
meuˬ-ahˇ jawˇ-awˇ shiꞈ kʼoꞈ uˆ lahˇ gʼaˬ miˇ tsa, Yeˬluˇsaˬlehˬ meuˬ-ahˇ jawˇ-awˇ 
smˬ tseˇ smˇ kʼoꞈ uˆ lahˇ-euˬ meh.  
28Aˬ yawꞈ-aˬ, smˇ muiˬ muiˬ dui dui-eu sahˬ paˬ tiˬ gʼaˬ pyeuꞈ-awˇ, aˬ cawˬ yaw zeu 
baw-eu laꞈ kʼoeˇ, tsawˇ mawˬ dehꞈ mawꞈ leꞈ-awˇ ziˇ dehꞈ jiˇ-euˬ meh. Aˬ yawꞈ-euˬ 
aˬ li Sawˇlaˬmoˬ gʼaˬ, aˬ yawꞈ-euˬ dah zaˇ sahˬ paˬ geuꞈ-euˬ meh.  

29Sahˬ paˬ Daˬbiˇ yaw dehꞈ dehꞈ yaꞈ-euˬ gaˇ kawˆ, aˇ dahˬ beh gaˇ neh aˇ saˬ saˬ gaˇ 
keuˆ ni, Miˬyehˇ gʼaˇ duˬ ngehˬ dah-eu deuˬ pyeuꞈ-eu Saˬmeuˬlaˆ, Naˬdaˬ, Gaˆ aˬ ha 
smˇ gʼaˬ-euˬ sahˬ boꞈ deuˬ laꞈ kʼoeˇ boꞈ ahˇ taˬ-euˬ meh.  
30Boꞈ taˬ-euˬ gaˇ kawˆ heu deuˬ-aˬ, aˬ yawꞈ neh miˇ kʼahˬ-ahˇ aˬ joˆ-ehˇ uˆ lahˇ-euˬ 
gaˇ kawˆ, aˬ yawꞈ aˇ naˆ ni baoˬ huiˬ-euˬ gaˇ kawˆ hawˇ-eu, aˬ yawꞈ kʼoeˇ taˆ maˬ 
ehˇ, Iˇsaˬleˬlaˆ miˇ kʼahˬ kʼoeˇ taˆ maˬ ehˇ, Iˇsaˬleˬlaˆ miˇ kʼahˬ-euˬ jawˬ jawˬ-ehˇ jaˆ-
eu miˇ kʼahˬ deuˬ kʼoeˇ taˆ maˬ ehˇ, kʼaˇ keuˆ le-euˬ gaˇ kawˆ yawˬ jeˬ na luꞈ boꞈ taˬ-
euˬ meh.  

2 Laˬsaˬbaˬ 

2 Laˬsaˬbaˬ 1 

Sahˬ paˬ Sawˇlaˬmoˬ zaˬ siˬ tsawˇ gahˇ shaˇ-euˬ 
(1 Sahˬpaˬ 3.1-15) 

1Sahˬ paˬ Daˬbiˇ-euˬ aˬ li Sawˇlaˬmoˬ-aˬ, Iˇsaˬleˬlaˆ miˇ kʼahˬ-ahˇ ziꞈ dah ni uˆ lahˇ-
awˇ, Sahˬpaˬ Miˬyehˇ pyeuꞈ-eu Miˬyehˇ aˬ yawꞈ-ahˇ guiˬ lahˬ biꞈ-awˇ, baoˬ huiˬ-eu 
sahˬ paˬ tiˬ gʼaˬ bi pyeuꞈ laˇ-euˬ meh.  
2-3Tiˬ heˇ gʼaˬ kʼoeˇ taˆ uˆ lahˇ-eu yaw huiˬ yaw mahˇ deuˬ, tiˬ yaˇ gʼaˬ kʼoeˇ taˆ uˆ 
lahˇ-eu yaw huiˬ yaw mahˇ deuˬ, yaˇ kʼaˬ daˇ-eu deuˬ, aˇ jeuˬ aˇ ca deuˬ kʼoeˇ taˆ aˬ 
yuiꞈ geuꞈ-eu deuˬ hawˇ-eu, Iˇsaˬleˬlaˆ tsawˇ haˬ dawˬ tawˆ luꞈ-ahˇ, Giˇbyoˬ meuˬ-
ahˇ jaˆ-eu uˬ duˬ tahˬ-eu jawˇ duˬ-ahˇ aˬ yawꞈ nehˬ-ehˇ ya le meh lehˇ, sahˬ paˬ 
Sawˇlaˬmoˬ dawˬ biꞈ-euˬ meh. Sahˬpaˬ Miˬyehˇ-euˬ zaˬ kʼaˆ pyeuꞈ-eu Moˇseˬ neh 
bawˇ tsahˬ bawˇ dahˇ-ahˇ tsoˆ-euˬ Sahˬpaˬ Miˬyehˇ jawˇ-eu Sehˬ gʼawˆ kʼoeˇ gʼawˆ 
kʼoeˇ gaˇ jaˆ-eu miˇ neh, aˬ yawꞈ maꞈ kʼoeˇ gaˇ le-euˬ meh. 
4Ehˇ kʼawꞈ, Dawˬ ma saˇ jaˇ Bahˬ keuˆ hmˬ-aˬ, Yeˬluˇsaˬlehˬ meuˬ laꞈ kʼoeˇ jaˆ-eu 
meh. Dawˬ ma saˇ jaˇ Bahˬ keuˆ kʼoeˇ sahˬ paˬ Daˬbiˇ neh Giˇliˇyaˆyeˬlmˬ-ahˇ neh 
baꞈ kʼoꞈ laꞈ-awˇ, sehˬ gʼawˆ gʼawˆ-awˇ baꞈ ahˇ taˬ-euˬ gaˇ jaˆ luꞈ-eu meh.  
5Huˇyaˆ-euˬ aˬ li Uˇliˆ-euˬ aˬ li Baˬzeˬlaˇ neh guiˬ shuiˇ yuˇ-awˇ tehˆ-euˬ lawˇ duˬ 
kʼoeˇ hmˬ kʼawꞈ, Giˇbyoˬ meuˬ-ahˇ, Sahˬpaˬ Miˬyehˇ jawˇ-eu Sehˬ gʼawˆ mehˬ shi jaˆ 
luꞈ-eu meh. Sahˬ paˬ Sawˇlaˬmoˬ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ, 
Sahˬpaˬ Miˬyehˇ-ahˇ kʼoeˇ gaˇ uˬ duˬ tahˬ-euˬ meh.  
6Sehˬ gʼawˆ-euˬ mehˬ shi, guiˬ shuiˇ neh jahˇ taˬ-euˬ lawˇ duˬ kʼoeˇ hmˬ kʼoeˇ taˆ 
lawˇ-eu shehˇ-eu laꞈ kʼoeˇ, Sahˬpaˬ Miˬyehˇ-ahˇ sahˬ paˬ Sawˇlaˬmoˬ uˬ duˬ tahˬ-euˬ 
meh. Jeˬ zaˬ aˇ heˇ mawˇ aˬ yawꞈ sehꞈ-awˇ, lawˇ duˬ kʼoeˇ hmˬ kʼoeˇ taˆ mawˇ lah-
ehˇ miˬ dzaˬ-ahˇ dzah puiˆ-awˇ lawˇ-eu jeˬ lawˇ-euˬ meh.  
7Kʼoeˇ ngeh miˇ, Sawˇlaˬmoˬ jawˇ gaˇ Miˬyehˇ doˆ le-awˇ, “Nawˇ ngaˬ-ahˇ aˬ geu jeˬ 
shaˇ mawꞈ te” lehˇ naˇ haˬ-euˬ meh.  
8Sawˇlaˬmoˬ ehˇ-eu, “Huiˬ dui dui-eu nawˬ-eu gʼoeˇ-eu gaˬ-euˬ jeˬ ngaˬ da Daˬbiˇ-
ahˇ nawˇ aˬ myah luꞈ bi mawˇ-awˇ, nymˬ-mˇ, aˬ yawꞈ-euˬ dah zaˇ nawˇ ngaˬ-ahˇ 
sahˬ paˬ bi geuꞈ laꞈ-euˬ meh.  
9Sahˬpaˬ Miˬyehˇ pyeuꞈ-eu Miˬyehˇ-oˇ, nawˬ neh ngaˬ da-ahˇ saˇ jaˇ dzaˬ taˬ-euˬ jeˬ 
bi byah laˇ-awˬ. Maˬ gui jiˇ coeˇ gaˇ keuˆ ni myaˬ-eu tsawˇ haˬ deuˬ kʼoeˇ taˆ, nawˇ 
ngaˬ-ahˇ sahˬ paˬ bi geuꞈ laꞈ-euˬ meh.  
10Kʼoeˇ miˇ neh, aˬ yawꞈ maꞈ kʼoeˇ taˆ ngaˇ uˆ lahˇ-eu gʼaˇ duˬ, loˬ-eu zaˬ siˬ tsawˇ 
gahˇ biꞈ nehˬ laꞈ-awˬ. Kʼoeˇ loꞈ-ehˇ maˬ ngeuˇ naˇ, myaˬ dui dui-eu nawˬ-euˬ tsawˇ 
haˬ heu deuˬ-ahˇ ngaˇ aˬ joˆ-ehˇ uˆ lahˇ nmˇ.” 
11Sawˇlaˬmoˬ-ahˇ Miˬyehˇ ehˇ nehˬ-eu, “Tsaˬ dui dui-eu jeˬ-ahˇ nawˇ tseˇ geuꞈ-euˬ 
meh. Aˬ jeˬ miˇ neh ehˇ naˇ, smˇ muiˬ smˇ baw pyeuꞈ laˇ ni maˬ ehˇ, pyuˇ shuiˇ 
myawˬ gahˬ maˬ ehˇ, tsawˇ myahˇ doˆ ni maˬ ehˇ, nawˬ-ahˇ muiˇ-eu deuˬ ya shiˇ ni 
maˬ ehˇ, nawˇ ziˇ baw ziˇ za ni maˬ ehˇ, nawˇ maˬ shaˇ-eu uˬ taꞈ, ngaˬ neh nawˬ-ahˇ 

sahˬ paˬ bi geuꞈ-awˇ bi uˆ lahˇ-euˬ ngaˬ-euˬ tsawˇ haˬ deuˬ kʼoeˇ taˆ nawˇ uˆ lahˇ 
nya ni, zaˬ siˬ tsawˇ gahˇ nawˇ shaˇ-eu meh.  
12Ngaˇ nawˬ-ahˇ zaˬ siˬ tsawˇ gahˇ biꞈ ma. Kʼoeˇ uˬ taꞈ, aˇ hu ba neh aˬ kaˇ kaˇ ziˇ 
keuˆ ni sahˬ paˬ kʼaˇ geuꞈ-eu tsawˇ haˬ deuˬ tiˬ jawˇ-iˬ maˬ za haw-euˬ smˇ muiˬ 
smˇ baw baw-eu jeˬ maˬ ehˇ, pyuˇ shuiˇ myawˬ gahˬ maˬ ehˇ, tsawˇ myahˇ doˆ-eu 
jeˬ maˬ ehˇ, ngaˇ nawˬ-ahˇ biꞈ lahˬ nehˬ ma.” 

Sahˬ paˬ Sawˇlaˬmoˬ-euˬ baoˬ hawˇ-eu pyuˇ shuiˇ myawˬ gahˬ 
(1 Sahˬpaˬ 10.26-29) 

13Sahˬ paˬ Sawˇlaˬmoˬ-aˬ, Sahˬpaˬ Miˬyehˇ jawˇ-eu Sehˬ gʼawˆ jaˆ-eu jawˇ duˬ 
pyeuꞈ-eu Giˇbyoˬ meuˬ-ahˇ jaˆ-eu uˬ duˬ tahˬ-eu jawˇ duˬ-ahˇ le-awˇ, Yeˬluˇsaˬlehˬ 
meuˬ-ahˇ gʼoꞈ le-euˬ meh. Kʼoeˇ naˇ, Yeˬluˇsaˬlehˬ meuˬ-ahˇ jawˇ-awˇ, Iˇsaˬleˬlaˆ miˇ 
kʼahˬ-ahˇ uˆ lahˇ-euˬ meh.  
14Mahˬ laˆ lawˬ tiˬ heˇ oeˬ yaˇ laˇ hawˇ-eu, dziˬ mahˬ tiˬ muiˇ nyiˬ heˇ mawˇ aˬ yawꞈ 
poˆ uiˬ-euˬ meh. Tiˬ paˆ deuˬ-ahˇ Yeˬluˇsaˬlehˬ meuˬ-ahˇ bi jawˇ-awˇ, tiˬ paˆ deuˬ-
ahˇ meuˬ nui deuˬ-ahˇ bi jawˇ-euˬ meh.  
15Aˬ yawꞈ uˆ lahˇ-eu aˇ nah aˇ yamˬ-ahˇ Yeˬluˇsaˬlehˬ meuˬ laꞈ kʼoeˇ pyuˇ hawˇ-eu 
shuiˇ kʼaˬ lo loꞈ-ehˇ byehˬ-awˇ, aˬ cawˬ miˇ kʼahˬ-ahˇ neh tawˬ ahˇ laꞈ-euˬ aˇ poeˬ 
kʼaˆ-eu shuˬ liˇ daˇ kawˬ deuˬ kʼawꞈ, Yuˇdaˆ miˇ kʼahˬ gawˬ jawˬ dawˬ dahˬ doe ni 
jaˆ-eu siˬ guˬ daˇ kawˬ loꞈ-ehˇ jaˆ myaˬ dui dui-eu meh.  
16Muˬsaˬliˬ miˇ kʼahˬ hawˇ-eu Ciˬliˇshaˆ miˇ kʼahˬ-ahˇ neh kʼaˇ ahˬ doˆ-euˬ mahˬ 
dawˬ tawˆ luꞈ-ahˇ, sahˬ paˬ Sawˇlaˬmoˬ neh pyehˬ taˬ-euˬ tsawˇ haˬ deuˬ neh zeuˇ 
jiˇ-euˬ meh.  
17Iˇjiˇtuˆ miˇ kʼahˬ-ahˇ neh kʼaˇ ahˬ doˆ-euˬ mahˬ laˆ lawˬ deuˬ kʼawꞈ, aˬ yawꞈ maꞈ 
neh zeuˇ jiˇ-euˬ meh. Heˬtaˆ sahˬ paˬ deuˬ hawˇ-eu Shuˇliˆ sahˬ paˬ deuˬ-ahˇ, aˬ 
yawꞈ maꞈ mahˬ hawˇ-eu mahˬ laˆ lawˬ ahˬ ahˇ nehˬ-euˬ meh. Mahˬ laˆ lawˬ tiˬ laˇ-
euˬ pyuˇ maˇ byaˆ koꞈ yaˇ byaˆ-ahˇ neh ahˬ-awˇ, mahˬ tiˬ mawˇ-euˬ tiˬ yaˇ ngaˬ tseˇ 
byaˆ-ahˇ neh ahˬ nehˬ-euˬ meh.  

2 Laˬsaˬbaˬ 2 

Uˬ duˬ tahˬ nymˇ nymˇ ma tsoˆ-eu gʼaˇ duˬ lehˬ hmˬ-euˬ 
(1 Sahˬpaˬ 5.1-18) 

1Sahˬpaˬ Miˬyehˇ-ahˇ uˬ duˬ tahˬ-eu nymˇ tiˬ nymˇ hawˇ-eu, aˬ yawꞈ jawˇ-eu 
sahˬ paˬ-euˬ hawˇ nymˇ tiˬ nymˇ tsoˆ-eu gʼaˇ duˬ, sahˬ paˬ Sawˇlaˬmoˬ noeˬ 
tsehˆ-euˬ meh. 2Nymˇ tsoˆ-eu mˇ myawˬ keu ka baꞈ uiˬ-eu gʼaˇ duˬ tsawˇ haˬ 
shiꞈ muiˇ gʼaˬ bi mˇ-awˇ, kʼaˬ lo deh-eu gʼaˇ duˬ tsawˇ haˬ yehꞈ muiˇ gʼaˬ-ahˇ 
kʼehˇ-euˬ meh. Gaˇ mˇ gaˇ haw-eu pyaˆ-eu gʼaˇ duˬ, tsawˇ haˬ smˬ heˇ koꞈ 
yaˇ gʼaˬ tseˇ doˆ-euˬ meh. 
3Duˇlu sahˬ paˬ Hiˇlamˬ-ahˇ, Sawˇlaˬmoˬ heu loꞈ-ehˇ dawˬ tsaꞈ tsaꞈ ahˇ nehˬ-
euˬ meh. “Ngaˬ da Daˬbiˇ nehˬ-ehˇ nawˇ jeˬ gaꞈ taꞈ-awˇ, aˬ yawꞈ jawˇ-eu sahˬ 
paˬ-euˬ hawˇ nymˇ tsoˆ ngeh nawˇ shuˬ liˇ daˇ kawˬ ahˬ nehˬ-euˬ loꞈ-ehˇ, 
ngaˬ-ahˇ kʼawꞈ ahˬ nehˬ laꞈ-awˬ. 4Ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ-
ahˇ taˬ huiˬ taˬ mahˇ-eu laꞈ kʼoeˇ, uˬ duˬ tahˬ nymˇ tiˬ nymˇ ngaˇ tsoˆ luꞈ-eu 

ma. Kʼoeˇ-aˬ, ngaˇ hawˇ-eu ngaˬ-euˬ tsawˇ haˬ deuˬ yaw saw jeˬ doꞈ damˬ-eu 
laꞈ kʼoeˇ, aˬ yawꞈ-ahˇ uˬ duˬ tahˬ-eu muiˬ-eu shawˇ-eu jawˇ duˬ pyeuꞈ tehꞈ-a. 
Kʼoeˇ gaˇ, muiˬ-eu shawˇ-eu kaˬ muˇ deuˬ maˬ tsehˆ leˇ ni aˬ yawꞈ-ahˇ nga 
maꞈ lawˇ nehˬ-awˇ, yawˬ shawˬ yawˬ miˇ na luꞈ maˬ ehˇ, Jawˇ nah-ahˇ maˬ 
ehˇ, La loˆ lah-eu bawˬ-iˬ jahˇ ngeh maˬ ehˇ, muiˬ-eu shawˇ-eu aˇ nah deuˬ-
ahˇ maˬ ehˇ, nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ taˬ huiˬ taˬ 
mahˇ-eu laꞈ kʼoeˇ, miˬ dzaˬ dzah puiˆ-awˇ lawˇ-eu jeˬ nga maꞈ lawˇ ma. Mˬ 
maˬ maˬ byaˆ zaˇ ziˇ Iˇsaˬleˬlaˆ tsawˇ jeuˬ kʼoeˇ loꞈ-ehˇ mˇ ni aˬ yawꞈ dawˬ biꞈ 
taˬ-eu jaˆ-eu meh. 5Huiˬ dui dui-eu uˬ duˬ tahˬ nymˇ nymˇ ma tiˬ nymˇ tsoˆ 
ma lehˇ ngaˇ lehˬ hmˬ taˬ-euˬ ma. Aˬ jeˬ miˇ neh ehˇ naˇ, nga maꞈ-euˬ 
Miˬyehˇ-aˬ, miˬyehˇ dawˬ tawˆ luꞈ naˆ maˬ tseˇ huiˬ-eu mahˇ-eu meh. 6Ehˇ 
kʼawꞈ, tsawˇ haˬ tiˬ gʼaˬ-iˬ Miˬyehˇ gʼaˇ duˬ uˬ duˬ tahˬ nymˇ maˬ tsoˆ nehˬ 
nya-a. Aˬ jeˬ miˇ neh ehˇ naˇ, huiˬ dui jeˇ dui dui-eu mˬ-ahˇ kʼawꞈ, aˬ yawꞈ 
jawˇ kʼaˇ maˬ deˇ-a. Kʼoeˇ miˇ neh, aˬ yawꞈ-euˬ mehˬ shi yaw saw jeˬ doꞈ 
damˬ-eu jawˇ duˬ tsoˆ-eu uˬ taꞈ-ehˇ, aˬ yawꞈ gʼaˇ duˬ uˬ duˬ tahˬ nymˇ ngaˇ aˬ 
joˆ-ehˇ tsoˆ nya nmˇ. 7Shuiˇ, pyuˇ, guiˬ shuiˇ hawˇ-eu shmˇ heu deuˬ tehˆ-eu 
kʼaˇ-eu gaˇ maˬ ehˇ, saˬ paˇ paˇ puiˇ, neˇ naˆ naˆ-eu saˬ paˇ hawˇ-eu, saˬ paˇ 
paˇ neˇ zaꞈ-eu mˇ-eu gaˇ maˬ ehˇ, mˇ nya-eu nawˬ-euˬ tsawˇ haˬ tiˬ gʼaˬ ngaˇ 
jawˇ gaˇ pyehˬ gʼeh leꞈ-awˬ. Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ 
jawˇ-eu ngaˬ da Daˬbiˇ neh tseˇ doˆ taˬ-euˬ ba jiˬ deuˬ nehˬ-ehˇ aˬ yawꞈ-ahˇ 
gaˇ bi mˇ ma. 8Daˇ kawˬ deuˆ-eu nawˬ-euˬ tsawˇ haˬ deuˬ nya dui dui-eu gaˇ 
kawˆ ngaˇ siˬ nya ma. Kʼoeˇ miˇ neh, Leˬbaˬnoˬ gawˬ jawˬ-ahˇ jaˆ-eu, shuˬ liˇ, 
miˬ shuˬ hawˇ-eu, aˬ laˬ gmˬ miˬ shuˬ diˬ tm deuˬ ngaˇ jawˇ gaˇ bi sha laꞈ-awˬ. 
Nawˬ-euˬ tsawˇ haˬ kʼoeˇ deuˬ-ahˇ bi caw ba-eu gʼaˇ duˬ, ngaˬ-euˬ tsawˇ haˬ 
deuˬ pyehˬ gʼeh laꞈ-eu lehˇ ngaˇ lehˬ hmˬ taˬ-euˬ ma. 9Aˬ jeˬ miˇ neh ehˇ naˇ, 
huiˬ dui muiˬ dui dui-eu uˬ duˬ tahˬ nymˇ nymˇ ma tsoˆ-eu lehˇ lehˬ hmˬ taˬ-
euˬ miˇ neh, daˇ kawˬ aˇ dzehˬ dzeuˇ ni loˬ-eu meh. 10Daˇ kawˬ deuˆ-eu nawˬ-
euˬ tsawˇ haˬ deuˬ gʼaˇ duˬ, cehˇ tiˬ seh joꞈ, lawˬ loeˇ tiˬ seh joꞈ, aˬ gaꞈ dzaˇ uiˇ 
koꞈ seh koꞈ muiˇ tsaꞈ hawˇ-eu saˬ loˬ tsiˇ koꞈ seh koꞈ muiˇ tsaꞈ nawˬ-ahˇ bi sha 
ha laˇ ma.” 
11Sahˬ paˬ Hiˇlamˬ gʼaˬ Sawˇlaˬmoˬ-ahˇ heu loꞈ-ehˇ sahˬ boꞈ boꞈ kʼoꞈ nehˬ-euˬ 
meh. “Sahˬpaˬ Miˬyehˇ aˬ yawꞈ-euˬ tsawˇ jeuˬ-ahˇ gaˬ-eu miˇ neh, nawˬ-ahˇ aˬ 
yawꞈ maꞈ-euˬ sahˬ paˬ ka nehˬ laꞈ-euˬ meh. 12Mˬ hawˇ-eu miˇ-ahˇ beh-euˬ 
Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ja ceuˬ-awˬ. 
Noeˬ siˬ noeˬ mawˇ nya-eu jeˬ hawˇ-eu mˇ nya shaˇ nya-eu jeˬ tiˬ byah ni ahˇ-
eu gʼaˬ pyeuꞈ-awˇ, Sahˬpaˬ Miˬyehˇ-euˬ uˬ duˬ tahˬ nymˇ hawˇ-eu, yawˬ ha 
jawˇ-eu gʼaˇ duˬ sahˬ paˬ-euˬ hawˇ nymˇ tsoˆ-eu lehˇ lehˬ hmˬ luꞈ-eu tsawˇ 
gahˇ ahˇ dui dui-eu aˬ li tiˬ li, Daˬbiˇ-ahˇ Miˬyehˇ biꞈ nehˬ-euˬ meh. 13Huˇlamˬ 
lehˇ myahˇ-euˬ nya dui dui-eu ba jiˬ tiˬ gʼaˬ nawˇ jawˇ gaˇ ngaˇ pyehˬ gʼeh leꞈ 
ma. 14Aˬ yawꞈ-euˬ aˬ ma-aˬ, Daˬ tsawˇ jeuˬ pyeuꞈ-awˇ, aˬ yawꞈ-euˬ aˬ da-aˬ, 
Duˇlu tsawˇ haˬ meh. Aˬ yawꞈ-aˬ, shuiˇ, pyuˇ, guiˬ shuiˇ, shmˇ, kʼaˬ lo hawˇ-
eu daˇ kawˬ heu deuˬ-ahˇ taꞈ leˇ-awˇ, yawˬ jeˬ na luꞈ tehˆ nya mˇ nya-eu tsawˇ 
haˬ meh. Saˬ paˇ paˇ puiˇ, neˇ naˆ naˆ-eu saˬ paˇ, saˬ paˇ paˇ neˇ hawˇ-eu, 
shawˇ jehˆ ni gʼeh-eu saˬ paˇ heu deuˬ-ahˇ taꞈ leˇ-eu gaˇ yawˬ jeˬ na luꞈ kʼawꞈ, 

aˬ yawꞈ mˇ nya meh. Aˇ boꞈ toeˬ boꞈ taꞈ boꞈ-eu paw dzeˇ kʼawꞈ nya dui dui-
awˇ, aˬ yawꞈ-ahˇ kʼaˇ ehˇ nehˬ-euˬ loꞈ-ehˇ boꞈ doˆ nya meh. Nawˬ-euˬ ba jiˬ 
deuˬ hawˇ-eu, nawˬ da sahˬ paˬ Daˬbiˇ-euˬ gaˇ mˇ-eu ba jiˬ deuˬ nehˬ-ehˇ aˬ 
yawꞈ-ahˇ bi mˇ-awˬ. 15Nymˬ-mˇ, nawˬ neh ehˇ taˬ-euˬ cehˇ, lawˬ loeˇ, aˬ gaꞈ 
dzaˇ uiˇ hawˇ-eu saˬ loˬ tsiˇ deuˬ bi sha ha laˇ-awˬ. 16Leˬbaˬnoˬ gawˬ jawˬ deuˬ-
ahˇ miˬ shuˬ aˇ bawˇ deuˬ nga maꞈ tuˇ uiˬ-awˇ, poeˇ kaꞈ-awˇ Yuˇbeˬ meuˬ-ahˇ 
keuˆ ni nawˬ ha keuˆ nehˬ ma. Kʼoeˇ gaˇ neh naˇ, Yeˬluˇsaˬlehˬ meuˬ-ahˇ 
nawˇ yuˇ keuˆ geuꞈ-awˬ.” 

Uˬ duˬ tahˬ nymˇ nymˇ ma tsoˆ-eu dawꞈ leˇ-euˬ 
(1 Sahˬpaˬ 6.1-38) 

17Sahˬ paˬ Sawˇlaˬmoˬ-aˬ, aˬ yawꞈ aˬ da Daˬbiˇ neh jahˇ-euˬ loꞈ-ehˇ, Iˇsaˬleˬlaˆ 
miˇ kʼahˬ laꞈ kʼoeˇ kʼaˇ jawˇ-eu aˬ cawˬ tsawˇ jeuˬ dawˬ tawˆ luꞈ-ahˇ tsawˇ seˬ 
yuˇ-euˬ meh. Aˬ cawˬ tsawˇ jeuˬ dawˬ tawˆ luꞈ tiˬ seh ngaˬ muiˇ smˬ heˇ koꞈ 
yaˇ gʼaˬ jawˇ luꞈ-eu meh. 18Shiꞈ muiˇ gʼaˬ-ahˇ, nymˇ tsoˆ gaˇ loˬ-eu mˇ myawˬ 
keu ka deuˬ bi baꞈ-awˇ, yehꞈ muiˇ gʼaˬ-ahˇ, gawˬ jawˬ doe ni kʼaˬ lo bi deh-euˬ 
meh. Gaˇ yaw muiˬ paˬ-ehˇ bi mˇ pyeuꞈ nya ni, dzeˇ luꞈ-eu smˬ heˇ koꞈ yaˇ 
gʼaˬ-ahˇ gaˇ mˇ gaˇ haw-eu pyaˆ-eu deuˬ bi geuꞈ-euˬ meh. 

2 Laˬsaˬbaˬ 3 

1Sawˇlaˬmoˬ-euˬ aˬ da sahˬ paˬ Daˬbiˇ-aˬ, Uˬ duˬ tahˬ nymˇ nymˇ ma tsoˆ-eu pehˇ 
tsahˇ lehˬ hmˬ taˬ yaꞈ-euˬ meh. Pehˇ tsahˇ kʼoeˇ-aˬ, Yeˬluˇsaˬlehˬ meuˬ Mawˇliˇyaˆ 
gawˬ jawˬ kʼoeˇ taˆ jaˆ-eu Yeˬbuˇ tsawˇ haˬ Aˬyawˇnahˬ-euˬ cehˇ baw shawˇ duˬ 
pyeuꞈ-eu meh. Pehˇ tsahˇ kʼoeˇ tsahˇ-ahˇ, sahˬ paˬ Sawˇlaˬmoˬ Uˬ duˬ tahˬ nymˇ 
nymˇ ma tsoˆ-eu dawꞈ leˇ-euˬ meh.  
2Aˬ yawꞈ sahˬ paˬ geuꞈ-eu oeˬ kʼoꞈ tiꞈ kʼoꞈ ba la nyiˬ siˬ tiˬ siˬ-ahˇ aˇ dahˬ beh-awˇ 
tsoˆ-euˬ meh.  
3Sahˬ paˬ Sawˇlaˬmoˬ neh tsoˆ-euˬ Uˬ duˬ tahˬ nymˇ nymˇ ma kʼoeˇ nymˇ-aˬ, yaw 
mahˇ paw tseˇ ngaˬ lmˇ byah-awˇ, yaw jeˇ paw ngaˬ lmˇ byah-eu meh.  
4Gʼoˆ kʼehˬ-ahˇ uˇ leˇ-eu nehˬ-ehˇ keuˆ beh beh le-eu lawˆ-aˬ, yaw jeˇ paw Uˬ duˬ 
tahˬ nymˇ nymˇ ma aˬ yawꞈ jeˇ-eu naˆ ni ngaˬ lmˇ jeˇ-awˇ, yaw goˇ paw smˬ tseˇ lmˇ 
byah-eu meh. Aˇ lawˆ kʼoeˇ lawˆ-euˬ kaˇ pyawˇ laꞈ kʼoeˇ pyawˬ-ahˇ, maˇ jawˆ ni 
gʼeh-eu shuiˇ yaw taˬ-euˬ meh.  
5Aˇ lawˆ lawˆ ma lawˆ aˬ yawꞈ-ahˇ-aˬ, kaˇ pyawˇ-ahˇ shuˬ liˇ teˇ byaꞈ neh tiˬ tiˆ paˇ 
tawˆ kaˬ-awˇ, maˇ jawˆ ni gʼeh-eu shuiˇ yaw-awˇ, daoˇ aˇ bawˬ aˇ baˇ hawˇ-eu aˇ caˆ 
caˆ pyehꞈ aˇ baˇ toeˬ boꞈ taˬ-euˬ meh.  
6Uˬ duˬ tahˬ nymˇ nymˇ ma-ahˇ haw muiˬ dui dui-eu aˇ poeˬ kʼaˆ-eu kʼaˬ lo sehˇ 
deuˬ myahˬ-awˇ, Paˬlaˬbeˬ miˇ kʼahˬ-ahˇ neh yuˇ laꞈ-euˬ shuiˇ yaw-awˇ laˆ muiˬ-euˬ 
meh.  
7Uˬ duˬ tahˬ nymˇ nymˇ ma-euˬ kaˇ pyawˇ deuˬ, pyaꞈ dmˬ deuˬ, laˇ gʼoˆ bahˬ deuˬ, 
laˇ gʼoˆ paꞈ deuˬ-ahˇ, shuiˇ yaw-awˇ, kaˇ pyawˇ-ahˇ jeˬluˇbeˬ aˇ baˇ toeˬ boꞈ taˬ-euˬ 
meh.  

http://pt-br.bibles.org/ahk-AHK/2Chr/4#2Chr.3.7!f.1


905 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

8Laꞈ kʼoeˇ lawˆ pyeuꞈ-eu, muiˬ dui shawˇ dui dui-eu lawˆ lehˇ kuˇ-eu kʼoeˇ lawˆ-aˬ, 
yaw jeˇ paw Uˬ duˬ tahˬ nymˇ nymˇ ma aˬ yawꞈ jeˇ-eu naˆ ni ngaˬ lmˇ jeˇ-awˇ, yaw 
mahˇ paw ngaˬ lmˇ byah-eu meh. Muiˬ dui shawˇ dui dui-eu aˇ lawˆ kʼoeˇ lawˆ-euˬ 
laꞈ kʼoeˇ paw kaˇ pyawˇ deuˬ-ahˇ, shuiˇ tiˬ muiˇ ngaˬ heˇ jawꞈ-i yaw-euˬ meh.  
9Shuiˇ shmˇ sehˬ deuˬ jahˇ gaˇ, shuiˇ oeˬ kaˇ ehˇ gʼaˬ ni jiˇ leˇ-awˇ, kʼoeˇ taˆ tiˆ-ahˇ 
jaˆ-eu aˇ lawˆ deuˬ-euˬ laꞈ kʼoeˇ paw kaˇ pyawˇ deuˬ-ahˇ kʼawꞈ, shuiˇ yaw-euˬ meh.  
10Jeˬluˇbeˬ mawˇ kawˇ bi tehˆ-awˇ, shuiˇ yaw-awˇ, muiˬ dui shawˇ dui dui-eu lawˆ-
ahˇ bi jaˆ-euˬ meh.  
11Jeˬluˇbeˬ mawˇ kawˇ nyiˬ kawˇ-euˬ aˬ dahˇ heu dzaˬ kʼoeˇ dzaˬ doˆ ni ngaˬ lmˇ 
byah-eu meh. Jeˬluˇbeˬ mawˇ kawˇ yaw beh kawˇ-euˬ aˬ dahˇ tiˬ pyawˬ ngaˬ caˆ 
byah-awˇ Uˬ duˬ tahˬ nymˇ nymˇ ma-euˬ kaˇ pyawˇ-ahˇ tuˆ-eu meh. Ngaˬ caˆ byah-
eu aˬ dahˇ yawˬ pyawˬ yawˬ-aˬ, jeˬluˇbeˬ mawˇ kawˇ yawˬ kawˇ yawˬ-euˬ aˬ dahˇ 
mehˬ dzaˬ-ahˇ tuˆ-eu meh.  
12Kʼoeˇ loꞈ-ehˇ duˇ ni, jeˬluˇbeˬ mawˇ kawˇ yawˬ kawˇ yawˬ-euˬ ngaˬ caˆ byah-eu aˬ 
dahˇ tiˬ pyawˬ-aˬ, Uˬ duˬ tahˬ nymˇ nymˇ ma-euˬ kaˇ pyawˇ yawˬ pyawˬ yawˬ-ahˇ 
tuˆ-awˇ, aˬ dahˇ yawˬ pyawˬ yawˬ kʼawꞈ, ngaˬ caˆ byah-awˇ, jeˬluˇbeˬ mawˇ kawˇ 
yaw beh kawˇ-euˬ aˬ dahˇ mehˬ dzaˬ-ahˇ tuˆ-eu meh.  
13Jeˬluˇbeˬ mawˇ kawˇ kʼoeˇ nyiˬ kawˇ-euˬ aˬ dahˇ heu dzaˬ kʼoeˇ dzaˬ doˆ ni ngaˬ 
lmˇ byah-eu meh. Mawˇ kawˇ kʼoeˇ nyiˬ kawˇ, aˇ lawˆ lawˆ ma lawˆ-ahˇ mehˬ shiˬ 
pyawˇ-awˇ yawꞈ luꞈ-eu meh.  
14Muiˬ dui shawˇ dui dui-eu lawˆ-ahˇ taw taˬ-eu saˬ paˇ lawˆ kaˬ-ahˇ, shawˇ jehˆ ni 
gʼeh-eu saˬ paˇ, saˬ paˇ paˇ puiˇ, neˇ naˆ naˆ-eu saˬ paˇ hawˇ-eu, saˬ paˇ paˇ neˇ neh 
guꞈ-awˇ, jeˬluˇbeˬ aˇ baˇ aˇ boꞈ boꞈ taˬ-euˬ meh.  

Guiˬ shuiˇ kʼawˇ zeuˇ nyiˬ zeuˇ 
(1 Sahˬpaˬ 7.15-22) 

15Sahˬ paˬ Sawˇlaˬmoˬ-aˬ, yehꞈ lmˇ nui paˆ byah-eu kʼawˇ zeuˇ nyiˬ zeuˇ jahˇ-awˇ, 
Uˬ duˬ tahˬ nymˇ nymˇ ma mehˬ shi ka tuˇ taˬ-euˬ meh. Kʼawˇ zeuˇ aˬ yawꞈ zeuˇ 
yawꞈ-euˬ uˬ duˬ-ahˇ, ngaˬ caˆ byah-eu uˬ dzo jahˇ tsoꞈ taˬ-euˬ meh.  
16Kʼawˇ zeuˇ-euˬ uˬ dzo-ahˇ, aˇ caˆ caˆ pyehꞈ aˇ baˇ hawˇ-eu, aˇ ka uˆ aˇ siˬ aˇ baˇ tiˬ 
yaˇ baˇ, guiˬ shuiˇ neh jahˇ tsoꞈ taˬ-euˬ meh.  
17Kʼawˇ zeuˇ kʼoeˇ nyiˬ zeuˇ-ahˇ, Uˬ duˬ tahˬ nymˇ nymˇ ma-ahˇ uˇ leˇ duˬ-euˬ kʼoeˇ 
paˆ ma paˆ-ehˇ ka tuˇ taˬ-euˬ meh. Laꞈ oˆ paw pyawˬ-ahˇ ka tuˇ taˬ-euˬ zeuˇ-ahˇ 
Yaˬciˬ lehˇ myahˇ nehˬ-awˇ, laꞈ taˆ paw pyawˬ-ahˇ ka tuˇ taˬ-euˬ zeuˇ-ahˇ 
Bawˇza lehˇ myahˇ nehˬ-euˬ meh.  

2 Laˬsaˬbaˬ 4 

Uˬ duˬ tahˬ nymˇ nymˇ ma laꞈ kʼoeˇ zmˬ-eu keu ka deuˬ 
(1 Sahˬpaˬ 7.23-51) 

1Sahˬ paˬ Sawˇlaˬmoˬ-aˬ, ngaˬ lmˇ oeˬ bawˬ byah-awˇ, nyiˬ lmˇ nui paˆ goˇ-eu lawˇ 
duˬ tiˬ hmˬ guiˬ shuiˇ neh jahˇ-euˬ meh.  

http://pt-br.bibles.org/ahk-AHK/2Chr/4#2Chr.3.17!f.1
http://pt-br.bibles.org/ahk-AHK/2Chr/4#2Chr.3.17!f.2

2Yaw naꞈ paw ngaˬ caˆ, mehˬ kʼehˬ yaw jeˇ paw nyiˬ lmˇ nui paˆ hawˇ-eu, huˇ paˆ 
shiꞈ lmˇ nui paˆ byah-eu, yaw zah zah lehˇ gʼeh-eu guiˬ shuiˇ lah tiˬ lah aˬ yawꞈ 
jahˇ-euˬ meh.  
3Lah kʼoeˇ-euˬ mehˬ kʼehˬ daˇ bahˇ caw caw-ehˇ, tiˬ cehˆ kʼoeˇ taˆ tiˬ cehˆ, aˇ boꞈ 
nyiˬ cehˆ boꞈ-euˬ meh. Aˇ boꞈ kʼoeˇ-aˬ, mawˇ neˇ mawˇ kawˇ boꞈ taˬ-awˇ, guiˬ shuiˇ 
lah aˬ yawꞈ-ahˇ tiˬ poˆ tehꞈ-ehˇ kʼaˇ tawꞈ taˬ-euˬ meh.  
4Guiˬ shuiˇ lah kʼoeˇ guiˬ shuiˇ mawˇ neˇ mawˇ kawˇ tseˇ nyiꞈ kawˇ-euˬ daˇ tsuiꞈ-ahˇ 
daˇ luꞈ-eu meh. Mawˇ neˇ mawˇ kawˇ kʼoeˇ, laꞈ taˆ paw smˬ kawˇ, nahˇ ma ga kʼehˬ 
paw smˬ kawˇ, laꞈ oˆ paw smˬ kawˇ hawˇ-eu, nahˇ ma doˆ kʼehˬ paw smˬ kawˇ ciˬ 
pyawˇ taˬ-euˬ meh. Mawˇ neˇ mawˇ kawˇ kʼoeˇ deuˬ kʼoeˇ taˆ guiˬ shuiˇ lah kʼoeˇ jaˆ-
awˇ, mawˇ kawˇ kʼoeˇ deuˬ guiˬ shuiˇ lah uˬ moˆ dawˬ dahˬ ciˬ ahˇ jiˇ taˬ-euˬ meh.  
5Guiˬ shuiˇ lah-euˬ byaˇ gʼaˇ kʼoeˇ laꞈ zaˬ tiˬ daˬ tuˇ-eu meh. Lah kʼoeˇ-euˬ mehˬ 
kʼehˬ daˇ bahˇ-aˬ, pyuˇ kʼmˬ maˬ-euˬ daˇ bahˇ loꞈ-ehˇ aˇ yehˆ aˇ boꞈ boꞈ taˬ-euˬ meh. 
Lah kʼoeˇ lah laꞈ kʼoeˇ, tsawˇ haˬ smˬ heˇ gʼaˬ dzuiꞈ loꞈ-eu iˇ cuꞈ deˇ leˇ-eu meh.  
6Sehˇ byehˇ tseˇ byehˇ aˬ yawꞈ maꞈ jahˇ-awˇ, Uˬ duˬ tahˬ nymˇ nymˇ ma-euˬ laꞈ oˆ 
paw pyawˬ-ahˇ ngaˬ byehˇ bi jaˆ-awˇ, laꞈ taˆ paw pyawˬ-ahˇ ngaˬ byehˇ bi jaˆ-euˬ 
meh. Sehˇ byehˇ kʼoeˇ deuˬ-aˬ, mawˇ lah-ehˇ miˬ dzaˬ-ahˇ dzah puiˆ-awˇ lawˇ-eu 
gʼaˇ duˬ deuˆ tm taˬ-euˬ jeˬ zaˬ tsiˬ shawˇ duˬ pyeuꞈ-awˇ, guiˬ shuiˇ lah kʼoeˇ-aˬ, piˇ 
ma deuˬ bi dzuiꞈ shawˇ-eu gʼaˇ duˬ meh.  
7Aˬ yawꞈ maꞈ shuiˇ yuˇ-awˇ aˬ myah myah luꞈ jahˇ haw-euˬ hui ni ahˇ-eu tsiˇ kʼmˬ 
doꞈ taˬ duˬ tseˇ hmˬ jahˇ-awˇ, Uˬ duˬ tahˬ nymˇ nymˇ ma laꞈ kʼoeˇ, laꞈ oˆ paw ngaˬ 
hmˬ, laꞈ taˆ paw ngaˬ hmˬ bi jaˆ-euˬ meh.  
8Hawˬ jeh tseˇ jeh jahˇ-awˇ, uˬ duˬ tahˬ nymˇ nymˇ ma laꞈ kʼoeˇ, laꞈ oˆ paw ngaˬ jeh, 
laꞈ taˆ paw ngaˬ jeh bi jaˆ-euˬ meh. Shuiˇ iˇ cuꞈ naˬ bo tiˬ yaˇ bo kʼawꞈ aˬ yawꞈ maꞈ 
jahˇ-euˬ meh.  
9Piˇ ma deuˬ gʼaˇ duˬ laꞈ kʼoeˇ pu kaˬ hawˇ-eu laꞈ nyiˇ pu kaˬ aˬ yawꞈ maꞈ taw paˆ-
euˬ meh. Pu kaˬ kʼoeˇ nyiˬ kaˬ-euˬ yaw kaˬ-ahˇ jaˆ-eu laˇ gʼoˆ deuˬ-ahˇ guiˬ shuiˇ 
yaw-euˬ meh.  
10Guiˬ shuiˇ lah kʼoeˇ lah-ahˇ, Uˬ duˬ tahˬ nymˇ nymˇ ma-euˬ laꞈ oˆ pyawˬ nahˇ ma 
doˆ kʼehˬ paw dzeˇ coeˇ-ehˇ bi jaˆ-euˬ meh.  
11Huˇlamˬ-aˬ, oeˬ lahˬ deuˬ, ni ceuˆ deuˬ hawˇ-eu, naˬ bo deuˬ kʼawꞈ kʼaˇ-euˬ meh. 
Kʼoeˇ loꞈ-ehˇ, sahˬ paˬ Sawˇlaˬmoˬ-ahˇ aˬ yawꞈ mˇ nehˬ ma lehˇ saˇ jaˇ dzaˬ taˬ-euˬ 
yawˬ jeˬ na luꞈ mˇ gʼaˬ shaˇ gʼaˬ jiˇ-euˬ meh. Aˬ yawꞈ neh jahˇ-euˬ deuˬ-aˬ, heu deuˬ 
meh.  
12kʼawˇ zeuˇ zeuˇ ma nyiˬ zeuˇ, kʼawˇ zeuˇ kʼoeˇ nyiˬ zeuˇ-euˬ uˬ duˬ-ahˇ tsahˬ-eu 
naˬ bo-ahˇ duˇ-eu uˬ dzo nyiˬ hmˬ, uˬ dzo kʼoeˇ nyiˬ hmˬ-ahˇ tsoꞈ-eu aˇ caˆ caˆ pyehꞈ 
aˇ baˇ,  
13uˬ dzo aˬ yawꞈ hmˬ yawꞈ-euˬ jawˬ jawˬ-ehˇ aˇ cehˆ nyiˬ cehˆ baw-ehˇ tsoꞈ taˬ-euˬ, 
guiˬ shuiˇ neh jahˇ taˬ-euˬ aˇ ka uˆ aˇ siˬ aˇ baˇ oeˬ yaˇ baˇ,  
14laˆ lawˬ tseˇ laˇ hawˇ-eu laˆ lawˬ kʼoeˇ taˆ bi jaˆ-euˬ sehˇ byehˇ tseˇ byehˇ,  
15guiˬ shuiˇ lah hawˇ-eu, lah kʼoeˇ daˬ luꞈ-eu mawˇ neˇ mawˇ kawˇ tseˇ nyiꞈ kawˇ,  

16oeˬ lahˬ deuˬ, ni ceuˆ deuˬ, shaˬ jiˇ kuˆ seuˬ deuˬ hawˇ-eu, kʼaˇ loˬ-eu yawˬ jeˬ na 
luꞈ jahˇ gʼaˬ jiˇ-euˬ meh. Uˬ duˬ tahˬ nymˇ nymˇ ma laꞈ kʼoeˇ zmˬ-eu gʼaˇ duˬ pyeuꞈ-
eu mˇ myawˬ keu ka heu deuˬ dawˬ tawˆ luꞈ-ahˇ, sahˬ paˬ Sawˇlaˬmoˬ neh dawˬ biꞈ 
taˬ-eu loꞈ-ehˇ, guiˇ nyiˬ ni gʼeh-eu guiˬ shuiˇ neh Huˇlamˬ kʼaˇ-euˬ meh.  
17Sahˬ paˬ Sawˇlaˬmoˬ-aˬ, mˇ myawˬ keu ka kʼoeˇ deuˬ-ahˇ, Suˇkoˆ hawˇ-eu 
Zeˬleˬdaˬ yaw kaˬ-ahˇ, Yawˇdaˬ lawˇ baˬ deh kʼawꞈ-ahˇ jaˆ-eu guiˬ shuiˇ kʼaˇ duˬ-ahˇ 
bi kʼaˇ-euˬ meh.  
18Mˇ myawˬ keu ka kʼaˇ-euˬ myaˬ dui dui-eu miˇ neh, guiˬ shuiˇ aˇ myaˆ ni jiˇ leˇ-
euˬ tiˬ gʼaˬ-iˬ maˬ saˆ haw jiˇ coeˇ-a.  
19Sahˬ paˬ Sawˇlaˬmoˬ-aˬ, Uˬ duˬ tahˬ nymˇ nymˇ ma laꞈ kʼoeˇ geuꞈ-eu gʼaˇ duˬ, 
shuiˇ neh jahˇ taˬ-euˬ keu ka deuˬ kʼawꞈ bi jahˇ-euˬ meh. Kʼoeˇ deuˬ-aˬ, lawˇ duˬ 
hawˇ-eu Miˬyehˇ-ahˇ lawˇ nehˬ-euˬ kaˬ muˇ ciˬ daˆ-eu hawˬ jeh deuˬ,  
20yaw beh ehˇ taˬ-euˬ loꞈ-ehˇ, Muiˬ dui shawˇ dui dui-eu jawˇ duˬ-euˬ mehˬ shi bi 
doꞈ-eu gʼaˇ duˬ, maˇ jawˆ ni gʼeh-eu shuiˇ neh jahˇ taˬ-euˬ tsiˇ kʼmˬ doꞈ taˬ duˬ 
hawˇ-eu tsiˇ kʼmˬ deuˬ, 
21shuiˇ shuiˇ yehˆ deuˬ, shuiˇ tsiˇ kʼmˬ deuˬ hawˇ-eu shuiˇ ciˆ nyawˆ deuˬ,  
22tsiˇ kʼmˬ laˆ saˆ doꞈ-eu shuiˇ daˇ ceh deuˬ, shuiˇ naˬ bo deuˬ, tsiˇ yaw saw jeˬ dawˆ 
ahˇ-eu shuiˇ kʼmˬ maˬ deuˬ hawˇ-eu, doꞈ luꞈ-eu miˬ jiˆ pehˆ ahˇ-eu shuiˇ mui za heu 
deuˬ meh. Keu ka heu deuˬ dawˬ tawˆ luꞈ-ahˇ, maˇ jawˆ ni gʼeh-eu shuiˇ neh kʼaˇ-
euˬ meh. Uˬ duˬ tahˬ nymˇ nymˇ ma-euˬ laꞈ nyiˇ paw jaˆ-eu laˇ gʼoˆ dawˬ tawˆ luꞈ 
hawˇ-eu, Muiˬ dui shawˇ dui dui-eu jawˇ duˬ-ahˇ uˇ leˇ-eu laˇ gʼoˆ dawˬ tawˆ luꞈ-ahˇ 
shuiˇ yaw-euˬ meh.  

2 Laˬsaˬbaˬ 5 

1Uˬ duˬ tahˬ nymˇ nymˇ ma tsoˆ gaˇ taꞈ leˇ-eu gaˇ yawˬ jeˬ na luꞈ-ahˇ, sahˬ paˬ 
Sawˇlaˬmoˬ mˇ luiˆ gʼaˬ jiˇ ngeh, aˬ yawꞈ aˬ da Daˬbiˇ neh Sahˬpaˬ Miˬyehˇ-ahˇ damˬ 
nehˬ-euˬ shuiˇ deuˬ, pyuˇ deuˬ hawˇ-eu, nui jeˬ dawˬ tawˆ luꞈ-ahˇ, uˬ duˬ tahˬ nymˇ 
nymˇ ma laꞈ kʼoeˇ jaˆ-eu myawˬ jeˬ hmˬ-eu aˇ lawˆ deuˬ laꞈ kʼoeˇ jeˬ hmˬ taˬ-euˬ 
meh.  

Dawˬ ma saˇ jaˇ Bahˬ keuˆ-ahˇ, Uˬ duˬ tahˬ nymˇ nymˇ ma laꞈ kʼoeˇ baꞈ ahˇ-euˬ 
(1 Sahˬpaˬ 8.1-9) 

2Kʼoeˇ naˇ, Ziˇoˬ lehˇ kuˇ-eu Daˬbiˇ-euˬ meuˬ-ahˇ jaˆ-eu Dawˬ ma saˇ jaˇ Bahˬ keuˆ-
ahˇ, Uˬ duˬ tahˬ nymˇ nymˇ ma laꞈ kʼoeˇ baꞈ ahˇ-eu gʼaˇ duˬ, Iˇsaˬleˬlaˆ tsawˇ jeuˬ 
tsawˇ ca deuˬ-euˬ aˬ yuiꞈ aˬ tsu dawˬ tawˆ luꞈ-ahˇ, Yeˬluˇsaˬlehˬ meuˬ-ahˇ aˬ yawꞈ 
jawˇ gaˇ uiˬ laˇ-awˬ lehˇ sahˬ paˬ Sawˇlaˬmoˬ kuˇ-euˬ meh.  
3Ba la shiꞈ siˬ tiˬ siˬ pyeuꞈ-eu Eˇdaˬneˬ ba la, Sehˬ gʼawˆ-euˬ Bawˬ-iˬ gʼeh ngeh 
yamˬ-ahˇ, aˬ yawꞈ maꞈ dawˬ tawˆ luꞈ kʼoeˇ gaˇ laˇ uiˬ-euˬ meh.  
4Aˬ yuiꞈ aˬ tsu dawˬ tawˆ luꞈ uiˬ laˇ jiˇ ngeh jawˇ, piˇ ma deuˬ Dawˬ ma saˇ jaˇ Bahˬ 
keuˆ baꞈ diˇ-euˬ meh. 

5Kʼoeˇ naˇ, Leˬbiˇ tsawˇ haˬ deuˬ-aˬ, Dawˬ ma saˇ jaˇ Bahˬ keuˆ maˬ ehˇ, Sahˬpaˬ 
Miˬyehˇ-euˬ Sehˬ gʼawˆ maˬ ehˇ, kʼoeˇ gaˇ jaˆ-eu keu ka dawˬ tawˆ luꞈ maˬ ehˇ, Uˬ 
duˬ tahˬ nymˇ nymˇ ma-ahˇ baꞈ ahˇ gʼeh-euˬ meh.  
6Sahˬ paˬ Sawˇlaˬmoˬ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ, Dawˬ ma saˇ jaˇ 
Bahˬ keuˆ mehˬ shi uiˬ leˇ-awˇ, maˬ gui jiˇ coeˇ gaˇ keuˆ ni myaˬ-eu yawˇ hawˇ-eu 
mawˇ neˇ deuˬ lawˇ-euˬ meh. 
7Kʼoeˇ naˇ, piˇ ma deuˬ Dawˬ ma saˇ jaˇ Bahˬ keuˆ-ahˇ Uˬ duˬ tahˬ nymˇ nymˇ ma laꞈ 
kʼoeˇ baꞈ ahˇ gʼeh-awˇ, Muiˬ dui shawˇ dui dui-eu Jawˇ duˬ-ahˇ jeˬluˇbeˬ mawˇ 
kawˇ-euˬ uˬ moˆ baꞈ taˬ-euˬ meh. 
8Cawˬ ja taˬ-euˬ jeˬluˇbeˬ-euˬ aˬ dahˇ kʼoeˇ, bahˬ keuˆ hawˇ-eu bahˬ keuˆ baꞈ kawˬ-
ahˇ joe shmˇ taˬ-euˬ meh.  
9Muiˬ dui shawˇ dui dui-eu jawˇ duˬ-euˬ mehˬ shi nyiˬ paˆ-ehˇ yawꞈ-awˇ haw ngeh 
tehꞈ-ehˇ, baꞈ kawˬ-euˬ mehˬ dzaˬ-ahˇ haw mawˇ nya-eu meh. Yawˬ gaˇ yawˬ jawˇ-
awˇ maˬ haw mawˇ nya-a. (Baꞈ kawˬ kʼoeˇ iˬ nah keuˆ ni kʼoeˇ gaˇ jaˆ luꞈ-eu meh.) 
10Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ laꞈ kʼoeˇ neh doˆ laˇ ngeh, Sahˬpaˬ 
Miˬyehˇ aˬ yawꞈ maꞈ-ahˇ Dawˬ ma saˇ jaˇ dzaˬ-euˬ jawˇ duˬ pyeuꞈ-eu Siˇnaˆ Gawˬ 
jawˬ-ahˇ, Moˇseˬ neh dawˆ ahˇ-euˬ kʼaˬ lo teˇ byaꞈ kʼoeˇ nyiˬ byaꞈ maˬ ngeuˇ naˇ, nui 
jeˬ tiˬ jeˬ-iˬ Dawˬ ma saˇ jaˇ Bahˬ keuˆ laꞈ kʼoeˇ maˬ ahˇ-a.  

Sahˬpaˬ Miˬyehˇ-euˬ yaw shehꞈ kʼahˬ sehˇ 

11Kʼoeˇ naˇ, piˇ ma deuˬ Muiˬ-eu shawˇ-eu jawˇ duˬ-ahˇ neh jiˆ gʼoꞈ ka le-euˬ meh. 
Kʼoeˇ gaˇ kʼaˇ jawˇ-eu piˇ ma dawˬ tawˆ luꞈ, aˇ muˇ maˬ biˇ paˆ ni, yawˬ ha-euˬ gʼawˇ 
mawˇ Miˬyehˇ-ahˇ a nehˬ gʼaˬ-euˬ meh.  
12Aˬsaˆ, Heˬmaˬ, Yeˬduˇdoˬ aˬ ha maꞈ hawˇ-eu, aˬ yawꞈ maꞈ-euˬ aˬ li deuˬ, aˬ yuiꞈ aˬ 
nyiˇ deuˬ dawˬ tawˆ luꞈ ahˇ leˇ-ehˇ, caˇ dawˬ kʼaˇ caˇ nya-eu Leˬbiˇ tsawˇ haˬ dawˬ 
tawˆ luꞈ, shawˇ jehˆ ni gʼeh-eu saˬ paˇ paˇ pyuˇ dm-eu laꞈ kʼoeˇ, lawˇ duˬ-euˬ nahˇ 
ma doˆ kʼehˬ paw yawꞈ-awˇ, cehˇ lehˇ ciˆ-awˇ deuˇ-mˬ diˬ luꞈ-eu meh. Piˇ ma tiˬ yaˇ 
nyiˬ tseˇ gʼaˬ aˬ yawꞈ maꞈ-ahˇ daˇ heh baw caw nehˬ-euˬ meh.  
13Daˇ heh teˇ saˇ hawˇ-eu caˇ dawˬ caˇ-eu deuˬ-euˬ teˇ saˇ tiˬ teˇ tehꞈ-ehˇ gawꞈ leˇ-
awˇ, Sahˬpaˬ Miˬyehˇ-ahˇ ja ceuˬ-euˬ meh. Daˇ heh teˇ saˇ, cehˇ lehˇ ciˆ-eu teˇ saˇ 
hawˇ-eu, teˇ saˇ gʼawˬ mya jeˬ laˆ mahˇ-eu nehˬ-ehˇ aˬ yawꞈ maꞈ yaw kʼaˆ-ehˇ guˇ 
kʼaˆ laˇ-awˇ, Sahˬpaˬ Miˬyehˇ-ahˇ heu loꞈ-ehˇ caˇ-awˇ ja ceuˬ-euˬ meh.  

“Aˬ yawꞈ muiˬ dui dui-awˇ, Aˬ yawꞈ-euˬ gʼoeˇ-eu gaˬ-eu jeˬ, mˬ maˬ maˬ byaˆ ziꞈ-eu 
miˇ neh, Sahˬpaˬ Miˬyehˇ-ahˇ ja ceuˬ-awˬ.” Kʼoeˇ naˇ, Sahˬpaˬ Miˬyehˇ-euˬ Uˬ duˬ 
tahˬ nymˇ nymˇ ma laꞈ kʼoeˇ juˬ kʼoeˬ tmˬ byah-euˬ meh.  
14Juˬ kʼoeˬ kʼoeˇ baˬ da neh, piˇ ma deuˬ yawˬ ha ya mˇ-eu gaˇ maˬ mˇ nya-ehˇ 
pyeuꞈ-iˇ-euˬ meh. Aˬ jeˬ miˇ neh ehˇ naˇ, Sahˬpaˬ Miˬyehˇ-euˬ yaw shehꞈ kʼahˬ sehˇ, 
Uˬ duˬ tahˬ nymˇ nymˇ ma laꞈ kʼoeˇ byah luꞈ-eu meh.  

2 Laˬsaˬbaˬ 6 

Iˇsaˬleˬlaˆ tsawˇ haˬ deuˬ-ahˇ Sawˇlaˬmoˬ dawˬ ngehˬ ngehˬ-euˬ 
(1 Sahˬpaˬ 8.12-21) 

http://pt-br.bibles.org/ahk-AHK/2Chr/6#2Chr.5.7!f.1

1Kʼoeˇ naˇ, sahˬ paˬ Sawˇlaˬmoˬ guiˬ lahˬ shaˇ-eu,  

“Sahˬpaˬ Miˬyehˇ-oˇ, mˬ dmˇ hawˇ-eu yaw zahˇ laꞈ kʼoeˇ jawˇ ma lehˇ nawˇ tseˇ 
geuꞈ-euˬ meh.  
2Nymˬ-mˇ mˬ maˬ maˬ byaˆ zaˇ ziˇ, nawˇ bi jawˇ geuꞈ le-eu gʼaˇ duˬ, muiˬ dui dui-eu 
Uˬ duˬ tahˬ nymˇ, yaw huiˬ heu nymˇ ngaˇ tsoˆ-euˬ ma.” 
3Iˇsaˬleˬlaˆ tsawˇ haˬ dawˬ tawˆ luꞈ kʼoeˇ gaˇ yawꞈ luꞈ-eu meh. Sahˬ paˬ Sawˇlaˬmoˬ 
aˬ yawꞈ maꞈ jawˇ paw ciˬ pyawˇ-awˇ, aˬ yawꞈ maꞈ-ahˇ dawˬ ngehˬ gʼeh nehˬ-euˬ 
meh.  
4Aˬ yawꞈ ehˇ-eu, “Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ja 
ceuˬ-awˬ. Ngaˬ da Daˬbiˇ-ahˇ aˬ yawꞈ neh saˇ jaˇ dzaˬ taˬ-euˬ dawˬ-ahˇ aˬ yawꞈ ziꞈ-
eu meh. Daˬbiˇ-ahˇ aˬ yawꞈ heu loꞈ-ehˇ ehˇ nehˬ-euˬ meh.  
5‘Ngaˬ-euˬ tsawˇ jeuˬ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ laꞈ ngeh tiˬ nah 
neh iˬ nah keuˆ ni, ngaˬ-ahˇ uˬ duˬ tahˬ-eu uˬ duˬ tahˬ nymˇ bi tsoˆ-eu gʼaˇ duˬ, 
Iˇsaˬleˬlaˆ miˇ kʼahˬ kʼahˬ lah ni laꞈ kʼoeˇ jaˆ-eu meuˬ tiˬ meuˬ-iˬ ngaˇ maˬ tseˇ doˆ-
ehˇ, ngaˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ-ahˇ bi sheuˬ gʼeh-eu gʼaˇ duˬ, 
tsawˇ haˬ tiˬ gʼaˬ-iˬ ngaˇ maˬ tseˇ doˆ-aˬ siˬ.  
6Ehˇ kʼawꞈ, nymˬ-mˇ ngaˬ-ahˇ uˬ duˬ tahˬ-eu jawˇ duˬ bi pyeuꞈ-eu gʼaˇ duˬ, 
Yeˬluˇsaˬlehˬ meuˬ-ahˇ ngaˇ tsaˬ tsoˆ-awˇ, ngaˬ-euˬ tsawˇ jeuˬ-ahˇ bi uˆ lahˇ-eu gʼaˇ 
duˬ, Daˬbiˇ nawˬ-ahˇ ngaˇ tseˇ doˆ-euˬ ma’ lehˇ ehˇ nehˬ-eu meh.  
7Sawˇlaˬmoˬ paˇ ehˇ-eu, “Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ 
Miˬyehˇ-ahˇ uˬ duˬ tahˬ-eu gʼaˇ duˬ, uˬ duˬ tahˬ nymˇ tiˬ nymˇ tsoˆ ma lehˇ ngaˬ da 
Daˬbiˇ lehˬ hmˬ-euˬ meh.  
8Ehˇ kʼawꞈ, Sahˬpaˬ Miˬyehˇ aˬ yawꞈ-ahˇ ehˇ nehˬ-eu, ‘Ngaˬ-euˬ gʼaˇ duˬ nawˇ uˬ duˬ 
tahˬ nymˇ tiˬ nymˇ tsoˆ mawꞈ-eu-aˬ, muiˬ meh.  
9Ehˇ kʼawꞈ, uˬ duˬ tahˬ nymˇ kʼoeˇ nawˇ maˬ ya tsoˆ-a. Nawˬ-euˬ aˬ li maˇ maˇ ni 
gʼeh-eu gʼaˬ, ngaˬ-euˬ gʼaˇ duˬ uˬ duˬ tahˬ nymˇ kʼoeˇ nymˇ tsoˆ tehꞈ-a’ lehˇ ehˇ 
nehˬ-euˬ meh.  
10“Nymˬ-mˇ poˆ jawˇ, aˬ yawꞈ neh saˇ jaˇ dzaˬ taˬ-euˬ loꞈ-ehˇ Sahˬpaˬ Miˬyehˇ mˇ 
byah-euˬ meh. Ngaˬ da-euˬ dah zaˇ ngaˇ Iˇsaˬleˬlaˆ miˇ kʼahˬ-euˬ sahˬ paˬ pyeuꞈ laˇ-
awˇ, Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ uˬ duˬ tahˬ-eu 
gʼaˇ duˬ, Uˬ duˬ tahˬ nymˇ nymˇ ma ngaˇ tsoˆ gʼaˬ-euˬ ma.  
11Sahˬpaˬ Miˬyehˇ neh Iˇsaˬleˬlaˆ tsawˇ jeuˬ-ahˇ dzaˬ-euˬ Dawˬ ma saˇ jaˇ boꞈ taˬ-
euˬ kʼaˬ lo teˇ byaꞈ ahˇ-eu Dawˬ ma saˇ jaˇ Bahˬ keuˆ-ahˇ, Uˬ duˬ tahˬ nymˇ nymˇ ma 
laꞈ kʼoeˇ ngaˇ bi jaˆ-euˬ ma.” 

Sawˇlaˬmoˬ guiˬ lahˬ shaˇ-euˬ 
(1 Sahˬpaˬ 8.22-53) 

12Kʼoeˇ naˇ, Iˇsaˬleˬlaˆ tsawˇ haˬ deuˬ-euˬ mehˬ shi lawˇ duˬ dawˬ peh Sawˇlaˬmoˬ 
yawꞈ leˇ-awˇ, aˬ laꞈ baꞈ diˇ-awˇ guiˬ lahˬ shaˇ-euˬ meh.  
13(Sawˇlaˬmoˬ-aˬ, guiˬ shuiˇ ja ciˬ tiˬ ciˬ jahˇ-awˇ, Uˬ duˬ tahˬ nymˇ nymˇ ma-euˬ 
kmˇ cehˇ laꞈ kʼoeˇ jaˆ-eu pu kaˬ gʼahˇ ceh bi jaˆ-euˬ meh. Ja ciˬ kʼoeˇ ciˬ ngaˬ caˆ oeˬ 
bawˬ byah-awˇ, smˬ caˆ goˆ-eu meh. Ja ciˬ kʼoeˇ-euˬ kʼoeˇ taˆ aˬ yawꞈ daˆ leˇ-awˇ, 

yawˬ gʼaˬ na luꞈ haw mawˇ gaˇ pawˬ tsuiꞈ pawˬ dmˬ dmˬ-awˇ, mˬ paw aˬ laꞈ baꞈ diˇ-
euˬ meh.) 
14Kʼoeˇ naˇ, aˬ yawꞈ heu loꞈ-ehˇ guiˬ lahˬ shaˇ-euˬ meh. “Iˇsaˬleˬlaˆ tsawˇ jeuˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-oˇ, mˬ hawˇ-eu miˇ kʼoeˇ taˆ nawˬ-ahˇ duˇ-eu miˬ 
yehˇ maˬ jawˇ-a. Nawˬ-euˬ tsawˇ haˬ deuˬ nui ma gʼawˇ mawˇ dawˬ tawˆ luꞈ nawˬ-
euˬ ehˇ dawˬ naˇ haˬ-awˇ dehꞈ ngeh, aˬ yawꞈ maꞈ nehˬ-ehˇ dzaˬ taˬ-euˬ Dawˬ ma saˇ 
jaˇ-ahˇ nawˇ ziꞈ-awˇ, nawˬ-euˬ gʼoeˇ-eu gaˬ-eu jeˬ aˬ yawꞈ maꞈ-ahˇ nawˇ bi mawˇ-
euˬ meh.  
15Ngaˬ da Daˬbiˇ-ahˇ nawˬ neh saˇ jaˇ dzaˬ taˬ-euˬ dawˬ-ahˇ nawˇ ziꞈ-awˇ, dawˬ 
yawˬ dawˬ yawˬ na luꞈ, iˬ nah byah laˇ gʼaˬ-euˬ meh.  
16Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nawˬ-euˬ zahˇ 
dawˬ kʼoꞈ dawˬ-ahˇ ngaˬ da yaw muiˬ paˬ-ehˇ caw teh-awˇ dehꞈ-euˬ loꞈ-ehˇ, aˬ 
yawꞈ-euˬ aˬ li deuˬ kʼawꞈ kʼoeˇ loꞈ-ehˇ dehꞈ naˇ, aˬ yawꞈ-euˬ zaˬ deuˬ uˆ deuˬ laꞈ 
kʼoeˇ Iˇsaˬleˬlaˆ miˇ kʼahˬ-ahˇ sahˬ paˬ geuꞈ-awˇ uˆ lahˇ-eu tiˬ gʼaˬ aˬ myah luꞈ doˆ laˇ 
tehꞈ-a lehˇ ngaˬ da-ahˇ nawˇ ehˇ nehˬ-awˇ saˇ jaˇ dzaˬ taˬ-euˬ dawˬ-ahˇ taˬ ngehˇ 
nehˬ laꞈ lehˇ, nymˬ-mˇ ngaˇ nawˬ-ahˇ shaˇ-eu ma.  
17Kʼoeˇ miˇ neh, Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, 
nawˬ-euˬ zaˬ kʼaˆ Daˬbiˇ-ahˇ nawˬ neh saˇ jaˇ dzaˬ taˬ-euˬ yawˬ jeˬ na luꞈ nymˬ-mˇ 
bi byah laˇ-awˬ.  
18“Ehˇ kʼawꞈ ni Sahˬpaˬ Miˬyehˇ-oˇ, tsawˇ haˬ zaˬ deuˬ nehˬ-ehˇ miˇ tsaˬ kʼoeˆ taˆ 
nawˇ aˬ diˇ aˬ maˇ jawˇ nya ma loˇ. Mˬ mˬ lah-ehˇ nawˇ jawˇ kʼaˇ maˬ deˇ-eu-aˬ, ngaˬ 
neh tsoˆ taˬ-euˬ Uˬ duˬ tahˬ nymˇ nymˇ ma heu nymˇ laꞈ kʼoeˇ aˬ joˆ-ehˇ jawˇ kʼaˇ 
deˇ nmˇ.  
19Ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, ngaˇ-aˬ, nawˬ-euˬ zaˬ kʼaˆ pyeuꞈ-
eu ma. Ngaˬ-euˬ shaˇ dawˬ-ahˇ naˇ haˬ-awˇ, ngaˬ neh kʼaˇ shaˇ-euˬ loꞈ-ehˇ caw ba 
nehˬ laꞈ-awˬ.  
20Uˬ duˬ tahˬ nymˇ nymˇ ma heu nymˇ-ahˇ uˬ ciꞈ nah gʼahˇ maˬ ehˇ haw piˇ nehˬ laꞈ-
awˬ. Heu gaˇ nawˬ-ahˇ uˬ duˬ ya tahˬ meh lehˇ nawˇ saˇ jaˇ dzaˬ taˬ-euˬ meh. Kʼoeˇ 
miˇ neh, Uˬ duˬ tahˬ nymˇnymˇ ma heu nymˇ-ahˇ ngaˇ mehˬ shiˬ pyawˇ-awˇ guiˬ 
lahˬ shaˇ ngeh, ngaˬ-eu shaˇ dawˬ-ahˇ naˇ haˬ nehˬ laꞈ-awˬ.  
21Ngaˇ maˬ ehˇ, nawˬ-euˬ tsawˇ haˬ deuˬ maˬ ehˇ, jawˇ duˬ heu tsahˇ-ahˇ mehˬ shiˬ 
pyawˇ-awˇ guiˬ lahˬ shaˇ ngeh, nawˇ naˇ haˬ geuꞈ nehˬ laꞈ-awˬ. Mˬ kʼoeˇ taˆ jaˆ-eu 
nawˬ-euˬ nymˇ laꞈ kʼoeˇ nga maꞈ-euˬ shaˇ dawˬ-ahˇ naˇ haˬ-awˇ, nga maꞈ-ahˇ iˬ baˇ 
pyehˬ nehˬ laꞈ-awˬ.  
22Tsawˇ haˬ tiˬ gʼaˬ aˬ cawˬ-ahˇ mˇ lehˬ laˆ lehˬ-euˬ meh lehˇ dehˬ lehꞈ gaˇ ya daˬ-
awˇ, aˬ yawꞈ iˬ baˇ maˬ ahˇ lehˇ bi kamˬ-eu gʼaˇ duˬ, Uˬ duˬ tahˬ nymˇ nymˇ ma laꞈ 
kʼoeˇ jaˆ-eu nawˬ-euˬ lawˇ duˬ-ahˇ sheuˬ keuˆ laꞈ ngeh,  
23Sahˬpaˬ Miˬyehˇ nawˇ mˬ kʼoeˇ taˆ jawˇ-awˇ naˇ haˬ geuꞈ-eu laꞈ kʼoeˇ, nawˬ-euˬ 
zaˬ kʼaˆ deuˬ-ahˇ yaˇ kʼaˬ daˇ nehˬ-awˬ. Yaw lehˬ gʼaˬ-ahˇ lehˬ-eu shaˬ bymˇ bi tawˆ-
awˇ, yaw tsaˬ gʼaˬ-ahˇ tsaˬ-eu shaˬ bymˇ bi tawˆ-awˬ.  

24“Nawˬ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ deuˬ nawˬ-ahˇ mˇ lehˬ-euˬ miˇ 
neh, muiˇ-eu deuˬ neh bi deuˆ gʼaˬ-awˇ, Uˬ duˬ tahˬ nymˇ nymˇ ma heu nymˇ-ahˇ 
nawˇ jawˇ gaˇ aˬ yawꞈ maꞈ paˇ gʼoꞈ laˇ-eu laꞈ kʼoeˇ, iˬ baˇ byehˬ nehˬ laꞈ lehˇ nui ma 
nahˬ yu ni taˬ-awˇ nawˬ-ahˇ shaˇ laˇ ngeh,  
25mˬ kʼoeˇ taˆ jawˇ-awˇ aˬ yawꞈ maꞈ-euˬ shaˇ dawˬ-ahˇ naˇ haˬ nehˬ-awˬ. Aˬ yawꞈ 
maꞈ-ahˇ nawˇ iˬ baˇ pyehˬ nehˬ-awˇ, aˬ yawꞈ maꞈ-euˬ aˬ poeˬ aˬ bawˇ deuˬ hawˇ-eu 
aˬ yawꞈ maꞈ-ahˇ nawˬ neh biꞈ taˬ-euˬ miˇ kʼahˬ-ahˇ, aˬ yawꞈ maꞈ-ahˇ nawˇ sheuˬ 
kʼoꞈ gʼeh nehˬ-awˬ.  
26“Nawˬ-euˬ tsawˇ haˬ deuˬ nawˬ-ahˇ mˇ lehˬ-euˬ miˇ neh, nawˇ uˬ yehˇ maˬ bi yehˇ 
le ni byehˇ ngeh, aˬ yawꞈ maꞈ nui ma paˇ laˇ-awˇ Uˬ duˬ tahˬ nymˇ nymˇ ma jaˆ-eu 
paw ciˬ pyawˇ-awˇ nui ma nahˬ yu ni taˬ-eu laꞈ kʼoeˇ guiˬ lahˬ shaˇ ngeh,  
27Sahˬpaˬ Miˬyehˇ nawˇ mˬ kʼoeˇ taˆ jawˇ-awˇ aˬ yawꞈ maꞈ-euˬ shaˇ dawˬ-ahˇ naˇ 
haˬ nehˬ-eu laꞈ kʼoeˇ, nawˬ-euˬ zaˬ kʼaˆ pyeuꞈ-eu Iˇsaˬleˬlaˆ tsawˇ haˬ deuˬ-ahˇ iˬ baˇ 
pyehˬ nehˬ-awˇ, aˬ yawꞈ maꞈ yaw tsaˬ yaw dawˇ jeˬ mˇ ni mehˬ nehˬ tsoˆ nehˬ-awˬ. 
Sahˬpaˬ Miˬyehˇ-oˇ, kʼoeˇ ngeh jawˇ, nawˬ-euˬ tsawˇ jeuˬ-ahˇ nawˬ neh biꞈ tsehˆ 
tsehˆ nehˬ-euˬ nawˬ-euˬ miˇ kʼahˬ heu kʼahˬ kʼoeˇ taˆ uˬ yehˇ bi yehˇ le-awˬ.  
28“Miˇ kʼahˬ heu kʼahˬ kʼoeˇ taˆ, mehꞈ-eu shuꞈ-eu jeˬ hawˇ-eu yaw jaw naˇ-eu naˇ 
gawˇ gawˇ ma keuˆ le ngeh maˬ ehˇ, lahˇ dui dui-eu jaˬ lehˇ hawˇ-eu nyoiˬ oiˬ nyehˇ 
bahˇ gʼawˬ mya jeˬ baˬ da neh dzaˬ la gʼo cehˇ deuˬ ya cawˆ -iˇ ngeh maˬ ehˇ, muiˇ-
eu deuˬ nawˬ-euˬ tsawˇ jeuˬ-ahˇ guiˇ deuˆ le ngeh maˬ ehˇ, shaˬ zahˬ naˇ gawˇ keuˆ 
le ngeh maˬ ehˇ,  
29aˬ yawꞈ maꞈ-euˬ guiˬ lahˬ shaˇ dawˬ-ahˇ naˇ haˬ nehˬ-awˬ. Nawˬ-euˬ tsawˇ jeuˬ 
Iˇsaˬleˬlaˆ tsawˇ haˬ tiˬ gʼaˬ na, noeˬ shaˬ noeˬ zahˬ dui dui-eu laꞈ kʼoeˇ, Uˬ duˬ tahˬ 
nymˇ nymˇ ma heu nymˇ jaˆ-eu paw aˬ laꞈ cawˬ ja-awˇ guiˬ lahˬ shaˇ ngeh,  
30-31aˬ yawꞈ maꞈ-euˬ shaˇ dawˬ-ahˇ naˇ haˬ nehˬ-awˬ. Mˬ kʼoeˇ taˆ jaˆ-eu nawˬ-euˬ 
nymˇ-ahˇ jawˇ-awˇ, aˬ yawꞈ maꞈ-euˬ shaˇ dawˬ-ahˇ naˇ haˬ-eu laꞈ kʼoeˇ, aˬ yawꞈ 
maꞈ-ahˇ iˬ baˇ pyehˬ nehˬ-awˬ. Nawˇ tiˬ gʼaˬ tehꞈ-ehˇ tsawˇ haˬ zaˬ aˬ joˆ-ehˇ noeˬ 
luꞈ-eu gaˇ kawˆ siˬ nya-eu meh. Nga maꞈ-euˬ aˬ poeˬ aˬ bawˇ deuˬ-ahˇ nawˬ neh biꞈ 
nehˬ-euˬ miˇ kʼahˬ laꞈ kʼoeˇ, nawˬ-euˬ tsawˇ haˬ deuˬ kʼaˇ jawˇ kʼoeˇ keuˆ ni, nawˬ-
ahˇ yaw zeu baw-awˇ nawˬ-euˬ ehˇ dawˬ-ahˇ aˬ myah luꞈ naˇ haˬ geuꞈ nya ni, tsawˇ 
haˬ yawˬ gʼaˬ na luꞈ-ahˇ yawˬ ha neh kʼaˇ mˇ-euˬ loꞈ-ehˇ daˇ nehˬ-awˬ.  
32“Gaˇ mahˇ kaˬ-eu miˇ kʼahˬ-ahˇ jawˇ-eu boeˇ miˬ siˬ kʼaˬ tiˬ gʼaˬ na, nawˇ huiˬ dui 
mahˇ dui dui-eu gaˇ kawˆ, nawˇ baoˬ huiˬ dui dui-eu gaˇ kawˆ hawˇ-eu, nawˬ neh 
mˇ-euˬ gaˇ deuˬ gaˇ kawˆ ya gaˬ-awˇ, Uˬ duˬ tahˬ nymˇ nymˇ ma heu nymˇ-ahˇ laˇ-
awˇ guiˬ lahˬ shaˇ ngeh, 
33aˬ yawꞈ-euˬ shaˇ dawˬ-ahˇ naˇ haˬ nehˬ-awˬ. Nawˬ-euˬ tsawˇ jeuˬ pyeuꞈ-eu 
Iˇsaˬleˬlaˆ tsawˇ haˬ deuˬ nawˬ-ahˇ siˬ nya-awˇ nawˬ-euˬ ehˇ dawˬ naˇ haˬ geuꞈ-eu 
loꞈ-ehˇ, miˇ tsaˬ kʼoeˇ taˆ kʼaˇ jawˇ-eu tsawˇ jeuˬ dawˬ tawˆ luꞈ kʼawꞈ, nawˬ-ahˇ siˬ 
nya-awˇ nawˬ-euˬ ehˇ dawˬ naˇ haˬ geuꞈ ni, Mˬ kʼoeˇ taˆ jawˇ-awˇ aˬ yawꞈ-euˬ shaˇ 
dawˬ-ahˇ naˇ haˬ nehˬ-eu laꞈ kʼoeˇ, aˬ yawꞈ kʼaˇ shaˇ-eu jeˬ ngehˬ gʼeh nehˬ-awˬ. 
Kʼoeˇ ngeh, ngaˬ neh tsoˆ taˬ-euˬ Uˬ duˬ tahˬ nymˇ nymˇ ma heu nymˇ-aˬ, nawˬ-ahˇ 
uˬ duˬ tahˬ-eu jawˇ duˬ pyeuꞈ-eu gaˇ kawˆ aˬ yawꞈ maꞈ siˬ nya tehꞈ-a.  

34“Muiˇ-eu deuˬ-ahˇ guiˇ deuˆ-iˇ-eu gʼaˇ duˬ, nawˬ-euˬ tsawˇ haˬ deuˬ-ahˇ nawˇ 
dawˬ biꞈ-awˇ bi iˇ ngeh, aˬ yawꞈ maꞈ aˬ geu gaˇ iˇ keuˆ-euˬ maˬ kaˬ, nawˬ neh tseˇ 
doˆ-euˬ meuˬ heu meuˬ hawˇ-eu ngaˬ neh tsoˆ taˬ-euˬ Uˬ duˬ tahˬ nymˇ nymˇ ma 
heu nymˇ jaˆ-eu paw aˬ yawꞈ maꞈ aˬ laꞈ cawˬ ja-awˇ guiˬ lahˬ shaˇ ngeh,  
35aˬ yawꞈ maꞈ-euˬ shaˇ dawˬ-ahˇ naˇ haˬ nehˬ-awˬ. Mˬ kʼoeˇ taˆ jawˇ-awˇ, aˬ yawꞈ 
maꞈ-euˬ shaˇ dawˬ-ahˇ naˇ haˬ nehˬ-eu laꞈ kʼoeˇ, aˬ yawꞈ maˬ guiˇ deuˆ-eu bi gʼaˬ 
leˇ-awˬ.  
36“Nawˬ-euˬ tsawˇ haˬ deuˬ nawˬ-ahˇ mˇ lehˬ-awˇ, iˬ baˇ maˬ ahˇ-eu tsawˇ haˬ tiˬ 
gʼaˬ-iˬ maˬ jawˇ-ehˇ pyeuꞈ-iˇ ngeh, nawˇ nui ma pehˇ laˇ-awˇ, muiˇ-eu deuˬ neh aˬ 
yawꞈ maꞈ-ahˇ bi deuˆ gʼaˬ-eu laꞈ kʼoeˇ, aˬ cawˬ-euˬ miˇ kʼahˬ-ahˇ aˬ yawꞈ maꞈ-ahˇ bi 
nyehꞈ gʼeh ngeh, kaˬ dui dui-eu miˇ kʼahˬ-ahˇ aˬ yawꞈ maꞈ ya iˇ keuˆ kʼawꞈ,  
37nawˬ-euˬ tsawˇ haˬ deuˬ-euˬ guiˬ lahˬ shaˇ dawˬ-ahˇ nawˇ naˇ haˬ nehˬ-awˬ. Miˇ 
kʼahˬ kʼoeˇ kʼahˬ laꞈ kʼoeˇ aˬ yawꞈ maꞈ iˬ baˇ noeˬ poˆ-awˇ, aˬ yawꞈ maꞈ maˬ tsaˬ maˬ 
dawˇ-eu laꞈ kʼoeˇ dehꞈ-euˬ miˇ neh iˬ baˇ ahˇ dui dui-eu gaˇ kawˆ ehˇ doˆ-eu laꞈ 
kʼoeˇ, nawˬ-ahˇ guiˬ lahˬ shaˇ ngeh, Sahˬpaˬ Miˬyehˇ-oˇ, aˬ yawꞈ maꞈ-euˬ shaˇ dawˬ-
ahˇ naˇ haˬ nehˬ-awˬ.  
38Miˇ kʼahˬ kʼoeˇ kʼahˬ laꞈ kʼoeˇ aˬ yawꞈ maꞈ aˬ diˇ aˬ maˇ iˬ baˇ noeˬ poˆ-awˇ, nga 
maꞈ-euˬ aˬ poeˬ aˬ bawˇ deuˬ-ahˇ nawˬ neh biꞈ taˬ-euˬ miˇ kʼahˬ heu kʼahˬ, nawˬ 
neh tseˇ doˆ taˬ-euˬ meuˬ heu meuˬ hawˇ-eu, nawˬ-euˬ gʼaˇ duˬ ngaˬ neh tsoˆ taˬ-
euˬ Uˬ duˬ tahˬ nymˇ nymˇ ma heu nymˇ jaˆ-eu paw aˬ yawꞈ maꞈ ciˬ pyawˇ-awˇ 
nawˬ-ahˇ guiˬ lahˬ shaˇ ngeh,  
39aˬ yawꞈ maꞈ-euˬ shaˇ dawˬ-ahˇ nawˇ naˇ haˬ nehˬ-awˬ. Mˬ kʼoeˇ taˆ jaˆ-eu nawˬ-
euˬ nymˇ laꞈ kʼoeˇ aˬ yawꞈ maꞈ-euˬ shaˇ dawˬ-ahˇ naˇ haˬ-awˇ, aˬ yawꞈ maꞈ-ahˇ 
gʼawˬ shaˬ gaˬ-eu laꞈ kʼoeˇ nawˬ-euˬ tsawˇ haˬ deuˬ-euˬ iˬ baˇ dawˬ tawˆ luꞈ pyehˬ 
nehˬ-awˬ.  
40“Ngaˬ-eu Miˬyehˇ-oˇ, nga maꞈ-ahˇ haw ka leꞈ-awˇ, jawˇ duˬ heu tsahˇ-ahˇ shaˇ-euˬ 
guiˬ lahˬ shaˇ dawˬ-ahˇ naˇ haˬ nehˬ laꞈ-awˬ. 
41Miˬyehˇ pyeuꞈ-eu Sahˬpaˬ Miˬyehˇ-oˇ, nymˬ-mˇ tuˇ laˇ-awˇ, nawˬ-euˬ baoˬ pyeuꞈ-
eu Dawˬ ma saˇ jaˇ Bahˬ keuˆ nehˬ-ehˇ Uˬ duˬ tahˬ nymˇ nymˇ ma laꞈ kʼoeˇ uˇ le-
awˇ, mˬ maˬ maˬ byaˆ zaˇ ziˇ jawˇ-awˬ. Piˇ ma deuˬ kʼaˇ mˇ kʼaˇ shaˇ-eu jeˬ-ahˇ nawˇ 
guiˬ lahˬ biꞈ-awˬ. Nawˬ-euˬ guiˬ lahˬ baˬ da neh, nawˬ-euˬ tsawˇ haˬ dawˬ tawˆ luꞈ 
laˬ kʼaˬ cehˇ luꞈ-uˇ.  
42Miˬyehˇ pyeuꞈ-eu Sahˬpaˬ Miˬyehˇ-oˇ, nawˬ neh tseˇ doˆ-euˬ sahˬ paˬ-ahˇ taˬ 
byehˇ dzeh nehˬ laꞈ. Nawˬ-euˬ zaˬ kʼaˆ Daˬbiˇ-ahˇ nawˇ gaˬ-euˬ gaˇ kawˆ-ahˇ taˬ 
ngehˇ nehˬ laꞈ.” 

2 Laˬsaˬbaˬ 7 

Uˬ duˬ tahˬ nymˇ nymˇ ma Miˬyehˇ-ahˇ a nehˬ-euˬ 
(1 Sahˬpaˬ 9.1-9) 

1Sahˬ paˬ Sawˇlaˬmoˬ guiˬ lahˬ shaˇ gʼaˬ ngeh, mˬ kʼoeˇ taˆ neh miˬ dzaˬ oe ka-awˇ, 
lawˇ taˬ shehˇ taˬ-euˬ jeˬ-ahˇ puiˆ-euˬ meh. Uˬ duˬ tahˬ nymˇ nymˇ ma laꞈ kʼoeˇ 
kʼawꞈ, Sahˬpaˬ Miˬyehˇ-euˬ yaw shehꞈ kʼahˬ sehˇ bya byah jiˇ-euˬ meh.  

2Uˬ duˬ tahˬ nymˇ nymˇ ma laꞈ kʼoeˇ yaw shehꞈ bya byah taˬ-euˬ miˇ neh, piˇ ma 
deuˬ maˬ uˇ leˇ nya-a. 
3Mˬ kʼoeˇ taˆ neh miˬ dzaˬ ga le-awˇ, Uˬ duˬ tahˬ nymˇ nymˇ ma laꞈ kʼoeˇ yaw shehꞈ 
bya gaˇ Iˇsaˬleˬlaˆ tsawˇ haˬ deuˬ ya mawˇ ngeh, miˇ tsa awˆ byaˆ-awˇ, Miˬyehˇ-ahˇ 
uˬ duˬ tahˬ-eu laꞈ kʼoeˇ, aˬ yawꞈ-euˬ guiˬ lahˬ hawˇ-eu mˬ maˬ maˬ byaˆ zaˇ ziˇ ziꞈ-
eu aˬ yawꞈ-euˬ gʼoeˇ-eu gaˬ-eu jeˬ-ahˇ ja ceuˬ-euˬ meh.  
4Kʼoeˇ naˇ, Sawˇlaˬmoˬ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ Sahˬpaˬ Miˬyehˇ-
ahˇ lawˇ nehˬ shehˇ nehˬ-euˬ meh.  
5Mawˇ neˇ nyiˬ muiˇ nyiˬ heˇ mawˇ hawˇ-eu, yawˇ tiˬ seh nyiˬ muiˇ mawˇ aˬ yawꞈ 
sehꞈ-awˇ, cawˬ cawˬ taꞈ-eu lawˇ-eu jeˬ lawˇ nehˬ-euˬ meh. Kʼoeˇ loꞈ-ehˇ, aˬ yawꞈ 
hawˇ-eu Iˇsaˬleˬlaˆ tsawˇ haˬ deuˬ, Sahˬpaˬ Miˬyehˇ-ahˇ Uˬ duˬ tahˬ nymˇ nymˇ ma a 
nehˬ-euˬ meh.  
6Piˇ ma deuˬ-aˬ, aˬ yawꞈ maꞈ gʼaˇ duˬ lehˬ hmˬ taˬ-euˬ jawˇ duˬ-ahˇ yawꞈ-euˬ meh. 
Leˬbiˇ tsawˇ haˬ deuˬ kʼawꞈ, aˬ yawꞈ maꞈ jawˇ paw mehˬ shiˬ pyawˇ-ehˇ yawꞈ-awˇ, 
sahˬ paˬ Daˬbiˇ neh Sahˬpaˬ Miˬyehˇ-ahˇ kʼaˇ ja ceuˬ ngeh jahˇ-euˬ loꞈ-ehˇ, sahˬ paˬ 
Daˬbiˇ neh biꞈ taˬ yaꞈ-euˬ deuˇ-mˬ cehˇ lehˇ, diˬ-awˇ ciˆ-awˇ, “Aˬ yawꞈ-euˬ Gʼoeˇ-eu 
gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh” lehˇ ehˇ-eu caˇ dawˬ kʼoeˇ bymˇ caˇ-
awˇ, Sahˬpaˬ Miˬyehˇ-ahˇ ja ceuˬ-euˬ meh. Tsawˇ haˬ dawˬ tawˆ luꞈ yawꞈ-awˇ jawˇ 
ngeh, piˇ ma deuˬ daˇ heh baw-euˬ meh.  
7Sawˇlaˬmoˬ-aˬ, Uˬ duˬ tahˬ nymˇ nymˇ ma-euˬ lahˇ laꞈ kʼoeˇ jaˆ-eu pu kaˬ gʼahˇ ceh 
kʼoeˇ tsahˇ-ahˇ mˇ shawˇ-awˇ, mawˇ lah-ehˇ miˬ dzaˬ-ahˇ dzah puiˆ-awˇ lawˇ-eu jeˬ 
maˬ ehˇ, dzaˬ la gʼo cehˇ lawˇ-eu jeˬ maˬ ehˇ, cawˬ cawˬ taꞈ-eu lawˇ-eu jeˬ lawˇ gaˇ 
sehꞈ-euˬ jeˬ zaˬ-euˬ tsiˇ deuˬ maˬ ehˇ, kʼoeˇ gaˇ lawˇ-euˬ meh. Lawˇ-eu jeˬ kʼoeˇ deuˬ 
dawˬ tawˆ luꞈ guiˬ shuiˇ neh jahˇ taˬ-euˬ lawˇ duˬ kʼoeˇ hmˬ kʼoeˇ taˆ lawˇ kʼaˇ maˬ 
deˇ-eu miˇ neh, aˬ yawꞈ kʼoeˇ loꞈ-ehˇ lawˇ-euˬ meh.  
8Sawˇlaˬmoˬ hawˇ-eu Iˇsaˬleˬlaˆ tsawˇ haˬ dawˬ tawˆ luꞈ, shiꞈ nah keuˆ ni Sehˬ 
gʼawˆ-euˬ Bawˬ-iˬ gʼeh-euˬ meh. Laꞈ taˆ paw pyawˬ-ahˇ jaˆ-eu Haˬmaˆ gʼaˬ lahˇ-ahˇ 
keuˆ ni jawˇ-eu tsawˇ haˬ deuˬ hawˇ-eu, laꞈ oˆ paw Iˇjiˇtuˆ miˇ kʼahˬ-euˬ miˇ kaˬ-ahˇ 
keuˆ ni jawˇ-eu tsawˇ haˬ deuˬ uiˬ laˇ taˬ-awˇ, tsawˇ haˬ aˇ maꞈ myaˬ dui dui-eu 
meh.  
9Aˬ yawꞈ maꞈ lawˇ duˬ Miˬyehˇ-ahˇ a nehˬ-euˬ shiꞈ nah ga-awˇ, bawˬ-iˬ shiꞈ nah paˇ 
gʼeh-euˬ meh. Aˇ saˬ saˬ ngeh nah, aˇ saˬ saˬ-eu bawˬ-iˬ gʼeh-euˬ meh.  
10Aˇ saˬ saˬ-eu bawˬ-iˬ gʼeh gʼaˬ-awˇ yawˬ nah yawˬ-aˬ , ba la shiꞈ siˬ tiˬ siˬ nyiˬ tseˇ 
smˬ nah tiˬ nah meh. Kʼoeˇ ngeh nah-ahˇ, Sawˇlaˬmoˬ Iˇsaˬleˬlaˆ tsawˇ haˬ deuˬ-ahˇ 
bi gʼoꞈ-iˇ-euˬ meh. Sahˬpaˬ Miˬyehˇ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ jeuˬ-
ahˇ maˬ ehˇ, Daˬbiˇ-ahˇ maˬ ehˇ, Sawˇlaˬmoˬ-ahˇ maˬ ehˇ, aˬ yawꞈ neh biꞈ-euˬ guiˬ 
lahˬ yaw dzahˇ deuˬ baˬ da neh aˬ yawꞈ maꞈ laˬ kʼaˬ cehˇ dui dui-euˬ meh.  

Sawˇlaˬmoˬ jawˇ gaˇ Miˬyehˇ paˇ oe-euˬ 
(1 Sahˬpaˬ 9.1-9) 

11Uˬ duˬ tahˬ nymˇ nymˇ ma hawˇ-eu sahˬ paˬ jawˇ-eu hawˇ nymˇ Sawˇlaˬmoˬ tsoˆ 
gʼaˬ-awˇ, kʼoeˇ gaˇ taꞈ leˇ-eu gaˇ deuˬ aˬ yawˬ neh noeˬ taˬ-euˬ loꞈ-ehˇ yaw muiˬ paˬ-
ehˇ mˇ luiˆ shaˇ luiˆ gʼaˬ jiˇ ngeh, 

12uˬ ciꞈ paw Sahˬpaˬ Miˬyehˇ aˬ yawꞈ jawˇ gaˇ oe-euˬ meh. Sawˇlaˬmoˬ-ahˇ aˬ yawꞈ 
ehˇ-eu, “Nawˬ-euˬ guiˬ lahˬ shaˇ dawˬ-ahˇ ngaˇ ya gaˬ-awˇ, Uˬ duˬ tahˬ nymˇ nymˇ 
ma heu ngaˬ-ahˇ lawˇ-eu shehˇ-eu jawˇ duˬ bi pyeuꞈ-eu ngaˇ nui ma tsaˬ-eu ma.  
13Uˬ yehˇ maˬ bi yehˇ le-eu gʼaˇ duˬ ngaˇ mˬ piˬ tehˬ ngeh maˬ ehˇ, dzaˬ la gʼo cehˇ 
bi laˆ cawˆ-eu gʼaˇ duˬ ngaˇ nyehˇ bahˇ pyehˬ gʼeh leꞈ ngeh maˬ ehˇ, ngaˬ-euˬ tsawˇ 
haˬ deuˬ kʼoeˇ taˆ naˇ gawˇ gawˇ ma bi keuˆ le ngeh maˬ ehˇ,  
14aˬ yawꞈ maꞈ ngaˬ-ahˇ guiˬ lahˬ shaˇ-eu laꞈ kʼoeˇ, aˬ yawꞈ maꞈ neh mˇ-euˬ yaw haiˬ 
jeˬ-ahˇ noeˬ poˆ-awˇ byehˇ dzeh naˇ, aˬ yawꞈ maꞈ-euˬ shaˇ dawˬ-ahˇ mˬ kʼoeˇ taˆ 
ngaˇ naˇ haˬ-awˇ, aˬ yawꞈ maꞈ-ahˇ iˬ baˇ pyehˬ nehˬ-eu laꞈ kʼoeˇ, aˬ yawꞈ maꞈ-euˬ 
miˇ kʼahˬ paˇ bi baw paˇ bi za le ma.  
15Uˬ duˬ tahˬ nymˇ nymˇ ma heu-ahˇ ngaˇ maˬ tsehˆ leˇ ni haw-awˇ, heu gaˇ shaˇ-eu 
shaˇ dawˬ deuˬ ya gaˬ ni aˬ myah luꞈ naˬ bawˇ ciˬ kʼmˇ taˬ ma.  
16Aˬ jeˬ miˇ neh ehˇ naˇ, nymˇ heu nymˇ mˬ maˬ maˬ byaˆ zaˇ ziˇ ngaˬ-ahˇ uˬ duˬ 
tahˬ-eu jawˇ duˬ pyeuꞈ ni, ngaˬ neh tseˇ doˆ taˬ-awˇ, mˇ shawˇ taˬ-euˬ ma. Nymˇ 
heu nymˇ-ahˇ ngaˇ aˬ myah luꞈ haw piˇ loꞈ piˇ ma.  
17Nawˬ da Daˬbiˇ loꞈ-ehˇ, nawˇ ngaˬ-ahˇ saˇ jaˇ ziꞈ-eu laꞈ kʼoeˇ uˬ duˬ tahˬ -awˇ, 
ngaˬ-euˬ zahˇ dawˬ kʼoꞈ dawˬ deuˬ-ahˇ caw teh-eu laꞈ kʼoeˇ, ngaˬ neh nawˬ-ahˇ 
dawˬ kʼaˇ biꞈ taˬ-euˬ yawˬ jeˬ na luꞈ mˇ naˇ,  
18Iˇsaˬleˬlaˆ miˇ kʼahˬ-ahˇ aˬ yawꞈ-euˬ zaˬ deuˬ uˆ deuˬ aˬ myah luꞈ ya uˆ lahˇ tehꞈ-a 
lehˇ nawˬ da Daˬbiˇ-ahˇ ngaˬ neh dzaˬ taˬ-euˬ saˇ jaˇ dawˬ kʼoeˇ dawˬ-ahˇ ngaˇ ziꞈ 
ma.  
19Ehˇ kʼawꞈ, nawˇ hawˇ-eu nawˬ-euˬ tsawˇ haˬ deuˬ, ngaˬ-euˬ zahˇ dawˬ kʼoꞈ dawˬ 
deuˬ hawˇ-eu ngaˬ neh biꞈ taˬ-euˬ dawˬ deuˬ-ahˇ maˬ naˇ haˬ geuꞈ ni miˬ yehˇ nui 
deuˬ-ahˇ uˬ duˬ tahˬ naˇ,  
20ngaˬ neh naw maꞈ-ahˇ biꞈ taˬ-euˬ miˇ kʼahˬ heu kʼahˬ laꞈ kʼoeˇ neh naw maꞈ-ahˇ 
ngaˇ teh dzeh-awˇ, ngaˬ-ahˇ uˬ duˬ tahˬ-eu jawˇ duˬ bi pyeuꞈ-eu gʼaˇ duˬ ngaˬ neh 
mˇ shawˇ taˬ-euˬ Uˬ duˬ tahˬ nymˇ nymˇ ma heu nymˇ-ahˇ ngaˇ byehˇ dzeh ma. Uˬ 
duˬ tahˬ nymˇ nymˇ ma heu nymˇ-ahˇ tsawˇ jeuˬ dawˬ tawˆ luꞈ ja bu ja doeˇ-awˇ, 
kʼaˇ jahˇ mawꞈ-eu jahˇ tehꞈ-a.  
21“Nymˬ-mˇ aˇ yamˬ laꞈ kʼoeˇ, Uˬ duˬ tahˬ nymˇ nymˇ ma heu nymˇ-ahˇ taˬ huiˬ taˬ 
mahˇ dui dui luꞈ meh. Ehˇ kʼawꞈ, aˬ kaˇ heu gaˇ kʼaˇ iˇ kʼaˇ laˇ tsehˆ-eu tsawˇ haˬ 
deuˬ zahˬ dui dui leˇ-eu laꞈ kʼoeˇ, ‘Aˬ jeˬ miˇ neh miˇ kʼahˬ heu kʼahˬ hawˇ-eu Uˬ duˬ 
tahˬ nymˇ nymˇ ma heu nymˇ-ahˇ Sahˬpaˬ Miˬyehˇ heu loꞈ-ehˇ jahˇ nehˬ-euˬ ta’ lehˇ 
ya ehˇ gaˇ keuˆ tehꞈ-a.  
22Kʼoeˇ ngeh, aˬ yawꞈ maꞈ-ahˇ aˬ cawˬ heu loꞈ-ehˇ ehˇ kʼoꞈ nehˬ tehꞈ-a. ‘Aˬ yawꞈ 
maꞈ-euˬ aˬ poeˬ aˬ bawˇ deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ nehˬ-euˬ 
aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ aˬ yawꞈ maꞈ byehˇ dzeh-
euˬ miˇ neh, kʼoeˇ loꞈ-ehˇ jahˇ nehˬ gaˇ ya daˬ-euˬ meh. Aˬ yawꞈ maꞈ miˬ yehˇ nui 
deuˬ-ahˇ gʼoe-awˇ uˬ duˬ tahˬ-euˬ meh. Kʼoeˇ miˇ neh, heu loꞈ-ehˇ gʼeh-eu luˬ-iˇ seˇ-
iˇ-euˬ jeˬ aˬ yawꞈ maꞈ kʼoeˇ taˆ bi keuˆ le-euˬ meh’ lehˇ ehˇ kʼoꞈ nehˬ tehꞈ-a.” 

2 Laˬsaˬbaˬ 8 

Sawˇlaˬmoˬ neh mˇ-euˬ huiˬ-eu gaˇ deuˬ 
(1 Sahˬpaˬ 9.10-28) 

1Sawˇlaˬmoˬ-aˬ, Uˬ duˬ tahˬ nymˇ nymˇ ma hawˇ-eu aˬ yawꞈ jawˇ-eu gʼaˇ duˬ sahˬ 
paˬ-euˬ hawˇ nymˇ-ahˇ, nyiˬ tseˇ kʼoꞈ tsoˆ-awˇ tsoˆ gʼaˬ-euˬ meh.  
2Sahˬ paˬ Hiˇlamˬ neh aˬ yawꞈ-ahˇ biꞈ-euˬ meuˬ deuˬ-ahˇ aˬ yawꞈ paˇ tsoˆ muiˬ-awˇ, 
Iˇsaˬleˬlaˆ tsawˇ haˬ deuˬ-ahˇ bi jawˇ-iˇ-euˬ meh.  
3Haˬmaˆ meuˬ gahˬ kaˬ hawˇ-eu, Zoˇbaˬ meuˬ gahˬ kaˬ-ahˇ aˬ yawꞈ deuˆ geuꞈ-euˬ 
meh.  
4Kʼaˇ shuiꞈ deh yaˇ-ahˇ jaˆ-eu Paˬlaˬmeˬlaˇ meuˬ-ahˇ kʼawꞈ, meuˬ lahˇ ziꞈ dah ni aˬ 
yawꞈ gawˬ muiˬ-euˬ meh. Haˬmaˆ gahˬ kaˬ laꞈ kʼoeˇ, myawˬ gahˬ hawˇ-eu dzaˬ dzaˬ 
dawˇ dawˇ tawˬ taˬ-awˇ jeˬ hmˬ taˬ-eu gʼaˇ duˬ, gʼahˇ ceh tsaˬ-eu meuˬ dawˬ tawˆ 
luꞈ-ahˇ aˬ yawꞈ tsoˆ muiˬ-euˬ meh.  
5Sawˇlaˬmoˬ neh paˇ tsoˆ muiˬ geuꞈ-euˬ meuˬ nui deuˬ-aˬ, meuˬ meuˬ lahˇ gawˬ ziꞈ 
taˬ-awˇ, meuˬ lahˇ laˇ gʼoˆ ziꞈ dah ni piˬ tehˬ ziꞈ nya-eu meuˬ nyiˬ meuˬ pyeuꞈ-eu 
Behˬhawˇleuˬ laꞈ taˆ meuˬ hawˇ-eu Behˬhawˇleuˬ laꞈ oˆ meuˬ, 
6Baˬlaˆ meuˬ, aˬ yawꞈ neh myawˬ gahˬ hawˇ-eu dzaˬ dzaˬ dawˇ dawˇ tawˬ taˬ-awˇ 
jeˬ hmˬ-euˬ meuˬ dawˬ tawˆ luꞈ hawˇ-eu, aˬ yawꞈ-euˬ mahˬ deuˬ hawˇ-eu mahˬ laˆ 
lawˬ deuˬ bi jawˇ-euˬ meuˬ deuˬ meh. Yeˬluˇsaˬlehˬ meuˬ-ahˇ maˬ ehˇ, Leˬbaˬnoˬ 
miˇ kʼahˬ laꞈ kʼoeˇ maˬ ehˇ, aˬ yawꞈ kʼaˇ uˆ lahˇ keuˆ-eu miˇ kʼahˬ deuˬ doe ni maˬ 
ehˇ, aˬ yawꞈ neh kʼaˇ lehˬ hmˬ taˬ-euˬ loꞈ-ehˇ, meuˬ tsoˆ pu tsoˆ-eu gaˇ aˬ yawꞈ mˇ 
doˆ gʼeh-euˬ meh.  
7-8Iˇsaˬleˬlaˆ tsawˇ haˬ deuˬ Kaˬnaˬ miˇ kʼahˬ-ahˇ jawˇ uˇ leˇ ngeh yamˬ-ahˇ, 
Iˇsaˬleˬlaˆ tsawˇ haˬ deuˬ neh maˬ bi sehꞈ jiˇ-ehˇ kʼaˇ dzeˇ-eu kʼoeˇ gaˇ jawˇ-eu tsawˇ 
jeuˬ deuˬ-euˬ zaˬ deuˬ uˆ deuˬ-ahˇ, Sawˇlaˬmoˬ neh myawˬ kʼaˆ bi mˇ-euˬ meh. Aˬ 
yawꞈ neh myawˬ kʼaˆ bi mˇ-euˬ deuˬ laꞈ kʼoeˇ ahˇ-eu tsawˇ jeuˬ deuˬ-aˬ, Heˬtaˆ 
tsawˇ jeuˬ, Aˬmoˬ tsawˇ jeuˬ, Paˬyehˇ tsawˇ jeuˬ, Hiˇbiˇ tsawˇ jeuˬ, Yeˬbuˇ tsawˇ jeuˬ 
heu deuˬ meh. Aˬ yawꞈ maꞈ-euˬ zaˬ deuˬ uˆ deuˬ iˬ nah keuˆ ni zaˬ kʼaˆ geuꞈ ka leꞈ-
euˬ meh.  
9Iˇsaˬleˬlaˆ tsawˇ haˬ deuˬ-ahˇ-aˬ, myawˬ kʼaˆ maˬ bi mˇ-ehˇ, yehˇ deuˬ, yaw huiˬ 
yaw mahˇ deuˬ, mahˬ laˆ lawˬ deuˬ-ahˇ haw-eu pyaˆ-eu aˬ yuiꞈ deuˬ hawˇ-eu, mahˬ 
dziˬ-eu yehˇ deuˬ bi geuꞈ-euˬ meh.  
10Meuˬ tsoˆ pu tsoˆ-eu gaˇ paw taꞈ leˇ-awˇ, myawˬ kʼaˆ mˇ gaˇ haw-eu pyaˆ-eu yaw 
huiˬ yaw mahˇ nyiˬ yaˇ ngaˬ tseˇ gʼaˬ jawˇ-eu meh.  
11Sawˇlaˬmoˬ-aˬ, Iˇjiˇtuˆ sahˬ paˬ-euˬ aˬ buˇ pyeuꞈ-eu aˬ yawꞈ-euˬ miˬ zaˬ-ahˇ, 
Daˬbiˇ-euˬ meuˬ-ahˇ neh aˬ yawꞈ-euˬ gʼaˇ duˬ tsoˆ nehˬ taˬ-euˬ nymˇ-ahˇ bi jawˇ 
paˇ-iˇ-euˬ meh. Sawˇlaˬmoˬ ehˇ-eu, “Ngaˬ-euˬ miˬ zaˬ heu gʼaˬ Iˇsaˬleˬlaˆ miˇ kʼahˬ-
euˬ sahˬ paˬ Daˬbiˇ-euˬ nymˇ-ahˇ jawˇ-eu maˬ tsaˬ-a. Aˬ jeˬ miˇ neh ehˇ naˇ, Dawˬ 
ma saˇ jaˇ Bahˬ keuˆ kʼaˇ bi jaˆ haw-euˬ jawˇ duˬ aˬ geu tsahˇ maˬ kaˬ, muiˬ-eu 
shawˇ-eu jawˇ duˬ pyeuꞈ-eu meh.” 

12Sawˇlaˬmoˬ-aˬ, Uˬ duˬ tahˬ nymˇ nymˇ ma-euˬ mehˬ shi aˬ yawꞈ neh tsoˆ taˬ-euˬ 
lawˇ duˬ kʼoeˇ hmˬ kʼoeˇ taˆ, Sahˬpaˬ Miˬyehˇ-ahˇ lawˇ nehˬ shehˇ nehˬ-euˬ meh.  
13Jawˇ nah ngeh nah maˬ ehˇ, la shuiꞈ lah-eu bawˬ-iˬ jahˇ ngeh nah maˬ ehˇ, tiˬ kʼoꞈ 
laꞈ kʼoeˇ keuˆ le-eu bawˬ-iˬ smˇ bawˬ-iˬ pyeuꞈ-eu, Dehˬ tseˬ maˬ ahˇ-eu kaˬ muˇ 
dzaˬ-eu Bawˬ-iˬ gʼeh-eu aˇ nah, Cehˇ laˆ luiˆ-eu Bawˬ-iˬ gʼeh-eu aˇ nah , Sehˬ gʼawˆ-
euˬ Bawˬ-iˬ gʼeh-eu aˇ nah heu deuˬ-ahˇ maˬ ehˇ, muiˬ-eu shawˇ-eu aˇ nah yawˬ 
nah na luꞈ laꞈ kʼoeˇ, Moˇseˬ-euˬ Zahˇ dawˬ kʼoꞈ dawˬ laꞈ kʼoeˇ kʼaˇ ehˇ taˬ-euˬ loꞈ-
ehˇ, miˬ dzaˬ dzah puiˆ-awˇ lawˇ-eu jeˬ aˬ yawꞈ lawˇ-euˬ meh.  
14Aˬ yawꞈ-euˬ aˬ da Daˬbiˇ neh taˬ yaꞈ-euˬ zahˇ sahˇ kʼoꞈ-ahˇ caw teh-eu laꞈ kʼoeˇ, tiˬ 
nah saˇ-iˬ tiˬ nah gaˇ ya mˇ-eu piˇ ma deuˬ-ahˇ maˬ ehˇ, ja ceuˬ-eu caˇ dawˬ caˇ ngeh 
hawˇ-eu gaˇ mˇ ngeh, piˇ ma deuˬ-ahˇ ya caw ba-eu Leˬbiˇ tsawˇ haˬ deuˬ-ahˇ maˬ 
ehˇ, aˬ yawꞈ aˇ muˇ muˇ baw nehˬ taˬ-euˬ meh. Aˬ yawˬ nah yawꞈ, Uˬ duˬ tahˬ nymˇ 
nymˇ ma-euˬ lahˇ kʼehˬ aˬ yawꞈ kʼehˬ yawꞈ-ahˇ loꞈ piˇ-eu tsawˇ haˬ deuˬ-ahˇ kʼawꞈ, 
Miˬyehˇ-euˬ tsawˇ haˬ pyeuꞈ-eu Daˬbiˇ neh dawˬ biꞈ taˬ-euˬ loꞈ-ehˇ, aˇ muˇ muˇ baw 
nehˬ-euˬ meh.  
15Myawˬ jeˬ hmˬ-eu nymˇ deuˬ-ahˇ taꞈ leˇ-eu gaˇ deuˬ hawˇ-eu, gaˇ nui deuˬ-ahˇ taꞈ 
leˇ-awˇ, piˇ ma deuˬ hawˇ-eu Leˬbiˇ tsawˇ haˬ deuˬ-ahˇ Daˬbiˇ neh mehˬ nehˬ tsoˆ 
nehˬ yaꞈ-euˬ loꞈ-ehˇ, tiˬ dawˬ-iˬ maˬ byehˇ yaꞈ ni mˇ doˆ gʼeh-euˬ meh.  
16Nymˬ-mˇ poˆ jawˇ, Sawˇlaˬmoˬ neh kʼaˇ noeˬ taˬ-euˬ yawˬ jeˬ na luꞈ mˇ luiˆ jiˇ-euˬ 
meh. Uˬ duˬ tahˬ nymˇ nymˇ ma gawˬ dahˬ beh gaˇ neh, tsoˆ gʼaˬ gaˇ keuˆ ni, yawˬ 
jeˬ na luꞈ yaw muiˬ paˬ-ehˇ mˇ luiˆ gʼaˬ jiˇ-euˬ meh.  
17Kʼoeˇ naˇ, Eˬdoˬ miˇ kʼahˬ laꞈ kʼoeˇ, Aˬgaˬbaˬ lehˇ kuˇ-eu iˬ ma laˆ shaˆ lahˇ gʼoꞈ-euˬ 
lawˇ deh-ahˇ jaˆ-eu saˇ baoˬ naˬ duˬ pyeuꞈ-eu Eˬzoˇgeˇbaˬ meuˬ hawˇ-eu Eˇlaˆ 
meuˬ-ahˇ Sawˇlaˬmoˬ iˇ-euˬ meh. 
18Sahˬ paˬ Hiˇlamˬ-aˬ, iˬ ma laˆ shaˆ laꞈ kʼoeˇ iˇ haw laˇ haw-euˬ saˇ baoˬ kʼoeˇ taˆ gaˇ 
mˇ-eu aˬ yawꞈ-eu tsawˇ haˬ deuˬ hawˇ-eu, aˬ yawꞈ-euˬ yaw huiˬ yaw mahˇ deuˬ-
ahˇ, saˇ baoˬ dziˬ-awˇ sahˬ paˬ Sawˇlaˬmoˬ jawˇ gaˇ bi oe-euˬ meh. Aˬ yawꞈ maꞈ-aˬ, 
Sawˇlaˬmoˬ-euˬ gaˇ mˇ-eu yaw huiˬ yaw mahˇ deuˬ nehˬ-ehˇ Awˇpiˇlaˆ miˇ kʼahˬ-
ahˇ saˇ baoˬ dziˬ-awˇ iˇ-awˇ, Sawˇlaˬmoˬ gʼaˇ duˬ shuiˇ gʼoeˬ heˇ ngaˬ yaˇ jawꞈ-i 
dzehˬ ni tawˬ kʼoꞈ laꞈ-euˬ meh.  

2 Laˬsaˬbaˬ 9 

Sawˇlaˬmoˬ jawˇ gaˇ Sheˬba sahˬ paˬ ma laˇ-euˬ 
(1 Sahˬpaˬ 10.1-13) 

1Sawˇlaˬmoˬ tsawˇ myahˇ doˆ-eu gaˇ kawˆ Sheˬba sahˬ paˬ ma ya gaˬ ngeh, naꞈ dui 
dui-eu dawˬ deuˬ naˇ haˬ-awˇ tsawˇ gahˇ teh haw-eu gʼaˇ duˬ, Yeˬluˇsaˬlehˬ meuˬ-
ahˇ le-euˬ meh. Aˬ yawꞈ le ngeh, zaˬ kʼaˆ gʼawˬ mya ni sheuˬ gʼeh-awˇ, dzaˇ muiˇ 
dzaˇ sawˇ, tsiˇ yaw saw jeˬ, aˇ poeˬ kʼaˆ-eu kʼaˬ lo sehˇ deuˬ hawˇ-eu, shuiˇ gʼawˬ 
mya ni, law taw neh tawˬ-awˇ le-euˬ meh. Sawˇlaˬmoˬ-ahˇ aˬ yawꞈ tahˬ puˬ ngeh, 
aˬ yawꞈ kʼaˇ noeˬ doˆ nya-eu yawˬ jeˬ na luꞈ naˇ haˬ-euˬ meh.  
2Kʼaˇ naˇ haˬ-euˬ yawˬ jeˬ na luꞈ-ahˇ Sawˇlaˬmoˬ ehˇ kʼoꞈ nehˬ-euˬ meh. Sawˇlaˬmoˬ 
maˬ ehˇ kʼoꞈ nehˬ nya-eu tiˬ jeˬ-iˬ maˬ jaˆ-a.  

3Sawˇlaˬmoˬ-euˬ zaˬ siˬ tsawˇ gahˇ-ahˇ Sheˬba sahˬ paˬ ma ya gaˬ-awˇ, Sawˇlaˬmoˬ 
neh tsoˆ taˬ-euˬ sahˬ paˬ-euˬ hawˇ nymˇ-ahˇ kʼawꞈ ya mawˇ-euˬ meh. 
4Sawˇlaˬmoˬ-euˬ hawˬ jeh kʼoeˇ taˆ laˆ saˆ taˬ-euˬ dzaˬ dzaˬ dawˇ dawˇ deuˬ-ahˇ maˬ 
ehˇ, aˬ yawꞈ-euˬ gaˇ mˇ-eu yaw huiˬ yaw mahˇ deuˬ jawˇ-eu nymˇ deuˬ-ahˇ maˬ ehˇ, 
sahˬ paˬ-euˬ nymˇ-ahˇ gaˇ mˇ-eu deuˬ hawˇ-eu aˬ yawꞈ maꞈ dm luꞈ-eu dm gʼaˬ dm 
lmˇ deuˬ-ahˇ maˬ ehˇ, aˬ yawꞈ dzaˬ ngeh dawˇ ngeh hawˬ lahˬ dzaˇ lahˬ lahˬ-eu zaˬ 
kʼaˆ deuˬ dm luꞈ-eu dm gʼaˬ dm lmˇ deuˬ-ahˇ maˬ ehˇ, Uˬ duˬ tahˬ nymˇ nymˇ ma laꞈ 
kʼoeˇ aˬ yawꞈ neh lawˇ-eu shehˇ-eu jeˬ-ahˇ maˬ ehˇ, Sheˬba sahˬ paˬ ma ya mawˇ 
ngeh, saꞈ maˬ gʼawˇ doˆ coeˇ-ehˇ tsoˆ leˇ gaˇ keuˆ ni zahˬ dui dui leˇ-euˬ meh.  
5Sahˬ paˬ Sawˇlaˬmoˬ-ahˇ aˬ yawꞈ ehˇ nehˬ-eu, “Ngaˬ-eu miˇ kʼahˬ-ahˇ jawˇ ngeh, 
nawˬ-euˬ gaˇ kawˆ hawˇ-eu nawˇ zaˬ siˬ tsawˇ gahˇ ahˇ-eu gaˇ kawˆ ya gaˬ-euˬ loꞈ-
ehˇ aˬ diˇ aˬ maˇ ngeuˇ law hawˇ nga. Ngaˬ-euˬ gʼawˇ mawˇ laˇ keuˆ-awˇ maˬ mawˇ 
duˬ kʼoeˇ keuˆ ni, aˬ cawˬ ehˇ gaˇ ngaˇ maˬ jah-aˬ.  
6Nawˬ-euˬ zaˬ siˬ tsawˇ gahˇ gaˇ kawˆ tiˬ paˆ tehꞈ-ehˇ kʼawꞈ ngaˇ maˬ ya gaˬ law 
hawˇ ngaˬ. Nawˇ-aˬ, aˬ cawˬ ja-eu naˆ maˬ tseˇ zaˬ siˬ tsawˇ gahˇ ahˇ law hawˇ nga.  
7Aˬ myah luꞈ nawˬ nehˬ-ehˇ jawˇ-awˇ, zaˬ siˬ tsawˇ gahˇ ahˇ-eu nawˬ-euˬ dawˬ-ahˇ 
ya gaˬ luꞈ-eu nawˬ-eu gaˇ mˇ-eu tsawˇ haˬ deuˬ aˇ naˆ ni guiˬ lahˬ huiˬ-eu nga.  
8Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ja ceuˬ-awˬ. Aˬ yawꞈ-euˬ tsawˇ 
myahˇ uˬ moˆ nawˬ-ahˇ sahˬ paˬ geuꞈ-awˇ bi uˆ lahˇ-eu laꞈ kʼoeˇ, aˬ yawꞈ nawˬ-ahˇ 
aˇ naˆ ni nui kʼahˇ shiˇ-eu gaˇ kawˆ bi siˬ bi mawˇ-euˬ meh. Iˇsaˬleˬlaˆ tsawˇ jeuˬ-ahˇ 
aˬ yawꞈ gaˬ-awˇ, aˬ yawꞈ maꞈ-ahˇ aˬ myah luꞈ ngehˬ gʼeh dah teˬ mawꞈ-eu miˇ neh, 
zahˇ dawˬ kʼoꞈ dawˬ hawˇ-eu yaw tsaˬ yaw dawˇ jeˬ-ahˇ nawˇ bi mˇ byah-eu gʼaˇ 
duˬ, aˬ yawꞈ maꞈ kʼoeˇ taˆ nawˬ-ahˇ sahˬ paˬ bi geuꞈ-euˬ nga.” 
9Aˬ yawꞈ neh yuˇ laꞈ-euˬ laꞈ sawˬ deuˬ pyeuꞈ-eu shuiˇ nyiˬ heˇ oeˬ yaˇ jawꞈ-i dzehˬ 
ni maˬ ehˇ, dzaˇ muiˇ dzaˇ sawˇ deuˬ, tsiˇ yaw saw jeˬ hawˇ-eu aˇ poeˬ kʼaˆ-eu kʼaˬ 
lo sehˇ deuˬ maˬ ehˇ, sahˬ paˬ Sawˇlaˬmoˬ-ahˇ aˬ yawꞈ biꞈ-euˬ meh. Sheˬba sahˬ paˬ 
ma neh sahˬ paˬ Sawˇlaˬmoˬ-ahˇ biꞈ-euˬ loꞈ-ehˇ muiˬ-euˬ dzaˇ muiˇ dzaˇ sawˇ hawˇ-
eu tsiˇ yaw saw jeˬ miˇ tsaˬ kʼoeˇ taˆ tiˬ gaˇ-iˬ maˬ jaˆ-a.  
10Awˇpiˇlaˆ miˇ kʼahˬ-ahˇ neh shuiˇ tawˬ kʼoꞈ laꞈ-euˬ sahˬ paˬ Hiˇlamˬ hawˇ-eu sahˬ 
paˬ Sawˇlaˬmoˬ-euˬ tsawˇ haˬ kʼoeˇ deuˬ, aˬ laˬ guˬ lehˇ kuˇ-eu shuˬ liˇ daˇ kawˬ tiˬ 
jeˬ hawˇ-eu aˇ poeˬ kʼaˆ-eu kʼaˬ lo sehˇ deuˬ kʼawꞈ tawˬ kʼoꞈ laꞈ-euˬ meh.  
11Sahˬ paˬ Sawˇlaˬmoˬ-aˬ, daˇ kawˬ kʼoeˇ deuˬ-ahˇ, Uˬ duˬ tahˬ nymˇ nymˇ ma hawˇ-
eu aˬ yawꞈ jawˇ-eu sahˬ paˬ-euˬ hawˇ nymˇ ahˇ dawˬ dzm tsoꞈ gaˇ maˬ ehˇ, caˇ dawˬ 
caˇ-eu tsawˇ haˬ deuˬ zmˬ-eu gʼaˇ duˬ, deuˇ-mˬ deuˬ jahˇ gaˇ maˬ ehˇ, geuꞈ-euˬ meh.  
12Sahˬ paˬ Sawˇlaˬmoˬ-aˬ, Sheˬba sahˬ paˬ ma neh aˬ yawꞈ-ahˇ laꞈ sawˬ biꞈ nehˬ-euˬ 
loꞈ-ehˇ, aˬ yawꞈ kʼawꞈ laꞈ sawˬ paˇ biꞈ kʼoꞈ nehˬ-euˬ uˬ taꞈ, Sheˬba sahˬ paˬ ma kʼaˇ 
shaˇ-eu yawˬ jeˬ na luꞈ aˬ yawꞈ biꞈ nehˬ-euˬ meh. Kʼoeˇ naˇ, Sheˬba sahˬ paˬ ma 
hawˇ-eu aˬ yawꞈ-euˬ zaˬ kʼaˆ deuˬ Sheˬba miˇ kʼahˬ-ahˇ gʼoꞈ-iˇ-euˬ meh.  

Sahˬ paˬ Sawˇlaˬmoˬ-euˬ pyuˇ shuiˇ myawˬ gahˬ 
(1 Sahˬpaˬ 10.14-25) 

13Aˬ yawꞈ kʼoꞈ yawꞈ sahˬ paˬ Sawˇlaˬmoˬ neh za-euˬ shuiˇ-aˬ, tiˬ muiˇ smˬ heˇ jawꞈ-i 
ehˇ gʼaˬ ni byah-eu meh.  
14Baw gaꞈ deuˬ hawˇ-eu jeˬ gaꞈ jeˬ kʼa gʼeh-eu deuˬ neh kawˬ doˆ nehˬ-euˬ deuˬ 
maˬ gui ahˇ-ehˇ, kʼoeˇ myaˆ ni gʼeh-eu shuiˇ aˬ yawꞈ za-euˬ meh. Aˬleˬbyaˇ sahˬ paˬ 
deuˬ hawˇ-eu, Iˇsaˬleˬlaˆ miˇ kʼahˬ laꞈ kʼoeˇ jaˆ-eu meuˬ deuˬ-ahˇ uˆ lahˇ-eu yaw huiˬ 
yaw mahˇ deuˬ kʼawꞈ, aˬ yawꞈ-ahˇ pyuˇ hawˇ-eu shuiˇ yuˇ ha laˇ-eu meh.  
15Sawˇlaˬmoˬ-aˬ, dehˬ daˬ duˬ yaw huiˬ nyiˬ yaˇ hmˬ jahˇ-awˇ, aˬ yawꞈ hmˬ yawꞈ-
ahˇ diˬ puˬ neh tehˆ-euˬ shuiˇ oeˬ jawꞈ-i dzehˬ ni yaw-euˬ meh.  
16Dehˬ daˬ duˬ yaw nyiˇ smˬ yaˇ hmˬ paˇ jahˇ-awˇ, aˬ yawꞈ hmˬ yawꞈ-ahˇ diˬ puˬ 
neh tehˆ-euˬ shuiˇ nyiˬ jawꞈ-i ehˇ gʼaˬ ni yaw-euˬ meh. Dehˬ daˬ duˬ kʼoeˇ deuˬ-ahˇ, 
Leˬbaˬnoˬ sahˬ kʼaˆ lehˇ kuˇ-euˬ Nymˇ ma lawˆ laꞈ kʼoeˇ aˬ yawꞈ bi jaˆ-euˬ meh.  
17Sahˬ paˬ Sawˇlaˬmoˬ-aˬ, dzoeˬ dzaˬ nuiˇ mahˬ mahˬ ma tiˬ mahˬ ya ma juiˇ neh 
jahˇ-awˇ, maˇ jawˆ ni gʼeh-eu shuiˇ yaw-euˬ meh. 
18Nuiˇ mahˬ kʼoeˇ mahˬ-ahˇ daˆ leˇ-eu dawˬ dzm dawˬ tehꞈ koꞈ tehꞈ baw-awˇ, shuiˇ 
yaw taˬ-euˬ aˬ kuiˇ cawˬ taˬ duˬ tiˬ hmˬ jahˇ tsoꞈ taˬ-euˬ meh. Nuiˇ mahˬ-euˬ kʼoeˇ 
paˆ ma paˆ-ehˇ aˬ laꞈ baꞈ daˆ duˬ jaˆ-awˇ, aˇ laˬ jaˬ shiˇ mawˇ kawˇ tiˬ paw dzeˇ paˆ 
tiˬ kawˇ yawꞈ luꞈ-eu meh.  
19Dawˬ dzm dawˬ tehꞈ aˬ yawꞈ tehꞈ yawꞈ-euˬ kʼoeˇ paˆ ma paˆ-ehˇ aˇ laˬ jaˬ shiˇ 
mawˇ kawˇ tiˬ paw tiˬ kawˇ yawꞈ luꞈ-awˇ, aˇ laˬ jaˬ shiˇ mawˇ kawˇ kʼoeˇ dawˬ tawˆ 
luꞈ tseˇ nyiꞈ kawˇ byah-eu meh. Nuiˇ mahˬ kʼoeˇ mahˬ-ahˇ duˇ-eu nuiˇ mahˬ miˇ 
kʼahˬ tiˬ kʼahˬ-ahˇ-iˬ maˬ jaˆ haw-aˬ.  
20Sahˬ paˬ Sawˇlaˬmoˬ-euˬ naˬ bo dawˬ tawˆ luꞈ shuiˇ naˬ bo tehꞈ-ehˇ pyeuꞈ-awˇ, 
Leˬbaˬnoˬ sahˬ kʼaˆ lehˇ kuˇ-eu Nymˇ ma lawˆ-ahˇ kʼaˇ jaˆ-eu mˇ myawˬ keu ka 
dawˬ tawˆ luꞈ, maˇ jawˆ ni gʼeh-eu shuiˇ neh tehꞈ-ehˇ jahˇ taˬ-euˬ meh. Sawˇlaˬmoˬ 
uˆ lahˇ-eu aˇ nah aˇ yamˬ laꞈ kʼoeˇ, pyuˇ-ahˇ aˇ poeˬ kʼaˆ-eu jeˬ lehˇ maˬ sawˇ-a.  
21Sahˬ paˬ Hiˇlamˬ-euˬ saˇ baoˬ aˇ maꞈ nehˬ-ehˇ iˇ luꞈ laˇ luꞈ-eu iˬ ma laˆ shaˆ-ahˇ 
cah-eu saˇ baoˬ aˇ maꞈ tiˬ maꞈ aˬ yawꞈ jawˇ-eu meh. Aˬ yawꞈ-euˬ saˇ baoˬ kʼoeˇ maꞈ, 
smˇ kʼoꞈ tiˬ poˆ gʼoꞈ doˆ laˇ-awˇ, shuiˇ, pyuˇ, ya ma juiˇ hawˇ-eu aˇ myoꞈ deuˬ tawˬ 
kʼoꞈ laꞈ-eu meh.  
22Sahˬ paˬ Sawˇlaˬmoˬ-aˬ, miˇ tsaˬ kʼoeˇ taˆ kʼaˇ jawˇ-eu sahˬ paˬ dawˬ tawˆ luꞈ naˆ 
maˬ tseˇ smˇ muiˬ muiˬ dui dui-awˇ, zaˬ siˬ tsawˇ gahˇ ahˇ dzehˬ-eu meh.  
23Miˬyehˇ neh aˬ yawꞈ-ahˇ biꞈ taˬ-euˬ yaw muiˬ yaw doeˇ tseˇ paˆ nya-eu zaˬ siˬ 
tsawˇ gahˇ-ahˇ, sahˬ paˬ kʼoeˇ deuˬ gaˬ mawꞈ-eu miˇ neh, aˬ yawꞈ jawˇ gaˇ laˇ-awˇ 
naˇ haˬ laˇ-euˬ meh.  
24Aˬ yawꞈ maꞈ yawˬ gʼaˬ na luꞈ, shuiˇ hawˇ-eu pyuˇ myawˬ guˇ, pehˇ kʼahˬ pehˇ 
mahˇ, guiˇ deuˆ-eu keu ka, tsiˇ yaw saw, dzaˇ muiˇ dzaˇ sawˇ, mahˬ hawˇ-eu mahˬ 
shaˆ lawˬ, heu loꞈ-ehˇ gʼeh-eu laꞈ sawˬ deuˬ Sawˇlaˬmoˬ jawˇ gaˇ yuˇ laꞈ nehˬ-eu 
meh. Aˬ yawꞈ kʼoꞈ yawꞈ, kʼoeˇ loꞈ-ehˇ laꞈ sawˬ biꞈ ha laˇ-eu meh.  
25Sahˬ paˬ Sawˇlaˬmoˬ-aˬ, aˬ yawꞈ-euˬ mahˬ laˆ lawˬ deuˬ hawˇ-eu mahˬ deuˬ taˬ-
eu gʼaˇ duˬ mahˬ mahˬ kuˆ oeˬ heˇ kuˆ jaˆ-awˇ, dziˬ mahˬ tiˬ muiˇ nyiˬ heˇ mawˇ 

jawˇ-eu meh. Yeˬluˇsaˬlehˬ meuˬ laꞈ kʼoeˇ tiˬ deuˬ bi jawˇ-awˇ, nui deuˬ-ahˇ meuˬ 
gʼawˬ mya meuˬ laꞈ kʼoeˇ bi jawˇ-euˬ meh.  
26Uˇpaˬlaˇ lawˇ baˬ-ahˇ neh Piˇliˇtiˆ miˇ kʼahˬ hawˇ-eu Iˇjiˇtuˆ miˇ kʼahˬ-ahˇ keuˆ ni 
jaˆ-eu miˇ kʼahˬ deuˬ-ahˇ uˆ lahˇ-eu sahˬ paˬ dawˬ tawˆ luꞈ kʼoeˇ taˆ, huiˬ dzehˬ-eu 
sahˬ paˬ-aˬ, Sawˇlaˬmoˬ pyeuꞈ-eu meh.  
27Aˬ yawꞈ uˆ lahˇ luꞈ-eu aˇ nah aˇ yamˬ-ahˇ, Yeˬluˇsaˬlehˬ meuˬ laꞈ kʼoeˇ pyuˇ kʼaˬ lo 
loꞈ-ehˇ byehˬ-awˇ, shuˬ liˇ daˇ kawˬ kʼawꞈ, siˬ guˬ daˇ kawˬ loꞈ-ehˇ jaˆ myaˬ dui dui-
eu meh. 
28Muˬ saˬ liˬ miˇ kʼahˬ hawˇ-eu miˇ kʼahˬ yawˬ kʼahˬ na luꞈ-ahˇ jawˇ-eu mahˬ deuˬ aˬ 
yawꞈ zeuˇ geuꞈ-euˬ meh.  

Sawˇlaˬmoˬ ziˇ jiˇ-euˬ 
(1 Sahˬpaˬ 11.41-43) 

29Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Naˬdaˬ-euˬ Laˬsaˬbaˬ sahˬ boꞈ laꞈ 
kʼoeˇ maˬ ehˇ, Shiˇloˬ meuˬ-ahˇ jawˇ-eu Aˬhiˇyaˬ neh Miˬyehˇ gʼaˇ duˬ ngehˬ dah-euˬ 
sahˬ boꞈ laꞈ kʼoeˇ maˬ ehˇ, Miˬyehˇ gʼaˇ duˬ ngehˬ dah-eu Iˇdoˬ neh Iˇsaˬleˬlaˆ sahˬ 
paˬ Yeˬyawˇbamˬ-euˬ gaˇ kawˆ-ahˇ taꞈ leˇ-awˇ Miˬyehˇ gʼaˇ duˬ ngehˬ dah-eu laꞈ 
kʼoeˇ boꞈ taˬ-euˬ sahˬ boꞈ laꞈ kʼoeˇ maˬ ehˇ, Sawˇlaˬmoˬ ziˇ jiˇ ngeh keuˆ ni dehꞈ yaꞈ 
jawˇ yaꞈ-euˬ gaˇ kawˆ dzeˇ-eu deuˬ-ahˇ, aˇ dahˬ beh gaˇ neh aˇ saˬ saˬ gaˇ keuˆ ni 
boꞈ taˬ-euˬ meh.  
30Sawˇlaˬmoˬ-aˬ, Yeˬluˇsaˬlehˬ meuˬ-ahˇ jawˇ-awˇ, Iˇsaˬleˬlaˆ miˇ kʼahˬ-ahˇ oeˬ tseˇ 
kʼoꞈ uˆ lahˇ-euˬ meh. 
31Aˬ yawꞈ ziˇ jiˇ-awˇ, Daˬbiˇ-euˬ meuˬ laꞈ kʼoeˇ baꞈ pahˬ nehˬ-euˬ meh. Kʼoeˇ naˇ, aˬ 
yawꞈ-euˬ aˬ li Leˬhawˇbamˬ gʼaˬ aˬ yawꞈ-euˬ dah zaˇ sahˬ paˬ geuꞈ-euˬ meh.  

2 Laˬsaˬbaˬ 10 

Laꞈ taˆ paw pyawˬ-ahˇ jawˇ-eu Iˇsaˬleˬlaˆ tsawˇ jeuˬ deuˬ Leˬhawˇbamˬ-ahˇ puiˬ-eu 
(1 Sahˬpaˬ 10.1-20) 

1Leˬhawˇbamˬ-aˬ, aˬ yawꞈ-ahˇ sahˬ paˬ ka nehˬ-eu gʼaˇ duˬ, Iˇsaˬleˬlaˆ miˇ kʼahˬ laꞈ 
taˆ paw pyawˬ-ahˇ jawˇ-eu tsawˇ haˬ dawˬ tawˆ luꞈ uiˬ leˇ taˬ-euˬ Sheˬkmˬ meuˬ-
ahˇ le-euˬ meh.  
2Sahˬ paˬ Sawˇlaˬmoˬ-euˬ laꞈ-ahˇ neh ya buˬ-iˇ ni Iˇjiˇtuˆ miˇ kʼahˬ-ahˇ cehˆ jawˇ-iˇ-
euˬ Neˬbaˇ-euˬ aˬ li Yeˬyawˇbamˬ gʼaˬ gaˇ kawˆ kʼoeˇ ya gaˬ ngeh, Iˇjiˇtuˆ miˇ kʼahˬ-
ahˇ neh gʼoꞈ daˆ laˇ-euˬ meh.  
3Laꞈ taˆ paw pyawˬ-ahˇ jawˇ-eu Iˇsaˬleˬlaˆ tsawˇ jeuˬ deuˬ Yeˬyawˇbamˬ-ahˇ bi kuˇ 
kʼoꞈ laˬ-iˇ-awˇ, aˬ yawꞈ maꞈ dawˬ tawˆ luꞈ Leˬhawˇbamˬ jawˇ gaˇ iˇ-awˇ heu loꞈ-ehˇ 
ehˇ nehˬ-iˇ-euˬ meh.  
4“Nawˬ da-aˬ, nga maꞈ-ahˇ yaw kʼaˆ-ehˇ kʼehˇ dzaˬ-awˇ, maˬ gʼaˬ leˇ gaˇ keuˆ ni ciˬ 
baꞈ ciˬ pi nehˬ laꞈ-euˬ meh. Nga maꞈ-ahˇ nawˬ da neh ciˬ baꞈ ciˬ pi nehˬ laꞈ-euˬ jeˬ-
ahˇ nawˇ yuˇ pyaˇ nehˬ laꞈ-awˇ, ui cuiˆ yaw saˇ saˇ-ehˇ bi dehꞈ laꞈ naˇ, nawˇ uˆ lahˇ-
eu uˬ moˆ nga maꞈ saˇ jaˇ ziꞈ-awˇ dehꞈ ma.” 

5Leˬhawˇbamˬ ehˇ-eu, “Ngaˇ smˬ nah keuˆ ni shaˇ noeˬ haw la siˬ. Smˬ nah byah laˇ 
naˇ tiˬ poˆ paˇ laˇ lawˬ.” 
6Kʼoeˇ naˇ, aˬ yawꞈ-euˬ aˬ da Sawˇlaˬmoˬ-ahˇ nui noeˬ nui duˇ biꞈ-euˬ tsawˇ haˬ 
deuˬ pyeuꞈ-eu tsawˇ mawˬ tsawˇ kʼaˆ deuˬ nehˬ-ehˇ Leˬhawˇbamˬ ja uˇ haw-euˬ 
meh. “Tsawˇ haˬ heu deuˬ-ahˇ ngaˇ aˬ joˆ-ehˇ ehˇ kʼoꞈ nehˬ-eu tsaˬ nga lehˇ naw 
maꞈ ehˇ haw sheˇ” lehˇ, aˬ yawꞈ maꞈ-ahˇ aˬ yawꞈ naˇ haˬ-euˬ meh.  
7Aˬ yawꞈ maꞈ ehˇ-eu, “Tsawˇ haˬ heu deuˬ-ahˇ nawˇ gʼawˬ shaˬ gaˬ-eu laꞈ kʼoeˇ, aˬ 
yawꞈ maꞈ nui kʼahˇ shiˇ ni yaw muiˬ-ehˇ shaˇ noeˬ-awˇ ehˇ kʼoꞈ nehˬ naˇ, aˬ yawꞈ 
maꞈ aˬ 
8Ehˇ kʼawꞈ, tsawˇ mawˬ tsawˇ kʼaˆ kʼoeˇ deuˬ-euˬ dawˬ-ahˇ aˬ yawꞈ maˬ naˇ haˬ ni, 
aˬ yawꞈ-ahˇ nui noeˬ nui duˇ biꞈ luꞈ-eu deuˬ pyeuꞈ-eu aˬ yawꞈ nehˬ-ehˇ tiˬ kawˆ loꞈ-
ehˇ huiˬ laˇ-euˬ zaˬ guˬ deuˬ jawˇ gaˇ aˬ yawꞈ iˇ-euˬ meh.  
9Zaˬ guˬ kʼoeˇ deuˬ-ahˇ aˬ yawꞈ ehˇ nehˬ-eu, “Naw maꞈ ngaˬ-ahˇ aˬ joˆ-ehˇ gʼeh-eu 
nui noeˬ nui duˇ biꞈ nmˇ. Aˬ yawꞈ maꞈ-euˬ kʼaˆ behˆ ui cuiˆ yuˇ pyaˇ nehˬ laꞈ lehˇ 
ehˇ-eu tsawˇ haˬ kʼoeˇ deuˬ-ahˇ ngaˇ aˬ joˆ-ehˇ ya ehˇ kʼoꞈ nehˬ nmˇ.” 
10Aˬ yawꞈ maꞈ ehˇ-eu, “Tsawˇ haˬ kʼoeˇ deuˬ-ahˇ heu loꞈ-ehˇ ehˇ kʼoꞈ nehˬ-awˬ. 
‘Ngaˬ-euˬ caˇ caˬ-aˬ ngaˬ da-euˬ joꞈ naˆ maˬ tseˇ tuˇ dzehˬ ma’ lehˇ ehˇ nehˬ-awˬ. 
11‘Ngaˬ da-aˬ, kah dui dui-eu kʼaˆ behˆ naw maꞈ-ahˇ ciˬ pi-euˬ meh. Ngaˇ-aˬ, kʼoeˇ 
naˆ maˬ tseˇ kah-eu kʼaˆ behˆ naw maꞈ-ahˇ paˇ ciˬ pi nehˬ ma. Ngaˬ da naw maꞈ-ahˇ 
aˇ caˆ neh juiꞈ-euˬ meh. Ehˇ kʼawꞈ, ngaˇ naw maꞈ-ahˇ boeˬ kaˬ laˬ ma nyehꞈ kawꞈ 
ma’ lehˇ ehˇ nehˬ-awˬ.” 
12Smˬ nah byah laˇ ngeh, sahˬ paˬ Leˬhawˇbamˬ neh ehˇ nehˬ taˬ-euˬ loꞈ-ehˇ, 
Yeˬyawˇbamˬ hawˇ-eu tsawˇ haˬ kʼoeˇ deuˬ dawˬ tawˆ luꞈ aˬ yawꞈ jawˇ gaˇ oe-euˬ 
meh.  
13Tsawˇ mawˬ tsawˇ kʼaˆ deuˬ neh biꞈ-euˬ nui noeˬ nui duˇ-ahˇ sahˬ paˬ maˬ naˇ haˬ 
ni, tsawˇ haˬ kʼoeˇ deuˬ-ahˇ dawˬ kʼaˆ ngehˬ nehˬ-euˬ meh.  
14Zaˬ guˬ deuˬ neh biꞈ-euˬ nui noeˬ nui duˇ-ahˇ aˬ yawꞈ naˇ haˬ-awˇ, “Ngaˬ da-aˬ, 
naw maꞈ-ahˇ kʼaˆ behˆ yaw kah bi pi-euˬ meh. Kʼoeˇ naˆ maˬ tseˇ kah-eu kʼaˆ behˆ 
ngaˇ naw maꞈ-ahˇ paˇ ciˬ pi ma. Aˬ yawꞈ naw maꞈ-ahˇ aˇ caˆ neh juiꞈ-euˬ meh. Ngaˇ 
naw maꞈ-ahˇ boeˬ kaˬ laˬ ma neh nyehꞈ kawꞈ ma” lehˇ ehˇ nehˬ-euˬ meh.  
15Sahˬ paˬ Leˬhawˇbamˬ-aˬ, tsawˇ haˬ kʼoeˇ deuˬ gʼaˇ duˬ yaw muiˬ paˬ-ehˇ maˬ 
shaˇ noeˬ nehˬ-a. Aˬ jeˬ miˇ neh ehˇ naˇ, Shiˇloˬ meuˬ-ahˇ jawˇ-eu Miˬyehˇ gʼaˇ duˬ 
ngehˬ dah-eu gʼaˬ pyeuꞈ-eu Aˬhiˇyaˬ-ahˇ gʼoe-awˇ, Miˬyehˇ pyeuꞈ-eu Sahˬpaˬ 
Miˬyehˇ neh Neˬbaˇ-euˬ aˬ li Yeˬyawˇbamˬ-ahˇ ehˇ nehˬ-euˬ dawˬ byah laˇ ni, 
Sahˬpaˬ Miˬyehˇ nui ma tsaˬ-eu miˇ neh meh.  
16Aˬ yawꞈ maꞈ neh shaˇ-euˬ dawˬ-ahˇ sahˬ paˬ Leˬhawˇbamˬ maˬ naˇ haˬ nehˬ gaˇ 
tsawˇ haˬ kʼoeˇ deuˬ ya mawˇ ngeh, heu loꞈ-ehˇ guˇ-eu meh. “Daˬbiˇ neh aˬ dui-ahˇ 
biꞈ taˬ-euˬ aˬ jeˬ jaˆ ta. Yeˬshehˇ-euˬ aˬ li-ahˇ aˬ dui maꞈ aˬ jeˬ taꞈ ta. Iˇsaˬleˬlaˆ tsawˇ 
haˬ deuˬ-oˇ, yawˬ ha-euˬ iˇ kahˇ-ahˇ gʼoꞈ leˇ jiˇ-awˬ. Daˬbiˇ-oˇ, nawˬ-euˬ nymˇ jiˇ-ahˇ 
nawˇ haw piˇ-awˬ de.” Kʼoeˇ ngeh jawˇ, Iˇsaˬleˬlaˆ tsawˇ haˬ kʼoeˇ deuˬ, yawˬ ha-euˬ 
nymˇ jiˇ kʼaˇ jaˆ gaˇ gʼoꞈ leˇ jiˇ-euˬ meh.  

17Leˬhawˇbamˬ-aˬ, Yuˇdaˆ miˇ kʼahˬ laꞈ kʼoeˇ jawˇ-eu tsawˇ haˬ deuˬ-ahˇ tehꞈ-ehˇ 
sahˬ paˬ geuꞈ-awˇ uˆ lahˇ-euˬ meh.  
18Sahˬ paˬ Leˬhawˇbamˬ-aˬ, myawˬ kʼaˆ mˇ-eu deuˬ-ahˇ haw-eu pyaˆ-eu gʼaˬ pyeuꞈ-
eu Aˬdawˇniˇlamˬ-ahˇ, Iˇsaˬleˬlaˆ tsawˇ haˬ kʼoeˇ deuˬ jawˇ gaˇ bi le-euˬ meh. Ehˇ 
kʼawꞈ, aˬ yawꞈ maꞈ neh aˬ yawꞈ-ahˇ kʼaˬ lo biˬ sehꞈ-euˬ meh. Kʼoeˇ loꞈ-ehˇ pyeuꞈ laˇ 
ngeh, sahˬ paˬ Leˬhawˇbamˬ gʼaˬ aˬ yawꞈ-euˬ mahˬ laˆ lawˬ-ahˇ yaw kawˇ-ehˇ dziˬ 
leˇ-awˇ, Yeˬluˇsaˬlehˬ meuˬ-ahˇ cehˆ gʼoꞈ-euˬ meh.  
19Aˇ yamˬ kʼoeˇ yamˬ-ahˇ neh naˇ, laꞈ taˆ paw jaˆ-eu Iˇsaˬleˬlaˆ miˇ kʼahˬ-ahˇ jawˇ-eu 
tsawˇ haˬ deuˬ, iˬ nah keuˆ ni Daˬbiˇ-euˬ nymˇ jiˇ-ahˇ puiˬ-euˬ meh.  

2 Laˬsaˬbaˬ 11 

Sheˬmaˇyaˬ Miˬyehˇ gʼaˇ duˬ ngehˬ dah-euˬ 
(1 Sahˬpaˬ 12.21-24) 

1Sahˬ paˬ Leˬhawˇbamˬ Yeˬluˇsaˬlehˬ meuˬ-ahˇ gʼoꞈ keuˆ-iˇ ngeh, Beˬyaˬmiˬ tsawˇ 
jeuˬ hawˇ-eu Yuˇdaˆ tsawˇ jeuˬ laꞈ kʼoeˇ nya dui dui-eu yehˇ tiˬ seh yehꞈ muiˇ gʼaˬ 
kuˇ uiˬ-euˬ meh. Laˬ taˆ paw pyawˬ-ahˇ jawˇ-eu Iˇsaˬleˬlaˆ tsawˇ jeuˬ deuˬ-ahˇ deuˆ 
gʼaˬ-awˇ uˆ lahˇ ma lehˇ aˬ yawꞈ noeˬ-euˬ meh.  
2Ehˇ kʼawꞈ, Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Sheˬmaˇyaˬ-ahˇ Sahˬpaˬ 
Miˬyehˇ heu loꞈ-ehˇ ehˇ nehˬ-euˬ meh.  
3“Sawˇlaˬmoˬ-euˬ aˬ li sahˬ paˬ Leˬhawˇbamˬ hawˇ-eu, Yuˇdaˆ tsawˇ jeuˬ, Beˬyaˬmiˬ 
tsawˇ jeuˬ, heu dawˬ tawˆ luꞈ-ahˇ heu loꞈ-ehˇ ehˇ nehˬ-awˬ.  
4‘Naw maꞈ-euˬ aˬ yuiꞈ aˬ nyiˇ Iˇsaˬleˬlaˆ tsawˇ haˬ deuˬ-ahˇ guiˇ taˬ deuˆ. Naw maꞈ 
dawˬ tawˆ luꞈ yawˬ ha-euˬ nymˇ-ahˇ gʼoꞈ-iˇ-awˬ. Kʼaˇ pyeuꞈ laˇ-euˬ jeˬ dawˬ tawˆ luꞈ 
ngaˇ nui ma tsaˬ-eu miˇ neh bi pyeuꞈ laˇ-euˬ ma lehˇ Sahˬpaˬ Miˬyehˇ ehˇ-eu meh’ 
lehˇ ehˇ nehˬ-awˬ.” Aˬ yawꞈ maꞈ dawˬ tawˆ luꞈ Sahˬpaˬ Miˬyehˇ-euˬ dawˬ-ahˇ naˇ 
haˬ-awˇ, Yeˬyawˇbamˬ-ahˇ guiˇ maˬ deuˆ leˇ ni byehˇ-euˬ meh.  

Leˬhawˇbamˬ neh laˆ ziꞈ-euˬ meuˬ deuˬ 

5Leˬhawˇbamˬ-aˬ, Yeˬluˇsaˬlehˬ meuˬ-ahˇ jawˇ-awˇ, Yuˇdaˆ miˇ kʼahˬ hawˇ-eu 
Beˬyaˬmiˬ miˇ kʼahˬ laꞈ kʼoeˇ jaˆ-eu meuˬ heu deuˬ-ahˇ aˬ cawˬ maˬ bi deuˆ gʼaˬ-eu 
gʼaˇ duˬ ziꞈ dah ni laˆ ziꞈ-euˬ meh. 
6Behˬlehˬhehˬ meuˬ, Eˇtamˬ meuˬ,  
7Behˬzuˇlaˆ meuˬ, Sawˇkawˇ meuˬ, Aˬduˬlamˬ meuˬ,  
8Gaˬdaˇ meuˬ, Maˬleˇshaˬ meuˬ, Ziˇpaˬ meuˬ, 
9Aˬdawˇleˬ meuˬ, Laˬkiˇshaˆ meuˬ, Aˬzeˬkaˬ meuˬ,  
10Zoˇlahˬ meuˬ, Aiˬjaˬloˬ meuˬ hawˇ-eu Heˬbyoˬ meuˬ heu deuˬ meh.  
11Meuˬ kʼoeˇ deuˬ-ahˇ aˬ cawˬ maˬ bi deuˆ gʼaˬ-eu gʼaˇ duˬ, ziꞈ dah ni aˬ yawꞈ laˆ ziꞈ-
awˇ, aˬ yawꞈ meuˬ yawꞈ-ahˇ guiˇ guiˇ maꞈ kʼoeˇ taˆ bi uˆ lahˇ-eu yaw huiˬ tiˬ gʼaˬ bi 
jawˇ-awˇ, dzaˬ dzaˬ dawˇ dawˇ, saˬ loˬ tsiˇ hawˇ-eu, aˬ gaꞈ dzaˇ uiˇ bi sha uiˬ taˬ-euˬ 
meh.  

12Dehˬ daˬ duˬ hawˇ-eu gahˬ deuˬ kʼawꞈ bi yuˇ uiˬ taˬ-euˬ meh. Kʼoeˇ loꞈ-ehˇ jahˇ-
awˇ, Yuˇdaˆ miˇ kʼahˬ hawˇ-eu Beˬyaˬmiˬ miˇ kʼahˬ-ahˇ aˬ yawꞈ uˆ lahˇ-eu uˬ moˆ bi 
jawˇ-euˬ meh.  

Piˇ ma deuˬ hawˇ-eu Leˬbiˇ tsawˇ haˬ deuˬ Yuˇdaˆ miˇ kʼahˬ-ahˇ cehˆ uˇ le-euˬ 

13Iˇsaˬleˬlaˆ miˇ kʼahˬ laꞈ kʼoeˇ kʼaˇ jawˇ-eu piˇ ma deuˬ hawˇ-eu Leˬbiˇ tsawˇ haˬ 
dawˬ tawˆ luꞈ, Yuˇdaˆ miˇ kʼahˬ-ahˇ zaꞈ uˇ le jiˇ-euˬ meh.  
14Leˬbiˇ tsawˇ haˬ deuˬ-aˬ, yawˬ ha-euˬ jeˬ zaˬ gaˆ kʼahˬ hawˇ-eu miˇ tsaˬ deuˬ 
byehˇ dzeh yaꞈ jiˇ-awˇ, Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ pawˇ le jiˇ-
euˬ meh. Aˬ jeˬ miˇ neh ehˇ naˇ, sahˬ paˬ Yeˬyawˇbamˬ hawˇ-eu aˬ yawꞈ-euˬ mehˬ 
nah daˆ laˇ-euˬ sahˬ paˬ deuˬ, aˬ yawꞈ maꞈ-ahˇ Sahˬpaˬ Miˬyehˇ-euˬ piˇ ma maˬ bi 
geuꞈ-a. 
15Sahˬ paˬ Yeˬyawˇbamˬ-aˬ, lawˇ ciꞈ zaˬ deuˬ uˬ duˬ tahˬ-eu jawˇ duˬ-ahˇ gaˇ bi mˇ-
eu gʼaˇ duˬ maˬ ehˇ, nehꞈ yaw jawꞈ deuˬ hawˇ-eu aˬ yawꞈ neh kʼaˇ-euˬ mawˇ neˇ 
mawˇ kawˇ tahˬ pahˬ aˬ ma mawˇ kawˇ deuˬ-ahˇ uˬ duˬ tahˬ-eu gʼaˇ duˬ maˬ ehˇ, aˬ 
yawꞈ-euˬ piˇ ma deuˬ aˬ yawˇ yawꞈ tseˇ doˆ -euˬ meh.  
16Iˇsaˬleˬlaˆ tsawˇ jeuˬ dawˬ tawˆ luꞈ laꞈ kʼoeˇ, maˇ maˇ ni Iˇsaˬleˬlaˆ tsawˇ jeuˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-ahˇ uˬ duˬ tahˬ mawꞈ-eu tsawˇ haˬ deuˬ, aˬ yawꞈ 
maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ya lawˇ ya 
shehˇ ni, Leˬbiˇ tsawˇ haˬ deuˬ-euˬ mehˬ nah Yeˬluˇsaˬlehˬ meuˬ-ahˇ caw teh gʼeh-
euˬ meh.  
17Aˬ yawꞈ maꞈ jawˇ uˇ le-euˬ miˇ neh Yuˇdaˆ miˇ kʼahˬ-ahˇ gʼaˬ bi kʼaˆ dzehˬ laˇ-awˇ, 
sahˬ paˬ Daˬbiˇ hawˇ-eu sahˬ paˬ Sawˇlaˬmoˬ uˆ lahˇ-eu uˬ moˆ aˬ yawꞈ maꞈ jawˇ 
haw-euˬ loꞈ-ehˇ, smˇ kʼoꞈ byah ni Sawˇlaˬmoˬ-euˬ aˬ li Leˬhawˇbamˬ uˆ lahˇ-eu uˬ 
moˆ aˬ yawꞈ maꞈ yaw muiˬ paˬ-ehˇ jawˇ-euˬ meh.  

Leˬhawˇbamˬ-euˬ miˬ sawˇ zaˬ deuˬ 

18Leˬhawˇbamˬ-aˬ, Maˬhaˬlaˇ-ahˇ sheuˬ-euˬ meh. Maˬhaˬlaˇ-euˬ aˬ da-aˬ, Daˬbiˇ-euˬ 
aˬ li Yeˬliˇmoˆ pyeuꞈ-awˇ, aˬ ma gʼaˬ-aˬ, Yeˬshehˇ-euˬ aˬ li Eˇliˇbaˆ-euˬ aˬ buˇ 
Aˬbiˇheˬlaˇ meh.  
19Aˬbiˇheˬlaˇ o neh, Yuˇshaˆ, Sheˬmaˬliˇ hawˇ-eu Zaˬhamˬ lehˇ myahˇ-euˬ aˬ li smˬ li 
jawˇ le-euˬ meh.  
20Aˇ nah, Aˬbaˇsaˬloˬ-euˬ aˬ buˇ Mawˇkah-ahˇ aˬ yawꞈ paˇ sheuˬ-awˇ, Aˬbiˇyaˬ, 
Aˬtehˇ, Ziˬzaˬ hawˇ-eu Sheˬloˇmiˇ lehˇ myahˇ-euˬ aˬ li oeˬ li paˇ jawˇ le-euˬ meh.  
21Leˬhawˇbamˬ-euˬ miˬ zaˬ dawˬ tawˆ luꞈ tseˇ yehꞈ gʼaˬ jawˇ-awˇ, ma nyiˇ koꞈ tseˇ 
gʼaˬ jawˇ-eu meh. Aˬ yawꞈ-euˬ aˬ li nyiˬ tseˇ yehꞈ li jawˇ-awˇ, aˬ buˇ koꞈ tseˇ buˇ 
jawˇ-eu meh. Aˬ yawꞈ-euˬ miˬ zaˬ dawˬ tawˆ luꞈ hawˇ-eu ma nyiˇ dawˬ tawˆ luꞈ 
kʼoeˇ taˆ, Mawˇkah-ahˇ aˬ yawꞈ gaˬ dzehˬ-eu meh.  
22Aˬ yawꞈ-euˬ zaˬ dawˬ tawˆ luꞈ kʼoeˇ taˆ, Mawˇkah-euˬ aˬ li Aˬbiˇyaˬ-ahˇ aˬ yawꞈ 
gaˬ dzehˬ-awˇ, aˬ yawꞈ-euˬ dah zaˇ sahˬ paˬ bi geuꞈ-eu gʼaˇ duˬ tseˇ doˆ-euˬ meh.  
23Leˬhawˇbamˬ-aˬ, nui noeˬ doˆ-awˇ tsawˇ gahˇ ahˇ-eu laꞈ kʼoeˇ, aˬ yawꞈ-euˬ aˬ li 
deuˬ-ahˇ, Yuˇdaˆ miˇ kʼahˬ hawˇ-eu Beˬyaˬmiˬ miˇ kʼahˬ laꞈ kʼoeˇ ziꞈ dah ni tsoˆ taˬ-

euˬ meuˬ deuˬ-ahˇ gaˇ biꞈ-awˇ bi jawˇ-euˬ meh. Aˬ yawꞈ maꞈ-ahˇ aˬ yawꞈ tiˬ byah tiˬ 
loꞈ caw ba nehˬ-euˬ uˬ taꞈ, miˬ zaˬ gʼawˬ mya ni poˆ nehˬ-euˬ meh.  

2 Laˬsaˬbaˬ 12 

Iˇjiˇtuˆ tsawˇ haˬ deuˬ Yuˆdaˆ miˇ kʼahˬ-ahˇ guiˇ deuˆ laˇ-euˬ 
(1 Sahˬpaˬ 14.25-28) 

1Leˬhawˇbamˬ sahˬ paˬ pyeuꞈ laˇ-awˇ, miˇ kʼahˬ-ahˇ ziꞈ dah ni uˆ lahˇ gʼaˬ ngeh jawˇ, 
aˬ yawꞈ hawˇ-eu aˬ yawꞈ-eu tsawˇ haˬ dawˬ tawˆ luꞈ Sahˬpaˬ Miˬyehˇ-euˬ Zahˇ 
dawˬ kʼoꞈ dawˬ-ahˇ byehˇ dzeh-euˬ meh. 
2Sahˬpaˬ Miˬyehˇ-ahˇ aˬ yawꞈ maꞈ saˇ jaˇ maˬ ziꞈ-eu miˇ neh, Leˬhawˇbamˬ sahˬ paˬ 
geuꞈ laꞈ-euˬ ngaˬ kʼoꞈ byah laˇ ngeh kʼoꞈ, aˬ yawꞈ maꞈ kʼoeˇ taˆ kʼehˬ-eu kʼaˆ-eu jeˬ 
keuˆ le-euˬ meh. Iˇjiˇtuˆ sahˬ paˬ Shiˇshehˆ gʼaˬ Yeˬluˇsaˬlehˬ meuˬ-ahˇ guiˇ deuˆ laˇ-
euˬ meh. 
3Mahˬ laˆ lawˬ tiˬ heˇ nyiˬ yaˇ laˇ, mahˬ dziˬ-eu yehˇ koꞈ heˇ gʼaˬ hawˇ-eu, Liˆbyaˇ 
tsawˇ jeuˬ, Suˇkiˇ tsawˇ jeuˬ hawˇ-eu Suˬdaˬ tsawˇ jeuˬ deuˬ ahˇ leˇ-ehˇ, maˬ gui jiˇ 
coeˇ gaˇ keuˆ ni myaˬ-eu guiˇ maꞈ-ahˇ, Iˇjiˇtuˆ miˇ kʼahˬ-ahˇ neh aˬ yawꞈ sheuˬ daˆ 
laꞈ-euˬ meh.  
4Yuˇdaˆ miˇ kʼahˬ laꞈ kʼoeˇ jaˆ-eu ziꞈ dah ni tsoˆ taˬ-euˬ meuˬ deuˬ-ahˇ aˬ yawꞈ deuˆ 
gʼaˬ-awˇ Yeˬluˇsaˬlehˬ meuˬ-ahˇ keuˆ ni laˇ keuˆ-euˬ meh.  
5Sahˬ paˬ Leˬhawˇbamˬ hawˇ-eu Shiˇshehˆ-euˬ laꞈ-ahˇ neh cehˆ buˬ-euˬ gʼaˇ duˬ 
Yeˬluˇsaˬlehˬ meuˬ-ahˇ uiˬ laˇ taˬ-euˬ Yuˇdaˆ miˇ kʼahˬ-euˬ aˬ yuiꞈ aˬ tsu deuˬ jawˇ 
gaˇ, Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Sheˬmaˇyaˬ iˇ-euˬ meh. Aˬ yawꞈ 
maꞈ-ahˇ aˬ yawꞈ ehˇ nehˬ-eu, “Sahˬpaˬ Miˬyehˇ naw maꞈ-ahˇ heu loꞈ-ehˇ ehˇ-eu 
meh. Naw maꞈ ngaˬ-ahˇ byehˇ dzeh-euˬ meh. Kʼoeˇ miˇ neh, nymˬ-mˇ Shiˇshehˆ-euˬ 
laꞈ-ahˇ, naw maꞈ-ahˇ ngaˇ byehˇ dzeh nehˬ-eu ma lehˇ ehˇ-eu meh.” 
6Sahˬ paˬ hawˇ-eu aˬ yuiꞈ aˬ tsu kʼoeˇ deuˬ, yawˬ ha neh mˇ-euˬ iˬ baˇ-ahˇ yawˬ ha 
noeˬ siˬ-awˇ, Sahˬpaˬ Miˬyehˇ mˇ-eu tsaˬ meh lehˇ ehˇ-eu meh.  
7Tsawˇ haˬ kʼoeˇ deuˬ yawˬ ha-euˬ iˬ baˇ-ahˇ yawˬ ha noeˬ siˬ-euˬ gaˇ Sahˬpaˬ 
Miˬyehˇ ya mawˇ ngeh, Sheˬmaˇyaˬ-ahˇ heu loꞈ-ehˇ paˇ ehˇ nehˬ-euˬ meh. “Aˬ yawꞈ 
maꞈ-euˬ iˬ baˇ-ahˇ aˬ yawꞈ maꞈ noeˬ siˬ gʼaˬ-euˬ miˇ neh, aˬ yawꞈ maꞈ-ahˇ ngaˇ maˬ 
paˇ laˆ cawˆ nehˬ ma. Ehˇ kʼawꞈ, Shiˇshehˆ aˬ yawꞈ maꞈ-ahˇ deuˆ laˇ ngeh, aˬ yawꞈ 
maꞈ shaˬ maˬ ciꞈ-ehˇ ya buˬ-iˇ tehꞈ-a. Yeˬluˇsaˬlehˬ meuˬ-aˬ, ngaˇ nui ma pehˇ-eu 
jeˬ-ahˇ tiˬ byah tiˬ loꞈ maˬ ya daˬ-aˇ.  
8Ehˇ kʼawꞈ, Shiˇshehˆ aˬ yawꞈ maꞈ-ahˇ deuˆ gʼaˬ-awˇ, miˇ kʼahˬ-ahˇ uˆ lahˇ-eu deuˬ-
euˬ uˬ moˆ jawˇ-eu hawˇ-eu, ngaˇ uˆ lahˇ-eu uˬ moˆ jawˇ-eu heu nyiˬ jeˬ aˇ naˆ ni 
beu gaˇ-eu gaˇ kawˆ aˬ yawꞈ maꞈ ya siˬ duˬ tehꞈ-a.” 
9Sahˬ paˬ Shiˇshehˆ Yeˬluˇsaˬlehˬ meuˬ-ahˇ laˇ-awˇ, Uˬ duˬ tahˬ nymˇ nymˇ ma 
hawˇ-eu sahˬ paˬ jawˇ-eu nymˇ-ahˇ jaˆ-eu pyuˇ shuiˇ myawˬ gahˬ dawˬ tawˆ luꞈ yuˇ 
geuꞈ jiˇ-euˬ meh. Sahˬ paˬ Sawˇlaˬmoˬ neh shuiˇ neh jahˇ taˬ-euˬ dehˬ daˬ duˬ kʼoeˇ 
deuˬ ahˇ leˇ-ehˇ, yawˬ jeˬ na luꞈ aˬ yawꞈ yuˇ jiˇ-euˬ meh.  

10Shuiˇ neh jahˇ taˬ-euˬ dehˬ daˬ duˬ kʼoeˇ deuˬ dah zaˇ, Leˬhawˇbamˬ gʼaˬ, guiˬ 
shuiˇ neh dehˬ daˬ duˬ paˇ jahˇ-awˇ, sahˬ paˬ jawˇ-eu nymˇ-euˬ lahˇ kʼehˬ deuˬ-ahˇ 
loꞈ-eu paw aˬ yuiꞈ geuꞈ-eu yaw huiˬ yaw mahˇ deuˬ-ahˇ a nehˬ-euˬ meh.  
11Uˬ duˬ tahˬ nymˇ nymˇ ma-ahˇ sahˬ paˬ kʼaˇ le ngeh, sahˬ paˬ-ahˇ loꞈ piˇ-eu yehˇ 
deuˬ dehˬ daˬ duˬ kʼoeˇ yuˇ-awˇ aˬ yawꞈ nehˬ-ehˇ le-eu meh. Gʼoꞈ le gʼaˬ ngeh, dehˬ 
daˬ duˬ kʼoeˇ deuˬ-ahˇ, loꞈ piˇ-eu deuˬ-euˬ lawˆ-ahˇ paˇ yuˇ kʼoꞈ taˬ-iˇ-eu meh.  
12Sahˬpaˬ Miˬyehˇ mehˬ shi aˬ yawꞈ nui ma nahˬ yu ni taˬ-euˬ miˇ neh, aˬ yawꞈ-euˬ 
gʼawˇ mawˇ maˬ ya luˬ maˬ ya seˇ-iˇ-ehˇ, Yuˇdaˆ miˇ kʼahˬ kʼawꞈ maˬ piˬ maˬ byoˆ-iˇ 
ni jaˆ-euˬ meh.  

Leˬhawˇbamˬ uˆ lahˇ-euˬ aˇ nah aˇ yamˬ 

13Sahˬ paˬ Leˬhawˇbamˬ-aˬ, Yeˬluˇsaˬlehˬ meuˬ-ahˇ jawˇ-awˇ uˆ lahˇ-eu laꞈ kʼoeˇ, aˬ 
yawꞈ-euˬ baoˬ huiˬ laˇ ziꞈ laˇ-euˬ meh. Aˬ yawꞈ sahˬ paˬ pyeuꞈ laˇ ngeh, aˬ yawꞈ-euˬ 
aˇ kʼoꞈ oeˬ tseˇ tiꞈ kʼoꞈ kʼawˆ-awˇ, Yeˬluˇsaˬlehˬ meuˬ-ahˇ jawˇ-awˇ tseˇ shiꞈ kʼoꞈ uˆ 
lahˇ-euˬ meh. Yeˬluˇsaˬlehˬ meuˬ-aˬ, Iˇsaˬleˬlaˆ miˇ kʼahˬ kʼahˬ lah ni laꞈ kʼoeˇ, 
Sahˬpaˬ Miˬyehˇ-ahˇ uˬ duˬ tahˬ-eu jawˇ duˬ bi pyeuꞈ-eu lehˇ, Sahˬpaˬ Miˬyehˇ neh 
tseˇ doˆ-euˬ meuˬ pyeuꞈ-eu meh. Leˬhawˇbamˬ-euˬ aˬ ma-aˬ, Aˬmoˬ tsawˇ jeuˬ 
Naˬmaˬ lehˇ myahˇ-euˬ meh. 
14Leˬhawˇbamˬ-aˬ, yaw haiˬ jeˬ tehꞈ-ehˇ mˇ-euˬ meh. Aˬ jeˬ miˇ neh ehˇ naˇ, Sahˬpaˬ 
Miˬyehˇ-euˬ nui kʼahˇ aˬ yawꞈ maˬ poˆ-a.  
15Leˬhawˇbamˬ neh mˇ-euˬ gaˇ deuˬ aˇ dahˬ beh gaˇ neh aˇ saˬ saˬ gaˇ keuˆ ni maˬ 
ehˇ, aˬ yawꞈ-euˬ miˬ sawˇ zaˬ deuˬ gaˇ kawˆ maˬ ehˇ, Miˬyehˇ gʼaˇ duˬ ngehˬ dah-eu 
gʼaˬ pyeuꞈ-eu Sheˬmaˇyaˬ-euˬ Laˬsaˬbaˬ sahˬ boꞈ hawˇ-eu, Miˬyehˇ gʼaˇ duˬ ngehˬ 
dah-eu gʼaˬ pyeuꞈ-eu Iˇdoˬ-euˬ Laˬsaˬbaˬ sahˬ boꞈ laꞈ kʼoeˇ boꞈ ahˇ taˬ-euˬ meh. 
Leˬhawˇbamˬ hawˇ-eu Yeˬyawˇbamˬ aˬ nyaꞈ-aˬ, aˬ myah luꞈ tiˬ gʼaˬ tiˇ gʼaˬ guiˇ deuˆ 
deuˆ-ehˇ jawˇ-euˬ meh.  
16Leˬhawˇbamˬ shiˇ-awˇ, Daˬbiˇ-euˬ meuˬ-ahˇ jaˆ-eu sahˬ paˬ deuˬ-euˬ lmˬ bymˇ-
ahˇ baꞈ pahˬ nehˬ-euˬ meh. Kʼoeˇ naˇ, aˬ yawꞈ-euˬ aˬ li Aˬbiˇyaˬ gʼaˬ, aˬ yawꞈ-euˬ 
dah zaˇ sahˬ paˬ geuꞈ-euˬ meh.  

2 Laˬsaˬbaˬ 13 

Aˬbiˇyaˬ hawˇ-eu Yeˬyawˇbamˬ guiˇ deuˆ-euˬ 
(1 Sahˬpaˬ 15.1-8) 

1Sahˬ paˬ Yeˬhawˇbamˬ Iˇsaˬleˬlaˆ miˇ kʼahˬ-ahˇ uˆ lahˇ-eu tseˇ yehꞈ kʼoꞈ tiˬ kʼoꞈ-ahˇ, 
Aˬbiˇyaˬ gʼaˬ Yuˇdaˆ miˇ kʼahˬ-euˬ sahˬ paˬ pyeuꞈ laˇ-euˬ meh.  
2Aˬ yawꞈ Yeˬluˇsaˬlehˬ meuˬ-ahˇ jawˇ-awˇ, smˇ kʼoꞈ byah ni uˆ lahˇ-euˬ meh. Aˬ 
yawꞈ-euˬ aˬ ma-aˬ, Giˇbyaˬ meuˬ-ahˇ jawˇ-eu Uˇleˬlaˇ-euˬ aˬ buˇ Miˇkaˬyaˇ meh. 
Aˬbiˇyaˬ hawˇ-eu Yeˬyawˇbamˬ aˬ nyaꞈ guiˇ deuˆ ceh ceh-euˬ meh. 
3Aˬbiˇyaˬ gʼaˬ yehˇ oeˬ seh gʼaˬ jawˇ-awˇ, Yeˬyawˇbamˬ gʼaˬ yehˇ yehꞈ seh gʼaˬ 
sheuˬ-awˇ aˬ yawꞈ-ahˇ deuˆ-euˬ meh.  
4Guiˇ maꞈ kʼoeˇ nyiˬ maꞈ Eˇpaˬleˬ miˇ kʼahˬ gawˬ jawˬ gawˬ duˇ-ahˇ tahˬ puˬ-euˬ 
meh. Sahˬ paˬ Aˬbiˇyaˬ gʼaˬ Zeˬmaˬleˬ gawˬ jawˬ-ahˇ daˆ leˇ-awˇ, Yeˬyawˇbamˬ 

hawˇ-eu Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ guˇ-awˇ ehˇ nehˬ-euˬ meh. “Ngaˇ 
ehˇ gaˇ naˇ haˬ sheˇ.  
5Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, Daˬbiˇ nehˬ-ehˇ 
maˬ poˆ maˬ paˇ laˇ nya-eu saˇ jaˇ dzaˬ taꞈ-eu laꞈ kʼoeˇ, Daˬbiˇ hawˇ-eu aˬ yawꞈ-euˬ 
zaˬ deuˬ uˆ deuˬ Iˇsaˬleˬlaˆ miˇ kʼahˬ kʼoeˇ taˆ aˬ myah luꞈ ya uˆ lahˇ meh lehˇ ehˇ 
tsehˆ taˬ-euˬ naw maꞈ maˬ siˬ nya te loˇ. 
6Neˬbaˇ-euˬ aˬ li Yeˬyawˇbamˬ-aˬ, aˬ yawꞈ-euˬ sahˬ paˬ Sawˇlaˬmoˬ-ahˇ puiˬ-euˬ 
meh.  
7Aˇ nah, gaˇ dahˇ maˬ tsoeˬ-eu haiˬ-eu tsawˇ haˬ deuˬ-ahˇ aˬ yawꞈ kuˇ uiˬ-awˇ, 
Sawˇlaˬmoˬ-euˬ aˬ li Leˬhawˇbamˬ-ahˇ yehˬ baw-ehˇ gʼeh-euˬ meh. Kʼoeˇ ngeh, 
Leˬhawˇbamˬ gʼaˬ aˇ kʼoꞈ nahˬ-awˇ maˬ mˇ maˬ shaˇ nya-euˬ miˇ neh, aˬ yawꞈ maꞈ-
ahˇ maˬ ciˬ daˬ nya-aˬ.  
8Nymˬ-mˇ poˆ jawˇ-aˬ, Daˬbiˇ-euˬ zaˬ deuˬ uˆ deuˬ-euˬ laꞈ-ahˇ jaˆ-eu Sahˬpaˬ 
Miˬyehˇ-euˬ miˇ kʼahˬ-ahˇ naw maꞈ guiˇ deuˆ-eu gʼeh te loˇ. Naw maꞈ guiˇ guiˇ maꞈ 
myaˬ dui dui-awˇ, naw maꞈ-euˬ miˬyehˇ bi geuꞈ-eu lehˇ Yeˬyawˇbamˬ neh jahˇ-euˬ 
shuiˇ mawˇ neˇ mawˇ kawˇ kʼawꞈ naw maꞈ nehˬ-ehˇ jaˆ luꞈ meh.  
9Aˬloˬ-euˬ zaˬ deuˬ uˆ deuˬ pyeuꞈ-eu Sahˬpaˬ Miˬyehˇ-euˬ piˇ ma deuˬ hawˇ-eu 
Leˬbiˇ tsawˇ haˬ deuˬ-ahˇ naw maꞈ teh dzeh-euˬ meh. Aˬ cawˬ tsawˇ jeuˬ mˇ gaˇ 
haw-awˇ, aˬ yawꞈ maꞈ-euˬ dah zaˇ, piˇ ma deuˬ naw maꞈ tseˇ doˆ-awˇ bi jawˇ-euˬ 
meh. Tsawˇ haˬ aˬ geu gʼaˬ ma kaˬ, mawˇ neˇ mawˇ gaw tiˬ mawˇ hawˇ-eu yawˇ shiꞈ 
mawˇ tsahˇ laꞈ nya naˇ, naw maꞈ-euˬ miˬyehˇ lehˇ kuˇ-eu miˬyehˇ yawꞈ ngehꞈ kʼoeˇ 
deuˬ-euˬ piˇ ma geuꞈ-eu gʼaˇ duˬ yawˬ haˇ yawˬ ha gʼawˇ mawˇ a nehˬ nya meh.  
10“Ehˇ kʼawꞈ, nga maꞈ-aˬ, aˬ dui maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ iˬ 
nah keuˆ ni gʼoe luꞈ-awˇ, aˬ yawꞈ-ahˇ maˬ byehˇ dzeh ni dehꞈ luꞈ ma. Aˬloˬ-euˬ zaˬ 
deuˬ uˆ deuˬ pyeuꞈ-eu piˇ ma deuˬ Sahˬpaˬ Miˬyehˇ-euˬ gaˇ mˇ luꞈ-awˇ, Leˬbiˇ tsawˇ 
haˬ deuˬ aˬ yawꞈ maꞈ-ahˇ caw mˇ luꞈ meh.  
11Yaw saw jeˬ doꞈ damˬ-eu hawˇ-eu, jeˬ zaˬ yuˇ-awˇ mawˇ lah-ehˇ miˬ dzaˬ-ahˇ 
dzah puiˆ-awˇ law-eu jeˬ, yawˬ shawˬ yawˬ miˇ na luꞈ aˬ yawꞈ maꞈ mˇ luꞈ meh. Zahˇ 
sahˇ kʼoꞈ-ahˇ taꞈ leˇ-awˇ shawˇ jehˆ ni gʼeh-eu hawˬ jeh kʼoeˇ taˆ, kaˬ muˇ lawˇ-eu jeˬ 
aˬ yawꞈ maꞈ lawˇ-awˇ, yawˬ miˇ na luꞈ, shuiˇ neh jahˇ taˬ-euˬ tsiˇ kʼmˬ doꞈ taˬ duˬ 
kʼoeˇ taˆ, aˬ yawꞈ maꞈ tsiˇ kʼmˬ doꞈ daˆ taˬ-euˬ meh. Sahˬpaˬ Miˬyehˇ neh dawˬ kʼaˇ 
biꞈ taˬ-euˬ loꞈ-ehˇ nga maꞈ mˇ luꞈ ma. Ehˇ kʼawꞈ, naw maꞈ aˬ yawꞈ-ahˇ byehˇ dzeh-
euˬ meh.  
12Miˬyehˇ aˬ yawꞈ-euˬ gʼawˇ mawˇ nga maꞈ kʼoeˇ taˆ aˬ yuiꞈ geuꞈ luꞈ-awˇ, aˬ yawꞈ-
euˬ piˇ ma deuˬ kʼawꞈ daˇ heh yuˇ-awˇ heu gaˇ jawˇ luꞈ-eu laꞈ kʼoeˇ, nga maꞈ naw 
maꞈ-ahˇ guiˇ deuˆ-eu gʼaˇ duˬ daˇ heh baw gaˬ-eu lehˇ lehˬ hmˬ taˬ-euˬ meh. 
Iˇsaˬleˬlaˆ tsawˇ haˬ deuˬ-oˇ, naw maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-
eu Sahˬpaˬ Miˬyehˇ-ahˇ guiˇ deuˆ-eu lehˇ taˬ leh jeh. Naw maꞈ maˬ deuˆ gʼaˬ nya-a.” 
13Kʼoeˇ ngeh, Yeˬyawˇbamˬ-aˬ, aˬ yawꞈ-euˬ yehˇ tiˬ paˆ na deuˬ-ahˇ ciˬ cuˇ ni bi iˇ-
awˇ, Yuˇdaˆ guiˇ maꞈ-ahˇ naˇ kʼah paw neh bi deuˆ kʼoeˬ-awˇ, tiˬ paˆ deuˬ-aˬ mehˬ 
shi paw ciˬ daˬ-awˇ deuˆ-eu lehˇ lehˬ hmˬ-euˬ meh.  

14Yuˇdaˆ guiˇ maꞈ deuˬ jawˬ jawˬ-ehˇ haw-awˇ, aˬ cawˬ aˬ yawꞈ maꞈ-ahˇ loꞈ jawˬ taˬ-
euˬ gaˇ ya mawˇ ngeh, Sahˬpaˬ Miˬyehˇ-ahˇ “Caw ba le-awˬ” lehˇ guˇ-awˇ, piˇ ma 
deuˬ daˇ heh baw-euˬ meh. 
15Yuˇdaˆ guiˇ maꞈ deuˬ yaw kʼaˆ-ehˇ guˇ-awˇ, Aˬbiˇyaˬ sheuˬ gʼeh-eu laꞈ oˆ jawˇ-eu 
laꞈ kʼoeˇ, le-awˇ deuˆ-euˬ meh. Yeˬyawˇbamˬ hawˇ-eu Iˇsaˬleˬlaˆ guiˇ maꞈ deuˬ-ahˇ 
Miˬyehˇ deuˆ gʼaˬ-euˬ meh.  
16Iˇsaˬleˬlaˆ tsawˇ haˬ deuˬ cehˆ byaˆ-awˇ, Miˬyehˇ neh Yuˇdaˆ tsawˇ haˬ deuˬ-ahˇ 
Iˇsaˬleˬlaˆ tsawˇ haˬ deuˬ kʼoeˇ taˆ bi gʼaˬ leˇ-euˬ meh.  
17Aˬbiˇyaˬ hawˇ-eu aˬ yawꞈ-euˬ guiˇ maꞈ deuˬ neh, Iˇsaˬleˬlaˆ tsawˇ haˬ deuˬ-ahˇ 
yaw kʼaˆ-ehˇ deuˆ deuˬ nehˬ-awˇ, nya dui dui-eu Iˇsaˬleˬlaˆ yehˇ ngaˬ seh gʼaˬ byah 
ni sehꞈ nehˬ-euˬ meh.  
18Kʼoeˇ loꞈ-ehˇ, Yuˇdaˆ tsawˇ haˬ deuˬ Iˇsaˬleˬlaˆ tsawˇ haˬ deuˬ-ahˇ deuˆ gʼaˬ-euˬ 
meh. Aˬ jeˬ miˇ neh ehˇ naˇ, Yuˇdaˆ tsawˇ haˬ deuˬ-aˬ, aˬ yawꞈ maꞈ-euˬ aˬ poeˬ aˬ 
bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ gʼoe-euˬ meh.  
19Aˬbiˇyaˬ-aˬ, Yeˬhawˇbamˬ-euˬ mehˬ nah teh-awˇ, Yeˬyawˇbamˬ-euˬ meuˬ deuˬ 
pyeuꞈ-eu Beˬdeˬlaˇ meuˬ, Yeˬshaˬnahˬ meuˬ, Eˇpyoˬ meuˬ heu deuˬ hawˇ-eu, meuˬ 
heu deuˬ-euˬ daw peh jaˆ-eu pu deuˬ-ahˇ deuˆ za-euˬ meh.  
20Aˬbiˇyaˬ uˆ lahˇ-eu aˇ nah aˇ yamˬ laꞈ kʼoeˇ, Yeˬyawˇbamˬ gʼaˬ baoˬ maˬ jaˆ-ehˇ 
pyeuꞈ-iˇ-euˬ meh. Aˇ saˬ saˬ ngeh, Sahˬpaˬ Miˬyehˇ neh aˬ yawꞈ-ahˇ bi shiˇ-awˇ, aˬ 
yawꞈ ziˇ jiˇ-euˬ meh.  
21Ehˇ kʼawꞈ, Aˬbiˇyaˬ gʼaˬ baoˬ ahˇ dzehˬ laˇ-euˬ meh. Aˬ yawꞈ-euˬ miˬ zaˬ tseˇ oeˬ 
gʼaˬ jawˇ-awˇ, aˬ li nyiˬ tseˇ nyiꞈ li hawˇ-eu aˬ buˇ tseˇ koꞈ buˇ jawˇ-euˬ meh.  
22Aˬbiˇyaˬ aˬ joˆ-ehˇ ngehˬ-awˇ tmˇ-awˇ, aˬ jeˬ mˇ yaꞈ shaˇ yaꞈ-euˬ gaˇ kawˆ kʼaˇ 
dzeˇ-eu deuˬ-ahˇ, Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Iˇdoˬ-euˬ Laˬsaˬbaˬ 
sahˬ boꞈ laꞈ kʼoeˇ boꞈ taˬ-euˬ meh.  

2 Laˬsaˬbaˬ 14 

Yuˇdaˆ sahˬ paˬ Aˬsaˬ 

1Sahˬ paˬ Aˬbiˇyaˬ shiˇ-awˇ, Daˬbiˇ-euˬ meuˬ-ahˇ jaˆ-eu sahˬ paˬ deuˬ-euˬ lmˬ bymˇ-
ahˇ aˬ yawꞈ-ahˇ baꞈ pahˬ-euˬ meh. Aˬ yawꞈ-euˬ aˬ li Aˬsaˬ gʼaˬ aˬ yawꞈ-euˬ dah zaˇ 
sahˬ paˬ geuꞈ-awˇ, Aˬsaˬ uˆ lahˇ-eu uˬ moˆ, miˇ kʼahˬ kʼoeˇ kʼahˬ tseˇ kʼoꞈ byah ni coꞈ 
ngehˇ ni jaˆ-euˬ meh. 
2Aˬsaˬ-aˬ, yaw tsaˬ yaw dawˇ jeˬ hawˇ-eu yaw muiˬ jeˬ mˇ-eu laꞈ kʼoeˇ, aˬ yawꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ nui ma tsaˬ ni dehꞈ-euˬ meh.  
3Aˬ cawˬ tsawˇ jeuˬ-euˬ lawˇ duˬ shehˇ duˬ hawˇ-eu lawˇ ciꞈ zaˬ deuˬ uˬ duˬ tahˬ-eu 
jawˇ duˬ deuˬ-ahˇ aˬ yawꞈ pyaˆ dzeh-awˇ, muiˬ-eu shawˇ-eu kʼaˬ lo kʼawˇ zeuˇ deuˬ 
hawˇ-eu Aˬsheˇlaˬ miˬ yehˇ ma-ahˇ taꞈ leˇ-eu mawˇ kawˇ deuˬ-ahˇ aˬ yawꞈ laˆ cawˆ-
euˬ meh. 
4Aˬ yawꞈ maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ 
nui kʼahˇ mˇ-awˇ, aˬ yawꞈ neh mehˬ nehˬ tsoˆ nehˬ-euˬ jeˬ hawˇ-eu aˬ yawꞈ-euˬ zahˇ 

dawˬ kʼoꞈ dawˬ deuˬ-ahˇ naˇ haˬ geuꞈ ni, Yuˇdaˆ tsawˇ haˬ deuˬ-ahˇ aˬ yawꞈ dawˬ 
biꞈ-euˬ meh.  
5Yuˇdaˆ miˇ kʼahˬ-ahˇ jaˆ-eu meuˬ dawˬ tawˆ luꞈ laꞈ kʼoeˇ, lawˇ ciꞈ zaˬ deuˬ uˬ duˬ 
tahˬ-eu jawˇ duˬ hawˇ-eu yaw saw jeˬ doꞈ damˬ-eu lawˇ duˬ deuˬ-ahˇ aˬ yawꞈ laˆ 
cawˆ-euˬ miˇ neh, aˬ yawꞈ uˆ lahˇ-eu uˬ moˆ miˇ kʼahˬ kʼoeˇ kʼahˬ coꞈ ngehˇ ni jaˆ-euˬ 
meh.  
6Aˇ yamˬ kʼoeˇ yamˬ laꞈ kʼoeˇ, Yuˇdaˆ miˇ kʼahˬ-ahˇ jaˆ-eu meuˬ deuˬ-ahˇ ziꞈ dah ni 
aˬ yawꞈ tsoˆ ziꞈ-awˇ, guiˇ deuˆ-eu maˬ baw ni gʼawˬ mya kʼoꞈ dehꞈ-euˬ meh. Aˬ jeˬ 
miˇ neh ehˇ naˇ, Sahˬpaˬ Miˬyehˇ aˬ yawꞈ-ahˇ coꞈ ngehˇ ni gʼeh-eu jeˬ biꞈ nehˬ-euˬ 
meh.  
7Yuˇdaˆ tsawˇ haˬ deuˬ-ahˇ aˬ yawꞈ ehˇ nehˬ-eu, “Meuˬ heu deuˬ-ahˇ aˬ dui laˆ ziꞈ-
eu laꞈ kʼoeˇ, meuˬ meuˬ lahˇ gawˬ-awˇ, meuˬ-ahˇ loꞈ-eu nymˇ hawˇ-eu piˬ tehˬ ziꞈ 
nya-eu meuˬ lahˇ laˇ gʼoˆ deuˬ jahˇ kaˇ-euˇ. Aˬ dui-euˬ Miˬyehˇ pyeuꞈ-eu Sahˬpaˬ 
Miˬyehˇ-euˬ nui kʼahˇ aˬ dui mˇ-euˬ baˬ da neh, miˇ kʼahˬ heu kʼahˬ-ahˇ aˬ dui uˆ 
lahˇ ziꞈ nya-eu meh. Yawˬ pyawˬ na luꞈ aˬ dui-ahˇ aˬ yawꞈ haw piˇ luꞈ-eu meh.” 
8Sahˬ paˬ Aˬsaˬ-aˬ, Yuˇdaˆ miˇ kʼahˬ laꞈ kʼoeˇ, dehˬ daˬ duˬ hawˇ-eu gahˬ baꞈ-eu yehˇ 
smˬ seh gʼaˬ jawˇ-awˇ, Beˬyaˬmiˬ miˇ kʼahˬ laꞈ kʼoeˇ, dehˬ daˬ duˬ hawˇ-eu kaˆ baꞈ-
eu yehˇ nyiˬ seh yehꞈ muiˇ gʼaˬ jawˇ-eu meh. Yehˇ kʼoeˇ deuˬ dawˬ tawˆ luꞈ nui ma 
kʼaˬ duˬ ni gʼeh-awˇ, yaw muiˬ paˬ-ehˇ dzaw nya taˬ-euˬ yehˇ deuˬ tehꞈ meh.  
9Zeˬlahˬ lehˇ myahˇ-euˬ Suˬdaˬ tsawˇ haˬ tiˬ gʼaˬ, yehˇ tiˬ lam gʼaˬ hawˇ-eu mahˬ laˆ 
lawˬ smˬ yaˇ laˇ lehˬ hmˬ-awˇ, Yuˇdaˆ miˇ kʼahˬ-ahˇ uˇ laˇ-awˇ, Maˬleˇshaˬ meuˬ-ahˇ 
keuˆ ni laˇ keuˆ-euˬ meh.  
10Aˬsaˬ gʼeh aˬ yawꞈ-ahˇ guiˇ deuˆ-eu lehˇ doˆ-iˇ-awˇ, guiˇ guiˇ maꞈ nyiˬ maꞈ luꞈ 
Maˬleˇshaˬ meuˬ dawˬ peh jaˆ-eu Zeˬpaˬdaˬ deh kʼawꞈ-ahˇ, guiˇ daˬ daˬ-awˇ jawˇ 
duˬ yuˇ taˬ-euˬ meh.  
11Kʼoeˇ ngeh, Aˬsaˬ-aˬ, aˬ yawꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ heu loꞈ-
ehˇ guiˬ lahˬ shaˇ-euˬ meh. “Sahˬpaˬ Miˬyehˇ-oˇ, gʼaˬ baˬ-eu guiˇ maꞈ tiˬ maꞈ-ahˇ gʼaˬ 
kʼaˆ dui dui-eu guiˇ maꞈ tiˬ maꞈ loꞈ-ehˇ nawˇ caw ba nya-eu meh. Nga maꞈ-eu 
Miˬyehˇ pyeuꞈ-eu Sahˬpaˬ Miˬyehˇ-oˇ, nga maꞈ-ahˇ nymˬ-mˇ caw ba le-awˬ. Aˬ jeˬ 
miˇ neh ehˇ naˇ, nga maꞈ nawˬ-ahˇ gʼoe-awˇ, nawˬ-euˬ tsawˇ myahˇ uˬ moˆ myaˬ 
dui dui-eu guiˇ maꞈ heu maꞈ-ahˇ deuˆ -eu lehˇ oe-euˬ ma. Sahˬpaˬ Miˬyehˇ-oˇ, nawˇ-
aˬ nga maꞈ-euˬ Miˬyehˇ ma. Nawˬ-ahˇ deuˆ gʼaˬ ma lehˇ tsawˇ haˬ tiˬ gʼaˬ-iˬ maˬ 
noeˬ doˆ peuˬ-a.” 
12Aˬsaˬ hawˇ-eu Yuˇdaˆ guiˇ maꞈ guiˇ deuˆ-iˇ ngeh, Suˬdaˬ guiˇ maꞈ-ahˇ Sahˬpaˬ 
Miˬyehˇ deuˆ gʼaˬ-awˇ, Suˬdaˬ tsawˇ haˬ deuˬ cehˆ byaˆ-euˬ meh.  
13Kʼoeˇ naˇ, Aˬsaˬ hawˇ-eu aˬ yawꞈ-euˬ guiˇ maꞈ deuˬ Geˬlawˬ meuˬ-ahˇ keuˆ ni 
Suˬdaˬ tsawˇ haˬ kʼoeˇ deuˬ-euˬ mehˬ nah teh-euˬ meh. Suˬdaˬ tsawˇ haˬ deuˬ 
gʼawˬ mya ni bi deuˆ sehꞈ-euˬ miˇ neh, guiˇ maˬ deuˆ nya-ehˇ pyeuꞈ-iˇ-euˬ meh. 
Sahˬpaˬ Miˬyehˇ hawˇ-eu aˬ yawꞈ-euˬ guiˇ maꞈ neh aˬ yawꞈ maꞈ-ahˇ deuˆ gʼaˬ-euˬ 
meh. Yuˇdaˆ tsawˇ haˬ deuˬ mˇ myawˬ gʼawˬ mya ni deuˆ za-euˬ meh. 

14Geˬlawˬ meuˬ jawˬ jawˬ-ehˇ jaˆ-eu meuˬ deuˬ-ahˇ kʼawꞈ, aˬ yawꞈ maꞈ laˆ cawˆ 
nehˬ jiˇ nya-euˬ meh. Aˬ jeˬ miˇ neh ehˇ naˇ, kʼoeˇ gaˇ jawˇ-eu tsawˇ haˬ deuˬ 
Sahˬpaˬ Miˬyehˇ-ahˇ guˆ dui dui-iˇ-euˬ meh. Yuˇdaˆ yehˇ deuˬ meuˬ kʼoeˇ deuˬ-ahˇ 
goˬ doe-awˇ, mˇ myawˬ gʼawˬ mya ni za-euˬ meh.  
15Yawˇ bo-eu tsawˇ haˬ tiˬ paˆ na deuˬ-euˬ sehˬ gʼawˆ deuˬ-ahˇ kʼawꞈ aˬ yawꞈ maꞈ 
deuˆ-awˇ, yawˇ hawˇ-eu law taw gʼawˬ mya ni deuˆ za-euˬ meh. Kʼoeˇ naˇ, aˬ yawꞈ 
maꞈ Yeˬluˇsaˬlehˬ meuˬ-ahˇ gʼoꞈ leˇ-euˬ meh.  

2 Laˬsaˬbaˬ 15 

Yuˇdaˆ miˇ kʼahˬ muiˬ laˇ ni Aˬsaˬ mˇ-euˬ 

1Miˬyehˇ-euˬ Yaw sahˇ Awˇdehˇ-euˬ aˬ li Aˬzaˬyiˇ kʼoeˇ taˆ keuˆ le-euˬ meh.  
2Kʼoeˇ naˇ, Aˬsaˬ jawˇ gaˇ iˇ-awˇ ehˇ nehˬ-eu, “Sahˬ paˬ Aˬsaˬ hawˇ-eu, Yuˇdaˆ miˇ 
kʼahˬ, Beˬyaˬmiˬ miˇ kʼahˬ-ahˇ jawˇ-eu tsawˇ haˬ dawˬ tawˆ luꞈ ngaˇ ehˇ gaˇ naˇ haˬ 
sheˇ. Naw maꞈ Sahˬpaˬ Miˬyehˇ laꞈ kʼoeˇ kʼaˇ jawˇ kʼoeˇ keuˆ ni, aˬ yawꞈ kʼawꞈ naw 
maꞈ nehˬ-ehˇ jawˇ tehꞈ-a. Naw maꞈ aˬ yawꞈ-ahˇ poˆ naˇ, aˬ yawꞈ naw maꞈ-ahˇ bi 
mawˇ laꞈ tehꞈ-a. Ehˇ kʼawꞈ, naw maꞈ aˬ yawꞈ-ahˇ byehˇ dzeh naˇ, aˬ yawꞈ kʼawꞈ naw 
maꞈ-ahˇ byehˇ dzeh tehꞈ-a.  
3Aˇ yamˬ gʼawˬ myahˇ ni, Iˇsaˬleˬlaˆ tsawˇ haˬ laꞈ kʼoeˇ, aˬ diˇ aˬ maˇ Miˬyehˇ pyeuꞈ-
eu Sahˬpaˬ Miˬyehˇ maˬ jawˇ-ehˇ, aˬ yawꞈ maꞈ-ahˇ mehˬ nehˬ tsoˆ nehˬ-eu piˇ ma 
deuˬ maˬ jawˇ-eu uˬ taꞈ, zahˇ dawˬ kʼoꞈ dawˬ kʼawꞈ maˬ jaˆ ni dehꞈ-euˬ meh.  
4Ehˇ kʼawꞈ, shaˬ-eu zahˬ-eu jeˬ-ahˇ ya tahˬ puˬ ngeh, Iˇsaˬleˬlaˆ tsawˇ jeuˬ-euˬ 
Miˬyehˇ pyeuꞈ-eu Sahˬpaˬ Miˬyehˇ jawˇ gaˇ aˬ yawꞈ maꞈ paˇ gʼoꞈ poˆ laˇ-euˬ meh.  
5Aˬ yawꞈ maꞈ aˬ yawꞈ-ahˇ poˆ-awˇ, poˆ mawˇ-euˬ meh. Aˇ nah aˇ yamˬ kʼoeˇ yamˬ 
laꞈ kʼoeˇ, tsawˇ haˬ tiˬ gʼaˬ-iˬ tiˬ jeˬ-iˬ maˬ ca laˇ ni maˬ iˇ maˬ laˇ tsehˆ nya-a. Aˬ jeˬ 
miˇ neh ehˇ naˇ, miˇ kʼahˬ yawˬ kʼahˬ na luꞈ laꞈ kʼoeˇ, guˆ-eu gaˆ-eu jeˬ hawˇ-eu maˬ 
tsaˬ maˬ dzoeˇ leˇ-eu jeˬ jaˆ luꞈ-eu meh.  
6Miˇ kʼahˬ tiˬ kʼahˬ tiˇ kʼahˬ kʼaˆ dzaˬ-awˇ, meuˬ tiˬ meuˬ tiˇ meuˬ nawˬ dzaˬ-eu meh. 
Aˬ jeˬ miˇ neh ehˇ naˇ, shaˬ-eu zahˬ-eu jeˬ hawˇ-eu guˆ-eu gaˆ-eu jeˬ, aˬ yawꞈ maꞈ 
kʼoeˇ taˆ Miˬyehˇ bi keuˆ le luꞈ-eu meh. 
7Ehˇ kʼawꞈ, naw maꞈ gʼaˬ byehˆ maˬ byehˆ ni, nui ma kʼaˬ duˬ ni taˬ-awˬ. Naw maꞈ 
neh mˇ-euˬ gaˇ baˬ da neh guiˬ lahˬ za tehꞈ-a.” 
8Awˇdehˇ-euˬ a li Aˬzaˬyiˇ neh Miˬyehˇ gʼaˇ duˬ ngehˬ dah-euˬ dawˬ kʼoeˇ dawˬ-ahˇ 
Aˬsaˬ ya gaˬ ngeh, nui ma laꞈ kʼoeˇ gʼaˬ ahˇ dui dui laˇ-awˇ, Yuˇdaˆ miˇ kʼahˬ hawˇ-
eu Beˬyaˬmiˬ miˇ kʼahˬ laꞈ kʼoeˇ kʼaˇ jaˆ-eu tahˬ pahˬ aˬ ma mawˇ kawˇ dawˬ tawˆ 
luꞈ hawˇ-eu, Eˇpaˬleˬ miˇ kʼahˬ gawˬ jawˬ gawˬ duˇ-ahˇ aˬ yawꞈ neh deuˆ za-euˬ 
meuˬ deuˬ-ahˇ kʼaˇ jaˆ-eu tahˬ pahˬ aˬ ma mawˇ kawˇ dawˬ tawˆ luꞈ-ahˇ aˬ yawꞈ yuˇ 
dzeh-euˬ meh. Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma-euˬ pu ka jaˆ-eu 
lawˇ duˬ-ahˇ aˬ yawꞈ laˆ muiˬ-euˬ meh.  
9Eˇpaˬleˬ miˇ kʼahˬ, Maˬnaˇseˬ miˇ kʼahˬ hawˇ-eu Suˇmoˬ miˇ kʼahˬ-ahˇ jawˇ-eu 
tsawˇ haˬ gʼawˬ mya ni Aˬsaˬ jawˇ paw cehˆ uˇ le-awˇ, aˬ yawꞈ-euˬ miˇ kʼahˬ laꞈ 
kʼoeˇ jawˇ luꞈ-eu meh. Aˬ jeˬ miˇ neh ehˇ naˇ, aˬ yawꞈ nehˬ-ehˇ Sahˬpaˬ Miˬyehˇ 

jawˇ-eu aˬ yawꞈ maꞈ ya mawˇ-euˬ meh. Aˬ yawꞈ maꞈ dawˬ tawˆ luꞈ hawˇ-eu, Yuˇdaˆ 
tsawˇ haˬ, Beˬyaˬmiˬ tsawˇ haˬ deuˬ-ahˇ aˬ yawꞈ kuˇ uiˬ-euˬ meh.  
10Aˬsaˬ sahˬ paˬ geuꞈ-euˬ tseˇ ngaˬ kʼoꞈ tiˬ kʼoꞈ ba la smˇ siˬ tiˬ siˬ-ahˇ Yeˬluˇsaˬlehˬ 
meuˬ-ahˇ aˬ yawꞈ maꞈ uiˬ laˇ jiˇ-euˬ meh.  
11Aˬ yawꞈ maꞈ neh guiˇ deuˆ za laꞈ-euˬ deuˬ laꞈ kʼoeˇ, mawˇ neˇ shiꞈ yaˇ mawˇ hawˇ-
eu yawˇ shiꞈ heˇ mawˇ, Sahˬpaˬ Miˬyehˇ-ahˇ aˬ yawꞈ maꞈ lawˇ nehˬ-euˬ meh. 
12Aˬ yawꞈ maꞈ-euˬ nui ma gʼawˇ mawˇ dawˬ tawˆ luꞈ, aˬ yawꞈ maꞈ-euˬ aˬ poeˬ aˬ 
bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ uˬ duˬ tahˬ ma lehˇ, aˬ yawꞈ 
maꞈ dawˬ ma saˇ jaˇ dzaˬ-euˬ meh.  
13Huiˬ zaˬ nyiˇ zaˬ hawˇ-eu zaˬ miˬ zaˬ yo maˬ tseˇ ni, aˬ yawꞈ-ahˇ uˬ duˬ maˬ tahˬ-
eu tsawˇ haˬ aˬ geu gʼaˬ maˬ kaˬ, bi sehꞈ ma lehˇ aˬ yawꞈ maꞈ saˇ jaˇ dzaˬ-euˬ meh.  
14Dawˬ ma saˇ jaˇ kʼoeˇ hmˬ-ahˇ ziꞈ ma lehˇ, Sahˬpaˬ Miˬyehˇ-euˬ tsawˇ myahˇ uˬ 
moˆ aˬ yawꞈ maꞈ yaw kʼaˆ-ehˇ guˇ-euˬ meh. Kʼoeˇ naˇ, aˬ yawꞈ maꞈ guˇ guˇ-ehˇ daˇ 
heh baw-euˬ meh.  
15Yuˇdaˆ miˇ kʼahˬ zaˬ dawˬ tawˆ luꞈ laˬ kʼaˬ cehˇ-eu meh. Aˬ jeˬ miˇ neh ehˇ naˇ, aˬ 
yawꞈ maꞈ-euˬ nui ma gʼawˇ mawˇ dawˬ tawˆ luꞈ dawˬ ma saˇ jaˇ dzaˬ-euˬ meh. 
Sahˬpaˬ Miˬyehˇ-ahˇ uˬ duˬ tahˬ-eu jeˬ laꞈ kʼoeˇ aˬ yawꞈ maꞈ nui kʼahˇ shiˇ-eu miˇ 
neh, aˬ yawꞈ maꞈ-ahˇ Sahˬpaˬ Miˬyehˇ ha geuꞈ-awˇ, aˬ yawꞈ maꞈ-euˬ miˇ kʼahˬ yawˬ 
pyawˬ na luꞈ-ahˇ coꞈ ngehˇ ni gʼeh-eu jeˬ bi keuˆ le-euˬ meh.  
16Sahˬ paˬ Aˬsaˬ-aˬ, aˬ yawꞈ-euˬ aˬ piˬ Mawˇkah-ahˇ, sahˬ paˬ-euˬ aˬ ma geuꞈ-eu aˇ 
yaˬ yuˇ dzeh nehˬ-euˬ meh. Aˬ jeˬ miˇ nehˇ ehˇ naˇ, aˬ yawꞈ-euˬ aˬ piˬ gʼaˬ Aˬsheˇlaˬ 
miˬyehˇ ma gʼaˇ duˬ tahˬ pahˬ aˬ ma mawˇ kawˇ jahˇ-eu laꞈ kʼoeˇ, yaw jawꞈ jeˬ mˇ-
euˬ meh. Tahˬ pahˬ aˬ ma mawˇ kawˇ kʼoeˇ hmˬ-ahˇ aˬ yawꞈ tuˇ dzeh-awˇ, ceuꞈ paˆ 
jiˇ-awˇ, Giˇdaˬloˬ deh kʼawꞈ-ahˇ miˬ dzaˬ dzah puiˆ dzeh-euˬ meh.  
17Miˇ kʼahˬ kʼoeˇ kʼahˬ laꞈ kʼoeˇ kʼaˇ jaˆ-eu lawˇ ciꞈ zaˬ deuˬ uˬ duˬ tahˬ-euˬ jawˇ duˬ 
dawˬ tawˆ luꞈ-ahˇ Aˬsaˬ maˬ laˆ cawˆ jiˇ-euˬ kʼawꞈ, aˬ yawꞈ-euˬ ziˇ jiˇ ngeh keuˆ ni 
Sahˬpaˬ Miˬyehˇ-ahˇ saˇ jaˇ ziꞈ-eu laꞈ kʼoeˇ dehꞈ-euˬ meh.  
18Aˬ yawꞈ-euˬ aˬ da Aˬbiˇyaˬ neh Miˬyehˇ-ahˇ kʼaˇ damˬ nehˬ-euˬ jeˬ dawˬ tawˆ luꞈ 
hawˇ-eu, aˬ yawꞈ neh damˬ nehˬ-euˬ shuiˇ hawˇ-eu pyuˇ neh jahˇ taˬ-euˬ myawˬ 
deuˬ-ahˇ, Uˬ duˬ tahˬ nymˇ nymˇ ma laꞈ kʼoeˇ aˬ yawꞈ bi jaˆ-euˬ meh.  
19Aˬ yawꞈ uˆ lahˇ-eu smˬ tseˇ ngaˬ kʼoꞈ tiˬ kʼoꞈ maˬ keuˆ laˇ kʼoeˇ keuˆ ni, guiˇ deuˆ-
eu maˬ paˇ baw ni dehꞈ-euˬ meh.  

2 Laˬsaˬbaˬ 16 

Aˬsaˬ hawˇ-eu Bawˬshaˬ 
(1 Sahˬpaˬ 15.17-22) 

1Sahˬ paˬ Aˬsaˬ Yuˇdaˆ miˇ kʼahˬ-ahˇ uˆ lahˇ-euˬ smˬ tseˇ koꞈ kʼoꞈ tiˬ kʼoꞈ-ahˇ, 
Iˇsaˬleˬlaˆ sahˬ paˬ Bawˬshaˬ gʼaˬ Yuˇdaˆ miˇ kʼahˬ-ahˇ uˇ le-awˇ, Yuˇdaˆ miˇ kʼahˬ 
hawˇ-eu aˬ cawˬ miˇ kʼahˬ yaw kaˬ yaˇ gaˇ gaˇ tawꞈ-eu gaˇ ma-ahˇ laˆ tsoeˬ-eu gʼaˇ 
duˬ, Laˬmahˇ meuˬ-ahˇ taˆ ziꞈ dah ni tsoˆ-euˬ meh.  

2Kʼoeˇ ngeh jawˇ, Uˬ duˬ tahˬ nymˇ nymˇ ma hawˇ-eu sahˬ paˬ-euˬ nymˇ-ahˇ kʼaˇ jaˆ-
eu pyuˇ hawˇ-eu shuiˇ deuˬ-ahˇ Aˬsaˬ yuˇ jiˇ-awˇ, Daˬmaˬsehˇ meuˬ-ahˇ jawˇ-eu 
Suˇliˆ miˇ kʼahˬ-euˬ sahˬ paˬ Beˬhaˬdaˇ jawˇ gaˇ bi biꞈ leˇ-awˇ, heu loꞈ-ehˇ bi tsaꞈ gaˬ 
leˇ-euˬ meh.  
3“Aˇ nyaꞈ-euˬ aˬ da tiˬ gʼaˬ tiˇ gʼaˬ nui ma taꞈ-euˬ loꞈ-ehˇ, aˇ nyaꞈ kʼawꞈ nui ma taꞈ 
kaˇ-euˇ. Pyuˇ hawˇ-eu shuiˇ heu deuˬ-aˬ, nawˬ-euˬ gʼaˇ duˬ laꞈ sawˬ pyeuꞈ-eu ma. 
Bawˬshaˬ-euˬ guiˇ maꞈ deuˬ ngaˬ-euˬ miˇ kʼahˬ laꞈ kʼoeˇ neh ya doˆ-iˇ ni, Bawˬshaˬ-
ahˇ nawˇ nui ma maˬ taꞈ ni byehˇ-awˬ.” 
4Aˬsaˬ neh ehˇ-euˬ dawˬ-ahˇ Beˬhaˬdaˇ nui ma tsaˬ-awˇ, aˬ yawꞈ-euˬ guiˇ maꞈ deuˬ-
ahˇ uˆ lahˇ-eu yaw huiˬ yaw mahˇ deuˬ hawˇ-eu aˬ yawꞈ maꞈ-euˬ guiˇ maꞈ deuˬ-ahˇ 
pyehˬ gʼeh-awˇ, Iˇsaˬleˬlaˆ miˇ kʼahˬ-ahˇ jaˆ-eu meuˬ deuˬ-ahˇ guiˇ bi deuˆ-iˇ-euˬ 
meh. Aˬ yawꞈ maꞈ-aˬ, Iˇyoˬ meuˬ, Daˬ meuˬ, Aˬbeˬlaˇbehˬmawˇkah meuˬ hawˇ-eu, 
dzaˬ dzaˬ dawˇ dawˇ tawˬ uiˬ taˬ-euˬ meuˬ deuˬ pyeuꞈ-eu Naˬtaˬliˇ miˇ kʼahˬ laꞈ 
kʼoeˇ kʼaˇ jaˆ-euˬ meuˬ dawˬ tawˆ luꞈ-ahˇ deuˆ za-euˬ meh.  
5Gaˇ kawˆ kʼoeˇ Bawˬshaˬ ya gaˬ ngeh, Laˬmahˇ meuˬ tsoˆ ziꞈ luꞈ-eu byehˇ dzeh-awˇ 
doˆ-iˇ-euˬ meh.  
6Kʼoeˇ naˇ, Yuˇdaˆ miˇ kʼahˬ laꞈ kʼoeˇ kʼaˇ jawˇ-eu tsawˇ haˬ dawˬ tawˆ luꞈ-ahˇ sahˬ 
paˬ Aˬsaˬ kuˇ uiˬ-awˇ, Bawˬshaˬ neh Laˬmahˇ meuˬ tsoˆ muiˬ gaˇ geuꞈ-euˬ kʼaˬ lo 
hawˇ-eu daˇ kawˬ deuˬ baꞈ doˆ-eu gʼaˇ duˬ dawˬ biꞈ-euˬ meh. Kʼaˬ lo hawˇ-eu daˇ 
kawˬ kʼoeˇ deuˬ-ahˇ, Geˬbaˬ meuˬ hawˇ-eu Miˇzaˬpaˬ meuˬ tsoˆ muiˬ gaˇ aˬ yawꞈ 
maꞈ geuꞈ-euˬ meh.  

Miˬyehˇ gʼaˇ duˬ ngehˬ dah-eu Haˬnaˬniˇ 

7Aˇ yamˬ kʼoeˇ yamˬ-ahˇ, Miˬyehˇ gʼaˇ duˬ ngehˬ dah-eu Haˬnaˬniˇ gʼaˬ sahˬ paˬ 
Aˬsaˬ jawˇ gaˇ iˇ-awˇ, heu loꞈ-ehˇ ehˇ nehˬ-euˬ meh. “Nawˬ-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ nawˇ maˬ gʼoe-ehˇ, Suˇliˆ sahˬ paˬ-ahˇ nawˇ laꞈ jeuˬ shaˇ-euˬ 
miˇ neh, Iˇsaˬleˬlaˆsahˬpaˬ-euˬ guiˇ maꞈ deuˬ nawˬ-euˬ laꞈ-ahˇ neh cehˆ dzeuˇ-euˬ 
meh. 
8Suˬdaˬ tsawˇ haˬ hawˇ-eu Liˆbyaˇ tsawˇ haˬ deuˬ mahˬ laˆ lawˬ hawˇ-eu mahˬ dziˬ-
eu yehˇ gʼawˬ mya ni ahˇ-eu guiˇ maꞈ maꞈ ma deuˬ jawˇ-eu maˬ ngeuˇ-a loˇ. Ehˇ 
kʼawꞈ, Sahˬpaˬ Miˬyehˇ-ahˇ nawˇ gʼoe-euˬ miˇ neh, aˬ yawꞈ maꞈ-ahˇ nawˇ gʼaˬ leˇ-
euˬ maˬ ngeuˇ loˇ. 
9Miˇ tsaˬ dawˬ tawˆ luꞈ-ahˇ Sahˬpaˬ Miˬyehˇ yaw muiˬ paˬ-ehˇ haw luꞈ-awˇ, aˬ 
yawꞈ-ahˇ saˇ jaˇ ziꞈ-eu deuˬ-ahˇ gʼaˬ biꞈ luꞈ-eu meh. Nawˇ yaw muiˬ paˬ-ehˇ maˬ 
shaˇ noeˬ ni kʼoeˇ loꞈ-ehˇ mˇ lehˬ-euˬ miˇ neh, iˬ nah neh aˇ dahˬ beh-awˇ mehˬ hu 
paw dehꞈ daˆ leꞈ ngeh, nawˇ aˬ myah luꞈ guiˇ ya deuˆ tehꞈ-a.” 
10Dawˬ kʼoeˇ dawˬ baˬ da neh Aˬsaˬ nui ma pehˇ dui dui laˇ-awˇ, Miˬyehˇ gʼaˇ duˬ 
ngehˬ dah-eu kʼoeˇ gʼaˬ-ahˇ, tawˬ-ahˇ dawˆ-euˬ meh. Kʼoeˇ ngeh neh aˇ dahˬ beh-
awˇ, tsawˇ haˬ tiˬ paˆ na deuˬ-ahˇ Aˬsaˬ yaw kʼaˆ-ehˇ kʼehˬ nehˬ kʼaˆ nehˬ-euˬ meh.  

Aˬsaˬ uˆ lahˇ-eu aˇ yamˬ jiˇ le-euˬ 
(1 Sahˬpaˬ 15.23,24) 

11Aˬsaˬ uˆ lahˇ-euˬ aˇ yamˬ laꞈ kʼoeˇ kʼaˇ pyeuꞈ laˇ-euˬ gaˇ kawˆ deuˬ aˇ dahˬ beh gaˇ 
neh aˇ saˬ saˬ gaˇ keuˆ ni, Yuˇdaˆ sahˬ paˬ deuˬ hawˇ-eu Iˇsaˬleˬlaˆ sahˬ paˬ deuˬ gaˇ 
kawˆ boꞈ taˬ-euˬ Laˬsaˬbaˬ sahˬ boꞈ laꞈ kʼoeˇ boꞈ-ahˇ taˬ-euˬ meh.  
12Aˬsaˬ sahˬ paˬ geuꞈ-eu smˬ tseˇ gʼoeˬ kʼoꞈ tiˬ kʼoꞈ-ahˇ aˬ kuiˇ naˇ-eu naˇ gawˇ baˬ 
da neh aˬ yawꞈ kuiˇ kuˆ kuˆ-iˇ-euˬ meh. Ehˇ kʼawꞈ, kʼoeˇ ngeh keuˆ ni Sahˬpaˬ 
Miˬyehˇ-ahˇ aˬ yawꞈ laꞈ jeuˬ maˬ shaˇ-ehˇ, naˇ gawˇ laˆ saˆ-eu saˬ laˬ gʼoˬ deuˬ-ahˇ 
tehꞈ-ehˇ gʼoe-euˬ meh.  
13Kʼoeˇ naˇ, aˬ yawꞈ sahˬ paˬ geuꞈ-eu oeˬ tseˇ tiꞈ kʼoꞈ keuˆ laˇ ngeh, aˬ yawꞈ ziˇ dehꞈ 
jiˇ-euˬ meh.  
14Kʼoeˇ ngeh, Daˬbiˇ-euˬ meuˬ laꞈ kʼoeˇ aˬ yawꞈ-ahˇ bi baꞈ pahˬ-eu gʼaˇ duˬ aˬ yawˇ 
yawꞈ taꞈ taˬ-euˬ lmˬ bymˇ laꞈ kʼoeˇ, aˬ yawꞈ-ahˇ baꞈ pahˬ-euˬ meh. Aˬ yawꞈ-euˬ 
gʼawˇ mawˇ-ahˇ laˆ saˆ-eu gʼaˇ duˬ saw dui dui-eu tsiˇ gʼawˬ nya jeˬ aˬ yawꞈ maꞈ 
zmˬ-awˇ, miˬ dzaˬ jeˆ bymˇ bymˇ ma bymˇ-awˇ, aˬ yawꞈ gʼaˇ duˬ tsawˇ ngoeˇ ngoeˇ-
euˬ meh.  

2 Laˬsaˬbaˬ 17 

Yeˬhawˇshaˬpaˇ sahˬ paˬ pyeuꞈ laˇ-euˬ 

1Aˬsaˬ-euˬ aˬ li Yeˬhawˇshaˬpaˇ gʼaˬ aˬ yawꞈ aˬ da-euˬ dah zaˇ sahˬ paˬ geuꞈ-awˇ, 
Iˇsaˬleˬlaˆ miˇ kʼahˬ naˆ maˬ tseˇ aˬ yawꞈ-euˬ miˇ kʼahˬ gʼaˬ kʼaˆ laˇ ni leh jeh-euˬ 
meh.  
2Yuˇdaˆ miˇ kʼahˬ laꞈ kʼoeˇ jaˆ-eu ziꞈ dah ni tsoˆ taˬ-euˬ meuˬ deuˬ-ahˇ maˬ ehˇ, 
meuˬ-ahˇ gaˇ mahˇ kaˬ-eu jawˇ duˬ deuˬ-ahˇ maˬ ehˇ, Eˇpaˬleˬ miˇ kʼahˬ laꞈ kʼoeˇ aˬ 
yawꞈ-euˬ aˬ da Aˬsaˬ neh deuˆ za taˬ-euˬ meuˬ deuˬ-ahˇ maˬ ehˇ, aˬ yawꞈ-euˬ guiˇ 
maꞈ deuˬ bi jawˇ byah-euˬ meh.  
3Yeˬhawˇshaˬpaˇ-ahˇ Sahˬpaˬ Miˬyehˇ guiˬ lahˬ biꞈ-eu meh. Aˬ jeˬ miˇ neh ehˇ naˇ, 
yaw beh aˬ yawꞈ aˬ da yaw muiˬ paˬ-ehˇ dehꞈ ngeh loꞈ-ehˇ aˬ yawꞈ dehꞈ-awˇ, Baˬlaˇ 
miˬ yehˇ-ahˇ uˬ duˬ maˬ tahˬ-a.  
4Aˬ yawꞈ aˬ da-euˬ Miˬyehˇ-ahˇ aˬ yawꞈ uˬ duˬ tahˬ-awˇ, Miˬyehˇ-euˬ zahˇ dawˬ kʼoꞈ 
dawˬ-ahˇ naˇ haˬ geuꞈ-eu laꞈ kʼoeˇ, Iˇsaˬleˬlaˆ miˇ kʼahˬ-ahˇ uˆ lahˇ-eu sahˬ paˬ deuˬ 
loꞈ-ehˇ maˬ gʼeh ni aˬ yawꞈ dehꞈ-euˬ meh.  
5Yuˇdaˆ miˇ kʼahˬ-ahˇ yaw muiˬ paˬ-ehˇ uˆ lahˇ gʼaˬ nya ni, Yeˬhawˇshaˬpaˇ-ahˇ 
Sahˬpaˬ Miˬyehˇ yaw muiˬ paˬ-ehˇ caw ba nehˬ-awˇ, miˇ kʼahˬ zaˬ dawˬ tawˆ luꞈ aˬ 
yawꞈ-ahˇ laꞈ sawˬ biꞈ laˇ-eu miˇ neh, aˬ yawꞈ smˇ muiˬ muiˬ dui dui laˇ-awˇ, aˬ cawˬ 
aˬ yawꞈ-ahˇ taˬ huiˬ taˬ mahˇ-eu meh.  
6Sahˬpaˬ Miˬyehˇ-euˬ nui kʼahˇ mˇ-eu gʼaˇ duˬ aˬ yawꞈ-euˬ nui ma gʼawˇ mawˇ a 
nehˬ taˬ-awˇ, Yuˇdaˆ miˇ kʼahˬ laꞈ kʼoeˇ kʼaˇ jaˆ-eu lawˇ ciꞈ zaˬ deuˬ-euˬ uˬ duˬ tahˬ-
eu jawˇ duˬ dawˬ tawˆ luꞈ hawˇ-eu, Aˬsheˇlaˬ miˬ yehˇ ma-euˬ tahˬ pahˬ aˬ ma 
mawˇ kawˇ dawˬ tawˆ luꞈ aˬ yawꞈ laˆ cawˆ jiˇ-euˬ meh.  
7Aˬ yawꞈ sahˬ paˬ geuꞈ-eu smˇ kʼoꞈ tiˬ kʼoꞈ-ahˇ, Yuˇdaˆ miˇ kʼahˬ laꞈ kʼoeˇ jaˆ-eu 
meuˬ deuˬ-ahˇ bi mehˬ bi tsoˆ-eu gʼaˇ duˬ, aˬ yawꞈ-euˬ gaˇ mˇ-eu yaw huiˬ yaw 

mahˇ deuˬ pyehˬ gʼeh-euˬ meh. Yaw huiˬ yaw mahˇ kʼoeˇ deuˬ-aˬ, Beˬheˬlaˇ, 
Awˇbaˬdiˇ, Zaˬkaˬliˇ, Naˬdaˬneˬlaˇ hawˇ-eu, Miˇkaˬyaˇ meh.  
8Leˬbiˇ tsawˇ haˬ gʼoeˬ gʼaˬ hawˇ-eu piˇ ma nyiˬ gʼaˬ kʼawꞈ aˬ yawꞈ maꞈ nehˬ-ehˇ iˇ-
euˬ meh. Leˬbiˇ tsawˇ haˬ deuˬ-aˬ, Sheˬmaˇyaˬ, Neˬdaˬniˇ, Zeˬbaˬdiˇ, Aˬsaˬheˬlaˇ, 
Sheˬmiˇlaˬmoˇ, Yeˬhawˇnaˬdaˬ, Aˬdawˇniˇyaˆ, Tawˇbiˇyaˆ hawˇ-eu, 
Tawˇbaˬdawˇniˇyaˆ meh. Piˇ ma kʼoeˇ nyiˬ gʼaˬ-aˬ Eˇliˇshaˬmaˇ hawˇ-eu 
Yeˬhawˇlamˬ meh.  
9Aˬ yawꞈ maꞈ Sahˬpaˬ Miˬyehˇ-euˬ zahˇ dawˬ kʼoꞈ dawˬ sahˬ boꞈ yuˇ-awˇ, Yuˇdaˆ miˇ 
kʼahˬ meuˬ yawˬ meuˬ na luꞈ doe ni mehˬ nehˬ tsoˆ nehˬ iˇ-euˬ meh.  

Yeˬhawˇshaˬpaˇ-euˬ baoˬ kʼahˬ sehˇ 

10Yuˇdaˆ miˇ kʼahˬ-euˬ jawˬ jawˬ-ehˇ jaˆ-eu miˇ kʼahˬ dawˬ tawˆ luꞈ sahˬ paˬ 
Yeˬhawˇshaˬpaˇ-ahˇ guiˇ maˬ deuˆ peuˬ ni Sahˬpaˬ Miˬyehˇ jahˇ-euˬ meh.  
11Piˇliˇtiˆ tsawˇ haˬ tiˬ paˆ na deuˬ-aˬ, Yeˬhawˇshaˬpaˇ jawˇ gaˇ pyuˇ gʼawˬ mya ni 
hawˇ-eu nui jeˬ laꞈ sawˬ sha ha laˇ-awˇ, Aˬlaˆ tsawˇ haˬ tiˬ paˆ na deuˬ-aˬ, yawˇ shiꞈ 
heˇ shiꞈ yaˇ mawˇ hawˇ-eu ciꞈ myehꞈ shiꞈ heˇ shiꞈ yaˇ mawˇ sha ha laˇ-euˬ meh.  
12Kʼoeˇ miˇ neh, Yeˬhawˇshaˬpaˇ tiˬ nah saˇ-iˬ tiˬ nah baoˬ huiˬ laˇ luꞈ-eu meh. 
Yuˇdaˆ miˇ kʼahˬ doe ni, taˆ deuˬ hawˇ-eu meuˬ deuˬ aˬ yawꞈ laˆ ziꞈ-euˬ meh.  
13Yuˇdaˆ miˇ kʼahˬ meuˬ deuˬ laꞈ kʼoeˇ dzaˬ dzaˬ dawˇ dawˇ tiˬ byah ni tawˬ ahˇ taˬ-
euˬ meh. Guiˇ deuˆ-eu paw tsawˇ myahˇ doˆ-eu yaw huiˬ yaw mahˇ deuˬ-ahˇ, 
Yeˬluˇsaˬlehˬ meuˬ-ahˇ bi jawˇ-euˬ meh.  
14Yawˬ ha-euˬ aˇ jeuˬ aˇ ca kʼoeˇ taˆ yawˬ ha aˬ yuiꞈ geuꞈ-euˬ deuˬ-aˬ, heu loꞈ-ehˇ 
meh. Yuˇdaˆ aˇ jeuˬ aˇ ca guiˇ maꞈ deuˬ kʼoeˇ taˆ aˬ yuiꞈ geuꞈ-awˇ uˆ lahˇ-eu gʼaˬ-aˬ, 
Aˬdaˬnahˬ pyeuꞈ-awˇ, aˬ yawꞈ-euˬ yehˇ smˬ seh gʼaˬ jawˇ-eu meh.  
15Aˬ yuiꞈ geuꞈ-euˬ nyiˬ gʼaˬ tiˬ gʼaˬ-aˬ, Yeˬhawˇhaˬnaˬ pyeuꞈ-awˇ, aˬ yawꞈ-euˬ yehˇ 
nyiˬ seh yehꞈ muiˇ gʼaˬ jawˇ-eu meh.  
16Aˬ yuiꞈ geuꞈ-euˬ smˇ gʼaˬ tiˬ gʼaˬ-aˬ, Ziˇkaˬliˇ-euˬ aˬ li Aˬmaˬsiˇ pyeuꞈ-awˇ, aˬ yawꞈ-
euˬ yehˇ nyiˬ seh gʼaˬ jawˇ-eu meh. (Aˬmaˬsiˇ-aˬ, yawˬ haˇ yawˬ ha nui ma keuˆ-awˇ 
Sahˬpaˬ Miˬyehˇ-euˬ gaˇ mˇ-euˬ meh.) 
17Beˬyaˬmiˬ aˇ jeuˬ aˇ ca guiˇ maꞈ deuˬ kʼoeˇ taˆ aˬ yuiꞈ geuꞈ-awˇ uˆ lahˇ-euˬ gʼaˬ-aˬ, 
tsawˇ myahˇ doˆ-eu yehˇ tiˬ gʼaˬ pyeuꞈ-eu Eˇleˬdaˬ meh. Dehˬ daˬ duˬ hawˇ-eu kaˆ 
baꞈ-euˬ yehˇ nyiˬ seh gʼaˬ-ahˇ aˬ yawꞈ uˆ lahˇ-euˬ meh.  
18Aˬ yuiꞈ geuꞈ-euˬ nyiˬ gʼaˬ tiˬ gʼaˬ-aˬ, Yeˬhawˇzaˬbaˆ pyeuꞈ-awˇ, guiˇ deuˆ-eu gʼaˇ 
duˬ keu ka biꞈ loꞈ taˬ-euˬ yehˇ tiˬ seh yehꞈ muiˇ gʼaˬ-ahˇ aˬ yawꞈ uˆ lahˇ-eu meh. 
19Tsawˇ haˬ heu deuˬ Yeˬluˇsaˬlehˬ meuˬ-ahˇ jawˇ-awˇ, sahˬ paˬ-euˬ yehˇ geuꞈ luꞈ-
eu meh. Kʼoeˇ uˬ taꞈ, Yuˇdaˆ miˇ kʼahˬ laꞈ kʼoeˇ jaˆ-eu ziꞈ dah ni tsoˆ taˬ-euˬ meuˬ 
deuˬ-ahˇ kʼawꞈ, yehˇ nui deuˬ aˬ yawꞈ bi jawˇ-euˬ meh.  

2 Laˬsaˬbaˬ 18 

Aˬhaˆ ya shiˇ meh lehˇ Miˇkaˬyaˇ ehˇ-euˬ 
(1 Sahˬpaˬ 22.1-28) 

1Yuˇdaˆ sahˬ paˬ Yeˬhawˇshaˬpaˇ smˇ muiˬ muiˬ laˇ-awˇ tsawˇ myahˇ doˆ laˇ ngeh, 
aˬ yawꞈ-euˬ nymˇ kʼahˬ zaˬ tiˬ gʼaˬ hawˇ-eu Iˇsaˬleˬlaˆ sahˬ paˬ Aˬhaˆ-euˬ nymˇ kʼahˬ 
zaˬ tiˬ gʼaˬ bi sheuˬ dahˬ dzaˬ taꞈ-eu laꞈ kʼoeˇ, Aˬhaˆ nehˬ-ehˇ cawˬ cawˬ taꞈ-euˬ 
meh.  
2Aˇ kʼoꞈ aˇ la ui cuiˆ myahˇ laˇ ngeh jawˇ, Saˬmaˬliˆ meuˬ-ahˇ Yeˬhawˇshaˬpaˇ le-awˇ, 
Aˬhaˆ jawˇ gaˇ dawˬ deh gʼa leˇ-euˬ meh. Yeˬhawˇshaˬpaˇ hawˇ-eu aˬ yawꞈ nehˬ-ehˇ 
le-euˬ deuˬ-ahˇ taˬ huiˬ-eu laꞈ kʼoeˇ, yawˇ hawˇ-eu mawˇ neˇ gʼawˬ mya ni Aˬhaˆ 
sehꞈ-awˇ, dzaˬ byawˇ lawˇ-euˬ meh. Giˇlaˆ miˇ kʼahˬ-ahˇ jaˆ-eu Laˬmoˆ meuˬ-ahˇ guiˇ 
deuˆ leˇ-eu gʼaˇ duˬ, Yeˬhawˇshaˬpaˇ-ahˇ aˬ yawꞈ cawˬ-euˬ meh.  
3“Giˇlaˆ miˇ kʼahˬ Laˬmoˆ meuˬ-ahˇ ngaˬ nehˬ-ehˇ guiˇ deuˆ leˇ ma loˇ” lehˇ, Yuˇdaˆ 
sahˬ paˬ Yeˬhawˇshaˬpaˇ-ahˇ Iˇsaˬleˬlaˆ sahˬ paˬ Aˬhaˆ naˇ haˬ-euˬ meh. 
Yeˬhawˇshaˬpaˇ ehˇ-eu, “Nawˇ kʼaˇ dah laˇ ngeh nawˬ nehˬ-ehˇ le-eu gʼaˇ duˬ ngaˇ 
lehˬ hmˬ dah taˬ-euˬ ma. Ngaˬ-euˬ guiˇ maꞈ kʼawꞈ lehˬ hmˬ dah taˬ-euˬ ma. Nga 
maꞈ nawˬ nehˬ-ehˇ guiˇ deuˆ leˇ ma.  
4Ehˇ kʼawꞈ, Sahˬpaˬ Miˬyehˇ-ahˇ jeˬ hu naˇ haˬ haw kaˇ-euˇ.” 
5Kʼoeˇ naˇ, Miˬyehˇ gʼaˇ duˬ ngehˬ dah-eu oeˬ yaˇ gʼaˬ-ahˇ Aˬhaˆ kuˇ uiˬ-awˇ “Giˇlaˆ 
miˇ kʼahˬ Laˬmoˆ meuˬ-ahˇ ngaˇ guiˇ deuˆ leˇ-eu tsaˬ nga loˇ, maˬ tsaˬ nga loˇ lehˇ 
ehˇ nehˬ laꞈ sheˇ” lehˇ naˇ haˬ-euˬ meh. “Deuˆ leˇ-awˬ. Miˬyehˇ nawˬ-ahˇ bi gʼaˬ leˇ 
nehˬ laꞈ tehꞈ-a” lehˇ, aˬ yawꞈ maꞈ ehˇ-eu meh.  
6Ehˇ kʼawꞈ, Yeˬhawˇshaˬpaˇ ehˇ-eu, “Sahˬpaˬ Miˬyehˇ-ahˇ mehˬ bawˬ mˇ haw-eu 
gʼaˇ duˬ, Miˬyehˇ gʼaˇ duˬ ngehˬ dah-eu nui gʼaˬ tiˬ gʼaˬ-iˬ maˬ paˇ jawˇ meh loˇ.” 
7Aˬhaˆ ehˇ-eu, “Ymˇlahˬ-euˬ aˬ li Miˇkaˬyaˇ lehˇ myahˇ-euˬ tiˬ gʼaˬ jawˇ-a siˬ. Ehˇ 
kʼawꞈ, aˬ yawꞈ ngaˬ-ahˇ yaw muiˬ jeˬ tiˬ jeˬ-iˬ maˬ ngehˬ dah nehˬ laꞈ-eu miˇ neh, aˬ 
yawꞈ-ahˇ ngaˇ bye dui dui nya. Aˬ myah luꞈ maˬ muiˬ-eu jeˬ tehꞈ-ehˇ aˬ yawꞈ ngehˬ 
dah-eu meh.” Yeˬhawˇshaˬpaˇ ehˇ-eu, “Nawˇ teu loꞈ-ehˇ ehˇ-eu maˬ tsaˬ-eu paˬ.” 
8Kʼoeˇ naˇ, sahˬ paˬ Aˬhaˆ-aˬ, aˬ yawꞈ-euˬ saˇ naˇ-ahˇ gaˇ mˇ luꞈ-eu yaw huiˬ yaw 
mahˇ tiˬ gʼaˬ-ahˇ kuˇ-awˇ, Miˇkaˬyaˇ-ahˇ heu gaˇ yaw kawˇ-ehˇ sheuˬ laꞈ-awˬ” lehˇ 
ehˇ nehˬ-eu meh.  
9Iˇsaˬleˬlaˆ sahˬ paˬ hawˇ-eu Yuˇdaˆ sahˬ paˬ Yeˬhawˇshaˬpaˇ aˬ nyaꞈ-aˬ, sahˬ paˬ-
euˬ dm gʼaˬ dm lmˇ dm-awˇ, Saˬmaˬliˆ meuˬ-euˬ laꞈ nyiˇ paw cehˇ baw duˬ-ahˇ, sahˬ 
paˬ nuiˇ-eu nuiˇ mahˬ-ahˇ nuiˇ luꞈ-eu meh. Miˬyehˇ gʼaˇ duˬ ngehˬ dah-eu deuˬ 
dawˬ tawˆ luꞈ kʼawꞈ, aˬ yawꞈ nyaꞈ-euˬ mehˬ shi miˬ yehˇ gʼaˇ duˬ ngehˬ dah ngehˬ 
dah-ehˇ jawˇ luꞈ-eu meh.  
10Aˬ yawꞈ maꞈ laꞈ kʼoeˇ Sheˬnaˬnahˬ-euˬ aˬ li Zeˬdaˬkiˇ gʼaˬ, shmˇ uˬ coeˇ tehˆ-awˇ, 
“Heu loꞈ-ehˇ gʼeh-eu uˬ coeˇ neh Suˇliˆ tsawˇ haˬ deuˬ-ahˇ naw maꞈ deuˆ-awˇ, naw 
maꞈ gʼaˬ leˇ tehꞈ-a lehˇ, Sahˬpaˬ Miˬyehˇ ehˇ-eu meh” lehˇ ngehˬ dah-euˬ meh. 
11Miˬyehˇ gʼaˇ duˬ ngehˬ dah luꞈ-eu deuˬ dawˬ tawˆ luꞈ, aˬ yawꞈ neh kʼaˇ ehˇ-euˬ 
loꞈ-ehˇ ehˇ-eu meh. “Laˬmoˆ meuˬ-ahˇ guiˇ deuˆ leˇ-awˬ. Naw maꞈ gʼaˬ leˇ tehꞈ-a. 
Sahˬpaˬ Miˬyehˇ naw maꞈ-ahˇ bi gʼaˬ leˇ nehˬ laꞈ tehꞈ-a” lehˇ aˬ yawꞈ maꞈ ehˇ-eu 
meh.  

12Kʼoeˇ ngeh, Miˇkaˬyaˇ-ahˇ kuˇ laˬ-iˇ-euˬ yaw huiˬ yaw mahˇ kʼoeˇ gʼaˬ Miˇkaˬyaˇ-
ahˇ ehˇ nehˬ-eu, “Miˬyehˇ gʼaˇ duˬ ngehˬ dah-eu deuˬ dawˬ tawˆ luꞈ, sahˬ paˬ guiˇ 
deuˆ-eu gʼaˬ leˇ tehꞈ-a lehˇ ehˇ-eu meh. Nawˇ kʼawꞈ kʼoeˇ loꞈ-ehˇ ehˇ-eu tsaˬ tehꞈ-a.” 
13Ehˇ kʼawꞈ, Miˇkaˬyaˇ ehˇ-eu, “Miˬyehˇ neh kʼaˇ bi ehˇ-euˬ loꞈ-ehˇ tehꞈ-ehˇ ngaˇ ehˇ 
ma lehˇ, dehꞈ luꞈ-eu Sahˬpaˬ Miˬyehˇ-euˬ mehˬ shi ngaˇ saˇ jaˇ dzaˬ-eu ma.” 
14Sahˬ paˬ Aˬhaˆ-euˬ mehˬ shi Miˇkaˬyaˇ le keuˆ ngeh, “Miˇkaˬyaˇ-oˇ, sahˬ paˬ 
Yeˬhawˇshaˬpaˇ nga nyaꞈ Laˬmoˆ meuˬ-ahˇ guiˇ deuˆ leˇ-eu tsaˬ meh loˇ, maˬ tsaˬ-a 
loˇ” lehˇ, sahˬ paˬ Aˬhaˆ naˇ haˬ-euˬ meh. “Deuˆ leˇ-awˬ. Nawˇ gʼaˬ leˇ tehꞈ-a. 
Sahˬpaˬ Miˬyehˇ nawˬ-ahˇ bi gʼaˬ leˇ nehˬ laꞈ tehꞈ-a” lehˇ, Miˇkaˬyaˇ ehˇ nehˬ-euˬ 
meh.  
15Ehˇ kʼawꞈ, Aˬhaˆ ehˇ-eu, “Sahˬpaˬ Miˬyehˇ-euˬ tsawˇ myahˇ uˬ moˆ nawˇ ngaˬ-ahˇ 
dawˬ ngehˬ cawˬ ngeh dawˇ coe ni ngehˬ-awˬ tmˇ-awˬ lehˇ ngaˇ nawˬ-ahˇ aˇ myaˆ 
poˆ ya ehˇ nehˬ nmˇ.” 
16Miˇkaˬyaˇ ehˇ-eu, “Yawˇ bo-eu yaw sahˇ maˬ baw-eu yawˇ deuˬ loꞈ-ehˇ, Iˇsaˬleˬlaˆ 
yehˇ deuˬ gawˬ jawˬ gawˬ duˇ doe ni cehˆ byaˆ taˬ-euˬ ngaˬ-ahˇ mawˇ le-euˬ meh. 
Kʼoeˇ ngeh, Sahˬpaˬ Miˬyehˇ ehˇ-eu, ‘Tsawˇ haˬ heu deuˬ-aˬ, aˬ yuiꞈ geuꞈ-awˇ sheuˬ 
gʼeh nehˬ-euˬ gʼaˬ, maˬ jawˇ-a. Aˬ yawꞈ maꞈ-ahˇ coꞈ ngehˇ ni bi gʼoꞈ-iˇ-awˬ’ lehˇ ehˇ-
eu meh.” 
17Yeˬhawˇshaˬpaˇ-ahˇ Aˬhaˆ ehˇ nehˬ-eu, “Tsawˇ haˬ heu gʼaˬ ngaˬ-ahˇ yaw muiˬ jeˬ 
tiˬ jeˬ-iˬ maˬ ngehˬ dah nehˬ laꞈ-a lehˇ ngaˇ nawˬ-ahˇ ehˇ-euˬ maˬ ngeuˇ-a loˇ. Aˬ 
myah luꞈ maˬ muiˬ-eu jeˬ tehꞈ-ehˇ ngehˬ dah-eu meh.” 
18Miˇkaˬyaˇ paˇ ehˇ-eu, “Sahˬpaˬ Miˬyehˇ ehˇ gaˇ naˇ haˬ sheˇ. Sahˬpaˬ Miˬyehˇ-aˬ, 
mˬ kʼoeˇ taˆ aˬ yawꞈ-euˬ nuiˇ mahˬ-ahˇ nuiˇ luꞈ-awˇ, aˬ yawꞈ-euˬ mˬ taˆ gʼaˬ kʼehˇ 
dawˬ tawˆ luꞈ aˬ yawꞈ dawˬ peh yawꞈ luꞈ-eu ngaˬ-ahˇ mawˇ laˇ miˇ-a.  
19Kʼoeˇ ngeh, Laˬmoˆ meuˬ-ahˇ Aˬhaˆ le-awˇ, aˬ cawˬ neh bi deuˆ sehꞈ ni, aˬ yawꞈ-
ahˇ aˬ suˇ gʼaˬ mehˇ shuiˇ shuiˇ-iˇ nmˇ lehˇ, Sahˬpaˬ Miˬyehˇ ehˇ ngeh, mˬ taˆ gʼaˬ 
kʼehˇ deuˬ tiˬ gʼaˬ tiˬ jeˬ ehˇ-eu meh.  
20Kʼoeˇ ngeh, yaw sahˇ tiˬ sahˇ mehˬ hu paw doˆ laˇ-awˇ, Sahˬpaˬ Miˬyehˇ-euˬ dawˬ 
peh le-awˇ, ‘Aˬ yawꞈ-ahˇ ngaˇ mehˇ shuiˇ shuiˇ-iˇ ma’ lehˇ ehˇ-eu meh. ‘Aˬ joˆ-ehˇ 
shuiˇ-iˇ nmˇ’ lehˇ aˬ yawꞈ-ahˇ Sahˬpaˬ Miˬyehˇ naˇ haˬ-euˬ meh.  
21Aˬ yawꞈ ehˇ-eu, ‘Ngaˇ iˇ-awˇ, Aˬhaˆ-ahˇ Miˬyehˇ gʼaˇ duˬ ngehˬ dah nehˬ-eu deuˬ 
dawˬ tawˆ luꞈ jaˬ myawꞈ myawꞈ ni jahˇ ma’ lehˇ ehˇ-eu meh. ‘Mehˇ shuiˇ shuiˇ-iˇ-
awˬ. Nawˬ neh mehˇ shuiˇ shuiˇ-euˬ gaˇ tawˆ laˇ tehꞈ-a’ lehˇ, Sahˬpaˬ Miˬyehˇ ehˇ 
nehˬ-euˬ meh.  
22Heu-aˬ, aˬ joˆ-ehˇ pyeuꞈ laˇ gʼaˬ-euˬ gaˇ kawˆ meh. Nawˬ-ahˇ Miˬyehˇ gʼaˇ duˬ 
ngehˬ dah nehˬ luꞈ-eu heu deuˬ jaˬ myawꞈ myawꞈ ni Sahˬpaˬ Miˬyehˇ neh jahˇ nehˬ 
taˬ-euˬ meh. Luˬ-iˇ seˇ-iˇ-eu jeˬ-ahˇ nawˇ ya tahˬ puˬ tehꞈ-a lehˇ Sahˬpaˬ Miˬyehˇ ehˇ 
tsehˆ gʼaˬ taˬ-euˬ meh.” 
23Kʼoeˇ naˇ, Miˬyehˇ gʼaˇ duˬ ngehˬ dah-eu Zeˬdaˬkiˇ gʼaˬ Miˇkaˬyaˇ jawˇ gaˇ le-awˇ, 
Miˇkaˬyaˇ-euˬ baˬ ba-ahˇ tehˆ-awˇ ehˇ-eu, “Sahˬpaˬ Miˬyehˇ-euˬ yaw sahˇ aˬ myah 
neh ngaˇ jawˇ gaˇ neh aˬ myah doˆ-iˇ-awˇ, nawˬ-ahˇ dawˬ paˇ ngehˬ cawˬ le taˬ.” 

24Miˇkaˬyaˇ ehˇ-eu, “Nymˇ naˇ kʼah paw nawˇ ya cehˆ zaꞈ-iˇ-eu aˇ yamˬ keuˆ laˇ 
ngeh, gaˇ kawˆ heu nawˇ ya siˬ duˬ tehꞈ-a.” 
25Kʼoeˇ naˇ, Aˬ haˇ-aˬ, aˬ yawꞈ-euˬ gaˇ mˇ-eu yaw huiˬ yaw mahˇ tiˬ gʼaˬ-ahˇ, heu loꞈ-
ehˇ ehˇ nehˬ-euˬ meh. “Miˇkaˬyaˇ-ahˇ paꞈ-awˇ, meuˬ-ahˇ uˆ lahˇ-eu gʼaˬ pyeuꞈ-eu 
Aˬmoˬ hawˇ-eu sahˬ paˬ-euˬ aˬ li Yawˇshaˆ jawˇ gaˇ nyehꞈ gʼeh-awˬ.  
26Ngaˇ tiˬ jeˬ-iˬ maˬ ca laˇ ni gʼoꞈ keuˆ laˇ ngeh keuˆ ni, tsawˇ haˬ heu gʼaˬ-ahˇ paꞈ 
kuˆ-ahˇ dawˆ-awˇ, kaˬ muˇ hawˇ-eu iˇ cuꞈ tehꞈ-ehˇ bi dzaˬ bi dawˇ-awˇ bi jawˇ tawˬ-
awˬ.” 
27Miˇkaˬyaˇ ehˇ-eu, “Nawˇ tiˬ jeˬ-iˬ maˬ gʼeh ni gʼoꞈ keuˆ le lawˬ naˇ, Sahˬpaˬ 
Miˬyehˇ ngaˬ-ahˇ gʼoe-awˇ dawˬ bi ngehˬ dah nehˬ laꞈ-euˬ maˬ ngeuˇ-aˇ. Ngaˬ neh 
ehˇ-euˬ dawˬ-ahˇ yawˬ gʼaˬ na luꞈ naˇ haˬ taˬ-awˬ.” 

Aˬhaˆ shiˇ-euˬ 
(1 Sahˬpaˬ 22.29-35) 

28Kʼoeˇ naˇ, Iˇsaˬleˬlaˆ sahˬ paˬ Aˬhaˆ hawˇ-eu Yuˇdaˆ sahˬ paˬ Yeˬhawˇshaˬpaˇ aˬ 
nyaꞈ, Giˇlaˆ miˇ kʼahˬ-ahˇ jaˆ-eu Laˬmoˆ meuˬ-ahˇ guiˇ deuˆ leˇ-euˬ meh.  
29“Aˇ nyaꞈ guiˇ deuˆ ngeh, ngaˬ-ahˇ aˬ cawˬ maˬ bi haw siˬ-eu gʼaˇ duˬ mehˬ tsoeˬ 
pyehˇ-awˇ deuˆ ma. Ehˇ kʼawꞈ, nawˇ-aˬ sahˬ paˬ-euˬ dm gʼaˬ dm lmˇ dm-awˇ deuˆ-
awˬ” lehˇ, Yeˬhawˇshaˬpaˇ-ahˇ Aˬhaˆ ehˇ nehˬ-euˬ meh. Kʼoeˇ naˇ, Iˇsaˬleˬlaˆ sahˬ 
paˬ gʼaˬ aˬ cawˬ maˬ bi haw siˬ ni mehˬ tsoeˬ pyehˇ-awˇ guiˇ deuˆ-euˬ meh.  
30Suˇliˆ sahˬ paˬ-aˬ, aˬ yawꞈ-euˬ mahˬ laˆ lawˬ deuˬ-ahˇ uˆ lahˇ-eu yaw huiˬ deuˬ-
ahˇ, Iˇsaˬleˬlaˆ sahˬ paˬ-ahˇ maˬ ngeuˇ naˇ tiˬ gʼaˬ-ahˇ-iˬ taˬ deuˆ lehˇ dawˬ biꞈ taˬ-
euˬ meh.  
31Kʼoeˇ miˇ neh, sahˬ paˬ Yeˬhawˇshaˬpaˇ-ahˇ ya mawˇ ngeh, aˬ yawꞈ maꞈ dawˬ 
tawˆ luꞈ Iˇsaˬleˬlaˆ sahˬ paˬ meh lehˇ noeˬ-awˇ, aˬ yawꞈ-ahˇ tehꞈ-ehˇ ga jawˬ-awˇ 
deuˆ-euˬ meh. Ehˇ kʼawꞈ, Yeˬhawˇshaˬpaˇ guˇ doˆ laˇ ngeh, Sahˬpaˬ Miˬyehˇ aˬ 
yawꞈ-ahˇ ka kʼoꞈ-euˬ meh. Aˬ yawꞈ maꞈ aˬ yawꞈ-ahˇ ga jawˬ-awˇ maˬ ya deuˆ ni 
Miˬyehˇ jahˇ-euˬ meh.  
32Aˬ yawꞈ Iˇsaˬleˬlaˆ sahˬ paˬ maˬ ngeuˇ-eu gaˇ, mahˬ laˆ lawˬ-ahˇ uˆ lahˇ-eu Suˇliˆ 
tsawˇ haˬ yaw huiˬ yaw mahˇ kʼoeˇ deuˬ ya mawˇ ngeh, aˬ yawꞈ-ahˇ teh teh-ehˇ 
maˬ deuˆ ni byehˇ-euˬ meh.  
33Ehˇ kʼawꞈ, Suˇliˆ yehˇ tiˬ gʼaˬ neh beuˆ gʼeh leꞈ-euˬ kaˆ myaˬ tiˬ myaˬ-aˬ, sahˬ paˬ 
Aˬhaˆ dm luꞈ-eu shmˇ pehˇ kʼahˬ maˇ byoe-ahˇ maˬ noeˬ maˬ duˇ-ehˇ beuˆ ahˇ gʼeh-
awˇ, aˬ yawꞈ-ahˇ zaw leˇ-euˬ meh. Aˬ yawꞈ-euˬ mahˬ laˆ lawˬ teh-eu gʼaˬ-ahˇ, “Ngaˬ-
ahˇ zaw laˇ-euˬ miˇ-a. Mehˬ nah paw zeuˆ pyawˇ-awˇ, guiˇ deuˆ luꞈ gaˇ neh iˇ doˆ 
gʼeh-awˬ” lehˇ, aˬ yawꞈ ehˇ nehˬ-euˬ meh.  
34Guiˇ yaw kʼaˆ -ehˇ deuˆ luꞈ ngeh, aˬ yawꞈ-euˬ mahˬ laˆ lawˬ kʼoeˇ taˆ aˬ cawˬ-ahˇ 
kʼawˬ daˇ-awˇ, Suˇliˆ tsawˇ haˬ deuˬ jawˇ paw ciˬ pyawˇ-awˇ jawˇ-euˬ meh. Nahˇ ma 
ga ahˇ ngeh yamˬ-ahˇ aˬ yawꞈ shiˇ tsehˆ-euˬ meh.  

2 Laˬsaˬbaˬ 19 

Yeˬhuˇ neh Yeˬhawˇshaˬpaˇ-ahˇ mehˬ nehˬ-euˬ 

1Yuˇdaˆ sahˬ paˬ Yeˬhawˇshaˬpaˇ-aˬ, Yeˬluˇsaˬlehˬ meuˬ-ahˇ jaˆ-eu sahˬ paˬ-euˬ 
nymˇ-ahˇ yaw muiˬ paˬ-ehˇ gʼoꞈ keuˆ-iˇ-euˬ meh. 
2Haˬnaˬniˇ-euˬ aˬ li Yeˬhuˇ lehˇ myahˇ-euˬ Miˬyehˇ gʼaˇ duˬ ngehˬ dah-eu tiˬ gʼaˬ aˬ 
yawꞈ jawˇ gaˇ iˇ-awˇ, heu loꞈ-ehˇ ehˇ nehˬ-euˬ meh. “Nui ma maˬ dawˇ-eu tsawˇ 
haˬ-ahˇ caw ba-awˇ, Sahˬpaˬ Miˬyehˇ-ahˇ bye-eu tsawˇ haˬ nehˬ-ehˇ mˇ taꞈ shaˇ taꞈ-
eu tsaˬ meh lehˇ nawˇ noeˬ te loˇ. Nawˬ neh mˇ-euˬ gaˇ baˬ da neh Sahˬpaˬ Miˬyehˇ 
nui ma pehˇ-eu jeˬ nawˬ-euˬ kʼoeˇ taˆ keuˆ le luꞈ meh.  
3Ehˇ kʼawꞈ, nawˬ-euˬ laꞈ kʼoeˇ yaw muiˬ jeˬ ahˇ-a siˬ. Aˬ jeˬ miˇ neh ehˇ naˇ, miˇ 
kʼahˬ zaˬ deuˬ uˬ duˬ tahˬ luꞈ-eu Aˬsheˇlaˬ miˬ yehˇ ma-euˬ tahˬ pahˬ aˬ ma mawˇ 
kawˇ dawˬ tawˆ luꞈ-ahˇ nawˇ laˆ cawˆ jiˇ-awˇ, Sahˬpaˬ Miˬyehˇ-euˬ nui noeˬ-ahˇ 
nawˇ caw teh-euˬ meh.” 

Yeˬhawˇshaˬpaˇ yaˇ kʼaˬ daˇ-eu deuˬ tseˇ doˆ-euˬ 

4Sahˬ paˬ Yeˬhawˇshaˬpaˇ-aˬ, Yeˬluˇsaˬlehˬ meuˬ-ahˇ jawˇ kʼawꞈ, miˇ kʼahˬ zaˬ deuˬ 
kʼaˇ jawˇ gaˇ cah doe-euˬ meh. Laꞈ oˆ paw pyawˬ-ahˇ jaˆ-eu Beˬlaˇsheˬba meuˬ-ahˇ 
neh, laꞈ taˆ paw Eˇpaˬleˬ miˇ kʼahˬ gawˬ jawˬ gawˬ duˇ-ahˇ keuˆ ni cah doe-awˇ, miˇ 
kʼahˬ zaˬ deuˬ-ahˇ aˬ yawꞈ maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu 
Sahˬpaˬ Miˬyehˇ jawˇ gaˇ gʼoꞈ kʼoꞈ laˇ-awˬ lehˇ kuˇ-euˬ meh.  
5Yuˇdaˆ miˇ kʼahˬ-ahˇ jaˆ-eu ziꞈ dah ni tsoˆ taˬ-euˬ meuˬ yawˬ meuˬ na luꞈ laꞈ kʼoeˇ, 
yaˇ kʼaˬ daˇ-eu deuˬ aˬ yawꞈ tseˇ doˆ-awˇ, yaˇ kʼaˬ bi daˇ-euˬ meh.  
6Yaˇ kʼaˬ daˇ-eu deuˬ-ahˇ aˬ yawꞈ heu loꞈ-ehˇ mehˬ nehˬ tsoˆ nehˬ-euˬ meh. “Naw 
maꞈ yaˇ kʼaˬ daˇ ngeh yaw muiˬ paˬ-ehˇ shaˇ noeˬ -awˇ daˇ-awˬ. Aˬ jeˬ miˇ neh ehˇ 
naˇ, tsawˇ haˬ zaˬ-euˬ baoˬ-ahˇ gʼoe-awˇ naw maꞈ yaˇ kʼaˬ daˇ-eu maˬ ngeuˇ-a. 
Sahˬpaˬ Miˬyehˇ-euˬ baoˬ-ahˇ gʼoe-awˇ daˇ-eu meh. Naw maꞈ yaˇ kʼaˬ daˇ ngeh, aˬ 
yawꞈ naw maꞈ nehˬ-ehˇ jawˇ-eu meh.  
7Naw maꞈ Sahˬpaˬ Miˬyehˇ-ahˇ guˆ-eu laꞈ kʼoeˇ yaw muiˬ paˬ-ehˇ mˇ-awˬ. Aˬ jeˬ miˇ 
neh ehˇ naˇ, aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, jaˬ myawꞈ myawꞈ-eu 
jeˬ-ahˇ maˬ ehˇ, myaˆ pyawˬ huiˬ nyiˇ tseˇ-eu jeˬ-ahˇ maˬ ehˇ, laꞈ nmꞈ nmꞈ-eu jeˬ-ahˇ 
maˬ ehˇ, iˬ baˇ maˬ pyehˬ nehˬ-a.” 
8Yeˬluˇsaˬlehˬ meuˬ laꞈ kʼoeˇ kʼawꞈ, Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ 
mˇ bahˬ-euˬ jeˬ doˆ laˇ ngeh maˬ ehˇ, meuˬ laꞈ kʼoeˇ jawˇ-eu tsawˇ haˬ deuˬ tiˬ gʼaˬ 
tiˇ gʼaˬ ja dzaˬ-eu jeˬ doˆ laˇ ngeh maˬ ehˇ, yaˇ kʼaˬ daˇ-eu gʼaˇ duˬ, Leˬbiˇ tsawˇ haˬ 
deuˬ, piˇ ma deuˬ hawˇ-eu, aˬ yuiꞈ aˬ tsu geuꞈ luꞈ-eu miˇ kʼahˬ zaˬ tiˬ paˆ na deuˬ-
ahˇ Yeˬhawˇshaˬpaˇ tseˇ doˆ-euˬ meh.  
9Aˬ yawꞈ maꞈ-ahˇ aˬ yawꞈ heu loꞈ-ehˇ mehˬ nehˬ tsoˆ nehˬ-euˬ meh. “Naw maꞈ 
Sahˬpaˬ Miˬyehˇ-ahˇ guˆ-awˇ, kʼaˇ mˇ kʼaˇ shaˇ-eu yawˬ jeˬ na luꞈ laꞈ kʼoeˇ aˬ yawꞈ-
ahˇ saˇ jaˇ ziꞈ-awˇ, aˬ yawꞈ-euˬ ehˇ dawˬ naˇ haˬ naˇ haˬ-ehˇ, yawˬ ha-ahˇ daˇ-eu gaˇ 
ya mˇ meh.  
10Meuˬ nui deuˬ-ahˇ jawˇ luꞈ-eu naw maꞈ-euˬ miˇ kʼahˬ zaˬ deuˬ, tsawˇ haˬ sehꞈ-euˬ 
maˬ ehˇ, miˇ kʼahˬ zahˇ sahˇ kʼoꞈ-ahˇ mˇ bahˬ-euˬ maˬ ehˇ, zahˇ dawˬ kʼoꞈ dawˬ-ahˇ 
mˇ bahˬ-euˬ maˬ ehˇ, kʼoeˇ loꞈ-ehˇ gʼeh-eu gaˇ kawˆ doˆ laˇ-awˇ naw maꞈ jawˇ gaˇ laˇ 
keuˆ ngeh, aˬ yawꞈ maꞈ-ahˇ yaˇ kʼaˬ daˇ nehˬ-eu aˇ yamˬ laꞈ kʼoeˇ Sahˬpaˬ Miˬyehˇ-

ahˇ maˬ ya mˇ bahˬ-eu gʼaˇ duˬ, aˬ joˆ-ehˇ ya ngehˬ ya tmˇ-awˇ, aˬ joˆ-ehˇ ya dehꞈ-eu 
gaˇ kawˆ deuˬ, aˬ yawꞈ maꞈ-ahˇ yaw muiˬ paˬ-ehˇ mehˬ nehˬ tsoˆ nehˬ-awˬ. Naw 
maꞈ kʼoeˇ loꞈ-ehˇ maˬ mehˬ maˬ tsoˆ nehˬ naˇ, naw maꞈ hawˇ-eu naw maꞈ-euˬ miˇ 
kʼahˬ zaˬ kʼoeˇ deuˬ kʼoeˇ taˆ, Sahˬpaˬ Miˬyehˇ nui ma pehˇ-eu jeˬ keuˆ le tehꞈ-a. Ehˇ 
kʼawꞈ, kʼoeˇ loꞈ-ehˇ mehˬ nehˬ tsoˆ nehˬ naˇ, naw maꞈ iˬ baˇ maˬ ahˇ-a.  
11Piˇ ma Yaw huiˬ gʼaˬ pyeuꞈ-eu Aˬmaˬliˇ-aˬ, uˬ duˬ tahˬ-eu zahˇ sahˇ kʼoꞈ paw taꞈ 
leˇ-eu gaˇ dawˬ tawˆ luꞈ-ahˇ jahˇ jiˇ nya-eu baoˬ jaˆ-awˇ, Yuˇdaˆ miˇ kʼahˬ-ahˇ haw 
pyaˆ uˆ lahˇ-eu gʼaˬ pyeuꞈ-eu Iˇshaˬmeˬlaˇ-euˬ aˬ li Zeˬbaˬdiˇ-aˬ, miˇ kʼahˬ zahˇ sahˇ 
kʼoꞈ-ahˇ taꞈ-eu gaˇ yawˬ jeˬ na luꞈ-ahˇ jahˇ jiˇ nya-eu baoˬ jaˆ-eu meh. Leˬbiˇ tsawˇ 
haˬ deuˬ-aˬ, saˇ naˇ gaˇ mˇ-eu paw haw-eu pyaˆ-eu deuˬ ya geuꞈ meh. Nui ma kʼaˬ 
duˬ ni mˇ-awˬ. Yaw tsaˬ yaw dawˇ dawˇ-ehˇ mˇ-eu deuˬ jawˇ paw Sahˬpaˬ Miˬyehˇ 
pyawˬ luꞈ-uˇ.” 

2 Laˬsaˬbaˬ 20 

Mawˇbaˆ tsawˇ jeuˬ hawˇ-eu Aˬmoˬ tsawˇ jeuˬ-ahˇ Yeˬhawˇshaˬpaˇ deuˆ gʼaˬ-euˬ 

1Aˇ yamˬ ui cuiˆ myahˇ laˇ ngeh, Mawˇbaˆ tsawˇ jeuˬ guiˇ maꞈ hawˇ-eu Aˬmoˬ tsawˇ 
jeuˬ guiˇ maꞈ deuˬ-aˬ, aˬ yawꞈ maꞈ-ahˇ nui ma taꞈ-eu Myuˇniˆ tsawˇ jeuˬ nehˬ-ehˇ 
gm leˇ-awˇ, Yuˇdaˆ miˇ kʼahˬ-ahˇ guiˇ deuˆ-eu lehˇ uˇ le-euˬ meh.  
2Dawˬ tsaꞈ tsaꞈ le-euˬ tsawˇ haˬ deuˬ Yeˬhawˇshaˬpaˇ jawˇ gaˇ oe-awˇ, “Eˬdoˬ miˇ 
kʼahˬ-ahˇ neh laˇ-euˬ myaˬ dui dui-eu guiˇ maꞈ tiˬ maꞈ nawˬ-ahˇ guiˇ deuˆ-eu lehˇ, 
Shiˇ-eu iˬ ma laˆ shaˆ nui baˬ paw oe luꞈ meh. Haˬzaˬzoˇtaˬmaˬ meuˬ-ahˇ aˬ yawꞈ 
maꞈ deuˆ gʼaˬ-euˬ meh” lehˇ tsaꞈ le-euˬ meh. (Haˬzaˬzoˇtaˬmaˬ meuˬ-ahˇ Eˬgeˬdiˇ 
meuˬ lehˇ kʼawꞈ kuˇ-eu meh.) 
3Yeˬhawˇshaˬpaˇ guˆ dui dui-awˇ, Sahˬpaˬ Miˬyehˇ neh bi ngehˬ gʼeh-eu gʼaˇ duˬ 
guiˬ lahˬ shaˇ-euˬ meh. Yuˇdaˆ miˇ kʼahˬ kʼahˬ lah ni maˬ dzaˬ-eu zahˇ jahˇ-eu gʼaˇ 
duˬ, aˬ yawꞈ dawˬ biꞈ gʼeh-euˬ meh.  
4Yuˇdaˆ miˇ kʼahˬ meuˬ yawˬ meuˬ na luꞈ-ahˇ jawˇ-eu tsawˇ haˬ deuˬ, Sahˬpaˬ 
Miˬyehˇ-ahˇ tahˬ shaˇ leˇ-eu gʼaˇ duˬ Yeˬluˇsaˬlehˬ meuˬ-ahˇ yaw kawˇ-ehˇ le-euˬ 
meh. 
5Kʼoeˇ naˇ, aˬ yawꞈ maꞈ hawˇ-eu Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ, Uˬ 
duˬ tahˬ nymˇ nymˇ ma mehˬ shi pu kaˬ yaw shuiꞈ tsahˇ-ahˇ uiˬ leˇ taˬ-euˬ meh. 
Sahˬ paˬ Yeˬhawˇshaˬpaˇ kʼawꞈ le-awˇ, aˬ yawꞈ maꞈ-euˬ mehˬ shi yawꞈ-awˇ,  
6heu loꞈ-ehˇ guˇ guˇ-ehˇ guiˬ lahˬ shaˇ-euˬ meh. “Nga maꞈ-euˬ aˬ poeˬ aˬ bawˇ deuˬ-
euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nawˇ mˬ kʼoeˇ taˆ jawˇ-awˇ miˇ tsaˬ kʼoeˇ 
taˆ kʼaˇ jawˇ-eu tsawˇ jeuˬ dawˬ tawˆ luꞈ kʼoeˇ taˆ uˆ lahˇ luꞈ-eu meh. Nawˇ-aˬ, baoˬ 
huiˬ dui dui-eu miˇ neh, nawˬ-ahˇ tiˬ gʼaˬ-iˬ maˬ ciˬ daˬ peuˬ-a.  
7Nawˇ-aˬ, nga maꞈ-euˬ Miˬyehˇ ma. Nawˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ 
miˇ kʼahˬ heu kʼahˬ-ahˇ uˇ laˇ ngeh, heu gaˇ jawˇ luꞈ-eu tsawˇ haˬ deuˬ-ahˇ nawˇ teh 
dzeh-awˇ, nawˬ-euˬ cawˬ Aˬbyaˬhaˬ-euˬ zaˬ deuˬ uˆ deuˬ pyeuꞈ-eu aˬ yawꞈ maꞈ-ahˇ 
miˇ kʼahˬ heu kʼahˬ nawˇ biꞈ tsehˆ nehˬ-euˬ meh.  

8-9Aˬ yawꞈ maꞈ heu gaˇ jawˇ duˬ dah-awˇ, nawˬ-ahˇ taˬ huiˬ taˬ mahˇ-eu laꞈ kʼoeˇ uˬ 
duˬ tahˬ nymˇ tiˬ nymˇ tsoˆ-euˬ meh. Guiˇ deuˆ-eu jeˬ, naˇ-eu gawˇ-eu jeˬ, mehꞈ-eu 
shuꞈ-eu jeˬ, heu loꞈ-ehˇ gʼeh-eu shaˬ-eu zahˬ-eu tiˬ jeˬ na aˬ yawꞈ maꞈ kʼoeˇ taˆ bi 
keuˆ le-eu laꞈ kʼoeˇ, aˬ yawꞈ maꞈ-ahˇ kʼehˬ nehˬ kʼaˆ nehˬ ngeh, nawˬ-ahˇ uˬ duˬ 
tahˬ-eu Uˬ duˬ tahˬ nymˇ nymˇ ma mehˬ shi aˬ yawꞈ maꞈ yawꞈ laˇ nya ni, aˬ yawꞈ 
maꞈ noeˬ siˬ-awˇ tsoˆ-euˬ meh. Aˬ yawꞈ maꞈ shaˬ-eu zahˬ-eu jeˬ ya tahˬ puˬ ngeh, 
nawˬ-ahˇ guiˬ lahˬ shaˇ kʼaˇ za-awˇ, aˬ yawꞈ maꞈ-euˬ shaˇ dawˬ-ahˇ nawˇ gaˬ-eu laꞈ 
kʼoeˇ, ka kʼoꞈ nehˬ nya-eu meh.  
10“Nymˬ-mˇ, Aˬmoˬ tsawˇ jeuˬ, Mawˇbaˆ tsawˇ jeuˬ hawˇ-eu, Eˬdoˬ tsawˇ jeuˬ deuˬ 
nga maꞈ-ahˇ guiˇ deuˆ le luꞈ meh. Nga maꞈ-euˬ aˬ poeˬ aˬ bawˇ deuˬ Iˇjiˇtuˆ miˇ kʼahˬ 
laꞈ kʼoeˇ neh doˆ laˇ ngeh, tsawˇ jeuˬ kʼoeˇ deuˬ-euˬ miˇ kʼahˬ laꞈ kʼoeˇ aˬ yawꞈ maꞈ-
ahˇ nawˇ maˬ bi le uˇ-a. Kʼoeˇ miˇ neh, nga maꞈ-euˬ aˬ poeˬ aˬ bawˇ deuˬ gaˇ jaw 
jaw-awˇ, tsawˇ jeuˬ kʼoeˇ deuˬ-ahˇ maˬ laˆ luˬ maˬ laˆ seˇ nehˬ-aˬ.  
11Ehˇ kʼawꞈ, nga maꞈ-ahˇ aˬ yawꞈ maꞈ heu loꞈ-ehˇ jahˇ kʼoꞈ nehˬ laꞈ-eu meh. Nawˬ 
neh biꞈ laꞈ-euˬ miˇ kʼahˬ laꞈ kʼoeˇ nga maꞈ-ahˇ maˬ bi jawˇ ni teh dzeh-eu lehˇ aˬ 
yawꞈ maꞈ oe luꞈ-eu meh.  
12Nawˇ-aˬ, nga maꞈ-euˬ Miˬyehˇ ma. Aˬ yawꞈ maꞈ-ahˇ nawˇ kʼehˬ nehˬ kʼaˆ nehˬ-
awˬ. Nga maꞈ-ahˇ ceh le-eu lehˇ oe luꞈ-eu myaˬ dui dui-eu guiˇ maꞈ heu maꞈ-ahˇ 
deuˆ ceh ceh-eu gʼaˇ duˬ, nga maꞈ noeˬ maˬ paˇ doˆ miˇ-a. Aˬ joˆ-ehˇ ya jahˇ paˬ nga 
lehˇ shaˇ noeˬ dui-euˬ miˇ-a. Ehˇ kʼawꞈ, nawˇ caw ba nehˬ laꞈ-eu jeˬ-ahˇ nga maꞈ 
noeˬ tmˬ luꞈ ma.” 
13Yuˇdaˆ tsawˇ haˬ dawˬ tawˆ luꞈ, aˬ yawꞈ maꞈ-euˬ miˬ sawˇ zaˬ deuˬ nehˬ-ehˇ Uˬ 
duˬ tahˬ nymˇ nymˇ ma mehˬ shi yawꞈ luꞈ-eu meh. 
14Tsawˇ haˬ aˇ maꞈ laꞈ kʼoeˇ jawˇ luꞈ-eu Leˬbiˇ tsawˇ haˬ tiˬ gʼaˬ kʼoeˇ taˆ Sahˬpaˬ 
Miˬyehˇ-euˬ yaw sahˇ keuˆ le-euˬ meh. Aˬ yawꞈ-aˬ, Zaˬkaˬliˇ-euˬ aˬ li Yaˬhaˬzeˬlaˇ 
lehˇ myahˇ-euˬ gʼaˬ meh. Aˬ yawꞈ-aˬ, Aˬsaˆ aˇ jeuˬ aˇ ca pyeuꞈ-awˇ, aˬ yawꞈ-euˬ 
tsuiꞈ-aˬ, Aˬsaˆ, Maˬtaˬniˇ, Yeˬzeˬlaˇ, Baˬnaˇyaˬ, Zaˬkaˬliˇ, Yaˬhaˬzeˬlaˇ lehˇ meh.  
15Yaˬhaˬzeˬlaˇ ehˇ-eu, “Sahˬ paˬ Yeˬhawˇshaˬpaˇ hawˇ-eu, Yuˇdaˆ miˇ kʼahˬ hawˇ-eu 
Yeˬluˇsaˬlehˬ meuˬ-ahˇ kʼaˇ jawˇ-eu tsawˇ haˬ deuˬ-oˇ, myaˬ dui dui-eu guiˇ maꞈ 
heu maꞈ-ahˇ naw maꞈ guˆ-awˇ gʼaˬ taˬ baˬ. Guiˇ deuˆ-eu heu Miˬyehˇ-euˬ aˬ laꞈ laꞈ 
kʼoeˇ jaˆ-eu meh.  
16Naw maꞈ-ahˇ daˇ-eu jeˬ maˬ ngeuˇ-a. Ni shawˬ nah Ziˇzaˆ gʼaˬ lahˇ-ahˇ neh aˬ 
yawꞈ maꞈ doˆ laˇ-eu nehˬ-ehˇ, aˬ yawꞈ maꞈ-ahˇ deuˆ-iˇ-awˬ. Yeˬyoeˬlaˇ bawˇ tsahˬ 
bawˇ dahˇ paw tahˬ leˇ-eu deh kʼawꞈ mehˬ dzaˬ-ahˇ, aˬ yawꞈ maꞈ-ahˇ naw maꞈ ya 
tahˬ puˬ tehꞈ-a.  
17Guiˇ heu naw maꞈ maˬ ya deuˆ-a. Jawˇ duˬ yuˇ-awˇ loꞈ tawˬ-awˬ. Sahˬpaˬ Miˬyehˇ 
naw maꞈ-ahˇ bi gʼaˬ leˇ nehˬ laꞈ gaˇ naw maꞈ ya mawˇ tehꞈ-a. Yuˇdaˆ miˇ kʼahˬ hawˇ-
eu Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, gʼaˬ byehˆ maˬ byehˆ-ehˇ maˬ 
guˆ ni jawˇ-awˬ. Ni shawˬ nah aˬ yawꞈ maꞈ-ahˇ guiˇ deuˆ-iˇ-awˬ. Sahˬpaˬ Miˬyehˇ 
naw maꞈ nehˬ-ehˇ jawˇ tehꞈ-a.” 

18Kʼoeˇ naˇ, sahˬ paˬ Yeˬhawˇshaˬpaˇ baˬ ba miˇ tsa tuˆ ni awˆ byaˆ-awˇ, tsawˇ haˬ 
dawˬ tawˆ luꞈ aˬ yawꞈ nehˬ-ehˇ awˆ byaˆ-awˇ, Sahˬpaˬ Miˬyehˇ-ahˇ uˬ duˬ tahˬ-euˬ 
meh.  
19Leˬbiˇ tsawˇ jeuˬ pyeuꞈ-eu Kawˇhaˆ aˇ jeuˬ hawˇ-eu Kawˇlaˆ aˇ jeuˬ deuˬ tuˇ laˇ-
awˇ, Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ yaw kʼaˆ-ehˇ guˇ-awˇ ja 
ceuˬ-euˬ meh.  
20Yawˬ nah yawˬ uˬ shawˬ yaw naꞈ-ehˇ, Teˬkawˬ meuˬ dawˬ peh jaˆ-eu bawˇ tsahˬ 
bawˇ dahˇ-ahˇ aˬ yawꞈ maꞈ iˇ-euˬ meh. Aˬ yawꞈ maꞈ doˆ-iˇ ngeh, aˬ yawꞈ maꞈ-ahˇ 
Yeˬhawˇshaˬpaˇ heu loꞈ-ehˇ ehˇ nehˬ-euˬ meh. “Yuˇdaˆ miˇ kʼahˬ hawˇ-eu 
Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ naw maꞈ gʼoe-awˇ, nui ma ziꞈ dah ni taˬ-awˬ. Aˬ yawꞈ-euˬ gʼaˇ 
duˬ ngehˬ dah-eu gʼaˬ neh ehˇ-euˬ dawˬ-ahˇ naw maꞈ jah-awˬ. Kʼoeˇ loꞈ-ehˇ jah naˇ, 
naw maꞈ gʼaˬ leˇ tehꞈ-a.” 
21Aˬ yawꞈ maꞈ-ahˇ aˬ yawꞈ kʼoeˇ loꞈ-ehˇ ehˇ nehˬ gʼaˬ ngeh, caˇ dawˬ caˇ-eu tsawˇ 
haˬ tiˬ paˆ na deuˬ-ahˇ aˬ yawꞈ heu loꞈ-ehˇ dawˬ biꞈ nehˬ-euˬ meh. “Zahˇ sahˇ kʼoꞈ-
ahˇ taꞈ leˇ-eu muiˬ-eu shawˇ-eu gaˇ mˇ ngeh naw maꞈ dm-euˬ pehˇ kʼahˬ pehˇ mahˇ 
kʼoeˇ dm-awˇ, guiˇ maꞈ-euˬ mehˬ hu paw cah-awˇ, heu loꞈ-ehˇ caˇ-awˬ.  

‘Sahˬpaˬ Miˬyehˇ-ahˇ ja ceuˬ-awˬ. Aˬ yawꞈ-euˬ gʼoeˇ-eu gaˬ-eu jeˬ mˬ maˬ maˬ byaˆ 
zaˇ ziˇ ziꞈ-eu meh’ lehˇ caˇ-awˬ.” 
22Aˬ yawꞈ maꞈ Sahˬpaˬ Miˬyehˇ-ahˇ ja ceuˬ-awˇ caˇ dahˬ beh ngeh, muiˇ-eu deuˬ-
euˬ guiˇ maꞈ deuˬ-ahˇ Sahˬpaˬ Miˬyehˇ laˆ bahˬ laˆ baˆ nehˬ-euˬ meh.  
23Aˬmoˬ tsawˇ haˬ deuˬ hawˇ-eu Mawˇbaˆ tsawˇ haˬ deuˬ Eˬdoˬ guiˇ maꞈ-ahˇ deuˆ-
awˇ, dawˬ tawˆ luꞈ deuˆ sehꞈ jiˇ nehˬ-euˬ meh. Kʼoeˇ naˇ, aˬ yawꞈ maꞈ yaw kaˬ yaw 
kʼaˆ-ehˇ paˇ deuˆ ceh ceh-euˬ meh.  
24Kʼaˇ shuiꞈ deh yaˇ-ahˇ jaˆ-eu loꞈ-eu nymˇ goˇ-ahˇ Yuˇdaˆ tsawˇ haˬ deuˬ le keuˆ-
awˇ, muiˇ-eu deuˬ jawˇ paw haw gʼeh-iˬ ngeh, dawˬ tawˆ luꞈ yaw shiˇ-ehˇ ga gaˇ ya 
mawˇ-euˬ meh. Tiˬ gʼaˬ-iˬ maˬ dzeuˇ-iˇ ni shiˇ jiˇ-euˬ meh.  
25Yeˬhawˇshaˬpaˇ hawˇ-eu aˬ yawꞈ-euˬ yehˇ deuˬ mˇ myawˬ yuˇ geuꞈ-iˇ-eu lehˇ iˇ 
ngeh, mawˇ neˇ deuˬ, dzaˬ dzaˬ dawˇ dawˇ deuˬ, dm gʼaˬ dm lmˇ deuˬ hawˇ-eu, aˇ 
poeˬ kʼaˆ-eu nui jeˬ mˇ myawˬ gʼawˬ mya ni mawˇ-euˬ meh. Smˬ nah keuˆ ni mˇ 
myawˬ kʼoeˇ deuˬ aˬ yawꞈ maꞈ yuˇ uiˬ-euˬ meh. Ehˇ kʼawꞈ, aˇ dzehˬ-ehˇ myaˬ-eu miˇ 
neh, dawˬ tawˆ luꞈ maˬ yuˇ uiˬ jiˇ coeˇ-a.  
26Oeˬ nah tiˬ nah-ahˇ Beˬlaˬkaˬ deh kʼawˬ-ahˇ aˬ yawꞈ maꞈ uiˬ leˇ-awˇ, Sahˬpaˬ 
Miˬyehˇ-ahˇ ja ceuˬ-euˬ meh. Kʼoeˇ miˇ neh, jawˇ duˬ kʼoeˇ tsahˇ-ahˇ Beˬlaˬkaˬ lehˇ 
kuˇ-euˬ meh.  
27Yeˬhawˇshaˬpaˇ-aˬ, aˬ yawꞈ-euˬ yehˇ deuˬ sheuˬ-awˇ, laˬ kʼaˬ cehˇ taˆ ni 
Yeˬluˇsaˬlehˬ meuˬ-ahˇ gʼoꞈ leˇ-euˬ meh. Aˬ jeˬ miˇ neh ehˇ naˇ, aˬ yawꞈ maꞈ-ahˇ 
muiˇ-eu deuˬ-ahˇ Sahˬpaˬ Miˬyehˇ deuˆ gʼaˬ nehˬ-euˬ meh.  
28Aˬ yawꞈ maꞈ Yeˬluˇsaˬlehˬ meuˬ-ahˇ gʼoꞈ keuˆ leˇ ngeh, deuˇ-mˬ diˬ, daˇ heh baw-
awˇ, Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma-ahˇ le-euˬ meh.  

http://pt-br.bibles.org/ahk-AHK/2Chr/20#2Chr.20.26!f.1

29Iˇsaˬleˬlaˆ tsawˇ jeuˬ-ahˇ muiˇ-eu deuˬ-ahˇ Sahˬpaˬ Miˬyehˇ neh deuˆ gʼaˬ-euˬ gaˇ 
kawˆ kʼaˇ ya gaˬ-euˬ tsawˇ jeuˬ yawˬ jeuˬ na luꞈ, guˆ dui dui-iˇ-euˬ meh. 
30Yeˬhawˇshaˬpaˇ-euˬ miˇ kʼahˬ coꞈ ngehˇ ni jaˆ-awˇ, aˬ yawꞈ-euˬ miˇ kʼahˬ yawˬ 
paw yawˬ coeˇ na luꞈ-ahˇ, Sahˬpaˬ Miˬyehˇ haw piˇ nehˬ-euˬ meh.  

Yeˬhawˇshaˬpaˇ uˆ lahˇ-eu aˇ yamˬ jiˇ le-euˬ 
(1 Sahˬpaˬ 22.41-50) 

31Yeˬhawˇshaˬpaˇ-aˬ, smˬ tseˇ ngaˬ kʼoꞈ kʼawˆ ngeh Yuˇdaˆ miˇ kʼahˬ-ahˇ uˆ lahˇ-eu 
sahˬ paˬ pyeuꞈ laˇ-awˇ, nyiˬ tseˇ ngaˬ kʼoꞈ keuˆ ni Yeˬluˇsaˬlehˬ meuˬ-ahˇ jawˇ-awˇ 
uˆ lahˇ-euˬ meh. Aˬ yawꞈ-euˬ aˬ ma-aˬ, Shiˇlaˬhiˇ-euˬ aˬ buˇ Aˬzuˇbaˬ pyeuꞈ-eu meh.  
32Aˬ yawꞈ-euˬ mehˬ hu sahˬ paˬ geuꞈ-awˇ uˆ lahˇ yaꞈ-euˬ aˬ yawꞈ-euˬ aˬ da Aˬsaˬ 
loꞈ-ehˇ, Sahˬpaˬ Miˬyehˇ mehˬ shi yaw tsaˬ yaw dawˇ jeˬ tehꞈ-ehˇ aˬ yawꞈ mˇ-euˬ 
meh.  
33Ehˇ kʼawꞈ lawˇ ciꞈ zaˬ deuˬ uˬ duˬ tahˬ-eu jawˇ duˬ deuˬ-ahˇ aˬ yawꞈ maˬ laˆ cawˆ-
ehˇ, miˇ kʼahˬ zaˬ deuˬ aˬ yawꞈ maꞈ-euˬ aˬ poeˬ aˬ bawˇ deuˬ-euˬ miˬ yehˇ jawˇ gaˇ, 
nui ma gʼawˇ mawˇ dawˬ tawˆ luꞈ noeˬ paˇ-awˇ maˬ gʼoꞈ poˆ laˇ-a.  
34Yeˬhawˇshaˬpaˇ neh kʼaˇ mˇ kʼaˇ shaˇ yaꞈ-euˬ yawˬ jeˬ na luꞈ aˇ dahˬ beh gaˇ neh 
aˇ saˬ saˬ gaˇ keuˆ ni, Haˬnaˬniˇ-euˬ aˬ li Yeˬhuˇ neh boꞈ-euˬ Laˬsaˬbaˬ sahˬ boꞈ laꞈ 
kʼoeˇ boꞈ ahˇ taˬ-euˬ meh. Sahˬ boꞈ kʼoeˇ taꞈ-aˬ, Iˇsaˬleˬlaˆ tsawˇ jeuˬ-euˬ sahˬ paˬ 
deuˬ gaˇ kawˆ boꞈ taˬ-euˬ Laˬsaˬbaˬ sahˬ boꞈ laꞈ kʼoeˇ ahˇ-eu aˇ deuˆ tiˬ deuˆ pyeuꞈ-
eu meh.  
35Tiˬ poˆ-aˬ, maˬ muiˬ maˬ jaˬ-eu gʼawˬ mya jeˬ mˇ-eu Iˇsaˬleˬlaˆ sahˬ paˬ Aˬhaˬziˇ 
nehˬ-ehˇ, Yuˇdaˆ sahˬ paˬ Yeˬhawˇshaˬpaˇ nui ma taꞈ-euˬ meh.  
36Iˬ ma laˆ shaˆ lawˇ deh-ahˇ jaˆ-eu Eˬzoˇgeˇbaˬ meuˬ-ahˇ, iˬ ma laˆ shaˆ-ahˇ cah-eu 
saˇ baoˬ deuˬ aˬ yawꞈ nyaꞈ jahˇ-euˬ meh.  
37Ehˇ kʼawꞈ, Maˬleˇshaˬ meuˬ-ahˇ jawˇ-eu Doˇdaˬbaˬhuˇ-euˬ aˬ li Eˇliˇzaˬ neh, 
Yeˬhawˇshaˬpaˇ-ahˇ Miˬyehˇ gʼaˇ duˬ ngehˬ dah-eu laꞈ kʼoeˇ, “Aˬhaˬziˇ-ahˇ nawˇ nui 
ma taꞈ-eu miˇ neh, nawˬ neh mˇ gʼaˬ shaˇ gʼaˬ taˬ-euˬ jeˬ-ahˇ Sahˬpaˬ Miˬyehˇ laˆ luˬ 
laˆ seˇ tehꞈ-a” lehˇ ehˇ nehˬ-euˬ meh. Kʼoeˇ naˇ, saˇ baoˬ kʼoeˇ deuˬ cawˆ-iˇ jiˇ-awˇ, 
maˬ doˆ-iˇ nya-ehˇ pyeuꞈ-iˇ-euˬ meh.  

2 Laˬsaˬbaˬ 21 

1Yeˬhawˇshaˬpaˇ ziˇ jiˇ-awˇ, Daˬbiˇ-euˬ meuˬ-ahˇ jaˆ-eu sahˬ paˬ deuˬ-euˬ lmˬ bymˇ-
ahˇ baꞈ pahˬ nehˬ-euˬ meh. Aˬ yawꞈ-euˬ aˬ li Yeˬhawˇlamˬ gʼaˬ, aˬ yawꞈ-euˬ dah zaˇ 
sahˬ paˬ geuꞈ-euˬ meh.  

Yuˇdaˆ sahˬ paˬ Yeˬhawˇlamˬ 
(1 Sahˬpaˬ 8.17-24) 

2Sahˬ paˬ Yeˬhawˇshaˬpaˇ-euˬ aˬ li Yeˬhawˇlamˬ-aˬ, Aˬzaˬyiˇ, Yeˬheˬlaˇ, Zaˬkaˬliˇ, 
Aˬzaˬyiˇhu, Miˇkeˬlaˇ hawˇ-eu Sheˬpaˬtiˇ lehˇ myahˇ-euˬ mehˇ nmˇ koꞈ gʼaˬ jawˇ-eu 
meh.  
3Aˬ yawꞈ maꞈ-euˬ aˬ da aˬ yawꞈ maꞈ-ahˇ myaˬ dui dui-eu shuiˇ, pyuˇ hawˇ-eu aˇ 
poeˬ kʼaˆ-eu myawˬ gahˬ deuˬ biˇ nehˬ-awˇ, aˬ yawꞈ gʼaˬ yawꞈ-ahˇ Yuˇdaˆ miˇ kʼahˬ 

laꞈ kʼoeˇ jaˆ-eu ziꞈ dah ni tsoˆ taˬ-eu meuˬ tiˬ meuˬ bi dzaˬ-euˬ meh. Ehˇ kʼawꞈ, 
Yeˬhawˇlamˬ gʼaˬ aˬ yuiꞈ yuiꞈ saˬ pyeuꞈ-eu miˇ neh, Yeˬhawˇshaˬpaˇ neh aˬ yawꞈ-
ahˇ sahˬ paˬ ka nehˬ-euˬ meh. 
4Yeˬhawˇlamˬ-aˬ, miˇ kʼahˬ-ahˇ ziꞈ dah ni uˆ lahˇ gʼaˬ ngeh jawˇ, aˬ yawꞈ-euˬ mehˇ 
nmˇ deuˬ-ahˇ sehꞈ jiˇ-awˇ, aˬ yuiꞈ aˬ tsu geuꞈ luꞈ-eu Iˇsaˬleˬlaˆ tsawˇ haˬ tiˬ paˆ na 
deuˬ-ahˇ kʼawꞈ, sehꞈ-euˬ meh.  
5Yeˬhawˇlamˬ-aˬ, nyiˬ tseˇ nyiꞈ kʼoꞈ kʼawˆ ngeh sahˬ paˬ pyeuꞈ laˇ-awˇ, Yeˬluˇsaˬlehˬ 
meuˬ-ahˇ jawˇ-awˇ yehꞈ kʼoꞈ uˆ lahˇ-euˬ meh.  
6Sahˬ paˬ Aˬhaˆ hawˇ-eu Iˇsaˬleˬlaˆ sahˬ paˬ nui deuˬ loꞈ-ehˇ, maˬ muiˬ maˬ jaˬ-eu 
gaˇ ma-ahˇ aˬ yawꞈ cah-euˬ meh. Aˬ jeˬ miˇ neh ehˇ naˇ, Aˬhaˆ-euˬ aˬ buˇ-ahˇ aˬ yawꞈ 
sheuˬ-euˬ meh. Sahˬpaˬ Miˬyehˇ-euˬ mehˬ shi yaw haiˬ jeˬ aˬ yawꞈ mˇ-euˬ meh.  
7Ehˇ kʼawꞈ, Daˬbiˇ-euˬ nymˇ jiˇ-ahˇ Sahˬpaˬ Miˬyehˇ maˬ laˆ cawˆ mawꞈ-a. Aˬ jeˬ miˇ 
neh ehˇ naˇ, Daˬbiˇ-euˬ zaˬ deuˬ uˆ deuˬ-ahˇ aˬ myah luꞈ sahˬ paˬ geuꞈ-eu dzoeˬ 
dzaˬ bi oꞈ ma lehˇ Daˬbiˇ nehˬ-ehˇ dawˬ ma saˇ jaˇ dzaˬ taˬ-eu jaˆ-eu meh.  
8Yeˬhawˇlamˬ uˆ lahˇ-eu aˇ nah aˇ yamˬ laꞈ kʼoeˇ, Eˬdoˬ miˇ kʼahˬ-aˬ, Yuˇdaˆ miˇ 
kʼahˬ-ahˇ puiˬ-awˇ, Yuˇdaˆ miˇ kʼahˬ uˆ lahˇ-eu uˬ moˆ maˬ paˇ jawˇ ni yawˬ haˇ 
yawˬ ha uˆ lahˇ-eu miˇ kʼahˬ tiˬ kʼahˬ pyeuꞈ-iˇ-euˬ meh.  
9Kʼoeˇ ngeh, Yeˬhawˇlamˬ hawˇ-eu aˬ yawꞈ-euˬ yaw huiˬ yaw mahˇ deuˬ mahˬ laˆ 
lawˬ dziˬ-awˇ, Eˬdoˬ miˇ kʼahˬ-ahˇ guiˇ deuˆ-iˇ-awˇ, Eˬdoˬ guiˇ maꞈ deuˬ neh aˬ yawꞈ 
maꞈ-ahˇ bi loꞈ jawˬ-euˬ meh. Ehˇ kʼawꞈ, aˬ yawꞈ maꞈ uˬ ciꞈ paw tahˬ paˆ doˆ gʼeh-
awˇ cehˆ dzeuˇ nya-euˬ meh.  
10Kʼoeˇ ngeh poˆ neh naˇ, Eˬdoˬ miˇ kʼahˬ-aˬ, Yuˇdaˆ miˇ kʼahˬ uˆ lahˇ-eu uˬ moˆ maˬ 
paˇ jawˇ ni, yawˬ haˇ yawˬ ha uˆ lahˇ-awˇ jawˇ-euˬ meh. Aˇ yamˬ kʼoeˇ yamˬ laꞈ 
kʼoeˇ, Liˇbaˬnahˬ meuˬ kʼawꞈ, Yeˬhawˇlamˬ-ahˇ puiˬ-euˬ meh. Aˬ jeˬ miˇ neh ehˇ naˇ, 
aˬ yawꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ aˬ 
yawꞈ byehˇ dzeh-euˬ meh.  
11Yuˇdaˆ miˇ kʼahˬ laꞈ kʼoeˇ jaˆ-eu gawˬ jawˬ yaw goˇ deuˬ-ahˇ, lawˇ ciꞈ zaˬ deuˬ uˬ 
duˬ tahˬ-eu jawˇ duˬ tsoˆ-awˇ, Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ laꞈ kʼoeˇ 
jawˇ-eu tsawˇ haˬ deuˬ Sahˬpaˬ Miˬyehˇ-ahˇ mˇ bahˬ ni aˬ yawꞈ sheuˬ gʼeh-euˬ meh.  
12Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Eˇliˇyaˆ neh, Yeˬhawˇlamˬ-ahˇ sahˬ 
boꞈ tiˬ taꞈ boꞈ-awˇ heu loꞈ-ehˇ ehˇ nehˬ-euˬ meh. “Nawˬ bawˇ sahˬ paˬ Aˬsaˬ hawˇ-
eu nawˬ da sahˬ paˬ Yeˬhawˇshaˬpaˇ-ahˇ nawˇ dzaw geuꞈ-awˇ maˬ dehꞈ-eu miˇ neh, 
nawˬ poeˬ Daˬbiˇ-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ nui ma maˬ saˇ-
a.  
13Aˬhaˆ hawˇ-eu aˬ yawꞈ-euˬ jeˬ nah sahˬ paˬ geuꞈ-euˬ deuˬ neh, Iˇsaˬleˬlaˆ miˇ 
kʼahˬ Miˬyehˇ-ahˇ saˇ jaˇ maˬ ziꞈ ni sheuˬ bahˬ nehˬ-euˬ loꞈ-ehˇ, nawˇ kʼawꞈ, 
Iˇsaˬleˬlaˆ sahˬ paˬ kʼoeˇ deuˬ-ahˇ dzaw geuꞈ-awˇ, Yuˇdaˆ miˇ kʼahˬ hawˇ-eu 
Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ Miˬyehˇ-ahˇ saˇ jaˇ maˬ ziꞈ ni sheuˬ 
bahˬ nehˬ-euˬ meh. Nawˇ naˆ maˬ tseˇ muiˬ-eu jaˬ-eu nawˬ-euˬ mehˇ nmˇ deuˬ-ahˇ 
nawˇ sehꞈ-euˬ meh.  

14Haw taˬ yawˬ, nawˬ-euˬ tsawˇ haˬ deuˬ, nawˬ-euˬ aˬ buˇ aˬ li deuˬ hawˇ-eu, nawˬ-
euˬ miˬ zaˬ deuˬ-ahˇ Sahˬpaˬ Miˬyehˇ yaw kʼaˆ kʼaˆ-ehˇ kʼehˬ nehˬ-awˇ, nawˬ-euˬ 
pyuˇ shuiˇ myawˬ gahˬ deuˬ-ahˇ laˆ luˬ laˆ seˇ nehˬ laꞈ tehꞈ-a.  
15Nawˬ-euˬ gʼawˇ mawˇ kʼawꞈ, doeˇ dui dui-eu baw uˇ naˇ-eu naˇ gawˇ ya daˬ-awˇ, 
baw uˇ kʼoeˆ laꞈ nyiˇ doˆ le ngeh keuˆ ni, tiˬ nah saˇ-i tiˬ nah naˇ kʼaˆ laˇ tehꞈ-a.” 
16Iˬ ma laˆ shaˆ lawˇ deh caw caw-ehˇ jawˇ luꞈ-eu Suˬdaˬ tsawˇ haˬ deuˬ dawˬ peh, 
Piˇliˇtiˆ tsawˇ haˬ hawˇ-eu Aˬlaˆ tsawˇ haˬ tiˬ paˆ na deuˬ jawˇ luꞈ-eu meh. Aˬ yawꞈ 
maꞈ Yeˬhawˇlamˬ-ahˇ guiˇ deuˆ leˇ ni Sahˬpaˬ Miˬyehˇ gaˇ kawˆ laˆ doˆ nehˬ-euˬ 
meh.  
17Aˬ yawꞈ maꞈ Yuˇdaˆ miˇ kʼahˬ-ahˇ uˇ laˇ-awˇ, sahˬ paˬ-euˬ nymˇ-ahˇ goˬ-awˇ, sahˬ 
paˬ-euˬ miˬ zaˬ deuˬ hawˇ-eu aˬ li deuˬ dawˬ tawˆ luꞈ-ahˇ nyehꞈ gʼeh jiˇ-awˇ, aˬ li 
zaˬ saˬ gʼaˬ pyeuꞈ-eu Aˬhaˬziˇ tiˬ gʼaˬ tehꞈ-ehˇ dzeˇ yaꞈ-euˬ meh.  
18Kʼoeˇ loꞈ-ehˇ pyeuꞈ laˇ gʼaˬ ngeh, Sahˬpaˬ Miˬyehˇ neh Yeˬhawˇlamˬ kʼoeˇ taˆ doeˇ 
dui dui-eu baw uˇ naˇ-eu naˇ gawˇ bi keuˆ le-euˬ meh.  
19Nyiˬ kʼoꞈ keuˆ ni tiˬ jawˇ saˇ-iˬ tiˬ jawˇ naˇ kʼaˆ laˇ-awˇ, aˇ saˬ saˬ laˇ ngeh baw uˇ 
doˆ le-awˇ, naˇ sehꞈ leꞈ-euˬ meh. Aˬ yawꞈ shiˇ ngeh jawˇ, aˬ yawꞈ-euˬ aˬ poeˬ aˬ 
bawˇ deuˬ shiˇ ngeh loꞈ-ehˇ, miˇ kʼahˬ zaˬ deuˬ aˬ yawꞈ-ahˇ miˬ dzaˬ jehˆ bymˇ maˬ 
bymˇ nehˬ-a.  
20Yeˬhawˇlamˬ-aˬ, smˬ tseˇ nyiꞈ kʼoꞈ byah ngeh sahˬ paˬ pyeuꞈ laˇ-awˇ, 
Yeˬluˇsaˬlehˬ meuˬ-ahˇ jawˇ-awˇ yehꞈ kʼoꞈ uˆ lahˇ-euˬ meh. Aˬ yawꞈ shiˇ ngeh, tsawˇ 
haˬ tiˬ gʼaˬ-iˬ maˬ noeˬ shaˬ-a. Daˬbiˇ-euˬ meuˬ laꞈ kʼoeˇ aˬ yawꞈ-ahˇ baꞈ pahˬ nehˬ-
euˬ meh. Ehˇ kʼawꞈ, sahˬ paˬ deuˬ-euˬ lmˬ bymˇ-ahˇ maˬ baꞈ pahˬ nehˬ-a.  

2 Laˬsaˬbaˬ 22 

Yuˇdaˆ sahˬ paˬ Aˬhaˬziˇ 
(2 Sahˬpaˬ 8.25-29; 9.21-28) 

1Aˬlaˆ tsawˇ haˬ tiˬ paˆ na deuˬ uˇ laˇ-awˇ, sahˬ paˬ Yeˬhawˇlamˬ-euˬ aˬ li dawˬ tawˆ 
luꞈ-ahˇ sehꞈ jiˇ-awˇ, aˬ li zaˬ saˬ gʼaˬ pyeuꞈ-eu Aˬhaˬziˇ tehꞈ-ehˇ dzeˇ yaꞈ-euˬ meh. 
Kʼoeˇ miˇ neh, Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ, Aˬhaˬziˇ-ahˇ aˬ yawꞈ 
aˬ da-euˬ dah zaˇ sahˬ paˬ bi geuꞈ-euˬ meh.  
2Aˬhaˬziˇ sahˬ paˬ pyeuꞈ laˇ ngeh, nyiˬ tseˇ nyiꞈ kʼoꞈ kʼawˆ-awˇ, Yeˬluˇsaˬlehˬ meuˬ-
ahˇ jawˇ-awˇ tiˬ kʼoꞈ byah ni uˆ lahˇ-euˬ meh. Aˬ yawꞈ-euˬ aˬ ma-aˬ, Awˇmaˬliˇ-euˬ 
oeˬ ma Aˬdaˬliˇ meh.  
3Aˬhaˆ-euˬ nymˇ jiˇ kʼaˇ dehꞈ-euˬ loꞈ-ehˇ aˬ yawꞈ dehꞈ-euˬ meh. Aˬ jeˬ miˇ neh ehˇ 
naˇ, aˬ yawꞈ yaw lehˬ yaw ca jeˬ mˇ ni aˬ yawꞈ-euˬ aˬ ma aˬ yawꞈ-ahˇ gʼaˬ biꞈ-euˬ 
meh.  
4Sahˬpaˬ Miˬyehˇ mehˬ shi aˬ yawꞈ iˬ baˇ mˇ-euˬ meh. Aˬ jeˬ miˇ neh ehˇ naˇ, aˬ 
yawꞈ-euˬ aˬ da shiˇ dzeuˇ ngeh jawˇ, sahˬ paˬ Aˬhaˆ-euˬ aˇ jeuˬ aˇ ca deuˬ aˬ yawꞈ-
ahˇ nui noeˬ nui duˇ biꞈ-awˇ, aˬ yawꞈ lehˬ-iˇ ca-iˇ ni sheuˬ gʼeh-euˬ meh.  
5Aˬ yawꞈ maꞈ-euˬ ehˇ dawˬ-ahˇ naˇ haˬ-eu laꞈ kʼoeˇ, Iˇsaˬleˬlaˆ sahˬ paˬ Yoˇlamˬ 
nehˬ-ehˇ aˬ yawꞈ gm leˇ-awˇ, Suˇliˆ sahˬ paˬ Haˬzaˬlehˇ-ahˇ guiˇ deuˆ-euˬ meh. Giˇlaˆ 

miˇ kʼahˬ Laˬmoˆ meuˬ-ahˇ aˬ yawꞈ maꞈ guiˇ deuˆ-awˇ, Yoˇlamˬ gʼaˬ bi deuˆ tahˬ-euˬ 
meh.  
6Yoˇlamˬ gʼaˬ Yeˬzaˬleˬlaˇ meuˬ-ahˇ gʼoꞈ le-awˇ, Laˬmoˆ meuˬ-ahˇ bi deuˆ tahˬ-euˬ 
naˇ gawˇ kʼoeˇ bi laˆ saˆ luꞈ ngeh, aˬ yawꞈ jawˇ gaˇ Aˬhaˬziˇ dawˬ deh gʼa leˇ-euˬ 
meh.  
7Yoˇlamˬ jawˇ gaˇ Aˬhaˬziˇ dawˬ deh gʼa leˇ-eu laꞈ kʼoeˇ, Aˬhaˬziˇ kʼoeˇ taˆ luˬ-iˇ seˇ-
iˇ-eu jeˬ keuˆ le ni Sahˬpaˬ Miˬyehˇ jahˇ-euˬ meh. Aˬhaˬziˇ kʼoeˇ gaˇ le keuˆ-awˇ jawˇ 
ngeh, Aˬhaˆ-euˬ nymˇ jiˇ-ahˇ bi laˆ luˬ bi laˆ seˇ-eu gʼaˇ duˬ Sahˬpaˬ Miˬyehˇ neh tseˇ 
doˆ-euˬ gʼaˬ pyeuꞈ-eu Nmˇshiˇ-euˬ aˬ li Yeˬhuˇ-ahˇ Yoˇlamˬ aˬ yawꞈ nyaꞈ ya tahˬ 
puˬ-euˬ meh.  
8Sahˬpaˬ Miˬyehˇ neh yaˇ kʼaˬ daˇ-euˬ jeˬ Aˬhaˆ-euˬ nymˇ jiˇ kʼoeˇ taˆ bi keuˆ le ni 
mˇ-eu lehˇ Yeˬhuˇ le ngeh, Aˬhaˬziˇ nehˬ-ehˇ laˇ-euˬ Yuˇdaˆ tsawˇ haˬ aˬ yuiꞈ aˬ tsu 
deuˬ hawˇ-eu Aˬhaˬziˇ-euˬ zaˬ oeˇ deuˬ-ahˇ tahˬ puˬ-awˇ, dawˬ tawˆ luꞈ-ahˇ sehꞈ-
euˬ meh.  
9Aˬhaˬziˇ-ahˇ poˆ ngeh, Saˬmaˬliˆ meuˬ-ahˇ dzuˇ zaꞈ-awˇ jawˇ gaˇ ya mawˇ-euˬ meh. 
Aˬ yawꞈ maꞈ aˬ yawꞈ-ahˇ Yeˬhuˇ jawˇ gaˇ nyehꞈ gʼeh-awˇ sehꞈ-euˬ meh. Ehˇ kʼawꞈ, 
aˬ yawꞈ-euˬ aˬ bawˇ pyeuꞈ-eu sahˬ paˬ Yeˬhawˇshaˬpaˇ-euˬ myaˆ pyawˬ-ahˇ haw-
awˇ, aˬ yawꞈ-ahˇ yaw muiˬ paˬ-ehˇ baꞈ pahˬ nehˬ-euˬ meh. Aˬ jeˬ miˇ neh ehˇ naˇ, 
sahˬ paˬ Yeˬhawˇshaˬpaˇ-aˬ, aˬ yawꞈ kʼaˇ gʼeh nya gaˇ keuˆ ni Sahˬpaˬ Miˬyehˇ-euˬ 
nui kʼahˇ mˇ-euˬ meh. Kʼoeˇ ngeh, Aˬhaˬziˇ-euˬ nymˇ jiˇ laꞈ kʼoeˇ Yuˇdaˆ miˇ kʼahˬ-
ahˇ uˆ lahˇ nya paˬ-ehˇ gʼeh-eu tiˬ gʼaˬ-iˬ maˬ dzeˇ ni pyeuꞈ-iˇ-euˬ meh.  

Yuˇdaˆ sahˬ paˬ ma Aˬdaˬliˇ 
(2 Sahˬpaˬ 11.1-3) 

10Sahˬ paˬ Aˬhaˬziˇ-euˬ aˬ ma Aˬdaˬliˇ-aˬ, aˬ yawꞈ-euˬ aˬ li shiˇ-euˬ gaˇ kawˆ ya gaˬ 
ngeh, Yuˇdaˆ sahˬ paˬ-euˬ miˬ sawˇ zaˬ dawˬ tawˆ luꞈ-ahˇ sehꞈ-awˬ lehˇ dawˬ biꞈ-
euˬ meh.  
11Yawˇyaˬdaˇ lehˇ myahˇ-eu piˇ ma tiˬ gʼaˬ-ahˇ dahˬ dzaˬ iˇ-euˬ Yawˇsheˬba lehˇ 
myahˇ-euˬ Aˬhaˬziˇ-euˬ dmˇ ma tiˬ gʼaˬ jawˇ-eu meh. Yawˇsheˬba-aˬ, Yawˇshaˆ lehˇ 
myahˇ-euˬ Aˬhaˬziˇ-euˬ aˬ li tiˬ li-ahˇ, aˬ cawˬ neh bi sehꞈ jiˇ-eu lehˇ gʼeh-eu sahˬ 
paˬ-euˬ aˬ li deuˬ-euˬ yaw kaˬ-ahˇ neh ciˬ cuˇ ni sheuˬ kʼoeˬ doˆ laꞈ-awˇ, uˬ duˬ tahˬ 
nymˇ nymˇ ma laꞈ kʼoeˇ jaˆ-eu yuꞈ lawˆ tiˬ lawˆ laꞈ kʼoeˇ, aˬ yawꞈ-ahˇ bi bo saˆ-euˬ 
zaˬ miˬ zaˬ tiˬ gʼaˬ nehˬ-ehˇ tiˬ kawˆ loꞈ-ehˇ sheuˬ zaꞈ taˬ-euˬ meh. Aˬ yawꞈ-ahˇ kʼoeˇ 
loꞈ-ehˇ sheuˬ zaꞈ nehˬ-awˇ, Aˬdaˬliˇ-euˬ aˬ laꞈ laꞈ kʼoeˇ maˬ bi shiˇ ni bi dzeuˇ-iˇ-euˬ 
meh.  
12Aˬdaˬliˇ uˆ lahˇ luꞈ-eu koꞈ kʼoꞈ aˇ yamˬ laꞈ kʼoeˇ, aˬ yawꞈ kʼoeˇ gaˇ dzuˇ zaꞈ-awˇ 
jawˇ-euˬ meh.  

2 Laˬsaˬbaˬ 23 

Aˬdaˬliˇ-ahˇ puiˬ-euˬ 
(2 Sahˬpaˬ 11.4-16) 

1Shiꞈ kʼoꞈ tiˬ kʼoꞈ keuˆ laˇ ngeh jawˇ, Yeˬhawˇyaˬdaˬ-aˬ, aˬ yawꞈ neh lehˬ hmˬ taˬ-euˬ 
loꞈ-ehˇ mˇ-eu aˇ yamˬ tsaˬ laˇ-euˬ meh lehˇ noeˬ tsehˆ-euˬ meh. Kʼoeˇ naˇ, guiˇ guiˇ 

maꞈ kʼoeˇ taˆ uˆ lahˇ-eu yaw huiˬ yaw mahˇ ngaˬ gʼaˬ nehˬ-ehˇ aˬ yawꞈ saˇ jaˇ dzaˬ-
euˬ meh. Yaw huiˬ yaw mahˇ kʼoeˇ ngaˬ gʼaˬ-aˬ, Yeˬloˇhamˬ-euˬ aˬ li Aˬzaˬliˇ, 
Yeˬhawˇhaˬnaˬ-euˬ aˬ li Iˇshaˬmeˬlaˇ, Awˇbehˆ-euˬ aˬ li Aˬzaˬyiˇ, Aˬdaˬyaˇ-euˬ aˬ li 
Mawˇseˬyaˇ hawˇ-eu, Ziˇkaˬliˇ-euˬ aˬ li Eˇliˇshaˬpaˇ meh.  
2Yuˇdaˆ miˇ kʼahˬ laꞈ kʼoeˇ kʼaˇ jaˆ-eu meuˬ yawˬ meuˬ na luꞈ-ahˇ aˬ yawꞈ maꞈ cah-
iˇ-awˇ, Leˬbiˇ tsawˇ haˬ deuˬ hawˇ-eu, Iˇsaˬleˬlaˆ aˇ jeuˬ aˇ ca deuˬ kʼoeˇ taˆ aˬ yuiꞈ 
geuꞈ-eu deuˬ-ahˇ, Yeˬluˇsaˬlehˬ meuˬ-ahˇ sheuˬ kʼoꞈ laꞈ-euˬ meh.  
3Aˬ yawꞈ maꞈ dawˬ tawˆ luꞈ Uˬ duˬ tahˬ nymˇ nymˇ ma-ahˇ uiˬ leˇ-awˇ, sahˬ paˬ-euˬ 
aˬ li Yawˇshaˆ nehˬ-ehˇ saˇ jaˇ dzaˬ-euˬ meh. Aˬ yawꞈ maꞈ-ahˇ Yeˬhawˇyaˬdaˬ ehˇ 
nehˬ-eu, “Shiˇ dzeuˇ-euˬ sahˬ paˬ-euˬ aˬ li heu gaˇ jawˇ luꞈ meh. Sahˬ paˬ Daˬbiˇ-euˬ 
zaˬ deuˬ uˆ deuˬ-ahˇ dzoeˬ dzaˬ bi oꞈ ma lehˇ Sahˬpaˬ Miˬyehˇ neh saˇ jaˇ dzaˬ taˬ-
euˬ jaˆ-eu loꞈ-ehˇ, nymˬ-mˇ aˬ yawꞈ-ahˇ sahˬ paˬ ka nehˬ-eu aˇ yamˬ tsaˬ laˇ taˬ-euˬ 
meh.  
4Aˬ dui heu loꞈ-ehˇ jahˇ ma. Jawˇ nah ngeh nah piˇ ma deuˬ hawˇ-eu Leˬbiˇ tsawˇ 
haˬ deuˬ yawˬ ha-ahˇ daˇ-eu gaˇ mˇ-eu lehˇ laˇ ngeh, aˬ yawꞈ maꞈ laꞈ kʼoeˇ smˬ bymˇ 
tiˬ bymˇ-aˬ, Uˬ duˬ tahˬ nymˇ lahˇ kʼehˬ deuˬ-ahˇ bi loꞈ ma.  
5Dzaiˇ smˬ bymˇ tiˬ bymˇ-aˬ, sahˬ paˬ-euˬ nymˇ-ahˇ loꞈ-awˇ, dzeˇ-eu smˬ bymˇ tiˬ 
bymˇ-aˬ, Dawˬ pehˬ-euˬ lahˇ kʼehˬ-ahˇ bi loꞈ ma. Tsawˇ haˬ dawˬ tawˆ luꞈ Uˬ duˬ 
tahˬ nymˇ nymˇ ma-euˬ pu kaˬ-ahˇ ya uiˬ laˇ meh.  
6Gaˇ mˇ-eu daˇ-eu piˇ ma deuˬ hawˇ-eu Leˬbiˇ tsawˇ haˬ deuˬ maˬ ngeuˇ naˇ, tsawˇ 
haˬ tiˬ gʼaˬ-iˬ Uˬ duˬ tahˬ nymˇ nymˇ ma-ahˇ maˬ ya uˇ leˇ-a. Piˇ ma deuˬ hawˇ-eu 
Leˬbiˇ tsawˇ haˬ deuˬ-aˬ, uˇ leˇ nya meh. Aˬ jeˬ miˇ neh ehˇ naˇ, aˬ yawꞈ maꞈ-aˬ, 
gʼawˇ mawˇ a nehˬ taˬ-euˬ tsawˇ haˬ deuˬ pyeuꞈ-eu meh. Ehˇ kʼawꞈ, nui deuˬ-aˬ, 
Sahˬpaˬ Miˬyehˇ neh mehˬ nehˬ tsoˆ nehˬ-euˬ dawˬ-ahˇ naˇ haˬ geuꞈ-awˇ laꞈ nyiˇ ya 
jawˇ meh.  
7Leˬbiˇ tsawˇ haˬ deuˬ-aˬ, sahˬ paˬ-euˬ jawˬ jawˬ-ehˇ mi cehˇ gʼawˇ doˆ-awˇ loꞈ-awˇ, 
sahˬ paˬ kʼaˇ iˇ gaˇ ya caw teh meh. Uˬ duˬ tahˬ nymˇ nymˇ ma laꞈ kʼoeˇ uˇ leˇ-eu 
lehˇ kʼaˇ leh jeh-eu tsawˇ haˬ-ahˇ ya sehꞈ meh.” 
8Leˬbiˇ tsawˇ haˬ deuˬ hawˇ-eu Yuˇdaˆ tsawˇ haˬ deuˬ Yeˬhawˇyaˬdaˬ neh mehˬ 
nehˬ tsoˆ nehˬ taˬ-euˬ loꞈ-ehˇ mˇ-euˬ meh. Jawˇ nah ngeh nah yawˬ ha-ahˇ daˇ-eu 
gaˇ mˇ gʼaˬ-awˇ gʼoꞈ-iˇ-eu tsaˬ-eu deuˬ-ahˇ kʼawꞈ maˬ pyehˬ nehˬ-euˬ miˇ neh, gaˇ 
mˇ laˇ-eu lehˇ laˇ-euˬ deuˬ nehˬ-ehˇ tiˬ kawˆ loꞈ-ehˇ, yaw huiˬ deuˬ uˆ lahˇ-eu uˬ moˆ 
tiˬ gaˇ uiˬ leˇ jiˇ taˬ-euˬ meh.  
9Yeˬhawˇyaˬdaˬ-aˬ, Uˬ duˬ tahˬ nymˇ nymˇ ma laꞈ kʼoeˇ jeˬ hmˬ taˬ-euˬ sahˬ paˬ 
Daˬbiˇ-euˬ gahˬ deuˬ hawˇ-eu dehˬ daˬ duˬ deuˬ yuˇ-awˇ, yaw huiˬ yaw mahˇ kʼoeˇ 
deuˬ-ahˇ biꞈ-euˬ meh.  
10Sahˬ paˬ-ahˇ bi loꞈ piˇ-eu gʼaˇ duˬ, Uˬ duˬ tahˬ nymˇ nymˇ ma-euˬ mehˬ shi tiˬ 
jawˬ, tsawˇ haˬ kʼoeˇ deuˬ-ahˇ mi cehˇ gʼawˇ doˆ-awˇ bi loꞈ-euˬ meh.  
11Kʼoeˇ naˇ, Yeˬhawˇyaˬdaˬ gʼaˬ Yawˇshaˆ-ahˇ laꞈ nyiˇ sheuˬ doˆ leꞈ-awˇ, sahˬ paˬ-euˬ 
uˬ kʼoˆ bi kʼoˆ-awˇ, dzoeˬ dzaˬ-eu sahˬ paˬ deuˬ-ahˇ taꞈ leˇ-eu zahˇ sahˇ kʼoꞈ sahˬ boꞈ 
tiˬ taꞈ biꞈ nehˬ-euˬ meh. Kʼoeˇ loꞈ-ehˇ jahˇ-awˇ, Yawˇshaˆ-ahˇ sahˬ paˬ ka nehˬ-euˬ 

meh. Piˇ ma Yeˬhawˇyaˬdaˬ hawˇ-eu aˬ yawꞈ-euˬ aˬ li deuˬ Yawˇshaˆ-ahˇ tsiˇ lehꞈ 
nehˬ-awˇ, tsawˇ haˬ dawˬ tawˆ luꞈ, “Sahˬ paˬ ziˇ baw luꞈ-uˇ” lehˇ guˇ-euˬ meh.  
12Tsawˇ haˬ kʼoeˇ deuˬ sahˬ paˬ-ahˇ ja ceuˬ luꞈ gaˇ Aˬdaˬliˇ ya gaˬ ngeh, tsawˇ haˬ aˇ 
maꞈ uiˬ leˇ taˬ-euˬ Uˬ duˬ tahˬ nymˇ nymˇ ma-ahˇ cehˆ gʼeh-euˬ meh.  
13Kʼoeˇ ngeh, Uˬ duˬ tahˬ nymˇ nymˇ ma-euˬ gʼoˆ kʼehˬ dawˬ peh jaˆ-eu sahˬ paˬ 
deuˬ-euˬ jawˇ duˬ-ahˇ sahˬ paˬ yaw shuiꞈ kʼoeˇ gʼaˬ yawꞈ luꞈ-awˇ, guiˇ maꞈ deuˬ-ahˇ 
uˆ lahˇ-eu yaw huiˬ yaw mahˇ deuˬ hawˇ-eu daˇ heh baw-eu tsawˇ haˬ deuˬ, sahˬ 
paˬ-euˬ tiˬ jawˬ jawˇ luꞈ gaˇ Aˬdaˬliˇ ya mawˇ-euˬ meh. Tsawˇ haˬ dawˬ tawˆ luꞈ laˬ 
kʼaˬ cehˇ taˆ ni guˇ guˇ-ehˇ, daˇ heh baw luꞈ-eu meh. Uˬ duˬ tahˬ nymˇ nymˇ ma laꞈ 
kʼoeˇ caˇ dawˬ caˇ-eu paw gaˇ mˇ luꞈ-eu deuˬ-aˬ, deuˇ mˬ diˬ cehˇ lehˇ ciˆ-awˇ, bawˬ 
law baw-eu laꞈ kʼoeˇ, sahˬ paˬ ka nehˬ-eu bawˬ-iˬ jahˇ gaˇ sheuˬ gʼeh luꞈ-eu meh. 
Kʼoeˇ ngeh, Aˬdaˬliˇ nui ma cawˆ dui dui-eu laꞈ kʼoeˇ yawˬ ha-euˬ mehˬ tsoeˬ cehˬ 
pyaˬ-awˇ, “Ngaˬ-ahˇ puiˬ-euˬ ngaˇ. Ngaˬ-ahˇ puiˬ-euˬ ngaˇ” lehˇ guˇ-eu meh.  
14Yeˬhawˇyaˬdaˬ-aˬ, Aˬdaˬliˇ-ahˇ Uˬ duˬ tahˬ nymˇ nymˇ ma-euˬ laꞈ kʼoeˇ maˬ bi 
sehꞈ mawꞈ-eu miˇ neh, guiˇ maꞈ kʼoeˇ taˆ uˆ lahˇ-eu deuˬ-ahˇ kuˇ doˆ-awˇ, heu loꞈ-
ehˇ ehˇ nehˬ-euˬ meh. “Loꞈ luꞈ-eu deuˬ-euˬ yaw kaˬ-ahˇ neh tsawˇ haˬ heu gʼaˬ-ahˇ 
gʼeu doˆ gʼeh-awˇ, aˬ yawꞈ-ahˇ ka kʼoꞈ-eu lehˇ leh jeh-eu tsawˇ haˬ aˬ geu gʼaˬ-ahˇ 
maˬ kaˬ sehꞈ-awˬ.” 
15Aˬ yawꞈ maꞈ Aˬdaˬliˇ-ahˇ nyehꞈ-awˇ, sahˬ paˬ-euˬ nymˇ-ahˇ sheuˬ gʼeh-awˇ, Mahˬ-
euˬ lahˇ kʼehˬ-ahˇ aˬ yawꞈ-ahˇ sehꞈ-euˬ meh.  

Baˬlaˇ miˬ yehˇ-euˬ uˬ duˬ tahˬ nymˇ-ahˇ laˆ luˬ laˆ seˇ-euˬ 
(2 Sahˬpaˬ 11.17-20) 

16Piˇ ma Yeˬhawˇyaˬdaˬ-aˬ, sahˬ paˬ Yawˇshaˆ hawˇ-eu tsawˇ haˬ dawˬ tawˆ luꞈ-ahˇ, 
Sahˬpaˬ Miˬyehˇ-euˬ tsawˇ haˬ geuꞈ ma lehˇ aˬ yawꞈ nehˬ-ehˇ tiˬ kawˆ loꞈ-ehˇ dawˬ 
ma saˇ jaˇ bi dzaˬ-euˬ meh. 
17Kʼoeˇ naˇ, aˬ yawꞈ maꞈ dawˬ tawˆ luꞈ Baˬlaˇ miˬyehˇ-euˬ uˬ duˬ tahˬ nymˇ-ahˇ iˇ-
awˇ deh pyaˆ-euˬ meh. Kʼoeˇ gaˇ jaˆ-eu lawˇ duˬ deuˬ hawˇ-eu tahˬ pahˬ aˬ ma 
mawˇ kawˇ deuˬ deh pyaˆ deh shaˆ jiˇ-awˇ, Baˬlaˇ miˬyehˇ-euˬ piˇ ma Maˬtaˬ-ahˇ 
lawˇ duˬ kʼoeˇ deuˬ-euˬ mehˬ shi sehꞈ-euˬ meh.  
18Yeˬhawˇyaˬdaˬ-aˬ, piˇ ma deuˬ hawˇ-eu Leˬbiˇ tsawˇ haˬ deuˬ-ahˇ, Uˬ duˬ tahˬ 
nymˇ nymˇ ma-ahˇ bi haw bi pyaˆ-euˬ meh. Aˬ yawꞈ maꞈ-aˬ, sahˬ paˬ Daˬbiˇ neh aˬ 
yawꞈ maꞈ-ahˇ biꞈ taˬ-euˬ gaˇ deuˬ mˇ-awˇ, Moˇseˬ-euˬ Zahˇ dawˬ kʼoꞈ dawˬ laꞈ kʼoeˇ 
ahˇ-eu loꞈ-ehˇ, miˬ dzaˬ dzah puiˆ-awˇ lawˇ-eu shehˇ-eu jeˬ Sahˬpaˬ Miˬyehˇ-ahˇ ya 
lawˇ nehˬ-eu meh. Caˇ dawˬ caˇ gaˇ maˬ ehˇ, bawˬ-iˬ gʼeh gaˇ maˬ ehˇ, aˬ yawꞈ maꞈ 
ya haw ya pyaˆ-eu meh.  
19Zahˇ sahˇ kʼoꞈ-ahˇ bahˬ-eu maˬ shawˇ-eu tsawˇ haˬ deuˬ Uˬ duˬ tahˬ nymˇ nymˇ 
ma-ahˇ maˬ ya uˇ leˇ ni, Uˬ duˬ tahˬ nymˇ nymˇ ma-euˬ lahˇ kʼehˬ deuˬ-ahˇ 
Yeˬhawˇyaˬdaˬ neh kʼehˇ taˬ-awˇ bi loꞈ-euˬ meh.  
20Guiˇ maꞈ deuˬ kʼoeˇ taˆ uˆ lahˇ-eu yaw huiˬ yaw mahˇ deuˬ maˬ ehˇ, miˇ kʼahˬ zaˬ 
deuˬ kʼoeˇ taˆ aˬ yuiꞈ aˬ tsu geuꞈ-eu deuˬ maˬ ehˇ, miˇ kʼahˬ gaˇ mˇ-eu yaw huiˬ yaw 
mahˇ deuˬ maˬ ehˇ, miˇ kʼahˬ zaˬ dawˬ tawˆ luꞈ maˬ ehˇ, Yeˬhawˇyaˬdaˬ nehˬ-ehˇ tiˬ 
kawˆ loꞈ-ehˇ, sahˬ paˬ Yawˇshaˆ-ahˇ Uˬ duˬ tahˬ nymˇ nymˇ ma-ahˇ neh sahˬ paˬ-euˬ 

nymˇ-ahˇ sheuˬ ha nehˬ-euˬ meh. Aˬ yawꞈ maꞈ lahˇ kʼehˬ kʼehˬ ma kʼehˬ-ahˇ neh uˇ 
leˇ-awˇ, sahˬ paˬ Yawˇshaˆ gʼaˬ dzoeˬ dzaˬ nuiˇ mahˬ-ahˇ nuiˇ leˇ-euˬ meh.  
21Miˇ kʼahˬ zaˬ dawˬ tawˆ luꞈ laˬ kʼaˬ cehˇ dui dui-eu meh. Aˬdaˬliˇ-ahˇ sehꞈ-euˬ miˇ 
neh, meuˬ meuˬ lah-ehˇ ciˬ cuˇ ni jaˆ-eu meh.  

2 Laˬsaˬbaˬ 24 

Yuˇdaˆ sahˬ paˬ Yawˇshaˆ 
(2 Sahˬpaˬ 12.1-16) 

1Yawˇshaˆ-aˬ, shiꞈ kʼoꞈ kʼawˆ ngeh Yuˇdaˆ sahˬ paˬ pyeuꞈ laˇ-awˇ, Yeˬluˇsaˬlehˬ 
meuˬ-ahˇ jawˇ-awˇ uˆ lahˇ-euˬ meh. Aˬ yawꞈ-euˬ aˬ ma-aˬ, Beˬlaˇsheˬba meuˬ-ahˇ 
jawˇ-eu Ziˇbyah pyeuꞈ-eu meh.  
2Piˇ ma Yeˬhawˇyaˬdaˬ kʼaˇ dehꞈ kʼoeˇ keuˆ ni, Sahˬpaˬ Miˬyehˇ nui ma tsaˬ-eu jeˬ 
tehꞈ-ehˇ aˬ yawꞈ mˇ-euˬ meh.  
3Yeˬhawˇyaˬdaˬ neh Yawˇshaˆ-ahˇ miˬ zaˬ nyiˬ gʼaˬ poˆ nehˬ-awˇ, kʼoeˇ nyiˬ gʼaˬ o 
neh aˬ buˇ aˬ li gʼawˬ mya ni jawˇ le-euˬ meh.  
4Aˬ yawꞈ sahˬ paˬ geuꞈ-eu tiˬ kʼehˬ keuˆ laˇ ngeh, Uˬ duˬ tahˬ nymˇ nymˇ ma-ahˇ laˆ 
saˆ muiˬ-eu gʼaˇ duˬ aˬ yawꞈ noeˬ tsehˆ-euˬ meh.  
5Piˇ ma deuˬ hawˇ-eu Leˬbiˇ tsawˇ haˬ deuˬ-ahˇ, Yuˇdaˆ miˇ kʼahˬ laꞈ kʼoeˇ jaˆ-eu 
meuˬ deuˬ doe ni aˬ yawꞈ bi iˇ-awˇ, tiˬ kʼoꞈ tiˬ poˆ Uˬ duˬ tahˬ nymˇ nymˇ ma laˆ saˆ 
muiˬ gaˇ loˬ-eu pyuˇ deuˬ miˇ kʼahˬ zaˬ deuˬ kʼaˇ jawˇ gaˇ bi taꞈ uiˬ-iˇ-euˬ meh. Aˬ 
yawꞈ maꞈ yaw kawˇ-ehˇ iˇ ni aˬ yawꞈ ehˇ nehˬ taˬ-euˬ kʼawꞈ, Leˬbiˇ tsawˇ haˬ deuˬ 
nyi naˬ nyi naˬ-ehˇ jawˇ-eu meh.  
6Kʼoeˇ miˇ neh, aˬ yawꞈ maꞈ kʼoeˇ taˆ aˬ yuiꞈ geuꞈ luꞈ-eu Yeˬhawˇyaˬdaˬ-ahˇ aˬ yawꞈ 
kuˇ-awˇ ehˇ nehˬ-eu, “Sahˬpaˬ Miˬyehˇ jawˇ-eu Sehˬ gʼawˆ gʼaˇ duˬ Moˇseˬ neh 
Iˇsaˬleˬlaˆ aˇ maꞈ aˇ muˇ deuˬ-ahˇ bi taꞈ uiˬ-euˬ pyuˇ kʼoeˇ, Leˬbiˇ tsawˇ haˬ deuˬ 
Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ doe ni iˇ-awˇ taꞈ uiˬ ni, aˬ jeˬ miˇ neh 
nawˇ maˬ haw maˬ pyaˆ-ehˇ jawˇ te.” 
7(Haiˬ dui dui-eu zaˬ miˬ zaˬ pyeuꞈ-eu Aˬdaˬliˇ-euˬ mehˬ nah caw teh-euˬ tsawˇ haˬ 
deuˬ neh Uˬ duˬ tahˬ nymˇ nymˇ ma-ahˇ laˆ cawˆ-awˇ, kʼoeˇ gaˇ jaˆ-eu muiˬ-eu 
shawˇ-eu keu ka gʼawˬ mya ni Baˬlaˇ miˬ yehˇ-ahˇ uˬ duˬ tahˬ gaˇ zmˬ-euˬ meh.) 
8Pyuˇ daˬ bahˬ keuˆ tiˬ keuˆ taꞈ-awˇ, Uˬ duˬ tahˬ nymˇ nymˇ ma-euˬ lahˇ kʼehˬ-ahˇ bi 
jaˆ-eu gʼaˇ duˬ Leˬbiˇ tsawˇ haˬ deuˬ-ahˇ sahˬ paˬ dawˬ biꞈ-euˬ meh.  
9Aˇ hu Miˬyehˇ-euˬ zaˬ kʼaˆ Moˇseˬ neh bawˇ tsahˬ bawˇ dahˇ-ahˇ pyuˇ taꞈ uiˬ-euˬ 
loꞈ-ehˇ, Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ-ahˇ kʼaˇ jawˇ-eu tsawˇ haˬ 
yawˬ gʼaˬ na luꞈ, Sahˬpaˬ Miˬyehˇ-ahˇ pyuˇ biꞈ laˇ-eu gʼaˇ duˬ, aˬ yawꞈ maꞈ bi tsaꞈ 
gaˬ doe-iˇ-euˬ meh.  
10Dawˬ kʼoeˇ dawˬ-ahˇ miˇ kʼahˬ zaˬ deuˬ hawˇ-eu aˬ yuiꞈ aˬ tsu geuꞈ-eu deuˬ nui 
ma tsaˬ-awˇ, bahˬ keuˆ kʼoeˇ keuˆ byah laˇ ngeh keuˆ ni pyuˇ yuˇ uiˬ laꞈ-euˬ meh.  
11Bahˬ keuˆ kʼoeˇ keuˆ-ahˇ haw-eu pyaˆ-eu sahˬ paˬ-euˬ gaˇ mˇ-eu yaw huiˬ yaw 
mahˇ gʼaˬ jawˇ gaˇ, Leˬbiˇ tsawˇ haˬ deuˬ yawˬ nah na luꞈ bahˬ keuˆ kʼoeˇ baꞈ ha 
nehˬ-eu meh. Bahˬ keuˆ laꞈ kʼoeˇ pyuˇ kʼaˇ byah laˇ ngeh, sahˬ paˬ-euˬ jaˇ laˇ yuˇ-eu 

gʼaˬ hawˇ-eu piˇ ma yaw huiˬ gʼaˬ-euˬ dah zaˇ geuꞈ-eu gʼaˬ pyuˇ shehˆ doˇ yaꞈ-awˇ, 
bahˬ keuˆ kʼoeˇ keuˆ-ahˇ aˬ yawꞈ-euˬ jaˆ duˬ-ahˇ paˇ bi baꞈ taˬ-iˇ-euˬ meh. Kʼoeˇ loꞈ-
ehˇ jahˇ-awˇ, pyuˇ gʼawˬ mya ni aˬ yawꞈ maꞈ taꞈ uiˬ-euˬ meh.  
12Sahˬ paˬ Yawˇshaˆ hawˇ-eu Yeˬhawˇyaˬdaˬ aˬ nyaꞈ pyuˇ kʼoeˇ deuˬ yuˇ-awˇ, Uˬ duˬ 
tahˬ nymˇ nymˇ ma laˆ saˆ muiˬ gaˇ haw luꞈ pyaˆ luꞈ-eu deuˬ-ahˇ biꞈ-euˬ meh. Aˬ 
yawꞈ maꞈ kʼaˬ lo tsaˬ byaˆ gawˬ-eu deuˬ, laꞈ sawˆ sawˆ-eu deuˬ hawˇ-eu, ba jiˬ 
deuˬ-ahˇ aˇ poeˬ biꞈ nehˬ-awˇ, bi laˆ saˆ muiˬ-euˬ meh.  
13Gaˇ mˇ-eu tsawˇ haˬ yawˬ gʼaˬ na luꞈ leh jeh dui dui-eu laꞈ kʼoeˇ, Uˬ duˬ tahˬ nymˇ 
nymˇ ma-ahˇ aˬ yawꞈ yaw oeˇ loꞈ-ehˇ pyeuꞈ laˇ ni, ziꞈ dah ni laˆ saˆ muiˬ-euˬ meh.  
14Uˬ duˬ tahˬ nymˇ nymˇ ma laˆ saˆ muiˬ-eu gaˇ mˇ luiˆ gʼaˬ ngeh jawˇ, dzehˬ laˇ-euˬ 
shuiˇ hawˇ-eu pyuˇ deuˬ sahˬ paˬ Yawˇshaˆ hawˇ-eu Yeˬhawˇyaˬdaˬ aˬ ha nyaꞈ-ahˇ 
aˬ yawꞈ maꞈ a kʼoꞈ nehˬ-awˇ, Uˬ duˬ tahˬ nymˇ nymˇ ma-ahˇ loˬ-eu naˬ bo deuˬ 
hawˇ-eu nui jeˬ mˇ myawˬ keu ka deuˬ jahˇ gaˇ aˬ yawꞈ nyaꞈ zmˬ-euˬ meh.  

Yuˇdaˆ miˇ kʼahˬ Sahˬpaˬ Miˬyehˇ-ahˇ byehˇ dzeh-euˬ 

Yeˬhawˇyaˬdaˬ kʼaˇ dehꞈ kʼoeˇ keuˆ ni, Uˬ duˬ tahˬ nymˇ nymˇ ma laꞈ kʼoeˇ lawˇ-eu 
shehˇ-eu jeˬ-ahˇ maˬ tsehˆ leˇ ni mˇ-euˬ meh.  
15Aˬ yawꞈ-euˬ aˇ kʼoꞈ tiˬ yaˇ smˬ tseˇ kʼoꞈ kʼawˆ laˇ ngeh, mawˬ dui dui laˇ-awˇ shiˇ-
euˬ meh.  
16Iˇsaˬleˬlaˆ tsawˇ jeuˬ gʼaˇ duˬ maˬ ehˇ, Miˬyehˇ gʼaˇ duˬ maˬ ehˇ, Uˬ duˬ tahˬ nymˇ 
nymˇ ma gʼaˇ duˬ maˬ ehˇ, aˬ yawꞈ neh mˇ taˬ yaꞈ-euˬ gaˇ deuˬ-ahˇ aˬ cawˬ noeˬ 
keuˆ-awˇ, Daˬbiˇ-euˬ Meuˬ-ahˇ jaˆ-eu sahˬ paˬ deuˬ-euˬ lmˬ bymˇ-ahˇ baꞈ pahˬ nehˬ-
euˬ meh.  
17Ehˇ kʼawꞈ, Yeˬhawˇyaˬdaˬ shiˇ dzeuˇ ngeh jawˇ, Yuˇdaˆ miˇ kʼahˬ-euˬ aˬ yuiꞈ aˬ tsu 
deuˬ-aˬ, sahˬ paˬ Yawˇshaˆ-ahˇ aˬ yawꞈ maꞈ-euˬ ehˇ dawˬ naˇ haˬ ni muˇ-euˬ meh.  
18Kʼoeˇ miˇ neh, miˇ kʼahˬ zaˬ deuˬ aˬ yawꞈ maꞈ-euˬ aˬ poeˬ aˬ bawˇ deuˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma laꞈ kʼoeˇ uˬ duˬ 
tahˬ-eu jeˬ-ahˇ byehˇ dzeh-awˇ, Aˬsheˇlaˬ miˬ yehˇ ma-euˬ tahˬ pahˬ aˬ ma mawˇ 
kawˇ deuˬ hawˇ-eu tahˬ pahˬ aˬ ma mawˇ kawˇ nui deuˬ-ahˇ uˬ duˬ tahˬ-euˬ meh. 
Aˬ yawꞈ maꞈ kʼoeˇ loꞈ-ehˇ iˬ baˇ mˇ-euˬ baˬ da neh, Yuˇdaˆ miˇ kʼahˬ hawˇ-eu 
Yeˬluˇsaˬlehˬ meuˬ kʼoeˇ taˆ Sahˬpaˬ Miˬyehˇ nui ma pehˇ-eu jeˬ keuˆ le luꞈ-eu meh.  
19Tsawˇ haˬ kʼoeˇ deuˬ aˬ yawꞈ jawˇ paw gʼoꞈ kʼoꞈ laˇ ni, aˬ yawꞈ gʼaˇ duˬ ngehˬ dah-
eu tsawˇ haˬ deuˬ-ahˇ Sahˬpaˬ Miˬyehˇ pyehˬ gʼeh kʼawꞈ, aˬ yawꞈ maꞈ maˬ naˇ haˬ-a.  
20Kʼoeˇ naˇ, piˇ ma Yeˬhawˇyaˬdaˬ-euˬ aˬ li Zaˬkaˬliˇ kʼoeˇ taˆ Miˬyehˇ-euˬ yaw sahˇ 
keuˆ le-euˬ meh. Tsawˇ haˬ kʼoeˇ deuˬ mawˇ nya gaˇ aˬ yawꞈ yawꞈ-awˇ ehˇ-eu, “Aˬ 
jeˬ miˇ neh Sahˬpaˬ Miˬyehˇ-euˬ ehˇ dawˬ-ahˇ naw maꞈ maˬ naˇ haˬ geuꞈ-ehˇ, yawˬ 
haˇ yawˬ ha ya luˬ ya seˇ-iˇ ni mˇ luꞈ te lehˇ, naw maꞈ-ahˇ Sahˬpaˬ Miˬyehˇ naˇ haˬ 
luꞈ meh. Naw maꞈ aˬ yawꞈ-ahˇ byehˇ dzeh-euˬ miˇ neh, aˬ yawꞈ kʼawꞈ naw maꞈ-ahˇ 
byehˇ dzeh-euˬ meh.” 
21Zaˬkaˬliˇ-ahˇ sehꞈ-eu gʼaˇ duˬ aˬ yawꞈ maꞈ mehˬ bawˬ mˇ-awˇ, sahˬ paˬ neh dawˬ 
biꞈ-euˬ loꞈ-ehˇ, Uˬ duˬ tahˬ nymˇ nymˇ ma-euˬ pu ka, Zaˬkaˬliˇ-ahˇ kʼaˬ lo biˬ-euˬ 
meh.  

22Sahˬ paˬ Yawˇshaˆ-aˬ, Zaˬkaˬliˇ-euˬ aˬ da Yeˬhawˇyaˬdaˬ neh aˬ yawꞈ-ahˇ ngehˬ 
gʼeh caw ba nehˬ-euˬ deuˬ-ahˇ maˬ noeˬ keuˆ-ehˇ Zaˬkaˬliˇ-ahˇ bi sehꞈ-euˬ meh. 
Zaˬkaˬliˇ shiˇ leˇ ngeh, “Naw maꞈ neh mˇ-euˬ jeˬ-ahˇ Sahˬpaˬ Miˬyehˇ mawˇ-awˇ, 
naw maꞈ-ahˇ kʼehˬ nehˬ kʼaˆ nehˬ luꞈ-uˇ” lehˇ ehˇ-awˇ shiˇ-euˬ meh.  

Sahˬpaˬ Yawˇshaˆ shiˇ-euˬ 

23Kʼoeˇ ngeh kʼoꞈ jawˇ la doˆ le ngeh, Suˇliˆ guiˇ maꞈ Yuˇdaˆ miˇ kʼahˬ hawˇ-eu 
Yeˬluˇsaˬlehˬ meuˬ-ahˇ guiˇ deuˆ le-awˇ, aˬ yuiꞈ aˬ tsu dawˬ tawˆ luꞈ-ahˇ sehꞈ jiˇ yaꞈ-
awˇ, pyuˇ shuiˇ myawˬ gahˬ gʼawˬ mya ni Daˬmaˬsehˇ meuˬ-ahˇ yuˇ kʼoꞈ gʼeh-euˬ 
meh.  
24Suˇliˆ guiˇ maꞈ yaw cuiˆ kʼawꞈ, myaˬ dui dui-eu Yuˇdaˆ guiˇ maꞈ-ahˇ deuˆ gʼaˬ-euˬ 
meh. Aˬ jeˬ miˇ neh ehˇ naˇ, Yuˇdaˆ tsawˇ haˬ deuˬ-aˬ, aˬ yawꞈ maꞈ-euˬ aˬ poeˬ aˬ 
bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ byehˇ dzeh-euˬ miˇ neh, kʼoeˇ 
loꞈ-ehˇ bi deuˆ gʼaˬ ni Sahˬpaˬ Miˬyehˇ jahˇ-euˬ meh. Kʼoeˇ loꞈ-ehˇ jahˇ-awˇ, sahˬ paˬ 
Yawˇshaˆ-ahˇ kʼehˬ nehˬ kʼaˆ nehˬ-euˬ meh.  
25Aˬ yawꞈ-ahˇ yaw kʼaˆ-ehˇ bi deuˆ naˇ-awˇ, Suˇliˆ guiˇ maꞈ deuˬ gʼoꞈ dzeuˇ jiˇ ngeh, 
aˬ yawꞈ-euˬ yaw huiˬ yaw mahˇ nyiˬ gʼaˬ aˬ yawꞈ-ahˇ puiˬ-awˇ, aˬ yawꞈ-euˬ yuꞈ zaˇ 
kʼoeˇ taˆ aˬ yawꞈ-ahˇ sehꞈ-eu laꞈ kʼoeˇ, piˇ ma Yeˬhawˇyaˬdaˬ-euˬ aˬ li-ahˇ aˬ yawꞈ 
neh sehꞈ-euˬ aˇ poeˬ laꞈ poˆ poˆ nehˬ-euˬ meh. Daˬbiˇ-euˬ meuˬ laꞈ kʼoeˇ aˬ yawꞈ-
ahˇ baꞈ pahˬ nehˬ-euˬ meh. Ehˇ kʼawꞈ, sahˬ paˬ-euˬ lmˬ bymˇ-ahˇ maˬ baꞈ pahˬ 
nehˬ-a.  
26Aˬ yawꞈ-ahˇ puiˬ-euˬ kʼoeˇ nyiˬ gʼaˬ-aˬ, Shiˇmyaˆ lehˇ myahˇ-euˬ Aˬmoˬ ma euˬ aˬ 
li Zaˬbaˆ hawˇ-eu, Shmˇliˆ lehˇ myahˇ-euˬ Mawˇbaˆ ma-euˬ aˬ li Yeˬhawˇzaˬbaˆ aˬ 
nyaꞈ meh.  
27Sahˬpaˬ deuˬ gaˇ kawˆ boꞈ taˬ-euˬ sahˬ boꞈ deuˬ gaˇ kawˆ ja sawˇ-eu sahˬ boꞈ laꞈ 
kʼoeˇ, Yawˇshaˆ-euˬ aˬ li deuˬ gaˇ kawˆ maˬ ehˇ, Yawˇshaˆ-ahˇ Miˬyehˇ gʼaˇ duˬ 
ngehˬ dah nehˬ-euˬ gaˇ kawˆ deuˬ maˬ ehˇ, aˬ yawꞈ neh Uˬ duˬ tahˬ nymˇ nymˇ ma 
laˆ saˆ muiˬ-euˬ gaˇ kawˆ maˬ ehˇ, boꞈ ahˇ taˬ-euˬ meh. Aˬ yawꞈ-euˬ aˬ li Aˬmaˬziˇ 
gʼaˬ, aˬ yawꞈ-euˬ dah zaˇ sahˬ paˬ geuꞈ-euˬ meh.  

2 Laˬsaˬbaˬ 25 

Yuˇdaˆ sahˬ paˬ Aˬmaˬziˇ 
(2 Sahˬpaˬ 14.2-6) 

1Aˬmaˬziˇ-aˬ, nyiˬ tseˇ ngaˬ kʼoꞈ kʼawˆ ngeh sahˬ paˬ pyeuꞈ laˇ-awˇ, Yeˬluˇsaˬlehˬ 
meuˬ-ahˇ jawˇ-awˇ nyiˬ tseˇ gʼoeˬ kʼoꞈ uˆ lahˇ-euˬ meh. Aˬ yawꞈ-euˬ aˬ ma-aˬ, 
Yeˬluˇsaˬlehˬ meuˬ-ahˇ jawˇ-eu Yeˬhawˇdeˬ meh.  
2Sahˬpaˬ Miˬyehˇ nui ma tsaˬ-euˬ jeˬ-ahˇ aˬ yawꞈ mˇ-euˬ meh. Ehˇ kʼawꞈ, nui ma 
keuˆ-awˇ mˇ-euˬ maˬ ngeuˇ-a.  
3Aˬ yawꞈ-euˬ miˇ kʼahˬ-ahˇ uˆ lahˇ ziꞈ gʼaˬ ngeh jawˇ, aˬ yawꞈ-euˬ aˬ da-ahˇ sehꞈ-euˬ 
yaw huiˬ yaw mahˇ deuˬ-ahˇ aˬ yawꞈ sehꞈ-euˬ meh.  
4Ehˇ kʼawꞈ, Moˇseˬ-euˬ zahˇ dawˬ kʼoꞈ dawˬ laꞈ kʼoeˇ Sahˬpaˬ Miˬyehˇ neh ehˇ taˬ-
euˬ dawˬ-ahˇ naˇ haˬ geuꞈ-eu laꞈ kʼoeˇ, aˬ yawꞈ maꞈ-euˬ zaˬ deuˬ-ahˇ aˬ yawꞈ maˬ 

sehꞈ ni taˬ nehˬ-euˬ meh. Moˇseˬ-euˬ zahˇ dawˬ kʼoꞈ dawˬ laꞈ kʼoeˇ heu loꞈ-ehˇ ehˇ 
taˬ-euˬ meh. “Zaˬ neh mˇ lehˬ-euˬ iˬ baˇ baˬ da neh aˬ ma aˬ da-ahˇ maˬ ya sehꞈ-a. 
Aˬ ma aˬ da neh mˇ lehˬ-euˬ iˬ baˇ baˬ da neh kʼawꞈ, zaˬ-ahˇ maˬ ya sehꞈ-a. Tsawˇ 
haˬ aˬ geu gʼaˬ maˬ kaˬ, yawˬ ha neh mˇ lehˬ-euˬ iˬ baˇ baˬ da neh maˬ ngeuˇ naˇ, 
nui gʼaˬ neh mˇ lehˬ-euˬ iˬ baˇ baˬ da neh maˬ ya bi sehꞈ-a.” 

Eˬdoˬ tsawˇ jeuˬ-ahˇ guiˇ deuˆ-euˬ 
(2 Sahˬpaˬ 14.7) 

5Yuˇdaˆ aˇ jeuˬ aˇ ca hawˇ-eu Beˬyaˬmiˬ aˇ jeuˬ aˇ ca dawˬ tawˆ luꞈ-ahˇ sahˬ paˬ 
Aˬmaˬziˇ kuˇ uiˬ-awˇ, yawˬ ha aˇ jeuˬ yawˬ ha guiˇ maꞈ biˇ baw nehˬ-awˇ, tiˬ heˇ gʼaˬ 
kʼoeˇ taˆ uˆ lahˇ-eu yaw huiˬ yaw mahˇ deuˬ hawˇ-eu tiˬ yaˇ gʼaˬ kʼoeˇ taˆ uˆ lahˇ-eu 
yaw huiˬ yaw mahˇ deuˬ tseˇ doˆ-awˇ bi uˆ lahˇ-euˬ meh. Nyiˬ tseˇ kʼoꞈ-ahˇ neh laꞈ 
taˆ paw-euˬ tsawˇ haˬ yawˬ gʼaˬ na luꞈ-ahˇ aˬ yawꞈ kuˇ uiˬ-awˇ, dawˬ tawˆ luꞈ smˬ 
seh gʼaˬ byah-eu meh. Aˬ yawꞈ maꞈ-aˬ, tseˇ doˆ taˬ-euˬ yehˇ deuˬ pyeuꞈ-awˇ, gahˬ 
hawˇ-eu dehˬ daˬ duˬ baꞈ-awˇ guiˇ deuˆ nya-eu deuˬ meh.  
6Kʼoeˇ uˬ taꞈ, pyuˇ nyiˬ heˇ oeˬ tseˇ jawꞈ-i ehˇ gʼaˬ ni biꞈ-awˇ, Iˇsaˬleˬlaˆ yehˇ tiˬ seh 
gʼaˬ aˬ yawꞈ ngaˬ taˬ-euˬ meh.  
7Ehˇ kʼawꞈ, Miˬyehˇ gʼaˇ duˬ ngehˬ dah-eu tiˬ gʼaˬ aˬ yawꞈ jawˇ gaˇ iˇ-awˇ, heu loꞈ-
ehˇ ehˇ nehˬ-euˬ meh. “Iˇsaˬleˬlaˆ yehˇ heu deuˬ-ahˇ nawˇ taˬ sheuˬ gʼeh. Laꞈ taˆ 
kʼahˬ-ahˇ jawˇ-eu tsawˇ haˬ heu deuˬ nehˬ-ehˇ Sahˬpaˬ Miˬyehˇ maˬ jawˇ-a.  
8Aˬ yawꞈ maꞈ-ahˇ sheuˬ gʼeh naˇ, nawˬ-euˬ guiˇ maꞈ gʼaˬ kʼaˆ dzehˬ tehꞈ-a lehˇ nawˇ 
noeˬ tehꞈ-a. Guiˇ deuˆ-eu gʼaˬ leˇ ni hawˇ-eu sm ni jahˇ-eu baoˬ Miˬyehˇ-euˬ aˬ laꞈ 
laꞈ kʼoeˇ jaˆ-eu meh. Nawˇ ya sm-iˇ ni Miˬyehˇ jahˇ tehꞈ-a.” 
9Miˬyehˇ gʼaˇ duˬ ngehˬ dah-eu kʼoeˇ gʼaˬ-ahˇ Aˬmaˬziˇ ehˇ nehˬ-eu, “Toˆ-ehˇ ngeuˇ 
naˇ ngaˬ neh aˬ yawꞈ maꞈ gʼaˇ duˬ biꞈ taˬ-euˬ pyuˇ kʼoeˇ deuˬ aˬ joˆ-ehˇ jahˇ nmˇ.” 
Miˬyehˇ gʼaˇ duˬ ngehˬ dah-eu kʼoeˇ gʼaˬ ehˇ-eu, “Kʼoeˇ myaˆ maˬ tseˇ Sahˬpaˬ 
Miˬyehˇ nawˬ-ahˇ biꞈ kʼoꞈ nehˬ laꞈ nya tehꞈ-a.” 
10Kʼoeˇ naˇ, Aˬmaˬziˇ-aˬ, aˬ yawꞈ neh ngaˬ taˬ-euˬ yehˇ kʼoeˇ deuˬ-ahˇ maˬ paˇ kuˇ ni 
bi gʼoꞈ leˇ-euˬ meh. Aˬ yawꞈ maꞈ Yuˇdaˆ tsawˇ haˬ deuˬ-ahˇ nui ma pehˇ dui dui-eu 
laꞈ kʼoeˇ gʼoꞈ leˇ-euˬ meh.  
11Aˬmaˬziˇ nui ma kʼaˬ duˬ ni taˬ-awˇ, aˬ yawꞈ-euˬ guiˇ maꞈ-ahˇ, Saˬdeuꞈ deh kʼawꞈ-
ahˇ sheuˬ gʼeh-euˬ meh. Kʼoeˇ gaˇ aˬ yawꞈ maꞈ guiˇ deuˆ-awˇ, Eˬdoˬ yehˇ tiˬ muiˇ 
gʼaˬ-ahˇ deuˆ sehꞈ-euˬ meh.  
12Tiˬ muiˇ gʼaˬ-ahˇ yaw dehꞈ-ehˇ nyehꞈ mi-awˇ, Seˇlaˇ meuˬ dawˬ peh jaˆ-eu lo guˇ-
ahˇ nyehꞈ daˆ leꞈ-euˬ meh. Yehˇ kʼoeˇ deuˬ-ahˇ lo guˇ mehˬ dzaˬ-ahˇ neh biˬ ka-awˇ, 
kʼaˬ lo lo gahˬ kʼoeˇ taˆ bi ga deh sehꞈ jiˇ-euˬ meh.  
13Kʼoeˇ ngeh, Aˬmaˬziˇ neh guiˇ deuˆ gaˇ maˬ sheuˬ gʼeh-ehˇ bi gʼoꞈ leˇ-euˬ Iˇsaˬleˬlaˆ 
yehˇ kʼoeˇ deuˬ, Saˬmaˬliˆ meuˬ hawˇ-eu Behˬhawˇleuˬ meuˬ yaw kaˬ-ahˇ jaˆ-eu 
Yuˇdaˆ meuˬ deuˬ-ahˇ guiˇ deuˆ-awˇ, tsawˇ haˬ smˬ heˇ gʼaˬ sehꞈ-awˇ, pyuˇ shuiˇ 
myawˬ gahˬ gʼawˬ mya ni yuˇ geuꞈ gʼeh-euˬ meh.  
14Eˬdoˬ tsawˇ haˬ-ahˇ Aˬmaˬziˇ deuˆ gʼaˬ-awˇ gʼoꞈ laˇ ngeh, aˬ yawꞈ maꞈ-euˬ tahˬ 
pahˬ aˬ ma mawˇ kawˇ deuˬ aˬ yawꞈ yuˇ kʼoꞈ laꞈ-euˬ meh. Tahˬ pahˬ aˬ ma mawˇ 

kawˇ kʼoeˇ deuˬ-ahˇ aˬ yawꞈ ka tuˇ-awˇ, uˬ duˬ tahˬ-eu laꞈ kʼoeˇ, yaw saw jeˬ doꞈ-
awˇ damˬ nehˬ-euˬ meh. 
15Kʼoeˇ loꞈ-ehˇ mˇ gaˇ Sahˬpaˬ Miˬyehˇ nui ma pehˇ-awˇ, Aˬmaˬziˇ jawˇ gaˇ aˬ yawꞈ 
gʼaˇ duˬ ngehˬ dah-eu tiˬ gʼaˬ pyehˬ gʼeh-euˬ meh. Miˬyehˇ gʼaˇ duˬ ngehˬ dah-eu 
kʼoeˇ gʼaˬ Aˬmaˬziˇ-ahˇ ehˇ nehˬ-eu, “Nawˬ-euˬ laꞈ-ahˇ neh yawˬ ha-euˬ tsawˇ jeuˬ-
ahˇ kʼawꞈ maˬ ka kʼoꞈ nehˬ nya-eu boeˇ miˬ siˬ kʼaˬ-euˬ miˬ yehˇ teu deuˬ-ahˇ aˬ jeˬ 
miˇ neh nawˇ uˬ duˬ tahˬ te.” 
16Aˬmaˬziˇ ehˇ-eu, “Sahˬ paˬ-ahˇ bi ja noeˬ bi ja duˇ-eu gʼaˬ bi geuꞈ-eu lehˇ nga maꞈ 
nawˬ-ahˇ aˬ myah tseˇ doˆ taˬ ta. Dawˬ maˬ ngehˬ ni ciˬ cuˇ ni jawˇ-awˬ. Nymˬ-mˇ 
ngaˬ neh bi sehꞈ nmˬ-mˇ.” Kʼoeˇ ngeh, Miˬyehˇ gʼaˇ duˬ ngehˬ dah-eu kʼoeˇ gʼaˬ 
dawˬ maˬ paˇ ngeh ni byehˇ-euˬ meh. Ehˇ kʼawꞈ, heu loꞈ-ehˇ tiˬ dawˬ ehˇ nehˬ yaꞈ-
euˬ meh. “Nawˇ heu loꞈ-ehˇ mˇ-awˇ ngaˬ neh ja noeˬ ja duˇ nehˬ-euˬ gaˇ maˬ naˇ haˬ 
geuꞈ-eu miˇ neh, Miˬyehˇ nawˬ-ahˇ laˆ luˬ laˆ seˇ ma lehˇ noeˬ tsehˆ gʼaˬ-euˬ nymˬ-
mˇ ngaˇ siˬ nya ma.” 

Iˇsaˬleˬlaˆ miˇ kʼahˬ nehˬ-ehˇ guiˇ deuˆ-euˬ 
(2 Sahˬpaˬ 14.8-20) 

17Yuˇdaˆ sahˬ paˬ Aˬmaˬziˇ-aˬ, aˬ yawꞈ-ahˇ nui noeˬ nui duˇ biꞈ-eu deuˬ nehˬ-ehˇ 
bawˬ dzaˬ-awˇ, Yeˬhuˇ-euˬ oeˬ paˬ pyeuꞈ-awˇ Yeˬhawˇhaˆ-euˬ aˬ li pyeuꞈ-eu 
Iˇsaˬleˬlaˆ sahˬ paˬ Yeˬhawˇshaˆ jawˇ gaˇ tsawˇ haˬ pyehˬ gʼeh-awˇ, “Guiˇ deuˆ ceh 
ceh ma” lehˇ bi tsaꞈ gaˬ leˇ-euˬ meh.  
18Yeˬhawˇshaˆ gʼaˬ Aˬmaˬziˇ-ahˇ heu loꞈ-ehˇ paˇ tsaꞈ kʼoꞈ nehˬ-euˬ meh. “Aˇ hu ba, 
Leˬbaˬnoˬ gawˬ jawˬ-ahˇ dehꞈ-eu aˬ gah baw duˆ tiˬ duˆ neh, shuˬ liˇ aˇ bawˇ tiˬ 
bawˇ-ahˇ, ‘Nawˬ buˇ ngaˬ li-ahˇ bi mˇ dzaˬ le-awˬ’ lehˇ bi ehˇ gaˬ-iˇ-euˬ meh jeˇ. 
Kʼoeˇ ngeh, Leˬbaˬnoˬ gawˬ jawˬ-ahˇ jawˇ-eu bawˇ tsahˬ jeˬ zaˬ tiˬ mawˇ oe tsehˆ-
awˇ, aˬ gah baw duˆ kʼoeˇ duˆ-ahˇ nawˬ lawˇ-euˬ meh jeˇ.  
19Aˬmaˬziˇ-oˇ, nymˬ-mˇ nawˇ Eˬdoˬ tsawˇ haˬ deuˬ-ahˇ deuˆ gʼaˬ-euˬ miˇ neh, nui 
ma yaw kʼaˆ-ehˇ huiˬ luꞈ-eu nga laˬ. Ehˇ kʼawꞈ, ciˬ cuˇ ni iˇ kahˇ-ahˇ jawˇ-awˬ lehˇ 
ngaˇ nawˬ-ahˇ ehˇ mawꞈ miˇ-a. Nawˇ hawˇ-eu nawˬ-euˬ tsawˇ haˬ deuˬ kʼoeˇ taˆ luˬ-
iˇ seˇ-iˇ-eu jeˬ keuˆ le ni nawˇ aˬ jeˬ gʼeh leh jeh mawꞈ-eu nya.” 
20Ehˇ kʼawꞈ, Yeˬhawˇshaˆ-euˬ dawˬ-ahˇ Aˬmaˬziˇ maˬ naˇ haˬ-a. Aˬ jeˬ miˇ neh ehˇ 
naˇ, Eˬdoˬ tsawˇ jeuˬ-euˬ tahˬ pahˬ aˬ ma mawˇ kawˇ deuˬ-ahˇ aˬ yawꞈ uˬ duˬ tahˬ-
euˬ miˇ neh, Yeˬhawˇshaˆ neh aˬ yawꞈ-ahˇ bi deuˆ gʼaˬ-eu gʼaˇ duˬ Miˬyehˇ nui ma 
tsaˬ-eu meh.  
21Kʼoeˇ miˇ neh, Iˇsaˬleˬlaˆ sahˬ paˬ Yeˬhawˇshaˆ gʼaˬ Yuˇdaˆ sahˬ paˬ Aˬmaˬziˇ-ahˇ 
guiˇ deuˆ-iˇ-awˇ, Yuˇdaˆ miˇ kʼahˬ Behˬsheˬmehˇ meuˬ-ahˇ tahˬ puˬ-awˇ deuˆ ceh 
ceh-euˬ meh.  
22Iˇsaˬleˬlaˆ guiˇ maꞈ neh Yuˇdaˆ guiˇ maꞈ-ahˇ deuˆ gʼaˬ-awˇ, Yuˇdaˆ yehˇ deuˬ cehˆ 
gʼoꞈ jiˇ-euˬ meh. 
23Yeˬhawˇshaˆ neh Aˬmaˬziˇ-ahˇ nyehꞈ mi-awˇ, Yeˬluˇsaˬlehˬ meuˬ-ahˇ sheuˬ kʼoꞈ 
gʼeh-awˇ, Yeˬluˇsaˬlehˬ meuˬ meuˬ lahˇ-ahˇ, Eˇpaˬleˬ lahˇ kʼehˬ-ahˇ neh Laꞈcoeˇ-euˬ 
lahˇ kʼehˬ-ahˇ keuˆ ni, tiˬ yaˇ lmˇ ehˇ gʼaˬ ni laˆ byaˆ nehˬ-euˬ meh.  

24Uˬ duˬ tahˬ nymˇ nymˇ ma laꞈ kʼoeˇ kʼaˇ jaˆ-eu shuiˇ hawˇ-eu pyuˇ deuˬ maˬ ehˇ, 
AwˇbehˆEˬdoˬ-euˬ zaˬ deuˬ uˆ deuˬ neh bi loꞈ piˇ taˬ-euˬ Uˬ duˬ tahˬ nymˇ nymˇ ma-
ahˇ zmˬ-eu mˇ myawˬ keu ka deuˬ maˬ ehˇ, sahˬ paˬ-euˬ nymˇ-ahˇ jaˆ-eu pyuˇ shuiˇ 
myawˬ gahˬ deuˬ maˬ ehˇ, Yeˬhawˇshaˆ neh Saˬmaˬliˆ meuˬ-ahˇ yuˇ kʼoꞈ gʼeh jiˇ-euˬ 
meh. Tsawˇ haˬ tiˬ paˆ na deuˬ-ahˇ kʼawꞈ, nyehꞈ daˬ-awˇ gʼoꞈ leˇ-euˬ meh.  
25Yuˇdaˆ sahˬ paˬ Aˬmaˬziˇ-aˬ, Iˇsaˬleˬlaˆ sahˬ paˬ Yeˬhawˇshaˆ shiˇ gʼaˬ-awˇ neh, 
tseˇ ngaˬ kʼoꞈ paˇ dehꞈ yaꞈ-euˬ meh.  
26Aˬmaˬziˇ sahˬ paˬ geuꞈ-euˬ aˇ yamˬ laꞈ kʼoeˇ, aˬ yawꞈ neh kʼaˇ mˇ yaꞈ-euˬ gaˇ nui 
deuˬ aˇ dahˬ beh gaˇ neh aˇ saˬ saˬ gaˇ keuˆ ni, Yuˇdaˆ sahˬ paˬ hawˇ-eu Iˇsaˬleˬlaˆ 
sahˬ paˬ deuˬ gaˇ kawˆ boꞈ taˬ-euˬ Laˬsaˬbaˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
27Sahˬpaˬ Miˬyehˇ-ahˇ aˬ yawꞈ byehˇ dzeh ngeh neh naˇ, Yeˬluˇsaˬlehˬ meuˬ laꞈ 
kʼoeˇ aˬ yawꞈ-ahˇ muiˇ-eu aˇ muˇ muˇ doˆ laˇ-euˬ meh. Aˇ saˬ saˬ laˇ ngeh jawˇ, 
Laˬkiˇshaˆ meuˬ-ahˇ aˬ yawꞈ cehˆ-euˬ kʼawꞈ, aˬ yawꞈ-ahˇ muiˇ-eu deuˬ kʼoeˇ gaˇ teh 
keuˆ leˇ-awˇ, aˬ yawꞈ-ahˇ sehꞈ-euˬ meh.  
28Kʼoeˇ naˇ, aˬ yawꞈ-euˬ gʼawˇ mawˇ-ahˇ mahˬ neh Yeˬluˇsaˬlehˬ meuˬ-ahˇ tawˬ kʼoꞈ 
gʼeh-awˇ, Daˬbiˇ-euˬ meuˬ-ahˇ jaˆ-eu sahˬ paˬ-euˬ lmˬ bymˇ-ahˇ baꞈ pahˬ nehˬ-euˬ 
meh.  

2 Laˬsaˬbaˬ 26 

Yuˇdaˆ sahˬ paˬ Awˇziˇ 
(2 Sahˬpaˬ 14.21-22; 15.1-7) 

1Yuˇdaˆ miˇ kʼahˬ zaˬ dawˬ tawˆ luꞈ, tseˇ koꞈ kʼoꞈ byah-eu Awˇziˇ-ahˇ, aˬ yawꞈ aˬ da 
Aˬmaˬziˇ-euˬ dah zaˇ sahˬ paˬ bi geuꞈ-euˬ meh.  
2Aˬ yawꞈ-euˬ aˬ da Aˬmaˬziˇ shiˇ dzeuˇ gʼaˬ ngeh, Eˇlaˆ meuˬ-ahˇ Awˇziˇ paˇ deuˆ za 
kʼoꞈ-awˇ tsoˆ muiˬ-euˬ meh.  
3Awˇziˆ-aˬ, tseˇ koꞈ kʼoꞈ kʼawˆ ngeh sahˬ paˬ pyeuꞈ laˇ-awˇ, Yeˬluˇsaˬlehˬ meuˬ-ahˇ 
jawˇ-awˇ oeˬ tseˇ nyiꞈ kʼoꞈ uˆ lahˇ-euˬ meh. Aˬ yawꞈ-euˬ aˬ ma-aˬ, Yeˬluˇsaˬlehˬ 
meuˬ-ahˇ jawˇ-eu Yeˬkawˇliˇ meh. 
4Aˬ yawꞈ-euˬ aˬ da Aˬmaˬziˇ loꞈ-ehˇ, Sahˬpaˬ Miˬyehˇ nui ma tsaˬ-eu jeˬ aˬ yawꞈ mˇ-
euˬ meh.  
5Guiˬ lahˬ saꞈ laˇ paw taꞈ leˇ-awˇ, aˬ yawꞈ-ahˇ nui noeˬ nui duˇ biꞈ-eu gʼaˬ pyeuꞈ-eu 
Zaˬkaˬliˇ kʼaˇ dehꞈ kʼoeˇ keuˆ ni, Sahˬpaˬ Miˬyehˇ-ahˇ aˬ yawꞈ saˇ jaˇ ziꞈ-awˇ, Miˬyehˇ 
aˬ yawꞈ-ahˇ guiˬ lahˬ biꞈ nehˬ-euˬ meh.  
6Piˇliˇtiˆ tsawˇ haˬ deuˬ-ahˇ aˬ yawꞈ guiˇ deuˆ-awˇ, Gaˬdaˇ meuˬ, Jmˬnyaˬ meuˬ 
hawˇ-eu Aˬshaˬdoˇ meuˬ heu deuˬ-euˬ meuˬ meuˬ lahˇ deuˬ-ahˇ aˬ yawꞈ laˆ byaˆ jiˇ-
awˇ, Aˬshaˬdoˇ meuˬ dawˬ peh hawˇ-eu Piˇliˇtiˆ miˇ kʼahˬ doe ni ziꞈ dah ni gʼeh-eu 
meuˬ deuˬ aˬ yawꞈ tsoˆ-euˬ meh.  
7Piˇliˇtiˆ tsawˇ haˬ deuˬ, Guˇbaˬlaˇ meuˬ-ahˇ jawˇ-eu Aˬlaˆ tsawˇ haˬ deuˬ hawˇ-eu, 
Myuˇniˆ tsawˇ haˬ deuˬ-ahˇ aˬ yawꞈ guiˇ deuˆ gʼaˬ nya ni Miˬyehˇ aˬ yawꞈ-ahˇ caw 
ba nehˬ-euˬ meh.  

8Aˬmoˬ tsawˇ haˬ deuˬ kʼawꞈ aˬ yawꞈ-ahˇ kawˬ taꞈ ha nehˬ laˇ-awˇ, aˬ yawꞈ baoˬ 
huiˬ dui dui laˇ-euˬ miˇ neh, Iˇjiˇtuˆ miˇ kʼahˬ-ahˇ keuˆ ni aˬ yawꞈ tsawˇ myahˇ doˆ-
euˬ meh.  
9Yeˬluˇsaˬlehˬ meuˬ-euˬ meuˬ lahˇ-ahˇ jaˆ-eu Laꞈcoeˇ lahˇ kʼehˬ, Deh kʼawꞈ lahˇ 
kʼehˬ hawˇ-eu meuˬ lahˇ laꞈ coeˇ-ahˇ, meuˬ-ahˇ loꞈ piˇ-eu nymˇ goˇ tsoˆ-eu laꞈ kʼoeˇ, 
meuˬ lahˇ-ahˇ aˬ yawꞈ ziꞈ dah ni laˆ ziꞈ-euˬ meh.  
10Deh ga doe ni kʼawꞈ, ziꞈ dah ni gʼeh-eu loꞈ-eu nymˇ goˇ deuˬ tsoˆ taˬ-awˇ, iˇ cuꞈ 
lah gʼawˬ mya ni duˬ taˬ-euˬ meh. Aˬ jeˬ miˇ neh ehˇ naˇ, nahˇ ma ga kʼehˬ paw 
gawˬ jawˬ dawˬ dahˬ hawˇ-eu deh ga deuˬ-ahˇ, aˬ yawꞈ jeˬ zaˬ gʼawˬ mya ni cu taˬ-
euˬ meh. Ka dzaˬ ka dawˇ-eu paw aˬ yawꞈ nui ma ahˇ-eu loꞈ-ehˇ gawˬ jawˬ gawˬ 
duˇ doe ni aˬ gaꞈ yaˇ kmˇ mˇ-eu gʼaˇ duˬ maˬ ehˇ, miˇ muiˬ muiˬ-eu miˇ tsaˬ deuˬ 
yawꞈ ngehꞈ-ehˇ maˬ bi jaˆ ni mˇ dzaˬ-eu gʼaˇ duˬ maˬ ehˇ, miˇ kʼahˬ zaˬ deuˬ-ahˇ aˬ 
yawꞈ gʼaˬ biꞈ-euˬ meh.  
11Yaw muiˬ paˬ-ehˇ dzaw nya taˬ-awˇ, guiˇ deuˆ-eu gʼaˇ duˬ lehˬ hmˬ dah taˬ-euˬ 
guiˇ maꞈ maꞈ ma tiˬ maꞈ aˬ yawꞈ jawˇ-eu meh. Aˬ yawꞈ-euˬ jaˇ laˇ yuˇ-eu deuˬ 
pyeuꞈ-eu Yeˬyeˬlaˇ hawˇ-eu Maˬseˬyaˇ aˬ nyaꞈ, sahˬ paˬ-euˬ gaˇ mˇ-eu yaw huiˬ 
yaw mahˇ tiˬ gʼaˬ pyeuꞈ-eu Haˬnaˬniˇyaˆ neh mehˬ nehˬ tsoˆ nehˬ-euˬ loꞈ-ehˇ, guiˇ 
maꞈ maꞈ ma-euˬ jaˇ laˇ yuˇ taˬ-euˬ meh.  
12Guiˇ maꞈ kʼoeˇ taˆ aˬ yuiꞈ geuꞈ-awˇ uˆ lahˇ-eu yaw huiˬ yaw mahˇ nyiˬ heˇ koꞈ yaˇ 
gʼaˬ jawˇ-eu meh.  
13Aˬ yawꞈ maꞈ-euˬ laꞈ oˆ jawˇ-awˇ, sahˬ paˬ-ahˇ muiˇ-eu deuˬ-ahˇ guiˇ deuˆ-eu gʼaˇ 
duˬ lehˬ hmˬ taˬ-euˬ guiˇ deuˆ nya dui dui-eu yehˇ smˬ seh shiꞈ heˇ ngaˬ yaˇ gʼaˬ 
jawˇ-eu meh.  
14Guiˇ maꞈ deuˬ guiˇ deuˆ ngeh bi zmˬ-eu gʼaˇ duˬ, dehˬ daˬ duˬ, gahˬ, shmˇ uˬ kʼoˆ, 
shmˇ pehˇ kʼahˬ, kaˆ, kaˆ myaˬ hawˇ-eu kʼaˬ lo miˬ siˬ deuˬ, Awˇziˇ neh biꞈ taˬ-euˬ 
meh.  
15Yeˬluˇsaˬlehˬ meuˬ laꞈ kʼoeˇ guiˇ deuˆ-eu keu ka jahˇ doˆ-eu aˬ yawꞈ-euˬ tsawˇ haˬ 
deuˬ-aˬ, kaˆ myaˬ gʼawˬ mya ni daˬ-awˇ beuˆ-eu keu ka deuˬ maˬ ehˇ, loꞈ-eu nymˇ 
goˇ hawˇ-eu meuˬ lahˇ laꞈ coeˇ-ahˇ neh kʼaˬ lo lo ma ka deh nya-eu keu ka deuˬ maˬ 
ehˇ, jahˇ doˆ-euˬ meh. Miˬyehˇ aˬ yawꞈ-ahˇ caw ba-eu miˇ neh, aˬ yawꞈ-euˬ tsawˇ 
myahˇ yawˬ gaˇ na luꞈ gaˬ doe jiˇ-awˇ, baoˬ huiˬ-eu tsawˇ haˬ tiˬ gʼaˬ pyeuꞈ laˇ-euˬ 
meh.  

Awˇziˇ-ahˇ Miˬyehˇ kʼehˬ nehˬ-eu 

16Sahˬ paˬ Awˇziˇ baoˬ huiˬ laˇ ngeh jawˇ, aˬ yawꞈ nui ma huiˬ laˇ-euˬ miˇ neh, luˬ-iˇ 
seˇ-iˇ-eu jeˬ aˬ yawꞈ kʼoeˇ taˆ keuˆ le-euˬ meh. Uˬ duˬ tahˬ nymˇ nymˇ ma laꞈ kʼoeˇ aˬ 
yawꞈ uˇ leˇ-awˇ, yaw saw jeˬ lawˇ-eu lawˇ duˬ kʼoeˇ taˆ aˬ yawꞈ-euˬ gʼawˇ mawˇ yaw 
saw jeˬ doꞈ-awˇ lawˇ-eu laꞈ kʼoeˇ, aˬ yawꞈ-euˬ Miˬyehˇ pyeuꞈ-eu Sahˬpaˬ Miˬyehˇ-
ahˇ aˬ yawꞈ mˇ bahˬ-euˬ meh.  
17Piˇ ma Aˬzaˬyiˇ hawˇ-eu nui ma kʼaˬ duˬ ni gʼeh-eu piˇ ma yehꞈ tseˇ gʼaˬ aˬ yawꞈ-
euˬ mehˬ nah caw teh uˇ gʼeh-euˬ meh.  

18Aˬ yawꞈ maꞈ ehˇ-eu, “Awˇziˇ-oˇ, Sahˬpaˬ Miˬyehˇ-ahˇ yaw saw jeˬ doꞈ damˬ-eu gaˇ 
heu nawˇ mˇ-eu zahˇ sahˇ kʼoꞈ-ahˇ maˬ tsaˬ-a. Aˬloˬ-euˬ zaˬ deuˬ uˆ deuˬ tehꞈ-ehˇ 
heu loꞈ-ehˇ mˇ-eu gʼaˇ duˬ gʼawˇ mawˇ a nehˬ taˬ-euˬ meh. Muiˬ-eu shawˇ-eu jawˇ 
duˬ heu tsahˇ-ahˇ neh doˆ-iˇ-awˬ. Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ 
nawˇ mˇ bahˬ-euˬ miˇ neh, aˬ yawꞈ-euˬ guiˬ lahˬ nawˇ maˬ paˇ za nya meh.” 
19Awˇziˇ-aˬ, Uˬ duˬ tahˬ nymˇ nymˇ ma laꞈ kʼoeˇ jaˆ-eu yaw saw jeˬ doꞈ damˬ-eu 
lawˇ duˬ dawˬ peh, yaw saw jeˬ doꞈ daˆ-eu kʼmˬ maˬ yuˇ-awˇ piˇ ma kʼoeˇ deuˬ-ahˇ 
nui ma pehˇ-eu laꞈ kʼoeˇ yawꞈ luꞈ-eu meh. Kʼoeˇ ngeh, nyawˬ naˇ-eu maˇ naˇ aˬ 
yawꞈ-euˬ naˇ kʼawˇ-ahˇ ja pyuˬ ni naˇ doˆ laˇ-euˬ meh.  
20Aˬzaˬyiˇ hawˇ-eu piˇ ma kʼoeˇ deuˬ aˬ yawꞈ-euˬ naˇ kʼawˇ-ahˇ haw duˬ-awˇ, nyawˬ 
naˇ luꞈ gaˇ ya mawˇ ngeh, aˬ yawꞈ-ahˇ Uˬ duˬ tahˬ nymˇ nymˇ ma-euˬ laꞈ nyiˇ teh 
doˆ-euˬ meh. Aˬ yawꞈ gʼeh, yaw kawˇ-ehˇ doˆ-iˇ-euˬ meh. Aˬ jeˬ miˇ neh ehˇ naˇ, 
Sahˬpaˬ Miˬyehˇ aˬ yawꞈ-ahˇ kʼehˬ nehˬ gʼaˬ-euˬ meh.  
21Sahˬ paˬ Awˇziˇ-aˬ, naˇ gawˇ kʼoeˇ hmˬ baˬ da neh, kʼoeˇ ngeh nah neh aˇ dahˬ 
beh-awˇ ziˇ dehꞈ jiˇ ngeh keuˆ ni maˬ shawˇ-eu tsawˇ haˬ tiˬ gʼaˬ pyeuꞈ-euˬ meh. Uˬ 
duˬ tahˬ nymˇ nymˇ ma-ahˇ maˬ le uˇ nya-eu miˇ neh, aˬ yawꞈ-euˬ nymˇ laꞈ kʼoeˇ 
tehꞈ-ehˇ jawˇ-euˬ meh. Aˬ yawꞈ gaˇ maˬ paˇ mˇ ni, miˇ kʼahˬ-ahˇ uˆ lahˇ-eu gaˇ-ahˇ, 
aˬ yawꞈ-euˬ aˬ li Yoˇdaˬ mˇ-euˬ meh.  
22Sahˬ paˬ Awˇziˇ uˆ lahˇ-euˬ aˇ yamˬ laꞈ kʼoeˇ aˬ yawꞈ neh kʼaˇ mˇ yaꞈ-euˬ gaˇ kawˆ 
nui deuˬ dawˬ tawˆ luꞈ-ahˇ aˇ dahˬ beh gaˇ neh aˇ saˬ saˬ gaˇ keuˆ ni, Aˬmoˆ-euˬ aˬ li 
Miˬyehˇ gʼaˇ duˬ ngehˬ dah-eu Iˇsaˬyaˇ neh boꞈ taˬ-euˬ meh.  
23Awˇziˇ shiˇ-awˇ, sahˬ paˬ deuˬ-ahˇ baꞈ pahˬ-eu miˇ tsaˬ-ahˇ baꞈ pahˬ nehˬ-euˬ 
meh. Ehˇ kʼawꞈ, aˬ yawꞈ nyawˬ naˇ-eu baˬ da neh, sahˬ paˬ-euˬ lmˬ bymˇ-ahˇ aˬ 
yawꞈ-ahˇ maˬ baꞈ pahˬ nehˬ-a. Aˬ yawꞈ-euˬ aˬ li Yoˇdaˬ gʼaˬ, aˬ yawꞈ-euˬ dah zaˇ 
sahˬ paˬ geuꞈ-euˬ meh.  

2 Laˬsaˬbaˬ 27 

Yuˇdaˆ sahˬ paˬ Yoˇdaˬ 
(2 Sahˬpaˬ 15.32-38) 

1Yoˇdaˬ -aˬ, aˬ yawꞈ-euˬ aˇ kʼoꞈ nyiˬ tseˇ ngaˬ kʼoꞈ kʼawˆ ngeh sahˬ paˬ pyeuꞈ laˇ-
awˇ, Yeˬluˇsaˬlehˬ meuˬ-ahˇ jawˇ-awˇ tseˇ koꞈ kʼoꞈ uˆ lahˇ-euˬ meh. Aˬ yawꞈ-euˬ aˬ 
ma-aˬ, Zaˬdoˆ-euˬ aˬ buˇ Yeˬluˇshaˬ pyeuꞈ-eu meh.  
2Aˬ yawꞈ-euˬ aˬ da Awˇziˇ loꞈ-ehˇ, Sahˬpaˬ Miˬyehˇ nui ma tsaˬ-eu jeˬ aˬ yawꞈ mˇ-
euˬ meh. Ehˇ kʼawꞈ, aˬ yawꞈ-euˬ aˬ da loꞈ-ehˇ Uˬ duˬ tahˬ nymˇ nymˇ ma-ahˇ uˇ leˇ-
awˇ yaw saw jeˬ doꞈ damˬ-eu jeˬ aˬ yawꞈ maˬ mˇ-a. Miˇ kʼahˬ zaˬ deuˬ-aˬ, iˬ baˇ mˇ 
mˇ-ehˇ jawˇ luꞈ-eu meh.  
3Yoˇdaˬ-aˬ, Uˬ duˬ tahˬ nymˇ nymˇ ma-euˬ Laꞈ taˆ pyawˬ lahˇ kʼehˬ jahˇ ahˇ-awˇ, 
Yeˬluˇsaˬlehˬ meuˬ-euˬ Awˇpeˬlaˇ lehˇ kuˇ-eu paw dzeˇ coeˇ-ahˇ meuˬ lahˇ ziꞈ dah 
ni paˇ gawˬ ziꞈ-euˬ meh.  
4Yuˇdaˆ miˇ kʼahˬ gawˬ jawˬ deuˬ-ahˇ aˬ yawꞈ meuˬ daˬ-awˇ, aˇ bawˇ sahˬ kʼaˆ doe 
ni loꞈ-eu nymˇ goˇ deuˬ hawˇ-eu taˆ deuˬ tsoˆ-euˬ meh.  



954 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

5Aˬmoˬ sahˬ paˬ-ahˇ aˬ yawꞈ guiˇ deuˆ gʼaˬ-awˇ, Aˬmoˬ tsawˇ haˬ deuˬ-ahˇ tiˬ kʼoꞈ-
euˬ pyuˇ nyiˬ heˇ oeˬ tseˇ jawꞈ-i, cehˇ smˬ muiˇ daˇ hawˇ-eu, lawˬ loeˇ smˬ muiˇ daˇ 
kawˬ bi doˆ-euˬ meh. Smˇ kʼoꞈ keuˆ ni aˬ yawꞈ kʼoꞈ yawꞈ kʼoeˇ myaˆ ni kawˬ bi doˆ-
euˬ meh.  
6Aˬ yawꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ Yoˇdaˬ saˇ jaˇ ziꞈ-eu miˇ neh, tiˬ 
jawˇ saˇ-iˬ tiˬ jawˇ aˬ yawꞈ baoˬ huiˬ laˇ luꞈ-eu meh.  
7Yoˇdaˬ uˆ lahˇ ngeh pyeuꞈ laˇ-euˬ gaˇ kawˆ nui deuˬ maˬ ehˇ, aˬ yawꞈ neh guiˇ deuˆ-
euˬ gaˇ kawˆ deuˬ maˬ ehˇ, aˬ yawꞈ neh miˇ kʼahˬ-ahˇ uˆ lahˇ-euˬ gaˇ kawˆ maˬ ehˇ, 
Iˇsaˬleˬlaˆ hawˇ-eu Yuˇdaˆ sahˬ paˬ deuˬ gaˇ kawˆ boꞈ taˬ-euˬ Laˬsaˬbaˬ sahˬ boꞈ laꞈ 
kʼoeˇ boꞈ taˬ-euˬ meh.  
8Yoˇdaˬ-aˬ, nyiˬ tseˇ ngaˬ kʼoꞈ kʼawˆ ngeh sahˬ paˬ pyeuꞈ laˇ-awˇ, Yeˬluˇsaˬlehˬ 
meuˬ-ahˇ jawˇ-awˇ tseˇ koꞈ kʼoꞈ uˆ lahˇ-euˬ meh.  
9Aˬ yawꞈ shiˇ-awˇ, Daˬbiˇ-euˬ meuˬ laꞈ kʼoeˇ aˬ yawꞈ-ahˇ baꞈ pahˬ-awˇ, aˬ yawꞈ-euˬ 
aˬ li Aˬkaˆ gʼaˬ aˬ yawꞈ-euˬ dah zaˇ sahˬ paˬ geuꞈ-euˬ meh.  

2 Laˬsaˬbaˬ 28 

Yuˇdaˆ sahˬ paˬ Aˬkaˆ 
(2 Sahˬpaˬ 16.1-4) 

1Aˬkaˆ-aˬ, aˇ kʼoꞈ nyiˬ tseˇ kʼawˆ ngeh sahˬ paˬ pyeuꞈ laˇ-awˇ, Yeˬluˇsaˬlehˬ meuˬ-ahˇ 
jawˇ-awˇ tseˇ koꞈ kʼoꞈ uˆ lahˇ-euˬ meh. Aˬ yawꞈ-euˬ aˬ poeˬ sahˬ paˬ Daˬbiˇ-euˬ dehꞈ 
jeˬ dehꞈ kawˆ-ahˇ aˬ yawꞈ maˬ caw teh ni, Sahˬpaˬ Miˬyehˇ nui ma maˬ tsaˬ-eu jeˬ 
aˬ yawꞈ mˇ-euˬ meh.  
2Ehˇ kʼawꞈ, Iˇsaˬleˬlaˆ sahˬ paˬ deuˬ-ahˇ aˬ yawꞈ dzaw geuꞈ-eu uˬ taꞈ, Baˬlaˇ miˬ 
yehˇ-ahˇ uˬ duˬ tahˬ-eu gʼaˇ duˬ tahˬ pahˬ aˬ ma mawˇ kawˇ tehˆ-euˬ meh.  
3Iˇsaˬleˬlaˆ tsawˇ haˬ deuˬ miˇ kʼahˬ kʼoeˇ kʼahˬ-ahˇ jawˇ uˇ leˇ ngeh, Sahˬpaˬ 
Miˬyehˇ neh bi teh doˆ-euˬ kʼoeˇ gaˇ jawˇ-eu tsawˇ oeˇ deuˬ-euˬ jawꞈ dui dui-eu 
zahˇ sahˇ kʼoꞈ-ahˇ aˬ yawꞈ dzaw geuꞈ-awˇ, Hiˬnoˬ deh kʼawꞈ-ahˇ yaw saw jeˬ doꞈ 
damˬ-awˇ, lawˇ-eu shehˇ-euˬ uˬ taꞈ, aˬ yawꞈ-euˬ aˬ li deuˬ-ahˇ miˬ dzaˬ dzah puiˆ-
awˇ tahˬ pahˬ aˬ ma mawˇ kawˇ-ahˇ lawˇ nehˬ-euˬ meh.  
4Gawˬ duˇ uˬ du hawˇ-eu naˇ shmˇ muiˬ-eu aˇ bawˇ dawˬ pehˬ-ahˇ kʼaˇ jaˆ-eu lawˇ 
ciꞈ zaˬ deuˬ uˬ duˬ tahˬ-eu jawˇ duˬ-ahˇ, lawˇ-eu shehˇ-eu jeˬ hawˇ-eu yaw saw jeˬ 
doꞈ damˬ-euˬ meh.  

Suˇliˆ miˇ kʼahˬ hawˇ-eu Iˇsaˬleˬlaˆ miˇ kʼahˬ nehˬ-ehˇ guiˇ deuˆ-euˬ 
(2 Sahˬpaˬ 16.5) 

5Aˬ yawꞈ kʼoeˇ loꞈ-ehˇ dehꞈ-eu miˇ neh, aˬ yawꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ aˬ yawꞈ-ahˇ Suˇliˆ sahˬ paˬ-euˬ aˬ laꞈ laꞈ kʼoeˇ a nehˬ-awˇ, Suˇliˆ sahˬ paˬ 
neh guiˇ bi deuˆ gʼaˬ-eu laꞈ kʼoeˇ, aˬ yawꞈ-euˬ miˇ kʼahˬ zaˬ gʼawˬ mya ni 
Daˬmaˬsehˇ meuˬ-ahˇ bi nyehꞈ gʼeh-euˬ meh. Aˬ yawꞈ-ahˇ Iˇsaˬleˬlaˆ sahˬ paˬ-euˬ aˬ 
laꞈ laꞈ kʼoeˇ tiˬ poˆ paˇ a nehˬ-awˇ, aˬ yawꞈ-euˬ tsawˇ haˬ gʼawˬ mya ni bi deuˆ sehꞈ-
awˇ sm dui dui-euˬ meh.  

6Leˬmaˬliˇ-euˬ aˬ li Iˇsaˬleˬlaˆ sahˬ paˬ Peˬkah neh, tiˬ nah laꞈ kʼoeˇ tehꞈ-ehˇ kʼaˬ dui 
dui-eu Yuˇdaˆ yehˇ tiˬ seh nyiˬ muiˇ gʼaˬ bi deuˆ sehꞈ-euˬ meh. Aˬ jeˬ miˇ neh ehˇ 
naˇ, aˬ yawꞈ maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-
ahˇ aˬ yawꞈ maꞈ byehˇ dzeh-euˬ miˇ neh kʼoeˇ loꞈ-ehˇ ya daˬ-euˬ meh.  
7Ziˇkaˬliˇ lehˇ myahˇ-euˬ Iˇsaˬleˬlaˆ yehˇ tiˬ gʼaˬ neh, sahˬ paˬ Aˬkaˆ-euˬ aˬ li 
Mawˇseˬyaˇ-ahˇ maˬ ehˇ, sahˬ paˬ-euˬ nymˇ-ahˇ haw-eu pyaˆ-eu gʼaˬ pyeuꞈ-eu 
Aˬzaˬliˇkmˬ-ahˇ maˬ ehˇ, sahˬ paˬ-euˬ laꞈ oˆ teˬ ni gʼeh-eu gʼaˬ pyeuꞈ-eu Eˇlaˬkaˬnaˬ-
ahˇ maˬ ehˇ, sehꞈ-euˬ meh.  
8Yuˇdaˆ tsawˇ haˬ deuˬ-aˬ, Iˇsaˬleˬlaˆ tsawˇ haˬ deuˬ-euˬ aˬ yuiꞈ aˬ nyiˇ pyeuꞈ kʼawꞈ, 
zaˬ miˬ zaˬ nyiˬ seh gʼaˬ hawˇ-eu zaˬ deuˬ-ahˇ Iˇsaˬleˬlaˆ tsawˇ haˬ deuˬ nyehꞈ kʼoꞈ 
gʼeh-awˇ, pyuˇ shuiˇ myawˬ gahˬ deuˬ kʼawꞈ gʼawˬ mya ni yuˇ kʼoꞈ geuꞈ gʼeh-euˬ 
meh.  

Miˬyehˇ gʼaˇ duˬ ngehˬ dah-eu Awˇdehˇ 

9Sahˬpaˬ Miˬyehˇ gʼaˇ duˬ ngehˬ dah-eu Awˇdehˇ lehˇ myahˇ-euˬ tiˬ gʼaˬ Saˬmaˬliˆ 
meuˬ-ahˇ jawˇ-eu meh. Yuˇdaˆ tsawˇ haˬ deuˬ nyehꞈ-awˇ Saˬmaˬliˆ meuˬ-ahˇ gʼoꞈ uˇ 
laˇ luꞈ-eu Iˇsaˬleˬlaˆ guiˇ maꞈ-ahˇ aˬ yawꞈ tahˬ puˬ-iˇ-awˇ, heu loꞈ-ehˇ ehˇ nehˬ-euˬ 
meh. “Naw maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, 
Yuˇdaˆ miˇ kʼahˬ-ahˇ nui ma pehˇ-eu miˇ neh, naw maꞈ-ahˇ aˬ yawꞈ maꞈ kʼoeˇ taˆ bi 
gʼaˬ leˇ nehˬ laꞈ-euˬ meh. Ehˇ kʼawꞈ, naw maꞈ neh aˬ yawꞈ maꞈ-ahˇ kʼaˇ sehꞈ mawꞈ-
eu sehꞈ-euˬ gaˇ kawˆ, mˬ kʼoeˇ taˆ keuˆ ni aˬ yawꞈ-ahˇ gaˬ keuˆ leˇ taˬ-euˬ meh.  
10Nymˬ-mˇ Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ-ahˇ jawˇ-eu kʼaˬ dzeˇ zaˬ 
hawˇ-eu zaˬ miˬ zaˬ heu deuˬ-ahˇ naw maꞈ-euˬ zaˬ kʼaˆ bi geuꞈ ma lehˇ naw maꞈ 
noeˬ luꞈ-eu meh. Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ naw maꞈ mˇ 
bahˬ gʼaˬ-euˬ gaˇ kawˆ naw maꞈ maˬ siˬ te loˇ.  
11Ngaˇ ehˇ gaˇ naˇ haˬ sheˇ. Naw maꞈ neh nyehꞈ laꞈ-euˬ tsawˇ haˬ heu deuˬ-aˬ, naw 
maꞈ-euˬ aˬ yuiꞈ aˬ nyiˇ pyeuꞈ-eu meh. Aˬ yawꞈ maꞈ-ahˇ bi gʼoꞈ-iˇ-awˬ. Maˬ bi gʼoꞈ-iˇ 
naˇ, Sahˬpaˬ Miˬyehˇ nui ma pehˇ-eu laꞈ kʼoeˇ naw maꞈ-ahˇ kʼehˬ nehˬ kʼaˆ nehˬ laꞈ 
tehꞈ-a.” 
12Iˇsaˬleˬlaˆ miˇ kʼahˬ laꞈ kʼoeˇ aˬ yuiꞈ aˬ tsu geuꞈ luꞈ-eu deuˬ laꞈ kʼoeˇ ahˇ-eu 
Yeˬhawˇhaˬnaˬ-euˬ aˬ li Aˬzaˬliˇ, Meˬshiˇleˬmoˇ-euˬ aˬ li Beˬleˬkiˇ, Shaˬlmˬ-euˬ aˬ li 
Yeˬhiˇzaˬgiˇ hawˇ-eu Haˬdaˬlehˇ-euˬ aˬ li Aˬmaˬsaˬ aˬ ha oeˬ gʼaˬ kʼawꞈ, guiˇ maꞈ 
kʼoeˇ maꞈ kʼoeˇ loꞈ-ehˇ mˇ gaˇ nui ma maˬ tsaˬ-a.  
13Aˬ yawꞈ maꞈ ehˇ-eu, “Naw maꞈ neh nyehꞈ laꞈ-euˬ tsawˇ haˬ teu deuˬ-ahˇ heu gaˇ 
taˬ sheuˬ uˇ laꞈ. Sahˬpaˬ Miˬyehˇ nui ma pehˇ-awˇ aˬ dui-ahˇ kʼehˬ nehˬ laꞈ paˬ-ehˇ 
yaw beh neh aˬ dui neh aˬ yawꞈ-ahˇ mˇ bahˬ taˬ-euˬ iˬ baˇ jaˆ luꞈ-eu ma. Aˬ dui-euˬ 
iˬ baˇ paˇ myaˬ dzehˬ laˇ ni naw maꞈ mˇ-eu gʼeh te loˇ.” 
14Kʼoeˇ ngeh, guiˇ maꞈ kʼoeˇ maꞈ-aˬ, aˬ yawꞈ maꞈ neh nyehꞈ laꞈ-euˬ tsawˇ haˬ deuˬ 
hawˇ-eu aˬ yawꞈ maꞈ neh deuˆ za laꞈ-euˬ pyuˇ shuiˇ myawˬ gahˬ deuˬ-ahˇ, miˇ kʼahˬ 
zaˬ deuˬ hawˇ-eu aˬ yuiꞈ aˬ tsu deuˬ-ahˇ a nehˬ-euˬ meh. 
15Aˬ yawꞈ maꞈ neh deuˆ za laꞈ-euˬ myawˬ deuˬ yuˇ-awˇ, aˬ yawꞈ maꞈ neh nyehꞈ laꞈ-
euˬ tsawˇ haˬ deuˬ-ahˇ dm gʼaˬ dm lmˇ bi biˇ nehˬ-eu gʼaˇ duˬ, aˬ yawꞈ maꞈ-ahˇ laˆ 

tsoeˬ-eu aˬ yuiꞈ aˬ tsu kʼoeˇ oeˬ gʼaˬ-ahˇ tseˇ doˆ-euˬ meh. Aˬ yuiꞈ aˬ tsu kʼoeˇ oeˬ 
gʼaˬ-aˬ, tsawˇ haˬ kʼoeˇ deuˬ-ahˇ, mehˬ tsoeˬ deuˬ, sehˬ nawˆ deuˬ hawˇ-eu dzaˬ 
dzaˬ dawˇ dawˇ biꞈ loꞈ nehˬ-awˇ, maˇ kʼehˬ maˇ naˇ deuˬ-ahˇ saˬ loˬ tsiˇ lehꞈ-awˇ laˆ 
saˆ nehˬ-euˬ meh. Gaˇ ma maˬ cah nya-ehˇ pyeuꞈ-iˇ-euˬ deuˬ-ahˇ mahˬ tahˬ laˆ bi 
dziˬ-awˇ, nyehꞈ laꞈ-euˬ tsawˇ haˬ kʼoeˇ deuˬ dawˬ tawˆ luꞈ-ahˇ, Yuˇdaˆ miˇ kʼahˬ-euˬ 
miˇ kaˬ-ahˇ jaˆ-eu daoˇ aˇ bawˇ-euˬ meuˬ lehˇ kuˇ-eu Yeˬliˇkoˇ meuˬ-ahˇ sheuˬ ha 
kʼoꞈ nehˬ-iˇ-euˬ meh. Kʼoeˇ naˇ, Iˇsaˬleˬlaˆ tsawˇ haˬ deuˬ Saˬmaˬliˆ meuˬ-ahˇ gʼoꞈ 
leˇ-euˬ meh.  

Aˬshuˇliˆ sahˬ paˬ-ahˇ Aˬkaˆ laꞈ jeuˬ shaˇ-euˬ 
(2 Sahˬpaˬ 16.7-9) 

16Aˇ yamˬ kʼoeˇ yamˬ laꞈ kʼoeˇ, Aˬshuˇliˆ sahˬ paˬ jawˇ gaˇ sahˬ paˬ Aˬkaˆ tsawˇ haˬ 
pyehˬ gʼeh-awˇ, “Caw ba le-awˬ” lehˇ bi shaˇ leˇ-euˬ meh.  
17Aˬ jeˬ miˇ neh ehˇ naˇ, Eˬdoˬ tsawˇ haˬ deuˬ paˇ uˇ laˇ-awˇ, Yuˇdaˆ miˇ kʼahˬ-ahˇ 
deuˆ gʼaˬ-awˇ tsawˇ haˬ gʼawˬ mya ni nyehꞈ gʼeh-euˬ meh.  
18Aˬ yawꞈ kʼoeˇ yamˬ-ahˇ, nahˇ ma ga kʼehˬ paw gawˬ jawˬ dawˬ dahˬ-ahˇ jaˆ-eu 
meuˬ deuˬ hawˇ-eu Yuˇdaˆ miˇ kʼahˬ laꞈ oˆ paw dzaˬ-ahˇ jaˆ-eu meuˬ deuˬ-ahˇ, 
Piˇliˇtiˆ tsawˇ haˬ deuˬ uˇ laˇ-awˇ guiˇ deuˆ-euˬ meh. Behˬsheˬmehˇ meuˬ, Aiˬjaˬloˬ 
meuˬ, Geˬdeˬlawˇ meuˬ heu deuˬ hawˇ-eu, Sawˇkawˇ meuˬ, Tmˇnahˬ meuˬ hawˇ-eu 
Gmˇzoˬ meuˬ heu deuˬ-ahˇ, tahˬ gʼoꞈ tahˬ jawˇ jaˆ-eu pu deuˬ ahˇ leˇ-ehˇ, aˬ yawꞈ 
maꞈ deuˆ gʼaˬ-awˇ, jawˇ geuꞈ-euˬ meh.  
19Yuˇdaˆ sahˬ paˬ Aˬkaˆ-aˬ, miˇ kʼahˬ zaˬ deuˬ-ahˇ aˬ yawꞈ kʼaˇ uˆ lahˇ mawꞈ-eu loꞈ-
ehˇ uˆ lahˇ-eu uˬ taꞈ, Sahˬpaˬ Miˬyehˇ-ahˇ yaw zeu maˬ baw-eu miˇ neh, Sahˬpaˬ 
Miˬyehˇ neh Yuˇdaˆ miˇ kʼahˬ kʼoeˇ taˆ shaˬ-eu zahˬ-eu jeˬ bi keuˆ le-euˬ meh.  
20Aˬshuˇliˆ sahˬ paˬ Tiˇgaˬlaˇpaˬleˬsaˬ-aˬ, Aˬkaˆ-ahˇ maˬ caw ba nehˬ-eu uˬ taꞈ, laˆ 
shaˬ laˆ zahˬ nehˬ-euˬ meh.  
21Kʼoeˇ ngeh jawˇ, Uˬ duˬ tahˬ nymˇ nymˇ ma-ahˇ maˬ ehˇ, sahˬ paˬ-euˬ hawˇ nymˇ-
ahˇ maˬ ehˇ, miˇ kʼahˬ zaˬ kʼoeˇ taˆ aˬ yuiꞈ aˬ tsu geuꞈ-eu deuˬ-euˬ nymˇ-ahˇ maˬ ehˇ, 
kʼaˇ jaˆ luꞈ-eu shuiˇ dawˬ tawˆ luꞈ Aˬkaˆ neh yuˇ jiˇ-awˇ, Aˬshuˇliˆ sahˬ paˬ-ahˇ biꞈ 
nehˬ-euˬ meh. Ehˇ kʼawꞈ, gaˇ dahˇ maˬ tsoeˬ leˇ-a.  

Aˬkaˆ neh mˇ-euˬ iˬ baˇ 

22Aˬkaˆ-aˬ, aˬ yawꞈ kʼoeˇ taˆ shaˬ dui zahˬ dui dui-eu jeˬ keuˆ le luꞈ ngeh, yaw beh 
naˆ maˬ tseˇ Sahˬpaˬ Miˬyehˇ mehˬ shi aˬ yawꞈ iˬ baˇ mˇ-euˬ meh.  
23Aˬ yawꞈ-ahˇ guiˇ deuˆ gʼaˬ-euˬ Suˇliˆ tsawˇ haˬ deuˬ-euˬ miˬ yehˇ deuˬ-ahˇ aˬ yawꞈ 
lawˇ-eu shehˇ-eu jeˬ mˇ-euˬ meh. “Suˇliˆ miˬ yehˇ deuˬ Suˇliˆ sahˬ paˬ deuˬ-ahˇ caw 
ba nehˬ-eu loꞈ-ehˇ, ngaˇ kʼawꞈ aˬ yawꞈ maꞈ-ahˇ lawˇ nehˬ shehˇ nehˬ naˇ, ngaˬ-ahˇ 
kʼawꞈ caw ba nehˬ laꞈ-eu duˇ” lehˇ aˬ yawꞈ noeˬ-euˬ meh. Ehˇ kʼawꞈ, aˬ yawꞈ-euˬ 
nui noeˬ kʼoeˇ aˬ yawꞈ kʼoeˇ taˆ hawˇ-eu aˬ yawꞈ-euˬ miˇ kʼahˬ kʼoeˇ taˆ, luˬ-iˇ seˇ-iˇ-
eu jeˬ bi keuˆ le-euˬ meh.  
24Kʼoeˇ uˬ taꞈ, Uˬ duˬ tahˬ nymˇ nymˇ ma laꞈ kʼoeˇ jaˆ-eu mˇ myawˬ keu ka deuˬ-ahˇ 
aˬ yawˬ laˆ kʼehꞈ laˆ kʼoeˆ jiˇ-euˬ meh. Uˬ duˬ tahˬ nymˇ nymˇ ma -ahˇ aˬ yawꞈ piˬ 
tehˬ-awˇ, Yeˬluˇsaˬlehˬ meuˬ doe ni lawˇ duˬ deuˬ baꞈ taˬ doe-awˇ bi jaˆ-euˬ meh.  



957 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

25Aˬ cawˬ tsawˇ jeuˬ-euˬ miˬyehˇ deuˬ-ahˇ yaw saw jeˬ doꞈ damˬ-eu gʼaˇ duˬ, Yuˇdaˆ 
miˇ kʼahˬ laꞈ kʼoeˇ jaˆ-eu meuˬ yaw huiˬ yaw nyiˇ yawˬ meuˬ na luꞈ laꞈ kʼoeˇ, lawˇ ciꞈ 
zaˬ deuˬ-euˬ uˬ duˬ tahˬ-euˬ jawˇ duˬ deuˬ aˬ yawꞈ tsoˆ-euˬ meh. Aˬ yawꞈ kʼoeˇ loꞈ-
ehˇ mˇ-eu laꞈ kʼoeˇ, aˬ yawꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ 
Miˬyehˇ-euˬ nui ma pehˇ-eu jeˬ aˬ yawꞈ kʼoeˇ taˆ bi keuˆ le-euˬ meh.  
26Aˬ yawꞈ uˆ lahˇ-euˬ aˇ nah aˇ yamˬ laꞈ kʼoeˇ kʼaˇ pyeuꞈ laˇ-euˬ gaˇ kawˆ nui deuˬ 
dawˬ tawˆ luꞈ aˇ dahˬ beh gaˇ neh aˇ saˬ saˬ gaˇ keuˆ ni, Iˇsaˬleˬlaˆ sahˬ paˬ deuˬ 
hawˇ-eu Yuˇdaˆ sahˬ paˬ deuˬ gaˇ kawˆ boꞈ taˬ-euˬ Laˬsaˬbaˬ sahˬ boꞈ laꞈ kʼoeˇ boꞈ 
ahˇ taˬ-euˬ meh.  
27Sahˬ paˬ Aˬkaˆ shiˇ-awˇ, Yeˬluˇsaˬlehˬ meuˬ laꞈ kʼoeˇ baꞈ pahˬ nehˬ-euˬ meh. Ehˇ 
kʼawꞈ, sahˬ paˬ-euˬ lmˬ bymˇ-ahˇ maˬ baꞈ pahˬ nehˬ-a. Kʼoeˇ naˇ, aˬ yawꞈ-euˬ aˬ li 
Heˬsaˬgiˇ gʼaˬ, aˬ yawꞈ-euˬ dah zaˇ sahˬ paˬ geuꞈ-euˬ meh.  

2 Laˬsaˬbaˬ 29 

Yuˇdaˆ sahˬ paˬ Heˬsaˬgiˇ 
(2 Sahˬpaˬ 18.1-3) 

1Heˬsaˬgiˇ-aˬ, nyiˬ tseˇ ngaˬ kʼoꞈ kʼawˆ ngeh sahˬ paˬ pyeuꞈ laˇ-awˇ, Yeˬluˇsaˬlehˬ 
meuˬ-ahˇ jawˇ-awˇ nyiˬ tseˇ gʼoeˬ kʼoꞈ uˆ lahˇ-euˬ meh. Aˬ yawꞈ-euˬ aˬ ma-aˬ, 
Zaˬkaˬliˇ-euˬ aˬ buˇ Aˬbiˇyaˬ meh.  
2Aˬ yawꞈ-euˬ aˬ poeˬ sahˬ paˬ Daˬbiˇ-euˬ dehꞈ jeˬ dehꞈ kawˆ-ahˇ aˬ yawꞈ dzaw geuꞈ-
awˇ, Sahˬpaˬ Miˬyehˇ nui ma tsaˬ-eu jeˬ mˇ-euˬ meh.  

Uˬ duˬ tahˬ nymˇ nymˇ ma-ahˇ bi shawˇ laˇ-euˬ 

3Heˬsaˬgiˇ-aˬ, aˬ yawꞈ sahˬ paˬ pyeuꞈ laˇ ngeh kʼoꞈ ba la yaw beh siˬ-ahˇ, Uˬ duˬ tahˬ 
nymˇ nymˇ ma-euˬ lahˇ kʼehˬ deuˬ paˇ pah-awˇ, laˆ saˆ muiˬ-euˬ meh.  
4Piˇ ma deuˬ hawˇ-eu Leˬbiˇ tsawˇ haˬ deuˬ-ahˇ, Uˬ duˬ tahˬ nymˇ nymˇ ma-euˬ 
nahˇ ma doˆ kʼehˬ paw dzeˇ jaˆ-eu pu kaˬ-ahˇ aˬ yawꞈ kuˇ uiˬ-euˬ meh.  
5Kʼoeˇ naˇ, aˬ yawꞈ maꞈ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Naw maꞈ Leˬbiˇ 
tsawˇ haˬ deuˬ yawˬ ha-euˬ gʼawˇ mawˇ mˇ shawˇ-awˇ, naw maꞈ-euˬ aˬ poeˬ aˬ 
bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma-
ahˇ laˆ muiˬ laˆ shawˇ-awˬ. Uˬ duˬ tahˬ nymˇ nymˇ ma laꞈ kʼoeˇ jaˆ-eu yaw jawꞈ yaw 
laꞈ dawˬ tawˆ luꞈ yuˆ dzeh jiˇ-awˬ.  
6Aˬ dui-euˬ aˬ da deuˬ-aˬ, aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ saˇ jaˇ 
maˬ ziꞈ-ehˇ, aˬ yawꞈ nui ma maˬ tsaˬ-eu jeˬ mˇ-euˬ meh. Aˬ yawꞈ maꞈ aˬ yawꞈ-ahˇ 
byehˇ dzeh-awˇ, aˬ yawꞈ jawˇ-eu jawˇ duˬ-ahˇ naˇ kʼah ciˬ pyawˇ-euˬ meh.  
7Uˬ duˬ tahˬ nymˇ nymˇ ma-euˬ laˇ gʼoˆ aˬ yawꞈ maꞈ piˬ tehˬ-awˇ, tsiˇ kʼmˬ deuˬ 
kʼawꞈ bi doꞈ miˆ jiˇ-awˇ, Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ Uˬ 
duˬ tahˬ nymˇ nymˇ ma laꞈ kʼoeˇ, yaw saw jeˬ doꞈ damˬ-eu maˬ ehˇ, miˬ dzaˬ dzah 
puiˆ-awˇ lawˇ-eu shehˇ-eu jeˬ maˬ ehˇ, maˬ mˇ ni byehˇ-euˬ meh.  
8Kʼoeˇ baˬ da neh, Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ Sahˬpaˬ 
Miˬyehˇ nui ma pehˇ laˇ-awˇ, aˬ yawꞈ neh aˬ yawꞈ maꞈ-ahˇ jahˇ nehˬ-euˬ jeˬ-ahˇ 

tsawˇ haˬ yawˬ gʼaˬ na luꞈ tsawˬ guˆ-iˇ-euˬ meh. Gaˇ kawˆ heu naw maꞈ yaw muiˬ 
paˬ-ehˇ siˬ duˬ taˬ-euˬ meh.  
9Aˬ dui-euˬ aˬ da deuˬ-ahˇ aˬ cawˬ neh guiˇ bi deuˆ sehꞈ-awˇ, aˬ dui-euˬ miˬ sawˇ 
zaˬ deuˬ-ahˇ aˬ cawˬ nyehꞈ geuꞈ gʼeh-euˬ meh.  
10“Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ aˬ dui-ahˇ nui ma pehˇ-eu jeˬ 
byoˆ-iˇ ni, aˬ yawꞈ nehˬ-ehˇ dawˬ ma saˇ jaˇ dzaˬ-eu gʼaˇ duˬ nymˬ-mˇ ngaˇ noeˬ 
tsehˆ taˬ-euˬ ma.  
11Ngaˬ li deuˬ-oˇ, aˇ yamˬ yawꞈ ngehꞈ-ehˇ taˬ paˇ bi dzeuˇ-iˇ. Yaw saw jeˬ doꞈ damˬ-
eu gʼaˇ duˬ maˬ ehˇ, miˇ kʼahˬ zaˬ deuˬ aˬ yawꞈ-ahˇ uˬ duˬ tahˬ gaˇ bi sheuˬ gʼeh-eu 
gʼaˇ duˬ maˬ ehˇ, naw maꞈ-ahˇ Sahˬpaˬ Miˬyehˇ tseˇ doˆ-euˬ meh.” 
12Kʼoeˇ gaˇ uiˬ laˇ taˬ-eu Leˬbiˇ tsawˇ haˬ deuˬ-aˬ, Kawˇ haˆ aˇ jeuˬ laꞈ kʼoeˇ, 
Aˬmaˬsehˇ-euˬ aˬ li Maˬhaˇ hawˇ-eu Aˬzaˬliˇ-euˬ aˬ li Yawˇlaˆ, Meˬlaˬliˇ aˇ jeuˬ laꞈ 
kʼoeˇ, Aˬbaˬdiˇ-euˬ aˬ li Giˇshaˆ hawˇ-eu Yeˬhaˬleˬlaˇ-euˬ aˬ li Aˬzaˬliˇ, Geˬlaˬshoˬ aˇ 
jeuˬ laꞈ kʼoeˇ, Zmˇnahˬ-euˬ aˬ li Yawˇaˬ hawˇ-eu Yawˇaˬ-euˬ aˬ li Eˬdeˬ 
13Eˇliˇzaˬpaˬ aˇ jeuˬ laꞈ kʼoeˇ, Shiˇmaˬliˇ hawˇ-eu Yoeˬlaˇ, Aˬsaˆ aˇ jeuˬ laꞈ kʼoeˇ, 
Zaˬkaˬliˇ hawˇ-eu Maˬtaˬniˇ,  
14Heˬmaˬ aˇ jeuˬ laꞈ kʼoeˇ, Yeˬhuˇlaˆ hawˇ-eu Shiˇmiˇ, Yeˬduˇdoˬ aˇ jeuˬ laꞈ kʼoeˇ, 
Sheˬmaˇyaˬ hawˇ-eu Awˇzeˬlaˇ, heu deuˬ meh.  
15Tsawˇ haˬ kʼoeˇ deuˬ yawˬ ha-euˬ aˇ jeuˬ aˇ ca deuˬ kuˇ uiˬ-awˇ, gʼawˇ mawˇ 
shawˇ-eu zahˇ jahˇ-euˬ meh. Kʼoeˇ naˇ, Sahˬpaˬ Miˬyehˇ-euˬ dawˬ-ahˇ gʼoe-awˇ sahˬ 
paˬ Heˬsaˬgiˇ neh aˬ yawꞈ maꞈ-ahˇ dawˬ biꞈ-euˬ loꞈ-ehˇ, Uˬ duˬ tahˬ nymˇ nymˇ ma-
ahˇ aˬ yawꞈ maꞈ laˆ muiˬ laˆ shawˇ-euˬ meh.  
16Piˇ ma deuˬ Uˬ duˬ tahˬ nymˇ nymˇ ma-euˬ laꞈ kʼoeˇ paw laˆ muiˬ laˆ shawˇ leˇ-
awˇ, maˬ muiˬ maˬ shawˇ-eu yawˬ jeˬ na luꞈ pu ka yuˇ doˆ leꞈ-euˬ meh. Kʼoeˇ loꞈ-ehˇ 
yuˇ doˆ leꞈ-euˬ maˬ muiˬ maˬ shawˇ-eu yawˬ jeˬ na luꞈ-ahˇ Leˬbiˇ tsawˇ haˬ deuˬ paˇ 
yuˇ-awˇ, meuˬ meuˬ dzeˇ jaˆ-eu Giˇdaˬloˬ deh kʼawꞈ-ahˇ baꞈ dzeh-iˇ-euˬ meh.  
17Ba la yaw beh siˬ aˇ nah yaw beh nah-ahˇ aˬ yawꞈ maꞈ kʼoeˇ loꞈ-ehˇ mˇ dahˬ beh-
awˇ, yehꞈ nah byah laˇ ngeh, keuˆ beh beh le-eu lawˆ ahˇ leˇ-ehˇ, Uˬ duˬ tahˬ nymˇ 
nymˇ ma nymˇ lah ni aˬ yawꞈ maꞈ mˇ shawˇ gʼaˬ-euˬ meh. Uˬ duˬ tahˬ nymˇ nymˇ 
ma laꞈ kʼoeˇ uˬ duˬ tahˬ nya ni, dzaiˇ yehꞈ nah aˬ yawꞈ maꞈ paˇ laˆ saˆ-awˇ, ba la 
kʼoeˇ siˬ tseˇ koꞈ nah tiˬ nah-ahˇ, yawˬ jeˬ na luꞈ laˆ saˆ gʼaˬ jiˇ-euˬ meh.  

Uˬ duˬ tahˬ nymˇ nymˇ ma paˇ a kʼoꞈ nehˬ-euˬ 

18Leˬbiˇ tsawˇ haˬ deuˬ sahˬ paˬ Heˬsaˬgiˇ jawˇ gaˇ iˇ-awˇ, heu loꞈ-ehˇ ehˇ gaˬ-iˇ-euˬ 
meh. “Miˬ dzaˬ dzah puiˆ-awˇ lawˇ-eu jeˬ lawˇ duˬ maˬ ehˇ, muiˬ-eu shawˇ-eu kaˬ 
muˇ ciˬ daˆ duˬ hawˬ jeh maˬ ehˇ, kʼoeˇ gaˇ taꞈ leˇ-eu keu ka deuˬ maˬ ehˇ, dawˬ 
tawˆ luꞈ ahˇ leˇ-ehˇ, Uˬ duˬ tahˬ nymˇ nymˇ lah-ehˇ nga maꞈ mˇ shawˇ gʼaˬ jiˇ-euˬ 
ma.  
19Sahˬ paˬ Aˬkaˆ Miˬyehˇ-ahˇ saˇ jaˇ puiˬ ngeh aˬ yawꞈ neh yuˇ doˆ gʼeh-euˬ keu ka 
kʼoeˇ deuˬ dawˬ tawˆ luꞈ nga maꞈ paˇ yuˇ kʼoꞈ uiˬ laꞈ jiˇ-awˇ, mˇ shawˇ gʼaˬ jiˇ miˇ 
tsa, Sahˬpaˬ Miˬyehˇ-euˬ lawˇ duˬ mehˬ shi bi jaˆ taˬ-euˬ ma.” 

20Sahˬ paˬ Heˬsaˬgiˇ-aˬ, nyi naˬ nyi naˬ-ehˇ maˬ jawˇ ni meuˬ kʼoeˇ taˆ aˬ yuiꞈ aˬ tsu 
geuꞈ luꞈ-eu deuˬ-ahˇ kuˇ uiˬ-awˇ, tiˬ kawˆ loꞈ-ehˇ Uˬ duˬ tahˬ nymˇ nymˇ ma-ahˇ le-
euˬ meh.  
21Sahˬ paˬ-euˬ nymˇ jiˇ hawˇ-eu Yuˇdaˆ miˇ kʼahˬ zaˬ deuˬ-euˬ iˬ baˇ buˬ-iˇ ni maˬ 
ehˇ, Uˬ duˬ tahˬ nymˇ nymˇ ma bi shawˇ laˇ ni lawˇ-eu gʼaˇ duˬ maˬ ehˇ, mawˇ neˇ 
mawˇ gaw shiꞈ mawˇ, yawˇ aˬ buˬ shiꞈ mawˇ, yawˇ zaˬ shiꞈ mawˇ hawˇ-eu, ciꞈ 
myehꞈ ciꞈ buˬ shiꞈ mawˇ aˬ yawꞈ maꞈ tsahˇ laꞈ-euˬ meh. Jeˬ zaˬ kʼoeˇ deuˬ-ahˇ lawˇ 
duˬ kʼoeˇ taˆ lawˇ-eu gʼaˇ duˬ, Aˬloˬ-euˬ zaˬ deuˬ uˆ deuˬ pyeuꞈ-eu piˇ ma deuˬ-ahˇ 
sahˬ paˬ Heˬsaˬgiˇ dawˬ biꞈ-euˬ meh.  
22Piˇ ma kʼoeˇ deuˬ mawˇ neˇ deuˬ-ahˇ jeˬ huˬ sehꞈ-awˇ lawˇ-euˬ meh. Kʼoeˇ naˇ, 
yawˇ aˬ buˬ deuˬ hawˇ-eu yawˇ zaˬ deuˬ-ahˇ tiˬ jeˬ saˇ-iˬ tiˬ jeˬ sehꞈ-awˇ lawˇ-euˬ 
meh. Aˬ yawꞈ jeˬ yawꞈ sehꞈ-awˇ lawˇ ngeh, lawˇ duˬ-ahˇ shiˬ byaˆ shehˬ-euˬ meh.  
23Aˇ saˬ saˬ laˇ jawˬ-ehˇ, sahˬ paˬ hawˇ-eu uˬ duˬ tahˬ laˇ-euˬ tsawˇ haˬ deuˬ jawˇ gaˇ 
ciꞈ myehꞈ ciꞈ buˬ kʼoeˇ deuˬ aˬ yawꞈ maꞈ tsahˇ gʼeh-awˇ, ciꞈ myehꞈ deuˬ kʼoeˇ taˆ aˬ 
laꞈ bi cawˬ daˆ-euˬ meh.  
24Kʼoeˇ naˇ, miˇ kʼahˬ zaˬ dawˬ tawˆ luꞈ iˬ baˇ buˬ-iˇ ni, piˇ ma deuˬ ciꞈ myehꞈ kʼoeˇ 
deuˬ-ahˇ sehꞈ-awˇ, lawˇ duˬ kʼoeˇ taˆ ciꞈ myehꞈ shiˬ shehˆ daˆ-awˇ lawˇ-euˬ meh. Aˬ 
jeˬ miˇ neh ehˇ naˇ, “Iˇsaˬleˬlaˆ tsawˇ jeuˬ dawˬ tawˆ luꞈ gʼaˇ duˬ miˬ dzaˬ dzah puiˆ-
awˇ lawˇ-eu jeˬ hawˇ-eu iˬ baˇ shawˇ-eu lawˇ-eu jeˬ lawˇ-awˬ” lehˇ, sahˬ paˬ 
Heˬsaˬgiˇ neh dawˬ biꞈ taˬ-euˬ meh.  
25Sahˬ paˬ Daˬbiˇ-ahˇ Miˬyehˇ gʼaˇ duˬ ngehˬ dah nehˬ-euˬ gʼaˬ pyeuꞈ-eu Gaˆ hawˇ-
eu, Miˬyehˇ gʼaˇ duˬ ngehˬ dah-eu Naˬdaˬ-ahˇ gʼoe-awˇ, Sahˬpaˬ Miˬyehˇ neh sahˬ 
paˬ Daˬbiˇ-ahˇ mehˬ nehˬ tsoˆ nehˬ taˬ-euˬ dawˬ deuˬ-ahˇ sahˬ paˬ Heˬsaˬgiˇ caw 
teh-eu laꞈ kʼoeˇ, Leˬbiˇ tsawˇ haˬ deuˬ-ahˇ cehˇ lehˇ, deuˇ mˬ hawˇ-eu, bawˬ law bi 
yuˇ-awˇ, Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma laꞈ kʼoeˇ bi jawˇ-euˬ meh.  
26Kʼoeˇ miˇ neh, Leˬbiˇ tsawˇ haˬ deuˬ sahˬ paˬ Daˬbiˇ neh zmˬ-euˬ caˇ dawˬ caˇ gaˇ 
zmˬ-eu keu ka kʼoeˇ deuˬ yuˇ-awˇ yawꞈ-eu loꞈ-ehˇ, piˇ ma deuˬ kʼawꞈ, daˇ heh tuˆ 
tehˬ-awˇ yawꞈ luꞈ-eu meh.  
27Miˬ dzaˬ dzah puiˆ-awˇ lawˇ-eu jeˬ lawˇ-eu gʼaˇ duˬ Heˬsaˬgiˇ dawˬ biꞈ-awˇ, lawˇ 
dahˬ shehˇ dahˬ beh ngeh, miˇ kʼahˬ zaˬ deuˬ Sahˬpaˬ Miˬyehˇ-ahˇ caˇ-awˇ ja ceuˬ-
awˇ, caˇ dawˬ caˇ gaˇ zmˬ-eu keu ka yuˇ luꞈ-eu deuˬ kʼawꞈ, daˇ heh baw, bawˬ law 
baw-awˇ, deuˇ mˬ diˬ, cehˇ lehˇ ciˆ-eu laꞈ kʼoeˇ ja ceuˬ-euˬ meh.  
28Kʼoeˇ gaˇ kʼaˇ jawˇ-eu tsawˇ haˬ yawˬ gʼaˬ na luꞈ uˬ duˬ tahˬ-awˇ, kʼaˇ lawˇ kʼaˇ 
shehˇ-euˬ jeˬ dawˬ tawˆ luꞈ puiˆ byoˆ jiˇ ngeh keuˆ ni, daˇ heh baw-awˇ caˇ dawˬ 
caˇ-euˬ meh.  
29Kʼoeˇ naˇ, sahˬ paˬ Heˬsaˬgiˇ hawˇ-eu tsawˇ haˬ dawˬ tawˆ luꞈ pawˬ tsuiꞈ pawˬ 
dmˬ dmˬ-awˇ, Miˬyehˇ-ahˇ uˬ duˬ tahˬ-euˬ meh.  
30Kʼoeˇ naˇ, sahˬ paˬ hawˇ-eu miˇ kʼahˬ-ahˇ aˬ yuiꞈ aˬ tsu geuꞈ-eu deuˬ, Leˬbiˇ tsawˇ 
haˬ deuˬ-ahˇ, “Daˬbiˇ hawˇ-eu Miˬyehˇ gʼaˇ duˬ ngehˬ dah-eu Aˬsaˆ neh boꞈ-euˬ, 
Sahˬpaˬ Miˬyehˇ-ahˇ ja ceuˬ-eu caˇ dawˬ caˇ-awˬ” lehˇ ehˇ nehˬ-euˬ meh. Kʼoeˇ 

ngeh, tsawˇ haˬ yawˬ gʼaˬ na luꞈ laˬ kʼaˬ cehˇ taˆ ni caˇ dawˬ caˇ-eu laꞈ kʼoeˇ, pawˬ 
tsuiꞈ pawˬ dmˬ dmˬ-awˇ Miˬyehˇ-ahˇ uˬ duˬ tahˬ-euˬ meh.  
31Tsawˇ haˬ kʼoeˇ deuˬ-ahˇ Heˬsaˬgiˇ ehˇ nehˬ-eu, “Nymˬ-mˇ poˆ jawˇ naw maꞈ 
shawˇ laˇ gʼaˬ-euˬ meh. Kʼoeˇ miˇ neh, Sahˬpaˬ Miˬyehˇ-euˬ guiˬ lahˬ-ahˇ ja ceuˬ-eu 
lawˇ-euˬ jeˬ yuˇ laꞈ-awˇ lawˇ-awˬ lehˇ ehˇ nehˬ-euˬ meh. Aˬ yawꞈ-euˬ ehˇ dawˬ-ahˇ 
aˬ yawꞈ maꞈ naˇ haˬ-awˇ, tsawˇ haˬ tiˬ paˆ na deuˬ nui ma keuˆ dui dui-eu laꞈ kʼoeˇ 
miˬ dzaˬ dzah puiˆ-awˇ lawˇ-eu jeˬ kʼawꞈ yuˇ laꞈ-euˬ meh.  
32Miˬ dzaˬ dzah puiˆ-awˇ lawˇ-eu jeˬ Sahˬpaˬ Miˬyehˇ-ahˇ lawˇ nehˬ-eu gʼaˇ duˬ, 
mawˇ neˇ mawˇ gaw shiꞈ tseˇ mawˇ, yawˇ aˬ buˬ tiˬ yaˇ mawˇ hawˇ-eu, yawˇ zaˬ 
nyiˬ yaˇ mawˇ aˬ yawꞈ maꞈ tsahˇ laꞈ-euˬ meh.  
33Tsawˇ haˬ aˇ maꞈ-ahˇ bi dzaˬ-eu lawˇ-eu jeˬ gʼaˇ duˬ kʼawꞈ, mawˇ neˇ mawˇ gaw 
koꞈ yaˇ mawˇ hawˇ-eu yawˇ smˬ heˇ mawˇ aˬ yawꞈ maˬ tsahˇ laꞈ-euˬ meh.  
34Jeˬ zaˬ kʼoeˇ deuˬ dawˬ tawˆ luꞈ-ahˇ sehꞈ jiˇ coeˇ ni piˇ ma maˬ jawˇ myaˬ-eu miˇ 
neh, caw mˇ caw shaˇ-eu gʼaˇ duˬ piˇ ma nui deuˬ yawˬ ha-euˬ gʼawˇ mawˇ mˇ 
shawˇ gʼaˬ ngeh keuˆ ni, gaˇ kʼoeˇ mˇ luiˆ nya ni Leˬbiˇ tsawˇ haˬ deuˬ caw ba nehˬ-
euˬ meh. Leˬbiˇ tsawˇ haˬ deuˬ-aˬ, yawˬ ha-euˬ gʼawˇ mawˇ yaw shawˇ shawˇ-ehˇ 
dehꞈ-eu paw, piˇ ma deuˬ naˆ maˬ tseˇ saˇ jaˇ taˬ nya-eu meh.  
35Piˇ ma deuˬ-aˬ, mawˇ lah-ehˇ miˬ dzaˬ-ahˇ dzah puiˆ-awˇ lawˇ-eu jeˬ ya lawˇ-eu uˬ 
taꞈ, tsawˇ haˬ aˇ maꞈ dzaˬ-eu gʼaˇ duˬ lawˇ-euˬ jeˬ zaˬ deuˬ-euˬ tsiˇ deuˬ ya dzah 
puiˆ-eu gaˇ hawˇ-eu, miˬ dzaˬ dzah puiˆ-awˇ lawˇ-euˬ jeˬ nehˬ-ehˇ lawˇ caw-eu aˬ 
gaꞈ dzaˇ uiˇ shehˆ sehꞈ-eu gaˇ kʼawꞈ ya mˇ-eu meh. Kʼoeˇ loꞈ-ehˇ, Uˬ duˬ tahˬ nymˇ 
nymˇ ma laꞈ kʼoeˇ uˬ duˬ tahˬ-eu jeˬ-ahˇ aˬ yawꞈ maꞈ aˇ dahˬ paˇ beh poˆ-euˬ meh.  
36Gaˇ heu deuˬ yaw kawˇ-ehˇ mˇ pyeuꞈ nya ni Miˬyehˇ aˬ yawꞈ maꞈ-ahˇ caw ba-euˬ 
miˇ neh, sahˬ paˬ Heˬsaˬgiˇ hawˇ-eu miˇ kʼahˬ zaˬ deuˬ laˬ kʼaˬ cehˇ dui dui-euˬ 
meh.  

2 Laˬsaˬbaˬ 30 

Baˬsaˬkaˬ bawˬ-iˬ gʼaˇ duˬ lehˬ hmˬ-euˬ 

1Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ taˬ huiˬ-eu laꞈ kʼoeˇ 
Baˬsaˬkaˬ bawˬ-iˬ gʼeh-eu gʼaˇ duˬ, “Yeˬluˇsaˬlehˬ meuˬ-ahˇ jaˆ-eu Sahˬpaˬ Miˬyehˇ-
euˬ Uˬ duˬ tahˬ nymˇ nymˇ ma-ahˇ laˇ-awˬ” lehˇ, Iˇsaˬleˬlaˆ miˇ kʼahˬ hawˇ-eu Yuˇdaˆ 
miˇ kʼahˬ doe ni Heˬsaˬgiˇ bi tsaꞈ gaˬ-iˇ-awˇ, Eˇpaˬleˬ miˇ kʼahˬ hawˇ-eu Maˬnaˇseˬ 
miˇ kʼahˬ-ahˇ kʼawꞈ, sahˬ boꞈ boꞈ-awˇ kuˇ-euˬ meh.  
2Sahˬ paˬ hawˇ-eu, aˬ yawꞈ-euˬ yaw huiˬ yaw mahˇ deuˬ hawˇ-eu Yeˬluˇsaˬlehˬ 
meuˬ-ahˇ jawˇ-eu tsawˇ haˬ dawˬ tawˆ luꞈ, ba la nyiˬ siˬ tiˬ siˬ-ahˇ Baˬsaˬkaˬ bawˬ-iˬ 
gʼeh ma lehˇ bawˬ dzaˬ duˬ-euˬ meh.  
3Ba la yaw beh siˬ-ahˇ, aˇ yamˬ tsaˬ ni aˬ yawꞈ maꞈ bawˬ-iˬ maˬ gʼeh nya-a. Aˬ jeˬ 
miˇ neh ehˇ naˇ, gʼawˇ mawˇ shawˇ-eu zahˇ jahˇ gʼaˬ-euˬ piˇ ma deuˬ tiˬ loꞈ maˬ 
jawˇ-eu uˬ taꞈ, Yeˬluˇsaˬlehˬ meuˬ-ahˇ tsawˇ haˬ maˬ laˇ uiˬ dah-euˬ miˇ neh meh. 
4Aˬ yawꞈ maꞈ kʼoeˇ loꞈ-ehˇ mˇ ma lehˇ noeˬ taˬ-euˬ gaˇ, sahˬ paˬ gʼaˬ maˬ ehˇ, miˇ 
kʼahˬ zaˬ deuˬ maˬ ehˇ, nui kʼahˇ shiˇ-eu meh.  

5Kʼoeˇ miˇ neh, laꞈ taˆ paw pyawˬ-ahˇ jaˆ-eu Daˬ meuˬ-ahˇ neh laꞈ oˆ paw pyawˬ-ahˇ 
jaˆ-eu Beˬlaˇsheˬba meuˬ-ahˇ keuˆ ni kʼaˇ jawˇ-eu Iˇsaˬleˬlaˆ tsawˇ haˬ dawˬ tawˆ 
luꞈ-ahˇ, zahˇ dawˬ kʼoꞈ dawˬ jaˆ taˬ-euˬ loꞈ-ehˇ Baˬsaˬkaˬ bawˬ-iˬ gʼeh-eu gʼaˇ duˬ, 
“Yeˬluˇsaˬlehˬ meuˬ-ahˇ aˬ myah myah uiˬ laˇ-euˬ myaˆ maˬ tseˇ laˇ uiˬ jiˇ-awˬ” lehˇ 
aˬ yawꞈ maꞈ kuˇ-euˬ meh.  
6Sahˬ paˬ hawˇ-eu aˬ yawꞈ-euˬ yaw huiˬ yaw mahˇ deuˬ neh pyehˬ gʼeh-euˬ tsawˇ 
haˬ deuˬ kuˇ gaˬ-eu sahˬ boꞈ yuˇ-awˇ, Yuˇdaˆ miˇ kʼahˬ doe ni hawˇ-eu Iˇsaˬleˬlaˆ miˇ 
kʼahˬ doe ni iˇ-euˬ meh. Sahˬ boꞈ kʼoeˇ taꞈ heu loꞈ-ehˇ boꞈ taˬ-euˬ meh.  

“Iˇsaˬleˬlaˆ tsawˇ haˬ deuˬ-oˇ, Aˬshuˇliˆ sahˬ paˬ-euˬ laꞈ-ahˇ neh naw maꞈ ya buˬ-iˇ-
euˬ meh. Aˬbyaˬhaˬ, Iˇtsaˆ hawˇ-eu Yaˬkoˆ-euˬ Miˬyehˇ pyeuꞈ-eu Sahˬpaˬ Miˬyehˇ 
jawˇ paw nymˬ-mˇ gʼoꞈ laˇ-awˬ.  
7Aˬ yawꞈ kʼawꞈ naw maꞈ jawˇ paw gʼoꞈ le tehꞈ-a. Yawˬ ha-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ saˇ jaˇ maˬ ziꞈ-eu naw maꞈ-euˬ aˬ da deuˬ hawˇ-eu naw maꞈ-
euˬ aˬ yuiꞈ aˬ nyiˇ Iˇsaˬleˬlaˆ tsawˇ haˬ deuˬ loꞈ-ehˇ taˬ gʼeh. Aˬ yawꞈ maꞈ-ahˇ aˬ 
yawꞈ yaw kʼaˆ kʼaˆ-ehˇ kʼehˬ nehˬ-euˬ naw maꞈ ya mawˇ-euˬ meh.  
8Aˬ yawꞈ maꞈ loꞈ-ehˇ nui ma maˬ gʼahˇ ni, Sahˬpaˬ Miˬyehˇ-euˬ ehˇ dawˬ naˇ haˬ-
awˬ. Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh mˬ maˬ maˬ byaˆ zaˇ ziˇ 
bi muiˬ bi shawˇ laˇ gʼaˬ-euˬ Yeˬluˇsaˬlehˬ meu-ahˇ jaˆ-eu Uˬ duˬ tahˬ nymˇ nymˇ 
ma-ahˇ laˇ-awˇ, aˬ yawꞈ naw maꞈ-ahˇ nui ma pehˇ-eu jeˬ byoˆ-iˇ ni, aˬ yawꞈ-ahˇ uˬ 
duˬ tahˬ laˇ-awˬ.  
9Naw maꞈ Sahˬpaˬ Miˬyehˇ jawˇ paw gʼoꞈ laˇ naˇ, naw maꞈ-euˬ aˬ yuiꞈ aˬ nyiˇ deuˬ-
ahˇ nyehꞈ gʼeh-euˬ tsawˇ haˬ deuˬ naw maꞈ-euˬ aˬ yuiꞈ aˬ nyiˇ kʼoeˇ deuˬ-ahˇ gʼawˬ 
shaˬ haw gaˬ-awˇ, iˇ kʼahˇ-ahˇ bi gʼoꞈ laˇ tehꞈ-a. Naw maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ-aˬ, gʼawˬ shaˬ gaˬ nya-awˇ, caw ba nya-eu miˇ neh, naw maꞈ aˬ 
yawꞈ jawˇ paw gʼoꞈ laˇ naˇ, aˬ yawꞈ naw maꞈ-ahˇ ha geuꞈ nehˬ laꞈ tehꞈ-a.” 
10Sahˬ boꞈ biꞈ ha leˇ-euˬ tsawˇ haˬ deuˬ-aˬ, Eˇpaˬleˬ tsawˇ jeuˬ hawˇ-eu Maˬnaˇseˬ 
tsawˇ jeuˬ deuˬ jawˇ-eu miˇ kʼahˬ-ahˇ jaˆ-eu meuˬ yawˬ meuˬ na luꞈ-ahˇ le-awˇ, laꞈ 
taˆ paw pyawˬ-ahˇ Zeˬbuˬloˬ tsawˇ jeuˬ jawˇ gaˇ keuˆ ni le keuˆ-euˬ meh. Ehˇ kʼawꞈ, 
tsawˇ haˬ kʼoeˇ deuˬ aˬ yawꞈ maꞈ-ahˇ uiˇ uiˇ-ehˇ naˬ gʼa-eu meh.  
11Ehˇ kʼawꞈ, Aˬshaˬ tsawˇ jeuˬ, Maˬnaˇseˬ tsawˇ jeuˬ hawˇ-eu Zeˬbuˬluˬ tsawˇ jeuˬ 
laꞈ kʼoeˇ, Yeˬluˇsaˬlehˬ meuˬ-ahˇ oe mawꞈ-eu deuˬ kʼawꞈ, keuˬ-eu meh. 
12Yuˇdaˆ miˇ kʼahˬ laꞈ kʼoeˇ kʼawꞈ Miˬyehˇ jawˇ-awˇ, sahˬ paˬ hawˇ-eu aˬ yawꞈ-euˬ 
gaˇ mˇ-eu yaw huiˬ yaw mahˇ deuˬ-euˬ mehˬ nah miˇ kʼahˬ zaˬ deuˬ caw teh-awˇ, 
nui ma tiˬ siˬ tehꞈ-ehˇ taˬ-eu laꞈ kʼoeˇ Miˬyehˇ-euˬ ehˇ dawˬ naˇ haˬ geuꞈ ni caw ba 
nehˬ-euˬ meh.  

Baˬsaˬkaˬ bawˬ-iˬ gʼeh-euˬ 

13Dehˬ tseˬ maˬ ahˇ-eu kaˬ muˇ dzaˬ-eu bawˬ-iˬ gʼeh-eu gʼaˇ duˬ, ba la nyiˬ siˬ tiˬ 
siˬ-ahˇ, Yeˬluˇsaˬlehˬ meuˬ laꞈ kʼoeˇ tsawˇ haˬ gʼawˬ mya ni uiˬ laˇ-euˬ meh.  
14Yeˬluˇsaˬlehˬ meuˬ laꞈ kʼoeˇ lawˇ gaˇ shehˇ gaˇ hawˇ-eu yaw saw jeˬ doꞈ damˬ gaˇ 
zmˬ-eu lawˇ duˬ dawˬ tawˆ luꞈ aˬ yawꞈ maꞈ yuˇ-awˇ, Giˇdaˬlo deh kʼawꞈ-ahˇ baꞈ 
dzeh-iˇ-euˬ meh.  

15Ba la kʼoeˇ siˬ tseˇ oeˬ nah tiˬ nah-ahˇ, Baˬsaˬkaˬ bawˬ-iˬ gʼaˇ duˬ yawˇ zaˬ deuˬ 
sehꞈ-euˬ meh. Zahˇ sahˇ kʼoꞈ-ahˇ tsaˬ ni maˬ shawˇ-eu piˇ ma deuˬ hawˇ-eu Leˬbiˇ 
tsawˇ haˬ deuˬ-aˬ, shaꞈ dawˇ dui dui-eu laꞈ kʼoeˇ, yawˬ ha-euˬ gʼawˇ mawˇ shawˇ-
euˬ meh. Kʼoeˇ ngeh jawˇ, Uˬ duˬ tahˬ nymˇ nymˇ ma laꞈ kʼoeˇ miˬ dzaˬ dzah puiˆ-
awˇ lawˇ-eu jeˬ, aˬ yawꞈ maꞈ lawˇ nya-euˬ meh.  
16Miˬyehˇ-euˬ tsawˇ haˬ pyeuꞈ-eu Moˇseˬ-euˬ zahˇ dawˬ kʼoꞈ dawˬ laꞈ kʼoeˇ mehˬ 
taˬ tsoˆ taˬ-euˬ loꞈ-ehˇ, Uˬ duˬ tahˬ nymˇ nymˇ ma laꞈ kʼoeˇ aˬ yawꞈ maꞈ jawˇ duˬ 
yuˇ-euˬ meh. Leˬbiˇ tsawˇ haˬ deuˬ piˇ ma deuˬ-ahˇ shiˬ biꞈ miˇ nehˬ-awˇ, piˇ ma 
deuˬ lawˇ duˬ-ahˇ byaˆ shehˬ-euˬ meh.  
17Tsawˇ haˬ gʼawˬ mya ni maˬ shawˇ-eu miˇ neh, Baˬsaˬkaˬ bawˬ-iˬ gʼaˇ duˬ yawˇ 
zaˬ maˬ sehꞈ nya-ehˇ, aˬ yawꞈ maꞈ gʼaˇ duˬ Leˬbiˇ tsawˇ haˬ deuˬ yawˇ zaˬ kʼoeˇ deuˬ 
sehꞈ-awˇ, Sahˬpaˬ Miˬyehˇ-ahˇ damˬ nehˬ-euˬ meh.  
18Kʼoeˇ uˬ taꞈ, kʼoeˇ gaˇ oe taˬ-euˬ Eˇpaˬleˬ tsawˇ haˬ, Maˬnaˇseˬ tsawˇ haˬ, Iˇsaˬkaˬ 
tsawˇ haˬ hawˇ-eu, Zeˬbuˬloˬ tsawˇ haˬ gʼawˬ mya ni gʼawˇ mawˇ shawˇ-eu zahˇ 
maˬ jahˇ-ehˇ Baˬsaˬkaˬ bawˬ-iˬ dzaˬ-euˬ miˇ neh, zahˇ sahˇ kʼoꞈ-ahˇ bahˬ dui dui-euˬ 
meh. Kʼoeˇ miˇ neh, aˬ yawꞈ maꞈ gʼaˇ duˬ sahˬ paˬ Heˬsaˬgiˇ heu loꞈ-ehˇ guiˬ lahˬ 
shaˇ-euˬ meh.  
19“Nga maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, maˬ 
shawˇ-eu tsawˇ haˬ pyeuꞈ kʼawꞈ nui ma keuˆ dui dui-awˇ nawˬ-ahˇ uˬ duˬ tahˬ luꞈ-
eu tsawˇ haˬ heu deuˬ-ahˇ, nawˇ gʼawˬ shaˬ gaˬ-eu laꞈ kʼoeˇ iˬ baˇ pyehˬ nehˬ-awˬ.” 
20Heˬsaˬgiˇ-euˬ shaˇ dawˬ-ahˇ Sahˬpaˬ Miˬyehˇ naˇ haˬ-awˇ, tsawˇ haˬ kʼoeˇ deuˬ-
ahˇ tiˬ jeˬ-iˬ maˬ bi guˬ leˇ ni iˬ baˇ pyehˬ nehˬ-euˬ meh.  
21Yeˬluˇsaˬlehˬ meuˬ-ahˇ uiˬ laˇ taˬ-euˬ Iˇsaˬleˬlaˆ tsawˇ haˬ kʼoeˇ deuˬ, shiꞈ nah 
keuˆ ni laˬ kʼaˬ cehˇ dui dui-eu laꞈ kʼoeˇ, dehˬ tseˬ maˬ ahˇ-eu kaˬ muˇ dzaˬ-eu 
bawˬ-iˬ gʼeh-awˇ, Leˬbiˇ tsawˇ haˬ deuˬ hawˇ-eu piˇ ma deuˬ kʼawꞈ, nui ma gʼawˇ 
mawˇ dawˬ tawˆ luꞈ Sahˬpaˬ Miˬyehˇ-ahˇ aˬ yawꞈ nah yawꞈ ja ceuˬ-euˬ meh.  
22Sahˬpaˬ Miˬyehˇ-ahˇ uˬ duˬ tahˬ ngeh sheuˬ gʼeh-eu nya dui dui-eu miˇ neh, 
Leˬbiˇ tsawˇ haˬ deuˬ-ahˇ Heˬsaˬgiˇ ja ceuˬ nehˬ-euˬ meh. Shiꞈ nah keuˆ ni, aˬ yawꞈ 
maꞈ-ahˇ oꞈ-eu shaˬ bymˇ deuˬ dzaˬ-eu laꞈ kʼoeˇ cawˬ cawˬ taꞈ-eu lawˇ-eu jeˬ lawˇ-
awˇ, aˬ yawꞈ maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-
ahˇ aˬ yawꞈ maꞈ ja ceuˬ-euˬ meh.  

Bawˬ-iˬ shiꞈ nah paˇ gʼeh-euˬ 

23Kʼoeˇ naˇ, dzaiˇ shiꞈ nah bawˬ-iˬ paˇ gʼeh-eu gʼaˇ duˬ tsawˇ haˬ aˇ maꞈ dawˬ tawˆ 
luꞈ nui ma tsaˬ-awˇ, laˬ kʼaˬ tiˬ cehˇ bawˬ-iˬ gʼehˬ-euˬ meh.  
24Tsawˇ haˬ aˇ maꞈ deuˬ bi dzaˬ-eu gʼaˇ duˬ, mawˇ neˇ tiˬ heˇ mawˇ hawˇ-eu yawˇ 
shiꞈ heˇ mawˇ sahˬ paˬ Heˬsaˬgiˇ damˬ nehˬ-euˬ meh. Yaw huiˬ yaw mahˇ deuˬ 
kʼawꞈ, mawˇ neˇ tiˬ heˇ mawˇ hawˇ-eu yawˇ tiˬ muiˇ mawˇ paˇ damˬ nehˬ-euˬ meh. 
Piˇ ma gʼawˬ mya ni gʼawˇ mawˇ shawˇ-eu zahˇ jahˇ-euˬ meh.  
25Yuˇdaˆ miˇ kʼahˬ-ahˇ jawˇ-eu tsawˇ haˬ deuˬ maˬ ehˇ, Leˬbiˇ tsawˇ haˬ deuˬ maˬ 
ehˇ, laꞈ taˆ paw neh oe-euˬ deuˬ maˬ ehˇ, Iˇsaˬleˬlaˆ miˇ kʼahˬ hawˇ-eu Yuˇdaˆ miˇ 

kʼahˬ-ahˇ jawˇ duˬ dah-awˇ jawˇ-eu aˬ cawˬ tsawˇ jeuˬ deuˬ maˬ ehˇ, kʼaˇ uiˬ laˇ-euˬ 
deuˬ dawˬ tawˆ luꞈ laˬ kʼaˬ cehˇ dui dui-eu meh. 
26Yeˬluˇsaˬlehˬ meuˬ meuˬ lah ni laˬ kʼaˬ cehˇ dui dui-eu meh. Aˬ jeˬ miˇ neh ehˇ 
naˇ, Daˬbiˇ-euˬ aˬ li sahˬ paˬ Sawˇlaˬmoˬ uˆ lahˇ ngeh neh naˇ, iˬ nah keuˆ ni heu loꞈ-
ehˇ gʼeh-eu jeˬ tiˬ poˆ-iˬ maˬ jahˇ pyeuꞈ haw-euˬ miˇ neh meh.  
27Tsawˇ haˬ kʼoeˇ deuˬ-ahˇ Sahˬpaˬ Miˬyehˇ guiˬ lahˬ biꞈ-eu gʼaˇ duˬ, piˇ ma deuˬ 
hawˇ-eu Leˬbiˇ tsawˇ haˬ deuˬ guiˬ lahˬ shaˇ-euˬ meh. Mˬ kʼoeˇ taˆ aˬ yawꞈ-euˬ 
nymˇ-ahˇ jawˇ luꞈ-eu Miˬyehˇ aˬ yawꞈ maꞈ-euˬ shaˇ dawˬ-ahˇ gaˬ-awˇ, ha geuꞈ nehˬ-
euˬ meh.  

2 Laˬsaˬbaˬ 31 

Heˬsaˬgiˇ uˬ duˬ tahˬ-eu zahˇ sahˇ kʼoꞈ laˆ muiˬ-eu 

1Bawˬ-iˬ gʼeh gʼaˬ ngeh, Iˇsaˬleˬlaˆ tsawˇ haˬ dawˬ tawˆ luꞈ Yuˇdaˆ miˇ kʼahˬ laꞈ kʼoeˇ 
jaˆ-eu meuˬ yawˬ meuˬ na luꞈ-ahˇ iˇ doe-awˇ, kʼaˬ lo kʼawˇ zeuˇ tahˬ pahˬ aˬ ma 
mawˇ kawˇ deuˬ deh paˆ dzeh-awˇ, Aˬsheˇlaˬ miˬyehˇ ma-euˬ tahˬ pahˬ aˬ ma mawˇ 
kawˇ deuˬ tuˇ coˬ-awˇ, lawˇ duˬ deuˬ hawˇ-eu lawˇ ciꞈ zaˬ deuˬ uˬ duˬ tahˬ-eu jawˇ 
duˬ deuˬ-ahˇ laˆ cawˆ jiˇ-euˬ meh. Yuˇdaˆ miˇ kʼahˬ doe ni kʼoeˇ loꞈ-ehˇ jahˇ gʼaˬ 
ngeh, Beˬyaˬmiˬ miˇ kʼahˬ, Eˇpaˬleˬ miˇ kʼahˬ hawˇ-eu, Maˬnaˇseˬ miˇ kʼahˬ doe ni aˬ 
yawꞈ maꞈ kʼoeˇ loꞈ-ehˇ jahˇ-iˇ-awˇ, yawˬ ha-euˬ meuˬ-ahˇ gʼoꞈ-iˇ jiˇ-euˬ meh.  
2Sahˬ paˬ Heˬsaˬgiˇ-aˬ, piˇ ma hawˇ-eu Leˬbiˇ tsawˇ haˬ deuˬ-ahˇ aˇ muˇ muˇ baw 
nehˬ-awˇ, yawˬ gʼaˬ na luꞈ aˇ muˇ laꞈ kʼoeˇ yawˬ ha-ahˇ daˇ-eu gaˇ bi mˇ-euˬ meh. 
Gaˇ kʼoeˇ deuˬ-aˬ, miˬ dzaˬ dzah puiˆ-awˇ lawˇ-eu jeˬ lawˇ nehˬ-eu gaˇ, cawˬ cawˬ 
taꞈ-eu lawˇ-eu jeˬ lawˇ-eu gaˇ, Uˬ duˬ tahˬ nymˇ nymˇ ma laꞈ kʼoeˇ uˬ duˬ tahˬ ngeh 
ya mˇ-eu gaˇ hawˇ-eu, Uˬ duˬ tahˬ nymˇ nymˇ ma laꞈ kʼoeˇ gʼawˬ mya tsahˇ laꞈ kʼoeˇ 
Miˬyehˇ-euˬ guiˬ lahˬ-ahˇ noeˬ keuˆ-awˇ ja ceuˬ-eu gaˇ heu deuˬ pyeuꞈ-eu meh.  
3Yawˬ shawˬ yawˬ miˇ na luꞈ ya lawˇ-eu miˬ dzaˬ-ahˇ dzah puiˆ-awˇ lawˇ-eu jeˬ gʼaˇ 
duˬ maˬ ehˇ, jawˇ nah ngeh nah lawˇ-eu jeˬ gʼaˇ duˬ maˬ ehˇ, La shuiꞈ lah-eu Bawˬ-
iˬ jahˇ ngeh lawˇ-eu gʼaˇ duˬ maˬ ehˇ, Sahˬpaˬ Miˬyehˇ-euˬ zahˇ dawˬ kʼoꞈ dawˬ laꞈ 
kʼoeˇ ahˇ-eu bawˬ-iˬ nui deuˬ gʼeh-eu gʼaˇ duˬ maˬ ehˇ, kʼaˇ loˬ-eu jeˬ zaˬ deuˬ gʼaˇ 
duˬ, sahˬ paˬ Heˬsaˬgiˇ aˬ yawꞈ neh cu taˬ-euˬ jeˬ zaˬ biꞈ-awˇ bi lawˇ-euˬ meh.  
4“Sahˬpaˬ Miˬyehˇ-euˬ zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ loꞈ-ehˇ, piˇ ma deuˬ 
hawˇ-eu Leˬbiˇ tsawˇ haˬ deuˬ aˇ yamˬ tiˬ byah ni yuˇ-awˇ mˇ byah shaˇ byah nya 
ni, aˬ yawꞈ maꞈ-ahˇ oꞈ-eu shaˬ bymˇ deuˬ damˬ nehˬ laˇ-awˬ” lehˇ, Yeˬluˇsaˬlehˬ 
meuˬ-ahˇ jawˇ-eu tsawˇ haˬ deuˬ-ahˇ sahˬ paˬ Heˬsaˬgiˇ dawˬ biꞈ-euˬ meh.  
5Dawˬ kʼoeˇ dawˬ gaˬ doe-iˇ ngeh jawˇ, Iˇsaˬleˬlaˆ tsawˇ haˬ deuˬ-aˬ, muiˬ dui dui-
eu cehˇ deuˬ, aˬ gaꞈ dzaˇ uiˇ deuˬ, saˬ loˬ tsiˇ deuˬ, byaˬ byaˬ uiˇ deuˬ hawˇ-eu, dzaˬ 
la gʼo cehˇ aˇ siˬ aˇ lu deuˬ damˬ laˇ-euˬ meh. Aˬ yawꞈ maꞈ kʼaˇ jaˆ-eu jeˬ laꞈ kʼoeˇ, 
tseˇ bymˇ tiˬ bymˇ kʼawꞈ aˬ yawꞈ maꞈ yuˇ laꞈ-awˇ damˬ-euˬ meh.  
6Yuˇdaˆ miˇ kʼahˬ laꞈ kʼoeˇ jaˆ-eu meuˬ deuˬ-ahˇ kʼaˇ jawˇ-eu tsawˇ haˬ dawˬ tawˆ 
luꞈ, aˬ yawꞈ maꞈ-euˬ jeˬ zaˬ tseˇ bymˇ tiˬ bymˇ yuˇ laꞈ-euˬ uˬ taꞈ, aˬ yawꞈ maꞈ-euˬ 

Miˬyehˇ pyeuꞈ-eu Sahˬpaˬ Miˬyehˇ-ahˇ aˬ yawꞈ maꞈ neh damˬ nehˬ-euˬ laꞈ sawˬ 
deuˬ kʼawꞈ gʼawˬ mya ni yuˇ laꞈ-euˬ meh.  
7Ba la smˇ siˬ tiˬ siˬ-ahˇ neh aˇ dahˬ beh-awˇ, aˬ yawꞈ maꞈ kʼoeˇ loꞈ-ehˇ damˬ nehˬ 
laˇ-awˇ, ba la shiꞈ siˬ tiˬ siˬ-ahˇ keuˆ ni maˬ tsehˆ leˇ ni damˬ nehˬ laˇ-euˬ meh.  
8Aˬ yawꞈ maꞈ neh yuˇ laꞈ-awˇ baꞈ gahˬ taˬ-euˬ laꞈ sawˬ kʼoeˇ deuˬ-ahˇ sahˬ paˬ 
Heˬsaˬgiˇ hawˇ-eu aˬ yawꞈ-euˬ yaw huiˬ yaw mahˇ deuˬ ya mawˇ ngeh, Sahˬpaˬ 
Miˬyehˇ hawˇ-eu Iˇsaˬleˬlaˆ tsawˇ haˬ deuˬ-ahˇ ja ceuˬ-euˬ meh.  
9Laꞈ sawˬ kʼoeˇ deuˬ gaˇ kawˆ, piˇ ma deuˬ hawˇ-eu Leˬbiˇ tsawˇ haˬ deuˬ-ahˇ 
Heˬsaˬgiˇ naˇ haˬ-euˬ meh.  
10Kʼoeˇ ngeh, “Uˬ duˬ tahˬ nymˇ nymˇ ma laꞈ kʼoeˇ laꞈ sawˬ heu deuˬ yuˇ keuˆ laꞈ 
ngeh tiˬ nah neh, dzaˬ loꞈ dawˇ loꞈ-eu uˬ taꞈ, gʼawˬ mya ni dzehˬ laˇ taˬ-euˬ meh. 
Sahˬpaˬ Miˬyehˇ neh aˬ yawꞈ-euˬ tsawˇ haˬ deuˬ-ahˇ guiˬ lahˬ biꞈ nehˬ-euˬ miˇ neh 
heu myaˆ myaˆ-ehˇ dzehˬ laˇ taˬ-euˬ meh” lehˇ, Zaˬdoˆ-euˬ aˬ li Piˇ ma Yaw huiˬ gʼaˬ 
pyeuꞈ-eu Zaˬkaˬliˇ neh sahˬ paˬ Heˬsaˬgiˇ-ahˇ ehˇ kʼoꞈ nehˬ-euˬ meh.  
11Sahˬ paˬ Heˬsaˬgiˇ neh dawˬ biꞈ-awˇ, Uˬ duˬ tahˬ nymˇ nymˇ ma-ahˇ myawˬ taˬ-eu 
aˇ lawˆ deuˬ bi tsoˆ baw-euˬ meh.  
12Kʼoeˇ naˇ, kʼaˇ damˬ nehˬ laˇ-euˬ laꞈ sawˬ deuˬ hawˇ-eu tseˇ bymˇ tiˬ bymˇ-ahˇ, 
kʼoeˇ gaˇ dawˆ ahˇ-awˇ jeˬ hmˬ-euˬ meh. Leˬbiˇ tsawˇ haˬ Kawˇnaˬniˇ lehˇ myahˇ-
euˬ gʼaˬ-ahˇ myawˬ kʼoeˇ deuˬ-ahˇ haw-eu paw aˬ yuiꞈ bi geuꞈ-awˇ, aˬ yawꞈ-euˬ aˬ 
nyiˇ Shiˇmiˇ gʼaˬ-ahˇ, aˬ yawꞈ-ahˇ caw ba-eu gʼaˬ bi geuꞈ-euˬ meh.  
13Aˬ nyaꞈ nmˇ-euˬ laꞈ oˆ gaˇ bi mˇ-euˬ Leˬbiˇ tsawˇ haˬ deuˬ-aˬ, Yeˬheˬlaˇ, Aˬzaˬziˇ, 
Naˬhaˇ, Aˬsaˬheˬlaˇ, Yeˬliˇmoˆ, Yawˇzaˬbaˆ, Eˇliˇlaˆ, Iˇsaˬmaˬkiˇ, Maˬhaˇ hawˇ-eu 
Baˬnaˇyaˬ meh. Tsawˇ haˬ heu deuˬ-ahˇ sahˬ paˬ Heˬsaˬgiˇ hawˇ-eu Piˇ ma Yaw huiˬ 
gʼaˬ pyeuꞈ-eu Aˬzaˬliˇ aˬ nyaꞈ neh tseˇ doˆ-awˇ gaˇ biꞈ-euˬ meh. 
14Leˬbiˇ tsawˇ haˬ Iˇmaˬnahˬ-euˬ aˬ li pyeuꞈ-eu, Uˬ duˬ tahˬ nymˇ nymˇ ma-euˬ nahˇ 
ma doˆ kʼehˬ paw pyawˬ-ahˇ loꞈ-eu deuˬ kʼoeˇ taˆ aˬ yuiꞈ geuꞈ luꞈ-eu Kawˇleˬ-aˬ, 
Sahˬpaˬ Miˬyehˇ-ahˇ damˬ nehˬ laˇ-euˬ laꞈ sawˬ kʼoeˇ deuˬ-ahˇ ha geuꞈ-awˇ biˇ nehˬ-
eu paw aˬ yuiꞈ geuꞈ-awˇ haw-euˬ meh.  
15Piˇ ma deuˬ jawˇ-eu meuˬ nui deuˬ laꞈ kʼoeˇ, Leˬbiˇ tsawˇ haˬ deuˬ pyeuꞈ-eu 
Eˬdeˬ, Miˇnaˬmeˬ, Yeˬshah, Sheˬmaˇyaˬ, Aˬmaˬliˇ hawˇ-eu Sheˬkaˬniˇ heu deuˬ, aˬ 
yawꞈ-ahˇ saˇ jaˇ ziꞈ-eu laꞈ kʼoeˇ yaw muiˬ paˬ-ehˇ caw ba nehˬ-euˬ meh. Aˬ yawꞈ 
maꞈ-aˬ, aˬ yawꞈ maꞈ-euˬ aˇ jeuˬ aˇ ca pyeuꞈ-eu Leˬbiˇ tsawˇ haˬ huiˬ zaˬ nyiˇ zaˬ 
dawˬ tawˆ luꞈ-ahˇ, dzaˬ dzaˬ dawˇ dawˇ tiˬ kawˆ loꞈ-ehˇ biˇ nehˬ-euˬ meh. 
16Aˬ yawꞈ maꞈ kʼoeˇ loꞈ-ehˇ biˇ nehˬ ngeh, aˇ jeuˬ maˬ biˇ paˆ ni biˇ nehˬ-euˬ meh. Uˬ 
duˬ tahˬ nymˇ nymˇ ma laꞈ kʼoeˇ gaˇ kʼaˇ mˇ luꞈ-eu smˬ tseˇ kʼoꞈ-ahˇ neh laꞈ taˆ paw-
euˬ kʼaˬ dzeˇ zaˬ deuˬ-ahˇ, aˬ yawꞈ maꞈ-euˬ gaˇ mˇ-eu aˇ tiˆ-ahˇ haw-awˇ biˇ nehˬ-
euˬ meh.  
17Piˇ ma deuˬ-ahˇ, yawˬ ha aˇ jeuˬ yawˬ ha baw baw-ehˇ gaˇ bi mˇ-euˬ meh. Nyiˬ 
tseˇ kʼoꞈ-ahˇ neh laꞈ taˆ paw-euˬ Leˬbiˇ tsawˇ haˬ deuˬ-ahˇ-aˬ, aˇ muˇ biˇ baw nehˬ-
awˇ gaˇ bi mˇ-euˬ meh.  

18Aˬ yawꞈ maꞈ-euˬ miˬ zaˬ deuˬ, aˬ yawꞈ maꞈ-euˬ zaˬ deuˬ hawˇ-eu, aˬ yawꞈ maꞈ 
nehˬ-ehˇ kʼaˇ jawˇ-eu tsawˇ haˬ dawˬ tawˆ luꞈ, aˬ yawꞈ maꞈ nehˬ-ehˇ tiˬ kawˆ loꞈ-ehˇ 
tsawˇ myahˇ dawˆ taˬ-awˇ, aˬ yawꞈ nah yawꞈ dzaˬ dzaˬ dawˇ dawˇ ya biˇ loꞈ nehˬ-
eu meh. Aˬ jeˬ miˇ neh ehˇ naˇ, aˬ yawꞈ maꞈ-ahˇ daˇ-eu gaˇ-ahˇ mˇ nya ni, aˬ yawꞈ 
maꞈ aˇ yamˬ maˬ tseˇ ni ya lehˬ hmˬ dah taˬ-eu meh.  
19Aˬloˬ-euˬ zaˬ deuˬ uˆ deuˬ-ahˇ biˇ oꞈ nehˬ-euˬ meuˬ deuˬ hawˇ-eu, meuˬ kʼoeˇ 
deuˬ-euˬ jeˬ zaˬ gaˆ kʼahˬ deuˬ-ahˇ jawˇ-eu piˇ ma deuˬ-ahˇ taꞈ leˇ-awˇ, piˇ ma-euˬ 
nymˇ kʼahˬ laꞈ kʼoeˇ kʼaˇ jawˇ-eu kʼaˬ dzeˇ zaˬ deuˬ hawˇ-eu, Leˬbiˇ aˇ jeuˬ laꞈ kʼoeˇ 
tsawˇ myahˇ kʼaˇ ahˇ-eu yawˬ gʼaˬ na luꞈ-ahˇ dzaˬ dzaˬ dawˇ dawˇ bi biˇ nehˬ-eu gʼaˇ 
duˬ tseˇ doˆ taˬ-euˬ deuˬ jawˇ-eu meh.  
20Sahˬ paˬ Heˬsaˬgiˇ-aˬ, yaw tsaˬ yaw dawˇ jeˬ hawˇ-eu, aˬ yawꞈ-euˬ Miˬyehˇ pyeuꞈ-
eu Sahˬpaˬ Miˬyehˇ nui ma tsaˬ-eu jeˬ-ahˇ, Yuˇdaˆ miˇ kʼahˬ doe ni mˇ-euˬ meh.  
21Uˬ duˬ tahˬ nymˇ nymˇ ma gʼaˇ duˬ mˇ-eu paw maˬ ehˇ, zahˇ dawˬ kʼoꞈ dawˬ mehˬ 
nah caw teh-eu paw maˬ ehˇ, aˬ yawꞈ kʼaˇ mˇ kʼaˇ shaˇ-eu yawˬ jeˬ na luꞈ laꞈ kʼoeˇ 
Miˬyehˇ-ahˇ saˇ jaˇ ziꞈ-awˇ aˬ yawꞈ nui ma tsaˬ-eu loꞈ-ehˇ tehꞈ-ehˇ mˇ-euˬ miˇ neh, 
aˬ yawꞈ neh mˇ-euˬ gaˇ deuˬ huiˬ laˇ mahˇ laˇ-euˬ meh.  

2 Laˬsaˬbaˬ 32 

Aˬshuˇliˆ tsawˇ haˬ deuˬ Yeˬluˇsaˬlehˬ meuˬ-ahˇ guiˇ deuˆ le-eu lehˇ lehˬ hmˬ-euˬ 
(2 Sahˬpaˬ 18.13-37; 19.14-19,35-37; Iˇsaˬyaˇ 36.1-22; 37.8-38) 

1Sahˬ paˬ Heˬsaˬgiˇ-aˬ, Sahˬpaˬ Miˬyehˇ-ahˇ saˇ jaˇ ziꞈ-eu laꞈ kʼoeˇ, aˬ yawꞈ neh mˇ-
euˬ gaˇ kʼoeˇ deuˬ mˇ jiˇ shaˇ jiˇ gʼaˬ ngeh, Aˬshuˇliˆ sahˬ paˬ Saˬneˬkaˬliˇ Yuˇdaˆ miˇ 
kʼahˬ-ahˇ uˇ le-euˬ meh. Ziꞈ dah ni tsoˆ taˬ-euˬ meuˬ deuˬ-ahˇ aˬ yawꞈ loꞈ jawˬ-awˇ, 
deuˆ gʼaˬ-eu lehˇ lehˬ hmˬ luꞈ-eu meh.  
2Saˬneˬkaˬliˇ Yeˬluˇsaˬlehˬ meuˬ-ahˇ guiˇ deuˆ laˇ-eu lehˇ noeˬ taˬ-euˬ gaˇ Heˬsaˬgiˇ 
ya siˬ ngeh,  
3Yeˬluˇsaˬlehˬ meuˬ laꞈ nyiˇ yoeˇ-eu iˇ cuꞈ iˇ byoe deuˬ laˆ tsoeˬ-eu gʼaˇ duˬ, aˬ yawꞈ-
euˬ yaw huiˬ yaw mahˇ deuˬ hawˇ-eu guiˇ maꞈ kʼoeˇ taˆ uˆ lahˇ-eu yaw huiˬ deuˬ-
ahˇ bawˬ dzaˬ ngeh, aˬ yawꞈ maꞈ aˬ yawꞈ-ahˇ caw ba nehˬ-euˬ meh.  
4Miˇ kʼahˬ zaˬ gʼawˬ mya ni uiˬ laˇ-awˇ, miˇ kʼahˬ kʼoeˇ kʼahˬ-ahˇ yoeˇ-eu gawˆ zaˬ 
gawˆ ma dawˬ tawˆ luꞈ-ahˇ laˆ tsoeˬ-euˬ meh. Aˬshuˇliˆ tsawˇ haˬ deuˬ iˇ cuꞈ maˬ ya 
dawˇ ni aˬ yawꞈ maꞈ kʼoeˇ loꞈ-ehˇ jahˇ-euˬ meh.  
5Heˬsaˬgiˇ-aˬ, meuˬ meuˬ lahˇ yaw muiˬ paˬ-ehˇ paˇ gawˬ ziꞈ-awˇ, loꞈ-eu nymˇ goˇ 
deuˬ tsoˆ lahˬ-euˬ uˬ taꞈ, laꞈ nyiˇ paw meuˬ lahˇ tiˬ tiˆ paˇ gawˬ-eu laꞈ kʼoeˇ, 
Yeˬluˇsaˬlehˬ meuˬ-ahˇ maˬ bi deuˆ gʼaˬ-eu gʼaˇ duˬ yaw muiˬ paˬ-ehˇ laˆ ziꞈ-euˬ 
meh. Yeˬluˇsaˬlehˬ meuˬ meuˬ oeˇ-euˬ nahˇ ma doˆ kʼehˬ paw miˇ tsaˬ duˬ dzm taˬ-
euˬ tsahˇ-ahˇ tsoˆ taˬ-euˬ taˆ kʼoeˇ taˆ kʼawꞈ, aˬ yawꞈ paˇ laˆ muiˬ-euˬ meh. Gahˬ 
hawˇ-eu dehˬ daˬ duˬ deuˬ kʼawꞈ, gʼawˬ mya ni paˇ jahˇ lahˬ-euˬ meh.  
6Meuˬ laꞈ kʼoeˇ jawˇ-eu tsawˇ haˬ dawˬ tawˆ luꞈ-ahˇ guiˇ maꞈ kʼoeˇ taˆ uˆ lahˇ-eu 
yaw huiˬ deuˬ-euˬ laꞈ oˆ bi jawˇ-awˇ, meuˬ-euˬ lahˇ kʼehˬ dawˬ peh jaˆ-eu pu kaˬ-
ahˇ bi uiˬ laˇ jiˇ-awˇ, heu loꞈ-ehˇ ehˇ nehˬ-euˬ meh.  

7“Nui ma kʼaˬ duˬ ni taˬ-eu laꞈ kʼoeˇ gʼaˬ maˬ baˬ-ehˇ, Aˬshuˇliˆ sahˬ paˬ hawˇ-eu aˬ 
yawꞈ neh sheuˬ laꞈ-euˬ guiˇ maꞈ-ahˇ maˬ guˆ ni jawˇ-awˬ. Aˬ yawꞈ gʼaˬ kʼaˆ-eu naˆ 
maˬ tseˇ aˬ dui maꞈ gʼaˬ kʼaˆ dzehˬ ma.  
8Aˬ yawꞈ-aˬ, tsawˇ haˬ zaˬ-euˬ baoˬ tehꞈ-ehˇ jaˆ-eu meh. Ehˇ kʼawꞈ, aˬ dui-aˬ, aˬ dui-
ahˇ caw ba-awˇ guiˇ deuˆ-eu gʼaˇ duˬ aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ 
jawˇ ma.” Yuˇdaˆ sahˬ paˬ Heˬsaˬgiˇ kʼoeˇ loꞈ-ehˇ ehˇ ngeh, aˬ yawꞈ-euˬ tsawˇ haˬ 
deuˬ gʼaˬ ahˇ laˇ-euˬ meh.  
9Aˇ nah aˇ yamˬ ui cuiˆ myahˇ laˇ-awˇ, Aˬshuˇliˆ sahˬ paˬ Saˬneˬkaˬliˇ hawˇ-eu aˬ 
yawꞈ-euˬ guiˇ maꞈ deuˬ Laˬkiˇshaˆ meuˬ-ahˇ jawˬ lahˇ-awˇ jawˇ luꞈ ngeh, Yuˇdaˆ 
sahˬ paˬ Heˬsaˬgiˇ hawˇ-eu Yeˬluˇsaˬlehˬ meuˬ-ahˇ jawˇ luꞈ-eu Yuˇdaˆ miˇ kʼahˬ zaˬ 
deuˬ jawˇ gaˇ aˬ yawꞈ-euˬ yaw huiˬ yaw mahˇ deuˬ pyehˬ gʼeh-awˇ, heu loꞈ-ehˇ bi 
tsaꞈ gaˬ leˇ-euˬ meh.  
10“Aˬshuˇliˆ sahˬ paˬ pyeuꞈ-eu ngaˇ Saˬneˬkaˬliˇ naw maꞈ-ahˇ heu loꞈ-ehˇ ehˇ-eu ma. 
Jawˬ lahˇ taˬ-euˬ Yeˬluˇsaˬlehˬ meuˬ laꞈ kʼoeˇ, naw maꞈ aˬ jeˬ-ahˇ noeˬ tmˬ-awˇ dzuˇ 
dzuˇ-ehˇ jawˇ te. 
11Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, nga maꞈ-euˬ laꞈ-ahˇ neh naw 
maꞈ-ahˇ ka kʼoꞈ nehˬ laꞈ tehꞈ-a lehˇ Heˬsaˬgiˇ naw maꞈ-ahˇ ehˇ-eu meh. Ehˇ kʼawꞈ, 
naw maꞈ dzaˬ-eu dawˇ-eu jeˬ maˬ jaˆ-ehˇ pyeuꞈ laˇ-awˇ ya mehꞈ sehꞈ ni, aˬ yawꞈ 
naw maꞈ-ahˇ mehˇ shuiˇ shuiˇ-eu meh.  
12Sahˬpaˬ Miˬyehˇ-ahˇ uˬ duˬ tahˬ-eu jawˇ duˬ deuˬ hawˇ-eu lawˇ duˬ deuˬ-ahˇ 
Heˬsaˬgiˇ teu gʼaˬ neh laˆ cawˆ jiˇ-awˇ, Lawˇ duˬ tiˬ hmˬ-ahˇ tehꞈ-ehˇ gʼoe-awˇ uˬ duˬ 
tahˬ-awˇ lawˇ-eu shehˇ-eu jeˬ mˇ-awˬ lehˇ, Yuˇdaˆ miˇ kʼahˬ hawˇ-eu Yeˬluˇsaˬlehˬ 
meuˬ-ahˇ jawˇ-eu tsawˇ haˬ deuˬ-ahˇ aˬ yawꞈ ehˇ-euˬ maˬ ngeuˇ-a loˇ.  
13Ngaˬ-euˬ aˬ poeˬ aˬ bawˇ deuˬ hawˇ-eu ngaˬ neh aˬ cawˬ-euˬ miˇ kʼahˬ deuˬ-ahˇ aˬ 
joˆ-ehˇ jahˇ nehˬ-euˬ naw maꞈ maˬ siˬ nya te loˇ. Tsawˇ jeuˬ kʼoeˇ deuˬ-euˬ miˬ yehˇ 
deuˬ neh, yawˬ ha-euˬ tsawˇ jeuˬ-ahˇ Aˬshuˇliˆ sahˬ paˬ-euˬ laꞈ-ahˇ neh ka kʼoꞈ 
nehˬ-euˬ aˬ myah jaˆ haw taˬ.  
14Miˇ kʼahˬ kʼoeˇ deuˬ-euˬ miˬ yehˇ deuˬ nga maꞈ-euˬ laꞈ-ahˇ neh aˬ yawꞈ maꞈ-euˬ 
miˇ kʼahˬ-ahˇ ka kʼoꞈ doˆ nehˬ-euˬ aˬ myah gaˬ haw teˬ. Toˆ-ehˇ ngeuˇ naˇ, naw maꞈ-
euˬ miˬ yehˇ naw maꞈ-ahˇ ka kʼoꞈ nehˬ laꞈ tehꞈ-a lehˇ aˬ jeˬ miˇ neh noeˬ te.  
15Heˬsaˬgiˇ naw maꞈ-ahˇ jaˬ myawꞈ myawꞈ-awˇ mehˇ shuiˇ shuiˇ gaˇ taˬ naˇ haˬ. Aˬ 
yawꞈ ehˇ gaˇ taˬ jah. Miˇ kʼahˬ aˬ geu kʼahˬ-euˬ miˬ yehˇ maˬ kaˬ, yawˬ ha-euˬ tsawˇ 
jeuˬ-ahˇ Aˬshuˇliˆ sahˬ paˬ-euˬ laꞈ-ahˇ neh maˬ ka kʼoꞈ nehˬ nya-a. Kʼoeˇ miˇ neh 
naw maꞈ-euˬ miˬyehˇ teu gʼaˬ kʼawꞈ, naw maꞈ-ahˇ maˬ ka kʼoꞈ nehˬ nya-eu yaw duˬ 
baw meh.” 
16Aˬshuˇliˆ tsawˇ haˬ yaw huiˬ yaw mahˇ kʼoeˇ deuˬ-aˬ, Iˇsaˬleˬlaˆ tsawˇ jeuˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-ahˇ maˬ ehˇ, Sahˬpaˬ Miˬyehˇ-euˬ zaˬ kʼaˆ 
Heˬsaˬgiˇ-ahˇ maˬ ehˇ, kʼoeˇ naˆ maˬ tseˇ doeˇ-eu dawˬ ngehˬ daˆ nehˬ yaꞈ-euˬ meh.  
17Aˬshuˇliˆ sahˬ paˬ-aˬ, Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-
ahˇ sahˬ boꞈ boꞈ-awˇ heu loꞈ-ehˇ yehˬ bawˬ sehˇ lu-ehˇ ehˇ-euˬ meh. “Tsawˇ jeuˬ nui 
deuˬ-euˬ miˬ yehˇ deuˬ yawˬ ha-euˬ tsawˇ jeuˬ-ahˇ ngaˬ-euˬ aˬ laꞈ laꞈ kʼoeˇ neh maˬ 

ka kʼoꞈ nehˬ nya-eu loꞈ-ehˇ, Heˬsaˬgiˇ-euˬ miˬ yehˇ kʼawꞈ aˬ yawꞈ-euˬ tsawˇ jeuˬ-ahˇ 
maˬ ka kʼoꞈ nya-aˇ.” 
18Meuˬ meuˬ lahˇ kʼoeˇ taˆ daˆ luꞈ-eu Yeˬluˇsaˬlehˬ tsawˇ haˬ deuˬ bi guˆ-iˇ-awˇ, 
Yeˬluˇsaˬlehˬ meuˬ-ahˇ yaw awˇ laꞈ-ehˇ deuˆ gʼaˬ nya ni, Aˬshuˇliˆ tsawˇ haˬ yaw 
huiˬ yaw mahˇ kʼoeˇ deuˬ Aˬshuˇliˆ sahˬ paˬ neh boꞈ taˬ-euˬ dawˬ kʼoeˇ deuˬ-ahˇ 
Heˬbyehˇ dawˬ-ahˇ neh yaw kʼaˆ-ehˇ guˇ guˇ-ehˇ dzawˇ gaˬ nehˬ-euˬ meh.  
19Tsawˇ haˬ zaˬ-euˬ aˬ laꞈ neh tehˆ taˬ-euˬ tahˬ pahˬ aˬ ma mawˇ kawˇ pyeuꞈ-eu 
tsawˇ jeuˬ nui deuˬ-euˬ miˬ yehˇ deuˬ gaˇ kawˆ aˬ yawꞈ maꞈ ja gaˇ duˇ ni, 
Yeˬluˇsaˬlehˬ-euˬ Miˬyehˇ gaˇ kawˆ aˬ yawꞈ maꞈ ja-eu meh.  
20Kʼoeˇ ngeh, sahˬ paˬ Heˬsaˬgiˇ hawˇ-eu Aˬmoˆ-euˬ aˬ li Miˬyehˇ gʼaˇ duˬ ngehˬ 
dah-eu gʼaˬ pyeuꞈ-eu Iˇsaˬyaˇ aˬ nyaꞈ, Miˬyehˇ bi caw ba le-eu gʼaˇ duˬ guiˬ lahˬ 
shaˇ-euˬ meh.  
21Sahˬpaˬ Miˬyehˇ neh mˬ taˆ gʼaˬ kʼehˇ pyehˬ gʼeh leꞈ-awˇ, Aˬshuˇliˆ guiˇ maꞈ-euˬ 
yehˇ deuˬ hawˇ-eu yaw huiˬ yaw mahˇ deuˬ-ahˇ bi sehꞈ-euˬ meh. Kʼoeˇ miˇ neh, 
Aˬshuˇliˆ sahˬpa kʼoeˇ gʼaˬ nui ma cawˆ-eu laꞈ kʼoeˇ, aˬ yawꞈ-euˬ miˇ kʼahˬ-ahˇ gʼoꞈ 
leˇ-euˬ meh. Kʼoeˇ naˇ, aˬ yawꞈ-euˬ miˬ yehˇ-euˬ uˬ duˬ tahˬ nymˇ laꞈ kʼoeˇ aˬ yawꞈ 
jawˇ luꞈ-eu aˇ nah tiˬ nah-ahˇ, aˬ yawꞈ-euˬ aˬ li tiˬ deuˬ mi cehˇ yuˇ-awˇ aˬ yawꞈ-ahˇ 
sehꞈ-euˬ meh.  
22Kʼoeˇ loꞈ-ehˇ jahˇ-awˇ, Aˬshuˇliˆ sahˬ paˬ Saˬneˬkaˬliˇ-euˬ aˬ laꞈ laꞈ kʼoeˇ hawˇ-eu, 
muiˇ-eu tsawˇ haˬ nui deuˬ-euˬ aˬ laꞈ laꞈ kʼoeˇ, sahˬ paˬ Heˬsaˬgiˇ hawˇ-eu 
Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ Sahˬpaˬ Miˬyehˇ ka kʼoꞈ nehˬ-
awˇ, aˬ yawꞈ-euˬ tsawˇ haˬ deuˬ, dawˬ peh jawˇ-eu tsawˇ jeuˬ deuˬ-ahˇ guˆ kʼaˇ maˬ 
za ni bi dehꞈ-euˬ meh. 
23Tsawˇ haˬ gʼawˬ mya ni Yeˬluˇsaˬlehˬ meuˬ-ahˇ laˇ-awˇ, Sahˬpaˬ Miˬyehˇ-ahˇ damˬ 
nehˬ laˇ-euˬ uˬ taꞈ, Heˬsaˬgiˇ gʼaˇ duˬ kʼawꞈ laꞈ sawˬ yuˇ laꞈ-euˬ meh. Kʼoeˇ ngeh neh 
naˇ, tsawˇ jeuˬ dawˬ tawˆ luꞈ Heˬsaˬgiˇ-ahˇ yaw zeu baw-euˬ meh.  

Heˬsaˬgiˇ jawˇ saˇ maˬ doˆ-eu 
(2 Sahˬpaˬ 20.1-3,12-19; Iˇsaˬyaˇ 38.1-3; 39.1-8) 

24Aˇ yamˬ kʼoeˇ yamˬ laꞈ kʼoeˇ, sahˬ paˬ Heˬsaˬgiˇ shiˇ taw tehˬ ni naˇ laˇ-euˬ meh. 
Aˬ yawꞈ guiˬ lahˬ shaˇ-awˇ, aˬ yawꞈ jawˇ saˇ doˆ laˇ-eu lehˇ gʼeh-eu gaˇ kawˆ Sahˬpaˬ 
Miˬyehˇ aˬ yawꞈ-ahˇ shaˇ kiˇ tiˬ jeˬ bi mawˇ-euˬ meh.  
25Ehˇ kʼawꞈ, Heˬsaˬgiˇ-aˬ, nui ma huiˬ-eu mahˇ-eu jeˬ ahˇ-awˇ, Sahˬpaˬ Miˬyehˇ neh 
aˬ yawꞈ-ahˇ caw ba nehˬ-euˬ guiˬ lahˬ-ahˇ maˬ noeˬ keuˆ-a. Kʼoeˇ miˇ neh, Sahˬpaˬ 
Miˬyehˇ nui ma pehˇ-eu jeˬ-ahˇ Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ ya 
daˬ-euˬ meh.  
26Ehˇ kʼawꞈ ni, aˇ saˬ saˬ laˇ ngeh, Heˬsaˬgiˇ hawˇ-eu Yeˬluˇsaˬlehˬ tsawˇ haˬ iˬ baˇ 
noeˬ poˆ-awˇ nui ma nahˬ yu ni taˬ-euˬ miˇ neh, Heˬsaˬgiˇ ziˇ dehꞈ jiˇ ngeh keuˆ ni 
Sahˬpaˬ Miˬyehˇ aˬ yawꞈ maꞈ-ahˇ maˬ kʼehˬ maˬ kʼaˆ nehˬ ni byehˇ-euˬ meh.  

Heˬsaˬgiˇ-euˬ pyuˇ shuiˇ myawˬ gahˬ hawˇ-eu kʼahˬ sehˇ 

27Sahˬ paˬ Heˬsaˬgiˇ smˇ muiˬ muiˬ dui dui laˇ-awˇ, tsawˇ haˬ yawˬ gʼaˬ na luꞈ aˬ 
yawꞈ-ahˇ taˬ huiˬ taˬ mahˇ-euˬ meh. Aˬ yawꞈ-euˬ shuiˇ deuˬ pyuˇ deuˬ, aˇ poeˬ kʼaˆ-

eu kʼaˬ lo sehˇ deuˬ, yaw saw gʼawˬ mya jeˬ hawˇ-eu aˇ poeˬ kʼaˆ-eu mˇ myawˬ deuˬ 
bi jaˆ-eu gʼaˇ duˬ, myawˬ gahˬ taˬ-eu nymˇ deuˬ aˬ yawꞈ tsoˆ-euˬ meh.  
28Aˬ yawꞈ-euˬ cehˇ deuˬ, aˬ gaꞈ dzaˇ uiˇ deuˬ hawˇ-eu saˬ loˬ tsiˇ deuˬ taˬ-eu cehˇ jiˇ 
deuˬ tsoˆ-eu uˬ taꞈ, mawˇ neˇ kuˆ deuˬ hawˇ-eu yawˇ yawˇ kuˆ deuˬ kʼawꞈ aˬ yawꞈ 
tsoˆ-euˬ meh.  
29Kʼoeˇ uˬ taꞈ, yawˇ deuˬ, mawˇ neˇ deuˬ hawˇ-eu pyuˇ shuiˇ myawˬ gahˬ gʼawˬ mya 
ni Miˬyehˇ neh aˬ yawꞈ-ahˇ paˇ biꞈ-euˬ miˇ neh, meuˬ gʼawˬ mya meuˬ aˬ yawꞈ tsoˆ-
euˬ meh.  
30Sahˬ paˬ Heˬsaˬgiˇ-aˬ, Giˇhoˬ lawˇ gawˆ-ahˇ tuiˆ tsoeˬ-awˇ, Yeˬluˇsaˬlehˬ-euˬ meuˬ 
lahˇ laꞈ kʼoeˇ iˇ pahˬ pahˬ doˆ-euˬ meh. Aˬ yawꞈ neh kʼaˇ noeˬ taˬ-euˬ yawˬ jeˬ na luꞈ 
mˇ pyeuꞈ nya-euˬ meh.  
31Baˬbuˇloˬ sahˬ paˬ neh tsawˇ haˬ pyehˬ gʼeh leꞈ-awˇ, Yuˇdaˆ miˇ kʼahˬ laꞈ kʼoeˇ tiˬ 
jawˇ-iˬ maˬ pyeuꞈ laˇ haw-euˬ zahˬ leˇ paˬ-ehˇ gʼeh-eu jeˬ pyeuꞈ laˇ taˬ-euˬ gaˇ bi 
pyehˆ tseˇ haw le ngeh kʼawꞈ, aˬ yawꞈ-euˬ nui noeˬ bi mˇ-awˇ, aˬ yawꞈ-euˬ nui ma-
ahˇ Miˬyehˇ lawˬ haw-euˬ meh.  

Heˬsaˬgiˇ ziˇ jiˇ-euˬ 
(2 Sahˬpaˬ 20.20-21) 

32Sahˬ paˬ Heˬsaˬgiˇ neh kʼaˇ mˇ kʼaˇ shaˇ-euˬ gaˇ kawˆ yawˬ jeˬ na luꞈ hawˇ-eu, 
Sahˬpaˬ Miˬyehˇ-ahˇ aˬ yawꞈ saˇ jaˇ ziꞈ-awˇ dehꞈ-euˬ gaˇ kawˆ deuˬ-ahˇ, Aˬmoˆ-euˬ 
aˬ li Iˇsaˬyaˇ neh Miˬyehˇ gʼaˇ duˬ ngehˬ dah-euˬ sahˬ boꞈ laꞈ kʼoeˇ maˬ ehˇ, Yuˇdaˆ 
sahˬ paˬ deuˬ hawˇ-eu Iˇsaˬleˬlaˆ sahˬ paˬ deuˬ gaˇ kawˆ boꞈ taˬ-euˬ Laˬsaˬbaˬ sahˬ 
boꞈ laꞈ kʼoeˇ maˬ ehˇ, boꞈ ahˇ taˬ-euˬ meh.  
33Aˬ yawꞈ shiˇ-awˇ, sahˬ paˬ-euˬ lmˬ bymˇ laꞈ taˆ pyawˬ-ahˇ aˬ yawꞈ-ahˇ baꞈ pahˬ-
euˬ meh. Aˬ yawꞈ shiˇ ngeh jawˇ, Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ 
jawˇ-eu tsawˇ haˬ dawˬ tawˆ luꞈ aˬ yawꞈ-ahˇ taˬ huiˬ taˬ mahˇ dui dui-euˬ meh. 
Kʼoeˇ naˇ, aˬ yawꞈ-euˬ aˬ li Maˬnaˇseˬ gʼaˬ, aˬ yawꞈ-euˬ dah zaˇ sahˬ paˬ geuꞈ-euˬ 
meh.  

2 Laˬsaˬbaˬ 33 

Yuˇdaˆ sahˬ paˬ Maˬnaˇseˬ 
(2 Sahˬpaˬ 21.1-9) 

1Maˬnaˇseˬ-aˬ, tseˇ nyiꞈ kʼoꞈ kʼawˆ ngeh Yuˇdaˆ sahˬ paˬ pyeuꞈ laˇ-awˇ, Yeˬluˇsaˬlehˬ 
meuˬ-ahˇ jawˇ-awˇ ngaˬ tseˇ ngaˬ kʼoꞈ uˆ lahˇ-euˬ meh.  
2Sahˬpaˬ Miˬyehˇ aˬ yawꞈ-euˬ tsawˇ haˬ deuˬ-ahˇ miˇ kʼahˬ kʼoeˇ kʼahˬ laꞈ kʼoeˇ 
sheuˬ uˇ gʼeh ngeh, miˇ kʼahˬ kʼoeˇ kʼahˬ laꞈ kʼoeˇ aˬ yawꞈ neh teh dzeh-euˬ tsawˇ 
jeuˬ kʼoeˇ deuˬ mˇ-euˬ jawꞈ dui dui-eu jeˬ-ahˇ Maˬnaˇseˬ caw teh--eu laꞈ kʼoeˇ 
Sahˬpaˬ Miˬyehˇ mehˬ shi aˬ yawꞈ iˬ baˇ mˇ-euˬ meh.  
3Aˬ yawꞈ-euˬ aˬ da Heˬsaˬgiˇ neh laˆ luˬ laˆ seˇ yaꞈ-euˬ lawˇ ciꞈ zaˬ deuˬ uˬ duˬ tahˬ-
eu jawˇ duˬ kʼoeˇ deuˬ-ahˇ aˬ yawꞈ paˇ laˆ muiˬ geuꞈ-euˬ meh. Baˬlaˇ miˬ yehˇ-ahˇ uˬ 
duˬ tahˬ-eu gʼaˇ duˬ lawˇ duˬ deuˬ aˬ yawꞈ tsoˆ-awˇ, Aˬsheˇlaˬ miˬ yehˇ ma-euˬ tahˬ 
pahˬ aˬ ma mawˇ kawˇ deuˬ tehˆ-euˬ uˬ taꞈ, aˬ guiˇ deuˬ-ahˇ kʼawꞈ uˬ duˬ tahˬ-euˬ 
meh.  

4Mˬ maˬ maˬ byaˆ zaˇ ziˇ ngaˬ-ahˇ uˬ duˬ ya tahˬ meh lehˇ Sahˬpaˬ Miˬyehˇ neh ehˇ 
taˬ-euˬ Uˬ duˬ tahˬ nymˇ nymˇ ma laꞈ kʼoeˇ, lawˇ ciꞈ zaˬ deuˬ-euˬ lawˇ duˬ tsoˆ-euˬ 
meh.  
5Uˬ duˬ tahˬ nymˇ-euˬ kʼoeˇ paˆ ma paˆ-ehˇ jaˆ-eu pu kaˬ-ahˇ, aˬ guiˇ deuˬ-ahˇ uˬ duˬ 
tahˬ-eu lawˇ duˬ tsoˆ-euˬ meh.  
6Aˬ yawꞈ-euˬ aˬ li deuˬ-ahˇ Hiˬnoˬ deh kʼawꞈ laꞈ kʼoeˇ miˬ dzaˬ dzah puiˆ-awˇ lawˇ-
euˬ meh. Ja maw maw-eu jeˬ hawˇ-eu mah loˬ loˬ-eu jeˬ aˬ yawꞈ mˇ-awˇ, nyiˇ paˬ 
shaˆ ma deuˬ-ahˇ aˬ yawꞈ gʼoe-euˬ meh. Sahˬpaˬ Miˬyehˇ nui ma pehˇ laˇ ngeh keuˆ 
ni, Sahˬpaˬ Miˬyehˇ mehˬ shi aˬ yawꞈ iˬ baˇ mˇ-euˬ meh. 
7“Iˇsaˬleˬlaˆ tsawˇ jeuˬ tseˇ nyiꞈ jeuˬ-euˬ miˇ kʼahˬ dawˬ tawˆ luꞈ laꞈ kʼoeˇ, 
Yeˬluˇsaˬlehˬ meuˬ laꞈ kʼoeˇ jaˆ-eu Uˬ duˬ tahˬ nymˇ nymˇ ma heu nymˇ-aˬ, ngaˬ-ahˇ 
uˬ duˬ bi tahˬ-eu gʼaˇ duˬ ngaˬ neh tseˇ doˆ taˬ-euˬ jawˇ duˬ pyeuꞈ-eu ma” lehˇ, 
Daˬbiˇ hawˇ-eu Sawˇlaˬmoˬ aˬ nyaꞈ da zaˬ-ahˇ Miˬyehˇ ehˇ taˬ-euˬ Uˬ duˬ tahˬ nymˇ 
nymˇ ma kʼoeˇ nymˇ laꞈ kʼoeˇ, Maˬnaˇseˬ neh tahˬ pahˬ aˬ ma mawˇ kawˇ bi jaˆ-euˬ 
meh. 
8Kʼoeˇ uˬ taꞈ, “Iˇsaˬleˬlaˆ tsawˇ haˬ deuˬ ngaˬ-euˬ ehˇ dawˬ-ahˇ naˇ haˬ geuꞈ jiˇ-awˇ, 
ngaˬ-euˬ zaˬ kʼaˆ Moˇseˬ neh aˬ yawꞈ maꞈ-ahˇ biꞈ taˬ-euˬ zahˇ dawˬ kʼoꞈ dawˬ dawˬ 
tawˆ luꞈ-ahˇ caw teh naˇ, aˬ yawꞈ maꞈ-euˬ aˬ poeˬ aˬ bawˇ deuˬ-ahˇ ngaˬ neh biꞈ taˬ-
euˬ miˇ kʼahˬ heu kʼahˬ laꞈ kʼoeˇ neh, aˬ yawꞈ maꞈ-ahˇ tiˬ jawˇ-iˬ maˬ bi teh doˆ” lehˇ 
Miˬyehˇ ehˇ taˬ-euˬ meh.  
9Sahˬpaˬ Miˬyehˇ aˬ yawꞈ-euˬ tsawˇ haˬ deuˬ-ahˇ miˇ kʼahˬ kʼoeˇ kʼahˬ laꞈ kʼoeˇ 
sheuˬ uˇ gʼeh ngeh, aˬ yawꞈ neh teh dzeh nehˬ-euˬ kʼoeˇ gaˇ jawˇ-eu tsawˇ oeˇ deuˬ 
neh mˇ-euˬ iˬ baˇ naˆ maˬ tseˇ huiˬ dzehˬ-eu iˬ baˇ-ahˇ, Yuˇdaˆ miˇ kʼahˬ zaˬ deuˬ mˇ 
ni Maˬnaˇseˬ sheuˬ gʼeh-euˬ meh.  

Maˬnaˇseˬ iˬ baˇ noeˬ poˆ-eu 

10Maˬnaˇseˬ hawˇ-eu aˬ yawꞈ-euˬ tsawˇ haˬ deuˬ-ahˇ kʼoeˇ loꞈ-ehˇ maˬ dehꞈ-eu gʼaˇ 
duˬ Sahˬpaˬ Miˬyehˇ ehˇ nehˬ kʼawꞈ, aˬ yawꞈ maꞈ maˬ naˇ haˬ geuꞈ-a.  
11Kʼoeˇ miˇ neh, Aˬshuˇliˆ guiˇ maꞈ deuˬ-ahˇ Yuˇdaˆ miˇ kʼahˬ laꞈ kʼoeˇ Sahˬpaˬ 
Miˬyehˇ bi uˇ le-euˬ meh. Aˬ yawꞈ maꞈ Maˬnaˇseˬ-ahˇ nyehꞈ-awˇ, naˇ mehˇ-ahˇ shmˇ 
kuˆ seuˬ siˇ ceuˬ-awˇ, shmˇ caˆ paꞈ-eu laꞈ kʼoeˇ, Baˬbuˇloˬ meuˬ-ahˇ tsahˇ gʼeh-euˬ 
meh. 
12Aˬ yawꞈ kʼoeˇ loꞈ-ehˇ ya daˬ ngeh, nui ma nahˬ laˇ-awˇ, aˬ yawꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ jawˇ paw noeˬ pyawˇ kʼoꞈ laˇ-awˇ, caw ba nehˬ laꞈ-awˬ 
lehˇ shaˇ-euˬ meh.  
13Maˬnaˇseˬ-euˬ shaˇ dawˬ-ahˇ Sahˬpaˬ Miˬyehˇ naˇ haˬ nehˬ-awˇ, aˬ yawꞈ-ahˇ 
Yeˬluˇsaˬlehˬ meuˬ-ahˇ bi gʼoꞈ-iˇ-awˇ, aˬ yawꞈ-euˬ miˇ kʼahˬ-ahˇ paˇ bi uˆ lahˇ-euˬ 
meh. Kʼoeˇ ngeh, Sahˬpaˬ Miˬyehˇ-aˬ, aˬ diˇ aˬ maˇ Miˬyehˇ pyeuꞈ-eu gaˇ kawˆ 
Maˬnaˇseˬ siˬ duˬ-euˬ meh.  
14Kʼoeˇ naˇ kʼah, Daˬbiˇ-euˬ meuˬ-euˬ nahˇ ma doˆ kʼehˬ paw Giˇhoˬ lawˇ gawˆ deh 
kʼawꞈ-ahˇ neh dahˬ beh-awˇ, laꞈ taˆ paw pyawˬ-ahˇ Ngaˬ shaˬ-euˬ lahˇ kʼehˬ hawˇ-
eu Awˇpeˬlaˇ lehˇ kuˇ-eu jawˇ duˬ-ahˇ keuˆ ni jaˆ-eu meuˬ meuˬ lahˇ laꞈ nyiˇ lahˇ-

ahˇ, Maˬnaˇseˬ paˇ gawˬ goˇ-euˬ meh. Yuˇdaˆ miˇ kʼahˬ laꞈ kʼoeˇ jaˆ-eu ziꞈ dah ni tsoˆ 
taˬ-euˬ meuˬ yawˬ meuˬ na luꞈ laꞈ kʼoeˇ, guiˇ maꞈ tiˬ maꞈ hawˇ-eu guiˇ maꞈ-ahˇ uˆ 
lahˇ-eu yaw huiˬ tiˬ gʼaˬ bi jawˇ-euˬ meh.  
15Uˬ duˬ tahˬ nymˇ nymˇ ma laꞈ kʼoeˇ jaˆ-eu aˬ cawˬ tsawˇ jeuˬ-euˬ miˬ yehˇ deuˬ 
hawˇ-eu aˬ yawꞈ neh bi jaˆ-euˬ tahˬ pahˬ aˬ ma mawˇ kawˇ maˬ ehˇ, Uˬ duˬ tahˬ 
nymˇ nymˇ ma tsoˆ taˬ-euˬ gawˬ duˇ-ahˇ hawˇ-eu Yeˬluˇsaˬlehˬ meuˬ doe ni jaˆ-eu 
lawˇ ciꞈ zaˬ deuˬ-euˬ lawˇ duˬ deuˬ maˬ ehˇ, dawˬ tawˆ luꞈ aˬ yawꞈ yuˇ-awˇ, meuˬ-
euˬ laꞈ nyiˇ baꞈ dzeh-iˇ-euˬ meh. 
16Sahˬpaˬ Miˬyehˇ-ahˇ uˬ duˬ tahˬ gaˇ jaˆ-eu lawˇ duˬ-ahˇ aˬ yawꞈ laˆ muiˬ-awˇ, cawˬ 
cawˬ taꞈ-eu lawˇ-eu jeˬ hawˇ-eu guiˬ lahˬ-ahˇ noeˬ keuˆ-eu lawˇ-eu jeˬ lawˇ-euˬ 
meh. Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ uˬ duˬ tahˬ-eu 
gʼaˇ duˬ, Yuˇdaˆ miˇ kʼahˬ zaˬ dawˬ tawˆ luꞈ-ahˇ aˬ yawꞈ dawˬ biꞈ-euˬ meh.  
17Miˇ kʼahˬ zaˬ deuˬ, uˬ duˬ tahˬ-eu jawˇ duˬ deuˬ-ahˇ lawˇ-eu shehˇ-eu jeˬ-ahˇ maˬ 
byehˇ dzeh ni mˇ luꞈ kʼawꞈ, Sahˬpaˬ Miˬyehˇ-ahˇ tehꞈ-ehˇ aˬ yawꞈ maꞈ lawˇ-euˬ 
shehˇ-euˬ meh.  

Maˬnaˇseˬ ziˇ jiˇ-euˬ 
(2 Sahˬpaˬ 21.17,18) 

18Maˬnaˇseˬ Miˬyehˇ-ahˇ guiˬ lahˬ shaˇ-euˬ gaˇ kawˆ maˬ ehˇ, Miˬyehˇ gʼaˇ duˬ ngehˬ 
dah-eu Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ tsawˇ 
myahˇ uˬ moˆ aˬ yawꞈ-ahˇ ehˇ nehˬ le-euˬ gaˇ kawˆ deuˬ maˬ ehˇ, aˬ yawꞈ neh kʼaˇ 
mˇ kʼaˇ shaˇ-euˬ gaˇ dawˬ tawˆ luꞈ-ahˇ, Iˇsaˬleˬlaˆ sahˬ paˬ deuˬ gaˇ kawˆ boꞈ taˬ-euˬ 
Laˬsaˬbaˬ sahˬ boꞈ laꞈ kʼoeˇ boꞈ ahˇ taˬ-euˬ meh.  
19Aˬ yawꞈ-euˬ guiˬ lahˬ shaˇ dawˬ-ahˇ Miˬyehˇ naˇ haˬ geuꞈ nehˬ-euˬ gaˇ kawˆ maˬ 
ehˇ, aˬ yawꞈ iˬ baˇ maˬ noeˬ poˆ mi naˆ-ehˇ yaw haiˬ jeˬ mˇ-euˬ gaˇ kawˆ, lawˇ ciꞈ zaˬ 
deuˬ uˬ duˬ tahˬ-eu jawˇ duˬ deuˬ tsoˆ-euˬ gaˇ kawˆ, Aˬsheˇlaˬ miˬ yehˇ ma-euˬ tahˬ 
pahˬ aˬ ma mawˇ kawˇ tehˆ-euˬ gaˇ kawˆ hawˇ-eu, tahˬ pahˬ aˬ ma mawˇ kawˇ 
deuˬ-ahˇ uˬ duˬ tahˬ-euˬ gaˇ kawˆ heu deuˬ dawˬ tawˆ luꞈ maˬ ehˇ, Miˬyehˇ gʼaˇ duˬ 
ngehˬ dah-eu deuˬ-euˬ Laˬsaˬbaˬ sahˬ boꞈ laꞈ kʼoeˇ boꞈ ahˇ taˬ-euˬ meh. 
20Maˬnaˇseˬ shiˇ-awˇ, sahˬ paˬ-euˬ nymˇ-ahˇ aˬ yawꞈ-ahˇ baꞈ pahˬ nehˬ-euˬ meh. 
Kʼoeˇ naˇ, aˬ yawꞈ-euˬ aˬ li Aˬmo gʼaˬ, aˬ yawꞈ-euˬ dah zaˇ sahˬ paˬ geuꞈ-euˬ meh.  

Yuˇdaˆ sahˬ paˬ Aˬmo 
(2 Sahˬpaˬ 21.19-26) 

21Aˬmo-aˬ, nyiˬ tseˇ nyiꞈ kʼoꞈ byah ngeh sahˬ paˬ pyeuꞈ laˇ-awˇ, Yeˬluˇsaˬlehˬ meuˬ-
ahˇ jawˇ-awˇ nyiˬ kʼoꞈ uˆ lahˇ-euˬ meh.  
22Aˬ yawꞈ-euˬ aˬ da Maˬnaˇseˬ loꞈ-ehˇ Sahˬpaˬ Miˬyehˇ mehˬ shi aˬ yawꞈ iˬ baˇ mˇ-
awˇ, aˬ yawꞈ aˬ da uˬ duˬ tahˬ-euˬ tahˬ pahˬ aˬ ma mawˇ kawˇ kʼoeˇ deuˬ-ahˇ uˬ duˬ 
tahˬ-euˬ meh.  
23Ehˇ kʼawꞈ, aˬ yawꞈ-euˬ aˬ da loꞈ-ehˇ aˬ yawꞈ nui ma maˬ nahˬ laˇ-ehˇ, Sahˬpaˬ 
Miˬyehˇ jawˇ paw maˬ gʼoꞈ kʼoꞈ laˇ ni, aˬ da gʼaˬ naˆ maˬ tseˇ iˬ baˇ mˇ dui dui-euˬ 
meh.  

24Aˬmo-euˬ gaˇ mˇ-eu yaw huiˬ yaw mahˇ deuˬ Aˬmo-ahˇ puiˬ-awˇ, sahˬ paˬ-euˬ 
nymˇ laꞈ kʼoeˇ aˬ yawꞈ-ahˇ sehꞈ-euˬ meh.  
25Aˬmo-ahˇ sehꞈ kʼoeˬ-euˬ tsawˇ haˬ kʼoeˇ deuˬ-ahˇ Yuˇdaˆ miˇ kʼahˬ zaˬ deuˬ neh 
paˇ sehꞈ poˆ-awˇ, aˬ yawꞈ-euˬ aˬ li Yawˇshiˆ-ahˇ sahˬ paˬ bi geuꞈ-euˬ meh.  

2 Laˬsaˬbaˬ 34 

Yuˇdaˆ sahˬ paˬ Yawˇshiˆ 
(2 Sahˬpaˬ 22.1-2) 

1Yawˇshiˆ-aˬ, yehꞈ kʼoꞈ kʼawˆ ngeh Yuˇdaˆ miˇ kʼahˬ-ahˇ uˆ lahˇ-eu sahˬ paˬ pyeuꞈ 
laˇ-awˇ, Yeˬluˇsaˬlehˬ meuˬ-ahˇ jawˇ-awˇ smˬ tseˇ tiꞈ kʼoꞈ uˆ lahˇ-euˬ meh.  
2Sahˬpaˬ Miˬyehˇ nui ma tsaˬ-eu jeˬ-ahˇ aˬ yawꞈ mˇ-euˬ meh. Aˬ yawꞈ-euˬ aˬ poeˬ 
sahˬ paˬ Daˬbiˇ-ahˇ aˬ yawꞈ dzaw geuꞈ-awˇ, Miˬyehˇ-euˬ zahˇ dawˬ kʼoꞈ dawˬ dawˬ 
tawˆ luꞈ-ahˇ yaw muiˬ paˬ-ehˇ caw teh-euˬ meh.  

Lawˇ ciꞈ zaˬ-euˬ uˬ duˬ tahˬ-eu jawˇ duˬ deuˬ-ahˇ Yawˇshiˆ laˆ cawˆ-euˬ 

3Yawˇshiˆ sahˬ paˬ geuꞈ-euˬ yehꞈ kʼoꞈ tiˬ kʼoꞈ keuˆ laˇ-awˇ, aˬ yawꞈ zaˬ guˬ guˬ zaˬ 
pyeuꞈ luꞈ ngeh, aˬ yawꞈ-euˬ aˬ poeˬ sahˬ paˬ Daˬbiˇ-euˬ Miˬyehˇ-ahˇ uˬ duˬ tahˬ-euˬ 
meh. Kʼoeˇ naˇ kʼah, oeˬ kʼoꞈ keuˆ laˇ ngeh, lawˇ ciꞈ zaˬ deuˬ uˬ duˬ tahˬ-eu jawˇ duˬ 
deuˬ-ahˇ maˬ ehˇ, Aˬsheˇlaˬ miˬ yehˇ ma-euˬ tahˬ pahˬ aˬ ma mawˇ kawˇ deuˬ-ahˇ 
maˬ ehˇ, tahˬ pahˬ aˬ ma mawˇ kawˇ nui deuˬ dawˬ tawˆ luꞈ-ahˇ maˬ ehˇ, aˬ yawꞈ laˆ 
cawˆ nehˬ jiˇ-euˬ meh.  
4Aˬ yawꞈ-euˬ tsawˇ haˬ deuˬ-ahˇ aˬ yawꞈ kʼehˇ gʼeh-awˇ, Baˬlaˇ miˬ yehˇ-ahˇ uˬ duˬ 
tahˬ-eu jawˇ duˬ deuˬ hawˇ-eu, kʼoeˇ-euˬ dawˬ peh jaˆ-eu yaw saw jeˬ doꞈ damˬ-eu 
lawˇ duˬ deuˬ-ahˇ bi deh pyaˆ jiˇ-euˬ meh. Aˬsheˇlaˬ miˬ yehˇ ma-euˬ tahˬ pahˬ aˬ 
ma mawˇ kawˇ hawˇ-eu tahˬ pahˬ aˬ ma mawˇ kawˇ nui deuˬ dawˬ tawˆ luꞈ-ahˇ aˬ 
yawꞈ maꞈ laˆ meuˇ laˆ loeˇ jiˇ-awˇ, tahˬ pahˬ aˬ ma mawˇ kawˇ kʼoeˇ deuˬ-ahˇ lawˇ 
nehˬ shehˇ nehˬ-euˬ tsawˇ haˬ deuˬ-euˬ lmˬ bymˇ kʼoeˇ taˆ byaˆ-euˬ meh.  
5Lawˇ ciꞈ zaˬ deuˬ-euˬ piˇ ma deuˬ-euˬ shaˬ yoeˬ-ahˇ, aˬ yawꞈ maꞈ uˬ duˬ tahˬ gaˇ 
jaˆ-eu lawˇ duˬ kʼoeˇ taˆ aˬ yawꞈ dzah puiˆ-euˬ meh. Kʼoeˇ loꞈ-ehˇ jahˇ-eu laꞈ kʼoeˇ, 
Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ aˬ yawꞈ mˇ shawˇ-euˬ meh.  
6Maˬnaˇseˬ miˇ kʼahˬ, Eˇpaˬleˬ miˇ kʼahˬ, Suˇmoˬ miˇ kʼahˬ hawˇ-eu, laꞈ taˆ paw 
Naˬtaˬliˇ miˇ kʼahˬ-ahˇ keuˆ ni jaˆ-eu meuˬ deuˬ hawˇ-eu meuˬ kʼoeˇ deuˬ jawˬ jawˬ-
ehˇ jaˆ-eu meuˬ tsoeˬ pu tsoeˬ dawˬ tawˆ luꞈ-ahˇ kʼawꞈ, aˬ yawꞈ kʼoeˇ loꞈ-ehˇ jahˇ 
nehˬ-euˬ meh.  
7Laꞈ taˆ paw jaˆ-eu Iˇsaˬleˬlaˆ miˇ kʼahˬ doe ni Aˬsheˇlaˬ miˬ yehˇ ma-euˬ tahˬ pahˬ 
aˬ ma mawˇ kawˇ deuˬ hawˇ-eu lawˇ duˬ deuˬ-ahˇ aˬ yawꞈ deh pyaˆ-awˇ, tahˬ pahˬ 
aˬ ma mawˇ kawˇ nui deuˬ-ahˇ laˆ meuˇ laˆ loeˇ jiˇ nehˬ-euˬ uˬ taꞈ, yaw saw jeˬ doꞈ 
damˬ-eu lawˇ duˬ dawˬ tawˆ luꞈ-ahˇ laˆ kʼehꞈ laˆ kʼoeˆ jiˇ nehˬ-euˬ meh. Kʼoeˇ naˇ, 
Yeˬluˇsaˬlehˬ meuˬ-ahˇ aˬ yawꞈ gʼoꞈ-iˇ-euˬ meh.  

Zahˇ dawˬ kʼoꞈ dawˬ sahˬ boꞈ mawˇ-euˬ 
(2 Sahˬpaˬ 22.3-20) 

8Sahˬ paˬ Yawˇshiˆ sahˬ paˬ geuꞈ-euˬ tseˇ yehꞈ kʼoꞈ keuˆ laˇ-awˇ, lawˇ ciꞈ zaˬ-euˬ uˬ 
duˬ tahˬ-eu jeˬ-ahˇ aˬ yawꞈ laˆ piˬ laˆ byoˆ-eu laꞈ kʼoeˇ Yuˇdaˆ miˇ kʼahˬ hawˇ-eu 
Yeˬluˇsaˬlehˬ meuˬ-ahˇ mˇ shawˇ gʼaˬ ngeh, Miˬyehˇ pyeuꞈ-eu Sahˬpaˬ Miˬyehˇ-euˬ 
Uˬ duˬ tahˬ nymˇ nymˇ ma-ahˇ bi laˆ saˆ-eu gʼaˇ duˬ, Aˬzaˬliˇ-euˬ aˬ li Shaˇpaˬ, 
Yeˬluˇsaˬlehˬ meuˬ-ahˇ uˆ lahˇ-eu gʼaˬ pyeuꞈ-eu Mawˇseˬyaˇ hawˇ-eu Yoˇaˬhaˆ-euˬ 
aˬ li yaw huiˬ yaw mahˇ tiˬ gʼaˬ pyeuꞈ-eu Yawˇaˬ, heu smˇ gʼaˬ-ahˇ aˬ yawꞈ pyehˬ 
gʼeh-euˬ meh.  
9Uˬ duˬ tahˬ nymˇ nymˇ ma-euˬ gʼoˆ kʼehˬ-ahˇ loꞈ-eu Leˬbiˇ tsawˇ haˬ deuˬ neh taꞈ 
uiˬ taˬ-euˬ pyuˇ kʼoeˇ, Piˇ ma Yaw huiˬ gʼaˬ pyeuꞈ-eu Hiˇlaˬkiˇ-ahˇ aˬ yawꞈ maꞈ a 
nehˬ-euˬ meh. (Pyuˇ kʼoeˇ deuˬ-ahˇ, Eˇpaˬleˬ tsawˇ jeuˬ, Maˬnaˇseˬ tsawˇ jeuˬ hawˇ-
eu laꞈ taˆ kʼahˬ pyeuꞈ-eu Iˇsaˬleˬlaˆ miˇ kʼahˬ-ahˇ jawˇ-eu Iˇsaˬleˬlaˆ tsawˇ jeuˬ nui 
deuˬ-ahˇ maˬ ehˇ, Yuˇdaˆ miˇ kʼahˬ, Beˬyaˬmiˬ miˇ kʼahˬ hawˇ-eu Yeˬluˇsaˬlehˬ 
meuˬ-ahˇ jawˇ-eu tsawˇ haˬ deuˬ-ahˇ maˬ ehˇ, taꞈ uiˬ taˬ-euˬ pyuˇ pyeuꞈ-eu meh.) 
10Kʼoeˇ naˇ, pyuˇ kʼoeˇ deuˬ-ahˇ Uˬ duˬ tahˬ nymˇ nymˇ ma laˆ saˆ gaˇ haw-eu pyaˆ-
eu kʼoeˇ smˇ gʼaˬ-euˬ laꞈ-ahˇ a nehˬ-awˇ, laˆ saˆ-eu gaˇ mˇ-eu tsawˇ haˬ deuˬ-ahˇ gʼaˬ 
gaˇ poeˬ bi biꞈ-euˬ meh.  
11Yuˇdaˆ sahˬ paˬ deuˬ-euˬ laꞈ-ahˇ bi cawˆ-iˇ-euˬ deuˬ paˇ laˆ saˆ muiˬ-eu gʼaˇ duˬ 
loˬ-eu kʼaˬ lo hawˇ-eu daˇ kawˬ bi zeuˇ-eu lehˇ, laꞈ myawˬ laꞈ sawˆ nya-eu deuˬ 
hawˇ-eu kʼaˬ lo tsaˬ byaˆ gawˬ nya-eu deuˬ-ahˇ pyuˇ kʼoeˇ aˬ yawꞈ maꞈ biꞈ-euˬ meh.  
12Kʼoeˇ gaˇ gaˇ mˇ-euˬ tsawˇ haˬ deuˬ nui ma dawˇ dui dui-eu meh. Aˬ yawꞈ maꞈ-ahˇ 
haw-eu pyaˆ-eu Leˬbiˇ tsawˇ haˬ oeˬ gʼaˬ jawˇ-eu meh. Kʼoeˇ deuˬ-aˬ, Meˬlaˬliˇ aˇ 
jeuˬ laꞈ kʼoeˇ Jaˬhaˆ hawˇ-eu Awˇbaˬdiˇ, Kawˇhaˆ aˇ jeuˬ laꞈ kʼoeˇ Zaˬkaˬliˇ hawˇ-eu 
Meˬshuˇlamˬ heu deuˬ meh.  
13Leˬbiˇ tsawˇ haˬ tiˬ paˆ na deuˬ-aˬ, daˇ kawˬ daˇ laꞈ baꞈ ha gaˇ maˬ ehˇ, gaˇ gʼawˬ 
mya jeˬ mˇ luꞈ-eu tsawˇ haˬ deuˬ-ahˇ maˬ ehˇ, aˬ yuiꞈ geuꞈ-awˇ haw-euˬ pyaˆ-euˬ 
meh. Tiˬ paˆ na deuˬ-aˬ, jaˇ laˇ yuˇ-eu gaˇ mˇ-awˇ, tiˬ paˆ na deuˬ-aˬ, loꞈ piˇ-eu deuˬ 
geuꞈ-euˬ meh.  
14Uˬ duˬ tahˬ nymˇ nymˇ ma laꞈ kʼoeˇ jeˬ hmˬ taˬ-euˬ pyuˇ kʼoeˇ deuˬ baꞈ doˆ luꞈ 
ngeh, Miˬyehˇ neh Moˇseˬ-ahˇ biꞈ-euˬ zahˇ dawˬ kʼoꞈ dawˬ pyeuꞈ-eu Sahˬpaˬ 
Miˬyehˇ-euˬ zahˇ dawˬ kʼoꞈ dawˬ sahˬ boꞈ-ahˇ Hiˇlaˬkiˇ mawˇ-euˬ meh.  
15Kʼoeˇ ngeh, “Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma laꞈ kʼoeˇ zahˇ dawˬ 
kʼoꞈ dawˬ sahˬ boꞈ ngaˇ mawˇ-euˬ ma” lehˇ Shaˇpaˬ-ahˇ aˬ yawꞈ ehˇ nehˬ-awˇ, sahˬ 
boꞈ kʼoeˇ Shaˇpaˬ-ahˇ biꞈ-euˬ meh.  
16Shaˇpaˬ gʼaˬ sahˬ boꞈ kʼoeˇ-ahˇ sahˬ paˬ jawˇ gaˇ yuˇ gʼeh-awˇ, “Nawˬ neh dawˬ 
kʼaˇ biꞈ taˬ-euˬ yawˬ jeˬ na luꞈ-ahˇ nga maꞈ mˇ luꞈ-eu ma.  
17Uˬ duˬ tahˬ nymˇ nymˇ ma laꞈ kʼoeˇ jeˬ hmˬ taˬ-euˬ pyuˇ deuˬ nga maꞈ baꞈ doˆ-
awˇ, gaˇ mˇ luꞈ-eu tsawˇ haˬ deuˬ hawˇ-eu aˬ yawꞈ maꞈ-ahˇ haw luꞈ pyaˆ luꞈ-eu 
deuˬ-ahˇ biꞈ nehˬ-euˬ ma” lehˇ ehˇ nehˬ-euˬ meh.  
18Kʼoeˇ naˇ, “Hiˇlaˬkiˇ neh ngaˬ-ahˇ sahˬ boꞈ tiˬ dmˬ biꞈ laꞈ-euˬ meh” lehˇ ehˇ-awˇ, 
sahˬ paˬ-euˬ mehˬ shi gui mehˬ nehˬ-euˬ meh.  

19Zahˇ dawˬ kʼoꞈ dawˬ sahˬ boꞈ kʼoeˇ gui gaˇ sahˬ paˬ ya gaˬ ngeh, yawˬ ha dm luꞈ-
eu mehˬ tsoeˬ cehˬ pyaˬ-euˬ meh.  
20Kʼoeˇ naˇ, Hiˇlaˬkiˇ, Shaˇpaˬ-euˬ aˬ li Aˬhiˇkamˬ, Miˇkaˬyaˇ-euˬ aˬ li Aˬbaˬdoˬ, saˇ 
naˇ gaˇ paw aˬ yuiꞈ geuꞈ-eu Shaˇpaˬ hawˇ-eu, sahˬ paˬ-euˬ kuiˇ laꞈ geuꞈ-eu Aˬsaˬyaˇ 
aˬ ha maꞈ-ahˇ aˬ yawꞈ heu loꞈ-ehˇ dawˬ biꞈ-euˬ meh. 
21“Sahˬpaˬ Miˬyehˇ jawˇ gaˇ le-awˇ, ngaˬ-euˬ gaˇ kawˆ maˬ ehˇ, Iˇsaˬleˬlaˆ miˇ kʼahˬ 
hawˇ-eu Yuˇdaˆ miˇ kʼahˬ laꞈ kʼoeˇ kʼaˇ jawˇ-eu tsawˇ haˬ deuˬ-euˬ gaˇ kawˆ maˬ ehˇ, 
naˇ haˬ-iˇ-awˬ. Sahˬ boꞈ heu dmˬ laꞈ kʼoeˇ aˬ joˆ-ehˇ mehˬ taˬ tsoˆ taˬ-euˬ nga lehˇ 
pyehˆ tseˇ duˬ-awˬ. Aˬ dui-euˬ aˬ poeˬ aˬ bawˇ deuˬ Sahˬpaˬ Miˬyehˇ-euˬ dawˬ-ahˇ 
maˬ naˇ haˬ-ehˇ, sahˬ boꞈ heu dmˬ laꞈ kʼoeˇ ehˇ taˬ-euˬ loꞈ-ehˇ maˬ mˇ-euˬ miˇ neh, 
aˬ dui-ahˇ Sahˬpaˬ Miˬyehˇ nui ma pehˇ luꞈ meh.” 
22Sahˬ paˬ neh dawˬ biꞈ-euˬ loꞈ-ehˇ, Hiˇlaˬkiˇ aˬ ha maꞈ-aˬ, Yeˬluˇsaˬlehˬ meuˬ yaw 
shuiꞈ tsoˆ taˬ-euˬ paw dzeˇ jawˇ-eu Huˇlaˬdaˬ lehˇ myahˇ-euˬ Miˬyehˇ gʼaˇ duˬ ngehˬ 
dah-eu zaˬ miˬ zaˬ tiˬ gʼaˬ jawˇ gaˇ iˇ-awˇ naˇ haˬ-euˬ meh. (Zaˬ miˬ zaˬ kʼoeˇ gʼaˬ-
euˬ kʼaˬ dzeˇ zaˬ gʼaˬ-aˬ, Haˬlaˬhaˇ-euˬ aˬ li Tiˇkaˬbaˬ-euˬ aˬ li pyeuꞈ-eu Uˬ duˬ tahˬ 
nymˇ nymˇ ma laꞈ kʼoeˇ pehˇ kʼahˬ pehˇ mahˇ jeˬ hmˬ-eu gaˇ mˇ luꞈ-eu Shaˬlmˬ lehˇ 
kuˇ-eu gʼaˬ meh.) Kʼaˇ pyeuꞈ laˇ-euˬ gaˇ kawˆ deuˬ Hiˇlaˬkiˇ aˬ ha maꞈ zaˬ miˬ zaˬ 
kʼoeˇ gʼaˬ-ahˇ dzawˇ nehˬ-euˬ meh. 
23Kʼoeˇ ngeh, zaˬ miˬ zaˬ kʼoeˇ gʼaˬ ehˇ-eu, “Naw maꞈ gʼoꞈ-iˇ-awˇ sahˬ paˬ-ahˇ heu 
loꞈ-ehˇ ehˇ nehˬ-iˇ-awˬ.  
24Sahˬpaˬ Miˬyehˇ heu loꞈ-ehˇ ehˇ-eu meh. ‘Sahˬ paˬ-ahˇ gui mehˬ nehˬ-euˬ sahˬ boꞈ 
paˇ dmˬ kʼoeˇ dmˬ laꞈ kʼoeˇ boꞈ ahˇ taˬ-euˬ kʼehˬ-eu kʼaˆ-eu jeˬ Yeˬluˇsaˬlehˬ meuˬ 
hawˇ-eu kʼoeˇ gaˇ jawˇ-eu tsawˇ haˬ deuˬ kʼoeˇ taˆ ngaˇ bi keuˆ le ma. 
25Aˬ yawꞈ maꞈ ngaˬ-ahˇ byehˇ dzeh-awˇ, miˬ yehˇ nui deuˬ-ahˇ lawˇ-eu shehˇ-eu laꞈ 
kʼoeˇ, aˬ yawꞈ maꞈ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ baˬ da neh ngaˬ-ahˇ 
nui ma bi pehˇ laꞈ-euˬ meh. Yeˬluˇsaˬlehˬ meuˬ-ahˇ ngaˇ nui ma pehˇ laˇ-awˇ, ngaˇ 
nui ma pehˇ-eu heu tiˬ jawˇ-iˬ maˬ paˇ taˬ leˇ nya meh.  
26Iˇsaˬleˬlaˆ-euˬ Miˬyehˇ, Sahˬpaˬ Miˬyehˇ pyeuꞈ-eu ngaˇ, Yuˇdaˆ sahˬ paˬ-ahˇ heu 
loꞈ-ehˇ ehˇ-eu ma. Sahˬ boꞈ paˇ dmˬ teu dmˬ laꞈ kʼoeˇ boꞈ taˬ-euˬ jeˬ-ahˇ nawˇ naˇ 
haˬ geuꞈ-euˬ meh.  
27Yeˬluˇsaˬlehˬ meuˬ hawˇ-eu kʼoeˇ gaˇ jawˇ-eu tsawˇ haˬ deuˬ-ahˇ ngaˇ kʼehˬ nehˬ 
ma lehˇ ehˇ taˬ-euˬ gaˇ nawˇ ya gaˬ ngeh, nawˬ-euˬ nui ma noeˬ paˇ-awˇ, mehˬ tsoeˬ 
cehˬ pyaˬ-awˇ ngoeˇ-eu laꞈ kʼoeˇ, ngaˬ-euˬ mehˬ shi nawˇ nui ma nahˬ yu ni taˬ-euˬ 
meh. Nawˬ-euˬ shaˇ dawˬ-ahˇ ngaˇ ya gaˬ gʼaˬ-euˬ ma.  
28Yeˬluˇsaˬlehˬ meuˬ kʼoeˇ taˆ ngaˇ bi keuˆ le-eu lehˇ gʼeh-eu kʼehˬ-eu kʼaˆ-eu jeˬ, 
nawˇ kʼaˇ dehꞈ kʼoeˇ keuˆ ni maˬ bi keuˆ le-ehˇ ngaˇ nyi naˬ ma. Nawˬ-ahˇ nui ma 
saˇ lehˆ ni ziˇ bi dehꞈ jiˇ ma’ lehˇ sahˬ paˬ-ahˇ tsaꞈ nehˬ-iˇ-awˬ.” Aˬ yawꞈ maꞈ gʼeh 
dawˬ kʼoeˇ dawˬ yuˇ-awˇ sahˬ paˬ Yawˇshiˆ jawˇ gaˇ gʼoꞈ-iˇ-euˬ meh.  

Sahˬpaˬ Miˬyehˇ-euˬ ehˇ dawˬ naˇ haˬ-eu gʼaˇ duˬ Yawˇshiˆ dawˬ ma saˇ jaˇ dzaˬ-euˬ 
(2 Sahˬpaˬ 23.1-20) 

29Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ kʼaˇ jawˇ-eu aˬ yuiꞈ aˬ tsu deuˬ-
ahˇ Yawˇshiˆ kuˇ uiˬ-euˬ meh.  
30Kʼoeˇ naˇ, piˇ ma deuˬ, Leˬbiˇ tsawˇ haˬ deuˬ hawˇ-eu, Yuˇdaˆ miˇ kʼahˬ hawˇ-eu 
Yeˬluˇsaˬlehˬ meuˬ laꞈ kʼoeˇ kʼaˇ jawˇ-eu smˇ muiˬ aˬ da deuˬ hawˇ-eu iˇ shaˬ zaˬ 
deuˬ dawˬ tawˆ luꞈ nehˬ-ehˇ tiˬ kawˆ loꞈ-ehˇ, Uˬ duˬ tahˬ nymˇ nymˇ ma-ahˇ aˬ yawꞈ 
le-euˬ meh. Aˬ yawꞈ maꞈ dawˬ tawˆ luꞈ mehˬ shi, Uˬ duˬ tahˬ nymˇ nymˇ ma laꞈ 
kʼoeˇ mawˇ-euˬ sahˬ boꞈ paˇ dmˬ kʼoeˇ dmˬ dmˬ lah ni sahˬ paˬ gui-euˬ meh.  
31Sahˬpaˬ Miˬyehˇ-euˬ ehˇ dawˬ-ahˇ naˇ haˬ geuꞈ-eu gʼaˇ duˬ maˬ ehˇ, aˬ yawꞈ-euˬ 
zahˇ dawˬ kʼoꞈ dawˬ hawˇ-eu aˬ yawꞈ neh mehˬ nehˬ tsoˆ nehˬ-euˬ dawˬ deuˬ-ahˇ 
nui ma gʼawˇ mawˇ dawˬ tawˆ luꞈ caw teh-eu gʼaˇ duˬ maˬ ehˇ, sahˬ boꞈ paˇ dmˬ 
kʼoeˇ dmˬ boꞈ taˬ-euˬ loꞈ-ehˇ, dawˬ ma saˇ jaˇ dzaˬ taˬ-euˬ dawˬ deuˬ-ahˇ maˬ gʼawˬ-
iˇ ni dehꞈ-eu jawˇ-eu gʼaˇ duˬ maˬ ehˇ, sahˬ paˬ-euˬ kʼawˇ zeuˇ dawˬ peh aˬ yawꞈ 
yawꞈ-awˇ saˇ jaˇ dzaˬ-euˬ meh.  
32Beˬyaˬmiˬ tsawˇ haˬ deuˬ hawˇ-eu Yeˬluˇsaˬlehˬ meuˬ-ahˇ kʼaˇ jawˇ-eu tsawˇ haˬ 
yawˬ gʼaˬ na luꞈ-ahˇ, dawˬ ma saˇ jaˇ-ahˇ caw teh-eu gʼaˇ duˬ saˇ jaˇ bi dzaˬ-euˬ 
meh. Kʼoeˇ miˇ neh, Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-aˬ, aˬ yawꞈ maꞈ-
euˬ aˬ poeˬ aˬ bawˇ deuˬ-euˬ Miˬyehˇ-ahˇ aˬ yawꞈ maꞈ neh dawˬ ma saˇ jaˇ dzaˬ taˬ-
euˬ gaˇ caw teh-awˇ dehꞈ-euˬ meh.  
33Iˇsaˬleˬlaˆ tsawˇ jeuˬ deuˬ-euˬ miˇ kʼahˬ doe ni jaˆ-eu nui daˆ daˆ laˇ paˬ-ehˇ gʼeh-
eu tahˬ pahˬ aˬ ma mawˇ kawˇ dawˬ tawˆ luꞈ-ahˇ Yawˇshiˆ laˆ cawˆ-awˇ, aˬ yawꞈ 
kʼaˇ dehꞈ kʼoeˇ keuˆ ni, miˇ kʼahˬ zaˬ deuˬ aˬ yawꞈ maꞈ-euˬ aˬ poeˬ aˬ bawˇ deuˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-ahˇ maˬ byehˇ dzeh ni uˬ duˬ tahˬ-euˬ meh.  

2 Laˬsaˬbaˬ 35 

Yawˇshiˆ Baˬsaˬkaˬ Bawˬ-iˬ gʼeh-euˬ 
(2 Sahˬpaˬ 23.21-23) 

1Sahˬpaˬ Yawˇshiˆ-aˬ, Sahˬpaˬ Miˬyehˇ-ahˇ taˬ huiˬ taˬ mahˇ-eu laꞈ kʼoeˇ, 
Yeˬluˇsaˬlehˬ meuˬ-ahˇ Baˬsaˬkaˬ Bawˬ-iˬ gʼeh-euˬ meh. Ba la yaw beh siˬ tseˇ oeˬ 
nah tiˬ nah-ahˇ bawˬ-iˬ gʼeh-eu gʼaˇ duˬ jeˬ zaˬ sehꞈ-euˬ meh.  
2Piˇ ma deuˬ-ahˇ Uˬ duˬ tahˬ nymˇ nymˇ ma laꞈ kʼoeˇ aˬ yawꞈ maꞈ ya mˇ-eu gaˇ bi 
mˇ-awˇ, yaw muiˬ paˬ-ehˇ mˇ-eu gʼaˇ duˬ gʼaˬ biꞈ nehˬ-euˬ meh.  
3Iˇsaˬleˬlaˆ tsawˇ haˬ deuˬ-ahˇ mehˬ nehˬ tsoˆ nehˬ-eu deuˬ pyeuꞈ-eu Sahˬpaˬ 
Miˬyehˇ-ahˇ gʼawˇ mawˇ a nehˬ taˬ-euˬ Leˬbiˇ tsawˇ haˬ deuˬ-ahˇ kʼawꞈ, aˬ yawꞈ heu 
loꞈ-ehˇ mehˬ nehˬ tsoˆ nehˬ-euˬ meh. “Muiˬ-eu shawˇ-eu Dawˬ ma saˇ jaˇ Bahˬ 
keuˆ-ahˇ, Daˬbiˇ-euˬ aˬ li sahˬ paˬ Sawˇlaˬmoˬ neh tsoˆ-euˬ Uˬ duˬ tahˬ nymˇ nymˇ 
ma laꞈ kʼoeˇ baꞈ taˬ-euˬ meh. Naw maꞈ-aˬ, bahˬ keuˆ kʼoeˇ-ahˇ doe doe-ehˇ baꞈ baꞈ-
ehˇ maˬ paˇ ya cah ni, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ hawˇ-eu aˬ 
yawꞈ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ deuˬ gʼaˇ duˬ gaˇ ya mˇ meh.  
4Sahˬ paˬ Daˬbiˇ hawˇ-eu aˬ yawꞈ-euˬ aˬ li sahˬ paˬ Sawˇlaˬmoˬ neh mehˬ taˬ yaꞈ-
euˬ loꞈ-ehˇ, naw maꞈ yawˬ ha aˇ jeuˬ yawˬ ha Uˬ duˬ tahˬ nymˇ nymˇ ma laꞈ kʼoeˇ 
jawˇ duˬ ya yuˇ meh.  

5Iˇsaˬleˬlaˆ tsawˇ jeuˬ tsawˇ ca aˬ yawꞈ ca yawꞈ-ahˇ caw ba nya-eu gʼaˇ duˬ, naw 
maꞈ aˇ muˇ muˇ-awˇ lehˬ hmˬ taˬ-awˬ.  
6Baˬsaˬkaˬ Bawˬ-iˬ-ahˇ geuꞈ-eu yawˇ deuˬ hawˇ-eu ciꞈ myehꞈ deuˬ-ahˇ naw maꞈ ya 
sehꞈ meh. Moˇseˬ-ahˇ gʼoe-awˇ Sahˬpaˬ Miˬyehˇ neh mehˬ taˬ tsoˆ taˬ yaꞈ-euˬ dawˬ 
deuˬ-ahˇ naw maꞈ-euˬ aˬ yuiꞈ aˬ nyiˇ Iˇsaˬleˬlaˆ tsawˇ haˬ deuˬ caw teh nya ni, 
nymˬ-mˇ naw maꞈ-euˬ gʼawˇ mawˇ mˇ shawˇ-awˇ, lawˇ-eu shehˇ-eu jeˬ mˇ-eu gʼaˇ 
duˬ lehˬ hmˬ-awˬ.” 
7Sahˬ paˬ Yawˇshiˆ-aˬ, Baˬsaˬkaˬ Bawˬ-iˬ laꞈ kʼoeˇ miˇ kʼahˬ zaˬ deuˬ bi geuꞈ-eu gʼaˇ 
duˬ aˬ yawꞈ neh cu taˬ-euˬ jeˬ zaˬ laꞈ kʼoeˇ, yawˇ deuˬ, yawˇ zaˬ deuˬ hawˇ-eu ciꞈ 
myehꞈ ciꞈ zaˬ deuˬ dawˬ tawˆ luꞈ smˬ muiˇ mawˇ hawˇ-eu, mawˇ neˇ mawˇ gaw smˬ 
heˇ mawˇ damˬ nehˬ-euˬ meh.  
8Aˬ yawꞈ-euˬ gaˇ mˇ-eu yaw huiˬ yaw mahˇ deuˬ kʼawꞈ, miˇ kʼahˬ zaˬ deuˬ, piˇ ma 
deuˬ hawˇ-eu Leˬbiˇ tsawˇ haˬ deuˬ gʼaˇ duˬ, nui ma keuˆ-awˇ damˬ nehˬ-euˬ meh. 
Uˬ duˬ tahˬ nymˇ nymˇ ma laꞈ kʼoeˇ haw-eu pyaˆ-eu yaw huiˬ yaw mahˇ deuˬ 
pyeuꞈ-eu Piˇ ma Yaw huiˬ gʼaˬ Hiˇlaˬkiˇ, Zaˬkaˬliˇ hawˇ-eu Yeˬheˬlaˇ aˬ ha maꞈ 
kʼawꞈ, bawˬ-iˬ gʼeh gaˇ bi lawˇ bi shehˇ-eu gʼaˇ duˬ, yawˇ zaˬ hawˇ-eu ciꞈ myehꞈ ciꞈ 
zaˬ nyiˬ heˇ koꞈ yaˇ mawˇ, mawˇ neˇ mawˇ gaw smˬ yaˇ mawˇ, piˇ ma deuˬ-ahˇ biꞈ 
nehˬ-euˬ meh.  
9Leˬbiˇ tsawˇ haˬ aˬ yuiꞈ aˬ tsu deuˬ pyeuꞈ-eu Kawˇnaˬniˇ, Sheˬmaˇyaˬ hawˇ-eu 
Naˬdaˬneˬlaˇ aˬ nyaꞈ nmˇ, Yeˬzeˬlaˇ, Yawˇzaˬbaˆ, aˬ ha oeˬ gʼaˬ kʼawꞈ, Leˬbiˇ tsawˇ 
haˬ deuˬ bi lawˇ bi shehˇ-eu gʼaˇ duˬ, yawˇ zaˬ hawˇ-eu ciꞈ myehꞈ ciꞈ zaˬ ngaˬ heˇ 
mawˇ, mawˇ neˇ mawˇ gaw ngaˬ yaˇ mawˇ damˬ nehˬ-euˬ meh.  
10Baˬsaˬkaˬ Bawˬ-iˬ gʼeh-eu gʼaˇ duˬ yawˬ jeˬ na luꞈ lehˬ hmˬ dah jiˇ ngeh jawˇ, sahˬ 
paˬ neh dawˬ biꞈ taˬ-euˬ loꞈ-ehˇ piˇ ma deuˬ hawˇ-eu Leˬbiˇ tsawˇ haˬ deuˬ jawˇ duˬ 
yuˇ-euˬ meh.  
11Yawˇ zaˬ hawˇ-eu ciꞈ myehꞈ ciꞈ zaˬ deuˬ sehꞈ gʼaˬ ngeh jawˇ, piˇ ma deuˬ lawˇ duˬ-
ahˇ shiˬ byaˆ-awˇ, Leˬbiˇ tsawˇ haˬ deuˬ baˆ kʼoˆ yawˆ-euˬ meh.  
12Moˇseˬ-euˬ zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ loꞈ-ehˇ lawˇ nya shehˇ nya ni, 
Iˇsaˬleˬlaˆ tsawˇ jeuˬ tsawˇ ca aˬ yawꞈ ca yawꞈ-ahˇ miˬ dzaˬ dzah puiˆ-awˇ lawˇ-eu 
gʼaˇ duˬ lehˬ hmˬ taˬ-euˬ jeˬ zaˬ deuˬ biˇ nehˬ-euˬ meh.  
13Leˬbiˇ tsawˇ haˬ deuˬ-aˬ, Baˬsaˬkaˬ Bawˬ-iˬ-ahˇ sehꞈ-euˬ jeˬ zaˬ deuˬ-ahˇ zahˇ sahˇ 
kʼoꞈ jaˆ-eu loꞈ-ehˇ miˬ dzaˬ-ahˇ tehˬ ba-awˇ, muiˬ-eu shawˇ-eu lawˇ-eu jeˬ-ahˇ, miˇ 
tsaˬ oeˬ lahˬ, guiˬ ba hawˇ-eu, mui za deuˬ laꞈ kʼoeˇ caꞈ-awˇ, tsawˇ haˬ dawˬ tawˆ 
luꞈ-ahˇ yaw kawˇ-ehˇ biˇ nehˬ-euˬ meh.  
14Kʼoeˇ loꞈ-ehˇ jahˇ gʼaˬ ngeh, Leˬbiˇ tsawˇ haˬ deuˬ-aˬ, yawˬ ha gʼaˇ duˬ hawˇ-eu 
Aˬloˬ-euˬ zaˬ deuˬ uˆ deuˬ pyeuꞈ-eu piˇ ma deuˬ gʼaˇ duˬ shaˬ jiˇ lehˬ hmˬ taˬ-euˬ 
meh. Aˬ jeˬ miˇ neh ehˇ naˇ, piˇ ma deuˬ-aˬ, mawˇ lah-ehˇ miˬ dzaˬ-ahˇ dzah puiˆ-
awˇ ya lawˇ-eu jeˬ zaˬ deuˬ hawˇ-eu jeˬ zaˬ-euˬ tsiˇ deuˬ dzah puiˆ dzah puiˆ-ehˇ 
jawˇ-eu miˇ neh, uˬ ciꞈ zahˇ le ngeh keuˆ ni maˬ laˆ dah nya-a.  
15Caˇ dawˬ caˇ-eu deuˬ pyeuꞈ-eu Leˬbiˇ tsawˇ jeuˬ Aˬsaˆ aˇ ca deuˬ-aˬ, sahˬ paˬ 
Daˬbiˇ, Aˬsaˆ, Heˬmaˬ hawˇ-eu sahˬ paˬ-ahˇ Miˬyehˇ gʼaˇ duˬ ngehˬ dah nehˬ-eu gʼaˬ 

pyeuꞈ-eu Yeˬduˇdoˬ aˬ ha maꞈ neh mehˬ taˬ yaꞈ-euˬ loꞈ-ehˇ, aˬ yawꞈ maꞈ-ahˇ biꞈ taˬ-
euˬ jawˇ duˬ-ahˇ ya jawˇ-eu meh. Uˬ duˬ tahˬ nymˇ nymˇ ma -euˬ lahˇ kʼehˬ deuˬ-
ahˇ loꞈ-eu deuˬ-aˬ, aˬ yawꞈ maꞈ-euˬ loꞈ duˬ-ahˇ byehˇ yaꞈ-awˇ bawˬ-iˬ gʼeh gaˇ iˇ-eu 
maˬ loˬ-a. Aˬ jeˬ miˇ neh ehˇ naˇ, Leˬbiˇ tsawˇ haˬ nui deuˬ neh aˬ yawꞈ maꞈ gʼaˇ duˬ 
Baˬsaˬkaˬ Bawˬ-iˬ lehˬ hmˬ nehˬ-eu meh.  
16Yawˇshiˆ neh dawˬ biꞈ-euˬ loꞈ-ehˇ, Baˬsaˬkaˬ Bawˬ-iˬ gʼeh-eu maˬ ehˇ, lawˇ duˬ 
kʼoeˇ taˆ miˬ dzaˬ dzah puiˆ-awˇ lawˇ-eu jeˬ maˬ ehˇ, Sahˬpaˬ Miˬyehˇ-ahˇ uˬ duˬ 
tahˬ-eu gaˇ yawˬ jeˬ na luꞈ kʼoeˇ ngeh nah mˇ jiˇ-euˬ meh. 
17Kʼoeˇ gaˇ kʼaˇ uiˬ laˇ-euˬ Iˇsaˬleˬlaˆ tsawˇ haˬ dawˬ tawˆ luꞈ, shiꞈ nah keuˆ ni 
Baˬsaˬkaˬ Bawˬ-iˬ hawˇ-eu Dehˬ tseˬ maˬ ahˇ-eu Kaˬ muˇ dzaˬ-eu Bawˬ-iˬ gʼeh-euˬ 
meh.  
18Miˬyehˇ gʼaˇ duˬ ngehˬ dah-eu Saˬmeuˬlaˆ-euˬ ziˇ-ahˇ neh iˬ nah keuˆ ni, heu loꞈ-
ehˇ gʼeh-eu Baˬsaˬkaˬ Bawˬ-iˬ tiˬ jawˇ-iˬ maˬ gʼeh haw-aˬ. Sahˬ paˬ Yawˇshiˆ, piˇ ma 
deuˬ, Leˬbiˇ tsawˇ haˬ deuˬ hawˇ-eu, Yuˇdaˆ miˇ kʼahˬ, Iˇsaˬleˬlaˆ miˇ kʼahˬ hawˇ-eu 
Yeˬluˇsaˬlehˬ meuˬ laꞈ kʼoeˇ jawˇ-eu tsawˇ haˬ heu deuˬ neh gʼeh-euˬ Baˬsaˬkaˬ 
Bawˬ-iˬ heu poˆ loꞈ-ehˇ, dzeuˇ laˇ ngeh sahˬ paˬ tiˬ gʼaˬ-iˬ maˬ gʼeh haw-aˬ.  
19Sahˬ paˬ Yawˇshiˆ uˆ lahˇ-eu tseˇ yehꞈ kʼoꞈ aˬ yawꞈ kʼoꞈ-ahˇ, Baˬsaˬkaˬ Bawˬ-iˬ 
kʼoeˇ poˆ gʼeh-euˬ meh.  

Sahˬ paˬ Yawˇshiˆ ziˇ jiˇ-euˬ 
(2 Sahˬpaˬ 23.28-30) 

20Uˬ duˬ tahˬ nymˇ nymˇ ma gʼaˇ duˬ kʼoeˇ deuˬ dawˬ tawˆ luꞈ-ahˇ sahˬ paˬ Yawˇshiˆ 
mˇ gʼaˬ jiˇ ngeh, Iˇjiˇtuˆ sahˬ paˬ Neˬkawˇ gʼaˬ guiˇ maꞈ sheuˬ laꞈ-awˇ, Uˇpaˬlaˇ lawˇ 
baˬ lawˇ deh jaˆ-eu Kaˬsheˬmiˇ meuˬ-ahˇ guiˇ deuˆ laˇ-euˬ meh. Yawˇshiˆ gʼaˬ kʼawꞈ, 
aˬ yawꞈ maꞈ-ahˇ deuˆ-eu lehˇ luˆ-iˇ-euˬ meh.  
21Kʼoeˇ ngeh, Neˬkawˇ gʼaˬ Yawˇshiˆ-ahˇ ehˇ-eu, “Yuˇdaˆ sahˬ paˬ-oˇ, ngaˇ deuˆ luꞈ-
eu guiˇ heu nawˬ-ahˇ tiˬ jeˬ-iˬ maˬ taꞈ. Nawˬ-ahˇ deuˆ-eu lehˇ ngaˇ laˇ-euˬ maˬ 
ngeuˇ. Ngaˬ-ahˇ muiˇ-eu deuˬ-ahˇ deuˆ-eu lehˇ laˇ-euˬ ma. Guiˇ yaw kawˇ-ehˇ deuˆ 
leˇ-awˬ lehˇ Miˬyehˇ ngaˬ-ahˇ ehˇ-eu meh. Miˬyehˇ-aˬ, ngaˇ jawˇ paw pyawˬ luꞈ 
meh. Kʼoeˇ miˇ neh ngaˬ-ahˇ taˬ ceh le. Ceh le naˇ, Miˬyehˇ nawˬ-ahˇ laˆ luˬ laˆ seˇ 
nehˬ laꞈ tehꞈ-a.” 
22Ehˇ kʼawꞈ, Yawˇshiˆ gʼaˬ guiˇ deuˆ ma lehˇ noeˬ tsehˆ-awˇ, Miˬyehˇ neh Neˬkawˇ-
ahˇ bi ehˇ-euˬ dawˬ-ahˇ maˬ naˇ haˬ ni, aˬ cawˬ maˬ bi haw siˬ-eu gʼaˇ duˬ mehˬ 
tsoeˬ pyehˇ-awˇ, Meˬgiˇdoˬ deh ga-ahˇ guiˇ deuˆ-iˇ-euˬ meh.  
23Guiˇ deuˆ luꞈ ngeh, Iˇjiˇtuˆ tsawˇ haˬ deuˬ-euˬ kaˆ myaˬ sahˬ paˬ Yawˇshiˆ-ahˇ zaw 
leˇ-euˬ meh. Kʼoeˇ ngeh, “Ngaˬ-ahˇ sheuˬ doˆ nehˬ laꞈ-awˬ. Aˇ dzehˬ-ehˇ laˆ zaw-euˬ 
nya” lehˇ, aˬ yawꞈ-euˬ zaˬ kʼaˆ deuˬ-ahˇ aˬ yawꞈ dawˬ biꞈ nehˬ-euˬ meh.  
24Kʼoeˇ naˇ, aˬ yawꞈ-euˬ mahˬ laˆ lawˬ laꞈ kʼoeˇ neh aˬ yawꞈ maꞈ aˬ yawꞈ-ahˇ ciˬ doˆ-
awˇ, kʼoeˇ gaˇ jaˆ-eu aˬ yawꞈ-eu mahˬ laˆ lawˬ yawˬ laˇ yawˬ-ahˇ ciˬ ahˇ-awˇ, 
Yeˬluˇsaˬlehˬ meuˬ-ahˇ sheuˬ kʼoꞈ gʼeh-euˬ meh. Yeˬluˇsaˬlehˬ meuˬ-ahˇ aˬ yawꞈ 
shiˇ-awˇ, sahˬ paˬ-euˬ lmˬ bymˇ-ahˇ baꞈ pahˬ nehˬ-euˬ meh. Yuˇdaˆ miˇ kʼahˬ hawˇ-
eu Yeˬluˇsaˬlehˬ meuˬ-ahˇ jawˇ-eu tsawˇ haˬ dawˬ tawˆ luꞈ aˬ yawꞈ shiˇ gaˇ tsawˇ 
ngoeˇ ngoeˇ-euˬ meh.  

25Miˬyehˇ gʼaˇ duˬ ngehˬ dah-eu Yeˬlaˬmiˇ neh, sahˬ paˬ Yawˇshiˆ shiˇ-euˬ gaˇ tsawˇ 
ngoeˇ ngoeˇ nehˬ-eu caˇ dawˬ tiˬ bymˇ yuˇ doˆ-euˬ meh. Aˬ yawꞈ gʼaˇ duˬ tsawˇ 
ngoeˇ kʼaˇ ngoeˇ ngeh, caˇ dawˬ caˇ-eu Iˇsaˬleˬlaˆ tsawˇ haˬ kʼaˬ dzeˇ zaˬ zaˬ miˬ zaˬ 
dawˬ tawˆ luꞈ, tsawˇ ngoeˇ caˇ dawˬ heu bymˇ caˇ-eu zahˇ pyeuꞈ-iˇ-euˬ meh. Tsawˇ 
ngoeˇ ngoeˇ-eu caˇ dawˬ deuˬ boꞈ ahˇ taˬ-euˬ sahˬ boꞈ laꞈ kʼoeˇ, caˇ dawˬ heu bymˇ 
ahˇ-eu meh.  
26-27Sahˬpaˬ Miˬyehˇ gʼaˇ duˬ aˬ yawꞈ nui ma keuˆ-euˬ gaˇ kawˆ maˬ ehˇ, zahˇ dawˬ 
kʼoꞈ dawˬ-ahˇ aˬ yawꞈ naˇ haˬ geuꞈ-euˬ gaˇ kawˆ maˬ ehˇ, aˬ yawꞈ yaw dehꞈ dehꞈ-
euˬ gaˇ kawˆ aˇ dahˬ beh gaˇ neh aˇ saˬ saˬ gaˇ keuˆ ni maˬ ehˇ, aˬ yawꞈ neh kʼaˇ mˇ 
kʼaˇ shaˇ-euˬ yawˬ jeˬ na luꞈ-ahˇ, Iˇsaˬleˬlaˆ sahˬ paˬ deuˬ hawˇ-eu Yuˇdaˆ sahˬ paˬ 
deuˬ gaˇ kawˆ boꞈ taˬ-euˬ Laˬsaˬbaˬ sahˬ boꞈ laꞈ kʼoeˇ boꞈ ahˇ taˬ-euˬ meh.  

2 Laˬsaˬbaˬ 36 

Yuˇdaˆ sahˬ paˬ Yoˇaˬhaˆ 
(2 Sahˬpaˬ 23.30-35) 

1Yuˇdaˆ miˇ kʼahˬ zaˬ deuˬ Yawˇshiˆ-euˬ aˬ li Yoˇaˬhaˆ-ahˇ sahˬ paˬ ka nehˬ-awˇ, 
Yeˬluˇsaˬlehˬ meuˬ-ahˇ jawˇ-awˇ bi uˆ lahˇ-euˬ meh. 
2Yoˇaˬhaˆ-aˬ, nyiˬ tseˇ smˇ kʼoꞈ kʼawˆ ngeh Yuˇdaˆ miˇ kʼahˬ-euˬ sahˬ paˬ pyeuꞈ laˇ-
awˇ, Yeˬluˇsaˬlehˬ meuˬ-ahˇ jawˇ-awˇ ba la smˇ siˬ uˆ lahˇ-euˬ meh.  
3Iˇjiˇtuˆ sahˬ paˬ Neˬkawˇ neh aˬ yawꞈ-ahˇ nyehꞈ-awˇ, Yuˇdaˆ miˇ kʼahˬ-ahˇ pyuˇ nyiˬ 
heˇ jawꞈ-i hawˇ-eu shuiˇ nyiˬ tseˇ jawꞈ-i taꞈ-euˬ meh.  
4Neˬkawˇ-aˬ, Yoˇaˬhaˆ-euˬ aˬ nyiˇ Eˇliˇkmˬ-ahˇ Yuˇdaˆ sahˬ paˬ ka nehˬ-awˇ, 
Yeˬhawˇyaˬkmˬ lehˇ tsawˇ myahˇ myahˇ paˇ nehˬ-eu meh. Yoˇaˬhaˆ gʼaˬ-ahˇ-aˬ, 
Neˬkawˇ neh Iˇjiˇtuˆ miˇ kʼahˬ-ahˇ nyehꞈ gʼeh-euˬ meh.  

Yuˇdaˆ sahˬ paˬ Yeˬhawˇyaˬkmˬ 
(2 Sahˬpaˬ 23.36—24.7) 

5Yeˬhawˇyaˬkmˬ-aˬ, nyiˬ tseˇ ngaˬ kʼoꞈ kʼawˆ ngeh Yuˇdaˆ miˇ kʼahˬ-euˬ sahˬ paˬ 
pyeuꞈ laˇ-awˇ, Yeˬluˇsaˬlehˬ meuˬ-ahˇ jawˇ-awˇ tseˇ tiꞈ kʼoꞈ uˆ lahˇ-euˬ meh. Aˬ 
yawˬ-euˬ Miˬyehˇ pyeuꞈ-eu Sahˬpaˬ Miˬyehˇ mehˬ shi aˬ yawꞈ iˬ baˇ mˇ-euˬ meh.  
6Baˬbuˇloˬ sahˬ paˬ Neˬbuˬkaˬneˬzaˬ gʼaˬ Yuˇdaˆ miˇ kʼahˬ-ahˇ uˇ le-awˇ, 
Yeˬhawˇyaˬkmˬ-ahˇ shmˇ caˆ paꞈ-awˇ, Baˬbuˇloˬ miˇ kʼahˬ-ahˇ nyehꞈ daˆ leꞈ-euˬ 
meh. 
7Uˬ duˬ tahˬ nymˇ nymˇ ma laꞈ kʼoeˇ jaˆ-eu pyuˇ shuiˇ myawˬ gahˬ tiˬ paˆ na deuˬ-
ahˇ Neˬbuˬkaˬneˬzaˬ yuˇ-awˇ, Baˬbuˇloˬ meuˬ-ahˇ aˬ yawꞈ-euˬ nymˇ-ahˇ bi jaˆ-euˬ 
meh.  
8Yeˬhawˇyaˬkmˬ neh mˇ-euˬ jawꞈ dui dui-eu gaˇ deuˬ maˬ ehˇ, aˬ yawꞈ neh mˇ-euˬ 
yaw haiˬ jeˬ maˬ ehˇ, aˬ yawꞈ neh kʼaˇ mˇ kʼaˇ shaˇ yaꞈ-euˬ yawˬ jeˬ na luꞈ, Iˇsaˬleˬlaˆ 
sahˬ paˬ deuˬ hawˇ-eu Yuˇdaˆ sahˬ paˬ deuˬ gaˇ kawˆ boꞈ taˬ-euˬ Laˬsaˬbaˬ sahˬ boꞈ 
laꞈ kʼoeˇ boꞈ ahˇ taˬ-euˬ meh. Aˬ yawꞈ-euˬ aˬ li Yeˬhawˇyaˬciˬ gʼaˬ aˬ yawꞈ-euˬ dah 
zaˇ sahˬ paˬ geuꞈ-euˬ meh.  

Yuˇdaˆ sahˬ paˬ Yeˬhawˇyaˬciˬ 
(2 Sahˬpaˬ 24.8-17) 

9Yeˬhawˇyaˬciˬ-aˬ, tseˇ yehꞈ kʼoꞈ kʼawˆ ngeh Yuˇdaˆ sahˬ paˬ pyeuꞈ laˇ-awˇ, 
Yeˬluˇsaˬlehˬ meuˬ-ahˇ jawˇ-awˇ ba la smˇ siˬ uˬ taꞈ tseˇ nah uˆ lahˇ-euˬ meh. Aˬ 
yawꞈ kʼawꞈ, Sahˬpaˬ Miˬyehˇ mehˬ shi iˬ baˇ mˇ-euˬ meh.  
10Jawˇ la doˆ le ngeh, sahˬ paˬ Neˬbuˬkaˬneˬzaˬ neh Yeˬhawˇyaˬciˬ-ahˇ Baˬbuˇloˬ 
meuˬ-ahˇ nyehꞈ gʼeh-awˇ, Uˬ duˬ tahˬ nymˇ nymˇ ma laꞈ kʼoeˇ jaˆ-eu pyuˇ shuiˇ 
myawˬ gahˬ deuˬ kʼawꞈ yuˇ geuꞈ gʼeh-euˬ meh. Kʼoeˇ naˇ, Neˬbuˬkaˬneˬzaˬ neh 
Yeˬhawˇyaˬciˬ-euˬ aˬ zawˇ Zeˬdaˬkiˇ-ahˇ, Yuˇdaˆ miˇ kʼahˬ hawˇ-eu Yeˬluˇsaˬlehˬ 
meuˬ kʼoeˇ taˆ sahˬ paˬ bi geuꞈ-euˬ meh.  

Yuˇdaˆ sahˬ paˬ Zeˬdaˬkiˇ 
(2 Sahˬpaˬ 24.18-20; Yeˬlaˬmiˇ 52.1-3) 

11Zeˬdaˬkiˇ-aˬ, nyiˬ tseˇ tiꞈ kʼoꞈ byah ngeh Yuˇdaˆ sahˬ paˬ pyeuꞈ laˇ-awˇ, 
Yeˬluˇsaˬlehˬ meuˬ-ahˇ jawˇ-awˇ tseˇ tiꞈ kʼoꞈ uˆ lahˇ-euˬ meh. 
12Sahˬpaˬ Miˬyehˇ mehˬ shi aˬ yawꞈ iˬ baˇ mˇ-awˇ nui ma nahˬ yu ni maˬ taˬ-ehˇ, 
Sahˬpaˬ Miˬyehˇ gʼaˇ duˬ ngehˬ dah-eu Yeˬlaˬmiˇ-euˬ ehˇ dawˬ-ahˇ maˬ naˇ haˬ 
geuꞈ-a.  

Yeˬluˇsaˬlehˬ meuˬ luˬ-iˇ seˇ-iˇ-euˬ 
(2 Sahˬpaˬ 25.1-21; Yeˬlaˬmiˇ 52.3-11) 

13Zeˬdaˬkiˇ-aˬ, aˬ yawꞈ-ahˇ guˆ tsiˬ nyehꞈ-awˇ Miˬyehˇ-euˬ tsawˇ myahˇ uˬ moˆ saˇ 
jaˇ bi dzaˬ-euˬ gʼaˬ pyeuꞈ-eu Neˬbuˬkaˬneˬzaˬ-ahˇ puiˬ-euˬ meh. Aˬ yawꞈ iˬ baˇ noeˬ 
poˆ-euˬ maˬ baw ni nui ma gʼahˇ dui dui-eu laꞈ kʼoeˇ, Iˇsaˬleˬlaˆ tsawˇ jeuˬ-euˬ 
Miˬyehˇ pyeuꞈ-eu Sahˬpaˬ Miˬyehˇ jawˇ paw maˬ gʼoꞈ leˇ ni dehꞈ-euˬ meh.  
14Kʼoeˇ uˬ taꞈ, Yuˇdaˆ miˇ kʼahˬ-ahˇ aˬ yuiꞈ aˬ tsu geuꞈ-eu deuˬ maˬ ehˇ, piˇ ma deuˬ 
maˬ ehˇ, miˇ kʼahˬ zaˬ deuˬ maˬ ehˇ, aˬ yawꞈ maꞈ-euˬ jawˬ jawˬ-ehˇ jawˇ-eu aˬ cawˬ 
tsawˇ jeuˬ deuˬ mˇ luꞈ-eu maˬ muiˬ maˬ jaˬ-eu jeˬ-ahˇ dzaw geuꞈ-awˇ, tahˬ pahˬ aˬ 
ma mawˇ kawˇ deuˬ-ahˇ uˬ duˬ tahˬ-eu laꞈ kʼoeˇ, Sahˬpaˬ Miˬyehˇ neh laˆ muiˬ laˆ 
shawˇ taˬ-euˬ Uˬ duˬ tahˬ nymˇ nymˇ ma-ahˇ laˆ jawꞈ-euˬ meh.  
15Aˬ yawꞈ maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, 
Miˬyehˇ gʼaˇ duˬ ngehˬ dah-eu deuˬ-ahˇ maˬ tsehˆ leˇ ni pyehˬ gʼeh leꞈ-awˇ, aˬ yawꞈ-
euˬ tsawˇ haˬ kʼoeˇ deuˬ-ahˇ bi mehˬ paˇ-euˬ meh. Aˬ jeˬ miˇ neh ehˇ naˇ, aˬ yawꞈ 
maꞈ hawˇ-eu Uˬ duˬ tahˬ nymˇ nymˇ ma-ahˇ aˬ yawꞈ maˬ bi cawˆ-iˇ mawꞈ-a.  
16Aˇ saˬ saˬ laˇ ngeh, aˬ yawꞈ-euˬ tsawˇ haˬ deuˬ-ahˇ Sahˬpaˬ Miˬyehˇ nui ma pehˇ 
dui dui laˇ-awˇ, buˬ-iˇ law-iˇ-eu gaˇ ma maˬ dahˇ ehˇ pyeuꞈ laˇ ngeh keuˆ ni, Miˬyehˇ 
neh pyehˬ gʼeh leꞈ-euˬ deuˬ-ahˇ aˬ yawꞈ maꞈ ja bu ja doeˇ-awˇ, aˬ yawꞈ-euˬ ehˇ 
dawˬ-ahˇ maˬ naˇ haˬ geuꞈ-ehˇ, Miˬyehˇ gʼaˇ duˬ ngehˬ dah-eu deuˬ-ahˇ naˬ gʼa naˬ 
gʼa-ehˇ uiˇ-euˬ meh.  
17Kʼoeˇ miˇ neh, Sahˬpaˬ Miˬyehˇ neh Baˬbuˇloˬ sahˬ paˬ-ahˇ pyehˬ gʼeh leꞈ-awˇ, aˬ 
yawꞈ maꞈ-ahˇ guiˇ bi deuˆ le-euˬ meh. Sahˬpaˬ kʼoeˇ gʼaˬ Yuˇdaˆ tsawˇ haˬ zaˬ guˬ 
deuˬ-ahˇ Uˬ duˬ tahˬ nymˇ nymˇ ma laꞈ kʼoeˇ sehꞈ-euˬ meh. Tsawˇ mawˬ zaˬ guˬ 
maˬ ehˇ, kʼaˬ dzeˇ zaˬ hawˇ-eu zaˬ miˬ zaˬ maˬ ehˇ, naˇ-eu deuˬ hawˇ-eu jawˇ saˇ 
doˆ-eu deuˬ maˬ ehˇ, maˬ tseˇ paˆ ni, tiˬ gʼaˬ-ahˇ-iˬ gʼawˬ shaˬ maˬ gaˬ nehˬ ni sehꞈ-
euˬ meh. Aˬ yawꞈ maꞈ dawˬ tawˆ luꞈ-ahˇ Neˬbuˬkaˬneˬzaˬ-euˬ aˬ laꞈ laꞈ kʼoeˇ 
Miˬyehˇ neh a nehˬ-euˬ meh.  

18Sahˬ paˬ kʼoeˇ gʼaˬ Uˬ duˬ tahˬ nymˇ nymˇ ma-ahˇ maˬ ehˇ, kʼoeˇ gaˇ jaˆ-eu pyuˇ 
shuiˇ myawˬ gahˬ deuˬ-ahˇ maˬ ehˇ, Yuˇdaˆ sahˬ paˬ hawˇ-eu aˬ yawꞈ-euˬ gaˇ mˇ-eu 
yaw huiˬ yaw mahˇ deuˬ-euˬ pyuˇ shuiˇ myawˬ gahˬ deuˬ-ahˇ maˬ ehˇ, goˬ doe jiˇ-
awˇ, yawˬ jeˬ na luꞈ Baˬbuˇloˬ miˇ kʼahˬ-ahˇ yuˇ kʼoꞈ gʼeh jiˇ-euˬ meh.  
19Uˬ duˬ tahˬ nymˇ nymˇ ma hawˇ-eu meuˬ aˬ yawꞈ-ahˇ, sahˬ paˬ-euˬ hawˇ nymˇ 
deuˬ hawˇ-eu kʼaˇ muiˬ kʼaˇ jaˬ-eu yawˬ jeˬ na luꞈ nehˬ-ehˇ tiˬ kawˆ loꞈ-ehˇ miˬ dzaˬ 
keuˬ dzeh jiˇ-awˇ, meuˬ meuˬ lahˇ laˆ byaˆ-euˬ meh.  
20Maˬ shiˇ-ehˇ kʼaˇ dzeˇ-eu deuˬ-ahˇ Baˬbuˇloˬ miˇ kʼahˬ-ahˇ aˬ yawꞈ nyehꞈ kʼoꞈ 
gʼeh-awˇ, Paˇshaˇ miˇ kʼahˬ dzoeˬ dzaˬ-eu yamˬ maˬ keuˆ laˇ kʼoeˇ keuˆ ni, aˬ yawꞈ 
hawˇ-eu aˬ yawꞈ-euˬ zaˬ deuˬ uˆ deuˬ-euˬ zaˬ kʼaˆ bi geuꞈ-euˬ meh.  
21Miˬyehˇ gʼaˇ duˬ ngehˬ dah-eu Yeˬlaˬmiˇ-ahˇ gʼoe-awˇ, Sahˬpaˬ Miˬyehˇ neh ehˇ 
taˬ-euˬ dawˬ deuˬ kʼoeˇ loꞈ-ehˇ byah laˇ-euˬ meh. “Jawˇ nah maˬ tawˬ-euˬ miˇ kʼahˬ 
kʼoeˇ kʼahˬ, tsawˇ haˬ maˬ jawˇ-ehˇ ciˬ cuˇ ni jaˆ-eu laꞈ kʼoeˇ, shiꞈ tseˇ kʼoꞈ jawˇ nah 
tawˬ-awˇ gʼaˬ naˬ ya naˬ dehˆ tehꞈ-a” lehˇ ehˇ taˬ-euˬ meh.  

Yuˇdaˆ tsawˇ haˬ deuˬ-ahˇ bi gʼoꞈ leˇ-euˬ 
(Eˇzaˬlaˬ 1.1-4) 

22Paˇshaˇ miˇ kʼahˬ-ahˇ sahˬ paˬ Guˇluˆ uˆ lahˇ-euˬ yaw beh kʼoꞈ-ahˇ, Miˬyehˇ gʼaˇ 
duˬ ngehˬ dah-eu Yeˬlaˬmiˇ-ahˇ gʼoe-awˇ ehˇ taˬ-euˬ dawˬ kʼoeˇ dawˬ byah laˇ ni, 
Sahˬpaˬ Miˬyehˇ jahˇ-euˬ meh. Guˇluˆ sahˬ paˬ sahˬ boꞈ boꞈ-awˇ, aˬ yawꞈ-euˬ miˇ 
kʼahˬ doe ni bi gui gaˬ-iˇ-eu gʼaˇ duˬ, aˬ yawꞈ-euˬ nui ma-ahˇ Sahˬpaˬ Miˬyehˇ laˆ saˆ 
nehˬ-euˬ meh. Sahˬ boꞈ kʼoeˇ taꞈ heu loꞈ-ehˇ boꞈ taˬ-euˬ meh.  
23“Heu-aˬ, Paˇshaˇ sahˬpa Guˇluˆ-euˬ dawˬ pyeuꞈ-eu meh. Mˬ kʼoeˇ taˆ jawˇ-eu 
Miˬyehˇ pyeuꞈ-eu Sahˬpaˬ Miˬyehˇ-aˬ, miˇ tsaˬ heu dawˬ tawˆ luꞈ kʼoeˇ taˆ ngaˬ-ahˇ 
bi uˆ lahˇ laꞈ-awˇ, Yuˇdaˆ miˇ kʼahˬ Yeˬluˇsaˬlehˬ meuˬ-ahˇ aˬ yawꞈ gʼaˇ duˬ Uˬ duˬ 
tahˬ nymˇ tiˬ nymˇ tsoˆ-awˬ lehˇ aˬ yawꞈ ngaˬ-ahˇ kʼehˇ-eu meh. Nymˬ-mˇ, Miˬyehˇ-
euˬ tsawˇ haˬ kʼaˇ ngeuˇ-eu naw maꞈ dawˬ tawˆ luꞈ kʼoeˇ gaˇ le-awˬ. Naw maꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ naw maꞈ nehˬ-ehˇ jawˇ luꞈ-uˇ.” 

Eˇzaˬlaˬ 

Eˇzaˬlaˬ 1 

Yuˇdaˆ tsawˇ haˬ deuˬ-ahˇ sahˬ paˬ Guˇluˆ bi gʼoꞈ leˇ-euˬ 

1Paˇshaˇ miˇ kʼahˬ-ahˇ sahˬ paˬ Guˇluˆ uˆ lahˇ-euˬ yaw beh kʼoꞈ-ahˇ, Miˬyehˇ gʼaˇ duˬ 
ngehˬ dah-eu gʼaˬ pyeuꞈ-eu Yeˬlaˬmiˇ-ahˇ gʼoe-awˇ aˬ yawꞈ neh ehˇ taˬ-euˬ dawˬ 
kʼoeˇ dawˬ byah laˇ ni Sahˬpaˬ Miˬyehˇ jahˇ-euˬ meh. Guˇluˆ sahˬ boꞈ tiˬ taꞈ boꞈ-awˇ 
aˬ yawꞈ-euˬ miˇ kʼahˬ doe ni bi gui gaˬ-iˇ-eu gʼaˇ duˬ, aˬ yawꞈ-euˬ nui ma-ahˇ 
Sahˬpaˬ Miˬyehˇ laˆ saˆ nehˬ-euˬ meh. Sahˬ boꞈ kʼoeˇ taꞈ heu loꞈ-ehˇ boꞈ taˬ-euˬ 
meh.  
2“Heu-aˬ, Paˇshaˇ sahˬ paˬ Guˇluˆ-euˬ dawˬ pyeuꞈ-eu meh. Mˬ kʼoeˇ taˆ jawˇ-eu 
Miˬyehˇ pyeuꞈ-eu Sahˬpaˬ Miˬyehˇ-aˬ, miˇ tsaˬ dawˬ tawˆ luꞈ kʼoeˇ taˆ ngaˬ-ahˇ bi uˆ 
lahˇ laꞈ-awˇ, Yuˇdaˆ miˇ kʼahˬ Yeˬluˇsaˬlehˬ meuˬ-ahˇ aˬ yawꞈ gʼaˇ duˬ uˬ duˬ tahˬ 
nymˇ tiˬ nymˇ tsoˆ-awˬ lehˇ ngaˬ-ahˇ kʼehˇ-eu meh.  
3Aˬ yawꞈ-euˬ tsawˇ haˬ pyeuꞈ-eu naw maꞈ dawˬ tawˆ luꞈ nehˬ-ehˇ Miˬyehˇ jawˇ luꞈ-
uˇ. Naw maꞈ Yeˬluˇsaˬlehˬ meuˬ-ahˇ ya le-awˇ, Yeˬluˇsaˬlehˬ meuˬ-ahˇ naw maꞈ neh 
uˬ duˬ tahˬ-euˬ Miˬyehˇ pyeuꞈ-eu, Iˇsaˬleˬlaˆ tsawˇ jeuˬ-euˬ Miˬyehˇ, Sahˬpaˬ 
Miˬyehˇ-euˬ Uˬ duˬ tahˬ nymˇ nymˇ ma-ahˇ naw maꞈ ya tsoˆ muiˬ meh.  
4Heu gaˇ jawˇ luꞈ-eu Miˬyehˇ-euˬ tsawˇ haˬ tiˬ gʼaˬ na Yeˬluˇsaˬlehˬ meuˬ-ahˇ gʼoꞈ 
leˇ nya-eu gʼaˇ duˬ caw ba nehˬ-eu jeˬ loˬ naˇ, aˬ yawꞈ-euˬ dawˬ peh jawˇ-eu deuˬ aˬ 
yawꞈ-ahˇ heu loꞈ-ehˇ ya caw ba nehˬ meh. Pyuˇ hawˇ-eu shuiˇ maˬ ehˇ, dzaˬ dzaˬ 
dawˇ dawˇ hawˇ-eu mˇ myawˬ bi tawˬ-eu jeˬ zaˬ deuˬ maˬ ehˇ, Yeˬluˇsaˬlehˬ meuˬ-
ahˇ jaˆ-eu Uˬ duˬ tahˬ nymˇ nymˇ ma-ahˇ lawˇ-eu shehˇ-eu gʼaˇ duˬ loˬ-eu jeˬ maˬ 
ehˇ, ya caw ba nehˬ meh.” 
5Kʼoeˇ naˇ, Yuˇdaˆ tsawˇ jeuˬ tsawˇ ca hawˇ-eu Beˬyaˬmiˬ tsawˇ jeuˬ tsawˇ ca deuˬ 
kʼoeˇ taˆ aˬ yuiꞈ aˬ tsu geuꞈ-eu deuˬ maˬ ehˇ, piˇ ma deuˬ hawˇ-eu Leˬbiˇ tsawˇ haˬ 
deuˬ maˬ ehˇ, Miˬyehˇ neh nui ma kʼaˇ bi noeˬ keuˆ-euˬ tsawˇ haˬ yawˬ gʼaˬ na luꞈ, 
Yeˬluˇsaˬlehˬ meuˬ-ahˇ jaˆ-eu Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma tsoˆ 
muiˬ leˇ-eu gʼaˇ duˬ lehˬ hmˬ-euˬ meh.  
6Aˬ yawꞈ maꞈ dawˬ peh jawˇ-eu tsawˇ haˬ deuˬ aˬ yawꞈ maꞈ-ahˇ, pyuˇ myawˬ guˇ 
deuˬ, shuiˇ deuˬ, dzaˬ dzaˬ dawˇ dawˇ deuˬ, myawˬ tawˬ-eu jeˬ zaˬ deuˬ hawˇ-eu, 
gaˇ dahˇ tsoeˬ-eu mˇ myawˬ deuˬ uˬ taꞈ, Uˬ duˬ tahˬ nymˇ nymˇ ma-ahˇ lawˇ-eu 
gʼawˬ mya jeˬ biꞈ-euˬ meh.  
7Yeˬluˇsaˬlehˬ meuˬ Uˬ duˬ tahˬ nymˇ nymˇ ma laꞈ kʼoeˇ jaˆ luꞈ gaˇ sahˬ paˬ 
Neˬbuˬkaˬneˬzaˬ neh yuˇ kʼoꞈ laꞈ-awˇ, aˬ yawꞈ-euˬ miˬ yehˇ deuˬ-euˬ uˬ duˬ tahˬ 
nymˇ laꞈ kʼoeˇ bi jaˆ-euˬ naˬ bo deuˬ hawˇ-eu kʼmˬ maˬ deuˬ, sahˬ paˬ Guˇluˆ neh aˬ 
yawꞈ maꞈ-ahˇ paˇ biꞈ kʼoꞈ nehˬ-euˬ meh.  
8Paˇshaˇ sahˬ paˬ Guˇluˆ-aˬ, aˬ yawꞈ-euˬ myawˬ gahˬ jeˬ hmˬ-eu yaw huiˬ yaw mahˇ 
pyeuꞈ-eu Miˇdaˬleˬdaˇ-ahˇ naˬ bo kʼmˬ maˬ kʼoeˇ deuˬ bi yuˇ laꞈ-awˇ, Yuˇdaˆ miˇ 
kʼahˬ-ahˇ uˆ lahˇ-eu gʼaˬ pyeuꞈ-eu Sheˬshaˆbaˬzaˬ-euˬ mehˬ shi bi gui nehˬ-euˬ 
meh.  

9Aˬ yawꞈ neh gui doˆ-euˬ kʼmˬ maˬ naˬ bo kʼoeˇ deuˬ-aˬ, heu loꞈ-ehˇ meh. Shuiˇ sehˇ 
byehˇ & smˬ tseˇ byehˇ Pyuˇ sehˇ byehˇ & tiˬ heˇ byehˇ Pyuˇ mui za & nyiˬ tseˇ gʼoeˬ 
siˬ 
10Shuiˇ naˬ bo & smˬ tseˇ bo Pyuˇ naˬ bo & oeˬ yaˇ tseˇ bo Nui jeˬ & tiˬ heˇ hmˬ 
11Sheˬshaˆbaˬzaˬ hawˇ-eu Yuˇdaˆ tsawˇ haˬ tiˬ paˆ na deuˬ Baˬbuˇloˬ meuˬ-ahˇ neh 
Yeˬluˇsaˬlehˬ meuˬ-ahˇ gʼoꞈ leˇ ngeh, aˬ yawꞈ neh yuˇ kʼoꞈ gʼeh-euˬ shuiˇ hawˇ-eu 
pyuˇ neh jahˇ taˬ-euˬ naˬ bo kʼmˬ maˬ deuˬ hawˇ-eu nui jeˬ dawˬ tawˆ luꞈ, ngaˬ heˇ 
oeˬ yaˇ hmˬ byah-eu meh.  

Eˇzaˬlaˬ 2 

Baˬbuˇloˬ miˇ kʼahˬ-ahˇ neh gʼoꞈ laˇ-euˬ tsawˇ haˬ jaˇ laˇ 
(Neˬhaˬmiˇ 7.4-73) 

1Baˬbuˇloˬ miˇ kʼahˬ-ahˇ bi nyehꞈ gʼeh-awˇ jawˇ-euˬ tsawˇ haˬ gʼawˬ mya ni, 
Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ laꞈ kʼoeˇ jaˆ-eu yawˬ ha-euˬ meuˬ-ahˇ 
gʼoꞈ laˇ-euˬ meh. Sahˬ paˬ Neˬbuˬkaˬneˬzaˬ neh aˬ yawꞈ maꞈ-ahˇ nyehꞈ gʼeh ngeh 
neh, Baˬbuˇloˬ miˇ kʼahˬ-ahˇ aˬ yawꞈ maꞈ jawˇ luꞈ-eu meh.  
2Aˬ yawꞈ maꞈ-euˬ aˬ yuiꞈ aˬ tsu deuˬ-aˬ, Yeˬluˇbaˬbeˬlaˇ, Yawˇshuˆ, Neˬhaˬmiˇ, 
Seˬlehˇyaˬ, Yeˬlaˇyaˬ, Mawˬdaˬkehˇ, Biˇlaˬshaˬ, Miˇsaˬpaˬ, Biˇgaˬbeˬ, Leˬhamˬ hawˇ-
eu, Baˬnahˬ meh. Baˬbuˇloˬ miˇ kʼahˬ-ahˇ neh gʼoꞈ laˇ-euˬ Iˇsaˬleˬlaˆ tsawˇ jeuˬ 
tsawˇ ca aˬ yawꞈ jeuˬ yawꞈ hawˇ-eu tsawˇ haˬ aˇ gʼaˬ-euˬ jaˇ laˇ-aˬ, heu loꞈ-ehˇ meh.  
3Paˬloˆ aˇ jeuˬ & nyiˬ heˇ tiˬ yaˇ shiꞈ tseˇ nyiꞈ gʼaˬ 
4Sheˬpaˬtiˇ aˇ jeuˬ & smˬ yaˇ shiꞈ tseˇ nyiꞈ gʼaˬ 
5Aˬlah aˇ jeuˬ & shiꞈ yaˇ shiꞈ tseˇ ngaˬ gʼaˬ 
6Yeˬshah hawˇ-eu Yoˇbaˬ aˇ jeuˬ pyeuꞈ-eu Paˬhaˆmawˇbaˆ aˇ jeuˬ & nyiˬ heˇ yehꞈ 
yaˇ tseˇ nyiꞈ gʼaˬ 
7Eˇlamˬ aˇ jeuˬ & tiˬ heˇ nyiˬ yaˇ ngaˬ tseˇ oeˬ gʼaˬ 
8Zaˬtuˬ aˇ jeuˬ & gʼoeˬ yaˇ oeˬ tseˇ ngaˬ gʼaˬ 
9Zaˬkah aˇ jeuˬ & shiꞈ yaˇ koꞈ tseˇ gʼaˬ 
10Baˬniˬ aˇ jeuˬ & koꞈ yaˇ oeˬ tseˇ nyiꞈ gʼaˬ 
11Beˬbaiˬ aˇ jeuˬ & koꞈ yaˇ nyiˬ tseˇ smˇ gʼaˬ 
12Aˬzaˬgaˆ aˇ jeuˬ & tiˬ heˇ nyiˬ yaˇ nyiˬ tseˇ nyiꞈ gʼaˬ 
13Aˬdawˇniˇkamˬ aˇ jeuˬ & koꞈ yaˇ koꞈ tseˇ koꞈ gʼaˬ 
14Biˇgaˬbeˬ aˇ jeuˬ & nyiˬ heˇ ngaˬ tseˇ koꞈ gʼaˬ 
15Aˬdeˬ aˇ jeuˬ & oeˬ yaˇ ngaˬ tseˇ oeˬ gʼaˬ 
16Heˬsaˬgiˇ lehˇ kʼawꞈ kuˇ-eu Aˬtaˬ aˇ jeuˬ & gʼoeˬ tseˇ yehꞈ gʼaˬ 
17Beˬzawˆ aˇ jeuˬ & smˬ yaˇ nyiˬ tseˇ smˇ gʼaˬ 
18Yoˇlahˬ aˇ jeuˬ & tiˬ yaˇ tseˇ nyiꞈ gʼaˬ 
19Haˬshuˬ aˇ jeuˬ & nyiˬ yaˇ nyiˬ tseˇ smˇ gʼaˬ 
20Giˇbaˬlaˇ aˇ jeuˬ & gʼoeˬ tseˇ ngaˬ gʼaˬ 

21Aˬ ma aˬ da aˬ poeˬ aˬ bawˇ deuˬ-euˬ ziˇ-ahˇ, meuˬ heu deuˬ-ahˇ jawˇ-euˬ tsawˇ 
haˬ deuˬ kʼawꞈ gʼoꞈ laˇ-euˬ meh. Behˬlehˬhehˬ meuˬ & tiˬ yaˇ nyiˬ tseˇ smˇ gʼaˬ 
22Neˬtawˇpaˬ meuˬ & ngaˬ tseˇ koꞈ gʼaˬ 
23Aˬnaˬtawˇ meuˬ & tiˬ yaˇ nyiˬ tseˇ yehꞈ gʼaˬ 
24Aˬzaˇmaˬbehˇ meuˬ & oeˬ tseˇ nyiꞈ gʼaˬ 
25Giˇliˇyaˆyeˬlmˬ meuˬ, Sheˬpiˇlaˬ meuˬ hawˇ-eu, Biˇyoˆ meuˬ & shiꞈ yaˇ oeˬ tseˇ smˇ 
gʼaˬ 
26Laˬmahˇ meuˬ hawˇ-eu Geˬbaˬ meuˬ & koꞈ yaˇ nyiˬ tseˇ tiꞈ gʼaˬ 
27Miˇkaˬmaˆ meuˬ & tiˬ yaˇ nyiˬ tseˇ nyiꞈ gʼaˬ 
28Beˬdeˬlaˇ hawˇ-eu Aˬiˇ meuˬ & nyiˬ yaˇ nyiˬ tseˇ smˇ gʼaˬ 
29Neˬboˬ meuˬ & ngaˬ tseˇ nyiꞈ gʼaˬ 
30Maˬgaˬbiˇ meuˬ & tiˬ yaˇ ngaˬ tseˇ koꞈ gʼaˬ 
31Eˇlamˬ meuˬ yawˬ meuˬ yawˬ & tiˬ heˇ nyiˬ yaˇ ngaˬ tseˇ oeˬ gʼaˬ 
32Haˬlmˬ meuˬ & smˬ yaˇ nyiˬ tseˇ gʼaˬ 
33Lawˇdaˆ meuˬ, Haˬdiˇ meuˬ hawˇ-eu, Oˇnoˇ meuˬ & shiꞈ yaˇ nyiˬ tseˇ ngaˬ gʼaˬ 
34Yeˬliˇkoˇ meuˬ & smˬ yaˇ oeˬ tseˇ ngaˬ gʼaˬ 
35Seˬnahˬ meuˬ & smˬ heˇ koꞈ yaˇ smˬ tseˇ gʼaˬ 
36Baˬbuˇloˬ miˇ kʼahˬ-ahˇ neh gʼoꞈ laˇ-euˬ piˇ ma aˇ jeuˬ aˇ ca deuˬ-euˬ jaˇ laˇ-aˬ, heu 
loꞈ-ehˇ meh. Yeˬshah-euˬ zaˬ deuˬ uˆ deuˬ pyeuꞈ-eu Yeˬdehˇyaˬ aˇ jeuˬ & gʼoeˬ yaˇ 
shiꞈ tseˇ smˇ gʼaˬ 
37Iˇmeˬlaˇ aˇ jeuˬ & tiˬ heˇ ngaˬ tseˇ nyiꞈ gʼaˬ 
38Paˬshuˇlaˆ aˇ jeuˬ & tiˬ heˇ nyiˬ yaˇ oeˬ tseˇ shiꞈ gʼaˬ 
39Haˬlmˬ aˇ jeuˬ & tiˬ heˇ tseˇ shiꞈ gʼaˬ 
40Baˬbuˇloˬ miˇ kʼahˬ-ahˇ neh gʼoꞈ laˇ-euˬ Leˬbiˇ tsawˇ haˬ deuˬ-euˬ jaˇ laˇ-aˬ, heu 
loꞈ-ehˇ meh. Hawˇdaˬyaˇ-euˬ zaˬ deuˬ uˆ deuˬ pyeuꞈ-eu Yeˬshah aˇ jeuˬ hawˇ-eu 
Kaˬdaˬmeˬlaˇ aˇ jeuˬ shiꞈ tseˇ oeˬ gʼaˬ,  
41Aˬsaˆ-euˬ zaˬ deuˬ uˆ deuˬ pyeuꞈ-eu Uˬ duˬ tahˬ nymˇ nymˇ ma laꞈ kʼoeˇ caˇ dawˬ 
caˇ-eu deuˬ, tiˬ yaˇ nyiˬ tseˇ yehꞈ gʼaˬ,  
42Shaˬlmˬ, Aˬtaˬ, Taˬlaˬmoˬ, Aˬkuˇ, Haˬtiˇtaˬ hawˇ-eu Shoˇbaiˬ-euˬ zaˬ deuˬ uˆ deuˬ 
pyeuꞈ-eu Uˬ duˬ tahˬ nymˇ nymˇ ma-ahˇ loꞈ-eu deuˬ, tiˬ yaˇ smˬ tseˇ gʼoeˬ gʼaˬ,  
43Baˬbuˇloˬ miˇ kʼahˬ-ahˇ neh gʼoꞈ laˇ-euˬ Uˬ duˬ tahˬ nymˇ nymˇ ma laꞈ kʼoeˇ gaˇ 
mˇ-eu aˇ jeuˬ aˇ ca deuˬ-euˬ aˇ jeuˬ tsawˇ myahˇ-aˬ, heu loꞈ-ehˇ meh. Ziˇhaˬ, 
Haˬsuˇpaˬ, Taˬbaoˇ,  
44Geˬloˆ, Siˇyaˬhaˇ, Paˬdoˬ, 
45Leˬbaˬnahˬ, Haˬgaˬbahˬ, Aˬkuˇ,  
46Haˬgaˬbaˆ, Shamˬlai, Haˬnaˬ, 
47Giˇdeˬlaˇ, Gaˬhaˬlaˇ, Leˬyaˆ,  
48Leˬzeˬ, Neˬkawˇdaˬ, Gaˬzamˬ, 

49Awˇza, Paˬsah, Beˬsaiˇ,  
50Aˬsaˬnahˬ, Myuˇnymˬ, Neˬpiˇsmˬ, 
51Baˬkaˬbuˆ, Haˬkuˇpaˬ, Haˬlaˬhuˇlaˆ,  
52Baˬzaˬluˆ, Meˬhiˇdaˬ, Haˬlaˬshaˬ,  
53Baˬgoˇ, Siˇseˬlaˇ, Teˬmahˇ,  
54Neˬziˇ hawˇ-eu, Haˇtiˇpaˬ aˇ jeuˬ heu deuˬ meh.  
55Baˬbuˇloˬ miˇ kʼahˬ-ahˇ neh gʼoꞈ laˇ-euˬ sahˬ paˬ Sawˇlaˬmoˬ-euˬ zaˬ kʼaˆ deuˬ-euˬ 
zaˬ deuˬ uˆ deuˬ pyeuꞈ-eu aˇ jeuˬ aˇ ca deuˬ-euˬ aˇ jeuˬ tsawˇ myahˇ-aˬ, heu loꞈ-ehˇ 
meh. Sawˇtehˇ, Haˬsawˇpeˬlehˆ, Peˬluˇdaˬ,  
56Yaˬlah, Daˬkawˬ, Giˇdeˬlaˇ, 
57Sheˬpaˬtiˇ, Haˬtiˇlaˆ, Pawˇsheˬlehˆhaˬzeˬbeˬ hawˇ-eu Aˬmiˬ aˇ jeuˬ heu deuˬ meh.  
58Uˬ duˬ tahˬ nymˇ nymˇ ma laꞈ kʼoeˇ gaˇ mˇ-eu deuˬ hawˇ-eu Sawˇlaˬmoˬ-euˬ zaˬ 
kʼaˆ deuˬ-euˬ zaˬ deuˬ uˆ deuˬ laꞈ kʼoeˇ Baˬbuˇloˬ miˇ kʼahˬ-ahˇ neh gʼoꞈ doˆ laˇ-euˬ 
tsawˇ haˬ dawˬ tawˆ luꞈ, smˬ yaˇ gʼoeˬ tseˇ nyiꞈ gʼaˬ byah-eu meh.  
59Teˬlaˇmeˬlahˬ meuˬ, Teˬlaˇhaˬlaˬshaˬ meuˬ, Jeˬluˆ meuˬ, Aˬdawˬ meuˬ hawˇ-eu 
Iˇmeˬlaˇ meuˬ heu deuˬ-ahˇ neh gʼoꞈ laˇ-awˇ, Iˇsaˬleˬlaˆ tsawˇ jeuˬ ngeuˇ maˬ ngeuˇ-
eu tsuiꞈ maˬ gui mehˬ nya-eu deuˬ-aˬ, 
60Daˬlaˇyaˬ, Tawˇbyaˬ hawˇ-eu Neˬkawˇdaˬ-euˬ zaˬ deuˬ uˆ deuˬ pyeuꞈ-awˇ, koꞈ yaˇ 
ngaˬ tseˇ nyiꞈ gʼaˬ byah-eu meh.  
61Baˬbuˇloˬ miˇ kʼahˬ-ahˇ neh gʼoꞈ laˇ-euˬ piˇ ma aˇ jeuˬ aˇ ca deuˬ-aˬ, Haˬbaˬyaˇ, 
Haˬkawˇzaˬ hawˇ-eu, Baˬziˇlehˇ-euˬ zaˬ deuˬ uˆ deuˬ meh. (Piˇ ma aˇ jeuˬ tiˬ jeuˬ 
pyeuꞈ-eu Baˬziˇlehˇ aˇ jeuˬ-euˬ aˬ da yaw dzahˇ gʼaˬ-aˬ, Giˇlaˆ miˇ kʼahˬ-ahˇ jawˇ-eu 
Baˬziˇlehˇ aˇ jeuˬ zaˬ miˬ zaˬ tiˬ gʼaˬ-ahˇ sheuˬ-euˬ miˇ neh, aˬ yawꞈ-euˬ tsawˇ 
mawˬ-euˬ aˇ jeuˬ tsawˇ myahˇ kʼoeˇ myahˇ pi ka leꞈ-euˬ meh.) 
62Aˬ yawꞈ maꞈ-euˬ aˇ jeuˬ-ahˇ caw tseˇ haw ngeh, tsuiꞈ maˬ gui mehˬ nya-eu miˇ 
neh, piˇ ma maˬ bi geuꞈ ni byehˇ-euˬ meh.  
63Uˇleˬ hawˇ-eu Duˇmeˬ ahˇ-eu piˇ ma tiˬ gʼaˬ maˬ doˆ laˇ kʼoeˇ keuˆ ni, Miˬyehˇ-ahˇ 
damˬ nehˬ lawˇ nehˬ gʼaˬ-euˬ dzaˬ dzaˬ dawˇ dawˇ-ahˇ aˬ yawꞈ maꞈ maˬ ya dzaˬ-a 
lehˇ, Yuˇdaˆ tsawˇ jeuˬ-ahˇ uˆ lahˇ-eu gʼaˬ aˬ yawꞈ maꞈ-ahˇ ehˇ nehˬ-euˬ meh.  
64Baˬbuˇloˬ miˇ kʼahˬ-ahˇ neh gʼoꞈ laˇ-euˬ tsawˇ haˬ dawˬ tawˆ luꞈ, oeˬ muiˇ nyiˬ heˇ 
smˬ yaˇ koꞈ tseˇ gʼaˬ byah-eu meh.  
65Kʼaˬ dzeˇ zaˬ hawˇ-eu zaˬ miˬ zaˬ zaˬ kʼaˆ deuˬ, shiꞈ heˇ smˬ yaˇ smˬ tseˇ shiꞈ gʼaˬ, 
Caˇ dawˬ caˇ-eu kʼaˬ dzeˇ zaˬ hawˇ-eu zaˬ miˬ zaˬ deuˬ, nyiˬ yaˇ gʼaˬ,  
66Mahˬ, shiꞈ yaˇ smˬ tseˇ koꞈ mawˇ, Mahˬ tahˬ laˆ, nyiˬ yaˇ oeˬ tseˇ ngaˬ mawˇ,  
67Law taw oeˬ yaˇ smˬ tseˇ ngaˬ mawˇ hawˇ-eu, mahˬ liˬ dzeuˆ koꞈ heˇ shiꞈ yaˇ nyiˬ 
tseˇ mawˇ meh.  
68Baˬbuˇloˬ miˇ kʼahˬ-ahˇ neh gʼoꞈ laˇ-euˬ tsawˇ haˬ kʼoeˇ deuˬ Yeˬluˇsaˬlehˬ meuˬ-
ahˇ jaˆ-eu Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma-ahˇ gʼoꞈ keuˆ laˇ ngeh, Uˬ 
duˬ tahˬ nymˇ nymˇ ma-ahˇ aˬ yawꞈ yaw oeˇ tsahˇ-ahˇ paˇ tsoˆ-eu gʼaˇ duˬ, aˇ jeuˬ aˇ 

ca deuˬ kʼoeˇ taˆ aˬ yuiꞈ aˬ tsu geuꞈ-eu tiˬ paˆ na deuˬ, yawˬ ha nui ma keuˆ-eu loꞈ-
ehˇ damˬ-euˬ meh.  
69Gaˇ kʼoeˇ hmˬ mˇ pyeuꞈ-eu gʼaˇ duˬ aˬ yawꞈ maꞈ kʼaˇ gʼeh nya-eu loꞈ-ehˇ damˬ-
awˇ, shuiˇ smˬ yaˇ jawꞈ-i, pyuˇ tiˬ heˇ koꞈ yaˇ yehꞈ tseˇ jawꞈ-i hawˇ-eu piˇ ma dm-eu 
pehˇ kʼahˬ pehˇ mahˇ tiˬ yaˇ kahˇ doˆ laˇ-euˬ meh.  
70Piˇ ma deuˬ, Leˬbiˇ tsawˇ haˬ deuˬ hawˇ-eu miˇ kʼahˬ zaˬ tiˬ paˆ na deuˬ-aˬ, 
Yeˬluˇsaˬlehˬ meuˬ laꞈ kʼoeˇ hawˇ-eu meuˬ dawˬ peh jawˇ duˬ dah-euˬ meh. Caˇ 
dawˬ caˇ-eu deuˬ, Uˬ duˬ tahˬ nymˇ nymˇ ma-ahˇ loꞈ-eu deuˬ hawˇ-eu, Uˬ duˬ tahˬ 
nymˇ nymˇ ma laꞈ kʼoeˇ gaˇ mˇ-eu deuˬ-aˬ, dawˬ peh jaˆ-eu meuˬ deuˬ laꞈ kʼoeˇ jawˇ 
duˬ dah-euˬ meh. Iˇsaˬleˬlaˆ tsawˇ haˬ nui deuˬ-aˬ, aˇ hu aˬ yawꞈ maꞈ-euˬ aˬ poeˬ aˬ 
bawˇ deuˬ jawˇ-euˬ meuˬ deuˬ-ahˇ jawˇ duˬ dah-euˬ meh.  

Eˇzaˬlaˬ 3 

Miˬyehˇ-ahˇ uˬ duˬ tahˬ-eu aˇ dahˬ paˇ beh-euˬ 

1Ba la shiꞈ siˬ tiˬ siˬ keuˆ laˇ ngeh, Iˇsaˬleˬlaˆ tsawˇ haˬ dawˬ tawˆ luꞈ yawˬ ha-euˬ 
meuˬ-ahˇ jawˇ duˬ dah gʼaˬ jiˇ-euˬ meh. Kʼoeˇ naˇ, aˬ yawꞈ maꞈ dawˬ tawˆ luꞈ 
Yeˬluˇsaˬlehˬ meuˬ-ahˇ uiˬ leˇ-euˬ meh. 
2Miˬyehˇ-euˬ tsawˇ haˬ pyeuꞈ-eu Moˇseˬ-euˬ Zahˇ dawˬ kʼoꞈ dawˬ laꞈ kʼoeˇ boꞈ taˬ-
euˬ loꞈ-ehˇ miˬ dzaˬ-ahˇ dzah puiˆ-awˇ lawˇ-eu jeˬ lawˇ nya shehˇ nya ni, 
Yeˬhawˇzaˬdaˆ-euˬ aˬ li Yawˇshuˆ hawˇ-eu aˬ yawꞈ-euˬ cawˬ piˇ ma deuˬ maˬ ehˇ, 
Shaˬtiˇlaˆ-euˬ aˬ li Zeˬluˇbaˬbeˬlaˇ hawˇ-eu aˬ yawꞈ-euˬ aˬ yuiꞈ aˬ nyiˇ deuˬ maˬ ehˇ, 
tiˬ kawˆ loꞈ-ehˇ Iˇsaˬleˬlaˆ tsawˇ jeuˬ-euˬ Miˬyehˇ-euˬ lawˇ duˬ gawˬ-euˬ meh. 
3Baˬbuˇloˬ miˇ kʼahˬ-ahˇ neh gʼoꞈ laˇ-euˬ Iˇsaˬleˬlaˆ tsawˇ haˬ deuˬ-aˬ, aˬ yawꞈ maꞈ-
euˬ miˇ kʼahˬ-ahˇ jawˇ luꞈ-eu tsawˇ haˬ deuˬ-ahˇ guˆ-eu nui ma ahˇ kʼawꞈ, aˇ hu lawˇ 
duˬ kʼaˇ jaˆ-euˬ jawˇ duˬ-ahˇ lawˇ duˬ paˇ tsoˆ-awˇ, yawˬ shawˬ yawˬ miˇ na luꞈ miˬ 
dzaˬ-ahˇ dzah puiˆ-awˇ lawˇ-eu jeˬ lawˇ dahˬ paˇ beh-euˬ meh.  
4Zahˇ sahˇ kʼoꞈ jaˆ-eu loꞈ-ehˇ, Sehˬ gʼawˆ-euˬ bawˬ-iˬ aˬ yawꞈ maꞈ gʼeh-awˇ, aˬ yawꞈ 
nah yawꞈ ya lawˇ-eu jeˬ lawˇ-euˬ meh.  
5Kʼoeˇ uˬ taꞈ, aˬ myah luꞈ ya lawˇ-eu mawˇ lah-ehˇ miˬ dzaˬ-ahˇ dzah puiˆ-awˇ lawˇ-
eu jeˬ maˬ ehˇ, la shuiꞈ lah-eu bawˬ-iˬ gʼeh ngeh lawˇ-eu jeˬ maˬ ehˇ, Sahˬpaˬ 
Miˬyehˇ-ahˇ uˬ duˬ tahˬ-eu gʼaˇ duˬ uiˬ leˇ ngeh lawˇ-eu jeˬ maˬ ehˇ, nui ma keuˆ-eu 
laꞈ kʼoeˇ Sahˬpaˬ Miˬyehˇ-ahˇ lawˇ nehˬ-eu lawˇ-eu jeˬ maˬ ehˇ, aˬ yawꞈ maꞈ lawˇ-
euˬ meh.  
6Aˬ yawꞈ maꞈ Uˬ duˬ tahˬ nymˇ nymˇ ma tsoˆ-eu gaˇ-ahˇ laꞈ maˬ dawꞈ leˇ dah-euˬ 
kʼawꞈ, ba la shiꞈ siˬ tiˬ siˬ aˇ nah yaw beh nah-ahˇ neh dahˬ beh-awˇ, miˬ dzaˬ dzah 
puiˆ-awˇ lawˇ-eu jeˬ Sahˬpaˬ Miˬyehˇ-ahˇ lawˇ nehˬ-euˬ meh.  

Uˬ duˬ tahˬ nymˇ nymˇ ma paˇ tsoˆ muiˬ-euˬ 

7Tsaˬ byaˆ gawˬ-eu deuˬ hawˇ-eu laꞈ myawˬ laꞈ sawˆ mˇ-eu deuˬ-ahˇ biꞈ-eu gʼaˇ duˬ 
aˬ yawꞈ maꞈ pyuˇ damˬ-euˬ meh. Leˬbaˬnoˬ gawˬ jawˬ-ahˇ dehꞈ-eu shuˬ liˇ aˇ bawˇ 
nehˬ-ehˇ bi paˇ-eu gʼaˇ duˬ, dzaˬ dzaˬ dawˇ dawˇ hawˇ-eu saˬ loˬ tsiˇ deuˬ, Duˇlu 
meuˬ hawˇ-eu Siˇdoˬ meuˬ-ahˇ aˬ yawꞈ maꞈ biꞈ gʼeh-euˬ meh. Daˇ kawˬ kʼoeˇ deuˬ-

ahˇ, iˬ ma laˆ shaˆ-ahˇ neh Yuˇbeˬ meuˬ-ahˇ ya hehˇ ka leꞈ-eu meh. Paˇshaˇ sahˬ paˬ 
Duˇlu neh aˬ kaw-aˬ biꞈ-euˬ loꞈ-ehˇ, kʼoeˇ deuˬ dawˬ tawˆ luꞈ-ahˇ aˬ yawꞈ maꞈ mˇ-
euˬ meh.  
8Yeˬluˇsaˬlehˬ meuˬ Uˬ duˬ tahˬ nymˇ nymˇ ma nymˇ coeˬ-ahˇ aˬ yawꞈ maꞈ gʼoꞈ keuˆ 
laˇ-euˬ nyiˬ kʼoꞈ tiˬ kʼoꞈ ba la nyiˬ siˬ tiˬ siˬ-ahˇ, Uˬ duˬ tahˬ nymˇ nymˇ ma tsoˆ dahˬ 
beh-euˬ meh. Zeˬluˇbaˬbeˬlaˇ, Yawˇshuˆ hawˇ-eu aˬ yawꞈ maꞈ-euˬ miˇ kʼahˬ zaˬ 
deuˬ pyeuꞈ-eu piˇ ma deuˬ, Leˬbiˇ tsawˇ haˬ deuˬ ahˇ leˇ-ehˇ, Baˬbuˇloˬ miˇ kʼahˬ-ahˇ 
neh kʼaˇ gʼoꞈ laˇ-euˬ tsawˇ haˬ dawˬ tawˆ luꞈ, Uˬ duˬ tahˬ nymˇ nymˇ ma tsoˆ-eu gaˇ 
mˇ-euˬ meh. Nyiˬ tseˇ kʼoꞈ-ahˇ neh laꞈ taˆ paw-euˬ Leˬbiˇ tsawˇ haˬ dawˬ tawˆ luꞈ-
ahˇ, gaˇ mˇ gaˇ bi haw bi pyaˆ-euˬ meh.  
9Leˬbiˇ tsawˇ haˬ Yeˬshah hawˇ-eu aˬ yawꞈ-euˬ aˬ li deuˬ maˬ ehˇ, aˬ yuiꞈ aˬ nyiˇ 
deuˬ maˬ ehˇ, Hawˇdaˬyaˇ aˇ jeuˬ pyeuꞈ-eu Kaˬdaˬmeˬlaˇ-euˬ aˬ li deuˬ maˬ ehˇ, Uˬ 
duˬ tahˬ nymˇ nymˇ ma tsoˆ gaˇ haw-eu pyaˆ-eu gaˇ-ahˇ tiˬ kawˆ loꞈ-ehˇ mˇ-euˬ 
meh. Heˬnaˬdaˆ aˇ jeuˬ pyeuꞈ-eu Leˬbiˇ tsawˇ haˬ deuˬ aˬ yawꞈ maꞈ-ahˇ caw ba-euˬ 
meh.  
10Uˬ duˬ tahˬ nymˇ nymˇ ma-euˬ dawˬ pehˬ gawˬ dahˬ beh ngeh jawˇ, pehˇ kʼahˬ 
pehˇ mahˇ dm taˬ-euˬ piˇ ma deuˬ aˬ laꞈ-ahˇ daˇ heh tuˆ tehˬ-awˇ jawˇ duˬ yuˇ-euˬ 
meh. Aˬsaˆ aˇ jeuˬ pyeuꞈ-eu Leˬbiˇ tsawˇ haˬ deuˬ kʼawꞈ, cehˇ lehˇ yuˇ-awˇ kʼoeˇ gaˇ 
yawꞈ-euˬ meh. Sahˬ paˬ Daˬbiˇ-euˬ ziˇ-ahˇ neh mehˬ ka leꞈ-euˬ Sahˬpaˬ Miˬyehˇ-ahˇ 
ja ceuˬ-eu caˇ dawˬ aˬ yawꞈ maꞈ caˇ-euˬ meh.  
11Aˬ yawꞈ maꞈ ja ceuˬ-eu caˇ dawˬ caˇ ngeh,  

“Sahˬpaˬ Miˬyehˇ muiˬ dui dui meh. Iˇsaˬleˬlaˆ-ahˇ gaˬ-eu jeˬ, mˬ maˬ maˬ byaˆ zaˇ 
ziˇ ziꞈ meh” lehˇ ehˇ-eu kʼoeˇ tsahˇ-ahˇ caˇ poˆ caˇ poˆ-ehˇ caˇ-euˬ meh. Uˬ duˬ tahˬ 
nymˇ nymˇ ma-euˬ dawˬ pehˬ gawˬ dahˬ beh-eu dawꞈ leˇ-euˬ miˇ neh, yawˬ gʼaˬ na 
luꞈ gʼaˬ kʼaˇ jaˆ-eu shaˇ shaˇ-ehˇ guˇ-eu laꞈ kʼoeˇ Sahˬpaˬ Miˬyehˇ-ahˇ ja ceuˬ-euˬ 
meh.  
12Yaw beh jaˆ-eu Uˬ duˬ tahˬ nymˇ nymˇ ma kʼoeˇ nymˇ-ahˇ mawˇ haw-euˬ deuˬ 
pyeuꞈ-eu tsawˇ mawˬ mawˬ laˇ-euˬ piˇ ma deuˬ, Leˬbiˇ tsawˇ haˬ deuˬ hawˇ-eu, 
tsawˇ jeuˬ tsawˇ ca kʼoeˇ taˆ aˬ yuiꞈ aˬ tsu geuꞈ-eu deuˬ-aˬ, Uˬ duˬ tahˬ nymˇ nymˇ 
ma-euˬ dawˬ pehˬ gawˬ dahˬ beh gaˇ ya mawˇ ngeh, yaw kʼaˆ-ehˇ guˇ-awˇ ngoeˇ-eu 
meh. Ehˇ kʼawꞈ, kʼoeˇ gaˇ jawˇ luꞈ-eu tsawˇ haˬ nui deuˬ-aˬ, laˬ kʼaˬ cehˇ cehˇ-ehˇ 
guˇ-eu meh.  
13Laˬ kʼaˬ cehˇ-awˇ guˇ-eu hawˇ-eu noeˬ shaˬ-awˇ ngoeˇ-eu maˬ siˬ laˇ ni jaˆ-eu 
meh. Aˬ jeˬ miˇ neh ehˇ naˇ, aˬ yawꞈ maꞈ yaw kʼaˆ-ehˇ laˆ lawꞈ taˬ-euˬ miˇ neh, gaˇ 
mahˇ kaˬ gaˇ keuˆ ni gaˬ keuˆ-iˇ-euˬ meh.  

Eˇzaˬlaˬ 4 

Uˬ duˬ tahˬ nymˇ nymˇ ma tsoˆ muiˬ gaˇ laˆ tsoeˬ-eu 

1Baˬbuˇloˬ miˇ kʼahˬ-ahˇ neh gʼoꞈ laˇ-euˬ tsawˇ haˬ deuˬ Iˇsaˬleˬlaˆ tsawˇ jeuˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma tsoˆ luꞈ-eu gaˇ 

kawˆ-ahˇ, Yuˇdaˆ tsawˇ jeuˬ hawˇ-eu Beˬyaˬmiˬ tsawˇ jeuˬ-ahˇ muiˇ-eu tsawˇ haˬ 
deuˬ ya gaˬ-euˬ meh. 
2Kʼoeˇ miˇ neh, Zeˬluˇbaˬbeˬlaˇ hawˇ-eu tsawˇ jeuˬ tsawˇ ca deuˬ kʼoeˇ taˆ aˬ yuiꞈ 
geuꞈ-eu deuˬ jawˇ gaˇ aˬ yawꞈ maꞈ iˇ-awˇ, heu loꞈ-ehˇ ehˇ nehˬ-euˬ meh. “Nga maꞈ 
jiˇ naw maꞈ Uˬ duˬ tahˬ nymˇ nymˇ ma tsoˆ gaˇ caw ba ma. Nga maꞈ gʼeh naw maꞈ 
uˬ duˬ tahˬ luꞈ-eu Miˬyehˇ-ahˇ uˬ duˬ tahˬ luꞈ-awˇ, Aˬshuˇliˆ sahˬ paˬ Eˇsaˬhaˬdoˬ 
neh nga maꞈ-ahˇ heu gaˇ bi jawˇ laˇ ngeh neh, naw maꞈ-euˬ Miˬyehˇ-ahˇ nga maꞈ 
lawˇ luꞈ shehˇ luꞈ-eu ma.” 
3Zeˬluˇbaˬbeˬlaˇ, Yawˇshuˆ hawˇ-eu, tsawˇ jeuˬ tsawˇ ca deuˬ kʼoeˇ taˆ aˬ yuiꞈ aˬ tsu 
geuꞈ-eu deuˬ aˬ yawꞈ maꞈ-ahˇ heu loꞈ-ehˇ ehˇ kʼoꞈ nehˬ-euˬ meh. “Nga maꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ gʼaˇ duˬ Uˬ duˬ tahˬ nymˇ nymˇ ma tsoˆ gaˇ naw 
maꞈ caw ba nehˬ laꞈ-eu maˬ loˬ-a. Paˇshaˇ sahˬ paˬ Guˇluˆ neh nga maꞈ-ahˇ dawˬ biꞈ 
taˬ-euˬ loꞈ-ehˇ, nga maꞈ yawˬ haˇ yawˬ ha tsoˆ ma.” 
4Kʼoeˇ naˇ, miˇ kʼahˬ kʼoeˇ kʼahˬ-ahˇ jawˇ luꞈ-eu aˬ cawˬ tsawˇ jeuˬ kʼoeˇ deuˬ-aˬ, 
Yuˇdaˆ tsawˇ haˬ deuˬ Uˬ duˬ tahˬ nymˇ nymˇ ma maˬ ya tsoˆ ni ja guˆ ja guˆ-ehˇ laˆ 
tsoeˬ-euˬ meh.  
5Yuˇdaˆ tsawˇ haˬ kʼoeˇ loꞈ-ehˇ mˇ luꞈ gaˇ laˆ tsoeˬ ni, Paˇshaˇ tsawˇ haˬ pyeuꞈ-eu 
miˇ kʼahˬ-ahˇ uˆ lahˇ-eu yaw huiˬ yaw mahˇ deuˬ-ahˇ kʼawꞈ, aˬ yawꞈ maꞈ laꞈ nmꞈ 
nmꞈ nehˬ-euˬ meh. Sahˬ paˬ Guˇluˆ uˆ lahˇ-eu yamˬ-ahˇ neh sahˬ paˬ Daˬliˇ uˆ lahˇ-
eu yamˬ-ahˇ keuˆ ni, aˬ yawꞈ maꞈ kʼoeˇ loꞈ-ehˇ laˆ bahˬ laˆ bahˬ-ehˇ jawˇ-euˬ meh.  

Yeˬluˇsaˬlehˬ meuˬ tsoˆ muiˬ gaˇ laˆ tsoeˬ-eu 

6Paˇshaˇ sahˬ paˬ Dzeuˬsehˆ uˆ lahˇ dahˬ beh ngeh yamˬ-ahˇ, Yuˇdaˆ miˇ kʼahˬ hawˇ-
eu Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ muiˇ-eu deuˬ, aˬ yawꞈ maꞈ-
euˬ gaˇ kawˆ sahˬ boꞈ boꞈ-awˇ daˬ-euˬ meh.  
7Paˇshaˇ sahˬ paˬ Aˬtaˬdzeuˬsehˆ gʼaˬ uˆ lahˇ-eu yamˬ paˇ keuˆ laˇ ngeh kʼawꞈ, 
Biˇshaˬlamˬ, Miˇdaˬleˬdaˇ, Taˬbeˬlaˇ aˬ ha maꞈ hawˇ-eu aˬ ha maꞈ-euˬ cawˬ deuˬ 
neh, sahˬ paˬ Aˬtaˬdzeuˬsehˆ-ahˇ sahˬ boꞈ tiˬ taꞈ paˇ boꞈ daˬ-euˬ meh. Sahˬ boꞈ kʼoeˇ 
taꞈ-ahˇ Aˬlaˬmiˇ dawˬ zmˬ-awˇ, Aˬlaˬmiˇ sahˬ boꞈ neh boꞈ taˬ-euˬ meh.  
8Yuˇdaˆ miˇ kʼahˬ-ahˇ bi uˆ lahˇ-euˬ gʼaˬ pyeuꞈ-eu Leˬhamˬ hawˇ-eu jaˇ laˇ yuˇ-eu 
paw aˬ yuiꞈ geuꞈ luꞈ-eu Shmˇshehˆ aˬ nyaꞈ kʼawꞈ, Yeˬluˇsaˬlehˬ meuˬ gaˇ kawˆ sahˬ 
boꞈ boꞈ-awˇ, Aˬtaˬdzeuˬsehˆ-ahˇ daˬ-euˬ meh. Sahˬ boꞈ kʼoeˇ taꞈ heu loꞈ-ehˇ boꞈ taˬ-
euˬ meh.  
9“Sahˬ boꞈ heu taꞈ-ahˇ boꞈ-euˬ deuˬ-aˬ, Yuˇdaˆ miˇ kʼahˬ-ahˇ uˆ lahˇ-eu Leˬhamˬ, jaˇ 
laˇ yuˇ-eu paw aˬ yuiꞈ geuꞈ luꞈ-eu Shmˇshehˆ aˬ nyaꞈ hawˇ-eu aˬ nyaꞈ-euˬ cawˬ 
deuˬ, yaˇ kʼaˬ daˇ-eu deuˬ uˬ taꞈ, Ehˇlehˆ meuˬ, Baˬbuˇloˬ meuˬ, Eˇlamˬ miˇ kʼahˬ-ahˇ 
jaˆ-eu Suˇsaˬ meuˬ heu deuˬ-ahˇ neh laˇ-euˬ yaw huiˬ yaw mahˇ geuꞈ luꞈ-eu deuˬ 
hawˇ-eu, 
10baoˬ huiˬ-awˇ tsawˇ myahˇ doˆ-eu Aˬshuˇbaˬniˬpaˆ neh sheuˬ laꞈ-awˇ, Saˬmaˬliˆ 
meuˬ hawˇ-eu Uˇpaˬlaˇlawˇ baˬ-euˬ nahˇ ma ga kʼehˬ paw miˇ kʼahˬ-ahˇ bi jawˇ-euˬ 
deuˬ pyeuꞈ-eu ma.” 
11Boꞈ taˬ-euˬ gaˇ kawˆ-aˬ, heu loꞈ-ehˇ meh.  

http://pt-br.bibles.org/ahk-AHK/Ezra/5#Ezra.4.6!f.1
http://pt-br.bibles.org/ahk-AHK/Ezra/5#Ezra.4.7!f.1
http://pt-br.bibles.org/ahk-AHK/Ezra/5#Ezra.4.10!f.1

“Sahˬ paˬ Aˬtaˬdzeuˬsehˆ jawˇ gaˇ, Uˇpaˬlaˇ lawˇ baˬ nahˇ ma ga kʼehˬ paw jawˇ-eu 
nawˬ-euˬ zaˬ kʼaˆ deuˬ sahˬ boꞈ boꞈ ahˇ leꞈ-eu ma.  
12“Sahˬ paˬ-oˇ, nawˇ jawˇ gaˇ neh laˇ-euˬ Yuˇdaˆ tsawˇ haˬ kʼoeˇ deuˬ Yeˬluˇsaˬlehˬ 
meuˬ-ahˇ jawˇ uˇ leˇ-awˇ, nawˬ-ahˇ puiˬ-eu meuˬ pyeuꞈ-eu haiˬ-eu meuˬ kʼoeˇ 
meuˬ-ahˇ paˇ tsoˆ muiˬ luꞈ-eu gaˇ kawˆ nawˬ-ahˇ bi siˬ-eu ma. Aˬ yawꞈ maꞈ meuˬ 
meuˬ lahˇ paˇ gawˬ muiˬ luꞈ-awˇ, gawˬ gʼaˬ-eu keuˆ laˇ-euˬ meh.  
13Sahˬ paˬ-oˇ, meuˬ kʼoeˇ meuˬ-ahˇ paˇ tsoˆ muiˬ gʼaˬ-awˇ, meuˬ meuˬ lahˇ paˇ gawˬ 
muiˬ gʼaˬ naˇ, tsawˇ haˬ kʼoeˇ deuˬ nawˬ-ahˇ kawˬ maˬ paˇ doˆ ni byehˇ-awˇ, nawˇ 
kawˬ taꞈ za-eu pyuˇ paw teˬ dui dui-iˇ tehꞈ-a.  
14Nga maꞈ-aˬ, nawˬ-euˬ laꞈ oˆ gaˇ mˇ-eu deuˬ pyeuꞈ-eu loꞈ-ehˇ, kʼoeˇ loꞈ-ehˇ maˬ bi 
pyeuꞈ laˇ mawꞈ-eu miˇ neh, heu loꞈ-ehˇ ehˇ gaˬ-eu ma.  
15Nawˬ-euˬ aˬ poeˬ aˬ bawˇ deuˬ neh boꞈ ahˇ taˬ yaꞈ-euˬ gaˇ kawˆ deuˬ laꞈ kʼoeˇ bi 
poˆ haw naˇ, Yeˬluˇsaˬlehˬ meuˬ-aˬ, aˇ hu ba neh sahˬ paˬ sahˬ ma deuˬ-ahˇ bahˬ-eu 
muˆ-eu meuˬ pyeuꞈ-awˇ, kʼoeˇ gaˇ jawˇ-eu tsawˇ haˬ deuˬ-ahˇ uˆ lahˇ-eu shaˬ dui 
dui-eu miˇ neh, meuˬ kʼoeˇ meuˬ-ahˇ laˆ luˬ laˆ seˇ nehˬ-euˬ gaˇ kawˆ boꞈ taˬ-euˬ gaˇ 
ya mawˇ tehꞈ-a.  
16Kʼoeˇ miˇ neh, sahˬpaˬ-oˇ, meuˬ kʼoeˇ meuˬ-ahˇ aˬ yawꞈ maꞈ aˬ diˇ aˬ maˇ tsoˆ muiˬ 
gʼaˬ-awˇ, meuˬ meuˬ lahˇ gawˬ ziꞈ gʼaˬ naˇ, Uˇpaˬlaˇ lawˇ baˬ nahˇ ma ga kʼehˬ paw 
jaˆ-eu miˇ kʼahˬ-ahˇ nawˇ maˬ haw lahˇ nya-ehˇ pyeuꞈ laˇ tehꞈ-a.” 
17Sahˬ paˬ Daˬliˇ gʼaˬ heu loꞈ-ehˇ paˇ boꞈ kʼoꞈ nehˬ-euˬ meh.  

“Yuˇdaˆ miˇ kʼahˬ-ahˇ uˆ lahˇ-eu gʼaˬ pyeuꞈ-eu Leˬhamˬ, jaˇ laˇ yuˇ-eu paw aˬ yuiꞈ 
geuꞈ-eu Shmˇshehˆ hawˇ-eu, Saˬmaˬliˆ meuˬ hawˇ-eu Uˇpaˬlaˇ lawˇ baˬ nahˇ ma ga 
kʼehˬ paw miˇ kʼahˬ-ahˇ jawˇ-eu naw nyaꞈ-euˬ cawˬ deuˬ-ahˇ ngaˇ sahˬ boꞈ boꞈ ahˇ 
laꞈ-eu ma. Naw maꞈ dawˬ tawˆ luꞈ yaw muiˬ jawˇ saˇ doˆ luꞈ-uˇ.  
18“Naw maꞈ neh boꞈ laꞈ-eu sahˬ boꞈ kʼoeˇ taꞈ, dawˬ tsuiꞈ yuˇ doˆ-awˇ ngaˬ-euˬ mehˬ 
shi bi gui mehˬ gʼaˬ-euˬ ma.  
19Ngaˇ dawˬ biꞈ-awˇ, aˇ hu boꞈ ahˇ taˬ-euˬ gaˇ kawˆ deuˬ-ahˇ bi poˆ tseˇ duˬ haw 
ngeh, Yeˬluˇsaˬlehˬ meuˬ kʼoeˇ meuˬ aˇ hu ba neh sahˬ paˬ sahˬ ma deuˬ-ahˇ puiˬ-
awˇ, miˇ kʼahˬ zahˇ sahˇ kʼoꞈ-ahˇ bahˬ-eu tsawˇ haˬ deuˬ hawˇ-eu laˆ suˬ saˬ nya-eu 
tsawˇ haˬ tiˬ byah ni jawˇ luꞈ-eu gaˇ kawˆ pyehˆ tseˇ duˬ-euˬ ma.  
20Uˇpaˬlaˇ lawˇ baˬ nahˇ ma ga kʼehˬ paw jaˆ-eu miˇ kʼahˬ kʼahˬ lah ni-ahˇ uˆ lahˇ-eu 
laꞈ kʼoeˇ kawˬ taꞈ dzaˬ-euˬ baoˬ huiˬ-eu sahˬ paˬ deuˬ kʼawꞈ, meuˬ kʼoeˇ meuˬ laꞈ 
kʼoeˇ aˇ hu jawˇ-euˬ meh. 
21Kʼoeˇ miˇ neh, ngaˬ-euˬ dawˬ maˬ gaˬ keuˆ laˇ kʼoeˇ keuˆ ni, meuˬ kʼoeˇ meuˬ maˬ 
paˇ tsoˆ muiˬ ni naˬ-eu gʼaˇ duˬ, tsawˇ haˬ kʼoeˇ deuˬ-ahˇ naw maꞈ dawˬ biꞈ nehˬ-
awˬ.  
22Ngaˬ-euˬ miˇ kʼahˬ-ahˇ deuˬ laˇ-eu gaˇ kʼoeˇ maˬ paˇ bi mˇ ni tiˬ poˆ tehꞈ-ehˇ bi 
naˬ-awˬ.” 
23Leˬhamˬ hawˇ-eu Shmˇshehˆ aˬ nyaꞈ hawˇ-eu aˬ nyaꞈ-euˬ cawˬ deuˬ-ahˇ 
Aˬtaˬdzeuˬsehˆ neh boꞈ ahˇ laꞈ-euˬ sahˬ boꞈ kʼoeˇ taꞈ gui mehˬ nehˬ ngeh, aˬ yawꞈ 

maꞈ Yeˬluˇsaˬlehˬ meuˬ-ahˇ yaw kawˇ-ehˇ le-awˇ, Yuˇdaˆ tsawˇ haˬ deuˬ-ahˇ meuˬ 
maˬ paˇ bi tsoˆ muiˬ ni laˆ tsoeˬ-euˬ meh.  

Uˬ duˬ tahˬ nymˇ nymˇ ma paˇ tsoˆ muiˬ-eu 

24Kʼoeˇ miˇ neh, Paˇshaˇ sahˬ paˬ Daˬliˇ uˆ lahˇ-eu nyiˬ kʼoꞈ tiˬ kʼoꞈ-ahˇ keuˆ ni, Uˬ 
duˬ tahˬ nymˇ nymˇ ma tsoˆ muiˬ-eu gaˇ kʼawˆ maˬ mˇ nya ni byehˇ taˬ-euˬ meh.  

Eˇzaˬlaˬ 5 

Uˬ duˬ tahˬ nymˇ nymˇ ma tsoˆ muiˬ-euˬ tiˬ poˆ paˇ dawꞈ leˇ-euˬ 

1Aˇ yamˬ kʼoeˇ yamˬ laꞈ kʼoeˇ, Haˬgaiˇ hawˇ-eu Iˇdoˬ-euˬ aˬ li Zaˬkaˬliˇ lehˇ myahˇ-
euˬ Miˬyehˇ gʼaˇ duˬ ngehˬ dah-eu kʼoeˇ nyiˬ gʼaˬ, Yuˇdaˆ miˇ kʼahˬ hawˇ-eu 
Yeˬluˇsaˬlehˬ meuˬ-ahˇ jawˇ-eu Yuˇdaˆ tsawˇ haˬ deuˬ-ahˇ, Iˇsaˬleˬlaˆ tsawˇ jeuˬ-euˬ 
Miˬyehˇ-euˬ tsawˇ myahˇ uˬ moˆ dawˬ ngehˬ cawˬ le-euˬ meh.  
2Aˬ yawꞈ nyaꞈ ehˇ-eu dawˬ-ahˇ Shaˬtiˇlaˆ-euˬ aˬ li Zeˬluˇbaˬbeˬlaˇ hawˇ-eu 
Yeˬhawˇzaˬdaˆ-euˬ aˬ li Yawˇshuˆ aˬ ha nyaꞈ ya gaˬ ngeh, Yeˬluˇsaˬlehˬ meuˬ-ahˇ 
jaˆ-eu Uˬ duˬ tahˬ nymˇ nymˇ ma tsoˆ muiˬ-eu gaˇ-ahˇ tiˬ poˆ paˇ dawꞈ leˇ-awˇ, 
Miˬyehˇ gʼaˇ duˬ ngehˬ dah-eu kʼoeˇ nyiˬ gʼaˬ aˬ yawꞈ nyaꞈ-ahˇ caw ba nehˬ-euˬ 
meh.  
3Kʼoeˇ ngeh, Uˇpaˬlaˇ lawˇ baˬ nahˇ ma ga kʼehˬ paw jaˆ-eu miˇ kʼahˬ-ahˇ uˆ lahˇ-eu 
Taˬteˬnehˇ, Sheˬdaˬbawˇzaˬnehˇ hawˇ-eu, aˬ nyaꞈ-euˬ cawˬ yaw huiˬ yaw mahˇ 
geuꞈ luꞈ-eu deuˬ Yeˬluˇsaˬlehˬmeuˬ-ahˇ laˇ-awˇ, “Uˬ duˬ tahˬ nymˇ nymˇ ma heu 
nymˇ tsoˆ-awˇ kʼoeˇ gaˇ jaˆ-eu keu ka deuˬ laˆ saˆ-eu gʼaˇ duˬ aˬ suˇ gʼaˬ naw maꞈ-
ahˇ aˬ kawˬ-aˬ biꞈ laꞈ-euˬ ta” lehˇ naˇ haˬ-euˬ meh.  
4Uˬ duˬ tahˬ nymˇ nymˇ ma tsoˆ muiˬ luꞈ-eu tsawˇ haˬ deuˬ-euˬ tsawˇ myahˇ-ahˇ 
kʼawꞈ aˬ yawꞈ maꞈ naˇ haˬ-euˬ meh.  
5Ehˇ kʼawꞈ, Yuˇdaˆ tsawˇ haˬ aˬ yuiꞈ aˬ tsu deuˬ-ahˇ Miˬyehˇ haw piˇ luꞈ-eu miˇ neh, 
sahˬ paˬ Daˬliˇ jawˇ gaˇ sahˬ boꞈ boꞈ ahˇ nehˬ-awˇ gaˇ kawˆ maˬ gaˬ kʼoꞈ laˇ kʼoeˇ 
keuˆ ni aˬ yawꞈ maꞈ-ahˇ tiˬ jeˬ-iˬ maˬ jahˇ lehˇ Paˇshaˇ tsawˇ haˬ yaw huiˬ yaw mahˇ 
deuˬ noeˬ tsehˆ-euˬ meh.  
6Sahˬ paˬ Daˬliˇ jawˇ gaˇ aˬ yawꞈ maꞈ heu loꞈ-ehˇ sahˬ boꞈ boꞈ ahˇ nehˬ-euˬ meh.  
7“Sahˬ paˬ Daˬliˇ-oˇ, nawˇ miˇ kʼahˬ-ahˇ coꞈ ngehˇ ni ya uˆ lahˇ luꞈ-uˇ.  
8“Sahˬ paˬ-oˇ, Yuˇdaˆ miˇ kʼahˬ-ahˇ nga maꞈ le ngeh, huiˬ dui mahˇ dui dui-eu 
Miˬyehˇ-euˬ Uˬ duˬ tahˬ nymˇ nymˇ ma-ahˇ huiˬ dui dui-eu kʼaˬ lo tsaˬ byaˆ neh tsoˆ 
muiˬ luꞈ-awˇ, kaˇ pyawˇ-ahˇ daˇ kawˬ pyaꞈ dmˬ gawˬ tehˬ gawˬ tehˬ-ehˆ tsoˆ luꞈ-eu 
ya mawˇ-euˬ gaˇ kawˆ nawˬ-ahˇ bi siˬ-eu ma. Aˬ yawꞈ maꞈ yaw muiˬ paˬ-ehˇ shaˇ 
noeˬ shaˇ noeˬ-ehˇ mˇ luꞈ-eu laꞈ kʼoeˇ, tiˬ jeˬ saˇ-i tiˬ jeˬ mˇ pyeuꞈ doˆ luꞈ gaˇ ya 
mawˇ-euˬ ma.  
9“‘Uˬ duˬ tahˬ nymˇ nymˇ ma-ahˇ tsoˆ muiˬ-awˇ, kʼoeˇ gaˇ jaˆ-eu keu ka deuˬ-ahˇ laˆ 
saˆ muiˬ-eu gʼaˇ duˬ aˬ suˇ gʼaˬ neh naw maꞈ-ahˇ aˬ kawˬ-aˬ biꞈ laꞈ taˬ’ lehˇ, tsawˇ 
haˬ kʼoeˇ deuˬ-euˬ aˬ yuiꞈ aˬ tsu deuˬ-ahˇ nga maꞈ naˇ haˬ-euˬ ma.  
10Gaˇ heu hmˬ-ahˇ aˬ yuiꞈ geuꞈ-awˇ mˇ-euˬ deuˬ-ahˇ nawˇ kʼawꞈ ya siˬ ni, aˬ yawꞈ 
maꞈ-euˬ tsawˇ myahˇ ahˇ nga maꞈ naˇ haˬ-eu ma.  

11“Aˬ yawꞈ maꞈ heu loꞈ-ehˇ ehˇ-eu meh. ‘Nga maꞈ-aˬ, mˬ hawˇ-eu miˇ-ahˇ uˆ lahˇ-eu 
Miˬyehˇ-euˬ zaˬ kʼaˆ pyeuꞈ-eu ma. Aˇ hu ba baoˬ huiˬ-eu Iˇsaˬleˬlaˆ sahˬ paˬ tiˬ gʼaˬ 
neh tsoˆ taˬ yaꞈ-euˬ Uˬ duˬ tahˬ nymˇ nymˇ ma-ahˇ nga maꞈ paˇ tsoˆ muiˬ luꞈ-eu ma.  
12Ehˇ kʼawꞈ, nga maꞈ-euˬ aˬ poeˬ aˬ bawˇ deuˬ mˬ kʼoeˇ taˆ jawˇ-eu Miˬyehˇ nui ma 
pehˇ ni mˇ-euˬ miˇ neh, Kaˬlaˬdehˇ tsawˇ jeuˬ pyeuꞈ-eu Baˬbuˇloˬ sahˬ paˬ 
Neˬbuˬkaˬneˬzaˬ-ahˇ aˬ yawꞈ pyehˬ gʼeh leꞈ-awˇ, aˬ yawꞈ maꞈ-ahˇ bi deuˆ gʼaˬ-euˬ 
meh. Kʼoeˇ ngeh, Uˬ duˬ tahˬ nymˇ nymˇ ma-ahˇ laˆ luˬ laˆ seˇ yaꞈ-awˇ, miˇ kʼahˬ zaˬ 
deuˬ-ahˇ Baˬbuˇloˬ miˇ kʼahˬ-ahˇ nyehꞈ ka gʼeh-euˬ meh.  
13Kʼoeˇ naˇ, sahˬ paˬ Guˇluˆ Baˬbuˇloˬ miˇ kʼahˬ-ahˇ uˆ lahˇ beh beh ngeh koꞈ-ahˇ, Uˬ 
duˬ tahˬ nymˇ nymˇ ma paˇ tsoˆ muiˬ-eu gʼaˇ duˬ sahˬ paˬ Guˇluˆ aˬ yawꞈ dawˬ biꞈ-
euˬ meh. 
14Yeˬluˇsaˬlehˬ meuˬ Uˬ duˬ tahˬ nymˇ nymˇ ma laꞈ kʼoeˇ jaˆ luꞈ gaˇ sahˬ paˬ 
Neˬbuˬkaˬneˬzaˬ neh yuˇ laꞈ-awˇ Baˬbuˇloˬ meuˬ uˬ duˬ tahˬ nymˇ laꞈ kʼoeˇ bi jaˆ-
euˬ shuiˇ hawˇ-eu pyuˇ keu ka deuˬ-ahˇ sahˬ paˬ Guˇluˆ paˇ yuˇ doˆ-awˇ, Yuˇdaˆ miˇ 
kʼahˬ-ahˇ uˆ lahˇ-eu gʼaˬ bi geuꞈ-eu lehˇ aˬ yawꞈ neh tseˇ doˆ-euˬ Sheˬshaˆbaˬzaˬ-ahˇ 
a kʼoꞈ nehˬ-euˬ meh. 
15Keu ka kʼoeˇ deuˬ-ahˇ Uˬ duˬ tahˬ nymˇ nymˇ ma laꞈ kʼoeˇ paˇ bi jaˆ-awˇ, Uˬ duˬ 
tahˬ nymˇ nymˇ ma-ahˇ kʼawꞈ aˬ yawꞈ yaw oeˇ tsahˇ-ahˇ paˇ tsoˆ-eu gʼaˇ duˬ, 
Sheˬshaˆbaˬzaˬ-ahˇ sahˬ paˬ Guˇluˆ ehˇ nehˬ-euˬ meh.  
16Kʼoeˇ naˇ, Sheˬshaˆbaˬzaˬ gʼoꞈ laˇ-awˇ, Uˬ duˬ tahˬ nymˇ nymˇ ma-euˬ dawˬ pehˬ 
gawˬ dahˬ beh-euˬ meh. Kʼoeˇ gaˇ neh naˇ iˬ nah keuˆ ni tsoˆ daˆ luꞈ-eu ma. Ehˇ 
kʼawꞈ, maˬ tsoˆ gʼaˬ dah-aˬ siˬ’ lehˇ aˬ yawꞈ maꞈ ehˇ-eu meh.  
17“Sahˬ paˬ-oˇ, Yeˬluˇsaˬlehˬ meuˬ-ahˇ jaˆ-eu Uˬ duˬ tahˬ nymˇ nymˇ ma heu nymˇ 
paˇ bi tsoˆ-eu gʼaˇ duˬ sahˬ paˬ Guˇluˆ neh dawˬ biꞈ-euˬ ngeuˇ maˬ ngeuˇ-eu siˬ duˬ 
laˇ ni, Baˬbuˇloˬ meuˬ-ahˇ jaˆ-eu sahˬ paˬ-euˬ jaˇ laˇ sahˬ boꞈ-ahˇ bi poˆ tseˇ duˬ-awˇ, 
gaˇ heu hmˬ-ahˇ nga maꞈ aˬ joˆ-ehˇ ya jahˇ jiˇ nehˬ paˬ-ehˇ gʼeh-eu gaˇ kawˆ, nawˬ 
neh noeˬ taˬ-euˬ loꞈ-ehˇ paˇ tsaꞈ ahˇ kʼoꞈ laꞈ-awˬ.” 

Eˇzaˬlaˬ 6 

Sahˬ paˬ Guˇluˆ-euˬ sahˬ boꞈ poˆ mawˇ-euˬ 

1Kʼoeˇ naˇ, Baˬbuˇloˬ meuˬ-ahˇ bi jaˆ-euˬ sahˬ paˬ-euˬ sahˬ boꞈ paˇ dmˬ-ahˇ poˆ tseˇ 
haw-eu gʼaˇ duˬ, sahˬ paˬ Daˬliˇ dawˬ biꞈ-euˬ meh. 
2Ehˇ kʼawꞈ, Meˬdiˇ miˇ kʼahˬ Eˇbaˬtaˬnaˬ meuˬ-ahˇ sahˬ boꞈ tiˬ yoˆ mawˇ-euˬ meh. 
Sahˬ boꞈ kʼoeˇ yoˆ laꞈ kʼoeˇ heu loꞈ-ehˇ boꞈ taˬ-euˬ meh.  
3“Sahˬ paˬ Guˇluˆ sahˬ paˬ geuꞈ-awˇ uˆ lahˇ beh beh-euˬ kʼoꞈ-ahˇ, Yeˬluˇsaˬlehˬ 
meuˬ-ahˇ jaˆ-eu Uˬ duˬ tahˬ nymˇ nymˇ ma bi tsoˆ muiˬ-awˇ, lawˇ-eu shehˇ-eu jeˬ 
kʼoeˇ gaˇ paˇ bi mˇ-eu gʼaˇ duˬ dawˬ biꞈ-euˬ meh. Uˬ duˬ tahˬ nymˇ nymˇ ma-ahˇ 
yaw goˇ paw tseˇ ngaˬ lmˇ hawˇ-eu yaw jeˇ paw tseˇ ngaˬ lmˇ byah ni tsoˆ-awˬ lehˇ 
ehˇ taˬ-euˬ meh. 

4Kaˇ pyawˇ gawˬ gaˇ kʼaˬ lo tsaˬ byaˆ smˬ cehˆ kaˬ-ahˇ daˇ kawˬ tiˬ cehˆ gawˬ ahˇ-
awˇ ya tsoˆ meh lehˇ ehˇ taˬ-euˬ meh. Jiˇ leˇ-euˬ pyuˇ dawˬ tawˆ luꞈ, sahˬ paˬ-euˬ 
pyuˇ shuiˇ myawˬ gahˬ laꞈ kʼoeˇ ya yuˇ doˆ meh lehˇ ehˇ taˬ-euˬ meh.  
5Yeˬluˇsaˬlehˬ meuˬ Uˬ duˬ tahˬ nymˇ nymˇ ma laꞈ kʼoeˇ jaˆ gaˇ sahˬ paˬ 
Neˬbuˬkaˬneˬzaˬ neh yuˇ kʼoꞈ laꞈ-awˇ Baˬbuˇloˬ meuˬ-ahˇ bi jaˆ-euˬ shuiˇ hawˇ-eu 
pyuˇ keu ka dawˬ tawˆ luꞈ, yaw beh jaˆ-euˬ tsahˇ pyeuꞈ-eu Yeˬluˇsaˬlehˬ meuˬ Uˬ 
duˬ tahˬ nymˇ nymˇ ma-ahˇ ya bi yuˇ kʼoꞈ gʼeh meh lehˇ ehˇ taˬ-euˬ meh.” 

Uˬ duˬ tahˬ nymˇ nymˇ ma tsoˆ muiˬ-eu gʼaˇ duˬ sahˬ paˬ Daˬliˇ dawˬ biꞈ-euˬ 

6Kʼoeˇ naˇ, sahˬ paˬ Daˬliˇ heu loꞈ-ehˇ sahˬ boꞈ boꞈ kʼoꞈ nehˬ-euˬ meh.  

“Uˇpaˬlaˇ lawˇ baˬ nahˇ ma ga kʼehˬ paw miˇ kʼahˬ-ahˇ uˆ lahˇ-eu gʼaˬ pyeuꞈ-eu 
Taˬteˬnehˇ, Sheˬdaˬbawˇzaˬnehˇ hawˇ-eu naw nyaꞈ-euˬ cawˬ deuˬ jawˇ gaˇ heu loꞈ-
ehˇ sahˬ boꞈ boꞈ ahˇ laꞈ-eu ma. Uˬ duˬ tahˬ nymˇ nymˇ ma tsoˆ gaˇ maˬ iˇ ni jawˇ-
awˬ.  
7Miˬyehˇ-euˬ Uˬ duˬ tahˬ nymˇ nymˇ ma tsoˆ-eu gaˇ-ahˇ maˬ laˆ bahˬ ni jawˇ-awˬ. 
Yuˇdaˆ miˇ kʼahˬ-ahˇ uˆ lahˇ-eu gʼaˬ hawˇ-eu Yuˇdaˆ tsawˇ haˬ aˬ yuiꞈ aˬ tsu deuˬ 
Miˬyehˇ-euˬ Uˬ duˬ tahˬ nymˇ nymˇ ma kʼoeˇ nymˇ-ahˇ aˬ yawꞈ yaw oeˇ tsahˇ-ahˇ 
tsoˆ luꞈ-uˇ.  
8Aˬ yawꞈ maꞈ kʼoeˇ loꞈ-ehˇ tsoˆ gaˇ caw ba nehˬ-awˬ lehˇ ngaˇ naw maꞈ-ahˇ dawˬ 
biꞈ-eu ma. Gaˇ maˬ tsehˆ leˇ ni mˇ daˆ leꞈ nya ni, kʼoeˇ gaˇ jiˇ leˇ-euˬ pyuˇ deuˬ-ahˇ, 
Uˇpaˬlaˇ lawˇ baˬ nahˇ ma ga kʼehˬ paw miˇ kʼahˬ-ahˇ taꞈ za-euˬ sahˬ paˬ-euˬ pyuˇ 
laꞈ kʼoeˇ yuˇ doˆ-awˇ yaw kawˇ-ehˇ biꞈ nehˬ-awˬ.  
9Aˬ yawꞈ nah yawꞈ Yeˬluˇsaˬlehˬ meuˬ-ahˇ jawˇ-eu piˇ ma deuˬ loˬ nya lehˇ kʼaˇ ehˇ-
eu jeˬ-ahˇ tiˬ jeˬ-iˬ maˬ bi teˬ-iˇ ni biꞈ nehˬ-awˬ. Miˬ dzaˬ dzah puiˆ-awˇ mˬ taˆ 
Miˬyehˇ-ahˇ lawˇ nehˬ-eu gʼaˇ duˬ loˬ-eu mawˇ neˇ mawˇ gaw zaˬ deuˬ, yawˇ deuˬ, 
yawˇ zaˬ deuˬ maˬ ehˇ, cehˇ, saˬ deuꞈ, aˬ gaꞈ dzaˇ uiˇ hawˇ-eu saˬ loˬ tsiˇ maˬ ehˇ, aˬ 
yawꞈ nah yawꞈ kʼaˇ shaˇ-eu loꞈ-ehˇ biꞈ-awˬ.  
10Mˬ taˆ Miˬyehˇ nui ma tsaˬ-eu lawˇ-eu shehˇ-eu jeˬ aˬ yawꞈ maꞈ mˇ-awˇ, ngaˇ 
hawˇ-eu ngaˬ li deuˬ kʼoeˇ taˆ guiˬ lahˬ biꞈ nehˬ laꞈ ni aˬ yawꞈ maꞈ guiˬ lahˬ bi shaˇ-
eu gʼaˇ duˬ, aˬ yawꞈ maꞈ-ahˇ kʼoeˇ loꞈ-ehˇ caw ba nehˬ-awˬ.  
11Ngaˬ-euˬ ehˇ dawˬ-ahˇ maˬ naˇ haˬ geuꞈ-eu tsawˇ haˬ jawˇ naˇ, aˬ yawꞈ-euˬ nymˇ 
nyoeˇ ngawˬ kʼehꞈ-awˇ, daˇ ceh pyaꞈ ceh-awˇ, aˬ yawꞈ-euˬ gʼawˇ mawˇ-ahˇ daˇ siˇ siˇ 
byoe nehˬ-awˬ. Aˬ yawꞈ-euˬ nymˇ-ahˇ kʼawꞈ deh byaˆ-awˇ, aˬ nyoˬ ceˬ ceˬ bymˇ taˬ-
euˬ loꞈ-ehˇ bi jaˆ-awˬ.  
12Dawˬ heu dawˬ-ahˇ puiˬ-awˇ Uˬ duˬ tahˬ nymˇ nymˇ ma kʼoeˇ nymˇ-ahˇ laˆ cawˆ-
eu lehˇ kʼaˇ leh jeh-eu sahˬ paˬ aˬ geu gʼaˬ-ahˇ maˬ kaˬ, Yeˬluˇsaˬlehˬ meuˬ-ahˇ aˬ 
yawꞈ-ahˇ uˬ duˬ tahˬ-eu jawˇ duˬ bi pyeuꞈ-eu lehˇ tsaˬ tsoˆ-euˬ Miˬyehˇ neh aˇ yaˬ bi 
yuˇ dzeh luꞈ-uˇ. Ngaˇ Daˬliˇ dawˬ heu dawˬ biꞈ-eu ma. Tiˬ pawꞈ-iˬ maˬ bi dzeˇ ni naˇ 
haˬ geuꞈ-awˬ.” 

Uˬ duˬ tahˬ nymˇ nymˇ ma a nehˬ-euˬ 

13Kʼoeˇ naˇ, Uˇpaˬlaˇ lawˇ baˬ nahˇ ma ga kʼehˬ paw miˇ kʼahˬ-ahˇ uˆ lahˇ-eu gʼaˬ 
pyeuꞈ-eu Taˬteˬnehˇ, Sheˬdaˬbawˇzaˬnehˇ hawˇ-eu aˬ nyaꞈ-euˬ cawˬ yaw huiˬ yaw 

mahˇ dawˬ tawˆ luꞈ, sahˬ paˬ Daˬliˇ neh dawˬ kʼaˇ biꞈ nehˬ-euˬ loꞈ-ehˇ mˇ byah-euˬ 
meh.  
14Miˬyehˇ gʼaˇ duˬ ngehˬ dah-eu nyiˬ gʼaˬ pyeuꞈ-eu Haˬgaiˇ hawˇ-eu Zaˬkaˬliˇ aˬ 
nyaꞈ neh gʼaˬ biꞈ nehˬ-euˬloꞈ-ehˇ, Yuˇdaˆ tsawˇ haˬ aˬ yuiꞈ aˬ tsu deuˬ Uˬ duˬ tahˬ 
nymˇ nymˇ ma tsoˆ-eu gaˇ-ahˇ tiˬ tiˆ saˇ-iˬ tiˬ tiˆ mˇ daˆ leꞈ-euˬ meh. Iˇsaˬleˬlaˆ-euˬ 
Miˬyehˇ hawˇ-eu Paˇshaˇ sahˬ paˬ deuˬ pyeuꞈ-eu Guˇluˆ, Daˬliˇ hawˇ-eu 
Aˬtaˬdzeuˬsehˆmaꞈ neh dawˬ biꞈ-euˬ loꞈ-ehˇ, Uˬ duˬ tahˬ nymˇ nymˇ ma-ahˇ aˬ yawꞈ 
maꞈ tsoˆ gʼaˬ-euˬ meh.  
15Sahˬ paˬ Daˬliˇ uˆ lahˇ-eu koꞈ kʼoꞈ tiˬ kʼoꞈ Aˬdaˬlaˬ ba la smˬ nah tiˬ nah-ahˇ, aˬ 
yawꞈ maꞈ Uˬ duˬ tahˬ nymˇ nymˇ ma tsoˆ gʼaˬ-euˬ meh.  
16Kʼoeˇ naˇ, Iˇsaˬleˬlaˆ tsawˇ haˬ pyeuꞈ-eu piˇ ma deuˬ, Leˬbiˇ tsawˇ haˬ deuˬ hawˇ-
eu, Baˬbuˇloˬ miˇ kʼahˬ-ahˇ neh gʼoꞈ laˇ-euˬ deuˬ dawˬ tawˆ luꞈ, laˬ kʼaˬ tiˬ cehˇ Uˬ 
duˬ tahˬ nymˇ nymˇ ma a nehˬ-euˬ meh.  
17Uˬ duˬ tahˬ nymˇ nymˇ ma a nehˬ-eu gʼaˇ duˬ, mawˇ neˇ tiˬ yaˇ mawˇ, yawˇ nyiˬ 
yaˇ mawˇ hawˇ-eu, yawˇ zaˬ oeˬ yaˇ mawˇ aˬ yawꞈ maꞈ lawˇ nehˬ-euˬ meh. Iˬ baˇ 
shawˇ-eu lawˇ-eu jeˬ gʼaˇ duˬ kʼawꞈ, Iˇsaˬleˬlaˆ tsawˇ jeuˬ tiˬ jeuˬ-euˬ ciꞈ myehꞈ tiˬ 
mawˇ doˇ leˇ-ehˇ, ciꞈ myehꞈ tseˇ nyiꞈ mawˇ aˬ yawꞈ maꞈ lawˇ-euˬ meh.  
18Moˇseˬ-euˬ sahˬ boꞈ paˇ dmˬ laꞈ kʼoeˇ mehˬ taˬ tsoˆ taˬ-euˬ jaˆ-eu loꞈ-ehˇ, 
Yeˬluˇsaˬlehˬ meuˬ Uˬ duˬ tahˬ nymˇ nymˇ ma laꞈ kʼoeˇ gaˇ bi mˇ-eu gʼaˇ duˬ, piˇ ma 
deuˬ hawˇ-eu Leˬbiˇ tsawˇ haˬ deuˬ-ahˇ aˬ yawꞈ maꞈ aˇ muˇ muˇ baw nehˬ-euˬ meh.  

Baˬsaˬkaˬ bawˬ-iˬ 

19Ba la yaw beh siˬ tseˇ oeˬ nah tiˬ nah-ahˇ, Baˬbuˇloˬ miˇ kʼahˬ-ahˇ neh gʼoꞈ laˇ-euˬ 
tsawˇ haˬ deuˬ Baˬsaˬkaˬ bawˬ-iˬ gʼeh-euˬ meh.  
20Piˇ ma deuˬ hawˇ-eu Leˬbiˇ tsawˇ haˬ deuˬ dawˬ tawˆ luꞈ gʼawˇ mawˇ shawˇ-eu 
zahˇ jahˇ gʼaˬ-awˇ lehˬ hmˬ dah taˬ-euˬ meh. Leˬbiˇ tsawˇ haˬ deuˬ-aˬ, Baˬbuˇloˬ miˇ 
kʼahˬ-ahˇ neh gʼoꞈ laˇ-euˬ deuˬ dawˬ tawˆ luꞈ gʼaˇ duˬ maˬ ehˇ, piˇ ma deuˬ gʼaˇ duˬ 
maˬ ehˇ, yawˬ ha-euˬ gʼaˇ duˬ maˬ ehˇ, Baˬsaˬkaˬ yawˇ zaˬ sehꞈ-euˬ meh.  
21Baˬbuˇloˬ miˇ kʼahˬ-ahˇ neh gʼoꞈ laˇ-euˬ Iˇsaˬleˬlaˆ tsawˇ haˬ dawˬ tawˆ luꞈ maˬ 
ehˇ, miˇ kʼahˬ kʼoeˇ kʼahˬ-ahˇ jawˇ-eu aˬ cawˬ tsawˇ jeuˬ tawˬ luꞈ-eu lawˇ ciꞈ zaˬ-euˬ 
zahˇ sahˇ kʼoꞈ-ahˇ byehˇ dzeh-awˇ, Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ uˬ duˬ kʼaˇ tahˬ laˇ-euˬ tsawˇ haˬ dawˬ tawˆ luꞈ maˬ ehˇ, 
Baˬsaˬkaˬ bawˬ-iˬ-ahˇ lawˇ-euˬ shaˬ jiˇ dzaˬ-euˬ meh.  
22Shiꞈ nah keuˆ ni, laˬ kʼaˬ tiˬ cehˇ Dehˬ tseˬ maˬ ahˇ-eu kaˬ muˇ dzaˬ-eu bawˬ-iˬ aˬ 
yawꞈ maꞈ gʼeh-euˬ meh. Aˬshuˇliˆ sahˬ paˬ aˬ yawꞈ maꞈ-ahˇ nui ma taꞈ laˇ-awˇ, 
Iˇsaˬleˬlaˆ tsawˇ jeuˬ-euˬ Miˬyehˇ-euˬ Uˬ duˬ tahˬ nymˇ nymˇ ma tsoˆ gaˇ aˬ yawꞈ 
maꞈ-ahˇ caw ba nehˬ laꞈ ni Sahˬpaˬ Miˬyehˇ jahˇ-euˬ miˇ neh, aˬ yawꞈ maꞈ laˬ kʼaˬ 
cehˇ dui dui-eu meh.  

Eˇzaˬlaˬ 7 

Eˇzaˬlaˬ Yeˬluˇsaˬlehˬ meuˬ-ahˇ gʼoꞈ keuˆ laˇ-euˬ 

1-5Aˇ kʼoꞈ aˇ la gʼawˬ myahˇ ni dzeuˇ-iˇ-awˇ, Paˇshaˇ miˇ kʼahˬ-ahˇ Aˬtaˬdzeuˬsehˆ uˆ 
lahˇ-eu yamˬ-ahˇ, Eˇzaˬlaˬ lehˇ myahˇ-euˬ tsawˇ haˬ tiˬ gʼaˬ jawˇ-euˬ meh. Piˇ ma 
yaw huiˬ gʼaˬ pyeuꞈ-eu Aˬloˬ-ahˇ neh aˇ dahˬ beh-awˇ gui ka leꞈ-euˬ aˬ yawꞈ-euˬ 
tsuiꞈ-aˬ, heu loꞈ-ehˇ meh. Aˬloˬ, Eˇlaˬzaˬ, Piˇnaˬhaˇ, Aˬbiˇshahˬ, Buˇkiˬ, Awˇzeˬ, 
Zeˬlaˬhiˇ, Meˬlaˇyoˆ, Aˬzaˬyiˇ, Aˬmaˬliˇ, Aˬhiˇtuˆ, Zaˬdoˆ, Shaˬlmˬ, Hiˇlaˬkiˇ, Aˬzaˬyiˇ, 
Seˬlehˇyaˬ, Eˇzaˬlaˬ lehˇ meh.  
6Eˇzaˬlaˬ kʼoeˇ gʼaˬ Baˬbuˇloˬ miˇ kʼahˬ-ahˇ neh gʼoꞈ doˆ laˇ-euˬ meh. Aˬ yawꞈ-aˬ, 
Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ neh Moˇseˬ-ahˇ biꞈ-euˬ 
zahˇ dawˬ kʼoꞈ dawˬ siˬ nya dui dui-eu zahˇ dzoeˬ miˬ ma tiˬ gʼaˬ pyeuꞈ-eu meh. 
Eˇzaˬlaˬ-aˬ, aˬ yawꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh biꞈ-euˬ guiˬ lahˬ za-
euˬ tsawˇ haˬ pyeuꞈ-eu miˇ neh, aˬ yawꞈ kʼaˇ shaˇ-eu jeˬ sahˬ paˬ aˬ yawꞈ-ahˇ biꞈ-
euˬ meh.  
7Sahˬ paˬ Aˬtaˬdzeuˬsehˆ uˆ lahˇ-eu shiꞈ kʼoꞈ tiˬ kʼoꞈ-ahˇ, Iˇsaˬleˬlaˆ tsawˇ haˬ tiˬ paˆ 
na deuˬ maˬ ehˇ, piˇ ma deuˬ hawˇ-eu Leˬbiˇ tsawˇ haˬ tiˬ paˆ na deuˬ maˬ ehˇ, caˇ 
dawˬ caˇ-eu deuˬ hawˇ-eu Uˬ duˬ tahˬ nymˇ nymˇ ma lahˇ kʼehˬ-ahˇ loꞈ piˇ-eu deuˬ 
maˬ ehˇ, Uˬ duˬ tahˬ nymˇ nymˇ ma-ahˇ gaˇ mˇ-eu deuˬ maˬ ehˇ, Baˬbuˇloˬ miˇ 
kʼahˬ-ahˇ neh Yeˬluˇsaˬlehˬ meuˬ-ahˇ gʼoꞈ leˇ-euˬ meh.  
8Sahˬ paˬ Aˬtaˬdzeuˬsehˆ uˆ lahˇ-eu shiꞈ kʼoꞈ tiˬ kʼoꞈ ba la ngaˬ siˬ tiˬ siˬ yaw beh 
nah-ahˇ, Yeˬluˇsaˬlehˬ meuˬ-ahˇ aˬ yawꞈ gʼoꞈ keuˆ laˇ-euˬ meh.  
9Kʼoeˇ ngeh kʼoꞈ ba la yaw beh siˬ aˇ nah yaw beh nah-ahˇ Baˬbuˇloˬ miˇ kʼahˬ-ahˇ 
neh aˬ yawꞈ doˆ laˇ-awˇ, Miˬyehˇ sheuˬ gʼeh-euˬ miˇ neh, ba la ngaˬ siˬ tiˬ siˬ yaw 
beh nah-ahˇ Yeˬluˇsaˬlehˬ meuˬ-ahˇ gʼoꞈ keuˆ laˇ-euˬ meh.  
10Eˇzaˬlaˬ-aˬ, Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ dzaw geuꞈ-awˇ caw teh-
eu gʼaˇ duˬ maˬ ehˇ, zahˇ dawˬ kʼoꞈ dawˬ kʼoeˇ deuˬ hawˇ-eu zahˇ sahˇ kʼoꞈ deuˬ 
Iˇsaˬleˬlaˆ tsawˇ haˬ deuˬ-ahˇ mehˬ nehˬ tsoˆ nehˬ-eu gʼaˇ duˬ maˬ ehˇ, noeˬ tsehˆ 
taˬ-euˬ tsawˇ haˬ tiˬ gʼaˬ pyeuꞈ-eu meh.  

Aˬtaˬdzeuˬsehˆ neh Eˇzaˬlaˬ-ahˇ boꞈ nehˬ-euˬ sahˬ boꞈ 

11Piˇ ma hawˇ-eu zahˇ dzoeˬ miˬ ma kʼawꞈ pyeuꞈ-awˇ, Iˇsaˬleˬlaˆ tsawˇ jeuˬ-ahˇ 
Sahˬpaˬ Miˬyehˇ neh boꞈ-euˬ zahˇ dawˬ kʼoꞈ dawˬ deuˬ hawˇ-eu zahˇ sahˇ kʼoꞈ deuˬ-
ahˇ yaw muiˬ paˬ-ehˇ siˬ duˬ-eu gʼaˬ pyeuꞈ-eu Eˇzaˬlaˬ-ahˇ sahˬ paˬ Aˬtaˬdzeuˬsehˆ 
neh boꞈ nehˬ-euˬ sahˬ boꞈ-aˬ, heu loꞈ-ehˇ meh.  
12“Mˬ taˆ Miˬyehˇ-euˬ Zahˇ dawˬ kʼoꞈ dawˬ siˬ nya-eu zahˇ dzoeˬ miˬ ma pyeuꞈ-eu 
piˇ ma Eˇzaˬlaˬ jawˇ gaˇ, sahˬ paˬ Aˬtaˬdzeuˬsehˆ heu loꞈ-ehˇ sahˬ boꞈ boꞈ ahˇ laꞈ-eu 
ma.  
13“Ngaˬ-euˬ miˇ kʼahˬ laꞈ kʼoeˇ kʼaˇ jawˇ-eu Iˇsaˬleˬlaˆ tsawˇ haˬ dawˬ tawˆ luꞈ, piˇ 
ma deuˬ maˬ ehˇ, Leˬbiˇ tsawˇ haˬ deuˬ maˬ ehˇ, Yeˬluˇsaˬlehˬ meuˬ-ahˇ kʼaˇ gʼoꞈ leˇ 
mawꞈ-eu deuˬ-ahˇ nawˬ nehˬ-ehˇ bi gʼoꞈ leˇ-awˬ.  
14Nawˬ-euˬ laꞈ-ahˇ jaˆ-eu nawˬ-euˬ Miˬyehˇ-euˬ zahˇ dawˬ kʼoꞈ dawˬ-ahˇ Yuˇdaˆ miˇ 
kʼahˬ hawˇ-eu Yeˬluˇsaˬlehˬ meuˬ laꞈ kʼoeˇ aˇ naˆ ni caw teh luꞈ-eu gaˇ kawˆ bi 
pyehˆ tseˇ haw leˇ-eu gʼaˇ duˬ, ngaˇ hawˇ-eu ngaˬ-ahˇ nui noeˬ nui duˇ biꞈ-eu shiꞈ 
gʼaˬ gʼeh-awˇ, nawˬ-ahˇ pyehˬ gʼeh-eu ma.  

15Yeˬluˇsaˬlehˬ meuˬ Uˬ duˬ tahˬ nymˇ nymˇ ma-euˬ Miˬyehˇ pyeuꞈ-eu Iˇsaˬleˬlaˆ 
tsawˇ jeuˬ-euˬ Miˬyehˇ-ahˇ, ngaˇ hawˇ-eu ngaˬ-ahˇ nui noeˬ nui duˇ biꞈ-eu deuˬ neh 
damˬ nehˬ-euˬ shuiˇ hawˇ-eu pyuˇ deuˬ kʼawꞈ, nawˇ ya yuˇ gʼeh meh. 
16Baˬbuˇloˬ miˇ kʼahˬ laꞈ kʼoeˇ nawˇ kʼaˇ taꞈ za-euˬ pyuˇ hawˇ-eu shuiˇ deuˬ maˬ ehˇ, 
Iˇsaˬleˬlaˆ tsawˇ haˬ deuˬ hawˇ-eu aˬ yawꞈ maꞈ-euˬ piˇ ma deuˬ neh, Yeˬluˇsaˬlehˬ 
meuˬ-ahˇ jaˆ-eu aˬ yawꞈ maꞈ-euˬ Miˬyehˇ-euˬ Uˬ duˬ tahˬ nymˇ nymˇ ma gʼaˇ duˬ 
damˬ nehˬ-euˬ jeˬ maˬ ehˇ, nawˇ ya yuˇ gʼeh meh.  
17“Pyuˇ kʼoeˇ deuˬ-ahˇ nawˇ saˇ jaˇ taˬ-awˇ zmˬ-eu laꞈ kʼoeˇ, mawˇ neˇ deuˬ, yawˇ 
deuˬ, yawˇ zaˬ deuˬ, cehˇ deuˬ hawˇ-eu aˬ gaꞈ dzaˇ uiˇ zeuˇ-awˇ, Yeˬluˇsaˬlehˬ meuˬ-
euˬ Uˬ duˬ tahˬ nymˇ nymˇ ma-ahˇ jaˆ-eu lawˇ duˬ kʼoeˇ taˆ ya lawˇ meh.  
18Dzehˬ laˇ-euˬ pyuˇ hawˇ-eu shuiˇ deuˬ-ahˇ, Miˬyehˇ nui ma tsaˬ-eu loꞈ-ehˇ nawˇ 
hawˇ-eu nawˬ-euˬ miˇ kʼahˬ zaˬ deuˬ kʼaˇ zmˬ mawꞈ gaˇ zmˬ nya meh.  
19Uˬ duˬ tahˬ nymˇ nymˇ ma laꞈ kʼoeˇ uˬ duˬ tahˬ ngeh bi zmˬ-eu lehˇ nawˬ-ahˇ biꞈ 
nehˬ taˬ-euˬ keu ka deuˬ-ahˇ, Yeˬluˇsaˬlehˬ meuˬ-euˬ Miˬyehˇ-ahˇ nawˇ ya a nehˬ 
meh.  
20Kʼoeˇ naˇ, Uˬ duˬ tahˬ nymˇ nymˇ ma gʼaˇ duˬ nawˇ kʼaˇ loˬ-eu nui jeˬ dawˬ tawˆ 
luꞈ-ahˇ, sahˬ paˬ-euˬ pyuˇ shuiˇ myawˬ gahˬ laꞈ kʼoeˇ nawˇ yuˇ doˆ-awˇ hehˇ gʼeh 
nya tehꞈ-a.  
21“Mˬ taˆ Miˬyehˇ-euˬ zahˇ dawˬ kʼoꞈ dawˬ siˬ duˬ-eu zahˇ dzoeˬ miˬ ma pyeuꞈ-eu 
piˇ ma Eˇzaˬlaˬ kʼaˇ shaˇ-eu yawˬ jeˬ na luꞈ-ahˇ maˬ nyi naˬ ni biꞈ nehˬ-eu gʼaˇ duˬ, 
Uˇpaˬlaˇ lawˇ baˬ nahˇ ma doˆ kʼehˬ paw miˇ kʼahˬ-ahˇ jawˇ-eu pyuˇ shuiˇ myawˬ 
gahˬ bi jeˬ hmˬ-euˬ yaw huiˬ yaw mahˇ dawˬ tawˆ luꞈ-ahˇ ngaˇ dawˬ biꞈ-eu ma.  
22Pyuˇ nyiˬ heˇ oeˬ tseˇ jawꞈ-i, cehˇ ngaˬ yaˇ daˇ, aˬ gaꞈ dzaˇ uiˇ smˬ heˇ tsaꞈ, saˬ loˬ 
tsiˇ smˬ heˇ tsaꞈ-ahˇ keuˆ ni hawˇ-eu, saˬ deuꞈ kʼaˇ loˬ-eu myaˆ ni biꞈ-eu gʼaˇ duˬ 
ngaˇ dawˬ biꞈ-eu ma.  
23Ngaˬ-ahˇ maˬ ehˇ, ngaˬ-euˬ jeˬ nah sahˬ paˬ kʼaˇ geuꞈ-eu deuˬ-ahˇ maˬ ehˇ, mˬ taˆ 
Miˬyehˇ nui ma maˬ ya pehˇ ni, aˬ yawꞈ-euˬ Uˬ duˬ tahˬ nymˇ nymˇ ma gʼaˇ duˬ kʼaˇ 
loˬ-eu yawˬ jeˬ na luꞈ-ahˇ naw maꞈ yaw muiˬ paˬ-ehˇ ya biꞈ nehˬ meh.  
24Piˇ ma deuˬ, Leˬbiˇ tsawˇ haˬ deuˬ, caˇ dawˬ caˇ-eu deuˬ, Uˬ duˬ tahˬ nymˇ nymˇ 
ma-ahˇ loꞈ piˇ-eu tsawˇ haˬ deuˬ hawˇ-eu gaˇ mˇ-eu deuˬ ahˇ leˇ-ehˇ, Uˬ duˬ tahˬ 
nymˇ nymˇ ma-ahˇ taꞈ leˇ-eu tsawˇ haˬ deuˬ-ahˇ naw maꞈ kawˬ maˬ ya taꞈ-a.  
25“Eˇzaˬlaˬ nawˇ gʼaˬ-aˬ, nawˬ-euˬ Miˬyehˇ-euˬ zahˇ dawˬ kʼoꞈ dawˬ-ahˇ gʼoe-awˇ 
dehꞈ luꞈ-eu Uˇpaˬlaˇ lawˇ baˬ nahˇ ma doˆ kʼehˬ paw kʼaˇ jawˇ-eu tsawˇ haˬ dawˬ 
tawˆ luꞈ kʼoeˇ taˆ bi uˆ lahˇ-eu gʼaˇ duˬ, nawˬ-euˬ Miˬyehˇ neh nawˬ-ahˇ biꞈ taˬ-euˬ 
zaˬ siˬ tsawˇ gahˇ-ahˇ gʼoe-awˇ, uˆ lahˇ-eu deuˬ hawˇ-eu yaˇ kʼaˬ daˇ-eu deuˬ tseˇ 
doˆ-awˬ. Zahˇ dawˬ kʼoꞈ dawˬ-ahˇ maˬ siˬ-eu tsawˇ haˬ deuˬ-ahˇ nawˇ zahˇ dawˬ 
kʼoꞈ dawˬ mehˬ nehˬ-awˬ.  
26Nawˬ-euˬ Miˬyehˇ-euˬ zahˇ dawˬ kʼoꞈ dawˬ deuˬ-ahˇ maˬ ehˇ, ngaˬ-euˬ miˇ kʼahˬ 
kʼahˬ ma-euˬ zahˇ dawˬ kʼoꞈ dawˬ deuˬ-ahˇ maˬ ehˇ, maˬ naˇ haˬ geuꞈ-eu tsawˇ haˬ 
jawˇ naˇ, maˬ nyi naˬ ni tiˬ poˆ tehꞈ-ehˇ kʼehˬ nehˬ kʼaˆ nehˬ-awˬ. Sehꞈ-eu laꞈ kʼoeˇ 
maˬ ehˇ, miˇ kʼahˬ laꞈ kʼoeˇ neh teh dzeh-eu laꞈ kʼoeˇ maˬ ehˇ, pyuˇ shuiˇ myawˬ 

gahˬ dawˬ tawˆ luꞈ yuˇ jiˇ nehˬ-eu laꞈ kʼoeˇ maˬ ehˇ, paꞈ kuˆ-ahˇ dawˆ-eu laꞈ kʼoeˇ 
maˬ ehˇ, kʼehˬ nehˬ kʼaˆ nehˬ-awˬ.” 

Eˇzaˬlaˬ Miˬyehˇ-ahˇ ja ceuˬ-euˬ 

27Eˇzaˬlaˬ ehˇ-eu, “Aˬ dui-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ 
Miˬyehˇ-ahˇ ja ceuˬ-awˬ. Yeˬluˇsaˬlehˬ meuˬ-ahˇ jaˆ-eu Sahˬpaˬ Miˬyehˇ-euˬ Uˬ duˬ 
tahˬ nymˇ nymˇ ma-ahˇ Baˬbuˇloˬ sahˬ paˬ heu loꞈ-ehˇ taˬ huiˬ taˬ mahˇ ni aˬ yawꞈ 
jahˇ-euˬ meh.  
28Miˬyehˇ-euˬ guiˬ lahˬ baˬ da neh, Baˬbuˇloˬ sahˬ paˬ maˬ ehˇ, aˬ yawꞈ-ahˇ nui noeˬ 
nui duˇ biꞈ-eu deuˬ maˬ ehˇ, baoˬ ahˇ-eu aˬ yawꞈ-euˬ gaˇ mˇ-eu yaw huiˬ yaw mahˇ 
deuˬ maˬ ehˇ, ngaˬ-ahˇ nui ma tsaˬ-eu meh. Ngaˬ-euˬ Miˬyehˇ pyeuꞈ-eu Sahˬpaˬ 
Miˬyehˇ ngaˬ-ahˇ gʼaˬ biꞈ laꞈ-euˬ miˇ neh, Iˇsaˬleˬlaˆ tsawˇ jeuˬ tsawˇ ca-euˬ aˬ yuiꞈ 
aˬ tsu gʼawˬ mya gʼaˬ-ahˇ ngaˬ nehˬ-ehˇ sheuˬ kʼoꞈ laꞈ nya-euˬ ma” lehˇ ehˇ-eu meh.  

Eˇzaˬlaˬ 8 

Baˬbuˇloˬ miˇ kʼahˬ-ahˇ neh gʼoꞈ laˇ-euˬ tsawˇ haˬ deuˬ 

1Yaw beh neh Baˬbuˇloˬ miˇ kʼahˬ-ahˇ bi nyehꞈ ka gʼeh-awˇ, sahˬ paˬ 
Aˬtaˬdzeuˬsehˆ uˆ lahˇ-eu yamˬ-ahˇ Eˇzaˬlaˬ nehˬ-ehˇ tiˬ kawˆ loꞈ-ehˇ Yeˬluˇsaˬlehˬ 
meuˬ-ahˇ gʼoꞈ laˇ-euˬ Iˇsaˬleˬlaˆ tsawˇ jeuˬ tsawˇ ca deuˬ-euˬ aˬ yuiꞈ aˬ tsu deuˬ-euˬ 
jaˇ laˇ-aˬ, heu loꞈ-ehˇ meh.  
2-3Piˇnaˬhaˇ-euˬ zaˬ deuˬ uˆ deuˬ laꞈ kʼoeˇ, Geˬlaˬshmˬ, Iˇdaˬmaˬ-euˬ zaˬ deuˬ uˆ 
deuˬ laꞈ kʼoeˇ, Daˬyeˬlaˇ, Daˬbiˇ-euˬ zaˬ deuˬ uˆ deuˬ laꞈ kʼoeˇ, Sheˬkaˬniˇ-euˬ aˬ li 
Haˬtuˇshaˬ, Paˬloˆ-euˬ zaˬ deuˬ uˆ deuˬ laꞈ kʼoeˇ, Zaˬkaˬliˇ hawˇ-eu aˬ yawꞈ nehˬ-ehˇ 
tsawˇ myahˇ ahˇ-eu tiˬ yaˇ ngaˬ tseˇ gʼaˬ,  
4Paˬhaˆmawˇbaˆ-euˬ zaˬ deuˬ uˆ deuˬ laꞈ kʼoeˇ, Zeˬlaˬhiˇ-euˬ aˬ li Eˇliˆhawˇneˬ hawˇ-
eu aˬ yawꞈ nehˬ-ehˇ ahˇ-eu nyiˬ yaˇ gʼaˬ,  
5Zaˬtuˬ-euˬ zaˬ deuˬ uˆ deuˬ laꞈ kʼoeˇ, Yaˬhaˬzeˬlaˇ-euˬ aˬ li Sheˬkaˬniˇ hawˇ-eu aˬ 
yawꞈ nehˬ-ehˇ ahˇ-eu smˬ yaˇ gʼaˬ,  
6Aˬdeˬ-euˬ zaˬ deuˬ uˆ deuˬ laꞈ kʼoeˇ, Yawˇnaˆshaˬ-euˬ aˬ li Eˇbehˆ hawˇ-eu aˬ yawꞈ 
nehˬ-ehˇ ahˇ-eu ngaˬ tseˇ gʼaˬ,  
7Eˇlamˬ-euˬ zaˬ deuˬ uˆ deuˬ laꞈ kʼoeˇ, Aˬdaˬliˇ-euˬ aˬ li Yeˬshaˬyaˆ hawˇ-eu aˬ yawꞈ 
nehˬ-ehˇ ahˇ-eu shiꞈ tseˇ gʼaˬ,  
8Sheˬpaˬtiˇ aˇ jeuˬ laꞈ kʼoeˇ, Miˇkeˬlaˇ-euˬ aˬ li Zeˬbaˬdiˇ hawˇ-eu aˬ yawꞈ nehˬ-ehˇ 
ahˇ-eu yehꞈ tseˇ gʼaˬ,  
9Yoˇbaˬ-euˬ zaˬ deuˬ uˆ deuˬ laꞈ kʼoeˇ, Yeˬheˬlaˇ-euˬ aˬ li Awˇbaˬdiˇ hawˇ-eu aˬ yawꞈ 
nehˬ-ehˇ ahˇ-eu nyiˬ yaˇ tseˇ yehꞈ gʼaˬ,  
10Baˬniˬ-euˬ zaˬ deuˬ uˆ deuˬ laꞈ kʼoeˇ, Yawˇseˬpiˇ-euˬ aˬ li Sheˬloˇmiˇ hawˇ-eu aˬ 
yawꞈ nehˬ-ehˇ ahˇ-eu tiˬ yaˇ koꞈ tseˇ gʼaˬ,  
11Beˬbaiˬ-euˬ zaˬ deuˬ uˆ deuˬ laꞈ kʼoeˇ, Beˬbaiˬ-euˬ aˬ li Zaˬkaˬliˇ hawˇ-eu aˬ yawꞈ 
nehˬ-ehˇ ahˇ-eu nyiˬ tseˇ yehꞈ gʼaˬ,  

12Aˬzaˬgaˆ-euˬ zaˬ deuˬ uˆ deuˬ laꞈ kʼoeˇ, Haˬkaˬtaˬ-euˬ aˬ li Yoˇhaˬnaˬ hawˇ-eu aˬ 
yawꞈ nehˬ-ehˇ ahˇ-eu tiˬ yaˇ tseˇ gʼaˬ,  
13Aˬ cawˬ-euˬ jeˬ nah hawˇ-eu gʼoꞈ laˇ-euˬ deuˬ pyeuꞈ-eu Aˬdawˇniˇkamˬ-euˬ zaˬ 
deuˬ uˆ deuˬ laꞈ kʼoeˇ, Eˇliˇpaˬlehˇ, Yoeˬlaˇ, Sheˬmaˇyaˬ hawˇ-eu, aˬ yawꞈ maꞈ nehˬ-
ehˇ ahˇ-eu koꞈ tseˇ gʼaˬ,  
14Biˇgaˬbeˬ-euˬ zaˬ deuˬ uˆ deuˬ laꞈ kʼoeˇ, Uˇdehˇ, Zaˬkuˬlaˇ hawˇ-eu, aˬ nyaꞈ nehˬ-
ehˇ ahˇ-eu shiꞈ tseˇ gʼaˬ meh.  

Uˬ duˬ tahˬ nymˇ nymˇ ma laꞈ kʼoeˇ gaˇ bi mˇ-eu Leˬbiˇ tsawˇ haˬ deuˬ-ahˇ poˆ mawˇ-euˬ 

15Aˬ yawꞈ maꞈ dawˬ tawˆ luꞈ-ahˇ Aˬhaˬbaˬ meuˬ paw yoeˇ gʼeh-euˬ iˇ cuꞈ uiˇ kʼehˬ 
dawˬ peh ngaˇ kuˇ uiˬ-awˇ, smˬ nah keuˆ ni kʼoeˇ gaˇ sehˬ gʼawˆ gʼawˆ-awˇ naˬ-euˬ 
ma. Tsawˇ haˬ kʼoeˇ maꞈ laꞈ kʼoeˇ piˇ ma deuˬ ahˇ-awˇ, Leˬbiˇ tsawˇ haˬ tiˬ gʼaˬ-iˬ 
maˬ ahˇ gaˇ ngaˇ mawˇ-euˬ ma.  
16Kʼoeˇ miˇ neh, aˬ yuiꞈ aˬ tsu deuˬ pyeuꞈ-eu Eˇliˇzaˬ, Aˬyeˬlaˇ, Sheˬmaˇyaˬ, 
Eˇlaˬnaˬdaˬ, Yaˬliˆ, Eˇlaˬnaˬdaˬ, Naˬdaˬ, Zaˬkaˬliˇ hawˇ-eu, Meˬshuˇlamˬ aˬ ha gʼoeˬ 
gʼaˬ hawˇ-eu, tsawˇ gahˇ ahˇ-eu nyiˬ gʼaˬ pyeuꞈ-eu Yawˇyaˬliˆ hawˇ-eu Eˇlaˬnaˬdaˬ 
aˬ ha nyaꞈ-ahˇ bi kuˇ laˬ-iˇ-euˬ ma.  
17Aˬ yawꞈ maꞈ-ahˇ Kaˬseˬpyaˇ meuˬ-ahˇ jawˇ-eu deuˬ kʼoeˇ taˆ aˬ yuiꞈ geuꞈ luꞈ-eu 
Iˇdoˬ jawˇ gaˇ ngaˇ pyehˬ gʼeh-awˇ, Uˬ duˬ tahˬ nymˇ nymˇ ma laꞈ kʼoeˇ Miˬyehˇ-euˬ 
gaˇ bi mˇ-eu tsawˇ haˬ deuˬ biꞈ nehˬ laꞈ lehˇ, Iˇdoˬ hawˇ-eu aˬ yawꞈ-euˬ cawˬ deuˬ-
ahˇ bi shaˇ-iˇ-euˬ ma.  
18Miˬyehˇ-euˬ guiˬ lahˬ baˬ da neh, Maˬhaˬliˬ aˇ jeuˬ pyeuꞈ-eu Sheˬleˬbiˇ lehˇ 
myahˇ-euˬ nui noeˬ kʼoˆ tsehˆ-eu Leˬbiˇ tsawˇ haˬ tiˬ gʼaˬ aˬ yawꞈ maꞈ pyehˬ gʼeh 
laꞈ-awˇ, aˬ yawꞈ nehˬ-ehˇ aˬ yawꞈ-euˬ aˬ li deuˬ hawˇ-eu mehˇ nmˇ deuˬ tseˇ yehꞈ 
gʼaˬ caw teh laꞈ-euˬ meh. 
19Meˬlaˬliˇ aˇ jeuˬ pyeuꞈ-eu Haˬshaˬbiˇ, Yeˬshaˬyaˆ hawˇ-eu, aˬ yawꞈ nyaꞈ-euˬ aˬ 
yuiꞈ aˬ nyiˇ nyiˬ tseˇ gʼaˬ-ahˇ kʼawꞈ, aˬ yawꞈ maꞈ pyehˬ gʼeh laꞈ-euˬ meh.  
20Kʼoeˇ uˬ taꞈ, sahˬ paˬ Daˬbiˇ hawˇ-eu aˬ yawꞈ-euˬ gaˇ mˇ-eu yaw huiˬ yaw mahˇ 
deuˬ neh Leˬbiˇ tsawˇ haˬ deuˬ-ahˇ caw ba-eu gaˇ bi mˇ-euˬ deuˬ-euˬ zaˬ deuˬ uˆ 
deuˬ pyeuꞈ-eu tsawˇ haˬ nyiˬ yaˇ nyiˬ tseˇ gʼaˬ kʼawꞈ, aˬ yawꞈ maꞈ sheuˬ laꞈ-euˬ 
meh. Aˬ yawꞈ maꞈ dawˬ tawˆ luꞈ-euˬ tsawˇ myahˇ jaˇ laˇ yuˇ taˬ-euˬ meh.  

Eˇzaˬlaˬ hawˇ-eu Iˇsaˬleˬlaˆ tsawˇ haˬ deuˬ maˬ dzaˬ-eu zahˇ jahˇ-awˇ guiˬ lahˬ shaˇ-euˬ 

21Nga maꞈ gaˇ ma doˆ-iˇ luꞈ ngeh Miˬyehˇ sheuˬ gʼeh nehˬ laꞈ-awˇ, nga maꞈ-euˬ aˬ 
buˇ aˬ li deuˬ hawˇ-eu nga maꞈ kʼaˇ jaˆ-eu jeˬ dawˬ tawˆ luꞈ kʼoeˇ taˆ haw piˇ nehˬ 
laꞈ-eu gʼaˇ duˬ, yawˬ gʼaˬ na luꞈ maˬ dzaˬ-eu zahˇ jahˇ-eu laꞈ kʼoeˇ nui ma nahˬ yu ni 
taˬ-awˇ guiˬ lahˬ shaˇ-awˬ lehˇ, Aˬhaˬbaˬ uiˇ kʼehˬ dawˬ peh ngaˇ dawˬ biꞈ-eu ma. 
22Gaˇ pehˇ-ahˇ nga maꞈ-ahˇ muiˇ-eu deuˬ laˆ bahˬ laˇ gaˇ bi haw piˇ-eu gʼaˇ duˬ, guiˇ 
maꞈ tiˬ maꞈ bi caw teh le-awˬ lehˇ sahˬ paˬ Aˬtaˬdzeuˬsehˆ-ahˇ ngaˇ maˬ shaˇ saˇ 
nya. Aˬ jeˬ miˇ neh ehˇ naˇ, Nga maꞈ-euˬ Miˬyehˇ-aˬ, aˬ yawꞈ-ahˇ gʼoe-eu tsawˇ haˬ 
deuˬ-ahˇ ngehˬ gʼeh dah teˬ nehˬ-awˇ, aˬ yawꞈ-ahˇ byehˇ dzeh-eu tsawˇ haˬ deuˬ-
ahˇ bye-eu laꞈ kʼoeˇ kʼehˬ nehˬ kʼaˆ nehˬ-eu meh lehˇ aˬ yawꞈ-ahˇ ehˇ nehˬ taˬ-euˬ 
ma.  

23Kʼoeˇ miˇ neh, Miˬyehˇ nga maꞈ-ahˇ haw piˇ nehˬ laꞈ-eu gʼaˇ duˬ nga maꞈ maˬ 
dzaˬ-eu zahˇ jahˇ-awˇ guiˬ lahˬ shaˇ ngeh, nga maꞈ-euˬ shaˇ dawˬ-ahˇ naˇ haˬ geuꞈ 
nehˬ laꞈ-euˬ meh.  

Uˬ duˬ tahˬ nymˇ nymˇ ma gʼaˇ duˬ damˬ-euˬ deuˬ 

24Piˇ ma deuˬ laꞈ kʼoeˇ aˬ yuiꞈ geuꞈ luꞈ-eu deuˬ pyeuꞈ-eu Sheˬleˬbiˇ, Haˬshaˬbiˇ 
hawˇ-eu, nui deuˬ tseˇ gʼaˬ-ahˇ ngaˇ tseˇ doˆ-euˬ ma. 
25Kʼoeˇ naˇ, sahˬ paˬ Aˬtaˬdzeuˬsehˆ, aˬ yawꞈ-ahˇ nui noeˬ nui duˇ biꞈ-eu deuˬ, aˬ 
yawꞈ-euˬ gaˇ mˇ-eu yaw huiˬ yaw mahˇ deuˬ hawˇ-eu, Iˇsaˬleˬlaˆ tsawˇ haˬ deuˬ 
neh Uˬ duˬ tahˬ nymˇ nymˇ ma-ahˇ bi zmˬ-eu lehˇ damˬ taˬ-euˬ pyuˇ hawˇ-eu shuiˇ 
deuˬ-ahˇ ngaˇ saˆ haw-awˇ, piˇ ma deuˬ-ahˇ biꞈ nehˬ-euˬ ma.  
26Pyuˇ hawˇ-eu shuiˇ kʼoeˇ deuˬ-ahˇ saˆ haw ngeh, pyuˇ tiˬ muiˇ ngaˬ heˇ jawꞈ-i, oeˬ 
tseˇ nyiꞈ jawꞈ-i byah-eu pyuˇ ngeuˬ kʼeu tiˬ yaˇ hmˬ, shuiˇ tiˬ heˇ nyiˬ yaˇ oeˬ tseˇ 
jawꞈ-i, 
27ngaˬ jawꞈ-i byah-eu shuiˇ naˬ bo nyiˬ tseˇ bo hawˇ-eu, shuiˇ naˬ bo kʼoeˇ deuˬ naˆ 
ni aˇ poeˬ jaˆ-eu muiˬ dui dui-eu guiˬ shuiˇ naˬ bo nyiˬ bo byah-eu meh.  
28Aˬ yawꞈ maꞈ-ahˇ ngaˇ ehˇ nehˬ-euˬ, “Naw maꞈ-euˬ gʼawˇ mawˇ hawˇ-eu naw maꞈ 
neh nui ma keuˆ-awˇ damˬ taˬ-euˬ pyuˇ hawˇ-eu shuiˇ myawˬ guˇ heu deuˬ-aˬ, naw 
maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ Miˬyehˇ mehˬ shi 
muiˬ-eu shawˇ-eu jeˬ pyeuꞈ-eu meh.  
29Kʼoeˇ deuˬ-ahˇ, Uˬ duˬ tahˬ nymˇ nymˇ ma-ahˇ keuˆ ni maˬ bi byoˆ-iˇ ni yaw muiˬ 
paˬ-ehˇ yuˇ keuˆ gʼeh-awˇ, piˇ ma deuˬ jawˇ-eu lawˆ laꞈ kʼoeˇ saˆ haw-awˇ, piˇ ma 
deuˬ laꞈ kʼoeˇ aˬ yuiꞈ aˬ tsu geuꞈ-eu deuˬ, Leˬbiˇ tsawˇ haˬ deuˬ hawˇ-eu, 
Yeˬluˇsaˬlehˬ meuˬ-ahˇ jawˇ-eu Iˇsaˬleˬlaˆ tsawˇ haˬ aˬ yuiꞈ aˬ tsu deuˬ-euˬ laꞈ-ahˇ a 
nehˬ-awˬ.” 
30Kʼoeˇ naˇ, pyuˇ, shuiˇ hawˇ-eu myawˬ guˇ kʼoeˇ deuˬ-ahˇ, piˇ ma deuˬ hawˇ-eu 
Leˬbiˇ tsawˇ haˬ deuˬ ha geuꞈ-awˇ, Yeˬluˇsaˬlehˬ meuˬ-ahˇ jaˆ-eu Uˬ duˬ tahˬ nymˇ 
nymˇ ma-ahˇ yuˇ gʼeh-euˬ meh.  

Yeˬluˇsaˬlehˬ meuˬ-ahˇ gʼoꞈ leˇ-euˬ 

31Ba la yaw beh siˬ tseˇ nyiꞈ nah-ahˇ, Aˬhaˬbaˬ uiˇ kʼehˬ-ahˇ neh nga maꞈ luˆ-iˇ-awˇ, 
Yeˬluˇsaˬlehˬ meuˬ-ahˇ le-euˬ ma. Nga maꞈ gaˇ pehˇ le luꞈ ngeh, nga maꞈ-euˬ 
Miˬyehˇ nga maꞈ nehˬ-ehˇ jawˇ-awˇ, nga maꞈ-ahˇ muiˇ-eu deuˬ hawˇ-eu gaˇ pehˇ gaˇ 
laˆ nga maꞈ-ahˇ kʼoeˬ deuˆ laˇ-eu deuˬ-euˬ laꞈ-ahˇ neh nga maꞈ-ahˇ haw piˇ nehˬ laꞈ-
euˬ meh.  
32Yeˬluˇsaˬlehˬ meuˬ-ahˇ nga maꞈ le keuˆ ngeh, smˬ nah gʼaˬ naˬ naˬ-euˬ ma.  
33Oeˬ nah tiˬ nah-ahˇ Uˬ duˬ tahˬ nymˇ nymˇ ma-ahˇ nga maꞈ le-awˇ, pyuˇ, shuiˇ, 
myawˬ guˇ, kʼoeˇ deuˬ-ahˇ saˆ haw-awˇ, Uˇliˇyaˆ-euˬ aˬ li piˇ ma Meˬlaˬmoˇ-ahˇ a 
nehˬ-euˬ ma. Piˇnaˬhaˇ-euˬ aˬ li Eˇlaˬzaˬ hawˇ-eu, Leˬbiˇ tsawˇ haˬ deuˬ pyeuꞈ-eu 
Yeˬshah-euˬ aˬ li Yawˇzaˬbaˆ hawˇ-eu Biˇnuiˇ-euˬ aˬ li Nawˇdiˆ aˬ nyaꞈ kʼawꞈ, aˬ 
yawꞈ nehˬ-ehˇ jawˇ luꞈ-eu meh.  
34Yawˬ jeˬ na luꞈ-ahˇ gui haw saˆ haw-awˇ, tiˬ poˆ tehꞈ-ehˇ jaˇ laˇ yaw muiˬ paˬ-ehˇ 
yuˇ taˬ-euˬ ma.  

35Baˬbuˇloˬ miˇ kʼahˬ-ahˇ neh gʼoꞈ laˇ-euˬ tsawˇ haˬ dawˬ tawˆ luꞈ, Iˇsaˬleˬlaˆ tsawˇ 
jeuˬ-euˬ Miˬyehˇ-ahˇ lawˇ nehˬ-eu gʼaˇ duˬ, miˬ dzaˬ-ahˇ dzah puiˆ-awˇ lawˇ-eu jeˬ 
yuˇ laꞈ-euˬ meh. Iˇsaˬleˬlaˆ tsawˇ jeuˬ dawˬ tawˆ luꞈ gʼaˇ duˬ mawˇ neˇ tseˇ nyiꞈ 
mawˇ lawˇ-euˬ meh. Yawˇ aˬ buˬ gʼoeˬ tseˇ koꞈ mawˇ hawˇ-eu yawˇ zaˬ shiꞈ tseˇ shiꞈ 
mawˇ kʼawꞈ aˬ yawꞈ maꞈ lawˇ-euˬ meh. Kʼoeˇ uˬ taꞈ, aˬ yawꞈ maꞈ-euˬ iˬ baˇ shawˇ-
eu gʼaˇ duˬ ciꞈ myehꞈ tseˇ nyiꞈ mawˇ lawˇ-euˬ meh. Jeˬ zaˬ heu deuˬ dawˬ tawˆ luꞈ 
miˬ dzaˬ-ahˇ dzah puiˆ-awˇ Sahˬpaˬ Miˬyehˇ-ahˇ lawˇ nehˬ-euˬ meh.  
36Uˇpaˬlaˇ lawˇ baˬ nahˇ ma ga kʼehˬ paw miˇ kʼahˬ-ahˇ uˆ lahˇ-eu sahˬ paˬ sahˬ ma 
deuˬ hawˇ-eu yaw huiˬ yaw mahˇ deuˬ-ahˇ, sahˬ paˬ Aˬtaˬdzeuˬsehˆ neh boꞈ-euˬ 
sahˬ boꞈ kʼoeˇ taꞈ biꞈ nehˬ ngeh, sahˬ paˬ sahˬ ma hawˇ-eu yaw huiˬ yaw mahˇ kʼoeˇ 
deuˬ kʼawꞈ aˬ yawꞈ maꞈ-ahˇ maˬ ehˇ, Uˬ duˬ tahˬ nymˇ nymˇ ma-ahˇ taꞈ-eu gaˇ deuˬ-
ahˇ maˬ ehˇ, caw ba nehˬ-euˬ meh.  

Eˇzaˬlaˬ 9 

Aˬ cawˬ tsawˇ jeuˬ-ahˇ sheuˬ dahˬ dzaˬ gaˇ taꞈ leˇ-awˇ Eˇzaˬlaˬ guiˬ lahˬ shaˇ-euˬ 

1Gaˇ kʼoeˇ deuˬ mˇ gʼaˬ jiˇ ngeh, Iˇsaˬleˬlaˆ tsawˇ haˬ aˬ yuiꞈ aˬ tsu tiˬ paˆ na deuˬ 
ngaˇ jawˇ gaˇ laˇ-awˇ, Iˇsaˬleˬlaˆ tsawˇ haˬ deuˬ, piˇ ma deuˬ hawˇ-eu Leˬbiˇ tsawˇ 
haˬ deuˬ-aˬ, aˬ yawꞈ maꞈ-euˬ dawˬ peh jawˇ-eu aˬ cawˬ tsawˇ jeuˬ deuˬ pyeuꞈ-eu 
Aˬmoˬ tsawˇ jeuˬ Mawˇbaˆ tsawˇ jeuˬ, Iˇjiˇtuˆ tsawˇ jeuˬ, Kaˬnaˬ tsawˇ jeuˬ, Heˬtaˆ 
tsawˇ jeuˬ, Paˬyehˆ tsawˇ jeuˬ, Yeˬbuˇ tsawˇ jeuˬ, Aˬmawˇliˆ tsawˇ jeuˬ kʼoeˇ deuˬ 
hawˇ-eu aˬ yawꞈ maꞈ-euˬ jawꞈ dui dui-eu zahˇ sahˇ kʼoꞈ deuˬ-ahˇ maˬ dehꞈ beu ni, 
dehꞈ keuˬ dehꞈ sho luꞈ-eu gaˇ kawˆ ehˇ laˇ-euˬ meh. 
2Yuˇdaˆ tsawˇ haˬ deuˬ-aˬ, aˬ cawˬ tsawˇ jeuˬ-ahˇ sheuˬ-eu laꞈ kʼoeˇ Miˬyehˇ-euˬ 
muiˬ-eu shawˇ-eu tsawˇ jeuˬ-ahˇ tsawˇ keuˬ bi keuˬ iˇ-euˬ meh. Aˬ yuiꞈ aˬ tsu deuˬ 
hawˇ-eu yaw huiˬ yaw mahˇ geuꞈ-eu deuˬ kʼoeˇ loꞈ-ehˇ mehˬ huˬ huˬ-awˇ mˇ-eu 
meh lehˇ ehˇ laˇ-euˬ meh.  
3Gaˇ kawˆ kʼoeˇ ngaˇ ya gaˬ ngeh, nui ma cawˆ dui dui-eu laꞈ kʼoeˇ mehˬ tsoeˬ cehˬ 
pyaˬ-awˇ, uˬ duˬ tsehˇ kahˇ hawˇ-eu mehˬ mahˬ gʼawˇ doˆ-awˇ dzuˇ-euˬ ma.  
4Ngaˇ noeˬ shaˬ dui dui-eu laꞈ kʼoeˇ uˬ ciꞈ uˬ taw paw poˆ lawˇ-eu shehˇ-eu yamˬ 
keuˆ laˇ ngeh keuˆ ni kʼoeˇ loꞈ-ehˇ dzuˇ luꞈ ngeh, Baˬbuˇloˬ miˇ kʼahˬ-ahˇ neh gʼoꞈ 
laˇ-euˬ tsawˇ haˬ kʼoeˇ deuˬ neh mˇ-euˬ iˬ baˇ gaˇ kawˆ-ahˇ Iˇsaˬleˬlaˆ tsawˇ jeuˬ-euˬ 
Miˬyehˇ neh ehˇ-euˬ gaˇ kʼaˇ guˆ-eu tsawˇ haˬ dawˬ tawˆ luꞈ ngaˬ-euˬ dawˬ peh uiˬ 
laˇ-euˬ meh.  
5Uˬ ciꞈ uˬ taw paw poˆ lawˇ-eu shehˇ-eu jeˬ mˇ yamˬ keuˆ laˇ ngeh, ngaˇ noeˬ shaˬ-
eu laꞈ kʼoeˇ dzuˇ luꞈ-eu tsawˬ tuˇ-awˇ, cehˬ pyaˬ taˬ-euˬ mehˬ tsoeˬ dm luꞈ-eu laꞈ 
kʼoeˇ, pawˬ tsuiꞈ pawˬ dmˬ dmˬ-awˇ ngaˬ-euˬ aˬ laꞈ cawˬ ja-awˇ neh, ngaˬ-euˬ 
Miˬyehˇ pyeuꞈ-eu Sahˬpaˬ Miˬyehˇ-ahˇ guiˬ lahˬ shaˇ-euˬ ma.  
6Ngaˇ heu loꞈ-ehˇ shaˇ-euˬ ma. “Miˬyehˇ-oˇ, nawˬ-euˬ mehˬ shi ngaˇ myaˆ pyawˬ 
maˬ ciˬ daˬ saˇ nya. Nga maꞈ-euˬ iˬ baˇ-aˬ, nga maꞈ-euˬ uˬ duˬ jaˆ dzeuˇ-awˇ, mˬ-ahˇ 
keuˆ ni jaˆ keuˆ taˬ-euˬ meh.  

7Nga maꞈ-euˬ aˬ poeˬ aˬ bawˇ deuˬ-euˬ ziˇ-ahˇ neh iˬ nah keuˆ ni, nawˬ-euˬ tsawˇ 
jeuˬ pyeuꞈ-eu nga maꞈ iˬ baˇ mˇ dui dui-euˬ ma. Nga maꞈ-euˬ iˬ baˇ baˬ da neh, nga 
maꞈ maˬ ehˇ, nga maꞈ-euˬ sahˬ paˬ deuˬ hawˇ-eu piˇ ma deuˬ maˬ ehˇ, aˬ cawˬ tsawˇ 
jeuˬ sahˬ paˬ deuˬ-euˬ laꞈ-ahˇ ahˇ leˇ-awˇ, aˬ cawˬ neh sehꞈ-eu, tahˇ joe joe-eu hawˇ-
eu bi nyehꞈ geuꞈ gʼeh-eu jeˬ-ahˇ ya daˬ-euˬ ma. Shaꞈ dawˇ dui dui-eu jeˬ-ahˇ nga 
maꞈ ya daˬ yaꞈ-awˇ, iˬ nah keuˆ ni ya shaˬ ya zahˬ luꞈ-eu ma.  
8Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nymˬ-mˇ tiˬ kʼehˬ tiˬ yamˬ laꞈ 
kʼoeˇ nawˇ nga maꞈ-ahˇ gʼawˬ shaˬ gaˬ nehˬ laꞈ-awˇ, nga maꞈ tiˬ paˆ na deuˬ-ahˇ aˬ 
cawˬ zaˬ kʼaˆ ya geuꞈ luꞈ gaˇ neh bi buˬ bi law-iˇ nehˬ laꞈ-eu laꞈ kʼoeˇ, muiˬ-eu 
shawˇ-eu jawˇ duˬ heu tsahˇ-ahˇ nui ma saˇ lehˆ ni bi jawˇ laꞈ-euˬ meh. Nga maꞈ aˬ 
cawˬ-euˬ zaˬ kʼaˆ geuꞈ geuꞈ-ehˇ jawˇ-euˬ kʼawꞈ, nawˇ nga maꞈ-ahˇ yaw shuiꞈ shuiꞈ-
ehˇ paˇ bi dehꞈ laꞈ-euˬ meh.  
9Nga maꞈ aˬ cawˬ zaˬ kʼaˆ geuꞈ luꞈ kʼawꞈ, nawˇ nga maꞈ-ahˇ byehˇ dzeh-awˇ kʼoeˇ 
loꞈ-ehˇ tehꞈ-ehˇ maˬ bi dehꞈ laꞈ-aˬ. Paˇshaˇ sahˬ paˬ deuˬ nga maꞈ-ahˇ gʼawˬ shaˬ 
gaˬ-awˇ, cawˆ-iˇ taˬ-euˬ nawˬ-euˬ Uˬ duˬ tahˬ nymˇ nymˇ ma-ahˇ paˇ bi tsoˆ muiˬ leˇ 
nehˬ laꞈ-awˇ, Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ laꞈ kʼoeˇ guˆ kʼaˇ maˬ za 
ni nga maꞈ ya dehꞈ ya jawˇ-eu gʼaˇ duˬ, aˬ yawꞈ maꞈ-euˬ nui ma-ahˇ nawˇ laˆ saˆ 
nehˬ-euˬ meh.  
10-11“Ehˇ kʼawꞈ ni, Miˬyehˇ-oˇ, nymˬ-mˇ heu loꞈ-ehˇ pyeuꞈ laˇ gʼaˬ taˬ-euˬ miˇ neh, 
nga maꞈ aˬ joˆ-ehˇ paˇ ya ehˇ nmˇ. Nawˬ-euˬ gʼaˇ duˬ ngehˬ dah-eu nawˬ-euˬ zaˬ kʼaˆ 
deuˬ-ahˇ gʼoe-awˇ nawˇ nga maꞈ-ahˇ biꞈ taˬ-euˬ zahˇ dawˬ kʼoꞈ dawˬ deuˬ-ahˇ nga 
maꞈ byehˇ dzeh gʼaˬ-euˬ ma. Aˬ yawꞈ maꞈ-ahˇ gʼoe-awˇ nawˇ nga maꞈ-ahˇ ehˇ taˬ-eu 
dawˬ heu loꞈ-ehˇ jaˆ-eu meh. Naw maꞈ jawˇ uˇ leˇ-eu lehˇ gʼeh-eu miˇ kʼahˬ kʼoeˇ 
kʼahˬ-aˬ, maˬ muiˬ maˬ shawˇ-eu miˇ kʼahˬ pyeuꞈ-eu meh. Aˬ jeˬ miˇ neh ehˇ naˇ, 
kʼoeˇ gaˇ jawˇ luꞈ-eu tsawˇ haˬ deuˬ-aˬ, miˇ kʼahˬ kʼoeˇ kʼahˬ-euˬ kʼoeˇ dzeˇ heu dzeˇ 
doˆ ni jawꞈ dui dui-eu jeˬ tehꞈ-ehˇ mˇ byah jiˇ taˬ-euˬ meh.  
12Kʼoeˇ miˇ neh, naw maꞈ-euˬ zaˬ miˬ zaˬ yo deuˬ hawˇ-eu aˬ yawꞈ maꞈ-euˬ zaˬ miˬ 
zaˬ yo deuˬ taˬ bi sheuˬ dahˬ dzaˬ taꞈ. Miˇ kʼahˬ kʼoeˇ kʼahˬ naw maꞈ dzaˬ mawꞈ-
awˇ, naw maꞈ-euˬ zaˬ deuˬ uˆ deuˬ-euˬ laꞈ-ahˇ bi jaˆ yaꞈ mawꞈ naˇ, kʼoeˇ gaˇ jawˇ-eu 
tsawˇ haˬ deuˬ dehꞈ dzaˬ laˇ-awˇ baw le za le ni naw maꞈ taˬ caw ba nehˬ lehˇ nawˬ 
neh ehˇ taˬ-euˬ dawˬ jaˆ-eu meh.  
13Nga maꞈ-euˬ iˬ baˇ baˬ da neh nawˇ nga maꞈ-ahˇ kʼehˬ nehˬ kʼaˆ nehˬ laꞈ-eu laꞈ 
kʼoeˇ nga maꞈ ya daˬ dzeuˇ laꞈ-euˬ jeˬ-ahˇ haw ngeh jawˇ, nga maꞈ-ahˇ geuˇ-eu 
kʼehˬ-eu kʼaˆ-eu jeˬ naˆ maˬ tseˇ teˬ dui nyiˇ dui dui-eu kʼehˬ-eu kʼaˆ-eu jeˬ nawˇ 
nga maꞈ kʼoeˇ taˆ bi keuˆ le-awˇ, nga maꞈ-ahˇ heu loꞈ-ehˇ bi dehꞈ bi jawˇ dzeuˇ laꞈ-
euˬ meh.  
14Nawˬ-euˬ zahˇ dawˬ kʼoꞈ dawˬ-ahˇ nga maꞈ yaw zeu maˬ paˇ baw-ehˇ, maˬ muiˬ 
maˬ jaˬ-eu tsawˇ haˬ heu deuˬ-ahˇ nga maꞈ paˇ sheuˬ dahˬ dzaˬ taꞈ kʼmˬ tehꞈ-a loˇ. 
Nga maꞈ kʼoeˇ loꞈ-ehˇ jahˇ naˇ, nawˇ nui ma pehˇ dui dui-eu laꞈ kʼoeˇ, tiˬ gʼaˬ-iˬ maˬ 
dehꞈ dzeuˇ nya gaˇ keuˆ ni kʼehˬ nehˬ kʼaˆ nehˬ laꞈ tehꞈ-a. 
15Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nawˇ-aˬ tsaˬ-eu 
dawˇ-eu Miˬyehˇ pyeuꞈ kʼawꞈ, nga maꞈ-ahˇ nawˇ bi dzeuˇ-iˇ laꞈ-euˬ meh. Nawˬ-eu 

mehˬ shi nga maꞈ-euˬ iˬ baˇ shaˇ pyehˬ-eu ma. Nga maꞈ-aˬ, nawˬ-eu mehˬ shi laˇ-eu 
maˬ geuˇ-eu tsawˇ haˬ pyeuꞈ-eu ma.” 

Eˇzaˬlaˬ 10 

Aˬ cawˬ tsawˇ jeuˬ-ahˇ bi kʼoꞈ-euˬ 

1Eˇzaˬlaˬ ngoeˇ ngoeˇ-ehˇ iˬ baˇ kʼoeˇ deuˬ shaˇ pyehˬ-eu laꞈ kʼoeˇ Uˬ duˬ tahˬ nymˇ 
nymˇ ma mehˬ shi pawˬ tsuiꞈ paw dmˬ dmˬ-awˇ guiˬ lahˬ shaˇ luꞈ ngeh, Iˇsaˬleˬlaˆ 
tsawˇ jeuˬ kʼaˬ dzeˇ zaˬ deuˬ, zaˬ miˬ zaˬ deuˬ hawˇ-eu zaˬ deuˬ kʼawꞈ ngoeˇ ngoeˇ-
ehˇ aˬ yawꞈ dawˬ peh uiˬ laˇ-euˬ meh.  
2Kʼoeˇ naˇ, Eˇlamˬ aˇ jeuˬ Yeˬheˬlaˇ-euˬ aˬ li Sheˬkaˬniˇ gʼaˬ, Eˇzaˬlaˬ-ahˇ heu loꞈ-ehˇ 
ehˇ nehˬ-euˬ meh. “aˬ cawˬ tsawˇ jeuˬ-ahˇ sheuˬ dahˬ dzaˬ-eu laꞈ kʼoeˇ, Miˬyehˇ-ahˇ 
nga maꞈ puiˬ-euˬ ma. Ehˇ kʼawꞈ, Iˇsaˬleˬlaˆ tsawˇ jeuˬ gʼaˇ duˬ noeˬ tmˬ kʼaˇ za-a siˬ.  
3Nymˬ-mˇ, miˬ zaˬ kʼoeˇ deuˬ hawˇ-eu aˬ yawꞈ maꞈ-euˬ zaˬ deuˬ-ahˇ byehˇ dzeh ma 
lehˇ aˬ dui-euˬ Miˬyehˇ-ahˇ nga maꞈ saˇ jaˇ dzaˬ ma. Nawˇ hawˇ-eu Miˬyehˇ-euˬ zahˇ 
dawˬ kʼoꞈ dawˬ-ahˇ yaw zeu baw-eu deuˬ neh ehˇ nehˬ laꞈ-euˬ loꞈ-ehˇ tehꞈ-ehˇ nga 
maꞈ mˇ ma. Miˬyehˇ-euˬ zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ loꞈ-ehˇ nga maꞈ 
dehꞈ ma.  
4Gaˇ heu hmˬ nawˬ-euˬ aˬ laꞈ laꞈ kʼoeˇ jaˆ-eu loꞈ-ehˇ nawˇ mˇ gʼeh-awˬ. Nga maꞈ 
nawˬ-eu mehˬ nah caw teh ma.” 
5Kʼoeˇ naˇ, piˇ ma deuˬ kʼoeˇ taˆ aˬ yuiꞈ aˬ tsu geuꞈ-eu deuˬ-ahˇ maˬ ehˇ, Leˬbiˇ tsawˇ 
haˬ deuˬ kʼoeˇ taˆ aˬ yuiꞈ aˬ tsu geuꞈ-eu deuˬ-ahˇ maˬ ehˇ, Iˇsaˬleˬlaˆ tsawˇ haˬ dawˬ 
tawˆ luꞈ-ahˇ maˬ ehˇ, Sheˬkaˬniˇ kʼaˇ ehˇ-euˬ loꞈ-ehˇ mˇ ma lehˇ Eˇzaˬlaˬ neh saˇ jaˇ 
bi dzaˬ-euˬ meh.  
6Kʼoeˇ naˇ, Uˬ duˬ tahˬ nymˇ nymˇ ma mehˬ shi neh aˬ yawꞈ doˆ-iˇ-awˇ, Eˇlaˬshiˆ-euˬ 
aˬ li Yeˬhawˇhaˬnaˬ-euˬ nymˇ-ahˇ iˇ-awˇ, Baˬbuˇloˬ miˇ kʼahˬ-ahˇ neh gʼoꞈ laˇ-euˬ 
tsawˇ haˬ deuˬ saˇ jaˇ maˬ jawˇ-eu gaˇ kawˆ ahˇ noeˬ shaˬ-eu laꞈ kʼoeˇ, tiˬ jeˬ-iˬ maˬ 
dzaˬ maˬ dawˇ ni uˬ ciꞈ ngoeˇ bya-euˬ meh.  
7Baˬbuˇloˬ miˇ kʼahˬ-ahˇ neh gʼoꞈ laˇ-euˬ tsawˇ haˬ dawˬ tawˆ luꞈ Yeˬluˇsaˬlehˬ 
meuˬ-ahˇ ya uiˬ laˇ meh lehˇ, Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ doe ni bi 
tsaꞈ gaˬ doe-euˬ meh.  
8Smˬ nah laꞈ kʼoeˇ maˬ laˇ keuˆ-eu tsawˇ haˬ-euˬ pyuˇ shuiˇ myawˬ gahˬ dawˬ tawˆ 
luꞈ yuˇ jiˇ nehˬ-awˇ, yaw sahˇ gʼaˬ-ahˇ kʼawꞈ, Baˬbuˇloˬ miˇ kʼahˬ-ahˇ neh gʼoꞈ laˇ-euˬ 
aˇ maꞈ aˇ muˇ laꞈ kʼoeˇ maˬ bi ahˇ ni teh doˆ ma lehˇ, yaw huiˬ yaw mahˇ deuˬ hawˇ-
eu aˬ yuiꞈ aˬ tsu deuˬ neh bawˬ dzaˬ tsehˆ-euˬ gaˇ kawˆ bi gaˬ doe-iˇ-euˬ meh.  
9Smˬ nah laꞈ kʼoeˇ Yuˇdaˆ miˇ kʼahˬ hawˇ-eu Beˬyaˬmiˬ miˇ kʼahˬ laꞈ kʼoeˇ jawˇ-eu 
tsawˇ haˬ dawˬ tawˆ luꞈ Yeˬluˇsaˬlehˬ meuˬ-ahˇ laˇ uiˬ jiˇ-euˬ meh. Ba la gʼoeˬ siˬ tiˬ 
siˬ nyiˬ tseˇ nah-ahˇ, tsawˇ haˬ dawˬ tawˆ luꞈ Uˬ duˬ tahˬ nymˇ nymˇ ma-euˬ poˆ ka 
uiˬ laˇ taˬ-euˬ meh. Uˬ yehˇ yaw kʼaˆ-ehˇ yehˇ-eu miˇ neh maˬ ehˇ, huiˬ dui dui-eu 
gaˇ gʼaˇ duˬ uiˬ laˇ taˬ-euˬ miˇ neh maˬ ehˇ, tsawˇ haˬ yawˬ gʼaˬ na luꞈ yaw dzuˬ 
dzuˬ-euˬ meh.  

10Piˇ ma Eˇzaˬlaˬ tuˇ laˇ-awˇ aˬ yawꞈ maꞈ-ahˇ heu loꞈ-ehˇ ehˇ nehˬ-euˬ meh. “Naw 
maꞈ saˇ jaˇ maˬ jawˇ-ehˇ aˬ cawˬ tsawˇ jeuˬ-ahˇ sheuˬ dahˬ dzaˬ-eu laꞈ kʼoeˇ, 
Iˇsaˬleˬlaˆ tsawˇ jeuˬ kʼoeˇ taˆ iˬ baˇ keuˆ le ni mˇ-euˬ meh.  
11Nymˬ-mˇ naw maꞈ-euˬ aˬ poeˬ aˬ bawˇ deuˬ-euˬ Miˬyehˇ pyeuꞈ-eu Sahˬpaˬ 
Miˬyehˇ-ahˇ naw maꞈ iˬ baˇ saˇ pyehˬ-awˇ, aˬ yawꞈ nui ma tsaˬ ni mˇ-awˬ. Aˬ dui-
euˬ miˇ kʼahˬ-ahˇ jawˇ luꞈ-eu aˬ cawˬ tsawˇ jeuˬ nehˬ-ehˇ naw maꞈ dehꞈ gʼawˬ-awˇ, 
aˬ cawˬ tsawˇ jeuˬ pyeuꞈ-eu naw maꞈ-euˬ miˬ zaˬ deuˬ-ahˇ kʼoꞈ-awˬ.” 
12Kʼoeˇ ngeh, tsawˇ haˬ kʼoeˇ deuˬ yaw kʼaˆ-ehˇ guˇ-awˇ heu loꞈ-ehˇ ehˇ kʼoꞈ nehˬ-
euˬ meh. “Nawˇ kʼaˇ ehˇ-eu loꞈ-ehˇ nga maꞈ mˇ ma. 
13Ehˇ kʼawꞈ, nga maꞈ tsawˇ haˬ aˇ dzehˬ myaˬ dzeuˇ-awˇ, uˬ yehˇ yehˇ ma ma luꞈ-eu 
miˇ neh, pu kaˬ-ahˇ maˬ paˇ jawˇ tehˬ coeˇ miˇ-a. Tiˬ nah nyiˬ nah laꞈ kʼoeˇ tehꞈ-ehˇ 
gaˇ heu hmˬ jahˇ jiˇ nya-eu jeˬ maˬ ngeuˇ-a. Aˬ jeˬ miˇ neh ehˇ naˇ, nga maꞈ laꞈ kʼoeˇ 
iˬ baˇ heu jeˬ mˇ taˬ-euˬ tsawˇ haˬ gʼawˬ mya ni jawˇ luꞈ-eu ma.  
14Nga maꞈ kʼoeˇ taˆ yaw huiˬ yaw mahˇ geuꞈ luꞈ-eu deuˬ-ahˇ gaˇ heu hmˬ a nehˬ-
awˇ, Yeˬluˇsaˬlehˬ meuˬ-ahˇ jawˇ-awˇ bi mˇ luiˆ-awˬ. Aˬ cawˬ tsawˇ jeuˬ zaˬ miˬ zaˬ-
ahˇ sheuˬ taˬ-euˬ tsawˇ haˬ yawˬ gʼaˬ na luꞈ, nah paˇ paˇ taˬ-euˬ aˇ nah-ahˇ, yawˬ 
ha-euˬ meuˬ-ahˇ jawˇ-eu aˬ yuiꞈ aˬ tsu deuˬ hawˇ-eu yaˇ kʼaˬ daˇ-eu deuˬ sheuˬ-awˇ 
laˇ luꞈ-uˇ. Kʼoeˇ loꞈ-ehˇ jahˇ-eu laꞈ kʼoeˇ, gaˇ kawˆ heu hmˬ kʼoeˇ taˆ Miˬyehˇ nui ma 
pehˇ-eu jeˬ byoˆ-iˇ ni mˇ luꞈ-uˇ.” 
15Meˬshuˇlamˬ hawˇ-eu Leˬbiˇ tsawˇ haˬ Shaˬbaˬdehˇ neh gʼaˬ biꞈ-euˬ deuˬ pyeuꞈ-
eu Aˬsaˬheˬlaˇ-euˬ aˬ li Yawˇnaˆshaˬ hawˇ-eu Tiˇkaˬbaˬ-euˬ aˬ li Yaˬhaˬzehˇ aˬ nyaꞈ 
maˬ ngeuˇ naˇ, kʼoeˇ loꞈ-ehˇ mˇ ma lehˇ ehˇ-euˬ gaˇ nui ma maˬ tsaˬ ni laˆ tsoeˬ-eu 
tiˬ gʼaˬ-iˬ maˬ jawˇ-a.  
16Baˬbuˇloˬ miˇ kʼahˬ-ahˇ neh gʼoꞈ laˇ-euˬ deuˬ-aˬ, ehˇ taˬ-euˬ loꞈ-ehˇ mˇ ma lehˇ nui 
ma tsaˬ-euˬ meh. Kʼoeˇ naˇ, piˇ ma Eˇzaˬlaˬ gʼaˬ aˇ jeuˬ aˇ ca deuˬ kʼoeˇ taˆ aˬ yuiꞈ aˬ 
tsu geuꞈ luꞈ-eu deuˬ laꞈ kʼoeˇ tsawˇ haˬ tseˇ doˆ-awˇ, tsawˇ myahˇ boꞈ ahˇ taˬ-euˬ 
meh. Ba la tseˇ siˬ tiˬ siˬ yaw beh nah-ahˇ, gaˇ kʼoeˇ deuˬ-ahˇ aˬ yawꞈ maꞈ pyehˆ tseˇ 
dahˬ beh-euˬ meh.  
17Ba la smˇ siˬ laꞈ kʼoeˇ, aˬ cawˬ tsawˇ jeuˬ-ahˇ sheuˬ taˬ-euˬ tsawˇ haˬ kʼoeˇ deuˬ-
euˬ gaˇ-ahˇ aˬ yawꞈ maꞈ pyehˆ tseˇ duˬ jiˇ-euˬ meh.  

Aˬ cawˬ tsawˇ jeuˬ-ahˇ sheuˬ-euˬ tsawˇ haˬ deuˬ 

18aˬ cawˬ tsawˇ jeuˬ-ahˇ sheuˬ-euˬ tsawˇ haˬ deuˬ-euˬ jaˇ laˇ-aˬ, heu loꞈ-ehˇ meh. Piˇ 
ma aˇ jeuˬ aˇ ca deuˬ laꞈ kʼoeˇ aˬ cawˬ tsawˇ jeuˬ-ahˇ sheuˬ-euˬ deuˬ-aˬ, 
Yeˬhawˇzaˬdaˆ-euˬ aˬ li Yawˇshuˆ hawˇ-eu aˬ yawꞈ-euˬ mehˇ nmˇ deuˬ-euˬ zaˬ deuˬ 
uˆ deuˬ pyeuꞈ-eu Mawˇseˬyaˇ, Eˇliˇzaˬ, Yaˬliˆ hawˇ-eu, Geˬdaˬliˇ meh.  
19Aˬ yawꞈ maꞈ miˬ zaˬ kʼoꞈ ma lehˇ saˇ jaˇ dzaˬ-awˇ, aˬ yawꞈ maꞈ-euˬ iˬ baˇ aˇ poeˬ 
yawˇ tiˬ mawˇ lawˇ nehˬ-euˬ meh.  
20Iˇmeˬlaˇ-euˬ zaˬ deuˬ uˆ deuˬ laꞈ kʼoeˇ, Haˬnaˬniˇ hawˇ-eu Zeˬbaˬdiˇ meh.  
21Haˬlmˬ-euˬ zaˬ deuˬ uˆ deuˬ laꞈ kʼoeˇ, Mawˇseˬyaˇ, Eˇliˇyaˆ, Sheˬmaˇyaˬ, Yeˬheˬlaˇ 
hawˇ-eu Awˇziˇ meh.  

22Paˬshuˇlaˆ-euˬ zaˬ deuˬ uˆ deuˬ laꞈ kʼoeˇ, Eˇlawˇneˬ, Mawˇseˬyaˇ, Iˇshaˬmeˬlaˇ, 
Neˬdaˬneˬlaˇ, Yawˇzaˬbaˆ hawˇ-eu, Eˇlaˬsaˬ meh.  
23Leˬbiˇ tsawˇ haˬ laꞈ kʼoeˇ, aˬ cawˬ tsawˇ jeuˬ-ahˇ sheuˬ-euˬ deuˬ-aˬ, Yawˇzaˬbaˆ, 
Shiˇmiˇ, Geˬliˇtaˬ lehˇ kʼawꞈ kuˇ-eu Giˇlaˬ, Peˬdaˬhiˇ, Yuˇdaˆ hawˇ-eu Eˇliˇzaˬ meh.  
24Caˇ dawˬ caˇ-eu gaˇ mˇ-eu deuˬ laꞈ kʼoeˇ, aˬ cawˬ tsawˇ jeuˬ-ahˇ sheuˬ-euˬ gʼaˬ-aˬ, 
Eˇlaˬshiˆ meh. Uˬ duˬ tahˬ nymˇ nymˇ ma-ahˇ loꞈ-eu deuˬ laꞈ kʼoeˇ aˬ cawˬ tsawˇ 
jeuˬ-ahˇ sheuˬ-euˬ deuˬ-aˬ, Shaˬlmˬ, Teˬlmˬ hawˇ-eu Uˇliˆ meh.  
25Aˬ cawˬ tsawˇ jeuˬ-ahˇ sheuˬ-euˬ Iˇsaˬleˬlaˆ tsawˇ haˬ nui deuˬ-aˬ, Paˬloˆ-euˬ zaˬ 
deuˬ uˆ deuˬ laꞈ kʼoeˇ, Laˬmiˇ, Yeˬzuˇ, Maˬlaˬkiˇyaˬ, Miˇyaˬmeˬ, Eˇlaˬzaˬ, Maˬlaˬkiˇyaˬ 
hawˇ-eu Baˬnaˇyaˬ.  
26Eˇlamˬ-euˬ zaˬ deuˬ uˆ deuˬ laꞈ kʼoeˇ, Maˬtaˬniˇ, Zaˬkaˬliˇ, Yeˬheˬlaˇ, Aˬbaˬdiˇ, 
Yeˬlaˬmoˇ hawˇ-eu Eˇliˇyaˆ.  
27Zaˬtuˬ-euˬ zaˬ deuˬ uˆ deuˬ laꞈ kʼoeˇ, Eˇlawˇneˬ, Eˇlaˬshiˆ, Maˬtaˬniˇ, Yeˬlaˬmoˇ, 
Zaˬbaˆ hawˇ-eu Aˬziˇzaˬ.  
28Beˬbaiˬ-euˬ zaˬ deuˬ uˆ deuˬ laꞈ kʼoeˇ, Yeˬhawˇhaˬnaˬ, Haˬnaˬniˇ, Zaˬbaiˇ hawˇ-eu 
Aˬdaˬlai.  
29Baˬniˬ-euˬ zaˬ deuˬ uˆ deuˬ laꞈ kʼoeˇ, Meˬshuˇlamˬ, Maˬluꞈ, Aˬdaˬyaˇ, Yaˬshuˇbaˬ, 
Shaˬlaˆ hawˇ-eu Yeˬlaˬmoˇ.  
30Paˬhaˆmawˇbaˆ-euˬ zaˬ deuˬ uˆ deuˬ laꞈ kʼoeˇ, Aˬdaˬnaˬ, Sheˬlaˬlaˆ, Baˬnaˇyaˬ, 
Mawˇseˬyaˇ, Maˬtaˬniˇ, Baˬzeˬlaˇ, Biˇnuiˇ hawˇ-eu Maˬnaˇseˬ.  
31Haˬlmˬ-euˬ zaˬ deuˬ uˆ deuˬ laꞈ kʼoeˇ, Eˇliˇzaˬ, Iˇshiˇyaˬ, Maˬlaˬkiˇyaˬ, Sheˬmaˇyaˬ, 
Shuˇmoˬ,  
32Beˬyaˬmiˬ, Maˬluꞈ hawˇ-eu Sheˬmaˬliˇ.  
33Haˬshuˬ-euˬ zaˬ deuˬ uˆ deuˬ laꞈ kʼoeˇ, Maˬteˬnehˇ, Maˬtaˬtahˇ, Zaˬbaˆ, 
Eˇliˇpaˬlehˇ, Yeˬlaˬmehˇ, Maˬnaˇseˬ hawˇ-eu Shiˇmiˇ.  
34Baˬniˬ-euˬ zaˬ deuˬ uˆ deuˬ laꞈ kʼoeˇ, Mawˇdehˇ, Aˬmaˬlamˬ, Gʼoeˇlaˆ,  
35Baˬnaˇyaˬ, Beˬdiˇ, Sheˬluˇhi,  
36Baˬniˇyaˆ, Meˬlaˬmoˇ, Eˇlaˬshiˆ,  
37Maˬtaˬniˇ, Maˬteˬnehˇ hawˇ-eu Yaˬsuˆ.  
38Biˇnuiˇ-euˬ zaˬ deuˬ uˆ deuˬ laꞈ kʼoeˇ, Shiˇmiˇ,  
39Sheˬleˬmiˇ, Naˬdaˬ, Aˬdaˬyaˇ,  
40Maˬkaˬnaˬdeˬbehˇ, Shaˬshah, Shaˬlehˇ, 
41Aˬzaˬyeˬlaˇ, Sheˬleˬmiˇ, Sheˬmaˬliˇ,  
42Shaˬlmˬ, Aˬmaˬliˇ hawˇ-eu Yoˇsehˆ.  
43Neˬboˬ-euˬ zaˬ deuˬ uˆ deuˬ laꞈ kʼoeˇ, Yeˬyeˬlaˇ, Maˬtiˇdiˇ, Zaˬbaˆ, Zeˬbiˇnaˬ, 
Yaˬdah, Yawˇlaˆ hawˇ-eu Baˬnaˇyaˬ heu deuˬ meh.  
44Heu deuˬ dawˬ tawˆ luꞈ aˬ cawˬ tsawˇ jeuˬ-ahˇ sheuˬ dahˬ dzaˬ-awˇ, tiˬ paˆ na 
deuˬ zaˬ kʼawꞈ jawˇ le gʼaˬ-euˬ meh.  

 Neˬhaˬmiˇ 

Neˬhaˬmiˇ 1 

1Heu-aˬ, Haˬkaˬliˇ-euˬ aˬ li Neˬhaˬmiˇ neh mˇ doˆ shaˇ doˆ yaꞈ-euˬ gaˇ deuˬ gaˇ kawˆ 
meh.  

Neˬhaˬmiˇ Guiˬ lahˬ shaˇ-euˬ 

Paˇshaˇ sahˬ paˬ Aˬtaˬdzeuˬsehˆ uˆ lahˇ-eu nyiˬ tseˇ kʼoꞈ tiˬ kʼoꞈ Giˇsaˬlehˆ ba la-ahˇ, 
ngaˇ Neˬhaˬmiˇ-aˬ, miˇ kʼahˬ kʼoeˇ kʼahˬ laꞈ kʼoeˇ huiˬ dzehˬ-eu meuˬ pyeuꞈ-eu 
Suˇsaˬ meuˬ-ahˇ jawˇ luꞈ-eu ma.  
2Ngaˬ-euˬ mehˇ nmˇ Haˬnaˬniˇ hawˇ-eu aˬ yawꞈ-euˬ cawˬ tiˬ deuˬ Yuˇdaˆ miˇ kʼahˬ-
ahˇ neh laˇ-euˬ meh. Baˬbuˇloˬ miˇ kʼahˬ-ahˇ neh gʼoꞈ jawˇ leˇ-euˬ aˬ yuiꞈ aˬ nyiˇ 
Yuˇdaˆ tsawˇ haˬ deuˬ-euˬ gaˇ kawˆ hawˇ-eu Yeˬluˇsaˬlehˬ meuˬ gaˇ kawˆ aˬ yawꞈ 
maꞈ-ahˇ ngaˇ ja naˇ haˬ-euˬ ma. 
3Baˬbuˇloˬ miˇ kʼahˬ-ahˇ neh paˇ gʼoꞈ jawˇ-iˇ-euˬ deuˬ-ahˇ, dawˬ peh jawˇ luꞈ-eu aˬ 
cawˬ tsawˇ jeuˬ deuˬ taˬ nyiˇ dui dui-eu miˇ neh ya shaˬ ya zahˬ luꞈ-eu gaˇ kawˆ aˬ 
yawꞈ maꞈ ngaˬ-ahˇ dzawˇ nehˬ laꞈ-euˬ meh. Yeˬluˇsaˬlehˬ meuˬ-euˬ meuˬ lahˇ byaˆ-
iˇ taˬ-awˇ, miˬ dzaˬ keuˬ dzeh taˬ-euˬ meuˬ lahˇ laˇ gʼoˆ deuˬ kʼawꞈ maˬ laˆ muiˬ-ehˇ 
jaˆ luꞈ meh lehˇ dzawˇ-eu meh.  
4Gaˇ kawˆ kʼoeˇ deuˬ-ahˇ ngaˇ ya gaˬ ngeh, nuiˇ-awˇ ngoeˇ-euˬ ma. Gʼawˬ mya nah 
byah ni ngaˇ maˬ dzaˬ maˬ dawˇ-ehˇ ngoeˇ-eu laꞈ kʼoeˇ, Miˬyehˇ-ahˇ heu loꞈ-ehˇ guiˬ 
lahˬ shaˇ-euˬ ma.  
5“Mˬ taˆ Miˬyehˇ pyeuꞈ-eu Sahˬpaˬ Miˬyehˇ-oˇ, nawˇ-aˬ huiˬ dui mahˇ dui dui-awˇ, 
nga maꞈ nawˬ-ahˇ guˆ-eu laꞈ kʼoeˇ yawꞈ luꞈ-eu ma. Nawˬ-ahˇ gaˬ-awˇ nawˬ neh kʼaˇ 
ehˇ taˬ-euˬ loꞈ-ehˇ mˇ-eu tsawˇ haˬ deuˬ-ahˇ nawˇ dawˬ ma saˇ jaˇ ziꞈ-eu meh.  
6Sahˬpaˬ Miˬyehˇ-oˇ, nawˬ-euˬ zaˬ kʼaˆ pyeuꞈ-eu Iˇsaˬleˬlaˆ tsawˇ haˬ deuˬ gʼaˇ duˬ 
uˬ ciꞈ nah gʼahˇ maˬ ehˇ ngaˇ guiˬ lahˬ shaˇ luꞈ ngeh, ngaˬ-ahˇ haw-awˇ ngaˬ-euˬ 
shaˇ dawˬ-ahˇ naˇ haˬ nehˬ laꞈ-awˬ. Iˇsaˬleˬlaˆ tsawˇ jeuˬ pyeuꞈ-eu nga maꞈ neh mˇ 
lehˬ-euˬ iˬ baˇ-ahˇ ngaˇ shaˇ pyehˬ-eu ma. Ngaˬ-euˬ aˬ poeˬ aˬ bawˇ deuˬ hawˇ-eu 
ngaˇ kʼawꞈ iˬ baˇ ahˇ-eu ma.  
7Nawˬ neh ehˇ taˬ-euˬ jeˬ-ahˇ nga maꞈ maˬ mˇ ni, nawˬ-euˬ mehˬ shi yaw haiˬ jeˬ-
ahˇ nga maꞈ mˇ-euˬ ma. Nawˬ-euˬ zaˬ kʼaˆ Moˇseˬ-ahˇ gʼoe-awˇ nawˬ neh nga maꞈ-
ahˇ biꞈ taˬ-euˬ zahˇ dawˬ kʼoꞈ dawˬ deuˬ-ahˇ nga maꞈ maˬ caw teh ni dehꞈ-euˬ ma.  
8Moˇseˬ-ahˇ nawˬ neh ehˇ taˬ yaꞈ-euˬ dawˬ kʼoeˇ dawˬ-ahˇ noeˬ keuˆ nehˬ laꞈ-awˬ. 
Nawˇ aˬ yawꞈ-ahˇ heu loꞈ-ehˇ ehˇ taˬ yaꞈ-euˬ meh. Naw maꞈ Iˇsaˬleˬlaˆ tsawˇ haˬ 
deuˬ ngaˬ-ahˇ saˇ jaˇ maˬ ziꞈ naˇ, aˬ cawˬ tsawˇ jeuˬ yaw kaˬ-ahˇ naw maꞈ-ahˇ bi 
jawˇ byoˆ jiˇ ma.  
9Ehˇ kʼawꞈ, naw maꞈ ngaˇ jawˇ paw paˇ gʼoꞈ poˆ laˇ-awˇ, ngaˇ naw maꞈ-ahˇ ehˇ taˬ-
euˬ loꞈ-ehˇ mˇ naˇ, mˬ dzeˇ miˇ dzeˇ keuˆ ni naw maꞈ ya jawˇ byoˆ taˬ-euˬ kʼawꞈ, 
ngaˬ-ahˇ uˬ duˬ bi tahˬ-eu lehˇ ngaˬ neh tseˇ doˆ taˬ-euˬ jawˇ duˬ-ahˇ naw maꞈ-ahˇ 
ngaˇ paˇ sheuˬ kʼoꞈ laꞈ ma lehˇ nawˇ ehˇ taˬ-euˬ meh.  

10“Sahˬpaˬ Miˬyehˇ-oˇ, tsawˇ haˬ heu deuˬ-aˬ nawˬ-euˬ zaˬ kʼaˆ pyeuꞈ-awˇ, nawˬ-euˬ 
tsawˇ jeuˬ pyeuꞈ-eu meh. Nawˬ-euˬ huiˬ-eu baoˬ hawˇ-eu gʼaˬ-ahˇ gʼoe-awˇ, aˬ 
yawꞈ maꞈ-ahˇ nawˇ ka kʼoꞈ doˆ nehˬ-euˬ meh.  
11Ngaˬ-euˬ shaˇ dawˬ hawˇ-eu, nawˬ-ahˇ yaw zeu baw-eu nawˬ-euˬ zaˬ kʼaˆ deuˬ-
euˬ shaˇ dawˬ-ahˇ naˇ haˬ nehˬ laꞈ-awˬ. Ngaˇ mˇ-eu gaˇ pyeuꞈ leˇ-eu gʼaˇ duˬ sahˬ 
paˬ ngaˬ-ahˇ nui ma tsaˬ ni iˬ nah nawˇ caw ba nehˬ laꞈ-awˬ lehˇ ngaˇ guiˬ lahˬ shaˇ-
euˬ ma.” Ngaˇ-aˬ, sahˬ paˬ-ahˇ kʼmˬ maˬ ciˬ miˇ nehˬ-eu gʼaˬ pyeuꞈ-eu ma.  

Neˬhaˬmiˇ 2 

Neˬhaˬmiˇ Yeˬluˇsaˬlehˬ meuˬ-ahˇ le-euˬ 

1Ba la oeˬ siˬ paˇ dzeuˇ-iˇ-awˇ, sahˬ paˬ Aˬtaˬdzeuˬsehˆ uˆ lahˇ-eu nyiˬ tseˇ kʼoꞈ tiˬ 
kʼoꞈ Niˬsaˬ ba la-ahˇ, sahˬ paˬ hawˬ dzaˬ luꞈ ngeh, ngaˇ aˬ gaꞈ dzaˇ uiˇ ciˬ ha nehˬ-
euˬ ma. Dzeuˇ laˇ ngeh ngaˇ noeˬ shaˬ luꞈ-eu aˬ yawꞈ tiˬ poˆ-iˬ maˬ mawˇ haw-aˬ.  
2Kʼoeˇ miˇ neh aˬ yawꞈ ngaˬ-ahˇ heu loꞈ-ehˇ naˇ haˬ-eu meh. “Aˬ jeˬ miˇ neh nawˇ 
teu naˆ naˆ-ehˇ noeˬ shaˬ te. Nawˇ jawˇ saˇ maˬ doˆ-eu kʼawꞈ maˬ ngeuˇ-a. Nawˇ nui 
ma maˬ saˇ-eu jeˬ jaˆ-eu paˬ.” Kʼoeˇ loꞈ-ehˇ ehˇ laˇ gaˇ ngaˇ guˆ-awˇ zahˬ leˇ-euˬ ma.  
3Ehˇ kʼawꞈ aˬ yawꞈ-ahˇ ngaˇ heu loꞈ-ehˇ ehˇ kʼoꞈ nehˬ-euˬ ma. “Sahˬ paˬ-oˇ, nawˇ ziˇ 
baw ziˇ za luꞈ-uˇ. Ngaˬ-euˬ aˬ poeˬ aˬ bawˇ deuˬ-euˬ lmˬ bymˇ jaˆ-eu meuˬ cawˆ-iˇ-
awˇ, meuˬ lahˇ laˇ gʼoˆ deuˬ-ahˇ miˬ dzaˬ puiˆ dzeh jiˇ-euˬ miˇ neh, ngaˬ-ahˇ maˬ 
noeˬ shaˬ-ehˇ maˬ jawˇ tehˬ coeˇ nya.” 
4Kʼoeˇ naˇ, “Nawˇ aˬ jeˬ mawꞈ-eu nya” lehˇ sahˬ paˬ ngaˬ-ahˇ naˇ haˬ laˇ-eu meh. 
Kʼoeˇ ngeh, ngaˇ Miˬyehˇ-ahˇ guiˬ lahˬ shaˇ-awˇ,  
5sahˬ paˬ-ahˇ heu loꞈ-ehˇ ehˇ nehˬ-euˬ ma. “Sahˬ paˬ-oˇ, nawˇ ngaˬ-ahˇ nui ma tsaˬ-
awˇ ngaˬ neh shaˇ-euˬ jeˬ biꞈ laꞈ ma lehˇ ngeuˇ naˇ, ngaˬ-euˬ aˬ poeˬ aˬ bawˇ deuˬ-
euˬ lmˬ bymˇ jaˆ-eu Yuˇdaˆ miˇ kʼahˬ meuˬ kʼoeˇ meuˬ-ahˇ ngaˬ-ahˇ bi gʼoꞈ leˇ laꞈ-
awˇ, meuˬ kʼoeˇ meuˬ bi tsoˆ muiˬ leˇ nehˬ laꞈ.” 
6Miˬ zaˬ gʼaˬ nehˬ-ehˇ tiˬ kawˆ loꞈ-ehˇ nuiˇ luꞈ-eu sahˬ paˬ kʼoeˇ gʼaˬ ngaˬ-euˬ shaˇ 
dawˬ-ahˇ naˇ haˬ nehˬ laꞈ-euˬ meh. Kʼoeˇ gaˇ le-eu gʼaˇ duˬ aˇ yamˬ aˇ myah ni ga-iˇ-
eu gaˇ kawˆ aˬ yawꞈ ngaˬ-ahˇ naˇ haˬ laˇ ngeh, aˇ yamˬ aˇ myah ni ga-iˇ-eu gaˇ kawˆ 
aˬ yawꞈ-ahˇ ngaˇ ehˇ kʼoꞈ nehˬ-euˬ ma.  
7Ngaˬ-ahˇ gʼawˬ shaˬ gaˬ-eu laꞈ kʼoeˇ, Uˇpaˬlaˇ lawˇ baˬ nahˇ ma ga kʼehˬ paw miˇ 
kʼahˬ-ahˇ uˆ lahˇ-eu sahˬ paˬ sahˬ ma deuˬ-ahˇ sahˬ boꞈ boꞈ nehˬ-awˇ, ngaˬ-ahˇ 
Yuˇdaˆ miˇ kʼahˬ-ahˇ bi le-awˬ lehˇ tiˬ poˆ ehˇ nehˬ-awˬ lehˇ aˬ yawꞈ-ahˇ ngaˇ shaˇ-
euˬ ma.  
8Uˬ duˬ tahˬ nymˇ nymˇ ma-ahˇ loꞈ piˇ-eu nymˇ goˇ-euˬ laˇ gʼoˆ gʼoˆ ma deuˬ laˆ saˆ 
muiˬ-eu gʼaˇ duˬ maˬ ehˇ, meuˬ meuˬ lahˇ gawˬ muiˬ-eu gʼaˇ duˬ maˬ ehˇ, ngaˇ jawˇ-
eu nymˇ tsoˆ-eu gʼaˇ duˬ maˬ ehˇ, daˇ kawˬ za nya ni, sahˬ paˬ-euˬ aˇ bawˇ sahˬ kʼaˆ-
ahˇ haw-eu pyaˆ-eu gʼaˬ pyeuꞈ-eu Aˬsaˆ-ahˇ kʼawꞈ sahˬ boꞈ tiˬ taꞈ boꞈ nehˬ-awˬ lehˇ 
ngaˇ shaˇ-euˬ ma. Miˬyehˇ ngaˬ nehˬ-ehˇ jawˇ-eu miˇ neh, ngaˇ kʼaˇ shaˇ-eu jeˬ-ahˇ 
sahˬ paˬ mˇ nehˬ laꞈ-euˬ meh.  

9Sahˬ paˬ Aˬtaˬdzeuˬsehˆ-aˬ, guiˇ maꞈ-ahˇ uˆ lahˇ-eu yaw huiˬ yaw mahˇ tiˬ paˆ na 
deuˬ hawˇ-eu mahˬ dziˬ-eu yehˇ deuˬ-ahˇ ngaˬ nehˬ-ehˇ Uˇpaˬlaˇ lawˇ baˬ nahˇ ma 
ga kʼehˬ paw bi laˇ-euˬ meh. Kʼoeˇ gaˇ jawˇ-eu sahˬ paˬ sahˬ ma deuˬ-ahˇ sahˬ paˬ 
neh boꞈ ahˇ laꞈ-euˬ sahˬ boꞈ deuˬ ngaˇ biꞈ-euˬ ma.  
10Ehˇ kʼawꞈ, Iˇsaˬleˬlaˆ tsawˇ jeuˬ huiˬ laˇ mahˇ laˇ ni mˇ-eu gʼaˇ duˬ tsawˇ haˬ laˇ taˬ-
euˬ gaˇ kawˆ-ahˇ, Behˬhawˇleuˬ meuˬ-ahˇ jawˇ-eu Sahˬbaˬlaˆ hawˇ-eu Aˬmoˬ miˇ 
kʼahˬ-ahˇ yaw huiˬ yaw mahˇ geuꞈ luꞈ-eu Tawˇbyaˬ aˬ nyaꞈ ya gaˬ ngeh, nui ma maˬ 
tsaˬ-a.  
11Ngaˇ Yeˬluˇsaˬlehˬ meuˬ-ahˇ le-awˇ smˬ nah jawˇ-euˬ ma. 
12Yeˬluˇsaˬlehˬ meuˬ gʼaˇ duˬ aˬ joˆ-ehˇ ya mˇ ya shaˇ-eu gaˇ kawˆ Miˬyehˇ neh ngaˬ-
ahˇ mehˬ nehˬ laꞈ-euˬ jeˬ, tsawˇ haˬ tiˬ gʼaˬ-ahˇ-iˬ ngaˇ maˬ dzawˇ mehˬ nehˬ-aˬ. Uˬ 
ciꞈ sehˇ gʼahˇ ceh laˇ ngeh ngaˇ tsawˬ tuˇ-awˇ, cawˬ heu myaˆ gʼaˬ sheuˬ-awˇ doˆ-iˇ-
euˬ ma. Nga maꞈ nehˬ-ehˇ ahˇ-eu jeˬ zaˬ-aˬ, ngaˇ dziˬ luꞈ-eu mahˬ tahˬ laˆ tiˬ mawˇ 
tehꞈ ma.  
13Nahˇ ma ga kʼehˬ paw dzeˇ jaˆ-eu Deh kʼawꞈ lahˇ kʼehˬ-ahˇ neh ngaˇ iˇ doˆ-awˇ, laꞈ 
oˆ paw Byaˆ yahˬ lawˇ kʼawꞈ iˇ dzeuˇ-awˇ, Mawˇ neˇ ceˬ lahˇ kʼehˬ-ahˇ iˇ keuˆ ngeh, 
uˬ bya maˬ bya laˇ-aˬ siˬ. Ngaˇ kʼoeˇ loꞈ-ehˇ iˇ luꞈ ngeh, byaˆ-iˇ taˬ-euˬ meuˬ meuˬ 
lahˇ hawˇ-eu miˬ dzaˬ keuˬ dzeh taˬ-euˬ meuˬ lahˇ laˇ gʼoˆ deuˬ-ahˇ pyehˆ tseˇ haw-
euˬ ma.  
14Kʼoeˇ naˇ, meuˬ-euˬ nahˇ ma doˆ kʼehˬ paw dzeˇ, laꞈ taˆ paw Lawˇ kʼawꞈ lahˇ kʼehˬ 
hawˇ-eu Sahˬpaˬ-euˬ lah paw ngaˇ le daˆ-euˬ ma. Ehˇ kʼawꞈ, ngaˇ dziˬ luꞈ-eu mahˬ 
tahˬ laˆ kʼoeˇ mawˇ le doˆ nya ni gaˇ ma maˬ dahˇ-a.  
15Kʼoeˇ miˇ neh, Giˇdaˬloˬ deh kʼawꞈ paw ngaˇ iˇ ka gʼeh-awˇ, meuˬ meuˬ lahˇ-ahˇ 
pyehˆ tseˇ pyehˆ tseˇ-ehˇ iˇ gʼeh-euˬ ma. Kʼoeˇ naˇ, ngaˬ neh oe-euˬ gaˇ ma caw caw-
ehˇ paˇ gʼoꞈ poˆ leˇ-awˇ, Deh kʼawꞈ lahˇ kʼehˬ-ahˇ neh meuˬ-ahˇ paˇ gʼoꞈ uˇ leˇ-euˬ 
ma.  
16Ngaˇ aˬ gaˇ iˇ keuˆ-awˇ aˬ jeˬ mˇ yaꞈ-euˬ gaˇ kawˆ, kʼoeˇ gaˇ jawˇ-eu yaw huiˬ yaw 
mahˇ deuˬ tiˬ gʼaˬ-iˬ maˬ siˬ nya-a. Meuˬ meuˬ lahˇ tsoˆ muiˬ-eu gaˇ ya mˇ-eu deuˬ 
pyeuꞈ-eu Yuˇdaˆ tsawˇ haˬ deuˬ, piˇ ma deuˬ, aˬ yuiꞈ aˬ tsu deuˬ hawˇ-eu yaw huiˬ 
yaw mahˇ deuˬ tiˬ gʼaˬ-ahˇ-iˬ, kʼoeˇ ngeh keuˆ ni gaˇ kawˆ kʼoeˇ ngaˇ maˬ ehˇ nehˬ-aˬ 
siˬ. 
17Ehˇ kʼawꞈ, kʼoeˇ ngeh jawˇ aˬ yawꞈ maꞈ-ahˇ heu loꞈ-ehˇ ehˇ nehˬ-euˬ ma. 
“Yeˬluˇsaˬlehˬ meuˬ cawˆ-iˇ taˬ-awˇ meuˬ meuˬ lahˇ yaw pyaˆ-ehˇ jaˆ luꞈ-eu miˇ neh, 
aˬ dui aˇ naˆ ni ya shaˬ ya zahˬ luꞈ gaˇ haw sheˇ. Meuˬ meuˬ lahˇ paˇ gawˬ ziꞈ-awˇ, 
maˬ noeˬ shaˬ maˬ noeˬ zahˬ ni dehꞈ kaˇ-euˇ.” 
18Kʼoeˇ naˇ, Miˬyehˇ ngaˬ nehˬ-ehˇ jawˇ-awˇ ngaˬ-ahˇ aˬ joˆ-ehˇ caw ba nehˬ laꞈ-euˬ 
gaˇ kawˆ hawˇ-eu, sahˬ paˬ neh ngaˬ-ahˇ aˬ joˆ-ehˇ ehˇ nehˬ laꞈ-euˬ gaˇ kawˆ, aˬ 
yawꞈ maꞈ-ahˇ ngaˇ dzawˇ nehˬ-euˬ ma. Kʼoeˇ ngeh, “Aˬ dui maꞈ meuˬ meuˬ lahˇ paˇ 
gawˬ ziꞈ kaˇ-euˇ” lehˇ aˬ yawꞈ maꞈ ehˇ-awˇ, gaˇ mˇ-eu gʼaˇ duˬ lehˬ hmˬ-euˬ meh.  
19Nga maꞈ kʼoeˇ loꞈ-ehˇ mˇ-eu lehˇ lehˬ hmˬ luꞈ-eu gaˇ kawˆ-ahˇ, Sahˬbaˬlaˆ, 
Tawˇbyaˬ hawˇ-eu Aˬlaˆ tsawˇ haˬ Geˬsheˬ lehˇ myahˇ-euˬ aˬ ha smˇ gʼaˬ ya gaˬ 

ngeh, nga maꞈ-ahˇ naˬ gʼa-eu laꞈ kʼoeˇ ehˇ-eu, “Naw maꞈ aˬ jeˬ mˇ-eu gʼeh te. Sahˬ 
paˬ-ahˇ puiˬ-eu lehˇ gʼeh te loˇ.” 
20Aˬ yawꞈ maꞈ-ahˇ ngaˇ heu loꞈ-ehˇ ehˇ kʼoꞈ nehˬ-euˬ ma. “Gaˇ heu mˇ pyeuꞈ nya ni 
Mˬ taˆ Miˬyehˇ nga maꞈ-ahˇ caw ba nehˬ laꞈ tehꞈ-a. Nga maꞈ-aˬ aˬ yawꞈ-euˬ zaˬ kʼaˆ 
pyeuꞈ-awˇ, gaˇ heu hmˬ mˇ dahˬ beh-eu lehˇ gʼeh-eu ma. Ehˇ kʼawꞈ, naw maꞈ-aˬ, 
Yeˬluˇsaˬlehˬ meuˬ-ahˇ tiˬ jeˬ-iˬ maˬ taꞈ-a. Meuˬ heu meuˬ laꞈ kʼoeˇ pyeuꞈ dzeuˇ yaꞈ-
euˬ aˇ hu gaˇ kawˆ deuˬ kawꞈ naw maꞈ-ahˇ maˬ taꞈ-a.” 

Neˬhaˬmiˇ 3 

Yeˬluˇsaˬlehˬ meuˬ lahˇ gawˬ muiˬ-eu 

1Yeˬluˇsaˬlehˬ meuˬ lahˇ paˇ gawˬ muiˬ-euˬ gaˇ kawˆ-aˬ, heu loꞈ-ehˇ meh. Piˇ ma 
Yaw huiˬ gʼaˬ pyeuꞈ-eu Eˇlaˬshiˆ hawˇ-eu aˬ yawꞈ-euˬ cawˬ piˇ ma deuˬ Yawˇ lahˇ 
kʼehˬ-ahˇ gawˬ muiˬ-awˇ, Miˬyehˇ-ahˇ a nehˬ-awˇ laˇ gʼoˆ paꞈ dawˆ tsoꞈ-euˬ meh. Tiˬ 
yaˇ gʼaˬ loꞈ-eu nymˇ goˇ hawˇ-eu Haˬnaˬneˬlaˇ-euˬ loꞈ-eu nymˇ goˇ-ahˇ keuˆ ni jaˆ-
eu meuˬ meuˬ lahˇ-ahˇ aˬ yawꞈ maꞈ Miˬyehˇ-ahˇ a nehˬ-euˬ meh.  
2Yeˬliˇkoˇ meuˬ-ahˇ jawˇ-eu tsawˇ haˬ deuˬ tiˬ deuˆ gawˬ tsaꞈ-awˇ, Ymˇliˬ-euˬ aˬ li 
Zaˬkuˬlaˇ gʼaˬ kʼawꞈ tiˬ deuˆ paˇ gawˬ tsaꞈ gʼeh-euˬ meh.  
3Haˬseˬnaˬ aˇ jeuˬ deuˬ Ngaˬ shaˬ lahˇ kʼehˬ gawˬ-awˇ, laˇ gʼoˆ bahˬ hawˇ-eu laˇ gʼoˆ 
paꞈ dawˆ tsoꞈ-awˇ, gʼoˆ kaꞈ kaꞈ tehˬ-eu gʼaˇ duˬ, gʼoˆ sehˬ hawˇ-eu gʼoˆ sehˬ kahˬ 
kʼawꞈ jahˇ tsoꞈ-euˬ meh.  
4Haˬkawˇzaˬ-euˬ zaˬ Uˇliˇyaˆ-euˬ aˬ li Meˬlaˬmoˇ gʼaˬ, kʼoeˇ gaˇ neh tiˬ deuˆ paˇ gawˬ 
tsaꞈ gʼeh-euˬ meh. Meˬsheˬzaˬbeˬlaˇ-euˬ zaˬ Beˬleˬkiˇ-euˬ aˬ li Meˬshuˇlamˬ gʼaˬ tiˬ 
deuˆ paˇ gawˬ tsaꞈ gʼeh-awˇ, Baˬnaˬ-euˬ aˬ li Zaˬdoˆ gʼaˬ tiˬ deuˆ paˇ gawˬ tsaꞈ gʼeh-
euˬ meh.  
5Kʼoeˇ gaˇ neh naˇ, Teˬkawˬ meuˬ-ahˇ jawˇ-eu tsawˇ haˬ deuˬ tiˬ deuˆ paˇ gawˬ tsaꞈ 
gʼeh-euˬ meh. Ehˇ kʼawꞈ, gaˇ mˇ gaˇ haw luꞈ pyaˆ luꞈ-eu deuˬ neh bi mˇ-euˬ loꞈ-ehˇ 
aˬ yawꞈ maꞈ maˬ mˇ-a.  
6Paˬsah-euˬ aˬ li Yawˇyaˬdaˇ hawˇ-eu Beˬsawˇdeˬ-euˬ aˬ li Meˬshuˇlamˬ aˬ nyaꞈ 
Yeˬshaˬnahˬ lahˇ kʼehˬ gawˬ muiˬ-awˇ, Laˇ gʼoˆ bahˬ hawˇ-eu laˇ gʼoˆ paꞈ dawˆ tsoꞈ-
awˇ, gʼoˆ kaꞈ kaꞈ tehˬ-eu gʼaˇ duˬ gʼoˆ sehˬ hawˇ-eu gʼoˆ sehˬ kahˬ kʼawꞈ jahˇ tsoꞈ-euˬ 
meh.  
7Giˇbyoˬ meuˬ-ahˇ jawˇ-eu Meˬlaˬtiˇ hawˇ-eu Meˬlawˇnawˆ meuˬ-ahˇ jawˇ-eu 
Yaˬdoˬ aˬ nyaꞈ nehˬ-ehˇ, Giˇbyoˬ meuˬ hawˇ-eu Miˇzaˬpaˬ meuˬ-ahˇ jawˇ-eu tsawˇ 
haˬ deuˬ gm leˇ-awˇ, Uˇpaˬlaˇ lawˇ baˬ nahˇ ma ga kʼehˬ paw miˇ kʼahˬ-ahˇ uˆ lahˇ-
eu gʼaˬ jawˇ-eu nymˇ-ahˇ keuˆ ni gawˬ keuˆ gʼeh-euˬ meh.  
8Haˬhaˬyaˇ-euˬ aˬ li shuiˇ myawˬ guˇ tehˆ-eu gʼaˬ pyeuꞈ-eu Awˇzeˬlaˇ gʼaˬ tiˬ deuˆ 
paˇ gawˬ tsaꞈ gʼeh-awˇ, tsiˇ yaw saw jeˬ jahˇ doˆ-eu gʼaˬ pyeuꞈ-eu Haˬnaˬniˇyaˆ gʼaˬ 
neh Meuˬ lahˇ lahˇ ma-ahˇ keuˆ ni gawˬ keuˆ gʼeh-euˬ meh.  
9Huˇyaˆ-euˬ aˬ li Yeˬluˇsaˬlehˬ meuˬ tiˬ paˆ dzaˬ-eu gʼaˬ pyeuꞈ-eu Leˬpaˬyaˆ gʼaˬ tiˬ 
deuˆ paˇ gawˬ tsaꞈ gʼeh-euˬ meh.  

http://pt-br.bibles.org/ahk-AHK/Neh/4#Neh.3.6!f.1

10Haˬluˇmaˆ-euˬ aˬ li Yeˬdaˬyaˇ gʼaˬ-aˬ, aˬ yawꞈ-euˬ nymˇ dawˬ peh jaˆ-eu deuˆ paˇ 
gawˬ tsaꞈ gʼeh-awˇ, Haˬshaˬbaˬniˇ-euˬ aˬ li Haˬtuˇshaˬ gʼaˬ tiˬ deuˆ paˇ gawˬ tsaꞈ 
gʼeh-euˬ meh.  
11Haˬlmˬ-euˬ a li Maˬlaˬkiˇyaˬ hawˇ-eu Paˬhaˆmawˇbaˆ-euˬ aˬ li Haˬshuˇbaˆ aˬ nyaꞈ 
tiˬ deuˆ paˇ gawˬ tsaꞈ gʼeh-awˇ, Tsawˬ bu nymˇ goˇ-ahˇ kʼawꞈ aˬ yawꞈ nyaꞈ gawˬ-euˬ 
meh.  
12Haˬloˇhehˇ-euˬ aˬ li Yeˬluˇsaˬlehˬ meuˬ tiˬ paˆ dzaˬ-eu Shaˬlmˬ gʼaˬ tiˬ deuˆ paˇ 
gawˬ tsaꞈ gʼeh-euˬ meh. Aˬ yawꞈ-euˬ aˬ buˇ deuˬ kʼawꞈ aˬ yawꞈ-ahˇ caw mˇ-euˬ 
meh.  
13Haˬnuˬ hawˇ-eu Zaˬnoˇaˬ meuˬ-ahˇ jawˇ-eu tsawˇ haˬ deuˬ Deh kʼawꞈ lahˇ kʼehˬ 
gawˬ muiˬ-awˇ, Laˇ gʼoˆ bahˬ, laˇ gʼoˆ paꞈ hawˇ-eu gʼoˆ sehˬ jahˇ tsoꞈ-euˬ meh. Mawˇ 
neˇ ceˬ lahˇ kʼehˬ-ahˇ keuˆ ni jaˆ-eu meuˬ meuˬ lahˇ nyiˬ yaˇ ngaˬ tseˇ lmˇ kʼawꞈ aˬ 
yawꞈ maꞈ gawˬ muiˬ-euˬ meh.  
14Leˬkaˆ-euˬ a li Behˬhaˬsheˬleˬ meuˬ-ahˇ uˆ lahˇ-eu gʼaˬ pyeuꞈ-eu Maˬlaˬkiˇyaˬ gʼaˬ 
Mawˇ neˇ ceˬ lahˇ kʼehˬ-ahˇ gawˬ muiˬ-euˬ meh. Laˇ gʼoˆ bahˬ hawˇ-eu gʼoˆ paꞈ aˬ 
yawꞈ dawˆ tsoꞈ-awˇ, gʼoˆ kaꞈ kaꞈ tehˬ nya-eu gʼaˇ duˬ gʼoˆ sehˬ hawˇ-eu gʼoˆ sehˬ 
kahˬ kʼawꞈ jahˇ tsoꞈ-euˬ meh.  
15Miˇzaˬpaˬ meuˬ tiˬ paˆ dzaˬ-eu Kawˇlaˆhawˇzaˬ-euˬ aˬ li Shaˬlmˬ gʼaˬ, Lawˇ kʼawꞈ 
lahˇ kʼehˬ-ahˇ gawˬ muiˬ-euˬ meh. Gʼoˆ kʼehˬ kʼoeˇ kʼehˬ-ahˇ aˬ yawꞈ joe shmˇ-awˇ, 
laˇ gʼoˆ hawˇ-eu gʼoˆ sehˬ jahˇ tsoꞈ-euˬ meh. Sahˬpaˬ-euˬ yaˇ kmˇ nui paw Sheˬlahˬ-
euˬ lah dawˬ peh jaˆ-eu meuˬ meuˬ lahˇ kʼoeˇ deuˆ-ahˇ, Daˬbiˇ-euˬ meuˬ-ahˇ neh zaꞈ 
ka le-eu dawˬ dzm dawˬ tehꞈ jaˆ-eu tsahˇ-ahˇ keuˆ ni aˬ yawꞈ gawˬ muiˬ-euˬ meh.  
16Behˬzuˇlaˆ meuˬ tiˬ paˆ dzaˬ-eu Aˬzaˬboˆ-euˬ aˬ li Neˬhaˬmiˇ gʼaˬ tiˬ deuˆ paˇ gawˬ 
tsaꞈ gʼeh-awˇ, Daˬbiˇ-euˬ lmˬ bymˇ, lah hawˇ-eu tsawˇ myahˇ doˆ dui dui-eu yehˇ 
deuˬ-euˬ nymˇ-ahˇ keuˆ ni gawˬ keuˆ-euˬ meh.  

Meuˬ meuˬ lahˇ gawˬ muiˬ-euˬ Leˬbiˇ tsawˇ haˬ deuˬ 

17Leˬbiˇ tsawˇ haˬ deuˬ neh meuˬ meuˬ lahˇ paˇ gawˬ tsaꞈ gʼeh-euˬ meh. Baˬniˬ-euˬ 
aˬ li Leˬhamˬ gʼaˬ neh tiˬ deuˆ gawˬ tsaꞈ gʼeh-awˇ, Kiˇlahˬ meuˬ tiˬ paˆ dzaˬ-eu 
Haˬshaˬbiˇ gʼaˬ aˬ yawꞈ uˆ lahˇ-eu meuˬ-euˬ dah zaˇ tiˬ deuˆ paˇ gawˬ tsaꞈ gʼeh-euˬ 
meh.  
18Kiˇlahˬ meuˬ tiˬ paˆ dzaˬ-eu Heˬnaˬdaˆ-euˬ aˬ li Baˬbehˇ gʼaˬ, tiˬ deuˆ paˇ gawˬ tsaꞈ 
gʼeh-euˬ meh.  
19Miˇzaˬpaˬ meuˬ dzaˬ-eu Yeˬshah-euˬ aˬ li Eˇzaˬ gʼaˬ, guiˇ deuˆ-eu keu ka deuˬ taˬ-
eu nymˇ-euˬ mehˬ shi jaˆ-eu kʼoeˇ deuˆ gawˬ tsaꞈ gʼeh-awˇ, meuˬ lahˇ laꞈ gʼoꞈ-ahˇ 
keuˆ ni gawˬ keuˆ-euˬ meh.  
20Zaˬbaiˇ-euˬ aˬ li Baˬluˆ gʼaˬ tiˬ deuˆ paˇ gawˬ tsaꞈ gʼeh-awˇ, Piˇ ma yaw huiˬ gʼaˬ 
pyeuꞈ-eu Eˇlaˬshiˇ-euˬ nymˇ gʼoˆ kʼeh keuˆ ni gawˬ keuˆ-euˬ meh.  
21Haˬkawˇzaˬ-euˬ zaˬ Uˇliˇyaˆ-euˬ aˬ li Meˬlaˬmoˇ gʼaˬ, Eˇlaˬshiˆ-euˬ nymˇ gʼoˆ kʼehˬ-
ahˇ neh nymˇ laꞈ coeˇ-ahˇ keuˆ ni gawˬ tsaꞈ gʼeh-euˬ meh.  

Meuˬ meuˬ lahˇ gawˬ muiˬ-euˬ piˇ ma deuˬ 

22Piˇ ma deuˬ neh meuˬ meuˬ lahˇ paˇ gawˬ tsaꞈ gʼeh-euˬ meh. Yeˬluˇsaˬlehˬ meuˬ-
euˬ tahˬ gʼoꞈ tahˬ jawˇ jawˇ-eu piˇ ma deuˬ tiˬ deuˆ paˇ gawˬ tsaꞈ gʼeh-euˬ meh.  
23Beˬyaˬmiˬ hawˇ-eu Haˬshuˇbaˆ aˬ nyaꞈ neh aˬ yawꞈ nyaꞈ-euˬ nymˇ mehˬ shi jaˆ-eu 
deuˆ gawˬ tsaꞈ gʼeh-awˇ, Aˬnaˬniˇyaˆ-euˬ Maˬsaˬyaˇ-euˬ aˬ li Aˬzaˬliˇ gʼaˬ, aˬ yawꞈ-
euˬ nymˇ mehˬ shi jaˆ-eu deuˆ gawˬ tsaꞈ gʼeh-euˬ meh.  
24Heˬnaˬdaˆ-euˬ aˬ li Biˇnuiˇ gʼaˬ, Aˬzaˬliˇ-euˬ nymˇ-ahˇ neh meuˬ lahˇ laꞈ gʼoꞈ-ahˇ 
keuˆ ni gawˬ tsaꞈ gʼeh-euˬ meh.  
25-26Uˇzehˇ-euˬ aˬ li Paˬlaˬlaˆ gʼaˬ, meuˬ lahˇ laꞈ gʼoꞈ kʼoeˇ tsahˇ-ahˇ neh, meuˬ-ahˇ 
loꞈ-eu yehˇ deuˬ-euˬ saˇ naˇ dawˬ peh jaˆ-eu sahˬ paˬ-euˬ nymˇ laꞈ taˆ paw pyawˬ-
ahˇ loꞈ-eu nymˇ goˇ-ahˇ keuˆ ni gawˬ muiˬ-euˬ meh. Paˬloˆ-euˬ aˬ li Peˬdehˇyaˬ gʼaˬ, 
nahˇ ma doˆ kʼehˬ paw jaˆ-eu Iˇ cuꞈ lahˇ kʼehˬ hawˇ-eu Uˬ duˬ tahˬ nymˇ nymˇ ma-
ahˇ loꞈ-eu nymˇ goˇ dawˬ peh keuˆ ni gawˬ keuˆ-euˬ meh. Kʼoeˇ tsahˇ-aˬ, Uˬ duˬ tahˬ 
nymˇ nymˇ ma laꞈ kʼoeˇ gaˇ mˇ-eu deuˬ jawˇ-eu Awˇpeˬlaˇ lehˇ kuˇ-eu jawˇ duˬ dawˬ 
peh meh.  

Meuˬ lahˇ gawˬ muiˬ-euˬ tsawˇ haˬ nui deuˬ 

27Teˬkawˬ meuˬ-ahˇ jawˇ-eu tsawˇ haˬ deuˬ-aˬ, Uˬ duˬ tahˬ nymˇ nymˇ ma-ahˇ loꞈ-
eu nymˇ goˇ goˇ ma-euˬ kʼoeˇ paˆ gawˬ tsaꞈ gʼeh-awˇ, Awˇpeˬlaˇ lehˇ kuˇ-eu jawˇ duˬ 
kʼoeˇ tsahˇ-ahˇ keuˆ ni gawˬ muiˬ-euˬ meh.  
28Piˇ ma tiˬ deuˬ-aˬ, Mahˬ lahˇ kʼehˬ kʼoeˇ tsahˇ-ahˇ neh, yawˬ ha nymˇ mehˬ shi 
yawˬ ha gawˬ gawˬ-ehˇ, Laˬtaˆ paw pyawˬ-ahˇ gawˬ daˆ leꞈ-euˬ meh.  
29Iˇmeˬlaˇ-euˬ aˬ li Zaˬdoˆ-aˬ, aˬ yawꞈ-euˬ nymˇ mehˬ shi jaˆ-eu kʼoeˇ deuˆ gawˬ-
awˇ, Nahˇ ma doˆ kʼehˬ paw-euˬ gʼoˆ kehˬ-ahˇ loꞈ-eu gʼaˬ pyeuꞈ-eu Sheˬkaˬniˇ-euˬ aˬ 
li Sheˬmaˇyaˬ gʼaˬ tiˬ deuˆ paˇ gawˬ tsaꞈ gʼeh-euˬ meh.  
30Sheˬleˬmiˇyaˆ-euˬ aˬ li Haˬnaˬniˇyaˆ hawˇ-eu Zaˬlaˆ-euˬ aˬ li koꞈ gʼaˬ tiˬ gʼaˬ pyeuꞈ-
eu Haˬnuˬ aˬ nyaꞈ tiˬ deuˆ paˇ gawˬ tsaꞈ gʼeh-awˇ, Beˬleˬkiˇ-euˬ aˬ li Meˬshuˇlamˬ 
gʼaˬ aˬ yawꞈ-euˬ nymˇ mehˬ shi jaˆ-eu deuˆ gawˬ-euˬ meh.  
31Shuiˇ myawˬ guˇ tehˆ-eu gʼaˬ pyeuꞈ-eu Maˬlaˬkiˇyaˬ-aˬ, laꞈ taˆ paw dzeˇ nahˇ ma 
doˆ kʼehˬ paw pyawˬ-ehˇ jaˆ-eu meuˬ lahˇ laꞈ gʼoꞈ kʼoeˇ taˆ tsoˆ daˆ taˬ-euˬ nymˇ 
dawˬ peh Miˇpaˬkaˆ lahˇ kʼehˬ-ahˇ tawꞈ ni jaˆ-eu, Uˬ duˬ tahˬ nymˇ nymˇ ma-ahˇ gaˇ 
mˇ-eu deuˬ hawˇ-eu baw gaꞈ deuˬ jawˇ-eu nymˇ-ahˇ keuˆ ni gawˬ tsaꞈ gʼeh-euˬ 
meh.  
32Shuiˇ myawˬ guˇ tehˆ-eu deuˬ hawˇ-eu baw gaꞈ deuˬ-aˬ, jaˆ saˬ saˬ-eu deuˆ pyeuꞈ-
eu meuˬ lahˇ laꞈ gʼoꞈ-ahˇ tsoˆ taˬ-euˬ nymˇ kʼoeˇ nymˇ-ahˇ neh, Yawˇ lahˇ kʼehˬ-ahˇ 
keuˆ ni gawˬ tawꞈ-euˬ meh.  

Neˬhaˬmiˇ 4 

Meuˬ meuˬ lahˇ gawˬ muiˬ gaˇ laˆ tsoeˬ-euˬ 

1Yuˇdaˆ tsawˇ haˬ deuˬ meuˬ meuˬ lahˇ gawˬ muiˬ luꞈ-eu gaˇ kawˆ-ahˇ Sahˬbaˬlaˆ ya 
gaˬ ngeh, aˬ yawꞈ nui ma pehˇ dui dui-awˇ, nga maꞈ-ahˇ ja bu ja doeˇ-eu meh.  
2Aˬ yawꞈ-euˬ cawˬ deuˬ hawˇ-eu Saˬmaˬliˆ guiˇ maꞈ mehˬ shi aˬ yawꞈ heu loꞈ-ehˇ 
ehˇ-eu meh. “Aˇ gʼehˇ maˬ gʼehˇ-eu Yuˇdaˆ tsawˇ haˬ tsawˇ teˬ zaˬ teu deuˬ aˬ pa jeˬ 

mˇ luꞈ-eu nga. Meuˬ teu meuˬ-ahˇ paˇ tsoˆ muiˬ geuꞈ-eu lehˇ gʼeh ta loˇ. Lawˇ-eu 
shehˇ-eu jeˬ mˇ-awˇ tiˬ nah laꞈ kʼoeˇ tehꞈ-ehˇ paˇ tsoˆ muiˬ nya ma lehˇ aˬ yawꞈ maꞈ 
noeˬ ta loˇ. Bi puiˆ byoˆ jiˇ-euˬ kʼaˬ lo tsaˬ byaˆ kʼoeˇ deuˬ tsaˬ byaˆ paˇ pyeuꞈ laˇ ni 
aˬ yawꞈ maꞈ jahˇ doˆ nya te jeˇ loˇ.” 
3Aˬmoˬ tsawˇ jeuˬ pyeuꞈ-eu Tawˇbyaˬ gʼaˬ aˬ yawꞈ-euˬ dawˬ peh yawꞈ-awˇ, heu loꞈ-
ehˇ naˬ gʼa-eu meh. “Aˬ yawꞈ maꞈ neh gawˬ-euˬ meuˬ lahˇ kʼoeˇ-aˬ kʼaˬ yehˇ tiˬ 
mawˇ tsawˬ daˆ leˇ naˇ ga byaˆ jiˇ tehꞈ-a.” 
4Kʼoeˇ ngeh, ngaˇ heu loꞈ-ehˇ guiˬ lahˬ shaˇ-euˬ ma. “Miˬyehˇ-oˇ, aˬ yawꞈ maꞈ nga 
maꞈ-ahˇ yehˬ bawˬ sehˇ lu-ehˇ ehˇ niˇ gʼa luꞈ gaˇ naˇ haˬ sheˇ. Aˬ yawꞈ maꞈ neh ja bu 
ja doeˇ-euˬ jeˬ aˬ yawꞈ maꞈ kʼoeˇ taˆ bi keuˆ le-awˬ. Aˬ yawꞈ maꞈ kʼaˇ jaˆ-eu jeˬ aˬ 
cawˬ neh bi deh dzaˬ jiˇ-awˇ, aˬ yawꞈ maꞈ-ahˇ aˬ cawˬ-euˬ miˇ kʼahˬ-ahˇ bi nyehꞈ 
byoˆ jiˇ gʼeh-awˬ.  
5Meuˬ meuˬ lahˇ gawˬ muiˬ luꞈ-eu nga maꞈ-ahˇ aˬ yawꞈ maꞈ yehˬ bawˬ sehˇ lu-ehˇ 
ehˇ-eu miˇ neh, aˬ yawꞈ maꞈ neh mˇ-euˬ yaw haiˬ jeˬ hawˇ-eu aˬ yawꞈ maꞈ-euˬ iˬ 
baˇ-ahˇ taˬ pyehˬ nehˬ.” 
6Kʼoeˇ naˇ, nga maꞈ meuˬ lahˇ paˇ gawˬ daˆ leꞈ-awˇ, nui ma keuˆ dui dui-eu laꞈ kʼoeˇ 
mˇ-eu miˇ neh, gʼawˬ myahˇ maˬ gʼeh-ehˇ tiˬ kʼehˆ gawˬ kʼehˆ-euˬ ma.  
7Sahˬbaˬlaˆ, Tawˇbyaˬ aˬ nyaꞈ hawˇ-eu, Aˬleˬbyaˇ miˇ kʼahˬ, Aˬmoˬ miˇ kʼahˬ hawˇ-
eu Aˬshaˬdoˇ miˇ kʼahˬ-ahˇ jawˇ-eu tsawˇ haˬ deuˬ, nga maꞈ meuˬ lahˇ gawˬ daˆ leꞈ 
luꞈ-eu gaˇ kawˆ hawˇ-eu yaw pehꞈ-ehˇ jaˆ-eu meuˬ lahˇ gawˬ gʼoeˬ jiˇ-euˬ gaˇ kawˆ 
ya gaˬ-awˇ, nui ma pehˇ dui dui-eu meh.  
8Kʼoeˇ miˇ neh, aˬ yawꞈ maꞈ dawˬ tawˆ luꞈ Yeˬluˇsaˬlehˬ meuˬ-ahˇ guiˇ deuˆ laˇ-awˇ 
laˆ bahˬ laˆ muˆ-eu gʼaˇ duˬ mehˬ bawˬ mˇ kʼoeˬ-euˬ meh.  
9Ehˇ kʼawꞈ, nga maꞈ Miˬyehˇ-ahˇ guiˬ lahˬ shaˇ-awˇ, aˬ yawꞈ maꞈ laˇ gaˇ uˬ ciꞈ nah 
gʼahˇ maˬ ehˇ bi loꞈ-euˬ ma.  
10Yuˇdaˆ tsawˇ haˬ deuˬ heu loꞈ-ehˇ caˇ dawˬ tiˬ bymˇ caˇ-euˬ meh.  

2 “Kʼaˆ behˆ baꞈ-eu maˬ gʼaˬ leˇ nya.  

2 Meu lahˇ coˬ pyaˆ taˬ-awˇ jaˆ-eu, yaw cawˆ maˬ baꞈ dzeh jiˇ coeˇ nya.  

2 Iˬ nah meuˬ lahˇ aˬ joˇ gawˬ nmˇ.” 
11Aˬ yawꞈ maꞈ nga maꞈ jawˇ gaˇ oe tehˬ leꞈ-awˇ, nga maꞈ-ahˇ sehꞈ-awˇ nga maꞈ-euˬ 
gaˇ heu maˬ paˇ mˇ nya ni ya naˬ leˇ ngeh maˬ ngeuˇ naˇ, aˬ yawꞈ maꞈ-ahˇ nga maꞈ 
maˬ mawˇ nya-ehˇ, aˬ jeˬ keuˆ le luꞈ-eu gaˇ kawˆ maˬ siˬ nya-aˇ lehˇ nga maꞈ-ahˇ 
muiˇ-eu deuˬ noeˬ luꞈ meh.  
12Nga maꞈ-ahˇ muiˇ-eu tsawˇ haˬ deuˬ nga maꞈ-ahˇ kʼoeˇ loꞈ-ehˇ jahˇ laˇ-eu lehˇ lehˬ 
hmˬ luꞈ-eu gaˇ kawˆ, muiˇ-eu tsawˇ haˬ kʼoeˇ deuˬ nehˬ-ehˇ jawˇ luꞈ-eu Yuˇdaˆ tsawˇ 
haˬ deuˬ tiˬ poˆ saˇ-iˬ tiˬ poˆ ehˇ gaˬ laˇ tehˇ tehˬ-eu meh.  
13Kʼoeˇ miˇ neh, nga maꞈ-euˬ tsawˇ haˬ deuˬ-ahˇ, mi cehˇ, gahˬ hawˇ-eu kaˆ bi baꞈ-
awˇ, yawˬ ha aˇ jeuˬ yawˬ ha, maˬ gawˬ goˇ keuˆ-euˬ meuˬ lahˇ aˇ deuˆ kʼaˇ jaˆ-eu 
naˇ kʼah bi loꞈ-euˬ ma.  

14Ngaˬ-euˬ tsawˇ haˬ deuˬ noeˬ shaˬ luꞈ gaˇ ngaˇ ya mawˇ-awˇ, aˬ yawꞈ maꞈ-ahˇ maˬ 
ehˇ, aˬ yuiꞈ aˬ tsu deuˬ hawˇ-eu yaw huiˬ yaw mahˇ deuˬ-ahˇ maˬ ehˇ, ngaˇ heu loꞈ-
ehˇ ehˇ nehˬ-euˬ ma. “Aˬ dui-ahˇ muiˇ-eu deuˬ-ahˇ taˬ guˆ. Sahˬpaˬ miˬyehˇ-aˬ, huiˬ 
dui mahˇ dui dui-awˇ guˆ laˇ paˬ-ehˇ gʼeh-eu gʼaˬ pyeuꞈ gaˇ noeˬ keuˆ-awˇ, yawˬ ha-
euˬ cawˬ miˇ kʼahˬ zaˬ deuˬ, yawˬ ha-euˬ miˬ sawˇ zaˬ deuˬ hawˇ-eu, yawˬ ha-euˬ 
nymˇ jiˇ gʼaˇ duˬ guiˇ deuˆ-awˬ.” 
15Aˬ yawꞈ maꞈ mˇ-eu lehˇ lehˬ hmˬ taˬ-euˬ jeˬ-ahˇ nga maꞈ ya siˬ gʼaˬ-euˬ gaˇ kawˆ 
nga maꞈ-ahˇ muiˇ-eu deuˬ ya gaˬ ngeh, gaˇ kʼoeˇ-ahˇ Miˬyehˇ laˆ tsoeˬ-euˬ meh lehˇ 
aˬ yawꞈ maꞈ siˬ duˬ-euˬ meh. Kʼoeˇ ngeh, nga maꞈ dawˬ tawˆ luꞈ meuˬ lahˇ gawˬ 
muiˬ-eu gaˇ-ahˇ paˇ dawꞈ leˇ-euˬ ma.  
16-17Kʼoeˇ ngeh neh naˇ, ngaˬ-euˬ tsawˇ haˬ tiˬ paˆ gaˇ mˇ-awˇ, tiˬ paˆ-aˬ, shmˇ pehˇ 
kʼahˬ dm-awˇ, gahˬ, dehˬ daˬ duˬ hawˇ-eu kaˆ baꞈ-awˇ bi loꞈ-euˬ ma. Aˬ yuiꞈ aˬ tsu 
deuˬ kʼawꞈ meuˬ lahˇ gawˬ ziꞈ-eu gaˇ mˇ luꞈ-eu Yuˇdaˆ tsawˇ haˬ deuˬ-ahˇ tiˬ byah 
tiˬ loꞈ caw ba nehˬ-euˬ meh. Meuˬ lahˇ gawˬ gaˇ mˇ myawˬ sha miˇ nehˬ-eu deuˬ 
kʼawꞈ, tiˬ paw laꞈ neh mˇ myawˬ sha-awˇ tiˬ paw laꞈ-ahˇ guiˇ deuˆ-eu keu ka tuˆ 
tehˬ taˬ-euˬ meh.  
18Meuˬ lahˇ gawˬ luꞈ-eu deuˬ kʼawꞈ, joꞈ-ahˇ mi cehˇ dawꞈ-awˇ gawˬ-euˬ meh. Daˇ 
heh baw gaˬ nehˬ-eu gʼaˬ-aˬ, ngaˬ nehˬ-ehˇ jawˇ-euˬ meh.  
19Aˬ yuiꞈ aˬ tsu deuˬ, yaw huiˬ yaw mahˇ deuˬ hawˇ-eu, miˇ kʼahˬ zaˬ deuˬ-ahˇ ngaˇ 
heu loꞈ-ehˇ ehˇ nehˬ-euˬ ma. “Aˬ dui-aˬ, meuˬ-euˬ tiˬ jawˬ meuˬ lahˇ gawˬ-eu gaˇ mˇ 
luꞈ-eu miˇ neh, tiˬ muˇ tiˇ muˇ gaˇ mahˇ kaˬ kaˬ-ehˇ ya mˇ luꞈ-eu meh.  
20Naw maꞈ daˇ heh baw-eu teˇ saˇ kʼaˇ ya gaˬ ngeh, ngaˇ jawˇ gaˇ uiˬ laˇ-awˬ. Aˬ dui-
euˬ Miˬyehˇ aˬ dui gʼaˇ duˬ guiˇ deuˆ tehꞈ-a.” 
21Kʼoeˇ loꞈ-ehˇ, aˬ yawꞈ nah yawꞈ mˬ bya laˇ ngeh neh uˬ ciꞈ paw aˬ guiˇ tsehˬ laˇ 
ngeh keuˆ ni, nga maꞈ tsawˇ haˬ tiˬ paˆ meuˬ lahˇ gawˬ muiˬ-eu gaˇ mˇ-awˇ, tiˬ paˆ-
aˬ, gahˬ baꞈ-awˇ bi loꞈ-euˬ ma.  
22Aˇ yamˬ kʼoeˇ yamˬ laꞈ kʼoeˇ, uˬ ciꞈ paw meuˬ-ahˇ loꞈ piˇ nya-awˇ, nah gʼahˇ paw 
gaˇ mˇ nya-eu gʼaˇ duˬ, meuˬ lahˇ gawˬ gaˇ haw-eu pyaˆ-eu deuˬ hawˇ-eu aˬ yawꞈ 
maꞈ-ahˇ caw ba-eu deuˬ dawˬ tawˆ luꞈ, Yeˬluˇsaˬlehˬ meuˬ laꞈ kʼoeˇ uˬ ciꞈ ya yaꞈ 
meh lehˇ ngaˇ ehˇ nehˬ-euˬ ma.  
23Ngaˇ maˬ ehˇ, ngaˬ-euˬ cawˬ deuˬ maˬ ehˇ, ngaˬ-euˬ zaˬ kʼaˆ deuˬ maˬ ehˇ, ngaˬ-
ahˇ loꞈ piˇ-eu deuˬ maˬ ehˇ, uˬ ciꞈ paw kʼawꞈ tiˬ gʼaˬ-iˬ mehˬ tsoeˬ maˬ lehˆ-ehˇ, 
yawˬ gʼaˬ na luꞈ guiˇ deuˆ-eu keu ka maˬ pyehˬ dzeh ni aˬ myah luꞈ tuˆ tehˬ-awˇ 
jawˇ-euˬ ma.  

Neˬhaˬmiˇ 5 

Shaˬ zaˬ zahˬ zaˬ kʼoeˇ taˆ kʼaˆ dzaˬ-euˬ 

1Aˇ nah aˇ yamˬ ui cuiˆ myahˇ laˇ ngeh jawˇ, kʼaˬ dzeˇ zaˬ maˬ ehˇ, zaˬ miˬ zaˬ maˬ 
ehˇ, tsawˇ haˬ gʼawˬ mya gʼaˬ Yuˇdaˆ tsawˇ haˬ cawˬ cawˬ iˬ baˇ taˬ-eu dawˬ ngehˬ 
laˇ-euˬ meh.  

2Tiˬ paˆ na deuˬ ehˇ-eu, “Nga maꞈ nymˇ kʼahˬ zaˬ yaw myaˬ miˇ neh yaw dehꞈ ya 
dehꞈ ni dzaˬ-eu gʼaˇ duˬ cehˇ loˬ nya.” 
3Tiˬ paˆ na deuˬ ehˇ-eu, “Nga maꞈ maˬ ya shiˇ-eu gʼaˇ duˬ, deh ma deuˬ, aˬ gaꞈ yaˇ 
kmˇ deuˬ hawˇ-eu nymˇ deuˬ biꞈ daˇ nehˬ-awˇ cehˇ yuˇ dzaˬ-euˬ ma.” 
4Tiˬ deuˬ na paˇ ehˇ-eu, “Sahˬ paˬ-ahˇ, deh yaˇ kawˬ hawˇ-eu aˬ gaꞈ yaˇ kmˇ kawˬ 
doˆ nehˬ-eu gʼaˇ duˬ, aˬ cawˬ-ahˇ pyuˇ shaˇ paˇ-euˬ ma. 
5Nga maꞈ kʼawꞈ aˬ cawˬ loꞈ-ehˇ Yuˇdaˆ tsawˇ haˬ pyeuꞈ-eu ma. Nga maꞈ-euˬ aˬ buˇ 
aˬ li deuˬ kʼawꞈ, aˬ yawꞈ maꞈ-euˬ aˬ buˇ aˬ li loꞈ-ehˇ muiˬ-eu ma. Ehˇ kʼawꞈ, nga maꞈ-
euˬ zaˬ deuˬ-ahˇ aˬ cawˬ zaˬ kʼaˆ bi geuꞈ taˬ-euˬ ma. Nga maꞈ-euˬ aˬ buˇ tiˬ paˆ na 
deuˬ-ahˇ ahˬ dzaˬ-awˇ aˬ cawˬ zaˬ kʼaˆ bi geuꞈ taˬ-euˬ ma. Nga maꞈ-euˬ deh yaˇ deuˬ 
hawˇ-eu aˬ gaꞈ yaˇ kmˇ deuˬ aˬ cawˬ neh bi yuˇ geuꞈ jiˇ-euˬ miˇ neh tiˬ jeˬ-iˬ maˬ paˇ 
gʼeh nya miˇ-a.” 
6Aˬ yawꞈ maꞈ kʼoeˇ loꞈ-ehˇ toˇ luꞈ gaˇ ngaˇ ya gaˬ ngeh, nui ma pehˇ dui dui-euˬ ma.  
7Gaˇ kawˆ kʼoeˇ-ahˇ ngaˬ-euˬ nui ma laꞈ kʼoeˇ saˇ sawˇ haw-awˇ, aˬ yuiꞈ aˬ tsu deuˬ 
hawˇ-eu yaw huiˬ yaw mahˇ deuˬ-ahˇ ngaˇ iˬ baˇ taˬ-awˇ, “Naw maꞈ, yawˬ ha tsawˇ 
jeuˬ kʼoeˇ taˆ kʼaˆ dzaˬ nga” lehˇ ehˇ nehˬ-euˬ ma. Gaˇ kawˆ kʼoeˇ hmˬ-ahˇ taꞈ leˇ-awˇ, 
tsawˇ haˬ dawˬ tawˆ luꞈ-ahˇ ngaˇ kuˇ uiˬ-eu laꞈ kʼoeˇ,  
8heu loꞈ-ehˇ ehˇ nehˬ-euˬ ma. “Maˬ gʼeh nya-ehˇ pyeuꞈ laˇ-awˇ aˬ cawˬ tsawˇ jeuˬ-
euˬ laꞈ-ahˇ ahˬ ahˇ nehˬ-eu lehˇ gʼeh-eu Yuˇdaˆ tsawˇ haˬ deuˬ-ahˇ aˬ dui kʼaˇ gʼeh 
nya-eu loꞈ-ehˇ zeuˇ kʼoꞈ nehˬ-euˬ ma. Nymˬ-mˇ poˆ jawˇ-aˬ, yawˬ ha tsawˇ jeuˬ 
pyeuꞈ-eu Yuˇdaˆ tsawˇ haˬ-ahˇ yawˬ ha paˇ zeuˇ geuꞈ-eu lehˇ naw maꞈ leh jeh luꞈ-
eu nga laˬ.” Aˬ yuiꞈ aˬ tsu kʼoeˇ deuˬ ciˬ cuˇ ni jawˇ-awˇ tiˬ jeˬ-iˬ maˬ ngehˬ maˬ tmˇ 
nya ni pyeuꞈ-iˇ-euˬ meh.  
9Kʼoeˇ naˇ, ngaˇ heu loꞈ-ehˇ ehˇ-euˬ ma. “Naw maꞈ mˇ luꞈ-eu teu maˬ tsaˬ-a. Naw 
maꞈ Miˬyehˇ-ahˇ guˆ-awˇ yaw tsaˬ jeˬ mˇ-eu laꞈ kʼoeˇ, aˬ dui-ahˇ muiˇ-eu lawˇ ciꞈ zaˬ 
deuˬ neh bi ja doeˇ kʼaˇ maˬ za ni dehꞈ-eu tsaˬ meh.  
10Ngaˇ maˬ ehˇ, ngaˬ-euˬ cawˬ deuˬ maˬ ehˇ, ngaˬ-euˬ gaˇ mˇ luꞈ-eu deuˬ maˬ ehˇ, 
miˇ kʼahˬ zaˬ deuˬ-ahˇ pyuˇ hawˇ-eu cehˇ biꞈ paˇ nehˬ taˬ-euˬ jaˆ-eu ma. Ehˇ kʼawꞈ, 
aˬ dui za jeˬ maˬ paˇ yuˇ kʼoꞈ ni byehˇ kaˇ-euˇ.  
11Pyuˇ maˬ ehˇ, cehˇ maˬ ehˇ, aˬ gaꞈ dzaˇ uiˇ maˬ ehˇ, saˬ loˬ tsiˇ maˬ ehˇ, naw maꞈ 
neh kʼaˇ biꞈ paˇ nehˬ-euˬ jeˬ dziˇ dzoˆ maˬ gʼaˬ kʼoꞈ ni byehˇ nehˬ-awˬ. Naw maꞈ neh 
yuˇ geuꞈ-euˬ aˬ yawꞈ maꞈ-euˬ deh ma deuˬ, aˬ gaꞈ yaˇ kmˇ deuˬ, saˬ loˬ yaˇ deuˬ 
hawˇ-eu nymˇ deuˬ kʼawꞈ tiˬ poˆ tehꞈ-ehˇ biꞈ kʼoꞈ nehˬ jiˇ-awˬ.” 
12Aˬ yuiꞈ aˬ tsu kʼoeˇ deuˬ ehˇ-eu, “Nawˬ neh ehˇ-euˬ loꞈ-ehˇ nga maꞈ mˇ ma. Nga 
maꞈ neh kʼaˇ yuˇ taˬ-euˬ jeˬ biꞈ kʼoꞈ jiˇ-awˇ, dziˇ dzoˆ kʼawꞈ byehˇ jiˇ nehˬ ma.” Piˇ 
ma deuˬ-ahˇ ngaˇ kuˇ ahˇ-awˇ, aˬ yuiꞈ aˬ tsu kʼoeˇ deuˬ-ahˇ yawˬ ha neh saˇ jaˇ dzaˬ-
euˬ loꞈ-ehˇ mˇ ma lehˇ piˇ ma deuˬ-euˬ mehˬ shi bi kamˬ-euˬ ma.  
13Kʼoeˇ naˇ, ngaˬ-euˬ joꞈ-ahˇ paꞈ luꞈ-eu pawˬ behˆ ngaˇ lehˆ doˆ-awˇ, aˬ yawꞈ maꞈ 
mehˬ shi byuˬ kʼaˇ mehˬ nehˬ-awˇ heu loꞈ-ehˇ ehˇ nehˬ-euˬ ma. “Yawˬ ha neh saˇ jaˇ 
dzaˬ taˬ-euˬ loꞈ-ehˇ maˬ mˇ-eu tsawˇ haˬ-ahˇ Miˬyehˇ heu loꞈ-ehˇ byuˬ kʼaˇ nehˬ 
tehꞈ-a. Naw maꞈ-euˬ nymˇ deuˬ hawˇ-eu naw maꞈ kʼaˇ jaˆ-eu yawˬ jeˬ na luꞈ-ahˇ 

Miˬyehˇ yuˇ kʼoꞈ jiˇ-awˇ, tiˬ jeˬ-iˬ maˬ jaˆ ni bi jawˇ nehˬ laꞈ tehꞈ-a.” Kʼoeˇ ngeh, kʼoeˇ 
gaˇ kʼaˇ uiˬ laˇ-euˬ yawˬ gʼaˬ na luꞈ, “Aˬmiˬ” lehˇ ehˇ-awˇ, Sahˬpaˬ miˬyehˇ-euˬ guiˬ 
lahˬ-ahˇ ja ceuˬ-euˬ meh. Aˬ yuiꞈ aˬ tsu deuˬ kʼawꞈ yawˬ ha neh saˇ jaˇ kʼaˇ dzaˬ taˬ-
euˬ loꞈ-ehˇ mˇ-euˬ meh.  

Miˇ kʼahˬ zaˬ deuˬ-ahˇ Neˬhaˬmiˇ gaˬ-euˬ 

14Sahˬpaˬ Aˬtaˬdzeuˬsehˆ sahˬpaˬ geuꞈ-euˬ nyiˬ tseˇ kʼoꞈ tiˬ kʼoꞈ-ahˇ neh smˬ tseˇ 
nyiꞈ kʼoꞈ tiˬ kʼoꞈ-ahˇ keuˆ ni, Yuˇdaˆ miˇ kʼahˬ-ahˇ ngaˇ tseˇ nyiꞈ kʼoꞈ uˆ lahˇ-euˬ ma. 
Tseˇ nyiꞈ kʼoꞈ aˇ yamˬ kʼoeˇ laꞈ kʼoeˇ, uˆ lahˇ-eu gʼaˬ-ahˇ oꞈ-eu dzaˬ dzaˬ dawˇ dawˇ 
deuˬ-ahˇ, ngaˇ maˬ ehˇ, ngaˬ-euˬ aˬ yuiꞈ aˬ nyiˇ deuˬ maˬ ehˇ, maˬ taꞈ dzaˬ-aˬ.  
15Ngaˬ-euˬ mehˬ hu Yuˇdaˆ miˇ kʼahˬ-ahˇ uˆ lahˇ-eu gaˇ mˇ yaꞈ-euˬ deuˬ-aˬ, miˇ kʼahˬ 
zaˬ deuˬ-ahˇ kʼaˆ behˆ yaw kah ciˬ pi-awˇ, tiˬ nah dzaˬ-eu dzaˬ dzaˬ dawˇ dawˇ, aˬ 
gaꞈ dzaˇ uiˇ hawˇ-eu pyuˇ maˇ byaˆ oeˬ tseˇ byaˆ taꞈ-euˬ meh. Aˬ yawꞈ maꞈ-euˬ zaˬ 
kʼaˆ deuˬ kʼawꞈ miˇ kʼahˬ zaˬ kʼoeˇ taˆ kʼaˆ dzaˬ-euˬ meh. Ehˇ kʼawꞈ, ngaˇ-aˬ, 
Miˬyehˇ-ahˇ guˆ-eu miˇ neh kʼoeˇ loꞈ-ehˇ maˬ jahˇ-aˬ.  
16Ngaˬ-euˬ nui ma gʼawˇ mawˇ dawˬ tawˆ luꞈ, meuˬ lahˇ gawˬ muiˬ-eu gaˇ-ahˇ mˇ-
awˇ, yawˬ ha gʼaˇ duˬ miˇ tsaˬ za laˇ ni maˬ mˇ-aˬ. Ngaˬ-euˬ gaˇ mˇ-eu yawˬ gʼaˬ na 
luꞈ kʼawꞈ, ngaˬ nehˬ-ehˇ meuˬ lahˇ gawˬ muiˬ-euˬ ma.  
17Ngaˇ jawˇ gaˇ laˇ-euˬ jawˬ jawˬ-ehˇ jaˆ-eu aˬ cawˬ miˇ kʼahˬ deuˬ-ahˇ jawˇ-eu 
tsawˇ haˬ deuˬ uˬ taꞈ, Yuˇdaˆ tsawˇ haˬ hawˇ-eu aˬ yawꞈ maꞈ-euˬ aˬ yuiꞈ aˬ tsu tiˬ 
yaˇ ngaˬ tseˇ gʼaˬ-ahˇ, aˬ myah luꞈ ngaˇ bi dzaˬ bi dawˇ-euˬ ma.  
18Aˬ yawꞈ nah yawꞈ mawˇ neˇ tiˬ mawˇ, muiˬ dui dui-eu yawˇ koꞈ mawˇ hawˇ-eu, 
ya ciˆ gʼawˬ mya mawˇ sehꞈ nehˬ-awˇ, tseˇ nah kaˬ tiˬ poˆ aˬ gaꞈ dzaˇ uiˇ yaw shuiꞈ 
bi dawˇ-euˬ ma. Ehˇ kʼawꞈ, miˇ kʼahˬ zaˬ deuˬ kʼaˆ behˆ kah-eu ngaˇ siˬ nya-eu miˇ 
neh, uˆ lahˇ-eu gʼaˬ-ahˇ oꞈ-eu shaˬ bymˇ ngaˇ maˬ taꞈ dzaˬ-aˬ.  
19Miˬyehˇ-oˇ, tsawˇ haˬ heu deuˬ gʼaˇ duˬ ngaˬ neh mˇ-euˬ yawˬ jeˬ na luꞈ-ahˇ maˬ 
ngehˇ ni noeˬ keuˆ nehˬ laꞈ lehˇ nawˬ-ahˇ ngaˇ shaˇ-eu ma.  

Neˬhaˬmiˇ 6 

Neˬhaˬmiˇ gaˇ mˇ gaˇ laˆ bahˬ nehˬ-euˬ 

1Meuˬ-euˬ lahˇ kʼehˬ deuˬ-ahˇ nga maꞈ laˇ gʼoˆ maˬ jahˇ ahˇ dah mi naˆ-ehˇ, nga maꞈ 
meuˬ lahˇ gawˬ gʼaˬ-awˇ maˇ pehꞈ maˬ paˇ jaˆ-euˬ gaˇ kawˆ, Sahˬbaˬlaˆ, Tawˇbyaˬ, 
Geˬsheˬ hawˇ-eu nga maꞈ-ahˇ muiˇ-eu tsawˇ haˬ nui deuˬ-ahˇ gaˬ leˇ-euˬ meh.  
2Kʼoeˇ miˇ neh, Sahˬbaˬlaˆ hawˇ-eu Geˬsheˬ aˬ nyaꞈ-aˬ, Oˇnoˇ deh ga-ahˇ aˬ yawꞈ 
nyaꞈ-ahˇ tahˬ puˬ le-awˬ lehˇ ngaˬ-ahˇ bi ehˇ gaˬ laˇ-euˬ meh. Aˬ yawꞈ nyaꞈ ngaˬ-ahˇ 
yehˬ bawˬ-ehˇ jahˇ mawꞈ-eu miˇ neh, kʼoeˇ loꞈ-ehˇ bi tsaꞈ gaˬ laˇ-euˬ jeˬ pyeuꞈ-eu 
meh.  
3Aˬ yawꞈ nyaꞈ jawˇ gaˇ ngaˇ tsawˇ haˬ pyehˬ gʼeh-awˇ, “Ngaˇ huiˬ dui dui-eu gaˇ mˇ 
luꞈ-eu miˇ neh oe-eu maˬ dah-eu uˬ taꞈ, naw nyaꞈ-ahˇ tahˬ puˬ le-eu gʼaˇ duˬ gaˇ 
heu-ahˇ maˬ byehˇ coeˇ nya” lehˇ bi tsaꞈ gaˬ-iˇ-euˬ ma.  
4Aˬ yawꞈ nyaꞈ oeˬ poˆ keuˆ ni ngaˬ-ahˇ kʼoeˇ loꞈ-ehˇ bi kuˇ laˇ-awˇ, ngaˇ gʼeh, yawˬ 
poˆ na luꞈ aˬ yawꞈ tiˬ dawˬ tehꞈ-ehˇ bi gaˬ kʼoꞈ-iˇ-euˬ ma.  

5Kʼoeˇ naˇ, Sahˬbaˬlaˆ gʼaˬ aˬ yawꞈ-euˬ zaˬ kʼaˆ pyehˬ gʼeh laꞈ-awˇ, ngaˬ poˆ tiˬ poˆ 
dawˬ tsaꞈ paˇ bi tsaꞈ laˇ-euˬ meh. Kʼoeˇ ngeh poˆ-aˬ, jmˬ maˬ diˬ taˬ-euˬ sahˬ boꞈ tiˬ 
taꞈ bi hehˇ laꞈ-euˬ meh.  
6Sahˬ boꞈ kʼoeˇ taꞈ laꞈ kʼoeˇ boꞈ taˬ-euˬ-aˬ, Nawˇ hawˇ-eu Yuˇdaˆ tsawˇ haˬ deuˬ 
sahˬpaˬ-ahˇ puiˬ mawꞈ-eu miˇ neh meuˬ lahˇ paˇ gawˬ muiˬ luꞈ-eu meh lehˇ naw 
maꞈ dawˬ peh jawˇ-eu tsawˇ jeuˬ deuˬ ja luꞈ-eu gaˇ kawˆ Geˬsheˬ ngaˬ-ahˇ dzawˇ 
nehˬ laꞈ-euˬ meh. Kʼoeˇ uˬ taꞈ, nawˇ yawˬ haˇ yawˬ ha sahˬpaˬ geuꞈ mawꞈ-awˇ,  
7nawˇ Yuˇdaˆ sahˬpaˬ pyeuꞈ-eu meh lehˇ Yeˬluˇsaˬlehˬ meuˬ laꞈ kʼoeˇ bi ehˇ gaˬ-eu 
gʼaˇ duˬ Miˬyehˇ gʼaˇ duˬ ngehˬ dah-eu deuˬ kʼawꞈ tseˇ doˆ gʼaˬ-euˬ meh lehˇ aˬ yawꞈ 
ehˇ-eu meh. Gaˇ kawˆ heu sahˬpaˬ jawˇ gaˇ aˬ diˇ aˬ maˇ gaˬ keuˆ-iˇ tehꞈ-a. Kʼoeˇ miˇ 
neh, gaˇ kawˆ heu bawˬ dzaˬ-eu gʼaˇ duˬ aˇ nyaꞈ tahˬ dzoeˇ kaˇ-euˇ lehˇ ngaˇ nawˬ-
ahˇ kuˇ-eu ma.  
8Kʼoeˇ ngeh, aˬ yawꞈ-ahˇ ngaˇ heu loꞈ-ehˇ bi tsaꞈ kʼoꞈ nehˬ-iˇ-euˬ ma. “Nawˇ kʼaˇ ehˇ-
eu jeˬ yaw tsaˬ tiˬ hmˬ-iˬ maˬ ahˇ-a. Dawˬ tawˆ luꞈ nawˬ neh noeˬ doˆ-awˇ ehˇ-euˬ 
jeˬ tehꞈ nya.” 
9Aˬ yawꞈ maꞈ-aˬ, nga maꞈ-ahˇ ja guˆ-awˇ gaˇ maˬ mˇ ni bi byehˇ-eu lehˇ leh jeh luꞈ-
eu meh. “Miˬyehˇ-oˇ, nymˬ-mˇ ngaˬ-ahˇ gʼaˬ biꞈ lahˬ laꞈ-awˬ” lehˇ, ngaˇ guiˬ lahˬ 
shaˇ-euˬ ma.  
10Aˇ yamˬ kʼoeˇ yamˬ laꞈ kʼoeˇ, Maˬheˬtaˬbeˬlaˇ-euˬ aˬ li Daˬlaˇyaˬ-euˬ aˬ li 
Sheˬmaˇyaˬ lehˇ myahˇ-euˬ iˇ kahˇ laꞈ nyiˇ maˬ doˆ le ni jawˇ-eu gʼaˬ jawˇ gaˇ, ngaˇ 
dawˬ deh gʼa-iˇ-euˬ ma. Aˬ yawꞈ ngaˬ-ahˇ ehˇ-eu, “Aˇ nyaꞈ Uˬ duˬ tahˬ nymˇ nymˇ 
ma laꞈ kʼoeˇ Muiˬ-eu shawˇ-eu jawˇ duˬ-ahˇ dzuˇ zaꞈ leˇ-awˇ, laˇ gʼoˆ kaꞈ kaꞈ tehˬ-
awˇ jawˇ kaˇ-euˇ. Aˬ jeˬ miˇ neh ehˇ naˇ, aˬ cawˬ nawˬ-ahˇ sehꞈ laˇ-eu lehˇ lehˬ hmˬ 
luꞈ meh. Aˬ geu ngeh miˇ aˬ cawˬ nawˬ-ahˇ sehꞈ laˇ-eu lehˇ maˬ paˇ ehˇ nya meh.” 
11Ngaˇ aˬ yawꞈ-ahˇ heu loꞈ-ehˇ ehˇ kʼoꞈ nehˬ-euˬ ma. “Ngaˇ loꞈ-ehˇ gʼeh-eu tsawˇ haˬ 
tiˬ gʼaˬ cehˆ zaꞈ-eu tsaˬ tehꞈ-a loˇ. Yawˬ ha-euˬ tsawˇ shiˇ uˬ kʼawˇ ya buˬ-iˇ ni Uˬ duˬ 
tahˬ nymˇ nymˇ ma laꞈ kʼoeˇ ngaˇ cehˆ yaꞈ-iˇ tehꞈ-a lehˇ nawˇ noeˬ te loˇ. Ngaˇ maˬ 
cehˆ zaꞈ-iˇ.” 
12Ngaˇ paˇ saˇ sawˇ haw ngeh, Miˬyehˇ neh Sheˬmaˇyaˬ-ahˇ dawˬ ngehˬ cawˬ-euˬ 
maˬ ngeuˇ-ehˇ, Sheˬmaˇyaˬ ngaˬ-ahˇ kʼoeˇ loꞈ-ehˇ ehˇ ni Tawˇbyaˬ hawˇ-eu 
Sahˬbaˬlaˆ aˬ nyaꞈ laꞈ nmꞈ nmꞈ-euˬ nga lehˇ siˬ duˬ-euˬ ma.  
13Ngaˇ kʼoeˇ loꞈ-ehˇ mˇ-eu baˬ da neh iˬ baˇ doˆ laˇ-awˇ, ngaˬ-euˬ tsawˇ myahˇ cawˆ-
iˇ-eu uˬ taꞈ shaꞈ dawˇ dui dui paˬ-ehˇ gʼeh-eu daˬ ga-eu jeˬ ngaˬ-euˬ kʼoeˇ taˆ keuˆ le 
ni, ngaˬ-ahˇ mehˇ shuiˇ bi shuiˇ-eu gʼaˇ duˬ, Sheˬmaˇyaˬ-ahˇ aˬ yawꞈ nyaꞈ kʼehˇ-euˬ 
meh.  
14Kʼoeˇ ngeh, ngaˇ heu loꞈ-ehˇ guiˬ lahˬ shaˇ-euˬ ma. “Miˬyehˇ-oˇ, Tawˇbyaˬ hawˇ-eu 
Sahˬbaˬlaˆ aˬ nyaꞈ neh ngaˬ-ahˇ mˇ nehˬ laꞈ-euˬ gaˇ maˬ ngehˇ ni aˬ yawꞈ nyaꞈ-ahˇ 
kʼehˬ nehˬ-awˬ. Nawˇ diˇ lehˇ myahˇ-euˬ zaˬ miˬ zaˬ kʼoeˇ gʼaˬ hawˇ-eu ngaˬ-ahˇ guˆ 
ciˬ nyehꞈ-eu lehˇ kʼaˇ leh jeh-euˬ nawˬ-euˬ gʼaˇ duˬ ngehˬ dah-eu kʼoeˇ deuˬ-ahˇ 
kʼawꞈ maˬ kʼehˬ nehˬ ni taˬ byehˇ nehˬ laꞈ.” 

Meuˬ lahˇ gawˬ muiˬ-eu gaˇ mˇ gʼaˬ-euˬ 

15Meuˬ lahˇ paˇ gawˬ muiˬ-eu gaˇ kʼoeˇ hmˬ, ngaˬ tseˇ nyiꞈ nah byah ni mˇ-awˇ, 
Eˇluˇlaˆ ba la nyiˬ tseˇ ngaˬ nah-ahˇ mˇ gʼaˬ-euˬ ma. 
16Nga maꞈ-euˬ jawˬ jawˬ-ehˇ jawˇ-eu nga maꞈ-ahˇ muiˇ-eu aˬ cawˬ tsawˇ jeuˬ deuˬ 
gaˇ kawˆ kʼoeˇ ya gaˬ ngeh, aˬ yawꞈ maꞈ-euˬ myaˆ pyawˬ naˇ mehˇ maˬ jaˆ-ehˇ 
pyeuꞈ-iˇ-euˬ meh. Aˬ jeˬ miˇ neh ehˇ naˇ, Miˬyehˇ caw ba-eu miˇ neh gaˇ kʼoeˇ mˇ 
pyeuꞈ nya-euˬ gaˇ kawˆ, yawˬ gʼaˬ na luꞈ siˬ duˬ-eu meh.  
17Aˇ nah aˇ yamˬ kʼoeˇ laꞈ kʼoeˇ, Yuˇdaˆ tsawˇ haˬ aˬ yuiꞈ aˬ tsu gʼawˬ mya gʼaˬ 
Tawˇbyaˬ nehˬ-ehˇ sahˬ boꞈ boꞈ taꞈ boꞈ taꞈ-ehˇ jawˇ-euˬ meh.  
18Tawˇbyaˬ-euˬ aˬ mawˬ-aˬ Yuˇdaˆ tsawˇ jeuˬ Aˬlah-euˬ aˬ li Sheˬkaˬniˇ pyeuꞈ-eu 
miˇ neh, Yuˇdaˆ miˇ kʼahˬ zaˬ gʼawˬ mya ni Tawˇbyaˬ jawˇ paw nui ma ahˇ-eu meh. 
Kʼoeˇ uˬ taꞈ, aˬ yawꞈ-euˬ aˬ li Yeˬhawˇhaˬnaˬ-aˬ, Beˬleˬkiˇ-euˬ aˬ li Meˬshuˇlamˬ-euˬ 
aˬ buˇ-ahˇ sheuˬ-euˬ miˇ neh meh.  
19Tawˇbyaˬ neh mˇ-euˬ yaw muiˬ jeˬ gaˇ kawˆ ngaˬ-euˬ mehˬ shi aˬ cawˬ ja-awˇ, 
ngaˬ neh kʼaˇ ehˇ-euˬ jeˬ dawˬ tawˆ luꞈ Tawˇbyaˬ-ahˇ aˬ yawꞈ maꞈ dzawˇ nehˬ-iˇ-eu 
meh. Kʼoeˇ naˇ, aˬ yawꞈ ngaˬ-ahˇ laˆ guˆ-eu lehˇ sahˬ boꞈ boꞈ tehˇ tehˬ-eu meh.  

Neˬhaˬmiˇ 7 

1Nymˬ-mˇ poˆ jawˇ, meuˬ meuˬ lahˇ gawˬ muiˬ gʼaˬ-awˇ, lahˇ kʼehˬ laˇ gʼoˆ deuˬ 
kʼawꞈ jahˇ tsoꞈ gʼaˬ jiˇ-awˇ, Uˬ duˬ tahˬ nymˇ nymˇ ma-ahˇ loꞈ piˇ-eu deuˬ muiˬ-eu 
shawˇ-eu caˇ dawˬ caˇ-eu deuˬ hawˇ-eu, Leˬbiˇ tsawˇ haˬ nui deuˬ kʼawꞈ, yawˬ ha-
euˬ gaˇ yawˬ ha mˇ luꞈ-eu meh.  
2Yeˬluˇsaˬlehˬ meuˬ-ahˇ bi uˆ lahˇ-eu gʼaˇ duˬ tsawˇ haˬ nyiˬ gʼaˬ-ahˇ ngaˇ tseˇ doˆ-
euˬ ma. Aˬ yawꞈ nyaꞈ-euˬ, ngaˬ-euˬ aˬ nyiˇ Haˬnaˬniˇ hawˇ-eu Yehˇ-euˬ taˆ-ahˇ aˬ 
yuiꞈ geuꞈ-eu gʼaˬ pyeuꞈ-eu Haˬnaˬniˇyaˆ meh. Haˬnaˬniˇyaˆ-aˬ, Miˬyehˇ-ahˇ guˆ-eu 
nui ma ahˇ-awˇ, aˬ cawˬ naˆ maˬ tseˇ gʼoe coeˇ-eu tsawˇ haˬ tiˬ gʼaˬ pyeuꞈ-eu meh.  
3Yeˬluˇsaˬlehˬ meuˬ lahˇ gʼoˆ kʼehˬ deuˬ-ahˇ, uˬ shawˬ paw nahˇ ma maˬ doˆ dzeuˇ 
kʼoeˇ keuˆ ni maˬ pah ni bi jaˆ-awˇ, uˬ ciꞈ paw nahˇ ma ga ahˇ ngeh yamˬ-ahˇ loꞈ-eu 
yehˇ deuˬ maˬ gʼoꞈ leˇ mi naˆ-ehˇ laˇ gʼoˆ piˬ tehˬ-awˇ gʼoˆ kaꞈ kaꞈ tehˬ-awˬ lehˇ aˬ 
yawꞈ nyaꞈ-ahˇ ngaˇ ehˇ nehˬ-euˬ ma. Yeˬluˇsaˬlehˬ meuˬ laꞈ kʼoeˇ jawˇ-eu deuˬ-ahˇ 
loꞈ-eu yehˇ bi geuꞈ-awˇ, tiˬ paˆ na deuˬ-ahˇ loꞈ duˬ-ahˇ bi loꞈ-awˇ, tiˬ paˆ na deuˬ-ahˇ 
yawˬ ha-euˬ nymˇ dawˬ peh jawˬ jawˬ-ehˇ cah cah-ehˇ bi loꞈ-awˬ lehˇ ehˇ nehˬ-euˬ 
ma.  

Baˬbuˇloˬ miˇ kʼahˬ-ahˇ neh gʼoꞈ laˇ-euˬ tsawˇ haˬ deuˬ-euˬ jaˇ laˇ 
(Eˇzaˬlaˬ 2.1-70) 

4Yeˬluˇsaˬlehˬ meuˬ-aˬ, huiˬ-eu jeˇ-eu meuˬ tiˬ meuˬ pyeuꞈ kʼawꞈ, tsawˇ haˬ gʼawˬ 
mya ni maˬ jawˇ-ehˇ, nymˇ kʼawꞈ gʼawˬ mya ni maˬ tsoˆ byah taˬ-aˬ siˬ.  
5Meuˬ-ahˇ jawˇ-eu miˇ kʼahˬ zaˬ deuˬ maˬ ehˇ, aˬ yuiꞈ aˬ tsu deuˬ maˬ ehˇ, yaw huiˬ 
yaw mahˇ geuꞈ-eu deuˬ maˬ ehˇ, dawˬ tawˆ luꞈ-ahˇ kuˇ uiˬ-awˇ, aˇ jeuˬ aˇ ca-euˬ jaˇ 
laˇ pyehˆ tseˇ haw-eu gʼaˇ duˬ Miˬyehˇ ngaˬ-ahˇ bi noeˬ doˆ laꞈ-euˬ meh. Baˬbuˇloˬ 
miˇ kʼahˬ-ahˇ neh gʼoꞈ laˇ beh beh-euˬ deuˬ-euˬ jaˇ laˇ-ahˇ ngaˇ poˆ mawˇ-awˇ, heu 
loꞈ-ehˇ boꞈ taˬ-euˬ gaˇ ya mawˇ-euˬ ma.  

6Baˬbuˇloˬ miˇ kʼahˬ-ahˇ bi nyehꞈ gʼeh-awˇ jawˇ-euˬ tsawˇ haˬ gʼawˬ mya ni, 
Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ laꞈ kʼoeˇ jaˆ-eu yawˬ ha-euˬ meuˬ-ahˇ 
gʼoꞈ laˇ-euˬ meh. Sahˬpaˬ Neˬbuˬkaˬneˬzaˬ neh aˬ yawꞈ maꞈ-ahˇ nyehꞈ gʼeh-euˬ 
yamˬ-ahˇ neh, Baˬbuˇloˬ miˇ kʼahˬ-ahˇ aˬ yawꞈ maꞈ jawˇ luꞈ-eu meh.  
7Aˬ yawꞈ maꞈ-euˬ aˬ yuiꞈ aˬ tsu deuˬ-aˬ, Yeˬluˇbaˬbeˬlaˇ, Yawˇshuˆ, Neˬhaˬmiˇ, 
Aˬzaˬliˇ, Lawˬmiˇ, Naˬhaˬmaˬniˇ, Mawˬdaˬkehˇ, Biˇlaˬshaˬ, Miˇsaˬpeˬlehˆ, Biˇgaˬbeˬ, 
Neˬhamˬ hawˇ-eu, Baˬnahˬ meh. Baˬbuˇloˬ miˇ kʼahˬ-ahˇ neh gʼoꞈ laˇ-euˬ Iˇsaˬleˬlaˆ 
tsawˇ jeuˬ tsawˇ ca aˬ yawꞈ jeuˬ yawꞈ hawˇ-eu, tsawˇ haˬ aˇ gʼaˬ-euˬ jaˇ laˇ-aˬ heu 
loꞈ-ehˇ meh.  
8Paˬloˆ aˇ jeuˬ 2,172 gʼaˬ 
9Sheˬpaˬtiˇ aˇ jeuˬ 372 gʼaˬ 
10Aˬlah aˇ jeuˬ 652 gʼaˬ 
11Yeˬshah hawˇ-eu Yoˇbaˬ-euˬ zaˬ deuˬ uˆ deuˬ pyeuꞈ-eu Paˬhaˆmawˇbaˆ aˇ jeuˬ 
2,818 gʼaˬ 
12Eˇlamˬ aˇ jeuˬ 1,254 gʼaˬ 
13Zaˬtuˬ aˇ jeuˬ 845 gʼaˬ 
14Zaˬkah aˇ jeuˬ 760 gʼaˬ 
15Biˇnuiˇ aˇ jeuˬ 648 gʼaˬ 
16Beˬbaiˬ aˇ jeuˬ 628 gʼaˬ 
17Aˬzaˬgaˆ aˇ jeuˬ 2,322 gʼaˬ 
18Aˬdawˇniˇkamˬ aˇ jeuˬ 667 gʼaˬ 
19Biˇgaˬbeˬ aˇ jeuˬ 2,067 gʼaˬ 
20Aˬdeˬ aˇ jeuˬ 655 gʼaˬ 
21Heˬsaˬgiˇ lehˇ kʼawꞈ kuˇ-eu Aˬtaˬ aˇ jeuˬ 98 gʼaˬ 
22Haˬshuˬ aˇ jeuˬ 328 gʼaˬ 
23Beˬzaiˇ aˇ jeuˬ 324 gʼaˬ 
24Haˬliˇpaˬ aˇ jeuˬ 112 gʼaˬ 
25Giˇbyoˬ aˇ jeuˬ 95 gʼaˬ.  
26Aˬ ma aˬ da aˬ poeˬ aˬ bawˇ deuˬ-euˬ ziˇ-ahˇ, meuˬ heu deuˬ-ahˇ jawˇ-euˬ tsawˇ 
haˬ deuˬ kʼawꞈ, gʼoꞈ laˇ-euˬ meh. Behˬlehˬhehˬ meuˬ hawˇ-eu Neˬtawˇpaˬ meuˬ 188 
gʼaˬ 
27Aˬnaˬtawˇ meuˬ 128 gʼaˬ 
28Behˬaˬzaˇmaˬbehˇ meuˬ 42 gʼaˬ 
29Giˇliˇyaˆyeˬlmˬ meuˬ, Sheˬpiˇlaˬ meuˬ hawˇ-eu Biˇyoˆ meuˬ 743 gʼaˬ 
30Laˬmaˬhaˬ meuˬ hawˇ-eu Geˬbaˬ meuˬ 621 gʼaˬ 
31Miˇkaˬmaˆ meuˬ 122 gʼaˬ 
32Beˬdeˬlaˇ meuˬ hawˇ-eu Aˬiˇ meuˬ 123 gʼaˬ 
33Neˬboˬ meuˬ yawˬ meuˬ yawˬ 52 gʼaˬ 

34Eˇlamˬ meuˬ yawˬ meuˬ yawˬ 1,254 gʼaˬ 
35Haˬlmˬ meuˬ 320 gʼaˬ 
36Yeˬliˇkoˇ meuˬ 345 gʼaˬ 
37Lawˇdaˆ meuˬ, Haˬdiˇ meuˬ hawˇ-eu Oˇnoˇ meuˬ 721 gʼaˬ 
38Seˬnahˬ meuˬ 3,930 gʼaˬ 
39Baˬbuˇloˬ miˇ kʼahˬ-ahˇ neh gʼoꞈ laˇ-euˬ piˇ ma aˇ jeuˬ aˇ ca deuˬ-euˬ jaˇ laˇ-aˬ, heu 
loꞈ-ehˇ meh. Yeˬshah-euˬ zaˬ deuˬ uˆ deuˬ pyeuꞈ-eu Yeˬdaˬyaˇ aˇ jeuˬ 973 gʼaˬ 
40Iˇmeˬlaˇ aˇ jeuˬ 1,052 gʼaˬ 
41Paˬshuˇlaˆ aˇ jeuˬ 1,247 gʼaˬ 
42Haˬlmˬ aˇ jeuˬ 1,017 gʼaˬ 
43Baˬbuˇloˬ miˇ kʼahˬ-ahˇ neh gʼoꞈ laˇ-euˬ Leˬbiˇ tsawˇ haˬ deuˬ-euˬ jaˇ laˇ-aˬ, heu 
loꞈ-ehˇ meh. Hawˇdaˬyaˇ-euˬ zaˬ deuˬ uˆ deuˬ pyeuꞈ-eu Yeˬshah aˇ jeuˬ hawˇ-eu 
Kaˬdaˬmeˬluˇ aˇ jeuˬ 74 gʼaˬ 
44Aˬsaˆ-euˬ zaˬ deuˬ uˆ deuˬ pyeuꞈ-eu Uˬ duˬ tahˬ nymˇ nymˇ ma laꞈ kʼoeˇ caˇ dawˬ 
caˇ-eu deuˬ 148 gʼaˬ 
45Shaˬlmˬ, Aˬtaˬ, Taˬlaˬmoˬ, Aˬkuˇ, Haˬtiˇtaˬ hawˇ-eu Shoˇbaiˬ-euˬ zaˬ deuˬ uˆ deuˬ 
pyeuꞈ-eu Uˬ duˬ tahˬ nymˇ nymˇ ma-ahˇ loꞈ-eu deuˬ 138 gʼaˬ 
46Baˬbuˇloˬ miˇ kʼahˬ-ahˇ neh gʼoꞈ laˇ-euˬ Uˬ duˬ tahˬ nymˇ nymˇ ma laꞈ kʼoeˇ gaˇ 
mˇ-eu aˇ jeuˬ aˇ ca deuˬ-euˬ aˇ jeuˬ tsawˇ myahˇ-aˬ, heu loꞈ-ehˇ meh. Ziˇhaˬ, 
Haˬsuˇpaˬ, Taˬbaˬoˇ,  
47Geˬloˇ, Siˇyaˬ, Paˬdoˬ,  
48Leˬbaˬnaˬ, Haˬgaˬbaˬ, Shaˬlaˬmehˇ,  
49Haˬnaˬ, Giˇdeˬlaˇ, Gaˬhaˬlaˇ,  
50Yaˬyaˇ, Leˬzeˬ, Neˬkawˇdaˬ,  
51Gaˬzamˬ, Awˇzaˬ, Paˬsah,  
52Beˬsaiˇ, Myuˇneˬ, Neˬpuˇsheˬsmˇ,  
53Baˬkaˬbuˆ, Haˬkuˇpaˬ, Haˬlaˬhuˇlaˆ,  
54Baˬzaˬliˇ, Meˬhiˇdaˬ, Haˬlaˬshaˬ,  
55Baˬgoˇ, Siˇseˬlaˇ, Teˬmaˬ,  
56Neˬzahˬ, Haˬtiˇpaˬ aˇ jeuˬ heu deuˬ meh.  
57Baˬbuˇloˬ miˇ kʼahˬ-ahˇ neh gʼoꞈ laˇ-euˬ sahˬpaˬ Sawˇlaˬmoˬ-euˬ zaˬ kʼaˆ deuˬ-euˬ 
zaˬ deuˬ uˆ deuˬ pyeuꞈ-eu aˇ jeuˬ aˇ ca deuˬ-euˬ aˇ jeuˬ tsawˇ myahˇ-aˬ, heu loꞈ-ehˇ 
meh. Sawˇtehˇ, Sawˇpeˬlehˆ, Peˬliˇdaˬ,  
58Yaˬlahˬ, Daˬkawˬ, Giˇdeˬlaˇ,  
59Sheˬpaˬtiˇ, Haˬtiˇlaˆ, Pawˇsheˬlehˆhaˬzeˬbeˬ hawˇ-eu Aˬmoˬ aˇ jeuˬ heu deuˬ meh.  
60Uˬ duˬ tahˬ nymˇ nymˇ ma laꞈ kʼoeˇ gaˇ mˇ-eu deuˬ hawˇ-eu Sawˇlaˬmoˬ-euˬ zaˬ 
kʼaˆ deuˬ-euˬ zaˬ deuˬ uˆ deuˬ dawˬ tawˆ luꞈ smˬ yaˇ gʼoeˬ tseˇ nyiꞈ gʼaˬ byah-eu 
meh.  

61Teˬlaˇmeˬlahˬ meuˬ, Teˬlaˇhaˬlaˬshaˬ meuˬ, Geˬluˇ meuˬ, Aˬdawˬ meuˬ hawˇ-eu 
Iˇmeˬlaˇ meuˬ heu deuˬ-ahˇ neh gʼoꞈ laˇ-awˇ, Iˇsaˬleˬlaˆ tsawˇ jeuˬ ngeuˇ maˬ ngeuˇ-
eu tsuiꞈ maˬ gui duˬ nehˬ nya-eu deuˬ-aˬ, 
62Daˬlaˇyaˬ, Tawˇbyaˬ hawˇ-eu Neˬkawˇdaˬ-euˬ zaˬ deuˬ uˆ deuˬ pyeuꞈ-awˇ, koꞈ yaˇ 
oeˬ tseˇ nyiꞈ gʼaˬ byah-eu meh.  
63Baˬbuˇloˬ miˇ kʼahˬ-ahˇ neh gʼoꞈ laˇ-euˬ piˇ ma aˇ jeuˬ aˇ ca deuˬ-aˬ, Haˬbaˬyaˇ, 
Haˬkawˇzaˬ hawˇ-eu, Baˬziˇlehˇ-euˬ zaˬ deuˬ uˆ deuˬ meh. (Piˇ ma aˇ jeuˬ tiˬ jeuˬ 
pyeuꞈ-eu Baˬziˇlehˇ aˇ jeuˬ-euˬ aˬ da yaw dzahˇ gʼaˬ-aˬ, Giˇlaˆ miˇ kʼahˬ-ahˇ jawˇ-eu 
Baˬziˇlehˇ aˇ jeuˬ zaˬ miˬ zaˬ tiˬ gʼaˬ-ahˇ sheuˬ-euˬ miˇ neh, aˬ yawꞈ-euˬ aˬ mawˬ-euˬ 
aˇ jeuˬ tsawˇ myahˇ kʼoeˇ myahˇ pi ka leꞈ-euˬ meh.) 
64Aˬ yawꞈ maꞈ-euˬ aˇ jeuˬ-ahˇ caw tseˇ haw ngeh, yawˬ ha-euˬ tsuiꞈ maˬ gui mehˬ 
nya-eu miˇ neh, piˇ ma maˬ bi geuꞈ ni byehˇ-euˬ meh.  
65Uˇleˬ hawˇ-eu Duˇmeˬ ahˇ-eu piˇ ma tiˬ gʼaˬ maˬ doˆ laˇ kʼoeˇ keuˆ ni, Miˬyehˇ-ahˇ 
damˬ nehˬ lawˇ nehˬ gʼaˬ-euˬ dzaˬ dzaˬ dawˇ dawˇ-ahˇ aˬ yawꞈ maꞈ maˬ ya dzaˬ-a 
lehˇ, Yuˇdaˆ miˇ kʼahˬ-ahˇ uˆ lahˇ-eu gʼaˬ aˬ yawꞈ maꞈ-ahˇ ehˇ nehˬ-euˬ meh.  
66Baˬbuˇloˬ miˇ kʼahˬ-ahˇ neh gʼoꞈ laˇ-euˬ tsawˇ haˬ dawˬ tawˆ luꞈ 42,360 gʼaˬ byah-
eu meh.  
67Kʼaˬ dzeˇ zaˬ hawˇ-eu zaˬ miˬ zaˬ zaˬ kʼaˆ deuˬ 7,337 gʼaˬ caˇ dawˬ caˇ-eu kʼaˬ dzeˇ 
zaˬ hawˇ-eu zaˬ miˬ zaˬ deuˬ 245 gʼaˬ 
68Mahˬ 376 mawˇ Mahˬ tahˬ laˆ 245 mawˇ 
69Law taw 435 mawˇ hawˇ-eu mahˬ liˬ dzeuˆ 6,720 mawˇ meh.  
70Uˬ duˬ tahˬ nymˇ nymˇ ma paˇ tsoˆ muiˬ gaˇ bi zmˬ-eu gʼaˇ duˬ tsawˇ haˬ gʼawˬ 
mya gʼaˬ pyuˇ shuiˇ myawˬ gahˬ damˬ-euˬ meh. Yuˇdaˆ miˇ kʼahˬ-ahˇ uˆ lahˇ-eu gʼaˬ-
aˬ, shuiˇ 5 jawꞈ-i, naˬ bo 50 bo hawˇ-eu piˇ ma deuˬ bi dm-eu pehˇ kʼahˬ pehˇ mahˇ 
530 kahˇ damˬ-euˬ meh.  
71Aˇ jeuˬ aˇ ca deuˬ-euˬ aˬ yuiꞈ aˬ tsu deuˬ-aˬ, shuiˇ 100 jawꞈ-i hawˇ-eu pyuˇ 750 
jawꞈ-i damˬ-euˬ meh.  
72Miˇ kʼahˬ zaˬ deuˬ neh damˬ-euˬ dawˬ tawˆ luꞈ, shuiˇ 100 jawꞈ-i, pyuˇ 680 jawꞈ-i 
hawˇ-eu, piˇ ma dm-eu pehˇ kʼahˬ pehˇ mahˇ 67 kahˇ damˬ-euˬ meh.  
73Piˇ ma deuˬ, Leˬbiˇ tsawˇ haˬ deuˬ, Uˬ duˬ tahˬ nymˇ nymˇ ma-ahˇ loꞈ-eu deuˬ, caˇ 
dawˬ caˇ-eu deuˬ, miˇ kʼahˬ zaˬ deuˬ, Uˬ duˬ tahˬ nymˇ nymˇ ma-ahˇ gaˇ mˇ-eu deuˬ 
hawˇ-eu, Iˇsaˬleˬlaˆ tsawˇ haˬ nui deuˬ dawˬ tawˆ luꞈ, Yuˇdaˆ miˇ kʼahˬ laꞈ kʼoeˇ jaˆ-
eu meuˬ deuˬ-ahˇ jawˇ duˬ dah-euˬ meh.  

Neˬhaˬmiˇ 8 

Eˇzaˬlaˬ zahˇ dawˬ kʼoꞈ dawˬ gui mehˬ-euˬ 

1Ba la shiꞈ siˬ tiˬ siˬ-ahˇ, Iˇsaˬleˬlaˆ tsawˇ haˬ deuˬ yawˬ ha-euˬ meuˬ deuˬ-ahˇ jawˇ 
duˬ dah jiˇ-euˬ meh. Ba la kʼoeˇ siˬ yaw beh nah-ahˇ, Yeˬluˇsaˬlehˬ laꞈ kʼoeˇ Iˇ cuꞈ 
lahˇ kʼehˬ dawˬ peh jaˆ-eu pu kaˬ kʼoeˇ tsahˇ-ahˇ aˬ yawꞈ maꞈ uiˬ laˇ jiˇ-euˬ meh. 
Sahˬpaˬ Miˬyehˇ neh Iˇsaˬleˬlaˆ tsawˇ haˬ deuˬ-ahˇ biꞈ taˬ-euˬ Moˇseˬ-euˬ zahˇ dawˬ 

kʼoꞈ dawˬ sahˬ boꞈ yuˇ doˆ leꞈ-awˬ lehˇ, piˇ ma hawˇ-eu zahˇ dzoeˬ miˬ ma pyeuꞈ-eu 
Eˇzaˬlaˬ-ahˇ aˬ yawꞈ maꞈ shaˇ-euˬ meh.  
2Kʼoeˇ miˇ neh, ba la shiꞈ siˬ tiˬ siˬ yaw beh nah-ahˇ, noeˬ siˬ nya laˇ-euˬ kʼaˬ dzeˇ 
zaˬ deuˬ, zaˬ miˬ zaˬ deuˬ hawˇ-eu zaˬ deuˬ uiˬ leˇ taˬ-euˬ mehˬ shi, zahˇ dawˬ kʼoꞈ 
dawˬ sahˬ boꞈ kʼoeˇ dmˬ Eˇzaˬlaˬ yuˇ doˆ laꞈ-euˬ meh. 
3Meuˬ lahˇ gʼoˆ kʼehˬ dawˬ peh jaˆ-eu pu kaˬ kʼoeˇ tsahˇ-ahˇ, gʼoˆ shaw nya laˇ-euˬ 
deuˬ pyeuꞈ-eu kʼaˬ dzeˇ zaˬ, zaˬ miˬ zaˬ hawˇ-eu zaˬ deuˬ-ahˇ, uˬ bya bya laˇ ngeh 
neh nah loˆ ceh laˇ ngeh keuˆ ni aˬ yawꞈ gui mehˬ ngeh, aˬ yawꞈ maꞈ nui ma keuˆ-
eu laꞈ kʼoeˇ naˇ haˬ luꞈ-eu meh.  
4Kʼoeˇ loꞈ-ehˇ gui mehˬ ngeh bi zmˬ-eu gʼaˇ duˬ teˇ byaꞈ neh tsoˆ taˬ-euˬ guiˇ ga 
kʼoeˇ taˆ Eˇzaˬlaˬ yawꞈ-euˬ meh. Maˬtiˇdiˇ, Sheˬmaˬ, Aˬnaˬyaˆ, Uˇliˇyaˆ, Hiˇlaˬkiˇ, 
Maˬseˬyaˇ aˬ ha maꞈ aˬ yawꞈ-euˬ aˇ maˇ paw yawꞈ-awˇ, Peˬdehˇyaˬ, Miˇsheˬlaˇ, 
Maˬlaˬkiˇyaˬ, Haˬshuˬ, Haˬshaˬbaˬdaˬnaˬ, Zaˬkaˬliˇ, Meˬshuˇlamˬ aˬ ha maꞈ aˬ yawꞈ-
euˬ aˇ caˇ paw yawꞈ-euˬ meh.  
5Eˇzaˬlaˬ gʼaˬ guiˇ ga kʼoeˇ taˆ yaw goˇ-ahˇ yawꞈ luꞈ-awˇ, tsawˇ haˬ dawˬ tawˆ luꞈ aˬ 
yawꞈ-ahˇ haw tsoˆ taˬ-euˬ meh. Aˬ yawꞈ sahˬ boꞈ pah-eu nehˬ-ehˇ, aˬ yawꞈ maꞈ 
dawˬ tawˆ luꞈ tuˇ-euˬ meh.  
6“Huiˬ dui mahˇ dui dui-eu Miˬyehˇ pyeuꞈ-eu Sahˬpaˬ Miˬyehˇ-ahˇ ja ceuˬ-awˬ” lehˇ 
Eˇzaˬlaˬ ehˇ ngeh, tsawˇ haˬ dawˬ tawˆ luꞈ aˬ laꞈ baꞈ diˇ-awˇ, “Aˬ miˬ, aˬ miˬ” lehˇ 
ehˇ-eu meh. Aˬ yawꞈ maꞈ baˬ ba miˇ tsa tuˆ ni pawˬ tsuiꞈ pawˬ dmˬ dmˬ-awˇ uˬ duˬ 
tahˬ-euˬ meh.  
7Kʼoeˇ naˇ, aˬ yawꞈ maꞈ yawˬ ha jawˇ duˬ-ahˇ yawˬ ha tuˇ-awˇ, Leˬbiˇ tsawˇ haˬ deuˬ 
pyeuꞈ-eu Yeˬshah, Baˬniˬ, Sheˬleˬbiˇ, Yaˬmeˬ, Aˬkuˇ, Shaˬbaˬdehˇ, Hawˇdiˇyaˆ, 
Maˬseˬyaˇ, Geˬliˇtaˬ, Aˬzaˬliˇ, Yawˇzaˬbaˆ, Haˬnaˬ, Peˬlaˇyaˬ aˬ ha maꞈ neh aˬ yawꞈ 
maꞈ-ahˇ Zahˇ dawˬ kʼoꞈ dawˬ-euˬ dawˬ tsuiꞈ ja mehˬ nehˬ-euˬ meh.  
8Miˇ kʼahˬ zaˬ deuˬ yaw muiˬ paˬ-ehˇ gʼoˆ shaw nya ni, Miˬyehˇ-euˬ zahˇ dawˬ kʼoꞈ 
dawˬ-ahˇ dawˬ tsuiꞈ yuˇ doˆ-awˇ yaw muiˬ paˬ-ehˇ ja sawˇ mehˬ nehˬ-euˬ meh.  
9Zahˇ dawˬ kʼoꞈ dawˬ-ahˇ tsawˇ haˬ kʼoeˇ deuˬ gʼoˆ siˬ gʼaˬ ngeh, nui ma-ahˇ zaw 
dui dui leˇ-awˇ ngoeˇ-euˬ meh. Kʼoeˇ ngeh, Yuˇdaˆ miˇ kʼahˬ-ahˇ uˆ lahˇ-eu gʼaˬ 
pyeuꞈ-eu Neˬhaˬmiˇ, piˇ ma hawˇ-eu zahˇ dawˬ kʼoꞈ dawˬ siˬ nya-eu zahˇ dzoeˬ miˬ 
ma pyeuꞈ-eu Eˇzaˬlaˬ hawˇ-eu, zahˇ dawˬ kʼoꞈ dawˬ-euˬ dawˬ tsuiꞈ mehˬ nehˬ-eu 
Leˬbiˇ tsawˇ haˬ deuˬ aˬ yawꞈ maꞈ-ahˇ heu loꞈ-ehˇ ehˇ nehˬ-euˬ meh. “Iˬ nah-aˬ, 
naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ gʼaˇ duˬ muiˬ-eu shawˇ-eu aˇ nah 
meh. Kʼoeˇ miˇ neh naw maꞈ taˬ ngoeˇ.  
10Iˇ kahˇ-ahˇ gʼoꞈ-iˇ-awˇ dzaˬ-iˇ dawˇ-iˇ-awˬ. Naw maꞈ-euˬ dzaˬ dzaˬ dawˇ dawˇ 
hawˇ-eu aˬ gaꞈ dzaˇ uiˇ-ahˇ, maˬ jaˆ-eu tsawˇ haˬ deuˬ-ahˇ kʼawꞈ biˇ nehˬ-awˇ bi 
dzaˬ-awˬ. Iˬ nah-aˬ, aˬ dui-euˬ Sahˬpaˬ Miˬyehˇ gʼaˇ duˬ muiˬ-eu shawˇ-eu aˇ nah 
pyeuꞈ-eu miˇ neh, nui ma shaˬ zahˬ taˬ mˇ. Sahˬpaˬ Miˬyehˇ laꞈ kʼoeˇ laˬ kʼaˬ cehˇ-eu 
jeˬ-aˬ, naw maꞈ-euˬ gʼaˬ meh.” 

11Leˬbiˇ tsawˇ haˬ deuˬ tsawˇ haˬ kʼoeˇ deuˬ jawˇ gaˇ iˇ doe-awˇ, aˬ yawꞈ maꞈ ngoeˇ 
luꞈ-eu bi taˬ leˇ-eu gʼaˇ duˬ, Heu loꞈ-ehˇ muiˬ-eu shawˇ-eu aˇ nah-ahˇ noeˬ shaˬ noeˬ 
zahˬ-eu jeˬ taˬ bi ahˇ lehˇ ehˇ nehˬ-euˬ meh.  
12Kʼoeˇ ngeh, tsawˇ haˬ kʼoeˇ deuˬ iˇ kahˇ-ahˇ gʼoꞈ-iˇ-awˇ, laˬ kʼaˬ cehˇ taˆ ni dzaˬ-
awˇ dawˇ-awˇ, yawˬ ha kʼaˇ jaˆ-eu jeˬ aˬ cawˬ-ahˇ kʼawꞈ biˇ nehˬ-euˬ meh. Aˬ jeˬ miˇ 
neh ehˇ naˇ, aˬ yawꞈ maꞈ-ahˇ mehˬ nehˬ-euˬ jeˬ-ahˇ aˬ yawꞈ maꞈ gʼoˆ shaw-euˬ meh.  

Sehˬ gʼawˆ-euˬ bawˬ-iˬ 

13Yawˬ nah yawˬ-ahˇ, aˇ jeuˬ aˇ ca deuˬ-euˬ aˬ yuiꞈ aˬ tsu deuˬ, piˇ ma deuˬ hawˇ-eu, 
Leˬbiˇ tsawˇ haˬ deuˬ Eˇzaˬlaˬ jawˇ gaˇ iˇ-awˇ zahˇ dawˬ kʼoꞈ dawˬ dzaw geuꞈ-iˇ-euˬ 
meh.  
14Sehˬ gʼawˆ-euˬ bawˬ-iˬ gʼeh ngeh Iˇsaˬleˬlaˆ tsawˇ haˬ deuˬ sehˬ gʼawˆ gʼawˆ-awˇ 
ya jawˇ meh lehˇ, Moˇseˬ-ahˇ gʼoe-awˇ Sahˬpaˬ Miˬyehˇ neh biꞈ taˬ-euˬ zahˇ dawˬ 
kʼoꞈ dawˬ laꞈ kʼoeˇ boꞈ taˬ-euˬ gaˇ, aˬ yawꞈ maꞈ ya mawˇ-euˬ meh.  
15Kʼoeˇ miˇ neh, zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ loꞈ-ehˇ sehˬ gʼawˆ gʼawˆ-
eu gʼaˇ duˬ, gawˬ jawˬ-ahˇ daˆ leˇ-awˇ miˬ shuˬ uˬ laꞈ, saˬ loˬ aˇ bawˇ uˬ laꞈ, meuˬ laˬ 
tuˇ uˬ laꞈ hawˇ-eu daoˇ uˬ laꞈ deuˬ deuˆ laˬ leˇ-awˬ lehˇ, Yeˬluˇsaˬlehˬ meuˬ hawˇ-eu 
meuˬ yawˬ meuˬ na luꞈ doe ni bi tsaꞈ gaˬ-iˇ-euˬ meh.  
16Kʼoeˇ naˇ, Iˇsaˬleˬlaˆ tsawˇ haˬ deuˬ aˇ bawˇ uˬ laꞈ deuˆ uiˬ leꞈ-awˇ, saˇ lehˆ ni gʼeh-
eu aˬ yawꞈ maꞈ-euˬ nymˇ mˬ kʼoeˇ taˆ maˬ ehˇ, yawˬ ha-euˬ kmˇ cehˇ laꞈ kʼoeˇ maˬ 
ehˇ, Uˬ duˬ tahˬ nymˇ nymˇ ma-euˬ pu ka maˬ ehˇ, Iˇ cuꞈ lahˇ kʼehˬ hawˇ-eu Eˇpaˬleˬ 
lahˇ kʼehˬ-ahˇ jaˆ-eu pu kaˬ-ahˇ maˬ ehˇ, sehˬ gʼawˆ gʼawˆ-euˬ meh.  
17Baˬbuˇloˬ miˇ kʼahˬ-ahˇ neh kʼaˇ gʼoꞈ laˇ-euˬ tsawˇ haˬ dawˬ tawˆ luꞈ, sehˬ gʼawˆ 
gʼawˆ-awˇ, sehˬ gʼawˆ laꞈ kʼoeˇ jawˇ-euˬ meh. Kʼoeˇ poˆ-aˬ, Nuˬ-euˬ aˬ li Yawˇshuˆ-
euˬ ziˇ-ahˇ neh naˇ sehˬ gʼawˆ-euˬ bawˬ-iˬ jahˇ beh beh-eu poˆ pyeuꞈ-awˇ, yawˬ gʼaˬ 
na luꞈ laˬ kʼaˬ cehˇ dui dui-euˬ meh.  
18Bawˬ-iˬ gʼeh dahˬ beh-euˬ nah-ahˇ neh aˇ saˬ saˬ-eu nah-ahˇ keuˆ ni, aˬ yawꞈ nah 
yawꞈ Miˬyehˇ-euˬ zahˇ dawˬ kʼoꞈ dawˬ gui-euˬ meh. Shiꞈ nah keuˆ ni aˬ yawꞈ maꞈ 
bawˬ-iˬ gʼeh-awˇ, zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ loꞈ-ehˇ, yehꞈ nah tiˬ nah-
ahˇ bawˬ-iˬ gʼeh-eu piˬ tehˬ-eu bawˬ-iˬ jahˇ-euˬ meh.  

Neˬhaˬmiˇ 9 

Iˇsaˬleˬlaˆ tsawˇ haˬ deuˬ iˬ baˇ noeˬ poˆ-euˬ 

1Ba la kʼoeˇ siˬ nyiˬ tseˇ oeˬ nah tiˬ nah-ahˇ Iˇsaˬleˬlaˆ tsawˇ haˬ deuˬ maˬ dzaˬ maˬ 
dawˇ ni tiˬ gaˇ uiˬ leˇ-awˇ, aˬ yawꞈ maꞈ noeˬ shaˬ dui dui-eu jeˬ bi siˬ bi mawˇ-eu 
gʼaˇ duˬ, guˬ daˇ pehˇ zeuˇ mehˬ tsoeˬ dm-eu laꞈ kʼoeˇ, yawˬ ha-euˬ uˬ duˬ-ahˇ kʼaˬ 
lehˇ tawˆ daˆ-euˬ meh. 
2Iˇsaˬleˬlaˆ zaˬ deuˬ uˆ deuˬ-aˬ, aˬ cawˬ tsawˇ jeuˬ dawˬ tawˆ luꞈ nehˬ-ehˇ dehꞈ 
gʼawˬ jawˇ gʼawˬ-awˇ, yawˬ ha-euˬ jawˇ duˬ-ahˇ yawꞈ-awˇ, yawˬ ha-euˬ iˬ baˇ hawˇ-
eu aˬ yawꞈ maꞈ-euˬ aˬ poeˬ aˬ bawˇ deuˬ neh mˇ-euˬ yaw haiˬ jeˬ gʼaˇ duˬ iˬ baˇ shaˇ 
pyehˬ-euˬ meh.  

3Naˬ liˬ smˇ laꞈ byah ni aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ zahˇ 
dawˬ kʼoꞈ dawˬ gui gaˇ aˬ yawꞈ maꞈ naˇ haˬ-awˇ, dzaiˇ naˬ liˬ smˇ laꞈ byah ni aˬ 
yawꞈ maꞈ-euˬ iˬ baˇ shaˇ pyehˬ-awˇ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ-ahˇ uˬ duˬ tahˬ-euˬ meh.  
4Leˬbiˇ tsawˇ haˬ deuˬ gʼaˇ duˬ guiˇ ga tiˬ ga tsoˆ taˬ-awˇ, Leˬbiˇ tsawˇ haˬ deuˬ 
pyeuꞈ-eu Yeˬshah, Kaˬdaˬmeˬlaˇ, Sheˬbaˬniˇ, Baˬniˬ, Sheˬleˬbiˇ, Baˬniˬ, Sheˬnaˬniˇ aˬ 
ha maꞈ, kʼoeˇ-euˬ kʼoeˇ taˆ yawꞈ-awˇ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ-ahˇ yaw kʼaˆ-ehˇ guˇ-awˇ guiˬ lahˬ shaˇ-euˬ meh.  
5Kʼoeˇ naˇ, Leˬbiˇ tsawˇ haˬ deuˬ pyeuꞈ-eu Yeˬshah, Kaˬdaˬmeˬlaˇ, Baˬniˬ, 
Haˬshaˬbaˬniˇ, Sheˬleˬbiˇ, Hawˇdiˇyaˆ, Sheˬbaˬniˇ, Peˬdaˬhiˇ aˬ ha maꞈ heu loꞈ-ehˇ 
ehˇ-eu meh.  

“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ tuˇ-awˇ ja ceuˬ-awˬ. Mˬ maˬ 
maˬ byaˆ zaˇ ziˇ aˬ yawꞈ-ahˇ ja ceuˬ-awˬ. Tsawˇ haˬ zaˬ neh maˬ ja ceuˬ jiˇ coeˇ 
kʼawꞈ, Baoˬ kʼahˬ sehˇ huiˬ-eu aˬ yawꞈ-euˬ tsawˇ myahˇ-ahˇ, yawˬ gʼaˬ na luꞈ ja 
ceuˬ-awˬ.” 

Iˬ baˇ shaˇ pyehˬ-eu guiˬ lahˬ shaˇ dawˬ 

6Kʼoeˇ naˇ, Iˇsaˬleˬlaˆ tsawˇ haˬ deuˬ heu loꞈ-ehˇ guiˬ lahˬ shaˇ-euˬ meh.  

“Sahˬpaˬ Miˬyehˇ-oˇ, nawˇ tiˬ gʼaˬ tehꞈ-ehˇ Sahˬpaˬ Miˬyehˇ pyeuꞈ-eu meh. Mˬ hawˇ-
eu mˬ taˆ tsehˬ-eu aˬ guiˇ deuˬ, nawˬ neh beh taˬ-euˬ meh. Mˬ hawˇ-eu miˇ kʼoeˇ taˆ 
kʼaˇ jawˇ-eu jeˬ maˬ ehˇ, laˆ shaˆ hawˇ-eu kʼoeˇ gaˇ uˇ-eu boeˬ boeˬ luˆ luˆ maˬ ehˇ, 
dawˬ tawˆ luꞈ-ahˇ nawˇ beh taˬ-awˇ, dehꞈ-eu saꞈ laˇ nawˇ biꞈ-euˬ meh. Mˬ kʼoeˇ taˆ 
kʼaˇ jaˆ-eu baoˬ dawˬ tawˆ luꞈ nawˬ-ahˇ uˬ duˬ tahˬ-eu meh.  
7Aˬbyaˬ-ahˇ tseˇ doˆ-euˬ Miˬyehˇ, Sahˬpaˬ Miˬyehˇ nawˇ gʼaˬ pyeuꞈ-awˇ, Baˬbuˇloˬ 
miˇ kʼahˬ Uˇlaˆ meuˬ-ahˇ neh, aˬ yawꞈ-ahˇ nawˇ sheuˬ doˆ laꞈ-awˇ, aˬ yawꞈ tsawˇ 
myahˇ Aˬbyaˬhaˬ lehˇ, nawˇ myahˇ paˇ nehˬ-euˬ meh.  
8Aˬ yawꞈ nawˬ-ahˇ saˇ jaˇ ziꞈ gaˇ nawˇ ya mawˇ-awˇ, aˬ yawꞈ nehˬ-ehˇ dawˬ ma saˇ 
jaˇ nawˇ dzaˬ-euˬ meh. Kaˬnaˬ tsawˇ jeuˬ-euˬ miˇ kʼahˬ, Heˬtaˆ tsawˇ jeuˬ hawˇ-eu 
Aˬmawˇliˆ tsawˇ jeuˬ-euˬ miˇ kʼahˬ, Paˬyehˆ tsawˇ jeuˬ, Yeˬbuˇ tsawˇ jeuˬ hawˇ-eu, 
Geuˬgaˬshaˆ tsawˇ jeuˬ heu deuˬ-euˬ miˇ kʼahˬ, aˬ yawꞈ-euˬ zaˬ deuˬ-ahˇ biꞈ ma lehˇ, 
aˬ yawꞈ-ahˇ nawˇ saˇ jaˇ dzaˬ-euˬ meh. Nawˇ saˇ jaˇ ziꞈ dui dui-eu gʼaˬ pyeuꞈ-awˇ, 
nawˬ-euˬ saˇ jaˇ dawˬ kawˬ byah laˇ-euˬ meh.  
9Nga maꞈ-euˬ poeˬ piˬ deuˬ Iˇjiˇtuˆ meuˬ laꞈ kʼoeˇ, shaˬ zahˬ naꞈ-eu nawˇ mawˇ-euˬ 
meh. Caw ba le-awˬ lehˇ aˬ yawꞈ maꞈ guˇ-eu dawˬ, laˆ shaˆ yaw neˇ dawˬ peh nawˇ 
gaˬ-euˬ meh.  
10Iˇjiˇtuˆ sahˬ paˬ hawˇ-eu aˬ yawꞈ-euˬ gʼaˬ zaˬ yaw huiˬ yaw mahˇ deuˬ-ahˇ maˬ 
ehˇ, aˬ yawꞈ-euˬ miˇ kʼahˬ zaˬ deuˬ-ahˇ maˬ ehˇ, kʼaˆ jeˬ-ehˇ gʼeh-eu jeˬ nawˇ mˇ 
mehˬ nehˬ-euˬ meh. Nawˬ-euˬ tsawˇ jeuˬ-ahˇ aˬ yawꞈ maꞈ kʼehˬ-euˬ nawˇ siˬ nya-
awˇ, aˬ yawꞈ maꞈ-ahˇ kʼoeˇ loꞈ-ehˇ kʼehˬ kʼoꞈ nehˬ-euˬ meh. Nawˬ neh mˇ-euˬ gaˇ 
kʼoeˇ deuˬ baˬ da neh, iˬ nah keuˆ ni nawˇ tsawˇ myahˇ huiˬ-eu meh.  

11Iˬ ma laˆ shaˆ-ahˇ nawˇ gaˇ ma shaˇ dahˇ-awˇ, nawˬ-euˬ tsawˇ haˬ deuˬ gui coˇ ni 
tsehˆ doˆ-euˬ meh. Aˬ yawꞈ maꞈ-euˬ mehˬ nah teh le-euˬ tsawˇ haˬ deuˬ, laˆ shaˆ-
ahˇ ga puꞈ-euˬ kʼaˬ lo loꞈ-ehˇ, yaw naꞈ-ahˇ bi dahˬ sehꞈ-euˬ meh.  
12Nah gʼahˇ paw mˬ dmˇ neh gaˇ ma mehˬ-awˇ, uˬ ciꞈ paw miˬ dzaˬ bya nehˬ-eu laꞈ 
kʼoeˇ, aˬ yawꞈ maꞈ-ahˇ nawˇ sheuˬ gʼeh-euˬ meh.  
13Siˇnaˆ gawˬ jawˬ kʼoeˇ taˆ mˬ-ahˇ neh nawˇ oe-awˇ, nawˬ-euˬ tsawˇ jeuˬ-ahˇ dawˬ 
ngehˬ cawˬ le-awˇ, muiˬ-eu tsaˬ-eu zahˇ sahˇ kʼoꞈ dawˬ kawˬ deuˬ, aˬ yawꞈ maꞈ-ahˇ 
nawˇ biꞈ le-euˬ meh.  
14Nawˬ-euˬ gʼaˬ nah jawˇ nah-ahˇ bi muiˬ bi shawˇ-eu gʼaˇ duˬ, aˬ yawꞈ maꞈ-ahˇ 
nawˇ mehˬ nehˬ tsoˆ nehˬ-awˇ, nawˬ-euˬ zaˬ kʼaˆ Moˇseˬ-ahˇ nawˇ gʼoe-awˇ, aˬ yawꞈ 
maꞈ-ahˇ zahˇ dawˬ kʼoꞈ dawˬ biꞈ-euˬ meh.  
15Aˬ yawꞈ maꞈ hawˬ mehꞈ luꞈ ngeh jawˇ, mˬ taˆ kaˬ muˇ nawˇ bi dzaˬ-awˇ, aˬ yawꞈ 
maꞈ iˇ cuꞈ mehꞈ ngeh jawˇ, kʼaˬ lo-ahˇ iˇ cuꞈ bi doˆ le-euˬ meh. Nawˇ saˇ jaˇ dzaˬ taˬ-
euˬ miˇ kʼahˬ kʼoeˇ geuꞈ-awˬ lehˇ, aˬ yawꞈ maꞈ-ahˇ nawˇ ehˇ-awˇ biꞈ-euˬ meh.  
16Ehˇ kʼawꞈ nga maꞈ-euˬ poeˬ piˬ deuˬ nui ma gʼahˇ-awˇ, nawˬ-euˬ dawˬ-ahˇ maˬ 
naˇ haˬ-a.  
17Nawˬ neh mˇ-euˬ gaˇ-ahˇ aˬ yawꞈ maꞈ ngehˇ jiˇ-awˇ, nawˬ-euˬ dawˬ-ahˇ maˬ naˇ 
haˬ ni, nawˇ mˇ-euˬ kʼaˆ jeˬ-ehˇ gʼeh-eu gaˇ-ahˇ, aˬ yawꞈ maꞈ ngehˇ byoˆ jiˇ-euˬ meh. 
Aˬ yawꞈ maꞈ nui ma huiˬ-eu mahˇ-eu jeˬ laꞈ kʼoeˇ, Iˇjiˇtuˆ miˇ kʼahˬ-ahˇ zaˬ kʼaˆ geuꞈ 
poˆ-iˇ-eu gʼaˇ duˬ, sheuˬ gʼeh-eu aˬ yuiꞈ tseˇ-euˬ meh. Ehˇ kʼawꞈ nawˇ iˬ baˇ pyehˬ 
nehˬ-eu Miˬyehˇ pyeuꞈ-awˇ, gʼoeˇ-eu gaˬ-eu jeˬ byah-eu uˬ taꞈ, nawˇ nui ma pehˇ-
eu maˬ kawˇ-a. Nawˇ gʼawˬ shaˬ gaˬ-eu jeˬ huiˬ dui myaˬ dui dui-awˇ, aˬ yawꞈ maꞈ-
ahˇ nawˇ maˬ byehˇ dzeh-aˬ.  
18Mawˇ neˇ mawˇ kawˇ tahˬ pahˬ aˬ ma aˬ yawꞈ maꞈ tehˆ-awˇ, Iˇjiˇtuˆ-ahˇ neh sheuˬ 
doˆ nehˬ laꞈ-euˬ miˬ yehˇ, mawˇ kawˇ kʼoeˇ meh lehˇ aˬ yawꞈ maꞈ ehˇ-eu meh. 
Sahˬpaˬ Miˬyehˇ nawˬ-ahˇ aˬ yawꞈ maꞈ, ngehˬ bahˬ tmˇ bahˬ dui dui-euˬ meh.  
19Ehˇ kʼawꞈ nawˇ gʼawˬ shaˬ gaˬ-eu jeˬ myaˬ-eu miˇ neh, bawˇ tsahˬ bawˇ dahˇ kʼaˇ 
shuiꞈ deh-ahˇ, aˬ yawꞈ maꞈ-ahˇ nawˇ maˬ byehˇ dzeh-aˬ. Uˬ ciꞈ hawˇ-eu nah gʼahˇ aˬ 
yawꞈ maꞈ-ahˇ gaˇ ma mehˬ luꞈ-eu, miˬ dzaˬ hawˇ-eu mˬ dmˇ nawˇ maˬ yuˇ dzeh 
nehˬ-aˬ.  
20Muiˬ-eu jaˬ-eu nawˬ-euˬ Yaw sahˇ, aˬ yawꞈ maꞈ mˇ paˬ-ehˇ gʼeh-eu jeˬ mehˬ-euˬ 
meh. Aˬ yawꞈ maꞈ-ahˇ nawˇ maˬ naˆ kaˬ muˇ biꞈ nehˬ-awˇ, dawˇ-eu iˇ cuꞈ kʼawꞈ biꞈ-
euˬ meh.  
21Kʼaˇ shuiꞈ deh yaˇ-ahˇ oeˬ tseˇ kʼoꞈ cah ngeh, kʼaˇ loˬ-eu jeˬ nawˇ biꞈ nehˬ-awˇ, dm 
gʼaˬ dm lmˇ maˬ ya shaˬ-eu uˬ taꞈ, aˬ kuiˇ puˬ laˇ naˇ laˇ-euˬ maˬ jaˆ-a.  
22Aˬ yawꞈ maꞈ-euˬ dawˬ peh jaˆ-eu miˇ kʼahˬ hawˇ-eu, dawˬ peh jawˇ-eu tsawˇ jeuˬ 
deuˬ-ahˇ, aˬ yawꞈ maꞈ gʼaˬ leˇ ni nawˇ caw ba nehˬ-euˬ meh. Siˇhoˬ uˆ lahˇ-euˬ 
Heˬshaˬboˬ miˇ kʼahˬ hawˇ-eu, Awˇgaˆ sahˬ paˬ geuꞈ-awˇ dzoeˬ-eu Baˬshaˬ miˇ 
kʼahˬ, aˬ yawꞈ maꞈ neh deuˆ gʼaˬ-euˬ meh.  

23Mˬ taˆ tsehˬ byah taˬ-euˬ aˬ guiˇ loꞈ-ehˇ, aˬ yawꞈ maꞈ-euˬ zaˬ deuˬ-ahˇ nawˇ bi 
myaˬ laˇ-awˇ, aˬ yawꞈ maꞈ-ahˇ biꞈ-eu gʼaˇ duˬ, aˬ poeˬ aˬ bawˇ deuˬ-ahˇ nawˇ saˇ jaˇ 
dzaˬ-euˬ miˇ kʼahˬ-ahˇ, aˬ yawꞈ maꞈ deuˆ gʼaˬ-awˇ bi jawˇ-euˬ meh.  
24Kaˬnaˬ miˇ kʼahˬ-ahˇ aˬ yawꞈ maꞈ deuˆ gʼaˬ-euˬ meh. kʼoeˇ gaˇ jawˇ-eu tsawˇ haˬ 
deuˬ-ahˇ nawˇ gʼaˬ-euˬ meh. Kaˬnaˬ sahˬ paˬ hawˇ-eu miˇ kʼahˬ zaˬ deuˬ kʼoeˇ taˆ, 
kʼaˇ jahˇ mawꞈ-eu jeˬ jahˇ nehˬ nya-eu baoˬ, nawˬ-euˬ tsawˇ haˬ deuˬ-ahˇ nawˇ biꞈ-
euˬ meh.  
25Ziꞈ-eu meuˬ deuˬ hawˇ-eu muiˬ-eu miˇ tsaˬ maˬ ehˇ, pyuˇ shuiˇ byah-eu nymˇ 
deuˬ hawˇ-eu duˬ gʼaˬ taˬ-euˬ lah duˬ maˬ ehˇ, Saˬloˬ aˇ bawˇ, aˇ siˬ aˇ bawˇ, aˬ gaꞈ 
yaˇ kmˇ maˬ ehˇ, nawˬ-euˬ tsawˇ jeuˬ deuˆ za-euˬ meh. Aˬ yawꞈ maꞈ kʼaˇ dzaˬ 
mawꞈ-eu jeˬ dzaˬ-awˇ tsuˇ laˇ-euˬ meh. Nawˬ neh biꞈ-euˬ muiˬ-eu guiˬ lahˬ deuˬ-
ahˇ, aˬ yawꞈ maꞈ laˬ kʼaˬ cehˇ dui dui-euˬ meh.  
26Ehˇ kʼawꞈ, nawˬ-euˬ tsawˇ jeuˬ nawˬ-ahˇ puiˬ-awˇ, nawˬ-euˬ ehˇ dawˬ maˬ naˇ 
haˬ-ehˇ, nawˬ-euˬ zahˇ dawˬ kʼoꞈ dawˬ-ahˇ byehˇ dzeh-awˇ, naˇ kʼah ciˬ pyawˇ-awˇ 
cah-euˬ meh. Nawˇ jawˇ paw gʼoꞈ leˇ-eu gaˇ kawˆ mehˬ-eu, nawˬ-euˬ gʼaˇ duˬ ngehˬ 
dah nehˬ-eu deuˬ-ahˇ, aˬ yawꞈ maꞈ sehꞈ dzeh-awˇ, nawˬ-ahˇ gʼawˬ mya poˆ ngehˬ 
bahˬ tmˇ bahˬ-euˬ meh.  
27Kʼoeˇ miˇ neh, aˬ yawꞈ maꞈ-ahˇ muiˇ-eu deuˬ neh, aˬ yawꞈ maꞈ-ahˇ nawˇ bi deuˆ 
gʼaˬ-awˇ, bi uˆ lahˇ-euˬ meh. Aˬ yawꞈ maꞈ shaˬ-eu zahˬ-eu laꞈ kʼoeˇ, caw ba le-awˬ 
lehˇ nawˬ-ahˇ kuˇ ngeh, nawˇ mˬ kʼoeˇ taˆ jawˇ-awˇ naˇ haˬ nehˬ-euˬ meh. Aˬ yawꞈ 
maꞈ-ahˇ nawˇ gʼawˬ shaˬ gaˬ dui dui-eu laꞈ kʼoeˇ, muiˇ-eu deuˬ-euˬ laꞈ-ahˇ neh bi ka 
kʼoꞈ-eu gʼaˇ duˬ, aˬ yuiꞈ aˬ tsu deuˬ nawˇ pyehˬ gʼeh-euˬ meh.  
28Miˇ kʼahˬ paˇ saˇ laˇ ngeh, aˬ yawꞈ maꞈ iˬ baˇ mˇ poˆ-awˇ, aˬ yawꞈ maꞈ-ahˇ muiˇ-eu 
deuˬ neh, aˬ yawꞈ maꞈ-ahˇ nawˇ paˇ bi deuˆ gʼaˬ-euˬ meh. Ehˇ kʼawꞈ, aˬ yawꞈ maꞈ iˬ 
baˇ noeˬ poˆ-awˇ, ka kʼoꞈ nehˬ laꞈ lehˇ paˇ shaˇ ngeh, mˬ taˆ neh nawˇ naˇ haˬ nehˬ-
awˇ, gʼawˬ shaˬ gaˬ dui dui-eu laꞈ kʼoeˇ, tiˬ poˆ saˇ-iˬ tiˬ poˆ ka kʼoꞈ nehˬ-euˬ meh.  
29Nawˬ neh mehˬ-euˬ tsoˆ-euˬ jeˬ-ahˇ naˇ haˬ-awˬ lehˇ, aˬ yawꞈ maꞈ-ahˇ nawˇ mehˬ 
nehˬ-euˬ meh. Ehˇ kʼawꞈ, aˬ yawꞈ maꞈ nui ma huiˬ-eu laꞈ kʼoeˇ, nawˬ-euˬ zahˇ dawˬ 
kʼoꞈ dawˬ-ahˇ byehˇ-euˬ meh. Nawˬ-euˬ zahˇ dawˬ kʼoꞈ dawˬ mehˬ nah caw teh-eu 
jeˬ-aˬ, dehꞈ-eu saꞈ laˇ gaˇ ma pyeuꞈ kʼawꞈ, aˬ yawꞈ maꞈ nui ma huiˬ-eu gʼahˇ-eu laꞈ 
kʼoeˇ, maˬ naˇ haˬ geuꞈ ni dehꞈ-euˬ meh.  
30Nawˇ nui ma gʼawˬ mahˇ ni taˬ-awˇ, tiˬ kʼoꞈ saˇ-iˬ tiˬ kʼoꞈ aˬ yawꞈ maꞈ-ahˇ mehˬ-
euˬ meh. Miˬyehˇ gʼaˇ duˬ ngehˬ dah-eu deuˬ-ahˇ nawˬ-euˬ Yaw sahˇ sheuˬ gʼeh 
nehˬ-awˇ, aˬ yawꞈ maꞈ-ahˇ dawˬ bi ngehˬ cawˬ kʼawꞈ, aˬ yawꞈ maꞈ naˬ bawˇ maˬ gaˬ 
leˇ-eu miˇ neh, aˬ cawˬ tsawˇ jeuˬ deuˬ neh aˬ yawꞈ maꞈ-ahˇ nawˇ bi deuˆ gʼaˬ-euˬ 
meh.  
31Ehˇ kʼawꞈ nawˇ gʼawˬ shaˬ gaˬ-eu jeˬ myaˬ-eu miˇ neh, aˬ yawꞈ maꞈ-ahˇ nawˇ maˬ 
byehˇ dzeh-ehˇ, maˬ laˆ luˬ maˬ laˆ seˇ nehˬ-aˬ. Nawˇ-aˬ, gʼawˬ shaˬ gaˬ mya dui dui-
eu Miˬyehˇ meh.  
32Miˬyehˇ-oˇ, Nga maꞈ-euˬ Miˬyehˇ-oˇ, nawˇ aˇ naˆ ni huiˬ-eu mahˇ-eu nga. Aˇ naˆ ni 
guˆ laˇ paˬ-ehˇ gʼeh-awˇ, aˇ naˆ ni baoˬ huiˬ-eu nga. Nawˬ-euˬ dawˬ ma saˇ jaˇ-ahˇ 

nawˇ ziꞈ-eu meh. Aˬshuˇliˆ sahˬ paˬ deuˬ nga maꞈ-ahˇ kʼehˬ ngeh neh iˬ nah keuˆ ni, 
nga maꞈ aˇ naˆ ni ya shaˬ ya zahˬ-euˬ nga. Nga maꞈ-euˬ sahˬ paˬ deuˬ, aˬ yuiꞈ aˬ tsu 
deuˬ, piˇ ma deuˬ hawˇ-eu, Miˬyehˇ gʼaˇ duˬ ngehˬ dah-eu deuˬ maˬ ehˇ, nga maꞈ-
euˬ aˬ poeˬ aˬ bawˇ deuˬ hawˇ-eu nga maꞈ-euˬ tsawˇ haˬ dawˬ tawˆ luꞈ maˬ ehˇ, ya 
shaˬ ya zahˬ-euˬ ma. Nga maꞈ aˇ naˆ ni ya daˬ-euˬ gaˇ noeˬ keuˆ nehˬ laꞈ-awˬ.  
33Nawˇ nga maꞈ-ahˇ kʼehˬ-euˬ yaw tsaˬ yaw dawˇ meh. Nga maꞈ iˬ baˇ mˇ-euˬ 
kʼawꞈ, nawˇ saˇ jaˇ ziꞈ-eu meh.  
34Nga maꞈ-euˬ aˬ poeˬ aˬ bawˇ deuˬ, sahˬ paˬ deuˬ, aˬ yuiꞈ aˬ tsu deuˬ hawˇ-eu piˇ 
ma deuˬ, nawˬ-euˬ zahˇ dawˬ kʼoꞈ dawˬ mehˬ nah maˬ caw teh-a. Yahˇ-awˇ dehꞈ-eu 
gʼaˇ duˬ nawˬ neh mehˬ-euˬ dawˬ-ahˇ aˬ yawꞈ maꞈ maˬ naˇ haˬ geuꞈ-a.  
35Nawˬ-euˬ guiˬ lahˬ baˬ da neh aˬ yawꞈ maꞈ sahˬ paˬ baw laˇ-awˇ, aˬ cawˬ miˇ 
kʼahˬ-ahˇ jawˇ luꞈ ngeh muiˬ-eu miˇ tsaˬ aˬ yawꞈ maꞈ-ahˇ nawˇ biꞈ-euˬ kʼawꞈ, haiˬ-
eu jeˬ-ahˇ aˬ yawꞈ maꞈ maˬ byehˇ-ehˇ, nawˇ nui ma tsaˬ-eu jeˬ maˬ mˇ-a.  
36Miˇ muiˬ muiˬ-awˇ baw le za le-eu miˇ kʼahˬ pyeuꞈ-eu, nawˬ neh biꞈ laꞈ-euˬ miˇ 
kʼahˬ heu kʼahˬ-ahˇ, nga maꞈ nymˬ-mˇ aˬ cawˬ zaˬ kʼaˆ geuꞈ luꞈ-eu ma.  
37Miˇ kʼahˬ heu kʼahˬ-ahˇ nga maꞈ kʼaˇ mˇ za-euˬ jeˬ, nga maꞈ iˬ baˇ mˇ-euˬ miˇ neh 
nga maꞈ kʼoeˇ taˆ nawˬ neh bi uˆ lahˇ-euˬ sahˬ paˬ deuˬ-euˬ laꞈ-ahˇ le jiˇ-euˬ meh. 
Nga maꞈ hawˇ-eu nga maꞈ-euˬ jeˬ zaˬ deuˬ-ahˇ, sahˬ paˬ kʼoeˇ deuˬ kʼaˇ jahˇ mawˬ-
eu jahˇ-eu miˇ neh, nga maꞈ nui ma cawˆ dui dui-eu ma.” 

Bawˬ tsehˆ biˆ tsehˆ-euˬ dawˬ-ahˇ laꞈ ma dehˬ-eu 

38Pyeuꞈ laˇ-euˬ gaˇ kawˆ kʼoeˇ deuˬ baˬ da neh, nga maꞈ Iˇsaˬleˬlaˆ tsawˇ haˬ deuˬ 
bawˬ tsehˆ biˇ tsehˆ-euˬ gaˇ kawˆ boꞈ doˆ-awˇ, nga maꞈ-euˬ aˬ yuiꞈ aˬ tsu deuˬ, 
Leˬbiˇ tsawˇ haˬ deuˬ hawˇ-eu piˇ ma deuˬ, aˬ yawꞈ maꞈ-euˬ jmˬ diˬ-euˬ meh.  

Neˬhaˬmiˇ 10 

1Laꞈ ma dehˬ beh beh-euˬ gʼaˬ-aˬ, Haˬkaˬliˇ-euˬ aˬ li Yuˇdaˆ miˇ kʼahˬ-ahˇ uˆ lahˇ-eu 
gʼaˬ pyeuꞈ-eu Neˬhaˬmiˇ meh. Nyiˬ gʼaˬ tiˬ gʼaˬ-aˬ, Zeˬdaˬkiˇ meh. Aˬ nyaꞈ-euˬ mehˬ 
nah laꞈ ma dehˬ-euˬ deuˬ-aˬ, heu deuˬ meh.  
2Piˇ ma deuˬ laꞈ kʼoeˇ Seˬlehˇyaˬ, Aˬzaˬliˇ, Yeˬlaˬmiˇ,  
3Paˬshuˇlaˆ, Aˬmaˬliˇ, Maˬlaˬkiˇyaˬ,  
4Haˬtuˇshaˬ, Sheˬbaˬniˇ, Maˬluꞈ,  
5Haˬlmˬ, Meˬlaˬmoˇ, Awˇbaˬdiˇ,  
6Daˬyeˬlaˇ, Giˇneˬdoˬ, Baˬluˆ,  
7Meˬshuˇlamˬ, Aˬbiˇyaˬ, Miˇyaˬmeˬ,  
8Maˬziˇ, Biˇlaˬgeˬ hawˇ-eu Sheˬmaˇyaˬ meh.  
9Leˬbiˇ tsawˇ jeuˬ laꞈ kʼoeˇ, Aˬzaˬniˇ-euˬ aˬ li Yeˬshah, Heˬnaˬdaˆ-euˬ aˬ li Biˇnuiˇ, 
Kaˬdaˬmeˬlaˇ,  
10Sheˬbaˬniˇ, Hawˬdiˇyaˆ, Geˬliˇtaˬ, Peˬlaˇyaˬ, Haˬnaˬ,  
11Miˇgaˬ, Leˬhawˇbaˆ, Haˬshaˬbiˇ,  
12Zaˬkuˬlaˇ, Sheˬleˬbiˇ, Sheˬbaˬniˇ,  

13Hawˇdiˇyaˆ, Baˬniˬ hawˇ-eu, Beˬniˇnuiˇ meh.  
14Aˬ yuiꞈ aˬ tsu deuˬ laꞈ kʼoeˇ, Paˬloˆ, Paˬhaˆmawˇbaˆ, Eˇlamˬ, Zaˬtuˬ, Baˬniˬ,  
15Boˬniˬ, Aˬzaˬgaˆ, Beˬbaiˬ,  
16Aˬdawˇniˇyaˆ, Biˇgaˬbeˬ, Aˬdeˬ,  
17Aˬtaˬ, Heˬsaˬgiˇ, Aˬzuˆ,  
18Hawˇdiˇyaˆ, Haˬshuˬ, Beˬzaiˇ,  
19Haˬliˇpaˬ, Aˬnaˬtawˇ, Neˬbaiˬ,  
20Maˬgaˬpyaˬshaˇ, Meˬshuˇlamˬ, Heˬziˬlaˇ,  
21Meˬsheˬzaˬbeˬlaˇ, Zaˬdoˆ, Yaˬduˇ,  
22Peˬlaˬtiˇ, Haˬnaˬ, Aˬnaˬyaˇ,  
23Awˇsheˬ, Haˬnaˬniˇyaˆ, Haˬshuˇbaˆ,  
24Haˬloˇhehˇ, Piˇlaˬhaˬ, Shawˇbehˆ,  
25Leˬhamˬ, Haˬshaˬbaˬnaˬ, Maˬseˬyaˇ,  
26Aˬhiˇyaˬ, Haˬnaˬ, Aˬnaˬ,  
27Maˬluꞈ, Haˬlmˬ hawˇ-eu Baˬnahˬ meh.  

Bawˬ tsehˆ biˇ tsehˆ-euˬ gaˇ kawˆ 

28Nga maꞈ Iˇsaˬleˬlaˆ tsawˇ haˬ deuˬ, piˇ ma deuˬ, Leˬbiˇ tsawˇ haˬ deuˬ, Uˬ duˬ tahˬ 
nymˇ nymˇ ma-ahˇ loꞈ-eu deuˬ, Uˬ duˬ tahˬ nymˇ nymˇ ma-ahˇ caˇ dawˬ caˇ-eu deuˬ, 
Uˬ duˬ tahˬ nymˇ nymˇ ma laꞈ kʼoeˇ gaˇ mˇ-eu deuˬ hawˇ-eu, Miˬyehˇ-euˬ zahˇ dawˬ 
kʼoꞈ dawˬ-ahˇ naˇ haˬ geuꞈ-eu laꞈ kʼoeˇ nga maꞈ-euˬ miˇ kʼahˬ laꞈ kʼoeˇ jawˇ luꞈ-eu aˬ 
cawˬ tsawˇ jeuˬ deuˬ nehˬ-ehˇ kʼaˇ dehꞈ kʼaˇ jawˇ gʼawˬ-euˬ deuˬ dawˬ tawˆ luꞈ, 
yawˬ ha-euˬ miˬ zaˬ deuˬ hawˇ-eu noeˬ siˬ nya laˇ-euˬ yawˬ ha-euˬ zaˬ deuˬ ahˇ leˇ-
ehˇ,  
29nga maꞈ-euˬ aˬ yuiꞈ aˬ tsu deuˬ nehˬ-ehˇ tiˬ kawˆ loꞈ-ehˇ heu loꞈ-ehˇ saˇ jaˇ dzaˬ-
euˬ ma. Miˬyehˇ neh aˬ yawꞈ-euˬ zaˬ kʼaˆ Moˇseˬ-ahˇ gʼoe-awˇ biꞈ laꞈ-euˬ Miˬyehˇ-
euˬ zahˇ dawˬ kʼoꞈ dawˬ-ahˇ caw teh-awˇ dehꞈ-eu gʼaˇ duˬ maˬ ehˇ, Nga maꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ neh dawˬ kʼaˇ biꞈ-euˬ jeˬ-ahˇ naˇ haˬ geuꞈ-eu gʼaˇ 
duˬ maˬ ehˇ, aˬ yawꞈ-euˬ zahˇ dawˬ kʼoꞈ dawˬ deuˬ hawˇ-eu zahˇ sahˇ kʼoꞈ deuˬ-ahˇ 
aˬ myah luꞈ caw teh-awˇ dehꞈ-eu gʼaˇ duˬ maˬ ehˇ, nga maꞈ saˇ jaˇ dzaˬ-awˇ, kʼoeˇ 
loꞈ-ehˇ maˬ mˇ naˇ, kʼehˬ-eu kʼaˆ-eu jeˬ nga maꞈ-euˬ kʼoeˇ taˆ bi keuˆ le ma lehˇ 
kamˬ tsehˆ-euˬ ma.  
30Nga maꞈ-euˬ miˇ kʼahˬ-ahˇ jawˇ luꞈ-eu aˬ cawˬ tsawˇ jeuˬ nehˬ-ehˇ nga maꞈ maˬ 
sheuˬ dahˬ dzaˬ taꞈ.  
31Jawˇ nah hawˇ-eu zahˇ sahˇ kʼoꞈ-ahˇ taꞈ leˇ-awˇ ya lah ya daw-eu aˇ nah deuˬ-ahˇ, 
aˬ cawˬ tsawˇ jeuˬ deuˬ nga maꞈ-ahˇ cehˇ hawˇ-eu aˬ nah aˬ dzeˇ ahˬ laˇ kʼawꞈ, nga 
maꞈ maˬ zeuˇ geuꞈ. Shiꞈ kʼoꞈ tiˬ kʼoꞈ-ahˇ, nga maꞈ-euˬ deh yaˇ deuˬ-ahˇ maˬ mˇ dzaˬ 
ni bi naˬ-awˇ, za paˬ-ehˇ gʼeh-eu dziˇ dzoˆ deuˬ kʼawꞈ maˬ yuˇ kʼoꞈ ni byehˇ ma.  
32Uˬ duˬ tahˬ nymˇ nymˇ ma laꞈ kʼoeˇ bi zmˬ-eu gʼaˇ duˬ, yawˬ gʼaˬ na luꞈ tiˬ kʼoꞈ-euˬ 
pyuˇ tiˬ ja-euˬ smˬ bymˇ tiˬ bymˇ damˬ ma.  

http://pt-br.bibles.org/ahk-AHK/Neh/10#Neh.10.32!f.1


1024 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

33Uˬ duˬ tahˬ nymˇ nymˇ ma laꞈ kʼoeˇ uˬ duˬ tahˬ ngeh loˬ-eu deuˬ pyeuꞈ-eu muiˬ-
eu shawˇ-eu kaˬ muˇ deuˬ maˬ ehˇ, aˬ yawꞈ nah yawꞈ ya lawˇ-eu dzaˬ la gʼo cehˇ 
maˬ ehˇ, aˬ yawꞈ nah yawꞈ miˬ dzaˬ-ahˇ dzah puiˆ-awˇ ya lawˇ-eu jeˬ zaˬ deuˬ maˬ 
ehˇ, jawˇ nah ngeh nah, la shuiꞈ lah ngeh nah hawˇ-eu, uˬ duˬ tahˬ-eu zahˇ sahˇ 
kʼoꞈ-ahˇ taꞈ-eu bawˬ-iˬ gʼeh ngeh ya lawˇ-eu muiˬ-eu shawˇ-eu lawˇ-eu jeˬ maˬ ehˇ, 
Iˇsaˬleˬlaˆ tsawˇ jeuˬ gʼaˇ duˬ Iˬ baˇ shawˇ-eu lawˇ-eu jeˬ maˬ ehˇ, Uˬ duˬ tahˬ nymˇ 
nymˇ ma gʼaˇ duˬ kʼaˇ loˬ-eu jeˬ maˬ ehˇ, yawˬ jeˬ na luꞈ nga maꞈ damˬ ma.  
34Zahˇ dawˬ kʼoꞈ dawˬ laꞈ kʼoeˇ kʼaˇ ehˇ taˬ-euˬ loꞈ-ehˇ, nga maꞈ-euˬ Miˬyehˇ pyeuꞈ-
eu Sahˬpaˬ Miˬyehˇ-ahˇ lawˇ-eu shehˇ-eu jeˬ mˇ nehˬ gaˇ zmˬ-eu miˬ dzaˬ kʼehꞈ-eu 
gaˇ, aˇ jeuˬ aˬ geu jeuˬ-ahˇ daˇ nga lehˇ, nga maꞈ Iˇsaˬleˬlaˆ tsawˇ jeuˬ miˇ kʼahˬ zaˬ 
deuˬ, piˇ ma deuˬ hawˇ-eu Leˬbiˇ tsawˇ haˬ deuˬ mehˇ beuˬ-awˇ tseˇ doˆ ma.  
35Aˬ yawꞈ kʼoꞈ yawꞈ, keuˆ beh beh le-euˬ dzaˬ la gʼo cehˇ deuˬ hawˇ-eu awꞈ beh beh 
laˇ-euˬ aˇ siˬ aˇ lu deuˬ, Uˬ duˬ tahˬ nymˇ nymˇ ma-ahˇ nga maꞈ damˬ nehˬ leˇ ma.  
36Zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ loꞈ-ehˇ, dehꞈ beh beh le-euˬ nga maꞈ-euˬ 
aˬ li aˬ yuiꞈ deuˬ-ahˇ, Uˬ duˬ tahˬ nymˇ nymˇ ma-ahˇ piˇ ma deuˬ jawˇ gaˇ sheuˬ 
gʼeh-awˇ Miˬyehˇ-ahˇ a nehˬ ma. Gʼaw beh beh-euˬ mawˇ neˇ, yawˇ hawˇ-eu ciꞈ 
myehꞈ deuˬ kʼawꞈ, kʼoeˇ loꞈ-ehˇ a nehˬ ma.  
37Aˬ yawꞈ kʼoꞈ yawꞈ keuˆ beh beh le-euˬ cehˇ shuiꞈ mˇ-awˇ teˇ-euˬ hawˬ tahˬ maˬ 
ehˇ, aˬ gaꞈ dzaˇ uiˇ, saˬ loˬ tsiˇ hawˇ-eu aˇ siˬ aˇ lu yawˬ jeˬ na luꞈ damˬ-eu jeˬ maˬ 
ehˇ, Uˬ duˬ tahˬ nymˇ nymˇ ma-ahˇ piˇ ma deuˬ jawˇ gaˇ nga maꞈ yuˇ gʼeh nehˬ ma. 
Nga maꞈ-euˬ deh yaˇ-ahˇ doˆ-eu dzaˬ la gʼo cehˇ tseˇ bymˇ tiˬ bymˇ-ahˇ, nga maꞈ-euˬ 
pu-ahˇ jawˇ-awˇ tseˇ bymˇ tiˬ bymˇ taꞈ uiˬ luꞈ-eu Leˬbiˇ tsawˇ haˬ deuˬ-ahˇ nga maꞈ 
biꞈ nehˬ ma.  
38Leˬbiˇ tsawˇ haˬ deuˬ tseˇ bymˇ tiˬ bymˇ taꞈ uiˬ gaˇ, Aˬloˬ-euˬ zaˬ deuˬ uˆ deuˬ 
pyeuꞈ-eu piˇ ma deuˬ kʼawꞈ ya jawˇ-awˇ, Leˬbiˇ tsawˇ haˬ deuˬ-aˬ, aˬ yawꞈ maꞈ neh 
taꞈ uiˬ taˬ-euˬ tseˇ bymˇ tiˬ bymˇ laꞈ kʼoeˇ, Uˬ duˬ tahˬ nymˇ nymˇ ma gʼaˇ duˬ tseˇ 
bymˇ tiˬ bymˇ paˇ yuˇ doˆ-awˇ, Uˬ duˬ tahˬ nymˇ nymˇ ma-ahˇ jaˆ-eu myawˬ taˬ-eu 
lawˆ-ahˇ ya tawˬ taˬ leˇ meh. 
39Iˇsaˬleˬlaˆ tsawˇ haˬ deuˬ hawˇ-eu Leˬbiˇ tsawˇ haˬ deuˬ-aˬ, damˬ taˬ-eu cehˇ, aˬ 
gaꞈ dzaˇ uiˇ hawˇ-eu saˬ loˬ tsiˇ deuˬ-ahˇ, Uˬ duˬ tahˬ nymˇ nymˇ ma laꞈ kʼoeˇ jaˆ-eu 
mˇ myawˬ keu ka taˬ-eu lawˆ-ahˇ hawˇ-eu, gaˇ mˇ luꞈ-eu piˇ ma deuˬ, Uˬ duˬ tahˬ 
nymˇ nymˇ ma-ahˇ loꞈ-eu deuˬ hawˇ-eu, Uˬ duˬ tahˬ nymˇ nymˇ ma-ahˇ kawˇ yehˬ 
caˇ-eu tsawˇ haˬ deuˬ-euˬ aˇ lawˆ deuˬ-ahˇ ya yuˇ taˬ-iˇ meh. Nga maꞈ-euˬ Miˬyehˇ-
euˬ Uˬ duˬ tahˬ nymˇ nymˇ ma-ahˇ nga maꞈ maˬ byehˇ dzeh.  

Neˬhaˬmiˇ 11 

Yeˬluˇsaˬlehˬ meuˬ-ahˇ jawˇ-euˬ tsawˇ haˬ deuˬ 

1Miˇ kʼahˬ-ahˇ uˆ lahˇ-eu aˬ yuiꞈ aˬ tsu deuˬ Yeˬluˇsaˬlehˬ meuˬ-ahˇ jawˇ-euˬ meh. 
Miˇ kʼahˬ zaˬ deuˬ laꞈ kʼoeˇ, muiˬ-eu shawˇ-eu Yeˬluˇsaˬlehˬ meuˬ-ahˇ bi jawˇ-eu 
gʼaˇ duˬ tseˇ zawꞈ-ahˇ tiˬ zawꞈ mehˇ beuˬ-awˇ tseˇ doˆ-euˬ meh. Kʼaˇ dzeˇ laˇ-euˬ 
deuˬ dawˬ tawˆ luꞈ meuˬ nui deuˬ-ahˇ jawˇ-euˬ meh.  

http://pt-br.bibles.org/ahk-AHK/Neh/10#Neh.10.34!f.1
http://pt-br.bibles.org/ahk-AHK/Neh/12#Neh.11.1!f.1

2Yeˬluˇsaˬlehˬ meuˬ-ahˇ jawˇ leˇ-eu gʼaˇ duˬ yawˬ haˇ yawˬ ha nui ma keuˆ-awˇ noeˬ 
tsehˆ-eu tsawˇ haˬ deuˬ-ahˇ, miˇ kʼahˬ zaˬ deuˬ ja ceuˬ-euˬ meh.  
3Iˇsaˬleˬlaˆ tsawˇ haˬ deuˬ, piˇ ma deuˬ, Leˬbiˇ tsawˇ haˬ deuˬ, Uˬ duˬ tahˬ nymˇ 
nymˇ ma-ahˇ gaˇ mˇ-eu deuˬ hawˇ-eu, Sawˇlaˬmoˬ-euˬ zaˬ kʼaˆ deuˬ-euˬ zaˬ deuˬ uˆ 
deuˬ-aˬ, yawˬ ha-euˬ meuˬ hawˇ-eu yawˬ ha-euˬ myawˬ dahˬ yaˇ dahˬ baw-eu 
meuˬ nui deuˬ-ahˇ jawˇ-euˬ meh. Heu-aˬ, Yeˬluˇsaˬlehˬ meuˬ-ahˇ jawˇ-euˬ Yuˇdaˆ 
miˇ kʼahˬ kʼoeˇ taˆ aˬ yuiꞈ aˬ tsu geuꞈ-eu deuˬ-euˬ jaˇ laˇ meh.  
4Yuˇdaˆ tsawˇ jeuˬ laꞈ kʼoeˇ Yeˬluˇsaˬlehˬ meuˬ-ahˇ jawˇ-euˬ deuˬ-aˬ, Awˇziˇ-euˬ aˬ li 
Aˬtaˬyaˇ. Aˬtaˬyaˇ-euˬ tsuiꞈ-a, Yuˇdaˆ, Paˬyehˆ, Maˬhaˬleˬlaˇ, Shaˬpaˬtiˇ, Aˬmaˬliˇ, 
Zaˬkaˬliˇ, Awˇziˇ, Aˬtaˬyaˇ lehˇ meh.  
5Baˬluˆ-euˬ aˬ li Maˬseˬyaˇ. Maˬseˬyaˇ-euˬ tsuiꞈ-aˬ, Yuˇdaˆ, Sheˬlahˬ, Zaˬkaˬliˇ, 
Yawˇzaˬliˆ, Aˬdaˬyaˇ, Haˬzaˬyaˇ, Kawˇlaˆhawˇzaˬ, Baˬluˆ, Maˬseˬyaˇ lehˇ meh.  
6Paˬyehˆ-euˬ zaˬ deuˬ uˆ deuˬ laꞈ kʼoeˇ, oeˬ yaˇ koꞈ tseˇ yehꞈ gʼaˬ Yeˬluˇsaˬlehˬ meuˬ-
ahˇ jawˇ-euˬ meh.  
7Beˬyaˬmiˬ tsawˇ jeuˬ laꞈ kʼoeˇ Yeˬluˇsaˬlehˬ meuˬ-ahˇ jawˇ-euˬ deuˬ-aˬ, 
Meˬshuˇlamˬ-euˬ aˬ li Saˬluˬ. Saˬluˬ-euˬ tsuiꞈ-aˬ, Yeˬshaˬyaˆ, Iˇdeˬlaˇ, Maˬseˬyaˇ, 
Gawˬlaˇyaˬ, Peˬdehˇyaˬ, Yawˇdaˆ, Shuˇlamˬ, Saˬluˬ lehˇ meh.  
8Saˬluˬ-euˬ aˬ yuiꞈ aˬ nyiˇ pyeuꞈ-eu Gaˬbaiˬ hawˇ-eu Saˬlai kʼawꞈ Yeˬluˇsaˬlehˬ 
meuˬ-ahˇ jawˇ-euˬ meh. Yeˬluˇsaˬlehˬ meuˬ-ahˇ jawˇ-euˬ Beˬyaˬmiˬ tsawˇ jeuˬ dawˬ 
tawˆ luꞈ gʼoeˬ yaˇ nyiˬ tseˇ yehꞈ gʼaˬ byah-eu meh.  
9Ziˇkaˬliˇ-euˬ aˬ li Yawˇlaˆ gʼaˬ aˬ yawꞈ maꞈ kʼoeˇ taˆ aˬ yuiꞈ geuꞈ-awˇ, Haˬseˬnahˬ-
euˬ aˬ li Yuˇdaˆ gʼaˬ, Yeˬluˇsaˬlehˬ meuˬ laꞈ kʼoeˇ yaw huiˬ yaw mahˇ nyiˬ gʼaˬ tiˬ gʼaˬ 
pyeuꞈ-eu meh.  
10Piˇ ma deuˬ laꞈ kʼoeˇ Yeˬluˇsaˬlehˬ meuˬ-ahˇ jawˇ-euˬ deuˬ-aˬ, Yawˇyaˬliˆ-euˬ aˬ li 
Yeˬdaˬyaˇ hawˇ-eu Yaˬciˬ, Hiˇlaˬkiˇ-euˬ aˬ li Seˬlehˇyaˬ.  
11Seˬlehˇyaˬ-euˬ tsuiꞈ-aˬ, Piˇ ma yaw huiˬ gʼaˬ pyeuꞈ-eu Aˬhiˇtu, Meˬyaˬyoˇ, Zaˬdoˆ, 
Meˬshuˇlamˬ, Seˬlehˇyaˬ, Hiˇlaˬkiˇ, Seˬlehˇyaˬ lehˇ meh.  
12Aˬ yawꞈ-euˬ aˇ jeuˬ laꞈ kʼoeˇ, Uˬ duˬ tahˬ nymˇ nymˇ ma laꞈ kʼoeˇ gaˇ mˇ-eu deuˬ 
dawˬ tawˆ luꞈ, yehꞈ yaˇ nyiˬ tseˇ nyiꞈ gʼaˬ byah-eu meh. Yeˬloˇhamˬ-euˬ aˬ li 
Aˬdaˬyaˇ. Aˬdaˬyaˇ gʼaˬ-euˬ tsuiꞈ-aˬ, Maˬlaˬkiˇyaˬ, Paˬshuˇlaˆ, Zaˬkaˬliˇ, Mˬziˇ, 
Peˬlaˬliˆ, Yeˬloˇhamˬ, Aˬdaˬyaˇ lehˇ meh.  
13Yawˬ ha-euˬ aˇ jeuˬ aˇ ca kʼoeˇ taˆ aˬ yuiꞈ aˬ tsu geuꞈ luꞈ-eu aˬ yawꞈ-euˬ aˬ yuiꞈ aˬ 
nyiˇ dawˬ tawˆ luꞈ nyiˬ yaˇ oeˬ tseˇ nyiꞈ gʼaˬ byah-eu meh. Aˬzaˬyeˬlaˇ-euˬ aˬ li 
Aˬmaˬshaiˇ gʼaˬ kʼawꞈ Yeˬluˇsaˬlehˬ meuˬ-ahˇ jawˇ-euˬ piˇ ma aˇ jeuˬ pyeuꞈ-eu meh. 
Aˬ yawꞈ-euˬ tsuiꞈ-aˬ, Iˇmeˬlaˇ, Meˬshiˇleˬmoˇ, Aˬhaˬzaiˇ, Aˬzaˬyeˬlaˇ, Aˬmaˬshaiˇ lehˇ 
meh.  
14Aˬ yawꞈ-euˬ aˇ jeuˬ aˇ ca laꞈ kʼoeˇ tsawˇ myahˇ doˆ-eu yehˇ tiˬ yaˇ nyiˬ tseˇ yehꞈ 
gʼaˬ jawˇ-awˇ, aˬ yawꞈ maꞈ kʼoeˇ taˆ aˬ yuiꞈ geuꞈ-euˬ gʼaˬ-aˬ, aˬ yuiꞈ aˬ tsu-euˬ nymˇ 
jiˇ-ahˇ dehꞈ le-euˬ Aˬbaˬdeˬlaˇ meh.  

15Leˬbiˇ tsawˇ jeuˬ laꞈ kʼoeˇ Yeˬluˇsaˬlehˬ meuˬ-ahˇ jawˇ-euˬ deuˬ-aˬ, Haˬshuˇbaˆ-
euˬ aˬ li Sheˬmaˇyaˬ. Aˬ yawꞈ-euˬ tsuiꞈ-aˬ, Boˬniˬ, Haˬshaˬbiˇ, Aˬzaˬliˇkmˬ, 
Haˬshuˇbaˆ, Sheˬmaˇyaˬ lehˇ meh.  
16Uˬ duˬ tahˬ nymˇ nymˇ ma-euˬ laꞈ nyiˇ gaˇ mˇ gaˇ haw-eu pyaˆ-eu Leˬbiˇ tsawˇ haˬ 
nyiˬ gʼaˬ pyeuꞈ-eu Shaˬbaˬdehˇ hawˇ-eu Yawˇzaˬbaˆ.  
17Miˇgaˬ-euˬ a li Maˬtaˬniˇ kʼawꞈ, Yeˬluˇsaˬlehˬ meuˬ-ahˇ jawˇ-euˬ Leˬbiˇ tsawˇ haˬ 
pyeuꞈ-eu meh. Aˬ yawꞈ-euˬ tsuiꞈ-aˬ, Aˬsaˆ, Zaˬbaˬdiˇ, Miˇgaˬ, Maˬtaˬniˇ lehˇ meh. Aˬ 
yawꞈ-aˬ, Uˬ duˬ tahˬ nymˇ nymˇ ma laꞈ kʼoeˇ ja ceuˬ-eu caˇ dawˬ caˇ-awˇ guiˬ lahˬ 
shaˇ-eu paw sheuˬ gʼeh-euˬ meh. Maˬtaˬniˇ-ahˇ caw ba-eu gʼaˬ pyeuꞈ-eu 
Baˬkaˬbuˇkiˇ kʼawꞈ, Yeˬluˇsaˬlehˬ meuˬ-ahˇ jawˇ-euˬ meh. Shaˬmeuˬ-euˬ aˬ li 
Aˬbaˬdaˬ gʼaˬ kʼawꞈ Yeˬluˇsaˬlehˬ meuˬ-ahˇ jawˇ-euˬ meh. Aˬ yawꞈ-euˬ tsuiꞈ-aˬ, 
Yeˬduˇdoˬ, Gaˬlaˬlaˆ, Shaˬmeuˬ, Aˬbaˬdaˬ lehˇ meh.  
18Yeˬluˇsaˬlehˬ meuˬ-ahˇ jawˇ-euˬ Leˬbiˇ tsawˇ haˬ dawˬ tawˆ luꞈ nyiˬ yaˇ yehꞈ tseˇ 
oeˬ gʼaˬ byah-eu meh.  
19Yeˬluˇsaˬlehˬ meuˬ-ahˇ jawˇ-euˬ Uˬ duˬ tahˬ nymˇ nymˇ ma-ahˇ loꞈ-eu deuˬ-aˬ, 
Aˬkuˇ, Taˬlaˬmoˬ hawˇ-eu aˬ yawꞈ nyaꞈ-euˬ aˬ yuiꞈ aˬ nyiˇ dawˬ tawˆ luꞈ tiˬ yaˇ shiꞈ 
tseˇ nyiꞈ gʼaˬ meh.  
20Dzeˇ luꞈ-eu Iˇsaˬleˬlaˆ tsawˇ haˬ deuˬ, piˇ ma deuˬ hawˇ-eu Leˬbiˇ tsawˇ haˬ deuˬ-
aˬ, Yuˇdaˆ miˇ kʼahˬ laꞈ kʼoeˇ yawˬ ha-euˬ myawˬ dahˬ yaˇ dahˬ jaˆ-eu meuˬ deuˬ-ahˇ 
jawˇ-euˬ meh.  
21Uˬ duˬ tahˬ nymˇ nymˇ ma laꞈ kʼoeˇ gaˇ mˇ-euˬ deuˬ-aˬ, Yeˬluˇsaˬlehˬ meuˬ laꞈ 
kʼoeˇ jaˆ-eu Awˇpeˬlaˇ lehˇ kuˇ-eu jawˇ duˬ-ahˇ jawˇ-awˇ, Ziˇhaˬ hawˇ-eu Giˇshaˬpaˬ 
aˬ nyaꞈ haw-eu pyaˆ-eu laꞈ oˆ gaˇ mˇ-euˬ meh.  
22Yeˬluˇsaˬlehˬ meuˬ-ahˇ jawˇ-eu Leˬbiˇ tsawˇ haˬ-ahˇ haw-eu pyaˆ-eu gʼaˬ-aˬ, 
Baˬniˬ-euˬ aˬ li Awˇzeˬ meh. Aˬ yawꞈ-euˬ tsuiꞈ-aˬ, Aˬsaˆ, Miˇgaˬ, Maˬtaˬniˇ, 
Haˬshaˬbiˇ, Baˬniˬ, Awˇzeˬ lehˇ meh. Aˬ yawꞈ-euˬ aˇ jeuˬ-aˬ, Uˬ duˬ tahˬ nymˇ nymˇ 
ma laꞈ kʼoeˇ uˬ duˬ tahˬ ngeh caˇ dawˬ caˇ-eu gaˇ mˇ-eu aˇ jeuˬ pyeuꞈ-eu meh.  
23Caˇ dawˬ caˇ-eu aˇ jeuˬ aˇ ca deuˬ Uˬ duˬ tahˬ nymˇ nymˇ ma laꞈ kʼoeˇ caˇ dawˬ 
caˇ-eu laꞈ kʼoeˇ, sahˬpaˬ neh dawˬ biꞈ-awˇ gaˇ biˇ nehˬ-euˬ loꞈ-ehˇ, yawˬ nah na luꞈ 
yawˬ ha-ahˇ doˇ-eu aˇ muˇ caˇ dawˬ ya caˇ-eu meh.  
24Yuˇdaˆ tsawˇ jeuˬ Zeˬlahˬ aˇ jeuˬ pyeuꞈ-eu Meˬsheˬzaˬbeˬlaˇ-euˬ aˬ li Peˬdaˬhiˇ 
gʼaˬ, Paˇshaˇ sahˬpaˬ-euˬ saˇ naˇ-ahˇ Iˇsaˬleˬlaˆ tsawˇ jeuˬ-euˬ dah zaˇ dah-euˬ meh.  

Meuˬ nui deuˬ-ahˇ jawˇ-euˬ Yuˇdaˆ miˇ kʼahˬ zaˬ deuˬ 

25Yuˇdaˆ miˇ kʼahˬ zaˬ gʼawˬ mya ni, yawˬ ha-euˬ myawˬ kʼahˬ yaˇ kʼahˬ beh ziꞈ taˬ-
euˬ dawˬ peh jaˆ-eu meuˬ deuˬ-ahˇ jawˇ-euˬ meh. Yuˇdaˆ tsawˇ jeuˬ deuˬ-aˬ, 
Giˇliˇyaˆaˬbaˬ meuˬ, Diˇboˬ meuˬ, Zeˬkaˆzeˬlaˇ meuˬ hawˇ-eu meuˬ kʼoeˇ deuˬ-euˬ 
tahˬ gʼoꞈ tahˬ jawˇ jaˆ-eu pu deuˬ-ahˇ jawˇ-euˬ meh.  
26Yeˬshah meuˬ, Mawˇlaˬdaˇ meuˬ, Behˬpeˬlehˆ meuˬ,  
27Haˬzaˇshawˇlaˆ meuˬ, Beˬlaˇsheˬba meuˬ hawˇ-eu kʼoeˇ-euˬ tahˬ gʼoꞈ tahˬ jawˇ jaˆ-
eu pu deuˬ-ahˇ kʼawꞈ aˬ yawꞈ maꞈ jawˇ-euˬ meh.  

28Ziˇkaˬlehˆ meuˬ, Meˬkawˇnaˬ meuˬ hawˇ-eu kʼoeˇ-euˬ jawˬ jawˬ-ehˇ jaˆ-eu pu 
deuˬ-ahˇ maˬ ehˇ,  
29Eˬyeˬmoˬ meuˬ, Zoˇlahˬ meuˬ hawˇ-eu, Jaˬmuˆ meuˬ-ahˇ maˬ ehˇ,  
30Zaˬnoˇaˬ meuˬ, Aˬduˬlamˬ meuˬ hawˇ-eu meuˬ kʼoeˇ nyiˬ meuˬ-euˬ tahˬ gʼoꞈ tahˬ 
jawˇ jaˆ-eu pu deuˬ-ahˇ maˬ ehˇ, aˬ yawꞈ maꞈ jawˇ-euˬ meh. Laˬkiˇshaˬ meuˬ hawˇ-
eu kʼoeˇ-euˬ dawˬ peh jaˆ-eu yaˇ kʼahˬ yaˇ lahˬ-ahˇ maˬ ehˇ, Aˬzeˬkaˬ meuˬ hawˇ-eu 
kʼoeˇ-euˬ tahˬ gʼoꞈ tahˬ jawˇ jaˆ-eu pu deuˬ-ahˇ maˬ ehˇ, aˬ yawꞈ maꞈ jawˇ-euˬ meh. 
Kʼoeˇ miˇ neh, Yuˇdaˆ tsawˇ jeuˬ-aˬ, laꞈ oˆ paw jaˆ-eu Beˬlaˇsheˬba meuˬ-ahˇ neh laꞈ 
taˆ paw jaˆ-eu Hiˬnoˬ deh kʼawꞈ-ahˇ keuˆ ni jawˇ byah taˬ-euˬ meh.  
31Beˬyaˬmiˬ tsawˇ jeuˬ-aˬ, Geˬbaˬ meuˬ, Miˇkaˬmaˆ meuˬ, Aˬiˇ meuˬ, Beˬdeˬlaˇ meuˬ 
hawˇ-eu kʼoeˇ-euˬ tahˬ gʼoꞈ tahˬ jawˇ jaˆ-eu pu deuˬ, 
32Aˬnaˬtawˇ meuˬ, Noˇbaˆ meuˬ, Aˬnaˬniˇyaˆ meuˬ,  
33Haˬzawˇ meuˬ, Laˬmaˬhaˬ meuˬ, Giˇdeˬ meuˬ,  
34Haˬdiˇ meuˬ, Zeˬbaiˬ meuˬ, Neˬbaˬlaˆ meuˬ,  
35Lawˇdaˆ meuˬ, Oˇnoˇ meuˬ hawˇ-eu Laꞈ myawˬ laꞈ muˆ mˇ-eu deuˬ-eu deh kʼawꞈ-
ahˇ jawˇ-euˬ meh.  
36Yuˇdaˆ miˇ kʼahˬ-ahˇ jawˇ-eu Leˬbiˇ tsawˇ haˬ tiˬ paˆ na deuˬ-ahˇ Beˬyaˬmiˬ tsawˇ 
haˬ deuˬ nehˬ-ehˇ bi jawˇ-euˬ meh.  

Neˬhaˬmiˇ 12 

Piˇ ma deuˬ hawˇ-eu Leˬbiˇ tsawˇ haˬ deuˬ-euˬ jaˇ laˇ 

1Heu-aˬ, Sheˬliˇlaˆ-euˬ aˬ li Yeˬluˇbaˬdeˬlaˇ hawˇ-eu Piˇ ma yaw huiˬ gʼaˬ pyeuꞈ-eu 
Yawˇshuˆ nehˬ-ehˇ Baˬbuˇloˬ miˇ kʼahˬ-ahˇ neh gʼoꞈ laˇ-euˬ piˇ ma deuˬ hawˇ-eu 
Leˬbiˇ tsawˇ haˬ deuˬ-euˬ jaˇ laˇ meh. Piˇ ma deuˬ laꞈ kʼoeˇ, Seˬlehˇyaˬ, Yeˬlaˬmiˇ, 
Eˇzaˬlaˬ,  
2Aˬmaˬliˇ, Maˬluꞈ, Haˬtuˇshaˬ,  
3Sheˬkaˬniˇ, Leˬhamˬ, Meˬlaˬmoˇ,  
4Iˇdoˬ, Giˇneˬdoi, Aˬbiˇyaˬ,  
5Miˇyaˬme, Maˬdiˇyaˬ, Biˇlaˬgahˬ,  
6Sheˬmaˇyaˬ, Yawˇyaˬliˆ, Yeˬdaˬyaˇ,  
7Saˇlu, Aˬmawˆ, Hiˇlaˬkiˇ hawˇ-eu Yeˬdaˬyaˇ meh. Heu deuˬ-aˬ, Yawˇshuˆ-euˬ ziˇ-ahˇ 
yawˬ ha-euˬ aˬ yuiꞈ aˬ nyiˇ pyeuꞈ-eu piˇ ma dawˬ tawˆ luꞈ kʼoeˇ taˆ aˬ yuiꞈ aˬ tsu 
geuꞈ-euˬ deuˬ meh.  
8Leˬbiˇ tsawˇ haˬ deuˬ laꞈ kʼoeˇ, Yeˬshah, Biˇnuiˇ, Kaˬdaˬmeˬlaˇ, Sheˬleˬbiˇ, Yuˇdaˆ 
hawˇ-eu Maˬtaˬniˇ meh. Aˬ yawꞈ maꞈ-aˬ, ja ceuˬ-eu caˇ dawˬ caˇ-eu paw aˬ yuiꞈ 
geuꞈ-eu deuˬ pyeuꞈ-eu meh. 
9Baˬkaˬbuˇkiˇ, Uˇnoˬ hawˇ-eu aˬ yawꞈ ha tsawˇ jeuˬ Leˬbiˇ tsawˇ haˬ deuˬ-aˬ, kʼoeˇ 
deuˬ nehˬ-ehˇ kʼoeˇ paˆ ma paˆ-ehˇ yawꞈ-awˇ caˇ dawˬ caˇ-euˬ meh.  

Piˇ ma yaw huiˬ gʼaˬ pyeuꞈ-eu Yawˇshuˆ-euˬ zaˬ deuˬ uˆ deuˬ 

10Piˇ ma yaw huiˬ gʼaˬ pyeuꞈ-eu Yawˇshuˆ-ahˇ neh gui ka leꞈ-euˬ tsuiꞈ-aˬ, Yawˇshuˆ, 
Yawˇyaˬkmˬ, Eˇlaˬshiˆ, Yawˇyaˬdaˇ, 
11Yawˇnaˆshaˬ, Yaˬduˇ lehˇ meh.  

Piˇ ma aˇ jeuˬ aˇ ca deuˬ kʼoeˇ taˆ aˬ yuiꞈ geuꞈ-euˬ deuˬ 

12Yawˇyaˬkmˬ gʼaˬ Piˇ ma yaw huiˬ gʼaˬ geuꞈ-eu yamˬ-ahˇ, piˇ ma aˇ jeuˬ aˇ ca deuˬ 
kʼoeˇ taˆ aˬ yuiꞈ aˬ tsu geuꞈ-euˬ deuˬ-aˬ heu loꞈ-ehˇ meh. Seˬlehˇyaˬ aˇ jeuˬ-euˬ aˬ 
yuiꞈ-aˬ Meˬlaˇyaˬ meh. Yeˬlaˬmiˇ aˇ jeuˬ-euˬ aˬ yuiꞈ-aˬ Haˬnaˬniˇyaˆ meh.  
13Eˇzaˬlaˬ aˇ jeuˬ-euˬ aˬ yuiꞈ-aˬ Meˬshuˇlamˬ meh. Aˬmaˬliˇ aˇ jeuˬ-euˬ aˬ yuiꞈ-aˬ 
Yeˬhawˇhaˬnaˬ meh.  
14Maˬluˇciˇ aˇ jeuˬ-euˬ aˬ yuiꞈ-aˬ Yawˇnaˆshaˬ meh. Sheˬbaˬniˇ aˇ jeuˬ-euˬ aˬ yuiꞈ-aˬ 
Yoˇsehˆ meh.  
15Haˬlmˬ aˇ jeuˬ-euˬ aˬ yuiꞈ-aˬ Aˬdaˬnaˬ meh. Meˬyaˬyoˇ aˇ jeuˬ-euˬ aˬ yuiꞈ-aˬ 
Heˬlaˬgehˇ meh.  
16Iˇdoˬ aˇ jeuˬ-euˬ aˬ yuiꞈ-aˬ Zaˬkaˬliˇ meh. Giˇneˬdoˬ aˇ jeuˬ-euˬ aˬ yuiꞈ-aˬ 
Meˬshuˇlamˬ meh.  
17Aˬbiˇyaˬ aˇ jeuˬ-euˬ aˬ yuiꞈ-aˬ Ziˇkaˬliˇmeh. Miˇnaˬmeˬ aˇ jeuˬ hawˇ-eu Mawˇdiˇyaˆ 
aˇ jeuˬ-euˬ aˬ yuiꞈ-aˬ Piˇlaˬtehˇ meh.  
18Biˇlaˬgahˬ aˇ jeuˬ-euˬ aˬ yuiꞈ-aˬ Shaˬmeuˬ meh. Sheˬmaˇyaˬ aˇ jeuˬ-euˬ aˬ yuiꞈ-aˬ 
Yeˬhawˇnaˬdaˬ meh.  
19Yawˇyaˬliˆ aˇ jeuˬ-euˬ aˬ yuiꞈ-aˬ Maˬteˬnehˇ meh. Yeˬdaˬyaˇ aˇ jeuˬ-euˬ aˬ yuiꞈ-aˬ 
Awˇzeˬ meh.  
20Saˬlai aˇ jeuˬ-euˬ aˬ yuiꞈ-aˬ Kaˬlai meh. Aˬmawˆ aˇ jeuˬ-euˬ aˬ yuiꞈ-aˬ Eˬbaˬ meh.  
21Hiˇlaˬkiˇ aˇ jeuˬ-euˬ aˬ yuiꞈ-aˬ Haˬshaˬbiˇ meh. Yeˬdaˬyaˇ aˇ jeuˬ-euˬ aˬ yuiꞈ-aˬ 
Neˬdaˬneˬlaˇ meh.  

Piˇ ma aˇ jeuˬ aˇ ca deuˬ hawˇ-eu Leˬbiˇ aˇ jeuˬ aˇ ca deuˬ-euˬ tsawˇ myahˇ yuˇ-euˬ 

22Piˇ ma yaw huiˬ gʼaˬ geuꞈ-euˬ deuˬ pyeuꞈ-eu Eˇlaˬshiˆ, Yawˇyaˬdaˇ, Yawˇnaˆshaˬ, 
Yaˬduˇ heu deuˬ-euˬ ziˇ-ahˇ, Leˬbiˇ tsawˇ jeuˬ tsawˇ ca kʼoeˇ taˆ aˬ yuiꞈ aˬ tsu geuꞈ-
euˬ deuˬ hawˇ-eu, piˇ ma aˇ jeuˬ aˇ ca kʼoeˇ taˆ aˬ yuiꞈ aˬ tsu geuꞈ-euˬ deuˬ-euˬ tsawˇ 
myahˇ yuˇ taˬ-euˬ meh. Sahˬpaˬ Daˬliˇ Paˇshaˇ miˇ kʼahˬ-ahˇ uˆ lahˇ-eu aˇ yamˬ laꞈ 
kʼoeˇ tsawˇ myahˇ jaˇ laˇ yuˇ gʼaˬ-euˬ meh.  
23Ehˇ kʼawꞈ, Leˬbiˇ tsawˇ jeuˬ tsawˇ ca deuˬ-euˬ kʼoeˇ taˆ aˬ yuiꞈ aˬ tsu geuꞈ-euˬ 
deuˬ-euˬ tsawˇ myahˇ deuˬ-ahˇ-aˬ, Eˇlaˬshiˆ-euˬ oeˬ paˬ Yawˇnaˆshaˬ-euˬ ziˇ-ahˇ 
hawˇ-eu Laˬsaˬbaˬ sahˬ boꞈ laꞈ kʼoeˇ dawˆ ahˇ-euˬ meh.  

Uˬ duˬ tahˬ nymˇ nymˇ ma-ahˇ mˇ-eu gaˇ biˇ nehˬ-euˬ 

24Haˬshaˬbiˇ, Sheˬleˬbiˇ, Yeˬshah, Biˇnuiˇ hawˇ-eu Kaˬdaˬmeˬlaˇ aˬ ha maꞈ neh 
mehˬ nehˬ tsoˆ nehˬ-euˬ loꞈ-ehˇ, Leˬbiˇ tsawˇ haˬ deuˬ-ahˇ aˇ muˇ biˇ-euˬ meh. 
Miˬyehˇ-euˬ tsawˇ haˬ pyeuꞈ-eu sahˬpaˬ Daˬbiˇ neh mehˬ taˬ tsoˆ taˬ yaꞈ-euˬ loꞈ-ehˇ, 
tiˬ yamˬ laꞈ kʼoeˇ nyiˬ muˇ, tiˬ muˇ tiˬ poˆ caˇ caˇ-ehˇ Miˬyehˇ-ahˇ ja ceuˬ-euˬ meh.  

25Maˬtaˬniˇ, Baˬkaˬbuˇkiˇ, Awˇbaˬdiˇ, Meˬshuˇlamˬ, Taˬlaˬmoˬ hawˇ-eu Aˬkuˇ aˬ ha 
maꞈ-aˬ, Uˬ duˬ tahˬ nymˇ nymˇ ma-ahˇ uˇ leˇ-eu gʼoˆ kʼehˬ deuˬ dawˬ peh jaˆ-eu 
myawˬ taˬ-eu aˇ lawˆ deuˬ-ahˇ loꞈ piˇ-eu tsawˇ haˬ deuˬ pyeuꞈ-eu meh.  
26Tsawˇ haˬ heu deuˬ-aˬ, Yeˬhawˇzaˬdaˆ-euˬ aˬ li Yawˇshuˆ-euˬ aˬ li Yawˇyaˬkmˬ-
euˬ ziˇ, Yuˇdaˆ miˇ kʼahˬ-ahˇ uˆ lahˇ-euˬ Neˬhaˬmiˇ-euˬ ziˇ hawˇ-eu, zahˇ dawˬ kʼoꞈ 
dawˬ siˬ nya dui dui-eu zahˇ dzoeˬ miˬ ma pyeuꞈ-eu piˇ ma Eˇzaˬlaˬ-euˬ ziˇ-ahˇ gaˇ 
mˇ-euˬ tsawˇ haˬ deuˬ pyeuꞈ-eu meh.  

Neˬhaˬmiˇ neh meuˬ meuˬ lahˇ Miˬyehˇ-ahˇ a nehˬ-euˬ 

27Yeˬluˇsaˬlehˬ meuˬ lahˇ Miˬyehˇ-ahˇ a nehˬ ngeh, cehˇ lehˇ ciˆ, deuˇ-mˬ diˬ-awˇ ja 
ceuˬ-eu caˇ dawˬ bi caˇ-eu gʼaˇ duˬ, doe doe-ehˇ jawˇ luꞈ-eu Leˬbiˇ tsawˇ haˬ deuˬ-
ahˇ meuˬ lahˇ a nehˬ-eu bawˬ-iˬ jahˇ gaˇ bi laˇ uiˬ-euˬ meh.  
28Yeˬluˇsaˬlehˬ meuˬ-euˬ tahˬ gʼoꞈ tahˬ jawˇ hawˇ-eu Neˬtawˇpaˬ meuˬ deuˬ-ahˇ 
jawˇ-eu caˇ dawˬ caˇ-eu Leˬbiˇ tsawˇ haˬ deuˬ laˇ uiˬ-awˬ,  
29Behˬgiˇlaˇgaˬlaˇ meuˬ, Geˬbaˬ meuˬ hawˇ-eu Aˬzaˇmaˬbehˇ meuˬ-ahˇ jawˇ-eu caˇ 
dawˬ caˇ-eu Leˬbiˇ tsawˇ haˬ deuˬ kʼawꞈ, laˇ uiˬ-euˬ meh.  
30Piˇ ma deuˬ hawˇ-eu Leˬbiˇ tsawˇ haˬ deuˬ-aˬ, yawˬ ha gʼaˇ duˬ maˬ ehˇ, miˇ kʼahˬ 
zaˬ deuˬ gʼaˇ duˬ maˬ ehˇ, meuˬ-euˬ lahˇ kʼehˬ deuˬ hawˇ-eu meuˬ lahˇ gʼaˇ duˬ maˬ 
ehˇ, shawˇ-eu zahˇ jahˇ-euˬ meh.  
31Yuˇdaˆ miˇ kʼahˬ-euˬ aˬ yuiꞈ aˬ tsu deuˬ-ahˇ meuˬ meuˬ lahˇ kʼoeˇ taˆ ngaˇ bi daˆ 
leˇ-awˇ, meuˬ meuˬ lahˇ jawˬ jawˬ-ehˇ cah-awˇ Miˬyehˇ-ahˇ ja ceuˬ-eu tsawˇ haˬ aˇ 
maꞈ aˇ muˇ muˇ ma nyiˬ muˇ-ahˇ bi haw bi pyaˆ-euˬ ma. Yaw beh muˇ-aˬ, meuˬ 
meuˬ lahˇ kʼoeˇ taˆ neh Mawˇ neˇ ceˬ lahˇ kʼehˬ paw cah gʼeh-euˬ meh.  
32Caˇ dawˬ caˇ-eu deuˬ-euˬ naˇ kʼah Hawˇshaˬyaˇ caw teh luꞈ-awˇ, aˬ yawꞈ-euˬ 
mehˬ nah Yuˇdaˆ miˇ kʼahˬ-euˬ aˬ yuiꞈ aˬ tsu tiˬ paˆ caw teh luꞈ-eu meh.  
33-35Daˇ heh baw-awˇ aˬ yawꞈ maꞈ-euˬ mehˬ nah caw teh luꞈ-eu piˇ ma deuˬ-aˬ, 
Aˬzaˬliˇ, Eˇzaˬlaˬ, Meˬshuˇlamˬ, Yuˇdaˆ, Beˬyaˬmiˬ, Sheˬmaˇyaˬ hawˇ-eu Yeˬlaˬmiˇ 
meh. Kʼoeˇ deuˬ-euˬ naˇ kʼah cah luꞈ-eu gʼaˬ-aˬ, Yawˇnaˆshaˬ-euˬ aˬ li Zaˬkaˬliˇ meh. 
(Zaˬkaˬliˇ-euˬ tsuiꞈ-aˬ, Aˬsaˆ, Zaˬkuˬlaˇ, Miˇkaˬyaˇ, Maˬtaˬniˇ, Sheˬmaˇyaˬ, 
Yawˇnaˆshaˬ, Zaˬkaˬliˇ lehˇ meh.) 
36Aˇ hu Miˬyehˇ-euˬ tsawˇ haˬ pyeuꞈ-eu sahˬpaˬ Daˬbiˇ neh zmˬ-euˬ caˇ dawˬ caˇ 
ngeh diˬ-eu baw-eu keu ka deuˬ baꞈ-awˇ Zaˬkaˬliˇ-euˬ mehˬ nah caw teh luꞈ-eu aˬ 
yawꞈ-euˬ aˬ yuiꞈ aˬ nyiˇ deuˬ-aˬ, Sheˬmaˇyaˬ, Aˬzaˬyeˬlaˇ, Miˇlaˬlehˇ, Giˇlaˬlehˇ, 
Mawˇi, Neˬdaˬneˬlaˇ, Yuˇdaˆ, hawˇ-eu Haˬnaˬniˇ meh. Aˇ muˇ kʼoeˇ muˇ-ahˇ zahˇ 
dzoeˬ miˬ ma Eˇzaˬlaˬ sheuˬ gʼeh-euˬ meh.  
37Lawˇ kʼawꞈ lahˇ kʼehˬ-ahˇ aˬ yawꞈ maꞈ le keuˆ ngeh, Daˬbiˇ-euˬ meuˬ-ahˇ le-eu 
dawˬ dzm-ahˇ aˬ yawꞈ maꞈ daˆ leˇ-awˇ, Daˬbiˇ-euˬ nymˇ iˇ dzeuˇ-awˇ, meuˬ-euˬ nahˇ 
ma doˆ kʼehˬ paw jaˆ-eu Iˇ cuꞈ lahˇ kʼehˬ kʼoeˇ tsahˇ-ahˇ, meuˬ meuˬ lahˇ-ahˇ paˇ gʼoꞈ 
ka le-euˬ meh.  
38Ja ceuˬ-eu caˇ dawˬ caˇ-eu nyiˬ muˇ tiˬ muˇ-aˬ, meuˬ meuˬ lahˇ kʼoeˇ taˆ cah cah-
ehˇ aˇ caˇ paw iˇ-euˬ meh. Ngaˇ kʼawꞈ, tsawˇ haˬ tiˬ paˆ sheuˬ-awˇ aˬ yawꞈ maꞈ-euˬ 

mehˬ nah caw teh gʼeh-euˬ ma. Miˬ dzaˬ tsawˬ bu nymˇ goˇ kʼoeˇ nymˇ-ahˇ nga maꞈ 
iˇ dzeuˇ-awˇ, Meuˬ lahˇ lahˇ ma-ahˇ iˇ keuˆ-euˬ ma.  
39Kʼoeˇ gaˇ neh naˇ, Eˇpaˬleˬ lahˇ kʼehˬ, Yeˬshaˬnahˬ lahˇ kʼehˬ, Ngaˬ shaˬ lahˇ kʼeh, 
Haˬnaˬneˬlaˇ nymˇ goˇ, Tiˬ yaˇ gʼaˬ-euˬ nymˇ goˇ hawˇ-eu Yawˇ lahˇ kʼehˬ iˇ dzeuˇ-
awˇ, Uˬ duˬ tahˬ nymˇ nymˇ ma -euˬ lahˇ kʼehˬ-ahˇ keuˆ ni iˇ-euˬ ma.  
40Kʼoeˇ loꞈ-ehˇ, Miˬyehˇ-ahˇ ja ceuˬ-eu aˇ muˇ kʼoeˇ nyiˬ muˇ luꞈ Uˬ duˬ tahˬ nymˇ 
nymˇ ma dawˬ peh le keuˆ-euˬ meh. Ngaˬ nehˬ-ehˇ cah-euˬ aˬ yuiꞈ aˬ tsu deuˬ uˬ 
taꞈ,  
41daˇ heh baw-awˇ nga maꞈ-euˬ aˇ muˇ nehˬ-ehˇ cah-euˬ piˇ ma deuˬ-aˬ, Eˇliˇkmˬ, 
Maˬseˬyaˇ, Miˇnaˬmeˬ, Miˇkaˬyaˇ, Eˇlawˇneˬ, Zaˬkaˬliˇ hawˇ-eu Haˬnaˬniˇyaˆ meh.  
42Kʼoeˇ naˇ, aˬ yawꞈ maꞈ-euˬ mehˬ nah caw teh-euˬ deuˬ-aˬ, Maˬseˬyaˇ, Sheˬmaˇyaˬ, 
Eˇlaˬzaˬ, Awˇzeˬ, Yeˬhawˇhaˬnaˬ, Maˬlaˬkiˇyaˬ, Eˇlamˬ hawˇ-eu Eˇzaˬ meh. 
Yeˬzaˬlaˬhiˇ aˬ yuiꞈ geuꞈ-awˇ caˇ dawˬ caˇ-eu deuˬ-aˬ, yaw kʼaˆ-ehˇ guˇ guˇ-ehˇ caˇ-
eu meh.  
43Kʼoeˇ ngeh nah aˬ yawꞈ maꞈ lawˇ-eu shehˇ-eu jeˬ gʼawˬ mya ni mˇ-awˇ, Miˬyehˇ aˬ 
yawꞈ maꞈ-ahˇ laˬ kʼaˬ cehˇ-eu jeˬ biꞈ-euˬ miˇ neh, aˬ yawꞈ maꞈ laˬ kʼaˬ cehˇ dui dui-
eu meh. Zaˬ miˬ zaˬ deuˬ hawˇ-eu zaˬ deuˬ kʼawꞈ bawˬ-iˬ gʼeh gaˇ uiˬ leˇ-awˇ, aˬ 
yawꞈ maꞈ laˬ kʼaˬ cehˇ cehˇ-ehˇ lawꞈ gʼa-eu teˇ saˇ, gaˇ mahˇ kaˬ gaˇ keuˆ ni gaˬ keuˆ-
iˇ-euˬ meh.  

Uˬ duˬ tahˬ nymˇ nymˇ ma laꞈ kʼoeˇ uˬ duˬ tahˬ gaˇ damˬ-euˬ 

44Aˇ yamˬ kʼoeˇ yamˬ laꞈ kʼoeˇ, tseˇ bymˇ tiˬ bymˇ hawˇ-eu keuˆ beh beh le-euˬ dzaˬ 
la gʼo cehˇ hawˇ-eu aˇ siˬ aˇ lu deuˬ ahˇ leˇ-ehˇ, Uˬ duˬ tahˬ nymˇ nymˇ ma-ahˇ kʼaˇ 
damˬ-euˬ yawˬ jeˬ na luꞈ jeˬ hmˬ-eu aˇ lawˆ deuˬ-ahˇ tsawˇ haˬ tseˇ doˆ-awˇ bi haw 
bi pyaˆ-euˬ meh. Tsawˇ haˬ kʼoeˇ deuˬ-aˬ, meuˬ yawˬ meuˬ na luꞈ dawˬ peh deh ma 
deh yaˇ kʼaˇ jaˆ gaˇ iˇ-awˇ zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ loꞈ-ehˇ piˇ ma 
deuˬ hawˇ-eu Leˬbiˇ tsawˇ haˬ deuˬ-ahˇ kʼaˇ damˬ nehˬ-euˬ jeˬ ya taꞈ uiˬ-eu meh. 
Yuˇdaˆ miˇ kʼahˬ zaˬ dawˬ tawˆ luꞈ piˇ ma deuˬ hawˇ-eu Leˬbiˇ tsawˇ haˬ deuˬ-ahˇ 
nui kʼahˇ shiˇ-eu meh.  
45Aˬ jeˬ miˇ neh ehˇ naˇ, Miˬyehˇ neh dawˬ biꞈ taˬ-eu loꞈ-ehˇ shawˇ-eu zahˇ hawˇ-eu 
zahˇ sahˇ kʼoꞈ-ahˇ taꞈ-awˇ ya mˇ-eu gaˇ deuˬ aˬ yawꞈ maꞈ mˇ-euˬ meh. Uˬ duˬ tahˬ 
nymˇ nymˇ ma-ahˇ caˇ dawˬ caˇ-eu deuˬ hawˇ-eu loꞈ-eu tsawˇ haˬ deuˬ kʼawꞈ, 
sahˬpaˬ Daˬbiˇ hawˇ-eu aˬ yawꞈ-euˬ aˬ li Sawˇlaˬmoˬ neh dawˬ biꞈ taˬ yaꞈ-euˬ loꞈ-
ehˇ, yawˬ ha-ahˇ daˇ-eu gaˇ deuˬ-ahˇ yaw muiˬ paˬ-ehˇ mˇ-euˬ meh.  
46Aˇ hu ba sahˬpaˬ Daˬbiˇ hawˇ-eu caˇ dawˬ caˇ-eu gʼaˬ pyeuꞈ-eu Aˬsaˆ-euˬ ziˇ-ahˇ 
neh, Miˬyehˇ-euˬ guiˬ lahˬ-ahˇ ja ceuˬ-eu caˇ dawˬ caˇ-eu laꞈ kʼoeˇ sheuˬ gʼeh-eu 
tsawˇ haˬ deuˬ jawˇ luꞈ-eu meh.  
47Zeˬluˇbaˬbeˬlaˇ-euˬ ziˇ-ahˇ neh Neˬhaˬmiˇ-euˬ ziˇ-ahˇ keuˆ ni, Uˬ duˬ tahˬ nymˇ 
nymˇ ma laꞈ kʼoeˇ caˇ dawˬ caˇ-eu deuˬ hawˇ-eu Uˬ duˬ tahˬ nymˇ nymˇ ma -ahˇ loꞈ-
eu deuˬ loˬ-eu yawˬ jeˬ na luꞈ-ahˇ, Iˇsaˬleˬlaˆ tsawˇ haˬ deuˬ aˬ yawꞈ nah yawꞈ caw 
ba nehˬ-euˬ meh. Iˇsaˬleˬlaˆ tsawˇ haˬ deuˬ Leˬbiˇ tsawˇ haˬ deuˬ-ahˇ muiˬ-eu 

shawˇ-eu damˬ-eu jeˬ biꞈ nehˬ-awˇ, Leˬbiˇ tsawˇ haˬ deuˬ-aˬ, piˇ ma deuˬ oꞈ-eu shaˬ 
bymˇ paˇ yuˇ doˆ nehˬ-euˬ meh.  

Neˬhaˬmiˇ 13 

Aˬ cawˬ tsawˇ jeuˬ nehˬ-ehˇ dehꞈ gʼawˬ jawˇ gʼawˬ-euˬ 

1Yuˇdaˆ miˇ kʼahˬ zaˬ deuˬ-ahˇ Moˇseˬ-euˬ zahˇ dawˬ kʼoꞈ dawˬ gui gaˬ nehˬ luꞈ 
ngeh, Aˬmoˬ tsawˇ haˬ hawˇ-eu Mawˇbaˆ tsawˇ haˬ deuˬ-ahˇ Miˬyehˇ-euˬ tsawˇ jeuˬ 
nehˬ-ehˇ tiˬ jawˇ-iˬ maˬ ya bi dehꞈ bi jawˇ taꞈ-a lehˇ ehˇ taˬ-euˬ tsahˇ-ahˇ gui keuˆ-
euˬ meh.  
2Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ laꞈ kʼoeˇ neh doˆ laˇ ngeh, Aˬmoˬ tsawˇ 
haˬ hawˇ-eu Mawˇbaˆ tsawˇ haˬ deuˬ dzaˬ dzaˬ dawˇ dawˇ hawˇ-eu iˇ cuꞈ maˬ biꞈ 
nehˬ-eu miˇ neh, zahˇ dawˬ kʼoꞈ dawˬ sahˬ boꞈ laꞈ kʼoeˇ kʼoeˇ loꞈ-ehˇ ehˇ taˬ-euˬ 
meh. Kʼoeˇ uˬ taꞈ, aˬ yawꞈ maꞈ Baˬlamˬ-ahˇ pyuˇ biꞈ-awˇ Iˇsaˬleˬlaˆ tsawˇ haˬ deuˬ-
ahˇ yaˬ kʼehˇ bi yaˬ-euˬ meh. Ehˇ kʼawꞈ, aˬ yawꞈ maꞈ neh yaˬ kʼehˇ yaˬ-euˬ jeˬ-ahˇ 
guiˬ lahˬ biꞈ-eu jeˬ bi pyeuꞈ laˇ-euˬ meh.  
3Zahˇ dawˬ kʼoꞈ dawˬ laꞈ kʼoeˇ kʼoeˇ loꞈ-ehˇ gui doˆ laꞈ gaˇ Iˇsaˬleˬlaˆ tsawˇ haˬ deuˬ 
ya gaˬ ngeh, aˬ yawꞈ maꞈ nehˬ-ehˇ kʼaˇ jawˇ luꞈ-eu aˬ cawˬ tsawˇ jeuˬ deuˬ-ahˇ teh 
dzeh-euˬ meh.  

Neˬhaˬmiˇ Yuˇdaˆ miˇ kʼahˬ-ahˇ laˆ saˆ muiˬ-euˬ 

4Uˬ duˬ tahˬ nymˇ nymˇ ma laꞈ kʼoeˇ myawˬ gahˬ jeˬ hmˬ-eu lawˆ deuˬ-ahˇ haw-eu 
pyaˆ-eu gʼaˬ pyeuꞈ-eu Eˇlaˬshiˆ-aˬ, aˇ yamˬ gʼawˬ myahˇ ni Tawˇbyaˬ nehˬ-ehˇ cawˬ 
cawˬ taꞈ-euˬ meh.  
5Aˬ yawꞈ-aˬ, Tawˇbyaˬ-ahˇ huiˬ dui dui-eu aˇ lawˆ tiˬ lawˆ biꞈ-awˇ bi zmˬ-euˬ meh. 
Aˇ lawˆ kʼoeˇ lawˆ-aˬ, damˬ nehˬ laˇ-euˬ dzaˬ la gʼo cehˇ hawˇ-eu tsiˇ yaw saw jeˬ, Uˬ 
duˬ tahˬ nymˇ nymˇ ma-ahˇ zmˬ-eu mˇ myawˬ keu ka deuˬ, piˇ ma deuˬ-ahˇ damˬ 
nehˬ-euˬ jeˬ hawˇ-eu, Leˬbiˇ tsawˇ haˬ deuˬ, Uˬ duˬ tahˬ nymˇ nymˇ ma laꞈ kʼoeˇ caˇ 
dawˬ caˇ-eu deuˬ hawˇ-eu Uˬ duˬ tahˬ nymˇ nymˇ ma-ahˇ loꞈ-eu deuˬ gʼaˇ duˬ damˬ 
taˬ-euˬ cehˇ, aˬ gaꞈ dzaˇ uiˇ hawˇ-eu saˬ loˬ tsiˇ tseˇ bymˇ tiˬ bymˇ, heu deuˬ jeˬ hmˬ 
taˬ-euˬ gʼaˇ duˬ bi jaˆ-eu lawˆ pyeuꞈ-eu meh.  
6Kʼoeˇ loꞈ-ehˇ pyeuꞈ luꞈ ngeh Yeˬluˇsaˬlehˬ meuˬ-ahˇ ngaˇ maˬ jawˇ tsaˬ-eu aˇ yamˬ 
pyeuꞈ-eu meh. Aˬ jeˬ miˇ neh ehˇ naˇ, Aˬtaˬdzeuˬsehˆ gʼaˬ Baˬbuˇloˬ sahˬpaˬ geuꞈ-eu 
smˬ tseˇ nyiꞈ kʼoꞈ tiˬ kʼoꞈ-ahˇ, aˬ yawꞈ-ahˇ miˇ kʼahˬ gaˇ kawˆ dzawˇ gaˬ-eu lehˇ ngaˇ 
iˇ-euˬ ma. Kʼoeˇ naˇ kʼah, sahˬpaˬ-ahˇ a kawˬ-aˬ shaˇ-awˇ,  
7Yeˬluˇsaˬlehˬ meuˬ-ahˇ gʼoꞈ leˇ-euˬ ma. Kʼoeˇ ngeh hawˇ-eu Eˇlaˬshiˆ neh Uˬ duˬ 
tahˬ nymˇ nymˇ ma laꞈ kʼoeˇ jaˆ-eu aˇ lawˆ tiˬ lawˆ Tawˇbyaˬ-ahˇ bi zmˬ-euˬ gaˇ 
kawˆ ya siˬ-awˇ zahˬ leˇ-euˬ ma.  
8Ngaˇ nui ma pehˇ laˇ-awˇ, Tawˇbyaˬ-euˬ mˇ myawˬ dawˬ tawˆ luꞈ laꞈ nyiˇ biˬ doˆ 
jiˇ-euˬ ma.  
9Aˇ lawˆ kʼoeˇ deuˬ-ahˇ shawˇ-eu zahˇ jahˇ-awˇ, Uˬ duˬ tahˬ nymˇ nymˇ ma-ahˇ zmˬ-
eu keu ka deuˬ, cehˇ daˬ deuˬ hawˇ-eu tsiˇ yaw saw jeˬ paˇ dawˆ ahˇ kʼoꞈ taˬ-awˬ 
lehˇ ngaˇ dawˬ biꞈ-euˬ ma.  

10Uˬ duˬ tahˬ nymˇ nymˇ ma laꞈ kʼoeˇ caˇ dawˬ caˇ-eu deuˬ hawˇ-eu Leˬbiˇ tsawˇ haˬ 
deuˬ dehꞈ nya jawˇ nya ni miˇ kʼahˬ zaˬ deuˬ maˬ caw ba nehˬ-eu miˇ neh, aˬ yawꞈ 
maꞈ Yeˬluˇsaˬlehˬ meuˬ-ahˇ byehˇ yaꞈ-awˇ, yawˬ ha-euˬ myawˬ kʼahˬ yaˇ kʼahˬ jaˆ 
gaˇ gʼoꞈ-iˇ jiˇ-euˬ gaˇ kawˆ kʼawꞈ, ngaˇ ya siˬ-euˬ ma.  
11Uˬ duˬ tahˬ nymˇ nymˇ ma-ahˇ maˬ haw ni kʼoeˇ loꞈ-ehˇ byehˇ dzeh taˬ-euˬ miˇ 
neh, yaw huiˬ yaw mahˇ deuˬ-ahˇ ngaˇ dehˬ-awˇ, Leˬbiˇ tsawˇ haˬ deuˬ hawˇ-eu caˇ 
dawˬ caˇ-eu deuˬ-ahˇ Uˬ duˬ tahˬ nymˇ nymˇ ma-ahˇ paˇ sheuˬ kʼoꞈ laꞈ-awˇ, gaˇ bi 
mˇ-euˬ ma.  
12Kʼoeˇ naˇ, Iˇsaˬleˬlaˆ tsawˇ haˬ dawˬ tawˆ luꞈ, aˬ yawꞈ maꞈ-eu dzaˬ la gʼo cehˇ, aˬ 
gaꞈ dzaˇ uiˇ hawˇ-eu saˬ loˬ tsiˇ heu deuˬ tseˇ bymˇ tiˬ bymˇ, Uˬ duˬ tahˬ nymˇ nymˇ 
ma-euˬ myawˬ taˬ-eu aˇ lawˆ-ahˇ paˇ sha ha laˇ-euˬ meh.  
13Kʼoeˇ naˇ, piˇ ma Sheˬleˬmiˇyaˆ, zahˇ dawˬ kʼoꞈ dawˬ siˬ nya-eu zahˇ dzoeˬ miˬ ma 
zaˬ doˆ hawˇ-eu, Leˬbiˇ tsawˇ haˬ Peˬdehˇyaˬ aˬ ha maꞈ-ahˇ, myawˬ taˬ-eu lawˆ 
deuˬ-ahˇ haw-eu pyaˆ-eu tsawˇ haˬ bi geuꞈ-euˬ ma. Maˬtaˬniˇ-euˬ aˬ li Zaˬkuˬlaˇ-euˬ 
aˬ li Haˬnaˬ gʼaˬ-ahˇ, aˬ yawꞈ maꞈ-ahˇ caw ba-eu gʼaˬ bi geuꞈ-euˬ ma. Tsawˇ haˬ heu 
deuˬ-aˬ, aˬ yawꞈ maꞈ-euˬ gaˇ mˇ cawˬ deuˬ-ahˇ dzaˬ dzaˬ dawˇ dawˇ biˇ nehˬ ngeh 
dawˇ coe ni mˇ meh lehˇ jah coeˇ-eu tsawˇ haˬ pyeuꞈ-eu meh.  
14Ngaˬ-euˬ Miˬyehˇ-oˇ, nawˬ-euˬ Uˬ duˬ tahˬ nymˇ nymˇ ma hawˇ-eu kʼoeˇ gaˇ 
nawˬ-ahˇ uˬ duˬ ya tahˬ ni ngaˬ neh leh jeh-euˬ gaˇ heu deuˬ-ahˇ noeˬ keuˆ-eu laꞈ 
kʼoeˇ yawˬ ngehꞈ-ehˇ taˬ bi pyeuꞈ-iˇ nehˬ laꞈ.  
15Aˇ yamˬ kʼoeˇ yamˬ laꞈ kʼoeˇ, Yuˇdaˆ miˇ kʼahˬ zaˬ deuˬ jawˇ nah-ahˇ aˬ gaꞈ dzaˇ uiˇ 
nawˬ luꞈ-eu ngaˇ ya mawˇ-euˬ ma. Tiˬ paˆ na deuˬ-aˬ, cehˇ, aˬ gaꞈ dzaˇ uiˇ, aˬ gaꞈ aˇ 
siˬ, siˬ guˬ aˇ siˬ hawˇ-eu aˬ nah aˬ dzeˇ gʼawˬ mya jeˬ mahˬ tahˬ laˆ neh tawˬ-awˇ, 
Yeˬluˇsaˬlehˬ meuˬ-ahˇ laˇ luꞈ-eu ya mawˇ-euˬ ma. Jawˇ nah-ahˇ tiˬ jeˬ-iˬ taˬ ahˬ lehˇ 
aˬ yawꞈ maꞈ-ahˇ ngaˇ ehˇ nehˬ-euˬ ma.  
16Duˇlu meuˬ-ahˇ jawˇ-euˬ tsawˇ haˬ tiˬ paˆ na deuˬ Yeˬluˇsaˬlehˬ meuˬ-ahˇ jawˇ luꞈ-
awˇ, aˬ yawꞈ maꞈ ngaˬ shaˬ hawˇ-eu aˬ nah aˬ dzeˇ gʼawˬ mya jeˬ tawˬ laꞈ-awˇ, jawˇ 
nah-ahˇ nga maꞈ-euˬ tsawˇ haˬ deuˬ-ahˇ ahˬ nehˬ-eu lehˇ gʼeh-eu meh. 
17Yuˇdaˆ tsawˇ haˬ aˬ yuiꞈ aˬ tsu deuˬ-ahˇ ngaˇ dehˬ-awˇ heu loꞈ-ehˇ ehˇ nehˬ-euˬ 
ma. “Naw maꞈ neh mˇ-euˬ maˬ muiˬ maˬ jaˬ-eu jeˬ-ahˇ haw sheˇ. Jawˇ nah-ahˇ maˬ 
muiˬ maˬ shawˇ ni naw maꞈ mˇ luꞈ-eu meh.  
18Teu loꞈ-ehˇ mˇ-euˬ baˬ da neh naw maꞈ-euˬ aˬ poeˬ aˬ bawˇ deuˬ-ahˇ Miˬyehˇ 
kʼehˬ nehˬ-awˇ, meuˬ heu meuˬ-ahˇ laˆ luˬ laˆ seˇ-euˬ meh. Ehˇ kʼawꞈ ni naw maꞈ-aˬ, 
Jawˇ nah-ahˇ laˆ jawꞈ-eu laꞈ kʼoeˇ, yaw beh naˆ maˬ tseˇ Miˬyehˇ nui ma pehˇ-eu jeˬ 
Iˇsaˬleˬlaˆ tsawˇ jeuˬ kʼoeˇ taˆ keuˆ le ni naw maꞈ mˇ luꞈ-eu nga” lehˇ ehˇ nehˬ-euˬ 
ma.  
19Kʼoeˇ miˇ neh, Jawˇ nah ngeh nah maˬ keuˆ laˇ mi naˆ-ehˇ, yawˬ nah yawˬ uˬ ciꞈ uˬ 
taw paw neh meuˬ-euˬ lahˇ kʼehˬ dawˬ tawˆ luꞈ piˬ tehˬ jiˇ-awˇ, jawˇ nah maˬ dzeuˇ 
kʼoeˇ keuˆ ni maˬ pah-ehˇ bi jaˆ-awˬ lehˇ ngaˇ dawˬ biꞈ-euˬ ma. Jawˇ nah ngeh nah 
meuˬ laꞈ kʼoeˇ tiˬ jeˬ-iˬ maˬ bi hehˇ ahˇ laꞈ-eu gʼaˇ duˬ, ngaˬ-euˬ tsawˇ haˬ tiˬ paˆ na 
deuˬ-ahˇ meuˬ-euˬ lahˇ kʼehˬ deuˬ-ahˇ bi loꞈ-euˬ ma.  

20Myawˬ gʼawˬ mya jeˬ ahˬ-eu baw gaꞈ deuˬ, jawˇ nah dzeuˇ ngaˬ nah uˬ ciꞈ-ahˇ, 
meuˬ lahˇ laꞈ nyiˇ paw tiˬ poˆ nyiˬ poˆ ya yaꞈ-eu meh.  
21Aˬ yawꞈ maꞈ-ahˇ ngaˇ heu loꞈ-ehˇ ehˇ-awˇ yaw kʼaˆ-ehˇ mehˬ nehˬ-euˬ ma. “Naw 
maꞈ teu gaˇ uˬ bya loꞈ bya-eu tiˬ jeˬ-iˬ gaˇ dahˇ maˬ tsoeˬ-a. Yawˬ poˆ yawˬ toˆ-ehˇ 
paˇ jahˇ naˇ nyehꞈ ma” lehˇ ehˇ nehˬ-euˬ ma. Kʼoeˇ ngeh poˆ neh naˇ, Jawˇ nah-ahˇ 
aˬ yawꞈ maꞈ maˬ laˇ ni byehˇ-euˬ meh.  
22Jawˇ nah-ahˇ bi muiˬ bi shawˇ-eu gʼaˇ duˬ, yawˬ ha-euˬ gʼawˇ mawˇ shawˇ-awˇ 
meuˬ-euˬ lahˇ kʼehˬ deuˬ-ahˇ loꞈ-iˇ-awˬ lehˇ, Leˬbiˇ tsawˇ haˬ deuˬ-ahˇ ngaˇ ehˇ 
nehˬ-euˬ meh. Miˬyehˇ-oˇ, ngaˇ kʼoeˇ loꞈ-ehˇ mˇ-euˬ gaˇ kʼawꞈ, noeˬ keuˆ nehˬ laꞈ-
awˇ, huiˬ dui dui-eu nawˬ-eu gʼoeˇ-eu gaˬ-eu jeˬ baˬ da neh ngaˬ-ahˇ gʼawˬ shaˬ gaˬ 
nehˬ laꞈ-awˬ.  
23Aˇ yamˬ kʼoeˇ yamˬ laꞈ kʼoeˇ, Yuˇdaˆ tsawˇ haˬ gʼawˬ mya ni, Aˬshaˬdoˇ, Aˬmoˇ 
hawˇ-eu Mawˇbaˆ miˇ kʼahˬ-ahˇ jawˇ-eu zaˬ miˬ zaˬ deuˬ-ahˇ sheuˬ-euˬ gaˇ ya 
mawˇ-euˬ ma.  
24Aˬ yawꞈ maꞈ-euˬ zaˬ tiˬ paˆ-aˬ, Aˬshaˬdoˇ dawˬ hawˇ-eu tsawˇ jeuˬ nui deuˬ-euˬ 
dawˬ ngehˬ-awˇ, Yuˇdaˆ dawˬ maˬ ngehˬ nya-a.  
25Tsawˇ haˬ kʼoeˇ deuˬ-ahˇ ngaˇ dehˬ-awˇ, yaˬ kʼehˇ yaˬ-awˇ diˬ-euˬ uˬ taꞈ, uˬ duˬ 
tsehˇ kahˇ gʼawˇ doˆ nehˬ-euˬ ma. Kʼoeˇ naˇ, aˬ yawꞈ maꞈ maˬ ehˇ, aˬ yawꞈ maꞈ-euˬ 
zaˬ deuˬ maˬ ehˇ, aˬ cawˬ tsawˇ jeuˬ nehˬ-ehˇ maˬ paˇ bi sheuˬ dahˬ dzaˬ taꞈ ma lehˇ 
aˬ yawꞈ maꞈ-ahˇ Miˬyehˇ-euˬ tsawˇ myahˇ uˬ moꞈ saˇ jaˇ bi dzaˬ-euˬ ma.  
26Aˬ yawꞈ maꞈ-ahˇ ngaˇ heu loꞈ-ehˇ ehˇ nehˬ-euˬ ma. “Aˬ cawˬ tsawˇ jeuˬ zaˬ miˬ zaˬ 
baˬ da neh sahˬpaˬ Sawˇlaˬmoˬ iˬ baˇ mˇ-euˬ maˬ ngeuˇ-a loˇ. Aˬ yawꞈ-aˬ, aˬ cawˬ 
tsawˇ jeuˬ-euˬ sahˬpaˬ deuˬ naˆ maˬ tseˇ huiˬ dzehˬ mahˇ dzehˬ-eu gʼaˬ pyeuꞈ-eu 
meh. Miˬyehˇ aˬ yawꞈ-ahˇ gaˬ-awˇ Iˇsaˬleˬlaˆ tsawˇ jeuˬ dawˬ tawˆ luꞈ kʼoeˇ taˆ 
sahˬpaˬ bi geuꞈ-euˬ kʼawꞈ, aˬ cawˬ tsawˇ jeuˬ zaˬ miˬ zaˬ baˬ da neh aˬ yawꞈ kʼoeˇ 
loꞈ-ehˇ iˬ baˇ mˇ-euˬ meh.  
27Nga maꞈ naw maꞈ-ahˇ paˇ dzaw geuꞈ-eu laꞈ kʼoeˇ aˬ cawˬ tsawˇ jeuˬ zaˬ miˬ zaˬ 
deuˬ-ahˇ sheuˬ-awˇ Miˬyehˇ-euˬ ehˇ dawˬ-ahˇ maˬ naˇ haˬ ni ya dehꞈ nmˇ loˇ.” 
28Yawˇyaˬdaˇ-aˬ, Piˇ ma yaw huiˬ gʼaˬ pyeuꞈ-eu Eˇlaˬshiˆ-euˬ aˬ li meh. Ehˇ kʼawꞈ, 
Yawˇyaˬdaˇ-euˬ aˬ li tiˬ li-aˬ, Behˬhawˇleuˬ meuˬ-ahˇ jawˇ-eu Sahˬbaˬlaˆ-euˬ aˬ buˇ-
ahˇ sheuˬ-euˬ meh. Kʼoeˇ miˇ neh, Yawˇyaˬdaˇ-ahˇ Yeˬluˇsaˬlehˬ meuˬ-ahˇ neh ngaˇ 
teh doˆ-euˬ ma.  
29Miˬyehˇ-oˇ, piˇ ma-euˬ aˇ yaˬ-ahˇ maˬ ehˇ, piˇ ma deuˬ hawˇ-eu Leˬbiˇ tsawˇ haˬ 
deuˬ-ahˇ nawˬ neh jaˇ taˬ-euˬ saˇ jaˇ-ahˇ maˬ ehˇ, tsawˇ haˬ kʼoeˇ deuˬ yawˬ ha-euˬ 
aˇ yaˬ-ahˇ yehˬ bawˬ sehˇ lu-ehˇ gʼeh-euˬ gaˇ taˬ ngehˇ nehˬ.  
30Aˬ yawꞈ maꞈ nehˬ-ehˇ aˬ cawˬ tsawˇ jeuˬ-ahˇ taꞈ-eu jeˬ tiˬ jeˬ-iˬ maˬ bi jaˆ ni, ngaˬ 
neh shawˇ nehˬ-euˬ ma. Piˇ ma deuˬ hawˇ-eu Leˬbiˇ tsawˇ haˬ deuˬ yawˬ ha-euˬ gaˇ 
yawˬ ha baw ni, ngaˇ gaˇ biˇ nehˬ-euˬ ma.  
31Lawˇ gaˇ shehˇ gaˇ doꞈ-eu miˬ dzaˬ aˇ yamˬ tsaˬ tsaˬ ni yuˇ laꞈ-eu gʼaˇ duˬ maˬ ehˇ, 
keuˆ beh beh le-euˬ dzaˬ la gʼo cehˇ hawˇ-eu aˇ siˬ aˇ lu deuˬ sha laˇ-eu gʼaˇ duˬ maˬ 

ehˇ, ngaˇ gaˇ kawˆ laˆ saˆ nehˬ-euˬ meh. Miˬyehˇ-oˇ, kʼoeˇ deuˬ dawˬ tawˆ luꞈ-ahˇ 
noeˬ keuˆ-awˇ, ngaˬ-ahˇ taˬ ngehˇ nehˬ laꞈ.  

Iˇsaˬtaˆ 

Iˇsaˬtaˆ 1 

Sahˬ paˬ-euˬ miˬ zaˬ Baˬshaˬtiˇ sahˬ paˬ-ahˇ yaw zeu maˬ baw-euˬ 

1Heu-aˬ, Gaˬlaˬnaˆ miˇ kʼahˬ-ahˇ neh Suˬdaˬ miˇ kʼahˬ-ahˇ keuˆ ni jaˆ-eu miˇ kʼahˬ tiˬ 
yaˇ nyiˬ tseˇ shiꞈ kʼahˬ-ahˇ uˆ lahˇ-euˬ sahˬ paˬ Dzeuˬsehˆ-euˬ ziˇ-ahˇ pyeuꞈ laˇ-euˬ 
gaˇ kawˆ deuˬ meh.  
2Aˇ yamˬ kʼoeˇ yamˬ laꞈ kʼoeˇ, sahˬ paˬ Dzeuˬsehˆ-aˬ, Paˇshaˇ miˇ kʼahˬ-euˬ meuˬ 
meuˬ ma pyeuꞈ-eu Suˇsaˬ meuˬ-ahˇ jawˇ-awˇ uˆ lahˇ luꞈ-eu meh.  
3Aˬ yawꞈ uˆ lahˇ-eu smˇ kʼoꞈ tiˬ kʼoꞈ-ahˇ, aˬ yawꞈ-euˬ laꞈ oˆ gaˇ mˇ luꞈ-eu yaw huiˬ 
yaw mahˇ deuˬ hawˇ-eu miˇ kʼahˬ-ahˇ haw luꞈ pyaˆ luꞈ-eu sahˬ paˬ sahˬ ma deuˬ-
ahˇ aˬ yawꞈ dzaˬ byawˇ lawˇ nehˬ-euˬ meh. Paˇshaˇ miˇ kʼahˬ hawˇ-eu Meˬdiˇ miˇ 
kʼahˬ-euˬ guiˇ maꞈ deuˬ maˬ ehˇ, aˬ yawꞈ-euˬ miˇ kʼahˬ deuˬ-ahˇ uˆ lahˇ-eu sahˬ paˬ 
sahˬ ma geuꞈ luꞈ-eu deuˬ maˬ ehˇ, dzaˬ byawˇ-ahˇ laˇ uiˬ taˬ-euˬ meh.  
4Ba la koꞈ siˬ siˬ lah ni, aˬ yawꞈ-euˬ miˇ kʼahˬ laꞈ kʼoeˇ jaˆ-eu pyuˇ shuiˇ myawˬ gahˬ 
deuˬ hawˇ-eu, aˬ yawꞈ-euˬ yaw shehꞈ kʼahˬ sehˇ byaˬ mehˬ nehˬ-euˬ meh.  
5Kʼoeˇ loꞈ-ehˇ jahˇ gʼaˬ-awˇ, Suˇsaˬ meuˬ laꞈ kʼoeˇ kʼaˇ jawˇ-eu tsawˇ haˬ deuˬ-ahˇ, 
smˇ muiˬ hawˇ-eu iˇ shaˬ maˬ tseˇ paˆ ni, aˬ yawꞈ hawˬ byawˇ paˇ lawˇ nehˬ-euˬ 
meh. Sahˬpaˬ-euˬ nymˇ-ahˇ jaˆ-eu yaˇ kmˇ laꞈ kʼoeˇ, tiˬ jaw keuˆ ni kʼoeˇ loꞈ-ehˇ bi 
dzaˬ bi dawˇ-euˬ meh.  
6Yaˇ kmˇ kʼoeˇ-ahˇ pyuˇ laꞈ ma dawˆ tsoꞈ taˬ-euˬ muiˬ dui dui-eu kʼaˬ lo lo ba kʼawˇ 
zeuˇ deuˬ ka tuˇ taˬ-awˇ, pyuˇ laꞈ ma kʼoeˇ deuˬ-ahˇ, neˇ leuˬ leuˬ-eu shawˇ jehˆ ni 
gʼeh-eu saˬ paˇ aˇ caˆ neh, saˬ paˇ paˇ puiˇ hawˇ-eu paˇ pyuˇ paꞈ gʼeu-awˇ laˆ saˆ 
muiˬ taˬ-euˬ miˇ neh, haw muiˬ dui dui-eu meh. Yaˇ kʼmˇ kʼoeˇ laꞈ kʼoeˇ, aˇ poeˬ 
kʼaˆ-eu kʼaˬ lo pyuˇ, lo neˇ, lo guiˇ hawˇ-eu lo puiˇ deuˬ kʼawˬ taˬ-euˬ kʼoeˇ taˆ, shuiˇ 
neh jahˇ taˬ-euˬ nuiˇ duˬ jawˇ duˬ laˆ saˆ taˬ-awˇ bi jaˆ-euˬ meh.  
7Tiˬ kʼmˬ tiˇ kʼmˬ maˬ duˇ leˇ-eu shuiˇ kʼmˬ maˬ deuˬ-ahˇ sahˬ paˬ-euˬ aˬ gaꞈ dzaˇ uiˇ 
shehˆ ahˇ-awˇ tiˬ dehˆ bi dawˇ-euˬ meh.  
8Yawˬ gʼaˬ na luꞈ-ahˇ yawˬ ha kʼaˇ dawˇ coeˇ-eu bi dawˇ-eu gʼaˇ duˬ, sahˬ paˬ-euˬ 
nymˇ-ahˇ zaˬ kʼaˆ geuꞈ luꞈ-eu deuˬ-ahˇ sahˬ paˬ dawˬ biꞈ-awˇ, liˬ gʼaˬ-euˬ maˬ baw 
ni liˬ nehˬ-euˬ meh.  
9Kʼoeˇ ngeh, sahˬ paˬ-euˬ miˬ zaˬ Baˬshaˬtiˇ gʼaˬ, sahˬ paˬ-euˬ nymˇ laꞈ kʼoeˇ zaˬ miˬ 
zaˬ deuˬ-ahˇ dzaˬ byawˇ lawˇ luꞈ-eu meh.  
10Dzaˬ byawˇ lawˇ-euˬ shiꞈ nah tiˬ nah keuˆ laˇ-awˇ, sahˬ paˬ aˬ gaꞈ dzaˇ uiˇ dawˇ luꞈ 
ngeh, aˬ yawꞈ-euˬ nui ma laꞈ kʼoeˇ laˬ kʼaˬ cehˇ laˇ-awˇ, zaˬ miˬ zaˬ deuˬ-ahˇ haw-eu 
pyaˆ-eu sahˬ paˬ-euˬ zaˬ kʼaˆ pyeuꞈ-eu Meˬhuˇmaˬ, Biˇzaˬdaˬ, Haˬbawˇnaˆ, 
Biˇgaˬdaˬ, Aˬbaˬgaˬdaˬ, Zehˇdaˬ hawˇ-eu Gaˬkaˆ aˬ ha shiꞈ gʼaˬ-ahˇ aˬ yawꞈ kuˇ-euˬ 
meh. 
11“Sahˬ paˬ miˬ zaˬ Baˬshaˬtiˇ-ahˇ sahˬ paˬ miˬ zaˬ ya kʼoˆ-eu shuiˇ uˬ kʼoˆ bi kʼoˆ-
awˇ sheuˬ uˇ laꞈ-awˬ” lehˇ aˬ ha shiꞈ gʼaˬ-ahˇ sahˬ paˬ dawˬ biꞈ-euˬ meh. Sahˬ paˬ 
miˬ zaˬ kʼoeˇ gʼaˬ seuˆ dzeuꞈ aˇ gʼehˇ muiˬ dui dui-eu miˇ neh, aˬ yawꞈ-euˬ miˬ zaˬ aˇ 



1036 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

gʼehˇ aˇ naˆ ni muiˬ-eu gaˇ kawˆ yaw huiˬ yaw mahˇ deuˬ hawˇ-eu aˬ yawꞈ-euˬ daˬ 
yah deuˬ bi haw mawˇ-eu gʼaˇ duˬ kʼoeˇ loꞈ-ehˇ bi sheuˬ uˇ laꞈ-eu lehˇ gʼeh-eu meh.  
12Ehˇ kʼawꞈ, sahˬ paˬ kʼoeˇ loꞈ-ehˇ dawˬ biꞈ-euˬ gaˇ kawˆ sahˬ paˬ miˬ zaˬ Baˬshaˬtiˇ-
ahˇ zaˬ kʼaˆ kʼoeˇ deuˬ ehˇ nehˬ ngeh, Baˬshaˬtiˇ gʼaˬ sahˬ paˬ jawˇ gaˇ maˬ iˇ ni jawˇ-
euˬ meh. Aˬ yawꞈ kʼoeˇ loꞈ-ehˇ maˬ iˇ ni jawˇ-euˬ miˇ neh, sahˬ paˬ nui ma pehˇ-euˬ 
meh.  
13Kʼoeˇ loꞈ-ehˇ gʼeh-eu gaˇ doˆ laˇ ngeh, miˇ kʼahˬ-euˬ zahˇ hawˇ-eu yaˇ kʼaˬ daˇ-eu 
paw tsawˇ gahˇ ahˇ-eu deuˬ-ahˇ sahˬ paˬ ya naˇ haˬ-eu zahˇ sahˇ kʼoꞈ jaˆ-eu miˇ neh, 
aˬ joˆ-ehˇ ya mˇ ya shaˇ-eu gaˇ kawˆ siˬ duˬ-eu aˬ yawꞈ-ahˇ nui noeˬ nui duˇ biꞈ-eu 
tsawˇ haˬ deuˬ-ahˇ kuˇ uiˬ-euˬ meh.  
14Miˇ kʼahˬ zahˇ sahˇ kʼoꞈ-ahˇ taꞈ leˇ-awˇ aˬ yawꞈ tiˬ kʼehˬ maˬ taˬ ni gʼoe luꞈ-eu 
deuˬ-aˬ, Gaˬsheˬnaˆ, Sheˬdaˬ, Aˬdaˬmaˬdaˇ, Taˬshiˆ, Meˬyehˇ, Maˬseˬnaˬ hawˇ-eu 
Meˬmuˇkaˬ heu deuˬ meh. Aˬ yawꞈ maꞈ-aˬ, aˬ yawꞈ-euˬ miˇ kʼahˬ laꞈ kʼoeˇ aˬ cawˬ 
naˆ maˬ tseˇ huiˬ-eu gaˇ tawˬ luꞈ-awˇ, Paˇshaˇ miˇ kʼahˬ hawˇ-eu Meˬdiˇ miˇ kʼahˬ 
kʼoeˇ taˆ yaw huiˬ yaw mahˇ geuꞈ luꞈ-eu shiꞈ gʼaˬ pyeuꞈ-eu meh.  
15“Ngaˇ sahˬ paˬ Dzeuˬsehˆ neh ngaˬ-euˬ zaˬ kʼaˆ deuˬ-ahˇ pyehˬ gʼeh-awˇ bi ehˇ 
nehˬ-iˇ-euˬ dawˬ-ahˇ sahˬ paˬ miˬ zaˬ Baˬshaˬtiˇ maˬ naˇ haˬ geuꞈ-a. Miˇ kʼahˬ-euˬ 
zahˇ-ahˇ taꞈ leˇ-awˇ aˬ yawꞈ-ahˇ aˬ dui maꞈ aˬ joˆ-ehˇ ya jahˇ nehˬ nmˇ” lehˇ aˬ yawꞈ 
maꞈ-ahˇ aˬ yawꞈ naˇ haˬ-euˬ meh.  
16Kʼoeˇ ngeh, sahˬ paˬ hawˇ-eu aˬ yawꞈ-euˬ gaˇ mˇ-eu yaw huiˬ yaw mahˇ deuˬ-ahˇ 
Meˬmuˇkaˬ gʼaˬ heu loꞈ-ehˇ ehˇ nehˬ-euˬ meh. “Sahˬ paˬ miˬ zaˬ Baˬshaˬtiˇ-aˬ, sahˬ 
paˬ-ahˇ tehꞈ-ehˇ maˬ ngeuˇ ni, sahˬ paˬ-euˬ gaˇ mˇ-eu yaw huiˬ yaw mahˇ deuˬ 
hawˇ-eu miˇ kʼahˬ zaˬ dawˬ tawˆ luꞈ-ahˇ mˇ bahˬ-euˬ meh.  
17Sahˬ paˬ miˬ zaˬ kʼoeˇ loꞈ-ehˇ jahˇ-euˬ gaˇ kawˆ ya gaˬ naˇ, miˇ kʼahˬ heu kʼahˬ-ahˇ 
jawˇ-eu zaˬ miˬ zaˬ dawˬ tawˆ luꞈ, yawˬ ha-euˬ kʼaˬ dzeˇ zaˬ-ahˇ taˬ nyiˇ tehꞈ-a. 
‘Sahˬ paˬ Dzeuˬsehˆ neh aˬ yawꞈ-euˬ miˬ zaˬ Baˬshaˬtiˇ-ahˇ kuˇ-euˬ kʼawꞈ miˬ zaˬ 
gʼaˬ maˬ iˇ nehˬ-aˬ’ lehˇ aˬ yawꞈ maꞈ ehˇ tehꞈ-a.  
18Sahˬ paˬ miˬ zaˬ kʼoeˇ loꞈ-ehˇ mˇ-euˬ gaˇ kawˆ-ahˇ, Paˇshaˇ miˇ kʼahˬ hawˇ-eu 
Meˬdiˇ miˇ kʼahˬ-ahˇ sahˬ paˬ-euˬ gaˇ mˇ luꞈ-eu yaw huiˬ yaw mahˇ deuˬ-euˬ miˬ zaˬ 
deuˬ ya gaˬ ngeh, uˬ ciꞈ maˬ ciꞈ-iˇ dah mi naˆ-ehˇ yawˬ ha-euˬ kʼaˬ dzeˇ zaˬ deuˬ-ahˇ 
gaˇ kawˆ kʼoeˇ ja mehˬ nehˬ tehꞈ-a. Yawˬ gaˇ na luꞈ miˬ zaˬ deuˬ yawˬ ha-euˬ kʼaˬ 
dzeˇ zaˬ deuˬ-ahˇ kʼoeˇ loꞈ-ehˇ ja nehˬ-eu miˇ neh, kʼaˬ dzeˇ zaˬ deuˬ yawˬ ha-euˬ 
miˬ zaˬ-ahˇ nui ma ya pehˇ tehꞈ-a.  
19Sahˬ paˬ-oˇ, nawˇ nui ma tsaˬ naˇ, Baˬshaˬtiˇ gʼaˬ sahˬ paˬ-euˬ mehˬ shi tiˬ jawˇ-iˬ 
maˬ paˇ ya laˇ meh lehˇ dawˬ biꞈ gʼeh-awˬ. Dawˬ heu dawˬ tiˬ jawˇ-iˬ maˬ poˆ maˬ 
paˇ laˇ nya ni, Paˇshaˇ miˇ kʼahˬ hawˇ-eu Meˬdiˇ miˇ kʼahˬ-euˬ zahˇ sahˇ kʼoꞈ sahˬ 
boꞈ laꞈ kʼoeˇ bi boꞈ ahˇ taˬ-awˬ. Kʼoeˇ naˇ, aˬ yawꞈ naˆ maˬ tseˇ maˬ gaˇ dzehˬ-eu zaˬ 
miˬ zaˬ tiˬ gʼaˬ-ahˇ sahˬ paˬ miˬ zaˬ-euˬ aˇ yaˬ biꞈ nehˬ-awˬ.  
20Nawˬ neh biꞈ-euˬ dawˬ kʼoeˇ dawˬ huiˬ dui dui-eu miˇ kʼahˬ heu kʼahˬ-ahˇ gaˬ 
byah ngeh, iˇ shaˬ deuˬ maˬ ehˇ, smˇ muiˬ deuˬ maˬ ehˇ, zaˬ miˬ zaˬ yawˬ gʼaˬ na luꞈ 
yawˬ ha-euˬ kʼaˬ dzeˇ zaˬ-ahˇ yaw zeu baw tehꞈ-a.” 

21Meˬmuˇkaˬ neh ehˇ-euˬ dawˬ kʼoeˇ dawˬ-ahˇ, sahˬ paˬ hawˇ-eu aˬ yawꞈ-euˬ gaˇ 
mˇ-eu yaw huiˬ yaw mahˇ deuˬ nui kʼahˇ shiˇ-awˇ, aˬ yawꞈ neh kʼaˇ ehˇ-euˬ loꞈ-ehˇ 
sahˬ paˬ mˇ-euˬ meh.  
22Kʼoeˇ naˇ, kʼaˬ dzeˇ zaˬ yawˬ gʼaˬ na luꞈ yawˬ ha-euˬ nymˇ jiˇ-ahˇ ya uˆ lahˇ-awˇ, 
kʼaˬ dzeˇ zaˬ-euˬ dawˬ-ahˇ ya naˇ haˬ geuꞈ meh lehˇ, aˬ yawꞈ uˆ lahˇ-eu miˇ kʼahˬ 
yawˬ kʼahˬ na luꞈ-ahˇ, yawˬ ha miˇ kʼahˬ-ahˇ kʼaˇ zmˬ-eu dawˬ-ahˇ neh boꞈ-awˇ bi 
tsaꞈ gaˬ doe-iˇ-euˬ meh.  

Iˇsaˬtaˆ 2 

Iˇsaˬtaˆ sahˬ paˬ miˬ zaˬ pyeuꞈ laˇ-euˬ 

1Aˇ nah, sahˬ paˬ Dzeuˬsehˆ nui ma pehˇ taˬ gʼaˬ-euˬ kʼawꞈ, Baˬshaˬtiˇ neh mˇ-euˬ 
jeˬ hawˇ-eu aˬ yawꞈ neh Baˬshaˬtiˇ-ahˇ yaˇ kʼaˬ daˇ nehˬ-euˬ gaˇ kawˆ-ahˇ aˬ yawꞈ 
maˬ ngehˇ leˇ coeˇ-a.  
2Kʼoeˇ miˇ neh sahˬ paˬ-euˬ dawˬ peh jawˇ-awˇ nui noeˬ nui duˇ biꞈ-eu deuˬ sahˬ 
paˬ-ahˇ heu loꞈ-ehˇ ehˇ nehˬ-euˬ meh. “Nawˬ-euˬ gʼaˇ duˬ aˇ gʼehˇ muiˬ-eu miˬ daꞈ 
daꞈ shuiꞈ deuˬ-ahˇ bi poˆ uiˬ-awˬ.  
3Nawˬ-euˬ miˇ kʼahˬ kʼahˬ ma laꞈ kʼoeˇ jaˆ-eu miˇ kʼahˬ aˬ yawꞈ kʼahˬ yawꞈ laꞈ kʼoeˇ 
yaw huiˬ yaw mahˇ deuˬ-ahˇ nawˇ tseˇ doˆ-awˇ, miˬ daꞈ daꞈ shuiꞈ kʼoeˇ deuˬ-ahˇ 
heu gaˇ Suˇsaˬ meuˬ-ahˇ jaˆ-eu miˬ daꞈ deuˬ bi jawˇ-euˬ nawˬ-euˬ nymˇ-ahˇ bi sheuˬ 
uiꞈ laꞈ-awˇ, nawˬ-euˬ zaˬ miˬ zaˬ deuˬ-ahˇ haw-eu pyaˆ-eu gʼaˬ pyeuꞈ-eu Heˬgehˇ-
ahˇ a nehˬ-awˇ, yaw muiˬ paˬ-ehˇ bi laˆ muiˬ-awˬ.  
4Kʼoeˇ naˇ, nawˇ mawꞈ dzehˬ leˇ-eu gʼaˬ-ahˇ sheuˬ-awˇ, Baˬshaˬtiˇ-euˬ jawˇ duˬ-ahˇ 
sahˬ paˬ miˬ zaˬ bi geuꞈ-awˬ.” Aˬ yawꞈ maꞈ kʼoeˇ loꞈ-ehˇ ja noeˬ ja duˇ nehˬ-euˬ gaˇ 
sahˬ paˬ nui kʼahˇ shiˇ-awˇ, kʼoeˇ loꞈ-ehˇ mˇ-euˬ meh.  
5Kʼoeˇ ngeh yamˬ-ahˇ, Yaˬiˇlaˆ-euˬ aˬ li Mawˬdaˬkehˇ lehˇ myahˇ-euˬ Yuˇdaˆ tsawˇ 
haˬ tiˬ gʼaˬ Suˇsaˬ meuˬ-ahˇ jawˇ luꞈ-eu meh. Aˬ yawꞈ-aˬ, Beˬyaˬmiˬ tsawˇ jeuˬ 
pyeuꞈ-awˇ, Giˇshaˆ hawˇ-eu Shiˇmiˇ-euˬ aˇ jeuˬ aˇ ca pyeuꞈ-eu meh.  
6Baˬbuˇloˬ sahˬ paˬ Neˬbuˬkaˬneˬzaˬ neh Yuˇdaˆ sahˬ paˬ Yeˬhawˇyaˬciˬ hawˇ-eu aˬ 
yawꞈ-euˬ miˇ kʼahˬ zaˬ tiˬ paˆ na deuˬ-ahˇ nyehꞈ ka gʼeh ngeh, Mawˬdaˬkehˇ gʼaˬ 
kʼawꞈ bi nyehꞈ ahˇ gʼeh-euˬ meh.  
7Iˇsaˬtaˆ lehˇ myahˇ-euˬ aˬ yawꞈ-euˬ dmˇ ma tiˬ gʼaˬ aˬ yawꞈ nehˬ-ehˇ jawˇ luꞈ-eu 
meh. Iˇsaˬtaˆ-euˬ Heˬbyehˇ tsawˇ myahˇ-aˬ, Haˬdaˬsaˬ meh. Aˬ yawꞈ-aˬ, seuˆ dzeuꞈ 
aˇ gʼehˇ muiˬ dui dui-eu zaˬ miˬ aˬ buˇ tiˬ gʼaˬ pyeuꞈ-eu meh. Aˬ yawꞈ-euˬ aˬ da aˬ 
ma bi shiˇ jiˇ-awˇ, Mawˬdaˬkehˇ neh aˬ yawꞈ-ahˇ cu huiˬ-euˬ meh.  
8Sahˬ paˬ neh dawˬ biꞈ-awˇ, zaˬ miˬ aˬ buˇ gʼawˬ mya ni Suˇsaˬ meuˬ-ahˇ bi sheuˬ 
uiˬ laꞈ ngeh. Iˇsaˬtaˆ kʼawꞈ ahˇ leˇ-euˬ meh. Aˬ yawꞈ-ahˇ kʼawꞈ sahˬ paˬ-euˬ nymˇ-
ahˇ sheuˬ ahˇ taˬ-awˇ, sahˬ paˬ-euˬ zaˬ miˬ zaˬ deuˬ-ahˇ haw-eu pyaˆ-eu gʼaˬ pyeuꞈ-
eu Heˬgehˇ uˆ lahˇ-eu uˬ moˆ bi jawˇ-euˬ meh.  
9Iˇsaˬtaˆ-ahˇ Heˬgehˇ nui ma tsaˬ-awˇ, yaw muiˬ paˬ-ehˇ ngehˬ gʼeh caw ba nehˬ-
euˬ meh. Iˇsaˬtaˆ-euˬ gʼawˇ mawˇ bi muiˬ dzehˬ laˇ-eu gʼaˇ duˬ, dzaˬ dzaˬ dawˇ dawˇ 
laˆ saˆ nehˬ-eu hawˇ-eu jaˆ gʼaˬ lehꞈ nehˬ-eu gaˇ-ahˇ, aˇ yamˬ maˬ bi smˬ-iˇ ni aˬ 

yawꞈ mˇ-euˬ meh. Sahˬ paˬ-euˬ zaˬ miˬ zaˬ deuˬ jawˇ-eu jawˇ duˬ kʼaˇ muiˬ dzehˬ-
eu tsahˇ-ahˇ Iˇsaˬtaˆ-ahˇ bi jawˇ-awˇ, sahˬ paˬ-euˬ nymˇ laꞈ kʼoeˇ jawˇ-eu zaˬ miˬ aˬ 
buˇ shiꞈ gʼaˬ tseˇ doˆ-awˇ bi bo saˆ-euˬ meh.  
10Iˇsaˬtaˆ-aˬ, Mawˬdaˬkehˇ neh aˬ yawꞈ-ahˇ mehˬ gahˇ nehˬ taˬ-euˬ loꞈ-ehˇ, aˬ yawꞈ 
Yuˇdaˆ tsawˇ jeuˬ pyeuꞈ-eu gaˇ kawˆ aˬ cawˬ maˬ bi siˬ ni zaꞈ taˬ-euˬ meh.  
11Aˬ yawꞈ nah yawꞈ, sahˬ paˬ-euˬ zaˬ miˬ zaˬ deuˬ taˬ taˬ-euˬ nymˇ-euˬ pu ka, 
Mawˬdaˬkehˇ gʼoꞈ laˆ gʼoꞈ dmˇ-ehˇ cah cah-ehˇ, Iˇsaˬtaˆ aˬ joˆ-ehˇ jawˇ luꞈ nga lehˇ 
haw-euˬ meh.  
12Zaˬ miˬ zaˬ tiˬ gʼaˬ-ahˇ laˆ muiˬ-eu gʼaˇ duˬ aˇ yamˬ tiˬ kʼoꞈ jiˇ leˇ-eu meh. Ba la koꞈ 
siˬ byah ni muˇ laˬ tsiˇ lehꞈ lehꞈ-ehˇ ya nyehꞈ nehˬ-awˇ, dzaiˇ ba la koꞈ siˬ byah ni 
tsiˇ yaw saw gʼawˬ mya jeˬ hawˇ-eu, shaˬ jiˇ bi muiˬ laˇ-eu tsiˇ gʼawˬ mya jeˬ lehꞈ 
lehꞈ-ehˇ paˇ ya nyehꞈ nehˬ-eu meh. Kʼoeˇ loꞈ-ehˇ laˆ muiˬ nehˬ gʼaˬ miˇ tsa, tiˬ gʼaˬ 
saˇ-iˬ tiˬ gʼaˬ-ahˇ sahˬ paˬ Dzeuˬsehˆ jawˇ gaˇ ya sheuˬ ha nehˬ leˇ-eu meh.  
13Sahˬ paˬ-euˬ zaˬ miˬ zaˬ deuˬ jawˇ-eu nymˇ-ahˇ neh sahˬ paˬ-euˬ nymˇ-ahˇ le 
ngeh, yawˬ ha kʼaˇ dm kʼaˇ geuꞈ mawꞈ-eu jeˬ dm-awˇ geuꞈ-awˇ le-eu meh.  
14Uˬ ciꞈ paw aˬ yawꞈ kʼoeˇ gaˇ le-awˇ, yawˬ shawˬ yawˬ aˬ yawꞈ-ahˇ sahˬ paˬ-euˬ zaˬ 
miˬ zaˬ deuˬ jawˇ-eu nymˇ nyiˬ nymˇ tiˬ nymˇ-ahˇ sheuˬ gʼeh-awˇ, sahˬ paˬ-euˬ ma 
nyiˇ deuˬ-ahˇ haw-eu pyaˆ-eu gʼaˬ pyeuꞈ-eu Shaˬshaˇgaˬ uˆ lahˇ-eu laꞈ oˆ ya bi jawˇ-
eu meh. Sahˬ paˬ aˬ yawꞈ-ahˇ mawꞈ-awˇ paˇ bi kuˇ laˬ-iˇ ngeh maˬ ngeuˇ naˇ, sahˬ 
paˬ jawˇ gaˇ maˬ paˇ ya le meh.  
15Iˇsaˬtaˆ sahˬ paˬ jawˇ gaˇ le-eu aˇ yamˬ tsaˬ laˇ-euˬ meh. Iˇsaˬtaˆ-aˬ, Aˬbiˇheˬlaˇ-
euˬ aˬ buˇ pyeuꞈ-awˇ Mawˬdaˬkehˇ-euˬ dmˇ ma tsaˬ-eu meh. Mawˬdaˬkehˇ neh aˬ 
yawꞈ-ahˇ gʼoˆ cu-euˬ meh. Iˇsaˬtaˆ-ahˇ kʼaˇ mawˇ-euˬ tsawˇ haˬ yawˬ gʼaˬ na luꞈ, aˬ 
yawꞈ-ahˇ gʼawˬ shaˬ gaˬ-eu nui ma ahˇ-eu meh. Aˬ yawꞈ ya le-eu aˇ yamˬ tsaˬ laˇ 
ngeh, aˬ yawˇ yawꞈ tiˬ jeˬ-iˬ maˬ dm maˬ geuꞈ ni, sahˬ paˬ-euˬ zaˬ miˬ zaˬ deuˬ jawˇ-
eu nymˇ-ahˇ haw-eu pyaˆ-eu gʼaˬ pyeuꞈ-eu Heˬgehˇ neh bi dm di geuꞈ-euˬ loꞈ-ehˇ 
dm-awˇ geuꞈ-awˇ le-euˬ meh.  
16Sahˬ paˬ Aˬtaˬdzeuˬsehˆ sahˬ paˬ geuꞈ-eu shiꞈ kʼoꞈ tiˬ kʼoꞈ ba la tseˇ siˬ tiˬ siˬ 
pyeuꞈ-eu Teˬbehˆ ba la-ahˇ, sahˬ paˬ Aˬtaˬdzeuˬsehˆ jawˇ-eu sahˬ paˬ-euˬ hawˇ 
nymˇ-ahˇ, Iˇsaˬtaˆ-ahˇ sheuˬ gʼeh-euˬ meh.  
17Zaˬ miˬ aˬ buˇ zaˬ guˬ dawˬ tawˆ luꞈ laꞈ kʼoeˇ, aˬ yawꞈ-ahˇ sahˬ paˬ mawꞈ dzehˬ 
leˇ-awˇ, dawˬ tawˆ luꞈ naˆ maˬ tseˇ aˬ yawꞈ-ahˇ gaˬ dzehˬ-euˬ meh. Aˬ yawꞈ-euˬ uˬ 
duˬ-ahˇ sahˬ paˬ miˬ zaˬ kʼoˆ-eu shuiˇ uˬ kʼoˆ nyehꞈ kʼoˆ nehˬ-awˇ, Baˬshaˬtiˇ-euˬ 
dah zaˇ sahˬ paˬ miˬ zaˬ bi geuꞈ-euˬ meh. 
18Iˇsaˬtaˆ-ahˇ taˬ huiˬ-eu laꞈ kʼoeˇ huiˬ dui dui-eu dzaˬ byawˇ tiˬ byawˇ sahˬ paˬ 
lawˇ-awˇ, aˬ yawꞈ-euˬ gaˇ mˇ-eu yaw huiˬ yaw mahˇ deuˬ hawˇ-eu miˇ kʼahˬ-ahˇ uˆ 
lahˇ-eu sahˬ paˬ sahˬ ma bi geuꞈ-euˬ deuˬ dawˬ tawˆ luꞈ-ahˇ kuˇ uiˬ-euˬ meh. Aˇ nah 
kʼoeˇ nah laꞈ kʼoeˇ aˬ yawꞈ-euˬ miˇ kʼahˬ kʼahˬ lah ni gaˇ maˬ mˇ ni bi naˬ-awˇ, sahˬ 
paˬ tiˬ gʼaˬ biꞈ-eu geuˇ-eu laꞈ sawˬ deuˬ, miˇ kʼahˬ zaˬ deuˬ-ahˇ bi biˇ nehˬ-euˬ meh.  

Mawˬdaˬkehˇ neh sahˬ paˬ-ahˇ ka kʼoꞈ-euˬ 

19Aˇ yamˬ kʼoeˇ yamˬ-ahˇ, sahˬ paˬ neh Mawˬdaˬkehˇ-ahˇ miˇ kʼahˬ-ahˇ uˆ lahˇ-eu 
gaˇ bi mˇ-euˬ meh.  
20Kʼoeˇ ngeh keuˆ ni, Iˇsaˬtaˆ gʼaˬ, yawˬ ha Yuˇdaˆ tsawˇ jeuˬ pyeuꞈ-eu gaˇ kawˆ maˬ 
bi siˬ ni zaꞈ taˬ-euˬ meh. Aˬ yawꞈ yaw nyiˇ ngeh neh Mawˬdaˬkehˇ-euˬ ehˇ dawˬ naˇ 
haˬ-euˬ loꞈ-ehˇ, yawˬ ha Yuˇdaˆ tsawˇ haˬ pyeuꞈ-eu gaˇ kawˆ aˬ cawˬ-ahˇ taˬ bi siˬ 
lehˇ Mawˬdaˬkehˇ neh aˬ yawꞈ-ahˇ ehˇ nehˬ-euˬ dawˬ kʼoeˇ dawˬ-ahˇ aˬ yawꞈ maˬ 
ngehˇ-a.  
21Sahˬ paˬ-euˬ nymˇ laꞈ kʼoeˇ Mawˬdaˬkehˇ gaˇ mˇ luꞈ-eu yamˬ-ahˇ, sahˬ paˬ jawˇ-eu 
lawˆ-ahˇ uˇ leˇ-eu laˇ gʼoˆ-ahˇ loꞈ-awˇ sahˬ paˬ-euˬ zaˬ miˬ zaˬ deuˬ-ahˇ haw-eu 
pyaˆ-eu Biˇdaˬnaˬ hawˇ-eu Teˬlehˆ aˬ nyaꞈ sahˬ paˬ Dzeuˬsehˆ-ahˇ muiˇ-awˇ, aˬ 
yawꞈ-ahˇ sehꞈ kʼoeˬ-eu lehˇ lehˬ hmˬ luꞈ-eu meh.  
22Gaˇ kawˆ kʼoeˇ Mawˬdaˬkehˇ ya siˬ-awˇ, sahˬ paˬ miˬ zaˬ Iˇsaˬtaˆ-ahˇ ehˇ nehˬ-awˇ, 
Iˇsaˬtaˆ gʼaˬ Mawˬdaˬkehˇ neh ya siˬ ya mawˇ-euˬ gaˇ kawˆ kʼoeˇ sahˬ paˬ-ahˇ tiˬ poˆ 
paˇ dzawˇ nehˬ-euˬ meh.  
23Gaˇ kawˆ kʼoeˇ-ahˇ yaw muiˬ paˬ-ehˇ pyehˆ tseˇ duˬ haw ngeh, Mawˬdaˬkehˇ ehˇ-
eu loꞈ-ehˇ tsaˬ gaˇ ya mawˇ-awˇ, tsawˇ haˬ kʼoeˇ nyiˬ gʼaˬ-ahˇ tsawˇ haˬ paꞈ gʼeu 
sehꞈ-eu kʼawˇ zeuˇ-ahˇ paꞈ sehꞈ nehˬ-euˬ meh. Gaˇ kawˆ kʼoeˇ miˇ kʼahˬ-euˬ sahˬ boꞈ 
laꞈ kʼoeˇ bi boꞈ ahˇ taˬ-eu gʼaˇ duˬ, sahˬ paˬ dawˬ biꞈ-euˬ meh.  

Iˇsaˬtaˆ 3 

Yuˇdaˆ tsawˇ haˬ deuˬ-ahˇ laˆ luˬ laˆ seˇ-eu lehˇ Haˬmaˬ leh jeh-euˬ 

1Aˇ yamˬ ui cuiˆ myahˇ laˇ ngeh jawˇ, sahˬ paˬ Dzeuˬsehˆ-aˬ, Haˬmaˬ lehˇ kuˇ-euˬ 
gʼaˬ-ahˇ sahˬ paˬ-euˬ gaˇ mˇ-eu yaw huiˬ yaw mahˇ dawˬ tawˆ luꞈ kʼoeˇ taˆ, aˬ cawˬ 
naˆ maˬ tseˇ huiˬ-eu aˇ yaˬ biꞈ nehˬ-euˬ meh. Haˬmaˬ-aˬ, Aˬgaˆ -euˬ aˇ jeuˬ 
Haˬmeˬdaˬtaˬ-euˬ aˬ li pyeuꞈ-eu meh.  
2Sahˬ paˬ-euˬ gaˇ kʼaˇ mˇ-eu yaw huiˬ yaw mahˇ dawˬ tawˆ luꞈ, Haˬmaˬ-euˬ mehˬ 
shi pawˬ tsuiꞈ pawˬ dmˬ dmˬ-awˇ uˬ duˬ tahˬ moꞈ-eu laꞈ kʼoeˇ, Haˬmaˬ-ahˇ yaw zeu 
ya baw nehˬ meh lehˇ sahˬ paˬ dawˬ biꞈ-euˬ meh. Mawˬdaˬkehˇ tiˬ gʼaˬ maˬ ngeuˇ 
naˇ, dawˬ tawˆ luꞈ kʼoeˇ loꞈ-ehˇ jahˇ-awˇ yaw zeu baw nehˬ-euˬ meh.  
3“Aˬ jeˬ miˇ neh sahˬ paˬ-euˬ dawˬ-ahˇ maˬ naˇ haˬ te” lehˇ, sahˬ paˬ-euˬ gaˇ mˇ-eu 
yaw huiˬ yaw mahˇ kʼoeˇ deuˬ aˬ yawꞈ-ahˇ ehˇ-eu meh.  
4Tiˬ nah saˇ-iˬ tiˬ nah aˬ yawꞈ maꞈ aˬ yawꞈ-ahˇ kʼoeˇ loꞈ-ehˇ ehˇ tehˇ tehˬ kʼawꞈ, 
Haˬmaˬ-ahˇ aˬ yawꞈ yaw zeu maˬ baw nehˬ ni, “Ngaˇ Yuˇdaˆ tsawˇ haˬ pyeuꞈ-eu miˇ 
neh, Haˬmaˬ-euˬ mehˬ shi uˬ duˬ tahˬ moꞈ-awˇ yaw zeu baw nehˬ-eu jeˬ maˬ mˇ 
kʼmˬ-a” lehˇ aˬ yawꞈ maꞈ-ahˇ ehˇ kʼoꞈ nehˬ-euˬ meh. Kʼoeˇ miˇ neh, Haˬmaˬ gʼaˬ 
Mawˬdaˬkehˇ-ahˇ iˬ baˇ pyehˬ nehˬ nga loˇ lehˇ haw-eu gʼaˇ duˬ, Mawˬdaˬkehˇ neh 
ehˇ-euˬ dawˬ kʼoeˇ, Haˬmaˬ-ahˇ aˬ yawꞈ maꞈ dzawˇ nehˬ leˇ-euˬ meh. 
5Mawˬdaˬkehˇ gʼaˬ aˬ yawꞈ mehˬ shi pawˬ tsuiꞈ pawˬ dmˬ dmˬ-awˇ uˬ duˬ tahˬ 
moꞈ-eu jeˬ maˬ mˇ lehˇ noeˬ tsehˆ taˬ-euˬ gaˇ Haˬmaˬ ya siˬ duˬ ngeh, nui ma pehˇ 
dui dui leˇ-euˬ meh.  

http://pt-br.bibles.org/ahk-AHK/Esth/4#Esth.3.1!f.1

6Kʼoeˇ uˬ taꞈ, Mawˬdaˬkehˇ Yuˇdaˆ tsawˇ haˬ pyeuꞈ-eu gaˇ kawˆ aˬ yawꞈ paˇ ya siˬ 
duˬ ngeh, Mawˬdaˬkehˇ tiˬ gʼaˬ-ahˇ tehꞈ-ehˇ maˬ kehˬ nehˬ ni, Paˇshaˇ miˇ kʼahˬ 
kʼahˬ ma laꞈ kʼoeˇ jawˇ-eu Yuˇdaˆ tsawˇ haˬ dawˬ tawˆ luꞈ-ahˇ ya sehꞈ jiˇ ni leh jeh 
ma lehˇ noeˬ tsehˆ-euˬ meh.  
7Sahˬ paˬ Dzeuˬsehˆ uˆ lahˇ-eu tseˇ nyiꞈ kʼoꞈ tiˬ kʼoꞈ ba la yaw beh siˬ pyeuꞈ-eu 
Niˬsaˬ ba la-ahˇ, Haˬmaˬ aˬ yawꞈ neh noeˬ taˬ-euˬ jeˬ aˇ dahˬ beh-awˇ mˇ-eu gʼaˇ 
duˬ, Puˬlmˬ lehˇ kuˇ-eu mehˇ beuˬ-eu laꞈ kʼoeˇ, ba la aˇ siˬ hawˇ-eu aˇ nah tseˇ-eu 
gʼaˇ duˬ dawˬ biꞈ-awˇ bi tseˇ duˬ ngeh, ba la tseˇ nyiꞈ siˬ tiˬ siˬ pyeuꞈ-eu Aˬdaˬlaˇ ba 
la tseˇ smˬ nah tiˬ nah-ahˇ tsaˬ leˇ-euˬ meh.  
8Kʼoeˇ naˇ, sahˬ paˬ-ahˇ Haˬmaˬ heu loꞈ-ehˇ ehˇ nehˬ-euˬ meh. “Nawˬ-euˬ miˇ kʼahˬ 
kʼahˬ ma laꞈ kʼoeˇ jaˆ-eu miˇ kʼahˬ yawˬ kʼahˬ na luꞈ jawˇ doe jiˇ taˬ-euˬ tsawˇ jeuˬ 
tiˬ jeuˬ jawˇ meh. Aˬ yawꞈ maꞈ-aˬ, aˬ cawˬ tsawˇ jeuˬ-ahˇ maˬ duˇ-eu zahˇ sahˇ kʼoꞈ 
tawˬ luꞈ-eu meh. Kʼoeˇ uˬ taꞈ, nawˬ-euˬ miˇ kʼahˬ zahˇ sahˇ kʼoꞈ deuˬ-ahˇ kʼawꞈ aˬ 
yawꞈ maꞈ maˬ naˇ haˬ geuꞈ-eu miˇ neh, aˬ yawꞈ maꞈ-ahˇ tiˬ jeˬ-iˬ maˬ jahˇ nehˬ ni 
kʼoeˇ loꞈ-ehˇ bi jawˇ-eu-aˬ, nawˬ-euˬ gʼaˇ duˬ tiˬ pawꞈ-iˬ maˬ muiˬ-a. 
9Sahˬ paˬ nawˇ nui ma tsaˬ naˇ, tsawˇ haˬ kʼoeˇ deuˬ-ahˇ sehꞈ-awˬ lehˇ dawˬ biꞈ 
gʼeh-awˬ. Nawˇ kʼoeˇ loꞈ-ehˇ jahˇ naˇ, miˇ kʼahˬ-ahˇ uˆ lahˇ-eu gaˇ laꞈ kʼoeˇ bi zmˬ-eu 
gʼaˇ duˬ, sahˬ paˬ-euˬ pyuˇ cehˇ jiˇ laꞈ kʼoeˇ pyuˇ nyiˬ seh oeˬ heˇ jawꞈ-i bi lahˬ laˇ 
ma lehˇ ngaˇ kamˬ tsehˆ peuˬ ma.” 
10Sahˬ paˬ-aˬ, aˬ yawꞈ-euˬ dawˬ kʼaˇ biꞈ gʼeh ngeh jmˬ diˬ-euˬ aˬ yawꞈ-euˬ laꞈ behˬ 
lehˆ doˆ-awˇ, Yuˇdaˆ tsawˇ haˬ-ahˇ muiˇ-eu gʼaˬ pyeuꞈ-eu Aˬgaˆ-euˬ aˇ jeuˬ 
Haˬmeˬdaˬtaˬ-euˬ aˬ li Haˬmaˬ-ahˇ biꞈ nehˬ-euˬ meh.  
11Haˬmaˬ-ahˇ aˬ yawꞈ ehˇ nehˬ-eu. “Tsawˇ haˬ kʼoeˇ deuˬ hawˇ-eu aˬ yawꞈ maꞈ-euˬ 
pyuˇ-aˬ, nawˬ-euˬ meh. Aˬ yawꞈ maꞈ-ahˇ nawˇ kʼaˇ jahˇ nehˬ mawꞈ-eu loꞈ-ehˇ jahˇ 
nehˬ-awˬ.” 
12Kʼoeˇ naˇ, ba la yaw beh siˬ tseˇ smˬ nah-ahˇ, sahˬ paˬ-euˬ sahˬ boꞈ boꞈ-eu tsawˇ 
haˬ deuˬ-ahˇ Haˬmaˬ kuˇ uiˬ-awˇ, aˬ yawꞈ neh kʼaˇ ehˇ-euˬ loꞈ-ehˇ bi boꞈ-awˇ, miˇ 
kʼahˬ kʼoeˇ kʼahˬ laꞈ kʼoeˇ kʼaˇ ngehˬ luꞈ-eu tsawˇ jeuˬ aˬ yawꞈ jeuˬ yawꞈ-euˬ dawˬ-
ahˇ neh paˇ bi boꞈ doˆ jiˇ-awˇ, miˇ kʼahˬ-ahˇ uˆ lahˇ-eu deuˬ hawˇ-eu yaw huiˬ yaw 
mahˇ dawˬ tawˆ luꞈ-ahˇ bi biꞈ ha doe-iˇ-euˬ meh. Sahˬ boꞈ kʼoeˇ-ahˇ sahˬ paˬ 
Dzeuˬsehˆ-euˬ tsawˇ myahˇ zmˬ-awˇ boꞈ-eu laꞈ kʼoeˇ, sahˬ paˬ-euˬ laꞈ behˬ neh jmˬ 
diˬ taˬ-euˬ meh.  
13Cehˆ coeˬ coeˬ-awˇ sahˬ boꞈ sha-eu tsawˇ haˬ deuˬ miˇ kʼahˬ kʼahˬ ma kʼoeˇ kʼahˬ 
laꞈ kʼoeˇ jaˆ-eu miˇ kʼahˬ yawˬ kʼahˬ na luꞈ-ahˇ, sahˬ boꞈ kʼoeˇ sha-iˇ-euˬ meh. 
Aˬdaˬlaˬ ba la tseˇ smˬ nah kʼoeˇ nah laꞈ kʼoeˇ tehꞈ-ehˇ, tsawˇ kʼaˆ maˬ ehˇ, zaˬ guˬ 
maˬ ehˇ, zaˬ miˬ zaˬ maˬ ehˇ, zaˬ maˬ ehˇ, Yuˇdaˆ tsawˇ haˬ kʼaˇ ngeuˇ-eu dawˬ tawˆ 
luꞈ-ahˇ ya sehꞈ jiˇ meh lehˇ, sahˬ boꞈ kʼoeˇ taꞈ laꞈ kʼoeˇ boꞈ taˬ-euˬ meh. Aˬ yawꞈ 
maꞈ-ahˇ gʼawˬ shaˬ maˬ gaˬ ni bi sehꞈ dzeh jiˇ-awˇ, aˬ yawꞈ maꞈ-euˬ pyuˇ shuiˇ 
myawˬ gahˬ deuˬ ya yuˇ meh lehˇ boꞈ taˬ-euˬ meh.  
14Aˇ nah kʼoeˇ nah-ahˇ tsawˇ haˬ yawˬ gʼaˬ na luꞈ lehˬ hmˬ dah taˬ nya ni, sahˬ boꞈ 
kʼoeˇ taꞈ laꞈ kʼoeˇ boꞈ taˬ-euˬ gaˇ kawˆ deuˬ miˇ kʼahˬ yawˬ kʼahˬ na luꞈ laꞈ kʼoeˇ kʼaˇ 
jawˇ-eu tsawˇ haˬ yawˬ gʼaˬ na luꞈ-ahˇ ya bi gaˬ doe-eu meh lehˇ ehˇ taˬ-euˬ meh.  

http://pt-br.bibles.org/ahk-AHK/Esth/4#Esth.3.7!f.1

15Sahˬ paˬ neh dawˬ biꞈ-euˬ loꞈ-ehˇ, gaˇ kawˆ kʼoeˇ Suˇsaˬ meuˬ-ahˇ jawˇ-eu tsawˇ 
haˬ dawˬ tawˆ luꞈ-ahˇ bi siˬ bi gaˬ-awˇ, cehˆ coeˬ coeˬ-awˇ sahˬ boꞈ sha-eu tsawˇ haˬ 
deuˬ neh miˇ kʼahˬ doe ni cehˆ gaˬ-iˇ-euˬ meh. Suˇsaˬ meuˬ laꞈ kʼoeˇ gaˇ kawˆ kʼoeˇ 
hmˬ baˬ da neh luiˬ gʼaˬ dui dui luꞈ ngeh, sahˬ paˬ hawˇ-eu Haˬmaˬ aˬ nyaꞈ tiˬ gaˇ 
nuiˇ-awˇ aˬ gaꞈ dzaˇ uiˇ dawˇ luꞈ-eu meh.  

Iˇsaˬtaˆ 4 

Iˇsaˬtaˆ-ahˇ Mawˬdaˬkehˇ laꞈ jeuˬ shaˇ-euˬ 

1Pyeuꞈ laˇ-euˬ gaˇ kawˆ kʼoeˇ deuˬ dawˬ tawˆ luꞈ-ahˇ Mawˬdaˬkehˇ ya siˬ ngeh, noeˬ 
shaˬ noeˬ zahˬ-eu laꞈ kʼoeˇ aˬ yawꞈ dm luꞈ-eu mehˬ tsoeˬ cehˬ pyaˬ-euˬ meh. Kʼoeˇ 
naˇ, guˬ daˇ pehˇ zeuˇ mehˬ tsoeˬ dm-awˇ, uˬ duˬ-ahˇ kʼaˬ lehˇ tawˆ daˆ-awˇ, meuˬ 
gʼahˇ lahˇ ceh ngoeˇ ngoeˇ-ahˇ cah-euˬ meh.  
2Sahˬ paˬ-euˬ hawˇ nymˇ gʼoˆ kʼehˬ-ahˇ aˬ yawꞈ cah keuˆ-awˇ naˬ leˇ-euˬ meh. Aˬ jeˬ 
miˇ neh ehˇ naˇ, guˬ daˇ pehˇ zeuˇ mehˬ tsoeˬ dm luꞈ-eu tsawˇ haˬ kʼoeˇ gaˇ maˬ ya 
uˇ leˇ-a. 
3Sahˬ paˬ-euˬ dawˬ gaˬ keuˆ-iˇ-euˬ miˇ kʼahˬ yawˬ kʼahˬ na luꞈ laꞈ kʼoeˇ, Yuˇdaˆ 
tsawˇ haˬ deuˬ yaw kʼaˆ-ehˇ guˇ guˇ-ehˇ ngoeˇ luꞈ-eu meh. Aˬ yawꞈ maꞈ maˬ dzaˬ 
maˬ dawˇ ni ngoeˇ ngoeˇ-ehˇ jawˇ-awˇ, myaˬ tiˬ paˆ guˬ daˇ pehˇ zeuˇ mehˬ tsoeˬ 
dm-awˇ, kʼaˬ lehˇ tsahˬ-ahˇ joe-euˬ meh.  
4Iˇsaˬtaˆ-euˬ zaˬ miˬ zaˬ zaˬ kʼaˆ deuˬ hawˇ-eu sahˬ paˬ-euˬ zaˬ miˬ zaˬ deuˬ-ahˇ 
haw-eu pyaˆ-eu deuˬ, Mawˬdaˬkehˇ kʼoeˇ loꞈ-ehˇ gʼeh luꞈ-eu gaˇ kawˆ Iˇsaˬtaˆ-ahˇ 
ehˇ nehˬ ngeh, aˬ yawꞈ nui ma cawˆ dui dui-euˬ meh. Mawˬdaˬkehˇ guˬ daˇ pehˇ 
zeuˇ mehˬ tsoeˬ lehˆ-awˇ bi dm paˇ-eu gʼaˇ duˬ aˬ yawꞈ neh mehˬ tsoeˬ bi biꞈ ha-iˇ 
kʼawꞈ, Mawˬdaˬkehˇ maˬ dm paˇ-a.  
5Kʼoeˇ naˇ, Iˇsaˬtaˆ-aˬ, aˬ yawꞈ-euˬ zaˬ kʼaˆ bi geuꞈ-eu gʼaˇ duˬ sahˬ paˬ neh kʼehˇ-euˬ 
sahˬ paˬ-euˬ zaˬ miˬ zaˬ deuˬ-ahˇ haw-eu pyaˆ-eu Haˬtehˆ lehˇ myahˇ-euˬ gʼaˬ-ahˇ, 
Mawˬdaˬkehˇ jawˇ gaˇ kʼehˇ gʼeh-awˇ, aˬ jeˬ miˇ neh kʼoeˇ loꞈ-ehˇ noeˬ shaˬ luꞈ-eu 
gaˇ kawˆ bi pyehˆ tseˇ duˬ-euˬ meh.  
6Sahˬ paˬ-euˬ hawˇ nymˇ gʼoˆ kʼehˬ-ahˇ jaˆ-eu meuˬ-euˬ pu kaˬ-ahˇ, Mawˬdaˬkehˇ 
jawˇ gaˇ Haˬtehˆ iˇ-euˬ meh.  
7Aˬ yawꞈ kʼoeˇ taˆ kʼaˇ keuˆ le taˬ-euˬ jeˬ dawˬ tawˆ luꞈ hawˇ-eu, Yuˇdaˆ tsawˇ haˬ 
dawˬ tawˆ luꞈ bi sehꞈ jiˇ naˇ sahˬ paˬ-euˬ pyuˇ cehˇ jiˇ-ahˇ pyuˇ aˇ myaˆ ni bi lahˬ laˇ 
ma lehˇ sahˬ paˬ-ahˇ Haˬmaˆ neh kamˬ taˬ-euˬ gaˇ kawˆ, Haˬtehˆ-ahˇ Mawˬdaˬkehˇ 
dzawˇ nehˬ-euˬ meh.  
8Yuˇdaˆ tsawˇ haˬ deuˬ-ahˇ sehꞈ-awˬ lehˇ dawˬ biꞈ-awˇ, Suˇsaˬ meuˬ-ahˇ pyehˬ taˬ-
euˬ sahˬ boꞈ tiˬ taꞈ Haˬtehˆ-ahˇ aˬ yawꞈ mehˬ nehˬ-euˬ meh. Sahˬ boꞈ kʼoeˇ taꞈ 
Iˇsaˬtaˆ jawˇ gaˇ yuˇ gʼeh nehˬ-awˇ, kʼaˇ pyeuꞈ laˇ-euˬ gaˇ kawˆ dawˬ tawˆ luꞈ dzawˇ 
mehˬ nehˬ-awˇ, aˬ yawꞈ-euˬ tsawˇ jeuˬ-ahˇ maˬ sehꞈ ni gʼawˬ shaˬ bi gaˬ nehˬ-eu 
gʼaˇ duˬ sahˬ paˬ-ahˇ shaˇ ju-iˇ-awˬ lehˇ Iˇsaˬtaˆ-ahˇ shaˇ leˇ-eu gʼaˇ duˬ, Haˬtehˆ-ahˇ 
Mawˬdaˬkehˇ ehˇ nehˬ-euˬ meh.  

9Mawˬdaˬkehˇ neh kʼaˇ ehˇ nehˬ-euˬ yawˬ jeˬ na luꞈ, Iˇsaˬtaˆ-ahˇ Haˬtehˆ dzawˇ 
mehˬ nehˬ leˇ-euˬ meh.  
10Kʼoeˇ naˇ, Iˇsaˬtaˆ neh Haˬtehˆ-ahˇ mehˬ-awˇ, Mawˬdaˬkehˇ-ahˇ heu loꞈ-ehˇ paˇ bi 
ehˇ kʼoꞈ nehˬ-iˇ-euˬ meh.  
11“Zaˬ miˬ zaˬ maˬ ehˇ, kʼaˬ dzeˇ zaˬ maˬ ehˇ, tsawˇ haˬ aˬ geu gʼaˬ maˬ kaˬ, sahˬ paˬ 
neh maˬ bi kuˇ-euˬ gaˇ sahˬ paˬ jawˇ-eu laꞈ kʼoeˇ lawˆ-ahˇ uˇ leˇ naˇ, sehꞈ gaˇ ya daˬ-
eu meh. Zahˇ sahˇ kʼoꞈ kʼoeˇ loꞈ-ehˇ jaˆ-eu gaˇ kawˆ-ahˇ, sahˬ paˬ-ahˇ nui noeˬ nui 
duˇ biꞈ-eu yaw huiˬ tiˬ gʼaˬ-ahˇ neh, miˇ kʼahˬ zaˬ tiˬ gʼaˬ-ahˇ keuˆ ni, huiˬ zaˬ nyiˇ 
zaˬ dawˬ tawˆ luꞈ siˬ nya luꞈ-eu meh. Kʼoeˇ loꞈ-ehˇ pyeuꞈ laˇ ngeh, maˬ bi sehꞈ ni 
dzeuˇ-iˇ nya-eu gaˇ kawˆ tiˬ kawˆ tehꞈ-ehˇ jaˆ-eu meh. Sahˬ paˬ neh aˬ yawꞈ-euˬ 
shuiˇ gawˬ yoeˬ cawˬ nehˬ-euˬ gʼaˬ-aˬ, maˬ bi sehꞈ ni ya buˬ-iˇ-eu meh. Ngaˬ-euˬ 
gʼawˇ mawˇ sahˬ paˬ jawˇ gaˇ ya le-eu gʼaˇ duˬ smˬ tseˇ nah ca-a siˬ.” 
12Iˇsaˬtaˆ-euˬ dawˬ-ahˇ Mawˬdaˬkehˇ ya gaˬ gʼaˬ ngeh,  
13heu loꞈ-ehˇ paˇ bi ehˇ kʼoꞈ leˇ-euˬ meh. “Nawˇ-aˬ sahˬ paˬ-euˬ nymˇ laꞈ kʼoeˇ ya 
jawˇ-eu miˇ neh, Yuˇdaˆ tsawˇ haˬ heu myaˆ ni gʼeh-eu laꞈ kʼoeˇ nawˇ tiˬ gʼaˬ ya law-
iˇ ma lehˇ tehꞈ-ehˇ taˬ noeˬ.  
14Heu loꞈ-ehˇ keuˆ le teuˇ le-euˬ aˇ yamˬ-ahˇ nawˇ maˬ ngehˬ maˬ tmˇ ni jawˇ te lehˇ 
ngeuˇ naˇ, Yuˇdaˆ tsawˇ haˬ-ahˇ ngehˬ gʼeh dah teˬ-eu jeˬ mˬ kʼoeˇ taˆ neh oe-awˇ, aˬ 
yawꞈ maꞈ-ahˇ ka kʼoꞈ tehꞈ-a. Ehˇ kʼawꞈ, nawˇ gʼaˬ-aˬ ya shiˇ-awˇ, nawˬ da-euˬ tsuiꞈ 
dahˬ-iˇ tehꞈ-a. Ehˇ kʼawꞈ aˬ suˇ gʼaˬ ehˇ nya nmˇ. Heu loꞈ-ehˇ gʼeh-eu aˇ yamˬ aˇ law-
ahˇ gaˇ dahˇ bi tsoeˬ-eu gʼaˇ duˬ nawˬ-ahˇ sahˬ paˬ-euˬ miˬ zaˬ bi pyeuꞈ laˇ-euˬ maˬ 
siˬ tawˇ.” 
15Iˇsaˬtaˆ gʼaˬ, Mawˬdaˬkehˇ-ahˇ heu loꞈ-ehˇ paˇ bi ehˇ nehˬ-iˇ-euˬ meh.  
16“Nawˇ iˇ-awˇ Suˇsaˬ meuˬ-ahˇ kʼaˇ jawˇ-eu Yuˇdaˆ tsawˇ haˬ dawˬ tawˆ luꞈ-ahˇ tiˬ 
gaˇ tehꞈ-ehˇ kuˇ uiˬ-awˇ, smˬ nah keuˆ ni tiˬ jeˬ-iˬ maˬ dzaˬ maˬ dawˇ ni lah-eu daw-
eu laꞈ kʼoeˇ, ngaˬ-euˬ gʼaˇ duˬ guiˬ lahˬ shaˇ-awˬ. Ngaˇ hawˇ-eu ngaˬ-euˬ zaˬ kʼaˆ zaˬ 
miˬ zaˬ deuˬ kʼawꞈ, kʼoeˇ loꞈ-ehˇ lah ma. Kʼoeˇ naˇ, zahˇ sahˇ kʼoꞈ-ahˇ bahˬ kʼawꞈ ehˬ-
ehˇ ngeuˇ-iˬ. Sahˬ paˬ jawˇ gaˇ ngaˇ le ma. Kʼoeˇ loꞈ-ehˇ mˇ-eu baˬ da neh ngaˇ ya 
shiˇ naˇ kʼawꞈ, nui kʼahˇ shiˇ ma.” 
17Kʼoeˇ naˇ, Mawˬdaˬkehˇ luˆ-iˇ-awˇ, Iˇsaˬtaˆ neh kʼaˇ ehˇ nehˬ-euˬ yawˬ jeˬ na luꞈ 
mˇ-iˇ-euˬ meh.  

Iˇsaˬtaˆ 5 

Sahˬ paˬ hawˇ-eu Haˬmaˬ-ahˇ Iˇsaˬtaˆ hawˬ byawˇ lawˇ nehˬ-euˬ 

1Iˇsaˬtaˆ-aˬ, aˬ yawꞈ maˬ dzaˬ maˬ dawˇ ni lah-euˬ smˬ nah tiˬ nah keuˆ laˇ ngeh, 
sahˬ paˬ miˬ zaˬ dm-eu mehˬ tsoeˬ dm-awˇ, dzoeˬ dzaˬ nuiˇ mahˬ jaˆ-eu lawˆ-euˬ 
mehˬ shi, laꞈ kʼoeˇ lawˆ-ahˇ le-awˇ yawꞈ leˇ-euˬ meh. Sahˬ paˬ-aˬ, laꞈ kʼoeˇ jaˆ-eu 
dzoeˬ dzaˬ nuiˇ mahˬ-ahˇ laˆ gʼoˆ paw pyawˇ-ehˇ nuiˇ luꞈ-eu meh.  
2Sahˬ paˬ miˬ zaˬ Iˇsaˬtaˆ laꞈ nyiˇ yawꞈ luꞈ gaˇ sahˬ paˬ ya mawˇ ngeh, gʼawˬ shaˬ 
haw gaˬ-awˇ, shuiˇ gawˬ yoeˬ cawˬ miˇ nehˬ-euˬ meh. Kʼoeˇ ngeh, Iˇsaˬtaˆ mehˬ hu 
paw jiˆ leˇ-awˇ, gawˬ yoeˬ mehˬ dzaˬ-ahˇ toeˬ ciˆ-euˬ meh.  

3Sahˬ paˬ ehˇ-eu, “Sahˬ paˬ miˬ zaˬ Iˇsaˬtaˆ-oˇ, nawˇ aˬ jeˬ gʼeh laˇ teˬ. Nawˇ aˬ jeˬ loˬ 
te lehˇ ehˇ-awˬ. Nawˇ kʼaˇ shaˇ-eu jeˬ ngaˇ biꞈ ma. Ngaˬ-euˬ miˇ kʼahˬ kʼahˬ ma heu 
tiˬ paˆ paˆ nehˬ laꞈ lehˇ ehˇ kʼawꞈ, nawˬ-ahˇ ngaˇ paˆ nehˬ ma.” 
4Iˇsaˬtaˆ ehˇ-eu, “Sahˬ paˬ-oˇ, nawˇ nui ma tsaˬ naˇ, nawˇ hawˇ-eu Haˬmaˬ gʼaˇ duˬ 
nymˇ ciꞈ ngaˬ neh lehˬ hmˬ laˆ saˆ taˬ-euˬ dzaˬ byawˇ-ahˇ oe nehˬ laꞈ-awˬ.” 
5Iˇsaˬtaˆ neh laˆ saˆ taˬ-euˬ dzaˬ byawˇ-ahˇ aˬ yawꞈ nyaꞈ dzaˬ-iˇ-eu gʼaˇ duˬ, Haˬmaˬ-
ahˇ yaw kawˇ-ehˇ kuˇ laˬ-iˇ-awˬ lehˇ sahˬ paˬ dawˬ biꞈ-euˬ meh. Kʼoeˇ naˇ, sahˬ paˬ 
hawˇ-eu Haˬmaˬ aˬ nyaꞈ, Iˇsaˬtaˆ neh lawˇ-euˬ dzaˬ byawˇ-ahˇ iˇ-euˬ meh.  
6Aˬ yawꞈ maꞈ aˬ gaꞈ dzaˇ uiˇ dawˇ luꞈ ngeh, Iˇsaˬtaˆ-ahˇ sahˬ paˬ heu loꞈ-ehˇ ehˇ 
nehˬ-euˬ meh. “Nawˇ kʼaˇ loˬ-eu jeˬ ngaˬ-ahˇ ehˇ-awˬ. Nawˇ kʼaˇ shaˇ-eu jeˬ nawˬ-
ahˇ ngaˇ biꞈ nehˬ ma. Ngaˬ-euˬ miˇ kʼahˬ kʼahˬ ma heu tiˬ paˆ paˆ nehˬ laꞈ lehˇ shaˇ 
kʼawꞈ, nawˬ-ahˇ ngaˇ paˆ nehˬ ma.” 
7Iˇsaˬtaˆ ehˇ-eu, “Nawˬ-ahˇ ngaˇ shaˇ mawꞈ-eu-aˬ, heu loꞈ-ehˇ ma. 
8Ngaˬ neh shaˇ-euˬ dawˬ-ahˇ sahˬ paˬ nawˇ naˇ haˬ geuꞈ nehˬ laꞈ ma lehˇ ngeuˇ naˇ, 
ni shawˬ uˬ ciꞈ naw nyaꞈ gʼaˇ duˬ ngaˬ neh lehˬ hmˬ laˆ saˆ taˬ-euˬ dzaˬ byawˇ-ahˇ 
kʼawꞈ, Haˬmaˬ naw nyaꞈ tiˬ poˆ paˇ oe nehˬ laꞈ siˬ. Kʼoeˇ poˆ jawˇ ngaˇ shaˇ mawꞈ-eu 
jeˬ nawˬ-ahˇ ehˇ nehˬ ma” lehˇ eh ˇnehˬ-euˬ meh.  

Mawˬdaˬkehˇ-ahˇ sehꞈ-eu lehˇ Haˬmaˬ lehˬ hmˬ-euˬ 

9Haˬmaˬ-aˬ, dzaˬ byawˇ kʼoeˇ dzaˬ gʼaˬ ngeh jawˇ, nui ma saˇ lehˆ ni laˬ kʼaˬ cehˇ 
cehˇ-ehˇ doˆ-iˇ-euˬ meh. Ehˇ kʼawꞈ, sahˬ paˬ-euˬ nymˇ gʼoˆ kʼehˬ-ahˇ Mawˬdaˬkehˇ-
ahˇ ya mawˇ-awˇ, aˬ yawꞈ iˇ tsehˆ gʼeh luꞈ gaˇ Mawˬdaˬkehˇ tsawˬ tuˇ-awˇ yaw zeu 
maˬ baw nehˬ-euˬ miˇ neh, Mawˬdaˬkehˇ-ahˇ aˬ yawꞈ nui ma pehˇ-euˬ meh.  
10Ehˇ kʼawꞈ, aˬ yawꞈ nui ma laꞈ kʼoeˇ dzahˬ tehˬ-awˇ iˇ kahˇ-ahˇ gʼoꞈ keuˆ-iˇ-euˬ 
meh. Kʼoeˇ naˇ, aˬ yawꞈ-euˬ cawˬ deuˬ-ahˇ aˬ yawꞈ-euˬ nymˇ-ahˇ kuˇ uiˬ-awˇ, aˬ 
yawꞈ-euˬ miˬ zaˬ Zaˬlehˆ-ahˇ kʼawꞈ kʼoeˇ gaˇ kuˇ taˬ-euˬ meh.  
11Aˬ yawꞈ aˇ naˆ ni smˇ muiˬ muiˬ-eu gaˇ kawˆ maˬ ehˇ, aˬ yawꞈ-euˬ aˬ li aˇ myaˆ li 
jawˇ-eu gaˇ kawˆ maˬ ehˇ, sahˬ paˬ neh aˬ yawꞈ-ahˇ aˬ joˆ-ehˇ aˇ yaˬ yuˇ daˆ nehˬ-euˬ 
gaˇ kawˆ maˬ ehˇ, sahˬ paˬ-euˬ gaˇ mˇ-eu yaw huiˬ yaw mahˇ dawˬ tawˆ luꞈ naˆ maˬ 
tseˇ aˬ yawꞈ aˇ naˆ ni gaˇ dahˇ tsoeˬ dzehˬ-eu gaˇ kawˆ maˬ ehˇ, aˬ yawꞈ maꞈ-euˬ 
mehˬ shi ja-awˇ kʼahˬ sehˇ jehˆ-euˬ meh.  
12Aˬ yawꞈ paˇ ehˇ-eu, “Aˬ jeˬ ehˇ kʼaˇ paˇ za nmˇ. Sahˬ paˬ miˬ zaˬ Iˇsaˬtaˆ gʼaˬ aˬ 
cawˬ tiˬ gʼaˬ-ahˇ-iˬ maˬ kuˇ ni, sahˬ paˬ nga nyaꞈ-ahˇ tehꞈ-ehˇ kuˇ-awˇ hawˬ byawˇ 
lawˇ nehˬ laꞈ-euˬ meh. Ni shawˬ uˬ ciꞈ kʼawꞈ tiˬ poˆ paˇ kuˇ taˬ-aˬ siˬ.  
13Ehˇ kʼawꞈ, Yuˇdaˆ tsawˇ haˬ Mawˬdaˬkehˇ kʼoeˇ gʼaˬ sahˬ paˬ-euˬ nymˇ gʼoˆ kʼehˬ-
ahˇ nuiˇ luꞈ gaˇ kʼaˇ ya mawˇ kʼoeˇ keuˆ ni, nymˬ-mˇ ngaˬ neh kʼaˇ ja dzeuˇ yaꞈ-euˬ 
heu deuˬ dawˬ tawˆ luꞈ ngaˬ-euˬ gʼaˇ duˬ poeˬ sawˇ lawˬ maˬ baw nya.” 
14Kʼoeˇ ngeh, aˬ yawꞈ-euˬ miˬ zaˬ hawˇ-eu aˬ yawꞈ-euˬ cawˬ kʼoeˇ deuˬ dawˬ tawˆ 
luꞈ aˬ yawꞈ-ahˇ heu loꞈ-ehˇ ja sawˇ nehˬ-euˬ meh. “Aˬ jeˬ miˇ neh ngaˬ tseˇ caˆ byah-
eu tsawˇ haˬ paꞈ gʼeu sehꞈ-eu kʼawˇ zeuˇ tiˬ zeuˇ nawˇ maˬ bi jahˇ te. Ni shawˬ uˬ 
shawˬ kʼawˇ zeuˇ kʼoeˇ zeuˇ kʼoeˇ taˆ Mawˬdaˬkehˇ-ahˇ bi paꞈ sehꞈ-awˬ lehˇ sahˬ 
paˬ-ahˇ nawˇ shaˇ-awˇ, uˬ ciꞈ paw laˬ kʼaˬ cehˇ taˆ ni dzaˬ byawˇ lawˇ gaˇ iˇ-awˬ 

tawˇ.” Kʼoeˇ loꞈ-ehˇ jahˇ naˇ muiˬ tehꞈ-a lehˇ Haˬmaˬ noeˬ-awˇ, tsawˇ haˬ paꞈ gʼeu 
sehꞈ-eu kʼawˇ zeuˇ bi jahˇ-euˬ meh.  

Iˇsaˬtaˆ 6 

Sahˬ paˬ neh Mawˬdaˬkehˇ-ahˇ ciˬ huiˬ ciˬ mahˇ nehˬ-euˬ 

1Uˬ ciꞈ kʼoeˇ miˇ sahˬ paˬ maˬ yuꞈ kʼaˆ leˇ-a. Kʼoeˇ miˇ neh miˇ kʼahˬ-euˬ gaˇ kawˆ boꞈ 
taˬ-euˬ sahˬ boꞈ bi yuˇ laꞈ-awˇ aˬ yawꞈ-ahˇ gui mehˬ laˇ-awˬ lehˇ aˬ yawꞈ dawˬ biꞈ-
euˬ meh.  
2Aˬ yawꞈ maꞈ neh gui mehˬ-euˬ laꞈ kʼoeˇ, sahˬ paˬ jawˇ-eu lawˆ-ahˇ bi loꞈ-euˬ sahˬ 
paˬ-euˬ zaˬ miˬ zaˬ deuˬ-ahˇ haw-eu pyaˆ-eu gaˇ mˇ-eu Biˇdaˬnaˬ hawˇ-eu Teˬlehˆ 
aˬ nyaꞈ sahˬ paˬ-ahˇ sehꞈ kʼoeˬ-eu lehˇ lehˬ hmˬ luꞈ-eu gaˇ kawˆ-ahˇ Mawˬdaˬkehˇ 
siˬ nya-awˇ ehˇ doˆ nehˬ-euˬ gaˇ kawˆ kʼoeˇ hmˬ kʼawꞈ, gui mawˇ-euˬ meh.  
3“Kʼoeˇ loꞈ-ehˇ siˬ nya-awˇ ehˇ doˆ-euˬ baˬ da neh Mawˬdaˬkehˇ-ahˇ aˬ dui maꞈ aˬ 
joˆ-ehˇ taˬ huiˬ nehˬ-awˇ, aˬ jeˬ laꞈ sawˬ biꞈ taˬ-euˬ jaˆ te” lehˇ aˬ yawꞈ maꞈ-ahˇ sahˬ 
paˬ naˇ haˬ nehˬ ngeh, “Aˬ yawꞈ-ahˇ jahˇ nehˬ-euˬ tiˬ jeˬ-iˬ maˬ jaˆ-a” lehˇ, zaˬ kʼaˆ 
deuˬ ehˇ-eu meh.  
4Kʼoeˇ naˇ, “Sahˬ paˬ-euˬ nymˇ laꞈ kʼoeˇ ngaˬ-euˬ gaˇ mˇ-eu yaw huiˬ yaw mahˇ deuˬ 
tiˬ gʼaˬ-iˬ maˬ jawˇ-a loˇ” lehˇ sahˬ paˬ naˇ haˬ-eu meh. Kʼoeˇ ngeh, Haˬmaˬ gʼaˬ sahˬ 
paˬ-euˬ nymˇ-ahˇ laˇ keuˆ-euˬ tiˬ dehˬ pyeuꞈ-eu meh. Lehˬ hmˬ dah taˬ-euˬ tsawˇ 
haˬ paꞈ sehꞈ-eu kʼawˇ zeuˇ kʼoeˇ taˆ Mawˬdaˬkehˇ-ahˇ bi paꞈ sehꞈ-eu lehˇ sahˬ paˬ-
ahˇ shaˇ-eu lehˇ laˇ keuˆ taˬ-euˬ meh.  
5Kʼoeˇ miˇ neh, “Nawˇ jawˇ gaˇ laˇ-eu lehˇ Haˬmaˬ heu gaˇ loꞈ luꞈ meh” lehˇ, zaˬ kʼaˆ 
kʼoeˇ deuˬ sahˬ paˬ-ahˇ ehˇ nehˬ-euˬ meh. Sahˬ paˬ gʼeh, “Bi laˇ-awˬ” lehˇ ehˇ kʼoꞈ 
nehˬ-euˬ meh.  
6Kʼoeˇ naˇ, Haˬmaˬ uˇ laˇ-awˇ, aˬ yawꞈ-ahˇ sahˬ paˬ ehˇ nehˬ-eu, “Ngaˇ yaw kʼaˆ-ehˇ 
ciˬ huiˬ ciˬ mahˇ nehˬ mawꞈ-eu tsawˇ haˬ tiˬ gʼaˬ jawˇ-eu ma. Aˬ yawꞈ-ahˇ ngaˇ aˬ 
joˆ-ehˇ jahˇ nehˬ-eu tsaˬ nmˇ” lehˇ ehˇ nehˬ-euˬ meh. “Sahˬ paˬ aˇ dzehˬ-ehˇ ciˬ huiˬ 
ciˬ mahˇ neh mawꞈ-eu gʼaˬ-aˬ, ngaˇ maˬ ngeuˇ-ehˇ aˬ suˇ gʼaˬ paˇ jawˇ nmˇ” lehˇ 
Haˬmaˬ noeˬ kʼoeˬ-euˬ meh.  
7-8Kʼoeˇ miˇ neh sahˬ paˬ-ahˇ aˬ yawꞈ heu loꞈ-ehˇ ehˇ kʼoꞈ nehˬ-euˬ meh. “Tsawˇ haˬ 
kʼoeˇ gʼaˬ gʼaˇ duˬ nawˇ dm luꞈ-eu sahˬ paˬ-euˬ pehˇ kʼahˬ pehˇ mahˇ yuˇ laꞈ-awˬ 
lehˇ dawˬ biꞈ-awˬ. Nawˬ-euˬ dziˬ mahˬ kʼoeˇ taˆ sahˬ paˬ-euˬ aˇ poeˬ kʼaˆ-eu dziˬ gʼa 
laˆ dawˆ-awˬ lehˇ dawˬ biꞈ-awˬ.  
9Kʼoeˇ naˇ, nawˬ-euˬ gaˇ mˇ-eu yaw huiˬ yaw mahˇ deuˬ laꞈ kʼoeˇ aˬ cawˬ naˆ maˬ 
tseˇ huiˬ dzehˬ-eu tiˬ gʼaˬ tseˇ doˆ-awˇ, tsawˇ haˬ kʼoeˇ gʼaˬ-ahˇ sahˬ paˬ-euˬ pehˇ 
kʼahˬ pehˇ mahˇ bi dm-awˇ mahˬ-ahˇ bi dziˬ-awˇ, meuˬ gʼahˇ lahˇ ceh mahˬ kʼoeˇ 
mawˇ tsahˇ-awˇ bi cah jawˬ-awˬ. Kʼoeˇ naˇ, mahˬ tsahˇ-eu yaw huiˬ yaw mahˇ kʼoeˇ 
gʼaˬ-ahˇ, ‘Sahˬ paˬ nui kʼahˇ shiˇ-awˇ ciˬ huiˬ ciˬ mahˇ mawꞈ-eu gʼaˬ-ahˇ aˬ joˆ-ehˇ taˬ 
hui nehˬ-eu nga lehˇ haw yawˬ’ lehˇ guˇ guˇ-ehˇ bi cah-awˬ.” 
10Kʼoeˇ naˇ, Haˬmaˬ-ahˇ sahˬ paˬ ehˇ nehˬ-eu, “Yaw kawˇ-ehˇ iˇ-awˇ pehˇ kʼahˬ pehˇ 
mahˇ hawˇ-eu mahˬ tsahˇ laˬ-iˇ-awˇ, Yuˇdaˆ tsawˇ haˬ Mawˬdaˬkehˇ kʼoeˇ gʼaˬ-ahˇ 

nawˬ neh kʼaˇ ehˇ-euˬ loꞈ-ehˇ jahˇ-awˇ ciˬ huiˬ ciˬ mahˇ nehˬ-awˬ. Sahˬ paˬ-euˬ nymˇ 
gʼoˆ kʼehˬ-ahˇ aˬ yawꞈ nuiˇ luꞈ gaˇ nawˇ ya mawˇ tehꞈ-a.” 
11Kʼoeˇ naˇ, Haˬmaˬ gʼaˬ pehˇ kʼahˬ pehˇ mahˇ hawˇ-eu mahˬ tsahˇ laꞈ-awˇ, 
Mawˬdaˬkehˇ-ahˇ pehˇ kʼahˬ pehˇ mahˇ bi dm-euˬ meh. Mawˬdaˬkehˇ gʼaˬ mahˬ-ahˇ 
dziˬ leˇ-awˇ, Haˬmaˬ gʼaˬ mahˬ tsahˇ-awˇ, “Sahˬ paˬ nui kʼahˇ shiˇ-awˇ ciˬ huiˬ ciˬ 
mahˇ mawꞈ-eu gʼaˬ-ahˇ aˬ joˆ-ehˇ taˬ huiˬ nehˬ-eu nga lehˇ haw yawˬ” lehˇ, tsawˇ 
haˬ kʼaˇ jawˇ gaˇ guˇ gaˬ guˇ gaˬ-ehˇ cah-euˬ meh.  
12Kʼoeˇ loꞈ-ehˇ cah gʼaˬ-awˇ, Haˬmaˬ gʼaˬ myaˆ pyawˬ dehˬ kaˬ-awˇ toˇ toˇ-ehˇ iˇ 
kahˇ-ahˇ yaw kawˇ-ehˇ gʼoꞈ-iˇ ngeh, Mawˬdaˬkehˇ gʼaˬ sahˬ paˬ-euˬ nymˇ gʼoˆ kʼehˬ-
ahˇ gʼoꞈ leˇ-euˬ meh.  
13Kʼaˇ pyeuꞈ laˇ-euˬ dawˬ tawˆ luꞈ, aˬ yawꞈ-euˬ cawˬ deuˬ hawˇ-eu aˬ yawꞈ-euˬ miˬ 
zaˬ-ahˇ Haˬmaˬ dzawˇ nehˬ-euˬ meh. Kʼoeˇ ngeh, aˬ yawꞈ-euˬ miˬ zaˬ hawˇ-eu zaˬ 
siˬ tsawˇ gahˇ ahˇ-eu aˬ yawꞈ-euˬ cawˬ deuˬ aˬ yawꞈ-ahˇ ehˇ nehˬ-eu, “Nawˇ-aˬ, 
Mawˬdaˬkehˇ-euˬ baoˬ-ahˇ maˬ gʼaˬ leˇ-ehˇ pyeuꞈ-iˇ-euˬ nga. Aˬ yawꞈ-aˬ, Yuˇdaˆ 
tsawˇ haˬ meh. Aˬ yawꞈ-ahˇ nawˇ maˬ gʼaˬ leˇ nya-a. Aˬ diˇ aˬ maˇ aˬ yawꞈ nawˬ-ahˇ 
gʼaˬ leˇ tehꞈ-a.” 
14Aˬ yawꞈ maꞈ kʼoeˇ loꞈ-ehˇ ja ja-ehˇ jawˇ ngeh, sahˬ paˬ-euˬ zaˬ miˬ zaˬ deuˬ-ahˇ 
haw-eu pyaˆ-eu tiˬ gʼaˬ cehˆ keuˆ leꞈ-awˇ, Haˬmaˬ-ahˇ Iˇsaˬtaˆ neh dzaˬ byawˇ laˆ saˆ 
taˬ gaˇ laˇ-awˬ lehˇ kuˇ laˬ le-euˬ meh.  

Iˇsaˬtaˆ 7 

Haˬmaˬ-ahˇ sehꞈ-euˬ 

1Kʼoeˇ naˇ, sahˬ paˬ hawˇ-eu Haˬmaˬ aˬ nyaꞈ Iˇsaˬtaˆ nehˬ-ehˇ paˇ dzaˬ paˇ dawˇ taꞈ-
euˬ meh.  
2Nyiˬ nah tiˬ nah aˬ yawꞈ maꞈ kʼoeˇ loꞈ-ehˇ dzaˬ taꞈ-awˇ aˬ gaꞈ dzaˇ uiˇ dawˇ luꞈ 
ngeh, Iˇsaˬtaˆ-ahˇ sahˬ paˬ heu loꞈ-ehˇ paˇ ehˇ nehˬ-euˬ meh. “Sahˬ paˬ miˬ zaˬ 
Iˇsaˬtaˆ-oˇ, nawˇ aˬ jeˬ mawꞈ-eu nya. Nawˇ ngaˬ-ahˇ kʼaˇ shaˇ-eu jeˬ ngaˇ biꞈ ma. 
Ngaˬ-euˬ miˇ kʼahˬ kʼahˬ ma heu tiˬ paˆ paˆ nehˬ laꞈ lehˇ shaˇ naˇ kʼawꞈ, nawˬ-ah 
ngaˇ paˆ nehˬ ma.” 
3Sahˬ paˬ miˬ zaˬ Iˇsaˬtaˆ ehˇ-eu, “Sahˬ paˬ-oˇ, nawˇ ngaˬ-ahˇ gʼawˬ shaˬ gaˬ nehˬ 
laꞈ-awˇ ngaˬ neh shaˇ-euˬ jeˬ biꞈ nehˬ laꞈ ma lehˇ ngeuˇ naˇ, ngaˇ hawˇ-eu ngaˬ-euˬ 
tsawˇ jeuˬ-ahˇ maˬ sehꞈ ni bi dehꞈ nehˬ laꞈ-awˬ.  
4Ngaˇ hawˇ-eu ngaˬ-euˬ tsawˇ jeuˬ-aˬ, aˬ cawˬ neh bi sehꞈ-eu lehˇ bi ahˬ dzaˬ taˬ-
euˬ tsawˇ haˬ deuˬ pyeuꞈ-eu ma. Zaˬ kʼaˆ bi geuꞈ-eu gʼaˇ duˬ tehꞈ-ehˇ nga maꞈ-ahˇ 
ahˬ dzaˬ-euˬ law nmˇ-aˬ, nawˬ-ahˇ heu loꞈ-ehˇ shaˇ shaˇ-ehˇ maˬ paˇ laˆ bahˬ-eu ma. 
Nymˬ-mˇ-aˬ, nga maꞈ tsawˇ jeuˬ aˇ yoeˬ bi sehꞈ cuˆ-eu keuˆ laˇ taˬ-euˬ meh.” 
5Kʼoeˇ naˇ, sahˬ paˬ miˬ zaˬ Iˇsaˬtaˆ-ahˇ sahˬ paˬ Dzeuˬsehˆ ehˇ nehˬ-eu, “Teu naˆ 
naˆ-ehˇ gʼeh-eu jeˬ mˇ peuˬ-eu aˬ suˇ gʼaˬ-a. Tsawˇ haˬ kʼoeˇ gʼaˬ aˬ gaˇ jawˇ ta.” 
6Iˇsaˬtaˆ ehˇ-eu, “Nga maꞈ-ahˇ muiˇ-awˇ kʼehˬ-eu lehˇ gʼeh-eu gʼaˬ-aˬ, haiˬ dui dui-
eu Haˬmaˬ heu gʼaˬ meh.” Kʼoeˇ ngeh, Haˬmaˬ-aˬ, sahˬ paˬ hawˇ-eu sahˬ paˬ miˬ zaˬ 
mehˬ shi guˆ-awˇ yaw dzuˬ dzuˬ-eu meh.  

7Sahˬ paˬ nui ma pehˇ-eu laꞈ kʼoeˇ tuˇ-awˇ, laꞈ nyiˇ doˆ-iˇ-awˇ yaˇ kmˇ-ahˇ iˇ-euˬ 
meh. Gaˇ kawˆ kʼoeˇ baˬ da neh aˬ yawꞈ-ahˇ sahˬ paˬ kʼehˬ-eu lehˇ noeˬ tsehˆ taˬ-euˬ 
gaˇ Haˬmaˬ haw siˬ-awˇ, naˇ kʼah paw jawˇ yaꞈ-awˇ, aˬ yawꞈ maˬ ya shiˇ ni sahˬ paˬ 
miˬ zaˬ Iˇsaˬtaˆ-ahˇ shaˇ ju-euˬ meh.  
8Sahˬ paˬ yaˇ kmˇ-ahˇ neh nymˇ laꞈ kʼoeˇ paˇ gʼoꞈ uˇ keuˆ laˇ ngeh, Haˬmaˬ gʼaˬ 
Iˇsaˬtaˆ nuiˇ luꞈ-eu nuiˇ mahˬ dawˬ peh coˬ lah-awˇ gʼawˬ shaˬ bi gaˬ nehˬ-eu gʼaˇ 
duˬ tahˬ shaˇ luꞈ-eu tiˬ dehˬ pyeuꞈ-eu meh. Kʼoeˇ loꞈ-ehˇ coꞈ lah gʼeh gaˇ sahˬ paˬ ya 
mawˇ ngeh, “Tsawˇ haˬ heu gʼaˬ ngaˬ-euˬ nymˇ laꞈ kʼoeˇ, ngaˬ-euˬ mehˬ shi nyiˬ 
paˆ-ehˇ, sahˬ paˬ miˬ zaˬ-ahˇ dawꞈ-awˇ yehˬ bawˬ-ehˇ jahˇ-eu gʼeh ta loˇ” lehˇ yaw 
kʼaˆ-ehˇ guˇ-eu meh. Sahˬ paˬ kʼoeˇ loꞈ-ehˇ guˇ doˆ laˇ-euˬ nehˬ-ehˇ, sahˬ paˬ-euˬ zaˬ 
miˬ zaˬ deuˬ-ahˇ haw luꞈ pyaˆ luꞈ-eu tsawˇ haˬ deuˬ Haˬmaˬ-euˬ uˬ duˬ-ahˇ dehˬ 
kaˬ-euˬ meh.  
9Kʼoeˇ ngeh, tsawˇ haˬ kʼoeˇ deuˬ laꞈ kʼoeˇ Haˬbawˇnaˬ lehˇ myahˇ-euˬ gʼaˬ ehˇ-eu, 
“Sahˬ paˬ-oˇ, nawˬ-ahˇ ka kʼoꞈ-euˬ gʼaˬ pyeuꞈ-eu Mawˬdaˬkehˇ-ahˇ sehꞈ-eu lehˇ, 
Haˬmaˬ heu gʼaˬ ngaˬ tseˇ caˆ byah-eu tsawˇ haˬ paꞈ gʼeu sehꞈ-eu kʼawˇ zeuˇ tiˬ zeuˇ 
aˬ yawꞈ-euˬ nymˇ-ahˇ lehˬ hmˬ taˬ-awˇ jaˆ-eu meh.” Sahˬ paˬ ehˇ-eu, “Haˬmaˬ-ahˇ 
kʼoeˇ gaˇ paꞈ gʼeu sehꞈ-awˬ.” 
10Kʼoeˇ miˇ neh, Mawˬdaˬkehˇ-ahˇ paꞈ gʼeu sehꞈ-eu gʼaˇ duˬ Haˬmaˬ aˬ yawꞈ neh 
lehˬ hmˬ taˬ-euˬ kʼawˇ zeuˇ-ahˇ, aˬ yawꞈ gʼaˬ-ahˇ paˇ paꞈ sehꞈ-euˬ meh. Kʼoeˇ naˇ, 
sahˬ paˬ nui ma pehˇ-eu taˬ leˇ-euˬ meh.  

Iˇsaˬtaˆ 8 

Yuˇdaˆ tsawˇ haˬ deuˬ aˬ cawˬ-ahˇ jahˇ kʼoꞈ nya meh lehˇ dawˬ biꞈ-euˬ 

1Kʼoeˇ ngeh nah-ahˇ, Yuˇdaˆ tsawˇ haˬ deuˬ-ahˇ muiˇ-eu gʼaˬ pyeuꞈ-eu Haˬmaˬ-euˬ 
pyuˇ shuiˇ myawˬ gahˬ dawˬ tawˆ luꞈ, sahˬ paˬ Dzeuˬsehˆ neh sahˬ paˬ miˬ zaˬ 
Iˇsaˬtaˆ-ahˇ biꞈ-euˬ meh. Mawˬdaˬkehˇ-aˬ, aˬ yawꞈ-euˬ aˬ yuiꞈ aˬ nyiˇ pyeuꞈ-eu gaˇ 
kawˆ sahˬ paˬ-ahˇ Iˇsaˬtaˆ neh ehˇ nehˬ-awˇ, kʼoeˇ ngeh neh naˇ Mawˬdaˬkehˇ gʼaˬ 
sahˬ paˬ-euˬ mehˬ shi le-eu a kawˬ-aˬ za-euˬ meh.  
2Sahˬ paˬ-aˬ, Haˬmaˬ-euˬ laꞈ-ahˇ neh yuˇ kʼoꞈ-euˬ aˬ yawꞈ-euˬ jmˬ ahˇ-eu laꞈ behˬ 
kʼoeˇ hmˬ Mawˬdaˬkehˇ-ahˇ biꞈ-euˬ meh. Iˇsaˬtaˆ neh Mawˬdaˬkehˇ-ahˇ Haˬmaˬ-euˬ 
pyuˇ shuiˇ myawˬ gahˬ deuˬ-ahˇ bi haw bi pyaˆ-euˬ meh.  
3Kʼoeˇ naˇ, Iˇsaˬtaˆ gʼaˬ sahˬ paˬ-euˬ aˬ kuiˇ dawˬ peh ga byaˆ-awˇ, ngoeˇ ngoeˇ-ehˇ 
sahˬ paˬ-ahˇ dawˬ tiˬ poˆ paˇ ngehˬ cawˬ-euˬ meh. Aˬgaˆ -euˬ aˇ jeuˬ Haˬmaˬ neh 
Yuˇdaˆ tsawˇ jeuˬ kʼoeˇ taˆ mˇ taˬ-euˬ yaw haiˬ jeˬ-ahˇ laˆ naˬ nehˬ laꞈ lehˇ sahˬ paˬ-
ahˇ aˬ yawꞈ shaˇ-euˬ meh.  
4Kʼoeˇ ngeh, sahˬ paˬ aˬ yawꞈ-ahˇ shuiˇ gawˬ yoeˬ cawˬ nehˬ-awˇ, aˬ yawꞈ tuˇ laˇ-
awˇ heu loꞈ-ehˇ ehˇ-eu meh.  
5“Sahˬ paˬ-oˇ, nawˇ ngaˬ-ahˇ gʼawˬ shaˬ gaˬ-eu laꞈ kʼoeˇ, tsaˬ tehꞈ-a lehˇ noeˬ-awˇ mˇ 
nehˬ laꞈ nya naˇ, Aˬgaˆ aˇ jeuˬ Haˬmeˬdaˬtaˬ-euˬ aˬ li Haˬmaˬ neh miˇ kʼahˬ kʼahˬ ma 
heu kʼahˬ laꞈ kʼoeˇ kʼaˇ jawˇ-eu Yuˇdaˆ tsawˇ haˬ dawˬ tawˆ luꞈ-ahˇ sehꞈ jiˇ-awˬ lehˇ 

http://pt-br.bibles.org/ahk-AHK/Esth/8#Esth.8.3!f.1

miˇ kʼahˬ doe ni pyehˬ taˬ-euˬ dawˬ kʼoeˇ dawˬ-ahˇ laˆ tsoeˬ-eu dawˬ tiˬ poˆ pyehˬ 
neh laꞈ sheˇ.  
6Ngaˬ-euˬ tsawˇ jeuˬ kʼoeˇ taˆ luˬ-iˇ seˇ-iˇ-eu jeˬ keuˆ le-awˇ, ngaˬ-euˬ aˬ yuiꞈ aˬ nyiˇ 
deuˬ bi sehꞈ jiˇ-eu keuˆ le-euˬ miˇ neh ngaˬ-ahˇ maˬ jawˇ tehˬ coeˇ nya.” 
7Kʼoeˇ naˇ, sahˬ paˬ miˬ zaˬ Iˇsaˬtaˆ hawˇ-eu Yuˇdaˆ tsawˇ haˬ Mawˬdaˬkehˇ aˬ nyaꞈ-
ahˇ sahˬ paˬ Dzeuˬsehˆ heu loꞈ-ehˇ ehˇ nehˬ-euˬ meh. “Haw sheˇ. Yuˇdaˆ tsawˇ haˬ 
deuˬ kʼoeˇ taˆ yaw haiˬ jeˬ mˇ-euˬ baˬ da neh Haˬmaˬ-ahˇ bi paꞈ gʼeu sehꞈ-awˇ, aˬ 
yawꞈ-euˬ pyuˇ shuiˇ myawˬ gahˬ deuˬ Iˇsaˬtaˆ-ahˇ ngaˇ biꞈ-euˬ ma.  
8Ehˇ kʼawꞈ, sahˬ paˬ-euˬ jmˬ diˬ-awˇ sahˬ paˬ-euˬ tsawˇ myahˇ-ahˇ gʼoe-eu laꞈ kʼoeˇ 
miˇ kʼahˬ-ahˇ bi gaˬ doe taˬ-euˬ gaˇ kawˆ tiˬ hmˬ-ahˇ-aˬ, maˬ paˇ laˆ paˇ nya meh. 
Ehˇ kʼawꞈ, naw nyaꞈ ngaˬ-euˬ tsawˇ myahˇ-ahˇ gʼoe-awˇ ngaˬ-euˬ jmˬ diˬ-eu laꞈ 
kʼoeˇ Yuˇdaˆ tsawˇ haˬ deuˬ-ahˇ kʼaˇ boꞈ nehˬ mawꞈ-eu jeˬ boꞈ nehˬ-awˬ.” 
9Ba la smˇ siˬ tiˬ siˬ pyeuꞈ-eu Siˬbaˬ ba la nyiˬ tseˇ smˬ nah-ahˇ heu loꞈ-ehˇ jahˇ-euˬ 
meh. Sahˬ paˬ-euˬ sahˬ boꞈ boꞈ-eu tsawˇ haˬ deuˬ-ahˇ Mawˬdaˬkehˇ kuˇ uiˬ-awˇ, 
Gaˬlaˬnaˆ miˇ kʼahˬ-ahˇ neh Suˬdaˬ miˇ kʼahˬ-ahˇ keuˆ ni jaˆ-eu miˇ kʼahˬ tiˬ yaˇ nyiˬ 
tseˇ shiꞈ kʼahˬ laꞈ kʼoeˇ kʼaˇ jawˇ-eu Yuˇdaˆ tsawˇ haˬ deuˬ hawˇ-eu, miˇ kʼahˬ-ahˇ uˆ 
lahˇ-eu sahˬ paˬ sahˬ ma deuˬ hawˇ-eu yaw huiˬ yaw mahˇ dawˬ tawˆ luꞈ jawˇ gaˇ, 
aˬ yawꞈ neh kʼaˇ ehˇ-euˬ dawˬ deuˬ bi boꞈ ahˇ gʼeh-euˬ meh. Miˇ kʼahˬ aˬ yawꞈ kʼahˬ 
yawꞈ laꞈ kʼoeˇ kʼaˇ zmˬ luꞈ-eu dawˬ-ahˇ neh bi boꞈ-awˇ, Yuˇdaˆ tsawˇ haˬ deuˬ-ahˇ 
Yuˇdaˆ sahˬ boꞈ boꞈ ahˇ nehˬ-euˬ meh.  
10Mawˬdaˬkehˇ-aˬ, sahˬ paˬ Dzeuˬsehˆ-euˬ tsawˇ myahˇ-ahˇ gʼoe-eu laꞈ kʼoeˇ, kʼoeˇ 
loꞈ-ehˇ bi boꞈ-awˇ, sahˬ paˬ-euˬ jmˬ diˬ-euˬ meh. Sahˬ boꞈ kʼoeˇ deuˬ-ahˇ, sahˬ paˬ-
euˬ mahˬ kuˆ-ahˇ uˇ-eu kawˇ dui dui-eu mahˬ deuˬ dziˬ-awˇ bi sha-iˇ-euˬ meh.  
11Sahˬ boꞈ kʼoeˇ taꞈ laꞈ kʼoeˇ heu loꞈ-ehˇ boꞈ taˬ-euˬ meh. “Meuˬ aˬ yawꞈ meuˬ yawꞈ-
ahˇ jawˇ-eu Yuˇdaˆ tsawˇ haˬ deuˬ yawˬ ha tsawˇ jeuˬ-ahˇ yawˬ ha deuˆ piˇ-eu gʼaˇ 
duˬ, aˇ muˇ muˇ-awˇ lehˬ hmˬ taˬ nya meh. Miˇ kʼahˬ aˬ geu kʼahˬ-ahˇ jawˇ-eu tsawˇ 
jeuˬ aˬ geu jeuˬ maˬ kaˬ, guiˇ deuˆ-eu keu ka baꞈ-awˇ aˬ yawꞈ maꞈ-ahˇ deuˆ laˇ naˇ, 
aˬ yawꞈ maꞈ kʼawꞈ paˇ deuˆ ceh ceh-eu laꞈ kʼoeˇ, tsawˇ haˬ kʼoeˇ deuˬ hawˇ-eu aˬ 
yawꞈ maꞈ-euˬ miˬ sawˇ zaˬ deuˬ tiˬ gʼaˬ-iˬ maˬ bi dzeuˇ-iˇ ni sehꞈ-awˇ, pyuˇ shuiˇ 
myawˬ gahˬ deuˬ yuˇ geuꞈ nya meh.  
12Ba la tseˇ nyiꞈ siˬ tiˬ siˬ pyeuꞈ-eu Aˬdaˬlaˇ ba la tseˇ smˬ nah, Yuˇdaˆ tsawˇ haˬ 
deuˬ-ahˇ ya sehꞈ meh lehˇ ehˇ taˬ-euˬ kʼoeˇ nah-ahˇ neh dahˬ beh-awˇ, sahˬ boꞈ heu 
taꞈ laꞈ kʼoeˇ kʼaˇ ehˇ taˬ-euˬ dawˬ deuˬ-ahˇ Paˇshaˇ miˇ kʼahˬ kʼahˬ lah ni ya caw teh 
meh.  
13Aˇ nah kʼoeˇ nah keuˆ laˇ ngeh, aˬ yawꞈ maꞈ-ahˇ sehꞈ laˇ-eu tsawˇ haˬ deuˬ-ahˇ 
deuˆ ceh ceh-eu gʼaˇ duˬ, Yuˇdaˆ tsawˇ haˬ deuˬ lehˬ hmˬ dah taˬ nya ni, sahˬ boꞈ 
kʼoeˇ taꞈ-ahˇ zahˇ dawˬ kʼoꞈ dawˬ tiˬ hmˬ loꞈ-ehˇ ya bi tsaꞈ gaˬ-awˇ, miˇ kʼahˬ yawˬ 
kʼahˬ na luꞈ-ahˇ jawˇ-eu tsawˇ haˬ yawˬ gʼaˬ na luꞈ-ahˇ ya bi gaˬ doe-iˇ meh.” 
14Sahˬ paˬ neh dawˬ biꞈ-euˬ loꞈ-ehˇ, mahˬ dziˬ-eu deuˬ sahˬ paˬ-euˬ dziˬ mahˬ deuˬ-
ahˇ tsawˬ dziˬ leˇ-awˇ, mahˬ pyehˬ pyehˬ kawˇ dui dui-eu laꞈ kʼoeˇ, sahˬ boꞈ sha-euˬ 

meh. Aˬ cawˬ naˆ maˬ tseˇ huiˬ dzehˬ-eu meuˬ pyeuꞈ-eu Suˇsaˬ meuˬ meuˬ ma laꞈ 
kʼoeˇ kʼawꞈ, sahˬ boꞈ kʼoeˇ taꞈ bi gaˬ doe jiˇ-euˬ meh.  
15Mawˬdaˬkehˇ-aˬ, paˇ puiˇ hawˇ-eu paˇ pyuˇ keuˬ taˬ-euˬ sahˬ paˬ sahˬ ma deuˬ 
dm-eu pehˇ kʼahˬ dm-awˇ, shawˇ jehˆ ni gʼeh-eu saˬ paˇ neh guꞈ taˬ-euˬ neˇ tseuˆ ni 
gʼeh-eu pehˇ kʼahˬ pehˇ mahˇ dm daˆ-awˇ, muiˬ dui jaˬ dui dui-eu shuiˇ uˬ kʼoˆ kʼoˆ-
awˇ, sahˬ paˬ-euˬ nymˇ-ahˇ neh doˆ-iˇ ngeh, Suˇsaˬ meuˬ-euˬ gaˇ ma doe ni laˬ kʼaˬ 
cehˇ-awˇ guˇ-eu lawꞈ lawꞈ-ehˇ jaˆ-eu meh.  
16Aˇ yamˬ kʼoeˇ yamˬ-aˬ, Yuˇdaˆ tsawˇ haˬ gʼaˇ duˬ laˬ kʼaˬ cehˇ-awˇ nui saˇ za-eu uˬ 
taꞈ, byawˬ dui dui-awˇ nui kʼahˇ shiˇ dui dui-eu, gʼaˬ leˇ-euˬ aˇ yamˬ pyeuꞈ-eu meh.  
17Sahˬ paˬ-euˬ dawˬ kʼaˇ gaˬ keuˆ-iˇ-euˬ meuˬ yawˬ meuˬ na luꞈ laꞈ kʼoeˇ, Yuˇdaˆ 
tsawˇ haˬ deuˬ dzaˬ byawˬ dawˇ byawˬ byawˬ-awˇ nah lah lah-euˬ meh. Aˬ cawˬ 
tsawˇ jeuˬ gʼawˬ mya ni Yuˇdaˆ tsawˇ haˬ-ahˇ guˆ laˇ-awˇ, Yuˇdaˆ tsawˇ jeuˬ geuꞈ-euˬ 
meh.  

Iˇsaˬtaˆ 9 

Yuˇdaˆ tsawˇ haˬ deuˬ aˬ cawˬ-ahˇ sehꞈ-euˬ 

1Sahˬ paˬ neh miˇ kʼahˬ-ahˇ bi siˬ bi gaˬ taˬ-euˬ dawˬ byah laˇ-eu aˇ nah hawˇ-eu, 
Yuˇdaˆ tsawˇ haˬ-ahˇ muiˇ-eu tsawˇ haˬ deuˬ Yuˇdaˆ tsawˇ jeuˬ-ahˇ zuiˆ gʼaˬ ma lehˇ 
noeˬ tmˬ taˬ-euˬ aˇ nah pyeuꞈ-eu, Aˬdaˬlaˬ ba la tseˇ smˬ nah keuˆ laˇ-euˬ meh. Ehˇ 
kʼawꞈ, Yuˇdaˆ tsawˇ haˬ deuˬ neh aˬ yawꞈ maꞈ-ahˇ muiˇ-eu tsawˇ haˬ kʼoeˇ deuˬ-ahˇ, 
tahˬ poˆ-ehˇ paˇ bi gʼaˬ leˇ-euˬ meh.  
2Sahˬ paˬ Dzeuˬsehˆ-euˬ miˇ kʼahˬ laꞈ kʼoeˇ kʼaˇ jaˆ-eu Yuˇdaˆ tsawˇ haˬ-euˬ meuˬ 
deuˬ laꞈ kʼoeˇ, Yuˇdaˆ tsawˇ haˬ deuˬ uiˬ leˇ-awˇ, aˬ yawꞈ maꞈ-ahˇ sehꞈ laˇ-eu tsawˇ 
haˬ deuˬ-ahˇ deuˆ-eu lehˇ lehˬ hmˬ taˬ-euˬ meh. Yawˬ gaˇ na luꞈ aˬ cawˬ aˬ yawꞈ 
maꞈ-ahˇ guˆ-awˇ, tiˬ gʼaˬ-iˬ maˬ yawꞈ daˬ leˇ peuˬ-a.  
3Miˇ kʼahˬ yawˬ kʼahˬ na luꞈ laꞈ kʼoeˇ kʼaˇ jawˇ-eu sahˬ paˬ sahˬ ma geuꞈ-eu deuˬ 
maˬ ehˇ, sahˬ paˬ-euˬ gaˇ mˇ-eu deuˬ maˬ ehˇ, yaw huiˬ yaw mahˇ deuˬ maˬ ehˇ, 
dawˬ tawˆ luꞈ Mawˬdaˬkehˇ-ahˇ guˆ-eu miˇ neh, Yuˇdaˆ tsawˇ haˬ deuˬ-ahˇ caw ba 
nehˬ-euˬ meh.  
4Mawˬdaˬkehˇ-aˬ, sahˬ paˬ-euˬ nymˇ laꞈ kʼoeˇ baoˬ ahˇ-eu tsawˇ haˬ tiˬ gʼaˬ pyeuꞈ 
laˇ taˬ-awˇ, tiˬ nah saˇ-iˬ tiˬ nah aˬ yawꞈ-euˬ baoˬ huiˬ laˇ luꞈ-eu gaˇ kawˆ, miˇ kʼahˬ 
doe ni siˬ byah gaˬ byah taˬ-euˬ meh.  
5Kʼoeˇ miˇ neh, Yuˇdaˆ tsawˇ haˬ deuˬ, aˬ yawꞈ maꞈ-ahˇ muiˇ-eu tsawˇ haˬ deuˬ-ahˇ 
kʼaˇ jahˇ mawꞈ-eu jeˬ jahˇ nehˬ nya-eu meh. Aˬ yawꞈ maꞈ mi cehˇ yuˇ-awˇ, muiˇ-eu 
deuˬ-ahˇ sehꞈ-euˬ meh.  
6Aˬ cawˬ naˆ maˬ tseˇ huiˬ dzehˬ-eu meuˬ meuˬ ma pyeuꞈ-eu Suˇsaˬ meuˬ-ahˇ, 
Yuˇdaˆ tsawˇ haˬ deuˬ neh aˬ cawˬ tsawˇ jeuˬ ngaˬ yaˇ gʼaˬ sehꞈ-euˬ meh.  
7-10Aˬ yawꞈ maꞈ neh sehꞈ-euˬ deuˬ laꞈ kʼoeˇ, Haˬmeˬdaˬtaˬ-euˬ aˬ li pyeuꞈ-eu aˬ 
yawꞈ maꞈ-ahˇ muiˇ-eu Haˬmaˬ-euˬ aˬ li tseˇ gʼaˬ ahˇ-eu meh. Aˬ yawꞈ maꞈ-aˬ, 
Paˬshaˬdaˬtaˬ, Daˬlaˬpoˬ, Aˬsaˇpaˬdaˇ, Pawˇlaˬdaˇ, Aˬdaˬliˇyaˆ, Aˬliˇdaˬdaˇ, 

Paˬmaˆshaˬtaˬ, Aˬliˇsaiˇ, Aˬliˇdaiˇ hawˇ-eu Baiˬzaˬdaˬ heu deuˬ meh. Yuˇdaˆ tsawˇ 
haˬ deuˬ kʼoeˇ loꞈ-ehˇ tsawˇ haˬ sehꞈ-euˬ kʼawꞈ, myawˬ maˬ yuˇ geuꞈ nehˬ-a.  
11Aˬ yawꞈ ngeh nah-ahˇ neh, Suˇsaˬ meuˬ laꞈ kʼoeˇ tsawˇ haˬ aˇ myaˆ gʼaˬ sehꞈ-euˬ 
gaˇ kawˆ sahˬ paˬ-ahˇ gaˬ keuˆ leˇ-euˬ meh.  
12Sahˬ paˬ miˬ zaˬ Iˇsaˬtaˆ-ahˇ sahˬ paˬ ehˇ nehˬ-eu, “Suˇsaˬ meuˬ laꞈ kʼoeˇ tehꞈ-ehˇ 
Yuˇdaˆ tsawˇ haˬ deuˬ neh sehꞈ-euˬ tsawˇ haˬ deuˬ Haˬmaˬ-euˬ aˬ li tseˇ li ahˇ leˇ-
ehˇ ngaˬ yaˇ gʼaˬ byah laˇ taˬ-euˬ meh. Nui paw nui gaˇ aˇ myaˆ gʼaˬ sehꞈ-euˬ maˬ 
paˇ ehˇ nya ngaˇ. Nymˬ-mˇ nawˇ aˬ jeˬ paˇ mawꞈ te. Nawˇ kʼaˇ mawꞈ-eu jeˬ za tehꞈ-
a. Nawˇ aˬ jeˬ mawꞈ-eu nya lehˇ ehˇ-awˬ. Nawˇ kʼaˇ geuꞈ mawꞈ-eu jeˬ ngaˇ biꞈ ma.” 
13Iˇsaˬtaˆ ehˇ-eu, “Sahˬ paˬ-oˇ, nawˇ nui ma tsaˬ naˇ, Yuˇdaˆ tsawˇ haˬ deuˬ iˬ nah 
mˇ-euˬ loꞈ-ehˇ ni shawˬ nah paˇ bi mˇ poˆ-eu a kawˬ-aˬ biꞈ nehˬ-awˬ. Kʼoeˇ naˇ, 
Haˬmaˬ-euˬ aˬ li kʼoeˇ tseˇ gʼaˬ-ahˇ tsawˇ haˬ paꞈ gʼeu sehꞈ-eu kʼawˇ zeuˇ-ahˇ bi paꞈ 
gʼeu-awˬ lehˇ dawˬ biꞈ-awˬ.” 
14Iˇsaˬtaˆ neh ehˇ-euˬ loꞈ-ehˇ bi jahˇ-eu gʼaˇ duˬ sahˬ paˬ dawˬ biꞈ-awˇ, Suˇsaˬ meuˬ 
doe ni bi tsaꞈ gaˬ doe-iˇ-euˬ meh. Haˬmaˬ-euˬ aˬ li kʼoeˇ tseˇ gʼaˬ-euˬ gʼawˇ mawˇ-
ahˇ kʼawꞈ, tsawˇ haˬ dawˬ tawˆ luꞈ mawˇ gaˇ byaˬ taˬ-euˬ meh.  
15Aˬdaˬlaˇ ba la tseˇ oeˬ nah-ahˇ Suˇsaˬ meuˬ-ahˇ jawˇ-eu Yuˇdaˆ tsawˇ haˬ deuˬ tiˬ 
gaˇ uiˬ leˇ-awˇ, meuˬ laꞈ kʼoeˇ tsawˇ haˬ smˬ yaˇ gʼaˬ paˇ sehꞈ-euˬ meh. Ehˇ kʼawꞈ, aˬ 
yawꞈ maꞈ myawˬ maˬ yuˇ geuꞈ nehˬ-a.  
16Miˇ kʼahˬ nui deuˬ doe ni jawˇ-eu Yuˇdaˆ tsawˇ haˬ deuˬ kʼawꞈ, aˇ muˇ muˇ leˇ muˇ 
leˇ-ehˇ, aˬ cawˬ tsawˇ jeuˬ neh maˬ bi sehꞈ-eu gʼaˇ duˬ lehˬ hmˬ taˬ-euˬ meh. Tsawˇ 
haˬ shiꞈ muiˇ ngaˬ heˇ gʼaˬ-ahˇ sehꞈ-eu laꞈ kʼoeˇ, aˬ cawˬ tsawˇ jeuˬ neh aˬ yawꞈ 
maꞈ-ahˇ maˬ bi sehꞈ ni aˬ yawꞈ maꞈ laˆ dzeuˇ-euˬ meh. Aˬ yawꞈ maꞈ tsawˇ haˬ kʼoeˇ 
loꞈ-ehˇ sehꞈ kʼawꞈ, myawˬ gahˬ maˬ yuˇ geuꞈ-a.  
17Aˬdaˬlaˬ ba la tseˇ smˬ nah ngeh nah-ahˇ, aˬ yawꞈ maꞈ kʼoeˇ loꞈ-ehˇ jahˇ-euˬ meh. 
Tseˇ oeˬ nah tiˬ nah keuˆ laˇ ngeh, aˬ yawꞈ maꞈ tsawˇ haˬ maˬ paˇ sehꞈ ni, byawˬ 
gʼa-awˇ nah lah lah-euˬ meh.  
18Suˇsaˬ meuˬ-ahˇ jawˇ-eu Yuˇdaˆ tsawˇ haˬ deuˬ-aˬ, tseˇ ngaˬ nah ngeh nah-ahˇ 
hawˇ-eu nah lah lah-euˬ meh. Aˬ jeˬ miˇ neh ehˇ naˇ, tseˇ smˬ nah hawˇ-eu tseˇ oeˬ 
nah-ahˇ, aˬ yawꞈ maꞈ-ahˇ muiˇ-eu deuˬ-ahˇ aˬ yawꞈ ma ꞈsehꞈ-awˇ, tseˇ ngaˬ nah 
ngeh nah hawˇ-eu maˬ sehꞈ ni naˬ-euˬ meh.  
19Kʼoeˇ miˇ neh, meuˬ yaw nyiˇ deuˬ-ahˇ jawˇ-eu Yuˇdaˆ tsawˇ haˬ deuˬ-aˬ, Aˬdaˬlaˬ 
ba la tseˇ oeˬ nah tiˬ nah-ahˇ laˬ kʼaˬ cehˇ-awˇ lah-eu daw-eu aˇ nah lehˇ sawˇ taˬ-
awˇ, dzaˬ byawˬ dawˇ byawˬ byawˬ-awˇ, tiˬ gʼaˬ tiˇ gʼaˬ dzaˬ dzaˬ dawˇ dawˇ laꞈ 
sawˬ biꞈ-euˬ meh.  

Puˬlmˬ bawˬ-iˬ 

20-21Pyeuꞈ laˇ-euˬ gaˇ kawˆ kʼoeˇ deuˬ dawˬ tawˆ luꞈ-ahˇ Mawˬdaˬkehˇ boꞈ ahˇ taˬ-
awˇ, yawˬ kʼoꞈ na luꞈ Aˬdaˬlaˬ ba la tseˇ oeˬ nah hawˇ-eu tseˇ ngaˬ nah-ahˇ lah-eu 
daw-eu gʼaˇ duˬ, sahˬ paˬ Dzeuˬsehˆ uˆ lahˇ-eu miˇ kʼahˬ doe ni kʼaˇ jawˇ-eu Yuˇdaˆ 
tsawˇ haˬ deuˬ-ahˇ sahˬ boꞈ boꞈ ahˇ nehˬ-euˬ meh.  

22Aˇ nah kʼoeˇ nyiˬ nah-ahˇ Yuˇdaˆ tsawˇ haˬ deuˬ aˬ yawꞈ maꞈ-ahˇ muiˇ-eu deuˬ-euˬ 
laꞈ-ahˇ neh ya buˬ ya law-iˇ-awˇ, ba la kʼoeˇ siˬ laꞈ kʼoeˇ noeˬ shaˬ noeˬ zahˬ-eu aˇ 
yamˬ kʼoeˇ yamˬ, laˬ kʼaˬ cehˇ nui saˇ za-eu aˇ yamˬ pyeuꞈ laˇ-euˬ meh. Aˇ nah kʼoeˇ 
nyiˬ nah-ahˇ bawˬ-iˬ gʼeh-awˇ dzaˬ taꞈ dawˇ taꞈ-eu laꞈ kʼoeˇ, tiˬ gʼaˬ tiˇ gʼaˬ dzaˬ dzaˬ 
dawˇ dawˇ laꞈ sawˬ biꞈ taꞈ-awˇ, shaˬ-eu zahˬ-eu tsawˇ haˬ deuˬ-ahˇ caw ba nehˬ-
awˬ lehˇ Yuˇdaˆ tsawˇ haˬ deuˬ-ahˇ ehˇ nehˬ-euˬ meh.  
23Mawˬdaˬkehˇ neh kʼoeˇ loꞈ-ehˇ mehˬ nehˬ tsoˆ nehˬ-euˬ dawˬ-ahˇ Yuˇdaˆ tsawˇ 
haˬ deuˬ caw teh-awˇ mˇ-eu laꞈ kʼoeˇ, aˬ yawꞈ kʼoꞈ yawꞈ aˇ yamˬ kʼoeˇ yamˬ-ahˇ 
bawˬ-iˬ gʼeh-eu zahˇ sahˇ kʼoꞈ pyeuꞈ doˆ laˇ-euˬ meh.  
24Aˬgaˆ aˇ jeuˬ Haˬmeˬdaˬtaˬ-euˬ aˬ li pyeuꞈ-eu Yuˇdaˆ tsawˇ haˬ-ahˇ muiˇ-eu 
Haˬmaˬ gʼaˬ Puˬlmˬ lehˇ kuˇ-eu mehˇ beuˬ-eu laꞈ kʼoeˇ, Yuˇdaˆ tsawˇ haˬ deuˬ-ahˇ 
sehꞈ-eu aˇ nah tseˇ-euˬ meh. Yuˇdaˆ tsawˇ haˬ deuˬ-ahˇ sehꞈ byoˆ jiˇ-eu lehˇ aˬ yawˬ 
lehˬ hmˬ-euˬ meh.  
25Ehˇ kʼawꞈ, Iˇsaˬtaˆ gʼaˬ sahˬ paˬ jawˇ gaˇ le ngeh, sahˬ paˬ dawˬ biꞈ-awˇ sahˬ boꞈ bi 
pyehˬ gʼeh-eu laꞈ kʼoeˇ, Haˬmaˬ neh Yuˇdaˆ tsawˇ haˬ deuˬ-ahˇ jahˇ coeˬ nehˬ-eu 
lehˇ lehˬ hmˬ taˬ-euˬ jeˬ, Haˬmaˬ-euˬ uˬ duˬ-ahˇ paˇ bi keuˆ le-euˬ meh.  
26Kʼoeˇ miˇ neh, lah-eu daw-eu aˇ nah kʼoeˇ nyiˬ nah-ahˇ Puˬlmˬ lehˇ kuˇ-eu meh. 
Mawˬdaˬkehˇ neh boꞈ-euˬ sahˬ boꞈ kʼoeˇ taꞈ hawˇ-eu aˬ yawꞈ maꞈ kʼoeˇ taˆ keuˆ le-
euˬ yawˬ jeˬ na luꞈ baˬ da neh,  
27Yuˇdaˆ tsawˇ haˬ deuˬ yawˬ ha-euˬ gʼaˇ duˬ maˬ ehˇ, zaˬ deuˬ uˆ deuˬ-euˬ ziˇ gʼaˇ 
duˬ maˬ ehˇ, Yuˇdaˆ tsawˇ haˬ kʼaˇ pyeuꞈ laˇ-euˬ aˬ cawˬ tsawˇ jeuˬ deuˬ gʼaˇ duˬ maˬ 
ehˇ, aˬ yawꞈ kʼoꞈ yawꞈ aˇ nah kʼoeˇ nyiˬ nah keuˆ laˇ ngeh, aˇ yamˬ tsaˬ tsaˬ ni 
Mawˬdaˬkehˇ neh mehˬ taˬ tsoˆ taˬ-euˬ loꞈ-ehˇ lah-eu daw-eu gʼaˇ duˬ, zahˇ sahˇ 
kʼoꞈ taˬ-euˬ meh.  
28Aˬ kaˇ keuˆ le-eu ziˇ yawˬ ziˇ na luꞈ laꞈ kʼoeˇ, Yuˇdaˆ tsawˇ haˬ nymˇ jiˇ yawˬ jiˇ na 
luꞈ, miˇ kʼahˬ aˬ geu kʼahˬ hawˇ-eu meuˬ aˬ geu meuˬ-ahˇ jawˇ-eu maˬ kaˬ, Puˬlmˬ 
bawˬ-iˬ gʼeh-eu aˇ nah kʼoeˇ nyiˬ nah-ahˇ aˬ myah luꞈ ya noeˬ keuˆ meh lehˇ, zahˇ 
sahˇ kʼoꞈ taˬ-euˬ meh.  
29Aˬbiˇheˬlaˆ-euˬ aˬ buˇ pyeuꞈ-eu sahˬ paˬ miˬ zaˬ Iˇsaˬtaˆ gʼaˬ kʼawꞈ, Mawˬdaˬkehˇ 
nehˬ-ehˇ tiˬ kawˆ loꞈ-ehˇ, yaw beh Mawˬdaˬkehˇ neh boꞈ taˬ-euˬ Puˬlmˬ bawˬ-iˬ gaˇ 
kawˆ sahˬ boꞈ kʼoeˇ taꞈ-ahˇ, aˬ yawꞈ-euˬ baoˬ dawˬ tawˆ luꞈ zmˬ-awˇ tiˬ poˆ paˇ boꞈ 
tehˬ-euˬ meh.  
30Sahˬ boꞈ kʼoeˇ taꞈ-aˬ, Yuˇdaˆ tsawˇ haˬ dawˬ tawˆ luꞈ-ahˇ boꞈ nehˬ-euˬ sahˬ boꞈ tiˬ 
taꞈ pyeuꞈ-awˇ, sahˬ paˬ Dzeuˬsehˆ uˆ lahˇ-eu miˇ kʼahˬ tiˬ yaˇ nyiˬ tseˇ shiꞈ kʼahˬ luꞈ-
ahˇ pyehˬ byah gʼeh-euˬ meh. Sahˬ boꞈ kʼoeˇ taꞈ laꞈ kʼoeˇ nui saˇ oꞈ-eu jeˬ Yuˇdaˆ 
tsawˇ haˬ deuˬ kʼoeˇ taˆ keuˆ le luꞈ-uˇ lehˇ boꞈ taˬ-euˬ meh.  
31Kʼoeˇ uˬ taꞈ, aˬ yawꞈ maꞈ neh zahˇ sahˇ kʼoꞈ taˬ taˬ-euˬ, maˬ dzaˬ maˬ dawˇ ni ya 
lah ya daw-eu aˇ yamˬ hawˇ-eu tsawˇ ngoeˇ ya ngoeˇ-eu aˇ yamˬ baw-eu loꞈ-ehˇ, 
Puˬlmˬ bawˬ-iˬ gʼeh-eu aˇ nah kʼoeˇ nyiˬ nah-ahˇ, aˬ yawꞈ maꞈ hawˇ-eu aˬ kaˇ aˬ 
yawꞈ maꞈ-euˬ zaˬ deuˬ uˆ deuˬ aˇ yamˬ tsaˬ ni ya lah ya daw-eu gʼaˇ duˬ mehˬ taˬ 

tsoˆ taˬ-euˬ meh. Mawˬdaˬkehˇ hawˇ-eu sahˬ paˬ miˬ zaˬ Iˇsaˬtaˆ neh kʼoeˇ loꞈ-ehˇ 
mehˬ taˬ tsoˆ taˬ-euˬ jeˬ pyeuꞈ-eu meh. 
32Puˬlmˬ bawˬ-iˬ zahˇ sahˇ kʼoꞈ-ahˇ taꞈ leˇ-awˇ, Iˇsaˬtaˆ neh ziꞈ dah ni mehˬ tsaˬ tsoˆ 
yaꞈ-euˬ gaˇ kawˆ, sahˬ boꞈ laꞈ kʼoeˇ boꞈ ahˇ taˬ-euˬ meh.  

Iˇsaˬtaˆ 10 

Dzeuˬsehˆ hawˇ-eu Mawˬdaˬkehˇ neh mˇ yaꞈ-euˬ huiˬ-eu gaˇ deuˬ 

1Sahˬ paˬ Dzeuˬsehˆ-aˬ, aˬ yawꞈ-euˬ miˇ kʼahˬ kʼahˬ ma laꞈ kʼoeˇ, iˬ ma laˆ shaˆ lawˇ 
deh-ahˇ jawˇ-eu deuˬ-ahˇ maˬ ehˇ, dahˇ taˆ jawˇ-eu deuˬ-ahˇ maˬ ehˇ, myawˬ kʼaˆ bi 
mˇ-euˬ meh.  
2Aˬ yawꞈ neh mˇ-euˬ huiˬ dui dui-eu gaˇ deuˬ hawˇ-eu zahˬ leˇ paˬ-ehˇ gʼeh-eu gaˇ 
deuˬ maˬ ehˇ, Mawˬdaˬkehˇ-ahˇ huiˬ-eu aˇ tiˆ-ahˇ yuˇ daˆ nehˬ-awˇ gaˇ bi mˇ-euˬ gaˇ 
kawˆ aˇ dahˬ beh gaˇ neh aˇ saˬ saˬ gaˇ keuˆ ni maˬ ehˇ, Paˇshaˇ sahˬ paˬ deuˬ hawˇ-
eu Miˇdiˬyaˬ sahˬ paˬ deuˬ gaˇ kawˆ boꞈ taˬ-euˬ sahˬ boꞈ laꞈ kʼoeˇ boꞈ ahˇ taˬ-euˬ 
meh.  
3Yuˇdaˆ tsawˇ haˬ Mawˬdaˬkehˇ-aˬ, sahˬ paˬ Dzeuˬsehˆ-euˬ laꞈ oˆ teˬ ni gʼeh-eu gʼaˬ 
pyeuꞈ-eu meh. Yuˇdaˆ tsawˇ haˬ deuˬ aˬ yawꞈ-ahˇ nui kʼahˇ shiˇ-awˇ, taˬ huiˬ taˬ 
mahˇ-euˬ meh. Aˬ yawꞈ-euˬ tsawˇ jeuˬ gʼaˇ duˬ gaˇ dahˇ tsoeˬ-eu muiˬ-eu gaˇ deuˬ 
aˬ yawꞈ mˇ-awˇ, aˬ yawꞈ maꞈ-euˬ zaˬ deuˬ uˆ deuˬ dawˬ tawˆ luꞈ kʼoeˇ taˆ, nui saˇ oꞈ-
eu jeˬ aˬ yawꞈ mˇ yaꞈ-euˬ meh.  

Yawˇbaˆ 

Yawˇbaˆ 1 

Yawˇbaˆ-ahˇ nehꞈ Saˬdaˬ lawˬ haw-euˬ 

1Uˇzaˆ miˇ kʼahˬ laꞈ kʼoeˇ Yawˇbaˆ lehˇ myahˇ-euˬ tsawˇ haˬ tiˬ gʼaˬ jawˇ-eu meh. Aˬ 
yawꞈ-aˬ, Miˬyehˇ-ahˇ saˇ jaˇ ziꞈ-eu laꞈ kʼoeˇ uˬ duˬ tahˬ-eu meh. Yaw lehˬ jeˬ maˬ mˇ 
ni yahˇ yahˇ-ehˇ dehꞈ luꞈ-eu muiˬ-eu jaˬ-eu tsawˇ haˬ tiˬ gʼaˬ kʼawꞈ pyeuꞈ-eu meh.  
2Aˬ yawꞈ-aˬ, aˬ li shiꞈ li jawˇ-awˇ, aˬ buˇ smˬ buˇ jawˇ-eu meh.  
3Yawˇ shiꞈ heˇ mawˇ, law taw smˬ heˇ mawˇ, mawˇ neˇ ngaˬ yaˇ gu hawˇ-eu, mahˬ 
tahˬ laˆ ngaˬ yaˇ mawˇ jawˇ-eu meh. Aˬ yawꞈ-aˬ, zaˬ kʼaˆ kʼawꞈ gʼawˬ mya ni jawˇ-
awˇ, nahˇ ma doˆ kʼehˬ paw coeˇ-ahˇ aˬ cawˬ naˆ maˬ tseˇ smˇ muiˬ muiˬ-eu gʼaˬ 
pyeuꞈ-eu meh.  
4Yawˇbaˆ-euˬ aˬ li deuˬ-aˬ, tiˬ gʼaˬ tiˬ poˆ tiˬ poˆ-ehˇ, yawˬ ha-euˬ nymˇ laꞈ kʼoeˇ 
dawˬ tawˆ luꞈ-ahˇ hawˬ byawˇ lawˇ-awˇ, aˬ yawꞈ maꞈ-euˬ dmˇ ma deuˬ-ahˇ kʼawꞈ 
kuˇ-awˇ bi dzaˬ bi dawˇ-eu meh.  
5Dzaˬ byawˇ kʼaˇ lawˇ ngeh, yawˬ shawˬ yawˬ uˬ shawˬ yaw naꞈ-ehˇ Yawˇbaˆ tuˇ-
awˇ, aˬ yawꞈ-euˬ zaˬ aˬ yawꞈ gʼaˬ yawꞈ gʼaˇ duˬ lawˇ-eu shehˇ-eu jeˬ mˇ-awˇ, shawˇ 
nehˬ-eu meh. Aˬ yawꞈ-euˬ zaˬ tiˬ gʼaˬ na maˬ noeˬ maˬ duˇ-ehˇ Miˬyehˇ-ahˇ mˇ bahˬ-
euˬ baw le lehˇ aˬ yawꞈ kʼahˬ lahˇ-eu baˬ da neh, kʼoeˇ loꞈ-ehˇ mˇ-euˬ meh.  
6Mˬ taˆ gʼaˬ kʼehˇ deuˬ Sahˬpaˬ Miˬyehˇ jawˇ gaˇ ya uiˬ laˇ-eu aˇ nah keuˆ laˇ ngeh, 
nehꞈ Saˬdaˬ gʼaˬ kʼawꞈ laˇ taˬ-euˬ meh.  
7“Nawˇ aˬ jeˬ mˇ mˇ-ehˇ jawˇ luꞈ te lehˇ” Saˬdaˬ-ahˇ Sahˬpaˬ Miˬyehˇ naˇ haˬ ngeh, 
“Miˇ tsaˬ tahˬ kʼawˇ doe ni cah cah-ehˇ jawˇ luꞈ-eu ma lehˇ” Saˬdaˬ ehˇ-eu meh.  
8Sahˬpaˬ Miˬyehˇ ehˇ-eu, “Ngaˬ-euˬ zaˬ kʼaˆ Yawˇbaˆ-ahˇ nawˇ siˬ nya ma loˇ. Aˬ 
yawꞈ loꞈ-ehˇ saˇ jaˇ ziꞈ-eu muiˬ-eu jaˬ-eu tsawˇ haˬ miˇ tsaˬ kʼoeˇ taˆ tiˬ gʼaˬ-iˬ maˬ 
jawˇ-a. Aˬ yawꞈ ngaˬ-ahˇ uˬ duˬ tahˬ-awˇ, yaw lehˬ yaw ca jeˬ maˬ ya mˇ ni yahˇ dui 
dui-eu laꞈ kʼoeˇ dehꞈ luꞈ meh.” 
9Saˬdaˬ ehˇ-eu, “Aˬ yawꞈ-ahˇ muiˬ leˇ duˬ maˬ jaˆ naˇ Yawˇbaˆ nawˬ-ahˇ uˬ duˬ tahˬ 
tehꞈ-a loˇ.  
10Aˬ yawꞈ-ahˇ maˬ ehˇ, aˬ yawꞈ-euˬ nymˇ jiˇ-ahˇ maˬ ehˇ, aˬ yawꞈ kʼaˇ jaˆ-eu yawˬ jeˬ 
na luꞈ-ahˇ maˬ ehˇ, nawˇ yaw muiˬ paˬ-ehˇ haw piˇ nehˬ-euˬ meh. Aˬ yawꞈ kʼaˇ mˇ 
kʼaˇ shaˇ-eu yawˬ jeˬ na luꞈ laꞈ kʼoeˇ nawˇ guiˬ lahˬ biꞈ-awˇ, miˇ kʼahˬ kʼoeˇ kʼahˬ tiˬ 
byah ni jawˇ-eu jeˬ zaˬ kʼoeˇ deuˬ aˬ yawꞈ-ahˇ nawˇ biꞈ taˬ-euˬ meh.  
11Ehˇ kʼawꞈ, nymˬ-mˇ aˬ yawꞈ kʼaˇ jaˆ-eu yawˬ jeˬ na luꞈ nawˇ yuˇ kʼoꞈ nehˬ jiˇ law 
nmˇ-aˬ, nawˬ-euˬ myaˆ kʼeh tuˆ ni aˬ yawꞈ nawˬ-ahˇ yaˬ kʼehˇ yaˬ tehꞈ-a.” 
12Saˬdaˬ-ahˇ Sahˬpaˬ Miˬyehˇ ehˇ nehˬ-eu, “Muiˬ tehꞈ-a. Aˬ yawꞈ kʼaˇ jaˆ-eu yawˬ jeˬ 
na luꞈ nawˬ-euˬ aˬ laꞈ laꞈ kʼoeˇ ngaˇ a nehˬ-eu ma. Ehˇ kʼawꞈ, Yawˇbaˆ-euˬ gʼawˇ 
mawˇ-ahˇ laˆ tahˬ laˆ naˇ-eu jeˬ nawˇ maˬ ya mˇ-a.” Kʼoeˇ naˇ, Saˬdaˬ gʼoˆ doˆ-iˇ-euˬ 
meh.  

Yawˇbaˆ-euˬ zaˬ deuˬ hawˇ-eu pyuˇ shuiˇ myawˬ gahˬ deuˬ luˬ-iˇ seˇ-iˇ-euˬ 

13Tiˬ nah-aˬ, Yawˇbaˆ-euˬ zaˬ deuˬ aˬ yawꞈ maꞈ-euˬ aˇ doˆ aˬ yuiꞈ yuiꞈ saˬ gʼaˬ-euˬ 
nymˇ-ahˇ uiˬ leˇ-awˇ dzaˬ luꞈ dawˇ luꞈ-eu meh. 
14Kʼoeˇ ngeh, Yawˇbaˆ jawˇ gaˇ tsawˇ haˬ tiˬ gʼaˬ cehˆ laꞈ-awˇ heu loꞈ-ehˇ tsaꞈ gaˬ laˇ-
euˬ meh. “Nga maꞈ mawˇ neˇ neh deh yaˇ tsehˬ luꞈ-awˇ, mahˬ tahˬ laˆ deuˬ dawˬ 
peh gaˆ dzaꞈ luꞈ-eu meh.  
15Kʼoeˇ ngeh, Saˬbyaˬ tsawˇ jeuˬ tsawˇ haˬ deuˬ ja pyuˬ ni oe doˆ-awˇ, jeˬ zaˬ dawˬ 
tawˆ luꞈ teh geuꞈ gʼeh-euˬ meh. Nawˬ-euˬ zaˬ kʼaˆ dawˬ tawˆ luꞈ aˬ yawꞈ maꞈ neh bi 
sehꞈ jiˇ-awˇ, gaˇ kawˆ heu nawˬ-ahˇ tsaꞈ gaˬ laˇ nya ni ngaˇ tiˬ gʼaˬ dzeuˇ-iˇ-euˬ tehꞈ 
ma.” 
16Tsawˇ haˬ kʼoeˇ gʼaˬ kʼoeˇ loꞈ-ehˇ ehˇ gʼaˬ-eu maˬ dah ni, zaˬ kʼaˆ tiˬ gʼaˬ paˇ cehˆ 
keuˆ laꞈ-awˇ ehˇ-eu, “Yawˇ deuˬ hawˇ-eu yawˇ bo-eu deuˬ dawˬ tawˆ luꞈ tsoꞈ bi deh 
sehꞈ jiˇ-awˇ, gaˇ kawˆ heu nawˬ-ahˇ tsaꞈ gaˬ laˇ nya ni ngaˇ tiˬ gʼaˬ dzeuˇ-iˇ-euˬ tehꞈ 
ma.” 
17Zaˬ kʼaˆ kʼoeˇ gʼaˬ kʼoeˇ loꞈ-ehˇ ehˇ gʼaˬ-eu maˬ dah ni, zaˬ kʼaˆ tiˬ gʼaˬ paˇ cehˆ keuˆ 
laꞈ-awˇ ehˇ-eu, “Kaˬlaˬdehˇ tsawˇ jeuˬ taˆ smˬ taˆ nga maꞈ-ahˇ ceh le-awˇ, law taw 
dawˬ tawˆ luꞈ teh geuꞈ gʼeh-euˬ uˬ taꞈ, nawˬ-euˬ zaˬ kʼaˆ dawˬ tawˆ luꞈ-ahˇ sehꞈ jiˇ-
awˇ, gaˇ kawˆ heu nawˬ-ahˇ tsaꞈ gaˬ laˇ nya ni ngaˇ tiˬ gʼaˬ dzeuˇ-iˇ-euˬ tehꞈ ma.” 
18Zaˬ kʼaˆ kʼoeˇ gʼaˬ kʼoeˇ loꞈ-ehˇ ehˇ gʼaˬ-eu maˬ dah ni, zaˬ kʼaˆ tiˬ gʼaˬ paˇ cehˆ keuˆ 
laꞈ-awˇ ehˇ-eu, “Nawˬ-euˬ zaˬ deuˬ nawˬ li aˬ yuiꞈ yuiꞈ saˬ gʼaˬ-euˬ nymˇ-ahˇ tiˬ 
kawˆ loꞈ-ehˇ dzaˬ taꞈ dawˇ taꞈ luꞈ-eu meh.  
19Kʼoeˇ ngeh, kʼaˇ shuiꞈ deh yaˇ paw neh jaˬ lehˇ lehˇ ma baw gʼeh laꞈ-awˇ, nymˇ 
kʼoeˇ nymˇ baw coˬ-awˇ, aˬ yawꞈ maꞈ dawˬ tawˆ luꞈ shiˇ jiˇ-euˬ meh. Gaˇ kawˆ heu 
nawˬ-ahˇ tsaꞈ gaˬ laˇ nya ni ngaˇ tiˬ gʼaˬ dzeuˇ-iˇ-euˬ tehꞈ ma.” 
20Kʼoeˇ ngeh, Yawˇbaˆ tsawˬ tuˇ laˇ-awˇ, noeˬ shaˬ dui dui-eu laꞈ kʼoeˇ mehˬ tsoeˬ 
cehˬ pyaˬ-euˬ meh. Aˬ yawꞈ uˬ jehˆ jehˆ dzeh-awˇ, miˇ tsaˬ-ahˇ moꞈ tsahˬ-ehˇ yuꞈ-
euˬ meh.  
21Aˬ yawꞈ ehˇ-eu, “Ngaˇ ngaˬ ma-euˬ uˬ maˆ laꞈ kʼoeˇ dehꞈ doˆ le ngeh tiˬ jeˬ-iˬ maˬ 
yuˇ leꞈ-euˬ loꞈ-ehˇ, shiˇ ngeh kʼawꞈ tiˬ jeˬ-iˬ maˬ paˇ yuˇ gʼeh ma. Sahˬpaˬ Miˬyehˇ-
aˬ, biꞈ-eu gʼaˬ pyeuꞈ-eu loꞈ-ehˇ, yuˇ kʼoꞈ-eu gʼaˬ kʼawꞈ pyeuꞈ luꞈ-uˇ. Aˬ yawꞈ-euˬ 
tsawˇ myahˇ-ahˇ ja ceuˬ-eu jeˬ oꞈ luꞈ-uˇ.” 
22Yawˇbaˆ-aˬ, kʼoeˇ naˆ naˆ-ehˇ gʼeh-eu jeˬ aˬ yawꞈ kʼoeˇ taˆ keuˆ le-euˬ kʼawꞈ, 
Miˬyehˇ-ahˇ iˬ baˇ taˬ-eu dawˬ ngehˬ-awˇ iˬ baˇ maˬ mˇ-a.  

Yawˇbaˆ 2 

Yawˇbaˆ-ahˇ Saˬdaˬ tiˬ poˆ paˇ lawˬ haw-euˬ 

1Mˬ taˆ gʼaˬ kʼehˇ deuˬ Sahˬpaˬ Miˬyehˇ mehˬ shi ya uiˬ laˇ-eu aˇ nah tiˬ poˆ paˇ keuˆ 
laˇ ngeh, nehꞈ Saˬdaˬ gʼaˬ kʼawꞈ laˇ taˬ-euˬ meh. 
2“Nawˇ aˬ gaˇ iˇ teˬ” lehˇ Saˬdaˬ-ahˇ Sahˬpaˬ Miˬyehˇ naˇ haˬ ngeh, “Miˇ tsaˬ tahˬ 
kʼawˇ doe ni cah cah-ehˇ jawˇ luꞈ-eu ma” lehˇ Saˬdaˬ ehˇ-eu meh.  
3Sahˬpaˬ Miˬyehˇ ehˇ-eu, “Ngaˬ-eu zaˬ kʼaˆ Yawˇbaˆ gaˇ kawˆ nawˇ shaˇ noeˬ haw 
maˬ loˇ. Aˬ yawꞈ loꞈ-ehˇ saˇ jaˇ ziꞈ-eu muiˬ-eu jaˬ-eu tsawˇ haˬ miˇ tsaˬ kʼoeˇ taˆ tiˬ 

http://pt-br.bibles.org/ahk-AHK/Job/1#Job.1.15!f.1
http://pt-br.bibles.org/ahk-AHK/Job/1#Job.1.17!f.1

gʼaˬ-iˬ maˬ jawˇ-a. Aˬ yawꞈ ngaˬ-ahˇ uˬ duˬ tahˬ-awˇ, yaw lehˬ yaw ca jeˬ maˬ ya mˇ 
ni yahˇ dui dui-eu laꞈ kʼoeˇ dehꞈ luꞈ meh. Aˬ yawꞈ yaw lehˬ tiˬ jeˬ-iˬ maˬ jaˆ gaˇ aˬ 
yawꞈ-ahˇ bi kʼehˬ-iˇ laꞈ lehˇ nawˇ ngaˬ-ahˇ shaˇ-euˬ meh. Ehˇ kʼawꞈ, Yawˇbaˆ-aˬ, 
dzeuˇ laˇ ngeh loꞈ-ehˇ saˇ jaˇ ziꞈ luꞈ meh.” 
4Saˬdaˬ ehˇ-eu, “Tsawˇ haˬ tiˬ gʼaˬ yawˬ ha-euˬ uˬ kʼawˇ ya buˬ-iˇ ni yawˬ jeˬ na luꞈ-
ahˇ byehˇ dzeh coeˇ tehꞈ-a.  
5Ehˇ kʼawꞈ, nymˬ-mˇ nawˇ aˬ yawꞈ-euˬ gʼawˇ mawˇ-ahˇ laˆ tahˬ laˆ naˇ nehˬ law 
nmˇ-aˬ, nawˬ-euˬ myaˆ kʼeh tuˆ ni aˬ yawꞈ nawˬ-ahˇ yaˬ kʼehˇ yaˬ tehꞈ-a.” 
6Kʼoeˇ ngeh, Saˬdaˬ-ahˇ Sahˬpaˬ Miˬyehˇ ehˇ nehˬ-eu, “Muiˬ tehꞈ-a. Nymˬ-mˇ aˬ 
yawꞈ-euˬ gʼawˇ mawˇ nawˬ-euˬ aˬ laꞈ laꞈ kʼoeˇ jaˆ luꞈ-eu miˇ neh, nawˇ jahˇ mawꞈ-
eu loꞈ-ehˇ jahˇ nya tehꞈ-a. Ehˇ kʼawꞈ, aˬ yawꞈ-ahˇ nawˇ maˬ ya laˆ sehꞈ ni yahˇ-awˬ.” 
7Kʼoeˇ naˇ, Saˬdaˬ gʼaˬ, Sahˬpaˬ Miˬyehˇ jawˇ gaˇ neh doˆ-iˇ-awˇ, Yawˇbaˆ-euˬ gʼawˇ 
mawˇ mawˇ lah-ehˇ, aˬ kuiˇ pehˬ zaˬ-ahˇ neh uˬ duˬ-ahˇ doˆ ni maˇ naˇ naˇ byah jiˇ 
ni jahˇ-euˬ meh.  
8Kʼoeˇ ngeh, Yawˇbaˆ kʼaˬ lehˇ lehˇ deh-ahˇ nuiˇ-awˇ, ciˬ cuˇ cuˇ pyehˬ tiˬ hmˬ neh 
maˇ naˇ kʼoeˇ deuˬ-ahˇ yaw dzuiˆ pyaˆ luꞈ-eu meh.  
9Aˬ yawꞈ-euˬ miˬ zaˬ aˬ yawꞈ-ahˇ ehˇ-eu, “Nawˇ iˬ nah keuˆ ni saˇ jaˇ ziꞈ ziꞈ-ehˇ jawˇ 
luꞈ te siˬ loˇ. Nawˬ-euˬ Miˬyehˇ-ahˇ yaˬ kʼehˇ yaˬ-awˇ shiˇ-awˬ tawˇ.” 
10Yawˇbaˆ ehˇ-eu, “Nawˇ tsawˇ uˬ-euˬ dawˬ ngehˬ luꞈ te loˇ. Miˬyehˇ aˬ dui-ahˇ 
muiˬ-eu jeˬ biꞈ laꞈ ngeh aˬ dui ha geuꞈ-euˬ maˬ ngeuˇ loˇ. Shaˬ-eu zahˬ-eu jeˬ bi 
keuˆ le ngeh jawˇ tehꞈ-ehˇ aˬ dui maˬ ha geuꞈ ni byehˇ nya ta loˇ.” Yawˇbaˆ-aˬ, kʼoeˇ 
naˆ naˆ-ehˇ gʼeh-eu jeˬ-ahˇ ya daˬ luꞈ kʼawꞈ, Miˬyehˇ-ahˇ iˬ baˇ taˬ-eu dawˬ tiˬ dawˬ-
iˬ maˬ ngehˬ-a.  

Yawˇbaˆ-euˬ cawˬ deuˬ laˇ-euˬ 

11Yawˇbaˆ-euˬ cawˬ smˇ gʼaˬ-aˬ, Teˬmaˬ meuˬ-ahˇ jawˇ-euˬ Eˇliˇpaˬ, Shuˇaˬ miˇ 
kʼahˬ-ahˇ jawˇ-eu Biˇlaˬdaˇ hawˇ-eu Naˬmaˬ miˇ kʼahˬ-ahˇ jawˇ-eu Zoˇpaˬ meh. 
Yawˇbaˆ shaˬ zahˬ naꞈ dui dui luꞈ-eu gaˇ kawˆ aˬ ha smˇ gʼaˬ ya gaˬ ngeh, iˇ-awˇ gʼaˬ 
biꞈ-iˇ ma lehˇ aˬ yawꞈ maꞈ noeˬ tsehˆ-euˬ meh.  
12Aˬ yawꞈ maꞈ maˬ iˇ keuˆ mi naˆ-ehˇ, ui cuiˆ gaˇ mahˇ kaˬ ngeh neh Yawˇbaˆ-ahˇ ya 
mawˇ-euˬ kʼawꞈ, maˬ haw siˬ nya-a. Yawˇbaˆ-ahˇ haw siˬ ngeh jawˇ, noeˬ shaˬ dui 
dui-eu laꞈ kʼoeˇ mehˬ tsoeˬ cehˬ pyaˬ-awˇ, kʼoeˇ taˆ paw kʼaˬ lehˇ byaˆ byaˆ-ehˇ 
yawˬ ha-euˬ uˬ duˬ-ahˇ byaˆ daˆ-awˇ, guˇ guˇ-ehˇ ngoeˇ-euˬ meh.  
13Kʼoeˇ naˇ, aˬ yawꞈ maꞈ aˬ yawꞈ nehˬ-ehˇ tiˬ kawˆ loꞈ-ehˇ miˇ tsaˬ-ahˇ shiꞈ nah keuˆ 
ni nuiˇ-awˇ, dawˬ maˬ tmˇ ni jawˇ-euˬ meh. Aˬ jeˬ miˇ neh ehˇ naˇ, aˬ yawꞈ shaˬ zahˬ 
naꞈ dui dui gaˇ aˬ yawꞈ maꞈ ya mawˇ duˬ-euˬ meh.  

Yawˇbaˆ 3 

Yawˇbaˆ nui ma cawˆ-eu dawˬ ngehˬ-euˬ 

1Kʼoeˇ naˇ, Yawˇbaˆ dawˬ ngehˬ doˆ laˇ-awˇ, aˬ yawꞈ dehꞈ le-euˬ aˇ nah kʼoeˇ nah-
ahˇ yaˬ kʼehˇ yaˬ-euˬ meh.  
2Yawˇbaˆ ehˇ-eu,  

3“Miˬyehˇ-oˇ, ngaˇ dehꞈ le-euˬ aˇ nah kʼoeˇ nah-ahˇ yaˬ kʼehˇ yaˬ-awˬ. Ngaˇ tsehˆ leˇ-
euˬ, uˬ ciꞈ kʼoeˇ miˇ-ahˇ yaˬ kʼehˇ yaˬ-awˬ.  
4Miˬyehˇ-oˇ, aˇ nah kʼoeˇ nah zahˇ tsui ni bi pyeuꞈ-iˇ-awˬ. Aˇ nah kʼoeˇ nah-ahˇ tiˬ 
jawˇ-iˬ maˬ noeˬ keuˆ ni byehˇ dzeh-awˇ, kʼoeˇ ngeh nah-ahˇ yaw shehꞈ taˬ paˇ bi 
bya law.  
5Aˇ nah kʼoeˇ nah-ahˇ zahˇ dui dui-eu aˇ nah bi pyeuꞈ-awˬ. Mˬ dmˇ neh ciˬ gʼoeˬ-
awˇ, nahˇ ma-ahˇ dehˬ kaˬ-awˬ.  
6Uˬ ciꞈ kʼoeˇ miˇ-ahˇ aˇ kʼoꞈ aˇ la laꞈ kʼoeˇ sawˇ doˆ dzeh-awˇ, tiˬ jawˇ-iˬ maˬ gui ahˇ 
ni bi byehˇ-awˬ.  
7Zaˬ maˬ jawˇ le nya-eu, laˬ kʼaˬ maˬ cehˇ-eu tiˬ miˇ bi pyeuꞈ-awˬ.  
8Byaˆ yahˬ-ahˇ kʼehˇ dzaˬ nya-eu nyiˇ paˬ shaˆ ma deuˬ-ahˇ, aˇ nah kʼoeˇ nah-ahˇ yaˬ 
kʼehˇ yaˬ-awˬ lehˇ ehˇ nehˬ-awˬ.  
9Uˬ ciꞈ kʼoeˇ miˇ-ahˇ shawˬ ga shawˬ miˇ maˬ bi tsehˬ-ehˇ, uˬ bya bya laˇ tsaˬ maˬ siˬ 
ni bi jaˆ-awˬ.  
10Ngaˇ dehꞈ le-awˇ shaˬ zahˬ naꞈ ni jahˇ-euˬ miˇ neh, uˬ ciꞈ kʼoeˇ miˇ-ahˇ yaˬ kʼehˇ 
yaˬ-awˬ.  
11“Ngaˬ ma-euˬ uˬ maˆ laꞈ kʼoeˇ neh shiˇ-euˬ law nmˇ-aˬ gʼaˬ miˇ-a. Maˬ ngeuˇ naˇ 
kʼawꞈ, dehꞈ le-euˬ nehˬ-ehˇ shiˇ-euˬ law nmˇ-aˬ shaw miˇ-a.  
12Aˬ jeˬ miˇ neh ngaˬ ma ngaˬ-ahˇ aˬ yawꞈ-euˬ bawˇ kʼahˇ-ahˇ ciˬ-awˇ, aˬ coeˇ bi 
dawˇ nehˬ laꞈ taˬ.  
13Ngaˇ kʼoeˇ ngeh neh shiˇ dzeuˇ-euˬ law nmˇ-aˬ, nymˬ-mˇ saˇ lehˆ ni ya naˬ luꞈ-awˇ,  
14aˇ hu sahˬ paˬ-euˬ nymˇ deuˬ-ahˇ tsoˆ muiˬ geuꞈ-eu sahˬ paˬ hawˇ-eu uˆ lahˇ-eu 
deuˬ loꞈ-ehˇ ya yuꞈ luꞈ tehꞈ-a.  
15Nymˇ laꞈ kʼoeˇ shuiˇ hawˇ-eu pyuˇ tawˬ byah taˬ-euˬ sahˬ paˬ zaˬ yo deuˬ loꞈ-ehˇ, 
ngaˇ ya yuꞈ luꞈ tehꞈ-a.  
16Maˬ ngeuˇ naˇ, yaw shiˇ-ehˇ dehꞈ doˆ le-euˬ zaˬ tiˬ gʼaˬ loꞈ-ehˇ ngaˇ ya yuꞈ luꞈ tehꞈ-
a.  
17Lmˬ bymˇ-ahˇ le keuˆ ngeh haiˬ-eu tsawˇ haˬ deuˬ yaw haiˬ jeˬ maˬ paˇ mˇ nya 
meh. Gʼaˬ doeˇ mˇ doeˇ-euˬ tsawˇ haˬ deuˬ kʼoeˇ gaˇ gʼaˬ naˬ ya naˬ-eu meh.  
18Tawˬ-ahˇ uˇ-euˬ tsawˇ haˬ deuˬ kʼawꞈ, dehˬ-eu guˇ-eu teˇ saˇ-ahˇ maˬ paˇ ya gaˬ-
ehˇ, coꞈ ngehˇ ni ya jawˇ-eu meh.  
19Smˇ muiˬ zaˬ coeˬ maˬ ehˇ ni, yawˬ gʼaˬ na luꞈ kʼoeˇ gaˇ jawˇ-awˇ zaˬ kʼaˆ kʼawꞈ 
buˬ-iˇ law-iˇ-eu meh.  
20“Aˬ jeˬ miˇ neh tsawˇ haˬ zaˬ-ahˇ shaˬ zahˬ naꞈ naꞈ-ehˇ bi dehꞈ ta. Aˬ jeˬ miˇ neh 
noeˬ shaˬ luꞈ-eu deuˬ-ahˇ yaw shehꞈ bya nehˬ ta.  
21Shiˇ-eu jeˬ-ahˇ aˬ yawꞈ maꞈ loꞈ luꞈ kʼawꞈ, tiˬ jawˇ-iˬ keuˆ le-eu maˬ baw-a. Pyuˇ 
shuiˇ naˆ maˬ tseˇ lmˬ bymˇ-ahˇ aˬ yawꞈ maꞈ gaˬ-eu meh.  
22Shiˇ gʼaˬ-awˇ maˬ bi duˬ pahˬ dzeuˇ kʼoeˇ keuˆ ni, aˬ yawꞈ maꞈ laˬ kʼaˬ maˬ cehˇ-a.  

http://pt-br.bibles.org/ahk-AHK/Job/3#Job.3.8!f.1

23Aˬ yawꞈ maꞈ-euˬ aˇ nah aˇ yamˬ-ahˇ Miˬyehˇ dehˬ kaˬ taˬ-awˇ, yawˬ pyawˬ na luꞈ-
ahˇ ciˬ gʼoeˬ taˬ-euˬ meh.  
24Dzaˬ-eu dah zaˇ ngoeˇ-eu oꞈ-awˇ, ngoeˇ taˬ-euˬ maˬ baw miˇ-a.  
25Ngaˬ neh guˆ-euˬ jeˬ keuˆ le-awˇ, kʼahˬ lahˇ-euˬ jeˬ teuˇ le-euˬ nya.  
26Nui saˇ maˬ za, jawˇ naˬ maˬ oꞈ. shaˬ zahˬ yaw li maˬ mawˇ miˇ-a.” 

Yawˇbaˆ 4 

DAWˬ JA JA-EUˬ YAW BEH DEUˆ 
(4.1—14.22) 

1Kʼoeˇ naˇ, Teˬmaˬ meuˬ-ahˇ jawˇ-eu Eˇliˇpaˬ gʼaˬ ehˇ-eu,  
2“Yawˇbaˆ-oˇ, ngaˇ dawˬ ngehˬ gaˇ, nawˇ maˬ naˇ haˬ nahˇ-eu maˬ siˬ. Ehˇ kʼawꞈ, 
ngaˇ dawˬ maˬ ngehˬ-ehˇ, maˬ paˇ dzahˬ tehˬ coeˇ miˇ-a.  
3Tsawˇ haˬ gʼawˬ mya gʼaˬ-ahˇ nawˇ mehˬ nehˬ tsoˆ nehˬ haw-awˇ, gʼaˬ byehˆ 
byehˆ-eu deuˬ-ahˇ gʼaˬ biꞈ haw-euˬ meh.  
4Tsawˇ haˬ tiˬ gʼaˬ na sahˬ tiꞈ tiꞈ-eu miˇ neh, gʼaˬ byehˆ byehˆ-awˇ gʼaˬ doeˇ doeˇ 
ngeh, nawˬ-euˬ dawˬ gaˬ-awˇ gʼaˬ ahˇ-eu laꞈ kʼoeˇ yawꞈ ziꞈ nya-eu meh.  
5Nymˬ-mˇ poˆ jawˇ nawˇ gʼaˬ shaˬ-eu zahˬ-eu jeˬ ya tahˬ puˬ-awˇ, nawˇ maˬ daˬ 
coeˇ gaˇ duˇ-eu meh.  
6Miˬyehˇ-ahˇ nawˇ uˬ duˬ tahˬ-awˇ, iˬ baˇ maˬ mˇ ni dehꞈ-euˬ meh. Kʼoeˇ miˇ neh 
nawˇ nui ma kʼaˬ duˬ ni taˬ-awˇ, noeˬ tmˬ-eu jeˬ bi jaˆ-eu tsaˬ meh.  
7Dzeuˇ laˇ-euˬ gaˇ kawˆ-ahˇ paˇ shaˇ noeˬ haw sheˇ. Yaw tsaˬ yaw dawˇ tsawˇ haˬ tiˬ 
gʼaˬ na, shaˬ-eu zahˬ-eu jeˬ-ahˇ ya tahˬ puˬ haw-euˬ jaˆ ta loˇ.  
8Tsawˇ haˬ zaˬ maˬ muiˬ maˬ jaˬ-eu deh ma tsehˬ-awˇ, haiˬ-eu siˬ yoeˬ sehˬ-eu laꞈ 
kʼoeˇ, yaw haiˬ jeˬ hawˇ-eu maˬ muiˬ maˬ jaˬ-eu aˇ nuiˆ deuˬ aˬ yawꞈ maꞈ yehˬ uiˬ 
diˬ uiˬ luꞈ meh.  
9Miˬyehˇ nui ma pehˇ-eu laꞈ kʼoeˇ jaˬ lehˇ lehˇ ma baw-eu loꞈ-ehˇ aˬ yawꞈ maꞈ-ahˇ 
laˆ cawˆ-eu meh.  
10Haiˬ dui dui-eu tsawˇ haˬ kʼoeˇ deuˬ, aˇ laˬ jaˬ shiˇ loꞈ-ehˇ joeˬ kʼawꞈ, Miˬyehˇ neh 
seuˬ bi diˬ juˆ-awˇ, ciˬ cuˇ ni bi pyeuꞈ-iˇ-eu meh.  
11Kawꞈ sehꞈ dzaˬ-eu jeˬ nym le-awˇ, aˇ laˬ jaˬ shiˇ shiˇ-eu loꞈ-ehˇ, aˬ yawꞈ maꞈ ya 
shiˇ gaˇ keuˆ-awˇ, zaˬ deuˬ ya cehˆ byaˆ jiˇ-euˬ meh.  
12Tiˬ poˆ-aˬ, ngaˇ jawˇ gaˇ bi gaˬ le-euˬ dawˬ, ciˬ cuˇ ni keuˆ le-euˬ meh. Ciˬ cuˇ ni 
keuˆ le-euˬ miˇ neh aˬ za za-ehˇ tehꞈ-ehˇ gaˬ laˇ-eu meh.  
13Dawˬ kʼoeˇ ngaˇ yuꞈ luꞈ gaˇ nehꞈ zuiˆ zuiˆ-eu loꞈ-ehˇ laˆ bahˬ le-euˬ meh.  
14Ngaˇ guˆ-awˇ yaw dzuˬ dzuˬ-euˬ ma. Guˆ-eu miˇ neh gʼawˇ mawˇ mawˇ lah-ehˇ 
nyeh nyeh-ehˇ yaw dzuˬ dzuˬ-euˬ ma.  
15Ngaˬ-euˬ myaˆ pyawˬ-ahˇ yaw shehꞈ tiˬ hmˬ oe tsehˆ leꞈ ngeh, ngaˇ tsawˬ guˆ-iˇ-
awˇ uˬ duˬ tsehˇ kahˇ tsawˬ tuˇ tuˇ laˇ-euˬ miˇ-a.  

16Kʼoeˇ gaˇ tiˬ jeˬ paˬ yawꞈ luꞈ gaˇ ngaˇ mawˇ-euˬ ma. Ngaˇ yaw muiˬ paˬ-ehˇ haw 
kʼawꞈ maˬ haw duˬ nya nya. Kʼoeˇ ngeh, ciˬ cuˇ ni gʼeh gaˇ teˇ saˇ heu loꞈ-ehˇ gaˬ doˆ 
laˇ-euˬ meh.  
17“Tsawˇ haˬ zaˬ Miˬyehˇ mehˬ shi yaw tsaˬ yaw dawˇ dawˇ-ehˇ dehꞈ nya meh loˇ. 
Beh-euˬ yaw sahˇ mehˬ shi shawˇ jehˆ ni dehꞈ nya meh loˇ.  
18Mˬ kʼoeˇ taˆ jawˇ-eu aˬ yawꞈ-euˬ zaˬ kʼaˆ deuˬ-ahˇ Miˬyehˇ maˬ jah-a. Mˬ taˆ gʼaˬ 
kʼehˇ deuˬ kʼawꞈ yaw lehˬ mˇ gaˇ aˬ yawꞈ ya mawˇ-euˬ meh.  
19Shaˬ jehˆ yuˇ-awˇ tehˆ taˬ-euˬ deuˬ-ahˇ aˬ yawꞈ jah coeˇ tehꞈ-a lehˇ nawˇ noeˬ te 
loˇ. Miˇ tsaˬ neh jahˇ taˬ-awˇ aˇ lu ciˇ teuˆ loꞈ-ehˇ bi nyehꞈ pyehˆ nya-eu jeˬ-ahˇ aˬ 
yawꞈ jah coeˇ tehꞈ-a loˇ.  
20Tsawˇ haˬ tiˬ gʼaˬ uˬ shawˬ paw dehꞈ luꞈ kʼawꞈ, uˬ ciꞈ maˬ ciꞈ le mi naˆ-ehˇ tiˬ gʼaˬ-
iˬ maˬ ya siˬ ni shiˇ nya-eu meh.  
21Aˬ yawꞈ kʼaˇ jaˆ-eu jeˬ bi yuˇ byoˆ gʼeh jiˇ-awˇ, tsawˇ gahˇ maˬ ahˇ ni ya shiˇ kʼaˆ-eu 
meh.” 

Yawˇbaˆ 5 

1Yawˇbaˆ-oˇ, nawˇ kuˇ haw sheˇ, oˬ toˬ nehˬ laꞈ-eu jawˇ meh loˇ. Nawˇ tahˬ shaˇ leˇ 
paˬ-ehˇ gʼeh-eu, mˬ taˆ gʼaˬ kʼehˇ jawˇ meh loˇ.  
2Shiˇ gaˇ keuˆ ni noeˬ shaˬ-eu-aˬ, tsawˇ uˬ deuˬ mˇ-eu gaˇ meh.  
3Tsawˇ uˬ ziꞈ dah ni dehꞈ luꞈ gaˇ, ngaˇ ya puˬ ya mawˇ haw-euˬ ma. Ehˇ kʼawꞈ, aˬ 
yawꞈ maꞈ-euˬ nymˇ-ahˇ ngaˇ yaˬ kʼehˇ yaˬ-euˬ ma.  
4Aˬ yawꞈ maꞈ-euˬ aˬ li deuˬ tahˬ shaˇ duˬ maˬ poˆ mawˇ nya-a. Yaˇ kʼaˬ daˇ-eu nymˇ-
ahˇ aˬ yawꞈ maꞈ paw pyawˬ-eu gʼaˬ maˬ jawˇ-a.  
5Mehꞈ-eu shuꞈ-eu tsawˇ haˬ deuˬ tsawˇ uˬ-euˬ dzaˬ la gʼo cehˇ yehˬ dzaˬ tehꞈ-a. Aˬ 
gah baw duˆ yaw kaˬ-ahˇ dehꞈ gaˇ kʼawꞈ yehˬ dzaˬ tehꞈ-a. Maˬ jaˆ-eu tsawˇ haˬ deuˬ 
aˬ yawꞈ-euˬ pyuˇ shuiˇ myawˬ gahˬ-ahˇ mehˇ juiˇ juiˇ tehꞈ-a.  
6Yaw haiˬ jeˬ miˇ tsaˬ-ahˇ maˬ dehꞈ-a. Shaˬ-eu zahˬ-euˬ jeˬ kʼawꞈ miˇ tsaˬ-ahˇ dehꞈ 
doˆ laˇ-eu maˬ ngeuˇ-a.  
7Miˬ dzaˬ miˬ dziꞈ kʼoeˇ taˆ paw poˬ daˆ-eu yaw duˬ baw-eu loꞈ-ehˇ, yawˬ ha kʼoeˇ 
taˆ shaˬ zahˬ keuˆ le ni tsawˇ haˬ zaˬ yawˬ haˇ yawˬ ha mˇ-eu yaw duˬ baw-eu meh.  
8“Ngaˬ-euˬ gʼawˇ mawˇ nawˇ pyeuꞈ law nmˇ-aˬ, Miˬyehˇ jawˇ paw ciˬ pyawˇ-awˇ gaˇ 
kawˆ heu aˬ yawꞈ-ahˇ a nehˬ ma.  
9Aˬ yawꞈ neh mˇ-euˬ huiˬ-eu gaˇ deuˬ-ahˇ aˬ dui maˬ siˬ duˬ nya-a. Aˬ yawꞈ neh mˇ-
euˬ zahˬ leˇ paˬ-ehˇ gʼeh-eu jeˬ maˬ gui jiˇ coeˇ ni jaˆ-eu meh.  
10Miˇ tsaˬ kʼoeˇ taˆ uˬ yehˇ biꞈ-awˇ, deh yaˇ-ahˇ iˇ cuꞈ shehˬ-eu meh.  
11Nui nahˬ nui yu -ahˇ ciˬ huiˬ-awˇ, Ngoeˇ-eu deuˬ laˬ kʼaˬ ya cehˇ ni, caw ba nehˬ-
eu gʼaˬ Miˬyehˇ meh.  
12Nui ma laꞈ gʼoꞈ baw-eu deuˬ-euˬ nui noeˬ-ahˇ aˬ yawꞈ laˆ cawˆ-awˇ kʼaˇ noeˬ-euˬ 
loꞈ-ehˇ maˬ mˇ pyeuꞈ nya ni jahˇ nehˬ-eu meh.  

13Tsawˇ gahˇ gahˇ dzaˬ-eu tsawˇ haˬ deuˬ noeˬ-euˬ loꞈ-ehˇ maˬ mˇ pyeuꞈ nya-eu 
gʼaˇ duˬ, aˬ yawꞈ maꞈ-ahˇ aˬ yawꞈ lahˇ ju kʼmˇ-eu meh.  
14Nah gʼahˇ nah gaˆ-ahˇ zahˇ tsui ni gʼeh-eu jeˬ keuˆ le-awˇ, nah loˆ ceh ngeh laꞈ 
sawˆ sawˆ sawˆ-ehˇ cah-eu meh.  
15Ehˇ kʼawꞈ, shaˬ-eu tsawˇ haˬ deuˬ maˬ ya shiˇ ni Miˬyehˇ ka kʼoꞈ-awˇ, iˇ shaˬ zaˬ 
deuˬ-ahˇ maˬ bi kʼehˬ ni aˬ yawꞈ dah teˬ-eu meh.  
16Yaw shaˬ zaˬ deuˬ gʼaˇ duˬ noeˬ tmˬ duˬ bi jaˆ-awˇ haiˬ-eu tsawˇ haˬ deuˬ-euˬ kʼaˬ 
meh-ahˇ paꞈ tsoeˬ tsoeˬ-eu meh.  
17“Miˬyehˇ neh bi tsiˬ shawˇ-euˬ tsawˇ haˬ guiˬ lahˬ huiˬ-eu meh. Kʼoeˇ miˇ neh aˬ 
yawꞈ lawˬ haw-eu jeˬ-ahˇ nui ma taˬ pehˇ.  
18Miˬyehˇ laˆ tahˬ laˆ naˇ-euˬ gaˇ Miˬyehˇ kaꞈ uꞈ-eu meh. Aˬ yawꞈ-euˬ aˬ laꞈ neh laˆ 
naˇ-awˇ, aˬ yawꞈ-euˬ aˬ laꞈ neh paˇ laˆ taˬ nehˬ-eu meh.  
19Shaˬ-eu zahˬ-eu jeˬ laꞈ kʼoeˇ tiˬ poˆ saˇ-i tiˬ poˆ aˬ yawꞈ nawˬ-ahˇ ka kʼoꞈ tehꞈ-a.  
20Mehꞈ ngeh shuꞈ ngeh aˬ yawꞈ nawˬ-ahˇ bi dehꞈ dzeuˇ-awˇ, guiˇ deuˆ ngeh aˬ yawꞈ 
nawˬ-ahˇ haw piˇ tehꞈ-a.  
21Aˬ cawˬ ja doeˇ-eu jeˬ laꞈ kʼoeˇ Miˬyehˇ nawˬ-ahˇ ka kʼoꞈ tehꞈ-a. Luˬ-iˇ seˇ-iˇ-eu jeˬ 
keuˆ le ngeh aˬ yawꞈ nawˬ-ahˇ haw piˇ tehꞈ-a.  
22Haiˬ-eu jeˬ hawˇ-eu mehꞈ-eu shuꞈ-eu jeˬ-ahˇ nawˇ uiˇ haw-awˇ, haiˬ-eu bawˇ 
tsahˬ jeˬ zaˬ deuˬ-ahˇ nawˇ maˬ guˆ ni ya dehꞈ tehꞈ-a.  
23Kʼaˬ lo maˬ ahˇ-eu deh yaˇ-ahˇ nawˇ ya tsehˬ-awˇ, haiˬ-eu bawˇ tsahˬ jeˬ zaˬ deuˬ 
nawˬ-ahˇ tiˬ jawˇ-iˬ maˬ muiˇ-aˇ.  
24Nawˬ-euˬ yaˇ cmˇ laꞈ kʼoeˇ saˇ lehˆ ni nawˇ ya jawˇ-awˇ, nawˬ-euˬ yawˇ deuˬ-ahˇ 
nawˇ haw gʼeh ngeh, maˬ byoˆ maˬ laˆ ni jawˇ gaˇ ya mawˇ tehꞈ-a.  
25Nawˬ-euˬ zaˬ nawˬ-euˬ uˆ deuˬ deh ga-ahˇ dehꞈ-eu yaˇ moꞈ loꞈ-ehˇ myaˬ laˇ behˇ 
laˇ tehꞈ-a.  
26Cehˇ yehˬ ngeh yamˬ-ahˇ myah laˇ-euˬ cehˇ loꞈ-ehˇ, mawˬ-iˇ ngeh keuˆ ni nawˇ ya 
dehꞈ tehꞈ-a.  
27Yawˇbaˆ-oˇ, aˇ kʼoꞈ aˇ la gʼawˬ myahˇ ni nga maꞈ shaˇ sawˇ haw-awˇ heu loꞈ-ehˇ 
sawˇ duˬ taˬ-eu ma. Kʼoeˇ miˇ neh ngaˇ ehˇ-eu gaˇ kawˆ heu tsaˬ meh lehˇ nawˇ ha 
geuꞈ-eu tsaˬ tehꞈ-a.” 

Yawˇbaˆ 6 

1Yawˇbaˆ ehˇ-eu,  
2“Ngaˇ ya daˬ luꞈ-eu jeˬ hawˇ-eu ngaˬ-euˬ shaˬ zahˬ ahˇ paˆ yawˬ neh saˆ haw naˇ,  
3iˬ ma laˆ shaˆ-ahˇ jaˆ-eu kʼaˇ shuiꞈ naˆ maˬ tseˇ kah tehꞈ-a. Kʼoeˇ miˇ neh ngaˇ dawˬ 
kʼaˆ ngehˬ gaˇ, nawˇ zahˬ leˇ duˬ maˬ jaˆ-a.  
4Baoˬ huiˬ-eu Miˬyehˇ ngaˬ-ahˇ kaˆ myaˬ neh beuˆ coˆ-awˇ, kaˆ myaˬ doꞈ kʼoeˇ ngaˬ-
euˬ gʼawˇ mawˇ-ahˇ iˇ byah-euˬ meh. Guˆ laˇ paˬ-ehˇ gʼeh-eu tiˬ jeˬ saˇ-iˬ tiˬ jeˬ-ahˇ, 
ngaˬ-euˬ kʼoeˇ taˆ Miˬyehˇ bi keuˆ le-euˬ meh.  
5“Mahˬ tahˬ laˆ yaˇ moꞈ-ahˇ gʼoeˇ-awˇ, mawˇ neˇ gʼo yoeˬ-ahˇ gʼoeˇ-eu meh.  

6Ehˇ kʼawꞈ, saˬ deuꞈ maˬ kuiˇ-eu dzaˇ, aˬ suˇ gʼaˬ dzaˬ nahˇ-eu jawˇ nmˇ. Ya uˆ pyuˇ-
ahˇ, dzaˇ kuiˇ maˬ sawˇ.  
7Dzaˇ kʼoeˇ deuˬ-ahˇ nui daˆ daˆ-awˇ, dzaꞈ mawꞈ-eu nui ma maˬ ahˇ nya.  
8Aˬ jeˬ miˇ neh ngaˇ shaˇ-eu jeˬ, Miˬyehˇ ngaˬ-ahˇ maˬ biꞈ laꞈ-ehˇ, shaˇ dawˬ maˬ naˇ 
haˬ nehˬ laꞈ ta.  
9Aˬ yawꞈ ngaˬ-ahˇ sehꞈ law nmˇ-aˬ, ngaˬ-euˬ gʼaˇ duˬ zaˬ dzehˬ tehꞈ-a.  
10Aˬ yawꞈ ngaˬ-ahˇ sehꞈ tehꞈ-a lehˇ ngaˇ ya siˬ duˬ law nmˇ-aˬ, aˇ naˆ ni ya naˇ ya 
gawˇ kʼawꞈ ehˬ-ehˇ ngeuˇ-iˬ. Ngaˇ laˬ kʼaˬ cehˇ cehˇ-ehˇ tsawˬ ma. Miˬyehˇ-aˬ, muiˬ 
meh shawˇ meh lehˇ ngaˇ siˬ nya ma. Aˬ yawꞈ-euˬ dawˬ-ahˇ ngaˇ tiˬ jawˇ-iˬ maˬ leuˇ 
haw-aˬ.  
11Mehˬ hu paw dehꞈ daˆ leꞈ-eu gʼaˇ duˬ ngaˬ-euˬ gʼaˬ aˬ gaˇ paˇ ahˇ ta. Noeˬ tmˬ duˬ 
maˬ jaˆ gaˇ aˬ jeˬ gʼeh yaw dehꞈ paˇ dehꞈ nmˇ.  
12Ngaˇ kʼaˬ lo-euˬ gʼaˬ tsoꞈ-awˇ, ngaˬ-euˬ shaˬ jiˇ guiˬ shuiˇ-a loˇ.  
13Ngaˇ yawˬ haˇ yawˬ ha ka kʼoꞈ nya-eu gʼaˬ maˬ paˇ ahˇ-ehˇ, tahˬ shaˇ duˬ tiˬ gaˇ-iˬ 
maˬ paˇ jaˆ ma.  
14Heu loꞈ-ehˇ gʼeh-eu shaˬ zahˬ puˬ le ngeh, Miˬyehˇ-ahˇ ngaˇ byehˇ dzeh-eu maˬ 
kaˬ, maˬ byehˇ dzeh-eu maˬ kaˬ, saˇ jaˇ ziꞈ-eu cawˬ-ahˇ ngaˇ loˬ miˇ-a.  
15Ehˇ kʼawꞈ, ngaˬ-euˬ cawˬ deuˬ-oˇ, uˬ yehˇ maˬ jaˆ ngeh gui-iˇ-eu lawˇ gawˆ deuˬ 
loꞈ-ehˇ, naw maꞈ ngaˬ-ahˇ saˇ jaˇ maˬ ziꞈ-a.  
16Lawˇ gawˆ kʼoeˇ deuˬ-ahˇ ceuˬ hawˇ-eu ngehˇ teuˇ laˇ taˬ-euˬ meh.  
17Ehˇ kʼawꞈ, nahˇ tsaˇ kʼaˆ ngeh byoˆ-iˇ jiˇ-awˇ, gawˆ lah-ehˇ gui jiˇ-awˇ neˇ myawˆ ni 
jaˆ-eu meh.  
18Baw gaꞈ aˇ muˇ deuˬ iˇ cuꞈ poˆ-awˇ poˆ byoˆ-euˬ meh. Kʼaˇ shuiꞈ deh-ahˇ aˬ yawꞈ 
maꞈ cah cah-ehˇ shiˇ-euˬ meh.  
19Sheˬba meuˬ hawˇ-eu Teˬmaˇ meuˬ-ahˇ jawˇ-eu baw gaꞈ aˇ muˇ deuˬ iˇ cuꞈ poˆ le-
euˬ meh.  
20Ehˇ kʼawꞈ, gui coˇ ni jaˆ-eu lawˇ gawˆ kʼoeˇ deuˬ-ahˇ mawˇ ngeh, noeˬ tmˬ duˬ 
byoˆ-awˇ nui ma cawˆ dui dui-eu meh.  
21Naw maꞈ ngaˬ-euˬ gʼaˇ duˬ lawˇ gawˆ kʼoeˇ deuˬ-ahˇ duˇ-eu miˇ neh, ngaˇ shaˬ 
zahˬ naꞈ gaˇ mawˇ ngeh, guˆ-awˇ tsoˆ leˇ taˬ-euˬ meh.  
22Ngaˬ-ahˇ laꞈ sawˬ biꞈ laꞈ sheˇ lehˇ, naw maꞈ-ahˇ ngaˇ shaˇ haw taˬ loˇ. Ngaˬ-euˬ 
dah zaˇ laꞈ nmꞈ nmꞈ ni, naw maꞈ-ahˇ ngaˇ kʼehˇ haw taˬ loˇ.  
23Muiˇ-eu deuˬ kʼehˬ laꞈ kʼaˆ laꞈ ngeh, ngaˬ-ahˇ ka kʼoꞈ nehˬ laꞈ sheˇ lehˇ, naw maꞈ-
ahˇ ngaˇ shaˇ haw taˬ loˇ.  
24Ngaˬ-ahˇ mehˬ nehˬ tsoˆ nehˬ laꞈ-awˇ, ngaˬ-euˬ iˬ baˇ-ahˇ toeˬ mehˬ laꞈ-awˬ. Ciˬ 
cuˇ ni ngaˇ naˇ haˬ geuꞈ ma.  
25Dawˇ coe ni ngehˬ-eu tmˇ-eu dawˬ, nui ma-ahˇ gʼaˬ biꞈ lahˬ-eu meh. Ehˇ kʼawꞈ 
naw maꞈ ngehˬ-eu dawˬ-aˬ, gaˇ dahˇ tsoeˬ-eu jeˬ maˬ ahˇ nya.  

26Jaˬ lehˇ loꞈ-ehˇ gʼeh-eu dawˬ yawꞈ ngehꞈ tehꞈ-ehˇ ngaˇ ngehˬ luꞈ meh lehˇ naw 
maꞈ noeˬ meh. Toˆ-ehˇ ngeuˇ naˇ ngaˇ nui ma cawˆ-awˇ toˇ ngeh naw maꞈ ngaˬ-ahˇ 
aˬ jeˬ miˇ neh dawˬ ngehˬ cawˬ laˇ te.  
27Muˇ coe aˬ nmˇ zaˬ kʼaˆ deuˬ-ahˇ naw maꞈ kʼehˬ-awˇ, naw maꞈ-ahˇ gʼoeˇ-eu cawˬ 
deuˬ kʼoeˇ taˆ gahˇ dzaˬ-eu meh.  
28Ngaˬ-euˬ myaˆ pyawˬ-ahˇ haw sheˇ. Ngaˇ jaˬ myawꞈ myawꞈ dzaˬ-eu tsawˇ haˬ 
maˬ ngeuˇ.  
29Naw maꞈ maˬ tsaˬ maˬ dawˇ-eu jeˬ aˇ dzehˬ mˇ dzeuˇ gʼaˬ meh. Maˬ paˇ mˇ ni 
byehˇ dzeh-awˬ. Ngaˬ-ahˇ naw maꞈ taˬ ja doeˇ. Ngaˇ-aˬ, tsaˬ-eu dawˇ-eu ma.  
30Ehˇ kʼawꞈ, ngaˇ jaˬ myawꞈ myawꞈ luꞈ meh lehˇ naw maꞈ noeˬ-awˇ, tsaˬ-eu jeˬ 
hawˇ-eu lehˬ-eu jeˬ tseˇ paˆ-awˇ maˬ ngehˬ maˬ tmˇ nya-a lehˇ noeˬ luꞈ meh.  

Yawˇbaˆ 7 

1Tsawˇ haˬ zaˬ yaw dehꞈ dehꞈ-eu jeˬ-aˬ kʼaˆ behˆ baꞈ gaˇ duˇ-awˇ, myawˬ kʼaˆ ya mˇ 
dui dui-eu meh.  
2Zaˬ kʼaˆ tiˬ gʼaˬ naˇ shmˇ ya awˆ gaˇ noeˬ tmˬ luꞈ gaˇ duˇ-awˇ, gʼaˬ mahˇ mahˇ zaˬ tiˬ 
gʼaˬ nah poeˬ biꞈ laꞈ gaˇ dawˬ luꞈ gaˇ duˇ-eu meh.  
3Ba la tiˬ siˬ saˇ-iˬ tiˬ siˬ ngaˇ shaˬ shaˬ-ehˇ dehꞈ dzeuˇ laꞈ-awˇ, tiˬ miˇ saˇ-iˬ tiˬ miˇ 
noeˬ shaˬ-eu jeˬ keuˆ le-eu meh.  
4Ngaˇ coˬ yuꞈ ngeh, aˇ yamˬ jiˇ-eu maˬ kawˇ-a. Uˬ ciꞈ miˇ lah-ehˇ yuꞈ zaˇ poˆ laˆ paˇ 
paˇ-ehˇ, uˬ bya bya laˇ gaˇ dawˬ-euˬ ma.  
5Ngaˬ-euˬ gʼawˇ mawˇ maˇ naˇ naˇ byah jiˇ-awˇ, maˇ naˇ maˇ gʼaw tehꞈ-ehˇ jaˆ-awˇ, 
maˇ naˇ-ahˇ maˇ byahˇ doˆ le luꞈ meh.  
6Ngaˬ-euˬ aˇ nah aˇ yamˬ deuˬ noeˬ tmˬ kʼaˇ maˬ za ni dzeuˇ-iˇ luꞈ-awˇ, shaˬ nmˇ 
zaꞈ-eu sehˬ naˆ maˬ tseˇ kawˇ-eu meh.  
7“Miˬyehˇ-oˇ, ngaˇ yaw dehꞈ dehꞈ-eu jeˬ-aˬ, saꞈ gʼawˇ luꞈ-eu jaˬ lehˇ-ahˇ duˇ gaˇ noeˬ 
keuˆ nehˬ laꞈ yawˬ. Ngaˇ laˬ kʼaˬ cehˇ-eu jeˬ dzeuˇ jiˇ-euˬ meh.  
8Nymˬ-mˇ nawˇ ngaˬ-ahˇ mawˇ luꞈ kʼawꞈ, aˬ kaˇ tiˬ jawˇ-iˬ maˬ paˇ ya mawˇ-aˇ. 
Nawˇ ngaˬ-ahˇ poˆ le ngeh, ngaˇ maˬ paˇ jawˇ-aˇ.  
9Mˬ dmˇ zaw gʼeh-awˇ zaw byoˆ jiˇ-eu loꞈ-ehˇ, shiˇ dzeuˇ-euˬ tsawˇ haˬ maˬ paˇ gʼoꞈ 
doˆ laˇ nya meh.  
10Aˬ yawꞈ-euˬ nymˇ-ahˇ aˬ yawꞈ tiˬ jawˇ-iˬ maˬ paˇ gʼoꞈ laˇ-ehˇ, aˬ yawꞈ-euˬ jawˇ duˬ 
aˬ yawꞈ-ahˇ maˬ paˇ siˬ nya meh.  
11Kʼoeˇ miˇ neh ciˬ cuˇ ni maˬ jawˇ tehˬ coeˇ nya. Ngaˇ nui ma pehˇ-awˇ, nui ma naˇ 
dui dui-eu miˇ neh, maˬ ngehˬ maˬ tmˇ-ehˇ maˬ jawˇ coeˇ nya.  
12“Ngaˇ-aˬ, iˬ ma laˆ shaˆ byaˆ yahˬ yahˬ ma pyeuꞈ-eu miˇ neh, nawˇ ngaˬ-ahˇ bi ka 
lahˇ te loˇ.  
13Ngaˇ coˬ lah-awˇ gʼaˬ naˬ naˬ-eu lehˇ gʼeh-eu ma. Ngaˇ naˇ-eu gawˇ-eu ui cuiˆ ya 
naˬ ni leh jeh luꞈ-eu ma.  

14Ehˇ kʼawꞈ, yuꞈ maˆ laꞈ kʼoeˇ nawˇ ngaˬ-ahˇ laˆ guˆ-awˇ, gʼawˬ mya jeˬ bi mawˇ laꞈ-
awˇ nehꞈ zuiˆ bi zuiˆ-euˬ meh.  
15Heu loꞈ-ehˇ gʼeh-eu gʼawˇ mawˇ daˬ-awˇ jawˇ-eu naˆ maˬ tseˇ, shiˇ-eu hmˬ zaˬ 
dzehˬ miˇ-a lehˇ noeˬ laˇ gaˇ keuˆ ni, nawˇ ngaˬ-ahˇ kʼoeˇ loꞈ-ehˇ jahˇ nehˬ laꞈ-euˬ 
meh.  
16Ngaˇ yaw dehꞈ maˬ paˇ dehꞈ ma. Maˬ dehꞈ coeˇ-ehˇ pyeuꞈ laˇ-euˬ miˇ-a. Ngaˬ-ahˇ 
byehˇ dzeh nehˬ laꞈ-awˬ. Ngaˇ yaw dehꞈ dehꞈ-eu gaˇ dahˇ maˬ paˇ tsoeˬ miˇ-a.  
17“Aˬ jeˬ miˇ neh tsawˇ haˬ zaˬ nawˬ-euˬ mehˬ shi poeˬ ta. Aˬ yawꞈ mˇ-eu gaˇ-ahˇ 
nawˇ aˬ jeˬ miˇ neh caw teh haw luꞈ te.  
18Aˬ yawꞈ shawˬ yawꞈ aˬ yawꞈ-ahˇ nawˇ pyehˆ tseˇ haw-awˇ, aˬ yawꞈ yamˬ yawꞈ aˬ 
jeˬ miˇ neh lawˬ haw luꞈ te.  
19Ngaˇ duˬ kʼaˬ myoꞈ ahˇ dah ni, nawˇ yawˬ gaˇ yawˬ maˬ paˇ haw baˇ ma loˇ.  
20Aˬ cawˬ-ahˇ paꞈ kuˆ-ahˇ dawˆ-eu gʼaˬ-oˇ, ngaˬ-euˬ iˬ baˇ nawˬ-ahˇ coeˬ-eu nya loˇ. 
Aˬ jeˬ miˇ neh ngaˬ-ahˇ tsawˇ tsaˬ tsoˆ-awˇ kʼehˬ te. Ngaˇ nawˬ-ahˇ aˇ dzehˬ-ehˇ 
bahˬ-eu nya loˇ.  
21Ngaˬ-euˬ iˬ baˇ-ahˇ nawˇ maˬ pyehˬ nehˬ nya nya loˇ. Ngaˬ neh mˇ lehˬ-euˬ jeˬ-ahˇ 
maˬ taˬ nehˬ nya-a loˇ. Gʼawˬ myahˇ maˬ gʼeh-ehˇ ngaˇ lmˬ bymˇ-ahˇ ya yuꞈ-awˇ, 
nawˇ ngaˬ-ahˇ poˆ le ngeh-aˬ, ngaˇ maˬ paˇ dehꞈ-aˇ.” 

Yawˇbaˆ 8 

1Kʼoeˇ naˇ, Shuˇaˬ meuˬ-ahˇ jawˇ-eu Biˇlaˬdaˇ ehˇ-eu,  
2“Aˇ myah keuˆ ni nawˇ teu loꞈ-ehˇ toˇ-eu gʼeh te. Nawˬ-euˬ kʼaˬ meh-ahˇ doˆ le-euˬ 
dawˬ deuˬ jaˬ lehˇ baw gaˇ duˇ miˇ-a.  
3Miˬyehˇ-aˬ, yaw tsaˬ yaw dawˇ jeˬ-ahˇ maˬ yuˇ pyawˆ-ehˇ, tsaˬ-eu jeˬ-ahˇ maˬ 
byehˇ ni mˇ-eu meh.  
4Nawˬ-euˬ zaˬ deuˬ Miˬyehˇ-ahˇ mˇ bahˬ-euˬ paˬ. Kʼoeˇ miˇ neh aˬ yawꞈ maꞈ-ahˇ 
geuˇ-eu loꞈ-ehˇ kʼehˬ nehˬ-euˬ paˬ.  
5Ehˇ kʼawꞈ, nawˇ nymˬ-mˇ Baoˬ huiˬ-eu Miˬyehˇ-ahˇ poˆ-awˇ, aˬ yawꞈ-ahˇ tahˬ shaˇ 
leˇ-awˬ.  
6Nawˇ dawˇ coe ni dehꞈ-awˇ shawˇ jehˆ ni gʼeh-eu ngeuˇ naˇ, Miˬyehˇ nawˬ-ahˇ 
ngehˬ gʼeh le-awˇ, nawˬ-euˬ nymˇ jiˇ nawˬ-ahˇ paˇ biꞈ kʼoꞈ laꞈ tehꞈ-a.  
7Nawˬ neh smˬ jiˇ-euˬ pyuˇ shuiˇ myawˬ gahˬ deuˬ-aˬ, Miˬyehˇ nawˬ-ahˇ biꞈ-eu lehˇ 
gʼeh-eu jeˬ nehˬ-ehˇ shaˇ cehˆ haw ngeh, ehˇ nyaꞈ maˬ nyeuˆ-a.  
8Aˇ hu-euˬ zaˬ siˬ tsawˇ gahˇ-ahˇ tiˬ poˆ paˇ haw sheˇ. Aˬ dui-euˬ aˬ poeˬ aˬ bawˇ 
deuˬ neh ehˇ duˬ taˬ yaꞈ-euˬ jeˬ-ahˇ shaˇ noeˬ haw sheˇ.  
9Aˬ dui-euˬ ziˇ nymˇ dui dui-awˇ, aˬ dui tiˬ jeˬ-iˬ maˬ siˬ maˬ nya-a. Aˬ dui-euˬ aˇ 
nah aˇ yamˬ-aˬ, naˇ shmˇ shmˇ gaˇ duˇ-eu meh.  
10Ehˇ kʼawꞈ, aˇ hu tsawˇ gahˇ ahˇ-eu tsawˇ haˬ deuˬ neh nawˬ-ahˇ bi mehˬ-awˇ, aˬ 
yawꞈ maꞈ ehˇ gaˇ naˇ haˬ geuꞈ-awˬ.  

11Iˇ cuꞈ maˬ jaˆ gaˇ aˇ toꞈ maˬ dehꞈ nya-a. Lah yaˬ-ahˇ maˬ ngeuˇ naˇ aˇ toꞈ yaˇ jaˆ-eu 
maˬ mawˇ haw-aˬ.  
12Iˇ cuꞈ gui-iˇ ngeh aˬ yawꞈ maꞈ nyoeˬ-iˇ-awˇ, maˬ deuˆ geuꞈ deˇ laˇ-euˬ bawˇ byeꞈ 
deuˬ kʼawꞈ shiˇ-eu meh.  
13Miˬyehˇ maˬ baw-eu tsawˇ haˬ deuˬ aˇ toꞈ kʼoeˇ deuˬ-ahˇ duˇ-eu meh. Miˬyehˇ-ahˇ 
ngehˇ naˇ aˬ yawꞈ maꞈ gʼaˇ duˬ noeˬ tmˬ kʼaˇ maˬ paˇ za meh.  
14Aˬ yawꞈ maꞈ-euˬ gʼoe duˬ-aˬ, aˬ oˬ loˬ ma aˇ kahˇ-ahˇ duˇ-eu saˬ kahˇ kahˇ muˆ 
meh.  
15Aˬ oˬ loˬ ma aˇ kahˇ-ahˇ aˬ yawꞈ maꞈ kʼawˬ daˇ ziꞈ nya tehꞈ-a loˇ. Saˬ kahˇ muˆ-ahˇ 
aˬ yawꞈ maꞈ gʼaˬ shaˇ-awˇ tuˇ laˇ nya tehꞈ-a loˇ.  
16“Haiˬ-eu tsawˇ haˬ deuˬ-aˬ, nahˇ tsaˇ kʼaˆ gaˇ dehꞈ laˇ-eu yaˇ moꞈ loꞈ-ehˇ tuˇ laˇ-
awˇ, yaˇ kmˇ kmˇ lah-ehˇ yaˇ moꞈ dehꞈ byah gaˇ duˇ tehꞈ-a.  
17Aˬ yawꞈ maꞈ-euˬ duˬ ciˇ kʼaˬ lo-ahˇ cah jawˬ-awˇ, kʼaˬ lo aˬ yawꞈ siˬ yawꞈ-ahˇ tsuˆ 
tehˬ ziꞈ taˬ-euˬ meh.  
18Kʼoeˇ naˇ, aˬ yawꞈ maꞈ-ahˇ gʼeu lehˆ doˆ ngeh, aˬ yawꞈ maꞈ kʼoeˇ gaˇ dehꞈ-euˬ meh 
lehˇ tiˬ gʼaˬ-iˬ maˬ paˇ siˬ nya meh.  
19Yaw haiˬ deuˬ-euˬ laˬ kʼaˬ cehˇ duˬ-aˬ kʼoeˇ naˆ ni tehꞈ meh. Aˬ cawˬ oe-awˇ aˬ 
yawꞈ maꞈ-euˬ jawˇ duˬ-ahˇ jawˇ le-eu meh.  
20“Ehˇ kʼawꞈ, saˇ jaˇ ziꞈ-eu tsawˇ haˬ-ahˇ Miˬyehˇ tiˬ jawˇ-iˬ maˬ byehˇ dzeh-ehˇ, 
haiˬ-eu tsawˇ haˬ deuˬ-ahˇ tiˬ jawˇ-iˬ maˬ caw ba-a.  
21Laˬ kʼaˬ cehˇ-awˇ uiˇ-eu teˇ saˇ hawˇ-eu guˇ-eu teˇ saˇ, nawˬ-euˬ kʼaˬ meh-ahˇ aˬ 
yawꞈ bi byah laˇ tehꞈ-a.  
22Ehˇ kʼawꞈ, nawˬ-ahˇ bye-eu deuˬ kʼoeˇ taˆ aˬ yawꞈ shaˬ zahˬ bi keuˆ le-awˇ, haiˬ-
eu tsawˇ haˬ deuˬ-euˬ nymˇ jiˇ luˬ-iˇ seˇ-iˇ tehꞈ-a.” 

Yawˇbaˆ 9 

1Kʼoeˇ naˇ, Yawˇbaˆ ehˇ-eu,  
2“Gaˇ kawˆ kʼoeˇ deuˬ dawˬ tawˆ luꞈ ngaˇ siˬ nya ma. Ehˇ kʼawꞈ, tsawˇ haˬ zaˬ 
Miˬyehˇ-ahˇ aˬ joˆ-ehˇ ja gʼaˬ nya nmˇ.  
3Aˬ suˇ gʼaˬ aˬ yawꞈ nehˬ-ehˇ ja dzaˬ peuˬ nmˇ. Tsawˇ haˬ zaˬ maˬ ehˇ kʼoꞈ nya-eu 
dawˬ deuˬ, aˇ heˇ dawˬ aˬ yawꞈ naˇ haˬ nya meh.  
4Miˬyehˇ-aˬ, tsawˇ gahˇ ahˇ dui dui-awˇ baoˬ huiˬ-eu meh. Tsawˇ haˬ zaˬ tiˬ gʼaˬ-iˬ 
aˬ yawꞈ-ahˇ maˬ ciˬ daˬ peuˬ-a.  
5Maˬ siˬ laˇ mi naˆ-ehˇ gawˬ jawˬ-ahˇ aˬ yawꞈ ciˬ jiˆ-awˇ, nui ma pehˇ-eu laꞈ kʼoeˇ laˆ 
cawˆ nehˬ-eu meh.  
6Aˬ yawꞈ miˇ luˆ bi luˆ-awˇ miˇ tsaˬ-ahˇ sheu nyeh-eu meh. Miˇ tsaˬ-ahˇ toˆ tehˬ taˬ-
euˬ kʼawˇ zeuˇ-ahˇ aˬ yawꞈ ngawˬ nyeh-eu meh.  
7Nahˇ ma maˬ bi doˆ laˇ ni aˬ yawꞈ laˆ naˬ nya-awˇ, uˬ ciꞈ paw aˬ guiˇ maˬ bi tsehˬ ni 
jahˇ nya-eu meh.  

8Miˬyehˇ mˬ sheu taw-awˇ laˆ shaˆ byaˆ yahˬ-euˬ dahˇ teˇ ahˇ tsawˬ nawˬ nawˬ 
ngeh, tiˬ gʼaˬ-iˬ maˬ caw ba nehˬ-aˬ.  
9Mˬ taˆ jaˆ-eu aˬ guiˇ deuˬ pyeuꞈ-eu, ciꞈ muiˇ, shawˬ muiˇ, aˬ guiˇ koꞈ la koꞈ dzahˬ 
hawˇ-eu laꞈ oˆ pyawˬ aˬ guiˇ deuˬ-ahˇ Miˬyehˇ neh beh taˬ-euˬ meh.  
10Aˬ yawꞈ neh mˇ-euˬ huiˬ-eu gaˇ deuˬ-ahˇ aˬ dui maˬ siˬ duˬ nya-a. Aˬ yawꞈ neh 
mˇ-euˬ zahˬ leˇ paˬ-ehˇ gʼeh-eu jeˬ maˬ gui jiˇ coeˇ ni jaˆ-eu meh.  
11“Miˬyehˇ ngaˬ-euˬ dawˬ peh oe tsehˆ gʼeh kʼawꞈ, aˬ yawꞈ-ahˇ ngaˇ maˬ mawˇ nya-
a.  
12Aˬ yawꞈ kʼaˇ mawꞈ-eu jeˬ yuˇ geuꞈ gʼeh kʼawꞈ, laˆ tsoeˬ nya-eu tiˬ gʼaˬ-iˬ maˬ jawˇ-
a. Nawˇ aˬ jeˬ jahˇ te lehˇ aˬ yawꞈ-ahˇ naˇ haˬ peuˬ-eu tiˬ gʼaˬ-iˬ maˬ jawˇ-a.  
13Miˬyehˇ nui ma pehˇ-eu jeˬ maˬ byoˆ-iˇ nya-a. Iˬ ma laˆ shaˆ byaˆ yahˬ Laˬhaˇ-ahˇ 
caw ba le-eu aˬ yawꞈ-ahˇ muiˇ-eu deuˬ-ahˇ aˬ yawꞈ deh pyehˆ-eu meh.  
14Kʼoeˇ miˇ neh aˬ joˆ-ehˇ gʼeh-eu dawˬ yuˇ doˆ-awˇ, Miˬyehˇ-ahˇ ngaˇ ya ngehˬ kʼoꞈ 
nmˇ.  
15Ngaˇ iˬ baˇ mˇ taˬ-euˬ maˬ jaˆ kʼawꞈ, ngaˬ-ahˇ yaˇ kʼaˬ daˇ-eu ngaˬ-euˬ Miˬyehˇ-ahˇ 
tahˬ shaˇ-eu tiˬ kahˇ dahˇ-eu tehꞈ miˇ-a.  
16Aˬ yawꞈ ngaˬ-ahˇ dawˬ bi ngehˬ laꞈ law hawˇ kʼawꞈ, ngaˬ-euˬ dawˬ-ahˇ aˬ yawꞈ 
naˇ haˬ tehꞈ-a lehˇ maˬ jah nya.  
17Ngaˇ tiˬ jeˬ-iˬ jahˇ taˬ-euˬ maˬ jaˆ gaˇ, aˬ yawꞈ jaˬ lehˇ lehˇ ma pyehˬ gʼeh leꞈ-awˇ, 
ngaˬ-ahˇ laˆ tahˬ laˆ naˇ nehˬ laꞈ-euˬ meh.  
18Aˬ yawꞈ ngaˬ-ahˇ saꞈ maˬ bi gʼawˇ dah ni, nui ma naˇ-eu jeˬ tiˬ byah ni bi keuˆ le-
euˬ meh.  
19Gʼaˬ-ahˇ gʼoe-awˇ aˬ yawꞈ nehˬ-ehˇ ngaˇ dawꞈ ceh ceh-eu loˇ. Aˬ yawꞈ nehˬ-ehˇ yaˇ 
kʼaˬ daˇ-eu nymˇ-ahˇ iˇ ni aˬ suˇ gʼaˬ laˆ luˆ peuˬ nmˇ.  
20Ngaˇ-aˬ, iˬ baˇ maˬ mˇ-ehˇ saˇ jaˇ ziꞈ-eu tsawˇ haˬ pyeuꞈ kʼawꞈ, ngaˬ-euˬ dawˬ bahˬ 
leˇ-euˬ meh. Ngaˇ kʼaˇ ngehˬ kʼaˇ tmˇ-eu yawˬ jeˬ na luꞈ ngaˬ-euˬ kʼoeˇ taˆ yaw lehˬ 
yaw ca bi keuˆ le gaˇ duˇ-eu meh.  
21Ngaˇ iˬ baˇ maˬ-ahˇ. Ehˇ kʼawꞈ, yawˬ ngehꞈ meh. Yaw dehꞈ maˬ paˇ dehꞈ nahˇ miˇ-
a.  
22Iˬ baˇ ahˇ-eu maˬ ehˇ, maˬ ahˇ-eu maˬ ehˇ, Miˬyehˇ laˆ cawˆ gaˇ ya daˬ-eu nga.  
23Iˬ baˇ maˬ ahˇ-eu tsawˇ haˬ tiˬ gʼaˬ ja pyuˬ ni shiˇ ngeh, Miˬyehˇ uiˇ-eu meh.  
24Miˬyehˇ haiˬ-eu tsawˇ haˬ-ahˇ miˇ kʼahˬ bi dzaˬ-awˇ, yaˇ kʼaˬ daˇ-eu tsawˇ haˬ 
dawˬ tawˆ luꞈ-ahˇ myaˆ behꞈ bi behꞈ iˇ-eu meh. Miˬyehˇ maˬ ngeuˇ-ehˇ aˬ suˇ gʼaˬ 
kʼoeˇ loꞈ-ehˇ jahˇ nmˇ.  
25Ngaˬ-euˬ aˇ nah deuˬ-aˬ, cehˆ ceh ceh-eu deuˬ naˆ maˬ tseˇ dzeuˇ-iˇ-eu kawˇ-awˇ, 
nah muiˬ tiˬ nah-iˬ maˬ ahˇ-a.  
26Ngaˬ-euˬ aˇ nah aˇ yamˬ, lawˬ heu-eu naˆ maˬ tseˇ kawˇ-awˇ, lahˬ-ahˇ tsuˆ-eu lehˇ 
ga le-eu kʼaˬ dzeˇ naˆ ni kawˇ-eu meh.  
27Ngaˬ-euˬ shaˬ zahˬ naˇ gawˇ dawˬ tawˆ luꞈ-ahˇ ngaˇ byehˇ dzeh-awˇ, nui ma saˇ 
lehˆ ni jawˇ ma lehˇ ngaˇ ehˇ ngeh,  

28Miˬyehˇ ngaˬ-ahˇ iˬ baˇ ahˇ meh lehˇ sawˇ-eu ngaˇ siˬ nya-awˇ, ngaˬ-euˬ naˇ gawˇ 
dawˬ tawˆ luꞈ ngaˇ jawˇ gaˇ paˇ gʼoꞈ kʼoꞈ laˇ-eu meh.  
29Ngaˬ-ahˇ iˬ baˇ ahˇ meh lehˇ sawˇ taˬ gʼaˬ-euˬ-aˬ, ngaˇ aˬ jeˬ lehˇ paˇ teuˆ nmˇ.  
30Ngaˬ-euˬ iˬ baˇ-ahˇ shaˇ byaˬ neh aˬ joˆ-ehˇ tsiˬ shawˇ nmˇ.  
31Jawꞈ dui dui-eu duˬ kʼahˬ laꞈ kʼoeˇ Miˬyehˇ ngaˬ-ahˇ biˬ ahˇ-awˇ, ngaˬ-euˬ mehˬ 
tsoeˬ kʼawꞈ ngaˬ-ahˇ nui daˆ daˆ-eu meh.  
32Miˬyehˇ tsawˇ haˬ zaˬ pyeuꞈ law nmˇ-aˬ, aˬ yawꞈ-ahˇ ngaˇ ehˇ nehˬ nya ma. Yaˇ 
kʼaˬ daˇ duˬ-ahˇ le-awˇ, nga nyaꞈ-euˬ gaˇ kawˆ ja duˬ nya ma.  
33Ehˇ kʼawꞈ, nymˬ-mˇ nga nyaꞈ yaw kaˬ-ahˇ tsawˇ kaˬ maˬ jawˇ-a. Miˬyehˇ hawˇ-eu 
ngaˬ-ahˇ yaˇ kʼaˬ daˇ nehˬ-eu gʼaˬ maˬ jawˇ-a.  
34Miˬyehˇ-oˇ, ngaˬ-ahˇ taˬ paˇ kʼehˬ nehˬ laꞈ. Ngaˬ-ahˇ taˬ paˇ laˆ guˆ nehˬ laꞈ.  
35Ngaˇ maˬ guˆ ni dawˬ ngehˬ ma. Aˬ jeˬ miˇ neh ehˇ naˇ, ngaˬ-euˬ nui ma-ahˇ ngaˇ 
siˬ nya ma.  

Yawˇbaˆ 10 

1Ngaˇ yaw dehꞈ maˬ paˇ dehꞈ coeˇ miˇ-a. Ngaˇ nui ma naˇ-awˇ toˇ gaˇ naˇ haˬ nehˬ 
laꞈ sheˇ.  
2Miˬyehˇ-oˇ, ngaˬ-ahˇ taˬ jahˇ doeˇ nehˬ laꞈ. Aˬ jeˬ baˬ da neh ngaˬ-ahˇ heu loꞈ-ehˇ 
jahˇ nehˬ laꞈ te lehˇ ehˇ nehˬ laꞈ sheˇ.  
3Nawˇ gʼawˬ shaˬ gaˬ-eu nui ma tiˬ pawꞈ-iˬ maˬ ahˇ ni, nawˬ neh beh-euˬ jeˬ-ahˇ 
yaw zeu maˬ baw-ehˇ, haiˬ-eu tsawˇ haˬ deuˬ-euˬ gaˇ kawˆ-ahˇ nui kʼahˇ shiˇ-eu 
tsaˬ tehꞈ-a loˇ.  
4Nawˇ shiˬ shaˬ jiˇ myaˆ nuiˆ tsoꞈ ma loˇ. Tsawˇ haˬ zaˬ kʼaˇ haw mawˇ-eu loꞈ-ehˇ 
nawˇ haw mawˇ ma loˇ.  
5Nawˬ-euˬ aˇ nah aˇ yamˬ tsawˇ haˬ zaˬ-euˬ aˇ nah aˇ yamˬ-ahˇ duˇ-awˇ, nawˬ-euˬ aˇ 
kʼoꞈ aˇ la kʼawꞈ tsawˇ haˬ zaˬ-euˬ aˇ kʼoꞈ aˇ la-ahˇ duˇ ma loˇ.  
6Kʼoeˇ miˇ neh nawˇ ngaˬ-ahˇ iˬ baˇ poˆ-awˇ, ngaˇ mˇ lehˬ gaˇ pyehˆ tseˇ haw luꞈ te 
loˇ.  
7Ngaˇ iˬ baˇ maˬ ahˇ-eu gaˇ kawˆ hawˇ-eu, tsawˇ haˬ tiˬ gʼaˬ-iˬ nawˬ-euˬ laꞈ-ahˇ neh 
ngaˬ-ahˇ maˬ ka kʼoꞈ nya-eu gaˇ kawˆ nawˇ siˬ nya meh.  
8Nawˬ-euˬ aˬ laꞈ neh ngaˬ-ahˇ tehˆ-awˇ, nawˬ-euˬ aˬ laꞈ ngaˬ-ahˇ paˇ laˆ cawˆ-eu 
meh.  
9Shaˬ jehˆ yuˇ-awˇ nawˇ ngaˬ-ahˇ tehˆ-euˬ gaˇ noeˬ keuˆ sheˇ. Shaˬ jehˆ paˇ bi pyeuꞈ-
iˇ-eu lehˇ nawˇ ngaˬ-ahˇ nyehꞈ meuˇ nyehꞈ loeˇ-eu gʼeh te loˇ.  
10Ngaˇ tsawˇ haˬ pyeuꞈ laˇ ni ngaˬ da-ahˇ guiˬ lahˬ biꞈ-awˇ, ngaˬ ma-euˬ uˬ maˆ laꞈ 
kʼoeˇ bi bymˬ huiˬ-euˬ maˬ ngeuˇ loˇ.  
11Ngaˬ-euˬ gʼawˇ mawˇ-ahˇ shaˬ yoeˬ hawˇ-eu shaˬ guˬ neh nawˇ mawˇ kawˇ kawˇ-
awˇ, shaˬ jiˇ hawˇ-eu baˆ kʼoˆ neh tawˆ gʼoeˬ-euˬ meh.  
12Nawˇ ngaˬ-ahˇ dehꞈ-eu saˬ laˆ biꞈ laꞈ-awˇ, maˬ tsehˆ leˇ ni gaˬ-eu uˬ taꞈ, nawˇ bo 
saˆ haw piˇ-eu laꞈ kʼoeˇ ngaˬ-ahˇ yaw dehꞈ bi dehꞈ laꞈ-euˬ meh.  

13Ehˇ kʼawꞈ, aˇ yamˬ kʼoeˇ dawˬ tawˆ luꞈ laꞈ kʼoeˇ, ngaˬ-ahˇ heu loꞈ-ehˇ jahˇ coeˬ 
nehˬ-eu gʼaˇ duˬ nawˇ nawˬ jawˬ luꞈ-eu nymˬ-mˇ ngaˇ siˬ duˬ ma.  
14Ngaˬ-ahˇ iˬ baˇ maˬ pyehˬ nehˬ ni kʼehˬ-eu gʼaˇ duˬ, ngaˇ iˬ baˇ mˇ nga loˇ lehˇ 
nawˇ haw luꞈ-eu meh.  
15Ngaˇ iˬ baˇ mˇ-eu nehˬ-ehˇ nawˬ-euˬ lahˇ ju-ahˇ paꞈ leˇ-euˬ gaˇ duˇ-eu meh. Ehˇ 
kʼawꞈ ngaˇ yaw muiˬ jeˬ mˇ ngeh, nawˇ noeˬ muiˬ nehˬ laꞈ-euˬ maˬ jaˆ-a. Ngaˇ shaˬ 
zahˬ naꞈ-awˇ, shaꞈ dawˇ-eu jeˬ tiˬ byah jaˆ luꞈ ma.  
16Ngaˇ tiˬ jeˬ paˬ mˇ pyeuꞈ-eu lehˇ gʼeh ngeh, aˇ laˬ jaˬ shiˇ loꞈ-ehˇ nawˇ ngaˬ-ahˇ teh 
le-awˇ, ngaˬ-ahˇ laˆ coeˬ laˆ ciˆ-eu gʼaˇ duˬ, kʼaˆ jeˬ-ehˇ gʼeh-eu jeˬ kʼawꞈ nawˇ mˇ-eu 
meh.  
17Nawˇ ngaˬ-euˬ kʼoeˇ taˆ saˇ kiˇ saˇ seˬ aˬ myah luꞈ jaˆ luꞈ meh. Nawˇ ngaˬ-ahˇ nui 
ma pehˇ-eu jeˬ tiˬ jawˇ saˇ-iˬ tiˬ jawˇ huiˬ laˇ-awˇ, ngaˬ-ahˇ laˆ coeˬ-eu gʼaˇ duˬ aˬ 
myah luꞈ shaˇ noeˬ luꞈ meh.  
18“Miˬyehˇ-oˇ, nawˇ ngaˬ-ahˇ aˬ jeˬ miˇ neh bi dehꞈ le teˬ. Tsawˇ haˬ tiˬ gʼaˬ-iˬ ngaˬ-
ahˇ maˬ mawˇ mi naˆ-ehˇ shiˇ dzeuˇ law nmˇ-aˬ gʼaˬ law hawˇ miˇ-a.  
19Uˬ maˆ laꞈ kʼoeˇ neh tiˬ poˆ tehꞈ-ehˇ lmˬ bymˇ-ahˇ ya uˇ-iˇ law nmˇ-aˬ, tsawˇ haˬ 
zaˬ maˬ ya pyeuꞈ le-euˬ naˆ ni muiˬ tehꞈ-a.  
20Ngaˬ-euˬ ziˇ jiˇ-eu keuˆ le-euˬ maˬ ngeuˇ-a loˇ. Dzeˇ-eu aˇ yamˬ heu tiˬ kʼehˇ kʼehˬ 
laꞈ kʼoeˇ ngaˇ ya dehꞈ byawˬ ni, nawˇ ngaˬ-ahˇ byehˇ dzeh-awˇ bi jawˇ laꞈ-awˬ.  
21Ngaˇ nymˬ-mˇ ya iˇ byoˆ gʼeh-awˇ maˬ paˇ ya gʼoꞈ doˆ laˇ meh. Zahˇ tsui ni gʼeh-eu 
miˇ kʼahˬ-ahˇ ngaˇ ya iˇ meh.  
22Yaw zahˇ jeˬ hawˇ-eu yaw bahˬ yaw lahˇ-ehˇ gʼeh-eu jeˬ tehꞈ-ehˇ byah luꞈ-eu, 
yaw shehꞈ kʼawꞈ yaw zahˇ loꞈ-ehˇ gʼeh-eu miˇ kʼahˬ-ahˇ ngaˇ iˇ-eu ma.” 

Yawˇbaˆ 11 

1Kʼoeˇ naˇ, Naˬmaˬ miˇ kʼahˬ-ahˇ jawˇ-eu Zoˇpaˬ gʼaˬ ehˇ-eu, 
2“Dawˬ heu deuˬ-ahˇ ngehˬ cawˬ tmˇ cawˬ-eu tiˬ gʼaˬ-iˬ maˬ jawˇ-a loˇ. Dawˬ ja 
myaˬ-eu tsawˇ haˬ tsaˬ meh loˇ. 
3Yawˇbaˆ-oˇ, nawˬ-euˬ dawˬ teu deuˬ-ahˇ nga maꞈ maˬ ehˇ kʼoꞈ nya-a lehˇ 
nawˇ noeˬ te loˇ. Nawˇ aˬ jaꞈ jaꞈ haw-eu dawˬ-ahˇ nga maꞈ ciˬ cuˇ ni naˇ haˬ 
tehꞈ-a lehˇ noeˬ te loˇ. 
4Nawˬ neh ngehˬ-euˬ tsaˬ ma lehˇ nawˇ ehˇ-eu meh. Miˬyehˇ mehˬ shi nawˇ 
yaw muiˬ yaw shawˇ ma lehˇ ehˇ-eu meh. 
5Miˬyehˇ nawˬ-ahˇ ehˇ kʼoꞈ nehˬ law nmˇ-aˬ lehˇ ngaˇ noeˬ miˇ-a. 
6Zaˬ siˬ nui gahˇ-ahˇ taꞈ leˇ-awˇ gʼawˬ mya pyawˬ jaˆ-eu gaˇ kawˆ aˬ yawꞈ 
nawˬ-ahˇ ehˇ tehꞈ-a. Tsawˇ haˬ zaˬ-euˬ nui gahˇ maˬ teh miˇ coeˇ gaˇ keuˆ ni 
naꞈ dui dui-eu gʼawˬ mya jeˬ jaˆ meh. Nawˇ ya daˬ geuˇ-eu naˆ maˬ tseˇ sawˇ 
teˬ-eu laꞈ kʼoeˇ, Miˬyehˇ nawˬ-ahˇ kʼehˬ-euˬ meh lehˇ nawˇ siˬ nya-awˬ. 
7Miˬyehˇ-euˬ yaw shehꞈ kʼahˬ sehˇ hawˇ-eu baoˬ aˇ hui ni ahˇ-awˇ aˬ gaˇ keuˆ 
ni jaˆ-eu nawˇ poˆ mawˇ duˬ nya ma loˇ. 

8Miˬyehˇ-aˬ, mˬ mah maˬ tseˇ goˇ-eu meh. Mˬ-ahˇ nawˇ beuˬ miˇ coeˇ ma loˇ. 
Shiˇ-eu miˇ kʼahˬ-ahˇ Miˬyehˇ siˬ nya meh. Ehˇ kʼawꞈ nawˇ noeˬ mawˇ coeˇ 
ma loˇ. 
9Miˬyehˇ-euˬ yaw shehꞈ kʼahˬ sehˇ-aˬ, miˇ tsaˬ tahˬ kʼawˇ naˆ maˬ tseˇ huiˬ-
awˇ, iˬ ma laˆ shaˆ naˆ maˬ tseˇ jeˇ-eu meh. 
10Miˬyehˇ nawˬ-ahˇ nyehꞈ-awˇ yaˇ kʼaˬ daˇ naˇ, laˆ tsoeˬ peuˬ-eu aˬ suˇ gʼaˬ 
jawˇ nmˇ. 
11Tsawˇ haˬ aˬ geu deuˬ gaˇ dahˇ maˬ tsoeˬ-eu Miˬyehˇ siˬ nya-awˇ, aˬ yawꞈ maꞈ 
yaw haiˬ jeˬ mˇ-eu Miˬyehˇ mawˇ luꞈ meh. 
12Bawˇ tsahˬ mahˬ tahˬ laˆ yah dehˬ ni baw doˆ leꞈ ngeh nah, aˬ dzawˬ aˇ gah 
deuˬ zaˬ siˬ nui gahˇ ahˇ laˇ tehꞈ-a. 
13Yawˇbaˆ-oˇ, nawˬ-euˬ nui ma dawˇ coe ni taˬ-awˇ, Miˬyehˇ jawˇ paw aˬ laꞈ 
cawˬ ja-awˬ. 
14Nawˬ-euˬ nymˇ jiˇ laꞈ kʼoeˇ yaw haiˬ jeˬ hawˇ-eu yaw lehˬ jeˬ taˬ paˇ bi jaˆ. 
15Kʼoeˇ naˇ nui ma ziꞈ dah ni taˬ-awˇ, kʼaˬ duˬ ni yaw dehꞈ paˇ dehꞈ daˆ leꞈ 
haw-awˬ. 
16Iˇ jeuˬ oe-euˬ myahˇ laˇ ngeh ngehˇ-eu loꞈ-ehˇ, nawˬ-euˬ shaˬ zahˬ nawˇ 
ngehˇ byoˆ jiˇ tehꞈ-a. 
17Nawˬ-euˬ dehꞈ jeˬ dehꞈ kawˆ nah gʼahˇ paw jaˆ-eu nahˇ ma yaw shehꞈ naˆ 
maˬ tseˇ bya-awˇ shaˬ zahˬ keuˆ le kʼawꞈ mˬ bya shawˇ laˇ ngeh loꞈ-ehˇ pyeuꞈ 
tehꞈ-a. 
18Nawˇ yaw dehꞈ dehꞈ-eu kʼahˬ lahˇ kʼaˇ maˬ za-ehˇ, noeˬ tmˬ duˬ tiˬ byah jaˆ-
eu uˬ taꞈ, Miˬyehˇ nawˬ-ahˇ haw piˇ-awˇ gʼaˬ naˬ bi naˬ laꞈ tehꞈ-a. 
19Nawˬ-ahˇ muiˇ-eu deuˬ-ahˇ nawˇ guˆ kʼaˇ maˬ za-ehˇ, tsawˇ haˬ gʼawˬ mya 
ni nawˬ-ahˇ laꞈ jeuˬ shaˇ tehꞈ-a. 
20Maˬ tsaˬ maˬ dawˇ-eu tsawˇ haˬ nui ma cawˆ-eu laꞈ kʼoeˇ, jawˬ jawˬ-ehˇ haw 
sehꞈ leꞈ kʼawꞈ, buˬ-iˇ law-iˇ-eu gaˇ ma maˬ dahˇ-a. Aˬ yawꞈ maꞈ-euˬ noeˬ tmˬ 
duˬ-aˬ shiˇ-eu jeˬ keuˆ le-eu kʼoeˇ meh.” 

Yawˇbaˆ 12 

1Kʼoeˇ naˇ, Yawˇbaˆ paˇ ehˇ-eu,  
2“Ngeuˇ meh. Naw maꞈ tsawˇ haˬ zaˬ-euˬ dawˬ ngehˬ luꞈ-eu meh. Naw maꞈ shiˇ 
ngeh, zaˬ siˬ tsawˇ gahˇ kʼawꞈ naw maꞈ nehˬ-ehˇ shiˇ caw tehꞈ-a.  
3Ngaˇ kʼawꞈ naw maꞈ naˆ ni noeˬ siˬ noeˬ mawˇ nya ma. Ngaˇ naw maꞈ naˆ maˬ tseˇ 
teˬ-eu tsawˇ haˬ maˬ ngeuˇ. Naw maꞈ neh kʼaˇ ehˇ-euˬ jeˬ-ahˇ tsawˇ haˬ zaˬ yawˬ 
gʼaˬ na luꞈ siˬ nya meh.  
4Ngaˬ-euˬ cawˬ deuˬ-ahˇ keuˆ ni nymˬ-mˇ ngaˬ-ahˇ haw haw-ehˇ uiˇ-eu meh. Ngaˇ 
iˬ baˇ maˬ ahˇ-eu yaw tsaˬ yaw dawˇ tsawˇ haˬ pyeuꞈ kʼawꞈ aˬ yawꞈ maꞈ ngaˬ-ahˇ 
uiˇ-eu meh. Ehˇ kʼawꞈ, ngaˬ-euˬ shaˇ dawˬ-ahˇ Miˬyehˇ naˇ haˬ nehˬ laꞈ-euˬ jaˆ ma.  
5Naw maꞈ maˬ ya shaˬ maˬ ya zahˬ ni jawˇ-awˇ, ngaˬ-ahˇ haw-awˇ uiˇ-eu meh. Coˬ-
iˇ luꞈ-eu tsawˇ haˬ tiˬ gʼaˬ-ahˇ naw maꞈ paˇ diˬ caw nehˬ-eu meh.  
6Ehˇ kʼawꞈ, smˇ kʼoeˬ tahˇ joe deuˬ hawˇ-eu miˬ yehˇ maˬ baw-eu deuˬ-aˬ, yawˬ ha-
euˬ gʼaˬ-ahˇ yawˬ ha-euˬ miˬ yehˇ loꞈ-ehˇ gʼoe kʼawꞈ, saˇ lehˆ ni ya dehꞈ luꞈ meh.  

7“Jeˬ zaˬ hawˇ-eu aˇ jiˇ deuˬ kʼawꞈ naw maꞈ-ahˇ mehˬ nehˬ tsoˆ nehˬ-eu gʼawˬ mya 
jeˬ jaˆ meh.  
8Miˇ tsaˬ kʼoeˇ taˆ jawˇ-eu jeˬ zaˬ deuˬ hawˇ-eu iˇ cuꞈ laꞈ kʼoeˇ jawˇ-eu ngaˬ shaˬ 
deuˬ-ahˇ, zaˬ siˬ tsawˇ gahˇ naˇ haˬ geuꞈ-awˬ.  
9Jeˬ zaˬ kʼoeˇ deuˬ dawˬ tawˆ luꞈ Sahˬpaˬ Miˬyehˇ-euˬ aˬ laꞈ neh aˬ yawꞈ maꞈ-ahˇ 
beh-euˬ meh lehˇ siˬ nya meh.  
10Yaw dehꞈ kʼaˇ dehꞈ-eu jeˬ dawˬ tawˆ luꞈ-euˬ saꞈ laˇ Miˬyehˇ-euˬ aˬ laꞈ laꞈ kʼoeˇ jaˆ-
awˇ, tsawˇ haˬ aˬ yawꞈ gʼaˬ yawꞈ-euˬ saꞈ laˇ kʼawꞈ aˬ yawꞈ-euˬ baoˬ laꞈ kʼoeˇ jaˆ jiˇ-
eu meh.  
11Nawˬ-euˬ mehˬ laˇ dzaˇ kuiˇ dzaˇ myehˇ siˬ nya-eu loꞈ-ehˇ, nawˬ-euˬ naˬ bawˇ 
kʼawꞈ teˇ saˇ gaˬ nya-eu meh.  
12“Aˇ kʼoꞈ kʼawˆ laˇ-euˬ deuˬ nehˬ-ehˇ zaˬ siˬ tsawˇ gahˇ jawˇ-awˇ, dehꞈ myahˇ laꞈ-
euˬ deuˬ nehˬ-ehˇ noeˬ siˬ noeˬ mawˇ nya-eu jeˬ jaˆ-eu meh.  
13Ehˇ kʼawꞈ, Miˬyehˇ laꞈ kʼoeˇ zaˬ siˬ tsawˇ gahˇ hawˇ-eu dawˬ tawˆ luꞈ-ahˇ siˬ nya 
mawˇ nya-eu jeˬ uˬ taꞈ, dawˬ tawˆ luꞈ mˇ pyeuꞈ nya-eu baoˬ jaˆ-eu meh.  
14Miˬyehˇ neh laˆ pyaˆ-euˬ jeˬ-ahˇ aˬ suˇ gʼaˬ laˆ muiˬ nya-awˇ, Miˬyehˇ neh paꞈ 
tawꞈ-euˬ gʼaˬ-ahˇ aˬ suˇ gʼaˬ puiˇ pyehˬ nya nmˇ.  
15Uˬ yehˇ-ahˇ Miˬyehˇ nyehꞈ tehˬ taˬ ngeh mˬ gʼmˇ gʼmˇ-awˇ, aˬ yawꞈ iˇ cuꞈ pyehˬ ka 
leꞈ ngeh iˇ jeuˬ oe-eu meh.  
16Miˬyehˇ-aˬ, gʼaˬ huiˬ-awˇ aˬ myah luꞈ gʼaˬ leˇ-eu gʼaˬ pyeuꞈ-eu meh. Gahˇ dzaˬ-eu 
deuˬ maˬ ehˇ, bi gahˇ dzaˬ-euˬ deuˬ maˬ ehˇ, dawˬ tawˆ luꞈ aˬ yawꞈ-euˬ baoˬ laꞈ 
kʼoeˇ jawˇ-eu meh.  
17Uˆ lahˇ-eu deuˬ-euˬ zaˬ siˬ tsawˇ gahˇ aˬ yawꞈ yuˇ dzeh-awˇ, aˬ yuiꞈ aˬ tsu deuˬ 
tsawˇ uˬ loꞈ-ehˇ pyeuꞈ-iˇ ni aˬ yawꞈ jahˇ-eu meh.  
18Sahˬ paˬ deuˬ-ahˇ aˬ yawꞈ aˇ yaˬ yuˇ dzeh-awˇ tawˬ-ahˇ nyehꞈ uˇ-eu meh.  
19Piˇ ma deuˬ hawˇ-eu baoˬ jaˆ-eu tsawˇ haˬ deuˬ-ahˇ aˬ yawꞈ dehˬ awˆ-eu meh.  
20Dawˬ mehˬ dawˬ tsoˆ nya-eu deuˬ-ahˇ aˬ yawꞈ mehˬ cuꞈ cuꞈ-awˇ, mawˬ laˇ-euˬ 
deuˬ-euˬ zaˬ siˬ tsawˇ gahˇ yuˇ dzeh-eu meh.  
21Baoˬ jaˆ-eu tsawˇ haˬ deuˬ-ahˇ aˬ yawꞈ baoˬ bi byoˆ-iˇ-awˇ, uˆ lahˇ-eu tsawˇ haˬ 
deuˬ-ahˇ gʼaˬ bi juˬ-iˇ-eu meh.  
22Naꞈ suiˇ ni gʼeh gaˇ dehˬ kaˬ taˬ-euˬ yaw zahˇ-ahˇ aˬ yawꞈ yuˇ yawˬ-awˇ, zahˇ tsui 
ni gʼeh gaˇ yaw shehꞈ bi bya laˇ-eu meh.  
23Miˇ kʼahˬ kʼoeˇ deuˬ baoˬ huiˬ-awˇ gʼaˬ ahˇ ni aˬ yawꞈ jahˇ-eu meh. Ehˇ kʼawꞈ, aˬ 
yawꞈ maꞈ-ahˇ aˬ yawꞈ deuˆ gʼaˬ-awˇ paˇ laˆ cawˆ nehˬ-eu meh.  
24Aˬ yawꞈ maꞈ-euˬ aˬ yuiꞈ aˬ tsu deuˬ tsawˇ uˬ uˬ-iˇ ni aˬ yawˬ jahˇ-awˇ, aˬ yawꞈ 
maꞈ-ahˇ bi maoˬ leˇ-awˇ, bi cehˆ byoˆ jiˇ-euˬ meh.  
25Yaw zahˇ laꞈ kʼoeˇ laꞈ sawˆ sawˆ sawˆ-ehˇ cah-eu, jiˇ baˬ yehꞈ-eu tsawˇ haˬ loꞈ-ehˇ, 
aˬ yawꞈ maꞈ cah cah-ehˇ bi shaˬ-euˬ meh.  

Yawˇbaˆ 13 

1Naw maꞈ kʼaˇ ehˇ-eu yawˬ jeˬ na luꞈ-ahˇ ngaˇ myaˆ mawˇ haw-awˇ, naˬ gaˬ 
haw-euˬ ma. 
2Naw maꞈ kʼaˇ siˬ nya-eu jeˬ, ngaˇ kʼawꞈ siˬ nya ma. Ngaˇ naw maꞈ naˆ maˬ 
tseˇ teˬ-eu tsawˇ haˬ maˬ ngeuˇ. 
3Ngaˇ Miˬyehˇ nehˬ-ehˇ ja dzaˬ luꞈ-eu ma. Naw maꞈ nehˬ-ehˇ ja dzaˬ-eu maˬ 
ngeuˇ. Ngaˬ-euˬ gaˇ kawˆ aˬ yawꞈ nehˬ-ehˇ ja duˬ mawꞈ-eu ma. 
4Naw maꞈ-aˬ, yawˬ ha maˬ siˬ maˬ nya-eu jeˬ-ahˇ jaˬ myawꞈ myawꞈ-eu laꞈ kʼoeˇ 
dehˬ kaˬ-awˇ, naˇ gawˇ maˬ laˆ taˬ nya-eu jaˆ gʼaˬ yaˇ-eu tsawˇ haˬ-ahˇ duˇ-
eu meh. 
5Naw maꞈ tiˬ jeˬ-iˬ maˬ ehˇ ni jawˇ naˇ, tsawˇ gahˇ ahˇ-eu tsawˇ haˬ nga lehˇ 
tiˬ gʼaˬ na noeˬ tehꞈ-a. 
6Ngaˬ-euˬ gaˇ kawˆ ngaˇ ja ngeh, ngaˬ-euˬ nui noeˬ-ahˇ naˇ haˬ sheˇ. 
7Aˬ jeˬ miˇ neh naw maꞈ jaˬ myawꞈ myawꞈ te. Naw maꞈ jaˬ myawꞈ myawꞈ-eu teu 
Miˬyehˇ mehˬ shi gaˇ dahˇ tsoeˬ tehꞈ-a lehˇ noeˬ te loˇ. 
8Naw maꞈ Miˬyehˇ jawˇ paw gʼaˬ baꞈ baꞈ-eu gʼeh te loˇ. Aˬ yawꞈ jawˇ paw 
pyawˬ-awˇ yaˇ kʼaˬ ja-eu gʼeh te loˇ. 
9Miˬyehˇ naw maꞈ-ahˇ yaw muiˬ paˬ-ehˇ pyehˆ tseˇ haw naˇ, yaw muiˬ tiˬ jeˬ 
na-ahˇ aˬ yawꞈ ya mawˇ tehꞈ-a loˇ. Tsawˇ haˬ zaˬ-ahˇ mehˇ shuiˇ shuiˇ-eu loꞈ-
ehˇ Miˬyehˇ-ahˇ shuiˇ dzaˬ nya ma lehˇ noeˬ te loˇ. 
10Naw maꞈ myaˆ pyawˬ huiˬ nyiˇ tseˇ-eu jeˬ ciˬ cuˇ ni mˇ kʼoeˬ kʼawꞈ, naw maꞈ-
ahˇ aˬ yawꞈ haw bye-awˇ, 
11aˬ yawꞈ-euˬ baoˬ naw maꞈ-ahˇ laˆ guˆ ngeh, naw maꞈ kʼoeˇ taˆ guˆ-eu gaˆ-eu 
jeˬ keuˆ le tehꞈ-a. 
12Naw maꞈ-euˬ dawˬ daˬ deuˬ gaˇ dahˇ maˬ tsoeˬ-eu kʼaˬ lehˇ-ahˇ duˇ-awˇ, naw 
maꞈ ja-eu dawˬ deuˬ shaˬ jehˆ-ahˇ duˇ-eu meh. 
13Ciˬ cuˇ ni jawˇ-awˇ ngaˇ ja gaˇ naˇ haˬ sheˇ. Ngaˬ-euˬ kʼoeˇ taˆ kʼaˇ keuˆ le-
eu jeˬ, ehˬ-ehˇ keuˆ le luꞈ-uˇ. 
14Ngaˇ yawˬ ha-euˬ shaˬ jiˇ-ahˇ seuˬ neh tsehꞈ tehˬ-awˇ, ngaˬ-euˬ saꞈ laˇ-ahˇ aˬ 
laꞈ neh tuˆ tehˬ taˬ ma. 
15Ngaˇ noeˬ tmˬ duˬ tiˬ jeˬ-iˬ maˬ paˇ jaˆ-eu-aˬ, Miˬyehˇ ngaˬ-ahˇ sehꞈ kʼawꞈ aˬ 
jeˬ gʼeh nmˇ. Ngaˬ-euˬ gaˇ kawˆ aˬ yawꞈ nehˬ-ehˇ ngaˇ ja ma. 
16Haiˬ-eu tsawˇ haˬ Miˬyehˇ-ahˇ maˬ tahˬ puˬ leˇ peuˬ-eu-aˬ, ngaˬ-euˬ nui kʼaˬ 
ngaˬ-ahˇ ka kʼoꞈ-eu maˬ siˬ. 
17Nymˬ-mˇ ngaˇ ngehˬ-eu dawˬ-ahˇ, naw maꞈ naˬ bawˇ ciˬ kʼmˇ-awˇ naˇ haˬ 
sheˇ. 
18Ngaˇ yaw tsaˬ ma lehˇ ngaˇ siˬ nya-eu miˇ neh, ngaˬ-euˬ gaˇ kawˆ ja-eu lehˇ 
ngaˇ lehˬ hmˬ taˬ-euˬ ma. 
19Miˬyehˇ-oˇ, nawˇ ngaˬ-ahˇ iˬ baˇ ahˇ nga lehˇ ehˇ le-eu gʼeh te loˇ. Toˆ-ehˇ 
ngeuˇ naˇ, ngaˇ dawˬ maˬ tmˇ ni shiˇ ma. 
20Ngaˬ-ahˇ dawˬ nyiˬ dawˬ bi ngehˬ nehˬ laꞈ-awˬ. Nawˬ-euˬ mehˬ shi ngaˇ maˬ 
cehˆ zaꞈ ni jawˇ ma. 
21Ngaˬ-ahˇ maˬ kʼehˬ maˬ kʼaˆ nehˬ laꞈ ni byehˇ-awˇ, guˆ-eu gaˆ-eu jeˬ taˬ bi 
keuˆ le laꞈ. 

22Miˬyehˇ-oˇ, nawˇ dawˬ jeˬ hu ngehˬ-awˬ. Ngaˇ ngehˬ kʼoꞈ ma. Maˬ ngeuˇ naˇ 
ngaˬ-ahˇ jeˬ huˬ bi ngehˬ laꞈ-awˇ, nawˇ ngehˬ kʼoꞈ nehˬ laꞈ-awˬ. 
23Ngaˬ-euˬ iˬ baˇ aˬ jeˬ-a. Ngaˇ mˇ lehˬ-euˬ aˬ jeˬ jaˆ ta. Ngaˬ-euˬ yaw lehˬ toeˬ 
mehˬ laꞈ-awˬ. 
24“Aˬ jeˬ miˇ neh nawˬ-euˬ myaˆ pyawˬ ngaˬ-ahˇ maˬ bi mawˇ laꞈ te. Aˬ jeˬ miˇ 
neh muiˇ-eu tsawˇ haˬ tiˬ gʼaˬ loꞈ-ehˇ sawˇ nehˬ laꞈ te. 
25Nawˇ ngaˬ-ahˇ laˆ guˆ-eu lehˇ gʼeh te loˇ. Ngaˇ-aˬ, aˇ paꞈ tiˬ paꞈ maˬ tawˬ-eu 
tsawˇ haˬ ma. Nawˇ gʼo yoeˬ-ahˇ ceh gaˇ duˇ meh. 
26Ngaˇ zaˬ guˬ guˬ ngeh mˇ lehˬ-euˬ jeˬ-ahˇ kʼawꞈ, nawˇ noeˬ taˬ-awˇ ngaˬ-ahˇ 
haw ca-eu meh. 
27Ngaˬ-euˬ aˬ kuiˇ-ahˇ nawˇ caˆ shoˆ shoˆ-awˇ, kuiˇ toꞈ yawˬ toꞈ na luꞈ-ahˇ 
haw-eu uˬ taꞈ, aˬ kuiˇ pehˬ zaˇ-ahˇ kʼawꞈ pyehˆ tseˇ-eu meh. 
28Uˬ duˬ duˬ laˇ ngeh, daˇ kawˬ yaw peuˬ loꞈ-ehˇ ngaˇ meuˇ-iˇ-awˇ, aˬ iˬ dzaˬ 
peuˬ-euˬ mehˬ tsoeˬ loꞈ-ehˇ byoˆ-iˇ miˇ-a. 

Yawˇbaˆ 14 

1Zaˬ miˬ zaˬ-euˬ uˬ maˆ-ahˇ neh dehꞈ doˆ le-euˬ tsawˇ haˬ zaˬ-aˬ, dehꞈ ziˇ aˇ nah aˇ 
yamˬ nymˇ-awˇ, shaˬ zahˬ tiˬ byah ni jaˆ meh.  
2Yaw kawˇ-ehˇ poˬ laˇ-eu aˇ yehˆ, yaw kawˇ-ehˇ nyoeˬ-iˇ gaˇ duˇ-awˇ, naˇ shmˇ loꞈ-
ehˇ byoˆ-iˇ-eu meh.  
3Miˬyehˇ-oˇ, ngaˇ loꞈ-ehˇ gʼeh-eu tsawˇ haˬ-ahˇ nawˇ haw cawˬ ma loˇ. Maˬ ngeuˇ 
naˇ, ngaˬ-ahˇ caw tseˇ haw-awˇ yaˇ kʼaˬ daˇ te loˇ.  
4Tsawˇ haˬ zaˬ loꞈ-ehˇ gʼeh-eu maˬ muiˬ maˬ shawˇ-eu jeˬ laꞈ kʼoeˇ, muiˬ-eu shawˇ-
eu jeˬ maˬ doˆ laˇ nya-a.  
5Tsawˇ haˬ-euˬ ziˇ hawˇ-eu aˬ yawꞈ ya dehꞈ-eu ba la aˇ siˬ-ahˇ, yaw beh neh diˬ 
tsehˆ taˬ-euˬ meh. Nawˬ neh laˆ tsaˬ jiˇ taˬ-euˬ miˇ neh maˬ paˇ laˆ paˇ nya meh.  
6Aˬ yawꞈ-ahˇ maˬ haw cawˬ ni byehˇ dzeh nehˬ-awˇ, aˬ yawꞈ kʼoeˇ taˆ keuˆ le-eu 
shaˬ zahˬ daˬ coeˇ naˇ bi daˬ haw-awˬ.  
7“Bi tuˇ dzeh-euˬ aˇ bawˇ noeˬ tmˬ duˬ jaˆ-a siˬ. Baw nmˬ nmˬ doˆ laˇ-awˇ bawˇ ma 
ma laˇ nya-a siˬ.  
8Aˬ yawꞈ-euˬ duˬ ciˇ mawˬ laˇ-awˇ, sahˬ nyiꞈ gui-iˇ kʼawꞈ,  
9iˇ cuꞈ aˬ laˇ ngeh baw nmˬ paˇ nmˬ doˆ laˇ-awˇ, bawˇ byeꞈ loꞈ-ehˇ paˇ tuˇ laˇ nya 
meh.  
10Ehˇ kʼawꞈ, tsawˇ haˬ zaˬ shiˇ ngeh, dawˬ tawˆ luꞈ aˇ saˬ saˬ-eu meh. Aˬ yawꞈ shiˇ 
dzeuˇ shaw naˇ, aˬ gaˇ paˇ nmˬ laˇ nya ta.  
11Iˇ cuꞈ yoeˇ gui-euˬ lawˇ baˬ hawˇ-eu, gui-iˇ-euˬ lah loꞈ-ehˇ,  
12shiˇ-euˬ tsawˇ haˬ maˬ paˇ tuˇ laˇ nya meh. Mˬ kʼaˇ ziꞈ kʼoeˇ keuˆ ni maˬ tuˇ laˇ-ehˇ, 
maˬ luˆ maˬ laˆ ni yuꞈ tehꞈ-a.  
13“Shiˇ-eu miˇ kʼahˬ laꞈ kʼoeˇ nawˇ ngaˬ-ahˇ ciˬ zaꞈ nehˬ laꞈ law nmˇ-aˬ lehˇ noeˬ 
miˇ-a. Nawˇ nui ma pehˇ-eu shuꞈ-iˇ ngeh keuˆ ni, ngaˬ-ahˇ kʼoeˇ gaˇ ciˬ zaꞈ-awˇ, 
ngaˬ-ahˇ noeˬ keuˆ-eu aˇ nah tiˬ nah bi baw-awˬ.  

14Tsawˇ haˬ zaˬ shiˇ dzeuˇ shaw naˇ paˇ dehꞈ laˇ nya ta loˇ. Ehˇ kʼawꞈ, muiˬ-eu aˇ 
nah aˇ yamˬ-ahˇ ngaˇ dawˬ keuˆ ma. Shaˬ-eu zahˬ-eu aˇ nah aˇ yamˬ heu deuˬ 
dzeuˇ-iˇ ngeh keuˆ ni dawˬ ma.  
15Kʼoeˇ ngeh, nawˇ ngaˬ-ahˇ kuˇ naˇ ngaˇ oˬ toˬ ma. Nawˬ neh beh-euˬ ngaˬ-ahˇ 
nawˇ nui kʼahˇ shiˇ tehꞈ-a.  
16Kʼoeˇ ngeh, ngaˬ-euˬ kuiˇ toꞈ yawˬ toꞈ na luꞈ-ahˇ nawˇ haw kʼawꞈ, ngaˬ-euˬ iˬ baˇ-
ahˇ nawˇ pehˬ zaˇ maˬ caw-aˇ.  
17Ngaˬ-euˬ iˬ baˇ-ahˇ nawˇ pyehˬ nehˬ laꞈ-awˇ, sha dzeh nehˬ laꞈ tehꞈ-a. Ngaˬ neh 
mˇ lehˬ-euˬ jeˬ dawˬ tawˆ luꞈ-ahˇ nawˇ shiˆ byoˆ tehꞈ-a.  
18Gawˬ jawˬ deuˬ byaˆ-iˇ-awˇ, lo guˇ deuˬ bi ciˬ jiˆ-eu aˇ nah keuˆ le tehꞈ-a.  
19Kʼaˬ lo-ahˇ iˇ cuꞈ dehˬ dzaˬ-awˇ, uˬ yehˇ yehˇ ma yehˇ le-awˇ miˇ tsaˬ hehˇ dzaˬ 
gʼeh tehꞈ-a. Tsawˇ haˬ zaˬ-euˬ noeˬ tmˬ duˬ-ahˇ nawˇ kʼoeˇ loꞈ-ehˇ laˆ cawˆ nehˬ 
tehꞈ-a.  
20Tsawˇ haˬ tiˬ gʼaˬ-ahˇ nawˇ gʼaˬ leˇ-awˇ gaˇ mahˇ kaˬ gaˇ teh byoˆ gʼeh-eu meh. Aˬ 
yawꞈ-ahˇ nawˇ miˇ kʼahˬ poˆ laˆ tsahˇ paˇ nehˬ-awˇ bi iˇ byoˆ gʼeh-eu meh.  
21Aˬ yawꞈ-euˬ aˬ li deuˬ-ahˇ aˬ cawˬ taˬ huiˬ taˬ mahˇ nehˬ kʼawꞈ, aˬ yawꞈ maˬ paˇ 
ya siˬ meh. Aˬ yawꞈ maꞈ-ahˇ aˬ cawˬ kʼaˆ dzaˬ kʼawꞈ, aˬ yawꞈ maˬ paˇ mawˇ nya 
meh.  
22Aˬ yawꞈ-euˬ gʼawˇ mawˇ naˇ naˇ-ehˇ gawˇ-awˇ, aˬ yawꞈ-euˬ nui ma shaˬ zahˬ naꞈ 
luꞈ gaˇ tehꞈ-ehˇ aˬ yawꞈ noeˬ-eu meh.” 

Yawˇbaˆ 15 

DAWˬ JA JA-EU NYIˬ DEUˆ TIˬ DEUˆ 
(15.1—21.34) 

1Kʼoeˇ naˇ, Teˬmaˬ meuˬ-ahˇ jawˇ-eu Eˇliˇpaˬ gʼaˬ ehˇ-eu,  
2“Yawˇbaˆ-oˇ, nawˬ neh ngehˬ-euˬ dawˬ deuˬ yawꞈ ngehꞈ meh. Gaˇ dahˇ tsoeˬ leˇ-eu 
dawˬ maˬ ahˇ-a.  
3Tsawˇ gahˇ ahˇ-eu tsawˇ haˬ tiˬ gʼaˬ-iˬ, nawˇ loꞈ-ehˇ gaˇ dahˇ maˬ tsoeˬ-eu dawˬ 
tmˇ-awˇ, yawˬ haˇ yawˬ ha maˬ ngehˬ piˇ-a.  
4Ehˇ kʼawꞈ, nawˇ Miˬyehˇ-ahˇ ma guˆ-ehˇ, aˬ yawꞈ-ahˇ shaˇ ju-awˇ uˬ duˬ maˬ tahˬ 
mawꞈ-a.  
5Nawˇ haiˬ-eu tsawˇ haˬ pyeuꞈ-eu gaˇ kawˆ, nawˬ neh ngehˬ-euˬ dawˬ deuˬ saˇ kiˇ 
kamˬ luꞈ meh. Tsawˇ gahˇ gahˇ-eu deuˬ-euˬ dawˬ nawˇ ngehˬ-eu meh.  
6Nawˬ-euˬ iˬ baˇ-ahˇ ngaˇ ja doeˇ-eu maˬ loˬ-a. Nawˬ neh kʼaˇ ngehˬ-euˬ dawˬ yawˬ 
dawˬ na luꞈ nawˬ-ahˇ ja doeˇ luꞈ meh.  
7Nawˇ dehꞈ beh beh le-euˬ tsawˇ haˬ zaˬ ma lehˇ yawˬ haˇ yawˬ ha noeˬ luꞈ te loˇ. 
Miˬyehˇ gawˬ jawˬ maˬ beh mi naˆ-ehˇ nawˇ dehꞈ le teˬ loˇ.  
8Miˬyehˇ gaˇ mˇ-eu lehˇ gaˇ kawˆ kawˆ-euˬ nawˇ ya gaˬ te loˇ. Tsawˇ haˬ zaˬ-euˬ zaˬ 
siˬ tsawˇ gahˇ nawˇ tehꞈ-ehˇ jaˆ jiˇ te loˇ.  

9Nga maꞈ maˬ siˬ nya gaˇ nawˇ siˬ nya taˬ-euˬ aˬ jeˬ jaˆ te. Nga maꞈ maˬ gʼoˆ shaw 
nya-ehˇ nawˇ tehꞈ-ehˇ gʼoˆ shaw nya-eu aˬ jeˬ jaˆ te.  
10Nawˬ da maˬ dehꞈ le mi naˆ-ehˇ jawˇ luꞈ-eu, uˬ duˬ pyuˇ laˇ-euˬ tsawˇ haˬ deuˬ 
jawˇ gaˇ nga maꞈ tsawˇ gahˇ dzaw nya taˬ-euˬ ma.  
11“Miˬyehˇ nawˬ-ahˇ gʼawˬ shaˬ gaˬ nehˬ laꞈ gaˇ, nawˇ aˬ jeˬ gʼeh maˬ ha geuꞈ te. Aˬ 
yawꞈ dawˬ nahˬ yu ni ngehˬ gaˇ, nawˇ aˬ jeˬ gʼeh maˬ naˇ haˬ te.  
12Ehˇ kʼawꞈ, nawˇ nui ma daˆ laˇ taˬ-awˇ, nga maꞈ-ahˇ mˇ guiˇ haw-eu meh.  
13Nawˇ Miˬyehˇ-ahˇ nui ma pehˇ laˇ taˬ-awˇ, aˬ yawꞈ-ahˇ zaw leˇ-eu dawˬ ngehˬ-eu 
meh.  
14Shawˇ jehˆ ni gʼeh-eu tsawˇ haˬ maˇ maˇ ni jawˇ meh loˇ. Miˬyehˇ mehˬ shi tsaˬ-eu 
dawˇ-eu tsawˇ haˬ jawˇ meh loˇ.  
15Aˬ jeˬ miˇ neh aˬ yawꞈ-euˬ mˬ taˆ gʼaˬ kʼehˇ deuˬ-ahˇ Miˬyehˇ maˬ jah coeˇ ta. Aˬ 
yawꞈ maꞈ kʼawꞈ Miˬyehˇ mehˬ shi maˬ muiˬ maˬ shawˇ-eu miˇ neh maˬ ngeuˇ-a loˇ.  
16Tsawˇ haˬ zaˬ-aˬ, yaw haiˬ jeˬ-ahˇ iˇ cuꞈ dawˇ-eu loꞈ-ehˇ dawˇ-eu meh. Ngeuˇ meh. 
Tsawˇ haˬ zaˬ jawꞈ dui dui-awˇ gaˇ dahˇ maˬ tsoeˬ-a.  
17Yawˆbaˆ-oˇ, ngaˬ neh siˬ haw mawˇ haw-euˬ gaˇ kawˆ-ahˇ tiˬ poˆ naˇ haˬ sheˇ.  
18Tsawˇ gahˇ ahˇ-eu deuˬ neh aˬ yawꞈ maꞈ-euˬ aˬ poeˬ aˬ bawˇ deuˬ jawˇ gaˇ dzaw 
nya taˬ-euˬ gaˇ kawˆ deuˬ, tiˬ jeˬ-iˬ maˬ zaꞈ taˬ ni ngaˬ-ahˇ mehˬ jiˇ nehˬ laꞈ-euˬ 
meh.  
19Aˬ yawꞈ maꞈ miˇ kʼahˬ laꞈ kʼoeˇ aˬ cawˬ tsawˇ jeuˬ tiˬ gʼaˬ-iˬ maˬ jawˇ-ehˇ, aˬ yawꞈ 
maꞈ-ahˇ Miˬyehˇ-ahˇ sheuˬ gʼawˬ nehˬ-eu tiˬ gʼaˬ-iˬ maˬ jawˇ-a.  
20Aˬ cawˬ kʼoeˇ taˆ kʼaˆ dzaˬ-eu haiˬ-eu tsawˇ haˬ-aˬ, ziˇ jiˇ ngeh keuˆ ni shaˬ zahˬ 
naꞈ tehꞈ-a.  
21Guˆ-eu gaˆ-eu teˇ saˇ aˬ yawꞈ-euˬ naˬ bawˇ-ahˇ ya gaˬ-awˇ, kʼahˬ lahˇ kʼaˇ maˬ za 
ma lehˇ noeˬ ngeh, tahˇ joe joe gaˇ ya daˬ tehꞈ-a.  
22Yaw zahˇ laꞈ kʼoeˇ aˬ yawꞈ ya buˬ-iˇ-eu gaˇ ma maˬ dahˇ-a. Aˬ jeˬ miˇ neh ehˇ naˇ, 
aˬ yawꞈ-ahˇ sehꞈ-eu mi cehˇ loꞈ luꞈ meh.  
23Aˬ yawꞈ shiˇ taˬ gaˇ dzaˬ-eu lehˇ, jeˬ shiˇ kʼaˬ dzeˇ deuˬ loꞈ luꞈ meh. Aˬ yawꞈ gʼaˇ 
duˬ zahˇ tsui ni gʼeh-eu aˇ nah keuˆ le luꞈ-eu aˬ yawꞈ siˬ nya meh.  
24Guiˇ deuˆ-eu lehˬ hmˬ taˬ-euˬ baoˬ huiˬ-eu sahˬ paˬ tiˬ gʼaˬ loꞈ-ehˇ, luˬ-iˇ seˇ-iˇ-eu 
jeˬ aˬ yawꞈ kʼoeˇ taˆ keuˆ le-eu lehˇ lehˬ hmˬ luꞈ meh.  
25Baoˬ huiˬ-eu Miˬyehˇ-ahˇ laꞈ du cawˬ doˆ nehˬ-awˇ, yehˬ bawˬ sehˇ lu-ehˇ ehˇ 
nehˬ-eu gʼaˬ kʼoeˇ taˆ, kʼoeˇ loꞈ-ehˇ gʼeh-eu jeˬ keuˆ le tehꞈ-a.  
26Tsawˇ haˬ kʼoeˇ gʼaˬ nui ma gʼahˇ dui dui-eu laꞈ kʼoeˇ, tuˇ dui dui-eu dehˬ daˬ duˬ 
baꞈ-awˇ, Miˬyehˇ-ahˇ ceh leˇ mawꞈ-eu meh.  
27Aˬ jeˬ miˇ neh ehˇ naˇ, aˬ yawꞈ-euˬ baˬ ba tsuˇ dahˬ ni gʼeh -awˇ, aˬ yawꞈ-euˬ joꞈ-
ahˇ shaˬ tsuˇ dawꞈ byah jiˇ gaˇ keuˆ ni, aˬ yawꞈ ya dzaˬ ya dawˇ dehˆ luꞈ-eu meh.  
28Tsawˇ haˬ kʼoeˇ gʼaˬ meuˬ deuˬ-ahˇ deuˆ gʼaˬ-awˇ, nymˇ sahˇ deuˬ cehˆ byoˆ-euˬ 
nymˇ deuˬ yuˇ geuꞈ-eu meh. Ehˇ kʼawꞈ, guiˇ deuˆ-eu laꞈ kʼoeˇ meuˬ kʼoeˇ deuˬ hawˇ-
eu nymˇ kʼoeˇ deuˬ ya cawˆ-iˇ tehꞈ-a.  

29Aˬ yawꞈ gʼawˬ myahˇ ni smˇ muiˬ maˬ paˇ ya muiˬ meh. Aˬ yawꞈ kʼaˇ jaˆ-eu tiˬ jeˬ-
iˬ maˬ gmˬ-a. Aˬ yawꞈ-euˬ kʼahˬ sehˇ kʼawꞈ byoˆ jiˇ tehꞈ-a.  
30Kʼoeˇ naˇ yaw zahˇ laꞈ kʼoeˇ aˬ yawꞈ maˬ doˆ-iˇ nya-ehˇ ya shaˬ tehꞈ-a. Uˬ laꞈ deuˬ 
bi puiˆ sehꞈ jiˇ-awˇ, aˇ yehˆ deuˬ jaˬ lehˇ bi baw byoˆ jiˇ-euˬ aˇ bawˇ tiˬ bawˇ-ahˇ aˬ 
yawꞈ duˇ leˇ tehꞈ-a.  
31Yaw haiˬ jeˬ-ahˇ gʼoe gaˇ keuˆ ni aˬ yawꞈ aˬ dzawˬ dzawˬ naˇ, yaw haiˬ jeˬ-euˬ laꞈ 
sawˬ aˬ yawꞈ za tehꞈ-a.  
32Aˬ yawꞈ-euˬ aˇ yamˬ maˬ jiˇ le mi naˆ-ehˇ aˬ yawꞈ liˬ-iˇ koˆ-iˇ tehꞈ-a. Aˇ bawˇ uˬ laꞈ 
loꞈ-ehˇ koˆ-iˇ-awˇ, maˬ paˇ nyoeˇ laˇ nya meh.  
33Maˬ gʼahˇ laˇ-euˬ aˇ siˬ deuˬ bi ga jiˇ-euˬ aˬ gaꞈ baw duˆ hawˇ-eu, aˇ yehˆ ga jiˇ-euˬ 
saˬ loˬ aˇ bawˇ-ahˇ aˬ yawꞈ duˇ leˇ tehꞈ-a.  
34Miˬyehˇ maˬ baw-eu tsawˇ haˬ, zaˬ maˬ ya cu ehˇ, laꞈ nmꞈ nmꞈ-euˬ pyuˇ neh tsoˆ 
taˬ-euˬ nymˇ deuˬ-ahˇ miˬ dzaˬ puiˆ dzaˬ jiˇ tehꞈ-a.  
35Tsawˇ haˬ kʼoeˇ deuˬ-aˬ, aˬ cawˬ-ahˇ laˆ shaˬ laˆ zahˬ-eu jeˬ shaˇ noeˬ-awˇ, yaw 
haiˬ jeˬ mˇ doˆ laꞈ-eu meh. Aˬ cawˬ-ahˇ myawꞈ dzaˬ gahˇ dzaˬ-eu nui noeˬ aˬ yawꞈ 
maꞈ-euˬ nui ma laꞈ kʼoeˇ aˬ myah luꞈ byah luꞈ-eu meh.” 

Yawˇbaˆ 16 

1Kʼoeˇ naˇ, Yawˇbaˆ ehˇ-eu,  
2“Teu loꞈ-ehˇ gʼeh-eu dawˬ ngaˇ gaˬ haw-euˬ ma. Naw maꞈ ngaˬ-ahˇ gʼaˬ biꞈ-eu 
dawˬ teu, ngaˬ-ahˇ ciˬ pi-eu dawˬ-ahˇ duˇ nya.  
3Naw maꞈ ngehˬ gʼaˬ ehˇ gʼaˬ-eu maˬ baw ni ehˇ-eu gʼeh te loˇ. Aˬ jeˬ miˇ neh teu 
naˆ naˆ-ehˇ teh ngehˬ mawꞈ-eu nya.  
4Naw maꞈ ngaˇ pyeuꞈ-awˇ, ngaˇ naw maꞈ pyeuꞈ law nmˇ-aˬ, naw maꞈ kʼaˇ ngehˬ-euˬ 
dawˬ teu deuˬ ngaˇ ngehˬ nya ma. Naw maꞈ ehˇ-eu maˬ ngeuˇ-a lehˇ ngaˇ uˬ duˬ 
juiꞈ-awˇ, lawˇ baˬ-ahˇ sheu bu-eu loꞈ-ehˇ ngaˬ-euˬ dawˬ laꞈ kʼoeˇ naw maꞈ-ahˇ bi bu 
dzaˬ nya ma.  
5Muiˬ-eu nui noeˬ nui duˇ biꞈ-eu dawˬ neh naw maꞈ-ahˇ gʼaˬ biꞈ-awˇ, naw maꞈ nui 
ma saˇ laˇ ni kʼawꞈ, ngehˬ nya tmˇ nya ma.  
6Ehˇ kʼawꞈ, nymˬ-mˇ ngaˇ ngehˬ kʼawꞈ tmˇ kʼawꞈ, gaˇ dahˇ maˬ tsoeˬ-ehˇ, ciˬ cuˇ ni 
paˇ jawˇ kʼawꞈ, naˇ-eu gawˇ-eu maˬ naˬ leˇ nya.  
7Miˬyehˇ-oˇ, nawˇ ngaˬ-ahˇ juˆ lehˆ ni bi pyeuꞈ-iˇ laꞈ-awˇ, ngaˬ-euˬ nymˇ kʼahˬ zaˬ 
deuˬ-ahˇ nawˬ neh bi sehꞈ jiˇ-euˬ meh.  
8Nawˇ ngaˬ-ahˇ nyehꞈ-awˇ, ngaˬ-ahˇ muiˇ-eu meh. Ngaˇ-aˬ, baˆ kʼoˆ hawˇ-eu shaˬ 
yoeˬ tehꞈ-ehˇ pyeuꞈ-iˇ taˬ-euˬ ma. Ngaˬ-euˬ iˬ baˇ baˬ da neh kʼoeˇ loꞈ-ehˇ pyeuꞈ-iˇ-
euˬ nga lehˇ aˬ cawˬ ehˇ-eu meh.  
9Miˬyehˇ nui ma pehˇ-awˇ ngaˬ-ahˇ ngawˬ paˆ ngawˬ shaˆ-euˬ meh. Aˬ yawꞈ ngaˬ-
ahˇ bye-awˇ mˇ guiˇ haw laˇ-eu meh.  
10Aˬ cawˬ ngaˬ-ahˇ naˬ gʼa-eu jeˬ-ehˇ uiˇ cawˬ laˇ-eu meh. Aˬ yawꞈ maꞈ ngaˬ-euˬ tiˬ 
jawˬ oe-awˇ ngaˬ-euˬ baˬ ba-ahˇ tehˆ laˇ-eu meh.  

11Miˬyehˇ ngaˬ-ahˇ haiˬ-eu tsawˇ haˬ deuˬ-euˬ aˬ laꞈ laꞈ kʼoeˇ a nehˬ-euˬ meh.  
12Ngaˇ saˇ suˬ ni jawˇ luꞈ ngeh, Miˬyehˇ ngaˬ-ahˇ kuˬ byahˬ-ahˇ nyehꞈ-awˇ, ciˬ jeˬ ciˬ 
joˆ joˆ-awˇ, ciˬ tahˬ ciˬ tuˆ nehˬ laꞈ-euˬ meh. Aˇ pyaˇ daˬ-awˇ beuˆ haw-eu loꞈ-ehˇ, 
kʼaˇ jahˇ mawꞈ-eu jeˬ jahˇ nehˬ laꞈ-euˬ meh.  
13Yawˬ pyawˬ na luꞈ jawˇ jawˇ-ehˇ ngaˬ-ahˇ kaˆ myaˬ neh beuˆ-awˇ, kaˆ myaˬ deh 
byoe-awˇ beuˆ tahˬ beuˆ naˇ jiˇ kʼawꞈ, gʼawˬ shaˬ gaˬ nehˬ laꞈ-eu maˬ baw-a.  
14Aˬ yawꞈ ngaˬ-ahˇ tiˬ poˆ saˇ-iˬ tiˬ poˆ beuˆ tahˬ beuˆ naˇ-awˇ, nui ma pehˇ dui dui-
awˇ uˬ-iˇ-euˬ yehˇ tiˬ gʼaˬ nui jaˆ mˇ-eu loꞈ-ehˇ, kʼoeˇ naˆ ni ngaˬ-ahˇ jahˇ nehˬ laꞈ-
euˬ meh.  
15Ngaˇ ngoeˇ ngoeˇ-ehˇ guˬ daˇ pehˇ zeuˇ mehˬ tsoeˬ dm-awˇ, kʼaˬ lehˇ tsahˬ-ahˇ 
nuiˇ pahˬ taˬ-euˬ ma.  
16Ngaˬ-euˬ baˬ ba neˇ tseuˆ ni pyeuꞈ laˇ ngeh keuˆ ni ngaˇ ngoeˇ-awˇ, ngaˬ-euˬ myaˆ 
nuiˆ ngoeˇ puˬ-awˇ, jawˬ jawˬ-ehˇ nyoeˇ laˇ taˬ-euˬ ma.  
17Ehˇ kʼawꞈ, ngaˇ yaw haiˬ jeˬ mˇ taˬ-euˬ maˬ jaˆ-ehˇ, ngaˬ-euˬ guiˬ lahˬ shaˇ dawˬ 
shawˇ jehˆ ni gʼeh-eu ma.  
18Miˇ tsaˬ tahˬ kʼawˇ-oˇ, ngaˬ-euˬ kʼoeˇ taˆ mˇ lehˬ laꞈ-euˬ jeˬ-ahˇ taˬ zaꞈ taˬ. Yaw 
tsaˬ yaw dawˇ jeˬ bi keuˆ le-awˬ lehˇ ngaˬ neh guˇ-euˬ dawˬ taˬ bi byoˆ-iˇ nehˬ laꞈ.  
19Ngaˇ jawˇ paw pyawˬ-awˇ ngaˬ-euˬ gʼaˇ duˬ yawꞈ dah-eu tsawˇ haˬ tiˬ gʼaˬ na, mˬ 
kʼoeˇ taˆ jawˇ luꞈ meh.  
20Ngaˬ-euˬ cawˬ deuˬ ngaˬ-ahˇ aˬ jaꞈ jaꞈ haw-awˇ, Miˬyehˇ mehˬ shi ngaˇ myaˆ biˇ 
yoeˇ le miˇ-a.  
21Tsawˇ haˬ tiˬ gʼaˬ yawˬ ha-euˬ cawˬ gʼaˇ duˬ tahˬ shaˇ-eu loꞈ-ehˇ, ngaˬ-euˬ gʼaˇ duˬ 
Miˬyehˇ-ahˇ tiˬ gʼaˬ na bi tahˬ shaˇ leˇ mawꞈ nya.  
22Ngaˬ-euˬ aˇ kʼoꞈ aˇ la deuˬ dzeuˇ-iˇ luꞈ-awˇ, gʼoꞈ dmˇ dzeh laˇ-eu maˬ baw-eu gaˇ 
ma-ahˇ ngaˇ cah luꞈ-eu ma.  

Yawˇbaˆ 17 

1Ngaˇ ziˇ jiˇ le-eu peh laˇ miˇ-a. Ngaˬ-ahˇ saꞈ maˬ paˇ gʼawˇ coeˇ laˇ miˇ-a. Ngaˬ-euˬ 
gʼaˇ duˬ lmˬ bymˇ maˬ ngeuˇ naˇ nui jeˬ maˬ paˇ jaˆ meh.  
2Tsawˇ haˬ yawˬ gʼaˬ na luꞈ ngaˬ-ahˇ yehˬ bawˬ sehˇ lu-ehˇ ehˇ niˇ gʼa gaˇ ngaˇ mawˇ 
luꞈ-eu ma.  
3Miˬyehˇ-oˇ, ngaˇ yaw sui yaw dawˇ ma. Ngaˬ-euˬ dawˬ-ahˇ ha geuꞈ nehˬ laꞈ-awˬ. 
Ngaˬ neh ngehˬ-euˬ dawˬ ngeuˇ meh lehˇ ehˇ nehˬ laꞈ-eu tiˬ gʼaˬ-iˬ maˬ jawˇ-a.  
4Aˬ yawꞈ maꞈ noeˬ siˬ noeˬ mawˇ nya-eu nui ma-ahˇ nawˇ piˬ tehˬ taˬ-euˬ loꞈ-ehˇ, aˬ 
yawꞈ maꞈ neh ngaˬ-ahˇ taˬ bi gʼaˬ leˇ nehˬ laꞈ.  
5Tsawˇ haˬ tiˬ gʼaˬ pyuˇ shuiˇ myaˆ pyawˬ-ahˇ haw-awˇ yawˬ ha-euˬ cawˬ-ahˇ byehˇ 
naˇ, yawˬ ha-euˬ zaˬ deuˬ ya shaˬ ya zahˬ tehꞈ-a lehˇ dawˬ daˬ jaˆ-eu meh.  
6Nymˬ-mˇ aˬ cawˬ dawˬ daˬ kʼoeˇ hmˬ zmˬ-awˇ ngaˬ-ahˇ laꞈ noeˇ toeˬ luꞈ meh. Aˬ 
yawꞈ maꞈ ngaˬ-euˬ myaˆ kʼahˬ-ahˇ duˬ kʼaˬ kʼa shehˬ laˇ-eu meh.  

7Ngaˇ noeˬ shaˬ dui dui-eu miˇ neh myaˆ behꞈ behꞈ-iˇ shaw-iˬ miˇ-a. Ngaˬ-euˬ aˬ 
kuiˇ aˬ laꞈ kʼawꞈ nyiˇ dui dui-iˇ-awˇ, naˇ shmˇ baˇ laˇ loꞈ-ehˇ pyeuꞈ-iˇ-euˬ miˇ-a.  
8Yawˬ haˇ yawˬ ha yaw sui yaw dawˇ ma lehˇ ehˇ-eu deuˬ tsawˬ guˆ-iˇ-awˇ, aˬ yawꞈ 
maꞈ dawˬ tawˆ luꞈ ngaˬ-ahˇ miˬ yehˇ maˬ baw-eu tsawˇ haˬ nga lehˇ ja bu ja doeˇ-
eu meh.  
9Yawˬ haˇ yawˬ ha yaw tsaˬ yaw dawˇ ma lehˇ ehˇ-eu tsawˇ haˬ deuˬ, aˬ yawꞈ maꞈ 
yaw tsaˬ ma lehˇ, ngehˬ jawˇ ngehˬ noeˬ luꞈ meh.  
10Ehˇ kʼawꞈ, aˬ yawꞈ maꞈ dawˬ tawˆ luꞈ ngaˬ-euˬ mehˬ shi yawꞈ laˇ naˇ, tiˬ gʼaˬ-iˬ 
tsawˇ gahˇ maˬ ahˇ gaˇ ngaˇ ya mawˇ tehꞈ-a.  
11Ngaˬ-euˬ aˇ nah aˇ yamˬ dzeuˇ-iˇ-awˇ, ngaˬ neh noeˬ taˬ-euˬ jeˬ maˬ paˇ mˇ pyeuꞈ 
nya miˇ-a. Noeˬ tmˬ duˬ kʼawꞈ tiˬ jeˬ-iˬ maˬ paˇ jaˆ miˇ-a.  
12Ehˇ kʼawꞈ, ngaˬ-euˬ cawˬ deuˬ uˬ ciꞈ-ahˇ nah gʼahˇ lehˇ ehˇ luꞈ meh. yaw shehꞈ 
keuˆ le-eu peh laˇ luꞈ meh lehˇ aˬ yawꞈ maꞈ ehˇ luꞈ meh. Ehˇ kʼawꞈ, ngaˇ yaw zahˇ 
laꞈ kʼoeˇ jawˇ luꞈ-eu ngaˇ siˬ nya ma.  
13Ngaˇ noeˬ tmˬ duˬ tiˬ tsahˇ jaˆ-eu tehꞈ ma. Kʼoeˇ-aˬ, zahˇ tsui ni gʼeh gaˇ ngaˇ ya 
coˬ yuꞈ-eu, shiˇ-eu miˇ kʼahˬ kʼoeˇ tsahˇ meh.  
14Lmˬ bymˇ-ahˇ ngaˬ da lehˇ ngaˇ kuˇ-awˇ, ngaˬ-euˬ yaw buꞈ dzaˬ laˇ-eu buˬ joe 
deuˬ-ahˇ, ngaˬ ma hawˇ-eu ngaˬ-euˬ dmˇ ma deuˬ lehˇ ngaˇ kuˇ ma.  
15Ngaˬ-euˬ noeˬ tmˬ duˬ aˬ geu tsahˇ-ahˇ jaˆ ta. Ngaˬ-euˬ noeˬ tmˬ duˬ-ahˇ aˬ suˇ gʼa 
mawˇ ta.  
16Shiˇ-eu miˇ kʼahˬ-ahˇ ngaˇ iˇ gʼeh ngeh, noeˬ tmˬ duˬ kʼoeˇ ngaˬ nehˬ-ehˇ tiˬ kawˆ 
loꞈ-ehˇ iˇ nya meh loˇ.” 

Yawˇbaˆ 18 

1Kʼoeˇ naˇ, Shuˇaˬ miˇ kʼahˬ-ahˇ jawˇ-eu Biˇlaˬdaˇ gʼaˬ ehˇ-eu,  
2“Yawˇbaˆ-oˇ, nawˇ loꞈ-ehˇ gʼeh-eu tsawˇ haˬ ciˬ cuˇ ni maˬ jawˇ nya ta loˇ. Nawˇ ciˬ 
cuˇ ni naˬ leˇ naˇ, nga maꞈ nawˬ-ahˇ paˇ ngehˬ cawˬ nya tehꞈ-a.  
3Aˬ jeˬ miˇ neh nawˇ nga maꞈ-ahˇ aˬ nyoˬ mawˇ neˇ loꞈ-ehˇ sawˇ nehˬ laꞈ te.  
4Nawˇ nui ma pehˇ-eu teu-aˬ, yawˬ haˇ yawˬ ha coeˬ leˇ ni mˇ-eu tehꞈ nga. Nawˇ nui 
ma pehˇ-eu miˇ neh, miˇ tsaˬ tahˬ kʼawˇ heu cawˬ maˬ baw-ehˇ pyeuꞈ-iˇ tehꞈ-a loˇ. 
Nawˇ nui kʼahˇ bi shiˇ-eu lehˇ Miˬyehˇ gawˬ jawˬ deuˬ-ahˇ ciˬ jiˆ nehˬ laꞈ tehꞈ-a loˇ.  
5Haiˬ-eu tsawˇ haˬ-euˬ yaw shehꞈ miˆ-iˇ tehꞈ-a. Miˬ dzaˬ miˬ lmˇ maˬ paˇ doˆ laˇ-ehˇ 
pyeuꞈ-iˇ tehꞈ-a.  
6Aˬ yawꞈ-euˬ sehˬ gʼawˆ laꞈ kʼoeˇ doꞈ-eu tsiˇ kʼmˬ miˆ-iˇ tehꞈ-a.  
7Aˬ yawꞈ-euˬ kuiˇ toꞈ ziꞈ dah ni gʼeh-euˬ kʼawꞈ, nymˬ-mˇ sahˬ tiꞈ tiꞈ-euˬ meh. Aˬ 
yawꞈ coˬ-iˇ-euˬ aˬ cawˬ maˬ guˬ-a.  
8Lahˇ ju tahˇ taˬ-euˬ gaˇ aˬ yawꞈ aˬ kuiˇ cawˬ ahˇ-awˇ paꞈ leˇ-euˬ meh.  
9Aˬ yawꞈ-euˬ kuiˇ nuiꞈ lahˇ ju-ahˇ paꞈ leˇ-awˇ, ziꞈ dah ni bi paꞈ-euˬ meh.  
10Miˇ tsaˬ-ahˇ caˆ kʼmˇ beuˬ pahˬ taˬ-awˇ, aˬ yawꞈ iˇ-eu gaˇ ma-ahˇ lahˇ ju kʼmˇ taˬ-
euˬ meh.  



1075 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

11Guˆ-eu gaˆ-eu jeˬ aˬ yawꞈ-euˬ tiˬ jawˬ loꞈ luꞈ-awˇ aˬ yawꞈ kuiˇ toꞈ kʼaˇ ciˬ gaˇ caw 
teh luꞈ meh.  
12Aˬ yawꞈ smˇ muiˬ muiˬ-euˬ kʼawꞈ, nymˬ-mˇ hawˬ mehꞈ mehꞈ luꞈ meh. Luˬ-iˇ seˇ-
iˇ-eu jeˬ aˬ yawꞈ dawˬ peh yawꞈ-awˇ aˬ yawꞈ-ahˇ loꞈ luꞈ meh.  
13Shiˇ taw tehˬ-eu naˇ gawˇ aˬ yawꞈ-euˬ gʼawˇ mawˇ cah byah-awˇ, aˬ kuiˇ aˬ laꞈ 
buꞈ-iˇ-eu lehˇ gʼeh luꞈ meh.  
14Aˬ yawꞈ ziꞈ dah ni dehꞈ-euˬ sehˬ gʼawˆ-ahˇ neh bi tsahˇ doˆ laꞈ-awˇ, shiˇ-eu miˇ 
kʼahˬ-euˬ sahˬ paˬ jawˇ gaˇ bi gʼeu gʼeh-euˬ meh.  
15Nymˬ-mˇ aˬ yawꞈ-euˬ nymˇ-ahˇ aˇ mawˇ bi shiˇ-eu gʼaˇ duˬ miˬ dzaˇ dzaˇ shuiˇ 
byaˆ gʼaˬ naˇ, aˬ suˇ gʼaˬ maˬ kaˬ jawˇ nya tehꞈ-a.  
16Aˬ yawꞈ-euˬ duˬ ciˇ hawˇ-eu uˬ laꞈ deuˬ nyoeˬ-iˇ koˆ-iˇ jiˇ-euˬ meh.  
17Aˬ yawꞈ-euˬ pu hawˇ-eu miˇ kʼahˬ doe ni aˬ yawꞈ tsawˇ myahˇ doˆ-eu byoˆ-iˇ-awˇ, 
aˬ cawˬ tiˬ gʼaˬ-iˬ aˬ yawꞈ-ahˇ maˬ paˇ siˬ nya meh.  
18Dehꞈ-eu deuˬ jawˇ-eu miˇ kʼahˬ-ahˇ neh aˬ yawꞈ-ahˇ teh dzeh-awˇ, yaw shehꞈ bya 
gaˇ neh yaw zahˇ laꞈ kʼoeˇ bi teh uˇ tehꞈ-a.  
19Aˬ yawꞈ zaˬ tiˬ gʼaˬ-iˬ maˬ jawˇ yaꞈ-ehˇ tsuiꞈ dahˬ dahˬ-iˇ tehꞈ-a.  
20Nahˇ ma doˆ kʼehˬ-ahˇ neh nahˇ ma ga kʼehˬ-ahˇ doˆ ni, aˬ yawꞈ gaˇ kawˆ kʼaˇ ya 
gaˬ-eu tsawˇ haˬ deuˬ, tsawˬ guˆ-iˇ-awˇ yaw dzuˬ dzuˬ tehꞈ-a.  
21Haiˬ-eu tsawˇ haˬ-euˬ guiˬ lahˬ-aˬ, kʼoeˇ naˆ ni tehꞈ meh. Miˬyehˇ gaˇ kawˆ maˬ 
shaˇ noeˬ-eu tsawˇ haˬ-euˬ guiˬ lahˬ-aˬ, kʼoeˇ naˆ ni tehꞈ meh.” 

Yawˇbaˆ 19 

1Kʼoeˇ naˇ, Yawˇbaˆ paˇ ehˇ-eu,  
2“Aˬ jeˬ miˇ neh naw maꞈ ngaˬ-ahˇ dawˬ ngehˬ ngehˬ-awˇ maˬ tsehˆ leˇ ni kʼehˬ luꞈ 
kʼaˆ luꞈ te.  
3Tiˬ poˆ saˇ-iˬ tiˬ poˆ naw maꞈ ngaˬ-ahˇ naˬ gʼa-awˇ, shaꞈ dawˇ maˬ baw ni ngaˬ-ahˇ 
cehꞈ lehꞈ ka niˇ gʼa-eu meh.  
4Ngaˇ yaw lehˬ jeˬ mˇ-euˬ law hawˇ kʼawꞈ, naw maꞈ-ahˇ aˬ jeˬ coeˬ ta.  
5Naw maꞈ ngaˇ naˆ maˬ tseˇ maˬ gaˇ ma lehˇ noeˬ-awˇ, ngaˇ ya shaˬ ya zahˬ-eu heu 
ngaˬ-euˬ iˬ baˇ baˬ da neh meh lehˇ noeˬ-eu meh.  
6Heu loꞈ-ehˇ pyeuꞈ laˇ ni mˇ-euˬ gʼaˬ Miˬyehˇ meh lehˇ, naw maꞈ-ahˇ maˬ siˬ laˇ nya 
loˇ. Ngaˇ bi paꞈ leˇ-eu lehˇ aˬ yawꞈ lahˇ ju kʼmˇ-euˬ maˬ ngeuˇ-a loˇ.  
7Aˬ yawꞈ ngaˬ-ahˇ mˇ nehˬ laꞈ-euˬ heu maˬ tsaˬ-a lehˇ ngaˇ ehˇ kʼawꞈ, naˇ haˬ nehˬ 
laꞈ-eu gʼaˬ maˬ jawˇ-a. Yaw tsaˬ yaw dawˇ jeˬ bi keuˆ le-awˬ lehˇ ngaˇ guˇ gaˇ, naˬ 
bawˇ gaˬ leˇ-eu tiˬ gʼaˬ-iˬ maˬ jawˇ-a.  
8Miˬyehˇ gaˇ ma laˆ tsoeˬ taˬ-awˇ, ngaˬ-ahˇ maˬ iˇ doˆ nya nya. Ngaˬ-euˬ gaˇ ma-ahˇ 
yaw zahˇ laꞈ kʼoeˇ aˬ yawꞈ laˆ zaꞈ taˬ-euˬ meh.  
9Ngaˬ-euˬ pyuˇ shuiˇ myawˬ gahˬ dawˬ tawˆ luꞈ aˬ yawꞈ yuˇ gʼeh-awˇ, ngaˬ-euˬ 
myaˆ pyawˬ naˇ mehˇ laˆ cawˆ nehˬ laꞈ-euˬ meh.  

10Aˬ yawꞈ ngaˬ-ahˇ yawˬ pyawˬ na luꞈ ciˬ tahˬ laˇ-awˇ, Ngaˬ-euˬ noeˬ tmˬ duˬ gʼeu 
lehˆ dzeh-awˇ, nyoeˬ-iˇ koˆ-iˇ-awˇ bi shiˇ-eu lehˇ byehˇ dzeh nehˬ laꞈ-euˬ meh.  
11Miˬyehˇ ngaˬ-ahˇ nui ma pehˇ dui dui-awˇ, aˬ yawꞈ-ahˇ muiˇ dui dui-eu gʼaˬ loꞈ-
ehˇ jahˇ nehˬ laꞈ-euˬ meh.  
12Aˬ yawꞈ-euˬ guiˇ maꞈ ngaˬ-ahˇ bi deuˆ le-awˇ, ngaˬ-euˬ sehˬ gʼawˆ-ahˇ taˆ duˬ 
jawˬ-awˇ loꞈ le-euˬ meh.  
13“Ngaˬ-euˬ mehˇ nmˇ deuˬ ngaˬ-ahˇ byehˇ dzeh ni Miˬyehˇ jahˇ-awˇ, ngaˬ-ahˇ gʼoeˇ-
eu deuˬ kʼawꞈ boeˇ miˬ siˬ kʼaˬ loꞈ-ehˇ pyeuꞈ jiˇ-euˬ meh.  
14Ngaˬ-euˬ aˬ yuiꞈ aˬ nyiˇ deuˬ hawˇ-eu cawˬ deuˬ maˬ paˇ jawˇ ma.  
15Ngaˬ-euˬ nymˇ-ahˇ daˬ yah geuꞈ haw-euˬ deuˬ ngaˬ-ahˇ ngehˇ jiˇ-awˇ, ngaˬ-euˬ zaˬ 
kʼaˆ zaˬ miˬ zaˬ deuˬ kʼawꞈ, maˬ siˬ maˬ suˇ-eu boeˇ miˬ siˬ kʼaˬ tiˬ gʼaˬ loꞈ-ehˇ ngaˬ-
ahˇ sawˇ nehˬ laꞈ-euˬ meh.  
16Ngaˬ-euˬ zaˬ kʼaˆ tiˬ gʼaˬ-ahˇ ngaˇ kuˇ kʼawꞈ, oˬ maˬ toˬ nehˬ laꞈ-a. Caw ba nehˬ laꞈ 
sheˇ lehˇ shaˇ kʼawꞈ, myaˆ haw maˬ cawˬ nehˬ laꞈ-a.  
17Ngaˇ saꞈ gʼawˇ-eu behꞈ laꞈ gaˇ, ngaˬ-euˬ miˬ zaˬ maˬ daˬ coeˇ-a. Ngaˬ-euˬ mehˇ 
nmˇ deuˬ kʼawꞈ, ngaˬ-euˬ dawˬ peh maˬ nyiˬ laˇ-a.  
18Aˬ buˇ aˬ li deuˬ kʼawꞈ ngaˬ-ahˇ ja bu ja doeˇ-awˇ, kʼaˇ mawˇ le ngeh uiˇ-eu meh.  
19Ngaˇ gʼoeˇ dui dui-eu cawˬ deuˬ ngaˬ-ahˇ nui daˆ daˆ-awˇ, ngaˇ gaˬ dui dui-eu 
tsawˇ haˬ deuˬ ngaˬ-ahˇ byehˇ dzeh-euˬ meh.  
20Ngaˬ-euˬ baˆ kʼoˆ shaˬ yoeˬ kʼoeˇ taˆ ga juˬ le-euˬ meh. Ui cuiˆ cuiˆ-ahˇ neh tsawˇ 
shiˇ uˬ kʼawˇ buˬ-iˇ-euˬ ma.  
21Naw maꞈ ngaˬ-euˬ cawˬ ma. Gʼawˬ shaˬ gaˬ nehˬ laꞈ-awˬ. Miˬyehˇ-euˬ aˬ laꞈ ngaˬ-
ahˇ dehˬ coˬ-euˬ meh.  
22Miˬyehˇ ngaˬ-ahˇ kʼehˬ-eu loꞈ-ehˇ naw maꞈ aˬ jeˬ gʼeh paˇ ya kʼehˬ ta. Naw maꞈ 
ngaˬ-ahˇ maˬ kʼehˬ dehˆ nyaˬ siˬ loˇ.  
23Tsawˇ haˬ tiˬ gʼaˬ na ngaˬ-euˬ dawˬ deuˬ-ahˇ juiˇ taˬ-awˇ, sahˬ boꞈ laꞈ kʼoeˇ boꞈ ahˇ 
taˬ law nmˇ-aˬ lehˇ noeˬ miˇ-a.  
24Maˬ ngeuˇ naˇ dawˬ heu deuˬ miˇ tsaˬ kʼoeˇ taˆ maˬ ya byoˆ-iˇ ni, kʼaˬ lo kʼoeˇ taˆ 
taꞈ boꞈ taˬ law nmˇ-aˬ gʼaˬ tehꞈ-a.  
25Ehˇ kʼawꞈ, aˇ saˬ saˬ ngeh ngaˬ-ahˇ ka kʼoꞈ le-eu gʼaˬ, mˬ kʼoeˇ taˆ jawˇ meh lehˇ 
ngaˇ siˬ nya ma.  
26Ngaˬ-euˬ baˆ kʼoˆ-ahˇ maˇ naˇ neh dzaˬ byoˆ jiˇ kʼawꞈ, shiˬ shaˬ jiˇ pi-awˇ Miˬyehˇ-
ahˇ ngaˇ ya mawˇ tehꞈ-a.  
27Ngaˬ-euˬ myaˆ nuiˆ neh aˬ yawꞈ-ahˇ ya mawˇ-awˇ, aˬ yawꞈ-aˬ, boeˇ miˬ siˬ kʼaˬ loꞈ-
ehˇ maˬ paˇ ngeuˇ-aˇ. Ngaˬ-euˬ nui ma ga ka-iˇ miˇ-a.  
28Aˬ jeˬ miˇ neh ehˇ naˇ, ngaˬ-ahˇ aˬ joˆ-ehˇ kʼehˬ nmˇ lehˇ naw maꞈ ehˇ-awˇ, ngaˬ-
ahˇ kʼehˬ-eu gaˇ ma poˆ luꞈ meh.  
29Ehˇ kʼawꞈ, mi cehˇ-ahˇ naw maꞈ guˆ yawˬ. Iˬ baˇ-ahˇ nui ma pehˇ-eu Miˬyehˇ-euˬ 
mi cehˇ-ahˇ guˆ yawˬ. Yaˇ kʼaˬ daˇ-eu gʼaˬ jawˇ luꞈ-eu naw maꞈ ya siˬ tehꞈ-a.” 

Yawˇbaˆ 20 

1Kʼoeˇ naˇ, Naˬmaˬ miˇ kʼahˬ-ahˇ jawˇ-eu Zoˇpaˬ gʼaˬ ehˇ-eu,  
2“Yawˇbaˆ-oˇ nawˬ-euˬ dawˬ ngaˬ-ahˇ coeˬ dui dui laˇ nya. Nymˬ-mˇ nawˬ-ahˇ dawˬ 
ngehˬ cawˬ-eu maˬ paˇ oˇ coeˇ miˇ-a.  
3Nawˇ ngaˬ-ahˇ bi coeˬ leˇ-eu dawˬ ngehˬ nehˬ laꞈ-euˬ meh. Ehˇ kʼawꞈ, nawˬ-ahˇ aˬ 
joˆ-ehˇ paˇ ya ehˇ kʼoꞈ-eu ngaˇ siˬ nya ma.  
4Aˇ hu-euˬ ziˇ-ahˇ pyeuꞈ yaꞈ-euˬ gaˇ kawˆ nawˇ yaw muiˇ siˬ nya meh. Tsawˇ haˬ zaˬ 
miˇ tsaˬ kʼoeˇ taˆ jawˇ dahˬ beh ngeh neh,  
5haiˬ-eu tsawˇ haˬ tiˬ gʼaˬ-iˬ gʼawˬ myahˇ ni laˬ kʼaˬ cehˇ cehˇ-ehˇ maˬ ya dehꞈ haw-
aˬ.  
6Mˬ-ahˇ tuˆ ni aˬ yawꞈ dehꞈ huiˬ dehꞈ mahˇ-awˇ, aˬ yawꞈ-euˬ uˬ duˬ mˬ dmˇ-ahˇ tuˆ 
kʼawꞈ,  
7kʼaˬ lehˇ loꞈ-ehˇ bi baw byoˆ nya-eu meh. Aˬ yawꞈ-ahˇ siˬ nya-eu tsawˇ haˬ deuˬ, aˬ 
yawꞈ aˬ geu gaˇ iˇ byoˆ-euˬ nga lehˇ ya zahˬ leˇ tehꞈ-a.  
8Yuꞈ maˆ maˆ-eu hawˇ-eu uˬ ciꞈ paw yaw sahˇ laꞈ kʼoeˇ ya mawˇ-eu loꞈ-ehˇ, aˬ yawꞈ 
byoˆ kʼaꞈ-iˇ-awˇ, tiˬ jawˇ-iˬ maˬ paˇ ya mawˇ meh.  
9Aˬ yawꞈ neh jawˇ-euˬ jawˇ duˬ-ahˇ neh aˬ yawꞈ ya byoˆ tsehˆ-awˇ,  
10iˇ shaˬ zaˬ deuˬ kʼoeˇ taˆ aˬ yawꞈ neh kʼaˆ dzaˬ taˬ-euˬ jeˬ-ahˇ, aˬ yawꞈ-euˬ aˬ li 
deuˬ paˇ ya mˇ tsoeˬ kʼoꞈ tehꞈ-a.  
11Gʼaˬ kʼaˆ gʼaˬ loeˇ soeˇ-i gʼeh-eu aˬ yawꞈ-euˬ gʼawˇ mawˇ, tiˬ kʼehˇ kʼehˬ laꞈ kʼoeˇ 
kʼaˬ lehˇ pyeuꞈ-iˇ tehꞈ-a.  
12Yaw haiˬ jeˬ mˇ-eu aˬ yawꞈ-euˬ kʼaˬ meh-ahˇ kuiˇ leˇ-awˇ, mehˬ laˇ uˬ moˆ myuˇ 
zaꞈ taˬ kʼawꞈ,  
13kʼoeˇ jeˬ-ahˇ aˬ yawꞈ maˬ meh dzeh mawꞈ-ehˇ, aˬ yawꞈ-euˬ kʼaˬ meh laꞈ kʼoeˇ 
myuˇ taˬ kʼawꞈ,  
14Aˬ yawꞈ-euˬ uˬ maˆ laꞈ kʼoeˇ dzaˇ kʼoeˇ kʼaˬ jehꞈ ni gʼeh-awˇ, doꞈ loꞈ-ehˇ doeˇ dui 
dui-eu meh.  
15Haiˬ-eu tsawˇ haˬ-aˬ, yawˬ ha neh kʼoeˬ uiˬ taˬ-euˬ pyuˇ shuiˇ myawˬ gahˬ deuˬ-
ahˇ uˬ pehꞈ ya pehꞈ doˆ meh. Uˬ maˆ laꞈ kʼoeˇ ahˇ kʼawꞈ Miˬyehˇ yuˇ doˆ kʼoꞈ tehꞈ-a.  
16Haiˬ-eu tsawˇ haˬ deuˬ neh kʼaˇ myoꞈ ahˇ-euˬ jeˬ doꞈ-ahˇ duˇ-awˇ, doꞈ kʼaˆ dui dui-
eu aˇ lawˇ neh bi toˆ-euˬ loꞈ-ehˇ aˬ yawꞈ-ahˇ laˆ sehꞈ-eu meh.  
17Saˬ loˬ tsiˇ lawˇ baˬ loꞈ-ehˇ yoeˇ le-awˇ, mawˇ neˇ aˬ coeˇ hawˇ-eu byaˬ byaˬ uiˇ 
lawˇ gawˆ yoeˇ le-eu ya mawˇ gaˇ keuˆ ni, aˬ yawꞈ maˬ dehꞈ maˬ jawˇ keuˆ nya-a.  
18Yawˬ ha neh mˇ za-euˬ jeˬ-ahˇ byehˇ dzeh-awˇ, yawˬ ha-euˬ pyuˇ shuiˇ myawˬ 
gahˬ ya zmˬ byawˬ gaˇ maˬ keuˆ leˇ-a.  
19Aˬ jeˬ miˇ neh ehˇ naˇ, shaˬ-eu tsawˇ haˬ deuˬ-ahˇ aˬ yawꞈ kʼaˆ dzaˬ-awˇ byehˇ 
dzeh nehˬ-euˬ uˬ taꞈ, aˬ cawˬ neh tsoˆ taˬ-eu nymˇ-ahˇ kʼaˆ geuꞈ-euˬ meh.  
20Aˬ yawꞈ-euˬ nui kʼahˇ naˬ leˇ duˬ maˬ jaˆ-a.  

21Aˬ yawꞈ dzaˬ ngeh dawˇ ngeh, tiˬ jeˬ-iˬ maˬ bi dzeˇ yaꞈ-a. Kʼoeˇ miˇ neh aˬ yawꞈ-
euˬ myawˬ gahˬ maˬ gmˬ-a.  
22Aˬ yawꞈ kʼaˇ jaˆ maˬ jaˆ jaˆ ngeh, shaˬ zahˬ dawˬ tawˆ luꞈ kaꞈ dzahˬ-awˇ keuˆ le 
tehꞈ-a.  
23Aˬ yawꞈ kʼaˇ dzaˬ mawꞈ-eu jeˬ bi dzaˬ yawˬ. Miˬyehˇ nui ma pehˇ-eu laꞈ kʼoeˇ aˬ 
yawꞈ-ahˇ kʼehˬ tehꞈ-a.  
24Shmˇ mi cehˇ-ahˇ aˬ yawꞈ cehˆ dzeuˇ-eu leh jeh luꞈ ngeh, guiˬ shuiˇ kaˆ myaˬ aˬ 
yawꞈ-ahˇ beuˆ coˬ tehꞈ-a.  
25Kaˆ myaˬ neh aˬ yawꞈ-euˬ gʼawˇ mawˇ-ahˇ deh byoe-awˇ, guiˇ nyiˬ ni gʼeh-eu kaˆ 
myaˬ uˬ duˬ-ahˇ aˬ yawꞈ-euˬ shiˬ jaˆ ka-eu miˇ neh, aˬ yawꞈ guˆ dui dui-eu meh.  
26Aˬ yawꞈ neh kʼaˇ jeˬ hmˬ taˬ-euˬ jeˬ bi laˆ cawˆ jiˇ-awˇ, tsawˇ haˬ zaˬ neh maˬ laˆ 
doꞈ-euˬ miˬ dzaˬ, aˬ yawꞈ hawˇ-eu aˬ yawꞈ-euˬ nymˇ jiˇ-ahˇ puiˆ byoˆ tehꞈ-a.  
27Tsawˇ haˬ kʼoeˇ gʼaˬ-euˬ iˬ baˇ-ahˇ mˬ pah mehˬ-awˇ, miˇ tsaˬ tahˬ kʼawˇ saˇ kiˇ 
kamˬ tehꞈ-a.  
28Aˬ yawꞈ-euˬ pyuˇ shuiˇ myawˬ gahˬ dawˬ tawˆ luꞈ, Miˬyehˇ nui ma pehˇ-eu jeˬ laꞈ 
kʼoeˇ ya cawˆ-iˇ jiˇ tehꞈ-a.  
29Heu-aˬ, haiˬ-eu tsawˇ haˬ-euˬ guiˬ lahˬ meh. Miˬyehˇ neh aˬ yawꞈ maꞈ kʼoeˇ taˆ bi 
keuˆ le-euˬ guiˬ lahˬ heu naˆ tehꞈ meh.” 

Yawˇbaˆ 21 

1Kʼoeˇ naˇ, Yawˇbaˆ ehˇ-eu,  
2“Ngaˇ ehˇ gaˇ yaw muiˬ-ehˇ naˇ haˬ sheˇ. Ngaˇ nui ma saˇ laˇ ni ngaˇ ehˇ gaˇ naˇ haˬ 
nehˬ laꞈ-awˬ lehˇ naw maꞈ-ahˇ ngaˇ shaˇ-eu ma.  
3Ngaˬ-ahˇ dawˬ ngehˬ-eu aˇ yamˬ tiˬ kʼehˬ biꞈ laꞈ-awˇ, ngaˇ dawˬ ngehˬ gʼaˬ naˇ naw 
maꞈ ngaˬ-ahˇ kʼaˇ naˬ gʼa mawꞈ-eu loꞈ-ehˇ naˬ gʼa-awˬ.  
4“Ngaˇ tsawˇ haˬ zaˬ nehˬ-ehˇ ceh dzaˬ luꞈ-eu maˬ ngeuˇ. Ngaˬ-euˬ nui ma maˬ oˇ oꞈ 
coeˇ-eu heu gaˇ kawˆ jaˆ ma.  
5Ngaˬ-ahˇ haw sheˇ. Naw maꞈ dawˬ maˬ ngehˬ doˆ nya ni tsoˆ leˇ jiˇ paˬ-ehˇ maˬ 
gʼeh nya loˇ.  
6Ngaˬ-euˬ kʼoeˇ taˆ keuˆ le-euˬ jeˬ-ahˇ ngaˇ shaˇ noeˬ ngeh, ngaˬ-ahˇ zahˬ leˇ-awˇ 
yaw dzuˬ dzuˬ dui dui nya.  
7Aˬ jeˬ miˇ neh haiˬ-eu tsawˇ haˬ deuˬ-ahˇ Miˬyehˇ bi dehꞈ ta. Mawˬ le-awˇ pyuˇ 
shuiˇ jaˆ myaˬ laˇ ngeh keuˆ ni aˬ jeˬ gʼeh bi dehꞈ ta.  
8Aˬ yawꞈ maꞈ-euˬ zaˬ deuˬ hawˇ-eu oeˬ paˬ oeˬ ma deuˬ bym laˇ jiˇ-euˬ gaˇ ya mawˇ 
ngeh keuˆ ni, aˬ yawꞈ maꞈ ya dehꞈ keuˆ-eu meh.  
9Aˬ yawꞈ maꞈ-euˬ nymˇ jiˇ kʼoeˇ taˆ luˬ-iˇ seˇ-iˇ-eu jeˬ Miˬyehˇ maˬ bi keuˆ le-ehˇ, aˬ 
yawꞈ maꞈ yaw dehꞈ dehꞈ-eu guˆ kʼaˇ maˬ za-a.  
10Aˬ yawꞈ maꞈ-euˬ jeˬ zaˬ deuˬ kʼawꞈ, maˬ byoˆ maˬ laˆ ni behˇ laˇ tehˇ tehˬ-eu meh.  
11Aˬ yawꞈ maꞈ-euˬ zaˬ deuˬ yawˇ zaˬ loꞈ-ehˇ cehˆ niˇ gʼa-awˇ,  

12deuˇ-mˬ diˬ, bawˬ law baw gaˇ, gaˇ nyeh nyeh caw-eu meh.  
13Aˬ yawꞈ maꞈ yaw dehꞈ dehꞈ-eu nui saˇ oꞈ-awˇ, saˇ lehˆ ni ziˇ jiˇ leˇ-eu meh.  
14Haiˬ-eu tsawˇ haˬ Miˬyehˇ-ahˇ teh dzeh-eu meh. Aˬ yawꞈ maꞈ yaw dehꞈ dehꞈ-eu 
gʼaˇ duˬ Miˬyehˇ nui kʼahˇ aˬ joˆ-ehˇ jaˆ-eu aˬ yawꞈ maꞈ maˬ siˬ mawꞈ-a.  
15Miˬyehˇ-euˬ nui kʼahˇ mˇ-eu maˬ loˬ-ehˇ, aˬ yawꞈ-ahˇ guiˬ lahˬ shaˇ-eu gaˇ dahˇ 
maˬ tsoeˬ-a lehˇ aˬ yawꞈ maꞈ noeˬ luꞈ meh.  
16Yawˬ ha-euˬ gʼaˬ-ahˇ gʼoe-awˇ mˇ jaˆ-euˬ ma lehˇ aˬ yawꞈ maꞈ ehˇ-eu meh. Ehˇ 
kʼawꞈ, kʼoeˇ loꞈ-ehˇ gʼeh-eu nui noeˬ nui duˇ-ahˇ ngaˇ maˬ ha geuꞈ.  
17Haiˬ-eu tsawˇ haˬ-euˬ tsiˇ kʼmˬ bi baw miˆ haw taˬ loˇ. Aˬ yawꞈ maꞈ tiˬ gʼaˬ na luˬ-
iˇ seˇ-iˇ-eu jeˬ-ahˇ ya tahˬ puˬ haw taˬ loˇ. Haiˬ-eu tsawˇ haˬ-ahˇ Miˬyehˇ nui ma 
pehˇ-awˇ kʼehˬ nehˬ haw-euˬ jaˆ-awˇ,  
18jaˬ lehˇ neh bi hehˇ dzaˬ gʼeh-euˬ gʼo yoeˬ loꞈ-ehˇ bi baw byoˆ gʼeh-awˇ, jaˬ lehˇ 
lehˇ ma neh bi baw ha gʼeh-euˬ kʼaˬ lehˇ loꞈ-ehˇ jahˇ nehˬ-euˬ jaˆ ta loˇ.  
19Aˬ da gʼaˬ-euˬ iˬ baˇ baˬ da neh zaˬ gʼaˬ-ahˇ Miˬyehˇ kʼehˬ-eu meh lehˇ naw maꞈ 
ehˇ-eu meh. Toˆ-ehˇ maˬ ngeuˇ-ehˇ, iˬ baˇ ahˇ-eu gʼaˬ-euˬ mawˇ do-ahˇ Miˬyehˇ 
kʼehˬ luꞈ-uˇ. Aˬ yawꞈ maꞈ iˬ baˇ ahˇ-eu miˇ neh kʼoeˇ loꞈ-ehˇ kʼehˬ nehˬ-euˬ gaˇ kawˆ 
aˬ yawꞈ maꞈ-ahˇ bi siˬ leˇ luꞈ-uˇ.  
20Iˬ baˇ mˇ-eu tsawˇ haˬ deuˬ yawˬ ha-euˬ iˬ baˇ yawˬ ha pi luꞈ-uˇ. Baoˬ huiˬ-eu 
Miˬyehˇ nui ma pehˇ-eu jeˬ-ahˇ aˬ yawꞈ maꞈ ya daˬ luꞈ-uˇ.  
21Tsawˇ haˬ tiˬ gʼaˬ shiˇ dzeuˇ gʼaˬ ngeh, yawˬ ha-euˬ nymˇ jiˇ gʼaˇ duˬ kʼahˇ kʼoꞈ nya 
ta loˇ.  
22Yaw goˇ-ahˇ jawˇ-eu deuˬ-ahˇ yaˇ kʼaˬ daˇ luꞈ-eu Miˬyehˇ-ahˇ tsawˇ haˬ zaˬ mehˬ 
nehˬ tsoˆ nehˬ nya ta loˇ.  
23Tsawˇ haˬ tiˬ gʼaˬ pyuˇ shuiˇ myawˬ gahˬ tiˬ byah jaˆ-awˇ, laˬ kʼaˬ cehˇ nui saˇ za-
eu laꞈ kʼoeˇ ziˇ dehꞈ jiˇ-euˬ meh.  
24Aˬ yawꞈ-euˬ gʼawˇ mawˇ tsuˇ dahˬ ni gʼeh-awˇ, aˬ yawꞈ-euˬ shaˬ yoeˬ puˇ nmꞈ 
byah-eu meh.  
25Yawˬ gʼaˬ yawˬ-aˬ, yaw dehꞈ dehꞈ-eu laˬ kʼaˬ cehˇ-eu jeˬ tiˬ pawꞈ-iˬ maˬ ahˇ-ehˇ, 
nui saˇ maˬ oꞈ ni ziˇ dehꞈ jiˇ-euˬ meh.  
26Ehˇ kʼawꞈ, nyiˬ gʼaˬ luꞈ tiˬ kawˆ loꞈ-ehˇ bi duˬ pahˬ-awˇ, buˬ joe kuˬ lah bi lah leˇ 
jiˇ-euˬ meh.  
27Ngaˬ-euˬ kʼoeˇ taˆ naw maꞈ nui gʼoꞈ ahˇ-eu ngaˇ siˬ nya ma.  
28Yaw haiˬ jeˬ mˇ-euˬ, tsawˇ myahˇ doˆ-eu tsawˇ haˬ kʼoeˇ gʼaˬ-euˬ nymˇ aˬ geu gaˇ 
jaˆ ta lehˇ naw maꞈ naˇ haˬ-eu meh.  
29Iˇ tsehˆ laˇ tsehˆ-eu tsawˇ haˬ deuˬ-ahˇ naw maꞈ maˬ ngehˬ cawˬ haw-aˬ loˇ. Aˬ 
yawꞈ maꞈ ja luꞈ-eu dawˬ, naw maꞈ maˬ siˬ te loˇ.  
30Miˬyehˇ nui ma pehˇ-awˇ kʼehˬ nehˬ kʼaˆ nehˬ ngeh nah, haiˬ-eu tsawˇ haˬ deuˬ aˬ 
myah luꞈ dzeuˇ-iˇ-eu meh.  
31Haiˬ-eu tsawˇ haˬ neh mˇ-euˬ jeˬ-ahˇ ja doˆ-awˇ aˬ yawꞈ neh mˇ-euˬ loꞈ-ehˇ jahˇ 
kʼoꞈ nehˬ-eu tiˬ gʼaˬ-iˬ maˬ jawˇ-a.  

32Yaw muiˬ paˬ-ehˇ loꞈ piˇ taˬ-euˬ aˬ yawꞈ-euˬ lmˬ bymˇ lo kʼahˬ-ahˇ, aˬ cawˬ aˬ 
yawꞈ-ahˇ baꞈ gʼeh ngeh,  
33tsawˇ haˬ aˇ heˇ gʼaˬ sheuˬ ha-eu jawˇ-awˇ, miˇ tsaˬ tahˬ kʼawˇ kʼawꞈ aˬ yawꞈ kʼoeˇ 
taˆ aˬ za za lehˇ kʼawˬ tehˬ nehˬ-eu meh.  
34Naw maꞈ-aˬ, tiˬ jeˬ-iˬ gaˇ dahˇ maˬ tsoeˬ-eu dawˬ neh ngaˬ-ahˇ gʼaˬ biꞈ-eu meh. 
Naw maꞈ kʼaˇ ngehˬ-eu dawˬ yawˬ dawˬ na luꞈ jaˬ myawꞈ meh.” 

Yawˇbaˆ 22 

DAWˬ JA JA-EU SMˬ DEUˆ TIˬ DEUˆ 
(22.1—27.23) 

1Kʼoeˇ naˇ, Teˬmaˬ meuˬ-ahˇ jawˇ-eu Eˇliˇpaˬ gʼaˬ ehˇ-eu,  
2“Miˬyehˇ mehˬ shi gaˇ dahˇ tsoeˬ-eu tsawˇ haˬ jawˇ meh loˇ. Tsawˇ gahˇ ahˇ dui 
dui-eu tsawˇ haˬ kʼawꞈ aˬ yawꞈ mehˬ shi gaˇ dahˇ tsoeˬ tehꞈ-a loˇ.  
3Nawˇ yaw tsaˬ yaw dawˇ dawˇ-ehˇ dehꞈ gaˇ Miˬyehˇ nui kʼahˇ shiˇ tehꞈ-a loˇ. Nawˇ 
yaw muiˬ yaw jaˬ jeˬ mˇ-eu aˬ yawꞈ gʼaˇ duˬ gaˇ dahˇ tsoeˬ tehꞈ-a loˇ.  
4Nawˇ Miˬyehˇ-ahˇ guˆ-eu baˬ da neh, aˬ yawꞈ nawˬ-ahˇ bye-awˇ kʼehˬ-eu maˬ 
ngeuˇ-a.  
5Nawˇ iˬ baˇ aˇ dzehˬ mˇ dzeuˇ-euˬ miˇ neh, nawˬ neh mˇ-euˬ yaw haiˬ jeˬ dawˬ 
tawˆ luꞈ gʼaˇ duˬ aˬ yawꞈ nawˬ-ahˇ kʼehˬ-eu meh.  
6Nawˬ-euˬ mehˇ nmˇ nawˬ-ahˇ dziˇ dzoˆ tsoeˬ ni, aˬ yawꞈ-euˬ mehˬ tsoeˬ nawˇ lehˆ 
doˆ-awˇ, mehˬ tsoeˬ dm-eu maˬ jaˆ ni bi shaˬ-euˬ meh.  
7Gʼaˬ doeˇ doeˇ-eu tsawˇ haˬ-ahˇ nawˇ iˇ cuꞈ maˬ bi dawˇ-ehˇ, hawˬ mehꞈ-eu tsawˇ 
haˬ-ahˇ nawˇ hawˬ maˬ bi dzaˬ-a.  
8Nawˬ-euˬ baoˬ hawˇ-eu gʼaˬ-ahˇ nawˇ gʼoe-awˇ, miˇ tsaˬ gʼawˬ mya ni laˆ za geuꞈ-
euˬ meh.  
9Miˬ coeˬ miˬ ma deuˬ-ahˇ nawˇ ngehˬ maˬ gʼeh ni byehˇ taˬ-euˬ uˬ taꞈ, muˇ coeˬ aˬ 
nmˇ deuˬ-ahˇ nawˇ kʼaˆ dzaˬ-awˇ yehˬ bawˬ-ehˇ gʼeh nehˬ-euˬ meh.  
10Kʼoeˇ miˇ neh nymˬ-mˇ nawˬ-euˬ tiˬ jawˬ lahˇ ju bi kʼmˇ coeˬ-awˇ, nawˇ tsawˬ guˆ 
dui dui-iˇ-euˬ meh.  
11Zahˇ dui dui le-euˬ miˇ neh nawˇ tiˬ gaˇ-iˬ maˬ haw mawˇ nya-ehˇ, iˇ jeuˬ oe-awˇ 
nawˬ-ahˇ dehˬ pymˬ-euˬ meh.  
12Aˬ guiˇ deuˬ yaw goˇ-ahˇ jaˆ gaˇ duˇ kʼawꞈ, goˇ dui dui gaˇ Miˬyehˇ jawˇ-awˇ, aˬ 
guiˇ-ahˇ haw ka luꞈ-eu maˬ ngeuˇ-a loˇ.  
13Ehˇ kʼawꞈ, Miˬyehˇ aˬ jeˬ siˬ nya ta lehˇ nawˇ ehˇ-eu meh. Aˬ yawꞈ-ahˇ mˬ dmˇ jaˆ 
tsoeˬ taˬ-eu miˇ neh aˬ dui-ahˇ yaˇ kʼaˬ daˇ nya tehꞈ-a loˇ lehˇ ehˇ-eu meh.  
14Mˬ hawˇ-eu miˇ tsaˬ yaw kaˬ-ahˇ aˬ yawꞈ cah ngeh, tuˇ jawˬ ni gʼeh-eu mˬ dmˇ jaˆ 
tsoeˬ-eu miˇ neh, aˬ dui-ahˇ aˬ yawꞈ maˬ mawˇ nya-a lehˇ nawˇ noeˬ-eu meh.  
15Haiˬ-eu tsawˇ haˬ deuˬ maˬ byehˇ dzeh ni cah-eu gaˇ ma-ahˇ, nawˇ cah ma lehˇ 
noeˬ tsehˆ taˬ teˬ loˇ.  

16Aˬ yawꞈ maꞈ-euˬ aˇ nah aˇ yamˬ maˬ keuˆ laˇ mi naˆ-ehˇ, iˇ jeuˬ oe-awˇ bi dehˬ 
dzaˬ-euˬ meh.  
17Tsawˇ haˬ heu deuˬ Miˬyehˇ-ahˇ maˬ ha geuꞈ-ehˇ, aˬ yawꞈ maꞈ-ahˇ Miˬyehˇ tiˬ jeˬ-
iˬ maˬ jahˇ laˇ nya-a lehˇ jah-eu meh.  
18Ehˇ kʼawꞈ, aˬ yawꞈ maꞈ baw le za le ni jahˇ nehˬ-eu gʼaˬ Miˬyehˇ meh. Haiˬ-eu 
tsawˇ haˬ deuˬ-euˬ nui noeˬ ngaˬ-ahˇ maˬ gʼoˆ shaw nya nya.  
19Haiˬ-eu tsawˇ haˬ deuˬ kʼehˬ-eu kʼaˆ-eu jeˬ-ahˇ ya daˬ ngeh, tsawˇ muiˬ deuˬ laˬ 
kʼaˬ cehˇ-awˇ, iˬ baˇ maˬ mˇ-euˬ deuˬ uiˇ yoeˇ-eu meh.  
20Haiˬ-eu tsawˇ haˬ deuˬ kʼaˇ jaˆ-eu jeˬ bi laˆ cawˆ jiˇ-awˇ, kʼaˇ dzeˇ yaꞈ-euˬ jeˬ-ahˇ 
miˬ dzaˬ puiˆ dzaˬ jiˇ tehꞈ-a.  
21Yawˇbaˆ-oˇ, Miˬyehˇ-ahˇ dehꞈ tsaˬ-awˇ, aˬ yawꞈ-ahˇ muiˇ-eu tsawˇ haˬ loꞈ-ehˇ taˬ 
paˇ mˇ. Nawˇ kʼoeˇ loꞈ-ehˇ jahˇ naˇ aˬ yawꞈ guiˬ lahˬ biꞈ laꞈ tehꞈ-a.  
22Aˬ yawꞈ mehˬ-eu tsoˆ-eu jeˬ-ahˇ naˇ haˬ geuꞈ-awˇ, aˬ yawꞈ-euˬ dawˬ nawˬ-euˬ nui 
ma laꞈ kʼoeˇ bi ahˇ-awˬ.  
23Miˬyehˇ jawˇ gaˇ nui ma nahˬ yu ni gʼoꞈ leˇ-awˇ, nawˬ-euˬ nymˇ jiˇ laꞈ kʼoeˇ kʼaˇ 
mˇ-euˬ yaw haiˬ jeˬ byehˇ dzeh jiˇ-awˬ.  
24Nawˬ-euˬ shuiˇ biˬ dzeh-awˬ. Muiˬ dui dui-eu nawˬ-euˬ shuiˇ deuˬ-ahˇ gui coˇ ni 
gʼeh-eu lawˇ baˬ dawˬ dah tahˬ dzeh-awˬ.  
25Baoˬ huiˬ-eu Miˬyehˇ-ahˇ nawˬ-euˬ shuiˇ bi pyeuꞈ-awˬ. Aˬ yawꞈ-ahˇ nawˬ-euˬ gʼaˇ 
duˬ baꞈ cu taˬ-euˬ pyuˇ bi pyeuꞈ-awˬ.  
26Kʼoeˇ ngeh Miˬyehˇ-ahˇ nawˇ aˬ myah luꞈ gʼoe-awˇ, aˬ yawꞈ nawˬ-euˬ laˬ kʼaˬ cehˇ 
duˬ pyeuꞈ gaˇ ya mawˇ tehꞈ-a.  
27Nawˇ guiˬ lahˬ shaˇ ngeh aˬ yawꞈ naˇ haˬ geuꞈ nehˬ laꞈ-awˇ, nawˬ-euˬ saˇ jaˇ-ahˇ 
nawˇ ziꞈ tehꞈ-a.  
28Nawˇ kʼaˇ mˇ kʼaˇ shaˇ-eu jeˬ huiˬ laˇ mahˇ laˇ-awˇ, nawˬ-euˬ gaˇ ma-ahˇ yaw 
shehꞈ bya tehꞈ-a.  
29Nui ma huiˬ-eu mahˇ-eu tsawˇ haˬ-ahˇ Miˬyehˇ dehˬ awˆ-awˇ, nui ma nahˬ yu ni 
gʼeh-eu tsawˇ haˬ-ahˇ aˬ yawꞈ ka kʼoꞈ tehꞈ-a.  
30Nawˇ iˬ baˇ maˬ mˇ ni yaw tsaˬ yaw dawˇ jeˬ mˇ naˇ, aˬ yawꞈ nawˬ-ahˇ ka kʼoꞈ 
tehꞈ-a.” 

Yawˇbaˆ 23 

1Kʼoeˇ naˇ, Yawˇbaˆ ehˇ-eu,  
2“Nymˬ-mˇ kʼawꞈ, Miˬyehˇ-ahˇ ngaˇ nui ma naˇ-awˇ toˇ te siˬ. Ngaˇ naˇ-eu miˇ neh, 
maˬ mahˇ doˆ-ehˇ maˬ dzahˬ tehˬ coeˇ nya.  
3Aˬ yawꞈ-ahˇ aˬ gaˇ poˆ mawˇ-awˇ, aˬ yawꞈ jawˇ gaˇ aˬ joˆ-ehˇ le keuˆ nya-eu siˬ nya 
law nmˇ-aˬ lehˇ noeˬ laˇ nya.  
4Ngaˬ-euˬ gaˇ kawˆ heu aˬ yawꞈ mehˬ shi pyehˬ kʼawˬ-awˇ, yaw kʼaˆ-ehˇ ja ceh ceh 
mawꞈ nya.  

5Aˬ yawꞈ aˬ joˆ-ehˇ ehˇ laˇ-awˇ, aˬ joˆ-ehˇ ngehˬ kʼoꞈ tmˇ kʼoꞈ laˇ nga lehˇ siˬ mawꞈ 
nya.  
6Miˬyehˇ aˬ yawꞈ-euˬ huiˬ-eu baoˬ neh ngaˬ-ahˇ kʼehˬ tehꞈ-a loˇ. Maˬ ngeuˇ-aˇ. Ngaˇ 
ehˇ gaˇ aˬ yawꞈ naˇ haˬ tehꞈ-a.  
7Ngaˇ-aˬ yaw sui yaw dawˇ miˇ neh Miˬyehˇ-ahˇ ja cawˬ peuˬ ma. Ngaˇ mˇ lehˬ taˬ-
euˬ maˬ jaˆ-a lehˇ mˬ maˬ maˬ byaˆ zaˇ ziˇ aˬ yawꞈ daˇ tsehˆ tehꞈ-a.  
8Ngaˇ nahˇ ma doˆ kʼehˬ paw iˇ kʼawꞈ, Miˬyehˇ-ahˇ maˬ poˆ mawˇ nya-a. Nahˇ ma ga 
kʼehˬ paw poˆ-iˇ kʼawꞈ maˬ poˆ mawˇ nya-a.  
9Laꞈ taˆ paw pyawˬ hawˇ-eu laꞈ oˆ paw pyawˬ-ahˇ Miˬyehˇ gaˇ mˇ luꞈ kʼawꞈ, aˬ 
yawꞈ-ahˇ ngaˇ maˬ ya mawˇ-a.  
10Ehˇ kʼawꞈ, ngaˬ-euˬ kuiˇ toꞈ aˬ yawꞈ toꞈ yawˬ Miˬyehˇ siˬ nya meh. Aˬ yawꞈ ngaˬ-
ahˇ lawˬ haw naˇ, ngaˇ shawˇ jehˆ ni gʼeh gaˇ aˬ yawꞈ ya mawˇ tehꞈ-a.  
11Aˬ yawꞈ neh tseˇ doˆ taˬ-euˬ gaˇ ma-ahˇ ngaˇ saˇ jaˇ ziꞈ-awˇ, gaˇ oˆ gaˇ taˆ maˬ uˇ-iˇ 
ni cah luꞈ-eu ma.  
12Aˬ yawꞈ-euˬ ehˇ dawˬ-ahˇ ngaˇ aˬ myah luꞈ naˇ haˬ geuꞈ-awˇ, ngaˬ-euˬ nui kʼahˇ 
maˬ mˇ ni aˬ yawꞈ-euˬ nui noeˬ-ahˇ caw teh luꞈ-eu ma.  
13Aˬ yawꞈ tiˬ jawˇ-iˬ poˆ laˇ paˇ laˇ-eu maˬ baw-ehˇ, tsawˇ haˬ tiˬ gʼaˬ-iˬ aˬ yawꞈ-ahˇ 
maˬ ciˬ daˬ leˇ peuˬ-a. Aˬ yawꞈ mˇ mawꞈ-eu jeˬ mˇ gaˇ kʼawꞈ, tiˬ gʼaˬ-iˬ maˬ laˆ tsoeˬ 
leˇ nya-a.  
14Ngaˬ-euˬ gʼaˇ duˬ aˬ yawꞈ neh lehˬ hmˬ taˬ-euˬ loꞈ-ehˇ aˬ yawꞈ mˇ byah tehꞈ-a. 
Kʼoeˇ loꞈ-ehˇ lehˬ hmˬ taˬ-euˬ jeˬ aˬ yawꞈ-euˬ nui ma laꞈ kʼoeˇ maˬ ehˇ jiˇ coeˇ ni jaˆ 
luꞈ meh.  
15Kʼoeˇ miˇ neh aˬ yawꞈ-euˬ mehˬ shi ngaˬ-ahˇ yaw dzuˬ dzuˬ nya. Gaˇ kawˆ heu 
deuˬ shaˇ noeˬ ngeh ngaˬ-ahˇ yaw zawˇ guˆ nya.  
16Ngaˬ-euˬ nui ma gʼaˬ baˬ ni Miˬyehˇ jahˇ-euˬ meh.  
17Ehˇ kʼawꞈ, ngaˬ-euˬ myaˆ pyawˬ-ahˇ dehˬ kaˬ taˬ-euˬ zahˇ tsui ni gʼeh-eu jeˬ-ahˇ, 
ngaˇ guˆ-awˇ ciˬ cuˇ ni jawˇ-eu maˬ ngeuˇ.  

Yawˇbaˆ 24 

1“Aˬ jeˬ miˇ neh yaˇ kʼaˬ daˇ-eu aˇ yamˬ tiˬ yamˬ Miˬyehˇ maˬ tseˇ doˆ taˬ ta. Aˬ jeˬ 
miˇ neh aˬ yawꞈ-ahˇ gʼoe-eu deuˬ aˇ nah kʼoeˇ nah-ahˇ loꞈ loꞈ-ehˇ ya shaˬ ta.  
2Tsawˇ haˬ zaˬ deuˬ yaˇ kaˬ biˇ-euˬ kʼaˬ lo kʼahˬ jiˆ-awˇ miˇ tsaˬ yuˇ lahˬ geuꞈ-eu 
meh. Aˬ yawꞈ maꞈ aˬ cawˬ-euˬ yawˇ kʼoeˬ-awˇ yawˬ ha-euˬ yawˇ maꞈ nehˬ-ehˇ teh 
keuˬ-eu meh.  
3Muˇ coe aˬ nmˇ deuˬ-euˬ mahˬ tahˬ laˆ-ahˇ aˬ yawꞈ maꞈ teh geuꞈ-awˇ, miˬ coeˬ miˬ 
ma-euˬ mawˇ neˇ mawˇ gaw-ahˇ dziˇ dzoˆ maˬ tsoeˬ kʼoeˇ keuˆ ni paꞈ taˬ-eu meh.  
4Shaˬ zaˬ zahˬ zaˬ-euˬ mˇ myawˬ-ahˇ aˬ yawꞈ maꞈ laˆ tsoeˬ-awˇ, maˬ jaˆ-eu tsawˇ 
haˬ deuˬ ya cehˆ zaꞈ gaˇ keuˆ ni aˬ yawꞈ maꞈ kʼaˆ dzaˬ-eu meh.  



1083 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

5“Yaw shaˬ zaˬ deuˬ bawˇ tsahˬ mahˬ tahˬ laˆ loꞈ-ehˇ, bawˇ tsahˬ bawˇ dahˇ kʼaˇ 
shuiꞈ deh yaˇ doe ni dzaˇ poˆ dzaˬ kʼawꞈ, yawˬ ha-euˬ zaˬ deuˬ-euˬ uˬ maˆ maˬ poˆ 
dehˆ nya-a.  
6Yawˬ ha-ahˇ maˬ oꞈ-eu deh ma-ahˇ aˬ yawꞈ maꞈ cehˇ ya yehˬ-awˇ, haiˬ-eu tsawˇ 
haˬ deuˬ-euˬ aˬ gaꞈ yaˇ kmˇ laꞈ kʼoeˇ aˬ gaꞈ aˇ siˬ ya pyaˆ uiˬ nehˬ-eu meh.  
7Uˬ ciꞈ paw yuꞈ ngeh dm gʼoeˬ-eu tiˬ jeˬ-iˬ maˬ jaˆ-ehˇ, tsehꞈ teuˆ ni ya ga bya-eu 
meh.  
8Gawˬ jawˬ-ahˇ uˬ yehˇ jaˇ yoe ni deh-awˇ, lo kʼahˬ lo guˇ-ahˇ pyaˆ tehˬ-awˇ, uˬ yehˇ 
awˆ-eu shaˬ gʼa-euˬ meh.  
9Haiˬ-eu tsawˇ haˬ deuˬ aˬ da maˬ baw-eu zaˬ deuˬ-ahˇ zaˬ kʼaˆ bi geuꞈ-awˇ, shaˬ 
zaˬ zahˬ zaˬ-euˬ aˬ buˇ aˬ li deuˬ-ahˇ dziˇ dzoˆ sawˇ geuꞈ-eu meh.  
10Ehˇ kʼawꞈ, shaˬ zaˬ zahˬ zaˬ deuˬ mehˬ tsoeˬ maˬ ahˇ ni yaˇ smˇ ya iˇ-awˇ, cehˇ 
yehˬ luꞈ kʼawꞈ hawˬ mehꞈ dzahˬ dzahˬ-ehˇ ya shaˬ-eu meh.  
11Aˬ yawꞈ maꞈ saˬ loˬ tsiˇ hawˇ-eu aˬ gaꞈ dzaˇ uiˇ lehˬ luꞈ kʼawꞈ, kʼoeˇ deuˬ-ahˇ mehꞈ 
mehꞈ-ehˇ ya jawˇ-eu meh.  
12Naˇ-eu gawˇ-eu deuˬ hawˇ-eu shiˇ leˇ luꞈ-eu deuˬ meuˬ laꞈ kʼoeˇ guˇ luꞈ kʼawꞈ, aˬ 
yawꞈ maꞈ-euˬ shaˇ dawˬ-ahˇ Miˬyehˇ maˬ naˇ haˬ nehˬ-a.  
13Yaw shehꞈ-euˬ gaˇ kawˆ maˬ siˬ nya-ehˇ yaw shehꞈ sheuˬ gʼeh gaˇ maˬ iˇ-eu, yaw 
shehꞈ-ahˇ maˬ ha geuꞈ-eu tsawˇ haˬ deuˬ jawˇ-eu meh.  
14Uˬ bya bya laˇ ngeh tsawˇ haˬ-ahˇ sehꞈ-eu gʼaˬ tuˇ laˇ-awˇ, shaˬ zaˬ zahˬ zaˬ deuˬ-
ahˇ sehꞈ-awˇ, uˬ ciꞈ paw smˇ kʼoeˬ kʼoeˬ-eu meh.  
15Aˬ cawˬ miˬ zaˬ-ahˇ bahˬ-eu tsawˇ haˬ zahˇ moˬ zahˇ shehˬ shehˬ le gaˇ dawˬ-awˇ, 
aˬ cawˬ tiˬ gʼaˬ-iˬ maˬ bi haw siˬ-eu gʼaˇ duˬ myaˆ pyawˬ-ahˇ kaꞈ kaˬ-eu meh.  
16Smˇ kʼoeˬ deuˬ uˬ ciꞈ paw aˬ cawˬ-euˬ nymˇ doe ni uˇ-iˇ-awˇ, nah gʼahˇ paw yaw 
shehꞈ maˬ jaˆ gaˇ dzuˇ zaꞈ-eu meh.  
17Nah gʼahˇ paw yaw shehꞈ-ahˇ aˬ yawꞈ maꞈ guˆ kʼawꞈ, yaw zahˇ laꞈ kʼoeˇ aˬ yawꞈ 
maꞈ tiˬ jeˬ-iˬ maˬ guˆ-a.  
18Haiˬ-eu tsawˇ haˬ-ahˇ iˇ jeuˬ dehˬ dzaˬ-awˇ, aˬ yawꞈ-euˬ miˇ tsaˬ-ahˇ Miˬyehˇ yaˬ 
kʼehˇ yaˬ-euˬ miˇ neh, aˬ yawꞈ-euˬ aˬ gaꞈ yaˇ kmˇ-ahˇ iˇ-eu tsawˇ haˬ maˬ paˇ jawˇ 
meh.  
19Nahˇ tsaˇ tsoꞈ-awˇ yaw lahˇ lahˇ gaˇ, ngehˇ ngehˇ km guiˇ byoˆ-eu loꞈ-ehˇ, iˬ baˇ 
mˇ-eu tsawˇ haˬ deuˬ dehꞈ-eu miˇ kʼahˬ laꞈ kʼoeˇ ya byoˆ-iˇ tehꞈ-a.  
20Aˬ yawꞈ-euˬ zaˬ baw aˬ ma kʼawꞈ aˬ yawꞈ-ahˇ ngehˇ-euˬ meh. Aˬ yawꞈ-euˬ gʼawˇ 
mawˇ-ahˇ buˬ joe neh bi dzaˬ jiˇ-awˇ, lawˇ-iˇ-euˬ aˇ bawˇ loꞈ-ehˇ cawˆ-iˇ-eu meh.  
21Miˬ coeˬ miˬ ma deuˬ-ahˇ aˬ yawꞈ yehˬ bawˬ-ehˇ gʼeh-awˇ, zaˬ maˬ jawˇ-eu aˬ ma 
deuˬ-ahˇ gʼawˬ shaˬ maˬ gaˬ nehˬ-eu miˇ neh, aˬ yawꞈ kʼoeˇ taˆ kʼoeˇ loꞈ-ehˇ keuˆ le-
eu meh.  
22Miˬyehˇ-aˬ, aˬ yawꞈ-euˬ gʼaˬ-ahˇ gʼoe-awˇ baoˬ huiˬ-eu tsawˇ haˬ deuˬ-ahˇ laˆ cawˆ 
nehˬ-eu meh. Aˬ yawꞈ maꞈ ziꞈ dah ni dehꞈ luꞈ kʼawꞈ, Miˬyehˇ luˆ laˇ ngeh ya shiˇ-eu 
meh.  

23Miˬyehˇ aˬ yawꞈ-ahˇ saˇ lehˆ ni bi dehꞈ tawˬ luꞈ kʼawꞈ, myaˆ nuiˆ tiˬ pyawˬ aˬ 
yawꞈ-ahˇ haw tsoˆ taˬ-euˬ meh.  
24Haiˬ-eu tsawˇ haˬ deuˬ tiˬ kʼehˇ laˇ kʼehˬ ya dehꞈ dzaˬ kʼawꞈ, yaˇ moꞈ loꞈ-ehˇ 
nyoeˬ-iˇ-awˇ, bi pyehˆ tsehˆ-euˬ cehˇ cehˇ nmˇ loꞈ-ehˇ tehꞈ meh.  
25Kʼoeˇ loꞈ-ehˇ maˬ ngeuˇ-a lehˇ aˬ suˇ gʼaˬ ehˇ nya te. Ngaˬ neh ehˇ-euˬ maˬ tsaˬ-a 
lehˇ aˬ geu gʼaˬ ja duˬ nya te.” 

Yawˇbaˆ 25 

1Kʼoeˇ naˇ, Shuˇaˬ miˇ kʼahˬ-ahˇ jawˇ-eu Biˇlaˬdaˇ gʼaˬ ehˇ-eu,  
2“Miˬyehˇ-aˬ, baoˬ huiˬ dui dui-awˇ, dawˬ tawˆ luꞈ aˬ yawꞈ-euˬ mehˬ shi zahˬ dui 
dui leˇ-eu laꞈ kʼoeˇ ya yawꞈ tehꞈ-a. Aˬ yawꞈ-euˬ mˬ taˆ miˇ kʼahˬ-ahˇ aˬ yawꞈ coꞈ 
ngehˇ ni bi jaˆ-euˬ meh.  
3Aˬ yawꞈ-euˬ gaˇ mˇ-eu mˬ taˆ gʼaˬ kʼehˇ aˇ myaˆ gʼaˬ byah-eu aˬ suˇ gʼaˬ gui jiˇ coeˇ 
ta. Miˬyehˇ-euˬ yaw shehꞈ maˬ bya keuˆ-eu jawˇ duˬ aˬ geu gaˇ jaˆ ta.  
4Miˬyehˇ mehˬ shi yaw tsaˬ yaw dawˇ aˬ geu gʼaˬ jawˇ ta.  
5Aˬ yawꞈ gʼaˇ duˬ ba la kʼawꞈ yaw shehꞈ bya gaˇ maˬ duˇ-ehˇ, aˬ guiˇ deuˬ kʼawꞈ 
shawˇ jehˆ ni maˬ gʼeh-a.  
6Toˆ-ehˇ ngeuˇ naˇ, buˬ joe hawˇ-eu aˬ maꞈ loˆ ni tehꞈ-ehˇ gʼeh-eu tsawˇ haˬ zaˬ aˬ 
jeˬ ehˇ kʼaˇ za nmˇ. Miˬyehˇ mehˬ shi tsawˇ haˬ zaˬ aˬ jeˬ gaˇ dahˇ tsoeˬ ta.” 

Yawˇbaˆ 26 

1Kʼoeˇ naˇ, Yawˇbaˆ paˇ ehˇ-eu,  
2“Ngaˇ loꞈ-ehˇ gʼaˬ byehˆ byehˆ dui dui-eu shaˬ-eu zahˬ-eu tsawˇ haˬ-ahˇ, nawˇ caw 
ba nehˬ laꞈ-euˬ aˇ naˆ ni muiˬ-eu nga.  
3Muiˬ-eu tsawˇ gahˇ hawˇ-eu muiˬ-eu nui noeˬ nui duˇ, ngaˇ loꞈ-ehˇ gʼeh-eu aˬ 
dzawˬ aˇ gah-ahˇ nawˇ biꞈ laꞈ-euˬ meh.  
4Nawˬ-euˬ dawˬ heu deuˬ dawˬ tawˆ luꞈ-ahˇ aˬ suˇ gʼaˬ naˇ haˬ nmˇ lehˇ nawˇ noeˬ 
te. Nawˇ heu loꞈ-ehˇ gʼeh-eu dawˬ ngehˬ ni aˬ suˇ gʼaˬ neh bi noeˬ doˆ laꞈ ta.  
5Shiˇ dzeuˇ-euˬ tsawˇ haˬ deuˬ-euˬ yaw sahˇ deuˬ, miˇ tsaˬ dawˬ dah jaˆ-eu iˇ cuꞈ laꞈ 
kʼoeˇ yaw dzuˬ dzuˬ luꞈ meh.  
6Shiˇ-eu miˇ kʼahˬ dehˬ kaˬ taˬ-euˬ jeˬ maˬ jaˆ-ehˇ, Miˬyehˇ mehˬ shi bya tsehˆ ni jaˆ-
eu meh.  
7Laꞈ taˆ pyawˬ-ahˇ jaˆ-eu mˬ-ahˇ Miˬyehˇ toˆ pyeh-awˇ, miˇ tsaˬ tahˬ kʼawˇ-ahˇ tiˬ 
gaˇ-iˬ maˬ tuˆ ni jaˬ myawꞈ-ahˇ bi ceuˬ-euˬ meh.  
8Mˬ dmˇ laꞈ kʼoeˇ iˇ cuꞈ tiˬ byah ni bi dahˬ-awˇ, iˇ cuꞈ kʼoeˇ yaw kah baˬ da neh mˬ 
dmˇ maˬ pehꞈ-iˇ ni jahˇ-euˬ gʼaˬ Miˬyehˇ meh.  
9Ba la la loˆ-ahˇ mˬ dmˇ naˇ kʼah aˬ yawꞈ gʼoˆ zaꞈ-eu meh.  
10Iˬ ma laˆ shaˆ kʼoeˇ taˆ yaw zah zah-ehˇ aˬ yawꞈ kawˆ boꞈ-awˇ, yaw shehꞈ hawˇ-eu 
yaw zahˇ biˇ paˆ-euˬ meh.  

11Mˬ-ahˇ toˆ diˇ taˬ-euˬ kʼawˇ zeuˇ deuˬ-ahˇ aˬ yawꞈ lmˬ guˆ ngeh, kʼawˇ zeuˇ kʼoeˇ 
deuˬ yaw dzuˬ dzuˬ-eu meh.  
12Aˬ yawꞈ-euˬ gʼaˬ neh iˬ ma laˆ shaˆ-ahˇ aˬ yawꞈ gʼaˬ leˇ-awˇ, aˬ yawꞈ-euˬ tsawˇ 
gahˇ neh iˬ ma laˆ shaˆ byaˆ yahˬ Laˬhaˇ-ahˇ laˆ cawˆ-euˬ meh.  
13Aˬ yawˬ-euˬ saꞈ neh mˬ baw shawˇ-awˇ, cehˆ dzeuˇ-eu lehˇ leh jeh-eu laˆ shaˆ 
byaˆ yahˬ-ahˇ, aˬ yawꞈ-euˬ aˬ laꞈ neh sehꞈ-euˬ meh.  
14Ehˇ kʼawꞈ, heu deuˬ-aˬ aˬ yawꞈ-euˬ baoˬ aˇ kʼawꞈ tehꞈ-a siˬ. Aˬ yawꞈ jaˬ cehˇ cehˇ-
eu ya gaˬ-eu naˆ ni tehꞈ-a siˬ. Aˬ diˇ aˬ maˇ Miˬyehˇ aˇ naˆ ni huiˬ-eu mahˇ-eu aˬ suˇ 
gʼaˬ siˬ nya nmˇ.” 

Yawˇbaˆ 27 

1Yawˇbaˆ paˇ ehˇ-eu,  
2“Ngaˬ-euˬ kʼoeˇ taˆ yaw tsaˬ yaw dawˇ jeˬ maˬ bi keuˆ le-ehˇ, ngaˇ yaw dehꞈ dehꞈ-
eu jeˬ-ahˇ kʼaˬ jehꞈ ni bi pyeuꞈ laˇ-euˬ gʼaˬ pyeuꞈ-eu, Baoˬ huiˬ-eu Miˬyehˇ mehˬ shi 
ngaˇ heu loꞈ-ehˇ ehˇ tsehˆ-eu ma.  
3Miˬyehˇ ngaˬ-ahˇ saꞈ kʼaˇ bi gʼawˇ kʼoeˇ keuˆ ni,  
4Ngaˬ-euˬ kʼaˬ meh yaw haiˬ jeˬ maˬ paˇ ngehˬ-ehˇ, ngaˬ-euˬ mehˬ laˇ jaˬ myawꞈ 
maˬ paˇ myawꞈ ma.  
5Naw maꞈ tsaˬ meh lehˇ ngaˇ tiˬ jawˇ-iˬ maˬ ehˇ, ngaˇ shiˇ ngeh keuˆ ni ngaˇ iˬ baˇ 
maˬ ahˇ lehˇ pyehˇ sehꞈ leꞈ ma.  
6Ngaˇ yaw tsaˬ ma lehˇ ngaˇ ehˇ luꞈ-eu heu maˬ paˇ pyehˬ dzeh ma. Ngaˇ kʼaˇ dehꞈ 
kʼoeˇ keuˆ ni ngaˬ-euˬ nui ma shawˇ jehˆ ni jaˆ ma.  
7Ngaˬ-ahˇ maˬ tsaˬ-ehˇ kʼaˇ ceh laˇ-eu tsawˇ haˬ deuˬ-ahˇ, maˬ tsaˬ maˬ dawˇ-eu 
haiˬ-eu tsawˇ haˬ loꞈ-ehˇ kʼehˬ nehˬ kʼaˆ nehˬ gaˇ ya daˬ luꞈ-uˇ.  
8Aˬ yawꞈ maꞈ-euˬ saꞈ laˇ-ahˇ Miˬyehˇ yuˇ kʼoꞈ ngeh, Miˬyehˇ maˬ baw-eu tsawˇ haˬ 
deuˬ aˬ gaˇ noeˬ tmˬ kʼaˇ paˇ za ta.  
9Shaˬ-eu zahˬ-eu jeˬ puˬ le ngeh, aˬ yawꞈ maꞈ guˇ-eu teˇ saˇ-ahˇ Miˬyehˇ naˇ haˬ 
nehˬ tehꞈ-a loˇ.  
10Miˬyehˇ neh biꞈ-euˬ laˬ kʼaˬ cehˇ-eu jeˬ-ahˇ aˬ yawꞈ maꞈ nui kʼahˇ shiˇ-eu tsaˬ-awˇ, 
aˬ yawꞈ-ahˇ maˬ tsehˆ leˇ ni guiˬ lahˬ shaˇ-eu tsaˬ meh.  
11Miˬyehˇ baoˬ aˇ naˆ ni huiˬ-awˇ, aˬ yawꞈ gaˇ mˇ-eu gʼaˇ duˬ gaˇ kawˆ kawˆ taˬ-euˬ 
jeˬ, naw maꞈ-ahˇ ngaˇ ja mehˬ nehˬ nyaˇ.  
12Gaˇ kawˆ heu deuˬ naw maꞈ-euˬ mawˇ do ya mawˇ duˬ gʼaˬ-euˬ meh. Ehˇ kʼawꞈ, aˬ 
jeˬ miˇ neh gaˇ dahˇ maˬ tsoeˬ-eu dawˬ heu deuˬ naw maꞈ ngehˬ te.  
13Heu-aˬ, yaw haiˬ jeˬ mˇ-eu tsawˇ haˬ deuˬ-ahˇ Baoˬ huiˬ-eu Miˬyehˇ aˬ joˆ-ehˇ 
kʼehˬ nehˬ kʼaˆ nehˬ-eu gaˇ kawˆ meh.  
14Aˬ yawꞈ maꞈ aˬ li gʼawˬ mya gʼaˬ jawˇ kʼawꞈ, guiˇ deuˆ gaˇ shiˇ jiˇ-awˇ, aˬ yawꞈ 
maꞈ-euˬ aˬ buˇ aˬ li deuˬ maˬ dzaˬ maˬ dawˇ dehˆ ni ya shaˬ tehꞈ-a.  

15Maˬ shiˇ-ehˇ kʼaˇ dzeuˇ-iˇ-euˬ deuˬ naˇ gawˇ gawˇ sehꞈ jiˇ-awˇ, miˬ coeˬ coeˬ-iˇ-euˬ 
aˬ yawꞈ maꞈ-euˬ miˬ zaˬ deuˬ kʼawꞈ, aˬ yawꞈ maꞈ gʼaˇ duˬ tsawˇ ngoeˇ maˬ ngoeˇ 
nehˬ-aˇ.  
16Haiˬ-eu tsawˇ haˬ deuˬ pyuˇ maˬ gui jiˇ coeˇ gaˇ keuˆ ni jaˆ-awˇ, mehˬ tsoeˬ maˬ 
dm jiˇ coeˇ gaˇ keuˆ ni jaˆ kʼawꞈ,  
17tsawˇ muiˬ deuˬ mehˬ tsoeˬ kʼoeˇ deuˬ ya dm-awˇ, yaw sui yaw dawˇ deuˬ pyuˇ 
kʼoeˇ deuˬ za tehꞈ-a.  
18Haiˬ-eu tsawˇ haˬ deuˬ aˬ oˬ loˬ ma aˇ kahˇ kahˇ taˬ-euˬ loꞈ-ehˇ nymˇ tsoˆ-awˇ, deh 
yaˇ-ahˇ loꞈ piˇ-eu zaˬ kʼaˆ deuˬ-euˬ yaˇ cmˇ loꞈ-ehˇ tsoˆ-eu meh.  
19Aˬ yawꞈ maꞈ smˇ muiˬ muiˬ-awˇ yuꞈ kʼaˆ-eu meh. Ehˇ kʼawꞈ, uˬ noeˬ noeˬ laˇ ngeh 
aˬ yawꞈ maꞈ-euˬ pyuˇ shuiˇ myawˬ gahˬ maˬ jaˆ-a.  
20Ja pyuˬ ni oe-euˬ iˇ jeuˬ loꞈ-ehˇ aˬ yawꞈ maꞈ kʼoeˇ taˆ guˆ-eu gaˆ-eu jeˬ keuˆ le-awˇ, 
uˬ ciꞈ paw baw-eu jaˬ lehˇ aˬ yawꞈ maꞈ-ahˇ baw byoˆ gʼeh tehꞈ-a.  
21Nahˇ ma doˆ kʼehˬ paw neh baw laꞈ-euˬ jaˬ lehˇ aˬ yawꞈ maꞈ-ahˇ nymˇ laꞈ kʼoeˇ 
neh baw doˆ gʼeh -awˇ,  
22aˬ yawꞈ maꞈ cehˆ dzeuˇ-eu lehˇ leh jeh ngeh,  
23Aˬ yawꞈ maꞈ kʼaˇ cehˆ gaˇ jaˬ lehˇ kʼoeˇ haˬ haˬ-ehˇ baw-awˇ, laˆ cawˆ-eu baoˬ neh 
aˬ yawꞈ maꞈ-ahˇ laˆ guˆ nehˬ tehꞈ-a.  

Yawˇbaˆ 28 

Zaˬ siˬ tsawˇ gahˇ-ahˇ ja ceuˬ-eu 

1Pyuˇ duˬ-eu duˬ kʼahˬ deuˬ jaˆ-awˇ, shuiˇ baw guiˇ-awˇ laˆ shawˇ-eu jawˇ duˬ deuˬ 
jaˆ-eu meh.  
2Tsawˇ haˬ zaˬ miˇ tsaˬ-ahˇ shmˇ duˬ doˆ-awˇ, kʼaˬ lo laꞈ kʼoeˇ guiˬ shuiˇ baw guiˇ 
doˆ geuꞈ-eu meh.  
3Zahˇ dui dui gaˇ tsawˇ haˬ uˇ-iˇ-awˇ, miˇ tsaˬ dawˬ dah naꞈ dui dui gaˇ pyehˆ tseˇ-iˇ-
awˇ, yaw zahˇ laꞈ kʼoeˇ kʼaˬ lo duˬ doˆ laˬ-iˇ-eu meh.  
4Tsawˇ haˬ tiˬ gʼaˬ-iˬ maˬ jawˇ-eu jawˇ duˬ, tsawˇ haˬ zaˬ neh aˬ kuiˇ maˬ cawˬ taˬ 
haw-euˬ gaˇ, tsawˇ haˬ zaˬ miˇ tsaˬ dawˬ dah duˬ byoe uˇ gʼeh-eu meh. Duˬ kʼahˬ laꞈ 
kʼoeˇ aˇ caˆ-ahˇ aˬ yawꞈ maꞈ ga gʼeu-awˇ, cawˬ maˬ baw ni gaˇ mˇ-eu meh.  
5Dzaˬ la gʼo cehˇ bi dehꞈ doˆ laˇ-eu miˇ tsaˬ tahˬ kʼawˇ heu siˬ, dawˬ dah yaw pyaˆ 
yaw shaˆ, yaw noeˆ yaw nmˆ meh.  
6Miˇ tsaˬ tahˬ kʼawˇ laꞈ kʼoeˇ jaˆ-eu kʼaˬ lo laꞈ kʼoeˇ, nyoeˇ leuˬ leuˬ-eu kʼaˬ lo sehˇ 
ahˇ-awˇ, miˇ tsaˬ miˇ jehꞈ laꞈ kʼoeˇ shuiˇ ahˇ-eu meh.  
7Kʼaˬ lo duˬ kʼahˬ-ahˇ iˇ-eu gaˇ ma-ahˇ kʼaˬ dzeˇ pyawˆ maˬ haw mawˇ nya-ehˇ, jeˬ 
shiˇ kʼaˬ dzeˇ deuˬ kʼoeˇ-euˬ kʼoeˇ taˆ tiˬ jawˇ-iˬ maˬ zaw tsehˆ haw-aˬ.  
8Aˇ laˬ jaˬ shiˇ hawˇ-eu bawˇ tsahˬ jeˬ zaˬ yaw haiˬ deuˬ, gaˇ ma kʼoeˇ kahˇ-ahˇ tiˬ 
jawˇ-iˬ maˬ cah haw-aˬ.  
9Gʼahˇ dui dui-eu kʼaˬ lo deuˬ-ahˇ tsawˇ haˬ zaˬ duˬ paˆ-awˇ, gawˬ jawˬ deuˬ-ahˇ 
dawˬ dahˬ-ahˇ neh duˬ dzeh-eu meh.  

10Kʼaˬ lo-ahˇ aˬ yawꞈ maꞈ byoe byoe uˇ gʼeh ngeh, aˇ poeˬ kʼaˆ-eu kʼaˬ lo sehˇ deuˬ 
duˬ mawˇ-eu meh.  
11Miˇ tsaˬ dawˬ dah jaˆ-eu lawˇ baˬ deuˬ-ahˇ aˬ yawꞈ maꞈ duˬ tsiˇ-awˇ, zaꞈ taˬ-euˬ jeˬ 
yuˇ doˆ laꞈ nya-eu meh.  
12Ehˇ kʼawꞈ, zaˬ siˬ tsawˇ gahˇ-ahˇ aˬ geu gaˇ poˆ mawˇ-iˇ nmˇ. Gʼoˆ siˬ gʼoˆ shaw 
nya-eu jeˬ aˬ geu gaˇ laˬ-iˇ nmˇ.  
13Zaˬ siˬ tsawˇ gahˇ-aˬ, tsawˇ haˬ zaˬ nehˬ-ehˇ maˬ jaˆ-a. Zaˬ siˬ tsawˇ gahˇ aˇ naˆ ni 
poeˬ-eu tiˬ gʼaˬ-iˬ maˬ siˬ nya-a.  
14Iˬ ma laˆ shaˆ naꞈ dui dui-eu tsahˇ kʼawꞈ, zaˬ siˬ tsawˇ gahˇ kʼoeˇ gaˇ maˬ jaˆ-a lehˇ 
ehˇ luꞈ meh.  
15Pyuˇ hawˇ-eu shuiˇ neh zaˬ siˬ tsawˇ gahˇ maˬ zeuˇ za nya-a.  
16Muiˬ dui dui-eu shuiˇ hawˇ-eu kʼaˬ lo sehˇ deuˬ, kʼoeˇ naˆ ni maˬ poeˬ-a.  
17Zaˬ siˬ tsawˇ gahˇ-aˬ, shuiˇ naˆ maˬ tseˇ aˇ poeˬ kʼaˆ-awˇ, shuiˇ myawˬ guˇ hawˇ-eu 
muiˬ dui dui-eu kʼaw teuꞈ ba la sehˇ neh maˬ paˇ za nya-a.  
18Zaˬ siˬ tsawˇ gahˇ-aˬ, laˆ shaˆ sehˇ, aˇ caˇ caˇ kʼawꞈ sehˇ hawˇ-eu, yaw neˇ neˇ-eu 
kʼaˬ lo sehˇ naˆ maˬ tseˇ poeˬ-eu meh.  
19Muiˬ dui dui-eu shuiˇ nyehˆ ni gʼeh-eu kʼaˬ lo sehˇ hawˇ-eu shawˇ jehˆ ni gʼeh-eu 
shuiˇ kʼawꞈ, zaˬ siˬ tsawˇ gahˇ loꞈ-ehˇ maˬ poeˬ-a.  
20Toˆ-ehˇ ngeuˇ naˇ, zaˬ siˬ tsawˇ gahˇ-euˬ dawˬ pehˬ aˬ geu gaˇ jaˆ ta. Gʼoˆ siˬ gʼoˆ 
shaw nya-eu jeˬ-ahˇ aˬ gaˇ laˬ-iˇ nya ta.  
21Yaw dehꞈ kʼaˇ dehꞈ-eu jeˬ, zaˬ siˬ tsawˇ gahˇ-ahˇ maˬ mawˇ nya-a. Zaw luꞈ-eu aˇ jiˇ 
kʼawꞈ maˬ mawˇ nya-a.  
22Shiˇ-eu jeˬ hawˇ-eu luˬ-iˇ seˇ-iˇ-eu jeˬ kʼawꞈ, zaˬ siˬ tsawˇ gahˇ gaˇ kawˆ aˬ cawˬ ja-
eu gaˬ haw-eu tehꞈ ma lehˇ ehˇ-eu meh.  
23“Zaˬ siˬ tsawˇ gahˇ jaˆ gaˇ le-eu gaˇ ma hawˇ-eu jaˆ duˬ-ahˇ, Miˬyehˇ tiˬ gʼaˬ tehꞈ-
ehˇ siˬ nya-eu meh.  
24Mˬ dzeˇ miˇ dzeˇ keuˆ ni aˬ yawꞈ haw mawˇ nya-eu miˇ neh, mˬ-euˬ laꞈ oˆ kʼaˇ jaˆ-
eu yawˬ jeˬ na luꞈ-ahˇ aˬ yawꞈ mawˇ-eu meh.  
25Miˬyehˇ jaˬ lehˇ-ahˇ baoˬ biꞈ-awˇ, iˬ ma laˆ shaˆ-ahˇ dehˬ dza haw ngeh,  
26Uˬ yehˇ bi yehˇ le-eu pehˇ tsahˇ aˬ yawꞈ laˆ baw-awˇ, mˬ jeˬ tsawˬ tehˆ-euˬ gaˇ ma 
beh nehˬ ngeh,  
27zaˬ siˬ tsawˇ gahˇ-ahˇ aˬ yawꞈ mawˇ-awˇ, aˇ naˆ ni poeˬ-eu lawˬ haw-euˬ meh. 
Kʼoeˇ ngeh, zaˬ siˬ tsawˇ gahˇ-euˬ poeˬ sawˇ lawˬ aˬ yawꞈ daˇ tsehˆ-euˬ meh.  
28“Kʼoeˇ naˇ, Sahˬpaˬ Miˬyehˇ-ahˇ guˆ-eu jeˬ-aˬ, zaˬ siˬ tsawˇ gahˇ pyeuꞈ-awˇ, yaw 
haiˬ jeˬ-ahˇ gaˇ jaw jaw-eu jeˬ-aˬ, gʼoˆ siˬ gʼoˆ shaw nya-eu jeˬ pyeuꞈ-eu meh lehˇ, 
tsawˇ haˬ zaˬ-ahˇ Miˬyehˇ ehˇ taˬ-euˬ meh.” 

Yawˇbaˆ 29 

YAWˇBAˆ DAWˬ NGEHˬ SAˬ SAˬ-EUˬ 
(29.1—31.40) 

1Kʼoeˇ naˇ, Yawˇbaˆ aˬ yawꞈ-euˬ gaˇ kawˆ heu loꞈ-ehˇ paˇ ehˇ-eu meh.  
2“Ngaˇ yaw dehꞈ dehꞈ-eu heu, dzeuˇ laˇ ngeh Miˬyehˇ haw piˇ laꞈ ngeh loꞈ-ehˇ, paˇ 
ya dehꞈ poˆ law nmˇ duˇ nya.  
3Kʼoeˇ ngeh Miˬyehˇ ngaˬ nehˬ-ehˇ aˬ myah luꞈ jawˇ-awˇ, yaw zahˇ laꞈ kʼoeˇ ngaˇ 
cah ngeh yaw shehꞈ bya nehˬ laꞈ-euˬ meh.  
4Aˇ nah aˇ yamˬ kʼoeˇ yamˬ-ahˇ ngaˇ dehꞈ dzaˬ dui dui-awˇ, Miˬyehˇ-euˬ cawˬ cawˬ 
taꞈ-eu jeˬ ngaˬ-euˬ nymˇ jiˇ-ahˇ haw piˇ nehˬ laꞈ-euˬ meh.  
5Kʼoeˇ ngeh Baoˬ huiˬ-eu Miˬyehˇ ngaˬ nehˬ-ehˇ jawˇ-awˇ, ngaˬ-euˬ zaˬ dawˬ tawˆ 
luꞈ ngaˬ-euˬ tiˬ jawˬ jawˇ-euˬ ma.  
6Mawˇ neˇ aˬ coeˇ hawˇ-eu ciꞈ myehꞈ aˬ coeˇ tiˬ byah jaˆ-awˇ, kʼaˬ lo lo gahˬ-ahˇ saˬ 
loˬ yaˇ jaˆ-euˬ ma.  
7Meuˬ-euˬ aˬ yuiꞈ aˬ tsu deuˬ tahˬ dzoeˇ-awˇ, aˬ yawꞈ maꞈ mehˬ shi ngaˇ kʼaˇ nuiˇ leˇ 
ngeh,  
8Zaˬ guˬ deuˬ ngaˬ-ahˇ gaˇ pawˇ pawˇ-awˇ, tsawˇ mawˬ deuˬ tuˇ-awˇ yaw zeu baw 
nehˬ laꞈ-eu meh.  
9Aˬ yuiꞈ aˬ tsu deuˬ dawˬ ja ja-eu naˬ leˇ-awˇ,  
10huiˬ dui mahˇ dui dui-eu deuˬ kʼawꞈ ciˬ cuˇ ni jawˇ-eu meh.  
11Ngaˬ-ahˇ mawˇ haw-euˬ deuˬ hawˇ-eu ngaˬ-euˬ gaˇ kawˆ gaˬ haw-euˬ deuˬ yawˬ 
gʼaˬ na luꞈ, ngaˬ neh mˇ-euˬ muiˬ-eu jeˬ gaˇ kawˆ ja-eu meh.  
12Yaw shaˬ zaˬ deuˬ guˇ-eu ya gaˬ ngeh, ngaˇ caw ba nehˬ-euˬ ma. Laꞈ jeuˬ shaˇ kʼaˇ 
maˬ za-eu muˇ coe aˬ nmˇ deuˬ-ahˇ ngaˇ ngehˬ gʼeh nehˬ-euˬ ma.  
13Noeˬ dui noeˬ duiˇ-euˬ tsawˇ haˬ deuˬ ngaˬ-ahˇ ya ja ceuˬ-awˇ, miˬ coeˬ miˬ ma 
deuˬ nui saˇ oꞈ ni ngaˇ caw ba nehˬ-euˬ ma.  
14Ngaˇ aˬ myah luꞈ yaw tsaˬ yaw dawˇ dawˇ-ehˇ dehꞈ-awˇ,  
15myaˆ behꞈ deuˬ gʼaˇ duˬ myaˆ nuiˆ geuꞈ-awˇ, kuiˇ kuˆ deuˬ gʼaˇ duˬ aˬ kuiˇ geuꞈ-euˬ 
ma.  
16Shaˬ zaˬ zahˬ zaˬ deuˬ gʼaˇ duˬ ngaˇ aˬ da loꞈ-ehˇ pyeuꞈ-awˇ, boeˇ miˬ siˬ kʼaˬ deuˬ 
shaˬ laˇ ngeh caw ba nehˬ-euˬ ma.  
17Haiˬ-eu tsawˇ haˬ deuˬ-euˬ juiˇ ngaˇ ngawˬ kʼehꞈ-awˇ, aˬ yawꞈ maꞈ-euˬ laꞈ-ahˇ ahˇ-
eu deuˬ-ahˇ ka kʼoꞈ-euˬ ma.  
18Ngaˇ ziˇ baw ziˇ za-awˇ, iˇ kahˇ laꞈ kʼoeˇ saˇ lehˆ ni ziˇ jiˇ mawꞈ-eu nui kʼahˇ jaˆ-euˬ 
ma.  
19Ngaˇ-aˬ, duˬ ciˇ-ahˇ aˬ myah luꞈ iˇ cuꞈ dahˬ-awˇ, uˬ pyaˬ uˬ laꞈ-ahˇ ceuˬ ga aˬ taˬ-
euˬ aˇ bawˇ tiˬ bawˇ-ahˇ duˇ-euˬ ma.  
20Tsawˇ haˬ yawˬ gʼaˬ na luꞈ ngaˬ-ahˇ aˬ myah luꞈ ja ceuˬ-awˇ, aˬ myah luꞈ gʼaˬ juˬ-
iˇ-eu maˬ baw ni dehꞈ-euˬ ma.  
21Ngaˇ nui noeˬ nui duˇ kʼaˇ biꞈ ngeh, dawˬ tawˆ luꞈ ciˬ cuˇ ni jawˇ-awˇ, yaw muiˬ 
paˬ-ehˇ naˇ haˬ geuꞈ-eu meh.  

22Ngaˬ neh ngehˬ gʼaˬ tmˇ gʼaˬ-euˬ gaˇ, aˬ yawꞈ maꞈ ja kʼaˇ maˬ za-a. Ngaˬ-euˬ dawˬ 
uˬ yehˇ deh-euˬ loꞈ-ehˇ nyiꞈ leˇ-eu meh.  
23Mˇ dzaˬ-eu tsawˇ haˬ deuˬ jawˇ la yamˬ-ahˇ yehˇ le-eu uˬ yehˇ-ahˇ laˬ kʼaˬ cehˇ-eu 
loꞈ-ehˇ, ngaˬ-euˬ dawˬ-ahˇ yawˬ gʼaˬ na luꞈ laˬ kʼaˬ cehˇ-eu meh.  
24Aˬ yawꞈ maꞈ nui ma cawˆ luꞈ gaˇ ngaˇ uiˇ cawˬ nehˬ-awˇ, shiˬ deuˬ ni gʼeh-eu 
ngaˬ-euˬ myaˆ pyawˬ aˬ yawꞈ maꞈ-ahˇ gʼaˬ bi ahˇ-euˬ ma.  
25Aˬ yawꞈ maꞈ-ahˇ ngaˇ sheuˬ gʼeh-awˇ, ngehˬ tsehˆ ehˇ tsehˆ-eu gʼaˬ geuꞈ-euˬ ma. 
Guiˇ maꞈ-ahˇ sheuˬ gʼeh-eu sahˬ paˬ loꞈ-ehˇ aˬ yawꞈ maꞈ-ahˇ ngaˇ sheuˬ gʼeh-awˇ, 
nui ma cawˆ ngeh gʼaˬ biꞈ nehˬ-euˬ ma.  

Yawˇbaˆ 30 

1Ehˇ kʼawꞈ, ngaˇ naˆ-ehˇ aˇ kʼoꞈ maˬ kʼawˆ-eu tsawˇ haˬ deuˬ nymˬ-mˇ ngaˬ-ahˇ naˬ 
gʼa-eu meh. Aˬ yawꞈ maꞈ-euˬ aˬ da deuˬ gaˇ dahˇ tiˬ pawꞈ-iˬ maˬ tsoeˬ-ehˇ, yawˇ bo-
eu ngaˬ-euˬ aˬ kuiˬ maˬ tawˬ-a.  
2Aˬ yawꞈ maꞈ gʼaˬ tiˬ pawꞈ-iˬ ma tsoꞈ-ehˇ, ngaˬ-euˬ gaˇ tiˬ jeˬ-iˬ maˬ mˇ pyeuꞈ nya-a.  
3Aˬ yawꞈ maꞈ shaˬ dui dui-awˇ, mehꞈ dui shuꞈ dui dui-eu miˇ neh. uˬ ciꞈ paw tsawˇ 
haˬ maˬ jawˇ-eu jawˇ duˬ-ahˇ, duˬ ciˇ yaw koˆ gʼoˬ dzaˬ-eu meh.  
4Bawˇ tsahˬ-ahˇ dehꞈ-eu jaˆ gaˆ deuˬ, aˬ yawꞈ maꞈ gʼeu doˆ dzaˬ-eu meh. Dzaˇ kuiˇ 
dzaˇ myehˇ maˬ siˬ laˇ-eu, baw duˆ duˬ ciˇ maˬ paˇ tseˇ-a.  
5Smˇ kʼoeˬ-ahˇ guˇ guˇ-ehˇ teh-eu loꞈ-ehˇ, yawˬ gʼaˬ na luꞈ aˬ yawꞈ maꞈ-ahˇ guˇ guˇ-
ehˇ teh dzeh-eu meh.  
6Lo kʼahˬ hawˇ-eu lo guˇ-ahˇ duˬ taˬ-euˬ maˇ byoe doe ni aˬ yawꞈ maꞈ jawˇ-eu meh.  
7Bawˇ tsahˬ-ahˇ jeˬ zaˬ loꞈ-ehˇ aˬ yawꞈ maꞈ mahˇ mahˇ-ehˇ cah-awˇ, baw duˆ uˬ moˆ 
uiˬ leˇ uiˬ leˇ-ehˇ jawˇ-eu meh.  
8Tsawˇ myahˇ maˬ baw-eu gaˇ dahˇ maˬ tsoeˬ-eu baˬ maꞈ pyeuꞈ-eu miˇ neh, miˇ 
kʼahˬ laꞈ kʼoeˇ maˬ bi jawˇ ni bi teh dzeh-euˬ meh.  
9Nymˬ-mˇ aˬ yawꞈ maꞈ ngaˬ-ahˇ naˬ gʼa laˇ-eu meh. Ngaˇ-aˬ aˬ yawꞈ maꞈ-euˬ cehꞈ 
lehꞈ ka niˇ gʼa duˬ-ahˇ duˇ miˇ-a.  
10Aˬ yawꞈ maꞈ ngaˬ-ahˇ nui daˆ daˆ-eu meh. Aˬ yawꞈ maꞈ ngaˇ naˆ maˬ tseˇ muiˬ 
dzehˬ ma lehˇ noeˬ-awˇ, ngaˬ-euˬ myaˆ pyawˬ-ahˇ duˬ kʼaˬ kʼa shehˬ laˇ-eu meh.  
11Miˬyehˇ ngaˬ-ahˇ gʼaˬ bi baˬ-iˇ-awˇ, juˆ lehˆ ni pyeuꞈ-iˇ-euˬ miˇ neh, aˬ yawꞈ maꞈ 
ngaˬ-ahˇ nui kʼahˇ tiˬ shiˇ jahˇ gʼeh haw-eu meh.  
12Tsawˇ haˬ heu deuˬ ngaˬ-ahˇ ciˬ tahˬ laˇ-eu meh. Aˬ yawꞈ maꞈ ngaˬ-ahˇ teh cehˆ-
awˇ, aˇ saˬ saˬ-eu jeˬ jahˇ nehˬ-eu lehˇ lehˬ hmˬ-eu meh.  
13Ngaˇ law-iˇ-eu gaˇ ma aˬ yawꞈ maꞈ deuˆ tsehˆ-awˇ, aˬ yawꞈ maꞈ-ahˇ laˆ naˬ-eu tiˬ 
gʼaˬ-iˬ maˬ jawˇ-a 
14Ngaˇ aˬ yawꞈ maꞈ-ahˇ laˆ tsoeˬ taˬ kʼawꞈ, maˇ pehꞈ-ahˇ neh yoeˇ ahˇ leꞈ-awˇ, ngaˬ-
euˬ kʼoeˇ taˆ ga daˆ le-eu meh.  
15Ngaˇ aˇ dzehˬ guˆ dzeuˇ-euˬ miˇ-a. Ngaˬ-euˬ kʼahˬ sehˇ jaˬ lehˇ neh baw byoˆ gʼeh-
awˇ, ngaˬ-euˬ pyuˇ shuiˇ myawˬ gahˬ mˬ dmˇ loꞈ-ehˇ zaw byoˆ jiˇ-euˬ miˇ-a.  

16Nymˬ-mˇ ngaˇ shiˇ taw tehˬ le-awˇ, naˇ gawˇ taˬ leˇ-eu gaˇ ma maˬ dahˇ miˇ-a.  
17Uˬ ciꞈ paw shaˬ yoeˬ shaˬ laꞈ dawˬ tawˆ luꞈ teuꞈ dzaˬ-awˇ, ngaˬ-ahˇ kawꞈ dzaˬ luꞈ-
eu naˇ gawˇ heu hmˬ tiˬ jawˇ-iˬ maˬ paˇ tsehˆ leˇ miˇ-a.  
18Miˬyehˇ ngaˬ-euˬ pehˇ kʼahˬ lahˇ baˆ-ahˇ tsuˆ tehˬ-awˇ, ngaˬ-euˬ mehˬ tsoeˬ-ahˇ 
yeuꞈ ti yeuꞈ tiˇ nehˬ laꞈ-euˬ meh.  
19Aˬ yawꞈ ngaˬ-ahˇ shaˬ jehˆ-ahˇ biˬ puꞈ-awˇ, ngaˬ-euˬ gʼawˇ mawˇ shaˬ jehˆ taꞈ-ehˇ 
maˬ dzehˬ miˇ-a.  
20Miˬyehˇ-oˇ, ngaˇ nawˬ-ahˇ kuˇ kʼawꞈ, nawˇ maˬ haw cawˬ nehˬ laꞈ-a. Ngaˇ guiˬ 
lahˬ shaˇ kʼawꞈ nawˇ maˬ naˇ haˬ nehˬ laꞈ-a.  
21Nawˇ ngaˬ-ahˇ tiˬ pawꞈ-iˬ gʼawˬ shaˬ maˬ gaˬ ni, nawˬ-euˬ baoˬ neh ngaˬ-ahˇ kʼehˬ 
nehˬ laꞈ-eu meh.  
22Nawˇ ngaˬ-ahˇ jaˬ lehˇ bi baw dzeh-awˇ, jaˬ lehˇ lehˇ ma baw gaˇ ngaˬ-ahˇ dzeh diˇ 
niˇ gʼa-eu meh.  
23Yawˬ gʼaˬ na luꞈ tiˬ poˆ ya uˇ-iˇ-eu jawˇ duˬ pyeuꞈ-eu shiˇ-eu miˇ kʼahˬ-ahˇ nawˇ 
ngaˬ-ahˇ yuˇ gʼeh luꞈ-eu ngaˇ siˬ nya ma.  
24Gʼawˬ shaˬ gaˬ nehˬ laꞈ-awˬ lehˇ shaˇ-eu taꞈ-ehˇ tiˬ jeˬ-iˬ maˬ jahˇ nya-eu, shiˇ leˇ 
luꞈ-eu tsawˇ haˬ-ahˇ nawˇ aˬ jeˬ gʼeh kʼehˬ te.  
25Noeˬ shaˬ noeˬ zahˬ-eu deuˬ nehˬ-ehˇ ngaˇ caw ngoeˇ-awˇ, maˬ jaˆ-eu tsawˇ haˬ-
ahˇ ngaˇ gʼawˬ shaˬ gaˬ-euˬ maˬ ngeuˇ-a loˇ.  
26Laˬ kʼaˬ cehˇ-eu jeˬ hawˇ-eu yaw shehꞈ-ahˇ ngaˇ noeˬ tmˬ-euˬ kʼawꞈ, noeˬ shaˬ 
noeˬ zahˬ-eu jeˬ hawˇ-eu yaw zahˇ jeˬ keuˆ le-euˬ meh.  
27Noeˬ shaˬ-eu jeˬ hawˇ-eu naˇ-eu gawˇ-eu jeˬ ngaˬ-ahˇ cehˬ pyaˬ cehˬ shaˇ-awˇ, tiˬ 
nah saˇ-i tiˬ nah naˇ gawˇ kʼaˆ laˇ miˇ-a.  
28Nahˇ ma yaw shehꞈ maˬ jaˆ-eu yaw zahˇ-ahˇ ngaˇ cah-awˇ, tsawˇ haˬ aˇ maꞈ mehˬ 
shi tuˇ-awˇ caw ba nehˬ laꞈ lehˇ shaˇ-euˬ ma.  
29Ngaˬ-euˬ teˇ saˇ-aˬ, cawˬ maˬ baw-ehˇ mahˇ-eu bawˇ tsahˬ aˬ kuiˬ teˇ saˇ hawˇ-eu, 
bo-mˬ bo lo teˇ saˇ-ahˇ duˇ miˇ-a.  
30Shaˬ jiˇ naˆ cawꞈ ni pyeuꞈ-iˇ-awˇ, pyaˬ dui dui-awˇ lahˇ dui dui nya.  
31Dzeuˇ laˇ ngeh naˇ haˬ muiˬ-eu caˇ dawˬ ya gaˬ gaˇ, tsawˇ ngoeˇ ngoeˇ-eu teˇ saˇ 
tehꞈ-ehˇ gaˬ laˇ miˇ-a.  

Yawˇbaˆ 31 

1Zaˬ miˬ aˬ buˇ-ahˇ mehˇ juiˇ juiˇ-eu myaˆ nuiˆ neh maˬ paˇ haw ma lehˇ, nymˬ-mˇ 
ngaˇ ziˇ tsehˆ-eu ma.  
2Baoˬ huiˬ-eu Miˬyehˇ aˬ dui-ahˇ aˬ jeˬ mˇ nehˬ laꞈ ta. Tsawˇ haˬ zaˬ neh gaˇ mˇ-euˬ 
aˇ poeˬ aˬ yawꞈ aˬ jeˬ biꞈ nehˬ ta.  
3Mˇ lehˬ shaˇ lehˬ-euˬ tsawˇ haˬ deuˬ kʼoeˇ taˆ, luˬ-iˇ seˇ-iˇ-eu jeˬ aˬ yawꞈ bi keuˆ le-
euˬ meh.  
4Ngaˇ kʼaˇ mˇ-eu yawˬ jeˬ na luꞈ-ahˇ Miˬyehˇ siˬ nya-awˇ, ngaˬ-euˬ kuiˇ toꞈ yawˬ toꞈ 
na luꞈ-ahˇ aˬ yawꞈ mawˇ luꞈ meh.  

5Ngaˇ yaw haiˬ jeˬ tiˬ jawˇ-iˬ maˬ mˇ haw-ehˇ, aˬ cawˬ-ahˇ jaˬ myawꞈ maˬ myawꞈ 
haw-aˬ lehˇ kamˬ peuˬ ma.  
6Miˬyehˇ ngaˬ-ahˇ yaw tsaˬ yaw dawˇ paˆ yawˬ neh saˆ haw naˇ, ngaˇ iˬ baˇ maˬ ahˇ-
eu aˬ yawꞈ ya mawˇ tehꞈ-a.  
7Yaw tsaˬ yaw dawˇ gaˇ ma-ahˇ ngaˇ byehˇ dzeh-awˇ, yaw haiˬ jeˬ mˇ mawꞈ-eu nui 
kʼahˇ jaˆ-awˇ, ngaˬ-euˬ aˬ laꞈ neh iˬ baˇ mˇ-euˬ ngeuˇ naˇ,  
8ngaˬ-euˬ dzaˬ la gʼo cehˇ deuˬ cawˆ-iˇ jiˇ-awˇ, ngaˬ neh kʼaˇ ka-euˬ jeˬ aˬ cawˬ dzaˬ 
luꞈ-uˇ.  
9Ngaˬ-euˬ dawˬ peh jawˇ-eu gʼaˬ-euˬ miˬ zaˬ-ahˇ ngaˇ mawꞈ leˇ-awˇ, aˬ yawꞈ-euˬ laˇ 
gʼoˆ baˇ laˇ-ahˇ dzuˇ zaꞈ-awˇ jawˬ-euˬ ngeuˇ naˇ,  
10ngaˬ-euˬ miˬ zaˬ aˬ cawˬ aˬ da-ahˇ dzaˇ bi jahˇ nehˬ-awˇ, aˬ cawˬ aˬ da nehˬ-ehˇ bi 
joe luꞈ-uˇ.  
11Kʼoeˇ loꞈ-ehˇ gʼeh-eu haiˬ-eu jeˬ mˇ taˬ-euˬ jaˆ naˇ, shiˇ gaˇ keuˆ ni kʼehˬ nehˬ-eu 
tsaˬ tehꞈ-a.  
12Kʼoeˇ-aˬ, laˆ luˬ laˆ seˇ-eu shiˬ buiˇ lah ma miˬ dzaˬ-ahˇ duˇ-awˇ, ngaˇ kʼaˇ jaˆ-eu 
jeˬ-ahˇ puiˆ dzaˬ jiˇ tehꞈ-a.  
13“Ngaˬ-euˬ zaˬ kʼaˆ tiˬ gʼaˬ na ngaˬ-ahˇ iˬ baˇ taˬ-eu dawˬ ngehˬ naˇ, aˬ yawꞈ-euˬ 
dawˬ-ahˇ naˇ haˬ-awˇ jahˇ tsaˬ nehˬ ma.  
14Kʼoeˇ loꞈ-ehˇ maˬ jahˇ naˇ Miˬyehˇ-ahˇ ngaˇ aˬ joˆ-ehˇ tahˬ puˬ nmˇ. Miˬyehˇ ngaˬ-
ahˇ yaˇ kʼaˬ daˇ le ngeh ngaˇ aˬ jeˬ ehˇ nya nmˇ.  
15Ngaˬ-ahˇ beh-euˬ Miˬyehˇ hawˇ-eu ngaˬ-euˬ zaˬ kʼaˆ-ahˇ beh-euˬ Miˬyehˇ aˬ yawꞈ 
tiˬ gʼaˬ meh.  
16Shaˬ zaˬ zahˬ zaˬ deuˬ-ahˇ ngaˇ maˬ caw ba ni maˬ byehˇ dzeh-aˬ. Miˬ coeˬ miˬ ma 
deuˬ-ahˇ ngehˬ maˬ gʼeh ni maˬ bi shaˬ-aˬ.  
17Ngaˇ ya dzaˬ ya dawˇ dehˆ ngeh muˇ coe aˬ nmˇ deuˬ-ahˇ maˬ bi mehꞈ-aˬ.  
18Ngaˬ-euˬ tiˬ ziˇ aˬ yawꞈ maꞈ-ahˇ caw ba ngehˬ gʼeh nehˬ-euˬ ma.  
19Tsawˇ haˬ tiˬ gʼaˬ na shaˬ dui dui-awˇ, mehˬ tsoeˬ maˬ zeuˇ dm nya gaˇ ngaˇ ya 
mawˇ ngeh,  
20ngaˬ-euˬ yawˇ yawˇ maꞈ-euˬ caꞈ hm tehˬ-awˇ zaꞈ-euˬ, yawˇ caꞈ hm mehˬ tsoeˬ biꞈ 
nehˬ-euˬ miˇ neh, aˬ yawꞈ-euˬ nui ma laꞈ kʼoeˇ keuˆ ni ngaˬ-ahˇ guiˬ lahˬ huiˬ-eu 
meh.  
21Muˇ coe aˬ nmˇ-ahˇ ngaˇ yaˇ kʼaˬ ja gʼaˬ nya ma lehˇ noeˬ-awˇ,  
22aˬ yawꞈ kʼoeˇ taˆ ngaˇ myawꞈ dzaˬ gahˇ dzaˬ-euˬ jaˆ naˇ, ngaˬ-euˬ aˬ laꞈ nyiˬ laꞈ luꞈ 
kʼehꞈ tsehˆ-awˇ, baꞈ pu yaw dahˬ-ehˇ ya jawˇ luꞈ-uˇ.  
23Miˬyehˇ yaˇ kʼaˬ daˇ gaˇ ngaˇ guˆ-eu miˇ neh, kʼoeˇ loꞈ-ehˇ gʼeh-eu jeˬ tiˬ jawˇ-iˬ 
ngaˇ maˬ mˇ-aˬ.  
24Pyuˇ shuiˇ myawˬ gahˬ-ahˇ ngaˇ tiˬ jawˇ-iˬ nui kʼaˬ maˬ tsmˬ-ehˇ,  
25ngaˬ-euˬ pyuˇ shuiˇ-ahˇ ngaˇ nui ma maˬ huiˬ haw-aˬ.  

26Yaw shehꞈ bya-eu nahˇ ma hawˇ-eu aˇ gʼehˇ muiˬ-eu ba la-ahˇ, ngaˇ tiˬ jawˇ-iˬ uˬ 
duˬ maˬ tahˬ haw-aˬ.  
27Kʼoeˇ deuˬ-ahˇ taˬ huiˬ-awˇ yaw zeu baw-eu laꞈ kʼoeˇ, yawˬ ha-euˬ aˬ laꞈ-ahˇ mehˬ 
cuˇ cuˇ-eu jeˬ mˇ-awˇ, gaˇ ma maˬ cah bahˬ haw-aˬ.  
28Kʼoeˇ loꞈ-ehˇ mˇ lehˬ-eu jeˬ-ahˇ shiˇ gaˇ keuˆ ni kʼehˬ nehˬ-eu tsaˬ tehꞈ-a. Kʼoeˇ-aˬ, 
Baoˬ huiˬ-eu Miˬyehˇ-ahˇ yehˬ baw sehˇ lu-ehˇ gʼeh-eu jeˬ pyeuꞈ-eu meh.  
29Ngaˬ-ahˇ muiˇ-eu deuˬ shaˬ zahˬ naꞈ gaˇ ngaˇ laˬ kʼaˬ maˬ cehˇ-ehˇ, luˬ-iˇ seˇ-iˇ-eu 
jeˬ-ahˇ aˬ yawꞈ maꞈ tahˬ puˬ ngeh ngaˇ nui kʼahˇ maˬ shiˇ-aˬ.  
30Aˬ yawꞈ maꞈ ya shiˇ ni guiˬ lahˬ shaˇ-eu laꞈ kʼoeˇ iˬ baˇ maˬ mˇ-aˬ.  
31Boeˇ miˬ siˬ kʼaˬ deuˬ-ahˇ ngaˇ aˬ myah luꞈ nymˇ daˆ kuˇ daˆ-euˬ gaˇ kawˆ, ngaˬ-
euˬ gaˇ mˇ-eu tsawˇ haˬ dawˬ tawˆ luꞈ siˬ nya meh.  
32Miˇ kʼahˬ-ahˇ cah-eu tsawˇ haˬ deuˬ gaˇ ma gaˇ dzeˇ maˬ bi yaꞈ ni, ngaˬ-euˬ nymˇ-
ahˇ ha ahˇ-awˇ bi yaꞈ-euˬ ma.  
33Aˬ cawˬ yawˬ ha-euˬ iˬ baˇ baꞈ zaꞈ kʼawꞈ, ngaˬ-euˬ iˬ baˇ-ahˇ ngaˇ tiˬ jawˇ-iˬ maˬ 
zaꞈ taˬ haw-aˬ.  
34Aˬ cawˬ ngaˬ-ahˇ ehˇ laˇ gaˇ ngaˇ maˬ guˆ-ehˇ, aˬ cawˬ ja doeˇ gaˇ maˬ gaˬ peuˬ-eu 
miˇ neh iˇ kahˇ laꞈ kʼoeˇ ciˬ cuˇ ni jawˇ byoˆ-euˬ maˬ jaˆ haw-aˬ.  
35Ngaˇ dawˬ ngehˬ gaˇ tiˬ gʼaˬ-iˬ maˬ naˇ haˬ-a loˇ. Yawˬ dawˬ na luꞈ tsaˬ ma lehˇ 
ngaˇ kamˬ peuˬ ma. Baoˬ huiˬ-eu Miˬyehˇ ngaˬ-ahˇ ngehˬ cawˬ le luꞈ-uˇ. Ngaˬ-euˬ 
yaw lehˬ jeˬ-ahˇ toeˬ mehˬ-eu deuˬ neh ngehˬ-euˬ dawˬ-ahˇ ngaˇ mawˇ nya ni boꞈ 
doˆ taˬ law nmˇ-aˬ,  
36dawˬ kʼoeˇ deuˬ-ahˇ ngaˬ-euˬ baꞈ pu-ahˇ ngaˇ shaꞈ-awˇ, shuiˇ uˬ kʼoˆ loꞈ-ehˇ jahˇ-
awˇ uˬ duˬ-ahˇ kʼoˆ ma.  
37Ngaˬ neh kʼaˇ mˇ kʼaˇ shaˇ-euˬ yawˬ jeˬ na luꞈ Miˬyehˇ-ahˇ ngaˇ dzawˇ nehˬ-awˇ, aˬ 
yawꞈ-euˬ mehˬ shi ngaˬ-euˬ uˬ duˬ mˇ jeh haw nehˬ ma.  
38Nymˬ-mˇ ngaˇ mˇ dzaˬ luꞈ-eu miˇ tsaˬ heu, aˬ cawˬ-euˬ laꞈ-ahˇ neh kʼoeˬ taˬ-euˬ 
ngeuˇ lawˬ naˇ,  
39kʼoeˇ gaˇ mˇ za-euˬ hawˬ ngaˇ dzaˬ-awˇ, mˇ-euˬ deuˬ-ahˇ bi mehꞈ-euˬ ngeuˇ lawˬ 
naˇ,  
40cehˇ hawˇ-eu lawˬ loeˇ ka taˬ-euˬ gaˇ, yaˇ moꞈ hawˇ-eu aˬ gah dehꞈ laˇ luꞈ-uˇ.” 
Yawˇbaˆ-euˬ dawˬ heu gaˇ aˇ saˬ saˬ-euˬ meh.  

Yawˇbaˆ 32 

EˇLIˇHUˆ-EUˬ DAWˬ 
(32.1—37.24) 

1Yawˇbaˆ-aˬ, yawˬ haˇ yawˬ ha iˬ baˇ maˬ ahˇ lehˇ noeˬ duˬ taˬ-euˬ miˇ neh, 
Yawˇbaˆ-euˬ cawˬ kʼoeˇ smˇ gʼaˬ aˬ yawꞈ-ahˇ dawˬ maˬ paˇ teh ngehˬ ni byehˇ-euˬ 
meh.  
2Ehˇ kʼawˬ, Yawˇbaˆ yawˬ haˇ yawˬ ha tsaˬ ma lehˇ ehˇ-awˇ, Miˬyehˇ-ahˇ iˬ baˇ taˬ-
eu miˇ neh, gaˇ dzeˇ paw yawꞈ-awˇ haw luꞈ-eu Eˇliˇhuˆ lehˇ myahˇ-euˬ tiˬ gʼaˬ nui 

ma pehˇ laˇ-awˇ, aˬ yawꞈ-euˬ nui ma-ahˇ maˬ nyehꞈ tehˬ coeˇ ni pyeuꞈ laˇ taˬ-euˬ 
meh. Eˇliˇhuˆ-aˬ, Lam aˇ jeuˬ Buˇzaˆ-euˬ aˬ li Baˬlaˬkeˬlaˇ-euˬ zaˬ pyeuꞈ-eu meh.  
3Yawˇbaˆ-euˬ cawˬ kʼoeˇ smˇ gʼaˬ-ahˇ kʼawꞈ Eˇliˇhuˆ nui ma pehˇ-euˬ meh. Aˬ jeˬ miˇ 
neh ehˇ naˇ, aˬ yawꞈ maꞈ Yawˇbaˆ-ahˇ maˬ ngehˬ kʼoꞈ nehˬ nya-euˬ miˇ neh, Miˬyehˇ 
lehˬ-eu loꞈ-ehˇ pyeuꞈ laˇ taˬ-euˬ meh.  
4Eˇliˇhuˆ-aˬ, aˬ cawˬ naˆ maˬ tseˇ aˇ kʼoꞈ nyiˇ dzehˬ-eu gʼaˬ pyeuꞈ-eu miˇ neh, yawˬ 
gʼaˬ na luꞈ dawˬ ngehˬ gʼaˬ gaˇ keuˆ ni dawˬ luꞈ-eu meh.  
5Tsawˇ haˬ kʼoeˇ smˇ gʼaˬ Yawˇbaˆ-ahˇ maˬ ehˇ kʼoꞈ nehˬ nya gaˇ ya mawˇ ngeh, aˬ 
yawꞈ nui ma pehˇ laˇ-euˬ meh.  
6Kʼoeˇ naˇ, Buˇzaˆ aˇ jeuˬ Baˬlaˬkeˬlaˇ-euˬ aˬ li Eˇliˇhuˆ kʼoeˇ gʼaˬ heu loꞈ-ehˇ ehˇ-eu 
meh.  

“Ngaˇ aˇ kʼoꞈ nahˬ-awˇ, naw maꞈ aˇ kʼoꞈ kʼawˆ laˇ-euˬ miˇ neh, ngaˬ neh noeˬ-euˬ jeˬ 
maˬ ehˇ peuˬ ni jawˇ-euˬ ma.  
7Naw maꞈ aˇ kʼoꞈ kʼawˆ laˇ-euˬ deuˬ, tsawˇ gahˇ byah dzehˬ-euˬ miˇ neh, naw maꞈ 
neh ehˇ-euˬ tsaˬ tehꞈ-a lehˇ, yawˬ haˇ yawˬ ha ngaˇ ehˇ-euˬ ma.  
8Ehˇ kʼawꞈ, tsawˇ haˬ -ahˇ tsawˇ gahˇ biꞈ-eu gʼaˬ-aˬ, Baoˬ huiˬ-euˬ Miˬyehˇ-euˬ yaw 
sahˇ meh.  
9Aˇ kʼoꞈ kʼawˆ laˇ-euˬ baˬ da neh tehꞈ-ehˇ tsawˇ gahˇ ahˇ-awˇ, yaw muiˬ yaw doeˇ 
tseˇ paˆ nya-eu maˬ ngeuˇ-a.  
10Teu miˇ neh, nymˬ-mˇ naw maꞈ ngaˇ ehˇ gaˇ naˇ haˬ-awˬ. Ngaˬ neh noeˬ taˬ-euˬ 
jeˬ naw maꞈ-ahˇ ngaˇ ja nehˬ nyaˇ.  
11Naw maꞈ ja gaˇ ngaˇ ciˬ cuˇ ni naˇ haˬ-awˇ, aˇ poeˬ kʼaˆ-eu dawˬ ngehˬ doˆ laˇ gaˇ 
dawˬ luꞈ-eu ma.  
12Ngaˇ yaw muiˬ-ehˇ naˇ haˬ duˬ leꞈ ngeh, naw maꞈ maˬ ja gʼaˬ nya gaˇ ya gaˬ-euˬ 
ma. Yawˇbaˆ neh ehˇ-euˬ dawˬ maˬ tsaˬ-a lehˇ naw maꞈ maˬ ja duˬ nehˬ nya-a.  
13Naw maꞈ tsawˇ gahˇ poˆ mawˇ taˬ-euˬ ma lehˇ, aˬ joˆ-ehˇ ehˇ nya te. Yawˇbaˆ-ahˇ 
naw maꞈ maˬ ja gʼaˬ nya-eu miˇ neh, Miˬyehˇ ya ja gaˇ keuˆ tehꞈ-a.  
14Yawˇbaˆ naw maꞈ nehˬ-ehˇ ja luꞈ-eu meh. Ngaˬ nehˬ-ehˇ ja-eu maˬ ngeuˇ. Ehˇ 
kʼawꞈ, naw maꞈ ngehˬ kʼoꞈ-euˬ loꞈ-ehˇ ngaˇ maˬ ngehˬ.  
15Yawˇbaˆ-oˇ, aˬ yawꞈ maꞈ ngehˬ-euˬ dawˬ jiˇ-awˇ, nawˬ-ahˇ maˬ paˇ teh ngehˬ laˇ 
nya meh.  
16Aˬ yawꞈ maꞈ ciˬ cuˇ ni naˬ leˇ-awˇ jawˇ gaˇ, ngaˇ maˬ paˇ dawˬ coeˇ miˇ-a. Aˬ yawꞈ 
maꞈ ngehˬ jiˇ ehˇ jiˇ-awˇ yawꞈ luꞈ meh.  
17Ngaˬ neh noeˬ-euˬ jeˬ ngaˇ ngehˬ-awˇ, nawˬ nehˬ-ehˇ ja haw ma.  
18Ngaˇ dawˬ ngehˬ mawꞈ-eu maˬ dzahˬ tehˬ coeˇ laˇ-euˬ miˇ neh, maˬ ngehˬ maˬ 
tmˇ ni maˬ jawˇ coeˇ nya.  
19Ngaˇ dawˬ maˬ ya ngehˬ te lehˇ ngeuˇ naˇ, aˬ gaꞈ dzaˇ uiˇ yaw shuiꞈ tiˬ byah dahˬ-
eu shaˬ kʼoˆ pehˇ zeuˇ loꞈ-ehˇ tsawˬ paˆ-iˇ-eu keuˆ laˇ-euˬ nya.  
20Maˬ dzahˬ tehˬ coeˇ laˇ-euˬ miˇ neh dawˬ ya ngehˬ-eu miˇ-a.  

21Ngaˇ tiˬ paw-iˬ maˬ pyawˬ-ehˇ, myaˆ pyawˬ huiˬ nyiˇ maˬ tseˇ ni ja ma.  
22Ngaˬ-ahˇ myaˆ pyawˬ huiˬ nyiˇ maˬ tseˇ nya nya. Kʼoeˇ loꞈ-ehˇ jahˇ naˇ, Miˬyehˇ 
ngaˬ-ahˇ ja pyuˬ ni kʼehˬ nehˬ laꞈ tehꞈ-a.  

Yawˇbaˆ 33 

1Yawˇbaˆ-oˇ, nymˬ-mˇ ngaˇ kʼaˇ ngehˬ kʼaˇ tmˇ-eu jeˬ-ahˇ yaw muiˬ paˬ-ehˇ naˇ haˬ-
awˬ.  
2Ngaˬ-euˬ nui ma laꞈ kʼoeˇ kʼaˇ ahˇ-eu loꞈ-ehˇ ngehˬ ma lehˇ ngaˇ lehˬ hmˬ taˬ-euˬ 
ma.  
3Ngaˬ-euˬ dawˬ deuˬ dawˇ coe ni gʼeh-awˇ, yaw tsaˬ yaw dawˇ jeˬ tehꞈ-ehˇ ngehˬ-
eu ma.  
4Miˬyehˇ-euˬ yaw sahˇ neh ngaˬ-ahˇ beh-awˇ, dehꞈ-eu saꞈ laˇ biꞈ laꞈ-euˬ meh.  
5Nawˇ ngaˬ-ahˇ ngehˬ kʼoꞈ nya naˇ ngehˬ kʼoꞈ-eu gʼaˇ duˬ, yaw muiˬ paˬ-ehˇ lehˬ 
hmˬ taˬ-awˬ.  
6Nawˇ hawˇ-eu ngaˇ Miˬyehˇ mehˬ shi tiˬ kawˆ ma. Nyiˬ gʼaˬ luꞈ-ahˇ shaˬ jehˆ neh 
tehˆ taˬ-euˬ meh.  
7Kʼoeˇ miˇ neh nawˇ ngaˬ-ahˇ guˆ-eu maˬ loˬ-a. Nawˬ-ahˇ zuiˆ gʼaˬ-eu jeˬ ngaˇ maˬ 
jahˇ.  
8Nawˇ heu loꞈ-ehˇ ehˇ-eu ngaˇ gaˬ-euˬ ma.  
9‘Ngaˇ yaw lehˬ mˇ-euˬ tiˬ jeˬ-iˬ maˬ jaˆ-ehˇ shawˇ jehˆ ni gʼeh-eu iˬ baˇ maˬ ahˇ-eu 
tsawˇ haˬ ma.  
10Ehˇ kʼawꞈ, Miˬyehˇ ngaˬ-ahˇ iˬ baˇ poˆ-awˇ, muiˇ-eu tsawˇ haˬ tiˬ gʼaˬ loꞈ-ehˇ jahˇ 
nehˬ laꞈ-euˬ meh.  
11Ngaˬ-euˬ aˬ kuiˇ-ahˇ aˬ yawꞈ kuiˇ cuꞈ cuꞈ-awˇ, ngaˇ kʼaˇ luˆ-iˇ gaˇ haw tsoˆ taˬ-euˬ 
meh’ lehˇ nawˇ ehˇ-eu meh.  
12Ehˇ kʼawꞈ, nawˇ yaw lehˬ meh lehˇ nawˬ-ahˇ ngaˇ ehˇ-eu ma. Miˬyehˇ-aˬ, tsawˇ 
haˬ yawˬ gʼaˬ na luꞈ naˆ maˬ tseˇ huiˬ dzehˬ meh.  
13Tsawˇ haˬ zaˬ-euˬ dawˬ-ahˇ maˬ naˇ haˬ nehˬ laꞈ nga lehˇ, aˬ jeˬ miˇ neh Miˬyehˇ-
ahˇ nawˇ iˬ baˇ taˬ te.  
14Tiˬ poˆ saˇ-iˬ tiˬ poˆ Miˬyehˇ dawˬ ngehˬ kʼawꞈ, aˬ yawꞈ-euˬ dawˬ-ahˇ tiˬ gʼaˬ-iˬ 
maˬ naˇ haˬ-a.  
15Uˬ ciꞈ paw tsawˇ haˬ zaˬ yuꞈ kʼaˆ ngeh, yuꞈ maˆ maˆ-eu laꞈ kʼoeˇ hawˇ-eu yaw sahˇ 
laꞈ kʼoeˇ Miˬyehˇ dawˬ ngehˬ cawˬ-eu meh.  
16Aˬ yawꞈ-euˬ dawˬ-ahˇ tsawˇ haˬ zaˬ naˇ haˬ ni aˬ yawꞈ jahˇ ngeh, aˬ yawꞈ mehˬ-eu 
dawˬ-ahˇ aˬ yawꞈ maꞈ tsawˬ guˆ-iˇ-eu meh.  
17Aˬ yawꞈ maꞈ iˬ baˇ mˇ-eu byehˇ dzeh-awˇ, nui ma huiˬ-eu mahˇ-eu jeˬ laꞈ kʼoeˇ aˬ 
yawꞈ maꞈ-ahˇ ka kʼoꞈ-eu gʼaˇ duˬ, Miˬyehˇ dawˬ ngehˬ luꞈ-eu meh.  
18Aˬ yawꞈ maꞈ-ahˇ maˬ bi luˬ maˬ bi seˇ-iˇ ni haw lahˇ-awˇ, shiˇ-eu jeˬ laꞈ kʼoeˇ aˬ 
yawꞈ maꞈ-ahˇ ka kʼoꞈ-eu meh.  

19Naˇ-eu gawˇ-eu jeˬ bi keuˆ le-eu laꞈ kʼoeˇ, tsawˇ haˬ zaˬ-ahˇ Miˬyehˇ mehˬ-eu tsoˆ-
eu meh.  
20Naˇ-eu tsawˇ haˬ kʼaˬ meh byawˬ-iˇ-awˇ, kuiˇ dui dui-eu dzaˇ-ahˇ kʼawꞈ bye-eu 
meh.  
21Aˬ yawꞈ-euˬ shaˬ jiˇ iˇ byoˆ jiˇ-awˇ, shaˬ yoeˬ mawˇ laˇ jiˇ nya-eu miˇ neh,  
22shiˇ-eu miˇ kʼahˬ-ahˇ keuˆ-iˇ paˬ-ehˇ pyeuꞈ laˇ nya-eu meh.  
23Tsawˇ haˬ zaˬ-ahˇ haw-eu pyaˆ-eu Miˬyehˇ-euˬ mˬ taˆ gʼaˬ kʼehˇ aˇ heˇ aˇ muiˇ gʼaˬ 
jawˇ-eu laꞈ kʼoeˇ, tiˬ gʼaˬ na aˬ yawꞈ-ahˇ ngehˬ gʼeh le law nmˇ-aˬ,  
24mˬ taˆ gʼaˬ kʼehˇ kʼoeˇ gʼaˬ aˬ yawꞈ-ahˇ gʼawˬ shaˬ haw gaˬ-awˇ,  

‘Aˬ yawꞈ-ahˇ shiˇ-eu miˇ kʼahˬ-ahˇ maˬ bi keuˆ-iˇ ni pyehˬ nehˬ-awˬ. Pyehˬ nehˬ 
poeˬ ngaˇ biꞈ ma’ lehˇ ehˇ tehꞈ-a.  
25Aˬ yawꞈ-euˬ gʼawˇ mawˇ zaˬ guˬ loꞈ-ehˇ gʼaˬ paˇ ahˇ kʼoꞈ laˇ tehꞈ-a.  
26Aˬ yawꞈ guiˬ lahˬ shaˇ ngeh, Miˬyehˇ naˇ haˬ nehˬ-awˇ, laˬ kʼaˬ cehˇ taˆ ni Miˬyehˇ-
ahˇ aˬ yawꞈ uˬ duˬ tahˬ tehꞈ-a. Aˬ yawꞈ-euˬ gaˇ ma-ahˇ Miˬyehˇ paˇ laˆ saˆ nehˬ tehꞈ-
a.  
27Kʼoeˇ ngeh, tsawˇ haˬ aˇ maꞈ mehˬ shi aˬ yawꞈ heu loꞈ-ehˇ ehˇ tehꞈ-a.  

‘Ngaˇ yaw tsaˬ yaw dawˇ jeˬ maˬ mˇ ni iˬ baˇ mˇ-euˬ ma. Ehˇ kʼawꞈ, Miˬyehˇ ngaˬ-
ahˇ bi buˬ-iˇ laꞈ-euˬ meh.  
28Aˬ yawꞈ ngaˬ-ahˇ shiˇ-eu miˇ kʼahˬ-ahˇ maˬ bi keuˆ-iˇ-euˬ miˇ neh, nymˬ-mˇ ngaˇ 
yaw dehꞈ ya dehꞈ-eu ma’ lehˇ ehˇ tehꞈ-a.  
29“Miˬyehˇ kʼoeˇ loꞈ-ehˇ tiˬ poˆ saˇ-iˬ tiˬ poˆ mˇ luꞈ meh.  
30Tsawˇ haˬ tiˬ gʼaˬ-euˬ saꞈ laˇ-ahˇ ka kʼoꞈ nehˬ-awˇ, laˬ kʼaˬ cehˇ taˆ ni bi dehꞈ-eu 
meh.  
31“Yawˇbaˆ-oˇ, ngaˇ ehˇ gaˇ naˇ haˬ sheˇ. Ciˬ cuˇ ni jawˇ-awˇ ngaˬ-ahˇ dawˬ bi ngehˬ 
laꞈ-awˬ.  
32Ehˇ kʼawꞈ, nawˇ ehˇ mawꞈ-eu jeˬ jaˆ naˇ ngaˇ naˇ haˬ ma. Nawˇ ehˇ-eu tsaˬ meh 
lehˇ ngaˇ laˬ kʼaˬ tiˬ cehˇ ha geuꞈ ma.  
33Ehˇ kʼawꞈ, nawˇ ehˇ-eu jeˬ maˬ jaˆ naˇ, ciˬ cuˇ ni jawˇ-awˇ ngaˇ ehˇ gaˇ naˇ haˬ-awˬ. 
Ngaˇ nawˬ-ahˇ zaˬ siˬ tsawˇ gahˇ gaˇ kawˆ ja mehˬ ma.” 

Yawˇbaˆ 34 

1Kʼoeˇ naˇ, Eˇliˇhuˆ paˇ ehˇ-eu,  
2“Naw maꞈ siˬ-eu gahˇ-eu tsawˇ haˬ deuˬ, nymˬ-mˇ ngaˇ ehˇ gaˇ naˇ haˬ-awˬ.  
3Naw maꞈ kʼaˬ meh-ahˇ dzaˬ-eu dzaˇ, kuiˇ-eu maˬ kuiˇ-eu siˬ nya kʼawꞈ, naw maꞈ-
euˬ naˬ bawˇ-ahˇ gaˬ laˇ-eu dawˬ, tsawˇ gahˇ ahˇ maˬ ahˇ-eu naw maꞈ maˬ siˬ nya 
nga.  
4Gaˇ kawˆ heu hmˬ tsaˬ-eu maˬ tsaˬ-eu saˇ sawˇ-eu gʼaˇ duˬ, aˬ dui maꞈ-euˬ aˬ laꞈ laꞈ 
kʼoeˇ jaˆ-eu meh.  

5Yawˇbaˆ aˬ yawꞈ iˬ baˇ maˬ ahˇ gaˇ, Miˬyehˇ yaw tsaˬ yaw dawˇ dawˇ-ehˇ maˬ jahˇ 
nehˬ laꞈ nga lehˇ ehˇ luꞈ-eu meh.  
6‘Ngaˇ maˬ lehˬ gaˇ lehˬ-eu ma lehˇ aˬ joˆ-ehˇ jaˬ myawꞈ myawꞈ-awˇ ehˇ nmˇ. Ngaˇ 
shiˇ taw tehˬ ni naˇ luꞈ gawˇ luꞈ kʼawꞈ, iˬ baˇ ahˇ-eu tsawˇ haˬ maˬ ngeuˇ’ lehˇ aˬ 
yawꞈ ehˇ-eu meh.  
7Yawˇbaˆ loꞈ-ehˇ gʼeh-eu tsawˇ haˬ naw maꞈ mawˇ haw maˬ loˇ. Aˬ yawꞈ Miˬyehˇ-
ahˇ yaw zeu tiˬ pawꞈ-iˬ maˬ baw-a.  
8Yaw haiˬ jeˬ mˇ-eu aˇ muˇ-ahˇ aˬ yawꞈ gm leˇ-awˇ, iˬ baˇ zaˬ deuˬ nehˬ-ehˇ cah taꞈ-
eu meh.  
9Miˬyehˇ nui ma tsaˬ-eu jeˬ-ahˇ caw teh-awˇ mˇ-eu tiˬ jeˬ-iˬ gaˇ dahˇ maˬ tsoeˬ-a 
lehˇ aˬ yawꞈ ehˇ-eu meh.  
10Noeˬ siˬ noeˬ mawˇ nya-eu tsawˇ haˬ deuˬ-oˇ, ngaˇ ehˇ gaˇ naˇ haˬ sheˇ. Baoˬ huiˬ-
eu Miˬyehˇ yaw lehˬ jeˬ mˇ tehꞈ-a loˇ.  
11Tsawˇ haˬ zaˬ mˇ-eu shaˇ-eu gaˇ haw-awˇ aˬ yawꞈ guiˬ lahˬ biꞈ-eu loꞈ-ehˇ, aˬ yawꞈ 
maꞈ-ahˇ kʼaˇ geuˇ-eu jeˬ ciˬ pi-awˇ bi daˬ-eu meh.  
12Baoˬ huiˬ-eu Miˬyehˇ-aˬ, yaw haiˬ jeˬ tiˬ jawˇ-iˬ maˬ mˇ-ehˇ, tsawˇ haˬ tiˬ gʼaˬ-ahˇ-
iˬ maˬ tsaˬ maˬ dawˇ-eu jeˬ maˬ jahˇ nehˬ-a.  
13Miˬyehˇ-ahˇ aˬ cawˬ neh baoˬ biꞈ nehˬ taˬ ta loˇ. Aˬ yawꞈ-ahˇ aˬ cawˬ neh kʼehˇ-
awˇ miˇ tsaˬ kʼoeˇ taˆ bi haw bi pyaˆ taˬ loˇ.  
14Miˬyehˇ neh dehꞈ luꞈ-eu saꞈ laˇ yuˇ kʼoꞈ nehˬ naˇ,  
15tsawˇ haˬ yawˬ gʼaˬ na luꞈ miˇ tsaˬ paˇ pyeuꞈ jiˇ tehꞈ-a.  
16Nymˬ-mˇ nawˇ zaˬ siˬ tsawˇ gahˇ ahˇ-eu ngeuˇ naˇ, ngaˇ ehˇ gaˇ naˇ haˬ-awˬ.  
17Tsaˬ-eu dawˇ-eu Miˬyehˇ-ahˇ nawˇ iˬ baˇ taˬ te loˇ. Yaw tsaˬ yaw dawˇ jeˬ-ahˇ aˬ 
yawꞈ bye meh lehˇ nawˇ noeˬ te loˇ.  
18Sahˬ paˬ sahˬ ma deuˬ nui ma gʼoꞈ-awˇ gaˇ dahˇ maˬ tsoeˬ naˇ, aˬ yawꞈ maꞈ-ahˇ 
Miˬyehˇ iˬ baˇ taˬ-eu meh.  
19Sahˬ paˬ sahˬ ma deuˬ-ahˇ aˬ yawꞈ gʼaˬ baꞈ maˬ baꞈ-ehˇ, yaw shaˬ zaˬ mehˬ shi 
smˇ muiˬ deuˬ jawˇ paw maˬ pyawˬ-a. Aˬ jeˬ miˇ neh ehˇ naˇ, yawˬ gʼaˬ na luꞈ-ahˇ aˬ 
yawꞈ neh beh taˬ-euˬ meh.  
20Tsawˇ haˬ zaˬ uˬ ciꞈ paw ja pyuˬ ni shiˇ nya-eu meh. Miˬyehˇ neh tsawˇ haˬ zaˬ-
ahˇ diˬ naˇ, aˬ yawꞈ maꞈ ya shiˇ-eu meh. Baoˬ huiˬ-eu tsawˇ haˬ-ahˇ kʼawꞈ, aˬ yawꞈ 
gʼaˬ tiˬ pawꞈ-iˬ maˬ shaˇ ni laˆ sehꞈ nya-eu meh.  
21Tsawˇ haˬ zaˬ-euˬ kuiˇ toꞈ yawˬ toꞈ na luꞈ-ahˇ aˬ yawꞈ haw luꞈ-eu meh.  
22Miˬyehˇ maˬ bi mawˇ nya ni iˬ baˇ zaˬ deuˬ cehˆ zaꞈ nya paˬ-ehˇ jawˇ duˬ yaw zahˇ 
maˬ jaˆ-a.  
23Tsawˇ haˬ zaˬ-ahˇ yaˇ kʼaˬ daˇ nehˬ-eu gʼaˇ duˬ, Miˬyehˇ nah tsaˬ tsoˆ tsoˆ-ehˇ 
jawˇ-eu maˬ loˬ-a.  
24Aˬ yuiꞈ aˬ tsu deuˬ-ahˇ yuˇ dzeh-awˇ nui gʼaˬ bi daˆ leˇ-eu gʼaˇ duˬ, aˬ yawꞈ pyehˆ 
tseˇ pyehˆ tseˇ-ehˇ jawˇ-eu maˬ loˬ-a.  

25Aˬ yawꞈ maꞈ mˇ luꞈ-eu jeˬ aˬ yawꞈ siˬ nya-eu miˇ neh, uˬ ciꞈ paw neh aˬ yawꞈ maꞈ-
ahˇ aˇ yaˬ yuˇ ka-awˇ nawˬ pahˬ nehˬ-eu meh.  
26Iˬ baˇ zaˬ deuˬ-ahˇ tsawˇ haˬ dawˬ tawˆ luꞈ mehˬ shi aˬ yawꞈ kʼehˬ nehˬ kʼaˆ nehˬ-
eu meh.  
27Aˬ yawꞈ maꞈ aˬ yawꞈ mehˬ nah maˬ caw teh ni byehˇ-awˇ, aˬ yawꞈ-euˬ dawˬ-ahˇ 
maˬ naˇ haˬ ni jawˇ ngeh, kʼoeˇ loꞈ-ehˇ jahˇ nehˬ-eu meh.  
28Iˇ shaˬ zaˬ deuˬ Miˬyehˇ-ahˇ guˇ gaˇ keuˆ ni aˬ yawꞈ maꞈ kʼaˆ dzaˬ-awˇ, caw ba le-
awˬ lehˇ iˇ shaˬ zaˬ deuˬ guˇ gaˇ Miˬyehˇ gaˬ-eu meh.  
29Miˬyehˇ tiˬ jeˬ-iˬ maˬ paˇ mˇ ma lehˇ noeˬ tsehˆ shaw naˇ, tiˬ gʼaˬ-iˬ aˬ yawꞈ-ahˇ iˬ 
baˇ maˬ taˬ nya-a. Aˬ yawꞈ-euˬ myaˆ pyawˬ-ahˇ aˬ yawꞈ dehˬ kaˬ taˬ naˇ, tsawˇ haˬ 
zaˬ neh maˬ paˇ laˆ luˆ nya meh.  
30Miˬyehˇ maˬ baw-eu tsawˇ haˬ deuˬ neh bi uˆ lahˇ-awˇ maˬ bi kʼehˬ ni, miˇ kʼahˬ 
tsawˇ jeuˬ deuˬ tiˬ jeˬ-iˬ maˬ jahˇ nya-a.  
31Yawˇbaˆ-oˇ, nawˬ-euˬ iˬ baˇ-ahˇ Miˬyehˇ mehˬ shi pah mehˬ nehˬ-awˇ, iˬ baˇ maˬ 
paˇ mˇ ma lehˇ saˇ jaˇ dzaˬ gʼaˬ maˬ loˇ.  
32Nawˬ-euˬ iˬ baˇ toeˬ mehˬ nehˬ laꞈ lehˇ Miˬyehˇ-ahˇ nawˇ shaˇ-awˇ, yaw haiˬ jeˬ 
maˬ paˇ mˇ ma lehˇ ehˇ tsehˆ nehˬ maˬ loˇ.  
33Miˬyehˇ neh mˇ-euˬ jeˬ-ahˇ nawˇ maˬ geuꞈ mawꞈ-eu-aˬ, nawˇ nui ma tsaˬ-eu jeˬ aˬ 
yawꞈ mˇ nehˬ laꞈ gaˇ, nawˇ noeˬ tmˬ nya te loˇ. Nymˬ-mˇ noeˬ tsehˆ paˬ-ehˇ gʼeh-eu 
gʼaˬ ngaˇ maˬ ngeuˇ. Nawˇ meh. Nawˇ aˬ joˆ-ehˇ noeˬ luꞈ-eu nga maꞈ-ahˇ ehˇ nehˬ laꞈ 
sheˇ.  
34Noeˬ siˬ noeˬ mawˇ nya-eu deuˬ ngaˇ ehˇ gaˇ nui ma tsaˬ tehꞈ-a. Ngaˬ-euˬ dawˬ-
ahˇ ya gaˬ-eu tsawˇ gahˇ ahˇ-eu deuˬ heu loꞈ-ehˇ ehˇ tehꞈ-a.  
35‘Yawˇbaˆ-aˬ zaˬ siˬ tsawˇ gahˇ maˬ ahˇ-eu dawˬ ngehˬ-eu nya. Aˬ yawꞈ neh ngehˬ-
euˬ dawˬ gaˇ dahˇ maˬ tsoeˬ nya.  
36Yawˇbaˆ kʼaˇ ehˇ-eu yawˬ jeˬ na luꞈ-ahˇ shaˇ noeˬ haw naˇ, haiˬ-eu tsawˇ haˬ dawˬ 
ngehˬ gaˇ duˇ nya.  
37Aˬ yawꞈ iˬ baˇ ahˇ-eu taꞈ-ehˇ Miˬyehˇ-ahˇ paˇ puiˬ tehˬ-awˇ, aˬ dui yawˬ gʼaˬ na luꞈ 
mehˬ shi Miˬyehˇ-ahˇ aˬ yawꞈ ja bu ja doeˇ-eu meh’ lehˇ ehˇ tehꞈ-a.” 

Yawˇbaˆ 35 

1Kʼoeˇ naˇ, Eˇliˇhuˆ heu loꞈ-ehˇ paˇ ehˇ-eu meh.  
2“Yawˇbaˆ-oˇ Miˬyehˇ mehˬ shi iˬ baˇ maˬ ahˇ lehˇ nawˇ ehˇ-eu maˬ tsaˬ-a.  
3‘Ngaˬ-euˬ iˬ baˇ nawˬ-ahˇ aˬ jeˬ coeˬ ta’ lehˇ hawˇ-eu,  

‘Iˬ baˇ maˬ mˇ-euˬ baˬ da neh ngaˇ aˬ jeˬ za ta’ lehˇ, Miˬyehˇ-ahˇ nawˇ ehˇ-eu maˬ 
tsaˬ-a.  
4Nawˇ hawˇ-eu nawˬ-euˬ cawˬ deuˬ-ahˇ ngaˇ heu loꞈ-ehˇ ehˇ kʼoꞈ nehˬ mawꞈ miˇ-a.  
5Mˬ-ahˇ gʼawˇ leuˇ haw sheˇ. Mˬ dmˇ kʼoeˇ deuˬ aˇ naˆ ni goˇ-eu nga.  
6Nawˇ iˬ baˇ mˇ kʼawꞈ Miˬyehˇ-ahˇ aˬ jeˬ coeˬ leˇ nmˇ. Nawˇ yaw lehˬ jeˬ gʼawˬ mya 
poˆ mˇ kʼawꞈ, aˬ yawꞈ-ahˇ aˬ joˆ-ehˇ deuˬ leˇ nya nmˇ.  

7Nawˇ tsaˬ dui dawˇ dui dui-eu miˇ neh Miˬyehˇ-ahˇ mˇ tse nehˬ nya te loˇ.  
8Nawˇ iˬ baˇ mˇ-eu baˬ da neh nawˬ-euˬ tsawˇ haˬ deuˬ ya daˬ-awˇ, nawˇ yaw muiˬ 
jeˬ mˇ ngeh, aˬ yawꞈ maꞈ gʼaˇ duˬ gaˇ dahˇ tsoeˬ-euˬ tehꞈ meh.  
9Tsawˇ haˬ zaˬ aˬ cawˬ kʼehˬ gaˇ ya daˬ ngeh ngoeˇ-awˇ, ka kʼoꞈ nehˬ-eu tsawˇ haˬ-
ahˇ poˆ-eu meh.  
10Ehˇ kʼawꞈ, zahˇ dui dui-eu aˇ yamˬ-ahˇ aˬ yawꞈ maꞈ-ahˇ noeˬ tmˬ duˬ biꞈ-eu gʼaˬ 
pyeuꞈ-eu, aˬ yawꞈ maꞈ-ahˇ beh-euˬ Miˬyehˇ-ahˇ aˬ yawꞈ maꞈ laꞈ jeuˬ maˬ shaˇ-a.  
11Jeˬ zaˬ hawˇ-eu aˇ jiˇ deuˬ naˆ maˬ tseˇ aˬ dui tsawˇ gahˇ ahˇ ni, aˬ dui-ahˇ zaˬ siˬ 
tsawˇ gahˇ biꞈ laꞈ-euˬ Miˬyehˇ-ahˇ, aˬ yawꞈ maꞈ maˬ tahˬ shaˇ leˇ-a.  
12Aˬ yawꞈ maꞈ nui ma huiˬ-eu mahˇ-eu haiˬ-eu tsawˇ haˬ pyeuꞈ-eu miˇ neh, caw ba 
nehˬ laꞈ lehˇ shaˇ kʼawꞈ, Miˬyehˇ maˬ naˇ haˬ nehˬ-a.  
13Aˬ yawꞈ maꞈ yaw kʼaˆ-ehˇ guˇ-awˇ shaˇ kʼawꞈ, yawꞈ ngehꞈ meh. Baoˬ huiˬ-eu 
Miˬyehˇ maˬ siˬ maˬ mawˇ-euˬ geuꞈ-awˇ jawˇ-eu meh.  
14Yawˇbaˆ-oˇ, Miˬyehˇ-ahˇ maˬ ya mawˇ nya lehˇ nawˇ ehˇ-eu meh. Ehˇ kʼawꞈ, oˇ oꞈ-
awˇ tiˬ kʼehˬ dawˬ siˬ. Nawˬ-euˬ gaˇ kawˆ aˬ yawꞈ mehˬ shi le keuˆ taˬ-eu meh.  
15Miˬyehˇ-aˬ, iˬ baˇ gaˇ kawˆ yaw kʼaˆ-ehˇ maˬ shaˇ noeˬ-ehˇ, maˬ kʼehˬ maˬ kʼaˆ 
nehˬ laꞈ-aˇ lehˇ nawˇ noeˬ-eu meh.  
16Nawˇ dawˬ ja ja kʼawꞈ tiˬ jeˬ-iˬ gaˇ dahˇ maˬ tsoeˬ luꞈ-a. Yawˬ ha aˬ jeˬ ehˇ luꞈ-eu 
yawˬ ha maˬ siˬ duˬ-eu yaw duˬ baw ngaˇ.” 

Yawˇbaˆ 36 

1Kʼoeˇ naˇ, Eˇliˇhuˆ heu loꞈ-ehˇ paˇ ehˇ-eu meh.  
2“Miˬyehˇ gʼaˇ duˬ ngaˇ dawˬ ngehˬ gaˇ, oˇ-awˇ tiˬ kʼehˬ paˇ naˇ haˬ siˬ.  
3Ngaˬ-euˬ zaˬ siˬ tsawˇ gahˇ-aˬ, naꞈ dui dui-eu ma. Ngaˬ-ahˇ beh-euˬ yaw sahˇ 
pyeuꞈ-eu Miˬyehˇ tsaˬ-eu dawˇ-eu gaˇ kawˆ, ngaˇ kʼaˇ siˬ kʼaˇ nya-eu loꞈ-ehˇ ja mehˬ 
ma.  
4Ngaˇ kʼaˇ ngehˬ-eu jeˬ tiˬ hmˬ-iˬ yaw lehˬ maˬ ahˇ, tsawˇ gahˇ byah dui dui-eu tiˬ 
gʼaˬ nymˬ-mˇ naw maꞈ mehˬ shi jawˇ-eu naw maꞈ mawˇ luꞈ meh.  
5“Miˬyehˇ-aˬ gʼaˬ kʼaˆ dui dui-eu meh. Ehˇ kʼawꞈ, aˬ cawˬ-ahˇ yehˬ bawˬ-ehˇ maˬ 
jahˇ-a. Aˬ yawꞈ maˬ siˬ nya-eu tiˬ jeˬ-iˬ maˬ jaˆ-a.  
6Haiˬ-eu tsawˇ haˬ deuˬ-ahˇ aˬ yawꞈ maˬ bi dehꞈ-a. Ehˇ kʼawꞈ, shaˬ zaˬ zahˬ zaˬ-ahˇ 
yaw tsaˬ yaw dawˇ laꞈ kʼoeˇ haw nehˬ pyaˆ nehˬ-eu meh.  
7Yaw tsaˬ yaw dawˇ tsawˇ haˬ deuˬ-ahˇ aˬ yawꞈ haw piˇ-eu laꞈ kʼoeˇ, aˬ cawˬ kʼoeˇ 
taˆ uˆ lahˇ-eu tsawˇ haˬ bi geuꞈ-awˇ, mˬ maˬ maˬ byaˆ zaˇ ziˇ bi taˬ huiˬ bi taˬ mahˇ 
nehˬ-eu meh.  
8Ehˇ kʼawꞈ, yawˬ ha neh mˇ-euˬ loꞈ-ehˇ ya daˬ-awˇ, kuiˇ cuꞈ laꞈ cuꞈ bi cuꞈ-euˬ deuˬ-
ahˇ,  
9aˬ yawꞈ maꞈ-euˬ iˬ baˇ hawˇ-eu nui ma huiˬ-eu mahˇ-eu jeˬ Miˬyehˇ bi siˬ bi mawˇ-
eu meh.  

10Aˬ yawꞈ maꞈ yaw haiˬ jeˬ mˇ-eu byehˇ dzeh-awˇ, aˬ yawꞈ ehˇ dawˬ naˇ haˬ ni mehˬ 
paˇ nehˬ-eu meh.  
11Aˬ yawꞈ maꞈ Miˬyehˇ-euˬ ehˇ dawˬ naˇ haˬ-awˇ aˬ yawꞈ-eu gaˇ mˇ naˇ, aˬ yawꞈ maꞈ 
saˇ lehˆ ni ya dehꞈ ya jawˇ-awˇ baw le za le tehꞈ-a.  
12Kʼoeˇ loꞈ-ehˇ maˬ mˇ naˇ, tsawˇ gahˇ maˬ ahˇ-ehˇ ya shiˇ-awˇ, shiˇ-eu miˇ kʼahˬ-ahˇ 
iˇ-eu lawˇ gawˆ ya tsehˆ tehꞈ-a.  
13Miˬyehˇ maˬ baw-eu tsawˇ haˬ aˬ myah luꞈ nui ma pehˇ-awˇ, kʼehˬ gaˇ kʼaˆ gaˇ ya 
daˬ kʼawꞈ caw ba nehˬ laꞈ lehˇ shaˇ-eu maˬ siˬ nya-a.  
14Aˬ yawꞈ maꞈ yaw dehꞈ dehꞈ-eu shaˬ zahˬ naꞈ-eu miˇ neh, maˬ mawˬ laˇ mi naˆ-ehˇ 
ya shiˇ-eu meh.  
15Ehˇ kʼawꞈ, shaˬ-eu zahˬ-eu jeˬ laꞈ kʼoeˇ tsawˇ haˬ zaˬ-ahˇ Miˬyehˇ mehˬ nehˬ tsoˆ 
nehˬ-awˇ, bi siˬ bi mawˇ laˇ-eu gʼaˇ duˬ noeˬ shaˬ noeˬ zahˬ-eu jeˬ bi keuˆ le-eu 
meh.  
16Shaˬ-eu zahˬ-eu jeˬ laꞈ kʼoeˇ Miˬyehˇ nawˬ-ahˇ sheuˬ doˆ-awˇ, nui saˇ oꞈ-eu laꞈ 
kʼoeˇ bi dehꞈ-euˬ meh. Nawˬ-euˬ hawˬ jeh kʼoeˇ taˆ dzaˬ dzaˬ dawˇ dawˇ tiˬ byah 
jaˆ-eu meh.  
17Ehˇ kʼawꞈ, nawˬ-ahˇ geuˇ-eu kʼehˬ-eu kʼaˆ-eu jeˬ-ahˇ nymˬ-mˇ nawˇ ya daˬ luꞈ-eu 
meh.  
18Laꞈ nmꞈ nmꞈ-eu jeˬ neh nawˬ-ahˇ mehˇ shuiˇ bi shuiˇ-awˇ, pyuˇ shuiˇ myawˬ gahˬ 
neh gaˇ ma maˬ bi sheuˬ bah ni yahˇ-awˬ.  
19Caw ba nehˬ laꞈ-awˬ lehˇ nawˇ guˇ kʼawꞈ tiˬ jeˬ-iˬ gaˇ dahˇ maˬ tsoeˬ-a. Nawˇ gʼaˬ 
kʼaˇ jaˆ-eu yuˇ doˆ kʼawꞈ yawꞈ ngehꞈ meh.  
20Tsawˇ jeuˬ dawˬ tawˆ luꞈ ya luˬ ya seˇ-iˇ-eu, uˬ ciꞈ aˇ yamˬ keuˆ le gaˇ taˬ paˇ noeˬ 
tmˬ.  
21Yaw haiˬ jeˬ mˇ-eu lehˇ taˬ paˇ leh jeh. Kʼoeˇ loꞈ-ehˇ maˬ bi mˇ-eu gʼaˇ duˬ nawˬ-
euˬ kʼoeˇ taˆ shaˬ zahˬ naˇ gawˇ bi keuˆ le-euˬ meh.  
22“Miˬyehˇ-euˬ baoˬ aˇ naˆ ni huiˬ gaˇ noeˬ keuˆ-awˬ. Aˬ yawꞈ-aˬ, dawˬ tawˆ kʼoeˇ taˆ 
huiˬ-eu mehˬ-eu tsoˆ-eu gʼaˬ meh.  
23Miˬyehˇ gaˇ mˇ gaˇ tiˬ gʼaˬ-iˬ maˬ mehˬ maˬ tsoˆ nya-a. Aˬ yawꞈ yaw haiˬ jeˬ mˇ 
nga lehˇ tiˬ gʼaˬ-iˬ maˬ ehˇ leˇ nya-a.  
24Aˬ yawꞈ neh mˇ-euˬ gaˇ baˬ da neh aˬ yawꞈ-ahˇ aˬ myah luꞈ ja ceuˬ-eu meh. Naw 
maꞈ kʼawꞈ aˬ yawꞈ-ahˇ ya ja ceuˬ meh.  
25Aˬ yawꞈ neh mˇ-euˬ gaˇ-ahˇ yawˬ gʼaˬ na luꞈ ya mawˇ kʼawꞈ, tiˬ gʼaˬ-iˬ maˬ haw siˬ 
duˬ nya-a.  
26Aˬ yawꞈ aˇ naˆ ni huiˬ-eu mahˇ-eu aˬ dui maˬ siˬ duˬ nya-ehˇ, aˬ yawꞈ-euˬ aˇ kʼoꞈ 
aˇ la aˬ dui maˬ toꞈ nya-a.  
27“Miˇ tsaˬ-ahˇ dahˬ-eu iˇ cuꞈ yuˇ-awˇ, uˬ yehˇ jahˇ pyeuꞈ-eu gʼaˬ Miˬyehˇ meh.  
28Tsawˇ haˬ zaˬ dawˬ tawˆ luꞈ gʼaˇ duˬ, mˬ dmˇ-ahˇ aˬ yawꞈ uˬ yehˇ bi yehˇ doˆ le-eu 
meh.  

29Miˬyehˇ jawˇ-eu mˬ kʼoeˇ taˆ yaw goˇ-ahˇ, mˬ dmˇ aˬ joˆ-ehˇ zaw-awˇ, mˬ jeˬ aˬ joˆ-
ehˇ jeˬ-eu gaˇ kawˆ, tsawˇ haˬ tiˬ gʼaˬ-iˬ maˬ siˬ nya-a.  
30Mˬ doe ni aˬ yawꞈ mˬ myawꞈ bi myawꞈ kʼawꞈ, iˬ ma laˆ shaˆ dawˬ dah zahˇ tsui ni 
jaˆ-eu meh.  
31Kʼoeˇ loꞈ-ehˇ jahˇ-eu laꞈ kʼoeˇ tsawˇ haˬ zaˬ-ahˇ aˬ yawꞈ bi dzaˬ bi dawˇ-awˇ, dzaˬ 
dzaˬ dawˇ dawˇ tiˬ byah ni biꞈ-eu meh.  
32Mˬ jeˬ tsawˬ tehˆ-ahˇ aˬ yawꞈ tuˆ tehˬ-awˇ, kʼaˇ noeˬ-euˬ gaˇ bi zaw leˇ-eu gʼaˇ duˬ 
dawˬ biꞈ-eu meh.  
33Jaˬ lehˇ lehˇ ma oe luꞈ meh lehˇ mˬ jeˬ guˇ gaˬ-awˇ, jeˬ zaˬ deuˬ gʼoˆ siˬ nya-eu 
meh.  

Yawˇbaˆ 37 

1“Jaˬ lehˇ lehˇ ma baw ngeh ngaˬ-euˬ nui ma cehˇ tahˬ tahˬ dui dui nya.  
2Mˬ jeˬ jeˬ-eu loꞈ-ehˇ Miˬyehˇ-euˬ kʼaˬ meh-ahˇ neh doˆ le-eu, aˬ yawꞈ-euˬ dawˬ-ahˇ 
naw maꞈ yawˬ gʼaˬ na luꞈ naˇ haˬ-awˬ.  
3Miˇ tsaˬ tahˬ kʼawˇ heu dzeˇ kʼoeˇ dzeˇ doˆ ni, mˬ kʼoeˇ taˆ aˬ yawꞈ mˬ myawꞈ bi 
myawꞈ-eu meh.  
4Mˬ jeˬ tsawˬ tehˆ tehˆ ngeh, baoˬ huiˬ-eu aˬ yawꞈ-euˬ teˇ saˇ mˬ jeˬ jeˬ-eu loꞈ-ehˇ 
mahˇ doˆ laˇ-eu meh.  
5Miˬyehˇ dawˬ biꞈ ngeh aˬ dui zahˬ leˇ paˬ-ehˇ gʼeh-eu kʼaˆ jeˬ-ehˇ gʼeh-eu jeˬ pyeuꞈ 
doˆ laˇ-eu meh.  
6Ngehˇ hawˇ-eu uˬ yehˇ miˇ tsaˬ kʼoeˇ taˆ ga le ni aˬ yawꞈ dawˬ biꞈ-eu meh.  
7Tsawˇ haˬ zaˬ mˇ-eu gaˇ naˬ leˇ ni aˬ yawꞈ jahˇ-awˇ, aˬ yawꞈ gaˇ mˇ luꞈ-eu bi siˬ bi 
mawˇ-eu meh.  
8Bawˇ tsahˬ jeˬ zaˬ deuˬ byoe-ahˇ uˇ-iˇ jiˇ-awˇ, boeˬ tahˬ tahˬ leˇ jiˇ-eu meh.  
9Laꞈ oˆ paw pyawˬ-ahˇ neh jaˬ lehˇ lehˇ ma baw gʼeh laꞈ-awˇ, laꞈ taˆ paw pyawˬ-ahˇ 
neh yaw tsehꞈ oe-eu meh.  
10Miˬyehˇ-euˬ saꞈ iˇ cuꞈ-ahˇ bi ymˇ leˇ-awˇ, ngehˇ ngehˇ km bi pyeuꞈ-iˇ-eu meh.  
11Mˬ dmˇ-ahˇ uˬ yehˇ dzuiꞈ tiˬ byah ni bi tawˬ-awˇ, mˬ dmˇ kʼaˇ jaˆ gaˇ mˬ myawꞈ bi 
myawꞈ-eu meh.  
12Miˬyehˇ neh bi cah-euˬ loꞈ-ehˇ aˬ yawꞈ maꞈ mˬ kʼoeˇ taˆ cah ngeh, Miˬyehˇ neh 
dawˬ kʼaˇ biꞈ-euˬ loꞈ-ehˇ, miˇ tsaˬ doe ni aˬ yawꞈ maꞈ mˇ-eu meh.  
13Tsawˇ haˬ zaˬ-ahˇ kʼehˬ-eu gʼaˇ duˬ maˬ ehˇ, aˬ yawꞈ maꞈ-ahˇ bi muiˬ leˇ-eu gʼaˇ 
duˬ maˬ ehˇ, miˇ tsaˬ kʼoeˇ taˆ aˬ yawꞈ uˬ yehˇ pyehˬ leꞈ nya-eu meh.  
14Yawˇbaˆ-oˇ, tiˬ kʼehˇ kʼehˬ naˬ-awˇ ngaˇ ehˇ gaˇ paˇ naˇ haˬ sheˇ. Miˬyehˇ neh mˇ-
euˬ zahˬ leˇ paˬ-ehˇ gʼeh-eu gaˇ kawˆ deuˬ shaˇ noeˬ haw sheˇ.  
15Miˬyehˇ dawˬ aˬ joˆ-ehˇ biꞈ-awˇ mˬ dmˇ laꞈ kʼoeˇ mˬ jeˬ tsawˬ tehˆ bi tehˆ-euˬ nawˇ 
siˬ nya ma loˇ.  

16Zahˬ leˇ dui dui paˬ-ehˇ tsawˇ gahˇ ahˇ-eu Miˬyehˇ neh, mˬ dmˇ deuˬ mˬ kʼoeˇ taˆ 
jaˆ nya ni aˬ joˆ-ehˇ jahˇ taˬ-euˬ nawˇ siˬ nya ma loˇ.  
17Laꞈ oˆ paw pyawˬ-ahˇ neh lahˇ dui dui-eu jaˬ lehˇ baw ahˇ laꞈ ngeh, yaw piˇ yaw 
lahˇ lahˇ-eu jeˬ nawˬ-ahˇ maˬ bi kʼehˬ ni nawˇ aˬ jeˬ jahˇ nya te.  
18Miˬyehˇ mˬ toˆ pyeh-awˇ, tsehˬ ka gʼahˇ taˬ-euˬ shmˇ loꞈ-ehˇ gʼahˇ laˇ ni jahˇ ngeh, 
aˬ yawꞈ-ahˇ nawˇ caw mˇ nya te loˇ.  
19Miˬyehˇ-ahˇ aˬ joˆ-ehˇ ya ngehˬ cawˬ-eu nga maꞈ-ahˇ mehˬ nehˬ laꞈ-awˬ. Nga maꞈ-
euˬ nui ma laꞈ kʼoeˇ aˬ joˆ-ehˇ ya ngehˬ ya tmˇ-eu maˬ shaˇ noeˬ doˆ nya nya.  
20Miˬyehˇ-ahˇ dawˬ bi ngehˬ cawˬ nehˬ laꞈ lehˇ ngaˇ shaˇ-awˇ ngaˬ-euˬ gʼawˇ mawˇ 
ya luˬ ya seˇ-iˇ ni ngaˇ maˬ mˇ.  
21Nymˬ-mˇ mˬ kʼoeˇ taˆ-euˬ yaw shehꞈ kʼoeˇ aˇ dzehˬ-ehˇ bya-eu miˇ neh, naˇ guiˇ 
guiˇ laˇ-awˇ maˬ haw coeˇ nya. Mˬ siˬ lah-ehˇ jaˬ lehˇ neh shawˇ jehˆ ni bi baw 
shawˇ taˬ-euˬ meh.  
22Laꞈ taˆ paw pyawˬ-ahˇ shuiˇ loꞈ-ehˇ bya doˆ laˇ-awˇ, Miˬyehˇ-euˬ yaw shehꞈ kʼahˬ 
sehˇ-ahˇ aˬ dui maꞈ zahˬ leˇ miˇ-a.  
23Miˬyehˇ-euˬ baoˬ huiˬ dui dui-eu miˇ neh, aˬ yawꞈ dawˬ peh aˬ dui maˬ nyiˬ leˇ 
nya-a. Aˬ yawꞈ tsawˇ haˬ zaˬ-ahˇ yaw tsaˬ yaw dawˇ laꞈ kʼoeˇ cawˬ cawˬ taꞈ-eu meh.  
24Tsawˇ haˬ yawˬ gʼaˬ na luꞈ aˬ yawꞈ mehˬ shi ya tsoˆ leˇ gaˇ zahˬ leˇ duˬ maˬ jaˆ-a. 
Yawˬ haˇ yawˬ ha zaˬ siˬ tsawˇ gahˇ ahˇ ma lehˇ ehˇ-eu deuˬ aˬ yawꞈ mehˬ shi yawꞈ 
ngehꞈ meh.” 

Yawˇbaˆ 38 

YAWˇBAˆ-AHˇ SAHˬPAˬ MIˬYEHˇ EHˇ KʼOꞈ NEHˬ-EUˬ DAWˬ 
(38.1—42.6) 

1Kʼoeˇ naˇ, jaˬ lehˇ lehˇ ma baw-eu laꞈ kʼoeˇ, Yawˇbaˆ-ahˇ Sahˬpaˬ Miˬyehˇ heu loꞈ-
ehˇ dawˬ ngehˬ cawˬ kʼoꞈ nehˬ-euˬ meh.  
2“Tsawˇ gahˇ maˬ ahˇ-eu dawˬ ngehˬ-awˇ ngaˬ-euˬ zaˬ siˬ tsawˇ gahˇ gaˇ kawˆ naˇ 
haˬ-eu aˬ suˇ gʼaˬ te.  
3Kʼaˬ dzeˇ zaˬ loꞈ-ehˇ tsawˬ tuˇ-awˇ yawꞈ-awˇ, ngaˇ naˇ haˬ-eu jeˬ ehˇ kʼoꞈ-awˬ.  
4Ngaˇ miˇ tsaˬ tahˬ kʼawˇ beh ngeh nawˇ kʼawꞈ kʼoeˇ gaˇ jawˇ teˬ loˇ. Nawˇ aˇ dzehˬ-
ehˇ siˬ nya-eu tsawˇ haˬ ngeuˇ naˇ, gaˇ kawˆ kʼoeˇ ngaˬ-ahˇ dzawˇ mehˬ sheˇ.  
5Miˇ tsaˬ tahˬ kʼawˇ heu aˇ hui ni ya bi huiˬ-awˇ aˇ mah ni ya bi mahˇ-eu aˬ suˇ gʼaˬ 
shaˇ noeˬ doˆ taˬ. Kʼoeˇ deuˬ dawˬ tawˆ luꞈ nawˇ ehˇ nya ma loˇ.  
6Miˇ tsaˬ tahˬ kʼawˇ heu-ahˇ dehˬ toˆ taˬ-euˬ kʼawˇ zeuˇ aˬ suˇ gʼaˬ neh ka tuˇ-awˇ, 
laꞈ coeˇ-ahˇ aˬ suˇ gʼaˬ neh gawˬ tawꞈ taˬ-euˬ ta.  
7Kʼoeˇ ngeh nah uˬ bya bya laˇ ngeh, aˬ guiˇ deuˬ tiˬ kawˆ loꞈ-ehˇ caˇ dawˬ caˇ-awˇ, 
mˬ taˆ gʼaˬ kʼehˇ deuˬ laˬ kʼaˬ cehˇ-awˇ guˇ-euˬ meh.  
8Iˬ ma laˆ shaˆ iˇ cuꞈ deuˬ miˇ tsaˬ tahˬ kʼawˇ-euˬ uˬ maˆ-ahˇ neh yoeˇ doˆ laˇ ngeh, 
maˬ bi yoeˇ doˆ dzeh ni iˇ cuꞈ laˇ gʼoˆ aˬ suˇ gʼaˬ neh ciˬ tsoeˬ taˬ-euˬ ta.  

9Iˬ ma laˆ shaˆ-ahˇ mˬ dmˇ neh dehˬ kaˬ-awˇ, yaw zahˇ neh lahˇ cuꞈ-euˬ gʼaˬ ngaˇ 
ma.  
10Iˬ ma laˆ shaˆ miˇ kaˬ taw paˆ-awˇ, iˇ cuꞈ laˇ gʼoˆ ciˬ tsoeˬ-awˇ bi dahˬ-euˬ gʼaˬ ngaˇ 
ma.  
11Iˬ ma laˆ shaˆ iˇ cuꞈ aˬ geu gaˇ keuˆ ni ya dahˬ keuˆ-awˇ, iˇ luˆ dzeh keuˆ nya-eu 
jawˇ duˬ ngaˇ mehˬ duˬ taˬ-euˬ ma.  
12Yawˇbaˆ-oˇ, nawˬ-euˬ ziˇ laꞈ kʼoeˇ, nah gʼahˇ-ahˇ uˬ shawˬ shawˬ-iˇ ni dawˬ biꞈ-
awˇ laˆ pyeuꞈ nya-euˬ jaˆ te loˇ.  
13Uˬ bya yaw shehꞈ neh miˇ tsaˬ tahˬ kʼawˇ-ahˇ tsuˆ tehˬ-awˇ, dzuˇ zaꞈ taˬ-euˬ haiˬ-
eu tsawˇ haˬ deuˬ-ahˇ byuˬ kʼaˇ doˆ-awˬ lehˇ nawˇ dawˬ biꞈ haw teˬ loˇ.  
14Nah gʼahˇ yaw shehꞈ bya ngeh, gawˬ jawˬ gʼaˬ lawˬ deuˬ mehˬ tsoeˬ byaˆ dmˇ taˬ-
euˬ loꞈ-ehˇ mawˇ duˬ laˇ-awˇ, shaˬ jehˆ kʼoeˇ taˆ jmˬ diˬ taˬ-euˬ loꞈ-ehˇ mawˇ shawˇ 
laˇ-eu meh.  
15Nah gʼahˇ bya-eu yaw shehꞈ-aˬ, haiˬ-eu tsawˇ haˬ deuˬ gʼaˇ duˬ aˇ dzehˬ bya 
dzeuˇ-awˇ, yaw haiˬ jeˬ maˬ mˇ peuˬ ni bi pyeuꞈ-iˇ-eu meh.  
16Iˬ ma laˆ shaˆ laꞈ oˆ iˇ cuꞈ iˇ beuˆ doˆ gaˇ nawˇ iˇ keuˆ haw maˬ loˇ. Iˬ ma laˆ shaˆ 
dawˬ dah nawˇ cah haw teˬ loˇ.  
17Zahˇ tsui ni gʼeh-eu shiˇ-eu miˇ kʼahˬ-ahˇ iˇ-eu laˇ gʼoˆ-ahˇ, aˬ cawˬ nawˬ-ahˇ sheuˬ 
mehˬ nehˬ laꞈ haw taˬ loˇ.  
18Miˇ tsaˬ tahˬ kʼawˇ heu aˇ hui ni ahˇ-eu nawˇ siˬ nya naˇ, ngaˬ-ahˇ ehˇ mehˬ nehˬ 
laꞈ haw sheˇ.  
19Yaw shehꞈ aˬ gaˇ neh doˆ le-awˇ, yaw zahˇ-euˬ duˬ ciˇ aˬ gaˇ jaˆ-eu nawˇ siˬ nya te 
loˇ.  
20Yaw shehꞈ hawˇ-eu yaw zahˇ kʼoeˇ aˬ gaˇ keuˆ ni ya pyehˬ gʼeh-awˇ, aˬ joˆ-ehˇ ya 
laˆ luiˆ kʼoꞈ-eu nawˇ siˬ nya ma loˇ.  
21Nawˇ-aˬ, miˇ tsaˬ tahˬ kʼawˇ-ahˇ beh ngeh neh jawˇ luꞈ-awˇ, mawˬ dui dui laˇ-euˬ 
miˇ neh, gaˇ kawˆ heu deuˬ siˬ nya jiˇ tehꞈ-a laˬ.  
22Ngaˬ neh ngehˇ hawˇ-eu uˬ yehˇ aˇ siˬ dawˆ ahˇ taˬ-euˬ kuˆ lawˆ deuˬ jaˆ gaˇ, nawˇ 
le keuˆ haw maˬ loˇ.  
23Shaˬ-eu zahˬ-eu aˇ yamˬ hawˇ-eu guiˇ deuˆ ceh ceh-eu aˇ yamˬ-ahˇ zmˬ-eu lehˇ, 
kʼoeˇ deuˬ-ahˇ ngaˇ jeˬ hmˬ taˬ-euˬ ma.  
24Nahˇ ma doˆ laˇ-eu jawˇ duˬ hawˇ-eu, nahˇ ma doˆ kʼehˬ paw neh laˇ-euˬ jaˬ lehˇ 
baw doˆ laˇ duˬ-ahˇ, nawˇ iˇ keuˆ haw maˬ loˇ.  
25Uˬ yehˇ bi yoeˇ le-eu uiˇ kʼehˬ caˬ-awˇ, mˬ jeˬ tsawˬ tehˆ bi oe-eu gaˇ ma laˆ dahˇ-
euˬ gʼaˬ aˬ suˇ gʼaˬ-a.  
26Tsawˇ haˬ tiˬ gʼaˬ-iˬ maˬ jawˇ-eu jawˇ duˬ-ahˇ uˬ yehˇ bi yehˇ le-eu gʼaˬ aˬ suˇ gʼaˬ-
a.  
27Yaˇ moꞈ bi dehꞈ doˆ laˇ nya ni, gui coˇ ni gʼeh-eu miˇ tsaˬ-ahˇ, iˇ cuꞈ shehˬ-eu gʼaˬ 
aˬ suˇ gʼaˬ-a.  
28Uˬ yehˇ hawˇ-eu ceuˬ aˬ da baw meh loˇ.  

29Ngehˇ ngehˇ km-euˬ aˬ ma aˬ suˇ gʼaˬ-a.  
30Iˇ cuꞈ kʼaˬ lo loꞈ-ehˇ gʼahˇ-iˇ-awˇ, laˆ shaˆ iˇ cuꞈ ngehˇ pyeuꞈ-iˇ ni aˬ suˇ gʼaˬ neh 
jahˇ-euˬ siˬ nya ma loˇ.  
31Aˬ guiˇ koꞈ la koꞈ dzahˬ-ahˇ nawˇ dzahˬ tehˬ nya-awˇ, Oˇliˇoˬ aˬ guiˇ-ahˇ nawˇ puiˇ 
pyehˬ nya te loˇ.  
32Aˬ guiˇ deuˬ-ahˇ aˬ yawꞈ yamˬ aˬ yawꞈ law yawꞈ nawˇ gaˇ ma mehˬ nya-awˇ, 
Kʼaˬhmˇzaˬ hawˇ-eu Kʼaˬhmˇhmˇma lehˇ myahˇ-euˬ aˬ guiˇ deuˬ-ahˇ gaˇ ma sheuˬ 
dawˇ nehˬ nya ma loˇ.  
33Mˬ kʼoeˇ taˆ zmˬ luꞈ-eu zahˇ sahˇ kʼoꞈ deuˬ-ahˇ nawˇ siˬ nya-awˇ, kʼoeˇ deuˬ-ahˇ 
miˇ tsaˬ kʼoeˇ taˆ nawˇ zmˬ nya ma loˇ.  
34Mˬ dmˇ-ahˇ nawˇ guˇ gaˬ-awˇ, nawˬ-ahˇ uˬ yehˇ bi yehˇ shehˬ le ni dawˬ biꞈ nya 
ma loˇ.  
35Mˬ jeˬ tsawˬ tehˆ-ahˇ nawˇ dawˬ biꞈ ngeh, nawˇ jawˇ gaˇ zaꞈ ka le-awˇ nawˬ neh 
kʼaˇ kʼehˇ-euˬ loꞈ-ehˇ mˇ ma lehˇ ehˇ le tehꞈ-a loˇ.  
36Niˬlaˇ lawˇ baˬ iˇ jeuˬ jeuˬ le meh lehˇ iˇbiˇ aˇ jiˇ -ahˇ aˬ suˇ gʼaˬ ehˇ nehˬ-awˇ, uˬ 
yehˇ yehˇ le meh lehˇ ya ciˆ ya poeˇ-ahˇ aˬ suˇ gʼaˬ ehˇ gaˬ ta.  
37Mˬ dmˇ-ahˇ gui jiˇ nya ni zaˬ siˬ tsawˇ gahˇ ahˇ-eu aˬ suˇ gʼaˬ-a. Uˬ yehˇ ga doˆ le ni 
mˬ dmˇ-ahˇ ngawˬ kʼaˇ nya-eu aˬ suˇ gʼaˬ-a.  
38Uˬ yehˇ bi yehˇ le-awˇ kʼaˬ lehˇ-ahˇ bi tawˇ leˇ nya-eu aˬ suˇ gʼaˬ-a.  
39Aˇ laˬ jaˬ shiˇ-ahˇ nawˇ dzaˇ sha nehˬ nya-awˇ, aˇ laˬ jaˬ shiˇ zaˬ deuˬ-euˬ uˬ maˆ 
poˆ dehˆ nehˬ nya ma loˇ.  
40Lo kʼahˬ lo byoe doe ni aˬ yawꞈ maꞈ dzuˇ zaꞈ-awˇ loꞈ ngeh, nawˇ dzaˇ sha dehˆ 
nehˬ nya ma loˇ.  
41Awꞈ-aꞈ deuˬ dzaˇ mehꞈ mehꞈ-ehˇ zaw-awˇ, aˬ yawꞈ maꞈ-euˬ zaˬ deuˬ dzaˇ bi dzaˬ 
laꞈ lehˇ ngaˬ-ahˇ shaˇ ngeh, awꞈ-aꞈ kʼoeˇ deuˬ-ahˇ aˬ suˇ gʼaˬ dzaˇ biꞈ nehˬ ta.  

Yawˇbaˆ 39 

1Lo guˇ-ahˇ jawˇ-eu yaˬ deuˬ zaˬ gʼaw-eu aˇ yamˬ nawˇ siˬ nya ma loˇ. Kʼaˬ tsehˆ zaˬ 
puˬ-eu nawˇ mawˇ haw maˬ loˇ.  
2Aˬ yawꞈ maꞈ uˬ maˆ laˬ kʼoeˇ ba la aˇ myaˆ siˬ zaˬ pi-eu nawˇ siˬ nya-awˇ, aˬ yawꞈ 
maꞈ zaˬ puˬ-eu aˇ yamˬ nawˇ toꞈ nya ma loˇ.  
3Aˬ yawꞈ maꞈ daˇ tsuiꞈ mˇ ku-awˇ, zaˬ tsahˇ doˆ leꞈ-eu aˇ yamˬ nawˇ siˬ nya ma loˇ.  
4Aˬ yawꞈ maꞈ-euˬ zaˬ deuˬ bawˇ tsahˬ-ahˇ huiˬ laˇ gʼahˇ laˇ-awˇ, tiˬ jawˇ-iˬ maˬ paˇ 
gʼoꞈ doˆ laˇ ni iˇ byoˆ-eu meh.  
5Bawˇ tsahˬ mahˬ tahˬ laˆ-ahˇ aˬ suˇ gʼaˬ neh pyehˬ-awˇ bi jawˇ taˬ. Aˬ suˇ gʼaˬ neh 
aˇ caˆ pyehˬ-awˇ bi gaˆ taˬ.  
6Bawˇ tsahˬ bawˇ dahˇ-ahˇ aˬ yawꞈ maꞈ-euˬ nymˇ bi pyeuꞈ-awˇ, saˬ deuꞈ deh ga-ahˇ 
aˬ yawꞈ maꞈ-ahˇ bi jawˇ-euˬ ma.  
7Bahˬ gʼa lawꞈ gʼa-eu meuˬ-ahˇ gaˇ mahˇ kaˬ gaˇ aˬ yawꞈ maꞈ jawˇ-awˇ, tsawˇ haˬ tiˬ 
gʼaˬ-iˬ aˬ yawꞈ maꞈ-ahˇ laˆ yah-awˇ maˬ kʼehˇ dzaˬ nya-a.  

http://pt-br.bibles.org/ahk-AHK/Job/39#Job.38.31!f.1
http://pt-br.bibles.org/ahk-AHK/Job/39#Job.38.36!f.1


1104 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

8Aˬ yawꞈ maꞈ gaˆ dzaˬ duˬ gawˬ jawˬ-ahˇ jaˆ-awˇ, dzaˇ nyoeˇ kʼaˇ dehꞈ gaˇ aˬ yawꞈ 
maꞈ poˆ dzaˬ-eu meh.  
9Nehꞈ nyoˬ-ahˇ nawˇ kʼehˇ dzaˬ nya te loˇ. Nawˬ-euˬ mawˇ neˇ kuˆ laꞈ kʼoeˇ tiˬ miˇ uˇ 
bya nehˬ laꞈ tehꞈ-a loˇ.  
10Nehꞈ nyoˬ-ahˇ nawˇ aˇ caˆ paꞈ-awˇ deh yaˇ tsehˬ nya te loˇ. Maˬ ngeuˇ naˇ jehˆ kaˆ 
bi kaˆ nya te loˇ.  
11Aˬ yawꞈ-euˬ huiˬ-eu gʼaˬ-ahˇ gʼoe-awˇ nawˬ-euˬ gʼaˇ duˬ myawˬ kʼaˆ bi mˇ-eu lehˇ 
noeˬ tmˬ nya te loˇ.  
12Cehˇ bymˇ saˬ kʼawꞈ-ahˇ jaˆ-eu nawˬ-euˬ cehˇ-ahˇ, cehˇ jiˇ-ahˇ tawˬ ahˇ nehˬ laꞈ 
tehꞈ-a lehˇ noeˬ tmˬ nya te loˇ.  
13Law taw aˇ jiˇ dahˇ diˬ diˬ kawˇ nya kʼawꞈ, uiˇ dzoeˬ loꞈ-ehˇ maˬ zaw nya-a.  
14Law taw aˇ jiˇ miˇ tsaˬ-ahˇ ya uˆ ka dzeh-awˇ, miˇ tsaˬ yaw saꞈ neh yaw lmˇ bi uˆ 
lmˇ-eu meh.  
15Aˬ cawˬ neh bi nawˬ pyehˆ-awˇ, bawˇ tsahˬ jeˬ zaˬ neh bi laˆ paˆ kʼawꞈ aˬ yawꞈ 
maˬ siˬ nya-a.  
16Ya uˆ kʼoeˇ deuˬ aˬ yawꞈ-euˬ maˬ ngeuˇ-eu loꞈ-ehˇ aˬ yawꞈ jawˇ-awˇ, aˬ yawꞈ neh 
mˇ taˬ-euˬ jeˬ yawꞈ ngehꞈ-ehˇ pyeuꞈ-iˇ gaˇ aˬ yawꞈ kʼahˬ maˬ lahˇ-a.  
17Aˬ yawꞈ aˬ byahˬ byahˬ-awˇ zaˬ siˬ tsawˇ gahˇ maˬ ahˇ ni jahˇ nehˬ-euˬ gʼaˬ ngaˇ 
ma.  
18Ehˇ kʼawꞈ, aˬ yawꞈ tsawˬ tuˇ-awˇ ya cehˆ laˇ naˇ, mahˬ hawˇ-eu mahˬ dziˬ luꞈ-eu 
tsawˇ haˬ-ahˇ uiˇ uiˇ-ehˇ cehˆ dzeuˇ-eu meh.  
19“Yawˇbaˆ-oˇ, mahˬ deuˬ-ahˇ gʼaˬ bi tsoꞈ-awˇ, lahˇ byoe gʼawˬ mahˇ ni ga gʼeu ni 
jahˇ-euˬ gʼaˬ nawˇ te loˇ.  
20Aˬ yawꞈ maꞈ nyehˇ bahˇ loꞈ-ehˇ teuˆ gahˇ nya-awˇ, tsawˇ haˬ zaˬ tsawˬ guˆ-iˇ paˬ-
ehˇ naˇ mehˇ baw mahˇ nya ni nawˇ jahˇ nehˬ taˬ teˬ loˇ.  
21Deh ga miˇ tsaˬ-ahˇ aˬ yawꞈ maꞈ laꞈ tsehˬ tsehˬ-awˇ, gʼaˬ kʼaˇ jaˆ-eu shaˇ-awˇ guiˇ 
deuˆ gaˇ coeˬ uˇ gʼeh-eu meh.  
22Guˆ-eu jeˬ-ahˇ aˬ yawꞈ maꞈ maˬ siˬ nya-ehˇ, aˬ yawꞈ maꞈ naˇ kʼah paw cehˆ gʼoꞈ ni 
mi cehˇ neh maˬ teh pyawˇ nya-a.  
23Aˬ yawꞈ maꞈ-ahˇ dziˬ luꞈ-eu tsawˇ haˬ deuˬ yuˇ luꞈ-eu guiˇ deuˆ-eu keu ka deuˬ, 
shoe loe shuiˇ luiˇ-ehˇ mahˇ mahˇ-ehˇ guiˇ nyiˬ ni jaˆ-eu meh.  
24Aˬ yawꞈ maꞈ nui ma daˆ laˇ-awˇ yaw dzuˬ dzuˬ-eu laꞈ kʼoeˇ mehˬ hu paw cehˆ 
coeˬ coeˬ-eu meh. Daˇ heh teˇ saˇ mahˇ laˇ ngeh aˬ yawꞈ maꞈ maˬ jawˇ tehˬ coeˇ-a.  
25Daˇ heh teˇ saˇ aˬ yawꞈ teˇ yawꞈ kʼaˇ mahˇ laˇ ngeh aˬ yawꞈ maꞈ naˇ mehˇ baw-eu 
meh. Guiˇ deuˆ duˬ maˬ keuˆ le mi naˆ-ehˇ guiˇ-euˬ yaw saꞈ aˬ yawꞈ maꞈ siˬ nya-awˇ, 
guiˇ maꞈ-ahˇ uˆ lahˇ-eu yaw huiˬ yaw mahˇ deuˬ dawˬ biꞈ-awˇ guˇ gaˇ aˬ yawꞈ maꞈ 
gaˬ nya-eu meh.  
26“Kʼaˬ dzeˇ pyawˆ aˬ dahˇ mˇ pyeh-awˇ laꞈ oˆ paw zaw gʼeh-eu kʼoeˇ aˬ joˆ-ehˇ ya 
zaw-eu nawˇ mehˬ nehˬ teˬ loˇ.  

27Gawˬ jawˬ yaw goˇ-ahˇ kʼaˬ dzeˇ dzeˇ ma bahˬ bahˬ-eu kʼoeˇ, nawˬ-euˬ ehˇ dawˬ 
naˇ haˬ-awˇ mˇ ta loˇ.  
28Lo guˇ mˬ gʼmˬ-ahˇ aˬ yawꞈ nymˇ tsoˆ-awˇ ceh taˆ ni gʼeh-eu lo guˇ uˬ dzo aˬ yawꞈ-
euˬ taˆ meh.  
29Kʼoeˇ gaˇ nuiˇ-awˇ dawˬ peh gaˇ mahˇ doe ni haw-awˇ, aˬ yawꞈ tsuˆ sehꞈ dzaˬ-eu 
jeˬ-ahˇ poˆ luꞈ-eu meh.  
30Tsuˆ sehꞈ taˬ-euˬ aˇ mawˇ dawˬ peh aˬ yawꞈ maꞈ ga uiˬ-awˇ, kʼaˬ dzeˇ dzeˇ zaˬ 
deuˬ shiˬ dawˇ-eu meh.” 

Yawˇbaˆ 40 

1Kʼoeˇ naˇ, Yawˇbaˆ-ahˇ Sahˬpaˬ Miˬyehˇ paˇ ehˇ nehˬ-eu,  
2“Yawˇbaˆ-oˇ, Baoˬ huiˬ-eu Miˬyehˇ nehˬ-ehˇ ja haw mawꞈ nya lehˇ nawˇ ehˇ-eu 
meh. Nawˇ maˬ paˇ ja ni byehˇ nmˇ loˇ. Maˬ ngeuˇ naˇ ngaˬ neh kʼaˇ naˇ haˬ-euˬ jeˬ-
ahˇ ehˇ kʼoꞈ nmˇ loˇ.” 
3Yawˇbaˆ ehˇ-eu,  
4“Sahˬpaˬ Miˬyehˇ-oˇ, ngaˇ siˬ-eu nya-eu tsawˇ haˬ maˬ ngeuˇ. Ngaˇ nawˬ-ahˇ aˬ jeˬ 
paˇ ehˇ kʼoꞈ nya nmˇ. Ngaˇ tiˬ jeˬ-iˬ leh jeh-awˇ maˬ paˇ ehˇ ma.  
5Ngehˬ paˬ tmˇ paˬ-ehˇ gʼeh-eu naˆ maˬ tseˇ ngaˇ ngehˬ dzeuˇ tmˇ dzeuˇ taˬ-euˬ 
ma.” 
6Kʼoeˇ naˇ, jaˬ lehˇ lehˇ ma baw-eu laꞈ kʼoeˇ, Yawˇbaˆ-ahˇ Sahˬpaˬ Miˬyehˇ heu loꞈ-
ehˇ paˇ ehˇ nehˬ-euˬ meh.  
7“Kaˬ dzeˇ zaˬ tiˬ gʼaˬ loꞈ-ehˇ yawꞈ-awˇ, ngaˇ kʼaˇ naˇ haˬ-eu jeˬ ehˇ kʼoꞈ-awˬ.  
8Ngaˇ maˬ tsaˬ maˬ dawˇ-a lehˇ nawˇ ja duˬ mawꞈ te loˇ. Ngaˇ lehˬ-eu gʼaˬ pyeuꞈ-
awˇ, nawˇ yaw tsaˬ ma lehˇ ehˇ mawꞈ te loˇ.  
9Nawˇ ngaˇ naˆ ni gʼaˬ kʼaˆ te loˇ. Ngaˇ loꞈ-ehˇ mˬ jeˬ bi jeˬ mahˇ nya te loˇ.  
10Toˆ-ehˇ ngeuˇ naˇ, huiˬ dui mahˇ dui dui-eu jeˬ laꞈ kʼoeˇ tuˇ-awˇ, baoˬ yaw shehꞈ 
kʼahˬ sehˇ-ahˇ dm-awˬ.  
11Nawˬ-euˬ nui ma pehˇ-eu jeˬ pyehˬ doˆ gʼeh-awˇ, nui ma huiˬ-eu mahˇ-eu tsawˇ 
haˬ deuˬ-ahˇ zuiˆ gʼaˬ-awˬ.  
12Aˬ yawꞈ maꞈ-ahˇ dehˬ awˆ nehˬ-awˇ, nui ma maˬ dawˇ-eu tsawˇ haˬ deuˬ yawꞈ luꞈ 
gaˇ nawˬ pyehˆ nehˬ-awˬ.  
13Aˬ yawꞈ maꞈ-ahˇ miˇ tsaˬ-ahˇ duˬ pahˬ jiˇ-awˇ, shiˇ-eu miˇ kʼahˬ-ahˇ aˬ yawꞈ maꞈ-
ahˇ paꞈ tawꞈ taˬ-awˬ.  
14Kʼoeˇ naˇ, aˬ cawˬ-euˬ mehˬ hu ngaˇ nawˬ-ahˇ ja ceuˬ-awˇ, nawˇ gʼaˬ leˇ-euˬ gʼaˬ 
pyeuꞈ-eu nga lehˇ sawˇ nehˬ ma.  
15Gʼawˇ mawˇ huiˬ dui dui-eu nehꞈ za-ahˇ haw sheˇ. Nawˬ-ahˇ beh-euˬ loꞈ-ehˇ nehꞈ 
za-ahˇ kʼawꞈ ngaˇ beh-euˬ ma. Mawˇ neˇ loꞈ-ehˇ yaˇ moꞈ tehꞈ-ehˇ aˬ yawꞈ dzaˬ-euˬ 
meh.  
16Ehˇ kʼawꞈ, aˬ yawꞈ-euˬ gʼawˇ mawˇ gʼaˬ aˇ naˆ ni kʼaˆ-eu nga. Aˬ yawꞈ-euˬ shaˬ jiˇ-
ahˇ gʼaˬ aˇ naˆ ni dawꞈ-eu nga.  

17Aˬ yawꞈ-euˬ dawˬ miˬ, shuˬ liˇ aˇ bawˇ loꞈ-ehˇ deuˇ-awˇ, aˬ yawꞈ-euˬ aˬ kuiˇ aˬ laꞈ 
gʼaˬ tsoꞈ dui dui-eu meh.  
18Aˬ yawꞈ-euˬ shaˬ yoeˬ guiˬ shuiˇ loꞈ-ehˇ gʼahˇ-awˇ, aˬ yawꞈ-euˬ aˬ kuiˇ aˬ laꞈ shmˇ 
shmˇ kahˬ-ahˇ duˇ-eu meh.  
19Aˬ yawꞈ-aˬ, ngaˬ neh kʼaˇ beh taˬ-eu yaw dehꞈ dehꞈ-eu jeˬ dawˬ tawˆ luꞈ laꞈ kʼoeˇ 
zahˬ dui dui leˇ paˬ-ehˇ gʼeh-eu jeˬ meh. Aˬ yawꞈ-ahˇ beh-euˬ gʼaˬ tehꞈ-ehˇ aˬ yawꞈ-
ahˇ gʼaˬ leˇ-eu meh.  
20Gawˬ jawˬ kʼoeˇ taˆ bawˇ tsahˬ jeˬ zaˬ deuˬ niˇ gʼa duˬ-ahˇ dehꞈ-eu yaˇ moꞈ dzaˬ-
awˇ, aˬ yawꞈ huiˬ laˇ-eu meh.  
21Aˬ gah baw duˆ uˬ moˆ doe ni aˬ yawꞈ yuꞈ-awˇ, lah yaˬ-ahˇ dehꞈ-eu aˇ toꞈ yaˇ laꞈ 
kʼoeˇ dzuˇ zaꞈ-eu meh.  
22Lawˇ baˬ lawˇ deh-ahˇ dehꞈ-eu aˬ gah baw duˆ hawˇ-eu iˇ nmˬ aˇ bawˇ deuˬ uˬ 
moˆ, aˬ yawꞈ naˇ shmˇ awˆ-eu meh.  
23Iˇ kʼawˇ kʼaˆ-eu lawˇ baˬ-ahˇ aˬ yawꞈ maˬ guˆ-a. Yawˇdaˬ lawˇ baˬ iˇ kʼawˇ aˬ yawꞈ-
euˬ baˬ ba-ahˇ ciˬ tahˬ kʼawꞈ, aˬ yawꞈ-ahˇ maˬ deuˬ leˇ-a.  
24Aˬ suˇ gʼaˬ aˬ yawꞈ-ahˇ myaˆ nuiˆ laˆ behꞈ-awˇ nyehꞈ mi nya ta. Aˬ yawꞈ-euˬ naˇ 
mehˇ-ahˇ kuˆ seuˬ diˬ ceuˬ-awˇ kʼmˇ paꞈ nya-eu aˬ suˇ gʼaˬ jawˇ ta.  

Yawˇbaˆ 41 

1Byaˆ yahˬ-ahˇ nawˇ ngaˬ juiꞈ neh juiꞈ paꞈ nya-awˇ, aˬ yawꞈ-euˬ mehˬ laˇ-ahˇ aˇ caˆ 
neh paꞈ cuꞈ nya te loˇ.  
2Byaˆ yahˬ-ahˇ nawˇ naˇ kaˬ smˇ nya-awˇ, mehˬ law-ahˇ kuˆ seuˬ tahˇ byoe nya te 
loˇ.  
3Aˬ yawꞈ-ahˇ pyehˬ nehˬ laꞈ-awˬ lehˇ nawˬ-ahˇ shaˇ-awˇ, gʼawˬ shaˬ gaˬ nehˬ laꞈ-
awˬ lehˇ shaˇ ju tehꞈ-a loˇ.  
4Aˬ yawꞈ nawˬ nehˬ-ehˇ ja tsaˬ geuꞈ-awˇ, maˬ shiˇ tiˬ ziˇ nawˬ-euˬ zaˬ kʼaˆ geuꞈ ma 
lehˇ saˇ jaˇ dzaˬ tehꞈ-a loˇ.  
5Aˇ jiˇ jiˇ zaˬ-ahˇ paꞈ-eu loꞈ-ehˇ aˬ yawꞈ-ahˇ paꞈ taˬ-awˇ, nawˬ-euˬ zaˬ miˬ zaˬ zaˬ kʼaˆ 
deuˬ bi haw niˇ gʼa-eu loˇ.  
6Ngaˬ shaˬ poˆ-eu tsawˇ haˬ deuˬ aˬ yawꞈ-ahˇ zeuˇ-eu lehˇ aˇ poeˬ ja haw tehꞈ-a loˇ. 
Baw gaꞈ deuˬ aˬ yawꞈ-ahˇ pyaˆ ahˬ tehꞈ-a loˇ.  
7Ngaˬ shaˬ-ahˇ tsawˆ-eu gahˬ neh aˬ yawꞈ-euˬ baˆ kʼoˆ-ahˇ nawˇ tsawˆ byoe jiˇ nya-
awˇ, ngaˬ shaˬ-ahˇ beuˆ-eu kaˆ myaˬ neh aˬ yawꞈ-euˬ uˬ duˬ beuˆ byoe nya te loˇ.  
8Aˬ yawꞈ-ahˇ nawˇ tiˬ poˆ laˆ ciˆ haw gʼaˬ naˇ, tiˬ jawˇ-iˬ maˬ paˇ laˆ ciˆ peuˬ-aˇ. Aˬ 
yawꞈ-ahˇ tiˬ poˆ ceh haw naˇ, nawˬ-euˬ tiˬ ziˇ maˬ paˇ ngehˇ leˇ coeˇ-aˇ.  
9Byaˆ yahˬ-ahˇ kʼaˇ ya mawˇ-euˬ tsawˇ haˬ, laˇ baˇ-iˇ-awˇ coˬ dzeh-iˇ-eu meh.  
10Aˬ yawꞈ-ahˇ nui ma laˆ pehˇ naˇ, guˆ dui dui laˇ paˬ-ehˇ gʼeh-awˇ, aˬ yawꞈ mehˬ shi 
tsawˇ haˬ tiˬ gʼaˬ-iˬ maˬ yawꞈ tehˬ peuˬ-a.  
11Aˬ yawꞈ-ahˇ ceh leˇ-eu tsawˇ haˬ yaw dehꞈ-ehˇ ya jawˇ tehꞈ-a loˇ. Miˇ tsaˬ kʼoeˇ taˆ 
jawˇ-eu tsawˇ haˬ tiˬ gʼaˬ-iˬ kʼoeˇ loꞈ-ehˇ maˬ jahˇ nya-a.  

12Ngaˇ nawˬ-ahˇ byaˆ yahˬ-euˬ aˬ kuiˇ gaˇ kawˆ ja mehˬ-awˇ, aˬ yawꞈ huiˬ-eu mahˇ-
eu gaˇ kawˆ hawˇ-eu gʼaˬ kʼaˆ dui dui-eu gaˇ kawˆ dzawˇ nehˬ nyaˇ.  
13Aˬ yawꞈ-euˬ baˆ kʼoˆ tiˬ gʼaˬ-iˬ maˬ yawˆ nya-ehˇ, gʼahˇ dui dui-eu aˬ yawꞈ-euˬ baˆ 
kʼoˆ-ahˇ tiˬ gʼaˬ-iˬ maˬ tsawˆ byoe nya-a.  
14Guˆ dui dui laˇ paˬ-ehˇ gʼeh-eu seuˬ tiˬ byah tsoꞈ-eu aˬ yawꞈ-euˬ mehˬ law-ahˇ aˬ 
suˇ gʼaˬ ngawˬ nga nya nmˇ.  
15Aˬ yawꞈ-euˬ dahˇ teˇ-ahˇ dehˬ daˬ duˬ teuˇ geuˆ ni tsoꞈ-awˇ, kʼaˬ lo loꞈ-ehˇ gʼahˇ-eu 
meh.  
16Dehˬ daˬ duˬ kʼoeˇ tiˬ hmˬ tiˇ hmˬ tawꞈ leˇ taˬ-euˬ miˇ neh, jaˬ lehˇ iˇ doˆ kʼaˇ maˬ 
za-a.  
17Aˬ yawꞈ maꞈ tiˬ hmˬ tiˇ hmˬ myahˬ leˇ taˬ-euˬ miˇ neh, tiˬ jeˬ neh-iˬ maˬ gʼeu yawˆ 
nya-a.  
18Aˬ yawꞈ aˇ ceuˬ ceuˬ ngeh miˬ dzaˬ bya doˆ laˇ-awˇ, aˬ yawꞈ-euˬ myaˆ nuiˆ nahˇ 
ma doˆ dahˬ beh laˇ ngeh loꞈ-ehˇ neˇ-eu meh.  
19Aˬ yawꞈ-euˬ kʼaˬ meh-ahˇ miˬ dzaˬ miˬ lmˇ doˆ laˇ-awˇ, miˬ dzaˬ miˬ dzuiꞈ poˬ poˬ-
ehˇ jaˆ-eu meh.  
20Oeˬ lahˬ ciˬ dahˇ taˬ-euˬ uˬ moˆ jaˆ guˆ jaˆ meuˬ gʼoˆ doꞈ taˬ-euˬ loꞈ-ehˇ, aˬ yawꞈ-
euˬ naˇ mehˇ-ahˇ uˬ kʼoeˬ doˆ-eu meh.  
21Aˬ yawꞈ saꞈ gʼawˇ ngeh miˬ dzaˬ doꞈ laˇ-awˇ, aˬ yawꞈ-euˬ kʼaˬ meh-ahˇ miˬ dzaˬ 
miˬ lmˇ doˆ-eu meh.  
22Aˬ yawꞈ-euˬ kawˬ lahˇ-ahˇ baoˬ ahˇ-awˇ, aˬ yawꞈ-ahˇ kʼaˇ tahˬ puˬ-eu deuˬ guˆ dui 
dui-eu meh.  
23Aˬ yawꞈ-euˬ shaˬ jiˇ shmˇ loꞈ-ehˇ gʼahˇ-awˇ, yaw byehˆ tiˬ tsahˇ-iˬ maˬ jaˆ-a.  
24Kʼaˬ lo loꞈ-ehˇ gʼahˇ-eu aˬ yawꞈ-euˬ nui ma, guˆ-eu tiˬ pawꞈ-iˬ maˬ ahˇ-ehˇ, lo lehˬ 
loꞈ-ehˇ gʼahˇ dui dui meh.  
25Aˬ yawꞈ tuˇ laˇ ngeh, gʼaˬ huiˬ dui dui-eu deuˬ kʼawꞈ guˆ-iˇ-eu meh. Aˬ yawꞈ maꞈ 
guˆ dui dui-awˇ jawˇ tehˬ tsaˬ maˬ siˬ-a.  
26Aˬ yawꞈ-ahˇ deuˆ tahˬ nya-eu mi cehˇ maˬ jaˆ-ehˇ, kaˆ myaˬ hawˇ-eu gahˬ neh aˬ 
yawꞈ-ahˇ maˬ laˆ deuˬ nya-a.  
27Aˬ yawꞈ-euˬ gʼaˇ duˬ shmˇ gʼeh gʼoˆ yoeˬ loꞈ-ehˇ duˇ-awˇ, guiˬ shuiˇ gʼeh duˬ peuˬ-
ahˇ duˇ-eu meh.  
28Kaˆ myaˬ neh aˬ yawꞈ-ahˇ maˬ teh luˆ nya-a. Aˬ yawꞈ-ahˇ kʼaˬ lo neh biˬ kʼawꞈ, 
gʼoˆ yoeˬ sehˆ muˆ neh biˬ gaˇ duˇ-eu meh.  
29Daˇ kawˬ-aˬ aˬ yawꞈ mehˬ shi gʼoˆ yoeˬ aˇ kahˬ loꞈ-ehˇ pyeuꞈ-awˇ, tsawˇ haˬ zaˬ aˬ 
yawꞈ-ahˇ gahˬ neh joeˬ gaˇ aˬ yawꞈ uiˇ-eu meh.  
30Aˬ yawꞈ-euˬ uˬ maˆ-ahˇ tsoꞈ-eu ngaˬ gʼaw deuˬ-aˬ, taˆ ngoꞈ ni gʼeh-eu ciˬ cuˇ cuˇ 
pyehˬ-ahˇ duˇ-awˇ, nyoˬ tsehˬ loꞈ-ehˇ miˇ tsaˬ-ahˇ tsehˬ paˆ nya-eu meh.  
31Iˬ ma laˆ shaˆ-ahˇ iˇ buiˇ buiˇ-eu loꞈ-ehˇ laˆ pyeuꞈ nya-awˇ, tsiˇ oeˬ lahˬ loꞈ-ehˇ boeˇ 
loeˇ laˆ loeˇ nya-eu meh.  

32Aˬ yawꞈ iˇ-euˬ gaˇ kawˆ yaw shehꞈ bya yaꞈ-awˇ, iˬ ma laˆ shaˆ-ahˇ pyuˇ deuˬ ni 
sheu kawˆ yaꞈ-eu meh.  
33Aˬ yawꞈ-aˬ, guˆ-eu nui ma tiˬ pawꞈ-iˬ maˬ ahˇ-eu jeˬ pyeuꞈ-awˇ, miˇ tsaˬ kʼoeˇ taˆ 
aˬ yawꞈ-ahˇ duˇ-eu tiˬ jeˬ-iˬ maˬ jawˇ-a.  
34Nui ma huiˬ-eu mahˇ-eu jeˬ zaˬ deuˬ-ahˇ aˬ yawꞈ taˬ nyiˇ dui dui-awˇ, haiˬ-eu jeˬ 
zaˬ dawˬ tawˆ luꞈ kʼoeˇ taˆ aˬ yawꞈ sahˬ paˬ pyeuꞈ-eu meh.” 

Yawˇbaˆ 42 

1Kʼoeˇ naˇ, Sahˬpaˬ Miˬyehˇ-ahˇ Yawˇbaˆ heu loꞈ-ehˇ ehˇ kʼoꞈ nehˬ-eu meh.  
2“Sahˬpaˬ Miˬyehˇ-oˇ, nawˇ baoˬ dawˬ tawˆ luꞈ jaˆ-awˇ, kʼaˇ mˇ mawꞈ-eu jeˬ mˇ nya 
meh lehˇ ngaˇ siˬ nya ma.  
3Ngaˬ-euˬ tsawˇ gahˇ-ahˇ teh ngehˬ laˇ-eu tsawˇ gahˇ tiˬ pawꞈ-iˬ maˬ ahˇ-eu tsawˇ 
haˬ heu gʼaˬ aˬ suˇ gʼaˬ-a lehˇ, nawˇ ngaˬ-ahˇ naˇ haˬ-eu meh. Ngaˬ-euˬ gʼaˇ duˬ zahˬ 
dui dui leˇ paˬ-ehˇ gʼeh-eu ngaˇ maˬ siˬ nya-eu gaˇ kawˆ deuˬ-ahˇ ngaˇ ngehˬ dzeuˇ 
tmˇ dzeuˇ-euˬ ma.  
4Nawˇ ngehˬ-eu gaˇ kawˆ-ahˇ naˇ haˬ-awˇ, nawˬ neh kʼaˇ naˇ haˬ-euˬ jeˬ ehˇ kʼoꞈ-
awˬ lehˇ, nawˇ ngaˬ-ahˇ ehˇ-eu meh.  
5Dzeuˇ laˇ ngeh nawˬ-euˬ gaˇ kawˆ aˬ cawˬ ja gaˇ tehꞈ-ehˇ ngaˇ ya gaˬ haw-euˬ 
kʼawꞈ, nymˬ-mˇ ngaˬ-euˬ myaˆ nuiˆ neh nawˬ-ahˇ ya mawˇ duˬ-euˬ ma.  
6Kʼoeˇ miˇ neh ngaˬ neh kʼaˇ ngehˬ kʼaˇ tmˇ dzeuˇ-euˬ jeˬ-ahˇ ngaˇ shaꞈ dawˇ-eu laꞈ 
kʼoeˇ, kʼaˬ puiˬ kʼaˬ lehˇ tsahˬ-ahˇ jawˇ-awˇ iˬ baˇ noeˬ poˆ-eu ma.” 

Aˇ saˬ saˬ-eu dawˬ 

7Sahˬpaˬ Miˬyehˇ Yawˇbaˆ-ahˇ dawˬ ngehˬ cawˬ gʼaˬ ngeh, Eˇliˇpaˬ-ahˇ Sahˬpaˬ 
Miˬyehˇ heu loꞈ-ehˇ ehˇ nehˬ-euˬ meh. “Nawˇ hawˇ-eu nawˬ-euˬ cawˬ kʼoeˇ nyiˬ 
gʼaˬ-ahˇ ngaˇ nui ma pehˇ nya. Aˬ jeˬ miˇ neh ehˇ naˇ, ngaˬ-euˬ zaˬ kʼaˆ Yawˇbaˆ loꞈ-
ehˇ ngaˬ-euˬ gaˇ kawˆ yaw tsaˬ yaw dawˇ dawˇ-ehˇ naw maꞈ maˬ ehˇ-a.  
8Nymˬ-mˇ, mawˇ neˇ mawˇ gaw shiꞈ mawˇ hawˇ-eu yawˇ aˬ buˬ shiꞈ mawˇ Yawˇbaˆ 
jawˇ gaˇ tsahˇ gʼeh-awˇ, naw maꞈ-euˬ gʼaˇ duˬ lawˇ-awˬ, shehˇ-awˬ. Naw maꞈ gʼaˇ 
duˬ Yawˇbaˆ guiˬ lahˬ shaˇ gaˇ ngaˇ naˇ haˬ-awˇ, naw maꞈ-ahˇ geuˇ-eu loꞈ-ehˇ shaꞈ 
dawˇ-eu jeˬ ngaˇ maˬ bi keuˆ le. Naw maꞈ-aˬ, Yawˇbaˆ loꞈ-ehˇ ngaˬ-euˬ gaˇ kawˆ yaw 
tsaˬ yaw dawˇ dawˇ-ehˇ maˬ ehˇ-a.” 
9Eˇliˇpaˬ, Biˇlaˬdaˇ, Zoˇpaˬ aˬ ha smˇ gʼaˬ-aˬ, Sahˬpaˬ Miˬyehˇ neh kʼaˇ ehˇ nehˬ-euˬ 
loꞈ-ehˇ mˇ-awˇ, Yawˇbaˆ-euˬ guiˬ lahˬ shaˇ dawˬ-ahˇ Sahˬpaˬ Miˬyehˇ naˇ haˬ nehˬ-
euˬ meh.  
10Kʼoeˇ naˇ, aˬ yawꞈ-euˬ cawˬ kʼoeˇ smˇ gʼaˬ gʼaˇ duˬ Yawˇbaˆ guiˬ lahˬ shaˇ gʼaˬ 
ngeh, Sahˬpaˬ Miˬyehˇ neh aˬ yawꞈ-ahˇ baw le za le-eu guiˬ lahˬ paˇ biꞈ nehˬ-awˇ, 
yaw beh myaˆ maˬ tseˇ nyiˬ bymˇ paˇ bi jaˆ dzehˬ laˇ-euˬ meh. 
11Yawˇbaˆ-euˬ mehˇ nmˇ deuˬ, dmˇ ma deuˬ hawˇ-eu cawˬ deuˬ aˬ yawꞈ jawˇ gaˇ 
dawˬ deh gʼa laˇ-awˇ, aˬ yawꞈ-euˬ nymˇ laꞈ kʼoeˇ aˬ yawꞈ nehˬ-ehˇ dzaˬ taꞈ dawˇ taꞈ-
euˬ meh. Sahˬpaˬ Miˬyehˇ neh aˬ yawꞈ kʼoeˇ taˆ bi keuˆ le-euˬ shaˬ zahˬ dawˬ tawˆ 
luꞈ gʼaˇ duˬ, aˬ yawꞈ maꞈ aˬ yawꞈ-ahˇ gʼawˬ shaˬ gaˬ-euˬ gaˇ kawˆ ja doˆ-awˇ, aˬ 

yawꞈ-ahˇ gʼaˬ biꞈ-euˬ meh. Yawˬ gʼaˬ yawˬ na luꞈ, pyuˇ ui cuiˆ hawˇ-eu shuiˇ laꞈ behˬ 
tiˬ behˬ aˬ yawꞈ-ahˇ biꞈ-euˬ meh.  
12Yawˇbaˆ-euˬ ziˇ aˇ dahˬ beh ngeh naˆ maˬ tseˇ, aˇ saˬ saˬ le ngeh Sahˬpaˬ Miˬyehˇ 
guiˬ lahˬ biꞈ myaˬ dzehˬ-euˬ meh. Yawˇ tiˬ muiˇ oeˬ heˇ mawˇ, law taw koꞈ heˇ 
mawˇ, mawˇ neˇ nyiˬ heˇ mawˇ hawˇ-eu mahˬ tahˬ laˆ tiˬ heˇ mawˇ jawˇ-eu meh.  
13Aˬ yawꞈ-aˬ, aˬ li shiꞈ li hawˇ-eu aˬ buˇ smˬ buˇ-euˬ aˬ da meh.  
14Aˬ buˇ aˬ yuiꞈ gʼaˬ-ahˇ Yeˬmiˬma, aˬ gʼahˇ gʼaˬ-ahˇ Geˬziˇ, aˬ nyiˇ gʼaˬ-ahˇ 
Geˬleˬhaˬboˆ lehˇ aˬ yawꞈ kuˇ-euˬ meh.  
15Miˇ tsaˬ dawˬ tawˆ luꞈ kʼoeˇ taˆ, Yawˇbaˆ-euˬ aˬ buˇ kʼoeˇ deuˬ loꞈ-ehˇ aˬ gʼehˇ 
muiˬ-eu zaˬ miˬ zaˬ maˬ jawˇ-a. Aˬ yawꞈ maꞈ-euˬ aˬ da-aˬ, aˬ yawꞈ maꞈ-euˬ aˬ mahˇ 
aˬ da deuˬ-ahˇ jeˬ biˇ biˇ nehˬ-euˬ loꞈ-ehˇ, aˬ yawꞈ maꞈ-ahˇ kʼawꞈ biˇ nehˬ-euˬ meh.  
16Yawˇbaˆ-aˬ, kʼoeˇ sahˇ miˇ tsa tiˬ yaˇ oeˬ tseˇ kʼoꞈ paˇ dehꞈ-awˇ, oeˬ paˬ oeˬ ma 
deuˬ uˬ taꞈ, oeˬ lehˬ deuˬ-ahˇ kʼawꞈ mawˇ yaꞈ-euˬ meh. 
17Kʼoeˇ naˇ, aˬ yawꞈ tsawˇ mawˬ mawˬ dui dui laˇ gʼaˬ miˇ tsa, ziˇ jiˇ-euˬ meh.  

Ja ceuˬ 

Ja ceuˬ 1 

JA CEUˬ-EU SAHˬ BOꞈ YAW BEH TAꞈ 
(Ja ceuˬ 1—41) 

Guiˬ lahˬ huiˬ-eu tsawˇ haˬ 

1Guiˬlahˬhuiˬ-eu tsawˇhaˬdeuˬ-aˬ, maˬtsaˬmaˬdawˇ-eu tsawˇhaˬ-euˬ mehˬbawˬ 
mˇgaˇ maˬnaˇhaˬ-a. Iˬbaˇmˇ-eu tsawˇhaˬdeuˬ-ahˇ, naˇhaˬgeuꞈ-awˇ maˬcaw teh-ehˇ, 
Miˬyehˇ-ahˇ maˬ zeu-eu deuˬ-ahˇ, taꞈ leˇ gm leˇ-eu maˬ baw-a.  
2SahˬpaˬMiˬyehˇ-euˬ Zahˇdawˬ-ahˇ, naˇhaˬgeuꞈgaˇ laˬkʼaˬcehˇ-awˇ, uˬciꞈnah gʼahˇ 
maˬtsehˆleˇni, Zahˇdawˬ dzaw geuꞈ-eu baˬda neh,  
3lawˇbaˬ gawˆtaw aˇ bawˇ loꞈ-ehˇ, yamˬlaw tsaˬni aˇ siˬloˆ-awˇ, aˇpaꞈ koˆ-iˇ-eu maˬ 
baw-ehˇ, kʼaˇmˇ-eu jeˬ guiˬlahˬbaw meh.  
4Maˬtsaˬmaˬdawˇ-eu tsawˇhaˬ-aˬ , jaˬlehˇ neh bi hehˇdzaˬgʼeh-euˬ gʼo yoeˬ 
jehˆbymˇ-ahˇduˇ-eu meh.  
5Iˬbaˇmˇ-eu tsawˇ haˬdeuˬ-aˬ, Miˬyehˇ neh yaˇkʼaˬbi daˇ-awˇ, gʼoˆbaˬlaꞈnyiˇ ya 
shaˬtehꞈ-a.  
6Yaw tsaˬyaw dawˇ deuˬ-euˬgaˇma, SahˬpaˬMiˬyehˇ haw piˇtehꞈ-a. Maˬdawˇ-eu 
deuˬ-euˬ gaˇma-aˬ, luˬ-iˇ seˇ-iˇ gaˇ keuˆ tehꞈ-a.  

Ja ceuˬ 2 

Miˬyehˇ neh tseˇ doˆ-euˬ sahˬ paˬ 

1Aˬjeˬmiˇneh miˇkʼahˬtsawˇjeuˬ, Miˬyehˇ-ahˇ puiˬ-eu lehˇ gʼeh ta. Maˬmˇmaˬshaˇ 
pyeuꞈnya-eu jeˬ, aˬ jeˬ miˇ neh leh jeh luꞈ ta.  
2SahˬpaˬMiˬyehˇ-ahˇ maˬ ehˇ, aˬyawꞈ tsiˇlehꞈ-awˇ tseˇdoˆ-euˬ dzoeˬdzaˬ sahˬpaˬ-
ahˇmaˬehˇ, Miˇkʼahˬsahˬpaˬdeuˬciˬdaˬ-awˇ, miˇkʼahˬsahˬma deuˬpuiˬ-eu meh.  
3“Yawꞈnyaꞈ uˆlahˇ-eu behˇlehˆ-awˇ, yawꞈnyaˆdzoeˬdzaˬ teuˆtsehˆma” lehˇ, aˬ 
yawꞈmaꞈ lmˬ-awˇ ehˇ-eu meh.  
4Aˬyawꞈmaˬ-euˬ bawˬtoˆkʼoeˇ-ahˇ, mˬtaˆ dzoeˬdzaˬnuiˇmahˬdziˬ-eu, Sahˬpaˬ 
Miˬyehˇ uiˇyoeˇ-eu meh.  
5Yawꞈ-euˬ nui ma pehˇ-eu teˇsaˇ, yawꞈmaꞈ laˇbaˇ-iˇ ni ehˇ-eu,  
6“Ngaˬ-euˬ muiˬ-eu shawˇ-eu gawˬjawˬ, Ziˇoˬ gawˬjawˬ heu-euˬkʼoeˇ taˆ, 
dzoeˬdzaˬsahˬpaˬ ciˬnuiˇ-euˬma.” 
7Dzoeˬdzaˬsahˬpaˬ kʼoeˇgʼaˬehˇ-eu,  

“SahˬpaˬMiˬyehˇ neh pyehˬ-euˬdawˬ, miˇ kʼahˬ doe ni tsaꞈgaˬ-eu ma. Yawꞈneh 
ngaˬ-ahˇ ehˇ-euˬdawˬ-aˬ,  

‘Nawˇngaˬ-euˬ aˬli pyeuꞈ-eu ma. Iˬnah ngaˇ nawˬ-euˬ aˬda ma.  
8Nawˇ ngaˬ-ahˇshaˇhaw sheˇ. Miˇtsaˬtsawˇjeuˬ dawˬtawˆhawˇ-eu, Miˇkʼahˬ 
mˬdzeˇmiˇdzeˇkeuˆni, nawˬ-ahˇngaˇ biꞈjiˇnehˬ-eu ma.  

9Yawꞈmaꞈ-ahˇ shmˇkahˬneh zuiˆ-awˇ, diˬkʼehꞈdiˬkʼoeˆnehˬ-eu uˬtaꞈ, mui deuˇ deh 
paˆdzeh-eu loꞈ-ehˇ, deh meuˇ deh loeˇ-awˇ bi ga-awˬ. ’ ” 
10Sahˬpaˬdeuˬ ehˇdawˬnaˇhaˬ-awˇ, sahˬma deuˬ naˬbawˇgaˬleˇsheˇ.  
11Guˆ-eu nui ma ahˇ-eu laꞈ kʼoeˇ, SahˬpaˬMiˬyehˇ-euˬgaˇmˇ-awˬ. Guˆ-awˇ yaw 
dzuˬdzuˬ-eu laꞈkʼoeˇ, aˬkuiˇ uˬmoˆ awˆbyaˆ leˇ-awˬ. Yawꞈ-euˬ nui pehˇ ga keuˆ le 
naˇ, ja pyuˬni ya shiˇjiˇtehꞈ-a. Yawꞈ-ahˇ tahˬshaˇleˇ-eu deuˬ-aˬ, guiˬlahˬhuiˬ-eu 
tsawˇhaˬmeh.  

Ja ceuˬ 3 

Ngehˬ gʼeh nehˬ laꞈ lehˇ shaˇ-eu uˬ shawˬ paw guiˬ lahˬ shaˇ dawˬ 

(Daˬbiˇ-euˬ caˇ dawˬ) 
(2 Saˬmeuˬlaˆ 15.14-15) 

1Sahˬpaˬ Miˬyehˇ-oˇ, muiˇ-eu tsawˇ haˬ myaˬ dui dui meh. Ngaˬ-
ahˇlaˆcoeˬlaˆciˆmawꞈ-eu, tsawˇhaˬ gʼawˬmya ni jawˇ-eu meh.  
2“Miˬyehˇ ngehˬmaˬgʼeh nehˬ-aˇ” lehˇ, yawꞈmaꞈ ngaˬ-ahˇ ja haw-eu meh.  
3Ehˇ kʼawꞈ Sahˬpaˬ Miˬyehˇ nawˇ-aˬ, guˆgaˆdawˬtawˆdehˬpiˇluꞈ-eu, ngaˬ-
euˬdehˬdaˬduˬ pyeuꞈ-eu ma. Nui ma-ahˇ gʼaˬbiꞈlahˬlaꞈ-awˇ, muiˇ-eu deuˬ-
ahˇgʼaˬleˇ-euˬma.  
4Caw ba nehˬ laꞈlehˇ ngaˇguˇngeh, gawˬjawˬyaw shawˇkʼoeˇtaˆ jawˇ-eu, 
SahˬpaˬMiˬyehˇ naˇhaˬ-eu meh.  
5Ngaˇ joe yuꞈ-awˇ yuꞈ kʼaˆ luꞈ ngeh, uˬbya bya laˇ noeˬlaˇngeh keuˆ, SahˬpaˬMiˬyehˇ 
haw piˇ-eu meh.  
6Muiˇ-eu tsawˇhaˬ aˇheˇaˇmuiˇ, jawˬlahˇle gaˇkʼawꞈngaˇmaˬguˆ.  
7SahˬpaˬMiˬyehˇ-oˇ, oe-awˬ. Ngaˬ-euˬMiˬyehˇ-oˇ, ka kʼoꞈle-awˬ. Ngaˬ-ahˇkʼaˇmuiˇ-
eu tsawˇhaˬ-ahˇ, baˬba-ahˇnawˇ tehˆkʼaˆleꞈ-awˇ, ngaˬ-ahˇ maˬ coeˬ maˬ ciˆ nya ni, 
seuˬdawˬtawˆluꞈ diˬjuˆnehˬ-awˬ.  
8Ka kʼoꞈ-eu jeˬ doˆle duˬ-aˬ, SahˬpaˬMiˬyehˇ jawˇgaˇneh meh. Nawˬ-
euˬtsawˇhaˬdawˬtawˆkʼoeˇtaˆ, Nawˬ-euˬguiˬlahˬ keuˆle luꞈ-uˇ.  

Ja ceuˬ 4 

Ngehˬ gʼeh nehˬ laꞈ lehˇ shaˇ-eu uˬ ciꞈ paw guiˬ lahˬ shaˇ dawˬ 

(Daˬbiˇ-euˬ caˇdawˬ) 
1Ngaˬ-euˬ gʼoe duˬ Miˬyehˇ-oˇ, ngaˇguiˬlahˬshaˇ ngeh naˇhaˬlaꞈ. Shaˬzahˬ ngaˬ-ahˇ 
ciˬtehˬle ngeh, nawˇcaw ba dzeuˇnehˬlaꞈ-euˬmeh. Nymˬ-mˇ ngaˬ-ahˇ gʼawˬ shaˬ 
gaˬ-awˇ, ngaˬ-euˬshaˇdawˬ naˇhaˬnehˬlaꞈ.  
2Tsawˇhaˬ zaˬdeuˬ, aˇmyah keuˆni, ngaˬ-ahˇ ja bu-eu lehˇ gʼeh te. 
Gaˇdahˇmaˬtsoeˬleˇ-eu jeˬ-ahˇ, aˇmyah keuˆni naw maꞈgaˬ-awˇ, Maˬtsaˬmaˬdawˇ-
eu jeˬ mehˬnah, aˇmyah keuˆni cah-eu gʼeh te.  
3Yaw tsaˬyaw dawˇ tsawˇhaˬdeuˬ-ahˇ SahˬpaˬMiˬyehˇ tseˇdoˆgeuꞈ-awˇ, ngaˇkuˇ-eu 
teˇsaˇ-ahˇaˬyawꞈ, naˇhaˬmeh lehˇnaw maꞈsiˬ-awˬ.  

4Guˆ-awˇyaw dzuˬdzuˬ-eu laꞈkʼoeˇ, iˬbaˇmˇ-eu jeˬ byehˇdzeh-awˬ. Yuꞈ zaˇ-ahˇ 
ciˬcuˇni yuꞈngeh, gaˇkawˆheu-ahˇ shaˇnoeˬduˬ-awˬ.  
5Tsaˬ-eu dawˇ-eu lawˇshehˇ-eu jeˬ SahˬpaˬMiˬyehˇ-ahˇ lawˇ nehˬ-awˇ, yawꞈ-
ahˇtehꞈ-ehˇ naw maꞈ gʼoe-awˬ.  
6“Sahˬpaˬ Miˬyehˇ-oˇ, nga maꞈ-ahˇ, gʼawˬshaˬtiˬpoˆhaw gaˬlaꞈ-awˇ, guiˬlahˬ 
shehˬlahˬnehˬlaꞈ-awˬ” lehˇ tsawˇhaˬgʼawˬmya ni shaˇ-eu meh.  
7Dzaˬla gʼo cehˇ, aˬgaꞈdzaˇuiˇ, za dui dui le-euˬbaˬda neh, yawꞈmaꞈlaˬkʼaˬcehˇ-eu 
kʼoeˇ-aˬ, nawˬneh ngaˬ-ahˇ biꞈnehˬlaꞈ-euˬ, laˬkʼaˬcehˇ-eu jeˬmaˬtawˬ-a.  
8Yuˬzaˇ-ahˇngaˇ joe yuꞈleˇngeh, saˇlehˆni yuꞈkʼaˆbyoˆ-eu ma. Ngaˬ-ahˇnui saˇ 
biꞈnya-eu gʼaˬ, SahˬpaˬMiˬyehˇ-oˇ, nawˇtehꞈmeh.  

Ja ceuˬ 5 

Haw piˇ nehˬ laꞈ lehˇ shaˇ-eu guiˬ lahˬ shaˇ dawˬ 

(Daˬbiˇ-euˬ caˇdawˬ) 
1Sahˬpaˬ Miˬyehˇ-oˇ, ngaˬ-euˬdawˬ-ahˇnaˇhaˬlaꞈ-awˇ, ngaˇ mahˇ-eu teˇsaˇ 
gaˬnehˬlaꞈ.  
2Caw ba nehˬlaꞈlehˇ ngaˇshaˇgaˇ, Ngaˬ-euˬSahˬpaˬpyeuꞈ-eu Miˬyehˇ, Gʼawˬshaˬgaˬ-
awˇ naˇhaˬnehˬlaꞈ. Nawˬ-ahˇngaˇguiˬlahˬshaˇ-eu ma.  
3Sahˬpaˬ Miˬyehˇ-oˇ, uˬ shawˬ paw, ngaˬ-euˬ dawˬ-ahˇ nawˇgaˬluꞈmeh. Nahˇma 
doˆngeh nawˬ-ahˇ lawˇ-awˇ, nawˬ-euˬdawˬ-ahˇ loꞈluꞈ-eu ma.  
4Nawˇ-aˬ, yaw lehˬyaw ca mˇgaˇ, haw nahˇ-eu Miˬyehˇmaˬngeuˇ-ehˇ, Nawˬ-
euˬmehˬshi yaw haiˬjeˬ-ahˇ, mˇ-eu aˬkawˬ-aˬ nawˇmaˬbiꞈ-a.  
5Kʼahˬ sehˇjehˆgaˇ maˬhaw nahˇ-ehˇ, Yaw haiˬdeuˬ-ahˇ nawˇbye-eu meh. ,  
6Jaˬmyawꞈdeuˬ-ahˇnawˇlaˆcawˆ-awˇ, smˇkʼoeˬtahˇjoe-ahˇbye-eu meh.  
7Ehˇkʼawꞈ huiˬdui myaˬdui dui-eu, nawˬ-euˬgʼoeˇ-eu gaˬ-eu baˬda, nawˬ-euˬnymˇ-
ahˇngaˇlaˇnya-awˇ, Uˬduˬtahˬnymˇnymˇshawˇlaꞈkʼoeˇ, nawˬ-ahˇyaw zeu baw 
nehˬlaˇ-awˇ, awˆbyaˆ-awˇ uˬduˬtahˬ-eu ma.  
8Sahˬpaˬ Miˬyehˇ-oˇ, Muiˇ-eu tsawˇhaˬmyaˬdui dui nya. nawˬ-euˬnui noeˬmˇnya 
laˇni, nawˇngaˬ-ahˇsheuˬgʼeh nehˬlaꞈ-awˬ. Nawˬ-euˬ gaˇma ngaˇcah nya ni, 
dawˇcoe ni shaˇdahˇnehˬlaꞈ-awˬ.  
9Ngaˬ-ahˇmuiˇ-eu deuˬ-euˬdawˬ-ahˇ, ngaˇtiˬpawꞈ-iˬ maˬjah coeˇnya. Bi cawˆ-iˇ-eu 
jeˬ-ahˇ tehꞈ-ehˇ, aˬyawꞈmaꞈ nui ma ahˇ-eu meh. Yawꞈmaꞈ-euˬdawˬnaˇhaˬmuiˬ-awˇ, 
jah leˇ paˬ-ehˇ gʼeh dui dui kʼawꞈ, guˆdui dui laˇpaˬ-ehˇgʼeh-eu, mehˇshuiˇshuiˇ-eu 
jeˬpyeuꞈ-eu meh.  
10Miˬyehˇ-oˇ nawˇaˬyawꞈmaꞈ-ahˇ, yaw kʼaˆ-ehˇ kʼehˬnehˬkʼaˆnehˬ-awˬ. Aˬyawꞈmaꞈ-
euˬnui gʼoꞈkʼoeˇneh, aˬyawꞈmaꞈ-ahˇ bi laˆcawˆ-awˬ. Aˬ yawꞈ maꞈ iˬ baˇ mˇ myaˬ-
awˇ, nawˬ-ahˇpuiˬ-euˬ kʼoeˇbaˬda neh, nawˬ-euˬmehˬshi teh dzeh nehˬ-awˬ.  
11Ehˇkʼawꞈ, nawˬ-euˬlaꞈkʼoeˇjaˆ-eu, nui saˇoꞈ-eu jeˬ mawˇ-euˬ deuˬ, aˬmyah caˇ-
awˇja ceuˬtehꞈ-a. Nawˬ-ahˇgaˬ-eu tsawˇhaˬdeuˬ-ahˇ gʼawˬshaˬgaˬ-awˇ haw piˇ 
nehˬ-awˬ. Maˇmaˇni laˬkʼaˬcehˇ-eu jeˬ, Nawˇbaˬda neh yawꞈmaꞈza meh.  

12SahˬpaˬMiˬyehˇ, nawˬ-euˬehˇdawˬ, naˇhaˬgeuꞈ-eu tsawˇhaˬdeuˬ-ahˇ, 
nawˇguiˬlahˬshehˬnehˬlawˇnehˬ-awˬ. Nawˬ-euˬgʼoeˇ-eu gaˬ-eu jeˬ-aˬ, guiˇdeuˆ-eu 
dehˬdaˬduˬloꞈ-ehˇ, yawꞈmaꞈ-ahˇ loꞈpiˇnehˬ-eu meh.  

Ja ceuˬ 6 

Guˆ-eu gaˆ-eu jeˬ keuˆ le ngeh shaˇ-eu guiˬ lahˬ shaˇ dawˬ 

(Daˬbiˇ-euˬ caˇdawˬ) 

1Sahˬpaˬ Miˬyehˇ-oˇ, nui ma pehˇ-awˇ taˬbyehˇdzeh laꞈ. Nawˇnui ma pehˇ-eu baˬda 
neh, ngaˬ-ahˇtaˬkʼehˬtaˬkʼaˆnehˬ laꞈ.  
2SahˬpaˬMiˬyehˇ-oˇ, gʼaˬ doeˇ doeˇ-awˇ gʼaˬ baˬluꞈnya. Gʼawˬshaˬgaˬ-awˇ 
gʼaˬbiꞈlahˬlaꞈ. Ngaˬ-ahˇ nui ma cawˆdui dui nya.  
3Ngaˬ-euˬsaꞈlaˇ shaˬzahˬnaꞈ nya. Sahˬpaˬ Miˬyehˇ-oˇ nawˇngaˬ-ahˇ, aˬmyah caw ba 
le-eu gʼeh te.  
4SahˬpaˬMiˬyehˇ ka kʼoꞈ le-awˬ. Nawˇgʼawˬshaˬgaˬ-eu jeˬbaˬda, maˬya shiˇni ka 
kʼoꞈle-awˬ.  
5Shiˇ-eu miˇ kʼahˬkʼoeˇkʼahˬlaꞈkʼoeˇ, nawˬ-ahˇ maˬpaˇnoeˬkeuˆcoeˇ-ehˇ, nawˬ-ahˇ ja 
ceuˬ-eu maˬjawˇ-a.  
6Noeˬshaˬ-awˇ gʼaˬbaˬdui dui nya. Yawˬmiˇnaluꞈ ngoeˇ-eu oꞈ-awˇ, yuꞈzaˇ myaˆbiˇ 
iˇjeuˬjeuˬnya.  
7Ngaˬ-ahˇmuiˇ-eu deuˬbaˬda neh, myaˆnuiˆngoeˇpuˬngoeˇlu jiˇ-awˇ, myaˆmawˇ 
maˬpaˇshawˇlaˇmiˇ-a.  
8Yaw haiˬjeˬmˇ-eu tsawˇhaˬ-oˇ, ngaˇjawˇgaˇneh doˆ-iˇjiˇ-awˬ. Ngaˬneh ngoeˇ-
euˬteˇsaˇ heu-ahˇ, SahˬpaˬMiˬyehˇ gaˬgʼaˬ-euˬmeh.  
9Ngaˬ-euˬguiˬlahˬshaˇdawˬgaˬ-awˇ, shaˇdawˬ naˇhaˬnehˬlaꞈ-euˬmeh.  
10Ngaˬ-ahˇkʼaˇmuiˇ-eu deuˬdawˬtawˆ, shaꞈdawˇ-awˇ, daˬya ga tehꞈ-a. 
Myaˆnuiˆkʼoˆtehˆ tiˬtehˆlaꞈkʼoeˇ, bi teh byoˆjiˇgaˇkeuˆtehꞈ-a.  

Ja ceuˬ 7 

Yaw tsaˬ yaw dawˇ jeˬ gʼaˇ duˬ shaˇ-eu guiˬ lahˬ shaˇ dawˬ 

(Daˬbiˇ-euˬ caˇdawˬ) 
1Ngaˬ-euˬSahˬpaˬ, ngaˬ-euˬMiˬyehˇ, nawˬ-ahˇ ngaˇtahˬshaˇlaˇ-euˬma. Ngaˬ-ahˇteh-
eu deuˬ-euˬlaꞈ-ahˇ, nawˇngaˬ-ahˇ ka kʼoꞈnehˬlaꞈ-awˬ.  
2Nawˇngaˬ-ahˇ maˬka kʼoꞈlaꞈnaˇ, haiˬ-eu aˇlaˬjaˬshiˇloꞈ-ehˇ, caw ba le-eu 
gʼaˬmaˬjawˇgaˇ, yawꞈmaꞈngaˬ-ahˇ baꞈdzaˬgʼeh-awˇ, cehˬpyaˬcehˬshaˇnehˬlaꞈtehꞈ-a.  
3Ngaˬ-euˬSahˬpaˬ, ngaˬ-euˬMiˬyehˇ, ngaˇheu loꞈ-ehˇ mˇ-euˬjaˆnaˇ, ngaˬ-euˬ aˬlaꞈ 
mˇlehˬlawˬnaˇ,  
4Ngaˬ-euˬ cawˬtiˬgʼaˬ-euˬkʼoeˇ taˆ, ngaˬneh yaw doeˇjahˇ-euˬjaˆ-awˇ, ngaˬ-ahˇmuiˇ-
eu tsawˇhaˬkʼoeˇtaˆ, nawˬdzaˬkʼaˆdzaˬtaˬ-euˬjaˆnaˇ,  
5muiˇ-eu gʼaˬ ngaˬ-ahˇ teh mi-awˇ, kʼaˬlehˇ-ahˇnawˬpahˬnehˬlaꞈ-awˇ, ngaˬ-euˬdaˬ 
miˇtsa ga luꞈ-uˇ.  

6SahˬpaˬMiˬyehˇ nui ma pehˇ-awˇ, muiˇ-eu deuˬ kʼaˆluꞈgaˇzuiˆ-awˬ. 
SahˬpaˬMiˬyehˇ-oˇ, tuˇlaˇ-awˬ. ngaˬ-euˬgʼaˇduˬ yaˇkʼaˬdaˇ-awˬ.  
7Tsawˇhaˬkʼaˇjawˇ-eu dawˬtawˆluꞈ, nawˬ-euˬtiˬjawˬ bi uiˬlaˇ-awˇ, yaw goˇ-ahˇ nuiˇ-
awˇuˆlahˇ-awˬ.  
8Miˇtsaˬtsawˇhaˬ dawˬtawˆluꞈ-ahˇ, SahˬpaˬMiˬyehˇ yaˇkʼaˬdaˇmeh. 
Ngaˇtsaˬgaˇdawˇgaˇ nawˇhaw-awˬ, ngaˬ-euˬgʼaˇduˬ yaˇkʼaˬdaˇ-awˬ.  
9Haiˬ-eu deuˬ aˇsaˬbi saˬ-awˇ, tsaˬ-eu deuˬ bi dehꞈtuˇlaˇ-awˬ. Tsaˬ-eu dawˇ-eu 
Miˬyehˇnawˇ-aˬ, nui ma-ahˇ yaˇkʼaˬdaˇ-eu meh.  
10Miˬyehˇngaˬ-ahˇ haw piˇ-eu meh. Yawꞈ-euˬ dawˬnaˇ haˬ-eu deuˬ-ahˇ, maˬbyehˇni 
ka kʼoꞈnehˬ-eu meh.  
11Miˬyehˇ yaˇkʼaˬdaˇ-eu dawˇ-awˇ, haiˬ-eu deuˬ-ahˇ zuiˆawˆ-eu meh.  
12Yawꞈmaꞈnui ma maˬnoeˬpaˇnaˇ, Miˬyehˇ mi cehˇshiˬtaˆ taˬ-awˇ, kaˆngoꞈdaˆ-awˇ 
loꞈluꞈ-eu meh.  
13Sehꞈ-eu keu ka lehˬhmˬtaˬ-awˇ, kaˆmyaˬneh mawˬdziˇtaˬ-euˬmeh.  
14Haiˬ-eu kʼoeˇdeuˬ doeˇgaˇhaw sheˇ. Aˬcawˬ-ahˇ laˆ shaˬ-eu toˆ-awˇ, 
laˆdzaˬgahˇdzaˬ-eu jawˬ-eu meh.  
15Ehˇkʼawꞈ yawˬha kʼmˇ-euˬlahˇju, yawˬhaˇyawˬha teuˆpaꞈ-eu meh.  
16Yawˬha neh mˇ-euˬ yaw haiˬjeˬ, yawˬha-ahˇ paˇgʼoꞈpoˆle-awˇ, yawˬha neh jahˇ-
euˬyaw doeˇjeˬ, yawˬha-ahˇ paˇkeuˆle-eu meh.  
17SahˬpaˬMiˬyehˇ tsaˬ-eu dawˇ-eu, guiˬlahˬhuiˬ-awˇ ja ceuˬ-eu ma. Huiˬdui 
mahˇdui dui-eu Miˬyehˇ, aˬdui-euˬ SahˬpaˬMiˬyehˇ-ahˇ, ngaˇcaˇ-awˇ ja ceuˬnehˬ-eu 
ma.  

Ja ceuˬ 8 

Miˬyehˇ-euˬ yaw shehꞈkʼahˬsehˇ hawˇ-eu tsawˇ haˬ zaˬ-euˬ myaˆ pyawˬ naˇ mehˇ 

(Daˬbiˇ-euˬ caˇdawˬ) 
1SahˬpaˬMiˬyehˇ-oˇ, Nga maꞈ-euˬSahˬpaˬ Miˬyehˇ-oˇ. miˇtsaˬheu 
dawˬtawˆluꞈkʼoeˇtaˆ, nawˬ-euˬtsawˇmyahˇ aˇnaˆmuiˬnga. Nawˬ-ahˇciˬhuiˬciˬmahˇ-
eu dawˬ, mˬ-ahˇgaˬkeuˆleˇngeh keuˆni,  
2zaˬdeuˬcaˇ-awˇja ceuˬluꞈmeh. Nawˬ-ahˇmuiˇ-eu tsawˇhaˬdeuˬ-ahˇ, nawˇtiˬpawꞈ-iˬ 
kʼahˬmaˬlahˇ-a. Nawˬ-ahˇciˬdaˬ-eu tsawˇhaˬ-ahˇ, nawˬ-euˬbaoˬneh laˆnaˬ-eu meh.  
3Nawˬ-euˬkuiˇzaˇlaꞈzaˇ pyeuꞈ-eu, nawˬ-euˬmˬ-ahˇgʼawˇleuˇhaw-awˇ, nawˬneh 
ciˬceuˬbyah jiˇtaˬ-euˬ, ba la aˬguiˇdeuˬ-ahˇ haw ngeh,  
4tsawˇhaˬzaˬ-ahˇnawˇnoeˬpaˬ-ehˇ, tsawˇhaˬzaˬ aˬjeˬ-a. Teˬ-eu tsawˇhaˬloˆni gʼeh 
gaˇ, nawˇkʼahˇkʼoꞈnehˬ-eu meh.  
5Ehˇkʼawꞈni, tsawˇhaˬzaˬ-ahˇnawˇ, nawˬ-euˬlaꞈoˆsaˬ-i taˬ-awˇ, yaw 
shehꞈkʼehˬsehˇbiꞈ-eu laꞈkʼoeˇ, taˬhuiˬtaˬmahˇnehˬtaˬ-euˬ meh.  
6Nawˬ-euˬkuiˇzaˇlaꞈzaˇkʼoeˇtaˆ, tsawˇhaˬzaˬneh bi uˆlahˇ-awˇ, nawˬneh kʼaˇbeh-euˬ 
jeˬdawˬtawˆ, yawꞈ-euˬlaꞈoˆbi jaˆ-euˬmeh.  
7Yawˇ maˬehˇ, mawˇneˇmaˬehˇ, deh ga bawˇtsahˬjeˬzaˬmaˬehˇ,  

8aˇjiˇmaˬehˇ, ngaˬshaˬmaˬehˇ, laˆshaˆboeˬboeˬluˆluˆmaˬehˇ, aˬyawꞈneh bi uˆlahˇ-
euˬmeh.  
9Sahˬpaˬ Miˬyehˇ-oˇ. Nga maꞈ-euˬ Sahˬpaˬ Miˬyehˇ-oˇ, nawˇhuiˬdui mahˇdui dui-eu 
gaˇ, miˬtsaˬdawˬtawˆya mawˇluꞈmeh.  

Ja ceuˬ 9 

Dawˇ coe ni yaˇ kʼaˬ daˇ-eu Miˬyehˇ-ahˇ ja ceuˬ-eu 

(Daˬbiˇ-euˬ caˇdawˬ) 
1Sahˬpaˬ Miˬyehˇ-oˇ, ngaˬ-euˬnui ma gʼawˇmawˇdawˬtawˆ, nawˬ-ahˇja ceuˬdui dui-
eu ma. Nawˬneh mˇdoˆtaˬ-euˬgaˇdeuˬ, zahˬdui dui leˇpaˬ-ehˇgʼeh-eu, maˬja gaˬ-ehˇ 
maˬjawˇcoeˇnya.  
2Nawˇbaˬda neh ngaˬ-euˬkʼaˬmeh, laˬkʼaˬcehˇ-eu caˇdawˬcaˇma. Baoˬhuiˬdui dui-
eu Miˬyehˇ-oˇ, nawˬ-ahˇcaˇ-awˇ ja ceuˬ-eu ma.  
3Ngaˬ-ahˇmuiˇ-eu tsawˇhaˬkʼoeˇdeuˬ, nawˬ-ahˇmawˇngeh zeuˆpyawˇkʼoꞈ-awˇ, 
naˇkʼah paw coˬsehꞈdzeh-eu meh.  
4Nawˇ dawˇ coe ni yaˇ kʼaˬ daˇ-awˇ, ngaˇtsaˬ-eu bi duˬlaˇ-euˬ meh.  
5Miˇkʼahˬtsawˇjeuˬ-ahˇnawˇmuiˇ-awˇ, yaw haiˬdeuˬ-ahˇ laˆcawˆ-euˬ meh. 
Yawꞈmaꞈtsawˇmyahˇmiˇtsaˬ kʼoeˇtaˆ, byoˆtsehˆ-iˇni jahˇ nehˬ-euˬ meh.  
6Muiˇ-eu deuˬ-ahˇ mˬmaˬmaˬbyaˆ, nawˇlaˆluˬlaˆseˇnehˬ-euˬmeh. meuˬdeuˬ-ahˇ 
ciˇtahˬgʼawˇlehˆ-awˇ, laˆ luˬ laˆ seˇ nehˬ-eu laꞈ kʼoeˇ, yawꞈmaꞈdehꞈdzeuˇyaꞈ-
euˬgaˇkawˆ, miˇtsaˬzaˬdeuˬ ngehˇtsehˆ-euˬmeh.  
7Ehˇkʼawꞈni, SahˬpaˬMiˬyehˇ-aˬ, mˬmaˬmaˬbyaˆ sahˬpaˬpyeuꞈ-awˇ, yaˇkʼaˬdaˇ-eu 
dzoeˬdzaˬnuiˇmahˬ, ciˬtsoꞈ-awˇlehˬhmˬtaˬ-euˬmeh.  
8Miˇtsaˬheu dawˬtawˆluꞈkʼoeˇtaˆ, Yaw tsaˬyaw dawˇneh uˆ lahˇ-awˇ, 
miˇtsaˬzaˬdawˬtawˆluꞈkʼoeˇtaˆ, dawˇcoe ni yaˇkʼaˬdaˇ-eu meh.  
9Bi kʼehˬbi kʼaˆ-euˬdeuˬgʼaˇduˬ, SahˬpaˬMiˬyehˇgʼoe duˬpyeuꞈ-awˇ, shaˬ-eu zahˬ-eu 
jeˬ keuˆ le ngeh, nui saˇbi oꞈ-eu lo guˇ meh.  
10Nawˬ-ahˇsiˬnya-eu tsawˇhaˬdeuˬ, SahˬpaˬMiˬyehˇ nawˬ-ahˇgʼoe-awˇ, nawˬ-
ahˇtahˬshaˇ-eu tsawˇhaˬ-ahˇ, nawˇbyehˇdzeh nehˬ-eu maˬbaw-a.  
11Ziˇoˬmeuˬ-ahˇ uˆlahˇ luꞈ-eu, SahˬpaˬMiˬyehˇ-ahˇja ceuˬ-awˬ. Aˬyawˬneh mˇ-euˬ 
gaˇkawˆdeuˬ, tsawˇjeuˬdawˬtawˆ-ahˇdzawˇnehˬ-awˬ.  
12Bi kʼehˬbi kʼaˆ-euˬtsawˇhaˬ-ahˇ, Miˬyehˇtiˬjawˇ-iˬ maˬngehˇ-a, yawꞈmaꞈngoeˇ-eu 
teˇsaˇgaˬ-awˇ, haiˬ-eu deuˬ-ahˇkʼehˬnehˬ-eu meh.  
13Sahˬpaˬ Miˬyehˇ-oˇ, ngaˬ-ahˇgʼawˬshaˬgaˬnehˬlaꞈ-awˬ. Muiˇ-eu 
deuˬkʼehˬlaꞈgaˇmawˇ-awˬ. Shiˇ-eu miˇkʼahˬlaˇgʼoˆ-ahˇneh, ngaˬ-
ahˇciˬkʼoꞈdoˆnehˬlaꞈ-awˬ.  
14Yeˬluˇsaˬlehˬmehˬshi yawꞈ-awˇ, gaˇkawˆheu dzawˇmehˬ-eu laꞈkʼoeˇ, nawˬ-ahˇbi 
ja ceuˬnehˬlaꞈ-awˬ. Nawˇka kʼoꞈnehˬlaꞈ-euˬ miˇ neh, ngaˇlaˬkʼaˬcehˇ nui 
kʼahˇshiˇma.  

15Aˬcawˬmiˇkʼahˬtsawˇjeuˬdeuˬ-aˬ, yawˬha neh kʼahˬ-euˬduˬkʼahˬ-ahˇ, 
yawˬhaˇyawˬha ga ahˇbyoˆ-awˇ, yawˬha neh kʼmˇ-euˬbaw gʼaꞈ-ahˇ, yawˬhaˇyawˬha 
nawˬpaꞈ-euˬmeh.  

1 
16SahˬpaˬMiˬyehˇ yaˇkʼaˬdaˇ-awˇ, yawˬhaˇyawˬha pah mehˬ-euˬmeh. yaw 
haiˬdeuˬlahˇju kʼmˇtaˬ-awˇ, yawˬhaˇyawˬha teuˆpaꞈ-eu meh.  
17Miˬyehˇ-ahˇbyehˇdzeh-euˬtsawˇjeuˬ, haiˬ-eu tsawˇhaˬkʼoeˇdeuˬdawˬtawˆ, shiˇ-eu 
miˇkʼahˬ-ahˇkeuˆtehꞈ-a.  
18Mehꞈ-eu shuꞈ-eu tsawˇhaˬdeuˬ-ahˇ, SahˬpaˬMiˬyehˇ maˬbyehˇdzeh-ehˇ, shaˬ-eu 
zahˬ-eu tsawˇhaˬdeuˬ-ahˇ, ya cawˆ-iˇgaˇ maˬbi keuˆ-a.  
19Sahˬpaˬ Miˬyehˇ-oˇ, oe-awˬ. nawˬ-ahˇyehˬbawˬ-ehˇ ehˇ-eu jeˬ, tsawˇhaˬzaˬneh 
taˬbi mˇlaw. miˇtsaˬtsawˇjeuˬdawˬtawˆluꞈ-ahˇ, nawˬ-euˬmehˬshi yaˇkʼaˬdaˇ-awˬ.  
20Sahˬpaˬ Miˬyehˇ-oˇ, aˬyaw maꞈ-ahˇ bi guˆ-iˇ-awˬ. miˇtsaˬtsawˇjeuˬdawˬtawˆluꞈ-
ahˇ, miˇtsaˬzaˬ baoˬmaˬahˇnya lehˇ, yawˬhaˇyawˬha bi siˬleˇ-awˬ.  

Ja ceuˬ 10 

Yaw tsaˬ yaw dawˇ jeˬ gʼaˇ duˬ guiˬ lahˬ shaˇ-eu 

1Sahˬpaˬ Miˬyehˇ-oˇ, aˬjeˬmiˇneh gaˇmahˇkaˬte. Nga maꞈshaˬzahˬnaꞈdui dui ngeh, 
aˬjeˬmiˇneh dzuˇzaꞈluꞈte.  
2Haiˬ-eu tsawˇhaˬnui ma huiˬ-awˇ, yaw shaˬzaˬ-ahˇnawˬtehˬluꞈngeh, yawˬha neh 
kʼmˇ-euˬ lahˇju-ahˇ yawˬhaˇyawˬha bi paꞈleˇ-awˬ.  
3Yaw haiˬdeuˬ nui kʼahˇ mˇ dehˆ-awˇ, nui kʼahˇkʼahˬsehˇdeh luꞈ-eu meh. Nui 
kʼahˇhuiˬ-eu deuˬtuˇlaˇ-awˇ, SahˬpaˬMiˬyehˇ-ahˇ yaˬ-eu meh.  
4Yaw haiˬdeuˬSahˬpaˬMiˬyehˇ-ahˇ, maˬhaw cawˬni jahˇgʼeh haw-awˇ, 
Miˬyehˇgaˇdahˇmaˬtsoeˬ-a lehˇ, nui ma laꞈkʼoeˇnoeˬluꞈ-eu meh.  
5Haiˬ-eu tsawˇhaˬdehꞈdzaˬlaˇ-awˇ, Miˬyehˇyaˇkʼaˬdaˇ-eu gaˇkawˆ, 
noeˬsiˬnoeˬmawˇ-eu maˬbaw-ehˇ. Aˬyawꞈ-ahˇmuiˇ-eu tsawˇhaˬ-ahˇ, cehꞈlehꞈ ka 
niˇgʼa haw-eu meh.  
6“Ngaˇtiˬjawˇ-iˬ maˬsm-iˇ-ehˇ, shaˬzahˬmaˬjaˆ”lehˇehˇluꞈmeh.  
7Yaˬkʼehˇyaˬ-awˇ jaˬmyawꞈmyawꞈ-eu, aˬcawˬ-ahˇlmˬguˆnehˬ-eu jeˬ, mehˬboeˬ-
ahˇpaꞈtawꞈtaˬ-euˬmeh. aˬcawˬ-ahˇbye-eu jeˬ ehˇ-awˇ, dawˬdoeˇngehˬ-eu kawˇdui 
dui meh.  
8Pu doe ni aˬ yawꞈ dzuˇ zaꞈ-awˇ, yaw lehˬmaˬjaˆ-eu tsawˇhaˬ-ahˇ, sehꞈ-eu lehˇ 
nawˬjawˬluꞈ-eu meh. maˬgʼeh nya-eu iˇshaˬzaˬ-ahˇ, kʼehˬ-eu gʼaˇduˬ kʼoeˬsho 
luꞈmeh.  
9Byoe-ahˇdzuˇzaꞈ-awˇloꞈluꞈ-eu, aˇlaˬjaˬshiˇtiˬmawˇloꞈ-ehˇ, iˇshaˬzaˬdeuˬ-ahˇ loꞈluꞈ-
awˇ, tsawˬkawꞈ-awˇ baꞈahˇdzaˬ-eu meh.  
10Maˬgʼeh nya-eu iˇshaˬzaˬdeuˬ, haiˬ-eu gʼaˬneh dawꞈlah-euˬmeh.  
11“Miˬyehˇngehˬma gʼeh nehˬle-ehˇ, myaˆhaw maˬcawˬnehˬle-aˇ”lehˇ, yaw 
haiˬkʼoeˇgʼaˬ noeˬluꞈ-eu meh.  

12Sahˬpaˬ Miˬyehˇ-oˇ, oe-awˬ. bi kʼehˬ-euˬdeuˬ-ahˇmaˬngehˇni, nawˬ-euˬaˬlaꞈ caw 
ja leꞈ-awˇ, haiˬ-eu deuˬ-ahˇ nawˇzuiˆle-awˬ.  
13Haiˬ-eu deuˬyaw zeu maˬbaw-ehˇ,  

“Miˬyehˇngaˬ-ahˇmaˬkʼehˬ-aˇlehˇ”, aˬjeˬmiˇneh ya bi ehˇta.  
14Ehˇkʼawꞈkʼehˬ-eu kʼaˆ-eu jeˬ-ahˇ, nawˇsiˬluꞈmawˇluꞈ-eu laꞈkʼoeˇ, aˬmyah luꞈ caw 
ba nehˬ-eu meh. Nawˬ-ahˇuˬduˬtahˬshaˇlaˇngeh, maˬbyehˇdzeh ni caw ba-euˬmeh.  
15Haiˬ-eu laꞈdu ngawˬkʼehꞈnehˬ-awˇ, yaw haiˬmaˬmˇnya gaˇkeuˆni, haiˬ-eu deuˬ-
ahˇnawˇkʼehˬnehˬ-awˬ.  
16Mˬmaˬmaˬbyaˇzaˇziˇ sahˬpaˬ, SahˬpaˬMiˬyehˇ nawˇpyeuꞈ-eu meh. Miˬyehˇ nui 
deuˬ-ahˇgʼoe-eu deuˬ, heu kʼahˬlaꞈkʼoeˇ byoˆ-iˇtehꞈ-a.  
17Sahˬpaˬ Miˬyehˇ-oˇ, nui nahˬnui yu ahˇ-eu deuˬ-euˬ shaˇdawˬ-
ahˇnaˇhaˬgeuꞈnehˬ-awˇ. nui ma-ahˇgʼaˬbiꞈlahˬnehˬ-awˬ.  
18Bi kʼehˬbi kʼaˆ-euˬdeuˬhawˇ-eu, muˇcoe aˬnmˇngoeˇteˇ gaˬ-awˇ, kʼehˬ-eu kʼaˆ-eu 
jeˬ byoˆ-iˇni, gʼawˬshaˬgaˬ-awˇyaˇkʼaˬdaˇ-awˬ.  

Ja ceuˬ 11 

Sahˬpaˬ Miˬyehˇ laꞈ kʼoeˇ nui jah ahˇ-eu 

(Daˬbiˇ-eu caˇdawˬ) 
1SahˬpaˬMiˬyehˇ ngaˇgʼoe duˬma. Ngaˬ-ahˇheu loꞈ-ehˇ ehˇ-eu deuˬ, aˇnaˆni dzawˬ-
eu tsawˇhaˬnga.  

“Aˇjiˇguˆ-awˇzaw-eu loꞈ-ehˇ, gawˬjawˬpaw zaw daˆbyoˆleꞈ-awˬ.  
2Yaw haiˬdeuˬkaˆngoꞈdaˆtaˬ-awˇ, yaw sui yaw dawˇ-euˬnui ma-ahˇ, yaw 
zahˇlaꞈkʼoeˇ beuˆcoˆ-eu lehˇ, kaˆmyaˬmawˬdawˇ-awˇloꞈluꞈmeh.  
3Yawˬjeˬna luꞈ puˇngawˬciˇlehˆ, yaw cawˆoꞈ-eu aˇyamˬheu-ahˇ, yaw sui deuˬ 
aˬjeˬgʼeh nya ta.” 
4Uˬduˬtahˬnymˇyaw shawˇlaꞈkʼoeˇ, SahˬpaˬMiˬyehˇjawˇluꞈ-eu meh. 
Dzoeˬdzaˬnuiˇmahˬmˬ-ahˇjaˆ-awˇ, tsawˇhaˬzaˬ-ahˇhaw-eu laꞈkʼoeˇ, 
yawꞈmaꞈkʼaˇmˇkʼaˇshaˇ-eu jeˬ, yawˬjeˬna luꞈsiˬnya luꞈmeh.  
5Tsawˇmuiˬtsawˇdoeˇtseˇpaˆluꞈ-awˇ, tsawˇdoeˇ-ahˇbye dui dui-eu meh.  
6Miˬlmˇdoˆ-eu miˬjiˆhawˇ-eu, miˬdzaˬdoꞈ-eu miˬdzaˇdzaˇshuiˇ, 
tsawˇdoeˇkʼoeˇtaˆtahˬdaˆleꞈ-awˇ, lahˇdui dui-eu jaˬlehˇbaw-awˇ, aˬyawꞈmaꞈ-
ahˇkʼehˬnehˬ-eu meh.  
7Tsaˬ-eu dawˇ-eu SahˬpaˬMiˬyehˇ, yaw tsaˬyaw dawˇmˇgaˇgaˬ-awˇ, kʼoeˇloꞈ-ehˇ mˇ-
eu tsawˇhaˬdeuˬ, aˬyawꞈmehˬshi ya dehꞈtehꞈ-a.  

Ja ceuˬ 12 

Caw ba nehˬ laꞈ lehˇ shaˇ-eu guiˬ lahˬ shaˇ dawˬ 

(Daˬbiˇ-euˬ caˇdawˬ) 
1Sahˬpaˬ Miˬyehˇ caw ba le-awˬ. Tsawˇmuiˬtiˬ gʼaˬ-iˬ maˬjawˇ-ehˇ, tsawˇjaˬ 
maˬpaˇpoˆmawˇnya meh.  

2tiˬgʼaˬtiˇgʼaˬ jaˬmyawꞈmyawꞈ-awˇ, nui ma nyiˬjeˬnoeˬ-eu laꞈkʼoeˇ, 
mehˇshuiˇshuiˇdzaˬ-eu toˆ-eu meh.  
3mehˇshuiˇshuiˇ-eu mehˬluˬhawˇ-eu, kʼahˬsehˇjehˆ-eu mehˬlaˇdeuˬ-ahˇ, 
SahˬpaˬMiˬyehˇ yehˬdzeh luꞈ-uˇ.  
4“Kʼaˇmawꞈ-eu jeˬja geuꞈnya ma. Kʼaˇngehˬmawꞈ-eu jeˬngehˬ-eu ma. 
aˬsuˇgʼaˬlaˆtsoeˬnya ta” lehˇ, aˬyawꞈmaꞈnui ma huiˬ-eu meh.  
5Ehˇ kʼawꞈSahˬpaˬMiˬyehˇ ehˇ-eu,  

“Iˇshaˬzaˬ bi kʼehˬbi kʼaˆ-awˇ, tsawˇteˬzaˬmahˇluꞈ-eu miˇneh, 
aˬyawꞈmaꞈnoeˬtmˬdui dui-eu, nui saˇoꞈ-eu jeˬ biꞈ-eu lehˇ, nymˬ-mˇ ngaˇzaꞈka le-eu 
ma.” 
6SahˬpaˬMiˬyehˇ-euˬsaˇjaˇ-aˬ, shiꞈpoˆbaw guiˇ-euˬpyuˇloꞈ-ehˇ, maˇjawˆni gʼeh-eu 
saˇjaˇmeh.  
7SahˬpaˬMiˬyehˇ haw piˇnehˬlaꞈ. Haiˬdui dui-eu heu ziˇlaꞈkʼoeˇ, nga maꞈ-
ahˇnawˇha lahˇnehˬlaꞈ.  
8Yaw haiˬdeuˬyawˬgaˇna byah-awˇ, tsawˇdoeˇ-ahˇtaˬhuiˬ-eu ziˇmeh.  

Ja ceuˬ 13 

Caw ba nehˬ laꞈ lehˇ shaˇ-eu guiˬ lahˬ shaˇ dawˬ 

(Daˬbiˇ-euˬ caˇdawˬ) 
1SahˬpaˬMiˬyehˇ-oˇ nawˇngaˬ-ahˇ, aˇmyah keuˆni ngehˇ-eu gʼeh te. 
Mˬmaˬmaˬbyaˆngehˇ-eu ma loˇ. Nawˬ-euˬmyaˆpyawˬmaˬciˬmawˇni, aˇmyah keuˆ 
ni jawˇ-eu gʼeh te.  
2Shaˬzahˬnaꞈ-eu heu hmˬ-ahˇngaˇ, aˇmyah keuˆni paˇya daˬta. uˬciꞈnah gʼahˇ nui 
noeˬshaˬ-eu, aˇmyah keuˆni paˇya daˬta. muiˇ-eu deuˬneh bi zuiˆ-eu jeˬ, aˇmyah 
keuˆni paˇ ya daˬ ta.  
3Ngaˬ-euˬMiˬyehˇ, SahˬpaˬMiˬyehˇ, ngaˬ-ahˇdawˬtmˇ mˇkʼoꞈ nehˬlaꞈ. Myaˆnuiˆyaw 
shehꞈbi mawˇlaꞈ-awˇ, maˬshiˇtsehˆni bi dehꞈnehˬlaꞈ.  
4“Aˬyawꞈ-ahˇgʼaˬleˇ-euˬma” lehˇ, muiˇ-eu deuˬneh taˬbi ehˇlaꞈ. Ngaˇcoˬ-iˇgaˇbi haw 
mawˇ-awˇ, muiˇ-eu deuˬ laˬkʼaˬtaˬbi cehˇ.  
5Maˬtsehˆleˇ-eu nawˇgaˬ-eu jeˬ, ngaˇaˬmyah luꞈgʼoe luꞈ-eu ma. Nawˇka kʼoꞈlaꞈ-eu 
guiˬlahˬ-ahˇ, ngaˬ-euˬnui ma laˬkʼaˬcehˇma.  
6SahˬpaˬMiˬyehˇnawˬneh ngaˬ-ahˇ, yaw muiˬjeˬmˇlaꞈ-euˬmiˇneh, nawˬ-ahˇcaˇ-awˇ 
ja ceuˬ-eu ma.  

Ja ceuˬ 14 

Tsawˇ haˬ zaˬ maˬ muiˬ maˬ jaˬ-eu 

(Daˬbiˇ-euˬ caˇdawˬ) 
1Aˬdzawˬaˇgah nui ma laꞈkʼoeˇ,  

“Miˬyehˇmaˬjawˇ” lehˇehˇ-eu meh. Aˬyawꞈmaꞈneh dehꞈcawˆjiˇ-awˇ, guˆlaˇpaˬ-ehˇ 
mˇluꞈ-eu meh. Yaw muiˬtiˬgʼaˬ-iˬ maˬmˇ-a.  

2Miˇtsaˬtsawˇhaˬzaˬdeuˬlaꞈkʼoeˇ, noeˬsiˬnya-eu tsawˇhaˬkeuˬ-awˇ, Miˬyehˇ-
ahˇpoˆluꞈnga loˇlehˇ, Mˬtaˆjawˇ-eu SahˬpaˬMiˬyehˇ, miˇtsaˬzaˬdeuˬ-ahˇhaw luꞈmeh.  
3Dawˬtawˆluꞈ gaˇma bahˬjiˇ-awˇ, tiˬkawˆnaˆni dehꞈcawˆjiˇ-awˇ, yaw muiˬmˇ-eu 
gʼaˬmaˬjawˇ-a. Tiˬgʼaˬtehꞈ-ehˇkʼawꞈmaˬjawˇ-a.  
4Sahˬpaˬ Miˬyehˇ ehˇ-eu,  

“Yaw haiˬmˇ-eu tsawˇhaˬkʼoeˇdeuˬ, tiˬ jeˬ-iˬ maˬ siˬ nya ta loˇ. Ngaˬ-euˬzaˬ-
ahˇtahˇjoe joe-awˇ, hawˬtahˬdzaˬ-eu loꞈ-ehˇdzaˬ-awˇ, ngaˬ-euˬtsawˇmyahˇ-
ahˇmaˬkuˇ-a.” 
5Aˬyawꞈmaꞈtsawˬguˆ-iˇtehꞈ-a. Aˬjeˬmiˇneh nga lehˇehˇnaˇ, yawꞈdawˬgaˬ-eu 
tsawˇhaˬdeuˬ-ahˇ, SahˬpaˬMiˬyehˇmaˬbyehˇdzeh-a.  
6Yaw haiˬjeˬmˇ-eu tsawˇhaˬdeuˬ, tsawˇmuiˬdeuˬ-ahˇlaˆshaˬnehˬkʼawꞈ. 
SahˬpaˬMiˬyehˇhaw piˇ-eu meh.  
7Iˇsaˬleˬlaˆ-ahˇ ka kʼoꞈ-eu, Ziˇoˬgawˬjawˬ-ahˇneh oe meh. 
Aˬyawꞈmaꞈpaˇdehꞈdzaˬlaˇni, SahˬpaˬMiˬyehˇ caw ba nehˬngeh, 
Yaˬkoˆlaˬkʼaˬcehˇdui dui-awˇ, Iˇsaˬleˬlaˆ byawˬdui tehꞈ-a.  

Ja ceuˬ 15 

Miˬyehˇ geuꞈ mawꞈ-eu jeˬ 

(Daˬbiˇ-euˬ caˇdawˬ) 
1Sahˬpaˬ Miˬyehˇ-oˇ, nawˬ-euˬ Uˬduˬtahˬnymˇlaꞈkʼoeˇ, Aˬsuˇgʼaˬ uˇleˇ-eu za ta. 
Ziˇoˬgawˬjawˬyaw shawˇkʼoeˇ taˆ, aˬsuˇgʼaˬ uˬduˬya tahˬta.  
2dawˇcoe ni cah luꞈ-eu tsawˇhaˬ, yaw tsaˬyaw dawˇmˇ-eu tsawˇhaˬ, dawˇcoe ni 
dawˬngehˬ-eu tsawˇhaˬ,  
3dawˬdoeˇmaˬngehˬdaˆ-eu tsawˇ haˬ, cawˬ-ahˇ maˬmˇlehˬ-eu tsawˇhaˬ, yawˬha 
dawˬpeh jawˇ-eu deuˬ-ahˇ, maˬja bu ni dehꞈ-eu tsawˇhaˬ,  
4Miˬyehˇneh byehˇdzeh-euˬdeuˬ-ahˇ, yahˇpawˇ-awˇdehꞈgʼeh-eu tsawˇhaˬ, Miˬyehˇ-
ahˇguˆ-eu tsawˇhaˬ-ahˇ, taˬhuiˬtaˬmahˇnehˬ-eu tsawˇhaˬ, yawˬha saˇjaˇdzaˬ-euˬjeˬ-
ahˇ, shaˬkʼawꞈsaˇkʼawꞈziꞈ-eu tsawˇhaˬ,  
5aˇ liˬ yuˇdzaˬ-eu maˬbaw ni, biꞈpaˇngaˬpaˇnehˬ-eu tsawˇhaˬ, iˬbaˇmaˬahˇgaˇ kʼehˬ-
eu lehˇ, laꞈnmꞈmaˬha geuꞈ-eu tsawˇhaˬ. kʼoeˇloꞈ-ehˇmˇ-eu tsawˇhaˬ-aˬ, maˬluˆlaˇni 
ya ziꞈtehꞈ-a.  

Ja ceuˬ 16 

Miˬyehˇ-ahˇ gʼoe-eu guiˬ lahˬ shaˇ dawˬ 

(Daˬbiˇ-euˬ caˇdawˬ) 
1Miˬyehˇngaˬ-ahˇhaw piˇnehˬlaꞈ. Nawˬ-ahˇngaˇtahˬshaˇlaˇ-eu ma.  
2“Nawˇngaˬ-euˬSahˬpaˬMiˬyehˇma, nawˬ-ahˇdzeuˇnaˇ ngaˬ-euˬgʼaˇduˬ, yaw 
muiˬtiˬjeˬ-iˬ maˬjaˆ” lehˇ, SahˬpaˬMiˬyehˇ-ahˇehˇ-eu ma.  
3SahˬpaˬMiˬyehˇ-ahˇziꞈ-eu deuˬ, ehˇkʼaˇmaˬza ni muiˬ-eu meh. Aˬyawꞈmaꞈnehˬ-
ehˇdehꞈ-eu jeˬ, ngaˇnui kʼahˇshiˇdui dui-eu ma.  

4Miˬyehˇnui deuˬ-ahˇ iˇ-eu deuˬ, shaˬzahˬdmˬgahˬpoˆgaˇduˇmeh. Yawꞈmaꞈ 
shiˬlawˇgaˇ ngaˇmaˬahˇ. Yawꞈmaꞈmiˬyehˇ-ahˇ ngaˇmaˬtahˬ.  
5SahˬpaˬMiˬyehˇnawˇngaˬ-euˬma. Ngaˇkʼaˇloˬ-eu nawˇbiꞈlaꞈ-awˇ, ngaˬ-euˬaˇnah 
aˇyamˬdawˬtawˆ, nawˬ-euˬ aˬlaꞈlaꞈkʼoeˇjaˆmeh.  
6Nawˬneh biꞈlaꞈ-euˬlaꞈsawˬdeuˬ, aˇnaˆni zahˬleˇduˬjaˆ-awˇ, aˇnaˆni muiˬ-eu 
jeˬbiˇnga.  
7Ngaˬ-ahˇsheuˬgʼeh laꞈ-eu miˇneh, SahˬpaˬMiˬyehˇ-ahˇja ceuˬma. Ngaˬ-euˬsiˬnya-
eu nui ma heu, uˬciꞈngaˬ-ahˇ bi noeˬ-eu meh.  
8SahˬpaˬMiˬyehˇngaˬnehˇjawˇ-eu, aˬmyah luꞈ ngaˇsiˬnya-eu ma. Ngaˬ-euˬdawˬpeh 
aˬyawꞈjawˇ-awˇ, laˆciˆ laˇ-eu jeˬ maˬjaˆ-a.  
9Ngaˬ-euˬnui ma laˬkʼaˬcehˇ-awˇ, ngaˬ-euˬsaꞈlaˇnui saˇza-awˇ, ngaˬ-euˬaˬlmˬ 
gʼoeˇmˇ-eu ma.  
10Aˬjeˬmiˇneh nga lehˇehˇnaˇ, shiˇ-eu doꞈ-ahˇnawˇdehˬpiˇ-awˇ, nawˬ-
euˬtsawˇmuiˬtsawˇjaˬ-ahˇnawˇ, shiˇ-eu duˬkʼahˬmaˬbi mawˇ-a.  
11Dehꞈ-eu saꞈlaˇgaˇma tiˬkahˇ, nawˇngaˬ-ahˇtoeˬmehˬnehˬlaꞈ-awˇ, nawˬ-
euˬmehˬshi ngaˇya jawˇngeh, laˬkʼaˬcehˇ-eu jeˬbyah-eu meh. Aˬmyah luꞈ 
laˬkʼaˬcehˇ-eu jeˬ, nawˬ-euˬaˇmaˇlaꞈ-ahˇjaˆmeh.  

Ja ceuˬ 17 

Maˬ lehˬ maˬ ca-eu tsawˇ haˬ tiˬ gʼaˬ-euˬ guiˬ lahˬ shaˇ dawˬ 

(Daˬbiˇ-euˬ caˇdawˬ) 
1Sahˬpaˬ Miˬyehˇ-oˇ, yaw tsaˬyaw dawˇbi keuˆ le ni, guiˬlahˬshaˇgaˇ naˇhaˬnehˬlaꞈ. 
Nui ma dawˇcoe ni shaˇluꞈngeh, nawˬ-euˬnaˬbawˇciˬkʼmˇnehˬlaꞈ.  
2tsaˬgaˇdawˇgaˇnawˇhaw mawˇ-awˇ, ngaˬ-euˬ gʼaˇduˬyaˇkʼaˬdaˇlaꞈ.  
3Ngaˬ-euˬnui ma nawˇlawˬhaw sheˇ. Uˬciꞈngaˇjawˇgaˇoe haw sheˇ. ngaˬ-
ahˇnawˇpyehˆtseˇduˬhaw sheˇ. Yaw haiˬjeˬ mˇmawꞈ-eu nui ma, maˬahˇ-eu nawˇ 
siˬduˬtehꞈ-a. Dawˬdoeˇngehˬ-eu tmˇ-eu gʼaˇduˬ, ngaˬ-euˬ kʼaˬmeh-ahˇngaˇmaˬzmˬ.  
4Nawˬ-euˬdawˬ-ahˇnaˇhaˬgeuꞈ-awˇ, tsawˇhaˬzaˬ-euˬhaiˬ-eu gaˇdeuˬ, maˬmˇni 
ngaˇyahˇdzeuˇ-eu ma.  
5Nawˬ-euˬgaˇma-ahˇngaˇcah-awˇ, tiˬjawˇ-iˬ maˬgʼawˬ-iˇ haw-aˬ.  
6Shaˇdawˬnaˇhaˬlaꞈ-eu miˇneh, Miˬyehˇnawˬ-ahˇngaˇshaˇ-eu ma. Kʼoeˇmiˇneh heu 
paw ciˬpyawˇ-awˇ, shaˇdawˬnaˇhaˬgeuꞈnehˬlaꞈ-awˬ.  
7Zahˬleˇdui dui paˬ-ehˇgʼeh-eu, nawˇgaˬ-eu jeˬbi mawˇlaꞈ-awˇ, ngaˬ-ahˇka kʼoꞈle 
nehˬlaꞈ-awˬ. Nawˇjawˇpaw ngaˇpyawˬngeh, muiˇ-eu deuˬ-ahˇguˆkʼaˇmaˬza.  
8Myaˆnuiˆ-ahˇha lahˇ-eu loꞈ-ehˇ, ngaˬ-ahˇnawˇha lahˇnehˬlaꞈ-awˬ. Nawˬ-
euˬaˬdahˇnaˇshmˇuˬmoˆ, ngaˬ-ahˇnawˇciˬzaꞈnehˬlaꞈ-awˬ.  
9Yaw haiˬdeuˬngaˬ-ahˇkʼehˬle-awˇ, muiˇ-eu deuˬjawˬlahˇle-euˬmeh.  
10Gʼawˬshaˬgaˬ-eu jeˬmaˬahˇ-ehˇ, Dawˬkʼaˆngehˬ-awˇzuiˆle-euˬmeh.  
11Ngaˬ-euˬpehˬzaˇcaw li leꞈ-awˇ, ngaˬ-ahˇtiˬgʼoeˬjawˬlahˇ-euˬ meh. Ngaˬ-ahˇmiˇtsa 
baꞈdzeh-eu lehˇ, myaˆnuiˆhaw tsoˆ-awˇloꞈ-eu meh.  

12Aˇlaˬjaˬshiˇloꞈ-ehˇshahˇ-awˇ, gʼeu paˆgʼeu shaˆ-eu gʼeh-eu meh.  
13Sahˬpaˬ Miˬyehˇ-oˇ, oe-awˬ. Muiˇ-eu deuˬ-ahˇ deuˆgʼaˬle-awˬ. Nawˬ-euˬmi 
cehˇneh deuˆle-awˇ, ngaˬ-euˬsaꞈlaˇka kʼoꞈle-awˬ.  
14Miˇtaˆnui loˆtiˬli dehꞈ-eu, haiˬ-eu tsawˇhaˬdeuˬ-euˬlaꞈ-ahˇ, nawˇngaˬ-ahˇka 
kʼoꞈnehˬ le-awˬ. Yawꞈmaꞈgʼaˇduˬlehˬhmˬtaˬ-euˬ, kʼehˬ-eu kʼaˆ-eu bi keuˆ le-awˬ. 
Zaˬziˇkeuˆni mˇkeuˆnehˬ-awˇ, oeˬziˇkeuˆni taˬbi dzeuˇ-iˇ.  
15Ehˇkʼawꞈ ngaˇmaˬlehˬ-eu miˇneh, nawˬ-euˬmyaˆpyawˬya haw mawˇ ma. 
Ngaˇnoeˬlaˇngeh nawˬ-ahˇmawˇ-awˇ, laˬkʼaˬya cehˇdui dui tehꞈ-a.  

Ja ceuˬ 18 

Daˬbiˇ-euˬ gʼaˬ leˇ-eu caˇ dawˬ 
(2 Saˬmeuˬlaˆ 22.1-51) 

1SahˬpaˬMiˬyehˇ-ahˇngaˇgaˬma. Nawˇ-aˬ, ngaˬ-euˬgʼaˬpyeuꞈ-eu ma.  
2SahˬpaˬMiˬyehˇngaˬ-euˬlo guˇ, ziꞈdui dui-eu taˆpyeuꞈ-eu ma. Ngaˬ-
euˬMiˬyehˇngaˬ-euˬlo guˇ, guˆgaˆdzeuˇni awˆshmˇduˬma. Dehˬdaˬduˬloꞈ-ehˇtahˬ 
piˇ-awˇ, ka kʼoꞈ-eu uˬcoeˇ pyeuꞈ-eu meh.  
3SahˬpaˬMiˬyehˇ-ahˇngaˇkuˇngeh, muiˇ-eu deuˬ-euˬ aˬlaꞈlaꞈkʼoeˇ, aˬyawꞈngaˬ-ahˇka 
kʼoꞈ-eu meh. Aˬyawꞈ-ahˇngaˇja ceuˬ-eu ma.  
4Shiˇ-eu caˆkʼmˇsheu lahˇle-awˇ, luˬ-eu sheˇ-eu iˇjeuˬjeuˬ-awˇ, ngaˬ-
ahˇciˬtahˬciˬtuˆ-eu meh.  
5Shiˇ-eu laˬpeu tahˇtsehˆtaˬ-awˇ, lmˬbymˇlahˇju kʼmˇtaˬ-euˬmeh.  
6Nui ma shaˬzahˬnaꞈ-eu miˇneh, SahˬpaˬMiˬyehˇ-ahˇkuˇ-euˬma. Ngaˬ-ahˇcaw ba le-
eu gʼaˇduˬ, ngaˬ-euˬMiˬyehˇ-ahˇguˇ-euˬma. Uˬduˬtahˬnymˇnymˇma laꞈkʼoeˇ, ngaˬ-
euˬteˇsaˇaˬyawꞈgaˬ-awˇ, ngaˬneh shaˇ-euˬshaˇdawˬdeuˬ-ahˇ, aˬyawꞈnaˇhaˬnehˬlaꞈ-
euˬmeh. ,  
7Aˬyawꞈnui ma pehˇlaˇ-euˬkʼoeˇ, miˇtsaˬtahˬkʼawˇgah nyeh nyeh-awˇ, 
gawˬjawˬduˬpuˇyaˇlaˇ-euˬmeh.  
8Yawꞈ-euˬnaˇmehˇuˬkʼoeˬdoˆ-awˇ, nyehˆ-eu miˬlmˇhawˇ-eu miˬjiˆ, yawꞈ-
euˬkʼaˬmeh-ahˇdoˆ-eu meh.  
9Mˬngawˬgʼm-awˇyawꞈzaꞈle ngeh, yawꞈ-euˬaˬkuiˇpehˬzaˬuˬmoˆ, mˬdmˇyaw 
zahˇdaˬtaˬ-euˬmeh.  
10Jeˬluˇbeˬ -ahˇdziˬ-awˇzaw-awˇ, jaˬlehˇkʼoeˇtaˆgʼa le-euˬ meh.  
11Yaw zahˇtiˬgʼoeˬtsahˇlahˇtaˬ-awˇ, iˇcuꞈtiˬbyah dahˬ-eu mˬdmˇ, aˬyawꞈ-euˬ 
tiˬjawˬjaˆ-eu meh.  
12Aˬyawꞈmehˬshi mˬmyawꞈmyawꞈngeh, uˬyehˇaˇsiˬhawˇ-eu miˬjiˆ, mˬdmˇ-ahˇneh 
doˆle-eu meh.  
13SahˬpaˬMiˬyehˇmˬjeˬjeˬ-awˇ, Huiˬdui mahˇdui dui-eu gʼaˬ-euˬ, teˇsaˇbi gaˬkeuˆle-
euˬ meh.  
14Aˬyawꞈkaˆmyaˬbeuˆgʼeh leꞈ-awˇ, muiˇ-eu deuˬ-ahˇteh byaˆ-euˬmeh. 
Mˬjeˬtsawˬtehˆtehˆgʼeh leꞈ-awˇ, guˆ-iˇ-awˇbi cehˆbyaˆ-euˬmeh.  

http://pt-br.bibles.org/ahk-AHK/Ps/18#Ps.18.10!f.1

15Sahˬpaˬ Miˬyehˇ-oˇ, muiˇ-eu deuˬ-ahˇnawˇpehˇlaˇ-awˇ, naˇmehˇnaˇsaꞈbaw gʼeh 
leꞈngeh, laˆshaˆdawˬdah mawˇjiˇlaˇ-awˇ, miˇtsaˬduˬpuˇneˇmyawˆni meh.  
16Yaw goˇjawˇ-eu SahˬpaˬMiˬyehˇ, ngaˇjawˇgaˇjeh miˇkeuˆle-awˇ, iˇcuꞈnaꞈgaˇgʼeu 
doˆ-euˬmeh.  
17Gʼaˬkʼaˆ-eu muiˇ-eu deuˬhawˇ-eu, ngaˬ-ahˇbye-eu deuˬ-euˬlaꞈ-ahˇ, aˬyawꞈngaˬ-
ahˇka kʼoꞈ-euˬmeh. Muiˇ-eu kʼoeˇdeuˬkʼaˆdui dui-awˇ, ngaˇtiˬjeˬ-iˬ maˬgʼeh nya 
nya.  
18Ngaˇshaˬdui zahˬdui dui luꞈngeh, yawꞈmaꞈngaˬ-ahˇceh le-eu meh. Ehˇkʼawꞈ 
SahˬpaˬMiˬyehˇngaˬ-ahˇ, maˬbyehˇdzeh ni ka kʼoꞈ-eu meh.  
19Aˬyawꞈngaˬ-ahˇnui kʼahˇshiˇ-awˇ, guˆ-eu gaˆ-eu jeˬkeuˆle ngeh, yaw lawˬ-
ahˇciˬdoˆlaꞈ-eu meh.  
20Ngaˇyaw tsaˬjeˬmˇ-eu miˇneh, SahˬpaˬMiˬyehˇlaꞈsawˬbiꞈ-awˇ, yaw lehˬjeˬmaˬmˇ-
eu miˇneh, ngaˬ-ahˇguiˬlahˬbiꞈlaꞈ-eu meh.  
21SahˬpaˬMiˬyehˇ-euˬgaˇma-ahˇ, maˬbyehˇdzeh ni ngaˇcah laꞈ-awˇ, aˬyawꞈneh biꞈ-
euˬdawˬdeuˬ-ahˇ, maˬngehˇni caw teh laꞈ-euˬma.  
22Yawꞈ-euˬzahˇdawˬkʼoꞈdawˬdeuˬ-ahˇ, maˬcaw teh-euˬmaˬjaˆhaw-ehˇ, yawꞈneh 
biꞈtaˬ-euˬdawˬdeuˬ-ahˇ, maˬnaˇhaˬ-euˬmaˬjaˆhaw-aˬ.  
23Yawꞈ-euˬmehˬshi maˬmˇca ni, iˬbaˇ-ahˇyahˇ-awˇdehꞈ-euˬma.  
24Kʼoeˇbaˬda neh SahˬpaˬMiˬyehˇ, ngaˇtsaˬ-eu dawˇ-eu siˬnya-awˇ, ngaˬ-
euˬaˬlaꞈyaw shawˇmawˇ-awˇ, ngaˬ-ahˇguiˬlahˬbiꞈlaꞈ-euˬmeh.  
25SahˬpaˬMiˬyehˇ-oˇ, nawˬ-ahˇsaˇjaˇziꞈ-eu deuˬ-ahˇ, nawˬ-euˬsaˇjaˇnawˇziꞈ-eu meh. 
Dawˇcoe ni dehꞈluꞈ-eu deuˬ-ahˇ, nawˬ-euˬyaw dawˇbi mawˇ-eu meh.  
26Nui ma yaw shawˇdeuˬ-euˬkʼoeˇtaˆ, nawˇnui ma shawˇjehˆni taˬ-awˇ, nui gʼoꞈahˇ-
eu tsawˇhaˬdeuˬ-ahˇ, yaw gʼoꞈjeˬnawˇbi mawˇ-euˬmeh.  
27Nui nahˬnui yu ahˇ-eu deuˬ-ahˇ, nawˇmaˬbyehˇni ka kʼoꞈnehˬ-awˇ, nui ma huiˬ-
eu mahˇ-eu deuˬ-ahˇ, nawˇgʼeu ka-awˇdehˬawˆ-euˬmeh.  
28Ngaˬ-euˬMiˬyehˇ, SahˬpaˬMiˬyehˇ, ngaˬ-ahˇtsiˇkʼmˬdoꞈnehˬlaꞈ-awˇ, yaw 
zahˇlaˆbyoˆnehˬlaꞈ-euˬmeh.  
29Nawˬ-euˬbaoˬ-ahˇgʼoe-eu laꞈkʼoeˇ, guiˇmaꞈmaꞈma tahˬpaˆgʼeh-awˇ, meuˬlahˇgoˇ-
eu tsawˬdzeuˇnya ma.  
30Miˬyehˇheu gʼaˬmˇ-euˬgaˇdeuˬ, aˇnaˆni muiˬ-eu byah-eu nga. Yawꞈneh biꞈ-
euˬsaˇjaˇdawˬdeuˬ, jah dui dui paˬ-ehˇgʼeh-eu meh. Yawꞈ-ahˇtahˬshaˇleˇ-eu deuˬ-
ahˇ, tahˬpiˇnehˬ-eu dehˬdaˬduˬmeh.  
31SahˬpaˬMiˬyehˇtaꞈ-ehˇdzeuˇnaˇ, Miˬyehˇnui gʼaˬaˬgaˇjawˇta. Aˬdui-euˬgʼoe duˬlo 
guˇ-aˬ, Miˬyehˇheu gʼaˬjawˇ-eu tehꞈma.  
32Gʼaˬbiꞈlaꞈ-eu Miˬyehˇpyeuꞈ-awˇ, gaˇma haw piˇnehˬlaꞈ-eu meh.  
33Ngaˬ-euˬkuiˇguˬbi ziꞈlaꞈ-awˇ, baˬgʼa kuiˇtoꞈziꞈdah jaˆma.  
34Ngaˬ-euˬaˬlaꞈguiˇmˇnya-awˇ, guiˬshuiˇkaˆpoˆngoꞈdaˆcoeˇni, ngaˬ-ahˇdzaw bym 
nehˬlaꞈ-euˬmeh.  

35Nawˬ-euˬka kʼoꞈ-eu dehˬdaˬduˬ, nawˬneh ngaˬ-ahˇbiꞈlaꞈ-euˬmeh. aˇmaˇlaꞈneh 
caw ba laꞈ-awˇ, baoˬneh haw piˇnehˬlaꞈ-euˬmeh.  
36Kuiˇtoꞈciˬzaˇnawˇlaˆsaˆ-awˇ, ngaˬ-euˬaˬkuiˇmaˬnawˬjuˇ-a.  
37Muiˇ-eu deuˬ-ahˇngaˇteh mi-awˇ, tiˬli maˬlaˆcawˆnehˬkʼoeˇkeuˆ, naˇkʼah paw 
ngaˇmaˬ gʼoꞈkʼoꞈlaˇ.  
38Aˬyawꞈmaꞈ-ahˇngaˇtahˬcoˬ-awˇ, maˬpaˇbi gʼoꞈtuˇlaˇcoeˇni, aˬkuiˇuˬmoˆbi ga-
euˬma.  
39Muiˇ-eu deuˬ-ahˇdeuˆgʼaˬnya ni, nawˇngaˬ-ahˇgʼaˬbiꞈnehˬlaꞈ-awˇ, aˬyawꞈmaꞈ-
ahˇngaˇdzoeˬ-euˬma.  
40Muiˇ-eu deuˬ-ahˇnawˇteh byaˆ-awˇ, ngaˬ-ahˇbye-eu tsawˇhaˬdeuˬ-ahˇ, 
ngaˇlaˆluˬlaˆseˇnehˬ-euˬma.  
41Caw ba laꞈlehˇyawꞈmaꞈguˇ kʼawꞈ, ka kʼoꞈ nehˬ-eu gʼaˬ maˬ jawˇ-a. 
SahˬpaˬMiˬyehˇ-ahˇguˇgaˬkʼawꞈ, aˬyawꞈmyaˆhaw maˬcawˬnehˬ-a.  
42Jaˬlehˇneh bi hehˇdzaˬpaˬ-ehˇ, kʼaˬpuiˬkʼaˬlehˇlehˇnehˬ-euˬma. 
Gaˇjawˬkʼaˬlehˇbyaˆ-eu loꞈ-ehˇ, aˬyawꞈmaꞈ-ahˇbyaˆdzeh-euˬma.  
43Miˇkʼahˬtsawˇjeuˬnehˬ-ehˇceh gaˇ, ngaˬ-ahˇnawˇka kʼoꞈnehˬlaꞈ-awˇ, 
tsawˇjeuˬdawˬtawˆluꞈ-euˬkʼoeˇtaˆ, nawˇngaˬ-ahˇbi uˆlahˇlaꞈ-awˇ, ngaˇmaˬgaˬhaw-
euˬtsawˇhaˬneh, ngaˬ-ahˇbi mˇcu laꞈ-euˬmeh.  
44Ngaˬ-euˬgaˇkawˆgaˬ-eu nehˬ-ehˇ, ngaˬ-euˬehˇdawˬnaˇhaˬgeuꞈ-awˇ, 
aˬcawˬtsawˇjeuˬboeˇmiˬsiˬkʼaˬ, ngaˬ-euˬmehˬshi awˆbyaˆ-eu meh.  
45Yawꞈmaꞈnui ma ga ka jiˇ-awˇ, ziꞈdui dui-eu taˆlaꞈkʼoeˇneh, yaw dzuˬdzuˬ-
awˇdoˆle-eu meh.  
46SahˬpaˬMiˬyehˇ dehꞈluꞈ-eu meh. Ngaˬ-euˬlo guˇ-ahˇja ceuˬma. Ngaˬ-ahˇka kʼoꞈ-
euˬMiˬyehˇ-ahˇ, ciˬhuiˬciˬmahˇ-awˇguˇ-eu ma.  
47muiˇ-eu deuˬ-ahˇlaꞈpoˆpoˆ-awˇ, aˬcawˬtsawˇjeuˬdawˬtawˆkʼoeˇtaˆ, ngaˬ-ahˇbi 
dzoeˬpoˆlaꞈ-euˬmeh.  
48Muiˇ-eu deuˬ-euˬaˬlaꞈlaꞈkʼoeˇ, ngaˬ-ahˇka kʼoꞈnehˬlaꞈ-euˬmeh. Ngaˬ-ahˇmuiˇ-eu 
deuˬ-euˬkʼoeˇtaˆ, nawˇngaˬ-ahˇciˬhuiˬnehˬlaꞈ-awˇ, haiˬ-eu deuˬ-euˬaˬlaꞈlaꞈkʼoeˇ, 
ngaˬ-ahˇka kʼoꞈnehˬlaꞈ-euˬmeh.  
49Kʼoeˇmiˇneh nawˬ-ahˇja ceuˬma. Miˇkʼahˬtsawˇjeuˬdawˬtawˆgʼahˇceh, nawˬ-
ahˇcaˇ-awˇja ceuˬ-eu ma.  
50Yawꞈneh ka nehˬ-euˬsahˬpaˬ-ahˇ, gʼaˬleˇ-eu baoˬyawꞈbiꞈnehˬ-awˇ, yawꞈneh 
tsiˇlehꞈ-euˬgʼaˬpyeuꞈ-eu, Daˬbiˇ-euˬtsuiꞈtoeˬcaw ka-awˇ, mˬmaˬmaˬbyaˆgaˬnehˬ-eu 
meh.  

Ja ceuˬ 19 

Miˬyehˇ-euˬ kuiˇ zaˇ laꞈ zaˇ 

(Daˬbiˇ-euˬ caˇdawˬ) 
1Miˬyehˇ-euˬyaw shehꞈkʼahˬsehˇ-ahˇ, mˬtaˆbya cehˆni pah mehˬ-awˇ, aˬyawꞈ-
euˬkuiˇzaˇlaꞈzaˇ-ahˇ, mˬtiˬbyah ni byaˬtaˬ-euˬmeh.  

2Nah doˆle ngeh pah mehˬluꞈ-awˇ, yawˬmiˇna luꞈmehˬpoˆluꞈmeh.  
3Dawˬtiˬdawˬ-iˬmaˬngehˬdoˆ-ehˇ, teˇsaˇmahˇ-eu maˬya gaˬkʼawꞈ,  
4miˇkʼahˬdoe ni kʼawˇteˇdoˆ-awˇ, mˬdzeˇmiˇdzeˇ gaˬkeuˆ-eu meh. Nahˇma mˬtaˆbi 
jawˇ-eu lehˇ, Miˬyehˇneh nymˇtsoˆnehˬ-euˬmeh.  
5Miˬzaˬlaˬ-eu zaˬyo loꞈ-ehˇ, cehˆceh ceh-eu tsawˇhaˬloꞈ-ehˇ, zoˇtseuˆni coeˬdoˆlaꞈ-
eu meh.  
6Mˬdzeˇ-ahˇdoˆdahˬbeh laˇ-awˇ, miˇdzeˇkeuˆni iˇgʼeh-eu meh. Yawꞈ-euˬyaw 
shehꞈlahˇdui dui gaˇ, dzuˇzaꞈnya-eu jeˬ maˬjaˆ-a.  

SahˬpaˬMiˬyehˇ-euˬ Zahˇdawˬkʼoꞈdawˬ 

7SahˬpaˬMiˬyehˇ-euˬ Zahˇdawˬ-aˬ, byah dui dui-eu Zahˇdawˬpyeuꞈ-awˇ, nui ma-
ahˇgʼaˬbi ahˇ-eu meh. SahˬpaˬMiˬyehˇbiꞈ-euˬdawˬ-aˬ, jah coeˇdui dui-eu 
dawˬpyeuꞈ-awˇ, maˬsiˬmaˬnya-eu tsawˇhaˬ-ahˇ, zaˬsiˬtsawˇgahˇbiꞈlahˬ-eu meh.  
8SahˬpaˬMiˬyehˇ-euˬ zahˇkʼoꞈ-aˬ, tsaˬ-eu dawˇ-eu zahˇkʼoꞈpyeuꞈ-awˇ, naˇhaˬgeuꞈ-
eu tsawˇhaˬdeuˬ-ahˇ, laˬkʼaˬcehˇ-eu jeˬ biꞈ-eu meh. SahˬpaˬMiˬyehˇbiꞈ-euˬdawˬ-aˬ, 
shawˇjehˆni gʼeh-eu dawˬpyeuꞈ-awˇ, myaˆnuiˆbi mawˇshawˇlaˇ-eu meh.  
9SahˬpaˬMiˬyehˇ-ahˇzeu-eu jeˬ, muiˬ-eu jaˬ-eu tiˬjeˬ pyeuꞈ-awˇ, 
mˬmaˬmaˬbyaˆzaˇziˇgmˬmeh. SahˬpaˬMiˬyehˇyaˇkʼaˬ daˇ-eu, tsaˬdui dawˇdui 
muiˬdui dui-awˇ, tiˬpawꞈ-iˬ ehˇkʼaˇmaˬza-a.  
10Shuiˇnaˆmaˬtseˇ poeˬdui dui-awˇ, byaˬuiˇmaˬtseˇ coeˇdzehˬ-eu meh.  
11Dawˬkʼoeˇbaˬda nawˬ-euˬ zaˬkʼaˆ, siˬnya mawˇnya yahˇnya laˇ-awˇ, guiˬlahˬbaw 
dzehˬlaˇ-euˬmiˇ-a.  
12Yawˬha yaw lehˬ siˬduˬnya-eu, tsawˇhaˬtiˬgʼaˬ-iˬ maˬjawˇ-a. Ngaˇmaˬmawˇ-
euˬngaˬ-euˬiˬbaˇ, SahˬpaˬMiˬyehˇtsiˬshawˇnehˬlaꞈ.  
13Siˬnya-awˇmˇlehˬ-eu jeˬ-ahˇ, maˬya mˇni haw lahˇlaꞈ-awˇ. iˬbaˇneh taˬbi uˆlahˇlaꞈ. 
Kʼoeˇnaˇ ngaˇmuiˬlaˇbyah laˇ-awˇ, iˬbaˇ-ahˇ ya dzeuˇ-iˇ tehꞈ-a.  
14Ka kʼoꞈyaw sahˇ SahˬpaˬMiˬyehˇ, ngaˬ-euˬlo guˇpyeuꞈ-eu gʼaˬ-oˇ, ngaˬ-euˬnui 
noeˬnui duˇ hawˇ-eu, ngaˬneh ngehˬ-euˬtmˇ-euˬ dawˬdeuˬ, nawˇgeuꞈnya-eu jeˬbi 
pyeuꞈlaꞈ.  

Ja ceuˬ 20 

Guiˇ deuˆ-eu gʼaˬ leˇ ni shaˇ-eu guiˬ lahˬ shaˇ dawˬ 

(Daˬbiˇ-euˬ caˇdawˬ) 
1Nawˬ-euˬkʼoeˇtaˆshaˬzahˬoe ngeh, SahˬpaˬMiˬyehˇhaw cawˬluꞈ-uˇ. Yaˬkoˆ-euˬ 
Miˬyehˇ-euˬtsawˇmyahˇ, nawˬ-ahˇngehˬgʼeh dah teˬluꞈ-uˇ.  
2Uˬduˬtahˬnymˇnymˇma-ahˇneh, caw ba-eu jeˬ bi keuˆle-awˇ, yawꞈ-euˬ 
Ziˇoˬgawˬjawˬ-ahˇneh, ngehˬgʼeh-eu jeˬ keuˆle luꞈ-uˇ.  
3Nawˬneh kʼaˇdamˬnehˬ-euˬjeˬ-ahˇ, aˬyawꞈmaˬngehˇni noeˬkeuˆ-awˇ, nawˬneh 
kʼaˇlawˇnehˬ-euˬjeˬ-ahˇ, nui kʼahˇshiˇ-awˇha geuꞈluꞈ-uˇ.  
4Nawˇkʼaˇgeuꞈmawꞈ-eu jeˬza-awˇ, kʼaˇnoeˬ-euˬjeˬ mˇpyeuꞈnya ni, aˬyawꞈnawˬ-
ahˇcaw ba luꞈ-uˇ.  

5Nawˇguiˇdeuˆ-eu gʼaˬleˇ-euˬgaˇ, nga maꞈguˇguˇ-ehˇcehˇgʼa-awˇ, aˬdui 
Miˬyehˇtsawˇmyahˇlaꞈkʼoeˇ, paˇloˬpaˇlehˇka tuˇnehˬma. Nawˇkʼaˇshaˇ-eu yawˬjeˬna 
luꞈ, SahˬpaˬMiˬyehˇmˇbyah luꞈ-uˇ.  
6SahˬpaˬMiˬyehˇneh tsiˇlehꞈ-euˬ, aˬyawꞈ-euˬdzoeˬdzaˬsahˬpaˬ-ahˇ, gʼaˬleˇ-eu baoˬ 
biꞈnehˬmeh lehˇ. nymˬ-mˇngaˇsiˬduˬtaˬ-euˬma. Muiˬ-eu shawˇ-eu mˬtaˆjawˇ-awˇ, 
shaˇdawˬnaˇhaˬnehˬ-eu laꞈkʼoeˇ, aˇmaˇlaꞈ-euˬbaoˬ-ahˇgʼoe-awˇ, gʼaˬleˇ-eu 
jeˬbiꞈnehˬ-eu meh.  
7Mahˬlaˆlawˬ-ahˇaˬcawˬgʼoe-awˇ, mahˬ-ahˇnui ma huiˬ-awˇdeuˆkʼawꞈ, 
SahˬpaˬMiˬyehˇpyeuꞈ-eu Miˬyehˇ, aˬdui-euˬ nui ma huiˬduˬma.  
8Yawꞈmaˬya coˬdzeh jiˇkʼawꞈni, aˬdui ziꞈdah ni yawꞈ-eu ma.  
9Sahˬpaˬ Miˬyehˇ-oˇ, nga maꞈshaˇgaˇnaˇhaˬlaꞈ-awˇ, nawˬ-euˬsahˬpaˬ bi gʼaˬleˇ-awˬ.  

Ja ceuˬ 21 

Gʼaˬ leˇ-euˬ baˬ da neh ja ceuˬ-eu dawˬ 

(Daˬbiˇ-euˬ caˇdawˬ) 
1Sahˬpaˬ Miˬyehˇ-oˇ, nawˬneh gʼaˬbiꞈnehˬ-euˬmiˇneh, sahˬpaˬlaˬkʼaˬcehˇluꞈ-eu 
meh. Gʼaˬleˇ-eu jeˬbiꞈ-euˬmiˇneh, aˬyawꞈlaˬkʼaˬcehˇdui dui meh.  
2Aˬyawꞈnui kʼahˇ kʼaˇjaˆ-eu jeˬ, aˬyawꞈ-ahˇnawˇbiꞈbyah nehˬ-awˇ, 
shaˇdawˬnaˇhaˬgeuꞈnehˬ-euˬmeh.  
3Huiˬdui muiˬdui dui-eu guiˬlahˬ, aˬyawꞈjawˇgaˇnawˇhehˇleꞈ-awˇ, muiˬdui dui-eu 
shuiˇneh jahˇ-euˬ, dzoeˬdzaˬuˬkʼoˆbi kʼoˆ-euˬmeh.  
4Aˬyawꞈnawˬ-ahˇziˇlahˬshaˇngeh, ziˇza guiˬlahˬ nawˇbiꞈ-euˬmeh.  
5Nawˬneh caw ba nehˬ-euˬmiˇneh, aˬyawꞈyaw shehꞈkʼahˬsehˇhuiˬ-awˇ, 
tsawˆmyahˇdoˆ-awˇbaoˬhuiˬ-eu jeˬ, aˬyawꞈ-ahˇnawˇbiꞈtaˬ-euˬmeh.  
6Nawˬ-euˬguiˬlahˬaˬyawꞈnehˬ-ehˇ, mˬmaˬmaˬbyaˆzaˇziˇjaˆ-awˇ, aˬyawꞈnehˬ-
ehˇnawˇjawˇmiˇneh, aˬyawꞈlaˬkʼaˬcehˇ-eu byah meh.  
7Baoˬhuiˬ-eu SahˬpaˬMiˬyehˇ-ahˇ, dzoeˬdzaˬsahˬpaˬjah ziꞈluꞈmeh. 
SahˬpaˬMiˬyehˇgaˬ-eu baˬda, aˬyawꞈnui ma ziꞈdah jaˆmeh.  
8Muiˇ-eu tsawˇhaˬdawˬtawˆluꞈ-ahˇ, sahˬpaˬneh bi nyehꞈmi jiˇ-awˇ, aˬyawꞈ-ahˇbye-
eu tsawˇhaˬdeuˬ, dawˬtawˆluꞈbi nyehꞈjiˇtehꞈ-a.  
9Miˬdzaˬloꞈ-ehˇsahˬpaˬoe ngeh, aˬyawꞈmaꞈ-ahˇlaˆcawˆtehꞈ-a. SahˬpaˬMiˬyehˇnui 
ma pehˇ-awˇ, aˬyawꞈmaꞈ-ahˇ myoꞈahˇjiˇ-awˇ, miˬdzaˬneh laˆcawˆnehˬtehꞈ-a.  
10Aˬyawꞈmaꞈ-euˬzaˬdeuˬuˆdeuˬ, tiˬgʼaˬ-iˬ maˬbi dzeuˇ-iˇni, sahˬpaˬneh bi 
sehꞈjiˇtehꞈ-a.  
11Sahˬpaˬ-ahˇpuiˬ-eu leh jeh kʼawꞈ, aˬyawꞈmaꞈ maˬlaˆpyeuꞈnya-ehˇ,  
12Sahˬpaˬneh kaˆbi beuˆtahˬ-awˇ, naˇkʼah paw ya cehˆgʼoꞈtehꞈ-a.  
13SahˬpaˬMiˬyehˇ-oˇ, nawˇgʼaˬkʼaˆgaˇja ceuˬ-eu ma. Huiˬdui dui-eu nawˬ-euˬbaoˬ-
ahˇ, nga maꞈcaˇ-awˇja ceuˬ-eu ma.  

Ja ceuˬ 22 

Ngoeˇ-eu dawˬ kawˬ hawˇ-eu ja ceuˬ-eu caˇ dawˬ 

(Daˬbiˇ-euˬ caˇdawˬ) 
1Ngaˬ-euˬ Miˬyehˇ-oˇ, Ngaˬ-euˬ Miˬyehˇ-oˇ. Aˬjeˬmiˇneh byehˇdzeh laꞈte. Caw ba 
laꞈlehˇguˇsehꞈleꞈkʼawꞈ, aˬjeˬmiˇneh maˬluˆle te.  
2“Ngaˬ-euˬMiˬyehˇ-oˇ”lehˇguˇngeh, nah gʼahˇkuˇkʼawꞈ oˬmaˬtoˬ-ehˇ, 
Uˬciꞈkuˇkʼawꞈteˇmaˬgaˬnya.  
3Ehˇkʼawꞈnawˇ Muiˬ-eu shawˇ-eu Gʼaˬ, Iˇsaˬleˬlaˆ ja ceuˬduˬmeh.  
4Aˬpoeˬdeuˬnawˬ-ahˇjah yaꞈ-awˇ, nawˬneh bi ka kʼoꞈnehˬ-euˬmeh.  
5Aˬyawꞈmaꞈnawˬ-ahˇguˇgaˬ-awˇ, shaˬzahˬguˆgaˆya dzeuˇ-iˇ-awˇ, nawˬ-ahˇgʼoe-
euˬbaˬda baˇneh, nui ma cawˆgaˇ maˬya keuˆ-a.  
6Ehˇkʼawꞈngaˇtsawˇhaˬmaˬhaˬ-ehˇ, buˬjoe tiˬmawˇmaˬtawˬmiˇ-a. 
Tsawˇhaˬyawˬgʼaˬna luꞈ ngaˬ-ahˇ, yehˬbawˬsehˇlu-ehˇgʼeh-eu meh.  
7Kʼaˇmawˇle-eu deuˬnaˬgʼa-awˇ, mehˬlaˇcawˬdoˆmehˬnehˬlaꞈ-awˇ, 
uˬduˬjuiꞈmehˬnehˬlaꞈ-eu meh.  
8“SahˬpaˬMiˬyehˇ-ahˇnawˇgʼoe-euˬ, maˬhaw ni bi shaˬlaꞈtaˬloˇ. 
SahˬpaˬMiˬyehˇnawˬ-ahˇgaˬnaˇ, aˬjeˬmiˇneh ngehˬmaˬgʼeh-ehˇ, maˬka kʼoꞈni 
byehˇcoeˇta”lehˇ, yawꞈmaꞈcehꞈlehꞈka haw-eu meh.  
9Nawˬneh ngaˬ-ahˇbi dehꞈle-awˇ, aˬcoeˇdawˇzaˬpyeuꞈluꞈngeh neh, nawˇbo saˆhaw 
piˇlaꞈ-euˬmeh.  
10Uˬmaˆlaꞈkʼoeˇuˇluꞈngeh neh, nawˇngaˬ-euˬMiˬyehˇpyeuꞈ-eu ma.  
11Ngaˬ-ahˇbyehˇ-awˇ taˬiˇbyoˆlaꞈ. Shaˬzahˬguˆgaˆ peh le luꞈ-awˇ, caw ba le-eu gʼaˬ 
maˬjawˇ-a.  
12Mawˇneˇmawˇgaw tiˬjawˬoe-awˇ, Baˬshaˬmawˇneˇyaw gʼeh kʼoeˇdeuˬ, ngaˬ-
ahˇjawˬlahˇjiˇtaˬ-euˬmeh.  
13Shaˬjiˇmehꞈlaˇ-awˇjoeˬluꞈ-eu, haiˬ-eu aˇlaˬjaˬshiˇ loꞈ-ehˇ, kʼaˬmeh mˇnga-awˇloꞈ-
eu meh.  
14Iˇcuꞈtahˬkʼaˇdzeh-eu loꞈ-ehˇ, ngaˬ-euˬ gʼaˬ iˇdzeh jiˇmiˇ-a. Yoeˬtsuiꞈyoeˬlaꞈ puiˇ-iˇ 
jiˇ-awˇ, Nui ma byaˬshahˬguiˇ-iˇmiˇ-a.  
15Kuˬbyahˬ lehˇtsaˇloꞈ-ehˇgui-awˇ, mehˬlaˇ mehˬtaˆmyahˬleˇ miˇ-a. Kʼaˬlehˇ tsahˬ-
ahˇbi shiˇ-eu lehˇ, nawˇngaˬ-ahˇbyehˇdzeh laꞈ-euˬnga.  
16Aˬkuiˬ ga jawˬle-eu loꞈ-ehˇ, haiˬ-eu tsawˇhaˬ tiˬjawˬoe-awˇ, ngaˬ-euˬ 
aˬkuiˇaˬlaꞈdawˬtawˆ, cehˬpyaˬcehˬshaˇjiˇ-euˬmiˇ-a.  
17Ngaˬ-euˬshaˬyoeˬ gui jiˇnya-awˇ, muiˇ-eu deuˬ-ahˇ tmˬleˇ-euˬmeh.  
18Aˬyawꞈmaꞈ maˇbyaˆdzeh diˇ-awˇ, ngaˬ-euˬmehˬtsoeˬ biˇgeuꞈ-eu meh.  
19SahˬpaˬMiˬyehˇtaˬiˇbyoˆlaꞈ. Ngaˬ-euˬgʼoe duˬpyeuꞈ-eu gʼaˬ-oˇ, Yaw kawˇoe-awˇka 
kʼoꞈnehˬlaꞈ.  
20Mi cehˇlaꞈ-ahˇmaˬbi shiˇ-ehˇ, aˬkuiˬneh maˬbi kawꞈsehꞈni, ngaˬ-euˬsaꞈlaˇ ka 
kʼoꞈnehˬlaꞈ.  

21Aˇlaˬjaˬshiˇ-euˬ kʼaˬmeh-ahˇ, nehꞈnyoˬuˬcoeˇ-euˬyaw kaˬ-ahˇ, maˬbi shiˇni ka 
kʼoꞈnehˬlaꞈ.  
22Nawˬneh mˇtaˬ-euˬgaˇkawˆdeuˬ, ngaˬ-euˬtsawˇhaˬ-ahˇja mehˬma. 
Tsawˇhaˬaˇmaꞈbymˇleˇ-euˬgaˇ, nawˬ-ahˇngaˇguˇ-awˇja ceuˬma.  
23SahˬpaˬMiˬyehˇ-ahˇguˆ-eu deuˬ, yawꞈ-ahˇcaˇ-awˇja ceuˬkaˇ-euˇ. Yaˬkoˆ-
euˬzaˬdeuˬuˆdeuˬ-oˇ, yawꞈ-ahˇciˬhuiˬciˬmahˇnehˬ-awˬ. Iˇsaˬleˬlaˆtsawˇhaˬdeuˬ-oˇ, 
aˬyawꞈ-ahˇuˬduˬtahˬkaˇ-euˇ.  
24Shaˬzaˬ-ahˇyawꞈmaˬbyehˇdzeh-ehˇ, shaˬzahˬnaꞈ-euˬgaˇmaˬngehˇni, caw ba le ni 
shaˇ-eu dawˬ-ahˇ, maˬbyehˇni naˇhaˬnehˬ-eu meh.  
25Tsawˇhaˬtiˬbyah uiˬleˇ-euˬgaˇ, nawˬ-euˬkuiˇzaˇlaꞈzaˇgaˇkawˆ, nawˬ-ahˇngaˇja 
ceuˬnehˬ-eu ma. Ngaˬneh saˇjaˇdzaˬ-euˬloꞈ-ehˇ, nawˬ-ahˇzeu-eu deuˬ-euˬmehˬshi, 
lawˇ-eu shehˇ-eu jeˬngaˇmˇma.  
26Shaˬzaˬzahˬzaˬya dzaˬdehˆ-awˇ, SahˬpaˬMiˬyehˇ-ahˇpoˆ-eu deuˬ, aˬyawꞈ-ahˇ ya ja 
ceuˬtehꞈ-a. Mˬmaˬmaˬbyaˇzaˇziˇjiˇni, yawˬmaꞈbaw le za le luꞈ-uˇ.  
27Miˇtsaˬtsawˇjeuˬtsawˇca dawˬtawˆ, SahˬpaˬMiˬyehˇ-ahˇnoeˬlaˇ-awˇ, 
aˬyawꞈjawˇgaˇ gʼoꞈkʼoꞈlaˇ-awˇ, aˬyawꞈ-ahˇuˬduˬtahˬtehꞈ-a.  
28SahˬpaˬMiˬyehˇdzoeˬdzaˬoꞈ-awˇ, dawˬtawˆkʼoeˇtaˆ uˆlahˇtehꞈ-a.  
29Nui ma kʼaˇhuiˬ-eu tsawˇhaˬdeuˬ, aˬyawꞈ-ahˇya tahˬshaˇlaˇ-awˇ, shaˬjehˆneh 
tehˆ-euˬmiˇtsaˬzaˬ, aˬyawꞈmehˬshi ya awˆbyaˆmeh.  
30Aˬkaˇ tiˬziˇ saˇ-iˬ tiˬziˇ, SahˬpaˬMiˬyehˇ-ahˇgʼoe tehꞈ-a. SahˬpaˬMiˬyehˇhuiˬ-eu 
gaˇkawˆ, nahˬziˇdeuˬ-ahˇja mehˬtehꞈ-a.  
31SahˬpaˬMiˬyehˇ-euˬtsawˇjeuˬ-ahˇ, aˬyawꞈka kʼoꞈnehˬ-euˬgaˇkawˆ, aˬkaˇdehꞈle-eu 
deuˬ-ahˇ kʼawꞈ, aˬyawꞈmaꞈja mehˬnehˬtehꞈ-a.  

Ja ceuˬ 23 

SahˬpaˬMiˬyehˇ yawˇbo yaw sahˇ 

(Daˬbiˇ-euˬ caˇdawˬ) 
1SahˬpaˬMiˬyehˇngaˬ-ahˇbo-eu, yawˇbo-eu yaw sahˇmeh. Ngaˇtiˬ jeˬ-iˬloˬ-eu 
maˬjaˆ.  
2Nyoeˇjawꞈni gʼeh-eu gaˆduˬ-ahˇ, aˬ yawꞈ ngaˬ-ahˇ bi yuꞈ laꞈ-awˇ, nui saˇza-eu 
lawˇbaˬ dawˬpeh, aˬyawꞈngaˬ-ahˇsheuˬgʼeh-eu meh.  
3Ngaˬ-ahˇgʼaˬyaw shuiꞈbiꞈ-eu meh. Aˬyawꞈ-euˬtsawˇmyahˇbaˬda neh, yaw tsaˬyaw 
dawˇgaˇma kahˇli, aˬyawꞈngaˬ-ahˇsheuˬgʼeh-eu meh.  
4Shiˇ-eu naˇshmˇlawˇkʼmˬlawˇgawˆ, nyiˬtsehˆ-ehˇngaˇya iˇgʼeh kʼawꞈ, yaw 
haiˬlaˆcawˆlaˇgaˇmaˬguˆ. Nawˇngaˬnehˬ-ehˇjawˇ-eu laꞈkʼoeˇ, nawˬ-
euˬgawˬyoeˬhawˇ-eu daˇcuiˇ, ngaˬ-ahˇnui saˇ bi za-eu meh.  
5Ngaˬ-ahˇmuiˇ-eu deuˬhaw mawˇgaˇ, nawˇhawˬjeh shaˇdahˇlaꞈ-euˬmeh. Uˬduˬ-
ahˇtsiˇlehꞈnehˬlaꞈ-awˇ, ngaˬ-euˬkʼmˬmaˬbyah kʼaˇluꞈmeh.  



1128 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

6Nawˬ-euˬguiˬlahˬyaw dzahˇhawˇ-eu, nawˇgʼawˬshaˬgaˬnehˬlaꞈ-eu jeˬ, maˬ shiˇ tiˬ 
ziˇ ngaˬ-euˬ kʼoeˇ taˆ, maˬbyehˇni caw teh le tehꞈ-a. SahˬpaˬMiˬyehˇ-
euˬnymˇlaꞈkʼoeˇ, mˬmaˬmaˬbyaˆzaˇziˇjawˇma.  

Ja ceuˬ 24 

Huiˬ-eu Sahˬpaˬ 

(Daˬbiˇ-euˬ caˇdawˬ) 
1Miˇtsaˬtahˬkʼawˇboeˬboeˬluˆluˆ, kʼaˇdehꞈkʼaˇjawˇ-eu dawˬtawˆluꞈ, SahˬpaˬMiˬyehˇ-
euˬpyeuꞈ-eu meh.  
2Laˆshaˆkʼoeˇtaˆmiˇmaˬciˬ-awˇ, laˆshaˆdawˬdah naꞈdui dui gaˇ, zeuˇka ziꞈdah ni jaˆ-
eu meh.  
3SahˬpaˬMiˬyehˇ-euˬgawˬjawˬ-ahˇ, ya daˆleˇ-eu aˬsuˇ jawˇ-awˇ, Muiˬ-eu shawˇ-eu 
jawˇduˬlaꞈkʼoeˇ, ya yawꞈleˇ-eu aˬsuˇ jawˇta.  
4Aˬlaꞈhawˇ-eu nui ma shawˇ-awˇ, tahˬpaˬaˬma-ahˇmaˬtahˬ-eu, maˬtsaˬ-eu 
saˇkiˇmaˬkamˬ-eu,  
5kʼoeˇloꞈ-ehˇgʼeh-eu tsawˇhaˬ-ahˇ, SahˬpaˬMiˬyehˇguiˬlahˬbiꞈ-awˇ, iˬbaˇlaw meh 
lehˇ daˇnehˬ-awˇ, Miˬyehˇka kʼoꞈnehˬle tehꞈ-a.  
6Kʼoeˇloꞈ-ehˇgʼeh-eu tsawˇhaˬdeuˬ, Miˬyehˇ-ahˇpoˆ-eu deuˬpyeuꞈ-awˇ, Yaˬkoˆ-
euˬMiˬyehˇjawˇduˬ-ahˇ, ya uˇkeuˆleˇ-eu tsawˇhaˬmeh.  
7Gʼoˆ kʼehˬ deuˬ-oˇ, pah dzeh taˬ-awˬ. aˇhu-euˬ laˇgʼoˆdeuˬ pah-awˬ. Huiˬ-eu 
Sahˬpaˬ bi uˇ le law.  
8Huiˬ-eu Sahˬpaˬ aˬsuˇgʼaˬ-a. Kʼaˆdui dui-awˇ guiˇdeuˆgʼaˬ-euˬ, Baoˬhuiˬ-eu 
SahˬpaˬMiˬyehˇmeh.  
9Gʼoˆkʼehˬdeuˬ-oˇ, pah dzeh taˬ-awˬ. aˇhu-euˬ laˇgʼoˆdeuˬ pah-awˬ. Huiˬ-eu Sahˬpaˬ 
bi uˇ le law.  
10Huiˬ-eu Sahˬpaˬ aˬsuˇ gʼaˬ-a. Dawˬtawˆkʼoeˇtaˆuˆlahˇluꞈ-eu, Baoˬhuiˬ-eu 
SahˬpaˬMiˬyehˇmeh.  

Ja ceuˬ 25 

Sheuˬgʼeh haw piˇ-eu gʼaˇduˬ guiˬlahˬshaˇdawˬ 

(Daˬbiˇ-euˬ caˇdawˬ) 
1Sahˬpaˬ Miˬyehˇ-oˇ, nawˬ-ahˇngaˇnoeˬtmˬluꞈ-eu ma.  
2Ngaˬ-euˬ Miˬyehˇ-oˇ, nawˬ-ahˇ ngaˇgʼoe-eu ma. Ngaˬ-euˬmyaˆpyawˬtaˬbi cawˆlaꞈ. 
Muiˇ-eu deuˬneh taˬbi gʼaˬlaꞈ.  
3Nawˬ-ahˇnoeˬtmˬluꞈ-eu deuˬ-ahˇ, sm-iˇgaˇnawˇmaˬbi keuˆ-a. Ehˇkʼawꞈ nawˬ-
ahˇpuiˬ-eu deuˬ-aˬ, sm-iˇ-awˇ daˬya ga tehꞈ-a.  
4SahˬpaˬMiˬyehˇnawˬ-euˬgaˇma, ngaˇsiˬnya ni mehˬnehˬlaꞈ-awˬ.  
5Yaw tsaˬyaw dawˇmehˬnah iˇni, ngaˬ-ahˇmehˬnehˬtsoˆnehˬlaꞈ-awˬ. Ngaˬ-ahˇka 
kʼoꞈnehˬ-eu yaw sahˇ, ngaˬ-euˬMiˬyehˇpyeuꞈ-eu nawˬ-ahˇ, aˬmyah luꞈngaˇgʼoe luꞈ-
eu ma.  

6SahˬpaˬMiˬyehˇngaˬ-euˬkʼoeˇtaˆ, aˇ hu ba neh bi jaˆtaˬ-euˬ, nawˇgʼawˬshaˬgaˬ-eu 
jeˬhawˇ-eu, nawˬ-euˬgʼoeˇ-eu gaˬ-eu jeˬ-ahˇ, maˬtsehˆleˇni noeˬkeuˆnehˬlaꞈ.  
7Ngaˇzaˬguˬpyeuꞈngeh mˇyaꞈ-euˬ, yaw lehˬyaw ca iˬbaˇdeuˬ-ahˇ, maˬjuiˇtaˬni 
iˬbaˇpyehˬlaꞈ. Nawˬ-euˬyaw muiˬyaw jaˬhawˇ-eu, maˬtsehˆleˇ-eu gaˬ-eu laꞈkʼoeˇ, 
ngaˬ-ahˇmaˬngehˇni noeˬkeuˆlaꞈ.  
8Sahˬpaˬ Miˬyehˇmuiˬ-awˇjaˬ-awˇ, tsaˬdui dawˇdui dui-eu miˇneh, yaw tsaˬyaw 
dawˇgaˇma cah ni, Iˬbaˇzaˬ-ahˇmehˬnehˬ-eu meh.  
9Nui nahˬnui yu ahˇ-eu deuˬ-ahˇ, tsaˬ-eu gaˇma-ahˇ sheuˬgʼeh-awˇ, yawꞈ-euˬnui 
noeˬ mehˬnehˬ-eu meh.  
10Dawˬma saˇjaˇ-ahˇ caw teh-awˇ, yehˇdawˬnaˇ-eu deuˬ-euˬmehˬshi, yawꞈgaˬ-eu 
jeˬ, yawꞈ-euˬsaˇjaˇ, gaˇma kahˇli sheu taw nehˬmeh.  
11SahˬpaˬMiˬyehˇtsawˇmyahˇbaˬda, ngaˬ-ahˇ iˬbaˇ pyehˬnehˬlaꞈ-awˬ. Iˬbaˇ myaˬdui 
kah dui dui nya.  
12SahˬpaˬMiˬyehˇ-ahˇzeu-eu deuˬ, ya tseˇgeuꞈ-eu gaˇma tiˬkahˇ, 
SahˬpaˬMiˬyehˇtoeˬmehˬtehꞈ-a.  
13Yawꞈmaꞈbaw dui za dui dui-awˇ, zaˬdeuˬ miˇkʼahˬjeˬbiˇoꞈmeh.  
14Yehˇdawˬnaˇ-eu tsawˇhaˬdeuˬ-aˬ, SahˬpaˬMiˬyehˇ-euˬcawˬpyeuꞈ-awˇ, Dawˬma 
saˇjaˇguiˬlahˬdawˬtawˆ, aˬyawꞈmaꞈkʼoeˇtaˆziꞈtehꞈ-a.  
15SahˬpaˬMiˬyehˇcaw ba le gaˇ, ngaˇmyaˆnuiˆhaw tsoˆtaˬ-euˬma. lahˇju-ahˇpaꞈleˇ-
euˬaˬkuiˇ, aˬyawꞈtseuˆpuiˇnehˬle tehꞈ-a.  
16SahˬpaˬMiˬyehˇ ciˬpyawˇleꞈ-awˇ, ngaˬ-ahˇgʼawˬshaˬgaˬnehˬle-awˬ. Cawˬmaˬbaw-
ehˇ gʼaˬbaˬluꞈma.  
17Nui saˇza ni caw ba le-awˇ, nui noeˬshaˬ-eu bi dzeuˇ-iˇlaꞈ.  
18Shaˬzaˬmˇgaˇ haw cawˬle-awˇ, iˬbaˇdawˬtawˆluꞈpyehˬnehˬlaꞈ.  
19Ngaˬ-ahˇmuiˇ-eu myaˬdui dui-awˇ, aˇnaˆni bye nehˬlaꞈ-euˬ gaˇ, nawˇtiˬpoˆ haw 
cawˬle nehˬlaꞈ.  
20Ngaˬ-ahˇtahˬpiˇ-awˇ ka kʼoꞈlaꞈ. Nawˇjawˇgaˇtah uˇlaˇ-eu ma. Aˬcawˬneh taˬbi 
gʼaˬleˇlaꞈ.  
21Nawˬ-ahˇngaˇnoeˬtmˬ-eu miˇneh, ngaˬ-euˬyaw sui yaw dawˇhawˇ-eu, ngaˬ-
euˬmuiˬ-eu jaˬ-eu jeˬneh, ngaˬ-ahˇ haw piˇnehˬlaꞈluꞈ-uˇ.  
22Miˬyehˇ-oˇ, guˆ-eu gaˆ-eu laꞈkʼoeˇshaˬ-eu, Iˇsaˬleˬlaˆ-ahˇ ka kʼoꞈ-awˬ.  

Ja ceuˬ 26 

Tsawˇmuiˬ-euˬ guiˬlahˬshaˇdawˬ 

(Daˬbiˇ-euˬ caˇdawˬ) 
1Sahˬpaˬ Miˬyehˇ-oˇ, Ngaˇyaw tsaˬyaw dawˇjeˬmˇ-awˇ, nawˬ-ahˇjah-eu ziꞈ-eu 
miˇneh, iˬbaˇ maˬahˇ-a lehˇ daˇ-awˬ.  
2Sahˬpaˬ Miˬyehˇ-oˇ, ngaˬ-ahˇpyehˆtseˇ-awˇlawˬhaw-awˬ. Ngaˬ-euˬnui ma-ahˇ 
poˆduˬ-awˬ.  

3Maˬtsehˆleˇ-eu nawˇgaˬ-eu jeˬ, ngaˬ-euˬmyaˆnuiˆmehˬshi jaˆ-awˇ, nawˬ-
ahˇsaˇjaˇziꞈ-eu laꞈkʼoeˇ, ngaˇdehꞈgʼeh jawˇgʼeh luꞈ-eu ma.  
4Gaˇdahˇmaˬtsoeˬ-eu tsawˇhaˬ-ahˇ, cawˬmaˬcawˬtaꞈni ngaˇdehꞈ-awˇ, 
mehˇshuiˇshuiˇ-eu tsawˇhaˬnehˬ-ehˇ, mehˬbawˬmaˬmˇni dehꞈ-eu ma.  
5Yaw haiˬdeuˬ-ahˇ maˬgm leˇ-ehˇ, yaw cawˆdeuˬ-ahˇ yahˇluꞈ-eu ma.  
6Sahˬpaˬ Miˬyehˇ-oˇ, Ngaˇiˬbaˇmaˬahˇ-eu gaˇkawˆ, aˬlaꞈdzuiꞈshawˇdzeh mehˬ-
euˬma. Nawˬ-euˬlawˇduˬtiˬjawˬcah-awˇ, nawˬ-ahˇuˬduˬtahˬlaˇ-euˬma.  
7Zahˬdui dui leˇpaˬ-ehˇgʼeh-eu, nawˬneh mˇtaˬ-euˬgaˇdeuˬ-ahˇ, guiˬlahˬhuiˬ-eu 
dawˬcaˇ-eu ma.  
8Sahˬpaˬ Miˬyehˇ-oˇ, nawˬ-euˬyaw shehꞈkʼahˬsehˇjaˆ-eu, nawˬ-euˬnymˇ-
ahˇngaˇgaˬ-eu ma.  
9Iˬbaˇzaˬnehˬ-ehˇshehˆkeuˬ-ehˇ, nawˇngaˬ-ahˇtaˬyaˆdzeh nehˬlaꞈ. shiˬmehꞈ-eu 
tsawˇhaˬdeuˬnehˬ-ehˇ, tiˬgm-ehˇ taˬlaˆcawˆnehˬlaꞈ.  
10Yawꞈmaꞈ yaw haiˬ mˇnawˆnawˆ-awˇ, laꞈnmꞈnmꞈ-eu kawˇdui dui meh.  
11Ngaˇyaw tsaˬjeˬmˇ-eu miˇneh, gʼawˬshaˬgaˬ-awˇka kʼoꞈnehˬlaꞈ.  
12Guˆgaˆdawˬtawˆluꞈdzeuˇjiˇ-awˇ, ngaˬ-euˬaˬkuiˇ ziꞈdah jaˆma. 
Tsawˇhaˬaˇmaꞈgʼahˇceh yawꞈ-awˇ, SahˬpaˬMiˬyehˇ-ahˇja ceuˬma.  

Ja ceuˬ 27 

Ja ceuˬ-eu guiˬ lahˬ shaˇ dawˬ 

(Daˬbiˇ-euˬ caˇdawˬ) 
1SahˬpaˬMiˬyehˇngaˬ-euˬyaw shehꞈ, ngaˬ-ahˇka kʼoꞈ-eu yaw sahˇmeh. Aˬsuˇgʼaˬ-
ahˇngaˇpaˇguˆnmˇ. SahˬpaˬMiˬyehˇngaˬ-euˬgʼaˇduˬ, ziꞈdui dui-eu taˆpyeuꞈ-eu meh. 
Aˬgeu jeˬ-ahˇngaˇpaˇguˆnmˇ.  
2Haiˬ-eu deuˬngaˬ-ahˇsehꞈle ngeh, muiˇ-eu deuˬngaˬ-ahˇdawꞈle ngeh, sahˬtiꞈtiꞈ-
awˇcoˬdzeh-eu meh.  
3Guiˇmaꞈtiˬmaꞈmaꞈlah oe-awˇ, ngaˬ-ahˇjawˬlahˇjiˇkʼawꞈmaˬguˆ. Muiˇ-eu deuˬngaˬ-
ahˇdeuˆle kʼawꞈ, ngaˬ-euˬnui ma ziꞈdah jaˆma.  
4SahˬpaˬMiˬyehˇ-ahˇ shaˇ-eu lehˇ, heu tiˬjeˬshaˇmawꞈ-eu tehꞈma. SahˬpaˬMiˬyehˇ-
euˬnymˇlaꞈkʼoeˇ, maˬshiˇtiˬziˇngaˇjawˇmawꞈ-awˇ, aˬyawꞈ-euˬyaw muiˬyaw jaˬ-ahˇ, 
nui kʼahˇtiˬshiˇhaw dehˆmawꞈ-awˇ, aˬyawꞈsheuˬgʼeh haw piˇlaꞈni, aˬyawꞈ-
ahˇshaˇju mawꞈ-eu ma.  
5Guˆ-eu gaˆ-eu jeˬkeuˆle ngeh, aˬyawꞈ-euˬnymˇnymˇma laꞈkʼoeˇ, aˬyawꞈngaˬ-
ahˇsheuˬpiˇtehꞈ-a. Sehˬgʼawˆnaˇshmˇbaˇzaꞈuˬmoˆ, aˬyawꞈngaˬ-ahˇsheuˬzaꞈtehꞈ-a. 
goˇdui dui-eu lo guˇ uˬ du, aˬyawꞈngaˬ-ahˇciˬdaˆtehꞈ-a.  
6Ngaˬ-euˬtiˬjawˬjawˇbyah taˬ-euˬ, muiˇ-eu deuˬ-ahˇngaˇgʼaˬleˇ-awˇ, laˬkʼaˬcehˇ-
awˇguˇ-eu laꞈkʼoeˇ, aˬyawꞈ-euˬUˬduˬtahˬnymˇ-ahˇ, lawˇ-eu shehˇ-eu jeˬ ngaˇmˇ-
awˇ, ja ceuˬ-eu caˇ-eu dawˬcaˇ-awˇ, SahˬpaˬMiˬyehˇ-ahˇ ja ceuˬma.  
7SahˬpaˬMiˬyehˇ-oˇ, ngaˇyaw kʼaˆ-ehˇguˇ-awˇkuˇngeh, gʼawˬshaˬgaˬ-awˇ 
naˇhaˬnehˬ laꞈ.  

8Ngaˬ-euˬmyaˆpyawˬ-ahˇ poˆ-awˬlehˇ, nawˇngaˬ-ahˇehˇnehˬlaꞈngeh jawˇ, nawˬ-
euˬmyaˆpyawˬngaˇpoˆma lehˇ, nui ma laꞈkʼoeˇngaˇehˇ-euˬma.  
9Nawˬ-euˬmyaˆpyawˬ taˬciˬzaꞈlaꞈ. Nawˬ-euˬzaˬkʼaˆpyeuꞈ-eu ngaˬ-ahˇ, nui ma pehˇ-
awˇ taˬteh dzeh laꞈ. Ngaˬ-ahˇngehˬgʼeh-eu gʼaˬnawˇmeh. Ngaˬ-ahˇka kʼoꞈ-eu 
Miˬyehˇ-oˇ, Byehˇdzeh-awˇtaˬbi shaˬnehˬlaꞈ.  
10Ngaˬda ngaˬma ngaˬ-ahˇbyehˇkʼawꞈ, SahˬpaˬMiˬyehˇngehˬgʼeh laꞈ meh.  
11SahˬpaˬMiˬyehˇnawˬ-euˬgaˇma, ngaˬ-ahˇnawˇtoeˬmehˬnehˬlaꞈ-awˬ. Muiˇ-eu 
tsawˇhaˬmyaˬ-eu miˇneh, gaˇsaˇlaw caw sheuˬgʼeh laꞈ-awˬ.  
12Ngaˬ-ahˇnawˬdzaˬkʼaˆdzaˬle-eu, muiˇ-eu deuˬ-euˬaˬlaꞈlaꞈkʼoeˇ, nawˇngaˬ-ahˇtaˬ a 
dzeh nehˬlaꞈ.  
13Miˇtaˆdehˬ-eu heu ziˇlaꞈkʼoeˇ, SahˬpaˬMiˬyehˇmuiˬ-eu jeˬ-ahˇ, ngaˇmyaˆnuiˆhaw 
duˬgaˇkeuˆni, dehꞈziˇshehˇma lehˇjah-eu ma.  
14SahˬpaˬMiˬyehˇ-ahˇnoeˬtmˬ-awˬ. Gʼaˬbyehˆtaˬbyehˆ, nui ma taˬcawˆ. 
SahˬpaˬMiˬyehˇ-ahˇnoeˬtmˬ-awˬ.  

Ja ceuˬ 28 

Caw ba nehˬ laꞈ lehˇ shaˇ-eu guiˬ lahˬ shaˇ dawˬ 

(Daˬbiˇ-euˬ caˇdawˬ) 
1Ngaˇgʼoe-eu SahˬpaˬMiˬyehˇ-oˇ, ngaˇkuˇgaˇ naˇhaˬnehˬlaꞈ-awˬ. Ngaˬ-euˬ ziꞈ duˬlo 
guˇ-oˇ, maˬnaˇhaˬni taˬbyehˇnehˬlaꞈ. Ngaˇkuˇgaˇ maˬnaˇhaˬlaꞈnaˇ, shiˇ-eu duˬkʼahˬ-
ahˇga ahˇ-awˇ, ya shaˬluꞈ-eu tsawˇhaˬnehˬ-ehˇ, ngaˇya shaˬ-eu yaw duˬbaw meh.  
2Caw ba nehˬlaꞈlehˇngaˇguˇ-awˇ, nawˬ-euˬ muiˬ-eu shawˇ-eu nymˇpaw, aˬlaꞈ cawˬ 
ja-awˇngaˇshaˇngeh, ngaˬ-euˬshaˇdawˬnaˇhaˬnehˬlaꞈ.  
3Dawˬmuiˬngehˬkʼawꞈnui ma gʼoꞈ-awˇ, maˬtsaˬmaˬdawˇ-eu jeˬmˇ-eu, haiˬ-eu 
deuˬnehˬ-ehˇ tiˬgm-ehˇ, nawˇngaˬ-ahˇtaˬsawˇdzeh nehˬlaꞈ.  
4Yawꞈmaꞈyaw haiˬmˇ-eu miˇneh, oꞈ-eu loꞈ-ehˇ nawˇkʼehˬ nehˬ-awˬ. Yaw doeˇjahˇ-
euˬ aˬlaꞈaˇpoeˬ, geuˇ-eu loꞈ-ehˇ nawˇkʼaˆnehˬ-awˬ.  
5SahˬpaˬMiˬyehˇ mˇ-euˬ gaˇ-ahˇ, yawꞈmaꞈ shaˇsawˇ-eu maˬbaw-ehˇ, 
SahˬpaˬMiˬyehˇ-euˬlaꞈzaˇ-ahˇ, yaw zeu maˬbaw nehˬ-eu miˇneh, aˬyawꞈneh bi 
kʼehˬbi kʼaˆ-awˇ, mˬmaˬmaˬbyaˆ cawˆ-iˇtehꞈ-a.  
6Sahˬpaˬ Miˬyehˇ-ahˇ ja ceuˬ-awˬ. Caw ba nehˬlaꞈlehˇ ngaˇguˇgaˇ, 
aˬyawꞈnaˇhaˬnehˬlaꞈ-euˬmeh.  
7SahˬpaˬMiˬyehˇngaˬ-euˬgʼaˇduˬ, gʼaˬhawˇ-eu dehˬdaˬduˬpyeuꞈ-awˇ, aˬyawꞈ-
ahˇngaˇgʼoe-eu laꞈkʼoeˇ, ngaˬ-euˬnui ma ziꞈdah jaˆma. Yawꞈcaw ba gaˇnui kʼahˇshiˇ-
awˇ, laˬkʼaˬcehˇ-eu caˇdawˬcaˇ-awˇ, aˬyawꞈ-ahˇ ngaˇja ceuˬ-eu ma.  
8Sahˬpaˬ Miˬyehˇ-aˬ, yawˬtsawˇgʼaˇduˬ gʼaˬpyeuꞈ-eu meh. Yawꞈneh tsiˇlehꞈ-euˬ 
sahˬpaˬ-ahˇ, haw piˇ-awˇ ka kʼoꞈ nehˬ-eu meh.  
9Sahˬpaˬ Miˬyehˇ-oˇ, nawˬ-euˬzaˬdeuˬ-ahˇ ka kʼoꞈ-awˇ, nawˬ-euˬuˆdeuˬ-ahˇlahˬ biꞈ-
awˬ. Yawˇbo-eu loꞈ-ehˇ bo saˆ-awˇ, mˬmaˬmaˬbyaˆ dah teˬnehˬ-awˬ.  

Ja ceuˬ 29 

Mˬjeˬjaˬlehˇlaꞈkʼoeˇ gaˬle-eu SahˬpaˬMiˬyehˇ-euˬ teˇsaˇ 

(Daˬbiˇ-euˬ caˇdawˬ) 
1Mˬtaˆkʼaˇjawˇkʼaˇjaˆ-eu jeˬ, SahˬpaˬMiˬyehˇ-ahˇ ja ceuˬ-awˬ. Yawꞈ-euˬbaoˬ-
ahˇciˬhuiˬnehˬ-awˇ, yaw shehꞈkʼahˬsehˇ-ahˇ ja ceuˬ-awˬ.  
2Yaw shehꞈkʼahˬsehˇhuiˬdui dui-eu, yawꞈ-euˬtsawˇmyahˇ-ahˇja ceuˬ-awˇ, Muiˬ-eu 
shawˇ-eu Gʼaˬ doˆle ngeh, awˆbyaˆnehˬ-awˇ uˬduˬtahˬ-awˬ.  
3Iˬma laˆshaˆiˇcuꞈkʼoeˇtaˆ, SahˬpaˬMiˬyehˇdawˬngehˬ-eu meh. Yaw shehꞈkʼahˬ 
sehˇhuiˬ-eu Miˬyehˇ, mˬjeˬjeˬ-awˇmahˇ-eu teˇsaˇ, laˆshaˆyui yui-ehˇjaˆ-eu meh.  
4SahˬpaˬMiˬyehˇ-euˬteˇsaˇ-aˬ, baoˬhuiˬ-awˇkʼaˆdui dui-eu meh.  
5SahˬpaˬMiˬyehˇ teˇsaˇbaˬda, shuˬliˇbawˇma kʼehꞈ-iˇjiˇ-awˇ, Leˬbaˬnoˬshuˬliˇ-ahˇ 
keuˆni, maˬdaˬcoeˇ-ehˇkʼehꞈ-iˇ-eu meh.  
6Leˬbaˬnoˬ gawˬjawˬyaw goˇdeuˬ, mawˇneˇmawˇzaˬtsawˬgaˇduˇ-awˇ, Heˬlaˬmoˬ 
gawˬjawˬjawˬma kʼoeˇ, mawˇneˇmawˇgaw teuˆgaˇduˇmeh.  
7SahˬpaˬMiˬyehˇ-euˬ teˇsaˇkʼoeˇ, mˬjeˬtsawˬtehˆtehˆgaˇduˇmeh.  
8Yawꞈ-euˬ teˇsaˇkʼaˆ-eu miˇneh, bawˇtsahˬbawˇdahˇ-ahˇsheu nyeh-awˇ, 
Kaˬdeˬshaˇkʼaˇshuiꞈdeh yaˇkʼoeˇ, yaw dzuˬyui yui-ehˇ jaˆ-eu meh.  
9SahˬpaˬMiˬyehˇ-euˬteˇsaˇkʼoeˇ, tsuiꞈkaˆ aˇbawˇ-ahˇgʼeu nyeh-awˇ, 
sahˬkʼaˆneˇmyawˆni pyeuꞈ-iˇ-awˇ, yawꞈ-euˬUˬduˬtahˬnymˇlaꞈkʼoeˇ, Yaw 
shehꞈkʼahˬsehˇhuiˬluꞈ-uˇ lehˇ, tsawˇhaˬdawˬtawˆluꞈguˇ-eu meh.  
10Huiˬdui dui-eu iˇcuꞈ kʼoeˇtaˆ, SahˬpaˬMiˬyehˇnuiˇluꞈ-eu meh. 
mˬmaˬmaˬbyaˆzaˇziˇ dzoeˬdzaˬ, SahˬpaˬMiˬyehˇ-ahˇoꞈ-eu meh.  
11SahˬpaˬMiˬyehˇ-euˬzaˬdeuˬ-ahˇ, SahˬpaˬMiˬyehˇ gʼaˬbiꞈlahˬ-awˇ, nui saˇoꞈ-eu 
guiˬlahˬyaw dzahˇ, aˬyawꞈmaꞈ-ahˇbiꞈnehˬ-eu meh.  

Ja ceuˬ 30 

Guiˬ lahˬ-ahˇ ja ceuˬ-eu shaˇ dawˬ 

(Daˬbiˇ-euˬ caˇdawˬ) 
1Sahˬpaˬ Miˬyehˇ-oˇ, muiˇ-eu deuˬngaˬ-ahˇzuiˆzuiˆ-ehˇ, laˬkʼaˬmaˬbi cehˇ-eu 
gʼaˇduˬ, nawˇngaˬ-ahˇ ka kʼoꞈ-euˬmiˇneh, nawˬ-ahˇciˬhuiˬciˬmahˇ-eu ma.  
2Ngaˬ-euˬ Sahˬpaˬ Miˬyehˇ-oˇ, caw ba nehˬlaꞈlehˇ ngaˇguˇngeh, nawˇ 
naˇgawˇlaˆtaˬlaꞈ-euˬmeh.  
3Shiˇ-eu lmˬbymˇ maˬbi keuˆni, ngaˬ-euˬsaꞈlaˇ-ahˇ ka kʼoꞈ-awˇ, duˬkʼahˬ-ahˇmaˬbi 
ga byoˆni, ngaˬ-ahˇnawˇbi dehꞈlaꞈ-euˬmeh.  
4SahˬpaˬMiˬyehˇ-euˬtsawˇshawˇdeuˬ, ja ceuˬ-eu caˇ-eu dawˬcaˇ-awˇ, 
SahˬpaˬMiˬyehˇ-ahˇ ciˬpoeˬ-awˬ. Yawꞈ-euˬtsawˇmyahˇ-ahˇnoeˬkeuˆ-awˇ, yawꞈ-
euˬguiˬlahˬ-ahˇ ja ceuˬ-awˬ.  
5Aˬyawꞈnui ma pehˇ-eu jeˬ-aˬ, tiˬkʼehˇlaˇkʼehˬ tehꞈ-ehˇgmˬ-awˇ, aˬyawꞈnui ma 
muiˬ-eu jeˬ-aˬ, tiˬziˇjiˇtiˬyehˆjuˬ-eu meh. Uˬciꞈmyaˆbiˇya yoeˇbya kawꞈ, uˬbya 
laˬkʼaˬcehˇ-eu oe meh.  



1133 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

6Ngaˇbaw luꞈza luꞈ-eu laꞈkʼoeˇ, shaˬle-eu nah maˬbaw ma lehˇ, yawˬhaˇyawˬha 
ehˇpeuˬ-eu ma.  
7SahˬpaˬMiˬyehˇnawˬneh ngaˬ-ahˇ, gʼawˬshaˬgaˬ-awˇlaˆziꞈlaꞈ-euˬ, gawˬjawˬloꞈ-
ehˇziꞈdah jaˆma. Ehˇkʼawꞈnawˇmyaˆpyawˬciˬzaꞈngeh, Nui ma shaˬzahˬnaꞈdui dui 
nya.  
8SahˬpaˬMiˬyehˇ-ahˇngaˇkuˇ-awˇ, caw ba nehˬlaꞈlehˇ shaˇ-eu ma.  
9Shiˇ-eu duˬkʼahˬ-ahˇngaˇkeuˆnaˇ, nawˬ-ahˇmuiˬlaˇduˬjaˆta loˇ. Shiˇ-
awˇkʼaˬlehˇpyeuꞈjiˇ-euˬdeuˬ, nawˬ-ahˇpaˇja ceuˬnya ta loˇ. Nawˇsaˇjaˇziꞈ-eu 
gaˇkawˆ-ahˇ, kʼaˬlehˇkʼoeˇdeuˬja nya ta loˇ.  
10SahˬpaˬMiˬyehˇ shaˇdawˬnaˇ-awˬ. ngaˬ-ahˇgʼawˬshaˬgaˬnehˬlaꞈ-awˇ, 
maˬbyehˇdzeh ni caw ba le-awˬ.  
11Ngaˇnoeˬshaˬnoeˬzahˬ-eu jeˬ-ahˇ, laˬkʼaˬcehˇ-eu jeˬpyeuꞈlaˇni, nawˬneh 
yuˇpaˇnehˬlaꞈ-euˬmeh. Nui ma shaˬzahˬnyehꞈlehˆlaꞈ-awˇ, laˬkʼaˬcehˇnui saˇza-eu 
jeˬ, nawˬneh nyehꞈdm nehˬlaꞈ-euˬmeh.  
12Ciˬcuˇni maˬjawˇtehˬcoeˇ-ehˇ, nawˬ-ahˇ caˇ-awˇ ja ceuˬ-eu ma. Ngaˬ-
euˬSahˬpaˬMiˬyehˇgʼaˬ-oˇ, mˬmaˬmaˬbyaˆzaˇziˇ jiˇni, nawˬ-euˬguiˬlahˬ-ahˇja 
ceuˬma.  

Ja ceuˬ 31 

Miˬyehˇ-ahˇ gʼoe-eu guiˬlahˬshaˇdawˬ 

(Daˬbiˇ-euˬ caˇdawˬ) 
1Sahˬpaˬ Miˬyehˇ-oˇ, nawˬ-ahˇngaˇtahˬshaˇlaˇ-euˬma. shaꞈdawˇ-eu jeˬtaˬbi pi laꞈ. 
Nawˬ-euˬyaw tsaˬyaw dawˇlaꞈkʼoeˇ, ngaˬ-ahˇmaˬbyehˇni ka kʼoꞈlaꞈ.  
2Ngaˬ-euˬshaˇdawˬ-ahˇ naˇhaˬ-awˇ, yaw kawˇ-ehˇ ka kʼoꞈle nehˬlaꞈ. Ngaˬ-euˬgʼoe 
duˬlo guˇhawˇ-eu, ziꞈdah ni gʼeh-eu taˆloꞈ-ehˇ, ngaˬ-ahˇhaw teˬhaw piˇnehˬlaꞈ.  
3Nawˇ-aˬ ngaˬ-euˬlo guˇhawˇ-eu, ziꞈdui dui-eu taˆpyeuꞈ-eu ma. Nawˬ-
euˬtsawˇmyahˇsaˇjaˇbaˬda, ngaˬ-ahˇsheuˬgʼeh bo saˆnehˬlaꞈ.  
4Nawˬ-ahˇngaˇgʼoe-eu baˬda neh, yaw zaꞈ-ahˇkʼmˇ-euˬlahˇju-ahˇ, dzeuˇ-iˇnya ni 
haw piˇnehˬlaꞈ.  
5Ngaˬ-euˬsaˬlaˇgʼawˇmawˇdawˬtawˆ, nawˬ-euˬlaꞈ-ahˇ a nehˬ-eu ma. Saˇjaˇziꞈ-eu 
Miˬyehˇpyeuꞈ-eu, SahˬpaˬMiˬyehˇnawˬneh ngaˬ-ahˇ, gʼawˬshaˬgaˬ-awˇka kʼoꞈ-
euˬmeh.  
6Maˬngeuˇ-eu miˬyehˇ-ahˇgʼoe-eu, tsawˇhaˬdeuˬ-ahˇnawˇ bye-eu meh. Nawˬ-
ahˇtehꞈ-ehˇngaˇgʼoe-eu ma.  
7Nawˇmaˬtsehˆleˇni gaˬ-eu gaˇ, ngaˇlaˬkʼaˬcehˇ nui saˇza ma. Ngaˇya daˬ-eu 
jeˬnawˇmawˇ-awˇ, ngaˬ-euˬshaˬzahˬnawˇsiˬnya-awˇ,  
8muiˇ-eu deuˬ-euˬ aˬlaꞈlaꞈkʼoeˇ, maˬbi ahˇleˇni tsahˇdzeuˇ-awˇ, kʼahˬbya lawˬbya 
jeˇlo gʼeh gaˇ, kuiˇka ciˬpaˇnehˬlaꞈ-euˬmeh.  
9Ngaˇshaˬzahˬnaꞈluꞈ-eu miˇneh, SahˬpaˬMiˬyehˇgʼawˬshaˬgaˬlaꞈ. Ngoeˇ-
euˬmyaˆnuiˆgʼah dui dui-awˇ, nui ma gʼawˇmawˇjuˆdui dui nya.  

10Shaˬzahˬbaˬda ziˇnym le-awˇ, ngoeˇ-euˬbaˬda ziˇteˬle nya. Nui noeˬshaˬ-eu 
gʼaˬjiˇle-awˇ, shaˬyoeˬshaˬlaꞈdzaˬjiˇ-euˬnya.  
11Muiˇ-eu deuˬngaˬ-ahˇnaˬgʼa-awˇ, cawˬdeuˬehˇniˇgʼa laˇ-eu meh. Yaw beh 
gʼoeˇdui dui-euˬdeuˬkʼawꞈ, ngaˬ-ahˇhaw-awˇguˆ-iˇ-euˬmeh. Kʼaˇpuˬkʼaˇmawˇle-eu 
tsawˇhaˬ, dawˬpeh maˬoe ni cehˆ-eu meh.  
12Shiˇ-euˬdeuˬ-ahˇngehˇ-eu loꞈ-ehˇ, yawˬ gʼaˬna luꞈngaˬ-ahˇngehˇ-awˇ, 
oeˬlahˬlahˬpyehˬmaˬtawˬmiˇ-a.  
13Muiˇ-eu deuˬdawˬsaˆsaˆkʼoeˬ-eu, ngaˬ-euˬnaˬbawˇ-ahˇgaˬle-awˇ, guˆ-eu jeˬtiˬjawˬ 
oe miˇ-a. Aˬyawꞈmaꞈtiˬgaˇuiˬleˇ-awˇ, ngaˬ-ahˇsehꞈ-eu bawˬkʼoeˬluꞈmeh.  
14Ehˇkʼawꞈni, SahˬpaˬMiˬyehˇ-oˇ, nawˬ-ahˇngaˇgʼoe-eu ziꞈluꞈ-awˇ, nawˇngaˬ-
euˬMiˬyehˇpyeuꞈ-eu ma.  
15Ngaˬ-euˬaˇnah aˇyamˬdawˬtawˆ, nawˬ-euˬaˬlaꞈlaꞈkʼoeˇjaˆmeh. Muiˇ-eu deuˬ-
euˬlaꞈ-ahˇmaˬehˇ, kʼehˬ-eu deuˬ-euˬlaꞈ-ahˇmaˬehˇ, nawˇngaˬ-ahˇka kʼoꞈnehˬlaꞈ-
awˬ.  
16Nawˬ-euˬmyaˆpyawˬbya nehˬlaꞈ-awˇ, maˬtsehˆleˇni gaˬ-eu jeˬneh, nawˬ-
euˬzaˬkʼaˆ-ahˇ ka kʼoꞈlaꞈ.  
17Sahˬpaˬ Miˬyehˇ-oˇ, nawˬ-ahˇngaˇkuˇgaˇnaˇhaˬ-awˇ, shaꞈdawˇ-eu jeˬ taˬbi keuˆlaꞈ. 
Haiˬ-eu tsawˇhaˬbi shaꞈdawˇ-awˇ, shiˇ-eu Shiˇloˬmiˇkʼahˬlaꞈkʼoeˇ, ciˬcuˇni 
iˇbyoˆgʼeh luꞈ-uˇ.  
18Nui ma huiˬ-awˇkʼahˬsehˇjehˆ-ehˇ, yaw tsaˬyaw dawˇdeuˬ-ahˇbu-eu, 
jaˬmyawꞈmyawꞈ-eu mehˬluˬkʼoeˇdeuˬ, dawˬmaˬngehˬnya ni pyeuꞈluꞈ-uˇ.  
19Nawˬ-ahˇzeu-eu deuˬ-euˬkʼoeˇtaˆ, nawˬneh biꞈ-euˬguiˬlahˬkʼoeˇdeuˬ, aˇnaˆni 
byah-eu kuꞈ-eu nga. Nawˬ-ahˇgʼoe-eu tsawˇ haˬdeuˬ-ahˇ, nawˇaˇnaˆni muiˬ-eu 
gaˇkawˆ, miˇtsaˬzaˬdeuˬmawˇjiˇluꞈmeh.  
20Yaw doeˇmaˬbi jahˇ-eu gʼaˇduˬ, yawꞈmaꞈ-ahˇnawˇhaw piˇnehˬ-awˇ, 
dawˬdoeˇmaˬbi daˬ-eu gʼaˇduˬ, yawꞈmaꞈ-ahˇnawˇha lahˇ-eu meh.  
21Sahˬpaˬ Miˬyehˇ-ahˇ ja ceuˬ-awˬ. Muiˇ-eu deuˬngaˬ-ahˇloꞈjawˬngeh, zahˬdui dui 
leˇpaˬ-ehˇgʼeh-eu, aˬyawꞈ-euˬgʼoeˇ-eu gaˬ-eu jeˬ, ngaˬ-ahˇbi mawˇnehˬlaꞈ-euˬmeh.  
22“Ngaˬ-ahˇteh dzeh laꞈ-euˬngaˇ” lehˇ, ngaˇguˆ-eu laꞈkʼoeˇ ehˇ-euˬma. Ehˇ kʼawꞈ, 
caw ba laꞈlehˇguˇngeh, nawˇnaˇhaˬgeuꞈnehˬlaꞈ-euˬmeh.  
23Yawꞈ-euˬtsawˇmuiˬtsawˇjaˬdeuˬ-oˇ, SahˬpaˬMiˬyehˇ-ahˇgaˬ-awˬ. Saˇjaˇziꞈ-eu 
tsawˇhaˬdeuˬ-ahˇ SahˬpaˬMiˬyehˇ haw piˇnehˬ-awˇ, nui ma huiˬ-eu tsawˇhaˬdeuˬ-
ahˇ, yaw kʼaˆkʼaˆ-ehˇkʼehˬnehˬ-eu meh.  
24SahˬpaˬMiˬyehˇ-ahˇdawˬ-eu deuˬ, guˆ-eu tiˬpawꞈ-iˬ maˬ ahˇ ni, nui ma kʼaˬduˬni 
bi jaˆ-awˬ.  

Ja ceuˬ 32 

Iˬbaˇ ehˇdoˆ-awˇ iˬbaˇpyehˬnehˬ-eu 

(Daˬbiˇ-euˬ caˇdawˬ) 

1Yaw lehˬyaw ca byehˇbyoˆnehˬ-awˇ, iˬbaˇbi dehˬkaˬ-euˬgʼaˬ-aˬ, guiˬlah huiˬ-eu 
tsawˇhaˬmeh.  
2SahˬpaˬMiˬyehˇyaw lehˬmaˬno, jaˬmyawꞈmehˇshuiˇlaw-eu tsawˇhaˬ, guiˬlahˬhuiˬ-
eu tsawˇhaˬmeh.  
3Iˬbaˇ maˬja doˆni zaꞈngeh, nah ga-ehˇngoeˇsehꞈleꞈ-euˬma.  
4Uˬciꞈnah gʼahˇmaˬtsehˆleˇni, nawˬ-euˬaˬlaꞈngaˬ-ahˇkah-awˇ, jawˇla nahˇtsaˇlawꞈ-
eu loꞈ-ehˇ, gʼaˬdawˬtawˆluꞈ lawꞈguiˇ-euˬnya.  
5Kʼoeˇnaˇ yaw lehˬmaˬpaˇzaꞈni, ngaˬ-euˬ iˬbaˇja doˆ-euˬma.  

“Iˬbaˇkʼaˇmˇtaˬ-euˬdawˬtawˆ, SahˬpaˬMiˬyehˇ-ahˇdzawˇma” lehˇ, yawˬhaˇyawˬha 
ngaˇehˇngeh jawˇ, nawˇiˬbaˇpyehˬnehˬlaꞈ-euˬmeh.  
6Guˆ-eu gaˆ-eu iˇ jeuˬoe ngeh, luˬgaˇseˇgaˇ maˬya keuˆni, nawˬ-ahˇsaˇjaˇziꞈ-eu 
tsawˇhaˬ, zahˬngeh guiˬlahˬshaˇnya luꞈ-uˇ.  
7Nawˇ-aˬ ngaˬ-euˬdzuˇzaꞈduˬma. Shaˬzahˬguˆgaˆbi dzeuˇlaꞈ-awˇ, ka kʼoꞈ-eu 
guiˬlahˬyaw dzahˇneh, ngaˬ-ahˇtsahˇlahˇnehˬlaꞈ-euˬmeh.  
8Sahˬpaˬ Miˬyehˇ ehˇ-eu,  

“Nawˇya iˇ-eu gaˇma tiˬkahˇ, nawˬ-ahˇngaˇmehˬnehˬtsoˆnehˬ-awˇ, Ngaˬ-
euˬmyaˆnuiˆhaw piˇnehˬma.  
9Mehˬkaꞈdawˆ-awˇya zuiˆgʼaˬ-eu, haiˬ-eu mahˬpaˬloꞈ-ehˇtaˬgʼeh.” 
10Haiˬ-eu tsawˇhaˬ shaˬzahˬnaꞈ-awˇ, SahˬpaˬMiˬyehˇ-ahˇgʼoe-eu deuˬ, gʼoeˇ-eu gaˬ-
eu bi tsahˇlahˇmeh.  
11Tsaˬeu dawˇ-eu tsawˇhaˬdeuˬ-oˇ, SahˬpaˬMiˬyehˇlaꞈkʼoeˇcehˇ-awˬ. Nui ma dawˇ-
eu tsawˇhaˬdeuˬ-oˇ, laˬkʼaˬcehˇdui dui-awˇguˇ-awˬ.  

Ja ceuˬ 33 

Ja ceuˬ-eu caˇ dawˬ 

1Yaw tsaˬyaw dawˇtsawˇhaˬdeuˬ-oˇ, SahˬpaˬMiˬyehˇlaꞈkʼoeˇcehˇ-awˬ. Yawꞈ-
euˬdawˬnaˇhaˬ-eu tsawˇhaˬ, yawꞈ-ahˇja ceuˬnehˬ-eu geuˇmeh.  
2Deuˇ-mˬdiˬ-awˇja ceuˬnehˬ-awˬ. Tseˇcaˆtsoꞈ-eu deuˇ-mˬ diˬ-awˇ, yawꞈ-
euˬguiˬlahˬ-ahˇja ceuˬ-awˬ.  
3Caˇdawˬyaw shuiꞈcaˇ-awˇceuˬ-awˬ. Naˇhaˬmuiˬ-eu deuˇ-mˬ diˬ-awˇ, laˬ kʼaˬ cehˇ-
eu laꞈ kʼoeˇ guˇ-awˬ.  
4SahˬpaˬMiˬyehˇ-euˬdawˬtsaˬmeh. Yawꞈneh kʼaˇmˇ-euˬjeˬdawˬtawˆ, 
saˇjaˇlaꞈkʼoeˇmˇtaˬ-euˬmeh.  
5Tsaˬ-eu dawˇ-eu sui-eu jeˬ-ahˇ, SahˬpaˬMiˬyehˇnui gaˬ ahˇ-awˇ, maˬtsehˆleˇ-eu 
yawꞈgaˬ-eu jeˬ, miˇtsaˬkʼoeˇtaˆbyah luꞈ-eu meh.  
6SahˬpaˬMiˬyehˇdawˬbiꞈnehˬ-awˇ, mˬdawˬtawˆ-ahˇbeh taˬ-euˬmeh. Mˬtaˆ aˬguiˇ ba 
la nahˇma, aˬyawꞈ-euˬsaꞈneh beh-euˬmeh.  
7Maˇtsaꞈ-ahˇ kʼaˇahˇ-eu loꞈ-ehˇ, laˆshaˆiˇcuꞈlaˆuiˬjiˇ-awˇ, yaw naꞈ-ahˇpiˬlahˇtaˬ-
euˬmeh.  

8Miˇtsaˬdawˬtawˆyawꞈ-ahˇguˆ-awˇ, miˇtsaˬzaˬdeuˬyawꞈ-ahˇzeu-awˬ.  
9Yawꞈneh kʼaˇehˇkʼaˇpyeuꞈpyeuꞈ-awˇ, dawˬkʼaˇbiꞈ-euˬkeuˆle-eu meh.  
10Miˇkʼahˬtsawˇjeuˬmehˬbawˬmˇ-euˬ, SahˬpaˬMiˬyehˇlaˆngehꞈnehˬ-awˇ, 
tsawˇhaˬzaˬneh bawˬtoˆtoˆ-euˬ, aˬyawꞈlaˆcawˆjiˇnehˬ-eu meh.  
11SahˬpaˬMiˬyehˇ-euˬbawˬtoˆ-aˬ, mˬmaˬmaˬbyaˆzaˇziˇgmˬ-awˇ, aˬyawꞈneh 
shaˇnoeˬtaˬ-euˬjeˬ, mˬmaˬmaˬbyaˆzaˇziˇziꞈmeh.  
12SahˬpaˬMiˬyehˇ-ahˇtsaˬgeuꞈ-awˇ, Miˬyehˇshaˇkuˇleˇ-euˬtsawˇjeuˬ, 
SahˬpaˬMiˬyehˇneh tseˇdoˆ-awˇ, yawꞈ-euˬzaˬbi geuꞈ-euˬtsawˇjeuˬ, aˇnaˆni 
guiˬlahˬhuiˬ-eu nga.  
13SahˬpaˬMiˬyehˇ haw ka leꞈ-awˇ, tsawˇhaˬzaˬ-ahˇ mawˇjiˇluꞈmeh.  
14Mˬtaˆdzoeˬdzaˬnuiˇmahˬ-ahˇneh, miˇtsaˬzaˬ-ahˇ haw luꞈ-eu meh.  
15Nui noeˬdawˬtawˆyawꞈneh beh-awˇ, kʼaˇmˇ-eu jeˬ siˬjiˇluꞈmeh.  
16Sahˬpaˬtiˬgʼaˬ guiˇmaꞈkʼaˆ-awˇ, guiˇdeuˆgʼaˬnya-eu maˬngeuˇ-a. Guiˇdzaˬaˬda 
gʼaˬkʼaˆshaˇ-awˇ, uˬkʼawˇdzeuˇni maˬmˇnya-a.  
17Guiˇdeuˆdziˬmahˬnya gaˇgʼoe-awˇ, gʼaˬlehˇma lehˇ maˬlmˬnya-a. dziˬmahˬkʼaˆ-eu 
kawˇ-eu baˬda, yawˬhaˇyawˬha maˬlahˇdzeuˇ-a.  
18SahˬpaˬMiˬyehˇ-euˬmyaˆnuiˆ-aˬ, yawꞈ-ahˇzeu-eu tsawˇhaˬhawˇ-eu, 
yawꞈgaˬgaˇgʼoe-eu tsawˇhaˬ-ahˇ, maˬtsehˆleˇni haw piˇ-eu meh.  
19Shiˇ-eu laꞈkʼoeˇ ka kʼoꞈnehˬ-awˇ, mehꞈngeh shuꞈngeh maˬbi shiˇ-a.  
20Ngehˬgʼeh haw piˇ-eu gʼaˬpyeuꞈ-eu, aˬdui-euˬSahˬpaˬMiˬyehˇ-ahˇ, aˬdui 
saꞈlaˇnoeˬtmˬ-eu ma.  
21Yawꞈ-euˬmuiˬ-eu shawˇ-eu tsawˇmyahˇ, aˬdui gʼoe duˬpyeuꞈ-eu miˇneh, 
aˬyawꞈlaꞈkʼoeˇ laˬkʼaˬcehˇma.  
22Sahˬpaˬ Miˬyehˇ-oˇ, nga maꞈnawˬ-ahˇ noeˬtmˬluꞈngeh, maˬtsehˆleˇ-eu nawˇgaˬ-
eu jeˬ, nga maꞈkʼoeˇtaˆbi keuˆle laꞈ.  

Ja ceuˬ 34 

Daˬbiˇ uˬ-iˇ-euˬgeuꞈ-awˇ Aˬbiˇmaˬlehˆ mehˬshi ya doˆ-iˇ-euˬ gaˇ noeˬkeuˆ-eu caˇdawˬ 

(Daˬbiˇ-euˬ caˇdawˬ) 
1SahˬpaˬMiˬyehˇ-euˬguiˬlahˬ-ahˇ, aˬmyah luꞈmaˬbi tsehˆleˇni, ngaˬ-euˬkʼaˬmeh ja 
ceuˬ-eu ma.  
2SahˬpaˬMiˬyehˇmˇ-euˬgaˇ-ahˇ, ngaˬ-euˬsaꞈlaˇ kʼahˬsehˇjehˆgaˇ, aˬcawˬbi kʼehˬbi 
kʼaˆ-euˬdeuˬ, ya gaˬ-awˇ laˬkʼaˬcehˇluꞈ-uˇ.  
3SahˬpaˬMiˬyehˇ-euˬtsawˇmyahˇ-ahˇ, tiˬkawˆloꞈ-ehˇciˬhuiˬnehˬ-awˇ, tiˬkawˆloꞈ-
ehˇja ceuˬkaˇ-euˇ.  
4SahˬpaˬMiˬyehˇ-ahˇngaˇpoˆngeh, aˬyawꞈngaˬ-ahˇoˬtoˬlaꞈ-awˇ, guˆ-eu 
jeˬdawˬtawˆluꞈlaꞈkʼoeˇ, ngaˬ-ahˇka kʼoꞈnehˬlaꞈ-euˬmeh.  
5Shaˬzaˬzahˬzaˬyawꞈ-ahˇhaw ngeh, myaˆpyawˬbya cehˆni bya laˇ-awˇ, tiˬjawˇ-
iˬmaˬya shaꞈdawˇ-a.  

6Iˇshaˬzaˬdeuˬkuˇ-eu teˇsaˇ, SahˬpaˬMiˬyehˇnaˇhaˬnehˬ-awˇ, shaˬzahˬlaꞈkʼoeˇka 
kʼoꞈ-eu meh.  
7Yawꞈ-ahˇzeu-eu deuˬ-euˬtiˬjawˬ, mˬtaˆgʼaˬkʼehˇloꞈpiˇle-awˇ, guˆgaˆlaꞈkʼoeˇka kʼoꞈ-
eu meh.  
8SahˬpaˬMiˬyehˇmuiˬdui dui-eu, yaw muiˬpaˬ-ehˇpyehˆtseˇduˬ-awˬ. Aˬyawꞈ-
ahˇtahˬshaˇleˇ-eu deuˬ, laˬkʼaˬcehˇ-eu jeˬ oꞈ-eu meh.  
9Yawꞈ-euˬtsawˇmuiˬtsawˇjaˬdeuˬ-oˇ, SahˬpaˬMiˬyehˇ-ahˇ zeu baw-awˬ. Yawꞈ-
ahˇkʼaˇzeu-eu tsawˇhaˬdeuˬ, kʼaˇloˬ-eu jeˬ byah kʼaˇtehꞈ-a.  
10Aˇlaˬjaˬshiˇmehꞈgaˇkeuˆkʼawꞈ, SahˬpaˬMiˬyehˇ-ahˇpoˆ-eu deuˬ, yaw muiˬtiˬjeˬ-iˬ 
maˬju-a.  
11Zaˬguˬdeuˬngaˇjawˇgaˇlaˇ-awˇ, ngaˬ-euˬdawˬ-ahˇnaˇhaˬlaˇsheˇ. SahˬpaˬMiˬyehˇ-
ahˇzeu-eu jeˬ, naw maꞈ-ahˇngaˇmehˬduˬnehˬnyaˇ.  
12Yaw dehꞈdehꞈ-eu nui kʼahˇshiˇ-awˇ, ziˇbaw ziˇza dehꞈziˇshehˇ-awˇ, laˬkʼaˬcehˇ-eu 
jeˬmawꞈte loˇ.  
13Mehˬlaˇyaw doeˇngehˬ-eu yahˇ-awˇ, mehˬluˬjaˬmyawꞈmyawꞈ-eu yahˇ-awˬ.  
14Yaw haiˬbyehˇ-awˇyaw muiˬmˇ-awˬ. Tsaˬleˇdzoeˇleˇ-eu jeˬ poˆ-awˬ.  
15Yaw tsaˬyaw dawˇtsawˇhaˬdeuˬ-ahˇ, SahˬpaˬMiˬyehˇhaw piˇluꞈ-awˇ, 
aˬyawꞈmaꞈguˇ-eu teˇsaˇ-ahˇ, aˬyawꞈnaˬbawˇciˬkʼmˇ-eu meh.  
16Yaw haiˬmˇ-eu tsawˇhaˬdeuˬ-ahˇ, SahˬpaˬMiˬyehˇmaˬhaw cawˬ-ehˇ, 
yawꞈmaꞈshiˇngeh miˇtsaˬtahˬkʼawˇ, yawꞈmaꞈ-ahˇngehˇtsehˆtsehˆ-eu meh.  
17Tsawˇmuiˬdeuˬguˇ-eu teˇsaˇ-ahˇ, SahˬpaˬMiˬyehˇnaˇhaˬnehˬ-awˇ, 
shaˬzahˬdzeuˇni ka kʼoꞈ-eu meh.  
18Nui ma tsawˬpaˆ-euˬdeuˬdawˬpeh, SahˬpaˬMiˬyehˇjawˇluꞈ-eu meh. Nui ma cawˆ-
eu tsawˇhaˬdeuˬ-ahˇ, aˬyawꞈka kʼoꞈdoˆnehˬ-eu meh.  
19Tsawˇmuiˬshaˬzahˬaˇmyaˆmyaˬkʼawꞈ, shaˬzahˬdawˬtawˆluꞈ-ahˇdzeuˇni, 
SahˬpaˬMiˬyehˇka kʼoꞈ-eu meh.  
20Shaˬyoeˬtiˬkahˬmaˬbi kʼehꞈni, aˬyawꞈtiˬli haw piˇ-eu meh.  
21Maˬmuiˬmaˬjaˬ-eu tsawˇhaˬdeuˬ, yaw haiˬjeˬneh bi sehꞈbyoˆ-awˇ, yaw tsaˬyaw 
dawˇ-ahˇmuiˇ-eu deuˬ, luˬ-iˇseˇ-iˇ gaˇkeuˆtehꞈ-a.  
22SahˬpaˬMiˬyehˇ-euˬtsawˇhaˬ-ahˇ, SahˬpaˬMiˬyehˇka kʼoꞈtehꞈ-a. Aˬyawꞈ-
ahˇtahˬshaˇleˇ-eu deuˬ, luˬgaˇseˇgaˇmaˬya keuˆ-a.  

Ja ceuˬ 35 

Caw ba nehˬlaꞈlehˇshaˇ-eu guiˬlahˬshaˇdawˬ 

(Daˬbiˇ-euˬ caˇ dawˬ) 
1SahˬpaˬMiˬyehˇ-oˇ, ngaˬ-ahˇmuiˇ-eu deuˬ-ahˇ muiˇ-awˇ, ngaˬ-ahˇdeuˆ-eu deuˬ-
ahˇdeuˆ-awˬ.  
2Guiˇdeuˆ-eu dehˬdaˬduˬyuˇ-awˇ, keu ka baꞈ-awˇka kʼoꞈle-awˬ.  
3Nawˬ-euˬgahˬgʼeu doˆ-awˇoe-awˇ, ngaˬ-ahˇteh-eu deuˬ-ahˇjoeˬ-awˬ.  

“Nawˬ-ahˇka kʼoꞈle-euˬma” lehˇ, ngaˬ-euˬsaꞈlaˇ-ahˇehˇle-awˬ.  
4Ngaˬ-euˬuˬkʼawˇpoˆle-euˬdeuˬ, guiˇdeuˆsm-awˇdaˬga luꞈ-uˇ. Ngaˬ-ahˇyaw 
doeˇjahˇle-euˬdeuˬ, zeuˆpyawˇkʼoꞈ-awˇya shaˬluꞈ-uˇ.  
5Jaˬlehˇgʼo yoeˬhehˇ-eu loꞈ-ehˇ, mˬtaˆgʼaˬkʼehˇneh teh luꞈ-uˇ.  
6Mˬtaˆgʼaˬkʼehˇmehˬshi cehˆngeh, gaˇma kahˇli zahˇtsui jaˆ-awˇ, dawˬteˇteˇteˇ-
ehˇshaˬluꞈ-uˇ.  
7Ngaˬneh mˇbahˬ-euˬmaˬjaˆgaˇ, yaw zaꞈ-ahˇbaw gʼaꞈkʼmˇle-awˇ, ngaˇbi ga ahˇ-
awˇnyehꞈ-eu lehˇ, yawꞈmaꞈshaˬduˬduˬtaˬ-euˬmeh.  
8Yawꞈmaꞈmaˬnoeˬmaˬduˇ-euˬgaˇ, luˬ-eu seˇ-eu keuˆle luꞈ-uˇ. Yawˬha neh kʼmˇ-
euˬbaw gʼaꞈ-ahˇ, yawꞈhaˇyawˬha coeˬsehꞈluꞈ-uˇ.  
9Kʼoeˇnaˇ SahˬpaˬMiˬyehˇlaꞈkʼoeˇ, ngaˬ-euˬsaꞈlaˇlaˬkʼaˬcehˇ-awˇ, ka kʼoꞈlaꞈ-euˬgaˇja 
ceuˬma.  
10Ngaˬ-euˬpuˇnmꞈlaꞈkʼoeˇkeuˆni, SahˬpaˬMiˬyehˇ-ahˇehˇ-eu ma.  

“Nawˬ-ahˇduˇ-eu aˬsuˇjawˇta. Gʼaˬkʼaˆaˬda laꞈoˆshaˬ-eu, gʼaˬbaˬ-eu deuˬ-ahˇka kʼoꞈ-
awˇ, nawˬdzaˬkʼaˆdzaˬgaˇdaˬluꞈ-eu, shaˬzaˬ-ahˇnawˇka kʼoꞈ-eu meh.” 
11Haiˬ-eu tsawˇhaˬsaˇkiˇgeuꞈ-awˇ, maˬngeuˇgaˇkeuˆdehˬlehꞈ-eu meh.  
12Maˬlehˬgaˇyaw lehˬciˬpi-awˇ, kʼahˬnaꞈ-ahˇdehˬahˇlaꞈ-euˬmeh.  
13Ehˇkʼawꞈ yawꞈmaꞈnaˇngeh gawˇngeh, guˬdaˇpehˇzeuˇ-ahˇngaˇdm-awˇ, 
maˬdzaˬmaˬdawˇni lah daw-awˇ, awˆbyaˆ-awˇguiˬlahˬshaˇ-euˬma.  
14Aˇdoˆhawˇ-eu cawˬdeuˬshiˇngeh, shaˬzahˬnaꞈ-awˇngoeˇgaˇduˇni, aˬma shiˇ-
awˇngoeˇgaˇduˇni, yawꞈmaꞈgʼaˇduˬngaˇngoeˇ-euˬma.  
15Ehˇkʼawꞈngaˇsahˬtiꞈtiꞈngeh nah, yawꞈmaꞈlaˬkʼaˬcehˇ-eu laꞈkʼoeˇ, ngaˬ-
euˬtiˬjawˬga bymˇle-awˇ, ngaˬ-ahˇaˬjaꞈjaꞈhaw-eu meh. Maˬsiˬmaˬsuˇ-eu deuˬ oe-
awˇ, maˬnaˬleˇni tehˆlaˇ-eu meh.  
16Kuiˇkuˆ-ahˇ naˬgʼa-eu loꞈ-ehˇ, ngaˬ-ahˇ mˇziˇhaw laˇ-eu meh.  
17SahˬpaˬMiˬyehˇ aˇmyah keuˆni, haw haw-ehˇjawˇ-eu lehˇgʼeh te. 
Aˇlaˬjaˬshiˇkʼoeˇdeuˬkʼaˆgaˇ, ngaˬ-euˬsaꞈlaˇka kʼoꞈnehˬlaꞈ.  
18Tsawˇhaˬuiˬ-eu bymˇ-eu mehˬshi, nawˬ-euˬguiˬlahˬ-ahˇja ceuˬma. 
Tsawˇhaˬmyaˬdui dui-eu mehˬshi, nawˬ-ahˇngaˇja ceuˬdui dui ma.  
19Ngaˬ-ahˇmuiˇ-eu mehˇshuiˇkʼoeˇdeuˬ ngaˇshaˬgaˇlaˬkʼaˬtaˬbi cehˇ. Diˇdaˬ-
ehˇngaˬ-ahˇbye-eu deuˬ, myaˆtehˆtehˆ-awˇtaˬbi uiˇlaꞈ.  
20Tsaˬ-eu tsahˇ-eu dawˬmaˬngehˬ-ehˇ, nui ma muiˬ-eu tsawˇhaˬdeuˬ-ahˇ, 
jaˬmyawꞈmyawꞈ-awˇlaˆshaˬ-eu meh.  
21Aˬyawꞈmaꞈkʼaˬmeh gʼawˇpaˆ-awˇ,  

“Nawˇmˇ-eu jeˬ mawˇjiˇmaˬ” lehˇ, ngaˬ-ahˇyaw lehˬpoˆlaˇ-eu meh.  
22Ehˇkʼawꞈ SahˬpaˬMiˬyehˇnawˇ-aˬ, siˬjiˇmawˇjiˇtaˬ-euˬmiˇneh, ciˬcuˇni jawˇbyoˆ-
eu laꞈkʼoeˇ, ngaˬ-ahˇbyehˇ-awˇtaˬbi shaˬlaꞈ.  
23SahˬpaˬMiˬyehˇ tsawˬtuˇlaˇ-awˇ, ngaˇtsaˬmeh lehˇdaˇnehˬlaꞈ-awˬ. Ngaˬ-
euˬMiˬyehˇnawˇtuˇlaˇ-awˇ, ngaˬ-euˬgaˇkawˆhaw piˇnehˬlaꞈ.  

24Tsaˬ-eu dawˇ-eu SahˬpaˬMiˬyehˇ, yawꞈmaꞈlaˬkʼaˬmaˬcehˇnya ni, ngaˬ-
ahˇyaˇkʼaˬdaˇnehˬlaꞈ-awˬ.  
25“Nui kʼahˇshiˇtaˆni miˇ-a” lehˇ, muiˇ-eu deuˬneh taˬ bi ehˇlaꞈ.  

“Aˬyawꞈ-ahˇmyoꞈahˇ-euˬma” lehˇ, ngaˬ-ahˇ aˬjaꞈtaˬbi jaꞈlaꞈ.  
26Ngaˇshaˬgaˇlaˬkʼaˬcehˇ-eu deuˬ, daˬga-awˇshaˬzahˬnaꞈluꞈ-uˇ. Ngaˬ-ahˇjahˇgʼeh 
haw-eu kʼoeˇdeuˬ, shaꞈdawˇ-eu jeˬ ya dm luꞈ-uˇ.  
27Ngaˇ law-iˇgaˇmawˇmawꞈ-eu deuˬ, laˬkʼaˬcehˇ-eu laꞈkʼoeˇguˇ-awˇ,  

“SahˬpaˬMiˬyehˇhuiˬdui dui meh. Aˬyawꞈ-euˬzaˬkʼaˆgʼaˬleˇgaˇ, aˬyawꞈnui kʼahˇshiˇ-
eu meh” lehˇ, maˬtsehˆleˇni ja ceuˬluꞈ-uˇ.  
28Nawˬ-euˬyaw tsaˬyaw dawˇgaˇkawˆ, ngaˬ-euˬmehˬlaˇneh tahˇkʼawˬ-awˇ, nawˬ-
ahˇnah ga-ehˇja ceuˬma.  

Ja ceuˬ 36 

Tsawˇhaˬzaˬ-euˬ maˬtsaˬmaˬdawˇ-eu jeˬ 

(Daˬbiˇ-euˬ caˇdawˬ) 
1Haiˬ-eu tsawˇhaˬ nui ma dawˬdah, iˬbaˇ neh dawˬngehˬahˇ taˬ-awˇ, Miˬyehˇ-
ahˇguˆ-awˇ zeu-eu jeˬ, aˬyawꞈ-euˬmehˬshi maˬjaˆ-a.  
2Yawˬhaˇyawˬha noeˬhuiˬtaˬ-awˇ, yawˬha iˬbaˇmaˬmawˇnya-ehˇ, iˬbaˇ-ahˇ guˆ-eu 
maˬnoeˬ-a.  
3Yawꞈ-euˬkʼaˬmehˬ-ahˇngehˬ-eu dawˬ, jaˬmyawꞈmehˇshuiˇtehꞈ-ehˇbyah-awˇ, yaw 
muiˬmˇ-eu byehˇtsehˆ-euˬmeh.  
4Yuꞈzaˇlaꞈkʼoeˇ yaw cawˆbymˬ-awˇ, iˬbaˇgaˇjawˬ tiˬ li iˇ-awˇ, yaw haiˬ-ahˇnui 
daˆmaˬdaˆ-a.  

Miˬyehˇ-euˬ muiˬ-eu jeˬ 

5SahˬpaˬMiˬyehˇnawˇgaˬ-eu jeˬ, mˬ-ahˇkeuˆni huiˬ-awˇmahˇ-awˇ, nawˬ-euˬ 
saˇjaˇziꞈ-eu jeˬ-aˬ, maˬtaˆmˬdmˇ-ahˇtuˆ-eu meh.  
6Nawˬ-euˬyaw tsaˬyaw dawˇjeˬ-aˬ, gawˬjawˬloꞈ-ehˇ goˇdui dui-awˇ, nawˬ-euˬ yaw 
sui yaw dawˇjeˬ-aˬ, laˆshaˆloꞈ-ehˇ naꞈdui dui-awˇ, tsawˇhaˬhawˇ-eu jeˬzaˬdeuˬ-ahˇ, 
nawˇngehˬgʼeh dah teˬluꞈ-eu meh.  
7Miˬyehˇnawˇ gʼoeˇ-eu gaˬ-eu jeˬ, aˇnaˆni poeˬ-eu lawˬ-eu nga. Nawˬ-
euˬaˬdahˇnaˇshmˇuˬmoˆ, tsawˇhaˬzaˬ awˆkʼaˇza-eu meh.  
8Baw-eu za-eu nawˬ-euˬnymˇ-ahˇ, aˬyawꞈmaꞈdzaˬdehˆdawˇdehˆ-awˇ, nawˬ-euˬ 
guiˬlahˬlawˇbaˬyoeˇgaˇ, aˬyawꞈmaꞈya kʼawꞈdawˇ-eu meh.  
9Nawˇ-aˬ, saꞈlaˇiˇbyoe pyeuꞈ-awˇ, nawˬ-euˬ yaw shehꞈ baˬda baˇneh, nga maꞈyaw 
shehꞈmawˇnya-eu ma.  
10Nawˬ-ahˇsiˬnya-eu deuˬkʼoeˇtaˆ, nawˇgaˬ-eu taˬbi tsehˆ-iˇlaꞈ. Nui ma yaw 
dawˇdeuˬ-euˬkʼoeˇtaˆ, ka kʼoꞈ-eu jeˬ bi keuˆle laꞈ.  
11Nui ma huiˬ-eu deuˬ-euˬaˬkuiˇ, ngaˬ-ahˇ taˬbi nawˬtehˬnehˬlaꞈ. haiˬ-eu tsawˇ haˬ-
eu aˬlaꞈneh, ngaˬ-ahˇtaˬbi teh byoˆnehˬlaꞈ.  

12Haiˬ-eu deuˬ coˬ-iˇ gaˇ haw sheˇ. Aˬyawꞈmaꞈ maˬtuˇlaˇcoeˇ-ehˇ, miˇtsa coˬdzeh-
awˇ ga luꞈ meh.  

Ja ceuˬ 37 

Tsawˇmuiˬ tsawˇdoeˇ aˇsaˬsaˬleˇduˬ 

(Daˬbiˇ-euˬ caˇ dawˬ) 
1Yaw haiˬdeuˬneh mˇ-euˬgaˇ-ahˇ, nawˬ-euˬnui ma shaˬzahˬtaˬmˇ. Yaw 
lehˬmˇgaˇnawˇmyaˆtaˬnaˆ.  
2Jaˆgaˆloꞈ-ehˇkoˆ-iˇjiˇ-awˇ, yaˆmoꞈloꞈ-ehˇ shiˇjiˇtehꞈ-a.  
3SahˬpaˬMiˬyehˇ-ahˇnawˇgʼoe-awˇ, yaw muiˬjeˬ-ahˇmˇ-awˬshaˇ-awˬ. Miˇkʼahˬheu 
kʼahˬnawˇya jawˇ-awˇ, nui saˇ oꞈ-awˇya dehꞈtehꞈ-a.  
4SahˬpaˬMiˬyehˇlaꞈkʼoeˇ cehˇ-awˬ. Nawˇkʼaˇmawꞈ-eu yawˬjeˬna luꞈ, aˬyawꞈnawˬ-
ahˇbiꞈlaꞈtehꞈ-a.  
5Nawˬ-euˬdehꞈjeˬdehꞈkawˆdawˬtawˆ, SahˬpaˬMiˬyehˇ-ahˇ a nehˬ-awˬ. Aˬyawꞈ-
ahˇgʼoe-awˇdehꞈgʼeh naˇ, aˬyawꞈnawˬ-ahˇngehˬgʼeh tehꞈ-a.  
6Nawˬ-euˬyaw tsaˬyaw dawˇjeˬ-ahˇ, nah gʼahˇloꞈ-ehˇbi bya tehꞈ-a.  
7Nawˇnui ma gʼawˬmahˇni taˬ-awˇ, SahˬpaˬMiˬyehˇ-ahˇdawˬtawˬ-awˬ. 
Aˬcawˬdehꞈdzaˬgaˇtaˬnoeˬshaˬ. Yaw haiˬjeˬmˇgaˇmyaˆtaˬnaˆ.  
8Nui ma pehˇ-eu jeˬbiˬdzeh-awˇ, nui ma huiˬ-eu jeˬlaˆbyoˆ-awˇ, kʼahˬlahˇ-eu 
jeˬtaˬpaˇbi ahˇ. Nawˬ-ahˇlaˆshaˬ-eu jeˬtehꞈmeh.  
9Haiˬ-eu tsawˇhaˬbi teh dzeh kʼawꞈ, SahˬpaˬMiˬyehˇ-ahˇdawˬ-eu deuˬ, miˇkʼahˬza-
eu yaw duˬbaw meh.  
10Aˇyamˬtiˬkʼehˇlaˇkʼehˬlaꞈkʼoeˇ, haiˬ-eu tsawˇhaˬbyoˆjiˇtehꞈ-a. aˬyawꞈmaꞈ-
ahˇnawˇpoˆdoe kʼawꞈ, iˇzaˇlaˇzaˇ maˬpaˇsiˬmeh.  
11Nui nahˬnui yu ahˇ-eu deuˬ-aˬ, miˇkʼahˬjeˬbiˇ oꞈ-eu laꞈkʼoeˇ, baw dui za dui dui le 
tehꞈ-a.  
12Tsawˇmuiˬ-ahˇyaw doeˇmˇ-eu lehˇ, yaw haiˬdeuˬseuˬtsehꞈtehˬ-eu meh.  
13Ehˇkʼawꞈhaiˬ-eu tsawˇhaˬdeuˬ-ahˇ, SahˬpaˬMiˬyehˇuiˇhaw-eu meh. 
Aˬyawꞈmaꞈcawˆ-iˇ-eu aˇ nah, keuˆle-eu aˬyawꞈsiˬnya meh.  
14Yaw tsaˬyaw dawˇtsawˇhaˬhawˇ-eu, shaˬzaˬzahˬzaˬ-ahˇ sehꞈ-eu lehˇ, yaw 
haiˬdeuˬ mi cehˇgʼawˇdoˆ-awˇ, kaˆngoꞈdaˆ-awˇ lehˬhmˬ-eu meh.  
15Ehˇkʼawꞈ yawˬha-euˬmi cehˇneh, yawˬha nui ma bi tsawˆpaˆ-awˇ, 
kaˆmyaˬkʼehꞈjiˇkʼoeˆjiˇtehꞈ-a.  
16Yaw haiˬdeuˬ-euˬpyuˇshuiˇduˬgahˬ, tsawˇmuiˬdeuˬshaˬ-eu maˬtawˬ-a.  
17Yaw haiˬaˬlaꞈkʼehꞈ-iˇtehꞈ-a. Ehˇkʼawꞈtsawˇmuiˬmaˬya shaˬni, 
SahˬpaˬMiˬyehˇhaw piˇtehꞈ-a.  
18Tsawˇmuiˬ-euˬaˇnah aˇyamˬ-ahˇ, SahˬpaˬMiˬyehˇsiˬnya luꞈ-awˇ, aˬyawꞈmaꞈ-
euˬmiˇkʼahˬjeˬbiˇ, mˬmaˬmaˬbyaˆ bi ziꞈtehꞈ-a.  

19Haiˬ-eu aˇnah aˇyamˬ keuˆkʼawꞈ, aˬyawꞈmaꞈ maˬya shaꞈdawˇ-ehˇ, mehꞈ-eu shuꞈ-
eu aˇnah oe kʼawꞈ, maˬdzaˬjiˇcoeˇni jaˆtehꞈ-a.  
20Ehˇkʼawꞈ haiˬ-eu deuˬya shiˇmeh. SahˬpaˬMiˬyehˇ-ahˇmuiˇ-eu deuˬ, aˇyehˆloꞈ-
ehˇya juˬ-iˇ-awˇ, uˬkʼoeˬloꞈ-ehˇya byoˆ-iˇmeh.  
21Haiˬ-eu deuˬshaˇngaˬshaˇpaˇngeh, biꞈkʼoꞈtsoeˬkʼoꞈ-eu maˬbaw-a. Ehˇkʼawꞈmuiˬ-
eu tsawˇhaˬdeuˬ-aˬ, nui ma keuˆ-awˇ biꞈnehˬ-eu meh.  
22SahˬpaˬMiˬyehˇgʼawˬshaˬgaˬ-awˇ, guiˬlahˬbiꞈ-euˬtsawˇhaˬdeuˬ-aˬ, miˇkʼahˬza-
awˇya dehꞈtehꞈ-a. SahˬpaˬMiˬyehˇmaˬhaw nahˇ-ehˇ, yaˬkʼehˇyaˬnehˬ-euˬtsawˇhaˬ-
aˬ, teh dzeh nehˬgaˇya daˬtehꞈ-a.  
23Tsawˇhaˬzaˬciˬ-eu kuiˇtoꞈ-aˬ, SahˬpaˬMiˬyehˇlaꞈ-ahˇjaˆ-awˇ, aˬyawꞈnui ma tsaˬ-
eu gʼaˬ-ahˇ, ziꞈdah ni laˆziꞈnehˬ-eu meh.  
24Aˬyawꞈya coˬ-iˇ-eu baw kʼawꞈ, moꞈjaˆ-ehˇmaˬya ga-iˇni, 
SahˬpaˬMiˬyehˇtsahˇtuˇtehꞈ-a.  
25Ngaˬ-euˬtiˬziˇdehꞈmawˬlaꞈ-euˬ, tsawˇmuiˬ-ahˇSahˬpaˬMiˬyehˇneh, byehˇdzeh 
nehˬ-euˬmaˬya mawˇ-ehˇ, aˬyawꞈmaꞈ-euˬzaˬdeuˬuˆdeuˬ, hawˬshaˇshaˇ-eu 
maˬmawˇhaw-aˬ.  
26Aˬyawꞈ aˬcawˬ-ahˇcaw ba-awˇ, yawꞈngehꞈ-ehˇbiꞈnehˬ-eu miˇneh, 
zaˬdeuˬkʼoeˇtaˆguiˬlahˬjaˆmeh.  
27Yaw haiˬbyehˇ-awˇ yaw muiˬmˇ-awˬ. mˬmaˬmaˬbyaˆzaˇziˇjiˇni, miˇkʼahˬheu 
kʼahˬnawˬ-ahˇoꞈmeh.  
28Yaw tsaˬyaw dawˇjeˬkeuˆle ni, SahˬpaˬMiˬyehˇgaˬ-eu miˇneh, muiˬ-eu shawˇ-eu 
tsawˇhaˬdeuˬ-ahˇ, aˬyawꞈbyehˇdzeh-eu maˬbaw-ehˇ, mˬmaˬmaˬbyaˆdah teˬ-eu 
meh. Ehˇkʼawꞈyaw haiˬ-euˬzaˬdeuˬ-ahˇ, teh dzeh nehˬ-awˇbi shaˬtehꞈ-a.  
29Tsawˇmuiˬdeuˬ-ahˇmiˇkʼahˬoꞈ-awˇ, mˬmaˬmaˬbyaˆya jawˇtehꞈ-a.  
30Tsawˇmuiˬtiˬgʼaˬ-euˬkʼaˬmeh-ahˇ, tsawˇgahˇahˇ-eu dawˬdoˆle-awˇ, mehˬlaˇneh 
kʼaˇngehˬ-euˬdawˬdeuˬ, tsaˬ-eu dawˇ-eu dawˬ pyeuꞈ-eu meh.  
31Aˬyawꞈ-euˬMiˬyehˇ-euˬzahˇdawˬ, nui ma laꞈkʼoeˇahˇ-eu miˇneh, kuiˇtoꞈciˬlehˬ-eu 
maˬbaw-a.  
32Tsawˇmuiˬtiˬgʼaˬ-ahˇsehꞈ-eu lehˇ, haiˬ-eu tsawˇhaˬnawˬjawˬ-eu meh.  
33Ehˇkʼawꞈtsawˇmuiˬkʼoeˇtiˬgʼaˬ-ahˇ, SahˬpaˬMiˬyehˇmaˬbyehˇdzeh-ehˇ, muiˇ-eu 
deuˬneh maˬbi kʼehˬ-a. Yaˇkʼaˬdaˇ-eu jeˬkeuˆle ngeh, shaˬgaˇzahˬgaˇmaˬbi keuˆ-a.  
34SahˬpaˬMiˬyehˇ-ahˇ noeˬtmˬ-awˇ, aˬyawꞈ-euˬ ehˇdawˬnaˇhaˬ-awˬ. Aˬyawꞈnawˬ-
ahˇ miˇkʼahˬbiꞈ-awˇ, taˬhuiˬtaˬmahˇnehˬ-eu uˬtaꞈ, haiˬ-eu tsawˇhaˬbi teh dzeh gaˇ, 
nawˬ-euˬmyaˆnuiˆya mawˇtehꞈ-a.  
35Leˬbaˬnoˬgawˬjawˬ-ahˇuˆ-eu, shuˬliˇbawˇma yaw goˇloꞈ-ehˇ, aˬcawˬ-
ahˇnawˬdzaˬkʼaˆdzaˬ-eu, yaw haiˬtiˬgʼaˬmawˇhaw-euˬma.  
36Ehˇkʼawꞈngaˇtiˬpoˆpaˇle ngeh, aˬyawꞈkʼoeˇgaˇmaˬpaˇjawˇ-a. Aˬyawꞈ-
ahˇngaˇpoˆdoe jiˇkʼawꞈ, maˬmawˇlaˇni byoˆtsehˆ-euˬmeh.  
37Tsawˇshawˇtiˬgʼaˬ-ahˇnoeˬtaˬ-awˇ, tsawˇmuiˬtiˬgʼaˬ-ahˇhaw taˬ-awˬ. 
tsaˬleˇdzoeˇleˇ-eu tsawˇhaˬdeuˬ, zaˬoeˬsahˇgaˇya mawˇtehꞈ-a.  

38Ehˇkʼawꞈ iˬbaˇ mˇ-eu tsawˇhaˬ, tiˬsaˬtiˬli ya cawˆ-iˇ-awˇ, tsuiꞈdahˬdahˬ-
iˇgaˇkeuˆtehꞈ-a.  
39Yaw tsaˬyaw dawˇtsawˇhaˬdeuˬ-ahˇ, SahˬpaˬMiˬyehˇ ka kʼoꞈnehˬ-awˇ, shaˬ-eu 
zahˬ-eu jeˬkeuˆle ngeh, maˬbyehˇdzeh ni haw piˇ-eu meh.  
40Aˬyawꞈmaꞈ-ahˇngehˬgʼeh nehˬ-awˇ, shaˬzahˬoe ngeh haw teˬ-eu meh. Aˬyawꞈ-
ahˇtahˬshaˇ-eu miˇneh, haiˬ-eu deuˬ-euˬaˬlaꞈlaꞈkʼoeˇ, aˬyawꞈka kʼoꞈdoˆnehˬ-eu 
meh.  

Ja ceuˬ 38 

Shaˬzahˬnaꞈ-eu gʼaˬ-euˬ guiˬlahˬshaˇdawˬ 

(Daˬbiˇ-euˬ caˇdawˬ) 
1SahˬpaˬMiˬyehˇnui ma pehˇ-awˇ, ngaˬ-ahˇtaˬkʼehˬtaˬkʼaˆnehˬlaꞈ. Nawˬ-euˬnui ma 
pehˇ-eu jeˬneh, nawˇngaˬ-ahˇtaˬlawˬhaw nehˬlaꞈ.  
2Nawˬ-euˬkaˆmyaˬbeuˆcoˆlaꞈ-awˇ, naw-euˬaˬlaꞈneh zuiˆ-euˬnya.  
3Nawˇnui ma pehˇ-eu baˬda neh, geuꞈ-eu jeˬmaˬpaˇahˇmiˇ-a. Ngaˬneh mˇ-euˬ 
iˬbaˇbaˬda, yoeˬtsuiꞈyoeˬlaꞈgawˇdui dui nya.  
4iˬbaˇmyaˬ-eu uˬduˬpymˬ-awˇ, maˬdaˬcoeˇni kah dui dui nya.  
5Aˬdzawˬaˇgah gah-euˬ miˇneh, ngaˬ-euˬmaˇnaˇmaˇbyahˇbyahˇnya.  
6Naˇgawˇdzahˬ-eu maˬtuˇcoeˇ-ehˇ, uˬbya uˬciˬ ya ngoeˇciꞈnya.  
7Joꞈ-ahˇyaw piˇyaw lahˇlahˇ-awˇ, mawˇdo naˇ-eu maˬkamˬcoeˇnya.  
8Maˬluˆmaˬlaˆnya ni ga-awˇ, nui ma -ahˇceh laˇ-eu miˇneh, maˬguˇ-
ehˇmaˬdzahˬtehˬcoeˇnya.  
9Ngaˇnui kʼahˇjaˆluꞈ-eu jeˬ-ahˇ, SahˬpaˬMiˬyehˇnawˇsiˬnya meh. Shaˬzahˬmˇ-
awˇmahˇ-eu teˇsaˇ, nawˬ-euˬnaˬbawˇya gaˬluꞈmeh.  
10Nui ma cehˇtahˬtahˬdui dui-awˇ, gʼaˬtiˬpawꞈ-iˬmaˬpaˇahˇ-ehˇ, 
myaˆmawˇmaˬpaˇshawˇlaˇmiˇ-a.  
11Maˇcuˬmaˇlu lu-eu miˇneh, cawˬyaw gʼoeˇdeuˬmaˬlaˇpeuˬ-ehˇ, ngaˬ-
euˬnymˇkʼahˬzaˬ-ahˇkeuˆni, dawˬpeh maˬlaˇni yahˇ-eu meh.  
12Ngaˬ-ahˇsehꞈmawꞈ-eu tsawˇhaˬdeuˬ, ngaˬ-euˬmehˬshi lahˇju kʼmˇ-awˇ, ngaˬ-
ahˇcoeˬmawꞈciˆmawꞈ-eu deuˬ, dawˬkʼaˆngehˬ-awˇlmˬ-eu laꞈkʼoeˇ, ngaˬ-ahˇlaˆshaˬ-
eu lehˇjawˬ-eu, jawˇnaˬmˇ-eu maˬdah-iˬ-a.  
13Ngaˇ-aˬ, naˬbawˇmaˬgaˬnya-eu, naˬbawˬtiˬgʼaˬ-ahˇduˇleˇ-awˇ, kʼaˬmeh 
dawˬmaˬngeh doˆnya-eu, aˬdzawˬtiˬgʼaˬ-ahˇduˇ-eu ma.  
14Naˬbawˇmaˬgaˬnya-eu miˇneh, dawˬpoˆmaˬpoˆnya gaˇduˇma.  
15EhˇkʼawꞈSahˬpaˬMiˬyehˇ-oˇ, ngaˬ-euˬMiˬyehˇpyeuꞈ-eu nawˇ-aˬ, ngaˬ-
ahˇngehˬcawˬkʼoꞈle meh lehˇ, ngaˇnoeˬtmˬ-awˇdawˬluꞈ-eu ma.  
16Ngaˇsahˬtiꞈtiꞈ-awˇcoˬ-iˇngeh, kʼahˬsehˇjehˆhaw le-eu kʼoeˇdeuˬ, 
ngaˇshaˬluꞈgaˇtaˬbi uiˇlaꞈ.  
17Naˇgawˇdzahˬ-eu maˬgʼaˬleˇ-ehˇ miˇtsa coˬ dzeh shaw-iˬmiˇ-a.  

18Ngaˬ-euˬ iˬbaˇ ehˇdoˆ-eu ma. Iˬbaˇshaˬzahˬmaˬmˇcoeˇnya.  
19Ngaˇmaˬlehˬgaˇngaˬ-ahˇshahˇ-eu, muiˇ-eu deuˬgʼaˬkʼaˆdui dui-awˇ, 
ngaˇmaˬbahˬgaˇnoeˬdoeˇlaꞈ-eu, bye-eu tsawˇhaˬmyaˬdui dui meh.  
20Ngaˇyaw muiˬjeˬmˇ-eu miˇneh, yaw muiˬ-ahˇyaw doeˇtsoeˬ-eu deuˬ, ngaˬ-
ahˇmuiˇ-eu deuˬpyeuꞈ-eu meh.  
21SahˬpaˬMiˬyehˇ-oˇ, ngaˬ-ahˇbyehˇ-awˇtaˬbi shaˬlaꞈ. Ngaˬ-euˬ Miˬyehˇ-oˇ, ngaˬ-
ahˇgaˇmahˇ taˬiˇkaˬlaꞈ.  
22Ngaˬ-ahˇka kʼoꞈ-eu gʼaˬpyeuꞈ-eu, ngaˬ-euˬSahˬpaˬMiˬyehˇ-oˇnawˇ, yaw kawˇ-
ehˇka kʼoꞈle nehˬlaꞈ.  

Ja ceuˬ 39 

Shaˬ zahˬnaꞈ-eu gʼaˬ yawˬha-euˬ iˬbaˇ ehˇdoˆ-eu 

(Daˬbiˇ-euˬ caˇdawˬ) 
1Ngaˇ heu loꞈ-ehˇ ehˇ-euˬ ma.  

“Mehˬlaˇ iˬbaˇmaˬya mˇni, yahˇ-eu laꞈkʼoeˇyaw dehꞈdehꞈma. Muiˇ-eu deuˬjawˇluꞈ-
eu mehˬshi, dawˬmaˬngehˬdoˆni dzahˬtehˬma.  
2Muiˬmuiˬdoeˇdoeˇdawˬmaˬtmˇni, aˬdzawˬloꞈ-ehˇciˬcuˇjawˇkʼawꞈ, ngaˬ-
euˬshaˬzahˬnaꞈdzehˬlaˇ-awˇ,  
3nui ma laꞈkʼoeˇ lahˇdui dui nya. Nui noeˬmyaˬ-eu lahˇdzehˬlaˇ-awˇ, maˬdaˬcoeˇ-
ehˇdawˬngehˬ-eu ma.  
4“SahˬpaˬMiˬyehˇehˇnehˬlaꞈsheˇ. ngaˬ-euˬziˇlaw aˇmah ahˇ-awˇ, ngaˬ-euˬaˇnah 
aˇmyaˆjaˆ-awˇ, aˬmyah jiˇle ta lehˇehˇsheˇ.” 
5Nawˬneh bi dehꞈlaꞈ-euˬaˇyamˬ, laꞈzaˬtiˬdaˬbyah-eu tehꞈmeh. Ngaˬ-euˬziˇheu 
nawˬ-euˬmehˬshi, tiˬpawꞈ-iˬ ehˇnyaꞈmaˬnyeuˆ-a. Tsawˇhaˬzaˬdehꞈ-eu aˇyamˬ-aˬ, 
saꞈgʼawˇka-eu myah ni gmˬ-awˇ,  
6naˇshmˇbaˇ-eu loˆ ni tehꞈ meh. Kʼaˇ mˇ-eu jeˬ yawꞈngehꞈpyeuꞈ-awˇ, 
pyuˇshuiˇduˬgahˬpoˆcu taˬkʼawꞈ, aˬsuˇgʼaˬ-ahˇ oꞈ-eu maˬsiˬ.  
7“SahˬpaˬMiˬyehˇ-oˇ, ngaˇ aˬjeˬ noeˬtmˬkʼaˇza ta. Nawˬ-ahˇnoeˬtmˬluꞈ-eu tehꞈma.  
8Myaˬdui dui-eu iˬbaˇlaꞈkʼoeˇ, ngaˬ-ahˇnawˇka kʼoꞈdoˆnehˬlaꞈ. Aˬdzawˬaˇgah 
deuˬuiˬle-awˇ, naˬgʼa laˇgaˇtaˬbi daˬlaꞈ.  
9Ngaˬ-euˬshaˬzahˬnaꞈ-eu heu-aˬ, nawˬneh jahˇnehˬlaꞈ-euˬmiˇneh, 
dawˬmaˬngehˬni ciˬcuˇjawˇma.  
10Nawˇngaˬ-ahˇtaˬpaˇkʼehˬnehˬlaꞈ. Nawˬ-euˬaˬlaꞈzuiˆ-eu miˇneh, shiˇtaw tehˬni 
deuˬlaˇ-eu nya.  
11Tsawˇhaˬti gʼaˬiˬbaˇmˇgaˇ, nawˇnui ma pehˇ-awˇkʼehˬnehˬngeh, aˬyawꞈ gaˬdui 
dui-eu jeˬ-ahˇ, boeˬcoeˇcoeˇbyoˆnehˬgaˇduˇmeh. Tsawˇhaˬzaˬyaw dehꞈdehꞈ-eu-aˬ, 
saꞈgʼawˇka-eu myah ni tehꞈmeh.  
12SahˬpaˬMiˬyehˇ shaˇdawˬgaˬ-awˇ, guˇ-eu teˇsaˇnaˇhaˬnehˬlaꞈ. 
Ngaˇmyaˆbiˇlaꞈkʼawˆkʼawˆluꞈngeh, maˬhaw cawˬni taˬjawˇnehˬlaꞈ. Ngaˬ-euˬ 

aˬpoeˬkʼoeˇdeuˬloꞈ-ehˇ, ngaˇkʼawꞈdaˬyah tiˬ gʼaˬpyeuꞈ-awˇ, tiˬkʼehˇlaˇkʼehˬnaˬ-eu 
tehꞈma.  
13Tiˬjawˇ-iˬ maˬpaˇgʼoꞈlaˇ ni, ngaˇmaˬya iˇbyoˆ-euˬnmˇkaˬ, laˬkʼaˬcehˇ-eu tiˬkʼehˬ oꞈ 
ni, nawˇmaˬhaw tsoˆni bi dehꞈlaꞈ.  

Ja ceuˬ 40 

Ja ceuˬ-eu caˇdawˬ 

(Daˬbiˇ-euˬ caˇdawˬ) 
1SahˬpaˬMiˬyehˇ caw ba le gaˇ, ngaˇoˇoˬ-awˇ dawˬluꞈ-eu ma. Aˬyawꞈngaˬ-ahˇhaw 
cawˬle-awˇ, ngaˬ-euˬngoeˇdawˬya gaˬ-euˬmeh.  
2Shaˬzahˬguˆgaˆmyaˬdui dui-eu, lah yaˬlah shiˇkʼahˬnaꞈlaꞈkʼoeˇ, aˬyawꞈngaˬ-
ahˇgʼeu doˆle-awˇ, kʼaˬlo kʼoeˇtaˆciˬdaˆlaꞈ-awˇ, ziꞈdah ni bi yawꞈlaꞈ-euˬmeh.  
3Yawꞈ-ahˇceuˬ-eu caˇdawˬyaw shuiꞈ, yawꞈngaˬ-ahˇmehˬnehˬlaꞈ-euˬmeh. Ya gaˬya 
mawˇ-eu tsawˇhaˬdeuˬ, guˆ-eu nui ma ahˇ-eu laꞈkʼoeˇ, SahˬpaˬMiˬyehˇ-ahˇgʼoe 
tehꞈ-a.  
4Tahˬpahˬaˬma-ahˇmaˬgʼoe-ehˇ, miˬyehˇnui deuˬ-ahˇmaˬtahˬ-ehˇ, SahˬpaˬMiˬyehˇ-
ahˇgʼoe-eu deuˬ, guiˬlahˬhuiˬ-eu tsawˇhaˬdeuˬmeh.  
5Nga maꞈjah-eu Miˬyehˇpyeuꞈ-eu, nga maꞈ-euˬSahˬpaˬMiˬyehˇ-oˇ, kʼaˆjeˬ-ehˇgʼeh-
eu gʼawˬmya jeˬ, nga maꞈgʼaˇduˬnawˇmˇ-euˬmeh. Nawˇloꞈ-ehˇgaˇkawˆkawˆnya-eu, 
nawˬ-ahˇduˇ-eu gʼaˬmaˬjawˇ-a. Nawˬneh mˇnehˬlaꞈ-euˬgaˇdeuˬ, kʼaˬmeh neh maˬja 
jiˇcoeˇnya.  
6Lawˇ-eu shehˇ-eu nawˇmaˬmawꞈ-a. Miˬdzaˬdzah-awˇlawˇ-eu maˬehˇ, iˬbaˇshawˇ-
eu lawˇ-eu maˬehˇ, nawˇgeuꞈmawꞈ-eu jeˬmaˬngeuˇ-a. Ehˇkʼawꞈnaˇhaˬgeuꞈ-eu 
naˬbawˇ, nawˇngaˬ-ahˇbiꞈnehˬlaꞈ-euˬmeh.  
7Kʼoeˇbaˬda neh ngaˇoˬtoˬ-awˇ, nawˬ-ahˇheu loꞈ-ehˇ ehˇ-eu ma.  

“Nawˬneh biꞈ-euˬdawˬmehˬdawˬtsoˆ, Zahˇdawˬpaˇyoˆ laꞈkʼoeˇ ahˇma.” 
8Miˬyehˇnawˬ-euˬnui kʼahˇbyah ni, ngaˇmˇmawꞈ-eu nui ma ahˇma. nawˬneh mehˬ-
euˬtsoˆ-euˬdawˬdeuˬ, nui ma laꞈkʼoeˇboꞈtaˬ-euˬma.  
9SahˬpaˬMiˬyehˇ-oˇ, nawˬ-euˬtsawˇhaˬuiˬle-euˬgaˇ, yaw tsaˬyaw dawˇjeˬmehˬ-eu 
ma. Ngaˬ-euˬkʼaˬmeh maˬtsoeˬtaˬ-euˬ, nawˇsiˬjiˇmawˇjiˇluꞈ-eu meh.  
10Nawˬ-euˬyaw tsaˬyaw dawˇkʼoeˇ-ahˇ, nui ma laꞈkʼoeˇmaˬzaꞈtaˬ-ehˇ, 
nawˇsaˇjaˇziꞈ-eu jeˬhawˇ-eu, nawˬ-euˬka kʼoꞈ-eu jeˬgaˇkawˆ, maˬtsehˆleˇni ja mehˬ-
eu ma. Nawˬ-euˬgʼoeˇ-eu gaˬ-eu hawˇ-eu, nawˬ-euˬyaw tsaˬyaw dawˇgaˇkawˆ, 
tsawˇhaˬaˇmaꞈkʼoeˇdeuˬmehˬshi, ngaˬneh laˆzaꞈtaˬ-euˬmaˬjaˆ.  
11Sahˬpaˬ Miˬyehˇ-oˇ, nawˬ-euˬgʼawˬshaˬgaˬ-eu guiˬlahˬ, ngaˬ-euˬmehˬshi 
taˬdehˬkaˬlaꞈ. Nawˬ-euˬgʼoeˇ-eu gaˬ-eu hawˇ-eu, nawˬ-euˬsaˇjaˇziꞈ-eu jeˬneh, ngaˬ-
ahˇhaw teˬhaw piˇnehˬlaꞈ.  

Caw ba nehˬlaꞈlehˇshaˇ-eu guiˬlahˬshaˇdawˬ 
(Ja ceuˬ 70) 

12Maˬehˇjiˇcoeˇ-eu shaˬzahˬdeuˬ, ngaˬ-ahˇjawˬlahˇjiˇtaˬ-euˬmeh. Iˬbaˇneh bi 
uˆtehˬtaˬ-awˇ, myaˆnuiˆmaˬhaw mawˇnya miˇ-a. Tsehˇkahˇmaˬtseˇiˬbaˇmyaˬ-awˇ, 
nui ma gʼaˬbaˬdui dui miˇ-a.  
13SahˬpaˬMiˬyehˇka kʼoꞈnehˬlaꞈ. Yaw kawˇkawˇ-ehˇcaw ba nehˬlaꞈ.  
14Ngaˬ-euˬuˬkʼawˇpoˆ-eu kʼoeˇdeuˬ, daˬya ga-awˇ zahˬleˇluꞈ-uˇ. Ngaˇshaˬgaˇnui 
kʼahˇshiˇ-eu deuˬ, ya shaꞈdawˇ-awˇzeuˆpyawˇluꞈ-uˇ.  
15Ngaˬ-ahˇcehꞈlehꞈka laˇ-eu deuˬ, yawˬha lawˇbehˇya baꞈluꞈ-uˇ.  
16Ehˇkʼawꞈnawˬ-ahˇpoˆluꞈ-eu deuˬ, laˬkʼaˬcehˇ nui saˇza luꞈ-uˇ. Nawˇka kʼoꞈnehˬ-eu 
baˬda neh, nawˬ-ahˇguiˬlahˬhuiˬluꞈ-eu deuˬ,  

“SahˬpaˬMiˬyehˇhuiˬ-eu meh”lehˇ, maˬtsehˆleˇni ja ceuˬluꞈ-uˇ.  
17Ngaˇshaˬdui zahˬdui dui-eu gaˇ, SahˬpaˬMiˬyehˇhaw mawˇluꞈ-uˇ. Ngaˬ-ahˇka 
kʼoꞈnehˬ-eu yaw sahˇ, ngaˬ-euˬMiˬyehˇnawˇpyeuꞈ-eu ma. Maˬnyi naˬni ngehˬgʼeh 
nehˬlaꞈ.  

Ja ceuˬ 41 

Naˇ-eu tsawˇhaˬ-euˬ guiˬlahˬshaˇdawˬ 

(Daˬbiˇ-euˬ caˇdawˬ) 
1Yaw shaˬzaˬ-ahˇngehˬgʼeh-eu deuˬ, guiˬlahˬhuiˬ-eu tsawˇhaˬdeuˬmeh. 
Yawꞈmaꞈshaˬle zahˬle ngeh jawˇ, SahˬpaˬMiˬyehˇcaw ba tehꞈ-a.  
2Yawꞈmaꞈyaw dehꞈdehꞈ-eu jeˬ-ahˇ, SahˬpaˬMiˬyehˇhaw piˇtehꞈ-a. Miˇkʼahˬheu 
kʼahˬlaꞈkʼoeˇdehꞈngeh, SahˬpaˬMiˬyehˇguiˬlahˬbiꞈ-awˇ, muiˇ-eu deuˬ-euˬ 
aˬlaꞈlaꞈkʼoeˇ, maˬbi keuˆleˇni haw tehꞈ-a.  
3Yuꞈzaˇkʼoeˇtaˆ naˇ-awˇga ngeh, SahˬpaˬMiˬyehˇngehˬgʼeh nehˬ-awˇ, jawˇsaˇpaˇbi 
doˆlaˇtehꞈ-a.  
4SahˬpaˬMiˬyehˇ-ahˇngaˇehˇ-eu,  

“Nawˬ-ahˇngaˇmˇbahˬgʼaˬ-euˬma. Ngaˬ-ahˇgʼawˬshaˬgaˬnehˬlaꞈ-awˇ, Ngaˬ-
euˬnaˇgawˇlaˆtaˬnehˬlaꞈ.” 
5Muiˇ-eu deuˬdawˬdoeˇngehˬlaˇ-awˇ, ngaˇshiˇbyoˆgaˇmawˇmawꞈ-eu meh.  
6Ngaˇjawˇgaˇkʼaˇlaˇ-eu tsawˇhaˬ, nui ma tiˬpawꞈ-iˬmaˬdawˇ-ehˇ, ngaˬ-euˬyaw 
doeˇpoˆuiˬjiˇ-awˇ, kʼahˬ-ahˇdeh-ahˇtahˇkʼawˬ-eu meh.  
7Ngaˬ-ahˇkʼaˇbye-eu tsawˇhaˬdeuˬ, ciˬcuˇni dawˬsaˆsaˆkʼoeˬ-awˇ, ngaˬ-
ahˇnoeˬdoeˇdui dui-eu meh.  
8“Uˬkʼawˇdeuˬ-eu naˇgawˇbaˬda, maˬpaˇdehꞈtuˇlaˇnya meh” lehˇ, aˬyawꞈmaꞈja 
cawˬluꞈ-eu meh.  
9Ngaˬnehˬ-ehˇdzaˬtaꞈdawˇtaꞈ-euˬ, gʼoeˇdui dui-eu cawˬ-ahˇkeuˆni, ngaˬ-ahˇjahˇgʼeh 
haw luꞈ-eu meh.  
10EhˇkʼawꞈSahˬpaˬMiˬyehˇnawˇ-aˬ, ngaˬ-ahˇgʼawˬshaˬgaˬnehˬlaꞈ-awˇ, muiˇ-eu 
deuˬ-ahˇjahˇkʼoꞈnya ni, ngaˬ-ahˇjawˇsaˇbi doˆlaˇ-awˬ.  
11Muiˇ-eu deuˬsmˬ-iˇ-euˬmiˇneh, nawˇngaˬ-ahˇgʼawˬshaˬgaˬmeh lehˇ, ngaˇsiˬduˬjah 
duˬtaˬ-euˬma.  

12Ngaˇyaw muiˬjeˬmˇ-eu miˇneh, nawˇngaˬ-ahˇcaw ba le tehꞈ-a. 
mˬmaˬmaˬbyaˆzaˇziˇngaˬ-ahˇ, nawˬ-euˬmehˬshi bi jawˇlaꞈ-awˬ.  
13IˇsaˬleˬlaˆMiˬyehˇpyeuꞈ-eu, SahˬpaˬMiˬyehˇ-ahˇja ceuˬ-awˬ. 
Mˬmaˬmaˬbyaˆzaˇziˇjiˇni, aˬyawꞈ-ahˇciˬhuiˬciˬmahˇ-awˬ.  

Ja ceuˬ 42 

JA CEUˬ-EU SAHˬ BOꞈ NYIˬ TAꞈ TIˬ TAꞈ 
(Ja ceuˬ 42—72) 

Aˬcawˬmiˇkʼahˬ-ahˇ bi nyehꞈgʼeh-euˬ tsawˇhaˬtiˬgʼaˬ-euˬ guiˬlahˬshaˇdawˬ 
(Kawˇlaˆ-euˬ aˬli deuˬ-euˬ caˇdawˬ) 

1Coꞈngehˇni gʼeh-eu lawˇgawˆ-ahˇ, kʼaˬtsehˆ nui kʼahˇjaˆ-eu loꞈ-ehˇ, Miˬyehˇnawˬ-
ahˇngaˬ-euˬsaꞈlaˇ, aˬmyah luꞈnui kʼahˇjaˆ-eu ma.  
2Iˇcuꞈmehꞈdui dui-eu loꞈ-ehˇ, dehꞈluꞈ-eu ngaˬ-euˬMiˬyehˇ-ahˇ, ngaˬ-
euˬsaꞈlaˇmehꞈluꞈ-eu ma. Nawˬ-euˬmehˬshi ngaˇle keuˆ-awˇ, aˬmyah uˬduˬya 
tahˬleˇnmˇ.  
3muiˇ-eu deuˬngaˇjawˇgaˇoe-awˇ,  

“Nawˬ-euˬMiˬyehˇaˬgaˇjawˇta”, maˬtsehˆleˇni naˇhaˬlaˇngeh, uˬciꞈnah 
gʼahˇmaˬtsehˆleˇni, myaˆbiˇngaˬ-euˬdzaˇgeuꞈ-euˬma.  
4Miˬyehˇ-euˬUˬduˬtahˬnymˇ-ahˇ, tsawˇhaˬaˇmaꞈsheuˬawˇle-awˇ, laˬkʼaˬcehˇ-
awˇguˇ-eu laꞈkʼoeˇ, Miˬyehˇguiˬlahˬ-ahˇja ceuˬ-euˬ, 
gaˇkawˆkʼoeˇdeuˬnoeˬmawˇlaˇngeh, ngaˬ-euˬnui ma tsawˬpaˆ-iˇnya.  
5Aˬjeˬmiˇneh ngaˬnui ma nawˇ, teu naˆnaˆ-ehˇshaˬzahˬmˇte. Miˬyehˇ-ahˇnoeˬtmˬ-
eu taˬbyehˇ. Ngaˬ-ahˇka kʼoꞈ-eu gʼaˬpyeuꞈ-eu, Miˬyehˇ-ahˇpaˇja ceuˬ-eu ma.  
6-7Aˬcawˬmiˇkʼahˬ-ahˇya jawˇ-eu, nui ma cawˆdui dui-eu miˇneh, Miˬyehˇ-
ahˇshaˇnoeˬluꞈ-eu ma. Ngaˬ-euˬsaꞈlaˇshaˬzahˬnaꞈni, aˬyawꞈneh bi keuˆle-euˬmeh. 
Heˬlaˬmoˬgawˬjawˬkʼoeˇtaˆneh, Miˇzaˬ gawˬjawˬyaw goˇ-ahˇ neh, yoeˇka leꞈ-
euˬiˇcuꞈkʼoeˇdeuˬ, Yawˇdaˬiˇcuˬlawˇbaˬkʼoeˇtaˆ, tsawˬga ga ahˇleꞈ-eu loꞈ-ehˇ, nui 
ma-ahˇlaˆsuˬsaˬ-eu jeˬ, ngaˬ-euˬkʼoeˇtaˆkeuˆle luꞈmeh.  
8Uˬciꞈpaw ngaˇcaˇdawˬcaˇ-awˇ, ngaˬ-ahˇbi dehꞈ-eu gʼaˬpyeuꞈ-eu, Miˬyehˇ-
ahˇguiˬlahˬshaˇnya ni, tiˬjawˇ-iˬmaˬtsehˆleˇnya-eu, SahˬpaˬMiˬyehˇ-euˬgaˬ-eu jeˬ, 
nah gʼahˇpaw mehˬnehˬlaꞈluꞈ-uˇ.  
9Ngaˬ-euˬgʼoe duˬlo guˇpyeuꞈ-eu, ngaˬ-ahˇhaw piˇ-eu Miˬyehˇ-ahˇ, ngaˇheu loꞈ-ehˇ 
ehˇnehˬ-eu ma.  

“Aˬjeˬmiˇneh ngaˬ-ahˇngehˇte. Muiˇ-eu deuˬngaˬ-ahˇzuiˆlaˇgaˇ, aˬjeˬmiˇneh bi 
daˬlaꞈte.  
10Nah ga-ehˇnaˬgʼa-awˇehˇ-eu,  

“Nawˬ-euˬMiˬyehˇaˬgaˇjawˇta.” Aˬyawꞈmaꞈcehꞈlehꞈka-eu kʼoeˇ, yoeˬtsuiꞈyoeˬlaꞈ-
ahˇcoeˬlaˇnya.  
11Aˬjeˬmiˇneh shaˬzahˬnaꞈ-awˇ, nui noeˬshaˬ-eu maˬjiˇnya ta. Miˬyehˇ-ahˇngaˇ 
noeˬtmˬ-eu ma. Ngaˬ-ahˇka kʼoꞈ-eu gʼaˬpyeuꞈ-eu, Miˬyehˇ-ahˇpaˇja ceuˬ-eu ma.  

Ja ceuˬ 43 

Aˬcawˬmiˇkʼahˬ-ahˇbi nyehꞈgʼeh-euˬ tsawˇhaˬtiˬgʼaˬ-euˬ guiˬlahˬ shaˇdawˬ 

1Miˬyehˇ-oˇ, miˬyehˇmaˬbaw-eu deuˬmehˬshi, ngaˇiˬbaˇmaˬahˇ-eu gaˇkawˆ, 
nawˇyaˇkʼaˬdaˇtsehˆnehˬlaꞈ-awˬ. Jaˬmyawꞈmehˇshuiˇyaw haiˬmehˬshi, ngaˬ-
ahˇnawˇka kʼoꞈnehˬlaꞈ-awˬ.  
2Nawˬ-ahˇtehꞈ-ehˇngaˇgʼoe-eu ma. Aˬjeˬmiˇneh byehˇdzeh laꞈte. Muiˇ-eu deuˬngaˬ-
ahˇkʼehˬlaˇgaˇ, aˬjeˬmiˇneh bi daˬlaꞈte.  
3Nawˬ-euˬyaw shehꞈbi keuˆle-awˇ, yaw tsaˬyaw dawˇbi keuˆle-awˇ, ngaˬ-ahˇ bi 
sheuˬgʼeh-eu laꞈkʼoeˇ, nawˬ-euˬjawˇduˬgawˬjawˬpyeuꞈ-eu, Ziˇoˬgawˬjawˬyaw 
shawˇkʼoeˇtaˆ, ngaˬ-ahˇsheuˬkʼoꞈkeuˆnehˬlaꞈ-awˬ.  
4Nawˬ-euˬlawˇduˬ-ahˇngaˇle ma. Ngaˬ-euˬlaˬkʼaˬcehˇduˬnawˇma. Ngaˬ-
euˬMiˬyehˇpyeuꞈ-eu nawˬ-ahˇ, deuˇ-mˬdiˬ-awˇngaˇja ceuˬma.  
5Aˬjeˬmiˇneh shaˬzahˬnaꞈ-awˇ, nui noeˬshaˬ-eu maˬjiˇnya ta. Miˬyehˇ-ahˇngaˇ 
noeˬtmˬ-eu ma. Ngaˬ-ahˇka kʼoꞈ-eu gʼaˬpyeuꞈ-eu, Miˬyehˇ-ahˇpaˇja ceuˬ-eu ma.  

Ja ceuˬ 44 

Haw piˇnehˬlaꞈlehˇshaˇ-eu guiˬlahˬshaˇdawˬ 

(Kawˇlaˆ-euˬaˬli deuˬ-euˬ caˇdawˬ) 
1Miˬyehˇ-oˇ, aˇhu-euˬziˇ-ahˇ, nawˬneh mˇ-euˬhuiˬ-eu gaˇdeuˬ, poeˬpiˬja mehˬlaꞈ-
euˬloꞈ-ehˇ, nga maꞈ naˬbawˇya gaˬ-euˬma.  
2Aˬcawˬtsawˇjeuˬtsawˇca deuˬ-ahˇ, nawˬ-euˬaˬlaꞈneh teh dzeh-awˇ, nga maꞈ-
euˬpoeˬpiˬkʼoeˇdeuˬ-ahˇ, kʼoeˇgaˇjawˇduˬbi dah-euˬmeh. Tsawˇjeuˬkʼoeˇdeuˬ-
ahˇnawˇkʼehˬ-awˇ, poeˬpiˬdeuˬbi dehꞈdzaˬ-euˬmeh.  
3Nawˬ-euˬtsawˇjeuˬmi cehˇyuˇ-awˇ, miˇkʼahˬdeuˆza-euˬmaˬngeuˇ-a. 
Aˬyawꞈmaꞈlaꞈdu cawˬdoˆ-awˇ, guiˇdeuˆgʼaˬ-euˬjeˬmaˬngeuˇ-a. Yawꞈmaꞈ-
ahˇnawˇgaˬ-eu miˇneh, nawˬ-euˬmyaˆpyawˬyaw shehꞈhawˇ-eu, nawˬ-euˬaˇmaˇlaꞈ-
ahˇgʼoe-awˇ, bi gʼaˬleˇ-euˬjeˬpyeuꞈ-eu meh.  
4Ngaˬ-euˬsahˬpaˬpyeuꞈ-eu gʼaˬ-oˇ, ngaˬ-euˬMiˬyehˇpyeuꞈ-eu gʼaˬ-oˇ, Yaˬkoˆ-
euˬzaˬdeuˬuˆdeuˬ-ahˇ, gʼaˬleˇ-eu jeˬnawˇbiꞈ-euˬmeh.  
5Nawˬ-ahˇnga maꞈgʼoe-eu laꞈkʼoeˇ, muiˇ-eu deuˬ-ahˇteh kʼoꞈgʼeh-awˇ, nawˬ-
euˬtsawˇmyahˇ-ahˇgʼoe gʼoe-ehˇ, aˬyawꞈmaꞈ-ahˇnawˬpahˬ-euˬma.  
6Ngaˬ-euˬkaˆ-ahˇnui ma maˬhuiˬ. Ngaˬ-euˬmi cehˇuˬkʼawˇmaˬpiˇ.  
7Ehˇkʼawꞈmuiˇ-eu deuˬdaˬga ni, nga maꞈguiˇdeuˆgʼaˬ-euˬkʼoeˇ-aˬ, nawˬneh bi 
gʼaˬleˇlaꞈ-euˬmeh.  
8Uˬtaꞈnah lah nawˬ-ahˇceuˬma. mˬmaˬmaˬbyaˆguiˬlahˬhuiˬma.  
9Ehˇkʼawꞈnymˬ-mˇnawˇnga maꞈ-ahˇ, byehˇdzeh-awˇbi shaˬ-eu laꞈkʼoeˇ, aˬcawˬneh 
bi gʼaˬleˇ-euˬmeh. Guiˇmaꞈdeh uiˬ-awˇdoˆ-iˇngeh, nga maꞈnehˬ-ehˇnawˇmaˬjawˇ-a.  
10Muiˇ-eu deuˬ-euˬguiˇmaꞈmehˬshi, nawˇnga maꞈ-ahˇbi cehˆbyaˆ-awˇ, 
myawˬgahˬbi yuˇgeuꞈjiˇ-euˬmeh.  

11Yawˇzaˬdiˬsehꞈdzaˬ-eu loꞈ-ehˇ, ngaˬmaꞈ-ahˇbi sehꞈdzeh laꞈ-awˇ, 
aˬcawˬtsawˇjeuˬmiˇkʼahˬdoe ni, teh byaˆ-awˇbi shaˬlaꞈ-euˬmeh.  
12Maˬpoeˬmaˬlawˬ-eu mˇmyawˬdeuˬ, yaˇkʼeu ni ahˬdzeh-eu loꞈ-ehˇ, nawˬ-
euˬtsawˇhaˬnawˇahˬ-euˬmeh.  
13Aˬcawˬneh bi naˬgʼa-eu lehˇ, nawˇnga maꞈ-ahˇmˇlaꞈ-euˬmeh. dawˬpeh jawˇ-eu 
deuˬuiˇuiˇ-ehˇ, nga maꞈ-ahˇehˇniˇgʼa-eu meh.  
14Aˬcawˬtsawˇjeuˬja bu laˇni, nawˇnga maꞈ-ahˇmˇlaꞈ-euˬmeh. Nga maꞈ-
ahˇcehꞈlehꞈka ka-ehˇ, uˬduˬjuiꞈhaw nehˬlaꞈ-eu meh.  
15Nah ga-ehˇshaꞈdawˇ-eu miˇneh, myaˆpyawˬciꞈzaꞈ-awˇshaˬ-eu ma.  
16Ngaˬ-ahˇbye-eu muiˇ-eu kʼoeˇdeuˬ, cehꞈlehꞈka gaˇ maˬgaˬcoeˇnya.  
17Nawˬ-ahˇnga maꞈ maˬbyehˇdzeh-ehˇ, dawˬma saˇjaˇmaˬpuiˬ-euˬkʼawꞈ, heu loꞈ-
ehˇya daˬluꞈ-eu ma.  
18Nga maꞈnui ma maˬciˬpyawˇ-aˬ. Nawˬ-euˬgaˇma-ahˇbahˬ-iˇni, kuiˇtoꞈciˬlehˬ-
euˬkʼawꞈmaˬjaˆ.  
19Ehˇkʼawꞈhaiˬ-eu kʼaˬyehˇtsahˬ-ahˇ, nga maꞈ-ahˇ nawˇ bi shaˬ laꞈ-awˇ, yaw 
zahˇtsahˇlahˇnehˬlaꞈ-euˬmeh.  
20Miˬyehˇ-euˬtsawˇmyahˇ-ahˇngehˇ-awˇ, boeˇmiˬsiˬkʼaˬ-euˬmiˬyehˇ-ahˇ, uˬduˬtahˬ-
euˬjaˆlawˬnaˇkʼawꞈ,  
21Miˬyehˇmaˬsiˬ-ehˇjawˇnmˇloˇ. Nui noeˬnoeˬkʼoeˬ-euˬgaˇkeuˆni, 
aˬyawꞈsiˬjiˇmawˇjiˇluꞈmeh.  
22Ehˇkʼawꞈ, nawˬ-euˬbaˬda baˇneh, nga maꞈshiˇnawˆnawˆluꞈ-eu ma. Bi sehꞈdzaˬ-
euˬyawˇdeuˬloꞈ-ehˇ, nga maꞈ-ahˇjahˇnehˬlaꞈ-euˬmeh.  
23SahˬpaˬMiˬyehˇ-oˇ, Tuˇ-awˬ. Aˬjeˬmiˇneh nawˇyuꞈluꞈte. Mˬmaˬmaˬbyaˆzaˇziˇjiˇni, 
nga maꞈ-ahˇtaˬbyehˇdzeh nehˬlaꞈ.  
24Nawˬ-euˬmyaˆpyawˬciˬzaꞈtaˬ-awˇ, nga maꞈshaˬgaˇtaˬngehˇnehˬlaꞈ.  
25Nga maꞈmiˇtsa bi nawˬpahˬ-awˇ, kʼaˬlehˇtsahˬ-ahˇ ga luꞈ-eu ma.  
26Nga maꞈ-ahˇ nawˇcaw ba le-awˬ. Aˬmyah luꞈmaˬtsehˆleˇnya-eu, nawˬ-euˬgʼoeˇ-
eu gaˬ-eu jeˬneh, nga maꞈ-ahˇka kʼoꞈnehˬlaꞈ-awˬ.  

Ja ceuˬ 45 

Sahˬpaˬ oeˇmˇbaˇ-eu caˇdawˬ 

(Kawˇlaˆ-euˬ aˬli deuˬ-euˬ caˇdawˬ) 
1Sahˬ paˬ gʼaˇ duˬ caˇ dawˬ heu bymˇ ngaˇ yuˇ doˆ ngeh, naˇ haˬ muiˬ-eu dawˬ kawˬ 
deuˬ ngaˬ-euˬ nui ma laꞈ kʼoeˇ byah luꞈ meh. Sahˬ boꞈ boꞈ nya dui dui-eu gʼaˬ-euˬ 
sahˬ duˇ loꞈ-ehˇ, ngaˬ-euˬ mehˬ laˇ-ahˇ caˇ dawˬ yoeˇ le luꞈ meh.  
2Kʼaˬ dzeˇ zaˬ dawˬ tawˆ luꞈ laꞈ kʼoeˇ, nawˇ aˬ cawˬ naˆ maˬ tseˇ seuˆ jeuꞈ aˇ gʼehˇ 
muiˬ-eu meh. Nawˇ dawˬ sahˇ dui dui-awˇ, Miˬyehˇ nawˬ-ahˇ aˬ myah luꞈ guiˬ lahˬ 
biꞈ-eu meh.  
3Baoˬ huiˬ-eu sahˬ paˬ-oˇ, nawˬ-euˬ mi cehˇ shaꞈ-awˇ, baoˬ hawˇ-eu yaw shehꞈ 
kʼahˬ sehˇ-ahˇ dm-awˬ.  

4Yaw shehꞈ kʼahˬ sehˇ huiˬ-eu laꞈ kʼoeˇ mahˬ-ahˇ dziˬ leˇ-awˇ, guiˇ deuˆ gʼaˬ ngeh 
keuˆ ni dziˬ-awˬ. Yaw tsaˬ yaw dawˇ jeˬ maˬ bi byoˆ-iˇ-eu gʼaˇ duˬ, nawˬ-euˬ gʼaˬ 
neh huiˬ-eu guiˇ deuˆ gʼaˬ tehꞈ-a.  
5Nawˬ-euˬ kaˆ myaˬ taˆ dui dui-awˇ, muiˇ-eu deuˬ-euˬ nui ma-ahˇ beuˆ tsoˆ-eu laꞈ 
kʼoeˇ, aˬ cawˬ tsawˇ jeuˬ deuˬ nawˬ-euˬ aˬ kuiˇ dawˬ peh ya coˬ lah tehꞈ-a.  
6Miˬyehˇ neh nawˬ-ahˇ biꞈ-euˬ miˇ kʼahˬ, mˬ maˬ maˬ byaˆ zaˇ ziˇ ziꞈ tehꞈ-a. Yaw 
tsaˬ yaw dawˇ laꞈ kʼoeˇ nawˬ-euˬ tsawˇ haˬ deuˬ-ahˇ nawˇ uˆ lahˇ-awˇ,  
7yaw tsaˬ yaw dawˇ jeˬ-ahˇ gaˬ-awˇ, maˬ tsaˬ maˬ dawˇ-eu jeˬ-ahˇ nawˇ bye-eu 
meh. Kʼoeˇ miˇ neh, nawˬ-euˬ Miˬyehˇ pyeuꞈ-eu Miˬyehˇ, nawˬ-ahˇ tseˇ doˆ-eu laꞈ 
kʼoeˇ, sahˬ paˬ nui deuˬ-ahˇ naˆ maˬ tseˇ, laˬ kʼaˬ cehˇ nui saˇ za-eu guiˬ lahˬ nawˬ-
euˬ kʼoeˇ taˆ shehˆ daˆ-euˬ meh.  
8Muˇ laˬ hawˇ-eu aˇ jawˬ tsiˇ yaw saw jeˬ, nawˬ-euˬ mehˬ tsoeˬ kʼoeˇ taˆ saw luꞈ-eu 
meh. Ya ma juiˇ neh laˆ muiˬ taˬ-euˬ sahˬ paˬ-euˬ hawˇ nymˇ laꞈ kʼoeˇ, dawˬ caˇ caˇ-
eu deuˬ nawˬ-euˬ mehˬ shi caˇ mehˬ tehꞈ-a.  
9Nawˬ-euˬ nymˇ laꞈ kʼoeˇ jawˇ luꞈ-eu zaˬ miˬ deuˬ laꞈ kʼoeˇ, sahˬ paˬ zaˬ miˬ deuˬ 
kʼawꞈ ahˇ-awˇ, muiˬ dui dui-eu shuiˇ myawˬ guˇ deuˬ geuꞈ luꞈ-eu sahˬ paˬ-euˬ miˬ 
zaˬ gʼaˬ, nawˬ-euˬ nuiˇ mahˬ aˇ maˇ paw yawꞈ luꞈ meh.  
10Sahˬ paˬ-euˬ miˬ shuiꞈ-oˇ, ngaˇ ehˇ gaˇ naˇ haˬ sheˇ. Nawˬ-euˬ aˇ jeuˬ aˇ ca hawˇ-eu 
aˬ yuiꞈ aˬ nyiˇ deuˬ-ahˇ, nawˇ ya ngehˇ byoˆ jiˇ meh.  
11Nawˇ seuˆ jeuꞈ aˇ gʼehˇ muiˬ-eu miˇ neh, sahˬ paˬ nawˬ-ahˇ mawꞈ-eu meh. Aˬ 
yawꞈ nawˬ-ahˇ uˆ lahˇ-eu gʼaˬ pyeuꞈ-awˇ, aˬ yawꞈ laꞈ oˆ nawˇ ya jawˇ meh.  
12Duˇlu miˇ kʼahˬ-ahˇ jawˇ-eu tsawˇ haˬ deuˬ nawˬ-ahˇ laꞈ sawˬ yuˇ ha laˇ-awˇ, smˇ 
muiˬ aˬ da deuˬ nawˬ-ahˇ myaˆ pyawˬ pyuˇ ni leh jeh tehꞈ-a.  
13Sahˬ paˬ-euˬ miˬ shuiꞈ gʼaˬ sahˬ paˬ-euˬ nymˇ-ahˇ jawˇ luꞈ meh. Aˬ yawꞈ aˇ naˆ ni 
muiˬ gaˇ haw sheˇ. Aˬ yawꞈ-euˬ pehˇ kʼahˬ pehˇ mahˇ shuiˇ neh zaꞈ taˬ-euˬ meh.  
14Haw muiˬ dui dui-eu paˇ keuˬ ciˬ taˬ-euˬ pehˇ kʼahˬ pehˇ mahˇ aˬ yawꞈ dm-awˇ, aˬ 
yawꞈ-ahˇ sheuˬ ha-eu miˬ shuiꞈ deuˬ nehˬ-ehˇ tiˬ kawˆ loꞈ-ehˇ, sahˬ paˬ mehˬ shi 
sheuˬ gʼeh nehˬ-eu meh.  
15Laˬ kʼaˬ cehˇ dui dui-eu laꞈ kʼoeˇ aˬ yawꞈ maꞈ laˇ-awˇ, sahˬ paˬ-euˬ nymˇ-ahˇ uˇ 
leˇ-eu meh.  
16Ngaˬ-euˬ sahˬ paˬ-oˇ, nawˬ poeˬ nawˬ bawˇ-euˬ nuiˇ mahˬ-ahˇ nuiˇ-awˇ, sahˬ paˬ 
bi geuꞈ daˆ leꞈ-eu gʼaˇ duˬ, nawˇ aˬ li gʼawˬ mya li jawˇ le-awˇ, aˬ yawꞈ maꞈ-ahˇ miˇ 
kʼahˬ dawˬ tawˆ luꞈ kʼoeˇ taˆ, nawˇ bi uˆ lahˇ tehꞈ-a.  
17Ngaˬ-euˬ caˇ dawˬ heu baˬ da neh nawˬ-euˬ tsawˇ myahˇ aˬ myah luꞈ kʼawˇ taꞈ 
kʼawˇ teˇ doˆ-awˇ, tsawˇ haˬ dawˬ tawˆ luꞈ mˬ maˬ maˬ byaˆ zaˇ ziˇ, nawˬ-ahˇ ja ceuˬ 
tehꞈ-a.  

Ja ceuˬ 46 

Miˬyehˇ aˬ dui nehˬ-ehˇ jawˇ-eu 

(Kawˇlaˆ-euˬ aˬ li deuˬ-euˬ caˇ dawˬ) 

1Miˬyehˇ-aˬ, aˬ dui-euˬ gʼoe duˬ hawˇ-eu aˬ dui-euˬ gʼaˬ pyeuꞈ-awˇ, shaˬ-eu zahˬ-eu 
aˇ yamˬ laꞈ kʼoeˇ, aˬ dui-ahˇ caw ba nehˬ laꞈ-eu meh.  
2Kʼoeˇ miˇ neh miˇ tsaˬ tahˬ kʼawˇ nyeh laˇ-awˇ, gawˬ jawˬ deuˬ iˬ ma laˆ shaˆ dawˬ 
dah byaˆ ahˇ jiˇ kʼawꞈ nga maꞈ maˬ guˆ.  
3Iˬ ma laˆ shaˆ mahˇ laˇ-awˇ, iˇ kʼawˇ kʼaˆ dui dui-awˇ, gawˬ jawˬ gawˬ duˇ deuˬ 
nyeh laˇ luˆ laˇ kʼawꞈ, nga maꞈ maˬ guˆ.  
4Miˬyehˇ-euˬ meuˬ hawˇ-eu Huiˬ dui mahˇ dui dui-eu Gʼaˬ-euˬ nymˇ-ahˇ, laˬ kʼaˬ 
cehˇ nui saˇ za-eu jeˬ hehˇ ahˇ leꞈ-eu lawˇ gawˆ tiˬ gawˆ yoeˇ-eu meh.  
5Meuˬ kʼoeˇ meuˬ-ahˇ Miˬyehˇ jawˇ-awˇ, tiˬ jawˇ-iˬ maˬ cawˆ-iˇ nya-a. Uˬ bya bya laˇ 
ngeh meuˬ kʼoeˇ meuˬ-ahˇ aˬ yawꞈ caw ba le-eu meh.  
6Tsawˇ jeuˬ dawˬ tawˆ luꞈ laˇ baˇ-iˇ-awˇ, miˇ kʼahˬ dawˬ tawˆ luꞈ yaw dzuˬ dzuˬ-eu 
meh. Miˬyehˇ lmˬ laˇ ngeh, miˇ tsaˬ tahˬ kʼawˇ byaˆ-iˇ meuˇ-iˇ-eu meh.  
7Baoˬ huiˬ-eu Sahˬpaˬ Miˬyehˇ aˬ dui nehˬ-ehˇ jawˇ-eu meh. Yaˬkoˆ-euˬ Miˬyehˇ-aˬ, 
aˬ dui-euˬ gʼoe duˬ pyeuꞈ-eu meh.  
8Sahˬpaˬ Miˬyehˇ neh mˇ-euˬ gaˇ-ahˇ haw laˇ sheˇ. Miˇ tsaˬ kʼoeˇ taˆ aˬ yawꞈ neh mˇ-
euˬ zahˬ leˇ paˬ-ehˇ gʼeh-eu gaˇ deuˬ-ahˇ haw laˇ sheˇ.  
9Miˇ tsaˬ kʼoeˇ taˆ guiˇ kʼaˇ deuˆ gaˇ aˬ yawꞈ laˆ naˬ-eu meh. Kaˆ hawˇ-eu gahˬ-ahˇ aˬ 
yawꞈ ngawˬ kʼehꞈ ngawˬ kʼoeˆ-awˇ, dehˬ daˬ duˬ-ahˇ miˬ dzaˬ dzah dzeh-eu meh.  
10“Ngaˇ Miˬyehˇ meh lehˇ siˬ nya-awˇ, guiˇ deuˆ-eu naˬ leˇ-awˬ. Tsawˇ haˬ dawˬ 
tawˆ luꞈ kʼoeˇ taˆ huiˬ dzehˬ-awˇ, miˇ tsaˬ dawˬ tawˆ luꞈ kʼoeˇ taˆ huiˬ dzehˬ-eu gʼaˬ, 
ngaˇ meh lehˇ siˬ nya-awˬ” lehˇ ehˇ-eu meh.  
11Baoˬ huiˬ-eu Sahˬpaˬ Miˬyehˇ aˬ dui nehˬ-ehˇ jawˇ-eu meh. Yaˬkoˆ-euˬ Miˬyehˇ-aˬ, 
aˬ dui-euˬ gʼoe duˬ pyeuꞈ-eu meh.  

Ja ceuˬ 47 

Huiˬ dui dui-eu uˆ lahˇ-eu gʼaˬ 

(Kawˇlaˆ-euˬ aˬ li deuˬ-euˬ caˇ dawˬ) 
1Tsawˇ jeuˬ dawˬ tawˆ luꞈ laˬ kʼaˬ cehˇ-eu laꞈ kʼoeˇ laꞈ kʼawˆ tehˆ-awˬ. Yaw kʼaˆ-ehˇ 
guˇ-eu laꞈ kʼoeˇ caˇ dawˬ caˇ-awˇ, Miˬyehˇ-ahˇ ja ceuˬ-awˬ.  
2Huiˬ dui mahˇ dui dui-eu gʼaˬ pyeuꞈ-eu Sahˬpaˬ Miˬyehˇ-aˬ, guˆ paˬ-ehˇ gʼeh-eu tiˬ 
gʼaˬ meh. Aˬ yawꞈ-aˬ, miˇ kʼahˬ dawˬ tawˆ luꞈ kʼoeˇ taˆ uˆ lahˇ-eu huiˬ-eu sahˬ paˬ 
meh.  
3Aˬ yawꞈ neh aˬ dui-ahˇ tsawˇ haˬ dawˬ tawˆ luꞈ kʼoeˇ taˆ bi gʼaˬ leˇ nehˬ laꞈ-awˇ, 
tsawˇ jeuˬ dawˬ tawˆ luꞈ kʼoeˇ taˆ bi uˆ lahˇ laꞈ-euˬ meh.  
4Aˬ yawꞈ gaˬ-eu tsawˇ haˬ deuˬ nui kʼahˇ shiˇ dui dui-eu miˇ kʼahˬ pyeuꞈ-eu, aˬ yawꞈ 
jawˇ-eu miˇ kʼahˬ kʼoeˇ kʼahˬ-ahˇ, aˬ dui gʼaˇ duˬ aˬ yawꞈ tseˇ doˆ nehˬ laꞈ-euˬ meh.  
5Miˬyehˇ aˬ yawꞈ-euˬ nuiˇ mahˬ-ahˇ gʼoꞈ daˆ leˇ-eu meh. Sahˬpaˬ Miˬyehˇ gʼoꞈ daˆ 
leˇ-eu nehˬ-ehˇ, laˬ kʼaˬ cehˇ-awˇ guˇ-eu teˇ saˇ hawˇ-eu, daˇ heh baw-eu teˇ saˇ 
mahˇ laˇ-eu meh.  
6Miˬyehˇ-ahˇ caˇ-awˇ ja ceuˬ-awˬ. Aˬ dui-euˬ sahˬ paˬ-ahˇ caˇ-awˇ ja ceuˬ-awˬ.  

7Miˬyehˇ-aˬ, miˇ kʼahˬ dawˬ tawˆ luꞈ kʼoeˇ taˆ uˆ lahˇ-eu sahˬ paˬ meh. Caˇ dawˬ caˇ-
awˇ aˬ yawꞈ-ahˇ ja ceuˬ-awˬ.  
8Miˬyehˇ-aˬ, aˬ yawꞈ-euˬ muiˬ-eu shawˇ-eu nuiˇ mahˬ kʼoeˇ taˆ nuiˇ-awˇ, tsawˇ jeuˬ 
dawˬ tawˆ luꞈ kʼoeˇ taˆ uˆ lahˇ-eu meh.  
9Aˬbyaˬhaˬ-euˬ Miˬyehˇ-euˬ tsawˇ haˬ deuˬ nehˬ-ehˇ, tsawˇ jeuˬ kʼoeˇ taˆ uˆ lahˇ-eu 
deuˬ uiˬ laˇ-eu meh. Miˇ tsaˬ guiˇ maꞈ dawˬ tawˆ luꞈ naˆ maˬ tseˇ, aˬ yawꞈ baoˬ jaˆ 
dzehˬ-awˇ, huiˬ dui dui-eu uˆ lahˇ-eu gʼaˬ pyeuꞈ-eu meh.  

Ja ceuˬ 48 

Miˬyehˇ-euˬ Ziˇoˬ meuˬ 

(Kawˇlaˆ-euˬ aˬ li deuˬ-euˬ caˇ dawˬ) 
1Sahˬpaˬ Miˬyehˇ-aˬ, huiˬ dui mahˇ dui dui-eu meh. Miˬyehˇ-euˬ meuˬ laꞈ kʼoeˇ, aˬ 
yawꞈ-euˬ muiˬ-eu shawˇ-eu gawˬ jawˬ kʼoeˇ taˆ, aˬ yawꞈ-ahˇ ja ceuˬ dui dui paˬ-ehˇ 
gʼeh-eu meh.  
2Miˬyehˇ-euˬ Ziˇoˬ gawˬ jawˬ-aˬ, yaw goˇ-ahˇ jaˆ-awˇ haw muiˬ dui dui-eu meh. 
Huiˬ-eu sahˬ paˬ-euˬ meuˬ kʼoeˇ meuˬ, miˇ kʼahˬ dawˬ tawˆ luꞈ kʼoeˇ taˆ laˬ kʼaˬ 
cehˇ-eu jeˬ bi keuˆ le-eu meh.  
3Meuˬ laꞈ kʼoeˇ ziꞈ dah ni jaˆ-euˬ aˬ yawꞈ-euˬ nymˇ laꞈ kʼoeˇ, guˆ-eu gaˆ-eu jeˬ-ahˇ 
dzeuˇ-eu gaˇ kawˆ, Miˬyehˇ bi siˬ bi mawˇ-eu meh.  
4Miˇ kʼahˬ sahˬ paˬ deuˬ tiˬ kawˆ loꞈ-ehˇ uiˬ leˇ-awˇ, Ziˇoˬ gawˬ jawˬ-ahˇ guiˇ deuˆ-eu 
lehˇ laˇ-eu meh.  
5Ehˇ kʼawꞈ, Ziˇoˬ gawˬ jawˬ-ahˇ aˬ yawꞈ maꞈ ya mawˇ ngeh zahˬ leˇ-eu laꞈ kʼoeˇ, guˆ-
awˇ cehˆ-eu meh.  
6Aˬ nyiˇ ciˬ-eu lehˇ gʼeh-eu zaˬ miˬ zaˬ loꞈ-ehˇ aˬ yawꞈ maꞈ shaˬ zahˬ mˇ-awˇ,  
7jaˬ lehˇ lehˇ ma baw-eu laˆ shaˆ gʼahˇ ceh shaˬ-eu, saˇ baoˬ loꞈ-ehˇ yaw dzuˬ dzuˬ-
eu meh.  
8Baoˬ huiˬ-eu Sahˬpaˬ Miˬyehˇ pyeuꞈ-eu Miˬyehˇ-euˬ nymˇ laꞈ kʼoeˇ, nga maꞈ ya gaˬ 
haw-euˬ Miˬyehˇ neh mˇ-euˬ gaˇ deuˬ-ahˇ, nymˬ-mˇ ya siˬ ya mawˇ duˬ-eu ma. 
Meuˬ kʼoeˇ meuˬ-ahˇ mˬ maˬ maˬ byaˆ zaˇ ziˇ aˬ yawꞈ haw piˇ tehꞈ-a.  
9Miˬyehˇ-oˇ, nawˬ-euˬ Uˬ duˬ tahˬ nymˇ nymˇ ma laꞈ kʼoeˇ, maˬ tsehˆ leˇ-eu nawˬ-
euˬ gʼoeˇ-eu gaˬ-eu jeˬ-ahˇ, nga maˬ shaˇ noeˬ-eu ma.  
10Miˇ tsaˬ zaˬ dawˬ tawˆ luꞈ nawˬ-ahˇ ja ceuˬ-awˇ, mˬ dzeˇ miˇ dzeˇ keuˆ ni nawˇ 
tsawˇ myahˇ doˆ-eu meh. Nawˇ yaw tsaˬ yaw dawˇ laꞈ kʼoeˇ uˆ lahˇ-eu meh.  
11Ziˇoˬ gawˬ jawˬ-ahˇ jawˇ-eu deuˬ laˬ kʼaˬ cehˇ luꞈ-uˇ. Nawˇ dawˇ coe ni yaˇ kʼaˬ 
daˇ-eu miˇ neh, Yuˇdaˆ meuˬ deuˬ laꞈ kʼoeˇ laˬ kʼaˬ cehˇ-eu jeˬ byah luꞈ-uˇ.  
12Miˬyehˇ-euˬ tsawˇ haˬ deuˬ-oˇ, Ziˇoˬ meuˬ cah jawˬ-awˇ, loꞈ-euˬ nymˇ goˇ deuˬ-ahˇ 
gui haw sheˇ.  
13Meuˬ lahˇ deuˬ-ahˇ cah haw doe-awˇ, gawˬ ziꞈ taˬ-euˬ taˆ nymˇ deuˬ-ahˇ haw duˬ-
eu laꞈ kʼoeˇ, zaˬ ziˇ-ahˇ heu loꞈ-ehˇ mehˬ nehˬ yaꞈ-awˬ.  

14Miˬyehˇ heu gʼaˬ mˬ maˬ maˬ byaˆ zaˇ ziˇ aˬ dui-euˬ Miˬyehˇ pyeuꞈ-eu meh. Aˬ 
yawꞈ aˬ dui-ahˇ mˬ maˬ maˬ byaˆ zaˇ ziˇ sheuˬ gʼeh tehꞈ-a lehˇ mehˬ nehˬ yaꞈ-awˬ.  

Ja ceuˬ 49 

Pyuˇ shuiˇ myawˬ gahˬ-ahˇ jah-eu yaw lehˬ 

(Kawˇlaˆ-euˬ aˬ li deuˬ-euˬ caˇ dawˬ) 
1Tsawˇ haˬ dawˬ tawˆ luꞈ naˇ haˬ sheˇ. Miˇ tsaˬ zaˬ dawˬ tawˆ luꞈ naˬ bawˇ ciˬ kʼmˇ 
sheˇ.  
2Zaˬ huiˬ zaˬ nyiˇ maˬ tseˇ paˆ ni, smˇ muiˬ zaˬ tsoeˬ maˬ tseˇ paˆ ni, dawˬ tawˆ luꞈ 
naˇ haˬ sheˇ.  
3Ngaˬ-euˬ nui noeˬ ciˇ tahˬ naꞈ-awˇ, nui gahˇ byah-eu dawˬ ngaˇ ngehˬ ma.  
4Tsawˇ mawˬ dawˬ daˬ-ahˇ ngaˇ shaˇ noeˬ-awˇ, deuˇ-mˬ diˬ-awˇ dawˬ tsuiꞈ yuˇ doˆ 
ma.  
5Guˆ-eu gaˆ-eu jeˬ keuˆ le ngeh ngaˇ maˬ guˆ. Ngaˬ-ahˇ jawˬ lahˇ laˇ-eu muiˇ-eu deuˬ 
pyeuꞈ-eu,  
6pyuˇ shuiˇ myawˬ gahˬ-ahˇ gʼoe-eu tsawˇ haˬ deuˬ, smˇ muiˬ muiˬ gaˇ kʼahˬ sehˇ 
jehˆ-eu tsawˇ haˬ deuˬ, haiˬ-eu tsawˇ haˬ kʼoeˇ deuˬ-ahˇ ngaˇ maˬ guˆ.  
7Tsawˇ haˬ tiˬ gʼaˬ-iˬ yawˬ haˇ yawˬ ha maˬ ka kʼoꞈ nya-a. Aˬ yawꞈ-euˬ saꞈ laˇ aˇ 
poeˬ Miˬyehˇ-ahˇ maˬ biꞈ tsehˆ nya-a.  
8Tsawˇ haˬ-euˬ saꞈ laˇ aˇ poeˬ kʼaˆ dui dui-eu miˇ neh, aˬ yawꞈ maˬ zeuˇ tsehˆ coeˇ-a.  
9Lmˬ bymˇ-ahˇ maˬ ya uˇ-iˇ ni mˬ maˬ maˬ byaˆ zaˇ ziˇ ya dehꞈ-eu gʼaˇ duˬ, yawˬ haˇ 
yawˬ ha maˬ zeuˇ tsehˆ nya-a.  
10Aˬ dzawˬ aˇ gah deuˬ ziˇ dehꞈ jiˇ-eu loꞈ-ehˇ, tsawˇ gahˇ ahˇ-eu deuˬ kʼawꞈ ziˇ jiˇ luꞈ 
gaˇ, yawˬ gʼaˬ na luꞈ ya mawˇ luꞈ meh. Yawˬ gʼaˬ na luꞈ yawˬ ha-eu pyuˇ shuiˇ 
myawˬ gahˬ-ahˇ, nahˬ zaˬ laꞈ-ahˇ ya taˬ nehˬ yaꞈ-eu meh.  
11Aˬ yawꞈ maꞈ deh ma baw-awˇ dehꞈ yaꞈ-euˬ kʼawꞈ, lmˬ bymˇ aˬ yawꞈ maꞈ-euˬ 
nymˇ pyeuꞈ-awˇ, mˬ maˬ maˬ byaˆ zaˇ ziˇ kʼoeˇ gaˇ ya jawˇ-eu meh.  
12Tsawˇ haˬ zaˬ-euˬ huiˬ-eu mahˇ-eu jeˬ, shiˇ gaˇ maˬ ka kʼoꞈ nehˬ nya-ehˇ, bawˇ 
tsahˬ jeˬ zaˬ loꞈ-ehˇ ya shiˇ tehꞈ-a.  
13Yawˬ haˇ yawˬ ha nui kʼaˬ tsmˬ-eu tsawˇ haˬ deuˬ, aˬ joˆ-ehˇ pyeuꞈ laˇ nga lehˇ 
haw sheˇ. Pyuˇ shuiˇ myawˬ gahˬ-ahˇ nui ma huiˬ-eu deuˬ kʼoeˇ taˆ, aˬ jeˬ keuˆ le 
nga lehˇ haw sheˇ.  
14Yawˇ loꞈ-ehˇ aˬ yawꞈ maꞈ ya shiˇ cawˆ-awˇ, shiˇ-eu jeˬ aˬ yawꞈ maꞈ-ahˇ bo tehꞈ-a. 
Gaˇ mahˇ kaˬ-eu shiˇ-eu miˇ kʼahˬ-ahˇ, aˬ yawꞈ maꞈ buꞈ-iˇ shoˆ-iˇ ngeh, yaw tsaˬ 
yaw dawˇ tsawˇ haˬ deuˬ aˬ yawꞈ maꞈ-ahˇ gʼaˬ leˇ tehꞈ-a.  
15Ehˇ kʼawꞈ Miˬyehˇ ngaˬ-ahˇ ka kʼoꞈ le-awˇ, shiˇ-eu jeˬ-euˬ baoˬ laꞈ kʼoeˇ, ngaˬ-ahˇ 
bi dzeuˇ-iˇ laꞈ tehꞈ-a.  
16Tsawˇ haˬ tiˬ gʼaˬ smˇ muiˬ muiˬ laˇ luꞈ-awˇ, pyuˇ shuiˇ myawˬ gahˬ myaˬ laˇ gaˇ 
ya mawˇ ngeh nui ma taˬ cawˆ.  

17Aˬ yawꞈ shiˇ ngeh kʼoeˇ deuˬ maˬ yuˇ kʼoꞈ gʼeh nya-a. Lmˬ bymˇ laꞈ kʼoeˇ aˬ yawꞈ 
nehˬ-ehˇ maˬ hehˇ ahˇ gʼeh nya-a.  
18Tsawˇ haˬ tiˬ gʼaˬ heu ziˇ laꞈ kʼoeˇ nui kʼahˇ shiˇ duˬ byah-awˇ, dehꞈ bym nya-eu 
miˇ neh aˬ cawˬ ja ceuˬ nehˬ kʼawꞈ,  
19yaw shehꞈ-ahˇ tiˬ jawˇ-iˬ maˬ ya mawˇ-eu miˇ kʼahˬ-ahˇ, shiˇ dzeuˇ-euˬ deuˬ jawˇ 
gaˇ aˬ yawꞈ ya iˇ byoˆ meh.  
20Tsawˇ haˬ zaˬ huiˬ-eu mahˇ-eu jeˬ shiˇ gaˇ maˬ ka kʼoꞈ nehˬ nya-ehˇ, bawˇ tsahˬ 
jeˬ zaˬ loꞈ-ehˇ ya shiˇ tehꞈ-a.  

Ja ceuˬ 50 

Tsaˬ-eu dawˇ-eu uˬ duˬ tahˬ-eu jeˬ 

(Aˬsaˆ-euˬ caˇ dawˬ) 
1Baoˬ huiˬ-eu Miˬyehˇ pyeuꞈ-eu Sahˬpaˬ Miˬyehˇ dawˬ ngehˬ-awˇ, mˬ dzeˇ miˇ dzeˇ 
keuˆ ni keuˆ-eu meh.  
2Haw muiˬ dui dui-eu Ziˇoˬ meuˬ-ahˇ neh, Miˬyehˇ-euˬ yaw shehꞈ bya doˆ laˇ-eu 
meh.  
3Aˬ dui-euˬ Miˬyehˇ oe luꞈ meh. Ciˬ cuˇ ni aˬ yawꞈ maˬ oe-a. Nyehˆ dui dui-eu miˬ 
dzaˬ jehˆ bymˇ aˬ yawꞈ mehˬ shi oe-awˇ, mˬ jeˬ jaˬ lehˇ gʼahˇ ceh aˬ yawꞈ oe luꞈ-eu 
meh.  
4Aˬ yawꞈ-euˬ tsawˇ haˬ deuˬ-ahˇ aˬ yawꞈ yaˇ kʼaˬ daˇ gaˇ, mˬ hawˇ-eu miˇ-ahˇ saˇ kiˇ 
bi geuꞈ-euˬ meh.  
5Lawˇ-eu shehˇ-eu laꞈ kʼoeˇ ngaˬ nehˬ-ehˇ dawˬ ma saˇ jaˇ dzaˬ taꞈ-euˬ, ngaˬ-ahˇ saˇ 
jaˇ ziꞈ-eu ngaˬ-euˬ tsawˇ haˬ deuˬ ngaˇ jawˇ gaˇ uiˬ laˇ-awˬ lehˇ aˬ yawꞈ ehˇ-eu meh.  
6Miˬyehˇ tsaˬ-eu dawˇ-eu gaˇ kawˆ hawˇ-eu, yaˇ kʼaˬ daˇ-eu gʼaˬ pyeuꞈ-eu gaˇ kawˆ, 
mˬ saˇ kiˇ kamˬ luꞈ-eu meh.  
7“Ngaˬ-euˬ tsawˇ haˬ deuˬ-oˇ, ngaˇ dawˬ ngehˬ gaˇ naˇ haˬ-awˬ. Iˇsaˬleˬlaˆ-oˇ, nawˬ-
euˬ gaˇ kawˆ ngaˇ heu loꞈ-ehˇ saˇ kiˇ kamˬ ma. Ngaˇ-aˬ, naw maꞈ-euˬ Miˬyehˇ pyeuꞈ-
eu Miˬyehˇ ma.  
8Naw maꞈ ngaˬ-ahˇ lawˇ-eu shehˇ-eu jeˬ mˇ-awˇ, miˬ dzaˬ dzah puiˆ-awˇ lawˇ-eu jeˬ 
aˬ myah luꞈ lawˇ luꞈ-eu miˇ neh, naw maꞈ-ahˇ iˬ baˇ maˬ taˬ.  
9Ehˇ kʼawꞈ, nawˬ-euˬ mawˇ neˇ mawˇ kuˆ-ahˇ uˇ-eu mawˇ neˇ ngaˇ maˬ loˬ. Nawˬ-
euˬ ciꞈ myehꞈ ciꞈ maꞈ laꞈ kʼoeˇ uˇ-eu ciꞈ myehꞈ ngaˇ maˬ loˬ.  
10Sahˬ kʼaˆ doe ni jawˇ-eu bawˇ tsahˬ jeˬ zaˬ deuˬ hawˇ-eu, gawˬ jawˬ tiˬ tahˇ tiˬ yaˇ-
ahˇ gaˆ luꞈ-eu jeˬ zaˬ deuˬ, dawˬ tawˆ luꞈ ngaˬ-euˬ ma.  
11Bawˇ tsahˬ aˇ jiˇ dawˬ tawˆ luꞈ hawˇ-eu, deh ga-ahˇ kʼaˇ jawˇ-eu jeˬ dawˬ tawˆ luꞈ 
ngaˬ-euˬ ma.  
12“Ngaˇ hawˬ mehꞈ mehꞈ laˇ kʼawꞈ naw maꞈ-ahˇ maˬ ehˇ nehˬ. Aˬ jeˬ miˇ neh ehˇ 
naˇ, miˇ tsaˬ tahˬ kʼawˇ hawˇ-eu kʼoeˇ-euˬ kʼoeˇ taˆ kʼaˇ jaˆ-eu jeˬ dawˬ tawˆ luꞈ 
ngaˬ-euˬ ma.  
13Ngaˇ mawˇ neˇ shaˬ jiˇ dzaˬ ta loˇ. Ciꞈ myehꞈ-euˬ shiˬ ngaˇ dawˇ ta loˇ.  



1154 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

14Guiˬ lahˬ-ahˇ noeˬ keuˆ-eu jeˬ naw maꞈ neh Miˬyehˇ-ahˇ lawˇ nehˬ-euˬ jeˬ bi 
pyeuꞈ-awˇ, naw maꞈ neh saˇ jaˇ kʼaˇ dzaˬ taˬ-euˬ loꞈ-ehˇ, Baoˬ huiˬ-eu gʼaˬ-ahˇ biꞈ-
awˬ.  
15Shaˬ-eu zahˬ-eu jeˬ keuˆ le ngeh ngaˬ-ahˇ kuˇ-awˬ. Ngaˇ naw maꞈ-ahˇ ka kʼoꞈ 
nehˬ-awˇ, naw maꞈ ngaˬ-ahˇ ja ceuˬ tehꞈ-a.” 
16Ehˇ kʼawꞈ, haiˬ-eu tsawˇ haˬ deuˬ-ahˇ Miˬyehˇ heu loꞈ-ehˇ ehˇ-eu meh.  

“Aˬ jeˬ miˇ neh ngaˬ-euˬ zahˇ dawˬ kʼoꞈ dawˬ-ahˇ naw maꞈ ya juiˇ gui ta. Aˬ jeˬ miˇ 
neh ngaˬ-euˬ dawˬ ma saˇ jaˇ gaˇ kawˆ naw maꞈ ya ja sawˇ ta.  
17Ngaˬ neh mehˬ nehˬ tsoˆ nehˬ-euˬ jeˬ-ahˇ naw maꞈ maˬ naˇ haˬ geuꞈ-ehˇ, ngaˬ-euˬ 
zahˇ sahˇ kʼoꞈ-ahˇ naw maꞈ bye-eu meh.  
18Smˇ kʼoeˬ kʼaˇ tahˬ puˬ le gaˇ naw maꞈ cawˬ cawˬ taꞈ-awˇ, aˬ cawˬ-euˬ miˬ zaˬ yo 
zaˬ-ahˇ bahˬ-eu deuˬ nehˬ-ehˇ, naw maꞈ mehˬ bawˬ gm-eu meh.  
19“Naw maꞈ dawˬ yaw haiˬ kʼaˇ ngehˬ mawꞈ-eu ngehˬ-awˇ, jaˬ myawꞈ myawꞈ-eu 
gʼaˇ duˬ mehˬ laˇ yaw pyaˇ meh.  
20Yawˬ ha mehˇ nmˇ tsi tsi ni gʼeh gaˇ dawˬ doeˇ ngehˬ-awˇ, yaw lehˬ jeˬ kʼeuꞈ doˆ 
nehˬ-eu meh.  
21Naw maꞈ kʼoeˇ loꞈ-ehˇ dehꞈ doeˇ kʼawꞈ ngaˇ dawˬ maˬ tmˇ-eu miˇ neh, ngaˇ naw 
maꞈ-ahˇ nui kʼahˇ shiˇ meh lehˇ naw maꞈ noeˬ luꞈ meh. Ehˇ kʼawꞈ naw maꞈ maˬ 
muiˬ-eu gaˇ kawˆ ngaˇ ja doˆ-awˇ, naw maꞈ-euˬ yaw lehˬ bya cehˆ ni bi doˆ laˇ ma.  
22“Miˬyehˇ-ahˇ maˬ taˬ huiˬ-eu tsawˇ haˬ deuˬ-oˇ, gaˇ kawˆ heu naˇ haˬ-awˇ nui ma 
laꞈ kʼoeˇ juiˇ taˬ-awˬ. Maˬ ngeuˇ naˇ, ngaˬ neh laˆ cawˆ nehˬ-euˬ jeˬ-ahˇ naw maꞈ ya 
daˬ-awˇ, ka kʼoꞈ nehˬ-eu gʼaˬ maˬ jawˇ ni ya shaˬ tehꞈ-a.  
23Guiˬ lahˬ noeˬ keuˆ-awˇ, ja ceuˬ-eu jeˬ-aˬ, ngaˬ-ahˇ taˬ huiˬ-eu lawˇ-eu jeˬ pyeuꞈ-
eu meh. Ngaˬ-euˬ ehˇ dawˬ kʼaˇ naˇ haˬ geuꞈ-eu deuˬ-ahˇ, ngaˇ aˬ diˇ ka kʼoꞈ nehˬ 
ma.” 

Ja ceuˬ 51 

Iˬ baˇ shaˇ pyehˬ-eu guiˬ lahˬ shaˇ dawˬ 

(Daˬbiˇ-euˬ caˇ dawˬ) 
(2 Saˬmeuˬlaˆ 12.1-15) 

1Miˬyehˇ-oˇ, aˬ myah luꞈ maˬ tsehˆ leˇ ni gaˬ-eu nawˬ-euˬ gʼoeˇ-eu gaˬ-eu jeˬ baˬ da 
neh, ngaˬ-ahˇ gʼawˬ shaˬ gaˬ nehˬ laꞈ-awˬ. Huiˬ dui dui-eu gʼawˬ shaˬ gaˬ nya-eu jeˬ 
baˬ da neh, ngaˬ-euˬ iˬ baˇ tsiˬ shawˇ nehˬ laꞈ-awˬ.  
2Ngaˬ-euˬ laꞈ kʼoeˇ ahˇ-eu yaw haiˬ jeˬ dawˬ tawˆ luꞈ-ahˇ tsiˬ shawˇ nehˬ laꞈ-awˇ, iˬ 
baˇ laꞈ kʼoeˇ ngaˬ-ahˇ bi shawˇ-iˇ laꞈ-awˬ.  
3Ngaˬ-euˬ yaw lehˬ-ahˇ ngaˇ noeˬ siˬ noeˬ mawˇ-awˇ, ngaˇ iˬ baˇ ahˇ meh lehˇ noeˬ-
eu tiˬ jawˇ-iˬ maˬ jiˇ nya.  
4Nawˬ-ahˇ ngaˇ mˇ lehˬ gʼaˬ-euˬ ma. Nawˬ-ahˇ tehꞈ-ehˇ mˇ lehˬ-euˬ ma. Nawˬ neh 
yaw haiˬ lehˇ sawˇ taˬ-euˬ jeˬ-ahˇ ngaˇ mˇ dzeuˇ-euˬ ma. Kʼoeˇ miˇ neh nawˇ ngaˬ-
ahˇ yaˇ kʼaˬ daˇ-euˬ dawˇ dui dui meh. Ngaˇ yaw lehˬ meh lehˇ nawˇ daˇ-euˬ tsaˬ dui 
dui meh.  

5Ngaˇ dehꞈ le ngeh neh haiˬ-eu tsawˇ haˬ pyeuꞈ-eu ma. Dehꞈ doˆ le ngeh nah neh iˬ 
baˇ ahˇ-euˬ ma.  
6Nui ma yaw sui yaw dawˇ jeˬ-ahˇ nawˇ geuꞈ mawꞈ-eu meh. Kʼoeˇ miˇ neh, ngaˬ-
euˬ nui ma laꞈ kʼoeˇ nawˬ-euˬ zaˬ siˬ tsawˇ gahˇ bi byah laˇ-awˬ.  
7Ngaˇ shawˇ laˇ ni ngaˬ-euˬ iˬ baˇ yuˇ dzeh nehˬ laꞈ-awˬ. Saˬ laˬ saˬ behˆ naˆ maˬ tseˇ 
pyuˇ laˇ ni, ngaˬ-ahˇ tsiˬ shawˇ nehˬ laꞈ-awˬ.  
8Ngaˬ-euˬ shaˬ yoeˬ-ahˇ nawˬ neh ngawˬ kʼehꞈ ngawˬ kʼoeˆ jiˇ-euˬ kʼawꞈ, ngaˇ laˬ 
kʼaˬ paˇ cehˇ laˇ nya ni, laˬ kʼaˬ cehˇ-eu dawˬ kawˬ deuˬ ngaˬ-ahˇ bi gaˬ laꞈ-awˬ.  
9Ngaˬ-euˬ iˬ baˇ-ahˇ maˬ haw ni nawˇ myaˆ nuiˆ miˆ tehˬ-awˇ, yaw lehˬ jeˬ dawˬ 
tawˆ luꞈ-ahˇ yuˇ dzeh nehˬ laꞈ-awˬ.  
10Miˬyehˇ-oˇ, ngaˬ-ahˇ shawˇ jehˆ ni gʼeh-eu nui ma tiˬ siˬ beh ahˇ nehˬ laꞈ. Nawˬ-
ahˇ saˇ jaˇ ziꞈ-eu nui loˆ bi ahˇ laꞈ.  
11Nawˬ nehˬ-ehˇ maˬ bi jawˇ ni taˬ sheuˬ dzeh nehˬ laꞈ muiˬ-eu shawˇ-eu nawˬ-euˬ 
yaw sahˇ ngaˬ-ahˇ taˬ bi byehˇ dzeh nehˬ laꞈ.  
12Nawˬ-euˬ ka kʼoꞈ-eu guiˬ lahˬ yaw dzahˇ laꞈ kʼoeˇ doˆ le-euˬ laˬ kʼaˬ cehˇ-eu jeˬ 
ngaˬ-ahˇ biꞈ nehˬ laꞈ-awˇ, nawˬ-euˬ ehˇ dawˬ naˇ haˬ nya ni ngaˬ-ahˇ caw ba nehˬ 
laꞈ.  
13Kʼoeˇ naˇ, iˬ baˇ zaˬ deuˬ-ahˇ nawˬ-euˬ dawˬ ngaˇ mehˬ-awˇ, aˬ yawꞈ maꞈ nawˇ 
jawˇ gaˇ gʼoꞈ kʼoꞈ laˇ tehꞈ-a.  
14Miˬyehˇ-oˇ, luˬ-iˇ seˇ-iˇ-eu jeˬ laꞈ kʼoeˇ ngaˬ-ahˇ ka kʼoꞈ nehˬ laꞈ. Nawˬ-euˬ yaw 
tsaˬ yaw dawˇ jeˬ gaˇ kawˆ ngaˇ laˬ kʼaˬ tiˬ cehˇ ja gaˬ ma.  
15Sahˬ paˬ Miˬyehˇ-oˇ, ngaˇ dawˬ ngehˬ nya ni caw ba nehˬ laꞈ. Nawˬ-ahˇ ngaˇ ja 
ceuˬ ma.  
16Nawˬ-ahˇ ngaˇ lawˇ nehˬ shehˇ nehˬ law hawˇ kʼawꞈ, kʼoeˇ jeˬ-ahˇ nawˇ laˬ kʼaˬ 
maˬ cehˇ-a. Miˬ dzaˬ-ahˇ dzah puiˆ-awˇ lawˇ nehˬ-eu jeˬ-ahˇ, nawˇ mawꞈ-eu maˬ 
ngeuˇ-a.  
17Miˬyehˇ-oˇ, ngaˇ nawˬ-ahˇ nui nahˬ nui yu lawˇ nehˬ ma. Nahˬ yu ni gʼeh-eu iˬ baˇ 
noeˬ poˆ-euˬ nui ma-ahˇ nawˇ maˬ byehˇ dzeh nehˬ laꞈ-a.  
18Miˬyehˇ-oˇ, Ziˇoˬ gawˬ jawˬ-ahˇ gʼawˬ shaˬ gaˬ-awˇ ngehˬ gʼeh nehˬ-awˬ. 
Yeˬluˇsaˬlehˬ meuˬ-euˬ meuˬ lahˇ laˆ muiˬ nehˬ-awˬ.  
19Kʼoeˇ naˇ, nawˇ nui kʼahˇ shiˇ-eu tsaˬ-eu dawˇ-eu lawˇ-eu jeˬ pyeuꞈ-eu, miˬ dzaˬ-
ahˇ dzah puiˆ-awˇ lawˇ-eu jeˬ hawˇ-eu, mawˇ neˇ mawˇ gaw deuˬ-ahˇ nawˬ-euˬ lawˇ 
duˬ kʼoeˇ taˆ ya lawˇ tehꞈ-a.  

Ja ceuˬ 52 

Miˬyehˇ yaˇ kʼaˬ daˇ-eu jeˬ hawˇ-eu gʼawˬ shaˬ gaˬ-eu jeˬ 

(Daˬbiˇ-euˬ caˇ dawˬ) 
(1 Saˬmeuˬlaˆ 22.9-10) 

1Baoˬ yaw shehꞈ kʼahˬ sehˇ jaˆ-eu tsawˇ haˬ deuˬ-oˇ, naw maꞈ-euˬ haiˬ-eu gaˇ-ahˇ 
gʼoe-awˇ, aˬ jeˬ miˇ neh kʼahˬ sehˇ jehˆ te. Miˬyehˇ-euˬ gʼoeˇ-eu jeˬ mˬ maˬ maˬ byaˆ 
zaˇ ziˇ ziꞈ-eu meh.  
2Aˬ cawˬ-ahˇ laˆ luˬ laˆ seˇ-eu gʼaˇ duˬ naw maꞈ shaˇ noeˬ-eu meh. Naw maꞈ-euˬ 
mehˬ laˇ mi cehˇ tawˆ zaˬ loꞈ-ehˇ taˆ-awˇ, jaˬ myawꞈ mehˇ shuiˇ tehꞈ-ehˇ naw maꞈ 
toˆ luꞈ-eu meh.  
3Muiˬ-eu jaˬ-eu jeˬ-ahˇ naˆ maˬ tseˇ yaw haiˬ jeˬ-ahˇ naw maꞈ gaˬ-awˇ, tsaˬ-eu jeˬ-
ahˇ naˆ maˬ tseˇ lehˬ-eu jeˬ-ahˇ naw maꞈ gʼoeˇ-eu meh.  
4Jaˬ myawꞈ mehˇ shuiˇ deuˬ-oˇ, naw maꞈ-euˬ dawˬ neh, aˬ cawˬ-ahˇ naw maꞈ mˇ 
coeˬ mˇ ciˆ mawꞈ-eu meh.  
5Kʼoeˇ miˇ neh, mˬ maˬ maˬ byaˆ zaˇ ziˇ naw maꞈ-ahˇ Miˬyehˇ laˆ luˬ laˆ seˇ nehˬ laꞈ 
tehꞈ-a. Naw maꞈ-ahˇ aˬ yawꞈ tsuˆ tehˬ-awˇ, naw maꞈ-euˬ nymˇ jiˇ laꞈ kʼoeˇ neh gʼeu 
doˆ gʼeh tehꞈ-a. Yaw dehꞈ zaˬ jawˇ-eu miˇ kʼahˬ-ahˇ neh, naw maꞈ-ahˇ aˬ yawꞈ sheu 
dzeh byoˆ tehꞈ-a.  
6Yaw tsaˬ yaw dawˇ tsawˇ haˬ deuˬ kʼoeˇ gaˇ mawˇ ngeh guˆ tehꞈ-a. Aˬ yawꞈ maꞈ 
naw maꞈ-ahˇ uiˇ-awˇ heu loꞈ-ehˇ ehˇ tehꞈ-a.  
7“Yawˬ ha-euˬ pyuˇ shuiˇ myawˬ gahˬ-ahˇ nui kʼaˬ tsmˬ-awˇ, yaw haiˬ jeˬ-ahˇ gʼoe-
awˇ yaw dehꞈ dehꞈ-eu, Miˬyehˇ-ahˇ maˬ gʼoe-eu tsawˇ haˬ teu gʼaˬ-ahˇ haw-awˬ” 
lehˇ ehˇ tehꞈ-a.  
8Ehˇ kʼawꞈ ngaˇ-aˬ, Miˬyehˇ-euˬ nymˇ-ahˇ dehꞈ-eu saˬ loˬ aˇ bawˇ-ahˇ duˇ-eu meh. 
Maˬ tsehˆ leˇ nya-eu aˬ yawꞈ-euˬ gʼoeˇ-eu gaˬ-eu jeˬ-ahˇ, mˬ maˬ maˬ byaˆ zaˇ ziˇ 
gʼoe-eu ma.  
9Miˬyehˇ-oˇ, nawˬ neh mˇ-euˬ gaˇ deuˬ baˬ da neh, nawˬ-euˬ guiˬ lahˬ-ahˇ aˬ myah 
luꞈ ja ceuˬ ma. Nawˬ-euˬ tsawˇ haˬ deuˬ jawˇ-eu mehˬ shi, nawˇ muiˬ-eu gaˇ kawˆ 
ngaˇ ja mehˬ ma.  

Ja ceuˬ 53 

Tsawˇ haˬ zaˬ-euˬ haiˬ-eu nui ma 

(Daˬbiˇ-euˬ caˇ dawˬ) 
1Aˬ dzawˬ deuˬ-euˬ nui ma laꞈ kʼoeˇ,  

“Miˬyehˇ maˬ jawˇ-a” lehˇ ehˇ luꞈ meh. Aˬ yawꞈ maꞈ dehꞈ bahˬ jiˇ-awˇ, guˆ dui dui 
paˬ-ehˇ gʼeh-eu jeˬ mˇ luꞈ meh. Yaw tsaˬ yaw dawˇ jeˬ mˇ-eu tiˬ gʼaˬ-iˬ maˬ jawˇ-a.  
2Tsawˇ gahˇ ahˇ-awˇ aˬ yawꞈ-ahˇ uˬ duˬ tahˬ-eu tsawˇ haˬ jawˇ ngaˇ loˇ lehˇ, mˬ taˆ 
Miˬyehˇ miˇ tsaˬ zaˬ-ahˇ haw luꞈ meh.  
3Aˬ yawꞈ maꞈ dawˬ tawˆ luꞈ gaˇ mahˇ dehꞈ kaˬ-awˇ, tiˬ kawˆ loꞈ-ehˇ dehꞈ doeˇ taˬ-
euˬ meh. Yaw tsaˬ yaw dawˇ jeˬ mˇ-eu tsawˇ haˬ maˬ jawˇ-a. Tiˬ gʼaˬ-iˬ maˬ jawˇ-a.  
4Ngaˬ-euˬ tsawˇ haˬ deuˬ-ahˇ deh dzaˬ nawˬ dzaˬ-awˇ, ngaˬ-ahˇ guiˬ lahˬ maˬ shaˇ 
ni dehꞈ luꞈ-eu, haiˬ-eu tsawˇ haˬ teu deuˬ noeˬ siˬ noeˬ mawˇ nya-eu nui ma maˬ 
ahˇ ta loˇ lehˇ, Miˬyehˇ naˇ haˬ luꞈ meh.  

5Aˬ yawꞈ-euˬ tsawˇ haˬ-ahˇ muiˇ-eu deuˬ-euˬ shaˬ yoeˬ-ahˇ, Miˬyehˇ ngawˬ kʼehꞈ 
ngawˬ kʼoeˆ-awˇ byaˆ dzeh ngeh, tiˬ jawˇ-iˬ maˬ puˬ maˬ mawˇ haw-euˬ guˆ-eu gaˆ-
eu jeˬ, aˬ yawꞈ maꞈ tahˬ puˬ-awˇ laˇ baˇ-iˇ tehꞈ-a. Aˬ yawꞈ maꞈ-ahˇ Miˬyehˇ byehˇ 
dzeh nehˬ-euˬ miˇ neh Iˇsaˬleˬlaˆ tsawˇ jeuˬ aˬ yawꞈ maꞈ-ahˇ nui kʼahˇ tiˬ shiˇ gʼaˬ 
leˇ tehꞈ-a.  
6Iˇsaˬleˬlaˆ tsawˇ jeuˬ aˬ cawˬ-ahˇ gʼaˬ leˇ-eu jeˬ, Ziˇoˬ gawˬ jawˬ-ahˇ neh doˆ le tehꞈ-
a. Iˇsaˬleˬlaˆ tsawˇ jeuˬ-ahˇ caw ba-awˇ, baw le za le-awˇ baoˬ ahˇ laˇ ngeh, aˇ naˆ ni 
laˬ kʼaˬ cehˇ paˬ-ehˇ gʼeh-eu nga.  

Ja ceuˬ 54 

Haw piˇ nehˬ laꞈ lehˇ shaˇ-eu shaˇ dawˬ 

(Daˬbiˇ-euˬ caˇ dawˬ) 
(1 Saˬmeuˬlaˆ 23.19-20) 

1Miˬyehˇ-oˇ, nawˬ-euˬ baoˬ-ahˇ gʼoe-awˇ ngaˬ-ahˇ ka kʼoꞈ nehˬ laꞈ. Nawˬ-euˬ gʼaˬ-
ahˇ gʼoe-awˇ ngaˬ-ahˇ bi buˬ-iˇ laꞈ.  
2Miˬyehˇ-oˇ, ngaˬ-euˬ shaˇ dawˬ naˇ haˬ nehˬ laꞈ. Ngaˬ-euˬ kʼaˬ meh-ahˇ neh doˆ le-
euˬ dawˬ-ahˇ, naˬ bawˇ ciˬ kʼmˇ nehˬ laꞈ.  
3Biˇ siˇ siˇ-eu tsawˇ haˬ deuˬ ngaˬ-ahˇ ceh le-eu lehˇ oe luꞈ meh. Gʼawˬ shaˬ gaˬ-eu 
maˬ siˬ nya-eu, Miˬyehˇ-ahˇ yaw zeu maˬ baw-eu tsawˇ haˬ deuˬ, ngaˬ-ahˇ sehꞈ-eu 
lehˇ oe luꞈ meh.  
4Ehˇ kʼawꞈ, ngaˬ-ahˇ ngehˬ gʼeh-eu gʼaˬ Miˬyehˇ meh. Ngaˬ-ahˇ dah teˬ-eu gʼaˬ 
Sahˬpaˬ Miˬyehˇ meh.  
5Yawˬ ha neh kʼmˇ taˬ-euˬ lahˇ ju-ahˇ yawˬ ha paꞈ leˇ-eu loꞈ-ehˇ, muiˇ-eu deuˬ-ahˇ 
Miˬyehˇ yaw haiˬ jeˬ jahˇ kʼoꞈ nehˬ tehꞈ-a. Aˬ yawꞈ saˇ jaˇ ziꞈ-eu gʼaˬ pyeuꞈ-eu miˇ 
neh, aˬ yawꞈ maꞈ-ahˇ aˬ yawꞈ laˆ luˬ laˆ seˇ nehˬ tehꞈ-a.  
6Sahˬpaˬ Miˬyehˇ-oˇ, nawˬ-ahˇ ngaˇ laˬ kʼaˬ tiˬ cehˇ lawˇ nehˬ shehˇ nehˬ ma. Nawˇ 
muiˬ-eu gʼaˬ pyeuꞈ-eu miˇ neh, nawˬ-euˬ guiˬ lahˬ-ahˇ ngaˇ ja ceuˬ ma.  
7Shaˬ zahˬ dawˬ tawˆ luꞈ laꞈ kʼoeˇ nawˇ ngaˬ-ahˇ ka kʼoꞈ nehˬ laꞈ-awˇ, muiˇ-eu deuˬ 
luˬ-iˇ seˇ-iˇ gaˇ ngaˇ ya mawˇ-euˬ ma.  

Ja ceuˬ 55 

Cawˬ neh bi byehˇ dzeh-euˬ gʼaˬ-euˬ shaˇ dawˬ 

(Daˬbiˇ-euˬ caˇ dawˬ) 
1Miˬyehˇ-oˇ, ngaˬ-euˬ guiˬ lahˬ shaˇ dawˬ-ahˇ naˇ haˬ nehˬ laꞈ. Ngaˬ-euˬ shaˇ dawˬ-
ahˇ taˬ byehˇ dzeh nehˬ laꞈ.  
2Ngaˇ ehˇ gaˇ naˇ haˬ-awˇ, ngaˬ-ahˇ ehˇ kʼoꞈ nehˬ laꞈ-awˬ. Ngaˇ noeˬ shaˬ dui dui-
awˇ, nui ma cawˆ dui dui nya.  
3Muiˇ-eu deuˬ laˆ guˆ laˇ-eu miˇ neh, nui saˇ tiˬ pawꞈ-iˬ maˬ oꞈ nya. Haiˬ-eu tsawˇ 
haˬ deuˬ kʼehˬ nehˬ kʼaˆ nehˬ laꞈ-eu miˇ neh, shaˬ zahˬ naꞈ dui dui miˇ-a. Aˬ yawꞈ 
maꞈ ngaˬ-ahˇ laˆ shaˬ laˆ zahˬ nehˬ laꞈ-eu meh. Ngaˬ-ahˇ nui ma pehˇ-awˇ bye-eu 
meh.  

4Ngaˇ guˆ dui dui luꞈ-awˇ, shiˇ taw tehˬ ni ya daˬ luꞈ-eu ma.  
5Guˆ-awˇ yaw dzuˬ dzuˬ-eu jeˬ ngaˬ-ahˇ zuiˆ gʼaˬ-awˇ, laˇ baˇ-iˇ miˇ-a.  
6Kʼaˬ kʼoeˬ loꞈ-ehˇ aˬ dahˇ tsoꞈ law nmˇ-aˬ, zaw byoˆ gʼeh-awˇ gʼaˬ naˬ naˬ-iˇ ma.  
7Gaˇ mahˇ kaˬ gaˇ zaw byoˆ gʼeh-awˇ, kʼaˇ shuiꞈ deh-ahˇ nymˇ tsoˆ-awˇ jawˇ-iˇ ma.  
8Guˆ laˇ paˬ-ehˇ gʼeh-eu mˬ jeˬ jaˬ lehˇ laꞈ kʼoeˇ, awˆ duˬ tiˬ tsahˇ ngaˇ yaw kawˇ-ehˇ 
poˆ ma.  
9Sahˬpaˬ Miˬyehˇ-oˇ, muiˇ-eu deuˬ-euˬ dawˬ-ahˇ laˆ bahˬ laˆ baˆ nehˬ-awˬ. Meuˬ laꞈ 
kʼoeˇ dawꞈ-awˇ ceh-awˇ lawꞈ gʼa luꞈ gaˇ ngaˇ ya mawˇ-euˬ ma.  
10Uˬ ciꞈ nah gʼahˇ maˬ tseˇ paˆ ni, bahˬ-eu muˆ-eu jeˬ hawˇ-eu shaˬ-eu zahˬ-eu jeˬ tiˬ 
byah ni jaˆ luꞈ meh.  
11Meuˬ meuˬ lah-ehˇ luˬ-iˇ seˇ-iˇ luꞈ-awˇ, gaˇ ma doe ni kʼehˬ-eu kʼaˆ-eu jeˬ hawˇ-eu 
nawˬ dzaˬ kʼaˆ dzaˬ-eu jeˬ byah luꞈ meh.  
12Muiˇ-eu deuˬ cehꞈ lehꞈ ka laˇ gaˇ ngaˇ daˬ coeˇ ma. Nui ma gʼawˬ-eu deuˬ aˬ jaꞈ jaꞈ 
gaˇ ngaˇ dzuˇ zaꞈ nya ma.  
13Ehˇ kʼawꞈ, ngaˬ-ahˇ gʼoeˇ-eu ngaˬ-euˬ cawˬ nawˇ gʼaˬ kʼoeˇ loꞈ-ehˇ jahˇ nehˬ laꞈ gaˇ 
maˬ daˬ coeˇ nya.  
14Aˇ nyaꞈ dawˬ gʼoeˇ ngehˬ-awˇ, Uˬ duˬ tahˬ nymˇ nymˇ ma laꞈ kʼoeˇ uˬ duˬ tiˬ kawˆ 
loꞈ-ehˇ tahˬ-euˬ ma.  
15Ngaˬ-ahˇ muiˇ-eu deuˬ aˇ yamˬ maˬ keuˆ laˇ mi naˆ-ehˇ shiˇ luꞈ-uˇ. Shiˇ-eu miˇ 
kʼahˬ-ahˇ yaw dehꞈ-ehˇ iˇ byoˆ gʼeh luꞈ-uˇ. Aˬ yawꞈ maꞈ-euˬ nui ma hawˇ-eu nymˇ jiˇ 
laꞈ kʼoeˇ, yaw haiˬ jeˬ byah luꞈ-eu meh.  
16Ehˇ kʼawꞈ, Sahˬpaˬ Miˬyehˇ pyeuꞈ-eu Miˬyehˇ-ahˇ, caw ba le-awˬ lehˇ ngaˇ shaˇ 
ngeh, aˬ yawꞈ ngaˬ-ahˇ ka kʼoꞈ le tehꞈ-a.  
17Uˬ shawˬ, nah gʼahˇ hawˇ-eu uˬ ciꞈ paw, ngaˇ nui ma cawˆ-eu dawˬ aˬ yawꞈ-ahˇ 
gaˬ leˇ ngeh,  

2 ngaˬ-euˬ shaˇ dawˬ-ahˇ aˬ yawꞈ naˇ haˬ tehꞈ-a.  
18Myaˬ dui dui-eu muiˇ-eu deuˬ-ahˇ ngaˇ guiˇ deuˆ gaˇ, luˬ-iˇ seˇ-iˇ-eu jeˬ maˬ bi 
keuˆ le ni, aˬ yawꞈ ngaˬ-ahˇ sheuˬ kʼoꞈ le tehꞈ-a.  
19Aˬ yawꞈ maꞈ nui ma maˬ paˇ-ehˇ, Miˬyehˇ-ahˇ maˬ guˆ-eu miˇ neh, mˬ hawˇ-eu miˇ 
maˬ bymˬ mi naˆ-ehˇ uˆ lahˇ luꞈ-eu Miˬyehˇ, ngaˬ-euˬ shaˇ dawˬ naˇ haˬ-awˇ, aˬ 
yawꞈ maꞈ-ahˇ kʼehˬ nehˬ kʼaˆ nehˬ tehꞈ-a.  
20Yaw beh ngaˬ-ahˇ gʼoeˇ-eu tsawˇ haˬ saˇ jaˇ puiˬ-awˇ, aˬ yawꞈ-euˬ cawˬ deuˬ-ahˇ 
dawꞈ-eu ceh-eu meh.  
21Aˬ yawꞈ-euˬ dawˬ saˇ byaˬ loꞈ-ehˇ juˇ kʼawꞈ, nui ma laꞈ gʼoꞈ baw-eu meh. Aˬ yawꞈ-
euˬ dawˬ zaꞈ tsiˇ-ahˇ duˇ kʼawꞈ, mi cehˇ loꞈ-ehˇ coeˇtsehˆ laˇ nya-eu meh.  
22Nawˬ-euˬ shaˬ zahˬ Sahˬpaˬ Miˬyehˇ jawˇ gaˇ taˬ-awˬ. Aˬ yawꞈ nawˬ-ahˇ haw piˇ 
tehꞈ-a. Yaw tsaˬ yaw dawˇ tsawˇ haˬ-ahˇ aˬ yawꞈ maˬ bi coˬ-iˇ-a.  

23Ehˇ kʼawꞈ Sahˬpaˬ Miˬyehˇ nawˇ-aˬ, tsawˇ haˬ-ahˇ sehꞈ-eu deuˬ hawˇ-eu jaˬ 
myawꞈ mehˇ shuiˇ deuˬ-ahˇ, saꞈ maˬ gʼawˇ tsehˆ mi naˆ-ehˇ lmˬ bymˇ-ahˇ bi uˇ-iˇ 
tehꞈ-a. Ehˇ kʼawꞈ, ngaˇ-aˬ, nawˬ-ahˇ gʼoe ma.  

Ja ceuˬ 56 

Miˬyehˇ-ahˇ gʼoe-eu guiˬ lahˬ shaˇ dawˬ 

(Daˬbiˇ-euˬ caˇ dawˬ) 
(1 Saˬmeuˬlaˆ 21.13-15) 

1Sahˬpaˬ Miˬyehˇ-oˇ, aˬ cawˬ ngaˬ-ahˇ diˬ laˇ ceh laˇ-awˇ, muiˇ-eu deuˬ maˬ tsehˆ leˇ 
ni kʼehˬ nehˬ kʼaˆ nehˬ laꞈ-eu miˇ neh, ngaˬ-ahˇ gʼawˬ shaˬ gaˬ nehˬ laꞈ-awˬ.  
2Muiˇ-eu deuˬ nah ga-ehˇ ngaˬ-ahˇ tsawˬ nawˬ nawˬ-awˇ, ngaˬ-ahˇ dawꞈ laˇ-eu 
tsawˇ haˬ myaˬ dui dui meh.  
3Dawˬ tawˆ luꞈ mˇ nya-eu Sahˬpaˬ Miˬyehˇ-oˇ, guˆ-eu gaˆ-eu jeˬ ngaˬ-euˬ kʼoeˇ taˆ 
keuˆ le ngeh, nawˬ-ahˇ ngaˇ gʼoe-eu ma.  
4Miˬyehˇ-ahˇ ngaˇ gʼoe-awˇ guˆ-eu nui ma maˬ ahˇ, aˬ yawꞈ neh saˇ jaˇ dzaˬ taˬ-euˬ 
jeˬ baˬ da neh, aˬ yawꞈ-ahˇ ngaˇ ja ceuˬ ma. Tsawˇ haˬ zaˬ ngaˬ-ahˇ aˬ jeˬ paˇ jahˇ laˇ 
nya nmˇ.  
5Muiˇ-eu deuˬ nah ga-ehˇ ngaˬ-ahˇ laˆ shaˬ luꞈ meh. Ngaˬ-ahˇ laˆ coeˬ laˆ ciˆ-eu gʼaˇ 
duˬ, aˬ yawꞈ maꞈ aˬ myah luꞈ shaˇ noeˬ luꞈ meh.  
6Aˬ yawꞈ maꞈ tiˬ kawˆ loꞈ-ehˇ lehˬ hmˬ-eu laꞈ kʼoeˇ, ngaˇ kʼaˇ mˇ kʼaˇ shaˇ-eu jeˬ-ahˇ 
kʼoeˬ sho haw luꞈ meh.  
7Miˬyehˇ-oˇ, aˬ yawꞈ maꞈ neh mˇ-euˬ yaw haiˬ jeˬ baˬ da neh, aˬ yawꞈ maꞈ-ahˇ nawˇ 
kʼehˬ nehˬ kʼaˆ nehˬ-awˬ. Nawˇ nui ma pehˇ-eu laꞈ kʼoeˇ aˬ yawꞈ maꞈ-ahˇ guiˇ deuˆ 
gʼaˬ nehˬ-awˬ.  
8Ngaˇ aˇ naˆ ni shaˬ zahˬ naꞈ-eu nawˇ siˬ nya meh. Ngaˬ-euˬ myaˆ biˇ-ahˇ nawˇ maˇ 
tsaꞈ neh ciˬ kʼmˇ uiˬ taˬ-euˬ meh. Gaˇ kawˆ heu nawˬ-euˬ sahˬ boꞈ laꞈ kʼoeˇ boꞈ ahˇ 
taˬ-euˬ maˬ ngeuˇ loˇ.  
9Ngaˇ nawˬ-ahˇ kuˇ ngeh nah, muiˇ-eu deuˬ cehˆ gʼoꞈ jiˇ tehꞈ-a. Miˬyehˇ ngaˇ jawˇ 
paw pyawˬ-eu ngaˇ siˬ nya ma.  
10Saˇ jaˇ ziꞈ-eu miˇ neh ngaˇ ja ceuˬ luꞈ-eu gʼaˬ pyeuꞈ-eu, Sahˬpaˬ Miˬyehˇ ngaˇ jawˇ 
paw pyawˬ-eu ngaˇ siˬ nya ma.  
11Aˬ yawꞈ-ahˇ ngaˇ gʼoe-awˇ maˬ guˆ ni dehꞈ ma. Tsawˇ haˬ zaˬ ngaˬ-ahˇ aˬ jeˬ paˇ 
jahˇ laˇ nya nmˇ.  
12Miˬyehˇ-oˇ, ngaˬ neh saˇ jaˇ dzaˬ taˬ-euˬ jeˬ nawˬ-ahˇ ngaˇ lawˇ nehˬ ma. Guiˬ lahˬ-
ahˇ noeˬ keuˆ-eu lawˇ-eu jeˬ, nawˬ-ahˇ ngaˇ lawˇ nehˬ ma.  
13Aˬ jeˬ miˇ neh ehˇ naˇ, shiˇ-eu jeˬ laꞈ kʼoeˇ ngaˬ-ahˇ nawˇ ka kʼoꞈ-awˇ, maˬ coˬ-iˇ ni 
bi dehꞈ laꞈ-euˬ meh. Kʼoeˇ miˇ neh Miˬyehˇ mehˬ shi ngaˇ cah-awˇ, dehꞈ-eu yaw 
shehꞈ laꞈ kʼoeˇ ngaˇ cah ma.  

Ja ceuˬ 57 

Caw ba nehˬ laꞈ lehˇ shaˇ-eu guiˬ lahˬ shaˇ dawˬ 

(Daˬbiˇ-euˬ caˇ dawˬ) 
1Miˬyehˇ-oˇ, ngaˬ-ahˇ gʼawˬ shaˬ gaˬ nehˬ laꞈ-awˬ. Ngaˇ nui saˇ oꞈ ni nawˇ jawˇ gaˇ 
laˇ-euˬ loꞈ-ehˇ, ngaˬ-ahˇ gʼawˬ shaˬ gaˬ nehˬ laꞈ-awˬ. Nawˬ-euˬ aˬ dahˇ naˇ shmˇ uˬ 
moˆ, mˬ jeˬ jaˬ lehˇ tsiˇ leˇ ngeh keuˆ ni, ngaˇ awˆ kʼaˇ za-eu ma.  
2Huiˬ dui mahˇ dui dui-eu Miˬyehˇ-ahˇ ngaˇ kuˇ-eu ma. Ngaˇ kʼaˇ loˬ-eu jeˬ caw ba 
nehˬ laꞈ-eu Miˬyehˇ-ahˇ kuˇ-eu ma.  
3Mˬ kʼoeˇ taˆ jawˇ-awˇ ngaˬ-ahˇ ka kʼoꞈ le-eu laꞈ kʼoeˇ, ngaˬ-ahˇ kʼehˬ-eu tsawˇ haˬ 
deuˬ kʼoeˇ taˆ, shaꞈ dawˇ-eu jeˬ bi keuˆ le tehꞈ-a. Maˬ tsehˆ leˇ nya-eu aˬ yawꞈ-euˬ 
gʼoeˇ-eu gaˬ-eu jeˬ hawˇ-eu saˇ jaˇ ziꞈ-eu jeˬ, ngaˬ-euˬ kʼoeˇ taˆ aˬ yawꞈ bi keuˆ le 
tehꞈ-a.  
4Tsawˇ haˬ shaˬ jiˇ dzaˬ-eu aˇ laˬ jaˬ shiˇ-ahˇ duˇ-eu muiˇ-eu deuˬ, ngaˬ-ahˇ jawˬ lahˇ 
taˬ-euˬ meh. Aˬ yawꞈ maꞈ-euˬ seuˬ, gahˬ hawˇ-eu kaˆ myaˬ-ahˇ duˇ-awˇ, aˬ yawꞈ 
maꞈ-euˬ mehˬ laˇ, taˆ dui dui-eu mi cehˇ-ahˇ duˇ-eu meh.  
5Miˬyehˇ-oˇ, nawˇ huiˬ-eu mahˇ-eu gaˇ kawˆ mˬ kʼoeˇ taˆ pah mehˬ-awˇ, nawˬ-euˬ 
yaw shehꞈ kʼahˬ sehˇ miˇ kʼahˬ doe ni bi bya le-awˬ.  
6Muiˇ-eu deuˬ ngaˬ-ahˇ baw gʼaꞈ kʼmˇ-eu miˇ neh, ngaˇ noeˬ zahˬ dui dui-eu ma. 
Ngaˬ-euˬ gaˇ ma-ahˇ aˬ yawꞈ maꞈ shaˬ duˬ duˬ-eu meh. Ehˇ kʼawꞈ, aˬ yawꞈ maꞈ yawˬ 
haˇ yawˬ ha ga ahˇ-eu meh.  
7Miˬyehˇ-oˇ, ngaˬ-euˬ nui ma ziꞈ dah ni jaˆ-eu ma. Ngaˇ nawˬ-ahˇ caˇ-awˇ ja ceuˬ 
ma.  
8Ngaˬ-euˬ nui ma-oˇ, noeˬ laˇ-awˬ. Ngaˬ-euˬ deuˇ-mˬ hawˇ-eu bawˬ law-oˇ, noeˬ laˇ-
awˬ. Nahˇ ma-ahˇ ngaˇ laˆ noeˬ ma.  
9Sahˬpaˬ Miˬyehˇ-oˇ miˇ kʼahˬ tsawˇ jeuˬ mehˬ shi, nawˬ-euˬ guiˬ lahˬ-ahˇ ngaˇ ja 
ceuˬ ma. Miˇ kʼahˬ zaˬ deuˬ mehˬ shi, nawˬ-ahˇ ngaˇ ja ceuˬ ma.  
10Maˬ tsehˆ leˇ nya-eu nawˬ-euˬ gʼoeˇ-eu gaˬ-eu jeˬ, mˬ-ahˇ keuˆ ni jaˆ-awˇ, nawˇ saˇ 
jaˇ ziꞈ-eu jeˬ, mˬ dmˇ-ahˇ tuˆ-eu meh.  
11Miˬyehˇ-oˇ, nawˇ huiˬ-eu mahˇ-eu gaˇ kawˆ mˬ kʼoeˇ taˆ pah mehˬ-awˇ, nawˬ-euˬ 
yaw shehꞈ kʼahˬ sehˇ miˇ kʼahˬ doe ni bi bya le-awˬ.  

Ja ceuˬ 58 

Haiˬ-eu tsawˇ haˬ-ahˇ Miˬyehˇ kʼehˬ ni shaˇ-eu guiˬ lahˬ shaˇ dawˬ 

(Daˬbiˇ-euˬ caˇ dawˬ) 
1Naw maꞈ miˇ kʼahˬ-ahˇ uˆ lahˇ-eu tsawˇ haˬ deuˬ dawˇ coe ni ngehˬ tsehˆ ehˇ tsehˆ 
luꞈ ma loˇ. Tsawˇ haˬ dawˬ tawˆ luꞈ-ahˇ dawˇ coe ni yaˇ kʼaˬ daˇ nehˬ luꞈ ma loˇ.  
2Maˬ ngeuˇ-a. Yaw haiˬ jeˬ mˇ-eu gʼaˇ duˬ tehꞈ-ehˇ naw maꞈ shaˇ noeˬ luꞈ-awˇ, yaw 
haiˬ jeˬ hawˇ-eu yaw lehˬ jeˬ tehꞈ-ehˇ miˇ tsaˬ kʼoeˇ taˆ naw maꞈ mˇ luꞈ meh.  
3Haiˬ-eu tsawˇ haˬ ziˇ jiˇ ngeh keuˆ ni lehˬ-awˇ, dehꞈ le ngeh nah neh jaˬ myawꞈ 
myawꞈ-eu meh.  
4Aˬ yawꞈ maꞈ aˇ lawˇ loꞈ-ehˇ doꞈ ahˇ-awˇ, aˇ lawˇ uiˇ naˆ naˬ bawˬ loꞈ-ehˇ, naˬ bawˇ 
paꞈ tsoeˬ tsoeˬ taˬ-euˬ meh.  

5Aˇ lawˇ-ahˇ kuˇ nya-eu deuˬ-euˬ teˇ saˇ hawˇ-eu mah loˬ nya-eu deuˬ-euˬ dawˬ-ahˇ 
maˬ gaˬ nya-eu aˇ lawˇ uiˇ naˆ loꞈ-ehˇ, aˬ yawꞈ maꞈ naˬ bawˇ tsoeˬ leˇ taˬ-euˬ meh.  
6Miˬyehˇ-oˇ, guˆ laˇ paˬ-ehˇ gʼeh-eu aˇ laˬ jaˬ shiˇ heu deuˬ-euˬ juiˇ ngawˬ kʼehꞈ 
nehˬ-awˬ.  
7Iˇ cuꞈ dzeˇ byoˆ-eu loꞈ-ehˇ aˬ yawꞈ maꞈ byoˆ-iˇ luꞈ-uˇ. Gaˇ ma-ahˇ dehꞈ-eu yaˇ moꞈ 
loꞈ-ehˇ, aˬ cawˬ neh bi nawˬ pyehˆ luꞈ-uˇ.  
8Guiˇ byoˆ jiˇ-euˬ aˬ nyoˆ loꞈ-ehˇ pyeuꞈ-iˇ luꞈ-uˇ. Yaw shiˇ-ehˇ dehꞈ doˆ le-awˇ, yaw 
shehꞈ-ahˇ maˬ ya mawˇ-euˬ zaˬ nahˬ-ahˇ duˇ luꞈ-uˇ.  
9Aˬ yawꞈ maꞈ-ahˇ maˬ siˬ leˇ mi naˆ-ehˇ, yaˇ moꞈ loꞈ-ehˇ bi myaˬ dzeh jiˇ tehꞈ-a. 
Miˬyehˇ nui ma pehˇ-eu laꞈ kʼoeˇ, aˬ yawꞈ maꞈ yaw dehꞈ-ehˇ jawˇ gaˇ myaˬ dzeh 
nehˬ tehꞈ-a.  
10Haiˬ-eu tsawˇ haˬ deuˬ-ahˇ kʼehˬ nehˬ kʼaˆ nehˬ gaˇ ya mawˇ ngeh, yaw tsaˬ yaw 
dawˇ tsawˇ haˬ laˬ kʼaˬ cehˇ-awˇ, haiˬ-eu tsawˇ haˬ deuˬ-euˬ shiˬ laꞈ kʼoeˇ, aˬ kuiˇ 
tsawˬ puꞈ-awˇ cah tehꞈ-a.  
11Kʼoeˇ ngeh, tsawˇ haˬ zaˬ deuˬ heu loꞈ-ehˇ ehˇ tehꞈ-a.  

“Yaw tsaˬ yaw dawˇ tsawˇ haˬ deuˬ aˬ diˇ aˬ maˇ laꞈ sawˬ za-eu ngaˇ. Miˇ tsaˬ-ahˇ 
yaˇ kʼaˬ daˇ-eu Miˬyehˇ aˬ diˇ jawˇ law hawˇ nga.” 

Ja ceuˬ 59 

Haw piˇ nehˬ laꞈ lehˇ shaˇ-eu guiˬ lahˬ shaˇ dawˬ 

(Daˬbiˇ-euˬ caˇ dawˬ) 
(1 Saˬmeuˬlaˆ 19.11-17) 

1Ngaˬ-euˬ Miˬyehˇ-oˇ, muiˇ-eu deuˬ-euˬ aˬ laꞈ laꞈ kʼoeˇ ngaˬ-ahˇ ka kʼoꞈ nehˬ laꞈ. 
Dawꞈ le ceh le-eu deuˬ-euˬ laꞈ-ahˇ, ngaˬ-ahˇ haw piˇ nehˬ laꞈ.  
2Haiˬ-eu tsawˇ haˬ deuˬ-euˬ aˬ laꞈ laꞈ kʼoeˇ, ngaˬ-ahˇ ka kʼoꞈ nehˬ laꞈ. Aˬ cawˬ-ahˇ 
sehꞈ-eu deuˬ-euˬ laꞈ-ahˇ, ngaˬ-ahˇ bi dzeuˇ-iˇ laꞈ.  
3Haw sheˇ, ngaˇ mˇ lehˬ-euˬ maˬ jaˆ gaˇ, ngaˬ-ahˇ sehꞈ-eu lehˇ aˬ yawꞈ maꞈ loꞈ luꞈ 
meh. Guˆ laˇ paˬ-ehˇ gʼeh-eu tsawˇ haˬ deuˬ uiˬ leˇ-awˇ, ngaˬ-ahˇ laˆ cawˆ-eu lehˇ 
gʼeh luꞈ meh.  
4Sahˬpaˬ Miˬyehˇ-oˇ, ngaˇ yaw lehˬ jeˬ mˇ taˬ-euˬ maˬ jaˆ gaˇ, ngaˬ-ahˇ laˆ cawˆ-eu 
lehˇ aˬ yawꞈ lehˬ hmˬ luꞈ meh.  
5Dawˬ tawˆ luꞈ mˇ nya-eu Miˬyehˇ pyeuꞈ-eu Sahˬpaˬ Miˬyehˇ-oˇ, tuˇ-awˇ ngaˬ-ahˇ 
caw ba le-awˬ. Nawˬ-euˬ mawˇ do oe-awˇ haw le-awˬ. Noeˬ laˇ-awˇ Miˬyehˇ maˬ 
baw-eu deuˬ-ahˇ kʼehˬ-awˬ. Saˇ jaˇ maˬ ziꞈ-eu haiˬ-eu tsawˇ haˬ deuˬ-ahˇ gʼawˬ shaˬ 
taˬ gaˬ nehˬ.  
6Aˬ yawꞈ maꞈ uˬ ciꞈ paw gʼoꞈ laˇ-awˇ, aˬ kuiˬ loꞈ-ehˇ lmˬ lmˬ-ehˇ meuˬ doe ni cah-eu 
meh.  
7Aˬ yawꞈ maꞈ yaˬ kʼehˇ yaˬ yaˬ-ehˇ lmˬ luꞈ gaˇ naˇ haˬ sheˇ. Aˬ yawꞈ maꞈ-euˬ mehˬ 
laˇ-aˬ, kʼaˬ meh laꞈ kʼoeˇ ahˇ-eu mi cehˇ-ahˇ duˇ kʼawꞈ, aˬ yawꞈ maꞈ dawˬ ngehˬ gaˇ 
aˬ cawˬ maˬ gaˬ nya-aˇ lehˇ noeˬ-eu meh.  

8Ehˇ kʼawꞈ Sahˬpaˬ Miˬyehˇ nawˇ aˬ yawꞈ maꞈ-ahˇ uiˇ yoeˇ-eu meh. Miˬyehˇ maˬ 
baw-eu tsawˇ haˬ deuˬ-ahˇ nawˇ nui daˆ daˆ-eu meh.  
9Miˬyehˇ-oˇ, nawˬ-euˬ gʼaˬ-ahˇ ngaˇ gʼoe-eu ma. Nawˇ-aˬ, ngaˬ-euˬ ziꞈ duˬ lo guˇ 
meh.  
10Ngaˬ-euˬ Miˬyehˇ ngaˬ-ahˇ gaˬ-awˇ ngaˇ jawˇ gaˇ oe tehꞈ-a. Ngaˬ-ahˇ muiˇ-eu deuˬ 
luˬ-iˇ seˇ-iˇ gaˇ, aˬ yawꞈ ngaˬ-ahˇ bi haw laꞈ tehꞈ-a.  
11Miˬyehˇ-oˇ, aˬ yawꞈ maꞈ-ahˇ ngaˬ-euˬ tsawˇ haˬ deuˬ maˬ bi ngehˇ-eu gʼaˇ duˬ aˬ 
yawꞈ maꞈ-ahˇ nawˇ taˬ sehꞈ dzeh. Nga maꞈ-ahˇ haw piˇ-eu Sahˬpaˬ Miˬyehˇ-oˇ, 
nawˬ-euˬ gʼaˬ neh aˬ yawꞈ maꞈ-ahˇ miˇ kʼahˬ doe ni teh byaˆ-awˇ, guiˇ deuˆ gʼaˬ 
nehˬ-awˬ.  
12Aˬ yawꞈ maꞈ-euˬ mehˬ laˇ kʼoeˇ taˆ iˬ baˇ jaˆ meh. Aˬ yawꞈ maꞈ kʼaˇ ngehˬ-eu dawˬ 
iˬ baˇ ahˇ meh. Aˬ yawꞈ maꞈ nui ma huiˬ-eu jeˬ-ahˇ aˬ yawꞈ maꞈ paˇ bi teuˆ paꞈ-awˬ. 
Aˬ yawꞈ maꞈ yaˬ kʼehˇ yaˬ-awˇ jaˬ myawꞈ myawꞈ-eu miˇ neh,  
13nui ma pehˇ-eu laꞈ kʼoeˇ laˆ cawˆ nehˬ-awˬ. piˬ-iˇ byoˆ-iˇ jiˇ ni laˆ cawˆ nehˬ-awˬ. 
Kʼoeˇ ngeh, Iˇsaˬleˬlaˆ miˇ kʼahˬ-ahˇ Miˬyehˇ uˆ lahˇ-awˇ, mˬ dzeˇ miˇ dzeˇ keuˆ ni uˆ 
lahˇ luꞈ-eu gaˇ kawˆ, tsawˇ haˬ dawˬ tawˆ luꞈ ya siˬ tehꞈ-a.  
14Ngaˬ-ahˇ muiˇ-eu deuˬ uˬ ciꞈ paw gʼoꞈ laˇ-awˇ, aˬ kuiˬ loꞈ-ehˇ lmˬ lmˬ-ehˇ meuˬ 
doe ni cah-eu meh.  
15Doe doe-ehˇ dzaˇ poˆ dzaˬ-eu aˬ kuiˬ deuˬ, dzaˇ maˬ ya dzaˬ dehˆ-ehˇ mahˇ-eu loꞈ-
ehˇ, aˬ yawꞈ maꞈ mahˇ mahˇ-ehˇ cah-eu meh.  
16Ehˇ kʼawꞈ, nawˇ gʼaˬ huiˬ-eu gaˇ kawˆ ngaˇ caˇ ma. Maˬ tsehˆ leˇ nya-eu nawˬ-euˬ 
gʼoeˇ-eu gaˬ-eu gaˇ kawˆ yawˬ shawˬ na luꞈ ngaˇ guˇ guˇ-ehˇ caˇ ma. Nawˇ ngaˬ-euˬ 
gʼoe duˬ lo guˇ pyeuꞈ-awˇ, shaˬ ngeh zahˬ ngeh tahˬ shaˇ duˬ pyeuꞈ-eu meh.  
17Ngaˬ-ahˇ haw piˇ-eu gʼaˬ-oˇ, nawˬ-ahˇ ngaˇ ja ceuˬ ma. Miˬyehˇ-oˇ, nawˇ ngaˬ-euˬ 
gʼoe duˬ pyeuꞈ-awˇ, ngaˬ-ahˇ maˬ tsehˆ leˇ ni gaˬ-eu Miˬyehˇ meh.  

Ja ceuˬ 60 

Ka kʼoꞈ nehˬ laꞈ lehˇ shaˇ-eu guiˬ lahˬ shaˇ dawˬ 

(Daˬbiˇ-euˬ caˇ dawˬ) 
1Miˬyehˇ-oˇ, nawˇ nga maꞈ-ahˇ byehˇ dzeh-awˇ, nga maꞈ-euˬ taˆ bi byaˆ-iˇ-euˬ meh. 
Nawˇ nga maꞈ-ahˇ nui ma pehˇ-eu meh. Ehˇ kʼawꞈ nymˬ-mˇ nga maꞈ-ahˇ haw cawˬ 
nehˬ laꞈ-awˬ.  
2Miˇ kʼahˬ luˆ laˇ nyeh laˇ ni nawˇ jahˇ-awˇ, miˇ tsaˬ bi tsawˬ paˆ jiˇ-euˬ meh. Miˇ 
kʼahˬ byaˆ-iˇ luꞈ-eu miˇ neh, nymˬ-mˇ paˇ laˆ muiˬ kʼoꞈ-awˬ.  
3Nawˬ-euˬ tsawˇ haˬ deuˬ ya shaˬ ya zahˬ dui dui ni, nawˇ jahˇ nehˬ laꞈ-euˬ meh. Jiˇ 
baˬ dawˇ yehꞈ-awˇ shaˬ-eu loꞈ-ehˇ, nga maꞈ coˬ coˬ-ehˇ cah-eu ma.  
4Yaˬ kʼehˇ yaˬ nehˬ-eu jeˬ-ahˇ ya buˬ ya law-iˇ ni, nawˬ-ahˇ guˆ-eu tsawˇ haˬ deuˬ-
ahˇ nawˇ ehˇ kʼmˬ taˬ-euˬ meh.  
5Nawˇ gaˬ-eu tsawˇ haˬ deuˬ ya buˬ ya law-iˇ ni, nga maꞈ-euˬ shaˇ dawˬ naˇ haˬ 
nehˬ laꞈ-awˇ nawˬ-euˬ baoˬ neh nga maꞈ-ahˇ ka kʼoꞈ nehˬ laꞈ.  

6Aˬ yawꞈ-euˬ muiˬ-eu shawˇ-eu jawˇ duˬ-ahˇ jawˇ-awˇ, Miˬyehˇ heu loꞈ-ehˇ ehˇ-eu 
meh.  

“Sheˬkmˬ meuˬ-ahˇ ngaˇ nui kʼahˇ tiˬ shiˇ deuˆ biˇ-awˇ, ngaˬ-euˬ tsawˇ haˬ deuˬ-ahˇ 
Suˇkoˆ deh ga biˇ nehˬ ma.  
7Giˇlaˆ miˇ kʼahˬ ngaˬ-euˬ ma. Maˬnaˇseˬ miˇ kʼahˬ kʼawꞈ ngaˬ-euˬ ma. Eˇpaˬleˬ miˇ 
kʼahˬ ngaˬ-euˬ guiˇ deuˆ uˬ kʼoˆ pyeuꞈ-awˇ, Yuˇdaˆ miˇ kʼahˬ ngaˇ tuˆ tehˬ luꞈ-eu 
dzoeˬ dzaˬ gawˬ yoeˬ ma.  
8Ehˇ kʼawꞈ, Mawˇbaˆ miˇ kʼahˬ-aˬ, ngaˇ iˇ cuꞈ dzuiꞈ-eu shehˇ byehˇ geuꞈ ma. Eˬdoˬ 
miˇ kʼahˬ-ahˇ ngaˬ-euˬ sehˬ nawˆ dzeh taˬ-awˇ, ngaˬ-euˬ miˇ kʼahˬ pyeuꞈ-eu gaˇ 
kawˆ tsaˬ tsoˆ nehˬ ma. Piˇliˇtiˆ miˇ kʼahˬ kʼoeˇ taˆ, ngaˇ gʼaˬ leˇ-eu gʼaˬ pyeuꞈ-eu gaˇ 
kawˆ kʼaˬ duˬ ni guˇ ma.” 
9Miˬyehˇ-oˇ, ziꞈ dah ni gawˬ ziꞈ taˬ-euˬ meuˬ-ahˇ aˬ suˇ gʼaˬ ngaˬ-ahˇ sheuˬ gʼeh 
nehˬ laꞈ nmˇ. Eˬdoˬ miˇ kʼahˬ-ahˇ aˬ suˇ gʼaˬ ngaˬ-ahˇ sheuˬ gʼeh nmˇ.  
10Nawˇ nga maꞈ-ahˇ aˬ diˇ aˬ maˇ byehˇ dzeh-euˬ ma loˇ. Nga maꞈ-euˬ guiˇ maꞈ 
nehˬ-ehˇ guiˇ deuˆ gaˇ nawˇ maˬ paˇ iˇ ma loˇ.  
11Muiˇ-eu deuˬ-ahˇ nga maꞈ guiˇ deuˆ gaˇ caw ba nehˬ laꞈ. Tsawˇ haˬ zaˬ caw ba-eu 
gaˇ dahˇ maˬ tsoeˬ-a.  
12Miˬyehˇ nga maꞈ nehˬ-ehˇ jawˇ naˇ nga maꞈ gʼaˬ leˇ ma. Muiˇ-eu deuˬ-ahˇ aˬ yawꞈ 
deuˆ gʼaˬ tehꞈ-a.  

Ja ceuˬ 61 

Haw piˇ nehˬ laꞈ lehˇ shaˇ-eu guiˬ lahˬ shaˇ dawˬ 

(Daˬbiˇ-euˬ caˇ dawˬ) 
1Miˬyehˇ-oˇ, ngaˇ ngoeˇ gaˇ naˇ haˬ nehˬ laꞈ-awˬ. Ngaˬ-euˬ guiˬ lahˬ shaˇ dawˬ-ahˇ 
naˇ haˬ nehˬ laꞈ-awˬ.  
2Ngaˇ nui ma cawˆ dui dui-eu laꞈ kʼoeˇ, mˬ dzeˇ miˇ dzeˇ jawˇ-awˇ nawˬ-ahˇ kuˇ-eu 
ma. Ziꞈ dah ni gʼeh-eu lo guˇ-ahˇ, ngaˬ-ahˇ sheuˬ gʼeh nehˬ laꞈ-awˬ.  
3Nawˇ ngaˬ-ahˇ haw piˇ-eu gʼaˬ meh. Muiˇ-eu deuˬ maˬ laˆ cawˆ laˇ nya-eu ziꞈ dah 
ni 

3 gʼeh-eu gʼoe duˬ meh.  
4Ngaˬ-euˬ tiˬ ziˇ nawˬ-euˬ muiˬ-eu shawˇ-eu jawˇ duˬ-ahˇ bi jawˇ nehˬ laꞈ. Guˆ kʼaˇ 
maˬ za-eu nawˬ-euˬ aˬ dahˇ uˬ moˆ, ngaˬ-ahˇ bi naˬ nehˬ laꞈ.  
5Miˬyehˇ-oˇ, ngaˇ saˇ jaˇ dzaˬ-euˬ dawˬ-ahˇ nawˇ ya gaˬ gʼaˬ-awˇ, nawˬ-ahˇ taˬ huiˬ-
eu deuˬ-ahˇ biꞈ-eu jeˬ, nawˇ ngaˬ-ahˇ biꞈ laꞈ-euˬ meh.  
6Sahˬpaˬ-ahˇ ziˇ lahˬ ka nehˬ-awˇ, gʼawˬ myahˇ ni bi dehꞈ-awˬ.  
7Miˬyehˇ-oˇ, nawˬ-euˬ mehˬ shi aˬ yawꞈ aˬ myah luꞈ sahˬpaˬ ya geuꞈ luꞈ-uˇ. Maˬ 
tsehˆ leˇ nya-eu nawˬ-euˬ gʼoeˇ-eu gaˬ-eu jeˬ hawˇ-eu saˇ jaˇ ziꞈ-eu jeˬ laꞈ kʼoeˇ aˬ 
yawꞈ-ahˇ haw piˇ nehˬ-awˬ.  
8Kʼoeˇ naˇ, ngaˬ neh saˇ jaˇ dzaˬ taˬ-euˬ lawˇ-eu jeˬ aˬ yawꞈ nah yawꞈ ngaˇ lawˇ 
ngeh, nawˬ-ahˇ aˬ myah luꞈ caˇ-awˇ ja ceuˬ ma.  

Ja ceuˬ 62 

Miˬyehˇ haw piˇ-eu jeˬ laꞈ kʼoeˇ nui ma ziꞈ-eu 

(Daˬbiˇ-euˬ caˇ dawˬ) 
1Miˬyehˇ ngaˬ-ahˇ ka kʼoꞈ le gaˇ, ngaˇ oˇ-awˇ dawˬ luꞈ-eu ma. Aˬ yawꞈ-ahˇ tehꞈ-ehˇ 
ngaˇ gʼoe-eu ma.  
2Aˬ yawꞈ tehꞈ-ehˇ ngaˬ-ahˇ haw piˇ-awˇ ka kʼoꞈ nehˬ laꞈ-eu meh. Aˬ yawꞈ-aˬ, ngaˬ-
euˬ gʼoe duˬ lo guˇ meh. Aˬ cawˬ ngaˬ-ahˇ guiˇ maˬ deuˆ gʼaˬ nya-a.  
3Coˬ pyaˆ taˬ-euˬ kmˇ cehˇ naˆ ni tehꞈ-ehˇ deuˇ-eu tsawˇ haˬ tiˬ gʼaˬ-ahˇ, naw maꞈ aˬ 
myah keuˆ ni ga uiˬ-awˇ ceh-eu gʼeh te.  
4Aˬ yawꞈ-euˬ myaˆ pyawˬ naˇ mehˇ-ahˇ naw maꞈ laˆ cawˆ-eu lehˇ gʼeh-eu meh. Jaˬ 
myawꞈ myawꞈ-eu jeˬ-ahˇ naw maꞈ laˬ kʼaˬ cehˇ-eu meh. Naw maꞈ-euˬ mehˬ boeˬ 
dawˬ ngehˬ gʼeh nehˬ luꞈ kʼawꞈ, nui ma laꞈ kʼoeˇ aˬ yawꞈ-ahˇ yaˬ kʼehˇ yaˬ luꞈ meh.  
5Miˬyehˇ-ahˇ tehꞈ-ehˇ ngaˇ gʼoe-eu ma. Aˬ yawꞈ laꞈ kʼoeˇ ngaˇ noeˬ tmˬ kʼaˇ za-eu 
ma.  
6Aˬ yawꞈ tehꞈ-ehˇ ngaˬ-ahˇ haw piˇ-awˇ ka kʼoꞈ nehˬ laꞈ-eu meh. Aˬ yawꞈ-aˬ, ngaˬ-
euˬ gʼoe duˬ lo guˇ meh. Aˬ cawˬ ngaˬ-ahˇ guiˇ maˬ deuˆ gʼaˬ nya-a.  
7Ngaˬ-ahˇ ka kʼoꞈ-eu jeˬ hawˇ-eu ngaˬ-euˬ myaˆ pyawˬ naˇ mehˇ, Miˬyehˇ laꞈ kʼoeˇ 
jaˆ-eu meh. Aˬ yawꞈ-aˬ, ngaˬ-euˬ gʼoe duˬ hawˇ-eu, ngaˬ-euˬ ziꞈ duˬ lo guˇ meh.  
8Ngaˬ-euˬ tsawˇ haˬ deuˬ-oˇ, Miˬyehˇ-ahˇ aˬ myah luꞈ gʼoe-awˬ. Naw maꞈ-euˬ shaˬ 
zahˬ dawˬ tawˆ luꞈ aˬ yawꞈ-ahˇ dzawˇ nehˬ-awˬ. Aˬ yawꞈ-aˬ, aˬ dui-euˬ gʼoe duˬ 
meh.  
9Tsawˇ haˬ zaˬ dawˬ tawˆ luꞈ saꞈ kʼoeˬ loꞈ-ehˇ tehꞈ meh. Huiˬ zaˬ nyiˇ zaˬ dawˬ tawˆ 
luꞈ yawꞈ ngehꞈ meh. Aˬ yawꞈ maꞈ-ahˇ paˆ yawˬ neh saˆ haw ngeh tiˬ pawꞈ-iˬ maˬ 
kah-ehˇ, saꞈ kʼoeˬ naˆ maˬ tseˇ pyaˇ-eu meh.  
10Nawˬ dzaˬ kʼaˆ dzaˬ gaˇ gʼaˬ taˬ huiˬ. Kʼoeˬ dzaˬ joe dzaˬ gaˇ taˬ noeˬ tmˬ. Nawˬ-
euˬ pyuˇ shuiˇ myawˬ gahˬ myaˬ laˇ luꞈ kʼawꞈ, kʼoeˇ deuˬ-ahˇ nawˇ taˬ gʼoe.  
11Baoˬ ehˇ-eu jeˬ aˬ yawꞈ-euˬ ma lehˇ Miˬyehˇ ehˇ gaˇ, ngaˇ gʼawˬ mya poˆ ya gaˬ 
haw-euˬ ma.  
12Aˬ yawꞈ-euˬ gʼoeˇ-eu gaˬ-eu jeˬ maˬ tsehˆ leˇ lehˇ ehˇ gaˇ, ngaˇ ya gaˬ haw-euˬ ma. 
Sahˬpaˬ Miˬyehˇ-oˇ, tsawˇ haˬ yawˬ gʼaˬ na luꞈ yawˬ ha neh kʼaˇ mˇ kʼaˇ shaˇ taˬ-euˬ 
loꞈ-ehˇ, nawˇ laꞈ sawˬ biꞈ nehˬ-awˬ.  

Ja ceuˬ 63 

Miˬyehˇ-ahˇ noeˬ tmˬ-eu 

(Daˬbiˇ-euˬ caˇ dawˬ) 
1Miˬyehˇ-oˇ, nawˇ-aˬ ngaˬ-euˬ Miˬyehˇ pyeuꞈ-awˇ, nawˬ-ahˇ ngaˇ noeˬ tmˬ luꞈ-eu 
ma. Ngaˬ-euˬ nui ma gʼawˇ mawˇ dawˬ tawˆ luꞈ nawˬ-ahˇ noeˬ tmˬ luꞈ-eu ma. Iˇ cuꞈ 
maˬ jaˆ ehˇ koˆ kaˆ ni tsawˬ paˆ-iˇ taˬ-euˬ miˇ tsaˬ tiˬ tsahˇ iˇ cuꞈ mehꞈ-eu loꞈ-ehˇ, 
ngaˬ-euˬ saꞈ laˇ nawˬ-ahˇ noeˬ tmˬ luꞈ-eu ma.  

2Muiˬ-eu shawˇ-eu jawˇ duˬ laꞈ kʼoeˇ, nawˬ-ahˇ bi mawˇ laꞈ. Nawˬ-euˬ baoˬ hawˇ-eu 
yaw shehꞈ kʼahˬ sehˇ ngaˬ-ahˇ bi mawˇ laꞈ.  
3Maˬ tsehˆ leˇ nya-eu nawˬ-euˬ gʼoeˇ-eu gaˬ-eu jeˬ, ngaˇ yaw dehꞈ dehꞈ luꞈ-eu naˆ 
maˬ tseˇ poeˬ-eu miˇ neh, nawˬ-ahˇ ngaˇ ja ceuˬ-eu ma.  
4Ngaˇ kʼaˇ dehꞈ-eu tiˬ ziˇ nawˬ-euˬ guiˬ lahˬ-ahˇ ja ceuˬ-eu ma. Ngaˇ aˬ laꞈ cawˬ ja-
awˇ nawˬ-ahˇ guiˬ lahˬ shaˇ ma.  
5Ngaˬ-euˬ saꞈ laˇ dzaˬ dehˆ dawˇ dehˆ-awˇ, nui kʼahˇ shiˇ tehꞈ-a. Kʼoeˇ naˇ, nawˬ-ahˇ 
ja ceuˬ-eu caˇ dawˬ laˬ kʼaˬ tiˬ cehˇ ngaˇ caˇ ma.  
6Ngaˇ yuꞈ zaˇ-ahˇ yuꞈ luꞈ ngeh, nawˬ-ahˇ noeˬ mawˇ-eu ma. Uˬ ciꞈ miˇ lah-ehˇ nawˬ-
euˬ gaˇ kawˆ ngaˇ shaˇ noeˬ-euˬ ma.  
7Nawˇ ngaˬ-ahˇ aˬ myah luꞈ ngehˬ gʼeh dah teˬ-eu miˇ neh, nawˬ-euˬ aˬ dahˇ naˇ 
shmˇ uˬ moˆ, laˬ kʼaˬ cehˇ-eu caˇ dawˬ ngaˇ caˇ-eu ma.  
8Nawˬ-euˬ dawˬ peh ngaˇ tah uˇ laˇ ngeh, nawˬ-euˬ aˬ laꞈ ngaˬ-ahˇ byaˇ cuꞈ-eu meh.  
9Ngaˬ-ahˇ sehꞈ-eu lehˇ leh jeh-eu tsawˇ haˬ deuˬ, shiˇ-eu miˇ kʼahˬ-ahˇ ya iˇ byoˆ 
tehꞈ-a.  
10Aˬ yawꞈ maꞈ guiˇ deuˆ gaˇ bi deuˆ sehꞈ-awˇ, kʼaˬ yehˇ neh bi dzaˬ jiˇ tehꞈ-a.  
11Ehˇ kʼawꞈ sahˬ paˬ aˬ cawˬ-ahˇ gʼaˬ leˇ-awˇ, Miˬyehˇ laꞈ kʼoeˇ laˬ kʼaˬ ya cehˇ tehꞈ-
a. Ehˇ kʼawꞈ, jaˬ myawꞈ myawꞈ-euˬ tsawˇ haˬ deuˬ-euˬ kʼaˬ meh tsoeˬ-iˇ jiˇ tehꞈ-a.  

Ja ceuˬ 64 

Haw piˇ nehˬ laꞈ lehˇ shaˇ-eu guiˬ lahˬ shaˇ dawˬ 

(Daˬbiˇ-euˬ caˇ dawˬ) 

1Miˬyehˇ-oˇ, ngaˇ shaˬ zahˬ naꞈ luꞈ-eu ma. Ngaˬ-euˬ shaˇ dawˬ-ahˇ naˇ haˬ nehˬ laꞈ-
awˬ. Ngaˬ-ahˇ muiˇ-eu tsawˇ haˬ deuˬ-ahˇ guˆ luꞈ-eu ma. Ngaˬ-ahˇ ka kʼoꞈ neh laꞈ-
awˬ.  
2Yaw doeˇ jahˇ-eu tsawˇ haˬ deuˬ-euˬ laꞈ-ahˇ, ngaˬ-ahˇ haw piˇ nehˬ laꞈ. Haiˬ-euˬ 
tsawˇ haˬ deuˬ-euˬ baꞈ dzah laꞈ kʼoeˇ, ngaˬ-ahˇ bi buˬ-iˇ laꞈ.  
3Aˬ yawꞈ maꞈ-euˬ mehˬ laˇ mi cehˇ loꞈ-ehˇ siˬ taˆ taˬ-awˇ, kaˆ myaˬ-ahˇ duˇ-eu dawˬ 
ngoꞈ daˆ taˬ-euˬ meh.  
4Maˬ lehˬ maˬ ca-eu tsawˇ haˬ deuˬ-ahˇ, aˬ yawꞈ maꞈ dzuˇ zaꞈ-awˇ beuˆ-eu meh. 
Guˆ-eu nui ma tiˬ pawꞈ-iˬ maˬ ahˇ ni, ja tawˆ ni deuˆ-eu meh.  
5Yaw haiˬ jeˬ mˇ-eu gʼaˇ duˬ tiˬ gʼaˬ tiˇ gʼaˬ gʼaˬ biꞈ-awˇ, tsawˇ haˬ zaˬ-ahˇ lahˇ ju 
kʼmˇ-eu gʼaˇ duˬ, mehˬ bawˬ mˇ taꞈ-eu laꞈ kʼoeˇ,  

“Tiˬ gʼaˬ-iˬ maˬ siˬ maˬ mawˇ nya-aˇ” lehˇ ehˇ-eu meh.  
6Aˬ yawꞈ maꞈ yaw haiˬ jeˬ bawˬ kʼoeˬ-awˇ, Tiˬ gʼaˬ-iˬ maˬ caw siˬ nya-aˇ lehˇ ehˇ-eu 
meh. Tsawˇ haˬ zaˬ-euˬ nui naꞈ-aˬ, zaꞈ taˬ-euˬ myawˬ-ahˇ duˇ-eu meh.  
7Ehˇ kʼawꞈ, aˬ yawꞈ maꞈ-ahˇ Miˬyehˇ kaˆ neh beuˆ-awˇ, ja pyuˬ ni beuˆ naˇ nehˬ 
tehꞈ-a.  

8Aˬ yawꞈ maꞈ ngehˬ-euˬ dawˬ kʼoeˇ deuˬ baˬ da neh, aˬ yawꞈ maꞈ-ahˇ Miˬyehˇ laˆ 
cawˆ tehꞈ-a. Aˬ yawꞈ maꞈ-ahˇ kʼaˇ ya mawˇ-eu tsawˇ haˬ deuˬ, uˬ duˬ juiꞈ gaˇ keuˆ 
tehꞈ-a.  
9Tsawˇ haˬ dawˬ tawˆ luꞈ ya guˆ-iˇ tehꞈ-a. Miˬyehˇ nui ma pehˇ-eu gaˇ kawˆ aˬ yawꞈ 
maꞈ ja-awˇ, aˬ yawꞈ neh mˇ-euˬ gaˇ kawˆ shaˇ sawˇ tehꞈ-a.  
10Sahˬpaˬ Miˬyehˇ neh mˇ-euˬ jeˬ baˬ da neh, yaw tsaˬ yaw dawˇ tsawˇ haˬ dawˬ 
tawˆ luꞈ laˬ kʼaˬ cehˇ tehꞈ-a. Sahˬpaˬ Miˬyehˇ laꞈ kʼoeˇ aˬ yawꞈ maꞈ nui saˇ oꞈ-awˇ, 
tsawˇ muiˬ dawˬ tawˆ luꞈ aˬ yawꞈ-ahˇ ja ceuˬ tehꞈ-a.  

Ja ceuˬ 65 

Guiˬ lahˬ ahˇ noeˬ keuˆ-awˇ ja ceuˬ-eu 

(Daˬbiˇ-euˬ caˇ dawˬ) 
1Miˬyehˇ-oˇ, Ziˇoˬ meuˬ laꞈ kʼoeˇ nga maꞈ nawˬ-ahˇ ja ceuˬ-awˇ, nawˬ-ahˇ saˇ jaˇ ziꞈ-
eu tsaˬ dui dui meh.  
2Aˬ jeˬ miˇ neh ehˇ naˇ, nga maꞈ-euˬ shaˇ dawˬ-ahˇ nawˇ naˇ haˬ nehˬ laꞈ-eu meh. 
Miˇ tsaˬ zaˬ dawˬ tawˆ luꞈ nawˇ jawˇ gaˇ ya laˇ tehꞈ-a.  
3Yawˬ ha-euˬ iˬ baˇ gaˇ kawˆ-ahˇ taꞈ leˇ-awˇ ya laˇ tehꞈ-a. Nga maꞈ-euˬ iˬ baˇ nga 
maꞈ-ahˇ gʼaˬ leˇ taˬ-euˬ kʼawꞈ, nawˇ iˬ baˇ pyehˬ nehˬ laꞈ-euˬ meh.  
4Nawˬ-euˬ muiˬ-eu shawˇ-eu jawˇ duˬ-ahˇ bi jawˇ-euˬ, nawˬ neh tseˇ doˆ-euˬ tsawˇ 
haˬ kʼoeˇ deuˬ, laˬ kʼaˬ cehˇ luꞈ-uˇ. Nawˬ-euˬ nymˇ-euˬ muiˬ-eu jaˬ-eu jeˬ hawˇ-eu, 
muiˬ-eu shawˇ-eu nawˬ-euˬ Uˬ duˬ tahˬ nymˇ nymˇ ma-euˬ guiˬ lahˬ yaw dzahˇ-ahˇ, 
nga maꞈ nui kʼahˇ shiˇ-eu ma.  
5Gʼaˬ leˇ-eu jeˬ biꞈ laꞈ-eu laꞈ kʼoeˇ, nga maꞈ-euˬ shaˇ dawˬ-ahˇ nawˇ naˇ haˬ nehˬ laꞈ-
awˇ, nga maꞈ-ahˇ ka kʼoꞈ nehˬ laꞈ-eu laꞈ kʼoeˇ, zahˬ leˇ paˬ-ehˇ gʼeh-eu jeˬ nawˇ mˇ-
euˬ meh. Mˬ dzeˇ miˇ dzeˇ keuˆ ni jawˇ-eu tsawˇ haˬ deuˬ hawˇ-eu, iˬ ma laˆ shaˆ nui 
baˬ-ahˇ jawˇ-eu tsawˇ haˬ deuˬ nawˬ-ahˇ gʼoe-eu meh.  
6Nawˬ-euˬ gʼaˬ neh gawˬ jawˬ deuˬ-ahˇ ciˬ tsaˬ taˬ-eu laꞈ kʼoeˇ, nawˬ-euˬ baoˬ bi 
mawˇ-euˬ meh.  
7Iˬ ma laˆ shaˆ iˇ cuꞈ mahˇ-eu teˇ saˇ hawˇ-eu, iˇ luˆ dzeh-eu teˇ saˇ nawˇ bi naˬ leˇ 
nya-awˇ, Miˇ kʼahˬ tsawˇ jeuˬ luiˬ gʼa-awˇ guˇ-eu teˇ saˇ-ahˇ, ciˬ cuˇ ni nawˇ bi 
pyeuꞈ-iˇ nya-eu meh.  
8Nawˬ neh mˇ-euˬ huiˬ-eu gaˇ deuˬ-ahˇ, miˇ kʼahˬ dawˬ tawˆ luꞈ zahˬ leˇ-eu meh. 
Miˇ tsaˬ tahˬ kʼawˇ mˬ dzeˇ miˇ dzeˇ keuˆ ni, nawˬ neh mˇ-euˬ gaˇ-ahˇ laˬ kʼaˬ cehˇ-
awˇ guˇ-eu meh.  
9Miˇ tsaˬ-ahˇ nawˇ bo saˆ luꞈ-eu gaˇ kawˆ, uˬ yehˇ yehˇ-eu laꞈ kʼoeˇ bi siˬ bi mawˇ-eu 
meh. Miˇ tsaˬ miˇ muiˬ muiˬ ni nawˇ jahˇ-eu meh. Lawˇ gawˆ-ahˇ nawˇ iˇ cuꞈ bi yoeˇ 
le-awˇ, miˇ tsaˬ-ahˇ dzaˬ la gʼo cehˇ dehꞈ laˇ ni nawˇ jahˇ-euˬ meh. Nawˬ neh mˇ-euˬ 
gaˇ kawˆ heu loꞈ-ehˇ jaˆ-eu meh.  
10Tsehˬ taˬ-euˬ deh yaˇ-ahˇ uˬ yehˇ bi deh nyiꞈ-awˇ, miˇ tsaˬ bi jmˬ laˇ-eu meh. Miˇ 
tsaˬ-ahˇ uˬ yehˇ bi deh nahˬ-awˇ, sahˬ lahˬ aˇ bawˇ bi dehꞈ doˆ laˇ-eu meh.  

11Dzaˬ la gʼo cehˇ za dui dui le ni nawˇ jahˇ-awˇ nawˇ kʼaˇ iˇ keuˆ gaˇ baw le za le-eu 
meh.  
12Jeˬ zaˬ gaˆ kʼahˬ-ahˇ jeˬ zaˬ tiˬ teuˇ jawˇ-awˇ, gawˬ jawˬ baˬ gʼa-ahˇ laˬ kʼaˬ cehˇ-eu 
jeˬ byah luꞈ meh.  
13Deh ga-ahˇ yawˇ tiˬ byah jawˇ-awˇ, deh kʼawꞈ-ahˇ cehˇ tiˬ byah dehꞈ luꞈ meh. 
Yawˬ jeˬ na luꞈ laˬ kʼaˬ cehˇ-awˇ guˇ-eu laꞈ kʼoeˇ, caˇ-eu dawˬ caˇ luꞈ meh.  

Ja ceuˬ 66 

Guiˬ lahˬ-ahˇ noeˬ keuˆ-awˇ ja ceuˬ-eu caˇ dawˬ 

1Tsawˇ haˬ dawˬ tawˆ luꞈ laˬ kʼaˬ cehˇ-awˇ guˇ-eu laꞈ kʼoeˇ, Miˬyehˇ-ahˇ ja ceuˬ-awˬ.  
2Aˬ yawꞈ-euˬ tsawˇ myahˇ yaw shehꞈ kʼahˬ sehˇ huiˬ-eu gaˇ kawˆ caˇ-awˬ. Aˬ yawꞈ-
euˬ yaw shehꞈ kʼahˬ sehˇ-ahˇ ja ceuˬ-awˬ.  
3Miˬyehˇ-ahˇ heu loꞈ-ehˇ ehˇ nehˬ-awˬ. Nawˬ neh mˇ-euˬ gaˇ deuˬ aˇ naˆ ni zahˬ leˇ 
paˬ-ehˇ gʼeh-eu nga. Nawˬ-euˬ baoˬ huiˬ dui mahˇ dui dui-eu miˇ neh, nawˬ-ahˇ 
muiˇ-eu deuˬ guˆ-eu laꞈ kʼoeˇ, nawˬ-euˬ mehˬ shi awˆ byaˆ-eu meh.  
4Miˇ tsaˬ zaˬ yawˬ gʼaˬ na luꞈ nawˬ-ahˇ ja ceuˬ-eu meh. Nawˬ-ahˇ aˬ yawꞈ maꞈ caˇ-
awˇ ja ceuˬ-eu meh. Nawˬ-euˬ tsawˇ myahˇ-ahˇ aˬ yawꞈ maꞈ caˇ-awˇ ja ceuˬ-eu meh 
lehˇ ehˇ nehˬ-awˬ.  
5Miˬyehˇ neh mˇ taˬ-euˬ gaˇ-ahˇ haw laˇ-awˬ. Tsawˇ haˬ zaˬ gʼaˇ duˬ aˬ yawꞈ neh mˇ 
taˬ-euˬ huiˬ-eu gaˇ-ahˇ haw laˇ-awˬ.  
6Iˬ ma laˆ shaˆ-ahˇ gui coˇ ni gʼeh-eu miˇ tsaˬ bi pyeuꞈ-iˇ-awˇ, aˬ dui-euˬ aˬ poeˬ aˬ 
bawˇ deuˬ lawˇ baˬ baˬ ma-ahˇ aˬ kuiˇ neh tsehˆ-euˬ meh. Aˬ yawꞈ neh mˇ-euˬ gaˇ 
baˬ da neh, kʼoeˇ gaˇ aˬ dui laˬ kʼaˬ cehˇ-euˬ ma.  
7Aˬ yawꞈ-euˬ baoˬ-ahˇ gʼoe-awˇ mˬ maˬ maˬ byaˆ zaˇ ziˇ uˆ lahˇ-eu laꞈ kʼoeˇ, tsawˇ 
jeuˬ dawˬ tawˆ luꞈ-ahˇ myaˆ nuiˆ haw luꞈ-awˇ, tsawˇ haˬ tiˬ gʼaˬ-iˬ aˬ yawꞈ-ahˇ maˬ 
bi puiˬ-a.  
8Tsawˇ jeuˬ dawˬ tawˆ luꞈ nga maꞈ-euˬ Miˬyehˇ-ahˇ ja ceuˬ-awˇ, ja ceuˬ-eu teˇ saˇ bi 
gaˬ leˇ-awˬ.  
9Aˬ dui maꞈ-ahˇ aˬ yawꞈ bi dehꞈ laꞈ-awˇ, maˬ bi coˬ-iˇ laꞈ-a.  
10Miˬyehˇ-oˇ, nga maꞈ-ahˇ nawˇ lawˬ haw-euˬ meh. Pyuˇ-ahˇ miˬ dzaˬ neh lawˬ 
haw-eu loꞈ-ehˇ lawˬ haw nehˬ laꞈ-euˬ meh.  
11Nga maꞈ-ahˇ lahˇ ju kʼmˇ taˬ-euˬ gaˇ bi paꞈ leˇ-awˇ, kʼaˆ behˆ yaw kah ciꞈ pi nehˬ 
laꞈ-euˬ meh.  
12Muiˇ-eu deuˬ neh nga maꞈ-ahˇ mahˬ dziˬ bi dziˬ-awˇ, miˬ dzaˬ hawˇ-eu iˇ jeuˬ laꞈ 
kʼoeˇ bi cah tsehˆ laꞈ-euˬ meh. Ehˇ kʼawꞈ nui saˇ oꞈ-eu miˇ kʼahˬ laꞈ kʼoeˇ, nymˬ-mˇ 
nawˇ nga maꞈ-ahˇ sheuˬ keuˆ nehˬ laꞈ-euˬ meh.  
13Miˬ dzaˬ-ahˇ dzah puiˆ-awˇ lawˇ-eu jeˬ, nawˬ-euˬ nymˇ-ahˇ ngaˇ yuˇ laꞈ-awˇ, ngaˬ 
neh saˇ jaˇ dzaˬ taˬ-euˬ loꞈ-ehˇ lawˇ nehˬ ma.  
14Ngaˇ ya shaˬ ya zahˬ ngeh ehˇ dzeuˇ taˬ-euˬ loꞈ-ehˇ, nawˬ-ahˇ biꞈ paˬ-ehˇ jaˆ-eu jeˬ 
ngaˇ biꞈ ma.  

15Lawˇ duˬ kʼoeˇ taˆ dzah puiˆ-awˇ bi lawˇ-eu yawˇ, nawˬ-ahˇ ngaˇ damˬ nehˬ ma. 
Mawˇ neˇ hawˇ-eu ciꞈ myehꞈ ngaˇ lawˇ-awˇ, mˬ kʼoeˇ taˆ uˬ kʼoeˬ bi le keuˆ ma.  
16Miˬyehˇ-ahˇ taˬ huiˬ-eu tsawˇ haˬ dawˬ tawˆ luꞈ naˇ haˬ laˇ-awˬ. Aˬ yawꞈ neh ngaˬ-
euˬ gʼaˇ duˬ mˇ nehˬ laꞈ-eu jeˬ naw maꞈ-ahˇ ngaˇ ja mehˬ ma.  
17Aˬ yawꞈ-ahˇ ngaˇ ngoeˇ-awˇ tahˬ shaˇ haw-euˬ ma. Aˬ yawꞈ-ahˇ ngaˇ caˇ-awˇ ja 
ceuˬ haw-euˬ ma.  
18Ngaˬ-euˬ nui ma laꞈ kʼoeˇ iˬ baˇ-ahˇ gaˬ law nmˇ-aˬ, ngaˬ-euˬ dawˬ-ahˇ Sahˬpaˬ 
Miˬyehˇ maˬ naˇ haˬ-aˇ.  
19Ehˇ kʼawꞈ, ngaˬ-euˬ dawˬ Miˬyehˇ-ahˇ gaˬ leˇ-awˇ, ngaˬ-euˬ shaˇ dawˬ-ahˇ aˬ yawꞈ 
naˇ haˬ nehˬ laꞈ-euˬ meh.  
20Miˬyehˇ-ahˇ ngaˇ ja ceuˬ ma. Aˬ jeˬ miˇ neh ehˇ naˇ ngaˬ-euˬ shaˇ dawˬ-ahˇ aˬ 
yawꞈ maˬ byehˇ dzeh-eu uˬ taꞈ, ngaˬ-ahˇ aˬ yawꞈ gaˬ-eu maˬ tsehˆ leˇ-a.  

Ja ceuˬ 67 

Guiˬ lahˬ-ahˇ ja ceuˬ-eu caˇ dawˬ 

1Miˬyehˇ aˬ dui-ahˇ gʼawˬ shaˬ gaˬ-awˇ, guiˬ lahˬ biꞈ laꞈ luꞈ-uˇ. Aˬ dui kʼoeˇ taˆ myaˆ 
pyawˬ pyuˇ luꞈ-uˇ.  
2Kʼoeˇ baˬ da neh miˇ kʼahˬ dawˬ tawˆ luꞈ nawˬ-euˬ nui kʼahˇ siˬ nya-awˇ, tsawˇ jeuˬ 
dawˬ tawˆ luꞈ nawˇ ka kʼoꞈ-eu guiˬ lahˬ yaw dzahˇ-ahˇ siˬ nya luꞈ-uˇ.  
3Miˬyehˇ-oˇ, tsawˇ haˬ zaˬ deuˬ nawˬ-ahˇ ja ceuˬ luꞈ-uˇ. Miˇ tsaˬ zaˬ dawˬ tawˆ luꞈ ja 
ceuˬ luꞈ-uˇ.  
4Tsawˇ haˬ zaˬ-ahˇ nawˇ dawˇ coe ni yaˇ kʼaˬ daˇ-awˇ, tsawˇ jeuˬ yawˬ jeuˬ na luꞈ-
ahˇ gaˇ ma sheuˬ mehˬ-eu miˇ neh, tsawˇ jeuˬ dawˬ tawˆ luꞈ laˬ kʼaˬ cehˇ-eu caˇ 
dawˬ caˇ luꞈ-uˇ.  
5Miˬyehˇ-oˇ, tsawˇ haˬ zaˬ deuˬ nawˬ-ahˇ ja ceuˬ luꞈ-uˇ.  
6Miˇ tsaˬ neh dzaˬ la gʼo cehˇ bi keuˆ le-euˬ meh. Aˬ dui-euˬ Miˬyehˇ pyeuꞈ-eu 
Miˬyehˇ, aˬ dui-ahˇ guiˬ lahˬ biꞈ laꞈ-euˬ meh.  
7Miˬyehˇ aˬ dui-ahˇ guiˬ lahˬ biꞈ laꞈ-euˬ meh. Miˇ tsaˬ kʼoeˇ taˆ kʼaˇ jawˇ-eu tsawˇ 
haˬ dawˬ tawˆ luꞈ, aˬ yawꞈ-ahˇ taˬ huiˬ taˬ mahˇ luꞈ-uˇ.  

Ja ceuˬ 68 

Gʼaˬ leˇ-eu caˇ dawˬ 

(Daˬbiˇ-euˬ caˇ dawˬ) 
1Miˬyehˇ tsawˬ tuˇ laˇ-awˇ, aˬ yawꞈ-ahˇ muiˇ-eu deuˬ-ahˇ teh byaˆ-eu meh. Aˬ yawꞈ-
ahˇ bye-eu tsawˇ haˬ deuˬ aˬ yawꞈ mehˬ shi cehˆ byaˆ jiˇ-eu meh.  
2Uˬ kʼoeˬ-ahˇ jaˬ lehˇ baw byoˆ-eu loꞈ-ehˇ, aˬ yawꞈ maꞈ-ahˇ aˬ yawꞈ teh byoˆ-eu 
meh. Miˬ dzaˬ mehˬ shi byaˬ shahˬ guiˇ-iˇ-eu loꞈ-ehˇ, Miˬyehˇ-euˬ mehˬ shi haiˬ-eu 
tsawˇ haˬ deuˬ cawˆ-iˇ-eu meh.  
3Ehˇ kʼawꞈ yaw tsaˬ yaw dawˇ tsawˇ haˬ deuˬ-aˬ, aˬ yawꞈ mehˬ shi laˬ kʼaˬ ya cehˇ-
eu meh. Aˬ yawꞈ maꞈ laˬ kʼaˬ cehˇ-awˇ guˇ-eu meh.  

4Miˬyehˇ-ahˇ caˇ-awˇ ja ceuˬ-awˬ. Aˬ yawꞈ-euˬ tsawˇ myahˇ-ahˇ caˇ-awˇ ja ceuˬ-awˬ. 
Mˬ dmˇ dziˬ-awˇ cah luꞈ-eu gʼaˬ-ahˇ, caˇ dawˬ caˇ-awˇ ciˬ huiˬ ciˬ mahˇ nehˬ-awˬ. Aˬ 
yawꞈ-euˬ tsawˇ myahˇ Sahˬpaˬ Miˬyehˇ meh. Aˬ yawꞈ mehˬ shi laˬ kʼaˬ cehˇ-awˬ.  
5Aˬ yawꞈ-euˬ muiˬ-eu shawˇ-eu Uˬ duˬ tahˬ nymˇ nymˇ ma laꞈ kʼoeˇ jawˇ luꞈ-eu 
Miˬyehˇ-aˬ, muˇ coe aˬ nmˇ deuˬ-ahˇ ngehˬ gʼeh-awˇ, miˬ coeˬ miˬ ma deuˬ-ahˇ haw 
piˇ-eu meh.  
6Nymˇ maˬ jaˆ-eu deuˬ-ahˇ nymˇ jiˇ bi baw laˇ-awˇ, tawˬ-ahˇ uˇ-eu deuˬ-ahˇ laˬ kʼaˬ 
cehˇ-eu jawˇ duˬ-ahˇ sheuˬ doˆ nehˬ-eu meh. Ehˇ kʼawꞈ, aˬ yawꞈ-ahˇ puiˬ-eu tsawˇ 
haˬ deuˬ-aˬ, bawˇ tsahˬ bawˇ dahˇ-ahˇ ya jawˇ-eu meh.  
7Miˬyehˇ-oˇ, nawˬ-euˬ tsawˇ haˬ deuˬ-ahˇ nawˇ sheuˬ gʼeh-awˇ, kʼaˇ shuiꞈ deh-ahˇ 
nawˇ cah luꞈ ngeh,  
8Miˇ tsaˬ tahˬ kʼawˇ nyeh laˇ-awˇ, mˬ kʼoeˇ taˆ uˬ yehˇ shehˆ dzeh leꞈ-euˬ meh. Siˇnaˆ 
gawˬ jawˬ-euˬ Miˬyehˇ oe luꞈ-eu miˇ neh, Iˇsaˬleˬlaˆ-euˬ Miˬyehˇ oe luꞈ-eu miˇ neh, 
kʼoeˇ loꞈ-ehˇ pyeuꞈ laˇ-euˬ meh.  
9Nawˇ uˬ yehˇ yehˇ ma bi ma le-awˇ, koˆ kaˆ ni gʼeh-eu nawˬ-euˬ miˇ tsaˬ bi jmˬ laˇ-
eu meh.  
10Nawˬ-euˬ tsawˇ haˬ deuˬ kʼoeˇ gaˇ jawˇ-awˇ, shaˬ zaˬ zahˬ zaˬ deuˬ-ahˇ gʼawˬ shaˬ 
gaˬ nehˬ-eu laꞈ kʼoeˇ, loˬ-eu jeˬ biꞈ nehˬ-eu meh.  
11Sahˬpaˬ Miˬyehˇ dawˬ biꞈ gʼeh leꞈ-awˇ, zaˬ miˬ zaˬ deuˬ dawˬ kʼoeˇ ja gaˬ-eu meh.  
12Sahˬ paˬ deuˬ hawˇ-eu aˬ yawꞈ maꞈ-euˬ guiˇ maꞈ deuˬ cehˆ byaˆ luꞈ meh lehˇ ja 
gaˬ-eu meh. Iˇ kahˇ jawˇ-eu zaˬ miˬ zaˬ deuˬ, guiˇ deuˆ za-euˬ myawˬ gahˬ biˇ geuꞈ-
eu meh.  
13Aˬ dahˇ guiˇ nyiˬ ni shuiˇ yaw taˬ-awˇ, gʼawˇ mawˇ pyuˇ yaw taˬ-euˬ kʼaˬ kʼoeˬ 
mawˇ kawˇ deuˬ aˬ yawꞈ maꞈ biˇ geuꞈ-eu meh.  

(Aˬ jeˬ miˇ neh naw maꞈ tiˬ paˆ na deuˬ, aˬ cawˬ guiˇ deuˆ-eu tehˬ gʼa luꞈ ngeh, yawˇ 
kuˆ laꞈ kʼoeˇ jawˇ byoˆ yaꞈ te.) 
14Zaˬlaˬmoˬ gawˬ jawˬ-ahˇ jawˇ-eu sahˬ paˬ deuˬ-ahˇ, Baoˬ huiˬ-eu Miˬyehˇ teh byaˆ 
nehˬ ngeh, kʼoeˇ gaˇ neh bi ga le-euˬ meh.  
15Gawˬ jawˬ pu cu gʼawˬ mya ni jaˆ-eu, Baˬshaˬ gawˬ jawˬ aˇ naˆ ni baoˬ huiˬ-eu 
nga.  
16Baoˬ huiˬ-eu nawˬ-euˬ gawˬ jawˬ pu cu deuˬ-ahˇ neh, Miˬyehˇ jawˇ-eu lehˇ tseˇ 
doˆ-euˬ gawˬ jawˬ-ahˇ, aˬ jeˬ miˇ neh nawˇ haw teˬ te. Mˬ maˬ maˬ byaˆ zaˇ ziˇ 
Sahˬpaˬ Miˬyehˇ kʼoeˇ gaˇ jawˇ tehꞈ-a.  
17Mahˬ laˆ lawˬ aˇ heˇ aˇ muiˇ laˇ teh-awˇ, Siˇnaˆ gawˬ jawˬ-ahˇ neh muiˬ-eu shawˇ-
eu jawˇ duˬ-ahˇ, Sahˬpaˬ Miˬyehˇ oe tehꞈ-a.  
18Tsawˇ haˬ gʼawˬ mya ni aˬ yawꞈ nyehꞈ gʼeh-awˇ, gawˬ jawˬ yaw goˇ-ahˇ daˆ leˇ 
tehꞈ-a. Aˬ yawꞈ-ahˇ puiˬ-eu tsawˇ haˬ deuˬ-ahˇ keuˆ ni, aˬ yawꞈ-ahˇ laꞈ sawˬ biꞈ laˇ-
awˇ, mˬ maˬ maˬ byaˆ zaˇ ziˇ Sahˬpaˬ Miˬyehˇ kʼoeˇ gaˇ jawˇ tehꞈ-a.  
19Aˬ yawꞈ nah yawꞈ aˬ dui-euˬ kʼaˆ behˆ caw pi nehˬ laꞈ-eu gʼaˬ pyeuꞈ-eu, Sahˬpaˬ 
Miˬyehˇ-ahˇ ja ceuˬ-awˬ. Aˬ yawꞈ-aˬ, aˬ dui-ahˇ ka kʼoꞈ-eu Miˬyehˇ meh.  

20Aˬ dui-euˬ Miˬyehˇ-aˬ, aˬ dui-ahˇ ka kʼoꞈ-eu Miˬyehˇ pyeuꞈ-awˇ, shiˇ-eu jeˬ keuˆ le 
ngeh aˬ dui-ahˇ sheuˬ dzeuˇ nehˬ laꞈ-eu meh.  
21Iˬ baˇ mˇ mˇ-ehˇ kʼaˬ gʼa luꞈ-eu muiˇ-eu deuˬ-euˬ uˬ duˬ-ahˇ, Miˬyehˇ kʼoˆ paˆ nehˬ 
tehꞈ-a.  
22Sahˬpaˬ Miˬyehˇ heu loꞈ-ehˇ ehˇ taˬ-euˬ meh. Nawˬ-ahˇ muiˇ-eu deuˬ-ahˇ Baˬshaˬ 
meuˬ-ahˇ neh ngaˇ sheuˬ kʼoꞈ laꞈ-awˇ, iˬ ma laˆ shaˆ dawˬ dah neh gʼeu doˆ laꞈ ma.  
23Kʼoeˇ ngeh, aˬ yawꞈ maꞈ-euˬ shiˬ laꞈ kʼoeˇ, nawˬ-euˬ aˬ kuiˇ cawˬ puꞈ-awˇ ya cah-
awˇ, nawˬ-euˬ aˬ kuiˬ deuˬ shiˬ maˬ myeuꞈ jiˇ coeˇ-aˇ.  
24Miˬyehˇ-oˇ, nawˇ guiˇ deuˆ gʼaˬ-awˇ cah luꞈ gaˇ, yawˬ gʼaˬ na luꞈ mawˇ luꞈ meh. 
Ngaˬ-euˬ sahˬ paˬ pyeuꞈ-eu Miˬyehˇ-aˬ, aˬ yawꞈ-euˬ muiˬ-eu shawˇ-eu jawˇ duˬ-ahˇ 
iˇ luꞈ meh.  
25Caˇ dawˬ caˇ-eu deuˬ mehˬ hu paw cah-awˇ, bawˬ law baw, deuˇ-mˬ diˬ-eu deuˬ 
mehˬ nah paw cah-awˇ, cehˇ lehˇ ciˆ-eu zaˬ miˬ aˬ buˇ deuˬ gʼahˇ ceh cah luꞈ meh.  
26Aˬ yawꞈ-euˬ tsawˇ haˬ deuˬ uiˬ leˇ-eu laꞈ kʼoeˇ, Miˬyehˇ-ahˇ ja ceuˬ-awˬ. Yaˬkoˆ-
euˬ zaˬ deuˬ uˆ deuˬ dawˬ tawˆ luꞈ, Sahˬpaˬ Miˬyehˇ-ahˇ ja ceuˬ-awˬ.  
27Aˬ cawˬ naˆ maˬ tseˇ nyiˇ teˬ-eu Beˬyaˬmiˬ tsawˇ jeuˬ aˬ cawˬ jeˬ hu doˆ laˇ-awˬ. 
Kʼoeˇ naˇ, Yuˇdaˆ tsawˇ jeuˬ aˬ yuiꞈ aˬ tsu deuˬ, aˇ muˇ muˇ muˇ-ehˇ doˆ laˇ-awˬ. 
Kʼoeˇ naˇ, Zeˬbuˬloˬ tsawˇ jeuˬ hawˇ-eu Naˬtaˬliˇ tsawˇ jeuˬ-euˬ aˬ yuiꞈ aˬ tsu deuˬ 
doˆ laˇ-awˬ.  
28Miˬyehˇ-oˇ, nawˬ-euˬ baoˬ pah mehˬ-awˬ. Nga maꞈ-ahˇ ka kʼoꞈ-euˬ nawˬ-euˬ baoˬ 
pah mehˬ-awˬ.  
29Miˇ kʼahˬ sahˬ paˬ deuˬ nawˬ-ahˇ laꞈ sawˬ biꞈ laˇ-euˬ jawˇ duˬ pyeuꞈ-eu, 
Yeˬluˇsaˬlehˬ meuˬ-ahˇ jaˆ-eu Uˬ duˬ tahˬ nymˇ nymˇ ma laꞈ kʼoeˇ pah mehˬ-awˬ.  
30Aˇ toꞈ yaˇ-ahˇ uˇ-eu haiˬ-eu bawˇ tsahˬ jeˬ zaˬ-ahˇ duˇ-eu, Iˇjiˇtuˆ miˇ kʼahˬ-ahˇ 
nawˇ sawˇ dzeh-awˬ. Mawˇ neˇ mawˇ zaˬ sheuˬ-awˇ cah-eu mawˇ gaw deuˬ-ahˇ 
duˇ-eu tsawˇ jeuˬ kʼoeˇ deuˬ-ahˇ kʼawꞈ nawˇ sawˇ dzeh-awˬ. Aˬ cawˬ tsawˇ jeuˬ 
kʼoeˇ taˆ kawˬ taꞈ dzaˬ mawꞈ-eu deuˬ-ahˇ nawˇ nawˬ pahˬ-awˇ, guiˇ deuˆ mawꞈ-eu 
nui ma ahˇ-eu deuˬ-ahˇ teh byaˆ nehˬ-awˬ.  
31Iˇjiˇtuˆ tsawˇ jeuˬ miˇ kʼahˬ-euˬ dah zaˇ tsawˇ haˬ pyehˬ gʼeh laꞈ-awˇ, Suˬdaˬ tsawˇ 
jeuˬ aˬ laꞈ cawˬ ja-awˇ Miˬyehˇ-ahˇ guiˬ lahˬ shaˇ tehꞈ-a.  
32Miˇ kʼahˬ tsawˇ jeuˬ dawˬ tawˆ luꞈ Miˬyehˇ-ahˇ caˇ-awˇ ja ceuˬ-awˬ. Sahˬpaˬ 
Miˬyehˇ-ahˇ ja ceuˬ-eu caˇ dawˬ caˇ-awˬ.  
33Aˇ hu ba neh mˬ kʼoeˇ taˆ cah luꞈ-eu gʼaˬ-ahˇ, ja ceuˬ-eu caˇ dawˬ caˇ-awˬ. Mˬ jeˬ 
jeˬ gaˇ duˇ-eu aˬ yawꞈ-euˬ teˇ saˇ-ahˇ, yawˬ gʼaˬ na luꞈ naˇ haˬ geuꞈ-awˬ.  
34Miˬyehˇ-euˬ baoˬ gaˇ kawˆ ja gaˬ-awˬ. Aˬ yawꞈ-euˬ yaw shehꞈ kʼahˬ sehˇ Iˇsaˬleˬlaˆ 
miˇ kʼahˬ kʼoeˇ taˆ jaˆ-awˇ, aˬ yawꞈ-euˬ baoˬ mˬ kʼoeˇ taˆ jaˆ-eu meh.  
35Aˬ yawꞈ-euˬ muiˬ-eu shawˇ-eu jawˇ duˬ-ahˇ neh doˆ le-eu Miˬyehˇ, aˇ naˆ ni zahˬ 
leˇ paˬ-ehˇ gʼeh-eu nga. Iˇsaˬleˬlaˆ-euˬ Miˬyehˇ aˇ naˆ ni zahˬ leˇ paˬ-ehˇ gʼeh-eu nga. 
Aˬ yawꞈ-euˬ tsawˇ jeuˬ-ahˇ, gʼaˬ hawˇ-eu baoˬ aˬ yawꞈ biꞈ nehˬ-euˬ meh. Miˬyehˇ-
ahˇ ja ceuˬ-awˬ.  

Ja ceuˬ 69 

Caw ba nehˬ laꞈ lehˇ shaˇ-eu shaˇ dawˬ 

(Daˬbiˇ-euˬ caˇ dawˬ) 
1Miˬyehˇ-oˇ, ngaˬ-ahˇ ka kʼoꞈ nehˬ laꞈ-awˬ. Ngaˬ-euˬ kawˬ lahˇ-ahˇ keuˆ ni iˇ cuꞈ 
dahˬ keuˆ taˬ-euˬ meh.  
2Naꞈ dui dui-eu lah siˇ laꞈ kʼoeˇ ngaˇ ga nuiꞈ-iˇ luꞈ-awˇ, aˬ kuiˇ nawˬ tehˬ duˬ miˇ tsaˬ 
yaw gʼahˇ maˬ jaˆ nya. Naꞈ dui dui-eu iˇ cuꞈ kʼoeˇ taˆ ngaˇ jawˇ luꞈ-awˇ, iˇ cuꞈ iˇ luˆ 
dzeh-eu miˇ neh ga nuiꞈ byoˆ shaw-iˬ miˇ-a.  
3Caw ba nehˬ laꞈ-awˬ lehˇ guˇ doeˇ guˇ gʼa-awˇ, kuˬ byahˬ kuˬ shuˇ guˇ shuˇ-euˬ ma. 
Nawˇ caw ba le gaˇ haw luꞈ-eu, myaˆ nui haw gʼah laꞈ-euˬ ma.  
4Gaˇ kawˆ maˬ jaˆ gaˇ ngaˬ-ahˇ bye-eu tsawˇ haˬ deuˬ, ngaˬ-euˬ uˬ duˬ tsehˇ kahˇ 
myaˆ maˬ tseˇ myaˬ-eu meh. Ngaˬ-ahˇ muiˇ-eu deuˬ ngaˬ-euˬ gaˇ kawˆ jaˬ myawꞈ 
myawꞈ-awˇ, aˬ yawꞈ maꞈ gʼaˬ kʼaˆ-eu miˇ neh ngaˬ-ahˇ sehꞈ mawꞈ-eu meh. Ngaˬ 
neh maˬ kʼoeˬ-euˬ jeˬ, ngaˬ-ahˇ bi tsoeˬ laꞈ-euˬ meh.  
5Miˬyehˇ-oˇ, nawˬ-euˬ mehˬ shi ngaˬ-euˬ iˬ baˇ maˬ zaꞈ taˬ nya-a. Ngaˬ-euˬ yaw lehˬ 
dawˬ tawˆ luꞈ nawˇ siˬ luꞈ mawˇ luꞈ meh.  
6Dawˬ tawˆ kʼoeˇ taˆ uˆ lahˇ-eu baoˬ huiˬ-eu Sahˬpaˬ Miˬyehˇ-oˇ, ngaˇ baˬ da neh 
nawˬ-ahˇ gʼoe-eu tsawˇ haˬ deuˬ kʼoeˇ taˆ, shaꞈ dawˇ-eu jeˬ taˬ bi keuˆ le nehˬ laꞈ. 
Iˇsaˬleˬlaˆ tsawˇ jeuˬ-euˬ Miˬyehˇ-oˇ, ngaˇ baˬ da neh nawˬ-ahˇ uˬ duˬ tahˬ-eu tsawˇ 
haˬ deuˬ kʼoeˇ taˆ, myaˆ pyawˬ naˇ mehˇ cawˆ-eu jeˬ taˬ bi keuˆ le nehˬ laꞈ.  
7Nawˬ-euˬ dah zaˇ dawˬ doeˇ ngaˇ daˬ-awˇ, myaˆ pyawˬ naˇ mehˇ maˬ jaˆ ni shaˬ 
luꞈ-eu ma.  
8Ngaˬ-euˬ mehˇ nmˇ deuˬ mehˬ shi boeˇ miˬ shi kʼaˬ loꞈ-ehˇ ngaˇ jawˇ-awˇ, ngaˬ-euˬ 
aˬ yuiꞈ aˬ nyiˇ deuˬ mehˬ shi boeˇ miˬ shi kʼaˬ loꞈ-ehˇ dehꞈ luꞈ-eu ma.  
9Nawˬ-euˬ Uˬ duˬ tahˬ nymˇ nymˇ ma-ahˇ nui ma keuˆ-awˇ uˬ duˬ tahˬ-eu jeˬ, ngaˬ-
euˬ nui ma laꞈ kʼoeˇ miˬ dzaˬ doꞈ-eu loꞈ-ehˇ jaˆ-awˇ, nawˬ-euˬ dah zaˇ ngaˇ dawˬ 
doeˇ daˬ luꞈ-eu ma.  
10Dzaˇ dzaˬ sheuˬ-awˇ nui ma nahˬ yu ni taˬ ngeh, aˬ cawˬ yaˬ kʼehˇ yaˬ gaˇ ya daˬ 
luꞈ-eu ma.  
11Noeˬ shaˬ-eu deuˬ dm-eu guˬ daˇ pehˇ zeuˇ mehˬ tsoeˬ ngaˇ dm ngeh, aˬ yawꞈ 
maꞈ ngaˬ-ahˇ uiˇ-eu meh.  
12Aˬ yawꞈ maꞈ meuˬ doe ni ngaˬ-eu gaˇ kawˆ ja bu-awˇ, jiˇ baˬ yehꞈ-eu deuˬ ngaˬ-
ahˇ caˇ niˇ gʼa-eu meh.  
13Ehˇ kʼawꞈ, Sahˬpaˬ Miˬyehˇ-oˇ, ngaˇ nawˬ-ahˇ guiˬ lahˬ shaˇ-eu ma. Miˬyehˇ-oˇ, 
nawˇ naˇ haˬ mawꞈ-eu aˇ yamˬ-ahˇ, ngaˬ-euˬ shaˇ dawˬ naˇ haˬ nehˬ laꞈ-awˬ. Nawˇ-
aˬ, gʼoeˇ-eu gaˬ-eu jeˬ huiˬ dui dui-awˇ, ka kʼoꞈ-eu gʼaˇ duˬ dzaˬ taˬ-euˬ nawˬ-euˬ 
dawˬ ma saˇ jaˇ-ahˇ nawˇ ziꞈ-eu miˇ neh, ngaˬ-euˬ shaˇ dawˬ-ahˇ naˇ haˬ nehˬ laꞈ-
awˬ.  
14Lah yaˬ-ahˇ maˬ ya ga nuiꞈ-iˇ ni ka kʼoꞈ nehˬ laꞈ. Muiˇ-eu deuˬ-euˬ aˬ laꞈ laꞈ kʼoeˇ 
ngaˬ-ahˇ haw piˇ nehˬ laꞈ. Iˇ cuꞈ naꞈ gaˇ ngaˬ-ahˇ taˬ bi ga uˇ nehˬ laꞈ.  

15Ngaˬ-euˬ kʼoeˇ taˆ iˇ jeuˬ taˬ bi oe laꞈ. Iˇ cuꞈ naꞈ gaˇ ngaˬ-ahˇ taˬ bi dehˬ nuiꞈ nehˬ 
laꞈ. Miˇ tsaˬ duˬ kʼahˬ neh taˬ bi myoꞈ ahˇ nehˬ laꞈ.  
16Sahˬpaˬ Miˬyehˇ-oˇ, maˬ tsehˆ leˇ nya-eu muiˬ dui dui-eu nawˬ-euˬ gʼoeˇ-eu gaˬ-
eu jeˬ baˬ da neh, ngaˬ-euˬ shaˇ dawˬ-ahˇ naˇ haˬ nehˬ laꞈ. Huiˬ dui dui-eu nawˬ-euˬ 
gʼawˬ shaˬ gaˬ-eu jeˬ baˬ da neh, ngaˬ-ahˇ haw cawˬ nehˬ laꞈ.  
17Nawˬ-euˬ zaˬ kʼaˆ-ahˇ nawˬ-euˬ myaˆ pyawˬ taˬ ciˬ zaꞈ nehˬ laꞈ. Ngaˇ shaˬ dui zahˬ 
dui dui luꞈ-eu miˇ neh, ngaˬ-euˬ shaˇ dawˬ-ahˇ nymˬ-mˇ naˇ haˬ nehˬ laꞈ.  
18Ngaˇ jawˇ gaˇ oe-awˇ ka kʼoꞈ nehˬ laꞈ. Muiˇ-eu deuˬ-euˬ laꞈ-ahˇ ka kʼoꞈ nehˬ laꞈ.  
19Aˬ cawˬ ngaˬ-ahˇ ngehˬ doeˇ ehˇ doeˇ dui dui-awˇ, ngaˇ aˇ naˆ ni daˬ ya ga-eu 
nawˇ siˬ nya luꞈ meh. Ngaˬ-ahˇ muiˇ-eu deuˬ dawˬ tawˆ luꞈ-ahˇ nawˇ mawˇ luꞈmeh.  
20Aˬ cawˬ-euˬ dawˬ doeˇ ngaˬ-euˬ nui ma-ahˇ zaw dui dui laˇ-awˇ, nui ma cawˆ dui 
dui luꞈ-eu ma. Ngaˬ-ahˇ gʼawˬ shaˬ gaˬ nehˬ laꞈ gaˇ noeˬ tmˬ kʼawꞈ, gʼawˬ shaˬ gaˬ 
nehˬ laꞈ-eu tiˬ gʼaˬ-iˬ maˬ jawˇ-a. Gʼaˬ biꞈ nehˬ laꞈ gaˇ noeˬ tmˬ kʼawꞈ, gʼaˬ biꞈ nehˬ 
laꞈ-eu tiˬ gʼaˬ-iˬ maˬ jawˇ-a.  
21Ngaˇ hawˬ mehꞈ ngeh aˬ yawꞈ maꞈ dzaˇ doꞈ biꞈ laꞈ-awˇ, ngaˇ iˇ cuꞈ mehꞈ ngeh doꞈ 
ahˇ-eu iˇ cuꞈ ciˬ nehˬ laꞈ-eu meh.  
22Aˬ yawꞈ maꞈ-euˬ mehˬ shi shaˇ dahˇ taˬ-euˬ dzaˬ kʼmˬ dawˇ gʼawˆ deuˬ, aˬ yawꞈ 
maꞈ ya luˬ ya seˇ-iˇ-eu gaˇ kawˆ pyeuꞈ luꞈ-uˇ. Aˬ yawꞈ maꞈ neh gʼeh-euˬ muiˬ-eu 
shawˇ-eu bawˬ-iˬ deuˬ, aˬ yawꞈ maꞈ teˬ le byoˆ le-eu gaˇ kawˆ pyeuꞈ luꞈ-uˇ.  
23Aˬ yawꞈ maꞈ-ahˇ myaˆ behꞈ bi behꞈ-iˇ-awˇ, aˬ yawꞈ maꞈ-euˬ daˇ tsuiꞈ bi gʼahˬ-iˇ-
awˬ.  
24Aˬ yawꞈ maꞈ kʼoeˇ taˆ nawˬ-euˬ nui pehˇ tahˬ daˆ nehˬ-awˇ, guˆ laˇ paˬ-ehˇ gʼeh-eu 
nawˬ-euˬ nui ma bi mawˇ-awˬ.  
25Aˬ yawꞈ maꞈ-euˬ sehˬ gʼawˆ deuˬ laꞈ kʼoeˇ tiˬ gʼaˬ-iˬ maˬ paˇ bi dehꞈ ni, ciˬ cuˇ ni bi 
pyeuꞈ-iˇ-awˬ.  
26Nawˬ neh kʼehˬ nehˬ-euˬ tsawˇ haˬ-ahˇ aˬ yawꞈ maꞈ paˇ kʼehˬ poˆ-awˇ, nawˬ neh 
laˆ tahˬ laˆ naˇ nehˬ-euˬ tsawˇ haˬ deuˬ-ahˇ aˬ yawꞈ maꞈ dawˬ doeˇ paˇ ciˬ pi nehˬ-
eu meh.  
27Aˬ yawꞈ maꞈ-ahˇ kʼehˬ nehˬ-eu uˬ taꞈ-ehˇ paˇ kʼehˬ nehˬ-awˇ, nawˬ-euˬ ka kʼoꞈ-eu 
jeˬ laꞈ kʼoeˇ aˬ yawꞈ maꞈ-ahˇ taˬ sawˇ ahˇ.  
28Dehꞈ-eu saꞈ laˇ sahˬ boꞈ laꞈ kʼoeˇ aˬ yawꞈ maꞈ-euˬ tsawˇ myahˇ bi shiˆ byoˆ-awˇ, 
nawˬ-euˬ tsawˇ haˬ jaˇ laˇ laꞈ kʼoeˇ aˬ yawꞈ maꞈ maˬ ahˇ ni ya shaˬ luꞈ-uˇ.  
29Ehˇ kʼawꞈ, ngaˇ shaˬ zahˬ naꞈ-awˇ nui ma cawˆ dui dui nya. Miˬyehˇ-oˇ, ngaˬ-ahˇ 
ciˬ tuˇ-awˇ, ka kʼoꞈ nehˬ laꞈ-awˬ.  
30Ngaˇ caˇ dawˬ caˇ-awˇ Miˬyehˇ-ahˇ ja ceuˬ ma. Aˬ yawꞈ-euˬ guiˬ lahˬ-ahˇ ja ceuˬ-
eu laꞈ kʼoeˇ, aˬ yawꞈ huiˬ dui mahˇ dui dui-eu gaˇ kawˆ ja gaˬ ma.  
31Jeˬ zaˬ lawˇ nehˬ-eu naˆ maˬ tseˇ kʼoeˇ loꞈ-ehˇ jahˇ gaˇ, Sahˬpaˬ Miˬyehˇ nui kʼahˇ 
shiˇ dzehˬ tehꞈ-a. Huiˬ loˆ laˇ-euˬ mawˇ neˇ mawˇ gaw lawˇ nehˬ-eu naˆ maˬ tseˇ nui 
kʼahˇ shiˇ dzehˬ tehꞈ-a.  

32Aˬ cawˬ nawˬ dzaˬ kʼaˆ dzaˬ-eu uˬ moˆ ya jawˇ-eu tsawˇ haˬ deuˬ, kʼoeˇ gaˇ ya 
mawˇ ngeh nui kʼahˇ shiˇ tehꞈ-a. Miˬyehˇ-ahˇ uˬ duˬ tahˬ-eu tsawˇ haˬ deuˬ, nui ma 
shiˬ keuˇ ni pyeuꞈ laˇ tehꞈ-a.  
33Shaˬ-eu zahˬ-eu tsawˇ haˬ deuˬ-euˬ dawˬ-ahˇ Miˬyehˇ naˇ haˬ-awˇ, paꞈ kuˆ laꞈ 
kʼoeˇ uˇ luꞈ-eu aˬ yawꞈ-euˬ tsawˇ haˬ deuˬ-ahˇ aˬ yawꞈ maˬ ngehˇ-a.  
34Mˬ hawˇ-eu miˇ tsaˬ tahˬ kʼawˇ-oˇ, Miˬyehˇ-ahˇ ja ceuˬ-awˬ. Iˬ ma laˆ shaˆ hawˇ-eu 
kʼoeˇ gaˇ kʼaˇ uˇ-eu jeˬ dawˬ tawˆ luꞈ aˬ yawꞈ-ahˇ ja ceuˬ-awˬ.  
35Yeˬluˇsaˬlehˬ meuˬ-ahˇ aˬ yawꞈ maꞈ ka kʼoꞈ-awˇ, Yuˇdaˆ miˇ kʼahˬ laꞈ kʼoeˇ jaˆ-eu 
meuˬ deuˬ-ahˇ aˬ yawꞈ tsoˆ muiˬ tehꞈ-a. Aˬ yawꞈ-euˬ tsawˇ haˬ deuˬ kʼoeˇ gaˇ ya 
jawˇ-awˇ, miˇ kʼahˬ kʼoeˇ aˬ yawꞈ maꞈ-ahˇ oꞈ tehꞈ-a.  
36Aˬ yawꞈ-euˬ zaˬ kʼaˆ deuˬ-euˬ zaˬ deuˬ uˆ deuˬ, miˇ kʼahˬ kʼoeˇ kʼahˬ jeˬ biˇ za-awˇ, 
aˬ yawꞈ-ahˇ gaˬ-eu tsawˇ haˬ deuˬ kʼoeˇ gaˇ ya jawˇ tehꞈ-a.  

Ja ceuˬ 70 

Caw ba nehˬ laꞈ lehˇ shaˇ-eu guiˬ lahˬ shaˇ dawˬ 

(Daˬbiˇ-euˬ caˇ dawˬ) 
(Ja ceuˬ 40.13-17) 

1Miˬyehˇ-oˇ, ngaˬ-ahˇ ka kʼoꞈ nehˬ laꞈ-awˬ. Sahˬpaˬ Miˬyehˇ-oˇ, yaw kawˇ-ehˇ caw 
ba le-awˬ.  
2Ngaˬ-ahˇ sehꞈ-eu lehˇ leh jeh-eu tsawˇ haˬ deuˬ, daˬ ga-awˇ noeˬ zahˬ luꞈ-uˇ. Ngaˇ 
ya shaˬ ya zahˬ gaˇ laˬ kʼaˬ cehˇ-eu tsawˇ haˬ deuˬ naˇ kʼah zeuˆ pyawˇ-awˇ ya shaꞈ 
dawˇ luꞈ-uˇ.  
3Ngaˬ-ahˇ cehꞈ lehꞈ ka niˇ gʼa-eu tsawˇ haˬ deuˬ shaꞈ siˬ le luꞈ-uˇ.  
4Nawˇ jawˇ gaˇ kʼaˇ laˇ-eu tsawˇ haˬ deuˬ laˬ kʼaˬ cehˇ nui saˇ za luꞈ-uˇ. Nawˇ ka kʼoꞈ 
nehˬ-euˬ miˇ neh nawˬ-ahˇ guiˬ lahˬ huiˬ-eu tsawˇ haˬ dawˬ tawˆ luꞈ, Sahˬpaˬ 
Miˬyehˇ aˇ naˆ ni huiˬ-eu mahˇ-eu nga lehˇ, aˬ myah luꞈ ehˇ luꞈ-uˇ.  
5Miˬyehˇ-oˇ, ngaˇ gʼaˬ baˬ-awˇ shaˬ dui zahˬ dui dui nya. Ngaˬ-ahˇ yaw kawˇ-ehˇ 
caw ba le-awˬ. Sahˬpaˬ Miˬyehˇ-oˇ, nawˇ ngaˬ-ahˇ ka kʼoꞈ-eu gʼaˬ meh.  

Ja ceuˬ 71 

Tsawˇ mawˬ tiˬ gʼaˬ-euˬ guiˬ lahˬ shaˇ dawˬ 

1Sahˬpaˬ Miˬyehˇ-oˇ, nawˬ-ahˇ ngaˇ tahˬ shaˇ laˇ-euˬ ma. Ngaˬ-euˬ kʼoeˇ taˆ shaꞈ 
dawˇ-eu jeˬ taˬ bi keuˆ le laꞈ.  
2Nawˇ yaw tsaˬ yaw dawˇ gʼaˬ pyeuꞈ-eu miˇ neh, ngaˬ-ahˇ ngehˬ gʼeh dah teˬ nehˬ 
laꞈ. Ngaˬ-euˬ shaˇ dawˬ-ahˇ naˇ haˬ-awˇ, ngaˬ-ahˇ ka kʼoꞈ nehˬ laꞈ.  
3Ngaˬ-euˬ gʼoe duˬ lo guˇ hawˇ-eu, guˆ-eu gaˆ-eu jeˬ-ahˇ kʼahˬ lahˇ kʼaˇ maˬ za-eu ziꞈ 
dah ni gʼeh-eu nymˇ nymˇ ma loꞈ-ehˇ, nawˇ ngaˬ-ahˇ haw piˇ nehˬ laꞈ.  
4Miˬyehˇ-oˇ, nui ma maˬ dawˇ-eu tsawˇ haˬ deuˬ hawˇ-eu, gʼawˬ shaˬ gaˬ-eu maˬ siˬ 
nya-eu haiˬ-eu tsawˇ haˬ deuˬ-euˬ laꞈ-ahˇ, ngaˬ-ahˇ ka kʼoꞈ nehˬ laꞈ.  

5Sahˬpaˬ Miˬyehˇ-oˇ, nawˬ-ahˇ ngaˇ noeˬ tmˬ-eu ma. Nyiˇ ngeh neh nawˬ-ahˇ ngaˇ 
gʼoe-euˬ ma.  
6Ngaˬ-euˬ tiˬ ziˇ nawˬ-ahˇ tehꞈ-ehˇ laꞈ jeuˬ shaˇ-euˬ ma. Dehꞈ le ngeh tiˬ nah neh 
ngaˬ-ahˇ nawˇ haw piˇ nehˬ laꞈ-euˬ meh. Nawˬ-ahˇ ngaˇ aˬ myah luꞈ ja ceuˬ ma.  
7Nawˇ ngaˬ-ahˇ yaw muiˬ paˬ-ehˇ ngehˬ gʼeh dah teˬ nehˬ laꞈ-euˬ miˇ neh, ngaˇ yaw 
dehꞈ dehꞈ-eu aˬ cawˬ dzaw geuꞈ duˬ pyeuꞈ-eu meh.  
8Nawˬ-ahˇ ngaˇ nah ga-ehˇ ja ceuˬ-awˇ, nawˬ-euˬ yaw shehꞈ kʼahˬ sehˇ gaˇ kawˆ ja 
gaˬ-euˬ ma.  
9Nymˬ-mˇ ngaˇ mawˬ laˇ-euˬ miˇ neh taˬ byehˇ dzeh nehˬ laꞈ. Ngaˇ gʼaˬ baˬ le-euˬ 
miˇ neh myaˆ haw maˬ cawˬ-ehˇ taˬ gʼeh nehˬ laꞈ.  
10Muiˇ-eu deuˬ ngaˬ-ahˇ sehꞈ mawꞈ-eu laꞈ kʼoeˇ, mehˬ bawˬ mˇ kʼoeˬ luꞈ meh.  
11Aˬ yawꞈ maꞈ ngaˬ-euˬ gaˇ kawˆ heu loꞈ-ehˇ ja luꞈ meh.  

“Miˬyehˇ aˬ yawꞈ-ahˇ byehˇ dzeh-euˬ miˇ neh, aˬ dui maꞈ aˬ yawꞈ-ahˇ nyehꞈ-iˇ kaˇ 
beuˇ. Aˬ yawꞈ-ahˇ ngehˬ gʼeh-eu tiˬ gʼaˬ-iˬ maˬ paˇ jawˇ meh.” 
12Miˬyehˇ-oˇ, gaˇ mahˇ kaˬ gaˇ taˬ jawˇ nehˬ laꞈ. Ngaˬ-euˬ Miˬyehˇ-oˇ, ngaˬ-ahˇ yaw 
kawˇ-ehˇ caw ba le-awˬ.  
13Ngaˬ-ahˇ laˆ coeˬ laˆ ciˆ le-eu tsawˇ haˬ deuˬ, laˆ luˬ laˆ seˇ nehˬ gaˇ ya daˬ luꞈ-uˇ. 
Ngaˬ-ahˇ laˆ tahˬ laˆ naˇ mawꞈ-eu deuˬ kʼoeˇ taˆ, shaꞈ dawˇ-eu jeˬ hawˇ-eu nui ma 
cawˆ-eu jeˬ keuˆ le luꞈ-uˇ.  
14Nawˬ-ahˇ ngaˇ aˬ myah luꞈ noeˬ tmˬ ma. Tiˬ nah taꞈ-ehˇ tiˬ nah nawˬ-ahˇ ngaˇ ja 
ceuˬ ma.  
15Nawˇ muiˬ-eu jeˬ gaˇ kawˆ ngaˇ ja ma. Nawˬ-euˬ ka kʼoꞈ-eu jeˬ gaˇ kawˆ-ahˇ ngaˇ 
maˬ siˬ maˬ mawˇ byah nya kʼawꞈ, gaˇ kawˆ kʼoeˇ nah ga-ehˇ ngaˇ ja ma.  
16Dawˬ tawˆ luꞈ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, nawˬ-euˬ baoˬ-ahˇ ngaˇ ja 
ceuˬ ma. Nawˇ muiˬ-eu jeˬ gaˇ kawˆ ngaˇ ja gaˬ ma. Nawˇ muiˬ-eu jaˬ-eu gaˇ kawˆ 
tehꞈ-ehˇ ngaˇ ja ma.  
17Nyiˇ ngeh neh nawˇ ngaˬ-ahˇ mehˬ nehˬ tsoˆ nehˬ laꞈ-awˇ, nawˬ neh mˇ-euˬ zahˬ 
leˇ paˬ-ehˇ gʼeh-eu gaˇ deuˬ-ahˇ, iˬ nah keuˆ ni ngaˇ ja luꞈ ma.  
18Nymˬ-mˇ ngaˇ mawˬ le-awˇ uˬ duˬ pyuˇ le-euˬ ma. Miˬyehˇ-oˇ, ngaˬ-ahˇ taˬ byehˇ 
dzeh nehˬ laꞈ. Nawˬ-euˬ baoˬ hawˇ-eu nawˬ-euˬ gʼaˬ gaˇ kawˆ, nahˬ ziˇ dawˬ tawˆ 
luꞈ-ahˇ ngaˇ dzawˇ nehˬ ngeh, ngaˬ nehˬ-ehˇ nawˇ jawˇ nehˬ laꞈ.  
19Miˬyehˇ-oˇ, nawˬ-euˬ yaw tsaˬ yaw dawˇ jeˬ mˬ-ahˇ keuˆ ni tuˆ-awˇ, huiˬ-eu gaˇ 
deuˬ nawˇ mˇ yaꞈ-euˬ meh. Nawˬ-ahˇ duˇ-eu tiˬ gʼaˬ-iˬ maˬ jawˇ-a.  
20Ngaˬ-euˬ kʼoeˇ taˆ shaˬ zahˬ naˇ gawˇ nawˇ bi keuˆ le-euˬ meh. Ehˇ kʼawꞈ, nawˇ 
ngaˬ-ahˇ gʼaˬ paˇ bi kʼoꞈ laˇ-awˇ, shiˇ-eu miˇ kʼahˬ-ahˇ maˬ ya keuˆ ni ka kʼoꞈ nehˬ laꞈ 
tehꞈ-a.  
21Dzeuˇ laˇ ngeh naˆ maˬ tseˇ ciˬ huiˬ ciˬ mahˇ nehˬ laꞈ-eu laꞈ kʼoeˇ, nawˇ ngaˬ-ahˇ 
nui ma paˇ bi saˇ laˇ tehꞈ-a.  

22Ngaˇ nawˬ-ahˇ deuˇ-mˬ diˬ-awˇ ja ceuˬ ma. Ngaˬ-euˬ Miˬyehˇ-oˇ, nawˇ saˇ jaˇ ziꞈ 
gaˇ ngaˇ ja ceuˬ ma. Iˇsaˬleˬlaˆ-euˬ Muiˬ-eu shawˇ-eu Gʼaˬ pyeuꞈ-eu nawˬ-ahˇ, deuˇ-
mˬ diˬ-awˇ ja ceuˬ-eu caˇ dawˬ caˇ ma.  
23Nawˬ-ahˇ ngaˇ caˇ-awˇ ja ceuˬ ngeh, ngaˇ laˬ kʼaˬ cehˇ-awˇ guˇ ma. Nawˇ ngaˬ-ahˇ 
ka kʼoꞈ nehˬ laꞈ-eu miˇ neh, nui ma gʼawˇ mawˇ dawˬ tawˆ luꞈ caˇ-awˇ ja ceuˬ ma.  
24Ngaˬ-ahˇ laˆ coeˬ laˆ ciˆ mawꞈ-eu deuˬ kʼoeˇ taˆ, shaꞈ dawˇ-eu jeˬ bi keuˆ le-euˬ miˇ 
neh, nawˬ-euˬ yaw tsaˬ yaw dawˇ jeˬ gaˇ kawˆ, nah ga-ehˇ ngaˇ ja ceuˬ ma.  

Ja ceuˬ 72 

Sahˬ paˬ gʼaˇ duˬ shaˇ-eu guiˬ lahˬ shaˇ dawˬ 

(Sawˇlaˬmoˬ-euˬ caˇ dawˬ) 
1Miˬyehˇ-oˇ, nawˬ-euˬ yaw tsaˬ yaw dawˇ jeˬ laꞈ kʼoeˇ yaˇ kʼaˬ daˇ nya ni, sahˬ paˬ-
ahˇ mehˬ nehˬ tsoˆ nehˬ-awˬ. Nawˬ-euˬ yaw tsaˬ yaw dawˇ jeˬ aˬ yawꞈ-ahˇ biꞈ nehˬ-
awˬ.  
2Nawˬ-euˬ tsawˇ haˬ deuˬ-ahˇ dawˇ coe ni aˬ yawꞈ yaˇ kʼaˬ daˇ-awˇ, shaˬ zaˬ zahˬ 
zaˬ kʼoeˇ taˆ yaw tsaˬ yaw dawˇ dawˇ-ehˇ uˆ lahˇ nya laˇ luꞈ-uˇ.  
3Miˇ kʼahˬ laꞈ kʼoeˇ baw le za le-awˇ, yaw tsaˬ yaw dawˇ jeˬ-ahˇ siˬ nya luꞈ-uˇ.  
4Sahˬ paˬ gʼaˬ shaˬ zaˬ zahˬ zaˬ deuˬ-ahˇ dawˇ coe ni yaˇ kʼaˬ daˇ luꞈ-uˇ. Iˇ shaˬ zaˬ 
deuˬ-ahˇ aˬ yawꞈ caw ba nehˬ-awˇ, aˬ yawꞈ maꞈ kʼoeˇ taˆ nawˬ dzaˬ kʼaˆ dzaˬ-eu 
deuˬ-ahˇ, aˬ yawꞈ kʼehˬ luꞈ-uˇ.  
5Nahˇ ma bya-awˇ ba la kʼaˇ tsehˬ kʼoeˇ keuˆ ni, nawˬ-euˬ tsawˇ haˬ deuˬ nawˬ-ahˇ 
uˬ duˬ tahˬ luꞈ-uˇ. Aˬ kaˇ kaˇ ziˇ keuˆ ni nawˬ-ahˇ uˬ duˬ tahˬ luꞈ-uˇ.  

1 
6Sahˬ paˬ gʼaˬ deh ga-ahˇ yehˇ le-eu uˬ yehˇ-ahˇ duˇ luꞈ-uˇ. Miˇ tsaˬ-ahˇ yehˇ shehˬ 
le-eu uˬ yehˇ-ahˇ duˇ luꞈ-uˇ.  
7Aˬ yawꞈ-euˬ ziˇ laꞈ kʼoeˇ yaw tsaˬ yaw dawˇ jeˬ jaˆ-awˇ, ba la kʼaˇ tsehˬ kʼoeˇ keuˆ 
ni baw le za le luꞈ-uˇ.  
8Aˬ yawꞈ-euˬ miˇ kʼahˬ iˬ ma laˆ shaˆ kʼoeˇ dzeˇ heu dzeˇ tuˆ-awˇ, Uˇpaˬlaˇ lawˇ baˬ-
ahˇ neh mˬ dzeˇ miˇ dzeˇ keuˆ ni jeˇ luꞈ-uˇ.  
9Kʼaˇ shuiꞈ deh-ahˇ jawˇ-eu tsawˇ jeuˬ deuˬ aˬ yawꞈ mehˬ shi awˆ byaˆ-awˇ, aˬ 
yawꞈ-ahˇ muiˇ-eu deuˬ kʼaˬ lehˇ lehˇ-iˇ luꞈ-uˇ.  
10Saˬbeˬ sahˬ paˬ hawˇ-eu iˇ jaw lahˇ deuˬ-ahˇ jawˇ-eu sahˬ paˬ deuˬ, aˬ yawꞈ-ahˇ laꞈ 
sawˬ ya biꞈ ha laˇ tehꞈ-a. Sheˬba sahˬ paˬ hawˇ-eu Seˬbaˬ sahˬ paˬ aˬ nyaꞈ aˬ yawꞈ-
ahˇ damˬ nehˬ laˇ tehꞈ-a.  
11Sahˬ paˬ dawˬ tawˆ luꞈ aˬ yawꞈ mehˬ shi ya awˆ byaˆ-awˇ, tsawˇ jeuˬ dawˬ tawˆ 
luꞈ aˬ yawꞈ zaˬ kʼaˆ ya geuꞈ tehꞈ-a.  
12Aˬ yawꞈ-ahˇ kuˇ-eu shaˬ zaˬ zahˬ zaˬ deuˬ hawˇ-eu, laꞈ jeuˬ shaˇ kʼaˇ maˬ za-eu iˇ 
shaˬ zaˬ deuˬ-ahˇ, aˬ yawꞈ ka kʼoꞈ nehˬ-eu meh.  
13Gʼaˬ baˬ-eu deuˬ hawˇ-eu shaˬ-eu deuˬ-ahˇ aˬ yawꞈ gʼawˬ shaˬ gaˬ-awˇ, maˬ jaˆ-eu 
tsawˇ haˬ deuˬ-ahˇ maˬ bi shiˇ ni ka kʼoꞈ nehˬ-eu meh.  

14Aˬ cawˬ kʼehˬ nehˬ kʼaˆ nehˬ-awˇ yehˬ bawˬ-ehˇ bi jahˇ-eu laꞈ kʼoeˇ, aˬ yawꞈ maꞈ-
ahˇ aˬ yawꞈ ka kʼoꞈ-eu meh. Aˬ yawꞈ maꞈ-euˬ saꞈ laˇ-ahˇ aˬ yawꞈ taˬ huiˬ-eu meh.  
15Sahˬ paˬ ziˇ baw ziˇ za luꞈ-uˇ. Sheˬba miˇ kʼahˬ-ahˇ jaˆ-eu shuiˇ deuˬ aˬ yawꞈ-ahˇ 
damˬ nehˬ luꞈ-uˇ. Aˬ yawꞈ gʼaˇ duˬ aˬ cawˬ aˬ myah luꞈ guiˬ lahˬ shaˇ nehˬ luꞈ-uˇ. 
Miˬyehˇ-euˬ guiˬ lahˬ yaw dzahˇ aˬ yawꞈ kʼoeˇ taˆ maˬ tsehˆ leˇ ni jaˆ luꞈ-uˇ.  
16Miˇ kʼahˬ laꞈ kʼoeˇ cehˇ za dui dui le luꞈ-uˇ. Gawˬ duˇ deuˬ-ahˇ cehˇ dehꞈ byah jiˇ-
awˇ, Leˬbaˬnoˬ miˇ kʼahˬ loꞈ-ehˇ maˇ le luꞈ-uˇ. Deh ga-ahˇ yaˇ moꞈ dehꞈ gʼoeˬ taˬ-euˬ 
loꞈ-ehˇ, meuˬ deuˬ laꞈ kʼoeˇ tsawˇ haˬ behˇ dui dui luꞈ-uˇ.  
17Sahˬ paˬ-euˬ tsawˇ myahˇ tiˬ jawˇ-iˬ maˬ byoˆ-iˇ ni, nahˇ ma kʼaˇ bya kʼoeˇ keuˆ ni 
aˬ yawꞈ tsawˇ myahˇ doˆ luꞈ-uˇ. Tsawˇ jeuˬ dawˬ tawˆ luꞈ aˬ yawꞈ-ahˇ ja ceuˬ luꞈ-uˇ. 
Aˬ yawꞈ maꞈ-ahˇ guiˬ lahˬ biꞈ laꞈ lehˇ Miˬyehˇ-ahˇ aˬ yawꞈ maꞈ shaˇ-awˇ, sahˬ paˬ 
nui saˇ oꞈ ni aˬ yawꞈ maꞈ nui ma keuˆ luꞈ-uˇ.  
18Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ja ceuˬ-awˬ. Aˬ yawꞈ tehꞈ-
ehˇ zahˬ leˇ paˬ-ehˇ gʼeh-eu gaˇ heu deuˬ mˇ-eu meh.  
19Yaw shehꞈ kʼahˬ sehˇ huiˬ-eu aˬ yawꞈ-euˬ tsawˇ myahˇ-ahˇ, mˬ maˬ maˬ byaˆ zaˇ 
ziˇ ja ceuˬ-awˬ. Aˬ yawꞈ-euˬ yaw shehꞈ kʼahˬ sehˇ miˇ tsaˬ kʼoeˇ taˆ byah luꞈ-uˇ. 
Aˬmiˬ. Aˬmiˬ.  
20Yeˬshehˇ-euˬ aˬ li Daˬbiˇ-euˬ guiˬ lahˬ shaˇ dawˬ heu gaˇ aˇ saˬ saˬ-eu meh.  

Ja ceuˬ 73 

JA CEUˬ-EU SAHˬ BOꞈ SMˇ TAꞈ TIꞈ TAˬ 
(Ja ceuˬ 73—89) 

Miˬyehˇ-euˬ yaw tsaˬ yaw dawˇ jeˬ 

(Aˬsaˆ-euˬ caˇ dawˬ) 
1Miˬyehˇ-aˬ, Iˇsaˬleˬlaˆ tsawˇ jeuˬ kʼoeˇ taˆ aˬ diˇ aˬ maˇ muiˬ-eu meh. Nui ma shawˇ 
jehˆ ni gʼeh-eu tsawˇ haˬ deuˬ kʼoeˇ taˆ muiˬ-eu meh.  
2Ehˇ kʼawꞈ ngaˇ sahˬ tiꞈ tiꞈ-iˬ law miˇ-a. Ngaˬ-euˬ jah-eu nui ma byoˆ shaw-iˬ law 
miˇ-a.  
3Haiˬ-eu tsawˇ haˬ deuˬ dehꞈ dzaˬ gaˇ ya mawˇ ngeh, nui ma huiˬ gaˇ mahˇ gaˇ myaˆ 
naˆ-euˬ ma.  
4Aˬ yawꞈ maꞈ maˬ shaˬ maˬ zahˬ-ehˇ, gʼaˬ kʼaˆ-awˇ jawˇ saˇ doˆ luꞈ-eu meh.  
5Aˬ cawˬ loꞈ-ehˇ aˬ yawꞈ maꞈ maˬ ya naˇ maˬ ya gawˇ-ehˇ, aˬ cawˬ loꞈ-ehˇ shaˬ zahˬ 
maˬ puˬ-a.  
6Kʼoeˇ miˇ neh nui ma huiˬ-eu jeˬ lahˇ dah dah-awˇ yaw haiˬ mˇ-eu jeˬ dm-eu meh.  
7Nui ma laꞈ kʼoeˇ yaw haiˬ yoeˇ doˆ le-awˇ, yaw haiˬ jeˬ mˇ-eu gʼaˇ duˬ shaˇ sawˇ-eu 
maˬ naˬ leˇ-a.  
8Aˬ cawˬ-ahˇ aˬ yawꞈ maꞈ uiˇ-awˇ dawˬ kʼaˆ ngehˬ-eu meh. Aˬ yawꞈ maꞈ nui ma 
huiˬ-eu mahˇ-eu laꞈ kʼoeˇ, smˇ kʼaˆ kʼaˆ dzaˬ-eu gaˇ kawˆ kawˆ luꞈ-eu meh.  
9Mˬ taˆ Miˬyehˇ-ahˇ dawˬ doeˇ ngehˬ-awˇ, miˇ tsaˬ zaˬ deuˬ-ahˇ lmˬ-eu meh.  

10Kʼoeˇ miˇ neh Miˬyehˇ-euˬ tsawˇ haˬ deuˬ kʼawꞈ aˬ yawꞈ maꞈ jawˇ paw pyawˬ-awˇ, 
aˬ yawꞈ maꞈ-euˬ dawˬ-ahˇ nui ma laꞈ kʼoeˇ keuˆ ni jah-eu meh.  
11“Miˬyehˇ aˬ jeˬ siˬ nya ta. Huiˬ-eu mahˇ-eu Miˬyehˇ aˬ jeˬ tsawˇ gahˇ ahˇ ta” lehˇ, 
aˬ yawꞈ maꞈ ehˇ-eu meh.  
12Haiˬ-eu tsawˇ haˬ deuˬ kʼoeˇ loꞈ-ehˇ dehꞈ-eu meh. Aˬ yawꞈ maꞈ jaˆ-eu uˬ taꞈ jaˆ le 
tehˇ tehˬ-eu meh.  
13Toˆ-ehˇ ngeuˇ naˇ, ngaˇ iˬ baˇ maˬ pi yaw muiˬ yaw shawˇ shawˇ-ehˇ dehꞈ-eu, aˬ 
jeˬ gaˇ dahˇ tsoeˬ ta.  
14Miˬyehˇ-oˇ, nawˇ ngaˬ-ahˇ nah ga-ehˇ bi shaˬ bi zahˬ laꞈ-awˇ, yawˬ shawˬ na luꞈ 
nawˇ ngaˬ-ahˇ kʼehˬ nehˬ laꞈ-euˬ meh.  
15Gaˇ kawˆ kʼoeˇ ngaˇ ngehˬ dzeuˇ-euˬ law nmˇ-aˬ, ngaˇ nawˬ-euˬ tsawˇ haˬ geuꞈ 
geuꞈ-ehˇ maˬ paˇ jawˇ ma.  
16Gaˇ kawˆ kʼoeˇ ngaˇ shaˇ noeˬ dui dui kʼawꞈ, ngaˇ maˬ noeˬ duˬ nya nya.  
17Nawˬ-euˬ Uˬ duˬ tahˬ nymˇ nymˇ ma-ahˇ ngaˇ uˇ leˇ ngeh hawˇ-eu, haiˬ-eu tsawˇ 
haˬ deuˬ kʼoeˇ taˆ keuˆ le-eu lehˇ gʼeh-eu, gaˇ kawˆ-ahˇ ngaˇ siˬ duˬ-euˬ ma.  
18Aˬ kuiˇ maˬ nawˬ tehˬ ziꞈ nya-eu juˇ dui dui-eu jawˇ duˬ-ahˇ, aˬ yawꞈ maꞈ-ahˇ 
nawˇ sheuˬ taˬ-awˇ, bi luˬ bi seˇ-iˇ tehꞈ-a.  
19Aˬ yawꞈ maꞈ ja pyuˬ ni ya dehꞈ byoˆ leꞈ-awˇ, aˇ saˬ saˬ laˇ jawˬ-ehˇ ya noeˬ shaˬ 
dui dui tehꞈ-a.  
20Aˬ yawꞈ maꞈ yaw dehꞈ dehꞈ-eu jeˬ-aˬ, uˬ shawˬ paw ya ngehˇ byoˆ-eu yuꞈ maˆ 
maˆ gaˇ duˇ tehꞈ-a. Sahˬpaˬ Miˬyehˇ-oˇ, nawˇ uˬ tuˇ tuˇ laˇ ngeh, aˬ yawꞈ maꞈ piˬ-iˇ 
byoˆ-iˇ jiˇ tehꞈ-a.  
21Ngaˇ nui ma naˇ-awˇ nui kʼahˇ maˬ shiˇ-ehˇ shaˬ ngeh,  
22jeˬ zaˬ tiˬ mawˇ loˆ ni tehꞈ-ehˇ pyeuꞈ-awˇ, nawˬ-ahˇ maˬ siˬ duˬ nya nya.  
23Ehˇ kʼawꞈ, aˬ myah luꞈ nawˬ-euˬ dawˬ peh ngaˇ jawˇ-awˇ, ngaˬ-euˬ aˬ laꞈ-ahˇ nawˇ 
tuˆ tehꞈ nehˬ laꞈ-euˬ meh.  
24Nawˇ ngaˬ-ahˇ mehˬ-awˇ tsoˆ-awˇ sheuˬ gʼeh-eu laꞈ kʼoeˇ, aˇ saˬ saˬ laˇ ngeh nawˇ 
ngaˬ-ahˇ ciˬ huiˬ ciˬ mahˇ nehˬ laꞈ tehꞈ-a.  
25Nawˇ maˬ ngeuˇ ngaˬ-euˬ gʼaˇ duˬ mˬ kʼoeˇ taˆ aˬ suˇ gʼaˬ paˇ jawˇ ta. Nawˇ maˬ 
ngeuˇ miˇ tsaˬ kʼoeˇ taˆ aˬ suˇ gʼaˬ-ahˇ ngaˇ paˇ loˬ ta.  
26Ngaˬ-euˬ nui ma gʼawˇ mawˇ gʼaˬ baˬ-iˇ kʼawꞈ, Miˬyehˇ ngaˬ-euˬ gʼaˬ pyeuꞈ-eu ma. 
Aˬ yawꞈ-ahˇ za naˇ dawˬ tawˆ luꞈ byah jiˇ-eu ma.  
27Nawˬ-ahˇ byehˇ dzeh-eu tsawˇ haˬ deuˬ aˬ diˇ aˬ maˇ ya luˬ ya seˇ-iˇ tehꞈ-a. Nawˬ-
ahˇ saˇ jaˇ maˬ ziꞈ-eu tsawˇ haˬ deuˬ-ahˇ nawˇ laˆ luˬ laˆ seˇ nehˬ tehꞈ-a.  
28Ehˇ kʼawꞈ, Miˬyehˇ-euˬ dawˬ peh ya jawˇ-eu jeˬ ngaˬ-euˬ gʼaˇ duˬ muiˬ dui dui 
nya. Ngaˬ-euˬ ziꞈ duˬ gʼoe duˬ-aˬ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ 
ma. Aˬ yawꞈ neh kʼaˇ mˇ-euˬ jeˬ dawˬ tawˆ luꞈ ngaˇ ja gaˬ ma.  

Ja ceuˬ 74 

Tsawˇ jeuˬ-ahˇ ka kʼoꞈ nehˬ laꞈ lehˇ shaˇ-eu guiˬ lahˬ shaˇ dawˬ 

(Aˬsaˆ-euˬ caˇ dawˬ) 
1Miˬyehˇ-oˇ, aˬ jeˬ miˇ neh nga maꞈ-ahˇ heu loꞈ-ehˇ byehˇ dzeh nehˬ laꞈ te. Nawˬ-
euˬ tsawˇ jeuˬ-ahˇ mˬ maˬ maˬ byaˆ zaˇ ziˇ nawˇ nui ma pehˇ-eu gʼeh te loˇ.  
2Nawˬ-euˬ tsawˇ jeuˬ-ahˇ nawˇ noeˬ keuˆ nehˬ laꞈ-awˬ. Nawˬ-euˬ tsawˇ jeuˬ bi geuꞈ-
eu lehˇ aˬ cawˬ zaˬ kʼaˆ geuꞈ luꞈ gaˇ sheuˬ doˆ laꞈ-euˬ, aˇ hu ba neh nawˬ neh tseˇ 
doˆ-euˬ tsawˇ jeuˬ-ahˇ noeˬ keuˆ nehˬ laꞈ-awˬ. Aˇ hu ba nawˬ neh jawˇ-euˬ jawˇ duˬ 
pyeuꞈ-eu, Ziˇoˬ gawˬ jawˬ-ahˇ noeˬ keuˆ nehˬ laꞈ-awˬ.  
3Luˬ-iˇ seˇ-iˇ taˬ-euˬ kʼoeˇ taˆ cah haw le-awˬ. Uˬ duˬ tahˬ nymˇ nymˇ ma laꞈ kʼoeˇ 
kʼaˇ jaˆ-eu jeˬ dawˬ tawˆ luꞈ-ahˇ, nga maꞈ-ahˇ muiˇ-eu deuˬ neh laˆ cawˆ jiˇ taˬ-eu 
meh.  
4Nawˬ-ahˇ muiˇ-eu deuˬ nawˬ-euˬ Uˬ duˬ tahˬ nymˇ nymˇ ma laꞈ kʼoeˇ guˇ-eu meh. 
Aˬ yawꞈ maꞈ-euˬ paˇ loˬ paˇ lehˇ kʼoeˇ gaˇ ka tuˇ-awˇ, aˬ yawꞈ maꞈ gʼaˬ leˇ-euˬ gaˇ 
kawˆ saˇ kiˇ bi geuꞈ-euˬ meh.  
5Deuˆ haˬ baꞈ-awˇ aˇ baw tuˇ coˬ-eu, miˬ dzaˬ kʼehꞈ-eu tsawˇ haˬ-ahˇ aˬ yawꞈ maꞈ 
duˇ-eu meh.  
6Deuˆ haˬ hawˇ-eu diˬ puˬ puˬ ma baꞈ-awˇ, daˇ kawˬ teˇ byaꞈ deuˬ-ahˇ aˬ yawꞈ maꞈ 
deuˆ kʼehꞈ deuˆ kʼoeˆ-eu meh.  
7Nawˬ-euˬ Uˬ duˬ tahˬ nymˇ nymˇ ma-ahˇ aˬ yawꞈ maꞈ deh pyaˆ-awˇ, miˬ dzaˬ dzah 
puiˆ dzeh-eu laꞈ kʼoeˇ, nawˬ-ahˇ uˬ duˬ tahˬ-euˬ jawˇ duˬ-ahˇ laˆ jawꞈ-euˬ meh.  
8Geuꞈ-eu jeˬ maˬ ahˇ-ehˇ pyeuꞈ-iˇ gaˇ keuˆ ni, nga maꞈ-ahˇ aˬ yawꞈ maꞈ laˆ cawˆ 
mawꞈ-awˇ, miˇ kʼahˬ laꞈ kʼoeˇ kʼaˇ jaˆ-eu muiˬ-eu shawˇ-eu jawˇ duˬ dawˬ tawˆ luꞈ-
ahˇ, miˬ dzaˬ dzah puiˆ dzeh yaꞈ-euˬ meh.  
9Nga maꞈ-euˬ muiˬ-eu shawˇ-eu mˇ myawˬ keu ka dawˬ tawˆ luꞈ bi laˆ byoˆ jiˇ-awˇ, 
Miˬyehˇ gʼaˇ duˬ ngehˬ dah-eu tsawˇ haˬ kʼawꞈ, tiˬ gʼaˬ-iˬ maˬ dzeˇ-a. Aˇ myah keuˆ 
ni heu loꞈ-ehˇ ya shaˬ-eu tiˬ gʼa-iˬ maˬ siˬ nya-a.  
10Miˬyehˇ-oˇ, nga maꞈ-ahˇ muiˇ-eu tsawˇ haˬ deuˬ aˇ myah keuˆ ni nawˬ-ahˇ uiˇ uiˇ-
ehˇ bi jawˇ-eu gʼeh te. Mˬ maˬ maˬ byaˆ zaˇ ziˇ nawˬ-euˬ tsawˇ myahˇ-ahˇ aˬ yawꞈ 
maꞈ bi ja doeˇ-eu lehˇ gʼeh te loˇ.  
11Aˬ jeˬ miˇ neh nawˇ nga maꞈ-ahˇ maˬ caw ba le ni jawˇ te. Aˬ jeˬ miˇ neh nawˬ-euˬ 
aˬ laꞈ naˇ kʼah paw cawˬ zaꞈ te.  
12Ehˇ kʼawꞈ, Miˬyehˇ nawˇ-aˬ, aˇ dahˬ beh ngeh neh nga maꞈ-euˬ sahˬ paˬ pyeuꞈ-eu 
ma. Nga maꞈ-ahˇ nawˇ gʼawˬ mya poˆ ka kʼoꞈ nehˬ laꞈ-euˬ meh.  
13Baoˬ huiˬ-eu nawˬ-euˬ gʼaˬ-ahˇ gʼoe-eu laꞈ kʼoeˇ, iˬ ma laˆ shaˆ-ahˇ nawˇ dehˬ paˆ-
awˇ, laˆ shaˆ byaˆ yahˬ deuˬ-euˬ uˬ duˬ ngawˬ paˆ-euˬ meh.  
14Leˬbeˇdaˬ lehˇ kuˇ-eu laˆ shaˆ byaˆ yahˬ yahˬ ma-euˬ uˬ duˬ-ahˇ nawˇ nawˬ pyehˆ-
awˇ, aˬ yawꞈ-euˬ gʼawˇ mawˇ-ahˇ kʼaˇ shuiꞈ deh yaˇ-ahˇ jawˇ-eu bawˇ tsahˬ jeˬ zaˬ-
ahˇ nawˇ bi dzaˬ-euˬ meh.  
15Lawˇ kʼmˬ lawˇ gawˆ-ahˇ nawˇ iˇ cuꞈ bi yoeˇ-awˇ, Lawˇ baˬ baˬ ma deuˬ-ahˇ iˇ cuꞈ 
bi guiˇ-iˇ-eu meh.  

16Nah hawˇ-eu miˇ-ahˇ nawˬ neh beh-awˇ, nahˇ ma hawˇ-eu ba la-ahˇ nawˇ ciꞈ tsaˬ 
taˬ-euˬ meh.  
17Mˬ dzeˇ miˇ dzeˇ miˇ kaˬ nawˬ neh biˇ-awˇ, jawˇ la hawˇ-eu tsahˬ gaˆ nawˬ neh 
dehˬ paˆ taˬ-euˬ meh.  
18Ehˇ kʼawꞈ, Sahˬpaˬ Miˬyehˇ-oˇ, muiˇ-eu deuˬ nawˬ-ahˇ uiˇ luꞈ gaˇ taˬ ngehˇ. 
Miˬyehˇ maˬ baw-eu tsawˇ haˬ deuˬ nawˬ-euˬ tsawˇ myahˇ-ahˇ yehˬ bawˬ sehˇ lu-
ehˇ ehˇ luꞈ gaˇ taˬ ngehˇ.  
19Laꞈ jeuˬ shaˇ kʼaˇ maˬ za-eu nawˬ-euˬ tsawˇ haˬ deuˬ-ahˇ, haiˬ dui dui-eu muiˇ-eu 
deuˬ-euˬ laꞈ-ahˇ taˬ byehˇ dzeh nehˬ laꞈ. Kʼehˬ-eu kʼaˆ-eu jeˬ-ahˇ ya daˬ luꞈ-eu 
nawˬ-euˬ tsawˇ haˬ deuˬ-ahˇ taˬ ngehˇ nehˬ laꞈ.  
20Nga maꞈ nehˬ-ehˇ dzaˬ taˬ-euˬ dawˬ ma saˇ jaˇ-ahˇ noeˬ keuˆ-awˬ. Miˇ kʼahˬ heu 
kʼahˬ laꞈ kʼoeˇ yaw zahˇ kʼaˇ jaˆ gaˇ yaw haiˬ jeˬ mˇ luꞈ meh.  
21Aˬ cawˬ nawˬ dzaˬ kʼaˆ dzaˬ gaˇ ya daˬ luꞈ-eu deuˬ kʼoeˇ taˆ, shaꞈ dawˇ-eu jeˬ taˬ 
bi keuˆ le. Shaˬ-eu zahˬ-eu tsawˇ haˬ kʼoeˇ deuˬ nawˬ-ahˇ bi ja ceuˬ-awˬ.  
22Miˬyehˇ-oˇ, tuˇ laˇ-awˇ, nawˬ-euˬ gaˇ kawˆ shaˇ sawˇ geuꞈ-awˬ. Miˬyehˇ maˬ baw-
eu tsawˇ haˬ deuˬ nah ga-ehˇ nawˬ-ahˇ uiˇ luꞈ gaˇ taˬ ngehˇ.  
23Nawˬ-ahˇ muiˇ-eu deuˬ nui ma pehˇ-awˇ guˇ gaˇ taˬ ngehˇ. Nawˬ-ahˇ muiˇ-eu 
kʼoeˇ deuˬ maˬ naˬ leˇ ni guˇ luꞈ gaˇ taˬ ngehˇ.  

Ja ceuˬ 75 

Miˬyehˇ yaˇ kʼaˬ daˇ-euˬ gʼaˬ pyeuꞈ-eu 

(Aˬsaˆ-euˬ caˇ dawˬ) 
1Miˬyehˇ-oˇ, nawˬ-ahˇ nga maꞈ ja ceuˬ-eu ma. Nawˬ-euˬ guiˬ lahˬ-ahˇ ja ceuˬ-eu ma. 
Nawˇ huiˬ dui mahˇ dui dui-eu gaˇ kawˆ nga maꞈ ja-awˇ, nawˬ neh mˇ-euˬ zahˬ leˇ 
paˬ-ehˇ gʼeh-eu gaˇ kawˆ deuˬ nga maꞈ ja gaˬ ma.  
2Miˬyehˇ heu loꞈ-ehˇ ehˇ-eu meh.  

“Yaˇ kʼaˬ daˇ-eu gʼaˇ duˬ ngaˬ neh toꞈ taˬ-euˬ yamˬ law-ahˇ, dawˇ coe ni ngaˇ yaˇ kʼaˬ 
daˇ ma.  
3Miˇ tsaˬ tahˬ kʼawˇ nyeh nyeh-ehˇ pyeuꞈ laˇ-awˇ, yaw dehꞈ kʼaˇ dehꞈ-eu jeˬ dawˬ 
tawˆ luꞈ yaw dzuˬ dzuˬ laˇ kʼawꞈ, miˇ tsaˬ dawˬ pehˬ duˬ puˇ-ahˇ ziꞈ dah ni ngaˇ bi 
jaˆ ma.  
4Maˬ tsaˬ maˬ dawˇ-eu tsawˇ haˬ deuˬ taˬ jahˇ gʼeh lehˇ ngaˇ ehˇ-awˇ,  
5kʼahˬ sehˇ jehˆ-eu deuˬ taˬ paˇ jehˆ lehˇ ngaˇ ehˇ ma.” 
6Yaˇ kʼaˬ daˇ-eu jeˬ nahˇ ma doˆ kʼehˬ ga kʼehˬ paw neh oe-euˬ maˬ ngeuˇ-ehˇ, laꞈ oˆ 
laꞈ taˆ pyawˬ-ahˇ neh oe-euˬ kʼawꞈ maˬ ngeuˇ-a.  
7Yaˇ kʼaˬ daˇ-euˬ gʼaˬ Miˬyehˇ pyeuꞈ-awˇ, tiˬ deuˬ-ahˇ nawˬ awˆ-awˇ, tiˬ deuˬ-ahˇ 
gʼeu tuˇ nehˬ-eu meh.  
8Sahˬpaˬ Miˬyehˇ-euˬ aˬ laꞈ-ahˇ kʼmˬ maˬ tiˬ kʼmˬ ciˬ luꞈ-awˇ, aˬ yawꞈ-euˬ nui ma 
pehˇ-eu jeˬ pyeuꞈ-eu taˆ dui dui-eu aˬ gaꞈ dzaˇ uiˇ shehˆ ahˇ taˬ-euˬ meh. Aˬ gaꞈ dzaˇ 

uiˇ kʼoeˇ aˬ yawꞈ shehˆ kʼaˇ ngeh, haiˬ-eu tsawˇ haˬ dawˬ tawˆ luꞈ dawˇ-eu meh. Tiˬ 
dzaˆ-iˬ maˬ bi dzeˇ ni dawˇ jiˇ-eu meh.  
9Ehˇ kʼawꞈ, Yaˬkoˆ-euˬ Miˬyehˇ gaˇ kawˆ maˬ naˬ leˇ ni ngaˇ ja-awˇ, maˬ tsehˆ leˇ ni 
caˇ-awˇ ja ceuˬ ma.  
10Maˬ tsaˬ maˬ dawˇ-eu tsawˇ haˬ deuˬ-euˬ baoˬ-ahˇ aˬ yawꞈ ngawˬ kʼehꞈ dzeh-awˇ, 
yaw tsaˬ yaw dawˇ tsawˇ haˬ deuˬ baoˬ huiˬ laˇ ni aˬ yawꞈ caw ba tehꞈ-a.  

Ja ceuˬ 76 

Miˬyehˇ gʼaˬ leˇ-eu gʼaˬ pyeuꞈ-eu 

(Aˬsaˆ-euˬ caˇ dawˬ) 
1Yuˇdaˆ miˇ kʼahˬ Miˬyehˇ-ahˇ siˬ nya-awˇ, Iˇsaˬleˬlaˆ miˇ kʼahˬ laꞈ kʼoeˇ aˬ yawꞈ 
tsawˇ myahˇ huiˬ-eu meh.  
2Aˬ yawꞈ-euˬ nymˇ Yeˬluˇsaˬlehˬ meuˬ-ahˇ jaˆ-awˇ, Ziˇoˬ gawˬ jawˬ kʼoeˇ taˆ aˬ yawꞈ 
jawˇ-eu meh.  
3Muiˇ-eu deuˬ-euˬ kaˆ myaˬ-ahˇ, kʼoeˇ gaˇ aˬ yawꞈ ngawˬ kʼehꞈ-awˇ, aˬ yawꞈ maꞈ-
euˬ mi cehˇ hawˇ-eu dehˬ daˬ duˬ maˬ ehˇ, guiˇ deuˆ-eu keu ka dawˬ tawˆ luꞈ maˬ 
ehˇ, aˬ yawꞈ laˆ kʼehꞈ laˆ kʼoeˆ nehˬ jiˇ-euˬ meh.  
4Miˬyehˇ-oˇ, nawˇ aˇ naˆ ni yaw shehꞈ kʼahꞈ sehˇ huiˬ-eu nga. Muiˇ-eu deuˬ-ahˇ 
nawˇ deuˆ gʼaˬ-awˇ, gawˬ jawˬ-ahˇ gʼoꞈ ka le ngeh, aˇ naˆ ni kʼahˬ sehˇ jaˆ-eu nga.  
5Kʼaˬ dui dui-eu aˬ yawꞈ maꞈ-euˬ yehˇ deuˬ, myawˬ dawˬ tawˆ luꞈ smˬ-iˇ jiˇ-awˇ, tiˬ 
jawˇ-iˬ maˬ paˇ dehꞈ laˇ nya ni yuꞈ kʼaˆ byoˆ jiˇ-euˬ meh. Aˬ yawꞈ maꞈ-euˬ gʼaˬ hawˇ-
eu guiˇ deuˆ-eu tsawˇ gahˇ tiˬ jeˬ-iˬ gaˇ dahˇ maˬ tsoeˬ-a.  
6Yaˬkoˆ-euˬ Miˬyehˇ-oˇ, aˬ yawꞈ maꞈ-ahˇ nawˇ laˆ guˆ nehˬ ngeh, mahˬ hawˇ-eu 
mahˬ dziˬ-eu tsawˇ haˬ deuˬ coˬ sehꞈ jiˇ-euˬ meh.  
7Sahˬpaˬ Miˬyehˇ-oˇ, tsawˇ haˬ dawˬ tawˆ luꞈ nawˬ-ahˇ guˆ-awˇ, nawˇ nui ma pehˇ 
ngeh nawˬ-eu mehˬ shi tiˬ gʼaˬ-iˬ maˬ jawˇ tehˬ peuˬ-a.  
8Nawˇ mˬ kʼoeˇ taˆ neh yaˇ kʼaˬ daˇ-awˇ, miˇ tsaˬ zaˬ dawˬ tawˆ luꞈ guˆ-awˇ ciˬ cuˇ ni 
jawˇ-eu meh.  
9Miˇ tsaˬ kʼoeˇ taˆ aˬ cawˬ nawˬ dzaˬ kʼaˆ dzaˬ-eu deuˬ-ahˇ ka kʼoꞈ-eu gʼaˇ duˬ, nawˇ 
yaˇ kʼaˬ daˇ-eu lehˇ tsawˬ tuˇ laˇ ngeh, miˇ tsaˬ zaˬ dawˬ tawˆ luꞈ guˆ-awˇ ciˬ cuˇ ni 
jawˇ-eu meh.  
10Tsawˇ haˬ zaˬ-euˬ nui pehˇ-aˬ, nawˬ-ahˇ ja ceuˬ-eu gaˇ kawˆ bi doˆ laˇ-eu tehꞈ 
meh. Guiˇ deuˆ gaˇ maˬ ya shiˇ-ehˇ dzeuˇ-iˇ-euˬ deuˬ, nawˬ-ahˇ ja ceuˬ-eu bawˬ-iˬ 
gʼeh tehꞈ-a.  
11Yawˬ ha saˇ jaˇ dzaˬ taˬ-euˬ jeˬ nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ 
biꞈ-awˬ. Dawˬ peh jawˇ-eu tsawˇ jeuˬ dawˬ tawˆ luꞈ, aˬ yawꞈ-ahˇ laꞈ sawˬ biꞈ ha laˇ-
awˬ. Tsawˇ haˬ zaˬ aˬ yawꞈ-ahˇ guˆ ni Miˬyehˇ jahˇ-eu meh.  
12Miˇ kʼahˬ-ahˇ uˆ lahˇ-eu deuˬ nui ma baˬ-iˇ ni aˬ yawꞈ jahˇ-awˇ, sahˬ paˬ deuˬ-ahˇ 
aˬ yawꞈ laˆ guˆ-eu meh.  

Ja ceuˬ 77 

Nui ma cawˆ ngeh gʼaˬ yuˇ-eu 

(Aˬsaˆ-euˬ caˇ dawˬ) 
1Miˬyehˇ-ahˇ ngaˇ yaw kʼaˆ-ehˇ kuˇ-euˬ ma. Ngaˇ guˇ-awˇ kuˇ ngeh, aˬ yawꞈ naˇ haˬ 
nehˬ laꞈ-euˬ meh.  
2Ngaˇ shaˬ zahˬ naꞈ ngeh, Sahˬpaˬ Miˬyehˇ-ahˇ guiˬ lahˬ shaˇ-euˬ ma. Uˬ ciꞈ miˇ lah-
ehˇ aˬ laꞈ baꞈ diˇ-awˇ guiˬ lahˬ shaˇ kʼawꞈ, nui ma saˇ laˇ duˬ maˬ jaˆ nya.  
3Miˬyehˇ gaˇ kawˆ ngaˇ shaˇ noeˬ ngeh, saꞈ gʼawˇ daˆ laˇ miˇ-a. Ciˬ cuˇ ni jawˇ-awˇ 
shaˇ noeˬ ngeh, gʼaˬ baˬ dui dui nya.  
4Aˬ yawꞈ ngaˬ-ahˇ uˬ ciꞈ miˇ lah-ehˇ yaw noeˬ-ehˇ bi jawˇ laꞈ-euˬ meh. Ngaˇ nui ma 
cawˆ dui dui-eu miˇ neh dawˬ ma ngehˬ doˆ coeˇ nya.  
5Dzeuˇ yaꞈ-euˬ aˇ nah aˇ yamˬ-ahˇ shaˇ noeˬ ngeh, aˇ hu ba-euˬ gaˇ kawˆ deuˬ noeˬ 
mawˇ laˇ miˇ-a.  
6Ngaˇ uˬ ciꞈ miˇ lah-ehˇ shaˇ noeˬ dui dui-awˇ, shaˇ noeˬ duˬ leꞈ-euˬ laꞈ kʼoeˇ yawˬ 
haˇ yawˬ ha heu loꞈ-ehˇ naˇ haˬ haw-euˬ ma.  
7“Sahˬpaˬ Miˬyehˇ aˬ dui-ahˇ byehˇ tsehˆ tsehˆ tehꞈ-a loˇ. Aˬ yawꞈ aˬ dui-ahˇ nui ma 
maˬ paˇ tsaˬ meh loˇ.  
8Aˬ yawꞈ aˬ dui-ahˇ gaˬ-eu jiˇ shaw taˬ loˇ. Aˬ yawꞈ-euˬ dawˬ ma saˇ jaˇ gaˇ dahˇ maˬ 
paˇ tsoeˬ meh loˇ.  
9Gʼawˬ shaˬ gaˬ-eu jeˬ-ahˇ Miˬyehˇ ngehˇ taˬ loˇ. Gʼawˬ shaˬ gaˬ-eu dah zaˇ nui ma 
pehˇ-eu jeˬ-ahˇ aˬ yawꞈ tuˆ tehˬ shaw taˬ loˇ.” lehˇ naˇ haˬ-euˬ ma.  
10“Miˬyehˇ baoˬ maˬ paˇ ahˇ meh lehˇ ehˇ-eu jeˬ taꞈ-ehˇ, ngaˬ-ahˇ coeˬ laˇ-eu tiˬ jeˬ-
iˬ maˬ paˇ jaˆ miˇ-a” lehˇ ngaˇ ehˇ-euˬ ma.  
11Sahˬpaˬ Miˬyehˇ-oˇ, nawˬ neh mˇ-euˬ huiˬ-eu gaˇ deuˬ-ahˇ ngaˇ noeˬ keuˆ ma. 
Dzeuˇ laˇ ngeh nawˬ neh mˇ yaꞈ-euˬ zahˬ leˇ paˬ-ehˇ gʼeh-eu gaˇ deuˬ-ahˇ ngaˇ noeˬ 
mawˇ ma.  
12Nawˬ neh mˇ yaꞈ-euˬ gaˇ dawˬ tawˆ luꞈ-ahˇ ngaˇ paˇ shaˇ noeˬ poˆ ma. Nawˬ-euˬ 
huiˬ-eu gaˇ kʼoeˇ deuˬ-ahˇ, ngaˇ ciˬ cuˇ ni shaˇ noeˬ-awˇ gʼaˬ yuˇ ma.  
13Miˬyehˇ-oˇ, nawˬ neh kʼaˇ mˇ-euˬ yawˬ jeˬ na luꞈ muiˬ dui jaˬ dui dui-eu meh. 
Nawˇ loꞈ-ehˇ huiˬ-eu miˬyehˇ maˬ jawˇ-a.  
14Nawˇ-aˬ, kʼaˆ jeˬ-ehˇ gʼeh-eu jeˬ mˇ-eu Miˬyehˇ meh. Tsawˇ jeuˬ dawˬ tawˆ luꞈ-ahˇ 
nawˬ-euˬ baoˬ nawˇ bi mawˇ-euˬ meh.  
15Yaˬkoˆ hawˇ-eu Yoˇsehˆ-euˬ zaˬ deuˬ uˆ deuˬ pyeuꞈ-eu nawˬ-euˬ tsawˇ haˬ deuˬ-
ahˇ, nawˬ-euˬ baoˬ-ahˇ gʼoe-awˇ nawˇ ka kʼoꞈ nehˬ-euˬ meh.  
16Miˬyehˇ-oˇ, iˇ cuꞈ-ahˇ keuˆ ni nawˬ-ahˇ mawˇ ngeh guˆ-eu siˬ nya-awˇ, naꞈ dui dui-
eu iˬ ma laˆ shaˆ yaw dzuˬ dzuˬ-eu meh.  
17Mˬ dmˇ neh uˬ yehˇ shehˆ dzeh leꞈ-awˇ, mˬ kʼoeˇ taˆ mˬ jeˬ jeˬ ngeh, yawˬ coeˇ na 
luꞈ mˬ myawꞈ myawꞈ-eu meh.  
18Nawˬ-euˬ mˬ jeˬ mahˇ doˆ laˇ-awˇ, mˬ myawꞈ myawꞈ-awˇ miˇ tsaˬ-ahˇ bi bya laˇ 
ngeh, miˇ tsaˬ tahˬ kʼawˇ yaw dzuˬ dzuˬ-awˇ luˆ luˆ-ehˇ jaˆ-eu meh.  

19Iˇ luˆ dzeh-eu kʼoeˇ taˆ nawˇ cah-awˇ, iˬ ma laˆ shaˆ-ahˇ nawˇ cah tsehˆ gʼeh kʼawꞈ, 
nawˬ-euˬ pehˬ zaˇ maˬ ya mawˇ-a.  
20Moˇseˬ hawˇ-eu Aˬloˬ-ahˇ nawˇ gʼoe-awˇ, yawˇ bo-eu yaw sahˇ loꞈ-ehˇ, nawˬ-euˬ 
tsawˇ haˬ deuˬ-ahˇ nawˇ sheuˬ gʼeh-euˬ meh.  

Ja ceuˬ 78 

Miˬyehˇ hawˇ-eu aˬ yawꞈ-euˬ tsawˇ haˬ deuˬ 

(Aˬsaˆ-euˬ caˇ dawˬ) 
1Ngaˬ-euˬ tsawˇ haˬ deuˬ-oˇ, ngaˇ mehˬ nehˬ tsoˆ nehˬ laꞈ gaˇ naˬ bawˇ ciˬ kʼmˇ-awˇ, 
ngaˇ ngehˬ-euˬ dawˬ-ahˇ yaw muiˬ paˬ-ehˇ naˇ haˬ-awˬ.  
2Tsawˇ gahˇ ahˇ-eu dawˬ daˬ deuˬ ngaˇ zmˬ-awˇ, dzeuˇ yaꞈ-euˬ gaˇ kawˆ dawˬ tsuiꞈ 
pah mehˬ nehˬ ma.  
3Aˬ dui siˬ haw mawˇ haw-euˬ gaˇ kawˆ deuˬ, aˬ dui-euˬ aˬ poeˬ aˬ bawˇ deuˬ neh 
ehˇ nehˬ laꞈ-euˬ gaˇ kawˆ deuˬ ngaˇ naw maꞈ-ahˇ dawˬ tsuiꞈ yuˇ doˆ nehˬ ma.  
4Sahˬpaˬ Miˬyehˇ-euˬ baoˬ hawˇ-euˬ aˬ yawꞈ neh mˇ-euˬ huiˬ-eu gaˇ deuˬ gaˇ kawˆ 
maˬ ehˇ, aˬ yawꞈ neh mˇ-euˬ zahˬ dui dui leˇ paˬ-ehˇ gʼeh-euˬ gaˇ deuˬ maˬ ehˇ, aˬ 
dui-euˬ zaˬ deuˬ-ahˇ maˬ ja mehˬ-ehˇ maˬ byehˇ ni, nahˬ ziˇ-ahˇ aˬ dui ja mehˬ yaꞈ 
ma.  
5Iˇsaˬleˬlaˆ tsawˇ haˬ-ahˇ zahˇ sahˇ kʼoꞈ deuˬ aˬ yawꞈ biꞈ yaꞈ-awˇ, Yaˬkoˆ-euˬ zaˬ 
deuˬ uˆ deuˬ-ahˇ zahˇ dawˬ kʼoꞈ dawˬ biꞈ yaꞈ-euˬ meh. Zaˬ deuˬ-ahˇ aˬ yawꞈ-euˬ 
zahˇ dawˬ kʼoꞈ dawˬ bi mehˬ yaꞈ-eu gʼaˇ duˬ, aˬ dui-euˬ aˬ poeˬ aˬ bawˇ deuˬ-ahˇ aˬ 
yawꞈ mehˬ yaꞈ tsoˆ yaꞈ-euˬ meh.  
6Tiˬ ziˇ saiˇ tiˬ ziˇ kʼoeˇ loꞈ-ehˇ mehˬ ka leꞈ nya ni, aˬ yawꞈ kʼoeˇ loꞈ-ehˇ mehˬ yaꞈ tsoˆ 
yaꞈ-euˬ meh.  
7Kʼoeˇ loꞈ-ehˇ jahˇ-eu laꞈ kʼoeˇ, Miˬyehˇ-ahˇ aˬ yawꞈ maꞈ gʼoe-awˇ, aˬ yawꞈ-euˬ zahˇ 
dawˬ kʼoꞈ dawˬ-ahˇ aˬ myah luꞈ caw teh nya tehꞈ-a.  
8Miˬyehˇ-ahˇ jah-eu maˬ ziꞈ-ehˇ, Miˬyehˇ-ahˇ saˇ jaˇ maˬ ziꞈ-eu uˬ taꞈ, aˬ yawꞈ-eu ehˇ 
dawˬ maˬ naˇ haˬ ni aˬ yawꞈ-ahˇ puiˬ-eu, aˬ yawꞈ maꞈ-euˬ aˬ poeˬ aˬ bawˇ kʼoeˇ 
deuˬ-ahˇ ma duˇ ni, aˬ yawꞈ maꞈ dehꞈ tehꞈ-a.  
9Eˇpaˬleˬ tsawˇ haˬ deuˬ kaˆ hawˇ-eu kaˆ myaˬ yuˇ luꞈ kʼawꞈ, guiˇ deuˆ ngeh nah 
cehˆ byoˆ-eu meh.  
10Miˬyehˇ nehˬ-ehˇ dzaˬ taˬ-euˬ dawˬ ma saˇ jaˇ-ahˇ aˬ yawꞈ maꞈ maˬ ziꞈ-ehˇ, aˬ 
yawꞈ-euˬ zahˇ dawˬ kʼoꞈ dawˬ-ahˇ maˬ naˇ haˬ geuꞈ-a.  
11Aˬ yawꞈ neh mˇ mehˬ-euˬ zahˬ leˇ paˬ-ehˇ gʼeh-eu jeˬ hawˇ-eu, aˬ yawꞈ neh mˇ-
euˬ gaˇ deuˬ-ahˇ aˬ yawꞈ maꞈ ngehˇ-euˬ meh.  
12Iˇjiˇtuˆ miˇ kʼahˬ Zoˇnaˆ deh ga-ahˇ, aˬ yawꞈ maꞈ-euˬ aˬ poeˬ aˬ bawˇ deuˬ-euˬ 
mehˬ shi, zahˬ leˇ paˬ-ehˇ gʼeh-eu jeˬ Miˬyehˇ mˇ mehˬ nehˬ-euˬ meh.  
13Iˬ ma laˆ shaˆ-ahˇ aˬ yawꞈ dehˬ paˆ-awˇ, aˬ yawꞈ maꞈ-ahˇ sheuˬ doˆ nehˬ-eu laꞈ 
kʼoeˇ, iˇ cuꞈ-ahˇ kaˇ pyawˇ loꞈ-ehˇ aˬ yawꞈ bi jaˆ-euˬ meh.  
14Nah gʼahˇ paw mˬ dmˇ neh bi sheuˬ gʼeh-euˬ meh.  

15Kʼaˇ shuiꞈ deh ga laꞈ kʼoeˇ kʼaˬ lo bi tsawˬ nga laˇ-awˇ, miˇ tsaˬ dawˬ dah-euˬ iˇ cuꞈ 
aˬ yawꞈ maꞈ-ahˇ bi dawˇ-euˬ meh.  
16Lo guˇ-ahˇ aˬ yawꞈ iˇ cuꞈ bi doˆ le-awˇ, lawˇ baˬ loꞈ-ehˇ bi yoeˇ-euˬ meh.  
17Ehˇ kʼawꞈ, Miˬyehˇ-ahˇ aˬ yawꞈ maꞈ maˬ tsehˆ leˇ ni puiˬ-awˇ, kʼaˇ shuiꞈ deh ga laꞈ 
kʼoeˇ Huiˬ dui Mahˇ dui dui-eu gʼaˬ-ahˇ aˬ yawꞈ maꞈ puiˬ-euˬ meh.  
18Aˬ yawꞈ maꞈ mehꞈ-eu jeˬ bi dzaˬ laꞈ lehˇ ehˇ-awˇ, Miˬyehˇ-ahˇ aˬ yawꞈ maꞈ lawˬ 
haw-euˬ meh.  
19Miˬyehˇ-ahˇ coeˬ leˇ-eu dawˬ aˬ yawꞈ maꞈ ngehˬ-awˇ, heu loꞈ-ehˇ ehˇ-euˬ meh.  

“Kʼaˇ shuiꞈ deh ga laꞈ kʼoeˇ Miˬyehˇ hawˬ bi dzaˬ laꞈ nya meh loˇ.  
20Kaˬ lo-ahˇ aˬ yawꞈ juiꞈ-awˇ iˇ cuꞈ bi doˆ le-euˬ law nmˇ-aˬ ngeuˇ meh. Ehˇ kʼawꞈ, aˬ 
yawꞈ-euˬ tsawˇ haˬ deuˬ-ahˇ kaˬ muˇ hawˇ-eu shaˬ jiˇ bi dzaˬ nehˬ laꞈ nya tehꞈ-a 
loˇ.” 
21Aˬ yawꞈ maꞈ kʼoeˇ loꞈ-ehˇ ehˇ gaˇ Sahˬ paˬ Miˬyehˇ nui ma pehˇ laˇ-awˇ, miˬ dzaˬ 
neh aˬ yawꞈ maꞈ-ahˇ kʼehˬ nehˬ-euˬ meh. Aˬ yawꞈ maꞈ-ahˇ aˬ yawꞈ nui ma pehˇ dui 
dui-euˬ meh.  
22Aˬ jeˬ miˇ neh ehˇ naˇ, aˬ yawꞈ maꞈ aˬ yawꞈ-ahˇ maˬ jah-ehˇ, aˬ yawꞈ ka kʼoꞈ nehˬ 
laꞈ tehꞈ-a lehˇ maˬ jah-a.  
23Ehˇ kʼawꞈ mˬ-ahˇ aˬ yawꞈ dawˬ biꞈ-awˇ mˬ taˆ laˇ gʼoˆ bi pah le-euˬ meh.  
24Aˬ yawꞈ maꞈ jawˇ gaˇ maˬ naˆ kaˬ muˇ bi ga le-eu laꞈ kʼoeˇ, mˬ taˆ-euˬ cehˇ aˬ yawꞈ 
maꞈ-ahˇ bi dzaˬ-euˬ meh.  
25Kʼoeˇ ngeh, mˬ taˆ gʼaˬ kʼehˇ-euˬ dzaˇ aˬ yawꞈ maꞈ ya dzaˬ-awˇ, aˬ yawꞈ maꞈ kʼaˇ 
loˬ-eu jeˬ Miˬyehˇ biꞈ nehˬ-euˬ meh.  
26Nahˇ ma doˆ kʼehˬ paw-euˬ jaˬ lehˇ aˬ yawꞈ bi baw leꞈ-awˇ, aˬ yawꞈ-euˬ baoˬ neh 
laꞈ oˆ paw pyawˬ-ahˇ-euˬ jaˬ lehˇ bi baw daˆ laꞈ-eu laꞈ kʼoeˇ,  
27laˆ shaˆ lawˇ deh-ahˇ ga-eu kʼaˇ shuiꞈ loꞈ-ehˇ myaˬ-eu aˇ jiˇ deuˬ, aˬ yawꞈ-euˬ 
tsawˇ haˬ deuˬ jawˇ gaˇ pyehˬ gʼeh leꞈ-euˬ meh.  
28Aˬ yawꞈ maꞈ sehˬ gʼawˆ gʼawˆ-awˇ naˬ luꞈ-eu pu gʼahˇ ceh, sehˬ gʼawˆ tiˬ jawˬ aˇ jiˇ 
ga taˬ le-euˬ meh.  
29Aˬ yawꞈ maꞈ mehꞈ-eu jeˬ Miˬyehˇ biꞈ nehˬ-euˬ miˇ neh, dzaˬ dehˆ dawˇ dehˆ-awˇ 
nui kʼahˇ shiˇ-euˬ meh.  
30Ehˇ kʼawꞈ, aˬ yawꞈ maꞈ kʼaˇ noeˬ-euˬ loꞈ-ehˇ nui kʼahˇ tiˬ shiˇ maˬ ya dzaˬ dehˆ mi 
naˆ-ehˇ,  
31aˬ yawꞈ maꞈ-ahˇ Miˬyehˇ nui ma pehˇ laˇ-awˇ, gʼaˬ kʼaˆ dui dui-eu aˬ yawꞈ maꞈ-euˬ 
tsawˇ haˬ deuˬ-ahˇ sehꞈ-euˬ meh. Loˆ dui dui-eu Iˇsaˬleˬlaˆ zaˬ guˬ deuˬ-ahˇ aˬ yawꞈ 
sehꞈ-euˬ meh.  
32Kʼoeˇ loꞈ-ehˇ jahˇ nehˬ kʼawꞈ, aˬ yawꞈ maꞈ iˬ baˇ mˇ-eu maˬ naˬ leˇ-a. Zahˬ leˇ paˬ-
ehˇ gʼeh-eu jeˬ mˇ mehˬ nehˬ kʼawꞈ, aˬ yawꞈ maꞈ aˬ yawꞈ-ahˇ maˬ jah-a.  
33Kʼoeˇ miˇ neh, aˬ yawꞈ maꞈ-euˬ aˇ nah aˇ yamˬ-ahˇ saꞈ tiˬ poˆ gʼawˇ daˆ-eu myah ni 
tehꞈ-ehˇ bi myahˇ-awˇ, guˆ-eu gaˆ-eu jeˬ ja pyuˬ ni bi keuˆ le-awˇ, ziˇ bi dehꞈ jiˇ-euˬ 
meh.  

34Aˬ yawꞈ maꞈ laꞈ kʼoeˇ tiˬ paˆ na deuˬ-ahˇ kʼaˇ bi shiˇ ngeh, dzeˇ-eu deuˬ aˬ yawꞈ 
jawˇ paw gʼoꞈ kʼoꞈ laˇ-awˇ, aˬ yawꞈ maꞈ nui ma noeˬ poˆ-eu laꞈ kʼoeˇ, nui ma laꞈ 
kʼoeˇ keuˆ ni guiˬ lahˬ shaˇ-eu meh.  
35Miˬyehˇ aˬ yawꞈ maꞈ-ahˇ haw piˇ nehˬ-eu gʼaˬ pyeuꞈ-awˇ, Baoˬ huiˬ-eu gʼaˬ aˬ 
yawꞈ maꞈ-ahˇ caw ba le-euˬ gaˇ aˬ yawꞈ maꞈ paˇ noeˬ keuˆ-eu meh.  
36Ehˇ kʼawꞈ, aˬ yawꞈ maꞈ ngehˬ-eu dawˬ jaˬ myawꞈ myawꞈ-awˇ, aˬ yawꞈ maꞈ neh 
kʼaˇ ehˇ taˬ-euˬ loꞈ-ehˇ maˬ jaˆ-a.  
37Aˬ yawꞈ-ahˇ nui ma maˬ taꞈ-ehˇ, aˬ yawꞈ-euˬ dawˬ ma saˇ jaˇ-ahˇ maˬ ziꞈ-a.  
38Ehˇ kʼawꞈ, aˬ yawꞈ-euˬ tsawˇ haˬ deuˬ-ahˇ Miˬyehˇ gʼawˬ shaˬ gaˬ-awˇ, aˬ yawꞈ 
maꞈ-ahˇ iˬ baˇ pyehˬ nehˬ-eu laꞈ kʼoeˇ, aˬ yawꞈ maꞈ kʼoeˇ taˆ luˬ-iˇ seˇ-iˇ-eu jeˬ maˬ 
bi keuˆ le-a. Aˬ yawꞈ nui ma kʼaˇ pehˇ-eu loꞈ-ehˇ aˬ laꞈ maˬ bi keuˆ leˇ ni, gʼawˬ mya 
poˆ oˇ dzeuˇ nehˬ-euˬ meh.  
39Aˬ yawꞈ maꞈ gʼawˬ myahˇ ni maˬ gmˬ-eu shiˬ shaˬ jiˇ gʼawˇ mawˇ pyeuꞈ-awˇ, baw 
byoˆ gʼeh-awˇ maˬ gʼoꞈ kʼoꞈ laˇ nya-eu jaˬ lehˇ-ahˇ duˇ gaˇ, aˬ yawꞈ noeˬ keuˆ-eu 
meh.  
40Kʼaˇ shuiꞈ deh ga laꞈ kʼoeˇ aˬ yawꞈ maꞈ aˬ yawꞈ-ahˇ aˇ myaˆ poˆ puiˬ-euˬ nga. Aˬ 
yawꞈ-ahˇ aˇ myaˆ poˆ bi noeˬ shaˬ-euˬ nga.  
41Miˬyehˇ-ahˇ tiˬ poˆ saˇ-iˬ tiˬ poˆ aˬ yawꞈ maꞈ lawˬ haw-awˇ, Iˇsaˬleˬlaˆ-euˬ Muiˬ-eu 
shawˇ-eu Miˬyehˇ-ahˇ nui ma shaˬ zahˬ bi mˇ-euˬ meh.  
42Aˬ yawꞈ-euˬ huiˬ-eu baoˬ-ahˇ aˬ yawꞈ maꞈ ngehˇ-awˇ, muiˇ-eu deuˬ-euˬ laꞈ-ahˇ 
neh ka kʼoꞈ nehˬ-euˬ aˇ nah-ahˇ ngehˇ-euˬ meh.  
43Iˇjiˇtuˆ miˇ kʼahˬ Zoˇnaˆ deh ga-ahˇ, aˬ yawꞈ neh mˇ mehˬ-euˬ zahˬ leˇ paˬ-ehˇ gʼeh-
eu huiˬ-eu gaˇ-ahˇ kʼawꞈ, aˬ yawꞈ maꞈ ngehˇ byoˆ jiˇ-euˬ meh.  
44Lawˇ baˬ-ahˇ shiˬ bi pyeuꞈ tsehˆ-awˇ Iˇjiˇtuˆ tsawˇ haˬ deuˬ dawˇ-eu iˇ cuꞈ maˬ jaˆ 
ni bi shaˬ-euˬ meh.  
45Aˬ yawꞈ maꞈ-ahˇ bi kawꞈ-eu puˬ saˆ baˬ maꞈ pyehˬ gʼeh leꞈ-awˇ, aˬ yawꞈ maꞈ-euˬ 
miˇ kʼahˬ-ahˇ bi laˆ cawˆ-eu kʼaˬ paˬ baˬ maꞈ pyehˬ gʼeh leꞈ-euˬ meh.  
46Aˬ yawꞈ maꞈ-euˬ deh yaˇ bi laˆ cawˆ-eu gʼaˇ duˬ, nyehˇ bahˇ baˬ maꞈ pyehˬ gʼeh 
leꞈ-euˬ meh.  
47Aˬ yawꞈ maꞈ-euˬ aˬ gaꞈ baw duˆ-ahˇ uˬ yehˇ aˇ siˬ neh bi deh sehꞈ jiˇ-awˇ, siˬ guˬ aˇ 
bawˇ-ahˇ ngehˇ bi ga sehꞈ-euˬ meh.  
48Aˬ yawꞈ maꞈ-euˬ mawˇ neˇ mawˇ maꞈ-ahˇ uˬ yehˇ aˇ siˬ bi deh sehꞈ-awˇ, yawˇ 
yawˇ maꞈ-ahˇ tsoꞈ bi deh sehꞈ-euˬ meh.  
49Shaˆ shiˇ hehˇ ahˇ leꞈ-euˬ loꞈ-ehˇ, aˬ yawꞈ maꞈ kʼoeˇ taˆ aˬ yawꞈ-euˬ nui pehˇ shehˆ 
daˆ nehˬ-awˇ, bi guˬ dzaˬ leˇ-euˬ meh.  
50Aˬ yawꞈ nui ma pehˇ-eu maˬ shuꞈ-iˇ ni, aˬ yawꞈ maꞈ-ahˇ maˬ bi dzeuˇ-iˇ-ehˇ, 
nyawˬ leˇ nya-eu naˇ gawˇ gawˇ ma neh bi kʼehˬ sehꞈ-euˬ meh.  
51Iˇjiˇtuˆ nymˇ jiˇ yawˬ nymˇ na luꞈ laꞈ kʼoeˇ, dehꞈ beh beh le-euˬ aˬ li aˬ yuiꞈ deuˬ-
ahˇ aˬ yawꞈ sehꞈ jiˇ nehˬ-euˬ meh.  

52Kʼoeˇ naˇ, yawˇ bo-eu yaw sahˇ loꞈ-ehˇ, aˬ yawꞈ-euˬ tsawˇ haˬ-ahˇ aˬ yawꞈ sheuˬ 
doˆ gʼeh-awˇ, kʼaˇ shuiꞈ deh ga gʼahˇ ceh sheuˬ gʼeh-euˬ meh.  
53Aˬ yawꞈ maꞈ-ahˇ aˬ yawꞈ yaw muiˬ paˬ-ehˇ sheuˬ gʼeh-awˇ, aˬ yawꞈ maꞈ maˬ guˆ-
a. Ehˇ kʼawꞈ, aˬ yawꞈ maꞈ-ahˇ muiˇ-eu deuˬ-ahˇ, iˬ ma laˆ shaˆ iˇ cuꞈ neh dahˬ pymˬ 
sehꞈ-euˬ meh.  
54Aˬ yawꞈ-euˬ muiˬ-eu shawˇ-eu miˇ kʼahˬ-ahˇ aˬ yawꞈ maꞈ-ahˇ sheuˬ gʼeh nehˬ-
awˇ, aˬ yawꞈ neh deuˆ gʼaˬ-euˬ gawˬ jawˬ deuˬ-ahˇ sheuˬ gʼeh-euˬ meh.  
55Aˬ yawꞈ-euˬ tsawˇ haˬ deuˬ le uˇ gʼeh-eu nehˬ-ehˇ, kʼoeˇ gaˇ jawˇ luꞈ-eu tsawˇ haˬ 
deuˬ-ahˇ teh dzeh-awˇ, tsawˇ haˬ kʼoeˇ deuˬ-euˬ miˇ kʼahˬ Iˇsaˬleˬlaˆ tsawˇ jeuˬ 
deuˬ-ahˇ biˇ nehˬ-eu laꞈ kʼoeˇ, aˬ yawꞈ maꞈ-euˬ nymˇ kʼoeˇ deuˬ aˬ yawꞈ-euˬ tsawˇ 
haˬ deuˬ-ahˇ aˬ yawꞈ biꞈ-euˬ meh.  
56Ehˇ kʼawꞈ, Baoˬ huiˬ-eu Miˬyehˇ-ahˇ aˬ yawꞈ maꞈ puiˬ-awˇ, aˬ yawꞈ-ahˇ lawˬ haw-
euˬ meh. Aˬ yawꞈ-euˬ zahˇ dawˬ kʼoꞈ dawˬ-ahˇ aˬ yawꞈ maꞈ maˬ naˇ haˬ geuꞈ-a.  
57Aˬ yawꞈ maꞈ-euˬ aˬ poeˬ aˬ bawˇ deuˬ loꞈ-ehˇ, saˇ jaˇ maˬ ziꞈ-eu tsawˇ haˬ deuˬ 
pyeuꞈ-awˇ, yaw gʼahˬ gʼahˬ-eu kaˆ myaˬ loꞈ-ehˇ, tiˬ pawꞈ-iˬ maˬ jah coeˇ-a.  
58Aˬ yawꞈ maꞈ zmˬ luꞈ-eu aˬ cawˬ tsawˇ jeuˬ-euˬ muiˬ-eu shawˇ-eu jawˇ duˬ hawˇ-
eu, tahˬ pahˬ aˬ ma mawˇ kawˇ deuˬ baˬ da neh, Miˬyehˇ nui ma bi pehˇ-euˬ meh.  
59Kʼoeˇ deuˬ-ahˇ Miˬyehˇ ya mawˇ ngeh nui ma pehˇ-awˇ, aˬ yawꞈ-euˬ tsawˇ haˬ 
deuˬ-ahˇ byehˇ tsehˆ-euˬ meh.  
60Tsawˇ haˬ zaˬ nehˬ-ehˇ aˬ yawꞈ jawˇ-euˬ jawˇ duˬ pyeuꞈ-eu, Shiˇloˬ meuˬ-ahˇ jaˆ-
eu sehˬ gʼawˆ-ahˇ aˬ yawꞈ byehˇ dzeh-euˬ meh.  
61Aˬ yawꞈ-euˬ baoˬ hawˇ-eu yaw shehꞈ kʼahˬ sehˇ-euˬ dah zaˇ pyeuꞈ-eu Dawˬ ma 
saˇ jaˇ Bahˬ keuˆ-ahˇ, muiˇ-eu deuˬ-euˬ laꞈ-ahˇ aˬ yawꞈ a ahˇ nehˬ-euˬ meh.  
62Aˬ yawꞈ-euˬ tsawˇ haˬ deuˬ-ahˇ aˬ yawꞈ nui ma pehˇ-awˇ, aˬ yawꞈ maꞈ-ahˇ muiˇ-
eu deuˬ neh bi sehꞈ-euˬ meh.  
63Kʼaˬ dzeˇ zaˬ zaˬ guˬ deuˬ guiˇ deuˆ gaˇ bi deuˆ sehꞈ-awˇ, zaˬ miˬ aˬ buˇ zaˬ guˬ 
deuˬ mˇ dzaˬ-iˇ kʼaˇ maˬ za-a.  
64Piˇ ma deuˬ shaˆ shiˇ shiˇ-awˇ, aˬ yawꞈ maꞈ-euˬ miˬ zaˬ deuˬ tsawˇ ngoeˇ maˬ ya 
ngoeˇ-a.  
65Aˇ saˬ saˬ laˇ ngeh uˬ noeˬ beuˇ laˇ-euˬ loꞈ-ehˇ Miˬyehˇ luˆ laˇ-awˇ, aˬ gaꞈ dzaˇ uiˇ 
dawˇ beuˇ-euˬ gʼaˬ kʼaˆ dui dui-eu tsawˇ haˬ loꞈ-ehˇ tuˇ laˇ-euˬ meh.  
66Aˬ yawꞈ-ahˇ muiˇ-eu deuˬ-ahˇ aˬ yawꞈ deuˆ gʼaˬ-awˇ, mˬ maˬ maˬ byaˆ zaˇ ziˇ daˬ 
bi ga-euˬ meh.  
67Ehˇ kʼawꞈ, Yoˇsehˆ-euˬ zaˬ deuˬ uˆ deuˬ-ahˇ maˬ ha geuꞈ-ehˇ, Eˇpaˬleˬ tsawˇ jeuˬ-
ahˇ aˬ yawꞈ maˬ tseˇ doˆ-a.  
68Ehˇ kʼawꞈ Yuˇdaˆ tsawˇ jeuˬ hawˇ-eu aˬ yawꞈ gaˬ-eu Ziˇoˬ gawˬ jawˬ-ahˇ, aˬ yawꞈ 
tseˇ doˆ-euˬ meh.  
69Mˬ kʼoeˇ taˆ jaˆ-eu aˬ yawꞈ-euˬ nymˇ loꞈ-ehˇ, aˬ yawꞈ-euˬ Uˬ duˬ tahˬ nymˇ nymˇ 
ma kʼoeˇ gaˇ tsoˆ-awˇ, mˬ maˬ maˬ byaˆ zaˇ ziˇ bi ziꞈ-euˬ meh.  

70Aˬ yawꞈ-euˬ zaˬ kʼaˆ Daˬbiˇ-ahˇ aˬ yawꞈ tseˇ doˆ-awˇ, yawˇ bo duˬ-ahˇ jawˇ gaˇ 
sheuˬ doˆ laˬ-iˇ-euˬ meh.  
71Aˬ yawꞈ yawˇ bo luꞈ gaˇ kuˇ kʼoꞈ laꞈ-awˇ, Miˬyehˇ-euˬ tsawˇ haˬ deuˬ-ahˇ bo-eu 
yawˇ bo-eu yaw sahˇ bi geuꞈ-eu lehˇ, Iˇsaˬleˬlaˆ tsawˇ jeuˬ-euˬ sahˬ paˬ ka nehˬ-euˬ 
meh.  
72Aˬ yawꞈ maꞈ-ahˇ yaw tsaˬ yaw dawˇ laꞈ kʼoeˇ aˬ yawꞈ bo saˆ-awˇ, tsawˇ gahˇ ahˇ-
eu laꞈ kʼoeˇ sheuˬ gʼeh-euˬ meh.  

Ja ceuˬ 79 

Tsawˇ jeuˬ-ahˇ ka kʼoꞈ nehˬ laꞈ lehˇ shaˇ-eu guiˬ lahˬ shaˇ dawˬ 

(Aˬsaˆ-euˬ caˇ dawˬ) 
1Miˬyehˇ-oˇ, aˬ cawˬ tsawˇ jeuˬ nawˬ-euˬ miˇ kʼahˬ-ahˇ uˇ le-euˬ meh. Muiˬ-eu 
shawˇ-eu nawˬ-euˬ Uˬ duˬ tahˬ nymˇ nymˇ ma-ahˇ aˬ yawꞈ maꞈ laˆ jawꞈ-awˇ, 
Yeˬluˇsaˬlehˬ meuˬ-ahˇ laˆ cawˆ yaꞈ-euˬ meh.  
2Nawˬ-euˬ tsawˇ haˬ deuˬ-euˬ gʼawˇ mawˇ jeˬ shiˇ kʼaˬ dzeˇ-ahˇ bi dzaˬ-awˇ, nawˬ-
euˬ zaˬ kʼaˆ deuˬ-euˬ gʼawˇ mawˇ bawˇ tsahˬ jeˬ zaˬ deuˬ-ahˇ bi dzaˬ-euˬ meh.  
3Nawˬ-euˬ tsawˇ haˬ deuˬ-euˬ shiˬ iˇ cuꞈ loꞈ-ehˇ aˬ yawꞈ maꞈ laˆ yoeˇ-awˇ, 
Yeˬluˇsaˬlehˬ meuˬ doe ni shiˬ iˇ cuꞈ loꞈ-ehˇ yoeˇ luꞈ kʼawꞈ, tsawˇ shiˇ duˬ pahˬ-eu 
tiˬ gʼaˬ-iˬ maˬ jawˇ-a.  
4Dawˬ peh jawˇ-eu tsawˇ haˬ deuˬ nga maꞈ-ahˇ kʼaˇ ehˇ mawꞈ-eu ehˇ-awˇ, uiˇ uiˇ-
ehˇ ja bu ja doeˇ-eu meh.  
5Sahˬpaˬ Miˬyehˇ-oˇ, nga maꞈ-ahˇ mˬ maˬ maˬ byaˆ zaˇ ziˇ nui ma pehˇ-eu gʼeh te 
loˇ. Nawˇ nui ma pehˇ-eu jeˬ miˬ dzaˬ doꞈ-eu loꞈ-ehˇ, aˬ myah luꞈ doꞈ doꞈ-ehˇ bi jaˆ-
eu gʼeh te loˇ.  
6Nawˬ-ahˇ uˬ duˬ tahˬ-eu tsawˇ jeuˬ deuˬ hawˇ-eu, nawˬ-ahˇ guiˬ lahˬ maˬ shaˇ-eu 
tsawˇ haˬ deuˬ kʼoeˇ taˆ, nawˇ nui ma pehˇ-eu jeˬ bi keuˆ le-awˬ.  
7Aˬ jeˬ miˇ neh ehˇ naˇ, nawˬ-euˬ tsawˇ haˬ deuˬ-ahˇ aˬ yawꞈ maꞈ sehꞈ-awˇ, nawˬ-
euˬ miˇ kʼahˬ-ahˇ aˬ yawꞈ maꞈ laˆ cawˆ-euˬ meh.  
8Nga maꞈ-euˬ aˬ poeˬ aˬ bawˇ deuˬ-euˬ iˬ baˇ baˬ da neh, nga maꞈ-ahˇ taˬ kʼehˬ nehˬ 
laꞈ. Nga maꞈ-ahˇ nymˬ-mˇ gʼawˬ shaˬ gaˬ nehˬ laꞈ-awˬ. Nga maꞈ noeˬ tmˬ duˬ ma 
paˇ jaˆ miˇ-a.  
9Nga maꞈ-ahˇ ka kʼoꞈ-eu gʼaˬ pyeuꞈ-eu Miˬyehˇ-oˇ, nga maꞈ-ahˇ caw ba nehˬ laꞈ. 
Nawˬ-euˬ myaˆ pyawˬ naˇ mehˇ gʼaˇ duˬ nga maꞈ-ahˇ ka kʼoꞈ-awˇ, iˬ baˇ pyehˬ nehˬ 
laꞈ.  
10Naw maꞈ-euˬ Miˬyehˇ aˬ gaˇ jawˇ ta lehˇ, aˬ cawˬ tsawˇ jeuˬ nga maꞈ-ahˇ aˬ jeˬ 
gʼeh bi naˇ haˬ laˇ ta. Nawˬ-euˬ zaˬ kʼaˆ deuˬ-ahˇ shiˬ laˆ doˆ nehˬ-eu tsawˇ jeuˬ kʼoeˇ 
deuˬ-ahˇ nawˇ kʼehˬ nehˬ gaˇ, nga maꞈ-ahˇ bi mawˇ laꞈ.  
11Paꞈ kuˆ-ahˇ bi dawˆ-euˬ tsawˇ haˬ deuˬ mahˇ gaˇ naˇ haˬ sheˇ. Aˬ cawˬ neh bi sehꞈ-
eu lehˇ gʼeh-eu tsawˇ haˬ kʼoeˇ deuˬ-ahˇ, nawˬ-euˬ huiˬ-eu baoˬ-ahˇ gʼoe-awˇ pyehˬ 
doˆ nehˬ-awˬ.  

12Sahˬpaˬ Miˬyehˇ-oˇ, aˬ cawˬ tsawˇ jeuˬ kʼoeˇ deuˬ nawˬ-ahˇ yehˬ bawˬ sehˇ lu-ehˇ 
gʼeh-euˬ miˇ neh, shiꞈ poˆ keuˆ ni aˬ yawꞈ maꞈ-ahˇ paˇ jahˇ kʼoꞈ nehˬ-awˬ.  
13Kʼoeˇ ngeh, nawˬ-euˬ yawˇ kuˆ-ahˇ uˇ-eu yawˇ pyeuꞈ-eu nga maꞈ nawˬ-euˬ tsawˇ 
haˬ deuˬ, nawˬ-euˬ guiˬ lahˬ-ahˇ aˬ myah luꞈ noeˬ mawˇ-awˇ, mˬ maˬ maˬ byaˆ zaˇ 
ziˇ nawˬ-ahˇ ja ceuˬ ma.  

Ja ceuˬ 80 

Tsawˇ jeuˬ-ahˇ bo saˆ nehˬ laꞈ lehˇ shaˇ-eu guiˬ lahˬ shaˇ dawˬ 

(Aˬsaˆ-euˬ caˇ dawˬ) 
1Iˇsaˬleˬlaˆ tsawˇ jeuˬ-ahˇ bo-eu yawˇ bo-eu gʼaˬ-oˇ, nga maꞈ-euˬ shaˇ dawˬ-ahˇ naˇ 
haˬ nehˬ laꞈ. Yawˇ maꞈ-ahˇ sheuˬ gʼeh-eu gʼaˬ-oˇ, nga maꞈ-ahˇ naˬ bawˇ ciˬ kʼmˇ 
nehˬ laꞈ. Jeˬluˇbeˬ kʼoeˇ taˆ nuiˇ luꞈ-eu gʼaˬ-oˇ,  
2Eˇpaˬleˬ tsawˇ jeuˬ, Beˬyaˬmiˬ tsawˇ jeuˬ hawˇ-eu Maˬnaˇseˬ tsawˇ jeuˬ-ahˇ, nawˬ-
euˬ gʼawˇ mawˇ pah mehˬ nehˬ laꞈ. Nawˬ-euˬ gʼaˬ nga maꞈ-ahˇ bi mawˇ laꞈ-awˇ, nga 
maꞈ-ahˇ ka kʼoꞈ le-awˬ.  
3Miˬyehˇ-oˇ, nga maꞈ-ahˇ gʼeu tuˇ nehˬ laꞈ-awˬ. Nga maꞈ guˆ kʼaˇ maˬ za-ehˇ ya dehꞈ 
ni, nawˬ-euˬ gʼawˬ shaˬ gaˬ-eu jeˬ bi mawˇ laꞈ-awˬ.  
4Baoˬ huiˬ-eu Miˬyehˇ pyeuꞈ-eu Sahˬpaˬ Miˬyehˇ-oˇ, nawˬ-euˬ tsawˇ haˬ deuˬ nawˬ-
ahˇ guiˬ lahˬ shaˇ gaˇ, aˇ myah keuˆ ni nui ma pehˇ-eu gʼeh te.  
5Nawˇ nga maꞈ-ahˇ noeˬ shaˬ noeˬ zahˬ-eu jeˬ bi dzaˬ laꞈ-awˇ, myaˆ biˇ kʼmˬ maˬ tiˬ 
byah ni bi dawˇ laꞈ-euˬ meh.  
6Nga maꞈ-euˬ tiˬ jawˬ jawˇ-eu aˬ cawˬ tsawˇ jeuˬ deuˬ-ahˇ, nga maꞈ-euˬ miˇ kʼahˬ-
ahˇ nawˇ bi deuˆ laˇ-awˇ, nga maꞈ-ahˇ muiˇ-eu tsawˇ haˬ kʼoeˇ deuˬ neh, nga maꞈ-
ahˇ yehˬ bawˬ-ehˇ bi gʼeh laꞈ-euˬ meh.  
7Miˬyehˇ-oˇ, nga maꞈ-ahˇ gʼeu tuˇ nehˬ laꞈ-awˬ. Nga maꞈ guˆ kʼaˇ maˬ za-ehˇ ya dehꞈ 
ni, nawˬ-euˬ gʼawˬ shaˬ gaˬ-eu jeˬ bi mawˇ laꞈ-awˬ.  
8Iˇjiˇtuˆ miˇ kʼahˬ-ahˇ neh aˬ gaꞈ ciˇ ni tiˬ ni nawˇ yuˇ laꞈ-awˇ, aˬ cawˬ tsawˇ jeuˬ 
deuˬ-ahˇ nawˇ teh dzeh-awˇ, aˬ yawꞈ maꞈ-euˬ miˇ kʼahˬ-ahˇ toeˬ ka-euˬ meh.  
9Baw duˆ kʼoeˇ mehˇ laˇ ni moꞈ juiˇ nehˬ-awˇ, duˬ ciˇ iˇ naꞈ-eu laꞈ kʼoeˇ, miˇ kʼahˬ 
kʼoeˇ kʼahˬ uˆ byoˆ-euˬ meh.  
10Baw duˆ kʼoeˇ gawˬ jawˬ-ahˇ guˇ ba ba-awˇ, uˬ pyaˬ uˬ laꞈ sahˇ dui dui-awˇ, goˇ 
dui dui-eu shuˬ liˇ aˇ bawˇ-ahˇ uˆ tehˬ-euˬ meh.  
11Gʼahˇ ceh-euˬ iˬ ma laˆ shaˆ-ahˇ keuˆ ni laˆ cawˬ gʼeh-awˇ, Uˇpaˬlaˇ lawˇ baˬ-ahˇ 
keuˆ ni cawˬ keuˆ taˬ-euˬ meh.  
12Aˬ jeˬ miˇ neh baw duˆ kʼoeˇ duˆ-ahˇ mˇ jawˬ taˬ-euˬ yaˇ kmˇ-ahˇ nawˇ ngawˬ pyaˆ 
teˬ. Nymˬ-mˇ poˆ jawˇ kʼaˇ iˇ kʼaˇ laˇ tsehˆ-eu tsawˇ haˬ deuˬ aˬ gaꞈ aˇ siˬ pyaˆ kʼoeˬ 
dzaˬ nya-eu meh.  
13Zaꞈ teˬ deuˬ aˬ gaꞈ baw duˆ kʼoeˇ nawˬ pahˬ-awˇ, bawˇ tsahˬ jeˬ zaˬ deuˬ ga uiˬ-
awˇ dzaˬ-eu meh.  

14Baoˬ huiˬ-eu Miˬyehˇ-oˇ, nga maꞈ jawˇ paw ciˬ pyawˇ nehˬ laꞈ-awˬ. Mˬ kʼoeˇ taˆ 
neh nga maꞈ-ahˇ haw ka leꞈ-awˇ, nawˬ-euˬ tsawˇ haˬ deuˬ-ahˇ ka kʼoꞈ le-awˬ.  
15Nawˬ neh ka taˬ-euˬ aˬ gaꞈ baw duˆ-ahˇ ka kʼoꞈ le-awˬ. Nawˬ neh laˆ mehˇ taˬ-euˬ 
baw duˆ-ahˇ ka kʼoꞈ le-awˬ.  
16Nga maꞈ-ahˇ muiˇ-eu tsawˇ haˬ deuˬ aˬ gaꞈ baw duˆ kʼoeˇ-ahˇ miˬ dzaˬ dzah puiˆ-
awˇ coeˇ tsehˆ dzeh-euˬ meh. Aˬ yawꞈ maꞈ-ahˇ nui ma pehˇ-awˇ laˆ cawˆ nehˬ-awˬ.  
17Nawˬ neh tseˇ doˆ-awˇ bi huiˬ bi mahˇ laˇ-euˬ tsawˇ jeuˬ-ahˇ bo saˆ haw piˇ nehˬ-
awˬ.  
18Nga maꞈ nawˬ-ahˇ tiˬ jawˇ-iˬ maˬ paˇ byehˇ dzeh ma. Nga maꞈ-ahˇ yaw dehꞈ bi 
dehꞈ laꞈ-awˬ. Nawˬ-ahˇ nga maꞈ ja ceuˬ ma.  
19Miˬyehˇ-oˇ, nga maꞈ-ahˇ gʼeu tuˇ nehˬ laꞈ-awˬ. Nga maꞈ guˆ kʼaˇ maˬ za-ehˇ ya 
dehꞈ ni, nawˬ-euˬ gʼawˬ shaˬ gaˬ-eu jeˬ bi mawˇ laꞈ-awˬ.  

Ja ceuˬ 81 

Bawˬ-iˬ gʼeh-eu caˇ dawˬ 

(Aˬsaˆ-euˬ caˇ dawˬ) 
1Aˬ dui-ahˇ haw piˇ-eu Miˬyehˇ-ahˇ laˬ kʼaˬ cehˇ-awˇ guˇ-awˬ. Yaˬkoˆ-euˬ Miˬyehˇ-
ahˇ caˇ-awˇ ja ceuˬ-awˬ.  
2Caˇ dawˬ caˇ-awˇ cehˇ lehˇ ciˆ-awˬ. Deuˇ-mˬ diˬ, bawˬ law baw-awˇ, naˇ haˬ muiˬ-
eu caˇ dawˬ caˇ-awˬ.  
3La shuiꞈ tsehˬ ngeh hawˇ-eu la loˆ loˆ ngeh, daˇ heh baw-awˇ bawˬ-iˬ gʼeh-awˬ.  
4Heu-aˬ, Iˇsaˬleˬlaˆ tsawˇ jeuˬ-euˬ zahˇ sahˇ kʼoꞈ meh. Yaˬkoˆ-euˬ Miˬyehˇ neh biꞈ 
taˬ-euˬ zahˇ sahˇ kʼoꞈ meh.  
5Iˇjiˇtuˆ miˇ kʼahˬ-ahˇ aˬ yawꞈ guiˇ deuˆ ngeh, Iˇsaˬleˬlaˆ tsawˇ jeuˬ-ahˇ zahˇ sahˇ kʼoꞈ 
kʼoeˇ aˬ yawꞈ biꞈ-euˬ meh. Ngaˇ maˬ gaˬ haw-euˬ teˇ saˇ heu loꞈ-ehˇ ehˇ-eu ya gaˬ-
euˬ ma.  
6“Nawˬ-euˬ naˇ kʼah daˬ luꞈ-eu kʼaˆ behˆ ngaˇ ciˬ dzeh ma. Nawˬ-euˬ tsaˬ byaˆ kʼaˆ 
behˆ ngaˇ bi pi taˬ ma.  
7Nawˇ guˆ-eu gaˆ-eu jeˬ tahˬ puˬ-awˇ ngaˬ-ahˇ kuˇ ngeh, nawˬ-ahˇ ngaˇ ka kʼoꞈ 
nehˬ-euˬ ma. Ngaˬ-euˬ dzuˇ yaꞈ duˬ pyeuꞈ-eu mˬ jeˬ jaˬ lehˇ laꞈ kʼoeˇ jawˇ-awˇ, 
nawˬ-euˬ shaˇ dawˬ-ahˇ ngaˇ naˇ haˬ-euˬ ma. Meˬliˇbaˬ lawˇ gawˆ dawˬ peh, nawˬ-
ahˇ ngaˇ lawˬ haw-euˬ ma.  
8Naw maꞈ yahˇ paˬ-ehˇ gʼeh-eu gaˇ kawˆ ngaˇ mehˬ gaˇ, ngaˬ-euˬ tsawˇ haˬ deuˬ naˇ 
haˬ-awˬ. Iˇsaˬleˬlaˆ-oˇ, ngaˬ-euˬ dawˬ-ahˇ nawˇ bi naˇ haˬ geuꞈ mawꞈ dui dui nya.  
9Miˬyehˇ nui gʼaˬ-ahˇ naw maꞈ tiˬ jawˇ-iˬ uˬ duˬ maˬ ya tahˬ-a.  
10Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma. Naw maꞈ-ahˇ Iˇjiˇtuˆ 
miˇ kʼahˬ laꞈ kʼoeˇ neh sheuˬ doˆ laꞈ-euˬ gʼaˬ ngaˇ ma. Naw maꞈ-euˬ kʼaˬ meh mˇ 
nga-awˬ. Naw maꞈ-ahˇ ngaˇ bi dzaˬ bi dawˇ ma.  
11Ehˇ kʼawꞈ, ngaˬ-euˬ ehˇ dawˬ-ahˇ ngaˬ-euˬ tsawˇ haˬ deuˬ maˬ naˇ haˬ-a. Ngaˬ-euˬ 
ehˇ dawˬ Iˇsaˬleˬlaˆ maˬ geuꞈ-a.  

12Kʼoeˇ miˇ neh aˬ yawꞈ maꞈ nui ma gʼahˇ-eu loꞈ-ehˇ yawˬ ha-euˬ nui noeˬ nui loˆ bi 
geuꞈ-euˬ ma.  
13Ngaˬ-euˬ tsawˇ haˬ deuˬ ngaˬ-euˬ ehˇ dawˬ bi naˇ haˬ mawꞈ dui dui nya. Ngaˬ neh 
mehˬ-euˬ dawˬ-ahˇ bi naˇ haˬ geuꞈ mawꞈ nya.  
14Aˬ yawꞈ maꞈ-ahˇ muiˇ-eu tsawˇ haˬ deuˬ-ahˇ ngaˇ kʼehˬ-awˇ, aˬ yawꞈ maꞈ-ahˇ bye-
eu tsawˇ jeuˬ-ahˇ ngaˇ deuˆ gʼaˬ ma.  
15Ngaˬ-ahˇ bye-eu tsawˇ haˬ deuˬ ngaˬ-euˬ mehˬ shi ya awˆ byaˆ-awˇ, mˬ maˬ maˬ 
byaˆ zaˇ ziˇ kʼehˬ nehˬ kʼaˆ nehˬ ma.  
16Ehˇkʼawꞈ ngaˇ naw maꞈ-ahˇ, muiˬ dui dui-eu cehˇ bi dzaˬ-awˇ, lo guˇ byaˬ uiˇ bi 
dawˇ dehˆ ma.” 

Ja ceuˬ 82 

Dawˬ tawˆ luꞈ kʼoeˇ taˆ uˆ lahˇ-eu Miˬyehˇ 

(Aˬsaˆ-euˬ caˇ dawˬ) 
1Mˬ kʼoeˇ taˆ mehˬ bawˬ bawˬ gaˇ, Miˬyehˇ aˬ yuiꞈ geuꞈ-awˇ sheuˬ gʼeh-eu meh. 
Miˬyehˇ deuˬ uiˬ leˇ taˬ-euˬ gaˇ, aˬ yawꞈ heu loꞈ-ehˇ daˇ-eu meh.  
2“Naw maꞈ maˬ tsaˬ maˬ dawˇ-euˬ laꞈ kʼoeˇ yaˇ kʼaˬ daˇ-eu jeˬ taˬ paˇ mˇ. Haiˬ-euˬ 
tsawˇ haˬ deuˬ-euˬ myaˆ pyawˬ-ahˇ taˬ paˇ haw.  
3Shaˬ zaˬ zahˬ zaˬ hawˇ-eu muˇ coe aˬ nmˇ deuˬ-ahˇ yaw muiˬ paˬ-ehˇ haw piˇ nehˬ-
awˬ. Shaˬ-eu zahˬ-eu tsawˇ haˬ hawˇ-eu, tahˬ shaˇ kʼaˇ maˬ za-eu deuˬ-ahˇ, dawˇ 
coe ni haw nehˬ pyaˆ nehˬ-awˬ.  
4Haiˬ-eu tsawˇ haˬ deuˬ laꞈ-ahˇ neh aˬ yawꞈ maꞈ-ahˇ ka kʼoꞈ nehˬ-awˬ.  
5“Naw maꞈ aˇ naˆ naˆ-ehˇ laꞈ-i-awˇ, aˇ naˆ naˆ-ehˇ gah te. Naw maꞈ geuꞈ-eu tiˬ pawꞈ-
iˬ maˬ ahˇ ni cawˆ jiˇ-awˇ, miˇ tsaˬ kʼoeˇ taˆ yaw tsaˬ yaw dawˇ jeˬ maˬ paˇ jaˆ meh.  
6Naw maꞈ miˬ yehˇ meh lehˇ ngaˇ ehˇ-eu ma. Naw maꞈ yawˬ gʼaˬ na luꞈ Huiˬ dui 
mahˇ dui dui-eu Gʼaˬ-euˬ aˬ li tehꞈ meh.  
7Ehˇ kʼawꞈ, tsawˇ haˬ zaˬ loꞈ-ehˇ naw maꞈ ya shiˇ-awˇ, miˇ tsaˬ kʼoeˇ taˆ sahˬ paˬ 
sahˬ ma geuꞈ-eu deuˬ loꞈ-ehˇ ziˇ ya jiˇ le tehꞈ-a.” 
8Miˬyehˇ-oˇ, miˇ tsaˬ kʼoeˇ taˆ uˆ lahˇ le-awˬ. Tsawˇ jeuˬ dawˬ tawˆ luꞈ nawˬ-euˬ tehꞈ 
meh.  

Ja ceuˬ 83 

Muiˇ-eu deuˬ-ahˇ gʼaˬ leˇ ni shaˇ-eu guiˬ lahˬ shaˇ dawˬ 

(Aˬsaˆ-euˬ caˇ dawˬ) 
1Miˬyehˇ-oˇ, ciˬ cuˇ ni taˬ jawˇ nehˬ laꞈ. Maˬ luˆ maˬ laˆ, maˬ ngehˬ maˬ tmˇ ni taˬ 
jawˇ nehˬ laꞈ.  
2Haw sheˇ, nawˬ-ahˇ muiˇ-eu deuˬ tsawˬ tuˇ laˇ-awˇ, nawˬ-ahˇ bye-eu deuˬ puiˬ luꞈ 
meh.  
3Nawˬ-euˬ tsawˇ jeuˬ-ahˇ laˆ cawˆ-eu lehˇ aˬ yawꞈ maꞈ bawˬ dzaˬ kʼoeˬ luꞈ meh. 
Nawˬ neh haw piˇ-euˬ tsawˇ haˬ-ahˇ, laˆ cawˆ-eu lehˇ ja sawˇ luꞈ meh.  



1190 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

4“Iˇsaˬleˬlaˆ tsawˇ myahˇ byoˆ-iˇ ni, miˇ kʼahˬ laˆ cawˆ nehˬ kaˇ-euˇ” lehˇ, aˬ yawꞈ 
maꞈ bawˬ luꞈ meh.  
5Aˬ yawꞈ maꞈ nui ma tiˬ gaˇ taꞈ-awˇ, nawˬ-ahˇ deuˆ-eu gʼaˇ duˬ gm leˇ-euˬ meh.  
6Eˬdoˬ tsawˇ jeuˬ hawˇ-eu Iˇshaˬmeˬlaˇ tsawˇ jeuˬ maˬ ehˇ, Mawˇbaˆ tsawˇ jeuˬ 
hawˇ-eu Haˬgaˬlaˇ tsawˇ jeuˬ maˬ ehˇ,  
7Geˬbaˬlaˆ tsawˇ jeuˬ, Aˬmoˬ tsawˇ jeuˬ, Aˬmaˬlehˇ tsawˇ jeuˬ, Piˇtiˇtiˆ tsawˇ jeuˬ 
hawˇ-eu Duˇlu tsawˇ jeuˬ maˬ ehˇ,  
8Aˬshuˇliˆ tsawˇ jeuˬ maˬ ehˇ, dawˬ tawˆ luꞈ gm leˇ-awˇ, Lawˇtaˬ-euˬ zaˬ deuˬ uˆ 
deuˬ pyeuꞈ-euˬ aˬ yawꞈ maꞈ dawˬ tawˆ luꞈ nui ma taꞈ leˇ jiˇ-awˇ, tsawˇ haˬ myaˬ-
awˇ gʼaˬ kʼaˆ dui dui-eu meh.  
9Miˇdiˬyaˬ tsawˇ jeuˬ-ahˇ nawˬ neh jahˇ nehˬ-euˬ loꞈ-ehˇ, Siˇseˬlaˇ hawˇ-eu Yaˬbiˬ aˬ 
nyaꞈ-ahˇ, Giˇshoˬ lawˇ baˬ dawˬ peh jahˇ nehˬ-euˬ loꞈ-ehˇ, aˬ yawꞈ maꞈ-ahˇ nawˇ 
jahˇ nehˬ-awˬ.  
10Eˬdawˇlaˆ meuˬ dawˬ peh aˬ yawꞈ maꞈ-ahˇ nawˇ deuˆ gʼaˬ-awˇ, aˬ yawꞈ maꞈ-euˬ 
gʼawˇ mawˇ miˇ tsa ga buꞈ-euˬ meh.  
11Awˇleˇbaˆ hawˇ-eu Ziˇoˬ aˬ nyaꞈ-ahˇ jahˇ nehˬ-euˬ loꞈ-ehˇ, aˬ yawꞈ maꞈ kʼoeˇ taˆ aˬ 
yuiꞈ aˬ tsu geuꞈ-eu deuˬ-ahˇ jahˇ nehˬ-awˬ. Zeˬbah hawˇ-eu Zaˬlaˬmuˇnaˬ aˬ ha 
nyaꞈ-ahˇ nawˬ neh jahˇ nehˬ-euˬ loꞈ-ehˇ, aˬ yawꞈ maꞈ kʼoeˇ taˆ uˆ lahˇ-eu deuˬ dawˬ 
tawˆ luꞈ-ahˇ deuˆ gʼaˬ nehˬ-awˬ.  
12Miˬyehˇ-euˬ miˇ kʼahˬ deuˆ geuꞈ ma lehˇ ehˇ-eu tsawˇ haˬ kʼoeˇ deuˬ-ahˇ, nawˇ 
kʼoeˇ loꞈ-ehˇ jahˇ nehˬ-awˬ.  
13Miˬ yehˇ-oˇ, kʼaˬ lehˇ byaˆ dzeh-eu loꞈ-ehˇ aˬ yawꞈ maꞈ-ahˇ byaˆ dzeh nehˬ-awˬ. 
Jaˬ lehˇ neh bi baw byoˆ gʼeh-euˬ gʼo yoeˬ loꞈ-ehˇ jahˇ nehˬ-awˬ.  
14Yaˇ saˬ-ahˇ miˬ dzaˬ puiˆ-eu loꞈ-ehˇ maˬ ehˇ, gawˬ jawˬ-ahˇ miˬ dzaˬ puiˆ daˆ leꞈ-
eu loꞈ-ehˇ maˬ ehˇ,  
15Nawˬ-euˬ mˬ jeˬ jaˬ lehˇ neh aˬ yawꞈ maꞈ-ahˇ teh byoˆ-awˇ, guˆ laˇ paˬ-ehˇ gʼeh-eu 
jaˬ lehˇ lehˇ ma neh laˆ guˆ nehˬ-awˬ.  
16Sahˬpaˬ Miˬyehˇ-oˇ, shaꞈ dawˇ-eu jeˬ aˬ yawꞈ maꞈ-euˬ myaˆ kʼeh bi keuˆ le-awˇ, 
nawˬ-euˬ baoˬ aˬ yawꞈ maꞈ-ahˇ siˬ leˇ ni jahˇ nehˬ-awˬ.  
17Aˬ yawꞈ maꞈ mˬ maˬ maˬ byaˆ zaˇ ziˇ daˬ ga luꞈ-uˇ. Nui ma cawˆ-eu laꞈ kʼoeˇ piˬ-iˇ 
byoˆ-iˇ luꞈ-uˇ.  
18Nawˇ tiˬ gʼaˬ tehꞈ-ehˇ Sahˬpaˬ Miˬyehˇ pyeuꞈ-awˇ, miˇ tsaˬ dawˬ tawˆ luꞈ kʼoeˇ taˆ 
huiˬ dzehˬ-eu uˆ lahˇ-eu gʼaˬ pyeuꞈ-eu gaˇ kawˆ, aˬ yawꞈ maꞈ siˬ nya leˇ luꞈ-uˇ.  

Ja ceuˬ 84 

Miˬ yehˇ-euˬ nymˇ-ahˇ noeˬ mawˇ-eu 

(Kawˇlaˆ-euˬ aˬ li deuˬ-euˬ caˇ dawˬ) 
1Baoˬ huiˬ-eu Miˬyehˇ-oˇ, nawˬ-euˬ Uˬ duˬ tahˬ nymˇ nymˇ ma-ahˇ ngaˇ noeˬ mawˇ 
dui dui-eu ma. Kʼoeˇ gaˇ ngaˇ le keuˆ mawꞈ-eu ma.  

2Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma laꞈ kʼoeˇ, ngaˇ jawˇ leˇ mawꞈ dui 
dui miˇ-a. Ngaˬ-euˬ nui ma gʼawˇ mawˇ dawˬ tawˆ luꞈ dehꞈ luꞈ-eu Miˬyehˇ-ahˇ laˬ 
kʼaˬ tiˬ cehˇ caˇ-awˇ ja ceuˬ-eu ma.  
3Jaˇ tseuˆ yawˬ ha jawˇ duˬ baw-awˇ, jawꞈ jiˇ jawꞈ gʼaꞈ bahˬ baw-eu meh. Ngaˬ-euˬ 
sahˬ paˬ, ngaˬ-euˬ Miˬyehˇ, Baoˬ huiˬ-eu Sahˬpaˬ Miˬyehˇ-oˇ, nawˬ-euˬ lawˇ duˬ 
dawˬ peh aˬ yawꞈ maꞈ zaˬ ceuꞈ taˬ-euˬ meh.  
4Nawˬ-euˬ Uˬ duˬ tahˬ nymˇ nymˇ ma laꞈ kʼoeˇ ya jawˇ-awˇ, aˬ myah luꞈ nawˬ-ahˇ 
caˇ-awˇ ja ceuˬ-eu deuˬ, laˬ kʼaˬ cehˇ-eu jeˬ byah luꞈ-uˇ.  
5Nawˬ neh biꞈ-euˬ gʼaˬ baˬ da neh, Ziˇoˬ gawˬ jawˬ-ahˇ le mawꞈ-eu nui ma jaˆ-eu 
deuˬ, laˬ kʼaˬ cehˇ-eu jeˬ byah luꞈ-uˇ.  
6Baˬkaˬ deh kʼawꞈ-ahˇ aˬ yawꞈ maꞈ le tsehˆ ngeh, lawˇ gawˆ gawˆ zaˬ myaˬ-eu jawˇ 
duˬ pyeuꞈ laˇ-awˇ, naꞈ-eu uˬ yehˇ baˬ da neh lah gʼawˬ mya ni jaˆ luꞈ meh.  
7Aˬ yawꞈ maꞈ mehˬ hu paw le ngeh gʼaˬ ahˇ dzehˬ laˇ-awˇ, miˬyehˇ dawˬ tawˆ luꞈ-
euˬ Miˬyehˇ-ahˇ, Ziˇoˬ gawˬ jawˬ kʼoeˇ taˆ aˬ yawꞈ maꞈ ya tahˬ puˬ tehꞈ-a.  
8Baoˬ huiˬ-eu Miˬyehˇ pyeuꞈ-eu Sahˬpaˬ Miˬyehˇ-oˇ, ngaˬ-euˬ shaˇ dawˬ-ahˇ naˇ haˬ 
nehˬ laꞈ. Yaˬkoˆ-euˬ Miˬyehˇ-oˇ, naˬ bawˇ ciˬ kʼmˇ nehˬ laꞈ.  
9Miˬyehˇ-oˇ, nawˬ neh tseˇ doˆ-euˬ sahˬ paˬ pyeuꞈ-eu nga maꞈ-euˬ sahˬ paˬ-ahˇ guiˬ 
lahˬ biꞈ-awˬ.  
10Nawˬ-euˬ Uˬ duˬ tahˬ nymˇ nymˇ ma laꞈ kʼoeˇ tiˬ nah jawˇ ciꞈ-euˬ-aˬ, nui gaˇ tiˬ heˇ 
nah jawˇ-euˬ naˆ maˬ tseˇ poeˬ nya. Haiˬ-eu tsawˇ haˬ deuˬ-euˬ nymˇ laꞈ kʼoeˇ jawˇ-
eu naˆ maˬ tseˇ, Miˬyehˇ-euˬ nymˇ gʼoˆ kʼehˬ-ahˇ ya yawꞈ gaˇ ngaˇ nui kʼahˇ shiˇ 
dzehˬ ma.  
11Sahˬpaˬ Miˬyehˇ-aˬ, nga maꞈ-ahˇ haw piˇ-eu yaw shehꞈ kʼahˬ sehˇ muiˬ-eu sahˬ 
paˬ meh. Nga maꞈ-ahˇ gʼawˬ shaˬ gaˬ-awˇ ciˬ huiˬ ciˬ mahˇ nehˬ laꞈ-eu meh. Yaw 
tsaˬ yaw dawˇ jeˬ mˇ-eu tsawˇ haˬ deuˬ kʼoeˇ taˆ, muiˬ-eu guiˬ lahˬ tiˬ hmˬ-iˬ maˬ bi 
dzeuˇ-iˇ ni bi keuˆ le-eu meh.  
12Baoˬ huiˬ-eu Miˬyehˇ-oˇ, nawˬ-ahˇ gʼoe-eu tsawˇ haˬ deuˬ aˇ naˆ ni laˬ kʼaˬ ya 
cehˇ-eu nga.  

Ja ceuˬ 85 

Tsawˇ jeuˬ-ahˇ ngehˬ gʼeh nehˬ laꞈ lehˇ shaˇ-eu guiˬ lahˬ shaˇ dawˬ 

(Kawˇlaˆ-euˬ aˬ li deuˬ-euˬ caˇ dawˬ) 
1Sahˬpaˬ Miˬyehˇ-oˇ, nawˬ-euˬ miˇ kʼahˬ-ahˇ nawˇ gʼawˬ shaˬ gaˬ-euˬ meh. 
Iˇsaˬleˬlaˆ miˇ kʼahˬ paˇ baw paˇ za le ni, nawˇ ngehˬ gʼeh-euˬ meh.  
2Nawˬ-euˬ tsawˇ jeuˬ-ahˇ nawˇ iˬ baˇ pyehˬ nehˬ-awˇ, aˬ yawꞈ maꞈ neh mˇ lehˬ-euˬ 
jeˬ-ahˇ nawˇ taˬ nehˬ-euˬ meh.  
3Aˬ yawꞈ maꞈ-ahˇ nawˇ nui ma maˬ paˇ pehˇ-ehˇ, nawˬ-euˬ nui ma-ahˇ nawˇ nyehꞈ 
tehˬ taˬ-euˬ meh.  
4Nga maꞈ-ahˇ ka kʼoꞈ-eu gʼaˬ pyeuꞈ-eu Miˬyehˇ-oˇ, nga maꞈ-ahˇ sheuˬ kʼoꞈ le nehˬ 
laꞈ. Nga maꞈ kʼoeˇ taˆ nawˇ nui ma maˬ saˇ-eu jeˬ bi byoˆ-iˇ nehˬ laꞈ.  

5Nawˇ nga maꞈ-ahˇ aˬ myah luꞈ nui ma pehˇ-eu gʼeh te loˇ. Nawˬ-euˬ nui pehˇ maˬ 
paˇ shuꞈ-iˇ nya meh loˇ.  
6Nga maꞈ-ahˇ gʼaˬ yaw shuiꞈ biꞈ nehˬ laꞈ. Nawˬ-euˬ tsawˇ haˬ pyeuꞈ-eu nga maꞈ 
nawˬ-ahˇ ja ceuˬ ma.  
7Sahˬpaˬ Miˬyehˇ-oˇ, maˬ tsehˆ leˇ nya-eu nawˬ-euˬ gʼoeˇ-eu gaˬ-eu jeˬ mehˬ nehˬ 
laꞈ-awˇ, nawˬ-euˬ ka kʼoꞈ-eu jeˬ bi keuˆ le nehˬ laꞈ.  
8Sahˬpaˬ Miˬyehˇ pyeuꞈ-eu Miˬyehˇ dawˬ ngehˬ gaˇ ngaˇ naˇ haˬ luꞈ-eu ma. Nui ma 
laꞈ kʼoeˇ keuˆ ni noeˬ poˆ noeˬ paˇ-euˬ aˬ yawꞈ-euˬ tsawˇ haˬ pyeuꞈ-eu nga maꞈ-ahˇ, 
nui saˇ bi za-eu dawˬ ngehˬ nehˬ laꞈ tehꞈ-a.  
9Aˬ yawꞈ-ahˇ taˬ huiˬ taˬ mahˇ-eu tsawˇ haˬ deuˬ-ahˇ aˬ diˇ aˬ maˇ ka kʼoꞈ nehˬ-awˇ, 
ka kʼoꞈ-eu guiˬ lahˬ yaw dzahˇ aˬ dui-euˬ miˇ kʼahˬ heu kʼoeˇ taˆ jaˆ tehꞈ-a.  
10Gʼoeˇ-eu gaˬ-eu jeˬ hawˇ-eu saˇ jaˇ ziꞈ-eu jeˬ tahˬ dzoeˇ tehꞈ-a. Yaw tsaˬ yaw dawˇ 
jeˬ hawˇ-eu nui saˇ oꞈ-eu jeˬ tiˬ gaˇ jaˆ le tehꞈ-a.  
11Tsawˇ haˬ zaˬ-euˬ saˇ jaˇ ziꞈ-eu jeˬ mˬ kʼoeˇ taˆ le keuˆ-awˇ, Miˬyehˇ-euˬ yaw tsaˬ 
yaw dawˇ jeˬ miˇ tsaˬ kʼoeˇ taˆ haw ka leꞈ tehꞈ-a.  
12Muiˬ-eu guiˬ lahˬ yaw dzahˇ deuˬ Sahˬpaˬ Miˬyehˇ biꞈ leꞈ-awˇ, aˬ dui-euˬ miˇ kʼahˬ 
baw le za le tehꞈ-a.  
13Yaw tsaˬ yaw dawˇ jeˬ Sahˬpaˬ Miˬyehˇ-euˬ mehˬ hu oe-awˇ, aˬ yawꞈ oe-eu gaˇ 
ma laˆ saˆ nehˬ le tehꞈ-a.  

Ja ceuˬ 86 

Ngehˬ gʼeh nehˬ laꞈ lehˇ shaˇ-eu guiˬ lahˬ shaˇ dawˬ 

(Daˬbiˇ-euˬ caˇ dawˬ) 
1Sahˬpaˬ Miˬyehˇ-oˇ, ngaˬ-euˬ shaˇ dawˬ-ahˇ naˇ haˬ-awˇ ngaˬ-ahˇ ngehˬ cawˬ nehˬ 
laꞈ. Ngaˇ gʼaˬ baˬ-awˇ gʼoe kʼaˇ maˬ za nya.  
2Ngaˇ nawˬ-ahˇ saˇ jaˇ ziꞈ-eu miˇ neh, shiˇ-eu jeˬ laꞈ kʼoeˇ ka kʼoꞈ nehˬ laꞈ. Ngaˇ 
nawˬ-euˬ zaˬ kʼaˆ pyeuꞈ-awˇ nawˬ-ahˇ gʼoe-eu miˇ neh, ngaˬ-ahˇ ka kʼoꞈ nehˬ laꞈ.  
3Nawˇ ngaˬ-euˬ Miˬyehˇ pyeuꞈ-eu miˇ neh, ngaˬ-ahˇ gʼawˬ shaˬ gaˬ nehˬ laꞈ lehˇ, 
nah ga-ehˇ ngaˇ shaˇ-eu ma.  
4Sahˬpaˬ Miˬyehˇ-oˇ, Ngaˬ-euˬ shaˇ dawˬ nawˇ jawˇ gaˇ le keuˆ-eu miˇ neh, ngaˬ-euˬ 
nui ma-ahˇ laˬ kʼaˬ bi cehˇ nehˬ laꞈ.  
5Nawˇ nga maꞈ kʼoeˇ taˆ muiˬ-awˇ iˬ baˇ pyehˬ-eu laꞈ kʼoeˇ, nawˬ-ahˇ guiˬ lahˬ shaˇ-
eu tsawˇ haˬ deuˬ-ahˇ, maˬ tsehˆ leˇ ni gaˬ-eu meh.  
6Sahˬpaˬ Miˬyehˇ-oˇ, ngaˬ-euˬ shaˇ dawˬ-ahˇ naˇ haˬ nehˬ laꞈ. Ngehˬ gʼeh le-awˬ lehˇ 
guˇ gaˇ naˇ haˬ nehˬ laꞈ.  
7Ngaˬ-euˬ shaˇ dawˬ-ahˇ nawˇ naˇ haˬ nehˬ laꞈ-eu miˇ neh, shaˬ ngeh zahˬ ngeh 
nawˬ-ahˇ ngaˇ kuˇ-eu ma.  
8Sahˬpaˬ Miˬyehˇ-oˇ, nawˬ-ahˇ duˇ-eu Miˬyehˇ maˬ jawˇ-a. Nawˬ neh mˇ-euˬ jeˬ tiˬ 
gʼaˬ-iˬ mˇ taˬ-euˬ maˬ jaˆ-a.  

9Nawˬ neh beh taˬ-euˬ tsawˇ jeuˬ dawˬ tawˆ luꞈ, nawˬ-euˬ mehˬ shi laˇ-awˇ awˆ 
byaˆ tehꞈ-a. Nawˇ huiˬ-eu mahˇ-eu gaˇ kawˆ aˬ yawꞈ maꞈ caˇ-awˇ ja ceuˬ tehꞈ-a.  
10Nawˇ-aˬ, baoˬ huiˬ-awˇ zahˬ leˇ paˬ-ehˇ gʼeh-eu jeˬ mˇ nya-eu meh. Nawˇ tiˬ gʼaˬ 
tehꞈ-ehˇ Miˬyehˇ pyeuꞈ-eu meh.  
11Sahˬpaˬ Miˬyehˇ-oˇ, nawˇ bi mˇ mawꞈ-eu jeˬ mˇ nya ni, ngaˬ-ahˇ mehˬ nehˬ tsoˆ 
nehˬ laꞈ-awˬ. Nawˬ-euˬ dawˬ-ahˇ saˇ jaˇ ziꞈ-eu laꞈ kʼoeˇ naˇ haˬ geuꞈ ma. Nawˬ-ahˇ 
nui ma gʼawˇ mawˇ a nehˬ nya ni mehˬ nehˬ tsoˆ nehˬ laꞈ-awˬ.  
12Ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nui ma gʼawˇ mawˇ dawˬ tawˆ luꞈ 
nawˬ-ahˇ ja ceuˬ ma. Nawˇ huiˬ dui mahˇ dui dui-eu gaˇ kawˆ mˬ maˬ maˬ byaˆ zaˇ 
ziˇ ngaˇ ja gaˬ ma.  
13Nawˇ ngaˬ-ahˇ maˬ tsehˆ leˇ ni gaˬ-eu jeˬ huiˬ dui dui meh. Lmˬ bymˇ laꞈ kʼoeˇ 
ngaˬ-ahˇ nawˇ ka kʼoꞈ doˆ nehˬ laꞈ-euˬ meh.  
14Miˬyehˇ-oˇ, nui ma huiˬ-eu tsawˇ haˬ deuˬ ngaˬ-ahˇ ceh le-eu lehˇ oe luꞈ meh. 
Haiˬ-eu tsawˇ haˬ tiˬ muˇ ngaˬ-ahˇ sehꞈ-eu lehˇ leh jeh luꞈ meh. Aˬ yawꞈ maꞈ nawˬ-
ahˇ yaw zeu maˬ baw-a.  
15Ehˇ kʼawꞈ Sahˬpaˬ Miˬyehˇ-oˇ, nawˇ-aˬ gʼawˬ shaˬ gaˬ nya-awˇ, gʼoeˇ-eu gaˬ-eu jeˬ 
byah-eu Miˬyehˇ pyeuꞈ-eu uˬ taꞈ, nui ma gʼawˬ mahˇ ni taˬ nya-awˇ gʼawˬ shaˬ gaˬ-
eu laꞈ kʼoeˇ, saˇ jaˇ ziꞈ-eu meh.  
16Ngaˇ jawˇ gaˇ oe-awˇ gʼawˬ shaˬ gaˬ nehˬ laꞈ. Ngaˇ nawˬ-euˬ zaˬ kʼaˆ pyeuꞈ-eu loꞈ-
ehˇ, ngaˬ-ahˇ gʼaˬ biꞈ le-awˇ ka kʼoꞈ nehˬ laꞈ.  
17Sahˬpaˬ Miˬyehˇ-oˇ, nawˇ muiˬ-eu gaˇ kawˆ bi siˬ bi mawˇ laꞈ. Nawˇ ngaˬ-ahˇ nui 
saˇ oꞈ-eu jeˬ biꞈ laꞈ-awˇ ngehˬ gʼeh luꞈ gaˇ ya mawˇ ngeh, ngaˬ-ahˇ bye-eu tsawˇ haˬ 
deuˬ ya shaꞈ dawˇ tehꞈ-a.  

Ja ceuˬ 87 

Yeˬluˇsaˬlehˬ meuˬ-ahˇ ja ceuˬ-eu caˇ dawˬ 

(Kawˇlaˆ-euˬ aˬ li deuˬ-euˬ caˇ dawˬ) 
1Sahˬpaˬ Miˬyehˇ aˬ yawꞈ-euˬ meuˬ-ahˇ, muiˬ-eu shawˇ-eu gawˬ jawˬ kʼoeˇ taˆ teˬ-
euˬ meh.  
2Iˇsaˬleˬlaˆ miˇ kʼahˬ-ahˇ jaˆ-eu meuˬ deuˬ laꞈ kʼoeˇ, Yeˬluˇsaˬlehˬ meuˬ-ahˇ aˬ yawꞈ 
gaˬ dzehˬ-eu meh.  
3Miˬyehˇ-euˬ meuˬ-oˇ, naˇ haˬ sheˇ. Miˬyehˇ nawˬ-ahˇ ciˬ huiˬ ciˬ mahˇ gaˇ naˇ haˬ 
sheˇ.  
4“Ngaˬ-euˬ ehˇ dawˬ naˇ haˬ-euˬ miˇ kʼahˬ deuˬ-euˬ tsawˇ myahˇ ngaˇ yuˇ ngeh, 
Iˇjiˇtuˆ miˇ kʼahˬ hawˇ-eu Baˬbuˇloˬ miˇ kʼahˬ ngaˇ boꞈ ahˇ ma. Piˇliˇtiˆ, Duˇlu, Suˬdaˬ 
miˇ kʼahˬ heu deuˬ-ahˇ jawˇ-eu tsawˇ haˬ deuˬ-ahˇ, Yeˬluˇsaˬlehˬ meuˬ-ahˇ jawˇ-eu 
tsawˇ haˬ deuˬ nehˬ-ehˇ tsawˇ myahˇ dawˆ nehˬ ma.” 
5Ziˇoˬ meuˬ-ahˇ taꞈ leˇ-awˇ heu loꞈ-ehˇ ehˇ tehꞈ-a. Tsawˇ jeuˬ dawˬ tawˆ luꞈ Ziˇoˬ-
euˬ pyeuꞈ-awˇ, meuˬ kʼoeˇ meuˬ gʼaˬ kʼaˆ laˇ ni Baoˬ huiˬ-eu gʼaˬ jahˇ tehꞈ-a.  



1194 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

6Sahˬpaˬ Miˬyehˇ tsawˇ myahˇ yuˇ ngeh, aˬ yawꞈ tsawˇ jeuˬ dawˬ tawˆ luꞈ-ahˇ 
Yeˬluˇsaˬlehˬ meuˬ zaˬ deuˬ lehˇ boꞈ tehꞈ-a.  
7“Guiˬ lahˬ yaw dzahˇ dawˬ tawˆ luꞈ, Ziˇoˬ meuˬ-ahˇ neh oe-euˬ meh” lehˇ, aˬ yawꞈ 
maꞈ gaˇ nyeh nyeh-awˇ caˇ tehꞈ-a.  

Ja ceuˬ 88 

Ngehˬ gʼeh nehˬ laꞈ lehˇ shaˇ-eu guiˬ lahˬ shaˇ dawˬ 

(Kawˇlaˆ-euˬ aˬ li deuˬ-euˬ caˇ dawˬ) 
1Sahˬpaˬ Miˬyehˇ pyeuꞈ-eu Miˬyehˇ-oˇ, caw ba nehˬ laꞈ lehˇ nah ga-ehˇ ngaˇ guˇ-
awˇ, uˬ ciꞈ paw nawˬ-euˬ mehˬ shi ngaˇ laˇ-eu ma.  
2Ngaˬ-euˬ shaˇ dawˬ-ahˇ gaˬ-awˇ, caw ba nehˬ laꞈ lehˇ guˇ gaˇ naˇ haˬ nehˬ laꞈ.  
3Ngaˬ-euˬ kʼoeˇ taˆ shaˬ-eu zahˬ-eu jeˬ kaꞈ dzahˬ-awˇ keuˆ le-euˬ miˇ neh, shiˇ taw 
tehˬ ni ya daˬ luꞈ-eu ma.  
4Shiˇ-eu miˇ kʼahˬ-ahˇ iˇ luꞈ-eu tsawˇ haˬ deuˬ-ahˇ duˇ leˇ-awˇ, gʼaˬ tiˬ pawꞈ-iˬ maˬ 
paˇ ahˇ miˇ-a.  
5Shiˇ-euˬ tsawˇ haˬ deuˬ-euˬ baꞈ dzah laꞈ kʼoeˇ ngaˬ-ahˇ sawˇ ahˇ taˬ-euˬ meh. Lmˬ 
bymˇ laꞈ kʼoeˇ bi sehꞈ ahˇ dzeuˇ-awˇ, nawˇ maˬ paˇ ka kʼoꞈ nehˬ nya-eu, nawˬ neh 
byehˇ dzeh-euˬ tsawˇ haˬ-ahˇ duˇ miˇ-a.  
6Naꞈ dui dui-eu lmˬ bymˇ lo kʼahˬ laꞈ kʼoeˇ, zahˇ tsui ni gʼeh-eu duˬ kʼahˬ laꞈ kʼoeˇ, 
ngaˬ-ahˇ nawˇ biˬ ahˇ-euˬ meh.  
7Nawˇ nui ma pehˇ-eu jeˬ ngaˬ-euˬ kʼoeˇ taˆ kah suiˇ ni ciˬ tehˬ taˬ-awˇ, iˇ luˆ dzeh-
eu loꞈ-ehˇ ciˬ tahˬ ciˬ tuˆ nehˬ laꞈ-eu meh.  
8Ngaˬ-euˬ cawˬ deuˬ ngaˬ-ahˇ byehˇ dzeh ni nawˇ jahˇ-euˬ meh. Aˬ yawꞈ maꞈ ngaˬ-
ahˇ nui ma naˇ ni nawˇ jahˇ-euˬ meh. Ngaˇ laꞈ coeˇ-ahˇ tehˬ leˇ taˬ-awˇ, buˬ-iˇ-eu gaˇ 
ma maˬ dahˇ nya. Shaˬ zahˬ naꞈ-eu miˇ neh myaˆ nuiˆ maˬ paˇ gahˇ miˇ-a.  
9Sahˬpaˬ Miˬyehˇ-oˇ, yawˬ nah na luꞈ nawˬ-ahˇ ngaˇ kuˇ luꞈ-awˇ, aˬ laꞈ cawˬ ja-eu laꞈ 
kʼoeˇ nawˬ-ahˇ guiˬ lahˬ shaˇ luꞈ-eu ma.  
10Shiˇ dzeuˇ-euˬ tsawˇ haˬ deuˬ gʼaˇ duˬ kʼaˆ jeˬ-ehˇ gʼeh-eu jeˬ nawˇ mˇ nya te loˇ. 
Aˬ yawꞈ maꞈ paˇ tuˇ laˇ-awˇ nawˬ-ahˇ ja ceuˬ nya ta loˇ.  
11Maˬ tsehˆ leˇ nya-eu nawˬ-euˬ gʼoeˇ-eu gaˬ-eu jeˬ gaˇ kawˆ, lmˬ bymˇ laꞈ kʼoeˇ ja 
nya ta loˇ. Ya luˬ-iˇ ya seˇ-iˇ-eu jawˇ duˬ laꞈ kʼoeˇ nawˇ saˇ jaˇ ziꞈ-eu gaˇ kawˆ ja nya 
ta loˇ.  
12Zahˇ tsui ni gʼeh-eu jawˇ duˬ laꞈ kʼoeˇ nawˬ neh mˇ-euˬ zahˬ leˇ paˬ-ehˇ gʼeh-eu 
jeˬ-ahˇ mawˇ nya ta loˇ. Ngehˇ dzeuˇ jiˇ-euˬ miˇ kʼahˬ laꞈ kʼoeˇ nawˬ-euˬ ka kʼoꞈ-eu 
guiˬ lahˬ-ahˇ paˇ mawˇ kʼoꞈ nya ta loˇ.  
13Sahˬpaˬ Miˬyehˇ-oˇ, caw ba nehˬ laꞈ lehˇ nawˬ-ahˇ ngaˇ kuˇ-eu ma. Yawˬ shawˬ na 
luꞈ ngaˇ nawˬ-ahˇ guiˬ lahˬ shaˇ-eu ma.  
14Sahˬpaˬ Miˬyehˇ-oˇ, nawˇ ngaˬ-ahˇ aˬ jeˬ miˇ neh byehˇ dzeh te. Aˬ jeˬ miˇ neh 
ngaˇ maˬ mawˇ gaˇ cah te.  

15Nyiˇ ngeh neh shaˬ-eu zahˬ-eu jeˬ-ahˇ shiˇ taw tehˬ ni ngaˇ ya daˬ-euˬ ma. Nawˬ 
neh kʼehˬ nehˬ kʼaˆ nehˬ laꞈ-euˬ jeˬ-ahˇ, ngaˇ maˬ paˇ daˬ coeˇ miˇ-a.  
16Nawˇ nui ma pehˇ-eu jeˬ ngaˬ-ahˇ ciˬ tahˬ ci tuˆ laˇ-awˇ, nawˇ laˆ coeˬ laˆ ciˆ-eu baˬ 
da neh ngaˇ ya cawˆ-iˇ miˇ-a.  
17Nawˇ kʼehˬ-eu kʼaˆ-eu jeˬ iˇ jeuˬ oe-eu loꞈ-ehˇ, nah ga-ehˇ ngaˬ-euˬ kʼoeˇ taˆ keuˆ 
le-awˇ, yawˬ paw na luꞈ tiˬ gʼoeˬ teuˇ le luꞈ meh.  
18Gʼoeˇ dui dui-eu cawˬ deuˬ ngaˬ-ahˇ byehˇ dzeh ni nawˇ jahˇ-awˇ, ngaˬ-euˬ gʼaˇ 
duˬ dzeˇ luꞈ-eu cawˬ-aˬ, zahˇ tsui ni gʼeh-eu jeˬ tehꞈ ma.  

Ja ceuˬ 89 

Iˇsaˬleˬlaˆ tsawˇ jeuˬ shaˬ ngeh zahˬ ngeh caˇ-euˬ caˇ dawˬ 

(Eˇzaˬlahˬ tsawˇ haˬ Eˇdaˬnamˬ-euˬ caˇ dawˬ) 
1Sahˬpaˬ Miˬyehˇ-oˇ, maˬ tsehˆ leˇ nya-eu nawˬ-euˬ gʼoeˇ-eu gaˬ-eu jeˬ-ahˇ ngaˇ aˬ 
myah luꞈ caˇ-awˇ ja ceuˬ ma. Nawˇ saˇ jaˇ ziꞈ-eu gaˇ kawˆ aˬ myah luꞈ ja gaˬ ma.  
2Nawˬ-euˬ gʼoeˇ-eu gaˬ-eu jeˬ byoˆ-iˇ-eu maˬ baw-ehˇ, nawˇ saˇ jaˇ ziꞈ-eu jeˬ mˬ maˬ 
maˬ byaˆ zaˇ ziˇ ziꞈ-eu gaˇ kawˆ ngaˇ siˬ nya ma.  
3Nawˬ neh ehˇ taˬ-euˬ dawˬ heu loꞈ-ehˇ jaˆ meh.  

“Ngaˬ neh tseˇ doˆ-euˬ gʼaˬ nehˬ-ehˇ ngaˇ dawˬ ma saˇ jaˇ dzaˬ taˬ-euˬ ma. Ngaˬ-euˬ 
zaˬ kʼaˆ Daˬbiˇ-ahˇ ngaˇ heu loꞈ-ehˇ saˇ jaˇ dzaˬ-euˬ ma.  
4‘Nawˬ-euˬ zaˬ nawˬ-euˬ uˆ aˬ myah luꞈ sahˬ paˬ ya geuꞈ tehꞈ-a. Nawˬ-eu dzoeˬ dzaˬ 
mˬ maˬ maˬ byaˆ zaˇ ziˇ bi ziꞈ ma.”’ 
5Sahˬ paˬ Miˬ yehˇ-oˇ, nawˬ neh mˇ-euˬ zahˬ leˇ paˬ-ehˇ gʼeh-eu gaˇ deuˬ-ahˇ, mˬ 
kʼoeˇ taˆ caˇ-awˇ ja ceuˬ luꞈ meh. Nawˇ saˇ jaˇ ziꞈ-eu gaˇ kawˆ caˇ-awˇ ja ceuˬ luꞈ 
meh.  
6Sahˬpaˬ Miˬyehˇ-oˇ, mˬ kʼoeˇ taˆ nawˬ-ahˇ duˇ-eu tiˬ gʼaˬ-iˬ maˬ jawˇ-a. Mˬ taˆ zaˬ 
deuˬ nawˇ loꞈ-ehˇ tiˬ gʼaˬ-iˬ maˬ bym-a.  
7Muiˬ-eu shawˇ-eu deuˬ-euˬ baꞈ dzah laꞈ kʼoeˇ, nawˬ-ahˇ yaw zeu ya baw-awˇ, 
dawˬ tawˆ luꞈ nawˬ-euˬ mehˬ shi tsoˆ leˇ-awˇ yawꞈ-eu meh.  
8Baoˬ huiˬ-eu Miˬyehˇ pyeuꞈ-eu Sahˬpaˬ Miˬyehˇ-oˇ, nawˇ loꞈ-ehˇ baoˬ huiˬ-eu tiˬ 
gʼaˬ-iˬ maˬ jawˇ-a. Sahˬ paˬ Miˬ yehˇ-oˇ, yawˬ jeˬ na luꞈ laꞈ kʼoeˇ nawˇ saˇ jaˇ ziꞈ-eu 
meh.  
9Baoˬ huiˬ-eu iˬ ma laˆ shaˆ-ahˇ nawˇ uˆ lahˇ-awˇ, guˆ laˇ paˬ-ehˇ iˇ luˆ dzeh gaˇ nawˇ 
bi naˬ leˇ nya-eu meh.  
10Iˬ ma laˆ shaˆ byaˆ yahˬ Laˬhaˇ-ahˇ nawˇ nawˬ pyehˆ-awˇ sehꞈ-euˬ meh. Nawˬ-euˬ 
baoˬ huiˬ-eu gʼaˬ-ahˇ gʼoe-awˇ, muiˇ-eu deuˬ-ahˇ nawˇ deuˆ gʼaˬ-euˬ meh.  
11Mˬ hawˇ-eu miˇ dawˬ tawˆ luꞈ nawˬ-euˬ meh. Miˇ tsaˬ tahˬ kʼawˇ hawˇ-eu miˇ tsaˬ 
kʼoeˇ taˆ kʼaˇ jaˆ-eu jeˬ dawˬ tawˆ luꞈ nawˬ neh beh-euˬ meh.  
12Miˇ tsaˬ tahˬ kʼawˇ laꞈ oˆ pyawˬ laꞈ taˆ pyawˬ baw ni nawˬ neh beh taˬ-euˬ meh. 
Taˬbawˬ gawˬ jawˬ hawˇ-eu Heˬlaˬmoˬ gawˬ jawˬ, laˬ kʼaˬ tiˬ cehˇ nawˬ-ahˇ ja ceuˬ 
luꞈ meh.  

13Nawˇ aˇ naˆ ni baoˬ huiˬ-eu nga. Nawˇ aˇ naˆ ni gʼaˬ kʼaˆ-eu nga.  
14Yaw tsaˬ yaw dawˇ jeˬ kʼoeˇ taˆ, nawˬ-euˬ miˇ kʼahˬ nawˇ bi ziꞈ-euˬ meh. Nawˇ 
kʼaˇ mˇ kʼaˇ shaˇ-eu jeˬ laꞈ kʼoeˇ, gʼoeˇ-eu gaˬ-eu jeˬ hawˇ-eu saˇ jaˇ ziꞈ-eu jeˬ ya 
mawˇ-eu meh.  
15Caˇ dawˬ caˇ-awˇ nawˬ-ahˇ uˬ duˬ tahˬ-eu tsawˇ haˬ deuˬ, nawˇ gʼawˬ shaˬ gaˬ-eu 
yaw shehꞈ laꞈ kʼoeˇ dehꞈ-eu deuˬ, aˇ naˆ ni laˬ kʼaˬ cehˇ paˬ-ehˇ gʼeh-eu nga.  
16Nawˬ-euˬ guiˬ lahˬ baˬ da neh aˬ yawꞈ maꞈ nah ga-ehˇ laˬ kʼaˬ ya cehˇ-awˇ, nawˬ-
euˬ yaw tsaˬ yaw dawˇ jeˬ baˬ da neh, aˬ yawꞈ maꞈ nawˬ-ahˇ ja ceuˬ-eu meh.  
17Nawˇ nga maꞈ-ahˇ aˬ cawˬ tsawˇ jeuˬ kʼoeˇ taˆ bi gʼaˬ leˇ laꞈ-euˬ meh. Nawˬ-euˬ 
gʼoeˇ-eu gaˬ-eu jeˬ laꞈ kʼoeˇ, nga maꞈ-ahˇ ciˬ tuˇ nehˬ laꞈ-euˬ meh.  
18Sahˬpaˬ Miˬyehˇ-oˇ, nga maꞈ-ahˇ bi haw piˇ-eu gʼaˬ nawˇ tseˇ doˆ nehˬ laꞈ-euˬ 
meh. Iˇsaˬleˬlaˆ-euˬ Muiˬ-eu shawˇ-eu Miˬyehˇ-oˇ, nawˇ nga maꞈ-ahˇ sahˬ paˬ biꞈ 
laꞈ-euˬ meh.  

Daˬbiˇ nehˬ-ehˇ Miˬyehˇ saˇ jaˇ dzaˬ-euˬ 

19Aˇ hu ba yaw sahˇ laꞈ kʼoeˇ bi siˬ bi mawˇ-eu jeˬ laꞈ kʼoeˇ, nawˬ-ahˇ saˇ jaˇ ziꞈ-eu 
zaˬ kʼaˆ-ahˇ nawˇ heu loꞈ-ehˇ ehˇ-euˬ meh.  

“Tsawˇ myahˇ doˆ-eu yehˇ tiˬ gʼaˬ-ahˇ ngaˇ caw ba nehˬ-euˬ ma. Ngaˬ neh tseˇ doˆ-
euˬ gʼaˬ-ahˇ sahˬ paˬ-euˬ nuiˇ mahˬ kʼoeˇ taˆ bi nuiˇ-euˬ ma.  
20Muiˬ-eu shawˇ-eu tsiˇ shehˆ daˆ nehˬ-awˇ, ngaˬ-euˬ zaˬ kʼaˆ Daˬbiˇ-ahˇ sahˬ paˬ ka 
nehˬ-euˬ ma.  
21Ngaˬ-euˬ gʼaˬ aˬ yawꞈ nehˬ-ehˇ aˬ myah luꞈ bi jaˆ-awˇ, ngaˬ-euˬ baoˬ aˬ yawꞈ-ahˇ 
gʼaˬ biꞈ ma.  
22Muiˇ-eu deuˬ aˬ yawꞈ-ahˇ tiˬ jawˇ-iˬ maˬ gʼaˬ leˇ-aˇ. Haiˬ-eu deuˬ aˬ yawꞈ-ahˇ maˬ 
deuˆ gʼaˬ nya-aˇ.  
23Aˬ yawꞈ-ahˇ muiˇ-eu deuˬ-ahˇ ngaˇ kʼehˬ nehˬ-awˇ, aˬ yawꞈ-ahˇ bye-eu deuˬ-ahˇ 
ngaˇ sehꞈ ma.  
24Ngaˇ aˬ yawꞈ-ahˇ gaˬ-awˇ saˇ jaˇ ziꞈ ma. Aˬ myah luꞈ aˬ cawˬ kʼoeˇ taˆ gʼaˬ leˇ-eu 
gʼaˬ bi pyeuꞈ ma.  
25Aˬ yawꞈ-euˬ miˇ kʼahˬ bi huiˬ bi jeˇ laˇ-awˇ, Gʼahˇ ceh-euˬ iˬ ma laˆ shaˆ-ahˇ neh 
Uˇpaˬlaˇ lawˇ baˬ-ahˇ keuˆ ni bi jaˆ ma.  
26Aˬ yawꞈ ngaˬ-ahˇ heu loꞈ-ehˇ ehˇ tehꞈ-a.  

‘Nawˇ-aˬ, ngaˬ-euˬ aˬ da hawˇ-eu ngaˬ-euˬ Miˬyehˇ ma. Ngaˬ-ahˇ haw piˇ-awˇ ka 
kʼoꞈ nehˬ laꞈ-eu gʼaˬ ma. ’ 
27Aˬ yawꞈ-ahˇ ngaˬ-euˬ aˬ li aˬ yuiꞈ yuiꞈ saˬ gʼaˬ bi geuꞈ-awˇ, sahˬ paˬ dawˬ tawˆ 
kʼoeˇ taˆ huiˬ dzehˬ-eu gʼaˬ bi geuꞈ ma.  
28Aˬ yawꞈ nehˬ-ehˇ dzaˬ taˬ-euˬ saˇ jaˇ-ahˇ ngaˇ aˬ myah luꞈ ziꞈ-awˇ, ngaˬ-euˬ dawˬ 
ma saˇ jaˇ aˬ yawꞈ gʼaˇ duˬ mˬ maˬ maˬ byaˆ zaˇ ziˇ bi ziꞈ ma.  
29Aˬ yawꞈ-euˬ dzoeˬ dzaˬ mˬ maˬ maˬ byaˆ zaˇ ziˇ ziꞈ-awˇ, aˬ yawꞈ-euˬ zaˬ deuˬ uˆ 
deuˬ aˬ myah luꞈ sahˬ paˬ geuꞈ tehꞈ-a.  

30Ehˇ kʼawꞈ aˬ yawꞈ-euˬ zaˬ deuˬ uˆ deuˬ ngaˬ-euˬ zahˇ dawˬ kʼoꞈ dawˬ-ahˇ maˬ caw 
teh-ehˇ, ngaˬ-euˬ ehˇ dawˬ maˬ naˇ haˬ ni dehꞈ naˇ,  
31ngaˬ neh mehˬ nehˬ tsoˆ nehˬ-euˬ jeˬ-ahˇ aˬ yawꞈ maꞈ maˬ naˇ haˬ-ehˇ, ngaˬ-euˬ 
zahˇ sahˇ kʼoꞈ dawˬ kawˬ-ahˇ maˬ naˇ haˬ naˇ,  
32aˬ yawꞈ maꞈ-euˬ iˬ baˇ baˬ da neh ngaˇ kʼehˬ nehˬ-awˇ, aˬ yawꞈ maꞈ mˇ lehˬ-euˬ 
loꞈ-ehˇ bi daˬ ma.  
33Ehˇ kʼawꞈ Daˬbiˇ-ahˇ ngaˇ gaˬ-eu maˬ bi byoˆ-iˇ lehˇ, aˬ yawꞈ-ahˇ saˇ jaˇ ziꞈ ma.  
34Dzaˬ taˬ-euˬ dawˬ ma saˇ jaˇ-ahˇ maˬ puiˬ-ehˇ, kʼaˇ dzaˬ taˬ-euˬ tiˬ jeˬ-iˬ maˬ yuˇ 
kʼoꞈ.  
35Ngaˬ-euˬ muiˬ-eu shawˇ-eu tsawˇ myahˇ-ahˇ gʼoeˇ-awˇ mˬ maˬ maˬ byaˆ zaˇ ziˇ saˇ 
jaˇ dzaˬ tsehˆ gʼaˬ-euˬ loꞈ-ehˇ, Daˬbiˇ-ahˇ ngaˇ jaˬ myawꞈ maˬ myawꞈ.  
36Nahˇ ma maˬ byoˆ tsehˆ kʼoeˇ keuˆ ni, aˬ yawꞈ-euˬ zaˬ deuˬ uˆ deuˬ aˬ myah luꞈ 
dehꞈ-awˇ jawˇ-awˇ, aˬ yawꞈ-euˬ miˇ kʼahˬ-ahˇ ngaˇ haw piˇ ma.  
37Aˬ yawꞈ-euˬ miˇ kʼahˬ tiˬ jawˇ-iˬ maˬ byoˆ-iˇ-eu gaˇ kawˆ, mˬ taˆ tsehˬ-eu ba la 
kʼoeˇ siˬ, saˇ jaˇ ziꞈ-eu saˇ kiˇ ma.” 

Sahˬ paˬ guiˇ deuˆ smˬ-euˬ gaˇ noeˬ shaˬ-eu 

38Ehˇ kʼawꞈ nawˬ neh tseˇ doˆ-euˬ sahˬ paˬ-ahˇ nawˇ nui ma pehˇ-eu meh. Aˬ yawꞈ-
ahˇ nawˇ byehˇ dzeh nehˬ-euˬ meh.  
39Nawˬ-euˬ zaˬ kʼaˆ nehˬ-ehˇ dzaˬ taˬ-euˬ dawˬ ma saˇ jaˇ-ahˇ nawˇ byehˇ-awˇ, aˬ 
yawꞈ-euˬ shuiˇ uˬ kʼoˆ lah yaˬ-ahˇ biˬ pahˬ nehˬ-euˬ meh.  
40Aˬ yawꞈ-euˬ meuˬ lahˇ-ahˇ nawˇ laˆ byaˆ-awˇ, aˬ yawꞈ-euˬ taˆ-ahˇ laˆ cawˆ nehˬ-
euˬ meh.  
41Kʼaˇ iˇ kʼaˇ laˇ tsehˆ-eu deuˬ aˬ yawꞈ-euˬ myawˬ kʼoeˬ geuꞈ-awˇ, dawˬ peh jawˇ-eu 
deuˬ aˬ yawꞈ-ahˇ uiˇ-eu meh.  
42Muiˇ-eu deuˬ neh aˬ yawꞈ-ahˇ nawˇ bi gʼaˬ leˇ-awˇ, kʼoeˇ deuˬ-ahˇ nawˇ laˬ kʼaˬ bi 
cehˇ-euˬ meh.  
43Aˬ yawꞈ-euˬ guiˇ deuˆ-eu keu ka gaˇ dahˇ maˬ tsoeˬ ni bi pyeuꞈ-iˇ-awˇ, guiˇ deuˆ 
gaˇ bi smˬ-iˇ-euˬ meh.  
44Aˬ yawꞈ tuˆ tehˬ luꞈ-eu dzoeˬ dzaˬ gawˬ yoeˬ nawˇ yuˇ kʼoꞈ-awˇ, aˬ yawꞈ-euˬ nuiˇ 
mahˬ-ahˇ miˇ tsa ngawˬ coˬ nehˬ-euˬ meh.  
45Tsawˇ kʼaˆ maˬ kʼaˆ laˇ mi naˆ-ehˇ aˬ yawꞈ-ahˇ nawˇ bi mawˬ-iˇ-awˇ, nui saˇ maˬ oꞈ 
ni bi dehꞈ-euˬ meh.  

Ka kʼoꞈ nehˬ laꞈ lehˇ shaˇ-eu guiˬ lahˬ shaˇ dawˬ 

46Sahˬpaˬ Miˬyehˇ-oˇ, aˇ myah keuˆ ni dzuˇ zaꞈ-eu gʼeh te. Aˇ myah keuˆ ni nawˇ nui 
ma pehˇ-eu miˬ dzaˬ bi doꞈ-eu gʼeh te.  
47Ngaˬ-euˬ ziˇ aˇ naˆ ni nymˇ gaˇ noeˬ keuˆ nehˬ laꞈ-awˬ. Tsawˇ haˬ dawˬ tawˆ luꞈ 
nawˬ neh beh taˬ-euˬ gʼawˬ myahˇ ni maˬ gmˬ-eu shiˬ shaˬ jiˇ gʼawˇ mawˇ pyeuꞈ gaˇ 
noeˬ keuˆ nehˬ laꞈ-awˬ.  

48Tiˬ jawˇ-iˬ shiˇ-eu maˬ baw ni aˬ suˇ gʼaˬ dehꞈ nya ta. Tsawˇ haˬ zaˬ lmˬ bymˇ-ahˇ 
maˬ ya uˇ-iˇ ni yawˬ haˇ yawˬ ha aˬ suˇ gʼaˬ ziˇ lahˬ ka nya ta.  
49Sahˬpaˬ Miˬyehˇ-oˇ, yaw beh nawˬ neh bi mawˇ-euˬ nawˬ-euˬ gʼoeˇ-eu gaˬ-eu jeˬ 
aˬ gaˇ iˇ taˬ. Nawˬ neh Daˬbiˇ-ahˇ saˇ jaˇ dzaˬ taˬ-euˬ aˬ gaˇ jaˆ ta.  
50Nawˬ-euˬ zaˬ kʼaˆ pyeuꞈ-eu ngaˬ-ahˇ aˬ cawˬ yehˬ bawˬ-ehˇ jahˇ nehˬ laꞈ gaˇ taˬ 
ngehˇ nehˬ laꞈ. Miˬyehˇ maˬ baw-eu deuˬ neh yaˬ kʼehˇ yaˬ-euˬ dawˬ-ahˇ ya daˬ luꞈ 
gaˇ taˬ ngehˇ nehˬ laꞈ.  
51Sahˬpaˬ Miˬyehˇ-oˇ, nawˬ-ahˇ muiˇ-eu deuˬ nawˬ neh tseˇ doˆ-euˬ sahˬ paˬ-ahˇ 
dawˬ doeˇ ngehˬ luꞈ meh. Aˬ yawꞈ kʼaˇ iˇ gaˇ ngehˬ doeˇ ehˇ doeˇ luꞈ meh.  
52Sahˬpaˬ Miˬyehˇ-ahˇ mˬ maˬ maˬ byaˆ zaˇ ziˇ ja ceuˬ-awˬ. Aˬmiˬ. Aˬmiˬ.  

Ja ceuˬ 90 

JA CEUˬ-EU SAHˬ BOꞈ OEˬ TAꞈ TIˬ TAꞈ 
(Ja ceuˬ 90—106) 

Miˬyehˇ hawˇ-eu tsawˇ haˬ zaˬ 

(Moˇseˬ neh guiˬ lahˬ shaˇ-euˬ dawˬ) 
1Sahˬpaˬ Miˬyehˇ-oˇ, tiˬ ziˇ saˇ-iˬ tiˬ ziˇ nawˇ nga maꞈ-euˬ nymˇ loꞈ-ehˇ pyeuꞈ-eu ma.  
2Gawˬ jawˬ gawˬ duˇ deuˬ-ahˇ nawˇ maˬ beh mi naˆ-ehˇ, miˇ tsaˬ tahˬ kʼawˇ-ahˇ 
nawˇ maˬ beh mi naˆ-ehˇ, nawˇ Miˬyehˇ pyeuꞈ luꞈ-awˇ, mˬ maˬ maˬ byaˆ zaˇ ziˇ 
Miˬyehˇ pyeuꞈ tehꞈ-a.  
3Aˬ yawꞈ pyeuꞈ doˆ laˇ duˬ-ahˇ gʼoꞈ-iˇ-awˬ lehˇ tsawˇ haˬ zaˬ-ahˇ nawˇ dawˬ biꞈ-awˇ, 
miˇ tsaˬ paˇ bi pyeuꞈ kʼoꞈ-iˇ-eu meh.  
4Tiˬ heˇ kʼoꞈ nawˬ-euˬ mehˬ shi tiˬ nah tehꞈ meh. Aˇ yamˬ kʼoeˇ myah ni gʼeh-eu 
dzeuˇ yaꞈ-eu miˇ nah-ahˇ duˇ-awˇ, uˬ ciꞈ paw tiˬ kʼehˇ laˇ kʼehˬ buˬ-iˇ-euˬ loꞈ-ehˇ 
tehꞈ meh.  
5Iˇ jeuˬ jeuˬ-eu loꞈ-ehˇ nga maꞈ-ahˇ nawˇ hehˇ byoˆ gʼeh-awˇ, ngaˬ maꞈ-euˬ ziˇ yuꞈ 
maˆ maˆ-eu loˆ ni tehꞈ meh. Nga maꞈ yaw dehꞈ dehꞈ-eu jeˬ-aˬ, uˬ shawˬ paw dehꞈ 
doˆ laˇ-awˇ,  
6nah gʼahˇ paw loˆ laˇ-awˇ aˇ yehˆ yehˆ kʼawꞈ, uˬ ciꞈ uˬ taw paw nyoeˬ-iˇ koˆ-iˇ-eu 
yaˇ moꞈ loꞈ-ehˇ, tiˬ kʼehˇ kʼehˬ gmˬ-eu tehꞈ miˇ-a.  
7Nawˬ-euˬ nui pehˇ nga maꞈ-ahˇ laˆ cawˆ-awˇ, nawˬ-euˬ nui kʼaˬ nga maꞈ-ahˇ laˆ guˆ 
laꞈ-eu meh.  
8Nga maꞈ-euˬ iˬ baˇ-ahˇ nawˬ-euˬ mehˬ shi nawˇ yuˇ taˬ-awˇ, nga maꞈ neh mˇ kʼoeˬ-
euˬ iˬ baˇ deuˬ nawˇ mawˇ gaˇ pah taˬ-euˬ meh.  
9Nawˬ-euˬ nui pehˇ baˬ da neh nga maꞈ-euˬ ziˇ nymˇ le-awˇ, saꞈ gʼawˇ ka-eu loꞈ-ehˇ 
jiˇ le miˇ-a.  
10Aˇ kʼoꞈ shiꞈ tseˇ tehꞈ-ehˇ ya dehꞈ byah-awˇ, ziˇ shehˇ-eu deuˬ yehꞈ tseˇ dehꞈ byah 
kʼawꞈ, guˆ-eu gaˆ-eu jeˬ hawˇ-eu noeˬ shaˬ noeˬ zahˬ-eu jeˬ tehꞈ-ehˇ puˬ le miˇ-a. 
Tiˬ kʼehˇ laˇ kʼehˬ laꞈ kʼoeˇ ziˇ dehꞈ jiˇ-awˇ, piˬ-iˇ byoˆ-iˇ miˇ-a.  

11Nawˇ nui ma pehˇ-eu baoˬ aˇ naˆ ni kʼaˆ-eu aˬ suˇ gʼaˬ yaw duˬ duˬ-ehˇ tahˬ puˬ 
haw-awˇ, nawˬ-euˬ nui pehˇ aˇ naˆ ni guˆ paˬ-ehˇ gʼeh-eu aˬ suˇ gʼaˬ siˬ duˬ ta.  
12Nga maꞈ noeˬ gahˇ laˇ nya ni, nga maꞈ-euˬ ziˇ aˇ naˆ ni nymˇ-eu mehˬ nehˬ tsoˆ 
nehˬ laꞈ-awˬ.  
13Nawˬ-euˬ nui pehˇ aˇ myah ni bi gmˬ-eu gʼeh te. Sahˬpaˬ Miˬyehˇ-oˇ, nawˬ-euˬ zaˬ 
kʼaˆ deuˬ-ahˇ gʼawˬ shaˬ gaˬ nehˬ laꞈ-awˬ.  
14Nga maꞈ-euˬ tiˬ ziˇ laˬ kʼaˬ cehˇ-awˇ caˇ dawˬ caˇ nya ni, maˬ tsehˆ leˇ nya-eu 
nawˬ-euˬ gʼoeˇ-eu gaˬ-eu jeˬ yawˬ shawˬ na luꞈ nga maꞈ laꞈ kʼoeˇ bi byah laˇ-awˬ.  
15Nga maꞈ shaˬ zahˬ naꞈ dui dui-euˬ aˇ kʼoꞈ aˇ la deuˬ laꞈ kʼoeˇ, nawˬ neh nga maꞈ-
ahˇ biꞈ laꞈ-euˬ noeˬ shaˬ-eu jeˬ myaˆ ni, laˬ kʼaˬ cehˇ-eu jeˬ paˇ biꞈ laꞈ-awˬ.  
16Nawˬ-euˬ zaˬ kʼaˆ pyeuꞈ-eu nga maꞈ-ahˇ, kʼaˆ jeˬ-ehˇ gʼeh-eu jeˬ pah mehˬ nehˬ 
laꞈ-awˬ. Nga maꞈ-euˬ zaˬ deuˬ uˆ deuˬ-ahˇ kʼawꞈ, baoˬ huiˬ-eu nawˬ-euˬ yaw shehꞈ 
kʼahˬ sehˇ bi mawˇ-awˬ.  
17Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nawˬ-euˬ guiˬ lahˬ yaw dzahˇ 
bi keuˆ le-awˬ. Nga maꞈ kʼaˇ mˇ kʼaˇ shaˇ-eu jeˬ laꞈ kʼoeˇ, guiˬ lahˬ bi baw le-awˬ.  

Ja ceuˬ 91 

Aˬ dui-ahˇ haw piˇ-eu Miˬyehˇ 

1Miˬyehˇ-ahˇ kʼaˇ tahˬ shaˇ-eu tsawˇ haˬ deuˬ, Baoˬ huiˬ-eu Miˬyehˇ haw piˇ-eu uˬ 
moˆ kʼaˇ jawˇ-eu tsawˇ haˬ deuˬ 
2aˬ yawꞈ-ahˇ heu loꞈ-ehˇ ehˇ nya meh.  

“Nawˇ-aˬ, ngaˬ-ahˇ ngehˬ gʼeh haw piˇ-eu gʼaˬ meh. Nawˇ-aˬ ngaˬ-euˬ Miˬyehˇ meh. 
Nawˬ-ahˇ ngaˇ gʼoe-eu ma.” 
3Maˬ mawˇ nya-eu guˆ-eu gaˆ-eu jeˬ dawˬ tawˆ luꞈ hawˇ-eu, shiˇ-eu naˇ-eu jeˬ dawˬ 
tawˆ luꞈ laꞈ kʼoeˇ, aˬ yawꞈ nawˬ-ahˇ haw piˇ tehꞈ-a.  
4Aˬ yawꞈ-euˬ aˬ dahˇ neh nawˬ-ahˇ kʼawˆ kaˬ-awˇ, aˬ yawꞈ bo saˆ ngehˬ gʼeh-eu laꞈ 
kʼoeˇ nawˇ nui saˇ oꞈ tehꞈ-a. Aˬ yawꞈ-euˬ saˇ jaˇ ziꞈ-eu jeˬ nawˬ-ahˇ haw piˇ nehˬ laꞈ 
tehꞈ-a.  
5Uˬ ciꞈ paw nawˇ kʼahˬ lahˇ kʼaˇ maˬ za-ehˇ, nah gʼahˇ paw laˆ coeˬ laˆ ciˆ laˇ gaˇ maˬ 
ya guˆ-a.  
6Yaw zahˇ ngeh keuˆ le-eu naˇ gawˇ gawˇ ma-ahˇ ya dzeuˇ-iˇ-awˇ, nah gʼahˇ paw 
sehꞈ laˇ nya-eu yaw haiˬ jeˬ-ahˇ ya buˬ-iˇ tehꞈ-a.  
7Nawˬ-euˬ dawˬ peh tiˬ heˇ gʼaˬ ya shiˇ-awˇ, nawˬ-euˬ yaw taw tiˬ muiˇ gʼaˬ ya shiˇ 
kʼawꞈ, nawˬ-ahˇ tiˬ jeˬ-iˬ maˬ guˬ laˇ-a.  
8Haiˬ-eu tsawˇ haˬ deuˬ-ahˇ aˬ joˆ-ehˇ kʼehˬ nehˬ gaˇ nawˇ ya haw mawˇ tehꞈ-a.  
9Sahˬpaˬ Miˬyehˇ haw piˇ-eu uˬ moˆ nawˇ jawˇ-awˇ, Huiˬ dui mahˇ dui dui-eu gʼaˬ 
neh bi haw piˇ-euˬ miˇ neh,  
10luˬ-iˇ seˇ-iˇ-eu jeˬ-ahˇ nawˇ ya dzeuˇ-iˇ-awˇ, guˆ-eu gaˆ-eu jeˬ nawˬ-euˬ nymˇ dawˬ 
peh maˬ oe keuˆ-a.  

11Nawˇ kʼaˇ iˇ kʼaˇ laˇ gaˇ bi haw piˇ-eu gʼaˇ duˬ, mˬ taˆ gʼaˬ kʼehˇ deuˬ-ahˇ Miˬ yehˇ 
dawˬ biꞈ tehꞈ-a.  
12Kʼaˬ lo-ahˇ nawˇ maˬ ya tahˬ naˇ-eu gʼaˇ duˬ, mˬ taˆ gʼaˬ kʼehˇ kʼoeˇ deuˬ nawˬ-ahˇ 
ciˬ diˇ tehꞈ-a.  
13Aˇ laˬ jaˬ shiˇ hawˇ-eu aˇ lawˇ-ahˇ nawˇ tsawˬ nawˬ nawˬ tehꞈ-a. Guˆ laˇ paˬ-ehˇ 
gʼeh-eu aˇ laˬ jaˬ shiˇ hawˇ-eu doꞈ kʼaˆ-eu aˇ lawˇ-ahˇ, nawˇ kʼoeˇ loꞈ-ehˇ tsawˬ nawˬ 
nawˬ tehꞈ-a.  
14Miˬ yehˇ heu loꞈ-ehˇ ehˇ-eu meh. Ngaˬ-ahˇ gaˬ-eu deuˬ-ahˇ ngaˇ ka kʼoꞈ-awˇ, ngaˬ-
ahˇ Sahˬpaˬ Miˬyehˇ meh lehˇ kʼaˇ siˬ nya-eu deuˬ-ahˇ ngaˇ haw piˇ ma.  
15Aˬ yawꞈ maꞈ ngaˬ-ahˇ kuˇ ngeh ngaˇ naˇ haˬ nehˬ ma. Aˬ yawꞈ maꞈ shaˬ ngeh zahˬ 
ngeh ngaˇ aˬ yawꞈ maꞈ nehˬ-ehˇ jawˇ-awˇ, ka kʼoꞈ-awˇ ciˬ huiˬ ciˬ mahˇ nehˬ ma.  
16Ziˇ baw za-eu guiˬ lahˬ biꞈ-awˇ, ngaˬ-euˬ ka kʼoꞈ-eu guiˬ lahˬ yaw dzahˇ biꞈma.  

Ja ceuˬ 92 

Ja ceuˬ-eu caˇ dawˬ 

1Sahˬpaˬ Miˬyehˇ-oˇ, nawˬ-euˬ guiˬ lahˬ-ahˇ ja ceuˬ-eu jeˬ aˇ naˆ ni muiˬ-eu nga. 
Huiˬ dui mahˇ dui dui-eu Miˬyehˇ-oˇ, nawˬ-ahˇ taˬ huiˬ taˬ mahˇ-eu caˇ dawˬ caˇ-eu 
jeˬ aˇ naˆ ni jaˬ-eu nga.  
2Maˬ tsehˆ leˇ-eu nawˬ-euˬ gʼoeˇ-eu gaˬ-eu jeˬ-ahˇ yawˬ shawˬ na luꞈ maˬ ehˇ, nawˇ 
saˇ jaˇ ziꞈ-eu jeˬ-ahˇ yawˬ miˇ na luꞈ maˬ ehˇ,  
3deuˇ-mˬ di, bawˬ law baw-awˇ ja ceuˬ-eu jeˬ, aˇ naˆ ni muiˬ-eu nga.  
4Sahˬpaˬ Miˬyehˇ-oˇ, nawˬ neh mˇ-euˬ huiˬ-eu gaˇ deuˬ, ngaˬ-ahˇ laˬ kʼaˬ bi cehˇ laꞈ-
euˬ meh. Nawˬ neh mˇ-euˬ gaˇ baˬ da neh, ngaˇ laˬ kʼaˬ cehˇ-awˇ caˇ-eu ma.  
5Sahˬpaˬ Miˬyehˇ-oˇ, nawˬ neh mˇ-euˬ gaˇ deuˬ aˇ naˆ ni huiˬ-eu nga. Nawˬ-euˬ nui 
noeˬ aˇ naˆ ni naꞈ-eu nga.  
6Maˬ gahˇ-eu tsawˇ haˬ deuˬ gaˇ kʼoeˇ deuˬ-ahˇ maˬ siˬ nya-ehˇ, aˬ dzawˬ aˇ gah 
deuˬ maˬ noeˬ mawˇ nya-a.  
7Haiˬ-eu tsawˇ haˬ deuˬ yaˇ moꞈ mehˇ laˇ gaˇ duˇ-awˇ, maˬ tsaˬ maˬ dawˇ-eu tsawˇ 
haˬ deuˬ baw le za le kʼawꞈ, dawˬ tawˆ luꞈ ya luˬ ya seˇ-iˇ jiˇ tehꞈ-a.  
8Aˬ jeˬ miˇ neh ehˇ naˇ , Sahˬpaˬ Miˬyehˇ nawˇ mˬ maˬ maˬ byaˆ zaˇ ziˇ, dawˬ tawˆ 
luꞈ kʼoeˇ taˆ huiˬ dzehˬ-eu gʼaˬ meh.  
9Nawˬ-ahˇ muiˇ-eu deuˬ ya shiˇ jiˇ-awˇ, haiˬ-eu tsawˇ haˬ dawˬ tawˆ luꞈ ya smˬ-iˇ jiˇ 
tehꞈ-a lehˇ nga maꞈ siˬ nya ma.  
10Nawˇ ngaˬ-ahˇ nehꞈ nyoˬ loꞈ-ehˇ gʼaˬ bi ahˇ-awˇ, laˬ kʼaˬ ya cehˇ-eu guiˬ lahˬ biꞈ 
laꞈ-euˬ meh.  
11Ngaˬ-ahˇ muiˇ-eu deuˬ smˬ-iˇ gaˇ ngaˇ ya mawˇ-awˇ, haiˬ-eu tsawˇ haˬ deuˬ 
ngoeˇ-eu teˇ saˇ ya gaˬ-euˬ ma.  
12Yaw tsaˬ yaw dawˇ tsawˇ haˬ deuˬ daoˇ aˇ bawˇ loꞈ-ehˇ mehˇ laˇ-awˇ, Leˬbaˬnoˬ 
gawˬ jawˬ-ahˇ dehꞈ-eu siˬ daˬ miˬ shuˬ aˇ bawˇ loꞈ-ehˇ goˇ leˇ tehꞈ-a. Yaw tsaˬ yaw 
dawˇ tsawˇ haˬ deuˬ-aˬ,  

13Sahˬpaˬ Miˬyehˇ-euˬ nymˇ laꞈ kʼoeˇ ka taˬ-awˇ, aˬ dui-euˬ Miˬyehˇ-euˬ Uˬ duˬ tahˬ 
nymˇ nymˇ ma laꞈ kʼoeˇ mehˇ laˇ-eu laꞈ kʼoeˇ,  
14aˬ myah luꞈ nyoeˇ jawꞈ ni jaˆ-awˇ, bawˇ mawˬ mawˬ laˇ ngeh keuˆ ni aˇ siˬ siˬ-eu 
aˇ bawˇ kʼoeˇ deuˬ-ahˇ duˇ tehꞈ-a.  
15Ngaˬ-ahˇ haw piˇ-eu gʼaˬ pyeuꞈ-eu Sahˬpaˬ Miˬyehˇ, tsaˬ dui dawˇ dui dui-awˇ 
yaw lehˬ jeˬ maˬ jaˆ gaˇ, gaˇ kawˆ heu pah mehˬ luꞈ meh.  

Ja ceuˬ 93 

Sahˬ paˬ pyeuꞈ-eu Miˬyehˇ 

1Sahˬpaˬ Miˬyehˇ-aˬ, sahˬ paˬ pyeuꞈ-eu meh. Baoˬ yaw shehꞈ kʼahˬ sehˇ hawˇ-eu 
gʼaˬ huiˬ-eu jeˬ-ahˇ aˬ yawꞈ dm taˬ-euˬ meh. Miˇ tsaˬ tahˬ kʼawˇ-ahˇ ziꞈ dah ni ciˬ 
tsaˬ taˬ-awˇ, maˬ luˆ-iˇ nya-a.  
2Sahˬpaˬ Miˬyehˇ-oˇ, nawˬ-euˬ nuiˇ mahˬ-aˬ, miˇ tsaˬ tahˬ kʼawˇ maˬ beh mi naˆ ehˇ 
ziꞈ dah ni jaˆ-awˇ, aˇ yamˬ aˇ law maˬ baw laˇ mi naˆ ehˇ nawˇ dehꞈ luꞈ-eu meh.  
3Sahˬpaˬ Miˬyehˇ-oˇ, naꞈ dui dui-eu iˬ ma laˆ shaˆ teˇ saˇ mahˇ-eu meh. Laˆ shaˆ iˇ 
cuꞈ teˇ saˇ haˬ haˬ-ehˇ mahˇ-eu meh.  
4Sahˬpaˬ Miˬyehˇ mˬ kʼoeˇ taˆ jawˇ-awˇ dawˬ tawˆ kʼoeˇ taˆ huiˬ dzehˬ-eu meh. Iˬ 
ma laˆ shaˆ teˇ saˇ naˆ maˬ tseˇ huiˬ dzehˬ-awˇ, laˆ shaˆ iˇ luˆ dzeh-eu naˆ maˬ tseˇ 
baoˬ huiˬ dzehˬ-eu meh.  
5Sahˬpaˬ Miˬyehˇ-oˇ, nawˬ-euˬ zahˇ dawˬ kʼoꞈ dawˬ mˬ maˬ maˬ byaˆ zaˇ ziˇ gmˬ-
awˇ, nawˬ-euˬ Uˬ duˬ tahˬ nymˇ nymˇ ma mˬ maˬ maˬ byaˆ zaˇ ziˇ ziꞈ-eu meh.  

Ja ceuˬ 94 

Dawˬ tawˆ kʼoeˇ taˆ yaˇ kʼaˬ daˇ-eu Miˬyehˇ 

1Sahˬpaˬ Miˬyehˇ-oˇ, nawˇ-aˬ, kʼehˬ nehˬ kʼaˆ nehˬ-eu Miˬyehˇ meh. Nawˇ nui ma 
pehˇ-eu jeˬ bi mawˇ-awˬ.  
2Nawˇ-aˬ, tsawˇ haˬ dawˬ tawˆ luꞈ kʼoeˇ taˆ yaˇ kʼaˬ daˇ-eu gʼaˬ meh. Tuˇ laˇ-awˇ, nui 
ma huiˬ-eu mahˇ-eu tsawˇ haˬ deuˬ-ahˇ oꞈ-eu geuˇ-eu loꞈ-ehˇ kʼehˬ nehˬ-awˬ.  
3Nui ma maˬ dawˇ-eu tsawˇ haˬ deuˬ aˬ myah keuˆ ni laˬ kʼaˬ cehˇ cehˇ-ehˇ ya dehꞈ 
nmˇ. Sahˬpaˬ Miˬyehˇ-oˇ, aˬ yawꞈ maꞈ aˬ myah keuˆ ni laˬ kʼaˬ cehˇ cehˇ-ehˇ ya dehꞈ 
nmˇ.  
4Yaw haiˬ jeˬ mˇ-eu tsawˇ haˬ deuˬ aˇ myah keuˆ ni nui ma huiˬ-awˇ ya dehꞈ nmˇ. 
Aˇ myah keuˆ ni aˬ yawꞈ maꞈ neh mˇ-euˬ haiˬ-eu gaˇ-ahˇ, kʼahˬ sehˇ jehˆ jehˆ-ehˇ ya 
jawˇ nmˇ.  
5Sahˬpaˬ Miˬyehˇ-oˇ, nawˬ-euˬ tsawˇ haˬ deuˬ-ahˇ aˬ yawꞈ maꞈ nawˬ tehˬ-awˇ, 
nawˬ-ahˇ taꞈ-eu tsawˇ haˬ deuˬ kʼoeˇ taˆ kʼaˆ dzaˬ-eu meh.  
6Miˬ coeˬ miˬ ma hawˇ-eu muˇ coe aˬ nmˇ deuˬ-ahˇ aˬ yawꞈ maꞈ sehꞈ-awˇ, nga maꞈ 
miˇ kʼahˬ laꞈ kʼoeˇ jawˇ-eu boeˇ miˬ siˬ kʼaˬ deuˬ-ahˇ sehꞈ-eu meh.  
7Sahˬpaˬ Miˬyehˇ nga maꞈ-ahˇ maˬ mawˇ nya-a. Nga maꞈ mˇ-eu gaˇ-ahˇ Iˇsaˬleˬlaˆ-
euˬ Miˬyehˇ maˬ ya siˬ-a lehˇ aˬ yawꞈ maꞈ ehˇ-eu meh.  

8Ngaˬ-euˬ tsawˇ haˬ deuˬ-oˇ, naw maꞈ aˇ naˆ naˆ-ehˇ laꞈ-i te. Aˬ myah siˬ laˇ gahˇ laˇ-
eu gʼeh te.  
9Aˬ dui-ahˇ naˬ bawˇ beh tsoꞈ nehˬ laꞈ-euˬ Miˬyehˇ maˬ gaˬ nya taˬ loˇ. Aˬ dui-ahˇ 
myaˆ nuiˆ beh dahˇ nehˬ laꞈ-euˬ gʼaˬ maˬ mawˇ nya ta loˇ.  
10Tsawˇ jeuˬ dawˬ tawˆ luꞈ-ahˇ haw luꞈ pyaˆ luꞈ-eu gʼaˬ aˬ yawꞈ maꞈ-ahˇ maˬ kʼehˬ 
maˬ kʼaˆ nehˬ nya ta loˇ. Tsawˇ haˬ dawˬ tawˆ luꞈ-ahˇ mehˬ luꞈ tsoˆ luꞈ-eu gʼaˬ tsawˇ 
gahˇ maˬ ahˇ nmˇ loˇ.  
11Aˬ yawꞈ maꞈ-euˬ nui noeˬ Sahˬpaˬ Miˬyehˇ siˬ nya meh. Aˬ yawꞈ maꞈ shaˇ noeˬ 
shaˇ sawˇ-eu jeˬ gaˇ dahˇ maˬ tsoeˬ-eu aˬ yawꞈ siˬ nya luꞈ meh.  
12Sahˬpaˬ Miˬyehˇ-oˇ, nawˬ neh mehˬ nehˬ tsoˆ nehˬ-euˬ gʼaˬ aˇ naˆ ni laˬ kʼaˬ ya 
cehˇ-eu nga. Nawˬ neh nawˬ-euˬ zahˇ dawˬ kʼoꞈ dawˬ mehˬ nehˬ-euˬ gʼaˬ aˇ naˆ ni 
guiˬ lahˬ huiˬ-eu nga.  
13Maˬ tsaˬ maˬ dawˇ-eu tsawˇ haˬ deuˬ bi ga ahˇ-eu gʼaˇ duˬ duˬ kʼahˬ maˬ kʼahˬ gʼaˬ 
kʼoeˇ keuˆ ni, guˆ-eu gaˆ-eu aˇ yamˬ laꞈ kʼoeˇ aˬ yawꞈ-ahˇ nawˇ nui saˇ bi za-euˬ 
meh.  
14Sahˬpaˬ Miˬyehˇ-aˬ, aˬ yawꞈ-euˬ tsawˇ haˬ deuˬ-ahˇ maˬ ngehˇ-a. Aˬ yawꞈ-ahˇ taꞈ-
eu tsawˇ haˬ deuˬ-ahˇ aˬ yawꞈ maˬ byehˇ dzeh-a.  
15Yaˇ kʼaˬ daˇ-eu nymˇ laꞈ kʼoeˇ yaw tsaˬ yaw dawˇ jeˬ paˇ jaˆ le-awˇ, yaw tsaˬ yaw 
dawˇ tsawˇ haˬ dawˬ tawˆ luꞈ nui kʼahˇ shiˇ tehꞈ-a.  
16Maˬ tsaˬ maˬ dawˇ-eu tsawˇ haˬ deuˬ mehˬ shi, ngaˬ-euˬ gʼaˇ duˬ aˬ suˇ gʼaˬ yawꞈ 
daˬ nmˇ. Yaw haiˬ jeˬ mˇ-eu tsawˇ haˬ deuˬ mehˬ shi, ngaˇ jawˇ paw aˬ suˇ gʼaˬ 
pyawˬ nmˇ.  
17Sahˬpaˬ Miˬyehˇ ngaˬ-ahˇ maˬ caw ba laꞈ-euˬ law nmˇ-aˬ, ciˬ cuˇ ni gʼeh-eu miˇ 
kʼahˬ-ahˇ ngaˇ cehˆ jawˇ-iˇ gʼaˬ-euˬ ma.  
18Ngaˇ coˬ-iˇ miˇ-a lehˇ ehˇ-euˬ kʼawꞈ, Sahˬpaˬ Miˬyehˇ nawˬ-euˬ maˬ tsehˆ leˇ-eu 
gʼoeˇ-eu gaˬ-eu jeˬ, ngaˬ-ahˇ ciˬ tuˇ nehˬ laꞈ-euˬ meh.  
19Ngaˇ noeˬ shaˬ noeˬ zahˬ-awˇ noeˬ dui noeˬ duiˇ ngeh, nawˇ ngaˬ-ahˇ nui saˇ bi 
za-awˇ laˬ kʼaˬ bi cehˇ laꞈ-euˬ meh.  
20Maˬ tsaˬ maˬ dawˇ-eu laꞈ kʼoeˇ yaˇ kʼaˬ daˇ-eu deuˬ nehˬ-ehˇ nawˇ nui ma maˬ 
gm-a. Aˬ yawꞈ maꞈ yaw lehˬ deuˬ-ahˇ tsaˬ-eu shaˬ bymˇ bi tawˆ-awˇ,  
21muiˬ-eu jaˬ-eu deuˬ-ahˇ mˇ coeˬ mˇ ciˆ-eu laꞈ kʼoeˇ, iˬ baˇ maˬ ahˇ-eu deuˬ bi shiˇ-
eu gʼaˇ duˬ yaˇ kʼaˬ daˇ-eu meh.  
22Ehˇ kʼawꞈ Sahˬpaˬ Miˬyehˇ ngaˬ-ahˇ haw piˇ-eu meh. Miˬyehˇ ngaˬ-ahˇ ngehˬ gʼeh 
dah teˬ-euˬ meh.  
23Maˬ sui maˬ dawˇ-eu baˬ da neh aˬ yawꞈ maꞈ-ahˇ aˬ yawꞈ kʼehˬ nehˬ-awˇ, aˬ yawꞈ 
maꞈ-euˬ iˬ baˇ baˬ da neh laˆ luˬ laˆ seˇ nehˬ tehꞈ-a. Aˬ dui-euˬ Miˬyehˇ pyeuꞈ-eu 
Sahˬpaˬ Miˬyehˇ, aˬ yawꞈ maꞈ-ahˇ laˆ cawˆ tehꞈ-a.  

Ja ceuˬ 95 

Ja ceuˬ-eu caˇ dawˬ 

1Laˇ-awˬ. Sahˬpaˬ Miˬyehˇ-ahˇ aˬ dui ja ceuˬ ma. Aˬ dui-ahˇ haw piˇ nehˬ laꞈ-euˬ 
Miˬyehˇ-ahˇ laˬ kʼaˬ tiˬ cehˇ caˇ-awˇ ja ceuˬ kaˇ-euˇ.  
2Guiˬ lahˬ-ahˇ noeˬ keuˆ-eu laꞈ kʼoeˇ aˬ yawꞈ-euˬ mehˬ shi uiˬ leˇ-awˇ, laˬ kʼaˬ tiˬ 
cehˇ ja ceuˬ-eu caˇ dawˬ caˇ kaˇ-euˇ.  
3Aˬ jeˬ miˇ neh ehˇ naˇ, Sahˬpaˬ Miˬyehˇ-aˬ, Baoˬ huiˬ-eu Miˬyehˇ pyeuꞈ-awˇ, 
Miˬyehˇ dawˬ tawˆ kʼoeˇ taˆ baoˬ huiˬ-eu sahˬ paˬ meh.  
4Naꞈ dui dui-eu lawˇ kʼmˬ-ahˇ neh goˇ dui dui-eu gawˬ jawˬ-ahˇ keuˆ ni, miˇ tsaˬ 
dawˬ tawˆ luꞈ-ahˇ aˬ yawꞈ uˆ lahˇ-eu meh.  
5Aˬ yawꞈ neh beh-euˬ iˬ ma laˆ shaˆ-ahˇ aˬ yawꞈ uˆ lahˇ-eu meh. Miˇ tsaˬ tahˬ kʼawˇ-
ahˇ kʼawꞈ aˬ yawꞈ tehˆ taˬ-euˬ meh.  
6Laˇ-awˬ. Aˬ dui dawˬ tawˆ luꞈ awˆ byaˆ-awˇ, aˬ yawꞈ-ahˇ uˬ duˬ tahˬ kaˇ-euˇ. Aˬ dui-
ahˇ beh-euˬ yaw sahˇ Sahˬpaˬ Miˬyehˇ mehˬ shi, pawˬ tsuiꞈ pawˬ dmˬ dmˬ kaˇ-euˇ.  
7Aˬ yawꞈ-aˬ, aˬ dui-euˬ Miˬyehˇ meh. Aˬ dui-aˬ, aˬ yawꞈ haw piˇ luꞈ-eu tsawˇ haˬ 
deuˬ pyeuꞈ-awˇ, aˬ yawꞈ bi dzaˬ bi dawˇ luꞈ-eu yawˇ yawˇ maꞈ ma. Iˬ nah aˬ yawꞈ 
ehˇ gaˇ naˇ haˬ sheˇ.  
8“Maˬ sah kʼaˇ shuiꞈ deh yaˇ-ahˇ jaˆ-eu Meˬliˇbaˬ lawˇ gawˆ-ahˇ, naw maꞈ-euˬ aˬ 
poeˬ aˬ bawˇ deuˬ nui ma gʼahˇ-euˬ loꞈ-ehˇ, naw maꞈ nui ma taˬ gʼahˇ. Kʼoeˇ ngeh 
nah aˬ yawꞈ maꞈ gʼeh-euˬ loꞈ-ehˇ, naw maꞈ taˬ gʼeh.  
9Aˬ yawꞈ maꞈ gʼaˇ duˬ ngaˬ neh mˇ nehˬ shaˇ nehˬ dzeuˇ-euˬ jeˬ-ahˇ aˬ yawꞈ maꞈ ya 
mawˇ gʼaˬ-euˬ kʼawꞈ, kʼoeˇ tsahˇ-ahˇ aˬ yawꞈ maꞈ ngaˬ-ahˇ lawˬ haw-euˬ meh.  
10Oeˬ tseˇ kʼoꞈ byah ni kʼoeˇ ziˇ-euˬ tsawˇ haˬ kʼoeˇ deuˬ-ahˇ, ngaˇ nui daˆ daˆ-euˬ 
ma. Aˬ yawꞈ maꞈ aˇ naˆ ni saˇ jaˇ maˬ ziꞈ-eu tsawˇ haˬ nga. Ngaˬ-euˬ zahˇ dawˬ kʼoꞈ 
dawˬ-ahˇ aˬ yawꞈ maꞈ maˬ naˇ haˬ geuꞈ-a lehˇ ngaˇ ehˇ-euˬ ma.  
11Ngaˇ nui ma pehˇ-awˇ heu loꞈ-ehˇ ehˇ tsehˆ nehˬ-euˬ ma. Naw maꞈ gʼaˬ naˬ bi naˬ-
eu lehˇ, ngaˬ neh lehˬ hmˬ taˬ-euˬ miˇ kʼahˬ-ahˇ, naw maꞈ maˬ ya uˇ leˇ-aˇ’ lehˇ ehˇ 
tsehˆ nehˬ-euˬ ma.” 

Ja ceuˬ 96 

Dawˬ tawˆ kʼoeˇ taˆ huiˬ-eu sahˬ paˬ pyeuꞈ-eu Miˬyehˇ 
(1 Laˬsaˬbaˬ 16.23,33) 

1Sahˬpaˬ Miˬyehˇ-ahˇ caˇ dawˬ yaw shuiꞈ caˇ-awˇ ja ceuˬ-awˬ. Miˇ kʼahˬ dawˬ tawˆ 
luꞈ Sahˬpaˬ Miˬyehˇ-ahˇ caˇ-awˇ ja ceuˬ-awˬ.  
2Sahˬpaˬ Miˬyehˇ-ahˇ ja ceuˬ-eu caˇ dawˬ caˇ-awˇ, aˬ yawꞈ-euˬ tsawˇ myahˇ-ahˇ ciˬ 
huiˬ ciˬ mahˇ-awˬ. Aˬ yawꞈ ka kʼoꞈ nehˬ laꞈ-euˬ laˬ kʼaˬ cehˇ-eu guiˬ lahˬ dawˬ, yawˬ 
nah na luꞈ ja gaˬ-awˬ.  
3Aˬ yawꞈ-euˬ yaw shehꞈ kʼahˬ sehˇ gaˇ kawˆ, tsawˇ jeuˬ dawˬ tawˆ luꞈ-ahˇ dzawˇ 
nehˬ-awˇ, aˬ yawꞈ neh mˇ-euˬ huiˬ-eu gaˇ deuˬ, tsawˇ haˬ dawˬ tawˆ luꞈ-ahˇ dzawˇ 
nehˬ-awˬ.  
4Sahˬpaˬ Miˬyehˇ huiˬ dui mahˇ dui dui-awˇ, ja ceuˬ dui dui paˬ-ehˇ gʼeh-eu meh. 
Miˬyehˇ dawˬ tawˆ luꞈ kʼoeˇ taˆ, aˬ yawꞈ-ahˇ yaw zeu baw-awˬ.  

5Aˬ cawˬ tsawˇ jeuˬ-euˬ miˬyehˇ deuˬ-aˬ, tahˬ pahˬ aˬ ma mawˇ kawˇ tehꞈ meh. Ehˇ 
kʼawꞈ, aˬ dui-euˬ Sahˬpaˬ Miˬyehˇ-aˬ, mˬ beh-euˬ yaw sahˇ gʼaˬ meh.  
6Baoˬ yaw shehꞈ kʼahˬ sehˇ aˬ yawꞈ-euˬ tiˬ jawˬ jaˆ-awˇ, aˬ yawꞈ-euˬ Uˬ duˬ tahˬ 
nymˇ nymˇ ma laꞈ kʼoeˇ, baoˬ hawˇ-eu haw muiˬ-eu jeˬ byah luꞈ-eu meh.  
7Miˇ tsaˬ kʼoeˇ taˆ kʼaˇ jawˇ-eu tsawˇ haˬ dawˬ tawˆ luꞈ, Sahˬpaˬ Miˬyehˇ-ahˇ ja ceuˬ-
awˬ. Aˬ yawꞈ-euˬ baoˬ yaw shehꞈ kʼahˬ sehˇ-ahˇ ciˬ huiˬ ciˬ mahˇ-awˬ.  
8Yaw shehꞈ kʼahˬ sehˇ huiˬ-eu Sahˬpaˬ Miˬyehˇ-euˬ tsawˇ myahˇ-ahˇ ja ceuˬ-awˬ. 
Damˬ nehˬ-eu jeˬ yuˇ-awˇ, aˬ yawꞈ-euˬ Uˬ duˬ tahˬ nymˇ nymˇ ma-ahˇ laˇ-awˬ.  
9Muiˬ-eu shawˇ-eu Gʼaˬ doˆ le ngeh, aˬ yawꞈ mehˬ shi awˆ byaˆ-awˬ. Miˇ tsaˬ dawˬ 
tawˆ luꞈ aˬ yawꞈ mehˬ shi yaw dzuˬ dzuˬ-awˬ.  
10Sahˬpaˬ Miˬyehˇ uˆ lahˇ luꞈ-eu gaˇ kawˆ, miˇ tsaˬ tahˬ kʼawˇ-ahˇ aˬ yawꞈ ziꞈ dah ni 
ciˬ tsaˬ taˬ-awˇ, maˬ luˆ laˇ nya-eu gaˇ kawˆ hawˇ-eu, tsawˇ haˬ zaˬ-ahˇ aˬ yawꞈ dawˇ 
coe ni yaˇ kʼaˬ daˇ-eu gaˇ kawˆ deuˬ, tsawˇ jeuˬ dawˬ tawˆ luꞈ-ahˇ ja mehˬ nehˬ-awˬ.  
11Mˬ hawˇ-eu miˇ tsaˬ laˬ kʼaˬ cehˇ-awˬ. Iˬ ma laˆ shaˆ hawˇ-eu kʼoeˇ gaˇ kʼaˇ uˇ-eu 
yawˬ jeˬ na luꞈ, teˇ saˇ mahˇ doˆ laˇ-awˬ.  
12Deh ga hawˇ-eu kʼoeˇ gaˇ kʼaˇ jaˆ kʼaˇ jawˇ-eu jeˬ, laˬ kʼaˬ cehˇ dui dui-awˬ. Sahˬ 
kʼaˆ-ahˇ dehꞈ-eu aˇ bawˇ deuˬ laˬ kʼaˬ cehˇ-awˇ guˇ tehꞈ-a.  
13Sahˬpaˬ Miˬyehˇ miˇ tsaˬ-ahˇ uˆ lahˇ le ngeh, kʼoeˇ loꞈ-ehˇ guˇ tehꞈ-a. Miˇ tsaˬ zaˬ 
dawˬ tawˆ luꞈ-ahˇ yaw tsaˬ yaw dawˇ laꞈ kʼoeˇ uˆ lahˇ-awˇ, dawˇ coe ni yaˇ kʼaˬ daˇ 
nehˬ tehꞈ-a.  

Ja ceuˬ 97 

Dawˬ tawˆ kʼoeˇ taˆ uˆ lahˇ-eu Miˬyehˇ 

1Sahˬpaˬ Miˬyehˇ sahˬ paˬ pyeuꞈ-eu meh. miˇ tsaˬ tahˬ kʼawˇ laˬ kʼaˬ cehˇ-awˬ. Iˬ ma 
laˆ shaˆ iˇ jaw lahˇ deuˬ kʼawꞈ laˬ kʼaˬ cehˇ-awˬ.  
2Mˬ dmˇ hawˇ-eu zahˇ tsui ni gʼeh-eu jeˬ, aˬ yawꞈ-ahˇ jawˬ lahˇ taˬ-euˬ meh. Yaw 
tsaˬ yaw dawˇ yaw muiˬ yaw jaˬ laꞈ kʼoeˇ, aˬ yawꞈ uˆ lahˇ luꞈ-eu meh.  
3Aˬ yawꞈ-euˬ mehˬ shi miˬ dzaˬ cah-awˇ, tiˬ jawˬ jawˇ-eu muiˇ-eu deuˬ-ahˇ puiˆ 
sehꞈ-eu meh.  
4Aˬ yawꞈ-euˬ mˬ jeˬ tsawˬ tehˆ miˇ tsaˬ-ahˇ yaw shehꞈ bya-awˇ, miˇ tsaˬ yaw dzuˬ 
dzuˬ-eu meh.  
5Gawˬ jawˬ deuˬ Sahˬpaˬ Miˬyehˇ mehˬ shi, miˇ tsaˬ dawˬ tawˆ luꞈ-euˬ Sahˬpaˬ 
Miˬyehˇ mehˬ shi, byaˬ shahˬ loꞈ-ehˇ guiˇ ka-eu meh.  
6Aˬ yawꞈ-euˬ yaw tsaˬ yaw dawˇ gaˇ kawˆ mˬ neh ja mehˬ nehˬ-awˇ, tsawˇ jeuˬ 
dawˬ tawˆ luꞈ aˬ yawꞈ-euˬ yaw shehꞈ kʼahˬ sehˇ ya mawˇ-eu meh.  
7Miˬyehˇ dawˬ tawˆ luꞈ Sahˬpaˬ Miˬyehˇ mehˬ shi ya awˆ byaˆ-awˇ, tahˬ pahˬ aˬ ma 
mawˇ kawˇ-ahˇ uˬ duˬ kʼaˇ tahˬ-eu deuˬ, ya shaꞈ dawˇ dui dui meh.  
8Sahˬpaˬ Miˬyehˇ nawˇ yaˇ kʼaˬ daˇ-eu baˬ da neh, Ziˇoˬ meuˬ-ahˇ jawˇ-eu tsawˇ haˬ 
deuˬ laˬ kʼaˬ ya cehˇ-awˇ, Yuˇdaˆ miˇ kʼahˬ-ahˇ jaˆ-eu meuˬ deuˬ byawˬ dui dui meh.  

9Baoˬ huiˬ-eu Sahˬpaˬ Miˬyehˇ-oˇ, nawˇ-aˬ, miˇ tsaˬ dawˬ tawˆ luꞈ kʼoeˇ taˆ uˆ lahˇ-
eu gʼaˬ meh. Miˬyehˇ dawˬ tawˆ luꞈ naˆ maˬ tseˇ, nawˇ huiˬ dui mahˇ dui dui-eu 
meh.  
10Yaw haiˬ jeˬ-ahˇ bye-eu tsawˇ haˬ deuˬ-ahˇ Sahˬpaˬ Miˬyehˇ gaˬ-eu meh. Aˬ yawꞈ-
euˬ tsawˇ haˬ deuˬ maˬ ya luˬ ma ya seˇ-iˇ ni, aˬ yawꞈ haw piˇ-eu meh. Haiˬ-eu 
tsawˇ haˬ deuˬ-euˬ laꞈ-ahˇ, aˬ yawꞈ maꞈ-ahˇ ka kʼoꞈ nehˬ-eu meh.  
11Yaw tsaˬ yaw dawˇ tsawˇ haˬ kʼoeˇ taˆ yaw shehꞈ bya-awˇ, muiˬ-eu jaˬ-eu tsawˇ 
haˬ deuˬ laˬ kʼaˬ ya cehˇ-eu meh.  
12Sahˬpaˬ Miˬyehˇ neh mˇ-euˬ gaˇ baˬ da neh, yaw tsaˬ yaw dawˇ tsawˇ haˬ dawˬ 
tawˆ luꞈ laˬ kʼaˬ cehˇ-awˬ. Muiˬ-eu shawˇ-eu Miˬyehˇ neh mˇ-euˬ gaˇ-ahˇ noeˬ keuˆ-
awˇ, aˬ yawꞈ-euˬ guiˬ lahˬ-ahˇ ja ceuˬ-awˬ.  

Ja ceuˬ 98 

Miˇ tsaˬ-ahˇ uˆ lahˇ-eu Miˬyehˇ 

1Caˇ dawˬ yaw shuiꞈ caˇ-awˇ Sahˬpaˬ Miˬyehˇ-ahˇ ja ceuˬ-awˬ. Kʼaˆ jeˬ-ehˇ gʼeh-eu 
gaˇ aˬ yawꞈ mˇ-euˬ meh. Aˬ yawꞈ-euˬ baoˬ hawˇ-eu muiˬ-eu shawˇ-eu gʼaˬ baˬ da 
neh, aˬ yawꞈ gʼaˬ leˇ-eu gʼaˬ pyeuꞈ-eu meh.  
2Aˬ yawꞈ gʼaˬ leˇ-eu gʼaˬ pyeuꞈ-eu gaˇ kawˆ Sahˬpaˬ Miˬyehˇ pah mehˬ-eu meh. Aˬ 
yawꞈ-euˬ ka kʼoꞈ-eu baoˬ tsawˇ jeuˬ dawˬ tawˆ luꞈ-ahˇ bi siˬ-eu meh.  
3Iˇsaˬleˬlaˆ tsawˇ jeuˬ-ahˇ saˇ jaˇ ziꞈ-awˇ maˬ tsehˆ leˇ ni gaˬ-eu laꞈ kʼoeˇ, aˬ yawꞈ 
maꞈ nehˬ-ehˇ dzaˬ taˬ-eu saˇ jaˇ-ahˇ ziꞈ-eu meh. Aˬ dui-euˬ Miˬyehˇ gʼaˬ leˇ-eu gʼaˬ 
pyeuꞈ-eu gaˇ kawˆ, miˇ tsaˬ zaˬ dawˬ tawˆ luꞈ ya mawˇ-euˬ meh.  
4Miˇ tsaˬ zaˬ dawˬ tawˆ luꞈ laˬ kʼaˬ tiˬ cehˇ, Sahˬpaˬ Miˬyehˇ-ahˇ ja ceuˬ-awˇ caˇ-awˬ. 
Laˬ kʼaˬ cehˇ-eu caˇ dawˬ caˇ-awˇ guˇ-eu laꞈ kʼoeˇ, aˬ yawꞈ-ahˇ ja ceuˬ-awˬ.  
5Sahˬpaˬ Miˬyehˇ-ahˇ caˇ-awˇ ja ceuˬ-awˬ. Deuˇ-mˬ diˬ-awˇ ja ceuˬ-awˬ.  
6Daˇ heh hawˇ-eu coiˇ doi baw-eu laꞈ kʼoeˇ, aˬ dui-euˬ sahˬ paˬ pyeuꞈ-eu Sahˬpaˬ 
Miˬyehˇ-ahˇ, laˬ kʼaˬ tiˬ cehˇ guˇ-awˇ ja ceuˬ-awˬ.  
7Iˬ ma laˆ shaˆ hawˇ-eu kʼoeˇ gaˇ kʼaˇ uˇ-eu jeˬ dawˬ tawˆ luꞈ, teˇ saˇ mahˇ doˆ laˇ-
awˬ. Miˇ tsaˬ tahˬ kʼawˇ hawˇ-eu kʼoeˇ gaˇ kʼaˇ jawˇ-eu deuˬ dawˬ tawˆ luꞈ, ja ceuˬ-
eu caˇ dawˬ caˇ-awˬ.  
8Iˇ cuꞈ lawˇ baˬ deuˬ laꞈ kʼawˆ tehˆ-awˬ. Gawˬ jawˬ deuˬ laˬ kʼaˬ tiˬ cehˇ uiˬ laˇ-awˇ, 
Sahˬpaˬ Miˬyehˇ mehˬ shi caˇ dawˬ caˇ-awˬ.  
9Aˬ jeˬ miˇ neh ehˇ naˇ, miˇ tsaˬ-ahˇ aˬ yawꞈ uˆ lahˇ le-euˬ meh. Miˇ tsaˬ zaˬ deuˬ-ahˇ 
dawˇ coe ni aˬ yawꞈ uˆ lahˇ tehꞈ-a.  

Ja ceuˬ 99 

Dawˬ tawˆ kʼoeˇ taˆ sahˬ paˬ pyeuꞈ-eu Miˬyehˇ 

1Sahˬpaˬ Miˬyehˇ-aˬ, sahˬ paˬ pyeuꞈ-eu meh. Tsawˇ haˬ zaˬ deuˬ guˆ-awˇ yaw dzuˬ 
dzuˬ-eu meh. Jeˬluˇbeˬ mawˇ kawˇ kʼoeˇ taˆ jaˆ-eu aˬ yawꞈ-euˬ nuiˇ mahˬ kʼoeˇ taˆ aˬ 
yawꞈ nuiˇ luꞈ-awˇ, miˇ tsaˬ miˇ luˆ luˆ-eu meh.  

2Ziˇoˬ meuˬ laꞈ kʼoeˇ Sahˬpaˬ Miˬyehˇ baoˬ huiˬ dui dui-awˇ, tsawˇ jeuˬ dawˬ tawˆ 
luꞈ kʼoeˇ taˆ uˆ lahˇ-eu meh.  
3Baoˬ yaw shehꞈ kʼahˬ sehˇ huiˬ-eu aˬ yawꞈ-euˬ tsawˇ myahˇ-ahˇ, yawˬ gʼaˬ na luꞈ ja 
ceuˬ tehꞈ-a. Aˬ yawꞈ-aˬ, Muiˬ-eu shawˇ-eu gʼaˬ meh.  
4Baoˬ huiˬ dui dui-eu sahˬ paˬ-oˇ, Iˇsaˬleˬlaˆ miˇ kʼahˬ laꞈ kʼoeˇ yaw tsaˬ yaw dawˇ 
jeˬ nawˇ bi jaˆ-euˬ meh. Yaw sui yaw dawˇ jeˬ nawˇ bi keuˆ le-euˬ meh.  
5Aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ja ceuˬ-awˬ. Aˬ yawꞈ-euˬ nuiˇ 
mahˬ mehˬ shi uˬ duˬ tahˬ-awˬ. Aˬ yawꞈ-aˬ Muiˬ-eu shawˇ-eu gʼaˬ meh.  
6Moˇseˬ hawˇ-eu Aˬloˬ aˬ yawꞈ-euˬ piˇ ma pyeuꞈ-awˇ, Saˬmeuˬlaˆ-aˬ, aˬ yawꞈ-ahˇ 
guiˬ lahˬ shaˇ-eu gʼaˬ meh. Aˬ yawꞈ maꞈ Sahˬpaˬ Miˬyehˇ-ahˇ kuˇ ngeh, aˬ yawꞈ naˇ 
haˬ nehˬ-euˬ meh.  
7Mˬ dmˇ kʼawˇ zeuˇ laꞈ kʼoeˇ aˬ yawꞈ maꞈ-ahˇ dawˬ ngehˬ cawˬ-awˇ, aˬ yawꞈ neh 
biꞈ-euˬ zahˇ dawˬ kʼoꞈ dawˬ hawˇ-eu zahˇ sahˇ kʼoꞈ deuˬ-ahˇ, aˬ yawꞈ maꞈ naˇ haˬ 
geuꞈ-euˬ meh.  
8Ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nawˬ-euˬ tsawˇ haˬ deuˬ-euˬ shaˇ 
dawˬ-ahˇ nawˇ naˇ haˬ nehˬ-euˬ meh. Aˬ yawꞈ maꞈ-euˬ iˬ baˇ baˬ da neh kʼehˬ nehˬ 
kʼaˆ nehˬ taˬ-euˬ jaˆ kʼawꞈ, nawˇ iˬ baˇ pyehˬ-eu Miˬyehˇ pyeuꞈ-eu gaˇ kawˆ, aˬ yawꞈ 
maꞈ-ahˇ bi siˬ bi mawˇ-euˬ meh.  
9Aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ja ceuˬ-awˇ, aˬ yawꞈ-euˬ muiˬ-
euˬ shawˇ-eu gawˬ jawˬ-ahˇ, aˬ yawꞈ-ahˇ uˬ duˬ tahˬ leˇ-awˬ. Aˬ dui-euˬ Miˬyehˇ 
pyeuꞈ-eu Sahˬpaˬ Miˬyehˇ-aˬ, muiˬ dui shawˇ dui dui-eu gʼaˬ meh.  

Ja ceuˬ 100 

Ja ceuˬ-eu caˇ dawˬ 

1Miˇ kʼahˬ dawˬ tawˆ luꞈ Sahˬpaˬ Miˬyehˇ-ahˇ ja ceuˬ-awˬ.  
2Sahˬpaˬ Miˬyehˇ-ahˇ laˬ kʼaˬ tiˬ cehˇ uˬ duˬ tahˬ-awˬ. Laˬ kʼaˬ cehˇ-eu caˇ dawˬ caˇ-
eu laꞈ kʼoeˇ, aˬ yawꞈ-euˬ mehˬ shi uiˬ laˇ-awˬ.  
3Sahˬpaˬ Miˬyehˇ-aˬ, Miˬyehˇ meh lehˇ noeˬ siˬ-awˬ. Aˬ yawꞈ aˬ dui-ahˇ beh-awˇ, aˬ 
dui aˬ yawꞈ-euˬ ma. Aˬ dui aˬ yawꞈ-euˬ tsawˇ haˬ pyeuꞈ-awˇ, aˬ yawꞈ-euˬ yawˇ yawˇ 
maꞈ pyeuꞈ-eu ma.  
4Aˬ yawꞈ-euˬ guiˬ lahˬ-ahˇ noeˬ keuˆ-eu laꞈ kʼoeˇ, aˬ yawꞈ-euˬ gʼoˆ kʼehˬ-ahˇ uˇ leˇ-
awˬ. Aˬ yawꞈ-ahˇ ja ceuˬ-eu laꞈ kʼoeˇ, aˬ yawꞈ-euˬ nymˇ-ahˇ uˇ leˇ-awˬ. Aˬ yawꞈ-euˬ 
guiˬ lahˬ-ahˇ noeˬ keuˆ-awˇ ja ceuˬ-awˬ.  
5Sahˬpaˬ Miˬyehˇ-aˬ, muiˬ-eu jaˬ-eu meh. Aˬ yawꞈ-euˬ gʼoeˇ-eu gaˬ-eu jeˬ mˬ maˬ 
maˬ byaˆ zaˇ ziˇ gmˬ-awˇ, aˬ yawꞈ saˇ jaˇ ziꞈ-eu jeˬ mˬ maˬ maˬ byaˆ zaˇ ziˇ ziꞈ-eu 
meh.  

Ja ceuˬ 101 

Sahˬ paˬ-euˬ saˇ jaˇ 

(Daˬbiˇ-euˬ caˇ dawˬ) 



1207 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

1Saˇ jaˇ ziꞈ-eu jeˬ hawˇ-eu yaw tsaˬ yaw dawˇ jeˬ gaˇ kawˆ, ngaˇ caˇ-awˇ ja ceuˬ ma. 
Sahˬpaˬ Miˬyehˇ-oˇ, nawˬ-ahˇ ngaˇ caˇ-awˇ ja ceuˬ ma.  
2Ngaˬ-euˬ dehꞈ jeˬ dehꞈ kawˆ iˬ baˇ taˬ kʼaˇ maˬ za. Ngaˇ jawˇ gaˇ nawˇ aˬ myah oe-
eu gʼeh te. Ngaˬ-euˬ nymˇ laꞈ kʼoeˇ ngaˇ shawˇ jehˆ ni dehꞈ ma.  
3Yaw haiˬ jeˬ-ahˇ ngaˇ maˬ taꞈ. Miˬyehˇ-ahˇ byehˇ dzeh-eu deuˬ mˇ gaˇ shaˇ gaˇ ngaˇ 
bye-eu ma. Aˬ yawꞈ maꞈ-ahˇ ngaˇ tiˬ jeˬ-iˬ maˬ taꞈ.  
4Maˬ sui maˬ dawˇ-eu jeˬ-ahˇ ngaˇ gaˇ jaw jaw-awˇ, yaw haiˬ jeˬ-ahˇ ngaˇ myaˆ maˬ 
haw cawˬ.  
5Aˬ cawˬ kʼoeˇ taˆ yaw haiˬ jeˬ mˇ-eu gʼaˇ duˬ dawˬ saˆ saˆ kʼoeˬ-eu tsawˇ haˬ-ahˇ, 
ngaˇ yahˇ pawˇ ma. Nui ma huiˬ-awˇ smˇ kʼaˆ kʼaˆ dzaˬ-eu tsawˇ haˬ-ahˇ ngaˇ maˬ 
taꞈ.  
6Miˬyehˇ-ahˇ saˇ jaˇ ziꞈ-eu tsawˇ haˬ deuˬ-ahˇ ngaˇ nui kʼahˇ shiˇ-awˇ, ngaˬ-euˬ nymˇ 
nymˇ ma laꞈ kʼoeˇ bi jawˇ ma. Sui dui dawˇ dui dui-eu tsawˇ haˬ deuˬ-ahˇ ngaˬ-euˬ 
gaˇ bi mˇ ma.  
7Jaˬ myawꞈ myawꞈ-eu deuˬ-ahˇ ngaˬ-euˬ nymˇ nymˇ ma laꞈ kʼoeˇ maˬ bi jawˇ-ehˇ, 
mehˇ shuiˇ shuiˇ-eu tsawˇ haˬ deuˬ-ahˇ ngaˬ-euˬ mehˬ shi maˬ taˬ.  
8Nga maꞈ-euˬ miˇ kʼahˬ laꞈ kʼoeˇ jawˇ-eu maˬ tsaˬ maˬ dawˇ-eu tsawˇ haˬ deuˬ-ahˇ, 
nah doˆ le ngeh ngaˇ laˆ cawˆ ma. Haiˬ-eu tsawˇ haˬ dawˬ tawˆ luꞈ-ahˇ Sahˬpaˬ 
Miˬyehˇ-euˬ meuˬ laꞈ nyiˇ ngaˇ teh dzeh ma.  

Ja ceuˬ 102 

Sahˬ zahˬ puˬ le-euˬ zaˬ guˬ-euˬ guiˬ lahˬ shaˇ dawˬ 

1Sahˬpaˬ Miˬyehˇ-oˇ, ngaˬ-euˬ shaˇ dawˬ-ahˇ naˇ haˬ-awˇ, caw ba nehˬ laꞈ lehˇ ngaˇ 
guˇ-eu teˇ saˇ nawˇ jawˇ gaˇ bi laˇ keuˆ laꞈ.  
2Ngaˇ shaˬ zahˬ ya tahˬ puˬ ngeh, taˬ byehˇ dzeh nehˬ laꞈ. Ngaˬ-euˬ shaˇ dawˬ-ahˇ 
naˇ haˬ-awˇ, ngaˇ kuˇ ngeh yaw kawˇ-ehˇ oˬ toˬ nehˬ laꞈ.  
3Ngaˬ-euˬ ziˇ miˬ dzaˬ uˬ kʼoeˬ loꞈ-ehˇ byoˆ le luꞈ-awˇ, ngaˬ-euˬ gʼawˇ mawˇ miˬ dzaˬ 
loꞈ-ehˇ doꞈ luꞈ-eu ma.  
4Ngaˬ-euˬ gʼawˇ mawˇ diˬ meuˇ taˬ-euˬ yaˇ moꞈ yaw koˆ-ahˇ duˇ-awˇ, dzaˇ dzaˬ 
mawꞈ-eu nui ma maˬ ahˇ nya.  
5Ngaˇ yaw kʼaˆ-ehˇ mahˇ mahˇ-ehˇ jawˇ-eu miˇ neh shaˬ yoeˬ kʼoeˇ taˆ baˆ kʼoˆ tsoꞈ-
eu tehꞈ miˇ-a.  
6Bawˇ tsahˬ-ahˇ dzuˇ luꞈ-eu jeˬ shiˇ kʼaˬ dzeˇ hawˇ-eu, cawˆ-iˇ-euˬ pu-ahˇ dzuˇ luꞈ-
eu bo-mˬ bo lo-ahˇ duˇ miˇ-a.  
7Nymˇ kʼaˬ boeˬ kʼoeˇ taˆ cawˬ maˬ baw-ehˇ ngeuˇ-eu aˇ jiˇ loꞈ-ehˇ, yaw noeˬ-ehˇ 
ngaˇ yuꞈ luꞈ-eu ma.  
8Muiˇ-eu tsawˇ haˬ deuˬ nah ga-ehˇ ngaˬ-ahˇ ja doeˇ-awˇ, ngaˬ-ahˇ naˬ gʼa-eu tsawˇ 
haˬ deuˬ ngaˬ-euˬ tsawˇ myahˇ toˇ toˇ-ehˇ yaˬ kʼehˇ yaˬ-eu meh.  
9Kʼaˬ lehˇ-ahˇ hawˬ loꞈ-ehˇ ngaˇ dzaˬ-awˇ, myaˆ biˇ keuˬ-eu iˇ cuꞈ dawˇ luꞈ-eu ma.  

10Aˬ jeˬ miˇ neh ehˇ naˇ nawˇ ngaˬ-ahˇ nui ma pehˇ-awˇ, ciˬ diˇ-awˇ baꞈ dzeh nehˬ 
laꞈ-euˬ meh.  
11Ngaˇ yaw dehꞈ dehꞈ-eu uˬ ciꞈ uˬ taw paw naˇ shmˇ shmˇ gaˇ duˇ-awˇ, yaˇ moꞈ koˆ-
iˇ gaˇ duˇ miˇ-a.  
12Ehˇ kʼawꞈ, Sahˬpaˬ Miˬyehˇ nawˇ mˬ maˬ maˬ byaˆ zaˇ ziˇ uˆ lahˇ-eu sahˬ paˬ 
pyeuꞈ-awˇ, dehꞈ daˆ leꞈ-eu yawˬ ziˇ na luꞈ nawˬ-ahˇ gʼawˬ shaˬ gaˬ nehˬ tehꞈ-a.  
13Ziˇoˬ meuˬ-ahˇ gʼawˬ shaˬ gaˬ-eu aˇ yamˬ tsaˬ laˇ-euˬ meh. Nymˬ-mˇ aˇ yamˬ tsaˬ 
dui dui meh.  
14Ziˇoˬ meuˬ bi laˆ cawˆ-euˬ kʼawꞈ, nawˬ-euˬ zaˬ kʼaˆ deuˬ gʼawˬ shaˬ gaˬ luꞈ meh. 
Meuˬ kʼoeˇ meuˬ luˬ-iˇ seˇ-iˇ-euˬ kʼawꞈ, aˬ yawꞈ maꞈ gʼawˬ shaˬ gaˬ luꞈ meh.  
15Tsawˇ jeuˬ dawˬ tawˆ luꞈ Sahˬpaˬ Miˬyehˇ-ahˇ guˆ tehꞈ-a. Miˇ kʼahˬ sahˬ paˬ sahˬ 
ma dawˬ tawˆ luꞈ, aˬ yawꞈ-euˬ baoˬ-ahˇ guˆ tehꞈ-a.  
16Ziˇoˬ meuˬ-ahˇ Sahˬpaˬ Miˬyehˇ paˇ tsoˆ muiˬ ngeh, aˬ yawꞈ huiˬ-eu mahˇ-eu gaˇ 
kawˆ pah mehˬ tehꞈ-a.  
17Byehˇ dzeh taˬ-euˬ aˬ yawꞈ-euˬ tsawˇ jeuˬ shaˇ dawˬ-awˇ, aˬ yawꞈ naˇ haˬ geuꞈ 
nehˬ tehꞈ-a.  
18Maˬ dehꞈ le dah-euˬ deuˬ Sahˬpaˬ Miˬyehˇ-ahˇ ja ceuˬ nya ni, aˬ yawꞈ neh mˇ taˬ 
shaˇ taˬ-euˬ gaˇ deuˬ-ahˇ, aˬ kaˇ kaˇ ziˇ gʼaˇ duˬ boꞈ ahˇ taˬ-awˬ.  
19Yaw goˇ-ahˇ jaˆ-eu muiˬ-eu shawˇ-eu jawˇ duˬ-ahˇ jawˇ-awˇ, Sahˬpaˬ Miˬyehˇ haw 
ka leꞈ luꞈ meh.  
20Paꞈ kuˆ-ahˇ bi nyehꞈ uˇ taˬ-euˬ deuˬ mahˇ gaˇ aˬ yawꞈ gaˬ-awˇ, biˬ sehꞈ-eu lehˇ 
gʼeh-eu deuˬ-ahˇ pyehˬ nehˬ-eu meh.  
21-22Miˇ kʼahˬ tsawˇ jeuˬ dawˬ tawˆ luꞈ uiˬ laˇ-awˬ. Sahˬpaˬ Miˬyehˇ-ahˇ uˬ duˬ tahˬ 
laˇ ngeh, Ziˇoˬ gawˬ jawˬ-ahˇ aˬ yawꞈ-euˬ tsawˇ myahˇ guˇ gaˬ-awˇ, Yeˬluˇsaˬlehˬ 
meuˬ laꞈ kʼoeˇ aˬ yawꞈ-ahˇ ja ceuˬ tehꞈ-a.  
23Ngaˇ zaˬ guˬ pyeuꞈ-awˇ gʼaˬ kʼaˆ luꞈ ngeh yamˬ-ahˇ, Sahˬpaˬ Miˬyehˇ ngaˬ-ahˇ gʼaˬ 
bi baˬ-awˇ, ngaˬ-euˬ ziˇ bi nymˇ le-euˬ meh.  
24Miˬyehˇ-oˇ, nymˬ-mˇ ngaˇ maˬ mawˬ le mi naˆ-ehˇ, ngaˬ-ahˇ taˬ sheuˬ byoˆ gʼeh 
nehˬ laꞈ. Sahˬpaˬ Miˬyehˇ-oˇ, nawˇ mˬ maˬ maˬ byaˆ zaˇ ziˇ dehꞈ-euˬ meh.  
25Aˇ hu ba neh miˇ tsaˬ tahˬ kʼawˇ nawˇ beh-awˇ, nawˬ-euˬ aˬ laꞈ neh mˬ sawˆ pyeuꞈ 
taˬ-euˬ meh.  
26Mˬ miˇ byoˆ-iˇ jiˇ kʼawꞈ, nawˇ maˬ byoˆ-iˇ nya-a. Kʼoeˇ deuˬ dawˬ tawˆ luꞈ mehˬ 
tsoeˬ loꞈ-ehˇ peuˬ-iˇ tehꞈ-a. Saˬ paˇ paˇ cehˇ loꞈ-ehˇ biˬ dzeh-awˇ, bi piˬ bi byoˆ-iˇ jiˇ 
tehꞈ-a.  
27Ehˇ kʼawꞈ nawˇ aˬ myah luꞈ maˬ poˆ maˬ paˇ laˇ-ehˇ, ziˇ jiˇ-eu maˬ baw-a.  
28Nga maꞈ-euˬ zaˬ ziˇ nui saˇ oꞈ-awˇ, aˬ yawꞈ maꞈ-euˬ zaˬ deuˬ uˆ deuˬ, nawˇ ngehˬ 
gʼeh haw piˇ-eu uˬ moˆ, guˆ kʼaˇ maˬ za ni dehꞈ tehꞈ-a.  

Ja ceuˬ 103 

Miˬyehˇ-euˬ gʼoeˇ-eu gaˬ-eu jeˬ 

(Daˬbiˇ-euˬ caˇ dawˬ) 
1Ngaˬ-euˬ nui ma-oˇ, Sahˬpaˬ Miˬyehˇ-ahˇ ja ceuˬ-awˬ. Ngaˬ-euˬ nui ma gʼawˇ mawˇ 
dawˬ tawˆ luꞈ aˬ yawꞈ-euˬ muiˬ-eu shawˇ-eu tsawˇ myahˇ-ahˇ ja ceuˬ-awˬ.  
2Ngaˬ-euˬ nui ma-oˇ, Sahˬpaˬ Miˬyehˇ-ahˇ ja ceuˬ-awˬ. Aˬ yawꞈ gʼawˬ shaˬ gaˬ nya 
dui dui gaˇ taˬ ngehˇ.  
3Ngaˬ-euˬ iˬ baˇ dawˬ tawˆ luꞈ aˬ yawꞈ pyehˬ nehˬ laꞈ-awˇ ngaˬ-euˬ naˇ gawˇ dawˬ 
tawˆ luꞈ aˬ yawꞈ laˆ taˬ nehˬ laꞈ-eu meh.  
4Shiˇ-eu miˇ kʼahˬ-ahˇ maˬ yaˬ keuˆ ni aˬ yawꞈ ngaˬ-ahˇ haw piˇ-awˇ, gʼoeˇ-eu gaˬ-eu 
guiˬ lahˬ hawˇ-eu, gʼawˬ shaˬ gaˬ-eu guiˬ lahˬ biꞈ laꞈ-eu meh.  
5Ngaˇ zaˬ guˬ loꞈ-ehˇ pyeuꞈ-awˇ kʼaˬ dzeˇ loꞈ-ehˇ gʼaˬ kʼaˆ ni, ngaˬ-euˬ tiˬ ziˇ yaw 
muiˬ jeˬ tiˬ byah biꞈ laꞈ-eu meh.  
6Kʼehˬ-eu kʼaˆ-eu jeˬ-ahˇ ya daˬ-eu deuˬ-euˬ myaˆ pyawˬ-ahˇ haw-awˇ, Sahˬpaˬ 
Miˬyehˇ yaˇ kʼaˬ daˇ-eu laꞈ kʼoeˇ, aˬ yawꞈ maꞈ-ahˇ oꞈ-eu yaw tsaˬ yaw dawˇ jeˬ bi 
keuˆ le-eu meh.  
7Aˬ yawꞈ mˇ-eu lehˇ gʼeh-eu gaˇ deuˬ Moˇseˬ-ahˇ pah mehˬ-awˇ, aˬ yawꞈ neh mˇ-euˬ 
huiˬ-eu gaˇ deuˬ Iˇsaˬleˬlaˆ tsawˇ haˬ deuˬ-ahˇ bi mawˇ-eu meh.  
8Sahˬpaˬ Miˬyehˇ-aˬ, gʼawˬ shaˬ gaˬ nya-awˇ, gʼoeˇ-eu gaˬ-eu jeˬ byah-eu meh. Nui 
ma pehˇ-eu maˬ kawˇ-eu uˬ taꞈ, maˬ tsehˆ leˇ nya-eu gʼoeˇ-eu gaˬ-eu jeˬ byah luꞈ-eu 
meh.  
9Aˬ myah luꞈ iˬ baˇ maˬ taˬ-ehˇ, gʼawˬ myahˇ ni mui ma maˬ pehˇ-a.  
10Aˬ dui-euˬ iˬ baˇ-ahˇ geuˇ ni aˬ yawꞈ maˬ kʼehˬ maˬ kʼaˆ-ehˇ, aˬ dui-euˬ yaw lehˬ 
kʼaˇ ngeuˇ-eu loꞈ-ehˇ maˬ daˇ-a.  
11Aˬ yawꞈ-ahˇ taˬ huiˬ-euˬ tsawˇ haˬ-ahˇ aˬ yawꞈ gaˬ-eu jeˬ mˬ naˆ ni goˇ-eu meh.  
12Aˬ dui-euˬ iˬ baˇ-ahˇ, mˬ dzeˇ miˇ dzehˇ sha dzeh-eu meh.  
13Aˬ da zaˬ-ahˇ gaˬ-euˬ loꞈ-ehˇ, aˬ yawꞈ-ahˇ taˬ huiˬ-eu tsawˇ haˬ deuˬ-ahˇ Sahˬpaˬ 
Miˬyehˇ gaˬ-eu meh.  
14Aˬ dui-ahˇ aˬ jeˬ neh beh-euˬ aˬ yawꞈ siˬ nya meh. Aˬ dui miˇ tsaˬ pyeuꞈ-eu aˬ 
yawꞈ maˬ ngehˇ-a.  
15Aˬ dui yaw dehꞈ dehꞈ-eu yaˇ moꞈ loꞈ-ehˇ tehꞈ meh. Bawˇ tsaˬ aˇ yehˆ loꞈ-ehˇ aˬ dui 
yehˆ laˇ poˬ laˇ kʼawꞈ,  
16jaˬ lehˇ neh bi hehˇ dzaˬ gʼeh-awˇ, tiˬ jawˇ-iˬ maˬ paˇ ya mawˇ meh.  
17Ehˇ kʼawꞈ, Sahˬpaˬ Miˬyehˇ-ahˇ taˬ huiˬ taˬ mahˇ-eu deuˬ-ahˇ, aˬ yawꞈ gaˬ-eu jeˬ 
maˬ byoˆ-iˇ-ehˇ, aˬ yawꞈ-euˬ muiˬ-eu guiˬ lahˬ mˬ maˬ maˬ byaˆ zaˇ ziˇ bi keuˆ le-eu 
meh.  
18Aˬ yawꞈ-euˬ dawˬ ma saˇ jaˇ-ahˇ ziꞈ-awˇ, aˬ yawꞈ-euˬ zahˇ dawˬ kʼoꞈ dawˬ-ahˇ naˇ 
haˬ geuꞈ-eu deuˬ-ahˇ, muiˬ-eu guiˬ lahˬ kʼoeˇ loꞈ-ehˇ biꞈ-eu meh.  
19Sahˬpaˬ Miˬyehˇ-aˬ, aˬ yawꞈ-euˬ dzoeˬ dzaˬ nuiˇ mahˬ mˬ kʼoeˇ taˆ bi jaˆ-awˇ, dawˬ 
tawˆ kʼoeˇ taˆ sahˬ paˬ geuꞈ luꞈ-eu meh.  

20Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ caw teh-awˇ, aˬ yawꞈ-euˬ ehˇ dawˬ 
naˇ haˬ-eu, gʼaˬ kʼaˆ-awˇ baoˬ huiˬ-eu mˬ taˆ gʼaˬ kʼehˇ deuˬ-oˇ, Sahˬpaˬ Miˬyehˇ-ahˇ 
ja ceuˬ-awˬ.  
21Sahˬpaˬ Miˬyehˇ-euˬ nui kʼahˇ poˆ-awˇ aˬ yawꞈ-euˬ gaˇ mˇ-eu, mˬ taˆ jawˇ-eu baoˬ 
huiˬ-eu deuˬ-oˇ, Sahˬpaˬ Miˬyehˇ-ahˇ ja ceuˬ-awˬ.  
22Aˬ yawꞈ kʼaˇ uˆ lahˇ keuˆ gaˇ jawˇ-eu, aˬ yawꞈ neh beh-euˬ kʼaˇ dehꞈ kʼaˇ jawˇ-eu 
jeˬ dawˬ tawˆ luꞈ, Sahˬpaˬ Miˬyehˇ-ahˇ ja ceuˬ-awˬ. Ngaˬ-euˬ nui ma-oˇ, Sahˬpaˬ 
Miˬyehˇ-ahˇ ja ceuˬ-awˬ.  

Ja ceuˬ 104 

Beh-euˬ yaw sahˇ-ahˇ ja ceuˬ-eu caˇ dawˬ 

1Ngaˬ-euˬ nui ma-oˇ, Sahˬpaˬ Miˬyehˇ-ahˇ ja ceuˬ-awˬ. Ngaˬ-euˬ Miˬyehˇ pyeuꞈ-eu 
Sahˬpaˬ Miˬyehˇ-oˇ, nawˇ aˇ naˆ ni huiˬ-eu mahˇ-eu nga. Baoˬ yaw sehꞈ kʼahˬ sehˇ-
ahˇ nawˇ dm-awˇ,  
2yaw shehꞈ neh tsahˇ lahˇ taˬ-euˬ meh. Mˬ-ahˇ sehˬ gʼawˆ loꞈ-ehˇ nawˇ sheu taw-
awˇ,  
3mˬ taˆ iˇ cuꞈ kʼoeˇ taˆ nawˬ-euˬ nymˇ tsoˆ daˆ taˬ-euˬ meh. Mˬ dmˇ-ahˇ nawˬ-euˬ 
mahˬ laˆ lawˬ bi geuꞈ-awˇ, jaˬ lehˇ-euˬ aˬ dahˇ kʼoeˇ taˆ nawˇ dziˬ-eu meh.  
4Jaˬ lehˇ-ahˇ nawˬ-euˬ dawˬ tsaꞈ gaˬ-eu gʼaˬ bi geuꞈ-awˇ, mˬ myawꞈ-ahˇ nawˬ-euˬ 
gaˇ bi mˇ-euˬ meh.  
5Miˇ tsaˬ tahˬ kʼawˇ-euˬ dawˬ pehˬ duˬ puˇ-ahˇ nawˇ ziꞈ dah ni ciˬ tsoꞈ-awˇ, maˬ luˆ 
laˇ nya ni bi jaˆ-euˬ meh.  
6Miˇ tsaˬ tahˬ kʼawˇ-ahˇ pehˇ kʼahˬ bi dm-eu loꞈ-ehˇ, iˬ ma laˆ shaˆ neh nawˇ sheu 
kaˬ-awˇ, gawˬ jawˬ-ahˇ iˇ cuꞈ bi dahˬ pymˬ-euˬ meh.  
7Iˇ cuꞈ-ahˇ nawˇ dehˬ ngeh iˇ cuꞈ cehˆ byoˆ-awˇ, nawˇ yaw kʼaˆ-ehˇ guˇ-awˇ dawˬ biꞈ 
ngeh cehˆ byaˆ jiˇ-eu meh.  
8Gawˬ jawˬ uˬ du neh gʼaˬ lawˬ-ahˇ yoeˇ ka-awˇ, nawˬ neh laˆ saˆ taˬ-euˬ jawˇ duˬ-
ahˇ yoeˇ uˇ-iˇ-eu meh.  
9Miˇ tsaˬ-ahˇ tiˬ poˆ maˬ paˇ bi dahˬ pymˬ-eu gʼaˇ duˬ, iˇ cuꞈ maˬ ya dahˬ daˆ leˇ-eu 
miˇ kaˬ nawˇ biˇ taˬ-euˬ meh.  
10Gʼaˬ lawˬ-ahˇ lawˇ gawˆ nawˇ bi yoeˇ-awˇ, gawˬ jawˬ yaw kaˬ-ahˇ lawˇ baˬ bi yoeˇ-
euˬ meh.  
11Lawˇ baˬ lawˇ gawˆ kʼoeˇ deuˬ bawˇ tsahˬ jeˬ zaˬ deuˬ-ahˇ iˇ cuꞈ bi dawˇ-awˇ, bawˇ 
tsahˬ mahˬ tahˬ laˆ deuˬ, iˇ cuꞈ mehꞈ-awˇ maˬ ya shaˬ-a.  
12Lawˇ baˬ gawˆ taw dehꞈ-eu aˇ bawˇ uˬ laꞈ kʼoeˇ taˆ, aˇ jiˇ deuˬ bahˬ bahˬ-awˇ caˇ 
dawˬ caˇ luꞈ-eu meh.  
13Mˬ-ahˇ neh gawˬ jawˬ kʼoeˇ taˆ nawˇ uˬ yehˇ bi yehˇ le-awˇ, nawˬ-euˬ guiˬ lahˬ 
yaw dzahˇ miˇ tsaˬ kʼoeˇ taˆ byah luꞈ meh.  
14Jeˬ zaˬ gʼaˇ duˬ yaˇ moꞈ nawˇ bi dehꞈ-awˇ, tsawˇ haˬ zaˬ zmˬ-eu gʼaˇ duˬ aˇ bawˇ 
hawˇ-eu, ka dzaˬ-eu gʼaˇ duˬ dzaˬ la gʼo cehˇ bi dehꞈ-eu meh.  

15Tsawˇ haˬ zaˬ-euˬ nui ma-ahˇ laˬ kʼaˬ bi cehˇ-eu gʼaˇ duˬ aˬ gaꞈ dzaˇ uiˇ doˆ laˇ ni 
maˬ ehˇ, tsawˇ haˬ zaˬ-euˬ gʼawˇ mawˇ laˆ saˆ-eu gʼaˇ duˬ saˬ loˬ tsiˇ doˆ laˇ ni maˬ 
ehˇ, tsawˇ haˬ zaˬ dzaˬ-awˇ gʼaˬ bi ahˇ-eu gʼaˇ duˬ kaˬ muˇ doˆ laˇ ni maˬ ehˇ, nawˇ 
kʼoeˇ loꞈ-ehˇ jahˇ nehˬ-euˬ meh.  
16Sahˬpaˬ Miˬyehˇ neh ka taˬ-euˬ aˇ bawˇ deuˬ pyeuꞈ-eu, Leˬbaˬnoˬ gawˬ jawˬ-ahˇ 
dehꞈ-eu shuˬ liˇ aˇ bawˇ deuˬ, uˬ yehˇ tiˬ loꞈ za-eu meh.  
17Aˇ bawˇ kʼoeˇ deuˬ-ahˇ aˇ jiˇ bahˬ bahˬ-awˇ, miˬ shuˬ aˇ bawˇ-ahˇ uiˇ dzoeˬ bahˬ 
bahˬ-eu meh.  
18Goˇ-eu gawˬ jawˬ kʼoeˇ taˆ yaˬ jawˇ-awˇ, pyaˬ iˬ deuˬ kʼaˬ lo gahˬ-ahˇ dzuˇ yaꞈ luꞈ-
eu meh.  
19Ba la aˇ siˬ bi toꞈ-eu gʼaˇ duˬ ba la-ahˇ nawˇ beh-awˇ, nahˇ ma gʼeh aˬ yawꞈ ya ga 
ahˇ-eu aˇ yamˬ siˬ nya meh.  
20Uˬ ciꞈ-ahˇ nawˇ beh-awˇ, zahˇ le ngeh bawˇ tsahˬ jeˬ zaˬ deuˬ doˆ le-eu meh.  
21Aˇ laˬ jaˬ shiˇ zaˬ deuˬ bawˇ tsahˬ jeˬ zaˬ-ahˇ shahˇ ngeh joeˬ-awˇ, Miˬyehˇ neh biˇ 
nehˬ-euˬ dzaˇ-ahˇ poˆ-eu meh.  
22Nahˇ ma doˆ laˇ ngeh aˬ yawꞈ maꞈ gʼoꞈ leˇ-awˇ, lo kʼahˬ laꞈ kʼoeˇ gʼoꞈ yuꞈ leˇ-eu 
meh.  
23Tsawˇ haˬ zaˬ deuˬ yawˬ ha-euˬ myawˬ ngehˬ yaˇ ngehˬ-ahˇ dawꞈ leˇ-awˇ, uˬ ciꞈ 
ciꞈ le ngeh keuˆ ni mˇ-eu meh.  
24Sahˬpaˬ Miˬyehˇ-oˇ, nawˬ neh mˇ taˬ shaˇ taˬ-euˬ jeˬ myaˬ dui dui-eu meh. Tsawˇ 
gahˇ ahˇ dui dui-eu laꞈ kʼoeˇ, kʼoeˇ deuˬ dawˬ tawˆ luꞈ-ahˇ nawˇ mˇ taˬ shaˇ taˬ-awˇ, 
miˇ tsaˬ kʼoeˇ taˆ nawˬ neh beh taˬ-euˬ boeˬ boeˬ luˆ luˆ deuˬ byah luꞈ-eu meh.  
25Huiˬ dui jeˇ dui dui-eu iˬ ma laˆ shaˆ jaˆ-awˇ, maˬ gui jiˇ coeˇ-eu boeˬ boeˬ luˆ luˆ 
huiˬ huiˬ nyiˇ nyiˇ, kʼoeˇ laꞈ kʼoeˇ tiˬ byah ni jawˇ luꞈ meh.  
26Laˆ shaˆ kʼoeˇ taˆ saˇ baoˬ deuˬ cah luꞈ-awˇ, nawˬ neh beh taˬ-euˬ laˆ shaˆ byaˆ 
yahˬ kʼoeˇ mawˇ, laˆ shaˆ dawˬ dah niˇ gʼa luꞈ meh.  
27Aˬ yawꞈ maꞈ mehꞈ ngeh bi dzaˬ bi dawˇ-eu gʼaˇ duˬ, dawˬ tawˆ luꞈ nawˬ-ahˇ tehꞈ-
ehˇ gʼoe luꞈ-eu meh.  
28Aˬ yawꞈ maꞈ-ahˇ nawˇ bi dzaˬ bi dawˇ-eu miˇ neh, aˬ yawꞈ maꞈ ya dzaˬ ya dawˇ 
dehˆ-eu meh. Aˬ yawꞈ maꞈ-ahˇ nawˇ dzaˬ dzaˬ dawˇ dawˇ biꞈ-eu miˇ neh, aˬ yawꞈ 
maꞈ nui kʼahˇ shiˇ duˬ jaˆ-eu meh.  
29Nawˇ naˇ kʼah ciˬ pyawˇ ngeh, aˬ yawꞈ maꞈ guˆ-eu meh. Aˬ yawꞈ maꞈ saꞈ gʼawˇ 
kahˬ nawˇ yuˇ kʼoꞈ ngeh, aˬ yawꞈ maꞈ shiˇ tsehˆ-awˇ, miˇ tsaˬ yuˇ-awˇ aˬ yawꞈ maꞈ-
ahˇ beh-euˬ loꞈ-ehˇ, miˇ tsaˬ paˇ ya pyeuꞈ-iˇ-eu meh.  
30Ehˇ kʼawꞈ nawˇ aˬ yawꞈ maꞈ-ahˇ saꞈ gʼawˇ kahˬ biꞈ ngeh, aˬ yawꞈ maꞈ-ahˇ nawˇ 
beh dehꞈ nehˬ-awˇ, miˇ tsaˬ kʼoeˇ taˆ yaw dehꞈ dehꞈ-eu jeˬ-ahˇ nawˇ paˇ laˆ shuiꞈ-eu 
meh.  
31Sahˬpaˬ Miˬyehˇ-euˬ yaw shehꞈ kʼahˬ sehˇ, mˬ maˬ maˬ byaˆ zaˇ ziˇ gmˬ luꞈ-uˇ. Aˬ 
yawꞈ neh mˇ taˬ-euˬ gaˇ deuˬ-ahˇ, aˬ yawꞈ laˬ kʼaˬ cehˇ nui kʼahˇ shiˇ luꞈ-uˇ.  

32Miˇ tsaˬ tahˬ kʼawˇ-ahˇ aˬ yawꞈ haw ka gʼeh ngeh, miˇ tsaˬ tahˬ kʼawˇ yaw dzuˬ 
dzuˬ-eu meh. gawˬ jawˬ-ahˇ aˬ yawꞈ toeˬ ciˆ ngeh, uˬ kʼoeˬ tahˬ doˆ laꞈ-eu meh.  
33Ngaˬ-euˬ tiˬ ziˇ Sahˬpaˬ Miˬyehˇ-ahˇ caˇ-awˇ ja ceuˬ ma. Ngaˇ saꞈ kʼaˇ gʼawˇ kʼoeˇ 
keuˆ ni, ngaˬ-euˬ Miˬyehˇ-ahˇ caˇ-awˇ ja ceuˬ ma.  
34Ngaˇ laˬ kʼaˬ cehˇ-eu jeˬ aˬ yawꞈ jawˇ gaˇ neh doˆ le-euˬ miˇ neh, ngaˬ-euˬ caˇ 
dawˬ-ahˇ aˬ yawꞈ nui ma tsaˬ luꞈ-uˇ.  
35Iˬ baˇ zaˬ deuˬ miˇ tsaˬ kʼoeˇ taˆ maˬ paˇ jaw ni bi laˆ byoˆ jiˇ-awˇ, haiˬ-eu tsawˇ 
haˬ deuˬ aˇ jeuˬ meh-iˇ luꞈ-uˇ. Ngaˬ-euˬ nui ma-oˇ, Sahˬpaˬ Miˬyehˇ-ahˇ ja ceuˬ-awˬ. 
Sahˬpaˬ Miˬyehˇ-ahˇ ja ceuˬ-awˬ.  

Ja ceuˬ 105 

Miˬyehˇ hawˇ-eu aˬ yawꞈ-euˬ tsawˇ haˬ deuˬ 
(1 Laˬsaˬbaˬ 16.8-22) 

1Sahˬpaˬ Miˬyehˇ-euˬ guiˬ lahˬ-ahˇ ja ceuˬ-awˬ. Aˬ yawꞈ huiˬ-eu mahˇ-eu gaˇ kawˆ 
ja gaˬ-awˬ. Aˬ yawꞈ neh mˇ taˬ-euˬ gaˇ deuˬ gaˇ kawˆ, tsawˇ jeuˬ dawˬ tawˆ luꞈ-ahˇ 
dzawˇ nehˬ-awˬ.  
2Sahˬpaˬ Miˬyehˇ-ahˇ caˇ-awˇ ja ceuˬ-awˬ. Aˬ yawꞈ neh mˇ-euˬ kʼaˆ jeˬ-ehˇ gʼeh-eu 
gaˇ deuˬ, aˬ cawˬ-ahˇ dzawˇ nehˬ-awˬ.  
3Aˬ dui aˬ yawꞈ-euˬ tsawˇ haˬ ya pyeuꞈ-eu miˇ neh, laˬ kʼaˬ cehˇ dui dui-awˬ. Aˬ 
yawꞈ-ahˇ uˬ duˬ kʼaˇ tahˬ-eu tsawˇ haˬ deuˬ laˬ kʼaˬ cehˇ-awˬ.  
4Sahˬpaˬ Miˬyehˇ-ahˇ laꞈ jeuˬ shaˇ-awˇ, aˬ yawꞈ-ahˇ aˬ myah luꞈ uˬ duˬ tahˬ-awˬ.  
5-6Aˬ yawꞈ-euˬ zaˬ kʼaˆ Aˬbyaˬhaˬ-euˬ zaˬ deuˬ uˆ deuˬ-oˇ, aˬ yawꞈ neh tseˇ doˆ-euˬ 
Yaˬkoˆ-euˬ zaˬ deuˬ uˆ deuˬ-oˇ, Miˬyehˇ neh mˇ-euˬ kʼaˆ jeˬ-ehˇ gʼeh-eu gaˇ deuˬ 
hawˇ-eu, aˬ yawꞈ neh yaˇ kʼaˬ daˇ-euˬ gaˇ kawˆ deuˬ-ahˇ, maˬ ngehˇ ni noeˬ keuˆ-
awˬ.  
7Sahˬpaˬ Miˬyehˇ-aˬ, aˬ dui-euˬ Miˬyehˇ meh. Aˬ yawꞈ-euˬ dawˬ-aˬ, miˇ kʼahˬ dawˬ 
tawˆ luꞈ gʼaˇ duˬ meh.  
8Aˬ yawꞈ-euˬ dawˬ ma saˇ jaˇ-ahˇ mˬ maˬ maˬ byaˆ zaˇ ziˇ aˬ yawꞈ ziꞈ-awˇ, aˬ yawꞈ-
euˬ saˇ jaˇ dawˬ-ahˇ aˇ heˇ ziˇ ziꞈ tehꞈ-a.  
9Aˬbyaˬhaˬ nehˬ-ehˇ dzaˬ-euˬ dawˬ ma saˇ jaˇ-ahˇ aˬ yawꞈ ziꞈ-awˇ, Iˇtsaˆ nehˬ-ehˇ 
dzaˬ-euˬ saˇ jaˇ-ahˇ ziꞈ tehꞈ-a.  
10Mˬ maˬ maˬ byaˆ zaˇ ziˇ ziꞈ-eu dawˬ ma saˇ jaˇ, Yaˬkoˆ nehˬ-ehˇ Sahˬpaˬ Miˬyehˇ 
dzaˬ-euˬ meh.  
11Nawˬ-ahˇ ngaˇ Kaˬnaˬ miˇ kʼahˬ biꞈ-awˇ, miˇ kʼahˬ kʼoeˇ nawˇ yaˬ geuꞈ tsehˆ tehꞈ-a 
lehˇ, aˬ yawꞈ ehˇ taˬ-euˬ jaˆ-eu meh.  
12Miˬyehˇ-euˬ tsawˇ haˬ deuˬ tsawˇ haˬ maˬ myaˬ-ehˇ, Kaˬnaˬ miˇ kʼahˬ laꞈ kʼoeˇ 
boeˇ miˬ siˬ kʼaˬ pyeuꞈ luꞈ-eu meh.  
13Miˇ gahˬ tiˬ gahˬ saˇ-iˬ tiˬ gahˬ aˬ yawꞈ maꞈ cah doe-awˇ, miˇ kʼahˬ tiˬ kʼahˬ saˇ-iˬ 
tiˬ kʼahˬ cah paˇ-euˬ meh.  

14Ehˇ kʼawꞈ, aˬ yawꞈ maꞈ-ahˇ tiˬ gʼaˬ-iˬ maˬ ya kʼehˬ ni, miˇ kʼahˬ sahˬ paˬ deuˬ-ahˇ 
kʼehˇ-awˇ bi haw piˇ-euˬ meh.  
15“Ngaˬ neh tseˇ doˆ-euˬ ngaˬ-euˬ zaˬ kʼaˆ deuˬ-ahˇ taˬ laˆ coeˬ. Ngaˬ-euˬ gʼaˇ duˬ 
ngehˬ dah-eu deuˬ-ahˇ taˬ laˆ ciˆ” lehˇ, aˬ yawꞈ dawˬ biꞈ-euˬ meh.  
16Mehꞈ-eu shuꞈ-eu jeˬ aˬ yawꞈ maꞈ miˇ kʼahˬ kʼoeˇ taˆ, Sahˬpaˬ Miˬyehˇ neh bi keuˆ 
le-awˇ, dzaˬ dzaˬ dawˇ dawˇ bi byoˆ-iˇ-euˬ meh.  
17Ehˇ kʼawꞈ zaˬ kʼaˆ loꞈ-ehˇ bi ahˬ dzaˬ-euˬ Yoˇsehˆ-ahˇ, aˬ yawꞈ maꞈ-euˬ mehˬ hu 
pyehˬ gʼeh-euˬ meh.  
18Aˬ kuiˇ-ahˇ shmˇ caˆ paꞈ-awˇ, shmˇ lahˇ dah bi dah-euˬ meh.  
19Aˬ kaˇ pyeuꞈ laˇ-eu gaˇ kawˆ aˬ yawꞈ neh kʼaˇ ehˇ-euˬ loꞈ-ehˇ, maˇ jawˆ ni maˬ 
pyeuꞈ laˇ kʼoeˇ keuˆ ni, kʼoeˇ loꞈ-ehˇ bi daˬ-euˬ meh. Sahˬpaˬ Miˬyehˇ-euˬ dawˬ saˇ 
kiˇ kamˬ-eu laꞈ kʼoeˇ, aˬ yawꞈ tsaˬ-eu gaˇ kawˆ bi duˬ laˇ-euˬ meh.  
20Kʼoeˇ naˇ, Iˇjiˇtuˆ sahˬ paˬ aˬ yawꞈ-ahˇ pyehˬ nehˬ-awˇ, sahˬ paˬ sahˬ ma deuˬ aˬ 
yawꞈ-ahˇ bi buˬ-iˇ-euˬ meh.  
21Yoˇsehˆ-ahˇ sahˬ paˬ-euˬ gaˇ bi tuˆ tehˬ-awˇ, miˇ kʼahˬ kʼahˬ lah ni kʼoeˇ taˆ bi uˆ 
lahˇ-euˬ meh.  
22Sahˬ paˬ-euˬ gaˇ mˇ-eu sahˬ paˬ sahˬ ma deuˬ naˆ maˬ tseˇ aˬ yawꞈ huiˬ-awˇ, sahˬ 
paˬ-ahˇ nui noeˬ nui duˇ biꞈ-eu deuˬ-ahˇ, mehˬ nya tsoˆ nya-eu baoˬ jaˆ-eu meh.  
23Kʼoeˇ naˇ, Iˇjiˇtuˆ miˇ kʼahˬ-ahˇ Yaˬkoˆ iˇ-awˇ, miˇ kʼahˬ kʼoeˇ kʼahˬ-ahˇ jawˇ-euˬ 
meh.  
24Sahˬpaˬ Miˬyehˇ neh aˬ yawꞈ-euˬ tsawˇ haˬ deuˬ bi jeuˬ bi o le-awˇ, aˬ yawꞈ maꞈ-
ahˇ muiˇ-eu deuˬ naˆ maˬ tseˇ bi kʼaˆ dzehˬ laˇ-euˬ meh.  
25Iˇjiˇtuˆ tsawˇ haˬ deuˬ aˬ yawꞈ-euˬ tsawˇ haˬ deuˬ-ahˇ bye ni aˬ yawꞈ jahˇ-awˇ, aˬ 
yawꞈ-euˬ zaˬ kʼaˆ deuˬ kʼoeˇ taˆ smˇ kʼaˆ bi kʼaˆ-euˬ meh.  
26Aˬ yawꞈ neh tseˇ doˆ-euˬ zaˬ kʼaˆ deuˬ pyeuꞈ-eu, Moˇseˬ hawˇ-eu Aˬloˬ-ahˇ aˬ 
yawꞈ pyehˬ gʼeh-euˬ meh.  
27Miˬyehˇ neh bi mˇ-euˬ huiˬ-eu gaˇ aˬ yawꞈ nyaꞈ mˇ-awˇ, Iˇjiˇtuˆ miˇ kʼahˬ laꞈ kʼoeˇ 
kʼaˆ jeˬ-ehˇ gʼeh-eu jeˬ mˇ mehˬ-euˬ meh.  
28Miˇ kʼahˬ kʼoeˇ kʼahˬ kʼoeˇ taˆ zahˇ tsui ni gʼeh-eu jeˬ Miˬyehˇ bi keuˆ le kʼawꞈ aˬ 
yawꞈ-euˬ dawˬ-ahˇ Iˇjiˇtuˆ tsawˇ haˬ deuˬ maˬ naˇ haˬ geuꞈ-a.  
29Aˬ yawꞈ maꞈ-euˬ lawˇ baˬ deuˬ-ahˇ shiˬ bi pyeuꞈ-iˇ-awˇ, ngaˬ shaˬ dawˬ tawˆ luꞈ bi 
shiˇ jiˇ-euˬ meh.  
30Aˬ yawꞈ maꞈ-euˬ miˇ kʼahˬ doe ni kʼaˬ paˬ doˆ laˇ-awˇ, sahˬ paˬ-euˬ nymˇ laꞈ kʼoeˇ 
kʼawꞈ jawˇ byah jiˇ-euˬ meh.  
31Miˬyehˇ dawˬ biꞈ-awˇ, miˇ kʼahˬ kʼahˬ lah ni, puˬ saˆ hawˇ-eu caˇ gawˬ baˬ maꞈ 
maꞈ leˇ-awˇ jawˇ-euˬ meh.  
32Uˬ yehˇ-euˬ dah zaˇ mˬ jeˬ tsawˬ tehˆ hawˇ-eu uˬ yehˇ aˇ siˬ, aˬ yawꞈ maꞈ-euˬ miˇ 
kʼahˬ kʼoeˇ taˆ bi ga le-euˬ meh.  
33Aˬ gaꞈ baw duˆ hawˇ-eu siˬ guˬ maˬ sheuˇ aˇ bawˇ deuˬ bi deh nmˆ jiˇ-awˇ, aˇ bawˇ 
dawˬ tawˆ luꞈ bi deh kʼehꞈ jiˇ-eu meh.  

34Aˬ yawꞈ dawˬ biꞈ ngeh, maˬ ehˇ jiˇ coeˇ ni myaˬ dui dui-eu nyehˇ bahˇ baˬ maꞈ ga 
le-awˇ,  
35miˇ kʼahˬ kʼoeˇ kʼahˬ-ahˇ kʼaˇ dehꞈ-eu sahˬ lahˬ aˇ bawˇ hawˇ-eu, dzaˬ la gʼo cehˇ 
dawˬ tawˆ luꞈ dzaˬ jiˇ-euˬ meh.  
36Iˇjiˇtuˆ nymˇ jiˇ yawˬ jiˇ na luꞈ laꞈ kʼoeˇ, dehꞈ beh beh le-euˬ aˬ li aˬ yuiꞈ deuˬ-ahˇ, 
aˬ yawꞈ bi shiˇ jiˇ-euˬ meh.  
37Kʼoeˇ naˇ, Iˇsaˬleˬlaˆ tsawˇ jeuˬ-ahˇ aˬ yawꞈ sheuˬ doˆ gʼeh-awˇ, pyuˇ hawˇ-eu shuiˇ 
tawˬ-awˇ doˆ-iˇ-euˬ meh. Aˬ yawꞈ maꞈ dawˬ tawˆ luꞈ gʼoeˇ mˇ-awˇ gʼaˬ ahˇ-eu meh.  
38Iˇjiˇtuˆ tsawˇ haˬ deuˬ aˬ yawꞈ maꞈ-ahˇ guˆ-awˇ, aˬ yawꞈ maꞈ doˆ-iˇ gaˇ laˬ kʼaˬ 
cehˇ-eu meh.  
39Aˬ yawꞈ-euˬ tsawˇ haˬ deuˬ-ahˇ mˬ dmˇ joe shmˇ nehˬ-awˇ, uˬ ciꞈ paw miˬ dzaˬ 
yaw shehꞈ bya nehˬ-euˬ meh.  
40Aˬ yawꞈ maꞈ shaˇ dzaˬ-eu loꞈ-ehˇ kʼahˬ zaˬ laˬ ma pyehˬ gʼeh leꞈ-awˇ, nui kʼahˇ tiˬ 
shiˇ ya dzaˬ dehˆ ni, mˬ taˆ neh dzaˬ dzaˬ dawˇ dawˇ biꞈ ka leꞈ-euˬ meh.  
41Kʼaˬ lo-ahˇ aˬ yawꞈ pah ngeh iˇ cuꞈ tahˬ doˆ laꞈ-awˇ, kʼaˇ shuiꞈ deh-ahˇ lawˇ baˬ 
loꞈ-ehˇ yoeˇ-euˬ meh.  
42Aˬ yawꞈ-euˬ zaˬ kʼaˆ Aˬbyaˬhaˬ nehˬ-ehˇ dzaˬ-euˬ, muiˬ-eu shawˇ-eu dawˬ ma saˇ 
jaˇ-ahˇ, aˬ yawꞈ noeˬ mawˇ-euˬ meh.  
43Aˬ yawꞈ neh tseˇ doˆ-euˬ tsawˇ jeuˬ-ahˇ kʼoeˇ loꞈ-ehˇ sheuˬ doˆ gʼeh-awˇ, aˬ yawꞈ 
maꞈ laˬ kʼaˬ cehˇ-awˇ caˇ dawˬ caˇ-euˬ meh.  
44Aˬ cawˬ tsawˇ jeuˬ-euˬ miˇ kʼahˬ aˬ yawꞈ maꞈ-ahˇ biꞈ-awˇ, aˬ cawˬ-euˬ deh yaˇ bi 
yuˇ geuꞈ-euˬ meh.  
45Aˬ yawꞈ-euˬ tsawˇ haˬ deuˬ aˬ yawꞈ-euˬ zahˇ dawˬ kʼoꞈ dawˬ-ahˇ naˇ haˬ geuꞈ-awˇ, 
aˬ yawꞈ mehˬ nehˬ tsoˆ nehˬ-euˬ dawˬ-ahˇ ziꞈ ni, kʼoeˇ loꞈ-ehˇ jahˇ nehˬ-euˬ meh. 
Sahˬpaˬ Miˬyehˇ-ahˇ ja ceuˬ-awˬ.  

Ja ceuˬ 106 

Aˬ yawꞈ-euˬ tsawˇ haˬ kʼoeˇ taˆ muiˬ-eu Sahˬpaˬ Miˬyehˇ 

1Sahˬpaˬ Miˬyehˇ-ahˇ ja ceuˬ-awˬ. Aˬ dui kʼoeˇ taˆ aˬ yawꞈ muiˬ-eu miˇ neh, Sahˬpaˬ 
Miˬyehˇ-euˬ guiˬ lahˬ-ahˇ ja ceuˬ-awˬ. Aˬ yawꞈ-euˬ gʼoeˇ-eu gaˬ-eu jeˬ mˬ maˬ maˬ 
byaˆ zaˇ ziˇ ziꞈ-eu meh.  
2Aˬ yawꞈ neh mˇ-euˬ huiˬ dui dui-eu gaˇ deuˬ-ahˇ aˬ suˇ gʼaˬ ja jiˇ coeˇ ta. Aˬ suˇ gʼaˬ 
aˬ yawꞈ-ahˇ ja ceuˬ jiˇ coeˇ ta.  
3Aˬ yawꞈ-euˬ dawˬ-ahˇ naˇ haˬ geuꞈ-awˇ, aˬ myah luꞈ yaw tsaˬ yaw dawˇ jeˬ mˇ-eu 
deuˬ, guiˬ lahˬ huiˬ tehꞈ-a.  
4Sahˬpaˬ Miˬyehˇ-oˇ, nawˬ-euˬ tsawˇ haˬ deuˬ-ahˇ nawˇ ngehˬ gʼeh ngeh, ngaˬ-ahˇ 
taˬ ngehˇ nehˬ laꞈ. Aˬ yawꞈ maꞈ-ahˇ nawˇ ka kʼoꞈ ngeh, ngaˬ-ahˇ taˬ byehˇ dzeh nehˬ 
laꞈ.  

5Nawˬ-euˬ tsawˇ haˬ deuˬ baw le za le gaˇ ngaˬ-ahˇ bi mawˇ laꞈ-awˇ, nawˬ-euˬ 
tsawˇ jeuˬ nehˬ-ehˇ laˬ kʼaˬ caw cehˇ-eu laꞈ kʼoeˇ, nawˬ-ahˇ taꞈ-eu tsawˇ haˬ deuˬ 
loꞈ-ehˇ kʼahˬ sehˇ bi za nehˬ laꞈ.  
6Nga maꞈ-euˬ aˬ poeˬ aˬ bawˇ deuˬ loꞈ-ehˇ nga maꞈ iˬ baˇ mˇ-awˇ, yaw haiˬ jeˬ laꞈ 
kʼoeˇ dehꞈ-euˬ ma.  
7Iˇjiˇtuˆ miˇ kʼahˬ-ahˇ jawˇ-euˬ nga maꞈ-euˬ aˬ poeˬ aˬ bawˇ deuˬ, Miˬyehˇ neh mˇ-
euˬ kʼaˆ jeˬ-ehˇ gʼeh-eu jeˬ-ahˇ maˬ siˬ nya-a. Aˬ yawꞈ-euˬ gʼoeˇ-eu gaˬ-eu jeˬ tiˬ poˆ 
saˇ-iˬ tiˬ poˆ mehˬ nehˬ-euˬ gaˇ aˬ yawꞈ maꞈ ngehˇ-awˇ, Iˬ ma laˆ shaˆ yaw neˇ-euˬ 
lawˇ deh-ahˇ, Huiˬ dui mahˇ dui dui-eu Miˬyehˇ-ahˇ puiˬ-euˬ meh.  
8Ehˇ kʼawꞈ aˬ yawꞈ neh saˇ jaˇ dzaˬ taˬ-euˬ loꞈ-ehˇ, aˬ yawꞈ maꞈ-ahˇ ka kʼoꞈ nehˬ-
awˇ, aˬ yawꞈ-euˬ huiˬ-eu baoˬ pah mehˬ-euˬ meh.  
9Iˬ ma laˆ shaˆ yaw neˇ-ahˇ aˬ yawꞈ dawˬ biꞈ-awˇ, gui coˇ ni bi pyeuꞈ-iˇ-eu laꞈ kʼoeˇ, 
aˬ yawꞈ-euˬ tsawˇ haˬ deuˬ-ahˇ sheuˬ doˆ gʼeh-euˬ meh.  
10Aˬ yawꞈ maꞈ-ahˇ bye-eu deuˬ-euˬ aˬ laꞈ laꞈ kʼoeˇ, aˬ yawꞈ maꞈ-ahˇ muiˇ-eu deuˬ-
euˬ aˬ laꞈ laꞈ kʼoeˇ, aˬ yawꞈ maꞈ-ahˇ ka kʼoꞈ-euˬ meh.  
11Ehˇ kʼawꞈ muiˇ-eu deuˬ iˇ cuꞈ-ahˇ ga nuiꞈ-awˇ, tiˬ gʼaˬ-iˬ maˬ dzeuˇ-iˇ ni shiˇ jiˇ-euˬ 
meh.  
12Kʼoeˇ ngeh, aˬ yawꞈ-euˬ tsawˇ haˬ deuˬ aˬ yawꞈ-euˬ saˇ jaˇ-ahˇ jah-awˇ, aˬ yawꞈ-
ahˇ ja ceuˬ-awˇ caˇ-euˬ meh.  
13Ehˇ kʼawꞈ, aˬ yawꞈ neh mˇ nehˬ-euˬ jeˬ-ahˇ, tiˬ kʼehˇ laˇ kʼehˬ laꞈ kʼoeˇ aˬ yawꞈ maꞈ 
ngehˇ jiˇ-awˇ, aˬ yawꞈ mehˬ nehˬ gaˇ maˬ dawˬ keuˆ ni dehꞈ-euˬ meh.  
14Kʼaˇ shuiꞈ deh-ahˇ jawˇ ngeh aˬ yawꞈ maꞈ shaˬ jiˇ mehꞈ laˇ-awˇ, Miˬyehˇ-ahˇ lawˬ 
haw-euˬ meh.  
15Kʼoeˇ ngeh, aˬ yawꞈ maꞈ kʼaˇ shaˇ-eu jeˬ biꞈ-euˬ meh. Ehˇ kʼawꞈ, guˆ laˇ paˬ-ehˇ 
gʼeh-eu naˇ gawˇ biꞈ caw nehˬ-euˬ meh.  
16Sahˬpaˬ Miˬyehˇ-euˬ muiˬ-eu shawˇ-eu zaˬ kʼaˆ pyeuꞈ-eu Moˇseˬ hawˇ-eu Aˬloˬ-
ahˇ, kʼaˇ shuiꞈ deh yaˇ laꞈ kʼoeˇ aˬ yawꞈ maꞈ myaˆ naˆ-euˬ meh.  
17Kʼoeˇ ngeh, miˇ tsaˬ kʼaˬ meh mˇ nga laˇ-awˇ, Daˬtaˬ-ahˇ myoꞈ ahˇ-awˇ, Aˬbiˇlamˬ 
hawˇ-eu aˬ yawꞈ-euˬ miˬ sawˇ zaˬ deuˬ-ahˇ pymˬ tehˬ-euˬ meh.  
18Aˬ yawꞈ maꞈ-euˬ mehˬ nah caw teh-eu deuˬ kʼoeˇ taˆ miˬ dzaˬ ga le-awˇ, haiˬ-eu 
tsawˇ haˬ kʼoeˇ deuˬ-ahˇ puiˆ dzeh-euˬ meh.  
19Siˇnaˆ gawˬ jawˬ-ahˇ shuiˇ mawˇ neˇ mawˇ kawˇ tehˆ-awˇ, aˬ yawꞈ maꞈ uˬ duˬ 
tahˬ-euˬ meh.  
20Yaˇ moꞈ dzaˬ-eu jeˬ zaˬ pyeuꞈ-eu mawˇ neˇ-euˬ mawˇ kawˇ neh, Miˬyehˇ-euˬ yaw 
shehꞈ kʼahˬ sehˇ aˬ yawꞈ maꞈ paˇ dzeh-euˬ meh.  
21Iˇjiˇtuˆ miˇ kʼahˬ-ahˇ kʼaˆ jeˬ-ehˇ gʼeh-eu jeˬ mˇ-eu laꞈ kʼoeˇ, aˬ yawꞈ maꞈ-ahˇ ka 
kʼoꞈ-euˬ Miˬyehˇ-ahˇ, aˬ yawꞈ maꞈ ngehˇ-euˬ meh.  
22Kʼoeˇ gaˇ aˬ yawꞈ neh mˇ-euˬ jeˬ aˇ naˆ ni gamꞈ leˇ paˬ-ehˇ gʼeh-eu nga. Iˬ ma laˆ 
shaˆ yaw neˇ dawˬ peh aˬ yawꞈ neh jahˇ-euˬ jeˬ, aˇ naˆ ni zahˬ leˇ paˬ-ehˇ gʼeh-eu 
nga.  



1216 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

23Aˬ yawꞈ-euˬ tsawˇ jeuˬ-ahˇ laˆ cawˆ ma lehˇ Miˬyehˇ ehˇ ngeh, nui ma pehˇ-eu laꞈ 
kʼoeˇ tsawˇ haˬ kʼoeˇ deuˬ-ahˇ maˬ bi laˆ cawˆ-eu gʼaˇ duˬ, aˬ yawꞈ neh tseˇ doˆ-euˬ 
zaˬ kʼaˆ pyeuꞈ-eu Moˇseˬ, aˬ yawꞈ mehˬ shi yawꞈ daˬ leˇ-euˬ meh.  
24Miˬyehˇ-euˬ saˇ jaˇ-ahˇ maˬ jah-euˬ miˇ neh, nui saˇ oꞈ-eu miˇ kʼahˬ maˬ ya geuꞈ-
aˬ.  
25Sehˬ gʼawˆ-ahˇ uˇ-awˇ toˇ toˇ-ehˇ jawˇ-eu laꞈ kʼoeˇ, Sahˬpaˬ Miˬyehˇ-euˬ ehˇ dawˬ 
maˬ naˇ haˬ-a.  
26Kʼoeˇ miˇ neh, aˬ yawꞈ maꞈ-ahˇ aˬ yawꞈ yaw kʼaˆ-ehˇ mehˬ nehˬ-awˇ, kʼaˇ shuiꞈ 
deh-ahˇ bi shiˇ jiˇ ma lehˇ ehˇ nehˬ-euˬ meh.  
27Aˬ yawꞈ maꞈ-euˬ zaˬ deuˬ aˬ cawˬ tsawˇ jeuˬ yaw kaˬ-ahˇ bi jawˇ byoˆ-awˇ, aˬ 
cawˬ-euˬ miˇ kʼahˬ-ahˇ bi shiˇ jiˇ ma lehˇ ehˇ nehˬ-euˬ meh.  
28Miˬyehˇ-euˬ tsawˇ haˬ deuˬ Peˬoˇ meuˬ-ahˇ, Baˬlaˇ miˬ yehˇ-ahˇ uˬ duˬ tahˬ-awˇ, 
yaw dehꞈ maˬ dehꞈ-eu miˬ yehˇ-ahˇ lawˇ-euˬ dzaˇ, aˬ yawꞈ maꞈ dzaˬ-euˬ meh.  
29Aˬ yawꞈ maꞈ mˇ-euˬ gaˇ Sahˬpaˬ Miˬyehˇ-ahˇ nui ma bi pehˇ laˇ-awˇ, guˆ laˇ paˬ-
ehˇ gʼeh-eu naˇ gawˇ aˬ yawꞈ maꞈ kʼoeˇ taˆ keuˆ le-euˬ meh.  
30Ehˇ kʼawꞈ Piˇnaˬhaˇ tuˇ laˇ-awˇ iˬ baˇ ahˇ-eu deuˬ-ahˇ kʼehˬ ngeh, naˇ gawˇ byoˆ-iˇ-
euˬ meh.  
31Aˬ yawꞈ neh mˇ-euˬ muiˬ-eu gaˇ kʼoeˇ-ahˇ aˬ cawˬ maˬ ngehˇ ni, tseˇ ziˇ yaˇ ziˇ 
keuˆ ni noeˬ mawˇ tehꞈ-a.  
32Tsawˇ haˬ kʼoeˇ deuˬ Meˬliˇbaˬ lawˇ gawˆ dawˬ peh, Sahˬpaˬ Miˬyehˇ nui ma pehˇ 
ni mˇ-awˇ, aˬ yawꞈ maꞈ baˬ da neh Moˇseˬ shaˬ zahˬ naꞈ-euˬ meh.  
33Aˬ yawꞈ nui ma naˇ dui dui ni aˬ yawꞈ maꞈ jahˇ-awˇ, maˬ shaˇ noeˬ ni dawˬ kʼaˆ 
ngehˬ dzeuˇ-euˬ meh.  
34Sahˬpaˬ Miˬyehˇ neh dawˬ biꞈ taˬ-euˬ loꞈ-ehˇ, aˬ cawˬ tsawˇ jeuˬ-ahˇ aˬ yawꞈ maꞈ 
maˬ sehꞈ-a.  
35Ehˇ kʼawꞈ kʼoeˇ deuˬ nehˬ-ehˇ sheuˬ dahˬ dzaˬ taꞈ-awˇ, aˬ cawˬ-euˬ zahˇ sahˇ kʼoꞈ-
ahˇ caw teh-euˬ meh.  
36Miˬyehˇ-euˬ tsawˇ haˬ deuˬ tahˬ pahˬ aˬ ma mawˇ kawˇ-ahˇ uˬ duˬ tahˬ-awˇ, aˬ 
yawꞈ maꞈ ya luˬ ya seˇ-iˇ-eu gaˇ kawˆ laˆ doˆ-euˬ meh.  
37Kaˬnaˬ miˇ kʼahˬ-ahˇ jaˆ-eu tahˬ pahˬ aˬ ma mawˇ kawˇ deuˬ-ahˇ, yawˬ ha-euˬ aˬ 
buˇ aˬ li lawˇ nehˬ-euˬ meh.  
38Iˬ baˇ maˬ ahˇ-eu aˬ buˇ aˬ li kʼoeˇ deuˬ-ahˇ sehꞈ-euˬ miˇ neh, miˇ kʼahˬ kʼoeˇ kʼahˬ-
ahˇ aˬ yawꞈ maꞈ laˆ jawꞈ-euˬ meh.  
39Aˬ yawꞈ maꞈ maˬ muiˬ-eu jeˬ mˇ-euˬ baˬ da neh, yawˬ haˇ yawˬ ha maˬ shawˇ ni 
laˆ pyeuꞈ-awˇ, Miˬyehˇ-ahˇ saˇ jaˇ puiˬ-euˬ meh.  
40Kʼoeˇ miˇ neh, aˬ yawꞈ-euˬ tsawˇ haˬ deuˬ-ahˇ Sahˬpaˬ Miˬyehˇ nui ma pehˇ-awˇ, 
aˬ yawꞈ maꞈ-ahˇ nui daˆ daˆ-euˬ meh.  
41Aˬ cawˬ tsawˇ jeuˬ-euˬ aˬ laꞈ laꞈ kʼoeˇ aˬ yawꞈ maꞈ-ahˇ byehˇ dzeh nehˬ-awˇ, muiˇ-
eu deuˬ neh bi uˆ lahˇ-euˬ meh.  

42Muiˇ-eu deuˬ neh bi kʼehˬ bi kʼaˆ-awˇ, aˬ cawˬ neh kʼaˇ jahˇ nehˬ-euˬ jeˬ ya daˬ-euˬ 
meh.  
43Aˬ yawꞈ-euˬ tsawˇ haˬ deuˬ-ahˇ Sahˬpaˬ Miˬyehˇ gʼawˬ mya poˆ ka kʼoꞈ kʼawꞈ, aˬ 
yawꞈ-ahˇ puiˬ mawꞈ-eu nui ma jaˆ-eu miˇ neh, iˬ baˇ ngehˬ jawˇ ngehˬ naꞈ-euˬ meh.  
44Ehˇ kʼawꞈ, aˬ yawꞈ maꞈ kʼaˇ kuˇ ngeh Sahˬpaˬ Miˬyehˇ naˇ haˬ nehˬ-awˇ, aˬ yawꞈ 
maꞈ-ahˇ gʼawˬ shaˬ haw gaˬ-euˬ meh.  
45Aˬ yawꞈ maꞈ-euˬ gʼaˇ duˬ dawˬ ma saˇ jaˇ-ahˇ noeˬ keuˆ nehˬ-awˇ, aˬ yawꞈ-euˬ 
huiˬ-eu gʼoeˇ-eu gaˬ-eu jeˬ baˬ da neh, aˬ yawꞈ nui ma juˆ-iˇ-eu laꞈ kʼoeˇ,  
46kʼehˬ-eu kʼaˆ-eu tsawˇ haˬ deuˬ aˬ yawꞈ maꞈ-ahˇ gʼawˬ shaˬ haw gaˬ ni, aˬ yawꞈ laˆ 
saˆ nehˬ-euˬ meh.  
47Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nga maꞈ-ahˇ ka kʼoꞈ nehˬ laꞈ. 
Nga maꞈ nawˬ-ahˇ guiˬ lahˬ huiˬ-awˇ, muiˬ-eu shawˇ-eu nawˬ-euˬ tsawˇ myahˇ-ahˇ 
ja ceuˬ nya ni, tsawˇ jeuˬ teu myaˆ ni gʼeh-eu yaw kaˬ-ahˇ jawˇ luꞈ-eu, nga maꞈ-ahˇ 
sheuˬ kʼoꞈ doˆ nehˬ laꞈ.  
48Iˇsaˬleˬlaˆ Miˬyehˇ pyeuꞈ-eu Sahˬpaˬ Miˬyehˇ-ahˇ ja ceuˬ-awˬ. Nymˬ-mˇ hawˇ-eu 
mˬ maˬ maˬ byaˆ zaˇ ziˇ ja ceuˬ-awˬ. Tsawˇ haˬ yawˬ gʼaˬ na luꞈ “Aˬ miˬ” lehˇ ehˇ-
awˬ. Sahˬpaˬ Miˬyehˇ-ahˇ ja ceuˬ-awˬ.  

Ja ceuˬ 107 

JA CEUˬ-EU SAHˬ BOꞈ NGAˬ TAꞈ TIˬ TAꞈ 
(Ja ceuˬ 107—150) 

Miˬyehˇ-euˬ muiˬ-eu guiˬ lahˬ-ahˇ ja ceuˬ-eu 

1Sahˬpaˬ Miˬyehˇ-euˬ guiˬ lahˬ-ahˇ ja ceuˬ-awˬ. Aˬ yawꞈ aˬ dui kʼoeˇ taˆ muiˬ-eu 
meh. Aˬ yawꞈ-euˬ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
2Aˬ yawꞈ neh ka kʼoꞈ nehˬ-euˬ tsawˇ haˬ dawˬ tawˆ luꞈ-oˇ, Sahˬpaˬ Miˬyehˇ-ahˇ tiˬ 
poˆ saˇ-iˬ tiˬ poˆ ja ceuˬ-awˬ. Muiˇ-eu deuˬ aˬ laꞈ laꞈ kʼoeˇ, aˬ yawꞈ naw maꞈ-ahˇ ka 
kʼoꞈ-awˇ,  
3aˬ cawˬ-euˬ miˇ kʼahˬ-ahˇ neh naw maꞈ-ahˇ, aˬ yawꞈ sheuˬ doˆ kʼoꞈ laꞈ-euˬ meh. 
Nahˇ ma doˆ kʼehˬ ga kʼehˬ hawˇ-eu laꞈ oˆ laꞈ taˆ, aˬ cawˬ miˇ kʼahˬ doe ni jawˇ byaˆ 
taˬ-euˬ naw maꞈ-ahˇ, aˬ yawꞈ sheuˬ kʼoꞈ doˆ laꞈ-euˬ meh.  
4Tiˬ paˆ na deuˬ miˇ kʼahˬ pyawˬ maˬ siˬ laˇ-eu kʼaˇ shuiꞈ deh-ahˇ jawˇ byoˆ taˬ-awˇ, 
jawˇ uˇ-iˇ-eu meuˬ maˬ poˆ mawˇ nya-a.  
5Aˬ yawꞈ maꞈ hawˬ hawˇ-eu iˇ cuꞈ mehꞈ-awˇ, noeˬ tmˬ kʼaˇ maˬ paˇ za meh.  
6Aˬ yawꞈ maꞈ noeˬ dui-awˇ Sahˬpaˬ Miˬyehˇ-ahˇ kuˇ ngeh, shaˬ zahˬ laꞈ kʼoeˇ aˬ 
yawꞈ ka kʼoꞈ doˆ nehˬ-euˬ meh.  
7Aˬ yawꞈ maꞈ-ahˇ dawˇ coe ni jaˆ-eu gaˇ ma caw caw-ehˇ sheuˬ gʼeh-awˇ, meuˬ-ahˇ 
sheuˬ uˇ-awˇ bi jawˇ-euˬ meh.  
8Sahˬpaˬ Miˬyehˇ-euˬ maˬ tsehˆ leˇ nya-eu gʼoeˇ-eu gaˬ-eu jeˬ hawˇ-eu, aˬ yawꞈ maꞈ 
gʼaˇ duˬ zahˬ leˇ paˬ-ehˇ gʼeh-eu jeˬ mˇ-euˬ guiˬ lahˬ baˬ da neh, aˬ yawꞈ-euˬ guiˬ 
lahˬ-ahˇ aˬ yawꞈ maꞈ ja ceuˬ-eu tsaˬ meh.  

9Iˇ cuꞈ mehꞈ-eu tsawˇ haˬ-ahˇ aˬ yawꞈ bi dawˇ dehˆ-awˇ, mehꞈ-eu shuꞈ-eu deuˬ-ahˇ 
muiˬ-eu guiˬ lahˬ tiˬ byah ni shehˬ nehˬ lawˇ nehˬ-euˬ meh.  
10Tiˬ paˆ na deuˬ zahˇ tsui ni gʼeh gaˇ jawˇ luꞈ-awˇ, paꞈ kuˆ-ahˇ shmˇ caˆ daˬ-awˇ uˇ-
eu meh.  
11Baoˬ huiˬ-eu Miˬyehˇ-euˬ dawˬ-ahˇ aˬ yawꞈ maꞈ puiˬ-awˇ, aˬ yawꞈ mehˬ nehˬ tsoˆ 
nehˬ gaˇ maˬ naˇ haˬ-eu miˇ neh, kʼoeˇ loꞈ-ehˇ ya daˬ-eu meh.  
12Aˬ yawꞈ maꞈ myawˬ kʼaˆ ya mˇ-eu miˇ neh gʼaˬ jiˇ-awˇ, coˬ-iˇ luꞈ kʼawꞈ gʼeu tuˇ 
nehˬ-eu gʼaˬ maˬ jawˇ-a.  
13Aˬ yawꞈ maꞈ noeˬ dui-awˇ Sahˬpaˬ Miˬyehˇ-ahˇ kuˇ ngeh, shaˬ zahˬ laꞈ kʼoeˇ aˬ 
yawꞈ ka kʼoꞈ doˆ nehˬ-euˬ meh.  
14Yaw zahˇ laꞈ kʼoeˇ aˬ yawꞈ maꞈ-ahˇ sheuˬ doˆ laꞈ-awˇ, aˬ yawꞈ maꞈ-ahˇ paꞈ-euˬ 
shmˇ caˆ tseuˆ puiˇ doˆ nehˬ-euˬ meh.  
15Sahˬpaˬ Miˬyehˇ-euˬ maˬ tsehˆ leˇ nya-eu gʼoeˇ-eu gaˬ-eu jeˬ hawˇ-eu, aˬ yawꞈ 
maꞈ gʼaˇ duˬ zahˬ leˇ paˬ-ehˇ gʼeh-eu jeˬ mˇ-euˬ guiˬ lahˬ baˬ da neh, aˬ yawꞈ-euˬ 
guiˬ lahˬ-ahˇ aˬ yawꞈ maꞈ ja ceuˬ-eu tsaˬ meh.  
16Guiˬ shuiˇ laˇ gʼoˆ aˬ yawꞈ ngawˬ pyaˆ-awˇ, shmˇ gʼoˆ kʼehˬ ngawˬ kʼehꞈ dzeh-euˬ 
meh.  
17Tiˬ paˆ na deuˬ iˬ baˇ baˬ da neh tsawˇ uˬ uˬ-iˇ-awˇ, yaw haiˬ jeˬ mˇ-euˬ baˬ da neh 
ya shaˬ ya zahˬ-eu meh.  
18Aˬ yawꞈ maꞈ dzaˇ-ahˇ maˬ haw nahˇ-ehˇ pyeuꞈ-iˇ-awˇ, shiˇ taw tehˬ laˇ taˬ-euˬ 
meh.  
19Aˬ yawꞈ maꞈ noeˬ dui-awˇ Sahˬpaˬ Miˬyehˇ-ahˇ kuˇ ngeh, shaˬ zahˬ laꞈ kʼoeˇ aˬ 
yawꞈ ka kʼoꞈ doˆ nehˬ-euˬ meh.  
20Aˬ yawꞈ-euˬ dawˬ neh aˬ yawꞈ maꞈ-ahˇ laˆ saˆ taˬ-awˇ, shiˇ gaˇ maˬ bi keuˆ ni ka 
kʼoꞈ-euˬ meh.  
21Sahˬpaˬ Miˬyehˇ-euˬ maˬ tsehˆ leˇ nya-eu gʼoeˇ-eu gaˬ-eu jeˬ hawˇ-eu, aˬ yawꞈ 
maꞈ gʼaˇ duˬ zahˬ leˇ paˬ-ehˇ gʼeh-eu jeˬ mˇ-euˬ guiˬ lahˬ baˬ da neh, aˬ yawꞈ-euˬ 
guiˬ lahˬ-ahˇ aˬ yawꞈ maꞈ ja ceuˬ-eu tsaˬ meh.  
22Lawˇ-eu shehˇ-eu laꞈ kʼoeˇ aˬ yawꞈ-ahˇ aˬ yawꞈ maꞈ ja ceuˬ-eu tsaˬ-awˇ, laˬ kʼaˬ 
cehˇ-eu caˇ dawˬ caˇ-eu laꞈ kʼoeˇ, aˬ yawꞈ neh mˇ-euˬ huiˬ-eu gaˇ deuˬ gaˇ kawˆ, aˬ 
cawˬ-ahˇ ja mehˬ-eu tsaˬ meh.  
23Tiˬ paˆ na deuˬ iˬ ma laˆ shaˆ kʼoeˇ taˆ saˇ baoˬ dziˬ-awˇ, ya dzaˬ ya dawˇ ni pyuˇ 
poˆ-eu meh.  
24Sahˬpaˬ Miˬyehˇ-euˬ kuiˇ zaˇ laꞈ zaˇ-ahˇ aˬ yawꞈ maꞈ ya mawˇ-awˇ, laˆ shaˆ kʼoeˇ 
taˆ huiˬ-eu gaˇ deuˬ mˇ luꞈ gaˇ ya mawˇ-euˬ meh.  
25Aˬ yawꞈ dawˬ biꞈ-awˇ jaˬ lehˇ lehˇ ma bi baw leꞈ ngeh, laˆ shaˆ iˇ luˆ dzeh laˇ-eu 
meh.  
26Saˇ baoˬ-ahˇ jaˬ lehˇ kʼoeˇ taˆ dzeh diˇ leꞈ-awˇ, yaw naꞈ-ahˇ bi ga taˬ-iˇ-eu meh. 
Kʼoeˇ naˆ naˆ-ehˇ guˆ laˇ paˬ-ehˇ gʼeh-eu jeˬ-ahˇ mawˇ ngeh, tsawˇ haˬ zaˬ laˇ baˇ-iˇ-
eu meh.  

27Aˬ yawꞈ maꞈ sahˬ tiꞈ tiꞈ-awˇ jiˇ baˬ yehꞈ-eu loꞈ-ehˇ, yawꞈ lawꞈ gʼaˇ laˇ-ehˇ ceh-eu 
meh. Aˬ yawꞈ maꞈ siˬ-eu gahˇ-eu jeˬ, gaˇ dahˇ maˬ tsoeˬ leˇ-a.  
28Aˬ yawꞈ maꞈ noeˬ dui-awˇ Sahˬpaˬ Miˬyehˇ-ahˇ kuˇ ngeh, shaˬ zahˬ laꞈ kʼoeˇ aˬ 
yawꞈ ka kʼoꞈ doˆ nehˬ-euˬ meh.  
29Jaˬ lehˇ lehˇ ma-ahˇ aˬ yawꞈ bi coꞈ-iˇ-awˇ, iˇ luˆ dzeh-eu naˬ leˇ-euˬ meh.  
30Jaˬ lehˇ lehˇ ma naˬ leˇ-euˬ miˇ neh aˬ yawꞈ maꞈ laˬ kʼaˬ cehˇ-awˇ, aˬ yawꞈ maꞈ iˇ 
mawꞈ gaˇ sheuˬ keuˆ gʼeh nehˬ-euˬ meh.  
31Sahˬpaˬ Miˬyehˇ-euˬ maˬ tsehˆ leˇ nya-eu gʼoeˇ-eu gaˬ-eu jeˬ hawˇ-eu, aˬ yawꞈ 
maꞈ gʼaˇ duˬ zahˬ leˇ paˬ-ehˇ gʼeh-eu jeˬ mˇ-euˬ guiˬ lahˬ baˬ da neh, aˬ yawꞈ-euˬ 
guiˬ lahˬ-ahˇ aˬ yawꞈ maꞈ ja ceuˬ-eu tsaˬ meh.  
32Tsawˇ haˬ uiˬ leˇ bymˇ leˇ-awˇ jawˇ luꞈ ngeh, aˬ yawꞈ huiˬ dui mahˇ dui dui-eu gaˇ 
kawˆ, aˬ yawꞈ maꞈ ja mehˬ-eu tsaˬ-awˇ, aˬ yuiꞈ aˬ tsu deuˬ uiˬ leˇ-euˬ mehˬ shi, aˬ 
yawꞈ-ahˇ ja ceuˬ-eu tsaˬ meh.  
33Lawˇ daˬ gui-iˇ-awˇ, lawˇ gawˆ tsiˇ-iˇ ni, Sahˬpaˬ Miˬyehˇ jahˇ nehˬ-euˬ meh.  
34Miˇ muiˬ muiˬ gaˇ jawˇ-eu tsawˇ haˬ deuˬ maˬ muiˬ-eu miˇ neh, miˇ tsaˬ saˬ deuꞈ 
deh ga pyeuꞈ-iˇ ni, aˬ yawꞈ jahˇ nehˬ-euˬ meh.  
35Kʼaˇ shuiꞈ deh ga-ahˇ lah bi pyeuꞈ-iˇ-awˇ, gui-eu pehˇ tsahˇ-ahˇ lawˇ gawˆ bi yoeˇ 
le-euˬ meh.  
36Mehꞈ-eu shuꞈ-eu deuˬ-ahˇ kʼoeˇ gaˇ bi jawˇ-iˇ-awˇ, aˬ yawꞈ maꞈ meuˬ daˬ doˆ-awˇ 
jawˇ-euˬ meh.  
37Aˬ yawꞈ maꞈ deh yaˇ hawˇ-eu aˬ gaꞈ yaˇ kmˇ mˇ-awˇ, mˇ za shaˇ za dui dui-euˬ 
meh.  
38Aˬ yawꞈ-euˬ tsawˇ haˬ-ahˇ guiˬ lahˬ biꞈ-eu laꞈ kʼoeˇ, aˬ yawꞈ maꞈ-euˬ zaˬ deuˬ bi 
jeuˬ bi o le-awˇ, jeˬ zaˬ deuˬ bi myaˬ bi behˇ laˇ-euˬ meh.  
39Aˬ cawˬ kʼehˬ nehˬ kʼaˆ nehˬ gaˇ ya daˬ-eu miˇ neh, Miˬyehˇ-euˬ tsawˇ haˬ deuˬ 
daˬ ga luꞈ ngeh,  
40Aˬ yawꞈ maꞈ-ahˇ kʼehˬ-eu deuˬ-ahˇ aˬ yawꞈ bye-awˇ, kʼaˇ shuiꞈ deh ga ga ma laꞈ 
kʼoeˇ, iˇ tsaˬ laˇ tsaˬ maˬ siˬ ni bi shaˬ-euˬ meh.  
41Ehˇ kʼawꞈ shaˬ-eu tsawˇ haˬ deuˬ shaˬ zahˬ naꞈ gaˇ aˬ yawꞈ ka kʼoꞈ le-awˇ, aˬ yawꞈ 
maꞈ-euˬ miˬ sawˇ zaˬ deuˬ-ahˇ, mawˇ neˇ mawˇ maꞈ loꞈ-ehˇ bi jeuˬ bi o le-euˬ meh.  
42Yaw tsaˬ yaw dawˇ tsawˇ haˬ deuˬ kʼoeˇ gaˇ mawˇ ngeh laˬ kʼaˬ cehˇ kʼawꞈ, maˬ 
tsaˬ maˬ dawˇ-eu deuˬ ciˬ cuˇ ni jawˇ-eu meh.  
43Zaˬ siˬ tsawˇ gahˇ kʼaˇ ahˇ-eu tsawˇ haˬ deuˬ, gaˇ kawˆ kʼoeˇ shaˇ sawˇ haw luꞈ-uˇ. 
Sahˬpaˬ Miˬyehˇ-euˬ maˬ tsehˆ leˇ-eu gʼoeˇ-eu gaˬ-eu jeˬ-ahˇ aˬ yawꞈ maꞈ shaˇ noeˬ 
doˆ luꞈ-uˇ.  

Ja ceuˬ 108 

Caw ba nehˬ laꞈ lehˇ shaˇ-eu guiˬ lahˬ shaˇ dawˬ 

(Daˬbiˇ-euˬ caˇ dawˬ) 
(Ja ceuˬ 57.7-11; 60.5-12) 

1Miˬyehˇ-oˇ, ngaˬ-euˬ nui ma ziꞈ dah ni jaˆ-eu ma. Ngaˇ nawˬ-ahˇ caˇ-awˇ ja ceuˬ-eu 
ma. Ngaˬ-euˬ nui ma-oˇ, noeˬ laˇ-awˬ.  
2Ngaˬ-euˬ deuˇ-mˬ hawˇ-eu bawˬ law-oˇ, noeˬ laˇ-awˬ. Nahˇ ma-ahˇ ngaˇ laˆ noeˬ 
ma.  
3Sahˬpaˬ Miˬyehˇ-oˇ, miˇ kʼahˬ tsawˇ jeuˬ mehˬ shi, nawˬ-euˬ guiˬ lahˬ-ahˇ ngaˇ ja 
ceuˬ ma. Miˇ kʼahˬ zaˬ deuˬ mehˬ shi, nawˬ-ahˇ ngaˇ ja ceuˬ ma.  
4Maˬ tsehˆ leˇ nya-eu nawˬ-euˬ gʼoeˇ-eu gaˬ-eu jeˬ mˬ-ahˇ keuˆ ni jaˆ-awˇ, nawˇ saˇ 
jaˇ ziꞈ-euˬ jeˬ mˬ-ahˇ tuˆ-eu meh.  
5Miˬyehˇ-oˇ, nawˇ huiˬ-eu mahˇ-eu gaˇ kawˆ mˬ kʼoeˇ taˆ pah mehˬ-awˇ, nawˬ-euˬ 
yaw shehꞈ kʼahˬ sehˇ miˇ kʼahˬ doe ni bi bya le-awˬ.  
6Nawˇ gaˬ-eu tsawˇ haˬ deuˬ ya buˬ ya law-iˇ ni, ngaˬ-euˬ shaˇ dawˬ-ahˇ naˇ haˬ-
awˇ, nawˬ-euˬ baoˬ neh nga maꞈ-ahˇ ka kʼoꞈ nehˬ laꞈ.  
7Aˬ yawꞈ-euˬ muiˬ-eu shawˇ-eu jawˇ duˬ-ahˇ jawˇ-awˇ, Miˬyehˇ heu loꞈ-ehˇ ehˇ-eu 
meh. Sheˬkmˬ meuˬ-ahˇ ngaˇ nui kʼahˇ tiˬ shiˇ deuˆ biˇ-awˇ, ngaˬ-euˬ tsawˇ haˬ 
deuˬ-ahˇ Suˇkoˆ deh ga biˇ nehˬ ma.  
8Giˇlaˆ miˇ kʼahˬ ngaˬ-euˬ ma. Maˬnaˇseˬ miˇ kʼahˬ kʼawꞈ ngaˬ-euˬ ma. Eˇpaˬleˬ miˇ 
kʼahˬ ngaˬ-euˬ guiˇ deuˆ uˬ kʼoˆ pyeuꞈ-awˇ, Yuˇdaˆ miˇ kʼahˬ ngaˇ tuˆ tehˬ luꞈ-eu 
dzoeˬ dzaˬ gawˬ yoeˬ pyeuꞈ-eu ma.  
9Ehˇ kʼawꞈ, Mawˇbaˆ miˇ kʼahˬ-aˬ, ngaˇ iˇ cuꞈ dzuiꞈ-eu shehˇ byehˇ geuꞈ ma. Eˬdoˬ 
miˇ kʼahˬ-ahˇ ngaˬ-euˬ sehˬ nawˆ dzeh taˬ-awˇ, ngaˬ-euˬ miˇ kʼahˬ pyeuꞈ-eu gaˇ 
kawˆ tsaˬ tsoˆ nehˬ ma. Piˇliˇtiˆ miˇ kʼahˬ kʼoeˇ taˆ, ngaˇ gʼaˬ leˇ-euˬ gʼaˬ pyeuꞈ-eu gaˇ 
kawˆ kʼaˬ duˬ ni guˇ ma lehˇ ehˇ-eu meh.  
10Miˬyehˇ-oˇ, ziꞈ dah ni gawˬ ziꞈ taˬ-euˬ meuˬ-ahˇ, aˬ suˇ gʼaˬ ngaˬ-ahˇ sheuˬ gʼeh 
nehˬ laꞈ nmˇ. Aˬ suˇ gʼaˬ ngaˬ-ahˇ Eˬdoˬ miˇ kʼahˬ-ahˇsheuˬ gʼeh nehˬ laꞈ nmˇ. Eˬdoˬ 
miˇ kʼahˬ-ahˇ aˬ suˇ gʼaˬ ngaˬ-ahˇ sheuˬ gʼeh nmˇ.  
11Nawˇ nga maꞈ-ahˇ aˬ diˇ aˬ maˇ byehˇ dzeh-euˬ ma loˇ. Nga maꞈ-euˬ guiˇ maꞈ 
nehˬ-ehˇ guiˇ deuˆ gaˇ nawˇ maˬ paˇ iˇ ma loˇ.  
12Muiˇ-eu deuˬ-ahˇ nga maꞈ guiˇ deuˆ gaˇ caw ba nehˬ laꞈ. Tsawˇ haˬ zaˬ caw ba-eu 
gaˇ dahˇ maˬ tsoeˬ-a.  
13Miˬyehˇ nga maꞈ nehˬ-ehˇ jawˇ naˇ nga maꞈ gʼaˬ leˇ ma. Muiˇ-eu deuˬ-ahˇ aˬ yawꞈ 
deuˆ gʼaˬ tehꞈ-a.  

Ja ceuˬ 109 

Shaˬ zahˬ naꞈ-eu gʼaˬ toˇ-eu dawˬ 

(Daˬbiˇ-euˬ caˇ dawˬ) 
1Sahˬpaˬ Miˬyehˇ-oˇ, nawˬ-ahˇ ngaˇ ja ceuˬ-eu ma. Dawˬ maˬ tmˇ ni taˬ jawˇ nehˬ 
laꞈ.  
2Jaˬ myawꞈ mehˇ shuiˇ deuˬ ngaˬ-ahˇ ja doeˇ-awˇ, maˬ ngeuˇ gaˇ keuˆ ni ja bu nehˬ 
laꞈ-eu meh.  

3Ngaˬ-euˬ gaˇ kawˆ maˬ muiˬ-eu jeˬ aˬ yawꞈ maꞈ ja-awˇ, gaˇ kawˆ maˬ jaˆ gaˇ dawˬ 
doeˇ ngehˬ luꞈ-eu meh.  
4Ngaˇ aˬ yawꞈ maꞈ-ahˇ gaˬ-awˇ guiˬ lahˬ shaˇ nehˬ luꞈ kʼawꞈ, aˬ yawꞈ maꞈ ngaˬ-ahˇ 
muiˇ-eu meh.  
5Yaw muiˬ jeˬ mˇ nehˬ gaˇ yaw doeˇ jeˬ mˇ kʼoꞈ nehˬ laꞈ-awˇ, gʼoeˇ-eu gaˬ-eu jeˬ-ahˇ 
bye-eu jeˬ biꞈ kʼoꞈ laꞈ-euˬ meh.  
6Ngaˬ-ahˇ muiˇ-eu gʼaˬ-ahˇ yaˇ kʼaˬ bi daˇ-eu gʼaˇ duˬ haiˬ-eu yaˇ kʼaˬ daˇ-eu gʼaˬ tseˇ 
doˆ-awˇ, aˬ yawꞈ-ahˇ muiˇ-eu tsawˇ haˬ neh, aˬ yawꞈ-ahˇ yaˇ kʼaˬ bi ja-awˬ.  
7Aˬ yawꞈ iˬ baˇ ahˇ meh lehˇ bi pyehˆ tseˇ duˬ-awˇ, aˬ yawꞈ neh guiˬ lahˬ shaˇ-euˬ 
dawˬ deuˬ kʼawꞈ, yaw lehˬ jeˬ mˇ-euˬ meh lehˇ bi daˇ-awˬ.  
8Aˬ yawꞈ-euˬ ziˇ bi nymˇ le-awˇ, aˬ yawꞈ-euˬ myawˬ gahˬ deuˬ aˬ cawˬ bi geuꞈ jiˇ-
awˬ.  
9Aˬ yawꞈ-euˬ zaˬ deuˬ aˬ da maˬ baw ni bi shaˬ-awˇ, miˬ zaˬ gʼaˬ miˬ coeˬ bi coeˬ-iˇ-
awˬ.  
10Aˬ yawꞈ-euˬ zaˬ deuˬ nymˇ jiˇ maˬ baw ni hawˬ shaˇ shaˇ shaˇ-ehˇ cah-awˇ, aˬ 
yawꞈ maꞈ jawˇ luꞈ-eu nymˇ nymˇ cehˇ laꞈ kʼoeˇ neh bi teh dzeh luꞈ-uˇ.  
11Aˬ yawꞈ-euˬ myawˬ gahˬ dawˬ tawˆ luꞈ aˬ yawꞈ-ahˇ pyuˇ paˇ nehˬ-euˬ gʼaˬ yuˇ kʼoꞈ 
jiˇ-awˇ, aˬ yawꞈ neh kʼaˇ mˇ doˆ taˬ-euˬ jeˬ-ahˇ boeˇ miˬ siˬ kʼaˬ deuˬ yuˇ geuꞈ jiˇ luꞈ-
uˇ.  
12Tsawˇ haˬ tiˬ gʼaˬ-iˬ aˬ yawꞈ-ahˇ gʼawˬ shaˬ maˬ gaˬ ni, aˬ da maˬ baw-eu aˬ yawꞈ-
euˬ zaˬ deuˬ-ahˇ ngehˬ gʼeh-eu gʼaˬ maˬ jawˇ ni shaˬ luꞈ-uˇ.  
13Aˬ yawꞈ-euˬ zaˬ deuˬ uˆ deuˬ shiˇ jiˇ-awˇ, zaˬ ziˇ-ahˇ aˬ yawꞈ-euˬ tsawˇ myahˇ 
byoˆ-iˇ luꞈ-uˇ.  
14Aˬ yawꞈ-euˬ aˬ poeˬ aˬ bawˇ-euˬ iˬ baˇ-ahˇ Sahˬpaˬ Miˬyehˇ maˬ ngehˇ-ehˇ, aˬ 
yawꞈ aˬ ma-euˬ iˬ baˇ maˬ pyehˬ nehˬ ni bi jaˆ luꞈ-uˇ.  
15Aˬ yawꞈ maꞈ-euˬ iˬ baˇ-ahˇ Sahˬpaˬ Miˬyehˇ tiˬ jawˇ-iˬ maˬ ngehˇ-ehˇ, aˬ yawꞈ maꞈ-
ahˇ ngehˇ tsehˆ tsehˆ nehˬ luꞈ-uˇ.  
16Tsawˇ haˬ kʼoeˇ gʼaˬ gʼawˬ shaˬ gaˬ-eu maˬ siˬ nya-ehˇ, shaˬ-eu zahˬ-eu deuˬ 
hawˇ-eu noeˬ dui noeˬ duiˇ-euˬ deuˬ-ahˇ aˬ yawꞈ kʼehˬ-awˇ sehꞈ-euˬ meh.  
17Aˬ yawꞈ aˬ cawˬ-ahˇ yaˬ kʼehˇ yaˬ-eu loꞈ-ehˇ, yaˬ kʼehˇ yaˬ nehˬ gaˇ ya daˬ poˆ luꞈ-
uˇ. Aˬ yawꞈ aˬ cawˬ-ahˇ guiˬ lahˬ maˬ biꞈ mawꞈ-eu loꞈ-ehˇ, aˬ yawꞈ-ahˇ guiˬ lahˬ biꞈ-
eu gʼaˬ maˬ jawˇ ni pyeuꞈ-iˇ luꞈ-uˇ.  
18Yaˬ kʼehˇ yaˬ-eu jeˬ-ahˇ mehˬ tsoeˬ dm-eu loꞈ-ehˇ aˬ yawꞈ dm tsahˬ taˬ-euˬ meh. 
Aˬ yawꞈ neh yaˬ kʼehˇ yaˬ-euˬ jeˬ iˇ cuꞈ nyiꞈ leˇ-eu loꞈ-ehˇ aˬ yawꞈ-euˬ gʼawˇ mawˇ-
ahˇ nyiꞈ leˇ-awˇ, tsiˇ nyiꞈ leˇ-eu loꞈ-ehˇ aˬ yawꞈ-euˬ shaˬ yoeˬ-ahˇ nyiꞈ leˇ luꞈ-uˇ.  
19Yaˬ kʼehˇ yaˬ-eu jeˬ mehˬ tsoeˬ dm-eu loꞈ-ehˇ aˬ yawꞈ-ahˇ dm gʼoeˬ-awˇ, joꞈ paꞈ 
loꞈ-ehˇ aˬ myah luꞈ lahˇ tehˬ taˬ luꞈ-uˇ.  
20Sahˬpaˬ Miˬyehˇ-oˇ, ngaˬ-ahˇ yaw doeˇ ehˇ-eu muiˇ-eu deuˬ-ahˇ, kʼoeˇ loꞈ-ehˇ 
kʼehˬ nehˬ-awˬ.  

21Ehˇ kʼawꞈ, Sahˬpaˬ Miˬyehˇ nawˬ neh saˇ jaˇ dzaˬ-euˬ loꞈ-ehˇ, ngaˬ-ahˇ ngehˬ gʼeh 
laꞈ-awˇ, maˬ tsehˆ leˇ nya-eu nawˬ-euˬ gʼoeˇ-eu gaˬ-eu jeˬ muiˬ-eu baˬ da neh, ngaˬ-
ahˇ ka kʼoꞈ laꞈ-awˬ.  
22Ngaˇ-aˬ, shaˬ-eu zahˬ-eu mehꞈ-eu shuꞈ-eu tsawˇ haˬ pyeuꞈ-awˇ, nui ma shaˬ zahˬ 
naꞈ dui dui-eu ma.  
23Uˬ ciꞈ paw naˇ shmˇ shmˇ le-eu loꞈ-ehˇ ngaˬ-euˬ ziˇ jiˇ le shaw-iˬ-awˇ, nyehˇ bahˇ 
loꞈ-ehˇ jaˬ lehˇ neh hehˇ dzaˬ gʼeh miˇ-a.  
24Hawˬ mehꞈ dzahˬ-euˬ miˇ neh pawˬ tsuiꞈ yaˇ laˇ taˬ-awˇ, baˆ kʼoˆ hawˇ-eu shaˬ 
yoeˬ tehꞈ miˇ-a.  
25Aˬ cawˬ ngaˬ-ahˇ mawˇ ngeh uiˇ-awˇ, uˬ duˬ dzuiꞈ-awˇ cehꞈ lehꞈ ka haw-eu meh.  
26Ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, ngaˬ-ahˇ caw ba le-awˬ. Maˬ tsehˆ 
leˇ nya-eu nawˬ-euˬ gʼoeˇ-eu gaˬ-eu jeˬ baˬ da neh, ngaˬ-ahˇ ka kʼoꞈ le-awˬ.  
27Nawˇ ngaˬ-ahˇ ka kʼoꞈ-eu gʼaˬ pyeuꞈ-eu gaˇ kawˆ, ngaˬ-ahˇ muiˇ-eu deuˬ-ahˇ bi siˬ 
leˇ-awˬ.  
28Aˬ yawꞈ maꞈ ngaˬ-ahˇ yaˬ kʼehˇ yaˬ kʼawꞈ, nawˇ ngaˬ-ahˇ guiˬ lahˬ biꞈ tehꞈ-a. Ngaˬ-
ahˇ kʼehˬ-eu deuˬ bi shaꞈ dawˇ-iˇ-awˇ, nawˬ-euˬ zaˬ kʼaˆ ngaˇ gʼaˬ laˬ kʼaˬ bi cehˇ laꞈ-
awˬ.  
29Ngaˬ-ahˇ muiˇ-eu deuˬ daˬ ga-eu jeˬ neh bi pymˬ tehˬ-awˇ, shaꞈ dawˇ-eu jeˬ dm-
awˇ jawˇ luꞈ-uˇ.  
30Sahˬpaˬ Miˬyehˇ-euˬ guiˬ lahˬ-ahˇ ngaˇ yaw kʼaˆ-ehˇ guˇ-awˇ ja ceuˬ ma. Tsawˇ haˬ 
uiˬ leˇ bymˇ leˇ taˬ-euˬ mehˬ shi, aˬ yawꞈ-ahˇ ngaˇ ja ceuˬ ma.  
31Aˬ jeˬ miˇ neh ehˇ naˇ, shaˬ zaˬ zahˬ zaˬ-ahˇ aˬ yawꞈ haw piˇ-awˇ, shiˇ gaˇ keuˆ ni 
kʼaˆ dzaˬ-eu deuˬ-euˬ laꞈ-ahˇ ka kʼoꞈ doˆ nehˬ-eu meh.  

Ja ceuˬ 110 

Sahˬpaˬ Miˬyehˇ hawˇ-eu aˬ yawꞈ tseˇ doˆ-euˬ sahˬ paˬ 

(Daˬbiˇ-euˬ caˇ dawˬ) 

1Ngaˬ-euˬ sahˬ paˬ-ahˇ Sahˬpaˬ Miˬyehˇ ehˇ nehˬ-eu,  

“Nawˬ-ahˇ muiˇ-eu deuˬ-ahˇ nawˇ aˬ kuiˇ neh nawˬ tehˬ nya ni ngaˇ jahˇ gʼaˬ ngeh 
keuˆ ni, ngaˬ-euˬ aˇ maˇ paw nuiˇ tawˬ-awˬ.” 
2Nawˇ dzoeˬ dzaˬ-eu baoˬ-ahˇ Ziˇoˬ meuˬ-ahˇ neh, Sahˬpaˬ Miˬyehˇ pyehˬ doˆ gʼeh-
awˇ,  

“Nawˬ-ahˇ muiˇ-eu deuˬ kʼoeˇ taˆ uˆ lahˇ-awˬ” lehˇ aˬ yawꞈ nawˬ-ahˇ ehˇ tehꞈ-a.  
3Muiˇ-eu deuˬ-ahˇ nawˇ guiˇ deuˆ-eu aˇ nah keuˆ laˇ ngeh, nawˬ-euˬ tsawˇ haˬ deuˬ 
nui ma keuˆ-awˇ caw ba tehꞈ-a. Uˬ shawˬ yaw naꞈ-ehˇ ga-eu ceuˬ loꞈ-ehˇ, muiˬ-eu 
shawˇ-eu gawˬ jawˬ kʼoeˇ taˆ, nawˬ-euˬ zaˬ guˬ deuˬ nawˇ jawˇ gaˇ laˇ tehꞈ-a.  
4Saˇ jaˇ dzaˬ gʼaˬ-euˬ dawˬ-ahˇ Sahˬpaˬ Miˬyehˇ maˬ yuˇ kʼoꞈ-a. Maˬlaˬkiˇsaˬdehˇ-euˬ 
aˇ yaˬ nawˇ za-awˇ, mˬ maˬ maˬ byaˆ zaˇ ziˇ piˇ ma ya geuꞈ tehꞈ-a lehˇ, aˬ yawꞈ saˇ 
jaˇ dzaˬ taˬ-euˬ meh.  

5Sahˬpaˬ Miˬyehˇ nawˬ-euˬ aˇ maˇ paw jawˇ-awˇ, aˬ yawꞈ nui ma pehˇ laˇ ngeh, miˇ 
kʼahˬ sahˬ paˬ deuˬ-ahˇ deuˆ gʼaˬ tehꞈ-a.  
6Miˇ kʼahˬ tsawˇ jeuˬ dawˬ tawˆ luꞈ-ahˇ aˬ yawꞈ yaˇ kʼaˬ daˇ-awˇ, guiˇ deuˆ duˬ-ahˇ 
tsawˇ haˬ bi shiˇ byah-eu laꞈ kʼoeˇ, miˇ kʼahˬ sahˬ paˬ deuˬ-ahˇ deuˆ gʼaˬ tehꞈ-a.  
7Gaˇ ma gaˇ dzeˇ yoeˇ-eu lawˇ gawˆ-ahˇ ngaˬ-euˬ sahˬ paˬ iˇ cuꞈ dawˇ shiˬ-awˇ, gʼaˬ 
leˇ-eu gʼaˬ loꞈ-ehˇ kʼaˬ duˬ ni yawꞈ-eu meh.  

Ja ceuˬ 111 

Sahˬpaˬ Miˬyehˇ-ahˇ ja ceuˬ-eu 

1Sahˬpaˬ Miˬyehˇ-ahˇ ja ceuˬ-awˬ. Sahˬpaˬ Miˬyehˇ-euˬ tsawˇ haˬ deuˬ uiˬ laˇ taˬ-euˬ 
mehˬ shi, ngaˬ-eu nui ma gʼawˇ mawˇ dawˬ tawˆ luꞈ, Sahˬpaˬ Miˬyehˇ-ahˇ ja ceuˬ 
ma.  
2Sahˬpaˬ Miˬyehˇ neh mˇ-euˬ gaˇ deuˬ aˇ naˆ ni zahˬ leˇ paˬ-ehˇ gʼeh-eu nga. Nui ma 
keuˆ-eu tsawˇ haˬ dawˬ tawˆ luꞈ, gaˇ kawˆ kʼoeˇ siˬ mawꞈ meh.  
3Aˬ yawꞈ neh kʼaˇ mˇ-euˬ jeˬ dawˬ tawˆ luꞈ baoˬ yaw shehꞈ jaˆ-awˇ, taˬ huiˬ taˬ mahˇ 
dui dui paˬ-ehˇ gʼeh-eu meh. Aˬ yawꞈ-euˬ yaw tsaˬ yaw dawˇ jeˬ mˬ maˬ maˬ byaˆ 
zaˇ ziˇ ziꞈ-eu meh.  
4Aˬ yawꞈ neh mˇ-euˬ kʼaˆ jeˬ-ehˇ gʼeh-eu gaˇ deuˬ gaˇ kawˆ, Sahˬpaˬ Miˬyehˇ aˬ dui-
ahˇ maˬ bi ngehˇ laꞈ-a. Aˬ yawꞈ-aˬ, gʼawˬ shaˬ gaˬ nya dui dui-eu meh.  
5Aˬ yawꞈ-ahˇ taˬ huiˬ-eu deuˬ-ahˇ aˬ yawꞈ bi dzaˬ bi dawˇ dehˆ-awˇ, aˬ yawꞈ-euˬ 
dawˬ ma saˇ jaˇ-ahˇ aˬ yawꞈ maˬ ngehˇ-a.  
6Aˬ cawˬ tsawˇ jeuˬ-euˬ miˇ kʼahˬ biꞈ nehˬ-eu laꞈ kʼoeˇ, aˬ yawꞈ-euˬ tsawˇ haˬ deuˬ-
ahˇ aˬ yawꞈ-euˬ baoˬ biꞈ nehˬ-eu meh.  
7Aˬ yawꞈ kʼaˇ mˇ-euˬ jeˬ saˇ jaˇ ziꞈ-awˇ sui-eu dawˇ-eu meh. Aˬ yawꞈ-eu dawˬ deuˬ 
tiˬ jawˇ-iˬ maˬ lehˬ-a.  
8Dawˬ kʼoeˇ deuˬ yaw tsaˬ yaw dawˇ laꞈ kʼoeˇ ziꞈ-awˇ, mˬ maˬ maˬ byaˆ zaˇ ziˇ gmˬ-
eu meh.  
9Aˬ yawꞈ-eu tsawˇ haˬ deuˬ-ahˇ aˬ yawꞈ bi buˬ-iˇ-awˇ, mˬ maˬ maˬ byaˆ zaˇ ziˇ ziꞈ-eu 
saˇ jaˇ dzaˬ taꞈ-euˬ meh. Aˬ yawꞈ-aˬ, muiˬ-eu shawˇ-eu gʼaˬ hawˇ-eu baoˬ huiˬ-eu 
gʼaˬ meh.  
10Sahˬpaˬ Miˬyehˇ-ahˇ guˆ-eu jeˬ-aˬ, zaˬ siˬ tsawˇ gahˇ-euˬ dawˬ pehˬ duˬ puˇ meh. 
Aˬ yawꞈ-euˬ dawˬ-ahˇ naˇ haˬ-eu deuˬ-ahˇ, aˬ yawꞈ yaw muiˬ-ehˇ mehˬ nehˬ tsoˆ 
nehˬ-eu meh. Mˬ maˬ maˬ byaˆ zaˇ ziˇ aˬ yawꞈ-ahˇ ja ceuˬ-eu tsaˬ meh.  

Ja ceuˬ 112 

Muiˬ-eu jaˬ-eu tsawˇ haˬ guiˬ lahˬ huiˬ-eu 

1Sahˬpaˬ Miˬyehˇ-ahˇ ja ceuˬ-awˬ. Sahˬpaˬ Miˬyehˇ-ahˇ taˬ huiˬ-awˇ, aˬ yawꞈ-euˬ 
zahˇ dawˬ kʼoꞈ dawˬ-ahˇ laˬ kʼaˬ cehˇ-eu tsawˇ haˬ guiˬ lahˬ huiˬ-eu meh.  
2Muiˬ-eu jaˬ-eu tsawˇ haˬ-euˬ zaˬ deuˬ-aˬ, miˇ kʼahˬ heu laꞈ kʼoeˇ baoˬ ahˇ-awˇ, aˬ 
yawꞈ-euˬ zaˬ deuˬ uˆ deuˬ guiˬ lahˬ za tehꞈ-a.  

3Aˬ yawꞈ-euˬ nymˇ jiˇ smˇ muiˬ smˇ baw baw laˇ-awˇ, mˬ maˬ maˬ byaˆ zaˇ ziˇ guiˬ 
lahˬ baw tehꞈ-a.  
4Gʼawˬ shaˬ gaˬ nya-awˇ yaw tsaˬ yaw dawˇ jeˬ-ahˇ gaˬ-eu muiˬ-eu jaˬ-eu tsawˇ haˬ 
deuˬ kʼoeˇ taˆ, yaw zahˇ laꞈ kʼoeˇ yaw shehꞈ bya-eu meh.  
5Tsawˇ tsiˇ maˬ tsiˇ ni ngaˬ nehˬ paˇ nehˬ-awˇ, dawˇ coe ni gaˬ-eu tsawˇ haˬ guiˬ 
lahˬ huiˬ-eu meh.  
6Muiˬ-eu jaˬ-eu tsawˇ haˬ maˬ ya cawˆ-iˇ-a. Aˬ yawꞈ-ahˇ Miˬ yehˇ maˬ ngehˇ-a.  
7Haiˬ-eu gaˇ kawˆ deuˬ ja gaˇ ya gaˬ ngeh aˬ yawꞈ maˬ guˆ-a. Aˬ yawꞈ Sahˬ paˬ Miˬ 
yehˇ-ahˇ gʼoe-awˇ jah-eu ziꞈ-eu meh.  
8Aˬ yawꞈ guˆ-eu nui ma tiˬ pawꞈ-iˬ maˬ ahˇ-ehˇ, aˬ yawꞈ-ahˇ muiˇ-eu deuˬ smˬ-iˇ 
tehꞈ-a lehˇ siˬ duˬ-eu meh.  
9Shaˬ-eu tsawˇ haˬ-ahˇ aˬ yawꞈ yaw muiˬ-ehˇ gamꞈ nehˬ-awˇ, gʼawˬ shaˬ gaˬ-eu nui 
ma maˬ byoˆ-iˇ-a. Aˬ yawꞈ baoˬ jaˆ-awˇ, aˬ cawˬ yaw zeu baw tehꞈ-a.  
10Haiˬ-eu tsawˇ haˬ deuˬ kʼoeˇ gaˇ mawˇ ngeh nui ma pehˇ-awˇ, seuˬ tsehꞈ tehꞈ-awˇ 
iˇ byoˆ-eu meh. Haiˬ-euˬ tsawˇ haˬ deuˬ noeˬ tmˬ duˬ byoˆ jiˇ-euˬ meh.  

Ja ceuˬ 113 

Sahˬpaˬ Miˬyehˇ-euˬ muiˬ-eu guiˬ lahˬ-ahˇ ja ceuˬ-eu 

1Sahˬpaˬ Miˬyehˇ-ahˇ ja ceuˬ-awˬ. Sahˬpaˬ Miˬyehˇ-euˬ zaˬ kʼaˆ deuˬ-oˇ, aˬ yawꞈ-euˬ 
tsawˇ myahˇ-ahˇ ja ceuˬ-awˬ.  
2Nymˬ-mˇ hawˇ-eu mˬ maˬ maˬ byaˆ zaˇ ziˇ, aˬ yawꞈ-euˬ tsawˇ myahˇ-ahˇ ja ceuˬ 
luꞈ-uˇ.  
3Nahˇ ma doˆ kʼehˬ ga kʼehˬ doe ni, Sahˬpaˬ Miˬyehˇ-euˬ tsawˇ myahˇ-ahˇ ja ceuˬ-
awˬ.  
4Tsawˇ jeuˬ dawˬ tawˆ luꞈ kʼoeˇ taˆ Sahˬpaˬ Miˬyehˇ uˆ lahˇ-awˇ, aˬ yawꞈ-euˬ yaw 
shehꞈ kʼahˬ sehˇ mˬ naˆ maˬ tseˇ goˇ-eu meh.  
5Aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ duˇ-eu tiˬ gʼaˬ-iˬ maˬ jawˇ-a. Yaw 
goˇ-ahˇ aˬ yawꞈ jawˇ luꞈ kʼawꞈ,  
6mˬ hawˇ-eu miˇ tsaˬ-ahˇ ya mawˇ ni, aˬ yawꞈ awˆ kʼoꞈ-awˇ haw-eu meh.  
7Shaˬ-eu zahˬ-eu tsawˇ haˬ deuˬ-ahˇ, kʼaˬ lehˇ tsahˬ-ahˇ neh aˬ yawꞈ gʼeu tuˇ-awˇ, 
mehꞈ-eu shuꞈ-eu tsawˇ haˬ deuˬ-ahˇ, shaˬ zahˬ naꞈ gaˇ ciˬ tuˇ nehˬ-awˇ,  
8aˬ yawꞈ-euˬ tsawˇ haˬ deuˬ-euˬ sahˬ paˬ za yo nehˬ-ehˇ, tiˬ kawˆ loꞈ-ehˇ bi nuiˇ-eu 
meh.  
9Maˬ baw aˬ ma-ahˇ aˬ yawꞈ taˬ huiˬ nehˬ-awˇ, zaˬ jawˇ le-awˇ laˬ kʼaˬ bi cehˇ-eu 
meh. Sahˬpaˬ Miˬyehˇ-ahˇ ja ceuˬ-awˬ.  

Ja ceuˬ 114 

Baˬsaˬkaˬ caˇ dawˬ 

1Iˇsaˬleˬlaˆ tsawˇ haˬ deuˬ Iˇjiˇtuˆ miˇ kʼahˬ-ahˇ neh doˆ laˇ ngeh, Yaˬkoˆ-euˬ zaˬ deuˬ 
uˆ deuˬ aˬ cawˬ miˇ kʼahˬ-ahˇ neh doˆ laˇ ngeh,  

2Yuˇdaˆ miˇ kʼahˬ aˬ yawꞈ-euˬ muiˬ-eu shawˇ-eu jawˇ duˬ pyeuꞈ laˇ-awˇ, Iˇsaˬleˬlaˆ 
miˇ kʼahˬ aˬ yawꞈ uˆ lahˇ-eu jawˇ duˬ pyeuꞈ laˇ-euˬ meh.  
3Iˬ ma laˆ shaˆ yaw neˇ ciˬ pyawˇ-awˇ cehˆ-euˬ meh. Yawˇdaˬ lawˇ baˬ gawˆ mehˇ 
paw yoeˇ daˆ leꞈ-euˬ meh.  
4Gawˬ jawˬ deuˬ ciꞈ myehꞈ loꞈ-ehˇ tsawˬ-awˇ, gawˬ duˇ deuˬ yawˇ zaˬ loꞈ-ehˇ teuˆ-
eu meh.  
5Iˬ ma laˆ shaˆ-oˇ, aˬ jeˬ miˇ neh nawˬ ya cehˆ yawˬ ta. Yawˇdaˬ lawˇ baˬ-oˇ, aˬ jeˬ 
miˇ neh nawˇ tahˬ poˆ-ehˇ ya yoeˇ kʼoꞈ ta.  
6Gawˬ jawˬ deuˬ-oˇ, aˬ jeˬ miˇ neh ciꞈ myehꞈ loꞈ-ehˇ tsawˬ te. Gawˬ duˇ deuˬ-oˇ, aˬ 
jeˬ miˇ neh yawˇ zaˬ loꞈ-ehˇ teuˆ te.  
7Miˇ tsaˬ tahˬ kʼawˇ-oˇ, Sahˬpaˬ Miˬyehˇ oe ngeh yaw dzuˬ dzuˬ-awˬ. Yaˬkoˆ-euˬ 
Miˬyehˇ mehˬ shi yaw dzuˬ dzuˬ-awˬ.  
8Kʼaˬ lo lo yaˇ-ahˇ lah bi pyeuꞈ-iˇ-awˇ, lo guˇ-ahˇ lawˇ gawˆ bi yoeˇ le-eu gʼaˬ-euˬ 
mehˬ shi guˆ-awˇ yaw dzuˬ dzuˬ-awˬ.  

Ja ceuˬ 116 

Maˬ shiˇ ni gʼoꞈ dehꞈ laˇ-euˬ gʼaˬ Miˬyehˇ-ahˇ ja ceuˬ-eu 

1Ngaˬ-euˬ shaˇ dawˬ-ahˇ Sahˬpaˬ Miˬyehˇ naˇ haˬ-eu miˇ neh, Sahˬpaˬ Miˬyehˇ-ahˇ 
ngaˇ gaˬ-eu ma.  
2Ngaˇ aˬ yawꞈ-ahˇ kʼaˇ kuˇ-eu yawˬ poˆ na luꞈ, aˬ yawꞈ naˇ haˬ nehˬ laꞈ-eu meh.  
3Shiˇ-eu lahˇ ju ngaˬ-euˬ tiˬ jawˬ kʼmˇ taˬ-euˬ meh. Lmˬ bymˇ-euˬ naˇ shmˇ ngaˬ-euˬ 
tiˬ jawˬ oe luꞈ meh. Ngaˬ-euˬ nui ma shaˬ zahˬ naꞈ dui dui nya.  
4Kʼoeˇ ngeh Sahˬpaˬ Miˬyehˇ-ahˇ ngaˇ kuˇ-awˇ,  

“Sahˬpaˬ Miˬyehˇ-oˇ, ngaˬ-ahˇ ka kʼoꞈ nehˬ laꞈ” lehˇ shaˇ-euˬ ma.  
5Sahˬpaˬ Miˬyehˇ-aˬ, gʼawˬ shaˬ gaˬ nya-awˇ muiˬ dui jaˬ dui dui meh. Aˬ dui-euˬ 
Miˬyehˇ-aˬ, gʼawˬ shaˬ gaˬ nya-eu gʼaˬ meh.  
6Laꞈ jeuˬ shaˇ kʼaˇ maˬ za-eu deuˬ-ahˇ Sahˬpaˬ Miˬyehˇ haw piˇ-awˇ, ngaˇ shaˬ ngeh 
zahˬ ngeh, aˬ yawꞈ ka kʼoꞈ nehˬ laꞈ-euˬ meh.  
7Ngaˬ-euˬ nui ma-oˇ, gʼaˬ byehˆ taˬ byehˆ. Sahˬpaˬ Miˬyehˇ nawˬ-ahˇ ngehˬ gʼeh dah 
teˬ luꞈ meh.  
8Shiˇ-eu jeˬ laꞈ kʼoeˇ, Sahˬpaˬ Miˬyehˇ ngaˬ-ahˇ ka kʼoꞈ-euˬ meh. Ngaˬ-euˬ myaˆ biˇ 
bi tsiˇ leˇ-awˇ, ngaˬ-euˬ aˬ kuiˇ sahˬ tiꞈ maˬ bi tiꞈ-a.  
9Kʼoeˇ miˇ neh dehꞈ-eu miˇ kʼahˬ heu laꞈ kʼoeˇ, Sahˬpaˬ Miˬyehˇ mehˬ shi ngaˇ cah 
luꞈ-eu ma.  
10Nui ma cawˆ dui dui nya lehˇ ngaˇ ehˇ luꞈ kʼawꞈ, jah-eu gʼaˬ byehˆ maˬ byehˆ.  
11Tsawˇ haˬ tiˬ gʼaˬ-ahˇ-iˬ maˬ jah coeˇ luꞈ-a lehˇ ngaˇ guˆ-awˇ ehˇ luꞈ kʼawꞈ jah-eu 
gʼaˬ byehˆ maˬ byehˆ.  
12Sahˬpaˬ Miˬyehˇ ngaˬ-euˬ kʼoeˇ taˆ muiˬ dui dui-eu miˇ neh, aˬ yawꞈ-ahˇ ngaˇ aˬ 
jeˬ ya damˬ nehˬ nmˇ.  

13Sahˬpaˬ Miˬyehˇ ka kʼoꞈ nehˬ laꞈ-euˬ guiˬ lahˬ-ahˇ noeˬ keuˆ-awˇ, aˬ yawꞈ-ahˇ aˬ 
gaꞈ dzaˇ uiˇ lawˇ nehˬ ma.  
14Aˬ yawꞈ-euˬ tsawˇ haˬ deuˬ uiˬ leˇ taˬ-euˬ mehˬ shi, ngaˬ neh saˇ jaˇ dzaˬ taˬ-euˬ 
jeˬ aˬ yawꞈ-ahˇ ngaˇ damˬ ma.  
15Muiˬ-eu jaˬ-eu aˬ yawꞈ-euˬ tsawˇ haˬ tiˬ gʼaˬ shiˇ ngeh, Sahˬpaˬ Miˬyehˇ aˇ naˆ ni 
shaˬ zahˬ mˇ-eu nga.  
16Sahˬpaˬ Miˬyehˇ-oˇ, ngaˇ nawˬ-euˬ zaˬ kʼaˆ ma. Nga maꞈ loꞈ-ehˇ nawˬ-ahˇ ngaˇ saˇ 
jaˇ ziꞈ ma.  
17Nawˬ-euˬ guiˬ lahˬ-ahˇ noeˬ keuˆ-eu lawˇ-eu jeˬ ngaˇ lawˇ-awˇ, nawˬ-ahˇ ngaˇ guiˬ 
lahˬ shaˇ ma.  
18-19Nawˬ-euˬ tsawˇ haˬ deuˬ uiˬ leˇ taˬ-euˬ mehˬ shi, Yeˬluˇsaˬlehˬ meuˬ Uˬ duˬ 
tahˬ nymˇ nymˇ ma-euˬ muiˬ-eu shawˇ-eu jawˇ duˬ-ahˇ, ngaˬ neh saˇ jaˇ dzaˬ taˬ-
euˬ jeˬ nawˬ-ahˇ damˬ ma. Sahˬpaˬ Miˬyehˇ-ahˇ ja ceuˬ-awˬ.  

Ja ceuˬ 117 

Sahˬpaˬ Miˬyehˇ-ahˇ ja ceuˬ-eu 

1Tsawˇ jeuˬ dawˬ tawˆ luꞈ Sahˬpaˬ Miˬyehˇ-ahˇ ja ceuˬ-awˬ. Tsawˇ haˬ dawˬ tawˆ 
luꞈ aˬ yawꞈ-ahˇ ja ceuˬ-awˬ.  
2Aˬ yawꞈ aˬ dui-ahˇ gaˬ-eu jeˬ huiˬ dui dui-awˇ, aˬ yawꞈ saˇ jaˇ ziꞈ-eu jeˬ mˬ maˬ maˬ 
byaˆ zaˇ ziˇ gmˬ-eu meh. Sahˬpaˬ Miˬyehˇ-ahˇ ja ceuˬ-awˬ.  

Ja ceuˬ 118 

Gʼaˬ leˇ-eu jeˬ biꞈ laꞈ-euˬ guiˬ lahˬ-ahˇ ja ceuˬ-eu 

1Sahˬpaˬ Miˬyehˇ muiˬ-euˬ jaˬ-eu miˇ neh, aˬ yawꞈ-euˬ guiˬ lahˬ-ahˇ ja ceuˬ-awˬ. Aˬ 
yawꞈ-euˬ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
2Aˬ yawꞈ-euˬ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ meh lehˇ, Iˇsaˬleˬlaˆ 
tsawˇ haˬ deuˬ bi ehˇ-awˬ.  
3Aˬ yawꞈ-euˬ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ meh lehˇ, Miˬyehˇ-euˬ 
piˇ ma deuˬ bi ehˇ-awˬ.  
4Aˬ yawꞈ-euˬ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ meh lehˇ aˬ yawꞈ-ahˇ uˬ 
duˬ kʼaˇ tahˬ-eu deuˬ bi ehˇ-awˬ.  
5Ngaˇ nui ma cawˆ-awˇ Sahˬpaˬ Miˬyehˇ-ahˇ kuˇ ngeh, aˬ yawꞈ naˇ haˬ-awˇ bi buˬ-iˇ 
laꞈ-euˬ meh.  
6Sahˬpaˬ Miˬyehˇ ngaˬ nehˬ-ehˇ jawˇ-eu miˇ neh, ngaˇ maˬ guˆ. Aˬ suˇ gʼaˬ ngaˬ-ahˇ 
aˬ jeˬ paˇ jahˇ laˇ nya ta.  
7Ngaˬ nehˬ-ehˇ jawˇ-eu gʼaˬ Sahˬpaˬ Miˬyehˇ meh. Ngaˬ-ahˇ muiˇ-eu deuˬ coˬ-iˇ gaˇ 
ngaˇ haw ma.  
8Tsawˇ haˬ zaˬ-ahˇ gʼoe-eu naˆ maˬ tseˇ, Miˬyehˇ-ahˇ laꞈ jeuˬ shaˇ-eu muiˬ dzehˬ 
meh.  

9Sahˬ paˬ sahˬ ma deuˬ-ahˇ nui kʼaˬ tsmˬ-eu naˆ maˬ tseˇ, Miˬyehˇ-ahˇ tahˬ shaˇ-eu 
muiˬ dzehˬ meh.  
10Muiˇ-eu deuˬ ngaˬ-euˬ tiˬ jawˬ jawˇ luꞈ kʼawꞈ, Sahˬpaˬ Miˬyehˇ-euˬ baoˬ-ahˇ ngaˇ 
gʼoe-awˇ, aˬ yawꞈ maꞈ-ahˇ laˆ cawˆ nehˬ-euˬ ma.  
11Yawˬ pyawˬ na luꞈ aˬ yawꞈ maꞈ jawˇ jawˬ jiˇ taˬ kʼawꞈ, Sahˬpaˬ Miˬyehˇ-euˬ baoˬ-
ahˇ ngaˇ gʼoe-awˇ, aˬ yawꞈ maꞈ-ahˇ laˆ cawˆ nehˬ-euˬ ma.  
12Byaˬ baˬ maꞈ loꞈ-ehˇ ngaˬ-euˬ tiˬ jawˬ aˬ yawꞈ maꞈ uˇ le kʼawꞈ, aˬ gah baw duˆ-ahˇ 
miˬ dzaˬ puiˆ-eu loꞈ-ehˇ, tiˬ kʼehˇ laˇ kʼehˬ laꞈ kʼoeˇ bi puiˆ dzeh jiˇ-eu meh. Sahˬpaˬ 
Miˬyehˇ-euˬ baoˬ-ahˇ ngaˇ gʼoe-awˇ, aˬ yawꞈ maꞈ-ahˇ laˆ cawˆ nehˬ-euˬ ma.  
13Aˬ yawꞈ maꞈ ngaˬ-ahˇ yaw kʼaˆ-ehˇ deuˆ le-awˇ, ngaˬ-ahˇ deuˆ gʼaˬ luꞈ kʼawꞈ, 
Sahˬpaˬ Miˬyehˇ ngaˬ-ahˇ caw ba le-euˬ meh.  
14Sahˬpaˬ Miˬyehˇ ngaˬ-ahˇ gʼaˬ bi kʼaˆ laˇ-awˇ, ngaˬ-ahˇ ka kʼoꞈ nehˬ laꞈ-euˬ meh.  
15Sahˬpaˬ Miˬyehˇ-euˬ tsawˇ haˬ deuˬ-euˬ sehˬ gʼawˆ-ahˇ, guiˇ deuˆ gʼaˬ-awˇ guˇ luꞈ 
gaˇ naˇ haˬ sheˇ. Sahˬpaˬ Miˬyehˇ-euˬ baoˬ neh deuˆ gʼaˬ-euˬ meh.  
16Aˬ yawꞈ-euˬ baoˬ baˬ da neh aˬ dui gʼaˬ leˇ-euˬ ma. Aˬ yawꞈ-euˬ huiˬ-eu baoˬ aˬ 
dui nehˬ-ehˇ guiˇ deuˆ-euˬ meh lehˇ guˇ-eu meh.  
17Ngaˇ maˬ shiˇ byoˆ ni dehꞈ-awˇ, Sahˬpaˬ Miˬyehˇ neh mˇ-euˬ jeˬ gaˇ kawˆ ja ma.  
18Aˬ yawꞈ ngaˬ-ahˇ yaw kʼaˆ-ehˇ kʼehˬ nehˬ laꞈ-euˬ kʼawꞈ, shiˇ gaˇ maˬ bi keuˆ-a.  
19Ngaˬ-ahˇ Uˬ duˬ tahˬ nymˇ nymˇ ma laˇ gʼoˆ pah nehˬ laꞈ. Ngaˇ uˇ leˇ-awˇ Sahˬpaˬ 
Miˬyehˇ-euˬ guiˬ lahˬ-ahˇ ja ceuˬ ma.  
20Heu-aˬ, Sahˬpaˬ Miˬyehˇ-euˬ laˇ gʼoˆ pyeuꞈ-awˇ, yaw tsaˬ yaw dawˇ tsawˇ haˬ 
tehꞈ-ehˇ le uˇ nya-eu meh.  
21Ngaˬ-euˬ shaˇ dawˬ-ahˇ nawˇ naˇ haˬ-euˬ uˬ taꞈ, guiˇ deuˆ-euˬ bi gʼaˬ leˇ laꞈ-euˬ 
miˇ neh, nawˬ-ahˇ ngaˇ ja ceuˬ-eu ma.  
22Nymˇ tsoˆ-eu deuˬ neh tseˇ dzeh-euˬ kʼaˬ lo tsaˬ byaˆ, laꞈ coeˇ-ahˇ gawˬ gaˇ zmˬ-
eu, aˇ poeˬ kʼaˆ dzehˬ-eu kʼaˬ lo pyeuꞈ laˇ-euˬ meh.  
23Sahˬpaˬ Miˬyehˇ neh heu loꞈ-ehˇ bi pyeuꞈ laˇ-euˬ, aˬ dui haw ngeh aˇ naˆ ni ya 
zahˬ leˇ-eu nga.  
24Iˬ nah-aˬ, Sahˬpaˬ Miˬyehˇ gʼaˬ leˇ-euˬ aˇ nah meh. Aˬ dui laˬ kʼaˬ cehˇ-awˇ bawˬ-iˬ 
gʼeh kaˇ-euˇ.  
25Sahˬpaˬ Miˬyehˇ-oˇ, nga maꞈ-ahˇ ka kʼoꞈ nehˬ laꞈ lehˇ shaˇ-eu ma. Nga maꞈ nawˬ-
ahˇ shaˇ-eu ma. Sahˬpaˬ Miˬyehˇ-oˇ, nga maꞈ neh noeˬ-euˬ loꞈ-ehˇ mˇ pyeuꞈ nya-eu 
guiˬ lahˬ biꞈ laꞈ.  
26Sahˬpaˬ Miˬyehˇ-euˬ tsawˇ myahˇ uˬ moˆ uˇ laˇ-eu tsawˇ haˬ guiˬ lahˬ huiˬ luꞈ-uˇ. 
Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma laꞈ kʼoeˇ, nga maꞈ nawˬ-ahˇ guiˬ 
lahˬ biꞈ-eu ma.  
27Sahˬpaˬ Miˬyehˇ-aˬ, Miˬyehˇ pyeuꞈ-eu meh. Aˬ dui-ahˇ aˬ yawꞈ yaw shehꞈ biꞈ laꞈ-
euˬ meh. Naw maꞈ-euˬ aˬ laꞈ-ahˇ aˇ bawˇ uˬ pyaˬ tuˆ tehˬ-eu laꞈ kʼoeˇ, bawˬ-iˬ gʼeh-
eu aˇ dahˬ beh-awˇ, lawˇ duˬ jawˬ jawˬ-ehˇ cah-awˬ.  

28Nawˇ ngaˬ-euˬ Miˬyehˇ pyeuꞈ-awˇ, nawˬ-euˬ guiˬ lahˬ-ahˇ ngaˇ ja ceuˬ-eu ma. 
Nawˇ huiˬ dui mahˇ dui dui-eu gaˇ kawˆ ngaˇ ja ma.  
29Sahˬpaˬ Miˬyehˇ-aˬ, muiˬ dui jaˬ dui dui-awˇ, aˬ yawꞈ-euˬ gʼoeˇ-eu gaˬ-eu jeˬ mˬ 
maˬ maˬ byaˆ zaˇ ziˇ ziꞈ-eu miˇ neh, aˬ yawꞈ-euˬ guiˬ lahˬ-ahˇ ja ceuˬ-awˬ.  

Ja ceuˬ 119 

Sahˬpaˬ Miˬyehˇ-euˬ zahˇ dawˬ kʼoꞈ dawˬ 

1Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ caw teh-awˇ, iˬ baˇ taˬ kʼaˇ maˬ za ni 
dehꞈ-eu deuˬ guiˬ lahˬ huiˬ luꞈ-uˇ.  
2Nui ma gʼawˇ mawˇ dawˬ tawˆ luꞈ aˬ yawꞈ-ahˇ poˆ-awˇ, aˬ yawꞈ-euˬ dawˬ naˇ haˬ 
geuꞈ-eu tsawˇ haˬ deuˬ guiˬ lahˬ huiˬ luꞈ-uˇ.  
3Sahˬpaˬ Miˬyehˇ-euˬ gaˇ ma-ahˇ aˬ yawꞈ maꞈ cah-awˇ, yaw lehˬ jeˬ maˬ mˇ-a.  
4Sahˬpaˬ Miˬyehˇ-oˇ, nawˇ nga maꞈ-ahˇ nawˬ-euˬ zahˇ dawˬ kʼoꞈ dawˬ biꞈ laꞈ-awˇ, 
saˇ jaˇ ziꞈ-awˇ caw teh nya ni mehˬ nehˬ tsoˆ nehˬ laꞈ-euˬ meh.  
5Nawˬ neh mehˬ nehˬ tsoˆ nehˬ laꞈ-euˬ dawˬ-ahˇ, ngaˇ saˇ jaˇ ziꞈ-awˇ caw teh ma.  
6Nawˬ-euˬ zahˇ dawˬ kʼoꞈ dawˬ dawˬ tawˆ luꞈ-ahˇ ngaˇ haw tsoˆ taˬ ngeh, ngaˇ daˬ 
maˬ ga ni ya dehꞈ tehꞈ-a.  
7Nawˇ yaw tsaˬ yaw dawˇ dawˇ-ehˇ yaˇ kʼaˬ daˇ-euˬ gaˇ kawˆ ngaˇ ya siˬ ngeh, nui 
ma shawˇ jehˆ ni nawˬ-ahˇ ja ceuˬ ma.  
8Nawˬ-euˬ zahˇ dawˬ kʼoꞈ dawˬ-ahˇ ngaˇ caw teh ma. Ngaˬ-ahˇ taˬ byehˇ dzeh nehˬ 
laꞈ.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ caw teh-eu 

9Zaˬ guˬ tiˬ gʼaˬ yaw muiˬ yaw shawˇ shawˇ-ehˇ aˬ joˆ-ehˇ ya dehꞈ nmˇ lehˇ ehˇ 
ngeh, nawˬ-euˬ zahˇ dawˬ kʼoꞈ dawˬ-ahˇ caw teh-awˇ ya dehꞈ-eu meh.  
10Ngaˬ-euˬ nui ma gʼawˇ mawˇ dawˬ tawˆ luꞈ nawˬ-ahˇ saˇ jaˇ ziꞈ ma. Nawˬ-euˬ zahˇ 
dawˬ kʼoꞈ dawˬ-ahˇ ngaˇ maˬ ya byehˇ dzeh ni caw ba nehˬ laꞈ.  
11Nawˬ-ahˇ ngaˇ maˬ ya mˇ bahˬ ni, nawˬ-euˬ zahˇ dawˬ kʼoꞈ dawˬ nui ma laꞈ kʼoeˇ 
pi ma.  
12Sahˬpaˬ Miˬyehˇ-oˇ, nawˬ-ahˇ ngaˇ ja ceuˬ ma. Nawˬ-euˬ gaˇ ma ngaˬ-ahˇ mehˬ laꞈ.  
13Nawˬ neh biꞈ laꞈ-euˬ zahˇ dawˬ kʼoꞈ dawˬ dawˬ tawˆ luꞈ, ngaˇ gui poˆ poˆ ma.  
14Pyuˇ shuiˇ myawˬ gahˬ-ahˇ gaˬ-eu naˆ maˬ tseˇ, nawˬ-euˬ zahˇ dawˬ kʼoꞈ dawˬ-ahˇ 
ngaˇ gaˬ ma.  
15Nawˇ mehˬ-eu tsoˆ-eu dawˬ-ahˇ ngaˇ dzaw geuꞈ-awˇ, nawˬ-euˬ gaˇ ma-ahˇ ngaˇ 
shaˇ sawˇ ma.  
16Nawˬ-euˬ zahˇ dawˬ kʼoꞈ dawˬ-ahˇ ngaˇ laˬ kʼaˬ cehˇ-awˇ, nawˬ-euˬ dawˬ-ahˇ ngaˇ 
maˬ ngehˇ.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ laꞈ kʼoeˇ laˬ kʼaˬ cehˇ-eu 

17Nawˬ-euˬ dawˬ-ahˇ naˇ haˬ-awˇ dehꞈ nya ni, nawˬ-euˬ zaˬ kʼaˆ-ahˇ guiˬ lahˬ biꞈ 
nehˬ laꞈ.  

18Nawˬ-euˬ zahˇ dawˬ kʼoꞈ dawˬ laꞈ kʼoeˇ ahˇ-eu zahˬ leˇ paˬ-ehˇ gʼeh-eu yaw tsaˬ 
yaw dawˇ jeˬ mawˇ nya ni, ngaˬ-euˬ myaˆ nuiˆ-ahˇ pah nehˬ laꞈ.  
19Ngaˇ miˇ tsaˬ kʼoeˇ taˆ tiˬ kʼehˇ laˇ kʼehˬ dehꞈ-eu tehꞈ ma. Nawˬ-euˬ zahˇ dawˬ kʼoꞈ 
dawˬ taˬ yuˇ zaꞈ nehˬ laꞈ.  
20Nawˇ yaˇ kʼaˬ daˇ-euˬ jeˬ-ahˇ siˬ mawꞈ mawˇ mawꞈ-eu nui kʼahˇ, ngaˬ-euˬ nui ma 
laꞈ kʼoeˇ aˬ myah luꞈ jaˆ luꞈ ma.  
21Nui ma huiˬ-eu mahˇ-eu deuˬ-ahˇ nawˇ byehˇ dzeh-eu meh. Nawˬ-euˬ zahˇ dawˬ 
kʼoꞈ dawˬ-ahˇ maˬ naˇ haˬ geuꞈ-eu deuˬ yaˬ kʼehˇ yaˬ gaˇ ya daˬ luꞈ-uˇ.  
22Nawˬ-euˬ zahˇ dawˬ kʼoꞈ dawˬ-ahˇ ngaˇ caw teh-eu miˇ neh, tsawˇ haˬ kʼoeˇ deuˬ-
euˬ dawˬ doeˇ maˬ ya daˬ ni, ngaˬ-ahˇ bi buˬ-iˇ laꞈ.  
23Sahˬ paˬ sahˬ ma deuˬ ngaˬ-ahˇ yaw doeˇ jahˇ-eu lehˇ mehˬ bawˬ mˇ kʼawꞈ, nawˬ-
euˬ zahˇ sahˇ kʼoꞈ-ahˇ ngaˇ dzaw geuꞈ ma.  
24Nawˇ mehˬ-eu tsoˆ-eu dawˬ deuˬ ngaˬ-ahˇ bi noeˬ gahˇ-awˇ, dawˬ kʼoeˇ deuˬ-ahˇ 
ngaˇ laˬ kʼaˬ cehˇ-eu ma.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ caw teh ma lehˇ noeˬ tsehˆ-eu 

25Ngaˇ noeˬ dui-awˇ kʼaˬ lehˇ tsahˬ-ahˇ ga luꞈ-eu ma. Nawˬ neh saˇ jaˇ dzaˬ taˬ-euˬ 
loꞈ-ehˇ gʼaˬ yaw shuiꞈ biꞈ laꞈ-awˬ.  
26Ngaˬ-euˬ yaw lehˬ dawˬ tawˆ luꞈ ngaˇ pah mehˬ ngeh, nawˇ naˇ haˬ geuꞈ nehˬ laꞈ-
euˬ meh. Nawˬ-euˬ zahˇ sahˇ kʼoꞈ ngaˬ-ahˇ mehˬ nehˬ laꞈ-awˬ.  
27Nawˬ-euˬ zahˇ dawˬ kʼoꞈ dawˬ-ahˇ ngaˇ gʼoˆ geuꞈ nya ni caw ba nehˬ laꞈ. Nawˬ 
neh mehˬ nehˬ tsoˆ nehˬ laꞈ-euˬ zahˬ leˇ paˬ-ehˇgʼeh-eu dawˬ-ahˇ, ngaˇ gʼaˬ shaˇ ma.  
28Ngaˇ noeˬ shaˬ noeˬ zahˬ dui dui-eu ma. Nawˬ neh saˇ jaˇ dzaˬ taˬ-euˬ loꞈ-ehˇ gʼaˬ 
biꞈ lahˬ laꞈ-awˬ.  
29Yaw lehˬ jeˬ maˬ ya mˇ ni ngehˬ gʼeh nehˬ laꞈ-awˇ, nawˬ-euˬ muiˬ-eu jaˬ-eu jeˬ 
baˬ da neh, nawˬ-euˬ zahˇ dawˬ kʼoꞈ dawˬ mehˬ nehˬ laꞈ-awˬ.  
30Nawˬ-euˬ dawˬ-ahˇ naˇ haˬ-eu jeˬ-ahˇ ngaˇ tseˇ geuꞈ-eu ma. Nawˬ neh yaˇ kʼaˬ 
daˇ-euˬ dawˬ-ahˇ ngaˇ tuˆ tehˬ luꞈ-eu ma.  
31Sahˬpaˬ Miˬyehˇ-oˇ, nawˇ mehˬ-eu tsoˆ-eu dawˬ-ahˇ ngaˇ caw teh luꞈ-eu ma. 
Ngaˬ-ahˇ daˬ taˬ bi ga laꞈ.  
32Nawˬ-euˬ zahˇ dawˬ kʼoꞈ dawˬ-ahˇ ngaˇ nui ma keuˆ-awˇ naˇ haˬ geuꞈ-eu ma. Aˬ 
jeˬ miˇ neh ehˇ naˇ, nawˇ ngaˬ-ahˇ noeˬ siˬ noeˬ mawˇ nya-eu guiˬ lahˬ biꞈ laꞈ tehꞈ-a.  

Noeˬ siˬ noeˬ mawˇ nya-eu jeˬ biꞈ laꞈ lehˇ shaˇ-eu guiˬ lahˬ shaˇ dawˬ 

33Sahˬpaˬ Miˬyehˇ-oˇ, nawˬ-euˬ zahˇ dawˬ kʼoꞈ dawˬ-euˬ dawˬ tsuiꞈ mehˬ nehˬ laꞈ. 
Dawˬ kʼoeˇ deuˬ-ahˇ ngaˇ aˬ myah luꞈ caw teh ma.  
34Nawˬ-euˬ zahˇ dawˬ kʼoꞈ dawˬ-ahˇ ngaˇ caw teh-awˇ, nui ma gʼawˇ mawˇ laꞈ kʼoeˇ 
juiˇ taˬ nya-eu gʼaˇ duˬ, ngaˇ gʼoˆ shaw nya ni mehˬ nehˬ laꞈ.  
35Ngaˬ-euˬ laˬ kʼaˬ cehˇ duˬ zahˇ dawˬ kʼoꞈ dawˬ laꞈ kʼoeˇ jaˆ-eu miˇ neh, dawˬ kʼoeˇ 
deuˬ-ahˇ naˇ haˬ geuꞈ nya ni caw ba nehˬ laꞈ.  

36Pyuˇ shuiˇ myawˬ gahˬ-ahˇ mehˇ juiˇ juiˇ-eu naˆ maˬ tseˇ, nawˬ-euˬ zahˇ dawˬ kʼoꞈ 
dawˬ-ahˇ mehˇ juiˇ juiˇ ni, ngaˬ-ahˇ ngehˬ gʼeh nehˬ laꞈ.  
37Gaˇ dahˇ maˬ tsoeˬ-eu jeˬ-ahˇ ngaˇ nui kʼahˇ maˬ ya jaˆ ni caw ba nehˬ laꞈ-awˇ, 
nawˬ neh saˇ jaˇ dzaˬ taˬ-euˬ loꞈ-ehˇ yaw muiˬ jeˬ biꞈ nehˬ laꞈ.  
38Nawˬ-euˬ ehˇ dawˬ naˇ haˬ-eu deuˬ kʼoeˇ taˆ bi jaˆ-euˬ nawˬ-euˬ saˇ jaˇ nawˬ-euˬ 
zaˬ kʼaˆ pyeuꞈ-eu ngaˬ-euˬ kʼoeˇ taˆ bi jaˆ laꞈ.  
39Ngaˇ guˆ-eu dawˬ doeˇ-ahˇ maˬ ya daˬ ni haw piˇ nehˬ laꞈ. Nawˬ neh yaˇ kʼaˬ daˇ-
eu jeˬ aˇ naˆ ni zahˬ leˇ paˬ-ehˇ gʼeh-eu nga.  
40Nawˬ-euˬ zahˇ dawˬ kʼoꞈ dawˬ-ahˇ ngaˇ naˇ haˬ geuꞈ mawꞈ-eu ma. Nawˬ-euˬ yaw 
tsaˬ yaw dawˇ jeˬ laꞈ kʼoeˇ ngaˇ yaw dehꞈ dehꞈ-eu yaw shuiꞈ beˬ paˇ nehˬ laꞈ.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ gʼoe-eu 

41Sahˬpaˬ Miˬyehˇ-oˇ, nawˇ ngaˬ-ahˇ aˇ naˆ ni gaˬ-eu bi siˬ laꞈ-awˇ, nawˬ neh saˇ jaˇ 
dzaˬ taˬ-euˬ loꞈ-ehˇ ngaˬ-ahˇ ka kʼoꞈ nehˬ laꞈ.  
42Kʼoeˇ naˇ, nawˬ-euˬ dawˬ-ahˇ ngaˇ jah-eu miˇ neh, ngaˬ-ahˇ dawˬ doeˇ ngehˬ-eu 
deuˬ-ahˇ ngaˇ ngehˬ kʼoꞈ tmˇ kʼoꞈ nehˬ nya ma.  
43Nawˇ yaˇ kʼaˬ daˇ-eu jeˬ-ahˇ ngaˇ noeˬ tmˬ luꞈ-eu miˇ neh, aˬ myah luꞈ tsaˬ-eu 
dawˇ-eu dawˬ ngehˬ nya ni caw ba nehˬ laꞈ.  
44Nawˬ-euˬ zahˇ dawˬ kʼoꞈ dawˬ-ahˇ tiˬ jawˇ-iˬ maˬ byehˇ ni, mˬ maˬ maˬ byaˆ zaˇ 
ziˇ ngaˇ caw teh ma.  
45Nawˇ mehˬ nehˬ tsoˆ nehˬ-euˬ dawˬ-ahˇ ngaˇ leh jeh-awˇ caw teh-eu miˇ neh, 
kʼahˬ lahˇ kʼaˇ maˬ za ni ngaˇ dehꞈ ma.  
46Sahˬ paˬ sahˬ ma deuˬ-ahˇ nawˬ-euˬ zahˇ dawˬ kʼoꞈ dawˬ ngaˇ ja mehˬ-awˇ, shaꞈ 
dawˇ duˬ maˬ jaˆ ni dehꞈ ma.  
47Nawˬ-euˬ zahˇ dawˬ kʼoꞈ dawˬ-ahˇ ngaˇ gaˬ-eu miˇ neh, kʼoeˇ-euˬ laꞈ kʼoeˇ ngaˇ laˬ 
kʼaˬ cehˇ-eu ma.  
48Nawˬ-euˬ zahˇ dawˬ kʼoꞈ dawˬ-ahˇ ngaˇ gaˬ-awˇ yaw zeu baw ma. Nawˇ mehˬ-eu 
tsoˆ-eu dawˬ-ahˇ ngaˇ gʼaˬ shaˇ ma.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ laꞈ kʼoeˇ nui ma ziꞈ-eu 

49Nawˬ-euˬ zaˬ kʼaˆ-ahˇ biꞈ taˬ-euˬ nawˬ-euˬ saˇ jaˇ-ahˇ taˬ ngehˇ nehˬ laꞈ. Ngaˬ-euˬ 
noeˬ tmˬ duˬ kʼoeˇ gaˇ jaˆ-eu ma.  
50Nawˬ-euˬ saˇ jaˇ baˬ da neh ngaˇ ya dehꞈ-eu loꞈ-ehˇ, shaˬ zahˬ naꞈ ngeh nui saˇ za 
duˬ jaˆ-eu ma.  
51Huiˬ-eu mahˇ-eu deuˬ aˬ myah luꞈ ngaˬ-ahˇ dawˬ doeˇ ngehˬ kʼawꞈ, nawˬ-euˬ zahˇ 
dawˬ kʼoꞈ dawˬ-ahˇ ngaˇ maˬ byehˇ dzeh.  
52Sahˬpaˬ Miˬyehˇ-oˇ, aˇ hu nawˬ neh yaˇ kʼaˬ daˇ-euˬ gaˇ ngaˇ noeˬ keuˆ-awˇ, ngaˇ 
nui saˇ za-eu ma.  
53Haiˬ-eu tsawˇ haˬ deuˬ nawˬ-euˬ zahˇ dawˬ kʼoꞈ dawˬ-ahˇ puiˬ ngeh, ngaˇ nui ma 
maˬ saˇ nya.  

54Miˇ tsaˬ kʼoeˇ taˆ ngaˇ tiˬ kʼehˬ tiˬ yamˬ ya jawˇ ngeh, nawˬ-euˬ zahˇ dawˬ kʼoꞈ 
dawˬ gaˇ kawˆ caˇ dawˬ boꞈ doˆ-eu ma.  
55Sahˬpaˬ Miˬyehˇ-oˇ, uˬ ciꞈ paw nawˬ-ahˇ ngaˇ noeˬ mawˇ-awˇ, nawˬ-euˬ zahˇ dawˬ 
kʼoꞈ dawˬ gaˇ kawˆ shaˇ noeˬ-eu ma.  
56Nawˬ-euˬ dawˬ-ahˇ naˇ haˬ geuꞈ-eu jeˬ laꞈ kʼoeˇ, ngaˇ laˬ kʼaˬ cehˇ nui saˇ za-eu 
ma.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ laꞈ kʼoeˇ dehꞈ-eu 

57Sahˬpaˬ Miˬyehˇ-oˇ, nawˬ-ahˇ ngaˇ mawꞈ-eu ma. Nawˬ-euˬ zahˇ dawˬ kʼoꞈ dawˬ-
ahˇ naˇ haˬ geuꞈ ma lehˇ, ngaˇ saˇ jaˇ dzaˬ-eu ma.  
58Nawˬ neh saˇ jaˇ dzaˬ taˬ-euˬ loꞈ-ehˇ ngaˬ-ahˇ gʼawˬ shaˬ gaˬ nehˬ laꞈ-eu gʼaˇ duˬ, 
nui ma laꞈ kʼoeˇ keuˆ ni ngaˇ shaˇ-eu ma.  
59Ngaˬ-euˬ dehꞈ jeˬ dehꞈ kawˆ-ahˇ ngaˇ pyehˆ tseˇ duˬ gʼaˬ-awˇ, nawˬ neh mehˬ 
nehˬ tsoˆ nehˬ laꞈ-euˬ loꞈ-ehˇ dehꞈ ma lehˇ, ngaˇ saˇ jaˇ dzaˬ-eu ma.  
60Nawˬ-euˬ zahˇ dawˬ kʼoꞈ dawˬ deuˬ-ahˇ, ngaˇ maˬ nyi naˬ ni caw teh ma.  
61Haiˬ-eu tsawˇ haˬ deuˬ ngaˬ-ahˇ lahˇ ju kʼmˇ kʼawꞈ, nawˬ-euˬ zahˇ dawˬ kʼoꞈ dawˬ-
ahˇ ngaˇ maˬ byehˇ,  
62Tsaˬ dui dawˇ dui dui-eu nawˬ neh yaˇ kʼaˬ daˇ-euˬ jeˬ-ahˇ, uˬ ciꞈ sehˇ gʼahˇ tuˇ-
awˇ ja ceuˬ-eu ma.  
63Nawˬ-euˬ zahˇ dawˬ kʼoꞈ dawˬ-ahˇ caw teh-eu deuˬ dawˬ tawˆ luꞈ hawˇ-eu, Nawˬ-
euˬ gaˇ mˇ-eu deuˬ dawˬ tawˆ luꞈ-ahˇ ngaˇ gʼoeˇ-eu ma.  
64Sahˬpaˬ Miˬyehˇ-oˇ, nawˬ-euˬ maˬ tsehˆ leˇ nya-eu gʼoeˇ-eu gaˬ-eu jeˬ miˇ tsaˬ heu 
kʼoeˇ taˆ byah-eu meh. Nawˬ-euˬ zahˇ dawˬ kʼoꞈ dawˬ ngaˬ-ahˇ mehˬ nehˬ laꞈ-awˬ.  

Aˇ poeˬ kʼaˆ-eu Sahˬpaˬ Miˬyehˇ-euˬ zahˇ dawˬ kʼoꞈ dawˬ 

65Sahˬpaˬ Miˬyehˇ-oˇ, nawˬ-euˬ saˇ jaˇ-ahˇ nawˇ ziꞈ-awˇ, nawˬ-euˬ zaˬ kʼaˆ pyeuꞈ-eu 
ngaˬ-ahˇ nawˇ muiˬ-eu meh.  
66Nawˬ-euˬ dawˬ-ahˇ ngaˇ gʼoe-eu miˇ neh, zaˬ siˬ tsawˇ gahˇ hawˇ-eu noeˬ siˬ noeˬ 
mawˇ nya-eu jeˬ biꞈ laꞈ.  
67Nawˇ ngaˬ-ahˇ maˬ kʼehˬ mi naˆ-ehˇ ngaˇ dehꞈ lehˬ-euˬ kʼawꞈ, nymˬ-mˇ ngaˇ 
nawˬ-euˬ dawˬ-ahˇ naˇ haˬ-eu ma.  
68Nawˇ aˇ naˆ ni muiˬ-awˇ, aˇ naˆ ni gʼawˬ shaˬ gaˬ nya-eu nga. Nawˬ-euˬ zahˇ dawˬ 
kʼoꞈ dawˬ ngaˬ-ahˇ mehˬ nehˬ laꞈ.  
69Nui ma huiˬ-eu mahˇ-eu deuˬ ngaˬ-ahˇ ja bu ja doeˇ kʼawꞈ, nawˇ mehˬ nehˬ tsoˆ 
nehˬ laꞈ-euˬ dawˬ-ahˇ, nui ma laꞈ kʼoeˇ keuˆ ni ngaˇ naˇ haˬ geuꞈ-eu ma.  
70Tsawˇ haˬ kʼoeˇ deuˬ zahˇ sahˇ kʼoꞈ maˬ baw kʼawꞈ, nawˬ-euˬ zahˇ dawˬ kʼoꞈ dawˬ 
laꞈ kʼoeˇ ngaˇ laˬ kʼaˬ cehˇ-eu ma.  
71Ngaˬ-ahˇ kʼehˬ nehˬ kʼaˆ nehˬ laꞈ-euˬ jeˬ muiˬ-eu meh. Aˬ jeˬ miˇ neh ehˇ naˇ, 
nawˬ-euˬ dawˬ-ahˇ ngaˇ siˬ nya laˇ ni jahˇ nehˬ laꞈ-euˬ meh.  
72Miˇ tsaˬ kʼoeˇ taˆ kʼaˇ jaˆ-eu pyuˇ shuiˇ dawˬ tawˆ luꞈ naˆ maˬ tseˇ, nawˬ neh biꞈ 
laꞈ-eu zahˇ dawˬ kʼoꞈ dawˬ aˇ poeˬ kʼaˆ dzehˬ nya.  

Tsaˬ dui dawˇ dui dui-eu Sahˬpaˬ Miˬyehˇ-euˬ zahˇ dawˬ kʼoꞈ dawˬ 

73Nawˇ ngaˬ-ahˇ beh-awˇ haw piˇ nehˬ laꞈ-euˬ meh. Nawˬ-euˬ zahˇ dawˬ kʼoꞈ dawˬ 
deuˬ-ahˇ ngaˇ dzaw geuꞈ nya ni, noeˬ siˬ noeˬ mawˇ nya-eu jeˬ biꞈ nehˬ laꞈ.  
74Nawˬ-euˬ saˇ jaˇ-ahˇ ngaˇ gʼoe-eu miˇ neh, nawˬ-ahˇ taˬ huiˬ-eu tsawˇ haˬ deuˬ 
ngaˬ-ahˇ mawˇ ngeh, laˬ kʼaˬ cehˇ nui kʼahˇ shiˇ tehꞈ-a.  
75Sahˬpaˬ Miˬyehˇ-oˇ, nawˇ yaˇ kʼaˬ daˇ-eu jeˬ yaw tsaˬ yaw dawˇ meh lehˇ ngaˇ siˬ 
nya ma. Nawˇ saˇ jaˇ ziꞈ-eu miˇ neh ngaˬ-ahˇ kʼehˬ nehˬ laꞈ-euˬ meh lehˇ ngaˇ siˬ 
nya ma.  
76Nawˬ-euˬ zaˬ kʼaˆ pyeuꞈ-eu nawˬ neh saˇ jaˇ biꞈ taˬ-euˬ loꞈ-ehˇ, maˬ tsehˆ leˇ nya-
eu nawˬ-euˬ gʼoeˇ-eu gaˬ-eu jeˬ neh, ngaˬ-ahˇ nui ma bi saˇ laˇ-awˬ.  
77Nawˬ-euˬ zahˇ dawˬ kʼoꞈ dawˬ laꞈ kʼoeˇ ngaˇ laˬ kʼaˬ cehˇ-eu miˇ neh, ngaˇ yaw 
dehꞈ ya dehꞈ ni gʼawˬ shaˬ gaˬ nehˬ laꞈ-awˬ.  
78Nui ma huiˬ-eu mahˇ-eu deuˬ ngaˬ-euˬ gaˇ kawˆ maˬ ngeuˇ gaˇ keuˆ ni ja bu-eu 
miˇ neh ya shaꞈ dawˇ-iˇ luꞈ-uˇ. Ngaˇ-aˬ, nawˬ neh mehˬ nehˬ tsoˆ nehˬ laꞈ-euˬ jeˬ-
ahˇ gʼaˬ shaˇ ma.  
79Nawˬ-euˬ zahˇ dawˬ kʼoꞈ dawˬ-ahˇ siˬ nya-eu, nawˬ-ahˇ taˬ huiˬ taˬ mahˇ-eu tsawˇ 
haˬ deuˬ, ngaˇ jawˇ gaˇ oe luꞈ-uˇ.  
80Nawˬ-euˬ zahˇ dawˬ kʼoꞈ dawˬ-ahˇ ngaˇ tiˬ byah tiˬ loꞈ naˇ haˬ geuꞈ-eu miˇ neh, 
daˬ maˬ ga ni bi dehꞈ laꞈ luꞈ-uˇ.  

Ka kʼoꞈ nehˬ laꞈ lehˇ shaˇ-eu guiˬ lahˬ shaˇ dawˬ 

81Sahˬpaˬ Miˬyehˇ-oˇ, nawˇ ka kʼoꞈ le gaˇ maˬ dawˬ coeˇ laˇ miˇ-a. Nawˬ-euˬ dawˬ-
ahˇ ngaˇ jah-eu ma.  
82Nawˬ neh saˇ jaˇ dzaˬ-euˬ jeˬ-ahˇ ngaˇ myaˆ nuiˆ haw doˆ shaw-iˬ miˇ-a. Nawˇ 
ngaˬ-ahˇ aˬ myah caw ba le-eu gʼeh ta lehˇ ngaˇ ehˇ luꞈ-eu ma.  
83Biˬ dzeh taˬ-euˬ shaˬ kʼoˆ iˇ puˬ tiˬ siˬ loꞈ-ehˇ, tiˬ jeˬ-iˬ gaˇ dahˇ maˬ paˇ tsoeˬ miˇ-
a. Ehˇ kʼawꞈ, nawˬ-euˬ dawˬ ma saˇ jaˇ-ahˇ ngaˇ maˬ ngehˇ.  
84Ngaˇ nawˬ-ahˇ aˇ myah ni paˇ ya dawˬ ta. Ngaˬ-ahˇ kʼehˬ-eu tsawˇ haˬ deuˬ-ahˇ 
nawˇ aˬ myah kʼehˬ nehˬ-eu gʼeh te.  
85Nawˬ-euˬ zahˇ dawˬ kʼoꞈ dawˬ-ahˇ maˬ naˇ haˬ geuꞈ-eu, nui ma huiˬ-eu mahˇ-eu 
tsawˇ haˬ deuˬ, ngaˬ-ahˇ lahˇ ju kʼmˇ-eu lehˇ shaˬ duˬ duˬ luꞈ meh.  
86Nawˬ-euˬ zahˇ dawˬ kʼoꞈ dawˬ dawˬ tawˆ luꞈ tsaˬ dui dui meh. Ngaˇ maˬ lehˬ gaˇ 
aˬ cawˬ ngaˬ-ahˇ kʼehˬ luꞈ meh. Ngaˬ-ahˇ caw ba le-awˬ.  
87Aˬ cawˬ ngaˬ-ahˇ sehꞈ-eu keuˆ laˇ taˬ-euˬ meh. Ehˇ kʼawꞈ, nawˬ-euˬ zahˇ dawˬ kʼoꞈ 
dawˬ-ahˇ ngaˇ maˬ byehˇ dzeh.  
88Nawˬ-euˬ zahˇ dawˬ kʼoꞈ dawˬ-ahˇ ngaˇ naˇ haˬ geuꞈ nya ni, maˬ tsehˆ leˇ nya-eu 
nawˬ-euˬ gʼoeˇ-eu gaˬ-eu jeˬ baˬ da neh, shiˇ-euˬ jeˬ-ahˇ bi dzeuˇ-iˇ laꞈ-awˬ.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ jah-eu 

89Sahˬpaˬ Miˬyehˇ-oˇ, nawˬ-euˬ dawˬ tiˬ jawˇ-iˬ maˬ byoˆ-iˇ-ehˇ, mˬ maˬ maˬ byaˆ 
zaˇ ziˇ mˬ kʼoeˇ taˆ jaˆ tehꞈ-a.  

90Nawˇ saˇ jaˇ ziꞈ-eu jeˬ tiˬ ziˇ saˇ-iˬ tiˬ ziˇ ziꞈ-awˇ, nawˬ neh ciˬ tsaˬ taˬ-euˬ miˇ tsaˬ 
tahˬ kʼawˇ, maˬ poˆ maˬ paˇ ni jaˆ tehꞈ-a.  
91Yawˬ jeˬ na luꞈ nawˬ-euˬ myawˬ kʼehˇ gʼoˆ-awˇ, nawˬ-euˬ dawˬ baˬ da neh iˬ nah 
keuˆ ni ziꞈ luꞈ-eu meh.  
92Nawˬ-euˬ zahˇ dawˬ kʼoꞈ dawˬ laꞈ kʼoeˇ ngaˇ laˬ kʼaˬ maˬ cehˇ law nmˇ-aˬ, shaˬ 
zahˬ mˇ-awˇ shiˇ dzeuˇ-euˬ ma.  
93Nawˇ mehˬ-eu tsoˆ-eu dawˬ baˬ da neh ngaˇ dehꞈ luꞈ-awˇ, dawˬ kʼoeˇ deuˬ-ahˇ 
ngaˇ maˬ byehˇ dzeh.  
94Ngaˇ nawˬ-euˬ ma. Ngaˬ-ahˇ ka kʼoꞈ nehˬ laꞈ-awˬ. Nawˬ-euˬ zahˇ dawˬ kʼoꞈ dawˬ-
ahˇ ngaˇ leh jeh-awˇ caw teh luꞈ ma.  
95Haiˬ-euˬ tsawˇ haˬ deuˬ ngaˬ-ahˇ sehꞈ-eu lehˇ loꞈ luꞈ kʼawꞈ, nawˬ-euˬ zahˇ dawˬ 
kʼoꞈ dawˬ-ahˇ ngaˇ gʼaˬ shaˇ ma.  
96Yawˬ jeˬ na luꞈ maˬ byah maˬ loꞈ-eu jeˬ pyeuꞈ kʼawꞈ, nawˬ-euˬ zahˇ dawˬ kʼoꞈ 
dawˬ ehˇ kʼaˇ maˬ za ni byah-eu ngaˇ siˬ duˬ ma.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ gaˬ-eu 

97Nawˬ-euˬ zahˇ dawˬ kʼoꞈ dawˬ-ahˇ ngaˇ aˇ naˆ ni gaˬ-eu nga. Nah ga-ehˇ zahˇ 
dawˬ kʼoꞈ dawˬ-ahˇ shaˇ noeˬ luꞈ-eu ma.  
98Nawˬ-euˬ zahˇ dawˬ kʼoꞈ dawˬ ngaˬ nehˬ-ehˇ aˬ myah luꞈ jaˆ-awˇ, ngaˬ-ahˇ muiˇ-
eu deuˬ naˆ maˬ tseˇ tsawˇ gahˇ bi ahˇ laꞈ-eu meh.  
99Nawˇ mehˬ nehˬ tsoˆ nehˬ laꞈ-euˬ dawˬ-ahˇ ngaˇ shaˇ sawˇ geuꞈ-eu miˇ neh, ngaˬ-
ahˇ mehˬ-eu tsoˆ-eu deuˬ naˆ maˬ tseˇ ngaˇ noeˬ siˬ noeˬ mawˇ nya-eu ma.  
100Nawˬ-euˬ zahˇ dawˬ kʼoꞈ dawˬ-ahˇ ngaˇ naˇ haˬ geuꞈ-eu miˇ neh, tsawˇ mawˬ 
deuˬ naˆ maˬ tseˇ ngaˇ zaˬ siˬ nui gahˇ byah-eu ma.  
101Nawˬ-euˬ dawˬ-ahˇ ngaˇ naˇ haˬ geuꞈ mawꞈ-eu miˇ neh, yaw haiˬ jeˬ-ahˇ ngaˇ gaˇ 
jaw jaw-euˬ ma.  
102Nawˬ-euˬ gʼawˇ mawˇ ngaˬ-ahˇ mehˬ nehˬ tsoˆ nehˬ laꞈ-euˬ miˇ neh, nawˬ neh 
mehˬ-euˬ dawˬ-ahˇ ngaˇ maˬ byehˇ dzeh.  
103Nawˬ neh mehˬ nehˬ tsoˆ nehˬ-euˬ jeˬ aˇ naˆ ni coeˇ-eu nga. Byaˬ byaˬ uiˇ naˆ 
maˬ tseˇ coeˇ-eu meh.  
104Nawˬ-euˬ zahˇ dawˬ kʼoꞈ dawˬ laꞈ kʼoeˇ ngaˇ zaˬ siˬ nui gahˇ za-euˬ miˇ neh, maˬ 
muiˬ-eu jeˬ-ahˇ ngaˇ bye-eu ma.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ yaw shehꞈ 

105Nawˬ-euˬ dawˬ-aˬ, ngaˬ-euˬ aˬ kuiˇ-ahˇ bya nehˬ-eu ciˇ kʼmˬ pyeuꞈ-awˇ, ngaˬ-euˬ 
gaˇ ma-ahˇ bya-eu yaw shehꞈ pyeuꞈ-eu meh.  
106Nawˇ mehˬ-eu tsoˆ-eu yaw tsaˬ yaw dawˇ jeˬ-ahˇ naˇ haˬ geuꞈ-eu gʼaˇ duˬ, ngaˇ 
saˇ jaˇ ziꞈ dah ni dzaˬ-eu ma.  
107Sahˬpaˬ Miˬyehˇ-oˇ, ngaˇ shiˇ taw tehˬ ni ya daˬ luꞈ-eu ma. Nawˬ neh saˇ jaˇ dzaˬ 
taˬ-euˬ loꞈ-ehˇ ngaˬ-ahˇ bi dehꞈ laꞈ-awˬ.  

108Sahˬpaˬ Miˬyehˇ-oˇ, nawˬ-euˬ guiˬ lahˬ-ahˇ ngaˇ ja ceuˬ gaˇ ha geuꞈ laꞈ-awˇ, 
nawˬ-euˬ zahˇ dawˬ kʼoꞈ dawˬ ngaˬ-ahˇ mehˬ nehˬ laꞈ-awˬ.  
109Aˬ myah ya shiˇ kawꞈ, shiˇ gaˇ ngaˇ maˬ guˆ. Nawˬ-euˬ zahˇ dawˬ kʼoꞈ dawˬ-ahˇ 
ngaˇ maˬ byehˇ.  
110Haiˬ-eu tsawˇ haˬ deuˬ ngaˬ-ahˇ lahˇ ju kʼmˇ kʼawꞈ, nawˬ-euˬ zahˇ dawˬ kʼoꞈ 
dawˬ-ahˇ maˬ caw teh ni ngaˇ maˬ byehˇ.  
111Nawˬ-euˬ zahˇ dawˬ kʼoꞈ dawˬ-ahˇ mˬ maˬ maˬ byaˆ zaˇ ziˇ ngaˇ za gʼaˬ-awˇ, 
ngaˬ-euˬ nui ma-ahˇ laˬ kʼaˬ bi cehˇ-eu meh.  
112Ngaˇ shiˇ ngeh keuˆ ni nawˬ-euˬ zahˇ dawˬ-ahˇ naˇ haˬ geuꞈ-eu gʼaˇ duˬ, noeˬ 
tsehˆ gʼaˬ taˬ-euˬ ma.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ laꞈ kʼoeˇ nui saˇ oꞈ-eu 

113Nawˬ-ahˇ yaw muiˬ paˬ-ehˇ saˇ jaˇ maˬ ziꞈ-eu deuˬ-ahˇ ngaˇ bye kʼawꞈ, nawˬ-euˬ 
zahˇ dawˬ kʼoꞈ dawˬ-ahˇ ngaˇ gaˬ-eu ma.  
114Nawˇ ngaˬ-ahˇ ngehˬ gʼeh haw piˇ-eu gʼaˬ pyeuꞈ-awˇ, nawˬ-euˬ saˇ jaˇ laꞈ kʼoeˇ 
ngaˇ noeˬ tmˬ kʼaˇ za-eu ma.  
115Yaw haiˬ jeˬ mˇ-eu tsawˇ haˬ deuˬ-oˇ, ngaˬ-euˬ dawˬ peh taˬ jawˇ. Ngaˬ-euˬ 
Miˬyehˇ-euˬ zahˇ dawˬ kʼoꞈ dawˬ-ahˇ ngaˇ naˇ haˬ geuꞈ ma.  
116Ngaˇ yaw dehꞈ ya dehꞈ ni, nawˇ saˇ jaˇ dzaˬ taˬ-euˬ loꞈ-ehˇ, ngaˬ-ahˇ gʼaˬ biꞈ nehˬ 
laꞈ. Ngaˬ neh noeˬ tmˬ-euˬ jeˬ laꞈ kʼoeˇ nui ma taˬ bi cawˆ laꞈ.  
117Ngaˇ guˆ kʼaˇ maˬ za-ehˇ nawˬ-euˬ zahˇ dawˬ kʼoꞈ dawˬ-ahˇ tuˆ tehˬ taˬ nya ni, 
ngaˬ-ahˇ ciˬ tuˇ nehˬ laꞈ.  
118Nawˬ-euˬ zahˇ dawˬ kʼoꞈ dawˬ-ahˇ maˬ caw teh-eu deuˬ-ahˇ nawˇ byehˇ dzeh-
awˇ, aˬ yawꞈ maꞈ-euˬ nui gʼoꞈ gaˇ dahˇ maˬ tsoeˬ leˇ-a.  
119Haiˬ-eu tsawˇ haˬ deuˬ-ahˇ pawꞈ lawꞈ pawꞈ kuˬ loꞈ-ehˇ nawˇ sawˇ dzeh nehˬ-eu 
miˇ neh, nawˇ mehˬ-eu tsoˆ-eu dawˬ-ahˇ ngaˇ gaˬ-eu ma.  
120Nawˬ-ahˇ ngaˇ guˆ-awˇ yaw dzuˬ dzuˬ-eu ma. Nawˇ yaˇ kʼaˬ daˇ gaˇ ngaˇ guˆ dui 
dui-eu ma.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ naˇ haˬ geuꞈ-eu 

121Yaw tsaˬ yaw dawˇ jeˬ hawˇ-eu yaw muiˬ yaw jaˬ jeˬ ngaˇ mˇ-euˬ ma. Muiˇ-eu 
deuˬ-euˬ laꞈ-ahˇ ngaˬ-ahˇ taˬ byehˇ dzeh nehˬ laꞈ.  
122Nawˬ-euˬ zaˬ kʼaˆ-ahˇ caw ba ma lehˇ saˇ jaˇ dzaˬ nehˬ laꞈ-awˬ. Miˬyehˇ maˬ baw-
eu deuˬ neh taˬ bi kʼehˬ nehˬ laꞈ.  
123Nawˬ neh saˇ jaˇ dzaˬ taˬ-eu ka kʼoꞈ-eu jeˬ-ahˇ ngaˇ noeˬ tmˬ-awˇ, myaˆ nuiˆ haw 
doˆ shaw-iˬ miˇ-a.  
124Maˬ tsehˆ leˇ nya-eu nawˬ-euˬ gʼoeˇ-eu gaˬ-eu jeˬ neh ngaˬ-ahˇ ngehˬ gʼeh dah 
teˬ-awˇ, nawˬ-euˬ zahˇ dawˬ kʼoꞈ dawˬ mehˬ nehˬ laꞈ.  
125Ngaˇ-aˬ, nawˬ-euˬ zaˬ kʼaˆ pyeuꞈ-eu ma. Nawˬ neh mehˬ nehˬ tsoˆ nehˬ-euˬ jeˬ-
ahˇ ngaˇ gʼoˆ shaw nya ni, noeˬ siˬ noeˬ mawˇ nya-eu jeˬ biꞈ nehˬ laꞈ.  



1235 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

126Sahˬpaˬ Miˬyehˇ-oˇ, tsawˇ haˬ zaˬ nawˬ-euˬ zahˇ dawˬ kʼoꞈ dawˬ-ahˇ maˬ naˇ haˬ-
eu miˇ neh, nawˬ-euˬ nui ma bi mawˇ yamˬ tsaˬ laˇ-euˬ meh.  
127Shuiˇ naˆ maˬ tseˇ nawˬ-euˬ zahˇ dawˬ kʼoꞈ dawˬ-ahˇ ngaˇ gaˬ-eu ma. Muiˬ dui 
dui-eu shuiˇ naˆ maˬ tseˇ gaˬ-euˬ ma.  
128Kʼoeˇ miˇ neh, nawˬ neh mehˬ nehˬ tsoˆ nehˬ laꞈ-euˬ loꞈ-ehˇ ngaˇ dehꞈ-awˇ, maˬ 
tsaˬ maˬ dawˇ-eu jeˬ-ahˇ ngaˇ bye-eu ma.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ naˇ haˬ mawꞈ-eu nui ma 

129Nawˬ neh mehˬ nehˬ tsoˆ nehˬ-euˬ dawˬ zahˬ leˇ paˬ-ehˇ gʼeh-awˇ, nui ma keuˆ-
awˇ naˇ haˬ geuꞈ luꞈ-eu ma.  
130Nawˇ mehˬ-eu dawˬ yaw shehꞈ biꞈ-eu miˇ neh, maˬ gahˇ-eu deuˬ-ahˇ bi gahˇ laˇ-
eu meh.  
131Nawˬ-euˬ dawˬ-ahˇ ngaˇ mawꞈ dui dui-eu laꞈ kʼoeˇ, saꞈ maˬ gʼawˇ dah coeˇ ni 
pyeuꞈ luꞈ-eu ma.  
132Nawˬ-ahˇ gaˬ-eu tsawˇ haˬ deuˬ-ahˇ nawˇ ngehˬ gʼeh nehˬ-eu loꞈ-ehˇ, ngaˬ-ahˇ 
haw-awˇ gʼawˬ shaˬ gaˬ nehˬ laꞈ.  
133Nawˬ neh saˇ jaˇ dzaˬ taˬ-eu loꞈ-ehˇ ngaˬ-ahˇ taˬ bi coˬ-iˇ laꞈ. Yaw haiˬ jeˬ ngaˬ-
ahˇ taˬ bi gʼaˬ leˇ laꞈ.  
134Nawˬ-euˬ dawˬ-ahˇ ngaˇ naˇ haˬ geuꞈ nya ni, ngaˬ-ahˇ kʼehˬ-eu deuˬ-euˬ laꞈ-ahˇ 
ka kʼoꞈ nehˬ laꞈ.  
135Ngaˬ nehˬ-ehˇ jawˇ-awˇ guiˬ lahˬ biꞈ laꞈ-eu laꞈ kʼoeˇ, nawˬ-euˬ zahˇ dawˬ kʼoꞈ 
dawˬ mehˬ nehˬ laꞈ.  
136Tsawˇ haˬ heu deuˬ nawˬ-euˬ zahˇ dawˬ kʼoꞈ dawˬ-ahˇ byehˇ-euˬ miˇ neh, ngaˬ-
euˬ myaˆ biˇ lawˇ baˬ yoeˇ le miˇ-a.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ tsaˬ dui dawˇ dui dui-eu 

137Sahˬpaˬ Miˬyehˇ-oˇ, nawˇ tsaˬ dui dawˇ dui dui-awˇ, nawˬ-euˬ zahˇ dawˬ kʼoꞈ 
dawˬ yaw sui yaw dawˇ meh.  
138nawˬ neh biꞈ-euˬ zahˇ sahˇ kʼoꞈ deuˬ, ehˇ kʼaˇ maˬ za ni dawˇ-eu meh.  
139Ngaˬ-ahˇ muiˇ-eu deuˬ nawˬ-euˬ dawˬ-ahˇ yaw zeu maˬ baw-eu miˇ neh, ngaˇ 
nui ma pehˇ-eu jeˬ miˬ dzaˬ doꞈ luꞈ-eu ma.  
140Nawˬ-euˬ saˇ jaˇ dawˬ tiˬ dawˬ-iˬ maˬ lehˬ ni tsaˬ-eu meh. Dawˬ kʼoeˇ deuˬ-ahˇ 
ngaˇ gaˬ dui dui-eu ma.  
141Ngaˬ-ahˇ aˬ cawˬ taˬ nyiˇ-awˇ sawˇ dzeh kʼawꞈ, nawˬ neh mehˬ-euˬ dawˬ-ahˇ 
ngaˇ maˬ byehˇ dzeh.  
142Nawˬ-euˬ yaw tsaˬ yaw dawˇ jeˬ mˬ maˬ maˬ byaˆ zaˇ ziˇ gmˬ-awˇ, nawˬ-euˬ zahˇ 
dawˬ kʼoꞈ dawˬ aˬ myah luꞈ tsaˬ-eu meh.  
143Noeˬ shaˬ noeˬ zahˬ-awˇ nui ma cawˆ-eu jeˬ byah luꞈ kʼawꞈ, nawˬ-euˬ dawˬ ngaˬ-
ahˇ laˬ kʼaˬ bi cehˇ-eu meh.  
144Nawˬ neh mehˬ nehˬ laꞈ-euˬ dawˬ aˬ myah luꞈ tsaˬ-eu meh. Ngaˇ yaw dehꞈ ya 
dehꞈ ni noeˬ siˬ noeˬ mawˇ nya-eu jeˬ biꞈ nehˬ laꞈ.  

Ka kʼoꞈ nehˬ laꞈ lehˇ shaˇ-eu guiˬ lahˬ shaˇ dawˬ 

145Nui ma laꞈ kʼoeˇ keuˆ ni nawˬ-ahˇ ngaˇ kuˇ-eu ma. Sahˬpaˬ Miˬyehˇ-oˇ, ngaˬ-euˬ 
dawˬ-ahˇ naˇ haˬ nehˬ laꞈ. Nawˬ-euˬ dawˬ-ahˇ ngaˇ naˇ haˬ-eu ma.  
146Nawˬ-ahˇ ngaˇ guˇ-awˇ shaˇ-eu ma. Ngaˬ-ahˇ ka kʼoꞈ nehˬ laꞈ. Nawˬ-euˬ dawˬ-ahˇ 
ngaˇ naˇ haˬ geuꞈ ma.  
147Nahˇ ma maˬ doˆ laˇ mi naˆ-ehˇ nawˬ-ahˇ ngaˇ shaˇ-eu ma. Nawˬ-euˬ saˇ jaˇ-ahˇ 
ngaˇ noeˬ tmˬ-eu ma.  
148Uˬ ciꞈ miˇ lah-ehˇ ngaˇ yaw noeˬ-ehˇ yuꞈ-awˇ, nawˬ neh mehˬ nehˬ tsoˆ nehˬ laꞈ-
euˬ dawˬ-ahˇ shaˇ noeˬ-euˬ ma.  
149Sahˬpaˬ Miˬyehˇ-oˇ, maˬ tsehˆ leˇ nya-eu nawˬ-euˬ gʼoeˇ-eu gaˬ-eu jeˬ baˬ da neh, 
ngaˬ-euˬ shaˇ dawˬ-ahˇ naˇ haˬ nehˬ laꞈ. Nawˇ gʼawˬ shaˬ gaˬ-eu jeˬ bi mawˇ laꞈ-
awˇ, maˬ bi shiˇ ni ka kʼoꞈ nehˬ laꞈ.  
150Nawˬ-euˬ zahˇ dawˬ kʼoꞈ dawˬ mehˬ nah maˬ caw teh-eu, ngaˬ-ahˇ kʼehˬ-eu haiˬ 
dui dui-eu tsawˇ haˬ kʼoeˇ deuˬ, ngaˬ-euˬ dawˬ peh oe luꞈ meh.  
151Ehˇ kʼawꞈ, Sahˬpaˬ Miˬyehˇ nawˇ ngaˬ nehˬ-ehˇ jawˇ-awˇ, nawˬ-euˬ dawˬ aˬ 
myah luꞈ ziꞈ-eu meh.  
152Nawˇ mehˬ-eu tsoˆ-eu dawˬ-ahˇ aˇ hu ba neh ngaˇ ya siˬ-euˬ ma. Dawˬ kʼoeˇ deuˬ 
mˬ maˬ maˬ byaˆ zaˇ ziˇ maˬ paˇ laˇ-a.  

Caw ba nehˬ laꞈ lehˇ shaˇ-eu 

153Nawˬ-euˬ zahˇ dawˬ kʼoꞈ dawˬ-ahˇ ngaˇ maˬ byehˇ dzeh-euˬ miˇ neh, ngaˇ ya daˬ 
luꞈ-eu jeˬ-ahˇ haw-awˇ ka kʼoꞈ nehˬ laꞈ.  
154Ngaˬ-ahˇ haw piˇ-awˇ bi buˬ bi law-iˇ laꞈ. Nawˬ neh saˇ jaˇ dzaˬ taˬ-euˬ loꞈ-ehˇ 
ngaˬ-ahˇ ka kʼoꞈ nehˬ laꞈ.  
155Haiˬ-eu tsawˇ haˬ deuˬ nawˬ-euˬ zahˇ dawˬ kʼoꞈ dawˬ-ahˇ maˬ naˇ haˬ-eu miˇ 
neh, ka kʼoꞈ-eu jeˬ maˬ za nya-a.  
156Sahˬpaˬ Miˬyehˇ-oˇ, nawˇ gʼawˬ shaˬ gaˬ-eu jeˬ huiˬ dui dui meh. Nawˇ gʼawˬ 
shaˬ gaˬ-eu jeˬ bi mawˇ laꞈ-awˇ ka kʼoꞈ nehˬ laꞈ.  
157Ngaˬ-ahˇ muiˇ-eu deuˬ hawˇ-eu kʼehˬ nehˬ laꞈ-eu deuˬ myaˬ dui dui kʼawꞈ, nawˬ-
euˬ zahˇ dawˬ kʼoꞈ dawˬ-ahˇ maˬ caw teh ni maˬ byehˇ.  
158Saˇ jaˇ puiˬ-eu tsawˇ haˬ kʼoeˇ deuˬ nawˬ-euˬ dawˬ-ahˇ maˬ naˇ haˬ-eu miˇ neh, 
aˬ yawꞈ maꞈ-ahˇ haw-awˇ nui ma daˆ dui dui nya.  
159Nawˬ neh mehˬ nehˬ tsoˆ nehˬ-euˬ dawˬ-ahˇ ngaˇ aˇ naˆ ni gaˬ-eu nga lehˇ haw 
sheˇ. Nawˬ-euˬ gʼoeˇ-eu gaˬ-eu jeˬ maˬ paˇ laˇ-eu miˇ neh, ngaˬ-ahˇ ka kʼoꞈ nehˬ laꞈ.  
160Nawˬ-euˬ zahˇ dawˬ kʼoꞈ dawˬ-euˬ puˇ nmꞈ-aˬ, yaw tsaˬ yaw dawˇ jeˬ meh. nawˬ 
neh yaˇ kʼaˬ daˇ-eu jeˬ-aˬ, mˬ maˬ maˬ byaˆ zaˇ ziˇ gmˬ meh.  

Sahˬpaˬ Miˬyehˇ-euˬ zahˇ dawˬ kʼoꞈ dawˬ-ahˇ ziꞈ-eu 

161Sahˬ paˬ sahˬ ma deuˬ ngaˇ maˬ lehˬ gaˇ ngaˬ-ahˇ kʼehˬ kʼawꞈ, nawˬ-euˬ zahˇ 
dawˬ kʼoꞈ dawˬ-ahˇ yaw zeu baw-eu ma.  

162Nawˬ-euˬ saˇ jaˇ baˬ da neh ngaˇ aˇ naˆ ni laˬ kʼaˬ ya cehˇ-eu nga. Pyuˇ pahˬ shuiˇ 
pahˬ mawˇ-euˬ deuˬ naˆ ni laˬ kʼaˬ cehˇ-eu ma.  
163Jaˬ myawꞈ myawꞈ-eu jeˬ-ahˇ ngaˇ nui daˆ daˆ-awˇ bye-eu ma. Ehˇ kʼawꞈ, nawˬ-
euˬ zahˇ dawˬ kʼoꞈ dawˬ-ahˇ ngaˇ gaˬ-eu ma.  
164Nawˇ yaw tsaˬ yaw dawˇ dawˇ-ehˇ yaˇ kʼaˬ daˇ-euˬ miˇ neh, tiˬ nah shiꞈ poˆ 
nawˬ-ahˇ ja ceuˬ-eu ma.  
165Nawˬ-euˬ zahˇ dawˬ kʼoꞈ dawˬ-ahˇ gaˬ-eu deuˬ guˆ kʼaˇ maˬ za-ehˇ, aˬ yawꞈ maꞈ 
coˬ-iˇ ni maˬ jahˇ nya-a.  
166Sahˬpaˬ Miˬyehˇ-oˇ, nawˇ ka kʼoꞈ laꞈ gaˇ ngaˇ dawˬ luꞈ-awˇ, nawˬ neh mehˬ-euˬ 
loꞈ-ehˇ dehꞈ luꞈ-eu ma.  
167Nawˬ neh mehˬ nehˬ tsoˆ nehˬ laꞈ-euˬ dawˬ-ahˇ ngaˇ naˇ haˬ-awˇ, nui ma laꞈ 
kʼoeˇ keuˆ ni dawˬ kʼoeˇ deuˬ-ahˇ gaˬ-eu ma.  
168Nawˬ neh mehˬ-euˬ jeˬ hawˇ-eu nawˬ-euˬ zahˇ dawˬ kʼoꞈ dawˬ-ahˇ ngaˇ naˇ haˬ 
geuꞈ-eu ma. Ngaˇ kʼaˇ mˇ kʼaˇ shaˇ-eu jeˬ nawˇ mawˇ luꞈ meh.  

Caw ba nehˬ laꞈ lehˇ shaˇ-eu shaˇ dawˬ 

169Sahˬpaˬ Miˬyehˇ-oˇ, ngaˬ-euˬ shaˇ dawˬ nawˇ jawˇ gaˇ bi le keuˆ laꞈ. Nawˬ neh saˇ 
jaˇ dzaˬ taˬ-euˬ loꞈ-ehˇ, noeˬ siˬ noeˬ mawˇ nya-eu jeˬ biꞈ nehˬ laꞈ.  
170Ngaˬ-euˬ shaˇ dawˬ-ahˇ naˇ haˬ-awˇ, nawˬ neh saˇ jaˇ dzaˬ taˬ-euˬ loꞈ-ehˇ ka kʼoꞈ 
nehˬ laꞈ.  
171Nawˬ-euˬ zahˇ dawˬ kʼoꞈ dawˬ ngaˬ-ahˇ mehˬ nehˬ laꞈ-euˬ miˇ neh, nawˬ-ahˇ aˬ 
myah luꞈ ja ceuˬ ma.  
172Nawˬ-euˬ zahˇ dawˬ kʼoꞈ dawˬ tsaˬ-eu dawˇ-eu miˇ neh, nawˬ-euˬ dawˬ-ahˇ caˇ-
awˇ ja ceuˬ-eu ma.  
173Nawˬ-euˬ dawˬ-ahˇ ngaˇ aˬ myah luꞈ naˇ haˬ geuꞈ-eu miˇ neh, aˬ myah luꞈ ngaˬ-
ahˇ caw ba nehˬ laꞈ.  
174Sahˬpaˬ Miˬyehˇ-oˇ, nawˇ ka kʼoꞈ nehˬ laꞈ gaˇ ngaˇ noeˬ tmˬ dui dui-eu ma. Nawˬ-
euˬ zahˇ dawˬ kʼoꞈ dawˬ laꞈ kʼoeˇ ngaˇ laˬ kʼaˬ cehˇ-eu ma.  
175Nawˬ-ahˇ ngaˇ ja ceuˬ nya ni, ngaˬ-ahˇ yaw dehꞈ bi dehꞈ laꞈ. Nawˬ-euˬ zahˇ sahˇ 
kʼoꞈ dawˬ ngaˬ-ahˇ caw ba nehˬ laꞈ.  
176Nawˬ-euˬ zahˇ dawˬ kʼoꞈ dawˬ-ahˇ ngaˇ maˬ byehˇ dzeh-euˬ miˇ neh, byoˆ-iˇ-euˬ 
yawˇ zaˬ loꞈ-ehˇ gaˇ ma cah bahˬ-euˬ nawˬ-euˬ zaˬ kʼaˆ-ahˇ gʼawˬ shaˬ gaˬ-awˇ poˆ 
kʼoꞈ le nehˬ laꞈ.  

Ja ceuˬ 120 

Caw ba nehˬ laꞈ lehˇ shaˇ-eu shaˇ dawˬ 

1Shaˬ-eu zahˬ-eu jeˬ-ahˇ ngaˇ ya tahˬ puˬ-awˇ, Sahˬpaˬ Miˬyehˇ-ahˇ kuˇ ngeh, ngaˬ-
euˬ kuˇ dawˬ-ahˇ aˬ yawꞈ naˇ haˬ-eu meh.  
2Sahˬpaˬ Miˬyehˇ-oˇ, jaˬ myawꞈ mehˇ shuiˇ deuˬ-euˬ laꞈ-ahˇ, ngaˬ-ahˇ ka kʼoꞈ nehˬ 
laꞈ.  

3Jaˬ myawꞈ mehˇ shuiˇ deuˬ-oˇ, Miˬyehˇ naw maꞈ-ahˇ aˬ joˆ-ehˇ jahˇ nehˬ nmˇ lehˇ 
siˬ nya ma loˇ. Aˬ yawꞈ naw maꞈ-ahˇ aˬ joˆ-ehˇ kʼehˬ nehˬ laꞈ nmˇ lehˇ, naw maꞈ siˬ 
nya ma loˇ.  
4Guiˇ deuˆ-eu deuˬ-euˬ taˆ dui dui-eu kaˆ myaˬ hawˇ-eu, neˇ hoˬ ni doꞈ-eu miˬ jiˆ 
neh kʼehˬ nehˬ laꞈ tehꞈ-a.  
5Naw maꞈ nehˬ-ehˇ jawˇ-euˬ-aˬ, Meˬshehˆ miˇ kʼahˬ-ahˇ jawˇ-eu naˆ ni doeˇ-awˇ, 
Geˬdaˬ tsawˇ haˬ deuˬ-euˬ tsahˬ-ahˇ jawˇ-eu loꞈ-ehˇ shaˬ miˇ-a.  
6Yaw muiˬ yaw saˇ saˇ-ehˇ maˬ dehꞈ-eu deuˬ nehˬ-ehˇ, ngaˇ maˬ jawˇ coeˇ-ehˇ 
pyeuꞈ laˇ-euˬ miˇ-a.  
7Ngaˇ tsaˬ leˇ tsahˇ leˇ-eu jeˬ ja ngeh, guiˇ deuˆ-eu gaˇ kawˆ aˬ yawꞈ maꞈ ja-eu meh.  

Ja ceuˬ 121 

Sahˬpaˬ Miˬyehˇ aˬ dui-ahˇ haw piˇ-eu 

1Ngaˬ-ahˇ caw ba-eu jeˬ aˬ gaˇ neh doˆ le nmˇ lehˇ, gawˬ jawˬ-ahˇ ngaˇ gʼawˇ leuˇ 
haw-eu ma.  
2Mˬ hawˇ-eu miˇ-ahˇ beh-euˬ gʼaˬ pyeuꞈ-eu, Sahˬpaˬ Miˬyehˇ-euˬ laꞈ kʼoeˇ neh, 
ngaˬ-ahˇ caw ba-eu jeˬ doˆ le-eu meh.  
3Aˬ yawꞈ nawˬ-ahˇ coˬ-iˇ gaˇ maˬ bi keuˆ-a. Nawˬ-ahˇ haw piˇ-eu gʼaˬ aˬ myah luꞈ 
yaw noeˬ meh.  
4Iˇsaˬleˬlaˆ-ahˇ haw piˇ-eu gʼaˬ-aˬ, yuꞈ yoeˇ ngeuˇ-awˇ yuꞈ kʼaˆ-euˬ maˬ baw-a.  
5Sahˬpaˬ Miˬyehˇ nawˬ-ahˇ haw lahˇ tehꞈ-a. Nawˬ-eu dawˬ peh jawˇ-awˇ nawˬ-ahˇ 
haw piˇ tehꞈ-a.  
6Nah gʼahˇ paw nahˇ tsaˇ nawˬ-ahˇ maˬ coeˬ-ehˇ, uˬ ciꞈ paw ba la nawˬ-ahˇ maˬ ciˆ-
a.  
7Guˆ-eu gaˆ-eu jeˬ dawˬ tawˆ luꞈ laꞈ kʼoeˇ, Sahˬpaˬ Miˬyehˇ nawˬ-ahˇ haw piˇ-awˇ, 
kʼahˬ lahˇ kʼaˇ maˬ za ni ya dehꞈ tehꞈ-a.  
8Nawˇ kʼaˇ iˇ kʼaˇ laˇ-eu yawˬ gaˇ na luꞈ, mˬ maˬ maˬ byaˆ zaˇ ziˇ aˬ yawꞈ haw piˇ 
tehꞈ-a.  

Ja ceuˬ 122 

Yeˬluˇsaˬlehˬ meuˬ-ahˇ ja ceuˬ-eu caˇ dawˬ 

(Daˬbiˇ-euˬ caˇ dawˬ) 
1Sahˬpaˬ Miˬyehˇ-euˬ nymˇ-ahˇ le kaˇ-euˇ lehˇ aˬ cawˬ ngaˬ-ahˇ ehˇ ngeh, ngaˇ laˬ 
kʼaˬ cehˇ-euˬ ma.  
2Yeˬluˇsaˬlehˬ meuˬ-oˇ, nawˬ-euˬ lahˇ kʼehˬ laꞈ kʼoeˇ, nga maꞈ nymˬ-mˇ yawꞈ luꞈ ma.  
3Yeˬluˇsaˬlehˬ meuˬ-aˬ, haw muiˬ jawˇ muiˬ dui dui paˬ-ehˇ tsoˆ taˬ-euˬ meuˬ 
pyeuꞈ-eu meh.  
4Sahˬpaˬ Miˬyehˇ-euˬ tsawˇ jeuˬ pyeuꞈ-eu, Iˇsaˬleˬlaˆ tsawˇ jeuˬ tsawˇ ca deuˬ heu 
gaˇ laˇ-awˇ, Sahˬpaˬ Miˬyehˇ neh ehˇ taˬ-euˬ dawˬ-ahˇ tsaˬ ni, aˬ yawꞈ-ahˇ ja ceuˬ 
laˇ-eu meh.  

5Iˇsaˬleˬlaˆ sahˬ paˬ deuˬ heu gaˇ nuiˇ-awˇ, aˬ yawꞈ-euˬ tsawˇ haˬ deuˬ-ahˇ yaˇ kʼaˬ 
daˇ-eu meh.  
6Yeˬluˇsaˬlehˬ meuˬ nui saˇ oꞈ ni guiˬ lahˬ shaˇ-awˬ. Nawˬ-ahˇ gaˬ-eu tsawˇ haˬ deuˬ 
baw le za le luꞈ-uˇ.  
7Nawˬ-euˬ meuˬ lahˇ laꞈ kʼoeˇ suˬ saˬ-eu jeˬ maˬ ya keuˆ le-ehˇ, sahˬ paˬ-euˬ nymˇ 
guˆ-eu gaˆ-eu jeˬ-ahˇ buˬ-iˇ luꞈ-uˇ.  
8Nawˇ nui saˇ oꞈ luꞈ-uˇ lehˇ, ngaˬ-euˬ aˬ yuiꞈ aˬ nyiˇ hawˇ-eu cawˬ deuˬ-euˬ gʼaˇ duˬ, 
Yeˬluˇsaˬlehˬ meuˬ-ahˇ ngaˇ ehˇ dah nehˬ-eu ma.  
9Aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ gʼaˇ duˬ, nawˇ baw le za le ni ngaˇ 
guiˬ lahˬ shaˇ-eu ma.  

Ja ceuˬ 123 

Gʼawˬ shaˬ gaˬ nehˬ laꞈ lehˇ shaˇ-eu shaˇ dawˬ 

(Daˬbiˇ-euˬ shaˇ dawˬ) 
1Sahˬpaˬ Miˬyehˇ-oˇ, nawˬ-ahˇ ngaˇ gʼawˇ leuˇ haw-eu ma. Nawˇ uˆ lahˇ luꞈ-eu mˬ 
kʼoeˇ taˆ ngaˇ gʼawˇ leuˇ haw-eu ma.  
2Zaˬ kʼaˆ tiˬ gʼaˬ aˬ yawꞈ-euˬ baw leˬ-ahˇ haw-eu loꞈ-ehˇ, zaˬ miˬ zaˬ zaˬ kʼaˆ tiˬ gʼaˬ 
aˬ yawꞈ-euˬ meh leˬ-ahˇ haw-eu loꞈ-ehˇ, nga maꞈ-euˬ Miˬyehˇ pyeuꞈ-euˬ Sahˬpaˬ 
Miˬyehˇ nawˇ nga maꞈ-ahˇ gʼawˬ shaˬ gaˬ nehˬ laꞈ ni, nawˬ-ahˇ nga maꞈ haw tsoˆ 
taˬ-euˬ ma.  
3Sahˬpaˬ Miˬyehˇ-oˇ, nga maꞈ-ahˇ gʼawˬ shaˬ gaˬ nehˬ laꞈ-awˬ. Nga maꞈ-ahˇ gʼawˬ 
shaˬ gaˬ nehˬ laꞈ-awˬ. Aˬ cawˬ ja bu ja doeˇ-eu dawˬ-ahˇ, nga maꞈ maˬ daˬ coeˇ nya.  
4Smˇ muiˬ aˬ da dawˬ doeˇ ngehˬ-awˇ, smˇ kʼaˆ aˬ da yehˬ bawˬ-ehˇ jahˇ laˇ gaˇ, nga 
maꞈ ya daˬ myahˇ laꞈ-euˬ ma.  

Ja ceuˬ 124 

Yawˬ ha-euˬ tsawˇ jeuˬ-ahˇ haw piˇ-eu Miˬyehˇ 

(Daˬbiˇ-euˬ caˇ dawˬ) 
1Iˇsaˬleˬlaˆ tsawˇ jeuˬ-oˇ, Sahˬpaˬ Miˬyehˇ aˬ dui jawˇ paw maˬ pyawˬ law nmˇ-aˬ, aˬ 
joˆ-ehˇ pyeuꞈ dzeuˇ-euˬ nmˇ lehˇ ehˇ haw sheˇ.  
2Muiˇ-eu deuˬ aˬ dui-ahˇ guiˇ deuˆ le ngeh, Sahˬpaˬ Miˬyehˇ aˬ dui nehˬ-ehˇ maˬ 
jawˇ law nmˇ-aˬ,  
3aˬ yawꞈ maꞈ nui ma pehˇ dui dui-eu laꞈ kʼoeˇ, aˬ dui-ahˇ yaw dehꞈ-ehˇ myoꞈ ahˇ jiˇ 
tehꞈ-a.  
4Aˬ dui iˇ jeuˬ neh bi dehˬ dzaˬ gʼeh-awˇ, iˇ cuꞈ neh bi dahˬ pymˬ-eu laꞈ kʼoeˇ,  
5guˆ laˇ paˬ-ehˇ gʼeh-eu iˇ jeuˬ neh bi dahˬ sehꞈ jiˇ-euˬ tehꞈ-a.  
6Muiˇ-eu deuˬ neh aˬ dui-ahˇ maˬ bi laˆ cawˆ nehˬ laꞈ-euˬ miˇ neh, Sahˬpaˬ Miˬyehˇ-
ahˇ aˬ dui ja ceuˬ kaˇ-euˇ.  
7Aˇ jiˇ tahˇ-eu sehˬ toˆ-ahˇ dzeuˇ-iˇ-euˬ, aˇ jiˇ tiˬ mawˇ-ahˇ aˬ dui duˇ-eu ma. Sehˬ toˆ 
kʼehꞈ-iˇ-awˇ aˬ dui dzeuˇ-iˇ-euˬ ma.  

8Mˬ hawˇ-eu miˇ-ahˇ beh-euˬ Sahˬpaˬ Miˬyehˇ laꞈ kʼoeˇ, aˬ dui-ahˇ caw ba-eu jeˬ doˆ 
le-euˬ meh.  

Ja ceuˬ 125 

Miˬyehˇ-euˬ tsawˇ jeuˬ nui saˇ oꞈ-eu 

(Uˬ duˬ tahˬ nymˇ nymˇ ma-ahˇ daˆ leˇ-eu caˇ dawˬ) 
1Sahˬpaˬ Miˬyehˇ-ahˇ gʼoe-eu tsawˇ haˬ deuˬ-aˬ, tiˬ jawˇ-iˬ maˬ jiˆ maˬ paˇ laˇ ni ziꞈ-
eu Ziˇoˬ gawˬ jawˬ-ahˇ duˇ-eu meh.  
2Yeˬluˇsaˬlehˬ meuˬ-ahˇ gawˬ jawˬ jawˬ lahˇ taˬ-euˬ loꞈ-ehˇ, aˬ yawꞈ-euˬ tsawˇ haˬ 
deuˬ-ahˇ mˬ maˬ maˬ byaˆ zaˇ ziˇ, Sahˬpaˬ Miˬyehˇ haw lahˇ tehꞈ-a.  
3Yaw tsaˬ yaw dawˇ deuˬ-euˬ miˇ kʼahˬ-ahˇ yaw haiˬ deuˬ aˬ myah luꞈ maˬ ya uˆ 
lahˇ-a. Kʼoeˇ loꞈ-ehˇ uˆ lahˇ naˇ, yaw tsaˬ yaw dawˇ deuˬ yaw haiˬ jeˬ mˇ laˇ tehꞈ-a.  
4Sahˬpaˬ Miˬyehˇ-oˇ, muiˬ-eu jaˬ-eu deuˬ-ahˇ yaw muiˬ jeˬ mˇ nehˬ-awˬ. Nawˬ-euˬ 
dawˬ naˇ haˬ geuꞈ-eu deuˬ-ahˇ yaw muiˬ jeˬ mˇ nehˬ-awˬ.  
5Ehˇ kʼawꞈ haiˬ-eu tsawˇ haˬ deuˬ-ahˇ nawˇ kʼehˬ nehˬ ngeh, nawˬ-euˬ zahˇ sahˇ 
kʼoꞈ-ahˇ byehˇ-eu deuˬ-ahˇ kʼawꞈ kʼehˬ nehˬ-awˬ. Iˇsaˬleˬlaˆ miˇ kʼahˬ laꞈ kʼoeˇ nui 
saˇ oꞈ-eu jeˬ jaˆ luꞈ-uˇ.  

Ja ceuˬ 126 

Ka kʼoꞈ nehˬ laꞈ lehˇ shaˇ-eu shaˇ dawˬ 

(Uˬ duˬ tahˬ nymˇ nymˇ ma-ahˇ daˆ leˇ-eu caˇ dawˬ) 
1Sahˬpaˬ Miˬyehˇ aˬ dui-ahˇ Yeˬluˇsaˬlehˬ meuˬ-ahˇ sheuˬ kʼoꞈ laꞈ ngeh, yuꞈ maˆ maˆ 
gaˇ duˇ miˇ-a.  
2Aˬ dui laˬ kʼaˬ cehˇ dui dui-awˇ uiˇ-euˬ laꞈ kʼoeˇ, laˬ kʼaˬ cehˇ-eu caˇ dawˬ caˇ dui 
dui-euˬ ma. Kʼoeˇ ngeh, aˬ dui gʼaˇ duˬ Sahˬpaˬ Miˬyehˇ, huiˬ-eu jeˬ mˇ-euˬ gaˇ 
kawˆ-ahˇ, miˇ kʼahˬ tsawˇ jeuˬ deu ja-eu meh.  
3Aˬ diˇ aˬ maˇ aˬ dui gʼaˇ duˬ huiˬ-eu jeˬ aˬ yawꞈ mˇ-euˬ meh. Aˬ dui aˇ naˆ ni laˬ kʼaˬ 
cehˇ paˬ-ehˇ gʼeh-eu nga.  
4Sahˬpaˬ Miˬyehˇ-oˇ, gui coˇ ni pyeuꞈ-iˇ-euˬ lawˇ baˬ iˇ cuꞈ paˇ yoeˇ le ni, uˬ yehˇ 
yehˇ le-eu loꞈ-ehˇ, nga maꞈ-ahˇ nga maꞈ-euˬ miˇ kʼahˬ-ahˇ sheuˬ kʼoꞈ gʼeh nehˬ laꞈ.  
5Myaˆ biˇ yoeˇ-awˇ siˬ yoeˬ sehˬ-euˬ tsawˇ haˬ deuˬ, laˬ kʼaˬ cehˇ taˆ ni cehˇ ya yehˬ-
eu guiˬ lahˬ biꞈ-awˬ.  
6Myaˆ biˇ shiˆ shiˆ-ehˇ cehˇ siˬ yoeˬ pi-awˇ doˆ-iˇ-euˬ deuˬ, laˬ kʼaˬ cehˇ-eu caˇ dawˬ 
caˇ caˇ-ehˇ, cehˇ pi-awˇ gʼoꞈ laˇ tehꞈ-a.  

Ja ceuˬ 127 

Miˬyehˇ-euˬ muiˬ-eu jeˬ-ahˇ ja ceuˬ-eu 

(Uˬ duˬ tahˬ nymˇ nymˇ ma-ahˇ daˆ leˇ-eu Sawˇlaˬmoˬ-euˬ caˇ dawˬ) 

1Sahˬpaˬ Miˬyehˇ neh tsoˆ-euˬ maˬ ngeuˇ naˇ, nymˇ tsoˆ-eu tsawˇ haˬ deuˬ neh mˇ-
euˬ gaˇ yawꞈ ngehꞈ meh. Sahˬpaˬ Miˬyehˇ neh loꞈ piˇ-euˬ maˬ ngeuˇ naˇ, meuˬ-ahˇ 
loꞈ piˇ-eu tsawˇ haˬ deuˬ maˬ yuꞈ ni loꞈ kʼawꞈ yawꞈ ngehꞈ meh.  
2Uˬ shawˬ yaw naꞈ-ehˇ tuˇ-awˇ uˬ ciꞈ zahˇ le ngeh keuˆ ni, yaw dehꞈ dehꞈ dzaˬ-eu 
gʼaˇ duˬ mˇ sehꞈ leꞈ kʼawꞈ tiˬ jeˬ-iˬ gaˇ dahˇ maˬ tsoeˬ-a. Aˬ jeˬ miˇ neh ehˇ naˇ, 
Sahˬpaˬ Miˬyehˇ gaˬ-eu tsawˇ haˬ deuˬ-ahˇ, yuꞈ kʼaˆ luꞈ ngeh aˬ yawꞈ dzaˬ tuiˆ dawˇ 
tuiˆ biꞈ nehˬ-eu meh.  
3Zaˬ deuˬ-aˬ, Sahˬpaˬ Miˬyehˇ neh biꞈ-euˬ laꞈ sawˬ meh. Aˬ yawꞈ maꞈ-aˬ, maˇ maˇ ni 
gʼeh-eu guiˬ lahˬ meh.  
4Aˬ da gʼaˬ tsawˇ kʼaˆ maˬ kʼaˆ laˇ mi naˆ-ehˇ dehꞈ le-euˬ aˬ li deuˬ-aˬ, guiˇ deuˆ-eu 
tsawˇ haˬ-euˬ aˬ laꞈ-ahˇ tuˆ tehˬ taˬ-euˬ kaˆ myaˬ-ahˇ duˇ-eu meh.  
5Kʼoeˇ loꞈ-ehˇ gʼeh-eu kaˆ myaˬ gʼawˬ mya ni jaˆ-eu tsawˇ haˬ laˬ kʼaˬ ya cehˇ tehꞈ-a. 
Yaˇ kʼaˬ daˇ duˬ-ahˇ muiˇ-eu deuˬ nehˬ-ehˇ aˬ yawꞈ ya ja dzaˬ ngeh, ya shaꞈ dawˇ 
gaˇ tiˬ jawˇ-iˬ maˬ keuˆ-a.  

Ja ceuˬ 128 

Sahˬpaˬ Miˬyehˇ-euˬ dawˬ naˇ haˬ-eu miˇ neh guiˬ lahˬ za-eu 

(Uˬ duˬ tahˬ nymˇ-ahˇ daˆ leˇ-eu Daˬbiˇ-euˬ caˇ dawˬ) 
1Sahˬpaˬ Miˬyehˇ-euˬ dawˬ-ahˇ naˇ haˬ-awˇ, aˬ yawꞈ-euˬ zahˇ dawˬ kʼoꞈ dawˬ-ahˇ 
caw teh-awˇ dehꞈ-eu deuˬ guiˬ lahˬ huiˬ-eu meh.  
2Nawˬ neh mˇ-euˬ loꞈ-ehˇ nawˇ ya dzaˬ dehˆ-awˇ, nui saˇ oꞈ-euˬ laꞈ kʼoeˇ baw le za 
le tehꞈ-a.  
3Nawˬ-euˬ miˬ zaˬ-aˬ, nawˬ-euˬ nymˇ-ahˇ dehꞈ-eu aˇ siˬ sahˇ-eu aˬ gaꞈ baw duˆ-ahˇ 
duˇ-awˇ, Nawˬ-euˬ aˬ li deuˬ-aˬ, nawˬ-euˬ hawˬ jeh tiˬ jawˬ dehꞈ-eu saˬ loˬ kahˬ zaˬ-
ahˇ duˇ tehꞈ-a.  
4Sahˬ paˬ Miˬ yehˇ-euˬ ehˇ dawˬ naˇ haˬ geuꞈ-eu tsawˇ haˬ, maˇ maˇ ni kʼoeˇ loꞈ-ehˇ 
guiˬ lahˬ za tehꞈ-a.  
5Ziˇoˬ gawˬ jawˬ-ahˇ neh Sahˬpaˬ Miˬyehˇ nawˬ-ahˇ guiˬ lahˬ biꞈ luꞈ-uˇ. Nawˇ yaw 
dehꞈ kʼaˇ dehꞈ-eu tiˬ ziˇ, Yeˬluˇsaˬlehˬ meuˬ baw le za le gaˇ ya mawˇ luꞈ-uˇ.  
6Nawˬ-euˬ oeˬ paˬ oeˬ ma-ahˇ ya mawˇ ngeh keuˆ ni, nawˇ ziˇ baw ziˇ za le luꞈ-uˇ. 
Iˇsaˬleˬlaˆ tsawˇ jeuˬ nui saˇ oꞈ luꞈ-uˇ.  

Ja ceuˬ 129 

Iˇsaˬleˬlaˆ tsawˇ jeuˬ-ahˇ muiˇ-eu deuˬ ya cawˆ-iˇ ni guiˬ lahˬ shaˇ-eu 

(Uˬ duˬ tahˬ nymˇ nymˇ ma-ahˇ daˆ leˇ-eu Daˬbiˇ-euˬ caˇ dawˬ) 
1Iˇsaˬleˬlaˆ-oˇ, nyiˇ ngeh neh muiˇ-eu deuˬ nawˬ-ahˇ aˬ joˆ-ehˇ kʼehˬ nehˬ laꞈ-euˬ gaˇ 
kawˆ, nga maꞈ-ahˇ dzawˇ nehˬ laꞈ sheˇ.  
2Ngaˇ nyiˇ ngeh neh muiˇ-eu deuˬ ngaˬ-ahˇ kʼehˬ dui kʼaˆ dui dui nehˬ laꞈ-euˬ meh. 
Ehˇ kʼawꞈ, ngaˬ-ahˇ maˬ gʼaˬ laˇ-a.  

3Ngaˬ-euˬ dahˇ teˇ-ahˇ aˬ yawꞈ maꞈ deuˆ caˬ deuˆ caˇ jiˇ-awˇ, deh yaˇ tsehˬ taˬ-euˬ 
loꞈ-ehˇ jaˆ-euˬ meh.  
4Ehˇ kʼawꞈ tsaˬ-eu dawˇ-eu Sahˬpaˬ Miˬyehˇ neh, ngaˬ-ahˇ aˬ cawˬ zaˬ kʼaˆ maˬ ya 
geuꞈ ni bi buˬ-iˇ laꞈ-euˬ meh.  
5Ziˇoˬ meuˬ-ahˇ kʼaˇ bye-eu tsawˇ haˬ deuˬ, guiˇ bi deuˆ gʼaˬ-awˇ bi teh dzeh luꞈ-uˇ.  
6Aˬ yawꞈ maꞈ dawˬ tawˆ luꞈ nymˇ mˬ kʼoeˇ taˆ dehꞈ-eu yaˇ moꞈ loꞈ-ehˇ, maˬ dehꞈ laˇ 
mi naˆ-ehˇ koˆ-iˇ jiˇ luꞈ-uˇ.  
7Yaˇ moꞈ kʼoeˇ deuˬ-ahˇ kaꞈ dzahˬ-awˇ, baꞈ dzeh nehˬ-eu tiˬ gʼaˬ-iˬ maˬ jawˇ-a.  
8Kʼaˇ iˇ kʼaˇ laˇ tsehˆ-eu deuˬ laꞈ kʼoeˇ,  

“Miˬyehˇ nawˬ-ahˇ guiˬ lahˬ biꞈ luꞈ-uˇ” lehˇ ehˇ-eu maˬ jawˇ-ehˇ,  

“Sahˬpaˬ Miˬyehˇ-euˬ tsawˇ myahˇ uˬ moˆ, nawˬ-ahˇ dawˬ ngehˬ gʼeh nehˬ-eu ma” 
lehˇ ehˇ-eu maˬ jawˇ-a.  

Ja ceuˬ 130 

Caw ba nehˬ laꞈ lehˇ shaˇ-eu shaˇ dawˬ 

(Uˬ duˬ tahˬ nymˇ nymˇ ma-ahˇ daˆ leˇ-eu caˇ dawˬ) 
1Ngaˇ nui ma shaˬ zahˬ naꞈ dui dui-eu laꞈ kʼoeˇ, Sahˬpaˬ Miˬyehˇ-ahˇ kuˇ-eu ma.  
2Sahˬpaˬ Miˬyehˇ-oˇ, ngaˇ guˇ-awˇ ngoeˇ gaˇ naˇ haˬ nehˬ laꞈ. Ngaˬ-euˬ shaˇ dawˬ-
ahˇ taˬ byehˇ dzeh nehˬ laꞈ.  
3Nga maꞈ-euˬ iˬ baˇ-ahˇ nawˇ noeˬ taˬ naˇ, aˬ geu gʼaˬ dzeuˇ-iˇ nya nmˇ.  
4Ehˇ kʼawꞈ nawˬ-euˬ mehˬ shi nga maꞈ guˆ-awˇ yawꞈ laˇ coeˇ ni, iˬ baˇ pyehˬ nehˬ 
laꞈ-awˬ.  
5Sahˬpaˬ Miˬyehˇ ngehˬ gʼeh nehˬ laꞈ gaˇ ngaˇ noeˬ tsoˆ taˬ-awˇ, aˬ yawꞈ-euˬ dawˬ-
ahˇ ngaˇ gʼoe-eu ma.  
6Uˬ ciꞈ paw loꞈ piˇ-eu deuˬ uˬ bya bya laˇ gaˇ noeˬ tmˬ-eu naˆ maˬ tseˇ, uˬ bya bya 
laˇ gaˇ aˬ yawꞈ maꞈ noeˬ tsoˆ taˬ-euˬ naˆ maˬ tseˇ, Sahˬpaˬ Miˬyehˇ-ahˇ ngaˇ noeˬ 
tmˬ taˬ-euˬ ma.  
7Iˇsaˬleˬlaˆ tsawˇ jeuˬ-oˇ, Sahˬpaˬ Miˬyehˇ-ahˇ gʼoe-awˬ. Aˬ yawꞈ-euˬ gʼoeˇ-eu gaˬ-eu 
jeˬ maˬ tsehˆ leˇ nya-ehˇ, aˬ dui-ahˇ ka kʼoꞈ mawꞈ-eu nui ma jaˆ-eu miˇ neh, aˬ 
yawꞈ-ahˇ gʼoe-awˬ.  
8Aˬ yawꞈ-euˬ tsawˇ haˬ pyeuꞈ-eu Iˇsaˬleˬlaˆ tsawˇ jeuˬ-ahˇ, iˬ baˇ dawˬ tawˆ luꞈ laꞈ 
kʼoeˇ aˬ yawꞈ ka kʼoꞈ tehꞈ-a.  

Ja ceuˬ 131 

Sahˬpaˬ Miˬyehˇ-ahˇ gʼoe-eu shaˇ dawˬ 

(Uˬ duˬ tahˬ nymˇ nymˇ ma-ahˇ daˆ leˇ-eu Daˬbiˇ-euˬ caˇ dawˬ) 
1Sahˬpaˬ Miˬyehˇ-oˇ, nui ma huiˬ-eu mahˇ-eu jeˬ ngaˇ byehˇ dzeh-awˇ, nui nahˬ nui 
yu laꞈ kʼoeˇ dehꞈ ma. Ngaˇ maˬ gʼaˬ leˇ-eu kʼaˆ-eu shaˬ-eu gaˇ deuˬ ngaˇ maˬ mˇ.  
2Ngaˬ-euˬ nui noeˬ nui kʼahˇ shiˇ-awˇ, ngaˬ-euˬ nui ma nui saˇ za ma. Aˬ ma-euˬ aˬ 
laꞈ laꞈ kʼoeˇ zaˬ nahˬ saˇ lehˆ ni yuꞈ-eu loꞈ-ehˇ, ngaˬ-euˬ nui ma saˇ lehˆ ni jaˆ ma.  

3Iˇsaˬleˬlaˆ tsawˇ jeuˬ-oˇ, Sahˬpaˬ Miˬyehˇ-ahˇ gʼoe-awˬ. Mˬ maˬ maˬ byaˆ zaˇ ziˇ aˬ 
yawꞈ-ahˇ gʼoe-awˬ.  

Ja ceuˬ 132 

Uˬ duˬ tahˬ nymˇ nymˇ ma-ahˇ ja ceuˬ-eu caˇ dawˬ 

(Uˬ duˬ tahˬ nymˇ-ahˇ daˆ leˇ-eu caˇ dawˬ) 
1Sahˬpaˬ Miˬyehˇ-oˇ, Daˬbiˇ-ahˇ taˬ ngehˇ. Aˬ yawꞈ ya daˬ-euˬ shaˬ zahˬ-ahˇ taˬ 
ngehˇ.  
2Sahˬpaˬ Miˬyehˇ-oˇ, aˬ yawꞈ-euˬ saˇ jaˇ dawˬ-ahˇ noeˬ keuˆ-awˬ. Yaˬkoˆ-euˬ Baoˬ 
huiˬ-eu Miˬyehˇ-oˇ, aˬ yawꞈ neh nawˬ-ahˇ saˇ jaˇ dzaˬ taˬ-euˬ dawˬ-ahˇ taˬ ngehˇ.  
3Ngaˬ-euˬ nymˇ-ahˇ maˬ gʼoꞈ leˇ. Ngaˬ-euˬ yuꞈ zaˇ-ahˇ ngaˇ maˬ yuꞈ leˇ.  
4Ngaˇ coˬ lah-awˇ gʼaˬ naˬ maˬ naˬ. Ngaˇ myaˆ nuiˆ miˆ tehˬ-awˇ maˬ yuꞈ kʼaˆ.  
5Sahˬpaˬ Miˬyehˇ gʼaˇ duˬ jawˇ zaˇ shaˇ-awˇ, Yaˬkoˆ-euˬ Baoˬ huiˬ-eu Miˬyehˇ gʼaˇ 
duˬ nymˇ maˬ tsoˆ doˆ kʼoeˇ keuˆ ni, ngaˇ coˬ lah-awˇ gʼaˬ naˬ maˬ naˬ.  
6Behˬlehˬhehˬ meuˬ laꞈ kʼoeˇ, Dawˬ ma saˇ jaˇ Bahˬ keuˆ gaˇ kawˆ aˬ dui ya gaˬ-awˇ, 
Yeˬlmˬ deh ga laꞈ kʼoeˇ, Bahˬ keuˆ kʼoeˇ mawˇ-euˬ ma.  
7“Sahˬpaˬ Miˬyehˇ-euˬ nymˇ-ahˇ aˬ dui le kaˇ-euˇ. Aˬ yawꞈ-euˬ nuiˇ mahˬ mehˬ shi 
uˬ duˬ tahˬ leˇ kaˇ-euˇ” lehˇ aˬ dui ehˇ-euˬ ma.  
8Sahˬpaˬ Miˬyehˇ-oˇ, nawˬ-euˬ baoˬ-euˬ saˇ kiˇ pyeuꞈ-eu Dawˬ ma saˇ jaˇ Bahˬ keuˆ 
nehˬ-ehˇ, Uˬ duˬ tahˬ nymˇ nymˇ ma-ahˇ oe-awˇ, mˬ maˬ maˬ byaˆ zaˇ ziˇ jawˇ le-
awˬ.  
9Nawˬ-euˬ piˇ ma deuˬ aˬ myah luꞈ, yaw tsaˬ yaw dawˇ dawˇ-ehˇ mˇ-awˇ, nawˬ-euˬ 
tsawˇ haˬ deuˬ laˬ kʼaˬ cehˇ-awˇ guˇ luꞈ-uˇ.  
10Nawˬ-euˬ zaˬ kʼaˆ Daˬbiˇ nehˬ-ehˇ, nawˇ saˇ jaˇ dzaˬ taˬ-euˬ jaˆ-eu meh. Sahˬpaˬ 
Miˬyehˇ-oˇ, nawˬ neh tseˇ doˆ-euˬ sahˬ paˬ-ahˇ, nawˇ taˬ byehˇ dzeh nehˬ laꞈ.  
11Daˬbiˇ-ahˇ nawˇ saˇ jaˇ ziꞈ dah ni dzaˬ-awˇ, saˇ jaˇ kʼoeˇ nawˇ maˬ puiˬ-eu saˇ jaˇ 
meh. Nawˬ-euˬ aˬ li tiˬ li-ahˇ ngaˇ sahˬ paˬ bi keuˆ leˇ-awˇ, nawˬ-euˬ dzoeˬ dzaˬ aˬ 
yawꞈ-ahˇ oꞈ tehꞈ-a.  
12Nawˬ li deuˬ ngaˬ-euˬ dawˬ ma saˇ jaˇ-ahˇ ziꞈ-awˇ, ngaˬ-euˬ zahˇ sahˇ kʼoꞈ-ahˇ caw 
teh naˇ, aˬ yawꞈ maꞈ-euˬ aˬ li deuˬ ziˇ keuˆ ni sahˬ paꞈ geuꞈ-awˇ, nawˬ-euˬ dzoeˬ 
dzaˬ aˬ myah luꞈ oꞈ tehꞈ-a.  
13Ziˇoˬ meuˬ-ahˇ Sahˬpaˬ Miˬyehˇ tseˇ doˆ-awˇ, aˬ yawꞈ-euˬ jawˇ zaˇ geuꞈ mawꞈ-eu 
meh.  
14“Heu gaˇ-ahˇ ngaˇ mˬ maˬ maˬ byaˆ zaˇ ziˇ jawˇ ma. Heu gaˇ jawˇ-awˇ ngaˇ uˆ lahˇ 
ma.  
15Ziˇoˬ meuˬ kʼaˇ loˬ-eu jeˬ, byah kʼaˇ ngeh keuˆ ni ngaˇ lahˬ nehˬ-awˇ, yaw shaˬ zaˬ 
deuˬ-ahˇ bi dzaˬ dehˆ ma.  
16Ziˇoˬ-euˬ piˇ ma deuˬ kʼaˇ mˇ kʼaˇ shaˇ-eu jeˬ laꞈ kʼoeˇ, ngaˇ guiˬ lahˬ biꞈ nehˬ-awˇ, 
meuˬ zaˬ deuˬ laˬ kʼaˬ cehˇ-awˇ guˇ tehꞈ-a.  

17Heu gaˇ Daˬbiˇ-euˬ zaˬ deuˬ uˆ deuˬ laꞈ kʼoeˇ, huiˬ-eu sahˬ paˬ tiˬ gʼaˬ ngaˇ bi doˆ 
laˇ-awˇ, ngaˬ neh tseˇ doˆ-euˬ sahˬ paˬ heu gaˇ bi uˆ lahˇ ma.  
18Aˬ yawꞈ-ahˇ muiˇ-eu deuˬ-ahˇ ngaˇ daˬ bi ga-awˇ, aˬ yawꞈ-euˬ miˇ kʼahˬ bi baw bi 
za le ma.” 

Ja ceuˬ 133 

Gʼoeˇ-eu cawˬ-ahˇ ja ceuˬ-eu caˇ dawˬ 

(Daˬbiˇ-euˬ caˇ dawˬ) 
1Miˬyehˇ-euˬ tsawˇ haˬ deuˬ nui ma taꞈ-awˇ dehꞈ-eu jeˬ, aˇ naˆ ni zahˬ leˇ paˬ-ehˇ 
gʼeh-awˇ, aˇ naˆ ni laˬ kʼaˬ cehˇ paˬ-ehˇ gʼeh-eu nga.  
2Kʼoeˇ loꞈ-ehˇ dehꞈ taꞈ jawˇ taꞈ-eu jeˬ-aˬ, Aˬloˬ-euˬ uˬ duˬ-ahˇ neh mehˬ mahˬ-ahˇ 
yoeˇ ka le-awˇ, aˬ yawꞈ-euˬ pehˇ kʼahˬ lahˇ baˆ-ahˇ yoeˇ lehꞈ le-euˬ, aˇ poeˬ kʼaˆ-eu 
tsiˇ-ahˇ duˇ-eu meh.  
3Heˬlaˬmoˬ gawˬ jawˬ-ahˇ ga-eu ceuˬ, Ziˇoˬ gawˬ duˇ kʼoeˇ taˆ ga le-euˬ gaˇ duˇ-eu 
meh. Kʼoeˇ loꞈ-ehˇ dehꞈ taꞈ jawˇ taꞈ-eu jeˬ kʼoeˇ taˆ, mˬ maˬ maˬ byaˆ zaˇ ziˇ ziꞈ-eu 
guiˬ lahˬ yaw dzahˇ, Sahˬpaˬ Miˬyehˇ biꞈ ma lehˇ saˇ jaˇ dzaˬ taˬ-euˬ meh.  

Ja ceuˬ 134 

Miˬyehˇ-ahˇ ja ceuˬ-eu gʼaˇ duˬ kuˇ-eu caˇ dawˬ 

(Uˬ duˬ tahˬ nymˇ nymˇ ma-ahˇ daˆ leˇ-eu caˇ dawˬ) 
1Sahˬpaˬ Miˬyehˇ-euˬ zaˬ kʼaˆ dawˬ tawˆ luꞈ, aˬ yawꞈ-ahˇ ja ceuˬ laˇ-awˬ. Uˬ ciꞈ paw 
aˬ yawꞈ-euˬ Uˬ duˬ tahˬ nymˇ nymˇ ma laꞈ kʼoeˇ gaˇ kʼaˇ mˇ-eu deuˬ dawˬ tawˆ luꞈ, 
aˬ yawꞈ-ahˇ ja ceuˬ laˇ-awˬ.  
2Uˬ duˬ tahˬ nymˇ nymˇ ma-ahˇ aˬ laꞈ baꞈ diˇ-awˇ guiˬ lahˬ shaˇ-eu laꞈ kʼoeˇ, aˬ 
yawꞈ-ahˇ ja ceuˬ-awˬ.  
3Mˬ hawˇ-eu miˇ-ahˇ beh-euˬ Sahˬpaˬ Miˬyehˇ, Ziˇoˬ meuˬ-ahˇ neh naw maꞈ-ahˇ 
guiˬ lahˬ biꞈ luꞈ-uˇ.  

Ja ceuˬ 135 

Ja ceuˬ-eu caˇ dawˬ 

1Sahˬpaˬ Miˬyehˇ-ahˇ ja ceuˬ-awˬ. Sahˬpaˬ Miˬyehˇ-euˬ zaˬ kʼaˆ deuˬ-oˇ, aˬ yawꞈ-euˬ 
tsawˇ myahˇ-ahˇ ja ceuˬ-awˬ.  
2Sahˬpaˬ Miˬyehˇ-euˬ nymˇ-ahˇ yawꞈ luꞈ-eu, Miˬyehˇ-euˬ Uˬ duˬ tahˬ nymˇ nymˇ ma 
laꞈ kʼoeˇ yawꞈ luꞈ-eu, Sahˬpaˬ Miˬyehˇ-euˬ zaˬ kʼaˆ deuˬ-oˇ, aˬ yawꞈ-euˬ tsawˇ 
myahˇ-ahˇ ja ceuˬ-awˬ.  
3Sahˬpaˬ Miˬyehˇ muiˬ-eu jaˬ-eu miˇ neh, aˬ yawꞈ-ahˇ ja ceuˬ-awˬ. Aˬ yawꞈ gʼawˬ 
shaˬ gaˬ nya-eu miˇ neh, aˬ yawꞈ-euˬ tsawˇ myahˇ-ahˇ caˇ-awˇ ja ceuˬ-awˬ.  
4Aˬ yawꞈ-euˬ tsawˇ haˬ bi geuꞈ-eu gʼaˇ duˬ Yaˬkoˆ-ahˇ tseˇ doˆ-awˇ, aˬ yawꞈ-euˬ 
tsawˇ jeuˬ bi geuꞈ-eu gʼaˇ duˬ Iˇsaˬleˬlaˆ-ahˇ aˬ yawꞈ tseˇ doˆ-euˬ meh.  

5Aˬ dui-euˬ Sahˬpaˬ Miˬyehˇ huiˬ dui mahˇ dui dui-eu ngaˇ siˬ nya ma. Miˬyehˇ 
dawˬ tawˆ luꞈ kʼoeˇ taˆ aˬ yawꞈ huiˬ dzehˬ mahˇ dzehˬ-eu meh.  
6Mˬ hawˇ-eu miˇ kʼoeˇ taˆ maˬ ehˇ, iˬ ma laˆ shaˆ hawˇ-eu naꞈ dui dui-eu laˆ shaˆ 
dawˬ dah maˬ ehˇ, aˬ yawꞈ-euˬ nui noeˬ mˇ byah taˬ-euˬ meh.  
7Mˬ dmˇ hawˇ-eu jaˬ lehˇ-ahˇ, Uˬ dzeˇ miˇ dzeˇ-ahˇ neh aˬ yawꞈ hehˇ ahˇ laꞈ-eu meh. 
Jaˬ lehˇ lehˇ ma-ahˇ mˬ jeˬ tsawˬ tehˆ bi tehˆ-awˇ, piˬ lahˇ taˬ-euˬ jaˬ lehˇ pyehˬ doˆ 
gʼeh leꞈ-eu meh.  
8Iˇjiˇtuˆ miˇ kʼahˬ laꞈ kʼoeˇ dehꞈ beh beh le-euˬ zaˬ hawˇ-eu jeˬ zaˬ dawˬ tawˆ luꞈ-
ahˇ, aˬ yawꞈ sehꞈ dzeh-euˬ meh.  
9Iˇjiˇtuˆ sahˬ paˬ hawˇ-eu yaw huiˬ yaw mahˇ deuˬ-ahˇ kʼehˬ-eu gʼaˇ duˬ, kʼaˆ jeˬ-ehˇ 
gʼeh-eu jeˬ aˬ yawꞈ mˇ-euˬ meh.  
10Tsawˇ jeuˬ gʼawˬ mya jeuˬ-ahˇ aˬ yawꞈ laˆ luˬ laˆ seˇ nehˬ-awˇ, baoˬ huiˬ-eu sahˬ 
paˬ gʼawˬ mya gʼaˬ-ahˇ sehꞈ-euˬ meh.  
11Aˬmawˇ liˆ sahˬ paˬ Siˇhoˬ, Baˬshaˬ sahˬ paˬ Awˇgaˆ hawˇ-eu, Kaˬnaˬ miˇ kʼahˬ-ahˇ 
jawˇ-eu sahˬ paˬ dawˬ tawˆ luꞈ-ahˇ, aˬ yawꞈ sehꞈ jiˇ-euˬ meh.  
12Aˬ yawꞈ-euˬ tsawˇ haˬ Iˇsaˬleˬlaˆ tsawˇ jeuˬ-ahˇ, sahˬ paˬ kʼoeˇ deuˬ-euˬ miˇ kʼahˬ 
biꞈ nehˬ-euˬ meh.  
13Sahˬpaˬ Miˬyehˇ-oˇ, nawˇ Miˬyehˇ pyeuꞈ-eu meh lehˇ, aˬ myah luꞈ aˬ cawˬ-ahˇ ja 
gaˬ-awˇ, tiˬ ziˇ saˇ-iˬ tiˬ ziˇ nawˬ-ahˇ maˬ ngehˇ ni noeˬ keuˆ tehꞈ-a.  
14Sahˬpaˬ Miˬyehˇ aˬ yawꞈ-euˬ tsawˇ haˬ deuˬ-ahˇ haw piˇ-awˇ, aˬ yawꞈ-euˬ zaˬ kʼaˆ 
deuˬ-ahˇ aˬ yawꞈ gʼawˬ shaˬ gaˬ tehꞈ-a.  
15Aˬ cawˬ tsawˇ jeuˬ-euˬ miˬ yehˇ deuˬ-aˬ, tsawˇ haˬ zaˬ-euˬ aˬ laꞈ neh pyuˇ hawˇ-eu 
shuiˇ yuˇ-awˇ tehˆ-euˬ miˬ yehˇ tehꞈ meh.  
16Kʼaˬ meh tsoꞈ-awˇ maˬ dzaˬ nya-a. Myaˆ nuiˆ tsoꞈ kʼawꞈ maˬ mawˇ nya-a.  
17Naˬ bawˇ tsoꞈ kʼawꞈ maˬ gaˬ nya-ehˇ, saꞈ maˬ gʼawˇ nya-eu miˬ yehˇ meh.  
18Miˬ yehˇ kʼoeˇ deuˬ-ahˇ tehˆ-awˇ kʼaˇ jah-eu deuˬ dawˬ tawˆ luꞈ, yawˬ ha neh tehˆ-
euˬ tahˬ pahˬ aˬ ma mawˇ kawˇ loꞈ-ehˇ pyeuꞈ jiˇ luꞈ-uˇ.  
19Iˇsaˬleˬlaˆ tsawˇ haˬ deuˬ-oˇ, Sahˬpaˬ Miˬyehˇ-ahˇ ja ceuˬ-awˬ. Miˬyehˇ-euˬ piˇ ma 
deuˬ-oˇ, aˬ yawꞈ-ahˇ ja ceuˬ-awˬ.  
20Leˬbiˇ tsawˇ haˬ deuˬ-oˇ, Sahˬpaˬ Miˬyehˇ-ahˇ ja ceuˬ-awˬ. Aˬ yawꞈ-ahˇ uˬ duˬ kʼaˇ 
tahˬ-eu tsawˇ haˬ deuˬ, Sahˬpaˬ Miˬyehˇ-ahˇ ja ceuˬ-awˬ.  
21Ziˇoˬ gawˬ jawˬ kʼoeˇ taˆ aˬ yawꞈ-ahˇ ja ceuˬ-awˬ. Aˬ yawꞈ-euˬ nymˇ pyeuꞈ-eu 
Yeˬluˇsaˬlehˬ meuˬ laꞈ kʼoeˇ, aˬ yawꞈ-ahˇ ja ceuˬ-awˬ. Sahˬpaˬ Miˬyehˇ-ahˇ ja ceuˬ-
awˬ.  

Ja ceuˬ 136 

Guiˬ lahˬ-ahˇ noeˬ keuˆ-eu caˇ dawˬ 

1Sahˬpaˬ Miˬyehˇ muiˬ-eu jaˬ-eu miˇ neh, aˬ yawꞈ-ahˇ ja ceuˬ-awˬ. Aˬ yawꞈ gʼoeˇ-eu 
gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  

2Miˬyehˇ dawˬ tawˆ luꞈ kʼoeˇ taˆ huiˬ-eu Miˬyehˇ-ahˇ ja ceuˬ-awˬ. Aˬ yawꞈ gʼoeˇ-eu 
gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
3Sahˬ paˬ dawˬ tawˆ luꞈ kʼoeˇ taˆ baoˬ huiˬ-eu Sahˬpaˬ Miˬyehˇ-ahˇ ja ceuˬ-awˬ. Aˬ 
yawꞈ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
4Aˬ yawꞈ tehꞈ-ehˇ kʼaˆ jeˬ-ehˇ gʼeh-eu jeˬ mˇ nya-eu meh. Aˬ yawꞈ gʼoeˇ-eu gaˬ-eu 
jeˬ mˬ maˬ maˬ byaˆ zaˇ ziˇ ziꞈ-eu meh.  
5Aˬ yawꞈ-eu zaˬ siˬ tsawˇ gahˇ neh, mˬ-ahˇ aˬ yawꞈ beh-euˬ meh. Aˬ yawꞈ gʼoeˇ-eu 
gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
6Naꞈ dui dui-eu iˇ cuꞈ kʼoeˇ taˆ miˇ tsaˬ kʼawꞈ aˬ yawꞈ beh taˬ-euˬ meh. Aˬ yawꞈ 
gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
7Nahˇ ma ba la-ahˇ aˬ yawꞈ beh-euˬ meh. Aˬ yawꞈ gʼoeˇ-eu gaˬ-eu jeˬ mˬ maˬ maˬ 
byaˆ zaˇ ziˇ ziꞈ-eu meh.  
8Nahˇ ma-ahˇ aˬ yawꞈ bi uˆ lahˇ-euˬ meh. Aˬ yawꞈ gʼoeˇ-eu gaˬ-eu jeˬ mˬ maˬ maˬ 
byaˆ zaˇ ziˇ ziꞈ-eu meh.  
9Ba la aˬ guiˇ deuˬ-ahˇ miˇtsaˬ-ahˇ aˬ yawꞈ bi uˆ lahˇ-euˬ meh. Aˬ yawꞈ gʼoeˇ-eu gaˬ-
eu jeˬ mˬ maˬ maˬ byaˆ zaˇ ziˇ ziꞈ-eu meh.  
10Iˇjiˇtuˆ tsawˇ haˬ dehꞈ beh beh le-euˬ aˬ li aˬ yuiꞈ deuˬ-ahˇ aˬ yawꞈ sehꞈ-euˬ meh. 
Aˬ yawꞈ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
11Iˇsaˬleˬlaˆ tsawˇ jeuˬ-ahˇ Iˇjiˇtuˆ miˇ kʼahˬ laꞈ kʼoeˇ aˬ yawꞈ sheuˬ doˆ laꞈ-euˬ meh. 
Aˬ yawꞈ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
12Aˬ yawꞈ-euˬ gʼaˬ kʼaˆ-eu aˬ laꞈ hawˇ-eu baoˬ huiˬ-eu laꞈ du neh sheuˬ doˆ nehˬ laꞈ-
euˬ meh. Aˬ yawꞈ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
13Iˬ ma laˆ shaˆ yaw neˇ-ahˇ aˬ yawꞈ neh nyiˬ paˆ bi paˆ-iˇ-euˬ meh. Aˬ yawꞈ gʼoeˇ-eu 
gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
14Laˆ shaˆ gʼahˇ ceh aˬ yawꞈ-euˬ tsawˇ haˬ deuˬ-ahˇ aˬ yawꞈ sheuˬ doˆ-euˬ meh. Aˬ 
yawꞈ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
15Ehˇ kʼawꞈ Iˇjiˇtuˆ sahˬ paˬ hawˇ-eu aˬ yawꞈ-euˬ guiˇ maꞈ deuˬ-ahˇ, kʼoeˇ gaˇ bi ga 
nuiꞈ sehꞈ-euˬ meh. Aˬ yawꞈ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
16Aˬ yawꞈ-euˬ tsawˇ haˬ deuˬ-ahˇ kʼaˇ shuiꞈ deh ga miˇ kʼahˬ laꞈ kʼoeˇ aˬ yawꞈ sheuˬ 
gʼeh-euˬ meh. Aˬ yawꞈ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
17Baoˬ huiˬ-eu sahˬ paˬ deuˬ-ahˇ aˬ yawꞈ sehꞈ-euˬ meh. Aˬ yawꞈ gʼoeˇ-eu gaˬ-eu jeˬ 
mˬ maˬ maˬ byaˆ zaˇ ziˇ ziꞈ-eu meh.  
18Tsawˇ myahˇ doˆ-euˬ sahˬ paˬ deuˬ-ahˇ aˬ yawꞈ sehꞈ-euˬ meh. Aˬ yawꞈ gʼoeˇ-eu 
gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
19Aˬmawˇliˆ sahˬ paˬ Siˇhoˬ-ahˇ aˬ yawꞈ sehꞈ-euˬ meh. Aˬ yawꞈ gʼoeˇ-eu gaˬ-eu jeˬ 
mˬ maˬ maˬ byaˆ zaˇ ziˇ ziꞈ-eu meh.  
20Baˬshaˬ sahˬ paˬ Awˇgaˆ-ahˇ kʼawꞈ aˬ yawꞈ sehꞈ-euˬ meh. Aˬ yawꞈ gʼoeˇ-eu gaˬ-eu 
jeˬ mˬ maˬ maˬ byaˆ zaˇ ziˇ ziꞈ-eu meh.  
21Sahˬ paˬ kʼoeˇ deuˬ-euˬ miˇ kʼahˬ aˬ yawꞈ-eu tsawˇ jeuˬ-ahˇ aˬ yawꞈ biꞈ-euˬ meh. 
Aˬ yawꞈ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ meh.  

22Aˬ yawꞈ-euˬ zaˬ kʼaˆ Iˇsaˬleˬlaˆ tsawˇ jeuˬ-ahˇ biꞈ-euˬ meh. Aˬ yawꞈ gʼoeˇ-eu gaˬ-
eu jeˬ mˬ maˬ maˬ byaˆ zaˇ ziˇ ziꞈ-eu meh.  
23Aˬ cawˬ aˬ dui-ahˇ gʼaˬ laˇ ngeh, aˬ dui-ahˇ aˬ yawꞈ maˬ ngehˇ-a. Aˬ yawꞈ gʼoeˇ-eu 
gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
24Muiˇ-eu deuˬ-euˬ aˬ laꞈ laꞈ kʼoeˇ, aˬ dui-ahˇ aˬ yawꞈ pyehˬ nehˬ luꞈ-euˬ meh. Aˬ 
yawꞈ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
25Yaw dehꞈ kʼaˇ dehꞈ-eu jeˬ dawˬ tawˆ luꞈ-ahˇ aˬ yawꞈ bi dzaˬ bi dawˇ-eu meh. Aˬ 
yawꞈ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh.  
26Mˬ taˆ Miˬyehˇ-ahˇ ja ceuˬ-awˬ. Aˬ yawꞈ gʼoeˇ-eu gaˬ-eu jeˬ mˬ maˬ maˬ byaˆ zaˇ 
ziˇ ziꞈ-eu meh.  

Ja ceuˬ 137 

Aˬ cawˬ miˇ kʼahˬ-ahˇ bi nyehꞈ gʼeh-euˬ Iˇsaˬleˬlaˆ tsawˇ haˬ deuˬ tsawˇ ngoeˇ ngoeˇ-eu 

1Baˬbuˇloˬ lawˇ baˬ dawˬ peh nga maꞈ nuiˇ-awˇ, Ziˇoˬ meuˬ-ahˇ noeˬ mawˇ-eu laꞈ 
kʼoeˇ tsawˇ ngoeˇ ngoeˇ-euˬ ma.  
2Lawˇ baˬ gawˆ taw dehꞈ-eu iˇ nmˬ aˇ bawˇ-ahˇ, nga maꞈ-euˬ deuˇ-mˬ ciˬ ceuˬ-eu 
ma.  
3Nga maꞈ-ahˇ nyehꞈ gʼeh-euˬ tsawˇ haˬ deuˬ nui ma saˇ ni, caˇ dawˬ bi caˇ nehˬ laꞈ-
euˬ meh.  

“Ziˇoˬ meuˬ-euˬ caˇ dawˬ caˇ sheˇ” lehˇ, nga maꞈ-ahˇ aˬ yawꞈ maꞈ kʼehˇ-eu meh.  
4Boeˇ miˬ siˬ kʼaˬ-euˬ miˇ kʼahˬ laꞈ kʼoeˇ, Sahˬpaˬ Miˬyehˇ-euˬ caˇ dawˬ aˬ joˆ-ehˇ caˇ 
nmˇ.  
5Yeˬluˇsaˬlehˬ meuˬ-oˇ, nawˬ-ahˇ ngaˇ ngehˇ tsehˆ lawˬ naˇ, ngaˬ-euˬ aˬ laꞈ deuˇ-mˬ 
maˬ diˬ nya ni laꞈ shiˇ shiˇ luꞈ-uˇ.  
6Nawˬ-ahˇ ngaˇ maˬ noeˬ mawˇ-ehˇ, yawˬ jeˬ na luꞈ naˆ maˬ tseˇ nawˬ-ahˇ ngaˇ laˬ 
kʼaˬ maˬ cehˇ dzehˬ naˇ, ngaˬ-euˬ mehˬ laˇ kʼaˆ-iˇ-awˇ caˇ dawˬ maˬ caˇ nya ni 
pyeuꞈ-iˇ luꞈ-uˇ.  
7Yeˬluˇsaˬlehˬ meuˬ-ahˇ deuˆ gʼaˬ ngeh nah, Eˬdoˬ tsawˇ haˬ deuˬ neh jahˇ nehˬ laꞈ-
euˬ jeˬ-ahˇ taˬ ngehˇ.  

“Meuˬ teu meuˬ miˇ tsa tuˆ ni laˆ meuˇ nehˬ-awˬ” lehˇ, aˬ yawꞈ maꞈ ehˇ nawˆ nawˆ-
euˬ gaˇ taˬ ngehˇ.  
8Baˬbuˇloˬ meuˬ-oˇ, nawˇ ya luˬ ya seˇ-iˇ tehꞈ-a. Nawˬ neh nga maꞈ-ahˇ jahˇ nehˬ 
laꞈ-euˬ loꞈ-ehˇ, nawˬ-ahˇ paˇ jahˇ kʼoꞈ nehˬ-eu tsawˇ haˬ guiˬ lahˬ huiˬ tehꞈ-a.  
9Nawˬ-euˬ zaˬ yaw nyiˇ deuˬ-ahˇ nyehꞈ-awˇ, kʼaˬ lo-ahˇ ciˬ jeˬ nehˬ-eu tsawˇ haˬ 
guiˬ lahˬ huiˬ tehꞈ-a.  

Ja ceuˬ 138 

Guiˬ lahˬ-ahˇ ja ceuˬ-eu shaˇ dawˬ 

(Daˬbiˇ-euˬ shaˇ dawˬ) 

http://pt-br.bibles.org/ahk-AHK/Ps/138#Ps.137.2!f.1

1Sahˬpaˬ Miˬyehˇ-oˇ, ngaˬ-euˬ nui ma gʼawˇ mawˇ dawˬ tawˆ luꞈ, nawˬ-ahˇ ja ceuˬ-
eu ma. Miˬ yehˇ nui deuˬ dawˬ tawˆ luꞈ mehˬ shi, nawˬ-ahˇ ngaˇ caˇ-awˇ ja ceuˬ-eu 
ma.  
2Maˬ tsehˆ leˇ nya-eu nawˬ-euˬ gʼoeˇ-eu gaˬ-eu jeˬ hawˇ-eu nawˬ-euˬ saˇ jaˇ ziꞈ-eu 
jeˬ baˬ da neh, nawˬ-euˬ tsawˇ myahˇ hawˇ-eu nawˬ-eu zahˇ dawˬ kʼoꞈ dawˬ deuˬ 
dawˬ tawˆ luꞈ kʼoeˇ taˆ huiˬ-eu nawˇ bi siˬ laꞈ-euˬ baˬ da neh, nawˬ-euˬ Uˬ duˬ tahˬ 
nymˇ nymˇ ma jaˆ-eu paw ciˬ pyawˇ-awˇ awˆ byaˆ-eu laꞈ kʼoeˇ, nawˬ-euˬ tsawˇ 
myahˇ-ahˇ ja ceuˬ-eu ma.  
3Nawˬ-ahˇ ngaˇ kuˇ ngeh, ngaˬ-euˬ dawˬ-ahˇ naˇ haˬ nehˬ laꞈ-awˇ, nawˬ-euˬ gʼaˬ 
neh ngaˬ-ahˇ gʼaˬ lahˬ lahˬ nehˬ laꞈ-euˬ meh.  
4Sahˬpaˬ Miˬyehˇ-oˇ, nawˬ-euˬ saˇ jaˇ dawˬ-ahˇ ya gaˬ-euˬ miˇ neh, miˇ kʼahˬ sahˬ 
paˬ dawˬ tawˆ luꞈ nawˬ-ahˇ ja ceuˬ tehꞈ-a.  
5Huiˬ dui dui-eu nawˬ-euˬ yaw shehꞈ kʼahˬ sehˇ hawˇ-eu, nawˬ neh mˇ taˬ-euˬ gaˇ 
deuˬ-ahˇ, aˬ yawꞈ maꞈ caˇ-awˇ ja ceuˬ tehꞈ-a.  
6Goˇ dui dui gaˇ nawˇ jawˇ luꞈ kʼawꞈ, yaw awˆ-ahˇ jawˇ-eu deuˬ-ahˇ nawˇ ngehˬ 
gʼeh-awˇ, nui ma huiˬ-eu mahˇ-eu deuˬ nawˬ-euˬ mehˬ shi cehˆ zaꞈ kʼaˇ maˬ za-a.  
7Shaˬ-eu zahˬ-eu jeˬ ngaˬ-euˬ tiˬ jawˬ keuˆ le ngeh, nawˇ ngaˬ-ahˇ dah teˬ-euˬ meh. 
Ngaˬ-ahˇ nui ma pehˇ-eu muiˇ-eu deuˬ-euˬ mehˬ shi nawˇ aˬ laꞈ cawˬ doˆ-awˇ, 
nawˬ-euˬ baoˬ neh ngaˬ-ahˇ ka kʼoꞈ-euˬ meh.  
8Sahˬpaˬ Miˬyehˇ-oˇ, nawˬ neh saˇ jaˇ kʼaˇ dzaˬ taˬ-euˬ jeˬ-ahˇ nawˇ mˇ byah tehꞈ-a. 
Nawˬ-euˬ gʼoeˇ-eu gaˬ-eu jeˬ mˬ maˬ maˬ byaˆ zaˇ ziˇ ziꞈ-eu meh. Nawˬ neh dahˬ 
beh-euˬ jeˬ maˬ mˇ byah ni taˬ byehˇ nehˬ laꞈ.  

Ja ceuˬ 139 

Miˬyehˇ dawˬ tawˆ luꞈ siˬ nya-awˇ haw piˇ-eu 

(Daˬbiˇ-eu caˇ dawˬ) 
1Sahˬpaˬ Miˬyehˇ-oˇ, nawˇ ngaˬ-ahˇ pyehˆ tseˇ duˬ-awˇ, ngaˬ-ahˇ siˬ duˬ-eu meh.  
2Ngaˇ kʼaˇ mˇ kʼaˇ shaˇ-eu jeˬ nawˇ siˬ nya-eu meh. Gaˇ mahˇ kaˬ gaˇ jawˇ kʼawꞈ 
ngaˬ-euˬ nui noeˬ nui duˇ dawˬ tawˆ luꞈ nawˇ siˬ nya meh.  
3Ngaˇ gaˇ mˇ-eu maˬ ehˇ, gʼaˬ naˬ naˬ-euˬ maˬ ehˇ, nawˇ mawˇ luꞈ-eu meh. Ngaˇ kʼaˇ 
luˆ kʼaˇ laˆ-eu jeˬ dawˬ tawˆ luꞈ, nawˇ siˬ nya jiˇ-eu meh.  
4Ngaˇ dawˬ maˬ ngehˬ doˆ mi naˆ-ehˇ, kʼaˇ ngehˬ kʼaˇ tmˇ mawꞈ-eu jeˬ nawˇ siˬ jiˇ 
taˬ-euˬ meh.  
5Ngaˬ-euˬ tiˬ jawˬ yawˬ pyawˬ na luꞈ nawˇ jawˇ-awˇ, nawˬ-euˬ baoˬ ngaˬ-ahˇ haw 
piˇ-eu meh.  
6Nawˇ ngaˬ-euˬ gaˇ kawˆ siˬ nya-eu naꞈ dui dui-awˇ, ngaˇ maˬ noeˬ keuˆ coeˇ gaˇ 
keuˆ ni siˬ nya-eu meh.  
7Nawˬ-ahˇ buˬ-iˇ ni ngaˇ aˬ gaˇ cehˆ nya nmˇ. Nawˇ maˬ bi mawˇ ni aˬ geu paw cehˆ 
zaꞈ nya nmˇ.  

8Mˬ-ahˇ ngaˇ cehˆ daˆ kʼawꞈ, nawˇ kʼoeˇ gaˇ jawˇ tehꞈ-a. Shiˇ-eu miˇ oˆ kʼahˬ-ahˇ yuꞈ-
iˇ kʼawꞈ, nawˇ kʼoeˇ gaˇ jawˇ tehꞈ-a.  
9Ngaˇ nahˇ ma doˆ kʼehˬ zaw dzeuˇ byoˆ gʼeh-eu maˬ ehˇ, nahˇ ma ga kʼehˬ paw kaˬ 
dui dui gaˇ jawˇ-iˇ-eu maˬ ehˇ,  
10Ngaˬ-ahˇ sheuˬ gʼeh-eu gʼaˇ duˬ nawˇ kʼoeˇ gaˇ jawˇ tehꞈ-a. Ngaˬ-ahˇ ngehˬ gʼeh-eu 
gʼaˇ duˬ nawˇ kʼoeˇ gaˇ jawˇ tehꞈ-a.  
11Zahˇ tsui ni gʼeh-eu jeˬ ngaˬ-ahˇ dehˬ kaˬ le-awˬ lehˇ ngaˇ ehˇ-awˇ, ngaˬ-euˬ dawˬ 
peh bya-eu yaw shehꞈ-ahˇ uˬ ciꞈ loꞈ-ehˇ bi zahˇ iˇ nya law hawˇ kʼawꞈ,  
12nawˬ-euˬ gʼaˇ duˬ yaw zahˇ maˬ baw-ehˇ, uˬ ciꞈ kʼawꞈ nah gʼahˇ loꞈ-ehˇ bya-eu 
meh. Nawˬ-euˬ mehˬ shi yaw bya hawˇ-eu yaw zahˇ tiˬ kawˆ meh.  
13Ngaˬ-euˬ gʼawˇ mawˇ keu ka dawˬ tawˆ luꞈ nawˬ neh beh-awˇ, ngaˬ ma-euˬ uˬ 
maˆ laꞈ kʼoeˇ gʼoˆ tsoꞈ nehˬ laꞈ-euˬ meh.  
14Nawˬ-ahˇ guˆ paˬ-ehˇ gʼeh-eu miˇ neh, nawˬ-ahˇ ngaˇ ja ceuˬ-eu ma. Nawˬ neh 
kʼaˇ mˇ-euˬ jeˬ zahˬ dui dui leˇ paˬ-ehˇ gʼeh-awˇ, nui ma laꞈ kʼoeˇ maˬ ngehˇ leˇ coeˇ 
nya.  
15Ngaˬ-euˬ shaˬ yoeˬ shaˬ laꞈ bymˬ doˆ laˇ-awˇ, ngaˬ ma-euˬ uˬ maˆ laꞈ kʼoeˇ yaw 
muiˬ paˬ-ehˇ tsoꞈ tawꞈ leˇ-awˇ, ciˬ cuˇ ni huiˬ laˇ gʼahˇ laˇ luꞈ ngeh neh, ngaˇ kʼoeˇ 
gaˇ uˇ-eu nawˇ siˬ nya-euˬ meh.  
16Ngaˇ maˬ dehꞈ doˆ le mi naˆ ehˇ ngaˬ-ahˇ nawˇ siˬ nya-euˬ meh. Aˇ nah aˇ yamˬ-
ahˇ nawˇ maˬ beh mi naˆ ehˇ, ngaˇ aˇ myaˆ nah ya dehꞈ-eu gaˇ kawˆ, nawˬ-euˬ sahˬ 
boꞈ laꞈ kʼoeˇ nawˇ boꞈ ahˇ gʼaˬ taˬ-euˬ meh.  
17Miˬyehˇ-oˇ, nawˬ-euˬ nui noeˬ poˆ mawˇ-eu gʼaˇ duˬ ngaˇ aˇ naˆ ni ya shaˬ-eu nga. 
Nawˬ-euˬ nui noeˬ aˇ naˆ ni byah-eu kuꞈ-eu nga.  
18Nawˬ-euˬ nui noeˬ-ahˇ ngaˇ gui haw naˇ, kʼaˇ shuiꞈ myaˆ maˬ tseˇ myaˬ gaˇ ya 
mawˇ tehꞈ-a. Ngaˇ uˬ noeˬ noeˬ laˇ kʼawꞈ, nawˬ nehˬ-ehˇ jawˇ luꞈ nya siˬ.  
19Miˬyehˇ-oˇ, haiˬ-eu tsawˇ haˬ deuˬ-ahˇ, nawˬ neh bi sehꞈ mawꞈ dui dui nya. Aˬ 
cawˬ-ahˇ sehꞈ-eu tsawˇ haˬ deuˬ-ahˇ, ngaˇ jawˇ gaˇ neh bi doˆ-iˇ dui dui mawꞈ nya.  
20Nawˬ-euˬ gaˇ kawˆ maˬ muiˬ-eu jeˬ aˬ yawꞈ maꞈ ja-awˇ, nawˬ-euˬ tsawˇ myahˇ-
ahˇ ja bu ja doeˇ-eu meh.  
21Sahˬpaˬ Miˬyehˇ-oˇ, nawˬ-ahˇ bye-eu tsawˇ haˬ deuˬ-ahˇ ngaˇ bye dui dui-awˇ, 
nawˬ-ahˇ puiˬ-eu tsawˇ haˬ deuˬ-ahˇ ngaˇ nui daˆ daˆ dui dui nya.  
22Aˬ yawꞈ maꞈ-ahˇ ngaˇ ehˇ kʼaˇ maˬ za ni bye-awˇ, ngaˬ-ahˇ muiˇ-eu tsawˇ haˬ loꞈ-
ehˇ sawˇ taˬ-euˬ ma.  
23Miˬyehˇ-oˇ, ngaˬ-ahˇ pyehˆ tseˇ-awˇ ngaˬ-euˬ nui ma poˆ duˬ-awˬ. Ngaˬ-ahˇ lawˬ 
haw-awˇ ngaˬ-euˬ nui noeˬ nui duˇ tseˇ duˬ-awˬ.  
24Ngaˬ-euˬ laꞈ kʼoeˇ yaw haiˬ jeˬ ahˇ nga loˇ lehˇ haw duˬ-awˇ, mˬ maˬ maˬ byaˆ zaˇ 
ziˇ ziꞈ-eu gaˇ ma-ahˇ ngaˬ-ahˇ sheuˬ gʼeh nehˬ laꞈ.  

Ja ceuˬ 140 

Haw piˇ nehˬ laꞈ lehˇ shaˇ-eu 

(Daˬbiˇ-euˬ caˇ dawˬ) 
1Sahˬpaˬ Miˬyehˇ-oˇ, huiˬ-eu tsawˇ haˬ deuˬ-euˬ aˬ laꞈ laꞈ kʼoeˇ ngaˬ-ahˇ ka kʼoꞈ 
nehˬ laꞈ. Tsawˇ haˬ-ahˇ sehꞈ-eu deuˬ-euˬ aˬ laꞈ laꞈ kʼoeˇ, ngaˬ-ahˇ taˬ bi cawˆ-iˇ laꞈ.  
2Aˬ yawꞈ maꞈ aˬ myah luꞈ yaw haiˬ jeˬ mˇ-eu gaˇ kawˆ kawˆ-awˇ, iˬ dehˬ iˬ ceh laˆ 
doˆ-eu meh.  
3Aˬ yawꞈ maꞈ-euˬ mehˬ laˇ aˇ lawˇ mehˬ laˇ loꞈ-ehˇ taˆ-awˇ, aˬ yawꞈ maꞈ-euˬ dawˬ aˇ 
lawˇ uiˇ naˆ-euˬ doꞈ-ahˇ duˇ-eu meh.  
4Sahˬpaˬ Miˬyehˇ-oˇ, haiˬ-euˬ tsawˇ haˬ deuˬ-euˬ aˬ laꞈ laꞈ kʼoeˇ ngaˬ-ahˇ haw piˇ 
nehˬ laꞈ. Ngaˇ ya luˬ ya seˇ-iˇ ni gaˇ kawˆ kawˆ luꞈ-eu, tsawˇ haˬ-ahˇ sehꞈ-eu deuˬ-
euˬ laꞈ-ahˇ, ngaˬ-ahˇ ka kʼoꞈ nehˬ laꞈ.  
5Nui ma huiˬ-eu tsawˇ haˬ deuˬ ngaˬ-ahˇ lahˇ ju kʼmˇ-euˬ meh. Aˬ yawꞈ maꞈ caˆ 
pyeuˆ daˬ zaꞈ taˬ-awˇ, gaˇ ma-ahˇ ngaˬ-ahˇ caˆ kʼmˇ kʼmˇ taˬ-euˬ meh.  
6“Nawˇ ngaˬ-euˬ Miˬyehˇ ma” lehˇ, Sahˬpaˬ Miˬyehˇ-ahˇ ngaˇ ehˇ-eu ma. Sahˬpaˬ 
Miˬyehˇ-oˇ, ngaˬ-euˬ shaˇ dawˬ-ahˇ naˇ haˬ nehˬ laꞈ.  
7Ngaˬ-euˬ Miˬyehˇ pyeuꞈ-eu ngaˬ-ahˇ haw piˇ-eu gʼaˬ kʼaˆ-eu Sahˬpaˬ Miˬyehˇ-oˇ, 
guiˇ deuˆ ngeh nawˇ ngaˬ-ahˇ haw piˇ nehˬ laꞈ-euˬ meh.  
8Sahˬpaˬ Miˬyehˇ-oˇ, haiˬ-eu tsawˇ haˬ deuˬ-euˬ nui kʼahˇ taˬ bi byah leˇ. Aˬ yawꞈ 
maꞈ-euˬ nui noeˬ taˬ bi mˇ pyeuꞈ.  
9Ngaˬ-ahˇ muiˇ-eu deuˬ ngaˬ-euˬ kʼoeˇ taˆ taˬ bi gʼaˬ laˇ. Aˬ yawꞈ maꞈ neh ngaˬ-ahˇ 
yaw doeˇ jahˇ-euˬ jeˬ, aˬ yawꞈ maꞈ kʼoeˇ taˆ paˇ bi keuˆ le-awˬ.  
10Neˇ hoˬ ni doꞈ luꞈ-eu miˬ jiˆ aˬ yawꞈ maꞈ kʼoeˇ taˆ bi ga le-awˬ. Tiˬ jawˇ-iˬ maˬ gʼoꞈ 
doˆ laˇ nya-eu duˬ kʼahˬ-ahˇ, aˬ yawꞈ maꞈ-ahˇ bi ga ahˇ-awˬ.  
11Aˬ cawˬ-ahˇ yaw doeˇ jahˇ-euˬ tsawˇ haˬ deuˬ, miˇ kʼahˬ heu kʼahˬ laꞈ kʼoeˇ taˬ bi 
dehꞈ dzaˬ laˇ. Aˬ cawˬ-ahˇ sehꞈ-eu tsawˇ haˬ deuˬ kʼoeˇ taˆ yaw haiˬ jeˬ bi keuˆ le-
awˇ, bi luˬ bi seˇ-iˇ-awˬ.  
12Sahˬpaˬ Miˬyehˇ-oˇ, shaˬ-eu zahˬ-eu deuˬ-ahˇ nawˇ haw piˇ-awˇ, mehꞈ-eu shuꞈ-eu 
deuˬ-ahˇ nawˇ ngehˬ gʼeh-eu gaˇ kawˆ ngaˇ siˬ nya ma.  
13Yaw tsaˬ yaw dawˇ tsawˇ haˬ deuˬ nawˬ-ahˇ aˬ diˇ ja ceuˬ-awˇ, nawˬ-euˬ mehˬ shi 
aˬ yawꞈ maꞈ ya dehꞈ tehꞈ-a.  

Ja ceuˬ 141 

Uˬ ciꞈ paw guiˬ lahˬ shaˇ dawˬ 

(Daˬbiˇ-euˬ caˇ dawˬ) 
1Sahˬpaˬ Miˬyehˇ-oˇ, nawˬ-ahˇ ngaˇ kuˇ-eu ma. Nymˬ-mˇ caw ba nehˬ laꞈ-awˬ. Ngaˇ 
nawˬ-ahˇ kuˇ ngeh, ngaˬ-euˬ dawˬ-ahˇ naˇ haˬ nehˬ laꞈ-awˬ.  
2Tsiˇ yaw saw doꞈ damˬ-euˬ gaˇ ha geuꞈ-eu loꞈ-ehˇ, ngaˬ-euˬ shaˇ dawˬ-ahˇ ha geuꞈ 
nehˬ laꞈ-awˬ. Uˬ ciꞈ uˬ taw paw lawˇ-euˬ jeˬ-ahˇ ha geuꞈ-eu loꞈ-ehˇ, ngaˇ aˬ laꞈ baꞈ 
diˇ taˬ gaˇ ha geuꞈ nehˬ laꞈ.  
3Sahˬpaˬ Miˬyehˇ-oˇ, ngaˬ-euˬ kʼaˬ meh-ahˇ haw piˇ nehˬ laꞈ-awˇ, ngaˬ-euˬ mehˬ 
luˬ-ahˇ haw piˇ nehˬ laꞈ.  

4Maˬ muiˬ-eu jeˬ mˇ mawꞈ-eu nui ma taˬ bi ahˇ laꞈ. Haiˬ-eu tsawˇ haˬ deuˬ nehˬ-ehˇ 
yaw haiˬ jeˬ maˬ ya mˇ ni haw piˇ nehˬ laꞈ. Tsawˇ haˬ kʼoeˇ deuˬ nehˬ-ehˇ maˬ ya 
dzaˬ maˬ ya dawˇ taꞈ ni dah teˬ nehˬ laꞈ.  
5Tsawˇ muiˬ deuˬ neh gʼawˬ shaˬ gaˬ-awˇ dehˬ-euˬ dawˬ doeˇ-ahˇ ya daˬ kʼawꞈ, 
haiˬ-eu tsawˇ haˬ deuˬ neh taˬ bi taˬ huiˬ nehˬ laꞈ. Aˬ jeˬ miˇ neh ehˇ naˇ, aˬ yawꞈ 
maꞈ neh mˇ-euˬ yaw haiˬ jeˬ piˬ-iˇ byoˆ-iˇ nya ni, aˬ myah luꞈ ngaˇ guiˬ lahˬ shaˇ luꞈ-
eu ma.  
6Aˬ yawꞈ maꞈ kʼoeˇ taˆ aˬ yuiꞈ geuꞈ-eu deuˬ lo guˇ-ahˇ neh biˬ ka nehˬ gaˇ ya daˬ 
ngeh nah, ngaˬ neh ehˇ-euˬ dawˬ tsaˬ gaˇ aˬ yawꞈ maꞈ ya mawˇ tehꞈ-a.  
7Miˬ dzaˬ ceuꞈ kʼawˬ taˬ-awˇ ga-eu loꞈ-ehˇ, aˬ yawꞈ maꞈ-euˬ shaˬ yoeˬ lmˬ bymˇ gaˇ 
dzeˇ ga tehꞈ-a.  
8Ehˇ kʼawꞈ, ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nawˬ-ahˇ ngaˇ gʼoe luꞈ-
eu ma. Nawˇ haw piˇ nehˬ laꞈ-eu jeˬ-ahˇ ngaˇ poˆ-eu loꞈ-ehˇ, ngaˬ-ahˇ taˬ bi shiˇ laꞈ.  
9Aˬ cawˬ neh kʼmˇ-euˬ lahˇ ju-ahˇ, ngaˬ-ahˇ taˬ bi paꞈ leˇ laꞈ. Yaw haiˬ jeˬ mˇ-eu 
deuˬ-euˬ caˆ kʼmˇ-ahˇ bi dzeuˇ-iˇ laꞈ.  
10Ngaˇ ya buˬ ya law-iˇ luꞈ ngeh, haiˬ-euˬ tsawˇ haˬ deuˬ yawˬ ha neh kʼmˇ taˬ-euˬ 
lahˇ ju-ahˇ paꞈ leˇ jiˇ luꞈ-uˇ.  

Ja ceuˬ 142 

Caw ba nehˬ laꞈ lehˇ shaˇ-eu shaˇ dawˬ 

(Daˬbiˇ-euˬ guiˬ lahˬ shaˇ dawˬ) 
1Caw ba nehˬ laꞈ lehˇ Sahˬpaˬ Miˬyehˇ-ahˇ kuˇ-awˇshaˇ-euˬ ma.  
2Ngaˇ nui ma cawˆ-eu jeˬ dawˬ tawˆ luꞈ aˬ yawꞈ-ahˇ tsaꞈ gaˬ-awˇ, ngaˬ-euˬ shaˬ zahˬ 
dawˬ tawˆ luꞈ aˬ yawꞈ-ahˇ dzawˇ nehˬ-euˬ ma.  
3Ngaˬ-euˬ nui ma gʼaˬ baˬ dui dui ngeh, ngaˇ aˬ joˆ-ehˇ mˇ paˬ-ehˇ gʼeh-eu aˬ yawꞈ 
siˬ nya-eu meh. Ngaˇ cah luꞈ-eu gaˇ ma-ahˇ, muiˇ-eu deuˬ ngaˬ-ahˇ lahˇ ju kʼmˇ taˬ-
euˬ meh.  
4Ngaˬ-euˬ dawˬ peh ngaˇ haw ngeh, caw ba le-eu tsawˇ haˬ-ahˇ maˬ ya mawˇ-a. 
Ngaˬ-ahˇ haw piˇ-eu tiˬ gʼaˬ-iˬ maˬ jawˇ-a. Ngaˬ-ahˇ ka kʼoꞈ-eu tiˬ gʼaˬ-iˬ maˬ jawˇ-a.  
5Sahˬpaˬ Miˬyehˇ-oˇ, caw ba nehˬ laꞈ lehˇ nawˬ-ahˇ ngaˇ guˇ-eu ma. Nawˇ-aˬ, ngaˬ-
euˬ gʼoe duˬ ma. Ngaˬ-euˬ tiˬ ziˇ loˬ dui dui-eu jeˬ-aˬ, nawˇ ma.  
6Caw ba nehˬ laꞈ lehˇ ngaˇ guˇ gaˇ naˇ haˬ nehˬ laꞈ-awˬ. Naꞈ dui dui-eu nui ma cawˆ-
eu jeˬ laꞈ kʼoeˇ ngaˇ ga nuiꞈ-iˇ luꞈ-eu ma. Muiˇ-eu deuˬ-euˬ aˬ laꞈ laꞈ kʼoeˇ ngaˬ-ahˇ 
ka kʼoꞈ nehˬ laꞈ. Aˬ yawꞈ maꞈ gʼaˬ kʼaˆ dui dui-eu meh.  
7Nui ma cawˆ-eu jeˬ laꞈ kʼoeˇ ngaˬ-ahˇ ka kʼoꞈ nehˬ laꞈ. Nawˇ ngaˬ-ahˇ guiˬ lahˬ biꞈ 
laꞈ-euˬ miˇ neh, nawˬ-euˬ tsawˇ haˬ deuˬ uiˬ leˇ taˬ-euˬ mehˬ shi, nawˬ-ahˇ ngaˇ ja 
ceuˬ ma.  

Ja ceuˬ 143 

Caw ba nehˬ laꞈ lehˇ shaˇ-eu shaˇ dawˬ 

(Daˬbiˇ-euˬ caˇ dawˬ) 
1Sahˬpaˬ Miˬyehˇ-oˇ, ngaˬ-euˬ guiˬ lahˬ shaˇ dawˬ-ahˇ naˇ haˬ nehˬ laꞈ. Nawˬ-euˬ 
yaw tsaˬ yaw dawˇ jeˬ laꞈ kʼoeˇ, ngaˬ-euˬ shaˇ dawˬ-ahˇ naˇ haˬ nehˬ laꞈ. Nawˬ-euˬ 
saˇ jaˇ ziꞈ-eu jeˬ laꞈ kʼoeˇ, ngaˬ-euˬ shaˇ dawˬ-ahˇ naˇ haˬ nehˬ laꞈ.  
2Nawˬ-euˬ zaˬ kʼaˆ pyeuꞈ-eu ngaˬ-ahˇ, yaˇ kʼaˬ taˬ daˇ nehˬ laꞈ. Nawˬ-euˬ mehˬ shi 
yaw tsaˬ yaw dawˇ tiˬ gʼaˬ-iˬ maˬ jawˇ-a.  
3Ngaˬ-ahˇ muiˇ-eu gʼaˬ ngaˬ-ahˇ teh-awˇ, dawꞈ lah nehˬ laꞈ-euˬ meh. Zahˇ tsui ni 
gʼeh-eu paˬ kuˆ laꞈ kʼoeˇ paꞈ ahˇ nehˬ laꞈ-awˇ, aˇ hu ba neh shiˇ taˬ-euˬ tsawˇ haˬ-ahˇ 
duˇ miˇ-a.  
4Kʼoeˇ miˇ neh ngaˇ noeˬ tmˬ duˬ maˬ jaˆ-ehˇ, nui ma shaˬ zahˬ naꞈ dui dui nya.  
5Dzeuˇ yaꞈ-euˬ aˇ nah aˇ yamˬ deuˬ-ahˇ noeˬ mawˇ laˇ miˇ-a. Nawˬ neh mˇ dzeuˇ 
shaˇ dzeuˇ yaꞈ-euˬ deuˬ-ahˇ ngaˇ shaˇ noeˬ-awˇ, gaˇ kawˆ kʼoeˇ deuˬ-ahˇ ngaˬ-euˬ 
nui ma laꞈ kʼoeˇ shaˇ sawˇ luꞈ-eu ma.  
6Ngaˬ-euˬ aˬ laꞈ cawˬ diˇ-awˇ nawˬ-ahˇ guiˬ lahˬ shaˇ luꞈ-eu ma. Miˇ tsaˬ yaw gui iˇ 
cuꞈ mehꞈ-eu loꞈ-ehˇ, nawˬ-ahˇ ngaˇ mehꞈ luꞈ-eu ma.  
7Sahˬpaˬ Miˬyehˇ-oˇ, ngaˬ-euˬ shaˇ dawˬ naˇ haˬ nehˬ laꞈ. Noeˬ tmˬ kʼaˇ maˬ za miˇ-
a. Shiˇ-eu miˇ kʼahˬ-ahˇ iˇ dzeuˇ-euˬ tsawˇ haˬ deuˬ jawˇ gaˇ, ngaˇ ya iˇ-eu keuˆ laˇ 
taˬ-euˬ miˇ neh, nawˬ-euˬ myaˆ pyawˬ taˬ ciˬ zaꞈ nehˬ laꞈ.  
8Nawˬ-ahˇ ngaˇ gʼoe luꞈ-eu miˇ neh, maˬ tsehˆ leˇ nya-eu nawˬ-euˬ gʼoeˇ-eu gaˬ-eu 
jeˬ, yawˬ shawˬ na luꞈ ngaˬ-ahˇ bi noeˬ mawˇ laꞈ. Ngaˬ-euˬ shaˇ dawˬ nawˇ jawˇ gaˇ 
le keuˆ ngeh, ngaˇ ya iˇ-eu gaˇ ma mehˬ laꞈ.  
9Sahˬpaˬ Miˬyehˇ-oˇ, nawˬ-ahˇ ngaˇ laꞈ jeuˬ shaˇ ngeh, muiˇ-eu deuˬ-euˬ laꞈ-ahˇ ka 
kʼoꞈ nehˬ laꞈ.  
10Nawˇ ngaˬ-euˬ Miˬyehˇ ma. Nawˬ-euˬ nui kʼahˇ mˇ nya ni ngaˬ-ahˇ mehˬ nehˬ laꞈ. 
Nawˬ-euˬ muiˬ-eu jaˬ-eu jeˬ baˬ da neh, nui saˇ oꞈ-eu gaˇ ma-ahˇ sheuˬ gʼeh nehˬ 
laꞈ.  
11Sahˬpaˬ Miˬyehˇ-oˇ, nawˬ neh saˇ jaˇ dzaˬ taˬ-euˬ loꞈ-ehˇ, ngaˬ-ahˇ ka kʼoꞈ nehˬ laꞈ. 
Nawˬ-euˬ muiˬ-eu jaˬ-eu jeˬ laꞈ kʼoeˇ, shaˬ zahˬ naꞈ gaˇ ka kʼoꞈ nehˬ laꞈ.  
12Nawˇ ngaˬ-ahˇ gaˬ-euˬ baˬ da neh, ngaˬ-ahˇ muiˇ-eu deuˬ-ahˇ sehꞈ nehˬ laꞈ. Ngaˇ 
nawˬ-euˬ zaˬ kʼaˆ pyeuꞈ-eu baˬ da neh, ngaˬ-ahˇ kʼehˬ-eu deuˬ-ahˇ laˆ luˬ laˆ seˇ 
nehˬ laꞈ.  

Ja ceuˬ 144 

Sahˬ paˬ tiˬ gʼaˬ guiˇ deuˆ gʼaˬ-euˬ miˇ neh, Miˬyehˇ-ahˇ ja ceuˬ-eu 

(Daˬbiˇ-euˬ caˇ dawˬ) 
1Ngaˬ-ahˇ haw piˇ-eu gʼaˬ pyeuꞈ-eu Sahˬpaˬ Miˬyehˇ-ahˇ ja ceuˬ-awˬ. Aˬ yawꞈ ngaˬ-
ahˇ guiˇ deuˆ-eu tsawˇ gahˇ mehˬ nehˬ laꞈ-awˇ, guiˇ deuˆ-eu gʼaˇ duˬ lehˬ hmˬ nehˬ 
laꞈ-euˬ meh.  

2Aˬ yawꞈ-aˬ, ngaˬ-euˬ gʼoe duˬ ngaˬ-euˬ lo guˇ ma. Ngaˬ-ahˇ haw piˇ-awˇ ka kʼoꞈ-eu 
gʼaˬ pyeuꞈ-eu ma. Aˬ yawꞈ-ahˇ ngaˇ gʼoe-awˇ ngaˇ nui saˇ za-eu ma. Tsawˇ jeuˬ 
dawˬ tawˆ luꞈ ngaˬ-euˬ laꞈ oꞈ ya awꞈ ni aˬ yawꞈ jahˇ-eu meh.  
3Sahˬpaˬ Miˬyehˇ-oˇ, tsawˇ haˬ zaˬ-ahˇ nawˇ haw cawˬ paˬ-ehˇ aˬ jeˬ gaˇ dahˇ tsoeˬ 
ta. Tsawˇ haˬ zaˬ loˆ ni gʼeh gaˇ nawˇ ka kʼoꞈ-eu meh.  
4Aˬ yawꞈ-aˬ, saꞈ tiˬ poˆ gʼawˇ dah-euˬ myah ni gmˬ-eu tehꞈ meh. Aˬ yawꞈ-euˬ ziˇ-aˬ, 
naˇ shmˇ shmˇ-iˇ-eu naˆ ni tehꞈ meh.  
5Sahˬpaˬ Miˬyehˇ-oˇ, mˬ dehˬ paˆ-awˇ zaꞈ ka le-awˬ. Gawˬ jawˬ-ahˇ toeˬ ciˆ-awˇ uˬ 
kʼoeˬ bi du doˆ laˇ-awˬ.  
6Mˬ jeˬ tsawˬ tehˆ bi tehˆ-awˇ nawˬ-ahˇ muiˇ-eu deuˬ-ahˇ teh byaˆ-awˬ. Nawˬ-euˬ 
kaˆ myaˬ neh beuˆ-awˇ bi cehˆ-awˬ.  
7Yaw goˇ-ahˇ neh nawˬ-euˬ aˬ laꞈ cawˬ ka leꞈ-awˇ, iˇ cuꞈ naꞈ gaˇ ngaˬ-ahˇ gʼeu doˆ-
awˇ ka kʼoꞈ nehˬ laꞈ-awˬ. Aˬ cawˬ tsawˇ jeuˬ deuˬ-euˬ aˬ laꞈ laꞈ kʼoeˇ ka kʼoꞈ nehˬ 
laꞈ-awˬ.  
8Aˬ yawꞈ maꞈ yaw tsaˬ yaw dawˇ jeˬ tiˬ jawˇ-iˬ maˬ ngehˬ-ehˇ, jaˬ myawꞈ myawꞈ-
awˇ kamˬ tsehˆ peuˬ-eu meh.  
9Miˬyehˇ-oˇ, caˇ dawˬ yaw shuiꞈ caˇ-awˇ, nawˬ-ahˇ ngaˇ ja ceuˬ ma. Deuˇ-mˬ diˬ-awˇ 
ja ceuˬ ma.  
10Miˇ kʼahˬ sahˬ paˬ deuˬ-ahˇ gʼaˬ leˇ-eu jeˬ biꞈ-eu gʼaˬ nawˇ pyeuꞈ-awˇ, nawˬ-euˬ 
zaˬ kʼaˆ Daˬbiˇ-ahˇ nawˇ ka kʼoꞈ-eu meh.  
11Gʼawˬ shaˬ gaˬ-eu maˬ siˬ nya-eu muiˇ-eu deuˬ-euˬ aˬ laꞈ laꞈ kʼoeˇ, ngaˬ-ahˇ ka 
kʼoꞈ nehˬ laꞈ. Tiˬ jawˇ-iˬ yaw tsaˬ yaw dawˇ jeˬ maˬ ngehˬ-ehˇ, jaˬ myawꞈ myawꞈ-
awˇ kamˬ tsehˆ peuˬ-eu, aˬ cawˬ tsawˇ jeuˬ-euˬ laꞈ-ahˇ ka kʼoꞈ nehˬ laꞈ.  
12Nga maꞈ-euˬ aˬ li zaˬ guˬ deuˬ, mehˇ laˇ luꞈ-eu sahˬ lahˬ aˇ bawˇ loꞈ-ehˇ bi pyeuꞈ 
laꞈ. Nga maꞈ-euˬ aˬ buˇ deuˬ-aˬ, sahˬ paˬ-euˬ nymˇ laꞈ coeˇ-ahˇ toˆ tehˬ taˬ-euˬ, 
kʼawˇ zeuˇ loꞈ-ehˇ bi pyeuꞈ laꞈ.  
13Nga maꞈ-euˬ cehˇ jiˇ laꞈ kʼoeˇ, dzaˬ la gʼo cehˇ bi byah laꞈ. Deh ga-ahˇ gaˆ luꞈ-eu 
nga maꞈ-euˬ yawˇ deuˬ aˇ muiˇ aˇ seh mawˇ puˬ dehꞈ luꞈ-uˇ.  
14Nga maꞈ-euˬ mawˇ nyoˬ jeˬ kaˇ deuˬ maˬ byoˆ maˬ laˆ ni myaˬ laˇ behˇ laˇ luꞈ-uˇ. 
Nga maꞈ-euˬ meuˬ jawˇ zaˇ laꞈ kʼoeˇ, noeˬ shaˬ-awˇ ngoeˇ-eu teˇ saˇ maˬ ya gaˬ ni 
pyeuꞈ-iˇ luꞈ-uˇ.  
15Kʼoeˇ loꞈ-ehˇ muiˬ-eu guiˬ lahˬ za-euˬ tsawˇ jeuˬ, laˬ kʼaˬ cehˇ-eu jeˬ byah luꞈ-uˇ. 
Sahˬpaˬ Miˬyehˇ-ahˇ Miˬyehˇ kʼaˇ gʼoe-eu tsawˇ haˬ deuˬ, laˬ kʼaˬ cehˇ-eu jeˬ byah 
luꞈ-uˇ.  

Ja ceuˬ 145 

Ja ceuˬ-eu caˇ dawˬ 

(Daˬbiˇ-euˬ caˇ dawˬ) 

1Ngaˬ-euˬ sahˬ paˬ pyeuꞈ-eu ngaˬ-euˬ Miˬyehˇ-oˇ, Nawˇ huiˬ dui mahˇ dui dui-eu 
gaˇ kawˆ ngaˇ ja gaˬ ma. Mˬ maˬ maˬ byaˆ zaˇ ziˇ nawˬ-euˬ guiˬ lahˬ-ahˇ ngaˇ ja ceuˬ 
ma.  
2Yawˬ nah na luꞈ nawˬ-euˬ guiˬ lahˬ-ahˇ ngaˇ ja ceuˬ ma. Mˬ maˬ maˬ byaˆ zaˇ ziˇ 
nawˬ-ahˇ ngaˇ ja ceuˬ ma.  
3Sahˬpaˬ Miˬyehˇ huiˬ dui mahˇ dui dui-awˇ, ja ceuˬ dui dui paˬ-ehˇ gʼeh-eu meh. Aˬ 
yawꞈ huiˬ dui mahˇ dui dui-eu gaˇ kawˆ, aˬ dui maˬ noeˬ miˇ coeˇ-a.  
4Nawˬ neh mˇ-euˬ gaˇ deuˬ-ahˇ, tiˬ ziˇ saˇ-iˬ tiˬ ziˇ ja ceuˬ tehꞈ-a. Nawˬ neh mˇ-euˬ 
huiˬ-eu gaˇ deuˬ-ahˇ ja gaˬ tehꞈ-a.  
5Nawˬ-euˬ yaw shehꞈ kʼahˬ sehˇ gaˇ kawˆ aˬ yawꞈ maꞈ ja-awˇ, Nawˬ neh mˇ-euˬ 
zahˬ dui dui leˇ paˬ-ehˇ gʼeh-eu gaˇ deuˬ-ahˇ ngaˇ shaˇ noeˬ shaˇ sawˇ-eu ma.  
6Nawˬ neh mˇ-euˬ huiˬ-eu gaˇ deuˬ-ahˇ miˇ tsaˬ zaˬ deuˬ ja-awˇ, nawˇ huiˬ dui mahˇ 
dui dui-eu gaˇ kawˆ ngaˇ ja gaˬ ma.  
7Nawˬ-euˬ muiˬ-eu guiˬ lahˬ gaˇ kawˆ aˬ yawꞈ maꞈ ja-awˇ, nawˇ gʼawˬ shaˬ gaˬ nya-
eu gaˇ kawˆ caˇ-eu meh.  
8Sahˬpaˬ Miˬyehˇ-aˬ, gʼoeˇ-eu gaˬ-eu jeˬ byah-awˇ, gʼawˬ shaˬ gaˬ nya-eu uˬ taꞈ, yaw 
awˇ laꞈ-ehˇ nui ma maˬ pehˇ-ehˇ, gʼoeˇ-eu gaˬ-eu jeˬ maˬ tsehˆ leˇ-a.  
9Aˬ yawꞈ-aˬ, yawˬ gʼaˬ na luꞈ kʼoeˇ taˆ muiˬ-awˇ, aˬ yawꞈ neh kʼaˇ beh taˬ-euˬ jeˬ 
dawˬ tawˆ luꞈ kʼoeˇ taˆ, gʼawˬ shaˬ gaˬ-eu nui ma jaˆ-eu meh.  
10Sahˬpaˬ Miˬyehˇ-oˇ, nawˬ neh kʼaˇ beh taˬ-euˬ yawˬ jeˬ na luꞈ nawˬ-ahˇ ja ceuˬ-
awˇ, nawˬ-euˬ tsawˇ haˬ dawˬ tawˆ luꞈ nawˬ-euˬ guiˬ lahˬ-ahˇ ja ceuˬ tehꞈ-a.  
11Nawˇ uˆ lahˇ-eu jeˬ baoˬ yaw shehꞈ kʼahˬ sehˇ huiˬ-eu gaˇ kawˆ aˬ yawꞈ maꞈ ja-
awˇ, nawˬ-euˬ baoˬ gaˇ kawˆ ja tehꞈ-a.  
12Kʼoeˇ miˇ neh tsawˇ haˬ yawˬ gʼaˬ na luꞈ nawˬ neh mˇ-euˬ huiˬ-euˬ gaˇ deuˬ gaˇ 
kawˆ siˬ nya-awˇ, nawˇ uˆ lahˇ-eu jeˬ baoˬ yaw shehꞈ kʼahˬ sehˇ huiˬ-eu gaˇ kawˆ siˬ 
nya tehꞈ-a.  
13Nawˇ uˆ lahˇ-eu jeˬ mˬ maˬ maˬ byaˆ zaˇ ziˇ ziꞈ-awˇ, nawˬ-euˬ dzoeˬ dzaˬ maˬ 
cawˆ-iˇ nya-a. Sahˬpaˬ Miˬyehˇ-aˬ, aˬ yawꞈ neh dzaˬ taˬ-euˬ dawˬ ma saˇ jaˇ deuˬ-
ahˇ ziꞈ-awˇ, aˬ yawꞈ neh kʼaˇ mˇ kʼaˇ shaˇ-euˬ jeˬ muiˬ dui dui-eu meh.  
14Noeˬ shaˬ noeˬ zahˬ-eu tsawˇ haˬ deuˬ-ahˇ aˬ yawꞈ ngehˬ gʼeh nehˬ-awˇ, coˬ-iˇ-
euˬ tsawˇ haˬ-ahˇ ciˬ tuˇ nehˬ-eu meh.  
15Yaw dehꞈ kʼaˇ dehꞈ-eu jeˬ dawˬ tawˆ luꞈ nawˬ-ahˇ noeˬ tmˬ luꞈ-awˇ, aˬ yawꞈ maꞈ 
kʼaˇ mehꞈ ngeh nawˇ bi dzaˬ bi dawˇ-eu meh.  
16Nawˇ aˬ yawꞈ maꞈ-ahˇ bi dzaˬ bi dawˇ dehˆ-awˇ, dawˬ tawˆ luꞈ-ahˇ kʼaˇ loˬ-eu jeˬ 
biꞈ nehˬ-eu meh.  
17Sahˬpaˬ Miˬyehˇ neh kʼaˇ mˇ kʼaˇ shaˇ-euˬ jeˬ laꞈ kʼoeˇ, yaw tsaˬ yaw dawˇ jeˬ 
hawˇ-eu gʼawˬ shaˬ gaˬ-eu jeˬ ahˇ-eu meh.  
18Aˬ yawꞈ-ahˇ nui ma keuˆ-awˇ kʼaˇ kuˇ-eu deuˬ dawˬ peh, aˬ yawꞈ aˬ myah luꞈ 
jawˇ-eu meh.  

19Aˬ yawꞈ-ahˇ taˬ huiˬ taˬ mahˇ-eu tsawˇ haˬ deuˬ kʼaˇ loˬ-eu jeˬ, aˬ yawꞈ tiˬ loꞈ biꞈ 
nehˬ-awˇ, aˬ yawꞈ maꞈ aˬ yawꞈ-ahˇ kuˇ ngeh ka kʼoꞈ nehˬ-eu meh.  
20Aˬ yawꞈ-ahˇ kʼaˇ gaˬ-eu tsawˇ haˬ-ahˇ aˬ yawꞈ haw piˇ-eu meh. Ehˇ kʼawꞈ, huiˬ-eu 
tsawˇ haˬ deuˬ-ahˇ aˬ yawꞈ laˆ luˬ laˆ seˇ nehˬ tehꞈ-a.  
21Sahˬpaˬ Miˬyehˇ-ahˇ aˬ myah luꞈ ngaˇ ja ceuˬ ma. Aˬ yawꞈ neh kʼaˇ beh dehꞈ taˬ-
euˬ jeˬ dawˬ tawˆ luꞈ, muiˬ-eu shawˇ-eu aˬ yawꞈ-euˬ tsawˇ myahˇ-ahˇ ja ceuˬ luꞈ-uˇ.  

Ja ceuˬ 146 

Ka kʼoꞈ-eu yaw sahˇ pyeuꞈ-eu Miˬyehˇ-ahˇ ja ceuˬ-eu 

1Sahˬpaˬ Miˬyehˇ-ahˇ ja ceuˬ-awˬ. Ngaˬ-euˬ nui ma-oˇ, Sahˬpaˬ Miˬyehˇ-ahˇ ja ceuˬ-
awˬ.  
2Ngaˇ yaw dehꞈ kʼaˇ dehꞈ kʼoeˇ keuˆ ni, Sahˬpaˬ Miˬyehˇ-ahˇ ja ceuˬ ma. Ngaˬ-euˬ 
Miˬyehˇ-ahˇ tiˬ ziˇ caˇ-awˇ ja ceuˬ ma.  
3Miˇ kʼahˬ sahˬ paˬ sahˬ ma deuˬ-ahˇ nui kʼaˬ taˬ tsmˬ. Tsawˇ haˬ zaˬ nawˬ-ahˇ maˬ 
ka kʼoꞈ nya-a.  
4Aˬ yawꞈ maꞈ shiˇ ngeh miˇ tsaˬ-ahˇ paˇ ya gʼoꞈ uˇ-iˇ-awˇ, aˬ yawꞈ maꞈ neh kʼaˇ noeˬ 
tmˬ-euˬ jeˬ, shiˇ ngeh nah byoˆ jiˇ-eu meh.  
5Yaˬkoˆ-euˬ Miˬyehˇ neh caw ba nehˬ-euˬ gʼaˬ guiˬ lahˬ huiˬ-eu meh. Aˬ yawꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ-ahˇ gʼoe-eu gʼaˬ guiˬ lahˬ huiˬ-eu meh.  
6Aˬ yawꞈ-euˬ Miˬyehˇ-aˬ, mˬ, miˇ hawˇ-eu iˬ ma laˆ shaˆ-ahˇ maˬ ehˇ, kʼoeˇ gaˇ kʼaˇ 
jaˆ kʼaˇ jawˇ-eu jeˬ-ahˇ maˬ ehˇ, beh-euˬ yaw sahˇ pyeuꞈ-eu meh. Aˬ yawꞈ neh dzaˬ 
taˬ-euˬ dawˬ ma saˇ jaˇ-ahˇ aˬ myah luꞈ ziꞈ-eu meh.  
7Kʼehˬ-eu kʼaˆ-eu jeˬ-ahˇ ya daˬ-eu tsawˇ haˬ deuˬ-euˬ myaˆ pyawˬ-ahˇ haw-awˇ yaˇ 
kʼaˬ daˇ-awˇ, mehꞈ-eu shuꞈ-eu deuˬ-ahˇ bi dzaˬ bi dawˇ-eu meh. Paꞈ kuˆ-ahˇ uˇ-eu 
tsawˇ haˬ deuˬ-ahˇ Sahˬpaˬ Miˬyehˇ pyehˬ nehˬ-awˇ,  
8myaˆ behꞈ-ahˇ bi dahˇ laˇ-eu meh. Coˬ-iˇ-euˬ tsawˇ haˬ deuˬ-ahˇ aˬ yawꞈ ciˬ tuˇ 
nehˬ-awˇ, tsaˬ-eu dawˇ-eu aˬ yawꞈ-euˬ tsawˇ haˬ deuˬ-ahˇ, aˬ yawꞈ gʼawˬ shaˬ gaˬ-
eu meh.  
9Aˬ dui-euˬ miˇ kʼahˬ laꞈ kʼoeˇ jawˇ-eu boeˇ miˬ siˬ kʼaˬ deuˬ-ahˇ aˬ yawꞈ haw piˇ 
nehˬ-awˇ, muˇ coe aˬ nmˇ hawˇ-eu miˬ coeˬ miˬ ma deuˬ-ahˇ caw ba nehˬ-euˬ meh. 
Ehˇ kʼawꞈ, haiˬ-eu tsawˇ haˬ deuˬ-euˬ nui kʼahˇ-ahˇ aˬ yawꞈ laˆ cawˆ nehˬ-euˬ meh.  
10Sahˬpaˬ Miˬyehˇ-aˬ, mˬ maˬ maˬ byaˆ zaˇ ziˇ sahˬ paˬ pyeuꞈ-eu meh. Ziˇoˬ meuˬ-oˇ, 
nawˬ-euˬ Miˬyehˇ uˆ lahˇ-eu jeˬ, mˬ maˬ maˬ byaˆ zaˇ ziˇ ziꞈ tehꞈ-a. Sahˬpaˬ Miˬyehˇ-
ahˇ ja ceuˬ-awˬ.  

Ja ceuˬ 147 

Baoˬ huiˬ-eu Miˬyehˇ-ahˇ ja ceuˬ-eu caˇ dawˬ 

1Sahˬpaˬ Miˬyehˇ-ahˇ ja ceuˬ-awˬ. Aˬ dui-euˬ Miˬyehˇ-ahˇ ja ceuˬ-eu muiˬ dui dui 
meh. Aˬ yawꞈ-ahˇ ja ceuˬ-eu jeˬ tsaˬ-awˇ, nui kʼahˇ shiˇ dui dui nya.  

2Yeˬluˇsaˬlehˬ meuˬ-ahˇ Sahˬpaˬ Miˬyehˇ tsoˆ muiˬ luꞈ-awˇ, aˬ cawˬ miˇ kʼahˬ-ahˇ bi 
nyehꞈ gʼeh-euˬ deuˬ-ahˇ sheuˬ kʼoꞈ leꞈ-eu lehˇ gʼeh-eu meh.  
3Nui ma tsawˬ paˆ-iˇ-euˬ deuˬ-ahˇ aˬ yawꞈ laˆ taˬ nehˬ-awˇ, maˇ kʼehˬ-ahˇ lahˇ cuꞈ 
nehˬ-eu meh.  
4Aˬ guiˇ aˇ myaˆ siˬ ya bi byah-eu aˬ yawꞈ sawˇ duˬ taˬ-awˇ, yawˬ siˬ na luꞈ-ahˇ 
tsawˇ myahˇ biꞈ taˬ-euˬ meh.  
5Baoˬ jaˆ-awˇ huiˬ dui mahˇ dui dui-eu gʼaˬ-aˬ, aˬ dui-euˬ Sahˬpaˬ Miˬyehˇ meh. Aˬ 
yawꞈ-euˬ zaˬ siˬ tsawˇ gahˇ-ahˇ aˬ dui maˬ noeˬ miˇ coeˇ-a.  
6Nui nahˬ nui yu ahˇ-eu deuˬ-ahˇ aˬ yawꞈ gʼeu tuˇ-awˇ, haiˬ-eu tsawˇ haˬ deuˬ-ahˬ 
miˇ tsa nawˬ pahˬ nehˬ-eu meh.  
7Sahˬpaˬ Miˬyehˇ-ahˇ ja ceuˬ-eu caˇ dawˬ caˇ-awˬ. Deuˇ-mˬ diˬ-awˇ aˬ dui-euˬ 
Miˬyehˇ-ahˇ ja ceuˬ-awˬ.  
8Mˬ kʼoeˇ taˆ mˬ dmˇ-ahˇ aˬ yawꞈ sheu taw-awˇ, miˇ tsaˬ kʼoeˇ taˆ uˬ yehˇ bi yehˇ le-
eu laꞈ kʼoeˇ, gawˬ duˇ uˬ du yaˇ moꞈ bi dehꞈ laˇ-eu meh.  
9Jeˬ zaˬ deuˬ-ahˇ aˬ yawꞈ bi dzaˬ bi dawˇ-awˇ, jeˬ shiˇ kʼaˬ dzeˇ-euˬ zaˬ deuˬ dzaˇ 
mehꞈ-awˇ mahˇ ngeh, aˬ yawꞈ bi dzaˬ bi dawˇ-eu meh.  
10Gʼaˬ kʼaˆ-eu mahˬ paˬ-ahˇ aˬ yawꞈ nui ma maˬ huiˬ-ehˇ, nui kʼaˬ ahˇ-eu yehˇ-ahˇ aˬ 
yawꞈ laˬ kʼaˬ maˬ cehˇ-a.  
11Ehˇ kʼawꞈ, aˬ yawꞈ-ahˇ taˬ huiˬ-eu tsawˇ haˬ deuˬ hawˇ-eu, maˬ tsehˆ leˇ nya-eu aˬ 
yawꞈ-euˬ gʼoeˇ-eu gaˬ-eu jeˬ-ahˇ gʼoe-eu tsawˇ haˬ deuˬ-ahˇ, aˬ yawꞈ nui kʼahˇ shiˇ-
eu meh.  
12Yeˬluˇsaˬlehˬ meuˬ-oˇ, Sahˬpaˬ Miˬyehˇ-ahˇ ja ceuˬ-awˬ. Ziˇoˬ gawˬ jawˬ-oˇ, nawˬ-
euˬ Miˬyehˇ-ahˇ ja ceuˬ-awˬ.  
13Nawˬ-euˬ lahˇ kʼehˬ laˇ gʼoˆ-ahˇ aˬ yawꞈ neh laˆ ziꞈ-awˇ, nawˬ-euˬ tsawˇ haˬ deuˬ-
ahˇ aˬ yawꞈ guiˬ lahˬ biꞈ-euˬ meh.  
14Nawˬ-euˬ miˇ kʼahˬ-ahˇ nui saˇ oꞈ-eu jeˬ aˬ yawꞈ neh bi keuˆ le-awˇ, nawˬ-euˬ nui 
kʼahˇ tiˬ shiˇ muiˬ dui dui-eu cehˇ bi za le-euˬ meh.  
15Miˇ tsaˬ tahˬ kʼawˇ-ahˇ aˬ yawꞈ dawˬ tiˬ dawˬ biꞈ ngeh, aˬ yawꞈ neh kʼaˇ-ehˇ-euˬ 
jeˬ yaw kawˇ-ehˇ keuˆ le-eu meh.  
16Ngehˇ aˇ bui aˬ yawꞈ dzeh pymˬ nya-awˇ, ceuˬ kʼaˬ lehˇ aˬ yawꞈ byaˆ kʼawˬ nya-eu 
meh.  
17Kʼaˬ lo lo zaˬ byaˆ ka leꞈ-eu loꞈ-ehˇ uˬ yehˇ aˇ siˬ aˬ yawꞈ pyehˬ gʼeh leꞈ nya-awˇ, aˬ 
yawꞈ neh pyehˬ gʼeh leꞈ-euˬ yaw tsehꞈ-ahˇ tiˬ gʼaˬ-iˬ maˬ kamˬ coeˇ-a.  
18Aˬ yawꞈ dawˬ biꞈ ngeh ngehˇ guiˇ-iˇ-awˇ, jaˬ lehˇ pyehˬ gʼeh leꞈ-awˇ iˇ cuꞈ bi yoeˇ 
le-eu meh.  
19Yaˬkoˆ-ahˇ aˬ yawꞈ-euˬ dawˬ biꞈ nehˬ-awˇ, aˬ yawꞈ-euˬ zahˇ dawˬ kʼoꞈ dawˬ hawˇ-
eu zahˇ sahˇ kʼoꞈ deuˬ, Iˇsaˬleˬlaˆ tsawˇ haˬ deuˬ-ahˇ biꞈ nehˬ-euˬ meh.  
20Aˬ cawˬ tsawˇ jeuˬ-ahˇ aˬ yawꞈ kʼoeˇ loꞈ-ehˇ maˬ jahˇ nehˬ-ehˇ, aˬ yawꞈ-euˬ zahˇ 
dawˬ kʼoꞈ dawˬ-ahˇ aˬ yawꞈ maꞈ maˬ siˬ nya-a. Sahˬpaˬ Miˬyehˇ-ahˇ ja ceuˬ-awˬ.  

Ja ceuˬ 148 

Mˬ hawˇ-eu miˇ dawˬ tawˆ luꞈ Miˬyehˇ-ahˇ ja ceuˬ le-awˬ lehˇ kuˇ-eu caˇ dawˬ 

1Sahˬpaˬ Miˬyehˇ-ahˇ ja ceuˬ-awˬ. Yaw goˇ-ahˇ jawˇ-eu deuˬ-oˇ, mˬ kʼoeˇ taˆ jawˇ-
awˇ Sahˬpaˬ Miˬyehˇ-ahˇ ja ceuˬ-awˬ.  
2Aˬ yawꞈ-euˬ mˬ taˆ gʼaˬ kʼehˇ dawˬ tawˆ luꞈ hawˇ-eu, aˬ yawꞈ-euˬ mˬ taˆ guiˇ maꞈ 
dawˬ tawˆ luꞈ, aˬ yawꞈ-ahˇ ja ceuˬ-awˬ.  
3Nahˇ ma ba la dawˬ tawˆ luꞈ aˬ yawꞈ-ahˇ ja ceuˬ-awˬ. Aˬ guiˇ kʼaˇ tsehˬ-eu dawˬ 
tawˆ luꞈ aˬ yawꞈ-ahˇ ja ceuˬ-awˬ.  
4Goˇ dui dui-eu mˬ deuˬ aˬ yawꞈ-ahˇ ja ceuˬ-awˇ, mˬ-euˬ kʼoeˇ taˆ paw jaˆ-eu iˇ cuꞈ 
deuˬ kʼawꞈ, aˬ yawꞈ-ahˇ ja ceuˬ-awˬ.  
5Kʼoeˇ deuˬ dawˬ tawˆ luꞈ Sahˬpaˬ Miˬyehˇ-ahˇ ja ceuˬ luꞈ-uˇ. Aˬ yawꞈ-euˬ kʼaˬ meh 
neh dawˬ biꞈ-awˇ, aˬ yawꞈ maꞈ-ahˇ beh-euˬ meh.  
6Aˬ yawꞈ dawˬ biꞈ-awˇ kʼoeˇ deuˬ-ahˇ ziꞈ dah ni ciˬ tsaˬ taˬ-euˬ miˇ neh, mˬ maˬ maˬ 
byaˆ zaˇ ziˇ aˬ yawꞈ-euˬ dawˬ-ahˇ maˬ leuˇ nya-ehˇ, jiˆ poˆ jiˆ paˇ maˬ mˇ nya-a.  
7Miˇ tsaˬ kʼoeˇ taˆ kʼaˇ jawˇ-eu deuˬ Sahˬpaˬ Miˬyehˇ-ahˇ ja ceuˬ-awˬ. Laˆ shaˆ byaˆ 
yahˬ hawˇ-eu naꞈ-eu iˬ ma laˆ shaˆ maˬ ehˇ,  
8mˬ jeˬ tsawˬ tehˆ hawˇ-eu uˬ yehˇ aˇ siˬ maˬ ehˇ, ngehˇ hawˇ-eu mˬ dmˇ deuˬ maˬ 
ehˇ, aˬ yawꞈ-euˬ dawˬ naˇ haˬ-eu mˬ jeˬ jaˬ lehˇ maˬ ehˇ, aˬ yawꞈ-ahˇ ja ceuˬ-awˬ.  
9Gawˬ jawˬ gawˬ duˇ deuˬ aˬ yawꞈ-ahˇ ja ceuˬ-awˬ. Aˇ siˬ aˇ bawˇ hawˇ-euˬ aˇ bawˇ 
sahˬ kʼaˆ deuˬ kʼawꞈ ja ceuˬ-awˬ.  
10Jeˬ zaˬ yaw yah deuˬ hawˇ-eu bawˇ tsahˬ jeˬ zaˬ maˬ ehˇ, miˇ tsaˬ-ahˇ joe joe-ehˇ 
cah-eu deuˬ hawˇ-eu aˇ jiˇ deuˬ maˬ ehˇ, aˬ yawꞈ-ahˇ ja ceuˬ-awˬ.  
11Sahˬpaˬ Miˬyehˇ-euˬ miˇ kʼahˬ zaˬ dawˬ tawˆ luꞈ aˬ yawꞈ-ahˇ ja ceuˬ-awˬ. Sahˬ paˬ 
sahˬ ma dawˬ tawˆ luꞈ ja ceuˬ-awˬ.  
12Zaˬ miˬ aˬ buˇ dawˬ tawˆ luꞈ ja ceuˬ-awˇ, zaˬ guˬ tsawˇ kʼaˆ dawˬ tawˆ luꞈ ja ceuˬ-
awˬ.  
13Aˬ yawꞈ maꞈ dawˬ tawˆ luꞈ Sahˬpaˬ Miˬyehˇ-ahˇ ja ceuˬ luꞈ-uˇ. Tsawˇ myahˇ dawˬ 
tawˆ luꞈ kʼoeˇ taˆ aˬ yawꞈ-euˬ tsawˇ myahˇ huiˬ dzehˬ-awˇ, mˬ hawˇ-eu miˇ tsaˬ naˆ 
maˬ tseˇ, aˬ yawꞈ-euˬ yaw shehꞈ kʼahˬ sehˇ goˇ dzehˬ-eu meh.  
14Aˬ yawꞈ-euˬ tsawˇ jeuˬ-ahˇ aˬ yawꞈ gʼaˬ bi kʼaˆ laˇ-euˬ meh. Kʼoeˇ miˇ neh aˬ yawꞈ-
euˬ tsawˇ haˬ deuˬ aˬ yawꞈ-ahˇ ja ceuˬ-awˬ. Aˬ yawꞈ-ahˇ peh-eu Iˇsaˬleˬlaˆ tsawˇ haˬ 
deuˬ aˬ yawꞈ-ahˇ ja ceuˬ-awˬ. Sahˬpaˬ Miˬyehˇ-ahˇ ja ceuˬ-awˬ.  

Ja ceuˬ 149 

Ja ceuˬ-eu caˇ dawˬ 

1Sahˬpaˬ Miˬyehˇ-ahˇ ja ceuˬ-awˬ. Caˇ dawˬ yaw shuiꞈ caˇ-awˇ Sahˬpaˬ Miˬyehˇ-ahˇ 
ja ceuˬ-awˬ. Aˬ yawꞈ-ahˇ saˇ jaˇ ziꞈ-eu tsawˇ haˬ deuˬ uiˬ leˇ taˬ-awˇ jawˇ gaˇ, aˬ 
yawꞈ-ahˇ ja ceuˬ-awˬ.  
2Iˇsaˬleˬlaˆ miˇ kʼahˬ-oˇ, nawˬ-ahˇ beh-euˬ gʼaˬ baˬ da neh laˬ kʼaˬ cehˇ-awˬ. Ziˇoˬ 
tsawˇ haˬ deuˬ-oˇ, naw maꞈ-euˬ sahˬ paˬ baˬ da neh laˬ kʼaˬ cehˇ-awˬ.  

3Gaˇ nyeh nyeh-awˇ aˬ yawꞈ-euˬ tsawˇ myahˇ-ahˇ ja ceuˬ-awˬ. Tahˬ diˬ, deuˇ-mˬ 
diˬ-awˇ aˬ yawꞈ-ahˇ ja ceuˬ-awˬ.  
4Aˬ yawꞈ-euˬ tsawˇ haˬ deuˬ-ahˇ Sahˬpaˬ Miˬyehˇ nui kʼahˇ shiˇ-eu meh. Nui nahˬ 
nui yu ahˇ-eu deuˬ-ahˇ aˬ cawˬ kʼoeˇ taˆ bi gʼaˬ leˇ-eu laꞈ kʼoeˇ taˬ huiˬ taˬ mahˇ 
nehˬ-eu meh.  
5Miˬyehˇ-euˬ tsawˇ haˬ deuˬ gʼaˬ leˇ-euˬ baˬ da neh laˬ kʼaˬ cehˇ-awˇ, uˬ ciꞈ miˇ lah-
ehˇ laˬ kʼaˬ tiˬ cehˇ caˇ dawˬ caˇ luꞈ-uˇ.  
6Taˆ dui dui-eu mi cehˇ tuˆ tehˬ-awˇ Miˬyehˇ-ahˇ ja ceuˬ ngeh, aˬ yawꞈ maꞈ yaw 
kʼaˆ-ehˇ guˇ luꞈ-uˇ.  
7Aˬ cawˬ tsawˇ jeuˬ-ahˇ deuˆ gʼaˬ-awˇ miˇ kʼahˬ zaˬ-ahˇ kʼehˬ-eu gʼaˇ duˬ,  
8aˬ yawꞈ maꞈ-euˬ sahˬ paˬ-ahˇ paꞈ-awˇ aˬ yuiꞈ aˬ tsu deuˬ-ahˇ shmˇ caˆ paꞈ-eu gʼaˇ 
duˬ,  
9Miˬ yehˇ neh dawˬ biꞈ-euˬ loꞈ-ehˇ aˬ cawˬ tsawˇ jeuˬ-ahˇ kʼehˬ-eu gʼaˇ duˬ,  

(Mi cehˇ tuˆ tehˬ-awˇ ja ceuˬ ngeh yaw kʼaˆ-ehˇ guˇ luꞈ-uˇ.) Heu-aˬ, Miˬyehˇ-euˬ 
tsawˇ haˬ deuˬ gʼaˬ leˇ-euˬ bawˬ-iˬ meh. Sahˬpaˬ Miˬyehˇ-ahˇ ja ceuˬ-awˬ.  

Ja ceuˬ 150 

Sahˬpaˬ Miˬyehˇ-ahˇ ja ceuˬ-awˬ 

1Sahˬpaˬ Miˬyehˇ-ahˇ ja ceuˬ-awˬ. Aˬ yawꞈ-euˬ Uˬ duˬ tahˬ nymˇ nymˇ ma laꞈ kʼoeˇ, 
Miˬyehˇ-ahˇ ja ceuˬ-awˬ. Aˬ yawꞈ-euˬ mˬ taˆ baoˬ-ahˇ ja ceuˬ-awˬ.  
2Aˬ yawꞈ neh mˇ-euˬ huiˬ-eu gaˇ deuˬ baˬ da neh, aˬ yawꞈ-ahˇ ja ceuˬ-awˬ. Aˬ yawꞈ 
huiˬ dui mahˇ dui dui gaˇ ja ceuˬ-awˬ.  
3Daˇ heh baw-awˇ aˬ yawꞈ-ahˇ ja ceuˬ-awˬ. Deuˇ-mˬ diˬ, laˬ jeˬ baw-awˇ ja ceuˬ-
awˬ.  
4Tahˬ diˬ gaˇ nyeh nyeh-awˇ aˬ yawꞈ-ahˇ ja ceuˬ-awˬ. Deuˇ-mˬ diˬ, bawˬ law baw-
awˇ ja ceuˬ-awˬ.  
5Cehˇ lehˇ yaw zaˬ ciˆ-awˇ ja ceuˬ-awˬ. Cehˇ lehˇ yaw huiˬ ciˆ-awˇ ja ceuˬ-awˬ.  
6Yaw dehꞈ kʼaˇ dehꞈ-eu jeˬ dawˬ tawˆ luꞈ, Sahˬpaˬ Miˬyehˇ-ahˇ ja ceuˬ-awˬ. Sahˬpaˬ 
Miˬyehˇ-ahˇ ja ceuˬ-awˬ.  

Dawˬ daˬ 

Dawˬ daˬ 1 

Dawˬ daˬ aˇ poeˬ kʼaˆ-eu gaˇ kawˆ 

1Daˬbiˇ-euˬ aˬ li Iˇsaˬleˬlaˆ sahˬ paˬ Sawˇlaˆmoˬ-euˬ dawˬ daˬ deuˬ. 
2Dawˬ daˬ heu deuˬ-aˬ, zaˬ siˬ tsawˇ gahˇ hawˇ-eu muiˬ dui dui-eu mehˬ-eu tsoˆ-eu 
dawˬ deuˬ-ahˇ nawˇ siˬ nya-awˇ, dawˬ tsuiꞈ naꞈ dui dui-eu dawˬ deuˬ-ahˇ nawˇ gʼoˆ 
shaw nya-eu gʼaˇ duˬ pyeuꞈ-eu meh. 
3Nui gahˇ byah-eu laꞈ kʼoeˇ yaw dehꞈ dehꞈ-eu gʼaˇ duˬ maˬ ehˇ, nui ma yaw sui yaw 
dawˇ laꞈ kʼoeˇ, aˬ cawˬ-ahˇ tsaˬ leˇ tsahˇ leˇ-awˇ dehꞈ-eu gʼaˇ duˬ maˬ ehˇ, dawˬ daˬ 
heu deuˬ nawˬ-ahˇ mehˬ nehˬ tsoˆ nehˬ nya-eu meh.  
4Maˬ bym maˬ byehˆ-eu deuˬ-ahˇ bi bym bi byehˆ laˇ nya-awˇ, zaˬ guˬ deuˬ-ahˇ gaˇ 
dahˇ tsoeˬ-eu tsawˇ haˬ bi pyeuꞈ laˇ nya-eu meh.  
5Dawˬ daˬ heu deuˬ-aˬ, nui gahˇ ahˇ-eu deuˬ-ahˇ bi gahˇ dzehˬ laˇ-awˇ, zaˬ siˬ tsawˇ 
gahˇ byah-eu tsawˇ haˬ deuˬ-ahˇ bi byah dzehˬ laˇ-eu miˇ neh,  
6dawˬ tsuiꞈ naꞈ-eu dawˬ daˬ-ahˇ aˬ yawꞈ maꞈ gʼoˆ shaw nya-awˇ, nui gahˇ byah-eu 
deuˬ neh tsaˬ dzoˆ dzoˆ-euˬ dawˬ-ahˇ puiˇ pyehˬ nya-eu meh.  

Zaˬ guˬ deuˬ-ahˇ mehˬ-eu tsoˆ-eu dawˬ 

7Sahˬpaˬ Miˬyehˇ-ahˇ guˆ-eu jeˬ-aˬ, zaˬ siˬ tsawˇ gahˇ-euˬ duˬ ciˇ meh. Zaˬ siˬ tsawˇ 
gahˇ hawˇ-eu dawˬ mehˬ dawˬ tsoˆ-ahˇ bye-eu deuˬ-aˬ, aˬ dzawˬ aˇ gah meh.  
8Ngaˬ li-oˇ, nawˬ da dawˬ mehˬ dawˬ tsoˆ tsoˆ gaˇ naˇ haˬ geuꞈ-awˇ, nawˬ ma neh 
mehˬ nehˬ laꞈ-euˬ dawˬ-ahˇ taˬ byehˇ.  
9Dawˬ kʼoeˇ deuˬ nawˬ-euˬ uˬ duˬ-ahˇ geuꞈ luꞈ-eu aˇ yehˆ hawˇ-eu, nawˬ-euˬ kawˬ 
lahˇ-ahˇ dah luꞈ-eu lahˇ dah loꞈ-ehˇ, nawˬ-ahˇ bi haw jaˬ-eu meh.  
10Ngaˬ li-oˇ, iˬ baˇ mˇ-eu deuˬ nawˬ-ahˇ muˇ juˇ juˇ ngeh, aˬ yawꞈ maꞈ-ahˇ mehˬ 
bawˬ taˬ gm.  
11“Oe-awˬ, tsawˇ haˬ sehꞈ kaˇ-euˇ. Iˬ baˇ maˬ ahˇ-eu deuˬ-ahˇ sehꞈ niˇ gʼa kaˇ-euˇ.  
12Shiˇ-eu miˇ kʼahˬ-ahˇ yaw dehꞈ-ehˇ bi myoꞈ ahˇ-euˬ loꞈ-ehˇ jahˇ nehˬ-awˇ, duˬ 
kʼahˬ-ahˇ ga byoˆ-euˬ loꞈ-ehˇ laˆ deuˬ nehˬ kaˇ-euˇ.  
13Pyuˇ shuiˇ myawˬ gahˬ yawˬ jeˬ na luꞈ za-awˇ, tahˇ joe joe za-euˬ myawˬ gahˬ 
deuˬ, iˇ kahˇ tiˬ byah baꞈ taˬ kaˇ-euˇ.  
14Nga maꞈ aˇ muˇ-ahˇ uˇ laˇ-awˬ. Pyuˇ pawˬ behˆ tiˬ gaˇ taꞈ ma” lehˇ, aˬ yawꞈ maꞈ 
nawˬ-ahˇ ehˇ laˇ ngeh,  
15ngaˬ li-oˇ, kʼoeˇ loꞈ-ehˇ ehˇ-eu deuˬ-euˬ meh nah taˬ caw teh. Aˬ yawꞈ maꞈ-euˬ gaˇ 
ma-ahˇ taˬ cah.  
16Yaw haiˬ jeˬ mˇ-eu gʼaˇ duˬ aˬ yawꞈ maꞈ aˬ kuiˇ aˬ laꞈ kawˇ-awˇ, tsawˇ haˬ-ahˇ sehꞈ 
ngeh kʼahˇ kʼoꞈ-eu maˬ baw-a.  
17Aˇ jiˇ haw luꞈ ngeh lahˇ ju kʼmˇ-eu-aˬ, gaˇ dahˇ maˬ tsoeˬ leˇ-a.  

18Ehˇ kʼawꞈ yawˬ ha uˬ kʼawˇ yawˬ ha laˆ deuˬ-eu lehˇ, tsawˇ haˬ kʼoeˇ deuˬ joe yuꞈ-
awˇ loꞈ-eu meh. Yawˬ ha-ahˇ bi pyeuˆ sehꞈ-eu jeˬ beuˆ tahˇ luꞈ-eu meh.  
19Heu-aˬ, yaw haiˬ mˇ-awˇ dehꞈ dzaˬ-eu deuˬ ya iˇ-eu, maˬ law-iˇ nya-eu gaˇ ma 
meh. Aˬ cawˬ-ahˇ tahˇ joe joe-eu tsawˇ haˬ, yawˬ ha-euˬ saꞈ laˇ maˬ lahˇ dzeuˇ-a.  

Zaˬ siˬ tsawˇ gahˇ guˇ-eu dawˬ 

20Naˇ haˬ sheˇ, meuˬ-eu gaˇ ma doe ni zaˬ siˬ tsawˇ gahˇ guˇ luꞈ meh. Lehˆ kawˆ doe 
ni yaw kʼaˆ-ehˇ guˇ luꞈ meh.  
21Tsawˇ haˬ kʼaˇ uiˬ leˇ gaˇ guˇ-awˇ, lahˇ kʼehˬ doe ni dawˬ ngehˬ luꞈ meh.  
22“Aˬ dzawˬ deuˬ-oˇ, aˇ myah keuˆ ni dzawˬ-eu gʼeh te. Aˇ gah deuˬ-oˇ, aˇ myah keuˆ 
ni gah-eu gʼeh te. Aˇ myah keuˆ ni zaˬ siˬ tsawˇ gahˇ-ahˇ ja bu-eu gʼeh te.  
23Ngaˇ saˇ kiˇ kamˬ gaˇ naˇ haˬ sheˇ. Ngaˬ-euˬ nui gahˇ naw maꞈ-ahˇ shehˆ daˆ nehˬ-
awˇ, ngaˬ-euˬ dawˬ naw maꞈ-ahˇ bi gaˬ le ma.  
24Naw maꞈ-ahˇ ngaˇ kuˇ kʼawꞈ, tiˬ gʼaˬ-iˬ maˬ naˇ haˬ nehˬ laꞈ-ehˇ, ngaˇ laꞈ liˆ liˆ gaˇ 
tiˬ gʼaˬ-iˬ maˬ haw cawˬ nehˬ laꞈ-eu uˬ taꞈ,  
25ngaˬ neh ja sawˇ nehˬ-euˬ dawˬ-ahˇ maˬ geuꞈ-ehˇ, ngaˬ neh mehˬ nehˬ tsoˆ nehˬ-
euˬ jeˬ-ahˇ maˬ naˇ haˬ geuꞈ-eu miˇ neh,  
26Naw maꞈ shaˬ zahˬ naꞈ ngeh ngaˇ uiˇ haw-awˇ, guˆ-eu gaˆ-eu jeˬ keuˆ le ngeh naˬ 
gʼa ma.  
27Shaˬ zahˬ jaˬ lehˇ lehˇ ma oe-awˇ, guˆ-eu gaˆ-eu jaˬ lehˇ lehˇ zeuˆ keuˆ le ngeh, 
naw maꞈ laˇ baˇ-iˇ tehꞈ-a.  
28Kʼoeˇ ngeh naw maꞈ ngaˬ-ahˇ kuˇ kʼawꞈ, ngaˇ maˬ naˇ haˬ. Naw maꞈ ngaˬ-ahˇ poˆ 
sehꞈ leꞈ kʼawꞈ, maˬ poˆ mawˇ nya-aˇ.  
29Zaˬ siˬ tsawˇ gahˇ-ahˇ naw maꞈ bye-awˇ, Sahˬpaˬ Miˬyehˇ-ahˇ guˆ-eu jeˬ-ahˇ maˬ 
tseˇ geuꞈ-eu uˬ taꞈ,  
30ja sawˇ nehˬ-euˬ dawˬ-ahˇ maˬ naˇ haˬ-ehˇ, dawˬ mehˬ dawˬ tsoˆ maˬ naˇ haˬ-eu 
miˇ neh,  
31yawˬ ha kʼaˇ sehˬ taˬ-euˬ jeˬ ya yehˬ-awˇ, yawˬ ha neh yaw doeˇ jahˇ-euˬ jeˬ, yawˬ 
ha-ahˇ gʼoꞈ kʼoꞈ laˇ tehꞈ-a.  
32Yaw haiˬ deuˬ tsawˇ gahˇ-ahˇ bye-eu miˇ neh ya shiˇ-awˇ, aˬ dzawˬ aˇ gah deuˬ 
kʼaˇ dehꞈ mawꞈ-eu dehꞈ gaˇ shiˇ leˇ tehꞈ-a.  
33Ehˇ kʼawꞈ ngaˬ-euˬ ehˇ dawˬ naˇ haˬ-eu deuˬ ziꞈ dah ni dehꞈ-awˇ, guˆ-eu gaˆ-eu jeˬ 
maˬ jaˆ-a.” 

Dawˬ daˬ 2 

Zaˬ siˬ tsawˇ gahˇ-euˬ guiˬ lahˬ 

1Ngaˬ li-oˇ, ngaˇ mehˬ-eu tsoˆ-eu dawˬ-ahˇ naˇ haˬ geuꞈ-awˇ, ngaˬ neh mehˬ-euˬ jeˬ 
maˬ ngehˇ ni mˇ-awˬ.  
2Zaˬ siˬ tsawˇ gahˇ-ahˇ naˬ bawˇ ciˬ kʼmˇ taˬ-awˇ, siˬ laˇ nya laˇ ni leh jeh-awˬ.  

3Tsawˇ gahˇ hawˇ-eu noeˬ siˬ noeˬ mawˇ nya-eu jeˬ-ahˇ za ni, yaw kʼaˆ-ehˇ shaˇ-
awˬ.  
4Pyuˇ shuiˇ myawˬ gahˬ-ahˇ poˆ-eu loꞈ-ehˇ, kʼoeˇ deuˬ-ahˇ nawˇ poˆ-awˬ.  
5Nawˇ kʼoeˇ loꞈ-ehˇ jahˇ naˇ, Sahˬpaˬ Miˬyehˇ-ahˇ ya guˆ-eu gaˇ kawˆ siˬ nya laˇ-awˇ, 
Miˬyehˇ neh beh taˬ-euˬ zaˬ siˬ tsawˇ gahˇ nawˇ ya mawˇ tehꞈ-a.  
6Sahˬpaˬ Miˬyehˇ-aˬ, zaˬ siˬ tsawˇ gahˇ biꞈ-eu gʼaˬ meh. Tsawˇ gahˇ hawˇ-eu noeˬ siˬ 
noeˬ mawˇ nya-eu jeˬ, aˬ yawꞈ-euˬ kʼaˬ meh-ahˇ neh doˆ le-euˬ meh.  
7Yaw sui yaw dawˇ deuˬ gʼaˇ duˬ muiˬ-eu zaˬ siˬ tsawˇ gahˇ aˬ yawꞈ jeˬ hmˬ taˬ-awˇ, 
yaw tsaˬ yaw dawˇ tsawˇ haˬ deuˬ-ahˇ aˬ yawꞈ haw piˇ-eu meh.  
8Tsaˬ leˇ tsahˇ leˇ-eu tsawˇ haˬ-euˬ gaˇ ma-ahˇ aˬ yawꞈ loꞈ piˇ-awˇ, muiˬ-eu jaˬ-eu 
deuˬ-ahˇ haw piˇ-eu meh.  
9Ngaˬ-euˬ dawˬ-ahˇ nawˇ naˇ haˬ geuꞈ naˇ, muiˬ-eu jaˬ-eu jeˬ hawˇ-eu tsaˬ-eu dawˇ-
eu jeˬ-ahˇ siˬ nya laˇ-awˇ, aˬ joˆ-ehˇ yaˬ dehꞈ ya jawˇ-eu gaˇ kawˆ siˬ duˬ laˇ tehꞈ-a.  
10Nawˬ-euˬ nui ma laꞈ kʼoeˇ zaˬ siˬ tsawˇ gahˇ ahˇ le-awˇ, nawˬ-ahˇ laˬ kʼaˬ bi cehˇ 
laˇ tehꞈ-a.  
11Yaw muiˬ yaw doeˇ tseˇ paˆ nya-eu tsawˇ gahˇ nawˬ-ahˇ haw piˇ-awˇ, noeˬ siˬ 
noeˬ mawˇ nya-eu jeˬ nawˬ-ahˇ loꞈ piˇ-eu laꞈ kʼoeˇ,  
12haiˬ-eu gaˇ ma-ahˇ nawˬ-ahˇ ka kʼoꞈ-awˇ, maˬ muiˬ-eu dawˬ ngehˬ-eu deuˬ-euˬ 
baꞈ dzah-ahˇ, nawˬ-ahˇ bi dzeuˇ-iˇ laꞈ tehꞈ-a.  
13Yaw tsaˬ yaw dawˇ gaˇ ma-ahˇ byehˇ dzeh-awˇ, yaw zahˇ laꞈ kʼoeˇ cah-eu tsawˇ 
haˬ kʼoeˇ deuˬ,  
14Maˬ muiˬ maˬ jaˬ-eu jeˬ mˇ gaˇ laˬ kʼaˬ cehˇ-awˇ, yaw haiˬ jeˬ laꞈ kʼoeˇ byawˬ gʼa 
mo gʼa-eu tsawˇ haˬ kʼoeˇ deuˬ,  
15Gaˇ ma yaw dawˇ-ahˇ byehˇ dzeh-awˇ, gaˇ bahˬ iˇ luꞈ-eu tsawˇ haˬ kʼoeˇ deuˬ-euˬ 
laꞈ-ahˇ,  

(zaˬ siˬ tsawˇ gahˇ nawˬ-ahˇ ka kʼoꞈ nehˬ laꞈ tehꞈ-a.) 
16Dawˬ ja nya-awˇ mehˇ shuiˇ bym-eu, haiˬ-eu zaˬ miˬ-euˬ tsawˇ gahˇ-ahˇ, nawˇ 
dehꞈ dzeuˇ nya tehꞈ-a.  
17Yo zaˬ-ahˇ saˇ jaˇ maˬ ziꞈ-ehˇ, saˇ jaˇ dzaˬ-euˬ dawˬ-ahˇ ngehˇ-eu, zaˬ miˬ yaw 
haiˬ-euˬ mehˇ shuiˇ-ahˇ, nawˇ jaw dzeuˇ nya tehꞈ-a.  
18Aˬ yawꞈ-euˬ nymˇ-ahˇ nawˇ iˇ naˇ, shiˇ-eu gaˇ ma-ahˇ cah gaˇ duˇ tehꞈ-a.  
19Aˬ yawꞈ jawˇ gaˇ kʼaˇ iˇ-euˬ deuˬ gʼoꞈ doˆ laˇ nah maˬ baw-ehˇ, dehꞈ-eu gaˇ ma-ahˇ 
ya byehˇ tsehˆ-eu meh.  
20Kʼoeˇ miˇ neh muiˬ-eu jaˬ-eu deuˬ-euˬ mehˬ nah caw teh-awˇ, tsaˬ-eu dawˇ-eu 
gaˇ ma-ahˇ nawˇ cah-awˬ.  
21Aˬ jeˬ miˇ neh ehˇ naˇ, yaw tsaˬ yaw dawˇ tsawˇ haˬ deuˬ-ahˇ miˇ kʼahˬ heu kʼahˬ 
oꞈ-awˇ, sui-eu dawˇ-eu deuˬ heu gaˇ ya jawˇ tehꞈ-a.  
22Ehˇ kʼawꞈ, haiˬ-eu tsawˇ haˬ deuˬ miˇ kʼahˬ heu kʼahˬ laꞈ nyiˇ bi sheuˬ dzeh-awˇ, 
saˇ jaˇ maˬ ziꞈ-eu deuˬ duˬ puˇ bi gʼeu lehˆ doˆ tehꞈ-a.  

Dawˬ daˬ 3 

Zaˬ guˬ deuˬ-ahˇ gʼaˬ biꞈ-eu dawˬ 

1Ngaˬ li-oˇ, ngaˇ mehˬ-eu tsoˆ-eu dawˬ-ahˇ naˇ haˬ geuꞈ-awˇ, ngaˬ neh mehˬ-euˬ jeˬ 
maˬ ngehˇ ni mˇ-awˬ.  
2Ngaˬ neh mehˬ-euˬ tsoˆ-euˬ dawˬ deuˬ-aˬ, nawˬ-ahˇ bi baw bi za le-awˇ, nawˇ ziˇ 
baw ziˇ za tehꞈ-a.  
3Saˇ jaˇ ziꞈ-eu jeˬ-ahˇ maˬ pyehˬ dzeh-ehˇ nawˬ-euˬ kawˬ lahˇ-ahˇ dah-awˇ, nawˬ-
euˬ nui ma-ahˇ boꞈ ahˇ taˬ-awˬ.  
4Nawˇ kʼoeˇ loꞈ-ehˇ jahˇ naˇ, Miˬyehˇ nawˬ-ahˇ nui kʼahˇ shiˇ-awˇ, tsawˇ haˬ zaˬ 
nawˬ-ahˇ nui ma tsaˬ tehꞈ-a.  
5Nawˬ-euˬ nui ma gʼawˇ mawˇ dawˬ tawˆ luꞈ Sahˬpaˬ Miˬyehˇ-ahˇ gʼoe-awˬ. Yawˬ 
ha bym-eu byehˆ-eu jeˬ-ahˇ taˬ gʼoe.  
6Nawˇ kʼaˇ mˇ kʼaˇ shaˇ-eu jeˬ laꞈ kʼoeˇ aˬ yawꞈ-ahˇ noeˬ keuˆ-awˬ. Nawˬ-ahˇ yaw 
tsaˬ yaw dawˇ gaˇ ma mehˬ laꞈ tehꞈ-a.  
7Yawˬ haˇ yawˬ ha yaw gahˇ ma lehˇ taˬ noeˬ. Sahˬpaˬ Miˬyehˇ-ahˇ guˆ-awˇ, yaw 
haiˬ jeˬ-ahˇ gaˇ jaw jaw-awˬ.  
8Kʼoeˇ loꞈ-ehˇ jahˇ-eu jeˬ-aˬ, nawˬ-euˬ shaˬ jiˇ naˇ gawˇ laˆ saˆ-awˇ, shaˬ yoeˬ naˇ 
gawˇ laˆ taˬ nehˬ laꞈ gaˇ duˇ tehꞈ-a.  
9Nawˬ-euˬ nui ma gʼawˇ mawˇ hawˇ-eu keuˆ beh beh le-euˬ mˇ kaˇ shaˇ kaˇ damˬ 
nehˬ-eu laꞈ kʼoeˇ, Sahˬpaˬ Miˬyehˇ-ahˇ taˬ huiˬ taˬ mahˇ-awˬ.  
10Nawˇ kʼoeˇ loꞈ-ehˇ jahˇ naˇ, nawˬ-euˬ cehˇ jiˇ-ahˇ cehˇ byah-awˇ, nawˬ-euˬ iˇ puˬ-
ahˇ aˬ gaꞈ dzaˇ uiˇ byah kʼaˇ tehꞈ-a.  
11Ngaˬ li-oˇ, Sahˬpaˬ Miˬyehˇ-euˬ zahˇ sahˇ kʼoꞈ-ahˇ yaw zeu baw-awˇ, aˬ yawꞈ mehˬ 
nehˬ tsoˆ nehˬ laꞈ ngeh nui ma taˬ cawˆ.  
12Aˬ jeˬ miˇ neh ehˇ naˇ, gaˬ-eu aˬ li-ahˇ aˬ da lawˬ haw-euˬ loꞈ-ehˇ, aˬ yawꞈ gaˬ-eu 
gʼaˬ-ahˇ Sahˬpaˬ Miˬyehˇ lawˬ haw-eu meh.  
13Zaˬ siˬ tsawˇ gahˇ-ahˇ poˆ mawˇ-awˇ, noeˬ siˬ noeˬ mawˇ nya-eu jeˬ-ahˇ za-euˬ 
tsawˇ haˬ, guiˬ lahˬ huiˬ-eu meh.  
14Aˬ jeˬ miˇ neh ehˇ naˇ, pyuˇ naˆ maˬ tseˇ zaˬ siˬ tsawˇ gahˇ gaˇ dahˇ tsoeˬ-awˇ, 
shuiˇ naˆ maˬ tseˇ aˇ poeˬ baw-eu meh.  
15Poeˬ dui dui-eu sehˇ naˆ maˬ tseˇ zaˬ siˬ tsawˇ gahˇ aˇ poeˬ kʼaˆ dzehˬ-awˇ, tsawˇ 
haˬ zaˬ mehˇ juiˇ kʼaˇ juiˇ-eu yawˬ jeˬ na luꞈ, zaˬ siˬ tsawˇ gahˇ loꞈ-ehˇ tiˬ jeˬ-iˬ maˬ 
poeˬ-a.  
16Zaˬ siˬ tsawˇ gahˇ-euˬ aˇ maˇ laꞈ-ahˇ, ziˇ baw ziˇ za-eu jeˬ ahˇ-awˇ, zaˬ siˬ tsawˇ 
gahˇ-euˬ aˇ caˇ laꞈ-ahˇ, pyuˇ shuiˇ hawˇ-eu myaˆ pyawˬ naˇ mehˇ ahˇ-eu meh.  
17Zaˬ siˬ tsawˇ gahˇ kaˇ iˇ gaˇ laˬ kʼaˬ cehˇ-eu jeˬ byah-awˇ, aˬ yawꞈ-euˬ gaˇ ma-ahˇ 
nui saˇ oꞈ-eu jeˬ jaˆ-eu meh.  

18Zaˬ siˬ tsawˇ gahˇ-ahˇ kʼaˇ tuˆ tehˬ taˬ-euˬ deuˬ, dehꞈ-eu saꞈ laˇ aˇ bawˇ-ahˇ tuˆ 
tehˬ taˬ gaˇ duˇ-awˇ, aˬ yawꞈ-ahˇ ziꞈ dah ni kʼaˇ tuˆ tehˬ taˬ-euˬ deuˬ-ahˇ, laˬ kʼaˬ 
cehˇ-eu jeˬ byah-eu tsawˇ haˬ lehˇ kuˇ-eu meh.  
19Sahˬpaˬ Miˬyehˇ aˬ yawꞈ-euˬ zaˬ siˬ tsawˇ gahˇ-ahˇ gʼoe-awˇ, miˇ tsaˬ tahˬ kʼawˇ-
ahˇ beh-euˬ meh. Aˬ yawꞈ-euˬ nui siˬ nui gahˇ-ahˇ gʼoe-awˇ, mˬ-ahˇ ciˬ tsaˬ taˬ-euˬ 
meh.  
20Aˬ yawꞈ-euˬ zaˬ siˬ tsawˇ gahˇ baˬ da neh lawˇ baˬ yoeˇ le-awˇ, mˬ dmˇ laꞈ kʼoeˇ uˬ 
yehˇ ga doˆ le-eu meh.  
21Ngaˬ li-oˇ, zaˬ siˬ tsawˇ gahˇ hawˇ-eu noeˬ siˬ noeˬ mawˇ nya-eu jeˬ-ahˇ ziꞈ dah ni 
tuˆ teh taˬ-awˇ, nawˬ-euˬ laꞈ-ahˇ neh taˬ bi iˇ doˆ.  
22Aˬ yawꞈ-aˬ, nawˬ-euˬ nui ma-ahˇ dehꞈ-eu saꞈ laˇ biꞈ-awˇ, nawˬ-euˬ kawˬ lahˇ aˇ 
gʼehˇ muiˬ laˇ ni shuiˇ lawˇ dah bi dah laꞈ gaˇ duˇ tehꞈ-a.  
23Nawˬ-euˬ gaˇ ma-ahˇ nawˇ nui saˇ oꞈ-eu laꞈ kʼoeˇ ya cah-awˇ, sahˬ tiꞈ tiꞈ kʼaˇ maˬ 
za-aˇ.  
24Nawˇ nuiˇ luꞈ ngeh, guˆ-eu gaˆ-eu jeˬ maˬ jaˆ-ehˇ, nawˇ yuꞈ ngeh saˇ lehˆ ni ya yuꞈ 
dehˆ tehꞈ-a.  
25Ja pyuˬ ni keuˆ le nya-eu guˆ-eu gaˆ-eu jeˬ-ahˇ taˬ guˆ. Haiˬ-eu tsawˇ haˬ deuˬ 
kʼoeˇ taˆ keuˆ le-eu luˬ-iˇ seˇ-iˇ-eu jeˬ-ahˇ taˬ guˆ.  
26Aˬ jeˬ miˇ neh ehˇ naˇ, Sahˬpaˬ Miˬyehˇ laꞈ kʼoeˇ nawˇ nui kʼaˬ tsmˬ kʼaˇ za-awˇ, 
nawˬ-euˬ aˬ kuiˇ lahˇ ju-ahˇ maˬ bi paꞈ leˇ ni, aˬ yawꞈ haw piˇ tehꞈ-a.  
27Nawˇ yaw muiˬ jeˬ mˇ nehˬ nya-eu yamˬ-ahˇ, yaw muiˬ jeˬ mˇ nehˬ paˬ-ehˇ gʼeh-
eu tsawˇ haˬ deuˬ-ahˇ, yaw muiˬ jeˬ maˬ mˇ nehˬ ni taˬ byehˇ.  
28Nawˬ-euˬ dawˬ peh jawˇ-eu deuˬ-ahˇ nymˬ-mˇ biꞈ nya-eu jeˬ, ni shawˬ laˬ le-awˬ 
lehˇ ehˇ nehˬ-awˇ, aˇ nah taˬ teh jiˆ nehˬ.  
29Nawˬ-ahˇ jah-awˇ nawˬ-euˬ dawˬ peh jawˇ-eu deuˬ-ahˇ, yaw doeˇ jahˇ-eu gaˇ 
kawˆ taˬ kawˆ.  
30Nawˬ-ahˇ yaw doeˇ maˬ jahˇ-eu tsawˇ haˬ-ahˇ, gaˇ dahˇ maˬ tsoeˬ gaˇ tsawˇ pyehˇ 
taˬ pyehˇ.  
31Yaw haiˬ jeˬ mˇ-eu tsawˇ haˬ-ahˇ myaˆ naˆ-awˇ, aˬ yawꞈ loꞈ-ehˇ mˇ ma lehˇ taˬ 
noeˬ tsehˆ.  
32Yawˬ haiˬ jeˬ mˇ-eu tsawˇ haˬ-ahˇ Sahˬpaˬ Miˬyehˇ nui daˆ daˆ-awˇ, Yaw tsaˬ yaw 
dawˇ tsawˇ haˬ-ahˇ aˬ yawꞈ jah coeˇ-eu meh.  
33Haiˬ-eu tsawˇ haˬ deuˬ-euˬ nymˇ jiˇ-ahˇ Sahˬpaˬ Miˬyehˇ yaˬ kʼehˇ yaˬ-awˇ, yaw 
tsaˬ yaw dawˇ tsawˇ haˬ deuˬ-euˬ nymˇ jiˇ-ahˇ aˬ yawꞈ guiˬ lahˬ biꞈ-eu meh.  
34Kʼahˬ sehˇ jehˆ-eu tsawˇ haˬ deuˬ-ahˇ aˬ yawꞈ yehˬ bawˬ-ehˇ gʼeh nehˬ-awˇ, nui 
nahˬ nui yu ahˇ-eu deuˬ-ahˇ aˬ yawꞈ nui ma tsaˬ-eu meh.  
35Zaˬ siˬ tsawˇ gahˇ ahˇ-eu tsawˇ haˬ myaˆ pyawˬ naˇ mehˇ za-awˇ, aˬ dzawˬ aˇ gah 
deuˬ daˬ ya ga tehꞈ-a.  

Dawˬ daˬ 4 

Zaˬ siˬ tsawˇ gahˇ-euˬ jiˇ jeuˬ 

1Zaˬ deuˬ-oˇ, aˬ da-euˬ dawˬ mehˬ dawˬ tsoˆ naˇ haˬ geuꞈ-awˬ. Nawˇ noeˬ siˬ noeˬ 
mawˇ nya laˇ ni, yaw muiˬ paˬ-ehˇ naˇ haˬ geuꞈ-awˬ.  
2Ngaˇ nawˬ-ahˇ mehˬ-eu jeˬ muiˬ dui dui-eu miˇ neh, maˬ ngehˇ ni juiˇ uiˬ taˬ-awˬ.  
3Ngaˇ ngaˬ da-euˬ aˬ li pyeuꞈ luꞈ ngeh, ngaˬ ma-euˬ aˬ li zaˬ nahˬ pyeuꞈ luꞈ ngeh,  
4ngaˬ da ngaˬ-ahˇ heu loꞈ-ehˇ mehˬ nehˬ laꞈ-euˬ meh. Ngaˬ-euˬ dawˬ-ahˇ nui ma laꞈ 
kʼoeˇ maˬ ngehˇ ni juiˇ taˬ-awˇ, ngaˇ mehˬ-eu jeˬ-ahˇ ziꞈ dah ni tuˆ tehˬ-awˇ dehꞈ-
awˬ.  
5Ngaˬ-euˬ kʼaˬ meh-ahˇ doˆ le-euˬ dawˬ-ahˇ taˬ ngehˇ, taˬ byehˇ dzeh. Zaˬ siˬ tsawˇ 
gahˇ poˆ-awˬ. Noeˬ siˬ noeˬ mawˇ nya laˇ ni leh jeh-awˬ.  
6Zaˬ siˬ tsawˇ gahˇ-ahˇ nawˇ maˬ byehˇ dzeh naˇ, aˬ yawꞈ nawˬ-ahˇ bo saˆ tehꞈ-a. Aˬ 
yawꞈ-ahˇ nawˇ gaˬ naˇ, aˬ yawꞈ nawˬ-ahˇ haw piˇ tehꞈ-a.  
7Dawˬ tawˆ luꞈ naˆ maˬ tseˇ nawˇ poˆ paˬ-ehˇ gʼeh-eu jeˬ-aˬ, zaˬ siˬ tsawˇ gahˇ meh. 
Nawˇ aˬ geu jeˬ za-eu maˬ kaˬ, noeˬ siˬ noeˬ mawˇ nya-eu jeˬ za ni leh jeh-awˬ.  
8Zaˬ siˬ tsawˇ gahˇ-ahˇ taˬ huiˬ naˇ, aˬ yawꞈ nawˬ-ahˇ ciˬ huiˬ ciˬ mahˇ tehꞈ-a. Aˬ 
yawꞈ-ahˇ nawˇ byaˇ cuꞈ naˇ, aˬ yawꞈ nawˬ-ahˇ taˬ huiˬ taˬ mahˇ tehꞈ-a.  
9Aˬ yawꞈ nawˬ-ahˇ aˇ yehˆ uˬ kʼoˆ bi kʼoˆ nehˬ laꞈ-awˇ, muiˬ dui dui-eu shuiˇ uˬ kʼoˆ 
biꞈ laꞈ tehꞈ-a.  
10Ngaˬ li-oˇ, nawˇ ziˇ baw ziˇ za ni, ngaˬ neh ehˇ-euˬ dawˬ-ahˇ yaw muiˬ paˬ-ehˇ naˇ 
haˬ geuꞈ-awˬ.  
11Ngaˇ nawˬ-ahˇ zaˬ siˬ tsawˇ gahˇ gaˇ ma mehˬ nehˬ-awˇ, dehꞈ-eu gaˇ ma yaw dawˇ 
kahˇ sheuˬ mehˬ-euˬ ma.  
12Nawˇ gaˇ ma cah ngeh pehˆ toˆ kʼaˇ maˬ za-ehˇ, nawˇ cehˆ coeˬ coeˬ ngeh sahˬ tiꞈ 
maˬ tiꞈ-aˇ.  
13Mehˬ gʼaˬ tsoˆ gʼaˬ-euˬ jeˬ maˬ bi byoˆ-iˇ ni, ziꞈ dah bi tuˆ tehˬ taˬ-awˬ. Zaˬ siˬ 
tsawˇ gahˇ-ahˇ yaw muiˬ paˬ-ehˇ haw lahˇ taˬ-awˬ. Aˬ yawꞈ-aˬ, nawˬ-euˬ dehꞈ-eu 
saꞈ laˇ meh.  
14Haiˬ-eu tsawˇ haˬ deuˬ-euˬ gaˇ ma-ahˇ taˬ cah. Maˬ muiˬ maˬ jaˬ-eu tsawˇ haˬ-ahˇ 
taˬ dzaw geuꞈ.  
15Aˬ yawꞈ maꞈ-ahˇ gaˇ jaw jaw-awˬ. Aˬ yawꞈ maꞈ mˇ-eu jeˬ taˬ mˇ. Yawˬ paw yawˬ 
ciˬ pyawˇ-awˇ cah dzeuˇ-awˬ.  
16Yaw lehˬ jeˬ maˬ ya mˇ naˇ, aˬ yawꞈ maꞈ maˬ yuꞈ kʼaˆ leˇ-a. Aˬ cawˬ-ahˇ maˬ ya laˆ 
coeˬ laˆ ciˆ kʼoeˇ keuˆ ni maˬ yuꞈ kʼaˆ leˇ-a.  
17Haiˬ-eu jeˬ mˇ-awˇ tsawˇ haˬ-ahˇ sehꞈ-eu-aˬ, aˬ yawꞈ maꞈ gʼaˇ duˬ hawˬ dzaˬ-awˇ 
iˇ cuꞈ dawˇ-eu naˆ ni tehꞈ meh.  
18Yaw tsaˬ yaw dawˇ tsawˇ haˬ-euˬ gaˇ ma-aˬ, uˬ shawˬ paw bya-eu nahˇ ma yaw 
shehꞈ-ahˇ duˇ-awˇ, nah loˆ ceh laˇ ngeh keuˆ ni, ngehˬ jawˇ ngehˬ bya-eu meh.  
19Haiˬ-eu tsawˇ haˬ-euˬ gaˇ ma-aˬ, la tsehˆ ngeh miˇ loꞈ-ehˇ zahˇ-awˇ, pehˆ toˆ laˇ-eu 
jeˬ-ahˇ maˬ mawˇ nya-a.  

20Ngaˬ li-oˇ, ngaˬ-euˬ dawˬ-ahˇ naˇ haˬ geuꞈ-awˇ, ngaˬ neh ehˇ-euˬ jeˬ-ahˇ naˬ bawˇ 
ciˬ kʼmˇ geuꞈ-awˬ.  
21Dawˬ kʼoeˇ deuˬ maˬ bi iˇ byoˆ ni, nawˬ-euˬ nui ma laꞈ kʼoeˇ juiˇ taˬ-awˬ.  
22Dawˬ kʼoeˇ deuˬ-ahˇ za-euˬ tsawˇ haˬ, dehꞈ-eu saꞈ laˇ za gaˇ duˇ-awˇ, yaw muiˬ 
jawˇ saˇ bi doˆ-eu meh.  
23Dehꞈ jeˬ dehꞈ kawˆ nui ma-ahˇ doˆ le-euˬ miˇ neh, nui ma-ahˇ noeˬ-awˇ yaw dehꞈ 
dehꞈ-awˬ.  
24Maˬ tsaˬ-eu dawˬ taˬ tmˇ. Maˬ dawˇ-eu dawˬ taˬ ngehˬ.  
25Nawˬ-euˬ myaˆ nuiˆ mehˬ hu paw dawˇ coe ni haw-awˇ, shaꞈ dawˇ-eu jeˬ-ahˇ uˬ 
duˬ taˬ ciˬ ceuˬ.  
26Nawˇ kʼaˇ mˇ-eu jeˬ gaˇ kawˆ yaw muiˇ kawˆ duˬ taˬ-awˬ. Nawˬ neh kʼaˇ mˇ-euˬ jeˬ 
guiˬ lahˬ baw tehꞈ-a.  
27Gaˇ oˆ gaˇ taˆ kuiˇ toꞈ maˬ ciˬ ahˇ ni, yaw haiˬ jeˬ-ahˇ yahˇ-awˇ cah-awˬ.  

Dawˬ daˬ 5 

Aˬ cawˬ miˬ zaˬ-ahˇ maˬ ya bahˬ ni mehˬ-eu dawˬ 

1Ngaˬ li-oˇ, ngaˬ-euˬ zaˬ siˬ tsawˇ gahˇ-ahˇ dzaw geuꞈ-awˇ, ngaˬ-euˬ noeˬ siˬ noeˬ 
mawˇ nya-eu jeˬ-ahˇ naˬ bawˇ ciˬ kʼmˇ geuꞈ-awˬ.  
2Kʼoeˇ loꞈ-ehˇ jahˇ naˇ, nawˇ yaw muiˬ yaw doeˇ tseˇ paˆ nya laˇ-awˇ, nawˬ neh 
ngehˬ-euˬ dawˬ zaˬ siˬ tsawˇ gahˇ ahˇ tehꞈ-a.  
3Aˬ cawˬ aˬ ma-euˬ mehˬ luˬ byaˬ byaˬ uiˇ loꞈ-ehˇ coeˇ-awˇ, aˬ yawꞈ ngehˬ-eu dawˬ 
tsiˇ lehꞈ taˬ-euˬ loꞈ-ehˇ naˇ haˬ muiˬ tehꞈ-a.  
4Aˇ saˬ saˬ laˇ ngeh, doꞈ yawˇ loꞈ-ehˇ kʼaˬ-awˇ, mi seuˬ nyiˬ pyawˬ tsoꞈ-eu mi cehˇ 
loꞈ-ehˇ taˆ-eu meh.  
5Shiˇ-eu miˇ kʼahˬ paw aˬ yawꞈ kuiˇ toꞈ ciˬ gʼeh-eu meh. Aˬ yawꞈ-euˬ gaˇ ma-aˬ, shiˇ-
eu gaˇ ma meh.  
6Dehꞈ-eu gaˇ ma gaˇ kawˆ aˬ yawꞈ maˬ shaˇ noeˬ-a. Mehˬ shiˬ kʼaˇ pyawˇ-eu paw iˇ-
awˇ, yawˬ ha gaˇ ma maˬ siˬ nya-a.  
7Ngaˬ li deuˬ-oˇ, ngaˬ-euˬ dawˬ-ahˇ nymˬ-mˇ naˇ haˬ-awˇ, ngaˬ-euˬ kʼaˬ meh-ahˇ doˆ 
le-euˬ dawˬ-ahˇ tiˬ jawˇ-iˬ taˬ gʼawˬ-iˇ.  
8Kʼoeˇ loꞈ-ehˇ gʼeh-eu zaˬ miˬ zaˬ-ahˇ gaˇ mahˇ kaˬ gaˇ yahˇ pawˇ-awˇ, aˬ yawꞈ-euˬ 
nymˇ laˇ gʼoˆ dawˬ peh taˬ iˇ.  
9Nawˇ maˬ yahˇ pawˇ naˇ, nawˬ-euˬ myaˆ pyawˬ naˇ mehˇ aˬ cawˬ laꞈ-ahˇ ahˇ leˇ-
awˇ, gʼawˬ shaˬ gaˬ-eu maˬ siˬ nya-euˬ deuˬ-euˬ laꞈ-ahˇ, nawˇ ziˇ ya jiˇ tehꞈ-a.  
10Nawˬ-euˬ pyuˇ shuiˇ myawˬ gahˬ deuˬ, boeˇ miˬ shiˬ kʼaˬ-euˬ laꞈ-ahˇ ahˇ leˇ-awˇ, 
nawˬ neh kʼaˇ mˇ kʼaˇ shaˇ za-euˬ jeˬ, aˬ cawˬ-ahˇ oꞈ tehꞈ-a.  
11Nawˇ shiˇ-eu keuˆ le ngeh mahˇ mahˇ-ehˇ ya ga-awˇ, nawˬ-euˬ shaˬ jiˇ hawˇ-eu 
shaˬ yoeˬ bi dzaˬ byoˆ jiˇ tehꞈ-a.  
12Kʼoeˇ ngeh nawˇ heu loꞈ-ehˇ ehˇ tehꞈ-a.  

“Aˬ jeˬ miˇ neh ngaˇ zahˇ sahˇ kʼoꞈ-ahˇ bye-awˇ, mehˬ nehˬ tsoˆ nehˬ laꞈ-euˬ dawˬ-
ahˇ maˬ naˇ haˬ ni dehꞈ-euˬ nga.  
13Ngaˬ-ahˇ mehˬ-eu tsoˆ-eu deuˬ-euˬ dawˬ-ahˇ ngaˇ maˬ naˇ haˬ-ehˇ, aˬ yawꞈ maꞈ-
euˬ dawˬ-ahˇ naˬ bawˇ maˬ ciˬ kʼmˇ-aˬ.  
14Tsawˇ haˬ aˇ maꞈ uiˬ leˇ bymˇ leˇ taˬ-euˬ mehˬ shi, ngaˇ daˬ ya ga sehꞈ-eu keu le-
euˬ nya.” 
15Nawˬ-eu miˬ zaˬ-ahˇ saˇ jaˇ ziꞈ-awˇ, nawˬ-euˬ nui gaˬ aˬ yawꞈ-ahˇ tehꞈ-ehˇ biꞈ-awˬ.  
16Aˬ cawˬ aˬ ma o neh dehꞈ le-euˬ aˬ buˇ aˬ li deuˬ, nawˬ-euˬ gʼaˇ duˬ gaˇ dahˇ maˬ 
tsoeˬ-a.  
17Nawˬ-ahˇ ngehˬ bi gʼeh-eu gʼaˇ duˬ nawˬ-euˬ zaˬ cu huiˬ-awˬ. Boeˇ miˬ siˬ kʼaˬ 
deuˬ nawˬ-ahˇ ngehˬ maˬ gʼeh nya-a.  
18Nawˬ-euˬ miˬ zaˬ-ahˇ nui kʼahˇ shiˇ-awˇ, nawˬ neh sheuˬ dahˬ dzaˬ-euˬ gʼaˬ nehˬ-
ehˇ byawˬ gʼa-awˬ.  
19Kʼaˬ tsehˆ tsehˆ kʼaˇ loꞈ-ehˇ aˇ gʼehˇ muiˬ dui dui-eu, nawˬ-euˬ miˬ zaˬ nawˬ-ahˇ 
muˇ gaˇ cehˇ gʼa-awˬ, aˬ yawꞈ-euˬ nui gaˬ neh nawˬ-ahˇ bi tsahˇ lahˇ-awˬ.  
20Ngaˬ li-oˇ, aˬ jeˬ miˇ neh nawˬ-euˬ nui gaˬ aˬ cawˬ aˬ ma-ahˇ biꞈ nmˇ. Aˬ jeˬ miˇ 
neh aˬ cawˬ aˬ ma muˇ gaˇ cehˇ gʼa te.  
21Tsawˇ haˬ zaˬ-euˬ iˇ jeˬ laˇ kawˆ-ahˇ Sahˬ paˬ Miˬ yehˇ mawˇ-awˇ, aˬ yawꞈ-euˬ kuiˇ 
toꞈ-ahˇ haw luꞈ meh.  
22Haiˬ-euˬ tsawˇ haˬ iˬ baˇ mˇ-eu lahˇ ju kʼmˇ gaˇ duˇ-awˇ, yawˬ ha-euˬ iˬ baˇ lahˇ ju-
ahˇ yawˬ ha teuˆ paꞈ-eu meh.  
23Yawˬ ha-euˬ nui ma-ahˇ maˬ gʼaˬ leˇ-eu miˇ neh, shiˇ gaˇ ya keuˆ-awˇ, aˬ dzawˬ aˇ 
gah-euˬ bahˬ toˆ-aˬ, lmˬ bymˇ-ahˇ iˇ-eu gaˇ ma meh.  

Dawˬ daˬ 6 

Yaw gahˇ gahˇ-ehˇ dehꞈ ni mehˬ-eu dawˬ 

1Ngaˬ li-oˇ, maˬ siˬ maˬ suˇ-eu tsawˇ haˬ gʼaˇ duˬ nawˇ kamˬ-awˇ, aˬ cawˬ-euˬ dziˇ 
dzoˆ pi paˬ-ehˇ pyeuꞈ laˇ naˇ,  
2nawˬ neh ngehˬ-euˬ dawˬ-ahˇ nawˇ teuˆ lahˇ-awˇ, nawˬ neh kʼmˇ-euˬ lahˇ ju-ahˇ 
nawˇ paꞈ le naˇ,  
3heu loꞈ-ehˇ jahˇ-awˇ yawˬ haˇ yawˬ ha ka kʼoꞈ-awˬ. Aˬ cawˬ-euˬ baoˬ nawˬ-ahˇ laˆ 
lahˇ-euˬ miˇ neh, yaw kawˇ-ehˇ le-awˇ shaˇ ju leˇ-awˬ.  
4Yuꞈ yuꞈ-ehˇ taˬ paˇ jawˇ. Jawˇ naˬ taˬ paˇ mˇ.  
5Saˬ loꞈ loꞈ-eu gʼaˬ-euˬ laꞈ-ahˇ, ciˇ haˬ cehˆ dzeuˇ-eu leh jeh-eu loꞈ-ehˇ, sehˬ toˆ kʼmˇ-
eu gʼaˬ-eu mehˬ shi, aˇ jiˇ behˇ lehˆ-eu leh jeh-eu loꞈ-ehˇ, ya buˬ ya law-iˇ ni teuˆ-
awˬ.  
6Yaw doeˇ doeˇ-eu tsawˇ haˬ deuˬ-oˇ, aˇ ho jawˇ gaˇ iˇ-awˬ. Aˇ ho kʼoeˇ deuˬ mˇ gaˇ 
dzaw geuꞈ-awˬ.  
7Dzoeˬ ma piˇ ma maˬ baw-ehˇ, aˬ yuiꞈ aˬ tsu geuꞈ-awˇ uˆ lahˇ-eu gʼaˬ maˬ jawˇ 
kʼawꞈ,  

8tsahˬ gaˆ yamˬ-ahˇ dzaˬ-eu gʼaˇ duˬ, jawˇ la yamˬ-ahˇ dzaˇ sha ahˇ-eu siˬ nya meh.  
9Yaw doeˇ doeˇ-eu tsawˇ haˬ-oˇ, aˇ myah keuˆ ni yuꞈ-eu gʼeh te. Yuꞈ zaˇ-ahˇ neh aˬ 
myah tuˇ laˇ-eu gʼeh te.  
10“Tiˬ kʼehˇ kʼehˬ yuꞈ kʼaˆ la siˬ. Tiˬ kʼehˇ kʼehˬ yuꞈ niˇ gʼa la siˬ. Laꞈ pyehꞈ pyehꞈ-awˇ 
tiˬ kʼehˇ kʼehˬ naˬ la siˬ” lehˇ la.  
11Iˇ shaˬ shaˬ-eu jeˬ nawˇ jawˇ gaˇ ga keuˆ le-awˇ, hawˬ mehꞈ shaˬ-eu jeˬ nawˬ-ahˇ 
tahˇ joe joe le tehꞈ-a.  
12Gaˇ dahˇ maˬ tsoeˬ-eu maˬ muiˬ-eu tsawˇ haˬ, maˬ dawˇ-eu dawˬ ngehˬ ngehˬ-ehˇ 
cah-eu meh.  
13Myaˆ nuiˆ kʼoˆ tehˆ myawˆ myawˆ-ehˇ, kuiˇ mehˆ liˆ liˆ-ehˇ, laꞈ noeˇ toeˬ ceh toeˬ 
ceh-ehˇ,  
14nui ma laꞈ gʼoꞈ-ahˇ yaw haiˬ jeˬ shaˇ sawˇ luꞈ-awˇ, iˬ dehˬ iˬ ceh poˆ-eu maˬ naˬ 
leˇ-a.  
15Kʼoeˇ miˇ neh, aˬ yawꞈ kʼoeˇ taˆ, guˆ-eu gaˆ-eu jeˬ ja pyuˬ ni keuˆ le-awˇ, tiˬ jawˇ-iˬ 
maˬ laˆ saˆ taˬ nya ni kʼehꞈ-iˇ kʼoeˆ-iˇ tehꞈ-a.  
16Sahˬpaˬ Miˬyehˇ bye-eu koꞈ jeˬ jaˆ-awˇ, aˬ yawꞈ nui daˆ daˆ-eu shiꞈ jeˬ jaˆ meh.  
17Jahˇ gʼeh-eu myaˆ nuiˆ tiˬ jeˬ, jaˬ myawꞈ myawꞈ-eu mehˬ laˇ tiˬ jeˬ, maˬ bahˬ-eu 
tsawˇ haˬ-ahˇ sehꞈ-eu aˬ laꞈ tiˬ jeˬ,  
18maˬ muiˬ-eu jeˬ shaˇ sawˇ-eu nui ma tiˬ jeˬ, yaw haiˬ mˇ-eu kawˇ-eu aˬ kuiˇ tiˬ jeˬ,  
19jaˬ myawꞈ myawꞈ-eu tsawˇ haˬ tiˬ jeˬ, iˬ dehˬ iˬ ceh poˆ-eu tsawˇ haˬ tiˬ jeˬ.  

Aˬ cawˬ miˬ zaˬ-ahˇ maˬ ya bahˬ ni mehˬ-eu dawˬ 

20Ngaˬ li-oˇ, nawˬ da neh mehˬ-euˬ dawˬ-ahˇ taˬ ngehˇ, nawˬ ma neh tsoˆ-euˬ dawˬ-
ahˇ taˬ byehˇ.  
21Dawˬ kʼoeˇ deuˬ nawˬ-euˬ nui ma-ahˇ paꞈ tawꞈ-awˇ, nawˬ-euˬ kawˬ lahˇ-ahˇ dah-
awˬ.  
22Nawˇ gaˇ ma cah ngeh, dawˬ kʼoeˇ deuˬ nawˬ-ahˇ mehˬ nehˬ-awˇ, nawˇ yuꞈ kʼaˆ 
ngeh nawˬ-ahˇ loꞈ piˇ-awˇ, nawˇ noeˬ laˇ ngeh, nawˬ-ahˇ dawˬ ja ja cawˬ tehꞈ-a.  
23Dawˬ mehˬ dawˬ tsoˆ tsoˆ-eu jeˬ-aˬ, tsiˇ kʼmˬ yaw shehꞈ loꞈ-ehˇ duˇ-awˇ, nawˬ-ahˇ 
dehꞈ jeˬ dehꞈ kawˆ gaˇ ma mehˬ-eu meh.  
24Maˬ muiˬ-eu zaˬ miˬ zaˬ nehˬ-ehˇ maˬ bahˬ-ehˇ, aˬ cawˬ aˬ ma muˇ juˇ juˇ gaˇ maˬ 
naˇ haˬ ni, nawˬ-ahˇ mehˬ laꞈ tsoˆ laꞈ-eu meh.  
25Aˇ gʼehˇ muiˬ gaˇ mehˇ juiˇ taˬ juiˇ. Aˬ yawꞈ-euˬ myaˆ nuiˆ neh taˬ bi ju lahˇ.  
26Meh maˬ laˇ-ahˇ kaˬ muˇ tiˬ siˬ biꞈ-awˇ ja juˬ nya kʼawꞈ, aˬ cawˬ aˬ ma nawˬ-euˬ uˬ 
kʼawˇ poeˬ gaˇ taˬ ngehˇ.  
27Bawˇ kʼahˇ-ahˇ miˬ dzaˬ tsi ahˇ-awˇ, mehˬ tsoeˬ maˬ bi puiˆ dzaˬ ni cah nya meh 
loˇ.  
28Neˇ hoˬ ni gʼeh-eu miˬ dzaˬ miˬ jiˆ kʼoeˇ taˆ cah-awˇ, aˬ kuiˇ byahˇ oˬ maˬ oˬ laˇ ni 
jawˇ nya meh loˇ.  

29Kʼoeˇ loꞈ-ehˇ duˇ ni aˬ cawˬ aˬ ma-ahˇ bahˬ-euˬ tsawˇ haˬ, kʼehˬ-eu kʼaˆ-eu jeˬ-ahˇ 
maˬ law-iˇ nya-a.  
30Smˇ kʼoeˬ tiˬ gʼaˬ hawˬ mehꞈ mehꞈ-awˇ cehˇ pyuˇ kʼoeˬ gaˇ, tsawˇ haˬ zaˬ maˬ noeˬ 
doeˇ-a loˇ.  
31Smˇ kʼoeˬ kʼoeˇ gʼaˬ bi nyehꞈ mi naˇ, shiꞈ bymˇ paˇ bi tsoeˬ-eu miˇ neh, aˬ yawꞈ 
kʼaˇ jaˆ-eu jeˬ ya biꞈ jiˇ gaˇ keuˆ tehꞈ-a.  
32Aˬ cawˬ aˬ ma-ahˇ bahˬ-eu tsawˇ haˬ, tiˬ gʼaˬ-iˬ gaˇ dahˇ maˬ tsoeˬ-ehˇ, Yawˬ haˇ 
yawˬ ha laˆ cawˆ-eu meh.  
33Dawˬ doeˇ daˬ-awˇ ya naˇ-eu uˬ taꞈ, aˬ yawꞈ tiˬ ziˇ daˬ ga tehꞈ-a.  
34Myaˆ naˆ-eu kʼaˬ dzeˇ zaˬ gʼaˬ-euˬ nui naꞈ, laꞈ poˆ poˆ gʼaˬ-eu maˬ baw-a.  
35Pyuˇ shuiˇ doˆ gaˇ maˬ geuꞈ mawꞈ-ehˇ, nui ma pehˇ gaˇ maˬ tsoeˬ kʼoꞈ jiˇ coeˇ-a.  

Dawˬ daˬ 7 

1Ngaˬ li-oˇ, ngaˬ neh kʼaˇ ehˇ-euˬ jeˬ juiˇ uiˬ taˬ-awˬ. Pyuˇ shuiˇ jeˬ hmˬ taˬ-eu loꞈ-
ehˇ, ngaˬ neh mehˬ nehˬ tsoˆ nehˬ-euˬ dawˬ deuˬ jeˬ hmˬ taˬ-awˬ.  
2Ngaˬ-euˬ dawˬ mehˬ dawˬ tsoˆ-ahˇ caw teh-awˇ dehꞈ-awˬ. Nawˬ-euˬ myaˆ nuiˆ-ahˇ 
maˬ bi laˆ tahˬ ni yahˇ-eu loꞈ-ehˇ, ngaˬ neh mehˬ-euˬ dawˬ deuˬ maˬ bi cawˆ-iˇ ni 
yahˇ-awˬ.  
3Dawˬ kʼoeˇ deuˬ nawˬ-euˬ laꞈ noeˇ laꞈ ma-ahˇ paꞈ tawꞈ taˬ-awˇ, nawˬ-euˬ nui ma 
laꞈ kʼoeˇ boꞈ ahˇ taˬ-awˬ.  
4Zaˬ siˬ tsawˇ gahˇ-ahˇ nawˬ-euˬ dmˇ ma loꞈ-ehˇ sawˇ-awˇ, noeˬ siˬ noeˬ mawˇ nya-
eu jeˬ-ahˇ nawˬ-euˬ cawˬ loꞈ-ehˇ sawˇ-awˬ.  
5Aˬ cawˬ aˬ ma hawˇ-eu haiˬ-eu zaˬ miˬ zaˬ deuˬ-ahˇ nawˇ buˬ-iˇ law-iˇ ni, zaˬ siˬ 
tsawˇ gahˇ nawˬ-ahˇ caw ba tehꞈ-a.  

Zawˇ haiˬ-eu zaˬ miˬ zaˬ 

6Ngaˬ-euˬ nymˇ laˇ gʼoˆ zaˬ-ahˇ, shmˇ kahˬ yaw kaˬ-ahˇ haw doˆ gʼeh ngeh,  
7maˬ noeˬ siˬ nya laˇ-euˬ zaˬ guˬ deuˬ laꞈ kʼoeˇ, dawˇ ga ga dui dui-eu tiˬ gʼaˬ mawˇ-
euˬ ma.  
8Laꞈ coeˇ-ahˇ tsoˆ taˬ-euˬ zaˬ miˬ zaˬ tiˬ gʼaˬ-euˬ nymˇ dawˬ peh, gaˇ ma caw caw-
ehˇ aˬ yawꞈ iˇ luꞈ-eu meh.  
9Uˬ ciꞈ zahˇ moˬ zahˇ shehˬ shehˬ le-euˬ miˇ neh, mawˇ laˇ maˬ mawˇ laˇ lehˇ jaˆ-eu 
meh.  
10Meh maˬ laˇ-euˬ mehˬ tsoeˬ dm-awˇ, yaw haiˬ jeˬ mˇ-eu lehˇ shaˇ noeˬ luꞈ-eu zaˬ 
miˬ zaˬ kʼoeˇ gʼaˬ, aˬ yawꞈ-ahˇ tahˬ puˬ le-euˬ meh.  
11Myaˆ pyawˬ pyuˇ dui dui-awˇ, shaꞈ dawˇ-eu maˬ siˬ nya-eu iˇ kahˇ tiˬ jawˇ-iˬ maˬ 
jawˇ-eu zaˬ miˬ zaˬ meh.  
12Tiˬ kʼehˬ ngeuˇ naˇ gaˇ ma doe ni cah-eu ya mawˇ, tiˬ kʼehˬ ngeuˇ naˇ lehˆ lehˆ 
kawˆ-ahˇ cah-eu ya mawˇ-awˇ, gaˇ ma gaˇ tsmˇ kʼaˇ ngeuˇ gaˇ yawꞈ-awˇ loꞈ-eu meh.  

13Zaˬ guˬ kʼoeˇ gʼaˬ-ahˇ aˬ yawꞈ byaˇ cuꞈ-awˇ mehˬ cuˇ cuˇ-awˇ, myaˆ pyawˬ-ahˇ haw 
tsoˆ taˬ-awˇ heu loꞈ-ehˇ ehˇ nehˬ-eu meh.  
14“Iˬ nah ngaˇ lawˇ-eu shehˇ-eu jeˬ mˇ-awˇ, lawˇ gaˇ shehˇ gaˇ dzehˬ laˇ-euˬ shaˬ jiˇ 
jaˆ ma.  
15Kʼoeˇ miˇ neh nawˬ-ahˇ poˆ le-eu lehˇ ngaˇ doˆ le-euˬ ma. Ngaˇ nawˬ-ahˇ mawˇ 
mawꞈ-eu shaˬ-euˬ-aˬ, nawˇ heu gaˇ jawˇ law hawˇ nga laˬ.  
16Iˇjiˇtuˆ miˇ kʼahˬ-ahˇ jahˇ-euˬ muiˬ dui dui-eu kʼawˬ daˬ, ngaˬ-euˬ yuꞈ zaˇ kʼoeˇ taˆ 
kʼawˬ daˆ taˬ-euˬ ma.  
17Muˇ laˬ, aˬ loˬ, siˬ naˬ moˬ tsiˇ yaw saw deuˬ, yuꞈ zaˇ kʼoeˇ taˆ byaˆ shehˬ taˬ-euˬ 
ma.  
18Oe-awˬ, uˬ bya bya laˇ ngeh keuˆ ni, nui kʼahˇ tiˬ shiˇ kʼaˬ miˬ sheu-awˇ, tiˬ dehˆ 
yuꞈ taꞈ jawˇ taꞈ kaˇ-euˇ.  
19Ngaˬ-euˬ kʼaˬ dzeˇ zaˬ iˇ kahˇ maˬ jawˇ-a. Gaˇ mahˇ kaˬ gaˇ, gaˇ ma doˆ-iˇ-euˬ meh.  
20Aˬ yawꞈ pyuˇ pehˇ zeuˇ baꞈ-awˇ doˆ-iˇ-awˇ, la loˆ ngeh nah maˬ ngeuˇ naˇ maˬ gʼoꞈ 
laˇ-a.” 
21Dawˬ nahˬ jawˆ ni ngehˬ-awˇ muˇ juˇ juˇ-eu laꞈ kʼoeˇ, aˬ yawꞈ tawˆ leˇ ni mehˇ 
shuiˇ shuiˇ-euˬ meh.  
22Laˬ peu-ahˇ paꞈ leˇ-euˬ ciˇ haˬ loꞈ-ehˇ, shaˬ jiˇ sehꞈ duˬ-ahˇ bi tsahˇ gʼeh-euˬ mawˇ 
neˇ loꞈ-ehˇ, maˬ nyi naˬ ni aˬ yawꞈ caw teh gʼeh-euˬ meh.  
23Aˬ yawꞈ-euˬ nui ma-ahˇ kaˆ myaˬ beuˆ byoe laˇ gaˇ iˇ-eu meh. Baw gʼaꞈ-ahˇ coeˬ uˇ 
gʼeh-eu aˇ jiˇ loꞈ-ehˇ, aˬ yawꞈ-euˬ uˬ kʼawˇ deuˬ laˇ gaˇ maˬ siˬ nya-a.  
24Kʼoeˇ miˇ neh ngaˬ li deuˬ-oˇ, ngaˇ ehˇ gaˇ naˇ haˬ-awˬ. Ngaˬ-euˬ kʼaˬ meh-ahˇ doˆ 
le-euˬ dawˬ-ahˇ naˬ bawˇ ciˬ kʼmˇ-awˬ.  
25Kʼoeˇ loꞈ-ehˇ gʼeh-eu zaˬ miˬ zaˬ neh muˇ juˇ taˬ bi juˇ gʼaˬ. Aˬ yawꞈ-euˬ mehˬ nah 
taˬ caw teh.  
26Kʼaˬ dzeˇ zaˬ gʼawˬ mya gʼaˬ-ahˇ aˬ yawꞈ laˆ cawˆ-awˇ, aˬ yawꞈ baˬ da neh shiˇ-euˬ 
tsawˇ haˬ maˬ gui jiˇ coeˇ-a.  
27Aˬ yawꞈ-euˬ nymˇ-aˬ, shiˇ-eu miˇ kʼahˬ gaˇ ma pyeuꞈ-awˇ, shiˇ-eu gaˇ ma gaˇ dawˇ 
kahˇ meh.  

Dawˬ daˬ 8 

Zaˬ siˬ tsawˇ gahˇ-ahˇ ja ceuˬ-eu 

1Naˇ haˬ sheˇ. Zaˬ siˬ tsawˇ gahˇ aˬ dui-ahˇ kuˇ luꞈ meh. Noeˬ siˬ noeˬ mawˇ nya-eu 
jeˬ-euˬ teˇ saˇ gaˬ le luꞈ meh.  
2Gaˇ ma gaˇ dzeˇ gawˬ duˇ uˬ du hawˇ-eu, gaˇ ma gaˇ tsmˇ-ahˇ aˬ yawꞈ yawꞈ luꞈ 
meh.  
3Meuˬ lahˇ laˇ gʼoˆ dawˬ peh hawˇ-eu, meuˬ-euˬ gʼoˆ kʼehˬ gaˇ dzeˇ aˬ yawꞈ heu loꞈ-
ehˇ guˇ luꞈ meh.  
4“Tsawˇ haˬ zaˬ-ahˇ ngaˇ heu loꞈ-ehˇ guˇ gaˬ-eu ma. Miˇ tsaˬ zaˬ dawˬ tawˆ luꞈ-ahˇ 
heu loꞈ-ehˇ shaˇ-eu ma.  

5Dawˇ ga deuˬ-oˇ, siˬ laˇ gahˇ laˇ-awˬ. Aˬ dzawˬ aˇ gah deuˬ-oˇ, nui ma-ahˇ noeˬ-awˬ.  
6Poeˬ dui lawˬ dui dui-eu ngaˬ-euˬ dawˬ-ahˇ naˇ haˬ-awˬ. Ngaˇ kʼaˇ ngehˬ-eu dawˬ 
tsaˬ ma.  
7Ngaˬ-euˬ kʼaˬ mehˬ-ahˇ doˆ le-euˬ dawˬ tsaˬ dui maˇ dui dui-awˇ, jaˬ myawꞈ 
myawꞈ-eu jeˬ-ahˇ ngaˇ bye-eu ma.  
8Ngaˇ kʼaˇ ehˇ-eu jeˬ tsaˬ dui dawˇ dui dui-awˇ, yaw lehˬ yaw ca maˬ ahˇ-eu miˇ 
neh,  
9noeˬ siˬ noeˬ mawˇ nya-eu deuˬ gʼoˆ shaw nya-awˇ, zaˬ siˬ tsawˇ gahˇ ahˇ-eu deuˬ 
mehˬ shi tsaˬ-eu meh.  
10Pyuˇ-ahˇ nui kʼahˇ jaˆ-eu naˆ maˬ tseˇ, ngaˬ neh mehˬ-euˬ tsoˆ-euˬ jeˬ-ahˇ nui 
kʼahˇ jaˆ-awˬ. Muiˬ dui dui-eu shuiˇ-ahˇ gaˬ-eu naˆ maˬ tseˇ, zaˬ siˬ tsawˇ gahˇ-ahˇ 
gaˬ-awˬ.  
11Ngaˇ-aˬ, zaˬ siˬ tsawˇ gahˇ ma. Pyuˇ shuiˇ myawˬ gahˬ naˆ maˬ tseˇ ngaˇ poeˬ 
dzehˬ ma. Naw maꞈ nui kʼahˇ kʼaˇ jaˆ-eu jeˬ dawˬ tawˆ luꞈ, ngaˇ loꞈ-ehˇ tiˬ jeˬ-iˬ maˬ 
poeˬ-a.  
12Ngaˇ-aˬ, zaˬ siˬ tsawˇ gahˇ pyeuꞈ-awˇ, ngaˇ maˬ siˬ maˬ mawˇ nya-eu tiˬ jeˬ-iˬ maˬ 
jaˆ. Ngaˇ tsawˇ gahˇ byah-awˇ, yawˬ jeˬ na luꞈ-ahˇ tseˇ paˆ biˇ paˆ nya ma.  
13Sahˬpaˬ Miˬyehˇ taˬ huiˬ taˬ mahˇ-eu jeˬ-aˬ, yaw haiˬ jeˬ-ahˇ bye-eu gaˇ kawˆ meh. 
Nui ma huiˬ-eu mahˇ-eu jeˬ hawˇ-eu jahˇ gʼeh-eu jeˬ-ahˇ ngaˇ muiˇ-awˇ, yaw haiˬ 
jeˬ hawˇ-eu maˬ tsaˬ maˬ dawˇ-eu dawˬ-ahˇ ngaˇ bye-eu ma.  
14Ngaˬ-euˬ nui ma laꞈ kʼoeˇ yaw muiˬ paˬ-ehˇ sawˇ duˬ-awˇ, mˇ doˆ shaˇ doˆ nya-eu 
ma. Ngaˇ noeˬ siˬ noeˬ mawˇ nya-awˇ, gʼaˬ tiˬ byah tiˬ loꞈ ahˇ ma.  
15Sahˬ paˬ deuˬ dzoeˬ dzaˬ nya ni ngaˇ caw ba-awˇ, sahˬ ma deuˬ muiˬ-eu zahˇ sahˇ 
kʼoꞈ taˬ nya ni ngaˇ caw ba nehˬ-eu ma.  
16Miˇ tsaˬ kʼoeˇ taˆ kʼaˇ jawˇ-eu sahˬ paˬ sahˬ ma dawˬ tawˆ luꞈ, miˇ kʼahˬ-ahˇ uˆ lahˇ 
nya ni ngaˇ ngehˬ gʼeh-eu ma.  
17Ngaˬ-ahˇ gaˬ-eu deuˬ-ahˇ ngaˇ gaˬ-awˇ, ngaˬ-ahˇ leh jeh-awˇ poˆ-eu deuˬ, ngaˬ-ahˇ 
poˆ mawˇ-eu meh.  
18Pyuˇ shuiˇ myawˬ gahˬ hawˇ-eu tsawˇ myahˇ doˆ-eu jeˬ ngaˇ biꞈ nya-awˇ, tsawˇ ziˇ 
gmˬ-eu baw le za le-eu jeˬ, ngaˇ jawˇ gaˇ jaˆ-eu ma.  
19Muiˬ dui dui-eu shuiˇ naˆ maˬ tseˇ poeˬ-eu jeˬ hawˇ-eu, shawˇ jehˆ ni gʼeh-eu pyuˇ 
naˆ maˬ tseˇ poeˬ-eu jeˬ, naw maꞈ-ahˇ ngaˇ biꞈ nya ma.  
20Yaw tsaˬ yaw dawˇ gaˇ jawˬ-ahˇ ngaˇ cah-awˇ, yaw sui yaw dawˇ gaˇ ma-ahˇ ngaˇ 
iˇ-eu laꞈ kʼoeˇ,  
21ngaˬ-ahˇ gaˬ-eu deuˬ-ahˇ smˇ muiˬ bi muiˬ laˇ-awˇ, aˬ yawꞈ maꞈ-euˬ nymˇ-ahˇ 
pyuˇ shuiˇ myawˬ gahˬ bi byah laˇ-eu ma.  
22Aˇ hu tiˬ jeˬ-iˬ maˬ beh mi naˆ-ehˇ, Sahˬpaˬ Miˬyehˇ ngaˬ-ahˇ jeˬ huˬ beh-euˬ meh. 
aˬ yawꞈ neh beh dawꞈ dawꞈ-euˬ gʼaˬ ngaˇ ma.  
23Boeˬ boeˬ luˆ luˆ maˬ beh mi naˆ-ehˇ, mˬ hawˇ-eu miˇ maˬ beh mi naˆ-ehˇ, ngaˬ-
ahˇ jeˬ huˬ beh-euˬ meh.  

24Iˬ ma laˆ shaˆ maˬ dahˬ laˇ mi naˆ-ehˇ, lawˇ baˬ lawˇ gawˆ maˬ yoeˇ le mi naˆ-ehˇ, 
ngaˇ jeˬ huˬ dehꞈ le-euˬ ma.  
25Gawˬ jawˬ gawˬ duˇ deuˬ maˬ jaˆ le mi naˆ-ehˇ, ngaˇ jeˬ huˬ seu le-euˬ ma.  
26Miˇ tsaˬ hawˇ-eu deh ga-ahˇ Miˬ yehˇ maˬ beh mi naˆ-ehˇ, miˇ tsaˬ laꞈ kʼawˆ tiˬ 
kʼawˆ maˬ jaˆ le mi naˆ-ehˇ, ngaˇ jeˬ huˬ dehꞈ le-euˬ ma.  
27Aˬ yawꞈ mˬ ciˬ daˆ ngeh ngaˇ jawˇ-awˇ, iˬ ma laˆ shaˆ kʼoeˇ taˆ mˬ dzeˇ miˇ dzeˇ 
dehˬ biˇ ngeh ngaˇ jawˇ-euˬ ma.  
28Mˬ-ahˇ mˬ dmˇ gʼoˆ ceuˬ-awˇ, iˬ ma laˆ shaˆ iˇ byoe beuˬ pehꞈ ngeh ngaˇ jawˇ-euˬ 
ma.  
29Laˆ shaˆ hawˇ-eu miˇ tsaˬ-euˬ miˇ kaˬ biˇ ngeh ngaˇ jawˇ-awˇ, miˇ tsaˬ tahˬ kʼawˇ-
euˬ kʼawˇ zeuˇ kʼahˬ tuˇ ngeh ngaˇ jawˇ-euˬ ma.  
30Nymˇ tsoˆ-eu laꞈ saˇ maˇ loꞈ-ehˇ aˬ yawꞈ-euˬ dawˬ peh aˬ myah luꞈ ngaˇ jawˇ-awˇ, 
aˬ yawꞈ nah yawꞈ aˬ yawꞈ ngaˬ-ahˇ nui kʼahˇ shiˇ-awˇ, aˬ yawꞈ mehˬ shi aˬ myah luꞈ 
laˬ kʼaˬ cehˇ-euˬ ma.  
31Aˬ yawꞈ-euˬ miˇ tsaˬ tahˬ kʼawˇ-ahˇ laˬ kʼaˬ cehˇ-awˇ, tsawˇ haˬ zaˬ-ahˇ nui kʼahˇ 
shiˇ-euˬ ma.  
32Teu miˇ neh zaˬ guˬ deuˬ-oˇ, ngaˬ-euˬ dawˬ-ahˇ naˇ haˬ-awˬ. Ngaˬ neh ehˇ-euˬ loꞈ-
ehˇ dehꞈ-awˇ nui saˇ oꞈ-awˬ.  
33Naw maꞈ-ahˇ mehˬ nehˬ tsoˆ nehˬ laꞈ-euˬ jeˬ-ahˇ naˇ haˬ geuꞈ-eu laꞈ kʼoeˇ, maˬ 
ngehˇ ni yaw gahˇ gahˇ-ehˇ dehꞈ-awˬ.  
34Ngaˬ-euˬ ehˇ dawˬ naˇ haˬ geuꞈ-eu tsawˇ haˬ laˬ kʼaˬ ya cehˇ tehꞈ-a. Yawˬ nah na 
luꞈ ngaˬ-euˬ nymˇ laˇ gʼoˆ-ahˇ jawˇ-awˇ, ngaˬ-euˬ nymˇ gʼoˆ kʼehˬ-ahˇ loꞈ-eu tsawˇ 
haˬ laˬ kʼaˬ ya cehˇ tehꞈ-a.  
35Ngaˬ-ahˇ mawˇ-euˬ tsawˇ haˬ dehꞈ-eu saꞈ laˇ mawˇ-awˇ, aˬ yawꞈ-ahˇ Sahˬpaˬ 
Miˬyehˇ nui kʼahˇ shiˇ tehꞈ-a.  
36Ehˇ kʼawꞈ, ngaˬ-ahˇ maˬ mawˇ-euˬ tsawˇ haˬ-aˬ, yawˬ haˇ yawˬ ha laˆ shaˬ tehꞈ-a. 
Ngaˬ-ahˇ kʼaˇ bye-eu tsawˇ haˬ shiˇ-eu jeˬ-ahˇ gaˬ-eu meh.” 

Dawˬ daˬ 9 

Zaˬ siˬ tsawˇ gahˇ hawˇ-eu dawˇ ga ga-eu jeˬ 

1Zaˬ siˬ tsawˇ gahˇ-aˬ, aˬ yawꞈ-euˬ nymˇ tsoˆ-euˬ meh. Aˬ yawꞈ kʼawˇ zeuˇ shiꞈ zeuˇ 
ka tuˇ-euˬ meh.  
2Aˬ yawꞈ jeˬ zaˬ sehꞈ-awˇ, aˬ gaꞈ dzaˇ uiˇ yoe-awˇ, hawˬ je shaˇ dahˇ taˬ-euˬ meh.  
3Aˬ yawꞈ-euˬ zaˬ miˬ zaˬ zaˬ kʼaˆ deuˬ-ahˇ meuˬ-ahˇ pyehˬ gʼeh-awˇ, jawˇ duˬ yaw 
goˇ-ahˇ daˆ-awˇ heu loꞈ-ehˇ bi guˇ-euˬ meh.  
4“Zaˬ siˬ tsawˇ gahˇ maˬ ahˇ-eu tsawˇ haˬ deuˬ-oˇ, heu gaˇ laˇ-awˬ.” Dawˇ ga ga-eu 
tsawˇ haˬ deuˬ-ahˇ heu loꞈ-ehˇ bi guˇ gaˬ-euˬ meh.  
5“Laˇ-awˬ, ngaˬ neh lehˬ hmˬ taˬ-euˬ dzaˇ dzaˬ laˇ-awˇ, ngaˬ neh laˆ saˆ taˬ-euˬ aˬ 
gaꞈ dzaˇ uiˇ dawˇ le-awˬ.  

6Dawˇ ga ga-eu tsawˇ haˬ deuˬ-ahˇ byehˇ dzeh-awˇ, zaˬ siˬ tsawˇ gahˇ mehˬ nah 
caw teh-awˇ dehꞈ-awˬ.” 
7Kʼahˬ sehˇ jehˆ-eu tsawˇ haˬ-ahˇ dzaw paˇ-eu gʼaˬ, dawˬ doeˇ ya daˬ-awˇ, aˬ dzawˬ 
aˇ gah-ahˇ mehˬ paˇ-eu gʼaˬ, laˆ tahˬ laˆ naˇ laˇ gaˇ ya daˬ tehꞈ-a.  
8Kʼahˬ sehˇ jehˆ-eu tsawˇ haˬ-ahˇ tiˬ jawˇ-iˬ taˬ mehˬ taˬ tsoˆ. Aˬ yawꞈ nawˬ-ahˇ bye 
tehꞈ-a. Tsawˇ gahˇ ahˇ-eu tsawˇ haˬ-ahˇ mehˬ nehˬ tsoˆ nehˬ-awˬ. Aˬ yawꞈ nawˬ-ahˇ 
yaw zeu baw tehꞈ-a.  
9Tsawˇ gahˇ ahˇ-eu tsawˇ haˬ-ahˇ mehˬ nehˬ tsoˆ nehˬ naˇ, tsawˇ gahˇ ahˇ dzehˬ laˇ 
tehꞈ-a. Yaw tsaˬ yaw dawˇ tsawˇ haˬ-ahˇ mehˬ nehˬ tsoˆ nehˬ naˇ, siˬ laˇ gahˇ laˇ 
dzehˬ tehꞈ-a.  
10Sahˬpaˬ Miˬyehˇ-ahˇ guˆ-eu jeˬ-aˬ, zaˬ siˬ tsawˇ gahˇ-euˬ dawˬ pehˬ duˬ puˇ meh. 
Muiˬ-eu shawˇ-eu Gʼaˬ-ahˇ siˬ nya naˇ, noeˬ siˬ noeˬ mawˇ nya-eu jeˬ za-eu meh.  
11Zaˬ siˬ tsawˇ gahˇ nawˬ-ahˇ ziˇ bi baw-awˇ, nawˬ-euˬ aˇ kʼoꞈ bi mahˇ dzehˬ laˇ 
tehꞈ-a.  
12Nawˇ zaˬ siˬ tsawˇ gahˇ ahˇ naˇ, nawˬ-euˬ gʼaˇ duˬ jiˇ jeuˬ jaˆ-awˇ, nawˇ dawˇ ga 
gaˬ naˇ, yawˬ haˇ yawˬ ha ya shaˬ ya zahˬ tehꞈ-a.  
13Aˬ dzawˬ aˇ gah gah-eu jeˬ-aˬ, dawˬ ja myaˬ-awˇ shaꞈ dawˇ-eu maˬ siˬ nya-eu zaˬ 
miˬ zaˬ-ahˇ duˇ-eu meh.  
14Aˬ yawꞈ-euˬ nymˇ gʼoˆ kʼehˬ-ahˇ aˬ yawꞈ nuiˇ-awˇ, meuˬ laꞈ kʼoeˇ jawˇ duˬ yaw 
goˇ-ahˇ aˬ yawꞈ nuiˇ-awˇ,  
15yawˬ ha gaˇ ma yawˬ ha cah-eu, iˇ tsehˆ laˇ tsehˆ-eu tsawˇ haˬ deuˬ-ahˇ,  
16“Dawˇ ga deuˬ-oˇ, heu gaˇ laˇ-awˬ” lehˇ kuˇ kuˇ-ehˇ jawˇ-eu meh. Aˬ dzawˬ aˇ gah 
deuˬ-ahˇ-aˬ,  
17“Kʼoeˬ dawˇ-eu iˇ cuꞈ coeˇ dzehˬ-awˇ, kʼoeˬ dzaˬ-eu kaˬ muˇ kuiˇ dzehˬ nya” lehˇ 
ehˇ nehˬ-eu meh.  
18Aˬ yawꞈ-euˬ nymˇ-ahˇ kʼaˇ le-eu deuˬ ya shiˇ-awˇ, kʼaˇ le uˇ-euˬ tsawˇ haˬ deuˬ 
shiˇ-eu miˇ kʼahˬ-ahˇ jawˇ luꞈ-eu gaˇ kawˆ, aˬ yawꞈ maꞈ maˬ siˬ nya-a.  

Dawˬ daˬ 10 

Sawˇlaˬmoˬ-euˬ dawˬ daˬ deuˬ 

1Heu-aˬ, Sawˇlaˬmoˬ-euˬ dawˬ daˬ deuˬ meh. Nui ma-ahˇ noeˬ-eu aˬ li-aˬ, aˬ da-ahˇ 
nui saˇ bi oꞈ-awˇ, aˬ dzawˬ dzawˬ-eu aˬ li-aˬ, aˬ ma-ahˇ shaˬ zahˬ ciˬ pi-eu meh.  
2Maˬ tsaˬ maˬ dawˇ-eu laꞈ kʼoeˇ laˆ za-euˬ pyuˇ shuiˇ gaˇ dahˇ maˬ tsoeˬ-a. Ehˇ 
kʼawꞈ, yaw tsaˬ yaw dawˇ jeˬ-aˬ, shiˇ gaˇ ka kʼoꞈ nya-eu meh.  
3Yaw tsaˬ yaw dawˇ tsawˇ haˬ-ahˇ Sahˬpaˬ Miˬ yehˇ maˬ bi mehꞈ-a. Ehˇ kʼawꞈ, haiˬ-
eu tsawˇ haˬ deuˬ loˬ-eu jeˬ aˬ yawꞈ maˬ biꞈ nehˬ-a.  
4Yaw doeˇ doeˇ-eu nymˇ gawˬ aˬ laꞈ, iˇ shaˬ shaˬ-eu jeˬ beuˬ doˆ-awˇ, maˬ naˬ leˇ ni 
mˇ-eu aˬ laꞈ smˇ muiˬ gaˇ ma beuˬ dahˇ-eu meh.  
5Yaw naꞈ-ehˇ cehˇ laˆ luiˆ-eu gʼaˬ dehꞈ dzaˬ-awˇ, cehˇ laˆ luiˆ yamˬ-ahˇ yuꞈ-eu gʼaˬ 
daˬ ga-eu meh.  

6Yaw tsaˬ yaw dawˇ tsawˇ haˬ-euˬ uˬ duˬ-ahˇ guiˬ lahˬ keuˆ-awˇ, maˬ tsaˬ ma dawˇ-
eu tsawˇ haˬ-euˬ kʼaˬ meh-ahˇ, yaw haiˬ jeˬ myuˇ luꞈ-eu meh.  
7Yaw tsaˬ yaw dawˇ tsawˇ haˬ-ahˇ noeˬ keuˆ-eu jeˬ guiˬ lahˬ baw-eu meh. Ehˇ 
kʼawꞈ, haiˬ-eu tsawˇ haˬ-euˬ tsawˇ myahˇ buꞈ-iˇ tehꞈ-a.  
8Tsawˇ gahˇ ahˇ-eu deuˬ dawˬ mehˬ dawˬ tsoˆ-ahˇ naˇ haˬ geuꞈ-eu meh. Ehˇ kʼawꞈ, 
kʼahˬ sehˇ jehˆ-eu tsawˇ haˬ deuˬ ya cawˆ-iˇ tehꞈ-a.  
9Yaw sui yaw dawˇ deuˬ kʼahˬ lahˇ kʼaˇ maˬ za-a. Ehˇ kʼawꞈ dehꞈ bahˬ dehꞈ lahˇ-eu 
deuˬ dzuˇ zaꞈ kʼaˇ maˬ za-a.  
10Yaw tsaˬ yaw dawˇ jeˬ yuˇ zaꞈ-eu deuˬ iˬ dehꞈ iˬ ceh laˆ doˆ-awˇ, bya cehˆ ni 
ngehˬ-eu tmˇ-eu deuˬ tsaˬ leˇ tsahˇ leˇ tehꞈ-a.  
11Yaw tsaˬ yaw dawˇ tsawˇ haˬ-euˬ dawˬ, dehꞈ-eu saꞈ laˇ lawˇ gawˆ pyeuꞈ-awˇ, maˬ 
tsaˬ maˬ dawˇ-eu tsawˇ haˬ-euˬ dawˬ laꞈ kʼoeˇ, yaw haiˬ jeˬ toeˆ ahˇ taˬ-euˬ meh.  
12Bye-eu jeˬ iˬ dehˬ iˬ ceh bi doˆ laˇ-awˇ, gʼoeˇ-eu gaˬ-eu jeˬ yaw lehˬ dawˬ tawˆ luꞈ-
ahˇ dehˬ kaˬ nya-eu meh.  
13Noeˬ dahˇ doe-eu deuˬ-euˬ mehˬ luˬ, tsawˇ gahˇ ahˇ-eu dawˬ doˆ le-awˇ, aˬ dzawˬ 
aˇ gah dahˇ teˇ daˇ cuiˇ oꞈ meh.  
14Nui gahˇ ahˇ-eu deuˬ zaˬ siˬ tsawˇ gahˇ poˆ uiˬ-awˇ, aˬ dzawˬ aˇ gah dawˬ ngehˬ 
ngeh, yaw cawˆ jeˬ kuˇ uiˬ gaˇ duˇ-eu meh.  
15Smˇ muiˬ zaˬ-euˬ myawˬ gahˬ-aˬ, ziꞈ dah ni tsoˆ taˬ-euˬ meuˬ-ahˇ duˇ-awˇ, iˇ shaˬ 
zaˬ-euˬ myawˬ kuˬ-aˬ, cawˆ-iˇ-euˬ meuˬ-ahˇ duˇ-eu meh.  
16Yaw tsaˬ yaw dawˇ tsawˇ haˬ-euˬ gʼaˬ mahˇ poeˬ-aˬ, aˬ yawꞈ-ahˇ bi dehꞈ dzaˬ laˇ-
awˇ, haiˬ-eu tsawˇ haˬ deuˬ neh laˆ za-euˬ pyuˇ shuiˇ-aˬ, iˬ baˇ bi doˆ laˇ-eu meh.  
17Mehˬ-eu tsoˆ-eu jeˬ-ahˇ naˇ haˬ-eu tsawˇ haˬ-aˬ, dehꞈ-eu gaˇ ma-ahˇ cah luꞈ-awˇ, 
maˬ mehˬ maˬ tsoˆ paˇ nya-eu tsawˇ haˬ-aˬ, gaˇ bahˬ iˇ luꞈ-eu meh.  
18Bye-eu jeˬ yuˇ zaꞈ taˬ-euˬ tsawˇ haˬ jaˬ myawꞈ myawꞈ-awˇ, yaw doeˇ ja byah-eu 
tsawˇ haˬ aˬ dzawˬ meh.  
19Dawˬ ja myaˬ gaˇ, iˬ baˇ doˆ laˇ-awˇ, dawˬ tmˇ cuiˆ-eu tsawˇ haˬ yaw gahˇ meh.  
20Tsawˇ muiˬ-euˬ dawˬ pyuˇ naˆ maˬ tseˇ poeˬ-awˇ, tsawˇ doeˇ-euˬ nui ma aˇ poeˬ 
maˬ baw-a.  
21Tsawˇ jaˬ-euˬ dawˬ pu-ahˇ mˇ cu-awˇ, aˬ dzawˬ aˇ gah bawˬ toˆ yawˬ haˇ yawˬ ha 
laˆ sehꞈ-eu meh.  
22Sahˬpaˬ Miˬyehˇ-euˬ guiˬ lahˬ baˬ da neh baw le za le-eu meh. Kʼaˇ mˇ kʼaˇ za za 
nya-eu maˬ ngeuˇ-a.  
23Aˬ dzawˬ deuˬ yaw lehˬ jeˬ-ahˇ cehˇ gʼa-awˇ, yaw gahˇ deuˬ zaˬ siˬ tsawˇ gahˇ-ahˇ 
byawˬ gʼa-eu meh.  
24Tsawˇ doeˇ deuˬ kʼoeˇ taˆ yawˬ ha guˆ dzehˬ-eu jeˬ keuˆ le-awˇ, tsawˇ muiˬ deuˬ 
yawˬ ha geuꞈ mawꞈ dzehˬ-eu jeˬ za-eu meh.  
25Jaˬ lehˇ lehˇ ma oe-awˇ haiˬ-eu deuˬ-ahˇ hehˇ dzaˬ gʼeh kʼawꞈ, yaw tsaˬ yaw dawˇ 
deuˬ ziꞈ dah ni jawˇ-eu meh.  

26Nymˇ gawˬ-ahˇ gʼoe dzaˬ naˇ, nawˬ-ahˇ seuˬ kmˬ kmˬ-awˇ, myaˆ nuiˆ-ahˇ uˬ kʼoeˬ 
kʼoeˬ-eu loꞈ-ehˇ, nawˇ maˬ jawˇ tehˬ coeˇ-a.  
27Sahˬpaˬ Miˬyehˇ-ahˇ guˆ-eu tsawˇ haˬ ziˇ baw-awˇ, haiˬ-eu tsawˇ haˬ deuˬ ziˇ maˬ 
ya dehꞈ jiˇ-a.  
28Yaw tsaˬ yaw dawˇ deuˬ noeˬ tmˬ-eu laˬ kʼaˬ cehˇ-eu jeˬ keuˆ le-awˇ, haiˬ-eu 
tsawˇ haˬ noeˬ tmˬ-eu jeˬ yawꞈ ngehꞈ meh.  
29Yaw sui yaw dawˇ deuˬ-ahˇ Sahˬpaˬ Miˬyehˇ haw piˇ-awˇ, yaw haiˬ jeˬ mˇ-eu 
deuˬ-ahˇ aˬ yawꞈ laˆ cawˆ-eu meh.  
30Yaw tsaˬ yaw dawˇ deuˬ ziꞈ dah ni ya jawˇ kʼawꞈ, yaw haiˬ deuˬ jawˇ duˬ dah kʼaˇ 
maˬ za-a.  
31Yaw tsaˬ yaw dawˇ deuˬ-euˬ kʼaˬ meh-ahˇ zaˬ siˬ tsawˇ gahˇ ahˇ-eu dawˬ doˆ le 
tehꞈ-a. Ehˇ kʼawꞈ, haiˬ-eu dawˬ ngehˬ-eu mehˬ laˇ bi toˆ tsehˆ dzeh tehꞈ-a.  
32Tsawˇ muiˬ-euˬ kʼaˬ meh-ahˇ dawˬ muiˬ doˆ le kʼawꞈ, tsawˇ doeˇ-euˬ mehˬ luˬ-ahˇ 
dawˬ doeˇ ga gʼeu-eu meh.  

Dawˬ daˬ 11 

1Mehˇ shuiˇ shuiˇ dzaˬ-eu paˆ yawˬ-ahˇ Sahˬpaˬ Miˬyehˇ bye-awˇ, tsaˬ-eu byah-eu 
paˆ yawˬ-ahˇ aˬ yawꞈ nui kʼahˇ shiˇ-eu meh.  
2Nui ma huiˬ-eu mahˇ-eu mehˬ nah, nui ma cawˆ-eu jeˬ caw-awˇ, nui ma nahˬ yu ni 
gʼeh-eu mehˬ nah, zaˬ siˬ tsawˇ gahˇ caw-eu meh.  
3Muiˬ-eu jaˬ-eu tsawˇ haˬ deuˬ yawˬ ha-euˬ yaw sui yaw dawˇ jeˬ neh bi haw piˇ-
awˇ, saˇ jaˇ maˬ ziꞈ-eu tsawˇ haˬ deuˬ yawˬ ha-euˬ nui gʼoꞈ neh bi laˆ sehꞈ-eu meh.  
4Dehꞈ-eu shiˇ-eu jeˬ puˬ le ngeh, pyuˇ shuiˇ myawˬ gahˬ nawˬ-ahˇ ngehˬ maˬ gʼeh 
nehˬ nya-a. Yaw tsaˬ yaw dawˇ jeˬ tehꞈ-ehˇ nawˬ-ahˇ ka kʼoꞈ nya meh.  
5Yaw tsaˬ yaw dawˇ jeˬ tsawˇ muiˬ-ahˇ gaˇ ma laˆ saˆ nehˬ kʼawꞈ, tsawˇ doeˇ deuˬ 
yawˬ ha neh mˇ-euˬ yaw haiˬ jeˬ neh bi deh coˬ-eu meh.  
6Yaw sui yaw dawˇ deuˬ yawˬ ha neh mˇ-euˬ yaw tsaˬ yaw dawˇ jeˬ neh bi ka kʼoꞈ-
awˇ, saˇ jaˇ maˬ jawˇ-eu deuˬ yawˬ ha-euˬ nui kʼahˇ neh bi paꞈ cuꞈ-eu meh.  
7Haiˬ-eu tsawˇ haˬ shiˇ ngeh, aˬ yawꞈ neh noeˬ tmˬ-euˬ jeˬ guiˇ byoˆ jiˇ-eu meh. 
Pyuˇ shuiˇ myawˬ gahˬ-ahˇ nui ma huiˬ-eu jeˬ, aˇ saˬ saˬ laˇ ngeh yawꞈ ngehꞈ meh.  
8Yaw tsaˬ yaw dawˇ deuˬ guˆ-eu gaˆ-eu jeˬ-ahˇ ya dzeuˇ-iˇ kʼawꞈ, haiˬ-eu tsawˇ haˬ 
deuˬ maˬ dzeuˇ-iˇ nya-a.  
9Miˬyehˇ-ahˇ maˬ gʼoe-eu tsawˇ haˬ-euˬ kʼaˬ meh. aˬ cawˬ-ahˇ laˆ cawˆ nya kʼawꞈ, 
yaw tsaˬ yaw dawˇ deuˬ-euˬ zaˬ siˬ tsawˇ gahˇ aˬ cawˬ-ahˇ ka kʼoꞈ nya-eu meh.  
10Yaw tsaˬ yaw dawˇ tsawˇ haˬ guiˬ lahˬ za ngeh, meuˬ meuˬ lah-ehˇ laˬ kʼaˬ cehˇ-
awˇ, haiˬ-eu tsawˇ haˬ deuˬ shiˇ ngeh, laˬ kʼaˬ cehˇ-awˇ guˇ-eu meh.  
11Yaw sui yaw dawˇ deuˬ dawˬ ngehˬ gʼeh nehˬ ngeh, meuˬ meuˬ lah-ehˇ poeˬ dui 
dui leˇ-eu meh. Ehˇ kʼawꞈ, haiˬ-eu tsawˇ haˬ-euˬ kʼaˬ meh baˬ da neh, meuˬ kʼoeˇ 
meuˬ cawˆ-iˇ nya-eu meh.  

12Aˬ cawˬ-ahˇ ja bu ja doeˇ-eu tsawˇ haˬ gaˇ dahˇ maˬ tsoeˬ-a. Tsawˇ gahˇ ahˇ-eu 
tsawˇ haˬ ciˬ cuˇ ni jawˇ-eu meh.  
13Mehˬ boeˬ myaˬ-eu tsawˇ haˬ zaꞈ taˬ-euˬ jeˬ ja doˆ-awˇ, jah coeˇ-eu tsawˇ haˬ maˬ 
ja paˬ-ehˇ gʼeh-eu jeˬ zaꞈ taˬ nya-eu meh.  
14Sheuˬ gʼeh-eu gʼaˬ maˬ jawˇ ngeh, tsawˇ jeuˬ byoˆ le-awˇ, mehˬ-eu tsoˆ-eu tsawˇ 
haˬ myaˬ ngeh, guˆ-eu gaˆ-eu jeˬ-ahˇ kʼahˬ lahˇ kʼaˇ maˬ za-a.  
15Aˬ cawˬ-euˬ dziˇ dzoˆ kamˬ nehˬ-eu gʼaˬ, yaw duˬ baw ni ya shaˬ-awˇ, ciˬ cuˇ ni 
jawˇ-eu gʼaˬ yaw saˇ tehꞈ-a.  
16Gʼawˬ shaˬ gaˬ nya-eu zaˬ miˬ zaˬ-ahˇ aˬ cawˬ yaw zeu baw-awˇ, aˇ poeˬ maˬ 
baw-eu zaˬ miˬ zaˬ-aˬ, aˬ cawˬ-euˬ dawˬ doeˇ daˬ duˬ meh. Nymˇ gawˬ gawˬ-eu kʼaˬ 
dzeˇ zaˬ pyuˇ maˬ ahˇ-a. Ehˇ kʼawꞈ, maˬ naˬ leˇ ni mˇ-eu kʼaˬ dzeˇ zaˬ-aˬ, smˇ muiˬ 
muiˬ laˇ-eu meh.  
17Gʼawˬ shaˬ gaˬ nya-eu tsawˇ haˬ-aˬ, yawˬ ha-ahˇ muiˬ laˇ duˬ jaˆ-awˇ, gʼawˬ shaˬ 
maˬ gaˬ nya-eu tsawˇ haˬ-aˬ, yawˬ ha-ahˇ coeˬ laˇ duˬ jaˆ-eu meh.  
18Haiˬ-eu tsawˇ haˬ deuˬ mˇ poeˬ shaˇ poeˬ maˬ baw-ehˇ, yaw tsaˬ yaw dawˇ tsawˇ 
haˬ neh mˇ-euˬ jeˬ guiˬ lahˬ za-eu yaw duˬ baw meh.  
19Yaw tsaˬ yaw dawˇ jeˬ-ahˇ tsuˆ tehˬ taˬ-euˬ deuˬ ya dehꞈ-awˇ, yaw haiˬ jeˬ mehˬ 
nah caw teh-eu deuˬ ya shiˇ tehꞈ-a.  
20Nui ma maˬ shawˇ-eu deuˬ-ahˇ Sahˬpaˬ Miˬyehˇ nui daˆ daˆ-awˇ, shawˇ jehˆ ni 
dehꞈ-eu deuˬ-ahˇ aˬ yawꞈ nui kʼahˇ shiˇ-eu meh.  
21Haiˬ-eu tsawˇ haˬ kʼehˬ-eu kʼaˆ-eu jeˬ-ahˇ maˬ dzeuˇ-iˇ nya-ehˇ, yaw tsaˬ yaw 
dawˇ tsawˇ haˬ ka kʼoꞈ-eu jeˬ za meh lehˇ siˬ duˬ-awˬ.  
22Aˇ gʼehˇ muiˬ-awˇ yehˬ bawˬ sehˇ lu-ehˇ dehꞈ-eu zaˬ miˬ zaˬ-aˬ, aˬ zaꞈ-euˬ mehˬ 
law-ahˇ duꞈ taˬ-euˬ shuiˇ laꞈ duꞈ-ahˇ duˇ-eu meh.  
23Yaw tsaˬ yaw dawˇ tsawˇ haˬ-euˬ nui kʼahˇ-aˬ, yaw muiˬ jeˬ-ahˇ aˇ saˬ saˬ-awˇ, 
haiˬ-eu tsawˇ haˬ-euˬ noeˬ tmˬ duˬ-aˬ, nui ma laˆ jaˆ-eu jeˬ-ahˇ aˇ saˬ saˬ-eu meh.  
24Tsawˇ haˬ tiˬ gʼaˬ na, tsawˇ tsiˇ maˬ tsiˇ ni gamꞈ nehˬ kʼawꞈ, smˇ muiˬ paˇ muiˬ 
dzehˬ laˇ-eu meh. Tiˬ gʼaˬ na tsawˇ tsiˇ tsiˇ-awˇ laꞈ tuˆ tsiˇ kʼawꞈ, iˇ shaˬ shaˬ le-eu 
meh.  
25Aˬ cawˬ-ahˇ biꞈ-eu tsawˇ haˬ baw le za le tehꞈ-a. Aˬ cawˬ-ahˇ caw ba-eu tsawˇ haˬ, 
yawˬ ha-ahˇ paˇ bi caw ba kʼoꞈ tehꞈ-a.  
26Cehˇ poeˬ kʼaˆ laˇ gaˇ dawˬ-awˇ cehˇ maˬ ahˬ-eu gʼaˬ-ahˇ aˬ cawˬ yaˬ kʼehˇ yaˬ-awˇ, 
cehˇ ahˬ nehˬ-eu gʼaˬ-ahˇ aˬ cawˬ ja ceuˬ-eu meh.  
27Yaw muiˬ jeˬ toˆ-eu tsawˇ haˬ myaˆ pyawˬ naˇ mehˇ jaˆ-awˇ, yaw doeˇ jeˬ toˆ-eu 
gʼaˬ ya shaˬ ya zahˬ tehꞈ-a.  
28Yawˬ ha-euˬ pyuˇ shuiˇ myawˬ gahˬ-ahˇ nui ma huiˬ-eu tsawˇ haˬ, aˇ paꞈ paꞈ kuˬ 
ga-iˇ gaˇ duˇ-awˇ, yaw tsaˬ yaw dawˇ tsawˇ haˬ baw nmˬ nmˬ laˇ tehꞈ-a.  
29Yawˬ ha-euˬ nymˇ jiˇ-ahˇ laˆ shaˬ-eu tsawˇ haˬ uˆ kʼawꞈ kʼawꞈ-iˇ-awˇ, aˬ dzawˬ aˇ 
gah deuˬ tsawˇ gahˇ ahˇ-eu deuˬ-euˬ zaˬ kʼaˆ ya geuꞈ tehꞈ-a.  

30Yaw tsaˬ yaw dawˇ jeˬ-euˬ aˇ siˬ-aˬ, dehꞈ-eu saˬ laˇ aˇ bawˇ pyeuꞈ-awˇ, aˬ dzawˬ aˇ 
gah gah-eu jeˬ-euˬ aˇ siˬ-aˬ, shiˇ-eu jeˬ pyeuꞈ-eu meh.  
31Yaw tsaˬ yaw dawˇ tsawˇ haˬ deuˬ, miˇ tsaˬ kʼoeˇ taˆ dehꞈ ngeh guiˬ lahˬ za naˇ, 
haiˬ-eu tsawˇ haˬ deuˬ kʼehˬ-eu kʼaˆ-eu jeˬ-ahˇ maˬ ya daˬ-ehˇ aˬ gaˇ iˇ nmˇ.  

Dawˬ daˬ 12 

1Zaˬ siˬ tsawˇ gahˇ ahˇ-eu tsawˇ haˬ, mehˬ nehˬ tsoˆ-nehˬ gaˇ naˇ haˬ-awˇ, aˬ dzawˬ 
aˇ gah-ahˇ maˬ mehˬ paˇ nya-a.  
2Tsawˇ muiˬ-ahˇ Sahˬpaˬ Miˬyehˇ nui kʼahˇ shiˇ-awˇ, yaw haiˬ jeˬ toˆ-eu tsawˇ doeˇ-
ahˇ aˬ yawꞈ bye-eu meh.  
3Yaw haiˬ jeˬ mˇ-awˇ nymˇ dahˬ maˬ laˆ ziꞈ nya-a. Ehˇ kʼawꞈ, yaw tsaˬ yaw dawˇ 
deuˬ-euˬ dawˬ pehˬ duˬ puˇ, ziꞈ dah ni jaˆ-eu meh.  
4Muiˬ-eu miˬ zaˬ-aˬ, yo zaˬ-euˬ kʼahˬ sehˇ pyeuꞈ-awˇ, daˬ ga-eu miˬ zaˬ-aˬ, yo zaˬ-
euˬ yoeˬ laꞈ laˆ buꞈ-eu meh.  
5Yaw tsaˬ yaw dawˇ tsawˇ haˬ nui ma dawˇ-awˇ, haiˬ-eu tsawˇ haˬ-euˬ mehˬ bawˬ 
nui gʼoꞈ ahˇ-eu meh.  
6Haiˬ-eu tsawˇ haˬ-euˬ dawˬ aˬ cawˬ-ahˇ shiˬ laˆ doˆ-awˇ, yaw tsaˬ yaw dawˇ deuˬ-
euˬ kʼaˬ meh aˬ cawˬ-ahˇ ka kʼoꞈ-eu meh.  
7Haiˬ-eu tsawˇ haˬ-euˬ tsuiꞈ dahˬ-iˇ-awˇ, yaw tsaˬ yaw dawˇ deuˬ zaˬ oeˬ sahˇ le 
tehꞈ-a.  
8Bawˬ toˆ muiˬ-eu tsawˇ haˬ-ahˇ aˬ cawˬ ja ceuˬ-awˇ, nui noeˬ doeˇ-eu tsawˇ haˬ-
ahˇ aˬ cawˬ noeˬ teˬ-eu meh.  
9Tsawˇ myahˇ doˆ-awˇ hawˬ mehꞈ shaˬ-eu naˆ maˬ tseˇ, tsawˇ myahˇ teˬ-awˇ hawˬ 
dzaˬ dehˆ-eu muiˬ dzehˬ meh.  
10Yaw tsaˬ yaw dawˇ tsawˇ haˬ-aˬ, yawˬ ha-euˬ jeˬ zaˬ-ahˇ ngeh gʼeh-awˇ, haiˬ-eu 
tsawˇ haˬ-aˬ, yawˬ ha-euˬ jeˬ zaˬ-ahˇ kʼehˬ-eu meh.  
11Miˇ tsaˬ-ahˇ beuˬ nahˇ-eu tsawˇ haˬ, dzaˬ dzaˬ dawˇ dawˇ jaˆ-awˇ, nui loˆ mehˬ 
nah teh-eu tsawˇ haˬ, gaˇ dahˇ maˬ tsoeˬ-a.  
12Haiˬ-eu tsawˇ haˬ deuˬ neh ziꞈ dah ni gawˬ taˬ-euˬ nymˇ byaˆ-iˇ-awˇ, yaw tsaˬ 
yaw dawˇ tsawˇ haˬ duˬ ciˇ ziꞈ dah ni jaˆ tehꞈ-a.  
13Haiˬ-eu tsawˇ haˬ yawˬ ha-euˬ mehˬ luˬ neh kʼmˇ-euˬ lahˇ ju-ahˇ paꞈ leˇ-awˇ, yaw 
tsaˬ yaw dawˇ tsawˇ haˬ deuˬ guˆ-eu gaˆ-eu jeˬ-ahˇ ya buˬ-iˇ tehꞈ-a.  
14Yawˬ ha neh ngehˬ-euˬ tmˇ-euˬ dawˬ yawˬ ha-ahˇ mˇ cu-awˇ yawˬ ha neh mˇ-euˬ 
gaˇ yawˬ ha jawˇ gaˇ gʼoꞈ kʼoꞈ laˇ tehꞈ-a.  
15Dawˇ ga deuˬ yaw gahˇ ma lehˇ noeˬ-awˇ, yaw gahˇ deuˬ aˬ cawˬ mehˬ gaˇ naˇ 
haˬ-eu meh.  
16Aˬ dzawˬ aˇ gah-euˬ nui pehˇ bya cehˆ ni mawˇ laˇ kʼawꞈ, tsawˇ gahˇ ahˇ-eu deuˬ 
dawˬ doeˇ oˇ dzeuˇ nya-eu meh.  
17Dawˬ tsaˬ ngehˬ-eu kʼaˬ meh yaw dawˇ jeˬ doˆ laˇ-awˇ, jaˬ myawꞈ myawꞈ-eu kʼaˬ 
meh mehˇ shuiˇ doˆ laˇ-eu meh.  

18Dawˬ doeˇ ngehˬ-eu mi cehˇ coeˇ gaˇ duˇ-awˇ, tsawˇ gahˇ ahˇ-eu dawˬ muiˬ, jaˆ 
gʼaˬ-ahˇ duˇ-eu meh.  
19Jaˬ myawꞈ myawꞈ-eu uˬ kʼawˇ deuˬ-awˇ, dawˬ muiˬ tmˇ-eu ziˇ baw-eu meh.  
20Yaw haiˬ jeˬ toˆ-eu nui ma jaˬ myawꞈ myawꞈ-awˇ, yaw tsaˬ jeˬ mˇ-eu nui ma laˬ 
kʼaˬ cehˇ-eu jeˬ byah-eu meh.  
21Tsawˇ muiˬ yaw doeˇ maˬ oꞈ. Tsawˇ doeˇ yaw lehˬ maˬ dzeuˇ.  
22Jaˬ myawꞈ myawꞈ-eu mehˬ laˇ-ahˇ Sahˬpaˬ Miˬyehˇ nui daˆ daˆ-awˇ, saˇ jaˇ ziꞈ-eu 
deuˬ-ahˇ aˬ yawꞈ nui kʼahˇ shiˇ meh.  
23Yaw gahˇ deuˬ tsawˇ gahˇ ciˬ zaꞈ-awˇ, dawˇ ga deuˬ lawˇ behˇ baꞈ doˆ-eu meh.  
24Mˇ coeˇ shaˇ coeˇ-eu deuˬ dzoeˬ dzaˬ oꞈ-awˇ, nymˇ gawˬ deuˬ zaˬ kʼaˆ ya geuꞈ-eu 
meh.  
25Kʼahˬ lahˇ-eu nui ma yawˬ ha-ahˇ kʼehˬ-awˇ, dawˬ muiˬ tmˇ gaˇ nui saˇ caw-eu 
meh.  
26Yaw tsaˬ yaw dawˇ tsawˇ haˬ gaˇ dawˇ mah mehˬ mehˬ-awˇ, haiˬ-eu tsawˇ haˬ gaˇ 
bahˬ sheuˬ ahˇ-eu meh.  
27Nymˇ gawˬ shaˬ maˬ mi nya-ehˇ, mˇ gaˇ gaˬ-eu tsawˇ haˬ pyuˇ shuiˇ jaˆ le-eu meh.  
28Yaw tsaˬ yaw dawˇ jeˬ-aˬ, dehꞈ-eu gaˇ ma pyeuꞈ-awˇ, yaw haiˬ jeˬ-aˬ, shiˇ-eu gaˇ 
dahˬ meh.  

Dawˬ daˬ 13 

1Aˬ li yaw gahˇ aˬ da mehˬ gaˇ naˇ haˬ-awˇ, aˬ dzawˬ gʼaˬ yaw lehˬ maˬ geuꞈ mawꞈ-
a.  
2Dawˬ muiˬ tsawˇ muiˬ-ahˇ mˇ cu-awˇ, tsawˇ doeˇ nui kʼahˇ yaw cawˆ jeˬ tehꞈ meh.  
3Yawˬ ha-euˬ mehˬ laˇ-ahˇ bo nya-eu gʼaˬ ziˇ baw-awˇ, dawˬ ja myaˬ-eu tsawˇ haˬ 
cawˆ-iˇ-eu meh.  
4Yaw doeˇ neh noeˬ tmˬ-euˬ jeˬ tiˬ jawˇ-iˬ maˬ keuˆ le-ehˇ, leh jeh-eu deuˬ-euˬ nui 
kʼahˇ maˬ lehˬ-iˇ-a.  
5Yaw tsaˬ yaw dawˇ tsawˇ haˬ-aˬ, maˬ tsaˬ-eu jeˬ-ahˇ bye-awˇ, haiˬ-eu tsawˇ haˬ 
daˬ ga-eu jeˬ mˇ doˆ laꞈ-eu meh.  
6Muiˬ-eu jaˬ-eu tsawˇ haˬ yaw tsaˬ yaw dawˇ jeˬ neh bi ciˬ tuˇ-awˇ, haiˬ-eu tsawˇ 
haˬ iˬ baˇ neh bi nawˬ lah-eu meh.  
7Smˇ muiˬ geuꞈ-eu iˇ shaˬ deuˬ jawˇ-eu loꞈ-ehˇ, iˇ shaˬ geuꞈ-eu smˇ muiˬ deuˬ jawˇ-
eu meh.  
8Smˇ muiˬ deuˬ pyuˇ shuiˇ neh uˬ kʼawˇ ya shaˬ piˇ kʼawꞈ, iˇ shaˬ zaˬ-ahˇ muiˇ-eu 
gʼaˬ maˬ jawˇ-a.  
9Yaw tsaˬ yaw dawˇ deuˬ bya dui dui-eu tsiˇ kʼmˬ kʼmˬ ma-ahˇ duˇ-awˇ, yaw haiˬ 
deuˬ miˆ-iˇ luꞈ-eu tsiˇ du du zaˬ-ahˇ duˇ-eu meh.  
10Naˬ bawˇ maˬ tsoꞈ-eu iˬ dehˬ iˬ ceh laˆ doˆ-awˇ, aˬ cawˬ mehˬ gaˇ naˇ haˬ geuꞈ-eu 
deuˬ tsawˇ gahˇ za-eu meh.  

11Yehˬ bawˬ-ehˇ laˆ za-euˬ pyuˇ shuiˇ yaw kawˇ-ehˇ byoˆ le-awˇ, aw lawˆ-ehˇ mˇ jaˆ-
euˬ jeˬ lahˬ laˇ-eu meh.  
12Noeˬ tmˬ-eu jeˬ byoˆ le ngeh, nui ma-ahˇ zaw laˇ-awˇ, nui kʼahˇ byah laˇ ngeh, laˬ 
kʼaˬ cehˇ dehˆ-euˬ maˬ baw-a.  
13Dawˬ mehˬ dawˬ tsoˆ maˬ naˇ haˬ-eu tsawˇ haˬ, shaˬ zahˬ shaˇ pi gaˇ duˇ-awˇ, 
dawˬ mehˬ dawˬ tsoˆ naˇ haˬ geuꞈ-eu tsawˇ haˬ, guiˬ lahˬ shaˇ baꞈ gaˇ duˇ-eu meh.  
14Tsawˇ gahˇ ahˇ-eu deuˬ neh mehˬ-euˬ tsoˆ-euˬ dawˬ deuˬ, dehꞈ-eu saꞈ laˇ lawˇ 
gawˆ yoeˇ gaˇ duˇ-awˇ, shiˇ-eu lahˇ ju-ahˇ sheuˬ dzeuˇ nya-eu meh.  
15Dehꞈ tsaˬ dehꞈ tsahˇ nya-eu tsawˇ haˬ myaˆ pyawˬ naˇ mehˇ jaˆ-awˇ, saˇ jaˇ maˬ 
ziꞈ-eu tsawˇ haˬ cawˆ-iˇ-eu gaˇ ma-ahˇ cah luꞈ-eu meh.  
16Nui ma-ahˇ noeˬ-eu tsawˇ haˬ yawˬ jeˬ na luꞈ shaˇ noeˬ-awˇ mˇ-awˇ, aˬ dzawˬ 
deuˬ yawˬ ha dawˇ ga ga-eu gaˇ kawˆ, aˬ cawˬ mehˬ shi mˇ mehˬ gaˇ duˇ-eu meh.  
17Dawˬ tsaꞈ maˬ nya-eu deuˬ gaˇ kawˆ laˆ doˆ-awˇ, dawˬ dzawˇ nya-eu deuˬ laˆ tsaˬ 
laˆ tsahˇ-eu meh.  
18Mehˬ nehˬ tsoˆ nehˬ gaˇ maˬ naˇ haˬ-eu tsawˇ haˬ shaˬ le zahˬ le-awˇ, mehˬ gaˇ 
tsoˆ gaˇ naˇ haˬ-eu tsawˇ haˬ-ahˇ aˬ cawˬ yaw zeu baw tehꞈ-a.  
19Yawˬ ha-euˬ nui kʼahˇ byah laˇ-eu jeˬ aˇ naˆ ni muiˬ-eu nga. Ehˇ kʼawꞈ, aˬ dzawˬ aˇ 
gah deuˬ yaw haiˬ jeˬ-ahˇ maˬ byehˇ coeˇ-a.  
20Zaˬ siˬ tsawˇ gahˇ byah-eu deuˬ nehˬ-ehˇ cah-eu tsawˇ haˬ tsawˇ gahˇ ahˇ laˇ-awˇ, 
aˬ dzawˬ aˇ gah deuˬ nehˬ-ehˇ cawˬ cawˬ-eu tsawˇ haˬ, ya luˬ ya seˇ-iˇ tehꞈ-a.  
21Iˬ baˇ mˇ-eu deuˬ-euˬ mehˬ nah guˆ-eu gaˆ-eu jeˬ caw teh-awˇ, yaw tsaˬ yaw dawˇ 
deuˬ mehˬ shi guiˬ lahˬ keuˆ le tehꞈ-a.  
22Muiˬ-eu jaˬ-eu tsawˇ haˬ oeˬ paˬ oeˬ ma deuˬ-ahˇ jeˬ biˇ biꞈ yaꞈ nya kʼawꞈ, iˬ baˇ 
mˇ-eu deuˬ-euˬ pyuˇ shuiˇ myawˬ gahˬ yaw tsaˬ yaw dawˇ tsawˇ haˬ-euˬ laꞈ-ahˇ le 
tehꞈ-a.  
23Iˇ shaˬ zaˬ deuˬ yaˇ naˆ mˇ-awˇ za le kʼawꞈ, maˬ tsaˬ maˬ dawˇ-eu deuˬ neh bi laˆ 
byoˆ-eu meh.  
24Daˇ cuiˇ neh maˬ zuiˆ-eu aˬ da-aˬ, yawˬ ha-euˬ aˬ li-ahˇ maˬ gaˬ-a. Yawˬ ha-euˬ 
zaˬ-ahˇ gaˬ-eu tsawˇ haˬ, yaw kʼaˆ kʼaˆ-ehˇ mehˬ-eu tsoˆ-eu meh.  
25Yaw tsaˬ yaw dawˇ deuˬ ya dzaˬ ya dawˇ dehˆ kʼawꞈ, maˬ tsaˬ maˬ dawˇ-eu deuˬ 
mehꞈ-eu shuꞈ-eu meh.  

Dawˬ daˬ 14 

1Nymˇ jiˇ-ahˇ zaˬ miˬ zaˬ-euˬ tsawˇ gahˇ neh tsoˆ doˆ-awˇ, aˬ byahˬ deuˬ neh bi deh 
pyaˆ-eu meh.  
2Yaw sui yaw dawˇ deuˬ Sahˬpaˬ Miˬyehˇ-ahˇ guˆ-awˇ, maˬ sui maˬ dawˇ-eu deuˬ aˬ 
yawꞈ-ahˇ yaw zeu maˬ baw-a.  
3Aˬ dzawˬ aˇ gah-euˬ dawˬ daˇ cuiˇ shaˇ diˬ-awˇ, tsawˇ gahˇ ahˇ-eu deuˬ neh ngehˬ-
euˬ dawˬ yawˬ ha-ahˇ mˇ cu-eu meh.  

4Deh ma mˇ-eu aˬ nyoˬ maˬ jawˇ naˇ cehˇ jiˇ yawꞈ ngehꞈ meh. Aˬ nyoˬ-euˬ gʼaˬ baˬ 
da neh cehˇ jaˆ le-eu meh.  
5Saˇ jaˇ jawˇ-eu tsawˇ kaˬ jaˬ myawꞈ maˬ myawꞈ-a. Saˇ jaˇ maˬ jawˇ-eu tsawˇ kaˬ saꞈ 
gʼawˇ gaˇ jaˬ myawꞈ ahˇ-eu meh.  
6Kʼahˬ sehˇ jehˆ-eu tsawˇ haˬ tsawˇ gahˇ maˬ ahˇ laˇ-a. Noeˬ mawˇ nya-eu tsawˇ haˬ 
tsawˇ gahˇ ahˇ laˇ-eu yaw awˬ meh.  
7Aˬ dzawˬ aˇ gah-ahˇ gaˇ jaw jaw-awˬ. Nawˬ-euˬ gʼaˇ duˬ lahˬ laˇ duˬ maˬ jaˆ-a.  
8Nui gahˇ ahˇ-eu deuˬ-euˬ tsawˇ gahˇ, dehꞈ jeˬ dehꞈ kawˆ tseˇ paˆ nya-awˇ, aˬ dzawˬ 
aˇ gah bym-eu jaˬ myawꞈ mehˇ shuiˇ meh.  
9Aˬ dzawˬ aˇ gah iˬ baˇ-ahˇ maˬ yahˇ-ehˇ, yaw sui yaw dawˇ deuˬ iˬ baˇ-ahˇ yahˇ 
pawˇ-eu meh.  
10Noeˬ shaˬ kʼawꞈ yawˬ ha kʼaˆ behˆ, noeˬ saˇ kʼawꞈ yawˬ ha shaˬ bymˇ meh. Suˇ 
ngehˬ gʼeh-ehˇ yawˬ kʼawˇ maˬ piˇ-a.  
11Tsawˇ doeˇ-euˬ nymˇ muiˬ coˬ-iˇ kʼawꞈ, tsawˇ muiˬ-euˬ sehˬ gʼawˆ maˬ pyaˆ-iˇ-a.  
12Dehꞈ-eu gaˇ ma duˇ-euˬ gaˇ muiˬ, shiˇ-eu gaˇ ma ngeuˇ law ma jeˇ.  
13Kʼaˇ uiˇ ngeh laˬ kʼaˬ cehˇ-eu maˬ ngeuˇ-a. Nui cehˇ mehˬ nah myaˆ biˇ caw-eu 
meh.  
14Tsawˇ doeˇ laꞈ taꞈ yaw cawˆ jeˬ keuˆ le-awˇ, tsawˇ muiˬ mehˬ shi guiˬ lahˬ jaˆ 
tehꞈ-a.  
15Dawˇ ga deuˬ kʼaˇ ehˇ kʼaˇ jah jah-awˇ, yaw gahˇ deuˬ kuiˇ toꞈ shaˇ noeˬ-awˇ ciˬ-eu 
meh.  
16Tsawˇ gahˇ ahˇ-eu deuˬ yaw haiˬ jeˬ yahˇ dzeuˇ nya kʼawꞈ, dawˇ ga deuˬ maˬ noeˬ 
duˬ mi naˆ-ehˇ aˬ laꞈ keuˆ leˇ-eu meh.  
17Nui ma yaw suˬ deuˬ aˬ laꞈ kawˇ-awˇ, tsawˇ gahˇ byah-eu deuˬ nui ma yaw mahˇ 
meh.  
18Dawˇ ga deuˬ yawˬ ha-euˬ lawˇ behˇ ya baꞈ-awˇ, noeˬ siˬ nya-eu deuˬ tsawˇ gahˇ 
guiˬ lahˬ za tehꞈ-a.  
19Tsawˇ doeˇ deuˬ tsawˇ muiˬ-ahˇ ya tahˬ shaˇ-awˇ, yaw haiˬ deuˬ yaw tsaˬ yaw 
dawˇ-euˬ gʼoˆ kʼehˬ-ahˇ ya shaˇ ju leˇ tehꞈ-a.  
20Iˇ shaˬ zaˬ-ahˇ aˬ yuiꞈ aˬ nyiˇ maˬ haw nahˇ-ehˇ, smˇ muiˬ zaˬ cawˬ maˬ cawˬ jiˇ 
coeˇ-a.  
21Yawˬ ha-ahˇ taꞈ-eu deuˬ-ahˇ maˬ haw nahˇ-eu tsawˇ haˬ iˬ baˇ mˇ gaˇ duˇ-awˇ, iˇ 
shaˬ zaˬ-ahˇ gʼawˬ shaˬ gaˬ-eu tsawˇ haˬ guiˬ lahˬ huiˬ-eu meh.  
22Yaw haiˬ jeˬ poˆ-eu tsawˇ haˬ yaw lehˬ toˆ gaˇ duˇ-awˇ, yaw muiˬ jeˬ mˇ-eu tsawˇ 
haˬ-ahˇ aˬ cawˬ gʼoeˇ tehꞈ-a.  
23Leh jeh-awˇ mˇ-eu mehˬ shi guiˬ lahˬ keuˆ-awˇ, nymˇ gawˬ mehˬ lawꞈ mehˬ shi 
dzaˬ-eu maˬ jaˆ-a.  
24Zaˬ siˬ tsawˇ gahˇ ahˇ-eu deuˬ shuiˇ uˬ kʼoˆ za-awˇ, aˬ dzawˬ aˇ gah-euˬ shaˬ bymˇ 
yaw lehˬ yaw ca tehꞈ meh.  

25Muiˬ-eu tsawˇ kaˬ aˬ cawˬ-ahˇ ka kʼoꞈ-awˇ, nui gʼoꞈ ahˇ-eu tsawˇ kaˬ, jaˬ myawꞈ 
mehˇ shuiˇ meh.  
26Sahˬpaˬ Miˬyehˇ-ahˇ guˆ-eu jeˬ-aˬ, nymˇ tsoˆ ziꞈ gaˇ duˇ-awˇ, zaˬ ziˇ keuˆ ni gmˬ-eu 
meh.  
27Sahˬpaˬ Miˬyehˇ-ahˇ guˆ-eu jeˬ-aˬ, dehꞈ-eu saꞈ laˇ lawˇ gawˆ pyeuꞈ-awˇ, shiˇ-eu 
lahˇ ju-ahˇ gaˇ jaw jaw nya-eu meh.  
28Sahˬ paˬ-euˬ kʼahˬ sehˇ miˇ kʼahˬ zaˬ kʼoeˇ taˆ jaˆ-awˇ, miˇ kʼahˬ zaˬ maˬ jawˇ-eu 
sahˬ paˬ yawꞈ ngehꞈ meh.  
29Oˇ dzeuˇ nya-eu tsawˇ haˬ zaˬ siˬ tsawˇ gahˇ byah-awˇ, nui ma yaw suˬ deuˬ yawˬ 
ha-euˬ yaw lehˬ pah pyehˬ-eu meh.  
30Nui saˇ oꞈ-eu jeˬ jawˇ saˇ bi doˆ-awˇ, myaˆ naˆ-eu jeˬ shaˬ yoeˬ peuˬ-iˇ-eu naˇ gawˇ 
meh.  
31Yaw shaˬ zaˬ-ahˇ kʼehˬ-eu jeˬ, Beh-euˬ yaw sahˇ-ahˇ coeˬ leˇ-awˇ, yaw shaˬ zaˬ-
ahˇ ngehˬ gʼeh-eu jeˬ, aˬ yawꞈ-ahˇ uˬ duˬ tahˬ gaˇ duˇ-eu meh.  
32Yaw haiˬ deuˬ-euˬ bawˬ toˆ yawˬ haˇ yawˬ ha paꞈ lah-awˇ, yaw tsaˬ yaw dawˇ mˇ-
eu guiˬ lahˬ, tsawˇ shiˇ uˬ kʼawˇ dzeuˇ-iˇ-eu meh.  
33Noeˬ siˬ noeˬ mawˇ nya-eu deuˬ-euˬ nui ma laꞈ kʼoeˇ, zaˬ siˬ tsawˇ gahˇ jawˇ kʼaˇ 
za-awˇ, aˬ dzawˬ aˇ gah deuˬ-euˬ nui ma laꞈ kʼoeˇ, zaˬ siˬ tsawˇ gahˇ maˬ jawˇ nya-a.  
34Tsawˇ jeuˬ bi huiˬ bi mahˇ laˇ-eu zaˬ siˬ tsawˇ gahˇ pyeuꞈ-awˇ, tsawˇ jeuˬ byoˆ le 
ni mˇ-eu gʼaˬ iˬ baˇ meh.  
35Tsawˇ gahˇ ahˇ-eu zaˬ kʼaˆ-ahˇ sahˬ paˬ laˬ kʼaˬ cehˇ-awˇ, daˬ ga-eu zaˬ kʼaˆ-ahˇ 
sahˬ paˬ kʼehˬ-eu meh.  

Dawˬ daˬ 15 

1Dawˬ nahˬ nui pehˇ laˆ awˆ-awˇ, dawˬ kʼaˆ nui pehˇ laˆ nyehˆ-eu meh.  
2Zaˬ siˬ mehˬ laˇ tsawˇ gahˇ myahˬ-awˇ, aˇ gah kʼaˬ meh dawˬ doeˇ kʼaˇ-eu meh.  
3Miˬyehˇ mehˬ shi baˇ zaꞈ maˬ jaˆ. Muiˬ muiˬ doeˇ doeˇ yehˇ mawˇ jiˇ meh.  
4Dawˬ muiˬ maˬ shiˇ jaˆ gʼaˬ. Dawˬ doeˇ shaˆ shiˇ mehˬ dzaˬ.  
5Da dawˬ maˬ naˇ zaˬ yo tsawˇ kʼawˇ. Da dawˬ naˇ-eu zaˬ yo tsawˇ gahˇ lahˬ-mˇ jeˇ.  
6Tsawˇ muiˬ nymˇ jiˇ pyuˇ shuiˇ duˬ gahˬ maˬ byoˆ, tsawˇ doeˇ myawˬ gahˬ yaw 
sahˇ laˆ shaˬ mˇ jeˇ 
7Zaˬ siˬ mehˬ laˇ tsawˇ gahˇ dzaˇ lahˬ, dawˇ ga nui ma jaˬ lehˇ kʼehˬ bahˬ.  
8Tsawˇ muiˬ neh shaˇ-euˬ shaˇ dawˬ-ahˇ Sahˬpaˬ Miˬyehˇ nui kʼahˇ shiˇ-awˇ, tsawˇ 
doeˇ neh lawˇ-euˬ shehˇ-euˬ jeˬ-ahˇ aˬ yawꞈ bye-eu meh.  
9Haiˬ-eu deuˬ neh mˇ-euˬ gaˇ-ahˇ, Sahˬpaˬ Miˬyehˇ nui daˆ daˆ-awˇ, yaw tsaˬ yaw 
dawˇ mˇ-eu tsawˇ haˬ deuˬ-ahˇ, aˬ yawꞈ gaˬ-eu meh.  
10Dehꞈ bahˬ-eu tsawˇ haˬ-ahˇ yaw kʼaˆ-ehˇ kʼehˬ nehˬ-awˇ, maˬ mehˬ paˇ nya-eu 
deuˬ ya shiˇ tehꞈ-a.  

11Miˇ oˆ miˇ taˆ kʼaˇ pyeuꞈ luꞈ-eu dawˬ tawˆ luꞈ, Sahˬ paˬ Miˬ yehˇ siˬ jiˇ-eu-aˬ, tsawˇ 
haˬ zaˬ-euˬ nui noeˬ aˬ joˆ-ehˇ beuˬ zaꞈ nya nmˇ.  
12Aˬ dzawˬ aˇ gah-ahˇ maˬ mehˬ paˇ nya-a. Siˬ dzehˬ nya dzehˬ gaˇ maˬ gʼoe-a.  
13Laˬ kʼaˬ cehˇ-eu nui ma myaˆ pyawˬ bi shiˬ-awˇ, noeˬ shaˬ-eu nui ma myaˆ pyawˬ 
bi nyoeˬ-eu meh.  
14Zaˬ siˬ zaˬ, tsawˇ gahˇ poˆ, aˇ gah zaˬ, aˬ jaꞈ jaꞈ.  
15zaˬ coeˬ zaˬ shaˬ lehˆ-euˬ maˬ baw-eu loꞈ-ehˇ, nui saˇ oꞈ-eu deuˬ byawˬ saˬ byawˬ 
li-euˬ maˬ baw-a.  
16Pyuˇ shuiˇ jaˆ myaˬ-awˇ noeˬ kʼahˇ mahˇ-eu deuˬ-aˬ, maˬ jaˆ kʼawꞈ Sahˬpaˬ 
Miˬyehˇ-ahˇ guˆ-eu deuˬ maˬ tawˬ-a.  
17Bye-eu tsawˇ haˬ nehˬ-ehˇ mawˇ neˇ sehꞈ dzaˬ-eu-aˬ, gʼoeˇ-eu tsawˇ haˬ nehˬ-ehˇ 
dzaˇ nyoeˇ dzaˬ-euˬ maˬ tawˬ-a.  
18Nui ma yaw suˬ deuˬ iˬ dehˬ iˬ ceh laˆ doˆ-awˇ, nui ma yaw mahˇ deuˬ nui jaˆ laˆ 
byoˆ-eu meh.  
19Nymˇ gawˬ-euˬ gaˇ ma yaˇ moꞈ nawˆ byoˆ-awˇ, yaw sui yaw dawˇ deuˬ-euˬ gaˇ 
ma juˇ tsui ni jaˆ-eu meh.  
20Zaˬ yo yaw muiˬ aˬ da nui saˇ oꞈ-awˇ, zaˬ yo yaw lehˬ aˬ ma-ahˇ laˆ shaˬ-eu meh.  
21Tsawˇ doeˇ yaw doeˇ jeˬ-ahˇ laˬ kʼaˬ cehˇ-awˇ, tsawˇ muiˬ yaw muiˬ jeˬ mˇ-eu 
meh.  
22Suˇ dawˬ maˬ naˇ-aˬ, yaw lehˬ myaˬ-awˇ, tseˇ dawˬ yaˇ dawˬ naˇ-eu guiˬ lahˬ baw-
eu meh.  
23dawˬ tsaˬ tmˇ-eu nui saˇ bi oꞈ-awˇ, dawˬ muiˬ ngeh-eu laˬ kʼaˬ bi cehˇ-eu meh.  
24Zaˬ siˬ gaˇ ma dehꞈ-eu saꞈ laˇ, shiˇ-eu miˇ kʼahˬ jaw dzeuˇ-eu meh.  
25Nui ma huiˬ-eu gʼaˬ-euˬ nymˇ-ahˇ Sahˬpaˬ Miˬyehˇ deh pyaˆ kʼawꞈ, miˬ coeˬ miˬ 
ma-euˬ kʼmˇ cehˇ maˬ laˆ nyi nehˬ-a.  
26Yaw haiˬ deuˬ-euˬ nui noeˬ-ahˇ Sahˬpaˬ Miˬyehˇ nui daˆ daˆ-awˇ, yaw sui yaw 
dawˇ deuˬ-euˬ dawˬ aˬ yawꞈ-ahˇ laˬ kʼaˬ bi cehˇ-eu meh.  
27Myawꞈ dzaˬ shuiˇ dzaˬ-eu deuˬ yaw ha nymˇ jiˇ laˆ shaˬ-awˇ, laꞈ nmˬ maˬ yuˇ-eu 
deuˬ ziˇ baw-eu meh.  
28Yaw tsaˬ yaw dawˇ nui ma dawˬ muiˬ tseˇ-awˇ, yaw haiˬ kʼaˬ meh dawˬ doeˇ tahˬ 
kʼawˬ-eu meh.  
29Yaw haiˬ deuˬ-ahˇ Sahˬpaˬ Miˬyehˇ gaˇ mahˇ kaˬ-awˇ, tsawˇ muiˬ shaˇ dawˬ aˬ 
yawꞈ naˇ haˬ-eu meh.  
30Myaˆ pyawˬ yaw bya nui ma-ahˇ laˆ saˆ-awˇ, dawˬ muiˬ shaˬ yoeˬ-ahˇ laˆ saˆ-eu 
meh.  
31Dawˬ mehˬ dawˬ tsoˆ gʼoˆ geuꞈ-eu tsawˇ haˬ, zaˬ siˬ tsawˇ gahˇ ahˇ-eu meh.  
32Dawˬ mehˬ maˬ naˇ haˬ-ehˇ-aˬ, yaw ha-ahˇ laˆ shaˬ-awˇ, dawˬ tsoˆ-ahˇ noeˬ poˆ-
eu-aˬ, tsawˇ gahˇ lahˬ-mˇ jeˇ.  

33Sahˬpaˬ Miˬyehˇ-ahˇ guˆ-eu-aˬ, zaˬ siˬ tsawˇ gahˇ za-awˇ, nui nahˬ nui yu mehˬ hu 
aˬ cawˬ yaw zeu baw-eu jeˬ jaˆ-mˇ jeˇ.  

Dawˬ daˬ 16 

1Nui noeˬ tsawˇ haˬ-ahˇ oꞈ kʼawꞈ, dawˬ tmˇ Sahˬpaˬ Miˬyehˇ-ahˇ oꞈ-mˇ jeˇ.  
2Yawˬ ha mˇ-euˬ tsaˬ ma lehˇ noeˬ kʼawꞈ, nui ma-ahˇ Sahˬpaˬ Miˬyehˇ saˆ haw-mˇ 
jeˇ.  
3Yawˬ ha noeˬ taˬ-euˬ jeˬ Sahˬpaˬ Miˬyehˇ-ahˇ a nehˬ naˇ, yaw ha mˇ-euˬ jeˬ guiˬ 
lahˬ za-eu meh.  
4Yawˬ jeˬ na luꞈ Sahˬpaˬ Miˬyehˇ neh noeˬ tmˬ duˬ beh ahˇ taˬ-awˇ, yaw haiˬ deuˬ-
euˬ noeˬ tmˬ duˬ-aˬ, luˬ-iˇ seˇ-iˇ-eu jeˬ meh.  
5Jahˇ gʼeh-eu tsawˇ haˬ-ahˇ Sahˬpaˬ Miˬyehˇ nui daˆ daˆ-awˇ, maˬ kʼehˬ maˬ kʼaˆ-ehˇ 
maˬ bi dzeuˇ-iˇ-a.  
6Saˇ jaˇ ziꞈ-eu jeˬ baˬ da neh iˬ baˇ pyehˬ nehˬ-eu guiˬ lahˬ za-awˇ, Sahˬpaˬ Miˬyehˇ-
ahˇ guˆ-eu jeˬ baˬ da neh, iˬ baˇ-ahˇ gaˇ jaw jaw nya-eu meh.  
7Nawˬ-euˬ dehꞈ jeˬ dehꞈ kʼawˆ Sahˬpaˬ Miˬyehˇ nui kʼahˇ shiˇ naˇ, muiˇ-eu deuˬ 
nawˬ-ahˇ gʼoeˇ laˇ ni aˬ yawꞈ jahˇ meh.  
8Maˬ tsaˬ maˬ dawˇ-eu laꞈ kʼoeˇ smˇ muiˬ dehꞈ muiˬ-eu naˆ maˬ tseˇ, yaw tsaˬ yaw 
dawˇ laꞈ kʼoeˇ ui cuiˆ tehꞈ-ehˇ za-eu jeˬ guiˬ lahˬ huiˬ dzehˬ-eu meh.  
9Tsawˇ haˬ zaˬ nui noeˬ bym kʼawꞈ, Sahˬpaˬ Miˬyehˇ neh kʼaˇ sheu pyawˆ-euˬ jeˬ ya 
geuꞈ-eu meh.  
10Sahˬ paˬ sahˬ ma-ahˇ Miˬyehˇ bi noeˬ doˆ-eu miˇ neh, yaˇ kʼaˬ daˇ-eu maˬ lehˬ maˬ 
ca-iˇ-a.  
11Tsaˬ-eu paˆ yawˬ hawˇ-eu byah-eu cehˇ daˇ kʼaˆ puˬ, Sahˬpaˬ Miˬyehˇ-euˬ pyeuꞈ-
awˇ, pehˬ byah saˆ byah gaˇ aˬ yawꞈ mawˇ mawꞈ-eu meh.  
12Yaw tsaˬ yaw dawˇ jeˬ kʼoeˇ taˆ dzoeˬ dzaˬ ciˬ nuiˇ taˬ-euˬ miˇ neh, yaw haiˬ jeˬ-
ahˇ sahˬ paˬ sahˬ ma deuˬ nui daˆ daˆ-eu meh.  
13Tsaˬ-eu dawˇ-eu dawˬ-ahˇ sahˬ paˬ gaˬ mawꞈ-eu loꞈ-ehˇ, yaw tsaˬ yaw dawˇ jeˬ 
ngehˬ-eu gʼaˬ-ahˇ aˬ yawꞈ taˬ huiˬ-eu meh.  
14Sahˬ paˬ nui pehˇ tsawˇ shiˇ uˬ kʼawˇ shaˇ-eu miˇ neh, tsawˇ gahˇ ahˇ-eu deuˬ sahˬ 
paˬ-ahˇ dehꞈ tsaˬ-eu meh.  
15Sahˬ paˬ myaˆ pyawˬ shiˬ-eu dehꞈ-eu saꞈ laˇ pyeuꞈ-awˇ, aˬ yawꞈ nui ma tsaˬ-eu 
jeˬ-aˬ, jawˇ la-ahˇ uˬ yehˇ bi yehˇ le-eu mˬ dmˇ-ahˇ duˇ-eu meh.  
16Zaˬ siˬ tsawˇ gahˇ poˆ-eu-aˬ, shuiˇ-ahˇ poˆ-eu naˆ maˬ tseˇ poeˬ-awˇ, noeˬ siˬ noeˬ 
mawˇ nya-eu jeˬ-ahˇ za-eu-aˬ, pyuˇ poˆ za-euˬ naˆ maˬ tseˇ gaˇ dahˇ tsoeˬ-eu meh.  
17Tsawˇ muiˬ-euˬ gaˇ jawˬ yaw haiˬ-ahˇ gaˇ jaw jaw-awˇ, yawˬ ha gaˇ ma yawˬ ha 
yahˇ-awˇ cah naˇ, yawˬ ha-euˬ saꞈ laˇ-ahˇ haw piˇ gaˇ duˇ-eu meh.  
18Nui ma huiˬ-eu mehˬ nah yaw cawˆ jeˬ caw-awˇ, jahˇ gʼeh-eu mehˬ nah daˬ ga-eu 
jeˬ teh-eu meh.  

19Yaw haiˬ deuˬ nehˬ-ehˇ kʼaˆ dzaˇ biˇ dzaˬ-eu naˆ maˬ tseˇ, tsawˇ shaˬ deuˬ nehˬ-
ehˇ nahˬ yu ni dehꞈ-eu muiˬ dzehˬ meh.  
20Dawˬ mehˬ dawˬ tsoˆ naˇ haˬ geuꞈ-eu deuˬ baw le za le-awˇ, Sahˬpaˬ Miˬyehˇ-ahˇ 
gʼoe-eu deuˬ laˬ kʼaˬ ya cehˇ tehꞈ-a.  
21Nui ma laꞈ kʼoeˇ zaˬ siˬ tsawˇ gahˇ byah-eu gʼaˬ, noeˬ siˬ noeˬ mawˇ nya-eu tsawˇ 
haˬ lehˇ bi kuˇ-awˇ, naˇ haˬ mawꞈ-eu dawˬ ngehˬ nya-eu tsawˇ haˬ-ahˇ, aˬ cawˬ ya 
leˇ-eu meh.  
22Zaˬ siˬ tsawˇ gahˇ-aˬ, tsawˇ gahˇ ahˇ-eu deuˬ gʼaˇ duˬ dehꞈ-eu saꞈ laˇ lawˇ baˬ 
pyeuꞈ-awˇ, aˬ dzawˬ aˇ gah-ahˇ mehˬ paˇ-eu jeˬ-aˬ, aˇ yamˬ laˆ smˬ gaˇ duˇ-eu meh.  
23Zaˬ siˬ tsawˇ gahˇ ahˇ-eu deuˬ dawˬ maˬ ngehˬ mi naˆ-ehˇ, yaw muiˬ paˬ-ehˇ shaˇ 
noeˬ-eu miˇ neh, kʼaˇ ngehˬ doˆ-euˬ dawˬ naˇ haˬ muiˬ-eu meh.  
24Dawˬ muiˬ tmˇ-eu byaˬ byaˬ uiˇ-ahˇ duˇ-awˇ, nui ma-ahˇ laˬ kʼaˬ bi cehˇ-awˇ, 
gʼawˇ mawˇ-ahˇ jawˇ saˇ bi doˆ-eu meh.  
25Dehꞈ-eu gaˇ ma duˇ-euˬ gaˇ muiˬ, shiˇ-eu gaˇ ma ngeuˇ law ma jeˇ.  
26Myawˬ kʼaˆ mˇ-eu tsawˇ haˬ hawˬ kuiˇ-awˇ, kʼaˬ meh baˬ da neh gaˇ ya mˇ-eu 
meh.  
27Haiˬ-eu tsawˇ haˬ aˬ cawˬ-ahˇ mˇ coeˬ-eu toˆ-awˇ, aˬ yawꞈ maꞈ-euˬ dawˬ miˬ dzaˬ 
doꞈ-eu meh.  
28Tsawˇ doeˇ iˬ dehˬ iˬ ceh laˆ myaˬ-awˇ, dawˬ saˆ saˆ kʼoeˬ-eu jeˬ nui ma laˆ gʼawˬ-
eu meh.  
29Haiˬ-eu tsawˇ haˬ deuˬ yawˬ ha-euˬ cawˬ-ahˇ mehˇ shuiˇ shuiˇ-awˇ, cawˆ-iˇ-eu gaˇ 
ma-ahˇ sheuˬ gʼeh-eu meh.  
30Myaˆ nuiˆ kʼoˆ tehˆ myawˆ myawˆ-ehˇ tehˆ-eu tsawˇ haˬ maˬ muiˬ-eu jeˬ shaˇ sawˇ 
luꞈ-awˇ, mehˬ luˬ tsehꞈ tehˬ-eu tsawˇ haˬ yaw haiˬ jeˬ mˇ-eu gʼeh-eu meh.  
31Yaw tsaˬ yaw dawˇ tsawˇ haˬ ziˇ baw-awˇ, uˬ duˬ dehꞈ pyuˇ-eu jeˬ yaw shehꞈ 
kʼahˬ sehˇ tiˬ jeˬ meh.  
32Oˇ dzeuˇ nya-eu jeˬ-aˬ, aˬ cawˬ-ahˇ gʼaˬ leˇ-eu jeˬ naˆ maˬ tseˇ muiˬ-awˇ, meuˬ 
meuˬ lah-ehˇ deuˆ gʼaˬ-eu naˆ maˬ tseˇ, yawˬ ha-euˬ nui ma-ahˇ gʼaˬ leˇ-eu poeˬ 
dzehˬ meh.  
33Tsawˇ haˬ zaˬ ja maw maw nya kʼawꞈ, yaw muiˬ yaw doeˇ jahˇ tsehˆ-eu jeˬ, 
Miˬyehˇ-euˬ laꞈ-ahˇ jaˆ-eu meh.  

Dawˬ daˬ 17 

1Nui saˇ maˬ oꞈ-eu nymˇ jiˇ-ahˇ dzaˬ byawˬ dawˇ byawˬ-eu naˆ maˬ tseˇ, ciˬ cuˇ ni 
gʼeh-eu nymˇ jiˇ-ahˇ hawˬ tahˬ puiˆ dzaˬ-eu zaˬ dzehˬ meh.  
2Tsawˇ gahˇ ahˇ-eu zaˬ kʼaˆ, daˬ ga-eu aˬ li maˬ tseˇ tawˬ-awˇ, jeˬ biˇ tiˬ paˆ za-eu 
yaw duˬ baw meh.  
3Shuiˇ hawˇ-eu pyuˇ-ahˇ miˬ dzaˬ neh lawˬ haw-awˇ, tsawˇ haˬ zaˬ-euˬ nui ma-ahˇ 
Sahˬpaˬ Miˬyehˇ lawˬ haw-eu meh.  
4Yaw haiˬ deuˬ dawˬ doeˇ-ahˇ jah-awˇ, jaˬ myawꞈ deuˬ mehˇ shuiˇ tawˆ leˇ-eu meh.  

5Iˇ shaˬ zaˬ-ahˇ dawˬ doeˇ ngehˬ-eu jeˬ, beh-euˬ yaw sahˇ-ahˇ coeˬ leˇ-awˇ, tsawˬ 
toeˬ iˇ gaˇ kʼaˬ lo lahˬ nehˬ-eu deuˬ, kʼehˬ-eu kʼaˆ-eu jeˬ-ahˇ maˬ dzeuˇ-iˇ-a.  
6Tsawˇ mawˬ-euˬ kʼahˬ sehˇ oeˬ paˬ oeˬ ma pyeuꞈ-awˇ, zaˬ-euˬ kʼahˬ sehˇ aˬ da 
meh.  
7Tsawˇ doeˇ kʼaˬ meh dawˬ muiˬ maˬ doˆ-ehˇ, tsawˇ muiˬ kʼaˬ meh dawˬ lehˬ maˬ 
tmˇ-a.  
8Laˬ nmꞈ nmꞈ-eu jeˬ maw loˬ loˬ gaˇ duˇ-awˇ, kʼaˇ jahˇ kʼaˇ pyeuꞈ pyeuꞈ-eu meh.  
9Yaw lehˬ jeˬ-ahˇ iˬ baˇ pyehˬ nya-eu tsawˇ haˬ, gʼoeˇ-eu tsawˇ haˬ bi myaˬ laˇ-awˇ, 
yaw lehˬ ja poˆ poˆ-eu tsawˇ haˬ, gʼawˬ-iˇ gʼehˇ-iˇ ni mˇ-eu meh.  
10Aˬ dzawˬ aˇ gah-ahˇ tiˬ yaˇ laꞈ diˬ-eu naˆ maˬ tseˇ, zaˬ siˬ tsawˇ gahˇ ahˇ-eu gʼaˬ-
ahˇ mehˬ-eu tiˬ dawˬ, nui ma bi paˇ laˇ nya-eu meh.  
11Haiˬ-eu tsawˇ haˬ yaw cawˆ jeˬ tehꞈ-ehˇ mˇ-eu miˇ neh, haiˬ dui dui-eu tsawˇ kaˬ-
ahˇ, aˬ yawꞈ jawˇ gaˇ pyehˬ gʼeh tehꞈ-a.  
12Aˬ dzawˬ aˇ gah yaw haiˬ jeˬ mˇ gaˇ tahˬ puˬ leˇ-eu-aˬ, zaˬ bi nyehꞈ byoˆ-euˬ kʼaˬ 
hmˇ aˬ ma-ahˇ tahˬ pu-eu naˆ maˬ tseˇ doeˇ-eu meh.  
13Yawˬ muiˬ jeˬ-ahˇ yaw doeˇ jahˇ kʼoꞈ-eu deuˬ-euˬ nymˇ jiˇ laꞈ kʼoeˇ yaw haiˬ jeˬ 
keuˆ le-eu maˬ tsehˆ leˇ-a.  
14Yaˇ kʼaˬ mehˬ dzaˬ iˇ tsahˇ daˬ paˆ gaˇ duˇ-eu miˇ neh, naꞈ ngeh neh ya dehˬ tsoeˬ-
eu meh.  
15Yaw lehˬ deuˬ-ahˇ laˆ law nehˬ-eu jeˬ hawˇ-eu, yaw tsaˬ yaw dawˇ deuˬ-ahˇ yaw 
lehˬ no-eu jeˬ, nyiˬ jeˬ luꞈ-ahˇ Sahˬpaˬ Miˬyehˇ maˬ haw nahˇ-a.  
16Nui ma-ahˇ maˬ noeˬ-eu aˬ dzawˬ aˇ gah deuˬ, zaˬ siˬ tsawˇ gahˇ poˆ-eu pyuˇ laˆ jiˇ 
kʼawꞈ, tiˬ jeˬ-iˬ gaˇ dahˇ maˬ tsoeˬ-a.  
17Cawˬ yaw muiˬ yamˬ maˬ tseˇ ni gʼoeˇ-awˇ, mehˇ nmˇ-aˬ, shaˬ zahˬ caw pi-eu gʼaˇ 
duˬ meh.  
18Aˬ cawˬ-euˬ dziˇ dzoˆ shaˇ baꞈ-eu tsawˇ haˬ, nui ma-ahˇ maˬ noeˬ-eu tsawˇ haˬ 
meh.  
19Iˬ baˇ-ahˇ gaˬ-eu tsawˇ haˬ yaˇ kʼaˬ laˆ doˆ gaˇ duˇ-awˇ, kʼahˬ sehˇ jehˆ-eu tsawˇ haˬ 
shaˬ zahˬ shaˇ naꞈ gaˇ duˇ-eu meh.  
20Nui gʼoꞈ ahˇ-eu deuˬ maˬ dehꞈ dzaˬ laˇ-ehˇ, jaˬ myawꞈ mehˇ shuiˇ deuˬ duˬ kʼahˬ-
ahˇ ga ahˇ-eu meh.  
21Aˬ dzawˬ dzawˬ-eu aˬ li, aˬ da-ahˇ shaˬ zahˬ laˆ naꞈ-awˇ, aˇ gah-euˬ aˬ da nui saˇ 
maˬ oꞈ-a.  
22Nui ma saˇ-eu jeˬ jaˆ gʼaˬ gʼaˬ ma pyeuꞈ-awˇ, nui ma cawˆ-eu jeˬ puˇ nmꞈ gui-iˇ-eu 
naˇ gawˇ meh.  
23Maˬ dawˇ-eu tsawˇ haˬ laꞈ nmꞈ nmꞈ gaˇ ha geuꞈ-awˇ, yaw tsaˬ yaw dawˇ gaˇ ma 
laˆ gʼahˬ-eu meh.  
24Noeˬ siˬ noeˬ mawˇ nya-eu gʼaˬ zaˬ siˬ tsawˇ gahˇ-ahˇ haw tsoˆ taˬ-awˇ, dawˇ ga 
gʼaˬ mˬ dzeˇ miˇ dzeˇ-ahˇ baꞈ leuˇ haw-eu meh.  

25Aˬ dzawˬ dzawˬ-eu aˬ li aˬ da-ahˇ laˆ shaˬ-awˇ, aˬ ma shaˬ zahˬ bi naꞈ-eu ma.  
26Maˬ lehˬ maˬ ca gaˇ guiˇ oꞈ tiꞈ-eu jeˬ lehˬ dui dui-awˇ, tsawˇ muiˬ-ahˇ kʼehˬ-eu jeˬ 
doeˇ dui dui meh.  
27Dawˬ kʼaˇ ngeuˇ-eu maˬ ngehˬ-eu deuˬ tsawˇ gahˇ byah-awˇ, nui ma yaw coꞈ deuˬ 
noeˬ siˬ noeˬ mawˇ nya-eu meh.  
28Ciˬ cuˇ ni jawˇ bya-eu aˬ dzawˬ tsawˇ gahˇ ahˇ gaˇ duˇ-awˇ, dawˬ maˬ ngehˬ ni 
jawˇ-eu aˇ gah, noeˬ siˬ noeˬ mawˇ nya gaˇ duˇ-eu meh.  

Dawˬ daˬ 18 

1Aˬ cawˬ-ahˇ maˬ dehꞈ tsaˬ nya-eu tsawˇ haˬ, yawˬ ha nui noeˬ tehꞈ-ehˇ geuꞈ-awˇ, 
aˬ cawˬ-euˬ dawˬ maˬ geuꞈ-a.  
2Aˬ dzawˬ aˇ gah aˬ cawˬ-ahˇ maˬ dzaw geuꞈ-ehˇ, yawˬ ha maˬ gaˇ-eu tehꞈ-ehˇ geuꞈ 
mawꞈ-eu meh.  
3Yaw haiˬ mehˬ nah shaꞈ dawˇ-eu jeˬ caw-awˇ, daˬ ga miˇ-ahˇ dawˬ doeˇ caw-eu 
meh.  
4Tsawˇ haˬ kʼaˬ meh-ahˇ doˆ le-euˬ dawˬ iˇ cuꞈ tmˬ loꞈ-ehˇ naꞈ-awˇ, zaˬ siˬ tsawˇ 
gahˇ lawˇ baˬ iˇ yoeˇ ga-eu meh.  
5Haiˬ-eu tsawˇ haˬ-euˬ myaˆ pyawˬ-ahˇ haw-awˇ, tsaˬ-eu tsawˇ haˬ-ahˇ guiˇ oꞈ tiꞈ-
eu maˬ muiˬ-a.  
6Aˬ dzawˬ-euˬ mehˬ luˬ iˬ dehˬ iˬ ceh mehˬ kʼehˬ pyeuꞈ-awˇ, aˇ gah-euˬ kʼaˬ meh daˇ 
cuiˇ shaˇ diˬ-eu meh.  
7Aˬ dzawˬ aˇ gah kʼaˬ meh yawˬ ha-ahˇ laˆ cawˆ-eu duˬ kʼahˬ pyeuꞈ-awˇ, yawˬ ha 
mehˬ luˬ shaˆ shiˇ lahˇ ju-ahˇ, yawˬ haˇ yawˬ ha paꞈ leˇ-eu meh.  
8Dawˬ doeˇ saˆ kʼoeˬ-eu dzaˇ kuiˇ dzaˇ myehˇ-ahˇ duˇ-awˇ, shaˬ yoeˬ shaˬ laꞈ-ahˇ 
keuˆ ni nyiꞈ leˇ-eu meh.  
9Yaw doeˇ doeˇ-eu jeˬ-aˬ, aˬ dzawˬ aˇ gah-ahˇ mehˇ nmˇ jawꞈ-eu meh.  
10Sahˬpaˬ Miˬyehˇ tsawˇ myahˇ ziꞈ-eu lo guˇ, tsawˇ muiˬ deuˬ-euˬ cehˆ zaꞈ duˬ meh.  
11Smˇ muiˬ aˬ da-euˬ pyuˇ shuiˇ myawˬ gahˬ, ziꞈ dah ni gʼeh-eu meuˬ-ahˇ duˇ-awˇ, 
maˬ byaˆ-iˇ nya-eu meuˬ lahˇ ma lehˇ noeˬ-eu meh.  
12Nui ma huiˬ-eu mehˬ nah yaw cawˆ teh-awˇ, nui nahˬ nui yu mehˬ nah taˬ huiˬ 
taˬ mahˇ-eu jeˬ caw-eu meh.  
13Yaˇ kʼaˬ maˬ daˇ mi naˆ-ehˇ maˬ naˇ haˬ duˬ-eu tsawˇ haˬ aˬ dzawˬ aˇ gah-ahˇ duˇ-
eu meh.  
14Dehꞈ mawꞈ-eu nui kʼahˇ naˇ gawˇ-ahˇ kamˬ coeˇ-awˇ, nui ma ga byaˆ-iˇ naˇ, noeˬ 
tmˬ kʼaˇ maˬ paˇ za meh.  
15Nui noeˬ dehꞈ-eu tsawˇ haˬ tsawˇ gahˇ za-awˇ, zaˬ siˬ naˬ bawˇ tsawˇ gahˇ ciˬ 
kʼmˇ-eu meh.  
16Laꞈ sawˬ biꞈ-eu jeˬ gaˇ ma shaˇ dahˇ-awˇ, yaw huiˬ yaw mahˇ mehˬ shi le keuˆ 
nya-eu meh.  

17Aˬ cawˬ laˇ-awˇ maˬ pyehˇ duˬ kʼoeˇ keuˆ ni, yawˬ ja miˇ yawˬ kawˆ tsaˬ-eu meh.  
18Shehˆ tsaˬ tsaˬ-awˇ jahˇ tsaˬ geuꞈ-eu jeˬ-aˬ, baoˬ huiˬ-eu tsawˇ haˬ deuˬ-euˬ iˬ 
dehˬ iˬ ceh la miˆ-eu meh.  
19Mehˇ nmˇ yaw kaˬ ngehˬ gʼeh-eu jeˬ-aˬ, meuˬ meuˬ lahˇ loꞈ-ehˇ ziꞈ dah ni gʼeh-
awˇ, mehˇ nmˇ yaw kaˬ ceh dzaˬ-eu jeˬ-aˬ, miˇ kaˬ taw paˆ gaˇ duˇ-eu meh.  
20Mehˬ boeˬ nya-eu uˬ maˆ dehˆ-awˇ, mehˬ luˬ bym-eu hawˬ mehꞈ loꞈ-eu meh.  
21Dehꞈ kawˆ shiˇ kawˆ mehˬ laˇ kʼoeˇ taˆ jaˆ-awˇ, yawˬ ha-euˬ dawˬ yawˬ ha-ahˇ yaˇ 
kʼaˬ daˇ-eu meh.  
22Miˬ zaˬ gʼa mawˇ-euˬ deuˬ muiˬ-eu guiˬ lahˬ za-awˇ, Sahˬpaˬ Miˬyehˇ nui kʼahˇ 
shiˇ-eu jeˬ za-euˬ meh.  
23Iˇ shaˬ dawˬ nahˬ yaw byehˆ, smˇ muiˬ dawˬ kʼaˆ yaw gʼahˇ.  
24Cawˬ kʼaˇ ngeuˇ-eu yaw gʼoeˇ maˬ ngeuˇ, cawˬ muiˬ mehˇ nmˇ maˬ tseˇ tawˬ-mˇ 
jeˇ.  

Dawˬ daˬ 19 

1Dawˬ ngehˬ bahˬ-eu aˬ dzawˬ aˇ gah-aˬ, maˬ lehˬ maˬ ca-eu tsawˇ shaˬ maˬ tawˬ-a.  
2Tsawˇ gahˇ maˬ ahˇ naˇ, nui ma keuˆ kʼawꞈ lawˇ baˬ kaˬ-awˇ, kuiˇ toꞈ ciˬ kawˇ naˇ 
gaˇ bahˬ bahˬ iˇ nya-eu meh.  
3Bawˬ toˆ maˬ nya shaˬ le ngeh jawˇ, Sahˬpaˬ Miˬyehˇ-ahˇ iˬ baˇ taˬ-eu.  
4Smˇ muiˬ zaˬ cawˬ myaˬ laˇ-awˇ, iˇ shaˬ zaˬ cawˬ teˬ le-eu meh.  
5Tsawˇ kaˬ yaw lehˬ guiˇ oꞈ-awˇ, jaˬ myawꞈ dawˬ lehˬ maˬ zaꞈ byoˆ nya-a.  
6Yawˬ gʼaˬ na luꞈ yaw huiˬ yaw mahˇ-ahˇ myaˆ pyawˬ naˇ mehˇ jahˇ-awˇ, bi dzaˬ bi 
dawˇ nya-eu tsawˇ haˬ-ahˇ cawˬ cawˬ mawꞈ-eu meh.  
7Tsawˇ shaˬ zaˬ-ahˇ mehˇ nmˇ maˬ caw-ehˇ, cawˬ deuˬ dawˬ peh maˬ nyiˬ leˇ-eu 
miˇ neh, dawˬ gʼoeˇ tehꞈ-ehˇ ngehˬ leˇ kʼawꞈ, myaˆ haw maˬ cawˬ nehˬ-a.  
8Zaˬ siˬ tsawˇ gahˇ poˆ-eu tsawˇ haˬ yawˬ haˇ yawˬ ha gaˬ gaˇ duˇ-awˇ, noeˬ siˬ noeˬ 
mawˇ nya-eu jeˬ ahˇ-eu tsawˇ haˬ baw le za le tehꞈ-a.  
9Tsawˇ kaˬ yaw lehˬ guiˇ oꞈ-awˇ, jaˬ myawꞈ dawˬ lehˬ maˬ zaꞈ byoˆ nya-a.  
10Aˬ dzawˬ nymˇ muiˬ maˬ geuˇ-a. Zaˬ kʼaˆ sahˬ paˬ-ahˇ maˬ uˆ lahˇ nya-a.  
11Nui ma-ahˇ noeˬ-eu tsawˇ haˬ nui pehˇ laꞈ nyiˇ maˬ bi mawˇ-ehˇ, iˬ dehˬ iˬ ceh oˇ 
dzeuˇ-eu jeˬ, aˬ yawꞈ-euˬ kʼahˬ sehˇ meh.  
12Sahˬ paˬ-euˬ nui pehˇ kʼaˬ laˬ joeˬ gaˇ duˇ-awˇ, aˬ yawꞈ-euˬ nui gaˬ yaˇ moꞈ-ahˇ 
ceuˬ ga gaˇ duˇ-eu meh.  
13Zaˬ yo aˬ dzawˬ aˬ da-ahˇ laˆ shaˬ-awˇ, miˬ zaˬ-euˬ nui pehˇ uˬ yehˇ yehˇ muˆ-ahˇ 
duˇ-eu meh.  
14Pyuˇ shuiˇ, Nymˇ muiˬ aˬ da jeˬ biˇ. Miˬ zaˬ yaw bym Sahˬpaˬ Miˬyehˇ guiˬ lahˬ.  
15Yaw doeˇ yuꞈ ngeh maˬ dehˆ. Nymˇ gawˬ hawˬ mehꞈ maˬ loꞈ.  
16Miˬ yehˇ-euˬ zahˇ dawˬ-ahˇ gʼoe-eu tsawˇ haˬ ziˇ baw-awˇ, zahˇ dawˬ-ahˇ yaw zeu 
maˬ baw-eu tsawˇ haˬ ziˇ teˬ tehꞈ-a.  

17Iˇ shaˬ zaˬ-ahˇ gʼawˬ shaˬ gaˬ-eu tsawˇ haˬ, Sahˬpaˬ Miˬyehˇ-ahˇ dziˇ dzoˆ paˇ 
mehˬ gaˇ duˇ-awˇ, Sahˬpaˬ Miˬyehˇ dziˇ dzoˆ tsoeˬ nehˬ tehꞈ-a.  
18Aˇ yamˬ tsaˬ ngeh zaˬ-ahˇ mehˬ paˇ tsoˆ paˇ-awˬ. zaˬ cawˆ-iˇ ni gʼaˬ baꞈ taˬ baꞈ.  
19Nui ma huiˬ-eu tsawˇ haˬ lehˬ-eu shaˬ bymˇ bi tawˆ-awˬ. Aˬ yawꞈ-ahˇ ka kʼoꞈ 
nehˬ-eu aˇ saˬ saˬ-euˬ maˬ baw-a.  
20Dawˬ mehˬ dawˬ tsoˆ-ahˇ naˇ haˬ geuꞈ naˇ, aˬ kaˇ tiˬ nah zaˬ siˬ tsawˇ gahˇ byah 
laˇ tehꞈ-a.  
21Tsawˇ haˬ zaˬ gaˇ kawˆ aˬ joˆ-ehˇ kawˆ kʼawꞈ, Sahˬpaˬ Miˬyehˇ-euˬ nui kʼahˇ uˬ duˬ 
duˬ leˇ-eu meh.  
22Tsawˇ haˬ zaˬ saˇ jaˇ ziꞈ gaˇ nui kʼahˇ jaˆ-awˇ, jaˬ myawꞈ zaˬ iˇ shaˬ maˬ tawˬ-a.  
23Sahˬpaˬ Miˬyehˇ-ahˇ guˆ-eu jeˬ ziˇ baw ziˇ za-awˇ, nui saˇ oꞈ-eu uˬ taꞈ, kʼahˬ lahˇ 
kʼaˇ maˬ za-a.  
24Nymˇ gawˬ aˬ laꞈ hawˬ gʼawˆ-ahˇ hawˬ tsuˆ-awˇ, kʼaˬ meh-ahˇ maˬ nmꞈ ahˇ nahˇ-a.  
25Zaˬ siˬ zaˬ dawˬ mehˬ dawˬ tsoˆ gʼoˆ geuꞈ nya kʼawꞈ, dawˇ ga deuˬ dzaw geuꞈ nya 
ni, naˬ lehˬ-ahˇ ya diˬ-eu meh.  
26Aˬ da-ahˇ ceh-awˇ aˬ ma-ahˇ teh-eu aˬ li, paˬ daˬ kʼahˇ daˬ ga-eu zaˬ meh.  
27Dawˬ mehˬ dawˬ tsoˆ maˬ naˇ haˬ ni byehˇ-eu aˬ li, za-euˬ tsawˇ gahˇ byoˆ jiˇ tehꞈ-
a.  
28Tsawˇ kaˬ yaw lehˬ, yaw tsaˬ yaw dawˇ-ahˇ ja bu-awˇ, yaw haiˬ-euˬ kʼaˬ meh iˬ 
baˇ myoꞈ ahˇ tehꞈ-a.  
29Aˬ jaꞈ mehˬ hu guiˇ oꞈ aˬ dzawˬ naˇ kʼah daˇ cuiˇ.  

Dawˬ daˬ 20 

1Jiˇ baˬ dawˬ oeˬ lahˬ. Dzaˬ yehꞈ dawˇ yehꞈ dawˬ ja dmˬ gahˬ. Jiˇ baˬ gʼaˬ zaˬ tsawˇ 
haˬ dawˇ ga.  
2Sahˬ paˬ nui pehˇ dzoeˬ-eu kʼaˬ laˬ, sahˬ paˬ-ahˇ laˆ ca-euˬ tsawˇ shiˇ uˬ kʼawˇ.  
3Iˬ dehˬ yahˇ-eu suˇ gahˇ. Iˬ ceh poˆ-euˬ suˇ dzawˬ.  
4Nymˇ gawˬ, deh yaˇ yamˬ law maˬ tsehˬ yehˬ le cehˇ diꞈ laꞈ tuˆ maˬ byah.  
5Tsawˇ haˬ nui noeˬ tmˬ naꞈ dawˬ dah pahˬ kʼawꞈ, zaˬ siˬ tsawˇ siˬ beuˬ doˆ laꞈ nya-
eu meh.  
6Mehˬ boeˬ saˇ jaˇ ziꞈ-eu tiˬ tahˇ tiˬ yaˇ, nui ma saˇ jaˇ ziꞈ-eu tiˬ gʼaˬ maˬ keuˬ.  
7Aˬ da yaw sui yaw dawˇ, zaˬ oeˬ jeˬ biˇ guiˬ lahˬ.  
8Yaˇ kʼaˬ daˇ-eu nuiˇ mahˬ kʼoeˇ taˆ sahˬ paˬ, myaˆ nuiˆ baw seu iˬ baˇ baw shawˇ 
doˆ-mˇ jeˇ.  
9Yawˬ ha nui ma yaw shawˇ suˇ ehˇ nya nmˇ. Yawˬ ha yaw lehˬ maˬ jaˆ suˇ no nym 
nmˇ.  
10Maˬ byah cehˇ pehˬ maˬ tsaˬ daˇ leuˇ, Sahˬpaˬ Miˬyehˇ bye-eu nyiˬ jeˬ.  
11Aˇ neˇ zaˬ nahˬ aˇ hui tehꞈ kʼawꞈ, pu ka aˬ mui mui gaˇ haw naˇ, tsawˇ muiˬ tsawˇ 
doeˇ siˬ laˇ-eu meh.  

12Gaˬ-eu naˬ bawˇ mawˇ-eu myaˆ nuiˆ, nyiˬ jeˬ luꞈ Sahˬpaˬ Miˬyehˇ beh-euˬ meh.  
13Yuꞈ gaˇ gaˬ-eu tsawˇ shaˬ. Mˇ gaˇ gaˬ-eu dzaˬ ngeh maˬ jiˇ.  
14Zeuˇ ngeh ja doeˇ, geuꞈ ngeh ja poeˬ.  
15Sehˇ hawˇ-eu shuiˇ poeˬ dui dui kʼawꞈ, zaˬ siˬ tsawˇ gahˇ mehˬ luˬ-ahˇ maˬ keuˆ-a.  
16Maˬ siˬ boeˇ mi-euˬ dziˇ dzoˆ shaˇ pi naˇ, yawˬ ha pehˇ kʼahˬ ya lehˆ daˇ gaˇ keuˆ 
meh.  
17Kʼoeˬ dzaˇ dzaˬ-eu aˇ naˆ kuiˇ kʼawꞈ, kʼaˇ shuiꞈ jehˆ luˆ gaˇ duˇ-eu meh.  
18Bawˬ toˆ yaw muiˬ suˇ teˇ naˇ, suˇ dawˬ maˬ kuꞈ gaˇ guiˇ taˬ deuˆ.  
19Duˬ peuˬ ngawˬ naˇ aˇ lawˇ doˆ-eu miˇ neh, dawˬ ja myaˬ-eu tsawˇ haˬ-ahˇ yahˇ-
awˬ.  
20Aˬ ma aˬ da-ahˇ yaˬ kʼehˇ yaˬ-eu tsawˇ haˬ, zahˇ tsui ni gʼeh ngeh tsiˇ kʼmˬ miˆ-iˇ 
tehꞈ-a.  
21Yaw awˬ yaw yaˇ-ehˇ za-euˬ jeˬ biˇ, tsawˇ haˬ-ahˇ guiˬ lahˬ maˬ biꞈ-a.  
22Laꞈ poˆ poˆ-eu dawˬ taˬ ngehˬ, Sahˬpaˬ Miˬyehˇ jahˇ jiˇ gaˇ dawˬ keuˆ-awˬ.  
23Maˬ byah-eu cehˇ pehˬ-ahˇ Sahˬpaˬ Miˬyehˇ nui daˆ daˆ-awˇ, maˬ tsaˬ-eu paˆ 
yawˬ-ahˇ aˬ yawꞈ bye-eu meh.  
24Tsawˇ haˬ zaˬ-euˬ kuiˇ toꞈ Sahˬpaˬ Miˬyehˇ laꞈ-ahˇ jaˆ-awˇ, yawˬ iˇ gaˇ ma siˬ-eu aˬ 
suˇ jawˇ ta.  
25Maˬ noeˬ duˬ ni lawˇ-eu shehˇ-eu lahˇ ju kʼmˇ gaˇ duˇ-awˇ, noeˬ paˇ-eu aˇ yamˬ 
maˬ jaˆ-a.  
26Tsawˇ gahˇ byah-eu sahˬ paˬ tsawˇ doeˇ baw shawˇ doˆ-awˇ, laˆ lawˬ aˇ beuˆ neh 
lehˬ-eu meh.  
27Sahˬpaˬ Miˬyehˇ-euˬ tsiˇ kʼmˬ tsawˇ haˬ zaˬ-euˬ nui ma-ahˇ keuˬ haw-awˇ, tiˬ jeˬ-
iˬ zaꞈ taˬ-euˬ maˬ baw-a.  
28Sahˬ paˬ ziˇ baw saˇ jaˇ, dzoeˬ dzaˬ nuiˇ mahˬ ziꞈ-eu nui ma yaw sui yaw dawˇ.  
29Zaˬ guˬ kʼahˬ sehˇ aˬ lmˬ, tsawˇ kʼaˆ kʼahˬ sehˇ uˬ pyuˇ.  
30Tsawˇ haˬ zaˬ-euˬ nui ma laˆ paˇ-eu jeˬ, maˇ naˇ-ahˇ kawˆ shawˇ-eu loꞈ-ehˇ naˇ laˇ-
eu meh.  

Dawˬ daˬ 21 

1Sahˬ paˬ tiˬ gʼaˬ-euˬ nui ma-ahˇ Sahˬpaˬ Miˬyehˇ uˆ lahˇ-eu-aˬ, lawˇ baˬ iˇ cuꞈ yoeˇ 
kʼehˬ bi baw-euˬ loꞈ-ehˇ awˬ-eu meh.  
2Yawˬ ha neh noeˬ-euˬ tsaˬ ma lehˇ duˇ kʼawꞈ, nui noeˬ-ahˇ Sahˬpaˬ Miˬyehˇ yaˇ 
kʼaˬ daˇ gaˇ taˬ ngehˇ.  
3Yaw tsaˬ yaw dawˇ jeˬ-ahˇ mˇ-awˬ. Lawˇ-eu shehˇ-eu jeˬ naˆ maˬ tseˇ, kʼoeˇ jeˬ-ahˇ 
Sahˬpaˬ Miˬyehˇ nui kʼahˇ shiˇ meh.  
4Haiˬ-eu deuˬ-euˬ nui ma yaw huiˬ yaw mahˇ, iˬ baˇ huiˬ dui dui meh.  
5Noeˬ dahˇ doe-awˇ mˇ-eu dehꞈ dzaˬ laˇ-awˇ, nui ma aˬ huˬ huˬ-eu shaˬ le tehꞈ-a.  

6Maˬ tsaˬ maˬ dawˇ-eu laꞈ kʼoeˇ za-euˬ pyuˇ shuiˇ myawˬ gahˬ, tiˬ kʼehˇ laˇ kʼehˬ laꞈ 
kʼoeˇ byoˆ le-eu uˬ taꞈ, shiˇ-eu jeˬ-euˬ kʼaˬ meh laꞈ kʼoeˇ,  

4 nawˬ-ahˇ sheuˬ uˇ yaꞈ tehꞈ-a.  
7Maˬ tsaˬ maˬ dawˇ-eu deuˬ yaw haiˬ jeˬ mˇ-eu iˬ baˇ naꞈ-awˇ, yaw tsaˬ yaw dawˇ 
jeˬ mˇ-eu nui ma maˬ jaˆ-a.  
8Tsawˇ doeˇ gaˇ jaw poˆ. Tsawˇ muiˬ gaˇ dawˇ shaˇ.  
9Mehˬ boeˬ taˆ-eu miˬ zaˬ nehˬ-ehˇ dahˬ dzaˬ-eu naˆ maˬ tseˇ, nymˇ mˬ-ahˇ daˆ jawˇ 
leˇ-eu zaˬ dzehˬ meh.  
10Haiˬ-eu deuˬ yaw doeˇ maˬ mˇ ni maˬ jawˇ coeˇ-ehˇ, gʼawˬ shaˬ gaˬ-eu jeˬ tiˬ 
pawꞈ-iˬ maˬ ahˇ-a.  
11Naˬ lehˬ-ahˇ diˬ paˇ-eu jeˬ-aˬ, dawˇ ga-ahˇ bi noeˬ gahˇ-eu meh. Yaw gahˇ deuˬ 
dawˬ mehˬ dawˬ tsoˆ gʼoˆ geuꞈ nya meh.  
12Yaw tsaˬ yaw dawˇ Miˬyehˇ-aˬ, haiˬ-eu deuˬ-euˬ nymˇ jiˇ laꞈ kʼoeˇ kʼaˇ pyeuꞈ-eu 
luꞈ-eu siˬ nya jiˇ-awˇ, yaw haiˬ deuˬ-ahˇ kʼehˬ nehˬ kʼaˆ nehˬ-eu meh.  
13Zaˬ coeˬ zaˬ-euˬ ngoeˇ dawˬ-ahˇ nawˇ maˬ naˇ haˬ naˇ, nawˬ-euˬ shaˇ dawˬ aˬ 
cawˬ-ahˇ maˬ gaˬ leˇ-a.  
14Ciˬ cuˇ ni laꞈ sawˬ biꞈ kʼoeˬ-eu jeˬ-aˬ, nui pehˇ bi shuꞈ-iˇ-eu meh.  
15Dawˇ coe ni yaˇ kʼaˬ daˇ ngeh, tsawˇ muiˬ laˬ kʼaˬ cehˇ-awˇ, tsawˇ doeˇ nui ma suˬ 
saˬ-eu meh.  
16Nui ma-ahˇ maˬ noeˬ ni dehꞈ-eu deuˬ-euˬ mehˬ hu, shiˇ-eu jeˬ dawˬ luꞈ meh.  
17Dzaˬ kuiˇ dawˇ kuiˇ gaˇ gaˬ-eu deuˬ, smˇ muiˬ maˬ muiˬ laˇ nya-a.  
18Tsawˇ muiˬ kʼoeˇ taˆ mˇ-euˬ yaw doeˇ, yawˬ ha kʼoeˇ taˆ keuˆ le-eu meh.  
19Mehˬ boeˬ taˆ-eu miˬ zaˬ nehˬ-ehˇ dahˬ dzaˬ-eu naˆ maˬ tseˇ, bawˇ tsahˬ bawˇ 
dahˇ-ahˇ jawˇ byoˆ-eu zaˬ dzehˬ meh.  
20Tsawˇ gahˇ byah-eu deuˬ dehꞈ poeˬ jawˇ poeˬ nya kʼawꞈ, aˬ dzawˬ aˇ gah deuˬ 
pyuˇ yaw kawˇ-ehˇ shehˆ dzeh-eu meh.  
21Nawˇ ziˇ baw ziˇ za nya ni, gʼawˬ shaˬ gaˬ-eu nui ma ahˇ-awˇ yaw tsaˬ yaw dawˇ 
jeˬ mˇ-awˬ. Aˬ cawˬ nawˬ-ahˇ yaw zeu baw tehꞈ-a.  
22nui gahˇ ahˇ-eu guiˇ dzoeˬ tiˬ gʼaˬ, ziꞈ dah ni loꞈ piˇ taˬ-euˬ meuˬ-ahˇ deuˆ gʼaˬ-awˇ, 
meuˬ lahˇ deuˆ byaˆ tehꞈ-a.  
23Shaˬ zahˬ jaw dzeuˇ mawꞈ-eu aˬ cawˇ, dawˬ tmˇ dawˬ ngehˬ yahˇ-awˬ.  
24Aˬ dzawˬ aˇ gah aˬ cawˬ maˬ ngeuˇ-a, nui ma huiˬ-eu gʼaˬ meh.  
25Maˬ mˇ maˬ shaˇ nahˇ-eu nymˇ gawˬ aˬ da, yawˬ haˇ yawˬ ha kʼehˬ sehꞈ gaˇ duˇ-eu 
meh.  
26Yawˬ ha mawꞈ-eu jeˬ-ahˇ shaˇ noeˬ-eu jeˬ, aˬ yawꞈ daˬ luꞈ-euˬ kʼaˆ behˆ meh. Yaw 
tsaˬ yaw dawˇ tsawˇ haˬ-aˬ, kʼahˇ maˬ kʼoꞈ ni aˬ cawˬ-ahˇ biꞈ-eu meh.  
27Haiˬ-eu tsawˇ haˬ deuˬ lawˇ gaˇ shehˇ gaˇ Sahˬpaˬ Miˬyehˇ bye-awˇ, nui ma maˬ 
dawˇ-eu laꞈ kʼoeˇ lawˇ gaˇ bye dzehˬ-eu meh.  

28Jaˬ myawꞈ saˇ kiˇ geuꞈ gaˇ aˬ cawˬ maˬ jah-a. Ehˇ kʼawꞈ gaˇ kawˆ ja dahˇ nya-eu 
gʼaˬ-euˬ dawˬ-ahˇ jah-eu meh.  
29Yaw tsaˬ yaw dawˇ deuˬ ziꞈ dah ni gʼeh-awˇ, yaw haiˬ deuˬ aˬ cawˬ jah laˇ ni ya 
jahˇ gʼeh-eu meh.  
30Tsawˇ haˬ zaˬ-euˬ nui gahˇ, tsawˇ gahˇ hawˇ-eu bym-eu nya-eu jeˬ, Sahˬpaˬ 
Miˬyehˇ nui ma maˬ tsaˬ naˇ gaˇ dahˇ maˬ tsoeˬ-a.  
31Nawˇ guiˇ deuˆ-eu mahˬ deuˬ lehˬ hmˬ taˬ nya kʼawꞈ, guiˇ deuˆ gʼaˬ ni jahˇ-eu gʼaˬ 
Sahˬpaˬ Miˬyehˇ meh.  

Dawˬ daˬ 22 

1Tsawˇ myahˇ muiˬ-euˬ jeˬ hawˇ-eu smˇ muiˬ muiˬ-eu jeˬ-ahˇ nawˇ ya tseˇ geuꞈ 
ngeh, tsawˇ myahˇ muiˬ-eu jeˬ-ahˇ tseˇ-awˬ.  
2Smˇ muiˬ iˇ shaˬ maˬ beu-eu tiˬ tsahˇ jaˆ meh. Nyiˬ gʼaˬ luꞈ-ahˇ Sahˬpaˬ Miˬyehˇ 
beh-euˬ meh.  
3Nui ma-ahˇ noeˬ-eu deuˬ shaˬ zahˬ-ahˇ haw mawˇ-awˇ jaw dzeuˇ nya kʼawꞈ, nui 
ma-ahˇ maˬ noeˬ-eu deuˬ nyiˬ paˆ-ehˇ iˇ gʼeh-awˇ, gʼawˬ shaˇ shaˬ-ehˇ gʼeh-iˬ-eu 
meh.  
4Smˇ muiˬ muiˬ-awˇ tsawˇ myahˇ doˆ-eu uˬ taꞈ ziˇ baw ziˇ za nya ni, Sahˬpaˬ 
Miˬyehˇ ehˇ dawˬ naˇ haˬ-awˇ, nui ma nahˬ yu ni taˬ-awˬ.  
5Yawˬ ha-euˬ saꞈ laˇ-ahˇ yawˬ ha gaˬ naˇ, gaˇ pehˇ kahˇ li jaˆ-eu haiˬ-eu deuˬ-ahˇ 
kʼmˇ taˬ-euˬ lahˇ ju-ahˇ yahˇ-awˬ.  
6Zaˬ-ahˇ dehꞈ jeˬ dehꞈ kawˆ mehˬ nehˬ-awˬ. Aˬ yawꞈ-euˬ ziˇ jiˇ ngeh keuˆ ni maˬ 
ngehˇ leˇ-aˇ.  
7Zaˬ coeˬ smˇ muiˬ-euˬ zaˬ kʼaˆ. Dziˇ dzoˆ yaw naꞈ aˬ cawˬ gʼaˬ kʼehˇ.  
8Maˬ tsaˬ maˬ dawˇ-eu siˬ yoeˬ sehˬ naˇ, shaˬ zahˬ dehꞈ doˆ laˇ-awˇ, aˬ cawˬ kʼoeˇ taˆ 
maˬ kʼaˆ dzaˬ nya ni pyeuꞈ laˇ tehꞈ-a.  
9Tsawˇ tsiˇ maˬ tsiˇ ni shaˬ zaˬ zahˬ zaˬ-ahˇ bi dzaˬ bi dawˇ-awˬ. Nawˇ guiˬ lahˬ za 
tehꞈ-a.  
10Nui ma huiˬ-eu tsawˇ haˬ-ahˇ yahˇ-awˬ. Tsawˇ pyehˇ pyehˇ-eu, ceh dzaˬ-eu, yaˬ 
kʼehˇ yaˬ-eu heu deuˬ byoˆ-iˇ jiˇ tehꞈ-a.  
11Nui noeˬ hawˇ-eu dawˬ nahˬ-ahˇ nawˇ gaˬ naˇ, sahˬ paˬ nawˬ-ahˇ gʼoeˇ tehꞈ-a.  
12Siˬ jiˇ mawˇ jiˇ nya-eu Sahˬpaˬ Miˬyehˇ-aˬ, jaˬ myawꞈ-euˬ dawˬ-ahˇ no dzeh-awˇ, 
yaw tsaˬ yaw dawˇ jeˬ-ahˇ jeˬ hmˬ taˬ-eu meh.  
13Laꞈ nyiˇ doˆ-iˇ naˇ aˇ laˬ jaˬ shiˇ kawꞈ laˇ-a ehˇ-eu-aˬ, iˇ kahˇ jawˇ mawꞈ-eu yaw 
doeˇ-euˬ dawˬ meh.  
14Aˬ cawˬ-euˬ miˬ sawˇ yo zaˬ-ahˇ bahˬ-eu jeˬ lahˇ ju pyeuꞈ-awˇ, Sahˬpaˬ Miˬyehˇ 
nui ma pehˇ-eu deuˬ paꞈ leˇ nya-eu meh.  
15Zaˬ laꞈ kʼoeˇ aˬ dzawˬ aˇ gah nui ma ahˇ-awˇ, daˇ cuiˇ neh mehˬ-awˇ ya teh doˆ-eu 
meh.  



1291 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

16Smˇ muiˬ-ahˇ laꞈ sawˬ biꞈ-awˇ, yaw shaˬ zaˬ deuˬ-euˬ uˬ duˬ-ahˇ dzaˬ naˇ, nawˇ 
shaˬ le tehꞈ-a.  

Aˇ poeˬ kʼaˆ-eu dawˬ daˬ smˬ tseˇ dawˬ 

17Naˬ bawˇ ciˬ kʼmˇ-awˬ. Tsawˇ gahˇ byah-eu deuˬ neh ngehˬ taˬ yaꞈ-euˬ dawˬ 
nawˬ-ahˇ ngaˇ mehˬ nyaˇ. Aˬ yawꞈ maꞈ-euˬ dawˬ-ahˇ yaw muiˬ paˬ-ehˇ shaˇ noeˬ-
awˇ dzaw geuꞈ-awˬ.  
18Dawˬ heu deuˬ-ahˇ nawˇ juiˇ taˬ-awˇ zmˬ nya naˇ, nawˇ yaw dehꞈ dehꞈ-eu laˬ kʼaˬ 
cehˇ-eu jeˬ byah tehꞈ-a.  
19Ngaˇ nawˬ-ahˇ Sahˬpaˬ Miˬyehˇ-ahˇ bi gʼoe mawꞈ-eu ma. Kʼoeˇ miˇ neh dawˬ heu 
deuˬ nawˬ-ahˇ ngaˇ mehˬ-eu lehˇ gʼeh-eu ma.  
20Nawˬ-euˬ gʼaˇ duˬ dawˬ daˬ smˬ tseˇ dawˬ ngaˇ boꞈ taˬ-euˬ ma. Dawˬ heu deuˬ laꞈ 
kʼoeˇ zaˬ siˬ tsawˇ gahˇ hawˇ-eu muiˬ dui dui-eu dawˬ mehˬ dawˬ tsoˆ deuˬ ahˇ-eu 
meh. Yaw tsaˬ yaw dawˇ jeˬ ehˇ-eu aˬ jeˬ-a lehˇ,  
21dawˬ heu deuˬ nawˬ-ahˇ mehˬ nehˬ laꞈ tehꞈ-a. Kʼoeˇ naˇ, nawˬ-ahˇ yaw tsaˬ yaw 
dawˇ jeˬ gaˇ kawˆ naˇ haˬ ngeh, nawˇ ehˇ duˬ nya tehꞈ-a.  

-1- 
22Nawˇ gʼeh nya-eu miˇ neh shaˬ zaˬ zahˬ zaˬ-ahˇ taˬ kʼaˬ gʼa. Laꞈ jeuˬ shaˇ kʼaˇ maˬ 
za-eu deuˬ-ahˇ yaˇ kʼaˬ ja gʼaˬ-eu taˬ leh jeh. 
23Sahˬpaˬ Miˬyehˇ aˬ yawꞈ maꞈ jawˇ paw pyawˬ-awˇ, aˬ yawꞈ maꞈ-ahˇ laˆ shaˬ-eu 
tsawˇ haˬ uˬ kʼawˇ deuˬ ni jahˇ kʼoꞈ nehˬ tehꞈ-a.  

-2- 
24Nui ma yaw suˬ deuˬ hawˇ-eu yaw haiˬ jeˬ mˇ-eu tsawˇ haˬ deuˬ nehˬ-ehˇ cawˬ 
taˬ cawˬ.  
25Nawˇ aˬ yawꞈ maꞈ loꞈ-ehˇ pyeuꞈ laˇ-awˇ, maˬ dehꞈ paˇ nya ni shaˬ laˇ tehꞈ-a.  

-3- 
26Aˬ cawˬ-euˬ dziˇ dzoˆ tsoeˬ nehˬ ma lehˇ tiˬ jawˇ-iˬ taˬ kamˬ.  
27Aˬ yawꞈ-euˬ dziˇ dzoˆ nawˇ maˬ tsoeˬ tsehˆ nya naˇ, nawˬ-euˬ yuꞈ zaˇ bi baꞈ geuꞈ 
gaˇ keuˆ tehꞈ-a.  

-4- 
28Nawˬ-euˬ aˬ poeˬ aˬ bawˇ deuˬ neh tsaˬ tsoˆ taˬ yaꞈ-euˬ miˇ kaˬ-ahˇ, tiˬ jawˇ-iˬ taˬ 
laˆ jiˆ.  

-5- 
29Gaˇ yaw muiˬ muiˬ-ehˇ mˇ-eu tsawˇ haˬ tiˬ gʼaˬ poˆ doˆ laꞈ-awˬ. Sahˬ paˬ nehˬ-ehˇ 
gaˇ ya mˇ taꞈ-eu aˬ cawˬ naˆ maˬ tseˇ muiˬ dzehˬ-eu tsawˇ haˬ aˬ geu gʼaˬ-a lehˇ ngaˇ 
mehˬ nehˬ nyaˇ.  

Dawˬ daˬ 23 

-6- 

1Yaw huiˬ yaw mahˇ nehˬ-ehˇ hawˬ jawˬ jawˬ taꞈ ngeh, tsawˇ haˬ kʼoeˇ gʼaˬ aˬ suˇ 
gʼaˬ pyeuꞈ-eu gaˇ kawˆ maˬ ya ngehˇ ni noeˬ gahˇ-awˬ.  
2Kuiˇ dui dui-eu dzaˇ miˇ-a lehˇ noeˬ-awˇ tiˬ dehˆ taˬ dzaˬ.  
3Aˬ yawꞈ neh shaˇ dahˇ taˬ-euˬ dzaˇ muiˬ deuˬ-ahˇ nui kʼahˇ taˬ jaˆ. Aˬ yawꞈ nawˬ-
ahˇ tsawˇ gahˇ gahˇ-eu maˬ siˬ.  

-7- 
4Smˇ muiˬ muiˬ laˇ ni tehꞈ-ehˇ maˬ leh jeh ni noeˬ gahˇ-awˬ. 
5Nawˬ-euˬ pyuˇ shuiˇ myawˬ gahˬ myaˆ tiˬ miˆ laꞈ kʼoeˇ tehꞈ-ehˇ byoˆ jiˇ nya meh. 
Kʼaˬ dzeˇ loꞈ-ehˇ aˬ dahˇ tsoꞈ laˇ-awˇ zaw byoˆ gʼeh nya-eu meh.  

-8- 
6Tsawˇ tsiˇ-euˬ hawˬ jeh-ahˇ hawˬ jawˬ taˬ jawˬ leˇ. Aˬ yawꞈ neh shaˇ dahˇ taˬ-euˬ 
dzaˇ yaw kuiˇ-ahˇ nui kʼahˇ taˬ jaˆ.  
7Yaw myaˬ myaˬ-ehˇ dzaˬ-awˬ lehˇ aˬ yawꞈ ehˇ kʼawꞈ, aˬ diˇ aˬ maˇ kʼoeˇ loꞈ-ehˇ ehˇ 
mawꞈ-eu maˬ ngeuˇ-a. Aˬ yawꞈ-euˬ nui ma laꞈ kʼoeˇ noeˬ luꞈ-eu jeˬ, aˬ yawꞈ kʼaˇ 
ngeuˇ-eu ngeuˇ meh.  
8Nawˬ neh kʼaˇ dzaˬ ahˇ taˬ-euˬ jeˬ uˬ pehꞈ ya pehꞈ dzeh gaˇ keuˆ-awˇ, nawˬ neh aˬ 
yawꞈ-ahˇ ja poeˬ nehˬ-euˬ dawˬ deuˬ yawꞈ ngehꞈ-ehˇ pyeuꞈ-iˇ tehꞈ-a.  

-9- 
9Tsawˇ uˬ-ahˇ aˇ poeˬ kʼaˆ-eu dawˬ taˬ ngehˬ nehˬ. Dawˬ yaw poeˬ aˬ yawꞈ maˬ siˬ 
nya-a.  

-10- 
10Aˇ hu ba neh tsaˬ tsoˆ taˬ-euˬ miˇ kaˬ tiˬ jawˇ-iˬ taˬ teh jiˆ. Muˇ coe aˬ nmˇ-euˬ miˇ 
tsaˬ taˬ kʼaˆ geuꞈ.  
11Sahˬpaˬ Miˬyehˇ-aˬ, aˬ yawꞈ maꞈ-ahˇ haw piˇ-eu gʼaˬ kʼaˆ-eu gʼaˬ pyeuꞈ-eu loꞈ-ehˇ, 
aˬ yawꞈ maꞈ jawˇ paw pyawˬ-awˇ nawˬ-ahˇ kʼehˬ tehꞈ-a.  

-11- 
12Nawˬ-ahˇ mehˬ-eu tsoˆ-eu saˬ laˬ-euˬ dawˬ-ahˇ naˇ haˬ-awˇ, nawˇ kʼaˇ gʼeh nya 
gaˇ keuˆ ni dzaw geuꞈ-awˬ.  

-12- 
13Zaˬ-ahˇ mehˬ-eu tsoˆ-eu gʼaˇ duˬ taˬ nyi naˬ. Daˇ cuiˇ neh sawˇ-eu baˬ da neh aˬ 
yawꞈ maˬ shiˇ-a.  
14Aˬ diˇ aˬ maˇ ehˇ leꞈ naˇ, kʼoeˇ loꞈ-ehˇ jahˇ-eu jeˬ aˬ yawꞈ-ahˇ ka kʼoꞈ gaˇ duˇ-eu 
meh.  

-13- 
15Ngaˬ li-oˇ, nawˇ zaˬ siˬ tsawˇ gahˇ byah laˇ gaˇ, ngaˇ nui kʼahˇ shiˇ dui dui ma.  
16Nawˇ tsawˇ gahˇ byah-eu dawˬ ngeh nya gaˇ ngaˇ kʼahˬ sehˇ jehˆ ma.  

-14- 
17Iˬ baˇ mˇ-eu deuˬ-ahˇ myaˆ taˬ naˆ. Nawˬ-euˬ tiˬ ziˇ Sahˬ paˬ Miˬ yehˇ-ahˇ yaw zeu 
baw-eu jeˬ taˬ bi byoˆ-iˇ.  

18Nawˇ kʼoeˇ loꞈ-ehˇ dehꞈ naˇ, nawˇ yaw dehꞈ dehꞈ-eu gaˇ ma saˇ lehˆ ni jaˆ tehꞈ-a.  

-15- 
19Ngaˬ li-oˇ, naˇ haˬ-awˬ. Yaw muiˬ paˬ-ehˇ dehꞈ-awˇ yaw gahˇ gahˇ-ehˇ shaˇ noeˬ-
awˬ.  
20Jiˇ baˬ dawˇ yehꞈ-eu deuˬ hawˇ-eu dzaˬ boˆ dawˇ boˆ boˆ-eu deuˬ nehˬ-ehˇ mehˬ 
bawˬ taˬ mˇ.  
21Dzaˬ yehꞈ dawˇ yehꞈ-eu jeˬ shaˬ le zahˬ le-eu gaˇ ma pyeuꞈ-eu meh. Dzaˬ-eu 
hawˇ-eu yuꞈ-eu tehꞈ-ehˇ nawˇ siˬ nya naˇ, mehˬ tsoeˬ pehˇ cehˇ ya dm gaˇ keuˆ 
tehꞈ-a.  

-16- 
22Nawˬ da baˬ da neh nawˇ ya dehꞈ le-euˬ loꞈ-ehˇ, nawˬ da-euˬ ehˇ dawˬ naˇ haˬ-
awˬ. Nawˬ ma tsawˇ mawˬ mawˬ laˇ ngeh, yaw zeu baw nehˬ-awˬ.  
23Yaw tsaˬ yaw dawˇ jeˬ zaˬ siˬ nui gahˇ, tsawˇ gahˇ dzaw geuꞈ-eu jeˬ hawˇ-eu nui 
ma-ahˇ noeˬ-eu heu deuˬ-aˬ, aˇ poeˬ aˇ naˆ ni kʼaˆ kʼawꞈ poˆ geuꞈ-eu tsaˬ meh. Ehˇ 
kʼawꞈ, aˇ poeˬ kʼaˆ dui dui-eu miˇ neh ahˬ dzeh-eu maˬ tsaˬ-a.  
24Yaw tsaˬ yaw dawˇ tsawˇ haˬ-euˬ aˬ da-aˬ, laˬ kʼaˬ cehˇ duˬ jaˆ meh. Tsawˇ gahˇ 
ahˇ-eu aˬ li jawˇ-eu tsawˇ haˬ kʼahˬ sehˇ jehˆ-eu tsaˬ meh.  
25Nawˬ da nawˬ ma nawˬ-ahˇ nui ma huiˬ kʼaˇ bi za-awˬ. Nawˬ-ahˇ baw-euˬ aˬ ma 
laˬ kʼaˬ cehˇ duˬ bi za-awˬ.  

-17- 
26Ngaˬ li-oˇ, nui ma laꞈ kʼoeˇ ngaˬ-ahˇ haw tsoˆ taˬ-awˇ, ngaˬ-euˬ dehꞈ jeˬ dehꞈ 
kawˆ-ahˇ dzaw geuꞈ-awˬ.  
27Meh maˬ laˇ deuˬ hawˇ-eu kʼaˇ gʼeh mawꞈ-eu gʼeh-eu zaˬ miˬ zaˬ deuˬ-aˬ, shiˇ-eu 
lahˇ ju-ahˇ duˇ-eu meh.  
28Tahˇ joe loꞈ-ehˇ aˬ yawꞈ maꞈ nawˬ-ahˇ loꞈ-awˇ, kʼaˬ dzeˇ zaˬ gʼawˬ mya gʼaˬ-ahˇ laˆ 
cawˆ-eu meh.  

-18- 
29Yawˬ haˇ yawˬ ha nui ma cawˆ-eu tsawˇ haˬ, nui saˇ maˬ oꞈ-eu tsawˇ haˬ, aˬ cawˬ-
ahˇ ceh cawˬ cawˬ-eu tsawˇ haˬ, aˬ cawˬ-ahˇ nui kʼahˇ maˬ shiˇ-eu dawˬ ngehˬ-eu 
tsawˇ haˬ, myaˆ nuiˆ neˇ kah ni gʼeh-eu tsawˇ haˬ, gaˇ dahˇ maˬ tsoeˬ gaˇ laˆ tahˬ laˆ 
naˇ-eu tsawˇ haˬ aˬ suˇ gʼaˬ-a.  
30Jiˇ baˬ yaw kʼaˆ-ehˇ dawˇ-eu tsawˇ haˬ hawˇ-eu, yehꞈ laˇ nya-eu dzaˇ poˆ dzaˬ-eu 
tsawˇ haˬ meh.  
31Neˇ la la-eu dzaˇ uiˇ pyeuꞈ-awˇ, kʼmˬ maˬ-ahˇ kʼaˇ ahˇ ngeh naˇ guiˇ guiˇ laˇ guiˇ 
laˇ-ehˇ haw muiˬ-eu uˬ taꞈ, myoꞈ ahˇ muiˬ dui dui-eu jiˇ baˬ kʼoeˇ neh nawˬ-ahˇ muˇ 
juˇ taˬ bi juˇ gʼaˬ.  
32Yawˬ shawˬ yawˬ noeˬ laˇ ngeh, doꞈ kʼaˆ-eu aˇ lawˇ neh toˆ-euˬ loꞈ-ehˇ jiˇ baˬ kʼoeˇ 
nawˬ-ahˇ kʼehˬ tehꞈ-a.  
33Nawˬ-euˬ myaˆ nuiˆ maˬ haw duˬ nya-eu uˬ taꞈ, nui ma maˬ noeˬ gahˇ nya-ehˇ, 
dawˬ yaw muiˬ maˬ ngehˬ nya ni pyeuꞈ-iˇ tehꞈ-a.  

34Iˬ ma laˆ shaˆ iˇ luˆ dzeh gaˇ gʼa luꞈ-eu saˇ baoˬ kʼoeˇ taˆ dziˬ luꞈ-eu loꞈ-ehˇ, nawˬ-
euˬ uˬ duˬ buˬ juˬ buˇ juˇ zeuˆ tehꞈ-a.  
35“Yaw kʼaˆ-ehˇ bi laˆ tahˬ-euˬ nya. Ngaˬ-ahˇ ga uiˬ-awˇ diˬ nehˬ laꞈ-euˬ nya. Aˬ geuˬ 
gaˇ bi diˬ-euˬ maˬ noeˬ doˆ coeˇ nya. Aˬ jeˬ miˇ neh ngaˬ-ahˇ maˬ noeˬ gahˇ laˇ-eu 
nya heu. Tiˬ poˆ ya dawˇ nya siˬ” lehˇ nawˇ ehˇ tehꞈ-a.  

Dawˬ daˬ 24 

-19- 
1Haiˬ-eu tsawˇ haˬ deuˬ-ahˇ myaˆ taˬ naˆ. Aˬ yawꞈ maꞈ-ahˇ cawˬ taˬ cawˬ.  
2Aˬ cawˬ-ahˇ laˆ shaˬ-eu gaˇ kawˆ tehꞈ-ehˇ aˬ yawꞈ maꞈ shaˇ noeˬ luꞈ meh. Aˬ yawꞈ 
maꞈ dawˬ kʼaˇ ngehˬ doˆ laˇ ngeh, tiˬ gʼaˬ-ahˇ coeˬ leˇ-eu yaw duˬ baw meh.  

-20- 
3Nymˇ tsoˆ-eu jeˬ-aˬ, zaˬ siˬ nui gahˇ kʼoeˇ taˆ zeuˇ dahˇ ya ka-eu meh.  
4Zaˬ siˬ nui gahˇ ahˇ naˇ, aˇ poeˬ kʼaˆ-awˇ haw muiˬ-eu myawˬ gahˬ deuˬ, nymˇ ma 
bawˆ lawˆ byah laˇ-eu meh.  

-21- 
5Zaˬ siˬ tsawˇ gahˇ ahˇ-eu jeˬ-aˬ, gʼaˬ kʼaˆ-eu jeˬ naˆ maˬ tseˇ poeˬ-eu meh. Tsawˇ 
gahˇ-aˬ, gʼaˬ naˆ maˬ tseˇ poeˬ-eu meh.  
6Nawˇ guiˇ maˬ deuˆ mi naˆ-ehˇ, guiˇ aˬ joˆ-ehˇ deuˆ nmˇ lehˇ jeˬ huˬ ya sawˇ duˬ-eu 
meh. Muiˬ-eu byah-eu dawˬ mehˬ dawˬ tsoˆ za myaˬ naˇ, guiˇ deuˆ gʼaˬ-eu yaw duˬ 
baw meh.  

-22- 
7Dawˬ tsuiꞈ naꞈ-eu dawˬ daˬ-ahˇ aˬ dzawˬ aˇ gah deuˬ maˬ gʼoˆ shaw nya-a. Gaˇ 
kawˆ yaw huiˬ ja uˇ ngeh, aˬ yawꞈ dawˬ ngehˬ tsaˬ maˬ siˬ-a.  

-23- 
8Nawˇ aˬ myah luꞈ yaw haiˬ jeˬ tehꞈ-ehˇ toˆ naˇ, miˇ kʼahˬ-ahˇ coeˬ-eu tsawˇ haˬ lehˇ 
aˬ cawˬ nawˬ-ahˇ myahˇ tehꞈ-a.  
9Tsawˇ uˬ-euˬ bawˬ toˆ iˬ baˇ gaˇ kawˆ meh. Aˬ cawˬ-ahˇ maˬ coeˬ maˬ ciˆ ni maˬ 
dehꞈ nya-eu tsawˇ haˬ-ahˇ tiˬ gʼaˬ-iˬ maˬ haw nahˇ-a.  

-24- 
10Shaˬ zahˬ puˬ le ngeh nui ma nyiˇ naˇ, nawˇ nui ma baˬ-eu tsawˇ haˬ meh.  

-25- 
11Maˬ tsaˬ maˬ dawˇ-eu laꞈ kʼoeˇ aˬ cawˬ neh bi sehꞈ-eu lehˇ gʼeh luꞈ-eu tsawˇ haˬ-
ahˇ maˬ nyi naˬ ni ka kʼoꞈ nehˬ-awˬ.  
12Yawˬ ha-ahˇ tiˬ jeˬ-iˬ maˬ taꞈ-aˇ lehˇ nawˇ ehˇ mawꞈ tehꞈ-a. Ehˇ kʼawꞈ, siˬ luꞈ mawˇ 
luꞈ-eu Miˬyehˇ nawˬ-eu nui ma-ahˇ yaˇ kʼaˬ daˇ tehꞈ-a. Aˬ yawꞈ nawˬ-ahˇ haw luꞈ-
awˇ, yawˬ jeˬ na luꞈ siˬ nya luꞈ meh. Nawˬ neh mˇ-euˬ gaˇ-ahˇ haw-awˇ, aˬ yawꞈ 
nawˬ-ahˇ guiˬ lahˬ biꞈ tehꞈ-a.  

-26- 

13Ngaˬ li-oˇ, byaˬ byaˬ uiˇ dzaˬ-awˬ. Yaw kuiˇ meh. Byaˬ byaˬ yaˆ-ahˇ dahˬ-eu byaˬ 
uiˇ nawˬ-eu mehˬ laˇ-ahˇ coeˇ dui dui meh.  
14Kʼoeˇ loꞈ-ehˇ duˇ ni, zaˬ siˬ tsawˇ gahˇ-aˬ, nawˬ-euˬ nui ma-ahˇ coeˇ dui dui-awˇ, 
zaˬ siˬ tsawˇ gahˇ za naˇ, nawˇ mehˬ hu paw yaw dehꞈ dehꞈ daˆ-eu guiˬ lahˬ baw 
tehꞈ-a.  

-27- 
15Yaw sui yaw dawˇ tsawˇ haˬ-ahˇ tahˇ joe joe-awˇ, nymˇ nymˇ lah-ehˇ ceh geuꞈ-eu 
lehˇ gʼeh-eu nui ma maˬ dawˇ-eu tsawˇ haˬ loꞈ-ehˇ taˬ gʼeh.  
16Yaw sui yaw dawˇ tsawˇ haˬ aˇ myaˆ poˆ coˬ-iˇ kʼawꞈ paˇ tuˇ laˇ nya meh. Ehˇ 
kʼawꞈ, guˆ-eu gaˆ-eu jeˬ keuˆ le ngeh nui ma maˬ dawˇ-eu tsawˇ haˬ luˬ-iˇ seˇ-iˇ-eu 
meh.  

-28- 
17Nawˬ-ahˇ muiˇ-eu deuˬ kʼoeˇ taˆ guˆ-eu gaˆ-eu jeˬ keuˆ le ngeh laˬ kʼaˬ taˬ cehˇ. Aˬ 
yawꞈ sahˬ tiꞈ tiꞈ gaˇ laꞈ kʼawˆ taˬ tehˆ caw.  
18Nawˬ-ahˇ tmˬ leˇ gaˇ Sahˬpaˬ Miˬyehˇ haw siˬ-awˇ, nui ma maˬ tsaˬ-eu miˇ neh, aˬ 
yawꞈ-ahˇ maˬ kʼehˬ nehˬ ni byehˇ tehꞈ-a.  

-29- 
19Maˬ tsaˬ maˬ dawˇ-eu tsawˇ haˬ deuˬ dehꞈ gaˇ haw-awˇ nawˇ nui ma taˬ nyiˇ. Aˬ 
yawꞈ maꞈ-ahˇ myaˆ taˬ naˆ.  
20Maˬ tsaˬ maˬ dawˇ-eu tsawˇ haˬ yaw dehꞈ dehꞈ-eu uˬ duˬ duˬ leˇ kʼaˇ maˬ za-a. 
Noeˬ tmˬ duˬ tiˬ jeˬ-iˬ maˬ jaˆ-a.  

-30- 
21Ngaˬ li-oˇ, Sahˬpaˬ Miˬyehˇ-ahˇ guˆ-awˇ, nawˬ-euˬ sahˬ paˬ-ahˇ taˬ huiˬ taˬ mahˇ-
awˬ. Aˬ yawꞈ nyaꞈ-ahˇ puiˬ-eu tsawˇ haˬ deuˬ nehˬ-ehˇ cawˬ taˬ cawˬ.  
22Kʼoeˇ loꞈ-ehˇ gʼeh-eu tsawˇ haˬ deuˬ tiˬ kʼehˇ laˇ kʼehˬ laꞈ kʼoeˇ luˬ-iˇ seˇ-iˇ nya 
meh. Miˬyehˇ hawˇ-eu sahˬ paˬ neh bi keuˆ le nya-eu guˆ-eu gaˆ-eu jeˬ-ahˇ aˬ suˇ 
gʼaˬ ehˇ tsehˆ nya ta.  

Tsawˇ gahˇ biꞈ-eu dawˬ daˬ nui deuˬ 

23Zaˬ siˬ tsawˇ gahˇ ahˇ-eu tsawˇ haˬ deuˬ neh heu loꞈ-ehˇ daˬ taˬ yaꞈ-euˬ dawˬ daˬ 
deuˬ kʼawꞈ jaˆ-eu meh. Yaˇ kʼaˬ daˇ-eu tsawˇ haˬ myaˆ pyawˬ huiˬ nyiˇ tseˇ-eu maˬ 
tsaˬ-a. 
24Mˇ bahˬ taˬ-euˬ jeˬ jaˆ-eu tsawˇ haˬ-ahˇ maˬ bahˬ-a lehˇ daˇ tsehˆ naˇ, tsawˇ haˬ 
dawˬ tawˆ luꞈ yaˇ kʼaˬ daˇ-eu gʼaˬ-ahˇ bye-awˇ yaˬ kʼehˇ yaˬ tehꞈ-a.  
25Ehˇ kʼawꞈ, mˇ bahˬ-euˬ tsawˇ haˬ-ahˇ oꞈ-eu geuˇ-eu loꞈ-ehˇ kʼehˬ nehˬ-eu yaˇ kʼaˬ 
daˇ-eu gʼaˬ guiˬ lahˬ huiˬ-awˇ, aˬ cawˬ yaw zeu baw tehꞈ-a.  
26Dawˇ coe ni ngehˬ-eu tmˇ-eu jeˬ-aˬ, cawˬ yaw muiˬ pyeuꞈ-eu saˇ kiˇ meh.  
27Deh ma baw laˇ-awˇ, dzaˬ duˬ dawˇ duˬ maˬ dah laˇ kʼoeˇ keuˆ ni, nymˇ tsoˆ-awˇ 
nymˇ dahˬ taˬ dahˬ dzaˬ.  

28Yaw duˬ yaw ciˇ maˬ jaˆ gaˇ aˬ cawˬ gaˇ kawˆ tsawˇ kaˬ taˬ geuꞈ. Maˬ tsaˬ maˬ 
dawˇ-eu laꞈ kʼoeˇ aˬ cawˬ-ahˇ bi naˇ leˇ-eu dawˬ taˬ ngehˬ.  
29“Ngaˬ-ahˇ jahˇ nehˬ laꞈ-euˬ loꞈ-ehˇ aˬ yawꞈ-ahˇ jahˇ kʼoꞈ nehˬ ma. Aˬ yawꞈ-ahˇ kʼaˇ 
geuˇ-eu loꞈ-ehˇ jahˇ coeˬ nehˬ ma” lehˇ taˬ ehˇ.  
30Nymˇ gawˬ dawˇ ga tiˬ gʼaˬ-euˬ deh yaˇ hawˇ-eu aˬ gaꞈ yaˇ kmˇ-ahˇ ngaˇ cah haw-
euˬ ma.  
31Aˬ gah baw duˆ dehꞈ dehꞈ-ehˇ, yaˇ moꞈ uˆ tehˬ taˬ gaˇ ya mawˇ-euˬ ma. Yaˇ kmˇ 
gawˬ lahˇ taˬ-euˬ kʼaˬ lo deuˬ kʼawꞈ ga byaˆ jiˇ taˬ-euˬ meh.  
32Kʼoeˇ gaˇ haw-awˇ shaˇ noeˬ ngeh, dzaw geuꞈ duˬ heu loꞈ-ehˇ mawˇ-euˬ ma.  
33Yuꞈ mawꞈ-eu nui ma ahˇ naˇ, coˬ lah-awˇ yuꞈ kʼaˆ-awˬ. Laꞈ pyehꞈ pyehꞈ deuˇ-awˇ, 
tiˬ kʼehˬ naˬ-awˬ.  
34Ehˇ kʼawꞈ nawˇ yuꞈ kʼaˆ luꞈ ngeh, miˬ beuˆ baꞈ-awˇ tahˇ joe deh le-eu loꞈ-ehˇ, iˇ 
shaˬ shaˬ-eu jeˬ nawˬ-ahˇ deh le tehꞈ-a.  

Dawˬ daˬ 25 

Sawˇlaˬmoˬ-euˬ dawˬ daˬ nui deuˬ 

1Dawˬ daˬ heu deuˬ-aˬ, Yuˇdaˆ sahˬ paˬ Heˬsaˬgiˇ-euˬ saˇ naˇ-ahˇ gaˇ mˇ-eu deuˬ 
neh boꞈ doˆ taˬ-euˬ Sawˇlaˬmoˬ neh daˬ taˬ yaꞈ-euˬ dawˬ daˬ deuˬ meh.  
2Miˬyehˇ-aˬ, zaꞈ taˬ nya-eu gʼaˬ pyeuꞈ-eu miˇ neh, aˬ yawꞈ-ahˇ aˬ dui taˬ huiˬ taˬ 
mahˇ-eu ma. Sahˬ paˬ deuˬ-aˬ, gaˇ kawˆ pah mehˬ-eu miˇ neh, aˬ yawꞈ maꞈ-ahˇ aˬ 
dui taˬ huiˬ taˬ mahˇ-eu ma.  
3Sahˬ paˬ tiˬ gʼaˬ-euˬ nui noeˬ-ahˇ nawˇ maˬ siˬ jiˇ nya-a. Aˬ yawꞈ-euˬ nui noeˬ mˬ 
loꞈ-ehˇ goˇ-awˇ, iˬ ma laˆ shaˆ loꞈ-ehˇ naꞈ-eu miˇ neh, aˬ dui maˬ teh miˇ coeˇ-a.  
4Pyuˇ pyuˇ kʼoˇ laꞈ kʼoeˇ ahˇ-eu maˬ muiˬ-eu deuˬ kʼaˇ shawˇ doˆ ngeh, ba jiˬ tiˬ gʼaˬ 
muiˬ dui dui-eu myawˬ guˇ tehˆ doˆ nya-eu meh. 
5Sahˬ paˬ-ahˇ maˬ muiˬ maˬ jaˬ-eu nui noeˬ nui duˇ biꞈ luꞈ-eu tsawˇ haˬ deuˬ-ahˇ 
teh dzeh ngeh, sahˬ paˬ yaw tsaˬ yaw dawˇ laꞈ kʼoeˇ uˆ lahˇ-eu gaˇ kawˆ doˆ laˇ-eu 
meh.  
6Nawˇ sahˬ paˬ-euˬ mehˬ shi yawꞈ leˇ ngeh, yaw bym taˬ geuꞈ. 
7Huiˬ-eu gaˇ mˇ-awˬ lehˇ bi ehˇ-eu naˆ maˬ tseˇ, “Nawˇ mˇ luꞈ-eu gaˇ nawˇ naˆ maˬ 
tseˇ nya-eu gʼaˬ-ahˇ bi mˇ-awˬ” lehˇ bi ehˇ-eu yaˬ dzehˬ meh.  
8Nawˇ ya tahˬ puˬ-euˬ tiˬ jeˬ na gaˇ kawˆ-ahˇ, yaˇ kʼaˬ daˇ duˬ-ahˇ tsaꞈ gaˬ leˇ-eu taˬ 
tehˬ. Nui gʼaˬ nawˇ naˆ maˬ tseˇ duˬ-awˇ, nawˬ neh ehˇ-euˬ dawˬ yaw lehˬ meh lehˇ 
saˇ kiˇ kamˬ naˇ, nawˇ aˬ joˆ-ehˇ jahˇ nmˇ.  
9Nawˬ-euˬ dawˬ peh jawˇ-eu tsawˇ haˬ nehˬ-ehˇ noeˬ beu duˬ jaˆ laˇ naˇ, aˬ cawˬ-
ahˇ maˬ siˬ leˇ mi naˆ-ehˇ ciˬ cuˇ ni laˆ tsaˬ geuꞈ-awˬ. 
10Kʼoeˇ loꞈ-ehˇ maˬ jahˇ tsaˬ geuꞈ nya naˇ, zaꞈ paˬ-ehˇ gʼeh-eu jeˬ-ahˇ nawˇ maˬ zaꞈ 
nya gaˇ aˬ cawˬ siˬ nya jiˇ-awˇ, daˬ ya ga tehꞈ-a.  
11Gaˇ kawˆ shawˇ jehˆ ni ja duˬ ja mawˇ nehˬ nya-eu jeˬ-aˬ, pyuˇ kʼoeˇ taˆ shuiˇ neh 
aˇ boꞈ aˇ yehˆ yehˆ daˆ taˬ-euˬ gaˇ duˇ tehꞈ-a.  

12Naˇ haˬ geuꞈ mawꞈ-eu tsawˇ haˬ tiˬ gʼaˬ yahˇ nya ni, siˬ duˬ mawˇ duˬ haw-euˬ 
gʼaˬ neh mehˬ nehˬ tsoˆ nehˬ-euˬ dawˬ-aˬ, muiˬ dui dui-eu shuiˇ neh jahˇ taˬ-euˬ laꞈ 
behˬ hawˇ-eu myawˬ guˇ naˆ maˬ tseˇ aˇ poeˬ kʼaˆ-eu meh.  
13Nui kʼahˇ shiˇ coeˇ-eu dawˬ tsaꞈ dawˬ dzawˇ mˇ-eu zaˬ kʼaˆ tiˬ gʼaˬ-aˬ, nahˇ tsaˇ 
kʼaˆ gaˇ cehˇ diˬ luꞈ ngeh tsehꞈ ngeuˇ ni gʼeh-eu iˇ cuꞈ ya dawˇ-eu loꞈ-ehˇ, yaw sahˇ 
gʼaˬ nui ma-ahˇ shiˬ deuˬ ni jaˆ-eu meh.  
14Yawˬ ha maˬ mˇ keuˆ nya gaˇ keuˆ ni saˇ jaˇ dzaˬ-eu tsawˇ haˬ-aˬ, uˬ yehˇ maˬ ahˇ-
eu mˬ dmˇ hawˇ-eu jaˬ lehˇ-ahˇ duˇ-eu meh.  
15Oˇ oꞈ-eu jeˬ-aˬ, sahˬ paˬ-euˬ nui ma-ahˇ tsahˇ pyawˇ nya-awˇ, nahˬ yu ni gʼeh-eu 
dawˬ ngehˬ-eu jeˬ-aˬ, shaˬ yoeˬ-ahˇ kʼoˆ kʼehꞈ nya-eu meh.  
16Byaˬ byaˬ uiˇ-ahˇ loˬ-eu naˆ maˬ tseˇ maˬ ya dzaˬ-a.  
17Aˇ dzehˬ dzaˬ dzeuˇ naˇ uˬ pehꞈ pehꞈ-eu meh. Yawˬ ha-ahˇ nymˇ kaˬ taꞈ-eu gʼaˬ 
jawˇ gaˇ, tiˬ kʼehˬ maˬ taˬ ni dawˬ deh maˬ ya gʼa-a. Tiˬ kʼehˬ maˬ taˬ ni dawˬ deh 
gʼa naˇ, aˬ yawꞈ nawˬ-ahˇ haw dehˆ-awˇ, maˬ haw nahˇ-ehˇ pyeuꞈ-iˇ tehꞈ-a.  
18Maˬ ngeuˇ gaˇ smˇ kʼoeˬ lehꞈ-eu jeˬ-aˬ, mi cehˇ, diˬ puˬ hawˇ-eu taˆ dui dui-eu kaˆ 
myaˬ loꞈ-ehˇ tsawˇ shiˇ uˬ kʼawˇ laˆ deuˬ nya-eu meh.  
19Shaˬ-eu zahˬ-eu jeˬ puˬ le mawˇ le ngeh, saˇ jaˇ maˬ jawˇ-eu tsawˇ haˬ-ahˇ gʼoe-eu 
jeˬ-aˬ, seuˬ ga dzaˇ myuˇ myuˇ-awˇ, kuiˇ kuˆ gaˇ ma cah-eu loꞈ-ehˇ doeˇ-eu meh.  
20Nui ma cawˆ luꞈ-eu tsawˇ haˬ mehˬ shi dawˬ caˇ caˇ mehˬ-eu jeˬ-aˬ, tsahˬ gaˆ 
yamˬ-ahˇ pehˇ kʼahˬ lehˆ neˇ nehˬ-awˇ, maˇ kʼehˬ maˇ naˇ-ahˇ saˬ deuꞈ sawˆ nehˬ gaˇ 
duˇ-eu meh.  
21Nawˬ-ahˇ muiˇ-eu tsawˇ haˬ hawˬ mehꞈ naˇ, hawˬ bi dzaˬ-awˬ. 
22Iˇ cuꞈ mehꞈ naˇ, iˇ cuꞈ bi dawˇ-awˬ. Kʼoeˇ loꞈ-ehˇ jahˇ nehˬ naˇ, aˬ yawꞈ myaˆ pyawˬ 
taˬ kʼaˇ maˬ za ni pyeuꞈ-iˇ-awˇ, Sahˬpaˬ Miˬyehˇ nawˬ-ahˇ laꞈ sawˬ biꞈ nehˬ laꞈ tehꞈ-
a.  
23Laꞈ taˆ paw neh baw gʼeh leꞈ-eu jaˬ lehˇ uˬ yehˇ hehˇ ahˇ leꞈ-eu yaw duˬ baw-eu 
loꞈ-ehˇ, ja bu-eu jeˬ iˬ dehˬ iˬ ceh bi keuˆ le-eu yaw duˬ baw-eu meh.  
24Mehˬ boeˬ taˆ-eu miˬ zaˬ nehˬ-ehˇ dahˬ dzaˬ-eu naˆ maˬ tseˇ, nymˇ mˬ-ahˇ daˆ 
jawˇ leˇ-eu zaˬ dzehˬ-eu meh.  
25Gaˇ mahˇ kaˬ-eu miˇ kʼahˬ-ahˇ neh gaˬ saˬ saˬ le-euˬ dawˬ muiˬ-aˬ, kuˬ byahˬ gui 
ngeh ya dawˇ aˬ-euˬ iˇ cuꞈ iˇ tsehꞈ tiˬ kʼmˬ-ahˇ duˇ-eu meh.  
26Tsawˇ doeˇ-euˬ bawˬ toˆ mehˬ nah tsawˇ muiˬ caw teh leˇ-eu jeˬ-aˬ, lawˇ gawˆ 
yaw jawꞈ hawˇ-eu doꞈ dawˆ taˬ-euˬ lah duˬ-ahˇ duˇ-eu meh.  
27Byaˬ byaˬ uiˇ dzaˬ myaˬ naˇ uˬ pehꞈ doˆ le-eu loꞈ-ehˇ, aˬ cawˬ bi ja ceuˬ-eu gʼaˇ duˬ 
leh jeh-eu jeˬ yaw muiˬ maˬ ngeuˇ-a.  
28Yawˬ ha-euˬ nui ma-ahˇ yawˬ ha maˬ gʼaˬ leˇ naˇ, aˬ cawˬ yaw awˇ laꞈ-ehˇ deuˆ 
gʼaˬ nya-eu meuˬ lahˇ maˬ gawˬ taˬ-euˬ meuˬ-ahˇ duˇ-eu meh.  

Dawˬ daˬ 26 

1Aˬ dzawˬ-ahˇ ciˬ poeˬ nehˬ-eu jeˬ-aˬ, jawˇ la-ahˇ ngehˇ ga le-awˇ, cehˇ diˬ ngeh uˬ 
yehˇ yehˇ le gaˇ duˇ-eu meh.  
2Iˬ baˇ maˬ naꞈ gaˇ yaˬ kʼehˇ yaˬ-eu jeˬ-aˬ, maˬ ga dawꞈ le ni yaw dzeuˇ gʼeh-eu aˇ 
jiˇ-ahˇ duˇ-eu meh.  
3Mahˬ-ahˇ aˇ caˆ neh ya juiꞈ-awˇ, mahˬ tahˬ laˆ-ahˇ mehˬ kawꞈ ya dawˆ-eu loꞈ-ehˇ, aˬ 
dzawˬ-ahˇ ya diˬ paˇ-eu meh.  
4Aˬ dzawˬ-ahˇ ceh cawˬ cawˬ naˇ, nawˇ kʼawꞈ aˬ dzawˬ meh.  
5Aˬ jaꞈ jaꞈ laˇ gaˇ cehꞈ lehꞈ ka kʼoꞈ nehˬ naˇ, yawˬ haˇ yawˬ ha bi noeˬ siˬ-eu meh.  
6Aˬ dzawˬ aˇ gah neh dawˬ mehˬ dawˬ tsoˆ bi tsoˆ naˇ, yawˬ ha-euˬ aˬ kuiˇ yawˬ ha 
deuˆ tsehˆ-awˇ, yawˬ haˇ yawˬ ha laˆ shaˬ gaˇ duˇ tehꞈ-a.  
7Aˬ dzawˬ tsawˇ mawˬ dawˬ daˬ zmˬ nya naˇ, kuiˇ shiˇ gaˇ ma cah nya tehꞈ-a.  
8Aˬ dzawˬ aˇ gah-ahˇ ciˬ poeˬ-eu jeˬ-aˬ, tsaˬ oeˬ-ahˇ kʼaˬ lo paꞈ tawꞈ gaˇ duˇ-eu meh.  
9Aˬ dzawˬ aˇ gah tsawˇ gahˇ ahˇ-eu dawˬ daˬ ja mehˬ-eu-aˬ, jiˇ baˬ yehꞈ-eu tsawˇ 
haˬ aˬ gah pehꞈ-eu leh jeh gaˇ duˇ tehꞈ-a.  
10Kʼaˇ puˬ kʼaˇ mawˇ le-eu aˬ dzawˬ aˇ gah-ahˇ myawˬ kʼehˇ kʼehˇ-eu baw leˬ-aˬ, kʼaˇ 
jawˇ kʼaˇ deuˬ-ahˇ laˆ shaˬ gaˇ duˇ tehꞈ-a.  
11Aˬ dzawˬ aˇ gah yaw lehˬ mˇ poˆ poˆ-eu jeˬ-aˬ, aˬ kuiˬ uˬ pehꞈ dzaˬ poˆ gaˇ duˇ-eu 
meh.  
12Yawˬ ha maˬ bym gaˇ bym ma lehˇ noeˬ-eu tsawˇ haˬ-aˬ, aˬ dzawˬ aˇ gah naˆ maˬ 
tseˇ doeˇ-eu meh.  
13Nymˇ gawˬ gawˬ-eu tsawˇ haˬ aˬ jeˬ miˇ neh iˇ kahˇ laꞈ nyiˇ maˬ doˆ-iˇ ta. Aˬ jeˬ guˆ 
kʼaˇ za ta. Aˇ laˬ jaˬ shiˇ-ahˇ guˆ ta loˇ.  
14Yaw doeˇ yuꞈ zaˇ poˆ laˆ paˇ paˇ-ehˇ jawˇ-eu meh. Laˇ gʼoˆ -ahˇ gʼoˆ bahˬ neh gʼeu 
tehˬ taˬ-euˬ loꞈ-ehˇ, aˬ yawꞈ tiˬ gaˇ-iˬ maˬ iˇ maˬ laˇ-a.  
15Tsawˇ haˬ tiˬ paˆ na deuˬ yawˬ ha-euˬ kʼaˬ meh-ahˇ hawˬ maˬ nmꞈ ahˇ nahˇ gaˇ 
keuˆ ni yaw doeˇ doeˇ-eu meh.  
16Nymˇ gawˬ aˬ da-aˬ, nui noeˬ kuꞈ-eu tsawˇ haˬ shiꞈ gʼaˬ naˆ maˬ tseˇ maˬ gaˇ dzehˬ 
ma lehˇ noeˬ-eu meh.  
17Yawˬ ha-ahˇ tiˬ jeˬ-iˬ maˬ taꞈ gaˇ, aˬ cawˬ tsawˇ pyehˇ pyehˇ gaˇ uˇ leˇ-eu tsawˇ 
haˬ-aˬ, meuˬ gʼahˇ lahˇ ceh aˬ kuiˬ naˬ paꞈ-ahˇ tsuˆ tehˬ-iˇ gaˇ duˇ tehꞈ-a.  
18-19Aˬ cawˬ-ahˇ coeˬ leˇ ni mˇ gʼaˬ miˇ tsa, “Naˬ gʼa haw-eu tehꞈ le” lehˇ ehˇ-eu 
tsawˇ haˬ-aˬ, tsawˇ haˬ-ahˇ laˆ sehꞈ nya-eu keu ka yuˇ-awˇ aˬ mui mui niˇ gʼa-eu 
tsawˇ uˬ-ahˇ duˇ-eu meh.  
20Miˬ kawˬ maˬ ahˇ naˇ miˬ dzaˬ miˆ-iˇ-eu loꞈ-ehˇ, ja bu-eu gʼaˬ ma jawˇ naˇ, iˬ dehˬ 
iˬ ceh byoˆ-iˇ-eu meh.  
21Kʼaˬ gʼeuˬ baˬ da neh miˬ jiˆ neˇ-awˇ, miˬ doꞈ baˬ da neh miˬ lmˇ doˆ-eu loꞈ-ehˇ, 
dawˬ ja laˆ doˆ-eu deuˬ baˬ da neh iˬ dehˬ iˬ ceh jaˆ-eu meh.  
22Ja bu ja doeˇ-eu dawˬ-aˬ, dzaˇ yaw kuiˇ tiˬ jeˬ-ahˇ duˇ-awˇ, uˬ maˆ laꞈ kʼoeˇ bi 
myoꞈ ahˇ nya-eu meh.  

23Nui ma laꞈ kʼoeˇ kʼaˇ noeˬ-euˬ loꞈ-ehˇ maˬ ngehˬ-eu tsawˇ gahˇ gahˇ-eu dawˬ-aˬ, 
jaˆ gʼaˬ lehꞈ guiˇ taˬ-euˬ miˇ tsaˬ oeˬ lahˬ-ahˇ duˇ-eu meh.  
24Tsawˇ muiˬ jahˇ geuꞈ-eu deuˬ-aˬ, yawˬ ha-euˬ nui noeˬ yaw doeˇ-ahˇ dawˬ muiˬ 
neh dehˬ kaˬ-eu meh.  
25Aˬ yawꞈ yaw muiˬ-ahˇ duˇ kʼawꞈ, taˬ jah. Aˬ yawꞈ-euˬ nui ma laꞈ kʼoeˇ yaw doeˇ 
jahˇ mawꞈ-eu jeˬ byah kʼaˇ luꞈ-eu meh.  
26Aˬ yawꞈ yaw muiˬ jahˇ geuꞈ kʼawꞈ, aˬ yawꞈ mˇ doˆ laꞈ-eu yaw doeˇ jeˬ-ahˇ yawˬ 
gʼaˬ na luꞈ ya mawˇ tehꞈ-a.  
27Aˬ cawˬ-ahˇ lahˇ ju kʼmˇ-eu tsawˇ haˬ, yawˬ haˇ yawˬ ha kʼmˇ paꞈ tehꞈ-a. Miˇ byaˆ 
ngawˬ-eu tsawˇ haˬ, yawˬ haˇ yawˬ ha bi byaˆ tehˬ sehꞈ tehꞈ-a.  
28Aˬ cawˬ-ahˇ nawˇ mehˇ shuiˇ shuiˇ-awˇ yaw doeˇ jahˇ nehˬ mawꞈ naˇ, nawˬ-euˬ 
laꞈ kʼoeˇ aˬ yawꞈ-ahˇ bye-eu nui ma jeˬ huˬ ya bi ahˇ-eu meh. Jaˬ myawꞈ myawꞈ-eu 
jeˬ-aˬ, yaw cawˆ jeˬ tehꞈ-ehˇ bi doˆ laˇ-eu meh.  

Dawˬ daˬ 27 

1Ni shawˬ gʼaˇ duˬ kʼahˬ sehˇ taˬ jehˆ. Heu yaw kaˬ-ahˇ aˬ jeˬ pyeuꞈ laˇ-eu nawˇ maˬ 
ehˇ tsehˆ nya-a.  
2Yawˬ haˇ yawˬ ha taˬ ja ceuˬ. Aˬ cawˬ neh bi ja ceuˬ-awˬ. Boeˇ miˬ siˬ kʼaˬ deuˬ neh 
bi ja ceuˬ-awˬ.  
3Kʼaˬ lo hawˇ-eu kʼaˇ shuiꞈ yaw kah meh. Ehˇ kʼawꞈ, aˬ dzawˬ aˇ gah kʼoeˇ naˆ maˬ 
tseˇ kah-eu meh.  
4Nui ma pehˇ-eu jeˬ-aˬ, gʼawˬ shaˬ gaˬ-eu maˬ siˬ nya-ehˇ, yaw cawˆ jeˬ tehꞈ-ehˇ mˇ 
doˆ laꞈ-eu meh. Ehˇ kʼawꞈ, myaˆ naˆ-eu jeˬ nehˬ-ehˇ shaˇ cehˆ haw ngeh, ehˇ nyaꞈ 
maˬ nyeuˆ-a.  
5Tsawˇ haˬ tiˬ gʼaˬ-ahˇ nawˇ maˬ haw nahˇ-eu gaˇ kawˆ siˬ leˇ ni maˬ haw cawˬ-ehˇ 
jawˇ-eu naˆ maˬ tseˇ, bya tsehˆ ni mehˬ paˇ nehˬ-eu jeˬ muiˬ dzehˬ-eu meh.  
6Cawˬ yaw muiˬ-aˬ, nawˬ-ahˇ jahˇ coeˬ nehˬ laꞈ kʼawꞈ yaw muiˬ meh. Ehˇ kʼawꞈ, 
muiˇ-eu tsawˇ haˬ nawˬ-euˬ baꞈ pu-ahˇ byaˇ tawꞈ laˇ ngeh, yaw kʼaˆ kʼaˆ-ehˇ yahˇ-
awˬ.  
7Uˬ maˆ dehˆ ngeh byaˬ byaˬ uiˇ-ahˇ maˬ haw nahˇ kʼawꞈ, mehꞈ le shuꞈ le-euˬ mehˬ 
hu, gʼawˬ kʼaˬ yaw coeˇ coeˇ-eu meh.  
8Iˇ kahˇ byehˇ-awˇ cah byoˆ-euˬ tsawˇ haˬ-aˬ, bahˬ-ahˇ gaˇ mahˇ zaw kaˬ-euˬ aˇ jiˇ 
zaˬ-ahˇ duˇ-eu meh.  
9Naˬ maˬ hawˇ hawˇ-eu tsiˇ yaw saw jeˬ nawˬ-ahˇ laˬ kʼaˬ bi cehˇ-awˇ, guˆ-eu gaˆ-eu 
jeˬ nawˬ-euˬ nui ma-ahˇ shaˬ zahˬ bi naꞈ-eu meh.  
10Nawˬ-euˬ cawˬ deuˬ hawˇ-eu nawˬ da-euˬ cawˬ deuˬ-ahˇ taˬ ngehˇ. Shaˬ-eu zahˬ-
eu jeˬ keuˆ le ngeh, nawˬ-euˬ mehˇ nmˇ-ahˇ laꞈ jeuˬ taˬ shaˇ. Gaˇ mahˇ kaˬ gaˇ jawˇ-
eu nawˬ-euˬ mehˇ nmˇ naˆ maˬ tseˇ, nawˬ-euˬ dawˬ peh jawˇ-eu cawˬ deuˬ nawˬ-
ahˇ caw ba nehˬ nya-eu meh.  

11Ngaˬ li-oˇ, zaˬ siˬ tsawˇ gahˇ ahˇ-eu tsawˇ haˬ bi pyeuꞈ laˇ-awˬ. Ngaˇ laˬ kʼaˬ cehˇ 
ma. Ngaˬ-ahˇ ja doeˇ mawꞈ-eu tsawˇ haˬ deuˬ-ahˇ ngaˇ ngehˬ kʼoꞈ tmˇ kʼoꞈ nehˬ nya 
tehꞈ-a.  
12Nui ma-ahˇ noeˬ-eu tsawˇ haˬ-aˬ, guˆ-eu gaˆ-eu jeˬ keuˆ le gaˇ haw mawˇ-awˇ, 
yahˇ dzeuˇ nya tehꞈ-a. Ehˇ kʼawꞈ, nui ma-ahˇ maˬ noeˬ-eu tsawˇ haˬ-aˬ, nyiˬ paˆ-ehˇ 
iˇ gʼeh-awˇ, gʼawˬ shaˇ shaˬ-ehˇ gʼeh tehꞈ-a.  
13Boeˇ miˬ siˬ kʼaˬ-euˬ dziˇ dzoˆ tsoeˬ ma lehˇ kʼamˬ peuˬ gaˇ keuˆ ni dzawˬ-eu 
tsawˇ haˬ-aˬ, yawˬ ha-euˬ myawˬ gahˬ ya biꞈ daˇ gaˇ keuˆ tehꞈ-a.  
14Uˬ shawˬ yaw naꞈ-ehˇ tuˇ-awˇ, yaw kʼaˆ-ehˇ guˇ guˇ-ehˇ, yawˬ ha-euˬ cawˬ-ahˇ 
dawˬ ngehˬ gʼeh nehˬ-eu jeˬ-aˬ, yaˬ kʼehˇ yaˬ nehˬ gaˇ duˇ tehꞈ-a.  
15Mehˬ boeˬ taˆ-eu miˬ zaˬ-aˬ, uˬ yehˇ maˬ tsiˇ leˇ nya gaˇ duˇ-eu meh.  
16Aˬ yawꞈ ciˬ cuˇ ni jawˇ ni, tiˬ gʼaˬ-iˬ maˬ jahˇ nya-a. Jaˬ lehˇ-ahˇ maˬ diˬ naˬ nya-
ehˇ, tsiˇ maˬ bi kʼaˇ-iˇ ni laꞈ kʼawˆ tiˬ byah ni maˬ bi shehˆ ahˇ nya gaˇ haw-awˬ.  
17Shmˇ-ahˇ shmˇ neh ya siˬ taˆ-eu loꞈ-ehˇ, tsawˇ haˬ zaˬ tiˬ gʼaˬ tiˇ gʼaˬ ya dzaw 
geuꞈ-eu meh.  
18Siˬ guˬ aˇ bawˇ-ahˇ haw piˇ naˇ, siˬ guˬ aˇ siˬ ya dzaˬ-eu loꞈ-ehˇ, baw leˬ-ahˇ mˇ cu 
nya-eu zaˬ kʼaˆ-ahˇ taˬ huiˬ taˬ mahˇ nehˬ tehꞈ-a.  
19Iˇ cuꞈ-ahˇ cu hu naˇ yawˬ ha-euˬ myaˆ pyawˬ ya mawˇ-awˇ, yawˬ ha-euˬ nui ma-
ahˇ cu hu naˇ, yawˬ haˇ yawˬ ha ya mawˇ tehꞈ-a.  
20Tsawˇ haˬ zaˬ-euˬ nui kʼahˇ-aˬ, shiˇ-eu miˇ kʼahˬ-ahˇ duˇ-awˇ,  
21Pyuˇ hawˇ-eu shuiˇ-ahˇ miˬ dzaˬ neh lawˬ haw nya-eu loꞈ-ehˇ, tsawˇ haˬ zaˬ-euˬ 
myaˆ pyawˬ naˇ mehˇ-ahˇ ja ceuˬ-eu jeˬ neh lawˬ haw nya-eu meh.  
22Aˬ dzawˬ aˇ gah-ahˇ shiˇ taw tehˬ ni diˬ kʼawꞈ, aˬ dzawˬ aˇ gah gah-eu jeˬ maˬ diˬ 
byoˆ nya-a.  
23Yawˬ ha-euˬ yawˇ hawˇ-eu mawˇ neˇ-ahˇ yaw muiˬ paˬ-ehˇ bo saˆ-awˬ.  
24Aˬ jeˬ miˇ neh ehˇ naˇ, pyuˇ shuiˇ myawˬ gahˬ aˬ myah luꞈ maˬ gmˬ-ehˇ, miˇ kʼahˬ 
kʼawꞈ aˬ myah luꞈ maˬ ziꞈ-a.  
25Nyoeˇ saˬ yehˬ gʼaˬ-awˇ, nyoeˇ saˬ maˬ nmˬ laˇ dah mi naˆ-ehˇ gawˬ jawˬ baˬ gʼa-
ahˇ uˬ tsuiꞈ yehˬ nya meh.  
26Nawˬ-euˬ yawˇ caꞈ hm neh mehˬ tsoeˬ zaꞈ nya-awˇ, ciꞈ myehꞈ ahˬ-euˬ pyuˇ neh 
miˇ tsaˬ zeuˇ za nya-eu meh.  
27Dzeˇ-eu ciꞈ myehꞈ deuˬ-ahˇ aˬ coeˇ nyehꞈ doˆ-awˇ, nawˇ hawˇ-eu nawˬ-euˬ miˬ 
sawˇ zaˬ deuˬ maˬ ehˇ, nawˬ-euˬ zaˬ miˬ zaˬ zaˬ kʼaˆ deuˬ maˬ ehˇ, dawˇ dehˆ nya-eu 
meh.  

Dawˬ daˬ 28 

1Maˬ sui maˬ dawˇ-eu tsawˇ haˬ deuˬ-aˬ, aˬ cawˬ maˬ caw teh gaˇ guˆ guˆ-ehˇ cehˆ-
eu meh. Ehˇ kʼawꞈ, yaw sui yaw dawˇ tsawˇ haˬ aˇ laˬ jaˬ shiˇ loꞈ-ehˇ kʼaˬ duˬ ni 
dehꞈ-eu meh.  

2Miˇ kʼahˬ zaˬ deuˬ iˬ baˇ mˇ myaˬ-eu miˇ kʼahˬ-aˬ, tiˬ kʼehˬ maˬ taˬ ni dzoeˬ dzaˬ paˇ 
laˇ-eu meh. Ehˇ kʼawꞈ, nui ma-ahˇ noeˬ-awˇ, zaˬ siˬ tsawˇ gahˇ byah-eu deuˬ dzoeˬ 
dzaˬ-eu miˇ kʼahˬ-aˬ, nui ma gm-awˇ ziꞈ dah ni jaˆ-eu meh.  
3Yaw shaˬ zaˬ-ahˇ kʼehˬ-eu sahˬ paˬ sahˬ ma-aˬ, sahˬ lahˬ gʼawˬ daˇ-ahˇ laˆ cawˆ-eu 
uˬ yehˇ bahˬ ma-ahˇ duˇ-eu meh.  
4Zahˇ sahˇ kʼoꞈ-ahˇ nawˇ yaw zeu maˬ baw naˇ, haiˬ-eu tsawˇ haˬ deuˬ-ahˇ gʼaˬ baꞈ 
baꞈ gaˇ duˇ-awˇ, zahˇ sahˇ kʼoꞈ-ahˇ nawˇ yaw zeu baw ngeh, aˬ yawꞈ maꞈ jawˇ paw 
maˬ pyawˬ gaˇ duˇ-eu meh.  
5Haiˬ-eu tsawˇ haˬ deuˬ yaw tsaˬ yaw dawˇ jeˬ-ahˇ maˬ siˬ nya-a. Ehˇ kʼawꞈ, 
Sahˬpaˬ Miˬyehˇ-ahˇ uˬ duˬ tahˬ-eu tsawˇ haˬ deuˬ yaw tsaˬ yaw dawˇ jeˬ-ahˇ yaw 
muiˬ paˬ-ehˇ siˬ nya-eu meh.  
6Maˬ sui maˬ dawˇ-eu laꞈ kʼoeˇ smˇ muiˬ muiˬ-eu naˆ maˬ tseˇ, yaw sui yaw dawˇ 
laꞈ kʼoeˇ iˇ shaˬ shaˬ-eu muiˬ dzehˬ meh.  
7Miˇ kʼahˬ zahˇ sahˇ kʼoꞈ-ahˇ yaw muiˬ paˬ-ehˇ caw teh-eu zaˬ guˬ-aˬ, tsawˇ gahˇ 
ahˇ-eu meh. Gaˇ dahˇ maˬ tsoeˬ-eu deuˬ nehˬ-ehˇ cawˬ cawˬ-eu gʼaˬ-aˬ, aˬ da-euˬ 
nui ma-ahˇ laˆ shaˬ nehˬ-eu meh.  
8Nawˇ aˬ cawˬ-ahˇ jiˇ jeuˬ sawˇ-awˇ, yawˬ ha-ahˇ taꞈ-eu jeˬ tehꞈ-ehˇ shaˇ noeˬ-eu 
miˇ neh, smˇ muiˬ smˇ baw pyeuꞈ laˇ-eu meh. Ehˇ kʼawꞈ ni, nawˇ kʼoeˇ loꞈ-ehˇ mˇ 
naˇ, nawˬ-euˬ pyuˇ shuiˇ myawˬ gahˬ kʼoeˇ deuˬ, shaˬ zaˬ zahˬ zaˬ-ahˇ gʼawˬ shaˬ 
gaˬ nya-eu tsawˇ haˬ tiˬ gʼaˬ-euˬ laꞈ-ahˇ ahˇ leˇ jiˇ tehꞈ-a.  
9Zahˇ sahˇ kʼoꞈ mehˬ nah maˬ caw teh-eu tsawˇ haˬ-euˬ guiˬ lahˬ shaˇ dawˬ-ahˇ, 
Miˬyehˇ nui daˆ daˆ-eu meh.  
10Yaw sui yaw dawˇ tsawˇ haˬ iˬ baˇ mˇ ni nawˇ tsawˇ gahˇ gahˇ naˇ, yawˬ ha neh 
kʼmˇ taˬ-euˬ lahˇ ju-ahˇ yawˬ ha ya paꞈ leˇ tehꞈ-a. Yaw sui yaw dawˇ gʼaˬ guiˬ lahˬ 
huiˬ tehꞈ-a.  
11Pyuˇ shuiˇ jaˆ-eu tsawˇ haˬ yawˬ haˇ yawˬ ha yaw gahˇ ma lehˇ noeˬ-eu meh. Ehˇ 
kʼawꞈ, tsawˇ haˬ jawˬ gʼehˇ haw duˬ nya-eu iˇ shaˬ zaˬ maˬ tawˬ-a.  
12Tsawˇ muiˬ dzoeˬ dzaˬ oꞈ ngeh kʼaˇ jawˇ kʼaˇ deuˬ bawˬ iˬ gʼeh kʼawꞈ, tsawˇ doeˇ 
sahˬ paˬ geuꞈ ngeh dawˬ tawˆ luꞈ yahˇ pawˇ byoˆ jiˇ-eu meh.  
13Yawˬ ha-euˬ iˬ baˇ laˆ zaꞈ-eu lehˇ leh jeh-eu tsawˇ haˬ tiˬ jawˇ-iˬ maˬ dehꞈ dzaˬ laˇ-
a. Yawˬ ha-euˬ iˬ baˇ pah mehˬ-eu tsawˇ haˬ-ahˇ Miˬyehˇ gʼawˬ shaˬ gaˬ nehˬ tehꞈ-a.  
14Aˬ myah luꞈ Sahˬpaˬ Miˬyehˇ-euˬ ehˇ dawˬ naˇ haˬ-eu tsawˇ haˬ nui saˇ oꞈ-awˇ, 
nui ma gʼahˇ-eu tsawˇ haˬ kʼoeˇ taˆ guˆ-eu gaˆ-eu jeˬ keuˆ le tehꞈ-a.  
15Maˬ tsaˬ maˬ dawˇ-eu sahˬ paˬ-aˬ, shaˬ zaˬ zahˬ zaˬ mehˬ shi joeˬ joeˬ-ehˇ cah-eu 
aˇ laˬ jaˬ shiˇ hawˇ-eu, lmˬ lmˬ-ehˇ oe-eu kʼaˬ hmˇ-ahˇ duˇ-eu meh.  
16Nui ma-ahˇ maˬ noeˬ-eu sahˬ paˬ-aˬ, gʼawˬ shaˬ maˬ gaˬ ni kʼehˬ-eu kʼaˆ-euˬ meh. 
Maˬ sui maˬ dawˇ-eu jeˬ-ahˇ bye-eu sahˬ paˬ ziˇ baw-eu meh.  
17Aˬ cawˬ-ahˇ sehꞈ-eu tsawˇ haˬ-aˬ, yawˬ ha lmˬ bymˇ yawˬ ha duˬ tehˇ tehˬ gaˇ duˇ-
eu meh. Aˬ yawꞈ-ahˇ taˬ laˆ tsoeˬ nehˬ.  

18Yaw sui yaw dawˇ tsawˇ haˬ guˆ-eu gaˆ-eu jeˬ-ahˇ dzeuˇ-iˇ-awˇ, maˬ sui maˬ 
dawˇ-eu tsawˇ haˬ coˬ-iˇ tehꞈ-a.  
19Mˇ coeˇ-eu tsawˇ haˬ maˬ dzaˬ ma dawˇ jiˇ coeˇ-ehˇ, maˬ mˇ maˬ shaˇ ni aˇ yamˬ bi 
dzeuˇ-iˇ-eu tsawˇ haˬ hawˬ mehꞈ shaˬ tehꞈ-a.  
20Yaw sui yaw dawˇ tsawˇ haˬ ya dzaˬ ya dawˇ dehˆ-awˇ, nui saˇ oꞈ gaˇ ya dehꞈ keuˆ 
tehꞈ-a. Ehˇ kʼawꞈ, tiˬ kʼehˇ kʼehˬ tehꞈ-ehˇ smˇ muiˬ muiˬ laˇ-eu jeˬ-ahˇ poˆ-eu tsawˇ 
haˬ shaˬ zahˬ maˬ dehꞈ dzeuˇ nya-a.  
21Myaˆ pyawˬ huiˬ nyiˇ tseˇ-eu jeˬ yawˬ lehˬ meh. Ehˇ kʼawꞈ, yaˇ kʼaˬ daˇ-eu tsawˇ 
haˬ tiˬ paˆ na deuˬ-aˬ, laꞈ nmꞈ ui cuiˆ nmꞈ nehˬ gaˇ noeˬ muiˬ-awˇ, huiˬ-eu yaw lehˬ 
mˇ nya-eu meh.  
22Nui kʼahˇ huiˬ-eu tsawˇ haˬ smˇ muiˬ muiˬ laˇ ni leh jeh dui dui-awˇ, yawˬ ha shaˬ 
le zahˬ le-eu gaˇ kawˆ-ahˇ maˬ noeˬ mawˇ nya-a.  
23Ja poeˬ nya-eu gʼaˬ-ahˇ naˆ maˬ tseˇ, mehˬ paˇ tsoˆ paˇ nehˬ-eu gʼaˬ-ahˇ aˬ cawˬ 
guiˬ lahˬ huiˬ-eu meh.  
24Yawˬ ha aˬ da aˬ ma-euˬ myawˬ kʼoeˬ-eu maˬ lehˬ-aˇ lehˇ noeˬ-eu tsawˇ haˬ-aˬ, 
smˇ kʼoeˬ kʼoeˬ ma ma-eu tsawˇ haˬ-ahˇ maˬ beu gaˇ-a.  
25Nui kʼahˇ huiˬ-eu tsawˇ haˬ shaˬ zahˬ ya tahˬ puˬ-eu yaw duˬ baw meh. Sahˬpaˬ 
Miˬyehˇ-ahˇ gʼoe-eu tsawˇ haˬ baw le za le tehꞈ-a.  
26Yawˬ ha-euˬ nui noeˬ-ahˇ gʼoe-awˇ dehꞈ-eu tsawˇ haˬ aˬ dzawˬ aˇ gah meh. Yaw 
gahˇ gahˇ-ehˇ noeˬ-awˇ, zaˬ siˬ tsawˇ gahˇ ahˇ-eu deuˬ neh mehˬ taˬ yaꞈ-euˬ dawˬ-
ahˇ gʼoe-awˇ dehꞈ-awˬ.  
27Iˇ shaˬ zaˬ-ahˇ caw ba nehˬ-awˬ. Nawˇ tiˬ jawˇ-iˬ maˬ shaˬ le-aˇ. Yaw shaˬ zaˬ-ahˇ 
nawˇ myaˆ haw maˬ cawˬ nehˬ naˇ, aˬ cawˬ yaˬ kʼehˇ yaˬ-eu dawˬ doeˇ maˬ daˬ jiˇ 
coeˇ-a.  
28Tsawˇ doeˇ dzoeˬ dzaˬ oꞈ ngeh, miˇ kʼahˬ zaˬ yahˇ paw byoˆ jiˇ tehꞈ-a. Ehˇ kʼawꞈ 
tsawˇ doeˇ dzoeˬ dzaˬ byoˆ ngeh, yaw tsaˬ yaw dawˇ tsawˇ haˬ dzoeˬ dzaˬ paˇ oꞈ 
tehꞈ-a.  

Dawˬ daˬ 29 

1Ngehˬ-ehˇ mehˬ naˇ ngehˬ-ehˇ nui ma huiˬ-eu tsawˇ haˬ, tiˬ nah ya shaˬ byoˆ leꞈ 
tehꞈ-a.  
2Yaw tsaˬ yaw dawˇ tsawˇ haˬ dzoeˬ dzaˬ ngeh, miˇ kʼahˬ zaˬ nui saˇ oꞈ-awˇ, maˬ 
tsaˬ maˬ dawˇ-eu tsawˇ haˬ dzoeˬ dzaˬ ngeh, miˇ kʼahˬ zaˬ ya noeˬ shaˬ tehꞈ-a.  
3Zaˬ siˬ tsawˇ gahˇ mehˬ nah teh-eu tsawˇ haˬ, aˬ da-euˬ kʼahˬ sehˇ pyeuꞈ-awˇ, meh 
maˬ laˇ nehˬ-ehˇ byawˬ gʼa-eu tsawˇ haˬ pyuˇ laˆ dzeh-eu aˬ dzawˬ aˇ gah meh.  
4Yaw tsaˬ yaw dawˇ jeˬ-ahˇ gaˬ-eu sahˬ paˬ-aˬ, miˇ kʼahˬ laˆ ziꞈ-awˇ, pyuˇ shuiˇ-ahˇ 
gaˬ-eu sahˬ paˬ miˇ kʼahˬ laˆ cawˆ-eu meh.  
5Yawˬ ha-euˬ cawˬ-ahˇ ja poeˬ nehˬ-eu tsawˇ haˬ-aˬ, yawˬ haˇ yawˬ ha lahˇ ju kʼmˇ 
gaˇ duˇ-eu meh.  

6Haiˬ-eu tsawˇ haˬ yawˬ ha-euˬ iˬ baˇ-ahˇ teuˆ paꞈ-awˇ, yaw sui yaw dawˇ tsawˇ haˬ 
kʼahˇ kʼoꞈ kʼaˇ maˬ za ni nui saˇ oꞈ-eu meh.  
7Yaw tsaˬ yaw dawˇ tsawˇ haˬ shaˬ zaˬ zahˬ zaˬ-ahˇ gʼawˬ shaˬ gaˬ-eu siˬ nya kawꞈ, 
maˬ tsaˬ maˬ dawˇ-eu tsawˇ haˬ kʼoeˇ loꞈ-ehˇ maˬ siˬ nya-a.  
8Aˬ cawˬ gʼaˇ duˬ maˬ shaˇ noeˬ-eu tsawˇ haˬ, meuˬ meuˬ lah-ehˇ laˆ shaˬ nya-awˇ, 
zaˬ siˬ tsawˇ gahˇ ahˇ-eu tsawˇ haˬ iˬ dehˬ iˬ ceh laˆ byoˆ nya-eu meh.  
9Tsawˇ gahˇ ahˇ-eu tsawˇ haˬ aˬ dzawˬ aˇ gah nehˬ-ehˇ yaˇ kʼaˬ ja ngeh, aˬ dzawˬ aˇ 
gah uiˇ uiˇ-ehˇ, dawˬ kʼaˆ ngehˬ-awˇ tsawˇ pyehˇ pyehˇ-eu meh.  
10Aˬ cawˬ-ahˇ sehꞈ-eu tsawˇ haˬ yaw sui yaw dawˇ deuˬ-ahˇ bye-awˇ, yaw tsaˬ yaw 
dawˇ tsawˇ haˬ aˬ cawˬ-ahˇ ka kʼoꞈ nehˬ-eu meh.  
11Aˬ dzawˬ aˇ gah deuˬ aˬ cawˬ-ahˇ nui ma bi mawˇ-awˇ, nui ma-ahˇ noeˬ-eu tsawˇ 
haˬ aˬ cawˬ-ahˇ nui ma maˬ bi mawˇ ni oˇ dzeuˇ-eu meh.  
12Sahˬ paˬ sahˬ ma tiˬ gʼaˬ maˬ tsaˬ-eu dawˬ-ahˇ naˇ haˬ geuꞈ naˇ, aˬ yawꞈ-euˬ gaˇ 
mˇ-eu yaw huiˬ yaw mahˇ dawˬ tawˆ luꞈ jaˬ myawꞈ pyeuꞈ jiˇ-eu meh.  
13Iˇ shaˬ zaˬ hawˇ-eu iˇ shaˬ zaˬ-ahˇ kʼehˬ-eu tsawˇ haˬ, duˇ leˇ duˬ tiˬ tsahˇ jaˆ-eu 
meh. Nyiˬ gʼaˬ luꞈ-ahˇ Sahˬpaˬ Miˬyehˇ neh myaˆ nuiˆ beh tsoꞈ taˬ-euˬ meh.  
14Sahˬ zaˬ zahˬ zaˬ-ahˇ gʼawˬ shaˬ gaˬ-eu laꞈ kʼoeˇ haw piˇ-eu sahˬ paˬ dzoeˬ dzaˬ 
ziꞈ-eu meh.  
15Zaˬ-ahˇ diˬ diˬ-ehˇ mehˬ nehˬ tsoˆ nehˬ-eu jeˬ-aˬ, zaˬ gʼaˇ duˬ muiˬ-eu meh. Kʼaˇ 
dehꞈ mawꞈ-eu bi dehꞈ naˇ, aˬ ma-euˬ myaˆ pyawˬ-ahˇ kʼaˬ naˆ sawˆ nya-eu meh.  
16Haiˬ-eu tsawˇ haˬ deuˬ dzoeˬ dzaˬ ngeh, yaw haiˬ jeˬ byehˬ laˇ-eu meh. Ehˇ kʼawꞈ, 
yaw tsaˬ yaw dawˇ tsawˇ haˬ deuˬ aˬ yawꞈ maꞈ luˬ-iˇ seˇ-iˇ gaˇ ya mawˇ tehꞈ-a.  
17Nawˬ li-ahˇ yaw muiˬ paˬ-ehˇ mehˬ nehˬ tsoˆ nehˬ naˇ, nawˇ kʼahˬ sehˇ za tehꞈ-a. 
Nawˇ bi shaꞈ dawˇ-eu jeˬ aˬ yawꞈ tiˬ jawˇ-iˬ maˬ mˇ-aˇ.  
18Miˬyehˇ sheuˬ gʼeh-eu mehˬ nah maˬ caw teh-eu tsawˇ jeuˬ-aˬ, zahˇ sahˇ kʼoꞈ maˬ 
baw ni kʼaˇ dehꞈ mawꞈ-eu dehꞈ-eu meh. Miˬyehˇ-euˬ zahˇ sahˇ kʼoꞈ-ahˇ caw teh-eu 
tsawˇ haˬ nui saˇ oꞈ-eu meh.  
19Zaˬ kʼaˆ-ahˇ kʼaˬ meh mehˬ boeˬ neh maˬ mehˬ paˇ nya-a. Aˬ yawꞈ gʼoˆ shaw nya 
kʼawꞈ, naˬ bawˇ-ahˇ maˬ ahˇ leˇ-a.  
20Maˬ shaˇ noeˬ ni dawˬ ngehˬ-eu tsawˇ haˬ naˆ maˬ tseˇ, aˬ dzawˬ aˇ gah-ahˇ noeˬ 
tmˬ kʼaˇ za dzehˬ meh.  
21Nawˬ-euˬ zaˬ kʼaˆ-ahˇ nyiˇ ngeh neh kʼaˇ geuꞈ mawꞈ-eu jeˬ biꞈ nehˬ naˇ, nawˇ kʼaˇ 
jaˆ-eu jeˬ dawˬ tawˆ luꞈ bi yuˇ geuꞈ jiˇ-eu aˇ nah keuˆ le tehꞈ-a.  
22Nui ma yaw suˬ deuˬ iˬ dehˬ iˬ ceh hawˇ-eu shaˬ zahˬ gʼawˬ mya jeˬ hehˇ ahˇ laꞈ 
nya-eu meh.  
23Nui ma huiˬ-eu mahˇ-eu jeˬ nawˬ-ahˇ laˆ shaˬ-awˇ, nui nahˬ nui yu ahˇ naˇ, aˬ 
cawˬ nawˬ-ahˇ yaw zeu baw tehꞈ-a.  
24Smˇ kʼoeˬ nehˬ-ehˇ cawˬ cawˬ-eu tsawˇ haˬ yawˬ haˇ yawˬ ha muiˇ gaˇ duˇ-eu 
meh. Dawˇ coe ni ehˇ doˆ naˇ, kʼehˬ-eu kʼaˆ-eu jeˬ-ahˇ ya daˬ-awˇ, maˬ ehˇ doˆ ni zaꞈ 
byoˆ naˇ, Miˬyehˇ neh yaˬ kʼehˇ yaˬ-euˬ jeˬ-ahˇ ya daˬ-eu meh.  

25Tsawˇ haˬ zaˬ neh maˬ bi noeˬ doeˇ ni dehꞈ-eu jeˬ guˆ kʼaˇ za-awˇ, Sahˬpaˬ 
Miˬyehˇ-euˬ nui kʼahˇ dehꞈ byah-eu jeˬ nui saˇ oꞈ-eu meh.  
26Sahˬ paˬ sahˬ ma deuˬ neh gʼawˬ shaˬ bi haw gaˬ-eu jeˬ-ahˇ yawˬ gʼaˬ na luꞈ geuꞈ 
mawꞈ-eu meh. Ehˇ kʼawꞈ, yaˇ kʼaˬ daˇ nehˬ-eu gʼaˬ Sahˬpaˬ Miˬyehˇ meh.  
27Tsawˇ muiˬ tsawˇ doeˇ-ahˇ bye-awˇ, tsawˇ doeˇ tsawˇ muiˬ-ahˇ bye-eu meh.  

Dawˬ daˬ 30 

Aˬguˇlaˆ-euˬ dawˬ 

1Dawˬ heu deuˬ-aˬ, Yaˬkʼeh-euˬ aˬ li Aˬguˇlaˆ neh ehˇ taˬ-euˬ maˇ jawˆ ni gʼeh-eu 
dawˬ pyeuꞈ-eu meh. Miˬyehˇ ngaˬ nehˬ-ehˇ maˬ jawˇ-a. Miˬyehˇ ngaˬ nehˬ-ehˇ maˬ 
jawˇ-a. Ngaˇ tiˬ jeˬ-iˬ gaˇ dahˇ maˬ paˇ tsoeˬ miˇ-a.  
2Ngaˇ tsawˇ haˬ-ahˇ maˬ duˇ ni, jeˬ zaˬ-ahˇ duˇ miˇ-a. Tsawˇ haˬ zaˬ-euˬ nui ma maˬ 
paˇ ahˇ miˇ-a.  
3Ngaˇ zaˬ siˬ tsawˇ gahˇ tiˬ pawꞈ-iˬ maˬ ahˇ-ehˇ, Miˬyehˇ gaˇ kawˆ tiˬ jeˬ-iˬ maˬ siˬ 
nya nya.  
4Mˬ taˆ tsawˇ gahˇ dawˬ tawˆ luꞈ tuˆ tehˬ taˬ-euˬ aˬ suˇ gʼaˬ-a. Jaˬ lehˇ-ahˇ nyehꞈ tehˬ 
taˬ-euˬ aˬ suˇ gʼaˬ-a. Iˇ cuꞈ-ahˇ saˬ paˇ neh paꞈ cu cu taˬ-euˬ aˬ suˇ gʼaˬ-a. Miˇ tsaˬ 
tahˬ kʼawˇ-euˬ miˇ kaˬ dehˬ biˇ-euˬ aˬ suˇ gʼaˬ-a. Nawˇ siˬ nya-eu jeˬ maˇ-iˬ, aˬ yawꞈ 
aˬ suˇ gʼaˬ-a. Aˬ yawꞈ-euˬ aˬ li aˬ suˇ gʼaˬ-a.  
5Miˬyehˇ neh saˇ jaˇ kʼaˇ dzaˬ taˬ-euˬ yawˬ jeˬ na luꞈ ziꞈ-eu meh. Aˬ yawꞈ-ahˇ kʼaˇ 
gʼoe-eu tsawˇ haˬ deuˬ-ahˇ aˬ yawꞈ yaw muiˬ paˬ-ehˇ haw piˇ-eu meh.  
6Aˬ yawꞈ neh maˬ ehˇ-euˬ dawˬ-ahˇ aˬ yawꞈ neh ehˇ-euˬ meh lehˇ nawˇ dawˬ aˇ 
dzehˬ ngehˬ naˇ, aˬ yawꞈ nawˬ-ahˇ bye-awˇ, nawˬ neh jaˬ myawꞈ myawꞈ-euˬ gaˇ 
kawˆ doˆ laˇ ni aˬ yawꞈ jahˇ tehꞈ-a.  

Dawˬ daˬ nui deuˬ 

7Miˬyehˇ-oˇ, ngaˇ maˬ shiˇ mi naˆ-ehˇ ngaˬ-ahˇ guiˬ lahˬ nyiˬ jeˬ biꞈ laꞈ lehˇ shaˇ-eu 
ma.  
8Jaˬ myawꞈ myawꞈ-eu tsawˇ haˬ taˬ bi pyeuꞈ laꞈ. Smˇ muiˬ muiˬ-eu tsawˇ haˬ maˬ 
ehˇ, iˇ shaˬ shaˬ-eu tsawˇ haˬ maˬ ehˇ, taˬ bi pyeuꞈ laꞈ. Aˬ yawꞈ nah yawꞈ dzaˬ loꞈ 
dawˇ loꞈ-eu guiˬ lahˬ biꞈ laꞈ.  
9Ngaˇ aˇ dzehˬ jaˆ laˇ naˇ, nawˬ-ahˇ maˬ loˬ lehˇ ngaˇ ehˇ tehꞈ-a. Ehˇ kʼawꞈ, ngaˇ iˇ 
shaˬ shaˬ naˇ, smˇ kʼoeˬ kʼoeˬ-awˇ ngaˬ-euˬ Miˬ yehˇ nui ma maˬ saˇ-eu jeˬ mˇ gaˇ 
guˆ nya.  
10Zaˬ kʼaˆ-euˬ yaw doeˇ aˬ yawꞈ-euˬ baw leˬ-ahˇ taˬ ja mehˬ. Yaˬ kʼehˇ yaˬ-eu jeˬ-ahˇ 
nawˇ ya daˬ tehꞈ-a.  
11Aˬ da-ahˇ yaˬ kʼehˇ yaˬ-awˇ, aˬ ma-ahˇ maˬ taˬ huiˬ-eu tsawˇ haˬ jawˇ-eu meh.  
12Yawˬ haˇ yawˬ ha yaw shawˇ ma lehˇ noeˬ-eu jawꞈ dui dui-eu tsawˇ haˬ jawˇ-eu 
meh.  
13Yawˬ haˇ yawˬ ha maˬ gaˇ dui dui miˇ-a lehˇ noeˬ-eu tsawˇ haˬ jawˇ-eu meh.  

14Shaˬ zaˬ zahˬ zaˬ-ahˇ gʼawˬ shaˬ maˬ gaˬ ni, smˇ kʼaˆ kʼaˆ-awˇ dehꞈ dzaˬ-eu tsawˇ 
haˬ jawˇ-eu meh.  
15Yehꞈ toˆ aˬ ma aˬ buˇ nyiˬ buˇ jawˇ-awˇ, nyiˬ buˇ luꞈ “Biꞈ laꞈ-awˬ” lehˇ myahˇ-euˬ 
meh. Tiˬ jawˇ-iˬ nui kʼahˇ maˬ byah-eu oeˬ jeˬ jaˆ-eu meh.  
16Shiˇ-eu miˇ kʼahˬ, zaˬ maˬ jawˇ-eu aˬ ma, uˬ yehˇ-ahˇ dawˬ luꞈ-eu gui coˇ ni gʼeh-
eu miˇ tsaˬ, maˬ laˆ miˆ nya-eu miˬ dzaˬ, heu oeˬ jeˬ meh.  
17Yawˬ ha aˬ da-ahˇ cehꞈ lehꞈ ka niˇ gʼa-awˇ, aˬ ma ma mawˬ-ahˇ maˬ haw nahˇ-eu 
tsawˇ haˬ-aˬ, jeˬ shiˇ kʼaˬ dzeˇ neh bi dzaˬ-awˇ, dzeˇ ngawˇ neh myaˆ nuiˆ bi keuꞈ 
doˆ-eu tsaˬ meh.  
18Ngaˇ maˬ noeˬ doˆ coeˇ-ehˇ zahˬ dui dui leˇ-eu oeˬ jeˬ-aˬ,  
19mˬ kʼoeˇ taˆ zaw-eu kʼaˬ dzeˇ, lo guˇ-ahˇ cah-eu aˇ lawˇ, iˬ ma laˆ shaˆ gʼahˇ ceh gaˇ 
daˬ mawˇ nya-eu saˇ baoˬ, kʼaˬ dzeˇ zaˬ hawˇ-eu zaˬ miˬ zaˬ gaˬ-eu, heu oeˬ jeˬ meh.  
20Saˇ jaˇ maˬ jawˇ-eu miˬ zaˬ tiˬ gʼaˬ-euˬ bawˬ toˆ-aˬ, aˬ cawˬ aˬ da nehˬ-ehˇ joe-awˇ, 
iˇ cuꞈ dzuiꞈ shawˇ gʼaˬ-awˇ neh, “Ngaˇ tiˬ jeˬ-iˬ maˬ bahˬ” lehˇ ehˇ nya-eu meh.  
21Miˇ tsaˬ tahˬ kʼawˇ-ahˇ coeˬ-eu oeˬ jeˬ jaˆ-eu meh.  
22zaˬ kʼaˆ sahˬ paˬ pyeuꞈ laˇ-eu, aˬ dzawˬ aˇ gah maˬ dzaˬ maˬ dawˇ jiˇ coeˇ-eu,  
23kʼaˇ jawˇ kʼaˇ deuˬ bye-eu zaˬ miˬ smˇ miˇ iˇ kʼaˇ za-eu, zaˬ miˬ zaˬ zaˬ kʼaˆ meh 
leˬ-euˬ jawˇ zaˇ-ahˇ jawˇ leˇ-eu, heu oeˬ jeˬ meh.  
24Gʼawˇ mawˇ nyiˇ dui dui kʼawꞈ, bym dui nya dui dui-eu aˇ mawˇ oeˬ jeˬ miˇ tsaˬ 
kʼoeˇ taˆ jawˇ-eu meh.  
25Gʼawˇ mawˇ nyiˇ dui dui-awˇ gʼaˬ teˬ kʼawꞈ, jawˇ la yamˬ-ahˇ dzaˬ dzaˬ dawˇ dawˇ 
poˆ uiˬ taˬ nya-eu aˇ ho tiˬ jeˬ,  
26Nahˬ jawˆ ni gʼeh kʼawꞈ lo guˇ doe ni bahˬ bahˬ-awˇ jawˇ-eu sahˬ paˬ pyaˬ iˬ tiˬ 
jeˬ,  
27Sahˬ paˬ maˬ baw kʼawꞈ, aˇ maꞈ maꞈ-ehˇ cah nya-eu nyehˇ bahˇ tiˬ jeˬ hawˇ-eu,  
28Laꞈ kʼawˆ-ahˇ tuˆ zaꞈ nya ni nyiˇ kʼawꞈ, sahˬ paˬ-euˬ hawˇ nymˇ doe ni jawˇ kʼaˇ 
za-eu gʼaˇ gʼawˬ gʼawˬ zaˬ tiˬ jeˬ meh.  
29Gaˇ ma cah ngeh haw muiˬ dui dui-eu oeˬ jeˬ-aˬ,  
30Jeˬ zaˬ dawˬ tawˆ luꞈ laꞈ kʼoeˇ aˬ cawˬ naˆ maˬ tseˇ gʼaˬ kʼaˆ dzehˬ-awˇ, guˆ-eu nui 
ma maˬ ahˇ-eu aˇ laˬ jaˬ shiˇ tiˬ jeˬ,  
31ciꞈ myehꞈ tiˬ jeˬ, mˇ yeuꞈ mˇ yeuꞈ-ehˇ cah-eu ya ciˆ ya poeˇ tiˬ jeˬ hawˇ-eu, miˇ 
kʼahˬ zaˬ mehˬ shi nuiˇ-eu sahˬ paˬ tiˬ jeˬ meh.  
32Nawˇ aˬ dzawˬ aˇ gah gah-awˇ nui ma huiˬ-eu laꞈ kʼoeˇ yaw haiˬ jeˬ mˇ luꞈ naˇ, 
gʼaˬ naˬ naˬ-awˇ shaˇ noeˬ-awˬ.  
33Mawˇ neˇ aˬ coeˇ-ahˇ kawˆ naˇ, tawˇ baˆ doˆ le-eu meh. Aˬ cawˬ-euˬ naˇ mehˇ-ahˇ 
kʼoˆ naˇ, naˇ mehˇ shiˬ yoeˇ le-eu meh. Aˬ cawˬ-ahˇ nui ma laˆ pehˇ naˇ, yawˬ ha 
shaˬ laˇ-eu meh.  

Dawˬ daˬ 31 

http://pt-br.bibles.org/ahk-AHK/Prov/31#Prov.30.26!f.1
http://pt-br.bibles.org/ahk-AHK/Prov/31#Prov.30.28!f.1
http://pt-br.bibles.org/ahk-AHK/Prov/31#Prov.30.33!f.1

Sahˬ paˬ-ahˇ mehˬ-eu tsoˆ-eu dawˬ 

1Heu-aˬ, sahˬ paˬ Leˬmoeˬlaˇ-euˬ aˬ ma neh aˬ yawꞈ-ahˇ mehˬ nehˬ tsoˆ nehˬ-euˬ 
maˇ jawˆ ni gʼeh-eu dawˬ meh.  
2Nawˇ-aˬ, ngaˇ gaˬ-eu ngaˬ-euˬ aˬ li maˇ maˇ ni gʼeh-eu, guiˬ lahˬ shaˇ-awˇ shaˇ za 
taˬ-euˬ aˬ li pyeuꞈ-eu ma. Nawˬ-ahˇ ngaˇ aˬ joˆ-ehˇ ya mehˬ ya tsoˆ nmˇ.  
3Zaˬ miˬ zaˬ-ahˇ nui kʼahˇ jaˆ-eu baˬ da neh, nawˬ-euˬ gʼaˬ hawˇ-eu pyuˇ shuiˇ 
myawˬ gahˬ taˬ laˆ jiˇ. Zaˬ miˬ zaˬ kʼoeˇ deuˬ sahˬ paˬ gʼawˬ mya gʼaˬ-ahˇ laˆ cawˆ 
haw-euˬ meh. 
4Leˬmoeˬlaˇ-oˇ, naˇ haˬ-awˬ. Sahˬ paˬ geuꞈ-eu tsawˇ haˬ jiˇ baˬ hawˇ-eu aˬ gaꞈ dzaˇ 
uiˇ-ahˇ gaˬ-eu nui ma maˬ ya bi ahˇ-a.  
5Aˬ yawꞈ maꞈ jiˇ baˬ dawˇ ngeh, zahˇ sahˇ kʼoꞈ-ahˇ ngehˇ jiˇ-awˇ, shaˬ-eu zahˬ-eu 
tsawˇ haˬ deuˬ gʼaˇ duˬ yaw tsaˬ yaw dawˇ dawˇ-ehˇ maˬ shaˇ noeˬ nehˬ nya-a.  
6Jiˇ baˬ hawˇ-euˬ aˬ gaꞈ dzaˇ uiˇ-aˬ, shiˇ leˇ luꞈ-eu deuˬ hawˇ-eu nui ma cawˆ dui 
dui-eu deuˬ gʼaˇ duˬ meh.  
7Aˬ yawꞈ maꞈ dawˇ-awˇ, shaˬ zahˬ hawˇ-eu nui ma cawˆ-eu jeˬ ngehˇ byoˆ jiˇ luꞈ-uˇ.  
8Yawˬ ha gʼaˇ duˬ maˬ ngehˬ maˬ tmˇ nya-eu deuˬ-ahˇ ngehˬ piˇ tmˇ piˇ nehˬ-awˬ. 
Laꞈ jeuˬ shaˇ kʼaˇ maˬ za-eu tsawˇ haˬ deuˬ-ahˇ haw piˇ nehˬ-awˬ.  
9Aˬ yawꞈ maꞈ gʼaˇ duˬ ngehˬ dah-awˇ, yaw tsaˬ yaw dawˇ dawˇ-ehˇ yaˇ kʼaˬ daˇ-awˬ. 
Shaˬ-eu zahˬ-eu deuˬ hawˇ-eu mehꞈ-eu shuꞈ-eu tsawˇ haˬ deuˬ-ahˇ ngehˬ gʼeh dah 
teˬ nehˬ-awˬ.  

Bym-eu miˬ zaˬ 

10Miˬ zaˬ yaw bym tiˬ gʼaˬ poˆ mawˇ-eu aˇ naˆ ni shaˬ-eu nga. Aˬ yawꞈ-aˬ, kʼaˬ lo 
sehˇ naˆ maˬ tseˇ aˇ poeˬ kʼaˆ-eu meh.  
11Aˬ yawꞈ-euˬ kʼaˬ dzeˇ zaˬ aˬ yawꞈ-ahˇ gʼoe coeˇ-awˇ tiˬ jawˇ-iˬ maˬ shaˬ le-a.  
12Aˬ yawꞈ yaw dehꞈ kʼaˇ dehꞈ kʼoeˇ keuˆ ni, kʼaˬ dzeˇ zaˬ-ahˇ mˇ cu-awˇ, coeˬ leˇ-eu 
jeˬ maˬ mˇ-a.  
13Aˬ yawꞈ saˬ nmˇ saˬ paˇ mˇ-awˇ, mehˬ tsoeˬ guꞈ-eu tiˬ jawˇ-iˬ maˬ naˬ leˇ-a.  
14Baw gaꞈ saˇ baoˬ loꞈ-ehˇ, gaˇ mahˇ-ahˇ jaˆ-eu dzaˬ dzaˬ dawˇ dawˇ iˇ kahˇ-ahˇ sha 
ahˇ-eu meh.  
15Aˬ yawꞈ-euˬ nymˇ kʼahˬ zaˬ deuˬ dzaˬ-eu gʼaˇ duˬ dzaˇ laˆ saˆ-awˇ, zaˬ mi zaˬ zaˬ 
kʼaˆ deuˬ-ahˇ gaˇ biˇ nehˬ-eu gʼaˇ duˬ, uˬ bya maˬ bya laˇ mi naˆ-ehˇ uˬ tuˇ tuˇ-eu 
meh.  
16Aˬ yawꞈ miˇ tsaˬ poˆ zeuˇ-awˇ, aˬ yawꞈ poˆ za taˬ-euˬ pyuˇ yuˇ doˆ-awˇ, aˬ gaꞈ yaˇ 
kmˇ mˇ-eu meh.  
17Aˬ yawꞈ mˇ myawˬ mˇ coeˇ dui dui-awˇ, ziꞈ dah ni gʼeh-eu laꞈ kʼoeˇ gʼawˬ mya jeˬ 
mˇ doˆ shaˇ doˆ nya-eu meh.  
18Aˬ yawꞈ kʼaˇ mˇ kʼaˇ shaˇ doˆ-euˬ yawˬ jeˬ na luꞈ-euˬ aˇ poeˬ aˬ yawꞈ siˬ nya-awˇ, 
uˬ ciꞈ sehˇ gʼahˇ keuˆ ni maˬ naˬ leˇ ni mˇ-eu meh.  

19Yawˬ ha-euˬ saˬ kahˇ yawˬ ha shuiˇ-awˇ, yawˬ haˇ yawˬ ha mehˬ tsoeˬ guꞈ dm-eu 
meh.  
20Shaˬ-eu zahˬ-eu tsawˇ haˬ-ahˇ aˬ yawꞈ caw ba nehˬ-awˇ, mehꞈ-eu shuꞈ-eu tsawˇ 
haˬ-ahˇ aˬ yawꞈ bi dzaˬ bi dawˇ-eu meh.  
21Aˬ yawꞈ-euˬ nymˇ kʼahˬ zaˬ deuˬ mehˬ tsoeˬ yaw lmˇ jaˆ loꞈ-eu miˇ neh, ngehˇ ga 
ngeh yamˬ-ahˇ kʼawꞈ aˬ yawꞈ kʼahˬ maˬ lahˇ-a.  
22Aˬ yawꞈ yuꞈ zaˇ kʼawˬ daˬ yaw muiˬ paˬ-ehˇ guꞈ taˬ-awˇ, neˇ tseuˆ ni gʼeh-eu muiˬ 
dui dui-eu mehˬ tsoeˬ deuˬ dm-eu meh.  
23Aˬ yawꞈ-euˬ kʼaˬ dzeˇ zaˬ-aˬ, miˇ kʼahˬ-ahˇ tsawˇ myahˇ doˆ-eu aˬ yuiꞈ aˬ tsu tiˬ 
gʼaˬ pyeuꞈ-eu meh.  
24Aˬ yawꞈ dm gʼaˬ dm lmˇ hawˇ-eu joꞈ paꞈ guꞈ-awˇ, baw gaꞈ deuˬ-ahˇ ahˬ nehˬ-eu 
meh.  
25Aˬ yawꞈ-ahˇ aˬ cawˬ yaw zeu baw-awˇ, nui ma ziꞈ dah ni gʼeh-eu laꞈ kʼoeˇ, aˬ kaˇ 
gʼaˇ duˬ kʼahˬ maˬ lahˇ-a.  
26Zaˬ siˬ tsawˇ gahˇ ahˇ-eu nahˬ yu ni gʼeh-eu dawˬ aˬ yawꞈ ngehˬ-eu meh.  
27Aˬ yawꞈ tiˬ jawˇ-iˬ gʼaˬ naˬ maˬ naˬ-ehˇ, nymˇ jiˇ laꞈ kʼoeˇ kʼaˇ loˬ-eu jeˬ-ahˇ haw 
doe nya-eu meh.  
28Aˬ yawꞈ-euˬ zaˬ deuˬ aˬ yawꞈ-ahˇ yaw zeu baw-awˇ, aˬ yawꞈ-euˬ kʼaˬ dzeˇ zaˬ aˬ 
yawꞈ-ahˇ ja ceuˬ-eu meh.  
29Aˬ yawꞈ-euˬ kʼaˬ dzeˇ zaˬ ehˇ-eu, “Bym-eu zaˬ miˬ zaˬ gʼawˬ mya ni jawˇ meh. Ehˇ 
kʼawꞈ, nawˇ loꞈ-ehˇ tiˬ gʼaˬ-iˬ maˬ bym-a.  
30Aˬ cawˬ bi haw mawꞈ-eu jeˬ maˬ ziꞈ-ehˇ, aˇ gʼehˇ muiˬ-eu jeˬ kʼawꞈ maˬ gmˬ-a. Ehˇ 
kʼawꞈ, Sahˬpaˬ Miˬyehˇ-ahˇ taˬ huiˬ taˬ mahˇ-eu zaˬ miˬ zaˬ-ahˇ aˬ cawˬ ya ja ceuˬ 
tehꞈ-a.  
31Aˬ yawꞈ neh kʼaˇ mˇ kʼaˇ shaˇ-euˬ jeˬ baˬ da neh, aˬ yawꞈ-ahˇ taˬ huiˬ-awˬ. Yawˬ 
gʼaˬ na luꞈ aˬ yawꞈ-ahˇ yaw zeu baw-eu tsaˬ meh.  

Dawˬ tsoˆ 

Dawˬ tsoˆ 1 

Yaw dehꞈ dehꞈ-eu yawꞈ ngehꞈ meh 

1Heu-aˬ, Yeˬluˇsaˬlehˬ meuˬ-ahˇ sahˬ paˬ geuꞈ-euˬ Daˬbiˇ-euˬ aˬ li pyeuꞈ-eu zaˬ siˬ 
tsawˇ gahˇ byah-eu dawˬ mehˬ dawˬ tsoˆ tsoˆ-eu gʼaˬ-euˬ dawˬ deuˬ meh.  
2Dawˬ mehˬ dawˬ tsoˆ tsoˆ-eu gʼaˬ ehˇ-eu, Yawꞈ ngehꞈ meh. Yawꞈ ngehꞈ meh. Yaw 
dehꞈ dehꞈ-eu jeˬ-aˬ, tiˬ pawꞈ-iˬ gaˇ dahˇ maˬ tsoeˬ-a. Maˇ maˇ ni gaˇ dahˇ maˬ tsoeˬ-
a.  
3Nahˇ ma uˬ moˆ tsawˇ haˬ zaˬ neh, kʼaˇ mˇ kʼaˇ shaˇ-euˬ jeˬ dawˬ tawˆ, aˬ jeˬ guiˬ 
lahˬ baw-eu jaˆ ta.  
4Tiˬ ziˇ jiˇ-awˇ tiˬ yehˆ juˬ kʼawꞈ, miˇ tsaˬ tahˬ kʼawˇ maˬ paˇ laˇ-a.  
5Nahˇ ma doˆ laˇ-awˇ ga ahˇ kʼawꞈ, aˬ yawꞈ tsahˇ-ahˇ gʼoꞈ kʼoꞈ leˇ meh.  
6Laꞈ oˆ baw ka gʼeh-eu jaˬ lehˇ, laꞈ taˆ paˇ baw kʼoꞈ laꞈ-eu meh. Jawˬ law jawˇ lawˇ 
baw-eu jaˬ lehˇ, jawˇ oeˇ-ahˇ gʼoꞈ kʼoꞈ laˇ-eu tehꞈ meh.  
7Lawˇ gawˆ kʼaˇ yoeˇ-eu dawˬ tawˆ luꞈ, laˆshaˆ-ahˇ yoeˇ uˇ-iˇ jiˇ kʼawꞈ, laˆ shaˆ byah 
laˇ-eu maˬ baw-a. Gawˆ bi yoeˇ-eu lawˇ gawˆ dawˬ tawˆ, gawˆ mehˇ ya gʼoꞈ kʼoꞈ leˇ-
eu meh.  
8Gaˇ kawˆ kʼaˇ ngeuˇ-eu dawˬ tawˆ luꞈ, noeˬ shaˬ-eu jeˬ tehꞈ-ehˇ pyeuꞈ-awˇ, kʼaˬ 
meh neh maˬ ja jiˇ coeˇ-ehˇ, maˬ gaˬ maˬ mawˇ doe jiˇ coeˇ-a.  
9Kʼaˇ pyeuꞈ dzeuˇ-euˬ paˇ pyeuꞈ poˆ-awˇ, kʼaˇ mˇ dzeuˇ-euˬ mˇ poˆ-eu meh. Nahˇ ma 
uˬ moˆ kʼaˇ jaˆ-eu jeˬ, yaw shuiꞈ tiˬ hmˬ-iˬ maˬ ahˇ-a.  
10“Haw sheˇ haw sheˇ yaw shuiꞈ tiˬ jeˬ, doˆ le-euˬ nga” lehˇ ehˇ-eu kʼawꞈ, aˇ hu neh 
jaˆ-euˬ jeˬ pyeuꞈ-awˇ, aˬ dui maˬ seu le mi naˆ-ehˇ, jaˆ dzeuˇ yaꞈ-euˬ ngeuˇ law hawˇ 
meh.  
11Aˇ hu pyeuꞈ dzeuˇ yaꞈ-euˬ gaˇ kawˆ, nymˬ-mˇ ngehˇ byoˆ jiˇ-euˬ loꞈ-ehˇ, aˬ kaˇ huˬ 
ziˇ dehꞈ dzeuˇ-euˬ jeˬ, nahˬ ziˇ maˬ paˇ ya siˬ nya-aˇ.  

Zaˬ siˬ tsawˇ gahˇ gaˇ dahˇ maˬ tsoeˬ-a 

12Dawˬ mehˬ dawˬ tsoˆ tsoˆ-eu gʼaˬ pyeuꞈ-eu ngaˇ, Yeˬluˇsaˬlehˬ meuˬ-ahˇ jawˇ-
awˇ, Iˇsaˬleˬlaˆ miˇ kʼahˬ-ahˇ uˆ lahˇ-euˬ sahˬ paˬ ma. 
13Zaˬ siˬ tsawˇ gahˇ-ahˇ gʼoe-awˇ, mˬ heu siˬ-euˬ uˬ moˆ kʼaˇ pyeuꞈ luꞈ-eu jeˬ dawˬ 
tawˆ luꞈ-ahˇ pyehˆ tseˇ haw-eu gʼaˇ duˬ ngaˇ noeˬ tsehˆ-euˬ ma. Tsawˇ haˬ zaˬ-ahˇ 
Miˬyehˇ neh ciˬ baꞈ ciˬ pi nehˬ-euˬ kʼaˆ behˆ aˇ naˆ ni kah-eu nga.  
14Mˬ heu siˬ-euˬ uˬ moˆ kʼaˇ pyeuꞈ luꞈ-eu yawˬ jeˬ na luꞈ ngaˇ mawˇ duˬ-euˬ ma. Gaˇ 
dahˇ tsoeˬ-eu tiˬ jeˬ-iˬ maˬ jaˆ-a. Jaˬ lehˇ mehˬ nah teh-eu loꞈ-ehˇ tehꞈ meh.  
15Yaw gʼahˬ maˬ ngawˬ dawˇ geuꞈ nya-ehˇ. aˇ teˬ maˬ gui byah geuꞈ nya-a.  
16Ngaˇ yawˬ haˇ yawˬ ha heu loꞈ-ehˇ ehˇ-euˬ ma. “Ngaˬ-euˬ mehˬ hu Yeˬluˇsaˬlehˬ 
meuˬ-ahˇ uˆ lahˇ yaꞈ-euˬ yawˬ gʼaˬ na luꞈ naˆ maˬ tseˇ, ngaˇ zaˬ siˬ tsawˇ gahˇ ahˇ 
dui dui-eu miˇ neh, tsawˇ myahˇ huiˬ dui dui miˇ-a. Zaˬ siˬ tsawˇ gahˇ hawˇ-eu yaw 

muiˬ yaw doeˇ tseˇ paˆ geuꞈ nya-eu nui gahˇ, ngaˇ yaw muiˬ paˬ-ehˇ siˬ duˬ nya 
duˬ-eu ma.” 
17Zaˬ siˬ tsawˇ gahˇ gaˇ kawˆ hawˇ-eu aˬ dzawˬ aˇ gah-euˬ gaˇ kawˆ maˬ ehˇ, yaw 
muiˬ yaw doeˇ tseˇ paˆ nya-eu nui gahˇ hawˇ-eu tsawˇ uˬ-euˬ gaˇ kawˆ maˬ ehˇ, 
ngaˇ pyehˆ tseˇ duˬ-euˬ ma. Ehˇ kʼawꞈ, dawˬ tawˆ luꞈ jaˬ lehˇ mehˬ nah teh gaˇ duˇ-
eu tehꞈ meh.  
18Nui gahˇ ngehˬ ahˇ, nui noeˬ ngehˬ shaˬ. Tsawˇ gahˇ ngehˬ byah shaˬzahˬ ngehˬ 
naꞈ.  

Dawˬ tsoˆ 2 

Byawˬ-eu mo-eu jeˬ gaˇ dahˇ maˬ tsoeˬ-a 

1“Laˇ-awˬ. Byawˬ-eu mo-eu jeˬ aˇ naˆ ni muiˬ-eu nga lehˇ, ngaˇ nawˬ-ahˇ nui kʼahˇ 
tiˬ shiˇ bi byawˬ bi muˆ gʼa nyaˇ” lehˇ, ngaˇ yawˬ haˇ yawˬ ha ehˇ-euˬ ma. Kʼoeˇ 
kʼawꞈ, tiˬ jeˬ-iˬ gaˇ dahˇ maˬ tsoeˬ gaˇ ya mawˇ-euˬ ma.  
2Uiˇ-eu jeˬ-aˬ, aˬ dzawˬ-euˬ gaˇ pyeuꞈ-awˇ, byawˬ-eu mo-eu jeˬ-aˬ, tiˬ pawꞈ-iˬ gaˇ 
dahˇ maˬ tsoeˬ-a.  
3Yaw muiˬ yaw doeˇ tseˇ paˆ nya-eu nui gahˇ-ahˇ poˆ duˬ tseˇ duˬ mawꞈ-eu nui 
kʼahˇ baˬ da neh, jiˇ baˬ dawˇ-awˇ dehꞈ byawˬ haw-eu gʼaˇ duˬ ngaˇ noeˬ tsehˆ-euˬ 
ma. Tsawˇ haˬ zaˬ miˇ tsaˬ kʼoeˇ taˆ tiˬ kʼehˇ laˇ kʼehˬ yaw dehꞈ ya dehꞈ-eu aˇ yamˬ 
laꞈ kʼoeˇ, aˬ geu jeˬ mˇ-eu gaˇ dahˇ tsoeˬ dzehˬ nga lehˇ ngaˇ siˬ duˬ mawꞈ-eu ma.  
4Huiˬ dui dui-eu gaˇ deuˬ ngaˇ mˇ-euˬ ma. Ngaˇ jawˇ-eu gʼaˇ duˬ nymˇ gʼawˬ mya 
nymˇ tsoˆ-awˇ, aˬ gaꞈ yaˇ kmˇ gʼawˬ mya kmˇ mˇ haw-euˬ ma.  
5Yaˇ kmˇ gʼawˬ mya jeˬ mˇ haw-awˇ, aˇ siˬ aˇ bawˇ gʼawˬ mya jeˬ ka haw-euˬ ma.  
6Aˇ bawˇ kʼoeˇ deuˬ-ahˇ iˇ cuꞈ shehˬ-eu gʼaˇ duˬ, lah duˬ-euˬ ma.  
7Kʼaˬ dzeˇ zaˬ zaˬ kʼaˆ hawˇ-eu zaˬ miˬ zaˬ zaˬ kʼaˆ gʼawˬ mya ni ngaˇ zeuˇ cu-awˇ, 
ngaˬ-euˬ nymˇ jiˇ laꞈ kʼoeˇ dehꞈ le-euˬ zaˬ kʼaˆ deuˬ kʼawꞈ jawˇ-eu ma. Ngaˇ jeˬ zaˬ 
myaˬ dui dui ma. Yeˬluˇsaˬlehˬ meuˬ-ahˇ kʼaˇ dehꞈ kʼaˇ jawˇ dzeuˇ yaꞈ-euˬ tsawˇ haˬ 
deuˬ laꞈ kʼoeˇ, ngaˇ myaˆ-ehˇ jeˬ zaˬ tiˬ gʼaˬ-iˬ maˬ jawˇ-a.  
8Ngaˬ neh kʼaˇ uˆ lahˇ keuˆ-euˬ miˇ kʼahˬ deuˬ kʼoeˇ taˆ, sahˬ paˬ sahˬ ma geuꞈ luꞈ-eu 
deuˬ neh taꞈ nehˬ laꞈ-euˬ pyuˇ hawˇ-eu shuiˇ deuˬ, duˬ gahˬ gahˬ taˬ-euˬ loꞈ-ehˇ 
ngaˇ jaˆ ma. Dawˬ caˇ caˇ-eu kʼaˬ dzeˇ zaˬ deuˬ hawˇ-eu zaˬ miˬ zaˬ deuˬ jawˇ-awˇ, 
kʼaˬ dzeˇ zaˬ tiˬ gʼaˬ nui kʼahˇ kʼaˇ jaˆ-eu loꞈ-ehˇ, zaˬ miˬ zaˬ gʼawˬ mya ni ngaˇ jawˇ-
eu ma.  
9Ngaˇ-aˬ, tsawˇ myahˇ huiˬ dui dui-awˇ, Yeˬluˇsaˬlehˬ meuˬ-ahˇ kʼaˇ jawˇ dzeuˇ yaꞈ-
euˬ dawˬ tawˆ luꞈ kʼoeˇ taˆ, aˬ cawˬ naˆ maˬ tseˇ tsawˇ myahˇ doˆ-eu gʼaˬ ma. Ngaˬ-
euˬ zaˬ siˬ nui gahˇ ngaˬ nehˬ-ehˇ aˬ myah luꞈ jawˇ luꞈ meh.  
10Ngaˇ-aˬ, kʼaˇ geuꞈ mawꞈ-eu jeˬ za-euˬ tsawˇ haˬ ma. Kʼaˇ byawˬ kʼaˇ mo mawꞈ-eu 
jeˬ, maˬ ya byawˬ maˬ ya mo-ehˇ dzahˬ tehˬ-euˬ tiˬ poˆ-iˬ maˬ jaˆ. Ngaˬ neh kʼaˇ mˇ 
kʼaˇ shaˇ doˆ-euˬ jeˬ-ahˇ ngaˇ nui kʼahˇ shiˇ-awˇ kʼahˬ sehˇ jehˆ-eu ma. Heu-aˬ, ngaˬ 
neh mˇ za-euˬ guiˬ lahˬ ma.  

11Ngaˬ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ-ahˇ ngaˇ shaˇ sawˇ duˬ haw ngeh, 
ngaˇ aˇ naˆ ni shaˬ shaˬ-ehˇ mˇ dzeuˇ shaˇ dzeuˇ yaꞈ-euˬ nga. Ehˇ kʼawꞈ, tiˬ jeˬ-iˬ gaˇ 
dahˇ maˬ tsoeˬ law hawˇ ngaˬ lehˇ ngaˇ siˬ duˬ-eu ma. Jaˬ lehˇ mehˬ nah teh-eu loꞈ-
ehˇ yawꞈ ngehꞈ meh. Nahˇ ma heu siˬ uˬ moˆ tiˬ jeˬ-iˬ mˇ za shaˇ za-euˬ maˬ baw-a.  
12Uˬ duˬ duˬ laˇ ngeh-aˬ, sahˬ paˬ aˬ geu gʼaˬ ma kaˬ, huˬ ziˇ-euˬ sahˬpaˬ deuˬ neh 
mˇ dzeuˇ yaꞈ-euˬ jeˬ mˇ nya-eu tehꞈ meh. Kʼoeˇ miˇ neh, zaˬ siˬ tsawˇ gahˇ ahˇ-eu jeˬ 
hawˇ-eu aˬ dzawˬ aˇ gah gah-eu jeˬ-euˬ gaˇ kawˆ-ahˇ ngaˇ shaˇ sawˇ duˬ haw-euˬ 
ma.  
13Yaw zahˇ naˆ maˬ tseˇ yaw shehꞈ muiˬ dzehˬ-eu loꞈ-ehˇ, aˬ dzawˬ aˇ gah gah-eu 
jeˬ naˆ maˬ tseˇ zaˬ siˬ tsawˇ gahˇ muiˬ dzehˬ meh.  
14Zaˬ siˬ tsawˇ gahˇ ahˇ-eu deuˬ yawˬ ha ya iˇ-eu gaˇ ma siˬ nya kʼawꞈ, aˬ dzawˬ-aˬ, 
yaw zahˇ laꞈ kʼoeˇ cah luꞈ gaˇ duˇ-eu meh. Ehˇ kʼawꞈ, aˬ yawꞈ tiˬ gaˇ shiˇ leˇ-eu tehꞈ 
meh lehˇ ngaˇ siˬ nya ma.  
15Aˬ dzawˬ aˇ gah hawˇ-eu ngaˇ, aˬ yawꞈ tiˬ gaˇ ya shiˇ leˇ-eu tehꞈ meh lehˇ ngaˇ 
noeˬ duˬ-euˬ ma. Toˆ-ehˇ ngeuˇ naˇ, ngaˇ zaˬ siˬ tsawˇ gahˇ heu naˆ naˆ-ehˇ ahˇ-eu 
baˬ da neh, aˬ jeˬ guiˬ lahˬ baw ta. Tiˬ jeˬ-iˬ guiˬ lahˬ maˬ baw-a lehˇ ngaˇ ehˇ-eu 
ma. Maˇ maˇ ni tiˬ jeˬ-iˬ guiˬ lahˬ maˬ baw-a.  
16Aˬ dzawˬ aˇ gah-ahˇ aˬ cawˬ maˬ noeˬ keuˆ-eu loꞈ-ehˇ, zaˬ siˬ tsawˇ gahˇ ahˇ-eu 
gʼaˬ-ahˇ kʼawꞈ, aˬ cawˬ maˬ noeˬ keuˆ-a. Mehˬ hu paw dehꞈ daˆ leꞈ-eu aˇ yamˬ laꞈ 
kʼoeˇ, dawˬ tawˆ luꞈ-ahˇ aˬ cawˬ ngehˇ jiˇ tehꞈ-a. Tsawˇ gahˇ ahˇ-eu deuˬ maˬ ehˇ, aˬ 
dzawˬ aˇ gah deuˬ maˬ ehˇ, tiˬ nah ya shiˇ byoˆ jiˇ tehꞈ-a.  

Mˇ myawˬ mˇ-eu gaˇ dahˇ maˬ tsoeˬ-a 

17Yaw dehꞈ dehꞈ-eu jeˬ-ahˇ ngaˇ bye dui dui nya. Aˬ jeˬ miˇ neh ehˇ naˇ, nahˇ ma 
heu siˬ uˬ moˆ kʼaˇ mˇ kʼaˇ shaˇ-euˬ dawˬ tawˆ luꞈ, ngaˬ-ahˇ bi noeˬ shaˬ-eu jeˬ tehꞈ 
meh. Gaˇ dahˇ tsoeˬ-eu tiˬ jeˬ-iˬ maˬ jaˆ-ehˇ, jaˬ lehˇ mehˬ nah teh-eu loꞈ-ehˇ tehꞈ 
meh.  
18-19Nahˇ ma heu siˬ uˬ moˆ ngaˬ neh kʼaˇ mˇ kʼaˇ shaˇ taˬ-euˬ jeˬ-ahˇ ngaˇ bye dui 
dui nya. Aˬ jeˬ miˇ neh ehˇ naˇ, gaˇ kʼoeˇ deuˬ nahˬ zaˬ deuˬ-ahˇ ya taˬ yaꞈ nehˬ meh. 
Nahˬ zaˬ kʼoeˇ gʼaˬ yaw laiꞈ yaw gahˇ aˬ suˇ gʼaˬ ehˇ nya nmˇ. Ehˇ kʼawꞈ, ngaˬ-euˬ zaˬ 
siˬ tsawˇ gahˇ-ahˇ gʼoe-awˇ, nahˇ ma heu siˬ uˬ moˆ ngaˬ neh kʼaˇ mˇ kʼaˇ shaˇ za-euˬ 
jeˬ dawˬ tawˆ luꞈ aˬ yawꞈ geuꞈ jiˇ tehꞈ-a. Heu kʼawꞈ tiˬ jeˬ-iˬ gaˇ dahˇ maˬ tsoeˬ-a.  
20Kʼoeˇ miˇ neh, nahˇ ma heu siˬ uˬ moˆ teu naˆ naˆ-ehˇ gaˇ maˬ mˇ paˬ law hawˇ 
nyaˬ lehˇ noeˬ laˇ miˇ-a.  
21Aˬ jeˬ miˇ neh ehˇ naˇ, zaˬ siˬ tsawˇ gahˇ hawˇ-eu yawˬ ha bym-eu nya-eu jeˬ-ahˇ 
gʼoe-awˇ, shaˬ doˆ mˇ doˆ taˬ-euˬ yawˬ jeˬ na luꞈ, tiˬ jeˬ-iˬ maˬ mˇ maˬ shaˇ-euˬ gʼaˬ-
ahˇ ya a nehˬ yaꞈ-eu meh. Heu-aˬ, tiˬ jeˬ-iˬ gaˇ dahˇ maˬ tsoeˬ-eu uˬ taꞈ, tiˬ pawꞈ-iˬ 
maˬ tsaˬ maˬ dawˇ-a.  
22Nahˇ ma heu siˬ uˬ moˆ myawˬ kʼaˆ mˇ-awˇ shaˬ zahˬ naꞈ-eu, aˬ jeˬ guiˬ lahˬ baw 
ta. 

23Tsawˇ haˬ zaˬ yaw dehꞈ dehꞈ-eu tiˬ ziˇ, noeˬ shaˬ noeˬ zahˬ noeˬ dui noeˬ duiˇ-eu 
laꞈ kʼoeˇ gaˇ ya mˇ-awˇ, uˬ ciꞈ paw kʼawꞈ nui noeˬ gʼaˬ naˬ naˬ kʼaˇ maˬ za-a. Heu 
kʼawꞈ, tiˬ jeˬ-iˬ gaˇ dahˇ maˬ tsoeˬ-a.  
24Tsawˇ haˬ zaˬ gʼaˇ duˬ maˬ kʼaˇ gaˇ dzehˬ-eu jeˬ-aˬ, yawˬ ha neh kʼaˇ poˆ uiˬ taˬ-
euˬ jeˬ dzaˬ byawˬ dawˇ byawˬ byawˬ-eu kʼoeˇ meh. Heu kʼawꞈ, Miˬyehˇ neh biꞈ 
leꞈ-euˬ guiˬ lahˬ tiˬ jeˬ meh lehˇ ngaˇ paˇ noeˬ mawˇ-euˬ ma.  
25Dzaˬ-eu dawˇ-eu jeˬ hawˇ-eu nui saˇ oꞈ-eu jeˬ-ahˇ, yawˬ haˇ yawˬ ha aˬ gaˇ poˆ doˆ 
laˬ-iˇ nya nmˇ.  
26Miˬyehˇ-aˬ, aˬ yawꞈ nui ma tsaˬ-eu tsawˇ haˬ deuˬ-ahˇ, yaw muiˬ yaw doeˇ tseˇ 
paˆ nya-eu nui gahˇ maˬ ehˇ, zaˬ siˬ tsawˇ gahˇ maˬ ehˇ, nui saˇ oꞈ-eu jeˬ maˬ ehˇ, biꞈ 
nehˬ-eu meh. Ehˇ kʼawꞈ, iˬ baˇ zaˬ deuˬ pyuˇ poˆ shuiˇ poˆ-awˇ jeˬ hmˬ taˬ nya ni, aˬ 
yawꞈ jahˇ nehˬ-eu meh. Kʼoeˇ-aˬ, aˬ yawꞈ nui kʼahˇ shiˇ-eu tsawˇ haˬ-ahˇ biꞈ nya ni 
bi poˆ uiˬ taˬ-euˬ gaˇ duˇ-eu meh. Heu deuˬ dawˬ tawˆ luꞈ, tiˬ jeˬ-iˬ gaˇ dahˇ maˬ 
tsoeˬ-a. Jaˬ lehˇ mehˬ nah teh-eu loꞈ-ehˇ tehꞈ meh.  

Dawˬ tsoˆ 3 

Yawˬ jeˬ, yawˬ yamˬ, yawˬ law 

1Mˬ heu siˬ-euˬ uˬ moˆ, kʼaˇ pyeuꞈ kʼaˇ jaˆ-eu jeˬ dawˬtawˆ, yawˬ yamˬ yawˬ law 
baw luꞈ-eu meh.  
2Dehꞈ le-eu yamˬ baw-eu loꞈ-ehˇ, shiˇ-eu aˇ yamˬ kʼawꞈ baw-eu meh. Toeˬ ka-eu 
yamˬ baw-eu loꞈ-ehˇ, gʼawˇ doˆ-eu yamˬ kʼawꞈ baw-eu meh.  
3Sehꞈ-eu aˇ yamˬ baw-eu loꞈ-ehˇ, jaˆ gʼaˬ yaˇ-eu aˇ yamˬ baw meh. Deh pyaˆ-eu 
yamˬ baw-eu loꞈ-ehˇ, tsoˆ muiˬ kʼoꞈ-eu yamˬ baw-eu meh.  
4Noeˬ shaˬ-eu yamˬ baw-eu loꞈ-ehˇ, laˬ kʼaˬ cehˇ-eu yamˬ baw-eu meh. Tsawˇ 
ngoeˇ ngoeˇ yamˬ baw-eu loꞈ-ehˇ, gaˇ nyeh nyeh-eu yamˬ baw-eu meh.  
5Kʼaˬ lo byaˆ dzeh-eu yamˬ baw-awˇ, gʼoˆ bymˇ kʼoꞈ-eu yamˬ baw-eu meh.  
6Byaˇ tawꞈ-eu yamˬ baw-eu loꞈ-ehˇ, dehˬ dzeh-eu yamˬ kʼawꞈ baw-eu meh. Jeˬ 
hmˬ-eu yamˬ baw-eu loꞈ-ehˇ, biˬ dzeh-eu yamˬ kʼawꞈ baw-eu meh.  
7Gʼeu pyaˬ-eu yamˬ baw-eu loꞈ-ehˇ, guꞈ tmˇ-eu yamˬ kʼawꞈ baw-eu meh. Ciˬ cuˇ 
jawˇ yamˬ baw-eu loꞈ-ehˇ, dawˬ ja ja-eu yamˬ baw-eu meh.  
8Gaˬ-eu aˇ yamˬ baw-eu loꞈ-ehˇ, bye-eu aˇ yamˬ kʼawꞈ baw-eu meh. Guiˇ deuˆ-eu 
yamˬ baw-eu loꞈ-ehˇ, tsaˬ leˇ tsahˇ leˇ yamˬ baw-eu meh.  
9Gaˇ mˇ-eu tsawˇ haˬ aˬ jeˬ guiˬ lahˬ za ta.  
10Tsawˇ haˬ zaˬ-ahˇ Miˬyehˇ neh ciˬ baꞈ ciˬ pi nehˬ-euˬ kʼaˆ behˆ kah dui dui gaˇ 
ngaˇ ya mawˇ-euˬ ma.  
11Yawˬ jeˬ na luꞈ gʼaˇ duˬ aˬ yawꞈ neh yamˬ law toꞈ tsaˬ taˬ-euˬ meh. Mehˬ hu paw 
pyeuꞈ laˇ-eu gaˇ kawˆ siˬ mawꞈ mawˇ mawꞈ-eu nui ma, tsawˇ haˬ zaˬ-ahˇ aˬ yawꞈ 
biꞈ taˬ-euˬ meh. Ehˇ kʼawꞈ, aˬ yawꞈ neh mˇ-euˬ gaˇ-ahˇ aˇ dahˬ beh gaˇ neh aˇ saˬ saˬ 
gaˇ keuˆ ni maˬ bi siˬ duˬ-a.  

12Kʼoeˇ miˇ neh, yawˬ ha kʼaˇ dehꞈ kʼoeˇ keuˆ ni laˬ kʼaˬ cehˇ cehˇ-ehˇ dehꞈ-awˇ, kʼaˇ 
gʼeh nya-eu jeˬ leh jeh-awˇ mˇ-eu taꞈ-ehˇ maˬ paˇ jaˆ meh lehˇ, ngaˇ noeˬ duˬ taˬ-euˬ 
ma.  
13Yawˬ gʼaˬ na luꞈ dzaˬ byawˬ dawˇ byawˬ byawˬ-awˇ, yawˬ ha neh mˇ-euˬ gaˇ-ahˇ 
nui kʼahˇ shiˇ-eu tsaˬ meh. Heu-aˬ Miˬyehˇ neh biꞈ laꞈ-euˬ guiˬ lahˬ meh.  
14Miˬyehˇ neh kʼaˇ mˇ kʼaˇ shaˇ-euˬ jeˬ mˬ maˬ maˬ byaˆ zaˇ ziˇ gmˬ meh lehˇ ngaˇ siˬ 
nya ma. Aˬ yawꞈ neh mˇ taˬ-euˬ jeˬ-ahˇ, tiˬ jeˬ-iˬ maˬ dawˆ lahˬ nya-eu uˬ taꞈ, tiˬ jeˬ-
iˬ maˬ yuˇ teˬ nya-a. Tsawˇ haˬ zaˬ aˬ yawꞈ-ahˇ guˆ ni, Miˬyehˇ neh kʼoeˇ loꞈ-ehˇ 
jahˇ-euˬ meh.  
15Kʼaˇ pyeuꞈ luꞈ-eu jeˬ hawˇ-eu kʼaˇ pyeuꞈ laˇ-eu lehˇ gʼeh-eu jeˬ dawˬ tawˆ luꞈ, 
pyeuꞈ dzeuˇ yaꞈ-euˬ gaˇ kawˆ tehꞈ meh. Aˬ yawꞈ tiˬ jeˬ tehꞈ-ehˇ, tiˬ poˆ saˇ-iˬ tiˬ poˆ 
pyeuꞈ laˇ ni Miˬyehˇ jahˇ-eu meh.  

Miˇ kʼoeˇ taˆ maˬ tsaˬ maˬ dawˇ-eu jeˬ 

16Kʼoeˇ uˬ taꞈ, nahˇ ma heu siˬ uˬ moˆ yaw tsaˬ yaw dawˇ jeˬ jaˆ paˬ-ehˇ gʼeh-eu 
tsahˇ-ahˇ, maˬ tsaˬ maˬ dawˇ-eu jeˬ tehꞈ-ehˇ byah luꞈ gaˇ ngaˇ ya mawˇ-euˬ ma.  
17Kʼaˇ pyeuꞈ laˇ-eu yawˬ jeˬ na luꞈ, aˬ yawꞈ neh toꞈ taˬ-euˬ yamˬ law-ahˇ pyeuꞈ laˇ-
eu miˇ neh, tsawˇ muiˬ tsawˇ doeˇ maˬ tseˇ paˆ ni, tiˬ kawˆ loꞈ-ehˇ Miˬyehˇ yaˇ kʼaˬ 
daˇ-eu nga lehˇ, ngaˇ yawˬ haˇ yawˬ ha ehˇ-euˬ ma.  
18Tsawˇ haˬ zaˬ-aˬ, jeˬ zaˬ taꞈ-ehˇ maˬ dzehˬ-eu gaˇ kawˆ uˬ duˬ duˬ laˇ ni, Miˬyehˇ 
lawˬ haw luꞈ meh lehˇ, yawˬ haˇ yawˬ ha ehˇ luꞈ-eu ma.  
19Uˬ duˬ duˬ laˇ ngeh-aˬ, tsawˇ haˬ zaˬ hawˇ-eu jeˬ zaˬ tiˬ gaˇ shiˇ leˇ-eu meh. Nyiˬ 
jeˬ luꞈ shiˇ-eu jeˬ tehꞈ meh. Nyiˬ jeˬ luꞈ saꞈ tiˬ kawˆ loꞈ-ehˇ gʼawˇ-awˇ, beu gaˇ duˬ 
maˬ jaˆ-a. Aˬ jeˬ miˇ neh ehˇ naˇ, nyiˬ jeˬ luꞈ yaw dehꞈ dehꞈ-eu tiˬ jeˬ-iˬ gaˇ dahˇ maˬ 
tsoeˬ-a.  
20Nyiˬ jeˬ luꞈ aˇ saˬ saˬ leˇ duˬ tiˬ tsahˇ tehꞈ meh. Kʼaˬ lehˇ-ahˇ pyeuꞈ doˆ laˇ-euˬ loꞈ-
ehˇ, kʼaˬ lehˇ paˇ ya pyeuꞈ kʼoꞈ jiˇ-eu meh.  
21Tsawˇ haˬ-euˬ saꞈ laˇ mˬ taˆ daˆ gʼoꞈ leˇ-awˇ, jeˬ zaˬ-euˬ saꞈ laˇ miˇ oˆ gʼoꞈ kʼoꞈ-iˇ-eu 
meh lehˇ aˬ suˇ gʼaˬ ehˇ tsehˆ nya ta.  
22Kʼoeˇ miˇ neh, yawˬ ha neh mˇ-euˬ gaˇ-ahˇ nui kʼahˇ shiˇ-eu naˆ maˬ tseˇ muiˬ 
dzehˬ-eu tiˬ jeˬ-iˬ maˬ paˇ jaˆ meh. Yawˬ ha-euˬ guiˬ lahˬ kʼoeˇ loˆ ni tehꞈ meh. Shiˇ 
dzeuˇ gʼaˬ miˇ tsa pyeuꞈ laˇ-eu gaˇ kawˆ aˬ suˇ gʼaˬ siˬ duˬ nya ta.  

Dawˬ tsoˆ 4 

Kʼehˬ-eu kʼaˆ-eu, myawˬ kʼaˆ mˇ-eu, cawˬ maˬ baw-eu 

1Nahˇ ma heu siˬ uˬ moˆ kʼehˬ-eu kʼaˆ-eu jeˬ dawˬ tawˆ luꞈ-ahˇ ngaˇ paˇ ya mawˇ-
euˬ ma. Kʼehˬ-eu kʼaˆ-eu jeˬ-ahˇ ya daˬ luꞈ-eu tsawˇ haˬ deuˬ myaˆ biˇ yoeˇ luꞈ-awˇ, 
ngehˬ gʼeh nehˬ-eu gʼaˬ maˬ jawˇ-a. Aˬ yawꞈ maꞈ-ahˇ kʼehˬ luꞈ-eu deuˬ jawˇ paw 
gʼaˬ kʼaˆ-eu miˇ neh, tiˬ gʼaˬ-iˬ ngehˬ maˬ gʼeh nehˬ peuˬ-a.  
2Dehꞈ luꞈ-eu deuˬ naˆ maˬ tseˇ, shiˇ dzeuˇ-euˬ tsawˇ haˬ deuˬ maˬ gaˇ dzehˬ law 
hawˇ ngaˬ lehˇ ngaˬ-ahˇ noeˬ laˇ miˇ-a.  

3Dawˬ tawˆ luꞈ kʼoeˇ taˆ zaˬ dzehˬ-eu-aˬ, maˬ dehꞈ doˆ le-euˬ deuˬ meh. Aˬ jeˬ miˇ 
neh ehˇ naˇ, nahˇ ma heu siˬ-euˬ uˬ moˆ yaw haiˬ jeˬ mˇ luꞈ gaˇ aˬ yawꞈ maꞈ maˬ ya 
mawˇ haw-a.  
4Tsawˇ haˬ zaˬ dehꞈ dzaˬ laˇ ni gaˇ mˇ-eu leh jeh-eu-aˬ, yawˬ ha dawˬ peh dehꞈ-eu 
deuˬ-ahˇ myaˆ naˆ-eu miˇ neh meh lehˇ ngaˇ haw siˬ-euˬ ma. Ehˇ kʼawꞈ, kʼoeˇ loꞈ-
ehˇ mˇ-eu tiˬ jeˬ-iˬ gaˇ dahˇ maˬ tsoeˬ-a. Jaˬ lehˇ mehˬ nah teh-eu loꞈ-ehˇ tehꞈ meh.  
5Aˬ dzawˬ laꞈ pyehꞈ pyehꞈ deuˇ taˬ-awˇ, tsawˬ toeˬ dehꞈ ka byoˆ leꞈ-eu meh.  
6Laꞈ dzmˇ maˬ deˇ ni byah kʼaˇ-awˇ, gʼaˬ doeˇ maˬ dah ni gaˇ myaˬ-eu, jaˬ lehˇ mehˬ 
nah teh-eu taꞈ-ehˇ, laꞈkʼawˆtiˬkʼawˆ tehꞈ-ehˇ byah kʼawꞈ, nui saˇ oꞈ-eu kʼoeˇ zaˬ 
dzehˬ meh.  
7Nahˇ ma heu siˬ uˬ moˆ gaˇ dahˇ maˬ tsoeˬ-eu tiˬ jeˬ ngaˇ paˇ ya mawˇ-euˬ ma.  
8Yawˬ ha tiˬ gʼaˬ tehꞈ-ehˇ dahˬ dzaˬ-eu tsawˇ haˬ tiˬ gʼaˬ jawˇ-eu meh. Aˬ yawꞈ aˬ 
yuiꞈ aˬ nyiˇ maˬ baw, zaˬ maˬjawˇ kʼawꞈ, aˬ yawꞈ-euˬ pyuˇ shuiˇ myawˬ gahˬ-ahˇ nui 
kʼahˇ maˬ shiˇ-ehˇ, maˬ naˬ leˇ ni mˇ dui dui-eu meh. Yawˬ ha-euˬ gʼawˇ mawˇ yaw 
saˇ maˬ oꞈ ni aˬ suˇ gʼaˬ gʼaˇ duˬ aˬ yawꞈ mˇ luꞈ-eu gaˇ kawˆ, aˬ yawꞈ maˬ shaˇ noeˬ-
a. Heu kʼawꞈ, tiˬ jeˬ-iˬ gaˇ dahˇ maˬ tsoeˬ-a. Maˬ mˇ paˬ-ehˇ gʼeh-eu gaˇ meh.  
9Tsawˇ haˬ nyiˬ gʼaˬ-aˬ, tiˬ gʼaˬ tehꞈ naˆ maˬ tseˇ gaˇ dahˇ tsoeˬ dzehˬ-eu meh. Aˬ jeˬ 
miˇ neh ehˇ naˇ, nyiˬ gʼaˬ mˇ naˇ gaˇ za myaˬ dzehˬ-eu meh.  
10Tiˬ gʼaˬ coˬ-iˇ naˇ, tiˬ gʼaˬ gʼeu tuˇ nehˬ nya-eu meh. Ehˇ kʼawꞈ, tiˬ gʼaˬ tehꞈ-ehˇ 
jawˇ-eu coˬ-iˇ ngeh, shaˬ dui dui meh. Aˬ jeˬ miˇ neh ehˇ naˇ, gʼeu tuˇ nehˬ-eu gʼaˬ 
maˬ jawˇ-a.  
11Yaw gaˆ gaˆ ngeh nyiˬ gʼaˬ tiˬ kawˆ loꞈ-ehˇ yuꞈ naˇ lmˇ laˇ-eu meh. Ehˇ kʼawꞈ tiˬ 
gʼaˬ tehꞈ naˇ, yawˬ haˇ yawˬ ha aˬ joˆ-ehˇ laˆ lmˇ nmˇ.  
12Tiˬ gʼaˬ tehꞈ-ahˇ dawꞈ gʼaˬ nya kʼawꞈ, nyiˬ gʼaˬ gm gaˇ maˬ dawꞈ gʼaˬ nya-a. Aˇ caˆ 
smˬ caˆ yeuꞈ taˬ-eu caˆ yeuꞈ-ahˇ maˬ gʼeu tsehˆ coeˇ-a.  
13-14Tsawˇ haˬ tiˬ gʼaˬ iˇ shaˬ shaˬ dui dui-awˇ sahˬ paˬ pyeuꞈ laˇ-euˬ maˬ kaˬ, paꞈ 
kuˆ-ahˇ uˇ gaˇ neh sahˬ paˬ daˆ keuˆ leˇ-euˬ maˬ kaˬ, tsawˇ mawˬ mawˬ laˇ ngeh aˬ 
dzawˬ dzawˬ-awˇ aˬ cawˬ ehˇ dawˬ maˬ naˇ haˬ naˇ, iˇ shaˬ shaˬ-awˇ tsawˇ gahˇ ahˇ-
eu zaˬ guˬ tiˬ gʼaˬ maˬ tawˬ-a.  
15Nahˇ ma heu siˬ uˬ moˆ kʼaˇ jawˇ-eu tsawˇ haˬ dawˬ tawˆ luꞈ-ahˇ ngaˇ shaˇ noeˬ 
haw ngeh, sahˬ paˬ pyeuꞈ leˇ-eu zaˬ guˬ tiˬ gʼaˬ aˬ yawꞈ maꞈ laꞈ kʼoeˇ ahˇ tehꞈ-a lehˇ 
ngaˇ siˬ duˬ-eu ma.  
16Sahˬ paˬ tiˬ gʼaˬ uˆ lahˇ-eu uˬ moˆ jawˇ-eu tsawˇ haˬ zaˬ deuˬ maˬ gui jiˇ coeˇ-a. Aˬ 
yawꞈ-euˬ dzoeˬ dzaˬ jiˇ le ngeh, aˬ yawꞈ-euˬ guiˬ lahˬ-ahˇ tiˬ gʼaˬ-iˬ maˬ noeˬ keuˆ-a. 
Tiˬ jeˬ-iˬ gaˇ dahˇ maˬ tsoeˬ-a. Jaˬ lehˇ mehˬ nah teh-eu loꞈ-ehˇ tehꞈ meh.  

Dawˬ tsoˆ 5 

Yaw awˇ laꞈ-ehˇ saˇ jaˇ taˬ dzaˬ 

1Uˬ duˬ tahˬ nymˇ nymˇ ma-ahˇ le ngeh, kuiˇ toꞈ ciˬ-eu yahˇ-awˬ. Yaw muiˬ yaw 
doeˇ maˬ tseˇ paˆ nya-eu aˬ dzawˬ aˇ gah deuˬ jahˇ-eu loꞈ-ehˇ lawˇ-eu shehˇ-eu naˆ 
maˬ tseˇ, Uˬ duˬ tahˬ nymˇ nymˇ ma-ahˇ naˇ haˬ geuꞈ leˇ-eu muiˬ dzehˬ meh.  

2Dawˬ maˬ ngehˬ mi naˆ-ehˇ yaw muiˬ paˬ-ehˇ shaˇ noeˬ-awˬ. Miˬyehˇ-ahˇ yaw awˇ 
laꞈ-ehˇ saˇ jaˇ taˬ dzaˬ. Aˬ yawꞈ mˬ kʼoeˇ taˆ jawˇ-awˇ, nawˇ miˇ tsaˬ kʼoeˇ taˆ jawˇ-eu 
miˇ neh, ngehˬ paˬ tmˇ paˬ-ehˇ gʼeh-eu taꞈ-ehˇ uˬ dzehˬ taˬ ngehˬ. 
3Nui noeˬ shaˬ-eu mehˬ nah maˬ muiˬ-eu yuꞈ maˆ caw-awˇ, dawˬ myaˬ-eu mehˬ 
nah yaw lehˬ caw-eu meh.  
4Kʼoeˇ miˇ neh, Miˬyehˇ-ahˇ nawˇ saˇ jaˇ dzaˬ gʼaˬ naˇ, yaw kawˇ-ehˇ mˇ byah-awˬ. 
Aˬ jeˬ miˇ neh ehˇ naˇ, aˬ dzawˬ aˇ gah-ahˇ aˬ yawꞈ nui ma maˬ tsaˬ-a. Nawˬ neh saˇ 
jaˇ kʼaˇ dzaˬ taˬ-euˬ loꞈ-ehˇ mˇ-awˬ.  
5Saˇ jaˇ dzaˬ-awˇ maˬ mˇ byah-eu naˆ maˬ tseˇ, saˇ jaˇ maˬ dzaˬ ni jawˇ-eu muiˬ 
dzehˬ meh. 
6Nawˇ dawˬ ngehˬ ngeh, maˬ ngehˬ maˬ tmˇ bahˬ ni yahˇ-awˬ. Aˇ nah hawˇ-eu 
Miˬyehˇ-euˬ piˇ ma deuˬ mehˬ shi “Ngaˇ ngehˬ lehˬ-euˬ nya” lehˇ taˬ ehˇ. Aˬ jeˬ miˇ 
neh Miˬyehˇ nui ma bi pehˇ-eu jeˬ mˇ te. Aˬ jeˬ miˇ neh nawˬ neh mˇ-euˬ gaˇ-ahˇ aˬ 
yawꞈ bi laˆ cawˆ te.  
7Nui noeˬ bym-awˇ mehˬ boeˬ nya dui dui kʼawꞈ, Miˬyehˇ-ahˇ guˆ-eu siˬ nya-awˬ.  

Smˇ muiˬ muiˬ-eu gaˇ dahˇ maˬ tsoeˬ-a 

8Iˇ shaˬ zaˬ deuˬ-ahˇ sahˬ paˬ sahˬ ma deuˬ kʼehˬ-awˇ kʼaˆ-awˇ nawˬ dzaˬ kʼaˆ dzaˬ 
gaˇ ya mawˇ ngeh, taˬ zahˬ leˇ. Sahˬ paˬ sahˬ ma aˬ geu gʼaˬ maˬ kaˬ, aˬ yawꞈ taꞈ-ehˇ 
huiˬ dzehˬ-eu gʼaˬ jawˇ-awˇ, tiˬ gʼaˬ kʼoeˇ taˆ tiˬ gʼaˬ huiˬ daˆ leꞈ-eu meh.  
9Aˇ saˬ saˬ laˇ ngeh-aˬ, sahˬ paˬ kʼawꞈ cehˇ doˆ le-eu deh yaˇ-ahˇ ya gʼoe-eu meh.  
10Pyuˇ shuiˇ-ahˇ gaˬ-eu nui ma aˇ saˬ saˬ-eu maˬ baw-a. Smˇ muiˬ muiˬ laˇ mawꞈ-eu 
tsawˇ haˬ, nui kʼahˇ tiˬ jawˇ-iˬ maˬ byah-a. Heu kʼawꞈ, tiˬ jeˬ-iˬ gaˇ dahˇ maˬ tsoeˬ-a.  
11Smˇ muiˬ ngehˬ-ehˇ muiˬ naˇ, dzaˬ-eu kʼaˬ meh ngehˬ-ehˇ myaˬ laˇ-eu meh. Jiˇ 
jeuˬ-aˬ, smˇ muiˬ gaˇ kawˆ siˬ laˇ-eu kʼoeˇ tehꞈ meh.  
12Gaˇ mˇ-eu tsawˇ haˬ, dzaˬ loꞈ-eu maˬ dzaˬ loꞈ-eu maˬ kaˬ, uˬ ciꞈ yuꞈ kʼaˆ leˇ muiˬ-
eu meh. Ehˇ kʼawꞈ, smˇ muiˬ aˬ da myawˬ gahˬ myaˬ-eu miˇ neh, nui noeˬ myaˬ-eu 
maˬ yuꞈ kʼaˆ leˇ-a.  
13Nahˇ ma heu siˬ uˬ moˆ nui ma cawˆ laˇ paˬ-ehˇ gʼeh-eu tiˬ jeˬ ngaˇ paˇ ya mawˇ-
euˬ ma. Tsawˇ haˬ zaˬ deuˬ maˬ dzaˬ maˬ dawˇ peuˬ ni aˬ kaˇ gʼaˇ duˬ pyuˇ jeˬ hmˬ 
taˬ-eu meh.  
14Ehˇ kʼawꞈ, yawˬ ngehꞈ-ehˇ smˬ-iˇ jiˇ-awˇ, zaˬ-ahˇ jeˬ biˇ biꞈ yaꞈ-eu maˬ dzeˇ-a.  
15Dehꞈ le ngeh tiˬ jeˬ-iˬ maˬ hehˇ leꞈ-euˬ loꞈ-ehˇ, shiˇ ngeh kʼawꞈ tiˬ jeˬ-iˬ maˬ yuˇ 
gʼeh nya-a.  
16Heu-aˬ, nui ma cawˆ dui dui laˇ paˬ-ehˇ gʼeh-eu meh. Aˬ dui kʼaˇ dehꞈ doˆ le-euˬ 
loꞈ-ehˇ neˇ myawˆ ni ya gʼoꞈ leˇ-awˇ, aˬ dui neh mˇ-euˬ shaˇ-euˬ aˬ jeˬ guiˬ lahˬ baw 
ta. Jaˬ lehˇ mehˬ nah teh-eu loꞈ-ehˇ tehꞈ meh.  
17Aˬ dui yaw dehꞈ dehꞈ-eu zahˇ tsui ni gʼeh-awˇ, shaˬ zahˬ naˇ gawˇ myaˬ-awˇ, nui 
ma cawˆ duˬ tehꞈ meh.  

18Ngaˇ heu loꞈ-ehˇ noeˬ duˬ taˬ-euˬ ma. Muiˬ dzehˬ-eu jeˬ-aˬ, Miˬyehˇ aˬ dui-ahˇ miˇ 
tsaˬ kʼoeˇ taˆ tiˬ kʼehˇ laˇ kʼehˬ yaw dehꞈ bi dehꞈ laꞈ ngeh, dzaˬ byawˬ dawˇ byawˬ-
awˇ, aˬ dui neh mˇ-euˬ gaˇ-ahˇ nui kʼahˇ shiˇ-eu jeˬ muiˬ dzehˬ meh.  
19Tsawˇ haˬ tiˬ gʼaˬ-ahˇ Miˬyehˇ pyuˇ shuiˇ myawˬ gahˬ biꞈ naˇ, guiˬ lahˬ-ahˇ noeˬ 
keuˆ-awˇ, yawˬ ha neh mˇ-euˬ gaˇ-ahˇ laˬ kʼaˬ cehˇ nui kʼahˇ shiˇ-eu tsaˬ meh. Kʼoeˇ-
aˬ, Miˬyehˇ neh biꞈ-euˬ laꞈ sawˬ meh.  
20Miˬyehˇ neh aˬ yawꞈ-ahˇ laˬ kʼaˬ cehˇ-eu jeˬ biꞈ oꞈ nehˬ-euˬ miˇ neh, yaw dehꞈ 
dehꞈ-eu aˇ yamˬ nymˇ gaˇ nui kʼahˇ shiˇ-eu tsaˬ meh.  

Dawˬ tsoˆ 6 

1Tsawˇ haˬ zaˬ gʼaˇ duˬ kʼaˆ behˆ kah-eu maˬ tsaˬ maˬ dawˇ-eu tiˬ jeˬ, nahˇ ma heu 
siˬ uˬ moˆ jaˆ luꞈ gaˇ ngaˇ paˇ ya mawˇ-euˬ ma. 
2Tsawˇ haˬ zaˬ tiˬ gʼaˬ-ahˇ Miˬyehˇ pyuˇ shuiˇ myawˬ gahˬ biꞈ-awˇ, tsawˇ myahˇ bi 
doˆ-euˬ uˬ taꞈ, kʼaˇ geuꞈ mawꞈ-eu jeˬ dawˬ tawˆ luꞈ ehˇ kʼaˇ maˬ za ni biꞈ byah nehˬ-
euˬ meh. Ehˇ kʼawꞈ, kʼoeˇ deuˬ dawˬ tawˆ luꞈ-ahˇ aˬ yawꞈ maˬ ya geuꞈ ni, boeˇ miˬ 
siˬ kʼaˬ tiˬ gʼaˬ neh bi geuꞈ jiˇ-eu meh. Kʼoeˇ-aˬ, tiˬ pawꞈ-iˬ maˬ tsaˬ maˬ dawˇ-ehˇ, tiˬ 
jeˬ-iˬ gaˇ dahˇ maˬ tsoeˬ-a.  
3Tsawˇ haˬ tiˬ gʼaˬ, zaˬ aˇ yaˇ gʼaˬ ya cu-awˇ, ziˇ baw dui dui kʼawꞈ, yaw dehꞈ dehꞈ 
ngeh nui saˇ maˬ oꞈ-ehˇ, shiˇ ngeh yaw muiˬ-ehˇ baꞈ pahˬ nehˬ-eu gʼaˬ maˬ jawˇ naˇ, 
yaw shiˇ-ehˇ yoeˇ dzeh-euˬ zaˬ nahˬ maˬ tawˬ-a.  
4Zaˬ nahˬ kʼoeˇ gʼaˬ dehꞈ le-euˬ tiˬ jeˬ-iˬ gaˇ dahˇ maˬ tsoeˬ-ehˇ, yaw zahˇ laꞈ kʼoeˇ 
byoˆ kʼaꞈ-iˇ-awˇ, bi ngehˇ byoˆ-euˬ meh.  
5Nah gʼahˇ paw bya-eu yaw shehꞈ-ahˇ aˬ yawꞈ maˬ ya mawˇ haw-ehˇ, yaw dehꞈ 
dehꞈ-eu gaˇ kawˆ aˬ yawꞈ maˬ ya siˬ kʼawꞈ, tsawˇ haˬ kʼoeˇ gʼaˬ naˆ maˬ tseˇ nui saˇ 
oꞈ dzehˬ-eu meh.  
6Tsawˇ haˬ kʼoeˇ gʼaˬ aˇ kʼoꞈ nyiˬ heˇ dehꞈ dzehˬ kʼawꞈ, aˬ yawꞈ jaˆ-eu pyuˇ shuiˇ 
myawˬ gahˬ aˬ yawꞈ-euˬ nui noeˬ maˬ ya zmˬ-a. Aˇ saˬ saˬ laˇ ngeh, nyiˬ gʼaˬ luꞈ aˬ 
yawꞈ tiˬ tsahˇ-ahˇ uˬ duˬ duˬ leˇ-eu tehꞈ meh.  
7Tsawˇ haˬ zaˬ kʼaˇ mˇ-eu gaˇ dawˬ tawˆ luꞈ, yawˬ ha uˬ maˆ poˆ dehˆ-eu gʼaˇ duˬ 
meh. Ehˇ kʼawꞈ, kʼaˬ meh-euˬ nui kʼahˇ maˬ mˇ byah nehˬ nya-a.  
8Tsawˇ gahˇ ahˇ-eu tsawˇ haˬ hawˇ-eu aˬ dzawˬ aˇ gah aˬ jeˬ beu gaˇ duˬ jaˆ ta. Iˇ 
shaˬ zaˬ tiˬ gʼaˬ aˬ joˆ-ehˇ ya dehꞈ ya jawˇ ya ngehˬ ya tmˇ-eu gaˇ kawˆ aˬ jeˬ paˇ siˬ 
nya-eu loˬ ta.  
9Kʼoeˇ-aˬ, tiˬ jeˬ-iˬ gaˇ dahˇ maˬ tsoeˬ-a. Jaˬ lehˇ mehˬ nah teh-eu loꞈ-ehˇ tehꞈ meh. 
Aˇ dzehˬ poˆ geuꞈ-eu naˆ maˬ tseˇ, yawˬ ha kʼaˇ jaˆ-eu jeˬ-ahˇ nui kʼahˇ shiˇ-eu zaˬ 
dzehˬ meh.  
10Kʼaˇ pyeuꞈ laˇ-eu jeˬ dawˬ tawˆ luꞈ, aˇ hu ba neh ehˇ taˬ-awˇ jaˆ-eu gaˇ kawˆ tehꞈ 
meh. Yawˬ ha naˆ maˬ tseˇ gʼaˬ kʼaˆ-eu tsawˇ haˬ nehˬ-ehˇ tsawˇ pyehˇ maˬ pyehˇ 
nya-a lehˇ, tsawˇ haˬ yawˬ gʼaˬ na luꞈ siˬ nya meh.  
11Tsawˇ pyehˇ ngehˬ-ehˇ pyehˇ naˇ ngehˬ-ehˇ gaˇ dahˇ maˬ tsoeˬ-eu uˬ taꞈ, nawˬ-ahˇ 
muiˬ laˇ duˬ maˬ jaˆ-a.  

12Gaˇ dahˇ maˬ tsoeˬ-eu tiˬ kʼehˇ laˇ kʼehˬ yaw dehꞈ ya dehꞈ-eu aˇ yamˬ heu laꞈ 
kʼoeˇ, tsawˇ haˬ zaˬ gʼaˇ duˬ muiˬ dzehˬ-eu jeˬ-ahˇ, aˬ suˇ gʼaˬ siˬ nya nmˇ. Yaw dehꞈ 
dehꞈ-eu jeˬ-aˬ, naˇ shmˇ shmˇ le-eu loꞈ-ehˇ tiˬ kʼehˇ laˇ kʼehˬ laꞈ kʼoeˇ iˇ byoˆ gʼeh 
nya-eu meh. Yawˬ ha shiˇ dzeuˇ ngeh, nahˇ ma heu siˬ uˬ moˆ aˬ joˆ-ehˇ pyeuꞈ laˇ-
eu gaˇ kawˆ aˬ suˇ gʼaˬ siˬ nya nmˇ.  

Dawˬ tsoˆ 7 

Yaw dehꞈ dehꞈ-eu shaˇ noeˬ paˬ-ehˇ gʼeh-eu 

1Tsawˇ myahˇ muiˬ-eu jeˬ-aˬ, poeˬ-eu tsiˇ yaw saw naˆ maˬ tseˇ, aˇ poeˬ kʼaˆ dzehˬ-
eu meh. Dehꞈ le-euˬ nah maˬ tseˇ, shiˇ nah poeˬ dzehˬ-eu meh.  
2Dzaˬbyawˇ lawˇ-eu nymˇ naˆ maˬ tseˇ, tsawˇ ngoeˇ nymˇ-ahˇ iˇ-eu muiˬ meh. Shiˇ 
nah yawˬ gʼaˬ na-ahˇ loꞈ gaˇ, dehꞈ ngeh siˬ duˬ taˬ-eu tsaˬ meh.  
3Laˬ kʼaˬ cehˇ-awˇ uiˇ-eu maˬ tseˇ, noeˬ shaˬ-eu jeˬ poeˬ dzehˬ-eu meh. Noeˬshaˬ-eu 
jeˬ myaˆpyawˬ nyoeˬkʼawꞈ, nui ma bi gahˇ dzehˬ laˇ-eu meh.  
4Zaˬ siˬ tsawˇ gahˇ ahˇ-eu nui ma , tsawˇngoeˇngoeˇ-eu nymˇ-ahˇ jaˆ-awˇ, aˬ dzawˬ 
aˇ gah deuˬ-euˬ nui ma , byawˬ gʼa-eu nymˇ-ahˇ jaˆ-eu meh.  
5Aˬ dzawˬ caˇ gaˇ naˇ-eu maˬ tseˇ, zaˬ siˬ dehˬ gaˇ naˇ-eu tsaˬ meh.  
6Aˬ dzawˬ aˇ gah uiˇ-eu teˇ saˇ, guiˬ ba uˬ moˆ tsawˬ bu laꞈ kʼoeˇ , toeˆ toeˆ taˆ taˆ-ehˇ 
mahˇ luꞈ-eu, aˬ gah puiˆ dzaˬ-eu teˇ saˇ meh.  
7Zaˬ siˬ tsawˇ gahˇ ahˇ-eu tsawˇ haˬ, aˬ cawˬ-ahˇ nawˬ dzaˬ-eu kʼoeˇ-aˬ, aˬ dzawˬ aˇ 
gah-euˬ lawˇ behˇ-ahˇ, yawˬ ha shaˇ baꞈ gaˇ duˇ-eu meh. Laꞈ nmꞈ nmꞈ-eu jeˬ mˇ-eu-
aˬ, tsawˇ haˬ zaˬ-ahˇ laˆ cawˆ-eu meh.  
8Aˇ dahˬ beh-eu jeˬ naˆ maˬ tseˇ, aˇ saˬ saˬ-eu jeˬ muiˬ dzehˬ-awˇ, nui ma huiˬ-eu jeˬ 
naˆ maˬ tseˇ, oˇ oꞈ-eu jeˬ muiˬ dzehˬ-eu meh.  
9Nui ma pehˇ-eu taˬ tehˬ. Nui pehˇ-euˬ jawˇ duˬ-aˬ, aˬ dzawˬ aˇ gah-euˬ bawˇ kʼahˇ 
meh.  
10“Aˬ jeˬ miˇ neh aˇ hu aˇ yamˬ, iˬ nah maˬ tseˇ maˬ gaˇ ta” lehˇ, gaˇ dahˇ maˬ tsoeˬ-
eu dawˬ taˬ ngehˬ. Kʼoeˇ loꞈ-ehˇ ehˇ-eu dawˬ kʼoeˇ-aˬ, tsawˇ gahˇ ahˇ-eu dawˬ maˬ 
ngeuˇ-a.  
11Zaˬ siˬ tsawˇ gahˇ poeˬ kʼaˆ jeˬ biˇ, nahˇ ma kʼaˇ mawˇ-eu tsawˇ haˬ-ahˇ, muiˬ-eu 
guiˬ lahˬ biꞈ nehˬ-eu meh.  
12Zaˬ siˬ tsawˇ gahˇ pyuˇ-ahˇ duˇ-awˇ, aˬ dui-ahˇ haw piˇ nya-eu meh. Zaˬ siˬ tsawˇ 
gahˇ-euˬ saꞈ laˇ-ahˇ, zaˬ siˬ tsawˇ gahˇ haw piˇ-eu meh.  
13Miˬyehˇ neh mˇ-euˬ shaˇ noeˬ sheˇ. Aˬ yawꞈ neh beh ngoꞈ taˬ-euˬ jeˬ, ngawˬ dawˇ 
nya-eu aˬ suˇ jawˇ ta.  
14Guiˬ lahˬ baw ngeh laˬ kʼaˬ cehˇ-awˇ, guiˬ lahˬ doeˇ ngeh yehˬ cehˬ cehˬ-awˬ. Nyiˬ 
jeˬ luꞈ Miˬyehˇ beh-euˬ meh. Ni shawˬ gaˇ kawˆ siˬ duˬ nya-eu, tsawˇ haˬ tiˬ gʼaˬ-iˬ 
maˬ jawˇ-a.  
15Ngaˇ yaw dehꞈ dehꞈ-eu tiˬ jeˬ-iˬ gaˇ dahˇ maˬ tsoeˬ kʼawꞈ, yawˬ jeˬ na luꞈ ya mawˇ 
kuꞈ haw-euˬ ma. Dawˇ coe ni dehꞈ-eu yaw tsaˬ yaw dawˇ tsawˇ haˬ ziˇ teˬ-eu mawˇ 

haw-awˇ, maˬ tsaˬ maˬ dawˇ-eu jeˬ mˇ-eu haiˬ-eu tsawˇ haˬ ziˇ baw-eu mawˇ haw-
euˬ ma.  
16Yaw tsaˬ yaw dawˇ jeˬ aˇ dzehˬ maˬ mˇ dzeuˇ-ehˇ, zaˬ siˬ tsawˇ gahˇ aˇ dzehˬ maˬ 
bi dzeuˇ ni, yawˬ haˇ yawˬ ha maˬ laˆ cawˆ ni dehꞈ-awˬ.  
17Yaw haiˬ jeˬ aˇ dzehˬ maˬ mˇ dzeuˇ-ehˇ, aˬ dzawˬ yaw kʼaˆ-ehˇ maˬ dzawˬ ni, shiˇ 
yamˬ maˬ keuˆ gaˇ ziˇ maˬ ya jiˇ ni dehꞈ-awˬ.  
18Mehˆ lawˆ nyiˬ dzaˬ maˬ iˇ dzeuˇ ni yahˇ-awˬ. Miˬyehˇ-ahˇ guˆ-eu nui ma ahˇ naˇ, 
nawˬ neh noeˬ-euˬ jeˬ mˇ pyeuꞈ nya tehꞈ-a.  
19Meuˬdzoeˬsahˬpaˬ tseˇgʼaˬ maˬtseˇ, zaˬ siˬ tiˬ gʼaˬ baoˬ huiˬ-eu meh.  
20Yaw lehˬ tiˬ pawꞈ-iˬ maˬ mˇ-ehˇ, yaw dawˇ tehꞈ-ehˇ mˇ-eu tsawˇ muiˬ, miˇ taˆ tiˬ 
gʼaˬ-iˬ maˬ jawˇ-a.  
21Aˬ cawˬ kʼaˇ ehˇ gaˇ naˇ haˬ naˇ, yawˬ ha zaˬ kʼaˆ-euˬ dawˬ doeˇ kʼawꞈ, yawˬ ha-ahˇ 
gaˬ keuˆ laˇ tehꞈ-a.  
22Yawˬ ha neh ngehˬ daˆ-euˬ dawˬ doeˇ, yawˬ haˇ yawˬ ha siˬ nya luꞈ meh.  
23Gaˇ kawˆ heu deuˬ dawˬ tawˆ luꞈ-ahˇ, ngaˬ-euˬ tsawˇ gahˇ neh ngaˇ lawˬ haw-euˬ 
ma. Zaˬ siˬ tsawˇ gahˇ ahˇ-eu tsawˇ haˬ pyeuꞈ laˇ ni leh jeh kʼawꞈ, maˬ leh jeh keuˆ 
coeˇ nya.  
24Zaˬ siˬ tsawˇ gahˇ-aˬ, gaˇ mahˇ kaˬ dui dui-awˇ, naꞈ dui dui-eu miˇ neh, aˬ suˇ gʼaˬ 
poˆ mawˇ nya nmˇ.  
25Ehˇ kʼawꞈ, zaˬ siˬ tsawˇ gahˇ poˆ-awˇ dzaw geuꞈ-eu gʼaˇ duˬ, ngaˇ noeˬ tsehˆ taˬ-
euˬ ma. Ngaˬ-euˬ nui ma laꞈ kʼoeˇ maˬ noeˬ shaw-euˬ jeˬ shaw laˇ jiˇ-awˇ, aˬ dzawˬ 
dzawˬ-awˇ aˇ gah gah-eu jeˬ aˇ naˆ ni doeˇ-eu gaˇ kawˆ ciˇ tahˬ teh li nya ni, zaˬ siˬ 
tsawˇ gahˇ poˆ ma lehˇ ngaˇ noeˬ duˬ taˬ-euˬ ma.  
26Shiˇ-eu jeˬ naˆ maˬ tseˇ doeˇ dui dui-eu tiˬ jeˬ ngaˇ mawˇ taˬ-euˬ ma. Kʼoeˇ-aˬ, zaˬ 
miˬ zaˬ meh. Aˬ yawꞈ-euˬ nui gaˬ lahˇ ju kʼmˇ gaˇ duˇ-awˇ, nawˬ-ahˇ byaˇ cuꞈ-eu aˬ 
yawꞈ-euˬ aˬ laꞈ shmˇ caˆ paꞈ gaˇ duˇ-eu meh. Miˬyehˇ-euˬ nui kʼahˇ poˆ-eu tsawˇ haˬ 
cehˆ dzeuˇ nya kʼawꞈ, iˬ baˇ mˇ-eu deuˬ paꞈ leˇ-eu meh.  
27Zaˬ siˬ tsawˇ gahˇ byah-eu mehˬ-eu tsoˆ-eu gʼaˬ ehˇ-eu, “Ngaˬ-euˬ nui ma laꞈ kʼoeˇ 
maˬ noeˬ shaw nya-eu jeˬ-ahˇ ngaˇ poˆ ngeh, tiˬ jawˇ saˇ-iˬ tiˬ jawˇ heu loꞈ-ehˇ poˆ 
mawˇ-euˬ ma.  
28Ngaˇ maˬ siˬ nya-eu gaˇ kawˆ nui deuˬ poˆ duˬ-eu lehˇ leh jeh kʼawꞈ, maˬ poˆ 
mawˇ nya nya. Kʼaˬ dzeˇ zaˬ tiˬ heˇ gʼaˬ laꞈ kʼoeˇ yaw zeu baw nehˬ paˬ-ehˇ gʼeh-eu 
tiˬ gʼaˬ ahˇ-awˇ, zaˬ miˬ zaˬ laꞈ kʼoeˇ tiˬ gʼaˬ-iˬ maˬ ahˇ-a.  
29Ngaˬ neh poˆ duˬ-euˬ gaˇ kawˆ uˬ dzah-aˬ, heu loꞈ-ehˇ ma. Miˬyehˇ neh aˬ dui-ahˇ 
beh taˬ-euˬ muiˬ dui jaˬ dui dui-eu meh. Ehˇ kʼawꞈ, aˬ dui yawˬ haˇ yawˬ ha dehꞈ 
bahˬ dehꞈ lahˇ-euˬ meh.” 

Dawˬ tsoˆ 8 

1Zaˬ siˬ tsawˇ gahˇ ahˇ-eu tsawˇ haˬ-ahˇ duˇ-eu aˬ suˇ gʼaˬ jawˇ ta. Aˬ yawꞈ loꞈ-ehˇ 
dawˬ tsuiꞈ beuˬ doˆ mehˬ nya-eu aˬ suˇ gʼaˬ jawˇ ta. Zaˬ siˬ tsawˇ gahˇ-aˬ, tsawˇ haˬ 
zaˬ-euˬ myaˆ pyawˬ-ahˇ shiˬ keuˇ ni bi jaˆ-awˇ, nahˬ jawˆ ni bi pyeuꞈ laˇ-eu meh.  

Sahˬpaˬ-euˬ dawˬ naˇ haˬ-awˬ 

2Sahˬ paˬ-euˬ ehˇ dawˬ naˇ haˬ-awˬ. Maˬ shaˇ noeˬ ni Miˬyehˇ-ahˇ saˇ jaˇ dzaˬ-eu taˬ 
tehˬ.  
3Sahˬ paˬ-aˬ, yawˬ ha-ahˇ kʼaˇ loˆ laˇ-euˬ jeˬ mˇ nya-eu miˇ neh, aˬ yawꞈ dawˬ peh 
taˬ jawˇ. Kʼoeˇ loꞈ-ehˇ gʼeh-eu guˆ kʼaˇ za-eu jawˇ duˬ-ahˇ yahˇ pawˇ-awˬ.  
4Sahˬ paˬ-aˬ, baoˬ-ahˇ gʼoe-awˇ gaˇ mˇ-eu miˇ neh, tiˬ gʼaˬ-iˬ maˬ teh ngehˬ leˇ nya-
a.  
5Aˬ yawꞈ-euˬ dawˬ-ahˇ kʼaˇ naˇ haˬ kʼoeˇ keuˆ ni, yaw dehꞈ dehꞈ-eu kʼahˬ lahˇ kʼaˇ 
maˬ za-a. Zaˬ siˬ tsawˇ gahˇ ahˇ-eu deuˬ, aˬ yawꞈ nui ma tsaˬ ni aˬ joˆ-ehˇ ya dehꞈ ya 
jawˇ-eu aˇ tsuiꞈ aˇ law siˬ nya-eu meh.  
6Aˬ yawꞈ jeˬ yawꞈ mˇ-eu gʼaˇ duˬ yamˬ law baw-eu meh. Aˬ dui maˬ siˬ nya-eu miˇ 
neh ya shaˬ luꞈ-eu tehꞈ meh.  
7Mehˬ hu paw pyeuꞈ laˇ-eu gaˇ kawˆ tiˬ gʼaˬ-iˬ maˬ siˬ nya-ehˇ, ehˇ mehˬ nehˬ laꞈ-eu 
gʼaˬ maˬ jawˇ-a.  
8Tsawˇ haˬ tiˬ gʼaˬ-iˬ ziˇ lahˬ maˬ ka nya-ehˇ, shiˇ nah maˬ shiˆ byoˆ nya-a. Kʼoeˇ-aˬ, 
aˬ dui maˬ dzeuˇ-iˇ nya ni ya deuˆ-eu guiˇ meh. Mehˇ shuiˇ maˬ shuiˇ dzeuˇ nya-a.  

Tsawˇ doeˇ hawˇ-eu tsawˇ muiˬ 

9Tsawˇ haˬ zaˬ tiˬ gʼaˬ tiˇ gʼaˬ nawˬ dzaˬ kʼaˆ dzaˬ luꞈ-eu nahˇ ma heu siˬ uˬ moˆ, kʼaˇ 
pyeuꞈ luꞈ-eu gaˇ kawˆ deuˬ-ahˇ ngaˇ shaˇ sawˇ haw ngeh, heu deuˬ dawˬ tawˆ luꞈ-
ahˇ ngaˇ ya mawˇ-euˬ ma.  
10Haiˬ-eu tsawˇ haˬ deuˬ-ahˇ baꞈ pahˬ gʼaˬ-awˇ gʼoꞈ leˇ ngeh, aˬ yawꞈ maꞈ neh yaw 
haiˬ jeˬ mˇ yaꞈ-euˬ meuˬ deuˬ laꞈ kʼoeˇ, aˬ yawꞈ maꞈ-ahˇ aˬ cawˬ ja ceuˬ-eu ngaˇ 
mawˇ haw-euˬ ma. Kʼoeˇ-aˬ, tiˬ jeˬ-iˬ gaˇ dahˇ maˬ tsoeˬ-a.  
11Aˬ jeˬ miˇ neh tsawˇ haˬ zaˬ yaw haiˬ jeˬ tiˬ kʼehˬ maˬ taˬ ni mˇ ta. Aˬ jeˬ miˇ neh 
ehˇ naˇ, mˇ bahˬ-euˬ deuˬ-ahˇ yaw kawˇ-ehˇ maˬ kʼehˬ nehˬ-eu miˇ neh meh.  
12Iˬ baˇ mˇ-eu tsawˇ haˬ tiˬ gʼaˬ aˇ yaˇ poˆ mˇ bahˬ kʼawꞈ, ziˇ baw-eu meh. Aˬ cawˬ 
heu loꞈ-ehˇ ehˇ-eu ngaˇ gaˬ haw-euˬ ma. “Miˬyehˇ-euˬ ehˇ dawˬ naˇ haˬ-eu tsawˇ 
haˬ dehꞈ dzaˬ laˇ tehꞈ-a.  
13Ehˇ kʼawꞈ, haiˬ-eu tsawˇ haˬ deuˬ ya shaˬ ya zahˬ tehꞈ-a. Aˬ yawꞈ maꞈ Miˬyehˇ ehˇ 
dawˬ maˬ naˇ haˬ-eu miˇ neh, dehꞈ ziˇ maˬ shehˇ-ehˇ, naˇ shmˇ shmˇ-eu loꞈ-ehˇ tiˬ 
kʼehˇ laˇ kʼehˬ laꞈ kʼoeˇ byoˆ-iˇ tehꞈ-a.” 
14Ehˇ kʼawꞈ, kʼoeˇ loꞈ-ehˇ ehˇ-eu tiˬ jeˬ-iˬ gaˇ dahˇ maˬ tsoeˬ-a. Miˇ tsaˬ kʼoeˇ taˆ 
pyeuꞈ luꞈ gaˇ haw sheˇ. Tiˬ poˆ na, yaw haiˬ deuˬ iˬ baˇ mˇ-eu baˬ da neh, yaw tsaˬ 
yaw dawˇ tsawˇ haˬ deuˬ kʼehˬ-eu kʼaˆ-eu jeˬ-ahˇ ya daˬ-awˇ, yaw tsaˬ yaw dawˇ 
deuˬ neh mˇ-euˬ muiˬ-eu gaˇ aˇ poeˬ, haiˬ-eu tsawˇ haˬ deuˬ guiˬ lahˬ za-eu meh. 
Kʼoeˇ kʼawꞈ, tiˬ jeˬ-iˬ gaˇ dahˇ maˬ tsoeˬ-a lehˇ ngaˇ ehˇ-eu ma.  

15Kʼoeˇ miˇ neh, tsawˇ haˬ zaˬ byawˬ gʼa mo gʼa-eu jeˬ mˇ-eu tsaˬ meh lehˇ ngaˇ 
noeˬ duˬ taˬ-euˬ ma. Aˬ jeˬ miˇ neh ehˇ naˇ, miˇ tsaˬ heu kʼoeˇ taˆ dehꞈ ngeh aˬ yawꞈ 
gʼaˇ duˬ nui kʼahˇ shiˇ kʼaˇ za-eu-aˬ, dzaˬ byawˬ dawˇ byawˬ byawˬ-awˇ, byawˬ-eu 
mo-eu jeˬ mˇ-eu heu tehꞈ meh. Miˬyehˇ neh nahˇ ma heu siˬ uˬ moˆ aˬ yawꞈ-ahˇ bi 
dehꞈ-euˬ aˇ yamˬ laꞈ kʼoeˇ aˬ yawꞈ mˇ dzaˬ kʼawꞈ dawˇ luꞈ ngeh, aˬ yawꞈ kʼoeˇ loꞈ-
ehˇ byawˬ gʼa mo gʼa nya-eu meh.  
16Ngaˇ zaˬ siˬ tsawˇ gahˇ ahˇ laˇ ni kʼaˇ leh jeh ngeh, miˇ tsaˬ heu kʼoeˇ taˆ kʼaˇ pyeuꞈ 
luꞈ-eu jeˬ-ahˇ ngaˇ shaˇ sawˇ haw luꞈ ngeh, ngaˇ heu loꞈ-ehˇ pyehˆ tseˇ duˬ-euˬ ma. 
Uˬ ciꞈ nah gʼahˇ maˬ ehˇ ni, nawˇ maˬ yuꞈ-ehˇ haw tsoˆ taˬ kʼawꞈ,  
17Miˬyehˇ mˇ luꞈ-eu gaˇ-ahˇ nawˇ maˬ haw siˬ nya-aˇ. Nawˇ aˇ naˆ ni leh jeh-awˇ poˆ 
tseˇ haw kʼawꞈ, maˬ poˆ tseˇ duˬ nya-aˇ. Zaˬ siˬ tsawˇ gahˇ ahˇ-eu tsawˇ haˬ deuˬ 
yawˬ haˇ yawˬ ha aˇ naˆ ni nya ma lehˇ noeˬ kʼawꞈ, Miˬyehˇ neh mˇ-euˬ gaˇ-ahˇ maˬ 
siˬ duˬ nya-a.  

Dawˬ tsoˆ 9 

Tsawˇ haˬ dawˬ tawˆ luꞈ aˇ saˬ saˬ leˇ duˬ tiˬ tsahˇ tehꞈ meh 

1Gaˇ kawˆ dawˬ tawˆ luꞈ-ahˇ ngaˇ yaw muiˬ paˬ-ehˇ shaˇ noeˬ duˬ leꞈ ngeh, tsawˇ 
gahˇ ahˇ-eu tsawˇ haˬ deuˬ hawˇ-eu yaw tsaˬ yaw dawˇ tsawˇ haˬ deuˬ kʼawꞈ, 
Miˬyehˇ-euˬ aˬ laꞈ laꞈ kʼoeˇ jaˆ-eu tehꞈ meh. Gaˬ-eu gaˇ kawˆ hawˇ-eu bye-eu gaˇ 
kawˆ kʼawꞈ, tsawˇ haˬ zaˬ-euˬ laꞈ-ahˇ jaˆ-eu maˬ ngeuˇ-a. Mehˬ hu paw kʼaˇ pyeuꞈ 
laˇ-eu gaˇ kawˆ deuˬ-ahˇ tiˬ gʼaˬ-iˬ maˬ siˬ duˬ nya-a.  
2Dawˬ tawˆ luꞈ aˬ yawꞈ tiˬ gaˇ shiˇ leˇ-eu tehꞈ meh. Tsawˇ muiˬ tsawˇ doeˇ maˬ ehˇ, 
yaw sui yaw dawˇ hawˇ-eu yaw haiˬ maˬ ehˇ, yaw muiˬ yaw shawˇ hawˇ-eu maˬ 
muiˬ maˬ shawˇ-eu tsawˇ haˬ maˬ ehˇ, Miˬyehˇ-ahˇ lawˇ-eu shehˇ-eu tsawˇ haˬ 
hawˇ-eu maˬ lawˇ maˬ shehˇ-eu tsawˇ haˬ maˬ ehˇ, dawˬ tawˆ luꞈ aˇ saˬ saˬ leˇ duˬ 
tiˬ tsahˇ tehꞈ meh. Tsawˇ muiˬ kʼawꞈ iˬ baˇ zaˬ taꞈ-ehˇ maˬ dzehˬ-a. Miˬyehˇ-ahˇ saˇ 
jaˇ dzaˬ-eu tsawˇ haˬ hawˇ-eu saˇ jaˇ maˬ dzaˬ-eu tsawˇ haˬ beu gaˇ duˬ maˬ jaˆ-a.  
3Tsawˇ muiˬ tsawˇ doeˇ maˬ baw ni, tsawˇ haˬ dawˬ tawˆ luꞈ aˬ yawꞈ tiˬ tsahˇ-ahˇ 
tehꞈ-ehˇ uˬ duˬ ya duˬ leˇ-eu meh. Nahˇ ma heu siˬ uˬ moˆ kʼaˇ pyeuꞈ luꞈ-eu jeˬ dawˬ 
tawˆ luꞈ, kʼoeˇ naˆ ni doeˇ-eu meh. Tsawˇ haˬ zaˬ yaw dehꞈ kʼaˇ dehꞈ kʼoeˇ keuˆ ni, 
nui ma laꞈ kʼoeˇ yaw haiˬ jeˬ hawˇ-eu aˬ dzawˬ aˇ gah gah-eu jeˬ tehꞈ-ehˇ byah luꞈ-
awˇ, ja pyuˬ ni ya shiˇ jiˇ-eu meh.  
4Ehˇ kʼawꞈ, shiˇ taˬ-euˬ aˇ laˬ jaˬ shiˇ tiˬ mawˇ naˆ maˬ tseˇ, aˬ kuiˬ yaw dehꞈ tiˬ 
mawˇ maˬ gaˇ dzehˬ-eu loꞈ-ehˇ, dehꞈ luꞈ-eu tsawˇ haˬ deuˬ nehˬ-ehˇ kʼaˇ ya dehꞈ 
caw kʼoeˇ keuˆ ni, noeˬ tmˬ duˬ jaˆ-eu meh.  
5Dehꞈ luꞈ-eu deuˬ yawˬ ha ya shiˇ-eu gaˇ kawˆ siˬ nya kʼawꞈ, shiˇ dzeuˇ-euˬ deuˬ siˬ 
nya-eu aˬ jeˬ paˇ jaˆ ta. Aˬ yawꞈ maꞈ tiˬ jeˬ-iˬ aˇ poeˬ maˬ paˇ baw-ehˇ, tiˬ gʼaˬ-iˬ maˬ 
noeˬ mawˇ ni bi ngehˇ byoˆ jiˇ-eu meh.  
6Aˬ yawꞈ maꞈ-euˬ nui gaˬ, nui bye, nui kʼahˇ, dawˬ tawˆ luꞈ aˬ yawꞈ maꞈ shiˇ ngeh 
shiˇ caw-awˇ, nahˇ ma heu siˬ uˬ moˆ kʼaˇ pyeuꞈ yaꞈ-euˬ jeˬ-ahˇ tiˬ pawꞈ-iˬ maˬ paˇ 
taꞈ meh.  

7Tsawˬ tuˇ-awˇ, nawˬ-euˬ dzaˇ nui kʼahˇ tiˬ shiˇ dzaˬ-awˇ, nawˬ-euˬ aˬ gaꞈ dzaˇ uiˇ 
tiˬ dehˆ dawˇ-eu laꞈ kʼoeˇ, laˬ kʼaˬ cehˇ taˆ ni dehꞈ-awˬ. Miˬyehˇ-ahˇ tiˬ jeˬ-iˬ maˬ 
bahˬ-aˇ.  
8Aˬ myah luꞈ laˬ kʼaˬ tiˬ cehˇ dehꞈ-awˬ jawˇ-awˬ.  
9Nahˇ ma heu siˬ uˬ moˆ Miˬyehˇ neh nawˬ-ahˇ bi dehꞈ bi jawˇ laꞈ-euˬ tiˬ jeˬ-iˬ gaˇ 
dahˇ maˬ tsoeˬ-eu aˇ nah aˇ yamˬ heu laꞈ kʼoeˇ, nawˇ gaˬ-eu nawˬ-euˬ miˬ zaˬ nehˬ-
ehˇ byawˬ gʼa-awˬ. Shaˬ zahˬ naꞈ-awˇ gaˇ dahˇ maˬ tsoeˬ-eu aˇ nah yawˬ nah na luꞈ 
laꞈ kʼoeˇ, nawˬ-ahˇ oꞈ-eu jiˇ jeuˬ kʼoeˇ tehꞈ meh.  
10Nawˇ kʼaˇ mˇ kʼaˇ shaˇ-eu jeˬ laꞈ kʼoeˇ, leh jeh dui dui-awˬ. Aˬ jeˬ miˇ neh ehˇ naˇ, 
nawˇ le luꞈ-eu shiˇ-eu miˇ kʼahˬ-ahˇ, mˇ myawˬ mˇ-eu, nui noeˬ noeˬ-eu hawˇ-eu, 
zaˬ siˬ tsawˇ gahˇ heu deuˬ maˬ jaˆ-a.  
11Nahˇ ma heu siˬ uˬ moˆ ngaˇ heu loꞈ-ehˇ tiˬ jeˬ paˇ ya mawˇ-euˬ ma. Kawˇ dui dui-
eu deuˬ aˬ myah luꞈ cehˆ ceh ceh-eu gʼaˬ leˇ-eu maˬ ngeuˇ-ehˇ, nui ma yaw kʼaˬ 
deuˬ aˬ myah luꞈ guiˇ deuˆ-eu gʼaˬ leˇ-eu maˬ ngeuˇ-a. Tsawˇ gahˇ ahˇ-eu deuˬ aˬ 
myah luꞈ ya dzaˬ ya dawˇ-eu maˬ ngeuˇ-ehˇ, nui noeˬ kuꞈ-eu deuˬ aˬ myah luꞈ smˇ 
muiˬ muiˬ laˇ-eu maˬ ngeuˇ-a. Bym dui nya dui dui-eu deuˬ kʼawꞈ, aˬ myah luꞈ 
myaˆ pyawˬ naˇ mehˇ jaˆ-eu maˬ ngeuˇ-a. Tsawˇ haˬ yawˬ gʼaˬ na luꞈ guiˬ lahˬ doeˇ-
eu aˇ yamˬ aˇ law baw-eu meh.  
12Tsawˇ haˬ tiˬ gʼaˬ-iˬ yawˬ ha-euˬ aˇ yamˬ aˇ law maˬ siˬ nya-a. Lahˇ ju-ahˇ paꞈ leˇ-
euˬ aˇ jiˇ hawˇ-eu ngaˬ myahˬ-ahˇ paꞈ leˇ-euˬ ngaˬ shaˬ loꞈ-ehˇ, maˬ noeˬ miˇ-ahˇ aˬ 
dui kʼoeˇ taˆ yaw doeˇ jeˬ keuˆ le nya-eu meh.  

Aˇ poeˬ kʼaˆ-eu zaˬ siˬ tsawˇ gahˇ 

13Nahˇ ma heu siˬ uˬ moˆ zaˬ siˬ tsawˇ gahˇ-ahˇ taꞈ leˇ-eu gaˇ kawˆ tiˬ hmˬ ngaˇ paˇ 
haw mawˇ-awˇ, nui ma-ahˇ zaw dui dui laˇ nya. 
14Tsawˇ haˬ yaw kʼaˆ-ehˇ maˬ myaˬ-eu meuˬ meuˬ zaˬ tiˬ meuˬ jaˆ-eu meh. Baoˬ 
huiˬ-eu sahˬ paˬ tiˬ gʼaˬ meuˬ kʼoeˇ meuˬ-ahˇ deuˆ geuꞈ-eu gʼaˇ duˬ loꞈ jawˬ taˬ-awˇ, 
meuˬ meuˬ lahˇ duˬ byaˆ dzeh-eu lehˇ lehˬ hmˬ luꞈ-eu meh.  
15Meuˬ kʼoeˇ meuˬ laꞈ kʼoeˇ iˇ shaˬ shaˬ dui dui-eu tsawˇ gahˇ ahˇ-eu tsawˇ haˬ tiˬ 
gʼaˬ jawˇ-awˇ, aˬ yawꞈ-euˬ zaˬ siˬ tsawˇ gahˇ-ahˇ gʼoe-awˇ meuˬ kʼoeˇ meuˬ-ahˇ ka 
kʼoꞈ-euˬ meh. Ehˇ kʼawꞈ, tsawˇ haˬ kʼoeˇ gʼaˬ-euˬ guiˬ lahˬ-ahˇ tiˬ gʼaˬ-iˬ maˬ noeˬ 
keuˆ-a.  
16Zaˬ siˬ tsawˇ gahˇ-aˬ, baoˬ naˆ maˬ tseˇ aˇ poeˬ kʼaˆ dzehˬ meh lehˇ ngaˇ aˬ myah 
luꞈ ehˇ-eu ma. Ehˇ kʼawꞈ, iˇ shaˬ zaˬ-euˬ zaˬ siˬ tsawˇ gahˇ-ahˇ aˬ cawˬ yaw zeu maˬ 
baw-ehˇ, aˬ yawꞈ neh ngehˬ-euˬ dawˬ-ahˇ maˬ naˇ haˬ mawꞈ-a.  
17Sahˬpaˬ sahˬ ma tiˬ gʼaˬ aˬ dzawˬ aˇ gah baˬ maꞈ-ahˇ guˇ guˇ-ehˇ mehˬ-eu naˆ maˬ 
tseˇ, tsawˇ gahˇ ahˇ-eu tsawˇ haˬ tiˬ gʼaˬ ciˬ cuˇ ni ngehˬ-eu dawˬ naˬ bawˇ-ahˇ ahˇ 
leˇ dzehˬ meh.  
18Zaˬ siˬ tsawˇ gahˇ-aˬ, guiˇ deuˆ-eu keu ka naˆ maˬ tseˇ gaˇ dahˇ tsoeˬ-eu meh. Ehˇ 
kʼawꞈ, iˬ baˇ zaˬ tiˬ gʼaˬ yaw muiˬ gʼawˬ mya jeˬ-ahˇ laˆ cawˆ nya-eu meh.  

Dawˬ tsoˆ 10 

1Puˬ saˆ yaw shiˇ tiˬ mawˇ baˬ da neh, tsiˇ yaw saw tiˬ tsaꞈ tsaꞈ lah ni buꞈ-iˇ nya-
awˇ, aˬ dzawˬ aˇ gah ui cuiˆ tehꞈ-ehˇ gah-euˬ ba da neh, huiˬ dui dui-eu tsawˇ gahˇ 
deuˬ cawˆ-iˇ nya-eu meh.  
2Zaˬ siˬ tsawˇ gahˇ ahˇ-eu nui ma yaw tsaˬ yaw dawˇ jeˬ-ahˇ pyawˬ-awˇ, aˬ dzawˬ aˇ 
gah nui ma yaw lehˬ jeˬ toˆ-eu meh.  
3Aˬ dzawˬ aˇ gah-euˬ jawˬ gʼehˇ-aˬ, gaˇ ma cah gaˇ haw kʼawꞈ siˬ laˇ-eu meh.  
4Sahˬ paˬ sahˬ ma nawˬ-ahˇ nui ma maˬ saˇ ngeh, nawˬ-ahˇ biꞈ taˬ-euˬ gaˇ maˬ mˇ 
ni taˬ byehˇ dzeh. Ciˬ cuˇ ni jawˇ-eu jeˬ-aˬ, huiˬ-eu iˬ baˇ bi buˬ-iˇ nya-eu meh.  
5Nahˇ ma heu siˬ uˬ moˆ sahˬ paˬ sahˬ ma deuˬ mˇ luꞈ-eu yaw lehˬ tiˬ jeˬ ngaˇ heu 
loꞈ-ehˇ ya mawˇ-euˬ ma.  
6Aˬ dzawˬ aˇ gah deuˬ-ahˇ yaw huiˬ yaw mahˇ bi geuꞈ-awˇ, smˇ muiˬ smˇ baw deuˬ-
ahˇ taˬ nyiˇ nehˬ-eu meh.  
7Zaˬ kʼaˆ deuˬ mahˬ-ahˇ dziˬ-awˇ, sahˬ paˬ zaˬ yo deuˬ zaˬ kʼaˆ loꞈ-ehˇ kuiˇ zoˬ cah-
eu ngaˇ mawˇ haw-euˬ ma.  
8Duˬ kʼahˬ kʼahˬ-eu tsawˇ haˬ duˬ kʼahˬ-ahˇ ya ga ahˇ-awˇ, kaˇ pyawˇ tahˬ paˆ doˆ-eu 
tsawˇ haˬ aˇ lawˇ bi toˆ tehꞈ-a.  
9Kʼaˬ lo deh-eu tsawˇ haˬ kʼaˬ lo neh bi laˆ naˇ-awˇ, miˬ dzaˬ ceuꞈ-eu tsawˇ haˬ, 
pawˬ jehꞈ bi teuˆ zaw tehꞈ-a.  
10Deuˆ haˬ maˬ siˬ taˆ taˬ-euˬ tsawˇ haˬ kuˬ pyuˇ ya doˆ dzehˬ-awˇ, yaw beh neh 
noeˬ gahˇ-awˇ lehˬ hmˬ taˬ-euˬ tsawˇ haˬ yaw saˇ oꞈ tehꞈ-a.  
11Aˇ lawˇ neh jeˬ huˬ bi toˆ shaw naˇ, aˇ lawˇ-ahˇ laˆ yah nya-eu tsawˇ gahˇ tiˬ jeˬ-iˬ 
gaˇ dahˇ maˬ paˇ tsoeˬ meh.  
12Tsawˇ gahˇ ahˇ-eu tsawˇ haˬ-euˬ dawˬ yawˬ ha-euˬ myaˆ pyawˬ naˇ mehˇ laˆ saˆ-
awˇ, aˬ dzawˬ aˇ gah-euˬ dawˬ yawˬ ha-ahˇ daˬ laˆ ga-eu meh.  
13Aˬ dzawˬ-euˬ dawˬ neh aˇ dahˬ beh-awˇ, aˇ gah-euˬ dawˬ neh aˇ saˬ saˬ-eu meh.  
14Aˬ dzawˬ aˇ gah dawˬ saˬ dawˬ li maˬ baw-a. Mehˬ hu paw pyeuꞈ laˇ-eu gaˇ kawˆ 
tsawˇ haˬ tiˬ gʼaˬ-iˬ maˬ siˬ nya-a. Aˬ dui shiˇ dzeuˇ naˇ kʼah pyeuꞈ laˇ-eu gaˇ kawˆ, 
ehˇ nehˬ laꞈ nya-eu gʼaˬ maˬ jawˇ-a.  
15Aˬ dzawˬ aˇ gah myawˬ yaˇ mˇ gaˇ kʼahˬ lahˇ-eu miˇ neh, pu-ahˇ gʼoꞈ leˇ-eu gaˇ ma 
maˬ siˬ nya-a.  
16Dzoeˬ dzaˬ-eu sahˬ paˬ aˇ kʼoꞈ nahˬ-awˇ, uˆ lahˇ-eu aˬ yuiꞈ aˬ tsu deuˬ uˬ ciꞈ miˇ 
lah-ehˇ dzaˬ byawˬ dawˇ byawˬ-eu miˇ kʼahˬ-aˬ, shaˬ zahˬ naꞈ-eu miˇ kʼahˬ meh.  
17Ehˇ kʼawꞈ, dzoeˬ dzaˬ-eu sahˬ paˬ yawˬ ha-euˬ nui kʼahˇ tiˬ li uˆ lahˇ nya-awˇ, uˇ 
lahˇ-eu aˬ yuiꞈ aˬ tsu geuꞈ-eu deuˬ dzaˬ yamˬ dawˇ yamˬ tsaˬ-awˇ maˬ dzaˬ maˬ 
dawˇ yehꞈ ni dehꞈ-eu miˇ kʼahˬ-aˬ, guiˬ lahˬ baw-eu miˇ kʼahˬ meh.  
18Nymˇ mˬ maˬ joe shmˇ nahˇ-eu tsawˇ haˬ-euˬ nymˇ, uˬ yehˇ doˆ peuˬ jiˇ-awˇ, coˬ 
pyaˆ dzeh tehꞈ-a.  
19Dzaˬ byawˬ dawˇ byawˬ-eu jeˬ tsawˇ haˬ-ahˇ laˬ kʼaˬ bi cehˇ-awˇ, aˬ gaꞈ dzaˇ uiˇ 
dawˇ-eu jeˬ nui ma-ahˇ laˆ saˆ nya-eu meh. Ehˇ kʼawꞈ, pyuˇ-aˬ, yawˬ jeˬ na luꞈ jahˇ 
pyeuꞈ nya-eu meh.  

20Ciˬ cuˇ ni sahˬ paˬ-ahˇ yaw doeˇ taˬ ehˇ kʼoeˬ. Yuꞈ zaˇ kuˆ lawˆ-ahˇ uˇ-awˇ smˇ muiˬ 
aˬ da-ahˇ taˬ ja doeˇ. Mˬ taˆ zaw-eu aˇ jiˇ neh bi tsaꞈ gaˬ-iˇ nmˬ-mˇ.  

Dawˬ tsoˆ 11 

Tsawˇ gahˇ ahˇ-eu bawˬ toˆ 

1Aˬ cawˬ miˇ kʼahˬ-ahˇ jeˬ gaꞈ jeˬ ka mˇ taꞈ gaˇ nawˬ-euˬ pyuˇ gawꞈ taˬ-euˬ jaˆ naˇ, tiˬ 
nah jiˇ jeuˬ doˆ laˇ tehꞈ-a.  
2Nawˬ-euˬ pyuˇ gʼawˬ mya gaˇ pyehˬ kʼawˬ taˬ-awˬ. Aˬ jeˬ miˇ neh ehˇ naˇ, miˇ tsaˬ 
heu kʼoeˇ taˆ guiˬ lahˬ doeˇ-eu jeˬ maˬ keuˆ le-aˇ lehˇ nawˇ maˬ ehˇ tsehˆ nya-a.  
3Mˬ dmˇ-ahˇ iˇ cuꞈ byah laˇ naˇ, uˬ yehˇ yehˇ ka leꞈ-eu meh. Aˇ bawˇ tiˬ bawˇ aˬ geu 
paw lawˇ-iˇ-euˬ maˬ kaˬ, kʼaˇ lawˇ dzeh-euˬ tsahˇ-ahˇ ga tehꞈ-a.  
4Jaˬ lehˇ pyawˬ tsaˬ gaˇ dawˬ-eu tsawˇ haˬ siˬ yoeˬ maˬ ya sehˬ-ehˇ, mˬ dmˇ dzeuˇ ni 
dawˬ-eu tsawˇ haˬ cehˇ maˬ ya yehˬ dzaˬ-a.  
5Shaˬ yoeˬ shaˬ laꞈ laꞈ kʼoeˇ saꞈ laˇ aˬ joˆ-ehˇ bymˬ doˆ laˇ-euˬ gaˇ kawˆ hawˇ-eu, uˬ 
maˆ laꞈ kʼoeˇ zaˬ aˬ joˆ-ehˇ pyeuꞈ doˆ laˇ nya-euˬ gaˇ kawˆ nawˇ maˬ siˬ nya-eu-aˬ, 
yawˬ jeˬ na luꞈ-ahˇ beh-euˬ gʼaˬ pyeuꞈ-eu Miˬyehˇ neh mˇ-euˬ gaˇ-ahˇ aˬ joˆ-ehˇ siˬ 
nya nmˇ.  
6Siˬ yoeˬ kʼaˇ sehˬ-euˬ dehꞈ laˇ meh lehˇ maˬ ehˇ tsehˆ nya-ehˇ, aˬ geu ngeh yamˬ-
ahˇ sehˬ-euˬ muiˬ dzehˬ-eu gaˇ kawˆ maˬ siˬ duˬ nya-eu miˇ neh, uˬ shawˬ paw 
tehꞈ-ehˇ maˬ sehˬ ni, uˬ ciꞈ paw kʼawꞈ sehˬ-awˬ.  
7Yaw shehꞈ-aˬ, muiˬ dui dui-awˇ, nah gʼahˇ paw yaw dehꞈ dehꞈ-eu bya cehˆ ni nui 
kʼahˇ shiˇ duˬ jaˆ meh.  
8Aˬ yawꞈ kʼoꞈ yawꞈ nawˇ ya dehꞈ-eu guiˬ lahˬ-ahˇ taˬ ngehˇ. Nawˇ aˇ myah ni yaw 
dehꞈ ya dehꞈ-eu kʼawꞈ, yaw shiˇ aˇ yamˬ kʼoeˇ myah maˬ tseˇ myahˇ dzehˬ-eu meh. 
Mehˬ hu paw noeˬ tmˬ duˬ tiˬ jeˬ-iˬ maˬ jaˆ-a.  

Zaˬ guˬ deuˬ-ahˇ mehˬ-eu tsoˆ-eu dawˬ 

9Zaˬ guˬ deuˬ-oˇ, zaˬ guˬ aˇ yamˬ-ahˇ nui kʼahˇ shiˇ-awˬ. Zaˬ guˬ guˬ ngeh laˬ kʼaˬ 
cehˇ-awˬ. Nawˬ-euˬ nui loˆ kʼaˇ jaˆ-eu loꞈ-ehˇ nui kʼahˇ tiˬ shiˇ dehꞈ-awˬ. Ehˇ kʼawꞈ, 
nawˬ neh kʼaˇ dehꞈ-euˬ loꞈ-ehˇ aˬ kaˇ tiˬ nah Miˬyehˇ yaˇ kʼaˬ daˇ nehˬ laꞈ gaˇ taˬ 
ngehˇ.  
10Noeˬ shaˬ-eu jeˬ hawˇ-eu kʼahˬ lahˇ-eu jeˬ taˬ bi ahˇ. Nawˇ gʼawˬ myahˇ ni zaˬ guˬ 
ya guˬ-eu maˬ ngeuˇ-a.  

Dawˬ tsoˆ 12 

1Nawˇ zaˬ guˬ pyeuꞈ ngeh neh, nawˬ-ahˇ beh-euˬ yaw sahˇ-ahˇ noeˬ keuˆ-awˬ. 
Tsawˇ kʼaˆ kʼaˆ laˇ-awˇ nui saˇ maˬ oꞈ-eu miˇ neh, “Yaw dehꞈ maˬ dehꞈ nahˇ nya” 
lehˇ ya ehˇ-eu aˇ nah aˇ yamˬ maˬ keuˆ laˇ mi naˆ-ehˇ, Beh-euˬ yaw sahˇ-ahˇ noeˬ 
keuˆ-awˬ.  
2Nahˇ ma, ba la hawˇ-eu aˬ guiˇ yaw shehꞈ deuˬ nawˬ-euˬ gʼaˇ duˬ maˬ bya-ehˇ 
pyeuꞈ-iˇ-awˇ, uˬ yehˇ bi yehˇ le-eu mˬ dmˇ iˇ dzeuˇ-euˬ maˬ baw-eu aˇ yamˬ kʼoeˇ 
yamˬ maˬ keuˆ le mi naˆ-ehˇ noeˬ keuˆ-awˬ.  

3Aˇ yamˬ kʼoeˇ yamˬ keuˆ le ngeh, nawˬ-ahˇ mˇ cu-euˬ nawˬ-euˬ aˬ laꞈ laꞈ nyeh 
nyeh-iˇ-awˇ, nawˬ-euˬ aˬ kuiˇ gʼaˬ juˬ-iˇ-eu uˬ taꞈ, nawˬ-euˬ seuˬ dzaˇ maˬ gʼoˬ dzaˬ 
nya-ehˇ, nawˬ-euˬ myaˆ nuiˆ maˬ mawˇ shawˇ nya ni pyeuꞈ-iˇ tehꞈ-a.  
4Pu gʼahˇ ceh dawˬ ja ja-eu teˇ saˇ nawˇ maˬ paˇ gaˬ nya-ehˇ, cehˇ lehˬ lehˬ-eu teˇ 
saˇ hawˇ-eu caˇ dawˬ caˇ-eu teˇ saˇ maˬ tseˇ paˆ nya-ehˇ pyeuꞈ-iˇ tehꞈ-a. Ehˇ kʼawꞈ, 
aˇ jiˇ mahˇ-eu teˇ saˇ baˬ da neh nawˇ maˬ yuꞈ kʼaˆ leˇ-ehˇ ya shaˬ tehꞈ-a.  
5Yaw goˇ-ahˇ nawˇ maˬ daˆ peuˬ-ehˇ, nawˇ gaˇ ma cah-eu kʼahˬ lahˇ paˬ-ehˇ pyeuꞈ-iˇ 
tehꞈ-a. Nawˬ-euˬ uˬ duˬ pyuˇ le-awˇ, yawˬ ha-euˬ gʼawˇ mawˇ maˬ laˆ luˆ coeˇ-eu uˬ 
taꞈ, nui kʼahˇ dawˬ tawˆ luꞈ byoˆ jiˇ tehꞈ-a. Aˇ saˬ saˬ-eu naˬ duˬ-ahˇ aˬ dui le luꞈ-
awˇ, poˆ kaˬ lehˆ kawˆ-ahˇ tsawˇ ngoeˇ ngoeˇ-eu teˇ saˇ gaˬ doˆ laˇ tehꞈ-a.  
6Pyuˇ pyuˇ caˆ tsehˆ-iˇ-awˇ, shuiˇ naˬ bo paˆ-iˇ tehꞈ-a. Lah duˬ aˇ caˆ tsehˆ-iˇ-awˇ, iˇ 
cuꞈ oeˬ lahˬ ga paˆ tehꞈ-a.  
7Aˬ dui-euˬ gʼawˇ mawˇ miˇ tsaˬ-ahˇ gʼoꞈ kʼoꞈ-iˇ-awˇ, aˬ duiˬ-euˬ saꞈ laˇ-aˬ, dehꞈ-eu 
saꞈ laˇ biꞈ-eu yaw sahˇ pyeuꞈ-eu Miˬyehˇ jawˇ gaˇ gʼoꞈ leˇ tehꞈ-a. Aˇ yamˬ kʼoeˇ yamˬ 
maˬ keuˆ le mi naˆ-ehˇ, Miˬyehˇ-euˬ guiˬ lahˬ-ahˇ noeˬ keuˆ-awˬ.  
8Dawˬ mehˬ dawˬ tsoˆ tsoˆ-eu gʼaˬ ehˇ-eu, “Yawꞈ ngehꞈ meh. Yawꞈ ngehꞈ meh. 
Dawˬ tawˆ luꞈ gaˇ dahˇ maˬ tsoeˬ-a.” 

Aˇ saˬ saˬ-eu dawˬ 

9Dawˬ mehˬ dawˬ tsoˆ tsoˆ-eu gʼaˬ zaˬ siˬ tsawˇ gahˇ ahˇ-eu tehꞈ maˬ ngeuˇ-a. Aˬ 
yawꞈ siˬ nya-eu jeˬ aˬ tsawˬ-ahˇ mehˬ nehˬ tsoˆ nehˬ-eu meh. Aˇ hu-euˬ dawˬ daˬ 
deuˬ-ahˇ aˬ yawꞈ poˆ tseˇ doˆ-awˇ, tsaˬ-eu maˬ tsaˬ-eu pyehˆ tseˇ duˬ taˬ-euˬ meh.  
10Dawˬ mehˬ dawˬ tsoˆ tsoˆ-eu gʼaˬ gaˇ dahˇ tsoeˬ-eu dawˬ deuˬ poˆ doˆ-awˇ, aˬ 
yawꞈ neh kʼaˇ boꞈ taˬ-euˬ jeˬ tsaˬ dui dui-eu meh.  
11Zaˬ siˬ tsawˇ gahˇ ahˇ-eu deuˬ neh daˬ taˬ yaꞈ-euˬ dawˬ daˬ deuˬ-aˬ, yawˇ deuˬ-ahˇ 
gaˇ ma sheuˬ mehˬ-eu yawˇ bo-eu gʼaˬ-euˬ daˇ cuiˇ-ahˇ duˇ-awˇ, kʼaˇ poˆ uiˬ taˬ-eu 
dawˬ daˬ deuˬ-aˬ, shmˇ sehˬ neh deh myahˬ taˬ-euˬ loꞈ-ehˇ ziꞈ-eu meh. Dawˬ kʼoeˇ 
deuˬ-aˬ, aˬ dui dawˬ tawˆ luꞈ-ahˇ bo-eu yaw sahˇ pyeuꞈ-eu, yawˇ bo-eu yaw sahˇ 
Miˬyehˇ tiˬ gʼaˬ neh tehꞈ-ehˇ biꞈ taˬ-euˬ meh.  
12Ngaˬ li-oˇ, aˇ dzehˬ nui paw aˇ dzeuˇ taˬ dzeuˇ. Sahˬ boꞈ paˇ dmˬ boꞈ doˆ-eu jeˬ mˇ 
saˬ mˇ li-euˬ maˬ baw-ehˇ, tsawˇ gahˇ aˇ dzehˬ poˆ dzeuˇ-eu-aˬ, yawˬ haˇ yawˬ ha 
kʼehˬ gaˇ duˇ-eu meh.  
13Dawˬ tawˆ luꞈ kʼoeˇ taˆ uˬ duˬ duˬ leˇ-eu, ehˇ paˬ-ehˇ gʼeh-eu tiˬ jeˬ jaˆ-eu tehꞈ 
meh. Miˬyehˇ-ahˇ guˆ-awˇ, aˬ yawꞈ-euˬ dawˬ naˇ haˬ geuꞈ-awˬ. Aˬ jeˬ miˇ neh ehˇ 
naˇ, tsawˇ haˬ zaˬ-ahˇ beh taˬ-euˬ-aˬ, kʼoeˇ loꞈ-ehˇ bi mˇ-eu gʼaˇ duˬ meh.  
14Aˬ dui neh kʼaˇ mˇ-euˬ muiˬ muiˬ doeˇ doeˇ dawˬ tawˆ luꞈ, Miˬyehˇ neh yaˇ kʼaˬ ya 
bi daˇ meh. Ciˬ cuˇ ni baˇ zaꞈ-ahˇ mˇ kʼoeˬ-euˬ jeˬ kʼawꞈ, tiˬ hmˬ-iˬ maˬ dzeuˇ-iˇ nya-
a.  

Dawˬ caˇ 

Dawˬ caˇ 1 

1Sawˇlaˬmoˬ-euˬ caˇ dawˬ deuˬ laꞈ kʼoeˇ, muiˬ dui dui-eu caˇ dawˬ deuˬ.  

Caˇ dawˬ yaw beh bymˇ 
Zaˬ miˬ aˬ buˇ caˇ dawˬ 

2Nawˬ-euˬ mehˬ luˬ neh mehˬ cuˇ tiˬ gʼoeˬ bi cuˇ mawꞈ nya. Nawˬ-euˬ nui gaˬ aˬ gaꞈ 
dzaˇ uiˇ naˆ maˬ tseˇ coeˇ nya.  
3Nawˬ-euˬ gʼawˇ mawˇ tiˬ jawˬ saw dui dui-awˇ, nawˬ-euˬ tsawˇ myahˇ tsiˇ yaw 
saw shehˆ kʼaˇ gaˇ duˇ nya. Nawˬ-ahˇ maˬ mawꞈ-eu zaˬ miˬ zaˬ maˬ jawˇ-a.  
4Ngaˬ-ahˇ sheuˬ-awˬ. Nawˬ nehˬ-ehˇ ngaˇ cehˆ kʼoeˬ ma. Ngaˬ-euˬ sahˬ paˬ geuꞈ-
awˇ, nawˬ-euˬ kuˆ lawˆ-ahˇ sheuˬ ahˇ nehˬ laꞈ-awˬ. Nawˬ nehˬ-ehˇ nga maꞈ laˬ kʼaˬ 
cehˇ-awˇ, aˬ gaꞈ dzaˇ uiˇ naˆ maˬ tseˇ nawˬ-euˬ nui gaˬ-ahˇ ja ceuˬ-eu ma. Zaˬ miˬ 
zaˬ dawˬ tawˆ luꞈ nawˬ-ahˇ gaˬ-eu zahˬ leˇ duˬ maˬ jaˆ-a.  
5Yeˬluˇsaˬlehˬ meuˬ-euˬ zaˬ miˬ deuˬ-oˇ, ngaˇ shiˬ shaˬ yaw naˆ kʼawꞈ aˇ gʼehˇ muiˬ 
ma. Geˬdaˬ tsawˇ jeuˬ-euˬ sehˬ gʼawˆ loꞈ-ehˇ naˆ kʼawꞈ, Sawˇlaˬmoˬ-euˬ hawˇ nymˇ-
ahˇ lawˆ kaˬ taw-euˬ saˬ paˇ loꞈ-ehˇ aˇ gʼehˇ muiˬ-eu ma.  
6Shiˬ shaˬ yaw naˆ nga lehˇ ngaˬ-ahˇ taˬ haw teˬ, nahˇ tsaˇ lawꞈ-awˇ lawꞈ naˆ-euˬ 
ma. Ngaˬ-euˬ aˬ mahˇ aˬ da deuˬ ngaˬ-ahˇ nui ma pehˇ-awˇ, aˬ gaꞈ yaˇ kmˇ-ahˇ gaˇ bi 
mˇ laꞈ-euˬ baˬ da neh, gʼawˇ mawˇ laˆ muiˬ-eu maˬ dah nya.  
7Ngaˇ gaˬ-eu gʼaˬ-oˇ, nawˇ yawˇ aˬ geu paw bo te lehˇ ehˇ nehˬ laꞈ sheˇ. Nah gʼahˇ 

paw aˬ geu tsahˇ-ahˇ naˇ shmˇ bi awˆ te lehˇ ehˇ nehˬ laꞈ sheˇ. Yawˇ bo-eu tsawˇ haˬ 

deuˬ teu myaˆ ni jawˇ-eu, nawˬ-ahˇ ngaˇ poˆ mawˇ nya nmˇ loˇ. Zaˬ yo aˬ li caˇ dawˬ 

8Miˬ daꞈ dawˬ tawˆ kʼoeˇ taˆ muiˬ dzehˬ-eu gʼaˬ-oˇ, ngaˇ aˬ gaˇ jawˇ-eu maˬ siˬ nya 
te loˇ. Yawˇ yawˇ maꞈ-euˬ mehˬ nah caw teh-awˇ, yawˇ bo-eu deuˬ-euˬ sehˬ gʼawˆ 
dawˬ peh, nawˬ-euˬ ciꞈ myehꞈ bo le-awˬ.  
9Paˬlawˇ sahˬ paˬ-euˬ laˆ lawˬ gʼeu-eu mahˬ paˬ deuˬ, mahˬ mahˬ ma tiˬ ma mawˇ-
awˇ teuˆ laˇ-eu loꞈ-ehˇ, ngaˇ gaˬ-eu gʼaˬ-oˇ, kʼaˬ dzeˇ zaˬ deuˬ-ahˇ nui ma cehˇ tahˬ 
laˆ tahˬ nehˬ-awˬ.  
10Nawˬ-euˬ baˬ ba kʼoeˇ taˆ jaˆ-eu uˬ duˬ tsehˇ kahˇ muiˬ dui dui-awˇ, shuiˇ caˆ sehˇ 
caˆ loꞈ-ehˇ kawˬ lahˇ kʼoeˇ taˆ ga gʼeu-eu meh.  
11Pyuˇ toeˬ taˬ-euˬ shuiˇ nawˬ-ahˇ ngaˇ maꞈ bi geuꞈ ma. Zaˬ miˬ aˬ buˇ caˇ dawˬ 

12Ngaˬ-euˬ sahˬ paˬ ja ciˬ-ahˇ yuꞈ luꞈ ngeh, ngaˬ-euˬ saw dui dui-eu tsiˇ jaˬ lehˇ-ahˇ 
byah luꞈ meh.  
13Ngaˇ gaˬ-eu gʼaˬ ngaˬ-euˬ kʼahˬ-ahˇ kʼawˬ daˇ-awˇ yuꞈ ngeh, muˇ laˬ tsiˇ loꞈ-ehˇ 
saw dui dui nya.  
14Ngaˇ gaˬ dui dui-eu gʼaˬ-aˬ, Eˬgeˬdiˇ meuˬ-euˬ aˬ gaꞈ yaˇ kmˇ-ahˇ yehˆ-eu, bawˇ 

tsahˬ aˇ yehˆ-ahˇ duˇ nya. Zaˬ yo aˬ li caˇ dawˬ 

15Ngaˇ gaˬ-eu gʼaˬ-oˇ, nawˇ aˇ gʼehˇ aˇ naˆ ni muiˬ-eu nga. Nawˬ-euˬ myaˆ nuiˆ laꞈ 

kʼoeˇ, gaˬ-eu yaw shehꞈ bya luꞈ meh. Zaˬ miˬ aˬ buˇ caˇ dawˬ 

16Ngaˇ gaˬ-eu gʼaˬ-oˇ, nawˇ aˇ gʼehˇ aˇ naˆ ni muiˬ-eu nga. Nawˇ-aˬ, aˬ diˇ gaˬ dui dui 
paˬ-ehˇ gʼeh-eu meh. Nyoeˇ jawꞈ ni gʼeh-awˇ di dehˬ ni dehꞈ-eu daˬ yawˬ-aˬ, aˇ 
nyaꞈ-euˬ yuꞈ zaˇ ma.  
17Aˇ nyaꞈ-euˬ nymˇ shuˬ liˇ pyaꞈ dmˬ dawˆ-awˇ, gui ma-ahˇ guˇ baˬ luˇ teˇ byaꞈ taw 
ma.  

Dawˬ caˇ 2 

1Ngaˇ-aˬ, Shaˬloˬ meuˬ dzeˇ dehꞈ-eu bawˇ tsahˬ aˇ yehˆ loˆ ni tehꞈ ma. Gʼaˬ lawˬ lawˬ 

mehˇ-ahˇ dehꞈ-eu ka paꞈ aˇ yehˆ loˆ ni tehꞈ ma. Zaˬ yo aˬ li caˇ-eu dawˬ 

2Zaˬ miˬ zaˬ heu myaˆ ni gʼeh-eu laꞈ kʼoeˇ, ngaˬ-euˬ zaˬ kʼaˬ-aˬ, aˬ gah baw duˆ gʼahˇ 

ceh dehꞈ-eu ka paꞈ aˇ yehˆ-ahˇ duˇ-eu meh. Zaˬ miˬ aˬ buˇ caˇ dawˬ 

3Ngaˇ gaˬ-eu gʼaˬ hawˇ-eu kʼaˬ dzeˇ zaˬ nui deuˬ shaˇ cehˆ haw ngeh, bawˇ tsahˬ 
sahˬ kʼaˆ-ahˇ dehꞈ-eu siˬ poeˬ tsaꞈ aˇ bawˇ-ahˇ duˇ-eu meh. Aˇ bawˇ kʼoeˇ bawˇ-euˬ 
naˇ shmˇ-ahˇ ngaˇ nuiˇ mawꞈ-awˇ, aˇ bawˇ kʼoeˇ-euˬ aˇ siˬ kuiˇ dui dui nya.  
4Dzaˬ byawˇ lawˇ-eu nymˇ ma laꞈ kʼoeˇ aˬ yawꞈ ngaˬ-ahˇ sheuˬ uˇ gʼeh-awˇ, aˬ yawꞈ-
euˬ nui gaˬ paˇ loˬ paˇ lehˇ, ngaˬ-euˬ kʼoeˇ taˆ sheu taw nehˬ laꞈ-euˬ meh.  
5Ngaˇ gaˬ-eu baˬ da neh, gʼaˬ gaˬ jiˇ-euˬ nya. Gʼaˬ kʼoꞈ laˇ ni aˬ gaꞈ aˇ siˬ yaw koˆ bi 
dzaˬ laꞈ-awˬ. Siˬ poeˬ tsaꞈ aˇ siˬ bi dzaˬ beuˇ nehˬ laꞈ-awˬ.  
6Aˬ yawꞈ-euˬ aˇ caˇ laꞈ ngaˬ-euˬ uˬ duˬ uˬ moˆ cawˬ ahˇ taˬ-awˇ, aˇ maˇ laꞈ ngaˬ-ahˇ 
byaˆ cuꞈ taˬ-euˬ meh.  
7Yeˬluˇsaˬlehˬ meuˬ-ahˇ jawˇ-eu zaˬ miˬ zaˬ deuˬ-oˇ, ngaˬ-ahˇ saˇ jaˇ dzaˬ-awˬ. Kʼaˬ 
tsehˆ ciˇ haˬ deuˬ-euˬ tsawˇ myahˇ kuˇ-awˇ, nga nyaꞈ gaˬ taꞈ-eu jeˬ-ahˇ maˬ laˆ 
gʼawˬ lehˇ saˇ jaˇ dzaˬ-awˬ.  

Caˇ dawˬ nyiˬ bymˇ tiˬ bymˇ 
Zaˬ miˬ aˬ buˇ caˇ dawˬ 

8Ngaˇ gaˬ-eu gʼa-euˬ teˇ saˇ-ahˇ naˇ haˬ sheˇ. Gawˬ jawˬ cehˆ kʼaˇ gawˬ duˇ cehˆ lehˆ-
awˇ, ngaˇ jawˇ gaˇ oe miˇ-a.  
9Ngaˇ gaˬ-eu gʼaˬ ciˇ haˬ-ahˇ duˇ-eu meh. Kʼaˬ tsehˆ tsehˆ laˬ-ahˇ aˬ yawꞈ duˇ-eu 
meh. Kaˇ pyawˇ dawˬ peh aˬ yawꞈ yawꞈ-awˇ, laˇ gʼoˆ zaˬ-ahˇ haw ahˇ leꞈ-awˇ, shmˇ 
kaˇ maˇ byoe-ahˇ cu hu luꞈ-eu meh.  
10Ngaˇ gaˬ-eu gʼaˬ ngaˬ-ahˇ dawˬ ngehˬ cawˬ laˇ-eu meh. Zaˬ yo aˬ li caˇ dawˬ Ngaˇ 
gaˬ-eu gʼaˬ-oˇ, laˇ-awˬ. Ngaˬ-euˬ zaˬ kʼaˬ-oˇ, ngaˬ nehˬ-ehˇ laˇ-awˬ.  
11Yehˇ gʼahˇ dzeuˇ-awˇ tsahˬ gaˆ jiˇ le miˇ-a.  
12Bawˇ tsahˬ-ahˇ sahˬ lahˬ aˇ yehˆ poˬ dui dui luꞈ-eu nga. Yaˇ dzeˇ kʼaˬ kʼoeˬ duˬ duˇ 
duˇ luꞈ miˇ-a. Dawˬ caˇ caˇ-eu aˇ yamˬ miˇ-a.  
13Siˬ guˬ aˇ siˬ awꞈ yamˬ keuˆ laˇ-awˇ, jaˬ lehˇ baw ngeh aˬ gaꞈ aˇ yehˆ saw dui dui 
nya. Ngaˇ gaˬ-eu gʼaˬ-oˇ, laˇ-awˬ. Ngaˬ-euˬ zaˬ kʼaˬ-oˇ, ngaˬ nehˬ-ehˇ laˇ-awˬ.  
14Nawˇ-aˬ, lo guˇ maˇ byoe-ahˇ dzuˇ zaꞈ luꞈ-eu kʼaˬ kʼoeˬ-ahˇ duˇ nga. Gʼawˬ shaˬ gaˬ 
dui dui paˬ-ehˇ gʼeh-eu nawˬ-euˬ myaˆ pyawˬ ciˬ mawˇ le-awˇ, naˇ haˬ muiˬ-eu 
nawˬ-euˬ teˇ saˇ bi gaˬ le sheˇ.  

http://pt-br.bibles.org/ahk-AHK/Song/2#Song.2.3!f.1

15Kʼaˬ yehˇ deuˬ-ahˇ nyehꞈ-awˬ. Aˇ yehˆ yehˆ luꞈ-eu aˬ dui-euˬ aˬ gaꞈ yaˇ kmˇ maˬ bi 

laˆ cawˆ mi naˆ-ehˇ, kʼaˬ yehˇ zaˬ kʼoeˇ deuˬ-ahˇ nyehꞈ-awˬ. Zaˬ miˬ aˬ buˇ caˇ dawˬ 

16Ngaˇ gaˬ-eu gʼaˬ ngaˬ-euˬ pyeuꞈ-awˇ, ngaˇ aˬ yawꞈ-euˬ ma. Ka paꞈ aˇ yehˆ yehˆ yaˇ-
ahˇ aˬ yawꞈ yawˇ bo-eu meh.  
17Mˬ bya laˇ-awˇ yaw zahˇ byoˆ-iˇ ngeh keuˆ ni bo-eu meh. Ngaˇ gaˬ-eu gʼaˬ-oˇ, ciˇ 
haˬ loꞈ-ehˇ cehˆ gʼoꞈ gʼeh-awˬ. Kʼaˬ lo gahˬ-ahˇ cehˆ-eu yaˬ loꞈ-ehˇ gʼoꞈ-iˇ-awˬ.  

Dawˬ caˇ 3 

1Aˬ yawꞈ miˇ yawꞈ ngaˬ-euˬ yuꞈ zaˇ-ahˇ ngaˇ yuꞈ-awˇ, ngaˇ gaˬ-eu gʼaˬ-ahˇ tehꞈ-ehˇ 
noeˬ luꞈ ma. Aˬ yawꞈ-ahˇ ngaˇ poˆ kʼawꞈ, maˬ poˆ mawˇ nya nya.  
2Meuˬ meuˬ lah-ehˇ ngaˇ cah doe jiˇ-awˇ, gaˇ gʼoꞈ gaˇ liˆ kʼaˇ jaˆ-eu poˆ doe-euˬ ma. 
Ngaˇ gaˬ-eu gʼaˬ-ahˇ poˆ sehꞈ leꞈ kʼawꞈ, tiˬ gaˇ-iˬ maˬ poˆ mawˇ nya nya.  
3Meuˬ-ahˇ loꞈ piˇ-eu deuˬ cah doˆ leꞈ gaˇ ngaˇ tahˬ puˬ-awˇ,  

“Ngaˬ-euˬ zaˬ kʼaˬ maˬ mawˇ-aˬ loˇ” lehˇ naˇ haˬ-euˬ ma.  
4Aˬ yawꞈ maꞈ jawˇ-eu iˇ dzeuˇ-eu nehˬ-ehˇ, ngaˇ gaˬ-eu gʼaˬ-ahˇ poˆ mawˇ-euˬ ma. 
Ngaˬ ma-euˬ nymˇ laꞈ kʼoeˇ ngaˇ dehꞈ le-euˬ kuˆ lawˆ-ahˇ, aˬ yawꞈ-ahˇ maˬ sheuˬ uˇ 
keuˆ kʼoeˇ keuˆ ni, maˬ pyehˬ nehˬ ni byaˇ cuꞈ taˬ-euˬ ma.  
5Yeˬluˇsaˬlehˬ meuˬ-ahˇ jawˇ-eu zaˬ miˬ zaˬ deuˬ-oˇ, ngaˬ-ahˇ saˇ jaˇ dzaˬ-awˬ. Kʼaˬ 
tsehˆ ciˇ haˬ deuˬ-euˬ tsawˇ myahˇ kuˇ-awˇ, nga nyaꞈ gaˬ taꞈ-eu jeˬ-ahˇ maˬ laˆ 
gʼawˬ lehˇ saˇ jaˇ dzaˬ-awˬ.  

Caˇ dawˬ smˬ bymˇ tiˬ bymˇ 
Zaˬ miˬ aˬ buˇ caˇ dawˬ 

6Muˇ laˬ yaw saw hawˇ-eu baw gaꞈ deuˬ ahˬ-eu tsiˇ yaw saw gʼawˬ mya jeˬ saw dui 
dui-eu laꞈ kʼoeˇ, bawˇ tsahˬ bawˇ dahˇ paw neh uˬ kʼoeˬ uꞈ uꞈ-ehˇ laˇ luꞈ-eu aˬ pa jeˬ 
nga.  
7Sawˇlaˬmoˬ dzoeˬ dzaˬ nuiˇ mahˬ-ahˇ nuiˇ-awˇ laˇ luꞈ-eu meh. Iˇsaˬleˬlaˆ miˇ kʼahˬ-
ahˇ aˬ cawˬ taꞈ-ehˇ nya dzehˬ-eu, yehˇ koꞈ tseˇ gʼaˬ bi loꞈ piˇ-awˇ laˇ luꞈ meh.  
8Aˬ yawꞈ maꞈ dawˬ tawˆ luꞈ mi cehˇ neh guiˇ deuˆ-eu nya suˇ suˇ-awˇ, guiˇ deuˆ 
myahˇ laꞈ-euˬ yehˇ tehꞈ meh. Yawˬ gʼaˬ na luꞈ mi cehˇ shaꞈ luꞈ-awˇ, uˬ ciꞈ paw laˆ 
bahˬ le gaˇ loꞈ piˇ-eu meh.  
9Muiˬ dui dui-eu daˇ kawˬ neh jahˇ taˬ-euˬ nuiˇ mahˬ kʼoeˇ taˆ sahˬ paˬ Sawˇlaˬmoˬ 
nuiˇ-awˇ, miˇ kʼahˬ-ahˇ cah haw-eu meh.  
10Nuiˇ mahˬ-euˬ aˬ kuiˇ-ahˇ pyuˇ yaw-awˇ, naˇ kʼah kʼawˬ daˇ duˬ-ahˇ shuiˇ neh aˇ 
boꞈ boꞈ taˬ-euˬ saˬ paˇ tsahˬ taˬ-euˬ meh. Yeˬluˇsaˬlehˬ meuˬ-ahˇ jawˇ-eu zaˬ miˬ 
zaˬ deuˬ neh zaꞈ taˬ-euˬ, neˇ tseuˆ ni gʼeh-eu muiˬ dui dui-eu saˬ paˇ nuiˇ daˬ duˬ-
ahˇ kʼawˬ taˬ-euˬ meh.  
11Ziˇoˬ meuˬ-ahˇ jawˇ-eu zaˬ miˬ zaˬ deuˬ-oˇ, sahˬ paˬ Sawˇlaˬmoˬ-ahˇ haw laˇ sheˇ. 
Aˬ yawꞈ gʼaˇ duˬ byawˬ dui dui-eu aˇ nah pyeuꞈ-eu, oeˇ mˇ baˇ ngeh nah-ahˇ, aˬ 
yawꞈ aˬ ma neh nyehꞈ kʼoˆ nehˬ-eu shuiˇ uˬ kʼoˆ kʼoeˇ siˬ aˬ yawꞈ kʼoˆ luꞈ-eu meh.  

Dawˬ caˇ 4 



1327 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

Zaˬ yo aˬ li caˇ dawˬ 

1Ngaˇ gaˬ-eu gʼaˬ-oˇ, nawˇ aˇ gʼehˇ aˇ naˆ ni muiˬ-eu nga. Uˬ boeˬ tsahˇ kaˬ taˬ-euˬ 
naˇ kʼah jaˆ-eu, nawˬ-euˬ myaˆ nuiˆ gaˬ-eu yaw shehꞈ aˇ naˆ ni bya-eu nga. Nawˬ-
euˬ uˬ duˬ tsehˇ kahˇ-aˬ, Giˇlaˆ gawˬ jawˬ baˬ gʼa-ahˇ cehˆ ka leꞈ-eu, ciꞈ myehꞈ baˬ 
maꞈ-ahˇ duˇ-eu meh.  
2Nawˬ-euˬ seuˬ-aˬ, caꞈ hm tehˬ gʼaˬ-awˇ iˇ cuꞈ bi dzuiꞈ buˇ-euˬ yawˇ loꞈ-ehˇ ba-awˇ, 
tiˬ seuˬ-iˬ maˬ teˬ ni gm-eu meh.  
3Nawˬ-euˬ mehˬ luˬ aˇ caˆ caˆ neˇ-ahˇ duˇ-awˇ, dawˬ ngehˬ ngeh haw muiˬ dui dui 
meh. Uˬ boeˬ tsahˇ kaˬ taˬ-eu naˇ kʼah, nawˬ-euˬ baˬ ba neˇ jiˆ poˬ ni jaˆ-eu meh.  
4Nawˬ-euˬ kawˬ lahˇ Daˬbiˇ neh tsoˆ-euˬ loꞈ-eu nymˇ goˇ-ahˇ duˇ-awˇ, lah joˆ ni 
gʼeh-awˇ juˇ gaꞈ ni jaˆ-eu meh.  
5Nawˬ-euˬ kʼahˬ nyiˬ pyawˬ-aˬ, boeˬ nmˬ tseuˆ dzaˬ luꞈ-eu kʼaˬ tsehˆ zaˬ nyiˬ mawˇ-
ahˇ duˇ-eu meh.  
6Mˬ bya laˇ-awˇ yaw zahˇ byoˆ-iˇ ngeh keuˆ ni, muˇ laˬ gawˬ jawˬ-ahˇ ngaˇ jawˇ ma. 
Tsiˇ yaw saw jeˬ-euˬ gawˬ jawˬ-ahˇ jawˇ ma.  
7Ngaˇ gaˬ-eu gʼaˬ-oˇ, nawˇ aˇ gʼehˇ aˇ naˆ ni muiˬ-eu nga. Ehˇ kʼaˇ za-eu tiˬ tsahˇ-iˬ 
maˬ baw-a.  
8Ngaˬ-euˬ zaˬ kʼaˬ-oˇ, Leˬbaˬnoˬ gawˬ jawˬ-ahˇ neh ngaˬ nehˬ-ehˇ oe-awˬ. Leˬbaˬnoˬ 
gawˬ jawˬ-ahˇ neh caw teh gʼeh leꞈ-awˬ. Aˬmaˬnaˬ gawˬ jawˬ uˬ du neh zaꞈ ka le-
awˬ. Aˇ laˬ jaˬ shiˇ hawˇ-eu kʼaˬ zuiˬ kʼaˬ laˬ jawˇ duˬ pyeuꞈ-eu Seˬnyaˬ gawˬ jawˬ 
hawˇ-eu Heˬlaˬmoˬ gawˬ jawˬ-ahˇ neh zaꞈ ka le-awˬ.  
9Ngaˇ gaˬ-eu gʼaˬ-oˇ, nawˬ-euˬ myaˆ nuiˆ haw cawˬ laˇ ngeh, ngaˬ-euˬ myaˆ nuiˆ 
kʼeuꞈ doˆ geuꞈ gaˇ duˇ nya. Nawˬ-euˬ kawˬ lahˇ-ahˇ dah luꞈ-eu lawˇ dah-ahˇ haw 
ngeh, ngaˬ-euˬ nui ma-ahˇ deuˬ laˇ nya.  
10Ngaˇ gaˬ-eu ngaˬ-euˬ zaˬ kʼaˬ-oˇ, nawˬ-euˬ nui gaˬ-ahˇ ngaˇ nui kʼahˇ shiˇ dui dui 
nya. Nawˬ-euˬ nui gaˬ aˬ gaꞈ dzaˇ uiˇ naˆ maˬ tseˇ coeˇ-awˇ, nawˬ-euˬ tsiˇ yaw saw 
jeˬ-aˬ, yaw saw jeˬ dawˬ tawˆ luꞈ naˆ maˬ tseˇ saw nya.  
11Ngaˬ-euˬ zaˬ kʼaˬ-oˇ, nawˬ-euˬ mehˬ luˬ byaˬ byaˬ uiˇ loꞈ-ehˇ coeˇ nya. Nawˬ-euˬ 
mehˬ laˇ-aˬ, mawˇ neˇ aˬ coeˇ hawˇ-eu byaˬ byaˬ uiˇ-ahˇ duˇ nya. Nawˬ-euˬ mehˬ 
tsoeˬ-aˬ, Leˬbaˬnoˬ gawˬ jawˬ-ahˇ kʼaˇ jaˆ-eu yaw saw jeˬ loꞈ-ehˇ saw dui dui nya.  
12Ngaˇ gaˬ-eu ngaˬ-euˬ zaˬ kʼaˬ-aˬ, ciˬ cuˇ ni jaˆ-eu yaˇ kmˇ-ahˇ duˇ nya. Yaw muiˬ 
paˬ-ehˇ mˇ gʼoeˬ taˬ-awˇ iˇ cuꞈ lah jaˆ-eu yaˇ kmˇ-ahˇ duˇ nya.  
13Aˇ ka uˆ aˇ siˬ aˇ bawˇ yaˇ kmˇ loꞈ-ehˇ, sahˬ lahˬ aˇ bawˇ deuˬ mehˇ dui dui-awˇ, 
muiˬ dui dui-eu aˇ siˬ siˬ le-eu meh. Heˇnaˬ hawˇ-eu Naˆ lehˇ kuˇ-eu, tsiˇ yaw saw aˇ 
bawˇ kʼoeˇ gaˇ bawˇ-eu meh.  
14Saˬ poˬ, gaˬ laˬ muˇ, siˬ naˬ moˬ aˇ bawˇ hawˇ-eu tsiˇ yaw saw aˇ bawˇ kʼaˇ ngeuˇ-
eu jeˬ kʼoeˇ gaˇ dehꞈ-eu meh. Muˇ laˬ hawˇ-eu Aˇ jawˬ aˇ bawˇ maˬ ehˇ, saw dui dui-
eu tsiˇ yaw saw aˇ bawˇ deuˬ kʼoeˇ gaˇ dehꞈ kuꞈ-eu meh.  

15Yaˇ kmˇ-ahˇ lawˇ gawˆ iˇ cuꞈ shehˬ-eu meh. Iˇ cuꞈ lawˇ baˬ deuˬ hawˇ-eu, Leˬbaˬnoˬ 

gawˬ jawˬ-ahˇ neh yoeˇ ka leꞈ-euˬ lawˇ gawˆ deuˬ, yaˇ kmˇ kʼoeˇ-ahˇ iˇ cuꞈ biꞈ le-eu 

meh. Zaˬ miˬ aˬ buˇ caˇ dawˬ 

16Laꞈ taˆ paw pyawˬ-ahˇ-euˬ jaˬ lehˇ-oˇ, noeˬ laˇ-awˬ. Laꞈ oˆ paw pyawˬ-ahˇ-euˬ jaˬ 
lehˇ ngaˬ-euˬ yaˇ kmˇ-ahˇ baw gʼeh laꞈ-awˇ, yaw saw jeˬ jaˬ lehˇ laꞈ kʼoeˇ hehˇ byah 
gʼeh-awˬ. Ngaˇ gaˬ-eu gʼaˬ aˬ yawꞈ-euˬ yaˇ kmˇ-ahˇ oe-awˇ, kuiˇ dui dui-eu aˇ siˬ 
deuˬ bi dzaˬ le-awˬ.  

Dawˬ caˇ 5 

Zaˬ yo aˬ li caˇ dawˬ 

1Ngaˬ-euˬ yaˇ kmˇ-ahˇ ngaˇ oe-euˬ ma. Ngaˇ gaˬ-eu ngaˬ-euˬ zaˬ kʼaˬ jawˇ gaˇ ngaˇ 
oe-euˬ ma. Muˇ laˬ hawˇ-eu tsiˇ yaw saw jeˬ ngaˇ yuˇ uiˬ luꞈ-eu ma. Ngaˬ-euˬ byaˬ 
byaˬ uiˇ hawˇ-eu byaˬ yaˆ ngaˇ dzaˬ luꞈ-eu ma. Ngaˬ-euˬ aˬ gaꞈ dzaˇ uiˇ hawˇ-eu 
mawˇ neˇ aˬ coeˇ ngaˇ dawˇ luꞈ-eu ma. Zaˬ miˬ aˬ buˇ caˇ dawˬ Gaˬ-eu cawˬ deuˬ-oˇ, 
dzaˬ-awˬ dawˇ-awˬ. Dzaˬ yehꞈ dawˇ yehꞈ ngeh keuˆ ni, dzaˬ boˆ dawˇ boˆ boˆ-awˬ.  

Caˇ dawˬ oeˬ bymˇ tiˬ bymˇ 
Zaˬ miˬ aˬ buˇ caˇ dawˬ 

2Ngaˇ yuꞈ kʼaˆ luꞈ kʼawꞈ, ngaˬ-euˬ nui ma yaw noeˬ nya. Ngaˇ gaˬ-eu gʼaˬ laˇ gʼoˆ-ahˇ 

kʼoˆ luꞈ gaˇ yuꞈ maˆ maˆ mawˇ-euˬ ma. Zaˬ yo aˬ li caˇ dawˬ Ngaˇ gaˬ-eu gʼaˬ-oˇ, ngaˬ-ahˇ 

bi uˇ laˇ nehˬ laꞈ sheˇ. Ngaˇ gaˬ dui dui-eu ngaˬ-euˬ zaˬ kʼaˬ, muiˬ dui dui-eu gʼaˬ-oˇ, 

bi uˇ laˇ nehˬ laꞈ sheˇ. Ngaˬ-euˬ uˬ duˬ-ahˇ ceuˬ ga aˬ-awˇ, ngaˬ-euˬ uˬ duˬ tsehˇ kahˇ 

jaˇ yoe ni miˇ-a. Zaˬ miˬ aˬ buˇ caˇ dawˬ 

3Ngaˇ mehˬ tsoeˬ lehˆ dzeh gʼaˬ jiˇ taˬ-euˬ, aˬ joˆ-ehˇ paˇ dm kʼoꞈ nmˇ. Ngaˬ-euˬ aˬ 
kuiˇ dzuiꞈ shawˇ gʼaˬ jiˇ-euˬ, aˬ joˆ-ehˇ paˇ nawˬ jawꞈ nmˇ.  
4Ngaˇ gaˬ-eu gʼaˬ laˇ gʼoˆ-ahˇ tuˆ tehˬ laˇ-awˇ, aˬ yawꞈ laˇ keuˆ shaw-iˬ-eu miˇ neh 
ngaˇ nui ma cehˇ tahˬ tahˬ nya.  
5Aˬ yawꞈ bi uˇ laˇ law lehˇ ngaˇ lehˬ hmˬ taˬ-euˬ ma. Ngaˬ-euˬ aˬ laꞈ-ahˇ muˇ laˬ tsiˇ 
sawˆ-awˇ, ngaˬ-euˬ laꞈ noeˇ-ahˇ muˇ laˬ tsiˇ lehꞈ-awˇ, laˇ gʼoˆ sehˬ-ahˇ ngaˇ tuˆ tehˬ-
euˬ ma.  
6Ngaˇ gaˬ-eu gʼaˬ bi uˇ laˇ-eu lehˇ laˇ gʼoˆ dehˬ pah ngeh, aˬ yawꞈ maˬ jawˇ ni iˇ 
dzeuˇ-euˬ meh. Aˬ yawꞈ-euˬ teˇ saˇ-ahˇ gaˬ mawꞈ dui dui nya. Aˬ yawꞈ-ahˇ ngaˇ poˆ 
kʼawꞈ, maˬ poˆ mawˇ nya nya. Aˬ yawꞈ-ahˇ kuˇ kʼawꞈ oˬ maˬ toˬ-a.  
7Meuˬ-ahˇ loꞈ piˇ-eu tsawˇ haˬ deuˬ ngaˬ-ahˇ tahˬ puˬ le-awˇ, diˬ naˇ diˬ gawˇ nehˬ 
laꞈ-euˬ meh. Meuˬ meuˬ lahˇ-ahˇ loꞈ piˇ-eu deuˬ, ngaˬ-euˬ uˬ boeˬ gʼeu pyaˬ nehˬ 
laꞈ-euˬ meh.  
8Yeˬluˇsaˬlehˬ meuˬ-ahˇ jawˇ-eu zaˬ miˬ zaˬ deuˬ-oˇ, ngaˬ-ahˇ saˇ jaˇ dzaˬ-awˬ. Ngaˬ-

euˬ zaˬ kʼaˬ-ahˇ naw maꞈ ya mawˇ naˇ, ngaˇ aˬ yawꞈ-ahˇ gaˬ dui dui-eu miˇ neh, jawˇ 

saˇ tiˬ pawꞈ-iˬ maˬ doˆ nya lehˇ ehˇ nehˬ ma lehˇ, ngaˬ-ahˇ saˇ jaˇ dzaˬ-awˬ. Zaˬ miˬ aˬ 

buˇ baˬ maꞈ caˇ dawˬ 

9Zaˬ miˬ dawˬ tawˆ kʼoeˇ taˆ aˇ gʼehˇ muiˬ-eu gʼaˬ-oˇ, nawˬ-euˬ zaˬ kʼaˬ aˬ cawˬ-ahˇ aˬ 

joˆ-ehˇ beu gaˇ ta. Nga maꞈ nawˬ-ahˇ saˇ jaˇ dzaˬ paˬ-ehˇ, nawˬ-euˬ zaˬ kʼaˬ aˬ cawˬ 

taꞈ-ehˇ aˬ jeˬ dzehˬ ta. Zaˬ miˬ aˬ buˇ caˇ dawˬ 

10Ngaˬ-euˬ zaˬ kʼaˬ aˬ lmˬ mehˇ-awˇ aˇ gʼehˇ muiˬ-eu ma. Aˬ yawꞈ loꞈ-ehˇ gʼeh-eu tiˬ 
muiˇ gʼaˬ-ahˇ tiˬ gʼaˬ maˬ keuˬ-a.  
11Aˬ yawꞈ-euˬ myaˆ pyawˬ muiˬ dui dui-eu shuiˇ-ahˇ duˇ-eu meh. Aˬ yawꞈ-euˬ uˬ 
duˬ tsehˇ kahˇ yaw gʼahˬ yaw diˆ-ehˇ gʼeh-awˇ, awꞈ-aˬ loꞈ-ehˇ naˆ-eu meh.  
12Aˬ yawꞈ-euˬ myaˆ nuiˆ-aˬ, lawˇ gawˆ dawˬ peh jawˇ-eu, mawˇ neˇ aˬ coeˇ neh bi 
dzuiꞈ shawˇ taˬ-euˬ, kʼaˬ kʼoeˬ-euˬ myaˆ nuiˆ loꞈ-ehˇ, kʼaˬ lo sehˇ-ahˇ duˇ-eu meh.  
13Aˬ yawꞈ-euˬ baˬ ba-aˬ, baw duˆ hawˇ-eu yaw saw jeˬ byah-eu yaˇ kmˇ-ahˇ duˇ-eu 
meh. Aˬ yawꞈ-euˬ mehˬ luˬ-aˬ, muˇ laˬ tsiˇ nyiꞈ leˇ taˬ-euˬ, ka paꞈ aˇ yehˆ-ahˇ duˇ-eu 
meh.  
14Aˬ yawꞈ-euˬ laꞈ du-aˬ, lah joˆ ni gʼeh-eu shuiˇ-ahˇ duˇ-awˇ, kʼaˬ lo sehˇ toeˬ taˬ-euˬ 
laꞈ duꞈ duꞈ luꞈ-eu meh. Aˬ yawꞈ-euˬ gʼawˇ mawˇ-aˬ, nyoeˇ naˆ naˆ-eu kʼaˬ lo sehˇ 
toeˬ tsoꞈ taˬ-euˬ, ya ma juiˇ-ahˇ duˇ-eu meh.  
15Aˬ yawꞈ-euˬ aˬ kuiˇ-aˬ, shuiˇ zeuˇ dahˇ kʼoeˇ taˆ ciˬ tuˇ taˬ-euˬ, kʼaw teuꞈ ba la 
kʼawˇ zeuˇ-ahˇ duˇ-eu meh. Aˬ yawꞈ-euˬ aˇ gʼehˇ-aˬ, goˇ dui dui-eu shuˬ liˇ aˇ bawˇ 
dehꞈ-eu, Leˬbaˬnoˬ gawˬ jawˬ loꞈ-ehˇ haw muiˬ-eu meh.  
16Aˬ yawꞈ dawˬ ngehˬ-eu naˇ haˬ muiˬ dui dui-awˇ, mawꞈ dui dui leˇ paˬ-ehˇ gʼeh-
eu meh. Yeˬluˇsaˬlehˬ meuˬ-ahˇ jawˇ-eu zaˬ miˬ zaˬ deuˬ-oˇ, ngaˬ-euˬ zaˬ kʼaˬ 
pyeuꞈ-eu ngaˬ-euˬ cawˬ-aˬ, kʼoeˇ loꞈ-ehˇ gʼeh-eu tsawˇ haˬ ma.  

Dawˬ caˇ 6 

Zaˬ miˬ aˬ buˇ baˬ maꞈ caˇ dawˬ 

1Zaˬ miˬ dawˬ tawˆ kʼoeˇ taˆ aˇ gʼehˇ muiˬ-eu gʼaˬ-oˇ, nawˬ-euˬ zaˬ kʼaˬ aˬ gaˇ iˇ taˬ. 

Aˬ geu paw iˇ taˬ lehˇ ehˇ nehˬ laꞈ-awˬ. Nga maꞈ nawˬ-ahˇ caw poˆ nehˬ nyaˇ. Zaˬ miˬ aˬ 

buˇ caˇ dawˬ 

2Ngaˬ-euˬ zaˬ kʼaˬ-aˬ, yaw saw jeˬ jaˆ kuꞈ-eu yaˇ kmˇ-ahˇ iˇ-euˬ meh. Yaˇ kmˇ-ahˇ 
yawˇ bo-awˇ, ka paꞈ aˇ yehˆ tseuˆ uiˬ-eu lehˇ iˇ-euˬ meh.  
3Ngaˇ ngaˬ-euˬ zaˬ kʼaˬ-euˬ pyeuꞈ-awˇ, aˬ yawꞈ kʼawꞈ ngaˬ-euˬ ma. Ka paꞈ aˇ yehˆ 
yehˆ yaˇ-ahˇ aˬ yawꞈ-euˬ yawˇ aˬ yawꞈ bo-eu meh.  

Caˇ dawˬ ngaˬ bymˇ tiˬ bymˇ 
Zaˬ yo aˬ li caˇ dawˬ 

4Ngaˬ-euˬ zaˬ kʼaˬ-oˇ, nawˇ-aˬ Yeˬluˇsaˬlehˬ meuˬ loꞈ-ehˇ aˇ gʼehˇ muiˬ-awˇ, Teuˇzaˬ 
meuˬ loꞈ-ehˇ mawꞈ leˇ paˬ-ehˇ gʼeh-eu uˬ taꞈ, paˇ loˬ paˇ lehˇ baꞈ-awˇ cah-eu guiˇ 
guiˇ maꞈ loꞈ-ehˇ, maˬ haw dehˆ coeˇ ni gʼeh-eu meh.  
5Nawˬ-euˬ myaˆ nuiˆ ngaˬ-ahˇ taˬ haw cawˬ nehˬ laꞈ. Ngaˬ-ahˇ paꞈ tawꞈ taˬ gaˇ duˇ 
nya. Nawˬ-euˬ uˬ duˬ tsehˇ kahˇ-aˬ, Giˇlaˆ gawˬ jawˬ-ahˇ tsawˬ ka leꞈ luꞈ-eu, ciꞈ 
myehꞈ ciꞈ maꞈ-ahˇ duˇ-eu meh.  
6Nawˬ-euˬ seuˬ-aˬ, iˇ cuꞈ dzuiꞈ shawˇ gʼaˬ-euˬ yawˇ loꞈ-ehˇ ba-awˇ, tiˬ seuˬ-iˬ maˬ 
teˬ ni gm-eu meh.  
7Uˬ boeˬ tsahˇ kaˬ taˬ-euˬ naˇ kʼah, nawˬ-euˬ baˬ ba yaw shehꞈ bya-eu meh.  
8Sahˬ paˬ miˬ zaˬ koꞈ tseˇ gʼaˬ baw-awˇ, ma nyiˇ yehꞈ tseˇ gʼaˬ jawˇ-eu uˬ taꞈ, zaˬ miˬ 
aˬ buˇ maˬ gui jiˇ coeˇ ni cu taˬ luꞈ-uˇ.  

9Ehˇ kʼawꞈ, ngaˇ gaˬ-eu tiˬ gʼaˬ jawˇ-eu tehꞈ ma. Aˬ yawꞈ-aˬ, kʼaˬ kʼoeˬ loꞈ-ehˇ aˇ 
gʼehˇ muiˬ dui dui-eu meh. Aˬ yawꞈ aˬ ma o neh aˬ yawꞈ tiˬ gʼaˬ tehꞈ-ehˇ jawˇ-awˇ, 
aˬ ma gaˬ dui dui-eu aˬ buˇ meh. Zaˬ miˬ zaˬ kʼaˇ ngeuˇ-eu aˬ yawꞈ-ahˇ maˬ ja ceuˬ-
ehˇ maˬ jawˇ coeˇ-a. Sahˬ paˬ-euˬ miˬ zaˬ deuˬ hawˇ-eu ma nyiˇ deuˬ, aˬ yawꞈ-ahˇ 
caˇ-awˇ ja ceuˬ-eu meh.  
10Uˬ bya bya laˇ-eu loꞈ-ehˇ bya cehˆ ni gʼeh-eu teu gʼaˬ aˬ suˇ gʼaˬ-a. Aˬ yawꞈ ba la 
loꞈ-ehˇ muiˬ-awˇ, nahˇ ma loꞈ-ehˇ yaw shehꞈ bya-eu meh. Paˇ loˬ paˇ lehˇ baꞈ-awˇ 
cah-eu guiˇ guiˇ maꞈ loꞈ-ehˇ haw muiˬ-eu meh.  
11Aˬ laˬ moˬ aˇ bawˇ yaw kaˬ-ahˇ ngaˇ oe ka-euˬ ma. Deh kʼawꞈ-ahˇ dehꞈ laˇ-euˬ 
bawˇ byeꞈ deuˬ-ahˇ haw le-euˬ ma. Aˬ gaꞈ baw nmˬ nmˬ laˇ gaˇ haw le-euˬ ma. Aˇ 
ka uˆ aˇ bawˬ aˇ yehˆ yehˆ gaˇ haw le-euˬ ma.  
12Ngaˬ-euˬ nui ma cehˇ tahˬ tahˬ nya. Guiˇ deuˆ gaˇ iˇ luꞈ-eu mahˬ laˆ lawˬ teh-eu 

tsawˇ haˬ loꞈ-ehˇ, nawˬ-ahˇ noeˬ-eu baˬ da neh nui ma aˬ huˬ huˬ nya. Zaˬ miˬ aˬ buˇ baˬ 

maꞈ caˇ dawˬ 

13Shuˇlamˬ meuˬ-ahˇ jawˇ-eu zaˬ miˬ aˬ buˇ-oˇ, gʼoꞈ laˇ-awˬ. Gʼoꞈ laˇ-awˬ. Nawˇ gʼoꞈ 
laˇ gaˇ nga maꞈ haw mawꞈ nya. Zaˬ miˬ aˬ buˇ caˇ dawˬ Tsawˇ haˬ nyiˬ muˇ yaw kaˬ-
ahˇ ngaˇ gaˇ nyeh nyeh gaˇ, aˬ jeˬ miˇ neh naw maꞈ haw mawꞈ-eu nya.  

Dawˬ caˇ 7 

Zaˬ yo aˬ li caˇ dawˬ 

1Sahˬ paˬ zaˬ miˬ-oˇ, sehˬ nawˆ nawˬ luꞈ-eu nawˬ-euˬ aˬ kuiˇ aˇ naˆ ni haw muiˬ-eu 
nga. Lah joˆ ni gʼeh-eu nawˬ-euˬ shaˬ pyaˬ-aˬ, nya dui dui-eu myawˬ guˇ tehˆ-eu 
gʼaˬ neh tehˆ-euˬ, aˇ poeˬ kʼaˆ-eu myawˬ guˇ loꞈ-ehˇ haw muiˬ-eu meh.  
2Nawˬ-euˬ caˆ tahˬ-aˬ, aˬ gaꞈ dzaˇ uiˇ gʼawˬ mya jeˬ dahˬ-eu, tiˬ jawˇ-iˬ maˬ gui-iˇ-eu 
naˬ bo bo zah-ahˇ duˇ-eu meh. Nawˬ-euˬ uˬ maˆ-aˬ, ka paꞈ aˇ yehˆ lahˇ jawˬ taˬ-euˬ, 
cehˇ cehˇ dzahˬ-ahˇ duˇ-eu meh.  
3Nawˬ-euˬ kʼahˬ nyiˬ pyawˬ-aˬ, kʼaˬ tsehˆ zaˬ nyiˬ mawˇ-ahˇ duˇ-eu meh.  
4Nawˬ-euˬ kawˬ lahˇ-aˬ, ya ma juiˇ neh tsoˆ taˬ-euˬ, loꞈ-eu nymˇ goˇ-ahˇ duˇ-eu 
meh. Nawˬ-euˬ myaˆ nuiˆ-aˬ, Heˬshaˬboˬ meuˬ meuˬ ma lahˇ kʼehˬ dawˬ peh jaˆ-eu 
lah deuˬ-ahˇ duˇ-eu meh. Nawˬ-euˬ naˇ mehˇ-aˬ, Daˬmaˬsehˇ meuˬ-ahˇ loꞈ piˇ-eu 
nymˇ pyeuꞈ-eu, Leˬbaˬnoˬ nymˇ goˇ-ahˇ duˇ-eu meh.  
5Nawˬ-euˬ uˬ duˬ-aˬ, Gaˬlaˬmeˬlaˇ gawˬ jawˬ loꞈ-ehˇ goˇ ca ni jaˆ-awˇ, nawˬ-euˬ uˬ 
duˬ tsehˇ kʼahˇ caˆ pyehꞈ-aˬ, saˬ kahˇ boꞈ-euˬ loꞈ-ehˇ yaw shehꞈ bya-awˇ, sahˬ paˬ-
ahˇ paꞈ cuꞈ nya ni haw muiˬ-eu meh.  
6Nawˇ aˇ naˆ ni aˇ gʼehˇ muiˬ-eu nga. Aˇ naˆ ni mawꞈ leˇ paˬ-ehˇ gʼeh-eu nga. Nawˬ-
euˬ nui gaˬ-ahˇ aˇ naˆ ni nui kʼahˇ shiˇ paˬ-ehˇ gʼeh-eu nga.  
7Nawˬ-euˬ gʼawˇ mawˇ daoˇ aˇ bawˇ-ahˇ duˇ-awˇ, nawˬ-euˬ kʼahˬ nyiˬ pyawˬ daoˇ aˇ 
siˬ aˇ puˇ-ahˇ duˇ-eu meh.  
8Daoˇ aˇ bawˇ-ahˇ ngaˇ daˆ leˇ-awˇ, aˇ siˬ pyaˆ leˇ ma. Nawˬ-euˬ kʼahˬ nyiˬ pyawˬ aˬ 
gaꞈ aˇ puˇ-ahˇ duˇ-awˇ, nawˇ saꞈ gʼawˇ-eu siˬyehˆ aˇ siˬ loꞈ-ehˇ saw-awˇ,  

http://pt-br.bibles.org/ahk-AHK/Song/8#Song.7.8!f.1

9nawˬ-euˬ kʼaˬ meh aˬ gaꞈ dzaˇ uiˇ loꞈ-ehˇ coeˇ nya. Zaˬ miˬ aˬ buˇ caˇ dawˬ Ngaˇ 
gaˬ-eu gʼaˬ jawˇ-eu nyiˬ paˆ-ehˇ aˬ gaꞈ dzaˇ uiˇ yoeˇ gʼeh luꞈ-uˇ. Aˬ yawꞈ-euˬ mehˬ 
luˬ hawˇ-eu seuˬ kʼoeˇ taˆ yoeˇ daˆ luꞈ-uˇ.  
10Ngaˇ ngaˬ-euˬ zaˬ kʼaˬ-euˬ pyeuꞈ-awˇ, aˬ yawꞈ kʼawꞈ ngaˬ-ahˇ mawꞈ-eu meh.  
11Ngaˬ-euˬ zaˬ kʼaˬ-oˇ, oe-awˬ. Meuˬ-euˬ laꞈ nyiˇ iˇ doˆ gʼeh-awˇ, pu-ahˇ uˬ ciꞈ yaꞈ-iˇ 
kaˇ-euˇ.  
12Aˇ nyaꞈ uˬ shawˬ yaw naꞈ-ehˇ tuˇ-awˇ, aˬ gaꞈ baw nmˬ nmˬ laˇ ngaˬ loˇ lehˇ haw-iˇ 
kaˇ-euˇ. Aˇ cuˬ cuˬ laˇ ngaˬ loˇ lehˇ haw-iˇ kaˇ-euˇ. Aˇ ka uˆ aˇ bawˇ aˇ yehˆ yehˆ laˇ 
ngaˬ loˇ lehˇ haw-iˇ kaˇ-euˇ. Kʼoeˇ gaˇ, ngaˬ-euˬ nui gaˬ nawˬ-ahˇ biꞈ ma.  
13Zaˬ jawˇ lehˬ oꞈ aˇ siˬ yaw saw saw keuˆ le-awˇ, kʼaˇ kuiˇ-eu aˇ siˬ dawˬ tawˆ luꞈ aˇ 
nyaꞈ-euˬ gʼoˆ kʼehˬ dawˬ peh jaˆ meh. Ngaˇ gaˬ-eu gʼaˬ-oˇ, kʼaˇ kuiˇ-eu aˇ siˬ yaw 
shuiꞈ yaw oeˇ dawˬ tawˆ luꞈ, nawˬ-euˬ gʼaˇ duˬ ngaˇ pyaˆ uiˬ taˬ-euˬ ma.  

Dawˬ caˇ 8 

1Nawˇ ngaˬ-euˬ aˬ mahˇ pyeuꞈ nmˇ duˇ nya. Tiˬ uˇ pyehˆ-awˇ tiˬ coeˇ dawˇ huiˬ law 
nmˇ duˇ nya. Ehˇ law nmˇ, nawˬ-ahˇ poˆ ka ya tahˬ puˬ ngeh, mehˬ cuˇ cuˇ kʼawꞈ tiˬ 
gʼaˬ-iˬ myaˆ maˬ naˆ-aˇ.  
2Ngaˬ ma-euˬ nymˇ-ahˇ ngaˇ nawˬ-ahˇ sheuˬ gʼeh-awˇ, gaˬ-eu gaˇ kawˆ nawˇ ngaˬ-
ahˇ bi mehˬ ma. Yaw saw keuˬ-eu aˬ gaꞈ dzaˇ uiˇ nawˬ-ahˇ ngaˇ ciˬ nehˬ ma. Ngaˬ-
euˬ aˇ ka uˆ dzaˇ uiˇ bi dawˇ ma.  
3Nawˬ-euˬ aˇ caˇ laꞈ ngaˬ-ahˇ uˬ gʼmˬ bi gʼmˬ laꞈ-awˇ, nawˬ-euˬ aˇ maˇ laꞈ ngaˬ-ahˇ 
byaˇ tawꞈ taˬ-euˬ meh.  
4Yeˬluˇsaˬlehˬ meuˬ-ahˇ jawˇ-eu zaˬ miˬ zaˬ deuˬ-oˇ, ngaˬ-ahˇ saˇ jaˇ dzaˬ-awˬ. Nga 
nyaꞈ gaˬ taꞈ-eu jeˬ-ahˇ maˬ laˆ gʼawˬ lehˇ saˇ jaˇ dzaˬ-awˬ.  

Caˇ dawˬ koꞈ bymˇ tiˬ bymˇ 
Zaˬ miˬ aˬ buˇ baˬ maꞈ caˇ dawˬ 

5Aˬ yawꞈ-euˬ zaˬ kʼaˬ-ahˇ byaˇ tawꞈ-awˇ, bawˇ tsahˬ bawˇ dahˇ paw neh laˇ luꞈ-eu 
kʼoeˇ aˬ suˇ gʼaˬ nga. Zaˬ miˬ aˬ buˇ caˇ dawˬ Nawˬ-euˬ caˆ tahˬ tehˬ tsehˆ duˬ siˬ 
yehˆ aˇ bawˇ uˬ moˆ, nawˬ-ahˇ ngaˇ laˆ noeˬ-euˬ ma.  
6Ngaˬ-ahˇ maˬ ngeuˇ naˇ nui gʼaˬ-ahˇ taˬ gaˬ. Ngaˬ-ahˇ maˬ ngeuˇ naˇ nui gʼaˬ-ahˇ taˬ 
byaˇ tawꞈ. Gaˬ-euˬ jeˬ-aˬ, shiˇ-eu jeˬ loꞈ-ehˇ doꞈ kʼaˆ-awˇ, myaˆ naˆ-eu jeˬ lmˬ bymˇ 
nehˬ-ehˇ tiˬ mehˇ nmˇ meh. Nui gaˬ miˬ dzaˬ doꞈ doˆ laˇ ngeh, yaˇ saˬ miˬ dzaˬ puiˆ 
gaˇ duˇ tehꞈ-a.  
7Iˇ cuꞈ neh maˬ shehˬ miˆ nya-ehˇ, iˇ jeuˬ neh maˬ dahˬ pymˬ nya-a. Ehˇ kʼawꞈ, tsawˇ 

haˬ tiˬ gʼaˬ na, pyuˇ shuiˇ neh gaˬ-eu jeˬ zeuˇ geuꞈ mawꞈ naˇ, yehˬ bawˬ sehˇ lu-ehˇ 

jahˇ nehˬ gaˇ ya daˬ tehꞈ-a. Zaˬ miˬ aˬ mahˇ caˇ dawˬ 

8Ngaˬ ha mehˇ nmˇ dmˇ ma yaw nyiˇ tiˬ gʼaˬ jawˇ ma. Aˬ yawꞈ-euˬ kʼahˬ nyiˬ pyawˬ 
yaw nyiˇ aˬ siˬ. Zaˬ guˬ aˬ yawꞈ-ahˇ ngehˬ cawˬ laˇ naˇ, aˬ joˆ-ehˇ jahˇ paˬ nga.  
9Aˬ yawꞈ meuˬ meuˬ lahˇ law nmˇ-aˬ, pyuˇ nymˇ goˇ tsoˆ tsoeˬ ma. Aˬ yawꞈ meuˬ lahˇ 

kʼehˬ pyeuꞈ law nmˇ-aˬ, shuˬ liˇ daˇ kawˬ neh kawˬ tsoeˬ ma. Zaˬ miˬ aˬ buˇ caˇ dawˬ 

10Ngaˇ-aˬ, meuˬ meuˬ lahˇ ma. Ngaˬ-euˬ kʼahˬ nyiˬ pyawˬ-aˬ, kʼoeˇ-euˬ nymˇ goˇ ma. 

Ngaˬ-euˬ zaˬ kʼaˬ nehˬ-ehˇ ngaˇ ya jawˇ naˇ nui saˇ oꞈ-eu, ngaˬ-euˬ zaˬ kʼaˬ siˬ duˬ-eu 

meh. Zaˬ yo aˬ li caˇ dawˬ 

11Baˬlaˇhaˬmoˬ lehˇ kuˇ-euˬ jawˇ duˬ-ahˇ, Sawˇlaˬmoˬ aˬ gaꞈ yaˇ kmˇ tiˬ kmˇ jaˆ meh. 
Yaˇ kmˇ mˇ dzaˬ-eu tsawˇ haˬ deuˬ tiˬ gʼaˬ maˇ byaˆ tiˬ heˇ biꞈ-awˇ, yaˇ kmˇ kʼoeˇ 
haw paˆ paˆ dzaˬ-eu meh.  
12Sawˇlaˬmoˬ-ahˇ maˇ byaˆ tiˬ heˇ oꞈ-awˇ, yaˇ kmˇ haw paˆ paˆ-eu gʼaˬ-ahˇ nyiˬ yaˇ 
oꞈ kʼawꞈ, ngaˬ-euˬ aˬ gaꞈ yaˇ kmˇ ngaˬ-ahˇ taꞈ-eu tehꞈ ma.  
13Ngaˇ gaˬ-eu gʼaˬ-oˇ, yaˇ kmˇ-ahˇ nawˬ-euˬ teˇ saˇ bi gaˬ le sheˇ. Ngaˬ-euˬ cawˬ deuˬ 

nawˇ dawˬ ngehˬ gaˇ gaˬ mawꞈ-eu loꞈ luꞈ meh. Zaˬ miˬ aˬ buˇ caˇ dawˬ 

14Ngaˇ gaˬ-eu gʼaˬ-oˇ, kʼaˬ tsehˆ loꞈ-ehˇ ngaˇ jawˇ gaˇ coeˬ gʼeh leꞈ-awˬ. Aˇ bawˇ yaw 
saw gʼawˬ mya ni dehꞈ-eu gawˬ jawˬ-ahˇ jawˇ-eu kʼaˬ tsehˆ zaˬ loꞈ-ehˇ, yaw kawˇ-
ehˇ coeˬ gʼeh leꞈ-awˬ.  

Iˇsaˬyaˇ 

Iˇsaˬyaˇ 1 

1Sahˬ boꞈ heu taꞈ laꞈ kʼoeˇ ahˇ-eu gaˇ kawˆ deuˬ-aˬ, sahˬ paˬ Awˇziˇ, sahˬ paˬ Yoˇdaˬ, 
sahˬ paˬ Aˬkaˆ, sahˬ paˬ Heˬsaˬgiˇ aˬ ha maꞈ Yuˇdaˆ miˇ kʼahˬ-ahˇ uˆ lahˇ-euˬ ziˇ kʼoeˇ 
ziˇ-ahˇ, Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ taꞈ leˇ-awˇ, Aˬmoˆ-euˬ aˬ li 
Iˇsaˬyaˇ-ahˇ Miˬyehˇ neh pah mehˬ nehˬ-awˇ bi ngehˬ dah-euˬ gaˇ kawˆ deuˬ meh.  

Miˬyehˇ aˬ yawꞈ-euˬ tsawˇ haˬ deuˬ-ahˇ yaw kʼaˆ kʼaˆ-ehˇ mehˬ nehˬ-euˬ 

2Sahˬpaˬ Miˬyehˇ ehˇ-eu,  

“Mˬ hawˇ-eu miˇ-oˇ, naˬ bawˇ ciˬ kʼmˇ sheˇ. Ngaˇ ehˇ gaˇ naˇ haˬ sheˇ. Ngaˬ neh cu 
huiˬ-euˬ zaˬ deuˬ, ngaˬ-ahˇ puiˬ luꞈ meh.  
3Mawˇ neˇ kʼawꞈ yawˬ ha-euˬ yaw sahˇ-ahˇ siˬ nya-awˇ, mahˬ tahˬ laˆ kʼawꞈ, yaw 
sahˇ gʼaˬ-euˬ mahˬ dzaˇ kʼawˇ lawˬ siˬ nya meh. Ehˇ kʼawꞈ, Iˇsaˬleˬlaˆ kʼoeˇ loꞈ-ehˇ 
maˬ siˬ nya-a. Ngaˬ-euˬ tsawˇ haˬ deuˬ maˬ noeˬ siˬ nya-a.” 
4Iˬ baˇ huiˬ-eu tsawˇ jeuˬ law hawˇ nga. Iˬ baˇ neh bi ciˬ tehˬ sehꞈ law hawˇ nga. 
Yaw haiˬ-euˬ zaˬ pyeuꞈ-awˇ, yaw bahˬ je poˆ-eu nga. Sahˬpaˬ Miˬyehˇ-ahˇ aˬ yawꞈ 
maꞈ byehˇ dzeh-awˇ, Iˇsaˬleˬlaˆ-euˬ Muiˬ-eu shawˇ-eu gʼaˬ-ahˇ byehˇ dzeh-euˬ nga. 
Maˇ maˇ ni byehˇ tsehˆ tsehˆ-euˬ nga.  
5Aˬ jeˬ miˇ neh teuˆ naˆ naˆ-ehˇ biˬ kʼehˬ mawꞈ-eu nya. Aˬ jeˬ miˇ neh, teu naˆ naˆ-
ehˇ puiˬ mawꞈ-euˬ nya. Naw maꞈ-euˬ uˬ duˬ deh leuꞈ deh kʼaw-awˇ, naw maꞈ-euˬ 
nui ma nyoeˬ-iˇ-euˬ nga.  
6Aˬ kuiˇ pehˬ zaˬ-ahˇ neh uˬ duˬ-ahˇ doˆ ni, geuꞈ-eu maˬ paˇ ahˇ ngaˇ. Maˇ kʼehˬ maˇ 
naˇ hawˇ-eu shiˬ dzahˬ maˇ lu tehꞈ-ehˇ jaˆ-awˇ, shiˬ doˆ dui dui luꞈ nga. Nawˬ-euˬ 
maˇ naˇ maˬ laˆ taˬ-ehˇ, saˬ paˇ maˬ lahˇ taˬ-aˬ. Jaˆ gʼaˬ maˬ laˆ saˆ-aˬ.  
7Naw maꞈ-euˬ miˇ kʼahˬ pu tsoeˬ tsoeˬ jiˇ-awˇ, naw maꞈ-euˬ meuˬ deuˬ miˬ dzaˬ 
puiˆ byoˆ jiˇ-euˬ nga. Boeˇ miˬ siˬ kʼaˬ deuˬ naw maꞈ-euˬ mehˬ shi, naw maꞈ-euˬ miˇ 
kʼahˬ laˆ cawˆ-awˇ, yaw muiˬ tiˬ hmˬ-iˬ maˬ dzeˇ ni, neˇ leuꞈ ni jaˆ luꞈ nga.  
8Yeˬluˇsaˬlehˬ meuˬ tiˬ meuˬ dzeˇ-eu kʼawꞈ, aˬ cawˬ neh bi jawˬ lahˇ taˬ-awˇ, aˬ gaꞈ 
yaˇ kmˇ-ahˇ gʼawˆ taˬ-euˬ sehˬ gʼawˆ hawˇ-eu siˬ kʼoˬ kʼoˬ yaˇ-ahˇ jaˆ-eu yaˇ cmˇ loꞈ-
ehˇ tiˬ jeˬ-iˬ maˬ mˇ doˆ luꞈ-a.  
9Baoˬ huiˬ-eu Sahˬpaˬ Miˬyehˇ neh, aˬ dui tiˬ paˆ na deuˬ-ahˇ maˬ bi dzeuˇ-iˇ law 
nmˇ-aˬ, Sawˇdoˬ meuˬ hawˇ-eu Gawˇmawˇlaˆ meuˬ loꞈ-ehˇ, ya shiˇ cuˆ jiˇ-eu yaw 
duˬ baw law hawˇ nga.  
10Sawˇdoˬ meuˬ kʼoeˇ taˆ uˆ lahˇ-eu deuˬ-oˇ, Sahˬpaˬ Miˬyehˇ-euˬ dawˬ-ahˇ naˇ haˬ 
sheˇ. Gawˇmawˇlaˆ meuˬ-ahˇ jawˇ-eu tsawˇ haˬ deuˬ-oˇ, Miˬyehˇ mehˬ-eu tsoˆ-eu 
dawˬ-ahˇ naˬ bawˇ ciˬ kʼmˇ sheˇ.  
11Sahˬpaˬ Miˬyehˇ ehˇ-eu,  

“Naw maꞈ neh lawˇ gahˬ shehˇ gahˬ taˬ-euˬ teu, ngaˬ-euˬ gʼaˇ duˬ aˬ jeˬ gaˇ dahˇ 
tsoeˬ ta. Yawˇ zaˬ dzah puiˆ-awˇ lawˇ nehˬ laꞈ gaˇ byuˇ laˇ taˬ-awˇ, jeˬ zaˬ-euˬ shaˬ 

tsuˇ-ahˇ maˬ haw nahˇ-ehˇ pyeuꞈ laˇ taˬ-euˬ miˇ-a. Mawˇ neˇ mawˇ gaw, yawˇ aˬ buˬ 
hawˇ-eu ciꞈ myehꞈ ciꞈ buˬ heu deuˬ-euˬ shiˬ-ahˇ, haw dehˆ mawˇ dehˆ laꞈ-euˬ miˇ-a.  
12Naw maꞈ ngaˬ-ahˇ uˬ duˬ kʼaˇ tahˬ laˇ ngeh, kʼoeˇ loꞈ-ehˇ gʼeh-eu jeˬ yuˇ laꞈ lehˇ aˬ 
suˇ gʼaˬ ehˇ ta. Ngaˬ-euˬ Uˬ duˬ tahˬ nymˇ nymˇ ma laꞈ kʼoeˇ, aˬ kuiˇ nawˬ nawˬ-ehˇ 
cah laˇ lehˇ naw maꞈ-ahˇ aˬ suˇ gʼaˬ ehˇ ta.  
13Gaˇ dahˇ maˬ tsoeˬ-eu lawˇ-eu shehˇ-eu jeˬ taˬ paˇ yuˇ laꞈ. Tsiˇ yaw saw jeˬ doꞈ 
damˬ gaˇ ngaˇ nui daˆ daˆ nya. Naw maꞈ la shuiꞈ lah-eu, jawˇ nah tawˬ-eu, yaw bui 
bui-eu, iˬ baˇ mˇ-eu uiˬ leˇ bymˇ leˇ gaˇ duˇ-awˇ, ngaˬ-ahˇ maˬ haw nahˇ nya.  
14Naw maꞈ la shuiꞈ lah-awˇ bawˬ-iˬ gʼeh-eu jeˬ mˇ ngeh, ngaˬ-euˬ nui ma nui daˆ 
daˆ nya. Naw maꞈ kʼoeˇ loꞈ-ehˇ jahˇ-eu ngaˬ-ahˇ kʼaˆ behˆ kah-awˇ, maˬ baꞈ maˬ pi 
coeˇ nya,  
15Naw maꞈ aꞈ laꞈ cawˬ ja-awˇ guiˬ lahˬ shaˇ ngeh, naw maꞈ-ahˇ ngaˇ maˬ haw cawˬ. 
Naw maꞈ-euˬ aˬ laꞈ-ahˇ shiˬ lehꞈ-eu miˇ neh, naw maꞈ guiˬ lahˬ shaˇ sehꞈ leꞈ kʼawꞈ, 
ngaˇ maˬ naˇ haˬ nehˬ.  
16Yawˬ haˇ yawˬ ha tsiˬ shawˇ-awˬ. Yawˬ haˇ yawˬ ha mˇ shawˇ-awˬ. Ngaˬ-euˬ mehˬ 
shi naw maꞈ kʼaˇ mˇ-euˬ yaw haiˬ jeˬ, dawˬ tawˆ luꞈ byehˇ dzeh-awˬ. Yaw haiˬ jeˬ 
maˬ mˇ ni dehꞈ paˇ-awˬ.  
17Yaw muiˬ jeˬ mˇ-eu dzaw-awˬ. Yaw tsaˬ yaw dawˇ jeˬ-ahˇ poˆ-awˬ. Nawˬ dzaˬ kʼaˆ 
dzaˬ-eu jeˬ laˆ byoˆ-awˬ. Aˬ da maˬ baw-eu deuˬ-ahˇ haw piˇ-awˬ. Miˬ coeˬ miˬ ma-
ahˇ gʼawˬ shaˬ gaˬ-awˬ.” 
18Sahˬpaˬ Miˬyehˇ ehˇ-eu,  

“Laˇ-awˬ tiˬ kawˆ loꞈ-ehˇ shaˇ noeˬ shaˇ sawˇ ma. Naw maꞈ-euˬ iˬ baˇ neˇ tseuˆ ni 
gʼeh kʼawꞈ, saˬ laˬ naˆ maˬ tseˇ pyuˇ laˇ tehꞈ-a. Naw maꞈ-euˬ iˬ baˇ shiˬ loꞈ-ehˇ neˇ 
kʼawꞈ, yawˇ zaˬ caꞈ hm loꞈ-ehˇ bi ba laˇ ma.  
19Naw maꞈ nui ma keuˆ-eu laꞈ kʼoeˇ ngaˬ-eu ehˇ dawˬ naˇ haˬ naˇ, miˇ tsaˬ miˇ tsiˇ 
ya dzaˬ tehꞈ-a.  
20Ehˇ kʼawꞈ, ehˇ dawˬ maˬ naˇ haˬ ni puiˬ naˇ, mi cehˇ neh bi dzaˬ byoˆ tehꞈ-a lehˇ, 
Sahˬpaˬ Miˬyehˇ-euˬ kʼaˬ meh dawˬ ngehˬ-eu ma.” 

Iˬ baˇ ahˇ-eu Yeˬluˇsaˬlehˬ meuˬ 

21Yaw beh saˇ jaˇ ziꞈ-eu meuˬ, meh maˬ laˇ-ahˇ dehꞈ duˇ taˬ-euˬ meh. Yaw beh yaw 
tsaˬ yaw dawˇ jeˬ byah-awˇ, yaw muiˬ yaw shawˇ jeˬ jaˆ-euˬ kʼawꞈ, nymˬ-mˇ aˬ 
cawˬ-ahˇ sehꞈ-eu tsawˇ haˬ tehꞈ meh.  
22Yaw beh nawˇ pyuˇ kʼoˇ loꞈ-ehˇ poeˬ kʼawꞈ, nymˬ-mˇ pyuˇ keˬ loꞈ-ehˇ tehꞈ meh. 
Yaw beh nawˇ kuiˇ dui dui-eu aˬ gaꞈ dzaˇ uiˇ pyeuꞈ kʼawꞈ, nymˬ-mˇ iˇ cuꞈ shehˆ 
byawˬ taˬ gaˇ duˇ-eu meh.  
23Nawˬ-euˬ sahˬ paˬ sahˬ ma deuˬ tahˇ joe pyeuꞈ-awˇ, smˇ kʼoeˬ-ahˇ mehˬ bawˬ gm-
eu meh. Yawˬ gʼaˬ na luꞈ laꞈ nmꞈ nmꞈ nehˬ gaˇ gaˬ-awˇ, laꞈ sawˬ biꞈ gaˇ caw teh-eu 
meh. Aˬ da maˬ baw-eu zaˬ deuˬ gaˇ kawˆ doˆ laˇ ngeh, aˬ yawꞈ maꞈ gʼawˬ shaˬ gaˬ-
awˇ yaˇ kʼaˬ maˬ daˇ-a. Miˬ coeˬ miˬ ma deuˬ laꞈ jeuˬ shaˇ leˇ ngeh, aˬ yawꞈ maꞈ 
myaˆ haw maˬ cawˬ-a.  

24Kʼoeˇ miˇ neh Dawˬ tawˆ kʼoeˇ taˆ huiˬ-eu Sahˬpaˬ Miˬyehˇ, Iˇsaˬleˬlaˆ-euˬ baoˬ 
huiˬ-eu Miˬyehˇ, heu loꞈ-ehˇ ehˇ-eu meh.  

“Haw taˬ lawˬ. Ngaˬ-ahˇ muiˇ-eu deuˬ-ahˇ ngaˇ jahˇ kʼoꞈ ma. Aˬ yawꞈ maꞈ ngaˬ-ahˇ 
maˬ paˇ bi laˆ bahˬ ma.  
25Nawˬ-ahˇ ngaˇ do yuˇ ma. Pyuˇ baw guiˇ-awˇ laˆ shawˇ geuꞈ-eu loꞈ-ehˇ, nawˬ-euˬ 
iˬ baˇ ngaˇ laˆ shawˇ ma.  
26Aˇ hu-euˬ sahˬ paˬ sahˬ ma-ahˇ duˇ-eu sahˬ paˬ sahˬ ma deuˬ, nawˬ-ahˇ ngaˇ biꞈ 
paˇ ma. Kʼoeˇ ngeh jawˇ Yeˬluˇsaˬlehˬ meuˬ-oˇ nawˬ-ahˇ, yaw tsaˬ yaw dawˇ-euˬ 
meuˬ lehˇ kuˇ-awˇ, saˇ jaˇ ziꞈ-eu meuˬ nga lehˇ aˬ cawˬ ehˇ tehꞈ-a.” 
27Ziˇoˬ meuˬ-ahˇ yaw sui yaw dawˇ jeˬ neh bi ka kʼoꞈ-awˇ, kʼoeˇ gaˇ jawˇ-eu noeˬ 
paˇ-euˬ tsawˇ haˬ deuˬ-ahˇ, yaw tsaˬ yaw dawˇ jeˬ neh bi ka kʼoꞈ tehꞈ-a.  
28Ehˇ kʼawꞈ, puiˬ-eu deuˬ hawˇ-eu iˬ baˇ mˇ-eu deuˬ, tiˬ kawˆ loꞈ-ehˇ bi laˆ cawˆ-awˇ 
Sahˬpaˬ Miˬyehˇ-ahˇ byehˇ dzeh-euˬ deuˬ, bi laˆ meh jiˇ tehꞈ-a.  
29Naw maꞈ uˬ duˬ tahˬ-eu aˇ bawˇ kʼoeˇ deuˬ baˬ da neh, naw maꞈ kʼoeˇ taˆ shaꞈ 
dawˇ-eu jeˬ keuˆ le-awˇ, naw maꞈ neh ka-euˬ muiˬ-eu shawˇ-eu yaˇ kmˇ baˬ da neh, 
naw maꞈ myaˆ pyawˬ ya cawˆ tehꞈ-a.  
30Aˇ paꞈ ga-euˬ tsuiꞈ kaˆ aˇ bawˇ loꞈ-ehˇ, naw maꞈ ya nyoeˬ-iˇ-awˇ, iˇ cuꞈ maˬ jaˆ-eu 
yaˇ kmˇ loꞈ-ehˇ, naw maꞈ ya koˆ-iˇ tehꞈ-a.  
31Miˬ dzaˬ miˬ dzuiꞈ baˬ da neh gʼoˆ yoeˬ puiˆ dzaˬ-eu loꞈ-ehˇ, baoˬ ahˇ-eu tsawˇ haˬ 
neh mˇ-euˬ yaw haiˬ jeˬ yaw sahˇ deuˬ-ahˇ paˇ puiˆ dzaˬ-awˇ, deh miˆ nehˬ-eu gʼaˬ 
maˬ jawˇ-a.  

Iˇsaˬyaˇ 2 

Mˬ maˬ maˬ byaˆ zaˇ ziˇ gmˬ-eu nui saˇ oꞈ-eu jeˬ 
(Miˇkaˬ 4.1-3) 

1Heu-aˬ, Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ taꞈ leˇ-awˇ, Aˬmoˆ-euˬ aˬ 
li Iˇsaˬyaˇ-ahˇ Miˬyehˇ neh pah mehˬ nehˬ-euˬ gaˇ kawˆ meh.  
2Aˬ kaˇ mehˬ hu paw keuˆ le-eu aˇ nah aˇ yamˬ laꞈ kʼoeˇ, Sahˬpaˬ Miˬyehˇ-euˬ Uˬ duˬ 
tahˬ nymˇ nymˇ ma jaˆ-eu gawˬ jawˬ kʼoeˇ, gawˬ jawˬ dawˬ tawˆ luꞈ kʼoeˇ taˆ goˇ 
dzehˬ laˇ-awˇ, gawˬ duˇ dawˬ tawˆ luꞈ kʼoeˇ taˆ jaˆ tehꞈ-a. Tsawˇ jeuˬ dawˬ tawˆ luꞈ 
kʼoeˇ gaˇ le uiˬ jiˇ-awˇ,  
3tsawˇ haˬ gʼawˬ mya ni uiˬ laˇ bymˇ laˇ-awˇ, heu loꞈ-ehˇ ehˇ tehꞈ-a.  

“Laˇ-awˬ. Sahˬpaˬ Miˬyehˇ-euˬ gawˬ jawˬ-ahˇ daˆ leˇ kaˇ-euˇ. Iˇsaˬleˬlaˆ Miˬyehˇ-euˬ 
Uˬ duˬ tahˬ nymˇ nymˇ ma-ahˇ le kaˇ-euˇ. Aˬ yawꞈ-euˬ gaˇ ma-ahˇ aˬ dui cah nya ni, 
aˬ yawꞈ neh bi mehˬ bi tsoˆ leˇ kaˇ-euˇ.” Ziˇoˬ meuˬ-ahˇ neh zahˇ dawˬ kʼoꞈ dawˬ doˆ 
le-awˇ, Yeˬluˇsaˬlehˬ meuˬ-ahˇ neh Sahˬpaˬ Miˬyehˇ-euˬ dawˬ gaˬ doˆ le-eu meh.” 
4Miˇ kʼahˬ tsawˇ jeuˬ yaw kaˬ-ahˇ aˬ yawꞈ yaˇ kʼaˬ daˇ-awˇ, miˇ tsaˬ zaˬ-ahˇ aˬ yawꞈ 
laˆ tsaˬ laˆ tsahˇ nehˬ tehꞈ-a. Guiˇ deuˆ-eu mi cehˇ-ahˇ aˬ yawꞈ maꞈ nyoˬ tsehˬ tehˆ 
pyeuꞈ-awˇ, guiˇ deuˆ-eu gahˬ-ahˇ yehˬ kʼoꞈ tehˆ pyeuꞈ tehꞈ-a. Tsawˇ jeuˬ tiˬ jeuˬ tiˇ 
jeuˬ guiˇ maˬ paˇ deuˆ-ehˇ, guiˇ deuˆ-eu gaˇ kawˆ maˬ mehˬ maˬ sawˇ ni byehˇ tehꞈ-
a.  

5Yaˬkoˆ-euˬ zaˬ deuˬ uˆ deuˬ-oˇ, Sahˬpaˬ Miˬyehˇ-euˬ yaw shehꞈ laꞈ kʼoeˇ, aˬ dui cah 
gʼeh kaˇ-euˇ.  

Nui ma huiˬ-eu mahˇ-eu deuˬ ya luˬ ya seˇ-iˇ tehꞈ-a 

6Miˬyehˇ-oˇ, Yaˬkoˆ-euˬ zaˬ deuˬ uˆ deuˬ pyeuꞈ-eu, nawˬ-euˬ tsawˇ haˬ deuˬ-ahˇ 
nawˇ byehˇ dzeh-euˬ meh. Aˬ jeˬ miˇ neh ehˇ naˇ, nahˇ ma doˆ kʼehˬ miˇ kʼahˬ paw 
neh oe-euˬ nyiˇ paˬ shiˇ-eu zahˇ hawˇ-eu, Piˇliˇtiˆ tsawˇ haˬ deuˬ ja maw maw-eu 
zahˇ-ahˇ, aˬ yawꞈ maꞈ mˇ dui dui luꞈ-eu uˬ taꞈ, aˬ cawˬ tsawˇ jeuˬ nehˬ-ehˇ laꞈ tsaꞈ 
tsaꞈ tehˬ-awˇ dehꞈ-eu meh.  
7Aˬ yawꞈ maꞈ miˇ kʼahˬ-ahˇ pyuˇ hawˇ-eu shuiˇ byehˬ dui dui-awˇ, maˬ ehˇ jiˇ coeˇ 
gaˇ keuˆ ni jaˆ-eu meh. Aˬ yawꞈ maꞈ-euˬ miˇ kʼahˬ mahˬ jawˇ myaˬ dui dui-awˇ, 
mahˬ laˆ lawˬ maˬ gui jiˇ coeˇ-a.  
8Aˬ yawꞈ maꞈ miˇ kʼahˬ-ahˇ tahˬ pahˬ aˬ ma jaˆ byah-awˇ, aˬ yawꞈ maꞈ-euˬ aˬ laꞈ neh 
tehˆ-euˬ mˇ myawˬ-ahˇ, aˬ yawꞈ maꞈ-euˬ laꞈ noeˇ neh jahˇ-euˬ mˇ myawˬ-ahˇ aˬ 
yawꞈ maꞈ uˬ duˬ tahˬ-eu meh.  
9Kʼoeˇ miˇ neh yawˬ gʼaˬ na luꞈ daˬ ga-awˇ, myaˆ pyawˬ ciˬ zaꞈ kʼaˇ maˬ za ni ya shaˬ 
tehꞈ-a. Sahˬpaˬ Miˬyehˇ-oˇ, aˬ yawꞈ maꞈ-ahˇ iˬ baˇ taˬ pyehˬ nehˬ.  
10Sahˬpaˬ Miˬyehˇ nui ma pehˇ-eu jeˬ hawˇ-eu, aˬ yawꞈ-euˬ yaw shehꞈ kʼahˬ sehˇ-
ahˇ cehˆ dzeuˇ nya ni, lo byoe doe ni cehˆ uˇ-awˇ, kʼaˬ lehˇ dawˬ dah siˇ byoˆ-awˬ.  
11Aˬ cawˬ-ahˇ zuiˆ gʼaˬ-euˬ myaˆ nuiˆ ga juˬ-iˇ-awˇ, tsawˇ haˬ zaˬ nui ma huiˬ-eu jeˬ 
bi nawˬ awˆ tehꞈ-a. Aˇ nah aˇ yamˬ kʼoeˇ keuˆ laˇ ngeh, Sahˬpaˬ Miˬyehˇ tiˬ gʼaˬ tehꞈ-
ehˇ, ciˬ huiˬ ciˬ mahˇ nehˬ gaˇ ya daˬ tehꞈ-a.  
12Nui ma huiˬ-awˇ smˇ kʼaˆ kʼaˆ-eu deuˬ hawˇ-eu, jahˇ huiˬ jahˇ gʼeh-eu deuˬ gʼaˇ 
duˬ, Baoˬ huiˬ-eu Sahˬpaˬ Miˬyehˇ lehˬ hmˬ taˬ-euˬ aˇ nah jaˆ meh.  
13Leˬbaˬnoˬ gawˬ jawˬ-ahˇ dehꞈ-eu, goˇ dui dui-awˇ jahˇ gʼeh luꞈ-eu shuˬ liˇ aˇ bawˇ 
dawˬ tawˆ luꞈ hawˇ-eu, Baˬshaˬ miˇ tsaˬ-ahˇ dehꞈ-eu tsuiꞈ kaˆ aˇ bawˇ dawˬ tawˆ luꞈ 
coˬ le tehꞈ-a.  
14Goˇ-eu gawˬ jawˬ hawˇ-eu nui ma huiˬ-eu gawˬ duˇ deuˬ, yaw awˆ-ahˇ ya ga taˬ le 
tehꞈ-a.  
15Nymˇ goˇ kʼaˇ ngeuˇ-eu coˬ pyaˆ-awˇ, meuˬ lahˇ dawˬ tawˆ luꞈ byaˆ le tehꞈ-a.  
16Saˇ baoˬ kʼaˇ huiˬ kʼaˇ muiˬ-eu deuˬ laˆ shaˆ-ahˇ ga nuiꞈ jiˇ tehꞈ-a.  
17Tsawˇ haˬ zaˬ nui ma huiˬ-eu jeˬ bi dehˬ awˆ-awˇ, jahˇ gʼeh haw-eu nui ma bi gʼeu 
ka tehꞈ-a. Aˇ nah aˇ yamˬ kʼoeˇ keuˆ laˇ ngeh, Sahˬpaˬ Miˬyehˇ tiˬ gʼaˬ tehꞈ-ehˇ, ciˬ 
huiˬ ciˬ mahˇ nehˬ gaˇ ya daˬ tehꞈ-a.  
18Kʼoeˇ ngeh, tahˬ pahˬ aˬ ma mawˇ kawˇ piˬ-iˇ byoˆ-iˇ tehꞈ-a.  
19Sahˬpaˬ Miˬyehˇ miˇ tsaˬ tahˬ kʼawˇ-ahˇ ngawˬ nyeh le ngeh, aˬ yawꞈ-euˬ nui ma 
pehˇ-eu jeˬ hawˇ-eu, aˬ yawꞈ-euˬ yaw shehꞈ kʼahˬ sehˇ-ahˇ cehˆ dzeuˇ-eu lehˇ, tsawˇ 
haˬ zaˬ deuˬ lo byoe doe ni cehˆ uˇ-awˇ, duˬ kʼahˬ doe ni cehˆ zaꞈ tehꞈ-a.  
20Aˇ nah kʼoeˇ nah keuˆ laˇ ngeh, yawˬ ha neh tehˆ-euˬ pyuˇ hawˇ-eu shuiˇ tahˬ pahˬ 
aˬ ma mawˇ kawˇ deuˬ-ahˇ, ho kʼaˬ, boeˇ kʼaˬ jawˇ duˬ-ahˇ baꞈ dzeh yaꞈ jiˇ tehꞈ-a.  

21Sahˬpaˬ Miˬyehˇ miˇ tsaˬ tahˬ kʼawˇ-ahˇ ngawˬ nyeh le ngeh, aˬ yawꞈ nui ma pehˇ-
eu jeˬ hawˇ-eu, aˬ yawꞈ-euˬ yaw shehꞈ kʼahˬ sehˇ-ahˇ cehˆ dzeuˇ nya ni, lo kʼahˬ lo 
guˇ zaꞈ gʼaˇ doe ni, tsawˇ haˬ zaˬ deuˬ cehˆ zaꞈ tehꞈ-a.  
22Naˇ mehˇ saꞈ gʼawˇ-awˇ gʼawˬ myahˇ ni maˬ gmˬ-eu, tsawˇ haˬ zaˬ-ahˇ nui jah taˬ 
ahˇ. Tiˬ jeˬ-iˬ gaˇ dahˇ maˬ tsoeˬ-a.  

Iˇsaˬyaˇ 3 

Yeˬluˇsaˬlehˬ meuˬ-euˬ shaˬ zahˬ 
1Haw yawˬ. Nymˬ-mˇ Sahˬpaˬ Miˬyehˇ, Baoˬ huiˬ-eu Sahˬpaˬ Miˬyehˇ, 
Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ laꞈ kʼoeˇ, miˇ kʼahˬ zaˬ gʼoe luꞈ-
eu tsawˇ haˬ deuˬ hawˇ-eu, maˬ jaˆ-ehˇ maˬ dehꞈ nya-eu jeˬ dawˬ tawˆ luꞈ, yuˇ 
dzeh jiˇ-eu lehˇ gʼeh-eu meh. Dzaˬ-eu dzaˇ maˬ jaˆ-ehˇ, dawˇ-eu iˇ cuꞈ maˬ 
dahˬ-ehˇ pyeuꞈ-iˇ ni, dawˬ tawˆ luꞈ yuˇ dzeh jiˇ tehꞈ-a. 
2Baoˬ huiˬ-eu aˬ yuiꞈ aˬ tsu hawˇ-eu yehˇ deuˬ maˬ ehˇ, yaˇ kʼaˬ daˇ-eu deuˬ 
hawˇ-eu Miˬyehˇ gʼaˇ duˬ ngehˬ dah-eu deuˬ maˬ ehˇ, shaˆ ma deuˬ hawˇ-eu 
sahˬ paˬ sahˬ ma geuꞈ-eu deuˬ maˬ ehˇ, 
3Guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ deuˬ hawˇ-eu, miˇ kʼahˬ-
ahˇ uˆ lahˇ-eu yaw huiˬ yaw mahˇ deuˬ maˬ ehˇ, zaˬ siˬ tsawˇ gahˇ byah-eu 
deuˬ hawˇ-eu mah loˬ nya-eu deuˬ maˬ ehˇ, jaˬ nehꞈ pyehˬ nya-eu deuˬ maˬ 
ehˇ, 
(dawˬ tawˆ luꞈ bi yuˇ dzeh jiˇ tehꞈ-a.) 
4Aˬ li li zaˬ deuˬ-ahˇ aˬ yawꞈ maꞈ-euˬ sahˬ paˬ ka nehˬ-awˇ, zaˬ yaw nyiˇ deuˬ aˬ 
yawꞈ maꞈ kʼoeˇ taˆ bi uˆ lahˇ ma. 
5Miˇ kʼahˬ zaˬ tiˬ gʼaˬ tiˇ gʼaˬ kʼehˬ tehꞈ-a. Yawˬ ha-euˬ cawˬ-ahˇ yawˬ ha nawˬ 
dzaˬ-awˇ, yawˬ ha nehˬ-ehˇ jawˇ-eu deuˬ-ahˇ yawˬ ha kʼaˆ dzaˬ tehꞈ-a. Zaˬ guˬ 
deuˬ tsawˇ mawˬ tsawˇ kʼaˆ-ahˇ yaw zeu maˬ baw-ehˇ, zaˬ coeˬ zaˬ, yaw huiˬ 
yaw mahˇ-ahˇ yehˬ bawˬ-ehˇ gʼeh tehꞈ-a. 
6Tsawˇ haˬ tiˬ gʼaˬ aˬ yawꞈ aˬ da-euˬ nymˇ-ahˇ, aˬ yawꞈ-euˬ mehˇ nmˇ-ahˇ tsuˆ 
tehˬ-awˇ, 
“Nawˇ pehˇ kʼahˬ dm gʼoeˬ-eu ahˇ nga siˬ. Teu miˇ neh nga maꞈ kʼoeˇ taˆ aˬ 
yuiꞈ geuꞈ-awˇ, yaw cawˆ heu deuˬ dawˬ tawˆ luꞈ-ahˇ, haw nehˬ pyaˆ nehˬ laꞈ-
awˬ” lehˇ, ehˇ-eu aˇ nah keuˆ le tehꞈ-a. 
7Kʼoeˇ ngeh aˬ yawꞈ heu loꞈ-ehˇ ehˇ kʼoꞈ nehˬ tehꞈ-a. 
“Ngaˇ naˇ gawˇ laˆ saˆ-eu tsawˇ haˬ maˬ geuꞈ. Ngaˬ-euˬ nymˇ-ahˇ dzaˬ-eu 
hawˬ maˬ jaˆ-ehˇ, dm-eu mehˬ tsoeˬ kʼawꞈ maˬ jaˆ. Aˬ cawˬ kʼoeˇ taˆ uˆ lahˇ-
eu aˬ yuiꞈ aˬ tsu, ngaˬ-ahˇ taˬ kʼehˇ doˇ laꞈ.” 
8Yeˬluˇsaˬlehˬ meuˬ sahˬ tiꞈ tiꞈ-awˇ, Yuˇdaˆ miˇ kʼahˬ coˬ le-euˬ meh. Aˬ yawꞈ 
maꞈ ngehˬ-eu tmˇ-eu mˇ-eu shaˇ-eu, Sahˬpaˬ Miˬyehˇ-ahˇ bahˬ leˇ-awˇ, 
Miˬyehˇ myaˆ pyawˬ-ahˇ kʼaˬ naˆ sawˆ-euˬ meh. 
9Aˬ yawꞈ maꞈ myaˆ pyawˬ huiˬ nyiˇ tseˇ-euˬ saˇ kiˇ jaˆ-awˇ, aˬ yawꞈ maꞈ-euˬ iˬ 
baˇ maˬ zaꞈ taˬ ni, Sawˇdoˬ meuˬ-euˬ iˬ baˇ loꞈ-ehˇ bya cehˆ ni jaˆ-eu meh. 

10Yaw tsaˬ yaw dawˇ tsawˇ haˬ deuˬ-aˬ, aˬ yawꞈ maꞈ dehꞈ dzeuˇ mˇ dzeuˇ-euˬ 
yaw muiˬ jeˬ, guiˬ lahˬ gʼoꞈ kʼoꞈ le-awˇ, laˬ kʼaˬ ya cehˇ tehꞈ-a lehˇ ehˇ nehˬ-
awˬ. 
11Ehˇ kʼawꞈ, haiˬ-eu tsawˇ haˬ deuˬ kʼoeˇ taˆ, dawˇ keuˆ le tehꞈ-a. Aˬ cawˬ-ahˇ 
aˬ yawꞈ maꞈ jahˇ doeˇ nehˬ-euˬ loꞈ-ehˇ, aˬ yawꞈ maꞈ nymˬ-mˇ ya daˬ poˆ tehꞈ-a. 
12Zaˬ guˬ deuˬ ngaˬ-euˬ tsawˇ haˬ deuˬ-ahˇ nawˬ tehˬ-awˇ, zaˬ miˬ zaˬ deuˬ aˬ 
yawꞈ maꞈ kʼoeˇ taˆ uˆ lahˇ-eu meh. Ngaˬ-euˬ tsawˇ haˬ deuˬ-oˇ, naw maꞈ-ahˇ 

sheuˬ gʼeh-eu deuˬ gaˇ ma sheuˬ bahˬ-awˇ, naw maꞈ miˇ bahˬ bahˬ luꞈ meh. 
Sahˬpaˬ Miˬyehˇ aˬ yawꞈ-euˬ tsawˇ haˬ deuˬ-ahˇ yaˇ kʼaˬ daˇ-eu 

13Sahˬpaˬ Miˬyehˇ yaˇ kʼaˬ daˇ duˬ-ahˇ zaꞈ le-awˇ, aˬ yawꞈ-euˬ tsawˇ haˬ-ahˇ 
yaˇ kʼaˬ daˇ-eu lehˇ tuˇ laˇ luꞈ meh. 
14Aˬ yawꞈ-euˬ tsawˇ jeuˬ kʼoeˇ taˆ aˬ yuiꞈ aˬ tsu geuꞈ-eu deuˬ hawˇ-eu, sahˬ paˬ 
sahˬ ma geuꞈ-eu deuˬ-ahˇ, aˬ yawꞈ heu loꞈ-ehˇ yaˇ kʼaˬ daˇ-eu meh. 
“Naw maꞈ aˬ gaꞈ yaˇ kmˇ laˆ cawˆ-euˬ deuˬ pyeuꞈ-awˇ, yaw shaˬ zaˬ deuˬ-ahˇ 
kʼaˆ dzaˬ-euˬ jeˬ, naw maꞈ iˇ kahˇ tiˬ byah jaˆ meh. 
15Ngaˬ-euˬ tsawˇ haˬ deuˬ-ahˇ naw maꞈ nawˬ pahˬ-awˇ, iˇ shaˬ zaˬ deuˬ-euˬ baˬ 
ba miˇ tsa ciˬ jeˬ nehˬ-eu teu, aˬ jeˬ dawˬ tsuiꞈ jahˇ te lehˇ, Dawˬ tawˆ kʼoeˇ taˆ 
uˆ lahˇ-eu gʼaˬ pyeuꞈ-eu, Baoˬ huiˬ-eu Sahˬpaˬ Miˬyehˇ ehˇ-eu ma.” 

Yeˬluˇsaˬlehˬ meuˬ-euˬ zaˬ miˬ zaˬ deuˬ-ahˇ yaw kʼaˆ-ehˇ mehˬ nehˬ-eu 
16Sahˬpaˬ Miˬyehˇ ehˇ-eu, 
“Yeˬluˇsaˬlehˬ meuˬ-ahˇ jawˇ-eu zaˬ miˬ zaˬ deuˬ jahˇ huiˬ gaˇ haw sheˇ. Aˬ 
yawꞈ maꞈ gaˇ ma cah ngeh kawˬ lahˇ mˇ leuˇ-awˇ, myaˆ nuiˆ haw-eu jahˇ 
gʼeh-eu jeˬ ahˇ-eu meh. Aˬ yawꞈ maꞈ kuiˇ toꞈ ciˬ-eu mˇ yeuꞈ-awˇ, kuiˇ du-ahˇ 
duꞈ taˬ-euˬ kuiˇ duꞈ shoe loe shuiˇ luiˇ-ehˇ mahˇ-eu meh. 
17Aˬ yawꞈ maꞈ-euˬ uˬ duˬ-ahˇ maˇ naˇ bi naˇ-awˇ, aˬ yawꞈ maꞈ-ahˇ uˬ jehˆ jehˆ 
nehˬ ma.” 
18Yeˬluˇsaˬlehˬ meuˬ-ahˇ jawˇ-eu zaˬ miˬ zaˬ deuˬ jahˇ gʼeh-eu jeˬ dawˬ tawˆ 
luꞈ-ahˇ, Sahˬpaˬ Miˬyehˇ yuˇ dzeh nehˬ-eu aˇ nah keuˆ le tehꞈ-a. Aˬ kuiˇ-ahˇ 
kʼaˇ duꞈ luꞈ-eu jeˬ maˬ ehˇ, uˬ duˬ-ahˇ kʼaˇ geuꞈ luꞈ-eu jeˬ maˬ ehˇ, kawˬ lahˇ-
ahˇ kʼaˇ dah luꞈ-eu jeˬ maˬ ehˇ, 19laꞈ du-ahˇ kʼaˇ duꞈ luꞈ-eu jeˬ maˬ ehˇ, myaˆ 
pyawˬ-ahˇ tsahˇ kaˬ-eu jeˬ maˬ ehˇ,20uˬ duˬ-ahˇ tsahˇ lahˇ-eu jeˬ maˬ ehˇ, laꞈ 
du-ahˇ duꞈ luꞈ-eu baˬ ya laꞈ duꞈ hawˇ-eu joꞈ-ahˇ dzahˬ luꞈ-eu baˬ ya joꞈ dzahˬ 
maˬ ehˇ, 21laꞈ noeˇ-ahˇ behˬ luꞈ-eu laꞈ behˬ hawˇ-eu, naˇ mehˇ-ahˇ geuꞈ luꞈ-eu 
naˇ mehˇ naˇ yoˆ maˬ ehˇ, 22muiˬ-eu pehˇ kʼahˬ pehˇ mahˇ, pi di di mahˇ, 
pehˇ kʼahˬ pehˇ lmˇ hawˇ-eu laꞈ sheu pehˇ tahˇ maˬ ehˇ, 23shaˬ jiˇ mawˇ laˇ-
eu pehˇ kʼahˬ maˬ ehˇ, paˇ jeh maˬ ehˇ, uˬ boeˬ maˬ ehˇ, myaˆ pyawˬ-ahˇ 
tsahˇ kaˬ-eu paˇ dzeh dzeh mahˇ maˬ ehˇ, bi yuˇ dzeh jiˇ tehꞈ-a. 
24Tsiˇ yaw saw jeˬ maˬ paˇ ya lehꞈ ni, uˬ nyawˬ behꞈ laꞈ tehꞈ-a. Joꞈ dzahˬ maˬ paˇ 
ya dzahˬ ni, aˇ caˆ caˆ pyehꞈ ya dzahˬ tehꞈ-a. Haw muiˬ dui dui-eu uˬ duˬ tsehˇ 
kahˇ maˬ paˇ tsoꞈ ni, uˬ duˬ buˇ coeˆ ni jaˆ tehꞈ-a. Muiˬ dui dui-eu pehˇ kʼahˬ 
pehˇ mahˇ maˬ paˇ ya dm ni, guˬ daˇ pehˇ zeuˇ ya tsahˇ lahˇ tehꞈ-a. Yaw beh 
aˇ gʼehˇ muiˬ-euˬ kʼawꞈ, shaꞈ dawˇ dui dui paˬ-ehˇ pyeuꞈ-iˇ tehꞈ-a. 
25Nawˬ-euˬ tsawˇ haˬ deuˬ mi cehˇ laꞈ-ahˇ shiˇ-awˇ, guiˇ deuˆ nya dui dui-eu 
nawˬ-euˬ tsawˇ haˬ deuˬ guiˇ bi deuˆ sehꞈ jiˇ tehꞈ-a. 

26Meuˬ meuˬ lahˇ tsawˇ ngoeˇ ngoeˇ-awˇ, meuˬ-euˬ jawˬ gʼehˇ dzawˇ ngeh, 
neˇ myawˆ ni miˇ tsa nuiˇ-eu zaˬ miˬ zaˬ-ahˇ duˇ tehꞈ-a. 

Iˇsaˬyaˇ 4 

1Aˇ nah aˇ yamˬ kʼoeˇ keuˆ le ngeh, kʼaˬ dzeˇ zaˬ tiˬ gʼaˬ-ahˇ zaˬ miˬ zaˬ shiꞈ gʼaˬ 
nyehꞈ cuꞈ-awˇ, heu loꞈ-ehˇ ehˇ tehꞈ-a. “Nga maꞈ ya dzaˬ ya dawˇ, ya dm ya gʼaˬ ni, 
yawˬ haˇ yawˬ ha mˇ cu nya ma. Ehˇ kʼawꞈ, nga maꞈ kʼaˬ dzeˇ zaˬ maˬ baw-eu miˇ 
neh, miˬ dzeˇ dzeˇ-iˇ-euˬ nga lehˇ aˬ cawˬ neh bi ehˇ-awˇ daˬ maˬ ya ga ni, nga maꞈ-
ahˇ nawˬ-euˬ miˬ zaˬ ma lehˇ myahˇ nehˬ laꞈ-awˬ.” 

Yeˬluˇsaˬlehˬ meuˬ paˇ dehꞈ dzaˬ laˇ tehꞈ-a 

2Miˇ kʼahˬ heu kʼahˬ laꞈ kʼoeˇ, Sahˬpaˬ Miˬyehˇ sahˬ lahˬ aˇ bawˇ deuˬ paˇ bi jeˬ laˇ-
awˇ, haw muiˬ dui dui-eu aˇ nah keuˆ le tehꞈ-a. Kʼaˇ dzeuˇ-iˇ-euˬ Iˇsaˬleˬlaˆ tsawˇ 
haˬ dawˬ tawˆ luꞈ, dzaˬ la gʼo cehˇ za dui dui le gaˇ kʼahˬ sehˇ ya jehˆ tehꞈ-a.  
3Miˬyehˇ neh bi dzeuˇ-iˇ-awˇ, Yeˬluˇsaˬlehˬ meuˬ-ahˇ kʼaˇ jawˇ yaꞈ-euˬ yawˬ gʼaˬ na 
luꞈ-ahˇ, yaw muiˬ yaw shawˇ tsawˇ haˬ lehˇ aˬ cawˬ kuˇ tehꞈ-a.  
4Sahˬpaˬ Miˬyehˇ aˬ yawꞈ-euˬ baoˬ-ahˇ gʼoe-awˇ, aˬ yawꞈ-euˬ tsawˇ jeuˬ-ahˇ yaˇ kʼaˬ 
daˇ-awˇ bi muiˬ bi shawˇ laˇ-eu laꞈ kʼoeˇ, Yeˬluˇsaˬlehˬ meuˬ-euˬ iˬ baˇ hawˇ-eu, 
kʼoeˇ gaˇ yoeˇ dzeh-euˬ shiˬ deuˬ tsiˬ shawˇ nehˬ tehꞈ-a.  
5Kʼoeˇ naˇ, Ziˇoˬ gawˬ jawˬ hawˇ-eu kʼoeˇ gaˇ kʼaˇ uiˬ leˇ taˬ-euˬ tsawˇ haˬ deuˬ kʼoeˇ 
taˆ, nah gʼahˇ paw Sahˬpaˬ Miˬyehˇ mˬ dmˇ pyehˬ gʼeh leꞈ-awˇ, uˬ ciꞈ paw miˬ dzaˬ 
miˬ lmˇ hawˇ-eu uˬ kʼoeˬ pyehˬ gʼeh leꞈ tehꞈ-a. Meuˬ meuˬ lah ni kʼoeˇ taˆ Miˬyehˇ-
euˬ yaw shehꞈ kʼahˬ sehˇ uˆ tehˬ-awˇ, haw piˇ nehˬ tehꞈ-a.  
6Aˬ yawꞈ-euˬ yaw shehꞈ kʼahˬ sehˇ-aˬ, nah gʼahˇ paw nahˇ tsaˇ kʼaˆ ngeh meuˬ-ahˇ 
naˇ shmˇ bi shmˇ-awˇ, guˆ-eu gaˆ-eu jeˬ maˬ bi keuˆ le-eu uˬ taꞈ, uˬ jeˬ jaˬ lehˇ maˬ 
bi keuˆ le ni joe shmˇ nehˬ tehꞈ-a.  

Iˇsaˬyaˇ 5 

Aˬ gaꞈ yaˇ kmˇ caˇ dawˬ 

1Ngaˬ-euˬ cawˬ hawˇ-eu aˬ yawꞈ-euˬ aˬ gaꞈ yaˇ kmˇ gaˇ kawˆ, ngaˇ caˇ gaˇ naˇ haˬ 
sheˇ. Miˇ muiˬ muiˬ dui dui-eu gawˬ duˇ kʼoeˇ taˆ, ngaˬ-eu cawˬ aˬ gaꞈ yaˇ kmˇ tiˬ 
kmˇ jaˆ meh.  
2Aˬ yawꞈ yaˇ kmˇ duˬ ngeh kʼaˬ lo gʼoˆ dzeh jiˇ-awˇ, muiˬ dui dui-eu aˬ gaꞈ ciˇ ni 
deuˬ ka-euˬ meh. Aˬ gaꞈ yaˇ kmˇ-ahˇ loꞈ-eu yaˇ cmˇ cmˇ goˇ tsoˆ-awˇ, aˬ gaꞈ dzaˇ uiˇ 
lehˬ duˬ jahˇ gʼaˬ taˬ-awˇ, Aˬ gaꞈ aˇ siˬ awꞈ laˇ jiˇ ngeh keuˆ ni loꞈ keuˆ-euˬ meh. Ehˇ 
kʼawꞈ, aˬ gaꞈ aˇ siˬ dawˬ tawˆ luꞈ yaw cehˇ meh.  
3“Yeˬluˇsaˬlehˬ meuˬ-ahˇ jawˇ-eu tsawˇ haˬ hawˇ-eu, Yuˇdaˆ miˇ kʼahˬ laꞈ kʼoeˇ jawˇ-
eu tsawˇ haˬ deuˬ-oˇ, nymˬ-mˇ poˆ jawˇ, ngaˇ hawˇ-eu ngaˬ-euˬ aˬ gaꞈ yaˇ kmˇ-ahˇ, 
naw maꞈ yaˇ kʼaˬ daˇ nehˬ laꞈ sheˇ.  
4Aˬ gaꞈ yaˇ kmˇ laꞈ kʼoeˇ mˇ paˬ-ehˇ gʼeh-eu jeˬ, ngaˇ maˬ mˇ ni byehˇ-euˬ aˬ jeˬ jaˆ 
ta. Aˬ gaꞈ aˇ siˬ yaw muiˬ bi siˬ le-eu lehˇ bo saˆ ngeh, aˬ jeˬ miˇ neh yaw cehˇ tehꞈ-
ehˇ siˬ le ta.  

5Ngaˬ-euˬ aˬ gaꞈ yaˇ kmˇ-ahˇ ngaˇ jahˇ nehˬ-eu lehˇ gʼeh-eu gaˇ kawˆ, nymˬ-mˇ naw 
maꞈ-ahˇ ngaˇ ehˇ nehˬ nyaˇ. Aˬ gaꞈ baw duˆ mˇ lahˇ taˬ-euˬ pyaˆ dzeh nehˬ-awˇ, 
bawˇ tsahˬ jeˬ zaˬ neh bi dzaˬ jiˇ ma. Aˬ gaꞈ yaˇ kmˇ mˇ jawˬ taˬ-euˬ ngawˬ paˆ doˆ-
awˇ, jeˬ zaˬ neh bi nawˬ byoˆ leꞈ ma.  
6Yaˇ kmˇ kʼoeˇ ngaˇ maˬ laˆ saˆ nehˬ ni byehˇ tsehˆ-awˇ, yaˇ moꞈ bi uˆ byoˆ ma. kʼoeˇ 
gaˇ uˬ yehˇ taˬ yehˇ shehˬ lehˇ, mˬ dmˇ-ahˇ ngaˇ dawˬ biꞈ ma.” 
7Baoˬ huiˬ-eu Sahˬpaˬ Miˬyehˇ-euˬ aˬ gaꞈ yaˇ kmˇ-aˬ, Iˇsaˬleˬlaˆ tsawˇ jeuˬ tsawˇ ca 
meh. Aˬ yawꞈ neh ka taˬ-euˬ aˬ gaꞈ baw duˆ-aˬ, Yuˇdaˆ tsawˇ haˬ deuˬ meh. Aˬ yawꞈ 
maꞈ yaw muiˬ yaw jaˬ jeˬ mˇ gaˇ aˬ yawꞈ mawˇ mawꞈ kʼawꞈ, shiˬ laˆ yoeˇ-eu jeˬ aˬ 
yawꞈ maꞈ mˇ-euˬ meh. Aˬ yawꞈ maꞈ yaw tsaˬ yaw dawˇ laꞈ kʼoeˇ dehꞈ gaˇ aˬ yawꞈ 
mawˇ mawꞈ kʼawꞈ, bi kʼehˬ bi kʼaˆ-awˇ ngoeˇ-eu teˇ saˇ ya gaˬ-eu meh.  

Tsawˇ haˬ zaˬ neh mˇ-euˬ yaw cawˆ jeˬ 

8Nymˇ tiˬ nymˇ saˇ-iˬ tiˬ nymˇ tsoˆ lahˬ-awˇ, deh yaˇ tiˬ kawˬ saˇ-iˬ tiˬ kawˬ laˆ lahˬ-
eu tsawˇ haˬ, ya noeˬ shaˬ dui dui tehꞈ-a. Aˬ cawˬ jawˇ kʼaˇ maˬ za-ehˇ pyeuꞈ laˇ-
awˇ, miˇ kʼahˬ heu hui ni gʼeh-eu laꞈ kʼoeˇ, jawˇ cawˬ maˬ baw ni ya shaˬ tehꞈ-a.  
9Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu ngaˇ gaˬ-euˬ ma.  

“Aˬ diˇ aˬ maˇ nymˇ gʼawˬ mya ni nymˇ tsoeˬ tsoeˬ-iˇ tehꞈ-a. Huiˬ dui muiˬ dui dui-
eu nymˇ deuˬ, tsawˇ haˬ maˬ jawˇ ni jaˆ yaꞈ tehꞈ-a.  
10Mawˇ neˇ tseˇ gu Mawˇ neˇ tiˬ gu-euˬ nyoˬ tsehˬ tiˬ kahˇ tsehˬ-eu meh. * tsehˬ-euˬ 
aˬ gaꞈ yaˇ kmˇ, aˬ gaꞈ dzaˇ uiˇ ciˬ cuˇ tiˬ siˬ Ciˬ cuˇ tiˬ siˬ ehˇ-eu-aˬ, 5 gaˬ laˬ maˬ 
ngeuˇ naˇ, 22 liˆ byah-eu meh. * tehꞈ-ehˇ za le tehꞈ-a. Siˬ yoeˬ tiˬ puˬ sehˬ-awˇ mˇ 
ngeh, cehˇ tiˬ pehˬ tehꞈ-ehˇ za le tehꞈ-a.  
11Uˬ shawˬ yaw naꞈ-ehˇ tuˇ-awˇ jiˇ baˬ dawˇ-awˇ, uˬ ciꞈ mya-iˇ ngeh keuˆ ni dawˇ 
yehꞈ-eu tsawˇ haˬ deuˬ, ya noeˬ shaˬ dui dui tehꞈ-a.  
12Aˬ yawꞈ maꞈ dzaˬ byawˬ dawˇ byawˬ byawˬ gaˇ, deuˇ-mˬ, bawˬ law, cehˇ lehˇ 
hawˇ-eu jiˇ baˬ jaˆ kʼawꞈ, Sahˬpaˬ Miˬyehˇ neh mˇ-euˬ gaˇ-ahˇ maˬ shaˇ sawˇ-ehˇ, aˬ 
yawꞈ-euˬ kuiˇ zaˇ laꞈ zaˇ maˬ siˬ nya-a.  
13Ngaˬ-euˬ tsawˇ haˬ deuˬ maˬ noeˬ siˬ maˬ noeˬ mawˇ nya-eu miˇ neh, aˬ cawˬ 
tsawˇ jeuˬ neh bi nyehꞈ gʼeh tehꞈ-a. Aˬ yawꞈ maꞈ-euˬ aˬ yuiꞈ aˬ tsu deuˬ hawˬ dzahˬ 
sehꞈ-awˇ, zaˬ lahˇ deuˬ iˇ cuꞈ mehꞈ sehꞈ tehꞈ-a.  
14Kʼoeˇ miˇ neh shiˇ-eu miˇ kʼahˬ yaw kuiˇ dzaˬ siˬ-awˇ, kʼaˬ meh mˇ nga shaˇ nga 
taˬ-awˇ, Yeˬluˇsaˬlehˬ-euˬ sahˬ paˬ sahˬ ma deuˬ hawˇ-eu miˇ kʼahˬ zaˬ deuˬ, lawꞈ 
lawꞈ-ehˇ bi myoꞈ ahˇ jiˇ tehꞈ-a.  
15Yawˬ gʼaˬ na luꞈ nui ma ga ka jiˇ-awˇ, nui ma yaw huiˬ deuˬ kʼawꞈ ga juˬ le tehꞈ-a.  
16Ehˇ kʼawꞈ Baoˬ huiˬ-eu Sahˬpaˬ Miˬyehˇ yaw tsaˬ yaw dawˇ jeˬ mˇ-awˇ, aˬ yawꞈ 
huiˬ-eu mahˇ-eu gaˇ kawˆ pah mehˬ tehꞈ-a. Aˬ yawꞈ-euˬ tsawˇ haˬ deuˬ-ahˇ yaˇ kʼaˬ 
daˇ-eu laꞈ kʼoeˇ, aˬ yawꞈ muiˬ-eu shawˇ-eu gaˇ kawˆ bi mawˇ tehꞈ-a.  
17Cawˆ-iˇ taˬ-euˬ meuˬ tsoeˬ laꞈ kʼoeˇ, yawˇ zaˬ deuˬ yaˇ moꞈ tseuˆ dzaˬ-awˇ, ciꞈ 
myehꞈ ciꞈ zaˬ deuˬ gaˆ kʼaˇ za tehꞈ-a.  

http://pt-br.bibles.org/ahk-AHK/Isa/5#Isa.5.10!f.1
http://pt-br.bibles.org/ahk-AHK/Isa/5#Isa.5.10!f.2

18Yaw haiˬ jeˬ-ahˇ yaw lehˬ jeˬ aˇ caˆ neh gʼeu-awˇ, iˬ baˇ-ahˇ laˆ lawˬ aˇ caˆ neh 
gʼeu-eu deuˬ ya noeˬ shaˬ dui dui tehꞈ-a.  
19Aˬ yawꞈ maꞈ heu loꞈ-ehˇ ehˇ-eu meh.  

“Sahˬpaˬ Miˬyehˇ aˬ yawꞈ neh kʼaˇ ehˇ taˬ-euˬ jeˬ, aˬ dui-ahˇ mawˇ laˇ ni, yaw kawˇ-
ehˇ bi mˇ haw sheˇ. Iˇsaˬleˬlaˆ-euˬ muiˬ-eu shawˇ-eu Miˬyehˇ neh noeˬ taˬ-euˬ jeˬ, 
aˬ dui -ahˇ siˬ duˬ laˇ ni, yaw kawˇ-ehˇ bi keuˆ le haw sheˇ.” 
20Yaw doeˇ-ahˇ yaw muiˬ no-awˇ, yaw muiˬ-ahˇ yaw doeˇ no-eu deuˬ, yaw zahˇ-ahˇ 
yaw shehꞈ ciˬ paˇ-awˇ, yaw shehꞈ-ahˇ yaw zahˇ ciˬ paˇ-eu deuˬ, yaw kʼaˬ-ahˇ laˆ 
coeˇ-awˇ, yaw coeˇ-ahˇ laˆ kʼaˬ-eu deuˬ, ya noeˬ shaˬ dui dui tehꞈ-a.  
21Yawˬ haˇ yawˬ ha tsawˇ gahˇ ahˇ ma lehˇ noeˬ-awˇ, yawˬ haˇ yawˬ ha bym ma lehˇ 
noeˬ-eu deuˬ, ya noeˬ shaˬ dui dui tehꞈ-a.  
22Jiˇ baˬ dawˇ-eu aˬ cawˬ taꞈ-ehˇ dzehˬ-awˇ, jiˇ baˬ jiˇ keuˬ maˬ guˆ ni dawˇ peuˬ-eu 
tsawˇ haˬ deuˬ, ya noeˬ shaˬ dui dui tehꞈ-a.  
23Aˬ yawꞈ maꞈ laꞈ nmꞈ nmꞈ gaˇ noeˬ muiˬ-awˇ, yaw lehˬ yaw ca gʼaˬ-ahˇ pyehˬ-awˇ, 
maˬ lehˬ maˬ ca gaˇ tiꞈ-eu meh.  
24Kʼoeˇ miˇ neh, gʼo yoeˬ hawˇ-eu uˬ jiˇ, miˬ dzaˬ miˬ lmˇ laꞈ kʼoeˇ byoˆ-iˇ-eu loꞈ-ehˇ, 
aˬ yawꞈ maꞈ-euˬ duˬ ciˇ peuˬ-iˇ jiˇ-awˇ, aˬ yawꞈ maꞈ-euˬ aˇ yehˆ kʼaˬ lehˇ loꞈ-ehˇ bi 
baw byoˆ jiˇ tehꞈ-a. Aˬ jeˬ miˇ neh ehˇ naˇ, Baoˬ huiˬ-eu Sahˬpaˬ Miˬyehˇ-euˬ zahˇ 
dawˬ kʼoꞈ dawˬ deuˬ-ahˇ, aˬ yawꞈ maꞈ byehˇ dzeh jiˇ-awˇ, Iˇsaˬleˬlaˆ-euˬ muiˬ-eu 
shawˇ-eu Miˬyehˇ-euˬ dawˬ-ahˇ, aˬ yawꞈ maꞈ naˬ bawˇ maˬ ciˬ kʼmˇ-a.  
25Kʼoeˇ miˇ neh, aˬ yawꞈ-euˬ tsawˇ jeuˬ-ahˇ Sahˬpaˬ Miˬyehˇ nui ma pehˇ-awˇ, aˬ 
yawꞈ maꞈ-ahˇ kʼehˬ-eu lehˇ aˬ laꞈ cawˬ doˆ ngeh, gawˬ jawˬ deuˬ luˆ luˆ-ehˇ pyeuꞈ 
laˇ-awˇ, meuˬ-euˬ lehˆ kawˆ doe ni aˬ yawꞈ maꞈ shiˇ uiˬ taˬ-awˇ, mˇ myawˬ yaw cehˇ 
byaˆ dzeh taˬ-euˬ loꞈ-ehˇ ga tehꞈ-a. Ehˇ kʼawꞈ, Sahˬpaˬ Miˬyehˇ nui ma pehˇ-eu maˬ 
taˬ leˇ-ehˇ, aˬ laꞈ maˬ cawˬ kʼoꞈ ni bi jaˆ tehꞈ-a.  
26Gaˇ mahˇ kaˬ gaˇ jawˇ-eu tsawˇ jeuˬ-ahˇ Sahˬpaˬ Miˬyehˇ kuˇ gaˬ-awˇ, mˬ dzeˇ miˇ 
dzeˇ neh laˇ-awˬ lehˇ jaˬ cehˇ cehˇ nehˬ ngeh, aˬ yawꞈ maꞈ yaw kawˇ-ehˇ cehˆ keuˆ 
laꞈ tehꞈ-a.  
27Aˬ yawꞈ maꞈ tiˬ gʼaˬ-iˬ gʼaˬ doeˇ maˬ doeˇ-ehˇ, tiˬ gʼaˬ-iˬ sahˬ tiꞈ maˬ tiꞈ-a. Tiˬ gʼaˬ-
iˬ yuꞈ yoeˇ maˬ ngeuˇ-ehˇ, tiˬ gʼaˬ-iˬ maˬ yuꞈ-a. Joꞈ paꞈ yaw juˬ tiˬ gʼaˬ-iˬ maˬ ahˇ-ehˇ, 
sehˬ nawˆ aˇ caˆ tiˬ gʼaˬ-iˬ maˬ tsehˆ-a.  
28Aˬ yawꞈ maꞈ-euˬ kaˆ myaˬ taˆ dui dui-awˇ, kaˆ kʼaˇ ngeuˇ-eu ngoꞈ daˆ jiˇ taˬ-euˬ 
meh. Aˬ yawꞈ maꞈ-euˬ mahˬ deuˬ kuiˇ sehˬ diˬ lo loꞈ-ehˇ gʼahˇ-awˇ, mahˬ laˆ lawˬ aˇ 
beuˆ jaˬ lehˇ lehˇ zeuˆ loꞈ-ehˇ buiˇ-eu meh.  
29Aˬ yawꞈ maꞈ lmˬ-eu teˇ saˇ, aˇ laˬ jaˬ shiˇ jeˬ zaˬ baꞈ-awˇ, tiˬ gʼaˬ-iˬ maˬ teh ka peuˬ 
ni, lmˬ lmˬ-ehˇ cah gaˇ duˇ tehꞈ-a.  
30Aˇ nah kʼoeˇ nah keuˆ le ngeh, iˬ ma laˆ shaˆ mahˇ-eu teˇ saˇ loꞈ-ehˇ, Iˇsaˬleˬlaˆ 
tsawˇ jeuˬ-ahˇ aˬ yawꞈ maꞈ lmˬ tehꞈ-a. Miˇ kʼahˬ kʼoeˇ kʼahˬ-ahˇ haw gʼeh-iˬ ngeh, 
yaw zahˇ jeˬ hawˇ-eu yaw naꞈ jeˬ tehꞈ-ehˇ mawˇ laˇ-awˇ, yaw shehꞈ kʼawꞈ mˬ dmˇ 
neh bi uˆ zahˇ tehꞈ-a.  

Iˇsaˬyaˇ 6 

Iˇsaˬyaˇ-ahˇ Miˬyehˇ tseˇ doˆ-euˬ 

1Sahˬ paˬ Awˇziˇ shiˇ ngeh kʼoꞈ, Sahˬpaˬ Miˬyehˇ-ahˇ ngaˇ mawˇ-euˬ ma. Aˬ yawꞈ-
euˬ nuiˇ mahˬ-ahˇ nuiˇ-awˇ, aˬ yawꞈ-ahˇ ciˬ huiˬ ciˬ mahˇ nehˬ-euˬ meh. Aˬ yawꞈ-euˬ 
pehˇ kʼahˬ pehˇ mahˇ Uˬ duˬ tahˬ nymˇ nymˇ ma ma lah-ehˇ byah-eu meh.  
2Seˬlaˬpeˬ lehˇ kuˇ-eu mˬ taˆ gʼaˬ kʼehˇ tiˬ deuˬ, aˬ yawꞈ-euˬ tiˬ jawˬ jawˇ-eu meh. 
Mˬ taˆ gʼaˬ kʼehˇ kʼoeˇ deuˬ aˬ dahˇ koꞈ dahˇ tsoꞈ-awˇ, myaˆ pyawˬ-ahˇ nyiˬ dahˇ, 
bawˇ kʼahˇ-ahˇ nyiˬ dahˇ dehˬ kaˬ-awˇ, nyiˬ dahˇ-aˬ, zaw-eu gʼaˇ duˬ zmˬ-eu meh. 
3Aˬ yawꞈ maꞈ tiˬ gʼaˬ tiˇ gʼaˬ heu loꞈ-ehˇ guˇ cawˬ-eu meh.  

“Baoˬ huiˬ-eu Sahˬpaˬ Miˬyehˇ-aˬ, muiˬ-eu shawˇ-eu meh. Muiˬ-eu shawˇ-eu meh. 
Muiˬ-eu shawˇ-eu meh. Muiˬ-eu shawˇ-eu meh. Aˬ yawꞈ-euˬ yaw shehꞈ kʼahˬ sehˇ 
miˇ tsaˬ kʼoeˇ taˆ byah luꞈ meh.” 
4Aˬ yawꞈ maꞈ kʼoeˇ loꞈ-ehˇ guˇ-eu teˇ saˇ baˬ da neh, Uˬ duˬ tahˬ nymˇ nymˇ ma 
nyeh nyeh-ehˇ pyeuꞈ-iˇ-awˇ, Uˬ duˬ tahˬ nymˇ nymˇ ma laꞈ kʼoeˇ uˬ kʼoeˬ byah-eu 
meh.  
5Ngaˇ heu loꞈ-ehˇ ehˇ-euˬ ma. “Ngaˇ noeˬ tmˬ kʼaˇ maˬ paˇ za miˇ-a. Ngaˬ-euˬ kʼaˬ 
meh-ahˇ neh kʼaˇ doˆ le-euˬ dawˬ yawˬ dawˬ na luꞈ iˬ baˇ ahˇ-eu uˬ taꞈ, iˬ baˇ ahˇ-eu 
dawˬ tehꞈ-ehˇ ngehˬ-eu tsawˇ haˬ deuˬ nehˬ-ehˇ ngaˇ jawˇ luꞈ-eu miˇ neh, ngaˇ iˬ 
baˇ naꞈ dui dui miˇ-a. Ehˇ kʼawꞈ, Baoˬ huiˬ-eu Sahˬpaˬ Miˬyehˇ pyeuꞈ-eu Sahˬ paˬ-
ahˇ, ngaˬ-euˬ myaˆ nuiˆ neh ya mawˇ duˬ-euˬ ma.” 
6Kʼoeˇ ngeh, Seˬlaˬpeˬ mˬ taˆ gʼaˬ kʼehˇ kʼoeˇ tiˬ gʼaˬ, lawˇ duˬ kʼoeˇ taˆ ciˆ nyawˆ neh 
tehˬ doˆ-euˬ neˇ hoˬ ni doꞈ luꞈ-eu miˬ dzaˬ miˬ jiˆ yuˇ-awˇ, ngaˇ jawˇ gaˇ zaw ka leꞈ-
euˬ meh.  
7Ngaˬ-euˬ mehˬ luꞈ-ahˇ, doꞈ luꞈ-eu miˬ dzaˬ miˬ jiˆ kʼoeˇ neh aˬ yawꞈ toeˬ ciˆ-awˇ, 
“Nawˬ-euˬ mehˬ luˬ-ahˇ miˬ dzaˬ miˬ jiˆ heu neh toeˬ ciˆ gʼaˬ shaw-euˬ baˬ da neh, 
nawˬ-euˬ yaw lehˬ yaw ca jeˬ tsiˬ shawˇ dzeh-awˇ, nawˬ-ahˇ iˬ baˇ pyehˬ nehˬ gʼaˬ-
euˬ meh” lehˇ ehˇ-eu meh.  
8Kʼoeˇ ngeh, “Aˬ suˇ gʼaˬ-ahˇ pyehˬ gʼeh nmˇ. Aˬ suˇ gʼaˬ aˬ dui gʼaˇ duˬ ngehˬ dah-iˇ 
nmˇ” lehˇ Sahˬpaˬ Miˬyehˇ ehˇ-eu ngaˇ ya gaˬ-awˇ,  

“Ngaˇ iˇ ma. Ngaˬ-ahˇ pyehˬ gʼeh-awˬ” lehˇ ehˇ kʼoꞈ nehˬ-euˬ ma.  
9Kʼoeˇ naˇ, “Tsawˇ jeuˬ kʼoeˇ jeuˬ-ahˇ heu loꞈ-ehˇ ehˇ nehˬ-iˇ-awˬ” lehˇ aˬ yawꞈ ngaˬ-
ahˇ ehˇ-eu meh.  

“Gaˬ-eu nui paw ya gaˬ kʼawꞈ, maˬ gʼoˆ shaw nya-a. Mawˇ-eu nui paw ya mawˇ 
kʼawꞈ, maˬ siˬ duˬ nya-a.  
10Tsawˇ haˬ heu deuˬ nui ma bi gʼahˇ-awˇ, naˬ bawˇ bi tuˇ-eu uˬ taꞈ, myaˆ nuiˆ laˆ 
behꞈ nehˬ-awˬ. Toˆ-ehˇ maˬ ngeuˇ naˇ, aˬ yawꞈ maꞈ myaˆ nuiˆ haw mawˇ nya-awˇ, 
naˬ bawˇ gaˬ leˇ-eu uˬ taꞈ, aˬ yawꞈ maꞈ-euˬ nui ma gʼoˆ shaw geuꞈ nya-eu miˇ neh, 
ngaˇ jawˇ gaˇ gʼoꞈ kʼoꞈ laˇ-awˇ, naˇ gawˇ taˬ leˇ tehꞈ-a.” 
11“Aˇ myah keuˆ ni kʼoeˇ loꞈ-ehˇ jahˇ nehˬ nmˇ” lehˇ, Sahˬpaˬ Miˬyehˇ-ahˇ ngaˇ naˇ 
haˬ ngeh, heu loꞈ-ehˇ ehˇ kʼoꞈ nehˬ laꞈ-euˬ meh.  

“Meuˬ deuˬ cawˆ-iˇ jiˇ-awˇ, tsawˇ haˬ tiˬ gʼaˬ-iˬ maˬ jawˇ-ehˇ pyeuꞈ-iˇ ngeh keuˆ ni, 
nymˇ laꞈ kʼoeˇ tsawˇ haˬ tiˬ gʼaˬ-iˬ maˬ ya mawˇ-ehˇ, miˇ kʼahˬ kʼahˬ lah-ehˇ ciˬ cuˇ ni 
pyeuꞈ-iˇ ngeh keuˆ ni, kʼoeˇ loꞈ-ehˇ jahˇ nehˬ ma.  
12Tsawˇ haˬ kʼoeˇ deuˬ-ahˇ gaˇ mahˇ kaˬ gaˇ Sahˬpaˬ Miˬyehˇ teh dzeh-awˇ, miˇ 
kʼahˬ kʼoeˇ kʼahˬ doe ni, byehˇ dzeh yaꞈ-euˬ jawˇ duˬ gʼawˬ mya ni jaˆ tehꞈ-a.  
13Tseˇ pu-ahˇ tiˬ pu dzeˇ yaꞈ-euˬ kʼawꞈ, paˇ bi puiˆ byoˆ jiˇ tehꞈ-a. Ehˇ kʼawꞈ, tsuiꞈ 
kaˆ aˇ bawˇ bi tuˇ dzeh ngeh, tsuiꞈ kaˆ sahˬ nyiꞈ tsawˬ tuˇ-ehˇ jaˆ yaꞈ-euˬ loꞈ-ehˇ, 
muiˬ-eu shawˇ-eu tsawˇ haˬ aˇ yoeˬ, miˇ kʼahˬ kʼoeˇ kʼahˬ laꞈ kʼoeˇ sahˬ nyiꞈ loꞈ-ehˇ 
dzeˇ yaꞈ tehꞈ-a.” 

(Sahˬ nyiꞈ-euˬ dawˬ tsuiꞈ-aˬ, Miˬyehˇ-euˬ tsawˇ haˬ yaw shuiꞈ dehꞈ tuˇ laˇ gaˇ ehˇ 
mawꞈ-eu meh.) 

Iˇsaˬyaˇ 7 

Sahˬpaˬ Miˬyehˇ neh sahˬ paˬ Aˬkaˆ-ahˇ bi ehˇ nehˬ-euˬ dawˬ 

1Yoˇdaˬ-euˬ aˬ li pyeuꞈ-awˇ, Awˇziˇ-euˬ oeˬ paˬ pyeuꞈ-eu sahˬ paˬ Aˬkaˆ Yuˇdaˆ miˇ 
kʼahˬ-ahˇ uˆ lahˇ ngeh, Suˇliˆ sahˬ paˬ Leˬzeˬ hawˇ-eu, Iˇsaˬleˬlaˆ sahˬ paˬ pyeuꞈ-eu 
Leˬmaˬliˇ-euˬ aˬ li Peˬkah aˬ nyaꞈ Yeˬluˇsaˬlehˬ meuˬ-ahˇ guiˇ deuˆ le-euˬ meh. Ehˇ 
kʼawꞈ, maˬ deuˆ gʼaˬ nya-a.  
2Suˇliˆ guiˇ maꞈ deuˬ Iˇsaˬleˬlaˆ miˇ kʼahˬ-ahˇ oe uiˬ taˬ-euˬ gaˇ kawˆ Yuˇdaˆ sahˬ paˬ 
ya gaˬ ngeh, aˬ yawꞈ hawˇ-eu aˬ yawꞈ-euˬ tsawˇ haˬ deuˬ dawˬ tawˆ luꞈ guˆ dui dui-
iˇ-awˇ, jaˬ lehˇ neh bi baw nyeh-euˬ aˇ bawˇ loꞈ-ehˇ yaw dzuˬ dzuˬ dui dui-euˬ meh.  
3Iˇsaˬyaˇ-ahˇ Sahˬpaˬ Miˬyehˇ ehˇ nehˬ-eu, “Nawˬ li Shaˬyaˬshuˇbaˬ-ahˇ sheuˬ-awˇ, 
sahˬ paˬ Aˬkaˆ-ahˇ tahˬ puˬ leˇ-awˬ. Iˇ cuꞈ lah laꞈ taˆ lah-ahˇ neh caˬ leꞈ-eu uiˇ kʼehˬ-
euˬ mehˬ dzaˬ-ahˇ jaˆ-eu, shaˬ nmˇ shaˬ paˇ mˇ duˬ-ahˇ iˇ-eu gaˇ ma kʼoeˇ taˆ, aˬ 
yawꞈ-ahˇ naw nyaꞈ ya tahˬ puˬ tehꞈ-a.  
4Nui noeˬ yaw beuˇ beuˇ-ehˇ jawˇ-awˇ, nui ma coꞈ ngehˇ ni taˬ-eu laꞈ kʼoeˇ, aˇ 
dzehˬ-ehˇ maˬ guˆ-ehˇ maˬ noeˬ shaˬ ni jawˇ-awˬ lehˇ ehˇ nehˬ-awˬ. Suˇliˆ sahˬ paˬ 
Leˬzeˬ hawˇ-eu Leˬmaˬliˇ-euˬ aˬ li sahˬ paˬ Peˬkah aˬ nyaꞈ-euˬ nui pehˇ-aˬ, miˬ dzaˬ 
doꞈ miˆ-euˬ kawˬ pyaˇ-ahˇ uˬ kʼoeˬ du-eu loˆ ni tehꞈ meh.  
5Iˇsaˬleˬlaˆ tsawˇ haˬ deuˬ neh Suˇliˆ tsawˇ jeuˬ nehˬ-ehˇ mehˬ bawˬ mˇ kʼoeˬ taˬ-euˬ 
jaˆ-eu meh.  
6Yuˇdaˆ miˇ kʼahˬ-ahˇ aˬ yawꞈ maꞈ uˇ le-awˇ, miˇ kʼahˬ zaˬ deuˬ aˬ yawꞈ maꞈ jawˇ 
paw pyawˬ ni guˆ tsiˬ nyehꞈ-awˇ, Taˬbeˬlaˇ-euˬ aˬ li-ahˇ sahˬ paˬ ka nehˬ-eu lehˇ 
lehˬ hmˬ taˬ-euˬ meh lehˇ ehˇ nehˬ-awˬ.  
7“Ehˇ kʼawꞈ, kʼoeˇ loꞈ-ehˇ maˬ laˆ pyeuꞈ nya-aˇ lehˇ, Sahˬpaˬ Miˬyehˇ pyeuꞈ-eu ngaˇ 
ehˇ-eu ma.  
8Suˇliˆ miˇ kʼahˬ kʼawꞈ, aˬ yawꞈ maꞈ-euˬ meuˬ meuˬ ma pyeuꞈ-eu Daˬmaˬsehˇ meuˬ 
taꞈ-ehˇ maˬ paˇ kʼaˆ dzehˬ-ehˇ, Daˬmaˬsehˇ meuˬ kʼawꞈ, sahˬ paˬ Leˬzeˬ aˬ yawꞈ-eu 
mawˇ do taꞈ-ehˇ maˬ paˇ kʼaˆ dzehˬ-aˇ. Iˇsaˬleˬlaˆ miˇ kʼahˬ-aˬ, mehˬ hu paw koꞈ tseˇ 
ngaˬ kʼoꞈ laꞈ kʼoeˇ, miˇ kʼahˬ tiˬ kʼahˬ maˬ paˇ pyeuꞈ ni pyaˆ-iˇ shaˆ-iˇ jiˇ tehꞈ-a.  

9Iˇsaˬleˬlaˆ miˇ kʼahˬ kʼawꞈ, aˬ yawꞈ maꞈ-euˬ meuˬ meuˬ ma pyeuꞈ-eu Saˬmaˬliˆ 
meuˬ taꞈ-ehˇ maˬ paˇ kʼaˆ dzehˬ-ehˇ, Saˬmaˬliˆ meuˬ kʼawꞈ sahˬ paˬ Peˬkah aˬ yawꞈ-
euˬ mawˇ do taꞈ-ehˇ maˬ paˇ kʼaˆ dzehˬ nya-aˇ.  

“Nawˇ jah-eu nui ma maˬ ziꞈ naˇ, aˇ yamˬ gʼawˬ myahˇ ni maˬ gmˬ-aˇ” 

Eˇmaˬnoeˬlaˇ gaˇ kawˆ bi siˬ bi mawˇ-eu 

10Sahˬpaˬ Miˬyehˇ neh Aˬkaˆ-ahˇ heu loꞈ-ehˇ paˇ bi tsaꞈ gaˬ-iˇ-euˬ meh.  
11“Bi siˬ bi mawˇ-eu jeˬ bi keuˆ le ni, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-
ahˇ shaˇ-awˬ. Shiˇ-eu miˇ kʼahˬ-ahˇ keuˆ ni naꞈ-euˬ miˇ oˆ paw neh laˇ-euˬ bi siˬ bi 
mawˇ-euˬ jeˬ maˬ ehˇ, mˬ naˆ maˬ tseˇ goˇ-eu miˇ taˆ paw-euˬ bi siˬ bi mawˇ-eu jeˬ 
maˬ ehˇ, tiˬ jeˬ bi keuˆ le ni shaˇ-awˬ.” 
12Aˬkaˆ ehˇ-eu, “Bi siˬ bi mawˇ-eu jeˬ bi keuˆ le-awˬ lehˇ ngaˇ maˬ shaˇ, Sahˬpaˬ 
Miˬyehˇ-ahˇ lawˬ haw-eu jeˬ ngaˇ maˬ mˇ.” 
13Iˇsaˬyaˇ ehˇ-eu, “Sahˬ paˬ Daˬbiˇ-euˬ shiˬ shaˬ pyeuꞈ-eu gʼaˬ-oˇ, naˇ haˬ-awˬ. 
Tsawˇ haˬ zaˬ maˬ oˇ coeˇ laˇ ni jahˇ-euˬ tehꞈ-ehˇ maˬ juˬ ni, Miˬyehˇ maˬ oˇ coeˇ-ehˇ 
pyeuꞈ laˇ ni paˇ jahˇ-eu gʼeh te loˇ.  
14Toˆ-ehˇ jeˬ maˇ-iˬ, Sahˬpaˬ Miˬyehˇ aˬ yawꞈ-euˬ mawˇ do, nawˬ-euˬ kʼoeˇ taˆ bi siˬ 
bi mawˇ-eu jeˬ bi keuˆ le tehꞈ-a. Shawˇ jehˆ ni gʼeh-eu zaˬ miˬ zaˬ zaˬ guˬ tiˬ gʼaˬ aˬ 
nyiˇ pi leˇ-awˇ, aˬ li tiˬ li ciˬ-awˇ, Eˇmaˬnoeˬlaˇ,  lehˇ myahˇ nehˬ tehꞈ-a.  
15Aˬ yawꞈ huiˬ loˆ laˇ-awˇ, yaw muiˬ yaw doeˇ tseˇ paˆ geuꞈ nya laˇ ngeh, miˇ kʼahˬ 
zaˬ deuˬ mawˇ neˇ aˬ coeˇ dawˇ-awˇ byaˬ byaˬ uiˇ dzaˬ luꞈ tehꞈ-a.  
16Nymˬ-mˇ nawˬ-ahˇ laˆ guˆ luꞈ-eu sahˬ paˬ teu nyiˬ gʼaˬ-euˬ miˇ kʼahˬ-aˬ, zaˬ kʼoeˇ 
gʼaˬ yaw muiˬ yaw doeˇ maˬ siˬ nya laˇ mi naˆ-ehˇ, cawˆ-iˇ jiˇ-awˇ jaˆ tehꞈ-a.  
17“Iˇsaˬleˬlaˆ miˇ kʼahˬ hawˇ-eu Yuˇdaˆ miˇ kʼahˬ biˇ paˆ ngeh nah neh dahˬ beh-awˇ, 
iˬ nah keuˆ ni kʼaˇ ya tahˬ puˬ haw-euˬ shaˬ zahˬ dawˬ tawˆ luꞈ naˆ maˬ tseˇ doeˇ 
dui dui-eu jeˬ, nawˬ-euˬ kʼoeˇ taˆ maˬ ehˇ, nawˬ-euˬ tsawˇ haˬ deuˬ kʼoeˇ taˆ maˬ 
ehˇ, nawˬ-euˬ aˇ jeuˬ aˇ ca dawˬ tawˆ luꞈ kʼoeˇ taˆ maˬ ehˇ, Sahˬpaˬ Miˬyehˇ bi keuˆ 
le tehꞈ-a. Aˬshuˇliˆ sahˬ paˬ-ahˇ aˬ yawꞈ sheuˬ ahˇ leꞈ tehꞈ-a.  
18“Aˇ nah aˇ yamˬ kʼoeˇ yamˬ keuˆ le ngeh, Iˇjiˇtuˆ miˇ kʼahˬ gawˆ laꞈ gawˆ mehˇ doe 
ni kʼaˇ jawˇ-eu puˬ saˆ dawˬ tawˆ luꞈ-ahˇ maˬ ehˇ, Aˬshuˇliˆ miˇ kʼahˬ-ahˇ jawˇ-eu 
byaˬ deuˬ-ahˇ maˬ ehˇ, Sahˬpaˬ Miˬyehˇ jaˬ cehˇ cehˇ gaˬ nehˬ tehꞈ-a.  
19Lawˇ kʼmˬ lawˇ gawˆ lo kʼahˬ lo guˇ dawˬ tawˆ luꞈ kʼoeˇ taˆ aˬ yawꞈ maꞈ poˬ gʼa-
awˇ, baw duˆ hawˇ-eu jeˬ zaˬ gaˆ kʼahˬ dawˬ tawˆ luꞈ kʼoeˇ taˆ ga byah jiˇ tehꞈ-a.  
20“Aˇ nah aˇ yamˬ kʼoeˇ yamˬ keuˆ le ngeh, uˬ jehˆ jehˆ-eu tsawˇ haˬ tiˬ gʼaˬ kuˇ ahˇ 
leꞈ-eu loꞈ-ehˇ, Uˇpaˬlaˇ lawˇ baˬ nui baˬ paw jawˇ-eu Aˬshuˇliˆ sahˬ paˬ-ahˇ Sahˬpaˬ 
Miˬyehˇ kuˇ ahˇ leꞈ-awˇ, nawˬ-euˬ uˬ duˬ tsehˇ kahˇ maˬ ehˇ, mehˬ mahˬ maˬ ehˇ, 
mawˬ gʼaw caꞈ hm deuˬ maˬ ehˇ, nawˬ-euˬ gʼawˇ mawˇ-ahˇ kʼaˇ tsoꞈ-eu caꞈ hm 
dawˬ tawˆ luꞈ, aˬ yawꞈ neh bi jehˆ dzeh jiˇ tehꞈ-a.  
21“Aˇ nah aˇ yamˬ kʼoeˇ yamˬ keuˆ le ngeh, tsawˇ haˬ tiˬ gʼaˬ-euˬ mawˇ neˇ mawˇ 
kʼaˇ tiˬ mawˇ hawˇ-eu ciꞈ myehꞈ nyiˬ ma tehꞈ-ehˇ cu dzeuˇ nya-euˬ kʼawꞈ,  

http://pt-br.bibles.org/ahk-AHK/Isa/7#Isa.7.14!f.1

22aˬ coeˇ dahˬ dui dui-eu miˇ neh, mawˇ neˇ aˬ coeˇ ja leh ya dzaˬ dehˆ tehꞈ-a. Miˇ 
kʼahˬ heu kʼahˬ-ahˇ kʼaˇ dzeˇ yaꞈ-euˬ tsawˇ haˬ dawˬ tawˆ luꞈ, mawˇ neˇ aˬ coeˇ ya 
dawˇ dehˆ-awˇ, mawˇ neˇ aˬ coeˇ ja leh ya dzaˬ dehˆ tehꞈ-a.  
23“Aˇ nah aˇ yamˬ kʼoeˇ yamˬ keuˆ le ngeh, aˬ gaꞈ baw duˆ tiˬ heˇ duˆ duˆ-awˇ, pyuˇ 
maˇ byaˆ tiˬ heˇ byaˆ poeˬ-eu aˬ gaꞈ yaˇ kmˇ dawˬ tawˆ luꞈ, aˬ gah baw duˆ yaˇ saˬ 
pyeuꞈ jiˇ tehꞈ-a.  
24Miˇ kʼahˬ kʼahˬ lah-ehˇ yaˇ saˬ pyeuꞈ jiˇ-euˬ miˇ neh, kaˆ baꞈ-awˇ shaˬ jiˇ ya beuˆ 
dzaˬ gaˇ keuˆ tehꞈ-a.  
25Tsehˬ ma baꞈ-awˇ yaˇ kʼaˇ mˇ dzaˬ-euˬ gawˬ jawˬ gawˬ duˇ deuˬ, aˬ gah baw duˆ 
yaˇ saˬ pyeuꞈ jiˇ-awˇ, tiˬ gʼaˬ-iˬ maˬ iˇ maˬ laˇ tsehˆ-eu jeˬ zaˬ pyehˬ kʼahˬ pyeuꞈ-iˇ 
tehꞈ-a.” 

Iˇsaˬyaˇ 8 

Aˬshuˇliˆ miˇ kʼahˬ Sahˬpaˬ Miˬyehˇ-euˬ diˬ duˇ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Huiˬ-eu kʼaˬ lo teˇ byaꞈ tiˬ byaꞈ 
yuˇ-awˇ, maˬhaˬsaˬlaˇhaˬsaˬbaˆ lehˇ yaw huiˬ huiˬ-ehˇ boꞈ taˬ-awˬ.  
2Jah coeˇ-eu tsawˇ haˬ nyiˬ gʼaˬ pyeuꞈ-eu piˇ ma Uˇliˇyaˆ hawˇ-eu Yeˬbeˬleˬkiˆ-euˬ aˬ 
li Zaˬkaˬliˇ aˬ nyaꞈ-ahˇ kuˇ-awˇ, tsawˇ kaˬ bi geuꞈ-awˬ.” 
3Aˇ yamˬ ui cuiˆ myahˇ laˇ ngeh, ngaˬ-euˬ nymˇ dahˬ aˬ nyiˇ pi leˇ-euˬ meh. Nga 
nyaꞈ dzeˇ zaˬ aˬ li ciˬ ngeh, “Maˬhaˬsaˬlaˇhaˬsaˬbaˆ lehˇ myahˇ nehˬ-awˬ” lehˇ, 
Sahˬpaˬ Miˬyehˇ ngaˬ-ahˇ ehˇ-eu meh.  
4“Aˬ li kʼoeˇ li aˬ ma aˬ da-ahˇ maˬ kuˇ nya laˇ mi naˆ-ehˇ, Daˬmaˬsehˇ meuˬ hawˇ-eu 
Saˬmaˬliˆ meuˬ-ahˇ kʼaˇ jaˆ-eu pyuˇ shuiˇ myawˬ gahˬ dawˬ tawˆ luꞈ, Aˬshuˇliˆ sahˬ 
paˬ neh bi deuˆ geuꞈ jiˇ-awˇ, bi baꞈ kʼoꞈ jiˇ gʼeh tehꞈ-a” lehˇ aˬ yawꞈ ehˇ-eu meh.  

Aˬshuˇliˆ sahˬ paˬ oe-eu lehˇ gʼeh-eu 

5Sahˬpaˬ Miˬyehˇ ngaˬ-ahˇ heu loꞈ-ehˇ paˇ ehˇ nehˬ laꞈ-euˬ meh. 
6“Tsawˇ haˬ heu deuˬ coꞈ ngehˇ ni yoeˇ luꞈ-eu Shiˇloˆ lawˇ gawˆ-ahˇ byehˇ dzeh-
awˇ, sahˬ paˬ Leˬzeˬ hawˇ-eu sahˬ paˬ Peˬkah aˬ nyaꞈ-ahˇ guˆ-awˇ yaw dzuˬ dzuˬ 
luꞈ-eu meh.  
7Kʼoeˇ miˇ neh, Sahˬpaˬ Miˬyehˇ pyeuꞈ-eu ngaˇ Aˬshuˇliˆ sahˬ paˬ hawˇ-eu aˬ yawꞈ-
euˬ guiˇ maꞈ dawˬ tawˆ luꞈ-ahˇ sheuˬ ka leꞈ-awˇ, Yuˇdaˆ miˇ kʼahˬ-ahˇ guiˇ bi deuˆ le 
ma. Uˇpaˬlaˇ lawˇ baˬ iˇ jeuˬ oe ngeh lawˇ deh maˬ mawˇ laˇ-eu loꞈ-ehˇ, Aˬshuˇliˆ 
guiˇ maꞈ deuˬ yoeˇ gʼeh leꞈ tehꞈ-a.  
8Yuˇdaˆ miˇ kʼahˬ-ahˇ aˬ yawꞈ maꞈ iˇ jeuˬ jeuˬ ahˇ leꞈ-awˇ, kawˬ lahˇ-ahˇ keuˆ ni jeuˬ 
keuˆ laꞈ-awˇ, yawˬ jeˬ na luꞈ-ahˇ dahˬ pymˬ jiˇ tehꞈ-a. Iˇ jeuˬ kʼoeˇ miˇ kʼahˬ kʼoeˇ 
coeˇ heu coeˇ doˆ ni oe byah leꞈ tehꞈ-a.” Miˬyehˇ-oˇ, nga maꞈ nehˬ-ehˇ jawˇ nehˬ laꞈ.  
9Miˇ kʼahˬ tsawˇ jeuˬ deuˬ-oˇ, guˆ-eu laꞈ kʼoeˇ tiˬ gaˇ uiˬ leˇ-awˬ. Gaˇ mahˇ kaˬ-eu miˇ 
kʼahˬ deuˬ-oˇ, naˬ bawˇ ciˬ kʼmˇ-awˬ. Guiˇ deuˆ-eu gʼaˇ duˬ lehˬ hmˬ-awˬ. Ehˇ kʼawꞈ 
maˬ guˆ-ehˇ taˬ gʼeh. Guiˇ deuˆ-eu gʼaˇ duˬ lehˬ hmˬ-awˬ. Ehˇ kʼawꞈ maˬ guˆ-ehˇ taˬ 
gʼeh.  

http://pt-br.bibles.org/ahk-AHK/Isa/9#Isa.8.1!f.1

10Tiˬ kawˆ loꞈ-ehˇ uiˬ leˇ-awˇ mehˬ bawˬ mˇ-awˬ. Ehˇ kʼawꞈ, tiˬ jeˬ-iˬ gaˇ dahˇ maˬ 
tsoeˬ-aˇ. Kʼaˇ ja mawꞈ-eu jeˬ ja doe-awˇ bawˬ dzaˬ-awˬ. Ehˇ kʼawꞈ, tiˬ jeˬ-iˬ maˬ 
deuˬ leˇ-aˇ. Aˬ jeˬ miˇ neh ehˇ naˇ, Miˬyehˇ nga maꞈ nehˬ-ehˇ jawˇ-eu ma.  

Iˇsaˬyaˇ-ahˇ Sahˬpaˬ Miˬyehˇ mehˬ nehˬ-eu 

11Sahˬpaˬ Miˬyehˇ-aˬ, huiˬ dui dui-eu aˬ yawꞈ-euˬ baoˬ-ahˇ gʼoe-awˇ, tsawˇ haˬ 
kʼoeˇ deuˬ kʼaˇ dehꞈ-eu loꞈ-ehˇ maˬ ya dehꞈ ni, ngaˬ-ahˇ heu loꞈ-ehˇ mehˬ nehˬ tsoˆ 
nehˬ laꞈ-euˬ meh.  
12“Tsawˇ haˬ kʼoeˇ deuˬ nehˬ-ehˇ nawˇ mehˬ bawˬ taˬ gm. Aˬ yawꞈ maꞈ guˆ-eu jeˬ-
ahˇ nawˇ taˬ guˆ.  
13Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ muiˬ gaˇ shawˇ gaˇ taˬ ngehˇ. Nawˇ 
ngaˬ-ahˇ ya guˆ meh.  
14Ngaˇ muiˬ dui shawˇ dui dui-eu miˇ neh, tsawˇ haˬ kʼoeˇ deuˬ sahˬ tiꞈ tiꞈ duˬ kʼaˬ 
lo loꞈ-ehˇ pyeuꞈ-eu ma. Ngaˇ-aˬ, Yuˇdaˆ miˇ kʼahˬ, Iˇsaˬleˬlaˆ miˇ kʼahˬ hawˇ-eu, 
Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ kʼmˇ taˬ-euˬ lahˇ ju-ahˇ duˇ-eu 
ma.  
15Tsawˇ haˬ gʼawˬ mya ni sahˬ tiꞈ tiꞈ tehꞈ-a. Aˬ yawꞈ maꞈ coˬ-iˇ-awˇ, tahˬ kʼehꞈ tahˬ 
geuˆ tehꞈ-a. Aˬ yawꞈ maꞈ lahˇ ju-ahˇ paꞈ leˇ tehꞈ-a.” 

Tsawˇ shiˇ-ahˇ mehˬ bawˬ taˬ mˇ 

16Ngaˬ-euˬ gʼaˬ zaˬ gʼaˬ kʼehˇ pyeuꞈ-eu naw maꞈ-aˬ, Miˬyehˇ neh ngaˬ-ahˇ kʼaˇ biꞈ 
laꞈ-euˬ dawˬ deuˬ maˬ bi byoˆ-iˇ ni ya jeˬ hmˬ-eu meh.  
17Sahˬpaˬ Miˬyehˇ-aˬ, aˬ yawꞈ-euˬ tsawˇ haˬ deuˬ maˬ bi mawˇ-eu gʼaˇ duˬ, jawˇ zaꞈ 
luꞈ-eu meh. Ehˇ kʼawꞈ, aˬ yawꞈ-ahˇ ngaˇ gʼoe-awˇ, noeˬ tmˬ-eu laꞈ kʼoeˇ loꞈ luꞈ-eu 
ma.  
18Sahˬpaˬ Miˬyehˇ neh ngaˬ-ahˇ biꞈ laꞈ-euˬ zaˬ deuˬ nehˬ-ehˇ ngaˇ jawˇ luꞈ-eu ma. 
Ziˇoˬ gawˬ jawˬ kʼoeˇ taˆ nuiˇ luꞈ-eu Baoˬ huiˬ-eu Sahˬpaˬ Miˬyehˇ-aˬ, Iˇsaˬleˬlaˆ 
tsawˇ haˬ deuˬ jawˇ gaˇ, dehꞈ luꞈ-eu dawˬ kawˬ deuˬ loꞈ-ehˇ nga maꞈ-ahˇ pyehˬ gʼeh 
leꞈ-euˬ meh.  
19Ehˇ kʼawꞈ, ja maw nya-eu deuˬ hawˇ-eu, teˇ saˇ yaw nahˬ yaw gʼahˇ baw baw-ehˇ 
nyiˇ paˬ shiˇ nya-eu nyiˇ paˬ shaˆ ma deuˬ-ahˇ gʼoe-eu gʼaˇ duˬ, aˬ cawˬ naw maꞈ-
ahˇ gʼaˬ biꞈ tehꞈ-a. “Dehꞈ luꞈ-eu deuˬ-euˬ dah zaˇ shiˇ dzeuˇ-euˬ deuˬ nehˬ-ehˇ ngehˬ 
cawˬ taꞈ-awˇ, nehꞈ-euˬ dawˬ-ahˇ naˇ haˬ geuꞈ-eu tsaˬ tehꞈ-a” lehˇ, nyiˇ paˬ shaˆ ma 
kʼoeˇ deuˬ ehˇ tehꞈ-a.  
20Aˬ yawꞈ maꞈ-ahˇ naw maꞈ heu loꞈ-ehˇ ehˇ kʼoꞈ nehˬ-awˬ. “Sahˬpaˬ Miˬyehˇ mehˬ 
nehˬ tsoˆ nehˬ laꞈ-eu jeˬ-ahˇ naˇ haˬ geuꞈ-awˬ. Nyiˇ paˬ shaˆ ma deuˬ ehˇ gaˇ taˬ naˇ 
haˬ. Aˬ yawꞈ maꞈ neh ehˇ-euˬ jeˬ naw maꞈ gʼaˇ duˬ tiˬ jeˬ-iˬ gaˇ dahˇ maˬ tsoeˬ-a.” 

Ya shaˬ ya zahˬ-eu aˇ nah aˇ yamˬ 

21Tsawˇ haˬ kʼoeˇ deuˬ nui ma cawˆ-awˇ hawˬ mehꞈ shaˬ-eu laꞈ kʼoeˇ, miˇ kʼahˬ doe 
ni cah cah-ehˇ jawˇ tehꞈ-a. Aˬ yawꞈ maꞈ hawˬ mehꞈ mehꞈ ngeh nui ma pehˇ laˇ-awˇ, 
aˬ yawꞈ maꞈ-euˬ sahˬ paˬ hawˇ-eu aˬ yawꞈ maꞈ-euˬ Miˬyehˇ-ahˇ yaˬ kʼehˇ yaˬ tehꞈ-a. 
Aˬ yawꞈ maꞈ mˬ-ahˇ gʼawˇ leuˇ haw-awˇ,  

22miˇ tsaˬ-ahˇ awˆ moꞈ haw kʼawꞈ, shaˬ zahˬ naꞈ-eu jeˬ hawˇ-eu yaw zahˇ jeˬ-ahˇ 
tehꞈ-ehˇ ya mawˇ-eu meh. Zahˇ dui dui-eu tsahˇ-ahˇ aˬ yawꞈ maꞈ bi teh ahˇ taˬ-euˬ 
meh.  

Iˇsaˬyaˇ 9 

1Shaˬ zahˬ guˆ gaˆ naꞈ dui dui-eu aˇ yamˬ heu-ahˇ, aˬ yawꞈ maꞈ buˬ-iˇ-eu gaˇ ma maˬ 
dahˇ-a.  

Aˬ kaˇ kaˇ ziˇ-euˬ sahˬ paˬ 

Dzeuˇ laˇ ngeh, Zeˬbuˬloˬ miˇ kʼahˬ hawˇ-eu Naˬtaˬliˇ miˇ kʼahˬ-ahˇ aˬ yawꞈ sawˇ 
dzeh nehˬ-euˬ meh. Ehˇ kʼawꞈ, mehˬ hu paw le-eu aˇ yamˬ laꞈ kʼoeˇ, Gʼahˇ ceh-euˬ iˬ 
ma laˆ shaˆ-euˬ nahˇ ma doˆ kʼehˬ paw, Yawˇdaˬ lawˇ baˬ nui baˬ-ahˇ keuˆ ni maˬ 
ehˇ, aˬ cawˬ tsawˇ jeuˬ jawˇ-eu Gaˬliˬlehˇ miˇ kʼahˬ-ahˇ keuˆ ni maˬ ehˇ, miˇ kʼahˬ 
pehˇ tsahˇ tsahˇ ma kʼoeˇ tsahˇ tsahˇ lah ni-ahˇ aˬ yawꞈ taˬ huiˬ taˬ mahˇ nehˬ tehꞈ-
a.  
2Yaw zahˇ laꞈ kʼoeˇ cah-euˬ tsawˇ haˬ deuˬ, huiˬ-eu yaw shehꞈ-ahˇ ya mawˇ-euˬ 
meh. Zahˇ tsui ni gʼeh-eu shiˇ-eu lawˇ kʼmˬ lawˇ gawˆ-ahˇ jawˇ-euˬ deuˬ kʼoeˇ taˆ, 
nymˬ-mˇ yaw shehꞈ bya luꞈ-eu meh.  
3Aˬ yawꞈ maꞈ-ahˇ nawˇ bi huiˬ bi mahˇ laˇ-awˇ, laˬ kʼaˬ bi cehˇ-euˬ meh. Cehˇ laˆ luiˆ 
ngeh laˬ kʼaˬ cehˇ-eu loꞈ-ehˇ, pyuˇ shuiˇ myawˬ gahˬ biˇ ngeh laˬ kʼaˬ cehˇ-eu loꞈ-
ehˇ, nawˬ neh mˇ taˬ-euˬ gaˇ-ahˇ, aˬ yawꞈ maꞈ laˬ kʼaˬ cehˇ-eu meh.  
4Aˬ yawꞈ maꞈ-ahˇ daˇ awˆ taˬ-euˬ kʼaˆ baꞈ kawˬ hawˇ-eu, aˬ yawꞈ maꞈ-euˬ baꞈ pu-
ahˇ deh-eu daˇ kawˬ-ahˇ, nawˇ ngawˬ kʼehꞈ nehˬ-euˬ meh. Aˇ hu Miˇdiˬyaˬ guiˇ maꞈ-
ahˇ nawˇ deuˆ gʼaˬ-euˬ loꞈ-ehˇ, nawˬ-euˬ tsawˇ haˬ-ahˇ nawˬ dzaˬ kʼaˆ dzaˬ-euˬ 
tsawˇ jeuˬ-ahˇ, nawˇ deuˆ gʼaˬ nehˬ-euˬ meh.  
5Guiˇ deuˆ-eu deuˬ nawˬ-eu sehˬ nawˆ hawˇ-eu shiˬ lehꞈ-eu aˬ yawꞈ maꞈ-euˬ mehˬ 
tsoeˬ miˬ dzaˬ-ahˇ bi dzah puiˆ jiˇ tehꞈ-a.  
6Aˬ dui gʼaˇ duˬ aˬ li tiˬ li dehꞈ le-euˬ meh. Aˬ dui-ahˇ aˬ li tiˬ li biꞈ laꞈ-euˬ meh. Aˬ 
dui kʼoeˇ taˆ aˬ yawꞈ uˆ lahˇ tehꞈ-a. Aˬ yawꞈ-ahˇ heu loꞈ-ehˇ kuˇ tehꞈ-a.  

“Zahˬ dui dui leˇ paˬ-ehˇ gʼeh-eu nui noeˬ nui duˇ biꞈ-eu gʼaˬ, Baoˬ huiˬ-eu Miˬyehˇ, 
Mˬ maˬ maˬ byaˆ zaˇ ziˇ dehꞈ-eu Aˬ da, Nui saˇ bi oꞈ-eu Sahˬ paˬ” lehˇ kuˇ tehꞈ-a.  
7Aˬ yawꞈ uˆ lahˇ-eu baoˬ tiˬ jawˇ saˇ-iˬ tiˬ jawˇ huiˬ laˇ-awˇ, aˬ yawꞈ-euˬ miˇ kʼahˬ aˬ 
myah luꞈ nui saˇ oꞈ tehꞈ-a. Aˬ yawꞈ-euˬ dzoeˬ dzaˬ sahˬ paˬ Daˬbiˇ-ahˇ taꞈ tehꞈ-a. 
Yaw tsaˬ yaw dawˇ jeˬ kʼoeˇ taˆ baoˬ bi jaˆ-awˇ, mˬ maˬ maˬ byaˆ zaˇ ziˇ uˆ lahˇ tehꞈ-
a. Heu deuˬ dawˬ tawˆ luꞈ bi pyeuꞈ laˇ-eu gʼaˇ duˬ , Sahˬpaˬ Miˬyehˇ noeˬ tsehˆ gʼaˬ 
taˬ-euˬ meh.  

Iˇsaˬleˬlaˆ miˇ kʼahˬ-ahˇ Sahˬpaˬ Miˬyehˇ kʼehˬ tehꞈ-a 

8Yaˬkoˆ-euˬ zaˬ deuˬ uˆ deuˬ pyeuꞈ-eu Iˇsaˬleˬlaˆ miˇ kʼahˬ-ahˇ zaw leˇ-eu dawˬ, 
Sahˬpaˬ Miˬyehˇ pyehˬ gʼeh leꞈ-euˬ meh.  
9Iˇsaˬleˬlaˆ tsawˇ haˬ dawˬ tawˆ luꞈ siˬ le tehꞈ-a. Eˇpaˬleˬ tsawˇ jeuˬ hawˇ-eu 
Saˬmaˬliˆ meuˬ-ahˇ kʼaˇ jawˇ-eu tsawˇ haˬ deuˬ siˬ le tehꞈ-a. Aˬ yawꞈ maꞈ nui ma 
huiˬ-eu laꞈ kʼoeˇ, heu loꞈ-ehˇ dawˬ kʼaˆ ngehˬ-eu meh.  

10“Tsaˬ byaˆ gawˬ-awˇ tsoˆ taˬ-euˬ nymˇ byaˆ le naˇ, kʼaˬ lo gawˬ-awˇ tsoˆ paˇ tehꞈ-a. 
Siˬ guˬ pyaꞈ dmˬ kʼehꞈ le naˇ, shuˬ liˇ pyaꞈ dmˬ dawˆ paˇ tehꞈ-a.” 
11Kʼoeˇ miˇ neh aˬ yawꞈ maꞈ-ahˇ guiˇ bi deuˆ-eu gʼaˇ duˬ, muiˇ-eu deuˬ-ahˇ Sahˬpaˬ 
Miˬyehˇ laˆ noeˬ tehꞈ-a.  
12Nahˇ ma doˆ kʼehˬ paw jawˇ-eu Suˇliˆ tsawˇ haˬ deuˬ hawˇ-eu, nahˇ ma ga kʼehˬ 
paw jawˇ-eu Piˇliˇtiˆ tsawˇ haˬ deuˬ, Iˇsaˬleˬlaˆ miˇ kʼahˬ-ahˇ kawꞈ dzaˬ-eu lehˇ, kʼaˬ 
meh mˇ nga taˬ tehꞈ-a. Kʼoeˇ naˆ ni jahˇ nehˬ gʼaˬ-euˬ kʼawꞈ, Sahˬpaˬ Miˬyehˇ nui 
pehˇ maˬ jiˇ-ehˇ, Iˇsaˬleˬlaˆ-ahˇ kʼehˬ-eu gʼaˇ duˬ cawˬ ja taˬ-euˬ aˬ laꞈ maˬ baꞈ ka ni 
bi jaˆ tehꞈ-a.  
13Baoˬ huiˬ-eu Sahˬpaˬ Miˬyehˇ kʼoeˇ naˆ ni kʼehˬ nehˬ kʼawꞈ, Iˇsaˬleˬlaˆ tsawˇ haˬ 
deuˬ nui ma maˬ paˇ-ehˇ, aˬ yawꞈ jawˇ paw maˬ gʼoꞈ laˇ-aˇ.  
14Iˇsaˬleˬlaˆ tsawˇ haˬ hawˇ-eu aˬ yawꞈ maꞈ-euˬ aˬ yuiꞈ aˬ tsu deuˬ-ahˇ, uˬ duˬ hawˇ-
eu dawˬ miˬ toˆ tsehˆ dzeh-awˇ, tiˬ nah laꞈ kʼoeˇ Sahˬpaˬ Miˬyehˇ laˆ cawˆ nehˬ jiˇ 
tehꞈ-a.  
15Uˬ duˬ-aˬ, aˬ yuiꞈ aˬ tsu deuˬ meh. Dawˬ miˬ-aˬ, Miˬyehˇ gʼaˇ duˬ ngehˬ dah-eu 
deuˬ meh. Aˬ yawꞈ maꞈ mehˬ-eu jeˬ jaˬ myawꞈ myawꞈ luꞈ-eu meh.  
16Tsawˇ haˬ heu deuˬ-ahˇ sheuˬ gʼeh-eu deuˬ gaˇ ma sheuˬ bahˬ-awˇ, aˬ yawꞈ maꞈ 
miˇ bahˬ bahˬ jiˇ taˬ-euˬ meh.  
17Kʼoeˇ miˇ neh zaˬ guˬ deuˬ-ahˇ Sahˬpaˬ Miˬyehˇ maˬ taˬ nehˬ-ehˇ, muˇ coeˬ aˬ nmˇ 
hawˇ-eu miˬ coeˬ miˬ ma-ahˇ gʼawˬ shaˬ maˬ gaˬ ni, tiˬ gʼaˬ-iˬ maˬ bi dzeuˇ-iˇ-a. Aˬ 
yawꞈ maꞈ Miˬyehˇ maˬ baw-ehˇ, yaw haiˬ tehꞈ-ehˇ mˇ-eu uˬ taꞈ, dawˬ ngehˬ-eu yaw 
muiˬ maˬ ahˇ-eu miˇ neh meh. Kʼoeˇ naˆ ni jahˇ nehˬ gʼaˬ-euˬ kʼawꞈ, Sahˬpaˬ 
Miˬyehˇ nui pehˇ maˬ shuꞈ-iˇ-ehˇ, Iˇsaˬleˬlaˆ-ahˇ kʼehˬ-eu gʼaˇ duˬ cawˬ ja taˬ-euˬ aˬ 
laꞈ, maˬ baꞈ ka ni bi jaˆ tehꞈ-a.  
18Yaw haiˬ jeˬ miˬ dzaˬ doꞈ doˆ laˇ-awˇ, aˬ gah baw duˆ hawˇ-eu yaˇ saˬ-ahˇ puiˆ 
tehꞈ-a. Sahˬ kʼaˆ ma-ahˇ doꞈ nyawˬ leˇ-awˇ, uˬ kʼoeˬ mˬ-ahˇ lehˬ yoˆ daˆ leꞈ tehꞈ-a.  
19Baoˬ huiˬ-eu Sahˬpaˬ Miˬyehˇ-euˬ nui pehˇ baˬ da neh, miˇ kʼahˬ kʼahˬ lah-ehˇ miˬ 
dzaˬ doꞈ laˇ tehꞈ-a. tsawˇ haˬ zaˬ miˬ dzaˬ miˬ doꞈ loꞈ-ehˇ bi puiˆ dzaˬ-awˇ, mehˇ 
nmˇ yaw kaˬ gʼawˬ shaˬ maˬ gaˬ nya-aˇ.  
20Dzaˇ kʼaˇ jaˆ-eu ceh dzaˬ jiˇ-awˇ, kʼaˇ dzaˬ nya-eu jeˬ poˆ dzaˬ jiˇ kʼawꞈ, uˬ maˆ maˬ 
dehˆ laˇ-eu miˇ neh, yawˬ ha baw-euˬ zaˬ-ahˇ sehꞈ-awˇ, shaˬ jiˇ ya dzaˬ gaˇ keuˆ 
tehꞈ-a.  
21Maˬnaˇseˬ tsawˇ jeuˬ hawˇ-eu Eˇpaˬleˬ tsawˇ jeuˬ, tiˬ jeuˬ tiˇ jeuˬ kawꞈ sehꞈ dzaˬ 
tehꞈ-a. Aˬ yawꞈ maꞈ tiˬ gaˇ paˇ gm leˇ-awˇ, Yuˇdaˆ miˇ kʼahˬ-ahˇ paˇ ceh le tehꞈ-a. 
Kʼoeˇ naˆ ni jahˇ nehˬ gʼaˬ-euˬ kʼawꞈ, Sahˬpaˬ Miˬyehˇ nui pehˇ maˬ taˬ leˇ-ehˇ, 
Iˇsaˬleˬlaˆ-ahˇ kʼehˬ-eu gʼaˇ duˬ cawˬ ja taˬ-euˬ aˬ laꞈ maˬ baꞈ ka ni bi jaˆ tehꞈ-a.  

Iˇsaˬyaˇ 10 

1Maˬ tsaˬ maˬ dawˇ-eu zahˇ sahˇ kʼoꞈ taˬ-awˇ, aˬ cawˬ-ahˇ nawˬ dzaˬ kʼaˆ dzaˬ-eu 
zahˇ boꞈ doˆ-eu deuˬ, ya noeˬ shaˬ dui dui tehꞈ-a.  

2Zaˬ coeˬ zaˬ-euˬ yaw tsaˬ yaw dawˇ-ahˇ sheu kaˬ-awˇ, iˇ shaˬ zaˬ-ahˇ yaw lehˬ ciˬ 
pi-eu meh. Miˬ coeˬ miˬ ma-ahˇ yehˬ bawˬ sehˇ lu-ehˇ gʼeh-awˇ, muˇ coe aˬ nmˇ-ahˇ 
tahˇ joe joe-eu meh.  
3Kʼehˬ-eu kʼaˆ-eu jeˬ keuˆ le ngeh nah, guˆ-eu gaˆ-eu jeˬ gaˇ mahˇ kaˬ gaˇ neh oe 
keuˆ ngeh, nawˇ aˬ joˆ-ehˇ jahˇ nmˇ. Aˬ suˇ gʼaˬ-ahˇ laꞈ jeuˬ shaˇ-awˇ, nawˬ-euˬ pyuˇ 
shuiˇ myawˬ gahˬ aˬ gaˇ bi jaˆ yaꞈ nmˇ.  
4Aˬ cawˬ neh bi deuˆ sehꞈ-eu jeˬ hawˇ-eu, aˬ cawˬ miˇ kʼahˬ-ahˇ bi nyehꞈ gʼeh-eu 
nyiˬ jeˬ uˬ taꞈ, gaˇ ma yawˬ kahˇ yawˬ maˬ dahˇ-a. Kʼoeˇ naˆ ni jahˇ nehˬ gʼaˬ-euˬ 
kʼawꞈ, Sahˬpaˬ Miˬyehˇ nui pehˇ maˬ taˬ leˇ-ehˇ, Iˇsaˬleˬlaˆ-ahˇ kʼehˬ-eu gʼaˇ duˬ 
cawˬ ja taˬ-euˬ aˬ laꞈ, maˬ baꞈ ka ni bi jaˆ tehꞈ-a.  

Sahˬpaˬ Miˬyehˇ-euˬ diˬ duˇ Aˬshuˇliˆ 

5Aˬshuˇliˆ miˇ kʼahˬ-aˬ, ngaˬ-euˬ daˇ cuiˇ ma. Ngaˇ nui ma pehˇ ngeh diˬ-eu diˬ duˇ 
ma.  
6Miˬyehˇ maˬ baw-eu tsawˇ jeuˬ hawˇ-eu, ngaˇ nui ma pehˇ-eu tsawˇ haˬ deuˬ jawˇ 
gaˇ, aˬ yawꞈ-ahˇ ngaˇ pyehˬ gʼeh-awˇ, aˬ yawꞈ maꞈ-euˬ pyuˇ shuiˇ myawˬ gahˬ bi ceh 
geuꞈ-awˇ, gaˇ ma-ahˇ jaˆ-eu shaˬ jehˆ nawˬ pahˬ-eu loꞈ-ehˇ, aˬ yawꞈ maꞈ-ahˇ bi nawˬ 
pahˬ ma.  
7Ehˇ kʼawꞈ, Aˬshuˇliˆ sahˬ paˬ-aˬ, kʼoeˇ loꞈ-ehˇ maˬ noeˬ ni, tsawˇ jeuˬ gʼawˬ mya 
jeuˬ-ahˇ laˆ luˬ laˆ seˇ-eu lehˇ, aˬ yawꞈ noeˬ duˬ-euˬ meh.  
8Aˬ yawꞈ heu loꞈ-ehˇ ngehˬ-eu meh.  

“Ngaˬ-euˬ guiˇ maꞈ-ahˇ kʼaˇ uˆ lahˇ-eu yawˬ gʼaˬ na luꞈ, dzoeˬ dzaˬ oꞈ-eu sahˬ paˬ 
tehꞈ maˬ ngeuˇ-a loˇ.  
9Kaˬsheˬmiˇ meuˬ-ahˇ deuˆ gʼaˬ nehˬ-euˬ loꞈ-ehˇ, Kaˬlaˬnoˬ meuˬ-ahˇ deuˆ gʼaˬ 
nehˬ-euˬ maˬ ngeuˇ-a loˇ. Haˬmaˆ meuˬ hawˇ-eu Aˬpaˆ meuˬ-ahˇ, tiˬ gaˇ duˇ ni jahˇ 
nehˬ-awˇ, Saˬmaˬliˆ meuˬ hawˇ-eu Daˬmaˬsehˇ meuˬ-ahˇ, aˬ yawꞈ tiˬ jeˬ bi keuˆ le-
euˬ maˬ ngeuˇ-a loˇ.  
10Yeˬluˇsaˬlehˬ meuˬ hawˇ-eu Saˬmaˬliˆ meuˬ naˆ maˬ tseˇ, tahˬ pahˬ aˬ ma mawˇ 
kawˇ myaˬ dui dui-awˇ, kʼoeˇ gaˇ uˬ duˬ tahˬ-eu miˇ kʼahˬ deuˬ-ahˇ, ngaˇ aˬ laꞈ cawˬ 
ja-awˇ kʼehˬ ma.  
11Saˬmaˬliˆ meuˬ hawˇ-eu kʼoeˇ gaˇ jaˆ-eu tahˬ pahˬ aˬ ma mawˇ kawˇ deuˬ-ahˇ, 
ngaˇ laˆ cawˆ-euˬ loꞈ-ehˇ, Yeˬluˇsaˬlehˬ meuˬ hawˇ-eu kʼoeˇ gaˇ jaˆ-eu tahˬ pahˬ aˬ 
ma mawˇ kawˇ deuˬ-ahˇ kʼawꞈ, ngaˇ paˇ laˆ cawˆ nehˬ ma.” 
12Ziˇoˬ gawˬ jawˬ hawˇ-eu Yeˬluˇsaˬlehˬ meuˬ kʼoeˇ taˆ, mˇ paˬ-ehˇ gʼeh-eu gaˇ deuˬ-
ahˇ Sahˬpaˬ Miˬyehˇ mˇ gʼaˬ ngeh, nui ma huiˬ-eu mahˇ-eu laꞈ kʼoeˇ kʼahˬ sehˇ jehˆ 
luꞈ-eu Aˬshuˇliˆ sahˬ paˬ-ahˇ, aˬ yawꞈ kʼehˬ nehˬ kʼaˆ nehˬ tehꞈ-a.  
13Aˬshuˇliˆ sahˬ paˬ kʼahˬ sehˇ jehˆ-awˇ ehˇ-eu,  

“Ngaˬ-euˬ gʼaˬ-ahˇ gʼoe-eu laꞈ kʼoeˇ, ngaˇ kʼoeˇ loꞈ-ehˇ mˇ doˆ-euˬ ma. Ngaˇ zaˬ siˬ 
tsawˇ gahˇ byah-eu miˇ neh, kʼoeˇ loꞈ-ehˇ mˇ pyeuꞈ-euˬ ma. Aˬ cawˬ-euˬ miˇ kaˬ-ahˇ 
ngaˇ tahˬ paˆ-awˇ, pyuˇ shuiˇ myawˬ gahˬ yuˇ geuꞈ-euˬ ma. Gʼaˬ kʼaˆ-eu mawˇ neˇ 
mawˇ gaw loꞈ-ehˇ, dzoeˬ dzaˬ-eu sahˬ paˬ deuˬ-ahˇ ngaˇ tahˬ coˬ-euˬ ma.  

14Miˇ kʼahˬ tsawˇ jeuˬ dawˬ tawˆ luꞈ aˇ jiˇ bahˬ-ahˇ duˇ-awˇ, aˇ jiˇ ya uˆ gʼoˆ uiˬ-eu 
loꞈ-ehˇ, aˬ yawꞈ maꞈ-euˬ pyuˇ shuiˇ myawˬ gahˬ ngaˇ yuˇ geuꞈ ngeh, dahˇ diˬ diˬ-awˇ 
ceh laˇ-eu aˇ jiˇ maˬ ya mawˇ-ehˇ, mehˬ toˆ neh soeˬ laˇ-eu aˇ jiˇ maˬ jawˇ-eu loꞈ-ehˇ, 
ngaˬ-ahˇ laˆ tsoeˬ-eu gʼaˬ maˬ jawˇ miˇ nya.” 
15Sahˬpaˬ Miˬyehˇ ehˇ-eu,  

“Daˇ kawˬ deuˆ-eu deuˆ haˬ tiˬ kahˇ, deuˆ sahˇ taꞈ-ehˇ huiˬ dzehˬ ta loˇ. Teˇ byaꞈ 
yehˬ-eu yehˬ ma tiˬ kahˇ, yehˬ sahˇ taꞈ-ehˇ huiˬ dzehˬ ta loˇ. Daˇ cuiˇ-ahˇ tsawˇ haˬ 
sheu diˇ-eu maˬ ngeuˇ naˇ, tsawˇ haˬ-ahˇ daˇ cuiˇ maˬ sheu diˇ nya-a.” 
16Kʼoeˇ miˇ neh, Baoˬ huiˬ-eu Sahˬpaˬ Miˬyehˇ-aˬ, naˇ gawˇ yaw kʼaˆ pyehˬ gʼeh leꞈ-
awˇ, deuˇ dui dui-eu yehˇ deuˬ-ahˇ kʼehˬ nehˬ kʼaˆ nehˬ tehꞈ-a. Aˬ yawꞈ-euˬ yaw 
shehꞈ kʼahˬ sehˇ uˬ moˆ miˬ dzaˬ doꞈ laˇ-awˇ, miˬ lmˇ doˆ le tehꞈ-a.  
17Iˇsaˬleˬlaˆ tsawˇ jeuˬ-euˬ yaw shehꞈ pyeuꞈ-eu Miˬyehˇ miˬ dzaˬ pyeuꞈ-iˇ tehꞈ-a. 
Iˇsaˬleˬlaˆ tsawˇ jeuˬ-euˬ muiˬ-eu shawˇ-eu Miˬyehˇ miˬ dzaˬ miˬ lmˇ pyeuꞈ-iˇ-awˇ, 
aˬ gah baw duˆ hawˇ-eu baw duˆ dawˬ tawˆ luꞈ-ahˇ, tiˬ nah laꞈ kʼoeˇ puiˆ dzaˬ jiˇ 
tehꞈ-a.  
18Naˇ gawˇ yaw kʼaˆ tsawˇ haˬ zaˬ-ahˇ kʼehˬ-eu loꞈ-ehˇ, aˇ bawˇ sahˬ kʼaˆ hawˇ-eu 
deh ga deh yaˇ dawˬ tawˆ luꞈ, ya cawˆ-iˇ jiˇ tehꞈ-a.  
19Sahˬ kʼaˆ kʼoeˇ naˆ ni gʼeh-eu bi puiˆ byoˆ-awˇ, dzeˇ-eu aˇ bawˇ deuˬ-ahˇ, zaˬ yaw 
nyiˇ tiˬ gʼaˬ gui jiˇ nya tehꞈ-a.  

Buˬ-iˇ-euˬ Iˇsaˬleˬlaˆ tsawˇ haˬ deuˬ 

20Buˬ-iˇ-euˬ Iˇsaˬleˬlaˆ tsawˇ haˬ deuˬ, aˬ yawꞈ maꞈ-ahˇ laˆ cawˆ le-euˬ miˇ kʼahˬ-ahˇ 
maˬ paˇ gʼoe-ehˇ, Iˇsaˬleˬlaˆ-euˬ muiˬ-eu shawˇ-eu Miˬyehˇ pyeuꞈ-eu Sahˬpaˬ 
Miˬyehˇ-ahˇ gʼoe-eu aˇ nah keuˆ le tehꞈ-a. 
21Iˇsaˬleˬlaˆ tsawˇ haˬ ui cuiˆ tehꞈ-ehˇ dzeuˇ-iˇ-awˇ, baoˬ huiˬ-eu aˬ yawꞈ maꞈ-euˬ 
Miˬyehˇ jawˇ gaˇ gʼoꞈ laˇ tehꞈ-a.  
22Nymˬ-mˇ Iˇsaˬleˬlaˆ tsawˇ haˬ deuˬ iˬ ma laˆ shaˆ lawˇ deh-ahˇ jaˆ-eu kʼaˇ shuiꞈ loꞈ-
ehˇ myaˬ dui dui kʼawꞈ, ui cuiˆ tehꞈ-ehˇ gʼoꞈ doˆ laˇ tehꞈ-a. Luˬ-iˇ seˇ-iˇ-eu jeˬ kʼaˬ 
dahˇ tiˬ byah ni lehˬ hmˬ taˬ-euˬ loꞈ-ehˇ, nui kʼahˇ tiˬ shiˇ bi keuˆ le-euˬ meh.  
23Dawˬ tawˆ kʼoeˇ taˆ uˆ lahˇ-eu Baoˬ huiˬ-eu Sahˬpaˬ Miˬyehˇ neh ehˇ taˬ-euˬ loꞈ-
ehˇ, aˬ yawꞈ maꞈ-euˬ miˇ kʼahˬ doe ni luˬ-iˇ seˇ-iˇ-eu jeˬ bi keuˆ le-euˬ meh.  

Aˬshuˇliˆ miˇ kʼahˬ-ahˇ Sahˬpaˬ Miˬyehˇ kʼehˬ nehˬ tehꞈ-a 

24Dawˬ tawˆ kʼoeˇ taˆ uˆ lahˇ-eu Baoˬ huiˬ-eu Sahˬpaˬ Miˬyehˇ neh, Ziˇoˬ meuˬ-ahˇ 
jawˇ-eu aˬ yawꞈ-euˬ tsawˇ haˬ deuˬ-ahˇ heu loꞈ-ehˇ ehˇ nehˬ-euˬ meh. “Aˬshuˇliˆ 
tsawˇ haˬ deuˬ-ahˇ taˬ guˆ. Iˇjiˇtuˆ tsawˇ haˬ deuˬ neh naw maꞈ-ahˇ kʼehˬ nehˬ laꞈ 
haw-euˬ loꞈ-ehˇ, aˬ yawꞈ maꞈ naw maꞈ-ahˇ kʼehˬ nehˬ laꞈ kʼawꞈ, naw maꞈ taˬ guˆ.  
25Aˬ yawꞈ maꞈ naw maꞈ-ahˇ kʼehˬ-eu kʼaˆ-eu jeˬ, tiˬ kʼehˇ laˇ kʼehˬ laꞈ kʼoeˇ aˇ saˬ bi 
saˬ-awˇ, aˬ yawꞈ maꞈ-ahˇ ngaˇ laˆ luˬ laˆ seˇ nehˬ ma.  
26Awˇleˇbaˆ lo guˇ dawˬ peh Miˇdiˬyaˬ tsawˇ haˬ deuˬ-ahˇ ngaˇ yahˬ caˆ neh juiꞈ-euˬ 
loꞈ-ehˇ, Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ aˬ yawꞈ maꞈ-ahˇ juiꞈ ma. Iˇjiˇtuˆ 

tsawˇ haˬ deuˬ-ahˇ ngaˬ neh kʼehˬ nehˬ-euˬ loꞈ-ehˇ, Aˬshuˇliˆ tsawˇ haˬ deuˬ-ahˇ 
ngaˇ kʼehˬ nehˬ ma.  
27Aˇ nah aˇ yamˬ kʼoeˇ yamˬ keuˆ le ngeh, Aˬshuˇliˆ tsawˇ haˬ deuˬ-euˬ laꞈ-ahˇ neh 
naw maꞈ-ahˇ ngaˇ bi dzeuˇ-iˇ-awˇ, aˬ yawꞈ maꞈ-euˬ kʼaˆ baꞈ kawˬ naw maꞈ-euˬ baꞈ 
pu-ahˇ maˬ paˇ bi daˇ ma.” 

Muiˇ-eu deuˬ uˇ le-eu 

28Aˬ yawꞈ maꞈ Aˬiˇ meuˬ-ahˇ uˇ le-euˬ meh. Aˬ yawꞈ maꞈ Miˇgaˬloˬ meuˬ oe dzeuˇ-
awˇ, Miˇkaˬmaˆ meuˬ-ahˇ kʼaˆ behˆ taˬ yaꞈ-euˬ meh.  
29Aˬ yawꞈ maꞈ gʼaˬ lahˇ oe tsehˆ-awˇ, Geˬbaˬ meuˬ-ahˇ uˬ ciꞈ oe yaꞈ-euˬ meh. 
Laˬmahˇ meuˬ-ahˇ jawˇ-eu tsawˇ haˬ deuˬ guˆ dui dui-awˇ, Sawˇluˆ-euˬ meuˬ pyeuꞈ-
eu Giˇbyaˬ meuˬ-ahˇ jawˇ-eu deuˬ cehˆ byaˆ jiˇ-euˬ meh.  
30Gaˬlmˬ meuˬ zaˬ deuˬ-oˇ, guˇ-awˬ. Laˬiˇshahˆ meuˬ zaˬ deuˬ-oˇ, naˇ haˬ-awˬ. 
Aˬnaˬtawˇ meuˬ zaˬ deuˬ-oˇ, guˇ cawˬ nehˬ-awˬ.  
31Maˬdaˬmeˬnahˬ meuˬ-ahˇ jawˇ-eu deuˬ nui ma ga ka-awˇ, Geˬbymˬ meuˬ-ahˇ 
jawˇ-eu deuˬ, uˬ kʼawˇ cehˆ piˇ luꞈ meh.  
32Iˬ nah muiˇ-eu deuˬ Noˇbaˆ meuˬ-ahˇ oe keuˆ-awˇ, Ziˇoˬ gawˬ jawˬ hawˇ-eu 
Yeˬluˇsaˬlehˬ meuˬ-ahˇ, laꞈ du cawˬ doˆ-awˇ lmˬ tehꞈ-a.  
33Aˇ bawˇ-ahˇ tsoꞈ-eu uˬ laꞈ juˆ dzeh nehˬ-eu loꞈ-ehˇ, Baoˬ huiˬ-eu Sahˬpaˬ Miˬyehˇ 
aˬ yawꞈ maꞈ-ahˇ jahˇ nehˬ tehꞈ-a. Aˇ bawˇ bawˇ ma deuˬ bi tuˇ coˬ jiˇ-awˇ, yaw goˇ 
deuˬ bi deuˆ awˆ-eu loꞈ-ehˇ, Sahˬpaˬ Miˬyehˇ aˬ yawꞈ maꞈ-ahˇ jahˇ nehˬ tehꞈ-a.  
34Sahˬ kʼaˆ ma-ahˇ deuˆ haˬ neh tuˇ byoˆ-awˇ, Leˬbaˬnoˬ gawˬ jawˬ-ahˇ dehꞈ-eu 
muiˬ dui dui-eu aˇ bawˇ bawˇ ma deuˬ coˬ le-eu loꞈ-ehˇ, Sahˬpaˬ Miˬyehˇ aˬ yawꞈ 
maꞈ-ahˇ jahˇ nehˬ tehꞈ-a.  

Iˇsaˬyaˇ 11 

Nui saˇ oꞈ-eu miˇ kʼahˬ 

1Yeˬshehˇ-euˬ sahˬ nyiꞈ dawˬ pehˬ-ahˇ, baw nmˬ nmˬ doˆ laˇ-awˇ, duˬ ciˇ-ahˇ uˬ laꞈ 
tsoꞈ doˆ laˇ-eu loꞈ-ehˇ, sahˬ paˬ yaw shuiꞈ doˆ laˇ tehꞈ-a.  
2Sahˬpaˬ Miˬyehˇ-euˬ Yaw sahˇ pyeuꞈ-eu, zaˬ siˬ nui gahˇ hawˇ-eu noeˬ siˬ noeˬ 
mawˇ nya-eu jeˬ biꞈ-eu yaw sahˇ, nui noeˬ nui duˇ hawˇ-eu baoˬ biꞈ-eu yaw sahˇ, 
tsawˇ gahˇ hawˇ-eu Sahˬpaˬ Miˬyehˇ-ahˇ guˆ-eu nui ma biꞈ-eu yaw sahˇ, aˬ yawꞈ 
kʼoeˇ taˆ keuˆ le tehꞈ-a.  
3Kʼoeˇ ngeh, Sahˬpaˬ Miˬyehˇ-ahˇ guˆ-awˇ dehꞈ-eu laꞈ kʼoeˇ, aˬ yawꞈ laˬ kʼaˬ cehˇ 
tehꞈ-a. Myaˆ mawˇ-awˇ naˬ bawˇ gaˬ gaˇ gʼoe-awˇ, aˬ yawꞈ yaˇ kʼaˬ maˬ daˇ tsehˆ ni,  
4Iˇ shaˬ zaˬ-ahˇ yaw tsaˬ yaw dawˇ jeˬ bi mawˇ-awˇ, zaˬ coeˬ zaˬ-ahˇ di dehˬ ni haw 
tehꞈ-a. Aˬ yawꞈ kʼaˬ meh dawˬ ngehˬ dawˬ tmˇ, miˇ tsaˬ zaˬ-ahˇ daˇ cuiˇ sheu juiꞈ 
nya-awˇ, aˬ yawꞈ mehˬ luˬ-ahˇ gʼawˇ-eu saꞈ, yaw haiˬ deuˬ-ahˇ sehꞈ dzeh tehꞈ-a.  
5Yaw tsaˬ yaw dawˇ jeˬ-ahˇ aˬ yawꞈ joꞈ paꞈ paꞈ-awˇ, saˇ jaˇ ziꞈ-eu jeˬ joꞈ-ahˇ lahˇ 
tehꞈ-a.  

6Kʼaˬ yehˇ yawˇ zaˬ tiˬ gaˇ dehꞈ taꞈ nya-awˇ, kʼaˬ zuiˬ ciꞈ myehꞈ zaˬ nehˬ-ehˇ yuꞈ 
tehꞈ-a. Aˇ laˬ jaˬ shiˇ zaˬ hawˇ-eu mawˇ neˇ zaˬ, tiˬ kawˆ loꞈ-ehˇ dzaˇ gaˆ dzaˬ-awˇ, 
zaˬ yaw nyiˇ neh bi bo tehꞈ-a.  
7Mawˇ neˇ hawˇ-eu kʼaˬ hmˇ tiˬ gaˇ gaˆ-awˇ, aˬ yawꞈ maꞈ-euˬ zaˬ deuˬ tiˬ kawˆ loꞈ-
ehˇ, ciˬ cuˇ ni yuꞈ tehꞈ-a. Mawˇ neˇ gʼo yoeˬ dzaˬ-eu loꞈ-ehˇ, aˇ laˬ jaˬ shiˇ gʼo yoeˬ 
dzaˬ gaˇ ya mawˇ tehꞈ-a.  
8Zaˬ nahˬ aˇ lawˇ byoe dawˬ peh aˬ mui mui nya-awˇ, doꞈ kʼaˆ-eu aˇ lawˇ uˇ-eu 
byoe-ahˇ, zaˬ yaw nyiˇ deuˬ beuˬ niˇ gʼa nya tehꞈ-a.  
9Iˬ ma laˆ shaˆ iˇ cuꞈ byah-eu loꞈ-ehˇ, Sahˬpaˬ Miˬyehˇ-ahˇ siˬ nya-eu jeˬ, miˇ tsaˬ 
kʼoeˇ taˆ byah-eu miˇ neh, Miˬyehˇ-euˬ muiˬ-eu shawˇ-eu Ziˇoˬ gawˬ jawˬ-ahˇ, lehˬ 
laˇ ca laˇ duˬ maˬ jaˆ-a.  

Dzeuˇ-iˇ-euˬ deuˬ gʼoꞈ laˇ-eu 

10Daˬbiˇ-euˬ aˇ jeuˬ aˇ ca laꞈ kʼoeˇ sahˬ paˬ yaw shuiꞈ tiˬ gʼaˬ doˆ laˇ-euˬ gaˇ kawˆ, 
tsawˇ jeuˬ dawˬ tawˆ luꞈ-ahˇ bi siˬ bi mawˇ-eu aˇ nah keuˆ le tehꞈ-a. Aˬ yawꞈ dzoeˬ 
dzaˬ-eu meuˬ-ahˇ, aˬ yawꞈ maꞈ uiˬ laˇ-awˇ, aˬ yawꞈ-ahˇ taˬ huiˬ taˬ mahˇ tehꞈ-a.  
11Aˇ nah aˇ yamˬ kʼoeˇ yamˬ keuˆ le ngeh, Sahˬpaˬ Miˬyehˇ aˬ laꞈ cawˬ ja-awˇ, aˬ 
cawˬ-euˬ miˇ kʼahˬ-ahˇ dzeˇ luꞈ-eu aˬ yawꞈ-euˬ tsawˇ haˬ deuˬ-ahˇ sheuˬ kʼoꞈ laꞈ 
tehꞈ-a. Aˬshuˇliˆ miˇ kʼahˬ, Iˇjiˇtuˆ miˇ kʼahˬ, Paˬdaˬloˆ miˇ kʼahˬ, Suˬdaˬ miˇ kʼahˬ, 
Eˇlamˬ miˇ kʼahˬ, Baˬbuˇloˬ miˇ kʼahˬ, Haˬmaˆ miˇ kʼahˬ hawˇ-eu, iˬ ma laˆ shaˆ lawˇ 
deh caw caw-ehˇ jaˆ-eu miˇ kʼahˬ deuˬ hawˇ-eu iˬ ma laˆ shaˆ laꞈ kʼoeˇ jaˆ-eu iˇ jaw 
lahˇ deuˬ laꞈ kʼoeˇ kʼaˇ dzeˇ-eu aˬ yawꞈ-euˬ tsawˇ haˬ deuˬ-ahˇ, aˬ yawꞈ sheuˬ kʼoꞈ 
doˆ laꞈ tehꞈ-a.  
12Tsawˇ jeuˬ dawˬ tawˆ luꞈ-ahˇ aˬ yawꞈ paˇ loˬ paˇ lehˇ ka tuˇ mehˬ nehˬ-awˇ, byehˇ 
dzeh taˬ-eu Iˇsaˬleˬlaˆ tsawˇ haˬ deuˬ hawˇ-eu, iˇ byoˆ taˬ-euˬ Yuˇdaˆ tsawˇ haˬ 
deuˬ-ahˇ, miˇ ma oeˬ coeˇ oeˬ pyawˬ doe ni, kuˇ kʼoꞈ uiˬ laꞈ tehꞈ-a.  
13Iˇsaˬleˬlaˆ miˇ kʼahˬ Yuˇdaˆ miˇ kʼahˬ-ahˇ myaˆ maˬ paˇ naˆ-ehˇ, Yuˇdaˆ miˇ kʼahˬ 
Iˇsaˬleˬlaˆ miˇ kʼahˬ-ahˇ muiˇ-eu nui ma byoˆ-iˇ tehꞈ-a.  
14Ehˇ kʼawꞈ, aˬ yawꞈ maꞈ nui ma gm-eu laꞈ kʼoeˇ, nahˇ ma ga kʼehˬ paw-euˬ Piˇliˇtiˆ 
tsawˇ haˬ-ahˇ guiˇ deuˆ-awˇ, nahˇ ma doˆ kʼehˬ paw jawˇ-eu tsawˇ haˬ deuˬ-euˬ 
pyuˇ shuiˇ deuˆ geuꞈ tehꞈ-a. Eˬdoˬ miˇ kʼahˬ hawˇ-eu Mawˇbaˆ miˇ kʼahˬ-ahˇ aˬ yawꞈ 
maꞈ deuˆ gʼaˬ-awˇ, Aˬmoˬ miˇ kʼahˬ aˬ yawꞈ maꞈ-euˬ laꞈ oꞈ awꞈ tehꞈ-a.  
15Iˇjiˇtuˆ miˇ kʼahˬ-euˬ laˆ shaˆ lahˇ gʼoꞈ-ahˇ, Sahˬpaˬ Miˬyehˇ bi gui-iˇ-awˇ, Uˇpaˬlaˇ 
lawˇ baˬ tsiˇ-iˇ ni, aˬ yawꞈ jaˬ lehˇ yaw lahˇ bi baw-euˬ miˇ neh, tsawˇ haˬ yawˬ gʼaˬ 
na luꞈ tsehˆ doˆ nya-eu gawˆ laꞈ shiꞈ gawˆ tehꞈ-ehˇ dzeˇ laˇ tehꞈ-a.  
16Iˇsaˬleˬlaˆ tsawˇ haˬ-euˬ aˬ poeˬ aˬ bawˇ deuˬ, Iˇjiˇtuˆ miˇ kʼahˬ-ahˇ doˆ le ngeh gaˇ 
jawˬ dahˇ-euˬ loꞈ-ehˇ, Aˬshuˇliˆ miˇ kʼahˬ-ahˇ dzeˇ-eu Iˇsaˬleˬlaˆ tsawˇ haˬ deuˬ gʼaˇ 
duˬ, Aˬshuˇliˆ miˇ kʼahˬ-ahˇ neh gaˇ jawˬ dahˇ doˆ tehꞈ-a.  

Iˇsaˬyaˇ 12 

Guiˬ lahˬ-ahˇ ja ceuˬ-eu caˇ dawˬ 

1Miˇ kʼahˬ zaˬ deuˬ heu loꞈ-ehˇ caˇ dawˬ caˇ-eu aˇ nah keuˆ le tehꞈ-a.  

“Sahˬpaˬ Miˬyehˇ-oˇ, nawˬ-ahˇ ngaˇ ja ceuˬ-eu ma. Yaw beh nawˇ ngaˬ-ahˇ nui ma 
pehˇ-euˬ kʼawꞈ, nymˬ-mˇ nui ma maˬ paˇ pehˇ-ehˇ, ngaˬ-euˬ nui ma-ahˇ laˆ saˆ nehˬ 
laꞈ-euˬ meh.  
2Miˬyehˇ-aˬ, ngaˬ-ahˇ ka kʼoꞈ-eu gʼaˬ meh. Aˬ yawꞈ-ahˇ ngaˇ gʼoe-eu laꞈ kʼoeˇ, guˆ-eu 
nui ma maˬ ahˇ ni dehꞈ ma. Sahˬpaˬ Miˬyehˇ ngaˬ-ahˇ baoˬ hawˇ-eu gʼaˬ biꞈ laꞈ-euˬ 
meh. Aˬ yawꞈ-aˬ, ngaˬ-ahˇ ka kʼoꞈ-eu gʼaˬ meh.  
3Iˇ cuꞈ mehꞈ luꞈ-eu tsawˇ haˬ deuˬ, lah duˬ iˇ cuꞈ-ahˇ laˬ kʼaˬ cehˇ-eu loꞈ-ehˇ, 
Miˬyehˇ-euˬ tsawˇ haˬ deuˬ, aˬ yawꞈ ka kʼoꞈ nehˬ gaˇ laˬ kʼaˬ cehˇ-eu meh.” 
4Miˇ kʼahˬ zaˬ deuˬ heu loꞈ-ehˇ caˇ dawˬ caˇ-eu aˇ nah keuˆ le tehꞈ-a.  

“Sahˬpaˬ Miˬyehˇ-euˬ guiˬ lahˬ-ahˇ ja ceuˬ-awˬ. Aˬ yawꞈ bi ngehˬ gʼeh le-eu gʼaˇ duˬ 
kuˇ-awˬ. Aˬ yawꞈ neh mˇ-euˬ gaˇ deuˬ gaˇ kawˆ, tsawˇ jeuˬ dawˬ tawˆ luꞈ-ahˇ dzawˇ 
nehˬ-awˬ. Aˬ yawꞈ huiˬ dui mahˇ dui dui-eu gaˇ kawˆ, aˬ yawꞈ maꞈ-ahˇ dzawˇ mehˬ 
nehˬ-awˬ.  
5Sahˬpaˬ Miˬyehˇ huiˬ-eu gaˇ deuˬ mˇ-euˬ miˇ neh, aˬ yawꞈ-ahˇ caˇ-awˇ ja ceu-awˬ. 
Mˬ dzeˇ miˇ dzeˇ doˆ ni, gaˇ kawˆ kʼoeˇ dzawˇ gaˬ-awˬ.  
6Ziˇoˬ meuˬ-ahˇ kʼaˇ jawˇ-eu deuˬ, laˬ kʼaˬ tiˬ cehˇ guˇ-awˇ caˇ-awˬ. Iˇsaˬleˬlaˆ 
Miˬyehˇ huiˬ dui mahˇ dui dui-awˇ, aˬ yawꞈ-euˬ tsawˇ haˬ deuˬ nehˬ-ehˇ jawˇ meh.” 

Iˇsaˬyaˇ 13 

Baˬbuˇloˬ miˇ kʼahˬ-ahˇ Miˬyehˇ kʼehˬ nehˬ tehꞈ-a 

1Heu-aˬ, Miˬyehˇ neh Aˬmoˆ-euˬ aˬ li Iˇsaˬyaˇ-ahˇ pah mehˬ nehˬ-euˬ, Baˬbuˇloˬ 
meuˬ-ahˇ taꞈ leˇ-eu gaˇ kawˆ deuˬ meh.  
2Deˬ ko ni gʼeh-eu gawˬ jawˬ-ahˇ paˇ loˬ paˇ lehˇ baꞈ diˇ-awˇ, yehˇ deuˬ-ahˇ yaw 
kʼaˆ-ehˇ guˇ gaˬ-awˬ. Nui ma huiˬ-eu deuˬ-euˬ meuˬ meuˬ lahˇ-ahˇ guiˇ deuˆ leˇ-eu 
gʼaˇ duˬ, laꞈ liˆ liˆ nehˬ-awˬ.  
3Sahˬpaˬ Miˬyehˇ nui ma pehˇ-eu deuˬ-ahˇ kʼehˬ-eu gʼaˇ duˬ, aˬ yawꞈ nui kʼaˬ tsmˬ-
awˇ jah coeˇ-eu yehˇ deuˬ-ahˇ, muiˬ-eu shawˇ-eu jeˬ gʼaˇ duˬ guiˇ deuˆ leˇ-awˬ lehˇ, 
aˬ yawꞈ dawˬ biꞈ-euˬ meh.  
4Tsawˇ haˬ uiˬ leˇ bymˇ leˇ taˬ-euˬ teˇ saˇ loꞈ-ehˇ, gawˬ jawˬ-ahˇ lawꞈ gʼa gaˇ naˇ haˬ 
sheˇ. Miˇ kʼahˬ tsawˇ jeuˬ yoeˇ uiˬ leꞈ-euˬ loꞈ-ehˇ, miˇ kʼahˬ luiˬ gʼa gaˇ naˇ haˬ sheˇ. 
Baoˬ huiˬ-eu Sahˬpaˬ Miˬyehˇ guiˇ deuˆ-eu lehˇ, guiˇ maꞈ lehˬ hmˬ-eu teˇ saˇ meh.  
5Miˇ kʼahˬ kʼahˬ lah ni laˆ cawˆ jiˇ-eu gʼaˇ duˬ, Sahˬpaˬ Miˬyehˇ-euˬ nui kʼahˇ mˇ 
byah-eu lehˇ, mˬ dzeˇ miˇ dzeˇ miˇ kʼahˬ-ahˇ neh, aˬ yawꞈ maꞈ laˇ-euˬ meh.  
6Naˇ gawˇ dzahˬ-eu loꞈ-ehˇ mahˇ mahˇ-ehˇ jawˇ-awˬ. Sahˬpaˬ Miˬyehˇ-euˬ aˇ nah 
peh le luꞈ meh. Baoˬ huiˬ-eu gʼaˬ laˆ luˬ laˆ seˇ le-eu aˇ nah, dawˬ peh peh le luꞈ 
meh.  
7Kʼoeˇ miˇ neh tsawˇ haˬ dawˬ tawˆ luꞈ laꞈ shiˇ shiˇ-awˇ, nui ma ga ka jiˇ tehꞈ-a.  
8Guˆ-eu gaˆ-eu jeˬ aˬ yawꞈ maꞈ-ahˇ tsuˆ tehˬ taˬ-awˇ, shaˬ zahˬ naꞈ dui dui-eu miˇ 
neh, zaˬ baw luꞈ-eu aˬ ma loꞈ-ehˇ ya tsahˇ tehꞈ-a. Guˆ-eu miˇ neh tiˬ gʼaˬ tiˇ gʼaˬ haw 
tsoˆ taˬ-awˇ, baˬ ba neˇ tseuˆ ni shaˬ tehꞈ-a.  

9Haw taˬ lawˬ. Sahˬpaˬ Miˬyehˇ-euˬ aˇ nah keuˆ le luꞈ meh. Nui pehˇ naꞈ-awˇ gʼawˬ 
shaˬ gaˬ-eu maˬ siˬ nya-eu, aˇ nah kʼoeˇ nah keuˆ le luꞈ meh. Miˇ kʼahˬ kʼahˬ lah 
bawˇ tsahˬ bawˇ dahˇ ya pyeuꞈ-iˇ-awˇ, iˬ baˇ ahˇ-eu deuˬ ya shiˇ jiˇ tehꞈ-a.  
10Mˬ taˆ aˬ guiˇ dawˬ tawˆ miˆ kʼaꞈ jiˇ-awˇ, nahˇ ma doˆ laˇ ngeh yaw shehꞈ maˬ bya-
ehˇ, ba la tsehˬ ngeh zahˇ tsui ni jaˆ tehꞈ-a.  
11Sahˬpaˬ Miˬyehˇ heu loꞈ-ehˇ ehˇ-eu meh.  

“Yaw haiˬ jeˬ byah-eu miˇ tsaˬ tahˬ kʼawˇ-ahˇ ngaˇ kʼehˬ-awˇ, iˬ baˇ mˇ-eu yaw haiˬ 
deuˬ-ahˇ ngaˇ kʼehˬ nehˬ ma. Jahˇ gʼeh-eu tsawˇ haˬ deuˬ daˬ bi ga-awˇ, smˇ kʼaˆ 
kʼaˆ-eu deuˬ-ahˇ ngaˇ nawˬ awˆ ma.  
12Tsawˇ haˬ zaˬ shuiˇ myaˆ-ehˇ maˬ myaˬ ni bi pyeuꞈ-iˇ-awˇ, Awˇpiˇlaˆ miˇ kʼahˬ-ahˇ 
jaˆ-eu shuiˇ miˇ tsaˬ zaˬ dawˬ tawˆ luꞈ myaˆ maˬ tseˇ myaˬ tehꞈ-a.  
13Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ, ngaˬ-euˬ nui ma bi mawˇ ngeh nah, 
mˬ-ahˇ sheu nyeh nehˬ-awˇ, miˇ tsaˬ tahˬ kʼawˇ jawˇ duˬ bi cehˆ paˇ ma.  
14“Baˬbuˇloˬ miˇ kʼahˬ-ahˇ jawˇ-eu aˬ cawˬ tsawˇ jeuˬ deuˬ, ciˇ haˬ beuˆ lehˬ-awˇ bi 
cehˆ-euˬ loꞈ-ehˇ, bo-eu gʼaˬ maˬ jawˇ-ehˇ cehˆ-eu yawˇ maꞈ loꞈ-ehˇ, yawˬ ha miˇ 
kʼahˬ kʼaˇ jaˆ-eu paw cehˆ gʼoꞈ tehꞈ-a.  
15Kʼaˇ bi teh miˇ-euˬ deuˬ gahˬ neh bi tsawˆ sehꞈ-awˇ, kʼaˇ bi nyehꞈ mi-euˬ deuˬ mi 
cehˇ neh bi sehꞈ jiˇ tehꞈ-a.  
16Aˬ yawꞈ maꞈ myaˆ mawˇ gaˇ, aˬ yawꞈ maꞈ-euˬ zaˬ bi biˬ pyehˆ jiˇ-awˇ, aˬ yawꞈ 
maꞈ-euˬ myawˬ gahˬ bi yuˇ geuꞈ-eu uˬ taꞈ, aˬ yawꞈ maꞈ-euˬ miˬ zaˬ deuˬ-ahˇ yehˬ 
bawˬ-ehˇ, jahˇ nehˬ tehꞈ-a.” 
17Sahˬpaˬ Miˬyehˇ heu loꞈ-ehˇ ehˇ-eu meh.  

“Baˬbuˇloˬ miˇ kʼahˬ-ahˇ guiˇ bi deuˆ-eu lehˇ, pyuˇ-ahˇ mehˇ juiˇ maˬ juiˇ-eu tsawˇ 
jeuˬ, shuiˇ-ahˇ nui kʼahˇ maˬ jaˆ-eu Meˬdeˬ tsawˇ haˬ deuˬ-ahˇ ngaˇ laˆ noeˬ luꞈ-eu 
ma.  
18Zaˬ guˬ deuˬ-ahˇ aˬ yawꞈ maꞈ kaˆ neh beuˆ coˬ-awˇ, zaˬ nahˬ deuˬ-ahˇ gʼawˬ sha-
ehˇ maˬ gʼeh-eu uˬ taꞈ, zaˬ yaw nyiˇ deuˬ-ahˇ gʼawˬ shaˬ maˬ haw gaˬ-a.  
19Miˇ kʼahˬ dawˬ tawˆ luꞈ kʼoeˇ taˆ, Baˬbuˇloˬ miˇ kʼahˬ yaw shehꞈ kʼahˬ sehˇ huiˬ-eu 
miˇ neh, aˬ yawꞈ-euˬ tsawˇ haˬ deuˬ kʼahˬ sehˇ jaˆ kʼawꞈ Sawˇdoˬ meuˬ hawˇ-eu 
Gawˇmawˇlaˆ meuˬ loꞈ-ehˇ, Sahˬpaˬ Miˬyehˇ pyeuꞈ-eu ngaˇ laˆ luˬ laˆ seˇ nehˬ ma.  
20Tsawˇ haˬ tiˬ gʼaˬ-iˬ kʼoeˇ gaˇ maˬ jawˇ-ehˇ pyeuꞈ-iˇ-awˇ, Aˬlaˆ tsawˇ haˬ kʼoeˇ gaˇ 
sehˬ gʼawˆ gʼawˆ-awˇ maˬ paˇ naˬ-ehˇ, yawˇ bo laˇ-eu tsawˇ haˬ maˬ jawˇ-ehˇ pyeuꞈ-
iˇ tehꞈ-a.  
21Bawˇ tsahˬ jeˬ zaˬ yuꞈ duˬ pyeuꞈ-iˇ-awˇ, bawˇ tsahˬ aˬ kuiˬ bahˬ sheu-awˇ jawˇ 
tehꞈ-a. Dzeˇ ngawˇ deuˬ kʼoeˇ gaˇ uiˬ leˇ-awˇ, bawˇ tsahˬ ciꞈ myehꞈ deuˬ tsawˬ niˇ 
gʼa duˬ pyeuꞈ-iˇ tehꞈ-a.  
22Loꞈ-eu nymˇ goˇ hawˇ-eu sahˬ paˬ-euˬ nymˇ laꞈ kʼoeˇ, kʼaˬ yehˇ hawˇ-eu bawˇ 
tsahˬ aˬ kuiˬ deuˬ lawꞈ gʼa tehꞈ-a. Baˬbuˇloˬ meuˬ-euˬ aˇ nah aˇ yamˬ keuˆ le luꞈ 
meh. Gʼawˬ myahˇ ni maˬ paˇ ca meh.” 

http://pt-br.bibles.org/ahk-AHK/Isa/13#Isa.13.17!f.1

Iˇsaˬyaˇ 14 

Iˇsaˬleˬlaˆ tsawˇ haˬ deuˬ gʼoꞈ doˆ laˇ-eu 

1Iˇsaˬleˬlaˆ tsawˇ haˬ deuˬ-ahˇ Sahˬpaˬ Miˬyehˇ gʼawˬ shaˬ paˇ gaˬ nehˬ-awˇ, aˬ 
yawꞈ-euˬ tsawˇ jeuˬ bi pyeuꞈ laˇ-eu gʼaˇ duˬ, tiˬ poˆ paˇ tseˇ doˆ nehˬ tehꞈ-a. Aˬ yawꞈ 
maꞈ-euˬ miˇ kʼahˬ laꞈ kʼoeˇ aˬ yawꞈ maꞈ-ahˇ paˇ bi jawˇ gʼoꞈ leˇ-awˇ, aˬ cawˬ tsawˇ 
jeuˬ deuˬ kʼawꞈ aˬ yawꞈ maꞈ nehˬ-ehˇ jawˇ leˇ tehꞈ-a.  
2Iˇsaˬleˬlaˆ tsawˇ haˬ deuˬ aˬ yawꞈ maꞈ-euˬ miˇ kʼahˬ laꞈ kʼoeˇ gʼoꞈ jawˇ leˇ nya ni, 
tsawˇ jeuˬ gʼawˬ mya jeuˬ aˬ yawꞈ maꞈ-ahˇ caw ba nehˬ-awˇ, tsawˇ jeuˬ kʼoeˇ deuˬ 
Iˇsaˬleˬlaˆ miˇ kʼahˬ laꞈ kʼoeˇ aˬ yawꞈ maꞈ-euˬ zaˬ kʼaˆ geuꞈ laˇ tehꞈ-a. Yaw beh aˬ 
yawꞈ maꞈ-ahˇ deuˆ gʼaˬ-euˬ tsawˇ haˬ deuˬ-ahˇ aˬ yawꞈ maꞈ paˇ deuˆ gʼaˬ-awˇ, aˬ 
yawꞈ maꞈ-ahˇ kʼehˬ-euˬ tsawˇ haˬ deuˬ kʼoeˇ taˆ, aˬ yawꞈ maꞈ paˇ uˆ lahˇ tehꞈ-a.  

Shiˇ-eu miˇ kʼahˬ-ahˇ jawˇ-eu Baˬbuˇloˬ sahˬ paˬ 

3Iˇsaˬleˬlaˆ tsawˇ haˬ deuˬ shaˬ zahˬ naꞈ dui dui-awˇ, myawˬ kʼaˆ bi ciˬ pi-euˬ uˬ 
moˆ, Sahˬpaˬ Miˬyehˇ aˬ yawꞈ maꞈ-ahˇ bi buˬ bi law-iˇ tehꞈ-a.  
4Aˬ yawꞈ kʼoeˇ loꞈ-ehˇ ka kʼoꞈ nehˬ ngeh, aˬ yawꞈ maꞈ Baˬbuˇloˬ sahˬ paˬ-ahˇ cehꞈ 
lehꞈ ka-eu laꞈ kʼoeˇ heu loꞈ-ehˇ ehˇ tehꞈ-a.  

“Aˬ cawˬ-ahˇ kʼehˬ-eu sahˬ paˬ-euˬ aˇ yamˬ jiˇ-euˬ meh. Aˬ yawꞈ aˬ cawˬ-ahˇ maˬ paˇ 
kʼehˬ nya meh.  
5Yaw haiˬ-euˬ daˇ cuiˇ dzoeˬ dzaˬ gawˬ yoeˬ, Sahˬpaˬ Miˬyehˇ neh bi ngawˬ kʼehꞈ-
euˬ meh.  
6Miˇ kʼahˬ zaˬ-ahˇ maˬ naˬ leˇ ni diˬ-awˇ, miˇ kʼahˬ tsawˇ jeuˬ-ahˇ maˬ tsehˆ leˇ ni 
zuiˆ-euˬ, gʼawˬ shaˬ gaˬ-eu maˬ siˬ nya-eu dzoeˬ dzaˬ gawˬ yoeˬ kʼoeˇ meh.  
7Ehˇ kʼawꞈ nymˬ-mˇ aˇ saˬ saˬ laˇ ngeh-aˬ, tsawˇ jeuˬ dawˬ tawˆ nui saˇ za-awˇ, laˬ 
kʼaˬ cehˇ-eu dawˬ caˇ luꞈ meh.  
8‘Nymˬ-mˇ nawˇ ga awˆ-iˇ-euˬ-aˬ, nga maꞈ-ahˇ tuˇ dzeh laˇ-eu gʼaˬ maˬ paˇ jawˇ 
ngaˇ’ lehˇ, guˇ baˬ luˇ aˇ bawˇ hawˇ-eu shuˬ liˇ aˇ bawˇ, sahˬ paˬ kʼoeˇ gʼaˬ-ahˇ ehˇ luꞈ 
meh.  
9“Nawˬ-ahˇ ha laˬ laˇ-eu gʼaˇ duˬ, shiˇ-eu miˇ kʼahˬ lawꞈ gʼa luꞈ meh. Nawˬ-ahˇ bi ha 
geuꞈ-eu gʼaˇ duˬ, shiˇ dzeuˇ-euˬ yaw huiˬ yaw mahˇ deuˬ-eu saꞈ laˇ-ahˇ aˬ yawꞈ maꞈ 
laˆ noeˬ luꞈ-awˇ, miˇ kʼahˬ sahˬ paˬ deuˬ-euˬ saꞈ laˇ deuˬ-ahˇ, nuiˇ mahˬ-ahˇ nuiˇ luꞈ-
eu laˆ tuˇ luꞈ meh.  
10Aˬ yawꞈ maꞈ dawˬ tawˆ luꞈ nawˬ-ahˇ heu loꞈ-ehˇ ehˇ laˇ tehꞈ-a.  

‘Nymˬ-mˇ nawˇ nga maꞈ loꞈ-ehˇ ga juˬ le-awˇ, nga maꞈ-ahˇ maˬ paˇ beu gaˇ ngaˇ.  
11Nawˬ-euˬ yaw shehꞈ kʼahˬ sehˇ dawˬ tawˆ luꞈ, nawˬ-ahˇ taˬ huiˬ-eu deuˇ-mˬ teˇ 
saˇ nehˬ-ehˇ, lmˬ bymˇ-ahˇ hehˇ ahˇ leꞈ jiˇ-euˬ nga. Luˆ tahˬ kʼawˬ daˬ kʼoeˇ taˆ yuꞈ-
awˇ, buˬ joe aˇ bui dm-awˬ’ lehˇ ehˇ laˇ tehꞈ-a.” 
12Shawˬ ga shawˬ muiˇ-ahˇ duˇ-eu Baˬbuˇloˬ sahˬ paˬ-oˇ, mˬ kʼoeˇ taˆ neh aˬ joˆ-ehˇ 
ga ka le teˬ. Dzeuˇ laˇ ngeh tsawˇ jeuˬ dawˬ tawˆ luꞈ kʼoeˇ taˆ nawˬ tehˬ-euˬ tsawˇ 
haˬ, aˬ joˆ-ehˇ miˇ tsaˬ kʼoeˇ taˆ bi biˬ ka teˬ.  
13Nawˬ-euˬ nui ma laꞈ kʼoeˇ ehˇ-eu,  

“Mˬ kʼoeˇ taˆ ngaˇ daˆ leˇ-awˇ, Miˬyehˇ-euˬ aˬ guiˇ deuˬ kʼoeˇ taˆ, ngaˬ-euˬ nuiˇ mahˬ 
ciˬ taˬ leˇ ma. Laꞈ taˆ pyawˬ-ahˇ jaˆ-eu miˬ yehˇ deuˬ uiˬ leˇ duˬ gawˬ jawˬ-ahˇ, ngaˇ 
sahˬ paˬ geuꞈ-awˇ nuiˇ leˇ ma.  
14Mˬ dmˇ uˬ du ngaˇ daˆ keuˆ leˇ-awˇ, Huiˬ dui mahˇ dui dui-eu gʼaˬ-ahˇ dehꞈ duˇ 
ma.” 
15Ehˇ kʼawꞈ, shiˇ-eu miˇ kʼahˬ duˬ kʼawꞈ naꞈ dui dui-eu tsahˇ-ahˇ, nawˇ ga ahˇ le-euˬ 
meh.  
16Nawˬ-ahˇ kʼaˇ ya mawˇ-eu deuˬ zahˬ leˇ-awˇ, nawˬ-euˬ gaˇ kawˆ heu loꞈ-ehˇ shaˇ 
noeˬ tehꞈ-a. Miˇ tsaˬ tahˬ kʼawˇ-ahˇ gʼeu nyeh-awˇ, miˇ kʼahˬ tsawˇ jeuˬ deuˬ yaw 
dzuˬ bi dzuˬ-euˬ kʼoeˇ, tsawˇ haˬ heu gʼaˬ maˬ ngeuˇ-a loˇ.  
17Miˇ tsaˬ tahˬ kʼawˇ-ahˇ kʼaˇ shuiꞈ shuiꞈ yaˇ laˆ pyeuꞈ-awˇ, meuˬ deuˬ deh byaˆ jiˇ-
awˇ, kʼaˇ nyehꞈ mi-euˬ tsawˇ haˬ-ahˇ maˬ pyehˬ nehˬ-eu kʼoeˇ gʼaˬ, aˬ yawꞈ maˬ 
ngeuˇ-a loˇ.  
18Miˇ kʼahˬ tsawˇ jeuˬ kʼoeˇ taˆ sahˬ paˬ kʼaˇ geuꞈ-euˬ deuˬ, kʼahˬ sehˇ jaˆ-eu lmˬ 
bymˇ baw meh.  
19Ehˇ kʼawꞈ, nawˇ lmˬ bymˇ maˬ baw-ehˇ, aˇ yamˬ maˬ keuˆ miˇ-ahˇ yoeˇ dzeh-euˬ 
zaˬ loꞈ-ehˇ, baꞈ dzeh-awˇ bi buꞈ-iˇ-euˬ meh. Nawˬ-euˬ kʼoeˇ taˆ shiˇ daˆ taˬ-euˬ, mi 
cehˇ kʼehˬ-ahˇ shiˇ-euˬ yehˇ deuˬ nehˬ-ehˇ, lo gahˬ lo guˇ duˬ kʼahˬ laꞈ kʼoeˇ bi baꞈ 
ahˇ-awˇ, aˬ cawˬ neh bi nawˬ pahˬ-euˬ meh.  
20Nawˬ-euˬ miˇ kʼahˬ nawˇ laˆ cawˆ-awˇ, nawˬ-euˬ tsawˇ jeuˬ nawˇ sehꞈ-euˬ baˬ da 
neh, sahˬ paˬ nui deuˬ-ahˇ baꞈ pahˬ-euˬ loꞈ-ehˇ, aˬ cawˬ nawˬ-ahˇ maˬ baꞈ pahˬ-a. 
Haiˬ-eu tsawˇ haˬ deuˬ-euˬ zaˬ deuˬ uˆ deuˬ, tsawˇ myahˇ byoˆ-awˇ tsuiꞈ dahˬ dahˬ-
iˇ tehꞈ-a.  
21Aˬ poeˬ aˬ bawˇ deuˬ neh mˇ-euˬ iˬ baˇ aˇ poeˬ, aˬ yawꞈ-euˬ aˬ li deuˬ-ahˇ sehꞈ-eu 
gʼaˇ duˬ, lehˬ hmˬ laˆ dah taˬ-awˬ. Aˬ yawꞈ maꞈ miˇ tsaˬ kʼoeˇ taˆ dzoeˬ dzaˬ maˬ paˇ 
oꞈ-ehˇ, meuˬ maˬ paˇ daˬ byah nya meh.  

Baˬbuˇloˬ meuˬ-ahˇ Miˬyehˇ laˆ cawˆ tehꞈ-a. 

22Baoˬ huiˬ-eu Sahˬpaˬ Miˬyehˇ ehˇ-eu,  

“Baˬbuˇloˬ meuˬ-ahˇ ngaˇ guiˇ deuˆ-awˇ, laˆ luˬ laˆ seˇ nehˬ ma. Zaˬ yaw nyiˇ tiˬ gʼaˬ-
ahˇ keuˆ ni maˬ taˬ nehˬ-ehˇ, tiˬ gʼaˬ-iˬ maˬ bi dzeuˇ-iˇ-eu uˬ taꞈ, mˇ myawˬ tiˬ hmˬ-iˬ 
maˬ bi dzeˇ yaꞈ ni laˆ cawˆ nehˬ-awˇ, tsawˇ myahˇ bi byoˆ-iˇ ma lehˇ, Sahˬpaˬ 
Miˬyehˇ pyeuꞈ-eu ngaˇ ehˇ-eu ma.  
23Baˬbuˇloˬ meuˬ-ahˇ lah yaˬ bi yaˬ-iˇ-awˇ, kuiˬ siˆ zaˬ siˆ deuˬ kʼoeˇ gaˇ jawˇ tehꞈ-a. 
Baˬbuˇloˬ meuˬ laꞈ kʼoeˇ tiˬ jeˬ-iˬ maˬ bi dzeˇ yaꞈ ni, yaˆ pyawˇ yaˆ juiˇ-eu loꞈ-ehˇ laˆ 
cawˆ ma lehˇ, Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ ehˇ tsehˆ-eu ma.” 

Aˬshuˇliˆ tsawˇ jeuˬ-ahˇ Miˬyehˇ kʼehˬ nehˬ tehꞈ-a 

24Baoˬ huiˬ-eu Sahˬpaˬ Miˬyehˇ ehˇ-eu,  

“Ngaˬ neh kʼaˇ lehˬ hmˬ taˬ-euˬ jeˬ keuˆ le-awˇ, ngaˇ kʼaˇ noeˬ tsehˆ taˬ-euˬ jeˬ pyeuꞈ 
laˇ tehꞈ-a.  

25Ngaˬ-euˬ miˇ tsaˬ Iˇsaˬleˬlaˆ miˇ kʼahˬ laꞈ kʼoeˇ, Aˬshuˇliˆ tsawˇ haˬ deuˬ-ahˇ ngaˇ 
laˆ cawˆ ma. Ngaˬ-euˬ gawˬ jawˬ deuˬ kʼoeˇ taˆ, aˬ yawꞈ maꞈ-ahˇ ngaˇ nawˬ pyehˆ 
ma. Ngaˬ-euˬ tsawˇ haˬ deuˬ-ahˇ aˬ yawꞈ maꞈ neh ciˬ baꞈ ciˬ pi nehˬ-euˬ, kʼaˆ baꞈ 
kʼaˆ behˆ dawˬ tawˆ luꞈ-ahˇ, ngaˇ yuˇ dzeh nehˬ jiˇ ma.  
26Miˇ tsaˬ dawˬ tawˆ luꞈ kʼoeˇ taˆ heu loꞈ-ehˇ keuˆ le ni, ngaˇ noeˬ tsehˆ taˬ-euˬ ma. 
Tsawˇ jeuˬ dawˬ tawˆ luꞈ-ahˇ kʼehˬ-eu gʼaˇ duˬ, ngaˇ aˬ laꞈ cawˬ ja taˬ-euˬ ma.” 
27Baoˬ huiˬ-eu Sahˬpaˬ Miˬyehˇ neh lehˬ hmˬ taˬ-euˬ jeˬ-ahˇ, kawˆ pyaˆ nya-eu aˬ 
suˇ gʼaˬ jawˇ ta. Cawˬ ja taˬ-eu aˬ yawꞈ-eu aˬ laꞈ-ahˇ, dehˬ kʼoꞈ nya-eu aˬ suˇ gʼaˬ 
jawˇ ta.  

Piˇliˇtiˆ tsawˇ jeuˬ-ahˇ Miˬyehˇ kʼehˬ nehˬ tehꞈ-a 

28Heu-aˬ, sahˬ paˬ Aˬkaˆ shiˇ ngeh kʼoꞈ keuˆ le-euˬ Sahˬpaˬ Miˬyehˇ-euˬ dawˬ neh.  
29“Piˇliˇtiˆ tsawˇ haˬ kʼaˇ jawˇ kʼaˇ deuˬ-oˇ, naw maꞈ-ahˇ diˬ-eu daˇ cuiˇ kʼehꞈ-iˇ-euˬ 
miˇ neh, naw maꞈ laˬ kʼaˬ taˬ cehˇ. Shiˇ dzeuˇ-euˬ aˇ lawˇ kʼoeˇ mawˇ-euˬ duˬ ciˇ-ahˇ, 
doꞈ kʼaˆ dzehˬ-eu aˇ lawˇ yaw shuiꞈ doˆ laˇ tehꞈ-a. Aˇ lawˇ ya uˆ ceuꞈ deˇ laˇ ngeh, 
zaw nya-eu aˇ lawˇ ceuꞈ doˆ leꞈ tehꞈ-a.  
30Shaˬ dui dui-eu ngaˬ-euˬ tsawˇ haˬ ya dzaˬ ya dawˇ dehˆ-awˇ, zahˬ dui dui-eu 
ngaˬ-euˬ tsawˇ haˬ nui saˇ oꞈ tehꞈ-a. Ehˇ kʼawꞈ, naw maꞈ tsawˇ haˬ tiˬ gʼaˬ-iˬ maˬ 
dehꞈ dzeuˇ nya ni, mehꞈ-eu shuꞈ-eu jeˬ ngaˇ bi keuˆ le ma.” 
31Meuˬ lahˇ kʼehˬ-oˇ, guˇ-awˬ. Meuˬ-oˇ, ngoeˇ-awˬ. Piˇliˇtiˆ tsawˇ haˬ deuˬ-oˇ, guˆ dui 
dui-awˬ. Laꞈ taˆ paw pyawˬ-ahˇ uˬ kʼoeˬ du doˆ laˇ luꞈ-eu kʼoeˇ, guiˇ maꞈ maꞈ ma 
pyeuꞈ-awˇ, guˆ-eu nui ma ahˇ-eu tiˬ gʼaˬ-iˬ maˬ keuˬ-a.  
32Piˇliˇtiˆ tsawˇ haˬ dawˬ dzawˇ mˇ-eu tsawˇ haˬ deuˬ-ahˇ, aˬ joˆ-ehˇ ehˇ nehˬ nmˇ. 
Ziˇoˬ meuˬ-ahˇ Sahˬpaˬ Miˬyehˇ laˆ ziꞈ-awˇ, shaˬ zahˬ mˇ-euˬ aˬ yawꞈ-euˬ tsawˇ jeuˬ-
ahˇ, nui saˇ bi oꞈ-eu meh lehˇ ehˇ nehˬ ma.” 

Iˇsaˬyaˇ 15 

Mawˇbaˆ miˇ kʼahˬ-ahˇ Miˬyehˇ laˆ cawˆ tehꞈ-a 

1Heu-aˬ, Mawˇbaˆ miˇ kʼahˬ-ahˇ taꞈ leˇ-eu Miˬyehˇ-euˬ dawˬ meh. Mawˇbaˆ miˇ 
kʼahˬ laꞈ kʼoeˇ jaˆ-eu, Aˇlaˆ meuˬ hawˇ-eu Kiˇlaˆ meuˬ, tiˬ miˇ tehꞈ-ehˇ bi laˆ cawˆ-
awˇ, Mawˇbaˆ miˇ kʼahˬ ciˬ cuˇ ni jaˆ-eu meh.  
2Diˇboˬ meuˬ-ahˇ jawˇ-eu tsawˇ haˬ deuˬ, yaw goˇ-ahˇ jaˆ-eu taˆ-ahˇ daˆ leˇ-awˇ, 
tsawˇ ngoeˇ ngoeˇ leˇ-euˬ meh. Neˬboˬ meuˬ hawˇ-eu Meˬdeˬbaˬ meuˬ gʼaˇ duˬ, 
Mawˇbaˆ tsawˇ haˬ deuˬ tsawˇ ngoeˇ ngoeˇ-eu meh. Yawˬ gʼaˬ na luꞈ noeˬ shaˬ dui 
dui-eu miˇ neh, uˬ duˬ hawˇ-eu mehˬ mahˬ jehˆ dzeh-eu meh.  
3Meuˬ-euˬ gaˇ ma doe ni cah-eu deuˬ, guˬ daˇ pehˇ zeuˇ mehˬ tsoeˬ dm-awˇ, Nymˇ 
mˬ-ahˇ daˆ-eu deuˬ hawˇ-eu meuˬ-euˬ pu ka jawˇ-eu deuˬ, myaˆ biˇ ju ni tsawˇ 
ngoeˇ ngoeˇ luꞈ-eu meh.  
4Heˬshaˬboˬ meuˬ hawˇ-eu Eˇlaˬleˬ meuˬ-ahˇ ngoeˇ-eu teˇ saˇ, Yaˬhaˇ meuˬ-ahˇ gaˬ 
keuˆ le-euˬ miˇ neh, Mawˇbaˆ yehˇ deuˬ nui ma baˬ laˇ jiˇ-awˇ, guˇ guˇ-ehˇ ngoeˇ-eu 
meh.  

5Mawˇbaˆ miˇ kʼahˬ gʼaˇ duˬ ngaˬ-euˬ nui ma laꞈ kʼoeˇ ngoeˇ luꞈ-eu ma. Aˬ yawꞈ maꞈ 
Ziˇoˬ meuˬ-ahˇ cehˆ leˇ-awˇ, Eˇgaˬlaˆsheˬliˇshahˬ meuˬ-ahˇ cehˆ keuˆ-euˬ meh. Tiˬ 
paˆ na deuˬ Luˇhiˆ gaˬ daˆ-ahˇ ngoeˇ ngoeˇ-ehˇ daˆ-awˇ, Hawˇloˬneˬ gaˇ ma caw 
caw-ehˇ, yaw kʼaˆ-ehˇ ngoeˇ ngoeˇ-ehˇ tiˬ deuˬ cah-eu meh.  
6Nymˇlmˬ lawˇ baˬ gui-iˇ-awˇ, yaˇ moꞈ dawˬ tawˆ luꞈ koˆ-iˇ jiˇ-awˇ, aˇ paꞈ yaw nyoeˇ 
tiˬ paꞈ-iˬ maˬ baw-a.  
7Aˬ yawꞈ maꞈ-euˬ myawˬ gahˬ dawˬ tawˆ yuˇ-awˇ cehˆ dzeuˇ nya ni, Pawˇpaˬlaˬ aˇ 
bawˇ dehꞈ-eu gʼaˬ law le tsehˆ-euˬ meh.  
8Mawˇbaˆ miˇ kʼahˬ tiˬ jawˬ tsawˇ ngoeˇ ngoeˇ-eu teˇ saˇ, Eˇgaˬleˬ hawˇ-eu 
Beˬlaˇeˬlmˬ meuˬ-ahˇ gaˬ keuˆ-eu meh.  
9Diˇboˬ meuˬ-ahˇ yoeˇ-eu lawˇ baˬ shiˬ tehꞈ-ehˇ jaˆ kʼawꞈ, kʼoeˇ naˆ maˬ tseˇ paˇ jahˇ 
nehˬ-eu gʼaˇ duˬ, ngaˇ lehˬ hmˬ taˬ-euˬ ma. Cehˆ dzeuˇ-euˬ Mawˇbaˆ tsawˇ haˬ deuˬ 
kʼoeˇ taˆ maˬ ehˇ, jawˇ yaꞈ-euˬ Mawˇbaˆ tsawˇ haˬ deuˬ kʼoeˇ taˆ maˬ ehˇ, aˇ laˬ jaˬ 
shiˇ pyehˬ gʼeh leꞈ ma.  

Iˇsaˬyaˇ 16 

Mawˇbaˆ miˇ kʼahˬ noeˬ tmˬ kʼaˇ maˬ paˇ za meh 

1Yeˬluˇsaˬlehˬ meuˬ-ahˇ uˆ lahˇ-eu gʼaˬ jawˇ gaˇ, kʼaˇ shuiꞈ deh yaˇ-ahˇ jaˆ-eu Seˇlaˇ 
meuˬ-ahˇ neh, Mawˇbaˆ tsawˇ haˬ deuˬ yawˇ zaˬ tiˬ mawˇ laꞈ sawˬ biꞈ gʼeh-euˬ meh.  
2Bahˬ-ahˇ uˇ-eu bi teh doˆ-euˬ aˇ jiˇ loꞈ-ehˇ, Mawˇbaˆ tsawˇ haˬ deuˬ Aˬnoˬ lawˇ baˬ 
lawˇ dzeˇ, gʼoꞈ laˆ gʼoꞈ dmˇ-ehˇ cah-awˇ dawˬ luꞈ meh.  
3Aˬ yawꞈ maꞈ Yuˇdaˆ tsawˇ haˬ-ahˇ ehˇ-eu,  

“Aˬ joˆ-ehˇ jahˇ paˬ nga lehˇ mehˬ nehˬ laꞈ sheˇ. Nahˇ tsaˇ kʼaˆ ngeh aˇ bawˇ naˇ shmˇ 
awˆ-eu loꞈ-ehˇ, naw maꞈ-euˬ naˇ shmˇ uˬ moˆ gʼaˬ naˬ bi naˬ laꞈ-awˇ, ngehˬ gʼeh dah 
teˬ laꞈ-awˬ. Uˬ duˬ tahˬ shaˇ duˬ poˆ-eu nga maꞈ-ahˇ, tiˬ poˆ sheuˬ zaꞈ nehˬ laꞈ.  
4Naw maꞈ miˇ kʼahˬ laꞈ kʼoeˇ nga maꞈ-ahˇ bi jawˇ laꞈ-awˇ, nga maꞈ-ahˇ laˆ cawˆ 
mawꞈ-eu deuˬ maˬ bi laˇ ni, haw teˬ haw piˇ laꞈ-awˬ.” 

(Kʼehˬ-eu kʼaˆ-eu jeˬ hawˇ-eu laˆ luˬ laˆ seˇ-eu jeˬ aˇ saˬ saˬ le tehꞈ-a. Miˇ kʼahˬ-ahˇ 
laˆ cawˆ le-eu deuˬ iˇ byoˆ jiˇ tehꞈ-a.  
5Kʼoeˇ ngeh, Daˬbiˇ-euˬ zaˬ deuˬ uˆ deuˬ laꞈ kʼoeˇ, dzoeˬ dzaˬ sahˬ paˬ tiˬ gʼaˬ doˆ laˇ-
awˇ, saˇ jaˇ ziꞈ-awˇ gʼoeˇ-eu gaˬ-eu laꞈ kʼoeˇ, aˬ yawꞈ-euˬ tsawˇ jeuˬ-ahˇ uˆ lahˇ tehꞈ-
a. Yaw tsaˬ yaw dawˇ jeˬ mˇ-eu gʼaˇ duˬ aˬ yawꞈ maˬ nyi naˬ ni, yaw sui yaw dawˇ 
laꞈ kʼoeˇ yaˇ kʼaˬ daˇ nehˬ tehꞈ-a.) 
6Yuˇdaˆ tsawˇ haˬ deuˬ ehˇ-eu,  

“Mawˇbaˆ tsawˇ haˬ deuˬ jahˇ gʼeh-eu gaˇ kawˆ, nga maꞈ ya gaˬ gʼaˬ taˬ-euˬ ma. Aˬ 
yawꞈ maꞈ kʼahˬ sehˇ huiˬ-awˇ jahˇ gʼeh sehꞈ kʼawꞈ, aˬ yawꞈ maꞈ neh kʼahˬ sehˇ jehˆ-
euˬ awˬ kʼawꞈ tehꞈ meh.” 
7Kʼoeˇ miˇ neh Mawˇbaˆ tsawˇ haˬ deuˬ tsawˇ ngoeˇ ya ngoeˇ tehꞈ-a. Mawˇbaˆ miˇ 
kʼahˬ gʼaˇ duˬ ga uiˬ-awˇ ngoeˇ tehꞈ-a. Kiˇlaˆheˬyehˆ meuˬ-ahˇ jawˇ ngeh dzaˬ-euˬ, 
kuiˇ dui dui-eu aˬ gaꞈ kaˬ muˇ-ahˇ noeˬ mawˇ-awˇ, ya ngoeˇ sehꞈ leꞈ tehꞈ-a.  

8Heˬshaˬboˬ meuˬ-ahˇ jaˆ-eu deh yaˇ deuˬ hawˇ-eu, Siˇbaˬmaˬ meuˬ-ahˇ jaˆ-eu aˬ 
gaꞈ yaˇ kmˇ deuˬ, bi laˆ cawˆ jiˇ-euˬ meh. Ciˇ ni Yaˬzeuˬ meuˬ-ahˇ cah keuˆ-awˇ, uˬ 
laꞈ kʼaˇ shuiꞈ deh yaˇ-ahˇ cawˬ keuˆ-awˇ, baw nmˬ iˬ ma laˆ shaˆ iˇ dzeuˇ taˬ-euˬ, 
mehˇ dui dui-eu aˬ gaꞈ baw duˆ kʼoeˇ deuˬ, miˇ kʼahˬ tsawˇ jeuˬ sahˬ paˬ sahˬ ma 
deuˬ neh, bi coeˇ tsehˆ jiˇ-eu meh.  
9Yaˬzeuˬ meuˬ gʼaˇ duˬ ngaˇ tsawˇ ngoeˇ ngoeˇ-euˬ loꞈ-ehˇ, nymˬ-mˇ Siˇbaˬmaˬ 
meuˬ-euˬ aˬ gaꞈ baw duˆ gʼaˇ duˬ, ngaˇ tsawˇ ngoeˇ ngoeˇ-eu ma. Miˇ kʼahˬ zaˬ noeˬ 
tmˬ-awˇ laˬ kʼaˬ cehˇ duˬ pyeuꞈ-eu, cehˇ yehˬ cehˇ diˬ-eu maˬ paˇ baw-euˬ miˇ neh, 
Heˬshaˬboˬ meuˬ hawˇ-eu Eˇlaˬleˬ meuˬ gʼaˇ duˬ, ngaˬ-euˬ myaˆ biˇ yoeˇ le miˇ-a.  
10Miˇ tsaˬ muiˬ dui dui-eu deh yaˇ-ahˇ, laˬ kʼaˬ cehˇ luꞈ-eu tiˬ gʼaˬ-iˬ maˬ paˇ ya 
mawˇ meh. Aˬ gaꞈ yaˇ kmˇ laꞈ kʼoeˇ dawˬ caˇ caˇ-awˇ guˇ-eu teˇ saˇ, maˬ paˇ ya gaˬ 
haw meh. Aˬ gaꞈ dzaˇ uiˇ lehˬ-eu tsawˇ haˬ maˬ paˇ ya mawˇ-ehˇ, laˬ kʼaˬ cehˇ-awˇ 
guˇ-eu teˇ saˇ byoˆ tsehˆ-euˬ meh.  
11Mawˇbaˆ miˇ kʼahˬ gʼaˇ duˬ ngaˇ tsawˇ ngoeˇ ngoeˇ-awˇ, Kiˇlaˆheˬyehˆ meuˬ gʼaˇ 
duˬ ngaˇ shaˬ zahˬ mˇ-eu ma.  
12Mawˇbaˆ tsawˇ haˬ deuˬ gawˬ jawˬ yaw goˇ-ahˇ le-awˇ, aˬ yawꞈ maꞈ-euˬ taˆ-ahˇ uˬ 
duˬ tahˬ leˇ kʼawꞈ, aˬ yawꞈ maꞈ-euˬ uˬ duˬ tahˬ nymˇ jaˆ gaˇ le-awˇ, maˬ naˬ leˇ ni 
guiˬ lahˬ shaˇ kʼawꞈ, tiˬ jeˬ-iˬ gaˇ dahˇ maˬ tsoeˬ-ehˇ, gʼaˬ doeˇ cah doeˇ-eu jeˬ oꞈ-eu 
tehꞈ meh.  
13Heu-aˬ, Mawˇbaˆ miˇ kʼahˬ-ahˇ taꞈ leˇ-awˇ, naꞈ ngeh neh, Sahˬpaˬ Miˬyehˇ ehˇ taˬ-
euˬ dawˬ meh.  
14Nymˬ-mˇ Sahˬpaˬ Miˬyehˇ heu loꞈ-ehˇ ehˇ-eu meh. “Mawˇbaˆ miˇ kʼahˬ-euˬ pyuˇ 
shuiˇ myawˬ gahˬ dawˬ tawˆ luꞈ, smˇ kʼoꞈ laꞈ kʼoeˇ byoˆ le tehꞈ-a. Aˬ yawꞈ maꞈ-euˬ 
tsawˇ haˬ ui cuiˆ tehꞈ-ehˇ uˬ kʼawˇ dzeuˇ-iˇ-awˇ, kʼaˇ dzeuˇ-iˇ-euˬ deuˬ kʼawꞈ gʼaˬ baˬ 
dui dui tehꞈ-a.” 

Iˇsaˬyaˇ 17 

Suˇliˆ miˇ kʼahˬ hawˇ-eu Iˇsaˬleˬlaˆ miˇ kʼahˬ-ahˇ Miˬyehˇ kʼehˬ nehˬ kʼaˆ nehˬ tehꞈ-a 

1Sahˬpaˬ Miˬyehˇ ehˇ-eu,  

“Daˬmaˬsehˇ meuˬ-aˬ, meuˬ maˬ paˇ pyeuꞈ-ehˇ, yaw cawˆ jeˬ baꞈ bymˇ taˬ-euˬ gaˇ 
duˇ tehꞈ-a.  
2Suˇliˆ miˇ kʼahˬ laꞈ kʼoeˇ jaˆ-eu meuˬ deuˬ-aˬ, meuˬ coeˬ coeˬ-iˇ jiˇ-eu miˇ neh, yawˇ 
hawˇ-eu mawˇ neˇ gaˆ kʼahˬ pyeuꞈ-iˇ-awˇ, teh doˆ-eu gʼaˬ maˬ jawˇ ni gaˆ tehꞈ-a.  
3Iˇsaˬleˬlaˆ miˇ kʼahˬ-euˬ meuˬ deuˬ maˬ paˇ ziꞈ-ehˇ, Daˬmaˬsehˇ meuˬ dzoeˬ dzaˬ 
byoˆ le tehꞈ-a. Dzeuˇ-iˇ-euˬ Suˇliˆ tsawˇ haˬ deuˬ, Iˇsaˬleˬlaˆ tsawˇ jeuˬ loꞈ-ehˇ, nui 
ma shaˬ zahˬ ya mˇ tehꞈ-a lehˇ, Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ ehˇ-eu 
ma.” 
4Sahˬpaˬ Miˬyehˇ ehˇ-eu,  

“Iˇsaˬleˬlaˆ miˇ kʼahˬ-euˬ yaw shehꞈ kʼahˬ sehˇ byoˆ-iˇ-awˇ, pyuˇ shuiˇ myawˬ gahˬ 
byoˆ jiˇ-awˇ ya shaˬ ya zahˬ-eu aˇ nah keuˆ le luꞈ meh.  

5Iˇsaˬleˬlaˆ miˇ kʼahˬ-euˬ aˇ gʼehˇ-aˬ, cehˇ yehˬ gʼaˬ-awˇ cehˇ nmˇ bi gʼoˆ jiˇ-euˬ, 
Leˬpeˬ deh kʼawꞈ-ahˇ jaˆ-eu yaˇ loꞈ-ehˇ, juiˇ kʼeu ni jaˆ tehꞈ-a.  
6Iˇsaˬleˬlaˆ miˇ kʼahˬ-euˬ gaˇ kawˆ-aˬ, saˬ loˬ aˇ siˬ bi pyaˆ geuꞈ jiˇ-awˇ, uˬ laꞈ yaw 
awˆ-ahˇ oeˬ siˬ ngaˬ siˬ ngeuˬ-eu, saˬ loˬ aˇ bawˇ loꞈ-ehˇ guiˬ lahˬ doeˇ tehꞈ-a lehˇ, 
Iˇsaˬleˬlaˆ miˇ kʼahˬ-euˬ Miˬyehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
7Aˇ nah aˇ yamˬ kʼoeˇ keuˆ le ngeh, Beh-euˬ yaw sahˇ Iˇsaˬleˬlaˆ-euˬ muiˬ-eu shawˇ-
eu Miˬyehˇ-ahˇ,  
8tsawˇ haˬ zaˬ uˬ duˬ tahˬ shaˇ leˇ tehꞈ-a. Aˬ yawꞈ maꞈ-euˬ aˬ laꞈ neh jahˇ taˬ-euˬ 
lawˇ duˬ deuˬ-ahˇ, aˬ yawꞈ maꞈ maˬ paˇ gʼoe-ehˇ, aˬ yawꞈ maꞈ-euˬ kuiˇ zaˇ laꞈ zaˇ 
pyeuꞈ-eu, Aˬsheˇlaˬ miˬ yehˇ ma-euˬ mawˇ kawˇ deuˬ hawˇ-eu, tsiˇ yaw saw jeˬ doꞈ 
damˬ-eu lawˇ duˬ-ahˇ, myaˆ haw maˬ cawˬ ni byehˇ tehꞈ-a.  
9Iˇsaˬleˬlaˆ tsawˇ haˬ deuˬ baˬ da neh, Hiˇbiˇ tsawˇ jeuˬ hawˇ-eu Aˬmawˇliˆ tsawˇ 
jeuˬ, meuˬ byehˇ dzeh-awˇ cehˆ-euˬ loꞈ-ehˇ, aˇ nah aˇ yamˬ kʼoeˇ keuˆ le ngeh, aˬ 
yawꞈ maꞈ-euˬ meuˬ deuˬ ya byehˇ dzeh-awˇ, bi laˆ cawˆ jiˇ tehꞈ-a.  
10Iˇsaˬleˬlaˆ tsawˇ haˬ deuˬ-oˇ, naw maꞈ gʼaˇ duˬ lo guˇ loꞈ-ehˇ ziꞈ-euˬ, naw maꞈ-ahˇ 
ka kʼoꞈ-euˬ miˬ yehˇ-ahˇ, naw maꞈ byehˇ dzeh yaꞈ-awˇ, aˬ cawˬ tsawˇ jeuˬ-euˬ 
Miˬyehˇ-ahˇ uˬ duˬ tahˬ-eu gʼaˇ duˬ, muiˬ-eu shawˇ-eu yaˇ kmˇ mˇ-euˬ miˇ neh,  
11ka ngeh nah neh mehˇ laˇ-awˇ, aˇ yoeˬ sehˬ ngeh shawˬ neh aˇ yehˆ yehˆ kʼawꞈ, 
yehˬ dzaˬ diˬ dzaˬ-eu maˬ oꞈ-ehˇ, tiˬ jawˇ-iˬ maˬ ngehˇ leˇ coeˇ ni ya noeˬ shaˬ tehꞈ-
a.  

Muiˇ-eu tsawˇ jeuˬ deuˬ ya smˬ-iˇ tehꞈ-a 

12Naˇ haˬ sheˇ. Iˬ ma laˆ shaˆ iˇ luˆ dzeh-eu teˇ saˇ loꞈ-ehˇ, miˇ kʼahˬ tsawˇ jeuˬ luiˬ 
gʼa luꞈ meh. Naˇ haˬ sheˇ. Huiˬ-eu iˇ kʼawˇ ciˬ tahˬ ciˬ tuˆ-eu loꞈ-ehˇ, miˇ kʼahˬ tehˬ 
laˇ-euˬ teˇ saˇ mahˇ luꞈ meh.  
13Iˇ cuꞈ iˇ kʼawˇ oe-eu loꞈ-ehˇ, miˇ kʼahˬ tsawˇ jeuˬ deuˬ oe leꞈ kʼawꞈ, Miˬyehˇ aˬ 
yawꞈ maꞈ-ahˇ lmˬ ngeh, naˇ kʼah paw cehˆ gʼoꞈ-awˇ, gawˬ jawˬ uˬ du jaˆ-eu kʼaˬ lehˇ, 
jaˬ lehˇ neh bi baw byoˆ-eu loꞈ-ehˇ, jaˆ guˬ jaˆ gaˆ-ahˇ jaˬ lehˇ lehˇ ma hehˇ dzaˬ 
gʼeh-eu loꞈ-ehˇ, bi teh byoˆ jiˇ tehꞈ-a.  
14Uˬ ciꞈ paw keuˆ le-eu guˆ-eu gaˆ-eu jeˬ, uˬ bya maˬ bya laˇ mi naˆ-ehˇ byoˆ jiˇ-eu 
meh. Aˬ dui miˇ kʼahˬ-ahˇ guiˇ deuˆ le-awˇ, myawˬ gahˬ ceh geuꞈ le-eu deuˬ-euˬ guiˬ 
lahˬ, kʼoeˇ naˆ ni doeˇ-eu meh.  

Iˇsaˬyaˇ 18 

Suˬdaˬ miˇ kʼahˬ-ahˇ Miˬyehˇ kʼehˬ nehˬ tehꞈ-a 

1Suˬdaˬ miˇ kʼahˬ lawˇ baˬ deuˬ kʼoeˇ paw kʼaˇ, aˬ dahˇ dahˇ paꞈ juiꞈ-eu teˇ saˇ mahˇ-
eu miˇ kʼahˬ tiˬ kʼahˬ jaˆ meh.  
2Miˇ kʼahˬ kʼoeˇ kʼahˬ neh pyehˬ leꞈ-euˬ tsawˇ kaˬ deuˬ, huˇ seu neh dzeuꞈ-euˬ lawˬ 
dziˬ-awˇ, Niˬlaˇ lawˇ baˬ gawˆ cawˬ oe ka-euˬ meh. Dawˬ mehˇ pyaˇ dui dui-eu 
tsawˇ kaˬ deuˬ-oˇ, baoˬ huiˬ-awˇ aˬ cawˬ tsawˇ jeuˬ-ahˇ gʼaˬ leˇ-eu miˇ neh, dawˬ 
peh gaˇ mahˇ jawˇ-eu tsawˇ jeuˬ deuˬ ya guˆ-eu, caˇ gawˬ goˇ-awˇ shaˬ jiˇ muiˬ-eu 

tsawˇ haˬ deuˬ jawˇ-eu, lawˇ baˬ gʼawˬ mya gawˆ yoeˇ paˆ luꞈ-eu naw maꞈ-euˬ miˇ 
kʼahˬ-ahˇ, yaw kawˇ-ehˇ gʼoꞈ leˇ-awˬ.  
3Miˇ tsaˬ kʼoeˇ taˆ kʼaˇ jawˇ-eu tsawˇ haˬ zaˬ deuˬ-oˇ, gawˬ jawˬ kʼoeˇ taˆ paˇ loˬ paˇ 
lehˇ baꞈ tuˇ laˇ gaˇ haw-awˇ, daˇ heh baw doˆ laˇ-eu teˇ saˇ ahˇ naˇ haˬ taˬ-awˬ.  
4Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  

“Nahˇ ma yaw shehꞈ laꞈ kʼoeˇ ahˇ-eu nahˇ tsaˇ hawˇ-eu, nahˇ tsaˇ tsoꞈ gaˇ cehˇ diˬ 
luꞈ ngeh jaˆ-eu ceuˬ ahˇ-eu mˬ dmˇ loꞈ-ehˇ, mˬ taˆ ngaˬ-euˬ jawˇ duˬ-ahˇ ngaˇ jawˇ-
awˇ, ciˬ cuˇ ni haw luꞈ ma.  
5Aˬ gaꞈ aˇ paꞈ ga jiˇ-awˇ aˇ siˬ awꞈ laˇ ngeh, aˬ gaꞈ aˇ siˬ maˬ pyaˆ uiˬ dah mi naˆ-ehˇ, 
aˬ gaꞈ ciˇ ni-ahˇ tsoꞈ-eu uˬ laꞈ-ahˇ, mi cehˇ tawˆ jeˇ neh pyehˆ tsehˆ-eu loꞈ-ehˇ, muiˇ-
eu deuˬ Suˬdaˬ tsawˇ haˬ-ahˇ, yaw awˇ laꞈ-ehˇ laˆ cawˆ tehꞈ-a.  
6Shiˇ taˬ-awˇ ga-eu aˬ yawꞈ maꞈ-euˬ yehˇ deuˬ, aˇ jiˇ hawˇ-eu bawˇ tsahˬ jeˬ zaˬ gʼaˇ 
duˬ pyeuꞈ-awˇ, aˇ jiˇ deuˬ tiˬ jawˇ la dzaˬ-eu uˬ taꞈ, tsahˬ gaˆ yamˬ-ahˇ jeˬ zaˬ deuˬ 
bui tehꞈ-a.” 
7Baoˬ huiˬ-awˇ aˬ cawˬ tsawˇ jeuˬ-ahˇ gʼaˬ leˇ-eu miˇ neh, dawˬ peh gaˇ mahˇ jawˇ-
eu tsawˇ jeuˬ deuˬ ya guˆ-eu, lawˇ baˬ gʼawˬ mya gawˆ yoeˇ paˆ-eu miˇ kʼahˬ-ahˇ 
jawˇ-eu, shaˬ jiˇ muiˬ-awˇ caˇ gawˬ goˇ-eu tsawˇ haˬ deuˬ neh, damˬ nehˬ lawˇ nehˬ 
laˇ-euˬ jeˬ-ahˇ, Baoˬ huiˬ-eu Sahˬpaˬ Miˬyehˇ ha geuꞈ nehˬ-eu aˇ nah keuˆ tehꞈ-a. 
Baoˬ huiˬ-eu Sahˬpaˬ Miˬyehˇ-ahˇ uˬ duˬ tahˬ-eu jawˇ duˬ, Ziˇoˬ gawˬ jawˬ-ahˇ aˬ 
yawꞈ maꞈ laˇ-awˇ, damˬ laˇ lawˇ laˇ tehꞈ-a.  

Iˇsaˬyaˇ 19 

Iˇjiˇtuˆ miˇ kʼahˬ-ahˇ Miˬyehˇ kʼehˬ nehˬ tehꞈ-a 

1Heu-aˬ, Iˇjiˇtuˆ miˇ kʼahˬ-ahˇ taꞈ leˇ-eu Miˬyehˇ-euˬ dawˬ meh. Haw yawˬ. Mˬ dmˇ 
yaw kawˇ-ahˇ Sahˬpaˬ Miˬyehˇ dziˬ-awˇ, Iˇjiˇtuˆ miˇ kʼahˬ-ahˇ oe luꞈ meh. Iˇjiˇtuˆ 
tsawˇ jeuˬ-euˬ tahˬ pahˬ aˬ ma mawˇ kawˇ deuˬ, aˬ yawꞈ mehˬ shi yaw dzuˬ dzuˬ-
awˇ, Iˇjiˇtuˆ tsawˇ haˬ deuˬ-euˬ nui ma guiˇ-iˇ luꞈ meh.  
2Sahˬpaˬ Miˬyehˇ ehˇ-eu,  

“Iˇjiˇtuˆ tsawˇ haˬ cawˬ cawˬ guiˇ deuˆ ni ngaˇ kawˆ pyaˆ ma. Mehˇ nmˇ yaw kaˬ tiˬ 
gʼaˬ tiˇ gʼaˬ dawꞈ-awˇ, nymˇ kaˬ taꞈ-eu deuˬ tiˬ gʼaˬ tiˇ gʼaˬ muiˇ tehꞈ-a. Tiˬ meuˬ tiˇ 
meuˬ yaw kaˬ guiˇ deuˆ-awˇ, tiˬ kʼahˬ tiˇ kʼahˬ ceh dui dui tehꞈ-a.  
3Iˇjiˇtuˆ tsawˇ haˬ neh kʼaˇ noeˬ taˬ-euˬ jeˬ cawˆ jiˇ-awˇ, aˬ yawꞈ maꞈ nui ma ga ka jiˇ 
tehꞈ-a. Nyiˇ paˬ shaˆ ma deuˬ-ahˇ aˬ yawꞈ maꞈ gʼoe-awˇ, shiˇ dzeuˇ-euˬ deuˬ-ahˇ 
mehˬ bawˬ mˇ tehꞈ-a.  
4Gʼawˬ shaˬ gaˬ-eu maˬ siˬ nya-eu gʼaˬ-euˬ aˬ laꞈ laꞈ kʼoeˇ, Iˇjiˇtuˆ tsawˇ haˬ deuˬ-ahˇ 
ngaˇ a nehˬ-awˇ, guˆ dui dui laˇ paˬ-ehˇ gʼeh-eu sahˬ paˬ, aˬ yawꞈ maꞈ-ahˇ bi uˆ lahˇ 
ma lehˇ, Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
5Niˬlaˇ lawˇ baˬ baˬ ma iˇ cuꞈ nyiˇ le-awˇ, aw lawˆ lawˆ-ehˇ gui-iˇ tehꞈ-a.  
6Lawˇ baˬ-ahˇ iˇ cuꞈ yuˇ-euˬ uiˇ kʼehˬ deuˬ, iˇ cuꞈ gui-iˇ-awˇ yaw buꞈ behꞈ laꞈ tehꞈ-a. 
Aˇ toꞈ hawˇ-eu mehˇ cehˇ yaˇ nyoeˬ-iˇ-awˇ,  

7Niˬlaˇ lawˇ deh-ahˇ kʼaˇ ka taˬ-euˬ, yawˬ jeˬ na luꞈ koˆ-iˇ jiˇ-awˇ, jaˬ lehˇ bi baw byoˆ 
jiˇ tehꞈ-a.  
8Niˬlaˇ lawˇ baˬ-ahˇ ngaˬ shaˬ nyehꞈ-awˇ dehꞈ-eu deuˬ, ngaˬ myahˬ kʼmˇ-eu deuˬ 
hawˇ-eu ngaˬ juiꞈ juiꞈ-eu deuˬ maˬ ehˇ, yawˬ gʼaˬ na luꞈ ya ngoeˇ gaˇ keuˆ tehꞈ-a.  
9Saˬ paˇ paˇ kʼaˆ zaꞈ-eu deuˬ nui ma cawˆ-awˇ, shawˇ jehˆ ni gʼeh-eu saˬ paˇ zaꞈ-eu 
deuˬ, noeˬ dui noeˬ duiˇ tehꞈ-a.  
10Saˬ nmˇ saˬ paˇ mˇ-eu deuˬ nui ma cawˆ dui dui tehꞈ-a. saˬ nmˇ zaꞈ mahˇ mahˇ-eu 
deuˬ nui ma tsawˬ paˆ tehꞈ-a.  
11Zoˇnaˆ meuˬ-euˬ aˬ yuiꞈ aˬ tsu deuˬ tsawˇ uˬ tehꞈ meh. Iˇjiˇtuˆ sahˬ paˬ-ahˇ ja noeˬ 
ja duˇ-eu tsawˇ gahˇ ahˇ-eu deuˬ, gaˇ dahˇ tsoeˬ-eu dawˬ maˬ ngehˬ-a.  

“Ngaˇ tsawˇ gahˇ ahˇ-eu tsawˇ haˬ ma. Aˇ hu sahˬ paˬ deuˬ-euˬ gʼaˬ kʼehˇ ma” lehˇ, 
sahˬ paˬ-ahˇ aˬ yawꞈ maꞈ aˬ joˆ-ehˇ ehˇ leˇ coeˇ ta.  
12Iˇjiˇtuˆ sahˬ paˬ-oˇ, nawˬ-ahˇ nui noeˬ nui duˇ biꞈ-eu tsawˇ gahˇ ahˇ-eu deuˬ, aˬ gaˇ 
jawˇ ta. Iˇjiˇtuˆ miˇ kʼahˬ kʼoeˇ taˆ bi keuˆ le-eu lehˇ, Sahˬpaˬ Miˬyehˇ neh lehˬ hmˬ 
taˬ-euˬ jeˬ, aˬ yawꞈ maꞈ nawˬ-ahˇ bi dzawˇ mehˬ haw sheˇ.  
13Zoˇnaˆ meuˬ-ahˇ aˬ yuiꞈ aˬ tsu geuꞈ luꞈ-eu deuˬ, tsawˇ uˬ uˬ jiˇ-awˇ, Mehˇpiˇ meuˬ-
ahˇ uˆ lahˇ-eu deuˬ, mehˇ shuiˇ tawˆ leˇ-euˬ meh. Iˇjiˇtuˆ miˇ kʼahˬ-ahˇ sheuˬ gʼeh-eu 
aˬ yuiꞈ aˬ tsu deuˬ, gaˇ ma sheuˬ bahˬ-euˬ meh.  
14Aˬ yawꞈ maꞈ oˇ lo maˇ la-ehˇ pyeuꞈ iˇ ni, Sahˬpaˬ Miˬyehˇ jahˇ nehˬ-euˬ miˇ neh, jiˇ 
baˬ yehꞈ-eu tsawˇ haˬ tiˬ gʼaˬ, yawˬ ha-euˬ uˬ pehꞈ kʼoeˇ taˆ coˬ daˆ-eu loꞈ-ehˇ, 
Iˇjiˇtuˆ miˇ kʼahˬ kuiˇ toꞈ maˬ ciˬ tsaˬ nya-a.  
15Iˇjiˇtuˆ miˇ kʼahˬ-ahˇ kʼaˇ jawˇ-eu tsawˇ haˬ, huiˬ zaˬ nyiˇ zaˬ maˬ ehˇ, smˇ muiˬ iˇ 
shaˬ maˬ ehˇ, tiˬ gʼaˬ-iˬ maˬ mˇ doˆ-a.  

Iˇjiˇtuˆ miˇ kʼahˬ Sahˬpaˬ Miˬyehˇ-ahˇ uˬ duˬ tahˬ tehꞈ-a 

16Iˇjiˇtuˆ tsawˇ haˬ deuˬ zaˬ miˬ zaˬ loꞈ-ehˇ nui ma baˬ-iˇ-eu aˇ nah keuˆ le tehꞈ-a. Aˬ 
yawꞈ maꞈ-ahˇ kʼehˬ nehˬ kʼaˆ nehˬ-eu gʼaˇ duˬ Sahˬpaˬ Miˬyehˇ aˬ laꞈ cawˬ ja taˬ-euˬ 
gaˇ ya mawˇ ngeh, aˬ yawꞈ maꞈ guˆ-awˇ yaw dzuˬ dzuˬ tehꞈ-a.  
17Baoˬ huiˬ-eu Sahˬpaˬ Miˬyehˇ neh aˬ yawꞈ maꞈ-ahˇ jahˇ nehˬ-eu lehˇ lehˬ hmˬ taˬ-
eu jeˬ-ahˇ Iˇjiˇtuˆ tsawˇ haˬ deuˬ kʼaˇ noeˬ mawˇ ngeh, Yuˇdaˆ miˇ kʼahˬ-ahˇ aˬ yawꞈ 
maꞈ guˆ dui dui tehꞈ-a.  
18Aˇ nah aˇ yamˬ kʼoeˇ keuˆ le ngeh, Iˇjiˇtuˆ meuˬ yaw huiˬ ngaˬ meuˬ laꞈ kʼoeˇ, 
Heˬbyehˇ dawˬ ngehˬ tehꞈ-a. Meuˬ kʼoeˇ deuˬ-ahˇ jawˇ-eu tsawˇ haˬ deuˬ saˇ jaˇ 
dzaˬ ngeh, Baoˬ huiˬ-eu Sahˬpaˬ Miˬyehˇ-euˬ tsawˇ myahˇ kuˇ-awˇ dzaˬ tehꞈ-a. 
Meuˬ kʼoeˇ deuˬ laꞈ kʼoeˇ tiˬ meuˬ-ahˇ, “Nahˇ ma-euˬ meuˬ” lehˇ kuˇ tehꞈ-a.  
19Aˇ nah aˇ yamˬ kʼoeˇ keuˆ le ngeh, Iˇjiˇtuˆ miˇ kʼahˬ laꞈ kʼoeˇ, Sahˬpaˬ Miˬyehˇ-ahˇ 
lawˇ-eu gʼaˇ duˬ lawˇ duˬ tiˬ tsahˇ jaˆ-awˇ, Sahˬpaˬ Miˬyehˇ-ahˇ noeˬ keuˆ-eu gʼaˇ 
duˬ, Iˇjiˇtuˆ miˇ kaˬ-ahˇ kʼaˬ lo kʼawˇ zeuˇ zeuˇ ma ka tuˇ taˬ tehꞈ-a.  
20Kʼoeˇ deuˬ-aˬ, Baoˬ huiˬ-eu Sahˬpaˬ Miˬyehˇ Iˇjiˇtuˆ miˇ kʼahˬ laꞈ kʼoeˇ jawˇ-eu gaˇ 
kawˆ bi siˬ bi mawˇ-eu jeˬ pyeuꞈ tehꞈ-a. Kʼoeˇ gaˇ jawˇ-eu tsawˇ haˬ deuˬ kʼehˬ-eu 

http://pt-br.bibles.org/ahk-AHK/Isa/19#Isa.19.18!f.1

kʼaˆ-eu jeˬ-ahˇ ya daˬ-awˇ, Sahˬpaˬ Miˬyehˇ-ahˇ kuˇ ngeh, aˬ yawꞈ tsawˇ haˬ pyehˬ 
gʼeh-awˇ, aˬ yawꞈ maꞈ-ahˇ bi ka kʼoꞈ tehꞈ-a. 
21Sahˬpaˬ Miˬyehˇ aˬ yawꞈ-euˬ gʼawˇ mawˇ Iˇjiˇtuˆ tsawˇ haˬ deuˬ-ahˇ pah mehˬ 
ngeh, aˬ yawꞈ maꞈ aˬ yawꞈ-ahˇ siˬ nya laˇ-awˇ uˬ duˬ tahˬ-eu laꞈ kʼoeˇ, lawˇ-eu 
shehˇ-eu jeˬ mˇ nehˬ tehꞈ-a. Aˬ yawꞈ maꞈ aˬ yawꞈ-ahˇ saˇ jaˇ dzaˬ-awˇ, saˇ jaˇ kʼaˇ 
dzaˬ-euˬ loꞈ-ehˇ mˇ byah tehꞈ-a. 
22Iˇjiˇtuˆ tsawˇ haˬ deuˬ-ahˇ Sahˬpaˬ Miˬyehˇ kʼehˬ neh kʼaˆ nehˬ tehꞈ-a. Ehˇ kʼawꞈ, 
aˬ yawꞈ maꞈ-ahˇ aˬ yawꞈ ngehˬ paˇ gʼeh nehˬ tehꞈ-a. Aˬ yawꞈ maꞈ aˬ yawꞈ jawˇ paw 
gʼoꞈ kʼoꞈ laˇ-awˇ guiˬ lahˬ shaˇ ngeh, aˬ yawꞈ maꞈ-euˬ shaˇ dawˬ-ahˇ aˬ yawꞈ naˇ haˬ 
nehˬ-awˇ, ngehˬ gʼeh dah teˬ nehˬ tehꞈ-a.  
23Aˇ nah aˇ yamˬ kʼoeˇ keuˆ le ngeh, Iˇjiˇtuˆ miˇ kʼahˬ hawˇ-eu Aˬshuˇliˆ miˇ kʼahˬ 
yaw kaˬ-ahˇ, gaˇ jawˬ jawˬ ma dahˇ laˇ tehꞈ-a. Miˇ kʼahˬ kʼoeˇ nyiˬ kʼahˬ-ahˇ jawˇ-eu 
miˇ kʼahˬ zaˬ deuˬ iˇ tawꞈ laˇ tawꞈ-awˇ, tiˬ kawˆ loꞈ-ehˇ uˬ duˬ tahˬ taꞈ tehꞈ-a.  
24Aˇ nah aˇ yamˬ kʼoeˇ keuˆ le ngeh, Iˇjiˇtuˆ miˇ kʼahˬ hawˇ-eu Aˬshuˇliˆ miˇ kʼahˬ 
nehˬ-ehˇ Iˇsaˬleˬlaˆ miˇ kʼahˬ gm leˇ-awˇ, miˇ kʼahˬ kʼoeˇ smˇ kʼahˬ baˬ da neh miˇ 
tsaˬ dawˬ tawˆ luꞈ guiˬ lahˬ za tehꞈ-a.  
25Aˬ yawꞈ maꞈ-ahˇ Sahˬpaˬ Miˬyehˇ guiˬ lahˬ biꞈ-awˇ, heu loꞈ-ehˇ ehˇ nehˬ tehꞈ-a. 
“Ngaˬ-euˬ tsawˇ haˬ Iˇjiˇtuˆ tsawˇ jeuˬ, ngaˬ neh beh-euˬ Aˬshuˇliˆ tsawˇ jeuˬ hawˇ-
eu, ngaˬ neh tseˇ doˆ-euˬ Iˇsaˬleˬlaˆ tsawˇ jeuˬ-ahˇ ngaˇ guiˬ lahˬ biꞈ-eu ma.” 

Iˇsaˬyaˇ 20 

Iˇjiˇtuˆ miˇ kʼahˬ hawˇ-eu Suˬdaˬ miˇ kʼahˬ ya shaˬ ya zahˬ tehꞈ-a 

1Aˬshuˇliˆ sahˬ paˬ Saˬgoˬ neh, Aˬshuˇliˆ guiˇ maꞈ dawꞈ tawˆ luꞈ kʼoeˇ taˆ uˆ lahˇ-eu 
gʼaˬ-ahˇ dawˬ biꞈ-awˇ, Piˇliˇtiˆ miˇ kʼahˬ Aˬshaˬdoˇ meuˬ-ahˇ guiˇ bi deuˆ-iˇ-euˬ meh.  
2Kʼoeˇ-euˬ mehˬ hu smˇ kʼoꞈ huˬ-ehˇ, “Nawˇ nawˬ luꞈ-eu sehˬ nawˆ hawˇ-eu, nawˇ 
dm luꞈ-eu guˬ daˇ pehˇ zeuˇ mehˬ tsoeˬ lehˆ dzeh-awˬ” lehˇ, Aˬmoˆ-euˬ aˬ li Iˇsaˬyaˇ-
ahˇ Sahˬpaˬ Miˬyehˇ ehˇ nehˬ-euˬ meh. Kʼoeˇ ngeh, Iˇsaˬyaˇ mehˬ tsoeˬ maˬ dm, 
sehˬ nawˆ maˬ nawˬ ni, smˇ kʼoꞈ cah-euˬ meh.  
3Aˬshuˇliˆ tsawˇ haˬ deuˬ neh Aˬshaˬdoˇ meuˬ-ahˇ deuˆ gʼaˬ ngeh, Sahˬpaˬ Miˬyehˇ 
heu loꞈ-ehˇ ehˇ-eu meh. “Ngaˬ-euˬ zaˬ kʼaˆ Iˇsaˬyaˇ mehˬ tsoeˬ maˬ dm, sehˬ nawˆ 
maˬ nawˬ ni, doe doe-ehˇ cah luꞈ-eu smˇ kʼoꞈ byah laˇ-euˬ meh. Heu-aˬ, Iˇjiˇtuˆ miˇ 
kʼahˬ hawˇ-eu Suˬdaˬ miˇ kʼahˬ kʼoeˇ taˆ keuˆ le-eu lehˇ gʼeh-eu jeˬ gaˇ kawˆ bi siˬ bi 
mawˇ-eu jeˬ meh.  
4Miˇ kʼahˬ kʼoeˇ nyiˬ kʼahˬ laꞈ kʼoeˇ Aˬshuˇliˆ sahˬ paˬ neh kʼaˇ bi nyehꞈ-euˬ tsawˇ 
haˬ deuˬ, neˇ myawˆ ni bi sheuˬ byoˆ gʼeh tehꞈ-a. Zaˬ guˬ tsawˇ kʼaˆ maˬ ehˇ, mehˬ 
tsoeˬ maˬ dm sehˬ nawˆ maˬ nawˬ ni, dawˬ kʼmˬ mawˇ laˇ mawˇ laˇ-ehˇ ya cah-eu 
miˇ neh, Iˇjiˇtuˆ miˇ kʼahˬ kʼoeˇ taˆ shaꞈ dawˇ dui dui-eu jeˬ keuˆ le tehꞈ-a.  
5Suˬdaˬ miˇ kʼahˬ-ahˇ noeˬ tmˬ-awˇ, Iˇjiˇtuˆ miˇ kʼahˬ-ahˇ nui kʼaˬ tsmˬ-euˬ tsawˇ haˬ 
deuˬ, daˬ ga-awˇ ya shaꞈ dawˇ tehꞈ-a.  
6Aˇ nah aˇ yamˬ kʼoeˇ keuˆ le ngeh, Piˇliˇtiˆ miˇ kʼahˬ iˬ ma laˆ shaˆ lawˇ deh caw 
caw-ehˇ jawˇ-eu tsawˇ haˬ deuˬ heu loꞈ-ehˇ ehˇ tehꞈ-a. ‘Haw sheˇ. Aˬshuˇliˆ sahˬ 

paˬ-euˬ aˬ laꞈ laꞈ kʼoeˇ aˬ dui-ahˇ ka kʼoꞈ nya tehꞈ-a lehˇ, aˬ dui neh noeˬ tmˬ-euˬ 
tsawˇ haˬ kʼoeˇ deuˬ aˬ jeˬ pyeuꞈ jiˇ-euˬ nga. Aˬ dui aˬ joˆ-ehˇ dzeuˇ-iˇ nya nmˇ. ’ ” 

Iˇsaˬyaˇ 21 

Baˬbuˇloˬ meuˬ ya cawˆ-iˇ tehꞈ-a 

1Heu-aˬ, Baˬbuˇloˬ meuˬ-ahˇ taꞈ-eu Miˬyehˇ-euˬ dawˬ meh. Kʼaˇ shuiꞈ deh ga nyiˬ 
tsehˆ-ehˇ baw gʼeh leꞈ-eu, guˆ laˇ paˬ-ehˇ gʼeh-eu jaˬ lehˇ lehˇ zeuˆ loꞈ-ehˇ, guˆ laˇ 
paˬ-ehˇ gʼeh-eu miˇ kʼahˬ paw neh, guˆ-eu gaˆ-eu jeˬ keuˆ le tehꞈ-a.  
2Kʼehˬ-eu kʼaˆ-eu jeˬ hawˇ-eu ceh geuꞈ lu geuꞈ-eu jeˬ maˬ ehˇ, saˇ jaˇ puiˬ-eu jeˬ 
hawˇ-eu laˆ luˬ laˆ seˇ-eu jeˬ maˬ ehˇ, yaw sahˇ laꞈ kʼoeˇ ngaˇ ya mawˇ-euˬ ma. 
Eˇlamˬ guiˇ maꞈ deuˬ-oˇ, guiˇ deuˆ-awˬ. Meˬdiˇ guiˇ maꞈ deuˬ-oˇ, meuˬ deuˬ-ahˇ loꞈ 
jawˬ-awˬ. Baˬbuˇloˬ meuˬ baˬ da neh myaˆ biˇ ya yoeˇ-eu jeˬ, Miˬyehˇ aˇ saˬ bi saˬ 
tehꞈ-a.  
3Kʼoeˇ baˬ da neh ngaˬ-euˬ gʼawˇ mawˇ laꞈ kʼoeˇ, zaˬ baw doˆ-eu shaˬ-eu loꞈ-ehˇ, naˇ 
dui gawˇ dui dui nya.  
4Ngaˬ-euˬ nui ma cehˇ tahˬ tahˬ-awˇ, yaw dzuˬ dzuˬ dui dui nya. Uˬ ciꞈ ciꞈ le gaˇ 
noeˬ tmˬ kʼawꞈ, ciꞈ le ngeh guˆ dzehˬ laˇ-eu nya.  
5Hawˬ jeh shaˇ dahˇ taˬ-awˇ, saˬ paˇ gawˬ pu kʼawˬ-awˇ, aˬ yawꞈ maꞈ dzaˬ luꞈ dawˇ 
luꞈ ngeh, heu loꞈ-ehˇ gaˬ keuˆ le-eu meh.  

“Yaw huiˬ yaw mahˇ deuˬ-oˇ, guiˇ deuˆ-eu gʼaˇ duˬ dehˬ daˬ duˬ lehˬ hmˬ-awˬ.” 
6Sahˬpaˬ Miˬyehˇ ngaˬ-ahˇ ehˇ-eu,  

“Loꞈ-eu tsawˇ haˬ-ahˇ pyehˬ gʼeh-awˇ, kʼaˇ ya mawˇ-eu jeˬ bi tsaꞈ gaˬ laˇ-awˬ.  
7Mahˬ dziˬ-eu deuˬ aˇ gu baw-ehˇ cah-awˇ, mahˬ tahˬ laˆ hawˇ-eu law taw dziˬ-eu 
deuˬ mawˇ naˇ, yaw muiˬ muiˬ-ehˇ bi haw-awˬ.” 
8Loꞈ-eu tsawˇ haˬ kʼoeˇ gʼaˬ guˇ-eu,  

“Sahˬ paˬ-oˇ, uˬ ciꞈ nah gʼahˇ maˬ ehˇ, maˬ byehˇ ni ngaˇ loꞈ-eu ma.” 
9Haw yawˬ. Mahˬ dziˬ-eu deuˬ aˇ gu baw baw-ehˇ laˇ luꞈ meh. Loꞈ luꞈ-eu tsawˇ haˬ 
kʼoeˇ gʼaˬ ehˇ-eu,  

“Baˬbuˇloˬ meuˬ cawˆ-iˇ gʼaˬ-euˬ meh. Aˬ yawꞈ maꞈ uˬ duˬ tahˬ-euˬ tahˬ pahˬ aˬ ma 
mawˇ kawˇ deuˬ, yaw kʼehꞈ yaw kʼoeˆ-ehˇ miˇ tsaˬ ga meh.” 
10Ngaˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ-oˇ, naw maꞈ cehˇ diˬ-eu loꞈ-ehˇ bi 
diˬ-euˬ meh. Ehˇ kʼawꞈ, Iˇsaˬleˬlaˆ-euˬ Miˬyehˇ pyeuꞈ-eu, Baoˬ huiˬ-eu Sahˬpaˬ 
Miˬyehˇ jawˇ gaˇ neh oe-euˬ, laˬ kʼaˬ cehˇ paˬ-ehˇ gʼeh-eu dawˬ, naw maꞈ-ahˇ ngaˇ 
tsaꞈ gaˬ-eu ma.  

Eˬdoˬ miˇ kʼahˬ-ahˇ taꞈ leˇ-eu Miˬyehˇ-euˬ dawˬ 

11Heu-aˬ, Eˬdoˬ miˇ kʼahˬ-ahˇ taꞈ leˇ-eu Miˬyehˇ-euˬ dawˬ meh. Eˬdoˬ miˇ kʼahˬ-ahˇ 
neh tsawˇ haˬ tiˬ gʼaˬ ngaˬ-ahˇ guˇ-awˇ ehˇ-eu,  

“Meuˬ-ahˇ loꞈ-eu gʼaˬ-oˇ, uˬ bya aˬ myah bya laˇ ta. Uˬ bya aˬ myah bya laˇ-eu gʼeh 
ta leˇ.” 
12Ngaˇ heu loꞈ-ehˇ ehˇ kʼoꞈ nehˬ-euˬ ma.  

“Uˬ bya bya laˇ-eu dawˬ peh peh laˇ luꞈ meh. Ehˇ kʼawꞈ, uˬ ciꞈ tiˬ poˆ paˇ ciꞈ le tehꞈ-
a. Nawˇ tiˬ poˆ paˇ naˇ haˬ mawꞈ naˇ, Laˇ-awˇ naˇ haˬ laˇ-awˬ.” 

Aˬleˬbyaˇ miˇ kʼahˬ-ahˇ taꞈ leˇ-eu Miˬyehˇ-euˬ dawˬ 

13Heu-aˬ, Aˬleˬbyaˇ miˇ kʼahˬ-ahˇ taꞈ leˇ-eu Miˬyehˇ-euˬ dawˬ meh. Aˬleˬbyaˇ bawˇ 
tsahˬ-ahˇ sehˬ gʼawˆ gʼawˆ-awˇ yaꞈ-eu, Deˬdaˬ tsawˇ haˬ baw gaꞈ deuˬ-oˇ,  
14Naw maꞈ jawˇ gaˇ laˇ-eu iˇ cuꞈ mehꞈ-eu deuˬ-ahˇ, iˇ cuꞈ bi dawˇ dehˆ-awˬ. Teˬmaˇ 
meuˬ-ahˇ jawˇ-eu tsawˇ haˬ deuˬ-oˇ, miˇ kʼahˬ byehˇ-awˇ cehˆ byaˆ luꞈ-eu deuˬ-ahˇ, 
dzaˬ dzaˬ dawˇ dawˇ biꞈ nehˬ-awˬ.  
15Mi cehˇ gʼawˇ doˆ, kaˆ ngoꞈ daˆ-awˇ, guiˇ mˇ gaˇ guˆ-eu baˬ da neh, uˬ kʼawˇ buˬ ni 
aˬ yawꞈ maꞈ cehˆ byaˆ luꞈ-eu meh.  
16Kʼoeˇ naˇ, Sahˬpaˬ Miˬyehˇ ngaˬ-ahˇ ehˇ-eu,  

“Tiˬ kʼoꞈ daw law ni byah laˇ ngeh, Geˬdaˬ tsawˇ jeuˬ-euˬ huiˬ-eu yaw shehꞈ kʼahˬ 
sehˇ, piˬ le byoˆ le tehꞈ-a.  
17Geˬdaˬ tsawˇ jeuˬ kaˆ baꞈ-eu yehˇ deuˬ-aˬ, nui ma kʼaˬ dui dui kʼawꞈ, gʼawˬ mya 
gʼaˬ maˬ dzeuˇ-iˇ-aˇ lehˇ, Iˇsaˬleˬlaˆ-euˬ Miˬyehˇ pyeuꞈ-eu ngaˇ Sahˬpaˬ Miˬyehˇ, ehˇ-
eu ma.” 

Iˇsaˬyaˇ 22 

Yeˬluˇsaˬlehˬ meuˬ-ahˇ taꞈ leˇ-eu Miˬyehˇ-euˬ dawˬ 

1Heu-aˬ, bi siˬ bi mawˇ-eu jeˬ-euˬ deh kʼawꞈ-ahˇ taꞈ leˇ-eu Miˬyehˇ-euˬ dawˬ meh. 
Naw maꞈ dawˬ tawˆ luꞈ nymˇ mˬ-ahˇ daˆ leˇ paˬ-ehˇ, naw maꞈ kʼoeˇ taˆ aˬ jeˬ keuˆ le 
taˬ ta.  
2Guˇ guˇ-ehˇ lawꞈ gʼa luꞈ-eu meuˬ-oˇ, bahˬ gʼa luiˬ gʼa luꞈ-eu meuˬ-oˇ, naw maꞈ 
tsawˇ haˬ mi cehˇ kʼehˬ-ahˇ shiˇ-euˬ maˬ ngeuˇ-a. guiˇ deuˆ-awˇ shiˇ-euˬ maˬ ngeuˇ-
a.  
3Naw maꞈ-euˬ sahˬ paˬ sahˬ ma deuˬ tiˬ kawˆ loꞈ-ehˇ cehˆ-awˇ, kaˆ myaˬ tiˬ myaˬ-iˬ 
maˬ beuˆ dah ni bi nyehꞈ-euˬ meh. Muiˇ-eu deuˬ maˬ oe keuˆ mi naˆ-ehˇ cehˆ byoˆ-
euˬ kʼawꞈ, dawˬ tawˆ luꞈ bi nyehꞈ uiˬ jiˇ-awˇ, tiˬ kawˆ loꞈ-ehˇ bi tsahˇ byoˆ gʼeh-euˬ 
meh.  
4Kʼoeˇ miˇ neh ngaˬ-ahˇ maˬ haw cawˬ laˇ ni, tiˬ gʼaˬ tehꞈ-ehˇ bi ngoeˇ nehˬ laꞈ. Shiˇ 
dzeuˇ-euˬ ngaˬ-euˬ tsawˇ haˬ deuˬ gʼaˇ duˬ, ngaˇ shaˬ zahˬ mˇ-awˇ ngoeˇ luꞈ ngeh, 
ngaˬ-ahˇ muˇ taˬ-eu lehˇ taˬ gʼeh.  
5Dawˬ tawˆ kʼoeˇ taˆ uˆ lahˇ-eu Baoˬ huiˬ-eu Sahˬpaˬ Miˬyehˇ, bi siˬ bi mawˇ-eu jeˬ-
euˬ deh kʼawꞈ-ahˇ, shaˬ zahˬ guˆ gaˆ-eu jeˬ bi keuˆ le-eu aˇ yamˬ meh. Meuˬ meuˬ 
lahˇ bi laˆ byaˆ jiˇ-awˇ, ngoeˇ-eu teˇ saˇ gawˬ jawˬ-ahˇ tahˬ leˇ luꞈ meh.  
6Eˇlamˬ yehˇ deuˬ kaˆ lehˬ hmˬ-awˇ, mahˬ dziˬ-awˇ oe luꞈ meh. Kiˇlaˆ yehˇ deuˬ dehˬ 
daˬ duˬ tuˆ tehˬ-awˇ, lehˬ hmˬ dah taˬ-euˬ meh.  
7Miˇ tsaˬ miˇ muiˬ muiˬ-eu Yuˇdaˆ miˇ kʼahˬ deh kʼawꞈ deuˬ-ahˇ, mahˬ laˆ lawˬ byah 
jiˇ-awˇ, Yeˬluˇsaˬlehˬ meuˬ lahˇ mehˬ shi, mahˬ dziˬ-eu yehˇ deuˬ yawꞈ luꞈ meh.  

8Yeˬluˇsaˬlehˬ meuˬ aˬ cawˬ laꞈ-ahˇ maˬ ahˇ leˇ ni, maˬ paˇ laˆ tsoeˬ nya meh. Aˇ nah 
aˇ yamˬ kʼoeˇ keuˆ le ngeh, Sahˬ paˬ-euˬ nymˇ laꞈ kʼoeˇ guiˇ deuˆ-eu keu ka bi jaˆ-
euˬ, bawˇ tsahˬ bawˇ dahˇ aˇ lawˆ lehˇ myahˇ-euˬ lawˆ-ahˇ, nawˇ pyehˆ tseˇ haw 
tehꞈ-a.  
9Yeˬluˇsaˬlehˬ meuˬ lahˇ maˇ pehꞈ myaˬ gaˇ, nawˇ ya haw mawˇ tehꞈ-a. Laꞈ oˆ lah 
lehˇ kuˇ-eu lah kʼoeˇ lah-ahˇ, nawˇ iˇ cuꞈ tsahˇ dahˬ tehꞈ-a.  
10Yeˬluˇsaˬlehˬ meuˬ laꞈ kʼoeˇ jaˆ-eu nymˇ deuˬ nawˇ gui haw-awˇ, nymˇ deh pyaˆ-
awˇ meuˬ lahˇ gawˬ muiˬ gaˇ dawˆ tehꞈ-a.  
11Lah yaw oeˇ lah-ahˇ neh yoeˇ doˆ-eu iˇ cuꞈ jeˬ hmˬ-eu lehˇ, meuˬ laꞈ kʼoeˇ nawˇ 
lah gawˬ tehꞈ-a. Ehˇ kʼawꞈ, aˇ hu ba neh heu deuˬ dawˬ tawˆ luꞈ mˇ-euˬ gʼaˬ pyeuꞈ-
eu Miˬyehˇ-ahˇ nawˇ maˬ haw cawˬ-a.  
12Kʼoeˇ naˇ, nawˇ noeˬ shaˬ-awˇ ngoeˇ-eu laꞈ kʼoeˇ, uˬ jehˆ jehˆ-awˇ guˬ daˇ pehˇ zeuˇ 
mehˬ tsoeˬ dm-eu gʼaˇ duˬ, Dawˬ tawˆ kʼoeˇ taˆ uˆ lahˇ-eu Baoˬ huiˬ-eu Sahˬpaˬ 
Miˬyehˇ, nawˬ-ahˇ kuˇ le tehꞈ-a.  
13Ehˇ kʼawꞈ, nawˇ uiˇ-awˇ bawˬ-iˬ gʼeh-eu laꞈ kʼoeˇ, yawˇ hawˇ-eu mawˇ neˇ sehꞈ-
awˇ, aˬ gaꞈ dzaˇ uiˇ lehˬ hmˬ taˬ-awˇ, dzaˬ byawˬ dawˇ byawˬ byawˬ gʼa tehꞈ-a.  

“Ni shawˬ shiˇ-eu keuˆ le-euˬ-aˬ, iˬ nah dzaˬ byawˬ dawˇ byawˬ byawˬ ma” lehˇ 
nawˇ ehˇ tehꞈ-a.  
14Baoˬ huiˬ-eu Sahˬpaˬ Miˬyehˇ ngaˬ-ahˇ ehˇ-eu,  

“Aˬ yawꞈ maꞈ ziˇ jiˇ ngeh keuˆ ni, iˬ baˇ heu ngaˇ maˬ pyehˬ nehˬ lehˇ, Dawˬ tawˆ 
kʼoeˇ taˆ uˆ lahˇ-eu Baoˬ huiˬ-eu ngaˇ Sahˬpaˬ Miˬyehˇ ehˇ-eu ma.” 

Sheˬbaˬnaˬ-ahˇ taꞈ leˇ-eu Miˬyehˇ-euˬ dawˬ 

15Sahˬ paˬ-euˬ nymˇ-ahˇ haw-eu pyaˆ-eu paw aˬ yuiꞈ geuꞈ luꞈ-eu gʼaˬ pyeuꞈ-eu 
Sheˬbaˬnaˬ jawˇ gaˇ le-awˇ heu loꞈ-ehˇ ehˇ nehˬ leˇ-eu gʼaˇ duˬ, Dawˬ tawˆ kʼoeˇ taˆ 
uˆ lahˇ-eu Baoˬ huiˬ-eu Sahˬpaˬ Miˬyehˇ ngaˬ-ehˇ kʼehˇ-eu meh.  
16“Gawˬ duˇ baˬ gʼa lo guˇ-ahˇ, yawˬ ha-euˬ lmˬ bymˇ yawˬ ha byoe taˬ paˬ-ehˇ, 
nawˇ aˇ naˆ ni huiˬ-eu tsawˇ haˬ te.  
17Nawˇ yawˬ haˇ yawˬ ha maˬ gaˇ ma lehˇ noeˬ kʼawꞈ, Sahˬpaˬ Miˬyehˇ nawˬ-ahˇ 
gʼoˆ biˬ gʼeh nya meh lehˇ maˬ siˬ nya te loˇ.  
18Baw duiˇ gʼoˆ-eu loꞈ-ehˇ aˬ yawꞈ nawˬ-ahˇ gʼoˆ-awˇ, huiˬ-eu miˇ kʼahˬ laꞈ kʼoeˇ biˬ 
ahˇ nehˬ tehꞈ-a. Miˇ kʼahˬ kʼoeˇ kʼahˬ laꞈ kʼoeˇ, nawˇ kʼahˬ sehˇ jehˆ-eu nawˬ-euˬ 
mahˬ laˆ lawˬ dawˬ peh, nawˇ ya shiˇ tehꞈ-a. Nawˇ-aˬ, nawˬ-euˬ sahˬ paˬ-euˬ nymˇ 
jiˇ-ahˇ daˬ laˆ ga-euˬ tsawˇ haˬ meh.  
19Nawˇ mˇ luꞈ-eu huiˬ-eu gaˇ heu hmˬ maˬ ya mˇ ni, Sahˬpaˬ Miˬyehˇ nawˬ-ahˇ gʼeu 
ka tehꞈ-a.” 
20Sheˬbaˬnaˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Kʼoeˇ loꞈ-ehˇ 
pyeuꞈ laˇ ngeh jawˇ, Hiˇlaˬkiˇ-euˬ aˬ li pyeuꞈ-eu ngaˬ-euˬ zaˬ kʼaˆ Eˇliˇkmˬ-ahˇ ngaˇ 
bi sheuˬ laˬ-iˇ ma.  
21Nawˇ dm luꞈ-eu yaw huiˬ yaw mahˇ-euˬ pehˇ kʼahˬ hawˇ-eu nawˇ paꞈ luꞈ-eu joꞈ 
paꞈ-ahˇ aˬ yawꞈ-ahˇ ngaˇ bi dm bi paꞈ-awˇ, nawˬ-euˬ baoˬ dawˬ tawˆ luꞈ aˬ yawꞈ-ahˇ 

biꞈ ma. Aˬ yawꞈ-aˬ, Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ laꞈ kʼoeˇ jawˇ-eu 
tsawˇ haˬ deuˬ-euˬ aˬ da loꞈ-ehˇ pyeuꞈ tehꞈ-a.  
22Aˬ yawꞈ-ahˇ Daˬbiˇ-euˬ zaˬ pyeuꞈ-eu sahˬ paˬ-euˬ laꞈ oˆ teˬ ni gʼeh-eu gʼaˬ bi 
pyeuꞈ laˇ ma. Daˬbiˇ-euˬ nymˇ-ahˇ pah-eu mawˬ tawꞈ aˬ yawꞈ-euˬ laꞈ-ahˇ jaˆ-awˇ, aˬ 
yawꞈ neh pah taˬ-euˬ gaˇ tiˬ gʼaˬ-iˬ maˬ piˬ tehˬ nya-ehˇ, aˬ yawꞈ neh piˬ tehˬ taˬ-euˬ 
gaˇ tiˬ gʼaˬ-iˬ maˬ pah nya-a.  
23Taꞈ cmˬ diˬ-euˬ loꞈ-ehˇ aˬ yawꞈ-ahˇ ngaˇ ziꞈ dah ni bi jaˆ-awˇ, aˬ yawꞈ baˬ da neh 
aˬ yawꞈ-euˬ aˬ yuiꞈ aˬ nyiˇ dawˬ tawˆ luꞈ myaˆ pyawˬ naˇ mehˇ jaˆ tehꞈ-a.  
24“Ehˇ kʼawꞈ, aˬ yawꞈ-euˬ aˇ jeuˬ aˇ ca deuˬ hawˇ-eu aˬ yawꞈ-ahˇ gʼoe-eu tsawˇ haˬ 
deuˬ, aˬ yawꞈ gʼaˇ duˬ kʼaˆ behˆ pyeuꞈ tehꞈ-a. Taꞈ cmˬ-ahˇ iˇ puˬ hawˇ-eu ni ceuˆ 
deuˬ ciˬ ceuˬ taˬ-euˬ loꞈ-ehˇ, aˬ yawꞈ maꞈ aˬ yawꞈ-ahˇ byaˇ gʼeu tehꞈ-a.  
25Kʼoeˇ loꞈ-ehˇ pyeuꞈ laˇ ngeh, ziꞈ dah ni diˬ taˬ-euˬ taꞈ cmˬ yaˇ laˇ-awˇ lehˆ-iˇ tehꞈ-a. 
Kʼoeˇ ngeh, kʼoeˇ gaˇ kʼaˇ ciˬ ceuˬ taˬ-euˬ jeˬ dawˬ tawˆ luꞈ ga ka jiˇ tehꞈ-a.” 

Iˇsaˬyaˇ 23 

Piˇniˇshaˆ miˇ kʼahˬ-ahˇ taꞈ leˇ-eu Miˬyehˇ-euˬ dawˬ 

1Heu-aˬ, Duˇlu meuˬ-ahˇ taꞈ leˇ-eu Miˬyehˇ-euˬ dawˬ meh. Taˬshiˆ meuˬ-ahˇ jawˇ-eu 
saˇ baoˬ deuˬ-oˇ, noeˬ shaˬ-awˇ ngoeˇ-awˬ. Duˇlu meuˬ luˬ-iˇ seˇ-iˇ jiˇ-awˇ, nymˇ 
hawˇ-eu saˇ baoˬ naˬ duˬ maˬ paˇ jaˆ meh. Guˇbaˬluˇ miˇ kʼahˬ-ahˇ neh, gaˇ kawˆ heu 
gaˬ keuˆ laˇ-euˬ meh.  
2Iˬ ma laˆ shaˆ-ahˇ cah-eu deuˬ-ahˇ gʼoe-awˇ, pyuˇ shuiˇ jaˆ laˇ-euˬ, Iˇjaw lahˇ miˇ 
kʼahˬ-ahˇ jawˇ-eu deuˬ hawˇ-eu,  
3Siˇdoˬ meuˬ-ahˇ jawˇ-eu baw gaꞈ deuˬ-oˇ, noeˬ shaˬ-awˇ ngoeˇ-awˬ. Naw maꞈ iˬ ma 
laˆ shaˆ-ahˇ tsawˇ haˬ pyehˬ gʼeh-awˇ, Iˇjiˇtuˆ miˇ kʼahˬ-ahˇ cehˇ tawˬ laˬ-iˇ-awˇ, miˇ 
kʼahˬ doe ni ahˬ nehˬ-euˬ meh.  
4Siˇdoˬ meuˬ-oˇ, shaꞈ dawˇ dui dui-awˬ. Ziꞈ dah ni gʼeh-awˇ naꞈ dui dui-eu iˬ ma laˆ 
shaˆ nawˬ-ahˇ maˬ haw nahˇ-eu miˇ neh,  

“Ngaˇ zaˬ ciˬ zaˬ cu maˬ mˇ haw-ehˇ, aˬ buˇ aˬ li maˬ cu huiˬ haw-aˬ” lehˇ ehˇ-eu 
meh.  
5Duˇlu meuˬ cawˆ-iˇ-euˬ gaˇ kawˆ ya gaˬ ngeh, Iˇjiˇtuˆ miˇ kʼahˬ tsawˬ guˆ-iˇ-awˇ 
noeˬ shaˬ tehꞈ-a.  
6Piˇniˇshaˆ tsawˇ haˬ deuˬ-oˇ, noeˬ shaˬ dui dui-awˇ ngoeˇ-eu laꞈ kʼoeˇ, Saˬbeˬ 
meuˬ-ahˇ cehˆ jawˇ-iˇawˬ.  
7Mawˬ dui oeˇ dui dui-eu Duˇlu meuˬ heu, laˬ kʼaˬ cehˇ-eu meuˬ pyeuꞈ nya meh loˇ. 
Laˆ shaˆ nui baˬ-ahˇ bi jawˇ-iˇ-eu lehˇ, tsawˇ haˬ pyehˬ gʼeh-euˬ meuˬ heu meuˬ 
meh loˇ.  
8Dzoeˬ dzaˬ oꞈ-eu meuˬ ma pyeuꞈ-awˇ, miˇ tsaˬ kʼoeˇ taˆ myaˆ pyawˬ naˇ mehˇ jaˆ-
eu, smˇ muiˬ aˬ da baw gaꞈ deuˬ jawˇ-eu Duˇlu meuˬ kʼoeˇ taˆ, yaw doeˇ dawˬ tawˆ 
aˬ suˇ gʼaˬ neh bi keuˆ le taˬ.  

9Aˬ yawꞈ maꞈ-euˬ kʼahˬ sehˇ dawˬ tawˆ byoˆ le jiˇ-awˇ, myaˆ pyawˬ naˇ mehˇ jaˆ-eu 
deuˬ ya shaꞈ dawˇ ni, Baoˬ huiˬ-eu Sahˬpaˬ Miˬyehˇ neh jahˇ nehˬ-euˬ meh.  
10Saˬbeˬ miˇ kʼahˬ-ahˇ jawˇ duˬ yaw shuiꞈ nawˬ-iˇ-awˇ, mˇ dzaˬ kʼawꞈ dawˇ-iˇ-awˬ. 
Naw maꞈ-ahˇ laˆ tsoeˬ-eu tsawˇ haˬ, kʼoeˇ gaˇ tiˬ gʼaˬ-iˬ maˬ jawˇ-a.  
11Sahˬpaˬ Miˬyehˇ aˬ laꞈ iˬ ma laˆ shaˆ cawˬ tsehˆ taˬ-awˇ, miˇ kʼahˬ deuˬ-ahˇ laˆ 
byaˆ-euˬ meh. Piˇniˇshaˆ tsawˇ jeuˬ jeˬ gaꞈ jeˬ ka mˇ taꞈ-eu yaw tsuiꞈ-ahˇ, laˆ pyaˆ-
awˬ lehˇ aˬ yawꞈ dawˬ biꞈ-euˬ meh.  
12Siˇdoˬ meuˬ-oˇ, nawˇ laˬ kʼaˬ cehˇ-eu aˇ yamˬ jiˇ le-awˇ, nawˬ-euˬ tsawˇ haˬ deuˬ-
ahˇ aˬ cawˬ kʼehˬ tehꞈ-a. Guˇbaˬluˇ iˇ jaw lahˇ-ahˇ cehˆ-iˇ kʼawꞈ, cehˆ dzeuˇ kʼaˇ maˬ 
za-a.  
13Duˇlu meuˬ-ahˇ bawˇ tsahˬ jeˬ zaˬ byah ni jahˇ-euˬ-aˬ, Aˬshuˇliˆ tsawˇ haˬ deuˬ 
maˬ ngeuˇ-a. Baˬbuˇloˬ tsawˇ haˬ deuˬ meh. Baˬbuˇloˬ tsawˇ haˬ deuˬ meuˬ-ahˇ 
deuˆ-eu nymˇ goˇ tsoˆ-awˇ, ziꞈ dah ni gʼeh-eu meuˬ deh pyaˆ jiˇ-awˇ, yaw cawˆ-ehˇ 
byehˇ dzeh yaꞈ-euˬ meh.  
14Taˬshiˆ meuˬ-ahˇ jawˇ-eu saˇ baoˬ deuˬ-oˇ, noeˬ shaˬ-awˇ ngoeˇ dui dui-awˬ. Naw 
maꞈ gʼoe-eu meuˬ bi laˆ cawˆ-euˬ meh.  
15Sahˬ paˬ tiˬ gʼaˬ dehꞈ-eu tiˬ ziˇ, shiꞈ tseˇ kʼoꞈ byah ni Duˇlu meuˬ-ahˇ ya ngehˇ 
byoˆ-eu aˇ yamˬ keuˆ le tehꞈ-a. Aˇ kʼoꞈ aˇ la kʼoeˇ dzeuˇ-iˇ ngeh, Duˇlu meuˬ-euˬ jawˬ 
gʼehˇ, caˇ dawˬ laꞈ kʼoeˇ ahˇ-eu meh maˬ laˇ-ahˇ duˇ tehꞈ-a.  
16“Aˬ cawˬ neh bi ngehˇ byoˆ-euˬ meh maˬ laˇ-oˇ, deuˇ-mˬ baꞈ-awˇ meuˬ cah doe-
awˬ. Kʼaˬ dzeˇ zaˬ deuˬ paˇ gʼoꞈ uiˬ laˇ ni, deuˇ-mˬ diˬ-awˇ caˇ dawˬ paˇ caˇ mehˬ-
awˬ.” 
17Aˇ kʼoꞈ kʼoeˇ shiꞈ tseˇ kʼoꞈ dzeuˇ-iˇ ngeh, Sahˬpaˬ Miˬyehˇ Siˇdoˬ meuˬ-ahˇ dzeuˇ 
laˇ ngeh loꞈ-ehˇ jeˬ gaꞈ jeˬ ka bi mˇ poˆ-awˇ, miˇ kʼahˬ dawˬ tawˆ luꞈ nehˬ-ehˇ jeˬ ya 
gaꞈ taꞈ tehꞈ-a.  
18Aˬ yawꞈ neh gaꞈ za-euˬ pyuˇ deuˬ Sahˬpaˬ Miˬyehˇ-ahˇ damˬ nehˬ tehꞈ-a. Pyuˇ 
kʼoeˇ deuˬ-ahˇ nui gaˇ maˬ paˇ jeˬ hmˬ-ehˇ, Sahˬpaˬ Miˬyehˇ-ahˇ uˬ duˬ tahˬ-eu 
tsawˇ haˬ deuˬ gʼaˇ duˬ, dzaˬ dzaˬ dawˇ dawˇ hawˇ-eu dm gʼaˬ dm lmˇ zeuˇ gaˇ zmˬ 
tehꞈ-a.  

Iˇsaˬyaˇ 24 

Miˇ tsaˬ-ahˇ Sahˬpaˬ Miˬyehˇ kʼehˬ tehꞈ-a 

1Haw yawˬ. Miˇ tsaˬ tahˬ kʼawˇ-ahˇ Sahˬpaˬ Miˬyehˇ laˆ cawˆ-awˇ, ciˬ cuˇ ni byehˇ 
dzeh nehˬ tehꞈ-a. Miˇ tsaˬ tahˬ kʼawˇ-ahˇ poˆ laˆ sheu pyawˇ nehˬ-awˇ, miˇ tsaˬ zaˬ 
deuˬ bi jawˇ byaˆ jiˇ tehꞈ-a.  
2Miˇ kʼahˬ zaˬ hawˇ-eu piˇ ma deuˬ maˬ ehˇ, zaˬ kʼaˆ hawˇ-eu baw leˬ maˬ ehˇ, zaˬ 
miˬ zaˬ zaˬ kʼaˆ hawˇ-eu meh leˬ maˬ ehˇ, zeuˇ-eu deuˬ hawˇ-eu ahˬ-eu deuˬ maˬ 
ehˇ, pyuˇ paˇ nehˬ-eu deuˬ hawˇ-eu shaˇ paˇ-eu deuˬ maˬ ehˇ, dziˇ dzoˆ daˆ-eu deuˬ 
hawˇ-eu dziˇ dzoˆ yaw sahˇ deuˬ maˬ ehˇ, dawˬ tawˆ luꞈ tiˬ kawˆ loꞈ-ehˇ ya shaˬ 
tehꞈ-a.  

3Miˇ tsaˬ tahˬ kʼawˇ luˬ-iˇ seˇ-iˇ jiˇ-awˇ, geuꞈ-eu jeˬ maˬ ahˇ ni pyeuꞈ-iˇ tehꞈ-a. 
Sahˬpaˬ Miˬyehˇ neh kʼaˇ ehˇ taˬ-euˬ jeˬ, dawˬ tawˆ luꞈ byah laˇ jiˇ tehꞈ-a.  
4Miˇ tsaˬ gui-iˇ nyoeˬ-iˇ-awˇ, miˇ tsaˬ tahˬ kʼawˇ liˬ-iˇ koˆ-iˇ-eu meh. Mˬ hawˇ-eu miˇ, 
tiˬ kawˆ loꞈ-ehˇ nyoeˬ-iˇ tehꞈ-a.  
5Miˇ tsaˬ zaˬ deuˬ zahˇ dawˬ kʼoꞈ dawˬ-ahˇ byehˇ dzeh-awˇ, zahˇ sahˇ kʼoꞈ-ahˇ maˬ 
caw teh-ehˇ, mˬ maˬ maˬ byaˆ zaˇ ziˇ ziꞈ-eu dawˬ ma saˇ jaˇ-ahˇ puiˬ-euˬ miˇ neh, 
miˇ tsaˬ tahˬ kʼawˇ-ahˇ laˆ jawꞈ dui dui-euˬ meh.  
6Miˇ tsaˬ tahˬ kʼawˇ-ahˇ Miˬyehˇ yaˬ kehˇ yaˬ-eu miˇ neh, iˬ baˇ naꞈ-eu miˇ tsaˬ zaˬ 
teˬ le byoˆ le-awˇ, ui cuiˆ tehꞈ-ehˇ dzeuˇ-iˇ-eu meh.  
7Aˬ gaꞈ baw duˆ deuˬ nyoeˬ-iˇ-awˇ, aˬ gaꞈ dzaˇ uiˇ shaˬ le-euˬ miˇ neh, yaw beh laˬ 
kʼaˬ cehˇ-euˬ tsawˇ haˬ deuˬ, nymˬ-mˇ zahˬ leˇ luꞈ meh.  
8Cehˇ lehˇ ciˆ-awˇ byawˬ gʼa-eu maˬ paˇ baw-ehˇ, bawˬ law baw-eu teˇ saˇ byoˆ le-
awˇ, deuˇ-mˬ diˬ-eu teˇ saˇ maˬ paˇ ya gaˬ haw meh.  
9Aˬ gaꞈ dzaˇ uiˇ dawˇ-awˇ caˇ dawˬ caˇ-eu maˬ paˇ baw-ehˇ, aˬ gaꞈ dzaˇ uiˇ maˬ paˇ 
dawˇ kuiˇ nya meh.  
10Meuˬ laꞈ kʼoeˇ suˬ saˬ dui dui-eu miˇ neh, yawˬ gʼaˬ na luꞈ laˇ gʼoˆ kaꞈ deuˇ-awˇ 
jawˇ-eu meh.  
11Aˬ gaꞈ dzaˇ uiˇ maˬ jaˆ ni byoˆ le-euˬ miˇ neh, poˆ ka doe ni guˇ guˇ-ehˇ cah-eu 
meh. Laˬ kʼaˬ cehˇ-eu jeˬ byoˆ tsehˆ-awˇ, byawˬ gʼa-eu jeˬ miˇ tsaˬ kʼoeˇ taˆ maˬ paˇ 
jaˆ meh.  
12Meuˬ pyaˆ-iˇ shaˆ-iˇ-awˇ, meuˬ lahˇ laˇ gʼoˆ kʼehꞈ-iˇ kʼoeˆ-iˇ-euˬ meh.  
13Miˇ tsaˬ kʼoeˇ taˆ jaˆ-eu miˇ kʼahˬ dawˬ tawˆ kʼoeˇ taˆ, kʼoeˇ loꞈ-ehˇ keuˆ le tehꞈ-a. 
Uˬ pyaˬ uˬ laꞈ bi diˬ juˆ-euˬ saˬ loˬ aˇ bawˇ hawˇ-eu, aˇ siˬ bi pyaˆ cuˆ jiˇ-euˬ aˬ gaꞈ 
baw duˆ loꞈ-ehˇ jaˆ tehꞈ-a.  
14Buˬ-iˇ-euˬ tsawˇ haˬ deuˬ, laˬ kʼaˬ cehˇ-eu caˇ dawˬ caˇ tehꞈ-a. Nahˇ ma ga kʼehˬ 
paw jawˇ-eu deuˬ Sahˬpaˬ Miˬyehˇ huiˬ-eu mahˇ-eu gaˇ kawˆ ja tehꞈ-a.  
15Nahˇ ma doˆ kʼehˬ paw jawˇ-eu deuˬ, aˬ yawꞈ-ahˇ ja ceuˬ tehꞈ-a. Iˬ ma laˆ shaˆ 
dawˬ peh jawˇ-eu tsawˇ haˬ deuˬ, Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ, ciˬ huiˬ ciˬ mahˇ tehꞈ-a.  
16Yaw tsaˬ yaw dawˇ gʼaˬ-ahˇ ja ceuˬ-eu caˇ dawˬ, mˬ dzeˇ miˇ dzeˇ miˇ kʼahˬ-ahˇ 
neh gaˬ le tehꞈ-a. Ehˇ kʼawꞈ, ngaˇ noeˬ tmˬ kʼaˇ maˬ za-ehˇ, teˬ le byoˆ le miˇ-a. Saˇ 
jaˇ puiˬ-eu deuˬ gʼaˬ kʼaˆ laˇ-awˇ, yaw haiˬ jeˬ myaˬ laˇ luꞈ meh.  
17Miˇ tsaˬ kʼoeˇ taˆ jawˇ-eu tsawˇ haˬ zaˬ-oˇ, guˆ-eu gaˆ-eu jeˬ hawˇ-eu duˬ kʼahˬ, 
lahˇ ju, nawˬ-euˬ mehˬ shi loꞈ luꞈ meh.  
18Guˆ-eu gaˆ-eu jeˬ-ahˇ cehˆ dzeuˇ-eu deuˬ, duˬ kʼahˬ-ahˇ ga ahˇ-awˇ, duˬ kʼahˬ-ahˇ 
cehˆ buˬ-euˬ deuˬ lahˇ ju-ahˇ paꞈ leˇ tehꞈ-a. Mˬ kʼoeˇ taˆ iˇ cuꞈ laˇ gʼoˆ pah-awˇ, miˇ 
tsaˬ tahˬ kʼawˇ dawˬ pehˬ luˆ laˇ tehꞈ-a.  
19Miˇ tsaˬ tahˬ kʼawˇ tsawˬ paˆ-iˇ-awˇ, ga kʼawˬ-iˇ gaˇ keuˆ ni, yaw kʼaˆ-ehˇ bi gʼeu 
nyeh tehꞈ-a.  

20Jiˇ baˬ yehꞈ-eu tsawˇ haˬ gaˇ ma cah-eu loꞈ-ehˇ, miˇ tsaˬ tahˬ kʼawˇ maˬ ziꞈ-ehˇ 
pyeuꞈ-iˇ-awˇ, jaˬ lehˇ lehˇ ma zaw leˇ-euˬ yaˇ cmˇ loꞈ-ehˇ, yawꞈ lawꞈ gʼaˇ laˇ-ehˇ jaˆ 
tehꞈ-a. Miˇ tsaˬ tahˬ kʼawˇ iˬ baˇ maˬ pi coeˇ-eu miˇ neh, coˬ dzeh-awˇ maˬ paˇ tuˇ laˇ 
nya ni pyeuꞈ-iˇ tehꞈ-a.  
21Mˬ kʼoeˇ taˆ baoˬ huiˬ-eu deuˬ hawˇ-eu, miˇ tsaˬ kʼoeˇ taˆ dzoeˬ dzaˬ-eu deuˬ-ahˇ, 
Sahˬpaˬ Miˬyehˇ kʼehˬ-eu aˇ nah peh laˇ luꞈ meh.  
22Guiˇ deuˆ gaˇ nyehꞈ mi-euˬ tsawˇ haˬ deuˬ, duˬ kʼahˬ tiˬ teuˇ bi nyehꞈ ahˇ-euˬ loꞈ-
ehˇ, aˬ yawꞈ maꞈ-ahˇ Miˬyehˇ nyehꞈ ahˇ tehꞈ-a. Aˬ yawꞈ maꞈ-ahˇ kʼehˬ-eu aˇ nah maˬ 
keuˆ siˬ kʼoeˇ, bi nyehꞈ lahˇ taˬ tehꞈ-a.  
23Baoˬ huiˬ-eu Sahˬpaˬ Miˬyehˇ uˆ lahˇ-eu miˇ neh, ba la yaw zahˇ zahˇ iˇ-awˇ, nahˇ 
ma yaw shehꞈ maˬ bya-ehˇ pyeuꞈ-iˇ tehꞈ-a. Ziˇoˬ gawˬ jawˬ-ahˇ aˬ yawꞈ maꞈ nuiˇ-
awˇ, Yeˬluˇsaˬlehˬ meuˬ-ahˇ uˆ lahˇ ngeh jawˇ, miˇ kʼahˬ zaˬ-euˬ aˬ yuiꞈ aˬ tsu deuˬ, 
aˬ yawꞈ-euˬ yaw shehꞈ kʼahˬ sehˇ ya mawˇ tehꞈ-a.  

Iˇsaˬyaˇ 25 

Ja ceuˬ-eu caˇ dawˬ 

1Sahˬpaˬ Miˬyehˇ-oˇ, nawˇ ngaˬ-euˬ Miˬyehˇ ma. Nawˬ-ahˇ ngaˇ taˬ huiˬ taˬ mahˇ-
awˇ, nawˬ-euˬ tsawˇ myahˇ-ahˇ ja ceuˬ ma. Zahˬ leˇ paˬ-ehˇ gʼeh-eu gaˇ deuˬ nawˇ 
mˇ-euˬ meh. Aˇ hu ba neh nawˬ neh kʼaˇ noeˬ taˬ-euˬ jeˬ, saˇ jaˇ ziꞈ-eu laꞈ kʼoeˇ nawˇ 
mˇ byah luꞈ-eu meh.  
2Meuˬ deuˬ-ahˇ nawˇ laˆ luˬ laˆ seˇ-awˇ, ziꞈ dah ni gʼeh-eu meuˬ deuˬ bi byaˆ-iˇ-euˬ 
meh. Nga maꞈ-ahˇ muiˇ-eu sahˬ paˬ deuˬ-euˬ nymˇ deuˬ, piˬ-iˇ byoˆ-iˇ jiˇ-euˬ meh.  
3Baoˬ huiˬ-eu tsawˇ jeuˬ deuˬ nawˬ-ahˇ ja ceuˬ-awˇ, haiˬ-eu tsawˇ jeuˬ-euˬ meuˬ 
deuˬ laꞈ kʼoeˇ, nawˬ-ahˇ yaw zeu baw tehꞈ-a.  
4Mehꞈ-eu shuꞈ-eu deuˬ hawˇ-eu shaˬ-eu zahˬ-eu deuˬ, nawˇ jawˇ gaˇ cehˆ laˇ-awˇ, 
guˆ-eu gaˆ-eu jeˬ-ahˇ buˬ-iˇ-euˬ meh. Jaˬ lehˇ lehˇ ma baw ngeh aˬ yawꞈ maꞈ-ahˇ 
nawˇ haw lahˇ-awˇ, nahˇ tsaˇ kʼaˆ ngeh naˇ shmˇ bi awˆ-euˬ meh. Haiˬ-eu tsawˇ haˬ 
deuˬ neh mˇ-euˬ yaw doeˇ jeˬ-aˬ, kaˇ pyawˇ-ahˇ ciˬ tahˬ ciˬ tuˆ-eu jaˬ lehˇ lehˇ ma -
ahˇ duˇ-awˇ,  
5miˇ tsaˬ gui ngeh mˬ gʼoˇ gʼoˇ caw gaˇ duˇ leˇ-eu meh. Ehˇ kʼawꞈ, nga maꞈ-ahˇ muiˇ-
eu tsawˇ haˬ deuˬ-ahˇ, Sahˬpaˬ Miˬyehˇ nawˇ zuiˆ gʼaˬ-awˇ, nahˇ tsaˇ tsoꞈ gaˇ mˬ dmˇ 
joe shmˇ le-eu loꞈ-ehˇ, haiˬ-eu tsawˇ haˬ deuˬ-euˬ teˇ saˇ nawˇ laˆ naˬ nehˬ-euˬ meh.  

Miˬyehˇ hawˬ byawˇ lawˇ-eu 

6Ziˇoˬ gawˬ jawˬ heu jawˬ kʼoeˇ taˆ, miˇ tsaˬ tsawˇ jeuˬ dawˬ tawˆ luꞈ gʼaˇ duˬ, Baoˬ 
huiˬ-eu Sahˬpaˬ Miˬyehˇ hawˬ byawˇ laˆ dawˆ tehꞈ-a. Muiˬ dui dui-eu dzaˬ dzaˬ 
dawˇ dawˇ deuˬ hawˇ-eu, kuiˇ dui dui-eu aˬ gaꞈ dzaˇ uiˇ aˬ yawꞈ lehˬ hmˬ tehꞈ-a.  
7Gawˬ jawˬ heu jawˬ kʼoeˇ taˆ, tsawˇ jeuˬ dawˬ tawˆ luꞈ-ahˇ ciˬ tehˬ taˬ-euˬ bi noeˬ 
shaˬ bi noeˬ zahˬ-eu mˬ dmˇ-ahˇ, ja pyuˬ ni aˬ yawꞈ yuˇ dzeh nehˬ tehꞈ-a.  
8Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-aˬ, shiˇ-eu jeˬ-ahˇ mˬ maˬ maˬ byaˆ 
zaˇ ziˇ laˆ cawˆ nehˬ tehꞈ-a. Tsawˇ haˬ yawˬ gʼaˬ na luꞈ-euˬ myaˆ biˇ aˬ yawꞈ shiˆ 
shawˇ nehˬ-awˇ, miˇ tsaˬ kʼoeˇ taˆ kʼaˇ jawˇ-eu aˬ yawꞈ-euˬ tsawˇ haˬ deuˬ ya daˬ 

luꞈ-eu yaw doeˇ dawˬ tawˆ luꞈ-ahˇ, aˬ yawꞈ laˆ byoˆ nehˬ tehꞈ-a lehˇ, Sahˬpaˬ 
Miˬyehˇ ehˇ taˬ-eu jaˆ-eu meh.  
9Kʼoeˇ loꞈ-ehˇ pyeuꞈ laˇ ngeh, tsawˇ haˬ yawˬ gʼaˬ na luꞈ heu loꞈ-ehˇ ehˇ tehꞈ-a. “Aˬ 
yawꞈ-aˬ, aˬ dui-euˬ Miˬyehˇ ma. Aˬ yawꞈ-ahˇ aˬ dui gʼoe-euˬ loꞈ-ehˇ, aˬ dui-ahˇ aˬ 
yawꞈ ka kʼoꞈ nehˬ laꞈ-euˬ meh. Aˬ yawꞈ-aˬ, aˬ dui-euˬ Sahˬpaˬ Miˬyehˇ meh. Aˬ 
yawꞈ-ahˇ aˬ dui gʼoe-euˬ loꞈ-ehˇ, nymˬ-mˇ aˬ dui laˬ kʼaˬ cehˇ nui saˇ za-eu ma. Aˬ 
jeˬ miˇ neh ehˇ naˇ, aˬ dui-ahˇ aˬ yawꞈ neh ka kʼoꞈ nehˬ laꞈ-euˬ meh.” 

Mawˇbaˆ miˇ kʼahˬ-ahˇ Miˬyehˇ kʼehˬ tehꞈ-a 

10Ziˇoˬ gawˬ jawˬ-ahˇ Sahˬpaˬ Miˬyehˇ haw piˇ tehꞈ-a. Ehˇ kʼawꞈ, gʼo yoeˬ-ahˇ mawˇ 
neˇ keˬ duˬ kʼawꞈ laꞈ kʼoeˇ nawˬ pahˬ nehˬ-eu loꞈ-ehˇ, Mawˇbaˆ tsawˇ haˬ deuˬ-ahˇ 
aˬ yawꞈ nawˬ pahˬ tehꞈ-a.  
11Aˬ yawꞈ maꞈ iˇ cuꞈ iˇ diˬ diˬ doˆ laꞈ-eu lehˇ, aˬ laꞈ cawˬ doˆ tehꞈ-a. Ehˇ kʼawꞈ, 
Miˬyehˇ aˬ yawꞈ maꞈ kʼoeˇ taˆ shaꞈ dawˇ-eu jeˬ bi keuˆ le-awˇ, aˬ yawꞈ maꞈ-euˬ aˬ laꞈ 
ga byoˆ-iˇ tehꞈ-a.  
12Mawˇbaˆ tsawˇ jeuˬ-euˬ goˇ dui dui-eu meuˬ meuˬ lahˇ-ahˇ aˬ yawꞈ bi coˬ-iˇ-awˇ, 
laˆ meuˇ laˆ loeˇ nehˬ tehꞈ-a.  

Iˇsaˬyaˇ 26 

Miˬyehˇ-euˬ tsawˇ jeuˬ gʼaˬ leˇ tehꞈ-a 

1Yuˇdaˆ miˇ kʼahˬ laꞈ kʼoeˇ caˇ dawˬ heu bymˇ ya caˇ-eu aˇ nah keuˆ le tehꞈ-a. Aˬ dui-
euˬ meuˬ ziꞈ dui dui meh. Meuˬ meuˬ lahˇ-ahˇ Miˬyehˇ haw piˇ luꞈ meh.  
2Meuˬ lahˇ kʼehˬ laˇ gʼoˆ pah-awˇ, yaw tsaˬ yaw dawˇ jeˬ mˇ-eu, saˇ jaˇ ziꞈ-eu tsawˇ 
jeuˬ bi uˇ laˇ-awˬ.  
3Nui ma ziꞈ dah ni gʼeh-awˇ, nawˬ-ahˇ jah-eu tsawˇ haˬ deuˬ-ahˇ, byah dui dui-eu 
nui saˇ oꞈ-eu jeˬ, Sahˬpaˬ Miˬyehˇ nawˇ biꞈ nehˬ-awˬ.  
4Mˬ maˬ maˬ byaˆ zaˇ ziˇ Sahˬpaˬ Miˬyehˇ-ahˇ jah-awˬ. Aˬ dui-ahˇ aˬ yawꞈ aˬ myah 
luꞈ haw piˇ tehꞈ-a.  
5Nui ma huiˬ-eu mahˇ-eu deuˬ-ahˇ aˬ yawꞈ dehˬ awˆ-eu meh. Ziꞈ dah ni gʼeh-eu aˬ 
yawꞈ maꞈ-euˬ meuˬ-ahˇ, aˬ yawꞈ laˆ cawˆ nehˬ-awˇ, meuˬ meuˬ lahˇ bi byaˆ-iˇ-awˇ, 
kʼaˬ lehˇ loꞈ-ehˇ laˆ pyeuꞈ tehꞈ-a.  
6Yaw beh bi kʼehˬ bi kʼaˆ-euˬ tsawˇ haˬ deuˬ, meuˬ kʼoeˇ meuˬ-ahˇ nawˬ nawˬ-ehˇ 
cah tehꞈ-a.  
7Sahˬpaˬ Miˬyehˇ nawˇ tsawˇ muiˬ deuˬ gʼaˇ duˬ, gaˇ ma saˇ lehˆ ni shaˇ dahˇ-awˇ, 
juiˇ tsui ni laˆ saˆ nehˬ-eu meh.  
8Nawˬ-euˬ nui kʼahˇ nga maꞈ poˆ-awˇ, nawˬ-ahˇ nga maꞈ noeˬ tmˬ-eu ma. Nga maꞈ 
nui kʼahˇ shiˇ duˬ nawˇ meh.  
9Uˬ ciꞈ miˇ lah-ehˇ nawˬ-ahˇ ngaˇ noeˬ-eu ma. Miˇ tsaˬ-ahˇ nawˇ yaˇ kʼaˬ daˇ ngeh, 
miˇ tsaˬ zaˬ deuˬ yaw tsaˬ yaw dawˇ jeˬ-ahˇ siˬ nya tehꞈ-a.  
10Maˬ tsaˬ maˬ dawˇ-eu deuˬ-ahˇ nawˇ gʼawˬ shaˬ gaˬ kʼawꞈ, yaw tsaˬ yaw dawˇ jeˬ-
ahˇ aˬ yawꞈ maꞈ maˬ poˆ-a. Yaw tsaˬ yaw dawˇ miˇ kʼahˬ heu laꞈ kʼoeˇ kʼawꞈ, miˇ 

kʼahˬ zaˬ deuˬ yaw lehˬ mˇ-awˇ, nawˬ-euˬ yaw shehꞈ kʼahˬ sehˇ-ahˇ, aˬ yawꞈ maꞈ 
maˬ mawˇ nya-a.  
11Nawˇ kʼehˬ-eu kʼaˆ-eu lehˇ gʼeh-eu gaˇ kawˆ-ahˇ, nawˬ-ahˇ muiˇ-eu kʼoeˇ deuˬ maˬ 
siˬ nya-a. Sahˬpaˬ Miˬyehˇ-oˇ, aˬ yawꞈ maꞈ-ahˇ bi shaꞈ dawˇ-awˇ, shaˬ zahˬ bi mˇ-
awˬ. Nawˬ neh lehˬ hmˬ taˬ-euˬ kʼehˬ-eu kʼaˆ-eu jeˬ, aˬ yawꞈ maꞈ kʼoeˇ taˆ bi keuˆ le-
awˇ, nawˬ-euˬ tsawˇ jeuˬ-ahˇ nawˇ aˇ naˆ ni gaˬ-eu gaˇ kawˆ, aˬ yawꞈ maꞈ bi siˬ bi 
mawˇ-awˬ.  
12Nga maꞈ kʼoeˇ taˆ baw le za le-eu jeˬ, Sahˬpaˬ Miˬyehˇ nawˇ biꞈ nehˬ laꞈ tehꞈ-a. 
Nga maꞈ neh kʼaˇ mˇ kʼaˇ shaˇ za-euˬ jeˬ, nawˬ neh biꞈ-euˬ guiˬ lahˬ tehꞈ meh.  
13Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, aˬ cawˬ nga maꞈ kʼoeˇ taˆ 
dzoeˬ dzaˬ luꞈ kʼawꞈ, nawˬ-ahˇ tehꞈ-ehˇ nga maꞈ taˬ huiˬ-eu ma.  
14Nymˬ-mˇ aˬ yawꞈ maꞈ shiˇ dzeuˇ-awˇ, maˬ paˇ gʼoꞈ dehꞈ doˆ laˇ nya-ehˇ, nawˬ neh 
kʼehˬ-awˇ laˆ cawˆ nehˬ-euˬ miˇ neh, aˬ yawꞈ maꞈ-euˬ yaw sahˇ maˬ paˇ tuˇ laˇ nya-
ehˇ, mˬ maˬ maˬ byaˆ zaˇ ziˇ byoˆ tsehˆ tehꞈ-a.  
15Nga maꞈ miˇ kʼahˬ bi huiˬ bi mahˇ laˇ-awˇ, miˇ kaˬ oeˬ pyawˬ luꞈ bi jeˇ laˇ-euˬ miˇ 
neh, nawˬ-euˬ yaw shehꞈ kʼahˬ sehˇ huiˬ dui dui meh.  
16Sahˬpaˬ Miˬyehˇ nawˇ nawˬ-euˬ tsawˇ haˬ-ahˇ, kʼehˬ nehˬ kʼaˆ nehˬ-euˬ baˬ da 
neh, aˬ yawꞈ maꞈ noeˬ shaˬ dui dui-eu laꞈ kʼoeˇ, nawˬ-ahˇ guiˬ lahˬ shaˇ luꞈ-eu meh.  
17Zaˬ baw aˬ ma uˬ maˆ naˇ-awˇ guˇ-eu loꞈ-ehˇ, nga maꞈ guˇ ni Sahˬpaˬ Miˬyehˇ 
nawˇ jahˇ nehˬ laꞈ-euˬ meh.  
18Nga maꞈ uˬ maˆ naˇ-awˇ shaˬ dui dui kʼawꞈ, tiˬ jeˬ-iˬ maˬ dehꞈ doˆ le-a. Nga maꞈ 
miˇ kʼahˬ gʼaˇ duˬ guiˇ maˬ deuˆ gʼaˬ haw-ehˇ, nga maꞈ neh mˇ doˆ-euˬ tiˬ jeˬ-iˬ maˬ 
jaˆ.  
19Shiˇ dzeuˇ-euˬ nga maꞈ tsawˇ haˬ deuˬ, paˇ gʼoꞈ doˆ laˇ tehꞈ-a. Aˬ yawꞈ maꞈ-euˬ 
gʼawˇ mawˇ paˇ gʼoꞈ dehꞈ laˇ tehꞈ-a. Lmˬ bymˇ-ahˇ yuꞈ-eu deuˬ gʼoꞈ dehꞈ doˆ laˇ jiˇ-
awˇ, laˬ kʼaˬ cehˇ-eu caˇ dawˬ paˇ caˇ tehꞈ-a. Ceuˬ ga ngeh jawˇ miˇ tsaˬ dehꞈ zoˇ laˇ-
eu loꞈ-ehˇ, aˇ hu neh shiˇ dzeuˇ-euˬ tsawˇ haˬ deuˬ-ahˇ, Sahˬpaˬ Miˬyehˇ bi dehꞈ zoˇ 
laˇ tehꞈ-a.  

Miˬyehˇ yaˇ kʼaˬ daˇ-eu 

20Ngaˬ-euˬ tsawˇ haˬ deuˬ-oˇ, kuˆ lawˆ-ahˇ uˇ leˇ-awˇ laˇ gʼoˆ kaꞈ tehˬ-awˬ. Miˬyehˇ 
nui ma pehˇ-eu jeˬ iˇ dzeuˇ ngeh keuˆ ni, dzuˇ zaꞈ-awˇ jawˇ tawˬ-awˬ.  
21Haw yawˬ, Sahˬpaˬ Miˬyehˇ aˬ yawꞈ-euˬ jawˇ duˬ-ahˇ luˆ laˇ-awˇ, iˬ baˇ mˇ-eu miˇ 
tsaˬ zaˬ-ahˇ kʼehˬ-eu lehˇ oe luꞈ meh. Miˇ tsaˬ kʼoeˇ taˆ sehꞈ kʼoeˬ shiˇ kʼoeˬ kʼoeˬ-
awˇ, laˆ zaꞈ laˆ byoˆ taˬ-euˬ dawˬ tawˆ, bya cehˆ ni doˆ laˇ jiˇ tehꞈ-a.  

Iˇsaˬyaˇ 27 

Iˇsaˬleˬlaˆ miˇ kʼahˬ-ahˇ ka kʼoꞈ-eu 

1Aˇ nah kʼoeˇ nah-ahˇ, Sahˬpaˬ Miˬyehˇ aˬ yawꞈ-euˬ baoˬ huiˬ dui dui-eu mi cehˇ-
ahˇ gʼoe-awˇ, joe joe-ehˇ maˬ ehˇ, yaw gʼahˬ yaw diˆ-ehˇ maˬ ehˇ, cah nya-eu 
Leˬbeˇdaˬ aˇ lawˇ ma kʼoeˇ mawˇ-ahˇ kʼehˬ-awˇ, iˬ ma laˆ shaˆ-ahˇ uˇ-eu byaˆ yahˬ 
yahˬ ma kʼoeˇ mawˇ-ahˇ sehꞈ tehꞈ-a.  

2Aˇ nah kʼoeˇ nah keuˆ laˇ ngeh, aˬ yawꞈ nui ma tsaˬ-eu aˬ gaꞈ yaˇ kmˇ gaˇ kawˆ, 
Sahˬpaˬ Miˬyehˇ heu loꞈ-ehˇ ehˇ tehꞈ-a.  
3“Sahˬpaˬ Miˬyehˇ pyeuꞈ-eu ngaˇ, yaˇ kmˇ kʼoeˇ kmˇ-ahˇ bo saˆ-eu ma. Maˬ tsehˆ leˇ 
ni iˇ cuꞈ shehˬ-awˇ, aˬ cawˬ maˬ bi laˆ cawˆ laˇ-eu gʼaˇ duˬ, uˬ ciꞈ nah gʼahˇ maˬ ehˇ 
haw piˇ-eu ma.  
4Yaˇ kmˇ kʼoeˇ-ahˇ ngaˇ nui ma maˬ pehˇ. Yaˇ moꞈ hawˇ-eu aˬ gah nawˆ laˇ gaˇ ngaˇ 
ceh gʼaˬ-awˇ, miˬ dzaˬ dzah puiˆ nehˬ-eu ma.  
5Yaˇ moꞈ hawˇ-eu aˬ gah kʼoeˇ deuˬ, ngaˬ-ahˇ tahˬ shaˇ laˇ naˇ, aˬ yawꞈ maꞈ ngaˬ-ahˇ 
dehꞈ tsaˬ luꞈ-uˇ. Aˬ yawꞈ maꞈ ngaˬ-ahˇ tsaˬ laˇ dzoeˇ laˇ luꞈ-uˇ.” 
6Mehˬ hu paw le-eu aˇ yamˬ-ahˇ, Yaˬkoˆ-euˬ zaˬ Iˇsaˬleˬlaˆ tsawˇ haˬ deuˬ, duˬ ciˇ 
toeˬ ziꞈ leˇ-awˇ, aˇ cuˬ aˇ yehˆ yehˆ-eu laꞈ kʼoeˇ, miˇ tsaˬ kʼoeˇ taˆ aˇ siˬ siˬ byah tehꞈ-
a.  
7Muiˇ-eu deuˬ-ahˇ Sahˬpaˬ Miˬyehˇ kʼehˬ-eu naˆ ni, Iˇsaˬleˬlaˆ-ahˇ maˬ kʼehˬ nehˬ 
haw-aˬ. Muiˇ-eu deuˬ-ahˇ jahˇ nehˬ-euˬ loꞈ-ehˇ, tsawˇ haˬ gʼawˬ nya ni maˬ bi laˆ 
cawˆ haw-aˬ.  
8Aˬ cawˬ-euˬ miˇ kʼahˬ-ahˇ bi nyehꞈ gʼeh-eu laꞈ kʼoeˇ, aˬ yawꞈ-euˬ tsawˇ jeuˬ-ahˇ 
Sahˬpaˬ Miˬyehˇ kʼehˬ nehˬ-euˬ meh. Guˆ laˇ paˬ-ehˇ gʼeh-eu nahˇ ma doˆ kʼehˬ jaˬ 
lehˇ kʼoeˇ neh, aˬ yawꞈ maꞈ-ahˇ bi hehˇ dzaˬ gʼeh-euˬ meh.  
9Lawˇ ciꞈ zaˬ-euˬ lawˇ duˬ kʼaˬ lo kʼoeˇ deuˬ, lu boeˬ kʼaˬ lo loꞈ-ehˇ deh meuˇ jiˇ-awˇ, 
yaw saw jeˬ doꞈ damˬ-euˬ lawˇ duˬ hawˇ-eu, Aˬsheˇlaˬ miˬ yehˇ ma-euˬ tahˬ pahˬ aˬ 
ma mawˇ kawˇ, tiˬ hmˬ kʼaˇ dzeˇ kʼoeˇ keuˆ ni, Iˇsaˬleˬlaˆ tsawˇ jeuˬ-ahˇ iˬ baˇ maˬ 
pyehˬ nehˬ-a.  
10Ziꞈ dah ni gʼeh-eu meuˬ deuˬ byaˆ-iˇ-awˇ, bawˇ tsahˬ bawˇ dahˇ pyeuꞈ-iˇ tehꞈ-a. 
Meuˬ kʼoeˇ deuˬ jeˬ zaˬ gaˆ kʼahˬ pyeuꞈ-iˇ jiˇ-awˇ, jeˬ zaˬ deuˬ kʼoeˇ gaˇ yuꞈ tehꞈ-a.  
11Aˇ bawˇ uˬ laꞈ deuˬ gui-iˇ kʼehꞈ-iˇ-awˇ, zaˬ miˬ zaˬ deuˬ miˬ dzaˬ gʼoˆ uiˬ tehꞈ-a. 
Tsawˇ haˬ kʼoeˇ deuˬ guiˬ lahˬ-ahˇ maˬ siˬ nya-eu miˇ neh, aˬ yawꞈ maꞈ-ahˇ beh-euˬ 
yaw sahˇ, aˬ yawꞈ maꞈ-ahˇ gʼawˬ shaˬ maˬ gaˬ nehˬ-a.  
12Aˇ nah kʼoeˇ nah keuˆ le ngeh jawˇ, cehˇ baw shawˇ doˆ geuꞈ-eu loꞈ-ehˇ, Uˇpaˬlaˇ 
lawˇ baˬ-ahˇ neh Iˇjiˇtuˆ miˇ kaˬ-ahˇ keuˆ ni, aˬ yawꞈ-euˬ tsawˇ haˬ tiˬ gʼaˬ saˇ-iˬ tiˬ 
gʼaˬ-ahˇ Sahˬpaˬ Miˬyehˇ poˆ kʼoꞈ uiˬ geuꞈ tehꞈ-a.  
13Aˇ nah kʼoeˇ nah keuˆ le ngeh, Aˬshuˇliˆ miˇ kʼahˬ hawˇ-eu Iˇjiˇtuˆ miˇ kʼahˬ-ahˇ bi 
nyehꞈ gʼeh-awˇ jawˇ byoˆ taˬ-euˬ Iˇsaˬleˬlaˆ tsawˇ haˬ deuˬ-ahˇ kuˇ kʼoꞈ-eu daˇ heh 
baw laˇ tehꞈ-a. Aˬ yawꞈ maꞈ gʼoꞈ laˇ-awˇ, Sahˬpaˬ Miˬyehˇ-euˬ muiˬ-eu shawˇ-eu 
gawˬ jawˬ-ahˇ jaˆ-eu Yeˬluˇsaˬlehˬ meuˬ-ahˇ, Sahˬpaˬ Miˬyehˇ-ahˇ uˬ duˬ tahˬ laˇ 
tehꞈ-a.  

Iˇsaˬyaˇ 28 

Iˇsaˬleˬlaˆ miˇ kʼahˬ laꞈ taˆ kʼahˬ kʼoeˇ taˆ shaˬ-eu zahˬ-eu jeˬ keuˆ le tehꞈ-a 

1Iˇsaˬleˬlaˆ miˇ kʼahˬ kʼoeˇ taˆ, shaˬ zahˬ keuˆ le tehꞈ-a. Jiˇ baˬ yehꞈ-eu aˬ yuiꞈ deuˬ-
euˬ uˬ duˬ-ahˇ kʼoˆ luꞈ-eu aˇ yehˆ uˬ kʼoˆ nyoeˬ-iˇ-eu loꞈ-ehˇ, miˇ kʼahˬ-euˬ yaw shehꞈ 

kʼahˬ sehˇ byoˆ le tehꞈ-a. Kʼahˬ sehˇ huiˬ-eu aˬ yawꞈ maꞈ uˬ duˬ-ahˇ, tsiˇ yaw saw jeˬ 
lehꞈ taˬ-euˬ kʼawꞈ, jiˇ baˬ yehꞈ-awˇ maˬ noeˬ ni ga-eu meh.  
2Aˬ yawꞈ maꞈ-ahˇ guiˇ bi deuˆ le-eu lehˇ, baoˬ huiˬ-awˇ gʼaˬ kʼaˆ-eu tsawˇ haˬ-ahˇ, 
Sahˬpaˬ Miˬyehˇ bi lehˬ hmˬ taˬ-euˬ meh. Uˬ yehˇ aˇ siˬ ga le-eu loꞈ-ehˇ, uˬ yehˇ yehˇ 
ma ma le-eu loꞈ-ehˇ, iˇ jeuˬ jeuˬ le-eu loꞈ-ehˇ aˬ yawꞈ oe-awˇ, miˇ kʼahˬ kʼoeˇ kʼahˬ-
ahˇ laˆ cawˆ le tehꞈ-a.  
3Jiˇ baˬ yehꞈ-eu aˬ yuiꞈ aˬ tsu deuˬ-euˬ yaw shehꞈ kʼahˬ sehˇ, aˬ kuiˇ pehˬ zaˬ neh bi 
nawˬ tehˬ tehꞈ-a.  
4Awꞈ beh beh laˇ-euˬ siˬ guˬ maˇ sheuˇ aˇ siˬ, awꞈ laˇ-eu maˬ dah ni bi pyaˆ dzaˬ 
byoˆ jiˇ-eu loꞈ-ehˇ, nui ma huiˬ-eu aˬ yuiꞈ aˬ tsu deuˬ-euˬ yaw shehꞈ kʼahˬ sehˇ, ya 
byoˆ-iˇ jiˇ tehꞈ-a.  
5Aˇ nah kʼoeˇ nah keuˆ le ngeh jawˇ, Baoˬ huiˬ-eu Sahˬpaˬ Miˬyehˇ-aˬ, dzeuˇ-iˇ-euˬ 
aˬ yawꞈ-euˬ tsawˇ haˬ deuˬ gʼaˇ duˬ, kʼahˬ sehˇ jaˆ-eu aˇ yehˆ uˬ kʼoˆ loꞈ-ehˇ pyeuꞈ 
tehꞈ-a.  
6Yaˇ kʼaˬ daˇ-eu tsawˇ haˬ deuˬ-ahˇ, yaw tsaˬ yaw dawˇ jeˬ aˬ yawꞈ biꞈ-awˇ, meuˬ 
lahˇ kʼehˬ-ahˇ guiˇ deuˆ piˇ-eu tsawˇ haˬ deuˬ-ahˇ, gʼaˬ biꞈ lahˬ nehˬ tehꞈ-a.  

Iˇsaˬyaˇ hawˇ-eu Miˬyehˇ gʼaˇ duˬ ngehˬ dah-eu jiˇ baˬ yehꞈ-eu deuˬ 

7Miˬyehˇ gʼaˇ duˬ ngehˬ dah-eu deuˬ hawˇ-eu piˇ ma deuˬ, jiˇ baˬ yehꞈ-awˇ yawꞈ 
lawꞈ gʼaˇ laˇ-ehˇ cah-eu meh. Aˬ yawꞈ maꞈ jiˇ baˬ yehꞈ dui dui-eu miˇ neh, tiˬ jeˬ-iˬ 
maˬ duˬ maˬ ciˇ-a. Miˬyehˇ gʼaˇ duˬ ngehˬ dah-eu deuˬ jiˇ baˬ yehꞈ-eu miˇ neh, 
Miˬyehˇ pah mehˬ-eu jeˬ-ahˇ maˬ mawˇ duˬ nya-a. Piˇ ma deuˬ jiˇ baˬ yehꞈ-eu baˬ 
da neh, yaw tsaˬ yaw dawˇ dawˇ-ehˇ yaˇ kʼaˬ maˬ daˇ nya-a.  
8Aˬ yawꞈ maꞈ jawˬ luꞈ-eu hawˬ jeh uˬ pehꞈ tehꞈ-ehˇ jaˆ-awˇ, maˬ jawꞈ-eu tiˬ tsahˇ-iˬ 
maˬ baw-a.  
9Aˬ yawꞈ maꞈ ngaˬ-ahˇ bye-awˇ ehˇ-eu,  

“Tsawˇ haˬ teu gʼaˬ aˬ suˇ gʼaˬ-ahˇ mehˬ-eu tsoˆ-eu gʼeh ta. Aˬ yawꞈ mehˬ gaˇ aˬ suˇ 
gʼaˬ naˇ haˬ mawꞈ nga jeˇ. Aˬ coeˇ byehˇ-euˬ zaˬ nahˬ-ahˇ mehˬ luꞈ-uˇ.  
10Heu jeˬ mˇ, kʼoeˇ jeˬ mˇ lehˇ, zahˇ sahˇ kʼoꞈ heu, zahˇ sahˇ kʼoꞈ kʼoeˇ lehˇ, tiˬ tiˆ saˇ-
iˬ tiˬ tiˆ aˬ dui-ahˇ mehˬ daˆ-eu gʼeh-eu nga.” 
11Naw maꞈ ngaˬ neh mehˬ gaˇ maˬ naˇ haˬ naˇ, dawˬ maˬ duˇ leˇ-eu tsawˇ jeuˬ-ahˇ 
Miˬyehˇ kʼehˇ-awˇ, naw maꞈ-ahˇ bi mehˬ bi tsoˆ tehꞈ-a.  
12Gʼaˬ doeˇ dah-eu jeˬ hawˇ-eu nui saˇ oꞈ-eu jeˬ, naw maꞈ-ahˇ aˬ yawꞈ mehˬ kʼawꞈ, 
aˬ yawꞈ ehˇ gaˇ naw maꞈ maˬ naˇ haˬ-a.  
13Kʼoeˇ miˇ neh naw maꞈ-ahˇ Sahˬpaˬ Miˬyehˇ, heu jeˬ mˇ, kʼoeˇ jeˬ mˇ lehˇ, zahˇ sahˇ 
kʼoꞈ heu, zahˇ sahˇ kʼoꞈ kʼoeˇ lehˇ, tiˬ tiˆ saˇ-i tiˬ tiˆ mehˬ-eu lehˇ gʼeh-eu meh. Naw 
maꞈ kuiˇ toꞈ aˬ yawꞈ toꞈ yawꞈ sahˬ tiꞈ tiꞈ-awˇ, laˆ tahˬ laˆ naˇ gʼaˬ-awˇ lahˇ ju-ahˇ paꞈ 
leˇ-eu uˬ taꞈ, aˬ cawˬ neh bi nyehꞈ gʼeh tehꞈ-a.  

Ziˇoˬ meuˬ bi ziꞈ leˇ-eu kʼaˬ lo tsaˬ byaˆ 

14Yeˬluˇsaˬlehˬ meuˬ zaˬ deuˬ-ahˇ uˆ lahˇ luꞈ-eu, nui ma huiˬ-eu tsawˇ haˬ deuˬ-oˇ, 
Sahˬpaˬ Miˬyehˇ-euˬ dawˬ-ahˇ naˇ haˬ sheˇ.  

15Shiˇ-eu jeˬ nehˬ-ehˇ naw maꞈ saˇ jaˇ dzaˬ-awˇ, shiˇ-eu miˇ kʼahˬ nehˬ-ehˇ ja tsaˬ 
taˬ-eu jaˆ ma lehˇ, naw maꞈ kʼahˬ sehˇ jehˆ luꞈ-eu meh. Jaˬ myawꞈ myawꞈ-awˇ mehˇ 
shuiˇ shuiˇ dzeuˇ nya-eu miˇ neh, guˆ-eu gaˆ-eu jeˬ keuˆ le ngeh uˬ kʼawˇ buˬ ma 
lehˇ, naw maꞈ noeˬ duˬ taˬ-euˬ jaˆ meh.  
16Ehˇ kʼawꞈ, Sahˬpaˬ Miˬyehˇ heu loꞈ-ehˇ ehˇ-eu meh.  

“Ziˇoˬ meuˬ-euˬ dawˬ pehˬ ziꞈ dah ni ngaˇ gawˬ-euˬ ma.  

‘Jah-eu ziꞈ-eu jeˬ-aˬ kamˬ coeˇ-eu jeˬ meh’ lehˇ boꞈ taˬ-euˬ, ziꞈ dah ni gʼeh-eu kʼaˬ lo 
neh, laꞈ coeˇ gawˬ tehˬ-euˬ ma.  
17Yaw tsaˬ yaw dawˇ jeˬ-ahˇ biˇ tsehˆ-ehˇ gawˬ tehˬ-awˇ, yaw sui yaw dawˇ jeˬ-ahˇ 
tsawˬ tuˇ-ehˇ gawˬ daˆ ma. Naw maꞈ-euˬ jaˬ myawꞈ mehˇ shuiˇ-ahˇ uˬ yehˇ aˇ siˬ 
deh cawˆ-awˇ, naw maꞈ cehˆ zaꞈ duˬ-ahˇ iˇ jeuˬ dehˬ dzaˬ tehꞈ-a.” 
18Shiˇ-eu jeˬ nehˬ-ehˇ naw maꞈ saˇ jaˇ dzaˬ-euˬ cawˆ-iˇ-awˇ, shiˇ-eu miˇ kʼahˬ nehˬ-
ehˇ ja tsaˬ taˬ-eu jeˬ pyaˆ-iˇ-eu miˇ neh, guˆ-eu gaˆ-eu jeˬ keuˆ le ngeh, naw maꞈ 
shaˬ zahˬ naꞈ tehꞈ-a.  
19Naw maꞈ kʼoeˇ taˆ guˆ-eu gaˆ-eu jeˬ tiˬ kʼehˬ maˬ taˬ ni keuˆ le-awˇ, yawˬ shawˬ na 
luꞈ shaˬ zahˬ ya mˇ-awˇ, uˬ ciꞈ nah gʼahˇ maˬ ehˇ ya daˬ tehꞈ-a. Miˬyehˇ-euˬ dawˬ 
kawˬ kʼaˇ gaˬ keuˆ le ngeh, naw maꞈ ya tsawˬ guˆ-iˇ tehꞈ-a.  
20Maˬ gʼmˇ-eu kʼawˬ daˬ kʼoeˇ taˆ maˬ gʼoeˬ-eu aˇ bui dm-awˇ yuꞈ-eu tsawˇ haˬ loꞈ-
ehˇ, naw maꞈ ya shaˬ tehꞈ-a.  
21Sahˬpaˬ Miˬyehˇ aˬ yawꞈ-euˬ nui kʼahˇ byah laˇ ni, Peˬlaˬzmˬ gawˬ jawˬ hawˇ-eu 
Giˇbyoˬ deh kʼawꞈ-ahˇ deuˆ-euˬ loꞈ-ehˇ, aˬ yawꞈ guiˇ paˇ deuˆ-awˇ, maˬ noeˬ miˇ 
coeˇ gaˇ keuˆ ni mˇ keuˆ-awˇ, maˬ noeˬ doˆ coeˇ-eu jeˬ mˇ byah tehꞈ-a.  
22Ngaˇ ehˇ gaˇ cehꞈ lehꞈ taˬ ka. Naw maꞈ maˬ dzeuˇ-iˇ nya ni ya shaˬ nmˬ-mˇ. Miˇ 
kʼahˬ kʼahˬ lah ni laˆ cawˆ-eu gʼaˇ duˬ, Baoˬ huiˬ-eu Sahˬpaˬ Miˬyehˇ noeˬ tsehˆ taˬ-
euˬ gaˇ kawˆ, ngaˇ ya gaˬ gʼaˬ-euˬ ma.  

Miˬyehˇ-euˬ zaˬ siˬ nui gahˇ 

23Ngaˇ ngehˬ-eu dawˬ-ahˇ naˇ haˬ-awˇ, ngaˇ ehˇ gaˇ naˬ bawˇ ciˬ kʼmˇ-awˬ.  
24Deh ma mˇ-eu tsawˇ haˬ, tsehˬ gʼaˬ-euˬ maˬ baw ni tsehˬ-awˇ, kaˆ gʼaˬ-euˬ maˬ 
baw ni kaˆ kaˆ-ehˇ jawˇ nmˇ loˇ.  
25Miˇ tsaˬ kaˆ di gʼaˬ ngeh, siˬ yoeˬ nuiˆ yoeˬ sehˬ-awˇ, deh ma tsoˆ-eu maˬ ngeuˇ-a 
loˇ. Aˬ yawꞈ jeˬ yawꞈ aˇ tsahˇ baw-ehˇ ka-eu maˬ ngeuˇ-a loˇ.  
26Miˬyehˇ neh mehˬ taˬ-euˬ loꞈ-ehˇ, aˬ yawꞈ-euˬ gaˇ aˬ yawꞈ siˬ nya luꞈ meh.  
27Gʼawˬ paꞈ aˇ nuiˆ hawˇ-eu nmˬ siˬ kʼaˇ ngeh, diˬ ma neh ma ya diˬ-eu siˬ nya-awˇ, 
daˇ cuiˇ cuiˇ zaˬ neh juiꞈ-eu meh.  
28Cehˇ diˬ-eu deuˬ gʼaˬ shaˇ-eu laꞈ dza tsaˬ leˇ-awˇ, cehˇ dzahˬ baꞈ ahˇ paˇ yamˬ siˬ 
nya meh. Cehˇ siˬ maˬ nawˬ paˆ ni nawˬ-eu gaˇ kawˆ, cehˇ nawˬ-eu deuˬ siˬ nya-eu 
meh.  
29Zaˬ siˬ nui gahˇ heu deuˬ dawˬ tawˆ, Baoˬ huiˬ-eu Sahˬpaˬ Miˬyehˇ neh biꞈ-euˬ 
tehꞈ meh. Miˬyehˇ nui ma tsawˇ gahˇ byah-awˇ, maˬ mˇ pyeuꞈ nya-eu jeˬ maˬ jaˆ-a.  

Iˇsaˬyaˇ 29 

Yeˬluˇsaˬlehˬ meuˬ-euˬ guiˬ lahˬ 

1Miˬyehˇ-euˬ lawˇ duˬ Yeˬluˇsaˬlehˬ meuˬ, guiˬ lahˬ doeˇ tehꞈ-a. Daˬbiˇ neh sehˬ 
gʼawˆ gʼawˆ-euˬ meuˬ, guiˬ lahˬ doeˇ tehꞈ-a. Tiˬ kʼoꞈ nyiˬ kʼoꞈ ehˇ gʼaˬ ni bi jaˆ-awˇ, 
zahˇ sahˇ kʼoꞈ bawˬ-iˬ bi gʼeh lawˬ siˬ.  
2Kʼoeˇ naˇ, Miˬyehˇ-euˬ lawˇ duˬ lehˇ kuˇ-euˬ meuˬ kʼoeˇ-ahˇ, Miˬyehˇ guˆ-eu gaˆ-eu 
jeˬ bi keuˆ le tehꞈ-a. Guˇ guˇ-ehˇ ngoeˇ-eu teˇ saˇ byah jiˇ-awˇ, meuˬ meuˬ lah-ehˇ 
shiˬ yoeˇ kʼaˇ-eu lawˇ duˬ-ahˇ duˇ tehꞈ-a.  
3Meuˬ kʼoeˇ meuˬ-ahˇ Miˬyehˇ guiˇ deuˆ le-awˇ, tiˬ jawˬ loꞈ tsoeˬ-awˇ bi jaˆ tehꞈ-a.  
4Yeˬluˇsaˬlehˬ meuˬ-aˬ, miˇ tsaˬ pahˬ-eu tsawˇ shiˇ dawˬ ngehˬ laˇ-eu leh jeh-awˇ, 
miˇ tsaˬ dawˬ dah dawˬ saˆ saˆ doˆ laꞈ gaˇ duˇ tehꞈ-a.  
5Yeˬluˇsaˬlehˬ meuˬ-oˇ, nawˬ-ahˇ guiˇ kʼaˇ deuˆ le-eu tsawˇ jeuˬ deuˬ, kʼaˬ lehˇ loꞈ-
ehˇ bi baw byoˆ jiˇ-awˇ, guˆ laˇ paˬ-ehˇ gʼeh-eu guiˇ maꞈ kʼoeˇ deuˬ, gʼo yoeˬ loꞈ-ehˇ 
bi baw dzeh jiˇ tehꞈ-a. Maˬ noeˬ maˬ duˇ-euˬ laꞈ kʼoeˇ ja pyuˬ ni,  
6mˬ jeˬ jaˬ lehˇ hawˇ-eu miˇ luˆ luˆ-eu laꞈ kʼoeˇ, Baoˬ huiˬ-eu Sahˬpaˬ Miˬyehˇ nawˬ-
ahˇ ka kʼoꞈ tehꞈ-a. Jaˬ lehˇ lehˇ ma hawˇ-eu miˬ dzaˬ miˬ lmˇ, aˬ yawꞈ pyehˬ leꞈ tehꞈ-
a.  
7Miˬyehˇ-euˬ lawˇ duˬ jaˆ-eu meuˬ-ahˇ guiˇ deuˆ le-euˬ, miˇ kʼahˬ tsawˇ jeuˬ-euˬ guiˇ 
maꞈ deuˬ hawˇ-eu, aˬ yawꞈ maꞈ-euˬ guiˇ deuˆ-eu keu ka ahˇ leˇ-ehˇ, uˬ ciꞈ yuꞈ maˆ 
mawˇ-awˇ myaˆ toˆ toˆ-euˬ loꞈ-ehˇ, yawˬ jeˬ na luꞈ ya cawˆ-iˇ jiˇ tehꞈ-a.  
8Yeˬluˇsaˬlehˬ meuˬ-ahˇ guiˇ deuˆ-eu lehˇ, kʼaˇ uiˬ laˇ-euˬ tsawˇ jeuˬ dawˬ tawˆ luꞈ, 
yuꞈ maˆ maˆ ngeh tiˬ dehˆ ya dzaˬ-euˬ kʼawꞈ, hawˬ mehꞈ mehꞈ-eu tsawˇ haˬ-ahˇ duˇ 
tehꞈ-a. Yuꞈ maˆ maˆ ngeh iˇ cuꞈ tiˬ dehˆ dawˇ-euˬ kʼawꞈ, iˇ cuꞈ mehꞈ-eu tsawˇ haˬ-
ahˇ duˇ tehꞈ-a.  

Miˬyehˇ ehˇ dawˬ maˬ naˇ haˬ-eu 

9Aˬ dzawˬ dzawˬ dzawˬ-ehˇ jawˇ-awˬ. Myaˆ behꞈ behꞈ behꞈ-ehˇ jawˇ-awˬ. Jiˇ baˬ 
maˬ dawˇ-euˬ gaˇ yehꞈ-awˇ, jiˇ huˬ maˬ shuˆ-euˬ gaˇ coˬ-awˬ.  
10Naw maꞈ yuꞈ kʼaˆ byoˆ ni, Sahˬpaˬ Miˬyehˇ jahˇ-euˬ meh. Miˬyehˇ gʼaˇ duˬ ngehˬ 
dah-eu deuˬ myaˆ nuiˆ bi dehˬ kaˬ-awˇ, nyiˇ paˬ shaˆ ma deuˬ myaˆ maˬ mawˇ nya-
a.  
11Miˬyehˇ neh kʼaˇ pah mehˬ nehˬ-euˬ jeˬ naw maꞈ dawˬ tsuiꞈ maˬ siˬ nya ni pyeuꞈ-
iˇ-awˇ, jmˬ diˬ gʼoeˬ-awˇ lehˬ yoˆ taˬ-euˬ sahˬ boꞈ paˇ yoˆ-ahˇ duˇ tehꞈ-a. Sahˬ boꞈ siˬ 
nya-eu tsawˇ haˬ jawˇ gaˇ sahˬ boꞈ paˇ yoˆ kʼoeˇ yuˇ gʼeh-awˇ bi gui haw ngeh, “Jmˬ 
diˬ gʼoeˬ taˬ-euˬ miˇ neh maˬ gui nya nya” lehˇ ehˇ tehꞈ-a.  
12Sahˬ boꞈ maˬ gui nya-eu tsawˇ haˬ jawˇ gaˇ yuˇ gʼeh-awˇ paˇ bi gui haw ngeh, 
“Ngaˇ sahˬ boꞈ maˬ siˬ nya nya” lehˇ ehˇ tehꞈ-a.  
13Sahˬpaˬ Miˬyehˇ heu loꞈ-ehˇ ehˇ-eu meh.  

“Tsawˇ haˬ heu deuˬ ngaˬ-ahˇ uˬ duˬ tahˬ maˬ ehˇ kʼawꞈ, mehˬ boeˬ tehꞈ-ehˇ uˬ duˬ 
tahˬ-awˇ, nui ma tiˬ gaˇ bi jaˆ-euˬ meh. Aˬ yawꞈ maꞈ-euˬ uˬ duˬ tahˬ-eu zahˇ sahˇ 
kʼoꞈ-aˬ, tiˬ jo tiˇ jo mehˬ ka leꞈ-euˬ, tsawˇ haˬ zaˬ-euˬ zahˇ sahˇ kʼoꞈ tehꞈ meh.  

14Kʼoeˇ miˇ neh, shaˬ zahˬ kʼoeˇ taˆ shaˬ zahˬ lahˬ-awˇ, aˬ yawꞈ maꞈ-ahˇ ngaˇ laˆ zahˬ 
ma. Tsawˇ gahˇ ahˇ-eu deuˬ tsawˇ uˬ uˬ-iˇ-awˇ, nui gahˇ byah-eu deuˬ aˬ dzawˬ 
pyeuꞈ-iˇ tehꞈ-a.” 

Aˬ kaˇ noeˬ tmˬ duˬ 

15Yawˬ ha gaˇ kawˆ Sahˬpaˬ Miˬyehˇ maˬ bi mawˇ-eu gʼaˇ duˬ, yaw naꞈ-ahˇ cehˆ zaꞈ-
eu laꞈ kʼoeˇ, yaw zahˇ laꞈ kʼoeˇ yaw cawˆ mˇ-awˇ,  

“Aˬ suˇ gʼaˬ siˬ nya mawˇ nya ta” lehˇ ehˇ-eu deuˬ, yaw kʼaˆ-ehˇ ya noeˬ shaˬ tehꞈ-a.  
16Yawˬ jeˬ na luꞈ-ahˇ aˬ yawꞈ maꞈ poˆ laˆ laˆ-eu meh. Oeˬ lahˬ tehˆ-eu yaw sahˇ 
hawˇ-eu oeˬ lahˬ, aˬ geu gʼaˬ huiˬ dzehˬ ta. Tsawˇ haˬ zaˬ neh jahˇ-euˬ keu ka,  

“Nawˬ neh jahˇ-euˬ maˬ ngeuˇ nya” lehˇ,  

“Nawˇ aˬ jeˬ siˬ nya te” lehˇ, jahˇ-euˬ gʼaˬ-ahˇ ehˇ nya meh loˇ.  
17Tiˬ kʼehˇ laˇ kʼehˬ aˇ yamˬ laꞈ kʼoeˇ, aˇ bawˇ sahˬ kʼaˆ yaˇ mˇ deˬ-awˇ, yaˇ saˬ kʼehˬ 
ma jeˬ laˇ tehꞈ-a.  
18Aˇ nah aˇ yamˬ kʼoeˇ keuˆ le ngeh, naˬ bawˬ deuˬ sahˬ boꞈ gui gaˇ gaˬ nya-awˇ, 
yaw zahˇ laꞈ kʼoeˇ jawˇ-euˬ myaˆ behꞈ deuˬ kʼawꞈ, myaˆ nuiˆ bye-awˇ mawˇ nya 
tehꞈ-a.  
19Nui ma nahˬ yu ni gʼeh-eu deuˬ tiˬ poˆ, Sahˬpaˬ Miˬyehˇ laꞈ kʼoeˇ laˬ kʼaˬ paˇ ya 
cehˇ-awˇ, aˬ cawˬ mehˬ shi iˇ shaˬ shaˬ luꞈ-eu deuˬ, Iˇsaˬleˬlaˆ-euˬ muiˬ-eu shawˇ-
eu Miˬyehˇ laꞈ kʼoeˇ, laˬ kʼaˬ cehˇ nui saˇ oꞈ tehꞈ-a.  
20Aˬ cawˬ-ahˇ kʼehˬ-eu deuˬ aˇ nah jiˇ-awˇ, aˬ cawˬ-ahˇ cehꞈ lehꞈ ka-eu deuˬ byoˆ le-
awˇ, yaw haiˬ jeˬ mˇ-eu lehˇ jawˬ luꞈ-eu deuˬ bi coeˇ tsehˆ dzeh tehꞈ-a.  
21Yaw haiˬ deuˬ buˬ-iˇ ni ja piˇ-awˇ, tsawˇ muiˬ yaw doeˇ oꞈ ni ngehˬ-eu tsawˇ haˬ, 
Miˬyehˇ laˆ cawˆ nehˬ gaˇ ya daˬ tehꞈ-a.  
22Kʼoeˇ miˇ neh Aˬbyaˬhaˬ-ahˇ ka kʼoꞈ nehˬ-euˬ, Iˇsaˬleˬlaˆ-euˬ Miˬyehˇ pyeuꞈ-eu, 
Sahˬpaˬ Miˬyehˇ heu loꞈ-ehˇ ehˇ-eu meh.  

“Ngaˬ-euˬ tsawˇ haˬ deuˬ-oˇ, naw maꞈ tsawˇ daˬ maˬ paˇ ga-ehˇ, shaꞈ dawˇ-eu miˇ 
neh myaˆ pyawˬ maˬ paˇ ya nyoeˬ meh.  
23Naw maꞈ zaˬ oeˬ sahˇ le ngeh jawˇ, ngaˬ-euˬ guiˬ lahˬ-ahˇ noeˬ mawˇ-awˇ, 
Iˇsaˬleˬlaˆ-euˬ muiˬ-eu shawˇ-eu Miˬyehˇ meh lehˇ, ngaˬ-ahˇ naw maꞈ siˬ duˬ-eu baˬ 
da neh, ngaˬ-euˬ mehˬ shi zahˬ leˇ-awˇ yawꞈ-eu laꞈ kʼoeˇ, ngaˬ-ahˇ taˬ huiˬ taˬ mahˇ 
tehꞈ-a.  
24Aˬ dzawˬ aˇ gah deuˬ noeˬ siˬ noeˬ mawˇ nya laˇ-awˇ, naˬ lehˬ deuˬ mehˬ paˇ nya 
tehꞈ-a.” 

Iˇsaˬyaˇ 30 

Iˇjiˇtuˆ miˇ kʼahˬ nehˬ-ehˇ mehˬ bawˬ mˇ-euˬ lehˬ-eu 

1Sahˬpaˬ Miˬyehˇ heu loꞈ-ahˇ ehˇ-eu meh.  

“Yuˇdaˆ miˇ kʼahˬ-ahˇ uˆ lahˇ-eu tsawˇ haˬ deuˬ, ngaˬ-ahˇ puiˬ-eu miˇ neh, ya noeˬ 
shaˬ dui dui tehꞈ-a. Ngaˇ maˬ bi mˇ mawꞈ-eu jeˬ aˬ yawꞈ maꞈ mˇ-awˇ, ngaˇ nui ma 
maˬ tsaˬ-eu deuˬ-ahˇ mehˬ bawˬ gm-eu laꞈ kʼoeˇ, iˬ baˇ duˬ gahˬ gahˬ luꞈ-eu meh.  

2Ngaˬ-ahˇ tiˬ dawˬ maˬ naˇ haˬ ni, Iˇjiˇtuˆ miˇ kʼahˬ-ahˇ laꞈ jeuˬ shaˇ-awˇ, Iˇjiˇtuˆ sahˬ 
paˬ-ahˇ jah-eu laꞈ kʼoeˇ, Iˇjiˇtuˆ tsawˇ jeuˬ-ahˇ tahˬ shaˇ-euˬ meh.  
3Ehˇ kʼawꞈ, aˬ yawꞈ maꞈ-ahˇ haw piˇ nehˬ-eu gʼaˇ duˬ, Iˇjiˇtuˆ sahˬ paˬ baoˬ maˬ jaˆ-
ehˇ, Iˇjiˇtuˆ miˇ kʼahˬ-ahˇ nui kʼaˬ tsmˬ-euˬ, aˇ saˬ saˬ ngeh daˬ ga dui dui tehꞈ-a.  
4Iˇjiˇtuˆ meuˬ nyiˬ meuˬ pyeuꞈ-eu, Zoˇnaˆ hawˇ-eu Haˬneˬ meuˬ-ahˇ, aˬ yawꞈ maꞈ-
euˬ tsawˇ kaˬ deuˬ oe keuˆ taˬ-euˬ kʼawꞈ,  
5aˬ yawꞈ maꞈ neh noeˬ-euˬ loꞈ-ehˇ maˬ caw ba nehˬ nya-eu, gaˇ dahˇ maˬ tsoeˬ-eu 
tsawˇ jeuˬ-ahˇ noeˬ tmˬ-euˬ miˇ neh, shaˬ zahˬ bi ciˬ tehˬ-awˇ daˬ ga tehꞈ-a.” 
6Heu-aˬ, laꞈ oˆ paw kʼaˇ shuiꞈ deh yaˇ-ahˇ jawˇ-eu, jeˬ zaˬ deuˬ-ahˇ taꞈ-eu Miˬyehˇ-
euˬ dawˬ meh.  

“Aˇ laˬ jaˬ shiˇ hawˇ-eu doꞈ kʼaˆ-eu aˇ lawˇ deuˬ jawˇ duˬ, zaw nya-eu byaˆ yahˬ deuˬ 
gaˆ dzaˬ luꞈ-eu guˆ laˇ paˬ-ehˇ gʼeh-eu jawˇ duˬ tiˬ tsahˇ-ahˇ, miˇ kʼahˬ tsawˇ kaˬ 
geuꞈ-eu deuˬ cah tsehˆ luꞈ-eu meh. Aˬ yawꞈ maꞈ-ahˇ ngehˬ maˬ gʼeh nehˬ nya-eu 
tsawˇ jeuˬ gʼaˇ duˬ, aˇ poeˬ kʼaˆ dui dui-eu laꞈ sawˬ deuˬ-ahˇ, mahˬ tahˬ laˆ neh 
tawˬ-awˇ cah luꞈ-eu meh.  
7Iˇjiˇtuˆ miˇ kʼahˬ neh ngehˬ gʼeh-euˬ jeˬ, tiˬ pawꞈ-iˬ gaˇ dahˇ maˬ tsoeˬ-a. Kʼoeˇ miˇ 
neh, Iˇjiˇtuˆ miˇ kʼahˬ-ahˇ ngaˇ, doꞈ maˬ ahˇ-eu byaˆ yahˬ lehˇ kuˇ-eu ma.” 

Naˬ lehˬ lehˬ-eu tsawˇ jeuˬ 

8Tsawˇ haˬ heu deuˬ haiˬ dui dui-eu gaˇ kawˆ, aˬ kaˇ kaˇ ziˇ keuˆ ni maˬ bi ngehˇ ni, 
sahˬ boꞈ laꞈ kʼoeˇ boꞈ ahˇ taˬ-eu gʼaˇ duˬ, Miˬyehˇ ngaˬ-ahˇ kʼehˇ le-euˬ meh.  
9Aˬ yawꞈ maꞈ Miˬyehˇ-ahˇ maˬ tsehˆ leˇ ni puiˬ-awˇ, jaˬ myawꞈ mehˇ shuiˇ myaˬ-eu 
laꞈ kʼoeˇ, Sahˬpaˬ Miˬyehˇ mehˬ gaˇ maˬ naˇ haˬ-a.  
10Miˬyehˇ gʼaˇ duˬ ngehˬ dah luꞈ-eu deuˬ-ahˇ, aˬ yawꞈ maꞈ kʼaˬ meh paꞈ tsoeˬ tsoeˬ 
nehˬ-awˇ,  

“Yaw tsaˬ yaw dawˇ jeˬ gaˇ kawˆ maˬ mehˬ ni, nga maꞈ naˇ haˬ mawꞈ-eu dawˬ deuˬ 
hawˇ-eu, gaˇ jaw jaw-eu dawˬ mehˬ le-awˬ” lehˇ ehˇ-eu meh.  
11“Nga maꞈ cah-eu gaˇ ma-ahˇ taˬ laˆ tsoeˬ Iˇsaˬleˬlaˆ-euˬ muiˬ-eu shawˇ-eu Miˬyehˇ 
gaˇ kawˆ, nga maꞈ maˬ gaˬ mawꞈ nya” lehˇ ehˇ-eu meh.  
12Ehˇ kʼawꞈ, Iˇsaˬleˬlaˆ-euˬ muiˬ-eu shawˇ-eu Miˬyehˇ, heu loꞈ-ehˇ ehˇ-eu meh.  

“Ngaˬ neh ehˇ-euˬ dawˬ-ahˇ naw maꞈ maˬ naˇ haˬ-ehˇ, nawˬ dzaˬ shuiˇ dzaˬ-eu 
meh.  
13Naw maꞈ iˬ baˇ huiˬ dui dui meh. Tsawˬ nga taˬ-euˬ meuˬ lahˇ lahˇ goˇ loꞈ-ehˇ, ja 
pyuˬ ni coˬ pyaˆ coˬ shaˆ jiˇ tehꞈ-a.  
14Mui duiˇ oeˬ lahˬ ga meuˇ jiˇ ngeh, miˬ jiˆ pehˆ ahˇ-eu kuˬ cuˇ luˇ pyehˬ maˬ dzeˇ-
ehˇ, iˇ cuꞈ kuˬ-eu ni tseuˆ tseuˆ pyehˬ maˬ oꞈ-eu loꞈ-ehˇ, naw maꞈ guiˬ lahˬ doeˇ 
tehꞈ-a.” 
15Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu, Iˇsaˬleˬlaˆ-euˬ Miˬyehˇ 
heu loꞈ-ehˇ ehˇ-eu meh.  

“Ngaˇ jawˇ gaˇ gʼoꞈ laˇ-awˇ gʼaˬ naˬ naˬ laˇ-awˬ. Guˆ-eu gaˆ-eu jeˬ-ahˇ naw maꞈ 
dzeuˇ-iˇ tehꞈ-a. Ciˬ cuˇ ni jawˇ-awˇ ngaˬ-ahˇ gʼoe ngeh, naw maꞈ gʼaˬ ahˇ laˇ tehꞈ-a. 
Ehˇ kʼawꞈ, naw maꞈ kʼoeˇ loꞈ-ehˇ maˬ geuꞈ-a.  
16Naw maꞈ mahˬ paˬ yaw kawˇ dziˬ-awˇ, muiˇ-eu deuˬ-ahˇ cehˆ dzeuˇ-eu lehˇ leh 
jeh luꞈ meh. Maꞈ cehˆ-ehˇ maˬ gʼeh nya-eu miˇ neh, naw maꞈ mˇ-eu tsaˬ meh. Ehˇ 
kʼawꞈ, naw maꞈ-euˬ mahˬ yaw kawˇ ma lehˇ noeˬ kʼawꞈ, naw maꞈ-ahˇ teh-eu deuˬ 
kawˇ dzehˬ meh.  
17Aˬ cawˬ-euˬ yehˇ tiˬ gʼaˬ-ahˇ naw maꞈ ya mawˇ ngeh, nawꞈ maꞈ-euˬ yehˇ aˇ muiˇ 
gʼaˬ cehˆ tehꞈ-a. Aˬ cawˬ-euˬ yehˇ ngaˬ gʼaˬ-ahˇ mawˇ naˇ, naw maꞈ-euˬ yehˇ dawˬ 
tawˆ luꞈ cehˆ byoˆ jiˇ-awˇ, naw maꞈ guiˇ maꞈ kʼoeˇ myaˆ ni gʼeh-eu laꞈ kʼoeˇ, paˇ loˬ 
paˇ lehˇ baꞈ-eu tiˬ gʼaˬ tehꞈ-ehˇ, gawˬ jawˬ uˬ du dzeˇ yaꞈ tehꞈ-a.” 
18Naw maꞈ-ahˇ gʼawˬ shaˬ gaˬ nehˬ-eu gʼaˇ duˬ, Sahˬpaˬ Miˬyehˇ loꞈ luꞈ-eu meh. Aˬ 
yawꞈ aˬ myah luꞈ yaw tsaˬ yaw dawˇ miˇ neh, naw maꞈ-ahˇ gʼawˬ shaˬ gaˬ-eu lehˬ 
hmˬ taˬ-euˬ meh. Sahˬpaˬ Miˬyehˇ-ahˇ gʼoe-eu tsawˇ haˬ guiˬ lahˬ huiˬ-eu meh.  

Miˬyehˇ aˬ yawꞈ-euˬ tsawˇ haˬ deuˬ-ahˇ guiˬ lahˬ biꞈ tehꞈ-a 

19Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, naw maꞈ tiˬ jawˇ-iˬ noeˬ shaˬ-
awˇ maˬ paˇ ya ngoeˇ meh. Sahˬpaˬ Miˬyehˇ-aˬ, gʼawˬ shaˬ gaˬ nya-awˇ, caw ba 
nehˬ laꞈ lehˇ naw maꞈ aˬ yawꞈ-ahˇ shaˇ ngeh, naw maꞈ-euˬ shaˇ dawˬ-ahˇ naˇ haˬ 
nehˬ laꞈ tehꞈ-a.  
20Naw maꞈ kʼoeˇ taˆ, shaˬ-eu zahˬ-eu aˇ nah aˇ yamˬ Sahˬpaˬ Miˬyehˇ bi keuˆ le 
tehꞈ-a. Ehˇ kʼawꞈ, aˬ yawꞈ-euˬ gʼawˇ mawˇ naw maꞈ-ahˇ mehˬ nehˬ tsoˆ nehˬ le-awˇ, 
naw maꞈ aˬ yawꞈ-ahˇ poˆ poˆ-ehˇ, maˬ paˇ ya shaˬ meh.  
21Naw maꞈ gaˇ oˆ gaˇ taˆ cah lehˬ iˇ lehˬ ngeh, “Gaˇ ma heu gaˇ dahˇ meh. Gaˇ ma-
ahˇ cah-awˬ” lehˇ, naw maꞈ-euˬ naˇ kʼah aˬ yawꞈ jawˇ-awˇ ehˇ tehꞈ-a.  
22Pyuˇ hawˇ-eu shuiˇ yaw taˬ-euˬ naw maꞈ-euˬ tahˬ pahˬ aˬ ma mawˇ kawˇ deuˬ-
ahˇ naw maꞈ haw jawꞈ-awˇ baꞈ dzeh-eu laꞈ kʼoeˇ, “Maˬ mawˇ laˇ gaˇ iˇ byoˆ gʼeh-
awˬ” lehˇ naw maꞈ toˇ tehꞈ-a.  
23Naw maꞈ neh siˬ yoeˬ kʼaˇ sehˬ-euˬ gaˇ, Sahˬpaˬ Miˬyehˇ uˬ yehˇ bi yehˇ le-awˇ, bi 
dehꞈ muiˬ laˇ-eu laꞈ kʼoeˇ, dzaˬ la gʼo cehˇ za dui dui le-eu uˬ taꞈ, naw maꞈ-euˬ 
mawˇ nyoˬ jeˬ kaˇ deuˬ gʼaˇ duˬ, jeˬ zaˬ gaˆ kʼahˬ jeˇ dui dui tehꞈ-a.  
24Naw maꞈ-euˬ deh yaˇ tsehˬ-eu mawˇ neˇ hawˇ-eu mahˬ tahˬ laˆ deuˬ kʼawꞈ, yaw 
muiˬ paˬ-ehˇ baw shawˇ taˬ-euˬ cehˇ ya dzaˬ dehˆ tehꞈ-a.  
25Muiˇ-eu deuˬ-euˬ ziꞈ dah ni gʼeh-eu taˆ deuˬ-ahˇ naw maꞈ beuˆ gʼaˬ-awˇ, aˬ yawꞈ 
maꞈ-ahˇ naw maꞈ sehꞈ ngeh nah, gawˬ jawˬ yawˬ jawˬ na luꞈ hawˇ-eu gawˬ duˇ 
yawˬ duˇ na luꞈ kʼoeˇ taˆ, iˇ cuꞈ lawˇ gawˆ yoeˇ le tehꞈ-a.  
26Ba la yaw shehꞈ nahˇ ma loꞈ-ehˇ bya-eu uˬ taꞈ, nahˇ ma shiꞈ bymˇ bya dzehˬ laˇ-
awˇ, shiꞈ nah bya-eu yaw shehꞈ tiˬ nah laꞈ kʼoeˇ bya jiˇ gaˇ duˇ tehꞈ-a. Sahˬpaˬ 
Miˬyehˇ neh aˬ yawꞈ-euˬ tsawˇ haˬ deuˬ-ahˇ diˬ naˇ laˆ naˇ nehˬ-euˬ naˇ gawˇ deuˬ-
ahˇ aˬ yawꞈ paˇ laˆ saˆ taˬ ngeh nah, kʼoeˇ deuˬ dawˬ tawˆ luꞈ keuˆ le tehꞈ-a.  

Aˬshuˇliˆ miˇ kʼahˬ-ahˇ Miˬyehˇ kʼehˬ nehˬ kʼaˆ nehˬ tehꞈ-a 

27Haw yawˬ. Sahˬpaˬ Miˬyehˇ-euˬ tsawˇ myahˇ, gaˇ mahˇ kaˬ gaˇ neh oe luꞈ meh. 
Miˬ dzaˬ hawˇ-eu uˬ kʼoeˬ laꞈ kʼoeˇ, aˬ yawꞈ nui ma pehˇ-eu jeˬ mehˬ luꞈ meh. Aˬ 
yawꞈ mehˬ luˬ nui ma pehˇ dui dui-awˇ, aˬ yawꞈ-euˬ dawˬ, miˬ dzaˬ-ahˇ duˇ-eu 
meh.  
28Aˬ yawꞈ saꞈ gʼawˇ ka ngeh, kawˬ lahˇ-ahˇ keuˆ-eu iˇ jeuˬ oe gaˇ duˇ-awˇ, yawˬ jeˬ 
na luꞈ hehˇ dzaˬ gʼeh-eu loꞈ-ehˇ, miˇ kʼahˬ tsawˇ jeuˬ hawˇ-eu aˬ yawꞈ maꞈ-euˬ yaw 
haiˬ dawˬ tawˆ luꞈ hehˇ dzaˬ gʼeh-eu meh.  
29Ehˇ kʼawꞈ, Miˬyehˇ-euˬ tsawˇ haˬ deuˬ pyeuꞈ-eu naw maꞈ deuˬ-aˬ, muiˬ-eu shawˇ-
eu bawˬ-iˬ gʼeh-eu uˬ ciꞈ tiˬ miˇ loꞈ-ehˇ, laˬ kʼaˬ cehˇ-awˇ caˇ dawˬ ya caˇ tehꞈ-a. 
Iˇsaˬleˬlaˆ-ahˇ haw piˇ-eu gʼaˬ pyeuꞈ-eu, Sahˬpaˬ Miˬyehˇ-euˬ Uˬ duˬ tahˬ nymˇ 
nymˇ ma-ahˇ, bawˬ law baw-awˇ le-eu tsawˇ haˬ loꞈ-ehˇ, naw maꞈ laˬ kʼaˬ ya cehˇ 
dui dui tehꞈ-a.  
30Sahˬpaˬ Miˬyehˇ-aˬ, baoˬ huiˬ-eu aˬ yawꞈ-euˬ dawˬ tsawˇ haˬ yawˬ gʼaˬ na luꞈ-ahˇ 
bi gaˬ-awˇ, aˬ yawꞈ nui ma pehˇ-eu jeˬ aˇ naˆ ni guˆ laˇ paˬ-ehˇ gʼeh-eu gaˇ kawˆ, 
tsawˇ haˬ yawˬ gʼaˬ na luꞈ-ahˇ bi siˬ bi mawˇ tehꞈ-a. Miˬ dzaˬ miˬ lmˇ doˆ le-awˇ miˬ 
dzaˬ doꞈ luꞈ-eu mˬ dmˇ ya mawˇ-eu uˬ taꞈ, uˬ yehˇ aˇ siˬ ga le-awˇ, mˬ jeˬ jaˬ lehˇ oe 
tehꞈ-a. 
31Sahˬpaˬ Miˬyehˇ-euˬ teˇ saˇ ya gaˬ-awˇ, aˬ yawꞈ-euˬ kʼehˬ-eu kʼaˆ-eu jeˬ-ahˇ ya siˬ 
ya mawˇ ngeh, Aˬshuˇliˆ tsawˇ haˬ deuˬ guˆ dui dui tehꞈ-a.  
32Aˬshuˇliˆ tsawˇ haˬ deuˬ-ahˇ Sahˬpaˬ Miˬyehˇ tiˬ poˆ saˇ-iˬ tiˬ poˆ kʼehˬ nehˬ ngeh, 
aˬ yawꞈ-euˬ tsawˇ haˬ deuˬ tahˬ hawˇ-eu deuˇ-mˬ tiˬ poˆ saˇ-iˬ tiˬ poˆ diˬ caw tehꞈ-a. 
Miˬyehˇ-euˬ gʼawˇ mawˇ Aˬshuˇliˆ tsawˇ haˬ deuˬ-ahˇ guiˇ deuˆ tehꞈ-a.  
33Aˬshuˇliˆ miˇ kʼahˬ-ahˇ miˬ dzaˬ yaw kʼaˆ-ehˇ bi puiˆ-eu gʼaˇ duˬ, aˇ hu ba neh lehˬ 
hmˬ taˬ-euˬ jawˇ duˬ jaˆ-eu meh. Kʼoeˇ-aˬ, naꞈ dui jeˇ dui dui-eu miˬ dzaˬ jehˆ bymˇ 
bymˇ ma meh. Miˬ dzaˬ jehˆ bymˇ kʼoeˇ bymˇ-ahˇ, miˬ dzaˬ miˬ lmˇ ahˇ-eu Sahˬpaˬ 
Miˬyehˇ-euˬ saꞈ neh baw-awˇ bi puiˆ tehꞈ-a.  

Iˇsaˬyaˇ 31 

Yeˬluˇsaˬlehˬ meuˬ-ahˇ Miˬyehˇ haw piˇ tehꞈ-a 

1Iˇjiˇtuˆ miˇ kʼahˬ-ahˇ laꞈ jeuˬ shaˇ-iˇ-eu tsawˇ haˬ deuˬ, yaw kʼaˆ-ehˇ ya noeˬ shaˬ 
tehꞈ-a. Iˇsaˬleˬlaˆ-euˬ muiˬ-eu shawˇ-eu Miˬyehˇ pyeuꞈ-eu, Sahˬpaˬ Miˬyehˇ-ahˇ maˬ 
gʼoe-ehˇ, mahˬ deuˬ-ahˇ nui kʼaˬ tsmˬ-awˇ, mahˬ laˆ lawˬ myaˬ gaˇ nui ma huiˬ-eu, 
mahˬ dziˬ-eu yehˇ deuˬ-euˬ gʼaˬ-ahˇ gʼoe-eu deuˬ, yaw kʼaˆ-ehˇ ya noeˬ shaˬ tehꞈ-a.  
2Ehˇ kʼawꞈ, Miˬyehˇ yawꞈ mˇ-euˬ gaˇ yawꞈ siˬ nya-awˇ, shaˬ zahˬ guˆ gaˆ bi keuˆ le 
nya-eu meh. Yaw haiˬ jeˬ mˇ-eu tsawˇ haˬ deuˬ hawˇ-eu, aˬ yawꞈ maꞈ-ahˇ haw piˇ 
nehˬ-eu deuˬ-ahˇ, aˬ yawꞈ laˆ guˆ-awˇ kʼehˬ tehꞈ-a.  
3Iˇjiˇtuˆ tsawˇ haˬ kʼawꞈ tsawˇ haˬ zaˬ meh. Miˬyehˇ maˬ ngeuˇ-a. Aˬ yawꞈ maꞈ-euˬ 
mahˬ deuˬ kʼawꞈ shiˬ shaˬ jiˇ meh. Maˬ shiˇ nya-eu yaw sahˇ maˬ ngeuˇ-a. Sahˬpaˬ 
Miˬyehˇ aˬ laꞈ cawˬ doˆ laꞈ ngeh, aˬ cawˬ-ahˇ caw ba nehˬ-eu miˇ kʼahˬ dawˬ teˇ teˇ-
awˇ, aˬ cawˬ-ahˇ gʼoe-eu miˇ kʼahˬ coˬ-iˇ-eu miˇ neh, nyiˬ kʼahˬ tiˬ gaˇ luˬ-iˇ seˇ-iˇ 
tehꞈ-a.  

4Sahˬpaˬ Miˬyehˇ ngaˬ-ahˇ ehˇ-eu,  

“Yawˇ bo-eu deuˬ aˇ naˆ guˇ kʼawꞈ, yawˇ kawꞈ sehꞈ-eu aˇ laˬ jaˬ shiˇ, maˬ luˆ laˇ ni 
jawˇ-eu loꞈ-ehˇ, Ziˇoˬ gawˬ jawˬ-ahˇ haw piˇ-eu, Baoˬ huiˬ-eu Sahˬpaˬ Miˬyehˇ 
pyeuꞈ-eu ngaˬ-ahˇ tiˬ jeˬ-iˬ maˬ teh luˆ nya-a.  
5Bahˬ kʼoeˇ taˆ zah luꞈ-eu aˇ jiˇ aˬ ma, aˇ jiˇ zaˬ-ahˇ haw piˇ luꞈ-eu loꞈ-ehˇ, Baoˬ huiˬ-
eu Sahˬpaˬ Miˬyehˇ pyeuꞈ-eu ngaˇ, Yeˬluˇsaˬlehˬ meuˬ-ahˇ haw teˬ haw piˇ-eu ma.” 
6Iˇsaˬleˬlaˆ tsawˇ haˬ deuˬ-oˇ, dzeuˇ laˇ ngeh naw maꞈ iˬ baˇ mˇ-awˇ ngaˬ-ahˇ puiˬ-
eu kʼawꞈ, ngaˇ jawˇ gaˇ gʼoꞈ kʼoꞈ laˇ-awˬ.  
7Naw maꞈ neh pyuˇ hawˇ-eu shuiˇ yuˇ-awˇ jahˇ taˬ-euˬ tahˬ pahˬ aˬ ma mawˇ kawˇ 
deuˬ-ahˇ, naw maꞈ yawˬ gʼaˬ na luꞈ ya biˬ dzeh-eu aˇ nah keuˆ le tehꞈ-a.  
8“Tsawˇ haˬ zaˬ neh maˬ tehˆ-euˬ mi cehˇ kʼehˬ-ahˇ, tsawˇ haˬ zaˬ neh maˬ deuˆ-euˬ 
mi cehˇ kʼehˬ-ahˇ, Aˬshuˇliˆ tsawˇ haˬ deuˬ ya shiˇ tehꞈ-a. Mi cehˇ kʼehˬ-ahˇ ya cehˆ 
byaˆ-awˇ, aˬ yawꞈ maꞈ-euˬ zaˬ yo aˬ cawˬ zaˬ kʼaˆ ya geuꞈ tehꞈ-a.  
9Ziꞈ dah ni gʼeh-eu aˬ yawꞈ maꞈ-euˬ taˆ, guˆ-eu miˇ neh byaˆ-iˇ tehꞈ-a. Guiˇ deuˆ-eu 
yaw huiˬ deuˬ guˆ dui dui-awˇ, paˇ loˬ paˇ lehˇ byehˇ-awˇ cehˆ tehꞈ-a” lehˇ ehˇ taˬ-
euˬ meh. Yeˬluˇsaˬlehˬ meuˬ aˬ yawꞈ-ahˇ uˬ duˬ tahˬ-awˇ, lawˇ-eu shehˇ-eu jeˬ miˬ 
dzaˬ bi doꞈ laˇ-eu gʼaˬ pyeuꞈ-eu, Sahˬpaˬ Miˬyehˇ neh kʼoeˇ loꞈ-ehˇ ehˇ taˬ-euˬ meh.  

Iˇsaˬyaˇ 32 

Yaw tsaˬ yaw dawˇ sahˬ paˬ 

1Haw yawˬ. Yaw tsaˬ yaw dawˇ laꞈ kʼoeˇ uˆ lahˇ-eu sahˬ paˬ tiˬ gʼaˬ doˆ le tehꞈ-a. miˇ 
kʼahˬ-ahˇ haw-eu pyaˆ-eu aˬ yuiꞈ aˬ tsu deuˬ kʼawꞈ, yaw sui yaw dawˇ laꞈ kʼoeˇ haw 
pyaˆ tehꞈ-a.  
2Aˬ yawꞈ maꞈ aˬ yawꞈ gʼaˬ yawꞈ, jaˬ lehˇ baw ngeh naˬ duˬ loꞈ-ehˇ pyeuꞈ-awˇ, mˬ jeˬ 
jaˬ lehˇ huiˬ ngeh awˆ duˬ-ahˇ duˇ tehꞈ-a. Gui coˇ ni gʼeh-eu kʼaˇ shuiꞈ deh yaˇ-ahˇ, 
yoeˇ doˆ le-euˬ lawˇ gawˆ hawˇ-eu, shiˬ deuˬ ni gʼeh-eu lo guˇ-ahˇ duˇ tehꞈ-a.  
3Miˇ kʼahˬ zaˬ deuˬ loˬ-eu jeˬ-ahˇ, myaˆ nuiˆ haw-awˇ naˬ bawˇ ciˬ kʼmˇ tehꞈ-a.  
4Aˬ yawꞈ maꞈ nui ma yaw nymˇ byehˇ dzeh-awˇ, aˬ cawˬ gʼaˇ duˬ shaˇ noeˬ nya-eu 
laꞈ kʼoeˇ, dawˇ coe ni ngehˬ tehꞈ tmˇ tehꞈ-a.  
5Aˬ dzawˬ-ahˇ taˬ huiˬ taˬ mahˇ-eu jeˬ byoˆ-iˇ-awˇ, biˇ siˇ deuˬ-ahˇ tsawˇ muiˬ no-eu 
aˇ yamˬ dzeuˇ-iˇ tehꞈ-a.  
6Aˬ dzawˬ dawˬ doeˇ ngehˬ-awˇ, aˇ gah nui noeˬ yaw cawˆ tehꞈ meh. Aˬ dzawˬ aˇ 
gah mˇ-eu ngehˬ-eu, Sahˬpaˬ Miˬyehˇ-ahˇ yehˬ bawˬ sehˇ lu-ehˇ gʼeh-awˇ, mehꞈ-eu 
shuꞈ-eu deuˬ-ahˇ bi dzaˬ bi dawˇ-eu maˬ baw-a.  
7Aˬ dzawˬ aˇ gah yaw haiˬ jeˬ shaˇ sawˇ-awˇ, yaw cawˆ jeˬ mˇ doˆ laꞈ-eu meh. Iˇ shaˬ 
zaˬ-ahˇ jaˬ myawꞈ mehˇ shuiˇ neh laˆ cawˆ-awˇ, maˬ mˇ bahˬ gaˇ lehˬ-eu shaˬ bymˇ 
bi tawˆ-eu meh.  
8Ehˇ kʼawꞈ, nui nahˬ nui yu ahˇ-eu tsawˇ haˬ, yaw sui yaw dawˇ jeˬ mˇ doˆ shaˇ doˆ-
awˇ, yaw tsaˬ yaw dawˇ gaˇ ma kʼoeˇ taˆ, ziꞈ dah ni yawꞈ-eu meh.  

Kʼehˬ nehˬ kʼaˆ nehˬ-awˇ ciˬ tuˇ nehˬ-eu 

9Saˇ lehˆ ni dehꞈ-eu zaˬ miˬ zaˬ deuˬ-oˇ, ngaˇ ehˇ gaˇ tuˇ-awˇ naˇ haˬ sheˇ. Kʼahˬ lahˇ 
kʼaˇ maˬ za-eu aˬ buˇ deuˬ-oˇ, ngaˇ ngehˬ gaˇ naˬ bawˇ ciˬ kʼmˇ sheˇ.  
10Tiˬ kʼoꞈ ui cuiˆ dzehˬ-iˇ ngeh jawˇ, kʼahˬ lahˇ kʼaˇ maˬ za ni dehꞈ-eu naw maꞈ, yaw 
dzuˬ ya dzuˬ tehꞈ-a. Aˬ gaꞈ aˇ siˬ maˬ za le-ehˇ, aˇ siˬ aˇ lu nym le tehꞈ-a.  
11Saˇ lehˆ ni dehꞈ-eu zaˬ miˬ zaˬ deuˬ-oˇ, yaw dzuˬ dzuˬ dui dui-awˬ. Kʼahˬ lahˇ kʼaˇ 
maˬ za-eu aˬ buˇ deuˬ-oˇ, yaw dzuˬ dzuˬ gah gah-awˬ. Naw maꞈ mehˬ tsoeˬ lehˆ 
dzeh jiˇ-awˇ, guˬ daˇ pehˇ zeuˇ joꞈ-ahˇ lahˇ-awˇ jawˇ-awˬ.  
12Muiˬ dui dui-eu myawˬ kmˇ yaˇ kmˇ cawˆ-iˇ jiˇ-euˬ miˇ neh, nui ma cawˆ-awˇ 
kʼahˬ-ahˇ teˇ-awˬ.  
13Ngaˬ-euˬ tsawˇ haˬ deuˬ-euˬ yaˇ kʼahˬ yaˇ lahˬ aˬ gah baw duˆ hawˇ-eu yaˇ moꞈ 
dehꞈ byah-euˬ meh. Laˬ kʼaˬ cehˇ-eu jeˬ byah-eu nymˇ kʼoeˇ deuˬ hawˇ-eu, dehꞈ 
bym dui dui-eu meuˬ gʼaˇ duˬ, noeˬ shaˬ-awˇ tsawˇ ngoeˇ ngoeˇ nehˬ-awˬ.  
14Sahˬ paˬ-euˬ nymˇ ya byehˇ dzeh gaˇ keuˆ-awˇ, meuˬ meuˬ ma kʼoeˇ ciˬ cuˇ ni jaˆ 
tehꞈ-a. Meuˬ laꞈ kʼoeˇ jaˆ-eu nymˇ hawˇ-eu, meuˬ-ahˇ loꞈ piˇ-euˬ taˆ kʼoeˇ deuˬ, mˬ 
maˬ maˬ byaˆ zaˇ ziˇ cawˆ jiˇ tehꞈ-a. Bawˇ tsahˬ mahˬ tahˬ laˆ deuˬ kʼoeˇ gaˇ jawˇ-
awˇ, yawˇ deuˬ kʼoeˇ gaˇ gaˆ dzaˬ tehꞈ-a.  
15Ehˇ kʼawꞈ, Miˬyehˇ Yaw sahˇ aˬ dui kʼoeˇ taˆ paˇ keuˆ le-awˇ, miˇ tsaˬ yaw cawˆ miˇ 
muiˬ paˇ muiˬ laˇ-awˇ, dzaˬ la gʼo cehˇ za dui dui le tehꞈ-a.  
16Miˇ kʼahˬ heu yawˬ coeˇ yawˬ na luꞈ, yaw tsaˬ yaw dawˇ jeˬ byah tehꞈ-a.  
17Tsawˇ haˬ yawˬ gʼaˬ na luꞈ yaw tsaˬ yaw dawˇ jeˬ-ahˇ poˆ-eu miˇ neh, nui saˇ oꞈ-
awˇ coꞈ ngehˇ ni gʼeh-eu jeˬ, mˬ maˬ maˬ byaˆ zaˇ ziˇ keuˆ le tehꞈ-a.  
18Miˬyehˇ-euˬ tsawˇ haˬ deuˬ kʼahˬ lahˇ kʼaˇ maˬ za-ehˇ, nui saˇ oꞈ-eu nymˇ jiˇ laꞈ 
kʼoeˇ ya jawˇ tehꞈ-a.  
19Bawˇ tsahˬ-ahˇ uˬ yehˇ aˇ siˬ ga le-awˇ, meuˬ bi deh meuˇ leꞈ kʼawꞈ,  
20lawˇ gawˆ dawˬ peh ya ka dzaˬ ya ka dawˇ-awˇ, mawˇ neˇ hawˇ-eu mahˬ tahˬ laˆ 
pyehˬ taˬ-euˬ naw maꞈ, laˬ kʼaˬ cehˇ duˬ aˇ naˆ ni huiˬ-eu nga.  

Iˇsaˬyaˇ 33 

Caw ba nehˬ laꞈ lehˇ shaˇ-eu guiˬ lahˬ shaˇ dawˬ 

1Laˆ luˬ laˆ seˇ-eu gʼaˬ-oˇ, nawˇ ya noeˬ shaˬ dui dui tehꞈ-a. Nawˇ ya luˬ ya seˇ-iˇ-eu 
aˇ nah maˬ keuˆ le dah-aˬ siˬ. Saˇ jaˇ puiˬ-eu gʼaˬ-oˇ, nawˇ ya noeˬ shaˬ dui dui tehꞈ-
a. Aˬ cawˬ nawˬ-ahˇ saˇ jaˇ puiˬ-eu aˇ nah maˬ keuˆ le dah-aˬ siˬ. Nawˇ aˬ cawˬ-ahˇ 
laˆ luˬ laˆ seˇ-eu naˬ leˇ ngeh, aˬ cawˬ nawˬ-ahˇ laˆ luˬ laˆ seˇ nehˬ laꞈ tehꞈ-a. Nawˇ 
saˇ jaˇ puiˬ-eu naˬ leˇ ngeh, aˬ cawˬ nawˬ-ahˇ saˇ jaˇ puiˬ tehꞈ-a.  
2Sahˬpaˬ Miˬyehˇ-oˇ, nga maꞈ-ahˇ gʼawˬ shaˬ gaˬ nehˬ laꞈ-awˬ. Nga maꞈ nawˬ-ahˇ 
noeˬ tmˬ luꞈ-eu ma. Yawˬ nah na luꞈ nga maꞈ-ahˇ haw piˇ-awˇ, guˆ-eu gaˆ-eu jeˬ laꞈ 
kʼoeˇ ka kʼoꞈ nehˬ laꞈ-awˬ.  
3Mˬ jeˬ tsawˬ tehˆ tehˆ gaˇ duˇ-eu nawˬ-euˬ teˇ saˇ gaˬ ngeh, tsawˇ haˬ zaˬ cehˆ byoˆ-
awˇ, nawˇ tsawˬ tuˇ laˇ gaˇ ya mawˇ ngeh, aˬ cawˬ tsawˇ jeuˬ deuˬ cehˆ byoˆ jiˇ-eu 
meh.  

4Miˇ kʼahˬ tsawˇ jeuˬ deuˬ-oˇ, naw maꞈ-euˬ myawˬ gahˬ bi yaˆ uiˬ jiˇ-awˇ, nyehˇ bahˇ 
teuˆ-eu loꞈ-ehˇ tsawˬ nawˬ bi nawˬ tehꞈ-a.  
5Yaw goˇ-ahˇ jawˇ-eu Sahˬpaˬ Miˬyehˇ-ahˇ, ciˬ huiˬ ciˬ mahˇ tehꞈ-a. Yeˬluˇsaˬlehˬ 
meuˬ laꞈ kʼoeˇ yaw tsaˬ yaw dawˇ jeˬ, aˬ yawꞈ bi byah laˇ tehꞈ-a.  
6Naw maꞈ-euˬ aˇ nah aˇ yamˬ gʼaˇ duˬ, ziꞈ dah ni gʼeh-eu dawˬ pehˬ aˬ yawꞈ meh. Aˬ 
yawꞈ-euˬ tsawˇ haˬ-ahˇ ka kʼoꞈ nehˬ-awˇ, zaˬ siˬ nui gahˇ biꞈ nehˬ tehꞈ-a. Sahˬpaˬ 
Miˬyehˇ-ahˇ yaw zeu baw-eu jeˬ-aˬ, huiˬ dzehˬ-eu smˇ muiˬ muiˬ-eu jeˬ meh.  
7Haw yawˬ, kʼaˬ dui dui-eu tsawˇ haˬ kʼoeˇ deuˬ, guˇ guˇ-ehˇ ngoeˇ luꞈ meh. Laˆ tsaˬ 
laˆ tsahˇ-eu miˇ kʼahˬ tsawˇ kaˬ geuꞈ-euˬ deuˬ, yaw kʼaˆ-ehˇ guˇ-awˇ ngoeˇ luꞈ meh.  
8Gaˇ jawˬ deuˬ gaˇ tsoeˬ tsoeˬ-iˇ-awˇ, iˇ tawꞈ laˇ tawꞈ-eu tsawˇ haˬ maˬ jawˇ-a. Saˇ 
jaˇ dzaˬ taꞈ-euˬ dawˬ pyaˆ-iˇ jiˇ-awˇ, tsawˇ kaˬ geuꞈ-euˬ deuˬ-euˬ myaˆ pyawˬ-ahˇ 
maˬ haw-ehˇ, tiˬ gʼaˬ-ahˇ-iˬ yaw zeu maˬ baw nehˬ-a.  
9Miˇ kʼahˬ ngoeˇ doˆ laˇ-awˇ gʼaˬ baˬ-iˇ luꞈ meh. Leˬbaˬnoˬ sahˬ kʼaˆ nyoeˬ-iˇ-awˇ, 
miˇ muiˬ muiˬ-eu Shaˬloˬ deh kʼawꞈ, kʼaˇ shuiꞈ deh yaˇ pyeuꞈ-iˇ-euˬ meh. Baˬshaˬ 
miˇ tsaˬ hawˇ-eu Gaˬlaˬmeˬlaˇ gawˬ jawˬ, aˇ bawˇ aˇ paꞈ ga jiˇ-euˬ meh.  

Muiˇ-eu deuˬ-ahˇ Sahˬpaˬ Miˬyehˇ lmˬ-eu 

10Sahˬpaˬ Miˬyehˇ ehˇ-eu,  

“Nymˬ-mˇ ngaˇ tuˇ laˇ-awˇ, Ngaˇ aˇ naˆ ni baoˬ huiˬ-eu bi mawˇ ma.  
11Naw maꞈ bahˬ toˆ yawꞈ ngehꞈ pyeuꞈ-awˇ, kʼaˇ mˇ-euˬ jeˬ tiˬ pawꞈ-iˬ gaˇ dahˇ maˬ 
tsoeˬ-ehˇ, yawˬ haˇ yawˬ ha laˆ cawˆ luꞈ-eu tehꞈ meh.  
12Lu boeˬ geuꞈ-eu kʼaˬ lo puiˆ meuˇ-eu loꞈ-ehˇ, aˬ gah baw duˆ bi puiˆ byoˆ-eu loꞈ-
ehˇ, naw maꞈ bi puiˆ dzaˬ jiˇ tehꞈ-a.  
13Naw maꞈ gaˇ mahˇ jawˇ luꞈ-eu deuˬ, ngaˬ neh mˇ-euˬ jeˬ-ahˇ naˬ bawˇ gaˬ-awˇ, 
naw maꞈ dawˬ peh jawˇ luꞈ-eu deuˬ, ngaˬ-euˬ baoˬ gaˇ kawˆ siˬ nya-awˬ.” 
14Ziˇoˬ meuˬ-ahˇ iˬ baˇ mˇ luꞈ-eu deuˬ, guˆ-eu yaw dzuˬ dzuˬ-awˇ ehˇ-eu,  

“Miˬyehˇ-euˬ kʼehˬ-eu kʼaˆ-eu jeˬ, maˬ miˆ-iˇ-eu miˬ dzaˬ loꞈ-ehˇ duˇ-eu miˇ neh, aˬ 
dui tiˬ gʼaˬ-iˬ maˬ dzeuˇ-iˇ luꞈ-a.” 
15Yaw sui yaw dawˇ dawˇ-ehˇ dehꞈ-awˇ, yaw tsaˬ yaw dawˇ jeˬ-ahˇ ngehˬ-eu tmˇ-
eu laꞈ kʼoeˇ, aˬ cawˬ kʼoeˇ taˆ maˬ myawꞈ maˬ shuiˇ dzaˬ ni, laꞈ nmꞈ nmꞈ gaˇ maˬ ha 
geuꞈ-eu uˬ taꞈ, tsawˇ haˬ-ahˇ sehꞈ-eu deuˬ-ahˇ naˬ bawˇ maˬ ciˬ kʼmˇ ni, yaw haiˬ jeˬ 
toˆ gaˇ myaˆ maˬ haw cawˬ-eu tsawˇ haˬ, buˬ-iˇ law-iˇ tehꞈ-a.  
16Kʼoeˇ loꞈ-ehˇ dehꞈ-eu gʼaˬ nui saˇ oꞈ-awˇ, ziꞈ dah ni gʼeh-eu taˆ laꞈ kʼoeˇ jawˇ-eu 
loꞈ-ehˇ, guˆ-eu gaˆ-eu jeˬ-ahˇ dzeuˇ-eu uˬ taꞈ, dzaˬ-eu dzaˇ hawˇ-eu dawˇ-eu iˇ cuꞈ 
gʼaˇ duˬ, kʼahˬ maˬ lahˇ ni ya dehꞈ tehꞈ-a.  

Guiˬ lahˬ za-eu aˇ nah aˇ yamˬ 

17Huiˬ dui dui-eu miˇ kʼahˬ-ahˇ uˆ lahˇ-eu, kʼahˬ sehˇ jaˆ-eu sahˬ paˬ-ahˇ nawˇ ya 
mawˇ tehꞈ-a.  
18Yaw beh naw maꞈ-ahˇ taꞈ dzaˬ-awˇ, naw maꞈ kʼoeˇ taˆ maˬ tsehˆ leˇ ni nawˬ tehˬ 
taˬ-euˬ, boeˇ miˬ siˬ kʼaˬ sahˬ paˬ sahˬ ma kʼoeˇ deuˬ-ahˇ guˆ-eu jeˬ, yuꞈ maˆ maˆ-eu 
loꞈ-ehˇ dzeuˇ-iˇ tehꞈ-a.  

19Naw maꞈ maˬ gʼoˆ shaw nya-eu dawˬ ngehˬ-eu, nui ma gʼahˇ-eu boeˇ miˬ siˬ kʼaˬ 
kʼoeˇ deuˬ-ahˇ, naw maꞈ maˬ paˇ ya mawˇ haw meh.  
20Aˬ dui uˬ duˬ tahˬ-eu zahˇ sahˇ kʼoꞈ bawˬ-iˬ gʼeh-euˬ, Ziˇoˬ meuˬ-ahˇ haw sheˇ. 
Yeˬluˇsaˬlehˬ meuˬ-ahˇ haw gʼeh-iˬ sheˇ. Aˇ naˆ ni nui saˇ oꞈ-eu jawˇ duˬ pyeuꞈ-eu 
nga. Daˇtaꞈ tiˬ jawˇ-iˬ maˬ gʼeu lehˆ doˆ-ehˇ, aˇ caˆ tsehˆ-iˇ-euˬ maˬ baw-eu, jawˇ zaˇ 
maˬ paˇ-eu sehˬ gʼawˆ-ahˇ duˇ leˇ-eu meh.  
21Sahˬpaˬ Miˬyehˇ-euˬ yaw shehꞈ kʼahˬ sehˇ, aˬ dui-ahˇ bi mawˇ nehˬ laꞈ tehꞈ-a. 
Muiˇ-eu deuˬ-euˬ saˇ baoˬ maˬ laˇ nya-eu, jeˇ lo ni gʼeh-eu lawˇ baˬ deuˬ dawˬ peh, 
aˬ dui jawˇ duˬ ya dah tehꞈ-a.  
22Sahˬpaˬ Miˬyehˇ aˬ dui kʼoeˇ taˆ uˆ lahˇ-eu meh. Sahˬpaˬ Miˬyehˇ aˬ dui-ahˇ zahˇ 
dawˬ kʼoꞈ dawˬ biꞈ laꞈ-awˇ, Sahˬpaˬ Miˬyehˇ aˬ dui-euˬ sahˬ paˬ meh. Aˬ dui-ahˇ aˬ 
yawꞈ ka kʼoꞈ laꞈ-eu meh.  
23Muiˇ-eu deuˬ-euˬ saˇ baoˬ aˇ caˆ tsehˆ-iˇ jiˇ-awˇ, lehˇ baw saˬ paˇ maˬ gʼeu taw 
nya-a. Muiˇ-eu deuˬ-euˬ pyuˇ shuiˇ myawˬ gahˬ dawˬ tawˆ, nga maꞈ ceh geuꞈ jiˇ ma. 
Aˬ yawꞈ maꞈ-euˬ pyuˇ shuiˇ myawˬ gahˬ myaˬ dui dui-awˇ, kuiˇ shiˇ laꞈ shiˇ deuˬ-
ahˇ kʼawꞈ oꞈ tehꞈ-a.  
24Ziˇoˬ meuˬ laꞈ kʼoeˇ jawˇ-eu tsawˇ haˬ deuˬ, tiˬ gʼaˬ-iˬ naˇ-eu gawˇ-eu maˬ baw-
ehˇ, kʼoeˇ gaˇ jawˇ-eu tsawˇ haˬ deuˬ-euˬ iˬ baˇ, dawˬ tawˆ luꞈ pyehˬ nehˬ jiˇ tehꞈ-a.  

Iˇsaˬyaˇ 34 

Muiˇ-eu deuˬ-ahˇ Miˬyehˇ kʼehˬ nehˬ tehꞈ-a 

1Tsawˇ jeuˬ dawˬ tawˆ luꞈ-oˇ, laˇ-awˇ naˇ haˬ laˇ-awˬ. Tsawˇ haˬ dawˬ tawˆ luꞈ-oˇ, 
naˬ bawˇ ciˬ kʼmˇ laˇ-awˬ. Miˇ tsaˬ tahˬ kʼawˇ hawˇ-eu miˇ tsaˬ zaˬ dawˬ tawˆ luꞈ, laˇ-
awˇ naˇ haˬ laˇ-awˬ.  
2Tsawˇ jeuˬ dawˬ tawˆ luꞈ-ahˇ Sahˬpaˬ Miˬyehˇ nui ma pehˇ-awˇ, guiˇ maꞈ dawˬ 
tawˆ luꞈ-ahˇ aˬ yawꞈ nui ma daˆ luꞈ-eu meh. Aˬ yawꞈ maꞈ-ahˇ aˬ yawꞈ laˆ cawˆ nehˬ-
awˇ, bi sehꞈ byoˆ jiˇ tehꞈ-a.  
3Aˬ yawꞈ maꞈ shiˇ-awˇ baꞈ dzeh-euˬ, yaw buꞈ yoˆ yoˆ-ehˇ ya ga-awˇ, gawˬ jawˬ-ahˇ 
shiˬ neˇ tseuˆ ni jaˆ tehꞈ-a.  
4Nahˇ ma, ba la, aˬ guiˇ dawˬ tawˆ guiˇ byoˆ jiˇ-awˇ, saˬ nmˇ lehˬ yoˆ-eu loꞈ-ehˇ mˬ 
lehˬ yoˆ kʼoꞈ-awˇ, siˬ guˬ maˇ sheuˇ aˇ paꞈ ga-eu loꞈ-ehˇ, aˬ guiˇ dawˬ tawˆ ga le tehꞈ-
a.  
5Mˬ taˆ Sahˬpaˬ Miˬyehˇ mi cehˇ sheu doˆ leꞈ-awˇ, aˬ yawꞈ laˆ cawˆ ma lehˇ noeˬ duˬ 
taˬ-euˬ deuˬ jawˇ luꞈ-eu, Eˬdoˬ meuˬ-ahˇ deuˆ le tehꞈ-a.  
6Lawˇ-eu shehˇ-eu gʼaˇ duˬ ciꞈ myehꞈ hawˇ-eu yawˇ-ahˇ sehꞈ ngeh, shiˬ hawˇ-eu tsiˇ 
mi cehˇ-ahˇ lehꞈ leˇ-eu loꞈ-ehˇ, Sahˬpaˬ Miˬyehˇ-euˬ mi cehˇ-ahˇ, aˬ yawꞈ maꞈ-euˬ 
shiˬ hawˇ-eu tsiˇ lehꞈ leˇ tehꞈ-a. Bawˇzaˬlahˬ meuˬ-ahˇ aˬ yawꞈ kʼoeˇ loꞈ-ehˇ lawˇ 
nehˬ ngeh, Eˬdoˬ miˇ kʼahˬ-ahˇ jawˇ-eu tsawˇ haˬ deuˬ, sehꞈ gahˬ sehꞈ cu nehˬ gaˇ 
ya daˬ tehꞈ-a.  
7Nehꞈ nyoˬ hawˇ-eu mawˇ neˇ sehꞈ dzeh nehˬ-eu loꞈ-ehˇ, aˬ yawꞈ maꞈ ya coˬ sehꞈ 
jiˇ-awˇ, aˬ yawꞈ maꞈ-euˬ shiˬ hawˇ-eu tsiˇ, miˇ tsaˬ tiˬ gʼoeˬ yoeˇ dahˬ tehꞈ-a.  

8Ziˇoˬ meuˬ-ahˇ Sahˬpaˬ Miˬyehˇ ka kʼoꞈ le-awˇ, muiˇ-eu deuˬ-ahˇ laꞈ poˆ poˆ nehˬ 
ngeh nah, kʼoeˇ loꞈ-ehˇ gʼeh-eu jeˬ keuˆ le tehꞈ-a.  
9Eˬdoˬ miˇ kʼahˬ-ahˇ yoeˇ-eu lawˇ baˬ lawˇ gawˆ deuˬ, miˬ shuˬ miˬ dziˬ pyeuꞈ-iˇ jiˇ-
awˇ, miˇ tsaˬ miˬ dzaˇ dzaˇ shuiˇ pyeuꞈ-iˇ jiˇ-euˬ miˇ neh, miˇ kʼahˬ kʼahˬ lah miˬ 
shuˬ doꞈ-eu loꞈ-ehˇ puiˆ dzaˬ tehꞈ-a.  
10Uˬ ciꞈ nah gʼahˇ maˬ ehˇ puiˆ-eu miˇ neh, mˬ maˬ maˬ byaˆ zaˇ ziˇ uˬ kʼoeˬ doˆ luꞈ 
tehꞈ-a. Miˇ kʼahˬ kʼoeˇ kʼahˬ tiˬ ziˇ saˇ-iˬ tiˬ ziˇ byoˆ le-eu miˇ neh, iˇ tsehˆ laˇ tsehˆ-eu 
maˬ jawˇ-ehˇ pyeuꞈ-iˇ tehꞈ-a.  
11Dzeˇ ngawˇ hawˇ-eu awꞈ-aꞈ deuˬ kʼoeˇ gaˇ jawˇ geuꞈ tehꞈ-a. Miˇ kʼahˬ kʼoeˇ-ahˇ 
Sahˬpaˬ Miˬyehˇ laˆ byoˆ nehˬ-awˇ, mˬ hawˇ-eu miˇ maˬ beh mi naˆ-ehˇ jaˆ-euˬ, aˬ 
yawꞈ yaw oeˇ tsahˇ-ahˇ bi gʼoꞈ kʼoꞈ-iˇ tehꞈ-a.  
12Miˇ kʼahˬ kʼoeˇ kʼahˬ-ahˇ dzoeˬ dzaˬ-eu sahˬ paˬ maˬ jawˇ-ehˇ, sahˬ paˬ sahˬ ma 
deuˬ maˬ baw ni pyeuꞈ-iˇ tehꞈ-a.  
13Sahˬ paˬ-euˬ nymˇ aˬ gah baw duˆ dehꞈ byah jiˇ-awˇ, meuˬ lahˇ baw-eu meuˬ deuˬ 
yaˇ moꞈ uˆ tehˬ jiˇ-awˇ, bawˇ tsahˬ aˬ kuiˬ hawˇ-eu dzeˇ ngawˇ deuˬ jawˇ byah jiˇ 
tehꞈ-a.  
14Haiˬ-eu bawˇ tsahˬ jeˬ zaˬ kʼoeˇ gaˇ uˇ-awˇ, nehꞈ muiˇ nehꞈ cehˇ guˇ cawˬ duˬ 
pyeuꞈ-iˇ-awˇ, uˬ ciꞈ gaˆ dzaˬ-eu nehꞈ kʼoeˇ gaˇ gʼaˬ naˬ naˬ le tehꞈ-a.  
15Dzeˇ ngawˇ deuˬ kʼoeˇ gaˇ bahˬ bahˬ-awˇ, zaˬ ceuꞈ-awˇ bo saˆ huiˬ tehꞈ-a. Jeˬ shiˇ 
kʼaˬ dzeˇ deuˬ kʼawꞈ, tiˬ mawˇ saˇ-i tiˬ mawˇ jawˇ uˇ le tehꞈ-a.  
16Jeˬ zaˬ deuˬ gaˇ kawˆ boꞈ ahˇ taˬ-euˬ, Sahˬpaˬ Miˬyehˇ-euˬ sahˬ boꞈ pah haw sheˇ. 
Jeˬ zaˬ heu deuˬ tiˬ mawˇ-iˬ maˬ ya byoˆ-iˇ-eu uˬ taꞈ, aˇ gu ma baw-eu aˇ teˬ maˬ ya 
bi jawˇ-a lehˇ, Sahˬpaˬ Miˬyehˇ dawˬ biꞈ taˬ-eu jaˆ-awˇ, aˬ yawꞈ maꞈ-ahˇ aˬ yawꞈ tiˬ 
gaˇ sheuˬ dzoeˇ tehꞈ-a.  
17Jeˬ zaˬ kʼoeˇ deuˬ gʼaˇ duˬ Sahˬpaˬ Miˬyehˇ miˇ tsaˬ biˇ-awˇ, yawˬ jeˬ na luꞈ-ahˇ biˇ 
oꞈ nehˬ tehꞈ-a. Miˇ kʼahˬ kʼoeˇ kʼahˬ laꞈ kʼoeˇ aˬ yawꞈ maꞈ ziꞈ dah ni jawˇ-awˇ, mˬ 
maˬ maˬ byaˆ zaˇ ziˇ aˬ yawꞈ maꞈ-ahˇ oꞈ tehꞈ-a.  

Iˇsaˬyaˇ 35 

Muiˬ-eu shawˇ-eu gaˇ jawˬ 

1Kʼaˇ shuiꞈ deh yaˇ laˬ kʼaˬ cehˇ-awˇ, bawˇ tsahˬ-ahˇ aˇ yehˆ poˬ laˇ tehꞈ-a.  
2Kʼaˇ shuiꞈ deh yaˇ caˇ dawˬ caˇ-awˇ, laˬ kʼaˬ cehˇ-awˇ guˇ tehꞈ-a. Kʼaˇ shuiꞈ deh yaˇ 
kʼoeˇ Leˬbaˬnoˬ gawˬ jawˬ loꞈ-ehˇ, haw muiˬ dui dui laˇ-awˇ, Gaˬlaˬmeˬlaˇ gawˬ 
jawˬ hawˇ-eu Shaˬloˬ deh kʼawꞈ loꞈ-ehˇ, miˇ tsaˬ miˇ muiˬ muiˬ laˇ tehꞈ-a. Sahˬpaˬ 
Miˬyehˇ-euˬ yaw shehꞈ kʼahˬ sehˇ, huiˬ-eu mahˇ-eu jeˬ hawˇ-eu baoˬ-ahˇ, yawˬ gʼaˬ 
na luꞈ ya mawˇ tehꞈ-a.  
3Gʼaˬ juˬ-eu aˬ laꞈ hawˇ-eu yaˇ laˇ-euˬ pawˬ tsuiꞈ-ahˇ, gʼaˬ biꞈ lahˬ nehˬ-awˬ.  
4Nui ma gʼaˬ baˬ luꞈ-eu tsawˇ haˬ deuˬ-ahˇ,  

“Gʼaˬ byehˆ maˬ byehˆ-ehˇ maˬ guˆ ni jawˇ-awˬ. Naw maꞈ-ahˇ ka kʼoꞈ nehˬ-awˇ, 
muiˇ-eu deuˬ-ahˇ kʼehˬ-eu gʼaˇ duˬ, Miˬyehˇ oe luꞈ meh” lehˇ ehˇ nehˬ-awˬ.  

5Myaˆ behꞈ mawˇ nya laˇ-awˇ, naˬ bawˬ gaˬ nya laˇ tehꞈ-a.  
6Kuiˇ shiˇ gaˇ nyeh nyeh nya laˇ-awˇ, aˬ dzawˬ laˬ kʼaˬ cehˇ-eu dawˬ ngehˬ-awˇ guˇ 
tehꞈ-a. Koˆ kaˆ ni gʼeh-eu kʼaˇ shuiꞈ deh yaˇ-ahˇ, lawˇ baˬ yoeˇ le tehꞈ-a.  
7Lahˇ dui dui-eu kʼaˇ shuiꞈ deh yaˇ lah pyeuꞈ-iˇ-awˇ, gui coˇ ni gʼeh-eu miˇ kʼahˬ 
lawˇ gawˆ yoeˇ le tehꞈ-a. Bawˇ tsahˬ aˬ kuiˬ deuˬ jawˇ-euˬ diˬ shuiˇ-ahˇ, aˇ toꞈ hawˇ-
eu huˇ seu dehꞈ laˇ tehꞈ-a.  
8“Muiˬ-eu shawˇ-eu gaˇ jawˬ” lehˇ kuˇ-eu gaˇ jawˬ tiˬ kahˇ, kʼoeˇ gaˇ dahˇ laˇ tehꞈ-a. 
Iˬ baˇ zaˬ deuˬ gaˇ jawˬ kʼoeˇ kahˇ maˬ cah-ehˇ, dawˇ ga deuˬ kʼoeˇ gaˇ gaˇ bahˬ maˬ 
bahˬ-a.  
9Aˇ laˬ jaˬ shiˇ deuˬ kʼoeˇ gaˇ maˬ jawˇ-ehˇ, haiˬ-eu jeˬ zaˬ kʼoeˇ gaˇ maˬ cah tsehˆ-a. 
Sahˬpaˬ Miˬyehˇ neh ka kʼoꞈ nehˬ-euˬ tsawˇ haˬ deuˬ, iˇ kahˇ gʼoꞈ leˇ-eu gaˇ ma meh.  
10Aˬ yawꞈ maꞈ laˬ kʼaˬ cehˇ-eu caˇ dawˬ caˇ-awˇ guˇ guˇ-ehˇ, Yeˬluˇsaˬlehˬ meuˬ-ahˇ 
laˬ kʼaˬ tiˬ cehˇ le keuˆ tehꞈ-a. Aˬ yawꞈ maꞈ mˬ maˬ maˬ byaˆ zaˇ ziˇ laˬ kʼaˬ cehˇ-awˇ, 
noeˬ shaˬ noeˬ zahˬ-eu jeˬ hawˇ-eu myaˆ biˇ doˆ-eu jeˬ-ahˇ, mˬ maˬ maˬ byaˆ zaˇ ziˇ 
buˬ-iˇ law-iˇ tehꞈ-a.  

Iˇsaˬyaˇ 36 

Aˬshuˇliˆ tsawˇ haˬ deuˬ Yeˬluˇsaˬlehˬ meuˬ-ahˇ guiˇ deuˆ-eu lehˇ gʼeh-eu 
(2 Sahˬpaˬ 18.13-27; 2 Laˬsaˬbaˬ 32.1-19) 

1Yuˇdaˆ miˇ kʼahˬ-ahˇ Heˬsaˬgiˇ uˆ lahˇ-eu tseˇ oeˬ kʼoꞈ tiˬ kʼoꞈ-ahˇ, Yuˇdaˆ miˇ kʼahˬ 
laꞈ kʼoeˇ jaˆ-eu ziꞈ dah ni gʼeh-eu meuˬ deuˬ-ahˇ Aˬshuˇliˆ sahˬ paˬ Saˬneˬkaˬliˇ deuˆ 
gʼaˬ-euˬ meh.  
2Kʼoeˇ naˇ, aˬ yawꞈ-euˬ guiˇ maꞈ deuˬ kʼoeˇ taˆ uˆ lahˇ-eu yaw huiˬ yaw mahˇ-ahˇ, 
guiˇ maꞈ maꞈ ma sheuˬ-awˇ Laˬkiˇshaˆ meuˬ-ahˇ neh Yeˬluˇsaˬlehˬ meuˬ-ahˇ sahˬ 
paˬ Heˬsaˬgiˇ jawˇ gaˇ bi iˇ-euˬ meh. Laꞈ taˆ paw-euˬ lah-ahˇ neh meuˬ-ahˇ iˇ cuꞈ yuˇ 
ahˇ-euˬ uiˇ kʼehˬ dawˬ peh, saˬ nmˇ saˬ paˇ mˇ-eu jawˇ duˬ-ahˇ jaˆ-eu gaˇ jawˬ-ahˇ, 
yaw huiˬ yaw mahˇ kʼoeˇ gʼaˬ jawˇ naˬ-euˬ meh.  
3Sahˬ paˬ-euˬ nymˇ-ahˇ haw-eu pyaˆ-eu gʼaˬ pyeuꞈ-eu Hiˇlaˬkiˇ-euˬ aˬ li Eˇliˇkmˬ, saˇ 
naˇ-ahˇ gaˇ nyehꞈ tehꞈ-eu gʼaˬ pyeuꞈ-eu Sheˬbaˬnaˬ hawˇ-eu, jaˇ laˇ yuˇ-eu paw aˬ 
yuiꞈ geuꞈ-eu gʼaˬ pyeuꞈ-eu Aˬsaˆ-euˬ aˬ li Yoˇaˬ, aˬ ha smˇ gʼaˬ meuˬ laꞈ kʼoeˇ neh 
doˆ laˇ-awˇ, aˬ yawꞈ-ahˇ tahˬ puˬ laˇ-euˬ meh.  
4“Aˬ jeˬ baˬ da neh sahˬ paˬ Heˬsaˬgiˇ yawˬ haˇ yawˬ ha nui kʼaˬ tsmˬ-eu gaˇ kawˆ-
ahˇ, Aˬshuˇliˆ sahˬ paˬ siˬ nya mawꞈ meh” lehˇ, aˬ ha smˇ gʼaˬ-ahˇ Aˬshuˇliˆ guiˇ maꞈ 
kʼoeˇ taˆ uˆ lahˇ-eu yaw huiˬ yaw mahˇ kʼoeˇ gʼaˬ ehˇ nehˬ-euˬ meh.  
5Aˬ yawꞈ ehˇ-eu, “Guiˇ deuˆ-eu tsawˇ gahˇ hawˇ-eu baoˬ maˬ jaˆ gaˇ, mehˬ boeˬ neh 
gʼaˬ leˇ nya ma lehˇ naw maꞈ noeˬ te loˇ. Aˬshuˇliˆ tsawˇ jeuˬ-ahˇ naw maꞈ ciˬ cehˆ 
nya ni, naw maꞈ-ahˇ aˬ suˇ gʼaˬ caw ba le gaˇ noeˬ muiˬ luꞈ te.  
6Iˇjiˇtuˆ miˇ kʼahˬ-ahˇ naw maꞈ noeˬ tmˬ-eu meh. Ehˇ kʼawꞈ, aˇ toꞈ aˇ kahˬ coeˇ-awˇ 
gawˬ yoeˬ toˆ-eu naˆ ni tehꞈ meh. Aˇ toꞈ aˇ kahˬ kʼoeˇ kʼehꞈ-iˇ-awˇ naw maꞈ-euˬ aˬ 
laꞈ-ahˇ dehˬ tsawˆ tehꞈ-a. Iˇjiˇtuˆ sahˬ paˬ-ahˇ nui kʼaˬ tsmˬ-eu tsawˇ haˬ deuˬ-euˬ 
guiˬ lahˬ kʼoeˇ loˆ ni tehꞈ meh.” 

7Aˬshuˇliˆ guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ kʼoeˇ gʼaˬ paˇ ehˇ-eu, 
“Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ nui kʼaˬ tsmˬ-eu ma lehˇ, naw 
maꞈ ngaˬ-ahˇ paˇ ehˇ nmˇ loˇ. Kʼoeˇ loꞈ-ehˇ ngeuˇ naˇ kʼawꞈ, lawˇ duˬ tiˬ tsahˇ-ahˇ 
tehꞈ-ehˇ uˬ duˬ ya tahˬ meh lehˇ, Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ 
jawˇ-eu tsawˇ haˬ deuˬ-ahˇ Heˬsaˬgiˇ ehˇ nehˬ ngeh, Sahˬpaˬ Miˬyehˇ-euˬ lawˇ duˬ 
hawˇ-eu uˬ duˬ tahˬ-eu jawˇ duˬ deuˬ-ahˇ aˬ yawꞈ neh laˆ cawˆ jiˇ-euˬ maˬ ngeuˇ-a 
loˇ.  
8Nga maꞈ-euˬ sahˬ paˬ-euˬ tsawˇ myahˇ uˬ moˆ neh naw maꞈ-ahˇ ngaˇ heu loꞈ-ehˇ 
lawˬ haw ma. Naw maꞈ-ahˇ ngaˇ mahˬ nyiˬ heˇ mawˇ biꞈ nyaˇ. Mahˬ dziˬ-eu tsawˇ 
haˬ naw maꞈ poˆ doˆ nya ma loˇ.  
9Aˬshuˇliˆ guiˇ maꞈ laꞈ kʼoeˇ, nyiˇ dui dui-eu aˬ yuiꞈ geuꞈ-eu tiˬ gʼaˬ naˆ ni kʼawꞈ, naw 
maꞈ maˬ kʼoˆ tsehˆ gaˇ neh, Iˇjiˇtuˆ tsawˇ haˬ deuˬ naw maꞈ-ahˇ mahˬ laˆ lawˬ hawˇ-
eu mahˬ dziˬ-eu yehˇ deuˬ biꞈ gʼeh laꞈ tehꞈ-a lehˇ aˬ joˆ-ehˇ noeˬ tmˬ peuˬ-eu nya.  
10Sahˬpaˬ Miˬyehˇ ngaˬ-ahˇ maˬ caw ba nehˬ laꞈ ni, naw maꞈ-euˬ miˇ kʼahˬ-ahˇ ngaˇ 
guiˇ deuˆ-awˇ laˆ cawˆ le-euˬ nga lehˇ naw maꞈ noeˬ te loˇ. Miˇ kʼahˬ heu kʼahˬ-ahˇ 
guiˇ deuˆ-awˇ laˆ cawˆ nehˬ-eu gʼaˇ duˬ, Sahˬpaˬ Miˬyehˇ ngaˬ-ahˇ dawˬ biꞈ laꞈ-eu 
meh.” 
11Kʼoeˇ ngeh, Eˇliˇkmˬ, Sheˬbaˬnaˬ hawˇ-eu Yoˇaˬ aˬ ha smˇ gʼaˬ, yaw huiˬ yaw mahˇ 
kʼoeˇ gʼaˬ-ahˇ heu loꞈ-ehˇ ehˇ nehˬ-euˬ meh. “Nga maꞈ-ahˇ Aˬlaˬmiˇ dawˬ ngehˬ 
cawˬ nehˬ laꞈ-awˬ. Nga maꞈ gʼoˆ shaw nya ma. Heˬbyehˇ dawˬ taˬ ngehˬ cawˬ laꞈ. 
Meuˬ meuˬ lahˇ kʼoeˇ taˆ daˆ-eu tsawˇ haˬ dawˬ tawˆ luꞈ naˇ haˬ luꞈ nga.” 
12Yaw huiˬ yaw mahˇ kʼoeˇ gʼaˬ ehˇ-eu, “Naw maꞈ heu myaˆ gʼaˬ hawˇ-eu naw maꞈ-
euˬ sahˬ paˬ tehꞈ-ehˇ bi siˬ-eu gʼaˇ duˬ, ngaˬ-euˬ sahˬ paˬ ngaˬ-ahˇ heu loꞈ-ehˇ bi 
ngehˬ bi tmˇ le-euˬ nga lehˇ naw maꞈ noeˬ te loˇ. Kʼoeˇ loꞈ-ehˇ maˬ ngeuˇ. Meuˬ 
meuˬ lahˇ kʼoeˇ taˆ nuiˇ luꞈ-eu tsawˇ haˬ kʼoeˇ deuˬ kʼawꞈ ya gaˬ ni ngaˇ ngehˬ luꞈ-eu 
ma. Aˬ yawꞈ maꞈ kʼawꞈ naw maꞈ loꞈ-ehˇ, yawˬ ha-euˬ keˬ ya dzaˬ-awˇ yawˬ ha-euˬ 
iˇ shoi ya dawˇ gaˇ keuˆ tehꞈ-a.” 
13Kʼoeˇ naˇ, yaw huiˬ yaw mahˇ kʼoeˇ gʼaˬ tsawˬ tuˇ-awˇ, Heˬbyehˇ dawˬ ngehˬ-awˇ 
heu loꞈ-ehˇ guˇ-eu meh. “Aˬshuˇliˆ sahˬ paˬ neh naw maꞈ-ahˇ ehˇ nehˬ laꞈ-euˬ dawˬ-
ahˇ naˇ haˬ sheˇ.  
14Naw maꞈ Heˬsaˬgiˇ mehˇ shuiˇ shuiˇ gaˇ taˬ tawˆ leˇ. Aˬ yawꞈ naw maꞈ-ahˇ maˬ ka 
kʼoꞈ nya-a lehˇ Aˬshuˇliˆ sahˬ paˬ naw maꞈ-ahˇ sha tiꞈ biꞈ luꞈ meh. 
15Sahˬpaˬ Miˬyehˇ-ahˇ gʼoe-awˬ lehˇ Heˬsaˬgiˇ naw maꞈ-ahˇ mehˬ gaˇ taˬ naˇ haˬ. 
Sahˬpaˬ Miˬyehˇ naw maꞈ-ahˇ ka kʼoꞈ nehˬ le-awˇ, naw maꞈ-euˬ meuˬ-ahˇ nga maꞈ 
Aˬshuˇliˆ guiˇ maꞈ deuˬ maˬ bi deuˆ gʼaˬ ni Sahˬpaˬ Miˬyehˇ laˆ tsoeˬ tehꞈ-a lehˇ taˬ 
noeˬ.  
16Heˬsaˬgiˇ ehˇ gaˇ taˬ naˇ haˬ. Meuˬ laꞈ nyiˇ doˆ le-awˇ, nga maꞈ-euˬ laꞈ oꞈ awꞈ-awˬ. 
Laˇ-awˬ lehˇ Aˬshuˇliˆ sahˬ paˬ dawˬ biꞈ luꞈ meh. Naw maꞈ yawˬ ha neh mˇ za-euˬ aˬ 
gaꞈ aˇ siˬ hawˇ-eu siˬ guˬ maˇ sheuˇ aˇ siˬ ya dzaˬ-awˇ, yawˬ ha-euˬ iˇ cuꞈ lah duˬ-ahˇ 
ya kʼawꞈ dawˇ-eu a kawˬ-aˬ za tehꞈ-a.  

17Aˬ gaꞈ yaˇ kmˇ mˇ kʼaˇ za-awˇ, dzaˬ la gʼo cehˇ za le-eu naw maꞈ-euˬ miˇ kʼahˬ-ahˇ 
duˇ dui dui-eu jawˇ duˬ-ahˇ bi jawˇ-eu gʼaˇ duˬ, nga maꞈ-euˬ sahˬ paˬ naw maꞈ-ahˇ 
maˬ sheuˬ laˬ le kʼoeˇ keuˆ ni, naw maꞈ kʼoeˇ loꞈ-ehˇ ya dehꞈ ya jawˇ tehꞈ-a.  
18Sahˬpaˬ Miˬyehˇ naw maꞈ-ahˇ ka kʼoꞈ nehˬ laꞈ tehꞈ-a lehˇ Heˬsaˬgiˇ ehˇ gaˇ naˇ 
haˬ-awˇ gaˇ ma taˬ bi sheuˬ bahˬ. Aˬshuˇliˆ sahˬ paˬ-euˬ aˬ laꞈ laꞈ oˆ, yawˬ ha-euˬ 
miˬ yehˇ neh bi ka kʼoꞈ haw-euˬ miˇ kʼahˬ jaˆ meh loˇ.  
19Haˬmaˆ miˬ yehˇ hawˇ-eu Aˬpaˆ miˬ yehˇ, nymˬ-mˇ aˬ geu paw cehˆ byoˆ-awˇ jawˇ 
ta. Sheˬpaˬbeˬ miˬ yehˇ deuˬ aˬ geu gaˇ iˇ byoˆ jiˇ-euˬ ta.  
20Saˬmaˬliˆ meuˬ-ahˇ ka kʼoꞈ nehˬ-euˬ gʼaˬ jawˇ meh loˇ. Nga maꞈ miˇ kʼahˬ uˆ lahˇ-
eu uˬ moˆ maˬ ya jawˇ ni, miˇ kʼahˬ heu deuˬ-ahˇ aˬ yawꞈ maꞈ-euˬ miˬ yehˇ neh ka 
kʼoꞈ doˆ nehˬ-euˬ aˇ myaˆ poˆ jaˆ ta. Toˆ-ehˇ ngeuˇ naˇ, Yeˬluˇsaˬlehˬ meuˬ-ahˇ 
Sahˬpaˬ Miˬyehˇ ka kʼoꞈ tehꞈ-a lehˇ naw maꞈ aˬ joˆ-ehˇ noeˬ tmˬ peuˬ-eu nya.” 
21Sahˬ paˬ Heˬsaˬgiˇ neh ehˇ nehˬ taˬ-euˬ loꞈ-ehˇ, tsawˇ haˬ kʼoeˇ deuˬ dawˬ tiˬ 
dawˬ-iˬ maˬ ngehˬ ni ciˬ cuˇ ni jawˇ-eu meh.  
22Kʼoeˇ naˇ, Eˇliˇkmˬ, Sheˬbaˬnaˬ hawˇ-eu Yoˇaˬ aˬ ha smˇ gʼaˬ noeˬ shaˬ dui dui-eu 
laꞈ kʼoeˇ, yawˬ ha dm luꞈ-eu mehˬ tsoeˬ cehˬ pyaˬ-awˇ, Aˬshuˇliˆ guiˇ maꞈ kʼoeˇ taˆ 
uˆ lahˇ-eu yaw huiˬ yaw mahˇ kʼoeˇ gʼaˬ neh ehˇ-euˬ dawˬ deuˬ, sahˬ paˬ Heˬsaˬgiˇ-
ahˇ tsaꞈ gaˬ leˇ-euˬ meh.  

Iˇsaˬyaˇ 37 

Sahˬ paˬ Heˬsaˬgiˇ Iˇsaˬyaˇ-ahˇ nui noeˬ nui duˇ shaˇ-eu 
(2 Sahˬpaˬ 19.1-7) 

1Dawˬ kʼoeˇ dawˬ-ahˇ sahˬ paˬ Heˬsaˬgiˇ ya gaˬ-euˬ nehˬ-ehˇ, noeˬ shaˬ dui dui-eu 
laꞈ kʼoeˇ mehˬ tsoeˬ cehˬ pyaˬ-awˇ, guˬ daˇ pehˇ zeuˇ mehˬ tsoeˬ dm-awˇ, Sahˬpaˬ 
Miˬyehˇ-euˬ Uˬ duˬ tahˬ nymˇ nymˇ ma-ahˇ le-euˬ meh.  
2Kʼoeˇ naˇ, sahˬ paˬ-euˬ nymˇ-ahˇ haw-eu pyaˆ-eu paw aˬ yuiꞈ geuꞈ luꞈ-eu Eˇliˇkmˬ, 
saˇ naˇ-ahˇ gaˇ nyehꞈ tehˬ-eu Sheˬbaˬnaˬ hawˇ-eu, piˇ ma yaw huiˬ deuˬ-ahˇ, Aˬmoˆ-
euˬ aˬ li Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Iˇsaˬyaˇ jawˇ gaˇ pyehˬ gʼeh-
euˬ meh. Aˬ ha smˇ gʼaˬ kʼawꞈ, guˬ daˇ pehˇ zeuˇ mehˬ tsoeˬ dm-awˇ iˇ-euˬ meh.  
3Aˬ yawꞈ maꞈ-ahˇ Iˇsaˬyaˇ jawˇ gaˇ heu loꞈ-ehˇ bi ehˇ iˇ-euˬ meh. “Iˬ nah-aˬ, noeˬ 
shaˬ noeˬ zahˬ-eu aˇ nah meh. Zaˬ ciˬ deˇ le-awˇ maˬ ciˬ doˆ nya ni shaˬ gaˇ duˇ miˇ-
a.  
4Aˬshuˇliˆ sahˬ paˬ neh aˬ yawꞈ-euˬ yaw huiˬ yaw mahˇ gʼaˬ-ahˇ pyehˬ gʼeh leꞈ-awˇ, 
dehꞈ luꞈ-eu Miˬyehˇ-ahˇ yehˬ bawˬ sehˇ lu-ehˇ bi ehˇ le-euˬ meh. Kʼoeˇ loꞈ-ehˇ yehˬ 
bawˬ sehˇ lu-ehˇ ehˇ-eu dawˬ-ahˇ nawˬ-euˬ Miˬyehˇ pyeuꞈ-eu Sahˬpaˬ Miˬyehˇ ya 
gaˬ-awˇ, kʼoeˇ loꞈ-ehˇ ehˇ-eu tsawˇ haˬ deuˬ-ahˇ kʼehˬ nehˬ kʼaˆ nehˬ luꞈ-uˇ. Kʼoeˇ 
miˇ neh, maˬ luˬ maˬ seˇ-iˇ-ehˇ dzeˇ-eu aˬ dui-euˬ tsawˇ haˬ deuˬ gʼaˇ duˬ, Miˬyehˇ-
ahˇ guiˬ lahˬ shaˇ nehˬ laꞈ-awˬ.” 
5Sahˬ paˬ Heˬsaˬgiˇ-euˬ dawˬ-ahˇ Iˇsaˬyaˇ ya gaˬ ngeh,  

6heu loꞈ-ehˇ tsaꞈ kʼoꞈ gʼeh-euˬ meh. “Sahˬpaˬ Miˬyehˇ nawˬ-ahˇ heu loꞈ-ehˇ ehˇ-eu 
meh. Sahˬpaˬ Miˬyehˇ naw maꞈ-ahˇ maˬ ka kʼoꞈ nya-aˇ lehˇ Aˬshuˇliˆ sahˬ paˬ ehˇ-
awˇ lmˬ luꞈ gaˇ taˬ guˆ lehˇ ehˇ-eu meh.  
7Sahˬ paˬ kʼoeˇ gʼaˬ aˬ yawꞈ-euˬ miˇ kʼahˬ-ahˇ maˬ gʼoꞈ leˇ-ehˇ maˬ jawˇ tehˬ nya ni, 
gaˇ kawˆ gʼawˬ mya jeˬ aˬ yawꞈ-euˬ naˬ bawˇ-ahˇ bi gaˬ le-awˇ, aˬ yawꞈ-euˬ miˇ 
kʼahˬ laꞈ kʼoeˇ aˬ yawꞈ-ahˇ bi sehꞈ ni Sahˬpaˬ Miˬyehˇ jahˇ tehꞈ-a.” 

Aˬshuˇliˆ tsawˇ haˬ deuˬ tiˬ poˆ paˇ lmˬ-eu 
(2 Sahˬpaˬ 19.8-19) 

8Aˬshuˇliˆ sahˬ paˬ Laˬkiˇshaˆ meuˬ-ahˇ byehˇ dzeh yaꞈ-awˇ, dawˬ peh jaˆ-eu 
Liˇbaˬnahˬ meuˬ-ahˇ guiˇ deuˆ luꞈ-eu gaˇ kawˆ, Aˬshuˇliˆ tsawˇ haˬ yaw huiˬ yaw 
mahˇ kʼoeˇ gʼaˬ ya siˬ-awˇ, sahˬ paˬ jawˇ gaˇ le-awˇ mehˬ bawˬ mˇ leˇ-euˬ meh.  
9Suˬdaˬ sahˬ paˬ Tiˇlaˬkaˬ gʼaˬ Iˇjiˇtuˆ guiˇ maꞈ sheuˬ-awˇ, aˬ yawꞈ maꞈ-ahˇ guiˇ 
deuˆ-eu lehˇ laˇ luꞈ-eu gaˇ kawˆ, Aˬshuˇliˆ tsawˇ haˬ deuˬ ya gaˬ-euˬ meh. Gaˇ kawˆ 
kʼoeˇ Aˬshuˇliˆ sahˬ paˬ ya gaˬ ngeh, sahˬ paˬ Heˬsaˬgiˇ jawˇ gaˇ sahˬ boꞈ tiˬ dzeh 
boꞈ-awˇ,  
10Yuˇdaˆ miˇ kʼahˬ-ahˇ heu loꞈ-ehˇ tsaꞈ ahˇ gʼeh-euˬ meh. “Yeˬluˇsaˬlehˬ meuˬ 
Aˬshuˇliˆ sahˬ paˬ-euˬ laꞈ-ahˇ maˬ ahˇ leˇ-aˇ lehˇ, nawˇ jah luꞈ-eu Miˬyehˇ ehˇ gaˇ taˬ 
naˇ haˬ.  
11Aˬshuˇliˆ sahˬ paˬ neh laˆ cawˆ ma lehˇ kʼaˇ noeˬ-euˬ miˇ kʼahˬ deuˬ, aˬ joˆ-ehˇ 
pyeuꞈ-iˇ-euˬ gaˇ kawˆ nawˇ ya gaˬ-euˬ meh. Nawˇ teuˆ dzeuˇ nya ma lehˇ noeˬ te loˇ.  
12Gaˬzaˬ meuˬ, Haˬlaˬ meuˬ hawˇ-eu Yeˬzehˇ meuˬ kʼoeˇ deuˬ-ahˇ, nga maꞈ-euˬ aˬ 
poeˬ aˬ bawˇ deuˬ neh laˆ cawˆ byoˆ nehˬ-awˇ, Teˬlaˬsaˬ meuˬ-ahˇ jawˇ-eu 
Behˬeˬdeˬ tsawˇ haˬ deuˬ-ahˇ aˬ yawꞈ maꞈ neh sehꞈ-euˬ kʼawꞈ, aˬ yawꞈ maꞈ-euˬ miˬ 
yehˇ tiˬ gʼaˬ-iˬ aˬ yawꞈ maꞈ-ahˇ maˬ ka kʼoꞈ nehˬ nya-a.  
13Haˬmaˆ meuˬ, Aˬpaˆ meuˬ, Seˬpaˬbeˬ meuˬ, Heˬnaˬ meuˬ hawˇ-eu Iˇbaˬ meuˬ 
kʼoeˇ deuˬ-euˬ sahˬ paˬ deuˬ aˬ geu paw iˇ byoˆ jiˇ-euˬ ta” lehˇ tsaꞈ ahˇ gʼeh-euˬ 
meh.  
14Dawˬ tsaꞈ dawˬ dzawˇ mˇ le-euˬ tsawˇ haˬ kʼoeˇ deuˬ neh yuˇ leꞈ-euˬ sahˬ boꞈ-ahˇ, 
sahˬ paˬ Heˬsaˬgiˇ gui haw-euˬ meh. Kʼoeˇ naˇ, Uˬ duˬ tahˬ nymˇ nymˇ ma-ahˇ aˬ 
yawꞈ le-awˇ, sahˬ boꞈ kʼoeˇ dzeh Sahˬpaˬ Miˬyehˇ mehˬ shi bi jaˆ-awˇ,  
15heu loꞈ-ehˇ guiˬ lahˬ shaˇ-euˬ meh.  
16“Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ-oˇ, Jeˬluˇbeˬ mawˇ 
kawˇ kʼoeˇ taˆ jaˆ-eu nuiˇ mahˬ kʼoeˇ taˆ nuiˇ luꞈ-eu nawˇ tiˬ gʼaˬ tehꞈ-ehˇ Miˬyehˇ 
pyeuꞈ-awˇ, miˇ tsaˬ kʼoeˇ taˆ kʼaˇ jaˆ-eu miˇ kʼahˬ dawˬ tawˆ luꞈ-ahˇ uˆ lahˇ luꞈ-eu 
meh. Mˬ hawˇ-eu miˇ-ahˇ nawˬ neh beh-euˬ meh.  
17Sahˬpaˬ Miˬyehˇ-oˇ, nga maꞈ-euˬ shaˇ dawˬ-ahˇ naˇ haˬ nehˬ laꞈ-awˇ, nga maꞈ 
kʼoeˇ taˆ keuˆ le taˬ-eu jeˬ-ahˇ haw mawˇ nehˬ laꞈ-awˬ. Dehꞈ luꞈ-eu Miˬyehˇ pyeuꞈ-
eu nawˬ-ahˇ Seˬneˬkaˬliˇ neh yehˬ bawˬ sehˇ lu-ehˇ kʼaˇ ehˇ taˬ-euˬ jeˬ-ahˇ naˇ haˬ-
awˬ.  

18Sahˬpaˬ Miˬyehˇ-oˇ, Aˬshuˇliˆ sahˬ paˬ deuˬ tsawˇ jeuˬ gʼawˬ mya jeuˬ-ahˇ laˆ 
cawˆ-awˇ, aˬ yawꞈ maꞈ-euˬ miˇ kʼahˬ bi luˬ bi seˇ-iˇ jiˇ-euˬ gaˇ kawˆ nawˇ siˬ nya luꞈ 
meh.  
19Kʼoeˇ naˇ, miˬ yehˇ maˇ maˇ ni maˬ ngeuˇ-eu, tsawˇ haˬ zaˬ-euˬ aˬ laꞈ neh jahˇ-euˬ 
daˇ kawˬ hawˇ-eu kʼaˬ lo tahˬ pahˬ aˬ ma mawˇ kawˇ pyeuꞈ-eu aˬ yawꞈ maꞈ-euˬ miˬ 
yehˇ deuˬ-ahˇ miˬ dzaˬ keuˬ dzeh nehˬ-euˬ meh.  
20Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nawˇ tiˬ gʼaˬ tehꞈ-ehˇ Miˬyehˇ 
pyeuꞈ-eu gaˇ kawˆ, miˇ tsaˬ kʼoeˇ taˆ kʼaˇ jawˇ-eu tsawˇ jeuˬ dawˬ tawˆ luꞈ ya siˬ ni, 
Aˬshuˇliˆ tsawˇ jeuˬ-euˬ aˬ laꞈ laꞈ kʼoeˇ, nga maꞈ-ahˇ nawˇ ka kʼoꞈ nehˬ laꞈ-awˬ.” 

Sahˬ paˬ Heˬsaˬgiˇ-ahˇ Iˇsaˬyaˇ neh tsaꞈ kʼoꞈ nehˬ-euˬ dawˬ 
(2 Sahˬpaˬ 19.20-37) 

21Aˬmoˆ-euˬ aˬ li Iˇsaˬyaˇ neh, sahˬ paˬ Heˬsaˬgiˇ-ahˇ heu loꞈ-ehˇ dawˬ tsaꞈ tsaꞈ kʼoꞈ 
nehˬ-euˬ meh. “Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ heu loꞈ-ehˇ ehˇ-eu 
meh. Aˬshuˇliˆ sahˬ paˬ Saˬneˬkaˬliˇ-ahˇ taꞈ leˇ-awˇ, nawˇ ngaˬ-ahˇ guiˬ lahˬ shaˇ-euˬ 
meh. 
22Saˬneˬkaˬliˇ-ahˇ taꞈ leˇ-awˇ, Sahˬpaˬ Miˬyehˇ heu loꞈ-ehˇ ehˇ-eu meh. Saˬneˬkaˬliˇ-
oˇ, Yeˬluˇsaˬlehˬ meuˬ nawˬ-ahˇ uiˇ-awˇ, noeˬ teˬ dui dui luꞈ meh.  
23Aˬ suˇ gʼaˬ-ahˇ nawˇ yehˬ bawˬ sehˇ lu-ehˇ ehˇ-awˇ yaˬ kʼehˇ yaˬ luꞈ te lehˇ noeˬ-eu 
nya. Iˇsaˬleˬlaˆ-euˬ muiˬ-eu shawˇ-eu Miˬyehˇ pyeuꞈ-eu ngaˬ-ahˇ, nawˇ yaw zeu 
maˬ baw te loˇ.  
24Nawˬ-euˬ zaˬ kʼaˆ-ahˇ nawˇ pyehˬ gʼeh leꞈ-awˇ, goˇ dui dui-eu Leˬbaˬnoˬ gawˬ 
jawˬ-ahˇ nawˬ neh deuˆ gʼaˬ-euˬ gaˇ kawˆ, ngaˇ jawˇ gaˇ kʼahˬ sehˇ bi jehˆ le-euˬ 
meh. Kʼoeˇ gaˇ, goˇ dui dui-eu shuˬ liˇ aˇ bawˇ hawˇ-eu guˇ baˬ luˇ aˇ bawˇ deuˬ 
nawˇ tuˇ dzeh-awˇ, sahˬ kʼaˆ jeˬ dui dui-eu tsahˇ-ahˇ iˇ keuˆ-euˬ gaˇ kawˆ, nawˇ 
kʼahˬ sehˇ jehˆ-eu meh.  
25Aˬ cawˬ miˇ kʼahˬ laꞈ kʼoeˇ nawˇ lah duˬ duˬ-awˇ iˇ cuꞈ dawˇ-euˬ gaˇ kawˆ kʼahˬ 
sehˇ jehˆ-eu uˬ taꞈ, nawˬ-euˬ yehˇ deuˬ neh Niˬlaˇ lawˇ baˬ nawˬ gui-euˬ meh lehˇ 
kʼahˬ sehˇ jehˆ-euˬ meh.  
26“Heu deuˬ dawˬ tawˆ luꞈ pyeuꞈ laˇ ni, aˇ hu ba neh ngaˬ neh gaˇ kawˆ kawˆ taˬ jiˇ-
euˬ nawˇ maˬ gaˬ-aˬ loˇ. Nymˬ-mˇ kʼoeˇ loꞈ-ehˇ pyeuꞈ laˇ ni ngaˇ jahˇ luꞈ-eu ma. Ziꞈ 
dah ni tsoˆ taˬ-euˬ meuˬ deuˬ-ahˇ byaˆ-iˇ ni jahˇ nya-eu baoˬ, nawˬ-ahˇ ngaˇ biꞈ taˬ-
euˬ ma.  
27Kʼoeˇ gaˇ jawˇ-eu tsawˇ haˬ deuˬ gʼaˬ maˬ ahˇ-a. Aˬ yawꞈ maꞈ guˆ-awˇ tsoˆ leˇ jiˇ 
taˬ-euˬ meh. Aˬ yawꞈ maꞈ-aˬ, nahˇ ma doˆ kʼehˬ paw neh baw gʼeh laꞈ-euˬ jaˬ lehˇ 
zaw leˇ ngeh nyoeˬ-iˇ koˆ-iˇ-eu daˬ yawˬ hawˇ-eu, nymˇ mˬ-ahˇ dehꞈ-eu jaˆ gaˆ-ahˇ 
duˇ-eu meh.  
28“Ehˇ kʼaw, nawˬ-euˬ gaˇ kawˆ dawˬ tawˆ luꞈ ngaˇ siˬ nya jiˇ ma. Ngaˬ-ahˇ coeˬ laˇ 
ni nawˇ mˇ luꞈ-eu gaˇ kawˆ kʼawꞈ, ngaˇ siˬ nya luꞈ ma.  
29Nawˇ ngaˬ-ahˇ guiˇ deuˆ le-euˬ gaˇ kawˆ hawˇ-eu, nawˇ nui ma huiˬ luꞈ mahˇ luꞈ-
eu gaˇ kawˆ deuˬ ngaˇ ya gaˬ gʼaˬ jiˇ-euˬ ma. Nawˬ-euˬ naˇ mehˇ-ahˇ ngaˇ shmˇ kuˆ 

seuˬ diˬ ceuˬ-awˇ, nawˬ-euˬ kʼaˬ meh-ahˇ shmˇ daˇ ceh taꞈ tsoˆ-awˇ, nawˬ neh oe-
euˬ gaˇ ma kahˇ li nawˬ-ahˇ ngaˇ tsahˇ kʼoꞈ gʼeh ma.” 
30Kʼoeˇ naˇ, sahˬ paˬ Heˬsaˬgiˇ-ahˇ Iˇsaˬyaˇ heu loꞈ-ehˇ ehˇ nehˬ-euˬ meh. “Aˬ joˆ-ehˇ 
pyeuꞈ laˇ-eu lehˇ gʼeh-eu gaˇ kawˆ, nawˬ-euˬ gʼaˇ duˬ saˇ kiˇ heu loꞈ-ehˇ jaˆ tehꞈ-a. 
Tsuiꞈ nui kʼoꞈ hawˇ-eu naˬ yaꞈ kʼoꞈ laꞈ kʼoeˇ, bawˇ tsahˬ sahˬ lahˬ jaˆ gaˆ tehꞈ-ehˇ 
nawˇ ya dzaˬ tehꞈ-a. Ehˇ kʼawꞈ, na nui kʼoꞈ nawˇ cehˇ ya ka dzaˬ-awˇ, aˬ gaꞈ yaˇ kmˇ 
mˇ-awˇ, aˬ gaꞈ aˇ siˬ kʼawꞈ ya dzaˬ tehꞈ-a.  
31Yuˇdaˆ miˇ kʼahˬ laꞈ kʼoeˇ maˬ luˬ maˬ seˇ-iˇ-ehˇ kʼaˇ ya dzeuˇ-iˇ-euˬ tsawˇ haˬ 
dawˬ tawˆ luꞈ, yaw naꞈ-ahˇ duˬ ciˇ toeˬ ziꞈ-awˇ mehˇ laˇ-euˬ miˇ neh aˇ siˬ sahˇ le-eu 
sahˬ lahˬ aˇ bawˇ loꞈ-ehˇ, dehꞈ doˆ dzaˬ laˇ tehꞈ-a.  
32Yeˬluˇsaˬlehˬ meuˬ hawˇ-eu Ziˇoˬ gawˬ jawˬ kʼoeˇ taˆ, maˬ luˬ maˬ seˇ-iˇ ni dzeuˇ-
iˇ-euˬ tsawˇ haˬ jawˇ tehꞈ-a. Aˬ jeˬ miˇ neh ehˇ naˇ, kʼoeˇ loꞈ-ehˇ bi pyeuꞈ laˇ-eu gʼaˇ 
duˬ Baoˬ huiˬ-eu Sahˬpaˬ Miˬyehˇ neh noeˬ tsehˆ taˬ-euˬ jaˆ-eu meh.  
33“Aˬshuˇliˆ sahˬ paˬ-euˬ gaˇ kawˆ-ahˇ taꞈ leˇ-awˇ, Sahˬpaˬ Miˬyehˇ heu loꞈ-ehˇ ehˇ 
taˬ-euˬ meh. ‘Meuˬ heu meuˬ-ahˇ aˬ yawꞈ maˬ ya uˇ keuˆ laˇ-eu uˬ taꞈ, kaˆ myaˬ tiˬ 
myaˬ-iˬ maˬ ya beuˆ ahˇ laꞈ-a. Dehˬ daˬ duˬ baꞈ luꞈ-eu aˬ yawꞈ-euˬ yehˇ tiˬ gʼaˬ-iˬ 
meuˬ dawˬ peh maˬ ya laˇ tehˬ-eu uˬ taꞈ, meuˬ-ahˇ deuˆ -eu gʼaˇ duˬ meuˬ lahˇ jawˬ 
jawˬ-ehˇ taˆ maˬ ya tsoˆ goˇ-a.  
34Meuˬ heu meuˬ-ahˇ maˬ ya uˇ keuˆ laˇ ni, aˬ yawꞈ oe-euˬ gaˇ ma caw caw-ehˇ paˇ 
ya gʼoꞈ kʼoꞈ-iˇ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.  
35Ngaˬ-euˬ myaˆ pyawˬ naˇ mehˇ gʼaˇ duˬ maˬ ehˇ, ngaˬ-euˬ zaˬ kʼaˆ Daˬbiˇ-ahˇ ngaˬ 
neh saˇ jaˇ dzaˬ taˬ-euˬ baˬ da neh maˬ ehˇ, meuˬ heu meuˬ-ahˇ ngaˇ bo saˆ haw piˇ 
ma. ’ lehˇ ehˇ taˬ-euˬ meh.” 
36Sahˬpaˬ Miˬyehˇ-euˬ mˬ taˆ gʼaˬ kʼehˇ tiˬ gʼaˬ Aˬshuˇliˆ taˆ-ahˇ uˇ-iˇ-awˇ, yehˇ tiˬ 
seh yehꞈ muiˇ ngaˬ heˇ gʼaˬ-ahˇ sehꞈ-euˬ meh. Yawˬ shawˬ yawˬ uˬ bya bya laˇ 
ngeh, aˬ yawꞈ maꞈ dawˬ tawˆ luꞈ yaw shiˇ-ehˇ ga-eu meh.  
37Kʼoeˇ ngeh, Aˬshuˇliˆ sahˬ paˬ Saˬneˬkaˬliˇ naˇ kʼah paw jiˆ gʼoꞈ-awˇ, Niˇnaˬbeˬ 
meuˬ-ahˇ gʼoꞈ leˇ-euˬ meh.  
38Tiˬ nah keuˆ laˇ ngeh, aˬ yawꞈ-euˬ miˬ yehˇ pyeuꞈ-eu Niˇsaˬloˆ miˬ yehˇ-euˬ uˬ duˬ 
tahˬ nymˇ-ahˇ aˬ yawꞈ uˬ duˬ tahˬ luꞈ ngeh, aˬ yawꞈ-euˬ aˬ li Aˬdaˬlaˬmeˬlehˆ hawˇ-
eu Shaˬleˬzaˬ aˬ nyaꞈ nmˇ, aˬ yawꞈ-ahˇ mi cehˇ neh sehꞈ-awˇ, Aˬyaˬyaˇ miˇ kʼahˬ-ahˇ 
cehˆ-euˬ meh. Kʼoeˇ naˇ, aˬ yawꞈ-euˬ aˬ li Eˇsaˬhaˬdoˬ gʼaˬ aˬ yawꞈ-euˬ dah zaˇ sahˬ 
paˬ geuꞈ-euˬ meh.  

Iˇsaˬyaˇ 38 

Sahˬ paˬ Heˬsaˬgiˇ naˇ-euˬ 
(2 Sahˬpaˬ 20.1-11; 2 Laˬsaˬbaˬ 32.24-26) 

1Aˇ yamˬ kʼoeˇ yamˬ-ahˇ, sahˬ paˬ Heˬsaˬgiˇ shiˇ taw tehˬ ni naˇ luꞈ-eu meh. Aˬmoˆ-
eu aˬ li Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Iˇsaˬyaˇ aˬ yawꞈ-ahˇ haw leˇ-
awˇ ehˇ-eu, “Yawˬ jeˬ na luꞈ lehˬ hmˬ laˆ dah yaꞈ jiˇ-awˬ. Aˬ jeˬ miˇ neh ehˇ naˇ, nawˇ 

naˇ-eu maˬ paˇ taˬ leˇ nya meh. Shiˇ-eu gʼaˇ duˬ lehˬ hmˬ-awˬ lehˇ Sahˬpaˬ Miˬyehˇ 
ehˇ-eu meh.” 
2Heˬsaˬgiˇ-aˬ, kaˇ pyawˇ-ahˇ myaˆ pyawˬ ciˬ daˬ-awˇ heu loꞈ-ehˇ guiˬ lahˬ shaˇ-euˬ 
meh.  
3“Sahˬpaˬ Miˬyehˇ-oˇ, nawˬ-euˬ gaˇ-ahˇ, ngaˇ saˇ jaˇ ziꞈ-eu laꞈ kʼoeˇ mˇ-awˇ, nawˇ bi 
mˇ mawꞈ-eu jeˬ-ahˇ ngaˇ aˬ myah luꞈ leh jeh-awˇ mˇ-euˬ gaˇ taˬ ngehˇ nehˬ laꞈ.” 
Kʼoeˇ naˇ, aˬ yawꞈ yaw kʼaˆ-ehˇ ngoeˇ-euˬ meh.  
4Kʼoeˇ naˇ, Iˇsaˬyaˇ-ahˇ Sahˬpaˬ Miˬyehˇ heu loꞈ-ehˇ dawˬ biꞈ-euˬ meh.  
5“Heˬsaˬgiˇ jawˇ gaˇ paˇ le-awˇ, heu loꞈ-ehˇ ehˇ nehˬ leˇ-awˬ. Nawˬ-euˬ aˬ poeˬ 
Daˬbiˇ-euˬ Miˬyehˇ pyeuꞈ-eu ngaˇ Sahˬpaˬ Miˬyehˇ nawˬ-euˬ shaˇ dawˬ gaˬ-awˇ, 
nawˬ-euˬ myaˆ biˇ-ahˇ ya mawˇ-euˬ ma. Ngaˇ nawˬ-ahˇ tseˇ ngaˬ kʼoꞈ paˇ bi dehꞈ 
ma.  
6Nawˇ hawˇ-eu Yeˬluˇsaˬlehˬ meuˬ heu meuˬ-ahˇ, Aˬshuˇliˆ sahˬ paˬ-euˬ aˬ laꞈ laꞈ 
kʼoeˇ ngaˇ ka kʼoꞈ-awˇ, meuˬ heu meuˬ-ahˇ ngaˇ bo saˆ haw piˇ daˆ leꞈ ma.” 
7Iˇsaˬyaˇ ehˇ-eu, “Sahˬpaˬ Miˬyehˇ-aˬ, aˬ yawꞈ neh nawˬ-ahˇ saˇ jaˇ biꞈ taˬ-euˬ dawˬ-
ahˇ ziꞈ-eu gaˇ kawˆ, heu loꞈ-ehˇ bi siˬ bi mawˇ nehˬ laꞈ tehꞈ-a.  
8Sahˬ paˬ Aˬkaˆ neh jahˇ taˬ-euˬ dawˬ dzm dawˬ tehꞈ kʼoeˇ taˆ, dawˬ dzm dawˬ tehꞈ 
tseˇ tehꞈ-ahˇ keuˆ ni, naˇ kʼah paw jeˬ-ehˇ naˇ shmˇ shmˇ kʼoꞈ le ni Sahˬpaˬ Miˬyehˇ 
jahˇ tehꞈ-a.” Kʼoeˇ ngeh, dawˬ dzm dawˬ tehꞈ tseˇ tehꞈ-ahˇ keuˆ ni naˇ shmˇ shmˇ 
kʼoꞈ le-euˬ meh.  
9Heˬsaˬgiˇ naˇ-eu taˬ leˇ gʼaˬ ngeh, caˇ dawˬ heu bymˇ aˬ yawꞈ boꞈ doˆ-euˬ meh.  
10Ngaˬ-euˬ aˇ kʼoꞈ muiˬ ngeh loˆ ngeh, ziˇ maˬ dehꞈ jiˇ nya ni, shiˇ-eu miˇ kʼahˬ-ahˇ iˇ 
miˇ-a lehˇ noeˬ-euˬ ma.  
11Yaw dehꞈ dehꞈ-eu miˇ tsaˬ heu siˬ kʼoeˇ taˆ, Sahˬpaˬ Miˬyehˇ-ahˇ maˬ paˇ ya 
mawˇ-ehˇ, dehꞈ luꞈ-eu tsawˇ haˬ maˬ paˇ ya mawˇ haw miˇ-a lehˇ noeˬ-euˬ ma.  
12Ngaˬ-euˬ ziˇ bi deuˆ tsehˆ dzeh-awˇ, bi gʼeu coˬ-euˬ yaˇ cmˇ hawˇ-eu, saˬ nmˇ-ahˇ 
bi tehˬ tsehˆ doˆ-euˬ saˬ paˇ loꞈ-ehˇ, Miˬyehˇ ngaˬ-ahˇ ziˇ bi jiˇ le miˇ-a lehˇ noeˬ-euˬ 
ma.  
13Aˇ laˬ jaˬ shiˇ neh shaˬ yoeˬ bi kawꞈ nmˆ-euˬ loꞈ-ehˇ, uˬ ciꞈ miˇ lah-ehˇ gawˇ-awˇ 
ngoeˇ-euˬ ma. Miˬyehˇ ngaˬ-ahˇ ziˇ bi jiˇ le miˇ-a lehˇ noeˬ-euˬ ma.  
14Ngaˇ dawˬ maˬ ngehˬ doˆ coeˇ ni pyeuꞈ-iˇ-awˇ, kʼaˬ kʼoeˬ duˇ-eu naˆ ni mahˇ-euˬ 
tehꞈ ma. Mˬ-ahˇ gʼawˇ leuˇ haw-euˬ miˇ neh, ngaˬ-euˬ myaˆ nuiˆ gʼah dui dui nya. 
Sahˬpaˬ Miˬyehˇ-oˇ, shaˬ zahˬ heu laꞈ kʼoeˇ, ngaˬ-ahˇ ka kʼoꞈ laꞈ-awˬ.  
15Sahˬpaˬ Miˬyehˇ neh mˇ-euˬ gaˇ heu-ahˇ, ngaˇ aˬ jeˬ paˇ ehˇ leˇ nya nmˇ. Ngaˬ-euˬ 
nui ma naˇ-eu miˇ neh, maˬ yuꞈ kʼaˆ leˇ coeˇ nya.  
16Sahˬpaˬ Miˬyehˇ-oˇ, nawˬ-euˬ gʼaˇ duˬ ngaˇ dehꞈ ma. Nawˬ-euˬ gʼaˇ duˬ tehꞈ-ehˇ 
yaw dehꞈ dehꞈ ma.  
17Ngaˇ nui ma naˇ luꞈ-eu saˇ laˇ miˇ-a. Guˆ-eu gaˆ-eu jeˬ dawˬ tawˆ luꞈ laꞈ kʼoeˇ, 
ngaˬ-euˬ saꞈ laˇ-ahˇ nawˇ ka kʼoꞈ doˆ nehˬ laꞈ-awˇ, ngaˬ-euˬ iˬ baˇ dawˬ tawˆ pyehˬ 
dzeh nehˬ laꞈ-euˬ meh.  

18Shiˇ-eu miˇ kʼahˬ-ahˇ jawˇ-eu tsawˇ haˬ tiˬ gʼaˬ-iˬ, nawˬ-ahˇ caˇ-awˇ maˬ ja ceuˬ 
nehˬ nya-a. Nawˬ-euˬ saˇ jaˇ ziꞈ-eu jeˬ-ahˇ, shiˇ dzeuˇ-euˬ deuˬ noeˬ tmˬ kʼaˇ maˬ za-
a.  
19Dehꞈ luꞈ-eu tsawˇ haˬ deuˬ nawˬ-ahˇ ja ceuˬ-euˬ meh. Ngaˇ caˇ luꞈ-eu loꞈ-ehˇ caˇ-
awˇ ja ceuˬ-eu meh. Nawˇ saˇ jaˇ ziꞈ-eu gaˇ kawˆ heu, aˬ da deuˬ zaˬ-ahˇ ya ja mehˬ 
tehꞈ-a.  
20Sahˬpaˬ Miˬyehˇ-oˇ, nawˇ ngaˬ-ahˇ laˆ taˬ nehˬ laꞈ-euˬ meh. Nga maꞈ deuˇ-mˬ diˬ-
awˇ nawˬ-ahˇ ja ceuˬ-eu ma. Nga maꞈ yaw dehꞈ dehꞈ-eu tiˬ ziˇ, nawˬ-euˬ Uˬ duˬ tahˬ 
nymˇ nymˇ ma laꞈ kʼoeˇ, ja ceuˬ-eu caˇ dawˬ caˇ-eu ma.  
21Kʼoeˇ naˇ, “Aˬ yawꞈ-eu maˇ cuˬ maˇ lu-ahˇ siˬ guˬ maˇ sheuˇ aˇ dziˬ lehꞈ nehˬ-awˬ. 
Aˬ yawꞈ-euˬ naˇ gawˇ taˬ leˇ tehꞈ-a” lehˇ Iˇsaˬyaˇ ehˇ-eu meh.  
22Sahˬ paˬ Heˬsaˬgiˇ gʼeh, “Ngaˇ Uˬ duˬ tahˬ nymˇ nymˇ ma-ahˇ le nya meh lehˇ, saˇ 
kiˇ aˬ geu jeˬ mehˬ le nmˇ” lehˇ ehˇ-eu meh.  

Iˇsaˬyaˇ 39 

Baˬbuˇloˬ miˇ kʼahˬ-ahˇ neh gaˬ le-euˬ dawˬ 
(2 Sahˬpaˬ 20.12-19) 

1Aˇ yamˬ kʼoeˇ yamˬ laꞈ kʼoeˇ, sahˬ paˬ Heˬsaˬgiˇ jawˇ saˇ maˬ doˆ-eu gaˇ kawˆ-ahˇ, 
Baˬlaˬdaˬ-euˬ aˬ li pyeuꞈ-eu Baˬbuˇloˬ sahˬ paˬ Meˬlawˇdaˆbaˬlaˬbaˬ ya gaˬ-awˇ, 
sahˬ boꞈ tiˬ dzeh boꞈ ahˇ leꞈ-awˇ, laꞈ sawˬ biꞈ ha le-euˬ meh.  
2Baˬbuˇloˬ sahˬ paˬ neh pyehˬ gʼeh leꞈ-euˬ tsawˇ kaˬ kʼoeˇ deuˬ-ahˇ Heˬsaˬgiˇ yaw 
muiˬ paˬ-ehˇ ha geuꞈ-awˇ, aˬ yawꞈ-euˬ pyuˇ shuiˇ myawˬ gahˬ deuˬ jeˬ hmˬ taˬ-euˬ 
gaˇ sheuˬ haw nehˬ-euˬ meh. Aˬ yawꞈ-euˬ pyuˇ hawˇ-eu shuiˇ deuˬ, aˬ yawꞈ-euˬ tsiˇ 
yaw saw gʼawˬ mya jeˬ hawˇ-eu, aˬ yawꞈ-euˬ guiˇ deuˆ-eu keu ka deuˬ mehˬ nehˬ-
euˬ meh. Aˬ yawꞈ-euˬ myawˬ jeˬ hmˬ-eu nymˇ deuˬ hawˇ-eu, aˬ yawꞈ-euˬ miˇ kʼahˬ 
laꞈ kʼoeˇ kʼaˇ jaˆ-eu yawˬ jeˬ na luꞈ, tiˬ jeˬ-iˬ maˬ bi dzeuˇ-iˇ ni mehˬ nehˬ jiˇ-euˬ 
meh.  
3Kʼoeˇ naˇ, sahˬ paˬ Heˬsaˬgiˇ jawˇ gaˇ Iˇsaˬyaˇ le-awˇ, “Tsawˇ haˬ heu deuˬ aˬ geu 
gaˇ neh oe-awˇ, nawˬ-ahˇ aˬ jeˬ ehˇ le taˬ” lehˇ naˇ haˬ ngeh, “Aˬ yawꞈ maꞈ gaˇ mahˇ 
kaˬ dui dui-eu Baˬbuˇloˬ miˇ kʼahˬ-ahˇ neh oe-euˬ meh” lehˇ, Heˬsaˬgiˇ ehˇ kʼoꞈ 
nehˬ-euˬ meh.  
4“Sahˬ paˬ-euˬ nymˇ laꞈ kʼoeˇ jaˆ-eu mˇ myawˬ aˬ geu jeˬ-ahˇ aˬ yawꞈ maꞈ haw 
mawˇ yaꞈ taˬ” lehˇ, Iˇsaˬyaˇ naˇ haˬ ngeh, “Yawˬ jeˬ na luꞈ haw mawˇ yaꞈ jiˇ-euˬ 
meh. Myawˬ jeˬ hmˬ taˬ-euˬ nymˇ deuˬ laꞈ kʼoeˇ, kʼaˇ jaˆ-eu jeˬ dawˬ tawˆ luꞈ, ngaˬ 
neh aˬ yawꞈ maꞈ-ahˇ maˬ mehˬ doe nehˬ-euˬ tiˬ jeˬ-iˬ maˬ paˇ jaˆ ma” lehˇ, Heˬsaˬgiˇ 
ehˇ kʼoꞈ nehˬ-euˬ meh.  
5Kʼoeˇ ngeh, sahˬ paˬ Heˬsaˬgiˇ-ahˇ Iˇsaˬyaˇ heu loꞈ-ehˇ ehˇ nehˬ-euˬ meh.  
6“Sahˬpaˬ Miˬyehˇ heu loꞈ-ehˇ ehˇ-eu meh. Nawˇ jawˇ-eu sahˬ paˬ-euˬ nymˇ-ahˇ kʼaˇ 
jaˆ-eu jeˬ dawˬ tawˆ luꞈ, nawˬ-euˬ aˬ poeˬ aˬ bawˇ deuˬ neh iˬ nah keuˆ ni kʼaˇ jeˬ 
hmˬ taˬ-euˬ jeˬ dawˬ tawˆ luꞈ, tiˬ hmˬ-iˬ maˬ bi dzeˇ yaꞈ ni, Baˬbuˇloˬ miˇ kʼahˬ-ahˇ 
bi baꞈ gʼeh jiˇ-eu aˇ nah keuˆ le tehꞈ-a.  



1394 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

7Nawˬ-euˬ o neh jeuˬ le o le-euˬ nawˬ-euˬ oeˬ paˬ oeˬ ma tiˬ paˆ na deuˬ kʼawꞈ, 
Baˬbuˇloˬ miˇ kʼahˬ-ahˇ bi nyehꞈ gʼeh-awˇ, Baˬbuˇloˬ sahˬ paˬ-euˬ nymˇ laꞈ kʼoeˇ zaˬ 
kʼaˆ ya geuꞈ tehꞈ-a lehˇ ehˇ-eu meh.” 
8Sahˬ paˬ Heˬsaˬgiˇ gʼeh, aˬ yawꞈ yaw dehꞈ kʼaˇ dehꞈ kʼoeˇ keuˆ ni, kʼoeˇ loꞈ-ehˇ gʼeh-
eu shaˬ-eu zahˬ-eu jeˬ maˬ keuˆ le luꞈ nga siˬ lehˇ noeˬ siˬ-awˇ, “Nawˬ neh ngaˬ-ahˇ 
ehˇ gaˬ le-euˬ Sahˬpaˬ Miˬyehˇ-euˬ dawˬ teu dawˬ yaw muiˬ miˇ-a” lehˇ ehˇ kʼoꞈ 
nehˬ-eu meh.  

Iˇsaˬyaˇ 40 

Noeˬ tmˬ kʼaˇ za-eu dawˬ deuˬ 

1“Ngaˬ-euˬ tsawˇ haˬ deuˬ-oˇ, nui saˇ za-awˬ. Nui saˇ za-awˬ” lehˇ naw maꞈ-euˬ 
Miˬyehˇ ehˇ-eu meh.  
2“Yeˬluˇsaˬlehˬ meuˬ-ahˇ jawˇ-eu deuˬ-ahˇ gʼaˬ biꞈ nehˬ-awˬ. Aˬ yawꞈ maꞈ shaˬ zahˬ 
mˇ luꞈ-eu myahˇ laˇ-awˇ, nymˬ-mˇ aˬ yawꞈ maꞈ-ahˇ iˬ baˇ pyehˬ nehˬ-euˬ ma. Aˬ 
yawꞈ maꞈ neh mˇ-euˬ iˬ baˇ aˇ poeˬ, oꞈ-eu geuˇ-eu loꞈ-ehˇ kʼehˬ gʼaˬ kʼaˆ gʼaˬ-euˬ 
ma.” 
3Teˇ saˇ guˇ doˆ laˇ gaˇ naˇ haˬ sheˇ.  

“Sahˬpaˬ Miˬyehˇ gʼaˇ duˬ bawˇ tsahˬ bawˇ dahˇ-ahˇ gaˇ ma shaˇ dahˇ-awˬ. Aˬ dui-
euˬ Miˬyehˇ gʼaˇ duˬ kʼaˇ shuiꞈ deh-ahˇ gaˇ ma laˆ saˆ-awˬ.  
4Gʼaˬ lawˬ dawˬ tawˆ luꞈ duˬ dzm-awˇ, gawˬ jawˬ dawˬ tawˆ luꞈ duˬ byaˆ-awˬ. Gawˬ 
duˇ-ahˇ deh saˇ saˇ laˇ-awˇ, kuˬ kaˬ kuˬ hiˇ saˇ lehˆ ni pyeuꞈ laˇ tehꞈ-a.  
5Kʼoeˇ naˇ, Sahˬpaˬ Miˬyehˇ-euˬ yaw shehꞈ kʼahˬ sehˇ pah mehˬ le-awˇ, tsawˇ jeuˬ 
dawˬ tawˆ luꞈ ya mawˇ tehꞈ-a lehˇ, Sahˬpaˬ Miˬyehˇ saˇ jaˇ biꞈ taˬ-euˬ meh.” 
6“Guˇ gaˬ nehˬ-awˬ” lehˇ teˇ saˇ mahˇ doˆ laˇ-awˇ,  

“Aˬ jeˬ ya guˇ gaˬ nmˇ” lehˇ ngaˇ naˇ haˬ-euˬ ma.  

“Heu loꞈ-ehˇ guˇ gaˬ nehˬ-awˬ. Tsawˇ jeuˬ dawˬ tawˆ luꞈ yaˇ moꞈ loˆ ni tehꞈ-ehˇ 
tawˬ-awˇ, bawˇ tsahˬ aˇ yehˆ naˆ maˬ tseˇ maˬ gmˬ-a.  
7Sahˬpaˬ Miˬyehˇ jaˬ lehˇ bi baw leꞈ ngeh, yaˇ moꞈ nyoeˬ-iˇ-awˇ, aˇ yehˆ juˬ-iˇ-eu 
meh. Tsawˇ haˬ zaˬ yaˇ moꞈ naˆ maˬ tseˇ gmˬ-eu maˬ ngeuˇ-a.  
8Ngeuˇ meh. Yaˇ moꞈ nyoeˬ-iˇ-awˇ aˇ yehˆ juˬ-iˇ-eu meh. Ehˇ kʼawꞈ, aˬ dui Miˬyehˇ-
euˬ dawˬ, mˬ maˬ maˬ byaˆ zaˇ ziˇ gmˬ meh.” 
9Yeˬluˇsaˬlehˬ-oˇ, gawˬ jawˬ yaw goˇ-ahˇ daˆ leˇ-awˇ, laˬ kʼaˬ cehˇ-eu guiˬ lahˬ dawˬ 
guˇ gaˬ-awˬ. Ziˇoˬ gawˬ jawˬ-oˇ, teˇ saˇ yaw kʼaˆ kʼaˆ-ehˇ guˇ-awˇ, laˬ kʼaˬ cehˇ-eu 
guiˬ lahˬ dawˬ tsaꞈ gaˬ-awˬ. Maˬ guˆ ni dawˬ tmˇ dawˬ dzawˇ mˇ-awˇ, Yuˇdaˆ miˇ 
kʼahˬ-ahˇ jaˆ-eu meuˬ deuˬ-ahˇ, aˬ yawꞈ maꞈ-euˬ Miˬyehˇ oe luꞈ meh lehˇ ehˇ gaˬ 
nehˬ-awˬ.  
10Haw yawˬ. Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ , aˬ yawꞈ neh ka kʼoꞈ-
euˬ tsawˇ haˬ deuˬ-ahˇ sheuˬ-awˇ, aˬ yawꞈ-euˬ baoˬ neh uˆ lahˇ-eu lehˇ oe luꞈ meh.  

11Yawˇ bo-eu yaw sahˇ yawˇ-ahˇ bo saˆ nehˬ-eu loꞈ-ehˇ, aˬ yawꞈ-euˬ yawˇ maꞈ-ahˇ 
aˬ yawꞈ bo saˆ nehˬ-awˇ, yawˇ zaˬ deuˬ-ahˇ tiˬ gaˇ jaˬ uiˬ jiˇ-eu laꞈ kʼoeˇ, aˬ yawꞈ-euˬ 
bawˇ kʼahˇ-ahˇ ciˬ-awˇ, yawˇ zaˬ aˬ ma deuˬ-ahˇ aˬ za za-ehˇ sheuˬ gʼeh tehꞈ-a.  

Dawˬ tawˆ kʼoeˇ taˆ huiˬ dzehˬ-eu Miˬyehˇ 

12Iˬ ma laˆ shaˆ iˇ cuꞈ laꞈ kʼawˆ-ahˇ tawˆ ahˇ-awˇ, dza haw nya-eu gʼaˬ jawˇ meh loˇ. 
Miˇ tsaˬ tahˬ kʼawˇ hmˬ lah ni kʼmˬ maˬ-ahˇ dawˆ ahˇ-awˇ, gawˬ jawˬ gawˬ duˇ-ahˇ 
paˆ yawˬ neh saˆ nya-eu gʼaˬ jawˇ meh loˇ.  
13Sahˬpaˬ Miˬyehˇ-ahˇ gaˇ mehˬ nya-eu gʼaˬ jawˇ meh loˇ. Aˬ yawꞈ-ahˇ zaˬ siˬ tsawˇ 
gahˇ mehˬ nehˬ nya-awˇ, ja noeˬ ja duˇ nya-eu aˬ suˇ gʼaˬ jawˇ ta.  
14Miˬyehˇ aˬ yawꞈ zaˬ siˬ nui gahˇ byah laˇ-awˇ, gaˇ aˬ joˆ-ehˇ ya mˇ-eu siˬ nya laˇ ni, 
aˬ suˇ gʼaˬ-ahˇ aˬ yawꞈ naˇ haˬ-iˇ-euˬ jaˆ ta.  
15Miˬyehˇ mehˬ shi miˇ kʼahˬ tsawˇ jeuˬ dawˬ tawˆ, iˇ cuꞈ tiˬ dzaˆ loˆ ni tehꞈ meh. Gaˇ 
mahˇ kaˬ gaˇ jaˆ-eu iˇ jaw lahˇ kʼoeˇ deuˬ kʼawꞈ, kʼaˬ lehˇ loꞈ-ehˇ pyaˇ sawˆ ni gʼeh-
eu meh.  
16Leˬbaˬnoˬ sahˬ kʼaˆ-ahˇ jawˇ-eu bawˇ tsahˬ jeˬ zaˬ dawˬ tawˆ, aˬ dui Miˬyehˇ-ahˇ 
maˬ lawˇ maˬ shehˇ loꞈ nya-a. Kʼoeˇ gaˇ kʼaˇ dehꞈ-eu aˇ bawˇ dawˬ tawˆ luꞈ, lawˇ gaˇ 
geuꞈ-eu miˬ dzaˬ maˬ loꞈ leˇ-a.  
17Miˇ kʼahˬ tsawˇ jeuˬ kʼaˇ jawˇ kʼaˇ deuˬ dawˬ tawˆ, aˬ yawꞈ mehˬ shi tiˬ pawꞈ-iˬ ehˇ 
nyaꞈ maˬ nyeuˆ-a.  
18Miˬyehˇ-ahˇ aˬ geu gʼaˬ nehˬ-ehˇ shaˇ cehˆ haw nmˇ. Aˬ yawꞈ aˬ jeˬ-ahˇ duˇ-eu ehˇ 
nya ma loˇ.  
19Aˬ laꞈ yaw nya deuˬ neh tehˆ doˆ-euˬ gaˇ, ba jiˬ deuˬ neh shuiˇ yaw-awˇ, pyuˇ diˬ 
tm kʼoeˇ taˆ ciˬ nuiˇ taˬ-euˬ, tahˬ pahˬ aˬ ma mawˇ kawˇ-ahˇ aˬ yawꞈ maˬ duˇ-a.  
20Pyuˇ shuiˇ maˬ sahˇ-eu tsawˇ haˬ deuˬ, maˬ peuˬ-iˇ-eu aˇ bawˇ daˇ kawˬ poˆ-awˇ, 
laꞈ myawˬ laꞈ muˆ nya-eu deuˬ-ahˇ kʼehˇ-awˇ, maˬ coˬ-iˇ nya-eu tahˬ pahˬ aˬ ma taꞈ-
eu meh.  
21Nawˇ maˬ siˬ nya teˬ loˇ. Nawˇ maˬ ya gaˬ-aˬ loˇ. Aˇ hu ba-euˬ gaˇ kawˆ kʼoeˇ, 
nawˬ-ahˇ maˬ ja mehˬ laꞈ-aˬ loˇ. Miˇ tsaˬ tahˬ kʼawˇ aˬ joˆ-ehˇ pyeuꞈ doˆ laˇ-euˬ gaˇ 
kawˆ, nawˇ maˬ gaˬ haw-aˬ loˇ.  
22Miˇ tsa haw ka leꞈ ngeh tsawˇ haˬ aˇ ho hui ni tehꞈ-ehˇ mawˇ-eu, mˬ taˆ goˇ dui 
dui gaˇ jaˆ-eu dzoeˬ dzaˬ nuiˇ mahˬ-ahˇ nuiˇ-eu gʼaˬ, miˇ tsaˬ tahˬ kʼawˇ-ahˇ beh-euˬ 
meh. Lawˆ kaˬ taw-euˬ loꞈ-ehˇ mˬ-ahˇ aˬ yawꞈ gʼeu taw-awˇ, saˬ paˇ sehˬ gʼawˆ loꞈ-
ehˇ sheu joe-euˬ meh.  
23Dzoeˬ dzaˬ sahˬ paˬ-ahˇ aˬ yawꞈ gʼeu ka-awˇ, zaˬ coeˬ zaˬ bi pyeuꞈ-iˇ-euˬ meh.  
24Aˬ yawꞈ maꞈ-aˬ ka-euˬ tiˬ dehˬ pyeuꞈ-awˇ, duˬ ciˇ maˬ toeˬ ziꞈ-euˬ sahˬ lahˬ-ahˇ 
duˇ-eu meh. Sahˬpaˬ Miˬyehˇ jaˬ lehˇ bi baw laꞈ ngeh, aˬ yawꞈ maꞈ koˆ-iˇ-awˇ gʼoˆ 
yoeˬ loꞈ-ehˇ bi baw byoˆ gʼeh-eu meh.  
25Miˬyehˇ-ahˇ aˬ suˇ gʼaˬ nehˬ-ehˇ shaˇ cehˆ haw nmˇ. Aˬ yawꞈ-ahˇ duˇ-eu jawˇ meh 
loˇ.  

26Mˬ-ahˇ gʼawˇ leuˇ haw sheˇ. Aˬ guiˇ kʼoeˇ deuˬ-ahˇ aˬ suˇ gʼaˬ beh taˬ ta. Aˬ yawꞈ 
maꞈ-ahˇ guiˇ maꞈ loꞈ-ehˇ sheuˬ gʼeh-eu gʼaˬ neh beh-euˬ meh. Aˬ guiˇ dawˬ tawˆ luꞈ 
aˬ yawꞈ siˬ jiˇ-awˇ, yawˬ siˬ na luꞈ tsawˇ myahˇ biꞈ doe-euˬ meh. Aˬ yawꞈ-euˬ baoˬ 
huiˬ dui dui-eu miˇ neh, aˬ guiˇ tiˬ siˬ-iˬ maˬ ga teˬ-iˇ-a.  
27Teu miˇ neh Iˇsaˬleˬlaˆ-oˇ, nawˬ-euˬ shaˬ zahˬ Sahˬpaˬ Miˬyehˇ maˬ siˬ nya-ehˇ, 
maˬ tsaˬ-eu jeˬ nawˇ ya daˬ ngeh, ngehˬ maˬ gʼeh laꞈ nga lehˇ aˬ jeˬ miˇ neh nawˇ 
mahˇ luꞈ te.  
28Nawˇ maˬ siˬ nya te loˇ. Nawˇ maˬ ya gaˬ-aˬ loˇ. Sahˬpaˬ Miˬyehˇ mˬ maˬ maˬ byaˆ 
zaˇ ziˇ Miˬyehˇ pyeuꞈ-awˇ, miˇ dawˬ tawˆ luꞈ-ahˇ beh-euˬ meh. Aˬ yawꞈ gʼaˬ doeˇ 
doeˇ-awˇ gʼaˬ baˬ-eu maˬ baw-ehˇ, aˬ yawꞈ nui noeˬ tiˬ gʼaˬ-iˬ maˬ siˬ duˬ nya-a.  
29Gʼaˬ doeˇ doeˇ-awˇ gʼaˬ baˬ luꞈ-eu tsawˇ haˬ deuˬ-ahˇ, aˬ yawꞈ gʼaˬ biꞈ lahˬ nehˬ-eu 
meh.  
30Aˇ kʼoꞈ yaw nahˬ deuˬ kʼawꞈ gʼaˬ baˬ laˇ-euˬ baw-awˇ, zaˬ guˬ deuˬ coˬ-iˇ nya-eu 
meh.  
31Ehˇ kʼawꞈ, Sahˬpaˬ Miˬyehˇ-ahˇ gʼoe-eu tsawˇ haˬ deuˬ, gʼaˬ yaw shuiꞈ paˇ ahˇ laˇ-
eu meh. Kʼaˬ dzeˇ zaw-eu loꞈ-ehˇ aˬ yawꞈ maꞈ tuˇ laˇ-awˇ, cehˆ coeˬ coeˬ ngeh gʼaˬ 
doeˇ maˬ doeˇ leˇ-ehˇ, gaˇ ma cah ngeh gʼaˬ teˬ-iˇ-eu maˬ baw-a.  

Iˇsaˬyaˇ 41 

Iˇsaˬleˬlaˆ tsawˇ jeuˬ-ahˇ caw ba-eu Miˬyehˇ 

1Miˬyehˇ ehˇ-eu,  

“Gaˇ mahˇ kaˬ gaˇ jaˆ-eu miˇ kʼahˬ deuˬ-oˇ, ciˬ cuˇ ni jawˇ-awˇ ngaˇ ehˇ gaˇ naˇ haˬ-
awˬ. Naw maꞈ yaˇ kʼaˬ ja-eu gʼaˇ duˬ lehˬ hmˬ taˬ-awˬ. Naw maꞈ dawˬ ngehˬ-eu a 
kawˬ-aˬ jaˆ meh. Aˬ dui tiˬ kawˆ loꞈ-ehˇ uiˬ laˇ jiˇ-awˇ, aˬ geu gʼaˬ lehˬ nga lehˇ daˇ 
tsehˆ kaˇ-euˇ.  
2“Guiˇ deuˆ gʼaˬ nya-eu gʼaˬ-ahˇ nahˇ ma doˆ kʼehˬ paw neh aˬ suˇ gʼaˬ neh sheuˬ ahˇ 
leꞈ-awˇ, guiˇ kʼaˇ deuˆ gaˇ gʼaˬ leˇ ni, aˬ suˇ gʼaˬ jahˇ nehˬ ta. Sahˬ paˬ hawˇ-eu miˇ 
kʼahˬ deuˬ-ahˇ aˬ yawꞈ gʼaˬ leˇ ni, aˬ suˇ gʼaˬ caw ba ta. Aˬ yawꞈ-euˬ mi cehˇ neh aˬ 
yawꞈ maꞈ-ahˇ, kʼaˬ lehˇ loꞈ-ehˇ byehˆ nmˆ nehˬ-awˇ, aˬ yawꞈ-euˬ kaˆ aˬ yawꞈ maꞈ-
ahˇ, gʼoˆ yoeˬ jaˬ lehˇ baw byaˆ-eu loꞈ-ehˇ jahˇ nehˬ-euˬ meh.  
3Aˬ yawꞈ maꞈ-ahˇ aˬ yawꞈ maˬ naˬ leˇ ni teh-awˇ, kʼahˬ maˬ lahˇ ni mehˬ hu paw iˇ-
eu meh. Aˬ yawꞈ kuiˇ toꞈ kawˇ dui dui-eu miˇ neh, miˇ tsa nawˬ tuˆ-eu maˬ dah-a.  
4Kʼoeˇ loꞈ-ehˇ bi pyeuꞈ laˇ-euˬ gʼaˬ aˬ suˇ gʼaˬ-a. Miˇ kʼahˬ shaˇ ka hawˇ-eu tsawˇ haˬ 
gaˇ kawˆ, dehˬ paˇ nehˬ-eu kʼoeˇ gʼaˬ aˬ suˇ gʼaˬ-a. Sahˬpaˬ Miˬyehˇ pyeuꞈ-eu ngaˇ-
aˬ, aˇ dahˬ beh ngeh neh kʼoeˇ gaˇ jawˇ luꞈ-awˇ, aˇ saˬ saˬ ngeh keuˆ ni jawˇ ma.  
5“Gaˇ mahˇ kaˬ gaˇ jawˇ-eu tsawˇ haˬ deuˬ, ngaˬ neh mˇ-euˬ gaˇ deuˬ-ahˇ ya mawˇ-
awˇ, guˆ-awˇ yaw dzuˬ dzuˬ-eu laꞈ kʼoeˇ, tiˬ kawˆ loꞈ-ehˇ uiˬ leˇ-awˇ laˇ-eu meh.  
6Mawˇ kawˇ taꞈ-eu deuˬ tiˬ gʼaˬ tiˇ gʼaˬ gʼaˬ biꞈ-eu meh.  
7Laꞈ saˇ maˇ deuˬ, shuiˇ myawˬ guˇ tehˆ-eu deuˬ-ahˇ, nya dui dui nga lehˇ ciˬ poeˬ 
nehˬ-eu meh. Tahˬ pahˬ aˬ ma mawˇ kawˇ seuˆ juˇ-eu gʼaˬ, shmˇ sehˬ taꞈ myahˬ-eu 
gʼaˬ-ahˇ ja ceuˬ nehˬ-eu meh. Shaˬ ciˬ toeˬ-euˬ muiˬ dui dui nga lehˇ aˬ yawꞈ maꞈ 

ehˇ-awˇ, shmˇ sehˬ neh tahˬ pahˬ aˬ ma mawˇ kawˇ-ahˇ, ziꞈ dah ni taꞈ tsoꞈ jiˇ-eu 
meh.  
8“Ehˇ kʼawꞈ, ngaˬ-euˬ zaˬ kʼaˆ Iˇsaˬleˬlaˆ-oˇ, nawˇ ngaˬ neh tseˇ doˆ-eu tsawˇ jeuˬ 
pyeuꞈ-awˇ, ngaˬ-euˬ cawˬ Aˬbyaˬhaˬ-euˬ zaˬ deuˬ uˆ deuˬ meh.  
9Mˬ dzeˇ miˇ dzeˇ-ahˇ neh nawˬ-ahˇ ngaˇ sheuˬ doˆ-awˇ, gaˇ mahˇ kaˬ-eu miˇ ma laꞈ 
coeˇ-ahˇ neh kuˇ doˆ laꞈ-awˇ, nawˇ ngaˬ-euˬ zaˬ kʼaˆ ma lehˇ ehˇ-euˬ ma. Nawˬ-ahˇ 
ngaˇ maˬ byehˇ dzeh byoˆ-euˬ uˬ taꞈ, tseˇ doˆ geuꞈ taˬ-euˬ ma.  
10Taˬ guˆ. Ngaˇ nawˬ nehˬ-ehˇ jawˇ ma. Ngaˇ naw maꞈ-euˬ Miˬyehˇ ngeuˇ ma. Tiˬ 
jeˬ-ahˇ-iˬ naw maꞈ guˆ-eu maˬ loˬ. Ngaˇ gʼaˬ biꞈ-awˇ caw ba nehˬ ma. Nawˬ maꞈ-ahˇ 
ngaˇ haw piˇ-awˇ ka kʼoꞈ ma.  
11“Naw maꞈ-ahˇ nui ma pehˇ-eu tsawˇ haˬ deuˬ, daˬ ga-awˇ shaꞈ dawˇ-iˇ tehꞈ-a. 
Naw maꞈ-ahˇ guiˇ deuˆ-eu tsawˇ haˬ, ya shiˇ gaˇ keuˆ tehꞈ-a.  
12Naw maꞈ-ahˇ muiˇ-eu tsawˇ haˬ-ahˇ naw maꞈ poˆ ngeh, maˬ poˆ mawˇ nya ni 
pyeuꞈ-iˇ tehꞈ-a. Naw maꞈ-ahˇ guiˇ deuˆ-eu tsawˇ haˬ, tiˬ jeˬ-iˬ maˬ gʼeh nya ni 
pyeuꞈ-iˇ tehꞈ-a.  
13Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma. Naw maꞈ-ahˇ ngaˇ 
gʼaˬ biꞈ-eu laꞈ kʼoeˇ,  

‘Taˬ guˆ. Ngaˇ caw ba ma’ lehˇ ehˇ-eu ma.” 
14Sahˬpaˬ Miˬyehˇ heu loꞈ-ehˇ ehˇ-eu meh.  

“Gʼaˬ baˬ-awˇ nyiˇ-eu tsawˇ jeuˬ pyeuꞈ-eu Iˇsaˬleˬlaˆ-oˇ, Taˬ guˆ. Ngaˇ nawˬ-ahˇ caw 
ba ma. Iˇsaˬleˬlaˆ-euˬ muiˬ-eu shawˇ-eu Miˬyehˇ pyeuꞈ-eu ngaˇ-aˬ, naw maꞈ-ahˇ ka 
kʼoꞈ-eu gʼaˬ ma.  
15Seuˬ yaw shuiꞈ taꞈ tsoꞈ-euˬ cehˇ diˬ lawˬ loꞈ-ehˇ, nawˬ-ahˇ ngaˇ bi pyeuꞈ laˇ ma. 
Gawˬ jawˬ deuˬ-ahˇ nawˇ diˬ meuˇ diˬ loeˇ-awˇ, gawˬ duˇ deuˬ-ahˇ kʼaˬ lehˇ laˆ lehˇ 
tehꞈ-a.  
16Aˬ yawꞈ maꞈ-ahˇ dzeh diˇ-awˇ, jaˬ lehˇ neh bi baw byoˆ gʼeh-awˇ, jaˬ lehˇ lehˇ ma 
neh bi hehˇ dzaˬ tehꞈ-a. Kʼoeˇ naˇ, ngaˇ naw maꞈ-euˬ Miˬyehˇ pyeuꞈ-eu miˇ neh, 
naw maꞈ laˬ kʼaˬ ya cehˇ tehꞈ-a. Iˇsaˬleˬlaˆ-euˬ muiˬ-eu shawˇ-eu Miˬyehˇ pyeuꞈ-eu 
ngaˬ-ahˇ, naw maꞈ ja ceuˬ tehꞈ-a.  
17“Ngaˬ-euˬ tsawˇ haˬ iˇ cuꞈ mehꞈ-awˇ poˆ ngeh, aˬ yawꞈ maꞈ-euˬ kuˬ byahˬ gui 
ngeh, Sahˬpaˬ Miˬyehˇ pyeuꞈ-eu ngaˇ, aˬ yawꞈ maꞈ-euˬ shaˇ dawˬ naˇ haˬ nehˬ ma. 
Iˇsaˬleˬlaˆ-euˬ Miˬyehˇ pyeuꞈ-eu ngaˇ, aˬ yawꞈ maꞈ-ahˇ tiˬ jawˇ-iˬ maˬ byehˇ dzeh.  
18Gui coˇ ni gʼeh-eu gawˬ duˇ deuˬ kʼoeˇ taˆ, iˇ cuꞈ lawˇ baˬ bi yoeˇ le ma. Deh kʼawꞈ 
laꞈ kʼoeˇ lawˇ gawˆ bi yoeˇ le ma. Kʼaˇ shuiꞈ deh-ahˇ iˇ cuꞈ lah bi dahˬ laˇ-awˇ, miˇ 
tsaˬ gui gaˇ lawˇ gawˆ bi yoeˇ le ma.  
19Shuˬ liˇ aˇ bawˇ, aˬ kaˬ shaˆ aˇ bawˇ, myuˇduˇleˬ aˇ bawˇ, saˬ loˬ aˇ bawˇ, kʼaˇ shuiꞈ 
deh-ahˇ bi dehꞈ laˇ ma. Diˬ shuiˇ-ahˇ sahˬ kʼaˆ jeˬ laˇ-awˇ, miˬshuˬ, juˬniˬpaˬ hawˇ-
eu guˇbaˬluˇ aˇ bawˇ deuˬ, bi dehꞈ byah jiˇ laˇ ma.  

20Sahˬpaˬ Miˬyehˇ pyeuꞈ-eu ngaˬ-euˬ kuiˇ zaˇ laꞈ zaˇ-ahˇ, miˇ tsaˬ zaˬ deuˬ mawˇ-
awˇ siˬ nya tehꞈ-a. Iˇsaˬleˬlaˆ-euˬ muiˬ-eu shawˇ-eu Miˬyehˇ neh, kʼoeˇ loꞈ-ehˇ pyeuꞈ 
laˇ ni mˇ-euˬ gaˇ kawˆ, aˬ yawꞈ maꞈ siˬ nya laˇ tehꞈ-a.” 

Maˬ ngeuˇ-eu miˬ yehˇ deuˬ-ahˇ Sahˬpaˬ Miˬyehˇ dehˬ-euˬ 

21Iˇsaˬleˬlaˆ-euˬ sahˬ paˬ pyeuꞈ-eu Sahˬpaˬ Miˬyehˇ, heu loꞈ-ehˇ ehˇ-eu meh.  

“Miˇ kʼahˬ tsawˇ jeuˬ deuˬ-euˬ miˬ yehˇ deuˬ-oˇ, yaˇ kʼaˬ ja haw laˇ sheˇ. Naw maꞈ 
kʼaˇ ngehˬ nya-eu jeˬ ngehˬ laˇ sheˇ.  
22Mehˬ hu paw keuˆ le-eu jeˬ-ahˇ nga maꞈ ya siˬ taˬ ni, aˬ kaˇ pyeuꞈ laˇ-eu gaˇ kawˆ 
deuˬ, laˇ-awˇ ja mehˬ laˇ sheˇ. Pyeuꞈ dzeuˇ yaꞈ-euˬ gaˇ kawˆ, saˇ naˇ-ahˇ dzawˇ laˇ-
awˇ, dawˬ tsuiꞈ ehˇ mehˬ laꞈ sheˇ.  
23Naw maꞈ miˬyehˇ ngaˇ lehˇ nga maꞈ ya siˬ duˬ ni, mehˬ hu paw pyeuꞈ laˇ-eu gaˇ 
kawˆ ja mehˬ laꞈ sheˇ. Nga maꞈ guˆ-awˇ tsoˆ leˇ paˬ-ehˇ, lahˬ hawˇ-eu dawˇ tiˬ jeˬ bi 
keuˆ le haw sheˇ.  
24Naw maꞈ hawˇ-eu naw maꞈ neh mˇ-euˬ dawˬ tawˆ luꞈ, tiˬ jeˬ-iˬ gaˇ dahˇ maˬ 
tsoeˬ-a. Naw maꞈ-ahˇ uˬ duˬ tahˬ-eu tsawˇ haˬ deuˬ, nui daˆ daˆ laˇ paˬ-ehˇ gʼeh 
meh.  
25“Nahˇ ma doˆ kʼehˬ paw jawˇ-eu tsawˇ haˬ tiˬ gʼaˬ-ahˇ, ngaˇ tseˇ doˆ taˬ-euˬ ma. Aˬ 
yawꞈ-ahˇ ngaˇ sheuˬ keuˆ laꞈ-awˇ, laꞈ taˆ paw neh guiˇ bi deuˆ ka leꞈ ma. Oeˬ lahˬ 
tehˆ-eu tsawˇ haˬ shaˬ jehˆ nawˬ-eu loꞈ-ehˇ, miˇ kʼahˬ sahˬ paˬ deuˬ-ahˇ aˬ yawꞈ 
nawˬ pahˬ tehꞈ-a.  
26Naw maꞈ neh ehˇ-euˬ tsaˬ ngaˇ lehˇ ja ceuˬ paˬ-ehˇ, heu loꞈ-ehˇ pyeuꞈ laˇ tehꞈ-a 
lehˇ, aˬ geu gʼaˬ ehˇ taˬ-euˬ jaˆ te. Gaˇ kawˆ heu naw maꞈ tiˬ gʼaˬ-iˬ maˬ ehˇ-aˬ. Naw 
maꞈ heu loꞈ-ehˇ ehˇ-eu tiˬ gʼaˬ-iˬ maˬ gaˬ-aˬ.  
27Sahˬpaˬ Miˬyehˇ pyeuꞈ-eu ngaˇ-aˬ, Ziˇoˬ meuˬ-ahˇ gaˇ kawˆ heu ehˇ beh beh-eu 
gʼaˬ ma. Yeˬluˇsaˬlehˬ meuˬ-ahˇ dawˬ tsaꞈ dawˬ dzawˇ mˇ-eu tsawˇ haˬ, ngaˇ pyehˬ 
gʼeh-awˇ, aˬ yawꞈ maꞈ-euˬ tsawˇ haˬ gʼoꞈ laˇ luꞈ-eu gaˇ kawˆ, bi tsaꞈ gaˬ-iˇ-euˬ ma.  
28Miˬ yehˇ nui deuˬ-ahˇ ngaˇ haw gʼeh ngeh, aˬ yawꞈ maꞈ tiˬ gʼaˬ-iˬ dawˬ maˬ ngehˬ-
ehˇ, ngaˬ neh naˇ haˬ-euˬ dawˬ-ahˇ maˬ ehˇ kʼoꞈ nya-a.  
29Miˬ yehˇ heu deuˬ tiˬ gʼaˬ-iˬ gaˇ dahˇ maˬ tsoeˬ-a. Aˬ yawꞈ maꞈ tiˬ jeˬ-iˬ maˬ mˇ 
nya-a. Tahˬ pahˬ aˬ ma mawˇ kawˇ heu deuˬ yawˬ ngehꞈ pyeuꞈ-awˇ, baoˬ tiˬ pawꞈ-
iˬ maˬ ahˇ-a.” 

Iˇsaˬyaˇ 42 

Sahˬpaˬ Miˬyehˇ-euˬ zaˬ kʼaˆ 

1Sahˬpaˬ Miˬyehˇ ehˇ-eu,  

“Heu-aˬ, ngaˬ-euˬ zaˬ kʼaˆ ma. Ngaˇ hehˇ tehˇ nehˬ luꞈ-eu gʼaˬ ma. Aˬ yawꞈ-ahˇ ngaˇ 
tseˇ doˆ-awˇ, nui kʼahˇ shiˇ luꞈ-eu gʼaˬ ma. Aˬ yawꞈ kʼoeˇ taˆ ngaˬ-euˬ Yaw sahˇ jawˇ-
awˇ, tsawˇ jeuˬ yawˬ jeuˬ na luꞈ kʼoeˇ taˆ, yaw tsaˬ yaw dawˇ jeˬ aˬ yawꞈ bi keuˆ le 
tehꞈ-a.  



1399 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

2Aˬ yawꞈ teˇ saˇ yaw kʼaˆ-ehˇ maˬ guˇ ni, gaˇ ma kʼoeˇ taˆ aˬ yawꞈ-euˬ dawˬ maˬ ya 
gaˬ-a.  
3Daˇ gʼahˬ taˬ-euˬ aˇ toꞈ aˇ kahˬ aˬ yawꞈ maꞈ ngawˬ kʼehꞈ-ehˇ, miˆ-iˇ luꞈ-eu tsiˇ kʼmˬ 
aˬ yawꞈ maˬ baw miˆ ni, dawˬ tawˆ kʼoeˇ taˆ yaw tsaˬ yaw dawˇ jeˬ bi keuˆ le-eu 
meh.  
4Noeˬ tmˬ-eu jeˬ hawˇ-eu nui ma kʼaˬ duˬ ni taˬ-euˬ jeˬ, byoˆ-iˇ ni aˬ yawꞈ maˬ mˇ-
ehˇ, miˇ tsaˬ kʼoeˇ taˆ yaw tsaˬ yaw dawˇ jeˬ-ahˇ aˬ yawꞈ laˆ ziꞈ tehꞈ-a. Gaˇ mahˇ kaˬ 
gaˇ jawˇ-eu miˇ kʼahˬ tsawˇ jeuˬ, aˬ yawꞈ-euˬ zahˇ dawˬ kʼoꞈ dawˬ-ahˇ noeˬ tmˬ 
tehꞈ-a.” 
5Mˬ-ahˇ Miˬyehˇ beh-awˇ sheu taw-euˬ meh. Miˇ tsaˬ hawˇ-eu miˇ kʼoeˇ taˆ kʼaˇ 
jawˇ-eu jeˬ, Beh kuꞈ nehˬ-awˇ pyehˬ byah-euˬ meh. Miˇ kʼoeˇ taˆ jawˇ-eu tsawˇ haˬ 
dehꞈ-eu saꞈ laˇ za-awˇ, saꞈ gʼawˇ nya ni aˬ yawꞈ beh taˬ-euˬ meh. Nymˬ-mˇ, Sahˬpaˬ 
Miˬyehˇ pyeuꞈ-eu Miˬyehˇ, aˬ yawꞈ-euˬ zaˬ kʼaˆ-ahˇ heu loꞈ-ehˇ ehˇ-eu meh.  
6“Sahˬpaˬ Miˬyehˇ pyeuꞈ-eu ngaˇ nawˬ-ahˇ kuˇ-awˇ, miˇ tsaˬ kʼoeˇ taˆ yaw tsaˬ yaw 
dawˇ jeˬ jaˆ laˇ ni, nawˬ-ahˇ baoˬ biꞈ taˬ gʼaˬ-euˬ ma. Nawˬ-ahˇ gʼoe-eu laꞈ kʼoeˇ 
tsawˇ jeuˬ dawˬ tawˆ luꞈ-ahˇ, ngaˇ saˇ jaˇ dzaˬ taꞈ ma. Nawˬ-ahˇ gʼoe-awˇ tsawˇ jeuˬ 
dawˬ tawˆ luꞈ-euˬ kʼoeˇ taˆ, ngaˇ yaw shehꞈ bi bya ma.  
7Myaˆ behꞈ-ahˇ nawˇ myaˆ nuiˆ bi dahˇ laˇ-awˇ, yaw zahˇ laꞈ kʼoeˇ paꞈ kuˆ-ahˇ uˇ-eu 
tsawˇ haˬ deuˬ-ahˇ, nawˇ puiˇ pyehˬ nehˬ tehꞈ-a.  
8“Sahˬpaˬ Miˬyehˇ pyeuꞈ-eu ngaˇ tiˬ gʼaˬ tehꞈ-ehˇ, nawˬ-euˬ Miˬyehˇ pyeuꞈ-eu ma. 
Ngaˬ-euˬ yaw shehꞈ kʼahˬ sehˇ miˬ yehˇ nui deuˬ-ahˇ ngaˇ maˬ biꞈ. Ngaˬ-ahˇ ja ceuˬ-
eu jeˬ tahˬ pahˬ aˬ ma mawˇ kawˇ deuˬ-ahˇ maˬ oꞈ.  
9Ngaˬ neh ngehˬ taˬ ehˇ taˬ-euˬ jeˬ iˬ nah byah laˇ luꞈ-awˇ, aˬ kaˇ pyeuꞈ laˇ-eu jeˬ 
nymˬ-mˇ, maˬ pyeuꞈ laˇ mi naˆ-ehˇ nawˬ-ahˇ ngaˇ ehˇ nehˬ ma.” 

Ja ceuˬ-eu caˇ dawˬ 

10Sahˬpaˬ Miˬyehˇ-ahˇ caˇ dawˬ yaw shuiꞈ caˇ-awˇ ja ceuˬ-awˬ. Miˇ tsaˬ dawˬ tawˆ 
aˬ yawꞈ-ahˇ caˇ-awˇ ja ceuˬ-awˬ. Iˬ ma laˆ shaˆ kʼoeˇ taˆ cah-eu tsawˇ haˬ dawˬ tawˆ, 
laˆ shaˆ laꞈ kʼoeˇ kʼaˇ uˇ-eu jeˬ dawˬ tawˆ, aˬ yawꞈ-ahˇ ja ceuˬ-awˬ. Gaˇ mahˇ-ahˇ jaˆ-
eu miˇ kʼahˬ deuˬ hawˇ-eu, kʼoeˇ gaˇ kʼaˇ jawˇ kʼaˇ deuˬ aˬ yawꞈ-ahˇ ja ceuˬ-awˬ.  
11Kʼaˇ shuiꞈ deh ga hawˇ-eu kʼoeˇ gaˇ jaˆ-eu meuˬ deuˬ, Miˬyehˇ-ahˇ ja ceuˬ-awˬ. 
Geˬdaˬ tsawˇ haˬ aˬ yawꞈ-ahˇ ja ceuˬ-awˬ. Seˇlaˇ meuˬ-ahˇ jawˇ-eu tsawˇ haˬ deuˬ 
kʼawꞈ, gawˬ jawˬ uˬ du laˬ kʼaˬ cehˇ-awˇ guˇ-awˬ.  
12Yawˬ kʼahˬ yawˬ miˇ yawˬ-ahˇ jawˇ-eu tsawˇ haˬ, Sahˬpaˬ Miˬyehˇ-ahˇ ciˬ huiˬ ciˬ 
mahˇ-awˬ.  
13Guiˇ deuˆ-eu tsawˇ haˬ loꞈ-ehˇ Sahˬpaˬ Miˬyehˇ doˆ le-awˇ, guiˇ deuˆ-eu lehˇ aˬ 
yawꞈ lehˬ hmˬ dah taˬ-euˬ meh. Guiˇ deuˆ-eu teˇ saˇ aˬ yawꞈ guˇ kʼaˆ leꞈ-awˇ, muiˇ-
eu deuˬ-ahˇ aˬ yawꞈ-euˬ baoˬ bi mawˇ-eu meh.  

Iˇsaˬleˬlaˆ-ahˇ caw ba-eu gʼaˇ duˬ Miˬyehˇ saˇ jaˇ dzaˬ-euˬ 

14Miˬyehˇ heu loꞈ-ehˇ ehˇ-eu meh.  

“Ngaˇ ciˬ cuˇ ni jawˇ luꞈ-eu aˇ yamˬ myahˇ laˇ-euˬ ma. Ngaˬ-euˬ tsawˇ jeuˬ-ahˇ dawˬ 
maˬ ngehˬ cawˬ-euˬ myahˇ laˇ-euˬ ma. Ehˇ kʼawꞈ, nymˬ-mˇ aˇ yamˬ tsaˬ laˇ taˬ-euˬ 
miˇ neh, zaˬ baw luꞈ-eu aˬ ma loꞈ-ehˇ ngaˇ guˇ-eu ma.  
15Gawˬ jawˬ gawˬ duˇ deuˬ-ahˇ ngaˇ laˆ cawˆ-awˇ, sahˬ lahˬ aˇ bawˇ deuˬ bi koˆ-iˇ jiˇ 
ma. Lawˇ baˬ deh ga deuˬ-ahˇ kʼaˇ shuiꞈ shuiꞈ yaˇ bi pyeuꞈ-iˇ-awˇ, iˇ cuꞈ lah deuˬ bi 
gui-iˇ ma.  
16“Myaˆ behꞈ tahˬ sawˇ pyeuꞈ-eu ngaˬ-euˬ tsawˇ haˬ deuˬ-ahˇ, maˬ iˇ haw-euˬ gaˇ 
ma tiˬ kahˇ ngaˇ sheuˬ gʼeh ma. Aˬ yawꞈ maꞈ-euˬ yaw zahˇ-ahˇ ngaˇ yaw shehꞈ bi 
bya laˇ-awˇ, duˬ kʼahˬ duˬ kʼawꞈ myaˬ-eu miˇ kʼahˬ, aˬ yawꞈ maꞈ-euˬ mehˬ shi bi 
dzm laˇ ma. Heu-aˬ, ngaˬ-euˬ saˇ jaˇ dawˬ deuˬ pyeuꞈ-awˇ, maˬ byehˇ ni ngaˇ mˇ 
byah nehˬ ma.  
17Tahˬ pahˬ aˬ ma mawˇ kawˇ deuˬ-ahˇ gʼoe-awˇ, mawˇ kawˇ ahˇ miˬyehˇ shaˇ kuˇ 
luꞈ-eu tsawˇ haˬ deuˬ, shaꞈ dawˇ-awˇ daˬ ya ga tehꞈ-a.” 

Maˬ dzaw geuꞈ-eu Iˇsaˬleˬlaˆ tsawˇ jeuˬ 

18Sahˬpaˬ Miˬyehˇ heu loꞈ-ehˇ ehˇ-eu meh.  

“Naˬ bawˬ bawˬ-eu tsawˇ jeuˬ ngaˇ ehˇ gaˇ naˇ haˬ sheˇ. Myaˆ behꞈ deuˬ-oˇ, yaw duˬ 
duˬ-ehˇ haw sheˇ.  
19Ngaˬ-euˬ zaˬ kʼaˆ maˬ tseˇ myaˆ behꞈ behꞈ-eu gʼaˬ jawˇ ta loˇ. Ngaˬ neh pyehˬ gʼeh 
leꞈ-euˬ gʼaˬ naˆ maˬ tseˇ naˬ bawˬ bawˬ-eu gʼaˬ jawˇ ta loˇ.  
20Iˇsaˬleˬlaˆ-oˇ, nawˬ neh mawˇ-euˬ jeˬ maˬ gui jiˇ coeˇ-a. Ehˇ kʼawꞈ, dawˬ tsuiꞈ gʼoˆ 
nya ma loˇ. Naw maꞈ gaˬ-eu naˬ bawˇ tsoꞈ kʼawꞈ, gaˬ duˬ taˬ-euˬ aˬ jeˬ jaˆ te.” 
21Sahˬpaˬ Miˬyehˇ ka kʼoꞈ-eu nui ma keuˆ-eu miˇ neh, aˬ yawꞈ-euˬ zahˇ dawˬ kʼoꞈ 
dawˬ deuˬ-ahˇ bi goˇ-awˇ, aˬ yawꞈ-euˬ tsawˇ haˬ deuˬ zahˇ dawˬ kʼoꞈ dawˬ-ahˇ taˬ 
huiˬ gaˇ, aˬ yawꞈ haw mawꞈ mawˇ mawꞈ-eu meh.  
22Ehˇ kʼawꞈ, nymˬ-mˇ aˬ yawꞈ-euˬ tsawˇ haˬ deuˬ, pyuˇ shuiˇ myawˬ gahˬ bi yuˇ jiˇ-
awˇ, lo kʼahˬ doe ni bi nyehꞈ lahˇ-awˇ, paꞈ kuˆ doe ni bi nyehꞈ uˇ byoˆ-euˬ meh. Aˬ 
yawꞈ maꞈ-ahˇ ngehˬ gʼeh nehˬ-eu gʼaˬ maˬ jawˇ ni, tahˇ joe bi joe dzaˬ jiˇ-euˬ meh.  
23Dawˬ heu-ahˇ naw maꞈ aˬ suˇ gʼaˬ naˇ haˬ te. Nymˬ-mˇ neh dahˬ beh-awˇ yaw 
muiˬ paˬ-ehˇ naˇ haˬ ma loˇ.  
24Iˇsaˬleˬlaˆ-ahˇ tahˇ joe bi joe byoˆ leꞈ ni, tahˇ joe laꞈ-ahˇ dehˬ ahˇ nehˬ-euˬ aˬ suˇ 
gʼaˬ-a. Aˬ dui mˇ bahˬ-euˬ Sahˬpaˬ Miˬyehˇ neh, tahˇ joe laꞈ-ahˇ dehˬ ahˇ nehˬ laꞈ-
euˬ meh. Aˬ yawꞈ nui kʼahˇ aˬ dui maˬ dehꞈ byah-ehˇ, aˬ yawꞈ mehˬ gaˇ aˬ dui maˬ 
naˇ haˬ geuꞈ nehˬ-aˬ.  
25Kʼoeˇ miˇ neh aˬ dui-ahˇ aˬ yawꞈ-euˬ nui ma bi mawˇ-awˇ, guiˇ deuˆ-eu jeˬ bi keuˆ 
le laꞈ-euˬ meh. Aˬ yawꞈ nui pehˇ miˬ dzaˬ doꞈ-eu loꞈ-ehˇ, Iˇsaˬleˬlaˆ miˇ kʼahˬ doꞈ 
doe-euˬ meh. Kʼoeˇ naˆ ni keuˆ le taˬ-euˬ kʼawꞈ, aˬ dui noeˬ paˇ-eu maˬ baw-a.  

Iˇsaˬyaˇ 43 

Iˇsaˬleˬlaˆ tsawˇ jeuˬ-ahˇ ka kʼoꞈ-eu gʼaˇ duˬ Miˬyehˇ saˇ jaˇ dzaˬ-euˬ 

1Iˇsaˬleˬlaˆ-oˇ, nawˬ-ahˇ beh-euˬ Miˬyehˇ heu loꞈ-ehˇ ehˇ-eu meh.  

“Taˬ guˆ. Nawˬ-ahˇ ngaˇ ka kʼoꞈ ma. Nawˬ-ahˇ ngaˇ tsawˇ myahˇ kuˇ-awˇ tseˇ-euˬ 
ma. Nawˇ ngaˬ-euˬ tsawˇ haˬ ma.  
2Iˇ cuꞈ naꞈ gaˇ nawˇ tsehˆ doˆ ngeh, nawˬ nehˬ-ehˇ ngaˇ jawˇ ma. Guˆ-eu gaˆ-eu jeˬ-
ahˇ nawˇ tahˬ puˬ kʼawꞈ, nawˇ maˬ ya cawˆ-iˇ-a. Miˬ dzaˬ laꞈ kʼoeˇ nawˇ cah tsehˆ 
kʼawꞈ, nawˬ-ahˇ maˬ puiˆ dzaˬ-a. Shaˬ zahˬ nawˬ-ahˇ lawˬ haw le kʼawꞈ, nawˬ-ahˇ 
coeˬ ni maˬ jahˇ nya-a.  
3Ngaˇ-aˬ, nawˬ-euˬ Miˬyehˇ pyeuꞈ-eu Sahˬpaˬ Miˬyehˇ ma. Iˇsaˬleˬlaˆ-euˬ muiˬ-eu 
shawˇ-eu Miˬyehˇ pyeuꞈ-eu, nawˬ-ahˇ ka kʼoꞈ nehˬ le-euˬ gʼaˬ ngaˇ ma. Nawˬ-euˬ 
dah zaˇ Iˇjiˇtuˆ-ahˇ ngaˇ bi shaˬ ma. Suˬdaˬ hawˇ-eu Seˬbaˇ miˇ kʼahˬ neh nawˬ-ahˇ 
paˇ kʼoꞈ ma.  
4Ngaˬ-euˬ mehˬ shi nawˇ aˇ poeˬ kʼaˆ-eu miˇ neh, nawˬ-euˬ saꞈ laˇ ka kʼoꞈ geuꞈ-eu 
gʼaˇ duˬ, tsawˇ jeuˬ dawˬ tawˆ luꞈ biꞈ dah coeˇ ma.  
5Taˬ guˆ. Ngaˇ nawˬ nehˬ-ehˇ jawˇ ma.  

“Nahˇ ma doˆ kʼehˬ ga kʼehˬ jawˇ byoˆ taˬ-euˬ, nawˬ-euˬ tsawˇ haˬ-ahˇ ngaˇ sheuˬ 
kʼoꞈ laꞈ ma.  
6Laꞈ taˆ pyawˬ aˬ yawꞈ maꞈ-ahˇ bi pyehˬ-awˇ, laˬ oˆ pyawˬ maˬ bi gʼeu tehˬ ni ngaˇ 
dawˬ ngehˬ ma. Miˇ ma oeˬ coeˇ oeˬ pyawˬ jawˇ byaˆ taˬ-euˬ, ngaˬ-euˬ tsawˇ haˬ 
gʼoꞈ uiˬ laˇ nya ni ngaˇ ja ma.  
7Aˬ yawꞈ maꞈ ngaˬ-euˬ tsawˇ haˬ ma. Ngaˬ-euˬ yaw shehꞈ kʼahˬ sehˇ bi doˆ laˇ ni, aˬ 
yawꞈ maꞈ-ahˇ ngaˇ beh-euˬ ma.” 

Iˇsaˬleˬlaˆ-aˬ, Sahˬpaˬ Miˬyehˇ-euˬ saˇ kiˇ meh 

8Miˬyehˇ heu loꞈ-ehˇ ehˇ-eu meh.  

“Ngaˬ-euˬ tsawˇ jeuˬ-ahˇ yaˇ kʼaˬ daˇ gaˇ kuˇ daˆ-awˬ. Aˬ yawꞈ maꞈ myaˆ nuiˆ tsoꞈ luꞈ 
kʼawꞈ maˬ mawˇ nya-ehˇ, naˬ bawˇ tsoꞈ kʼawꞈ maˬ gaˬ nya-a.  
9Tsawˇ jeuˬ dawˬ tawˆ luꞈ-ahˇ kuˇ-awˇ caw tseˇ duˬ-awˬ. Aˬ kaˇ mehˬ hu paw pyeuꞈ 
laˇ-eu gaˇ kawˆ deuˬ-ahˇ, aˬ yawꞈ maꞈ-euˬ miˬ yehˇ aˬ geu gʼaˬ ehˇ nya ta. Nymˬ-mˇ 
pyeuꞈ luꞈ-eu gaˇ kawˆ deuˬ, aˬ geu gʼaˬ neh ehˇ dzeuˇ taˬ-euˬ jaˆ ta. Miˬyehˇ kʼoeˇ 
deuˬ aˬ yawꞈ maꞈ neh ehˇ-euˬ tsaˬ-eu gaˇ kawˆ, aˬ yawꞈ maꞈ-euˬ dawˬ maˬ lehˬ-eu 
gaˇ kawˆ, saˇ kiˇ bi toeˬ mehˬ-awˬ.  
10“Iˇsaˬleˬlaˆ tsawˇ haˬ deuˬ-oˇ, naw maꞈ-aˬ, ngaˬ-euˬ saˇ kiˇ ma. Naw maꞈ ngaˬ-ahˇ 
siˬ nya-awˇ jah laˇ ni, ngaˇ tiˬ gʼaˬ tehꞈ-ehˇ Miˬyehˇ pyeuꞈ-eu meh lehˇ siˬ nya ni, 
ngaˬ-euˬ zaˬ kʼaˆ bi geuꞈ-eu lehˇ, naw maꞈ-ahˇ ngaˇ tseˇ doˆ-euˬ ma. Ngaˇ uˬ taꞈ miˬ 
yehˇ nui gʼaˬ maˬ jawˇ. Aˇ dahˬ beh ngeh neh maˬ jawˇ-euˬ loꞈ-ehˇ, aˇ saˬ saˬ ngeh 
kʼawꞈ maˬ jawˇ-aˇ.  
11“Sahˬpaˬ Miˬyehˇ pyeuꞈ-eu ngaˇ tiˬ gʼaˬ tehꞈ ma. Naw maꞈ-ahˇ ka kʼoꞈ nya-eu ngaˇ 
tiˬ gʼaˬ tehꞈ ma.  
12Mehˬ hu paw pyeuꞈ laˇ-eu gaˇ kawˆ ngaˇ ja mehˬ-awˇ, naw maꞈ-ahˇ caw ba nehˬ-
euˬ ma. Kʼoeˇ loꞈ-ehˇ mˇ taˬ-eu boeˇ miˬ siˬ kʼaˬ-euˬ miˬ yehˇ maˬ jawˇ-a. Naw maꞈ 
ngaˬ-euˬ saˇ kiˇ pyeuꞈ luꞈ-eu meh.  

13Nymˬ-mˇ ngaˇ Miˬyehˇ pyeuꞈ-eu loꞈ-ehˇ, mˬ maˬ maˬ byaˆ zaˇ ziˇ ngaˇ Miˬyehˇ ma. 
Ngaˬ-euˬ baoˬ-ahˇ cehˆ dzeuˇ nya-eu gʼaˬ maˬ jawˇ-ehˇ, ngaˬ neh mˇ-euˬ jeˬ-ahˇ laˆ 
paˇ nya-eu gʼaˬ maˬ jawˇ-a.” 

Baˬbuˇloˬ miˇ kʼahˬ laꞈ kʼoeˇ neh, ya buˬ ya law-iˇ-euˬ 

14Iˇsaˬleˬlaˆ-euˬ muiˬ-eu shawˇ-eu Miˬyehˇ pyeuꞈ-eu, naw maꞈ-ahˇ ka kʼoꞈ-euˬ 
Sahˬpaˬ Miˬyehˇ heu loꞈ-ehˇ ehˇ-eu meh.  

“Naw maꞈ-ahˇ ka kʼoꞈ-eu gʼaˇ duˬ, Baˬbuˇloˬ miˇ kʼahˬ-ahˇ guiˇ deuˆ le-eu, guiˇ maꞈ 
tiˬ maꞈ ngaˇ pyehˬ leꞈ ma. Meuˬ lahˇ laˇ gʼoˆ deuˬ-ahˇ ngaˇ ngawˬ pyaˆ-awˇ, 
Baˬbuˇloˬ tsawˇ haˬ deuˬ guˇ-eu teˇ saˇ, tsawˇ ngoeˇ ngoeˇ-eu teˇ saˇ pyeuꞈ-iˇ tehꞈ-a.  
15Ngaˇ-aˬ, muiˬ-eu shawˇ-eu Miˬyehˇ pyeuꞈ-eu, naw maꞈ-euˬ Sahˬpaˬ Miˬyehˇ ma. 
Naw maꞈ Iˇsaˬleˬlaˆ tsawˇ haˬ deuˬ-ahˇ ngaˬ neh beh-awˇ, ngaˇ naw maꞈ-euˬ sahˬ 
paˬ ma.” 
16Aˇ hu iˬ ma laˆ shaˆ laꞈ kʼoeˇ, Sahˬpaˬ Miˬyehˇ gaˇ ma jahˇ-awˇ, iˇ kʼawˇ gʼahˇ ceh 
gaˇ jawˬ bi dahˇ-euˬ meh.  
17Mahˬ laˆ lawˬ hawˇ-eu mahˬ deuˬ myaˬ dui dui-eu baoˬ huiˬ-eu guiˇ maꞈ-ahˇ aˬ 
yawꞈ laˆ cawˆ-euˬ meh. Tsiˇ kʼmˬ bi baw miˆ-euˬ loꞈ-ehˇ, aˬ yawꞈ maꞈ coˬ-iˇ-awˇ maˬ 
paˇ tuˇ laˇ nya meh.  
18Ehˇ kʼawꞈ, Sahˬpaˬ Miˬyehˇ ehˇ-eu,  

“Aˇ hu-euˬ gaˇ kawˆ deuˬ-ahˇ taˬ noeˬ muiˬ, Pyeuꞈ dzeuˇ yaꞈ-euˬ gaˇ kawˆ-ahˇ taˬ 
shaˇ noeˬ,  
19Haw yawˬ, nymˬ-mˇ ngaˇ yaw shuiꞈ tiˬ jeˬ paˇ mˇ luꞈ-eu ma. Nymˬ-mˇ pyeuꞈ laˇ 
luꞈ gaˇ naw maꞈ ya mawˇ tehꞈ-a. Bawˇ tsahˬ bawˇ dahˇ-ahˇ ngaˇ gaˇ ma paˇ shaˇ 
dahˇ-awˇ, naw maꞈ gʼaˇ duˬ lawˇ gawˆ bi yoeˇ le ma.  
20Ngaˬ neh tseˆ doˆ-euˬ tsawˇ jeuˬ-ahˇ iˇ cuꞈ biꞈ-eu gʼaˇ duˬ, kʼaˇ shuiꞈ deh ga-ahˇ 
ngaˇ iˇ cuꞈ bi yoeˇ le ngeh, bawˇ tsahˬ jeˬ zaˬ deuˬ ngaˬ-ahˇ taˬ huiˬ-awˇ, bawˇ tsahˬ 
aˬ kuiˬ hawˇ-eu law taw aˇ jiˇ kʼoeˇ deuˬ, ngaˬ-ahˇ ja ceuˬ tehꞈ-a.  
21Aˬ yawꞈ maꞈ-aˬ ngaˬ-euˬ gʼaˇ duˬ, ngaˬ neh beh-euˬ tsawˇ jeuˬ pyeuꞈ-awˇ, ngaˬ-
ahˇ ja ceuˬ-euˬ caˇ dawˬ-ahˇ, aˬ yawꞈ maꞈ caˇ tehꞈ-a.” 

Iˇsaˬleˬlaˆ-euˬ iˬ baˇ 

22Sahˬpaˬ Miˬyehˇ heu loꞈ-ehˇ ehˇ-eu meh.  

“Ehˇ kʼawꞈ, Iˇsaˬleˬlaˆ-oˇ, nawˇ ngaˬ-ahˇ byuˇ laˇ-awˇ uˬ duˬ maˬ tahˬ mawꞈ-a.  
23Yawˇ dzah puiˆ-awˇ ya lawˇ-eu jeˬ, nawˇ ngaˬ-ahˇ maˬ lawˇ nehˬ laꞈ-a. Nawˇ lawˇ-
eu shehˇ-eu jeˬ mˇ-awˇ, ngaˬ-ahˇ maˬ taˬ huiˬ nehˬ laꞈ-a. Lawˇ-eu shehˇ-eu jeˬ biꞈ 
nehˬ laꞈ lehˇ ngaˇ ehˇ-awˇ, nawˬ-ahˇ laˆ shaˬ nehˬ-euˬ maˬ jaˆ. Tsiˇ yaw saw damˬ 
nehˬ laꞈ lehˇ ngaˇ shaˇ-awˇ, nawˬ-ahˇ laˆ zahˬ nehˬ-eu maˬ jaˆ.  
24Naw maꞈ ngaˬ-euˬ gʼaˇ duˬ tsiˇ yaw saw maˬ zeuˇ-a. Jeˬ zaˬ-euˬ tsiˇ naw maꞈ yuˇ-
awˇ, ngaˇ nui kʼahˇ shiˇ ni damˬ nehˬ laꞈ-euˬ maˬ jaˆ-a. Ehˇ kʼawꞈ, naw maꞈ neh mˇ-
euˬ iˬ baˇ baˬ da neh, ngaˇ noeˬ shaˬ ni naw maꞈ jahˇ-awˇ, naw maꞈ neh mˇ-euˬ yaw 
lehˬ yaw ca jeˬ, ngaˬ-ahˇ shaˬ zahˬ laˆ naꞈ-euˬ meh.  

25Ehˇ kʼawꞈ, ngaˬ-euˬ gʼaˇ duˬ naw maꞈ-euˬ yaw lehˬ-ahˇ ngehˇ-awˇ, naw maꞈ-ahˇ iˬ 
baˇ pyehˬ nehˬ-euˬ Miˬyehˇ ngaˇ ma.  
26Dzeuˇ yaꞈ-euˬ gaˇ kawˆ deuˬ ehˇ doˆ haw sheˇ. Naw maꞈ tsaˬ-euˬ gaˇ kawˆ ja dahˇ 
haw sheˇ. Gaˇ kawˆ heu-ahˇ tiˬ kawˆ loꞈ-ehˇ ja duˬ kaˇ-euˇ.  
27Aˇ hu naw maꞈ-euˬ aˬ piˬ aˬ bawˇ deuˬ iˬ baˇ mˇ-awˇ, naw maꞈ-euˬ aˬ yuiꞈ aˬ tsu 
deuˬ ngaˬ-ahˇ mˇ lehˬ-euˬ meh.  
28Ngaˬ-euˬ muiˬ-eu shawˇ-eu jawˇ duˬ kʼoeˇ tsahˇ, naw maꞈ-euˬ sahˬ paˬ sahˬ ma 
neh laˆ jawꞈ-euˬ meh. Kʼoeˇ baˬ da neh Iˇsaˬleˬlaˆ-ahˇ ngaˇ, luˬ-iˇ seˇ-iˇ-eu jeˬ bi keuˆ 
le-awˇ, aˬ cawˬ yehˬ bawˬ sehˇ lu-ehˇ gʼeh-eu jeˬ, ngaˬ-euˬ tsawˇ jeuˬ kʼoeˇ taˆ ngaˇ 
bi keuˆ le-euˬ ma.” 

Iˇsaˬyaˇ 44 

Sahˬpaˬ Miˬyehˇ tiˬ gʼaˬ tehꞈ-ehˇ Miˬyehˇ pyeuꞈ-eu meh 

1Sahˬpaˬ Miˬyehˇ heu loꞈ-ehˇ ehˇ-eu meh.  

“Ngaˬ-euˬ zaˬ kʼaˆ Iˇsaˬleˬlaˆ-oˇ, naˇ haˬ-awˬ. Yaˬkoˆ-euˬ zaˬ deuˬ uˆ deuˬ pyeuꞈ-eu 
ngaˬ neh tseˇ doˆ-euˬ tsawˇ jeuˬ-oˇ, naˇ haˬ-awˬ.  
2Nawˬ-ahˇ beh-euˬ Sahˬpaˬ Miˬyehˇ kʼoeˇ gʼaˬ ngaˇ ma. Nawˇ dehꞈ doˆ le ngeh tiˬ 
nah neh, nawˬ-ahˇ ngaˇ caw ba nehˬ-euˬ ma. Taˬ guˆ. Nawˇ ngaˬ-euˬ zaˬ kʼaˆ ma. 
Nawˬ-ahˇ ngaˇ gaˬ-awˇ tseˇ doˆ taˬ-euˬ ma.  
3“Iˇ cuꞈ mehꞈ-eu miˇ kʼahˬ-ahˇ ngaˇ iˇ cuꞈ biꞈ-awˇ, miˇ tsaˬ gui gaˇ lawˇ gawˆ bi yoeˇ 
le ma. Nawˬ-euˬ zaˬ deuˬ uˆ deuˬ kʼoeˇ taˆ ngaˇ baoˬ shehˆ daˆ nehˬ-awˇ, nawˬ-eu 
zaˬ deuˬ uˆ deuˬ-ahˇ ngaˇ guiˬ lahˬ biꞈ ma.  
4Iˇ cuꞈ jaˆ gaˇ dehꞈ-eu yaˇ moꞈ loꞈ-ehˇ aˬ yawꞈ maꞈ mehˇ laˇ-awˇ, lawˇ gawˆ dawˬ 
peh dehꞈ-eu iˇ nmˬ aˇ bawˇ-ahˇ duˇ tehꞈ-a.  
5“Ngaˇ Sahˬpaˬ Miˬyehˇ-euˬ tsawˇ haˬ ma lehˇ, tiˬ gʼaˬ saˇ-i tiˬ gʼaˬ ehˇ-awˇ, 
Iˇsaˬleˬlaˆ tsawˇ jeuˬ jawˇ gaˇ, aˬ yawꞈ maꞈ jawˇ ahˇ laˇ tehꞈ-a. Aˬ yawꞈ maꞈ yawˬ gʼaˬ 
yawˬ na luꞈ-euˬ laꞈ du-ahˇ, Sahˬpaˬ Miˬyehˇ-euˬ tsawˇ myahˇ boꞈ taˬ-awˇ, Miˬyehˇ-
euˬ tsawˇ haˬ ma lehˇ yawˬ haˇ yawˬ ha myahˇ tehꞈ-a.” 
6Iˇsaˬleˬlaˆ-ahˇ ngehˬ gʼeh haw piˇ-eu Sahˬpaˬ Miˬyehˇ pyeuꞈ-eu, Baoˬ huiˬ-eu 
Sahˬpaˬ Miˬyehˇ heu loꞈ-ehˇ ehˇ-eu meh.  

“Aˇ dahˬ beh-euˬ gʼaˬ hawˇ-eu aˇ saˬ saˬ-eu gʼaˬ ngaˇ ma. Ngaˇ uˬ taꞈ miˬ yehˇ nui 
gʼaˬ maˬ jawˇ,  
7Ngaˬ neh mˇ-euˬ gaˇ-ahˇ nui gʼaˬ mˇ nya meh loˇ. Aˇ dahˬ beh ngeh hawˇ-eu aˇ saˬ 
saˬ ngeh keuˆ ni, kʼaˇ pyeuꞈ laˇ-eu jeˬ tsaˬ tsehˆ nya-eu aˬ suˇ gʼaˬ jawˇ ta.  
8Ngaˬ-euˬ tsawˇ haˬ-oˇ, nawˇ taˬ guˆ. Aˇ hu ba neh iˬ nah keuˆ ni kʼaˇ pyeuꞈ laˇ-euˬ 
jeˬ-ahˇ, ngaˬ neh ehˇ tsehˆ taˬ-euˬ nawˇ siˬ nya-awˇ, nawˇ saˇ kiˇ pyeuꞈ-eu meh. Miˬ 
yehˇ nui gʼaˬ jawˇ ta siˬ loˇ. Ngaˇ maˬ gaˬ haw-euˬ baoˬ huiˬ-eu miˬ yehˇ nui gʼaˬ paˇ 
jawˇ ta loˇ.” 

Tahˬ pahˬ aˬ ma mawˇ kawˇ-ahˇ uˬ duˬ tahˬ-eu dawˇ ga meh 

9Tahˬ pahˬ aˬ ma mawˇ kawˇ-ahˇ uˬ duˬ kʼaˇ tahˬ-eu deuˬ, tsawˇ haˬ dawˇ ga pyeuꞈ-
awˇ, aˬ yawꞈ maꞈ taˬ huiˬ taˬ mahˇ luꞈ-eu miˬ yehˇ tiˬ jeˬ-iˬ gaˇ dahˇ maˬ tsoeˬ-a. Miˬ 
yehˇ kʼoeˇ deuˬ-ahˇ uˬ duˬ kʼaˇ tahˬ-eu tsawˇ haˬ deuˬ myaˆ behꞈ-ahˇ duˇ-awˇ zaˬ siˬ 
tsawˇ gahˇ maˬ ahˇ-eu miˇ neh, ya shaꞈ dawˇ gaˇ keuˆ tehꞈ-a.  
10Tahˬ pahˬ aˬ ma mawˇ kawˇ tehˆ-awˇ miˬ yehˇ loꞈ-ehˇ taˬ huiˬ-eu laꞈ kʼoeˇ uˬ duˬ 
tahˬ-eu-aˬ, tiˬ jeˬ-iˬ gaˇ dahˇ maˬ tsoeˬ-a.  
11Kʼoeˇ gaˇ uˬ duˬ kʼaˇ tahˬ-eu tsawˇ haˬ yawˬ gʼaˬ na luꞈ, daˬ ya ga tehꞈ-a. Tahˬ pahˬ 
aˬ ma mawˇ kawˇ tehˆ-eu deuˬ kʼawꞈ, tsawˇ haˬ zaˬ tehꞈ meh. Aˬ yawꞈ maꞈ-ahˇ kuˇ 
uiˬ-awˇ, pyehˆ tseˇ duˬ nehˬ ngeh, guˆ dui dui-iˇ-awˇ ya shaꞈ dawˇ dui dui tehꞈ-a.  
12Shuiˇ tehˆ-eu tsawˇ haˬ-aˬ, shmˇ shmˇ byaˆ yuˇ-awˇ, miˬ dzaˬ-ahˇ baw baw neˇ-
awˇ tehˆ-eu meh. Gʼaˬ kʼaˆ-eu aˬ yawꞈ-euˬ aˬ laꞈ diˬ puˬ-ahˇ tuˆ tehˬ-awˇ, shmˇ-ahˇ 
mawˇ kawˇ tehˆ pyeuꞈ-eu meh. Aˬ yawꞈ kʼoeˇ loꞈ-ehˇ mˇ ngeh, hawˬ mehꞈ, iˇ cuꞈ 
mehꞈ-eu baw-awˇ, gʼaˬ doeˇ kʼawꞈ doeˇ-eu meh.  
13Laꞈ saˇ maˇ geuꞈ-eu deuˬ daˇ kawˬ-ahˇ dza haw-awˇ, sahˬ duˇ neh kawˆ byawꞈ-
awˇ, tsawˇ haˬ mawˇ kawˇ doˆ laˇ ni laꞈ saˇ maˇ keu ka neh taꞈ-awˇ, muiˬ dui dui-eu 
tsawˇ haˬ mawˇ kawˇ kʼoeˇ aˬ yawꞈ-euˬ nymˇ-ahˇ ciˬ taˬ-awˇ bi jaˆ-eu meh.  
14Shuˬ liˇ aˇ bawˇ maˬ ehˇ, tsuiꞈ kaˆ aˇ bawˇ maˬ ehˇ, guˇ baˬ luˇ aˇ bawˇ maˬ ehˇ, 
yawˬ ha kʼaˇ geuꞈ mawꞈ-eu jeˬ aˇ bawˇ sahˬ kʼaˆ-ahˇ tuˇ doˆ laˬ-iˇ-eu meh. Maˬ ngeuˇ 
naˇ, aˇ bawˇ yaw muiˬ jeˬ ka-awˇ, uˬ yehˇ bi yehˇ shehˬ-awˇ huiˬ laˇ gaˇ dawˬ-eu 
meh.  
15Aˇ bawˇ tiˬ kʼehˆ miˬ dzaˬ geuꞈ-awˇ, tahˬ pahˬ aˬ ma mawˇ kawˇ pyaꞈ gaˇ tiˬ kʼehˆ 
geuꞈ-eu meh. Tiˬ kʼehˆ-ahˇ, hawˬ mˇ dzaˇ saꞈ gʼeh-eu gʼaˇ duˬ hawˇ-eu yaw gaˆ lmˇ-
eu gʼaˇ duˬ miˬ dzaˬ geuꞈ-awˇ, tiˬ kʼehˆ-ahˇ-aˬ, yawˬ ha uˬ duˬ tahˬ-eu gʼaˇ duˬ tahˬ 
pahˬ aˬ ma mawˇ kawˇ pyaꞈ geuꞈ-eu meh.  
16Aˇ bawˇ kʼoeˇ tiˬ kʼehˆ miˬ dzaˬ kʼehꞈ-awˇ shaˬ jiˇ tehˬ ba dzaˬ-awˇ nui kʼahˇ shiˇ-
eu meh. Aˬ yawꞈ yaw gaˆ lmˇ-awˇ, “Yaw gaˆ lmˇ laˇ dui dui nya. Miˬ dzaˬ heu muiˬ 
dui dui nya” lehˇ ehˇ-eu meh.  
17Dzeˇ-eu tiˬ kʼehˆ-ahˇ tahˬ pahˬ aˬ ma mawˇ kawˇ pyaꞈ-awˇ, awˆ byaˆ-awˇ uˬ duˬ 
tahˬ-eu meh. Tahˬ pahˬ aˬ ma mawˇ kawˇ kʼoeˇ-ahˇ aˬ yawꞈ guiˬ lahˬ shaˇ-awˇ, 
“Nawˇ ngaˬ-euˬ miˬ yehˇ ma. Ngaˬ-ahˇ ka kʼoꞈ nehˬ laꞈ-awˬ” lehˇ ehˇ-eu meh.  
18Kʼoeˇ loꞈ-ehˇ gʼeh-eu tsawˇ haˬ deuˬ-aˬ, aˬ dzawˬ dzawˬ dui dui-awˇ, yawˬ ha aˬ 
jeˬ mˇ luꞈ-eu gaˇ kawˆ yawˬ ha maˬ siˬ nya-a. Aˬ yawꞈ maꞈ myaˆ nuiˆ miˆ tehˬ-awˇ, 
nui ma piˬ tehˬ taˬ-euˬ miˇ neh, yaw tsaˬ yaw dawˇ jeˬ-ahˇ maˬ siˬ nya-a.  
19Tahˬ pahˬ aˬ ma mawˇ kawˇ jahˇ-eu tsawˇ haˬ deuˬ heu loꞈ-ehˇ tiˬ jawˇ-iˬ maˬ ehˇ-
a. “Daˇ kawˬ tiˬ tm-ahˇ miˬ dzaˬ doꞈ-awˇ, miˬ jiˆ kʼoeˇ taˆ hawˬ tahˬ puiˆ dzaˬ-awˇ, 
shaˬ jiˇ tehˬ ba dzaˬ-euˬ ma. Kʼoeˇ naˇ, daˇ kawˬ tiˬ tm-ahˇ tahˬ pahˬ aˬ ma mawˇ 
kawˇ pyaꞈ-euˬ ma. Nymˬ-mˇ ngaˇ daˇ kawˬ diˬ tm-ahˇ uˬ duˬ tahˬ luꞈ-eu ma” lehˇ tiˬ 
jawˇ-iˬ maˬ ehˇ-a.  
20Kʼoeˇ-aˬ, kʼaˬ lehˇ tawˆ dzaˬ-eu naˆ ni dawˇ ga ga gaˇ duˇ-eu meh. Aˬ dzawˬ aˇ gah-
euˬ nui noeˬ neh bi sheuˬ pyawˇ taˬ-euˬ miˇ neh, aˬ yawꞈ-ahˇ ngehˬ maˬ paˇ gʼeh 

nehˬ nya meh. Aˬ yawꞈ-euˬ aˬ laꞈ-ahˇ tuˆ tehˬ taˬ-euˬ tahˬ pahˬ aˬ ma mawˇ kawˇ 
kʼoeˇ miˬ yehˇ maˬ ngeuˇ-eu gaˇ kawˆ, aˬ yawꞈ-ahˇ maˬ mehˬ paˇ nya-a.  

Beh-euˬ yaw sahˇ hawˇ-eu ka kʼoꞈ-eu yaw sahˇ Sahˬpaˬ Miˬyehˇ 

21Sahˬpaˬ Miˬyehˇ heu loꞈ-ehˇ ehˇ-eu meh.  

“Iˇsaˬleˬlaˆ-oˇ, gaˇ kawˆ heu-ahˇ nawˇ taˬ ngehˇ. Nawˇ ngaˬ-euˬ zaˬ kʼaˆ pyeuꞈ-eu gaˇ 
kawˆ-ahˇ taˬ ngehˇ. Ngaˬ-euˬ zaˬ kʼaˆ bi geuꞈ-eu lehˇ nawˬ-ahˇ ngaˬ neh beh-awˇ, 
nawˬ-ahˇ ngaˇ tiˬ jawˇ-iˬ maˬ byehˇ dzeh ma.  
22Mˬ dmˇ lawˬ-iˇ-eu loꞈ-ehˇ nawˬ-euˬ iˬ baˇ ngaˇ shiˆ shawˇ gʼaˬ-euˬ ma. Ngaˇ jawˇ 
gaˇ gʼoꞈ laˇ-awˬ. Ngaˇ nawˬ-ahˇ ka kʼoꞈ-eu gʼaˬ ma.” 
23Mˬ-oˇ, laˬ kʼaˬ cehˇ-awˇ guˇ-awˬ. Miˇ tsaˬ yaw naꞈ tsahˇ-oˇ, guˇ-awˬ. Gawˬ jawˬ 
deuˬ laˬ kʼaˬ cehˇ-awˇ yaw kʼaˆ-ehˇ guˇ-awˬ. Sahˬ kʼaˆ-ahˇ kʼaˇ dehꞈ-eu aˇ bawˇ yawˬ 
bawˇ na luꞈ guˇ-awˬ. Iˇsaˬleˬlaˆ tsawˇ jeuˬ-ahˇ Sahˬpaˬ Miˬyehˇ ka kʼoꞈ-eu laꞈ kʼoeˇ, 
aˬ yawꞈ huiˬ-eu mahˇ-eu gaˇ kawˆ bi mawˇ-euˬ meh.  
24“Ngaˇ naw maꞈ-ahˇ ka kʼoꞈ-eu Sahˬpaˬ Miˬyehˇ ma. Naw maꞈ-ahˇ beh-euˬ gʼaˬ 
ngaˇ ma. Ngaˇ-aˬ, yawˬ jeˬ na luꞈ-ahˇ beh-euˬ Sahˬpaˬ Miˬyehˇ ma. Mˬ sheu taw 
ngeh ngaˇ tehꞈ-ehˇ sheu taw-awˇ, ngaˇ miˇ tsaˬ-ahˇ beh ngeh tiˬ gʼaˬ-iˬ maˬ caw ba 
le-aˬ.  
25Nyiˇ paˬ shaˆ ma deuˬ-ahˇ ngaˇ tsawˇ uˬ laˆ uˬ-awˇ, mah loˬ ja maw nya-eu deuˬ-
ahˇ daˬ laˆ ga nehˬ-euˬ ma. Zaˬ siˬ tsawˇ gahˇ byah-eu deuˬ-euˬ dawˬ-ahˇ ngaˇ laˆ 
cawˆ-awˇ, aˬ yawꞈ maꞈ-euˬ zaˬ siˬ tsawˇ gahˇ yawꞈ ngehꞈ meh lehˇ bi siˬ-euˬ ma.  
26Ehˇ kʼawꞈ, ngaˬ-euˬ zaˬ kʼaˆ aˬ kaˇ pyeuꞈ-eu gaˇ kawˆ mehˬ ngeh, ngaˬ-euˬ gʼaˬ 
kʼehˇ-ahˇ ngaˇ pyehˬ gʼeh leꞈ-awˇ, ngaˬ neh lehˬ hmˬ taˬ-euˬ gaˇ kawˆ bi ja mehˬ 
ngeh, aˬ yawꞈ neh kʼaˇ ehˇ-euˬ jeˬ ngaˇ bi pyeuꞈ laˇ ma. Yeˬluˇsaˬlehˬ meuˬ-ahˇ 
tsawˇ haˬ paˇ jawˇ byah-awˇ, Yuˇdaˆ meuˬ deuˬ paˇ teˬ ziꞈ jiˇ tehꞈ-a lehˇ ehˇ-euˬ ma. 
Meuˬ meuˬ tsoeˬ kʼoeˇ deuˬ meuˬ shuiꞈ paˇ shuiꞈ laˇ tehꞈ-a.  
27Ngaˇ dawˬ kʼaˆ tiˬ dawˬ biꞈ-awˇ, iˬ ma laˆ shaˆ-ahˇ bi gui-iˇ-euˬ ma.  
28Guˇluˆ-ahˇ ngaˇ heu loꞈ-ehˇ ehˇ nehˬ-euˬ ma.  

‘Ngaˬ-euˬ gʼaˇ duˬ nawˇ dzoeˬ ya dzaˬ tehꞈ-a. Ngaˬ-euˬ nui kʼahˇ-ahˇ nawˇ mˇ byah 
tehꞈ-a. Yeˬluˇsaˬlehˬ meuˬ-ahˇ nawˇ paˇ bi tsoˆ muiˬ-awˇ, Uˬ duˬ tahˬ nymˇ nymˇ 
ma-euˬ dawˬ pehˬ gawˬ tehꞈ-a. ’ ” 

Iˇsaˬyaˇ 45 

Guˇluˆ-ahˇ Sahˬpaˬ Miˬyehˇ gaˇ biꞈ-euˬ 

1Guˇluˆ-ahˇ sahˬ paˬ bi geuꞈ-eu gʼaˇ duˬ, Sahˬpaˬ Miˬyehˇ tseˇ doˆ-euˬ meh. Aˬ cawˬ 
miˇ kʼahˬ-ahˇ guiˇ bi deuˆ gʼaˬ-eu gʼaˇ duˬ, Guˇluˆ-ahˇ tseˇ doˆ taˬ-euˬ meh. Miˇ kʼahˬ 
sahˬ paˬ deuˬ-euˬ baoˬ lehˆ dzeh-eu gʼaˇ duˬ, aˬ yawꞈ-ahˇ pyehˬ gʼeh leꞈ-euˬ meh. Aˬ 
yawꞈ gʼaˇ duˬ Sahˬpaˬ Miˬyehˇ, meuˬ lahˇ kʼehˬ laˇ gʼoˆ deuˬ pah dzeh tehꞈ-a.  
2“Nawˬ-euˬ gʼaˇ duˬ ngaˇ gaˇ ma shaˇ dahˇ ma. Gawˬ jawˬ gawˬ duˇ deuˬ-ahˇ ngaˇ laˆ 
di ma. Guiˬ shuiˇ laˇ gʼoˆ deuˬ-ahˇ ngaˇ dehˬ pyaˆ-awˇ, shmˇ laˇ gʼoˆ bahˬ deuˬ ngawˬ 
kʼehꞈ ma.  

3Yaw zahˇ laꞈ kʼoeˇ beuˬ zaꞈ taˬ-euˬ pyuˇ shuiˇ myawˬ gahˬ, nawˬ-ahˇ ngaˇ biꞈ nehˬ 
ma. Kʼoeˇ ngeh, ngaˇ Sahˬpaˬ Miˬyehˇ pyeuꞈ-eu nawˇ siˬ-awˇ, Iˇsaˬleˬlaˆ Miˬyehˇ 
nawˬ-ahˇ tsawˇ myahˇ kuˇ-awˇ tseˇ doˆ nehˬ laꞈ-euˬ nawˇ ya siˬ duˬ tehꞈ-a.  
4Ngaˬ neh tseˇ doˆ taˬ-euˬ tsawˇ jeuˬ pyeuꞈ-eu, Iˇsaˬleˬlaˆ-ahˇ caw ba-eu gʼaˇ duˬ, 
nawˬ-ahˇ ngaˇ gaˇ biꞈ taˬ-euˬ ma. Nawˇ ngaˬ-ahˇ maˬ siˬ nya-euˬ kʼawꞈ, nawˬ-ahˇ 
ngaˇ ciˬ huiˬ taˬ-euˬ ma.  
5“Ngaˇ Sahˬpaˬ Miˬyehˇ pyeuꞈ-eu ma. Miˬyehˇ nui taw nui gʼaˬ maˬ jawˇ. Nawˇ 
ngaˬ-ahˇ maˬ siˬ nya-euˬ kʼawꞈ, nawˇ loˬ-eu gʼaˬ deuˬ ngaˇ biꞈ ma.  
6Ngaˇ Sahˬpaˬ Miˬyehˇ pyeuꞈ-eu gaˇ kawˆ heu hawˇ-eu, miˬ yehˇ nui gʼaˬ maˬ jawˇ-
eu gaˇ kawˆ-ahˇ, mˬ dzeˇ miˇ dzeˇ keuˆ ni bi siˬ doe ni, ngaˇ heu loꞈ-ehˇ jahˇ-eu ma.  
7Yaw shehꞈ hawˇ-eu yaw zahˇ nyiˬ jeˬ luꞈ-ahˇ, ngaˬ neh beh taˬ-euˬ ma. Lahˬ hawˇ-
eu dawˇ nyiˬ jeˬ luꞈ-ahˇ, ngaˇ bi keuˆ le-eu ma. Sahˬpaˬ Miˬyehˇ pyeuꞈ-eu ngaˇ-aˬ, 
heu dawˬ tawˆ luꞈ mˇ jiˇ-eu yaw sahˇ ma.  
8Gʼaˬ leˇ-eu jeˬ mˬ kʼoeˇ taˆ neh, uˬ yehˇ yehˇ-eu loꞈ-ehˇ ngaˇ pyehˬ ka gaˇ, miˇ tsaˬ 
kʼawˬ pymˬ pah-awˇ ciˬ kʼmˇ geuꞈ ngeh, buˬ-iˇ law-iˇ-eu jeˬ hawˇ-eu yaw tsaˬ yaw 
dawˇ, aˇ yehˆ loꞈ-ehˇ poˬ laˇ tehꞈ-a. Sahˬpaˬ Miˬyehˇ pyeuꞈ-eu ngaˇ-aˬ, kʼoeˇ loꞈ-ehˇ 
pyeuꞈ laˇ ni mˇ ma.” 

Beh-eu teˬ-eu yaw sahˇ 

9Miˇ tsaˬ oeˬ lahˬ tsahˬ-ahˇ ga-eu miˇ tsaˬ oeˬ lahˬ, tehˆsahˇ-ahˇ dawˬ dziˇ dziˇ leˇ 
nya ta loˇ. Oeˬ lahˬ tehˆ gaˇ zmˬ-euˬ shaˬ jehˆ, tehˆ sahˇ-ahˇ teh ngehˬ leˇ nya ta loˇ. 
Tehˆ sahˇ gʼaˬ maˬ bym law nyaˬ lehˇ, shaˬ jehˆ oeˬ lahˬ ehˇ nya ta loˇ.  
10Yawˬ ha jawˬ gʼehˇ maˬ muiˬ nya lehˇ, aˬ ma aˬ da-ahˇ iˬ baˇ taˬ kʼaˇ za ta loˇ.  
11Aˬ kaˇ pyeuꞈ laˇ-eu gaˇ kawˆ dawˬ tawˆ tuˆ tehˬ taˬ-euˬ, Iˇsaˬleˬlaˆ-euˬ muiˬ-eu 
shawˇ-eu Miˬyehˇ pyeuꞈ luꞈ-eu Sahˬpaˬ Miˬyehˇ heu loꞈ-ehˇ ehˇ-eu meh.  

“Ngaˬ-euˬ zaˬ deuˬ-ahˇ taꞈ leˇ-awˇ, nawˇ ngaˬ-ahˇ teh ngehˬ-eu laꞈ kʼoeˇ, ngaˬ-euˬ 
gaˇ-ahˇ nawˇ mehˬ laˇ tsoˆ laˇ-eu maˬ loˬ.  
12Miˇ tsaˬ tahˬ kʼawˇ heu-ahˇ beh-awˇ, tsawˇ haˬ beh-awˇ bi jawˇ-euˬ gʼaˬ ngaˇ ma. 
Ngaˬ-euˬ baoˬ-ahˇ gʼoe-awˇ, mˬ toˆ pyeh taˬ-euˬ gʼaˬ ngaˇ ma. Nahˇ ma, ba la, aˬ guiˇ 
dawˬ tawˆ luꞈ-ahˇ, ngaˇ nyehꞈ tehˬ taˬ-euˬ ma.  
13Yaw tsaˬ yaw dawˇ jeˬ bi mˇ-eu gʼaˇ duˬ, Guˇluˆ-ahˇ ngaˇ gʼeu tuˇ-euˬ ma. Aˬ yawꞈ 
iˇ-eu gaˇ ma ngaˇ shaˇ dawˇ ma. Ngaˬ-euˬ Yeˬluˇsaˬlehˬ meuˬ aˬ yawˬ gawˬ muiˬ-
awˇ, aˬ cawˬ miˇ kʼahˬ-ahˇ nyehꞈ gʼeh-euˬ ngaˬ-euˬ tsawˇ haˬ deuˬ-ahˇ, aˬ yawꞈ 
pyehˬ kʼoꞈ doˆ laꞈ tehꞈ-a. Ehˇ kʼawꞈ, laꞈ nmꞈ nmꞈ-awˇ aˇ poeˬ biꞈ-euˬ miˇ neh, aˬ 
yawꞈ kʼoeˇ loꞈ-ehˇ mˇ-eu maˬ ngeuˇ-a” lehˇ, Baoˬ huiˬ-eu Miˬyehˇ pyeuꞈ-eu Sahˬpaˬ 
Miˬyehˇ ehˇ-eu meh.  
14Iˇsaˬleˬlaˆ-ahˇ Sahˬpaˬ Miˬyehˇ ehˇ nehˬ-eu,  

“Iˇjiˇtuˆ hawˇ-eu Suˬdaˬ miˇ kʼahˬ laꞈ kʼoeˇ jaˆ-eu pyuˇ shuiˇ myawˬ gahˬ, dawˬ tawˆ 
luꞈ nawˬ-euˬ meh. Caˇ gawˬ goˇ-eu Seˬbaˇ tsawˇ haˬ kʼoeˇ deuˬ nawˬ-euˬ zaˬ kʼaˆ 
geuꞈ-awˇ, shmˇ caˆ daˬ-awˇ nawˬ-euˬ mehˬ nah caw teh tehꞈ-a. Naw maꞈ mehˬ shi 
aˬ yawꞈ maꞈ awˆ byaˆ-awˇ, heu loꞈ-ehˇ ehˇ tehꞈ-a.  



1407 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

‘Naw maꞈ nehˬ-ehˇ Miˬyehˇ jawˇ meh. Aˬ yawꞈ tehꞈ-ehˇ maˇ maˇ ni Miˬyehˇ meh.  
15Aˬ yawꞈ-euˬ tsawˇ jeuˬ-ahˇ ka kʼoꞈ-eu gʼaˬ, Iˇsaˬleˬlaˆ-euˬ Miˬyehˇ-aˬ, yawˬ haˇ 
yawˬ ha dzuˇ zaꞈ-eu meh.  
16Tahˬ pahˬ aˬ ma mawˇ kawˇ tehˆ-eu tsawˇ haˬ deuˬ, ya shaꞈ dawˇ tehꞈ-a. Aˬ yawꞈ 
maꞈ dawˬ tawˆ luꞈ daˬ ga tehꞈ-a.  
17Ehˇ kʼawꞈ, Iˇsaˬleˬlaˆ-ahˇ Sahˬpaˬ Miˬyehˇ ka kʼoꞈ-awˇ, mˬ maˬ maˬ byaˆ zaˇ ziˇ gʼaˬ 
leˇ-eu gʼaˬ pyeuꞈ-awˇ, shaꞈ dawˇ-eu jeˬ maˬ keuˆ le-ehˇ daˬ maˬ ga-a. ’ 
18Sahˬpaˬ Miˬyehˇ mˬ-ahˇ beh-euˬ meh. Aˬ yawꞈ-aˬ, Miˬyehˇ meh. Miˇ tsaˬ tahˬ 
kʼawˇ aˬ yawꞈ tehˆ-awˇ, ziꞈ dah ni laˆ ziꞈ taˬ-euˬ meh. Miˇ tsaˬ-ahˇ yawꞈ ngehꞈ-ehˇ 
beh taˬ-euˬ maˬ ngeuˇ-ehˇ, tsawˇ haˬ bi jawˇ-eu gʼaˇ duˬ beh-euˬ meh. Aˬ yawꞈ heu 
loꞈ-ehˇ ehˇ nehˬ-eu meh.  

“Ngaˇ Sahˬpaˬ Miˬyehˇ ma. Miˬ yehˇ nui gʼaˬ maˬ jawˇ.” 
19Ngaˇ dawˬ zaꞈ maˬ ngehˬ-ehˇ, ngaˬ-euˬ nui kʼahˇ ngaˇ maˬ dehˬ kaˬ taˬ-aˬ. Jawˇ 
tsaˬ maˬ tsoˆ-eu ngaˬ-ahˇ poˆ-awˬ lehˇ, Iˇsaˬleˬlaˆ tsawˇ haˬ deuˬ-ahˇ ngaˇ maˬ 
kʼehˇ-aˬ. Ngaˇ Sahˬpaˬ Miˬyehˇ pyeuꞈ-awˇ dawˬ maˇ ngehˬ-eu ma. Yaw tsaˬ yaw 
dawˇ jeˬ ngaˇ pah mehˬ luꞈ ma.” 

Sahˬpaˬ Miˬyehˇ hawˇ-eu Baˬbuˇloˬ tahˬ pahˬ aˬ ma mawˇ kawˇ 

20Sahˬpaˬ Miˬyehˇ heu loꞈ-ehˇ ehˇ-eu meh.  

“Miˇ kʼahˬ tsawˇ jeuˬ dawˬ tawˆ luꞈ-oˇ, tiˬ kawˆ loꞈ-ehˇ uiˬ laˇ jiˇ-awˬ. Miˇ kʼahˬ byaˆ-
iˇ gaˇ cehˆ buˬ-euˬ tsawˇ haˬ dawˬ tawˆ, laˇ-awˇ bi pyehˆ tseˇ duˬ laˇ sheˇ. Daˇ kawˬ 
jahˇ-euˬ tahˬ pahˬ aˬ ma mawˇ kawˇ-ahˇ cehˇ gʼa-awˇ, maˬ ka kʼoꞈ nehˬ nya-eu miˬ 
yehˇ deuˬ-ahˇ guiˬ lahˬ shaˇ-eu, tsawˇ haˬ kʼoeˇ deuˬ dawˇ ga tehꞈ meh.  
21Naw maꞈ gaˇ kawˆ ja duˬ laˇ sheˇ. Tiˬ kawˆ loꞈ-ehˇ bawˬ dzaˬ-awˇ ja duˬ sheˇ. 
Mehˬ hu paw pyeuꞈ laˇ-eu gaˇ kawˆ deuˬ-ahˇ, aˇ hu ba neh ehˇ jiˇ taˬ-euˬ aˬ suˇ gʼaˬ-
aˬ. Ngaˬ-euˬ tsawˇ haˬ deuˬ-ahˇ ka kʼoꞈ nehˬ-eu Miˬyehˇ pyeuꞈ-eu, ngaˇ Sahˬpaˬ 
Miˬyehˇ neh ehˇ jiˇ taˬ-euˬ maˬ ngeuˇ-a loˇ. Miˬ yehˇ nui gʼaˬ aˬ gaˇ jawˇ ta.  
22“Miˇ tsaˬ tsawˇ haˬ dawˬ tawˆ luꞈ-oˇ, Nymˬ-mˇ ngaˇ jawˇ gaˇ gʼoꞈ laˇ-awˬ. Naw 
maꞈ-ahˇ ngaˇ ka kʼoꞈ nehˬ ma. Miˬyehˇ ngaˇ tiˬ gʼaˬ jawˇ-eu tehꞈ ma.  
23Ngaˬ-euˬ saˇ jaˇ ziꞈ dui dui-awˇ, tiˬ jawˇ-iˬ poˆ laˇ paˇ laˇ-eu maˬ baw. Ngaˬ-ahˇ 
gʼoe-awˇ ngaˇ heu loꞈ-ehˇ, ziꞈ dui dui-eu saˇ jaˇ dawˬ ngehˬ-eu ma. Yawˬ gʼaˬ na luꞈ 
ngaˬ-euˬ mehˬ shi pawˬ tsuiꞈ pawˬ dmˬ dmˬ-awˇ, ngaˬ-ahˇ saˇ jaˇ ziꞈ ma lehˇ ya 
kamˬ tsehˆ tehꞈ-a.  
24“Aˬ yawꞈ maꞈ heu loꞈ-ehˇ ehˇ tehꞈ-a. Ngaˇ baˬ da neh tehꞈ-ehˇ gʼaˬ leˇ nya-awˇ, 
ngaˬ-euˬ laꞈ kʼoeˇ tehꞈ-ehˇ gʼaˬ jaˆ-eu meh. Ehˇ kʼawꞈ ngaˬ-ahˇ bye-eu tsawˇ haˬ, 
myaˆ pyawˬ naˇ mehˇ ya cawˆ tehꞈ-a.  
25Yaˬkoˆ-euˬ zaˬ deuˬ uˆ deuˬ dawˬ tawˆ-ahˇ, ngaˇ Sahˬpaˬ Miˬyehˇ ka kʼoꞈ-awˇ, aˬ 
yawꞈ maꞈ ngaˬ-ahˇ ya ja ceuˬ tehꞈ-a.  

Iˇsaˬyaˇ 46 

1“Baˬbuˇloˬ miˬ yehˇ deuˬ gʼaˇ duˬ aˇ saˬ saˬ-eu aˇ yamˬ keuˆ le-euˬ meh. Beˇleˇ 
hawˇ-eu Neˬboˬ-ahˇ yaw beh uˬ duˬ tahˬ-euˬ kʼawꞈ, nymˬ-mˇ mahˬ tahˬ laˆ-ahˇ bi 
kaꞈ daˆ-awˇ, jeˬ zaˬ-euˬ daˇ tsuiꞈ-ahˇ kʼaˆ behˆ laˆ kah nehˬ-euˬ tehꞈ meh.  
2Tahˬ pahˬ aˬ ma mawˇ kawˇ yawˬ haˇ yawˬ ha maˬ ka kʼoꞈ nya-a. Aˬ cawˬ neh bi 
baꞈ byoˆ geuꞈ gʼeh-eu meh. Baˬbuˇloˬ miˬ yehˇ deuˬ gʼaˇ duˬ aˇ saˬ saˬ-eu aˇ yamˬ 
keuˆ le-euˬ meh.  
3“Yaˬkoˆ-euˬ zaˬ deuˬ uˆ deuˬ-oˇ, Iˇsaˬleˬlaˆ tsawˇ jeuˬ laꞈ kʼoeˇ kʼaˇ dzeˇ luꞈ-eu deuˬ-
oˇ, ngaˇ ehˇ gaˇ naˇ haˬ-awˬ. Naw maꞈ dehꞈ le ngeh tiˬ nah neh, naw maꞈ-ahˇ ngaˇ 
bo saˆ-euˬ ma.  
4Ngaˇ naw maꞈ-euˬ Miˬyehˇ pyeuꞈ-awˇ, naw maꞈ mawˬ le-awˇ uˬ duˬ pyuˇ le ngeh 
keuˆ ni, naw maꞈ-ahˇ ngaˇ bo saˆ haw piˇ nehˬ ma. Naw maꞈ-ahˇ beh-euˬ gʼaˬ ngaˇ 
ma. Naw maꞈ-ahˇ ngaˇ haw piˇ nehˬ ma. Naw maꞈ-ahˇ ngaˇ ngehˬ gʼeh-awˇ ka kʼoꞈ 
ma.  
5“Naw maꞈ ngaˬ-ahˇ aˬ suˇ gʼaˬ nehˬ-ehˇ shaˇ cehˆ nmˇ. Ngaˬ-ahˇ duˇ leˇ-eu jawˇ 
meh loˇ.  
6Tsawˇ haˬ tiˬ paˆ na deuˬ shuiˇ pehˇ zeuˇ tahˬ kʼaˇ-awˇ, pyuˇ-ahˇ paˆ yawˬ neh saˆ-
eu meh. Shuiˇ kʼaˇ-eu tsawˇ haˬ-ahˇ aˇ poeˬ biꞈ-awˇ, tahˬ pahˬ aˬ ma mawˇ kawˇ bi 
kʼaˇ-awˇ uˬ duˬ tahˬ-eu meh.  
7Tahˬ pahˬ aˬ ma mawˇ kawˇ kʼoeˇ-ahˇ baꞈ pu kʼoeˇ taˆ baꞈ-awˇ, baꞈ ka-awˇ baꞈ tuˇ 
taˬ ngeh, maˬ luˆ maˬ laˆ nya ni aˬ yawꞈ tsahˇ-ahˇ jaˆ-eu meh. Aˬ yawꞈ-ahˇ guiˬ lahˬ 
shaˇ leˇ kʼawꞈ, dawˬ maˬ ngehˬ kʼoꞈ nya-ehˇ, guˆ-eu gaˆ-eu laꞈ kʼoeˇ maˬ ka kʼoꞈ nehˬ 
nya-a.  
8“Iˬ baˇ zaˬ-oˇ, gaˇ kawˆ heu noeˬ mawˇ-awˬ. Ngaˬ neh mˇ dzeuˇ yaꞈ-euˬ gaˇ-ahˇ shaˇ 
noeˬ haw-awˬ.  
9Aˇ hu pyeuꞈ dzeuˇ-euˬ gaˇ kawˆ noeˬ mawˇ-awˬ. Ngaˇ tehꞈ-ehˇ Miˬyehˇ pyeuꞈ-eu 
siˬ nya-awˇ, ngaˬ-ahˇ duˇ-eu nui gʼaˬ maˬ jawˇ-eu siˬ duˬ-awˬ.  
10Aˇ dahˬ beh ngeh neh aˇ saˬ saˬ-eu jeˬ ngaˇ ehˇ jiˇ-awˇ, aˇ hu ba neh aˬ kaˇ pyeuꞈ 
laˇ-eu gaˇ kawˆ ehˇ taˬ jiˇ-euˬ ma. Ngaˬ neh lehˬ hmˬ-euˬ jeˬ tiˬ hmˬ-iˬ maˬ bi dzeuˇ-
iˇ ni, kʼaˇ noeˬ taˬ-euˬ yawˬ jeˬ na luꞈ mˇ keuˆ ma lehˇ, ngaˬ neh ehˇ taˬ-euˬ dawˬ jaˆ 
ma.  
11Nahˇ ma doˆ kʼehˬ paw jawˇ-eu tsawˇ haˬ tiˬ gʼaˬ-ahˇ ngaˇ kuˇ luꞈ ma. Kʼaˬ dzeˇ 
loꞈ-ehˇ aˬ yawꞈ byoeˇ ka leꞈ-awˇ, ngaˬ neh lehˬ hmˬ-euˬ jeˬ mˇ byah tehꞈ-a. Gaˇ kawˆ 
heu deuˬ dawˬ tawˆ luꞈ bi pyeuꞈ laˇ ma lehˇ, ngaˬ neh ehˇ taˬ-euˬ jaˆ-eu ma.  
12“Naˬ bawˇ yaw tuˇ deuˬ-oˇ, ngaˇ ehˇ gaˇ naˇ haˬ sheˇ. Gʼaˬ leˇ-eu jeˬ gaˇ mahˇ kaˬ-a 
siˬ lehˇ naw maꞈ noeˬ meh.  
13Gʼaˬ leˇ-eu aˇ nah kʼoeˇ ngaˇ bi peh le luꞈ ma. Gaˇ mahˇ maˬ paˇ kaˬ meh. Ngaˇ gʼaˬ 
leˇ-eu aˇ nah maˬ paˇ nyi naˬ nya meh. Yeˬluˇsaˬlehˬ meuˬ-ahˇ ngaˇ ka kʼoꞈ-awˇ, 
Iˇsaˬleˬlaˆ-ahˇ kʼoeˇ gaˇ ciˬ huiˬ nehˬ ma.” 

Iˇsaˬyaˇ 47 

Baˬbuˇloˬ meuˬ-ahˇ yaˇ kʼaˬ daˇ-eu 



1409 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

1Sahˬpaˬ Miˬyehˇ heu loꞈ-ehˇ ehˇ-eu meh.  

“Baˬbuˇloˬ-oˇ, dzoeˬ dzaˬ nuiˇ mahˬ kʼoeˇ taˆ zaꞈ ka le-awˇ, miˇ tsa kʼaˬ lehˇ tsahˬ-
ahˇ nuiˇ-awˬ. Yaw beh nawˇ guiˇ maˬ bi deuˆ gʼaˬ haw-ehˇ, miˬ daꞈ daꞈ shuiꞈ-ahˇ 
duˇ-euˬ meh. Ehˇ kʼawꞈ, nawˇ nahˬ jawˆ ni maˬ paˇ gʼeh-ehˇ, nymˬ-mˇ aˬ cawˬ zaˬ 
kʼaˆ pyeuꞈ shaw-euˬ meh.  
2Kʼaˬ lo lo lehˬ ngawˬ-awˇ cehˇ meu lehˬ-awˬ. Uˬ boeˬ lehˆ-awˇ, mehˬ tsoeˬ yaw 
muiˬ lehˆ-awˬ. Laˬ gʼaˬ sheu luiˆ daˆ-awˇ lawˇ baˬ tsehˆ-awˬ.  
3Nawˇ neˇ myawˆ ni jawˇ gaˇ aˬ cawˬ ya mawˇ tehꞈ-a. Nawˇ daˬ ga-awˇ shaꞈ dawˇ 
luꞈ gaˇ aˬ cawˬ ya mawˇ tehꞈ-a. Ngaˇ laꞈ poˆ poˆ nehˬ gaˇ laˆ tsoeˬ nya-eu gʼaˬ maˬ 
jawˇ-aˬ.” 
4Baoˬ huiˬ-eu Sahˬpaˬ Miˬyehˇ lehˇ myahˇ-euˬ, nga maꞈ-ahˇ ka kʼoꞈ-euˬ gʼaˬ-aˬ, 
Iˇsaˬleˬlaˆ-euˬ muiˬ-eu shawˇ-eu Miˬyehˇ meh.  
5Sahˬpaˬ Miˬyehˇ ehˇ-eu,  

“Baˬbuˇloˬ aˬ buˇ-oˇ, yaw zahˇ laꞈ kʼoeˇ ciˬ cuˇ ni gʼeh gaˇ dzuˇ-awˬ. Tsawˇ jeuˬ dawˬ 
tawˆ luꞈ-euˬ sahˬ paˬ ma meh lehˇ, aˬ cawˬ nawˬ-ahˇ maˬ paˇ kuˇ meh.  
6Ngaˬ-euˬ tsawˇ jeuˬ-ahˇ ngaˇ nui ma pehˇ-awˇ, ngaˬ-euˬ tsawˇ haˬ maˬ paˇ sawˇ ni 
byehˇ dzeh nehˬ ngeh, nawˬ-euˬ baoˬ uˬ moˆ aˬ yawꞈ maꞈ-ahˇ ngaˇ bi jawˇ-euˬ ma. 
Kʼoeˇ ngeh aˬ yawꞈ maꞈ-ahˇ nawˇ gʼawˬ shaˬ maˬ gaˬ-ehˇ, tsawˇ mawˬ deuˬ-ahˇ 
kʼawꞈ yehˬ bawˬ-ehˇ jahˇ nehˬ-euˬ meh.  
7Aˬ myah luꞈ sahˬ paˬ ma ya geuꞈ ma lehˇ nawˇ noeˬ tmˬ-awˇ, gaˇ kawˆ heu deuˬ-
ahˇ nawˇ maˬ shaˇ sawˇ ni, mehˬ hu paw pyeuꞈ laˇ-eu gaˇ kawˆ maˬ shaˇ noeˬ-a.  
8“Byawˬ-eu mo-eu jeˬ-ahˇ gaˬ-eu gʼaˬ-oˇ, ngaˇ ehˇ gaˇ naˇ haˬ sheˇ. Guˆ-eu gaˆ-eu 
jeˬ-ahˇ kʼahˬ lahˇ kʼaˇ maˬ za lehˇ nawˇ noeˬ luꞈ meh. Miˬyehˇ naˆ ni huiˬ ma lehˇ 
nawˇ ehˇ-awˇ, nawˬ-ahˇ duˇ-eu gʼaˬ maˬ jawˇ-a lehˇ ehˇ luꞈ meh. Tiˬ jawˇ-iˬ miˬ coeˬ 
maˬ ya coeˬ-iˇ-ehˇ, zaˬ bi shiˇ-eu maˬ baw lehˇ nawˇ noeˬ meh.  
9Ehˇ kʼawꞈ, tiˬ kʼehˇ laˇ kʼehˬ tiˬ nah laꞈ kʼoeˇ, kʼoeˇ nyiˬ jeˬ luꞈ keuˆ le tehꞈ-a. Nyiˇ 
paˬ shaˆ ma-ahˇ nawˇ gʼoe kʼawꞈ, nawˬ-euˬ kʼaˬ dzeˇ zaˬ hawˇ-eu zaˬ deuˬ shiˇ tehꞈ-
a.  
10“Yaw haiˬ jeˬ-ahˇ nawˇ kʼaˬ duˬ ni mˇ-awˇ, nawˬ neh mˇ-euˬ aˬ cawˬ maˬ mawˇ 
nya-a lehˇ nawˇ noeˬ meh. Nawˬ-euˬ zaˬ siˬ tsawˇ gahˇ nawˬ-ahˇ gaˇ ma sheuˬ bahˬ 
nehˬ-awˇ, Ngaˇ miˬ yehˇ ma. Ngaˬ-ahˇ duˇ-eu tsawˇ haˬ maˬ jawˇ, lehˇ nawˇ ehˇ 
meh.  
11Nawˬ-euˬ kʼoeˇ taˆ guˆ-eu gaˆ-eu jeˬ keuˆ le meh. Nyiˇ paˬ shaˆ ma neh maˬ dehˬ 
tsoeˬ nya-a. Nawˬ neh yuꞈ maˆ maˬ maˆ haw-euˬ luˬ-iˇ seˇ-iˇ-eu jeˬ, nawˬ-euˬ kʼoeˇ 
taˆ ja pyuˬ ni ga keuˆ le tehꞈ-a.  
12Nyiˇ paˬ shiˇ-awˇ, boeˇ mawˬ toˇ gaˇ gʼoe-awˬ. Nyiˇ ngeh neh nawˇ kʼoeˇ gaˇ gʼoe-
euˬ meh. Kʼoeˇ deuˬ nawˬ-ahˇ caw jaw-eu baˬ da neh, muiˇ-eu deuˬ-ahˇ nawˇ teh 
byaˆ nehˬ nya-eu baw le.  
13Nawˬ-ahˇ nui noeˬ nui duˇ biꞈ-eu jawˇ kʼawꞈ, nawˇ gʼaˬ tiˬ pawꞈ-iˬ maˬ ahˇ-a. Ja 
maw nya-eu deuˬ mehˬ shi kuˇ doˆ-awˇ, nawˬ-ahˇ bi ka kʼoꞈ-awˬ. Aˬ guiˇ gaˇ kawˆ 

dzaw nya taˬ-awˇ, mˬ-ahˇ daˇ dza dehˬ jiˇ nya-eu, ba la aˬ yawꞈ siˬ yawꞈ kʼaˇ pyeuꞈ 
laˇ-eu gaˇ kawˆ, nawˬ-ahˇ ehˇ mehˬ nya-eu tsawˇ haˬ kʼoeˇ deuˬ, nawˬ-ahˇ bi ka 
kʼoꞈ-awˬ.  
14“Aˬ yawꞈ maꞈ gʼo yoeˬ-ahˇ duˇ-awˇ, miˬ dzaˬ bi puiˆ dzaˬ jiˇ tehꞈ-a. Aˬ yawꞈ maꞈ 
yawˬ haˇ yawˬ ha maˬ ka kʼoꞈ nya-a. Miˬ dzaˬ miˬ lmˇ kʼoeˇ aˬ yawꞈ maꞈ-ahˇ lahˇ dui 
dui tehꞈ-a. Yaw gaˆ lmˇ-eu miˬ jiˆ-ahˇ maˬ duˇ-a.  
15Nawˬ-euˬ tiˬ ziˇ gʼoe daˆ laꞈ-euˬ ja maw kʼoeˇ deuˬ, nawˬ-euˬ gʼaˇ duˬ heu loꞈ-ehˇ 
jahˇ tehꞈ-a. Dawˬ tawˆ luꞈ nawˬ-ahˇ byehˇ dzeh-awˇ, yawˬ ha gaˇ ma yawˬ ha iˇ-eu 
miˇ neh, nawˬ-ahˇ ka kʼoꞈ-eu maˬ jawˇ-a.” 

Iˇsaˬyaˇ 48 

Miˬyehˇ-aˬ, aˬ kaˇ kaˇ ziˇ-euˬ Sahˬpaˬ Miˬyehˇ meh 

1Yuˇdaˆ-euˬ zaˬ deuˬ uˆ deuˬ pyeuꞈ-eu, Iˇsaˬleˬlaˆ tsawˇ haˬ deuˬ heu gaˇ naˇ haˬ-
awˬ. Sahˬpaˬ Miˬyehˇ tsawˇ myahˇ uˬ moˆ naw maꞈ kamˬ-awˇ, Iˇsaˬleˬlaˆ-euˬ 
Miˬyehˇ-ahˇ uˬ duˬ tahˬ ma lehˇ ehˇ-euˬ meh. Ehˇ kʼawꞈ ehˇ taˬ-euˬ loꞈ-ehˇ maˬ jaˆ-a.  
2Ehˇ kʼawꞈ, nawˇ kʼahˬ sehˇ jehˆ-eu laꞈ kʼoeˇ, muiˬ-eu shawˇ-eu meuˬ-ahˇ jawˇ-eu 
tsawˇ haˬ pyeuꞈ-awˇ, Baoˬ huiˬ-eu Sahˬpaˬ Miˬyehˇ lehˇ myahˇ taˬ-euˬ, Iˇsaˬleˬlaˆ 
Miˬyehˇ-ahˇ gʼoe luꞈ ma lehˇ ehˇ-eu meh.  
3Iˇsaˬleˬlaˆ-ahˇ Sahˬpaˬ Miˬyehˇ ehˇ-eu,  

“Pyeuꞈ dzeuˇ-euˬ gaˇ kawˆ deuˬ aˇ hu ba neh ngaˇ ehˇ taˬ-awˇ, ja pyuˬ ni bi pyeuꞈ 
laˇ-euˬ ma.  
4Naw maꞈ nui ma gʼahˇ tehꞈ-a lehˇ ngaˇ siˬ duˬ taˬ-euˬ ma. Shmˇ loꞈ-ehˇ gʼahˇ-awˇ 
guiˬ shuiˇ loꞈ-ehˇ nehˬ-eu, ngaˇ siˬ dzeuˇ taˬ-euˬ ma.  
5Nawˬ-euˬ mehˬ shi kʼaˇ pyeuꞈ laˇ-euˬ dawˬ tawˆ, aˇ hu ba neh ngaˬ neh ehˇ tsehˆ 
taˬ jiˇ-euˬ ma. Nawˬ-euˬ tahˬ pahˬ aˬ ma mawˇ kawˇ deuˬ neh, kʼoeˇ loꞈ-ehˇ bi pyeuꞈ 
laˇ-eu meh lehˇ nawˇ maˬ ehˇ nya ni, kʼaˇ pyeuꞈ dzeuˇ yaꞈ-euˬ jeˬ maˬ pyeuꞈ laˇ mi 
naˆ-ehˇ, ngaˬ neh ehˇ kʼmˬ jiˇ taˬ-euˬ ma.  
6“Ngaˬ neh kʼaˇ ehˇ taˬ-euˬ pyeuꞈ laˇ jiˇ-euˬ miˇ neh, ngaˬ neh ngehˬ dzeuˇ-euˬ dawˬ 
tsaˬ-eu gaˇ kawˆ, nawˇ aˬ jeˬ ehˇ kʼaˇ paˇ za te. Nymˬ-mˇ poˆ jawˇ, aˬ kaˇ pyeuꞈ laˇ-eu 
gaˇ kawˆ deuˬ, dzeuˇ laˇ ngeh ngaˇ maˬ pah mehˬ-euˬ gaˇ kawˆ kʼoeˇ deuˬ, nawˬ-ahˇ 
ngaˇ paˇ ehˇ nehˬ-eu ma.  
7Nymˬ-mˇ hawˇ-eu gaˇ kawˆ kʼoeˇ deuˬ bi pyeuꞈ doˆ laˇ-euˬ ma. Dzeuˇ laˇ ngeh kʼoeˇ 
loꞈ-ehˇ gʼeh-eu jeˬ maˬ pyeuꞈ laˇ haw-aˬ. Dzeuˇ laˇ ngeh pyeuꞈ yaꞈ-euˬ gaˇ kawˆ 
pyeuꞈ law nmˇ-aˬ, gaˇ kawˆ heu nawˇ siˬ jiˇ ma lehˇ ehˇ tehꞈ-a.  
8Nawˬ-ahˇ maˬ jah coeˇ-eu ngaˇ siˬ nya ma. Dehꞈ le ngeh neh ngaˬ-ahˇ puiˬ-eu 
tsawˇ haˬ lehˇ bi kuˇ-euˬ meh. Kʼoeˇ miˇ neh gaˇ kawˆ heu nawˇ tiˬ jawˇ-iˬ maˬ ya 
gaˬ haw-ehˇ, nawˬ-euˬ naˬ bawˇ-ahˇ dawˬ tiˬ dawˬ-iˬ maˬ ahˇ leˇ haw-aˬ.  
9“Ngaˬ-euˬ tsawˇ myahˇ baˬ da neh nui pehˇ ngaˇ dzahˬ tehˬ-awˇ, ngaˬ-ahˇ ja ceuˬ-
eu jeˬ baˬ da neh ngaˇ oˇ oꞈ-awˇ, nawˬ-ahˇ maˬ laˆ cawˆ ni taˬ nehˬ-euˬ ma.  
10Pyuˇ-ahˇ miˬ dzaˬ neh lawˬ haw-eu loꞈ-ehˇ, guˆ-eu gaˆ-eu miˬ dzaˬ laꞈ kʼoeˇ, nawˬ-
ahˇ ngaˇ lawˬ haw-awˇ, nawˇ gaˇ dahˇ maˬ tsoeˬ-eu laˆ duˬ-euˬ ma.  

11Ngaˬ neh mˇ-euˬ jeˬ ngaˬ-euˬ gʼaˇ duˬ ma. Ngaˬ-euˬ tsawˇ myahˇ cawˆ-eu jeˬ ngaˇ 
maˬ mˇ. Ngaˬ-euˬ yaw shehꞈ kʼahˬ sehˇ-ahˇ nui gʼaˬ maˬ bi taꞈ. Maˇ maˇ ni ngaˇ tiˬ 
gʼaˬ gʼaˇ duˬ tehꞈ ma.” 

Sahˬpaˬ Miˬyehˇ tseˇ doˆ-euˬ aˬ yuiꞈ aˬ tsu pyeuꞈ-eu Guˇluˆ 

12Sahˬpaˬ Miˬyehˇ heu loꞈ-ehˇ ehˇ-eu meh.  

“Ngaˬ neh kuˇ doˆ taˬ-euˬ Iˇsaˬleˬlaˆ tsawˇ haˬ deuˬ-oˇ, ngaˇ ehˇ gaˇ naˇ haˬ sheˇ. Aˇ 
dahˬ beh-awˇ aˇ saˬ saˬ-eu Miˬyehˇ ngaˇ ma. Ngaˇ tiˬ gʼaˬ tehꞈ-ehˇ Miˬyehˇ ma.  
13Miˇ tsaˬ dawˬ pehˬ-ahˇ ngaˬ-euˬ aˬ laꞈ neh tehˆ-awˇ, mˬ-ahˇ aˇ maˇ laꞈ neh toˆ 
pyeh-euˬ ma. Mˬ hawˇ-eu miˇ-ahˇ ngaˇ dawˬ biꞈ ngeh, tiˬ poˆ tehꞈ-ehˇ jaˆ le-euˬ 
meh.  
14“Naw maꞈ dawˬ tawˆ uiˬ laˇ-awˇ naˇ haˬ-awˬ. Ngaˬ neh tseˇ doˆ-euˬ gʼaˬ Baˬbuˇloˬ 
meuˬ-ahˇ deuˆ meh lehˇ, ehˇ tsehˆ nya-eu miˬ yehˇ tiˬ gʼaˬ-iˬ maˬ jawˇ-a. Ngaˇ kʼaˇ bi 
mˇ mawꞈ-eu jeˬ-ahˇ, ngaˬ neh tseˇ doˆ-euˬ kʼoeˇ gʼaˬ mˇ tehꞈ-a.  
15Aˬ yawꞈ-ahˇ dawˬ ngehˬ-awˇ kuˇ doˆ-euˬ gʼaˬ ngaˇ ma. Ngaˇ aˬ yawꞈ-ahˇ sheuˬ 
gʼeh nehˬ-euˬ miˇ neh, aˬ yawꞈ kʼaˇ mˇ kʼaˇ pyeuꞈ pyeuꞈ leˇ tehꞈ-a.  
16“Ngaˬ-euˬ dawˬ peh jiˆ tuˆ laˇ-awˇ ngaˇ ehˇ gaˇ naˇ haˬ-awˬ. Aˇ dahˬ beh ngeh neh 
ngaˇ bya cehˆ ni ehˇ taˬ-euˬ jaˆ-awˇ, ngaˬ neh kʼaˇ ehˇ-euˬ jeˬ bi pyeuꞈ jiˇ laˇ-euˬ 
ma.” 

(Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ nymˬ-mˇ ngaˬ-ahˇ aˬ yawꞈ-euˬ baoˬ 
biꞈ nehˬ laꞈ-awˇ ngaˬ-ahˇ pyehˬ gʼeh leꞈ-euˬ meh.) 

Aˬ yawꞈ-euˬ tsawˇ haˬ deuˬ gʼaˇ duˬ Sahˬpaˬ Miˬyehˇ-euˬ nui noeˬ 

17Naw maꞈ-ahˇ ka kʼoꞈ-eu Sahˬpaˬ Miˬyehˇ pyeuꞈ-eu, Iˇsaˬleˬlaˆ-euˬ muiˬ-eu shawˇ-
eu Miˬyehˇ ehˇ-eu,  

“Ngaˇ naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma. Naw maꞈ gʼaˇ duˬ muiˬ 
ni mehˬ-awˇ tsoˆ-awˇ, naw maꞈ iˇ paˬ-ehˇ gʼeh-eu gaˇ ma mehˬ nehˬ-eu gʼaˬ ma.  
18“Ngaˬ-euˬ dawˬ-ahˇ naw maꞈ naˇ haˬ law nmˇ, maˬ gui-iˇ ni yoeˇ-eu lawˇ baˬ tiˬ 
gawˆ loꞈ-ehˇ, naw maꞈ gʼaˇ duˬ guiˬ lahˬ yoeˇ-awˇ, lawˇ deh-ahˇ tahˬ pymˬ-eu iˇ 
kʼawˇ loꞈ-ehˇ, gʼaˬ leˇ-eu jeˬ naw maꞈ za-euˬ tehꞈ-a.  
19Naw maꞈ-euˬ o neh jeuˬ le o le-euˬ zaˬ deuˬ uˆ deuˬ, kʼaˇ shuiꞈ loꞈ-ehˇ maˬ gui jiˇ 
coeˇ gaˇ keuˆ ni myaˬ-awˇ, aˬ yawꞈ maꞈ maˬ ya cawˆ-iˇ ni, ngaˇ kamˬ tsehˆ nehˬ-euˬ 
baw tehꞈ-a.” 
20Baˬbuˇloˬ meuˬ laꞈ kʼoeˇ neh doˆ-iˇ-awˇ, iˇ buˬ iˇ law gʼeh-awˬ. Gaˇ kawˆ kʼoeˇ laˬ 
kʼaˬ cehˇ taˆ ni guˇ-awˇ, yawˬ gaˇ na luꞈ bi gaˬ doe-awˬ.  

“Aˬ yawꞈ-euˬ zaˬ kʼaˆ Iˇsaˬleˬlaˆ-ahˇ, Sahˬpaˬ Miˬyehˇ ka kʼoꞈ-euˬ meh” lehˇ guˇ gaˬ-
awˬ.  
21Gui coˇ ni gʼeh-awˇ lahˇ dui dui-eu kʼaˇ shuiꞈ deh yaˇ-ahˇ, aˬ yawꞈ-euˬ tsawˇ haˬ-
ahˇ Sahˬpaˬ Miˬyehˇ sheuˬ tsehˆ gʼeh ngeh, aˬ yawꞈ maꞈ-ahˇ iˇ cuꞈ maˬ bi mehꞈ-aˬ. 
Aˬ yawꞈ maꞈ gʼaˇ duˬ kʼaˬ lo-ahˇ iˇ cuꞈ doˆ le-euˬ meh. Kʼaˬ lo-ahˇ aˬ yawꞈ maˇ byoe 
bi dahˇ laˇ-awˇ, iˇ cuꞈ bi yoeˇ doˆ le-euˬ meh.  
22“Iˬ baˇ zaˬ deuˬ nui saˇ maˬ oꞈ-a” lehˇ, Sahˬpaˬ Miˬyehˇ ehˇ taˬ-euˬ meh.  

Iˇsaˬyaˇ 49 

Miˇ tsaˬ-euˬ yaw shehꞈ Iˇsaˬleˬlaˆ 

1Gaˇ mahˇ kaˬ gaˇ jawˇ-eu tsawˇ haˬ deuˬ-oˇ, ngaˇ ehˇ gaˇ naˇ haˬ-awˬ. Gaˇ mahˇ kaˬ 
gaˇ jaˆ-eu miˇ kʼahˬ deuˬ naˇ haˬ-awˬ. Ngaˇ maˬ dehꞈ doˆ le mi naˆ-ehˇ, Sahˬpaˬ 
Miˬyehˇ ngaˬ-ahˇ tseˇ-awˇ, aˬ yawꞈ-euˬ zaˬ kʼaˆ bi geuꞈ laꞈ-euˬ meh.  
2Ngaˬ-euˬ dawˬ deuˬ mi cehˇ mi seuˬ loꞈ-ehˇ taˆ ni aˬ yawꞈ jahˇ-awˇ, aˬ yawꞈ-euˬ aˬ 
laꞈ neh ngaˬ-ahˇ haw piˇ-euˬ meh. Kaˆ-ahˇ gʼoˆ daˬ-awˇ beuˆ-eu kaˆ myaˬ-ahˇ duˇ ni, 
aˬ yawꞈ ngaˬ-ahˇ seuˆ ceh-euˬ meh,  
3Aˬ yawꞈ ngaˬ-ahˇ heu loꞈ-ehˇ ehˇ-eu meh.  

“Iˇsaˬleˬlaˆ-oˇ, nawˇ ngaˬ-euˬ zaˬ kʼaˆ ma. Nawˇ baˬ da neh miˇ tsaˬ zaˬ deuˬ ngaˬ-
ahˇ ja ceuˬ tehꞈ-a.” 
4Ehˇ kʼawꞈ, ngaˇ heu loꞈ-ehˇ ehˇ nehˬ-euˬ ma.  

“Ngaˇ gaˇ mˇ-euˬ noeˬ tmˬ kʼaˇ maˬ za-a. Ngaˬ-euˬ gʼaˬ jiˇ-euˬ kʼawꞈ gaˇ dahˇ maˬ 
tsoeˬ leˇ-a.” Ehˇ kʼawꞈ Sahˬpaˬ Miˬyehˇ noeˬ muiˬ nehˬ laꞈ gaˇ noeˬ tmˬ ma. Ngaˬ 
neh mˇ-euˬ aˇ poeˬ aˬ yawꞈ haw tsaˬ nehˬ laꞈ tehꞈ-a.  
5Ngaˇ maˬ dehꞈ doˆ le mi naˆ-ehˇ, Sahˬpaˬ Miˬyehˇ ngaˬ-ahˇ tseˇ doˆ-euˬ meh. Aˬ 
yawꞈ-euˬ tsawˇ haˬ deuˬ-ahˇ sheuˬ kʼoꞈ-eu gʼaˇ duˬ, ngaˬ-ahˇ aˬ yawꞈ zaˬ kʼaˆ bi 
geuꞈ-euˬ meh. Sahˬpaˬ Miˬyehˇ ngaˬ-ahˇ taˬ huiˬ laꞈ-awˇ, aˬ yawꞈ baˬ da neh ngaˇ 
gʼaˬ byah luꞈ-eu ma.  
6Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  

“Ngaˬ-euˬ zaˬ kʼaˆ-oˇ, ngaˇ nawˬ-ahˇ, huiˬ dzehˬ-eu gaˇ paˇ bi mˇ ma. Dzeuˇ-iˇ-euˬ 
Iˇsaˬleˬlaˆ tsawˇ haˬ-ahˇ sheuˬ kʼoꞈ doˆ-awˇ, aˬ yawꞈ maꞈ dehꞈ doˆ dzaˬ laˇ ni ya mˇ-
eu gaˇ tehꞈ-ehˇ maˬ ngeuˇ, mˬ dzeˇ miˇ dzeˇ keuˆ ni ka kʼoꞈ-eu jeˬ za ni, nawˬ-ahˇ 
miˇ tsaˬ-euˬ yaw shehꞈ paˇ bi geuꞈ-eu ma.” 
7Aˬ cawˬ noeˬ teˬ gaˇ ya daˬ-awˇ, miˇ kʼahˬ tsawˇ jeuˬ deuˬ bye dui dui-eu gʼaˬ 
pyeuꞈ-eu, sahˬ paˬ sahˬ ma deuˬ-euˬ zaˬ kʼaˆ pyeuꞈ-eu gʼaˬ-ahˇ, Iˇsaˬleˬlaˆ-euˬ muiˬ-
eu shawˇ-eu Miˬyehˇ pyeuꞈ luꞈ-eu ka kʼoꞈ-eu gʼaˬ heu loꞈ-ehˇ ehˇ nehˬ-euˬ meh.  

“Nawˇ buˬ-iˇ gaˇ sahˬ paˬ deuˬ ya mawˇ-awˇ, tuˇ-awˇ nawˬ-ahˇ yaw zeu ya baw 
tehꞈ-a. Sahˬ paˬ zaˬ yo deuˬ kʼawꞈ nawˬ-ahˇ mawˇ ngeh, awˆ byaˆ-awˇ taˬ huiˬ tehꞈ-
a.” Sahˬpaˬ Miˬyehˇ aˬ yawꞈ-euˬ zaˬ kʼaˆ-ahˇ tseˇ doˆ nehˬ-euˬ miˇ neh, kʼoeˇ loꞈ-ehˇ 
ya pyeuꞈ laˇ tehꞈ-a. Iˇsaˬleˬlaˆ-euˬ muiˬ-eu shawˇ-eu Miˬyehˇ-aˬ, aˬ yawꞈ-euˬ saˇ jaˇ 
dawˬ-ahˇ ziꞈ-eu meh.  

Yeˬluˇsaˬlehˬ meuˬ paˇ gawˬ ziꞈ-eu 

8Aˬ yawꞈ-euˬ tsawˇ jeuˬ-ahˇ Sahˬpaˬ Miˬyehˇ ehˇ-eu,  

“Nawˬ-ahˇ ka kʼoꞈ-eu aˇ yamˬ tsaˬ laˇ ngeh, nawˬ-euˬ myaˆ pyawˬ naˇ mehˇ-ahˇ ngaˇ 
haw-awˇ, nawˬ-euˬ shaˇ dawˬ ngaˇ naˇ haˬ ma. Nawˬ-ahˇ ngaˇ bo saˆ haw piˇ-awˇ, 
nawˬ-ahˇ gʼoe-eu laꞈ kʼoeˇ tsawˇ jeuˬ dawˬ tawˆ luꞈ-ahˇ, ngaˇ dawˬ ma saˇ jaˇ dzaˬ 
taꞈ ma. Nymˬ-mˇ yaw cawˆ-ehˇ jaˆ-eu nawˬ-euˬ miˇ kʼahˬ-ahˇ, nawˬ-ahˇ paˇ bi jawˇ 
kʼoꞈ laˇ ma.  
9Paꞈ kuˆ laꞈ kʼoeˇ uˇ-eu tsawˇ haˬ deuˬ-ahˇ,  

‘Doˆ-iˇ-awˬ’ lehˇ ngaˇ ehˇ nehˬ-awˇ, yaw zahˇ laꞈ kʼoeˇ jawˇ-eu tsawˇ haˬ deuˬ-ahˇ, 
yaw shehꞈ bya gaˇ doˆ le-awˬ lehˇ ngaˇ ehˇ nehˬ ma. Gaˇ ma gaˇ dzeˇ gaˆ dzaˬ-eu 
yawˇ hawˇ-eu, gawˬ duˇ-ahˇ gaˆ dzaˬ-eu yawˇ-ahˇ duˇ tehꞈ-a.  
10Aˬ yawꞈ maꞈ-ahˇ gaˬ-eu gʼaˬ neh sheuˬ gʼeh nehˬ-euˬ miˇ neh, aˬ yawꞈ maꞈ mehꞈ-
eu shuꞈ-eu maˬ baw-ehˇ, nahˇ tsaˇ hawˇ-eu kʼaˇ shuiꞈ deh ga yaw lahˇ, aˬ yawꞈ maꞈ-
ahˇ maˬ coeˬ leˇ-a. Iˇ cuꞈ lawˇ baˬ yoeˇ-eu dawˬ peh, aˬ yawꞈ maꞈ-ahˇ aˬ yawꞈ sheuˬ 
gʼeh tehꞈ-a.  
11“Gawˬ jawˬ nyiˬ tsehˆ-ehˇ gaˇ jawˬ shaˇ dahˇ-awˇ, ngaˬ-euˬ tsawˇ haˬ deuˬ gʼaˇ duˬ 
gaˇ ma bi dahˇ ma.  
12Gaˇ mahˇ kaˬ gaˇ jawˇ-eu ngaˬ-euˬ tsawˇ haˬ deuˬ oe tehꞈ-a. Laꞈ taˆ paw pyawˬ 
hawˇ-eu nahˇ ma ga kʼehˬ paw neh maˬ ehˇ, laꞈ oˆ paw Aˬsaˬgʼawˬ meuˬ-ahˇ neh 
maˬ ehˇ, aˬ yawꞈ maꞈ gʼoꞈ laˇ tehꞈ-a.” 
13Mˬ-oˇ, caˇ-awˇ ja ceuˬ-awˬ. Miˇ-oˇ, laˬ kʼaˬ cehˇ-awˇ guˇ-awˬ. Gawˬ jawˬ deuˬ kʼawꞈ 
yaw kʼaˆ-ehˇ caˇ-awˇ ja ceuˬ-awˬ. Aˬ yawꞈ-euˬ tsawˇ jeuˬ-ahˇ Sahˬpaˬ Miˬyehˇ nui 
saˇ bi oꞈ tehꞈ-a. Kʼehˬ-eu kʼaˆ-eu gaˇ ya daˬ-euˬ aˬ yawꞈ-euˬ tsawˇ haˬ-ahˇ, aˬ yawꞈ 
gʼawˬ shaˬ gaˬ nehˬ tehꞈ-a.  
14Ehˇ kʼawꞈ, Yeˬluˇsaˬlehˬ tsawˇ haˬ ehˇ-eu,  

“Sahˬpaˬ Miˬyehˇ nga maꞈ-ahˇ byehˇ dzeh laꞈ-euˬ meh. Nga maꞈ-ahˇ aˬ yawꞈ ngehˇ-
euˬ meh.” 
15Kʼoeˇ miˇ neh Sahˬpaˬ Miˬyehˇ heu loꞈ-ehˇ ehˇ-eu meh.  

“Aˬ ma tiˬ gʼaˬ yawˬ ha-euˬ aˬ coeˇ dawˇ zaˬ-ahˇ ngehˇ-awˇ, yawˬ ha neh baw-euˬ 
zaˬ-ahˇ maˬ gaˬ ni jawˇ coeˇ ta loˇ. Aˬ ma zaˬ-ahˇ ngehˇ gaˇ keuˆ kʼawꞈ, naw maꞈ-ahˇ 
ngaˇ maˬ ngehˇ.  
16Yeˬluˇsaˬlehˬ-oˇ, nawˬ-ahˇ ngaˇ tiˬ jawˇ-iˬ maˬ ngehˇ. Ngaˬ-euˬ aˬ laꞈ laꞈ zaˬ kʼoeˇ 
taˆ, nawˬ-euˬ tsawˇ myahˇ ngaˇ boꞈ ahˇ taˬ-euˬ ma.  
17“Nawˬ-ahˇ paˇ gawˬ muiˬ-eu deuˬ laˇ keuˆ-awˇ, nawˬ-ahˇ laˆ cawˆ-euˬ deuˬ doˆ-iˇ 
tehꞈ-a.  
18Doe doe-ehˇ nawˇ haw gʼeh-iˬ sheˇ. Nawˬ-euˬ tsawˇ haˬ uiˬ leˇ luꞈ meh. Aˬ yawꞈ 
maꞈ gʼoꞈ laˇ-eu lehˇ gʼeh luꞈ meh. Ngaˇ dehꞈ luꞈ-eu Miˬyehˇ pyeuꞈ-eu duˬ-euˬ loꞈ-
ehˇ, jiˇ cehˇ gʼeh-eu zaˬ miˬ myawˬ guˇ geuꞈ-awˇ jahˇ gʼeh haw gaˇ duˇ ni, nawˬ-euˬ 
tsawˇ haˬ gʼaˇ duˬ nawˇ kʼahˬ sehˇ jehˆ tehꞈ-a.  
19“Nawˬ-euˬ miˇ kʼahˬ cawˆ-iˇ-awˇ meuˬ tsoeˬ tsoeˬ-iˇ jiˇ-euˬ kʼawꞈ, jawˇ kʼoꞈ laˇ-eu 
tsawˇ haˬ myaˬ-eu miˇ neh, miˇ kʼahˬ nyiˇ-iˇ gaˇ duˇ tehꞈ-a. Nawˬ-ahˇ laˆ cawˆ yaꞈ-eu 
deuˬ-aˬ, gaˇ mahˇ kaˬ gaˇ bi teh byoˆ jiˇ tehꞈ-a.  
20Aˬ cawˬ miˇ kʼahˬ-ahˇ dehꞈ le-euˬ nawˬ-euˬ zaˬ deuˬ,  

‘Miˇ kʼahˬ heu-ahˇ jawˇ kʼaˇ maˬ deˇ-eu miˇ neh. jawˇ duˬ laˆ lahˬ nehˬ laꞈ’ lehˇ tiˬ 
nah ehˇ tehꞈ-a.  
21Kʼoeˇ ngeh nawˇ yawˬ haˇ yawˬ ha heu loꞈ-ehˇ ehˇ tehꞈ-a.  

‘Ngaˬ-euˬ gʼaˇ duˬ zaˬ heu deuˬ-ahˇ aˬ suˇ gʼaˬ neh puˬ byah taˬ ta. Ngaˬ-euˬ zaˬ 
deuˬ byoˆ-iˇ jiˇ-awˇ aˇ dzehˬ maˬ paˇ jawˇ ma. Ngaˬ-ahˇ aˬ cawˬ paꞈ-awˇ bi tsahˇ 

http://pt-br.bibles.org/ahk-AHK/Isa/49#Isa.49.12!f.1

byoˆ gʼeh-euˬ ma. Zaˬ heu deuˬ-ahˇ aˬ suˇ gʼaˬ paˇ sheuˬ uiˬ laꞈ taˬ. Ngaˇ tiˬ gʼaˬ tehꞈ-
ehˇ dzeˇ yaꞈ-euˬ maˬ ngeuˇ-a loˇ. Zaˬ heu deuˬ aˬ geu gaˇ paˇ doˆ le taˬ. ’ ” 
22Dawˬ tawˆ kʼoeˇ taˆ uˆ lahˇ luꞈ-eu Sahˬpaˬ Miˬyehˇ , aˬ yawꞈ-euˬ tsawˇ haˬ-ahˇ heu 
loꞈ-ehˇ ehˇ-eu meh.  

“Miˇ kʼahˬ tsawˇ jeuˬ deuˬ-ahˇ ngaˇ laꞈ liˆ liˆ nehˬ ngeh, nawˬ-euˬ zaˬ deuˬ aˬ yawꞈ 
maꞈ sheuˬ kʼoꞈ laꞈ tehꞈ-a.  
23Sahˬ paˬ deuˬ nawˬ-euˬ gʼaˇ duˬ aˬ da-ahˇ duˇ-awˇ, sahˬ paˬ ma deuˬ aˬ ma-ahˇ 
duˇ tehꞈ-a. Aˬ yawꞈ maꞈ nawˬ-euˬ mehˬ shi awˆ byaˆ-awˇ, nawˬ-ahˇ taˬ huiˬ taˬ 
mahˇ tehꞈ-a. Aˬ yawꞈ maꞈ nui ma nahˬ yu ni taˬ-eu laꞈ kʼoeˇ, nawˬ-ahˇ yaw zeu baw 
nehˬ tehꞈ-a. Kʼoeˇ naˇ, ngaˇ Sahˬpaˬ Miˬyehˇ pyeuꞈ-eu nawˇ ya siˬ tehꞈ-a. Ngaˇ caw 
ba nehˬ laꞈ gaˇ dawˬ-eu tsawˇ haˬ, daˬ maˬ ya ga-eu nawˇ siˬ duˬ tehꞈ-a.” 
24Yehˇ tiˬ gʼaˬ neh deuˆ za taˬ-euˬ myawˬ gahˬ, nawˇ ceh geuꞈ nya te loˇ. Guˆ laˇ paˬ-
ehˇ gʼeh-eu gʼaˬ neh nyehꞈ taˬ-euˬ tsawˇ haˬ-ahˇ nawˇ ka kʼoꞈ nya te loˇ.  
25Sahˬpaˬ Miˬyehˇ ehˇ kʼoꞈ nehˬ-eu,  

“Kʼoeˇ loꞈ-ehˇ gʼeh-eu jeˬ maˇ maˇ ni pyeuꞈ doˆ laˇ tehꞈ-a. Yehˇ neh paꞈ taˬ-euˬ tsawˇ 
haˬ bi sheuˬ kʼoꞈ geuꞈ-awˇ, guˆ laˇ paˬ-ehˇ gʼeh-eu gʼaˬ neh deuˆ za-euˬ myawˬ gahˬ 
deuˬ bi ceh geuꞈ jiˇ tehꞈ-a. Nawˬ-ahˇ guiˇ kʼaˇ deuˆ-eu deuˬ-ahˇ ngaˇ guiˇ deuˆ-awˇ, 
nawˬ-euˬ zaˬ deuˬ-ahˇ ngaˇ ka kʼoꞈ nehˬ ma.  
26Nawˬ-ahˇ kʼehˬ-eu tsawˇ haˬ tiˬ gʼaˬ tiˇ gʼaˬ shaˬ jiˇ dzaˬ ni ngaˇ jahˇ nehˬ-awˇ, jiˇ 
baˬ yehꞈ-eu loꞈ-ehˇ yawˬ ha-euˬ shiˬ dawˇ yehꞈ tehꞈ-a. Kʼoeˇ naˇ ngaˇ Sahˬpaˬ 
Miˬyehˇ pyeuꞈ-eu gaˇ kawˆ-ahˇ, tsawˇ jeuˬ dawˬ tawˆ luꞈ ya siˬ duˬ tehꞈ-a. Naw maꞈ-
ahˇ ka kʼoꞈ-eu gʼaˬ ngaˇ pyeuꞈ-eu gaˇ kawˆ, aˬ yawꞈ maꞈ ya siˬ duˬ tehꞈ-a. Ngaˇ 
Iˇsaˬleˬlaˆ-euˬ baoˬ huiˬ-eu Miˬyehˇ pyeuꞈ-eu gaˇ kawˆ, aˬ yawꞈ maꞈ ya siˬ duˬ tehꞈ-
a.” 

Iˇsaˬyaˇ 50 

1Sahˬpaˬ Miˬyehˇ heu loꞈ-ehˇ ehˇ-eu meh.  

“Tsawˇ haˬ tiˬ gʼaˬ miˬ zaˬ kʼoꞈ-awˇ bi gʼoꞈ-iˇ-eu loꞈ-ehˇ, ngaˬ-euˬ tsawˇ haˬ-ahˇ ngaˇ 
teh dzeh-euˬ nga lehˇ noeˬ te loˇ. Toˆ-ehˇ ngeuˇ naˇ miˬ zaˬ kʼoꞈ-euˬ seuˬ gʼaˬ aˬ gaˇ 
jaˆ ta. Yawˬ ha-euˬ zaˬ aˬ cawˬ zaˬ kʼaˆ bi geuꞈ-eu lehˇ, ahˬ dzaˬ byoˆ-eu tsawˇ haˬ 
loꞈ-ehˇ, naw maꞈ-ahˇ ngaˇ ahˬ dzaˬ-euˬ nga lehˇ noeˬ te loˇ. Naw maꞈ iˬ baˇ ahˇ-eu 
miˇ neh, aˬ cawˬ miˇ kʼahˬ-ahˇ bi nyehꞈ gʼeh-euˬ meh. Naw maꞈ yaw lehˬ toˆ-eu miˇ 
neh bi sheuˬ byoˆ gʼeh-euˬ meh.  
2“Ngaˬ-euˬ tsawˇ haˬ deuˬ-ahˇ ka kʼoꞈ nehˬ-eu lehˇ ngaˇ iˇ ngeh, aˬ jeˬ miˇ neh aˬ 
yawꞈ maꞈ maˬ haw cawˬ laˇ ta. Aˬ jeˬ miˇ neh ngaˇ kuˇ ngeh aˬ yawꞈ maꞈ oˬ maˬ toˬ 
ta. Ngaˬ-euˬ aˬ laꞈ yaw nymˇ miˇ neh maˬ ka kʼoꞈ nya ta loˇ. Naw maꞈ-ahˇ ka kʼoꞈ 
nehˬ nya ni ngaˇ gʼaˬ maˬ loꞈ ta loˇ. Ngaˇ dawˬ biꞈ-awˇ iˬ ma laˆ shaˆ-ahˇ bi gui-iˇ 
nya ma. Iˇ cuꞈ lawˇ baˬ kʼaˇ shuiꞈ deh ga bi pyeuꞈ-iˇ-awˇ, iˇ cuꞈ maˬ dahˬ-eu miˇ neh 
ngaˬ shaˬ shiˇ jiˇ ni ngaˇ jahˇ nya ma.  
3Shiˇ-euˬ tsawˇ haˬ gʼaˇ duˬ tsawˇ ngoeˇ ngoeˇ-eu loꞈ-ehˇ, mˬ zahˇ tsui ni bi pyeuꞈ-iˇ 
ni ngaˇ jahˇ nya ma.” 

Ehˇ dawˬ naˇ haˬ-euˬ Sahˬpaˬ Miˬyehˇ-euˬ zaˬ kʼaˆ 

4Nui ma cawˆ-eu deuˬ-ahˇ gʼaˬ biꞈ-eu dawˬ ngehˬ nehˬ nya ni, Dawˬ tawˆ kʼoeˇ taˆ 
uˆ lahˇ luꞈ-eu Sahˬpaˬ Miˬyehˇ, ngaˬ-ahˇ mehˬ laꞈ tsoˆ laꞈ-euˬ meh. Aˬ yawꞈ ngaˬ-ahˇ 
mehˬ nehˬ tsoˆ nehˬ laꞈ-eu jeˬ-ahˇ, ngaˇ nui ma keuˆ-awˇ naˇ haˬ ni, yawˬ shawˬ na 
luꞈ ngaˬ-ahˇ aˬ yawꞈ laˆ noeˬ-eu meh.  
5Sahˬpaˬ Miˬyehˇ ngaˬ-ahˇ noeˬ siˬ noeˬ mawˇ nya-eu tsawˇ gahˇ biꞈ laꞈ-euˬ meh. Aˬ 
yawꞈ-ahˇ ngaˇ maˬ puiˬ. Aˬ yawꞈ-ahˇ ngaˇ maˬ byehˇ.  
6Ngaˬ-ahˇ diˬ-eu deuˬ-ahˇ ngaˇ dahˇ teˇ ciˬ daˬ nehˬ-euˬ ma. Aˬ yawꞈ maꞈ ngaˬ-euˬ 
mehˬ mahˬ tseuˆ doˆ niˇ gʼa ngeh, ngaˬ-euˬ baˬ ba maˬ gʼawˇ pyawˇ-aˬ. Aˬ yawꞈ maꞈ 
cehꞈ lehꞈ ka-awˇ duˬ kʼaˬ kʼa daˆ nehˬ laꞈ ngeh, ngaˬ-euˬ myaˆ pyawˬ maˬ ciˬ zaꞈ-aˬ.  
7Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ caw ba-eu miˇ neh, aˬ yawꞈ maꞈ 
yehˬ bawˬ sehˇ lu-ehˇ gʼeh nehˬ laꞈ kʼawꞈ, ngaˬ-ahˇ maˬ coeˬ laˇ nya. Kʼoeˇ miˇ neh 
ya shaꞈ dawˇ gaˇ maˬ keuˆ-aˇ lehˇ siˬ nya-awˇ, ngaˬ-euˬ myaˆ pyawˬ diˬ lo loꞈ-ehˇ bi 
gʼahˇ-euˬ ma.  
8Miˬyehˇ ngaˬ-euˬ dawˬ peh jawˇ meh. Ngaˇ iˬ baˇ maˬ ahˇ-eu aˬ yawꞈ siˬ nya luꞈ 
meh. Ngaˬ nehˬ-ehˇ yaˇ kʼaˬ ja mawꞈ-eu aˬ suˇ jawˇ ta. Yaˇ kʼaˬ daˇ duˬ-ahˇ tiˬ gm-
ehˇ le-awˇ, ngaˬ-euˬ gaˇ kawˆ bi ja haw-awˬ.  
9Dawˬ tawˆ kʼoeˇ taˆ uˆ lahˇ luꞈ-eu Sahˬpaˬ Miˬyehˇ, ngaˬ-ahˇ ja piˇ nehˬ laꞈ tehꞈ-a. 
Ngaˇ lehˬ-eu meh lehˇ aˬ suˇ gʼaˬ ja duˬ nya nmˇ. Ngaˬ-ahˇ yaw lehˬ poˆ-eu deuˬ 
dawˬ tawˆ luꞈ byoˆ-iˇ tehꞈ-a. Aˬ iˬ bi shehˇ byoˆ-euˬ mehˬ tsoeˬ loꞈ-ehˇ byoˆ-iˇ tehꞈ-
a.  
10Naw maꞈ laꞈ kʼoeˇ Sahˬpaˬ Miˬyehˇ-ahˇ guˆ-eu siˬ nya-awˇ, aˬ yawꞈ-euˬ zaˬ kʼaˆ ehˇ 
dawˬ naˇ haˬ-eu deuˬ dawˬ tawˆ luꞈ, naw maꞈ cah-eu gaˇ ma zahˇ dui dui meh. Ehˇ 
kʼawꞈ Sahˬpaˬ Miˬyehˇ-ahˇ naw maꞈ jah-awˇ, Miˬyehˇ-ahˇ gʼoe-eu jeˬ-ahˇ taˬ ngehˇ.  
11Aˬ cawˬ-ahˇ yaw cawˆ jeˬ mˇ-eu naw maꞈ dawˬ tawˆ, yawˬ ha cawˆ-iˇ ni mˇ luꞈ-eu 
tehꞈ meh. Kʼoeˇ loꞈ-ehˇ pyeuꞈ laˇ ni Sahˬpaˬ Miˬyehˇ jahˇ-awˇ, naw maꞈ-euˬ shaˬ 
zahˬ naꞈ dui dui tehꞈ-a.  

Iˇsaˬyaˇ 51 

Yeˬluˇsaˬlehˬ meuˬ-ahˇ gʼawˬ shaˬ gaˬ-eu 
1Sahˬpaˬ Miˬyehˇ heu loꞈ-ehˇ ehˇ-eu meh. 
“Ka kʼoꞈ-eu jeˬ-ahˇ poˆ luꞈ-awˇ, ngaˬ-ahˇ tahˬ shaˇ laˇ-eu tsawˇ haˬ deuˬ-oˇ, 
ngaˇ ehˇ gaˇ naˇ haˬ-awˬ. Naw maꞈ doˆ le-euˬ lo guˇ-ahˇ haw-awˬ. Naw maꞈ-
ahˇ taꞈ doˆ-euˬ lo gahˬ-ahˇ shaˇ noeˬ-awˬ. 
2Naw maꞈ-euˬ aˬ da yaw dzahˇ Aˬbyaˬhaˬ-ahˇ shaˇ noeˬ-awˬ. Aˬ ma ma dzahˇ 
Saˬlaˇ-ahˇ noeˬ keuˆ-awˬ. Aˬbyaˬhaˬ-ahˇ ngaˇ kuˇ doˆ ngeh zaˬ maˬ jawˇ 
kʼawꞈ, ngaˇ guiˬ lahˬ biꞈ-awˇ zaˬ oeˬ sahˇ le ngeh, aˬ yawꞈ-euˬ zaˬ deuˬ uˆ deuˬ 
maˬ gui jiˇ coeˇ-a. 
3“Yeˬluˇsaˬlehˬ meuˬ-ahˇ ngaˇ gʼawˬ shaˬ gaˬ nehˬ ma. Meuˬ tsoeˬ kʼoeˇ-euˬ laꞈ 
kʼoeˇ kʼaˇ jawˇ-eu tsawˇ haˬ-ahˇ ngaˇ haw nehˬ ma. Aˬ yawꞈ-euˬ miˇ tsaˬ kʼaˇ 
shuiꞈ deh ga-ahˇ duˇ kʼawꞈ, ngaˬ neh mˇ-euˬ Eˬdeˬ yaˇ kmˇ loꞈ-ehˇ duˇ-eu, 

yaˇ kmˇ tiˬ kmˇ bi pyeuꞈ laˇ ma. Laˬ kʼaˬ cehˇ nui saˇ za-eu jeˬ kʼoeˇ gaˇ byah-
awˇ, ngaˬ-ahˇ guiˬ lahˬ huiˬ-eu ja ceuˬ-eu caˇ dawˬ caˇ tehꞈ-a. 
4“Ngaˬ-euˬ tsawˇ haˬ deuˬ-oˇ, ngaˬ-euˬ dawˬ naˇ haˬ-awˬ. Ngaˬ-euˬ tsawˇ jeuˬ 
ngaˇ ehˇ gaˇ naˬ bawˇ ciˬ kʼmˇ-awˬ. Miˇ kʼahˬ tsawˇ jeuˬ deuˬ-ahˇ ngaˇ mehˬ-
eu tsoˆ-eu ma. Ngaˬ-euˬ zahˇ dawˬ kʼoꞈ dawˬ aˬ yawꞈ maꞈ-ahˇ yaw shehꞈ bya 
nehˬ tehꞈ-a. 
5Ngaˇ yaw kawˇ-ehˇ oe-awˇ aˬ yawꞈ maꞈ-ahˇ ka kʼoꞈ le ma. Ngaˇ gʼaˬ leˇ-eu aˇ 
yamˬ dawˬ peh peh laˇ luꞈ meh. Tsawˇ jeuˬ dawˬ tawˆ luꞈ-ahˇ ngaˇ uˆ lahˇ ma. 
Gaˇ mahˇ kaˬ-eu miˇ kʼahˬ deuˬ ngaˬ-ahˇ dawˬ luꞈ meh. Aˬ yawꞈ maꞈ-ahˇ ngaˇ 
ka kʼoꞈ nehˬ le gaˇ noeˬ tmˬ luꞈ meh. 
6Mˬ-ahˇ gʼawˇ leuˇ haw-awˇ, miˇ tsaˬ-ahˇ awˆ kʼoꞈ-awˇ haw-awˬ. Uˬ kʼoeˬ loꞈ-
ehˇ mˬ byoˆ-iˇ-awˇ, mehˬ tsoeˬ paˇ cehˇ loꞈ-ehˇ miˇ tsaˬ peuˬ-iˇ tehꞈ-a. Miˇ 
tsaˬ zaˬ deuˬ puˬ saˆ loꞈ-ehˇ shiˇ jiˇ tehꞈ-a. Ehˇ kʼawꞈ, ngaˬ-euˬ ka kʼoꞈ-eu jeˬ 
mˬ maˬ maˬ byaˆ zaˇ ziˇ ziꞈ-awˇ, ngaˬ neh gʼaˬ leˇ-euˬ jeˬ maˬ poˆ maˬ paˇ laˇ-
a. 
7“Ngaˬ-euˬ zahˇ dawˬ kʼoꞈ dawˬ nui ma laꞈ kʼoeˇ ahˇ-awˇ, tsaˬ-eu dawˇ-eu jeˬ 
siˬ nya-eu naw maꞈ, ngaˇ ehˇ gaˇ naˇ haˬ-awˬ. Aˬ cawˬ naw maꞈ-ahˇ yehˬ bawˬ 
sehˇ lu-ehˇ ehˇ laˇ-awˇ lmˬ gaˇ, naw maꞈ ta guˆ. 
8Aˬ iˬ bi shehˇ byoˆ-euˬ mehˬ tsoeˬ paˇ cehˇ loꞈ-ehˇ, aˬ yawꞈ maꞈ ya cawˆ-iˇ 
tehꞈ-a. Ehˇ kʼawꞈ, ngaˬ-euˬ ka kʼoꞈ-eu jeˬ mˬ maˬ maˬ byaˆ zaˇ ziˇ ziꞈ-awˇ, ngaˬ 
neh gʼaˬ leˇ-eu jeˬ poˆ laˇ paˇ laˇ-eu maˬ baw-a.” 
9Sahˬpaˬ Miˬyehˇ nawˇ noeˬ laˇ-awˇ nga maꞈ-ahˇ ka kʼoꞈ-awˬ. Nawˬ-euˬ baoˬ-
ahˇ gʼoe-awˇ nga maꞈ-ahˇ ka kʼoꞈ nehˬ laꞈ-awˬ. Aˇ hu nawˬ-euˬ baoˬ bi mawˇ-
euˬ loꞈ-ehˇ nymˬ-mˇ bi mawˇ laꞈ-awˬ. Laˆ shaˆ byaˆ yahˬ Laˬhaˇ-ahˇ byehˆ 
nmˆ nehˬ-euˬ gʼaˬ nawˇ meh. 
10Nawˬ neh ka kʼoꞈ-euˬ deuˬ tsehˆ doˆ nya ni, iˬ ma laˆ shaˆ gui coˇ ni laˆ 
pyeuꞈ-awˇ, iˇ cuꞈ gʼahˇ ceh gaˇ jawˬ shaˇ dahˇ-euˬ kʼawꞈ nawˇ meh. 
11Nawˬ neh ka kʼoꞈ doˆ nehˬ-euˬ tsawˇ haˬ deuˬ, laˬ kʼaˬ cehˇ-eu caˇ dawˬ caˇ-
awˇ guˇ-eu laꞈ kʼoeˇ, Yeˬluˇsaˬlehˬ meuˬ-ahˇ laˬ kʼaˬ tiˬ cehˇ ya gʼoꞈ keuˆ laˇ 
tehꞈ-a. Mˬ maˬ maˬ byaˆ zaˇ ziˇ aˬ yawꞈ maꞈ laˬ kʼaˬ ya cehˇ-awˇ, noeˬ shaˬ 
noeˬ zahˬ-eu jeˬ laꞈ kʼoeˇ mˬ maˬ maˬ byaˆ zaˇ ziˇ dzeuˇ-iˇ tehꞈ-a. 
12Sahˬpaˬ Miˬyehˇ heu loꞈ-ehˇ ehˇ-eu meh. 
“Naw maꞈ-ahˇ gʼaˬ biꞈ nehˬ-eu gʼaˬ ngaˇ ma. Daˬ yawˬ yaˇ moꞈ loˆ ni gʼeh-awˇ 
gʼawˬ myahˇ ni maˬ gmˬ-eu, tsawˇ haˬ zaˬ-ahˇ aˬ jeˬ miˇ neh naw maꞈ guˆ te. 
13Mˬ toˆ pyeh-awˇ miˇ tsaˬ dawˬ pehˬ pehˬ-euˬ yaw sahˇ, Sahˬpaˬ Miˬyehˇ-ahˇ 
naw maꞈ ngehˇ teˬ loˇ. Naw maꞈ-ahˇ laˆ cawˆ-eu gʼaˇ duˬ lehˬ hmˬ luꞈ-eu, naw 
maꞈ-ahˇ kʼehˬ-eu deuˬ-euˬ nui pehˇ-ahˇ, aˬ jeˬ miˇ neh maˬ tsehˆ leˇ ni guˆ te. 
Aˬ yawꞈ maꞈ-euˬ nui pehˇ naw maꞈ-ahˇ maˬ laˆ deuˬ nya-a. 
14Paꞈ kuˆ-ahˇ uˇ-eu deuˬ yaw kawˇ-ehˇ bi pyehˬ doˆ tehꞈ-a. aˬ yawꞈ maꞈ maˬ 
dzaˬ maˬ dawˇ jiˇ coeˇ ni dehꞈ-awˇ, ziˇ baw ziˇ za tehꞈ-a. 
15“Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma. Iˬ ma laˆ shaˆ-
ahˇ ngawˬ nyeh-awˇ iˇ luˆ bi dzeh-euˬ gʼaˬ ngaˇ ma. Ngaˬ-euˬ tsawˇ myahˇ 
Baoˬ huiˬ-eu Sahˬpaˬ Miˬyehˇ ma. 

16Mˬ toˆ pyeh-awˇ miˇ tsaˬ dawˬ pehˬ pehˬ-euˬ ngaˇ ma. Yeˬluˇsaˬlehˬ meuˬ-
ahˇ heu loꞈ-ehˇ ehˇ nehˬ-euˬ gʼaˬ ngaˇ ma. 
‘Nawˇ ngaˬ-eu tsawˇ haˬ ma. Nawˬ-ahˇ mehˬ nehˬ tsoˆ nehˬ-euˬ gʼaˬ ngaˇ ma. 
Ngaˬ-euˬ aˬ laꞈ nawˬ-ahˇ haw piˇ-euˬ ma.’ ” 

Yeˬluˇsaˬlehˬ meuˬ-euˬ shaˬ zahˬ jiˇ-euˬ 
17Yeˬluˇsaˬlehˬ-oˇ, noeˬ laˇ-awˬ. Mˇ zoˇ-awˇ tuˇ laˇ-awˬ. Sahˬpaˬ Miˬyehˇ nui 
ma pehˇ laˇ-awˇ ciˬ nehˬ-euˬ, kʼehˬ-euˬ kʼaˆ-euˬ kʼmˬ maˬ nawˇ ya ciˬ shuˆ-euˬ 
meh. Kʼmˬ maˬ kʼoeˇ dawˇ jiˇ-euˬ miˇ neh, nawˇ kuiˇ toꞈ maˬ ciˬ tsaˬ nya-a. 
18Nawˬ-ahˇ sheuˬ hehˇ nehˬ-eu tiˬ gʼaˬ-iˬ maˬ jawˇ-a. Nawˬ-euˬ tsawˇ haˬ heu 
myaˆ gʼeh-eu laꞈ kʼoeˇ, nawˬ-euˬ aˬ laꞈ-ahˇ tsahˇ nehˬ-eu tiˬ gʼaˬ-iˬ maˬ jawˇ-a. 
19Nawˬ-euˬ kʼoeˇ taˆ shaˬ zahˬ nyiˬ jeˬ keuˆ le-euˬ meh. Guiˇ deuˆ-eu baˬ da 
neh nawˬ-euˬ miˇ kʼahˬ ya cawˆ-iˇ-awˇ, nawˬ-euˬ tsawˇ haˬ ya mehꞈ ya shuꞈ-eu 
meh. Nawˬ-ahˇ gʼawˬ shaˬ gaˬ nehˬ-eu tsawˇ haˬ maˬ jawˇ-a. 
20Nawˬ-euˬ tsawˇ haˬ deuˬ gʼaˬ jiˇ-awˇ, baw gʼaꞈ-ahˇ coeˬ paꞈ-euˬ kʼaˬ tsehˆ loꞈ-
ehˇ, gaˇ ma gaˇ tsmˇ kʼaˇ jaˆ gaˇ coˬ lah-awˇ, Sahˬpaˬ Miˬyehˇ-euˬ nui pehˇ-
ahˇ aˬ yawꞈ maꞈ ya siˬ duˬ-euˬ meh. 
21Jiˇ baˬ yehꞈ-eu loꞈ-ehˇ kuiˇ toꞈ ciˬ lehˬ luꞈ-eu, shaˬ zahˬ naꞈ-eu Yeˬluˇsaˬlehˬ 
tsawˇ haˬ deuˬ-oˇ, 
22Naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ, naw maꞈ-ahˇ kʼahˇ kʼoꞈ-
awˇ heu loꞈ-ehˇ ehˇ-eu meh. 
“Ngaˇ nui ma pehˇ ngeh ciˬ nehˬ-euˬ, kʼmˬ maˬ kʼoeˇ ngaˇ ciˬ kʼoꞈ-eu ma. 
Nawˬ-ahˇ gaˇ ma maˬ cah gahˇ nya ni bi shaˬ-euˬ, kʼmˬ maˬ kʼoeˇ nawˇ tiˬ 
jawˇ-iˬ maˬ paˇ ya dawˇ meh. 
23Naw maꞈ-ahˇ gaˇ ma doe ni bi ga-awˇ, kʼaˬ lehˇ-ahˇ nawˬ-eu loꞈ-ehˇ naw 
maꞈ kʼoeˇ taˆ nawˬ-awˇ cah-eu, naw maꞈ-ahˇ kʼehˬ-eu tsawˇ haˬ kʼoeˇ deuˬ-
ahˇ, kʼmˬ maˬ kʼoeˇ ngaˇ ciˬ nehˬ-awˇ bi dawˇ ma.” 

Iˇsaˬyaˇ 52 

Yeˬluˇsaˬlehˬ meuˬ-ahˇ Miˬyehˇ ka kʼoꞈ tehꞈ-a 

1Yeˬluˇsaˬlehˬ meuˬ-oˇ, noeˬ laˇ-awˬ. Beuˇ laˇ-awˬ. Gʼaˬ ziꞈ dah ni paˇ ahˇ laˇ-awˬ. 
Miˬyehˇ-euˬ muiˬ-eu shawˇ-eu meuˬ-oˇ, yaw shehꞈ kʼahˬ sehˇ dm-awˬ. Lawˇ ciꞈ zaˬ 
deuˬ meuˬ lahˇ laꞈ kʼoeˇ maˬ paˇ ya uˇ laˇ meh.  
2Yeˬluˇsaˬlehˬ meuˬ-oˇ, kʼaˬ lehˇ byuˬ kʼaˇ dzeh-awˬ. Kʼaˬ lehˇ tsahˬ-ahˇ neh tuˇ laˇ-
awˇ, dzoeˬ dzaˬ nuiˇ mahˬ kʼoeˇ taˆ nuiˇ-awˬ. Paꞈ tawꞈ taˬ-euˬ Ziˇoˬ meuˬ zaˬ deuˬ-
oˇ, shmˇ caˆ tseuˆ puiˇ dzeh-awˬ.  
3Aˬ yawꞈ-euˬ tsawˇ haˬ deuˬ-ahˇ Sahˬpaˬ Miˬyehˇ heu loꞈ-ehˇ ehˇ-eu meh. “Naw 
maꞈ-ahˇ zaˬ kʼaˆ bi geuꞈ ngeh, aˇ poeˬ biꞈ-awˇ zeuˇ-euˬ maˬ ngeuˇ-a. Kʼoeˇ loꞈ-ehˇ 
duˇ ni, naw maꞈ-ahˇ pyehˬ nehˬ-euˬ gʼaˇ duˬ kʼawꞈ, aˇ poeˬ maˬ biꞈ ni bi pyehˬ ma.  
4Iˇjiˇtuˆ miˇ kʼahˬ-ahˇ naw maꞈ boeˇ miˬ siˬ kʼaˬ geuꞈ-awˇ jawˇ-iˇ ngeh, naw maꞈ nui 
kʼahˇ shiˇ-awˇ jawˇ-iˇ-euˬ meh. Ehˇ kʼawꞈ, Aˬshuˇliˆ miˇ kʼahˬ-aˬ, naw maꞈ maˬ le 
mawꞈ gaˇ nyehꞈ geuꞈ gʼeh-awˇ, naw maꞈ gʼaˇ duˬ aˇ poeˬ maˬ biꞈ-aˬ. 

5Nymˬ-mˇ Baˬbuˇloˬ miˇ kʼahˬ kʼawꞈ, naw maꞈ-ahˇ kʼoeˇ loꞈ-ehˇ jahˇ nehˬ-euˬ meh. 
Naw maꞈ-ahˇ nyehꞈ geuꞈ gʼeh-awˇ, aˇ poeˬ maˬ biꞈ nehˬ-a. Naw maꞈ-ahˇ uˆ lahˇ-eu 
tsawˇ haˬ kʼoeˇ deuˬ kʼahˬ sehˇ jehˆ-awˇ, ngaˬ-ahˇ yaw zeu maˬ baw ni dehꞈ haw-eu 
maˬ naˬ leˇ-a.  
6Mehˬ hu paw dehꞈ daˆ leꞈ-eu aˇ yamˬ laꞈ kʼoeˇ, ngaˇ Miˬyehˇ pyeuꞈ-eu gaˇ kawˆ 
hawˇ-eu, ngaˬ neh naw maꞈ-ahˇ ehˇ nehˬ-euˬ dawˬ deuˬ gaˇ kawˆ, naw maꞈ ya siˬ 
duˬ tehꞈ-a.” 
7Laˬ kʼaˬ cehˇ-eu guiˬ lahˬ dawˬ deuˬ hawˇ-eu, nui saˇ oꞈ-eu dawˬ deuˬ biꞈ le-eu 
lehˇ, gawˬ jawˬ nyiˬ tsehˆ-ehˇ oe luꞈ-eu, Miˬyehˇ neh kʼehˇ leꞈ-euˬ gʼaˬ-euˬ kuiˇ toꞈ, 
aˇ naˆ ni muiˬ-eu nga. Gʼaˬ leˇ-eu gaˇ kawˆ aˬ yawꞈ dawˬ dzawˇ mˇ le-awˇ,  

“Nawˬ-euˬ Miˬyehˇ sahˬ paˬ meh” lehˇ, Ziˇoˬ meuˬ-ahˇ tsaꞈ le-euˬ meh.  
8Sahˬpaˬ Miˬyehˇ Ziˇoˬ meuˬ-ahˇ gʼoꞈ le luꞈ gaˇ, myaˆ nuiˆ ya mawˇ duˬ-eu miˇ neh, 
meuˬ-ahˇ loꞈ piˇ-eu deuˬ laˬ kʼaˬ tiˬ cehˇ, tiˬ kawˆ loꞈ-ehˇ guˇ dui dui meh.  
9Yeˬluˇsaˬlehˬ laꞈ kʼoeˇ cawˆ-iˇ taˬ-euˬ jawˇ duˬ dawˬ tawˆ, laˬ kʼaˬ tiˬ cehˇ guˇ kʼaˆ 
leꞈ-awˬ. Sahˬpaˬ Miˬyehˇ aˬ yawꞈ-euˬ meuˬ-ahˇ ka kʼoꞈ-awˇ, aˬ yawꞈ-euˬ tsawˇ haˬ-
ahˇ nui saˇ bi oꞈ tehꞈ-a.  
10Sahˬpaˬ Miˬyehˇ muiˬ-eu shawˇ-eu baoˬ-ahˇ gʼoe-awˇ, aˬ yawꞈ-euˬ tsawˇ haˬ-ahˇ 
ka kʼoꞈ nehˬ gaˇ, miˇ tsaˬ dawˬ tawˆ ya mawˇ tehꞈ-a.  
11Uˬ duˬ tahˬ nymˇ nymˇ ma-ahˇ taꞈ-eu keu ka baꞈ-eu tsawˇ haˬ deuˬ, Baˬbuˇloˬ 
meuˬ-ahˇ neh maˬ oe doˆ ni taˬ byehˇ. Maˬ toeˬ ciˆ kʼmˬ-eu mˇ myawˬ-ahˇ taˬ toeˬ. 
Yawˬ ha-euˬ gʼawˇ mawˇ shawˇ-awˇ doˆ-iˇ-awˬ.  
12Nymˬ-mˇ poˆ jawˇ naw maꞈ uˬ kʼawˇ teuˆ buˬ-eu maˬ loˬ-a. Guˆ guˆ ci ci-ehˇ cehˆ-
eu maˬ loˬ-a. Naw maꞈ-eu Miˬyehˇ pyeuꞈ-eu Sahˬpaˬ Miˬyehˇ-aˬ, yawˬ pyawˬ na luꞈ 
naw maꞈ-ahˇ haw piˇ luꞈ-eu meh.  

Shaˬ zahˬ pi-eu zaˬ kʼaˆ 

13Sahˬpaˬ Miˬyehˇ ehˇ-eu,  

“Ngaˬ-euˬ zaˬ kʼaˆ aˬ yawꞈ-ahˇ doˇ-eu gaˇ mˇ jiˇ tehꞈ-a. Ciˬ huiˬ ciˬ mahˇ nehˬ-eu guiˬ 
lahˬ-ahˇ aˬ yawꞈ za tehꞈ-a.  
14Tsawˇ haˬ gʼawˬ mya ni aˬ yawꞈ-ahˇ ya tsawˬ guˆ-iˇ tehꞈ-a. Aˬ yawꞈ-euˬ shiˬ shaˬ 
cawˆ dui dui-iˇ-awˇ, tsawˇ haˬ-ahˇ tiˬ pawꞈ-iˬ maˬ duˇ leˇ-a.  
15Ehˇ kʼawꞈ, nymˬ-mˇ miˇ kʼahˬ tsawˇ jeuˬ dawˬ tawˆ, aˬ yawꞈ-ahˇ zahˬ leˇ-awˇ, sahˬ 
paˬ deuˬ dawˬ maˬ ngehˬ nya ni tsoˆ leˇ tehꞈ-a. Aˇ hu ba neh maˬ siˬ maˬ mawˇ 
haw-euˬ jeˬ-ahˇ, aˬ yawꞈ maꞈ ya siˬ ya mawˇ duˬ tehꞈ-a.” 

Iˇsaˬyaˇ 53 

1Miˇ kʼahˬ zaˬ deuˬ ehˇ-eu,  

“Gaˇ kawˆ heu nga maꞈ ja mehˬ gaˇ aˬ suˇ gʼaˬ jah coeˇ nmˇ. Heu-euˬ laꞈ kʼoeˇ 
Miˬyehˇ-euˬ aˬ laꞈ caw luꞈ-eu aˬ suˇ gʼaˬ mawˇ nya nmˇ.  
2Miˇ tsaˬ gui gaˇ duˬ ciˇ toeˬ-eu aˇ bawˇ loꞈ-ehˇ, aˬ yawꞈ-euˬ zaˬ kʼaˆ dehꞈ ziꞈ laˇ nya 
ni, Sahˬpaˬ Miˬyehˇ nui kʼahˇ jaˆ meh. Zaˬ kʼaˆ gʼaˬ-ahˇ aˬ dui haw tsaˬ tsoˆ paˬ-ehˇ, 

haw muiˬ-eu jeˬ hawˇ-eu kʼahˬ sehˇ tiˬ pawꞈ-iˬ maˬ ahˇ-a. Aˬ yawꞈ-ahˇ aˬ dui haw 
nahˇ paˬ-ehˇ maˬ gʼeh-a. Aˬ yawꞈ laꞈ kʼoeˇ aˬ dui ya leˇ-eu jeˬ tiˬ pawꞈ-iˬ maˬ ahˇ-a.  
3Aˬ dui aˬ yawꞈ-ahˇ maˬ haw nahˇ-ehˇ byehˇ dzeh-euˬ ma. Shaˬ zahˬ dawˬ tawˆ luꞈ-
ahˇ aˬ yawꞈ awˆ daˬ-euˬ meh. Tsawˇ haˬ tiˬ gʼaˬ-iˬ aˬ yawꞈ-ahˇ maˬ haw cawˬ nehˬ-
a. Tiˬ jeˬ-iˬ gaˇ dahˇ maˬ tsoeˬ-eu tsawˇ haˬ loꞈ-ehˇ, aˬ yawꞈ-ahˇ aˬ dui yaw zeu maˬ 
baw-aˬ.  
4“Ehˇ kʼawꞈ, aˬ dui ya daˬ paˬ-ehˇ gʼeh-eu shaˬ zahˬ dawˬ tawˆ, aˬ yawꞈ neh daˬ 
dzeuˇ jiˇ-euˬ meh. Aˬ yawꞈ kʼaˇ ya daˬ-eu shaˬ zahˬ dawˬ tawˆ, Miˬyehˇ neh kʼehˬ-
euˬ nga lehˇ aˬ dui noeˬ-eu meh.  
5Ehˇ kʼawꞈ, aˬ yawꞈ ya naˇ ya gawˇ-eu dawˬ tawˆ luꞈ, aˬ dui mˇ-euˬ iˬ baˇ baˬ da neh 
meh. Aˬ dui neh mˇ-euˬ yaw haiˬ jeˬ aˇ poeˬ, kʼehˬ-eu kʼaˆ-eu jeˬ-ahˇ aˬ yawꞈ ya daˬ-
euˬ meh. Kʼehˬ-eu kʼaˆ-eu jeˬ-ahˇ aˬ yawꞈ daˬ-euˬ miˇ neh, aˬ dui nui saˇ oꞈ-awˇ, naˇ-
eu gawˇ-eu jeˬ-ahˇ aˬ yawꞈ daˬ-euˬ miˇ neh, aˬ dui jawˇ saˇ doˆ laˇ-euˬ ma.  
6Aˬ dui dawˬ tawˆ byoˆ-iˇ-eu yawˇ deuˬ-ahˇ duˇ-awˇ, tiˬ gʼaˬ tiˬ paw iˇ byoˆ jiˇ taˬ-
euˬ meh. Ehˇ kʼawꞈ, aˬ dui-ahˇ oꞈ-eu kʼehˬ-eu kʼaˆ-eu jeˬ dawˬ tawˆ, Sahˬpaˬ 
Miˬyehˇ-ahˇ aˬ yawꞈ-euˬ kʼoeˇ taˆ baꞈ daˆ nehˬ jiˇ-euˬ meh.  
7“Kʼaˆ dui dui-eu kʼehˬ-eu jeˬ-ahˇ aˬ yawꞈ ya daˬ-euˬ kʼawꞈ, dawˬ gʼoꞈ maˬ doˆ ni 
daˬ-euˬ meh. Bi diˬ sehꞈ-eu lehˇ tsahˇ taˬ-euˬ yawˇ zaˬ hawˇ-eu, caꞈ hm bi tehˬ 
geuꞈ-eu lehˇ gʼeh-eu yawˇ loꞈ-ehˇ, aˬ yawꞈ dawˬ gʼoꞈ tiˬ pawꞈ-iˬ maˬ doˆ-a.  
8Aˬ yawꞈ-ahˇ nyehꞈ-awˇ yaˇ kʼaˬ daˇ nehˬ-awˇ, tsawˇ haˬ sehꞈ duˬ-ahˇ bi sheuˬ gʼeh-
euˬ meh. Aˬ yawꞈ-euˬ guiˬ lahˬ kʼoeˇ naˆ ni doeˇ kʼawꞈ, aˬ yawˬ-ahˇ gʼawˬ shaˬ gaˬ-
eu maˬ jawˇ-a. Aˬ dui-euˬ tsawˇ jeuˬ neh mˇ-euˬ iˬ baˇ aˇ poeˬ, aˬ yawꞈ ya shiˇ dah-
eu jeˬ pyeuꞈ-eu ma.  
9Aˬ yawꞈ tiˬ jeˬ-iˬ mˇ lehˬ taˬ-euˬ maˬ jaˆ-ehˇ, jaˬ myawꞈ myawꞈ-eu dawˬ tiˬ dawˬ-iˬ 
maˬ ngehˬ kʼawꞈ, haiˬ-eu tsawˇ haˬ nehˬ-ehˇ lmˬ bymˇ taꞈ-awˇ, smˇ muiˬ deuˬ nehˬ-
ehˇ tiˬ gaˇ bi duˬ pahˬ-euˬ meh.” 
10Sahˬpaˬ Miˬyehˇ ehˇ-eu,  

“Shaˬ-eu zahˬ-eu jeˬ-ahˇ aˬ yawꞈ daˬ-eu gʼaˇ duˬ, ngaˇ nui ma tsaˬ-eu ma. Aˬ yawꞈ 
ya shiˇ-euˬ gaˇ kawˆ-aˬ, iˬ baˇ gʼaˇ duˬ lawˇ dah nehˬ-eu jeˬ meh. Kʼoeˇ miˇ neh aˬ 
yawꞈ-euˬ zaˬ deuˬ uˆ deuˬ-ahˇ aˬ yawꞈ ya mawˇ-awˇ, aˬ yawꞈ ziˇ baw ziˇ za tehꞈ-a. 
Aˬ yawꞈ laꞈ kʼoeˇ ngaˬ neh noeˬ taˬ-euˬ jeˬ byah laˇ tehꞈ-a.  
11Shaˬ-eu zahˬ-euˬ jeˬ-ahˇ aˬ yawꞈ dehꞈ dzeuˇ gʼaˬ ngeh, nui saˇ oꞈ-eu laꞈ kʼoeˇ paˇ 
ya dehꞈ-awˇ, shaˬ-eu zahˬ-eu jeˬ-ahˇ ya daˬ-euˬ kʼoeˇ, yawˬ ngehꞈ maˬ ngeuˇ-a lehˇ 
ya siˬ tehꞈ-a. Ngaˇ nui kʼahˇ shiˇ-eu ngaˬ-euˬ zaˬ kʼaˆ-aˬ, tsawˇ haˬ gʼawˬ mya gʼaˇ 
duˬ kʼehˬ-eu kʼaˆ-eu jeˬ-ahˇ daˬ-awˇ, aˬ yawꞈ baˬ da neh tsawˇ haˬ kʼoeˇ deuˬ-ahˇ 
ngaˇ iˬ baˇ pyehˬ ma.  
12Kʼoeˇ miˇ neh aˬ yawꞈ-ahˇ ngaˇ taˬ huiˬ taˬ mahˇ nehˬ-awˇ, baoˬ huiˬ-eu deuˬ-euˬ 
jawˇ duˬ-ahˇ bi jawˇ ma. Haiˬ-eu tsawˇ haˬ deuˬ ya daˬ-eu yaw doeˇ aˬ yawꞈ daˬ-
awˇ, nui ma keuˆ-eu laꞈ kʼoeˇ shiˇ dah-euˬ meh. Tsawˇ haˬ gʼawˬ mya ni-euˬ iˬ baˇ 
aˬ yawꞈ pi-awˇ, aˬ yawꞈ maꞈ iˬ baˇ ya buˬ ni mˇ dah-euˬ meh.” 



1420 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

Iˇsaˬyaˇ 54 

Iˇsaˬleˬlaˆ-ahˇ Sahˬpaˬ Miˬyehˇ gaˬ-eu jeˬ 

1Yeˬluˇsaˬlehˬ meuˬ-oˇ, nawˇ maˬ baw aˬ ma-ahˇ duˇ kʼawꞈ, nymˬ-mˇ laˬ kʼaˬ cehˇ-
eu caˇ dawˬ caˇ-awˇ guˇ nya-eu meh. Aˬ jeˬ miˇ neh ehˇ naˇ, kʼaˬ dzeˇ zaˬ-ahˇ maˬ 
gʼawˬ-iˇ-eu aˬ ma gʼaˬ naˆ maˬ tseˇ, kʼaˬ dzeˇ zaˬ maˬ baw-eu aˬ ma zaˬ myaˬ dzehˬ 
le tehꞈ-a lehˇ, Sahˬpaˬ Miˬyehˇ ehˇ taˬ-euˬ meh.  
2Nawˇ jawˇ-eu sehˬ gʼawˆ tsoˆ jeˇ-awˬ. Sehˬ gʼawˆ aˇ caˆ paˇ laˆ mahˇ-awˇ, sehˬ gʼawˆ 
daˇ taꞈ paˇ taꞈ ziꞈ-awˬ.  
3Nawˬ-euˬ miˇ kaˬ yawˬ pyawˬ na luꞈ teh jiˆ taˬ-awˬ. Aˬ cawˬ tsawˇ jeuˬ neh ceh 
geuꞈ taˬ-euˬ miˇ tsaˬ deuˬ, nawˬ-euˬ tsawˇ haˬ deuˬ paˇ za kʼoꞈ tehꞈ-a. Meuˬ tsoeˬ 
tsoeˬ-iˇ-euˬ meuˬ kʼoeˇ deuˬ, tsawˇ haˬ paˇ jawˇ byah jiˇ tehꞈ-a.  
4Maˬ guˆ ni jawˇ-awˬ. Nawˇ ya shaꞈ dawˇ-eu jeˬ maˬ paˇ jaˆ meh. Maˬ noeˬ shaˬ ni 
dehꞈ-awˬ. Nawˇ daˬ maˬ paˇ ga meh. Miˬ daꞈ daꞈ ngeh nawˇ ya shaꞈ dawˇ-euˬ jeˬ 
hawˇ-eu, miˬ coeˬ miˬ ma pyeuꞈ ngeh daˬ ga-euˬ jeˬ dawˬ tawˆ, ya ngehˇ byoˆ jiˇ 
tehꞈ-a.  
5Nawˬ-ahˇ beh-euˬ gʼaˬ nawˬ-euˬ kʼaˬ dzeˇ zaˬ-ahˇ duˇ tehꞈ-a. Aˬ yawꞈ tsawˇ myahˇ 
Baoˬ huiˬ-eu Sahˬpaˬ Miˬyehˇ meh. Iˇsaˬleˬlaˆ-euˬ muiˬ-eu shawˇ-eu Miˬyehˇ nawˬ-
ahˇ ka kʼoꞈ nehˬ laꞈ tehꞈ-a. Miˇ tsaˬ dawˬ tawˆ luꞈ-ahˇ aˬ yawꞈ uˆ lahˇ-eu meh.  
6Iˇsaˬleˬlaˆ-oˇ, kʼaˬ dzeˇ zaˬ neh bi kʼoꞈ-awˇ noeˬ shaˬ-eu, aˇ kʼoꞈ nahˬ-eu zaˬ miˬ 
zaˬ-ahˇ nawˇ duˇ-eu meh. Ehˇ kʼawꞈ, Sahˬpaˬ Miˬyehˇ nawˬ-ahˇ paˇ kuˇ kʼoꞈ-awˇ, 
heu loꞈ-ehˇ ehˇ-eu meh.  
7“Nawˬ-ahˇ ngaˇ tiˬ kʼehˇ laˇ kʼehˬ byehˇ dzeh-euˬ tehꞈ ma. Gaˬ dui dui-eu laꞈ kʼoeˇ 
nawˬ-ahˇ ngaˇ paˇ sheuˬ kʼoꞈ geuꞈ ma.  
8Nui ma pehˇ dui dui-eu miˇ neh, ngaˬ-euˬ myaˆ pyawˬ tiˬ kʼehˇ laˇ kʼehˬ ciˬ zaꞈ-euˬ 
ma. Ngaˬ-euˬ nui gaˬ mˬ maˬ maˬ byaˆ zaˇ ziˇ, nawˬ-ahˇ bi mawˇ ma” lehˇ, nawˬ-ahˇ 
ka kʼoꞈ-euˬ Sahˬpaˬ Miˬyehˇ ehˇ-eu meh.  
9“Miˇ tsaˬ kʼoeˇ taˆ iˇ cuꞈ maˬ paˇ bi dahˬ pymˬ-eu gʼaˇ duˬ, Noˇaˬ-euˬ ziˇ-ahˇ ngaˇ saˇ 
jaˇ biꞈ-euˬ loꞈ-ehˇ, nawˬ-ahˇ nui ma maˬ paˇ pehˇ-eu gʼaˇ duˬ nymˬ-mˇ ngaˇ saˇ jaˇ 
biꞈ-eu ma. Nawˬ-ahˇ ngaˇ maˬ paˇ byehˇ dzeh ma.  
10Gawˬ jawˬ gawˬ duˇ deuˬ byaˆ-iˇ kʼawꞈ, nawˬ-ahˇ ngaˇ gaˬ-eu jeˬ maˬ bi byoˆ-iˇ. 
Tsaˬ leˇ dzoeˇ leˇ-eu ngaˬ-euˬ saˇ jaˇ dawˬ, mˬ maˬ maˬ byaˆ zaˇ ziˇ bi ziꞈ-eu ma” 
lehˇ, nawˬ-ahˇ gaˬ-euˬ Sahˬpaˬ Miˬyehˇ ehˇ-eu meh.  

Guiˬ lahˬ huiˬ-eu Yeˬluˇsaˬlehˬ 

11Sahˬpaˬ Miˬyehˇ ehˇ-eu,  

“Shaˬ zahˬ naꞈ-awˇ ngehˬ gʼeh nehˬ-eu gʼaˬ maˬ jawˇ-eu, nui saˇ maˬ oꞈ-eu 
Yeˬluˇsaˬlehˬ-oˇ, aˇ poeˬ kʼaˆ-eu kʼaˬ lo sehˇ deuˬ yuˇ-awˇ, nawˬ-euˬ dawˬ pehˬ ngaˇ 
gawˬ ziꞈ ma.  
12Nawˬ-ahˇ loꞈ piˇ-eu nymˇ nymˇ goˇ deuˬ-ahˇ, kʼaˬ lo sehˇ yaw neˇ neh gawˬ ma. 
Miˬ dzaˬ loꞈ-ehˇ bya-eu kʼaˬ lo sehˇ deuˬ yuˇ-awˇ, nawˬ-euˬ meuˬ lahˇ ngaˇ gawˬ ziꞈ 
ma. Nawˬ-euˬ meuˬ lahˇ tiˬ jawˬ kʼaˬ lo sehˇ neh gawˬ ma.  

13“Nawˬ-euˬ tsawˇ haˬ deuˬ-ahˇ ngaˇ mehˬ nehˬ tsoˆ nehˬ-awˇ, nui saˇ oꞈ-awˇ bi 
baw bi za le ma.  
14Yaw tsaˬ yaw dawˇ jeˬ nawˬ-ahˇ gʼaˬ bi kʼaˆ laˇ-awˇ, guˆ-eu gaˆ-eu kʼehˬ-eu kʼaˆ-eu 
jeˬ-ahˇ, nawˇ ya buˬ-iˇ tehꞈ-a.  
15Tsawˇ haˬ tiˬ gʼaˬ na nawˬ-ahˇ guiˇ deuˆ laˇ naˇ, ngaˇ nui ma maˬ tsaˬ gaˇ ceh le-eu 
meh. Nawˬ-ahˇ kʼaˇ ceh laˇ-eu deuˬ ya coˬ-iˇ tehꞈ-a.  
16“Baw baw-awˇ guiˇ deuˆ-eu keu ka tehˆ luꞈ-eu, ba jiˬ deuˬ-ahˇ ngaˬ neh beh taˬ-
euˬ ma. Keu ka baꞈ-awˇ aˬ cawˬ-ahˇ sehꞈ-eu yehˇ deuˬ kʼawꞈ, ngaˬ neh beh taˬ-euˬ 
ma.  
17Ehˇ kʼawꞈ, nawˬ-ahˇ laˆ tahˬ laˆ naˇ nya-eu, guiˇ deuˆ-eu keu ka maˬ jaˆ-a. Nawˬ-
ahˇ yaˇ kʼaˬ kʼaˇ ja laˇ-eu tsawˇ haˬ deuˬ-ahˇ, nawˇ ja gʼaˬ nya tehꞈ-a. Ngaˬ-euˬ zaˬ 
kʼaˆ deuˬ-ahˇ ngaˇ haw piˇ-awˇ, gʼaˬ leˇ-eu tsawˇ haˬ bi pyeuꞈ ma” lehˇ Sahˬpaˬ 
Miˬyehˇ ehˇ-eu meh.  

Iˇsaˬyaˇ 55 

Miˬyehˇ gʼawˬ shaˬ gaˬ-eu guiˬ lahˬ 

1Sahˬpaˬ Miˬyehˇ heu loꞈ-ehˇ ehˇ-eu meh.  

“Iˇ cuꞈ kʼaˇ mehꞈ-eu tsawˇ haˬ deuˬ, iˇ cuꞈ jaˆ gaˇ laˇ-awˬ. Pyuˇ maˬ ahˇ-eu tsawˇ haˬ 
deuˬ kʼawꞈ, zeuˇ dzaˬ zeuˇ dawˇ laˇ-awˬ. Pyuˇ maˬ ahˇ-ehˇ aˇ poeˬ maˬ biꞈ nya kʼawꞈ, 
aˬ gaꞈ dzaˇ uiˇ hawˇ-eu mawˇ neˇ aˬ coeˇ zeuˇ dawˇ laˇ-awˬ.  
2Dzaˬ-eu jeˬ maˬ ngeuˇ-eu gʼaˇ duˬ, aˬ jeˬ miˇ neh pyuˇ zmˬ dzeh te. Uˬ maˆ maˬ 
dehˆ-eu jeˬ gʼaˇ duˬ, aˬ jeˬ miˇ neh gʼaˬ gaˇ poeˬ zmˬ dzeh te. Ngaˬ-euˬ dawˬ-ahˇ naˇ 
haˬ geuꞈ-awˇ, gaˇ dahˇ tsoeˬ-eu jeˬ-ahˇ dzaˬ-awˬ. Kuiˇ-eu dzaˇ muiˬ naw maꞈ dzaˬ 
ngeh, naw maꞈ nui ma tmˬ jawˆ ni jaˆ tehꞈ-a.  
3“Naˬ bawˇ ciˬ kʼmˇ-awˇ ngaˇ jawˇ gaˇ laˇ-awˬ. Dehꞈ-eu saꞈ laˇ za ni naˇ haˬ laˇ-awˬ. 
Mˬ maˬ maˬ byaˆ zaˇ ziˇ ziꞈ-eu dawˬ ma saˇ jaˇ, naw maꞈ nehˬ-ehˇ ngaˇ dzaˬ-eu ma. 
Daˬbiˇ-ahˇ saˇ jaˇ biꞈ taˬ-euˬ guiˬ lahˬ, naw maꞈ-ahˇ ngaˇ biꞈ ma.  
4Miˇ kʼahˬ tsawˇ jeuˬ deuˬ-ahˇ sheuˬ gʼeh-eu baoˬ aˬ yawꞈ-ahˇ ngaˇ biꞈ-awˇ, aˬ yawꞈ-
ahˇ gʼoe-awˇ tsawˇ jeuˬ kʼoeˇ deuˬ-ahˇ, ngaˬ-euˬ baoˬ ngaˇ bi mawˇ-euˬ ma.  
5Boeˇ miˬ siˬ kʼaˬ tsawˇ jeuˬ deuˬ-ahˇ nawˇ dawˬ biꞈ tehꞈ-a. Dzeuˇ laˇ ngeh aˬ yawꞈ 
maꞈ nawˬ-ahˇ maˬ siˬ nya kʼawꞈ, nymˬ-mˇ nawˇ jawˇ paw cehˆ uˇ laˇ tehꞈ-a. 
Iˇsaˬleˬlaˆ-euˬ muiˬ-eu shawˇ-eu Miˬyehˇ pyeuꞈ-eu ngaˇ, naw maꞈ-euˬ Miˬyehˇ 
pyeuꞈ-eu Sahˬpaˬ Miˬyehˇ gʼaˬ, kʼoeˇ loꞈ-ehˇ pyeuꞈ laˇ ni mˇ ma. Taˬ huiˬ taˬ mahˇ-
eu jeˬ hawˇ-eu yaw shehꞈ kʼahˬ sehˇ, naw maꞈ-ahˇ ngaˇ biꞈ ma.” 
6Sahˬpaˬ Miˬyehˇ-ahˇ poˆ mawˇ nya paˬ-ehˇ gʼeh ngeh poˆ-awˬ. Gaˇ mahˇ maˬ iˇ kaˬ 
mi naˆ-ehˇ kuˇ-awˬ.  
7Haiˬ-euˬ tsawˇ haˬ deuˬ dehꞈ jeˬ dehꞈ kawˆ bi paˇ-awˇ, nui noeˬ bi paˇ laˇ-awˬ. Aˬ 
yawꞈ maꞈ-ahˇ Sahˬpaˬ Miˬyehˇ jawˇ paw bi gʼoꞈ laˇ-awˇ, gʼawˬ shaˬ bi haw gaˬ-awˬ. 
Aˬ yawꞈ maꞈ Miˬyehˇ jawˇ paw gʼoꞈ laˇ ngeh, iˬ baˇ dawˬ tawˆ luꞈ-ahˇ pyehˬ nehˬ 
tehꞈ-a.  
8Sahˬpaˬ Miˬyehˇ heu loꞈ-ehˇ ehˇ-eu meh.  

“Ngaˬ-euˬ nui noeˬ hawˇ-eu naw maꞈ-euˬ nui noeˬ beu gaˇ-awˇ, ngaˬ-euˬ gaˇ ma 
hawˇ-eu naw maꞈ-euˬ gaˇ ma maˬ duˇ-a.  
9Mˬ hawˇ-eu miˇ beu-eu loꞈ-ehˇ, ngaˬ-euˬ nui noeˬ hawˇ-eu ngaˬ-euˬ gaˇ ma, naw 
maꞈ-euˬ nui noeˬ hawˇ-eu gaˇ ma naˆ maˬ tseˇ, huiˬ dzehˬ mahˇ dzehˬ-eu ma.  
10“Ngehˇ hawˇ-eu uˬ yehˇ mˬ taˆ neh ga le ngeh, dzaˬ-eu aˇ siˬ hawˇ-eu ka-eu aˇ nuiˆ 
sahˇ le nya ni, aˇ cuˬ aˇ yehˆ bi yehˆ laˇ-eu gʼaˇ duˬ, miˇ tsaˬ-ahˇ iˇ cuꞈ maˬ shehˬ nyiꞈ 
yaꞈ-ehˇ, maˬ gʼoꞈ daˆ leˇ kʼmˬ gaˇ duˇ ni,  
11ngaˬ-euˬ kʼaˬ meh-ahˇ pyehˬ doˆ-euˬ dawˬ kʼawꞈ, ngaˬ-euˬ nui kʼahˇ mˇ byah yaꞈ-
awˇ, ngaˬ neh kʼaˇ kʼehˇ-euˬ jeˬ maˬ mˇ luiˆ kʼoeˇ keuˆ ni, ngaˇ jawˇ gaˇ yawˬ ngehꞈ-
ehˇ maˬ gʼoꞈ laˇ-a.  
12“Baˬbuˇloˬ meuˬ-ahˇ neh laˬ kʼaˬ tiˬ cehˇ, naw maꞈ ya gʼoꞈ doˆ laˇ tehꞈ-a. Naw maꞈ 
nui ma saˇ lehˆ ni ya doˆ le tehꞈ-a. Gawˬ jawˬ gawˬ duˇ naw maꞈ mehˬ shi caˇ dawˬ 
caˇ-awˇ, sahˬ lahˬ aˇ bawˇ deuˬ laꞈ kʼawˆ tehˆ tehꞈ-a.  
13Nymˬ-mˇ aˬ gah baw duˆ uˆ luꞈ gaˇ, guˇbaˬluˇ ‘Guˇbaˬluˇ aˇ bawˇ’ ehˇ-eu-aˬ, nymˇ 
tsoˆ gaˇ zmˬ nya-eu aˇ bawˇ yaw gʼahˇ tiˬ jeˬ pyeuꞈ-awˇ, haw muiˬ dui dui-eu meh. * 
aˇ bawˇ dehꞈ byah tehꞈ-a. Nymˬ-mˇ myahˬ kaꞈ baw duˆ nawˆ-eu tsahˇ-ahˇ 
muˇduˇleˬ Muˇduˇleˬ bawˇ ehˇ-eu-aˬ, Heˬbyehˇ dawˬ Haˬdaˆ aˇ bawˇ lehˇ kuˇ-eu aˬ 
bawˇ tiˬ jeˬ meh. Nyiˬ lmˇ byah ni goˇ-awˇ, lawˇ baˬ gawˆ taw dehꞈ myaˬ-eu meh. Aˬ 
myah luꞈ aˇ paꞈ nyoeˇ jawꞈ ni jaˆ-awˇ, aˇ yehˆ yaw ba, aˇ siˬ yaw naˆ meh. Sehˬ 
gʼawˆ-euˬ bawˬ-iˬ gʼeh ngeh aˇ paꞈ kʼoeˇ zmˬ-eu meh. * aˇ bawˇ jeˬ laˇ tehꞈ-a. Heu-
aˬ, Sahˬpaˬ Miˬyehˇ pyeuꞈ-eu ngaˬ neh mˇ-euˬ gaˇ-ahˇ bi noeˬ mawˇ-eu gʼaˇ duˬ, mˬ 
maˬ maˬ byaˆ zaˇ ziˇ ziꞈ-eu bi siˬ bi mawˇ-eu tiˬ jeˬ pyeuꞈ-eu ma.” 

Iˇsaˬyaˇ 56 

Sahˬpaˬ Miˬyehˇ-euˬ tsawˇ jeuˬ laꞈ kʼoeˇ tsawˇ jeuˬ dawˬ tawˆ luꞈ keuˬ-eu 

1“Yaw tsaˬ yaw dawˇ jeˬ-ahˇ tuˆ tehˬ taˬ-awˇ, yaw tsaˬ yaw dawˇ jeˬ-ahˇ mˇ-awˬ. 
Ngaˇ ka kʼoꞈ-eu aˇ yamˬ peh le luꞈ-awˇ, ngaˬ-euˬ yaw tsaˬ yaw dawˇ jeˬ pah mehˬ-
eu aˇ yamˬ tsaˬ laˇ-euˬ meh.  
2Jawˇ nah-ahˇ maˬ laˆ jawꞈ ni lah daw-eu laꞈ kʼoeˇ, yaw haiˬ jeˬ maˬ mˇ-eu tsawˇ haˬ 
deuˬ guiˬ lahˬ huiˬ tehꞈ-a.” 
3Sahˬpaˬ Miˬyehˇ-euˬ tsawˇ haˬ deuˬ jawˇ gaˇ, jawˇ ahˇ laˇ-euˬ boeˇ miˬ siˬ kʼaˬ 
deuˬ-euˬ kʼaˬ meh,  

“Sahˬpaˬ Miˬyehˇ-euˬ aˇ maꞈ aˇ muˇ laꞈ kʼoeˇ, ngaˬ-ahˇ aˬ diˇ teh dzeh nehˬ laꞈ tehꞈ-
a” lehˇ taˬ bi ehˇ. Aˇ caˆ pyehˆ gʼaˬ-euˬ kʼaˬ dzeˇ zaˬ deuˬ kʼawꞈ,  

“Zaˬ maˬ jawˇ le nya-eu miˇ neh, aˇ bawˇ baw guˇ-ahˇ duˇ leˇ-awˇ, Sahˬpaˬ Miˬyehˇ-
euˬ tsawˇ haˬ deuˬ-ahˇ maˬ taꞈ nya-a” lehˇ taˬ bi ngehˬ.  
4Sahˬpaˬ Miˬyehˇ heu loꞈ-ehˇ ehˇ-eu meh.  

“Aˇ caˆ pyehˆ-euˬ tsawˇ haˬ pyeuꞈ kʼawꞈ, ngaˬ-euˬ nui kʼahˇ poˆ-awˇ, ngaˬ-euˬ dawˬ 
ma saˇ jaˇ-ahˇ ziꞈ luꞈ-eu, jawˇ nah tawˬ-eu tsawˇ haˬ deuˬ-ahˇ,  
5Zaˬ jawˇ-eu naˆ maˬ tseˇ muiˬ-eu tsawˇ myahˇ biꞈ-awˇ, ngaˬ-euˬ Uˬ duˬ tahˬ nymˇ 
nymˇ ma laꞈ kʼoeˇ, mˬ maˬ maˬ byaˆ zaˇ ziˇ maˬ ngehˇ ni bi jaˆ ma.  

http://pt-br.bibles.org/ahk-AHK/Isa/55#Isa.55.13!f.1
http://pt-br.bibles.org/ahk-AHK/Isa/55#Isa.55.13!f.2

6Boeˇ miˬ siˬ kʼaˬ deuˬ Sahˬpaˬ Miˬyehˇ-euˬ gaˇ mˇ-awˇ, aˬ yawꞈ-euˬ tsawˇ myahˇ-
ahˇ gaˬ-eu laꞈ kʼoeˇ, aˬ yawꞈ-ahˇ uˬ duˬ tahˬ luꞈ-eu uˬ taꞈ, jawˇ nah-ahˇ maˬ laˆ jawꞈ 
ni lah daw-awˇ, Sahˬpaˬ Miˬyehˇ-euˬ dawˬ ma saˇ jaˇ-ahˇ ziꞈ-eu, Sahˬpaˬ Miˬyehˇ 
jawˇ paw pyawˬ-eu tsawˇ haˬ deuˬ-ahˇ,  
7ngaˬ-euˬ muiˬ-eu shawˇ-eu gawˬ jawˬ-ahˇ sheuˬ daˆ-awˇ, ngaˬ-euˬ guiˬ lahˬ shaˇ 
nymˇ laꞈ kʼoeˇ, aˬ yawꞈ maꞈ-ahˇ ngaˇ laˬ kʼaˬ bi cehˇ ma. Aˬ yawꞈ maꞈ neh lawˇ-euˬ 
shehˇ-euˬ jeˬ-ahˇ, ngaˬ-euˬ lawˇ duˬ kʼoeˇ taˆ ngaˇ ha geuꞈ ma. Ngaˬ-euˬ Uˬ duˬ tahˬ 
nymˇ nymˇ ma heu-ahˇ, tsawˇ jeuˬ dawˬ tawˆ luꞈ-euˬ uˬ duˬ tahˬ nymˇ lehˇ myahˇ 
tehꞈ-a.” 
8Aˬ cawˬ-euˬ miˇ kʼahˬ-ahˇ bi nyehꞈ byoˆ-euˬ, aˬ yawꞈ-euˬ tsawˇ jeuˬ-ahˇ sheuˬ doˆ-
euˬ gʼaˬ pyeuꞈ-eu, Dawˬ tawˆ kʼoeˇ taˆ uˆ lahˇ luꞈ-eu Sahˬpaˬ Miˬyehˇ, heu loꞈ-ehˇ 
ehˇ-eu meh.  

“Ngaˬ neh sheuˬ kʼoꞈ doˆ-euˬ tsawˇ jeuˬ uˬ taꞈ, tsawˇ jeuˬ nui deuˬ-ahˇ ngaˇ paˇ 
sheuˬ uiˬ ma.” 

Iˇsaˬleˬlaˆ aˬ yuiꞈ aˬ tsu deuˬ maˬ tsaˬ-eu 

9Aˬ cawˬ tsawˇ jeuˬ-ahˇ Sahˬpaˬ Miˬyehˇ ehˇ nehˬ-eu,  

“Haiˬ-eu kʼaˬ zuiˬ kʼaˬ laˬ loꞈ-ehˇ oe-awˇ, ngaˬ-euˬ tsawˇ jeuˬ-ahˇ kawꞈ sehꞈ dzaˬ le-
awˬ.  
10Ngaˬ-euˬ tsawˇ haˬ deuˬ-ahˇ mehˬ-eu tsoˆ-eu gʼaˇ duˬ, aˬ yuiꞈ aˬ tsu bi geuꞈ taˬ-
euˬ kʼoeˇ deuˬ, dawˬ tawˆ luꞈ myaˆ behꞈ tahˬ sawˇ meh. Aˬ yawꞈ maꞈ tiˬ jeˬ-iˬ maˬ 
siˬ nya-ehˇ, maˬ tsehꞈ-eu nymˇ loꞈ aˬ kuiˬ-ahˇ duˇ-awˇ, yuꞈ ja taˬ-awˇ yuꞈ maˆ maˆ-
eu, yuꞈ gaˇ gaˬ-eu aˬ kuiˬ-ahˇ duˇ-eu meh.  
11Biꞈ dehˆ-euˬ maˬ baw-eu aˬ kuiˬ loꞈ-ehˇ, aˬ yuiꞈ aˬ tsu kʼoeˇ deuˬ noeˬ siˬ nya-eu 
jeˬ maˬ ahˇ-ehˇ, yawˬ gʼaˬ na luꞈ yawˬ ha nui kʼahˇ poˆ-awˇ, yawˬ ha-ahˇ muiˬ laˇ ni 
leh jeh-eu meh.  
12Aˬ yawꞈ maꞈ heu loꞈ-ehˇ ehˇ-eu meh.  

‘Aˬ dui jiˇ baˬ kʼaˇ uiˬ taˬ-awˇ, kʼaˇ dawˇ coeˇ-eu dawˇ haw kaˇ-euˇ. Iˬ nah maˬ tseˇ ni 
shawˬ dehꞈ byawˬ dzehˬ ma’ ” 

Iˇsaˬyaˇ 57 

Tahˬ pahˬ aˬ ma mawˇ kawˇ-ahˇ uˬ duˬ tahˬ-eu deuˬ ya shaˬ ya zahˬ tehꞈ-a 

1Tsawˇ muiˬ deuˬ shiˇ-euˬ gaˇ, noeˬ keuˆ-eu tsawˇ haˬ maˬ jawˇ-a. Ehˇ kʼawꞈ, aˬ 
yawꞈ maꞈ shiˇ ngeh jawˇ, guˆ-eu gaˆ-eu jeˬ maˬ laˆ tsoeˬ nya-a.  
2Dehꞈ ngeh muiˬ-euˬ tsawˇ haˬ kʼoeˇ deuˬ, shiˇ ngeh yaw saˇ oꞈ-awˇ gʼaˬ doeˇ ya naˬ 
dah meh.  
3Ehˇ kʼawꞈ, jaˬ nehꞈ hawˇ-eu meh maˬ laˇ-euˬ zaˬ-ahˇ duˇ-awˇ, aˬ cawˬ miˬ zaˬ 
gʼawˇ-eu deuˬ-euˬ zaˬ-ahˇ duˇ-eu, iˬ baˇ mˇ-eu naw maꞈ heu gaˇ laˇ sheˇ.  
4Aˬ suˇ gʼaˬ-ahˇ naw maꞈ cehꞈ lehꞈ ka te. Aˬ geu gʼaˬ-ahˇ naw maꞈ mehˬ laˇ cawˬ doˆ 
nehˬ-awˇ, aˬ jaꞈ jaꞈ niˇ gʼaˬ te. Naw maꞈ smˇ kʼoeˬ tahˇ joe-euˬ zaˬ maˬ ngeuˇ te loˇ.  

5Miˇ muiˬ bi muiˬ laˇ-eu miˬ yehˇ ma-ahˇ uˬ duˬ tahˬ-awˇ, muiˬ-eu shawˇ-eu aˇ bawˇ 
uˬ moˆ kʼaˬ miˬ sheu luꞈ-eu meh. Lawˇ baˬ dawˬ peh jaˆ-eu lo kʼahˬ laꞈ kʼoeˇ, naw 
maꞈ-euˬ zaˬ sehꞈ-awˇ lawˇ nehˬ shehˇ nehˬ-euˬ meh.  
6Kʼoeˇ gaˇ jaˆ-eu kʼaˬ lo lo juˇ naw maꞈ gʼoˆ-awˇ, miˬ yehˇ bi geuꞈ-awˇ uˬ duˬ tahˬ-
euˬ meh. Aˬ gaꞈ dzaˇ uiˇ hawˇ-eu dzaˬ la gʼo cehˇ lawˇ nehˬ-eu jeˬ, kʼaˬ lo kʼoeˇ deuˬ-
ahˇ naw maꞈ lawˇ nehˬ-euˬ maˬ ngeuˇ te loˇ. Naw maꞈ kʼoeˇ loꞈ-ehˇ mˇ luꞈ shaˇ luꞈ 
gaˇ, ngaˇ nui kʼahˇ shiˇ tehꞈ-a lehˇ noeˬ te loˇ.  
7Lawˇ-eu shehˇ-eu gʼaˇ duˬ hawˇ-eu kʼaˬ miˬ sheu-eu gʼaˇ duˬ, gawˬ jawˬ yaw goˇ-
ahˇ naw maꞈ le-euˬ meh.  
8Naw maꞈ-euˬ nymˇ laˇ gʼoˆ naˇ kʼah, lawˇ ciꞈ zaˬ-euˬ tahˬ pahˬ aˬ ma mawˇ kawˇ ciˬ 
taˬ-euˬ meh. Naw maꞈ ngaˬ-ahˇ byehˇ dzeh yaꞈ-eu laꞈ kʼoeˇ, mehˬ tsoeˬ neˇ myawˆ 
ni lehˆ dzeh-awˇ, jeˇ lo ni kʼawˬ taˬ-euˬ yuꞈ zaˇ kʼoeˇ taˆ, naw maꞈ nui kʼahˇ jaˆ-eu 
tsawˇ haˬ nehˬ-ehˇ, nui kʼahˇ tiˬ shiˇ joe taꞈ-euˬ meh.  
9Naw maꞈ tsiˇ yaw saw jeˬ lehꞈ-awˇ, Moˇlehˆ miˬ yehˇ jawˇ gaˇ uˬ duˬ tahˬ leˇ-euˬ 
meh. Miˇ kʼahˬ doe ni naw maꞈ tsawˇ haˬ pyehˬ-awˇ, shiˇ-eu miˇ kʼahˬ-ahˇ keuˆ ni bi 
iˇ-awˇ, uˬ duˬ tahˬ-eu gʼaˇ duˬ miˬ yehˇ bi poˆ-euˬ meh.  
10Miˬ yehˇ nui deuˬ-ahˇ poˆ poˆ-ehˇ shaˬ sehꞈ leꞈ kʼawꞈ, maˬ paˇ poˆ ma lehˇ naw 
maꞈ maˬ noeˬ-a. Lawˇ ciꞈ zaˬ-euˬ tahˬ pahˬ aˬ ma mawˇ kawˇ gʼaˬ lahˬ lahˬ-eu miˇ 
neh, gʼaˬ maˬ ya baˬ-iˇ-aˇ lehˇ naw maꞈ noeˬ-eu meh.  
11Sahˬpaˬ Miˬyehˇ heu loꞈ-ehˇ ehˇ-eu meh.  

“Naw maꞈ ngaˬ-ahˇ jaˬ myawꞈ myawꞈ-awˇ ngehˇ byoˆ coeˇ ni, naw maꞈ-ahˇ laˆ guˆ-
eu miˬyehˇ kʼoeˇ deuˬ aˬ suˇ gʼaˬ-a. Ngaˇ ciˬ cuˇ ni jawˇ myahˇ laꞈ-euˬ miˇ neh, naw 
maꞈ ngaˬ-ahˇ maˬ paˇ taˬ huiˬ ma loˇ.  
12Naw maꞈ yawˬ ha neh mˇ-euˬ tsaˬ ma lehˇ noeˬ meh. Ehˇ kʼawꞈ, naw maꞈ-euˬ gaˆ 
kawˆ ngaˇ pah doˆ jiˇ ngeh, naw maꞈ uˬ duˬ tahˬ-eu tahˬ pahˬ aˬ ma mawˇ kawˇ 
kʼoeˇ deuˬ, naw maꞈ-ahˇ maˬ caw ba nya-aˬ.  
13Caw ba nehˬ laꞈ lehˇ naw maꞈ ngoeˇ laˇ ngeh, tahˬ pahˬ aˬ ma mawˇ kawˇ kʼoeˇ 
deuˬ ngehˬ gʼeh luꞈ-uˇ. Jaˬ lehˇ tiˬ bahˬ laꞈ kʼoeˇ aˬ yawꞈ maꞈ byoˆ-iˇ jiˇ tehꞈ-a. Ehˇ 
kʼawꞈ ngaˬ-ahˇ jah-eu tsawˇ haˬ deuˬ-aˬ, miˇ kʼahˬ heu kʼahˬ laꞈ kʼoeˇ ziꞈ dah ni ya 
jawˇ-awˇ, Uˬ duˬ tahˬ nymˇ nymˇ ma laꞈ kʼoeˇ ngaˬ-ahˇ uˬ duˬ ya tahˬ tehꞈ-a.” 

Miˬyehˇ ngehˬ gʼeh dah teˬ-eu saˇ jaˇ 

14Sahˬpaˬ Miˬyehˇ heu loꞈ-ehˇ ehˇ-eu meh.  

“Ngaˬ-euˬ tsawˇ jeuˬ-ahˇ ngaˇ jawˇ gaˇ gʼoꞈ laˇ-eu gʼaˇ duˬ, gaˇ jawˬ lehˬ hmˬ laˆ saˆ 
dahˇ-awˇ, gaˇ ma-ahˇ tsoeˬ-eu jeˬ yuˇ dzeh jiˇ-awˬ.  
15“Huiˬ-eu goˇ-eu muiˬ-eu shawˇ-eu Miˬyehˇ ngaˇ ma. Mˬ maˬ maˬ byaˆ zaˇ ziˇ ziꞈ-
eu ngaˇ ma. Muiˬ-eu shawˇ-eu jawˇ duˬ yaw goˇ-ahˇ ngaˇ jawˇ kʼawꞈ, iˬ baˇ noeˬ 
poˆ-awˇ nahˬ yu ni gʼeh-eu deuˬ nehˬ-ehˇ ngaˇ jawˇ-awˇ, aˬ yawꞈ maꞈ noeˬ tmˬ kʼaˇ 
bi za-eu ma.  
16Ngaˬ-euˬ tsawˇ haˬ deuˬ-ahˇ dehꞈ-eu saꞈ laˇ biꞈ-awˇ, aˬ yawꞈ maꞈ-ahˇ ngaˇ maˬ paˇ 
noeˬ doeˇ-ehˇ, tiˬ jawˇ-iˬ nui ma maˬ pehˇ ma.  

17Aˬ yawꞈ maꞈ iˬ baˇ mˇ-awˇ nui kʼahˇ huiˬ gaˇ ngaˇ nui ma pehˇ-awˇ, aˬ yawꞈ maꞈ-
ahˇ kʼehˬ-awˇ byehˇ dzeh-euˬ ma. Ehˇ kʼawꞈ, aˬ yawꞈ maꞈ-euˬ nui ma gʼahˇ-awˇ, 
yawˬ ha nui noeˬ geuꞈ-eu maˬ byehˇ dzeh-a.  
18“Aˬ yawꞈ maꞈ-euˬ dehꞈ jeˬ dehꞈ kawˆ ngaˇ siˬ jiˇ kʼawꞈ, aˬ yawꞈ maꞈ-euˬ naˇ gawˇ 
ngaˇ laˆ saˆ ma. Aˬ yawꞈ maꞈ-ahˇ ngaˇ sheuˬ gʼeh ngehˬ gʼeh-awˇ, tsawˇ ngoeˇ ngoeˇ 
luꞈ-eu deuˬ nui ma bi saˇ laˇ ma.  
19Dawˬ peh gaˇ mahˇ kʼaˇ jawˇ-eu tsawˇ haˬ-ahˇ, nui saˇ oꞈ-eu jeˬ ngaˇ biꞈ ma. Ngaˬ-
euˬ tsawˇ haˬ deuˬ-ahˇ ngaˇ naˇ gawˇ laˆ saˆ ma.  
20Ehˇ kʼawꞈ, haiˬ-eu tsawˇ haˬ deuˬ-aˬ, iˇ luˆ dzeh-eu maˬ naˬ leˇ-ehˇ, yaw jawꞈ yaw 
laꞈ beuˬ poˆ doˆ-eu laˆ shaˆ loꞈ-ehˇ, tiˬ jawˇ-iˬ yaw saˇ maˬ oꞈ-a.  
21Iˬ baˇ mˇ-eu tsawˇ haˬ nui saˇ maˬ oꞈ-a” lehˇ, Sahˬpaˬ Miˬyehˇ ehˇ taˬ-euˬ meh.  

Iˇsaˬyaˇ 58 

Maˬ dzaˬ-eu zahˇ jahˇ byah-eu 

1Sahˬpaˬ Miˬyehˇ heu loꞈ-ehˇ ehˇ-eu meh.  

“Nawˇ kʼaˇ guˇ doˆ coeˇ-eu guˇ-awˇ, ngaˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ-
ahˇ, aˬ yawꞈ maꞈ-euˬ iˬ baˇ gaˇ kawˆ-ehˇ gaˬ nehˬ-awˬ.  
2Aˬ yawꞈ maꞈ yawˬ nah na ngaˬ-ahˇ uˬ duˬ tahˬ-eu laꞈ kʼoeˇ, ngaˬ-euˬ zahˇ dawˬ kʼoꞈ 
dawˬ-ahˇ naˇ haˬ-awˇ, ngaˬ-euˬ gaˇ ma siˬ mawꞈ dui dui nya lehˇ ehˇ luꞈ-eu meh. 
Tsaˬ-eu zahˇ dawˬ kʼoꞈ dawˬ ngaˬ neh bi biꞈ mawꞈ-awˇ, ngaˬ-ahˇ uˬ duˬ tahˬ-eu nui 
kʼahˇ shiˇ miˇ-a lehˇ, aˬ yawꞈ maꞈ ehˇ-eu meh.” 
3Aˬ yawꞈ maꞈ ehˇ-eu,  

“Sahˬpaˬ Miˬyehˇ yaw muiˬ maˬ no laꞈ gaˇ, aˬ jeˬ miˇ neh aˬ dui maˬ dzaˬ-eu zahˇ 
jahˇ-eu. Aˬ yawꞈ maˬ haw cawˬ nehˬ laꞈ gaˇ, aˬ jeˬ miˇ neh aˬ dui dzaˇ maˬ dzaˬ ni 
dzahˬ-eu.” Aˬ yawꞈ maꞈ-ahˇ Sahˬpaˬ Miˬyehˇ ehˇ-eu ,  

“Gaˇ kawˆ heu loꞈ-ehˇ jaˆ-eu meh. Naw maꞈ maˬ dzaˬ-eu zahˇ jahˇ kʼawꞈ, yawˬ ha 
nui noeˬ tehꞈ-ehˇ geuꞈ-awˇ, naw maꞈ-euˬ gaˇ mˇ zaˬ deuˬ ahˇ kʼehˬ luꞈ-eu meh.  
4Naw maꞈ maˬ dzaˬ-eu zahˇ jahˇ luꞈ-eu heu, iˬ dehˬ iˬ ceh bi doˆ laˇ-eu gaˇ kawˆ tehꞈ 
meh. Naw maꞈ maˬ dzaˬ-eu zahˇ heu loꞈ-ehˇ jahˇ-eu baˬ da neh, naw maꞈ shaˇ dawˬ 
ngaˇ naˇ haˬ meh lehˇ noeˬ te loˇ.  
5Naw maꞈ maˬ dzaˬ-eu zahˇ jahˇ ngeh, yawˬ ha gʼawˇ mawˇ bi shaˬ bi zahˬ-eu meh. 
Uˬ jiˇ uˬ paꞈ loꞈ-ehˇ naw maꞈ-euˬ uˬ duˬ awˆ moꞈ-awˇ, guˬ daˇ pehˇ zeuˇ kʼawˬ-awˇ 
kʼaˬ lehˇ tawˆ daˆ taˬ-euˬ kʼoeˇ taˆ, naw maꞈ ga-awˇ maˬ dzaˬ ni dzahˬ-eu meh. Kʼoeˇ 
loꞈ-ehˇ mˇ gaˇ maˬ dzaˬ-eu zahˇ jahˇ-eu lehˇ kuˇ te loˇ. Kʼoeˇ loꞈ-ehˇ jahˇ gaˇ ngaˇ nui 
kʼahˇ shiˇ meh lehˇ noeˬ te loˇ.  
6“Ngaˇ geuꞈ mawꞈ-eu maˬ dzaˬ-eu zahˇ heu loꞈ-ehˇ ma. Kʼehˬ-eu kʼaˆ-eu shmˇ caˆ 
hawˇ-eu maˬ tsaˬ maˬ dawˇ-eu kʼaˆ baꞈ deuˬ, dawˬ tawˆ biˬ dzeh jiˇ-awˇ, kʼehˬ-eu 
kʼaˆ-eu jeˬ-ahˇ ya daˬ-eu tsawˇ haˬ deuˬ, dawˬ tawˆ puiˇ pyehˬ jiˇ-awˬ.  
7Hawˬ mehꞈ shaˬ-eu deuˬ-ahˇ hawˬ biˇ nehˬ-awˇ, nymˇ jiˇ maˬ baw-eu tsawˇ haˬ 
deuˬ gʼaˇ duˬ, nawˬ-euˬ nymˇ laˇ gʼoˆ pah taˬ-awˬ. Mehˬ tsoeˬ maˬ jaˆ-eu deuˬ-ahˇ 

mehˬ tsoeˬ biꞈ nehˬ-awˇ, yawˬ ha-euˬ aˬ yuiꞈ aˬ nyiˇ-ahˇ ngehˬ maˬ gʼeh ni taˬ 
byehˇ.  
8“Kʼoeˇ loꞈ-ehˇ mˇ naˇ, uˬ shawˬ bya-eu nahˇ ma yaw shehꞈ loꞈ-ehˇ, ngaˇ nui ma 
tsaˬ-eu jeˬ nawˬ-euˬ kʼoeˇ taˆ bya-awˇ, naw maꞈ-euˬ naˇ gawˇ yaw kawˇ-ehˇ taˬ leˇ 
tehꞈ-a. Naw maꞈ-ahˇ ka kʼoꞈ-eu gʼaˇ duˬ, naw maꞈ dawˬ peh ngaˇ aˬ myah luꞈ jawˇ-
eu miˇ neh, guˆ-eu gaˆ-eu jeˬ-ahˇ yawˬ paw na luꞈ dzeuˇ-iˇ tehꞈ-a.  
9Naw maꞈ guiˬ lahˬ shaˇ ngeh ngaˇ naˇ haˬ-awˇ, naw maꞈ ngaˬ-ahˇ kuˇ ngeh ngaˇ 
naˬ bawˇ ciˬ kʼmˇ ma.  

“Naw maꞈ aˬ cawˬ-ahˇ kʼehˬ-eu jeˬ byehˇ-awˇ, aˬ cawˬ-ahˇ yehˬ bawˬ-ehˇ maˬ gʼeh-
eu uˬ taꞈ, dawˬ doeˇ maˬ paˇ ngehˬ ni dehꞈ naˇ,  
10mehꞈ-eu shuꞈ-eu deuˬ-ahˇ naw maꞈ dzaˬ dzaˬ dawˇ dawˇ biꞈ-awˇ, shaˬ-eu zahˬ-eu 
tsawˇ haˬ deuˬ-ahˇ ngehˬ gʼeh nehˬ naˇ, naw maꞈ tiˬ jawˬ jaˆ-eu yaw zahˇ dawˬ 
tawˆ, nah gʼahˇ loꞈ-ehˇ bya laˇ tehꞈ-a.  
11Kʼoeˇ naˇ naw maꞈ-ahˇ ngaˇ aˬ myah luꞈ sheuˬ gʼeh-awˇ, muiˬ-eu guiˬ lahˬ shehˬ 
byah lawˇ byah nehˬ-eu laꞈ kʼoeˇ, gʼoeˇ mˇ-awˇ jawˇ saˇ bi doˆ-eu miˇ neh, iˇ cuꞈ tiˬ 
byah za-eu yaˇ kmˇ hawˇ-eu, maˬ tsiˇ leˇ-eu lawˇ gawˆ-ahˇ naw maꞈ duˇ tehꞈ-a.  
12Aˇ hu ba neh cawˆ-iˇ dzeuˇ-euˬ jeˬ-ahˇ, dawˬ pehˬ yaw oeˇ aˬ yawꞈ kʼoeˇ taˆ, nawˬ-
euˬ tsawˇ haˬ deuˬ paˇ tsoꞈ ziꞈ leˇ tehꞈ-a. Byaˆ-iˇ taˬ-euˬ meuˬ lahˇ paˇ gawˬ ziꞈ-awˇ, 
nymˇ yaw cawˆ deuˬ paˇ tsoˆ muiˬ-eu tsawˇ haˬ nga lehˇ, aˬ cawˬ naw maꞈ-ahˇ kuˇ 
tehꞈ-a.” 

Jawˇ nah-ahˇ lah-eu daw-eu guiˬ lahˬ 

13Sahˬpaˬ Miˬyehˇ heu loꞈ-ehˇ ehˇ-eu meh.  

“Jawˇ nah muiˬ-eu shawˇ-eu meh lehˇ siˬ-awˇ, yawˬ ha-euˬ nui kʼahˇ maˬ poˆ ni 
jawˇ-eu uˬ taꞈ, ngaˬ-euˬ nah muiˬ nah shawˇ-ahˇ taˬ huiˬ-eu laꞈ kʼoeˇ, maˬ mˇ maˬ 
shaˇ maˬ iˇ maˬ laˇ tsehˆ ni jawˇ-awˇ, maˬ muiˬ dawˬ doeˇ maˬ ngehˬ maˬ tmˇ doˆ ni 
jawˇ naˇ,  
14ngaˬ-euˬ nui kʼahˇ poˆ-eu miˇ neh za-eu, laˬ kʼaˬ cehˇ-eu jeˬ naw maꞈ za tehꞈ-a. 
Miˇ tsaˬ kʼoeˇ taˆ yawˬ gaˇ na luꞈ, aˬ cawˬ naw maꞈ-ahˇ taˬ huiˬ ni ngaˇ caw ba-awˇ, 
naw maꞈ-euˬ aˬ poeˬ Yaˬkoˆ-ahˇ ngaˇ biꞈ taˬ-euˬ miˇ kʼahˬ laꞈ kʼoeˇ, naw maꞈ laˬ kʼaˬ 
tiˬ cehˇ ya jawˇ meh lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Iˇsaˬyaˇ 59 

Miˬyehˇ gʼaˇ duˬ ngehˬ dah-eu deuˬ iˬ baˇ mˇ-eu deuˬ-ahˇ dehˬ-eu 

1Naw maꞈ-ahˇ ka kʼoꞈ-eu gʼaˇ duˬ, Sahˬpaˬ Miˬyehˇ aˬ laꞈ nymˇ-awˇ, naw maꞈ kuˇ gaˇ 
naˇ haˬ nehˬ-eu gʼaˇ duˬ, aˬ yawꞈ naˬ bawˬ nga lehˇ taˬ noeˬ.  
2Naw maꞈ kuˇ ngeh aˬ yawꞈ maˬ gaˬ-eu-aˬ, naw maꞈ iˬ baˇ baˬ da neh meh. Naw 
maꞈ Miˬyehˇ-ahˇ uˬ duˬ tahˬ-eu leh jeh ngeh, aˬ yawꞈ nehˬ-ehˇ zahˇ doꞈ kaˬ-iˇ-euˬ-
aˬ, naw maꞈ iˬ baˇ baˬ da neh meh.  
3Naw maꞈ jaˬ myawꞈ mehˇ shuiˇ myaˬ-eu uˬ taꞈ, yaw haiˬ mˇ-awˇ tsawˇ haˬ-ahˇ 
sehꞈ-euˬ meh.  

4Naw maꞈ yaˇ kʼaˬ daˇ duˬ-ahˇ le-eu kʼawꞈ, yaw tsaˬ yaw dawˇ jeˬ naw maꞈ jawˇ 
paw maˬ pyawˬ-ehˇ, jaˬ myawꞈ myawꞈ-awˇ gʼaˬ leˇ ni leh jeh-eu laꞈ kʼoeˇ, aˬ cawˬ-
ahˇ coeˬ leˇ-eu jeˬ toˆ-eu meh.  
5Doꞈ kʼaˆ-eu aˇ lawˇ uˆ naw maꞈ uˆ-awˇ, aˬ oˬ loˬ ma aˇ kahˇ kahˇ tsoeˬ-euˬ meh. 
Naw maꞈ-euˬ ya uˆ dzaˬ-eu deuˬ shiˇ-awˇ, ya uˆ paˆ-iˇ ngeh doꞈ kʼaˆ-eu aˇ lawˇ doˆ 
le-eu meh.  
6Naw maꞈ-euˬ aˬ oˬ loˬ ma aˇ kahˇ kʼoeˇ saˬ nmˇ maˬ zaꞈ nya-a. Yawˬ ha neh mˇ-euˬ 
jeˬ yawˬ ha-ahˇ maˬ sheu lahˇ nya-a. Naw maꞈ gaˇ kawˆ yaw haiˬ tehꞈ-ehˇ jaˆ-awˇ, 
naw maꞈ-euˬ aˬ laꞈ-ahˇ yaw cawˆ jeˬ tuˆ tehˬ taˬ-euˬ meh.  
7Aˬ myah luꞈ yaw haiˬ jeˬ-ahˇ naw maꞈ shaˇ noeˬ-awˇ, yaw doeˇ maˬ mˇ-ehˇ yawˬ 
jawˇ maˬ saˇ-a. Tsawˇ muiˬ-ahˇ sehꞈ-eu maˬ nyi naˬ coeˇ-ehˇ, naw maꞈ kʼaˇ iˇ gaˇ 
yaw cawˆ jeˬ doˆ laˇ-eu meh.  
8Naw maꞈ dawˬ peh tiˬ gʼaˬ-iˬ nui saˇ maˬ oꞈ-a. Naw maꞈ mˇ-euˬ yaw tsaˬ tiˬ jeˬ-iˬ 
maˬ jaˆ-a. Gaˇ ma yaw gʼahˬ kahˇ-ahˇ naw maꞈ cah-awˇ, kʼoeˇ gaˇ kʼaˇ cah-eu tsawˇ 
haˬ nui saˇ maˬ oꞈ-a.  

Iˇsaˬleˬlaˆ tsawˇ haˬ deuˬ iˬ baˇ shaˇ pyehˬ-eu 

9Iˇsaˬleˬlaˆ tsawˇ haˬ deuˬ heu loꞈ-ehˇ ehˇ-eu meh.  

“Nga maꞈ-ahˇ kʼehˬ luꞈ-eu deuˬ-euˬ aˬ laꞈ laꞈ kʼoeˇ, aˬ jeˬ miˇ neh Miˬyehˇ maˬ ka 
kʼoꞈ nehˬ laꞈ-eu gaˇ kawˆ, nymˬ-mˇ nga maꞈ siˬ duˬ-eu ma. Yaw shehꞈ laꞈ kʼoeˇ nga 
maꞈ cah mawꞈ-eu kʼawꞈ, yaw zahˇ nga maꞈ-ahˇ uˆ lahˇ luꞈ-eu meh.  
10Myaˆ behꞈ loꞈ-ehˇ nga maꞈ laꞈ sawˆ sawˆ-awˇ cah luꞈ-eu ma. Nah gʼahˇ paw kʼawꞈ 
uˬ ciꞈ loꞈ-ehˇ sahˬ tiꞈ tiꞈ-awˇ, zahˇ tsui ni gʼeh-eu shiˇ-eu miˇ kʼahˬ-ahˇ cah luꞈ gaˇ 
duˇ miˇ-a.  
11Nga maꞈ guˆ-awˇ nui ma cawˆ luꞈ-eu ma. Kʼehˬ-eu kʼaˆ-eu jeˬ hawˇ-eu yaw lehˬ 
jeˬ laꞈ kʼoeˇ, Miˬyehˇ ka kʼoꞈ le gaˇ loꞈ kʼawꞈ, keuˆ le-eu maˬ baw-a.  
12“Sahˬpaˬ Miˬyehˇ nawˬ-ahˇ nga maꞈ mˇ lehˬ dui dui-euˬ ma. Nga maꞈ mˇ-euˬ iˬ baˇ 
nga maꞈ-ahˇ ceh laˇ-awˇ, yawˬ ha iˬ baˇ ahˇ-eu yawˬ ha siˬ duˬ-eu ma.  
13Nawˬ-ahˇ nga maꞈ puiˬ-awˇ byehˇ dzeh yaꞈ-euˬ laꞈ kʼoeˇ, nawˬ-euˬ mehˬ nah maˬ 
caw teh ni dehꞈ laꞈ-euˬ ma. Aˬ cawˬ-ahˇ nga maꞈ nawˬ dzaˬ kʼaˆ dzaˬ-awˇ, nawˬ-ahˇ 
nga maꞈ byehˇ dzeh-euˬ ma. Nga maꞈ nui noeˬ noeˬ-euˬ bahˬ-awˇ, nga maꞈ-euˬ 
dawˬ jaˬ myawꞈ mehˇ shuiˇ tehꞈ ma.  
14Yaw tsaˬ yaw dawˇ jeˬ-ahˇ teh dzeh nehˬ-awˇ, yaw muiˬ yaw jaˬ jeˬ dawˬ peh 
maˬ nyiˬ laˇ nya-a. Yaw tsaˬ yaw dawˇ jeˬ meuˬ lehˆ kawˆ-ahˇ coˬ-iˇ-awˇ, yaw sui 
yaw dawˇ jeˬ jawˇ duˬ maˬ jaˆ-a.  
15Yaw sui yaw dawˇ jeˬ maˬ jaˆ-eu miˇ neh, yaw haiˬ jeˬ maˬ mˇ-ehˇ byehˇ dzeh-eu 
deuˬ, aˬ cawˬ kʼehˬ duˬ pyeuꞈ-iˇ-eu meh.” 

Ka kʼoꞈ-eu gʼaˇ duˬ Sahˬpaˬ Miˬyehˇ lehˬ hmˬ-eu 

Yaw tsaˬ yaw dawˇ jeˬ maˬ jaˆ gaˇ Sahˬpaˬ Miˬyehˇ mawˇ-awˇ, nui ma tiˬ pawꞈ-iˬ 
maˬ saˇ-a.  

16Kʼehˬ nehˬ kʼaˆ nehˬ gaˇ ya daˬ-euˬ tsawˇ haˬ deuˬ-ahˇ, caw ba nehˬ-eu gʼaˬ maˬ 
jawˇ gaˇ aˬ yawꞈ zahˬ leˇ-eu meh. Kʼoeˇ miˇ neh aˬ yawꞈ-euˬ baoˬ zmˬ-awˇ, aˬ yawꞈ 
maꞈ-ahˇ ka kʼoꞈ nehˬ-eu laꞈ kʼoeˇ, yaw tsaˬ yaw dawˇ jeˬ neh laˆ gʼaˬ tehꞈ-a.  
17Shmˇ mehˬ tsoeˬ dm kaˬ-eu loꞈ-ehˇ, yaw tsaˬ yaw dawˇ jeˬ aˬ yawꞈ dm gʼoeˬ-awˇ, 
ka kʼoꞈ-eu uˬ kʼoˆ kʼoˆ tehꞈ-a. Laꞈ poˆ poˆ-eu pehˇ kʼahˬ aˬ yawꞈ dm-awˇ, nui ma 
pehˇ-eu pehˇ kʼahˬ pehˇ ma dm daˆ tehꞈ-a.  
18Aˬ yawꞈ maꞈ neh kʼaˇ mˇ-euˬ jeˬ aˬ yawꞈ mˇ kʼoꞈ tehꞈ-a. Muiˇ-eu deuˬ-ahˇ aˬ yawꞈ-
euˬ nui ma bi mawˇ-awˇ, puiˬ-eu deuˬ-ahˇ yaw doeˇ jahˇ kʼoꞈ tehꞈ-a. Gaˇ mahˇ kaˬ 
gaˇ jawˇ-eu deuˬ kʼawꞈ maˬ dzeuˇ-iˇ-a.  
19Aˬ yawꞈ-euˬ baoˬ hawˇ-eu aˬ yawꞈ-euˬ tsawˇ myahˇ-ahˇ, nahˇ ma doˆ kʼehˬ ga 
kʼehˬ doˆ ni yawˬ gʼaˬ na luꞈ ya guˆ tehꞈ-a. Iˇ jeuˬ jeuˬ-awˇ jaˬ lehˇ lehˇ ma baw-eu 
loꞈ-ehˇ, aˬ yawꞈ oe gaˇ ya mawˇ tehꞈ-a.  
20Sahˬpaˬ Miˬyehˇ aˬ yawꞈ-euˬ tsawˇ haˬ-ahˇ ehˇ-eu,  

“Naw maꞈ-ahˇ ngehˬ gʼeh-eu gʼaˇ duˬ hawˇ-eu, iˬ baˇ kʼaˇ noeˬ poˆ-eu tsawˇ haˬ 
dawˬ tawˆ luꞈ-ahˇ, ka kʼoꞈ-eu gʼaˇ duˬ ngaˇ oe ma.  
21Kʼoeˇ naˇ, naw maꞈ nehˬ-ehˇ ngaˇ dawˬ ma saˇ jaˇ dzaˬ ma. Mˬ maˬ maˬ byaˆ zaˇ 
ziˇ naw maꞈ bi geuꞈ tsehˆ-eu gʼaˇ duˬ, ngaˬ-euˬ baoˬ hawˇ-eu ngaˬ-euˬ dawˬ deuˬ, 
naw maꞈ-ahˇ ngaˇ biꞈ gʼaˬ-euˬ ma. Nymˬ-mˇ neh aˇ dahˬ beh-awˇ ngaˬ-euˬ dawˬ-ahˇ 
naw maꞈ ya naˇ haˬ geuꞈ-awˇ, naw maꞈ-euˬ zaˬ hawˇ-eu oeˬ paˬ oeˬ ma deuˬ-ahˇ 
kʼawꞈ, mˬ maˬ maˬ byaˆ zaˇ ziˇ jiˇ ni ya mehˬ daˆ leꞈ meh.” 

Iˇsaˬyaˇ 60 

Yeˬluˇsaˬlehˬ meuˬ kʼoeˇ taˆ keuˆ le-eu yaw shehꞈ kʼahˬ sehˇ 

1Yeˬluˇsaˬlehˬ meuˬ-oˇ, tuˇ-awˬ. Nawˬ-euˬ yaw shehꞈ keuˆ le-euˬ meh. Sahˬpaˬ 
Miˬyehˇ-euˬ yaw shehꞈ kʼahˬ sehˇ, nawˬ-euˬ kʼoeˇ taˆ doˆ laˇ luꞈ meh.  
2Tsawˇ jeuˬ nui deuˬ yaw zahˇ bi pymˬ tehˬ kʼawꞈ, nawˬ-euˬ kʼoeˇ taˆ Sahˬpaˬ 
Miˬyehˇ-euˬ yaw shehꞈ bya le-awˇ, aˬ yawꞈ yaw shehꞈ kʼahˬ sehˇ nawˬ nehˬ-ehˇ 
jawˇ tehꞈ-a.  
3Miˇ tsaˬ tsawˇ jeuˬ dawˬ tawˆ nawˬ-euˬ yaw shehꞈ jaˆ gaˇ laˇ-awˇ, miˇ tsaˬ sahˬ paˬ 
dawˬ tawˆ luꞈ kʼawꞈ, nawˬ-euˬ yaw shehꞈ uˬ bya bya le gaˇ laˇ tehꞈ-a.  
4Nawˬ-euˬ tiˬ jawˬ myaˆ nuiˆ byeh-awˇ haw-awˬ. Nawˬ-euˬ tsawˇ haˬ gʼoꞈ laˇ-eu 
lehˇ uiˬ leˇ luꞈ meh. Gaˇ mahˇ jawˇ-eu nawˬ li deuˬ gʼoꞈ doˆ laˇ-awˇ, nawˬ buˇ deuˬ-
ahˇ aˬ cawˬ ciˬ kʼoꞈ ha laˇ tehꞈ-a.  
5Kʼoeˇ gaˇ mawˇ ngeh nawˇ laˬ kʼaˬ aˇ dzehˬ cehˇ dzeuˇ-awˇ, nui ma cehˇ tahˬ ya 
tahˬ tehꞈ-a. Miˇ kʼahˬ pyuˇ shuiˇ myawˬ gahˬ nawˬ-ahˇ sha ha laˇ-awˇ, laˆ shaˆ nui 
baˬ pyuˇ shuiˇ nawˬ-euˬ laꞈ-ahˇ ahˇ le tehꞈ-a.  
6Miˇdiˬyaˬ miˇ kʼahˬ hawˇ-eu Eˇpaˬ miˇ kʼahˬ-ahˇ neh, myawˬ tawˬ luꞈ-eu law taw 
baꞈ maꞈ nawˇ jawˇ gaˇ oe tehꞈ-a. Sheˬba miˇ kʼahˬ-ahˇ neh aˬ yawꞈ maꞈ doˆ laˇ-awˇ, 
shuiˇ hawˇ-eu tsiˇ yaw saw tawˬ laꞈ tehꞈ-a. Sahˬpaˬ Miˬyehˇ-euˬ guiˬ lahˬ-ahˇ, miˇ 
kʼahˬ zaˬ deuˬ ja byah tehꞈ-a.  

7Geˬdaˬ meuˬ hawˇ-eu Neˬbaˬyoˇ meuˬ-ahˇ kʼaˇ jawˇ-eu yawˇ deuˬ, lawˇ-eu shehˇ-
eu gʼaˇ duˬ nawˇ jawˇ gaˇ teh keuˆ laꞈ jiˇ-awˇ, lawˇ duˬ kʼoeˇ taˆ Sahˬpaˬ Miˬyehˇ-ahˇ 
ya lawˇ nehˬ tehꞈ-a. Sahˬpaˬ Miˬyehˇ aˬ yawꞈ-euˬ Uˬ duˬ tahˬ nymˇ nymˇ ma-ahˇ, 
dzeuˇ laˇ ngeh naˆ maˬ tseˇ yaw shehꞈ kʼahˬ sehˇ bi huiˬ tehꞈ-a.  
8Mˬ dmˇ loꞈ-ehˇ zaw gaˇ duˇ-awˇ, yaˇ miˇ kʼaˬ kʼoeˬ nymˇ-ahˇ gʼoꞈ uˇ leˇ gaˇ duˇ-eu, 
saˇ baoˬ kʼoeˇ deuˬ aˬ gaˇ-euˬ saˇ baoˬ-a.  
9Sahˬpaˬ Miˬyehˇ-euˬ tsawˇ haˬ sheuˬ kʼoꞈ ha laˇ-eu gʼaˇ duˬ, gaˇ mahˇ kaˬ gaˇ neh 
oe-euˬ saˇ baoˬ meh. Tsawˇ jeuˬ dawˬ tawˆ luꞈ aˬ yawꞈ-euˬ tsawˇ jeuˬ-ahˇ taˬ huiˬ ni 
jahˇ-euˬ, Iˇsaˬleˬlaˆ-euˬ muiˬ-eu shawˇ-eu Miˬyehˇ pyeuꞈ-eu, Sahˬpaˬ Miˬyehˇ-euˬ 
tsawˇ myahˇ-ahˇ taˬ huiˬ taˬ mahˇ nehˬ-eu gʼaˇ duˬ, pyuˇ hawˇ-eu shuiˇ deuˬ aˬ 
yawꞈ maꞈ yuˇ laꞈ-euˬ meh.  
10Yeˬluˇsaˬlehˬ-ahˇ Sahˬpaˬ Miˬyehˇ ehˇ-eu,  

“Boeˇ miˬ siˬ kʼaˬ deuˬ nawˬ-euˬ meuˬ lahˇ gawˬ muiˬ-awˇ, aˬ yawꞈ maꞈ-euˬ sahˬ 
paˬ deuˬ nawˬ-ahˇ ya mˇ cu tehꞈ-a. Nui ma pehˇ-eu laꞈ kʼoeˇ nawˬ-ahˇ ngaˇ kʼehˬ-
euˬ kʼawꞈ, nawˬ-euˬ myaˆ pyawˬ-ahˇ ngaˇ haw-awˇ gʼawˬ shaˬ gaˬ ma.  
11Miˇ kʼahˬ sahˬ paˬ deuˬ pyuˇ shuiˇ myawˬ gahˬ sha ha le nya ni, uˬ ciꞈ nah gʼahˇ 
maˬ ehˇ nawˬ-euˬ meuˬ lahˇ laˇ gʼoˆ pah dzeh taˬ ma.  
12Ehˇ kʼawꞈ, nawˬ-ahˇ maˬ mˇ cu-eu tsawˇ jeuˬ piˬ-iˇ byoˆ-iˇ tehꞈ-a.  
13“Yeˬluˇsaˬlehˬ meuˬ-oˇ, nawˬ-ahˇ paˇ tsoˆ muiˬ-awˇ, ngaˬ-euˬ Uˬ duˬ tahˬ nymˇ 
nymˇ ma paˇ tsoˆ muiˬ-eu laꞈ kʼoeˇ, ngaˬ-euˬ meuˬ heu yaw shehꞈ kʼahˬ sehˇ bi doˆ 
laˇ-eu gʼaˇ duˬ, Leˬbaˬnoˬ sahˬ kʼaˆ-ahˇ jaˆ-eu muiˬ dui dui-eu daˇ kawˬ pyeuꞈ-eu, 
miˬ shuˬ, juˬ ni paˬ hawˇ-eu guˇ baˬ luˇ aˇ bawˇ deuˬ-ahˇ, nawˇ jawˇ gaˇ hehˇ keuˆ laꞈ 
tehꞈ-a.  
14Nawˬ-ahˇ kʼehˬ-euˬ tsawˇ haˬ deuˬ-euˬ aˬ li deuˬ laˇ keuˆ-awˇ, awˆ byaˆ-awˇ nawˬ-
ahˇ yaw zeu baw tehꞈ-a. Yaw beh nawˬ-ahˇ yehˬ bawˬ-ehˇ gʼeh-euˬ deuˬ, nawˬ-euˬ 
aˬ kuiˇ dawˬ peh uˬ duˬ tahˬ laˇ tehꞈ-a. Aˬ yawꞈ maꞈ nawˬ-ahˇ Sahˬpaˬ Miˬyehˇ-euˬ 
meuˬ lehˇ kuˇ-awˇ, Iˇsaˬleˬlaˆ-euˬ muiˬ-eu shawˇ-eu Miˬyehˇ-euˬ meuˬ lehˇ kuˇ tehꞈ-
a.  
15“Nawˬ-ahˇ bye-awˇ byehˇ dzeh-euˬ kʼawꞈ, meuˬ tsoeˬ bi tsoeˬ-iˇ-awˇ ciˬ cuˇ ni jaˆ-
euˬ kʼawꞈ, tsawˇ myahˇ huiˬ-awˇ muiˬ dui dui-eu meuˬ paˇ bi pyeuꞈ laˇ-awˇ, tseˇ ziˇ 
zaˇ ziˇ laˬ kʼaˬ cehˇ-eu jawˇ duˬ bi pyeuꞈ laˇ ma.  
16Aˬ ma zaˬ-ahˇ bo saˆ huiˬ-euˬ loꞈ-ehˇ, miˇ kʼahˬ tsawˇ jeuˬ hawˇ-eu sahˬ paˬ deuˬ 
nawˬ-ahˇ ya mˇ cu tehꞈ-a. Sahˬpaˬ Miˬyehˇ pyeuꞈ-eu ngaˇ nawˬ-ahˇ ka kʼoꞈ-awˇ, 
Iˇsaˬleˬlaˆ-euˬ baoˬ huiˬ-eu Miˬyehˇ nawˬ-ahˇ puiˇ pyehˬ nehˬ-euˬ gaˇ kawˆ, nawˇ ya 
siˬ duˬ tehꞈ-a.  
17“Guiˬ shuiˇ dah zaˇ nawˬ-ahˇ ngaˇ shuiˇ yuˇ laꞈ nehˬ-awˇ, shmˇ hawˇ-eu daˇ kawˬ-
euˬ dah zaˇ, pyuˇ hawˇ-eu guiˬ shuiˇ yuˇ laꞈ-awˇ, kʼaˬ lo-euˬ dah zaˇ shmˇ yuˇ laꞈ 
nehˬ ma. Nawˬ-ahˇ uˆ lahˇ-eu deuˬ nawˬ-ahˇ maˬ paˇ kʼehˬ ni, yaw tsaˬ yaw dawˇ 
hawˇ-eu tsaˬ leˇ tsahˇ leˇ-eu jeˬ laꞈ kʼoeˇ, nawˬ-euˬ kʼoeˇ taˆ uˆ lahˇ ni ngaˇ jahˇ ma.  

18Haiˬ-eu gaˇ kawˆ maˬ paˇ ya gaˬ haw-ehˇ, nawˬ-euˬ miˇ kʼahˬ-ahˇ laˆ cawˆ-eu jeˬ 
maˬ paˇ keuˆ le meh. Meuˬ lahˇ gawˬ-euˬ loꞈ-ehˇ nawˬ-ahˇ ngaˇ haw piˇ-awˇ, nawˬ-
ahˇ ngaˇ ka kʼoꞈ-eu miˇ neh, ngaˬ-ahˇ nawˇ ya ja ceuˬ-euˬ tehꞈ-a.  
19“Nah gʼahˇ paw nahˇ ma yaw shehꞈ-ahˇ nawˇ maˬ paˇ ya gʼoe-ehˇ, uˬ ciꞈ paw ba la 
yaw shehꞈ-ahˇ nawˇ maˬ paˇ ya gʼoe meh. Sahˬpaˬ Miˬyehˇ pyeuꞈ-eu ngaˇ-aˬ, mˬ 
maˬ maˬ byaˆ zaˇ ziˇ nawˬ-euˬ yaw shehꞈ pyeuꞈ ma. Ngaˬ-euˬ yaw shehꞈ kʼahˬ sehˇ 
nawˬ-euˬ kʼoeˇ taˆ bya ma.  
20Shaˬ zahˬ naꞈ-eu nawˬ-euˬ aˇ nah aˇ yamˬ dzeuˇ-awˇ, Sahˬpaˬ Miˬyehˇ pyeuꞈ-eu 
ngaˇ-aˬ, mˬ maˬ maˬ byaˆ zaˇ ziˇ nawˬ-euˬ yaw shehꞈ pyeuꞈ-awˇ, nahˇ ma hawˇ-eu 
ba la maˬ tseˇ gmˬ ma.  
21Nawˬ-euˬ tsawˇ haˬ dawˬ tawˆ yaw tsaˬ yaw dawˇ jeˬ-ahˇ mˇ-awˇ, mˬ maˬ maˬ 
byaˆ zaˇ ziˇ miˇ kʼahˬ heu za tehꞈ-a. Ngaˬ-euˬ yaw shehꞈ kʼahˬ sehˇ bi doˆ laˇ-eu gʼaˇ 
duˬ, aˬ yawꞈ maꞈ-ahˇ ngaˬ neh ka-awˇ, ngaˬ neh mˇ taˬ-euˬ kuiˇ zaˇ laꞈ zaˇ pyeuꞈ-eu 
ma.  
22Teˬ dui nyiˇ dui dui-eu nawˬ-euˬ nymˇ jiˇ tiˬ nymˇ keuˆ ni, huiˬ dui dui-eu tsawˇ 
jeuˬ tiˬ jeuˬ loꞈ-ehˇ pyeuꞈ laˇ tehꞈ-a. Aˇ yamˬ tsaˬ laˇ ngeh jawˇ, kʼoeˇ loꞈ-ehˇ yaw 
kawˇ-ehˇ bi pyeuꞈ laˇ ma. Ngaˇ Sahˬpaˬ Miˬyehˇ ma.” 

Iˇsaˬyaˇ 61 

Ka kʼoꞈ-eu gaˇ kawˆ guiˬ lahˬ dawˬ 

1Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-euˬ yaw sahˇ, ngaˬ-euˬ kʼoeˇ taˆ 
keuˆ le-euˬ meh. Yaw shaˬ zaˬ-ahˇ laˬ kʼaˬ cehˇ-eu guiˬ lahˬ dawˬ tsaꞈ gaˬ-eu gʼaˇ 
duˬ, nui ma tsawˬ paˆ-euˬ deuˬ-ahˇ laˆ saˆ-eu gʼaˇ duˬ, aˬ cawˬ miˇ kʼahˬ-ahˇ bi 
nyehꞈ gʼeh-euˬ deuˬ hawˇ-eu, paꞈ kuˆ laꞈ kʼoeˇ ka lahˇ taˬ-euˬ tsawˇ haˬ deuˬ-ahˇ, ya 
buˬ ya law-iˇ meh lehˇ tsaꞈ gaˬ-eu gʼaˇ duˬ, aˬ yawꞈ ngaˬ-ahˇ tseˇ doˆ-awˇ pyehˬ gʼeh 
leꞈ-euˬ meh.  
2Sahˬpaˬ Miˬyehˇ aˬ yawꞈ-euˬ tsawˇ haˬ deuˬ-ahˇ ka kʼoꞈ-awˇ, aˬ yawꞈ maꞈ-ahˇ 
muiˇ-eu deuˬ-ahˇ guiˇ deuˆ gʼaˬ-eu, aˇ nah aˇ yamˬ keuˆ le luꞈ meh lehˇ tsaꞈ gaˬ-eu 
gʼaˇ duˬ, aˬ yawꞈ ngaˬ-ahˇ pyehˬ leꞈ-euˬ meh. Noeˬ shaˬ noeˬ zahˬ-eu tsawˇ haˬ deuˬ 
nui ma bi saˇ laˇ ni, aˬ yawꞈ ngaˬ-ahˇ pyehˬ leꞈ-euˬ meh.  
3Ziˇoˬ meuˬ-ahˇ ngoeˇ luꞈ-eu tsawˇ haˬ deuˬ, nui noeˬ shaˬ-eu dah zaˇ laˬ kʼaˬ cehˇ 
laˇ nya ni, shaˬ zahˬ mˇ-eu dah zaˇ ja ceuˬ-eu caˇ dawˬ caˇ nya ni, aˬ yawꞈ ngaˬ-ahˇ 
pyehˬ leꞈ-euˬ meh. Aˬ yawꞈ maꞈ Sahˬpaˬ Miˬyehˇ neh ka-euˬ aˇ bawˇ-ahˇ duˇ tehꞈ-a. 
Aˬ yawꞈ maꞈ dawˬ tawˆ yaw tsaˬ yaw dawˇ jeˬ mˇ-eu miˇ neh, Miˬyehˇ-ahˇ aˬ cawˬ 
ya ja ceuˬ tehꞈ-a.  
4Cawˆ-iˇ taˬ-euˬ myahˇ laˇ-euˬ meuˬ deuˬ-ahˇ, aˬ yawꞈ maꞈ paˇ tsoˆ muiˬ tehꞈ-a.  
5Ngaˬ-euˬ tsawˇ haˬ deuˬ-oˇ, boeˇ miˬ siˬ kʼaˬ deuˬ naw maꞈ-ahˇ mˇ cu tehꞈ-a. Naw 
maꞈ-euˬ yawˇ aˬ yawꞈ maꞈ bo nehˬ-awˇ, naw maꞈ-euˬ yaˇ aˬ yawꞈ maꞈ mˇ nehˬ-awˇ, 
naw maꞈ-euˬ aˬ gaꞈ yaˇ kmˇ aˬ yawꞈ maꞈ bo saˆ tehꞈ-a.  

6Naw maꞈ-ahˇ Sahˬpaˬ Miˬyehˇ-euˬ piˇ ma lehˇ kuˇ-awˇ, aˬ dui Miˬyehˇ-euˬ gʼaˬ zaˬ 
lehˇ myahˇ tehꞈ-a. Miˇ kʼahˬ tsawˇ jeuˬ deuˬ-euˬ pyuˇ shuiˇ naw maꞈ dzaˬ-awˇ, aˬ 
yawꞈ maꞈ-euˬ pyuˇ shuiˇ myawˬ gahˬ, naw maꞈ-euˬ kʼahˬ sehˇ pyeuꞈ tehꞈ-a.  
7Naw maꞈ daˬ ga-awˇ shaꞈ dawˇ-eu maˬ paˇ jaˆ meh. Yawˬ ha miˇ kʼahˬ-ahˇ naw 
maꞈ ya jawˇ-awˇ, pyuˇ shuiˇ myawˬ gahˬ nyiˬ bymˇ myaˬ dzehˬ laˇ-eu laꞈ kʼoeˇ, mˬ 
maˬ maˬ byaˆ zaˇ ziˇ laˬ kʼaˬ ya cehˇ tehꞈ-a.  
8Sahˬpaˬ Miˬyehˇ heu loꞈ-ehˇ ehˇ-eu meh.  

“Yaw tsaˬ yaw dawˇ-ahˇ ngaˇ gaˬ-awˇ, myawꞈ dzaˬ kʼaˆ dzaˬ gaˇ byeh-eu ma. Ngaˬ-
euˬ tsawˇ haˬ deuˬ-ahˇ saˇ jaˇ ziꞈ-eu laꞈ kʼoeˇ, aˬ yawꞈ maꞈ-ahˇ geuˇ-eu aˇ poeˬ ngaˇ 
biꞈ tsoeˬ ma. Mˬ maˬ maˬ byaˆ zaˇ ziˇ ziꞈ-eu saˇ jaˇ, aˬ yawꞈ maꞈ nehˬ-ehˇ ngaˇ dzaˬ 
ma.  
9Miˇ kʼahˬ tsawˇ jeuˬ kʼoeˇ taˆ aˬ yawꞈ maꞈ-euˬ tsawˇ myahˇ doˆ-awˇ, aˬ yawꞈ maꞈ 
ngaˬ neh guiˬ lahˬ biꞈ nehˬ-euˬ tsawˇ jeuˬ pyeuꞈ-eu gaˇ kawˆ, aˬ yawꞈ maꞈ-ahˇ kʼaˇ 
mawˇ-eu deuˬ siˬ nya tehꞈ-a.” 
10Sahˬpaˬ Miˬyehˇ mˇ-euˬ gaˇ-ahˇ, Yeˬluˇsaˬlehˬ meuˬ laˬ kʼaˬ cehˇ-eu meh. 
Yeˬluˇsaˬlehˬ meuˬ-euˬ muiˬ-eu aˇ gʼehˇ, oeˇ mˇ baˇ-eu mehˬ tsoeˬ dm-euˬ zaˬ miˬ-
ahˇ duˇ-eu meh. Ka kʼoꞈ-eu jeˬ hawˇ-eu gʼaˬ leˇ-eu jeˬ, Miˬyehˇ aˬ yawꞈ-ahˇ bi dm 
taˬ-euˬ meh.  
11Aˇ yoeˬ-ahˇ aˇ bawˇ dehꞈ laˇ-eu yaw duˬ baw-eu loꞈ-ehˇ, Dawˬ tawˆ kʼoeˇ taˆ uˆ 
lahˇ luꞈ-eu Sahˬpaˬ Miˬyehˇ, aˬ yawꞈ-euˬ tsawˇ jeuˬ-ahˇ ka kʼoꞈ nehˬ-eu yaw duˬ 
baw-awˇ, tsawˇ jeuˬ dawˬ tawˆ luꞈ aˬ yawꞈ-ahˇ ja ceuˬ tehꞈ-a.  

Iˇsaˬyaˇ 62 

1Yeˬluˇsaˬlehˬ meuˬ-ahˇ gʼaˬ biꞈ nehˬ-eu dawˬ ngaˇ ngehˬ ma. Meuˬ kʼoeˇ meuˬ ka 
kʼoꞈ-eu jeˬ za gʼaˬ-awˇ, aˬ yawꞈ gʼaˬ leˇ-eu jeˬ uˬ ciꞈ bya-eu nahˇ ma nahˇ doꞈ loꞈ-ehˇ 
maˬ bya laˇ kʼoeˇ keuˆ ni, ngaˇ ciˬ cuˇ ni maˬ jawˇ.  
2Yeˬluˇsaˬlehˬ meuˬ-oˇ, nawˇ gʼaˬ leˇ-eu gʼaˬ pyeuꞈ-eu gaˇ, miˇ kʼahˬ tsawˇ jeuˬ dawˬ 
tawˆ ya mawˇ tehꞈ-a. Aˬ yawꞈ maꞈ-euˬ sahˬ paˬ dawˬ tawˆ, nawˬ-euˬ yaw shehꞈ 
kʼahˬ sehˇ-ahˇ ya mawˇ-awˇ, nawˬ-ahˇ tsawˇ myahˇ yaw shuiꞈ myahˇ paˇ tehꞈ-a. 
Sahˬpaˬ Miˬyehˇ neh biꞈ-euˬ tsawˇ myahˇ myahˇ tehꞈ-a.  
3Nawˇ-aˬ, Sahˬpaˬ Miˬyehˇ gʼaˇ duˬ, muiˬ dui dui-eu shuiˇ uˬ kʼoˆ loꞈ-ehˇ duˇ tehꞈ-a.  
4Paˬ tseuˆ bi tseuˆ dzeh-euˬ zaˬ lehˇ nawˬ-ahˇ maˬ paˇ kuˇ meh. Nawˬ-euˬ miˇ kʼahˬ-
ahˇ kʼawꞈ,  

“meuˬ meuˬ tsoeˬ” lehˇ maˬ paˇ kuˇ meh.  

“Miˬyehˇ nui kʼahˇ shiˇ-eu gʼaˬ” lehˇ nawˬ-ahˇ ya kuˇ paˇ-awˇ, nawˬ-euˬ miˇ kʼahˬ-
euˬ tsawˇ myahˇ yaw shuiꞈ-aˬ,  

“Laˬ kʼaˬ tiˬ cehˇ sheuˬ dahˬ dzaˬ-euˬ” lehˇ meh. Aˬ jeˬ miˇ neh ehˇ naˇ, Sahˬpaˬ 
Miˬyehˇ nawˬ-ahˇ nui kʼahˇ shiˇ-awˇ, nawˬ-euˬ miˇ kʼahˬ hawˇ-eu aˬ yawꞈ, miˬ zaˬ 
yo zaˬ-ahˇ duˇ-eu meh.  

5Miˬ daꞈ zaˬ daꞈ sheuˬ dahˬ dzaˬ-eu loꞈ-ehˇ, nawˬ-ahˇ beh-euˬ gʼaˬ nawˬ-ahˇ sheuˬ 
dahˬ dzaˬ tehꞈ-a. Miˬ zaˬ yo zaˬ tiˬ gʼaˬ tiˇ gʼaˬ nui kʼahˇ jaˆ-eu loꞈ-ehˇ, nawˬ-euˬ 
Miˬyehˇ kʼawꞈ nawˬ-ahˇ nui kʼahˇ jaˆ tehꞈ-a.  
6Yeˬluˇsaˬlehˬ meuˬ-oˇ, nawˬ-euˬ meuˬ lahˇ kʼoeˇ taˆ, meuˬ-ahˇ loꞈ piˇ-eu tsawˇ haˬ 
ngaˇ pyehˬ taˬ-eu ma. Uˬ ciꞈ nah gʼahˇ maˬ ehˇ aˬ yawꞈ maꞈ ciˬ cuˇ ni maˬ ya jawˇ-
ehˇ, Sahˬpaˬ Miˬyehˇ aˬ yawꞈ-euˬ saˇ jaˇ-ahˇ maˬ ya ngehˇ ni, maˬ naˬ leˇ ni ya ehˇ 
noeˬ nehˬ-eu meh.  
7Yeˬluˇsaˬlehˬ meuˬ-ahˇ aˬ yawꞈ paˇ laˆ ziꞈ-awˇ, miˇ tsaˬ dawˬ tawˆ luꞈ ya ja ceuˬ-eu 
meuˬ maˬ bi pyeuꞈ laˇ kʼoeˇ keuˆ, aˬ yawꞈ maꞈ aˬ yawꞈ-ahˇ gʼaˬ naˬ maˬ bi naˬ-a.  
8Sahˬpaˬ Miˬyehˇ heu loꞈ-ehˇ saˇ jaˇ dzaˬ taˬ-euˬ jaˆ-awˇ, aˬ yawꞈ-euˬ baoˬ zmˬ-awˇ 
saˇ jaˇ kʼoeˇ bi byah laˇ tehꞈ-a.  

“Muiˇ-eu deuˬ-ahˇ naw maꞈ-euˬ cehˇ maˬ paˇ bi dzaˬ ma. Boeˇ miˬ siˬ kʼaˬ deuˬ-ahˇ 
naw maꞈ-eu aˬ gaꞈ dzaˇ uiˇ maˬ paˇ bi dawˇ ma.  
9Ehˇ kʼawꞈ, cehˇ ka-awˇ yehˬ-euˬ deuˬ pyeuꞈ-eu naw maꞈ, cehˇ meu kaˬ muˇ dzaˬ-
awˇ Sahˬpaˬ Miˬyehˇ-ahˇ ya ja ceuˬ tehꞈ-a. Aˬ gaꞈ yaˇ kmˇ laˆ saˆ-awˇ aˇ siˬ pyaˆ uiˬ-
eu naw maꞈ, Uˬ duˬ tahˬ nymˇ nymˇ ma pu ka aˬ gaꞈ dzaˇ uiˇ ya dawˇ tehꞈ-a.” 
10Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, naw maꞈ tsawˇ haˬ deuˬ gʼoꞈ 
laˇ-eu gʼaˇ duˬ, meuˬ laꞈ nyiˇ doˆ-iˇ-awˇ gaˇ ma shaˇ dahˇ nehˬ-awˬ. Gaˇ jawˬ jawˬ 
ma shaˇ dahˇ nehˬ-awˇ, kʼaˬ lo maˬ bi tsoeˬ ni ngawˬ dzeh jiˇ-awˇ, miˇ kʼahˬ tsawˇ 
jeuˬ deuˬ siˬ nya ni byaꞈ byaꞈ taˬ-awˬ.  
11Miˇ tsaˬ dawˬ tawˆ luꞈ-ahˇ Sahˬpaˬ Miˬyehˇ heu loꞈ-ehˇ ehˇ luꞈ meh.  

“Naw maꞈ-ahˇ ka kʼoꞈ-eu gʼaˇ duˬ, aˬ yawꞈ neh ka kʼoꞈ doˆ laꞈ-euˬ tsawˇ haˬ deuˬ-
ahˇ sheuˬ-awˇ, Sahˬpaˬ Miˬyehˇ oe luꞈ meh lehˇ, Yeˬluˇsaˬlehˬ tsawˇ haˬ-ahˇ ehˇ 
nehˬ-awˬ.” 
12“Miˬyehˇ-euˬ muiˬ-eu shawˇ-eu tsawˇ jeuˬ” lehˇ,  

“Sahˬpaˬ Miˬyehˇ neh ka kʼoꞈ nehˬ-euˬ tsawˇ jeuˬ” lehˇ, aˬ cawˬ naw maꞈ-ahˇ kuˇ 
tehꞈ-a.  

“Miˬyehˇ gaˬ-eu meuˬ” lehˇ,  

“Miˬyehˇ maˬ byehˇ dzeh-eu meuˬ” lehˇ, Yeˬluˇsaˬlehˬ meuˬ-ahˇ ya kuˇ tehꞈ-a.  

Iˇsaˬyaˇ 63 

Sahˬpaˬ Miˬyehˇ gʼaˬ leˇ-eu aˇ nah 
1“Eˬdoˬ miˇ kʼahˬ Bawˇzaˬlahˬ meuˬ-ahˇ neh oe-euˬ, tsawˇ haˬ kʼoeˇ gʼaˬ aˬ suˇ 
gʼaˬ-a. Yaw shehꞈ kʼahˬ sehˇ huiˬ-eu mehˬ tsoeˬ paˇ neˇ dm-awˇ, baoˬ hawˇ-eu 
gʼaˬ huiˬ dui dui-eu laꞈ kʼoeˇ, mehˬ hu paw oe luꞈ-eu kʼoeˇ gʼaˬ aˬ suˇ gʼaˬ-a. 
Kʼoeˇ-aˬ, ka kʼoꞈ-eu baoˬ ahˇ-eu Sahˬpaˬ Miˬyehˇ pyeuꞈ-awˇ, aˬ yawꞈ gʼaˬ leˇ-
eu gaˇ kawˆ ja gaˬ-eu lehˇ oe-eu meh.” 
2“Aˬ gaꞈ dzaˇ uiˇ jahˇ-eu gʼaˇ duˬ, aˬ gaꞈ aˇ siˬ nawˬ pyehˆ-eu deuˬ loꞈ-ehˇ, aˬ 
jeˬ miˇ neh aˬ yawꞈ dm-eu mehˬ tsoeˬ yaw neˇ neˇ ta.” 
3Sahˬpaˬ Miˬyehˇ ehˇ kʼoꞈ-eu dawˬ heu loꞈ-ehˇ meh. 

“Miˇ kʼahˬ tsawˇ jeuˬ heu myaˆ ni-ahˇ, aˬ gaꞈ aˇ siˬ nawˬ-eu loꞈ-ehˇ, ngaˇ tiˬ 
gʼaˬ tehꞈ-ehˇ nawˬ-euˬ ma. Aˬ yawꞈ maꞈ-ahˇ nui ma pehˇ-awˇ nawˬ-euˬ miˇ 
neh, aˬ yawꞈ maꞈ-euˬ shiˬ teuˆ lehꞈ-awˇ, ngaˬ-euˬ mehˬ tsoeˬ neˇ tseuˆ ni gʼeh-
eu meh. 
4Ngaˬ-euˬ tsawˇ haˬ deuˬ-ahˇ ka kʼoꞈ nehˬ-eu, aˇ yamˬ keuˆ laˇ-euˬ ngaˇ noeˬ 
tsehˆ-eu ma. Aˬ yawꞈ maꞈ-ahˇ muiˇ-eu deuˬ-ahˇ kʼehˬ-eu aˇ yamˬ tsaˬ laˇ-euˬ 
meh. 
5Ngaˬ-ahˇ caw ba le-eu tsawˇ haˬ maˬ jawˇ-eu siˬ laˇ ngeh, zahˬ leˇ dui dui-euˬ 
ma. Ehˇ kʼawꞈ, nui pehˇ baˬ da gʼaˬ ahˇ laˇ-awˇ, ngaˇ tehꞈ-ehˇ kʼawꞈ gʼaˬ leˇ-
euˬ ma. 
6Nui ma pehˇ dui dui-eu miˇ neh, tsawˇ jeuˬ dawˬ tawˆ luꞈ-ahˇ nawˬ pyehˆ 
nehˬ-awˇ, aˬ yawꞈ maꞈ-euˬ saꞈ laˇ-euˬ shiˬ, miˇ tsaˬ-ahˇ bi yoeˇ kʼaˇ-euˬ ma.” 

Iˇsaˬleˬlaˆ kʼoeˇ taˆ muiˬ-eu Sahˬpaˬ Miˬyehˇ 
7Sahˬpaˬ Miˬyehˇ-euˬ gʼoeˇ-eu gaˬ-eu jeˬ, maˬ poˆ maˬ paˇ laˇ-eu gaˇ kawˆ 
ngaˇ ja gaˬ ma. Aˬ dui kʼoeˇ taˆ aˬ yawꞈ neh kʼaˇ mˇ taˬ-euˬ jeˬ gʼaˇ duˬ, aˬ 
yawꞈ-euˬ guiˬ lahˬ-ahˇ ngaˇ ja ceuˬ ma. Aˬ yawꞈ-euˬ gʼawˬ shaˬ gaˬ-eu jeˬ hawˇ-
eu, maˬ tsehˆ leˇ nya-eu gʼoeˇ-eu gaˬ-eu jeˬ baˬ da, aˬ yawꞈ-euˬ Iˇsaˬleˬlaˆ 
tsawˇ jeuˬ-ahˇ, muiˬ-eu guiˬ lahˬ tiˬ byah biꞈ nehˬ-euˬ meh. 
8Sahˬpaˬ Miˬyehˇ ehˇ-eu, 
“Aˬ yawꞈ maꞈ ngaˬ-euˬ tsawˇ jeuˬ ma. ngaˬ-ahˇ jaˬ myawꞈ maˬ myawꞈ-aˇ” lehˇ 
ehˇ-awˇ, aˬ yawꞈ maꞈ-ahˇ ka kʼoꞈ-euˬ meh. 
9Aˬ yawꞈ maꞈ ya daˬ-eu shaˬ zahˬ dawˬ tawˆ laꞈ kʼoeˇ, aˬ yawꞈ maꞈ-ahˇ aˬ yawꞈ 
ka kʼoꞈ-euˬ meh. Mˬ taˆ gʼaˬ kʼehˇ aˬ yawꞈ maꞈ-ahˇ ka kʼoꞈ-euˬ maˬ ngeuˇ-a. 
Sahˬpaˬ Miˬyehˇ mawˇ do oe-awˇ ka kʼoꞈ-euˬ meh. Aˬ yawꞈ maꞈ-ahˇ aˬ yawꞈ 
maˬ haw ni byehˇ dzeh-euˬ, tiˬ jawˇ-iˬ maˬ jaˆ-a. 
10Ehˇ kʼawꞈ, aˬ yawꞈ maꞈ aˬ yawꞈ-ahˇ puiˬ-awˇ, aˬ yawꞈ-euˬ muiˬ-eu shawˇ-eu 
yaw sahˇ-ahˇ, nui ma shaˬ zahˬ bi mˇ-euˬ meh. Kʼoeˇ baˬ da neh aˬ yawꞈ maꞈ-
ahˇ, Sahˬpaˬ Miˬyehˇ muiˇ-awˇ guiˇ deuˆ-euˬ meh. 
11Kʼoeˇ naˇ, aˇ hu ba-euˬ aˇ nah aˇ yamˬ pyeuꞈ-eu, Sahˬpaˬ Miˬyehˇ zaˬ kʼaˆ 
Moˇseˬ-euˬ ziˇ-ahˇ noeˬ keuˆ-awˇ, aˬ yawꞈ maꞈ heu loꞈ-ehˇ ehˇ-eu meh. 
“Aˬ yawꞈ tsawˇ haˬ aˬ yuiꞈ aˬ tsu deuˬ-ahˇ, iˬ ma laˆ shaˆ laꞈ kʼoeˇ ka kʼoꞈ nehˬ-
eu, Sahˬpaˬ Miˬyehˇ kʼoeˇ gʼaˬ nymˬ-mˇ aˬ gaˇ jawˇ ta. Aˬ yawꞈ-euˬ muiˬ-eu 
shawˇ-eu yaw sahˇ-ahˇ, Moˇseˬ kʼoeˇ taˆ bi keuˆ le-euˬ Sahˬpaˬ Miˬyehˇ kʼoeˇ 
gʼaˬ, aˬ geu paw iˇ-euˬ ta. 
12Aˬ yawꞈ-euˬ baoˬ zmˬ-awˇ Moˇseˬ-ahˇ gʼoe-eu laꞈ kʼoeˇ, mˬ maˬ maˬ byaˆ zaˇ 
ziˇ aˬ yawꞈ tsawˇ myahˇ doˆ ni, aˬ yawꞈ maꞈ-euˬ mehˬ shi laˆ shaˆ iˇ cuꞈ dehˬ 
paˆ doˆ-euˬ, Sahˬpaˬ Miˬyehˇ aˬ gaˇ jawˇ ta. 
13Laˆ shaˆ yaw naꞈ aˬ yawꞈ maꞈ tsehˆ doˆ ngeh, Sahˬpaˬ Miˬyehˇ sheuˬ gʼeh 
nehˬ-eu miˇ neh, deh ga yaw juiˇ-ahˇ cah-eu mahˬ loꞈ-ehˇ, aˬ yawꞈ maꞈ sahˬ tiꞈ 
maˬ tiꞈ-a. 
14Deh kʼahˬ-ahˇ jeˬ zaˬ teh uiˬ-euˬ loꞈ-ehˇ, aˬ yawꞈ-euˬ tsawˇ haˬ-ahˇ Sahˬpaˬ 
Miˬyehˇ gʼaˬ naˬ bi naˬ-euˬ meh. Aˬ yawꞈ-euˬ yaw shehꞈ kʼahˬ sehˇ doˆ laˇ ni, 
aˬ yawꞈ-euˬ tsawˇ haˬ-ahˇ aˬ yawꞈ sheuˬ gʼeh-euˬ meh. 

Caw ba nehˬ laꞈ lehˇ guiˬ lahˬ shaˇ-eu 

15Mˬ taˆ jaˆ-awˇ yaw shehꞈ kʼahˬ sehˇ huiˬ-eu, muiˬ-eu shawˇ-eu nawˬ-euˬ nuiˇ 
duˬ kʼoeˇ taˆ nuiˇ-awˇ, nga maꞈ kʼoeˇ taˆ haw ka leꞈ-awˬ. Nawˇ nga maꞈ-ahˇ 
gʼawˬ shaˬ gaˬ-eu aˬ gaˇ jaˆ te. Nawˬ-euˬ baoˬ aˬ geu gaˇ jaˆ te. Nawˬ-eu gʼoeˇ-
eu gaˬ-eu jeˬ aˬ geu tsahˇ jaˆ te. Nga maꞈ-ahˇ taˬ byehˇ dzeh nehˬ laꞈ. 
16Sahˬpaˬ Miˬyehˇ nawˇ nga maꞈ-euˬ aˬ da ma. Nga maꞈ-euˬ aˬ da yaw dzahˇ 
Aˬbyaˬhaˬ hawˇ-eu Yaˬkoˆ, nga maꞈ-ahˇ maˬ siˬ nya-euˬ kʼawꞈ, nawˇ nga maꞈ-
euˬ aˬ da pyeuꞈ-awˇ, nga maꞈ-ahˇ aˬ myah luꞈ ka kʼoꞈ-euˬ meh. 
17Aˬ jeˬ miˇ neh nawˇ nga maꞈ-ahˇ, nawˬ-euˬ gaˇ ma-ahˇ bi cah gʼawˬ laꞈ te. Aˬ 
jeˬ miˇ neh nga maꞈ nawˬ-ahˇ byehˇ ni, nga maꞈ-ahˇ nui ma bi gʼahˇ te. Nawˬ-
euˬ gaˇ mˇ-eu deuˬ-euˬ myaˆ pyawˬ-ahˇ haw-awˇ, nawˬ-euˬ tsawˇ jeuˬ pyeuꞈ-
eu tsawˇ haˬ deuˬ-ahˇ haw-awˇ, nga maꞈ jawˇ gaˇ gʼoꞈ kʼoꞈ le-awˬ. 
18Muiˬ-eu shawˇ-eu nawˬ-euˬ tsawˇ haˬ pyeuꞈ-eu nga maꞈ, muiˇ-eu deuˬ neh tiˬ 
kʼehˬ tiˬ yamˬ bi teh doˆ-awˇ, nawˬ-euˬ muiˬ-eu shawˇ-eu jawˇ duˬ kʼoeˇ-ahˇ, 
aˬ yawꞈ maꞈ tsawˬ nawˬ nawˬ-euˬ meh. 
19Nawˇ nga maꞈ-ahˇ maˬ uˆ lahˇ haw-euˬ loꞈ-ehˇ, nga maꞈ nawˬ-euˬ tsawˇ haˬ 
maˬ pyeuꞈ haw-euˬ loꞈ-ehˇ, nawˬ neh nga maꞈ-ahˇ jahˇ nehˬ laꞈ-euˬ meh. 

Iˇsaˬyaˇ 64 

1Gawˬ jawˬ gawˬ duˇ nawˬ-ahˇ mawˇ-awˇ yaw dzuˬ dzuˬ ni, aˬ jeˬ miˇ neh mˬ gʼeu 
paˆ-awˇ maˬ oe ka te.  
2Iˇ buiˇ buiˇ-eu loꞈ-ehˇ aˬ yawꞈ maꞈ yaw dzuˬ dzuˬ tehꞈ-a. Nawˬ-ahˇ muiˇ-eu deuˬ-
ahˇ nawˬ-euˬ baoˬ bi mawˇ-awˇ, nawˬ-euˬ mehˬ shi miˇ kʼahˬ tsawˇ jeuˬ deuˬ yaw 
dzuˬ bi dzuˬ-awˬ.  
3Aˇ hu nga maꞈ maˬ noeˬ maˬ duˇ-euˬ gaˇ, guˆ-eu gaˆ-eu jeˬ nawˇ mˇ ngeh, gawˬ 
jawˬ deuˬ guˆ-awˇ yaw dzuˬ dzuˬ-euˬ meh.  
4Nawˬ-ahˇ gʼoe-eu deuˬ-ahˇ ngehˬ gʼeh nehˬ-euˬ, nawˇ loꞈ-ehˇ gʼeh-eu Miˬyehˇ-ahˇ, 
tsawˇ haˬ zaˬ deuˬ maˬ gaˬ maˬ mawˇ haw-aˬ.  
5Yaw tsaˬ yaw dawˇ jeˬ mˇ gaˇ laˬ kʼaˬ cehˇ-eu deuˬ hawˇ-eu, nawˬ-euˬ nui kʼahˇ 
poˆ-eu deuˬ-ahˇ nawˇ maˬ ngehˇ-a. Nawˇ nga maꞈ-ahˇ nui ma pehˇ kʼawꞈ, nga maꞈ iˬ 
baˇ mˇ-eu maˬ byehˇ dzeh-aˬ. Nawˇ nui ma pehˇ dui dui-euˬ kʼawꞈ, aˇ hu ba neh 
yaw lehˬ jeˬ nga maꞈ mˇ ka leꞈ-euˬ ma.  
6Aˬ dui dawˬ tawˆ luꞈ iˬ baˇ ahˇ-eu ma. Aˬ dui mˇ-euˬ muiˬ dui dui-eu jeˬ-aˬ, jawꞈ 
dui dui-eu pehˇ kʼahˬ-ahˇ duˇ-eu meh. Aˬ dui-euˬ iˬ baˇ baˬ da neh aˬ dui yaw dehꞈ 
dehꞈ-eu, aˇ paꞈ nyoeˬ-iˇ koˆ-iˇ jiˇ-awˇ, jaˬ lehˇ bi baw byoˆ gaˇ duˇ leˇ-eu meh.  
7Nawˬ-euˬ tsawˇ myahˇ-ahˇ kuˇ-eu tsawˇ haˬ maˬ jawˇ-a. Nawˬ-ahˇ uˬ duˬ tahˬ shaˇ-
eu tsawˇ haˬ maˬ jawˇ-a. Nga maꞈ-euˬ iˬ baˇ baˬ da neh, nawˬ-euˬ myaˆ pyawˬ ciˬ 
zaꞈ taˬ-awˇ, nga maꞈ-ahˇ byehˇ dzeh laꞈ-euˬ meh.  
8Ehˇ kʼawꞈ, Sahˬpaˬ Miˬyehˇ nawˇ-aˬ, nga maꞈ-euˬ aˬ da ma. Nga maꞈ shaˬ jehˆ 
pyeuꞈ-awˇ, nawˇ oeˬ lahˬ tehˆ-eu yaw sahˇ meh. Nga maꞈ-ahˇ beh-euˬ gʼaˬ nawˇ 
meh.  

9Kʼoeˇ baˬ da neh nui ma pehˇ-eu aˇ dzehˬ taˬ dzeuˇ nehˬ laꞈ. Nga maꞈ-euˬ iˬ baˇ-ahˇ 
mˬ maˬ maˬ byaˆ zaˇ ziˇ taˬ paꞈ tawꞈ laꞈ. Nga maꞈ nawˬ-euˬ tsawˇ haˬ pyeuꞈ-eu miˇ 
neh, nga maꞈ-ahˇ gʼawˬ shaˬ gaˬ nehˬ laꞈ.  
10Nawˬ-euˬ muiˬ-eu shawˇ-eu meuˬ deuˬ, bawˇ tsahˬ bawˇ dahˇ pyeuꞈ jiˇ-euˬ meh. 
Yeˬluˇsaˬlehˬ hawˇ-eu Ziˇoˬ meuˬ tsoeˬ tsoeˬ-iˇ-euˬ meh.  
11Nga maꞈ-euˬ aˬ poeˬ aˬ bawˇ deuˬ nawˬ-ahˇ ja ceuˬ-euˬ jawˇ duˬ, muiˬ-eu shawˇ-
eu Uˬ duˬ tahˬ nymˇ nymˇ ma kʼoeˇ nymˇ, miˬ dzaˬ neh bi puiˆ byoˆ-euˬ meh. Nga 
maꞈ nui ma saˇ-eu jawˇ duˬ dawˬ tawˆ, luˬ-iˇ seˇ-iˇ jiˇ taˬ-euˬ meh.  
12Gaˇ kawˆ heu-ahˇ nawˇ laꞈ pyehꞈ pyehꞈ-awˇ haw te loˇ. Sahˬpaˬ Miˬyehˇ nawˇ tiˬ 
jeˬ-iˬ maˬ shaˇ noeˬ ni, maˬ shaˬ coeˇ gaˇ keuˆ ni nga maꞈ-ahˇ bi shaˬ-eu lehˇ gʼeh te 
loˇ.  

Iˇsaˬyaˇ 65 

Puiˬ-eu tsawˇ haˬ deuˬ-ahˇ Miˬyehˇ kʼehˬ-eu 

1Sahˬpaˬ Miˬyehˇ heu loꞈ-ehˇ ehˇ-eu meh.  

“Ngaˬ-euˬ tsawˇ haˬ deuˬ shaˇ dawˬ-ahˇ, naˇ haˬ nehˬ-eu gʼaˇ duˬ ngaˇ lehˬ hmˬ 
kʼawꞈ, aˬ yawꞈ maꞈ ngaˬ-ahˇ guiˬ lahˬ maˬ shaˇ-a. Aˬ yawꞈ maꞈ bi haw mawˇ-eu lehˇ 
ngaˇ mˇ jeh kʼawꞈ, aˬ yawꞈ maꞈ ngaˬ-ahˇ maˬ poˆ-a. Ngaˇ heu gaˇ jawˇ ma lehˇ ehˇ 
gaˬ nehˬ kʼawꞈ, aˬ yawꞈ maꞈ ngaˬ-ahˇ guiˬ lahˬ maˬ shaˇ-a.  
2Nui ma gʼahˇ-eu laꞈ kʼoeˇ yaw haiˬ jeˬ-ahˇ mˇ-awˇ, yawˬ ha nui kʼahˇ poˆ-eu ngaˬ-
euˬ tsawˇ haˬ deuˬ-ahˇ ha geuꞈ nehˬ-eu gʼaˇ duˬ ngaˇ aˬ myah luꞈ lehˬ hmˬ-euˬ ma.  
3Aˬ yawꞈ maꞈ shaꞈ dawˇ-eu jeˬ maˬ baw ni, ngaˇ nui ma bi pehˇ-eu jeˬ tehꞈ-ehˇ mˇ-
eu meh. Muiˬ-eu shawˇ-eu yaˇ kmˇ laꞈ kʼoeˇ lawˇ ciꞈ zaˬ lawˇ-eu jeˬ lawˇ-awˇ, lawˇ 
ciꞈ zaˬ-euˬ lawˇ duˬ kʼoeˇ taˆ tsiˇ yaw saw jeˬ doꞈ damˬ-eu meh.  
4Uˬ ciꞈ sehˇ gʼahˇ lmˬ bymˇ lo kʼahˬ doe ni iˇ-awˇ, shiˇ dzeuˇ-euˬ tsawˇ haˬ-ahˇ mehˬ 
bawˬ mˇ-iˇ-eu meh. Aˬ yawꞈ maꞈ aˬ zaꞈ shaˬ jiˇ dzaˬ-euˬ meh. Lawˇ ciꞈ zaˬ neh lawˇ-
euˬ shaˬ jiˇ puꞈ dawˇ-euˬ meh.  
5Kʼoeˇ naˇ, aˬ yawꞈ maꞈ-euˬ dawˬ peh aˬ cawˬ maˬ bi laˇ-a. Aˬ yawꞈ maꞈ muiˬ-eu 
shawˇ-eu tsawˇ haˬ pyeuꞈ-eu baˬ da neh, aˬ cawˬ maˬ bi toeˬ ciˆ kʼmˬ-a lehˇ ehˇ-eu 
meh. Kʼoeˇ loꞈ-ehˇ gʼeh-eu tsawˇ haˬ-ahˇ ngaˇ maˬ oˇ oꞈ coeˇ nya. Aˬ yawꞈ maꞈ-ahˇ 
ngaˇ nui ma pehˇ-eu jeˬ, maˬ miˆ tsehˆ-iˇ nya-eu miˬ dzaˬ-ahˇ duˇ-eu ma.  
6“Aˬ yawꞈ maꞈ-ahˇ kʼehˬ-eu gʼaˇ duˬ ngaˇ noeˬ tsehˆ-awˇ, yaˇ kʼaˬ daˇ nehˬ-eu gʼaˇ 
duˬ boꞈ ahˇ gʼaˬ-euˬ ma. Aˬ yawꞈ maꞈ-euˬ yaw lehˬ maˬ oˇ dzeuˇ ni, lehˬ-eu shaˬ 
bymˇ bi tawˆ jiˇ ma.  
7Aˬ yawꞈ maꞈ-euˬ iˬ baˇ hawˇ-eu aˬ poeˬ aˬ bawˇ deuˬ-euˬ iˬ baˇ, dawˬ tawˆ luꞈ aˬ 
yawꞈ maꞈ-ahˇ ngaˇ ciˬ pi nehˬ ma. Gawˬ duˇ kʼoeˇ taˆ lawˇ ciꞈ zaˬ uˬ duˬ tahˬ-eu jawˇ 
duˬ-ahˇ, tsiˇ yaw saw jeˬ aˬ yawꞈ maꞈ doꞈ daˆ-awˇ, ngaˬ-ahˇ yaw doeˇ ehˇ taˬ-euˬ jaˆ-
eu meh. Kʼoeˇ miˇ neh aˬ yawꞈ maꞈ mˇ dzeuˇ shaˇ dzeuˇ taˬ-euˬ loꞈ-ehˇ, aˬ yawꞈ 
maꞈ-ahˇ ngaˇ paˇ kʼehˬ poˆ nehˬ ma.” 
8Sahˬpaˬ Miˬyehˇ heu loꞈ-ehˇ ehˇ-eu meh.  

“Aˬ gaꞈ aˇ siˬ yaw muiˬ maˬ laˆ cawˆ ni, aˬ gaꞈ dzaˇ uiˇ jahˇ gaˇ geuꞈ-eu loꞈ-ehˇ, Ngaˬ-
euˬ tsawˇ haˬ dawˬ tawˆ luꞈ-ahˇ maˬ laˆ cawˆ ni, ngaˬ-euˬ nui kʼahˇ mˇ-eu deuˬ-ahˇ 
ngaˇ ka kʼoꞈ ma.  
9Yuˇdaˆ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ deuˬ-ahˇ, ngaˇ guiˬ lahˬ biꞈ nehˬ 
ma. Aˬ yawꞈ maꞈ-euˬ zaˬ deuˬ uˆ deuˬ-ahˇ, ngaˬ-euˬ miˇ kʼahˬ gawˬ jawˬ gawˬ duˇ oꞈ 
leˇ tehꞈ-a. Ngaˬ-euˬ nui kʼahˇ poˆ-eu ngaˬ neh tseˇ doˆ-euˬ tsawˇ haˬ deuˬ kʼoeˇ gaˇ 
ya jawˇ tehꞈ-a.  
10Aˬ yawꞈ maꞈ ngaˬ-ahˇ uˬ duˬ tahˬ-eu laꞈ kʼoeˇ, nahˇ ma ga kʼehˬ paw Shaˬloˬ deh 
ga-ahˇ maˬ ehˇ, nahˇ ma doˆ kʼehˬ paw Shaˬ zahˬ deh kʼawꞈ-ahˇ maˬ ehˇ, aˬ yawꞈ 
maꞈ-euˬ yawˇ hawˇ-eu mawˇ neˇ deuˬ ya bo tehꞈ-a.  
11“Ehˇ kʼawꞈ, ngaˬ-euˬ muiˬ-eu shawˇ-eu Ziˇoˬ gawˬ duˇ-ahˇ ngehˇ byoˆ-awˇ, ngaˬ-
ahˇ byehˇ dzeh yaꞈ-eu laꞈ kʼoeˇ, lahˬ hawˇ-eu dawˇ-euˬ dah zaˇ dah-eu Gaˆ miˬ yehˇ 
hawˇ-eu Meˬniˇ miˬ yehˇ-ahˇ gʼoe-eu naw maꞈ deuˬ gʼaˇ duˬ, yawˬ jeˬ yawˬ lehˬ hmˬ 
taˬ-euˬ ma.  
12Ngaˇ kuˇ ngeh naw maꞈ-euˬ naˬ bawˇ maˬ gaˬ leˇ-ehˇ, ngaˬ-euˬ dawˬ-ahˇ naw maꞈ 
maˬ naˇ haˬ-eu miˇ neh, naw maꞈ shaˆ shiˇ ya shiˇ tehꞈ-a. Ngaˬ-euˬ ehˇ dawˬ maˬ 
naˇ haˬ ni yaw haiˬ mˇ-eu gʼaˇ duˬ, naw maꞈ nui tsehˆ ahˇ taˬ-euˬ meh.  
13Kʼoeˇ miˇ neh ngaˬ-euˬ dawˬ naˇ haˬ-awˇ, ngaˬ-ahˇ uˬ duˬ tahˬ-eu deuˬ, maˬ dzaˬ 
maˬ dawˇ jiˇ coeˇ ni jaˆ le kʼawꞈ, naw maꞈ ya mehꞈ ya shuꞈ tehꞈ-a lehˇ ehˇ-eu ma. Aˬ 
yawꞈ maꞈ laˬ kʼaˬ cehˇ luꞈ ngeh, naw maꞈ noeˬ shaˬ-awˇ daˬ ya ga tehꞈ-a.  
14Aˬ yawꞈ maꞈ laˬ kʼaˬ cehˇ-eu caˇ luꞈ ngeh, naw maꞈ-euˬ nui ma tsawˬ paˆ-awˇ ya 
ngoeˇ tehꞈ-a.  
15Ngaˬ neh tseˇ doˆ-euˬ deuˬ yaˬ kʼehˇ yaˬ ngeh, naw maꞈ-euˬ tsawˇ myahˇ zmˬ 
tehꞈ-a. Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, shiˇ-eu jeˬ-ahˇ 
naw maꞈ kʼoeˇ taˆ bi keuˆ le ma. Ehˇ kʼawꞈ, ngaˬ-euˬ ehˇ dawˬ naˇ haˬ geuꞈ-eu deuˬ-
ahˇ, tsawˇ myahˇ yaw shuiꞈ myahˇ paˇ nehˬ ma.  
16Miˇ kʼahˬ heu kʼahˬ laꞈ kʼoeˇ guiˬ lahˬ yaw dzahˇ kʼaˇ shaˇ-eu deuˬ, saˇ jaˇ ziꞈ-eu 
Miˬyehˇ-euˬ guiˬ lahˬ yaw dzahˇ shaˇ tehꞈ-a. Saˇ jaˇ kʼaˇ dzaˬ-eu tsawˇ haˬ deuˬ, saˇ 
jaˇ ziꞈ-eu Miˬyehˇ-euˬ tsawˇ myahˇ uˬ moˆ dzaˬ tehꞈ-a. Dzeuˇ laˇ ngeh kʼaˇ ya tahˬ 
puˬ-euˬ shaˬ zahˬ dawˬ tawˆ, dzeuˇ-iˇ jiˇ-awˇ ya ngehˇ byoˆ jiˇ tehꞈ-a.” 

Yaw shuiꞈ beh paˇ-eu 

17Sahˬpaˬ Miˬyehˇ heu loꞈ-ehˇ ehˇ-eu meh.  

“Mˬ yaw shuiꞈ miˇ yaw shuiꞈ ngaˇ beh luꞈ ma. Kʼaˇ pyeuꞈ dzeuˇ-euˬ jeˬ dawˬ tawˆ 
luꞈ ya ngehˇ byoˆ jiˇ tehꞈ-a.  
18Ngaˬ neh beh-euˬ jeˬ-ahˇ, mˬ maˬ maˬ byaˆ zaˇ ziˇ laˬ kʼaˬ cehˇ-awˬ. Ngaˬ neh beh-
euˬ Yeˬluˇsaˬlehˬ yaw shuiꞈ laꞈ kʼoeˇ, laˬ kʼaˬ cehˇ duˬ tiˬ byah jaˆ-awˇ, kʼoeˇ gaˇ 
jawˇ-eu tsawˇ haˬ deuˬ laˬ kʼaˬ cehˇ tehꞈ-a.  
19Yeˬluˇsaˬlehˬ hawˇ-eu kʼoeˇ gaˇ jawˇ-eu tsawˇ haˬ deuˬ-ahˇ, ngaˬ-euˬ gʼawˇ mawˇ 
laˬ kʼaˬ ya cehˇ tehꞈ-a. Kʼoeˇ gaˇ noeˬ shaˬ noeˬ zahˬ-eu maˬ jaˆ-ehˇ, caw ba nehˬ laꞈ 
lehˇ ngoeˇ-eu maˬ paˇ ya gaˬ meh.  

20Zaˬ nahˬ aˬ coeˇ dawˇ zaˬ deuˬ shiˇ-eu maˬ baw-ehˇ, tsawˇ haˬ dawˬ tawˆ ziˇ ya 
dehꞈ jiˇ tehꞈ-a. Aˇ kʼoꞈ tiˬ yaˇ byah-eu tsawˇ haˬ zaˬ guˬ-ahˇ duˇ leˇ-awˇ, kʼoeˇ gaˇ 
maˬ dehꞈ keuˆ ni shiˇ-eu jeˬ-aˬ, ngaˬ neh kʼehˬ nehˬ-euˬ saˇ kiˇ meh.  
21Yawˬ ha neh tsoˆ-euˬ nymˇ laꞈ kʼoeˇ aˬ yawꞈ maꞈ ya jawˇ-awˇ, yawˬ ha neh mˇ-euˬ 
aˬ gaꞈ yaˇ kmˇ aˇ siˬ ya dzaˬ tehꞈ-a.  
22Aˬ yawꞈ maꞈ neh tsoˆ-euˬ nymˇ-ahˇ aˬ cawˬ maˬ ya jawˇ-ehˇ, yawˬ ha neh ka siˬ-
euˬ aˇ siˬ aˬ cawˬ maˬ paˇ ya pyaˆ dzaˬ meh. Ngaˬ-euˬ tsawˇ haˬ aˇ bawˇ loꞈ-ehˇ ziˇ 
baw tehꞈ-a. Yawˬ ha neh mˇ doˆ shaˇ doˆ taˬ-euˬ jeˬ, yawˬ ha nui kʼahˇ tiˬ shiˇ ya 
zmˬ tehꞈ-a.  
23Aˬ yawꞈ maꞈ neh kʼaˇ mˇ-euˬ jeˬ guiˬ lahˬ baw-awˇ, aˬ yawꞈ maꞈ-euˬ zaˬ deuˬ shaˬ 
zahˬ maˬ ya mˇ-a. Aˬ yawꞈ maꞈ hawˇ-eu zaˬ deuˬ uˆ deuˬ-ahˇ, mˬ maˬ maˬ byaˆ zaˇ 
ziˇ ngaˇ guiˬ lahˬ biꞈ nehˬ ma.  
24Aˬ yawꞈ maꞈ guiˬ lahˬ shaˇ gʼaˬ-euˬ maˬ dah ni, aˬ yawꞈ maꞈ shaˇ-eu jeˬ ngaˇ biꞈ 
nehˬ ma.  
25Kʼaˬ yehˇ hawˇ-eu yawˇ zaˬ tiˬ gaˇ gaˆ-awˇ, aˇ laˬ jaˬ shiˇ mawˇ neˇ nehˬ-ehˇ gʼo 
yoeˬ dzaˬ-awˇ, aˇ lawˇ maˬ toˆ laˇ-ehˇ pyeuꞈ-iˇ tehꞈ-a. Ngaˬ-euˬ muiˬ-eu shawˇ-eu 
Ziˇoˬ gawˬ jawˬ kʼoeˇ taˆ, yaw haiˬ jeˬ hawˇ-eu guˆ-eu gaˆ-eu jeˬ, dawˬ tawˆ luꞈ byoˆ-
iˇ jiˇ tehꞈ-a.” 

Iˇsaˬyaˇ 66 

Miˇ kʼahˬ tsawˇ jeuˬ deuˬ-ahˇ Sahˬpaˬ Miˬyehˇ yaˇ kʼaˬ daˇ-eu 

1Sahˬpaˬ Miˬyehˇ heu loꞈ-ehˇ ehˇ-eu meh.  

“Mˬ maˬ ngaˬ-euˬ nuiˇ duˬ pyeuꞈ-awˇ, miˇ maˬ aˬ kuiˇ cawˬ taˬ duˬ ma. Naw maꞈ 
ngaˬ-euˬ gʼaˇ duˬ nymˇ aˬ joˆ-ehˇ tsoˆ-awˇ, ngaˬ-ahˇ aˬ geu gaˇ bi jawˇ-eu gʼeh te.  
2Boeˬ boeˬ luˆ luˆ dawˬ tawˆ ngaˬ neh beh-awˇ, nui nahˬ nui yu ahˇ-awˇ noeˬ poˆ 
noeˬ paˇ-eu deuˬ hawˇ-eu, ngaˬ-ahˇ guˆ-awˇ ngaˬ-euˬ ehˇ dawˬ naˇ haˬ geuꞈ-eu 
deuˬ-ahˇ, ngaˇ nui ma tsaˬ-eu ma.  
3“Tsawˇ haˬ zaˬ deuˬ yawˬ ha kʼaˇ noeˬ doˆ-euˬ jeˬ mˇ-eu meh. mawˇ neˇ sehꞈ-awˇ 
lawˇ-eu hawˇ-eu tsawˇ haˬ sehꞈ-awˇ lawˇ-eu, aˬ yawꞈ maꞈ gʼaˇ duˬ tiˬ kawˆ meh. 
Yawˇ zaˬ lawˇ-eu hawˇ-eu aˬ kuiˬ-euˬ kawˬ lahˇ ngawˬ kʼehꞈ-eu, aˬ yawꞈ maꞈ gʼaˇ 
duˬ tiˬ kawˆ meh. Dzaˬ la gʼo cehˇ lawˇ-eu hawˇ-eu aˬ zaꞈ-euˬ shiˬ lawˇ-eu, aˬ yawꞈ 
maꞈ gʼaˇ duˬ tiˬ kawˆ meh. Tsiˇ yaw saw jeˬ lawˇ-eu hawˇ-eu tahˬ pahˬ aˬ ma mawˇ 
kawˇ-ahˇ guiˬ lahˬ shaˇ-eu jeˬ, aˬ yawꞈ maꞈ-euˬ gʼaˇ duˬ maˬ beu gaˇ-a. Nui daˆ daˆ 
laˇ paˬ-ehˇ gʼeh-eu uˬ duˬ tahˬ-eu jeˬ-ahˇ, aˬ yawꞈ maꞈ cehˇ gʼa luꞈ-eu meh.  
4Kʼoeˇ baˬ da neh aˬ yawꞈ maꞈ guˆ-eu jeˬ pyeuꞈ-eu, luˬ-iˇ seˇ-iˇ-eu jeˬ aˬ yawꞈ maꞈ 
kʼoeˇ taˆ ngaˇ bi keuˆ le ma. Ngaˇ kuˇ ngeh aˬ yawꞈ maꞈ oˬ maˬ toˬ-ehˇ, ngaˬ-euˬ 
dawˬ-ahˇ maˬ naˇ haˬ-euˬ miˇ neh, kʼoeˇ loꞈ-ehˇ jahˇ nehˬ ma. Ngaˬ-euˬ mehˬ shi aˬ 
yawꞈ maꞈ yaw haiˬ jeˬ mˇ-awˇ, ngaˇ nui ma maˬ tsaˬ-eu jeˬ-ahˇ tseˇ geuꞈ-euˬ meh.” 
5Sahˬpaˬ Miˬyehˇ-ahˇ guˆ-awˇ ehˇ dawˬ naˇ haˬ-eu deuˬ-oˇ, aˬ yawꞈ-euˬ dawˬ-ahˇ 
naw maꞈ naˇ haˬ sheˇ.  

“Naw maꞈ ngaˬ-ahˇ saˇ jaˇ ziꞈ-eu miˇ neh, naw maꞈ tsawˇ jeuˬ tiˬ paˆ deuˬ naw maꞈ-
ahˇ bye-awˇ, naw maꞈ-ahˇ myaˆ maˬ haw cawˬ-ehˇ,  

‘Naw maꞈ laˬ kʼaˬ cehˇ luꞈ gaˇ nga maꞈ ya mawˇ ni, Sahˬpaˬ Miˬyehˇ-euˬ baoˬ bi 
mawˇ le-awˇ, naw maꞈ-ahˇ ka kʼoꞈ nehˬ luꞈ-uˇ’ lehˇ ehˇ tehꞈ-a. Ehˇ kawꞈ, kʼoeˇ loꞈ-
ehˇ ehˇ-eu deuˬ kʼoeˇ taˆ, shaꞈ dawˇ-eu jeˬ keuˆ le tehꞈ-a.  
6Meuˬ-ahˇ lawꞈ gʼa luꞈ-eu teˇ saˇ hawˇ-eu Uˬ duˬ tahˬ nymˇ nymˇ ma laꞈ kʼoeˇ guˇ-eu 
teˇ saˇ-ahˇ naˇ haˬ sheˇ. Muiˇ-eu deuˬ-ahˇ Sahˬpaˬ Miˬyehˇ kʼehˬ luꞈ-eu teˇ saˇ meh.  
7“Ngaˬ-euˬ muiˬ-eu shawˇ-eu meuˬ-aˬ, uˬ maˆ maˬ naˇ ni zaˬ baw-euˬ aˬ ma-ahˇ 
duˇ-eu meh.  
8Heu loꞈ-ehˇ gʼeh-eu gaˇ kawˆ-ahˇ, gaˬ haw mawˇ haw-euˬ tsawˇ haˬ jawˇ meh loˇ. 
Tiˬ nah laꞈ kʼoeˇ miˇ kʼahˬ tiˬ kʼahˬ dehꞈ doˆ le-awˇ, tiˬ kʼehˇ laˇ kʼehˬ laꞈ kʼoeˇ tsawˇ 
jeuˬ tiˬ jeuˬ pyeuꞈ doˆ laˇ nya meh loˇ. Ehˇ kʼawꞈ, Ziˇoˬ uˬ maˆ naˇ laˇ-eu maˬ dah ni, 
tsawˇ jeuˬ tiˬ jeuˬ bi dehꞈ doˆ le tehꞈ-a.  
9Ngaˬ-euˬ tsawˇ jeuˬ-ahˇ bi dehꞈ doˆ le-eu keuˆ laˇ-euˬ gaˇ, maˬ bi dehꞈ doˆ le ni 
ngaˇ laˆ tsoeˬ tehꞈ-a lehˇ taˬ noeˬ” lehˇ, Sahˬpaˬ Miˬyehˇ ehˇ taˬ-euˬ meh. % 
10Yeˬluˇsaˬlehˬ meuˬ-ahˇ kʼaˇ gaˬ-eu tsawˇ haˬ deuˬ, Yeˬluˇsaˬlehˬ meuˬ nehˬ-ehˇ laˬ 
kʼaˬ caw cehˇ-awˇ, aˬ yawꞈ gʼaˇ duˬ nui kʼahˇ shiˇ-awˬ. Yeˬluˇsaˬlehˬ gʼaˇ duˬ tsawˇ 
ngoeˇ ngoeˇ-euˬ deuˬ, nymˬ-mˇ aˬ yawꞈ nehˬ-ehˇ laˬ kʼaˬ cehˇ-awˬ.  
11Zaˬ nahˬ aˬ ma aˬ coeˇ dawˇ-awˇ nui kʼahˇ shiˇ-eu loꞈ-ehˇ, Yeˬluˇsaˬlehˬ meuˬ-euˬ 
baw le za le-eu guiˬ lahˬ-ahˇ, naw maꞈ dawˇ-awˇ nui kʼahˇ ya shiˇ tehꞈ-a.  
12Sahˬpaˬ Miˬyehˇ heu loꞈ-ehˇ ehˇ-eu meh.  

“Maˬ cawˆ-iˇ nya-eu baw le za le-eu guiˬ lahˬ, naw maꞈ-ahˇ ngaˇ biꞈ ma. Maˬ gui iˇ-
eu iˇ cuꞈ lawˇ baˬ loꞈ-ehˇ, miˇ kʼahˬ tsawˇ jeuˬ-euˬ pyuˇ shuiˇ myawˬ gahˬ deuˬ, naw 
maꞈ jawˇ gaˇ yoeˇ le tehꞈ-a. Aˬ ma-euˬ bawˇ kʼahˇ laꞈ kʼoeˇ ciˬ ahˇ-awˇ, gaˬ huiˬ haw 
huiˬ-euˬ zaˬ-ahˇ naw maꞈ duˇ tehꞈ-a.  
13Aˬ ma zaˬ-ahˇ bo saˆ nehˬ-eu loꞈ-ehˇ, Yeˬluˇsaˬlehˬ laꞈ kʼoeˇ naw maꞈ-ahˇ ngaˇ bo 
saˆ nehˬ ma.  
14Kʼoeˇ loꞈ-ehˇ pyeuꞈ laˇ gaˇ mawˇ ngeh, naw maꞈ laˬ kʼaˬ ya cehˇ tehꞈ-a. Kʼoeˇ loꞈ-
ehˇ pyeuꞈ laˇ ngeh, naw maꞈ jawˇ saˇ doˆ-awˇ gʼaˬ ahˇ tehꞈ-a. Kʼoeˇ loꞈ-ehˇ pyeuꞈ laˇ 
ngeh, Sahˬpaˬ Miˬyehˇ pyeuꞈ-eu ngaˇ-aˬ, ngaˬ-euˬ ehˇ dawˬ naˇ haˬ-eu deuˬ-ahˇ 
ngehˬ gʼeh-awˇ, ngaˬ-ahˇ muiˇ-eu deuˬ-ahˇ nui ma bi mawˇ gaˇ, naw maꞈ ya siˬ ya 
mawˇ tehꞈ-a.” 
15Sahˬpaˬ Miˬyehˇ miˬ dzaˬ nehˬ-ehˇ zaꞈ ka le-awˇ, aˬ yawꞈ nui ma pehˇ-eu deuˬ-ahˇ 
kʼehˬ-eu gʼaˇ duˬ, jaˬ lehˇ lehˇ ma-euˬ aˬ dahˇ kʼoeˇ taˆ dziˬ-awˇ oe tehꞈ-a.  
16Iˬ baˇ kʼaˇ ahˇ-eu miˇ tsaˬ zaˬ deuˬ-ahˇ, miˬ dzaˬ hawˇ-eu mi cehˇ neh kʼehˬ nehˬ-
eu miˇ neh, tsawˇ haˬ gʼawˬ mya ni shiˇ tehꞈ-a.  
17Sahˬpaˬ Miˬyehˇ heu loꞈ-ehˇ ehˇ-eu meh. “Lawˇ ciꞈ zaˬ-euˬ uˬ duˬ tahˬ-eu zahˇ 
sahˇ kʼoꞈ-ahˇ gʼoe-eu laꞈ kʼoeˇ gʼawˇ mawˇ shawˇ-awˇ, muiˬ-eu shawˇ-eu yaˇ kmˇ-
ahˇ aˬ cawˬ-euˬ mehˬ nah caw teh-iˇ-eu uˬ taꞈ, aˬ zaꞈ shaˬ jiˇ, ho caꞈ hawˇ-eu maˬ 

dzaˬ kʼmˬ-eu dzaˇ deuˬ dzaˬ-eu tsawˇ haˬ deuˬ gʼaˇ duˬ, aˇ saˬ saˬ-eu aˇ nah aˇ yamˬ 
peh le luꞈ meh. 
18Aˬ yawꞈ maꞈ-euˬ nui noeˬ hawˇ-eu aˬ yawꞈ maꞈ neh mˇ-euˬ gaˇ deuˬ ngaˇ siˬ luꞈ 
mawˇ luꞈ ma. Miˇ kʼahˬ tsawˇ jeuˬ dawˬ tawˆ luꞈ kuˇ uiˬ-eu gʼaˇ duˬ ngaˇ oe-eu ma. 
Aˬ yawꞈ maꞈ tiˬ gaˇ uiˬ laˇ jiˇ ngeh, ngaˬ-euˬ baoˬ-ahˇ gʼoe-awˇ mˇ nya-eu gaˇ deuˬ-
ahˇ aˬ yawꞈ maꞈ ya mawˇ tehꞈ-a.  
19Aˬ yawꞈ maꞈ-ahˇ kʼehˬ nehˬ kʼaˆ nehˬ-eu gʼaˬ ngaˇ pyeuꞈ-eu gaˇ kawˆ, aˬ yawꞈ maꞈ 
ya siˬ duˬ tehꞈ-a.  

“Ehˇ kʼawꞈ aˬ yawꞈ maꞈ tiˬ paˆ na deuˬ-ahˇ ngaˇ maˬ kʼehˬ ni bi dzeuˇ-iˇ-awˇ, ngaˇ 
tsawˇ myahˇ doˆ-eu gaˇ kawˆ maˬ ya gaˬ haw-ehˇ, ngaˬ-euˬ baoˬ hawˇ-eu yaw shehꞈ 
kʼahˬ sehˇ-ahˇ maˬ ya mawˇ haw-euˬ tsawˇ jeuˬ deuˬ hawˇ-eu, gaˇ mahˇ kaˬ gaˇ jaˆ-
eu miˇ kʼahˬ deuˬ-ahˇ, aˬ yawꞈ maꞈ-ahˇ ngaˇ pyehˬ gʼeh ma. Saˬbeˬ miˇ kʼahˬ hawˇ-
eu Liˆbyaˇ miˇ kʼahˬ-ahˇ maˬ ehˇ, kaˆ beuˆ nya dui dui-eu deuˬ jawˇ-eu Luˇdeˬ miˇ 
kʼahˬ-ahˇ maˬ ehˇ, Tuˇbaˬlaˇ miˇ kʼahˬ hawˇ-eu Heˬlaˬsaˇ miˇ kʼahˬ-ahˇ maˬ ehˇ, aˬ 
yawꞈ maꞈ-ahˇ ngaˇ pyehˬ gʼeh ma. Miˇ kʼahˬ heu deuˬ laꞈ kʼoeˇ, ngaˬ-euˬ yaw shehꞈ 
kʼahˬ sehˇ gaˇ kawˆ aˬ yawꞈ maꞈ ja byah tehꞈ-a.  
20Ngaˬ-ahˇ laꞈ sawˬ biꞈ laˇ-eu loꞈ-ehˇ, aˬ cawˬ miˇ kʼahˬ laꞈ kʼoeˇ kʼaˇ jawˇ-eu naw 
maꞈ-euˬ tsawˇ haˬ dawˬ tawˆ luꞈ-ahˇ, aˬ yawꞈ maꞈ sheuˬ kʼoꞈ laꞈ tehꞈ-a. Zahˇ jahˇ gaˇ 
geuꞈ nya ni shawˇ-eu kʼa puˬ kʼa lu laꞈ kʼoeˇ, Iˇsaˬleˬlaˆ tsawˇ haˬ deuˬ dzaˬ la gʼo 
cehˇ lawˇ-eu jeˬ dawˆ ahˇ-awˇ, Uˬ duˬ tahˬ nymˇ nymˇ ma-ahˇ hehˇ laꞈ-eu loꞈ-ehˇ, 
naw maꞈ-euˬ tsawˇ haˬ kʼoeˇ deuˬ-ahˇ, mahˬ deuˬ, mahˬ tahˬ laˆ deuˬ, law taw deuˬ 
hawˇ-eu, mahˬ laˆ lawˬ deuˬ kʼoeˇ taˆ bi dziˬ-awˇ, Yeˬluˇsaˬlehˬ meuˬ laꞈ kʼoeˇ jaˆ-eu 
ngaˬ-eu muiˬ-eu shawˇ-eu gawˬ duˇ jaˆ gaˇ sheuˬ kʼoꞈ ha laˇ tehꞈ-a.  
21Aˬ yawꞈ maꞈ tiˬ paˆ na deuˬ-ahˇ piˇ ma hawˇ-eu Leˬbiˇ tsawˇ haˬ bi geuꞈ ma.  
22“Ngaˬ-euˬ baoˬ baˬ da neh, mˬ yaw shuiꞈ hawˇ-eu miˇ kʼahˬ yaw shuiꞈ maˬ cawˆ-iˇ 
ni ziꞈ-eu loꞈ-ehˇ, naw maꞈ-euˬ zaˬ deuˬ uˆ deuˬ hawˇ-eu naw maꞈ-eu tsawˇ myahˇ, 
maˬ cawˆ-iˇ ni ziꞈ tehꞈ-a.  
23La shuiꞈ lah-eu bawˬ-iˬ kʼaˇ gʼeh ngeh maˬ ehˇ, jawˇ nah lah-eu kʼaˇ tsaˬ laˇ ngeh 
maˬ ehˇ, miˇ kʼahˬ yawˬ kʼahˬ na luꞈ-ahˇ kʼaˇ jawˇ-eu tsawˇ haˬ deuˬ, Yeˬluˇsaˬlehˬ 
meuˬ heu meuˬ laꞈ kʼoeˇ ngaˬ-ahˇ uˬ duˬ tahˬ laˇ tehꞈ-a” lehˇ Sahˬpaˬ Miˬyehˇ ehˇ-eu 
meh.  
24“Aˬ yawꞈ maꞈ gʼoꞈ doˆ-iˇ ngeh, ngaˬ-ahˇ puiˬ-eu tsawˇ haˬ deuˬ shiˇ taˬ-awˇ ga gaˇ 
ya mawˇ tehꞈ-a. Aˬ yawꞈ maꞈ-ahˇ dzaˬ-eu buˬ joe deuˬ shiˇ-eu maˬ baw-ehˇ, aˬ yawꞈ 
maꞈ-ahˇ puiˆ-eu miˬ dzaˬ miˆ-iˇ-eu maˬ baw-a. Aˬ yawꞈ maꞈ-aˬ, miˇ tsaˬ zaˬ dawˬ 
tawˆ luꞈ gʼaˇ duˬ jawꞈ dui dui-eu jeˬ pyeuꞈ tehꞈ-a.” 

Yeˬlaˬmiˇ 

Yeˬlaˬmiˇ 1 

Yeˬlaˬmiˇ 

1Sahˬ boꞈ heu taꞈ-aˬ, Hiˇlaˬkiˇ-euˬ aˬ li Yeˬlaˬmiˇ-euˬ dawˬ boꞈ taˬ-euˬ sahˬ boꞈ tiˬ 
taꞈ pyeuꞈ-eu meh. Hiˇlaˬkiˇ-aˬ, Beˬyaˬmiˬ miˇ kʼahˬ Aˬnaˬtawˇ meuˬ-ahˇ jawˇ-eu piˇ 
ma tiˬ gʼaˬ pyeuꞈ-eu meh.  
2Aˬmo-euˬ aˬ li Yawˇshiˆ gʼaˬ, Yuˇdaˆ miˇ kʼahˬ-ahˇ sahˬ paˬ geuꞈ-awˇ uˆ lahˇ-euˬ tseˇ 
smˇ kʼoꞈ tiˬ kʼoꞈ-ahˇ, Yeˬlaˬmiˇ kʼoeˇ taˆ Sahˬpaˬ Miˬyehˇ-euˬ dawˬ keuˆ le-euˬ meh.  
3Yawˇshiˆ-euˬ aˬ li Yeˬhawˇyaˬkmˬ sahˬ paˬ geuꞈ-awˇ uˆ lahˇ ngeh kʼawꞈ, tiˬ poˆ paˇ 
keuˆ le-euˬ meh. Kʼoeˇ ngeh neh naˇ, Yawˇshiˆ-euˬ aˬ li Zeˬdaˬkiˇ sahˬ paˬ geuꞈ-awˇ 
uˆ lahˇ-euˬ tseˇ tiꞈ kʼoꞈ tiˬ kʼoꞈ-ahˇ keuˆ ni, Sahˬpaˬ Miˬyehˇ-euˬ dawˬ aˬ yawꞈ kʼoeˇ 
taˆ tiˬ poˆ saˇ-iˬ tiˬ poˆ keuˆ le-euˬ meh. Kʼoeˇ ngeh kʼoꞈ ba la ngaˬ siˬ tiˬ siˬ-ahˇ, 
Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ aˬ cawˬ nyehꞈ gʼeh-euˬ meh.  

Yeˬlaˬmiˇ-ahˇ kuˇ doˆ-euˬ 

4Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
5“Nawˬ ma-euˬ uˬ maˆ laꞈ kʼoeˇ nawˇ maˬ tsehˆ leˇ mi naˆ-ehˇ nawˬ-ahˇ ngaˇ siˬ nya-
awˇ, nawˇ maˬ dehꞈ doˆ le mi naˆ-ehˇ, miˇ kʼahˬ tsawˇ jeuˬ dawˬ tawˆ luꞈ-ahˇ, ngaˬ-
euˬ gʼaˇ duˬ bi ngehˬ dah-eu gʼaˇ duˬ, nawˬ-ahˇ ngaˇ tseˇ doˆ taˬ-euˬ ma.” 
6Kʼoeˇ ngeh ngaˇ heu loꞈ-ehˇ ehˇ kʼoꞈ nehˬ-euˬ ma.  

“Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, ngaˇ dawˬ ngehˬ tsaˬ maˬ siˬ-
ehˇ, aˇ kʼoꞈ kʼawꞈ maˬ zeh laˇ nyaˬ siˬ.” 
7Ehˇ kʼawꞈ, Sahˬpaˬ Miˬyehˇ ngaˬ-ahˇ ehˇ-eu,  

“Aˇ kʼoꞈ maˬ zeh nya siˬ lehˇ maˬ ehˇ ni, ngaˬ neh bi iˇ-euˬ tsawˇ haˬ deuˬ jawˇ gaˇ iˇ-
awˇ, ngaˬ neh bi ngehˬ bi tmˇ-euˬ jeˬ, aˬ yawꞈ maꞈ-ahˇ ehˇ nehˬ-iˇ-awˬ.  
8Ngaˇ nawˬ nehˬ-ehˇ jawˇ-awˇ haw piˇ nehˬ-eu miˇ neh, aˬ yawꞈ maꞈ-ahˇ nawˇ taˬ 
guˆ lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
9Kʼoeˇ naˇ, Sahˬpaˬ Miˬyehˇ aˬ laꞈ cawˬ ja-awˇ, ngaˬ-euˬ mehˬ luˬ-ahˇ toeˬ-awˇ, heu 
loꞈ-ehˇ ehˇ-eu meh. “Naˇ haˬ-awˬ. Nawˇ ya ngehˬ-eu dawˬ nawˬ-ahˇ ngaˇ biꞈ-eu ma.  
10Miˇ kʼahˬ tsawˇ jeuˬ dawˬ tawˆ luꞈ kʼoeˇ taˆ, iˬ nah ngaˇ nawˬ-ahˇ baoˬ biꞈ-eu ma. 
Aˬ yawꞈ maꞈ-ahˇ ngawˬ lehˆ-awˇ deh kʼehꞈ-eu gʼaˇ duˬ maˬ ehˇ, laˆ cawˆ-awˇ teh 
byoˆ nehˬ-euˬ gʼaˇ duˬ maˬ ehˇ, tsoˆ muiˬ ka muiˬ nehˬ-eu gʼaˇ duˬ maˬ ehˇ, nawˬ-
ahˇ ngaˇ baoˬ biꞈ nehˬ-eu ma.” 

Yaw sahˇ laꞈ kʼoeˇ nyiˬ jeˬ ya mawˇ-euˬ 

11“Yeˬlaˬmiˇ-oˇ, nawˬ-ahˇ aˬ jeˬ mawˇ laˇ-eu nya” lehˇ Sahˬpaˬ Miˬyehˇ ngaˬ-ahˇ naˇ 
haˬ laˇ ngeh, “Aˬlaˬmoˬ aˇ bawˇ uˬ laꞈ tiˬ laꞈ mawˇ-euˬ ma” lehˇ ngaˇ ehˇ kʼoꞈ nehˬ-
euˬ ma.  
12Sahˬpaˬ Miˬyehˇ ehˇ-eu, “Nawˇ mawˇ-euˬ tsaˬ meh. Ngaˬ neh ehˇ taˬ-euˬ dawˬ 
byah laˇ gaˇ ngaˇ haw luꞈ-eu ma” lehˇ ehˇ-eu meh.  

http://pt-br.bibles.org/ahk-AHK/Jer/2#Jer.1.11!f.1
http://pt-br.bibles.org/ahk-AHK/Jer/2#Jer.1.12!f.1

13Kʼoeˇ naˇ, Sahˬpaˬ Miˬyehˇ ngaˬ-ahˇ dawˬ tiˬ poˆ paˇ ngehˬ cawˬ laˇ-awˇ, “Nawˬ-
ahˇ aˬ jeˬ paˇ mawˇ laˇ-eu nya” lehˇ naˇ haˬ laˇ ngeh, “Laˬ taˆ paw pyawˬ-ahˇ iˇ buiˇ 
buiˇ luꞈ-eu oeˬ lahˬ tiˬ sawˇ mawˇ laˇ-awˇ, heu paw dzeˇ coˬ kʼaˇ le-eu lehˇ gʼeh luꞈ-
eu nga” lehˇ ehˇ kʼoꞈ nehˬ-euˬ ma.  
14Kʼoeˇ ngeh, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Miˇ kʼahˬ heu 
kʼahˬ-ahˇ kʼaˇ jawˇ-eu tsawˇ haˬ dawˬ tawˆ luꞈ kʼoeˇ taˆ, laꞈ taˆ paw neh shaˬ zahˬ 
guˆ gaˆ tahˬ kʼaˇ daˆ leꞈ tehꞈ-a.  
15Aˬ jeˬ miˇ neh ehˇ naˇ, laꞈ taˆ paw kʼaˇ jawˇ-eu tsawˇ jeuˬ dawˬ tawˆ luꞈ-ahˇ, ngaˇ 
kuˇ ka-eu lehˇ gʼeh-eu ma. Yeˬluˇsaˬlehˬ meuˬ-euˬ lahˇ kʼehˬ-ahˇ maˬ ehˇ, meuˬ lahˇ 
jawˬ jawˬ-ehˇ maˬ ehˇ, Yuˇdaˆ miˇ kʼahˬ laꞈ kʼoeˇ jaˆ-eu meuˬ deuˬ-euˬ meuˬ lahˇ 
jawˬ jawˬ-ehˇ maˬ ehˇ, tsawˇ jeuˬ kʼoeˇ deuˬ-euˬ sahˬ paˬ deuˬ nuiˇ mahˬ ciˬ tsoꞈ le 
tehꞈ-a.  
16Ngaˬ-euˬ tsawˇ jeuˬ iˬ baˇ mˇ-euˬ miˇ neh ngaˇ kʼehˬ nehˬ ma. Aˬ yawꞈ maꞈ ngaˬ-
ahˇ byehˇ dzeh-awˇ, tahˬ pahˬ aˬ ma mawˇ kawˇ tehˆ-awˇ lawˇ-eu shehˇ-eu laꞈ kʼoeˇ 
uˬ duˬ tahˬ-euˬ meh.  
17Yeˬlaˬmiˇ-oˇ, lehˬ hmˬ-awˬ. Ngaˬ neh kʼaˇ bi ehˇ-euˬ yawˬ jeˬ na luꞈ, aˬ yawꞈ maꞈ-
ahˇ ehˇ nehˬ-iˇ-awˬ. Aˬ yawꞈ maꞈ-ahˇ taˬ guˆ. Aˬ yawꞈ maꞈ-ahˇ nawˇ guˆ naˇ, aˬ yawꞈ 
maꞈ-euˬ mehˬ shi kʼoeˇ naˆ maˬ tseˇ nawˬ-ahˇ ngaˇ paˇ laˆ guˆ nehˬ ma.  
18Iˬ nah ngaˇ nawˬ-ahˇ ziꞈ dah ni gʼeh-eu meuˬ tiˬ meuˬ bi pyeuꞈ laˇ-eu ma. Yuˇdaˆ 
sahˬ paˬ deuˬ-ahˇ maˬ ehˇ, aˬ yawꞈ maꞈ-euˬ gaˇ mˇ-eu yaw huiˬ yaw mahˇ deuˬ-ahˇ 
maˬ ehˇ, piˇ ma deuˬ-ahˇ maˬ ehˇ, miˇ kʼahˬ zaˬ deuˬ-ahˇ maˬ ehˇ, miˇ kʼahˬ tiˬ kʼahˬ 
kʼahˬ lah ni-ahˇ nawˇ yawꞈ daˬ peuˬ ni, shmˇ kʼawˇ zeuˇ hawˇ-eu guiˬ shuiˇ kaˇ 
pyawˇ loꞈ-ehˇ nawˬ-ahˇ ngaˇ ziꞈ dah ni bi pyeuꞈ laˇ ma.  
19Aˬ yawꞈ maꞈ nawˬ-ahˇ ceh kʼawꞈ, maˬ ceh gʼaˬ laˇ nya-aˇ. Aˬ jeˬ miˇ neh ehˇ naˇ, 
nawˬ nehˬ-ehˇ ngaˇ jawˇ-awˇ haw piˇ nehˬ ma lehˇ Sahˬpaˬ Miˬyehˇ pyeuꞈ-eu ngaˇ 
ehˇ-eu ma.” 

Yeˬlaˬmiˇ 2 

Iˇsaˬleˬlaˆ-ahˇ Miˬyehˇ ngehˬ gʼeh-eu 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Yeˬluˇsaˬlehˬ meuˬ-ahˇ iˇ-awˇ, tsawˇ haˬ yawˬ gʼaˬ na luꞈ-ahˇ heu loꞈ-ehˇ ehˇ nehˬ-
awˬ.  

“Iˇsaˬleˬlaˆ-oˇ, nawˇ yaw nyiˇ gʼeh ngeh, ngaˬ-ahˇ saˇ jaˇ ziꞈ-euˬ ngaˇ siˬ nya ma. Aˇ 
nyaꞈ sheuˬ dahˬ dzaˬ-euˬ yaw shuiꞈ pyeuꞈ ngeh, nawˇ ngaˬ-ahˇ gaˬ dui dui-euˬ 
meh. Kʼaˇ shuiꞈ deh ga bawˇ tsahˬ bawˇ dahˇ hawˇ-eu, yaˇ maˬ mˇ dzaˬ haw-euˬ miˇ 
gahˬ gahˬ ma laꞈ kʼoeˇ, ngaˬ-euˬ mehˬ nah nawˇ caw teh laꞈ-euˬ meh.  
3Iˇsaˬleˬlaˆ nawˇ nui gʼaˬ-ahˇ maˬ taꞈ. Nawˇ-aˬ shawˇ jehˆ ni gʼeh-eu ngaˬ-euˬ 
myawˬ gahˬ ma. Nawˬ-ahˇ laˆ coeˬ laˆ ciˆ laˇ-eu tsawˇ haˬ kʼoeˇ taˆ, luˬ-iˇ seˇ-iˇ-eu jeˬ 
ngaˇ pyehˬ gʼeh-euˬ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Iˇsaˬleˬlaˆ-euˬ aˬ poeˬ aˬ bawˇ deuˬ neh mˇ-euˬ iˬ baˇ 

4Yaˬkoˆ-euˬ zaˬ Yaˬkoˆ-euˬ uˆ, Iˇsaˬleˬlaˆ tsawˇ haˬ deuˬ-oˇ, Sahˬpaˬ Miˬyehˇ-euˬ 
dawˬ-ahˇ naˇ haˬ sheˇ.  
5Sahˬpaˬ Miˬyehˇ heu loꞈ-ehˇ ehˇ-eu meh.  

“Naw maꞈ-euˬ aˬ poeˬ aˬ bawˇ deuˬ ngaˬ-ahˇ byehˇ dzeh paˬ-ehˇ, ngaˬ-euˬ yaw lehˬ 
aˬ geu jeˬ-ahˇ haw toˆ-euˬ taˬ. Gaˇ dahˇ maˬ tsoeˬ-eu tahˬ pahˬ aˬ ma mawˇ kawˇ-
ahˇ uˬ duˬ tahˬ-awˇ, aˇ poeˬ maˬ baw ni dehꞈ pyeuꞈ-euˬ meh.  
6Iˇjiˇtuˆ miˇ kʼahˬ-ahˇ aˬ yawꞈ maꞈ-ahˇ ngaˬ neh ka kʼoꞈ doˆ-awˇ, kʼaˇ shuiꞈ tehꞈ-ehˇ 
jaˆ-eu miˇ kʼahˬ, gui coˇ ni gʼeh-eu guˆ-eu gaˆ-eu miˇ kʼahˬ, tsawˇ haˬ zaˬ maˬ jawˇ-
eu miˇ kʼahˬ, maˬ iˇ maˬ laˇ tsehˆ-eu miˇ kʼahˬ pyeuꞈ-eu, bawˇ tsahˬ bawˇ dahˇ laꞈ 
kʼoeˇ aˬ yawꞈ maꞈ-ahˇ sheuˬ doˆ-euˬ kʼawꞈ, ngaˇ jawˇ meh lehˇ aˬ yawꞈ maꞈ tiˬ 
pawꞈ-iˬ maˬ noeˬ-a.  
7Dzaˬ la gʼo cehˇ mˇ za-awˇ baw le za le ni, miˇ tsaˬ miˇ muiˬ muiˬ-eu miˇ kʼahˬ laꞈ 
kʼoeˇ, aˬ yawꞈ maꞈ-ahˇ ngaˇ sheuˬ uˇ nehˬ-euˬ kʼawꞈ, ngaˬ-euˬ miˇ kʼahˬ aˬ yawꞈ maꞈ 
laˆ cawˆ-awˇ, ngaˬ neh biꞈ-euˬ jeˬ biˇ laˆ jawꞈ-euˬ meh.  
8‘Sahˬpaˬ Miˬyehˇ aˬ geu gaˇ jawˇ ta’ lehˇ, piˇ ma deuˬ gʼeh naˇ haˬ-eu maˬ baw-ehˇ, 
ngaˬ-euˬ piˇ ma kʼoeˇ deuˬ ngaˬ-ahˇ maˬ siˬ nya gaˇ duˇ meh. Sahˬ paˬ sahˬ ma bi 
geuꞈ-euˬ deuˬ ngaˬ-ahˇ puiˬ-awˇ, ngaˬ-euˬ gʼaˇ duˬ bi ngehˬ dah-euˬ deuˬ kʼawꞈ, 
Baˬlaˇ miˬ yehˇ-euˬ tsawˇ myahˇ-ahˇ gʼoe-awˇ, gaˇ dahˇ maˬ tsoeˬ-eu tahˬ pahˬ aˬ 
ma mawˇ kawˇ-ahˇ, aˬ yawꞈ maꞈ uˬ duˬ tahˬ-eu meh.  

Sahˬpaˬ Miˬyehˇ aˬ yawꞈ-euˬ tsawˇ haˬ-ahˇ nui kʼahˇ maˬ shiˇ-eu 

9“Teu miˇ neh Sahˬpaˬ Miˬyehˇ pyeuꞈ-eu ngaˇ, ngaˬ-euˬ tsawˇ haˬ deuˬ-ahˇ pyehˆ 
tseˇ haw ma. Aˬ yawꞈ maꞈ-euˬ zaˬ deuˬ-ahˇ ngaˇ caw tseˇ ma.  
10Nahˇ ma ga kʼehˬ paw jaˆ luꞈ-eu, Guˇbaˬluˇ iˇ jaw lahˇ-ahˇ iˇ haw-awˬ. Nahˇ ma doˆ 
kʼehˬ paw jaˆ-eu Geˬdaˬ miˇ kʼahˬ-ahˇ, tsawˇ haˬ pyehˬ-awˇ bi iˇ haw-awˬ. Heu loꞈ-
ehˇ gʼeh-eu jeˬ maˬ pyeuꞈ laˇ haw-euˬ gaˇ, naw maꞈ yaw duˬ duˬ-ehˇ ya siˬ tehꞈ-a.  
11Aˬ cawˬ tsawˇ jeuˬ miˬ yehˇ maˇ maˇ ni gʼeh gaˇ uˬ duˬ maˬ tahˬ kʼawꞈ, yawˬ ha uˬ 
duˬ tahˬ-euˬ miˬ yehˇ maˬ paˇ dzeh-a. Ehˇ kʼawꞈ, ngaˬ-euˬ tsawˇ haˬ deuˬ-aˬ, aˬ 
yawꞈ maꞈ-euˬ yaw shehꞈ kʼahˬ sehˇ pyeuꞈ-eu ngaˬ-ahˇ, gaˇ dahˇ maˬ tsoeˬ-eu miˬ 
yehˇ neh paˇ dzeh-euˬ meh.  
12Kʼoeˇ miˇ neh guˆ dui dui laˇ-awˇ tsoˆ leˇ jiˇ ni, mˬ nyeh laˇ-awˬ lehˇ ngaˇ dawˬ biꞈ-
euˬ ma.  
13Aˬ jeˬ miˇ neh ehˇ naˇ ngaˬ-euˬ tsawˇ jeuˬ, iˬ baˇ nyiˬ jeˬ mˇ taˬ-euˬ meh. Dehꞈ-eu 
saꞈ laˇ iˇ cuꞈ lawˇ kʼawꞈ pyeuꞈ-eu ngaˬ-ahˇ, aˬ yawꞈ maꞈ byehˇ dzeh-awˇ, iˇ cuꞈ maˬ 
dahˬ ziꞈ nya-eu lah duˬ gawˬ-euˬ meh.  

Saˇ jaˇ maˬ ziꞈ-eu Iˇsaˬleˬlaˆ 

14“Iˇsaˬleˬlaˆ zaˬ kʼaˆ-a loˇ. Zaˬ kʼaˆ geuꞈ-eu gʼaˇ duˬ dehꞈ le taˬ loˇ. Toˆ-ehˇ ngeuˇ naˇ 
aˬ yawꞈ-ahˇ muiˇ-eu deuˬ, aˬ jeˬ miˇ neh aˬ yawꞈ-ahˇ yehˬ bawˬ-ehˇ jahˇ ta.  
15Aˇ laˬ jaˬ shiˇ loꞈ-ehˇ aˬ yawꞈ maꞈ aˬ yawꞈ-ahˇ lmˬ-awˇ, aˬ yawꞈ-euˬ miˇ kʼahˬ kʼaˇ 
shuiꞈ deh yaˇ laˆ pyeuꞈ-awˇ, aˬ yawꞈ-euˬ meuˬ deuˬ cawˆ jiˇ-awˇ, meuˬ tsoeˬ tsoeˬ 
jiˇ-euˬ meh.  

16Iˇjiˇtuˆ miˇ kʼahˬ-ahˇ jaˆ-eu. Mehˇpiˇ meuˬ hawˇ-eu Taˬpaˬneˬ meuˬ-ahˇ jawˇ-eu 
deuˬ neh, aˬ yawꞈ-euˬ uˬ duˬ kʼmˬ kʼoˆ paˆ-euˬ meh.  
17Iˇsaˬleˬlaˆ-oˇ, gaˇ kawˆ heu nawˬ-euˬ uˬ duˬ-ahˇ daˇ laˇ ni, nawˇ yawˬ haˇ yawˬ ha 
mˇ-euˬ meh. Nawˬ-ahˇ ngaˇ sheuˬ gʼeh nehˬ luꞈ ngeh, nawˬ-euˬ Miˬyehˇ pyeuꞈ-eu 
ngaˇ Sahˬpaˬ Miˬyehˇ-ahˇ, nawˇ byehˇ dzeh yaꞈ-euˬ meh.  
18Iˇjiˇtuˆ miˇ kʼahˬ-ahˇ iˇ-eu aˬ jeˬ gaˇ dahˇ tsoeˬ nmˇ. Niˬlaˇ lawˇ baˬ iˇ cuꞈ dawˇ-iˇ-eu 
la. Aˇshuˇliˆ miˇ kʼahˬ-ahˇ le-eu aˬ jeˬ gaˇ dahˇ tsoeˬ nmˇ. Uˇpaˬlaˇ lawˇ baˬ-ahˇ iˇ cuꞈ 
dawˇ leˇ-eu la.  
19Nawˬ-euˬ yaw lehˬ nawˬ-ahˇ kʼehˬ-awˇ, nawˇ saˇ jaˇ puiˬ-euˬ jeˬ nawˬ-ahˇ laˆ shaˬ 
tehꞈ-a. Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ byehˇ dzeh-awˇ, ngaˬ-ahˇ 
saˇ jaˇ maˬ ziꞈ ni dehꞈ-eu jeˬ, aˇ naˆ ni lehˬ-awˇ noeˬ shaˬ paˬ-ehˇ gʼeh nga lehˇ, 
nawˬ-ahˇ siˬ duˬ laˇ tehꞈ-a lehˇ, Baoˬ huiˬ-eu Sahˬpaˬ Miˬyehˇ pyeuꞈ-eu, Dawˬ tawˆ 
kʼoeˇ taˆ uˆ lahˇ-eu ngaˇ heu loꞈ-ehˇ ehˇ-eu ma.” 

Sahˬpaˬ Miˬyehˇ-ahˇ Iˇsaˬleˬlaˆ uˬ duˬ maˬ tahˬ-eu 

20Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu,  

“Iˇsaˬleˬlaˆ-oˇ, nawˇ aˇ hu ngaˬ-euˬ baoˬ-ahˇ puiˬ-awˇ, ngaˬ-euˬ ehˇ dawˬ maˬ naˇ 
haˬ-eu uˬ taꞈ, ngaˬ-ahˇ nawˇ uˬ duˬ maˬ tahˬ-a. Gawˬ duˇ kʼaˇ goˇ gaˇ hawˇ-eu aˇ 
bawˇ naˇ shmˇ kʼaˇ muiˬ gaˇ, miˇ muiˬ miˬ yehˇ deuˬ-ahˇ nawˇ uˬ duˬ tahˬ-euˬ meh.  
21Muiˬ dui dui-eu aˇ nuiˆ pahˬ-awˇ ka-euˬ aˬ gaꞈ baw duˆ loꞈ-ehˇ, nawˬ-ahˇ ngaˇ ka-
euˬ ma. Ehˇ kʼawꞈ, nymˬ-mˇ nawˬ-ahˇ haw ngeh, buꞈ-iˇ-awˇ gaˇ dahˇ maˬ tsoeˬ-eu 
aˬ gaꞈ baw duˆ-ahˇ duˇ-eu meh.  
22Muiˬ dui dui-eu saˇ byaˬ neh tsiˬ shawˇ kʼawꞈ, nawˬ-euˬ iˬ baˇ yaw jawꞈ ngaˇ 
mawˇ luꞈ ma.  
23Baˬlaˇ miˬ yehˇ-ahˇ nawˇ uˬ duˬ tahˬ-eu laꞈ kʼoeˇ, yawˬ haˇ yawˬ ha maˬ laˆ jawꞈ-aˬ 
lehˇ nawˇ aˬ joˆ-ehˇ ehˇ nya nmˇ. Deh kʼawꞈ-ahˇ nawˇ iˬ baˇ mˇ taˬ-euˬ gaˇ haw sheˇ. 
Nawˬ neh mˇ-euˬ gaˇ deuˬ shaˇ noeˬ haw sheˇ. Nawˇ-aˬ, aˇ caˆ behˇ tsehˆ-awˇ cehˆ 
luꞈ-eu, law taw aˬ ma-ahˇ duˇ-eu nga.  
24Kʼaˇ shuiꞈ deh ga doe ni cehˆ-awˇ mahˬ zaˬ shaˇ-eu, mahˬ mahˬ ma-ahˇ aˬ suˇ gʼaˬ 
nyehꞈ tehˬ taˬ nya ta. Zaˬ caw mawꞈ-eu mahˬ paˬ deuˬ aˬ yawꞈ-ahˇ maˬ ya teh-a. 
Kʼaˇ caw mawꞈ gaˇ caw nya-eu meh.  
25Iˇsaˬleˬlaˆ-oˇ, miˬ yehˇ nui deuˬ-ahˇ poˆ-eu laꞈ kʼoeˇ, nawˬ-euˬ aˬ kuiˇ gʼah-awˇ kuˬ 
byahˬ taˬ bi gui-iˇ. Ehˇ kʼawꞈ, nawˇ heu loꞈ-ehˇ ehˇ-eu meh.  

‘Ngaˇ maˬ paˇ gʼoꞈ kʼoꞈ laˇ haw ma. Aˬ cawˬ-euˬ miˬ yehˇ-ahˇ jawˇ gaˬ taˬ-eu miˇ 
neh, miˬ yehˇ kʼoeˇ deuˬ-euˬ mehˬ nah caw teh ma’ lehˇ ehˇ-eu meh.” 

Iˇsaˬleˬlaˆ kʼehˬ-eu kʼaˆ-eu jeˬ-ahˇ daˬ-eu geuˇ-eu 

26Sahˬpaˬ Miˬyehˇ heu loꞈ-ehˇ ehˇ-eu meh.  

“Smˇ kʼoeˬ bi nyehꞈ mi ngeh ya shaꞈ dawˇ-eu loꞈ-ehˇ, naw maꞈ Iˇsaˬleˬlaˆ tsawˇ jeuˬ 
dawˬ tawˆ daˬ ga tehꞈ-a. Sahˬ paˬ hawˇ-eu yaw huiˬ yaw mahˇ dawˬ tawˆ maˬ ehˇ, 
piˇ ma hawˇ-eu miˬ yehˇ gʼaˇ duˬ ngehˬ dah-eu deuˬ maˬ ehˇ, daˬ ga-awˇ ya shaꞈ 
dawˇ tehꞈ-a.  

27Aˇ bawˇ-ahˇ aˬ da shaˇ kuˇ-awˇ, kʼaˬ lo-ahˇ aˬ ma shaˇ kuˇ-eu naw maꞈ, ngaˬ-ahˇ 
naˇ kʼah ciˬ pyawˇ nehˬ yaꞈ-euˬ baˬ da neh, daˬ ga-awˇ ya shaꞈ dawˇ tehꞈ-a. Ehˇ 
kʼawꞈ, shaˬ-eu zahˬ-eu jeˬ-ahˇ naw maꞈ ya tahˬ puˬ ngeh, ka kʼoꞈ nehˬ laꞈ lehˇ ngaˬ-
ahˇ shaˇ-eu meh.  
28Naw maꞈ neh yawˬ ha gʼaˇ duˬ tehˆ taˬ-euˬ miˬ yehˇ kʼoeˇ deuˬ aˬ lehˬ. Naw maꞈ 
kʼoeˇ taˆ shaˬ-eu zahˬ-eu jeˬ keuˆ le ngeh, aˬ yawꞈ maꞈ ka kʼoꞈ nya naˇ bi ka kʼoꞈ le-
awˬ. Yuˇdaˆ miˇ kʼahˬ-oˇ, nawˇ meuˬ jaˆ myaˬ-eu loꞈ-ehˇ, miˬ yehˇ kʼawꞈ myaˬ dui 
dui-eu meh.  
29Nawˇ ngaˬ-ahˇ aˬ jeˬ iˬ baˇ taˬ kʼaˇ paˇ za te. Ngaˬ-ahˇ nawˇ puiˬ-eu maˬ ngeuˇ loˇ.  
30Ngaˬ neh mehˬ paˇ-euˬ jeˬ nawˇ maˬ geuꞈ-eu miˇ neh, nawˬ-ahˇ ngaˇ kʼehˬ kʼawꞈ 
gaˇ dahˇ maˬ tsoeˬ-a. Haiˬ dui dui-eu aˇ laˬ jaˬ shiˇ loꞈ-ehˇ, ngaˬ-euˬ gʼaˇ duˬ bi 
ngehˬ dah-euˬ deuˬ-ahˇ nawˇ sehꞈ-euˬ meh.  
31Iˇsaˬleˬlaˆ tsawˇ haˬ deuˬ-oˇ, ngaˇ ehˇ gaˇ naˇ haˬ-awˬ. Ngaˇ-aˬ, naw maꞈ gʼaˇ duˬ 
kʼaˇ shuiꞈ deh yaˇ-ahˇ duˇ ta loˇ. Zahˇ tsui ni gʼeh-awˇ guˆ kʼaˇ za-eu miˇ kʼahˬ-ahˇ 
duˇ ta loˇ. Aˬ jeˬ miˇ neh ngaˇ jawˇ paw maˬ gʼoꞈ pyawˇ laˇ-ehˇ, yawˬ ha kʼaˇ noeˬ-
euˬ jeˬ mˇ ma ehˇ te.  
32Zaˬ miˬ aˬ buˇ tiˬ gʼaˬ yawˬ ha-euˬ laꞈ duꞈ lahˇ dah-ahˇ ngehˇ nmˇ loˇ. Smˇ miˇ iˇ-eu 
zaˬ miˬ oeˇ mˇ baˇ-eu mehˬ tsoeˬ ngehˇ kʼmˬ nmˇ loˇ. Ehˇ kʼawꞈ aˇ nah aˇ yamˬ maˬ 
gui jiˇ coeˇ gaˇ keuˆ ni, ngaˬ-euˬ tsawˇ haˬ ngaˬ-ahˇ ngehˇ byoˆ-euˬ meh.  
33Zaˬ kʼaˬ poˆ-eu gaˇ kawˆ naw maꞈ neh nya jiˇ-awˇ, gʼeh dui dui-eu zaˬ miˬ zaˬ tiˬ 
gʼaˬ-ahˇ keuˆ ni, naw maꞈ-ahˇ dzaw geuꞈ paˬ-ehˇ jaˆ-eu meh.  
34Aˬ cawˬ kʼoeˇ taˆ kʼaˆ dzaˬ-eu deuˬ-euˬ shiˬ maˬ ngeuˇ, maˬ lehˬ maˬ ca-eu iˇ shaˬ 
zaˬ-euˬ shiˬ, naw maꞈ-euˬ mehˬ tsoeˬ-ahˇ lehꞈ kʼawꞈ,  
35‘Ngaˇ tiˬ jeˬ-iˬ iˬ baˇ maˬ ahˇ. Sahˬpaˬ Miˬyehˇ ngaˬ-ahˇ nui ma maˬ pehˇ-a’ lehˇ, 
naw maꞈ ehˇ luꞈ-eu meh. Ehˇ kʼawꞈ, naw maꞈ iˬ baˇ maˬ ahˇ lehˇ myawꞈ-eu baˬ da 
neh, Sahˬpaˬ Miˬyehˇ pyeuꞈ-eu ngaˇ naw maꞈ-ahˇ kʼehˬ ma.  
36Aˬ cawˬ tsawˇ jeuˬ-euˬ miˬ yehˇ deuˬ-ahˇ caw teh-eu laꞈ kʼoeˇ, naw maꞈ yawˬ haˇ 
yawˬ ha laˆ shaˬ-eu meh. Aˬshuˇliˆ tsawˇ jeuˬ neh myaˆ pyawˬ bi laˆ cawˆ-euˬ loꞈ-
ehˇ, Iˇjiˇtuˆ tsawˇ jeuˬ neh paˇ bi laˆ cawˆ gaˇ keuˆ tehꞈ-a.  
37Shaꞈ dawˇ-eu miˇ neh myaˆ pyawˬ maˬ ciˬ diˇ coeˇ ni, Iˇjiˇtuˆ miˇ kʼahˬ-ahˇ naw 
maꞈ ya doˆ-iˇ tehꞈ-a. Nawˇ nui kʼaˬ tsmˬ luꞈ-eu deuˬ-ahˇ, Sahˬpaˬ Miˬyehˇ pyeuꞈ-eu 
ngaˇ byehˇ dzeh-euˬ miˇ neh, aˬ yawꞈ maꞈ nawˬ-ahˇ maˬ paˇ caw ba nehˬ nya meh.” 

Yeˬlaˬmiˇ 3 

Saˇ jaˇ maˬ ziꞈ-eu Iˇsaˬleˬlaˆ 

1Sahˬpaˬ Miˬyehˇ heu loꞈ-ehˇ ehˇ-eu meh.  

“Tsawˇ haˬ tiˬ gʼaˬ miˬ zaˬ kʼoꞈ-awˇ, aˬ cawˬ-ahˇ paˇ mˇ dzaˬ-iˇ gʼaˬ-euˬ gaˇ, sheuˬ 
kʼoꞈ geuꞈ nya ta loˇ. Kʼoeˇ loꞈ-ehˇ jahˇ-eu jeˬ miˇ tsaˬ tahˬ kʼawˇ-ahˇ bahˬ-eu meh. 
Ehˇ kʼawꞈ Iˇsaˬleˬlaˆ nawˇ-aˬ, miˇ kʼahˬ doe ni meh maˬ laˇ geuꞈ doe-awˇ, ngaˇ jawˇ 
gaˇ paˇ gʼoꞈ poˆ laˇ mawꞈ-eu meh.  

2Gawˬ duˇ aˬ yawꞈ duˇ yawꞈ-ahˇ haw gʼeh sheˇ. Nawˬ neh kʼaˬ miˬ maˬ sheu doe-
euˬ aˬ gaˇ jaˆ ta. Aˬlaˆ tsawˇ haˬ bawˇ tsahˬ-ahˇ tahˇ joe deh-eu loꞈ luꞈ-eu loꞈ-ehˇ, 
nawˬ nehˬ-ehˇ kʼaˬ miˬ sheu taꞈ-euˬ tsawˇ haˬ deuˬ-ahˇ, gaˇ ma gaˇ dzeˇ doe ni nawˇ 
loꞈ-eu meh. Nawˇ meh maˬ laˇ geuꞈ-awˇ dehꞈ doeˇ-eu baˬ da neh, miˇ tsaˬ tahˬ 
kʼawˇ jawꞈ dui dui-iˇ-euˬ meh.  
3Kʼoeˇ baˬ da neh uˬ yehˇ maˬ yehˇ le-ehˇ, iˇ cuꞈ iˇ beuˆ maˬ doˆ le ni tsiˇ leˇ-euˬ meh. 
Ehˇ kʼawꞈ, nawˇ meh maˬ laˇ-euˬ jawˬ gʼehˇ maˬ byehˇ-ehˇ, shaꞈ dawˇ-eu maˬ baw-
a.  
4“Ehˇ kʼawꞈ, nawˇ nymˬ-mˇ ngaˬ-ahˇ heu loꞈ-ehˇ ehˇ-eu meh.  

‘Nawˇ ngaˬ-euˬ aˬ da pyeuꞈ luꞈ-awˇ, nyiˇ ngeh neh ngaˬ-ahˇ gaˬ-euˬ meh.  
5Nawˇ nui ma pehˇ gʼaˬ-eu baw-awˇ, nui pehˇ shuꞈ-iˇ-eu baw tehꞈ-a. ’ Iˇsaˬleˬlaˆ-oˇ, 
nawˇ kʼoeˇ loꞈ-ehˇ ehˇ kʼawꞈ, yaw haiˬ jeˬ-ahˇ nui kʼahˇ tiˬ shiˇ nawˇ mˇ-eu meh.” 

Iˇsaˬleˬlaˆ miˇ kʼahˬ hawˇ-eu Yuˇdaˆ miˇ kʼahˬ iˬ baˇ ya noeˬ poˆ meh 

6Yawˇshiˆ sahˬ paˬ geuꞈ-awˇ uˆ lahˇ luꞈ ngeh, Sahˬpaˬ Miˬyehˇ ngaˬ-ahˇ heu loꞈ-ehˇ 
ehˇ-eu meh. “Saˇ jaˇ maˬ ziꞈ-eu zaˬ miˬ zaˬ pyeuꞈ-eu Iˇsaˬleˬlaˆ aˬ joˆ-ehˇ dehꞈ luꞈ-eu 
nawˇ mawˇ maˬ loˇ. Aˬ yawꞈ ngaˬ-ahˇ byehˇ dzeh yaꞈ-awˇ, gawˬ duˇ yaw goˇ kʼaˇ jaˆ 
gaˇ hawˇ-eu aˇ bawˇ naˇ shmˇ kʼaˇ muiˬ gaˇ, meh maˬ laˇ geuꞈ doe-euˬ meh.  
7Aˬ yawꞈ kʼoeˇ loꞈ-ehˇ mˇ dehˆ shaˇ dehˆ gʼaˬ naˇ, ngaˇ jawˇ gaˇ gʼoꞈ kʼoꞈ laˇ-eu yaw 
duˬ baw tehꞈ-a lehˇ noeˬ-euˬ ma. Ehˇ kʼawꞈ aˬ yawꞈ maˬ gʼoꞈ laˇ-a. Aˬ yawꞈ maˬ gʼoꞈ 
laˇ gaˇ, saˇ jaˇ maˬ ziꞈ-eu aˬ yawꞈ-euˬ aˬ nyiˇ gʼaˬ pyeuꞈ-eu Yuˇdaˆ kʼawꞈ ya mawˇ-
euˬ meh.  
8Iˇsaˬleˬlaˆ ngaˬ-ahˇ byehˇ dzeh yaꞈ-awˇ, meh maˬ laˇ geuꞈ iˇ-euˬ baˬ da neh, aˬ 
yawꞈ-ahˇ ngaˇ kʼoꞈ-awˇ teh dzeh nehˬ-euˬ gaˇ, Yuˇdaˆ mawˇ duˬ taˬ-euˬ meh. Ehˇ 
kʼawꞈ, Iˇsaˬleˬlaˆ-euˬ aˬ nyiˇ gʼaˬ pyeuꞈ-eu saˇ jaˇ maˬ ziꞈ-eu Yuˇdaˆ-aˬ, guˆ-eu nui 
ma maˬ ahˇ-ehˇ, aˬ yawꞈ gʼaˬ kʼawꞈ meh maˬ laˇ paˇ geuꞈ-euˬ meh.  
9Aˬ yawꞈ shaꞈ dawˇ-eu nui ma tiˬ pawꞈ-iˬ maˬ ahˇ ni, kʼaˬ lo hawˇ-eu daˇ kawˬ-ahˇ 
uˬ duˬ tahˬ-eu laꞈ kʼoeˇ, aˬ cawˬ nehˬ-ehˇ dehꞈ bahˬ-euˬ meh.  
10Kʼoeˇ loꞈ-ehˇ dehꞈ cawˆ gʼaˬ miˇ tsa, Iˇsaˬleˬlaˆ-euˬ saˇ jaˇ maˬ ziꞈ-eu aˬ nyiˇ pyeuꞈ-
eu Yuˇdaˆ-aˬ, ngaˇ jawˇ gaˇ gʼoꞈ kʼoꞈ laˇ-eu jahˇ geuꞈ-euˬ meh. Ehˇ kʼawꞈ nui ma laꞈ 
kʼoeˇ keuˆ ni gʼoꞈ laˇ-euˬ jeˬ maˬ ngeuˇ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu 
ma.” 
11Iˇsaˬleˬlaˆ aˬ yawꞈ-ahˇ byehˇ dzeh-euˬ kʼawꞈ, saˇ jaˇ maˬ ziꞈ-eu Yuˇdaˆ naˆ maˬ tseˇ 
maˬ gaˇ meh lehˇ, Sahˬpaˬ Miˬyehˇ ngaˬ-ahˇ ehˇ-eu meh.  
12Iˇsaˬleˬlaˆ-ahˇ heu loꞈ-ehˇ ehˇ nehˬ leˇ-awˬ lehˇ aˬ yawꞈ ngaˬ-ahˇ ehˇ-eu meh.  

“Saˇ jaˇ maˬ ziꞈ-eu Iˇsaˬleˬlaˆ-oˇ, ngaˇ jawˇ gaˇ gʼoꞈ laˇ-awˬ. Ngaˇ gʼawˬ shaˬ gaˬ nya-
awˇ nui ma maˬ pehˇ. Mˬ maˬ maˬ byaˆ zaˇ ziˇ nawˬ-ahˇ nui ma maˬ paˇ pehˇ ma.  
13Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ nawˇ puiˬ-euˬ miˇ neh, nawˇ iˬ 
baˇ ahˇ-eu ma lehˇ ehˇ doˆ naˇ gʼaˬ ma. Aˇ bawˇ naˇ shmˇ kʼaˇ muiˬ-eu tsahˇ uˬ moˆ, 
boeˇ miˬ siˬ kʼaˬ-euˬ Miˬyehˇ deuˬ-ahˇ nawˇ gaˬ-awˇ, ngaˬ-euˬ zahˇ dawˬ kʼoꞈ dawˬ-
ahˇ nawˇ maˬ naˇ haˬ geuꞈ-euˬ gaˇ kawˆ, dawˇ coe ni ehˇ doˆ jiˇ-awˬ lehˇ, Sahˬpaˬ 
Miˬyehˇ pyeuꞈ-eu ngaˇ ehˇ-eu ma.” 

14“Saˇ jaˇ maˬ ziꞈ-eu tsawˇ haˬ deuˬ-oˇ, gʼoꞈ laˇ-awˬ. Naw maꞈ ngaˬ-euˬ tsawˇ haˬ 
pyeuꞈ-eu ma. Meuˬ tiˬ meuˬ laꞈ kʼoeˇ naw maꞈ tsawˇ haˬ tiˬ gʼaˬ hawˇ-eu, aˇ jeuˬ tiˬ 
jeuˬ laꞈ kʼoeˇ nyiˬ gʼaˬ kuˇ doˆ-awˇ, Ziˇoˬ gawˬ jawˬ kʼoeˇ taˆ sheuˬ kʼoꞈ laꞈ ma.  
15Ngaˬ-euˬ ehˇ dawˬ naˇ haˬ-awˇ uˆ lahˇ-eu aˬ yuiꞈ aˬ tsu deuˬ, naw maꞈ-ahˇ ngaˇ biꞈ 
ma. Zaˬ siˬ tsawˇ gahˇ hawˇ-eu noeˬ siˬ noeˬ mawˇ nya-eu jeˬ tiˬ byah ni ahˇ-eu laꞈ 
kʼoeˇ, naw maꞈ kʼoeˇ taˆ aˬ yawꞈ maꞈ uˆ lahˇ tehꞈ-a.  
16Kʼoeˇ naˇ, miˇ kʼahˬ kʼoeˇ kʼahˬ laꞈ kʼoeˇ naw maꞈ-euˬ tsawˇ haˬ myaˬ laˇ behˇ laˇ 
ngeh, ngaˬ-euˬ Dawˬ ma saˇ jaˇ Bahˬ keuˆ gaˇ kawˆ aˬ yawꞈ maꞈ maˬ paˇ ja ni pyeuꞈ-
iˇ tehꞈ-a. Bahˬ keuˆ kʼoeˇ-euˬ gaˇ kawˆ aˬ yawꞈ maꞈ maˬ paˇ shaˇ noeˬ ni ngehˇ jiˇ 
tehꞈ-a. Bahˬ keuˆ kʼoeˇ-ahˇ aˬ yawꞈ maꞈ maˬ paˇ loˬ-ehˇ, bahˬ keuˆ yaw shuiꞈ kʼawꞈ 
maˬ jahˇ paˇ ni jawˇ tehꞈ-a.  
17Aˇ yamˬ kʼoeˇ yamˬ keuˆ laˇ ngeh, Yeˬluˇsaˬlehˬ meuˬ-ahˇ ‘Sahˬpaˬ Miˬyehˇ -euˬ 
nuiˇ mahˬ’ lehˇ kuˇ-awˇ, tsawˇ jeuˬ dawˬ tawˆ luꞈ kʼoeˇ gaˇ uiˬ laˇ-awˇ ngaˬ-ahˇ uˬ 
duˬ tahˬ tehꞈ-a. Aˬ yawꞈ maꞈ-euˬ haiˬ-eu gʼahˇ-eu nui ma neh kʼehˇ-euˬ jeˬ-ahˇ, aˬ 
yawꞈ maꞈ maˬ mˇ ni byehˇ tehꞈ-a.  
18Iˇsaˬleˬlaˆ hawˇ-eu Yuˇdaˆ tiˬ gaˇ gm leˇ-awˇ, laꞈ taˆ paw jaˆ-eu miˇ kʼahˬ -ahˇ aˬ 
cawˬ neh bi nyehꞈ byoˆ gʼeh-euˬ gaˇ neh gʼoꞈ ka le-awˇ, naw maꞈ-euˬ aˬ poeˬ aˬ 
bawˇ deuˬ-ahˇ ngaˬ neh biꞈ tsehˆ taˬ-euˬ miˇ kʼahˬ-ahˇ ya gʼoꞈ jawˇ le tehꞈ-a.” 

Miˬyehˇ-euˬ tsawˇ haˬ aˬ cawˬ-euˬ miˬ yehˇ-ahˇ uˬ duˬ tahˬ-euˬ 

19Sahˬpaˬ Miˬyehˇ heu loꞈ-ehˇ ehˇ-eu meh.  

“Iˇsaˬleˬlaˆ-oˇ, nawˬ-ahˇ ngaˬ-euˬ aˬ li bi geuꞈ mawꞈ-awˇ, miˇ tsaˬ kʼoeˇ taˆ aˬ cawˬ 
naˆ maˬ tseˇ muiˬ dzehˬ-eu, nui saˇ za-eu miˇ kʼahˬ nawˬ-ahˇ biꞈ mawꞈ-eu ma. Nawˇ 
ngaˬ-ahˇ aˬ da kuˇ-awˇ, maˬ gʼawˬ-iˇ ni bi dehꞈ mawꞈ nya.  
20Ehˇ kʼawꞈ, saˇ jaˇ maˬ ziꞈ-eu miˬ zaˬ tiˬ gʼaˬ loꞈ-ehˇ, nawˇ ngaˬ-ahˇ saˇ jaˇ puiˬ-euˬ 
meh lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
21Gawˬ duˇ uˬ du teˇ saˇ gaˬ laˇ-eu meh. Iˇsaˬleˬlaˆ tsawˇ haˬ deuˬ ngoeˇ-awˇ shaˇ-eu 
teˇ saˇ meh. Aˬ jeˬ miˇ neh ehˇ naˇ aˬ yawꞈ maꞈ dehꞈ lehˬ-awˇ, aˬ yawꞈ maꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ-ahˇ ngehˇ-euˬ meh.  
22Sahˬpaˬ Miˬyehˇ-ahˇ kʼaˇ byehˇ dzeh yaꞈ-euˬ tsawˇ haˬ dawˬ tawˆ luꞈ gʼoꞈ laˇ-awˇ, 
naw maꞈ-euˬ naˇ gawˇ aˬ yawꞈ laˆ saˆ-awˇ, saˇ jaˇ ziꞈ-eu tsawˇ haˬ paˇ bi pyeuꞈ laˇ 
tehꞈ-a. Naw maꞈ heu loꞈ-ehˇ ehˇ-eu meh. “Sahˬpaˬ Miˬyehˇ-aˬ, nga maꞈ-euˬ Miˬyehˇ 
pyeuꞈ-eu miˇ neh, aˬ yawꞈ jawˇ gaˇ nga maꞈ gʼoꞈ laˇ-eu ma. 
23Gawˬ duˇ uˬ du kʼaˇ ngeuˇ gaˇ lawˇ ciꞈ zaˬ deuˬ uˬ duˬ tahˬ-eu jeˬ, nga maꞈ gʼaˇ duˬ 
tiˬ jeˬ-iˬ gaˇ dahˇ maˬ tsoeˬ nya. Iˇsaˬleˬlaˆ-ahˇ caw ba-euˬ jeˬ-aˬ, aˬ dui-euˬ Miˬyehˇ 
pyeuꞈ-eu Sahˬpaˬ Miˬyehˇ jawˇ gaˇ neh doˆ le-eu tehꞈ meh.  
24Ehˇ kʼawꞈ, shaꞈ dawˇ-eu jeˬ-euˬ miˬ yehˇ pyeuꞈ-euˬ Baˬlaˇ miˬ yehˇ-ahˇ uˬ duˬ 
tahˬ-euˬ baˬ da neh, yawˇ hawˇ-eu mawˇ neˇ deuˬ maˬ ehˇ, aˬ buˇ aˬ li deuˬ maˬ ehˇ, 
aˇ hu ba aˬ poeˬ aˬ bawˇ-euˬ ziˇ-ahˇ neh kʼaˇ mˇ jaˆ yaꞈ-euˬ jeˬ maˬ ehˇ, dawˬ tawˆ 
luꞈ laˆ smˬ jiˇ-euˬ ma.  
25Shaꞈ dawˇ-eu laꞈ kʼoeˇ yuꞈ ja-awˇ, daˬ ga-eu jeˬ neh bi sheu kaˬ paˬ-ehˇ gʼeh miˇ-a. 
Nga maꞈ hawˇ-eu nga maꞈ-euˬ aˬ poeˬ aˬ bawˇ deuˬ, nga maꞈ-euˬ Miˬyehˇ pyeuꞈ-eu 

Sahˬpaˬ Miˬyehˇ-ahˇ aˬ myah luꞈ puiˬ-awˇ, aˬ yawꞈ-euˬ zahˇ dawˬ kʼoꞈ dawˬ-ahˇ tiˬ 
jawˇ-iˬ maˬ naˇ haˬ geuꞈ ni dehꞈ-euˬ ma.” 

Yeˬlaˬmiˇ 4 

Iˬ baˇ bi noeˬ poˆ-eu gʼaˇ duˬ kuˇ-eu 

1Sahˬpaˬ Miˬyehˇ heu loꞈ-ehˇ ehˇ-eu meh.  

“Iˇsaˬleˬlaˆ tsawˇ haˬ deuˬ-oˇ, gʼoꞈ laˇ mawꞈ naˇ ngaˇ jawˇ gaˇ gʼoꞈ laˇ-awˬ. Ngaˇ maˬ 
haw nahˇ-eu tahˬ pahˬ aˬ ma mawˇ kawˇ kʼoeˇ deuˬ-ahˇ, naw maꞈ byehˇ-awˇ ngaˬ-
ahˇ saˇ jaˇ ziꞈ naˇ,  
2naw maꞈ saˇ jaˇ dzaˬ-awˇ kamˬ ngeh, ngaˬ-euˬ tsawˇ myahˇ zmˬ-awˇ kamˬ nya 
tehꞈ-a. Kʼoeˇ ngeh tsawˇ jeuˬ dawˬ tawˆ luꞈ kʼawꞈ, guiˬ lahˬ biꞈ laꞈ lehˇ ngaˬ-ahˇ shaˇ 
laˇ-awˇ ngaˬ-ahˇ ja ceuˬ tehꞈ-a.” 
3Yuˇdaˆ miˇ kʼahˬ-euˬ Yeˬluˇsaˬlehˬ meuˬ-ahˇ jawˇ-eu deuˬ-ahˇ, Sahˬpaˬ Miˬyehˇ 
heu loꞈ-ehˇ ehˇ-eu meh.  

“Maˬ tsehˬ-euˬ deh yaˇ tsehˬ poˬ-awˬ. Aˬ gah baw duˆ jaˆ gaˇ siˬ yoeˬ taˬ sehˬ.  
4Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ jawˇ-eu deuˬ-oˇ, naw maꞈ-euˬ 
Sahˬpaˬ Miˬyehˇ pyeuꞈ-eu ngaˬ nehˬ-ehˇ, dawˬ ma saˇ jaˇ dzaˬ-awˇ gʼawˇ mawˇ a 
nehˬ laꞈ-awˬ. Naw maꞈ kʼoeˇ loꞈ-ehˇ maˬ jahˇ naˇ, naw maꞈ neh mˇ-euˬ yaw haiˬ jeˬ 
baˬ da, ngaˇ nui ma pehˇ-eu jeˬ miˬ dzaˬ doꞈ doˆ laˇ-awˇ, laˆ miˆ nya-eu gʼaˬ maˬ 
jawˇ-a.” 

Yuˇdaˆ miˇ kʼahˬ-ahˇ guˆ-eu gaˆ-eu jeˬ keuˆ le-eu 

5Miˇ kʼahˬ doe ni daˇ heh baw-awˇ, yaw duˬ duˬ-ehˇ guˇ gaˬ nehˬ-awˬ. Yuˇdaˆ miˇ 
kʼahˬ hawˇ-eu Yeˬluˇsaˬlehˬ meuˬ-ahˇ jawˇ-eu deuˬ-ahˇ, ziꞈ dah ni gʼeh-eu meuˬ 
deuˬ-ahˇ cehˆ uˇ leˇ-awˬ lehˇ guˇ nehˬ-awˬ.  
6Ziˇoˬ meuˬ-ahˇ le-eu gaˇ ma toeˬ mehˬ nehˬ-awˬ. Maˬ nyi naˬ ni cehˆ dui dui-awˬ. 
Guˆ-eu gaˆ-eu hawˇ-eu luˬ-iˇ seˇ-iˇ-eu jeˬ, laꞈ taˆ paw neh Sahˬpaˬ Miˬyehˇ pyehˬ 
gʼeh leꞈ meh.  
7Dzuˇ zaꞈ taˬ-euˬ aˇ laˬ jaˬ shiˇ coeˬ doˆ leꞈ-eu loꞈ-ehˇ, miˇ kʼahˬ tsawˇ jeuˬ-ahˇ laˆ 
cawˆ-eu gʼaˬ oe luꞈ meh. Yuˇdaˆ miˇ kʼahˬ-ahˇ laˆ cawˆ-eu lehˇ aˬ yawꞈ oe luꞈ meh. 
Yuˇdaˆ miˇ kʼahˬ-euˬ meuˬ deuˬ ya cawˆ-iˇ jiˇ-awˇ, tsawˇ haˬ tiˬ gʼaˬ-iˬ maˬ jawˇ ni 
pyeuꞈ-iˇ tehꞈ-a.  
8Guˆ laˇ paˬ-ehˇ gʼeh-eu Sahˬpaˬ Miˬyehˇ-euˬ nui ma pehˇ-eu jeˬ, Yuˇdaˆ miˇ kʼahˬ-
ahˇ maˬ byehˇ-eu miˇ neh, guˬ daˇ pehˇ zeuˇ mehˬ tsoeˬ dm-awˇ ngoeˇ dui dui-awˬ.  
9Sahˬpaˬ Miˬyehˇ ehˇ-eu, “Aˇ nah kʼoeˇ nah keuˆ le ngeh, sahˬ paˬ deuˬ hawˇ-eu 
yaw huiˬ yaw mahˇ deuˬ nui ma ga ka jiˇ tehꞈ-a. Piˇ ma deuˬ tsawˬ guˆ-iˇ-awˇ, 
Miˬyehˇ gʼaˇ duˬ ngehˬ dah-eu deuˬ kʼawꞈ zahˬ leˇ tehꞈ-a.” 
10Kʼoeˇ ngeh, ngaˇ heu loꞈ-ehˇ ehˇ-euˬ ma. “Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ-oˇ, Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ nawˇ tmˬ jawˆ ni jaˬ 
myawꞈ myawꞈ-euˬ meh. Nui saˇ oꞈ-eu jeˬ bi keuˆ le ma lehˇ nawˇ ehˇ taˬ-euˬ kʼawꞈ, 
aˬ yawꞈ maꞈ-euˬ kuˬ byahˬ-ahˇ mi cehˇ gʼoˆ mawˬ nehˬ-euˬ meh.” 



1448 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

11Kʼaˇ shuiꞈ deh ga paw neh lahˇ dui dui-eu jaˬ lehˇ baw gʼeh leꞈ luꞈ meh lehˇ, 
Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ ya ehˇ nehˬ-eu aˇ yamˬ keuˆ laˇ-
euˬ meh. Jaˬ lehˇ kʼoeˇ-aˬ, jaˆ guˆ jaˆ meuꞈ deuˬ-ahˇ baw dzeh-eu jaˬ lehˇ naˆ ni tehꞈ-
ehˇ kʼaˆ-eu maˬ ngeuˇ-a. 
12Sahˬpaˬ Miˬyehˇ neh bi baw leꞈ-euˬ jaˬ lehˇ kʼoeˇ-aˬ, kʼoeˇ naˆ maˬ tseˇ kʼaˆ dui 
dui-eu meh. Aˬ yawꞈ-euˬ tsawˇ haˬ deuˬ-ahˇ yaˇ kʼaˬ daˇ-eu gʼaˬ-aˬ, Sahˬpaˬ Miˬyehˇ 
aˬ yawꞈ meh.  

Muiˇ-eu deuˬ Yuˇdaˆ miˇ kʼahˬ-ahˇ loꞈ jawˬ-euˬ 

13Haw yawˬ. Muiˇ-eu gʼaˬ mˬ dmˇ loꞈ-ehˇ oe luꞈ meh. Aˬ yawꞈ-euˬ mahˬ laˆ lawˬ jaˬ 
lehˇ lehˇ zeuˆ-ahˇ duˇ leˇ-awˇ, aˬ yawꞈ-euˬ mahˬ kʼaˬ dzeˇ naˆ maˬ tseˇ kawˇ-eu meh. 
Aˬ dui shaˬ zahˬ naꞈ ngaˇ. Aˬ dui ya cawˆ-iˇ ngaˇ.  
14Yeˬluˇsaˬlehˬ meuˬ-oˇ, nawˇ buˬ-iˇ law-iˇ ni, nawˬ-euˬ nui ma laꞈ kʼoeˇ yaw haiˬ 
jeˬ tsiˬ shawˇ-awˬ. Aˬ myah keuˆ ni yaw haiˬ jeˬ shaˇ noeˬ-eu gʼeh te.  
15Daˬ meuˬ hawˇ-eu Eˇpaˬleˬ gawˬ duˇ paw jawˇ-eu tsawˇ haˬ, luˬ-iˇ seˇ-iˇ-euˬ gaˇ 
kawˆ tsaꞈ gaˬ le-euˬ meh.  
16Gaˇ mahˇ kaˬ-eu miˇ kʼahˬ-ahˇ neh, muiˇ-eu deuˬ oe luꞈ-eu gaˇ kawˆ, miˇ kʼahˬ 
tsawˇ jeuˬ dawˬ tawˆ luꞈ-ahˇ tsaꞈ gaˬ nehˬ-awˇ, Yeˬluˇsaˬlehˬ meuˬ-ahˇ ehˇ nehˬ-eu 
lehˇ, aˬ yawꞈ maꞈ oe-euˬ meh. Yuˇdaˆ miˇ kʼahˬ-euˬ meuˬ deuˬ-ahˇ muiˇ-eu deuˬ guˇ 
myaꞈ nehˬ tehꞈ-a.  
17Yeˬluˇsaˬlehˬ meuˬ Sahˬpaˬ Miˬyehˇ-ahˇ puiˬ-eu miˇ neh, deh yaˇ-ahˇ tsawˇ haˬ 
loꞈ-eu loꞈ-ehˇ, muiˇ-eu deuˬ Yeˬluˇsaˬlehˬ meuˬ-ahˇ loꞈ jawˬ tehꞈ-a lehˇ, Sahˬpaˬ 
Miˬyehˇ ehˇ taˬ-euˬ meh.  
18Yuˇdaˆ miˇ kʼahˬ-oˇ, nawˬ neh dehꞈ dzeuˇ mˇ dzeuˇ-euˬ jeˬ baˬ da, nawˬ-euˬ kʼoeˇ 
taˆ heu loꞈ-ehˇ gʼeh-eu jeˬ keuˆ le-euˬ meh. Nawˬ-euˬ iˬ baˇ baˬ da shaˬ zahˬ heu 
keuˆ le-awˇ, nawˬ-euˬ nui ma-ahˇ teˇ tsoˆ nehˬ-euˬ meh.  

Aˬ yawꞈ-euˬ tsawˇ jeuˬ gʼaˇ duˬ Yeˬlaˬmiˇ noeˬ shaˬ-euˬ 

19Shaˬ zahˬ naꞈ-eu shaˬ zahˬ, shaˬ zahˬ maˬ daˬ coeˇ nya. Nui ma cehˇ tahˬ, nui ma 
cehˇ tahˬ, ciˬ cuˇ ni maˬ dzahˬ tehˬ coeˇ nya. Daˇ heh teˇ saˇ hawˇ-eu, guiˇ deuˆ-eu 
teˇ saˇ gaˬ laˇ nya.  
20Shaˬ zahˬ tiˬ hmˬ kʼoeˇ taˆ tiˬ hmˬ ciˬ tehˬ le-awˇ, miˇ kʼahˬ kʼahˬ lah ni cawˆ-iˇ jiˇ-
eu ngaˇ. Nga maꞈ-euˬ sehˬ gʼawˆ deuˬ ja pyuˬ ni pyaˆ-iˇ-awˇ, lawˆ kaˬ saˬ paˇ deuˬ 
pyaˬ-iˇ jiˇ-euˬ meh.  
21Aˇ myah keuˆ ni guiˇ deuˆ-eu ya mawˇ-awˇ, aˇ myah keuˆ ni daˇ heh teˇ saˇ ya gaˬ-
eu gʼeh ta.  
22Sahˬpaˬ Miˬyehˇ ehˇ-eu,  

“Ngaˬ-euˬ tsawˇ haˬ dzawˬ dui dui-awˇ ngaˬ-ahˇ maˬ siˬ nya-a. Naˬ lehˬ lehˬ-eu zaˬ-
ahˇ duˇ leˇ-awˇ, noeˬ siˬ-eu jeˬ tiˬ pawꞈ-iˬ maˬ ahˇ-a. Yaw haiˬ mˇ-eu nya suˇ suˇ-
awˇ, yaw muiˬ mˇ-eu maˬ kʼoˆ tsehˆ-a.” 

Luˬ-iˇ seˇ-iˇ-eu jeˬ keuˆ le luꞈ gaˇ yaw sahˇ laꞈ kʼoeˇ Yeˬlaˬmiˇ ya mawˇ-euˬ 

23Miˇ tsaˬ-ahˇ ngaˇ haw ngeh, tiˬ jeˬ-iˬ maˬ baw ni awˬ kʼawꞈ tehꞈ meh. Mˬ-ahˇ ngaˇ 
haw leꞈ ngeh, yaw shehꞈ tiˬ pawꞈ-iˬ maˬ jaˆ-a.  
24Gawˬ jawˬ deuˬ-ahˇ ngaˇ haw gʼeh ngeh, miˇ luˆ luˆ luꞈ gaˇ ya mawˇ-awˇ, gawˬ duˇ 
kʼaˇ ngeuˇ-eu nyeh laˇ taˬ-euˬ meh.  
25Tsawˇ haˬ tiˬ gʼaˬ-iˬ jawˇ zaˇ maˬ mawˇ-ehˇ, aˇ jiˇ kʼaˇ ngeuˇ-eu zaw byoˆ jiˇ-euˬ 
meh.  
26Sahˬpaˬ Miˬyehˇ nui ma pehˇ dui dui-eu miˇ neh, miˇ muiˬ muiˬ-eu miˇ tsaˬ, kʼaˇ 
shuiꞈ deh yaˇ pyeuꞈ-iˇ jiˇ-awˇ, meuˬ dawˬ tawˆ luꞈ yaw cawˆ-ehˇ jaˆ-eu meh.  
27Sahˬpaˬ Miˬyehˇ heu loꞈ-ehˇ ehˇ-eu meh.  

“Miˇ tsaˬ tahˬ kʼawˇ heu-ahˇ ngaˇ laˆ byoˆ nehˬ gaˇ maˬ keuˆ kʼawꞈ, bawˇ tsahˬ bawˇ 
dahˇ ya pyeuꞈ-iˇ jiˇ tehꞈ-a.” 
28Miˇ tsaˬ tahˬ kʼawˇ tsawˇ ngoeˇ ngoeˇ-awˇ, mˬ naˆ-iˇ tehꞈ-a. Sahˬpaˬ Miˬyehˇ ehˇ 
tsehˆ-euˬ jeˬ, laˆ poˆ laˆ paˇ maˬ mˇ nya-a. Aˬ yawꞈ neh ya noeˬ tsehˆ-euˬ jeˬ, maˬ paˇ 
sheu pyawˆ nya meh.  
29Mahˬ dziˬ-eu deuˬ hawˇ-eu kaˆ beuˆ-eu deuˬ luiˬ gʼa laˇ ngeh, yawˬ gʼaˬ na luꞈ 
cehˆ byoˆ tehꞈ-a. Tiˬ paˆ na deuˬ lo guˇ-ahˇ cehˆ daˆ leˇ tehꞈ-a. Meuˬ dawˬ tawˆ luꞈ 
yawꞈ ngehꞈ-ehˇ jaˆ yaꞈ-awˇ, tsawˇ haˬ tiˬ gʼaˬ-iˬ maˬ jawˇ ni pyeuꞈ-iˇ tehꞈ-a.  
30Yeˬluˇsaˬlehˬ meuˬ-oˇ, nawˬ-euˬ kʼoeˇ taˆ dawˇ keuˆ le luꞈ-eu meh. Aˬ jeˬ miˇ neh 
aˇ poeˬ kʼaˆ-eu myawˬ guˇ geuꞈ-awˇ, myaˆ nuiˆ-ahˇ naˬ ba lehꞈ muiˬ te. Aˇ gʼehˇ laˆ 
muiˬ-eu yawˬ ngehꞈ meh. Zaˬ kʼaˆ deuˬ nawˬ-ahˇ byehˇ dzeh-awˇ, nawˬ-ahˇ sehꞈ-eu 
lehˇ gʼeh-eu meh.  
31Zaˬ baw aˬ ma ngoeˇteˇ ngaˇ gaˬ-euˬ ma. Zaˬ nahˬ ciˬ ngeh naˇ-eu teˇ saˇ loꞈ-ehˇ, 
Yeˬluˇsaˬlehˬ shiˇ dehꞈ shiˇ teuˆ-awˇ, aˬ laꞈ cawˬ ja taˬ-awˇ ehˇ-eu,  

“Maˬ paˇ gʼeh nya miˇ-a. Aˬ cawˬ laꞈ-ahˇ ya shiˇ miˇ-a.” 

Yeˬlaˬmiˇ 5 

Yeˬluˇsaˬlehˬ meuˬ-euˬ iˬ baˇ 

1Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, meuˬ-euˬ gaˇ ma doe ni cehˆ 
doe haw-awˬ. Doe doe-ehˇ cah-awˇ haw doe-awˬ. Lehˆ kawˆ doe ni poˆ doe haw-
awˬ. Yaw tsaˬ yaw dawˇ jeˬ-ahˇ mˇ-awˇ, Miˬyehˇ-ahˇ saˇ jaˇ ziꞈ-awˇ dehꞈ luꞈ-eu, 
tsawˇ haˬ tiˬ gʼaˬ nawˇ mawˇ nya naˇ, Yeˬluˇsaˬlehˬ meuˬ-ahˇ Sahˬpaˬ Miˬyehˇ iˬ baˇ 
pyehˬ nehˬ tehꞈ-a.  
2“Sahˬpaˬ Miˬyehˇ-ahˇ uˬ duˬ tahˬ ma” lehˇ nawˇ ehˇ-euˬ kʼawꞈ, nawˬ neh ehˇ taˬ-
euˬ loꞈ-ehˇ maˬ jaˆ-a.  
3Saˇ jaˇ ziꞈ-eu jeˬ-ahˇ Sahˬpaˬ Miˬyehˇ aˬ diˇ poˆ-awˇ, naw maꞈ-ahˇ diˬ kʼawꞈ maˬ diˬ 
paˇ nya ehˇ, nawˬ pahˬ nehˬ kʼawꞈ naw maꞈ-ahˇ maˬ dzaw paˇ nya-a. Nawˬ-euˬ nui 
ma gʼahˇ-awˇ iˬ baˇ-ahˇ maˬ byehˇ-a.  
4Kʼoeˇ naˇ ngaˇ heu loꞈ-ehˇ shaˇ noeˬ-euˬ ma.  

“Tsawˇ haˬ heu deuˬ iˇ shaˬ dawˇ ga tehꞈ meh. Aˬ yawꞈ maꞈ aˬ dzawˬ aˇ gah gah-eu 
meh. Miˬyehˇ-euˬ zahˇ sahˇ kʼoꞈ hawˇ-eu, aˬ yawꞈ-euˬ nui kʼahˇ-ahˇ maˬ siˬ nya-a.  

5Aˬ yuiꞈ aˬ tsu geuꞈ luꞈ-eu deuˬ-ahˇ ngaˇ ngehˬ cawˬ-iˇ ma. Miˬyehˇ-euˬ zahˇ sahˇ 
kʼoꞈ hawˇ-eu aˬ yawꞈ-euˬ nui kʼahˇ-ahˇ, aˬ yawꞈ maꞈ siˬ nya-eu yaw duˬ baw meh.” 
Ehˇ kʼawꞈ aˬ yawꞈ maꞈ dawˬ tawˆ luꞈ gʼeh-awˇ, Sahˬpaˬ Miˬyehˇ uˆ lahˇ luꞈ-eu jeˬ-
ahˇ puiˬ-awˇ, aˬ yawꞈ ehˇ dawˬ maˬ naˇ haˬ-a.  
6Kʼoeˇ baˬ da neh bawˇ tsahˬ aˇ laˬ jaˬ shiˇ neh bi kawꞈ-awˇ, kʼaˇ shuiꞈ deh yaˇ-ahˇ 
jawˇ-eu kʼaˬ yehˇ deuˬ, aˬ yawꞈ maꞈ-ahˇ gʼeu paˆ dzaˬ-awˇ, kʼaˬ zuiˬ kʼaˬ laˬ aˬ yawꞈ 
maꞈ-euˬ meuˬ-ahˇ shahˇ-awˇ, meuˬ laꞈ nyiˇ kʼaˇ doˆ-iˇ-eu deuˬ, bi kawꞈ sehꞈ dzaˬ 
tehꞈ-a. Aˬ jeˬ miˇ neh ehˇ naˇ, aˬ yawꞈ maꞈ iˬ baˇ mˇ myaˬ-awˇ, Miˬyehˇ-ahˇ gʼawˬ 
mya poˆ byehˇ dzeh-euˬ meh.  
7Sahˬpaˬ Miˬyehˇ heu loꞈ-ehˇ ehˇ-eu meh.  

“Ngaˬ-euˬ tsawˇ haˬ deuˬ-ahˇ aˬ jeˬ miˇ neh ngaˇ iˬ baˇ ya pyehˬ ta. Aˬ yawꞈ maꞈ 
ngaˬ-ahˇ byehˇ dzeh-awˇ, miˬ yehˇ maˬ ngeuˇ-eu deuˬ-ahˇ uˬ duˬ tahˬ-euˬ meh. 
Ngaˬ-euˬ tsawˇ haˬ deuˬ-ahˇ ngaˇ bi dzaˬ dehˆ-euˬ kʼawꞈ, aˬ cawˬ-euˬ zaˬ miˬ zaˬ yo-
ahˇ bahˬ-awˇ, meh maˬ laˇ deuˬ nehˬ-ehˇ aˇ yamˬ laˆ jiˇ-euˬ meh.  
8Mah paˬ yaw tsuˇ yaw gʼeh loꞈ-ehˇ, yawˬ gʼaˬ na luꞈ aˬ cawˬ miˬ zaˬ-ahˇ bahˬ-eu 
meh.  
9Kʼoeˇ baˬ da neh aˬ yawꞈ maꞈ-ahˇ, ngaˇ maˬ kʼehˬ ni oˇ coeˇ nmˇ loˇ. Kʼoeˇ loꞈ-ehˇ 
gʼeh-eu tsawˇ jeuˬ-ahˇ, ngaˇ laꞈ poˆ maˬ poˆ ni jawˇ coeˇ nmˇ loˇ.  
10Ngaˬ-euˬ tsawˇ haˬ deuˬ-euˬ aˬ gaꞈ baw duˆ bi tuˇ dzeh-eu gʼaˇ duˬ, muiˇ-eu deuˬ-
ahˇ ngaˇ pyehˬ gʼeh ma. Ehˇ kʼawꞈ, dawˬ tawˆ luꞈ-ahˇ maˬ bi tuˇ cuˬ jiˇ ni, ngaˬ-ahˇ 
maˬ taꞈ-eu uˬ laꞈ deuˬ tehꞈ-ehˇ, aˬ yawꞈ maꞈ-ahˇ bi deuˆ dzeh ma.  
11Iˇsaˬleˬlaˆ tsawˇ haˬ hawˇ-eu Yuˇdaˆ tsawˇ haˬ, nui kʼahˇ tiˬ shiˇ ngaˬ-ahˇ saˇ jaˇ 
puiˬ-euˬ meh lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Iˇsaˬleˬlaˆ-ahˇ Sahˬpaˬ Miˬyehˇ nui ma pehˇ-eu 

12Sahˬpaˬ Miˬyehˇ-euˬ tsawˇ haˬ deuˬ, Sahˬpaˬ Miˬyehˇ-ahˇ yaw zeu maˬ baw-ehˇ, 
heu loꞈ-ehˇ ehˇ-eu meh.  

“Aˬ dui-ahˇ aˬ yawꞈ tiˬ jeˬ-iˬ maˬ jahˇ laˇ-aˇ. Aˬ dui shaˬ zahˬ naꞈ gaˇ maˬ ya keuˆ-aˇ. 
Mehꞈ-eu shuꞈ-eu hawˇ-eu miˬ siˬ miˬ kaˆ, aˬ dui kʼoeˇ taˆ maˬ keuˆ le-aˇ.  
13Miˬyehˇ gʼaˇ duˬ ngehˬ dah-eu tsawˇ haˬ deuˬ, jaˬ lehˇ kʼehˬ bahˬ loꞈ-ehˇ tehꞈ meh. 
Sahˬpaˬ Miˬyehˇ-euˬ dawˬ aˬ yawꞈ maꞈ laꞈ kʼoeˇ maˬ ahˇ-a. Kʼoeˇ baˬ da neh aˬ yawꞈ 
maꞈ neh kʼaˇ ehˇ-euˬ jeˬ, aˬ yawꞈ maꞈ-euˬ kʼoeˇ taˆ keuˆ le luꞈ-uˇ.” 
14Kʼoeˇ miˇ neh Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh.  

“Yeˬlaˬmiˇ-oˇ, tsawˇ haˬ heu deuˬ kʼoeˇ loꞈ-ehˇ ehˇ-eu baˬ da neh, nawˬ-euˬ kʼaˬ 
meh laꞈ kʼoeˇ ahˇ-eu ngaˬ-euˬ dawˬ deuˬ, miˬ dzaˬ doꞈ gaˇ bi duˇ leˇ ma. Tsawˇ haˬ 
kʼoeˇ deuˬ miˬ dzaˬ miˬ kawˬ loꞈ-ehˇ, miˬ dzaˬ neh bi puiˆ jiˇ tehꞈ-a.” 
15Iˇsaˬleˬlaˆ tsawˇ haˬ deuˬ-oˇ, naw maꞈ-ahˇ guiˇ bi deuˆ le-eu gʼaˇ duˬ, naw maꞈ-ahˇ 
dawˬ maˬ duˇ leˇ-eu, aˇ hu ba neh ziꞈ luꞈ-eu tsawˇ jeuˬ-ahˇ, naw maꞈ jawˇ gaˇ 
Sahˬpaˬ Miˬyehˇ sheuˬ leꞈ tehꞈ-a.  
16Kaˆ beuˆ-eu aˬ yawꞈ maꞈ-euˬ yehˇ deuˬ kʼaˬ dui dui-awˇ, kʼaˇ mawˇ le-eu deuˬ-ahˇ 
gʼawˬ shaˬ maˬ gaˬ ni sehꞈ-eu meh.  

17Naw maꞈ-euˬ dzaˬ la gʼo cehˇ aˬ yawꞈ maꞈ dzaˬ-awˇ, naw maꞈ-euˬ aˬ buˇ aˬ li 
deuˬ-ahˇ aˬ yawꞈ maꞈ sehꞈ tehꞈ-a. Naw maꞈ-euˬ yawˇ hawˇ-eu mawˇ neˇ sehꞈ dzaˬ-
awˇ, aˬ gaꞈ yaˇ kmˇ, siˬ guˬ guˬ yaˇ, aˬ yawꞈ maꞈ laˆ cawˆ jiˇ tehꞈ-a. Naw maꞈ nui kʼaˬ 
tsmˬ-eu ziꞈ dah ni gʼeh-eu meuˬ deuˬ kʼawꞈ, aˬ yawꞈ maꞈ-euˬ guiˇ maꞈ neh bi laˆ 
cawˆ tehꞈ-a.  
18Sahˬpaˬ Miˬyehˇ heu loꞈ-ehˇ ehˇ-eu meh. “Aˇ nah aˇ yamˬ kʼoeˇ keuˆ le kʼawꞈ, 
ngaˬ-euˬ tsawˇ haˬ deuˬ luˬ-iˇ seˇ-iˇ jiˇ gaˇ keuˆ ni ngaˇ maˬ kʼehˬ nehˬ.  
19Aˬ jeˬ miˇ neh aˬ yawꞈ maꞈ-ahˇ kʼoeˇ loꞈ-ehˇ jahˇ nehˬ laꞈ-euˬ gaˇ kawˆ naˇ haˬ laˇ 
naˇ, Yeˬlaˬmiˇ nawˇ heu loꞈ-ehˇ ehˇ kʼoꞈ nehˬ-awˬ. Aˬ yawꞈ maꞈ ngaˬ-ahˇ byehˇ 
dzeh-awˇ, yawˬ ha-euˬ miˇ kʼahˬ laꞈ kʼoeˇ boeˇ miˬ siˬ kʼaˬ deuˬ-euˬ miˬ yehˇ deuˬ-
ahˇ uˬ duˬ tahˬ-euˬ loꞈ-ehˇ, aˬ cawˬ miˇ kʼahˬ laꞈ kʼoeˇ boeˇ miˬ siˬ kʼaˬ deuˬ-euˬ zaˬ 
kʼaˆ ya geuꞈ tehꞈ-a lehˇ ehˇ nehˬ-awˬ.” 

Yaw kʼaˆ kʼaˆ-ehˇ yahˇ-eu gʼaˇ duˬ mehˬ-eu 

20Sahˬpaˬ Miˬyehˇ heu loꞈ-ehˇ ehˇ-eu meh.  

“Yaˬkoˆ-euˬ zaˬ deuˬ uˆ deuˬ-ahˇ heu loꞈ-ehˇ ehˇ nehˬ-awˬ. Yuˇdaˆ tsawˇ haˬ deuˬ-
ahˇ heu loꞈ-ehˇ ehˇ gaˬ-awˬ.  
21Myaˆ nuiˆ tsoꞈ-awˇ maˬ mawˇ nya-eu, naˬ bawˇ tsoꞈ-awˇ maˬ gaˬ nya-eu, aˬ dzawˬ 
aˇ gah deuˬ naˇ haˬ sheˇ.  
22Ngaˇ Sahˬpaˬ Miˬyehˇ pyeuꞈ-eu ma. Aˬ jeˬ baˬ da neh naw maꞈ ngaˬ-ahˇ maˬ guˆ-
ehˇ, ngaˬ-euˬ mehˬ shi yaw dzuˬ maˬ dzuˬ-eu nya. Kʼaˇ shuiꞈ neh iˬ ma laˆ shaˆ-euˬ 
miˇ kaˬ ngaˇ taw taˬ-awˇ, kʼaˇ shuiꞈ lawˇ deh nui paw tiˬ jawˇ-iˬ maˬ oe dzeuˇ nya-a. 
Iˇ luˆ dzeh kʼawꞈ maˬ dzeh dzeuˇ leꞈ nya-ehˇ, iˇ kʼawˇ tahˬ kʼawꞈ maˬ tahˬ paˆ doˆ 
nya-a.  
23Ehˇ kʼawꞈ naw maꞈ nui ma gʼahˇ-awˇ puiˬ-eu laꞈ kʼoeˇ, ngaˬ-ahˇ naˇ kʼah ciˬ 
pyawˇ-awˇ byehˇ dzeh laꞈ-euˬ meh.  
24Tsahˬ gaˆ uˬ yehˇ hawˇ-eu jawˇ la uˬ yehˇ biꞈ-awˇ, naw maꞈ-ahˇ ngaˇ aˬ yawꞈ kʼoꞈ 
yawꞈ cehˇ bi yehˬ dzaˬ-euˬ kʼawꞈ, ngaˬ-ahˇ taˬ huiˬ ma lehˇ naw maꞈ tiˬ pawꞈ-iˬ maˬ 
noeˬ-a.  
25Naw maꞈ mˇ-euˬ yaw lehˬ hawˇ-eu iˬ baˇ baˬ da, muiˬ-eu guiˬ lahˬ naw maꞈ-ahˇ 
maˬ oꞈ-a.  
26Ngaˬ-euˬ tsawˇ haˬ laꞈ kʼoeˇ haiˬ-eu deuˬ kʼawꞈ keuˬ-awˇ, aˇ jiˇ lahˇ ju kʼmˇ-awˇ 
loꞈ-eu loꞈ-ehˇ, tsawˇ haˬ-ahˇ nyehꞈ-eu gʼaˇ duˬ loꞈ-eu meh.  
27Aˇ jiˇ kʼmˇ-eu tsawˇ haˬ kʼa loˇ nyehꞈ byah taˬ-euˬ loꞈ-ehˇ, myawꞈ geuꞈ kʼaˆ geuꞈ 
taˬ-euˬ myawˬ gahˬ, aˬ yawꞈ maꞈ-euˬ nymˇ laꞈ kʼoeˇ byah-eu meh. Kʼoeˇ miˇ neh aˬ 
yawꞈ maꞈ smˇ muiˬ muiˬ-awˇ baoˬ ahˇ-eu meh.  
28Aˬ yawꞈ maꞈ ya dzaˬ ya dawˇ dehˆ-awˇ tsuˇ dui dui-eu meh. yaw haiˬ jeˬ mˇ-eu aˇ 
saˬ saˬ-euˬ maˬ baw-ehˇ, muˇ coe aˬ nmˇ deuˬ-ahˇ ngehˬ maˬ gʼeh-eu uˬ taꞈ, yaw 
shaˬ zaˬ-ahˇ yaw dawˇ dawˇ-ehˇ yaˇ kʼaˬ maˬ daˇ nehˬ-a.  
29Ehˇ kʼawꞈ Sahˬpaˬ Miˬyehˇ pyeuꞈ-eu ngaˇ-aˬ, gaˇ kawˆ kʼoeˇ deuˬ baˬ da neh aˬ 
yawꞈ maꞈ-ahˇ kʼehˬ-awˇ, tsawˇ jeuˬ heu jeuˬ-ahˇ laꞈ poˆ poˆ nehˬ ma.  

30Guˆ dui dui laˇ paˬ-ehˇ gʼeh-eu gaˇ kawˆ, miˇ kʼahˬ heu kʼahˬ kʼoeˇ taˆ keuˆ le-euˬ 
meh.  
31Miˬyehˇ gʼaˇ duˬ ngehˬ dah-eu deuˬ jaˬ myawꞈ myawꞈ-awˇ, aˬ yawꞈ maꞈ neh ehˇ-
euˬ loꞈ-ehˇ piˇ ma deuˬ mˇ byah-eu, ngaˬ-euˬ tsawˇ haˬ deuˬ nui kʼahˇ shiˇ-eu meh. 
Ehˇ kʼawꞈ aˇ saˬ saˬ-eu aˇ yamˬ keuˆ le ngeh jawˇ, aˬ yawꞈ maꞈ aˬ joˆ-ehˇ jahˇ nmˇ.  

Yeˬlaˬmiˇ 6 

Yeˬluˇsaˬlehˬ meuˬ-ahˇ muiˇ-eu deuˬ loꞈ jawˬ-euˬ 

1Beˬyaˬmiˬ tsawˇ jeuˬ-oˇ, ya buˬ ya law-iˇ ni cehˆ-awˬ. Yeˬluˇsaˬlehˬ meuˬ laꞈ nyiˇ 
cehˆ doˆ-awˬ. Teˬkawˬ meuˬ-ahˇ daˇ heh baw gaˬ-awˇ, aˬ cawˬ bi haw siˬ-eu gʼaˇ 
duˬ, Behˬhaˬsheˬleˬ meuˬ-ahˇ miˬ dzaˬ jehˆ bymˇ bymˇ-awˬ. Guˆ-eu gaˆ-eu hawˇ-eu 
luˬ-iˇ seˇ-iˇ-eu jeˬ, laꞈ taˆ paw neh oe luꞈ-eu meh.  
2Ziˇoˬ meuˬ-euˬ aˇ gʼehˇ yaw zawˇ muiˬ kʼawꞈ, luˬ-iˇ seˇ-iˇ tehꞈ-a.  
3Sahˬ paˬ deuˬ guiˇ maꞈ sheuˬ uiˬ-awˇ, kʼoeˇ gaˇ bui le tehꞈ-a. Meuˬ-euˬ tiˬ jawˬ sehˬ 
gʼawˆ gʼawˆ-awˇ, yawˬ ha kʼaˇ mawꞈ-eu tsahˇ-ahˇ jawˇ duˬ yuˇ tehꞈ-a.  
4“Yeˬluˇsaˬlehˬ meuˬ-ahˇ guiˇ deuˆ-eu lehˬ hmˬ-awˬ. Nah gʼahˇ paw guiˇ deuˆ ma” 
lehˇ aˬ yawꞈ maꞈ ehˇ kʼawꞈ, heu loꞈ-ehˇ paˇ ehˇ paˇ tehꞈ-a.  

“Uˬ ciꞈ ciꞈ le-awˇ aˇ yamˬ dzeuˇ-iˇ ngaˇ. Uˬ ciꞈ yaw zahˇ maˬ paˇ dawˬ bya coeˇ ngaˇ.  
5Uˬ ciꞈ paw aˬ dui guiˇ deuˆ-awˇ, ziꞈ-eu nymˇ deuˬ laˆ cawˆ jiˇ ma.” 
6Baoˬ huiˬ-eu Sahˬpaˬ Miˬyehˇ-aˬ, Sahˬ paˬ kʼoeˇ deuˬ-ahˇ heu loꞈ-ehˇ ehˇ-eu meh.  

“Yeˬluˇsaˬlehˬ meuˬ-ahˇ deuˆ-eu gʼaˇ duˬ, aˇ bawˇ tuˇ-awˇ jeh guiˇ guiˇ-awˬ. Kʼehˬ-eu 
kʼaˆ-eu jeˬ byah luꞈ-eu miˇ neh. meuˬ heu meuˬ-ahˇ ngaˇ kʼehˬ nehˬ ma.  
7Lah duˬ laꞈ kʼoeˇ iˇ cuꞈ iˇ beuˆ doˆ-eu loꞈ-ehˇ, Yeˬluˇsaˬlehˬ laꞈ kʼoeˇ yaw haiˬ jeˬ iˇ 
beuˆ doˆ-eu meh. Meuˬ laꞈ kʼoeˇ kʼehˬ dzaˬ kʼaˆ dzaˬ-eu jeˬ ya gaˬ-awˇ, maˇ kʼehˬ 
maˇ naˇ hawˇ-eu naˇ gawˇ maˬ tsehˆ leˇ-a.  
8Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, shaˬ zahˬ heu naw maꞈ-ahˇ maˬ 
mehˬ paˇ nehˬ nya naˇ, naw maꞈ-ahˇ ngaˇ byehˇ dzeh yaꞈ-awˇ, naw maꞈ-euˬ meuˬ-
ahˇ tsawˇ haˬ maˬ jawˇ ni, kʼaˇ shuiꞈ deh ga bi pyeuꞈ-iˇ ma.” 

Miˬyehˇ-ahˇ puiˬ-eu Iˇsaˬleˬlaˆ 

9Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh.  

“Aˇ siˬ juˆ dzeh jiˇ-euˬ aˬ gaꞈ yaˇ kmˇ loꞈ-ehˇ, Iˇsaˬleˬlaˆ tsawˇ jeuˬ byoˆ-iˇ laˆ-iˇ tehꞈ-
a. Kʼoeˇ baˬ da neh aˇ yamˬ jaˆ ngeh, ka kʼoꞈ nya-eu deuˬ-ahˇ nawˇ ya ka kʼoꞈ nehˬ 
meh.” 
10Ngaˇ heu loꞈ-ehˇ ehˇ kʼoꞈ nehˬ-euˬ ma.  

“Ngaˬ neh mehˬ-euˬ dawˬ-ahˇ aˬ suˇ gʼaˬ naˇ haˬ nmˇ. Aˬ yawꞈ maꞈ nui ma gʼahˇ-eu 
baˬ da neh, nawˬ neh bi ehˇ-euˬ dawˬ deuˬ-ahˇ maˬ naˇ haˬ-ehˇ, nawˬ-euˬ dawˬ-ahˇ 
naˬ gʼa-eu meh.  
11Sahˬpaˬ Miˬyehˇ nawˇ aˬ yawꞈ maꞈ-ahˇ nui ma pehˇ-eu jeˬ, ngaˬ-euˬ nui ma miˬ 
dzaˬ doꞈ-eu loꞈ-ehˇ, ngaˬ-ahˇ maˬ dzahˬ tehˬ coeˇ nya.” Sahˬpaˬ Miˬyehˇ ngaˬ-ahˇ 
ehˇ-eu,  

“Meuˬ-euˬ lehˆ kawˆ doe ni gʼa-eu zaˬ deuˬ hawˇ-eu, zaˬ guˬ deuˬ uiˬ leˇ bymˇ leˇ 
taˬ-euˬ gaˇ, ngaˬ-euˬ nui pehˇ shehˆ daˆ nehˬ-awˬ. Miˬ zaˬ yo zaˬ dawˬ tawˆ bi nyehꞈ 
byoˆ gʼeh jiˇ-awˇ, mawˬ dui dui-eu deuˬ kʼawꞈ maˬ dzeˇ yaꞈ ni pyeuꞈ-iˇ tehꞈ-a.  
12Aˬ yawꞈ maꞈ-euˬ nymˇ deuˬ aˬ cawˬ-ahˇ ya biꞈ-awˇ, deh yaˇ hawˇ-eu miˬ zaˬ ya a 
nehˬ gaˇ keuˆ ni, miˇ kʼahˬ heu kʼahˬ-ahˇ ngaˇ kʼehˬ ma.  
13Huiˬ zaˬ nyiˇ zaˬ dawˬ tawˆ luꞈ kʼawꞈ, maˬ dawˇ-eu laꞈ kʼoeˇ pyuˇ poˆ-awˇ, Miˬyehˇ 
gʼaˇ duˬ ngehˬ dah-eu deuˬ hawˇ-eu piˇ ma deuˬ kʼawꞈ, miˇ kʼahˬ zaˬ-ahˇ mehˇ shuiˇ 
shuiˇ dzaˬ-eu meh.  
14Ngaˬ-euˬ tsawˇ haˬ deuˬ-euˬ maˇ kʼehˬ maˇ naˇ deuˬ-ahˇ, aˬ gah pyaˆ-eu naˆ ni 
tehꞈ-ehˇ aˬ yawꞈ maꞈ sawˇ nehˬ-awˇ, maˬ taˬ leˇ gaˇ keuˆ ni taˬ leˇ gʼaˬ mehˬ lehˇ 
myawꞈ-eu meh.  
15Gaˇ yaw jawꞈ heu deuˬ mˇ-euˬ baˬ da neh, aˬ yawꞈ maꞈ maˬ shaꞈ dawˇ-a loˇ. Aˬ 
yawꞈ maꞈ tiˬ pawꞈ-iˬ maˬ shaꞈ dawˇ-ehˇ, myaˆ pyawˬ tiˬ pawꞈ-iˬ maˬ cawˆ-a. Kʼoeˇ 
baˬ da neh aˬ cawˬ loꞈ-ehˇ aˬ yawꞈ maꞈ kʼawꞈ ya coˬ-iˇ-awˇ, aˬ yawꞈ maꞈ-ahˇ ngaˇ 
kʼehˬ nehˬ ngeh, aˬ yawꞈ maꞈ-euˬ aˇ nah jiˇ le meh lehˇ, Sahˬpaˬ Miˬyehˇ pyeuꞈ-eu 
ngaˇ ehˇ-eu ma.” 

Miˬyehˇ-euˬ gaˇ ma-ahˇ Iˇsaˬleˬlaˆ byehˇ-euˬ 

16Sahˬpaˬ Miˬyehˇ aˬ yawꞈ-euˬ tsawˇ haˬ deuˬ-ahˇ ehˇ nehˬ-eu,  

“Gaˇ ma gaˇ tsmˇ-ahˇ yawꞈ-awˇ haw duˬ-awˬ. Aˇ hu ba-euˬ gaˇ ma gaˇ oeˇ naˇ haˬ 
duˬ-awˬ. Gaˇ ma gaˇ muiˬ naˇ haˬ duˬ-awˇ cah naˇ, nui saˇ oꞈ-awˇ ya dehꞈ tehꞈ-a.” 
Ehˇ kʼawꞈ, “Gaˇ ma gaˇ muiˬ-ahˇ maˬ cah” lehˇ, Sahˬpaˬ Miˬyehˇ-ahˇ aˬ yawꞈ maꞈ 
ehˇ-eu meh.  
17Kʼoeˇ naˇ, daˇ heh teˇ saˇ bi naˇ haˬ-eu gʼaˇ duˬ, meuˬ-ahˇ loꞈ-eu tsawˇ haˬ Sahˬpaˬ 
Miˬyehˇ tseˇ doˆ nehˬ kʼawꞈ,  

“Maˬ naˇ haˬ” lehˇ aˬ yawꞈ maꞈ ehˇ-eu meh.  
18Kʼoeˇ baˬ da neh Sahˬpaˬ Miˬyehˇ ehˇ-eu,  

“Miˇ kʼahˬ tsawˇ jeuˬ dawˬ tawˆ luꞈ naˬ bawˇ ciˬ kʼmˇ-awˇ, ngaˬ-euˬ tsawˇ jeuˬ-ahˇ aˬ 
jeˬ keuˆ le nga lehˇ haw taˬ-awˬ.  
19Miˇ tsaˬ tahˬ kʼawˇ-oˇ naˬ bawˇ ciˬ kʼmˇ-awˬ. Tsawˇ haˬ heu deuˬ ngaˬ-euˬ dawˬ-
ahˇ maˬ naˇ haˬ-ehˇ, ngaˬ-euˬ zahˇ dawˬ kʼoꞈ dawˬ-ahˇ byehˇ dzeh-euˬ miˇ neh, oꞈ-
eu geuˇ-eu loꞈ-ehˇ aˬ yawꞈ maꞈ-ahˇ kʼehˬ-awˇ, luˬ-iˇ seˇ-iˇ-eu jeˬ bi keuˆ le ma.  
20Sheˬba miˇ kʼahˬ-ahˇ jaˆ-eu tsiˇ yaw saw hawˇ-eu, gaˇ mahˇ kaˬ-eu miˇ kʼahˬ-ahˇ 
jaˆ-eu pawˬ coeˇ yaw saw jeˬ, ngaˬ-ahˇ aˬ yawꞈ maꞈ damˬ laˇ gaˇ laˬ kʼaˬ maˬ cehˇ. 
Aˬ yawꞈ maꞈ damˬ nehˬ laꞈ-euˬ jeˬ ngaˇ maˬ ha geuꞈ. Aˬ yawꞈ maꞈ lawˇ-eu jeˬ-ahˇ 
ngaˇ laˬ kʼaˬ maˬ cehˇ.  
21Tsawˇ haˬ heu deuˬ sahˬ tiꞈ tiꞈ-awˇ coˬ-iˇ ni ngaˇ jahˇ ma. Aˬ da hawˇ-eu zaˬ tiˬ gaˇ 
ya shiˇ-awˇ, nymˇ kaˬ taꞈ-eu cawˬ deuˬ tiˬ kawˆ loꞈ-ehˇ ya shiˇ tehꞈ-a.” 

Laˬ taˆ paw jawˇ-eu tsawˇ jeuˬ guiˇ deuˆ le-eu 

22Sahˬpaˬ Miˬyehˇ heu loꞈ-ehˇ ehˇ-eu meh.  

“Laˬ taˆ paw jaˆ-eu miˇ kʼahˬ tiˬ kʼahˬ-ahˇ jawˇ-eu tsawˇ haˬ deuˬ oe luꞈ meh. Gaˇ 
mahˇ kaˬ gaˇ jawˇ-eu huiˬ-eu tsawˇ jeuˬ tiˬ jeuˬ, guiˇ deuˆ-eu gʼaˇ duˬ lehˬ hmˬ dah 
luꞈ meh.  
23Aˬ yawꞈ maꞈ kaˆ hawˇ-eu mi cehˇ baꞈ-awˇ, gʼawˬ shaˬ gaˬ-eu maˬ siˬ nya-a. Aˬ 
yawꞈ maꞈ mahˬ pyehˬ teh sehˇ-awˇ oe-eu, iˬ ma laˆ shaˆ mahˇ gaˇ duˇ-awˇ, 
Yeˬluˇsaˬlehˬ meuˬ-ahˇ deuˆ-eu lehˇ gʼeh-eu meh.  
24Yeˬluˇsaˬlehˬ-ahˇ jawˇ-eu tsawˇ haˬ deuˬ ehˇ-eu,  

“Gaˇ kawˆ heu deuˬ nga maꞈ ya gaˬ gʼaˬ-awˇ, nga maꞈ laꞈ guˬ shiˇ-euˬ gaˇ duˇ miˇ-a. 
Zaˬ miˬ zaˬ zaˬ baw ngeh loꞈ-ehˇ, shaˬ zahˬ naꞈ dui dui luꞈ-eu ma.  
25Muiˇ-eu deuˬ guiˇ deuˆ-eu keu ka baꞈ-awˇ, nga maꞈ-euˬ tiˬ jawˬ jawˇ luꞈ-eu miˇ 
neh, myawˬ kʼahˬ yaˇ kʼahˬ-ahˇ maˬ iˇ doˆ peuˬ-eu uˬ taꞈ, gaˇ jawˬ-ahˇ kʼawꞈ maˬ cah 
peuˬ nya.” 
26Sahˬpaˬ Miˬyehˇ aˬ yawꞈ-euˬ tsawˇ haˬ deuˬ-ahˇ heu loꞈ-ehˇ ehˇ-eu meh.  

“Guˬ daˇ pehˇ zeuˇ mehˬ tsoeˬ dm-awˇ, kʼaˬ lehˇ tsahˬ-ahˇ mahˬ poˆ poˆ-awˬ. Aˬ li tiˬ 
gʼaˬ tehꞈ-euˬ gʼaˇ duˬ tsawˇ ngoeˇ ngoeˇ-eu loꞈ-ehˇ, nui ma shaˬ zahˬ mˇ dui dui-
awˬ. Aˬ jeˬ miˇ neh ehˇ naˇ, naw maꞈ-ahˇ laˆ cawˆ le-eu muiˇ-eu deuˬ, ja pyuˬ ni guiˇ 
deuˆ le tehꞈ-a.  
27Yeˬlaˬmiˇ-oˇ, shmˇ puiˆ neˇ-awˇ tsehˬ ka haw-eu loꞈ-ehˇ, ngaˬ-euˬ tsawˇ haˬ deuˬ-
ahˇ nawˇ lawˬ haw-awˇ, aˬ joˆ-ehˇ gʼeh nga lehˇ pyehˆ tseˇ duˬ-awˬ.  
28Guiˬ shuiˇ hawˇ-eu shmˇ byaˆ gʼahˇ-eu loꞈ-ehˇ, aˬ yawꞈ maꞈ nui ma gʼahˇ-awˇ 
ngaˬ-ahˇ puiˬ-euˬ meh. Aˬ yawꞈ maꞈ yaw lehˬ mˇ doe- awˇ maˬ muiˬ-eu jeˬ ja byah-
eu meh.  
29Baw aˇ naˆ ni baw neˇ kʼawꞈ, shmˇ shmˇ keˬ maˬ baw shawˇ nya-eu loꞈ-ehˇ, ngaˬ-
euˬ tsawˇ haˬ deuˬ ahˇ baw shawˇ-eu-aˬ, haiˬ-eu jeˬ maˬ byoˆ-iˇ nya-eu miˇ neh, tiˬ 
jeˬ-iˬ gaˇ dahˇ maˬ tsoeˬ-a.  
30Sahˬpaˬ Miˬyehˇ pyeuꞈ-eu ngaˇ byehˇ dzeh-euˬ miˇ neh, gaˇ dahˇ maˬ tsoeˬ-eu 
shmˇ shmˇ keˬ meh lehˇ aˬ yawꞈ maꞈ-ahˇ ya kuˇ tehꞈ-a.  

Yeˬlaˬmiˇ 7 

Uˬ duˬ tahˬ nymˇ nymˇ ma laꞈ kʼoeˇ Yeˬlaˬmiˇ dawˬ mehˬ mehˬ-eu 

1Sahˬpaˬ Miˬyehˇ-euˬ dawˬ Yeˬlaˬmiˇ jawˇ gaˇ heu loꞈ-ehˇ keuˆ le-euˬ meh.  
2“Uˬ duˬ tahˬ nymˇ nymˇ ma-euˬ gʼoˆ kʼehˬ-ahˇ yawꞈ-awˇ, dawˬ heu deuˬ dzawˇ gaˬ 
nehˬ-awˬ. Sahˬpaˬ Miˬyehˇ-ahˇ uˬ duˬ tahˬ-eu gʼaˇ duˬ, gʼoˆ kʼehˬ heu kʼehˬ-ahˇ kʼaˇ 
uˇ laˇ-eu Yuˇdaˆ tsawˇ haˬ dawˬ tawˆ luꞈ-oˇ, Sahˬpaˬ Miˬyehˇ-euˬ dawˬ-ahˇ naˇ haˬ-
awˬ.  
3Baoˬ huiˬ-eu Sahˬpaˬ Miˬyehˇ pyeuꞈ-eu Iˇsaˬleˬlaˆ-euˬ Miˬyehˇ heu loꞈ-ehˇ ehˇ-eu 
meh. ‘Naw maꞈ dehꞈ jeˬ dehꞈ kawˆ paˇ naˇ, miˇ kʼahˬ heu kʼahˬ laꞈ kʼoeˇ bi jawˇ daˆ 
leꞈ ma.  
4Heu-aˬ, Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma meh. Sahˬpaˬ Miˬyehˇ-euˬ 
Uˬ duˬ tahˬ nymˇ nymˇ ma meh. Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma 

meh. Aˬ dui maꞈ tiˬ jeˬ-iˬ kʼahˬ lahˇ kʼaˇ maˬ za-a’ lehˇ ehˇ-awˇ jaˬ myawꞈ myawꞈ gaˇ 
taˬ paˇ naˇ haˬ.  
5“Naw maꞈ dehꞈ jeˬ dehꞈ kawˆ paˇ-awˇ, naw maꞈ mˇ luꞈ shaˇ luꞈ-eu jeˬ-ahˇ byehˇ-
awˬ. Tiˬ gʼaˬ tiˇ gʼaˬ dehꞈ tsaˬ dehꞈ tsahˇ geuꞈ-awˬ.  
6Boeˇ miˬ siˬ kʼaˬ deuˬ, muˇ coe aˬ nmˇ deuˬ hawˇ-eu, miˬ coeˬ miˬ ma deuˬ-ahˇ taˬ 
kʼehˬ taˬ kʼaˆ. Iˬ baˇ maˬ ahˇ-eu tsawˇ haˬ deuˬ-ahˇ sehꞈ-eu jeˬ, miˇ kʼahˬ heu kʼahˬ 
laꞈ kʼoeˇ taˬ paˇ mˇ. Miˬ yehˇ nui deuˬ-ahˇ uˬ duˬ tahˬ-eu jeˬ kʼawꞈ byehˇ dzeh-awˬ. 
Aˬ jeˬ miˇ neh ehˇ naˇ, kʼoeˇ loꞈ-ehˇ mˇ-eu baˬ da neh nawˇ ya luˬ ya seˇ-iˇ tehꞈ-a.  
7Naw maꞈ dehꞈ paˇ naˇ, naw maꞈ-euˬ aˬ poeˬ aˬ bawˇ deuˬ-ahˇ ngaˬ neh biꞈ tsehˆ 
tsehˆ taˬ-euˬ miˇ kʼahˬ heu kʼahˬ laꞈ kʼoeˇ, naw maꞈ-ahˇ ngaˇ bi jawˇ daˆ leꞈ ma.  
8“Haw yawˬ. Jaˬ myawꞈ myawꞈ-eu dawˬ-ahˇ naw maꞈ naˇ haˬ-awˇ jah-euˬ meh.  
9Kʼoeˬ-eu gʼehꞈ-eu jeˬ, tsawˇ haˬ-ahˇ sehꞈ-eu jeˬ, aˬ cawˬ-euˬ miˬ zaˬ yo zaˬ-ahˇ 
bahˬ-eu jeˬ, jaˬ myawꞈ myawꞈ-awˇ kamˬ-eu jeˬ, Baˬlaˇ miˬ yehˇ-ahˇ lawˇ nehˬ shehˇ 
nehˬ-eu jeˬ, aˇ hu naw maꞈ maˬ siˬ maˬ mawˇ haw-euˬ miˬ yehˇ nui deuˬ-ahˇ uˬ duˬ 
tahˬ-eu jeˬ, heu deuˬ-ahˇ naw maꞈ mˇ bahˬ taˬ-euˬ meh.  
10Ngaˇ maˬ haw nahˇ-eu gaˇ heu deuˬ-ahˇ naw maꞈ mˇ kʼawꞈ, ngaˬ-euˬ Uˬ duˬ tahˬ 
nymˇ nymˇ ma laꞈ kʼoeˇ ngaˬ-euˬ mehˬ shi naw maꞈ yawꞈ laˇ-awˇ, ‘Nga maꞈ kʼahˬ 
lahˇ duˬ maˬ jaˆ’ lehˇ ehˇ-eu meh.  
11Ngaˬ-euˬ Uˬ duˬ tahˬ nymˇ nymˇ ma heu, smˇ kʼoeˬ tahˇ joe deuˬ-euˬ cehˆ zaꞈ duˬ 
meh lehˇ naw maꞈ noeˬ te loˇ. Naw maꞈ neh mˇ-euˬ jeˬ ngaˇ mawˇ luꞈ ma.  
12Ngaˬ-ahˇ uˬ duˬ bi tahˬ-eu gʼaˇ duˬ, ngaˬ neh tseˇ doˆ beh beh-euˬ jawˇ duˬ pyeuꞈ-
eu Shiˇloˬ meuˬ-ahˇ haw leˇ-awˬ. Ngaˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ iˬ 
baˇ mˇ-euˬ baˬ da neh, aˬ yawꞈ maꞈ-ahˇ ngaˇ aˬ joˆ-ehˇ jahˇ nehˬ-euˬ nga lehˇ haw 
duˬ leˇ-awˬ.  
13Iˬ baˇ heu deuˬ dawˬ tawˆ luꞈ naw maꞈ mˇ-awˇ, naw maꞈ-ahˇ ngaˇ tiˬ poˆ saˇ-iˬ tiˬ 
poˆ dawˬ ngehˬ cawˬ kʼawꞈ, naw maꞈ naˬ bawˇ maˬ ciˬ kʼmˇ-a.  
14Kʼoeˇ baˬ da neh, Shiˇloˬ meuˬ-ahˇ ngaˬ neh kʼaˇ jahˇ nehˬ-euˬ loꞈ-ehˇ, naw maꞈ 
gʼoe luꞈ-eu ngaˬ-euˬ Uˬ duˬ tahˬ nymˇ nymˇ ma heu nymˇ-ahˇ ngaˇ jahˇ nehˬ ma. 
Naw maꞈ-euˬ aˬ poeˬ aˬ bawˇ deuˬ hawˇ-eu, naw maꞈ-ahˇ ngaˬ neh biꞈ taˬ-euˬ jawˇ 
duˬ heu tsahˇ nyiˬ paˆ-ehˇ, Shiˇloˬ meuˬ kʼoeˇ taˆ keuˆ le-euˬ jeˬ ngaˇ bi keuˆ le ma.  
15Naw maꞈ-euˬ aˬ yuiꞈ aˬ nyiˇ Iˇsaˬleˬlaˆ tsawˇ haˬ deuˬ-ahˇ ngaˬ neh teh dzeh nehˬ-
euˬ loꞈ-ehˇ, naw maꞈ-ahˇ kʼawꞈ maˬ mawˇ laˇ gaˇ ngaˇ teh dzeh ma lehˇ, Sahˬpaˬ 
Miˬyehˇ pyeuꞈ-eu ngaˇ ehˇ-eu ma.” 

Yuˇdaˆ tsawˇ haˬ deuˬ naˬ lehˬ lehˬ-eu 

16Sahˬpaˬ Miˬyehˇ heu loꞈ-ehˇ ehˇ-eu meh. “Yeˬlaˬmiˇ-oˇ, tsawˇ haˬ heu deuˬ gʼaˇ 
duˬ guiˬ lahˬ taˬ shaˇ. Aˬ yawꞈ maꞈ-euˬ dah zaˇ ngoeˇ ngoeˇ-ehˇ guiˬ lahˬ taˬ shaˇ. 
Nawˇ aˬ yawꞈ maꞈ gʼaˇ duˬ tsawˇ kaˬ geuꞈ laˇ gaˇ ngaˇ maˬ naˇ haˬ.  
17Yuˇdaˆ miˇ kʼahˬ laꞈ kʼoeˇ jaˆ-eu meuˬ deuˬ hawˇ-eu Yeˬluˇsaˬlehˬ meuˬ laꞈ kʼoeˇ, 
aˬ yawꞈ maꞈ mˇ luꞈ shaˇ luꞈ-eu jeˬ-ahˇ nawˇ maˬ mawˇ teˬ loˇ.  

http://pt-br.bibles.org/ahk-AHK/Jer/8#Jer.7.12!f.1

18Mˬ taˆ-euˬ sahˬ ma lehˇ aˬ yawꞈ maꞈ kuˇ-eu miˬ yehˇ ma kʼoeˇ gʼaˬ-ahˇ lawˇ nehˬ-
eu kaˬ muˇ jahˇ-eu gʼaˇ duˬ, zaˬ deuˬ miˬ dzaˬ gʼoˆ uiˬ-awˇ, tsawˇ kʼaˆ aˬ da deuˬ miˬ 
dzaˬ baw doꞈ nehˬ-awˇ, tsawˇ kʼaˆ aˬ ma deuˬ cehˇ meu nyehꞈ keuˬ-eu meh. Ngaˬ-
ahˇ bi coeˬ laˇ-eu gʼaˇ duˬ, miˬ yehˇ nui deuˬ-ahˇ kʼawꞈ, aˬ yawꞈ maꞈ aˬ gaꞈ dzaˇ uiˇ 
shehˆ-awˇ lawˇ nehˬ-euˬ meh.  
19Ehˇ kʼawꞈ, ngaˬ-ahˇ bi coeˬ laˇ-eu jeˬ aˬ yawꞈ maꞈ mˇ luꞈ ta loˇ. Maˬ ngeuˇ-a. Yawˬ 
haˇ yawˬ ha bi coeˬ leˇ-awˇ, yawˬ haˇ yawˬ ha daˬ laˆ ga-eu jeˬ aˬ yawꞈ maꞈ mˇ luꞈ-
eu meh.  
20Kʼoeˇ baˬ da neh, Dawˬ tawˆ kʼoeˇ taˆ uˆ lahˇ luꞈ-eu Sahˬpaˬ Miˬyehˇ pyeuꞈ-eu 
ngaˇ-aˬ, Uˬ duˬ tahˬ nymˇ nymˇ ma heu kʼoeˇ taˆ ngaˬ-euˬ nui pehˇ tahˬ daˆ nehˬ ma. 
Tsawˇ haˬ hawˇ-eu jeˬ zaˬ kʼoeˇ taˆ maˬ ehˇ, bawˇ tsahˬ sahˬ lahˬ hawˇ-eu dzaˬ la 
gʼo cehˇ kʼoeˇ taˆ maˬ ehˇ, ngaˬ-euˬ nui pehˇ tahˬ daˆ nehˬ ma. Ngaˇ nui ma pehˇ-eu 
jeˬ-aˬ, tsawˇ haˬ tiˬ gʼaˬ-iˬ maˬ ceh miˆ nya-eu miˬ dzaˬ-ahˇ duˇ tehꞈ-a.  
21“Ngaˬ-euˬ tsawˇ haˬ deuˬ-oˇ, lawˇ-eu shehˇ-eu tiˬ paˆ na deuˬ-ahˇ naw maꞈ dzaˬ 
kʼmˬ meh. Ehˇ kʼawꞈ, miˬ dzaˬ-ahˇ dzah puiˆ-awˇ lawˇ-eu jeˬ-ahˇ naw maꞈ maˬ dzaˬ 
ni lawˇ duˬ kʼoeˇ taˆ ya dzah puiˆ jiˇ meh. Naw maꞈ maˬ gaˇ ma lehˇ noeˬ-awˇ, kʼaˇ 
lawˇ kʼaˇ shehˇ-eu yawˬ jeˬ na luꞈ-ahˇ dzaˬ naˇ kʼawꞈ, naw maꞈ naꞈ-i jaˆ tehꞈ-a lehˇ, 
Sahˬpaˬ Miˬyehˇ pyeuꞈ-eu ngaˇ ehˇ-eu ma.  
22Naw maꞈ-euˬ aˬ poeˬ aˬ bawˇ deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh, ngaˇ sheuˬ 
doˆ laꞈ ngeh, miˬ dzaˬ dzah puiˆ-awˇ lawˇ-eu jeˬ hawˇ-eu lawˇ-eu shehˇ-eu aˬ geu 
jeˬ maˬ kaˬ, maˬ lawˇ-ehˇ maˬ gʼeh nya-a lehˇ ngaˬ neh dawˬ biꞈ taˬ-euˬ maˬ jaˆ.  
23Ehˇ kʼawꞈ ni, ngaˇ aˬ yawꞈ maꞈ-euˬ Miˬyehˇ pyeuꞈ-awˇ, aˬ yawꞈ maꞈ ngaˬ-euˬ 
tsawˇ haˬ pyeuꞈ ni, ngaˬ-euˬ ehˇ dawˬ-ahˇ ya naˇ haˬ geuꞈ meh lehˇ, aˬ yawꞈ maꞈ-
ahˇ ngaˬ neh biꞈ taˬ-euˬ dawˬ jaˆ ma. Yawˬ jeˬ na luꞈ laꞈ kʼoeˇ aˬ yawꞈ maꞈ guiˬ lahˬ 
za nya ni, ngaˬ neh dawˬ biꞈ-euˬ loꞈ-ehˇ dehꞈ-eu gʼaˇ duˬ, aˬ yawꞈ maꞈ-ahˇ ngaˇ ehˇ 
nehˬ-euˬ ma.  
24Ehˇ kʼawꞈ, aˬ yawꞈ maꞈ naˬ bawˇ maˬ gaˬ leˇ-ehˇ, aˬ yawꞈ maꞈ-euˬ gʼahˇ-eu nui ma 
hawˇ-eu haiˬ-eu nui ma laꞈ kʼoeˇ kʼaˇ noeˬ doˆ laˇ-euˬ jeˬ mˇ-awˇ, muiˬ laˇ jaˬ laˇ-eu 
jeˬ maˬ jaˆ-eu uˬ taꞈ, tiˬ jawˇ saˇ-i tiˬ jawˇ doeˇ dzehˬ laˇ-euˬ meh.  
25Naw maꞈ-euˬ aˬ poeˬ aˬ bawˇ deuˬ Iˇjiˇtuˆ miˇ kʼahˬ laꞈ kʼoeˇ neh doˆ laˇ-euˬ tiˬ 
nah neh iˬ nah keuˆ ni, ngaˬ-euˬ gʼaˇ duˬ bi ngehˬ dah-euˬ ngaˬ-euˬ zaˬ kʼaˆ deuˬ-
ahˇ, naw maꞈ jawˇ gaˇ maˬ tsehˆ leˇ ni ngaˇ pyehˬ leꞈ-euˬ ma.  
26Ehˇ kʼawꞈ, tsawˇ haˬ tiˬ gʼaˬ-iˬ naˬ bawˇ gaˬ leˇ gaˇ maˬ duˇ-ehˇ, naw maꞈ-euˬ aˬ 
poeˬ aˬ bawˇ deuˬ naˆ maˬ tseˇ naw maꞈ nui ma gʼahˇ-awˇ, ngaˬ-ahˇ puiˬ mawꞈ-eu 
jeˬ aˇ dzehˬ dzeuˇ meh.  
27“Kʼoeˇ miˇ neh Yeˬlaˬmiˇ-oˇ, dawˬ heu deuˬ dawˬ tawˆ luꞈ ngaˬ-euˬ tsawˇ haˬ 
deuˬ-ahˇ nawˇ ehˇ nehˬ kʼawꞈ, nawˬ-euˬ ehˇ dawˬ-ahˇ aˬ yawꞈ maꞈ maˬ naˇ haˬ-aˇ. 
Aˬ yawꞈ maꞈ-ahˇ nawˇ kuˇ kʼawꞈ, nawˬ-ahˇ oˬ maˬ toˬ nehˬ laꞈ-aˇ.  
28Yawˬ ha-euˬ Miˬyehˇ pyeuꞈ-eu Sahˬpaˬ Miˬyehˇ-euˬ ehˇ dawˬ-ahˇ yawˬ ha tsawˇ 
jeuˬ maˬ naˇ haˬ ehˇ, kʼehˬ nehˬ kʼaˆ nehˬ-eu jeˬ-ahˇ ya daˬ kʼawꞈ, maˬ paˇ laˇ nya 

nga lehˇ, aˬ yawꞈ maꞈ-ahˇ nawˇ ya ehˇ nehˬ meh. Saˇ jaˇ ziꞈ-eu jeˬ shiˇ tsehˆ-euˬ 
meh. Saˇ jaˇ ziꞈ-eu gaˇ kawˆ ja-eu tsawˇ haˬ tiˬ gʼaˬ-iˬ maˬ jawˇ-a.  

Hiˬnoˬ deh kʼawꞈ-ahˇ iˬ baˇ mˇ-euˬ 

29“Yeˬluˇsaˬlehˬ tsawˇ haˬ deuˬ-oˇ, ngoeˇ-awˬ. Uˬ duˬ tsehˇ kʼahˇ tehˬ tsehˆ-awˇ biˬ 
dzeh-awˬ. Gawˬ duˇ uˬ du doe ni tsawˇ ngoeˇ ngoeˇ-awˬ. Aˬ jeˬ miˇ neh ehˇ naˇ, 
Sahˬpaˬ Miˬyehˇ pyeuꞈ-eu ngaˇ-aˬ, ngaˬ-euˬ tsawˇ haˬ deuˬ-ahˇ nui ma pehˇ-awˇ 
byehˇ dzeh-euˬ ma.  
30“Yuˇdaˆ tsawˇ haˬ deuˬ haiˬ dui dui-eu jeˬ mˇ-euˬ meh. Ngaˇ bye dui dui-eu jeˬ 
pyeuꞈ-eu aˬ yawꞈ maꞈ-euˬ tahˬ pahˬ aˬ ma mawˇ kawˇ deuˬ-ahˇ ngaˬ-euˬ Uˬ duˬ 
tahˬ nymˇ nymˇ ma laꞈ kʼoeˇ aˬ yawꞈ maꞈ baꞈ taˬ-awˇ, Uˬ duˬ tahˬ nymˇ nymˇ ma-
ahˇ laˆ jawꞈ-euˬ meh.  
31Aˬ yawꞈ maꞈ-euˬ aˬ buˇ aˬ li deuˬ-ahˇ miˬ dzaˬ dzah puiˆ-awˇ lawˇ-eu gʼaˇ duˬ, 
Hiˬnoˬ deh kʼawꞈ-ahˇ Tawˇpehˆ lehˇ myahˇ-euˬ lawˇ duˬ tiˬ tsahˇ aˬ yawꞈ maꞈ tsoˆ-
euˬ meh. Kʼoeˇ loꞈ-ehˇ bi mˇ-eu gʼaˇ duˬ, aˬ yawꞈ maꞈ-ahˇ ngaˇ dawˬ biꞈ-euˬ maˬ 
ngeuˇ. Noeˬ-euˬ tehꞈ-ehˇ kʼawꞈ maˬ shaˇ noeˬ haw-aˬ.  
32Jawˇ duˬ kʼoeˇ tsahˇ-ahˇ Tawˇpehˆ hawˇ-eu Hiˬnoˬ deh kʼawꞈ lehˇ maˬ paˇ kuˇ 
nya-eu aˇ nah aˇ yamˬ keuˆ le tehꞈ-a. Tsawˇ haˬ-ahˇ sehꞈ-eu deh kʼawꞈ lehˇ ya kuˇ 
paˇ gaˇ keuˆ tehꞈ-a. Tsawˇ haˬ baꞈ pahˬ kʼaˇ maˬ za ni pyeuꞈ-iˇ-awˇ, kʼoeˇ tsahˇ-ahˇ 
ya baꞈ pahˬ tehꞈ-a.  
33Tsawˇ haˬ zaˬ shiˇ taˬ-awˇ ga gaˇ, bawˇ tsahˬ jeˬ zaˬ hawˇ-eu aˇ jiˇ deuˬ dzaˬ le-
awˇ, teh piˇ nehˬ-eu gʼaˬ maˬ jawˇ ni pyeuꞈ-iˇ tehꞈ-a.  
34Miˇ kʼahˬ heu kʼahˬ kʼaˇ shuiꞈ deh ga pyeuꞈ jiˇ tehꞈ-a. Yuˇdaˆ miˇ kʼahˬ laꞈ kʼoeˇ jaˆ-
eu meuˬ deuˬ hawˇ-eu, Yeˬluˇsaˬlehˬ meuˬ-euˬ lehˆ kawˆ doe ni, byawˬ gʼa-eu teˇ 
saˇ hawˇ-eu, jiˇ cehˇ gʼeh-awˇ laˬ kʼaˬ cehˇ luꞈ-eu teˇ saˇ deuˬ-ahˇ, ngaˇ bi byoˆ-iˇ jiˇ 
ma.  

Yeˬlaˬmiˇ 8 

1“Aˇ nah aˇ yamˬ kʼoeˇ keuˆ laˇ ngeh, Yuˇdaˆ sahˬ paˬ deuˬ hawˇ-eu yaw huiˬ yaw 
mahˇ deuˬ-euˬ shaˬ yoeˬ deuˬ maˬ ehˇ, piˇ ma deuˬ, Miˬyehˇ gʼaˇ duˬ ngehˬ dah-eu 
deuˬ hawˇ-eu Yeˬluˇsaˬlehˬ meuˬ laꞈ kʼoeˇ jawˇ-eu tsawˇ haˬ deuˬ-euˬ shaˬ yoeˬ 
deuˬ maˬ ehˇ, lmˬ bymˇ laꞈ kʼoeˇ neh bi beuˬ doˆ jiˇ tehꞈ-a.  
2Shaˬ yoeˬ kʼoeˇ deuˬ-ahˇ gʼoˆ uiˬ-awˇ maˬ duˬ pahˬ nehˬ ni, aˬ nyoˬ mawˇ neˇ keˬ 
ga-eu loꞈ-ehˇ miˇ tsa ga tehꞈ-a. Tsawˇ haˬ kʼoeˇ deuˬ yaw dehꞈ dehꞈ ngeh uˬ duˬ 
tahˬ-awˇ caw teh-euˬ nahˇ ma, ba la, aˬ guiˇ, kʼoeˇ deuˬ-euˬ mehˬ shi, shaˬ yoeˬ 
kʼoeˇ deuˬ bya cehˆ ni ga tehꞈ-a.  
3Haiˬ-eu tsawˇ jeuˬ heu jeuˬ laꞈ kʼoeˇ, maˬ shiˇ-ehˇ dzeuˇ-iˇ-awˇ, ngaˬ neh kʼaˇ teh 
dzeh nehˬ-euˬ gaˇ dehꞈ gʼawˬ-awˇ jawˇ-eu deuˬ kʼawꞈ, dehꞈ-eu naˆ maˬ tseˇ shiˇ 
mawꞈ dzehˬ tehꞈ-a lehˇ Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Iˬ baˇ hawˇ-eu kʼehˬ-eu kʼaˆ-eu jeˬ 

4Sahˬpaˬ Miˬyehˇ ngaˬ-ahˇ kʼehˇ-awˇ, aˬ yawꞈ maꞈ-euˬ tsawˇ haˬ-ahˇ heu loꞈ-ehˇ bi 
ehˇ nehˬ laꞈ-euˬ meh.  

“Tsawˇ haˬ zaˬ coˬ-iˇ ngeh, maˬ tuˇ laˇ kʼmˬ ta loˇ. Tsawˇ haˬ tiˬ gʼaˬ mehˬ shiˬ ciˬ 
pyawˇ-awˇ doˆ-iˇ ngeh, maˬ paˇ gʼoꞈ kʼoꞈ laˇ kʼmˬ ta loˇ.  
5Toˆ-ehˇ ngeuˇ naˇ aˬ jeˬ miˇ neh naw maꞈ mehˬ shiˬ ciˬ pyawˇ-awˇ doˆ-iˇ-euˬ, maˬ 
gʼoꞈ kʼoꞈ laˇ ni iˇ byoˆ te. Naw maꞈ tahˬ pahˬ aˬ ma mawˇ kawˇ maˬ byehˇ coeˇ-ehˇ, 
ngaˇ jawˇ gaˇ maˬ gʼoꞈ poˆ laˇ-a.  
6Ngaˇ yaw muiˬ-ehˇ naˇ haˬ duˬ ngeh, naw maꞈ ngehˬ-eu tmˇ-eu laꞈ kʼoeˇ, yaw tsaˬ 
yaw dawˇ jeˬ maˬ ahˇ nya. Yawˬ ha mˇ-euˬ yaw haiˬ jeˬ-ahˇ, nui ma laꞈ kʼoeˇ maˬ 
noeˬ shaˬ-ehˇ, yawˬ ha mˇ-euˬ lehˬ nga loˇ lehˇ, naˇ haˬ-eu tsawˇ haˬ maˬ jawˇ-a. 
Guiˇ deuˆ gaˇ coeˬ gʼeh-eu dziˬ mahˬ loꞈ-ehˇ, yawˬ gʼaˬ na luꞈ yawˬ ha nui kʼahˇ-ahˇ 
poˆ-eu meh.  
7Yawˬ ha bahˬ-ahˇ ya gʼoꞈ leˇ-eu yamˬ law, uiˇ dzoeˬ deuˬ kʼawꞈ siˬ nya luꞈ meh. 
Jawˬ jiˇ jawˬ gʼaꞈ hawˇ-eu kʼaˬ guˬ, miˇ kʼahˬ jawˇ paˇ yamˬ siˬ nya meh. Ehˇ kʼawꞈ, 
ngaˬ-euˬ tsawˇ haˬ pyeuꞈ-eu naw maꞈ, ngaˬ-euˬ zahˇ dawˬ maˬ siˬ nya-a.  
8Naw maꞈ tsawˇ gahˇ ahˇ-eu miˇ neh, ngaˬ-euˬ zahˇ dawˬ kʼoꞈ dawˬ siˬ nya ma lehˇ, 
aˬ joˆ-ehˇ ehˇ nya te. Haw yawˬ. Ngaˬ-euˬ zahˇ dawˬ kʼoꞈ dawˬ deuˬ-ahˇ, maˬ sui 
maˬ dawˇ-eu zahˇ dzoeˬ miˬ ma deuˬ, boꞈ poˆ boꞈ paˇ jiˇ taˬ-euˬ meh.  
9Zaˬ siˬ tsawˇ gahˇ ahˇ-eu deuˬ ya shaꞈ dawˇ tehꞈ-a. Baw gʼaꞈ-ahˇ teuˆ lahˇ-euˬ loꞈ-
ehˇ ya shaˬ tehꞈ-a. Ngaˬ-euˬ zahˇ dawˬ kʼoꞈ dawˬ-ahˇ byehˇ dzeh gʼaˬ-euˬ-aˬ, zaˬ siˬ 
tsawˇ gahˇ aˬ geu jeˬ paˇ ahˇ nmˇ.  
10Kʼoeˇ miˇ neh aˬ yawꞈ maꞈ-euˬ deh yaˇ aˬ cawˬ-ahˇ biꞈ-awˇ, aˬ yawꞈ maꞈ-euˬ miˬ 
zaˬ aˬ cawˬ-ahˇ biꞈ nehˬ ma. Huiˬ zaˬ nyiˇ zaˬ maˬ tseˇ paˆ ni, maˬ sui maˬ dawˇ-eu 
laꞈ kʼoeˇ pyuˇ shuiˇ poˆ-euˬ meh. Miˬyehˇ gʼaˇ duˬ ngehˬ dah-eu deuˬ hawˇ-eu piˇ 
ma deuˬ kʼawꞈ, miˇ kʼahˬ zaˬ-ahˇ myawꞈ dzaˬ-eu meh.  
11Ngaˬ-euˬ tsawˇ haˬ deuˬ-euˬ maˇ kʼehˬ maˇ naˇ, aˬ gah heu-euˬ naˆ tehꞈ-ehˇ sawˇ-
awˇ, maˬ taˬ leˇ-euˬ gaˇ taˬ leˇ gʼaˬ-euˬ meh lehˇ ehˇ-eu meh.  
12Ngaˬ-euˬ tsawˇ haˬ deuˬ-oˇ, yaw jawꞈ jeˬ-ahˇ mˇ-euˬ miˇ neh shaꞈ dawˇ baw miˇ-a 
loˇ. Maˬ ngeuˇ-a. Nawˇ shaꞈ maˬ siˬ nya-ehˇ, baˬ ba neˇ laˇ-euˬ maˬ baw-a. Aˬ cawˬ 
coˬ dzeh-iˇ-euˬ loꞈ-ehˇ, naw maꞈ kʼawꞈ ya coˬ-iˇ tehꞈ-a. Naw maꞈ-ahˇ ngaˇ kʼehˬ 
ngeh, naw maꞈ gʼaˇ duˬ aˇ saˬ saˬ-eu jeˬ keuˆ le tehꞈ-a lehˇ, Sahˬpaˬ Miˬyehˇ pyeuꞈ-
eu ngaˇ ehˇ-eu ma.  
13“Yaˇ kmˇ mˇ-eu deuˬ aˇ siˬ pyaˆ uiˬ-eu loꞈ-ehˇ, ngaˬ-euˬ tsawˇ haˬ deuˬ-ahˇ ngaˇ 
pyaˆ uiˬ mawꞈ-eu ma. Ehˇ kʼawꞈ, aˇ siˬ maˬ siˬ le-ehˇ aˇ paꞈ nyoeˬ-iˇ taˬ-euˬ, aˬ gaꞈ 
baw duˆ hawˇ-eu siˬ guˬ aˇ bawˇ-ahˇ duˇ-eu meh. Kʼoeˇ baˬ da neh gʼoˆ baˬ laꞈ nyiˇ-
euˬ tsawˇ jeuˬ-ahˇ, aˬ yawꞈ maꞈ-euˬ miˇ kʼahˬ ngaˇ biꞈ-euˬ ma.” 
14Miˬyehˇ-euˬ tsawˇ haˬ deuˬ ehˇ-eu,  

“Aˬ jeˬ miˇ neh aˬ dui maꞈ dzuˇ dzuˇ-ehˇ jawˇ te. Ziꞈ dah ni gʼeh-eu meuˬ deuˬ-ahˇ 
cehˆ-awˇ, kʼoeˇ gaˇ shiˇ leˇ kaˇ-euˇ. Aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, 
aˬ dui kʼoeˇ taˆ shiˇ-eu jeˬ bi keuˆ le-euˬ meh. Aˬ dui aˬ yawꞈ-ahˇ mˇ lehˬ-euˬ miˇ 
neh, aˬ dui-ahˇ dzaˇ doꞈ bi dawˇ laꞈ-euˬ meh.  
15Jawˇ saˇ doˆ-awˇ nui saˇ oꞈ gaˇ aˬ dui noeˬ tmˬ-euˬ kʼawꞈ, guˆ-eu gaˆ-eu jeˬ bi keuˆ 
le-euˬ meh.  

16Aˬ dui-ahˇ muiˇ-eu deuˬ Daˬ meuˬ-ahˇ oe keuˆ-awˇ, mahˬ deuˬ naˇ mehˇ baw-eu 
gaˬ le miˇ-a. Aˬ yawꞈ maꞈ-euˬ mahˬ deuˬ hiˇ gaˇ, miˇ kʼahˬ kʼahˬ lah ni guˆ-awˇ yaw 
dzuˬ dzuˬ-eu meh. Aˬ dui miˇ kʼahˬ hawˇ-eu kʼaˇ jaˆ-eu jeˬ dawˬ tawˆ, aˬ dui maꞈ-
euˬ meuˬ deuˬ hawˇ-eu tsawˇ haˬ dawˬ tawˆ, laˆ cawˆ-eu lehˇ aˬ yawꞈ maꞈ oe-euˬ 
meh.” 
17Sahˬpaˬ Miˬyehˇ heu loꞈ-ehˇ ehˇ-eu meh.  

“Haw yawˬ. Doꞈ kʼaˆ-eu aˇ lawˇ-ahˇ, naw maꞈ jawˇ gaˇ ngaˇ pyehˬ leꞈ ma. Aˇ lawˇ-ahˇ 
toˇ naˬ nya-eu deuˬ toˇ gaˇ maˬ naˇ haˬ-ehˇ, aˇ lawˇ kʼoeˇ deuˬ naw maꞈ-ahˇ toˆ tehꞈ-
a.” 

Yeˬlaˬmiˇ yawˬ ha tsawˇ jeuˬ gʼaˇ duˬ noeˬ shaˬ-euˬ 

18Ngaˇ noeˬ shaˬ-eu maˬ byoˆ-iˇ nya miˇ-a. Nui ma shaˬ zahˬ mˇ-eu maˬ jiˇ miˇ-a.  
19Miˇ kʼahˬ kʼahˬ lah ni naˇ haˬ doe haw sheˇ. Ngaˬ-euˬ tsawˇ jeuˬ ngoeˇ-eu gaˬ laˇ 
miˇ-a.  

“Sahˬpaˬ Miˬyehˇ Ziˇoˬ-ahˇ maˬ paˇ jawˇ meh loˇ. Ziˇoˬ sahˬ paˬ cehˆ byoˆ mehˬ loˇ.” 
Sahˬpaˬ Miˬyehˇ heu loꞈ-ehˇ ehˇ-eu meh.  

“Aˬ jeˬ miˇ neh tahˬ pahˬ aˬ ma mawˇ kawˇ deuˬ-ahˇ uˬ duˬ tahˬ-awˇ, ngaˇ nui ma 
pehˇ laˇ ni naw maꞈ mˇ teˬ. Gaˇ dahˇ maˬ tsoeˬ leˇ-eu boeˇ miˬ siˬ kʼaˬ miˬ yehˇ mehˬ 
shi, aˬ jeˬ baˬ da neh awˆ byaˆ te.” 
20Ngaˬ-euˬ tsawˇ jeuˬ ngoeˇ-awˇ ehˇ-eu,  

“Cehˇ laˆ luiˆ-eu aˇ yamˬ dzeuˇ-awˇ, jawˇ la buˬ-iˇ-euˬ kʼawꞈ, aˬ dui-ahˇ ka kʼoꞈ-euˬ 
jeˬ maˬ keuˆ le-aˬ siˬ.” 
21Ngaˬ-euˬ tsawˇ jeuˬ shaˬ zahˬ naꞈ-eu miˇ neh, ngaˬ-euˬ nui ma shaˬ zahˬ naꞈ-eu 
miˇ-a. Shaˬ zahˬ maˬ mˇ coeˇ-eu miˇ neh, ngoeˇ dui dui luꞈ-eu ma.  
22Giˇlaˆ miˇ kʼahˬ laꞈ kʼoeˇ jaˆ gʼaˬ maˬ jaˆ-a loˇ. Jaˆ gʼaˬ nya-eu tsawˇ haˬ kʼoeˇ gaˇ 
maˬ jawˇ-a loˇ. Aˬ jeˬ miˇ neh ngaˬ-euˬ tsawˇ jeuˬ-ahˇ maˬ laˆ taˬ nya ta.  

Yeˬlaˬmiˇ 9 

1Aˬ cawˬ neh bi sehꞈ-euˬ ngaˬ-euˬ tsawˇ jeuˬ gʼaˇ duˬ, uˬ ciꞈ nah gʼahˇ ngaˇ ngoeˇ 
coeˇ ni, uˬ duˬ iˇ cuꞈ lah duˬ pyeuꞈ-awˇ, myaˆ biˇ iˇ beuˆ yoeˇ nmˇ duˇ nya.  
2Ngaˬ-euˬ tsawˇ haˬ maˬ mawˇ gaˇ cehˆ zaꞈ duˬ, bawˇ tsahˬ bawˇ dahˇ tiˬ tsahˇ jaˆ 
nmˇ duˇ nya. Aˬ yawꞈ maꞈ baˬ maꞈ puˇ jeˬ-ehˇ, saˇ jaˇ puiˬ-eu tsawˇ haˬ tehꞈ meh.  
3Aˬ yawꞈ maꞈ aˬ myah luꞈ jaˬ myawꞈ myawꞈ-awˇ, yaw sui yaw dawˇ jeˬ uˆ lahˇ-eu 
dah zaˇ, maˬ sui maˬ dawˇ-eu jeˬ miˇ kʼahˬ heu-ahˇ uˆ lahˇ luꞈ meh. Sahˬpaˬ Miˬyehˇ 
ehˇ-eu,  

“Ngaˬ-euˬ tsawˇ haˬ heu deuˬ yaw haiˬ kʼoeˇ taˆ yaw haiˬ jeˬ mˇ daˆ-awˇ, ngaˬ-ahˇ aˬ 
yawꞈ maꞈ-euˬ Miˬyehˇ lehˇ maˬ sawˇ-a.” 
4Mehˇ nmˇ kʼaˇ ngeuˇ-eu deuˬ Yaˬkoˆ loꞈ-ehˇ tsawˇ gahˇ gahˇ-awˇ, cawˬ kʼaˇ ngeuˇ-
eu jaˬ myawꞈ mehˇ shuiˇ myaˬ-eu miˇ neh, yawˬ ha-euˬ cawˬ-ahˇ ya yahˇ-awˇ, mehˇ 
nmˇ yaw kaˬ maˬ jah coeˇ-a.  

5Yawˬ gʼaˬ na luꞈ yawˬ ha-euˬ cawˬ-ahˇ myawꞈ dzaˬ-awˇ, yaw tsaˬ yaw dawˇ ngehˬ-
eu tmˇ-eu tiˬ gʼaˬ-iˬ maˬ jawˇ-a. Jaˬ myawꞈ myawꞈ-eu mehˬ laˇ laˆ sheuˆ taˬ-awˇ, iˬ 
baˇ mˇ dehˆ-euˬ maˬ baw-ehˇ, dehꞈ poˆ dehꞈ paˇ-eu maˬ noeˬ tsehˆ coeˇ-a.  
6Kʼehˬ-eu kʼoeˇ taˆ kʼaˆ-eu jeˬ baꞈ bymˇ-awˇ, jaˬ myawꞈ kʼoeˇ taˆ mehˇ shuiˇ geu daˆ-
eu meh.  

“Aˬ yawꞈ maꞈ ngaˬ-ahˇ maˬ haw nahˇ-a” lehˇ, Sahˬpaˬ Miˬyehˇ ehˇ luꞈ-eu meh.  
7Kʼoeˇ miˇ neh Baoˬ huiˬ-eu Sahˬpaˬ Miˬyehˇ ehˇ-eu,  

“Shmˇ puiˆ neˇ-awˇ tsehˬ ka haw-eu loꞈ-ehˇ, ngaˬ-euˬ tsawˇ haˬ deuˬ-ahˇ ngaˇ lawˬ 
haw ma. Ngaˬ-euˬ tsawˇ haˬ iˬ baˇ mˇ-euˬ miˇ neh, ngaˇ aˬ jeˬ paˇ gʼeh nehˬ nya nmˇ.  
8Aˬ yawꞈ maꞈ-euˬ mehˬ laˇ shaˆ shiˇ kaˆ myaˬ, jaˬ myawꞈ mehˇ shuiˇ mˇ-eu maˬ naˬ 
leˇ-a. Yawˬ gʼaˬ na luꞈ dawˬ muiˬ ngehˬ gaˇ duˇ kʼawꞈ, nui ma laꞈ kʼoeˇ lahˇ ju kʼmˇ 
luꞈ-eu meh.  
9Aˬ yawꞈ maꞈ kʼoeˇ loꞈ-ehˇ dehꞈ doeˇ-eu baˬ da neh, ngaˇ maˬ kʼehˬ ni jawˇ coeˇ nmˇ 
loˇ. Kʼoeˇ naˆ ni doeˇ-eu tsawˇ jeuˬ-ahˇ, ngaˇ laꞈ poˆ maˬ poˆ ni dzahˬ tehˬ coeˇ nmˇ 
loˇ lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
10Ngaˇ heu loꞈ-ehˇ ehˇ-euˬ ma.  

“Gawˬ jawˬ hawˇ-eu jeˬ zaˬ gaˆ kʼahˬ deuˬ-euˬ gʼaˇ duˬ, ngaˇ tsawˇ ngoeˇ ngoeˇ-eu 
ma. Gawˬ jawˬ hawˇ-eu jeˬ zaˬ gaˆ kʼahˬ deuˬ koˆ jiˇ-awˇ, tsawˇ haˬ maˬ iˇ maˬ laˇ 
tsehˆ-a. Jeˬ zaˬ teˇ saˇ maˬ ya gaˬ ni ciˬ cuˇ ni pyeuꞈ-iˇ-awˇ, bawˇ tsahˬ jeˬ zaˬ aˇ jiˇ 
deuˬ pawˇ byoˆ jiˇ-euˬ meh.” 
11Sahˬpaˬ Miˬyehˇ heu loꞈ-ehˇ ehˇ-eu meh.  

“Yeˬluˇsaˬlehˬ meuˬ-ahˇ meuˬ coeˬ jehˆ bymˇ bi pyeuꞈ-iˇ-awˇ, bawˇ tsahˬ aˬ kuiˬ 
jawˇ duˬ bi pyeuꞈ-iˇ ma. Yuˇdaˆ miˇ kʼahˬ-euˬ meuˬ deuˬ, bawˇ tsahˬ bawˇ dahˇ bi 
pyeuꞈ-iˇ ma.” 
12Ngaˇ heu loꞈ-ehˇ naˇ haˬ-euˬ ma. “Sahˬpaˬ Miˬyehˇ-oˇ, aˬ jeˬ miˇ neh miˇ kʼahˬ heu 
kʼahˬ kʼaˇ shuiꞈ deh ga loꞈ-ehˇ gui coˇ ni pyeuꞈ-iˇ-awˇ, tsawˇ haˬ tiˬ gʼaˬ-iˬ maˬ cah 
tsehˆ ni pyeuꞈ-iˇ taˬ ta. Gaˇ kawˆ heu deuˬ-ahˇ siˬ nya-awˇ gʼoˆ shaw nya paˬ-ehˇ zaˬ 
siˬ tsawˇ gahˇ byah-eu aˬ suˇ gʼaˬ jawˇ ta. Gaˇ kawˆ heu deuˬ aˬ cawˬ-ahˇ dzawˇ 
mehˬ nehˬ nya paˬ-ehˇ, aˬ suˇ gʼaˬ-ahˇ nawˇ mehˬ duˬ nehˬ-euˬ te.” 
13Sahˬpaˬ Miˬyehˇ heu loꞈ-ehˇ ehˇ-eu meh. “Ngaˬ neh mehˬ nehˬ tsoˆ nehˬ-euˬ jeˬ-
ahˇ ngaˬ-euˬ tsawˇ haˬ deuˬ maˬ naˇ haˬ geuꞈ-eu miˇ neh, heu loꞈ-ehˇ pyeuꞈ laˇ-euˬ 
meh. Aˬ yawꞈ maꞈ ngaˬ-euˬ ehˇ dawˬ maˬ naˇ haˬ-ehˇ, ngaˬ neh bi mˇ-euˬ jeˬ maˬ 
mˇ-a.  
14Aˬ yawꞈ maꞈ-euˬ aˬ poeˬ aˬ bawˇ deuˬ neh mehˬ nehˬ yaꞈ-euˬ loꞈ-ehˇ, aˬ yawꞈ maꞈ 
nui ma gʼahˇ-eu laꞈ kʼoeˇ, Baˬlaˇ miˬ yehˇ-euˬ tahˬ pahˬ aˬ ma mawˇ kawˇ deuˬ-ahˇ, 
uˬ duˬ tahˬ-euˬ meh.  
15Teu baˬ da neh Iˇsaˬleˬlaˆ-euˬ Miˬyehˇ, Baoˬ huiˬ-eu Sahˬpaˬ Miˬyehˇ pyeuꞈ-eu 
ngaˇ heu loꞈ-ehˇ ehˇ gaˇ naˇ haˬ sheˇ. Ngaˇ heu loꞈ-ehˇ jahˇ ma. Ngaˬ-euˬ tsawˇ haˬ 
deuˬ-ahˇ kʼaˬ jehꞈ ni gʼeh-eu aˇ bawˇ bi teuꞈ-awˇ, dzaˇ doꞈ bi dawˇ ma. 

16Aˬ yawꞈ maꞈ-euˬ aˬ poeˬ aˬ bawˇ deuˬ-euˬ ziˇ-ahˇ neh maˬ gaˬ haw maˬ mawˇ 
haw-euˬ tsawˇ jeuˬ deuˬ-euˬ yaw kaˬ-ahˇ aˬ yawꞈ maꞈ-ahˇ ngaˇ teh byaˆ-awˇ, guiˇ 
maꞈ deuˬ pyehˬ gʼeh leꞈ-eu laꞈ kʼoeˇ, geuꞈ-eu jeˬ maˬ ahˇ gaˇ keuˆ ni aˬ yawꞈ maꞈ-ahˇ 
bi laˆ cawˆ ma.” 

Yeˬluˇsaˬlehˬ tsawˇ haˬ deuˬ ngoeˇ-awˇ caw ba nehˬ laꞈ lehˇ shaˇ-eu 

17Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh.  

“Aˬ jeˬ keuˆ le teuˇ le-euˬ nga lehˇ shaˇ noeˬ-awˬ. Tsawˇ ngoeˇ ngoeˇ-eu tsawˇ haˬ 
deuˬ kuˇ uiˬ-awˬ. Kuiˇ deuˇ bi gui-eu zaˬ miˬ zaˬ deuˬ kuˇ uiˬ-awˬ.” 
18Aˬ yawꞈ-euˬ tsawˇ haˬ deuˬ ehˇ-eu,  

“Nga maꞈ myaˆ nuiˆ myaˆ biˇ dahˬ byah jiˇ-awˇ, myaˆ nuiˆ myaˆ shehˆ jaˇ yoe ni 
ngoeˇ pyeuꞈ jiˇ ngeh keuˆ, yaw kawˇ ma-ehˇ laˇ-awˇ kuiˇ deuˇ gui laˇ-awˬ lehˇ, aˬ 
yawꞈ maꞈ-ahˇ ehˇ gaˬ nehˬ-awˬ.” 
19Ziˇoˬ meuˬ-ahˇ tsawˇ ngoeˇ ngoeˇ luꞈ gaˇ naˇ haˬ sheˇ.  

“Nga maꞈ cawˆ-iˇ jiˇ-euˬ miˇ-a. Myaˆ pyawˬ maˬ ciˬ diˇ coeˇ miˇ-a. Nga maꞈ-euˬ nymˇ 
jiˇ bi laˆ byoˆ jiˇ-awˇ, yawˬ ha miˇ kʼahˬ-ahˇ ya byehˇ dzeh gaˇ keuˆ miˇ-a” lehˇ ngoeˇ 
luꞈ meh.  
20Ngaˇ heu loꞈ-ehˇ ehˇ-euˬ ma.  

“Zaˬ miˬ zaˬ deuˬ Sahˬpaˬ Miˬyehˇ-euˬ dawˬ-ahˇ naˇ haˬ-awˇ, aˬ yawꞈ maꞈ dawˬ 
ngehˬ gaˇ naˬ bawˇ ciˬ kʼmˇ-awˬ. Zaˬ miˬ deuˬ-ahˇ tsawˇ ngoeˇ dawˬ kawˬ mehˬ-
awˇ, aˬ nmˇ deuˬ-ahˇ kuiˇ deuˇ gui-eu mehˬ-awˬ.  
21Shiˇ-eu jeˬ laˇ gʼoˆ zaˬ-ahˇ neh daˆ ahˇ laˇ-awˇ, nymˇ ma paw uˇ keuˆ laˇ-euˬ meh. 
Meuˬ-euˬ pu ka gʼa-eu zaˬ yaw nyiˇ deuˬ hawˇ-eu, lehˆ kawˆ doe ni cah-eu zaˬ guˬ 
deuˬ-ahˇ coeˇ tsehˆ-euˬ meh.  
22Deh ga-ahˇ mawˇ neˇ ceˬ ga-eu loꞈ-ehˇ, cehˇ yehˬ dzeh-awˇ cehˇ diꞈ maˬ ya uiˬ-euˬ 
loꞈ-ehˇ, yawˬ gaˇ na luꞈ tsawˇ haˬ yaw shiˇ ga tehꞈ-a lehˇ, Sahˬpaˬ Miˬyehˇ ngaˬ-ahˇ 
bi ngehˬ laꞈ-euˬ meh.” 
23Sahˬpaˬ Miˬyehˇ ehˇ-eu,  

“Tsawˇ gahˇ ahˇ-eu tsawˇ haˬ tsawˇ gahˇ kʼahˬ sehˇ taˬ jehˆ. Baoˬ ahˇ-eu tsawˇ haˬ 
baoˬ kʼahˬ sehˇ taˬ jehˆ. Pyuˇ shuiˇ jaˆ-eu tsawˇ haˬ pyuˇ shuiˇ kʼahˬ sehˇ taˬ jehˆ.  
24Ngaˬ-euˬ gʼoeˇ-eu gaˬ-eu jeˬ aˬ myah luꞈ ziꞈ-awˇ, ngaˇ yaw tsaˬ yaw dawˇ jeˬ mˇ-
eu miˇ neh, kʼahˬ sehˇ kʼaˇ jehˆ mawꞈ-eu tsawˇ haˬ, ngaˬ-ahˇ siˬ nya-eu jeˬ gaˇ kawˆ 
kʼahˬ sehˇ jehˆ-awˬ. Kʼoeˇ loꞈ-ehˇ mˇ gaˇ ngaˇ nui kʼahˇ shiˇ-eu ma lehˇ, Sahˬpaˬ 
Miˬyehˇ pyeuꞈ-eu ngaˇ ehˇ-eu ma.” 
25Sahˬpaˬ Miˬyehˇ ehˇ-eu, “Nui ma laꞈ kʼoeˇ keuˆ ni baˆ kʼoˆ mehˬ dzaˬ maˬ yehˬ-ehˇ, 
zahˇ kʼaˇ deˬ maˬ deˬ laꞈ nyiˇ paw tehꞈ-ehˇ baˆ kʼoˆ mehˬ dzaˬ yehˬ taˬ-euˬ tsawˇ haˬ 
deuˬ-ahˇ, ngaˇ kʼehˬ nehˬ kʼaˆ nehˬ-eu aˇ yamˬ keuˆ le luꞈ meh.  
26Iˇjiˇtuˆ miˇ kʼahˬ, Yuˇdaˆ miˇ kʼahˬ, Eˬdoˬ miˇ kʼahˬ, Aˬmoˬ miˇ kʼahˬ, Mawˇbaˆ miˇ 
kʼahˬ hawˇ-eu gaˇ mahˇ kaˬ gaˇ jaˆ-eu kʼaˇ shuiꞈ deh ga miˇ kʼahˬ-ahˇ kʼaˇ jawˇ-eu 
tsawˇ haˬ dawˬ tawˆ luꞈ-ahˇ, ngaˇ kʼehˬ nehˬ kʼaˆ nehˬ ma. Gaˇ mahˇ kaˬ-eu kʼaˇ 
shuiꞈ deh ga miˇ kʼahˬ-ahˇ jawˇ-eu tsawˇ jeuˬ heu deuˬ dawˬ tawˆ luꞈ, nui ma keuˆ-

awˇ uˬ jehˆ jehˆ dzeh-eu maˬ ngeuˇ-a. Iˇsaˬleˬlaˆ tsawˇ ha dawˬ tawˆ luꞈ kʼawꞈ, nui 
ma laꞈ kʼoeˇ keuˆ ni baˆ kʼoˆ mehˬ dzaˬ yehˬ taˬ-euˬ tiˬ gʼaˬ-iˬ maˬ ahˇ-a.” 

Yeˬlaˬmiˇ 10 

Miˬyehˇ hawˇ-eu tahˬ pahˬ aˬ ma mawˇ kawˇ 

1Iˇsaˬleˬlaˆ tsawˇ haˬ deuˬ-oˇ, naw maꞈ-ahˇ Sahˬpaˬ Miˬyehˇ ehˇ luꞈ-eu dawˬ-ahˇ naˇ 
haˬ-awˬ.  
2Sahˬpaˬ Miˬyehˇ heu loꞈ-ehˇ ehˇ-eu meh.  

“Aˬ cawˬ tsawˇ jeuˬ dehꞈ jeˬ dehꞈ kawˆ-ahˇ taˬ dzaw geuꞈ. Mˬ kʼoeˇ taˆ maˬ mawˇ 
haw-euˬ jeˬ keuˆ le gaˇ, tsawˇ jeuˬ nui deuˬ guˆ kʼawꞈ naw maꞈ taˬ guˆ.  
3Tsawˇ jeuˬ kʼoeˇ deuˬ-euˬ uˬ duˬ tahˬ-eu zahˇ sahˇ kʼoꞈ, tiˬ jeˬ-iˬ gaˇ dahˇ maˬ tsoeˬ-
a. Sahˬ kʼaˆ laꞈ kʼoeˇ dehꞈ-eu aˇ bawˇ tuˇ-awˇ, tawˆ zaˬ tawˆ jeˇ neh pyaꞈ doˆ seuˆ 
doˆ-awˇ,  
4pyuˇ yaw shuiˇ yaw yaw-eu laꞈ kʼoeˇ, maˬ bi coˬ dzeh-iˇ-eu gʼaˇ duˬ smˇ sehˬ taꞈ 
tehˬ-euˬ meh.  
5Kʼoeˇ loꞈ-ehˇ gʼeh-eu tahˬ pahˬ aˬ ma mawˇ kawˇ deuˬ-aˬ, siˬ kʼoˬ kʼoˬ yaˇ bi loꞈ piˇ-
eu gʼaˇ duˬ, gʼo yoeˬ neh jahˇ-euˬ tsawˇ haˬ mawˇ kawˇ-ahˇ duˇ-awˇ, dawˬ ngehˬ 
maˬ ngehˬ nya-a. Gaˇ ma maˬ cah nya-eu miˇ neh, tsawˇ haˬ neh ya bi baꞈ-eu meh. 
Tahˬ pahˬ aˬ ma mawˇ kawˇ deuˬ-ahˇ naw maꞈ taˬ guˆ. Naw maꞈ-ahˇ yaw doeˇ maˬ 
jahˇ laˇ nya-eu uˬ taꞈ, yaw muiˬ kʼawꞈ maˬ mˇ nehˬ nya-a.” 
6Sahˬpaˬ Miˬyehˇ-oˇ, nawˬ-ahˇ duˇ-eu tiˬ gʼaˬ-iˬ maˬ jawˇ-a. Nawˇ-aˬ, baoˬ huiˬ-eu 
meh. Nawˬ-euˬ tsawˇ myahˇ baoˬ yaw shehꞈ kʼahˬ sehˇ huiˬ-eu meh.  
7Tsawˇ jeuˬ dawˬ tawˆ luꞈ-euˬ sahˬ paˬ pyeuꞈ-eu gʼaˬ-oˇ, nawˬ-ahˇ maˬ taˬ huiˬ-ehˇ 
aˬ suˇ gʼaˬ jawˇ coeˇ nmˇ. Nawˬ-ahˇ yaw zeu baw dui dui paˬ-ehˇ gʼeh-eu meh. 
Tsawˇ jeuˬ heu myaˆ kʼoeˇ taˆ tsawˇ gahˇ dzehˬ-eu tsawˇ haˬ maˬ ehˇ, miˇ kʼahˬ sahˬ 
paˬ kʼaˇ ngeuˇ-eu deuˬ maˬ ehˇ, nawˬ-ahˇ duˇ-eu tiˬ gʼaˬ-iˬ maˬ jawˇ-a.  
8Aˬ yawꞈ maꞈ dawˬ tawˆ luꞈ aˬ dzawˬ aˇ gah tehꞈ meh. Daˇ kawˬ neh jahˇ taˬ-euˬ 
tahˬ pahˬ aˬ ma, aˬ yawꞈ maꞈ-ahˇ aˬ jeˬ paˇ mehˬ nya nmˇ.  
9Aˬ yawꞈ maꞈ-euˬ tahˬ pahˬ aˬ ma mawˇ kawˇ deuˬ-aˬ, Saˬbeˬ miˇ kʼahˬ-ahˇ doˆ-eu 
shuiˇ hawˇ-eu, Uˇpaˆ miˇ kʼahˬ-ahˇ doˆ-eu shuiˇ yaw-awˇ, ba jiˬ deuˬ neh jahˇ taˬ-
euˬ mˇ myawˬ meh. Saˬ nmˇ saˬ paˇ nya-eu tsawˇ haˬ deuˬ neh zaꞈ-euˬ, neˇ naˆ neˇ 
puiˇ puiˇ-eu saˬ paˇ bi dm-euˬ meh.  
10Ehˇ kʼawꞈ Sahˬpaˬ Miˬyehˇ nawˇ-aˬ, maˇ maˇ ni gʼeh-eu Miˬyehˇ meh. Nawˇ dehꞈ 
luꞈ-eu Miˬyehˇ pyeuꞈ-awˇ, mˬ maˬ maˬ byaˆ zaˇ ziˇ nawˇ sahˬ paˬ meh. Nawˇ nui ma 
pehˇ laˇ ngeh, miˇ tsaˬ tahˬ kʼawˇ yaw dzuˬ dzuˬ-awˇ, miˇ kʼahˬ tsawˇ jeuˬ nawˬ-euˬ 
nui pehˇ maˬ daˬ coeˇ-a.  
11(Mˬ hawˇ-eu miˇ-ahˇ beh-euˬ gʼaˬ maˬ ngeuˇ-eu miˬ yehˇ deuˬ ya luˬ ya seˇ-iˇ-awˇ, 
miˇ tsaˬ kʼoeˇ taˆ tiˬ gʼaˬ-iˬ maˬ jaˆ maˬ jawˇ nya ni pyeuꞈ-iˇ tehꞈ-a lehˇ, tsawˇ haˬ 
kʼoeˇ deuˬ-ahˇ naw maꞈ ya ehˇ nehˬ meh.) 

Miˬyehˇ-ahˇ ja ceuˬ-eu caˇ dawˬ 

12Sahˬpaˬ Miˬyehˇ baoˬ-ahˇ gʼoe-awˇ, miˇ beh beh taˬ-euˬ meh. Aˬ yawꞈ-euˬ zaˬ siˬ 
nui gahˇ-ahˇ gʼoe-awˇ, miˇ maˬ sheu kʼawˬ-awˇ mˬ maˬ toˆ pyeh-euˬ meh.  
13Aˬ yawꞈ dawˬ biꞈ nehˬ ngeh mˬ taˆ iˇ cuꞈ teˇ saˇ mahˇ-awˇ, mˬ dzeˇ jaˆ-eu mˬ dmˇ-
ahˇ aˬ yawꞈ hehˇ ahˇ laꞈ-eu meh. Uˬ yehˇ yehˇ gaˇ mˬ myawꞈ bi myawꞈ laˇ-awˇ, kuˆ 
lawˆ laꞈ kʼoeˇ piˬ lahˇ taˬ-euˬ jaˬ lehˇ pyehˬ leꞈ-eu meh.  
14Kʼoeˇ gaˇ mawˇ ngeh tsawˇ haˬ yawˬ gʼaˬ na luꞈ, yawˬ ha aˬ dzawˬ aˇ gah nya lehˇ 
siˬ duˬ-euˬ meh. Tahˬ pahˬ aˬ ma mawˇ kawˇ tehˆ-eu tsawˇ haˬ daˬ ga-eu meh. Aˬ 
jeˬ miˇ neh ehˇ naˇ aˬ yawꞈ maꞈ neh tehˆ-euˬ miˬ yehˇ, miˬ yehˇ maˬ ngeuˇ-ehˇ saꞈ 
maˬ gʼawˇ nya-a.  
15Miˬ yehˇ kʼoeˇ deuˬ tiˬ pawꞈ-iˬ gaˇ dahˇ maˬ tsoeˬ-ehˇ, tsawˇ haˬ zaˬ-euˬ cehꞈ lehꞈ 
ka duˬ tehꞈ meh. Sahˬpaˬ Miˬyehˇ zaꞈ le-awˇ kʼehˬ nehˬ ngeh, aˬ yawꞈ maꞈ byoˆ-iˇ 
laˆ-iˇ jiˇ tehꞈ-a.  
16Yaˬkoˆ-euˬ Miˬyehˇ aˬ yawꞈ maꞈ-ahˇ maˬ duˇ-a. Yawˬ jeˬ na luꞈ-ahˇ beh-euˬ gʼaˬ aˬ 
yawꞈ pyeuꞈ-awˇ, aˬ yawꞈ-euˬ tsawˇ jeuˬ bi pyeuꞈ-eu gʼaˇ duˬ, Iˇsaˬleˬlaˆ-ahˇ aˬ yawꞈ 
neh tseˇ doˆ-euˬ meh. Aˬ yawꞈ tsawˇ myahˇ Baoˬ huiˬ-eu Sahˬpaˬ Miˬyehˇ meh.  

Mehˬ hu paw keuˆ le-eu shaˬ zahˬ 

17Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, naw maꞈ-ahˇ aˬ cawˬ loꞈ jawˬ 
taˬ-euˬ meh. Miˇ kʼahˬ heu kʼahˬ-ahˇ byehˇ dzeh-awˇ cehˆ-eu gʼaˇ duˬ, mˇ myawˬ 
lehˬ hmˬ taˬ-awˬ.  
18Naw maꞈ-ahˇ miˇ kʼahˬ heu kʼahˬ laꞈ kʼoeˇ neh biˬ doˆ-eu lehˇ, Sahˬpaˬ Miˬyehˇ 
lehˬ hmˬ luꞈ meh. Naw maꞈ tiˬ gʼaˬ-iˬ maˬ bi dzeuˇ-iˇ ni jahˇ nehˬ ma lehˇ, Sahˬpaˬ 
Miˬyehˇ ehˇ taˬ-euˬ meh.  
19Yeˬluˇsaˬlehˬ meuˬ laꞈ kʼoeˇ jawˇ-eu deuˬ ngoeˇ-awˇ ehˇ-eu,  

“Nga maꞈ-ahˇ coeˬ dui dui laˇ nya. Nga maꞈ-euˬ naˇ gawˇ maˬ paˇ taˬ leˇ nya miˇ-a. 
Nga maꞈ maˬ daˬ coeˇ gaˇ keuˆ ni maˬ pyeuꞈ laˇ-aˇ lehˇ noeˬ-euˬ ma.  
20Nga maꞈ-euˬ sehˬ gʼawˆ deuˬ coˬ pyaˆ jiˇ-awˇ, aˇ neˬ aˇ caˆ deuˬ tsehˆ-iˇ jiˇ-euˬ 
meh. Nga maꞈ-euˬ zaˬ iˇ byoˆ jiˇ-awˇ, sehˬ gʼawˆ paˇ ciˬ tuˇ-eu tsawˇ haˬ maˬ paˇ 
jawˇ-ehˇ, saˬ paˇ lawˆ kaˬ sheu taw-eu gʼaˬ maˬ paˇ jawˇ meh.” 
21Ngaˇ heu loꞈ-ehˇ ehˇ kʼoꞈ nehˬ-euˬ ma.  

“Aˬ dui-euˬ aˬ yuiꞈ aˬ tsu deuˬ dzawˬ dui dui-awˇ, Sahˬpaˬ Miˬyehˇ gaˇ ma sheuˬ 
mehˬ gaˇ maˬ juˬ-a. Kʼoeˇ baˬ da neh aˬ yawꞈ maꞈ byoˆ le-awˇ, aˬ dui tsawˇ jeuˬ cehˆ 
gʼawˬ cehˆ gʼehˇ-euˬ meh.  
22Naˇ haˬ sheˇ. Gaˇ kawˆ gaˬ keuˆ le miˇ-a. Laꞈ taˆ paw jaˆ-eu miˇ kʼahˬ tiˬ kʼahˬ-ahˇ, 
yaw kʼaˆ-ehˇ luiˬ gʼa luꞈ miˇ-a. Aˬ yawꞈ maꞈ-euˬ guiˇ maꞈ deuˬ-aˬ, Yuˇdaˆ miˇ kʼahˬ-
ahˇ jaˆ-eu meuˬ deuˬ-ahˇ, bawˇ tsahˬ aˬ kuiˬ jawˇ zaˇ loꞈ-ehˇ, kʼaˇ shuiꞈ shuiꞈ yaˇ laˆ 
pyeuꞈ tehꞈ-a.” 
23Sahˬpaˬ Miˬyehˇ-oˇ, tsawˇ haˬ zaˬ yaw dehꞈ dehꞈ-eu-aˬ, yawˬ ha gaˇ kawˆ yawˬ ha 
maˬ gʼaˬ leˇ-ehˇ, yawˬ ha saꞈ laˇ-ahˇ maˬ tuˆ tehˬ nya-eu ngaˇ siˬ nya ma.  

24Sahˬpaˬ Miˬyehˇ-oˇ, nawˬ-euˬ tsawˇ jeuˬ-ahˇ mehˬ nehˬ tsoˆ nehˬ laꞈ-awˬ. Ehˇ 
kʼawꞈ, aˇ dzehˬ taˬ dzeuˇ nehˬ laꞈ. Nga maꞈ-ahˇ nawˇ nui ma pehˇ-awˇ kʼehˬ ngeh, aˇ 
saˬ saˬ-eu jeˬ taˬ bi keuˆ le laꞈ.  
25Nawˬ-ahˇ uˬ duˬ maˬ tahˬ-eu tsawˇ jeuˬ deuˬ jawˇ paw, nawˬ-ahˇ byehˇ dzeh-euˬ 
tsawˇ haˬ deuˬ jawˇ paw, nawˬ-euˬ nui pehˇ sheu pyawˇ nehˬ-awˬ. Aˬ yawꞈ maꞈ 
nawˬ-euˬ tsawˇ haˬ deuˬ-ahˇ sehꞈ-euˬ meh. Aˬ yawꞈ maꞈ nga maꞈ-ahˇ laˆ byoˆ laˆ laˆ 
yaꞈ-awˇ, nga maꞈ miˇ kʼahˬ laˆ cawˆ-awˇ byehˇ dzeh yaꞈ-euˬ meh.  

Yeˬlaˬmiˇ 11 

Yeˬlaˬmiˇ hawˇ-eu dawˬ ma saˇ jaˇ 

1Yeˬlaˬmiˇ jawˇ gaˇ keuˆ le-euˬ Sahˬpaˬ Miˬyehˇ-euˬ dawˬ-aˬ, heu loꞈ-ehˇ meh.  
2“Dawˬ ma saˇ jaˇ heu hmˬ-ahˇ taꞈ-eu dawˬ deuˬ-ahˇ naˇ haˬ-awˇ, Yuˇdaˆ miˇ kʼahˬ 
hawˇ-eu Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ dzawˇ mehˬ nehˬ-awˬ.  
3Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ heu loꞈ-ehˇ ehˇ-eu meh lehˇ, aˬ 
yawꞈ maꞈ-ahˇ dzawˇ nehˬ-awˬ. Dawˬ ma saˇ jaˇ heu hmˬ-ahˇ taꞈ-eu dawˬ deuˬ-ahˇ 
maˬ naˇ haˬ-eu tsawˇ haˬ yawˬ gʼaˬ na luꞈ kʼoeˇ taˆ, yaˬ kʼehˇ yaˬ-eu jeˬ keuˆ le tehꞈ-
a.  
4Dawˬ ma saˇ jaˇ heu-aˬ, shmˇ baw guiˇ duˬ loꞈ-ehˇ duˇ-eu Iˇjiˇtuˆ miˇ kʼahˬ-ahˇ neh, 
aˬ yawꞈ maꞈ-euˬ aˬ poeˬ aˬ bawˇ deuˬ-ahˇ ngaˇ sheuˬ doˆ nehˬ ngeh, aˬ poeˬ aˬ bawˇ 
kʼoeˇ deuˬ nehˬ-ehˇ dzaˬ taˬ-euˬ dawˬ ma saˇ jaˇ ma. Ngaˬ-euˬ ehˇ dawˬ naˇ haˬ-awˇ, 
ngaˬ neh dawˬ kʼaˇ biꞈ-euˬ yawˬ jeˬ na luꞈ ya mˇ meh lehˇ, aˬ yawꞈ maꞈ-ahˇ ngaˇ ehˇ 
nehˬ-euˬ ma. Ngaˬ-euˬ ehˇ dawˬ naˇ haˬ geuꞈ naˇ, aˬ yawꞈ maꞈ ngaˬ-euˬ tsawˇ haˬ 
pyeuꞈ-awˇ, ngaˇ aˬ yawꞈ maꞈ-euˬ Miˬyehˇ pyeuꞈ ma lehˇ ehˇ nehˬ-euˬ ma.  
5Kʼoeˇ naˇ, aˬ yawꞈ maꞈ-euˬ aˬ poeˬ aˬ bawˇ deuˬ nehˬ-ehˇ, ngaˬ neh dzaˬ taˬ-euˬ saˇ 
jaˇ-ahˇ ngaˇ ziꞈ-awˇ, nymˬ-mˇ aˬ yawꞈ maꞈ jawˇ luꞈ-eu miˇ tsaˬ miˇ muiˬ muiˬ dui 
dui-awˇ baw le za le-eu miˇ kʼahˬ heu kʼahˬ, aˬ yawꞈ maꞈ-ahˇ ngaˇ biꞈ ma lehˇ ehˇ 
nehˬ-euˬ ma.” Kʼoeˇ ngeh, “Sahˬpaˬ Miˬyehˇ nawˇ kʼaˇ ehˇ-eu loꞈ-ehˇ ngaˇ mˇ ma” 
lehˇ, ngaˇ ehˇ kʼoꞈ nehˬ-euˬ ma.  
6Kʼoeˇ naˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Yuˇdaˆ miˇ kʼahˬ laꞈ 
kʼoeˇ jaˆ-eu meuˬ deuˬ hawˇ-eu, Yeˬluˇsaˬlehˬ meuˬ-ahˇ gaˇ ma doe ni ngaˬ-euˬ 
dawˬ tsaꞈ gaˬ-iˇ-awˇ, dawˬ ma saˇ jaˇ-ahˇ taꞈ-eu dawˬ deuˬ-ahˇ naˇ haˬ-awˇ caw teh-
awˬ lehˇ ehˇ nehˬ-awˬ.  
7Aˬ yawꞈ maꞈ-euˬ aˬ poeˬ aˬ bawˇ deuˬ-ahˇ Iˇjiˇtuˆ miˇ kʼahˬ laꞈ kʼoeˇ ngaˇ sheuˬ doˆ 
nehˬ ngeh, ngaˬ-euˬ ehˇ dawˬ-ahˇ ya naˇ haˬ meh lehˇ ngaˇ ehˇ duˬ nehˬ-awˇ, iˬ nah 
keuˆ ni ngaˇ kʼoeˇ loꞈ-ehˇ ehˇ luꞈ-eu ma.  
8Ehˇ kʼawꞈ, aˬ yawꞈ maꞈ maˬ naˇ haˬ-ehˇ, aˇ hu aˇ nah loꞈ-ehˇ tehꞈ-ehˇ nui ma gʼahˇ-
awˇ, yaw haiˬ jeˬ tehꞈ-ehˇ mˇ-eu meh. Dawˬ ma saˇ jaˇ mehˬ nah ya caw teh meh 
lehˇ aˬ yawꞈ maꞈ-ahˇ ngaˇ dawˬ biꞈ-euˬ kʼawꞈ, aˬ yawꞈ maꞈ maˬ naˇ haˬ geuꞈ-a. Kʼoeˇ 
baˬ da neh, dawˬ ma saˇ jaˇ laꞈ kʼoeˇ kʼaˇ ehˇ taˬ-euˬ kʼehˬ-eu kʼaˆ-eu jeˬ dawˬ tawˆ 
luꞈ, aˬ yawꞈ maꞈ kʼoeˇ taˆ ngaˇ bi keuˆ le-euˬ ma.” 

9Kʼoeˇ naˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Yuˇdaˆ miˇ kʼahˬ 
hawˇ-eu Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ ngaˬ-ahˇ puiˬ-eu lehˇ gʼeh-
eu meh.  
10Ngaˬ-euˬ ehˇ dawˬ maˬ naˇ haˬ geuꞈ-eu aˬ yawꞈ maꞈ-euˬ aˬ poeˬ aˬ bawˇ deuˬ neh 
mˇ-euˬ iˬ baˇ-ahˇ, aˬ yawꞈ maꞈ paˇ mˇ poˆ-euˬ meh. Aˬ yawꞈ maꞈ miˬ yehˇ nui deuˬ-
ahˇ uˬ duˬ tahˬ-euˬ meh. Iˇsaˬleˬlaˆ tsawˇ haˬ deuˬ hawˇ-eu Yuˇdaˆ tsawˇ haˬ deuˬ-
aˬ, aˬ yawꞈ maꞈ-euˬ aˬ poeˬ aˬ bawˇ deuˬ nehˬ-ehˇ ngaˬ neh dzaˬ taˬ-euˬ dawˬ ma 
saˇ jaˇ-ahˇ puiˬ-euˬ meh.  
11Kʼoeˇ miˇ neh, aˬ yawꞈ maꞈ maˬ cehˆ dzeuˇ nya-eu luˬ-iˇ seˇ-iˇ-eu jeˬ bi keuˆ le ma 
lehˇ nymˬ-mˇ aˬ yawꞈ maꞈ-ahˇ ngaˇ ehˇ-eu ma. Caw ba nehˬ laꞈ lehˇ aˬ yawꞈ maꞈ 
ngaˬ-ahˇ guˇ-awˇ shaˇ kʼawꞈ, ngaˇ maˬ naˇ haˬ nehˬ. 
12Kʼoeˇ naˇ, Yuˇdaˆ miˇ kʼahˬ-euˬ Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ, aˬ 
yawꞈ maꞈ lawˇ nehˬ shehˇ nehˬ luꞈ-eu miˬ yehˇ deuˬ jawˇ gaˇ iˇ-awˇ, caw ba nehˬ laꞈ 
lehˇ shaˇ-iˇ tehꞈ-a. Ehˇ kʼawꞈ, luˬ-iˇ seˇ-iˇ-eu jeˬ keuˆ le ngeh, miˬ yehˇ kʼoeˇ deuˬ aˬ 
yawꞈ maꞈ-ahˇ maˬ ka kʼoꞈ nehˬ nya-a.  
13Yuˇdaˆ miˇ kʼahˬ-aˬ, meuˬ kʼaˇ jaˆ-eu myaˆ ni miˬ yehˇ jawˇ myaˬ-awˇ, 
Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-aˬ, nui daˆ daˆ laˇ paˬ-ehˇ gʼeh-eu 
Baˬlaˇ miˬ yehˇ-ahˇ lawˇ nehˬ-eu gʼaˇ duˬ, meuˬ laꞈ kʼoeˇ gaˇ ma kʼaˇ jaˆ gaˇ lawˇ duˬ 
tsoˆ taˬ-euˬ meh.  
14Yeˬlaˬmiˇ-oˇ, tsawˇ haˬ heu deuˬ-euˬ dah zaˇ ngaˬ-ahˇ guiˬ lahˬ taˬ shaˇ. Aˬ yawꞈ 
maꞈ shaˬ le zahˬ le-awˇ, caw ba nehˬ laꞈ lehˇ ngaˬ-ahˇ shaˇ ngeh, ngaˇ maˬ naˇ haˬ 
nehˬ.” 
15Sahˬpaˬ Miˬyehˇ ehˇ-eu, “Ngaˇ gaˬ-eu tsawˇ haˬ deuˬ yaw haiˬ jeˬ mˇ luꞈ meh. Aˬ 
yawꞈ maꞈ ngaˬ-euˬ Uˬ duˬ tahˬ nymˇ nymˇ ma-ahˇ aˬ jeˬ taꞈ ta. Saˇ jaˇ dzaˬ-awˇ jeˬ 
zaˬ lawˇ-eu shehˇ-eu laꞈ kʼoeˇ, guˆ-eu gaˆ-eu jeˬ maˬ bi keuˆ le ni aˬ yawꞈ maꞈ jahˇ 
nya ma lehˇ noeˬ ta loˇ. Kʼoeˇ baˬ da neh aˬ yawꞈ maꞈ nui saˇ za ta loˇ.  
16Aˇ hu aˬ yawꞈ maꞈ-ahˇ ngaˇ, aˇ paꞈ sahˇ-awˇ aˇ siˬ muiˬ dui dui-eu saˬ loˬ aˇ bawˇ 
lehˇ myahˇ-euˬ ma. Ehˇ kʼawꞈ, nymˬ-mˇ poˆ jawˇ-aˬ, mˬ jeˬ jeˬ-eu loꞈ-ehˇ mahˇ laˇ 
gaˇ keuˆ ni aˇ paꞈ deuˬ-ahˇ ngaˇ dzah puiˆ-awˇ, uˬ laꞈ deuˬ-ahˇ ngawˬ kʼehꞈ nehˬ ma.  
17“Iˇsaˬleˬlaˆ hawˇ-eu Yuˇdaˆ-ahˇ, Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ ka-
euˬ ma. Ehˇ kʼawꞈ, aˬ yawꞈ maꞈ kʼoeˇ taˆ guˆ-eu gaˆ-eu jeˬ bi keuˆ le-eu lehˇ, nymˬ-
mˇ ngaˇ lehˬ hmˬ luꞈ-eu ma. Aˬ yawꞈ maꞈ dehꞈ lehˬ mˇ lehˬ-euˬ miˇ neh, yawˬ haˇ 
yawˬ ha kʼoeˇ loꞈ-ehˇ keuˆ le ni mˇ-euˬ meh. Baˬlaˇ miˬ yehˇ-ahˇ lawˇ-eu shehˇ-eu 
laꞈ kʼoeˇ, ngaˇ nui ma pehˇ ni aˬ yawꞈ maꞈ mˇ-euˬ meh.” 

Yeˬlaˬmiˇ-ahˇ sehꞈ-eu lehˇ gʼeh-eu 

18Muiˇ-eu deuˬ ngaˬ-ahˇ yaw doeˇ jahˇ-eu lehˇ gʼeh-eu gaˇ kawˆ, Sahˬpaˬ Miˬyehˇ 
ngaˬ-ahˇ bi siˬ laꞈ-euˬ meh.  
19Ngaˇ-aˬ aˬ cawˬ neh bi sehꞈ dzaˬ-eu lehˇ gʼeh-eu nahˬ jawˆ ni gʼeh-eu yawˇ zaˬ-ahˇ 
duˇ-eu ma. Aˬ yawꞈ maꞈ ngaˬ-ahˇ yaw doeˇ jahˇ mawꞈ law hawˇ ngaˬ lehˇ ngaˇ maˬ 
siˬ-aˬ. Aˬ yawꞈ maꞈ heu loꞈ-ehˇ ehˇ-eu meh.  

“Aˇ siˬ siˬ-eu aˇ bawˇ heu bawˇ tuˇ dzeh kaˇ-euˇ. Tsawˇ haˬ tiˬ gʼaˬ-iˬ maˬ noeˬ mawˇ 
coeˇ ni, bi ngehˇ jiˇ-eu gʼaˇ duˬ sehꞈ byoˆ kaˇ-euˇ.” 
20Kʼoeˇ naˇ ngaˇ heu loꞈ-ehˇ guiˬ lahˬ shaˇ-euˬ ma.  

“Baoˬ huiˬ-eu Sahˬpaˬ Miˬyehˇ-oˇ, nawˇ dawˇ coe ni yaˇ kʼaˬ daˇ-awˇ, tsawˇ haˬ-euˬ 
nui ma-ahˇ lawˬ haw-eu meh. Ngaˬ-euˬ dehꞈ jeˬ dehꞈ kawˆ nawˬ-ahˇ a nehˬ taˬ-euˬ 
miˇ neh, tsawˇ haˬ kʼoeˇ deuˬ-ahˇ nawˇ laꞈ poˆ poˆ kʼoꞈ nehˬ gaˇ, ngaˬ-ahˇ bi mawˇ 
nehˬ laꞈ.” 
21Aˬnaˬtawˇ meuˬ-ahˇ jawˇ-eu deuˬ ngaˬ-ahˇ bi shiˇ mawꞈ-awˇ, Sahˬpaˬ Miˬyehˇ 
neh bi ngehˬ bi tmˇ-euˬ jeˬ-ahˇ ngaˇ dzawˇ gaˬ dzawˇ gaˬ-ehˇ cah naˇ, aˬ yawꞈ maꞈ 
ngaˬ-ahˇ sehꞈ ma lehˇ ehˇ-eu meh. 
22Kʼoeˇ miˇ neh , Baoˬ huiˬ-eu Sahˬpaˬ Miˬyehˇ ehˇ-eu, “Aˬ yawꞈ maꞈ-ahˇ ngaˇ kʼehˬ 
nehˬ kʼaˆ nehˬ ma. Aˬ yawꞈ maꞈ-euˬ aˬ li zaˬ guˬ deuˬ guiˇ deuˆ gaˇ ya shiˇ tehꞈ-a. Aˬ 
yawꞈ maꞈ-euˬ aˬ buˇ aˬ li deuˬ hawˬ mehꞈ ya dzahˬ sehꞈ tehꞈ-a.  
23Aˬnaˬtawˇ meuˬ-ahˇ jawˇ-eu tsawˇ haˬ deuˬ kʼoeˇ taˆ guˆ-eu gaˆ-eu jeˬ bi keuˆ le-
eu gʼaˇ duˬ, ngaˇ aˇ nah aˇ yamˬ laˆ tsaˬ taˬ-euˬ ma. Aˇ nah aˇ yamˬ kʼoeˇ keuˆ laˇ 
ngeh, aˬ yawꞈ maꞈ tiˬ gʼaˬ-iˬ maˬ dzeuˇ-iˇ-aˇ.” 

Yeˬlaˬmiˇ 12 

Sahˬpaˬ Miˬyehˇ-ahˇ Yeˬlaˬmiˇ teh ngehˬ-euˬ 

1Sahˬpaˬ Miˬyehˇ-oˇ, nawˬ-ahˇ ngaˇ teh ngehˬ naˇ, nawˇ yaw tsaˬ yaw dawˇ ma lehˇ 
ehˇ tehꞈ-a. Ehˇ kʼawꞈ, yaw tsaˬ yaw dawˇ gaˇ kawˆ, nawˬ-ahˇ ngaˇ naˇ haˬ mawꞈ-eu 
ma. Aˬ jeˬ miˇ neh haiˬ-eu tsawˇ haˬ deuˬ baw le za le ta. Aˬ jeˬ miˇ neh maˬ sui maˬ 
dawˇ-eu deuˬ dehꞈ dzaˬ luꞈ ta.  
2Aˬ yawꞈ maꞈ-ahˇ nawˇ ka dehꞈ-awˇ ciˇ tahˬ bi iˇ-euˬ meh. Aˬ yawꞈ maꞈ mehˇ laˇ-
awˇ aˇ siˬ siˬ laˇ-euˬ meh. Aˬ yawꞈ maꞈ-euˬ mehˬ boeˬ nawˬ-ahˇ ja muiˬ luꞈ kʼawˬ, 
nui ma laꞈ kʼoeˇ nawˬ-ahˇ maˬ noeˬ keuˆ-a.  
3Ehˇ kʼawꞈ, Sahˬpaˬ Miˬyehˇ nawˇ ngaˬ-ahˇ siˬ nya meh. Ngaˇ mˇ luꞈ-eu gaˇ deuˬ 
hawˇ-eu, ngaˇ nawˬ-ahˇ gaˬ-eu jeˬ nawˇ siˬ nya meh. Sehꞈ dzaˬ-eu lehˇ bi tsahˇ doˆ-
euˬ yawˇ deuˬ loꞈ-ehˇ, haiˬ-eu tsawˇ haˬ heu deuˬ-ahˇ nawˇ gʼeu doˆ gʼeh-awˇ, sehꞈ-
eu aˇ nah gʼaˇ duˬ tseˇ doˆ taˬ-awˬ.  
4Nga maꞈ miˇ kʼahˬ aˇ myah keuˆ ni gui coˇ ni bi jaˆ-awˇ, deh ga kʼaˇ ngeuˇ gaˇ dehꞈ-
eu yaˇ moꞈ deuˬ, aˇ myah keuˆ ni yaw koˆ-ehˇ bi jaˆ-eu gʼeh te. Naw maꞈ tsawˇ haˬ 
deuˬ yaw haiˬ jeˬ mˇ-eu miˇ neh, jeˬ zaˬ aˇ jiˇ deuˬ shiˇ luꞈ meh.  

“Nga maꞈ mˇ luꞈ-eu jeˬ Miˬyehˇ maˬ mawˇ-aˇ” lehˇ, aˬ yawꞈ maꞈ ehˇ luꞈ meh.  
5Sahˬpaˬ Miˬyehˇ ehˇ-eu,  

“Yeˬlaˬmiˇ nawˇ tsawˇ haˬ zaˬ-ahˇ cehˆ ceh ceh-eu gʼaˬ doeˇ doeˇ naˇ, mahˬ nehˬ-ehˇ 
aˬ joˆ-ehˇ cehˆ ceh ceh nmˇ. Juˇ tsui ni gʼeh-eu deh ga-ahˇ nawˇ coˬ-iˇ naˇ, Yawˇdaˬ 
lawˇ baˬ gawˆ taw bawˇ tsahˬ bawˇ dahˇ laꞈ kʼoeˇ, nawˇ aˬ joˆ-ehˇ yawꞈ ziꞈ nya nmˇ.  
6Nawˬ-euˬ mehˇ nmˇ hawˇ-eu aˬ yuiꞈ aˬ nyiˇ nawˬ-ahˇ puiˬ-awˇ, nawˬ-ahˇ ceh-eu 
deuˬ-ahˇ gʼaˬ biꞈ-eu meh. Aˬ yawꞈ maꞈ dawˬ muiˬ ngehˬ gaˇ nawˇ taˬ jah.” 

Aˬ yawꞈ-euˬ tsawˇ haˬ deuˬ gaˇ kawˆ Sahˬpaˬ Miˬyehˇ noeˬ shaˬ-eu 

7Sahˬpaˬ Miˬyehˇ ehˇ-eu,  

“Iˇsaˬleˬlaˆ-ahˇ ngaˇ byehˇ dzeh-euˬ ma. Ngaˬ neh tseˇ doˆ-euˬ tsawˇ jeuˬ-ahˇ maˬ 
paˇ haw ma. Ngaˇ gaˬ-eu tsawˇ haˬ heu deuˬ-ahˇ, muiˇ-eu deuˬ aˬ laꞈ laꞈ kʼoeˇ a 
nehˬ-euˬ ma.  
8Ngaˬ neh tseˇ doˆ-euˬ tsawˇ haˬ deuˬ ngaˬ-ahˇ puiˬ-awˇ, bawˇ tsahˬ aˇ laˬ jaˬ shiˇ 
loꞈ-ehˇ ngaˬ-ahˇ joeˬ-eu miˇ neh, aˬ yawꞈ maꞈ-ahˇ ngaˇ bye-eu ma.  
9Ngaˬ neh tseˇ doˆ-euˬ tsawˇ jeuˬ-aˬ, kʼaˬ dzeˇ baˬ maꞈ neh bi tsuˆ-euˬ aˇ jiˇ meh. Aˇ 
jiˇ kʼoeˇ mawˇ-ahˇ bi dzaˬ-eu gʼaˇ duˬ, bawˇ tsahˬ jeˬ zaˬ dawˬ tawˆ luꞈ kuˇ uiˬ-awˬ.  
10Boeˇ miˬ siˬ kʼaˬ sahˬ paˬ sahˬ ma deuˬ ga uiˬ-awˇ, ngaˬ-euˬ aˬ gaꞈ yaˇ kmˇ laˆ 
cawˆ-euˬ meh. Ngaˬ-euˬ deh yaˇ aˬ yawꞈ maꞈ nawˬ pahˬ-awˇ, muiˬ dui dui-eu miˇ 
tsaˬ kʼoeˇ-ahˇ kʼaˇ shuiꞈ deh yaˇ laˆ pyeuꞈ-eu meh.  
11Miˇ kʼahˬ kʼoeˇ-ahˇ kʼaˇ shuiꞈ deh yaˇ bi pyeuꞈ-iˇ-awˇ, ngaˬ-euˬ mehˬ shi yaw 
cawˆ-ehˇ jaˆ-eu meh. Miˇ kʼahˬ kʼahˬ lah kʼaˇ shuiꞈ deh pyeuꞈ-iˇ-awˇ, tsawˇ haˬ tiˬ 
gʼaˬ-iˬ myaˆ haw maˬ cawˬ-a.  
12Kʼaˇ shuiꞈ deh ga gawˬ duˇ yaw goˇ deuˬ nyiˬ tsehˆ-ehˇ, yaw haiˬ jeˬ mˇ le-eu 
tsawˇ haˬ deuˬ oe luꞈ meh. Miˇ kʼahˬ kʼahˬ lah ni bi laˆ cawˆ jiˇ-eu gʼaˇ duˬ, guiˇ deuˆ-
eu jeˬ ngaˇ bi keuˆ le-awˇ, tsawˇ haˬ tiˬ gʼaˬ-iˬ nui saˇ maˬ oꞈ-a.  
13Ngaˬ-euˬ tsawˇ haˬ deuˬ cehˇ ka kʼawꞈ, shmˇ ma tehꞈ-ehˇ ya yehˬ tehꞈ-a. Aˬ yawꞈ 
maꞈ gaˇ mˇ sehꞈ leꞈ kʼawꞈ, guiˬ lahˬ tiˬ jeˬ-iˬ maˬ baw-a. Ngaˇ nui ma pehˇ-eu jeˬ baˬ 
da neh, dzaˬ la gʼo cehˇ maˬ za le-a.” 

Iˇsaˬleˬlaˆ miˇ kʼahˬ dawˬ peh jawˇ-eu tsawˇ jeuˬ deuˬ-ahˇ Sahˬpaˬ Miˬyehˇ saˇ jaˇ biꞈ-eu 

14Sahˬpaˬ Miˬyehˇ ehˇ-eu, “Ngaˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ-ahˇ ngaˬ 
neh biꞈ taˬ-euˬ miˇ kʼahˬ kʼoeˇ kʼahˬ laˆ cawˆ-euˬ tsawˇ haˬ deuˬ pyeuꞈ-eu, Iˇsaˬleˬlaˆ 
miˇ kʼahˬ dawˬ peh jawˇ-eu tsawˇ jeuˬ kʼoeˇ deuˬ-ahˇ, ngaˇ ehˇ nehˬ paˬ-ehˇ gʼeh-eu 
jeˬ jaˆ-eu ma. Aˇ bawˇ puˇ ngawˬ ngawˬ-eu loꞈ-ehˇ haiˬ-eu tsawˇ haˬ kʼoeˇ deuˬ-ahˇ, 
aˬ yawꞈ maꞈ-euˬ miˇ kʼahˬ laꞈ kʼoeˇ neh ngaˇ gʼawˇ lehˆ dzeh-awˇ, aˬ yawꞈ maꞈ-euˬ 
aꞈ laꞈ laꞈ kʼoeˇ neh, Yuˇdaˆ miˇ kʼahˬ-ahˇ ngaˇ ka kʼoꞈ doˆ ma. 
15Ehˇ kʼawꞈ, aˬ yawꞈ maꞈ-ahˇ gʼawˇ lehˆ gʼaˬ ngeh, gʼawˬ shaˬ paˇ gaˬ nehˬ ma. 
Tsawˇ jeuˬ aˬ yawꞈ jeuˬ yawꞈ-ahˇ, yawˬ ha-euˬ miˇ kʼahˬ-ahˇ ngaˇ paˇ sheuˬ kʼoꞈ ha 
nehˬ ma.  
16Aˬ yawꞈ maꞈ-euˬ nui ma gʼawˇ mawˇ dawˬ tawˆ luꞈ, ngaˬ-euˬ tsawˇ jeuˬ-euˬ uˬ duˬ 
tahˬ-eu zahˇ sahˇ kʼoꞈ-ahˇ ha geuꞈ-awˇ, aˇ hu Baˬlaˇ miˬ yehˇ-euˬ tsawˇ myahˇ-ahˇ 
gʼoe-awˇ saˇ jaˇ dzaˬ ni ngaˬ-euˬ tsawˇ haˬ deuˬ-ahˇ aˬ yawꞈ maꞈ neh mehˬ nehˬ taˬ-
euˬ jaˆ-eu loꞈ-ehˇ, nymˬ-mˇ aˬ yawꞈ maꞈ, “Sahˬpaˬ Miˬyehˇ kʼaˇ dehꞈ kʼoeˇ keuˆ ni” 
lehˇ ehˇ-awˇ saˇ jaˇ dzaˬ naˇ, aˬ yawꞈ maꞈ kʼawꞈ ngaˬ-euˬ tsawˇ jeuˬ ya pyeuꞈ-awˇ, 
baw le za le tehꞈ-a.  
17Ehˇ kʼawꞈ, maˬ naˇ haˬ geuꞈ-eu tsawˇ jeuˬ-ahˇ ngaˇ puˇ ngawˬ ngawˬ lehˆ doˆ-awˇ 
laˆ cawˆ nehˬ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Yeˬlaˬmiˇ 13 

Shawˇ jehˆ ni gʼeh-eu saˬ paˇ joꞈ paꞈ 

1“Shawˇ jehˆ ni gʼeh-eu saˬ paˇ neh guꞈ taˬ-euˬ joꞈ paꞈ tiˬ kahˇ zeuˇ-awˇ paꞈ-awˬ” 
lehˇ, Sahˬpaˬ Miˬyehˇ ngaˬ-ahˇ ehˇ-eu meh.  
2“Ehˇ kʼawꞈ, iˇ cuꞈ taˬ bi aˬ-iˇ” lehˇ ehˇ-eu meh. Kʼoeˇ naˇ, joꞈ paꞈ kʼoeˇ ngaˇ zeuˇ paꞈ-
euˬ ma.  
3Sahˬpaˬ Miˬyehˇ ngaˬ-ahˇ heu loꞈ-ehˇ paˇ ehˇ-eu meh.  
4“Uˇpaˬlaˇ lawˇ baˬ-ahˇ iˇ-awˇ, joꞈ paꞈ teu kahˇ lo byoe-ahˇ yuˇ zaꞈ-iˇ-awˬ.” 
5Kʼoeˇ ngeh, joꞈ paꞈ kʼoeˇ ngaˇ yuˇ gʼeh-awˇ, Uˇpaˬlaˇ lawˇ baˬ dawˬ peh yuˇ zaꞈ taˬ-
iˇ-euˬ ma.  
6Aˇ nah aˇ yamˬ ui cuiˆ myahˇ laˇ gʼaˬ ngeh, “Uˇpaˬlaˇ lawˇ baˬ-ahˇ iˇ-awˇ, joꞈ paꞈ 
kʼoeˇ laˬ kʼoꞈ laˬ-iˇ-awˬ” lehˇ, Sahˬpaˬ Miˬyehˇ ngaˬ-ahˇ ehˇ-eu meh.  
7Joꞈ paꞈ kʼoeˇ yuˇ zaꞈ taˬ-euˬ tsahˇ-ahˇ ngaˇ iˇ keuˆ ngeh, peuˬ-iˇ-awˇ jaˆ gaˇ ya 
mawˇ-euˬ ma.  
8Kʼoeˇ naˇ, Sahˬpaˬ Miˬyehˇ ngaˬ-ahˇ heu loꞈ-ehˇ paˇ ehˇ-eu meh. 
9“Joꞈ paꞈ kʼoeˇ kahˇ peuˬ-iˇ-euˬ gaˇ duˇ ni, Yuˇdaˆ miˇ kʼahˬ-euˬ nui ma huiˬ-eu 
mahˇ-eu jeˬ hawˇ-eu, Yeˬluˇsaˬlehˬ meuˬ-euˬ nui ma huiˬ dui mahˇ dui dui-eu jeˬ-
ahˇ, ngaˇ laˆ cawˆ nehˬ ma.  
10Haiˬ-eu tsawˇ haˬ kʼoeˇ deuˬ ngaˬ-euˬ ehˇ dawˬ-ahˇ maˬ naˇ haˬ geuꞈ-a. Dzeuˇ laˇ 
ngeh loꞈ-ehˇ aˬ yawꞈ maꞈ nui ma gʼahˇ-awˇ haiˬ-eu laꞈ kʼoeˇ, miˬ yehˇ nui deuˬ-ahˇ 
uˬ duˬ tahˬ-awˇ miˬ yehˇ kʼoeˇ deuˬ-euˬ nui kʼahˇ mˇ-eu meh. Kʼoeˇ miˇ neh, peuˬ-iˇ-
euˬ joꞈ paꞈ kʼoeˇ kahˇ loꞈ-ehˇ aˬ yawꞈ maꞈ ya cawˆ-iˇ tehꞈ-a.  
11Joꞈ paꞈ kʼoeˇ joꞈ-ahˇ deuˇ geuˆ ni paꞈ ziꞈ taˬ-euˬ loꞈ-ehˇ, Iˇsaˬleˬlaˆ tsawˇ haˬ hawˇ-
eu Yuˇdaˆ tsawˇ haˬ dawˬ tawˆ luꞈ, ngaˬ-ahˇ ziꞈ dah ni bi byaˇ tehˬ mawꞈ-eu ma. Aˬ 
yawꞈ maꞈ ngaˬ-euˬ tsawˇ jeuˬ pyeuꞈ laˇ-awˇ, ngaˬ-euˬ tsawˇ myahˇ yaw shehꞈ kʼahˬ 
sehˇ huiˬ-awˇ, ngaˬ-ahˇ ja ceuˬ-eu jeˬ bi doˆ laˇ-eu gʼaˇ duˬ, ngaˇ kʼoeˇ loꞈ-ehˇ jahˇ-
euˬ ma. Ehˇ kʼawꞈ, ngaˬ-euˬ ehˇ dawˬ-ahˇ aˬ yawꞈ maꞈ maˬ naˇ ha geuꞈ-a.” 

Aˬ gaꞈ dzaˇ uiˇ ciˬ cuˇ 

12Sahˬpaˬ Miˬyehˇ pyeuꞈ-eu Miˬyehˇ ngaˬ-ahˇ heu loꞈ-ehˇ ehˇ-eu meh. “Yeˬlaˬmiˇ-oˇ, 
aˬ gaꞈ dzaˇ uiˇ ciˬ cuˇ yawˬ siˬ na luꞈ-ahˇ, aˬ gaꞈ dzaˇ uiˇ ya shehˆ byah taˬ meh lehˇ, 
Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ. Kʼoeˇ ngeh, ‘Aˬ gaꞈ dzaˇ uiˇ ciˬ cuˇ yawˬ 
siˬ na luꞈ-ahˇ aˬ gaꞈ dzaˇ uiˇ ya shehˆ byah meh lehˇ, nga maꞈ siˬ nya ma’ lehˇ, aˬ 
yawꞈ maꞈ ehˇ laˇ tehꞈ-a.  
13Aˬ yawꞈ maꞈ-ahˇ heu loꞈ-ehˇ ehˇ nehˬ-awˬ. Miˇ kʼahˬ heu kʼahˬ laꞈ kʼoeˇ kʼaˇ jawˇ-
eu tsawˇ haˬ deuˬ yehꞈ-iˇ jiˇ ngeh keuˆ ni, Sahˬpaˬ Miˬyehˇ pyeuꞈ-eu ngaˇ aˬ gaꞈ dzaˇ 
uiˇ shehˆ ahˇ nehˬ ma. Daˬbiˇ-euˬ zaˬ deuˬ uˆ deuˬ pyeuꞈ-eu sahˬ paˬ deuˬ maˬ ehˇ, 
piˇ ma deuˬ maˬ ehˇ, Miˬyehˇ gʼaˇ duˬ ngehˬ dah-eu deuˬ maˬ ehˇ, Yeˬluˇsaˬlehˬ 
meuˬ laꞈ kʼoeˇ kʼaˇ jawˇ-eu tsawˇ haˬ dawˬ tawˆ luꞈ maˬ ehˇ, aˬ gaꞈ dzaˇ uiˇ yehꞈ-iˇ jiˇ 
ni ngaˇ shehˆ ahˇ nehˬ ma.  

14Kʼoeˇ naˇ, ciˬ cuˇ tiˬ siˬ tiˇ siˬ biˬ paˆ-eu loꞈ-ehˇ, zaˬ huiˬ zaˬ nyiˇ maˬ tsehˇ ni aˬ 
yawꞈ maꞈ-ahˇ ngaˇ jahˇ nehˬ ma. Aˬ yawꞈ maꞈ-ahˇ ngaˇ sehꞈ ngeh, gʼawˬ shaˬ gaˬ-eu 
jeˬ neh laˆ tsoeˬ le kʼawꞈ, maˬ laˆ tsoeˬ nya-aˇ.” 

Nui ma huiˬ-eu deuˬ-ahˇ ehˇ nehˬ-euˬ dawˬ 

15Iˇsaˬleˬlaˆ tsawˇ haˬ deuˬ-oˇ, nui nahˬ nui yu ahˇ-eu laꞈ kʼoeˇ, Sahˬpaˬ Miˬyehˇ ehˇ 
taˬ-euˬ dawˬ-ahˇ naˇ haˬ sheˇ.  
16Yaw zahˇ jeˬ maˬ bi keuˆ le mi naˆ-ehˇ, gawˬ jawˬ kʼoeˇ taˆ naw maꞈ sahˬ tiꞈ maˬ 
ya tiꞈ mi naˆ-ehˇ, naw maꞈ noeˬ tmˬ-euˬ yaw shehꞈ-ahˇ, aˬ yawꞈ zahˇ tsui ni maˬ bi 
pyeuꞈ-iˇ mi naˆ-ehˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ, naw maꞈ 
yaw zeu baw-awˬ.  
17Ehˇ kʼawꞈ, naw maꞈ maˬ naˇ haˬ naˇ, naw maꞈ nui ma huiˬ-eu mahˇ-eu miˇ neh, aˬ 
cawˬ maˬ bi siˬ ni ngaˇ ngoeˇ kʼoeˬ ma. Sahˬpaˬ Miˬyehˇ-euˬ tsawˇ haˬ deuˬ, aˬ cawˬ 
neh bi nyehꞈ byoˆ gʼeh-eu miˇ neh, ngaˇ ya ngoeˇ dui dui-awˇ, myaˆ biˇ daˇ lawˇ 
yoeˇ le tehꞈ-a.  
18Sahˬpaˬ Miˬyehˇ ngaˬ-ahˇ ehˇ-eu,  

“Sahˬ paˬ hawˇ-eu aˬ yawꞈ-euˬ aˬ ma-ahˇ, heu loꞈ-ehˇ ehˇ nehˬ-awˬ. Naw maꞈ-euˬ 
nuiˇ mahˬ-ahˇ byehˇ-awˇ zaꞈ ka le-awˬ. Aˬ jeˬ miˇ neh ehˇ naˇ naw maꞈ uˬ duˬ-ahˇ 
kʼoˆ luꞈ-eu, kʼahˬ sehˇ huiˬ-eu shuiˇ uˬ kʼoˆ ga lehˆ le tehꞈ-a.  
19Yuˇdaˆ miˇ kʼahˬ laꞈ oˆ dzaˬ-ahˇ jaˆ-eu meuˬ deuˬ, aˬ cawˬ loꞈ jawˬ jiˇ-euˬ miˇ neh, 
tiˬ gʼaˬ-iˬ maˬ uˇ leˇ nya-a. Yuˇdaˆ miˇ kʼahˬ-ahˇ kʼaˇ jawˇ-eu deuˬ dawˬ tawˆ luꞈ, aˬ 
cawˬ neh bi nyehꞈ byoˆ jiˇ gʼeh tehꞈ-a.” 
20Yeˬluˇsaˬlehˬ meuˬ-oˇ haw-awˬ. Nawˬ-ahˇ muiˇ-eu deuˬ laꞈ taˆ paw neh oe luꞈ 
meh. Nawˬ-ahˇ a nehˬ-awˇ bi haw-euˬ tsawˇ haˬ pyeuꞈ-eu, nawˇ kʼahˬ sehˇ jehˆ luꞈ-
eu tsawˇ haˬ kʼoeˇ deuˬ aˬ lehˬ.  
21Nawˬ neh cawˬ yaw gʼoeˇ ma lehˇ noeˬ-euˬ deuˬ, nawˬ-ahˇ guiˇ deuˆ gʼaˬ-awˇ uˆ 
lahˇ laˇ ngeh, nawˇ aˬ joˆ-ehˇ ehˇ nmˇ. Zaˬ miˬ zaˬ zaˬ baw ngeh shaˬ-eu loꞈ-ehˇ, 
nawˬ-euˬ shaˬ zahˬ kʼoeˇ naˆ ni naꞈ tehꞈ-a.  
22Nawˬ-euˬ pi di bi gʼeu paˆ-awˇ, maˬ gʼeh kʼmˬ-eu jeˬ bi gʼeh gaˇ keuˆ ni, aˬ jeˬ miˇ 
neh nawˇ shaˬ zahˬ naꞈ-eu siˬ mawꞈ miˇ-a loˇ. Guˆ dui dui laˇ paˬ-ehˇ gʼeh-eu nawˬ-
euˬ iˬ baˇ baˬ da, nawˇ kʼoeˇ loꞈ-ehˇ ya daˬ-eu meh lehˇ siˬ nya-awˬ.  
23Yawˬ ha shaˬ jiˇ naˆ-eu pyuˇ laˇ ni jahˇ nya-awˇ, kʼaˬ zuiˬ aˇ boꞈ byoˆ-iˇ ni tsiˬ 
shawˇ geuꞈ nya law nmˇ-a. Yaw haiˬ jeˬ tehꞈ-ehˇ mˇ-eu naw maꞈ kʼawꞈ, yaw tsaˬ 
yaw dawˇ jeˬ mˇ-eu siˬ nya laˇ tehꞈ-a.  
24Kʼaˇ shuiꞈ deh ga paw neh oe-euˬ jaˬ lehˇ lehˇ ma, gʼo yoeˬ baw byoˆ gʼeh-eu loꞈ-
ehˇ, Sahˬpaˬ Miˬyehˇ naw maꞈ-ahˇ byaˆ dzeh nehˬ tehꞈ-a.  
25Naw maꞈ guiˬ lahˬ kʼoeˇ naˆ ni doeˇ meh lehˇ, Sahˬpaˬ Miˬyehˇ ehˇ taˬ-euˬ meh. 
Naw maꞈ aˬ yawꞈ-ahˇ byehˇ dzeh-awˇ, maˬ ngeuˇ-eu miˬ yehˇ-ahˇ gʼoe-eu miˇ neh, 
naw maꞈ-ahˇ kʼoeˇ loꞈ-ehˇ laˆ shaˬ nehˬ-eu gʼaˇ duˬ, aˬ yawꞈ noeˬ tsehˆ gʼaˬ taˬ-euˬ 
meh.  
26Naw maꞈ neˇ myawˆ ni bi shaꞈ dawˇ-eu lehˇ, pi di baˬ ba-ahˇ gʼeu luiˆ daˆ nehˬ laꞈ 
tehꞈ-a.  

27Aˬ yawꞈ bye-eu jeˬ naw maꞈ mˇ luꞈ gaˇ, aˬ yawꞈ haw dehˆ laꞈ taˬ-euˬ meh. Aˬ cawˬ 
miˬ zaˬ-ahˇ bahˬ-eu kʼaˬ dzeˇ zaˬ loꞈ-ehˇ, mahˬ ma mehˬ nah teh-eu mahˬ paˬ yaw 
gʼeh loꞈ-ehˇ, gawˬ jawˬ gawˬ duˇ hawˇ-eu deh ga doe ni, lawˇ ciꞈ zaˬ-euˬ miˬ yehˇ-
ahˇ naw maꞈ caw teh gaˇ, aˬ yawꞈ haw dehˆ laꞈ-euˬ meh. Yeˬluˇsaˬlehˬ meuˬ-ahˇ 
jawˇ-eu tsawˇ haˬ deuˬ-oˇ, naw maꞈ shaˬ zahˬ ya mˇ dui dui tehꞈ-a. Aˬ myah muiˬ 
laˇ shawˇ laˇ-eu lehˇ gʼeh te.  

Yeˬlaˬmiˇ 14 

Mˬ gʼmˇ gʼmˇ-eu, mehꞈ-eu shuꞈ-eu, mi zaˬ mi cehˇ 

1Mˬ gʼmˇ gʼmˇ-eu gaˇ kawˆ-ahˇ taꞈ leˇ-awˇ, Sahˬpaˬ Miˬyehˇ ngaˬ-ahˇ ehˇ-eu,  
2“Yuˇdaˆ miˇ kʼahˬ tsawˇ ngoeˇ ngoeˇ-awˇ, aˬ yawꞈ-euˬ meuˬ deuˬ shiˇ tsehˆ leˇ luꞈ 
meh. Aˬ yawꞈ-euˬ tsawˇ haˬ deuˬ shaˬ zahˬ maˬ mˇ coeˇ-ehˇ miˇ tsa yuꞈ-awˇ, 
Yeˬluˇsaˬlehˬ meuˬ kʼawꞈ caw ba nehˬ laꞈ lehˇ shaˇ luꞈ meh.  
3Smˇ muiˬ aˬ da deuˬ zaˬ kʼaˆ deuˬ-ahˇ kʼehˇ gʼeh-awˇ, iˇ cuꞈ bi kʼawꞈ laˬ-iˇ-euˬ 
kʼawꞈ, lah duˬ-ahˇ iˇ cuꞈ maˬ dahˬ-eu miˇ neh, iˇ puˬ yawꞈ ngehꞈ-ehˇ gʼoꞈ laˇ-euˬ 
meh. Aˬ yawꞈ maꞈ nui ma cawˆ-awˇ zahˬ leˇ-euˬ miˇ neh, myaˆ pyawˬ ciˬ zaꞈ-eu 
meh.  
4Uˬ yehˇ maˬ jaˆ-ehˇ miˇ tsaˬ koˆ-iˇ-euˬ miˇ neh, mˇ dzaˬ-eu tsawˇ haˬ deuˬ nui ma 
cawˆ dui dui-awˇ, myaˆ pyawˬ ciꞈ zaꞈ-euˬ meh.  
5Yaˇ moꞈ tseuˆ dzaˬ-eu maˬ jaˆ-eu miˇ neh, deh ga-ahˇ jawˇ-eu kʼaˬ tsehˆ aˬ ma 
kʼawꞈ, yawˬ ha-euˬ zaˬ-ahˇ byehˇ dzeh yaꞈ-eu meh.  
6Bawˇ tsahˬ mahˬ tahˬ laˆ deuˬ gawˬ duˇ uˬ du yawꞈ-awˇ, bawˇ tsahˬ aˬ kuiˬ loꞈ-ehˇ 
saꞈ gʼawˇ ma ma luꞈ-awˇ, dzaˇ maˬ ya dzaˬ-eu baˬ da neh, myaˆ nuiˆ maˬ mawˇ nya-
a.  
7Ngaˬ-euˬ tsawˇ haˬ deuˬ ngaˬ-ahˇ heu loꞈ-ehˇ shaˇ-eu meh. Nga maꞈ iˬ bahˇ ahˇ-eu 
bya tsehˆ ni jaˆ luꞈ kʼawꞈ, Sahˬpaˬ Miˬyehˇ nawˬ neh saˇ jaˇ dzaˬ-euˬ loꞈ-ehˇ, nga 
maꞈ-ahˇ ngehˬ gʼeh nehˬ laꞈ-awˬ. Nga maꞈ nawˬ-ahˇ gʼawˬ mya poˆ byehˇ dzeh-awˇ, 
nawˬ-ahˇ mˇ bahˬ laˆ bahˬ-euˬ ma.  
8Iˇsaˬleˬlaˆ noeˬ tmˬ duˬ nawˇ tehꞈ meh. Guˆ-eu gaˆ-eu laꞈ kʼoeˇ ka kʼoꞈ nehˬ laꞈ-eu 
nawˇ tehꞈ meh. Aˬ jeˬ miˇ neh nga maꞈ miˇ kʼahˬ laꞈ kʼoeˇ, boeˇ miˬ siˬ kʼaˬ loꞈ-ehˇ 
gʼeh nehˬ laꞈ te. Uˬ ciꞈ tiˬ miˇ tehꞈ-ehˇ yaꞈ-eu daˬ yah loꞈ-ehˇ, aˬ jeˬ miˇ neh gʼeh 
nehˬ laꞈ te.  
9Aˬ cawˬ neh ja pyuˬ ni bi nyehꞈ mi-euˬ tsawˇ haˬ hawˇ-eu ngehˬ maˬ gʼeh nehˬ 
nya-ehˇ pyeuꞈ-iˇ-euˬ yehˇ loꞈ-ehˇ, aˬ joˆ-ehˇ gʼeh laꞈ te. Sahˬpaˬ Miˬyehˇ nawˇ nga 
maꞈ nehˬ-ehˇ aˬ diˇ jawˇ luꞈ meh. Nga maꞈ nawˬ-euˬ tsawˇ haˬ pyeuꞈ luꞈ-eu ma. Nga 
maꞈ-ahˇ taˬ byehˇ dzeh nehˬ laꞈ.” 
10Tsawˇ haˬ heu deuˬ gaˇ kawˆ Sahˬpaˬ Miˬyehˇ ehˇ-eu, “Aˬ yawꞈ maꞈ ngaˬ-euˬ 
mehˬ shi neh doˆ-iˇ-awˇ, doe doe-ehˇ cah mawꞈ-eu nui ma ahˇ-awˇ, yawˬ ha-euˬ 
nui kʼahˇ-ahˇ maˬ nyehꞈ tehˬ gʼaˬ coeˇ-eu miˇ neh, aˬ yawꞈ maꞈ-ahˇ ngaˇ nui ma maˬ 
tsaˬ nya. Aˬ yawꞈ maꞈ neh mˇ lehˬ-euˬ jeˬ-ahˇ ngaˇ maˬ ngehˇ-ehˇ aˬ yawꞈ maꞈ-euˬ iˬ 
baˇ baˬ da neh ngaˇ kʼehˬ nehˬ ma.” 

11Sahˬpaˬ Miˬyehˇ ngaˬ-ahˇ ehˇ-eu, “Tsawˇ haˬ heu deuˬ-ahˇ caw ba nehˬ-awˬ lehˇ 
ngaˬ-ahˇ taˬ shaˇ.  
12Aˬ yawꞈ maꞈ maˬ dzaˬ maˬ dawˇ ni lah daw kʼawꞈ, aˬ yawꞈ maꞈ-euˬ shaˇ dawˬ-ahˇ 
ngaˇ maˬ naˇ haˬ. Miˬ dzaˬ dzah puiˆ-awˇ lawˇ-eu jeˬ hawˇ-eu dzaˬ la gʼo cehˇ lawˇ-
eu jeˬ lawˇ nehˬ laꞈ kʼawꞈ, aˬ yawꞈ maꞈ-ahˇ ngaˇ nui kʼahˇ maˬ shiˇ. Guiˇ deuˆ-eu jeˬ, 
mehꞈ-eu shuꞈ-eu jeˬ hawˇ-eu, naˇ-eu gawˇ-eu jeˬ laꞈ kʼoeˇ, aˬ yawꞈ maꞈ-ahˇ ngaˇ bi 
shiˇ ma.” 
13Kʼoeˇ naˇ, ngaˇ heu loꞈ-ehˇ ehˇ-euˬ ma. “Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ-oˇ, nawˬ neh saˇ jaˇ dzaˬ taˬ-euˬ jaˆ-eu miˇ neh, miˇ kʼahˬ heu kʼahˬ laꞈ kʼoeˇ 
guiˇ deuˆ-eu jeˬ hawˇ-eu mehꞈ-eu shuꞈ-eu jeˬ maˬ keuˆ le-ehˇ, nui saˇ oꞈ-eu jeˬ tehꞈ-
ehˇ keuˆ le tehꞈ-a lehˇ, Miˬyehˇ gʼaˇ duˬ ngehˬ dah-eu deuˬ ehˇ luꞈ-eu nawˇ siˬ nya 
meh.” 
14Ehˇ kʼawꞈ, Sahˬpaˬ Miˬyehˇ ehˇ-eu, “Miˬyehˇ gʼaˇ duˬ ngehˬ dah-eu deuˬ-aˬ, ngaˬ-
euˬ tsawˇ myahˇ-ahˇ gʼoe-awˇ jaˬ myawꞈ myawꞈ luꞈ meh. Aˬ yawꞈ maꞈ-ahˇ ngaˬ neh 
pyehˬ leꞈ-euˬ maˬ ngeuˇ. Ngaˬ-euˬ dah zaˇ dawˬ tiˬ dawˬ-iˬ bi ngehˬ le-euˬ maˬ 
ngeuˇ. Yaw sahˇ laꞈ kʼoeˇ aˬ yawꞈ maꞈ kʼaˇ ya siˬ kʼaˇ ya mawˇ-euˬ loꞈ-ehˇ ngehˬ-eu 
tmˇ-eu ma lehˇ aˬ yawꞈ maꞈ ehˇ kʼawꞈ, aˬ yawꞈ maꞈ ngehˬ-eu dawˬ kʼoeˇ deuˬ ngaˬ-
euˬ dawˬ maˬ ngeuˇ. Mehˬ hu paw pyeuꞈ laˇ-eu gaˇ kawˆ aˬ yawꞈ maꞈ ehˇ-eu kʼoeˇ-
aˬ, aˬ yawꞈ maꞈ neh kʼaˇ noeˬ doˆ-euˬ loꞈ-ehˇ ehˇ-eu jeˬ pyeuꞈ-awˇ, gaˇ dahˇ maˬ 
tsoeˬ-aˬ.  
15Ngaˬ neh pyehˬ gʼeh leꞈ-awˇ Miˬyehˇ gʼaˇ duˬ bi ngehˬ dah le-euˬ tsawˇ haˬ maˬ 
ngeuˇ gaˇ, ngaˬ-euˬ tsawˇ myahˇ-ahˇ dehˬ lehꞈ dehˬ lehꞈ-ehˇ, guiˇ deuˆ-eu jeˬ hawˇ-
eu mehꞈ-eu shuꞈ-eu jeˬ miˇ kʼahˬ heu kʼahˬ kʼoeˇ taˆ maˬ keuˆ le-aˇ lehˇ ehˇ luꞈ-eu 
tsawˇ haˬ kʼoeˇ deuˬ-ahˇ, Sahˬpaˬ Miˬyehˇ pyeuꞈ-eu ngaˇ aˬ joˆ-ehˇ jahˇ nehˬ-eu lehˇ 
gʼeh-eu gaˇ kawˆ, nawˬ-ahˇ ehˇ nehˬ nyaˇ. Guiˇ deuˆ-eu jeˬ hawˇ-eu mehꞈ-eu shuꞈ-
eu jeˬ laꞈ kʼoeˇ, aˬ yawꞈ maꞈ-ahˇ ngaˇ bi shiˇ ma.  
16Aˬ yawꞈ maꞈ neh Miˬyehˇ gʼaˇ duˬ ngehˬ dah nehˬ-euˬ tsawˇ haˬ kʼoeˇ deuˬ kʼawꞈ, 
kʼoeˇ loꞈ-ehˇ ya shiˇ tehꞈ-a. Yeˬluˇsaˬlehˬ meuˬ-euˬ gaˇ ma doe ni aˬ yawꞈ maꞈ shiˇ 
taˬ-awˇ ga-awˇ, aˬ yawꞈ maꞈ-ahˇ duˬ pahˬ nehˬ-eu gʼaˬ maˬ jawˇ ni jaˆ tehꞈ-a. Aˬ 
yawꞈ maꞈ-euˬ miˬ sawˇ zaˬ hawˇ-eu aˬ buˇ aˬ li dawˬ tawˆ luꞈ kʼoeˇ taˆ, kʼoeˇ loꞈ-ehˇ 
keuˆ le tehꞈ-a. Aˬ yawꞈ maꞈ neh dehꞈ doeˇ-euˬ gaˇ geuˇ leˇ ni, ngaˇ kʼehˬ nehˬ kʼaˆ 
nehˬ ma.” 
17Aˬ yawꞈ maꞈ-ahˇ heu loꞈ-ehˇ ehˇ nehˬ-iˇ-eu gʼaˇ duˬ Sahˬpaˬ Miˬyehˇ ngaˬ-ahˇ 
dawˬ biꞈ laꞈ-euˬ meh.  

“Ngaˬ-euˬ tsawˇ haˬ deuˬ yaw kʼaˆ-ehˇ bi laˆ naˇ-awˇ, aˇ dzehˬ-ehˇ deuˬ leˇ-euˬ miˇ 
neh, ngaˬ-euˬ myaˆ biˇ maˬ tsiˇ leˇ ni yoeˇ-awˇ, maˬ naˬ leˇ ni ya ngoeˇ luꞈ-uˇ.  
18Deh ga-ahˇ ngaˇ iˇ doˆ haw ngeh, guiˇ deuˆ sehꞈ-euˬ tsawˇ shiˇ deuˬ ga gaˇ ya 
mawˇ-awˇ, meuˬ laꞈ kʼoeˇ ngaˇ uˇ leˇ haw ngeh, hawˬ mehꞈ mehꞈ sehꞈ-euˬ tsawˇ shiˇ 
deuˬ-ahˇ ya mawˇ-euˬ ma. Miˬyehˇ gʼaˇ duˬ ngehˬ dah-eu deuˬ hawˇ-eu piˇ ma 
deuˬ-aˬ, yawˬ ha-euˬ gaˇ yawˬ ha mˇ luꞈ-eu meh. Ehˇ kʼawꞈ yawˬ ha aˬ jeˬ mˇ luꞈ-eu 
yawˬ ha maˬ siˬ nya-a.” 

Yuˇdaˆ tsawˇ haˬ Sahˬpaˬ Miˬyehˇ-ahˇ shaˇ ju-eu 

19Sahˬpaˬ Miˬyehˇ nawˇ Yuˇdaˆ tsawˇ haˬ-ahˇ, byehˇ tsehˆ tsehˆ nehˬ laꞈ-euˬ ma loˇ. 
Ziˇoˬ meuˬ-ahˇ nawˇ maˬ haw nahˇ te loˇ. Nga maꞈ jaˆ gʼaˬ maˬ yaˇ taˬ nya gaˇ keuˆ, 
aˬ jeˬ miˇ neh nawˇ laˆ naˇ nehˬ laꞈ te. Nui saˇ oꞈ-eu jeˬ-ahˇ nga maꞈ poˆ kʼawꞈ, yaw 
muiˬ tiˬ jeˬ-iˬ maˬ baw-a. Naˇ gawˇ taˬ leˇ gaˇ nga maꞈ noeˬ tmˬ kʼawꞈ, guˆ-eu gaˆ-eu 
jeˬ paˇ keuˆ le-euˬ meh.  
20Sahˬpaˬ Miˬyehˇ nawˬ-ahˇ nga maꞈ mˇ bahˬ-euˬ ma. Nga maꞈ mˇ-euˬ iˬ baˇ hawˇ-
eu aˬ poeˬ aˬ bawˇ deuˬ-euˬ iˬ baˇ, lehˬ-eu miˇ-a lehˇ nga maꞈ ehˇ-eu ma.  
21Nawˬ neh saˇ jaˇ dzaˬ-euˬ gaˇ noeˬ keuˆ-awˇ, nga maꞈ-ahˇ taˬ haw doeˇ nehˬ laꞈ. 
Yaw shehꞈ kʼahˬ sehˇ huiˬ-eu nawˬ-euˬ nuiˇ mahˬ jaˆ-eu, Yeˬluˇsaˬlehˬ meuˬ daˬ taˬ 
bi ga laꞈ. Nga maꞈ nehˬ-ehˇ nawˬ neh dzaˬ-euˬ, dawˬ ma saˇ jaˇ taˬ byehˇ nehˬ laꞈ.  
22Aˬ cawˬ tsawˇ jeuˬ-euˬ tahˬ pahˬ aˬ ma mawˇ kawˇ deuˬ, uˬ yehˇ maˬ bi yehˇ le 
nya-a. Uˬ yehˇ ga doˆ le ni mˬ kʼawꞈ maˬ gʼeh nya-a. Nga maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ-oˇ, kʼoeˇ deuˬ dawˬ tawˆ luꞈ-ahˇ nawˇ mˇ nya-eu miˇ neh, nawˬ-ahˇ 
nga maꞈ noeˬ tmˬ-eu ma.  

Yeˬlaˬmiˇ 15 

Yuˇdaˆ tsawˇ haˬ shaˬ zahˬ ya naꞈ tehꞈ-a 

1Sahˬpaˬ Miˬyehˇ ngaˬ-ahˇ ehˇ-eu,  

“Moˇseˬ hawˇ-eu Saˬmeuˬlaˆ aˬ ha nyaꞈ ngaˬ-euˬ mehˬ shi yawꞈ laˇ-awˇ shaˇ ju 
kʼawꞈ, tsawˇ haˬ heu deuˬ-ahˇ ngaˇ gʼawˬ shaˬ maˬ gaˬ. Ngaˇ mawˇ gaˇ aˬ yawꞈ maꞈ 
maˬ bi jawˇ ni, gaˇ mahˇ kaˬ gaˇ bi iˇ byoˆ-awˬ.  
2Aˬ geu paw ya iˇ byoˆ nmˇ lehˇ, aˬ yawꞈ maꞈ nawˬ-ahˇ naˇ haˬ ngeh, tiˬ paˆ na deuˬ 
naˇ-awˇ shiˇ gaˇ maˬ ehˇ, tiˬ paˆ na deuˬ guiˇ deuˆ-awˇ ya shiˇ gaˇ maˬ ehˇ, tiˬ paˆ na 
deuˬ hawˬ mehꞈ ya dzahˬ sehꞈ gaˇ maˬ ehˇ, tiˬ paˆ na deuˬ aˬ cawˬ bi paꞈ gʼeh gaˇ 
maˬ ehˇ, ya daˬ meh lehˇ ngaˬ neh ehˇ taˬ-euˬ dawˬ, aˬ yawꞈ maꞈ-ahˇ nawˇ ehˇ nehˬ-
awˬ.  
3Guˆ dui dui laˇ paˬ-ehˇ gʼeh-eu oeˬ jeˬ, aˬ yawꞈ maꞈ-euˬ kʼoeˇ taˆ bi keuˆ le-eu gʼaˇ 
duˬ, Sahˬpaˬ Miˬyehˇ pyeuꞈ-eu ngaˇ noeˬ tsehˆ taˬ-euˬ ma. Aˬ yawꞈ maꞈ guiˇ deuˆ 
gaˇ bi sehꞈ tehꞈ-a. Aˬ yawꞈ-euˬ gʼawˇ mawˇ-ahˇ aˬ kuiˬ baꞈ tehꞈ-a. Aˇ jiˇ deuˬ aˬ yawꞈ 
maꞈ-ahˇ toˆ dzaˬ-awˇ, dzeˇ-eu deuˬ-ahˇ bawˇ tsahˬ jeˬ zaˬ deuˬ dzaˬ tehꞈ-a.  
4Maˬnaˇseˬ-euˬ aˬ li Heˬsaˬgiˇ gʼaˬ Yuˇdaˆ miˇ kʼahˬ-ahˇ uˆ lahˇ ngeh, Yeˬluˇsaˬlehˬ 
meuˬ-ahˇ aˬ yawꞈ neh mˇ yaꞈ-eu jeˬ baˬ da neh, miˇ tsaˬ kʼoeˇ taˆ jawˇ-eu tsawˇ haˬ 
dawˬ tawˆ luꞈ guˆ-iˇ ni, aˬ yawꞈ maꞈ-ahˇ ngaˇ jahˇ nehˬ ma.” 
5Sahˬpaˬ Miˬyehˇ ehˇ-eu ,  

“Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, naw maꞈ-ahˇ gʼawˬ shaˬ gaˬ 
nehˬ-eu aˬ suˇ jawˇ nmˇ. Naw maꞈ-ahˇ shaˬ zahˬ caw mˇ-eu aˬ suˇ jawˇ nmˇ. Naw 
maꞈ jawˇ gaˇ naˬ le-awˇ haw nehˬ-eu aˬ suˇ jawˇ nmˇ.  
6Naw maꞈ ngaˬ-ahˇ byehˇ dzeh-euˬ meh. Naw maꞈ ngaˬ-ahˇ naˇ kʼah ciˬ pyawˇ nehˬ 
laꞈ-euˬ meh. Kʼoeˇ baˬ da neh ngaˇ nui ma pehˇ-eu maˬ dzahˬ tehˬ coeˇ-ehˇ, ngaˬ-
euˬ aˬ laꞈ cawˬ doˆ leꞈ-awˇ, naw maꞈ-ahˇ baꞈ deh leꞈ-euˬ ma.  

7Miˇ kʼahˬ heu kʼahˬ-ahˇ kʼaˇ jaˆ-eu meuˬ deuˬ laꞈ kʼoeˇ, gʼo yoeˬ loꞈ-ehˇ jaˬ lehˇ baw 
gaˇ naw maꞈ-ahˇ ngaˇ dzeh diˇ-euˬ ma. Ngaˬ-euˬ tsawˇ haˬ deuˬ-oˇ, naw maꞈ yaw 
haiˬ jeˬ maˬ byehˇ-eu miˇ neh, naw maꞈ-ahˇ ngaˇ laˆ luˬ laˆ seˇ nehˬ-awˇ, naw maꞈ-
euˬ zaˬ deuˬ-ahˇ ngaˇ sehꞈ-euˬ ma.  
8Laˆ shaˆ lawˇ deh jaˆ-eu kʼaˇ shuiꞈ maˬ tseˇ, naw maꞈ miˇ kʼahˬ miˬ coeˬ miˬ ma 
myaˬ meh. Loˆ laˇ-euˬ zaˬ yo deuˬ-ahˇ ngaˇ sehꞈ-awˇ, aˬ ma deuˬ-ahˇ shaˬ zahˬ bi 
naꞈ-euˬ ma. Guˆ dui dui-iˇ-awˇ laˇ baˇ-iˇ paˬ-ehˇ, aˬ yawꞈ maꞈ kʼoeˇ taˆ ngaˇ shaˆ shiˇ 
pyehˬ gʼeh-euˬ ma.  
9Zaˬ shiꞈ gʼaˬ bi shiˇ-euˬ aˬ ma saꞈ saꞈ ma gʼawˇ daˆ-eu meh. Aˬ yawꞈ gʼaˇ duˬ nah 
gʼahˇ uˬ ciꞈ loꞈ-ehˇ zahˇ-awˇ, nui ma shaˬ zahˬ maˬ pi coeˇ-a. Naw maꞈ maˬ shiˇ 
dzeuˇ-ehˇ kʼaˇ dehꞈ-eu deuˬ, muiˇ-eu deuˬ neh bi sehꞈ ma lehˇ, Sahˬpaˬ Miˬyehˇ 
pyeuꞈ-eu ngaˬ neh ehˇ taˬ-euˬ jaˆ-eu ma.” 

Sahˬpaˬ Miˬyehˇ-ahˇ Yeˬlaˬmiˇ shaˇ ju-eu 

10Ngaˇ yaw dehꞈ dehꞈ-eu nui saˇ tiˬ pawꞈ-iˬ maˬ oꞈ miˇ-a. Aˬ jeˬ miˇ neh ngaˬ ma 
ngaˬ-ahˇ miˇ tsaˬ kʼoeˇ taˆ bi dehꞈ le-euˬ maˬ siˬ miˇ-a. Miˇ kʼahˬ heu kʼahˬ-ahˇ kʼaˇ 
jawˇ-eu tsawˇ haˬ yawˬ gʼaˬ na luꞈ nehˬ-ehˇ ngaˇ ya ceh-awˇ, ya ja dzaˬ luꞈ-eu ma. 
Ngaˇ aˬ cawˬ-euˬ pyuˇ maˬ shaˇ paˇ-ehˇ, aˬ cawˬ-ahˇ pyuˇ maˬ paˇ nehˬ kʼawꞈ, yawˬ 
gʼaˬ na luꞈ ngaˬ-ahˇ yaˬ kʼehˇ yaˬ-eu meh.  
11Sahˬpaˬ Miˬyehˇ-oˇ, nawˬ-euˬ nui kʼahˇ ngaˇ maˬ mˇ byah-ehˇ, ngaˬ-ahˇ muiˇ-eu 
deuˬ kʼoeˇ taˆ shaˬ-eu zahˬ-eu jeˬ keuˆ le ngeh, aˬ yawꞈ maꞈ-euˬ dah zaˇ ngaˇ nawˬ-
ahˇ maˬ shaˇ ju-euˬ ngeuˇ naˇ, aˬ yawꞈ maꞈ neh yaˬ kʼehˇ kʼaˇ yaˬ-euˬ jeˬ ngaˬ-euˬ 
kʼoeˇ taˆ keuˆ le luꞈ-uˇ.  
12(Tsawˇ haˬ tiˬ gʼaˬ-iˬ shmˇ shmˇ kahˬ maˬ ngawˬ kʼehꞈ nya-a. Laꞈ taˆ paw kʼahˬ-
ahˇ jaˆ-eu guiˬ shuiˇ keuˬ-eu shmˇ shmˇ kahˬ ngawˬ kʼehꞈ-eu-aˬ, kʼoeˇ naˆ maˬ tseˇ 
kʼaˆ dzehˬ-eu meh.) 
13Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Miˇ kʼahˬ heu kʼahˬ doe ni 
ngaˬ-euˬ tsawˇ haˬ deuˬ iˬ baˇ mˇ byah taˬ-euˬ miˇ neh, aˬ yawꞈ maꞈ-ahˇ ngaˇ kʼehˬ 
nehˬ-eu laꞈ kʼoeˇ, muiˇ-eu deuˬ-ahˇ ngaˇ pyehˬ gʼeh leꞈ-awˇ, aˬ yawꞈ maꞈ-euˬ pyuˇ 
shuiˆ myawˬ gahˬ deuˬ bi pi geuꞈ jiˇ ma.  
14Ngaˬ-euˬ nui pehˇ miˬ dzaˬ-ahˇ duˇ-awˇ, tiˬ jawˇ-iˬ maˬ miˆ-iˇ ni doꞈ-eu miˇ neh, 
maˬ siˬ maˬ suˇ-eu miˇ kʼahˬ laꞈ kʼoeˇ, aˬ yawꞈ maꞈ-ahˇ muiˇ-eu tsawˇ haˬ deuˬ neh 
kʼehˇ-euˬ gaˇ bi mˇ ma.” 
15Kʼoeˇ ngeh, ngaˇ heu loꞈ-ehˇ ehˇ-euˬ ma. “Sahˬpaˬ Miˬyehˇ-oˇ, nawˇ siˬ nya luꞈ 
meh. Ngaˬ-ahˇ noeˬ keuˆ-awˇ caw ba nehˬ laꞈ-awˬ. Ngaˬ-ahˇ kʼehˬ nehˬ kʼaˆ nehˬ 
laꞈ-euˬ tsawˇ haˬ deuˬ kʼoeˇ taˆ, laꞈ poˆ bi poˆ kʼoꞈ nehˬ laꞈ-awˬ. Ngaˬ-ahˇ bi sehꞈ laˇ 
gaˇ keuˆ ni, aˬ yawꞈ maꞈ-ahˇ nawˇ taˬ oˇ oꞈ nehˬ. Nawˬ-euˬ gʼaˇ duˬ ngaˇ dawˬ doeˇ 
ya daˬ luꞈ gaˇ taˬ ngehˇ nehˬ laꞈ.  
16Nawˇ ngaˬ-ahˇ dawˬ ngehˬ cawˬ le ngeh, yawˬ dawˬ na luꞈ ngaˇ naˇ haˬ-euˬ ma. 
Baoˬ huiˬ-eu Miˬyehˇ pyeuꞈ-eu Sahˬpaˬ Miˬyehˇ-oˇ, ngaˇ nawˬ-euˬ zaˬ pyeuꞈ-awˇ, 
nawˬ-euˬ dawˬ baˬ da neh ngaˬ-euˬ nui ma laꞈ kʼoeˇ laˬ kʼaˬ cehˇ-eu jeˬ byah-eu 
ma. 



1474 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

17Ngaˇ aˬ cawˬ nehˬ-ehˇ uiˇ uiˇ-ehˇ laˬ kʼaˬ cehˇ-eu laꞈ kʼoeˇ, aˇ yamˬ maˬ bi jiˇ haw-
aˬ. Nawˬ-euˬ dawˬ-ahˇ naˇ haˬ geuꞈ-eu laꞈ kʼoeˇ yawˬ haˇ yawˬ ha jawˇ-awˇ, nui ma 
pehˇ pehˇ-ehˇ shaˬ-euˬ ma. Aˬ jeˬ miˇ neh ngaˬ-euˬ shaˬ zahˬ maˬ jiˇ ta.  
18Aˬ jeˬ miˇ neh ngaˬ-euˬ naˇ gawˇ taˬ leˇ-euˬ maˬ baw ta. Jawˇ la yamˬ-ahˇ gui-iˇ-eu 
lawˇ gawˆ loꞈ-ehˇ, nawˇ ngaˬ-ahˇ bi shaˬ-eu gʼeh te loˇ.” 
19Sahˬpaˬ Miˬyehˇ ngaˬ-ahˇ heu loꞈ-ehˇ paˇ ehˇ-eu meh. “Nawˇ ngaˇ jawˇ gaˇ gʼoꞈ 
kʼoꞈ laˇ naˇ, nawˬ-ahˇ ngaˇ paˇ ha geuꞈ-awˇ, ngaˬ-euˬ gaˇ paˇ bi mˇ ma. Gaˇ dahˇ maˬ 
tsoeˬ-eu dawˬ ngehˬ ngehˬ-ehˇ maˬ jawˇ ni, aˇ poeˬ kʼaˆ-eu dawˬ ngehˬ paˇ naˇ, 
ngaˬ-euˬ gʼaˇ duˬ ngehˬ dah-eu gʼaˬ paˇ bi geuꞈ ma. Kʼoeˇ loꞈ-ehˇ jahˇ naˇ, miˇ kʼahˬ 
zaˬ deuˬ nawˇ jawˇ gaˇ gʼoꞈ laˇ tehꞈ-a. Aˬ yawꞈ maꞈ jawˇ gaˇ nawˇ iˇ-eu maˬ loˬ-aˇ. 
20Aˬ yawꞈ maꞈ-euˬ mehˬ shi, maˇ jawˆ ni gʼeh-eu guiˬ shuiˇ neh maˇ taˬ-euˬ meuˬ 
meuˬ lahˇ loꞈ-ehˇ nawˇ ziꞈ tehꞈ-a. Aˬ yawꞈ maꞈ nawˬ-ahˇ guiˇ deuˆ kʼawꞈ, nawˬ-ahˇ 
maˬ gʼaˬ laˇ-aˇ. Nawˬ nehˬ-ehˇ ngaˇ jawˇ-awˇ, nawˬ-ahˇ haw teˬ haw piˇ nehˬ ma.  
21Maˬ tsaˬ maˬ dawˇ-eu tsawˇ haˬ yaw haiˬ deuˬ-euˬ baoˬ uˬ moˆ, nawˬ-ahˇ ngaˇ ka 
kʼoꞈ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Yeˬlaˬmiˇ 16 

Yeˬlaˬmiˇ gʼaˇ duˬ Sahˬpaˬ Miˬyehˇ-euˬ nui kʼahˇ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Heu loꞈ-ehˇ gʼeh-eu miˇ kʼahˬ laꞈ kʼoeˇ, nawˇ cawˬ maˬ ya shaˇ baw-ehˇ, zaˬ maˬ 
ya bi jawˇ-a.  
3Heu gaˇ dehꞈ le-euˬ aˬ buˇ aˬ li deuˬ hawˇ-eu aˬ ma aˬ da deuˬ kʼoeˇ taˆ, aˬ jeˬ keuˆ 
le-eu lehˇ gʼeh-eu gaˇ kawˆ ngaˇ nawˬ-ahˇ ehˇ nehˬ nyaˇ.  
4Guˆ dui dui laˇ paˬ-ehˇ gʼeh-eu naˇ gawˇ baˬ da neh aˬ yawꞈ maꞈ ya shiˇ-awˇ, aˬ 
yawꞈ maꞈ gʼaˇ duˬ tsawˇ ngoeˇ ngoeˇ nehˬ-awˇ, baꞈ pahˬ nehˬ-eu tsawˇ haˬ maˬ jawˇ 
ni pyeuꞈ laˇ tehꞈ-a. Aˬ nyoˬ mawˇ neˇ-euˬ keˬ tawˆ bymˇ taˬ-euˬ loꞈ-ehˇ, aˬ yawꞈ maꞈ 
miˇ tsa shiˇ uiˬ taˬ-awˇ ga tehꞈ-a. Guiˇ deuˆ-eu laꞈ kʼoeˇ maˬ ehˇ, mehꞈ-eu shuꞈ-eu 
baˬ da neh maˬ ehˇ, aˬ yawꞈ maꞈ ya shiˇ-awˇ, aˇ jiˇ hawˇ-eu bawˇ tsahˬ jeˬ zaˬ deuˬ 
aˬ yawꞈ maꞈ-ahˇ dzaˬ tehꞈ-a.  
5“Shiˇ-euˬ tsawˇ haˬ deuˬ gʼaˇ duˬ tsawˇ ngoeˇ ngoeˇ-eu nymˇ jiˇ laꞈ kʼoeˇ nawˇ taˬ uˇ 
leˇ. Aˬ cawˬ gʼaˇ duˬ nui ma shaˬ zahˬ taˬ mˇ. Ngaˬ-euˬ tsawˇ haˬ deuˬ-ahˇ ngaˇ nui 
saˇ oꞈ-eu guiˬ lahˬ maˬ paˇ biꞈ-ehˇ, gʼoeˇ-eu gaˬ-eu jeˬ hawˇ-eu gʼawˬ shaˬ gaˬ-eu jeˬ 
maˬ paˇ bi mawˇ ma. 
6Miˇ kʼahˬ heu kʼahˬ laꞈ kʼoeˇ jawˇ-eu smˇ muiˬ iˇ shaˬ dawˬ tawˆ luꞈ ya shiˇ-awˇ, baꞈ 
pahˬ nehˬ-eu gʼaˬ maˬ jawˇ-ehˇ, tsawˇ ngoeˇ ngoeˇ nehˬ-eu gʼaˬ kʼawꞈ maˬ jawˇ ni 
pyeuꞈ-iˇ tehꞈ-a. Yawˬ ha-euˬ gʼawˇ mawˇ laˆ tahˬ laˆ naˇ-eu jeˬ mˇ-eu laꞈ kʼoeˇ maˬ 
ehˇ, uˬ duˬ jehˆ dzeh-eu laꞈ kʼoeˇ maˬ ehˇ, noeˬ shaˬ dui dui-eu gaˇ kawˆ bi siˬ bi 
mawˇ-eu tsawˇ haˬ maˬ jawˇ-ehˇ pyeuꞈ-iˇ tehꞈ-a.  
7Gaˬ-eu gʼoeˇ-eu tsawˇ haˬ tiˬ gʼaˬ na shiˇ-euˬ kʼawꞈ, dzaˬ taꞈ dawˇ taꞈ-awˇ, gʼaˬ biꞈ-
eu gʼaˬ maˬ jawˇ-ehˇ pyeuꞈ-iˇ tehꞈ-a. Aˬ ma aˬ da bi shiˇ-euˬ tsawˇ haˬ nehˬ-ehˇ 
kʼawꞈ, jawˇ cawˬ cawˬ nehˬ-eu tiˬ gʼaˬ-iˬ maˬ jawˇ ni pyeuꞈ-iˇ tehꞈ-a.  

8“Bawˬ-iˬ gʼeh luꞈ-eu nymˇ jiˇ laꞈ kʼoeˇ nawˇ taˬ uˇ leˇ. Aˬ yawꞈ maꞈ nehˬ-ehˇ ga nuiˇ 
leˇ-awˇ taˬ dzaˬ taˬ dawˇ taꞈ.  
9Baoˬ huiˬ-eu Sahˬpaˬ Miˬyehˇ Iˇsaˬleˬlaˆ-euˬ Miˬyehˇ pyeuꞈ-eu ngaˇ ehˇ gaˇ naˇ haˬ 
sheˇ. Laˬ kʼaˬ cehˇ-awˇ byawˬ gʼa muˆ gʼa-eu teˇ saˇ deuˬ hawˇ-eu, oeˇ mˇ baˇ gaˇ 
cehˇ gʼa-eu teˇ saˇ deuˬ-ahˇ, ngaˇ ciˬ cuˇ ni bi pyeuꞈ-iˇ ma. Heu gaˇ jawˇ-eu tsawˇ haˬ 
deuˬ kʼoeˇ loꞈ-ehˇ pyeuꞈ laˇ gaˇ ya mawˇ tehꞈ-a.  
10“Gaˇ kawˆ heu deuˬ dawˬ tawˆ luꞈ aˬ yawꞈ maꞈ-ahˇ nawˇ ja nehˬ ngeh, aˬ jeˬ miˇ 
neh aˬ yawꞈ maꞈ-ahˇ kʼoeˇ naˆ naˆ-ehˇ kʼehˬ nehˬ-eu gʼaˇ duˬ ngaˇ noeˬ tsehˆ taˬ-eu 
ta lehˇ, aˬ yawꞈ maꞈ nawˬ-ahˇ naˇ haˬ laˇ tehꞈ-a. Aˬ yawꞈ maꞈ iˬ baˇ mˇ taˬ-euˬ aˬ jeˬ 
jaˆ-awˇ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ aˬ yawꞈ maꞈ neh mˇ 
bahˬ taˬ-euˬ aˬ jeˬ jaˆ ta lehˇ naˇ haˬ laˇ tehꞈ-a.  
11Kʼoeˇ naˇ, Sahˬpaˬ Miˬyehˇ heu loꞈ-ehˇ ehˇ-eu meh lehˇ aˬ yawꞈ maꞈ-ahˇ ehˇ nehˬ-
awˬ. Naw maꞈ-euˬ aˬ poeˬ aˬ bawˇ deuˬ ngaˬ-ahˇ byehˇ dzeh yaꞈ-awˇ, miˬ yehˇ nui 
deuˬ-ahˇ uˬ duˬ tahˬ-awˇ, miˬ yehˇ kʼoeˇ deuˬ-euˬ nui kʼahˇ mˇ-euˬ meh. Aˬ yawꞈ 
maꞈ ngaˬ-ahˇ byehˇ-awˇ, ngaˬ neh mehˬ nehˬ tsoˆ nehˬ-euˬ dawˬ deuˬ-ahˇ maˬ naˇ 
haˬ geuꞈ-a.  
12Ehˇ kʼawꞈ, naw maꞈ-aˬ, naw maꞈ-euˬ aˬ poeˬ aˬ bawˇ kʼoeˇ deuˬ naˆ maˬ tseˇ dehꞈ 
doeˇ-euˬ meh. Naw maꞈ dawˬ tawˆ luꞈ nui ma gʼahˇ dui dui-awˇ, yaw haiˬ jeˬ mˇ-eu 
laꞈ kʼoeˇ, ngaˬ-euˬ ehˇ dawˬ maˬ naˇ haˬ geuꞈ-a.  
13Kʼoeˇ miˇ neh miˇ kʼahˬ heu kʼahˬ laꞈ kʼoeˇ neh naw maꞈ-ahˇ ngaˇ biˬ doˆ-awˇ, naw 
maꞈ-euˬ aˬ poeˬ aˬ bawˇ deuˬ kʼawꞈ maˬ gaˬ haw-ehˇ, naw maꞈ kʼawꞈ maˬ gaˬ haw-
euˬ miˇ kʼahˬ laꞈ kʼoeˇ biˬ ahˇ nehˬ ma. Kʼoeˇ gaˇ uˬ ciꞈ nah gʼahˇ maˬ ehˇ miˬ yehˇ 
nui deuˬ-euˬ nui kʼahˇ naw maꞈ ya mˇ byah-awˇ, naw maꞈ-ahˇ ngaˇ gʼawˬ shaˬ maˬ 
gaˬ nehˬ lehˇ ehˇ-eu meh lehˇ ehˇ nehˬ-awˬ.” 

Aˬ cawˬ miˇ kʼahˬ-ahˇ neh ya gʼoꞈ doˆ laˇ-eu 

14Sahˬpaˬ Miˬyehˇ ehˇ-eu, “Aˬ yawꞈ maꞈ saˇ jaˇ dzaˬ ngeh, ‘Iˇsaˬleˬlaˆ tsawˇ haˬ 
deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ nehˬ laꞈ-euˬ dehꞈ luꞈ-eu Miˬyehˇ-
euˬ tsawˇ myahˇ uˬ moˆ kamˬ-eu ma’ lehˇ maˬ paˇ ehˇ ni byehˇ-eu aˇ nah keuˆ le 
tehꞈ-a.  
15Aˬ yawꞈ maꞈ saˇ jaˇ dzaˬ-awˇ kamˬ ngeh, ‘Iˇsaˬleˬlaˆ tsawˇ haˬ deuˬ-ahˇ laꞈ taˆ paw 
jaˆ-eu miˇ kʼahˬ-ahˇ neh sheuˬ doˆ nehˬ leꞈ-euˬ gʼaˬ pyeuꞈ-eu dehꞈ luꞈ-eu Miˬyehˇ-
euˬ tsawˇ myahˇ uˬ moˆ’ lehˇ ya ehˇ paˇ-awˇ, ‘Aˬ yawꞈ maꞈ-ahˇ kʼaˇ teh byaˆ nehˬ-
euˬ miˇ kʼahˬ deuˬ-ahˇ neh sheuˬ doˆ nehˬ leꞈ-euˬ gʼaˬ pyeuꞈ-eu dehꞈ luꞈ-eu 
Miˬyehˇ-euˬ tsawˇ myahˇ uˬ moˆ kamˬ-eu ma’ lehˇ ya ehˇ paˇ-eu aˇ nah keuˆ le tehꞈ-
a. Aˬ yawꞈ maꞈ-euˬ aˬ poeˬ aˬ bawˇ deuˬ-ahˇ ngaˬ neh biꞈ taˬ-euˬ miˇ kʼahˬ pyeuꞈ-eu 
aˬ yawꞈ maꞈ-euˬ miˇ kʼahˬ laꞈ kʼoeˇ, aˬ yawꞈ maꞈ-ahˇ ngaˇ sheuˬ kʼoꞈ keuˆ nehˬ ma 
lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Kʼehˬ-eu kʼaˆ-eu jeˬ keuˆ le luꞈ-eu 

16Sahˬpaˬ Miˬyehˇ ehˇ-eu, “Ngaˬ shaˬ nyehꞈ-eu tsawˇ haˬ gʼawˬ mya ni ngaˇ pyehˬ 
gʼeh leꞈ-awˇ, tsawˇ haˬ heu deuˬ-ahˇ ngaˇ bi nyehꞈ ma. Kʼoeˇ naˇ, shaˬ teh teh-eu 

tsawˇ haˬ gʼawˬ mya ni paˇ pyehˬ gʼeh leꞈ-awˇ, gawˬ jawˬ gawˬ duˇ lo kʼahˬ lo guˇ 
doe ni aˬ yawꞈ maꞈ-ahˇ ngaˇ bi teh ma.  
17Aˬ yawꞈ maꞈ kʼaˇ mˇ kʼaˇ shaˇ-eu jeˬ ngaˇ mawˇ luꞈ ma. Ngaˬ-euˬ mehˬ shi zaꞈ taˬ-
euˬ tiˬ jeˬ-iˬ maˬ jaˆ. Ngaˇ maˬ mawˇ ni aˬ yawꞈ maꞈ iˬ baˇ maˬ mˇ dzeuˇ nya-a.  
18Shiˇ taˬ-euˬ tsawˇ haˬ loꞈ-ehˇ saꞈ maˬ gʼawˇ nya-eu tahˬ pahˬ aˬ ma mawˇ kawˇ 
deuˬ neh ngaˬ-euˬ miˇ kʼahˬ-ahˇ aˬ yawꞈ maꞈ laˆ jawꞈ-awˇ, maˬ ngeuˇ-eu miˬ yehˇ 
deuˬ hehˇ byah leꞈ taˬ-euˬ miˇ neh, aˬ yawꞈ maꞈ neh mˇ-euˬ iˬ baˇ aˇ poeˬ aˬ yawꞈ 
maꞈ-ahˇ ngaˇ nyiˬ bymˇ paˇ kʼehˬ poˆ nehˬ ma.” 

Yeˬlaˬmiˇ Sahˬpaˬ Miˬyehˇ-ahˇ gʼaˬ huiˬ-eu 

19Sahˬpaˬ Miˬyehˇ-oˇ, ngaˬ-ahˇ haw piˇ-awˇ gʼaˬ biꞈ nehˬ laꞈ-eu gʼaˬ nawˇ meh. Shaˬ-
eu zahˬ-eu aˇ yamˬ laꞈ kʼoeˇ, nawˇ ngaˬ-ahˇ ngehˬ gʼeh dah teˬ nehˬ laꞈ-euˬ meh. Miˇ 
tsaˬ tsawˇ jeuˬ deuˬ mˬ dzeˇ miˇ dzeˇ-ahˇ neh nawˇ jawˇ gaˇ laˇ-awˇ, heu loꞈ-ehˇ ehˇ 
tehꞈ-a. “Nga maꞈ-euˬ aˬ poeˬ aˬ bawˇ deuˬ-aˬ, maˬ ngeuˇ-eu miˬ yehˇ deuˬ-ahˇ tehꞈ-
ehˇ gʼoe-awˇ, gaˇ dahˇ maˬ tsoeˬ-eu tahˬ pahˬ aˬ ma mawˇ kawˇ deuˬ-ahˇ tehꞈ-ehˇ 
jah-euˬ meh.  
20Tsawˇ haˬ zaˬ yawˬ ha-euˬ miˬ yehˇ tehˆ nya ta loˇ. Maˬ tehˆ nya-aˇ. Paˇ tehˆ nya 
lawˬ naˇ kʼawꞈ, miˬ yehˇ maˇ maˇ ni maˬ paˇ ngeuˇ-aˇ.” 
21Kʼoeˇ miˇ neh, Sahˬpaˬ Miˬyehˇ ehˇ-euˬ, “Mˬ maˬ maˬ byaˆ zaˇ ziˇ maˬ ngehˇ leˇ 
coeˇ ni, tsawˇ jeuˬ kʼoeˇ deuˬ-ahˇ ngaˬ-euˬ baoˬ ngaˇ bi mawˇ ma. Ngaˇ Sahˬpaˬ 
Miˬyehˇ pyeuꞈ-eu gaˇ kawˆ aˬ yawꞈ maꞈ ya siˬ du tehꞈ-a.” 

Yeˬlaˬmiˇ 17 

Yuˇdaˆ tsawˇ haˬ-ahˇ kʼehˬ nehˬ kʼaˆ nehˬ-eu 

1Sahˬpaˬ Miˬyehˇ ehˇ-eu, “Yuˇdaˆ tsawˇ haˬ deuˬ-oˇ, naw maꞈ-euˬ iˬ baˇ-ahˇ shmˇ 
sahˬ duˇ neh boꞈ taˬ-euˬ meh. Gʼahˇ dui dui-eu kʼaˬ lo sehˇ daˇ ceh neh naw maꞈ-
euˬ nui ma-ahˇ kawˆ boꞈ taˬ-awˇ, naw maꞈ-euˬ lawˇ duˬ laꞈ coeˇ doe ni taꞈ boꞈ taˬ-
euˬ meh.  
2Aˬsheˇlaˬ miˬ yehˇ ma gʼaˇ duˬ kʼahˬ tuˇ taˬ-euˬ lawˇ duˬ deuˬ hawˇ-eu mawˇ kawˇ 
deuˬ-ahˇ, naw maꞈ-euˬ tsawˇ haˬ deuˬ uˬ duˬ tahˬ-eu meh. Mawˇ kawˇ kʼoeˇ deuˬ-
ahˇ, aˇ paꞈ sahˇ-awˇ aˬ myah luꞈ nyoeˇ jawꞈ ni jaˆ-eu aˇ bawˇ dawˬ pehˬ kʼaˇ ngeuˇ 
gaˇ maˬ ehˇ, gawˬ duˇ uˬ du doe ni maˬ ehˇ,  
3deh ga-ahˇ jaˆ-eu gawˬ jawˬ deuˬ kʼoeˇ taˆ maˬ ehˇ, ka tuˇ gahˬ taˬ-euˬ meh. Naw 
maꞈ-euˬ miˇ kʼahˬ doe ni naw maꞈ neh mˇ byah taˬ-euˬ iˬ baˇ baˬ da neh, naw maꞈ-
ahˇ muiˇ-eu deuˬ neh naw maꞈ-euˬ pyuˇ shuiˇ myawˬ gahˬ bi yuˇ geuꞈ jiˇ ma.  
4Ngaˬ neh naw maꞈ-ahˇ biꞈ taˬ-euˬ miˇ kʼahˬ naw maꞈ ya byehˇ dzeh-awˇ, maˬ siˬ 
maˬ suˇ-eu miˇ kʼahˬ laꞈ kʼoeˇ, naw maꞈ-ahˇ muiˇ-eu tsawˇ haˬ deuˬ neh kʼehˇ-euˬ 
gaˇ-ahˇ naw maꞈ ya mˇ tehꞈ-a. Aˬ jeˬ miˇ neh ehˇ naˇ, ngaˬ-euˬ nui pehˇ miˬ dzaˬ doꞈ 
gaˇ duˇ-awˇ, tiˬ jawˇ-iˬ maˬ miˆ-iˇ-a.” 

Sahˬpaˬ Miˬyehˇ-euˬ dawˬ daˬ deuˬ 

5Sahˬpaˬ Miˬyehˇ heu loꞈ-ehˇ ehˇ-eu meh.  

“Ngaˬ-ahˇ byehˇ dzeh yaꞈ-awˇ, maˬ gmˬ-eu tsawˇ haˬ-euˬ gʼaˬ-ahˇ gʼoe-awˇ, tsawˇ 
haˬ zaˬ-ahˇ nui jah ahˇ-eu gʼaˬ-ahˇ, ngaˇ yaˬ kʼehˇ yaˬ nehˬ ma.  
6Aˬ yawꞈ-euˬ guiˬ lahˬ-aˬ, aˇ bawˇ baw duˆ tiˬ jeˬ-iˬ maˬ dehꞈ-eu, miˇ tsaˬ saˬ deuꞈ 
kuiˇ-awˇ, gui coˇ ni gʼeh-eu bawˇ tsahˬ bawˇ dahˇ-ahˇ, kʼaˇ shuiꞈ shuiꞈ yaˇ kʼoeˇ taˆ 
dehꞈ-eu baw duˆ-ahˇ duˇ-eu meh. Aˬ yawꞈ gʼaˇ duˬ yaw muiˬ tiˬ jeˬ-iˬ maˬ jaˆ-a.  
7Ehˇ kʼawꞈ, ngaˬ-ahˇ gʼoe-eu gʼaˬ-ahˇ, ngaˇ guiˬ lahˬ biꞈ nehˬ ma.  
8Tsawˇ haˬ kʼoeˇ gʼaˬ yaw dehꞈ dehꞈ-eu jeˬ-aˬ, lawˇ gawˆ dawˬ peh dehꞈ-eu aˇ bawˇ, 
iˇ cuꞈ-ahˇ duˬ ciˇ toeˬ puꞈ-awˇ, aˇ paꞈ nyoeˇ jawꞈ ni jaˆ luꞈ-eu miˇ neh, jawˇ la yaw 
lahˇ-ahˇ maˬ guˆ-ehˇ, uˬ yehˇ-ahˇ kʼahˬ maˬ ya lahˇ ni, aˇ siˬ siˬ-eu maˬ tsehˆ leˇ-eu aˇ 
bawˇ-ahˇ duˇ-eu meh.  
9Tsawˇ haˬ zaˬ-euˬ nui ma aˬ suˇ gʼaˬ siˬ nya ta. Nui ma loꞈ-ehˇ laꞈ gʼoꞈ baw-eu tiˬ 
jeˬ-iˬ maˬ jaˆ-a. Yaw cawˆ myaˬ-eu miˇ neh maˬ laˆ muiˬ geuꞈ nya-a.  
10Sahˬpaˬ Miˬyehˇ pyeuꞈ-eu ngaˇ-aˬ, tsawˇ haˬ zaˬ-euˬ nui ma-ahˇ pyehˆ tseˇ-awˇ, 
yaw gʼoꞈ yaw dawˇ lawˬ haw-eu ma. Tsawˇ haˬ zaˬ-euˬ dehꞈ jeˬ dehꞈ kawˆ-ahˇ ngaˇ 
haw-awˇ, yawˬ gʼaˬ na luꞈ-ahˇ kʼaˇ oꞈ kʼaˇ geuˇ-eu loꞈ-ehˇ, yaw muiˬ yaw doeˇ guiˬ 
lahˬ ngaˇ biꞈ-eu ma.” 
11Maˬ sui maˬ dawˇ-eu gaˇ ma-ahˇ gʼoe-awˇ, pyuˇ shuiˇ laˆ za-eu tsawˇ haˬ-aˬ, yawˬ 
ha maˬ ka taˬ-euˬ ya uˆ uˆ-eu, aˇ jiˇ tiˬ mawˇ-ahˇ duˇ-eu meh. Gʼaˬ kʼaˆ loˆ jaˆ luꞈ 
ngeh pyuˇ shuiˇ myawˬ gahˬ byoˆ le jiˇ-awˇ, aˇ saˬ saˬ ngeh aˬ dzawˬ dzawˬ-iˇ tehꞈ-
a.  
12Nga maꞈ-euˬ Uˬ duˬ tahˬ nymˇ nymˇ ma-aˬ, aˇ dahˬ beh ngeh neh gawˬ jawˬ yaw 
goˇ-ahˇ jaˆ-eu, kʼahˬ sehˇ huiˬ-eu nuiˇ mahˬ-ahˇ duˇ-eu meh.  
13Sahˬpaˬ Miˬyehˇ nawˇ Iˇsaˬleˬlaˆ-euˬ noeˬ tmˬ duˬ meh. Nawˬ-ahˇ kʼaˇ byehˇ dzeh-
eu tsawˇ haˬ kʼoeˇ taˆ, shaꞈ dawˇ-eu jeˬ keuˆ le tehꞈ-a. Dehꞈ-eu saꞈ laˇ iˇ cuꞈ lawˇ 
kʼawꞈ pyeuꞈ-eu, Sahˬpaˬ Miˬyehˇ nawˬ-ahˇ aˬ yawꞈ maꞈ byehˇ dzeh-euˬ miˇ neh, 
kʼaˬ lehˇ kʼoeˇ taˆ boꞈ-euˬ tsawˇ myahˇ loꞈ-ehˇ, aˬ yawꞈ maꞈ byoˆ-iˇ jiˇ tehꞈ-a.  

Caw ba nehˬ laꞈ lehˇ Sahˬpaˬ Miˬyehˇ-ahˇ Yeˬlaˬmiˇ shaˇ-eu 

14Sahˬpaˬ Miˬyehˇ-oˇ, ngaˬ-euˬ naˇ gawˇ-ahˇ laˆ saˆ nehˬ laꞈ-awˬ. Nawˇ laˆ saˆ nehˬ 
laꞈ naˇ, ngaˬ-euˬ naˇ gawˇ taˬ leˇ tehꞈ-a. Ngaˬ-ahˇ ka kʼoꞈ nehˬ laꞈ-awˬ. Nawˇ ka kʼoꞈ 
nehˬ laꞈ naˇ, ngaˇ ya buˬ ya law-iˇ tehꞈ-a. Nawˬ-euˬ guiˬ lahˬ-ahˇ ngaˇ ja ceuˬ-eu ma.  
15“Sahˬpaˬ Miˬyehˇ neh nga maꞈ-ahˇ ja guˆ-euˬ dawˬ kʼoeˇ deuˬ aˬ geu gaˇ iˇ jiˇ-euˬ 
ta. Nymˬ-mˇ bi keuˆ le-awˬ tawˇ” lehˇ, aˬ cawˬ ngaˬ-ahˇ ehˇ luꞈ meh.  
16Ehˇ kʼawꞈ ni Sahˬpaˬ Miˬyehˇ-oˇ, aˬ yawꞈ maꞈ kʼoeˇ taˆ shaˬ zahˬ bi keuˆ le-awˬ 
lehˇ nawˬ-ahˇ ngaˇ maˬ shaˇ-aˬ. Aˬ yawꞈ maꞈ-ahˇ shaˬ zahˬ laˆ naꞈ nehˬ mawꞈ-eu nui 
ma ngaˬ-euˬ laꞈ kʼoeˇ maˬ ahˇ-eu nawˇ siˬ nya meh. Ngaˬ neh kʼaˇ ngehˬ kʼaˇ tmˇ-
euˬ jeˬ dawˬ tawˆ luꞈ nawˇ siˬ nya jiˇ meh.  
17Ngaˬ-ahˇ taˬ bi guˆ laꞈ. Guˆ-eu gaˆ-eu aˇ yamˬ laꞈ kʼoeˇ, ngaˬ-euˬ gʼoe duˬ nawˇ 
meh.  
18Ngaˬ-ahˇ kʼehˬ-eu tsawˇ haˬ deuˬ kʼoeˇ taˆ shaꞈ dawˇ-eu jeˬ bi keuˆ le-awˬ. Ehˇ 
kʼawꞈ, ngaˬ-ahˇ daˬ taˬ bi ga laꞈ. Aˬ yawꞈ maꞈ-ahˇ laˆ guˆ nehˬ-awˬ. Ehˇ kʼawꞈ, ngaˬ-



1478 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

euˬ kʼoeˇ taˆ guˆ-eu jeˬ taˬ bi keuˆ le laꞈ. Aˬ yawꞈ-euˬ kʼoeˇ taˆ shaˬ zahˬ guˆ gaˆ bi 
keuˆ le-awˇ, laˆ piˬ laˆ byoˆ nehˬ-awˬ.  

Jawˇ nah-ahˇ lah-eu daw-eu 
19Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Yeˬlaˬmiˇ-oˇ, Yuˇdaˆ sahˬ paˬ 
deuˬ meuˬ-ahˇ iˇ doˆ laˇ doˆ ngeh cah tsehˆ duˬ pyeuꞈ-eu ‘Miˇ kʼahˬ zaˬ-euˬ lahˇ 
kʼehˬ’ lehˇ kuˇ-eu lahˇ kʼehˬ-ahˇ iˇ-awˇ, ngaˬ-euˬ dawˬ tsaꞈ gaˬ nehˬ-iˇ-awˬ. Kʼoeˇ naˇ, 
Yeˬluˇsaˬlehˬ meuˬ-euˬ lahˇ kʼehˬ yawˬ kʼehˬ na luꞈ-ahˇ iˇ doe-awˬ.  
20Sahˬ paˬ deuˬ-ahˇ maˬ ehˇ, Yuˇdaˆ miˇ kʼahˬ zaˬ dawˬ tawˆ luꞈ-ahˇ maˬ ehˇ, 
Yeˬluˇsaˬlehˬ meuˬ-ahˇ kʼaˇ jawˇ-eu tsawˇ haˬ deuˬ-ahˇ maˬ ehˇ, lahˇ kʼehˬ kʼoeˇ 
deuˬ-ahˇ kʼaˇ uˇ laˇ-eu tsawˇ haˬ deuˬ-ahˇ maˬ ehˇ, ngaˬ neh ehˇ-euˬ dawˬ-ahˇ naˇ 
haˬ-awˬ lehˇ ehˇ nehˬ-awˬ.  
21Aˬ yawꞈ maꞈ maˬ shiˇ-ehˇ dehꞈ mawꞈ naˇ, jawˇ nah ngeh nah-ahˇ myawˬ ma ya 
baꞈ maˬ ya pi-a lehˇ ehˇ nehˬ-awˬ. Jawˇ nah ngeh nah-ahˇ Yeˬluˇsaˬlehˬ meuˬ-euˬ 
lahˇ kʼehˬ deuˬ-ahˇ neh myawˬ maˬ ya sha ahˇ-a.  
22Jawˇ nah ngeh nah-ahˇ, yawˬ ha-euˬ nymˇ laꞈ kʼoeˇ jaˆ-eu myawˬ maˬ ya sha doˆ-
a. Gaˇ maˬ ya mˇ-a. Aˬ yawꞈ maꞈ-euˬ aˬ poeˬ aˬ bawˇ deuˬ-ahˇ ngaˬ neh dawˬ biꞈ taˬ-
eu loꞈ-ehˇ, aˇ nah kʼoeˇ nah-ahˇ nah muiˬ nah shawˇ loꞈ-ehˇ ya lah ya daw meh.  
23Aˬ yawꞈ maꞈ-euˬ aˬ poeˬ aˬ bawˇ deuˬ ngaˬ-euˬ ehˇ dawˬ-ahˇ maˬ taˬ huiˬ-ehˇ maˬ 
naˇ haˬ geuꞈ-eu uˬ taꞈ, nui ma gʼahˇ dui dui-awˇ, ngaˬ neh mehˬ nehˬ-euˬ dawˬ naˬ 
bawˇ-ahˇ maˬ gaˬ leˇ-ehˇ, ngaˬ-euˬ zahˇ sahˇ kʼoꞈ-ahˇ maˬ dzaw geuꞈ-a.  
24“Ngaˬ-euˬ dawˬ deuˬ-ahˇ ya naˇ haˬ geuꞈ meh lehˇ, tsawˇ haˬ kʼoeˇ deuˬ-ahˇ ehˇ 
nehˬ-awˬ. Jawˇ nah ngeh nah-ahˇ, lahˇ kʼehˬ heu deuˬ-ahˇ neh meuˬ laꞈ kʼoeˇ 
myawˬ maˬ ya sha ahˇ-a. Jawˇ nah ngeh nah-ahˇ, nah muiˬ nah shawˇ aˇ nah loꞈ-ehˇ 
aˬ yawꞈ maꞈ ya lah ya daw-awˇ, gaˇ aˬ geu jeˬ maˬ kaˬ, maˬ ya mˇ-a.  
25Kʼoeˇ loꞈ-ehˇ jahˇ naˇ, aˬ yawꞈ maꞈ sahˬ paˬ sahˬ ma deuˬ meuˬ-euˬ lahˇ kʼehˬ kʼoeˇ 
deuˬ laꞈ kʼoeˇ uˇ laˇ-awˇ, sahˬ paˬ Daˬbiˇ dzoeˬ dzaˬ ngeh loꞈ-ehˇ, baoˬ huiˬ tehꞈ-a. 
Yuˇdaˆ miˇ kʼahˬ zaˬ deuˬ hawˇ-eu Yeˬluˇsaˬlehˬ meuˬ laꞈ kʼoeˇ jawˇ-eu tsawˇ haˬ 
deuˬ nehˬ-ehˇ tiˬ kawˆ loꞈ-ehˇ, mahˬ laˆ lawˬ hawˇ-eu mahˬ deuˬ kʼoeˇ taˆ aˬ yawꞈ 
maꞈ dziˬ-awˇ, Yeˬluˇsaˬlehˬ meuˬ laꞈ kʼoeˇ, aˬ myah luꞈ tsawˇ haˬ tiˬ byah ni jawˇ 
tehꞈ-a.  
26Yuˇdaˆ miˇ kʼahˬ laꞈ kʼoeˇ jaˆ-eu meuˬ deuˬ-ahˇ jawˇ-eu tsawˇ haˬ deuˬ hawˇ-eu, 
Yeˬluˇsaˬlehˬ meuˬ-euˬ jawˬ jawˬ-ehˇ jawˇ-eu tsawˇ haˬ deuˬ laˇ tehꞈ-a. Beˬyaˬmiˬ 
miˇ kʼahˬ-ahˇ neh maˬ ehˇ, gawˬ jawˬ dawˬ dahˬ-ahˇ neh maˬ ehˇ, gawˬ jawˬ gawˬ 
duˇ-ahˇ neh maˬ ehˇ, Yuˇdaˆ miˇ kʼahˬ laꞈ oˆ dzaˬ-ahˇ neh maˬ ehˇ, aˬ yawꞈ maꞈ laˇ 
tehꞈ-a. Miˬ dzaˬ dzah puiˆ-awˇ, lawˇ-eu jeˬ maˬ ehˇ, lawˇ-eu shehˇ-eu nui jeˬ maˬ 
ehˇ, dzaˬ la gʼo cehˇ lawˇ-eu jeˬ maˬ ehˇ, tsiˇ yaw saw lawˇ-eu jeˬ maˬ ehˇ, guiˬ lahˬ-
ahˇ noeˬ keuˆ-eu lawˇ-eu jeˬ maˬ ehˇ, ngaˬ-euˬ Uˬ duˬ tahˬ nymˇ nymˇ ma-ahˇ aˬ 
yawꞈ maꞈ yuˇ laꞈ tehꞈ-a.  
27Ehˇ kʼawꞈ, aˬ yawꞈ maꞈ ngaˬ-euˬ ehˇ dawˬ ya naˇ haˬ-awˇ, jawˇ nah-ahˇ nah muiˬ 
nah shawˇ aˇ nah loꞈ-ehˇ ya lah ya daw tehꞈ-a. Jawˇ nah ngeh nah-ahˇ Yeˬluˇsaˬlehˬ 
meuˬ-euˬ lahˇ kʼehˬ deuˬ laꞈ kʼoeˇ myawˬ sha doˆ sha ahˇ-eu jeˬ maˬ ya mˇ-a. Aˬ 

yawꞈ maꞈ kʼoeˇ loꞈ-ehˇ jahˇ naˇ, Yeˬluˇsaˬlehˬ meuˬ-euˬ lahˇ kʼehˬ deuˬ-ahˇ ngaˇ miˬ 
dzaˬ keuˬ dzeh-awˇ, miˬ dzaˬ kʼoeˇ Yeˬluˇsaˬlehˬ meuˬ laꞈ kʼoeˇ jaˆ-eu sahˬ paˬ-euˬ 
nymˇ deuˬ-ahˇ puiˆ-awˇ, tiˬ gʼaˬ-iˬ maˬ laˆ miˇ nya ni puiˆ dzaˬ jiˇ tehꞈ-a.” 

Yeˬlaˬmiˇ 18 

Oeˬ lahˬ tehˆ-eu tsawˇ haˬ-euˬ nymˇ-ahˇ iˇ-euˬ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Oeˬ lahˬ tehˆ-eu tsawˇ haˬ-euˬ nymˇ-ahˇ iˇ-awˬ. Kʼoeˇ gaˇ, ngaˇ nawˬ-ahˇ dawˬ biꞈ 
nehˬ le ma.” 
3Ngaˇ kʼoeˇ gaˇ iˇ ngeh, oeˬ lahˬ tehˆ-eu tsawˇ haˬ kʼoeˇ gʼaˬ oeˬ lahˬ tehˆ-eu daˇ jawˇ 
dawˬ peh oeˬ lahˬ tehˆ luꞈ gaˇ ya mawˇ-euˬ ma.  
4Aˬ yawꞈ oeˬ lahˬ tehˆ-eu noeˬ-euˬ miˇ-ahˇ maˬ tsaˬ ngeh, aˬ yawꞈ kʼaˇ noeˬ-euˬ loꞈ-
ehˇ yawˬ siˬ yawˬ paˇ tehˆ paˇ-eu meh.  
5Kʼoeˇ ngeh, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. 
6“Iˇsaˬleˬlaˆ tsawˇ haˬ deuˬ-oˇ, oeˬ lahˬ tehˆ-eu tsawˇ haˬ oeˬ lahˬ tehˆ-eu shaˬ jehˆ 
yuˇ-awˇ, yawˬ ha kʼaˇ tehˆ mawꞈ-eu jeˬ tehˆ nya-eu loꞈ-ehˇ, naw maꞈ-ahˇ ngaˬ neh 
noeˬ-euˬ loꞈ-ehˇ maˬ jahˇ nya ta loˇ. Oeˬ lahˬ tehˆ-eu shaˬ jehˆ kʼoeˇ oeˬ lahˬ tehˆ-eu 
gʼaˬ-euˬ aˬ laꞈ laꞈ kʼoeˇ jaˆ-eu loꞈ-ehˇ, naw maꞈ kʼawꞈ ngaˬ-euˬ aˬ laꞈ laꞈ kʼoeˇ jaˆ-eu 
ma. 
7Tsawˇ jeuˬ tiˬ jeuˬ-ahˇ ngaˇ puˇ ngawˬ ngawˬ lehˆ doˆ-awˇ, ngawˬ kʼehꞈ ngawˬ 
kʼoeˆ nehˬ-eu laꞈ kʼoeˇ laˆ luˬ laˆ seˇ nehˬ ma lehˇ ngaˇ ehˇ-euˬ kʼawꞈ,  
8tsawˇ jeuˬ kʼoeˇ jeuˬ noeˬ paˇ-awˇ yaw haiˬ jeˬ maˬ mˇ ni byehˇ naˇ, ngaˬ neh ehˇ-
euˬ loꞈ-ehˇ maˬ jahˇ nehˬ ni byehˇ nya ma. 
9Yawˬ dawˬ yawˬ paˇ ehˇ naˇ, tsawˇ jeuˬ tiˬ jeuˬ-ahˇ ngaˇ ka dehꞈ-awˇ laˆ huiˬ laˆ 
mahˇ nehˬ ma lehˇ ngaˇ ehˇ kʼawꞈ,  
10tsawˇ jeuˬ kʼoeˇ jeuˬ ngaˬ-euˬ ehˇ dawˬ maˬ naˇ haˬ-ehˇ yaw haiˬ jeˬ mˇ naˇ, ngaˬ 
neh ehˇ-euˬ loꞈ-ehˇ ngaˇ maˬ mˇ ni byehˇ nya ma.  
11Nymˬ-mˇ poˆ jawˇ-aˬ, Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ jawˇ-eu 
tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Aˬ yawꞈ maꞈ-ahˇ ngaˇ kʼehˬ nehˬ kʼaˆ 
nehˬ-eu lehˇ lehˬ hmˬ taˬ-euˬ ma. Aˬ yawꞈ maꞈ-euˬ dehꞈ jeˬ dehꞈ kawˆ paˇ-awˇ, iˬ 
baˇ maˬ mˇ ni byehˇ-awˬ lehˇ ehˇ nehˬ-awˬ.  
12Ehˇ kʼawꞈ, aˬ yawꞈ maꞈ heu loꞈ-ehˇ ehˇ tehꞈ-a. ‘Aˬ jeˬ miˇ neh nga maꞈ dehꞈ jeˬ 
dehꞈ kawˆ paˇ-eu loˬ ta. Nga maꞈ nui ma kʼaˇ gʼahˇ mawꞈ-eu gʼahˇ-awˇ, yaw haiˬ jeˬ 
mˇ mˇ-ehˇ dehꞈ ma’ lehˇ ehˇ tehꞈ-a.” 

Sahˬpaˬ Miˬyehˇ-ahˇ byehˇ dzeh-eu 

13Sahˬpaˬ Miˬyehˇ ehˇ-eu,  

“Heu loꞈ-ehˇ gʼeh-eu gaˇ kawˆ gaˬ haw maˬ loˇ lehˇ, tsawˇ jeuˬ yawˬ jeuˬ na luꞈ-ahˇ 
naˇ haˬ sheˇ. Iˇsaˬleˬlaˆ tsawˇ haˬ deuˬ-aˬ, guˆ dui dui laˇ paˬ-ehˇ gʼeh-eu jeˬ mˇ-euˬ 
meh.  

14Leˬbaˬnoˬ gawˬ jawˬ-euˬ lo guˇ uˬ du, ngehˇ maˬ ga-eu yamˬ baw meh loˇ. Tsehꞈ 
ngeuˇ ni gʼeh-eu gawˬ jawˬ kʼoeˇ-ahˇ yoeˇ ka-eu, lawˇ gawˆ tsiˇ-iˇ-euˬ baw ta loˇ.  
15Ehˇ kʼawꞈ, ngaˬ-euˬ tsawˇ haˬ ngaˬ-ahˇ ngehˇ-awˇ, tahˬ pahˬ aˬ ma-ahˇ tsiˇ yaw 
saw doꞈ damˬ-euˬ meh. Aˬ yawꞈ maꞈ iˇ-eu gaˇ ma-ahˇ sahˬ tiꞈ tiꞈ-awˇ, gaˇ ma yaw 
oeˇ kahˇ-ahˇ maˬ paˇ cah-ehˇ, maˬ dzehꞈ dahˇ-euˬ gaˇ ma-ahˇcah-eu meh.  
16Miˇ kʼahˬ heu kʼahˬ tsawˇ haˬ maˬ jawˇ peuˬ ni aˬ yawꞈ maꞈ laˆ pyeuꞈ-awˇ, mˬ maˬ 
maˬ byaˆ zaˇ ziˇ aˬ cawˬ ja bu duˬ laˆ pyeuꞈ yaꞈ-euˬ meh. Kʼaˇ iˇ kʼaˇ laˇ tsehˆ-eu 
tsawˇ haˬ tsawˬ guˆ-iˇ-awˇ, zahˬ dui dui leˇ-awˇ uˬ duˬ juiꞈ tehꞈ-a.  
17Nahˇ ma doˆ kʼehˬ paw baw gʼeh leꞈ-euˬ jaˬ lehˇ neh, kʼaˬ lehˇ bi baw byoˆ-eu loꞈ-
ehˇ, muiˇ-eu tsawˇ haˬ deuˬ-euˬ mehˬ shi, ngaˬ-euˬ tsawˇ haˬ deuˬ-ahˇ ngaˇ teh byaˆ 
ma. Aˬ yawꞈ maꞈ-ahˇ naˇ kʼah ciˬ pyawˇ nehˬ-awˇ, shaˬ dui zahˬ dui dui-eu jeˬ keuˆ 
le ngeh, ngehˬ maˬ gʼeh ni byehˇ dzeh nehˬ ma.  

Yeˬlaˬmiˇ-ahˇ yaw doeˇ jahˇ-eu lehˇ gʼeh-eu 

18Aˬ yawꞈ maꞈ ehˇ-eu, “Yeˬlaˬmiˇ-ahˇ tiˬ jeˬ paˬ jahˇ nehˬ kaˇ-euˇ. Aˬ dui-ahˇ mehˬ 
nehˬ tsoˆ nehˬ laꞈ-eu gʼaˇ duˬ piˇ ma aˬ myah luꞈ jawˇ tehꞈ-a. Aˬ dui-ahˇ ja noeˬ ja 
duˇ nehˬ-eu gʼaˇ duˬ, zaˬ siˬ tsawˇ gahˇ byah-eu tsawˇ haˬ kʼawꞈ aˬ myah luꞈ jawˇ-
awˇ, aˬ dui-ahˇ Miˬyehˇ gʼaˇ duˬ ngehˬ dah nehˬ laꞈ-eu tsawˇ haˬ kʼawꞈ, aˬ myah luꞈ 
jawˇ tehꞈ-a. Aˬ dui aˬ yawꞈ-ahˇ ceh-awˇ, aˬ yawꞈ ehˇ gaˇ maˬ naˇ haˬ nehˬ ni byehˇ 
kaˇ-euˇ.” 
19Kʼoeˇ miˇ neh ngaˇ heu loꞈ-ehˇ guiˬ lahˬ shaˇ-euˬ ma.  

“Sahˬpaˬ Miˬyehˇ ngaˬ-euˬ shaˇ dawˬ gaˬ-awˇ, ngaˬ-ahˇ muiˇ-eu deuˬ ehˇ luꞈ gaˇ naˇ 
haˬ nehˬ laꞈ.  
20Yaw muiˬ jeˬ mˇ-eu yaw doeˇ oꞈ ta loˇ. Ngaˇ bi ga ahˇ-eu lehˇ aˬ yawꞈ maꞈ duˬ 
kʼahˬ kʼahˬ-euˬ meh. Nawˬ-euˬ nui pehˇ aˬ yawꞈ maꞈ kʼoeˇ taˆ maˬ bi keuˆ le-eu gʼaˇ 
duˬ, nawˬ-euˬ mehˬ shi ngaˇ yawꞈ laˇ-awˇ, aˬ yawꞈ maꞈ-euˬ dah zaˇ ngehˬ piˇ tmˇ 
piˇ-euˬ gaˇ, maˬ ngehˇ ni noeˬ keuˆ laꞈ.  
21Ehˇ kʼawꞈ, mehꞈ-eu shuꞈ-eu hawˇ-eu mi zaˬ mi cehˇ baˬ da, aˬ yawꞈ maꞈ-euˬ zaˬ 
deuˬ bi shiˇ jiˇ-awˬ. Kʼaˬ dzeˇ zaˬ deuˬ naˇ gawˇ gawˇ sehꞈ jiˇ-awˇ, zaˬ deuˬ mi zaˬ mi 
cehˇ laꞈ-ahˇ shiˇ-awˇ, zaˬ miˬ zaˬ deuˬ miˬ coeˬ bi coeˬ-iˇ-awˬ.  
22Ngaˇ bi ga ahˇ-eu gʼaˇ duˬ aˬ yawꞈ maꞈ duˬ kʼahˬ kʼahˬ taˬ-awˇ, ngaˬ-euˬ aˬ kuiˇ bi 
paꞈ leˇ-eu lahˇ ju kʼmˇ-euˬ miˇ neh, aˬ yawꞈ maꞈ-ahˇ deuˆ-eu guiˇ maꞈ nawˇ pyehˬ 
ahˇ-awˇ, aˬ yawꞈ maꞈ-euˬ nymˇ laꞈ kʼoeˇ ngoeˇ-eu jeˬ keuˆ le luꞈ-uˇ.  
23Ehˇ kʼawꞈ, aˬ yawꞈ maꞈ ngaˬ-ahˇ sehꞈ-eu lehˇ gʼeh-eu gaˇ kawˆ, Sahˬpaˬ Miˬyehˇ 
nawˇ mawˇ jiˇ luꞈ-eu meh. Aˬ yawꞈ maꞈ-ahˇ iˬ baˇ maˬ pyehˬ nehˬ-ehˇ, aˬ yawꞈ maꞈ-
euˬ yaw lehˬ taˬ byehˇ byoˆ nehˬ. Aˬ yawꞈ maꞈ-ahˇ aˬ cawˬ neh guiˇ bi deuˆ gʼaˬ-awˇ, 
nawˇ nui ma pehˇ ngeh aˬ yawꞈ maꞈ-ahˇ kʼehˬ nehˬ-awˬ.  

Yeˬlaˬmiˇ 19 

Ga paˆ-euˬ ciˬ cuˇ 

1“Ciˬ cuˇ tiˬ siˬ zeuˇ laˬ-iˇ-awˬ” lehˇ Sahˬpaˬ Miˬyehˇ ngaˬ-ahˇ ehˇ-eu meh. “Aˬ yuiꞈ aˬ 
tsu geuꞈ-eu tiˬ paˆ na deuˬ hawˇ-eu, aˇ kʼoꞈ kʼawˆ laˇ-euˬ piˇ ma tiˬ paˆ na deuˬ 
kʼawꞈ sheuˬ-awˇ,  
2oeˬ lahˬ tehˆ duˬ lahˇ kʼehˬ-ahˇ neh, Hiˬnoˬ deh kʼawꞈ-ahˇ iˇ doˆ gʼeh-awˬ” lehˇ ehˇ-
eu meh. Kʼoeˇ gaˇ, aˬ yawꞈ neh bi ngehˬ-euˬ dawˬ deuˬ ngaˇ ya ngehˬ-eu meh. 
3Sahˬpaˬ Miˬyehˇ ngaˬ-ahˇ heu loꞈ-ehˇ bi ngehˬ bi tmˇ laꞈ-euˬ meh. “Yuˇdaˆ sahˬ paˬ 
deuˬ hawˇ-eu Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, Baoˬ huiˬ-eu 
Sahˬpaˬ Miˬyehˇ pyeuꞈ-eu ngaˇ Iˇsaˬleˬlaˆ-euˬ Miˬyehˇ ehˇ gaˇ naˇ haˬ-awˬ. Kʼaˇ ya 
gaˬ-eu tsawˇ haˬ deuˬ myaꞈ leˇ jiˇ paˬ-ehˇ gʼeh-eu guˆ-eu gaˆ-eu jeˬ, jawˇ duˬ heu 
tsahˇ-ahˇ ngaˇ bi keuˆ le ma.  
4Miˇ kʼahˬ zaˬ deuˬ ngaˬ-ahˇ byehˇ dzeh-awˇ, aˬ yawꞈ maꞈ maˬ ehˇ, aˬ yawꞈ maꞈ-euˬ 
aˬ poeˬ aˬ bawˇ deuˬ maˬ ehˇ, Yuˇdaˆ sahˬ paˬ deuˬ maˬ ehˇ, tiˬ jawˇ-iˬ maˬ gaˬ haw-
euˬ miˬ yehˇ nui deuˬ-ahˇ lawˇ nehˬ shehˇ nehˬ-eu laꞈ kʼoeˇ, jawˇ duˬ heu tsahˇ-ahˇ 
laˆ jawꞈ-euˬ meh. Jawˇ duˬ heu tsahˇ-ahˇ, iˬ baˇ maˬ ahˇ-eu tsawˇ haˬ deuˬ-euˬ shiˬ 
aˬ yawꞈ maꞈ bi yoeˇ byah-euˬ meh.  
5Aˬ yawꞈ maꞈ-euˬ zaˬ deuˬ-ahˇ miˬ dzaˬ dzah puiˆ-awˇ lawˇ-eu lehˇ, Baˬlaˇ miˬ yehˇ 
gʼaˇ duˬ lawˇ duˬ gʼawˬ mya ni jahˇ taˬ-eu meh. Aˬ yawꞈ maꞈ kʼoeˇ loꞈ-ehˇ jahˇ ni 
ngaˇ dawˬ maˬ biꞈ haw-aˬ. Kʼoeˇ loꞈ-ehˇ jahˇ-eu lehˇ, nui ma laꞈ kʼoeˇ tehꞈ-ehˇ kʼawꞈ 
maˬ shaˇ noeˬ haw-aˬ.  
6Kʼoeˇ miˇ neh, jawˇ duˬ heu tsahˇ-ahˇ Tawˇpehˆ lehˇ maˬ ehˇ, Hiˬnoˬ deh kʼawꞈ lehˇ 
maˬ ehˇ, maˬ paˇ ya kuˇ haw-ehˇ, tsawˇ haˬ sehꞈ gahˬ-euˬ deh kʼawꞈ lehˇ ya kuˇ-eu 
aˇ nah aˇ yamˬ keuˆ le tehꞈ-a.  
7Jawˇ duˬ heu tsahˇ-ahˇ, Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ laꞈ kʼoeˇ jawˇ-
eu tsawˇ haˬ deuˬ-euˬ nui kʼahˇ dawˬ tawˆ luꞈ, ngaˇ laˆ cawˆ nehˬ jiˇ ma. Muiˇ-eu 
deuˬ neh aˬ yawꞈ maꞈ-ahˇ guiˇ bi deuˆ gʼaˬ-awˇ, bi deuˆ sehꞈ jiˇ ma. Aˬ yawꞈ maꞈ-
ahˇ, aˇ jiˇ hawˇ-eu bawˇ tsahˬ jeˬ zaˬ deuˬ-euˬ dzaˇ bi pyeuꞈ-iˇ ma.  
8Kʼaˇ iˇ kʼaˇ laˇ tsehˆ-eu deuˬ tsawˬ guˆ-iˇ-awˇ zahˬ leˇ paˬ-ehˇ, meuˬ heu meuˬ kʼoeˇ 
taˆ guˆ dui dui laˇ paˬ-ehˇ gʼeh-eu luˬ-iˇ seˇ-iˇ-eu jeˬ ngaˇ bi keuˆ le ma.  
9Muiˇ-eu deuˬ meuˬ-ahˇ loꞈ jawˬ-awˇ, aˬ yawꞈ maꞈ-ahˇ sehꞈ-eu lehˇ leh jeh tehꞈ-a. 
Aˬ yawꞈ maꞈ-ahˇ loꞈ jawˬ taˬ-euˬ kʼoeˇ aˇ naˆ ni guˆ laˇ paˬ-ehˇ gʼeh-eu nga lehˇ ehˇ 
ngeh, meuˬ laꞈ kʼoeˇ jawˇ-eu deuˬ tiˬ gʼaˬ-euˬ shaˬ jiˇ tiˬ gʼaˬ dzaˬ gaˇ keuˆ-awˇ, yawˬ 
ha-euˬ zaˬ-euˬ shaˬ jiˇ ya dzaˬ gaˇ keuˆ tehꞈ-a.” 
10Kʼoeˇ naˇ, “Ngaˬ nehˬ-ehˇ iˇ-euˬ tsawˇ haˬ deuˬ mehˬ shi, ciˬ cuˇ pyehˬ ka-awˇ bi 
ga paˆ-awˬ” lehˇ, Sahˬpaˬ Miˬyehˇ ngaˬ-ahˇ ehˇ-eu meh.  
11Kʼoeˇ naˇ, “Aˬ yawꞈ maꞈ-ahˇ heu loꞈ-ehˇ ehˇ nehˬ-awˬ” lehˇ ehˇ-eu meh. “Tsawˇ 
haˬ heu deuˬ hawˇ-eu meuˬ heu meuˬ-ahˇ ngaˇ heu loꞈ-ehˇ bi ga paˆ ma. Ciˬ cuˇ heu 
siˬ paˆ-iˇ shaˆ-iˇ-euˬ loꞈ-ehˇ, maˬ paˇ tsoꞈ tsaꞈ leˇ nya ni pyeuꞈ-iˇ tehꞈ-a. Tawˇpehˆ 
lehˇ kuˇ-eu jawˇ duˬ kʼoeˇ tsahˇ-ahˇ kʼawꞈ, aˬ yawꞈ maꞈ tsawˇ shiˇ ya baꞈ pahˬ gaˇ 
keuˆ tehꞈ-a. Aˬ jeˬ miˇ neh ehˇ naˇ, nui gaˇ baꞈ pahˬ kʼaˇ maˬ za ni tsawˇ shiˇ myaˬ 
dui dui tehꞈ-a.  



1482 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

12Meuˬ heu meuˬ hawˇ-eu heu gaˇ jawˇ-eu tsawˇ haˬ deuˬ-ahˇ, Tawˇpehˆ lehˇ kuˇ-
eu jawˇ duˬ kʼoeˇ tsahˇ loꞈ-ehˇ pyeuꞈ laˇ ni ngaˇ jahˇ nehˬ ma.  
13Yeˬluˇsaˬlehˬ meuˬ-ahˇ jaˆ-eu nymˇ deuˬ maˬ ehˇ, Yuˇdaˆ sahˬ paˬ deuˬ-euˬ nymˇ 
deuˬ maˬ ehˇ, nymˇ mˬ kʼoeˇ taˆ aˬ guiˇ deuˬ-ahˇ tsiˇ yaw saw jeˬ doꞈ damˬ-awˇ, miˬ 
yehˇ nui deuˬ-ahˇ aˬ gaꞈ dzaˇ uiˇ kʼaˇ-awˇ lawˇ nehˬ-euˬ nymˇ yawˬ nymˇ na luꞈ, 
Tawˇpehˆ lehˇ kuˇ-eu jawˇ duˬ loꞈ-ehˇ, maˬ muiˬ maˬ shawˇ-eu jeˬ pyeuꞈ-iˇ tehꞈ-a.” 
14Kʼoeˇ naˇ, Sahˬpaˬ Miˬyehˇ ngaˬ-ahˇ kʼehˇ gʼeh-awˇ, aˬ yawꞈ-euˬ gʼaˇ duˬ bi ngehˬ 
dah-iˇ-euˬ Tawˇpehˆ lehˇ kuˇ-eu jawˇ duˬ kʼoeˇ tsahˇ-ahˇ neh ngaˇ doˆ laˇ-awˇ, Uˬ 
duˬ tahˬ nymˇ nymˇ ma-euˬ kmˇ cehˇ laꞈ kʼoeˇ yawꞈ-awˇ, tsawˇ haˬ dawˬ tawˆ luꞈ-
ahˇ heu loꞈ-ehˇ ehˇ nehˬ-euˬ ma.  
15Baoˬ huiˬ-eu Sahˬpaˬ Miˬyehˇ pyeuꞈ-eu Iˇsaˬleˬlaˆ Miˬyehˇ-euˬ dawˬ heu deuˬ, aˬ 
yawꞈ maꞈ-ahˇ ngaˇ ehˇ nehˬ-euˬ ma. “Meuˬ heu meuˬ hawˇ-eu dawˬ peh jaˆ-eu 
meuˬ dawˬ tawˆ luꞈ kʼoeˇ taˆ, ngaˬ neh kʼaˇ ehˇ taˬ-euˬ kʼehˬ-eu kʼaˆ-eu jeˬ dawˬ 
tawˆ luꞈ ngaˇ bi keuˆ le ma. Aˬ jeˬ miˇ neh ehˇ naˇ, naw maꞈ nui ma gʼahˇ dui dui-
awˇ, ngaˬ-euˬ dawˬ-ahˇ maˬ naˇ haˬ geuꞈ-a.” 

Yeˬlaˬmiˇ 20 

Yeˬlaˬmiˇ Paˬshuˇlaˆ nehˬ-ehˇ ja dzaˬ-euˬ 

1Uˬ duˬ tahˬ nymˇ nymˇ ma-ahˇ aˬ yuiꞈ geuꞈ-awˇ haw luꞈ-eu gʼaˬ pyeuꞈ-eu, Iˇmeˬlaˇ-
euˬ aˬ li piˇ ma Paˬshuˇlaˆ gʼaˬ ngaˇ kʼoeˇ loꞈ-ehˇ ehˇ gaˇ ya gaˬ ngeh,  
2ngaˬ-ahˇ diˬ-awˇ, Uˬ duˬ tahˬ nymˇ nymˇ ma-euˬ lahˇ-ahˇ jaˆ-eu Beˬyaˬmiˬ lahˇ 
kʼehˬ laꞈ taˆ kʼehˬ dawˬ peh shmˇ caˆ paꞈ-awˇ bi jawˇ-eu gʼaˇ duˬ aˬ yawꞈ dawˬ biꞈ-
euˬ meh.  
3Yawˬ shawˬ yawˬ Paˬshuˇlaˆ ngaˬ-ahˇ pyehˬ nehˬ laꞈ ngeh, aˬ yawꞈ-ahˇ ngaˇ heu 
loꞈ-ehˇ ehˇ nehˬ-euˬ ma. “Sahˬpaˬ Miˬyehˇ nawˬ-ahˇ Paˬshuˇlaˆ lehˇ myahˇ nehˬ-euˬ 
maˬ ngeuˇ-a. Aˬ yawꞈ nawˬ-ahˇ ‘Maˬ gawˇ laˆ miˇ shaˬ biˇ baˆ’ lehˇ myahˇ-euˬ meh.  
4Sahˬpaˬ Miˬyehˇ heu loꞈ-ehˇ ehˇ taˬ-euˬ meh. ‘Ngaˇ nawˬ-ahˇ, yawˬ haˇ yawˬ ha ya 
guˆ-eu tsawˇ haˬ hawˇ-eu, nawˬ-euˬ cawˬ deuˬ ya guˆ-eu tsawˇ haˬ bi pyeuꞈ laˇ ma. 
Aˬ yawꞈ maꞈ dawˬ tawˆ luꞈ muiˇ-eu deuˬ-euˬ mi cehˇ kʼehˬ-ahˇ shiˇ jiˇ gaˇ nawˇ ya 
mawˇ tehꞈ-a. Yuˇdaˆ tsawˇ haˬ dawˬ tawˆ luꞈ-ahˇ, Baˬbuˇloˬ sahˬ paˬ-euˬ baoˬ uˬ 
moˆ ngaˇ bi dehꞈ ma. Tiˬ paˆ na deuˬ-ahˇ aˬ yawꞈ maꞈ-euˬ miˇ kʼahˬ-ahˇ paꞈ kʼoꞈ 
gʼeh-awˇ, tiˬ paˆ na deuˬ-ahˇ sehꞈ dzeh yaꞈ tehꞈ-a.  
5Meuˬ heu meuˬ laꞈ kʼoeˇ kʼaˇ jaˆ-eu aˬ yawꞈ maꞈ-euˬ pyuˇ shuiˇ myawˬ gahˬ dawˬ 
tawˆ luꞈ hawˇ-eu, Yuˇdaˆ sahˬ paˬ deuˬ-euˬ pyuˇ shuiˇ dawˬ tawˆ luꞈ kʼawꞈ, muiˇ-eu 
deuˬ neh bi yuˇ geuꞈ jiˇ-awˇ, yawˬ jeˬ na luꞈ Baˬbuˇloˬ miˇ kʼahˬ-ahˇ bi yuˇ gʼeh jiˇ 
gaˇ keuˆ tehꞈ-a.  
6Paˬshuˇlaˆ-oˇ, nawˬ-euˬ shaˬ bymˇ-aˬ, nawˇ hawˇ-eu nawˬ-euˬ miˬ sawˇ zaˬ dawˬ 
tawˆ luꞈ Baˬbuˇloˬ miˇ kʼahˬ-ahˇ bi nyehꞈ gʼeh jiˇ tehꞈ-a. Kʼoeˇ gaˇ nawˇ ya dehꞈ sehꞈ-
awˇ, nawˬ neh mehˇ shuiˇ gʼawˬ mya poˆ shuiˇ-euˬ nawˬ-euˬ cawˬ deuˬ nehˬ-ehˇ tiˬ 
kawˆ loꞈ-ehˇ, miˇ kʼahˬ kʼoeˇ kʼahˬ-ahˇ ya bi baꞈ pahˬ tehꞈ-a lehˇ ehˇ-eu meh lehˇ ehˇ 
nehˬ-euˬ ma.” 

http://pt-br.bibles.org/ahk-AHK/Jer/20#Jer.20.3!f.1

Yeˬlaˬmiˇ nui ma cawˆ-eu 

7Sahˬpaˬ Miˬyehˇ-oˇ, nawˇ ngaˬ-ahˇ mehˇ shuiˇ shuiˇ-awˇ, ngaˇ nawˬ-euˬ mehˇ shuiˇ 
shuiˇ duˬ ma. Ngaˇ naˆ maˬ tseˇ nawˇ gʼaˬ kʼaˆ-awˇ, ngaˬ-ahˇ zuiˆ gʼaˬ-eu meh. Yawˬ 
gʼaˬ na luꞈ ngaˬ-ahˇ cehꞈ lehꞈ ka-awˇ, nah doˆ le ngeh naˬ gʼa-eu meh.  
8Ngaˇ dawˬ kʼaˇ ngehˬ ngeh ngoeˇ-eu jeˬ oꞈ-awˇ,  

“Yaw haiˬ hawˇ-eu yaw cawˆ jeˬ tehꞈ nga” lehˇ ya guˇ-eu meh. Sahˬpaˬ Miˬyehˇ 
nawˬ-euˬ dawˬ ngaˇ ya dzawˇ gaˬ-eu miˇ neh, dawˬ doeˇ daˬ-eu maˬ tsehˆ leˇ nya.  
9Ehˇ kʼawꞈ, Sahˬpaˬ Miˬyehˇ-ahˇ ngehˇ byoˆ-awˇ, aˬ yawꞈ tsawˇ myahˇ uˬ moˆ dawˬ 
dzawˇ maˬ paˇ mˇ ma ehˇ ngeh, nawˬ-euˬ dawˬ kawˬ ngaˬ-euˬ nui ma laꞈ kʼoeˇ, miˬ 
dzaˬ doꞈ gaˇ duˇ nya. Ngaˇ kʼaˇ dzahˬ tehˬ coeˇ-eu jahˬ kʼawꞈ, maˬ dzahˬ tehˬ gʼaˬ 
coeˇ nya.  
10“Yawˬ gaˇ na luꞈ guˆ-eu gaˆ-eu jeˬ keuˆ le-euˬ gaˆ kawˆ, Sahˬ paˬ sahˬ ma deuˬ-ahˇ 
tsaꞈ gaˬ-iˇ kaˇ-euˇ” lehˇ, yawˬ gʼaˬ na luꞈ dawˬ saˆ saˆ kʼoeˬ luꞈ-eu ngaˇ gaˬ-euˬ ma. 
Ngaˇ gʼoeˇ dui dui-eu cawˬ deuˬ-ahˇ keuˆ ni, ngaˇ coˬ-iˇ gaˇ dawˬ luꞈ-eu meh.  

“Aˬ dui maꞈ aˬ yawꞈ-ahˇ tsawˇ gahˇ gahˇ-awˇ, aˬ yawꞈ-ahˇ kʼmˇ paꞈ-awˇ laꞈ poˆ poˆ 
kaˇ-euˇ” lehˇ, aˬ yawꞈ maꞈ ngaˬ-euˬ gaˇ kawˆ ja luꞈ meh.  
11Ehˇ kʼawꞈ, baoˬ huiˬ-awˇ gʼaˬ kʼaˆ-eu Sahˬpaˬ Miˬyehˇ nawˇ-aˬ, ngaˇ jawˇ paw 
pyawˬ luꞈ-eu miˇ neh, ngaˬ-ahˇ kʼehˬ-eu tsawˇ haˬ deuˬ sahˬ tiꞈ tiꞈ coˬ-awˇ, ngaˬ-ahˇ 
maˬ gʼaˬ laˇ ni smˬ-iˇ tehꞈ-a. Aˬ yawꞈ maꞈ smˬ-iˇ-euˬ miˇ neh, mˬ maˬ maˬ byaˆ zaˇ 
ziˇ ya shaꞈ dawˇ-awˇ, maˬ ngehˇ leˇ coeˇ gaˇ keuˆ tsawˇ myahˇ ya cawˆ tehꞈ-a.  
12Ehˇ kʼawꞈ, Baoˬ huiˬ-eu Sahˬpaˬ Miˬyehˇ-oˇ, tsawˇ haˬ-ahˇ nawˇ dawˇ coe ni lawˬ 
haw-awˇ, nui noeˬ nui duˇ dawˬ tawˆ nawˇ siˬ nya jiˇ-eu meh. Kʼoeˇ baˬ da neh 
ngaˬ-euˬ gaˇ kawˆ, nawˬ-ahˇ daˬ keuˆ laˇ-euˬ loꞈ-ehˇ, muiˇ-eu deuˬ-ahˇ nawˇ laꞈ poˆ 
poˆ nehˬ-eu, ngaˬ-ahˇ bi mawˇ laꞈ-awˬ.  
13Sahˬpaˬ Miˬyehˇ-ahˇ caˇ-awˇ ja ceuˬ-awˬ. Sahˬpaˬ Miˬyehˇ-ahˇ ja ceuˬ-awˬ. Haiˬ-
eu tsawˇ haˬ deuˬ neh bi kʼehˬ-euˬ tsawˇ haˬ-ahˇ, aˬ yawꞈ ka kʼoꞈ doˆ nehˬ-eu meh.  
14Ngaˬ-ahˇ bi dehꞈ le-euˬ aˇ nah yaˬ kʼehˇ yaˬ gaˇ ya daˬ luꞈ-uˇ. Ngaˬ ma ngaˬ-ahˇ bi 
dehꞈ le-euˬ aˇ nah kʼoeˇ nah, guiˬ lahˬ maˬ huiˬ-eu aˇ nah pyeuꞈ luꞈ-uˇ.  
15“Nawˬ-euˬ gʼaˇ duˬ aˬ li tiˬ li dehꞈ le gʼaˬ meh” lehˇ tsaꞈ gaˬ-awˇ ngaˬ da laˬ kʼaˬ 
cehˇ ni dawˬ dzawˇ mˇ-euˬ tsawˇ haˬ, yaˬ kʼehˇ yaˬ gaˇ ya daˬ luꞈ-uˇ.  
16Sahˬpaˬ Miˬyehˇ gʼawˬ shaˬ maˬ gaˬ nehˬ ni, laˆ cawˆ nehˬ-euˬ meuˬ deuˬ loꞈ-ehˇ, 
tsawˇ haˬ kʼoeˇ gʼaˬ-euˬ guiˬ lahˬ doeˇ luꞈ-uˇ. Uˬ shawˬ paw naˇ-awˇ mahˇ-eu teˇ saˇ-
ahˇ ya gaˬ-awˇ, nah gʼahˇ paw guiˇ deuˆ-awˇ guˇ-eu teˇ saˇ ya gaˬ luꞈ-uˇ.  
17Ngaˬ ma uˬ maˆ ngaˬ-euˬ lmˬ bymˇ pyeuꞈ ni, aˬ jeˬ miˇ neh ngaˇ maˬ dehꞈ doˆ le 
mi naˆ-ehˇ, aˬ jeˬ miˇ neh aˬ yawꞈ ngaˬ-ahˇ maˬ sehꞈ-euˬ ta.  
18Aˬ jeˬ miˇ neh ngaˇ dehꞈ le taˬ. Shaˬ zahˬ mˇ-eu gʼaˇ duˬ dehꞈ le taˬ loˇ. Tiˬ ziˇ jiˇ ni 
daˬ ga-eu lehˇ dehꞈ le taˬ loˇ.  

Yeˬlaˬmiˇ 21 

Yeˬluˇsaˬlehˬ meuˬ ya cawˆ-iˇ tehꞈ-a 

1Yuˇdaˆ sahˬ paˬ Zeˬdaˬkiˇ-aˬ, Maˬlaˬkiˇyaˆ-euˬ aˬ li Paˬshuˇlaˆ hawˇ-eu Mawˇseˬyaˇ-
euˬ aˬ li piˇ ma Zeˬpaˬniˇ-ahˇ ngaˇ jawˇ gaˇ kʼehˇ gʼeh leꞈ-awˇ, heu loꞈ-ehˇ bi ehˇ le-
euˬ meh.  
2“Baˬbuˇloˬ sahˬ paˬ Neˬbuˬkaˬneˬzaˬ nga maꞈ-ahˇ guiˇ deuˆ le-euˬ miˇ neh, nga 
maꞈ-euˬ gʼaˇ duˬ Sahˬpaˬ Miˬyehˇ-ahˇ tiˬ poˆ ngehˬ cawˬ nehˬ laꞈ-awˬ. Sahˬpaˬ 
Miˬyehˇ kʼaˆ jeˬ-ehˇ gʼeh-eu jeˬ jahˇ-awˇ, Neˬbuˬkaˬneˬzaˬ-ahˇ teh gʼoꞈ nehˬ laꞈ-eu 
baw le.” 
3Kʼoeˇ naˇ, Sahˬpaˬ Miˬyehˇ neh ngaˬ-ahˇ ehˇ nehˬ laꞈ-euˬ dawˬ deuˬ, ngaˇ jawˇ gaˇ 
kʼehˇ gʼeh leꞈ-euˬ tsawˇ haˬ kʼoeˇ nyiˬ gʼaˬ-ahˇ ngaˇ ehˇ nehˬ-euˬ ma.  
4Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ heu loꞈ-ehˇ ehˇ-eu meh lehˇ, 
Zeˬdaˬkiˇ-ahˇ bi tsaꞈ kʼoꞈ leˇ-euˬ ma. “Zeˬdaˬkiˇ-oˇ, Baˬbuˇloˬ sahˬ paˬ hawˇ-eu aˬ 
yawꞈ-euˬ guiˇ maꞈ nehˬ-ehˇ guiˇ deuˆ luꞈ-eu nawˬ-euˬ guiˇ maꞈ-ahˇ ngaˇ bi smˬ-iˇ 
ma. Nawˬ-euˬ yehˇ deuˬ-euˬ guiˇ deuˆ-eu keu ka deuˬ-ahˇ, meuˬ-euˬ gʼahˇ ceh ngaˇ 
gʼoˆ bymˇ ma.  
5Ngaˬ-eu gʼaˬ dawˬ tawˆ luꞈ, ngaˇ nui ma pehˇ-eu jeˬ dawˬ tawˆ luꞈ hawˇ-eu, ngaˇ 
nui ma naˇ luꞈ-eu jeˬ dawˬ tawˆ luꞈ yuˇ doˆ-awˇ, naw maꞈ-ahˇ ngaˇ guiˇ deuˆ ma.  
6Meuˬ heu meuˬ laꞈ kʼoeˇ kʼaˇ jawˇ-eu tsawˇ haˬ yawˬ gʼaˬ na luꞈ-ahˇ ngaˇ sehꞈ ma. 
Tsawˇ haˬ maˬ ehˇ, jeˬ zaˬ maˬ ehˇ, guˆ dui dui laˇ paˬ-ehˇ gʼeh-eu naˇ gawˇ baˬ da 
neh ya shiˇ tehꞈ-a.  
7Ehˇ kʼawꞈ, nawˇ hawˇ-eu nawˬ-euˬ gaˇ mˇ-eu yaw huiˬ yaw mahˇ deuˬ-ahˇ maˬ ehˇ, 
guiˇ deuˆ-eu jeˬ, mehꞈ-eu shuꞈ-eu jeˬ hawˇ-eu, naˇ gawˇ, heu deuˬ-ahˇ kʼaˇ dzeuˇ-iˇ-
euˬ tsawˇ haˬ deuˬ-ahˇ maˬ ehˇ, sahˬ paˬ Neˬbuˬkaˬneˬzaˬ hawˇ-eu naw maꞈ-ahˇ 
sehꞈ mawꞈ-euˬ muiˇ-eu deuˬ neh bi nyehꞈ jiˇ ma. Neˬbuˬkaˬneˬzaˬ naw maꞈ-ahˇ 
sehꞈ tehꞈ-a. Naw maꞈ-ahˇ aˬ yawꞈ gʼawˬ shaˬ maˬ gaˬ ni, tiˬ gʼaˬ-iˬ maˬ bi dzeuˇ-iˇ ni 
sehꞈ jiˇ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
8Kʼoeˇ naˇ, miˇ kʼahˬ zaˬ deuˬ-ahˇ heu loꞈ-ehˇ ehˇ nehˬ-awˬ lehˇ, Sahˬpaˬ Miˬyehˇ 
ngaˬ-ahˇ kʼehˇ-eu meh. “Naˇ haˬ-awˬ. Sahˬpaˬ Miˬyehˇ pyeuꞈ-eu ngaˇ-aˬ, naw maꞈ-
ahˇ shiˇ-eu gaˇ ma hawˇ-eu dehꞈ-eu gaˇ ma bi tseˇ geuꞈ-eu ma.  
9Meuˬ heu meuˬ laꞈ kʼoeˇ kʼaˇ jawˇ-eu tsawˇ haˬ yawˬ gʼaˬ na luꞈ, guiˇ deuˆ-eu laꞈ 
kʼoeˇ maˬ ehˇ, mehꞈ-eu shuꞈ-eu baˬ da neh maˬ ehˇ, naˇ-eu gawˇ-eu baˬ da neh maˬ 
ehˇ, ya shiˇ tehꞈ-a. Ehˇ kʼawꞈ, meuˬ-euˬ laꞈ nyiˇ doˆ-iˇ-awˇ, meuˬ heu meuˬ-ahˇ guiˇ 
deuˆ le-euˬ Baˬbuˇloˬ tsawˇ haˬ deuˬ jawˇ gaˇ cehˆ uˇ leˇ-eu tsawˇ haˬ-aˬ, uˬ kʼawˇ 
buˬ-iˇ tehꞈ-a.  
10Meuˬ heu meuˬ-ahˇ maˬ laˆ cawˆ-ehˇ maˬ taˬ lehˇ, ngaˇ noeˬ tsehˆ taˬ-euˬ ma. 
Meuˬ heu meuˬ Baˬbuˇloˬ sahˬ paˬ-euˬ laꞈ-ahˇ ahˇ leˇ-awˇ, miˇ tsa tuˆ ni bi keuˬ puiˆ 
byoˆ leꞈ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Yuˇdaˆ sahˬ paˬ-euˬ nymˇ-ahˇ yaˇ kʼaˬ daˇ nehˬ-eu 

11Kʼoeˇ uˬ taꞈ, Yuˇdaˆ sahˬ paˬ-euˬ nymˇ-ahˇ heu loꞈ-ehˇ ehˇ nehˬ-awˬ lehˇ, Sahˬpaˬ 
Miˬyehˇ ngaˬ-ahˇ ehˇ-eu meh. “Sahˬpaˬ Miˬyehˇ ehˇ gaˇ naˇ haˬ-awˬ.  
12Daˬbiˇ-euˬ nymˇ-oˇ, Sahˬpaˬ Miˬyehˇ heu loꞈ-ehˇ ehˇ-eu meh.  

“Yawˬ shawˬ na luꞈ yaw dawˇ dawˇ-ehˇ yaˇ kʼaˬ daˇ-awˬ. Aˬ cawˬ smˇ kʼaˆ bi kʼaˆ 
dzaˬ-euˬ deuˬ-ahˇ, smˇ kʼaˆ deuˬ-euˬ laꞈ-ahˇ neh ka kʼoꞈ doˆ nehˬ-awˬ. Naw maꞈ 
kʼoeˇ loꞈ-ehˇ maˬ jahˇ naˇ, naw maꞈ mˇ-euˬ yaw haiˬ jeˬ baˬ da neh, ngaˬ-euˬ nui 
pehˇ miˬ dzaˬ doꞈ doˆ laˇ-awˇ, tsawˇ haˬ zaˬ maˬ laˆ miˆ nya-eu miˬ dzaˬ doꞈ laˇ tehꞈ-
a.  
13Deh ga gʼahˇ ceh jaˆ-eu lo guˇ loꞈ-ehˇ, Yeˬluˇsaˬlehˬ meuˬ nawˇ deh kʼawꞈ kʼoeˇ taˆ, 
yaw goˇ-ahˇ nuiˇ luꞈ meh. Ehˇ kʼawꞈ, nawˬ-ahˇ ngaˇ guiˇ deuˆ ma. Nawˇ jawˇ gaˇ guiˇ 
maˬ deuˆ uˇ keuˆ laꞈ nya-aˇ lehˇ, nawˇ nui ma huiˬ-awˇ lmˬ luꞈ meh.  
14Ehˇ kʼawꞈ, nawˬ neh mˇ-euˬ jeˬ-ahˇ geuˇ ni, nawˬ-ahˇ ngaˇ kʼehˬ nehˬ ma. Nawˬ-
euˬ sahˬ paˬ jawˇ-eu nymˇ-ahˇ ngaˇ miˬ dzaˬ keuˬ puiˆ-awˇ, dzawˬ gui dzawˬ nya 
yawˬ jeˬ na luꞈ bi puiˆ dzaˬ jiˇ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Yeˬlaˬmiˇ 22 

Yuˇdaˆ sahˬ paˬ deuˬ gʼaˇ duˬ Sahˬpaˬ Miˬyehˇ-euˬ dawˬ 

1-2Daˬbiˇ-euˬ dzoeˬ dzaˬ nuiˇ mahˬ-ahˇ nuiˇ-eu Yuˇdaˆ sahˬ paˬ-euˬ nymˇ-ahˇ, 
Sahˬpaˬ Miˬyehˇ ngaˬ-ahˇ kʼehˇ gʼeh-awˇ, kʼoeˇ gaˇ jawˇ-eu sahˬ paˬ-ahˇ maˬ ehˇ, 
sahˬ paˬ-euˬ gaˇ mˇ-eu yaw huiˬ yaw mahˇ deuˬ-ahˇ maˬ ehˇ, Yeˬluˇsaˬlehˬ meuˬ-
ahˇ jawˇ-eu tsawˇ haˬ deuˬ-ahˇ maˬ ehˇ, Sahˬpaˬ Miˬyehˇ-euˬ dawˬ heu loꞈ-ehˇ tsaꞈ 
gaˬ leˇ-awˬ lehˇ ehˇ-eu meh.  
3“Yaw tsaˬ yaw dawˇ jeˬ mˇ-awˬ lehˇ, Sahˬpaˬ Miˬyehˇ pyeuꞈ-eu ngaˇ naw maꞈ-ahˇ 
dawˬ biꞈ-eu ma. Aˬ cawˬ neh mehˇ shuiˇ bi shuiˇ dzaˬ-euˬ tsawˇ haˬ deuˬ-ahˇ, mehˇ 
shuiˇ shuiˇ dzaˬ-eu tsawˇ haˬ deuˬ-euˬ aˬ laꞈ laꞈ kʼoeˇ neh ka kʼoꞈ doˆ nehˬ-awˬ. 
Boeˇ miˬ siˬ kʼaˬ deuˬ, muˇ coe aˬ nmˇ deuˬ hawˇ-eu, miˬ coeˬ miˬ ma deuˬ-ahˇ taˬ 
kʼehˬ taˬ kʼaˆ nehˬ. Maˬ lehˬ maˬ ca-eu tsawˇ haˬ deuˬ-ahˇ muiˬ-eu shawˇ-eu jawˇ 
duˬ heu tsahˇ laꞈ kʼoeˇ taˬ sehꞈ.  
4Ngaˬ neh dawˬ kʼaˇ biꞈ nehˬ-euˬ loꞈ-ehˇ naw maꞈ aˬ diˇ aˬ maˇ mˇ naˇ, mehˬ hu paw 
dehꞈ daˆ leꞈ ngeh, Daˬbiˇ-euˬ zaˬ deuˬ uˆ deuˬ dzoeˬ dzaˬ oꞈ tehꞈ-a. Aˬ yawꞈ maꞈ-euˬ 
gaˇ mˇ-eu yaw huiˬ yaw mahˇ deuˬ hawˇ-eu aˬ yawꞈ maꞈ-euˬ miˇ kʼahˬ zaˬ deuˬ 
nehˬ-ehˇ, mahˬ laˆ lawˬ hawˇ-eu mahˬ dziˬ dziˬ-ehˇ sahˬ paˬ-euˬ hawˇ nymˇ lahˇ 
kʼehˬ heu deuˬ-ahˇ yaˇ gaˇ gaˇ-awˇ ya dehꞈ tehꞈ-a.  
5Ehˇ kʼawꞈ, ngaˬ neh dawˬ biꞈ-euˬ gaˇ naw maꞈ maˬ naˇ haˬ ni dehꞈ naˇ, sahˬ paˬ-
euˬ hawˇ nymˇ heu ya cawˆ-iˇ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ kamˬ-eu 
ma.  
6“Yuˇdaˆ sahˬ paˬ-euˬ hawˇ nymˇ heu-aˬ, ngaˬ-euˬ gʼaˇ duˬ Giˇlaˆ miˇ kʼahˬ hawˇ-eu 
Leˬbaˬnoˬ gawˬ jawˬ deuˬ loꞈ-ehˇ haw muiˬ-eu kʼawꞈ, tsawˇ haˬ tiˬ gʼaˬ-iˬ maˬ jawˇ-
eu bawˇ tsahˬ bawˇ dahˇ loꞈ-ehˇ, coꞈ gaˆ ni ngaˇ bi pyeuꞈ-iˇ ma.  
7Sahˬ paˬ jawˇ-eu hawˇ nymˇ kʼoeˇ-ahˇ bi laˆ cawˆ-eu gʼaˇ duˬ, ngaˇ tsawˇ haˬ pyehˬ 
gʼeh leꞈ ma. Aˬ yawꞈ maꞈ deuˆ haˬ baꞈ leꞈ-awˇ, haw muiˬ dui dui-eu shuˬ liˇ kʼawˇ 
zeuˇ deuˬ-ahˇ deuˆ tsehˆ-awˇ, miˬ dzaˬ-ahˇ baꞈ puiˆ tehꞈ-a.  

8“Aˬ cawˬ miˇ kʼahˬ-ahˇ jawˇ-eu tsawˇ haˬ deuˬ iˇ tsehˆ laˇ tsehˆ ngeh, aˬ jeˬ miˇ neh 
Sahˬpaˬ Miˬyehˇ pyeuꞈ-eu ngaˇ, huiˬ dui dui-eu meuˬ heu meuˬ-ahˇ teu naˆ naˆ-ehˇ 
jahˇ nehˬ-euˬ nga lehˇ, tiˬ gʼaˬ tiˇ gʼaˬ naˇ haˬ tehꞈ-a.  
9Kʼoeˇ ngeh, naw maꞈ-euˬ Miˬyehˇ pyeuꞈ-eu ngaˬ nehˬ-ehˇ dzaˬ taˬ-euˬ dawˬ ma saˇ 
jaˇ-ahˇ naw maꞈ byehˇ dzeh-awˇ, miˬ yehˇ nui deuˬ-ahˇ uˬ duˬ tahˬ-awˇ, miˬ yehˇ 
kʼoeˇ deuˬ-euˬ nui kʼahˇ mˇ-euˬ miˇ neh, kʼoeˇ loꞈ-ehˇ bi jahˇ nehˬ-euˬ nga lehˇ aˬ 
yawꞈ maꞈ ehˇ tehꞈ-a.” 

Yoˇaˬhaˆ gʼaˇ duˬ Miˬyehˇ-euˬ dawˬ 

10Yuˇdaˆ tsawˇ haˬ deuˬ-oˇ, sahˬ paˬ Yawˇshiˆ gʼaˇ duˬ taˬ ngoeˇ. Aˬ yawꞈ shiˇ-euˬ 
miˇ neh tsawˇ ngoeˇ taˬ ngoeˇ. Ehˇ kʼawꞈ, aˬ yawꞈ aˬ li Yoˇaˬhaˆ-euˬ gʼaˇ duˬ tsawˇ 
ngoeˇ ngoeˇ dui dui-awˬ. Aˬ cawˬ aˬ yawꞈ-ahˇ nyehꞈ byoˆ-awˇ, tiˬ jawˇ-iˬ maˬ paˇ ya 
gʼoꞈ doˆ laˇ-ehˇ, aˬ yawꞈ dehꞈ le-euˬ miˇ kʼahˬ-ahˇ, tiˬ jawˇ-iˬ maˬ paˇ ya mawˇ meh.  
11Aˬ da gʼaˬ-euˬ dah zaˇ Yuˇdaˆ miˇ kʼahˬ-euˬ sahˬ paˬ geuꞈ-euˬ Yawˇshiˆ-euˬ aˬ li 
Yoˇaˬhaˆ-euˬ gaˇ kawˆ, Sahˬpaˬ Miˬyehˇ heu loꞈ-ehˇ ehˇ-eu meh. “Jawˇ duˬ heu 
tsahˇ-ahˇ neh aˬ yawꞈ iˇ byoˆ gʼeh-awˇ, tiˬ jawˇ-iˬ maˬ paˇ ya gʼoꞈ doˆ laˇ meh.  
12Aˬ cawˬ neh aˬ yawꞈ-ahˇ nyehꞈ gʼeh-euˬ miˇ kʼahˬ laꞈ kʼoeˇ aˬ yawꞈ ziˇ ya dehꞈ jiˇ-
awˇ, miˇ kʼahˬ heu kʼahˬ-ahˇ aˬ yawꞈ tiˬ jawˇ-iˬ maˬ paˇ ya mawˇ meh.” 

Yeˬhawˇyaˬkmˬ gʼaˇ duˬ Miˬyehˇ-euˬ dawˬ 

13Maˬ tsaˬ maˬ dawˇ-eu laꞈ kʼoeˇ nymˇ tsoˆ-awˇ, maˬ sui maˬ dawˇ-eu laꞈ kʼoeˇ nymˇ 
paˇ tsoˆ jeˇ-eu, yawˬ ha miˇ kʼahˬ zaˬ-ahˇ yawˬ ngehꞈ-ehˇ kʼehˇ dzaˬ-awˇ, gʼaˬ gaˇ aˇ 
poeˬ maˬ biꞈ nehˬ-eu tsawˇ haˬ, shaˬ zahˬ ya mˇ dui dui tehꞈ-a.  
14“Kʼoeˇ taˆ tiˆ jeˇ lo ni gʼeh-eu, nymˇ nymˇ ma tiˬ nymˇ tsoˆ doˆ ma” ehˇ-awˇ, laˇ gʼoˆ 
zaˬ gʼawˬ mya ni jahˇ ahˇ-awˇ, shuˬ liˇ teˇ byaꞈ kaˇ pyawˇ taw-awˇ, jaˆ gʼaˬ neˇ lehꞈ 
muiˬ taˬ-euˬ tsawˇ haˬ, shaˬ zahˬ ya mˇ dui dui tehꞈ-a.  
15Poeˬ-euˬ shuˬ liˇ daˇ kawˬ shaˇ-awˇ, aˬ cawˬ naˆ maˬ tseˇ muiˬ-eu nymˇ tsoˆ doˆ 
nya naˇ, maˬ gaˇ-eu sahˬ paˬ pyeuꞈ ta loˇ. Nawˬ da yaw dehꞈ dehꞈ-euˬ tiˬ jeˬ-iˬ ehˇ 
kʼaˇ maˬ za-a. Yaw tsaˬ yaw dawˇ dawˇ-ehˇ dehꞈ-euˬ miˇ neh, aˬ yawꞈ neh kʼaˇ mˇ 
kʼaˇ shaˇ yaꞈ-euˬ jeˬ, yawˬ jeˬ na luꞈ guiˬ lahˬ baw luꞈ-eu meh.  
16Shaˬ zaˬ zahˬ zaˬ-ahˇ dawˇ coe ni yaˇ kʼaˬ daˇ-euˬ miˇ neh, aˬ yawꞈ gʼaˇ duˬ aˬ 
myah luꞈ nui saˇ oꞈ-eu meh. Sahˬpaˬ Miˬyehˇ-ahˇ siˬ nya-eu lehˇ ehˇ-eu-aˬ, kʼoeˇ loꞈ-
ehˇ dehꞈ gaˇ ehˇ-eu meh.  
17Ehˇ kʼawꞈ, nawˇ yaw dehꞈ dehꞈ-eu-aˬ, yawˬ ha gʼaˇ duˬ tehꞈ-ehˇ toˆ-eu miˇ neh, 
maˬ lehˬ maˬ ca-eu tsawˇ haˬ-ahˇ sehꞈ-awˇ, nawˬ-euˬ miˇ kʼahˬ zaˬ-ahˇ kʼehˬ-eu nga 
lehˇ, Sahˬpaˬ Miˬyehˇ ehˇ luꞈ-eu meh.  
18Kʼoeˇ miˇ neh, Yawˇshiˆ-euˬ aˬ li Yuˇdaˆ sahˬ paˬ Yeˬhawˇyaˬciˬ-euˬ gaˇ kawˆ-ahˇ 
taꞈ leˇ-awˇ, Sahˬpaˬ Miˬyehˇ heu loꞈ-ehˇ ehˇ-eu meh.  

“Aˬ yawꞈ shiˇ-eu aˇ nah keuˆ ngeh, ngaˬ-euˬ cawˬ gʼawˬ shaˬ-ehˇ miˇ-a ehˇ-awˇ, 
tsawˇ ngoeˇ ngoeˇ-eu gʼaˬ maˬ jawˇ-ehˇ, ngaˬ-euˬ sahˬ paˬ-oˇ lehˇ kuˇ-awˇ, ngoeˇ-eu 
tsawˇ haˬ tiˬ gʼaˬ-iˬ maˬ jawˇ-aˇ.  
19Mahˬ tahˬ laˆ shiˇ ngeh gʼeu dzeh-eu loꞈ-ehˇ, Yeˬluˇsaˬlehˬ meuˬ-euˬ lahˇ kʼehˬ laꞈ 
nyiˇ, aˬ yawꞈ-ahˇ gʼeu dzeh ha tehꞈ-a.” 

Yeˬluˇsaˬlehˬ meuˬ guiˬ lahˬ maˬ huiˬ-a 

20Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, Leˬbaˬnoˬ gawˬ jawˬ-ahˇ le-awˇ 
guˇ-awˬ. Baˬshaˬ miˇ kʼahˬ-ahˇ le-awˇ ngoeˇ leˇ-awˬ. Mawˇbaˆ gawˬ jawˬ doe ni le-
awˇ guˇ-awˬ. Aˬ jeˬ miˇ neh ehˇ naˇ, naw maꞈ-ahˇ nui ma gm-euˬ deuˬ, aˬ cawˬ neh 
deuˆ gʼaˬ jiˇ-euˬ meh.  
21Naw maꞈ dehꞈ dzaˬ luꞈ ngeh Sahˬpaˬ Miˬyehˇ dawˬ ngehˬ cawˬ gaˇ, naw maꞈ naˬ 
bawˇ maˬ ciˬ kʼmˇ-aˬ. Naw maꞈ dehꞈ dzeuˇ laꞈ-euˬ aˇ yamˬ heu myah laꞈ kʼoeˇ, 
Sahˬpaˬ Miˬyehˇ ehˇ dawˬ maˬ naˇ haˬ-aˬ.  
22Naw maꞈ-euˬ aˬ yuiꞈ aˬ tsu deuˬ, jaˬ lehˇ neh bi baw byoˆ jiˇ-awˇ, naw maꞈ-ahˇ nui 
ma gm-euˬ deuˬ, guiˇ deuˆ gaˇ bi nyehꞈ mi tehꞈ-a. Naw maꞈ neh mˇ-euˬ yaw haiˬ jeˬ 
baˬ da, naw maꞈ-euˬ meuˬ daˬ ga-awˇ ya shaꞈ dawˇ tehꞈ-a.  
23Leˬbaˬnoˬ gawˬ jawˬ-ahˇ shaˇ leˇ-euˬ, shuˬ liˇ neh tsoˆ-euˬ nymˇ laꞈ kʼoeˇ, naw 
maꞈ saˇ lehˆ ni dehꞈ luꞈ meh. Ehˇ kʼawꞈ, zaˬ baw aˬ ma-euˬ shaˬ zahˬ-ahˇ duˇ-eu, 
shaˬ zahˬ naw maꞈ-ahˇ zaw laˇ ngeh, naw maꞈ aˇ naˆ ni ya shaˬ nmˇ.  

Yeˬhawˇyaˬciˬ-ahˇ Sahˬpaˬ Miˬyehˇ yaˇ kʼaˬ daˇ-euˬ 

24Yuˇdaˆ sahˬ paˬ Yeˬhawˇyaˬkmˬ-euˬ aˬ li sahˬ paˬ Yeˬhawˇyaˬciˬ-ahˇ Sahˬpaˬ 
Miˬyehˇ heu loꞈ-ehˇ ehˇ nehˬ-euˬ meh. “Nawˇ-aˬ, ngaˬ-euˬ aˇ maˇ laꞈ-ahˇ behˬ luꞈ-eu 
ngaˬ-euˬ jmˬ ahˇ-eu laꞈ behˬ pyeuꞈ-eu kʼawꞈ, nawˬ-ahˇ ngaˇ gʼeu lehˆ doˆ ma.  
25Nawˇ guˆ-eu nawˬ-ahˇ sehꞈ-eu lehˇ jawˬ luꞈ-eu tsawˇ haˬ deuˬ-euˬ aˬ laꞈ laꞈ kʼoeˇ, 
nawˬ-ahˇ ngaˇ a nehˬ ma. Baˬbuˇloˬ sahˬ paˬ Neˬbuˬkaˬneˬzaˬ hawˇ-eu aˬ yawꞈ-euˬ 
yehˇ deuˬ-euˬ aˬ laꞈ laꞈ kʼoeˇ a nehˬ ma.  
26Nawˬ ma naw nyaꞈ-ahˇ aˬ cawˬ miˇ kʼahˬ-ahˇ bi nyehꞈ byoˆ gʼeh ni ngaˇ jahˇ ma. 
Naw nyaꞈ ma zaˬ dehꞈ le-euˬ jawˇ duˬ maˬ ngeuˇ-eu miˇ kʼahˬ-ahˇ ya jawˇ leˇ-awˇ, 
kʼoeˇ gaˇ ya shiˇ tehꞈ-a.  
27Miˇ kʼahˬ heu kʼahˬ-ahˇ naw nyaꞈ ma zaˬ mawˇ mawꞈ dui dui tehꞈ-a. Ehˇ kʼawꞈ, tiˬ 
jawˇ-iˬ maˬ paˇ ya gʼoꞈ haw le meh.” 
28Aˬ cawˬ maˬ haw nahˇ-eu paˆ-iˇ taˬ-euˬ mui deuˇ oeˬ lahˬ, aˬ cawˬ maˬ geuꞈ nahˇ-
eu mˇ myawˬ, Yeˬhawˇyaˬciˬ ehˇ-eu heu gʼaˬ meh loˇ. Aˬ jeˬ miˇ neh aˬ yawꞈ-euˬ zaˬ 
deuˬ-ahˇ, aˬ yawꞈ maˬ siˬ-eu miˇ kʼahˬ-ahˇ biˬ ahˇ nehˬ taˬ.  
29Oˇ miˇ kʼahˬ, oˇ miˇ kʼahˬ, oˇ miˇ kʼahˬ, Sahˬpaˬ Miˬyehˇ-euˬ dawˬ-ahˇ naˇ haˬ sheˇ.  
30“Tsawˇ haˬ heu gʼaˬ zaˬ maˬ jawˇ le nya-ehˇ, maˬ dehꞈ tuˇ laˇ nya-eu tsawˇ haˬ 
meh lehˇ boꞈ ahˇ taˬ-awˬ. Daˬbiˇ-euˬ dzoeˬ dzaˬ oꞈ-awˇ neh, Yuˇdaˆ miˇ kʼahˬ-ahˇ uˆ 
lahˇ-eu gʼaˇ duˬ, aˬ yawꞈ zaˬ maˬ jawˇ le-aˇ lehˇ, Sahˬpaˬ Miˬyehˇ pyeuꞈ-eu ngaˇ ehˇ-
eu ma.” 

Yeˬlaˬmiˇ 23 

Mehˬ hu paw noeˬ tmˬ duˬ 

1Sahˬpaˬ Miˬyehˇ-euˬ tsawˇ jeuˬ-ahˇ laˆ cawˆ-awˇ, miˇ kʼahˬ doe ni teh byaˆ nehˬ-
euˬ aˬ yuiꞈ aˬ tsu deuˬ-aˬ, shaˬ zahˬ naꞈ dui dui tehꞈ-a. 

2Aˬ yawꞈ-euˬ tsawˇ haˬ deuˬ-ahˇ bi haw bi pyaˆ-euˬ aˬ yuiꞈ aˬ tsu deuˬ-ahˇ taꞈ leˇ-
awˇ, Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ heu loꞈ-ehˇ ehˇ-eu meh. 
“Naw maꞈ ngaˬ-euˬ tsawˇ jeuˬ-ahˇ maˬ haw maˬ pyaˆ ni, aˬ yawꞈ maꞈ-ahˇ teh byaˆ 
nehˬ-euˬ meh. Naw maꞈ neh mˇ-euˬ yaw haiˬ jeˬ gʼaˇ duˬ nymˬ-mˇ naw maꞈ-ahˇ 
ngaˇ kʼehˬ nehˬ kʼaˆ nehˬ ma.  
3Dzeˇ luꞈ-eu ngaˬ-euˬ tsawˇ haˬ deuˬ-ahˇ, ngaˬ neh aˬ yawꞈ maꞈ-ahˇ teh byaˆ taˬ-euˬ 
miˇ kʼahˬ deuˬ laꞈ kʼoeˇ neh paˇ sheuˬ kʼoꞈ doˆ laꞈ-awˇ, aˬ yawꞈ maꞈ-euˬ miˇ kʼahˬ-
ahˇ paˇ bi gʼoꞈ jawˇ laˇ ma. 
4Aˬ yawꞈ maꞈ-ahˇ bi sheuˬ gʼeh-eu aˬ yuiꞈ aˬ tsu deuˬ ngaˇ tseˇ doˆ ma. Ngaˬ-euˬ 
tsawˇ haˬ deuˬ guˆ-eu gaˆ-eu jeˬ-ahˇ maˬ paˇ ya tahˬ puˬ-ehˇ aˬ yawꞈ maꞈ-ahˇ ngaˇ 
maˬ paˇ kʼehˬ nehˬ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
5Sahˬpaˬ Miˬyehˇ ehˇ-eu, “Daˬbiˇ-euˬ zaˬ deuˬ uˆ deuˬ laꞈ kʼoeˇ yaw tsaˬ yaw dawˇ 
tiˬ gʼaˬ-ahˇ ngaˇ tseˇ doˆ-awˇ, sahˬ paˬ bi geuꞈ-eu aˇ nah aˇ yamˬ keuˆ laˇ luꞈ meh. 
Sahˬ paˬ kʼoeˇ gʼaˬ miˇ kʼahˬ-ahˇ uˆ lahˇ-eu zaˬ siˬ tsawˇ gahˇ byah-awˇ, miˇ kʼahˬ 
heu kʼahˬ kʼahˬ lah ni kʼoeˇ taˆ, yaw tsaˬ yaw dawˇ laꞈ kʼoeˇ uˆ lahˇ tehꞈ-a.  
6Aˬ yawꞈ sahˬ paˬ pyeuꞈ laˇ ngeh, Yuˇdaˆ tsawˇ haˬ deuˬ guˆ kʼaˇ maˬ za-ehˇ, 
Iˇsaˬleˬlaˆ tsawˇ haˬ deuˬ kʼawꞈ nui saˇ oꞈ tehꞈ-a. Aˬ yawꞈ-ahˇ, ‘Nga maꞈ-ahˇ ka kʼoꞈ-
eu Sahˬpaˬ Miˬyehˇ’ lehˇ kuˇ tehꞈ-a.” 
7Sahˬpaˬ Miˬyehˇ ehˇ-eu, “Tsawˇ haˬ zaˬ deuˬ ngaˬ-euˬ tsawˇ myahˇ-ahˇ gʼoe-awˇ tiˬ 
jeˬ paˬ gaˇ kawˆ kamˬ ngeh, Iˇsaˬleˬlaˆ tsawˇ haˬ deuˬ-ahˇ Iˇjiˇtuˆ miˇ kʼahˬ laꞈ kʼoeˇ 
neh sheuˬ doˆ nehˬ-euˬ dehꞈ luꞈ-eu Miˬyehˇ-euˬ tsawˇ myahˇ uˬ moˆ kamˬ-eu ma 
lehˇ maˬ paˇ ehˇ ni, 
8Iˇsaˬleˬlaˆ tsawˇ haˬ deuˬ-ahˇ laꞈ taˆ paw-euˬ miˇ kʼahˬ hawˇ-eu aˬ yawꞈ neh kʼaˇ 
teh byaˆ-euˬ miˇ kʼahˬ deuˬ laꞈ kʼoeˇ neh sheuˬ kʼoꞈ doˆ nehˬ-euˬ, dehꞈ luꞈ-eu 
Miˬyehˇ-euˬ tsawˇ myahˇ uˬ moˆ kamˬ-eu ma lehˇ ya ehˇ paˇ-eu aˇ nah aˇ yamˬ keuˆ 
le tehꞈ-a. Kʼoeˇ naˇ, aˬ yawꞈ maꞈ yawˬ ha-euˬ miˇ kʼahˬ-ahˇ ya jawˇ tehꞈ-a.” 

Miˬyehˇ gʼaˇ duˬ ngehˬ dah-eu jaˬ myawꞈ myawꞈ-eu deuˬ 

9Sahˬpaˬ Miˬyehˇ baˬ da, aˬ yawꞈ-euˬ muiˬ-eu shawˇ-eu dawˬ baˬ da, ngaˇ nui ma 
tsawˬ paˆ-awˇ, yaw dzuˬ dzuˬ dui dui nya. Jiˇ baˬ yehꞈ-eu tsawˇ haˬ loꞈ-ehˇ duˇ-awˇ, 
jiˇ baˬ aˇ dzehˬ dawˇ dzeuˇ-euˬ gaˇ duˇ nya.  
10Sahˬpaˬ Miˬyehˇ-ahˇ saˇ jaˇ maˬ ziꞈ-eu tsawˇ haˬ, miˇ kʼahˬ heu kʼahˬ laꞈ kʼoeˇ 
byah-awˇ, haiˬ-eu jeˬ-ahˇ poˆ-awˇ dehꞈ-eu laꞈ kʼoeˇ, aˬ yawꞈ maꞈ-euˬ baoˬ-ahˇ yehˬ 
bawˬ-ehˇ zmˬ-eu meh. Sahˬpaˬ Miˬyehˇ yaˬ kʼehˇ yaˬ-euˬ miˇ neh, . miˇ tsaˬ tahˬ 
kʼawˇ tsawˇ ngoeˇ ngoeˇ-awˇ, jeˬ zaˬ gaˆ kʼahˬ nyoeˬ-iˇ koˆ-iˇ-eu meh.  
11Sahˬpaˬ Miˬyehˇ ehˇ-eu,  

“Miˬyehˇ gʼaˇ duˬ ngehˬ dah-eu deuˬ hawˇ-eu, piˇ ma deuˬ Miˬyehˇ maˬ baw-ehˇ, Uˬ 
duˬ tahˬ nymˇ nymˇ ma laꞈ kʼoeˇ yaw haiˬ jeˬ mˇ luꞈ-eu, ngaˇ nyehꞈ duˬ taˬ-euˬ ma.  
12Aˬ yawꞈ maꞈ-euˬ gaˇ ma yaw juˇ juˇ-awˇ, zahˇ tsui ni gʼeh-eu meh. Aˬ yawꞈ maꞈ-
ahˇ sahˬ tiꞈ tiꞈ-awˇ bi coˬ-iˇ ma. Aˬ yawꞈ maꞈ-ahˇ ngaˇ shaˬ zahˬ bi naꞈ ma. Aˬ yawꞈ 
maꞈ-ahˇ kʼehˬ-eu aˇ nah peh le meh lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.  

13Saˬmaˬliˆ miˇ kʼahˬ-ahˇ Miˬyehˇ gʼaˇ duˬ ngehˬ dah-eu deuˬ, iˬ baˇ ahˇ-eu ngaˇ 
mawˇ duˬ taˬ-euˬ ma. Baˬlaˇ miˬ yehˇ tsawˇ myahˇ uˬ moˆ aˬ yawꞈ maꞈ dawˬ ngehˬ-
awˇ, ngaˬ-euˬ tsawˇ haˬ deuˬ-ahˇ gaˇ ma sheuˬ bahˬ-euˬ meh.  
14Ehˇ kʼawꞈ Yeˬluˇsaˬlehˬ meuˬ-ahˇ ngaˬ-euˬ gʼaˇ duˬ ngehˬ dah-eu deuˬ, kʼoeˇ naˆ 
maˬ tseˇ doeˇ gaˇ ngaˇ mawˇ-euˬ ma. Aˬ cawˬ-euˬ miˬ zaˬ-ahˇ aˬ yawꞈ maꞈ bahˬ gʼa 
muˆ gʼa-awˇ, jaˬ myawꞈ mehˇ shuiˇ dawˬ ngehˬ-eu meh. Tsawˇ haˬ yawˬ gʼaˬ na luꞈ 
yaw haiˬ jeˬ maˬ byehˇ ni mˇ-eu gʼaˇ duˬ, yaw lehˬ mˇ gaˇ aˬ yawꞈ maꞈ gʼaˬ baꞈ baꞈ-
eu meh. Aˬ yawꞈ maꞈ dawˬ tawˆ luꞈ ngaˬ-euˬ mehˬ shi, Sawˇdoˬ hawˇ-eu 
Gawˇmawˇlaˆ meuˬ loꞈ-ehˇ, doeˇ dui dui-eu tsawˇ haˬ deuˬ pyeuꞈ-eu meh.” 
15Kʼoeˇ miˇ neh Yeˬluˇsaˬlehˬ-ahˇ jawˇ-eu Miˬyehˇ gʼaˇ duˬ ngehˬ dah-eu tsawˇ haˬ 
deuˬ gaˇ kawˆ, Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh.  

“Aˬ yawꞈ maꞈ-ahˇ ngaˇ doꞈ yawˇ bi dzaˬ-awˇ, doꞈ dawˆ-euˬ iˇ cuꞈ bi dawˇ ma. Aˬ jeˬ 
miˇ neh ehˇ naˇ, miˇ kʼahˬ heu kʼahˬ doe ni, Miˬyehˇ nui ma maˬ tsaˬ-eu jeˬ, aˬ yawꞈ 
maꞈ mˇ byah taˬ-euˬ meh.” 
16Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ, Baoˬ huiˬ-eu Sahˬpaˬ Miˬyehˇ 
heu loꞈ-ehˇ ehˇ nehˬ-euˬ meh. “Miˬyehˇ gʼaˇ duˬ ngehˬ dah-eu tsawˇ haˬ kʼoeˇ deuˬ 
ehˇ gaˇ taˬ naˇ haˬ. Aˬ yawꞈ maꞈ naw maꞈ-ahˇ, maˬ tsaˬ maˬ dawˇ-eu noeˬ tmˬ duˬ 
biꞈ byah nehˬ laꞈ-euˬ meh. Ngaˬ neh bi ehˇ-euˬ dawˬ naw maꞈ-ahˇ maˬ ehˇ nehˬ ni, 
aˬ yawꞈ maꞈ neh kʼaˇ noeˬ doˆ-euˬ jeˬ tehꞈ-ehˇ ehˇ nehˬ-euˬ meh.  
17Ngaˬ-euˬ ehˇ dawˬ maˬ naˇ haˬ-eu tsawˇ haˬ deuˬ-ahˇ, nui saˇ oꞈ tehꞈ-a lehˇ aˬ 
yawꞈ maꞈ gʼaˬ biꞈ-awˇ, nui ma gʼahˇ dui dui-eu tsawˇ haˬ yawˬ gʼaˬ na luꞈ-ahˇ, shaˬ 
zahˬ maˬ puˬ le-aˇ lehˇ aˬ yawꞈ maꞈ gʼaˬ baꞈ baꞈ-eu meh.” 
18Ngaˇ heu loꞈ-ehˇ ehˇ-eu ma.  

“Miˬyehˇ gʼaˇ duˬ ngehˬ dah luꞈ-eu heu deuˬ, Sahˬpaˬ Miˬyehˇ nui noeˬ aˬ geu gʼaˬ 
siˬ nya ta. Aˬ yawꞈ neh bi ngehˬ dah-euˬ dawˬ, aˬ yawꞈ maꞈ maˬ ya gaˬ haw-ehˇ, 
gʼoˆ shaw nya-eu tiˬ gʼaˬ-iˬ maˬ ahˇ-a. Sahˬpaˬ Miˬyehˇ neh ngehˬ-euˬ dawˬ deuˬ-
ahˇ, yaw muiˬ-ehˇ naˇ haˬ-eu tiˬ gʼaˬ-iˬ maˬ jawˇ-a.  
19Aˬ yawꞈ nui ma pehˇ-eu jeˬ-aˬ, haiˬ-eu tsawˇ haˬ deuˬ-euˬ uˬ duˬ-ahˇ ciˬ tahˬ-eu, 
mˬ jeˬ jaˬ lehˇ-ahˇ duˇ-eu meh.  
20Aˬ yawꞈ nui noeˬ maˬ mˇ li kʼoeˇ keuˆ ni, Sahˬpaˬ Miˬyehˇ nui pehˇ maˬ shuꞈ-iˇ-aˇ.” 
21Sahˬpaˬ Miˬyehˇ ehˇ-eu,  

“Miˬyehˇ gʼaˇ duˬ ngehˬ dah-eu heu deuˬ-aˬ, ngaˬ neh maˬ kʼehˇ gʼeh kʼawꞈ aˬ yawꞈ 
maꞈ iˇ-eu meh. Aˬ yawꞈ maꞈ-ahˇ ngaˬ-euˬ dah zaˇ maˬ bi ngehˬ dah-euˬ kʼawꞈ, ngaˬ-
euˬ tsawˇ myahˇ pi-awˇ dawˬ ngehˬ-eu meh.  
22Ngaˬ-euˬ nui noeˬ aˬ yawꞈ maꞈ siˬ nya law nmˇ-aˬ, ngaˬ-euˬ tsawˇ haˬ deuˬ-ahˇ 
ngaˬ-euˬ dawˬ ngehˬ dah-awˇ, aˬ yawꞈ maꞈ-euˬ haiˬ-eu dehꞈ jeˬ dehꞈ kawˆ hawˇ-eu, 
aˬ yawꞈ maꞈ mˇ luꞈ-eu yaw lehˬ jeˬ-ahˇ, byehˇ dzeh ni mehˬ paˇ nya tehꞈ-a.  
23“Ngaˇ-aˬ, yawˬ gaˇ na luꞈ jawˇ luꞈ-eu Miˬyehˇ pyeuꞈ-eu ma.  

24Tiˬ tsahˇ tehꞈ-ehˇ jawˇ-eu Miˬyehˇ maˬ ngeuˇ. Tsawˇ haˬ tiˬ gʼaˬ-iˬ ngaˇ maˬ mawˇ 
gaˇ maˬ cehˆ zaꞈ nya-a. Mˬ hawˇ-eu miˇ tsaˬ yawˬ gaˇ na luꞈ doe ni, ngaˇ jawˇ luꞈ-eu 
gaˇ kawˆ naw maꞈ maˬ siˬ nya te loˇ. 
25Yuꞈ maˆ maˆ-eu laꞈ kʼoeˇ aˬ yawꞈ maꞈ-ahˇ ngaˇ dawˬ biꞈ le-euˬ meh lehˇ ehˇ-awˇ, 
ngaˬ-euˬ tsawˇ myahˇ pi-awˇ jaˬ myawꞈ myawꞈ-eu Miˬyehˇ gʼaˇ duˬ ngehˬ dah-eu 
tsawˇ haˬ kʼoeˇ deuˬ neh kʼaˇ ngehˬ-euˬ dawˬ deuˬ, ngaˇ siˬ nya jiˇ ma.  
26Miˬyehˇ gʼaˇ duˬ ngehˬ dah-eu tsawˇ haˬ kʼoeˇ deuˬ, aˬ yawꞈ maꞈ neh noeˬ doˆ-euˬ 
jaˬ myawꞈ mehˇ shuiˇ-ahˇ gʼoe-awˇ ngaˬ-euˬ tsawˇ haˬ deuˬ-ahˇ aˬ myah keuˆ ni gaˇ 
ma sheuˬ bahˬ-eu gʼeh ta.  
27Aˬ yawꞈ maꞈ-euˬ aˬ poeˬ aˬ bawˇ deuˬ ngaˬ-ahˇ ngehˇ-awˇ, Baˬlaˇ miˬ yehˇ jawˇ 
paw ciˬ pyawˇ-euˬ loꞈ-ehˇ pyeuꞈ laˇ ni, aˬ yawꞈ maꞈ neh yuꞈ maˆ maˆ-euˬ gaˇ kawˆ ja 
mehˬ-awˇ, ngaˬ-euˬ tsawˇ haˬ deuˬ ngaˬ-ahˇ byehˇ dzeh ni jahˇ ma lehˇ aˬ yawꞈ maꞈ 
noeˬ-eu meh.  
28Yuꞈ maˆ maˆ-awˇ Miˬyehˇ gʼaˇ duˬ ngehˬ dah-eu deuˬ-aˬ, yuꞈ maˆ gaˇ kawˆ ja luꞈ-
uˇ. Ehˇ kʼawꞈ, ngaˬ-euˬ dawˬ za taˬ-eu Miˬyehˇ gʼaˇ duˬ ngehˬ dah-eu deuˬ-aˬ, saˇ jaˇ 
ziꞈ-eu laꞈ kʼoeˇ ngaˬ-euˬ gʼaˇ duˬ ngehˬ dah luꞈ-uˇ. Gʼo yoeˬ-aˬ, cehˇ cehˇ nmˇ-ahˇ ciˬ 
cehˆ haw naˇ, aˬ jeˬ gaˇ dahˇ paˇ tsoeˬ nmˇ.  
29Ngaˬ-euˬ dawˬ-aˬ, miˬ dzaˬ-ahˇ duˇ-awˇ, kʼaˬ lo-ahˇ deh meuˇ nya-eu diˬ puˬ puˬ 
ma-ahˇ duˇ-eu meh. 
30Tiˬ gʼaˬ-euˬ dawˬ tiˬ gʼaˬ yuˇ-awˇ, ngaˬ-euˬ dawˬ meh lehˇ ehˇ ehˇ-ehˇ cah-eu 
Miˬyehˇ gʼaˇ duˬ ngehˬ dah-eu kʼoeˇ deuˬ-ahˇ ngaˇ muiˇ-eu ma.  
31Yawˬ ha-ahˇ kʼaˇ loˆ laˇ-euˬ jeˬ ngehˬ-awˇ, ngaˬ-euˬ dawˬ ngehˬ dah-eu ma lehˇ 
ehˇ-eu, Miˬyehˇ gʼaˇ duˬ ngehˬ dah-eu deuˬ-ahˇ kʼawꞈ ngaˇ muiˇ-eu ma.  
32Naˇ haˬ-awˬ. Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu ma. Jaˬ myawꞈ 
mehˇ shuiˇ tiˬ byah ni ahˇ-eu, yawˬ ha neh yuꞈ maˆ maˆ mawˇ-euˬ gaˇ kawˆ ja-eu 
Miˬyehˇ gʼaˇ duˬ ngehˬ dah-eu tsawˇ haˬ kʼoeˇ deuˬ-ahˇ ngaˇ muiˇ-eu ma. Aˬ yawꞈ 
maꞈ yuꞈ maˆ maˆ mawˇ-euˬ gaˇ kawˆ ja-awˇ, jaˬ myawꞈ mehˇ shuiˇ shuiˇ-awˇ, kʼahˬ 
sehˇ jehˆ-eu laꞈ kʼoeˇ ngaˬ-euˬ tsawˇ haˬ deuˬ-ahˇ gaˇ ma sheuˬ bahˬ-eu meh. Aˬ 
yawꞈ maꞈ-ahˇ ngaˇ dawˬ biꞈ-awˇ kʼehˇ gʼeh leꞈ-euˬ maˬ ngeuˇ. Aˬ yawꞈ maꞈ-aˬ, ngaˬ-
euˬ tsawˇ haˬ deuˬ gʼaˇ duˬ tiˬ pawꞈ-iˬ gaˇ dahˇ maˬ tsoeˬ-a lehˇ, Sahˬpaˬ Miˬyehˇ 
pyeuꞈ-eu ngaˇ ehˇ-eu ma.” 

Sahˬpaˬ Miˬyehˇ-euˬ kʼaˆ behˆ 

33Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Yeˬlaˬmiˇ-oˇ, ngaˬ-euˬ tsawˇ 
haˬ tiˬ gʼaˬ na maˬ ehˇ, Miˬyehˇ gʼaˇ duˬ ngehˬ dah-eu tiˬ gʼaˬ na maˬ ehˇ, piˇ ma tiˬ 
gʼaˬ na maˬ ehˇ, ‘Sahˬpaˬ Miˬyehˇ-euˬ dawˬ aˬ jeˬ-a’ lehˇ nawˬ-ahˇ naˇ haˬ laˇ naˇ, 
‘Naw maꞈ-aˬ, Sahˬpaˬ Miˬyehˇ gʼaˇ duˬ kʼaˆ behˆ pyeuꞈ-awˇ, naw maꞈ-ahˇ aˬ yawꞈ pi 
dzeh tehꞈ-a’ lehˇ ehˇ kʼoꞈ nehˬ-awˬ.  
34Ngaˬ-euˬ tsawˇ haˬ tiˬ gʼaˬ na maˬ ehˇ, Miˬyehˇ gʼaˇ duˬ ngehˬ dah-eu tiˬ gʼaˬ na 
maˬ ehˇ, piˇ ma tiˬ gʼaˬ na maˬ ehˇ, Sahˬpaˬ Miˬyehˇ-euˬ kʼaˆ behˆ lehˇ ehˇ-eu dawˬ 
ngehˬ naˇ, aˬ yawꞈ hawˇ-eu aˬ yawꞈ-euˬ miˬ sawˇ zaˬ deuˬ-ahˇ ngaˇ kʼehˬ nehˬ kʼaˆ 
nehˬ ma.  

35Kʼoeˇ loꞈ-ehˇ maˬ ehˇ ni, yawˬ ha-euˬ aˬ yuiꞈ aˬ nyiˇ hawˇ-eu yawˬ ha-euˬ cawˬ 
yaw kaˬ, ‘Sahˬpaˬ Miˬyehˇ aˬ joˆ-ehˇ ehˇ kʼoꞈ nehˬ laꞈ ta’ lehˇ hawˇ-eu, ‘Sahˬpaˬ 
Miˬyehˇ aˬ joˆ-ehˇ ehˇ taˬ ta’ lehˇ ja cawˬ-eu tsaˬ tehꞈ-a.  
36Kʼoeˇ miˇ neh, ‘Sahˬpaˬ Miˬyehˇ-euˬ kʼaˆ behˆ’ lehˇ ehˇ-eu dawˬ aˬ yawꞈ maꞈ 
ngehˬ-eu maˬ tsaˬ-a. Aˬ jeˬ miˇ neh ehˇ naˇ, tsawˇ haˬ tiˬ gʼaˬ na kʼoeˇ loꞈ-ehˇ ngehˬ 
naˇ, ngaˬ-euˬ dawˬ aˬ yawꞈ gʼaˇ duˬ maˇ maˇ ni kʼaˆ behˆ bi pyeuꞈ ma. Tsawˇ haˬ heu 
deuˬ-aˬ, aˬ yawꞈ maꞈ-euˬ Miˬyehˇ dehꞈ luꞈ-eu Miˬyehˇ pyeuꞈ-eu Baoˬ huiˬ-eu 
Sahˬpaˬ Miˬyehˇ-euˬ dawˬ-ahˇ laˆ jawꞈ-euˬ meh. 
37Yeˬlaˬmiˇ-oˇ, Miˬyehˇ gʼaˇ duˬ ngehˬ dah-eu tsawˇ haˬ deuˬ-ahˇ, ‘Sahˬpaˬ Miˬyehˇ 
naw maꞈ-ahˇ aˬ joˆ-ehˇ ehˇ kʼoꞈ nehˬ laꞈ taˬ’ lehˇ hawˇ-eu, ‘Sahˬpaˬ Miˬyehˇ aˬ jeˬ ehˇ 
ta’ lehˇ naˇ haˬ-awˬ.  
38Aˬ yawꞈ maꞈ ngaˬ neh biꞈ taˬ-euˬ dawˬ-ahˇ maˬ naˇ haˬ geuꞈ-ehˇ, Sahˬpaˬ Miˬyehˇ-
euˬ kʼaˆ behˆ lehˇ ehˇ-eu dawˬ ngehˬ laˇ naˇ, aˬ yawꞈ maꞈ-ahˇ heu loꞈ-ehˇ ehˇ nehˬ-
awˬ.  
39Aˬ yawꞈ maꞈ-ahˇ maˬ ehˇ, aˬ yawꞈ maꞈ hawˇ-eu aˬ yawꞈ maꞈ-euˬ aˬ poeˬ aˬ bawˇ 
deuˬ-ahˇ ngaˬ neh biꞈ taˬ-euˬ meuˬ-ahˇ maˬ ehˇ, ngaˇ tsuˆ-awˇ, ngaˬ-ahˇ maˬ mawˇ 
laˇ gaˇ biˬ byoˆ nehˬ-eu uˬ taꞈ,  
40tiˬ jawˇ-iˬ maˬ ngehˇ leˇ coeˇ-eu mˬ maˬ maˬ byaˆ zaˇ ziˇ daˬ ga-awˇ ya shaꞈ dawˇ-
eu jeˬ, aˬ yawꞈ maꞈ kʼoeˇ taˆ ngaˇ bi keuˆ le ma lehˇ ehˇ nehˬ-awˬ.” 

Yeˬlaˬmiˇ 24 

Siˬ guˬ aˇ siˬ kʼaˆ puˬ nyiˬ puˬ 

1Uˬ duˬ tahˬ nymˇ nymˇ ma mehˬ shi ciˬ taˬ-euˬ siˬ guˬ aˇ siˬ kʼaˆ puˬ nyiˬ puˬ, 
Sahˬpaˬ Miˬyehˇ ngaˬ-ahˇ mehˬ nehˬ laꞈ-euˬ meh. (Heu-aˬ, Yeˬhawˇyaˬkmˬ-euˬ aˬ li 
pyeuꞈ-eu Yuˇdaˆ sahˬ paˬ Yeˬhawˇyaˬciˬ-ahˇ, Yuˇdaˆ miˇ kʼahˬ-ahˇ aˬ yuiꞈ aˬ tsu geuꞈ 
luꞈ-eu deuˬ hawˇ-eu, ba jiˬ deuˬ, laꞈ saˇ maˇ deuˬ, laꞈ myawˬ laꞈ muˆ nya-eu deuˬ 
nehˬ-ehˇ tiˬ kawˆ loꞈ-ehˇ, Baˬbuˇloˬ sahˬ paˬ Neˬbuˬkaˬneˬzaˬ neh bi nyehꞈ daˆ leꞈ 
gʼaˬ miˇ tsa meh.) 
2Kʼaˆ puˬ yaw beh puˬ-aˬ, yaw naꞈ-ehˇ myah laˇ-euˬ siˬ guˬ aˇ siˬ yaw loˆ deuˬ pyaˆ 
ahˇ taˬ-euˬ meh. Kʼaˆ puˬ yawˬ puˬ yawˬ-aˬ, maˬ dzaˬ nya-eu maˬ muiˬ-eu siˬ guˬ aˇ 
siˬ pyaˆ ahˇ taˬ-euˬ meh.  
3“Yeˬlaˬmiˇ-oˇ, nawˇ aˬ jeˬ mawˇ teˬ” lehˇ Sahˬpaˬ Miˬyehˇ ngaˬ-ahˇ naˇ haˬ ngeh, 
“Siˬ guˬ aˇ siˬ mawˇ-euˬ ma. Muiˬ-eu deuˬ muiˬ dui dui-awˇ, doeˇ-eu deuˬ maˬ dzaˬ 
nya ni doeˇ-eu meh” lehˇ ehˇ kʼoꞈ nehˬ-euˬ ma.  
4Kʼoeˇ ngeh, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. 
5“Iˇsaˬleˬlaˆ-euˬ Miˬyehˇ pyeuꞈ-eu ngaˇ Sahˬpaˬ Miˬyehˇ heu loꞈ-ehˇ sawˇ taˬ-euˬ 
ma. Baˬbuˇloˬ miˇ kʼahˬ-ahˇ bi nyehꞈ doˆ gʼeh-euˬ tsawˇ haˬ deuˬ-aˬ, muiˬ-eu siˬ guˬ 
aˇ siˬ kʼoeˇ deuˬ-ahˇ duˇ-awˇ, aˬ yawꞈ maꞈ-ahˇ ngaˇ gʼawˬ shaˬ gaˬ-eu laꞈ kʼoeˇ ngehˬ 
gʼeh nehˬ ma.  

6Aˬ yawꞈ maꞈ-ahˇ ngaˇ haw piˇ-awˇ, miˇ kʼahˬ heu kʼahˬ laꞈ kʼoeˇ paˇ sheuˬ kʼoꞈ laꞈ 
ma. Aˬ yawꞈ maꞈ-ahˇ ngaˇ maˬ laˆ coeˬ maˬ laˆ ciˆ nehˬ ni, bo saˆ huiˬ nehˬ ma. Aˬ 
yawꞈ maꞈ-ahˇ ngaˇ maˬ gʼawˇ dzeh-ehˇ ka dehꞈ nehˬ ma.  
7Ngaˇ Sahˬpaˬ Miˬyehˇ pyeuꞈ-eu gaˇ kawˆ siˬ mawꞈ-eu nui ma aˬ yawꞈ maꞈ-ahˇ ngaˇ 
biꞈ nehˬ ma. Aˬ yawꞈ maꞈ-ahˇ ngaˬ-euˬ tsawˇ haˬ bi pyeuꞈ laˇ-awˇ, ngaˇ aˬ yawꞈ 
maꞈ-euˬ Miˬyehˇ pyeuꞈ ma. Aˬ jeˬ miˇ neh ehˇ naˇ, aˬ yawꞈ maꞈ-euˬ nui ma gʼawˇ 
mawˇ dawˬ tawˆ luꞈ, ngaˇ jawˇ gaˇ gʼoꞈ kʼoꞈ laˇ tehꞈ-a.  
8“Ehˇ kʼawꞈ, Yuˇdaˆ sahˬ paˬ Zeˬdaˬkiˇ maˬ ehˇ, aˬ yawꞈ nehˬ-ehˇ sahˬ paˬ sahˬ ma 
geuꞈ-awˇ miˇ kʼahˬ-ahˇ uˆ lahˇ-eu deuˬ maˬ ehˇ, miˇ kʼahˬ heu kʼahˬ laꞈ kʼoeˇ kʼaˇ 
jawˇ yaꞈ-euˬ deuˬ hawˇ-eu, Iˇjiˇtuˆ miˇ kʼahˬ-ahˇ cehˆ jawˇ-iˇ-euˬ deuˬ maˬ ehˇ, maˬ 
dzaˬ nya ni doeˇ-eu siˬ guˬ aˇ siˬ loꞈ-ehˇ ngaˇ sawˇ ma.  
9Guˆ dui dui laˇ paˬ-ehˇ gʼeh-eu shaˬ-eu zahˬ-eu jeˬ aˬ yawꞈ maꞈ kʼoeˇ taˆ ngaˇ bi 
keuˆ le-eu miˇ neh, miˇ tsaˬ kʼoeˇ taˆ kʼaˇ jawˇ-eu tsawˇ jeuˬ dawˬ tawˆ luꞈ guˆ-iˇ 
tehꞈ-a. Aˬ yawꞈ maꞈ-ahˇ aˬ cawˬ ja bu ja doeˇ-awˇ, kʼaˇ ehˇ mawꞈ-eu jeˬ ehˇ niˇ gʼa-
eu uˬ taꞈ, ngaˬ neh aˬ yawꞈ maꞈ-ahˇ kʼaˇ teh byaˆ-euˬ jawˇ duˬ laꞈ kʼoeˇ, aˬ cawˬ yaˬ 
kʼehˇ yaˬ ngeh, aˬ yawꞈ maꞈ-euˬ tsawˇ myahˇ-ahˇ dawˬ daˬ daˬ-awˇ yaˬ tehꞈ-a.  
10Aˬ yawꞈ maꞈ hawˇ-eu aˬ yawꞈ maꞈ-euˬ aˬ poeˬ aˬ bawˇ deuˬ-ahˇ ngaˬ neh biꞈ taˬ-
euˬ miˇ kʼahˬ laꞈ kʼoeˇ, aˬ yawꞈ maꞈ tiˬ gʼaˬ-iˬ maˬ dzeˇ-ehˇ pyeuꞈ-iˇ ngeh keuˆ ni, 
guiˇ deuˆ-eu jeˬ, mehꞈ-eu shuꞈ-eu jeˬ hawˇ-eu, naˇ-eu gawˇ-eu jeˬ, aˬ yawꞈ maꞈ kʼoeˇ 
taˆ ngaˇ bi keuˆ le ma.” 

Yeˬlaˬmiˇ 25 

Laꞈ taˆ paw neh oe-eu muiˇ-eu deuˬ 

1Yeˬhawˇyaˬkmˬ-euˬ aˬ li Yawˇshiˆ Yuˇdaˆ miˇ kʼahˬ-ahˇ uˆ lahˇ luꞈ-eu oeˬ kʼoꞈ tiˬ 
kʼoꞈ-ahˇ, Yuˇdaˆ miˇ kʼahˬ laꞈ kʼoeˇ kʼaˇ jawˇ-eu tsawˇ haˬ dawˬ tawˆ luꞈ-ahˇ taꞈ leˇ-
eu dawˬ, Sahˬpaˬ Miˬyehˇ ngaˬ-ahˇ biꞈ leꞈ-euˬ meh. (Kʼoeˇ-aˬ, Neˬbuˬkaˬneˬzaˬ 
Baˬbuˇloˬ miˇ kʼahˬ-ahˇ uˆ lahˇ-euˬ yaw beh kʼoꞈ meh.) 
2Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ laꞈ kʼoeˇ kʼaˇ jawˇ-eu tsawˇ haˬ dawˬ 
tawˆ luꞈ-ahˇ, ngaˇ heu loꞈ-ehˇ ehˇ nehˬ-euˬ ma.  
3“Aˬmo-euˬ aˬ li Yawˇshiˆ sahˬ paˬ geuꞈ-eu tseˇ smˇ kʼoꞈ tiˬ kʼoꞈ pyeuꞈ-eu, dzeuˇ laˇ-
euˬ nyiˬ tseˇ smˇ kʼoꞈ-ahˇ neh iˬ nah keuˆ ni, Sahˬpaˬ Miˬyehˇ ngaˬ-ahˇ dawˬ ngehˬ 
cawˬ luꞈ-awˇ, aˬ yawꞈ neh kʼaˇ ehˇ-euˬ jeˬ, naw maꞈ-ahˇ ngaˇ maˬ byehˇ ni ehˇ nehˬ 
luꞈ-eu ma. Ehˇ kʼawꞈ, naw maꞈ naˬ bawˇ gaˬ leˇ gaˇ maˬ duˇ-a. 
4Sahˬpaˬ Miˬyehˇ-aˬ, aˬ yawꞈ-euˬ zaˬ kʼaˆ pyeuꞈ-eu Miˬyehˇ gʼaˇ duˬ ngehˬ dah-euˬ 
deuˬ-ahˇ, naw maꞈ jawˇ gaˇ maˬ tsehˆ leˇ ni pyehˬ gʼeh leꞈ kʼawꞈ, naw maꞈ naˬ bawˇ 
maˬ ciˬ kʼmˇ-a.  
5Naw maꞈ hawˇ-eu naw maꞈ-euˬ aˬ poeˬ aˬ bawˇ deuˬ-ahˇ Sahˬpaˬ Miˬyehˇ neh biꞈ 
tsehˆ tsehˆ taˬ-euˬ miˇ kʼahˬ heu kʼahˬ laꞈ kʼoeˇ naw maꞈ ya jawˇ daˆ leꞈ ni, maˬ tsaˬ 
maˬ dawˇ-eu naw maꞈ-euˬ dehꞈ jeˬ dehꞈ kawˆ hawˇ-eu, naw maꞈ mˇ luꞈ shaˇ luꞈ-eu 
yaw haiˬ jeˬ-ahˇ byehˇ dzeh-awˬ lehˇ, Miˬyehˇ gʼaˇ duˬ ngehˬ dah-euˬ kʼoeˇ deuˬ, 
naw maꞈ-ahˇ ehˇ nehˬ-euˬ meh.  

6Miˬ yehˇ nui deuˬ-ahˇ naw maꞈ uˬ duˬ maˬ tahˬ-ehˇ, yawˬ ha neh tehˆ-euˬ tahˬ 
pahˬ aˬ ma mawˇ kawˇ-ahˇ uˬ duˬ tahˬ-eu laꞈ kʼoeˇ, Sahˬpaˬ Miˬyehˇ nui ma pehˇ ni 
taˬ mˇ lehˇ, aˬ yawꞈ maꞈ naw maꞈ-ahˇ ehˇ nehˬ-euˬ meh. Sahˬpaˬ Miˬyehˇ-euˬ ehˇ 
dawˬ-ahˇ naw maꞈ naˇ haˬ geuꞈ-euˬ law nmˇ-aˬ, naw maꞈ-ahˇ aˬ yawꞈ maˬ kʼehˬ 
maˬ kʼaˆ-aˇ.  
7Ehˇ kʼawꞈ, Sahˬpaˬ Miˬyehˇ-euˬ ehˇ dawˬ-ahˇ naw maꞈ maˬ naˇ haˬ geuꞈ-a lehˇ, 
Sahˬpaˬ Miˬyehˇ ehˇ-eu meh. Naw maꞈ-euˬ tahˬ pahˬ aˬ ma mawˇ kawˇ deuˬ baˬ da 
neh, Sahˬpaˬ Miˬyehˇ nui ma pehˇ ni naw maꞈ mˇ-awˇ, aˬ yawꞈ-euˬ kʼehˬ-eu kʼaˆ-eu 
jeˬ naw maꞈ kʼoeˇ taˆ keuˆ le ni, naw maꞈ yawˬ haˇ yawˬ ha jahˇ-euˬ meh.  
8“Naw maꞈ aˬ yawꞈ-euˬ ehˇ dawˬ maˬ naˇ haˬ-eu miˇ neh, Baoˬ huiˬ-eu Sahˬpaˬ 
Miˬyehˇ heu loꞈ-ehˇ ehˇ-eu meh.  
9Laꞈ taˆ paw miˇ kʼahˬ-ahˇ jawˇ-eu tsawˇ haˬ dawˬ tawˆ luꞈ hawˇ-eu, Baˬbuˇloˬ sahˬ 
paˬ pyeuꞈ-eu ngaˬ-euˬ zaˬ kʼaˆ Neˬbuˬkaˬneˬzaˬ-ahˇ ngaˇ kuˇ uiˬ ma. Yuˇdaˆ miˇ 
kʼahˬ hawˇ-eu kʼoeˇ gaˇ kʼaˇ jawˇ-eu tsawˇ haˬ dawˬ tawˆ luꞈ-ahˇ maˬ ehˇ, dawˬ peh 
jawˇ-eu tsawˇ jeuˬ deuˬ-ahˇ maˬ ehˇ, guiˇ bi deuˆ-eu gʼaˇ duˬ tsawˇ haˬ kʼoeˇ deuˬ-
ahˇ ngaˇ pyehˬ gʼeh leꞈ ma. Miˇ kʼahˬ heu kʼahˬ hawˇ-eu dawˬ peh jaˆ-eu miˇ kʼahˬ 
deuˬ-ahˇ ngaˇ laˆ cawˆ-awˇ, tsawˬ guˆ-iˇ paˬ-ehˇ bi jaˆ ma lehˇ, Sahˬpaˬ Miˬyehˇ 
pyeuꞈ-eu ngaˇ ehˇ-eu ma.  
10Aˬ yawꞈ maꞈ laˬ kʼaˬ cehˇ-awˇ guˇ-eu teˇ saˇ hawˇ-eu, oeˇ mˇ baˇ-awˇ byawˬ gʼa-eu 
teˇ saˇ deuˬ-ahˇ ciˬ cuˇ ni bi pyeuꞈ-iˇ ma. Tsiˇ kʼmˬ doꞈ-eu tsiˇ maˬ jaˆ-ehˇ pyeuꞈ-iˇ-
awˇ, hawˬ dzaˬ-eu cehˇ maˬ ahˇ-ehˇ bi shaˬ ma.  
11Miˇ kʼahˬ heu kʼahˬ kʼahˬ lah ni cawˆ-iˇ jiˇ-awˇ, tsawˬ guˆ-iˇ paˬ-ehˇ jaˆ tehꞈ-a. 
Dawˬ peh jaˆ-eu miˇ kʼahˬ deuˬ, Baˬbuˇloˬ sahˬ paˬ-euˬ zaˬ kʼaˆ shiꞈ tseˇ kʼoꞈ ya geuꞈ 
tehꞈ-a. 
12Kʼoeˇ jiˇ naˇ, Baˬbuˇloˬ miˇ kʼahˬ hawˇ-eu Baˬbuˇloˬ sahˬ paˬ-ahˇ, iˬ baˇ mˇ-euˬ aˇ 
poeˬ ngaˇ paˇ kʼehˬ poˆ nehˬ ma. Miˇ kʼahˬ kʼoeˇ kʼahˬ-ahˇ ngaˇ laˆ cawˆ nehˬ-awˇ, 
mˬ maˬ maˬ byaˆ zaˇ ziˇ yaw cawˆ-ehˇ bi jaˆ ma.  
13Yeˬlaˬmiˇ-ahˇ gʼoe-awˇ ngaˬ neh ehˇ taˬ-euˬ jeˬ pyeuꞈ-eu, sahˬ boꞈ heu dmˬ laꞈ 
kʼoeˇ kʼaˇ boꞈ ahˇ taˬ-euˬ shaˬ-eu zahˬ-euˬ guˆ-eu gaˆ-eu jeˬ dawˬ tawˆ luꞈ, Baˬbuˇloˬ 
miˇ kʼahˬ kʼoeˇ taˆ ngaˇ bi keuˆ le-eu laꞈ kʼoeˇ, kʼehˬ nehˬ kʼaˆ nehˬ ma.  
14Baˬbuˇloˬ tsawˇ jeuˬ neh kʼaˇ mˇ-euˬ jeˬ aˇ poeˬ, dziˇ dzoˆ bi tsoeˬ poˆ ma. Tsawˇ 
jeuˬ gʼawˬ mya jeuˬ hawˇ-eu, tsawˇ myahˇ doˆ-eu sahˬ paˬ gʼawˬ mya gʼaˬ-euˬ laꞈ oˆ, 
aˬ yawꞈ maꞈ-ahˇ zaˬ kʼaˆ bi geuꞈ ma.” 

Miˇ kʼahˬ tsawˇ jeuˬ deuˬ-ahˇ Miˬyehˇ yaˇ kʼaˬ daˇ-eu 

15Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu 
meh. “Ngaˇ nui ma pehˇ-eu jeˬ tiˬ byah ni dahˬ-eu aˬ gaꞈ dzaˇ uiˇ kʼmˬ maˬ heu 
kʼmˬ-ahˇ haw sheˇ. Ngaˇ nawˬ-ahˇ kʼaˇ kʼehˇ gʼeh-euˬ tsawˇ jeuˬ dawˬ tawˆ luꞈ jawˇ 
gaˇ kʼmˬ maˬ heu ciˬ gʼeh-awˇ bi dawˇ-awˬ.  
16Aˬ yawꞈ maꞈ kʼmˬ maˬ heu kʼmˬ ciˬ dawˇ ngeh, yehꞈ leˇ-awˇ coˬ coˬ-ehˇ cah-eu laꞈ 
kʼoeˇ, nui ma-ahˇ maˬ noeˬ ni pyeuꞈ-iˇ tehꞈ-a. Aˬ jeˬ miˇ neh ehˇ naˇ, aˬ yawꞈ maꞈ 
kʼoeˇ taˆ, guiˇ deuˆ-eu jeˬ ngaˇ bi keuˆ le luꞈ-eu ma.” 

17Kʼoeˇ naˇ, Sahˬpaˬ Miˬyehˇ ciˬ luꞈ-eu kʼmˬ maˬ kʼoeˇ kʼmˬ ngaˇ ciˬ-awˇ, Sahˬpaˬ 
Miˬyehˇ neh ngaˬ-ahˇ kʼehˇ gʼeh-euˬ tsawˇ jeuˬ dawˬ tawˆ luꞈ jawˇ gaˇ iˇ-awˇ, ciˬ 
nehˬ-awˇ bi dawˇ-euˬ ma.  
18Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ laꞈ kʼoeˇ jaˆ-eu meuˬ deuˬ dawˬ tawˆ 
luꞈ, aˬ yawꞈ maꞈ-euˬ sahˬ paˬ hawˇ-eu sahˬ paˬ sahˬ ma kʼaˇ geuꞈ luꞈ-eu deuˬ dawˬ 
tawˆ luꞈ nehˬ-ehˇ tiˬ kawˆ loꞈ-ehˇ, kʼmˬ maˬ kʼoeˇ kʼmˬ ya ciˬ dawˇ-euˬ meh. Meuˬ 
kʼoeˇ deuˬ dawˬ tawˆ luꞈ, kʼaˇ shuiꞈ deh yaˇ bawˇ tsahˬ bawˇ dahˇ loꞈ-ehˇ pyeuꞈ-iˇ-
awˇ, tsawˬ guˆ-iˇ paˬ-ehˇ jaˆ ni maˬ ehˇ, nymˬ-mˇ aˬ yawꞈ maꞈ yaˬ kʼehˇ yaˬ ngeh 
ehˇ-eu loꞈ-ehˇ, aˬ cawˬ yaˬ kʼehˇ yaˬ ngeh, aˬ yawꞈ maꞈ-euˬ tsawˇ myahˇ zmˬ-awˇ 
yaˬ kʼehˇ yaˬ ni maˬ ehˇ, aˬ yawꞈ maꞈ kʼmˬ maˬ kʼoeˇ kʼmˬ ya ciˬ dawˇ-euˬ jeˬ pyeuꞈ-
eu meh.  
19Kʼmˬ maˬ kʼoeˇ kʼmˬ kʼaˇ ya ciˬ dawˇ-euˬ tsawˇ haˬ deuˬ-aˬ, Iˇjiˇtuˆ sahˬ paˬ hawˇ-
eu aˬ yawꞈ-euˬ zaˬ kʼaˆ deuˬ, aˬ yawꞈ-euˬ laꞈ oˆ gaˇ mˇ-eu sahˬ paˬ sahˬ ma deuˬ, aˬ 
yawꞈ-euˬ miˇ kʼahˬ zaˬ dawˬ tawˆ luꞈ hawˇ-eu,  
20aˬ yawꞈ maꞈ nehˬ-ehˇ kʼaˇ jawˇ-euˬ aˬ cawˬ tsawˇ jeuˬ deuˬ, Uˇzaˆ miˇ kʼahˬ laꞈ 
kʼoeˇ kʼaˇ jawˇ-eu sahˬ paˬ deuˬ, Piˇliˇtiˆ miˇ kʼahˬ laꞈ kʼoeˇ jaˆ-eu Aˬshaˇgaˬloˇ meuˬ, 
Gaˬzaˬ meuˬ, Eˇkaˬloˬ meuˬ heu deuˬ-euˬ sahˬ paˬ deuˬ hawˇ-eu, Aˬshaˬdoˇ meuˬ-
ahˇ kʼaˇ dzeˇ-eu tsawˇ haˬ deuˬ,  
21Eˬdoˬ miˇ kʼahˬ, Mawˇbaˆ miˇ kʼahˬ hawˇ-eu, Aˬmoˬ-euˬ zaˬ deuˬ uˆ deuˬ,  
22Duˇlu miˇ kʼahˬ hawˇ-eu Siˇdoˬ miˇ kʼahˬ-euˬ sahˬ paˬ dawˬ tawˆ luꞈ hawˇ-eu, 
gʼahˇ ceh-euˬ iˬ ma laˆ shaˆ lawˇ deh caw caw-ehˇ jaˆ-eu miˇ kʼahˬ deuˬ-euˬ sahˬ paˬ 
deuˬ,  
23Deˬdaˬ meuˬ, Teˬmaˇ meuˬ, Buˇzaˆ meuˬ, hawˇ-eu, uˬ duˬ tsehˇ kahˇ yaw nymˇ 
nymˇ-ehˇ tehˬ-eu tsawˇ jeuˬ deuˬ,  
24Aˬleˬbyaˇ miˇ kʼahˬ-euˬ sahˬ paˬ dawˬ tawˆ luꞈ hawˇ-eu, kʼaˇ shuiꞈ deh yaˇ miˇ 
kʼahˬ-ahˇ jawˇ keuˬ jawˇ so luꞈ-eu tsawˇ jeuˬ deuˬ-euˬ sahˬ paˬ dawˬ tawˆ luꞈ,  
25Zmˇliˬ sahˬ paˬ dawˬ tawˆ luꞈ, Eˇlamˬ sahˬ paˬ dawˬ tawˆ luꞈ hawˇ-eu, Meˬdiˇ sahˬ 
paˬ dawˬ tawˆ luꞈ,  
26laꞈ taˆ paw pyawˬ-ahˇ dawˬ peh gaˇ mahˇ kʼaˇ jawˇ-eu sahˬ paˬ tiˬ gʼaˬ saˇ-i tiˬ gʼaˬ 
hawˇ-eu, miˇ tsaˬ heu kʼoeˇ taˆ kʼaˇ jaˆ-eu miˇ kʼahˬ dawˬ tawˆ luꞈ, kʼmˬ maˬ kʼoeˇ 
kʼmˬ ya ciˬ dawˇ tehꞈ-a. Aˬ cawˬ jeˬ nah ya ciˬ dawˇ saˬ saˬ-eu gʼaˬ-aˬ, Baˬbuˇloˬ 
sahˬ paˬ meh.  
27Kʼoeˇ naˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Tsawˇ haˬ kʼoeˇ 
deuˬ-ahˇ heu loꞈ-ehˇ ehˇ nehˬ-awˬ. Aˬ yawꞈ maꞈ kʼmˬ maˬ kʼoeˇ ciˬ dawˇ-awˇ, dawˇ 
yehꞈ-eu miˇ neh uˬ pehꞈ pehꞈ-eu uˬ taꞈ, coˬ-iˇ-awˇ maˬ tuˇ laˇ nya-ehˇ pyeuꞈ-iˇ ngeh 
keuˆ ni ya dawˇ meh lehˇ, Iˇsaˬleˬlaˆ-euˬ Miˬyehˇ baoˬ huiˬ-eu Sahˬpaˬ Miˬyehˇ 
pyeuꞈ-eu ngaˇ, aˬ yawꞈ maꞈ-ahˇ dawˬ biꞈ-eu ma. Aˬ jeˬ miˇ neh ehˇ naˇ, aˬ yawꞈ maꞈ 
kʼoeˇ taˆ guiˇ deuˆ-eu jeˬ bi keuˆ le luꞈ-eu ma.  
28Nawˇ ciˬ luꞈ-eu kʼmˬ maˬ kʼoeˇ aˬ yawꞈ maꞈ maˬ dawˇ lehˇ ehˇ naˇ, ‘Naw maꞈ maˬ 
dawˇ-ehˇ maˬ gʼeh nya-a’ lehˇ Baoˬ huiˬ-eu Sahˬpaˬ Miˬyehˇ ehˇ-eu meh lehˇ, aˬ 
yawꞈ maꞈ-ahˇ ehˇ nehˬ-awˬ.  

29Laˆ luˬ laˆ seˇ-eu jeˬ, ngaˬ-euˬ meuˬ laꞈ kʼoeˇ ngaˇ mˇ dahˬ beh ma. Aˬ yawꞈ maꞈ 
kʼoeˇ taˆ kʼehˬ-eu kʼaˆ-eu jeˬ maˬ keuˆ le ni ya dzeuˇ-iˇ tehꞈ-a lehˇ aˬ yawꞈ maꞈ noeˬ 
ta loˇ. Maˬ ngeuˇ-a. Aˬ yawꞈ maꞈ kʼehˬ-eu kʼaˆ-eu jeˬ-ahˇ ya daˬ-eu yaw duˬ baw 
meh. Aˬ jeˬ miˇ neh ehˇ naˇ, miˇ tsaˬ kʼoeˇ taˆ kʼaˇ jawˇ-eu tsawˇ haˬ dawˬ tawˆ luꞈ 
kʼoeˇ taˆ, guiˇ deuˆ-eu jeˬ bi keuˆ le-eu lehˇ gʼeh-eu ma lehˇ, Baoˬ huiˬ-eu Sahˬpaˬ 
Miˬyehˇ pyeuꞈ-eu ngaˇ ehˇ-eu ma.  
30“Yeˬlaˬmiˇ nawˇ-aˬ, ngaˬ neh kʼaˇ ehˇ taˬ-eu jeˬ ya dzawˇ gaˬ meh. Tsawˇ haˬ kʼoeˇ 
deuˬ-ahˇ nawˇ heu loꞈ-ehˇ ya ehˇ nehˬ meh.  

‘Sahˬpaˬ Miˬyehˇ mˬ taˆ jawˇ-awˇ lmˬ ngeh, mˬ taˆ yaw goˇ tsahˇ-ahˇ mˬ jeˬ tsawˬ 
tehˆ mahˇ laˇ tehꞈ-a. Aˬ yawꞈ-euˬ tsawˇ haˬ heu deuˬ-ahˇ aˬ yawꞈ lmˬ-awˇ, aˬ gaꞈ 
dzaˇ uiˇ nawˬ-eu tsawˇ haˬ loꞈ-ehˇ guˇ gaˇ, miˇ tsaˬ zaˬ dawˬ tawˆ luꞈ ya gaˬ tehꞈ-a.  
31Teˇ saˇ kʼoeˇ mˬ dzeˇ miˇ dzeˇ-ahˇ tahˬ-iˇ tehꞈ-a. Aˬ jeˬ miˇ neh ehˇ naˇ, miˇ kʼahˬ 
tsawˇ jeuˬ deuˬ-ahˇ, Sahˬpaˬ Miˬyehˇ yaˇ kʼaˬ ja le tehꞈ-a. Tsawˇ haˬ dawˬ tawˆ luꞈ-
ahˇ aˬ yawꞈ yaˇ kʼaˬ daˇ-awˇ, maˬ tsaˬ maˬ dawˇ-eu deuˬ bi shiˇ ma’ lehˇ, Sahˬpaˬ 
Miˬyehˇ ehˇ taˬ-euˬ meh.  
32Baoˬ huiˬ-eu Sahˬpaˬ Miˬyehˇ ehˇ gaˇ naˇ haˬ sheˇ. Haw yawˬ. Miˇ kʼahˬ tiˬ kʼahˬ 
saˇ-iˬ tiˬ kʼahˬ-ahˇ, guˆ-eu gaˆ-eu jeˬ keuˆ le luꞈ-eu meh. Huiˬ dui dui-eu mˬ jeˬ jaˬ 
lehˇ, mˬ dzeˇ miˇ dzeˇ paw neh laˇ luꞈ-eu meh.  
33Aˇ yamˬ kʼoeˇ keuˆ le ngeh, Sahˬpaˬ Miˬyehˇ neh sehꞈ dzeh taˬ-euˬ tsawˇ haˬ deuˬ, 
miˇ tsaˬ tahˬ kʼawˇ kʼoeˇ dzeˇ heu dzeˇ doˆ ni, tiˬ byah ni ga tehꞈ-a. Aˬ yawꞈ maꞈ-ahˇ 
tsawˇ ngoeˇ ngoeˇ-awˇ baꞈ pahˬ nehˬ-eu gʼaˬ maˬ jawˇ-ehˇ, mawˇ neˇ keˬ loꞈ-ehˇ ga 
tehꞈ-a.  
34Yawˇ yawˇ maꞈ-ahˇ haw-eu yawˇ bo-eu deuˬ loꞈ-ehˇ, ngaˬ-euˬ tsawˇ haˬ-ahˇ sheuˬ 
gʼeh luꞈ-eu aˬ yuiꞈ aˬ tsu deuˬ, kʼaˬ lehˇ tsahˬ-ahˇ mahˬ poˆ poˆ-awˇ tsawˇ ngoeˇ 
ngoeˇ-awˬ. Naw maꞈ-ahˇ aˬ cawˬ sehꞈ-eu aˇ yamˬ keuˆ le-awˇ, miˇ tsaˬ oeˬ lahˬ ga 
meuˇ-iˇ-eu loꞈ-ehˇ, naw maꞈ luˬ-iˇ seˇ-iˇ tehꞈ-a.  
35Naw maꞈ ngaˬ-euˬ tsawˇ haˬ-ahˇ sheuˬ gʼeh luꞈ-eu deuˬ, buˬ-iˇ law-iˇ-eu gaˇ ma 
maˬ dahˇ-a.  
36Nui saˇ oꞈ-eu miˇ kʼahˬ-ahˇ, Sahˬpaˬ Miˬyehˇ laˆ cawˆ nehˬ-euˬ miˇ neh, miˇ kʼahˬ 
zaˬ kʼoeˇ taˆ aˬ yuiꞈ aˬ tsu geuꞈ-euˬ deuˬ, shaˬ zahˬ naꞈ-awˇ tsawˇ ngoeˇ ngoeˇ luꞈ 
gaˇ naˇ haˬ sheˇ.  
37Sahˬpaˬ Miˬyehˇ nui ma pehˇ dui dui-eu miˇ neh, nui saˇ oꞈ-eu miˇ kʼahˬ cawˆ-iˇ 
tehꞈ-a.  
38Lo kʼahˬ byehˇ-awˇ cah-eu aˇ laˬ jaˬ shiˇ loꞈ-ehˇ, Sahˬpaˬ Miˬyehˇ aˬ yawꞈ-euˬ 
tsawˇ haˬ-ahˇ, byehˇ dzeh-awˇ cah-euˬ meh. Sahˬpaˬ Miˬyehˇ-euˬ nui ma pehˇ-eu 
jeˬ hawˇ-eu, guiˇ deuˆ-eu mi zaˬ mi cehˇ baˬ da neh, aˬ yawꞈ maꞈ-euˬ muiˬ-eu miˇ 
kʼahˬ, kʼaˇ shuiꞈ deh ga pyeuꞈ tsehˆ-euˬ meh.” 

Yeˬlaˬmiˇ 26 

Yeˬlaˬmiˇ-ahˇ sehꞈ-eu lehˇ gʼeh-eu 

1Yawˇshiˆ-euˬ aˬ li Yeˬhawˇyaˬkmˬ Yuˇdaˆ sahˬ paˬ pyeuꞈ laˇ-euˬ gʼawˬ myahˇ maˬ 
gʼeh-ehˇ, Sahˬpaˬ Miˬyehˇ-euˬ dawˬ, ngaˇ jawˇ gaˇ heu loꞈ-ehˇ keuˆ le-euˬ meh.  
2Sahˬpaˬ Miˬyehˇ ngaˬ-ahˇ ehˇ-eu, “Uˬ duˬ tahˬ nymˇ nymˇ ma-euˬ pu ka yawꞈ-awˇ, 
Yuˇdaˆ miˇ kʼahˬ laꞈ kʼoeˇ jaˆ-eu meuˬ deuˬ-ahˇ neh laˇ-awˇ, kʼoeˇ gaˇ uˬ duˬ kʼaˇ tahˬ 
laˇ-euˬ tsawˇ haˬ dawˬ tawˆ luꞈ-ahˇ, ngaˬ neh nawˬ-ahˇ biꞈ taˬ-euˬ dawˬ deuˬ tiˬ 
dawˬ-iˬ maˬ dzeˇ ni dzawˇ mehˬ nehˬ-awˬ.  
3Tsawˇ haˬ kʼoeˇ deuˬ ngaˬ-euˬ dawˬ-ahˇ naˇ haˬ geuꞈ-awˇ, aˬ yawꞈ maꞈ-euˬ haiˬ-eu 
dehꞈ jeˬ dehꞈ kawˆ-ahˇ byehˇ dzeh-eu baw le. Aˬ yawꞈ maꞈ kʼoeˇ loꞈ-ehˇ dehꞈ paˇ 
naˇ, aˬ yawꞈ maꞈ neh mˇ-euˬ yaw haiˬ jeˬ baˬ da neh, aˬ yawꞈ maꞈ kʼoeˇ taˆ bi keuˆ 
le-eu lehˇ ngaˬ neh lehˬ hmˬ taˬ-eu luˬ-iˇ seˇ-iˇ-eu jeˬ, maˬ paˇ bi keuˆ le ni byehˇ 
ma.” 
4-5“Tsawˇ haˬ kʼoeˇ deuˬ-ahˇ heu loꞈ-ehˇ ehˇ nehˬ-awˬ” lehˇ, Sahˬpaˬ Miˬyehˇ ngaˬ-
ahˇ ehˇ-eu meh. “Sahˬpaˬ Miˬyehˇ pyeuꞈ-eu ngaˇ, naw maꞈ-ahˇ heu loꞈ-ehˇ ehˇ taˬ-
euˬ jaˆ-eu ma. Ngaˬ neh naw maꞈ-ahˇ mehˬ nehˬ tsoˆ nehˬ taˬ-euˬ jeˬ mehˬ nah caw 
teh-awˇ, naw maꞈ jawˇ gaˇ maˬ tsehˆ leˇ ni pyehˬ gʼeh leꞈ-euˬ, Miˬyehˇ gʼaˇ duˬ 
ngehˬ dah-eu deuˬ-euˬ dawˬ-ahˇ yaw zeu baw-eu laꞈ kʼoeˇ, ngaˬ-euˬ ehˇ dawˬ-ahˇ 
naw maꞈ ya naˇ haˬ geuꞈ meh lehˇ ehˇ taˬ-euˬ jaˆ-eu ma. Ehˇ kʼawꞈ, aˬ yawꞈ maꞈ neh 
ngehˬ-euˬ dawˬ-ahˇ naw maꞈ tiˬ jawˇ-iˬ maˬ naˇ haˬ-a. 
6Naw maꞈ kʼoeˇ loꞈ-ehˇ maˬ naˇ haˬ ni jawˇ te lehˇ ngeuˇ naˇ, Shiˇloˬ meuˬ-ahˇ jahˇ 
nehˬ-euˬ loꞈ-ehˇ, Uˬ duˬ tahˬ nymˇ nymˇ ma heu nymˇ-ahˇ ngaˇ jahˇ nehˬ-awˇ, miˇ 
tsaˬ tsawˇ jeuˬ dawˬ tawˆ luꞈ yaˬ kʼehˇ kʼaˇ yaˬ ngeh, meuˬ heu meuˬ-euˬ tsawˇ 
myahˇ-ahˇ dawˬ daˬ daˬ-awˇ yaˬ gaˇ keuˆ tehꞈ-a.” 
7Uˬ duˬ tahˬ nymˇ nymˇ ma laꞈ kʼoeˇ ngaˇ kʼoeˇ loꞈ-ehˇ dzawˇ mehˬ gaˇ, piˇ ma deuˬ, 
Miˬyehˇ gʼaˇ duˬ ngehˬ dah-eu deuˬ hawˇ-eu, tsawˇ haˬ kʼoeˇ deuˬ dawˬ tawˆ luꞈ ya 
gaˬ-euˬ meh.  
8Sahˬpaˬ Miˬyehˇ neh ngaˬ-ahˇ kʼaˇ bi ngehˬ kʼaˇ bi tmˇ laꞈ-euˬ jeˬ-ahˇ, ngaˇ ngehˬ 
gʼaˬ tmˇ gʼaˬ-eu nehˬ-ehˇ, aˬ yawꞈ maꞈ ngaˬ-ahˇ nyehꞈ-awˇ, heu loꞈ-ehˇ guˇ-eu meh.  
9“Nawˇ-aˬ, ya bi diˬ sehꞈ gaˇ keuˆ-eu ngaˇ. Uˬ duˬ tahˬ nymˇ nymˇ ma heu Shiˇloˬ 
meuˬ loꞈ-ehˇ ya pyeuꞈ-iˇ-awˇ, meuˬ heu meuˬ tsawˇ haˬ tiˬ gʼaˬ-iˬ maˬ jawˇ-ehˇ 
pyeuꞈ-iˇ gaˇ keuˆ ni bi laˆ cawˆ tehꞈ-a lehˇ, Sahˬpaˬ Miˬyehˇ -euˬ tsawˇ myahˇ uˬ moˆ 
aˬ jeˬ miˇ neh nawˇ dawˬ ngehˬ te” lehˇ guˇ-eu meh. Kʼoeˇ naˇ, tsawˇ haˬ dawˬ tawˆ 
luꞈ, ngaˬ-euˬ dawˬ peh ga uiˬ laˇ-euˬ meh.  
10Yuˇdaˆ miˇ kʼahˬ kʼoeˇ taˆ sahˬ paˬ sahˬ ma geuꞈ luꞈ-eu deuˬ gaˇ kawˆ kʼoeˇ ya gaˬ 
ngeh, sahˬ paˬ-euˬ nymˇ-ahˇ neh aˬ yawꞈ maꞈ yaw kawˇ-ehˇ doˆ le-awˇ, lahˇ kʼehˬ 
yaw shuiꞈ-ahˇ jaˆ-eu aˬ yawꞈ maꞈ-euˬ nuiˇ duˬ-ahˇ nuiˇ le-euˬ meh.  
11Kʼoeˇ naˇ, sahˬ paˬ sahˬ ma kʼoeˇ deuˬ hawˇ-eu miˇ kʼahˬ zaˬ deuˬ-ahˇ, piˇ ma deuˬ 
hawˇ-eu Miˬyehˇ gʼaˇ duˬ ngehˬ dah-eu deuˬ heu loꞈ-ehˇ ehˇ nehˬ-euˬ meh. “Tsawˇ 
haˬ heu gʼaˬ-ahˇ sehꞈ-awˬ lehˇ yaˇ kʼaˬ daˇ-eu tsaˬ meh. Aˬ jeˬ miˇ neh ehˇ naˇ, naw 
maꞈ-euˬ naˬ bawˇ-ahˇ ya gaˬ duˬ taˬ-euˬ loꞈ-ehˇ, meuˬ heu meuˬ ya cawˆ-iˇ meh lehˇ 
aˬ yawꞈ dawˬ ngehˬ-eu meh.” 

12Kʼoeˇ ngeh, ngaˇ heu loꞈ-ehˇ ehˇ-euˬ ma. “Naw maꞈ ya gaˬ-euˬ loꞈ-ehˇ, Uˬ duˬ tahˬ 
nymˇ nymˇ ma heu nymˇ hawˇ-eu meuˬ heu meuˬ gaˇ kawˆ ngaˬ neh kʼaˇ ehˇ-euˬ 
yawˬ jeˬ na luꞈ, Sahˬpaˬ Miˬyehˇ ngaˬ-ahˇ kʼehˇ gʼeh leꞈ-awˇ, bi ehˇ le-euˬ jeˬ pyeuꞈ-
eu meh.  
13Naw maꞈ-euˬ dehꞈ jeˬ dehꞈ kawˆ hawˇ-eu, naw maꞈ mˇ luꞈ shaˇ luꞈ-eu jeˬ noeˬ paˇ 
jiˇ-awˇ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ ehˇ dawˬ-ahˇ ya naˇ haˬ 
geuꞈ meh. Naw maꞈ kʼoeˇ loꞈ-ehˇ jahˇ naˇ, aˬ yawꞈ nui ma noeˬ paˇ-awˇ, naw maꞈ 
kʼoeˇ taˆ bi keuˆ le ma lehˇ aˬ yawꞈ neh ehˇ taˬ-euˬ jeˬ, maˬ bi keuˆ le ni byehˇ tehꞈ-
a.  
14Ngaˇ tehꞈ law nmˇ-aˬ, naw maꞈ-euˬ aˬ laꞈ laꞈ kʼoeˇ jaˆ-eu ngaˇ. Naw maꞈ kʼaˇ jahˇ 
mawꞈ-eu jeˬ ngaˬ-ahˇ jahˇ nya tehꞈ-a.  
15Ehˇ kʼawꞈ, heu loꞈ-ehˇ siˬ duˬ taˬ paˬ-ehˇ gʼeh tehꞈ-a. Naw maꞈ ngaˬ-ahˇ sehꞈ naˇ, 
maˬ lehˬ maˬ ca-eu tsawˇ haˬ-ahˇ sehꞈ-euˬ iˬ baˇ naw maꞈ ya pi tehꞈ-a. Aˬ jeˬ miˇ 
neh ehˇ naˇ, ngaˬ-ahˇ kʼehˇ gʼeh leꞈ-awˇ, naw maꞈ-ahˇ bi mehˬ bi tsoˆ le-euˬ gʼaˬ-aˬ, 
Sahˬpaˬ Miˬyehˇ meh.” 
16Kʼoeˇ naˇ, sahˬ paˬ sahˬ ma deuˬ hawˇ-eu miˇ kʼahˬ zaˬ deuˬ neh, piˇ ma deuˬ 
hawˇ-eu Miˬyehˇ gʼaˇ duˬ ngehˬ dah-eu deuˬ-ahˇ, “Tsawˇ haˬ heu gʼaˬ-aˬ, aˬ dui -euˬ 
Miˬyehˇ pyeuꞈ-eu Sahˬpaˬ Miˬyehˇ-euˬ tsawˇ myahˇ uˬ moˆ, aˬ dui-ahˇ dawˬ ngehˬ 
cawˬ le-euˬ miˇ neh, aˬ yawꞈ-ahˇ sehꞈ-eu maˬ tsaˬ-a” lehˇ ehˇ nehˬ-euˬ meh.  
17Kʼoeˇ naˇ, sahˬ paˬ sahˬ ma tiˬ paˆ na deuˬ tuˇ laˇ-awˇ, kʼoeˇ gaˇ uiˬ laˇ taˬ-euˬ 
tsawˇ haˬ deuˬ-ahˇ heu loꞈ-ehˇ ehˇ nehˬ-eu meh. 
18“Heˬsaˬgiˇ Yuˇdaˆ sahˬ paˬ geuꞈ ngeh, Miˇkaˬ lehˇ myahˇ-euˬ Mawˇleˇshehˆ meuˬ-
ahˇ jawˇ-eu Miˬyehˇ gʼaˇ duˬ ngehˬ dah-eu kʼoeˇ gʼaˬ, Yuˇdaˆ miˇ kʼahˬ zaˬ dawˬ tawˆ 
luꞈ-ahˇ, Sahˬpaˬ Miˬyehˇ neh ehˇ-euˬ dawˬ heu loꞈ-ehˇ dzawˇ nehˬ-euˬ meh. Ziˇoˬ 
gawˬ jawˬ-ahˇ deh yaˇ loꞈ-ehˇ bi tsehˬ-awˇ, Yeˬluˇsaˬlehˬ meuˬ yaw cawˆ jeˬ pu cu 
pu lu lu-awˇ, Uˬ duˬ tahˬ nymˇ nymˇ ma jaˆ-euˬ gawˬ duˇ kʼoeˇ aˇ bawˇ sahˬ kʼaˆ 
pyeuꞈ-iˇ tehꞈ-a. lehˇ dzawˇ nehˬ-euˬ meh.  
19Sahˬ paˬ Heˬsaˬgiˇ hawˇ-eu Yuˇdaˆ miˇ kʼahˬ zaˬ deuˬ Miˇkaˬ-ahˇ maˬ sehꞈ-euˬ uˬ 
taꞈ, Heˬsaˬgiˇ Sahˬpaˬ Miˬyehˇ-ahˇ guˆ-awˇ, aˬ yawꞈ nui kʼahˇ shiˇ-eu jeˬ-ahˇ leh jeh-
awˇ mˇ-euˬ meh. Kʼoeˇngeh, Sahˬpaˬ Miˬyehˇ nui ma paˇ laˇ-awˇ, aˬ yawꞈ maꞈ kʼoeˇ 
taˆ bi keuˆ le ma lehˇ ehˇ taˬ-euˬ luˬ-iˇ seˇ-iˇ-eu jeˬ, maˬ bi keuˆ le ni bi dzeuˇ-iˇ-euˬ 
meh. Nymˬ-mˇ poˆ jawˇ, aˬ dui-aˬ, yawˬ ha kʼoeˇ taˆ guˆ dui dui laˇ paˬ-ehˇ gʼeh-eu 
luˬ-iˇ seˇ-iˇ-eu jeˬ yaw kawˇ-ehˇ keuˆ le ni mˇ luꞈ gaˇ duˇ-eu meh” lehˇ ehˇ nehˬ-euˬ 
meh.  
20(Yeˬlaˬmiˇ loꞈ-ehˇ, meuˬ heu meuˬ hawˇ-eu miˇ kʼahˬ heu kʼahˬ gaˇ kawˆ ngehˬ-eu 
tsawˇ haˬ tiˬ gʼaˬ jawˇ-eu meh. Kʼoeˇ-aˬ, Giˇliˇyaˆyeˬlmˬ meuˬ-ahˇ jawˇ-eu 
Sheˬmaˇyaˬ-euˬ aˬ li Uˇliˇyaˆ meh. 
21Uˇliˇyaˆ kʼoeˇ loꞈ-ehˇ ngehˬ luꞈ-eu gaˇ kawˆ, sahˬ paˬ Yeˬhawˇyaˬkmˬ hawˇ-eu, aˬ 
yawꞈ-euˬ yehˇ deuˬ, aˬ yawꞈ-euˬ gaˇ mˇ-eu yaw huiˬ yaw mahˇ deuˬ ya gaˬ ngeh, 
Uˇliˇyaˆ-ahˇ sehꞈ-eu lehˇ sahˬ paˬ Yeˬhawˇyaˬkmˬ poˆ-euˬ meh. Gaˇ kawˆ kʼoeˇ 

Uˇliˇyaˆ ya gaˬ-awˇ, guˆ-eu laꞈ kʼoeˇ Iˇjiˇtuˆ miˇ kʼahˬ-ahˇ cehˆ-awˇ, cehˆ dzeuˇ-euˬ 
meh.  
22Ehˇ kʼawꞈ sahˬ paˬ Yeˬhawˇyaˬkmˬ-aˬ, Aˬkaˬbawˇ-euˬ aˬ li Eˇlaˬnaˬdaˬ nehˬ-ehˇ 
tsawˇ haˬ tiˬ deuˬ pyehˬ gʼeh-awˇ, Iˇjiˇtuˆ miˇ kʼahˬ-ahˇ Uˇliˇyaˆ-ahˇ bi nyehꞈ kʼoꞈ laˬ-
iˇ-euˬ meh.  
23Aˬ yawꞈ maꞈ aˬ yawꞈ-ahˇ sahˬ paˬ Yeˬhawˇyaˬkmˬ jawˇ gaˇ nyehꞈ kʼoꞈ laꞈ-awˇ, 
Yeˬhawˇyaˬkmˬ neh aˬ yawꞈ-ahˇ sehꞈ-awˇ, miˇ kʼahˬ zaˬ-euˬ lmˬ bymˇ-ahˇ baꞈ dzeh 
nehˬ-euˬ meh.) 
24Ehˇ kʼawꞈ, Shaˇpaˬ-euˬ aˬ li Aˬhiˇkamˬ ngaˬ-ahˇ caw ba-eu miˇ neh, miˇ kʼahˬ zaˬ-
euˬ laꞈ-ahˇ maˬ ahˇ leˇ-ehˇ, bi sehꞈ gaˇ maˬ keuˆ-aˬ.  

Yeˬlaˬmiˇ 27 

Yeˬlaˬmiˇ mawˇ neˇ kʼaˆ daˬ tawˬ-eu 

1Yawˇshiˆ-euˬ aˬ li Zeˬdaˬkiˇ Yuˇdaˆ sahˬ paˬ geuꞈ-euˬ gʼawˬ myahˇ maˬ gʼeh-ehˇ, 
Sahˬpaˬ Miˬyehˇ-euˬ dawˬ ngaˇ jawˇ gaˇ keuˆ le-euˬ meh.  
2“Yahˬ caˆ hawˇ-eu daˇ kawˬ neh mawˇ neˇ kʼaˆ daˬ jahˇ-awˇ, nawˬ-euˬ kawˬ lahˇ-
ahˇ tawˬ-awˬ” lehˇ, Sahˬpaˬ Miˬyehˇ ngaˬ-ahˇ ehˇ-eu meh.  
3Kʼoeˇ naˇ, “Eˬdoˬ sahˬ paˬ Mawˇbaˆ sahˬ paˬ, Aˬmoˬ sahˬ paˬ, Duˇlu sahˬ paˬ hawˇ-
eu , Siˇdoˬ sahˬ paˬ kʼoeˇ deuˬ-ahˇ, aˬ yawꞈ maꞈ neh Yeˬluˇsaˬlehˬ meuˬ-ahˇ 
Zeˬdaˬkiˇ jawˇ gaˇ pyehˬ gʼeh laꞈ-euˬ tsawˇ haˬ deuˬ-ahˇ gʼoe-awˇ, dawˬ tsaꞈ tsaꞈ ahˇ 
nehˬ-awˬ” lehˇ, aˬ yawꞈ ngaˬ-ahˇ ehˇ-eu meh.  
4Sahˬpaˬ Miˬyehˇ-euˬ dawˬ heu deuˬ, aˬ yawꞈ maꞈ-euˬ sahˬ paˬ deuˬ-ahˇ bi dzawˇ 
nehˬ-iˇ-awˬ lehˇ, Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ 
ngaˬ-ahˇ dawˬ biꞈ laꞈ-euˬ meh.  
5“Huiˬ dui dui-eu ngaˬ-euˬ baoˬ hawˇ-eu gʼaˬ-ahˇ gʼoe-awˇ, miˇ tsaˬ tahˬ kʼawˇ maˬ 
ehˇ, kʼoeˇ-euˬ kʼoeˇ taˆ jawˇ-eu tsawˇ haˬ zaˬ hawˇ-eu jeˬ zaˬ deuˬ maˬ ehˇ, ngaˇ beh-
awˇ, ngaˇ nui ma kʼaˇ tsaˬ-eu gʼaˬ-ahˇ miˇ tsaˬ heu ngaˇ biꞈ-eu ma.  
6Miˇ kʼahˬ heu deuˬ dawˬ tawˆ luꞈ Baˬbuˇloˬ sahˬ paˬ pyeuꞈ-eu ngaˬ-euˬ zaˬ kʼaˆ 
Neˬbuˬkaˬneˬzaˬ uˆ lahˇ-eu uˬ moˆ ya jawˇ ni jahˇ-euˬ gʼaˬ ngaˇ pyeuꞈ-awˇ, jeˬ zaˬ 
deuˬ kʼawꞈ aˬ yawꞈ-euˬ zaˬ kʼaˆ geuꞈ ni ngaˇ jahˇ-euˬ ma.  
7Tsawˇ jeuˬ dawˬ tawˆ luꞈ aˬ yawꞈ-euˬ zaˬ kʼaˆ ya geuꞈ tehꞈ-a. Aˬ yawꞈ-euˬ miˇ kʼahˬ 
maˬ cawˆ-iˇ kʼoeˇ keuˆ ni , aˬ yawꞈ-euˬ zaˬ ziˇ hawˇ-eu oeˬ paˬ oeˬ ma ziˇ-ahˇ keuˆ ni, 
aˬ yawꞈ maꞈ zaˬ kʼaˆ ya geuꞈ tehꞈ-a. Kʼoeˇ naˇ, aˬ yawꞈ-euˬ miˇ kʼahˬ-aˬ, baoˬ huiˬ-eu 
tsawˇ jeuˬ deuˬ hawˇ-eu, huiˬ-eu sahˬ paˬ deuˬ-euˬ zaˬ kʼaˆ paˇ ya geuꞈ poˆ tehꞈ-a.  
8“Ehˇ kʼawꞈ, tsawˇ jeuˬ tiˬ jeuˬ na maˬ ehˇ, miˇ kʼahˬ tiˬ kʼahˬ na maˬ ehˇ, aˬ yawꞈ uˆ 
lahˇ-eu uˬ moˆ maˬ jawˇ naˇ, Neˬbuˬkaˬneˬzaˬ neh maˬ bi laˆ byoˆ leꞈ kʼoeˇ keuˆ ni, 
guiˇ deuˆ-eu jeˬ, mehꞈ-eu shuꞈ-eu jeˬ hawˇ-eu, naˇ-eu gawˇ-eu jeˬ-ahˇ gʼoe-awˇ, 
ngaˇ kʼehˬ nehˬ kʼaˆ nehˬ ma.  
9Kʼoeˇ miˇ neh, Baˬbuˇloˬ sahˬ paˬ uˆ lahˇ-eu uˬ moˆ taˬ jawˇ lehˇ, naw maꞈ-ahˇ kʼaˇ 
ehˇ laˇ-eu, Miˬyehˇ gʼaˇ duˬ ngehˬ dah-eu deuˬ, nyiˇ paˬ shaˆ ma deuˬ, mah loˬ ja 

maw nya-eu deuˬ hawˇ-eu, yuꞈ maˆ maˆ mawˇ nya-eu deuˬ-euˬ dawˬ-ahˇ, naw maꞈ 
taˬ naˇ haˬ.  
10Aˬ yawꞈ maꞈ naw maꞈ-ahˇ mehˇ shuiˇ shuiˇ-awˇ, naw maꞈ-euˬ miˇ kʼahˬ-ahˇ neh 
gaˇ mahˇ kaˬ gaˇ naw maꞈ-ahˇ bi nyehꞈ byoˆ gʼeh-eu lehˇ tsawˇ gahˇ gahˇ-eu meh. 
Ngaˇ naw maꞈ-ahˇ teh doˆ-awˇ, naw maꞈ ya luˬ ya seˇ-iˇ tehꞈ-a.  
11Ehˇ kʼawꞈ, Baˬbuˇloˬ sahˬ paˬ uˆ lahˇ-eu uˬ moˆ kʼaˇ jawˇ-eu tsawˇ jeuˬ aˬ geu jeuˬ 
maˬ kaˬ, yawˬ ha-euˬ miˇ kʼahˬ laꞈ kʼoeˇ jawˇ-awˇ ya mˇ dzaˬ ya kʼawꞈ dawˇ tehꞈ-a 
lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
12Yuˇdaˆ sahˬ paˬ Zeˬdaˬkiˇ-ahˇ kʼawꞈ, ngaˇ heu loꞈ-ehˇ ehˇ nehˬ-euˬ ma. “Baˬbuˇloˬ 
sahˬ paˬ uˆ lahˇ-eu uˬ moˆ jawˇ-awˬ. Aˬ yawꞈ hawˇ-eu aˬ yawꞈ-euˬ tsawˇ jeuˬ-ahˇ mˇ 
cu naˇ, nawˇ ziˇ baw tehꞈ-a.  
13Guiˇ deuˆ-eu laꞈ kʼoeˇ maˬ ehˇ, mehꞈ-eu shuꞈ-eu laꞈ kʼoeˇ maˬ ehˇ, naˇ-eu gawˇ-eu 
laꞈ kʼoeˇ maˬ ehˇ, aˬ jeˬ miˇ neh nawˇ hawˇ-eu nawˬ-euˬ tsawˇ haˬ deuˬ-ahˇ bi shiˇ 
mawꞈ-eu nya. Baˬbuˇloˬ sahˬ paˬ uˆ lahˇ-eu uˬ moˆ maˬ jawˇ-eu tsawˇ jeuˬ kʼoeˇ taˆ, 
kʼoeˇ loꞈ-ehˇ keuˆ le tehꞈ-a lehˇ, Sahˬpaˬ Miˬyehˇ ehˇ taˬ-euˬ meh.  
14Baˬbuˇloˬ sahˬ paˬ-euˬ laˬ oꞈ taˬ awꞈ lehˇ ehˇ-eu Miˬyehˇ gʼaˇ duˬ ngehˬ dah-eu 
deuˬ-euˬ dawˬ-ahˇ taˬ naˇ haˬ. Aˬ yawꞈ maꞈ nawˬ-ahˇ mehˇ shuiˇ shuiˇ luꞈ-eu meh.  
15Aˬ yawꞈ maꞈ-ahˇ Sahˬpaˬ Miˬyehˇ neh kʼehˇ gʼeh leꞈ-euˬ maˬ ngeuˇ gaˇ, aˬ yawꞈ-
euˬ tsawˇ myahˇ-ahˇ gʼoe-awˇ naw maꞈ-ahˇ jaˬ myawꞈ myawꞈ luꞈ-eu meh lehˇ 
Sahˬpaˬ Miˬyehˇ ehˇ-eu meh. Kʼoeˇ miˇ neh, naw maꞈ-ahˇ aˬ yawꞈ teh doˆ-awˇ, naw 
maꞈ hawˇ-eu naw maꞈ-ahˇ jaˬ myawꞈ myawꞈ luꞈ-eu Miˬyehˇ gʼaˇ duˬ ngehˬ dah-eu 
kʼoeˇ deuˬ, aˬ cawˬ sehꞈ gaˇ ya daˬ tehꞈ-a.” 
16Kʼoeˇ naˇ, piˇ ma deuˬ hawˇ-eu miˇ kʼahˬ zaˬ deuˬ-ahˇ, Sahˬpaˬ Miˬyehˇ heu loꞈ-ehˇ 
ehˇ-eu meh lehˇ ngaˇ ehˇ nehˬ-euˬ ma. “Uˬ duˬ tahˬ nymˇ nymˇ ma laꞈ kʼoeˇ jaˆ-eu 
pyuˇ shuiˇ myawˬ gahˬ kʼoeˇ deuˬ, gʼawˬ myahˇ maˬ gʼeh-ehˇ Baˬbuˇloˬ miˇ kʼahˬ-
ahˇ neh paˇ hehˇ kʼoꞈ keuˆ leꞈ tehꞈ-a lehˇ ehˇ luꞈ-eu, Miˬyehˇ gʼaˇ duˬ ngehˬ dah-eu 
tsawˇ haˬ kʼoeˇ deuˬ ehˇ gaˇ taˬ naˇ haˬ. Aˬ yawꞈ maꞈ naw maꞈ-ahˇ jaˬ myawꞈ 
myawꞈ luꞈ-eu meh.  
17Aˬ yawꞈ maꞈ-euˬ ehˇ dawˬ-ahˇ naˇ haˬ-awˇ, Baˬbuˇloˬ sahˬ paˬ-euˬ laꞈ oˆ jawˇ naˇ, 
naw maꞈ yaw dehꞈ ya dehꞈ tehꞈ-a. Aˬ jeˬ miˇ neh meuˬ heu meuˬ-ahˇ yaw cawˆ jeˬ 
baꞈ bymˇ taˬ-euˬ jawˇ duˬ loꞈ-ehˇ bi pyeuꞈ-iˇ mawꞈ-eu nya.  
18Aˬ yawꞈ maꞈ Miˬyehˇ gʼaˇ duˬ ngehˬ dah-eu tsawˇ haˬ aˬ diˇ aˬ maˇ pyeuꞈ-awˇ, 
ngaˬ-euˬ dawˬ aˬ yawꞈ maꞈ za taˬ-euˬ ngeuˇ naˇ, Uˬ duˬ tahˬ nymˇ nymˇ ma laꞈ kʼoeˇ 
dzeˇ luꞈ-eu pyuˇ shuiˇ myawˬ gahˬ deuˬ hawˇ-eu, sahˬ paˬ-eu nymˇ-ahˇ jaˆ-eu pyuˇ 
shuiˇ myawˬ gahˬ deuˬ-ahˇ, Baˬbuˇloˬ miˇ kʼahˬ-ahˇ maˬ bi yuˇ gʼeh-eu gʼaˇ duˬ, 
Baoˬ huiˬ-eu Sahˬpaˬ Miˬyehˇ pyeuꞈ-eu ngaˬ-ahˇ aˬ yawꞈ maꞈ bi shaˇ haw laˇ sheˇ.” 
19-20(Yeˬhawˇyaˬkmˬ-euˬ aˬ li Yuˇdaˆ sahˬ paˬ Yeˬhawˇyaˬciˬ-ahˇ, Yuˇdaˆ miˇ kʼahˬ 
hawˇ-eu Yeˬluˇsaˬlehˬ meuˬ laꞈ kʼoeˇ aˬ yuiꞈ aˬ tsu geuꞈ luꞈ-eu tsawˇ haˬ deuˬ nehˬ-
ehˇ tiˬ kawˆ loꞈ-ehˇ, Baˬbuˇloˬ miˇ kʼahˬ-ahˇ sahˬ paˬ Neˬbuˬkaˬneˬzaˬ neh bi nyehꞈ 
daˆ leꞈ ngeh, kʼawˇ zeuˇ deuˬ maˬ ehˇ, guiˬ shuiˇ lah maˬ ehˇ, laˆ lawˬ deuˬ maˬ ehˇ, 
Uˬ duˬ tahˬ nymˇ nymˇ ma laꞈ kʼoeˇ jaˆ-eu pyuˇ shuiˇ myawˬ gahˬ tiˬ paˆ na deuˬ 

maˬ ehˇ, sahˬ paˬ Neˬbuˬkaˬneˬzaˬ neh Baˬbuˇloˬ miˇ kʼahˬ-ahˇ maˬ yuˇ gʼeh ni bi jaˆ 
yaꞈ-euˬ meh.  
21“Uˬ duˬ tahˬ nymˇ nymˇ ma laꞈ kʼoeˇ hawˇ-eu, Yeˬluˇsaˬlehˬ meuˬ laꞈ kʼoeˇ jaˆ-eu 
sahˬ paˬ-euˬ nymˇ laꞈ kʼoeˇ jaˆ yaꞈ-euˬ pyuˇ shuiˇ myawˬ gahˬ deuˬ-ahˇ taꞈ leˇ-awˇ, 
Iˇsaˬleˬlaˆ-euˬ Miˬyehˇ Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ ehˇ gaˇ naˇ haˬ-
awˬ.  
22Pyuˇ shuiˇ myawˬ gahˬ kʼoeˇ deuˬ Baˬbuˇloˬ miˇ kʼahˬ-ahˇ bi yuˇ daˆ leꞈ-awˇ, ngaˇ 
myaˆ maˬ haw cawˬ kʼoeˇ keuˆ ni, kʼoeˇ gaˇ jaˆ tehꞈ-a. Kʼoeˇ naˇ, pyuˇ shuiˇ myawˬ 
gahˬ kʼoeˇ deuˬ-ahˇ ngaˇ yuˇ kʼoꞈ leꞈ-awˇ, jawˇ duˬ heu tsahˇ-ahˇ paˇ bi jaˆ ma lehˇ, 
Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Yeˬlaˬmiˇ 28 

Yeˬlaˬmiˇ hawˇ-eu Haˬnaˬniˇyaˆ 

1Zeˬdaˬkiˇ sahˬ paˬ geuꞈ luꞈ-eu oeˬ kʼoꞈ aˬ yawꞈ kʼoꞈ, ba la yaw beh siˬ-ahˇ, Giˇbyoˬ 
meuˬ-ahˇ jawˇ-eu Miˬyehˇ gʼaˇ duˬ ngehˬ dah-eu gʼaˬ pyeuꞈ-eu, Aˬzuˆ-euˬ aˬ li 
Haˬnaˬniˇyaˆ-aˬ, Uˬ duˬ tahˬ nymˇ nymˇ ma laꞈ kʼoeˇ ngaˬ-ahˇ dawˬ ngehˬ cawˬ laˇ-
euˬ meh. Piˇ ma deuˬ hawˇ-eu tsawˇ haˬ gʼawˬ mya ni jawˇ-eu mehˬ shi aˬ yawꞈ 
ngaˬ-ahˇ heu loꞈ-ehˇ ehˇ-eu meh.  
2Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu 
meh lehˇ, aˬ yawꞈ ehˇ-eu meh. “Baˬbuˇloˬ sahˬ paˬ-euˬ baoˬ-ahˇ ngaˇ ngawˬ kʼehꞈ 
gʼaˬ-euˬ ma.  
3Sahˬ paˬ Neˬbuˬkaˬneˬzaˬ neh Baˬbuˇloˬ miˇ kʼahˬ-ahˇ kʼaˇ yuˇ gʼeh-euˬ, Uˬ duˬ tahˬ 
nymˇ nymˇ ma laꞈ kʼoeˇ jaˆ-euˬ pyuˇ shuiˇ myawˬ gahˬ deuˬ-ahˇ, nyiˬ kʼoꞈ laꞈ kʼoeˇ 
ngaˇ paˇ yuˇ kʼoꞈ keuˆ leꞈ jiˇ ma.  
4Yeˬhawˇyaˬkmˬ-euˬ aˬ li Yuˇdaˆ sahˬ paˬ Yeˬhawˇyaˬciˬ hawˇ-eu aˬ yawꞈ nehˬ-ehˇ 
Baˬbuˇloˬ miˇ kʼahˬ-ahˇ bi nyehꞈ daˆ leꞈ-euˬ Yuˇdaˆ miˇ kʼahˬ zaˬ deuˬ dawˬ tawˆ luꞈ-
ahˇ kʼawꞈ, ngaˇ sheuˬ kʼoꞈ leꞈ ma. Ngeuˇ ma. Baˬbuˇloˬ sahˬ paˬ-euˬ baoˬ-ahˇ ngaˇ 
ngawˬ kʼehꞈ nehˬ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
5Kʼoeˇ naˇ, piˇ ma deuˬ hawˇ-eu Uˬ duˬ tahˬ nymˇ nymˇ ma laꞈ kʼoeˇ kʼaˇ yawꞈ luꞈ-eu 
tsawˇ haˬ deuˬ mehˬ shi, Haˬnaˬniˇyaˆ-ahˇ ngaˇ heu loꞈ-ehˇ ehˇ nehˬ-euˬ ma.  
6“Yaw zawˇ-ehˇ zahˬ leˇ paˬ-ehˇ gʼeh nya. Sahˬpaˬ Miˬyehˇ kʼoeˇ loꞈ-ehˇ mˇ luꞈ-uˇ 
lehˇ ngaˇ noeˬ tmˬ-eu ma. Nawˬ neh kʼaˇ ehˇ-euˬ loꞈ-ehˇ pyeuꞈ laˇ ni aˬ yawꞈ jahˇ-eu 
laꞈ kʼoeˇ, Baˬbuˇloˬ miˇ kʼahˬ-ahˇ pi daˆ gʼeh-euˬ Uˬ duˬ tahˬ nymˇ nymˇ ma laꞈ kʼoeˇ 
jaˆ-eu pyuˇ shuiˇ myawˬ gahˬ deuˬ paˇ pi kʼoꞈ keuˆ leꞈ jiˇ-awˇ, bi nyehꞈ daˆ gʼeh-euˬ 
tsawˇ haˬ deuˬ kʼawꞈ, gʼoꞈ keuˆ le jiˇ luꞈ-uˇ.  
7Ehˇ kʼawꞈ, nawˇ hawˇ-eu tsawˇ haˬ heu deuˬ-euˬ mehˬ shi, ngaˇ ehˇ-eu dawˬ-ahˇ 
tiˬ poˆ naˇ haˬ sheˇ.  
8Nawˬ-euˬ aˇ yamˬ hawˇ-eu ngaˬ-euˬ aˇ yamˬ maˬ keuˆ le mi naˆ-ehˇ, aˇ hu ba neh 
Miˬyehˇ gʼaˇ duˬ ngehˬ dah-euˬ tsawˇ haˬ deuˬ heu loꞈ-ehˇ ehˇ taˬ-euˬ jaˆ-eu meh. 
Tsawˇ jeuˬ gʼawˬ mya jeuˬ hawˇ-eu baoˬ huiˬ-eu miˇ kʼahˬ deuˬ kʼoeˇ taˆ, guiˇ deuˆ-

eu jeˬ, mehꞈ-eu shuꞈ-eu jeˬ hawˇ-eu naˇ-eu gawˇ-eu jeˬ keuˆ le tehꞈ-a lehˇ, aˬ yawꞈ 
maꞈ ngehˬ dah yaꞈ-euˬ meh.  
9Ehˇ kʼawꞈ, nui saˇ oꞈ-eu jeˬ keuˆ le tehꞈ-a lehˇ Miˬyehˇ gʼaˇ duˬ ngehˬ dah-eu tsawˇ 
haˬ tiˬ gʼaˬ, aˬ diˇ aˬ maˇ Sahˬpaˬ Miˬyehˇ neh pyehˬ gʼeh leꞈ-euˬ Miˬyehˇ gʼaˇ duˬ 
ngehˬ dah-eu tsawˇ haˬ ngeuˇ-eu maˬ ngeuˇ-eu-aˬ, aˬ yawꞈ neh ngehˬ dah-euˬ loꞈ-
ehˇ pyeuꞈ laˇ gʼaˬ miˇ tsa maˬ ngeuˇ naˇ maˬ ehˇ nya-aˇ.” 
10Kʼoeˇ ngeh, ngaˬ-euˬ kawˬ lahˇ-ahˇ tawˬ luꞈ-eu kʼaˆ daˬ-ahˇ, Haˬnaˬniˇyaˆ neh yuˇ 
ka-awˇ, ngawˬ kʼehꞈ ngawˬ kʼoeˆ-euˬ meh. 
11Kʼoeˇ naˇ, tsawˇ haˬ dawˬ tawˆ luꞈ mehˬ shi, “Tsawˇ jeuˬ dawˬ tawˆ luꞈ kʼoeˇ taˆ 
sahˬ paˬ Neˬbuˬkaˬneˬzaˬ neh baꞈ daˆ-awˇ bi tawˬ-euˬ kʼaˆ daˬ-ahˇ, heu loꞈ-ehˇ 
ngawˬ kʼehꞈ nehˬ ma lehˇ, Sahˬpaˬ Miˬyehˇ ehˇ-eu meh. Nyiˬ kʼoꞈ laꞈ kʼoeˇ, aˬ yawꞈ 
heu loꞈ-ehˇ jahˇ tehꞈ-a” lehˇ ehˇ-eu meh. Kʼoeˇ naˇ, ngaˇ doˆ-iˇ-euˬ ma.  
12Haˬnaˬniˇyaˆ neh ngaˬ-euˬ kawˬ lahˇ-ahˇ tawˬ luꞈ-eu kʼaˆ daˬ ngawˬ kʼehꞈ-euˬ ui 
cuiˆ myahˇ laˇ gʼaˬ ngeh, Sahˬpaˬ Miˬyehˇ-euˬ dawˬ ngaˇ jawˇ gaˇ keuˆ le-euˬ meh.  
13Haˬnaˬniˇyaˆ-ahˇ heu loꞈ-ehˇ ehˇ nehˬ iˇ-awˬ lehˇ, aˬ yawꞈ ngaˬ-ahˇ kʼehˇ-eu meh. 
“Daˇ kawˬ neh jahˇ-euˬ kʼaˆ daˬ-ahˇ nawˇ ngawˬ kʼehꞈ nya kʼawꞈ, shmˇ kʼaˆ daˬ paˇ 
jahˇ poˆ ma lehˇ Sahˬpaˬ Miˬyehˇ ehˇ-eu meh.  
14Tsawˇ jeuˬ heu deuˬ dawˬ tawˆ luꞈ kʼoeˇ taˆ, shmˇ kʼaˆ daˬ baꞈ daˆ nehˬ-awˇ, 
Baˬbuˇloˬ sahˬ paˬ Neˬbuˬkaˬneˬzaˬ-euˬ zaˬ kʼaˆ bi geuꞈ ma lehˇ, Iˇsaˬleˬlaˆ-euˬ 
Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ ehˇ-eu meh. Jeˬ zaˬ yaw haiˬ deuˬ-
ahˇ keuˆ ni, Neˬbuˬkaˬneˬzaˬ-euˬ zaˬ kʼaˆ geuꞈ ni ngaˇ jahˇ ma lehˇ, Sahˬpaˬ Miˬyehˇ 
ehˇ taˬ-euˬ meh.” 
15Kʼoeˇ naˇ, Haˬnaˬniˇyaˆ-ahˇ ngaˇ heu loꞈ-ehˇ paˇ ehˇ nehˬ-euˬ ma. “Haˬnaˬniˇyaˆ-oˇ, 
naˇ haˬ sheˇ. Sahˬpaˬ Miˬyehˇ neh nawˬ-ahˇ kʼehˇ gʼeh leꞈ-euˬ maˬ ngeuˇ gaˇ, nawˬ 
neh jaˬ myawꞈ myawꞈ-euˬ dawˬ-ahˇ tsawˇ haˬ heu deuˬ jah laˇ ni nawˇ jahˇ luꞈ-eu 
meh.  
16Kʼoeˇ miˇ neh, nawˬ-ahˇ yuˇ dzeh ma lehˇ, Sahˬpaˬ Miˬyehˇ-euˬ mawˇ do ehˇ luꞈ 
meh. Tsawˇ haˬ heu deuˬ Sahˬpaˬ Miˬyehˇ-ahˇ puiˬ ni nawˇ jahˇ-euˬ miˇ neh, kʼoꞈ 
maˬ doˆ le mi naˆ-ehˇ nawˇ ya shiˇ tehꞈ-a.” 
17Kʼoeˇ ngeh kʼoꞈ ba la shiꞈ siˬ tiˬ siˬ-ahˇ, Haˬnaˬniˇyaˆ shiˇ-euˬ meh.  

Yeˬlaˬmiˇ 29 

Baˬbuˇloˬ miˇ kʼahˬ-ahˇ bi nyehꞈ gʼeh-euˬ deuˬ-ahˇ Yeˬlaˬmiˇ neh boꞈ nehˬ-euˬ sahˬ boꞈ 

1Piˇ ma deuˬ, Miˬyehˇ gʼaˇ duˬ ngehˬ dah-eu deuˬ, miˇ kʼahˬ zaˬ kʼoeˇ taˆ aˬ yuiꞈ aˬ 
tsu geuꞈ-euˬ deuˬ hawˇ-eu, Yeˬluˇsaˬlehˬ meuˬ-ahˇ neh Baˬbuˇloˬ miˇ kʼahˬ-ahˇ 
Neˬbuˬkaˬneˬzaˬ neh kʼaˇ bi nyehꞈ daˆ gʼeh-euˬ tsawˇ haˬ dawˬ tawˆ luꞈ-ahˇ, ngaˇ 
sahˬ boꞈ tiˬ taꞈ boꞈ ahˇ gʼeh-euˬ ma.  
2Sahˬ paˬ Yeˬhawˇyaˬciˬ maˬ ehˇ, aˬ yawꞈ-euˬ aˬ ma maˬ ehˇ, sahˬ paˬ-euˬ hawˇ 
nymˇ laꞈ kʼoeˇ gaˇ mˇ-eu yaw huiˬ yaw mahˇ deuˬ maˬ ehˇ, Yuˇdaˆ miˇ kʼahˬ hawˇ-eu 
Yeˬluˇsaˬlehˬ meuˬ laꞈ kʼoeˇ sahˬ paˬ sahˬ ma geuꞈ-eu deuˬ maˬ ehˇ, Baˬbuˇloˬ miˇ 
kʼahˬ-ahˇ bi nyehꞈ daˆ leꞈ gʼaˬ jiˇ miˇ tsa, sahˬ boꞈ heu taꞈ ngaˇ boꞈ ahˇ gʼeh-euˬ ma.  

3Yuˇdaˆ sahˬ paˬ Zeˬdaˬkiˇ neh, Baˬbuˇloˬ sahˬ paˬ Neˬbuˬkaˬneˬzaˬ jawˇ gaˇ pyehˬ 
gʼeh-euˬ Shaˇpaˬ-euˬ aˬ li Eˇlaˬsaˬ hawˇ-eu Hiˇlaˬkiˇ-euˬ aˬ li Geˬmaˬliˇyaˆ aˬ nyaꞈ-
ahˇ, sahˬ boꞈ kʼoeˇ taꞈ ngaˇ dawˆ ahˇ gʼeh-euˬ ma. Sahˬ boꞈ kʼoeˇ taꞈ laꞈ kʼoeˇ boꞈ taˬ-
euˬ gaˇ kawˆ-aˬ, heu loꞈ-ehˇ ma.  
4“Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ-aˬ, aˬ yawꞈ neh 
Neˬbuˬkaˬneˬzaˬ-ahˇ kʼehˇ-awˇ, Yeˬluˇsaˬlehˬ meuˬ-ahˇ neh Baˬbuˇloˬ miˇ kʼahˬ-ahˇ 
kʼaˇ bi nyehꞈ daˆ gʼeh-euˬ tsawˇ haˬ dawˬ tawˆ luꞈ-ahˇ, heu loꞈ-ehˇ ehˇ-eu meh.  
5‘Nymˇ tsoˆ-awˇ jawˇ duˬ dah-awˬ. Myawˬ dahˬ yaˇ dahˬ beh-awˇ mˇ dzaˬ kʼawꞈ 
dawˇ-awˬ.  
6Sheuˬ dahˬ dzaˬ taꞈ-awˇ, zaˬ oeˬ bi sahˇ le-awˬ. Naw maꞈ-euˬ zaˬ deuˬ kʼawꞈ, bi 
sheuˬ dahˬ dzaˬ taꞈ-awˇ, bi jeuˬ bi o le-awˬ. Naw maꞈ tsawˇ haˬ maˬ ya bi cuiˆ-iˇ ni, 
ya bi myaˬ laˇ meh.  
7Ngaˬ neh naw maꞈ-ahˇ bi nyehꞈ gʼeh-awˇ, naw maꞈ-ahˇ bi jawˇ-euˬ meuˬ kʼoeˇ 
deuˬ muiˬ laˇ jaˬ laˇ ni leh jeh-awˬ. Aˬ yawꞈ maꞈ gʼaˇ duˬ ngaˬ-ahˇ guiˬ lahˬ shaˇ-awˬ. 
Aˬ jeˬ miˇ neh ehˇ naˇ, aˬ yawꞈ maꞈ baw le za le naˇ, naw maꞈ kʼawꞈ baw le za le 
tehꞈ-a.  
8Naw maꞈ nehˬ-ehˇ jawˇ luꞈ-eu Miˬyehˇ gʼaˇ duˬ ngehˬ dah-eu deuˬ hawˇ-eu, mehˬ 
hu paw pyeuꞈ laˇ-eu gaˇ kawˆ ehˇ duˬ nya ma lehˇ kʼaˇ ehˇ-eu tsawˇ haˬ deuˬ neh, 
naw maꞈ-ahˇ mehˇ shuiˇ maˬ ya bi shuiˇ tawˆ ni yahˇ-awˬ lehˇ, Iˇsaˬleˬlaˆ-euˬ 
Miˬyehˇ, Sahˬpaˬ Miˬyehˇ pyeuꞈ-eu ngaˇ, naw maꞈ-ahˇ dawˬ biꞈ-eu ma. Aˬ yawꞈ maꞈ 
yuꞈ maˆ maˆ mawˇ-euˬ gaˇ kawˆ ja gaˇ, naw maꞈ tiˬ pawꞈ-iˬ taˬ naˇ haˬ.  
9Aˬ yawꞈ maꞈ-aˬ, ngaˬ-euˬ tsawˇ myahˇ uˬ moˆ naw maꞈ-ahˇ jaˬ myawꞈ myawꞈ luꞈ-
eu meh. Aˬ yawꞈ maꞈ-ahˇ ngaˬ neh kʼehˇ gʼeh leꞈ-euˬ maˬ ngeuˇ lehˇ, Sahˬpaˬ 
Miˬyehˇ pyeuꞈ-eu ngaˇ ehˇ-eu ma. ’ 
10“Sahˬpaˬ Miˬyehˇ ehˇ-eu, ‘Baˬbuˇloˬ miˇ kʼahˬ-ahˇ biꞈ taˬ-euˬ aˇ yamˬ shiꞈ tseˇ kʼoꞈ 
byah laˇ ngeh, naw maꞈ-ahˇ ngaˇ gʼawˬ shaˬ gaˬ-awˇ, naw maꞈ-ahˇ iˇ kahˇ sheuˬ kʼoꞈ 
keuˆ nehˬ ma lehˇ ehˇ-euˬ ngaˬ-euˬ saˇ jaˇ-ahˇ ngaˇ ziꞈ ma.  
11Ngaˬ neh naw maꞈ gʼaˇ duˬ gaˇ kawˆ kawˆ taˬ-euˬ jeˬ-ahˇ, ngaˇ tehꞈ-ehˇ siˬ nya-eu 
ma. Naw maꞈ-ahˇ maˬ bi shaˬ maˬ bi zahˬ ni, bi dehꞈ dzaˬ laˇ-eu gʼaˇ duˬ maˬ ehˇ, 
naw maꞈ noeˬ tmˬ kʼaˇ za-eu aˇ nah aˇ yamˬ bi keuˆ le-eu gʼaˇ duˬ maˬ ehˇ, ngaˬ neh 
gaˇ kawˆ kawˆ taˬ-euˬ ngaˇ tiˬ gʼaˬ tehꞈ-ehˇ siˬ nya -eu ma. 
12Kʼoeˇ ngeh, naw maꞈ ngaˬ-ahˇ kuˇ tehꞈ-a. Naw maꞈ ngaˇ jawˇ gaˇ guiˬ lahˬ shaˇ laˇ 
ngeh, naw maꞈ-euˬ shaˇ dawˬ-ahˇ ngaˇ naˇ haˬ nehˬ tehꞈ-a.  
13Naw maꞈ ngaˬ-ahˇ poˆ-awˇ, poˆ mawˇ tehꞈ-a. Aˬ jeˬ miˇ neh ehˇ naˇ, naw maꞈ-euˬ 
nui ma gʼawˇ mawˇ dawˬ tawˆ luꞈ ngaˬ-ahˇ poˆ tehꞈ-a.  
14Naw maꞈ ngaˬ-ahˇ poˆ mawˇ-awˇ, naw maꞈ-euˬ miˇ kʼahˬ laꞈ kʼoeˇ, naw maꞈ-ahˇ 
sheuˬ kʼoꞈ gʼeh nehˬ ma lehˇ ngaˇ ehˇ-eu ma. Naw maꞈ miˇ kʼahˬ aˬ geu kʼahˬ laꞈ 
kʼoeˇ jawˇ luꞈ-eu maˬ kaˬ, ngaˬ neh teh byaˆ nehˬ-euˬ jawˇ duˬ aˬ geu tsahˇ-ahˇ jawˇ 
luꞈ-eu maˬ kaˬ, ngaˬ neh naw maꞈ-ahˇ teh doˆ-awˇ maˬ bi nyehꞈ byoˆ gʼeh mi naˆ-
ehˇ naw maꞈ jawˇ-euˬ naw maꞈ-euˬ miˇ kʼahˬ kʼoeˇ kʼahˬ laꞈ kʼoeˇ, naw maꞈ-ahˇ ngaˇ 
sheuˬ kʼoꞈ keuˆ nehˬ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma. ’ 



1503 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

15“Baˬbuˇloˬ miˇ kʼahˬ laꞈ kʼoeˇ, Miˬyehˇ gʼaˇ duˬ ngehˬ dah-eu tsawˇ haˬ deuˬ, 
Sahˬpaˬ Miˬyehˇ neh naw maꞈ-ahˇ biꞈ nehˬ laꞈ-euˬ meh lehˇ naw maꞈ ehˇ-eu meh.  
16Daˬbiˇ neh uˆ lahˇ yaꞈ-euˬ miˇ kʼahˬ-ahˇ uˆ lahˇ luꞈ-eu sahˬ paˬ gaˇ kawˆ hawˇ-eu, 
naw maꞈ nehˬ-ehˇ aˬ cawˬ miˇ kʼahˬ-ahˇ maˬ bi nyehꞈ byoˆ gʼeh-ehˇ, meuˬ kʼoeˇ 
meuˬ laꞈ kʼoeˇ kʼaˇ jawˇ yaꞈ-euˬ naw maꞈ-euˬ aˬ yuiꞈ aˬ nyiˇ deuˬ gaˇ kawˆ, Sahˬpaˬ 
Miˬyehˇ ehˇ gaˇ naˇ haˬ sheˇ.  
17Baoˬ huiˬ-eu Sahˬpaˬ Miˬyehˇ ehˇ-eu, ‘Guiˇ deuˆ-eu jeˬ, mehꞈ-eu shuꞈ-eu jeˬ hawˇ-
eu, naˇ-eu gawˇ-eu jeˬ, aˬ yawꞈ maꞈ kʼoeˇ taˆ ngaˇ bi keuˆ le-awˇ, maˬ dzaˬ nya ni 
buꞈ-iˇ taˬ-euˬ siˬ guˬ aˇ siˬ loꞈ-ehˇ, aˬ yawꞈ maꞈ-ahˇ ngaˇ bi pyeuꞈ-iˇ ma. 
18Guiˇ deuˆ-eu jeˬ, mehꞈ-eu shuꞈ-eu jeˬ hawˇ-eu, naˇ-eu gawˇ-eu jeˬ aˬ yawꞈ maꞈ-
ahˇ ngaˇ ciˬ tehˬ nehˬ-awˇ miˇ tsaˬ kʼoeˇ taˆ kʼaˇ jawˇ-eu tsawˇ jeuˬ dawˬ tawˆ luꞈ, 
kʼoeˇ gaˇ ya mawˇ ngeh guˆ dui dui-iˇ tehꞈ-a. Aˬ yawꞈ maꞈ-ahˇ ngaˬ neh teh byaˆ-
awˇ kʼaˇ bi jawˇ-euˬ jawˇ duˬ-ahˇ, aˬ yawꞈ maꞈ kʼoeˇ taˆ keuˆ le-euˬ jeˬ-ahˇ ya mawˇ 
ngeh, aˬ cawˬ laˇ baˇ-iˇ tehꞈ-a. Aˬ cawˬ aˬ yawꞈ maꞈ-ahˇ ja bu ja doeˇ-awˇ, yaˬ kʼehˇ 
yaˬ ngeh aˬ yawꞈ maꞈ-euˬ tsawˇ myahˇ kuˇ-awˇ yaˬ tehꞈ-a.  
19Miˬyehˇ gʼaˇ duˬ ngehˬ dah-eu ngaˬ-euˬ zaˬ kʼaˆ deuˬ-ahˇ kʼehˇ-awˇ, aˬ yawꞈ maꞈ-
ahˇ ngaˬ-euˬ dawˬ maˬ tsehˆ leˇ ni bi tsaꞈ gaˬ-euˬ kʼawꞈ, aˬ yawꞈ maꞈ maˬ naˇ haˬ 
geuꞈ-euˬ miˇ neh, aˬ yawꞈ maꞈ kʼoeˇ taˆ kʼoeˇ loꞈ-ehˇ keuˆ le tehꞈ-a.  
20Ngaˬ neh Baˬbuˇloˬ miˇ kʼahˬ-ahˇ bi nyehꞈ gʼeh-euˬ naw maꞈ dawˬ tawˆ luꞈ, 
Sahˬpaˬ Miˬyehˇ pyeuꞈ-eu ngaˇ ehˇ gaˇ, yaw muiˬ paˬ-ehˇ naˇ haˬ geuꞈ-awˬ. ’ 
21“Sahˬpaˬ Miˬyehˇ-euˬ tsawˇ myahˇ-ahˇ gʼoe-awˇ, naw maꞈ-ahˇ jaˬ myawꞈ myawꞈ 
luꞈ-eu Gawˬlaˇyaˬ-euˬ aˬ li Aˬkaˆ hawˇ-eu, Mawˇseˬyaˇ-euˬ aˬ li Zeˬdaˬkiˇ aˬ ha 
nyaꞈ-euˬ gaˇ kawˆ Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ heu loꞈ-ehˇ ehˇ-
eu meh. Aˬ yawꞈ maꞈ-ahˇ Baˬbuˇloˬ sahˬ paˬ Neˬbuˬkaˬneˬzaˬ-euˬ aˬ laꞈ laꞈ kʼoeˇ a 
nehˬ-awˇ, sahˬ paˬ kʼoeˇ gʼaˬ neh naw maꞈ-euˬ mehˬ shi bi sehꞈ tehꞈ-a lehˇ aˬ yawꞈ 
ehˇ-eu meh.  
22Yeˬluˇsaˬlehˬ meuˬ-ahˇ neh Baˬbuˇloˬ miˇ kʼahˬ-ahˇ bi nyehꞈ daˆ gʼeh -euˬ tsawˇ 
haˬ deuˬ, aˬ cawˬ-ahˇ yaˬ kʼehˇ yaˬ ngeh, Baˬbuˇloˬ sahˬ paˬ neh yaw dehꞈ-ehˇ bi 
tehˬ ba-euˬ Zeˬdaˬkiˇ hawˇ-eu Aˬkaˆ aˬ nyaꞈ loꞈ-ehˇ, Sahˬpaˬ Miˬyehˇ nawˬ-ahˇ jahˇ 
nehˬ luꞈ-uˇ lehˇ ehˇ-awˇ yaˬ tehꞈ-a.  
23Aˬ yawꞈ maꞈ aˬ cawˬ-euˬ miˬ zaˬ-ahˇ bahˬ-awˇ, Sahˬpaˬ Miˬyehˇ-euˬ tsawˇ myahˇ 
uˬ moˆ jaˬ myawꞈ myawꞈ-euˬ miˇ neh, aˬ yawꞈ nyaꞈ-euˬ guiˬ lahˬ kʼoeˇ naˆ ni doeˇ 
tehꞈ-a. Kʼoeˇ loꞈ-ehˇ mˇ gaˇ Sahˬpaˬ Miˬyehˇ nui ma maˬ tsaˬ-ehˇ, aˬ yawꞈ nyaꞈ neh 
kʼaˇ mˇ-euˬ jeˬ-ahˇ, Sahˬpaˬ Miˬyehˇ siˬ jiˇ mawˇ jiˇ-eu meh lehˇ, Sahˬpaˬ Miˬyehˇ 
ehˇ-eu meh.” 

Sheˬmaˇyaˬ neh boꞈ-euˬ sahˬ boꞈ 

24-25Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ-aˬ, Neˬheˬlamˬ 
meuˬ-ahˇ jawˇ-eu Sheˬmaˇyaˬ jawˇ gaˇ ngaˬ-ahˇ kʼehˇ gʼeh-awˇ dawˬ tsaꞈ bi tsaꞈ-iˇ 
nehˬ laꞈ-euˬ meh. Sheˬmaˇyaˬ-aˬ yawˬ ha-euˬ tsawˇ myahˇ uˬ moˆ sahˬ boꞈ tiˬ taꞈ 
boꞈ-awˇ, Yeˬluˇsaˬlehˬ meuˬ laꞈ kʼoeˇ kʼaˇ jawˇ-eu tsawˇ haˬ deuˬ-ahˇ maˬ ehˇ, 
Mawˇseˬyaˇ-euˬ aˬ li piˇ ma Zeˬpaˬniˇ-ahˇ maˬ ehˇ, piˇ ma dawˬ tawˆ luꞈ-ahˇ maˬ 

ehˇ, biꞈ gʼeh dzeuˇ-euˬ meh. Sahˬ boꞈ kʼoeˇ taꞈ laꞈ kʼoeˇ, Sheˬmaˇyaˬ neh Zeˬpaˬniˇ-
ahˇ heu loꞈ-ehˇ boꞈ nehˬ taˬ-euˬ meh.  
26“Yeˬhawˇyaˬdaˬ-euˬ dah zaˇ Sahˬpaˬ Miˬyehˇ nawˬ-ahˇ piˇ ma ka nehˬ gʼaˬ-euˬ miˇ 
neh, nymˬ-mˇ Uˬ duˬ tahˬ nymˇ nymˇ ma laꞈ kʼoeˇ aˬ cawˬ naˆ maˬ tseˇ huiˬ dzehˬ-
eu gʼaˬ nawˇ meh. Kʼoeˇ miˇ neh, Miˬyehˇ gʼaˇ duˬ ngehˬ dah-eu tsawˇ haˬ jahˇ geuꞈ-
eu tsawˇ uˬ yawˬ gʼaˬ na luꞈ-ahˇ, aˬ kuiˇ-ahˇ shmˇ caˆ paꞈ-awˇ kawˬ lahˇ-ahˇ shmˇ laꞈ 
gʼahˬ nyehꞈ tawꞈ nehˬ-eu-aˬ, nawˬ-euˬ gaˇ meh.  
27Miˇ kʼahˬ zaˬ deuˬ-ahˇ Miˬyehˇ gʼaˇ duˬ ngehˬ dah luꞈ-eu Aˬnaˬtawˇ meuˬ-ahˇ 
jawˇ-eu Yeˬlaˬmiˇ kʼoeˇ gʼaˬ-ahˇ, aˬ jeˬ miˇ neh nawˇ kʼoeˇ loꞈ-ehˇ maˬ jahˇ nehˬ te.  
28Aˬ yawꞈ-ahˇ nawˇ kʼoeˇ loꞈ-ehˇ jahˇ nehˬ paˬ-ehˇ gʼeh-eu meh. Aˬ jeˬ miˇ neh ehˇ 
naˇ, Baˬbuˇloˬ miˇ kʼahˬ-ahˇ bi nyehꞈ daˆ leꞈ-euˬ tsawˇ haˬ deuˬ-ahˇ, kʼoeˇ gaˇ gʼawˬ 
myahˇ ni ya jawˇ tehꞈ-a lehˇ aˬ yawꞈ ehˇ nehˬ-awˇ, nymˇ tsoˆ-awˇ jawˇ duˬ dah-eu 
uˬ taꞈ, myawˬ dahˬ yaˇ dahˬ beh-awˇ mˇ dzaˬ kʼawꞈ dawˇ-awˬ lehˇ ehˇ nehˬ-euˬ 
meh.” 
29Piˇ ma Zeˬpaˬniˇ ngaˬ-ahˇ sahˬ boꞈ kʼoeˇ taꞈ gui mehˬ nehˬ laꞈ-euˬ meh.  
30Kʼoeˇ naˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. 
31Baˬbuˇloˬ miˇ kʼahˬ-ahˇ bi nyehꞈ daˆ gʼeh-euˬ tsawˇ haˬ dawˬ tawˆ luꞈ-ahˇ, dawˬ 
heu tsaꞈ-ahˇ gʼeh-awˬ lehˇ aˬ yawꞈ ngaˬ-ahˇ ehˇ-eu meh. “Neˬheˬlamˬ meuˬ-ahˇ 
jawˇ-eu Sheˬmaˇyaˬ gaˇ kawˆ, Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu 
meh. Sheˬmaˇyaˬ-ahˇ ngaˬ neh maˬ kʼehˇ gʼeh leꞈ-euˬ gaˇ, Miˬyehˇ gʼaˇ duˬ ngehˬ 
dah le-awˇ, aˬ yawꞈ jaˬ myawꞈ myawꞈ-euˬ dawˬ-ahˇ naw maꞈ jah leˇ ni leh jeh luꞈ-
eu meh. 
32Kʼoeˇ miˇ neh, Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu ma. Neˬheˬlamˬ 
meuˬ-ahˇ jawˇ-eu Sheˬmaˇyaˬ hawˇ-eu aˬ yawꞈ-euˬ zaˬ deuˬ uˆ deuˬ-ahˇ ngaˇ aˬ diˇ 
aˬ maˇ kʼehˬ nehˬ kʼaˆ nehˬ ma. Naw maꞈ laꞈ kʼoeˇ aˬ yawꞈ-euˬ zaˬ deuˬ uˆ deuˬ aˇ 
yoeˬ maˬ ceuˬ yaꞈ-ehˇ, ngaˬ-euˬ tsawˇ jeuˬ-ahˇ ngaˇ muiˬ-eu guiˬ lahˬ biꞈ nehˬ gaˇ aˬ 
yawꞈ maˬ ya haw mawˇ yaꞈ-aˇ. Aˬ jeˬ miˇ neh ehˇ naˇ, aˬ yawꞈ maꞈ ngaˬ-ahˇ puiˬ ni 
aˬ yawꞈ ngehˬ-euˬ tmˇ-euˬ meh lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Yeˬlaˬmiˇ 30 

Sahˬpaˬ Miˬyehˇ aˬ yawꞈ-euˬ tsawˇ haˬ deuˬ-ahˇ saˇ jaˇ biꞈ-eu 

1Sahˬpaˬ Miˬyehˇ-euˬ dawˬ ngaˇ jawˇ gaˇ keuˆ le-euˬ meh. 
2Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. 
“Ngaˬ neh nawˬ-ahˇ kʼaˇ ehˇ nehˬ-euˬ jeˬ, sahˬ boꞈ laꞈ kʼoeˇ boꞈ ahˇ taˬ-awˬ.  
3Aˬ jeˬ miˇ neh ehˇ naˇ, ngaˬ-euˬ tsawˇ haˬ pyeuꞈ-eu Iˇsaˬleˬlaˆ tsawˇ haˬ hawˇ-eu 
Yuˇdaˆ tsawˇ haˬ deuˬ-ahˇ, ngaˇ paˇ sheuˬ kʼoꞈ laꞈ-eu aˇ yamˬ keuˆ le luꞈ meh. Aˬ 
yawꞈ maꞈ-euˬ aˬ poeˬ aˬ bawˇ deuˬ-ahˇ ngaˬ neh biꞈ taˬ-euˬ miˇ kʼahˬ laꞈ kʼoeˇ, aˬ 
yawꞈ maꞈ-ahˇ ngaˇ paˇ sheuˬ kʼoꞈ laꞈ-awˇ, miˇ kʼahˬ kʼoeˇ kʼahˬ aˬ yawꞈ maꞈ paˇ ya 
geuꞈ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
4Iˇsaˬleˬlaˆ tsawˇ haˬ hawˇ-eu Yuˇdaˆ tsawˇ haˬ deuˬ-ahˇ Sahˬpaˬ Miˬyehˇ ehˇ-eu,  

5“Guˆ-awˇ guˇ-eu teˇ saˇ ngaˇ gaˬ-eu ma. Nui saˇ oꞈ-awˇ guˇ luꞈ-eu maˬ ngeuˇ-ehˇ, 
guˆ-eu baˬ da neh guˇ-eu teˇ saˇ meh.  
6Yaw muiˬ paˬ-ehˇ shaˇ noeˬ duˬ sheˇ. Kʼaˬ dzeˇ zaˬ zaˬ baw nya ta loˇ. Toˆ-ehˇ maˇ-
iˬ, aˬ jeˬ miˇ neh kʼaˬ dzeˇ zaˬ deuˬ, zaˬ miˬ zaˬ zaˬ baw ngeh loꞈ-ehˇ, uꞈ maˆ-ahˇ 
dehˬ tehˬ-awˇ jawˇ ta. Aˬ jeˬ miˇ neh yawˬ gʼaˬ na luꞈ pyuˇ pya ni pyeuꞈ luꞈ ta.  
7Guˆ laˇ paˬ-ehˇ gʼeh-eu aˇ nah keuˆ le luꞈ meh. Ngaˬ-euˬ tsawˇ haˬ shaˬ zahˬ naꞈ dui 
dui-eu, aˇ nah kʼoeˇ-ahˇ duˇ-eu yawˬ nah yawˬ maˬ jaˆ-a. Ehˇ kʼawꞈ, aˬ yawꞈ maꞈ ya 
buˬ-iˇ tehꞈ-a.” 
8Baoˬ huiˬ-eu Sahˬpaˬ Miˬyehˇ ehˇ-eu, “Aˇ nah kʼoeˇ nah keuˆ le ngeh, aˬ yawꞈ maꞈ-
euˬ kawˬ lahˇ-ahˇ daˬ luꞈ-eu laꞈ gʼahˬ ngaˇ lehˆ nehˬ-awˇ, aˬ yawꞈ maꞈ-euˬ aˬ kuiˇ-
ahˇ daˬ luꞈ-eu shmˇ caˆ ngaˇ puiˇ nehˬ ma. Aˬ yawꞈ maꞈ-ahˇ aˬ cawˬ tsawˇ jeuˬ-euˬ 
zaˬ kʼaˆ maˬ paˇ bi geuꞈ ma.  
9Aˬ yawꞈ maꞈ-euˬ Miˬyehˇ Sahˬpaˬ Miˬyehˇ pyeuꞈ-eu ngaˬ-euˬ nui kʼahˇ aˬ yawꞈ maꞈ 
mˇ-awˇ, Daˬbiˇ-euˬ zaˬ deuˬ uˆ deuˬ laꞈ kʼoeˇ, aˬ yawꞈ maꞈ gʼaˇ duˬ ngaˬ neh tseˇ doˆ 
nehˬ-euˬ sahˬ paˬ tiˬ gʼaˬ uˬ moˆ, aˬ yawꞈ maꞈ dehꞈ tehꞈ-a.  
10“Ngaˬ-euˬ tsawˇ haˬ deuˬ-oˇ, taˬ guˆ. Iˇsaˬleˬlaˆ tsawˇ haˬ deuˬ-oˇ, nui ma taˬ baˬ. 
Naw maꞈ-ahˇ nyehꞈ daˆ gʼeh-awˇ bi jawˇ-euˬ, gaˇ mahˇ kaˬ gaˇ jaˆ-eu miˇ kʼahˬ kʼoeˇ 
kʼahˬ laꞈ kʼoeˇ, naw maꞈ-ahˇ ngaˇ ka kʼoꞈ doˆ ma. Naw maꞈ iˇ kahˇ gʼoꞈ keuˆ laˇ-awˇ, 
nui saˇ oꞈ-eu laꞈ kʼoeˇ ya dehꞈ tehꞈ-a. naw maꞈ kʼahˬ lahˇ kʼaˇ maˬ za-ehˇ, noeˬ guˆ 
kʼaˇ maˬ za ni ya dehꞈ tehꞈ-a.  
11Naw maꞈ jawˇ gaˇ ngaˇ oe-awˇ ka kʼoꞈ ma. Naw maꞈ-ahˇ ngaˇ teh byaˆ taˬ-euˬ miˇ 
kʼahˬ kʼoeˇ deuˬ laꞈ kʼoeˇ, aˬ cawˬ tsawˇ jeuˬ dawˬ tawˆ luꞈ-ahˇ ngaˇ laˆ cawˆ kʼawꞈ, 
naw maꞈ-ahˇ ngaˇ maˬ laˆ cawˆ nehˬ. Naw maꞈ-ahˇ ngaˇ maˬ kʼehˬ ni-aˬ maˬ bi 
dzeuˇ-iˇ. Ehˇ kʼawꞈ naw maꞈ-ahˇ ngaˇ kʼehˬ ngeh, aˬ za za-ehˇ kʼehˬ nehˬ ma lehˇ, 
Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
12Sahˬpaˬ Miˬyehˇ aˬ yawꞈ-euˬ tsawˇ haˬ-ahˇ ehˇ-eu,  

“Naw maꞈ-euˬ maˇ naˇ maˬ laˆ byoˆ nya-ehˇ, naw maꞈ-euˬ maˇ kʼehˬ maˬ yaˇ taˬ 
nya-a.  
13Naw maꞈ-ahˇ bo saˆ-eu gʼaˬ maˬ jawˇ-ehˇ, maˇ naˇ-ahˇ lehꞈ-eu jaˆ gʼaˬ maˬ jaˆ-eu 
miˇ neh, taˬ leˇ-eu gaˇ ma maˬ dahˇ-a.  
14Yaw beh naw maꞈ-ahˇ gaˬ-euˬ tsawˇ haˬ deuˬ, naw maꞈ-ahˇ ngehˇ tsehˆ jiˇ-awˇ, 
naw maꞈ gaˇ kawˆ maˬ shaˇ noeˬ-a. Naw maꞈ iˬ baˇ myaˬ dui dui-awˇ, lehˬ-eu ca-eu 
aˇ dzehˬ dzeuˇ-eu miˇ neh, naw maꞈ-ahˇ ngaˇ muiˇ-eu laꞈ kʼoeˇ, yaw kʼaˆ-ehˇ kʼehˬ-
euˬ ma.  
15Naw maꞈ maˇ kʼehˬ maˇ naˇ gaˇ kawˆ taˬ toˇ. Taˬ leˇ nya-eu gaˇ ma maˬ paˇ dahˇ 
meh. Naw maꞈ iˬ baˇ myaˬ dui dui-awˇ, lehˬ-eu ca-eu aˇ dzehˬ dzeuˇ-eu miˇ neh, 
naw maꞈ-ahˇ ngaˇ heu loꞈ-ehˇ kʼehˬ-eu ma.  
16Ehˇ kʼawꞈ, naw maꞈ-ahˇ kawꞈ dzaˬ-euˬ tsawˇ haˬ kʼoeˇ deuˬ, aˬ cawˬ neh kawꞈ 
dzaˬ gaˇ paˇ ya daˬ-awˇ, naw maꞈ-ahˇ muiˇ-eu tsawˇ haˬ dawˬ tawˆ luꞈ, aˬ cawˬ miˇ 
kʼahˬ-ahˇ bi nyehꞈ gʼeh tehꞈ-a. Naw maꞈ-ahˇ kʼaˇ kʼaˆ dzaˬ-euˬ tsawˇ haˬ, aˬ cawˬ 

neh kʼaˆ dzaˬ gaˇ ya daˬ-awˇ, naw maꞈ-euˬ mˇ myawˬ-ahˇ ceh geuꞈ-euˬ deuˬ, aˬ 
cawˬ neh mˇ myawˬ bi ceh geuꞈ tehꞈ-a.  
17Ziˇoˬ gawˬ jawˬ-aˬ, biˬ dzeh-euˬ myawˬ kuˬ-ahˇ duˇ-awˇ, myaˆ haw cawˬ nehˬ-eu 
gʼaˬ maˬ jawˇ-a lehˇ, naw maꞈ-ahˇ muiˇ-eu tsawˇ haˬ deuˬ ehˇ kʼawꞈ, naw maꞈ-ahˇ 
ngaˇ paˇ bi dehꞈ dzaˬ laˇ-awˇ, naw maꞈ-euˬ naˇ gawˇ laˆ taˬ nehˬ ma lehˇ, Sahˬpaˬ 
Miˬyehˇ pyeuꞈ-eu ngaˇ ehˇ-eu ma.” 
18Sahˬpaˬ Miˬyehˇ heu loꞈ-ehˇ ehˇ-eu meh.  

“Ngaˬ-euˬ tsawˇ haˬ deuˬ yawˬ ha miˇ kʼahˬ-ahˇ paˇ bi gʼoꞈ jawˇ leˇ-awˇ, nymˇ jiˇ 
yawˬ jiˇ na luꞈ kʼoeˇ taˆ, ngaˇ gʼawˬ shaˬ gaˬ nehˬ ma. Yeˬluˇsaˬlehˬ meuˬ paˇ bi gawˬ 
muiˬ-awˇ, sahˬ paˬ jawˇ-eu hawˇ nymˇ paˇ bi tsoˆ ziꞈ ma.  
19Kʼoeˇ gaˇ jawˇ-eu tsawˇ haˬ deuˬ ja ceuˬ-eu caˇ dawˬ caˇ-awˇ, laˬ kʼaˬ cehˇ cehˇ-ehˇ 
guˇ tehꞈ-a. Ngaˬ-euˬ guiˬ lahˬ baˬ da aˬ yawꞈ maꞈ jeuˬ le o le-awˇ, aˬ yawꞈ maꞈ-ahˇ 
aˬ cawˬ taˬ huiˬ taˬ mahˇ tehꞈ-a.  
20Aˇ hu aˬ yawꞈ maꞈ-euˬ tsawˇ jeuˬ za taˬ-euˬ baoˬ, aˬ yawꞈ maꞈ-ahˇ ngaˇ paˇ biꞈ-eu 
laꞈ kʼoeˇ ziꞈ dah ni paˇ bi pyeuꞈ laˇ-awˇ, aˬ yawꞈ maꞈ-ahˇ kʼehˬ-eu deuˬ-ahˇ, ngaˇ paˇ 
kʼehˬ poˆ nehˬ ma.  
21Aˬ yawꞈ maꞈ-ahˇ yawˬ ha-euˬ tsawˇ jeuˬ neh bi sheuˬ gʼeh-awˇ, yawˬ ha-euˬ tsawˇ 
haˬ neh bi uˆ lahˇ ma. Aˬ yawꞈ-ahˇ ngaˇ kuˇ-eu miˇ neh, ngaˬ-euˬ dawˬ peh aˬ yawꞈ 
jiˆ laˇ tehꞈ-a. Ngaˬ neh maˬ kuˇ-euˬ tsawˇ haˬ zaˬ, dawˬ peh jiˆ laˇ peuˬ meh loˇ lehˇ, 
ngaˇ Sahˬpaˬ Miˬyehˇ ehˇ-eu ma.  
22Yawꞈ maꞈ ngaˬ-euˬ tsawˇ haˬ pyeuꞈ-awˇ, ngaˇ yawꞈ maꞈ-euˬ Miˬyehˇ pyeuꞈ ma.” 
23Haw yawˬ. Sahˬpaˬ Miˬyehˇ nui ma pehˇ-eu mˬ jeˬ jaˬ lehˇ, miˬ dzaˬ loꞈ-ehˇ luˬ doˆ 
laˇ-awˇ, haiˬ-eu tsawˇ haˬ deuˬ-euˬ uˬ duˬ uˬ taˆ, jaˬ lehˇ lehˇ zeuˆ loꞈ-ehˇ keuˆ le 
tehꞈ-a.  
24Sahˬpaˬ Miˬyehˇ-euˬ nui ma pehˇ-eu jeˬ, guˆ dui dui laˇ paˬ-ehˇ gʼeh-awˇ, nui kʼahˇ 
maˬ mˇ li kʼoeˇ keuˆ ni, nui pehˇ shuꞈ-iˇ-eu maˬ baw-a. Mehˬ hu paw dehꞈ gʼeh-eu aˇ 
yamˬ laꞈ kʼoeˇ, aˬ yawꞈ-euˬ tsawˇ haˬ deuˬ gaˇ kawˆ heu ya siˬ duˬ tehꞈ-a.  

Yeˬlaˬmiˇ 31 

Iˇsaˬleˬlaˆ tsawˇ jeuˬ yawˬ ha miˇ kʼahˬ-ahˇ gʼoꞈ laˇ-euˬ 

1Sahˬpaˬ Miˬyehˇ ehˇ-eu, “Ngaˇ Iˇsaˬleˬlaˆ tsawˇ jeuˬ tsawˇ ca dawˬ tawˆ luꞈ-euˬ 
Miˬyehˇ pyeuꞈ-awˇ, aˬ yawꞈ maꞈ ngaˬ-euˬ tsawˇ haˬ pyeuꞈ laˇ-eu aˇ yamˬ keuˆ le 
tehꞈ-a.” 
2Sahˬpaˬ Miˬyehˇ heu loꞈ-ehˇ ehˇ-eu meh.  

“Mi zaˬ mi cehˇ uˬ moˆ dzeuˇ-iˇ-euˬ deuˬ, bawˇ tsahˬ bawˇ dahˇ laꞈ kʼoeˇ ngaˇ gʼawˬ 
shaˬ gaˬ nehˬ ma. Iˇsaˬleˬlaˆ tsawˇ haˬ deuˬ-ahˇ nui saˇ oꞈ-eu jeˬ biꞈ le ma.” 
3Gaˇ mahˇ kaˬ-eu jawˇ duˬ-ahˇ neh Sahˬpaˬ Miˬyehˇ oe-awˇ, nga maꞈ-ahˇ heu loꞈ-ehˇ 
ehˇ le-euˬ meh.  

“Mˬ maˬ maˬ byaˆ zaˇ ziˇ ziꞈ-eu gʼoeˇ-eu gaˬ-eu jeˬ neh, naw maꞈ-ahˇ ngaˇ gaˬ-awˇ, 
naw maꞈ-ahˇ gʼawˬ shaˬ gaˬ-eu jeˬ laꞈ kʼoeˇ, iˬ nah keuˆ ni ngaˇ saˇ jaˇ ziꞈ luꞈ ma.  

4Miˬ shuiꞈ-ahˇ duˇ-eu Iˇsaˬleˬlaˆ-oˇ, nawˬ-ahˇ paˇ bi dehꞈ doˆ laˇ ma. Nawˇ cehˇ lehˇ 
ciˆ ciˆ-ehˇ, laˬ kʼaˬ cehˇ-awˇ gaˇ nyeh ya nyeh tehꞈ-a.  
5Saˬmaˬliˆ gawˬ jawˬ deuˬ kʼoeˇ taˆ, nawˇ aˬ gaꞈ yaˇ kmˇ paˇ mˇ-awˇ, aˬ gaꞈ baw duˆ 
kʼaˇ ka-eu deuˬ, aˬ gaꞈ aˇ siˬ za dui dui le tehꞈ-a.  
6Meuˬ-ahˇ loꞈ piˇ-eu tsawˇ haˬ deuˬ, aˬ dui maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ jawˇ gaˇ, Ziˇoˬ gawˬ jawˬ-ahˇ le beuˇ lehˇ, Eˇpaˬleˬ miˇ kʼahˬ gawˬ jawˬ gawˬ 
duˇ kʼoeˇ taˆ guˇ tehꞈ-a.” 
7Sahˬpaˬ Miˬyehˇ heu loꞈ-ehˇ ehˇ-eu meh.  

“Dawˬ tawˆ kʼoeˇ taˆ huiˬ-eu tsawˇ jeuˬ pyeuꞈ-eu, Iˇsaˬleˬlaˆ gʼaˇ duˬ laˬ kʼaˬ cehˇ-eu 
caˇ dawˬ caˇ-awˬ. Sahˬpaˬ Miˬyehˇ aˬ yawꞈ-euˬ tsawˇ jeuˬ ka kʼoꞈ-awˇ, kʼaˇ dzeˇ luꞈ-
eu deuˬ-ahˇ sheuˬ kʼoꞈ laꞈ-euˬ meh lehˇ, ja ceuˬ-eu caˇ dawˬ caˇ-awˬ.  
8Laꞈ taˆ paw kʼahˬ-ahˇ neh aˬ yawꞈ maꞈ-ahˇ ngaˇ sheuˬ kʼoꞈ ka leꞈ-awˇ, mˬ dzeˇ miˇ 
dzeˇ-ahˇ neh poˆ kʼoꞈ uiˬ ma. Myaˆ behꞈ kuiˇ kuˆ hawˇ-eu gʼawˇ mawˇ maˬ ngehꞈ-eu 
deuˬ, aˬ nyiˇ ciˬ deˇ le-euˬ aˬ ma deuˬ ahˇ leˇ-ehˇ, teu myaˆ heu myaˆ maˬ siˬ ni gʼoꞈ 
uiˬ laˇ tehꞈ-a.  
9Myaˆ biˇ yoeˇ-awˇ guiˬ lahˬ shaˇ-eu laꞈ kʼoeˇ, ngaˬ-euˬ tsawˇ haˬ ngaˬ-euˬ mehˬ nah 
caw teh kʼoꞈ laꞈ tehꞈ-a. Iˇ cuꞈ lawˇ gawˆ yoeˇ-eu paw sheuˬ gʼeh-awˇ, pehˆ toˆ kʼaˇ 
maˬ za-eu gaˇ ma yaw juiˇ paw neh, aˬ yawꞈ maꞈ-ahˇ ngaˇ sheuˬ doˆ kʼoꞈ laꞈ ma. 
Ngaˇ Iˇsaˬleˬlaˆ-euˬ aˬ da loꞈ-ehˇ gʼeh-awˇ, Eˇpaˬleˬ ngaˬ-euˬ aˬ li aˬ yuiꞈ yuiꞈ saˬ 
ma.” 
10Sahˬpaˬ Miˬyehˇ heu loꞈ-ehˇ ehˇ-eu meh.  

“Miˇ kʼahˬ tsawˇ jeuˬ dawˬ tawˆ luꞈ naˇ haˬ sheˇ. Iˬ ma laˆ shaˆ kʼoeˇ baˬ keuˆ ni 
ngaˬ-euˬ dawˬ naˬ gaˬ-awˬ. Ngaˬ-euˬ tsawˇ haˬ deuˬ-ahˇ ngaˇ teh byaˆ-euˬ ngeuˇ 
ma. Ehˇ kʼawꞈ aˬ yawꞈ maꞈ-ahˇ ngaˇ poˆ kʼoꞈ-awˇ, yawˇ bo-eu gʼaˬ yawˇ yawˇ maꞈ-
ahˇ haw-eu loꞈ-ehˇ, aˬ yawꞈ maꞈ-ahˇ ngehˬ gʼeh dah teˬ ma.  
11Iˇsaˬleˬlaˆ tsawˇ jeuˬ-ahˇ ngaˇ bi buˬ-iˇ-awˇ, baoˬ huiˬ-eu tsawˇ jeuˬ-euˬ laꞈ-ahˇ 
neh ka kʼoꞈ doˆ-euˬ ma.  
12Aˬ yawꞈ maꞈ Ziˇoˬ gawˬ jawˬ-ahˇ laˇ-awˇ, laˬ kʼaˬ cehˇ-eu caˇ dawˬ caˇ laˇ tehꞈ-a. 
Ngaˬ neh biꞈ-euˬ laꞈ sawˬ pyeuꞈ-eu, dzaˬ la gʼo cehˇ, aˬ gaꞈ dzaˇ uiˇ, saˬ loˬ tsiˇ deuˬ 
hawˇ-eu, mawˇ nyoˬ jeˬ kaˇ deuˬ-ahˇ aˬ yawꞈ maꞈ nui kʼahˇ shiˇ tehꞈ-a. Iˇ cuꞈ tiˬ loꞈ 
za-eu yaˇ kmˇ tiˬ kmˇ loꞈ-ehˇ, aˬ yawꞈ maꞈ ehˇ kʼaˇ maˬ za ni dehꞈ dzaˬ tehꞈ-a.  
13Kʼoeˇ ngeh aˬ buˇ miˬ daꞈ deuˬ gaˇ nyeh nyeh tehꞈ-a. Zaˬ guˬ tsawˇ mawˬ maˬ ehˇ 
laˬ kʼaˬ ya cehˇ tehꞈ-a. Aˬ yawꞈ maꞈ-euˬ nui ma-ahˇ ngaˇ laˆ saˆ nehˬ-eu miˇ neh, 
myaˆ biˇ yoeˇ-eu dah zaˇ laˬ kʼaˬ cehˇ-awˇ, shaˬ zahˬ dah zaˇ nui saˇ oꞈ le tehꞈ-a.  
14Piˇ ma deuˬ-ahˇ dzaˇ muiˬ oꞈ-awˇ, nui kʼahˇ tiˬ shiˇ bi dzaˬ dehˆ ma. Ngaˬ-euˬ 
tsawˇ haˬ deuˬ dzaˬ tuiˆ dawˇ tuiˆ jaˆ le tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ 
ehˇ-eu ma.” 

Iˇsaˬleˬlaˆ-ahˇ Sahˬpaˬ Miˬyehˇ gʼawˬ shaˬ gaˬ-eu 

15Sahˬpaˬ Miˬyehˇ heu loꞈ-ehˇ ehˇ-eu meh.  

“Laˬmahˇ meuˬ-ahˇ teˇ saˇ gaˬ doˆ laˇ nya. Shaˬ zahˬ naꞈ-awˇ ngoeˇ-eu teˇ saˇ gaˬ doˆ 
laˇ nya. Laˬkeˬlaˇ ngoeˇ dui dui luꞈ meh. Aˬ li dawˬ tawˆ luꞈ maˬ paˇ ya mawˇ-eu miˇ 
neh, maˬ muˇ taˬ nya ni ngoeˇ-eu meh.” 
16Sahˬpaˬ Miˬyehˇ heu loꞈ-ehˇ ehˇ-eu meh.  

“Maˬ ngoeˇ ni taˬ leˇ-awˬ. Myaˆ biˇ shiˆ shawˇ dzeh-awˬ. Nawˬ li kʼoeˇ deuˬ gʼaˇ duˬ 
nawˬ neh mˇ-euˬ gaˇ deuˬ, yawꞈ ngehꞈ-ehˇ maˬ ngeuˇ-aˇ. Muiˇ-eu deuˬ-euˬ miˇ 
kʼahˬ-ahˇ neh, aˬ yawꞈ maꞈ gʼoꞈ doˆ laˇ tehꞈ-a.  
17Mehˬ hu paw nawˇ noeˬ tmˬ kʼaˇ za tehꞈ-a. Nawˬ-euˬ zaˬ deuˬ gʼoꞈ doˆ laˇ tehꞈ-a 
lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.  
18“Iˇsaˬleˬlaˆ tsawˇ haˬ heu loꞈ-ehˇ mahˇ-eu ngaˇ gaˬ-euˬ ma. Sahˬpaˬ Miˬyehˇ-oˇ 
nga maꞈ-aˬ, jeˬ zaˬ yaw gahˇ tiˬ mawˇ-ahˇ duˇ-euˬ kʼawꞈ, nawˬ neh laˆ yah nehˬ laꞈ-
euˬ meh. Nga maꞈ-ahˇ sheuˬ kʼoꞈ laˬ le-awˬ. Nga maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ-oˇ, nawˇ jawˇ gaˇ gʼoꞈ laˇ-eu gʼaˇ duˬ, nga maꞈ noeˬ jiˇ-euˬ ma.  
19Nawˬ-ahˇ byehˇ dzeh-awˇ gʼoˆ doˆ-iˇ-euˬ kʼawꞈ, nymˬ-mˇ nga maꞈ noeˬ poˆ-euˬ 
ma. Nawˇ nga maꞈ-ahˇ kʼehˬ nehˬ laꞈ ngeh, nui ma zahˇ tsui ni shaˬ-euˬ ma. Zaˬ guˬ 
pyeuꞈ ngeh mˇ lehˬ-euˬ iˬ baˇ baˬ da neh, daˬ ga-awˇ shaꞈ dawˇ dui dui nya.  
20“Iˇsaˬleˬlaˆ nawˇ ngaˇ gaˬ dzehˬ-eu aˬ li ma. Aˬ cawˬ naˆ maˬ tseˇ gaˬ-euˬ gʼaˬ nawˇ 
ma. Nawˬ-euˬ tsawˇ myahˇ ngaˇ kʼaˇ kuˇ ngeh, nawˬ-ahˇ gaˬ-eu maˬ jiˇ leˇ-ehˇ, 
nawˬ-ahˇ noeˬ-eu maˬ byoˆ-iˇ nya. Nawˬ-ahˇ ngaˇ gʼawˬ shaˬ aˬ diˇ gaˬ nehˬ ma.  
21Gaˇ ma-ahˇ tsaˬ tsoˆ taˬ yaꞈ-awˬ. Nawˬ neh iˇ-euˬ gaˇ ma paˇ noeˬ doˆ-awˬ. 
Iˇsaˬleˬlaˆ-oˇ, gʼoꞈ laˇ-awˬ. Nawˬ neh byehˇ-euˬ meuˬ-ahˇ gʼoꞈ jawˇ laˇ-awˬ.  
22Saˇ jaˇ maˬ ziꞈ-eu tsawˇ jeuˬ-oˇ, aˇ myah keuˆ ni nyi naˬ-eu lehˇ gʼeh te. Miˇ tsaˬ 
kʼoeˇ taˆ yaw shuiꞈ tiˬ jeˬ ngaˇ beh paˇ taˬ-euˬ ma. Kʼaˬ dzeˇ zaˬ-ahˇ zaˬ miˬ zaˬ ya 
haw piˇ paˬ-ehˇ, tahˬ poˆ-ehˇ beh paˇ taˬ-euˬ ma.” 

Miˬyehˇ-euˬ tsawˇ jeuˬ mehˬ hu paw baw le za le-eu 

23Iˇsaˬleˬlaˆ tsawˇ jeuˬ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ heu loꞈ-
ehˇ ehˇ-eu meh. “Tsawˇ jeuˬ heu jeuˬ-ahˇ aˬ yawꞈ maꞈ-euˬ miˇ kʼahˬ laꞈ kʼoeˇ ngaˇ 
sheuˬ kʼoꞈ gʼeh nehˬ-awˇ paˇ bi jawˇ ngeh, Yuˇdaˆ miˇ kʼahˬ hawˇ-eu kʼoeˇ gaˇ jaˆ-eu 
meuˬ deuˬ laꞈ kʼoeˇ, aˬ yawꞈ maꞈ heu loꞈ-ehˇ paˇ ya ehˇ tehꞈ-a.  

‘Yaw tsaˬ yaw dawˇ jeˬ jawˇ-eu jawˇ duˬ-oˇ, muiˬ-eu shawˇ-eu gawˬ jawˬ-oˇ 
Sahˬpaˬ Miˬyehˇ nawˬ-ahˇ guiˬ lahˬ biꞈ luꞈ-uˇ’ lehˇ ya ehˇ tehꞈ-a.  
24Yuˇdaˆ miˇ kʼahˬ hawˇ-eu kʼoeˇ gaˇ kʼaˇ jaˆ-eu meuˬ deuˬ laꞈ kʼoeˇ, aˬ yawꞈ maꞈ 
jawˇ byah jiˇ-awˇ, deh yaˇ mˇ dzaˬ-eu deuˬ hawˇ-eu, yawˇ yawˇ maꞈ teh-awˇ bo-eu 
yawˇ cu-eu tsawˇ haˬ deuˬ tiˬ byah ni jawˇ laˇ tehꞈ-a.  
25Nui ma shaˬ zahˬ mˇ-euˬ tsawˇ haˬ deuˬ-ahˇ nui saˇ bi za-awˇ, mehꞈ-eu shuꞈ-eu 
baˬ da neh gʼaˬ baˬ-eu tsawˇ haˬ deuˬ-ahˇ, bi dzaˬ bi dawˇ dehˆ ma.  
26Kʼoeˇ ngeh jawˇ, ‘Ngaˇ yuꞈ kʼaˆ-euˬ noeˬ laˇ ngeh, gʼaˬ ahˇ laˇ-awˇ zoˇ tseuˆ ni miˇ-
a’ lehˇ, aˬ yawꞈ maꞈ ja tehꞈ-a.  

27“Iˇsaˬleˬlaˆ miˇ kʼahˬ hawˇ-eu Yuˇdaˆ miˇ kʼahˬ laꞈ kʼoeˇ, tsawˇ haˬ hawˇ-eu jeˬ zaˬ 
deuˬ ngaˇ bi byah laˇ-eu aˇ yamˬ dawˬ peh peh le luꞈ meh lehˇ, Sahˬpaˬ Miˬyehˇ 
pyeuꞈ-eu ngaˇ ehˇ-eu ma.  
28Aˬ yawꞈ maꞈ-ahˇ puˇ ngawˬ ngawˬ dzeh-eu gʼaˇ duˬ maˬ ehˇ, gʼeu ka-eu gʼaˇ duˬ 
maˬ ehˇ, teh dzeh-eu gʼaˇ duˬ maˬ ehˇ, laˆ luˬ laˆ seˇ nehˬ-eu gʼaˇ duˬ maˬ ehˇ, laˆ 
shaˬ laˆ zahˬ nehˬ-eu gʼaˇ duˬ maˬ ehˇ, ngaˇ shaˇ noeˬ-awˇ jahˇ nehˬ gʼaˬ-euˬ loꞈ-ehˇ, 
aˬ yawꞈ maꞈ-ahˇ paˇ ka ziꞈ-awˇ, laˆ saˆ huiˬ laˆ saˆ mahˇ nehˬ-eu gʼaˇ duˬ kʼawꞈ, ngaˇ 
shaˇ noeˬ-awˇ jahˇ nehˬ ma. 
29Aˇ yamˬ kʼoeˇ yamˬ keuˆ laˇ ngeh,  

‘Aˬ da aˬ gaꞈ yaw cehˇ dzaˬ-euˬ, zaˬ-ahˇ seuˬ kmˬ kmˬ leˇ-mˇ jeˇ’ lehˇ aˬ yawꞈ maꞈ 
dawˬ daˬ maˬ paˇ daˬ-aˇ.  
30Yawˬ ha aˬ gaꞈ aˇ siˬ siˬ cehˇ kʼaˇ pyaˆ dzaˬ-eu tsawˇ haˬ, yawˬ haˇ yawˬ ha seuˬ 
kmˬ kmˬ-awˇ, yawˬ ha neh mˇ-euˬ iˬ baˇ baˬ da neh, yawˬ haˇ yawˬ ha ya shiˇ tehꞈ-
a.” 
31Sahˬpaˬ Miˬyehˇ heu loꞈ-ehˇ ehˇ-eu meh. “Haw taˬ yawˬ. Iˇsaˬleˬlaˆ tsawˇ haˬ deuˬ 
hawˇ-eu Yuˇdaˆ tsawˇ haˬ deuˬ nehˬ-ehˇ, ngaˇ dawˬ ma saˇ jaˇ yaw shuiꞈ paˇ dzaˬ 
poˆ-eu aˇ yamˬ keuˆ le luꞈ meh.  
32Dawˬ ma saˇ jaˇ yaw shuiꞈ heu-aˬ, aˬ yawꞈ maꞈ-euˬ aˬ poeˬ aˬ bawˇ deuˬ-ahˇ, 
Iˇjiˇtuˆ miˇ kʼahˬ laꞈ kʼoeˇ shaˬ luꞈ gaˇ, ngaˬ neh aˬ laꞈ-ahˇ tuˆ tehˬ-awˇ tsahˇ doˆ nehˬ 
ngeh, aˬ yawꞈ maꞈ nehˬ-ehˇ ngaˇ dzaˬ-euˬ dawˬ ma saˇ jaˇ yaw oeˇ-ahˇ maˬ duˇ-a. 
Ngaˇ-aˬ, aˬ yawꞈ maꞈ-euˬ kʼaˬ dzeˇ zaˬ-ahˇ duˇ kʼawꞈ, dawˬ ma saˇ jaˇ kʼoeˇ hmˬ-ahˇ 
aˬ yawꞈ maꞈ maˬ ziꞈ-a.  
33Iˇsaˬleˬlaˆ tsawˇ haˬ nehˬ-ehˇ ngaˇ dzaˬ-eu lehˇ gʼeh-eu dawˬ ma saˇ jaˇ yaw shuiꞈ-
aˬ, heu loꞈ-ehˇ ma. Ngaˬ-euˬ zahˇ dawˬ kʼoꞈ dawˬ aˬ yawꞈ maꞈ laꞈ kʼoeˇ dawˆ ahˇ-
awˇ, aˬ yawꞈ maꞈ-euˬ nui ma laꞈ kʼoeˇ boꞈ ahˇ nehˬ ma. Ngaˇ aˬ yawꞈ maꞈ-euˬ 
Miˬyehˇ pyeuꞈ laˇ-awˇ, aˬ yawꞈ maꞈ-ahˇ ngaˬ-euˬ tsawˇ haˬ bi pyeuꞈ laˇ ma.  
34Ngaˬ-ahˇ siˬ nya laˇ ni, aˬ yawꞈ maꞈ tiˬ gʼaˬ tiˇ gʼaˬ mehˬ-eu tsoˆ-eu maˬ paˇ loˬ-aˇ. 
Aˬ jeˬ miˇ neh ehˇ naˇ, huiˬ zaˬ nyiˇ zaˬ dawˬ tawˆ luꞈ ngaˬ-ahˇ siˬ nya jiˇ tehꞈ-a. Aˬ 
yawꞈ maꞈ-ahˇ ngaˇ iˬ baˇ pyehˬ nehˬ-awˇ, aˬ yawꞈ maꞈ-euˬ yaw lehˬ ngaˇ maˬ paˇ 
noeˬ taˬ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
35Nah gʼahˇ paw bi bya-eu gʼaˇ duˬ, Sahˬpaˬ Miˬyehˇ nahˇ ma biꞈ-awˇ, uˬ ciꞈ paw bi 
bya-eu gʼaˇ duˬ, ba la hawˇ-eu aˬ guiˇ biꞈ taˬ-euˬ meh. Iˬ ma laˆ shaˆ-ahˇ aˬ yawꞈ 
sheu nyeh-awˇ, iˇ luˆ dzeh-awˇ bi mahˇ-euˬ meh. Aˬ yawꞈ-euˬ tsawˇ myahˇ-aˬ, Baoˬ 
huiˬ-eu Sahˬpaˬ Miˬyehˇ meh.  
36Mˬ hawˇ-eu miˇ kʼaˇ ziꞈ kʼoeˇ keuˆ, Iˇsaˬleˬlaˆ tsawˇ jeuˬ maˬ bi byoˆ-iˇ ma lehˇ, 
Sahˬpaˬ Miˬyehˇ saˇ jaˇ dzaˬ taˬ-euˬ meh.  
37Mˬ-ahˇ aˇ lmˇ lmˇ haw nya-awˇ, miˇ tsaˬ ciˇ tahˬ mawˇ laˇ ngeh nah hawˇ-eu, 
Iˇsaˬleˬlaˆ tsawˇ jeuˬ mˇ-euˬ iˬ baˇ baˬ da, aˬ yawꞈ maꞈ-ahˇ byehˇ dzeh ma lehˇ, 
Sahˬpaˬ Miˬyehˇ ehˇ taˬ-euˬ meh.  

38Sahˬpaˬ Miˬyehˇ heu loꞈ-ehˇ ehˇ-eu meh. “Nahˇ ma ga kʼehˬ paw jaˆ-eu meuˬ-ahˇ 
loꞈ piˇ-eu Haˬnaˬneˬlaˇ nymˇ goˇ ahˇ neh laꞈ coeˇ lahˇ kʼehˬ-ahˇ doˆ ni, Yeˬluˇsaˬlehˬ 
meuˬ meuˬ lah-ehˇ, paˇ gawˬ ziꞈ-eu aˇ yamˬ keuˆ le luꞈ meh.  
39Meuˬ-euˬ miˇ kaˬ-aˬ, kʼoeˇ gaˇ neh Gaˬyehˆ gawˬ duˇ nahˇ ma ga kʼehˬ paw iˇ gʼeh-
awˇ, Goˇhaˬ gawˬ duˇ iˇ zah gʼeh tehꞈ-a.  
40Lmˬ bymˇ jaˆ-awˇ yaw jawꞈ yaw laꞈ biˬ dzeh duˬ pyeuꞈ-eu deh kʼawꞈ kʼawꞈ lah-
ehˇ maˬ ehˇ, Giˇdaˬloˬ lawˇ gawˆ kʼoeˇ taˆ paw dzeˇ, nahˇ ma doˆ kʼehˬ paw Mahˬ-
euˬ lahˇ kʼehˬ-ahˇ keuˆ ni jaˆ-eu deh ga ga lah-ehˇ maˬ ehˇ, ngaˬ-euˬ gʼaˇ duˬ muiˬ-
eu shawˇ-eu pehˇ tsahˇ pyeuꞈ laˇ tehꞈ-a. Meuˬ heu meuˬ-ahˇ tiˬ jawˇ-iˬ maˬ paˇ bi 
byaˆ-iˇ-ehˇ, tiˬ jawˇ-iˬ maˬ paˇ bi laˆ cawˆ ma.” 

Yeˬlaˬmiˇ 32 

Yeˬlaˬmiˇ miˇ tsaˬ tiˬ tsahˇ zeuˇ-euˬ 

1Yuˇdaˆ miˇ kʼahˬ-ahˇ Zeˬdaˬkiˇ uˆ lahˇ luꞈ-eu tseˇ kʼoꞈ tiˬ kʼoꞈ laꞈ kʼoeˇ, Sahˬpaˬ 
Miˬyehˇ ngaˬ-ahˇ dawˬ ngehˬ cawˬ le-euˬ meh. Kʼoeˇ ngeh, Baˬbuˇloˬ miˇ kʼahˬ-ahˇ 
sahˬ paˬ Neˬbuˬkaˬneˬzaˬ uˆ lahˇ luꞈ-eu tseˇ yehꞈ kʼoꞈ byah laˇ-euˬ meh.  
2Aˇ yamˬ kʼoeˇ yamˬ laꞈ kʼoeˇ, Baˬbuˇloˬ sahˬ paˬ-euˬ guiˇ maꞈ deuˬ Yeˬluˇsaˬlehˬ 
meuˬ-ahˇ guiˇ deuˆ luꞈ-awˇ, sahˬ paˬ-euˬ hawˇ nymˇ-ahˇ jaˆ-eu paꞈ kuˆ laꞈ kʼoeˇ ngaˇ 
uˇ luꞈ-eu ma.  
3Sahˬpaˬ Miˬyehˇ neh ehˇ-euˬ dawˬ deuˬ-ahˇ ngaˇ dzawˇ gaˬ-euˬ miˇ neh, sahˬ paˬ 
Zeˬdaˬkiˇ ngaˬ-ahˇ paꞈ kuˆ laꞈ kʼoeˇ nyehꞈ ahˇ-euˬ meh. Sahˬpaˬ Miˬyehˇ neh ehˇ-euˬ 
dawˬ-aˬ, heu loꞈ-ehˇ meh. “Meuˬ heu meuˬ-ahˇ Baˬbuˇloˬ sahˬ paˬ neh bi deuˆ gʼaˬ-
eu lehˇ ngaˇ gʼeh-eu ma.  
4Sahˬ paˬ Zeˬdaˬkiˇ-aˬ, Baˬbuˇloˬ tsawˇ haˬ deuˬ-euˬ aˬ laꞈ laꞈ kʼoeˇ maˬ cehˆ dzeuˇ 
nya-aˇ. Aˬ yawꞈ-ahˇ Baˬbuˇloˬ sahˬ paˬ jawˇ gaˇ bi nyehꞈ keuˆ gʼeh-awˇ, Baˬbuˇloˬ 
sahˬ paˬ-ahˇ myaˆ pyawˬ ya ciˬ daˬ leˇ-awˇ, dawˬ ya ngehˬ cawˬ tehꞈ-a.  
5Zeˬdaˬkiˇ-ahˇ Baˬbuˇloˬ miˇ kʼahˬ-ahˇ bi nyehꞈ daˆ gʼeh-awˇ, aˬ yawꞈ-euˬ gaˇ kawˆ 
ngaˇ maˬ shaˇ noeˬ kʼoeˇ keuˆ ni kʼoeˇ gaˇ ya jawˇ tehꞈ-a. Baˬbuˇloˬ tsawˇ haˬ deuˬ-
ahˇ aˬ yawꞈ guiˇ deuˆ kʼawꞈ, maˬ deuˆ gʼaˬ nya-aˇ lehˇ, Sahˬpaˬ Miˬyehˇ pyeuꞈ-eu 
ngaˇ ehˇ-eu ma.” 
6Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
7“Ngaˬ-euˬ aˬ zawˇ Shaˬlmˬ-euˬ aˬ li Haˬnaˬmeˬlaˇ ngaˇ jawˇ gaˇ laˇ-awˇ, ngaˇ-aˬ, aˬ 
yawꞈ-ahˇ mehˇ nmˇ peh dzehˬ-eu gʼaˬ pyeuꞈ-eu miˇ neh, aˬ yawꞈ-euˬ deh yaˇ zeuˇ 
geuꞈ kʼmˬ-eu loꞈ-ehˇ, Beˬyaˬmiˬ miˇ kʼahˬ Aˬnaˬtawˇ meuˬ-ahˇ jaˆ-eu aˬ yawꞈ-euˬ 
deh yaˇ zeuˇ nehˬ laꞈ lehˇ ehˇ le tehꞈ-a lehˇ ehˇ-eu meh.  
8Kʼoeˇ naˇ, Sahˬpaˬ Miˬyehˇ neh kʼaˇ ehˇ taˬ-euˬ loꞈ-ehˇ ngaˇ jawˇ-eu paꞈ kuˆ-ahˇ 
Haˬnaˬmeˬlaˇ oe-awˇ, aˬ yawꞈ-euˬ deh yaˇ zeuˇ nehˬ laꞈ lehˇ ehˇ le-euˬ meh. Kʼoeˇ 
miˇ neh, Sahˬpaˬ Miˬyehˇ ngaˬ-ahˇ aˬ diˇ aˬ maˇ dawˬ ngehˬ cawˬ le-euˬ nga lehˇ 
ngaˇ siˬ duˬ -euˬ ma.  
9Haˬnaˬmeˬlaˇ-euˬ deh yaˇ kʼoeˇ kawˬ ngaˇ zeuˇ-awˇ, pyuˇ maˇ byaˆ tseˇ shiꞈ byaˆ 
gui nehˬ-euˬ ma.  

10deh yaˇ zeuˇ laꞈ mˇ-euˬ gaˇ kawˆ ngaˇ laꞈ ma dehˬ-awˇ jmˬ diˬ gʼaˬ ngeh, tsawˇ kaˬ 
deuˬ-euˬ mehˬ shi, jeˬ gaꞈ jeˬ ka mˇ-eu kaˇ-ahˇ tsaˬ ni pyuˇ gui nehˬ-euˬ ma.  
11Kʼoeˇ naˇ, zeuˇ laꞈ mˇ-euˬ gaˇ kawˆ jahˇ tsehˆ gʼaˬ-awˇ jmˬ diˬ taˬ-euˬ seuˬ gʼaˬ 
kʼoeˇ taꞈ hawˇ-eu, jmˬ maˬ diˬ-euˬ seuˬ gʼaˬ kʼoeˇ nyiˬ taꞈ luꞈ-ahˇ, 
12Haˬnaˬmeˬlaˇ hawˇ-eu zeuˇ laꞈ mˇ gaˇ laꞈ ma dehˬ-euˬ tsawˇ kaˬ deuˬ-euˬ mehˬ 
shi, sahˬ paˬ-euˬ hawˇ nymˇ lahˇ laꞈ kʼoeˇ kʼaˇ nuiˇ luꞈ-eu tsawˇ haˬ deuˬ-euˬ mehˬ 
shi, Neˬliˇyaˆ-euˬ aˬ li Baˬluˆ-euˬ laꞈ-ahˇ a nehˬ-euˬ ma.  
13Baˬluˆ-aˬ, Maˬseˬyaˇ-euˬ oeˬ paˬ meh. Tsawˇ haˬ kʼoeˇ myaˆ ni gʼeh-eu mehˬ shi, 
Baˬluˆ-ahˇ ngaˇ heu loꞈ-ehˇ, ehˇ nehˬ-euˬ ma.  
14‘Zeuˇ laꞈ mˇ-euˬ gaˇ kawˆ saˇ kiˇ pyeuꞈ-eu jmˬ diˬ taˬ-euˬ hawˇ-eu maˬ diˬ taˬ-euˬ 
seuˬ gʼaˬ heu nyiˬ taꞈ luꞈ-ahˇ nawˇ yuˇ-awˇ, aˬ kaˇ kaˇ ziˇ keuˆ ni maˬ cawˆ-iˇ-ehˇ jaˆ 
nya ni, ciˬ cuˇ laꞈ kʼoeˇ dawˆ ahˇ-awˇ jeˬ hmˬ taˬ-eu gʼaˇ duˬ, Iˇsaˬleˬlaˆ-euˬ Miˬyehˇ 
pyeuꞈ-eu Sahˬpaˬ Miˬyehˇ nawˬ-ahˇ dawˬ biꞈ taˬ-euˬ meh.  
15Miˇ kʼahˬ heu kʼahˬ laꞈ kʼoeˇ, nymˇ, deh yaˇ hawˇ-eu aˬ gaꞈ yaˇ kmˇ deuˬ paˇ ya 
zeuˇ geuꞈ-eu aˇ nah keuˆ le tehꞈ-a’ lehˇ, Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-
eu Sahˬpaˬ Miˬyehˇ ehˇ taˬ-euˬ meh.” 

Yeˬlaˬmiˇ gʼuiˬ lahˬ shaˇ-euˬ 

16Deh yaˇ zeuˇ laꞈ mˇ-euˬ gaˇ kawˆ jahˇ tsehˆ-euˬ seuˬ gʼaˬ kʼoeˇ Baˬluˆ-ahˇ ngaˇ biꞈ 
gʼaˬ ngeh, heu loꞈ-ehˇ guiˬ lahˬ shaˇ-euˬ ma. 
17“Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, huiˬ dui dui-eu nawˬ-euˬ 
baoˬ-ahˇ gʼoe-eu laꞈ kʼoeˇ nawˇ aˬ laꞈ cawˬ ja-awˇ, mˬ hawˇ-eu miˇ-ahˇ beh taˬ-euˬ 
meh. Nawˇ maˬ mˇ nya-eu tiˬ jeˬ-iˬ maˬ jaˆ-a. 
18Tsawˇ haˬ aˇ heˇ aˇ muiˇ gʼaˬ kʼoeˇ taˆ, nawˬ-euˬ gʼoeˇ-eu gaˬ-eu jeˬ maˬ tsehˆ leˇ ni 
nawˇ bi mawˇ-euˬ meh. Ehˇ kʼawꞈ, aˬ ma aˬ da deuˬ neh mˇ-euˬ iˬ baˇ baˬ da neh, 
zaˬ ziˇ-ahˇ keuˆ ni nawˇ kʼehˬ nehˬ kʼaˆ nehˬ-euˬ meh. Nawˇ-aˬ, baoˬ huiˬ dui dui-eu 
Miˬyehˇ meh. Nawˇ-aˬ, baoˬ huiˬ-eu Sahˬpaˬ Miˬyehˇ meh.  
19Nawˬ-euˬ nui noeˬ nui duˇ zahˬ dui dui leˇ paˬ-ehˇ gʼeh-awˇ, nawˬ neh mˇ-euˬ gaˇ 
deuˬ huiˬ dui dui-eu meh. Tsawˇ haˬ zaˬ kʼaˇ mˇ kʼaˇ shaˇ-eu jeˬ-ahˇ nawˇ mawˇ 
nya-awˇ, aˬ yawꞈ maꞈ neh kʼaˇ mˇ-euˬ loꞈ-ehˇ nawˇ guiˬ lahˬ biꞈ-eu meh. 
20Aˇ hu ba Iˇjiˇtuˆ miˇ kʼahˬ laꞈ kʼoeˇ, zahˬ leˇ paˬ-ehˇ gʼeh-eu jeˬ hawˇ-eu kʼaˆ jeˬ-ehˇ 
gʼeh-eu jeˬ nawˇ mˇ-euˬ loꞈ-ehˇ, nymˬ-mˇ kʼawꞈ, Iˇsaˬleˬlaˆ miˇ kʼahˬ hawˇ-eu miˇ 
kʼahˬ nui deuˬ laꞈ kʼoeˇ nawˇ kʼoeˇ loꞈ-ehˇ mˇ luꞈ-eu miˇ neh, mˬ dzeˇ miˇ dzeˇ keuˆ 
ni nawˬ-ahˇ siˬ nya luꞈ meh.  
21Zahˬ leˇ paˬ-ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-eu jeˬ mˇ-eu laꞈ kʼoeˇ, nga 
maꞈ-ahˇ muiˇ-eu deuˬ-ahˇ nawˇ laˆ guˆ nehˬ-awˇ, nawˬ-euˬ baoˬ-ahˇ gʼoe-eu laꞈ 
kʼoeˇ, nawˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ-ahˇ, Iˇjiˇtuˆ miˇ kʼahˬ laꞈ kʼoeˇ 
neh nawˇ sheuˬ doˆ nehˬ-euˬ meh.  
22Aˬ yawꞈ maꞈ-euˬ aˬ poeˬ aˬ bawˇ deuˬ-ahˇ nawˬ neh saˇ jaˇ dzaˬ taˬ-euˬ jaˆ-eu loꞈ-
ehˇ, miˇ tsaˬ miˇ muiˬ muiˬ dui dui-awˇ baw le za le-eu miˇ kʼahˬ heu kʼahˬ, aˬ yawꞈ 
maꞈ-ahˇ nawˇ biꞈ-euˬ meh.  

23Ehˇ kʼawꞈ, miˇ kʼahˬ heu kʼahˬ aˬ yawꞈ maꞈ za-awˇ jawˇ luꞈ ngeh, nawˬ-euˬ dawˬ-
ahˇ aˬ yawꞈ maꞈ maˬ naˇ haˬ geuꞈ-ehˇ, nawˬ neh mehˬ nehˬ tsoˆ nehˬ-euˬ loꞈ-ehˇ 
maˬ dehꞈ ni, nawˬ neh bi mˇ-euˬ jeˬ-ahˇ aˬ yawꞈ maꞈ maˬ mˇ-a. Kʼoeˇ miˇ neh heu 
loꞈ-ehˇ gʼeh-eu luˬ-iˇ seˇ-iˇ-eu jeˬ, aˬ yawꞈ maꞈ kʼoeˇ taˆ nawˇ bi keuˆ le-euˬ meh.  
24“Yeˬluˇsaˬlehˬ meuˬ-ahˇ deuˆ gʼaˬ-eu gʼaˇ duˬ Baˬbuˇloˬ tsawˇ haˬ deuˬ meuˬ jawˬ 
jawˬ-ehˇ miˇ tsaˬ ciˬ goˇ-awˇ guiˇ deuˆ luꞈ meh. Guiˇ deuˆ-eu jeˬ, mehꞈ-eu shuꞈ-eu 
jeˬ hawˇ-eu, naˇ-eu gawˇ-eu jeˬ baˬ da neh, meuˬ heu meuˬ aˬ yawꞈ maꞈ-euˬ laꞈ-ahˇ 
ya ahˇ leˇ-eu yaw duˬ baw-eu meh. Nawˬ neh kʼaˇ ehˇ taˬ-euˬ jeˬ keuˆ le taˬ-euˬ gaˇ 
nawˇ mawˇ luꞈ meh.  
25Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, Baˬbuˇloˬ tsawˇ haˬ deuˬ meuˬ 
heu meuˬ-ahˇ deuˆ gʼaˬ-eu keuˆ laˇ taˬ-euˬ kʼawꞈ, tsawˇ kaˬ heu deuˬ-euˬ mehˬ shi 
deh yaˇ zeuˇ-eu gʼaˇ duˬ nawˇ ngaˬ-ahˇ dawˬ biꞈ laꞈ-euˬ meh.” 
26Kʼoeˇ ngeh, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. 
27“Ngaˇ-aˬ, miˇ tsaˬ zaˬ dawˬ tawˆ luꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma. 
Ngaˇ maˬ mˇ nya-eu tiˬ jeˬ-iˬ maˬ jaˆ.  
28Yeˬluˇsaˬlehˬ meuˬ heu, Baˬbuˇloˬ sahˬ paˬ Neˬbuˬkaˬneˬzaˬ hawˇ-eu aˬ yawꞈ-euˬ 
guiˇ maꞈ deuˬ-ahˇ ngaˇ a nehˬ-awˇ, bi deuˆ gʼaˬ ma.  
29Baˬbuˇloˬ tsawˇ haˬ kʼoeˇ deuˬ meuˬ laꞈ kʼoeˇ uˇ laˇ-awˇ, nymˇ mˬ kʼoeˇ taˆ Baˬlaˇ 
miˬ yehˇ-ahˇ yaw saw jeˬ doꞈ damˬ-awˇ, miˬ yehˇ nui deuˬ-ahˇ aˬ gaꞈ dzaˇ uiˇ lawˇ 
nehˬ-eu laꞈ kʼoeˇ, ngaˇ nui ma pehˇ ni mˇ-euˬ nymˇ kʼoeˇ deuˬ nehˬ-ehˇ tiˬ kawˆ loꞈ-
ehˇ, meuˬ kʼoeˇ meuˬ-ahˇ aˬ yawꞈ maꞈ miˬ dzaˬ dzah puiˆ dzeh tehꞈ-a.  
30Iˇsaˬleˬlaˆ tsawˇ haˬ deuˬ hawˇ-eu Yuˇdaˆ tsawˇ haˬ deuˬ-aˬ, nyiˇ ngeh neh ngaˇ 
nui ma maˬ saˇ-eu jeˬ tehꞈ-ehˇ mˇ-euˬ meh.  
31Meuˬ heu meuˬ teˬ dahˬ beh ngeh neh, meuˬ laꞈ kʼoeˇ jawˇ-eu tsawˇ haˬ deuˬ ngaˇ 
nui ma bi pehˇ-eu jeˬ tehꞈ-ehˇ mˇ-euˬ miˇ neh, meuˬ heu meuˬ-ahˇ laˆ cawˆ nehˬ-eu 
gʼaˇ duˬ, ngaˇ noeˬ tsehˆ taˬ-euˬ ma.  
32Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ neh, aˬ 
yawꞈ maꞈ-euˬ sahˬ paˬ deuˬ, aˬ yuiꞈ aˬ tsu deuˬ, piˇ ma deuˬ hawˇ-eu, miˬ yehˇ gʼaˇ 
duˬ ngehˬ dah-eu deuˬ nehˬ-ehˇ tiˬ kawˆ loꞈ-ehˇ kʼaˇ mˇ-euˬ yaw haiˬ jeˬ baˬ da neh, 
meuˬ heu meuˬ-ahˇ ngaˇ laˆ cawˆ-eu ma.  
33Aˬ yawꞈ maꞈ ngaˬ-ahˇ naˇ kʼah ciˬ pyawˇ-awˇ, ngaˬ neh tiˬ poˆ saˇ-iˬ tiˬ poˆ mehˬ 
nehˬ tsoˆ nehˬ-euˬ dawˬ-ahˇ naˬ bawˇ maˬ ciˬ kʼmˇ-a.  
34Ngaˬ-ahˇ uˬ duˬ tahˬ-eu gʼaˇ duˬ tsoˆ taˬ-euˬ Uˬ duˬ tahˬ nymˇ nymˇ ma laꞈ kʼoeˇ, 
nui daˆ daˆ laˇ paˬ-ehˇ gʼeh-eu aˬ yawꞈ maꞈ-euˬ tahˬ pahˬ aˬ ma mawˇ kawˇ deuˬ baꞈ 
ahˇ taˬ-awˇ, Uˬ duˬ tahˬ nymˇ nymˇ ma-ahˇ laˆ jawꞈ gaˇ keuˆ ni aˬ yawꞈ maꞈ jahˇ 
keuˆ-euˬ meh.  
35Moˇlehˆ miˬ yehˇ-ahˇ aˬ yawꞈ maꞈ-euˬ aˬ buˇ aˬ li deuˬ lawˇ nehˬ-eu gʼaˇ duˬ, 
Hiˬnoˬ deh kʼawꞈ-ahˇ Baˬlaˇ miˬ yehˇ gʼaˇ duˬ lawˇ duˬ tiˬ tsahˇ aˬ yawꞈ maꞈ tsoˆ-euˬ 
meh. Kʼoeˇ loꞈ-ehˇ jahˇ-eu gʼaˇ duˬ aˬ yawꞈ maꞈ-ahˇ ngaˇ maˬ mehˬ maˬ tsoˆ-euˬ uˬ 
taꞈ, aˬ yawꞈ maꞈ kʼoeˇ loꞈ-ehˇ jahˇ-awˇ Yuˇdaˆ tsawˇ haˬ deuˬ iˬ baˇ mˇ ni sheuˬ bahˬ 
nehˬ tehꞈ-a lehˇ, nui ma laꞈ kʼoeˇ tehꞈ-ehˇ kʼawꞈ ngaˇ maˬ noeˬ haw-aˬ.” 

Noeˬ tmˬ kʼaˇ za-eu saˇ jaˇ 

36Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu 
meh. “Yeˬlaˬmiˇ-oˇ, guiˇ deuˆ-eu jeˬ, mehꞈ-eu shuꞈ-eu jeˬ hawˇ-eu, naˇ-eu gawˇ-eu 
jeˬ baˬ da neh, Yeˬluˇsaˬlehˬ meuˬ heu Baˬbuˇloˬ sahˬ paˬ-euˬ laꞈ-ahˇ ahˇ leˇ-eu ngaˇ 
lehˇ, meuˬ laꞈ kʼoeˇ jawˇ-eu tsawˇ haˬ deuˬ ehˇ luꞈ meh. Ngaˇ ehˇ gaˇ tiˬ poˆ paˇ naˇ 
haˬ siˬ. 
37Ngaˇ nui ma pehˇ-eu laꞈ kʼoeˇ aˬ cawˬ miˇ kʼahˬ doe ni bi jawˇ byaˆ taˬ-euˬ ngaˬ-
euˬ tsawˇ haˬ heu deuˬ-ahˇ paˇ sheuˬ uiˬ-awˇ, jawˇ duˬ heu tsahˇ-ahˇ paˇ sheuˬ kʼoꞈ 
keuˆ nehˬ-awˇ, nui saˇ oꞈ-eu laꞈ kʼoeˇ bi dehꞈ ma.  
38Kʼoeˇ ngeh jawˇ, aˬ yawꞈ maꞈ ngaˬ-euˬ tsawˇ haˬ pyeuꞈ-awˇ, ngaˇ aˬ yawꞈ maꞈ-euˬ 
Miˬyehˇ pyeuꞈ ma.  
39Aˬ yawꞈ maꞈ nui noeˬ tiˬ jeˬ tehꞈ-ehˇ bi ahˇ ma. Aˬ yawꞈ maꞈ hawˇ-eu aˬ yawꞈ 
maꞈ-euˬ zaˬ deuˬ uˆ deuˬ muiˬ ni, aˬ myah luꞈ ngaˬ-ahˇ yaw zeu baw-eu nui noeˬ tiˬ 
jeˬ tehꞈ-ehˇ aˬ yawꞈ maꞈ-euˬ nui ma laꞈ kʼoeˇ bi ahˇ ma.  
40Mˬ maˬ maˬ byaˆ zaˇ ziˇ ziꞈ-eu saˇ jaˇ, aˬ yawꞈ maꞈ nehˬ-ehˇ ngaˇ dzaˬ ma. Aˬ yawꞈ 
maꞈ-ahˇ ngaˇ yaw muiˬ jeˬ maˬ tsehˆ leˇ ni mˇ nehˬ ma. Aˬ yawꞈ maꞈ ngaˬ-ahˇ maˬ 
paˇ byehˇ dzeh peuˬ-eu gʼaˇ duˬ, aˬ yawꞈ maꞈ-euˬ nui ma gʼawˇ mawˇ dawˬ tawˆ luꞈ 
ngaˬ-ahˇ guˆ ni ngaˇ jahˇ ma.  
41Aˬ yawꞈ maꞈ-ahˇ yaw muiˬ jeˬ mˇ nehˬ-eu gʼaˇ duˬ ngaˇ laˬ kʼaˬ cehˇ-awˇ, miˇ kʼahˬ 
heu kʼahˬ laꞈ kʼoeˇ ziꞈ dah ni bi dehꞈ ma.  
42“Tsawˇ haˬ heu deuˬ kʼoeˇ taˆ guˆ-eu gaˆ-eu jeˬ heu, ngaˬ neh bi keuˆ le-euˬ loꞈ-
ehˇ, ngaˬ neh saˇ jaˇ kʼaˇ dzaˬ taˬ-euˬ yaw muiˬ jeˬ dawˬ tawˆ luꞈ, aˬ yawꞈ maꞈ-ahˇ 
ngaˇ biꞈ ma.  
43Miˇ kʼahˬ heu kʼahˬ-aˬ, tsawˇ haˬ zaˬ hawˇ-eu jeˬ zaˬ deuˬ maˬ jawˇ nya-eu kʼaˇ 
shuiꞈ deh yaˇ loꞈ-ehˇ pyeuꞈ-iˇ-awˇ, Baˬbuˇloˬ tsawˇ haˬ deuˬ-euˬ laꞈ-ahˇ ahˇ leˇ tehꞈ-
a lehˇ, tsawˇ haˬ heu deuˬ ehˇ luꞈ meh. Ehˇ kʼawꞈ, miˇ kʼahˬ heu kʼahˬ laꞈ kʼoeˇ deh 
yaˇ ahˬ taꞈ zeuˇ taˬ-eu aˇ nah paˇ keuˆ le tehꞈ-a.  
44Miˇ kʼahˬ zaˬ deuˬ deh yaˇ zeuˇ-awˇ, tsawˇ kaˬ deuˬ-euˬ mehˬ shi laꞈ ma dehˬ 
dehˬ-ehˇ jmˬ diˬ tehꞈ-a. Beˬyaˬmiˬ miˇ kʼahˬ laꞈ kʼoeˇ maˬ ehˇ, Yeˬluˇsaˬlehˬ meuˬ-
euˬ tahˬ gʼoꞈ tahˬ jawˇ jaˆ-eu pu deuˬ laꞈ kʼoeˇ maˬ ehˇ, Yuˇdaˆ miˇ kʼahˬ laꞈ kʼoeˇ jaˆ-
eu meuˬ deuˬ laꞈ kʼoeˇ maˬ ehˇ, gawˬ jawˬ dawˬ dahˬ-ahˇ maˬ ehˇ, Yuˇdaˆ miˇ kʼahˬ 
laꞈ oˆ dzaˬ-ahˇ maˬ ehˇ, kʼoeˇ loꞈ-ehˇ deh yaˇ zeuˇ tehꞈ-a. Ngaˬ-euˬ tsawˇ haˬ deuˬ-
ahˇ, aˬ yawꞈ maꞈ-euˬ miˇ kʼahˬ laꞈ kʼoeˇ paˇ bi gʼoꞈ jawˇ laˇ ma lehˇ, Sahˬpaˬ Miˬyehˇ 
pyeuꞈ-eu ngaˇ ehˇ-eu ma.” 

Yeˬlaˬmiˇ 33 

Noeˬ tmˬ kʼaˇ za-eu saˇ jaˇ 

1Paꞈ kuˆ laꞈ kʼoeˇ ngaˇ uˇ luꞈ-eu aˇ yamˬ laꞈ kʼoeˇ, Sahˬpaˬ Miˬyehˇ-euˬ dawˬ ngaˇ 
jawˇ gaˇ tiˬ poˆ paˇ keuˆ le-euˬ meh.  

2Miˇ tsaˬ tahˬ kʼawˇ-ahˇ beh-euˬ Sahˬpaˬ Miˬyehˇ, miˇ tsaˬ pyawˬ naˬ sawˆ di-eu 
Sahˬpaˬ Miˬyehˇ, ngaˬ-ahˇ dawˬ ngehˬ cawˬ le-euˬ meh. Sahˬpaˬ Miˬyehˇ lehˇ 
myahˇ-euˬ gʼaˬ ngaˬ-ahˇ ehˇ nehˬ laꞈ-euˬ-aˬ, heu loꞈ-ehˇ meh.  
3“Ngaˬ-ahˇ kuˇ naˇ, ngaˇ oˬ toˬ nehˬ ma. Nawˇ tiˬ pawꞈ-iˬ maˬ siˬ nya-eu zahˬ dui 
dui leˇ paˬ-ehˇ gʼeh-eu gaˇ kawˆ deuˬ, nawˬ-ahˇ ngaˇ ehˇ nehˬ ma.  
4-5Yeˬluˇsaˬlehˬ meuˬ laꞈ kʼoeˇ jaˆ-eu meuˬ deuˬ hawˇ-eu sahˬ paˬ-euˬ hawˇ nymˇ ya 
coˬ pyaˆ jiˇ tehꞈ-a. Meuˬ-euˬ laꞈ nyiˇ doˆ-iˇ-awˇ, Baˬbuˇloˬ tsawˇ haˬ deuˬ neh guiˇ 
deuˆ-eu gʼaˇ duˬ miˇ tsaˬ ciˬ goˇ taˬ-euˬ gaˇ deuˆ-iˇ kʼawꞈ, maˬ deuˆ deuˬ nya-a. Kʼoeˇ 
loꞈ-ehˇ jahˇ-eu baˬ da neh, ngaˇ nui ma pehˇ-awˇ sehꞈ-eu lehˇ gʼeh-eu tsawˇ haˬ 
deuˬ meuˬ laꞈ kʼoeˇ shiˇ byah taˬ tehꞈ-a. Meuˬ laꞈ kʼoeˇ jawˇ-eu tsawˇ haˬ deuˬ neh 
mˇ-euˬ yaw haiˬ jeˬ baˬ da neh, meuˬ heu meuˬ-ahˇ ngaˇ byehˇ dzeh-eu ma.  
6Ehˇ kʼawꞈ, meuˬ heu meuˬ hawˇ-eu meuˬ laꞈ kʼoeˇ jawˇ-eu tsawˇ haˬ deuˬ-ahˇ ngaˇ 
paˇ laˆ saˆ nehˬ-awˇ, jawˇ saˇ bi doˆ laˇ ma. Aˬ yawꞈ maꞈ-ahˇ guˆ kʼaˇ maˬ za ni bi 
dehꞈ-awˇ, huiˬ dui dui-eu nui saˇ oꞈ-eu jeˬ ngaˇ bi mawˇ ma.  
7Yuˇdaˆ miˇ kʼahˬ hawˇ-eu Iˇsaˬleˬlaˆ miˇ kʼahˬ-ahˇ ngaˇ bi baw bi za le-awˇ, dzeuˇ 
laˇ ngeh loꞈ-ehˇ paˇ bi dehꞈ dzaˬ laˇ ma.  
8Aˬ yawꞈ maꞈ neh ngaˬ-ahˇ mˇ lehˬ-euˬ iˬ baˇ-ahˇ ngaˇ tsiˬ shawˇ nehˬ-awˇ, aˬ yawꞈ 
maꞈ-euˬ yaw lehˬ hawˇ-eu ngaˬ-ahˇ puiˬ-euˬ jeˬ-ahˇ, iˬ baˇ pyehˬ nehˬ ma. 
9Yeˬluˇsaˬlehˬ meuˬ-aˬ, laˬ kʼaˬ cehˇ-eu jeˬ, taˬ huiˬ taˬ mahˇ nehˬ-eu jeˬ hawˇ-eu, 
yaw shehꞈ kʼahˇ sehˇ huiˬ-eu jawˇ duˬ pyeuꞈ laˇ tehꞈ-a. Yeˬluˇsaˬlehˬ meuˬ-ahˇ jawˇ-
eu tsawˇ haˬ deuˬ-ahˇ ngaˬ neh jahˇ nehˬ-euˬ yaw muiˬ jeˬ hawˇ-eu, Yeˬluˇsaˬlehˬ 
meuˬ-ahˇ ngaˬ neh biꞈ nehˬ-euˬ baw le za le-eu guiˬ lahˬ gaˇ kawˆ ya gaˬ ngeh, miˇ 
tsaˬ kʼoeˇ taˆ kʼaˇ jawˇ-eu tsawˇ jeuˬ dawˬ tawˆ luꞈ guˆ-awˇ yaw dzuˬ dzuˬ tehꞈ-a.” 
10Sahˬpaˬ Miˬyehˇ heu loꞈ-ehˇ ehˇ-eu meh. “Jawˇ duˬ heu tsahˇ-aˬ, kʼaˇ shuiꞈ deh ga-
ahˇ duˇ-awˇ, tsawˇ haˬ hawˇ-eu jeˬ zaˬ jawˇ zaˇ maˬ mawˇ nga lehˇ aˬ cawˬ ehˇ tehꞈ-
a. Aˬ yawꞈ maꞈ ehˇ-eu tsaˬ meh. Yuˇdaˆ miˇ kʼahˬ-ahˇ jaˆ-eu meuˬ deuˬ hawˇ-eu 
Yeˬluˇsaˬlehˬ meuˬ laꞈ kʼoeˇ, tsawˇ haˬ hawˇ-eu jeˬ zaˬ maˬ jawˇ ni ciˬ cuˇ ni jaˆ-eu 
meh. Ehˇ kʼawꞈ, jawˇ duˬ heu tsahˇ laꞈ kʼoeˇ lawꞈ gʼa luꞈ-eu teˇ saˇ-ahˇ nawˇ paˇ ya 
gaˬ poˆ tehꞈ-a.  
11Laˬ kʼaˬ cehˇ-awˇ guˇ-eu teˇ saˇ hawˇ-eu, oeˇ mˇ baˇ-awˇ byawˬ gʼa-eu teˇ saˇ nawˇ 
paˇ ya gaˬ tehꞈ-a. Uˬ duˬ tahˬ nymˇ nymˇ ma laꞈ kʼoeˇ ngaˬ-ahˇ lawˇ-eu shehˇ-eu jeˬ 
mˇ-eu laꞈ kʼoeˇ, caˇ dawˬ caˇ-eu teˇ saˇ nawˇ ya gaˬ tehꞈ-a. Aˬ yawꞈ maꞈ heu loꞈ-ehˇ 
caˇ tehꞈ-a.  

‘Baoˬ huiˬ-eu Sahˬpaˬ Miˬyehˇ-euˬ guiˬ lahˬ-ahˇ ja ceuˬ-awˬ. Aˬ jeˬ miˇ neh ehˇ naˇ, 
aˬ yawꞈ muiˬ dui dui-awˇ, aˬ yawꞈ-euˬ gʼoeˇ-eu gaˬ-eu jeˬ maˬ tsehˆ leˇ-a. ’ Miˇ kʼahˬ 
heu kʼahˬ-ahˇ, dzeuˇ laˇ ngeh loꞈ-ehˇ bi baw bi za le ma lehˇ, Sahˬpaˬ Miˬyehˇ 
pyeuꞈ-eu ngaˇ ehˇ-eu ma.” 
12Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh. “Kʼaˇ shuiꞈ deh ga loꞈ-ehˇ 
jaˆ-awˇ, tsawˇ haˬ hawˇ-eu jeˬ zaˬ maˬ jawˇ-eu miˇ kʼahˬ heu kʼahˬ laꞈ kʼoeˇ, yawˇ 
bo-eu deuˬ yawˇ gaˆ kʼahˬ jaˆ laˇ tehꞈ-a.  

13Gawˬ jawˬ gawˬ duˇ paw jaˆ-eu meuˬ deuˬ laꞈ kʼoeˇ maˬ ehˇ, gawˬ jawˬ dawˬ 
dahˬ-ahˇ jaˆ-eu meuˬ deuˬ laꞈ kʼoeˇ maˬ ehˇ, Yuˇdaˆ miˇ kʼahˬ laꞈ oˆ dzaˬ-ahˇ maˬ ehˇ, 
Beˬyaˬmiˬ miˇ kʼahˬ laꞈ kʼoeˇ maˬ ehˇ, Yeˬluˇsaˬlehˬ meuˬ-euˬ tahˬ gʼoꞈ tahˬ jawˇ jaˆ-
eu pu deuˬ laꞈ kʼoeˇ maˬ ehˇ, Yuˇdaˆ miˇ kʼahˬ laꞈ kʼoeˇ jaˆ-eu meuˬ deuˬ laꞈ kʼoeˇ 
maˬ ehˇ, yawˇ bo-eu tsawˇ haˬ deuˬ aˬ yawꞈ maꞈ-euˬ yawˇ deuˬ-ahˇ gui haw gui 
haw-ehˇ jawˇ-eu aˇ nah paˇ keuˆ le tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-
eu ma.” 
14Sahˬpaˬ Miˬyehˇ heu loꞈ-ehˇ ehˇ-eu meh. “Iˇsaˬleˬlaˆ tsawˇ haˬ hawˇ-eu Yuˇdaˆ 
tsawˇ haˬ deuˬ-ahˇ ngaˬ neh saˇ jaˇ dzaˬ taˬ-euˬ loꞈ-ehˇ bi byah laˇ-eu aˇ nah keuˆ le 
luꞈ meh.  
15Aˇ nah aˇ yamˬ kʼoeˇ keuˆ laˇ ngeh, Daˬbiˇ-euˬ zaˬ deuˬ uˆ deuˬ laꞈ kʼoeˇ, yaw tsaˬ 
yaw dawˇ tsawˇ haˬ tiˬ gʼaˬ-ahˇ sahˬ paˬ bi geuꞈ-eu gʼaˇ duˬ ngaˇ tseˇ doˆ ma. 
Sahˬpaˬ kʼoeˇ gʼaˬ-aˬ, miˇ kʼahˬ kʼahˬ lah ni kʼoeˇ taˆ yaw tsaˬ yaw dawˇ jeˬ mˇ tehꞈ-
a.  
16Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ laꞈ kʼoeˇ jawˇ-eu tsawˇ haˬ deuˬ-ahˇ 
ka kʼoꞈ nehˬ-awˇ, nui saˇ oꞈ-eu laꞈ kʼoeˇ ya dehꞈ tehꞈ-a. Yeˬluˇsaˬlehˬ meuˬ-euˬ 
tsawˇ myahˇ-ahˇ, ‘Sahˬpaˬ Miˬyehˇ aˬ dui-ahˇ ka kʼoꞈ-eu gʼaˬ meh’ lehˇ ya kuˇ tehꞈ-a.  
17Sahˬpaˬ Miˬyehˇ pyeuꞈ-eu ngaˇ heu loꞈ-ehˇ saˇ jaˇ dzaˬ-eu ma. Daˬbiˇ-euˬ zaˬ deuˬ 
uˆ deuˬ laꞈ kʼoeˇ, Iˇsaˬleˬlaˆ miˇ kʼahˬ kʼoeˇ taˆ sahˬ paˬ geuꞈ-awˇ uˆ lahˇ-eu tsawˇ haˬ 
maˬ tsehˆ leˇ ni doˆ laˇ tehꞈ-a.  
18Kʼoeˇ loꞈ-ehˇ duˇ ni, ngaˬ-euˬ gaˇ mˇ-awˇ, miˬ dzaˬ dzah puiˆ-awˇ lawˇ-eu jeˬ, dzaˬ 
la gʼo cehˇ lawˇ-eu jeˬ hawˇ-eu, lawˇ-eu shehˇ-eu jeˬ mˇ-eu gʼaˇ duˬ, Leˬbiˇ tsawˇ 
jeuˬ laꞈ kʼoeˇ piˇ ma geuꞈ-eu tsawˇ haˬ maˬ tsehˆ leˇ ni doˆ laˇ tehꞈ-a.” 
19Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
20“Aˇ yamˬ tsaˬ tsaˬ ni uˬ ciꞈ ciꞈ le-awˇ, aˇ yamˬ tsaˬ tsaˬ ni uˬ bya bya laˇ-eu gʼaˇ 
duˬ, nah hawˇ-eu miˇ-ahˇ ngaˬ neh dzaˬ taˬ-euˬ saˇ jaˇ kʼaˇ ziꞈ kʼoeˇ keuˆ ni,  
21Daˬbiˇ-euˬ zaˬ deuˬ uˆ deuˬ laꞈ kʼoeˇ sahˬ paˬ geuꞈ-eu tsawˇ haˬ tiˬ gʼaˬ aˬ myah 
luꞈ bi doˆ laˇ-eu gʼaˇ duˬ, ngaˬ-euˬ zaˬ kʼaˆ Daˬbiˇ-ahˇ ngaˬ neh dzaˬ taˬ-euˬ saˇ jaˇ 
hawˇ-eu, aˬ myah luꞈ ngaˬ-euˬ gaˇ mˇ-eu piˇ ma bi geuꞈ-eu gʼaˇ duˬ, Leˬbiˇ tsawˇ haˬ 
deuˬ-ahˇ ngaˬ neh dzaˬ taˬ-euˬ saˇ jaˇ heu bi ziꞈ ma.  
22Mˬ taˆ tsehˬ-eu aˬ guiˇ hawˇ-eu laˆ shaˆ lawˇ deh kʼaˇ shuiꞈ maˬ gui jiˇ coeˇ-eu loꞈ-
ehˇ, ngaˬ-euˬ zaˬ kʼaˆ Daˬbiˇ-euˬ zaˬ deuˬ uˆ deuˬ hawˇ-eu, Leˬbiˇ tsawˇ jeuˬ laꞈ kʼoeˇ 
piˇ ma geuꞈ-eu tsawˇ haˬ deuˬ, maˬ gui jiˇ coeˇ gaˇ keuˆ ni bi jeuˬ bi o le ma.” 
23Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
24“Ngaˬ neh tseˇ doˆ-euˬ nymˇ jiˇ nyiˬ nymˇ-ahˇ duˇ-eu, Iˇsaˬleˬlaˆ miˇ kʼahˬ hawˇ-eu 
Yuˇdaˆ miˇ kʼahˬ-ahˇ ngaˬ neh byehˇ dzeh nehˬ-euˬ gaˇ kawˆ-ahˇ, aˬ cawˬ aˬ joˆ-ehˇ 
ja luꞈ-eu nawˇ gaˬ maˬ loˇ. Aˬ yawꞈ maꞈ ngaˬ-euˬ tsawˇ jeuˬ-ahˇ taˬ nyiˇ-awˇ, tsawˇ 
jeuˬ tiˬ jeuˬ lehˇ maˬ paˇ sawˇ meh. 
25Ehˇ kʼawꞈ, Sahˬpaˬ Miˬyehˇ pyeuꞈ-eu ngaˬ neh, nah hawˇ-eu miˇ-ahˇ biꞈ taˬ-euˬ 
saˇ jaˇ hawˇ-eu, mˬ hawˇ-eu miˇ-ahˇ biꞈ taˬ-euˬ zahˇ sahˇ kʼoꞈ maˬ paˇ laˇ kʼoeˇ keuˆ 
ni,  

26Yaˬkoˆ-euˬ zaˬ deuˬ uˆ deuˬ hawˇ-eu ngaˬ-euˬ zaˬ kʼaˆ Daˬbiˇ-ahˇ ngaˬ neh dzaˬ 
taˬ-euˬ saˇ jaˇ heu, maˬ poˆ maˬ paˇ laˇ ni bi ziꞈ ma. Aˬbyaˬhaˬ, Iˇtsaˆ hawˇ-eu 
Yaˬkoˆ-euˬ zaˬ deuˬ uˆ deuˬ-ahˇ bi uˆ lahˇ-eu gʼaˇ duˬ, Daˬbiˇ-euˬ zaˬ deuˬ uˆ deuˬ laꞈ 
kʼoeˇ, sahˬ paˬ tiˬ gʼaˬ ngaˇ tseˇ doˆ ma. Ngaˬ-euˬ tsawˇ jeuˬ-ahˇ ngaˇ gʼawˬ shaˬ gaˬ-
awˇ, paˇ bi dehꞈ dzaˬ laˇ ma.” 

Yeˬlaˬmiˇ 34 

Zeˬdaˬkiˇ gʼaˇ duˬ Sahˬpaˬ Miˬyehˇ-euˬ dawˬ 

1Baˬbuˇloˬ sahˬ paˬ Neˬbuˬkaˬneˬzaˬ hawˇ-eu aˬ yawꞈ-euˬ guiˇ maꞈ deuˬ nehˬ-ehˇ, 
aˬ yawꞈ uˆ lahˇ-eu uˬ moˆ kʼaˇ jawˇ-eu miˇ kʼahˬ hawˇ-eu tsawˇ jeuˬ deuˬ-euˬ guiˇ 
maꞈ dawˬ tawˆ luꞈ gm leˇ-awˇ, Yeˬluˇsaˬlehˬ meuˬ hawˇ-eu dawˬ peh jaˆ-eu meuˬ 
deuˬ-ahˇ guiˇ deuˆ luꞈ ngeh, Sahˬpaˬ Miˬyehˇ ngaˬ-ahˇ dawˬ ngehˬ cawˬ le-euˬ meh. 
2Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. 
“Yuˇdaˆ sahˬ paˬ Zeˬdaˬkiˇ jawˇ gaˇ iˇ-awˇ, heu loꞈ-ehˇ ehˇ nehˬ-iˇ-awˬ. Sahˬpaˬ 
Miˬyehˇ pyeuꞈ-eu ngaˇ-aˬ, Yeˬluˇsaˬlehˬ meuˬ heu-ahˇ Baˬbuˇloˬ sahˬ paˬ-euˬ aˬ laꞈ 
laꞈ kʼoeˇ a nehˬ-awˇ, miˬ dzaˬ bi dzah puiˆ dzeh ma.  
3Nawˬ-euˬ gʼawˇ mawˇ maˬ cehˆ dzeuˇ nya-aˇ. Nawˬ-ahˇ aˬ cawˬ nyehꞈ mi-awˇ, aˬ 
yawꞈ-euˬ aˬ laꞈ laꞈ kʼoeˇ a nehˬ tehꞈ-a. Nawˇ aˬ yawꞈ-ahˇ myaˆ pyawˬ ya ciˬ daˬ-awˇ, 
dawˬ ya ngehˬ cawˬ tehꞈ-a. Kʼoeˇ naˇ, Baˬbuˇloˬ miˇ kʼahˬ-ahˇ nawˇ ya iˇ gʼeh tehꞈ-a.  
4Zeˬdaˬkiˇ-oˇ, nawˬ-euˬ gaˇ kawˆ ngaˇ ehˇ gaˇ naˇ haˬ sheˇ. Guiˇ deuˆ-eu laꞈ kʼoeˇ 
nawˇ maˬ ya shiˇ-aˇ.  
5Nawˇ ciˬ cuˇ ni ziˇ ya dehꞈ jiˇ-awˇ, nawˬ-euˬ mehˬ hu sahˬ paˬ geuꞈ dzeuˇ yaꞈ-euˬ 
nawˬ-euˬ aˬ poeˬ aˬ bawˇ deuˬ-ahˇ baꞈ pahˬ ngeh tsiˇ yaw saw jeˬ doꞈ nehˬ-euˬ loꞈ-
ehˇ, nawˬ-ahˇ baꞈ pahˬ ngeh kʼawꞈ, tsiˇ yaw saw jeˬ doꞈ nehˬ laꞈ tehꞈ-a. Nga maꞈ-
euˬ sahˬ paˬ ziˇ jiˇ-euˬ ngaˇ lehˇ aˬ cawˬ nawˬ-euˬ gʼaˇ duˬ tsawˇ ngoeˇ ngoeˇ tehꞈ-a 
lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
6Dawˬ heu deuˬ, Yeˬluˇsaˬlehˬ meuˬ-ahˇ Zeˬdaˬkiˇ jawˇ gaˇ ngaˇ dzawˇ nehˬ leˇ-euˬ 
ma.  
7Kʼoeˇ ngeh, Baˬbuˇloˬ sahˬ paˬ-euˬ guiˇ maꞈ deuˬ meuˬ kʼoeˇ meuˬ-ahˇ guiˇ deuˆ 
luꞈ-eu meh. Yuˇdaˆ meuˬ nui deuˬ laꞈ kʼoeˇ, aˬ cawˬ neh maˬ bi deuˆ gʼaˬ dah-ehˇ ziꞈ 
dah ni dzeˇ luꞈ-eu meuˬ-aˬ, Laˬkiˇshaˆ meuˬ hawˇ-eu Aˬzeˬkaˬ meuˬ kʼoeˇ nyiˬ meuˬ 
tehꞈ meh. Kʼoeˇ nyiˬ meuˬ-ahˇ kʼawꞈ, guiˇ maꞈ kʼoeˇ deuˬ guiˇ deuˆ luꞈ-eu meh.  

Zaˬ kʼaˆ deuˬ kʼoeˇ taˆ jaˬ myawꞈ myawꞈ-eu 

8Zaˬ kʼaˆ dawˬ tawˆ luꞈ-ahˇ pyehˬ nehˬ-eu gʼaˇ duˬ, Yeˬluˇsaˬlehˬ meuˬ-ahˇ kʼaˇ jawˇ-
eu tsawˇ haˬ dawˬ tawˆ luꞈ nehˬ-ehˇ sahˬ paˬ Zeˬdaˬkiˇ saˇ jaˇ dzaˬ gʼaˬ miˇ tsa, 
Sahˬpaˬ Miˬyehˇ ngaˬ-ahˇ dawˬ ngehˬ cawˬ le-euˬ meh.  
9Tsawˇ haˬ yawˬ gʼaˬ na luꞈ, yawˬ ha-euˬ tsawˇ jeuˬ pyeuꞈ-eu Heˬbyehˇ tsawˇ haˬ 
kʼaˬ dzeˇ zaˬ hawˇ-eu zaˬ miˬ zaˬ zaˬ kʼaˆ dawˬ tawˆ luꞈ-ahˇ, zaˬ kʼaˆ maˬ bi geuꞈ ni 
pyehˬ nehˬ jiˇ-eu gʼaˇ duˬ, saˇ jaˇ dzaˬ-euˬ meh.  

10Saˇ jaˇ kʼaˇ dzaˬ taꞈ-euˬ yaw huiˬ yaw mahˇ deuˬ hawˇ-eu miˇ kʼahˬ zaˬ dawˬ tawˆ 
luꞈ, yawˬ ha-euˬ zaˬ kʼaˆ deuˬ-ahˇ pyehˬ nehˬ jiˇ-awˇ, zaˬ kʼaˆ maˬ paˇ bi geuꞈ poˆ-eu 
gʼaˇ duˬ nui ma tsaˬ-euˬ meh.  
11Ehˇ kʼawꞈ, aˇ nah aˬ yawꞈ maꞈ paˇ noeˬ poˆ-awˇ, pyehˬ nehˬ gʼaˬ-euˬ zaˬ kʼaˆ kʼoeˇ 
deuˬ-ahˇ paˇ sheuˬ kʼoꞈ-awˇ, zaˬ kʼaˆ paˇ bi geuꞈ poˆ-euˬ meh.  
12Kʼoeˇ ngeh, Sahˬpaˬ Miˬyehˇ-euˬ dawˬ ngaˇ jawˇ gaˇ keuˆ le-euˬ meh.  
13Tsawˇ haˬ kʼoeˇ deuˬ-ahˇ heu loꞈ-ehˇ ehˇ nehˬ-awˬ lehˇ, Iˇsaˬleˬlaˆ-euˬ Miˬyehˇ 
ngaˬ-ahˇ heu loꞈ-ehˇ ehˇ-eu meh. “Naw maꞈ-euˬ aˬ poeˬ aˬ bawˇ deuˬ Iˇjiˇtuˆ miˇ 
kʼahˬ laꞈ kʼoeˇ aˬ cawˬ zaˬ kʼaˆ geuꞈ luꞈ gaˇ ngaˇ ka kʼoꞈ doˆ nehˬ-awˇ bi buˬ-iˇ ngeh, 
aˬ yawꞈ maꞈ nehˬ-ehˇ ngaˇ saˇ jaˇ dzaˬ-awˇ heu loꞈ-ehˇ ehˇ nehˬ taˬ-euˬ jaˆ-eu ma. 
14Shiꞈ kʼoꞈ tiˬ poˆ, zaˬ kʼaˆ koꞈ kʼoꞈ geuꞈ keuˆ laꞈ-euˬ Heˬbyehˇ tsawˇ haˬ yawˬ gʼaˬ na 
luꞈ-ahˇ, zaˬ kʼaˆ maˬ paˇ bi geuꞈ ni ya pyehˬ nehˬ meh lehˇ ehˇ taˬ-euˬ ma. Ehˇ kʼawꞈ, 
naw maꞈ-euˬ aˬ poeˬ aˬ bawˇ deuˬ ngaˬ neh ehˇ taˬ-euˬ dawˬ-ahˇ maˬ naˇ haˬ geuꞈ-
a.  
15Dzeuˇ laˇ-euˬ heu myaˆ nah laꞈ kʼoeˇ, naw maꞈ nui ma noeˬ paˇ-awˇ, ngaˇ nui ma 
tsaˬ-eu jeˬ mˇ-euˬ meh. Yawˬ ha-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ zaˬ 
kʼaˆ deuˬ-ahˇ pyehˬ nehˬ ma lehˇ naw maꞈ nui ma tsaˬ-awˇ, ngaˬ-ahˇ uˬ duˬ tahˬ-eu 
Uˬ duˬ tahˬ nymˇ nymˇ ma laꞈ kʼoeˇ, ngaˬ-euˬ mehˬ shi naw maꞈ saˇ jaˇ dzaˬ-euˬ 
meh.  
16Ehˇ kʼawꞈ, naw maꞈ nui ma poˆ laˇ paˇ laˇ-awˇ, ngaˬ-ahˇ yaw zeu maˬ baw-a. Nyiˬ 
paw luꞈ nui ma tsaˬ-awˇ pyehˬ nehˬ gʼaˬ dzeuˇ-euˬ zaˬ kʼaˆ kʼoeˇ deuˬ-ahˇ naw maꞈ 
paˇ sheuˬ kʼoꞈ-awˇ, zaˬ kʼaˆ paˇ bi geuꞈ poˆ-euˬ meh.  
17Kʼoeˇ miˇ neh, naw maꞈ ngaˬ-euˬ ehˇ dawˬ maˬ naˇ haˬ nga lehˇ, Sahˬpaˬ Miˬyehˇ 
pyeuꞈ-eu ngaˇ ehˇ-eu ma. Naw maꞈ-euˬ tsawˇ jeuˬ pyeuꞈ-eu Iˇsaˬleˬlaˆ tsawˇ haˬ 
deuˬ-ahˇ naw maꞈ maˬ pyehˬ nehˬ-a. Muiˬ tehꞈ-a. Ngaˇ naw maꞈ-ahˇ pyehˬ-awˇ, 
naw maꞈ-euˬ nui noeˬ bi dehꞈ ma. Ngaˇ naw maꞈ-ahˇ pyehˬ nehˬ-awˇ, guiˇ deuˆ-eu 
jeˬ, naˇ-eu gawˇ-eu jeˬ hawˇ-eu, mehꞈ-eu shuꞈ-eu jeˬ laꞈ kʼoeˇ bi shiˇ jiˇ ma. Ngaˬ 
neh naw maꞈ-ahˇ jahˇ nehˬ-euˬ jeˬ-ahˇ tsawˇ jeuˬ yawˬ jeuˬ na luꞈ tsawˬ guˆ-iˇ ngeh 
keuˆ ni ngaˇ mˇ ma.  
18-19Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ laꞈ kʼoeˇ yaw huiˬ yaw mahˇ geuꞈ-
eu deuˬ, sahˬ paˬ-euˬ hawˇ nymˇ laꞈ kʼoeˇ gaˇ mˇ-eu yaw huiˬ yaw mahˇ deuˬ, piˇ 
ma deuˬ hawˇ-eu, miˇ kʼahˬ-euˬ aˬ yuiꞈ aˬ tsu dawˬ tawˆ luꞈ, aˬ yawꞈ maꞈ neh nyiˬ 
tsehˆ-ehˇ deuˆ tm-euˬ mawˇ neˇ mawˇ gaw-euˬ gʼawˇ pah cah tsehˆ-awˇ, ngaˬ-ahˇ 
saˇ jaˇ dzaˬ-euˬ meh. Ehˇ kʼawꞈ, aˬ yawꞈ maꞈ saˇ jaˇ puiˬ-awˇ, saˇ jaˇ dzaˬ taˬ-euˬ loꞈ-
ehˇ maˬ dehꞈ-a. Kʼoeˇ miˇ neh, aˬ yawꞈ maꞈ neh mawˇ neˇ mawˇ gaw kʼoeˇ mawˇ-
ahˇ kʼaˇ jahˇ nehˬ-euˬ loꞈ-ehˇ, aˬ yawꞈ maꞈ-ahˇ ngaˇ jahˇ nehˬ ma.  
20Aˬ yawꞈ maꞈ-ahˇ sehꞈ mawꞈ-euˬ muiˇ-eu deuˬ-euˬ aˬ laꞈ laꞈ kʼoeˇ, aˬ yawꞈ maꞈ-ahˇ 
ngaˇ a nehˬ-awˇ aˬ yawꞈ maꞈ-euˬ gʼawˇ mawˇ-ahˇ, bawˇ tsahˬ jeˬ zaˬ hawˇ-eu aˇ jiˇ 
deuˬ neh bi dzaˬ jiˇ ma.  
21Yuˇdaˆ sahˬ paˬ Zeˬdaˬkiˇ hawˇ-eu aˬ yawꞈ-euˬ gaˇ mˇ-eu yaw huiˬ yaw mahˇ 
deuˬ-ahˇ, aˬ yawꞈ maꞈ-ahˇ sehꞈ mawꞈ-euˬ muiˇ-eu deuˬ-euˬ aˬ laꞈ laꞈ kʼoeˇ ngaˇ a 

nehˬ ma. Naw maꞈ-ahˇ guiˇ maˬ deuˆ ni naˬ leˇ-awˇ jawˇ-eu Baˬbuˇloˬ guiˇ maꞈ-euˬ 
aˬ laꞈ laꞈ kʼoeˇ, aˬ yawꞈ maꞈ-ahˇ ngaˇ a nehˬ ma.  
22Ngaˇ dawˬ biꞈ nehˬ ngeh, meuˬ heu meuˬ-ahˇ aˬ yawꞈ maꞈ guiˇ paˇ deuˆ poˆ le-
awˇ, miˬ dzaˬ dzah puiˆ dzeh tehꞈ-a. Yuˇdaˆ miˇ kʼahˬ laꞈ kʼoeˇ jaˆ-eu meuˬ deuˬ, 
tsawˇ haˬ tiˬ gʼaˬ-iˬ maˬ jawˇ-eu kʼaˇ shuiꞈ deh ga loꞈ-ehˇ bi pyeuꞈ-iˇ ma lehˇ, 
Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Yeˬlaˬmiˇ 35 

Yeˬlaˬmiˇ hawˇ-eu Leˬkaˆ tsawˇ haˬ deuˬ 

1Yawˇshiˆ-euˬ aˬ li Yeˬhawˇyaˬkmˬ Yuˇdaˆ miˇ kʼahˬ-ahˇ sahˬ paˬ geuꞈ-awˇ uˆ lahˇ 
ngeh, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Leˬkaˆ tsawˇ jeuˬ jawˇ gaˇ iˇ-awˇ dawˬ ngehˬ cawˬ-iˇ-awˬ. Kʼoeˇ naˇ, Uˬ duˬ tahˬ 
nymˇ nymˇ ma-ahˇ jaˆ-eu kuˆ lawˆ tiˬ lawˆ laꞈ kʼoeˇ aˬ yawꞈ maꞈ-ahˇ sheuˬ ahˇ-awˇ, 
aˬ gaꞈ dzaˇ uiˇ bi dawˇ-awˬ.” 
3Kʼoeˇ naˇ, Yeˬlaˬmiˇ lehˇ myahˇ-euˬ tsawˇ haˬ yawˬ gʼaˬ yawˬ-euˬ aˬ li Yaˬzaˬniˇ, 
Yaˬzaˬniˇ-euˬ mehˇ nmˇ deuˬ hawˇ-eu, aˬ yawꞈ maꞈ-euˬ aˬ li deuˬ jawˇ gaˇ ngaˇ iˇ-
euˬ ma. Leˬkaˆ tsawˇ jeuˬ dawˬ tawˆ luꞈ kʼoeˇ myaˆ ni tehꞈ meh. (Yaˬzaˬniˇ-euˬ aˬ da 
Yeˬlaˬmiˇ-aˬ, Haˬbaˬziˇniˆ-euˬ aˬ li meh.) 
4Aˬ yawꞈ maꞈ-ahˇ Uˬ duˬ tahˬ nymˇ nymˇ ma laꞈ kʼoeˇ ngaˇ sheuˬ kʼoꞈ laꞈ-awˇ, 
Iˇgaˬdaˬliˇ-euˬ aˬ li pyeuꞈ-eu Miˬyehˇ gʼaˇ duˬ ngehˬ dah-eu Haˬnaˬ-euˬ gʼaˬ kʼehˇ 
deuˬ-euˬ aˇ lawˆ-ahˇ sheuˬ gʼeh-euˬ ma. Aˇ lawˆ kʼoeˇ lawˆ-aˬ, Uˬ duˬ tahˬ nymˇ 
nymˇ ma laꞈ kʼoeˇ yaw huiˬ yaw mahˇ tiˬ gʼaˬ geuꞈ luꞈ-eu Shaˬlmˬ-euˬ aˬ li 
Mawˇseˬyaˇ-euˬ aˇ lawˆ hawˇ-eu, yaw huiˬ yaw mahˇ nui deuˬ-euˬ aˇ lawˆ deuˬ-euˬ 
kʼoeˇ taˆ jaˆ-eu meh.  
5Kʼoeˇ naˇ, Leˬkaˆ tsawˇ haˬ kʼoeˇ deuˬ mehˬ shi, aˬ gaꞈ dzaˇ uiˇ kʼaˇ byah taˬ-euˬ naˬ 
bo hawˇ-eu kʼmˬ maˬ deuˬ ngaˇ ciˬ taˬ nehˬ-awˇ, “Aˬ gaꞈ dzaˇ uiˇ dawˇ-awˬ” lehˇ ehˇ 
nehˬ-euˬ ma.  
6Ehˇ kʼawꞈ, aˬ yawꞈ maꞈ heu loꞈ-ehˇ ehˇ-eu meh. “Nga maꞈ aˬ gaꞈ dzaˇ uiˇ maˬ dawˇ. 
Nga maꞈ hawˇ-eu nga maꞈ-euˬ zaˬ deuˬ uˆ deuˬ tiˬ gʼaˬ-iˬ aˬ gaꞈ dzaˇ uiˇ maˬ ya 
dawˇ-a lehˇ, Leˬkaˆ-euˬ aˬ li nga maꞈ-euˬ aˬ poeˬ Yawˇnaˬdehˇ ehˇ taˬ-euˬ meh.  
7Nymˇ maˬ tsoˆ, deh yaˇ maˬ mˇ ni ya jawˇ-awˇ, aˬ gaꞈ yaˇ kmˇ mˇ-eu maˬ ehˇ, zeuˇ-
eu maˬ ehˇ, maˬ ya jahˇ-a lehˇ, nga maꞈ-ahˇ aˬ yawꞈ ehˇ taˬ-euˬ meh. Boeˇ miˬ siˬ 
kʼaˬ loꞈ-ehˇ nga maꞈ ya jawˇ luꞈ-eu miˇ kʼahˬ heu kʼahˬ laꞈ kʼoeˇ, gʼawˬ myahˇ ni ya 
jawˇ daˆ leꞈ-eu gʼaˇ duˬ, aˬ myah luꞈ sehˬ gʼawˆ tehꞈ-ehˇ gʼawˆ-awˇ ya jawˇ meh lehˇ, 
aˬ yawꞈ dawˬ biꞈ taˬ-euˬ meh.  
8Yawˇnaˬdehˇ neh mehˬ yaꞈ tsoˆ yaꞈ-euˬ loꞈ-ehˇ nga maꞈ dehꞈ-euˬ ma. Nga maꞈ maˬ 
ehˇ, nga maꞈ-euˬ miˬ zaˬ deuˬ hawˇ-eu aˬ buˇ aˬ li deuˬ maˬ ehˇ, tiˬ gʼaˬ-iˬ aˬ gaꞈ dzaˇ 
uiˇ maˬ dawˇ.  
9Nymˇ maˬ tsoˆ ni jawˇ-eu uˬ taꞈ, aˬ gaꞈ yaˇ kmˇ hawˇ-eu deh yaˇ maˬ mˇ-ehˇ, dzaˬ la 
gʼo cehˇ-ahˇ keuˆ ni maˬ ka dzaˬ ni dehꞈ-euˬ ma.  

10Nga maꞈ-euˬ aˬ poeˬ Yawˇnaˬdehˇ neh dawˬ kʼaˇ biꞈ taˬ-euˬ jeˬ-ahˇ tiˬ byah ni caw 
teh-eu laꞈ kʼoeˇ, sehˬ gʼawˆ tehꞈ-ehˇ gʼawˆ gʼawˆ-ehˇ jawˇ laꞈ-euˬ ma.  
11Ehˇ kʼawꞈ, Baˬbuˇloˬ sahˬ paˬ Neˬbuˬkaˬneˬzaˬ miˇ kʼahˬ heu kʼahˬ-ahˇ guiˇ deuˆ 
ahˇ leꞈ ngeh jawˇ, Baˬbuˇloˬ guiˇ maꞈ hawˇ-eu Suˇliˆ guiˇ maꞈ deuˬ-euˬ laꞈ-ahˇ dzeuˇ-
iˇ nya ni, Yeˬluˇsaˬlehˬ meuˬ-ahˇ cehˆ jawˇ laˇ-awˇ jawˇ luꞈ-eu ma.” 
12Kʼoeˇ ngeh, Sahˬpaˬ Miˬyehˇ-euˬ dawˬ ngaˇ jawˇ gaˇ keuˆ le-euˬ meh.  
13Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ heu 
loꞈ-ehˇ ehˇ nehˬ-iˇ-awˬ lehˇ, Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ ehˇ-eu 
meh. “Aˬ jeˬ miˇ neh naw maꞈ ngaˬ-euˬ dawˬ-ahˇ maˬ naˇ haˬ-ehˇ, ngaˬ neh mehˬ 
nehˬ tsoˆ nehˬ taˬ-euˬ loꞈ-ehˇ maˬ dehꞈ te lehˇ, Sahˬpaˬ Miˬyehˇ pyeuꞈ-eu ngaˇ naw 
maꞈ-ahˇ naˇ haˬ-euˬ ma.  
14Yawˇnaˬdehˇ-euˬ zaˬ deuˬ uˆ deuˬ-aˬ, aˬ yawꞈ maꞈ-euˬ aˬ poeˬ Yawˇnaˬdehˇ neh 
dawˬ biꞈ taˬ-euˬ gaˇ naˇ haˬ geuꞈ-eu laꞈ kʼoeˇ, iˬ nah keuˆ ni aˬ gaꞈ dzaˇ uiˇ maˬ dawˇ 
ni jawˇ-eu meh. Naw maꞈ-ahˇ ngaˇ teu naˆ naˆ-ehˇ mehˬ nehˬ luꞈ kʼawꞈ, naw maꞈ 
maˬ naˇ haˬ geuꞈ-a.  
15Miˬyehˇ gʼaˇ duˬ ngehˬ dah-eu deuˬ pyeuꞈ-eu ngaˬ-euˬ zaˬ kʼaˆ deuˬ-ahˇ naw maꞈ 
jawˇ gaˇ maˬ tsehˆ leˇ ni ngaˇ pyehˬ gʼeh leꞈ-awˇ, yaw haiˬ jeˬ mˇ-eu byehˇ-awˇ, yaw 
tsaˬ yaw dawˇ jeˬ mˇ-awˬ lehˇ bi ehˇ le-euˬ ma. Naw maꞈ-euˬ aˬ poeˬ aˬ bawˇ deuˬ 
hawˇ-eu naw maꞈ-ahˇ ngaˬ neh biꞈ taˬ-euˬ miˇ kʼahˬ heu kʼahˬ laꞈ kʼoeˇ naw maꞈ 
dehꞈ daˆ jawˇ daˆ leꞈ nya ni, miˬ yehˇ nui deuˬ-ahˇ uˬ duˬ taˬ tahˬ lehˇ, Miˬyehˇ gʼaˇ 
duˬ ngehˬ dah-eu kʼoeˇ deuˬ naw maꞈ-ahˇ yaw kʼaˆ kʼaˆ-ehˇ mehˬ nehˬ gʼaˬ-euˬ 
meh. Ehˇ kʼawꞈ, ngaˬ-euˬ dawˬ naw maꞈ-euˬ naˬ bawˇ-ahˇ maˬ ahˇ leˇ-a.  
16Yawˇnaˬdehˇ-euˬ zaˬ deuˬ uˆ deuˬ-aˬ, aˬ yawꞈ maꞈ-euˬ aˬ poeˬ Yawˇnaˬdehˇ-euˬ 
dawˬ-ahˇ naˇ haˬ-awˇ dehꞈ kʼawꞈ, naw maꞈ-aˬ, ngaˬ-euˬ ehˇ dawˬ-ahˇ maˬ naˇ haˬ 
geuꞈ-a.  
17Kʼoeˇ miˇ neh, Iˇsaˬleˬlaˆ-euˬ Miˬyehˇ, Baoˬ huiˬ-eu Sahˬpaˬ Miˬyehˇ pyeuꞈ-eu 
ngaˬ neh, naw maꞈ kʼoeˇ taˆ bi keuˆ le ma lehˇ saˇ jaˇ dzaˬ taˬ-euˬ luˬ-iˇ seˇ-iˇ-eu jeˬ, 
nymˬ-mˇ bi keuˆ le ma. Ngaˇ naw maꞈ-ahˇ dawˬ ngehˬ cawˬ ngeh naw maꞈ maˬ naˇ 
haˬ-ehˇ, ngaˇ kuˇ ngeh naw maꞈ oˬ maˬ toˬ-eu miˇ neh, ngaˇ kʼoeˇ loꞈ-ehˇ jahˇ ma.” 
18Kʼoeˇ naˇ, Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ heu loꞈ-
ehˇ ehˇ-eu meh lehˇ, Leˬkaˆ tsawˇ haˬ deuˬ-ahˇ ngaˇ ehˇ nehˬ-euˬ ma. “Naw maꞈ-euˬ 
aˬ poeˬ Yawˇnaˬdehˇ neh biꞈ taˬ yaꞈ-euˬ dawˬ-ahˇ naw maꞈ naˇ haˬ-awˇ dehꞈ-euˬ 
meh. Aˬ yawꞈ neh kʼaˇ mehˬ kʼaˇ tsoˆ taˬ-euˬ jeˬ-ahˇ naw maꞈ caw teh-awˇ, aˬ yawꞈ 
neh dawˬ kʼaˇ biꞈ taˬ-euˬ yawˬ jeˬ na luꞈ naw maꞈ mˇ-euˬ meh.  
19Kʼoeˇ miˇ neh, Leˬkaˆ-euˬ aˬ li Yawˇnaˬdehˇ-euˬ zaˬ deuˬ uˆ deuˬ laꞈ kʼoeˇ, ngaˬ-
euˬ gaˇ mˇ-eu tsawˇ haˬ tiˬ gʼaˬ tiˬ ziˇ saˇ-i tiˬ ziˇ maˬ tsehˆ leˇ ni doˆ laˇ tehꞈ-a lehˇ, 
Iˇsaˬleˬlaˆ-euˬ Miˬyehˇ, Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma” lehˇ 
ehˇ-eu meh.  

Yeˬlaˬmiˇ 36 

Uˬ duˬ tahˬ nymˇ nymˇ ma laꞈ kʼoeˇ Baˬluˆ sahˬ boꞈ paˇ yoˆ gui-euˬ 

1Yawˇshiˆ-euˬ aˬ li Yeˬhawˇyaˬkmˬ Yuˇdaˆ miˇ kʼahˬ-ahˇ sahˬ paˬ geuꞈ-awˇ uˆ lahˇ-
euˬ oeˬ kʼoꞈ tiˬ kʼoꞈ-ahˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Shaˬ kʼoˆ paˇ yoˆ tiˬ yoˆ yuˇ-awˇ, Iˇsaˬleˬlaˆ miˇ kʼahˬ, Yuˇdaˆ miˇ kʼahˬ hawˇ-eu, 
miˇ kʼahˬ nui deuˬ dawˬ tawˆ luꞈ gaˇ kawˆ, ngaˬ neh nawˬ-ahˇ kʼaˇ ehˇ nehˬ-euˬ jeˬ 
boꞈ ahˇ taˬ-awˬ. Yawˇshiˆ sahˬ paˬ geuꞈ ngeh neh dahˬ beh-awˇ, iˬ nah keuˆ ni ngaˬ 
neh kʼaˇ ehˇ taˬ-euˬ jeˬ dawˬ tawˆ luꞈ boꞈ ahˇ taˬ-awˬ.  
3Ngaˬ neh lehˬ hmˬ taˬ-euˬ luˬ-iˇ seˇ-iˇ-eu jeˬ dawˬ tawˆ luꞈ gaˇ kawˆ Yuˇdaˆ tsawˇ 
haˬ deuˬ ya gaˬ ngeh, aˬ yawꞈ maꞈ yaw haiˬ jeˬ maˬ mˇ ni byehˇ -eu baw le. Kʼoeˇ 
loꞈ-ehˇ byehˇ naˇ, aˬ yawꞈ maꞈ-euˬ yaw lehˬ hawˇ-eu iˬ baˇ-ahˇ ngaˇ pyehˬ nehˬ ma.” 
4Kʼoeˇ naˇ, Neˬliˇyaˆ-euˬ aˬ li Baˬluˆ-ahˇ ngaˇ kuˇ-awˇ, Sahˬpaˬ Miˬyehˇ neh ngaˬ-ahˇ 
kʼaˇ ehˇ nehˬ laꞈ-euˬ jeˬ dawˬ tawˆ luꞈ gui ka ka nehˬ-awˇ, shaˬ kʼoˆ paˇ yoˆ laꞈ kʼoeˇ 
bi boꞈ ahˇ jiˇ-euˬ ma.  
5Kʼoeˇ naˇ, Baˬluˆ-ahˇ ngaˇ heu loꞈ-ehˇ mehˬ nehˬ tsoˆ nehˬ-euˬ ma. “Uˬ duˬ tahˬ 
nymˇ mymˇ ma laꞈ kʼoeˇ ngaˬ-euˬ gʼawˇ mawˇ maˬ ya uˇ leˇ-a lehˇ laˆ tsoeˬ taˬ-euˬ 
meh.  
6Ehˇ kʼawꞈ, miˇ kʼahˬ zaˬ deuˬ maˬ dzaˬ maˬ dawˇ ni lah-eu aˇ nah paˇ keuˆ laˇ ngeh, 
nawˬ-ahˇ kʼoeˇ gaˇ bi uˇ leˇ-awˇ, ngaˬ neh nawˬ-ahˇ gui ka ka nehˬ-awˇ bi boꞈ-euˬ, 
Sahˬpaˬ Miˬyehˇ neh ehˇ taˬ-euˬ dawˬ kʼoeˇ deuˬ dawˬ tawˆ luꞈ-ahˇ, yawˬ gʼaˬ na luꞈ 
ya gaˬ ni, sahˬ boꞈ paˇ yoˆ kʼoeˇ bi gui nehˬ leˇ mawꞈ-eu ma. Yawˬ ha kʼaˇ jawˇ-eu 
meuˬ-ahˇ neh laˇ uiˬ taˬ-euˬ Yuˇdaˆ tsawˇ haˬ deuˬ ahˇ leˇ-ehˇ, tsawˇ haˬ yawˬ gʼaˬ 
na luꞈ gaˬ nya-eu tsahˇ-ahˇ jawˇ-awˇ, yaw kʼaˆ kʼaˆ-ehˇ guˇ-awˇ gui mehˬ nehˬ-awˬ.  
7Guˆ laˇ paˬ-ehˇ gʼeh-eu Sahˬpaˬ Miˬyehˇ-euˬ nui ma pehˇ-eu jeˬ ehˇ taˬ-euˬ miˇ neh, 
aˬ yawꞈ maꞈ Sahˬpaˬ Miˬyehˇ-ahˇ guiˬ lahˬ shaˇ-awˇ, yaw haiˬ jeˬ maˬ paˇ mˇ ni 
byehˇ-eu baw le” lehˇ mehˬ nehˬ-euˬ ma.  
8Kʼoeˇ ngeh, Baˬluˆ-aˬ, ngaˬ neh kʼaˇ ehˇ nehˬ-euˬ loꞈ-ehˇ, Uˬ duˬ tahˬ nymˇ nymˇ ma 
laꞈ kʼoeˇ Sahˬpaˬ Miˬyehˇ-euˬ dawˬ kʼoeˇ deuˬ gui gaˬ nehˬ-euˬ meh.  
9Yeˬhawˇyaˬkmˬ Yuˇdaˆ sahˬ paˬ geuꞈ-euˬ ngaˬ kʼoꞈ tiˬ kʼoꞈ ba la gʼoeˬ siˬ tiˬ siˬ-ahˇ, 
Sahˬpaˬ Miˬyehˇ nui ma bi saˇ-eu gʼaˇ duˬ miˇ kʼahˬ zaˬ deuˬ maˬ dzaˬ maˬ dawˇ ni 
lah-euˬ meh. Yuˇdaˆ miˇ kʼahˬ laꞈ kʼoeˇ jaˆ-eu meuˬ deuˬ-ahˇ neh laˇ-euˬ tsawˇ haˬ 
deuˬ hawˇ-eu, Yeˬluˇsaˬlehˬ meuˬ laꞈ kʼoeˇ kʼaˇ jawˇ-eu tsawˇ haˬ dawˬ tawˆ luꞈ, 
maˬ dzaˬ maˬ dawˇ ni lah-euˬ meh.  
10Kʼoeˇ naˇ, tsawˇ haˬ dawˬ tawˆ luꞈ naˇ haˬ luꞈ ngeh, ngaˬ neh gui ka ka nehˬ-euˬ 
dawˬ deuˬ boꞈ ahˇ jiˇ taˬ-euˬ sahˬ boꞈ paˇ yoˆ kʼoeˇ yoˆ, Baˬluˆ gui mehˬ nehˬ-euˬ 
meh. Shaˇpaˬ-euˬ aˬ li pyeuꞈ-eu Uˬ duˬ tahˬ nymˇ nymˇ ma -euˬ saˇ naˇ gaˇ tuˆ tehˬ 
luꞈ-eu Geˬmaˬliˇyaˆ-euˬ aˇ lawˆ laꞈ kʼoeˇ uˇ-awˇ, aˬ yawꞈ gui mehˬ-euˬ meh. Aˇ lawˆ 
kʼoeˇ lawˆ-aˬ, Uˬ duˬ tahˬ nymˇ nymˇ ma-euˬ poˆ kaˬ laꞈ taˆ kaˬ-ahˇ, Gʼoˆ kʼehˬ yaw 
shuiꞈ lehˇ kuˇ-eu kʼoeˇ kʼehˬ dawˬ peh jaˆ-eu meh.  

Yaw huiˬ yaw mahˇ deuˬ-ahˇ sahˬ boꞈ paˇ yoˆ gui mehˬ-euˬ 

11Sahˬpaˬ Miˬyehˇ neh ehˇ taˬ-euˬ dawˬ boꞈ taˬ-euˬ sahˬ boꞈ paˇ yoˆ-ahˇ, Shaˇpaˬ-
euˬ aˬ li Geˬmaˬliˇyaˆ-euˬ aˬ li Miˇkaˬyaˇ ya gaˬ-euˬ meh. 



1521 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

12Kʼoeˇ naˇ, sahˬ paˬ-euˬ hawˇ nymˇ-ahˇ, saˇ naˇ gaˇ tuˆ tehˬ-eu aˬ yuiꞈ geuꞈ-eu gʼaˬ-
euˬ lawˆ-ahˇ aˬ yawꞈ le-euˬ meh. Hawˇ nymˇ saˇ naˇ laꞈ kʼoeˇ gaˇ tuˆ tehˬ-eu aˬ yuiꞈ 
geuꞈ luꞈ-eu Eˇliˇshaˬmaˇ, Sheˬmaˇyaˬ-euˬ aˬ li Daˬlaˇyaˬ, Aˬkaˬbawˇ-euˬ aˬ li 
Eˇlaˬnaˬdaˬ, Shaˇpaˬ-euˬ aˬ li Geˬmaˬliˇyaˆ, Haˬnaˬniˇyaˆ-euˬ aˬ li Zeˬdaˬkiˇ hawˇ-eu, 
yaw huiˬ yaw mahˇ kʼaˇ geuꞈ luꞈ-eu deuˬ dawˬ tawˆ luꞈ, kʼoeˇ gaˇ jawˇ jiˇ-eu meh. 
13Baˬluˆ neh kʼaˇ gui mehˬ nehˬ-euˬ jeˬ, aˬ yawꞈ neh kʼaˇ ya gaˬ-euˬ loꞈ-ehˇ, aˬ yawꞈ 
maꞈ-ahˇ Miˇkaˬyaˇ dzawˇ nehˬ-euˬ meh.  
14Kʼoeˇ naˇ, yaw huiˬ yaw mahˇ kʼoeˇ deuˬ Yeˬhuˇdi-ahˇ Baˬluˆ jawˇ gaˇ pyehˬ gʼeh-
awˇ, aˬ yawꞈ gui mehˬ luꞈ-eu sahˬ boꞈ paˇ yoˆ kʼoeˇ yuˇ laꞈ-awˬ lehˇ bi ehˇ gaˬ-iˇ-euˬ 
meh. (Yeˬhuˇdi-euˬ aˬ da-aˬ, Neˬdaˬniˇ meh. Neˬdaˬniˇ-euˬ aˬ da-aˬ, Sheˬleˬmiˇ 
meh. Sheˬleˬmiˇ-euˬ aˬ da-aˬ, Kuˇshi meh.) Kʼoeˇ naˇ, Baˬluˆ sahˬ boꞈ paˇ yoˆ kʼoeˇ 
yuˇ-awˇ, aˬ yawꞈ maꞈ jawˇ gaˇ laˇ-euˬ meh.  
15“Nuiˇ-awˇ, sahˬ boꞈ paˇ yoˆ teu nga maꞈ-ahˇ gui mehˬ nehˬ laꞈ-awˬ” lehˇ aˬ yawꞈ 
maꞈ ehˇ ngeh, Baˬluˆ gui mehˬ nehˬ-euˬ meh.  
16Aˬ yawꞈ gui mehˬ gʼaˬ ngeh, aˬ yawꞈ maꞈ tiˬ gʼaˬ tiˇ gʼaˬ haw cawˬ haw cawˬ-ehˇ 
tsoˆ leˇ-awˇ, “Gaˇ kawˆ heu sahˬ paˬ-ahˇ ya bi ehˇ gaˬ leˇ-eu ngaˇ” lehˇ, Baˬluˆ-ahˇ 
ehˇ nehˬ-euˬ meh. 
17“Gaˇ kawˆ heu deuˬ dawˬ tawˆ luꞈ-ahˇ nawˇ aˬ joˆ-ehˇ boꞈ doˆ teˬ lehˇ ehˇ sheˇ. 
Yeˬlaˬmiˇ neh nawˬ-ahˇ gui ka ka nehˬ leꞈ taˬ loˇ” lehˇ, aˬ yawꞈ maꞈ aˬ yawꞈ-ahˇ naˇ 
haˬ-euˬ meh.  
18Baˬluˆ gʼeh, “Dawˬ aˬ yawꞈ dawˬ yawꞈ Yeˬlaˬmiˇ neh gui ka ka nehˬ laꞈ-euˬ loꞈ-
ehˇ, sahˬ boꞈ paˇ yoˆ heu yoˆ laꞈ kʼoeˇ, sahˬ sahˬ uiˇ neh ngaˇ boꞈ-euˬ ma” lehˇ ehˇ 
kʼoꞈ nehˬ-euˬ meh.  
19Kʼoeˇ ngeh, “Yeˬlaˬmiˇ naw nyaꞈ cehˆ zaꞈ-iˇ-awˇ, naw nyaꞈ aˬ geu gaˇ jawˇ-eu 
tsawˇ haˬ tiˬ gʼaˬ-iˬ taˬ bi siˬ” lehˇ, yaw huiˬ yaw mahˇ kʼoeˇ deuˬ Baˬluˆ-ahˇ ehˇ 
nehˬ-euˬ meh.  

Sahˬ boꞈ paˇ yoˆ kʼoeˇ yoˆ sahˬ paˬ neh miˬ dzaˬ keuˬ dzeh-euˬ 

20Yaw huiˬ yaw mahˇ kʼoeˇ deuˬ sahˬ boꞈ paˇ yoˆ kʼoeˇ hmˬ-ahˇ, sahˬ paˬ-euˬ hawˇ 
nymˇ laꞈ kʼoeˇ saˇ naˇ gaˇ mˇ-eu aˬ yuiꞈ geuꞈ-eu Eˇliˇshaˬmaˇ-euˬ lawˆ-ahˇ bi jaˆ-awˇ, 
sahˬ paˬ-euˬ saˇ naˇ-ahˇ le-awˇ, yawˬ jeˬ na luꞈ sahˬ paˬ-ahˇ dzawˇ gaˬ nehˬ leˇ-euˬ 
meh.  
21Kʼoeˇ naˇ, sahˬ paˬ neh Yeˬhuˇdi-ahˇ pyehˬ gʼeh-awˇ, sahˬ boꞈ paˇ yoˆ kʼoeˇ yoˆ bi 
yuˇ laˬ-iˇ-euˬ meh. Eˇliˇshaˬmaˇ-euˬ lawˆ-ahˇ jaˆ-eu sahˬ boꞈ paˇ yoˆ kʼoeˇ yoˆ aˬ 
yawꞈ laˬ-iˇ-awˇ, sahˬ paˬ hawˇ-eu sahˬ paˬ-euˬ jawˬ jawˬ-ehˇ yawꞈ luꞈ-eu yaw huiˬ 
yaw mahˇ deuˬ-ahˇ gui mehˬ nehˬ-euˬ meh. 
22Aˇ yamˬ kʼoeˇ yamˬ-aˬ, tsahˬ gaˆ yamˬ pyeuꞈ-eu miˇ neh, sahˬ paˬ-aˬ, tsahˬ gaˆ 
yamˬ-ahˇ jawˇ-eu gʼaˇ duˬ tsoˆ taˬ-euˬ hawˇ nymˇ laꞈ kʼoeˇ, miˬ dzaˬ tsawˬ bu-ahˇ 
yaw gaˆ lmˇ luꞈ-eu meh.  
23Yeˬhuˇdi sahˬ boꞈ smˬ bymˇ oeˬ bymˇ kʼaˇ gui gʼaˬ ngeh, gui gʼaˬ-eu deuˬ-ahˇ mi 
cehˇ jiˇ baˆ neh sahˬ paˬ yehˬ tsehˆ doˆ-awˇ, miˬ dzaˬ-ahˇ dawˆ puiˆ-euˬ meh. Sahˬ 

boꞈ paˇ yoˆ yoˆ lah-ehˇ puiˆ dzaˬ jiˇ ngeh keuˆ ni, tiˬ poˆ saˇ-i tiˬ poˆ aˬ yawꞈ kʼoeˇ 
loꞈ-ehˇ jahˇ-euˬ meh.  
24Sahˬ boꞈ paˇ yoˆ kʼoeˇ yoˆ gui mehˬ nehˬ gaˇ ya gaˬ-euˬ kʼawꞈ, sahˬ paˬ hawˇ-eu aˬ 
yawꞈ-euˬ yaw huiˬ yaw mahˇ kʼoeˇ deuˬ, tiˬ gʼaˬ-iˬ guˆ gaˇ maˬ duˇ-a. 
25Eˇlaˬnaˬdaˬ, Daˬlaˇyaˬ hawˇ-eu Geˬmaˬliˇyaˆ aˬ ha smˇ gʼaˬ neh, sahˬ boꞈ paˇ yoˆ 
kʼoeˇ miˬ dzaˬ-ahˇ taˬ dawˆ puiˆ nehˬ laꞈ lehˇ shaˇ kʼawꞈ, sahˬ paˬ maˬ naˇ haˬ-a.  
26Kʼoeˇ naˇ, ngaˇ hawˇ-eu ngaˬ neh ehˇ-euˬ dawˬ boꞈ doˆ-euˬ gʼaˬ pyeuꞈ-eu Baˬluˆ 
nga nyaꞈ-ahˇ bi nyehꞈ-eu gʼaˇ duˬ, sahˬ paˬ zaˬ yo Yeˬlaˬmeˬlaˇ, Aˬzaˬleˬlaˇ-euˬ aˬ li 
Seˬlehˇyaˬ hawˇ-eu Aˬbaˬdeˬlaˇ-euˬ aˬ li Sheˬleˬmiˇ aˬ ha smˇ gʼaˬ-ahˇ, sahˬ paˬ 
dawˬ biꞈ-euˬ meh. Ehˇ kʼawꞈ, Sahˬpaˬ Miˬyehˇ neh ngaˬ-ahˇ sheuˬ zaꞈ nehˬ laꞈ-euˬ 
meh.  

Yeˬlaˬmiˇ neh sahˬ boꞈ paˇ yoˆ yawˬ yoˆ yawˬ paˇ boꞈ-euˬ 

27Ngaˬ neh Baˬluˆ-ahˇ gui ka ka nehˬ-awˇ, bi boꞈ-euˬ sahˬ boꞈ paˇ yoˆ kʼoeˇ yoˆ-ahˇ 
sahˬ paˬ Yeˬhawˇyaˬkmˬ miˬ dzaˬ-ahˇ dawˆ puiˆ gʼaˬ ngeh, Sahˬpaˬ Miˬyehˇ ngaˬ-
ahˇ heu loꞈ-ehˇ ehˇ-eu meh.  
28“Shaˬ kʼoˆ paˇ yoˆ yawˬ yoˆ yawˬ yuˇ-awˇ, yaw beh poˆ kʼaˇ boꞈ-euˬ yawˬ jeˬ na luꞈ 
boꞈ ahˇ jiˇ-awˬ.  
29Yuˇdaˆ sahˬ paˬ Yeˬhawˇyaˬkmˬ-ahˇ kʼawꞈ heu loꞈ-ehˇ ehˇ nehˬ-awˬ. “Sahˬ boꞈ paˇ 
yoˆ kʼoeˇ yoˆ-ahˇ nawˇ miˬ dzaˬ-ahˇ dawˆ puiˆ-awˇ, ‘Baˬbuˇloˬ sahˬ paˬ miˇ kʼahˬ heu 
kʼahˬ-ahˇ laˆ cawˆ le-awˇ, tsawˇ haˬ hawˇ-eu jeˬ zaˬ-ahˇ sehꞈ tehꞈ-a’ lehˇ aˬ jeˬ miˇ 
neh boꞈ te lehˇ, Yeˬlaˬmiˇ-ahˇ nawˇ naˇ haˬ-euˬ meh.  
30Kʼoeˇ miˇ neh, sahˬ paˬ Yeˬhawˇyaˬkmˬ-oˇ, Sahˬpaˬ Miˬyehˇ pyeuꞈ-eu ngaˇ nymˬ-
mˇ heu loꞈ-ehˇ ehˇ-eu ma. Nawˬ-euˬ zaˬ nawˬ-euˬ uˆ deuˬ laꞈ kʼoeˇ, Daˬbiˇ-euˬ miˇ 
kʼahˬ heu kʼoeˇ taˆ uˆ lahˇ-eu tiˬ gʼaˬ-iˬ maˬ paˇ bi doˆ laˇ ma. Nah gʼahˇ paw nahˇ 
tsaˇ kʼaˆ-awˇ uˬ ciꞈ paw ceuˬ ga gaˇ, nawˬ-ahˇ yaw shiˇ-ehˇ baꞈ dzeh-awˇ bi ga tehꞈ-
a.  
31Naw maꞈ neh mˇ-euˬ iˬ baˇ baˬ da neh, nawˬ-ahˇ maˬ ehˇ, nawˬ-euˬ zaˬ deuˬ uˆ 
deuˬ-ahˇ maˬ ehˇ, nawˬ-euˬ gaˇ mˇ-eu yaw huiˬ yaw mahˇ deuˬ-ahˇ maˬ ehˇ, ngaˇ 
kʼehˬ nehˬ kʼaˆ nehˬ ma. Nawˇ hawˇ-eu Yeˬluˇsaˬlehˬ meuˬ-ahˇ jawˇ-eu tsawˇ haˬ 
deuˬ maˬ ehˇ, Yuˇdaˆ miˇ kʼahˬ laꞈ kʼoeˇ jawˇ-eu tsawˇ haˬ deuˬ maˬ ehˇ, ngaˬ neh 
mehˬ nehˬ-euˬ jeˬ-ahˇ maˬ naˇ haˬ geuꞈ-euˬ miˇ neh, ngaˬ neh ehˇ taˬ-euˬ loꞈ-ehˇ, 
naw maꞈ dawˬ tawˆ luꞈ kʼoeˇ taˆ luˬ-iˇ seˇ-iˇ-eu jeˬ bi keuˆ le ma lehˇ ehˇ nehˬ-awˬ” 
lehˇ ehˇ-eu meh.  
32Kʼoeˇ naˇ, ngaˬ neh ehˇ-euˬ dawˬ boꞈ doˆ-eu gʼaˬ pyeuꞈ-eu Baˬluˆ-ahˇ shaˬ kʼoˆ paˇ 
yoˆ tiˬ yoˆ ngaˇ paˇ biꞈ nehˬ-awˇ, ngaˬ neh gui ka kʼaˇ ka nehˬ-euˬ loꞈ-ehˇ aˬ yawꞈ 
boꞈ ahˇ-euˬ meh. Yaw beh sahˬ paˬ Yeˬhawˇyaˬkmˬ neh miˬ dzaˬ-ahˇ dawˆ puiˆ-euˬ 
shaˬ kʼoˆ paˇ yoˆ-ahˇ ahˇ-eu dawˬ kʼoeˇ deuˬ dawˬ tawˆ luꞈ boꞈ ahˇ-euˬ uˬ taꞈ, kʼoeˇ 
gaˇ duˇ-eu dawˬ yaw shuiꞈ deuˬ kʼawꞈ, ngaˬ neh gui ka ka nehˬ-awˇ paˇ bi boꞈ lahˬ-
euˬ ma.  

Yeˬlaˬmiˇ 37 

Guiˬ lahˬ shaˇ nehˬ laꞈ lehˇ Yeˬlaˬmiˇ-ahˇ Zeˬdaˬkiˇ shaˇ-eu 

1Baˬbuˇloˬ sahˬ paˬ Neˬbuˬkaˬneˬzaˬ neh, Yeˬhawˇyaˬkmˬ-euˬ aˬ li Yeˬhawˇyaˬciˬ-
euˬ jawˇ duˬ-ahˇ, Yawˇshiˆ-euˬ aˬ li Zeˬdaˬkiˇ-ahˇ Yuˇdaˆ sahˬ paˬ bi geuꞈ-euˬ meh.  
2Ehˇ kʼawꞈ, Sahˬpaˬ Miˬyehˇ neh ngaˬ-ahˇ biꞈ laꞈ-eu dawˬ-ahˇ, Zeˬdaˬkiˇ hawˇ-eu aˬ 
yawꞈ-euˬ gaˇ mˇ-eu yaw huiˬ yaw mahˇ deuˬ maˬ ehˇ, aˬ yawꞈ-euˬ miˇ kʼahˬ zaˬ 
deuˬ maˬ ehˇ, maˬ naˇ haˬ-a.  
3Sahˬ paˬ Zeˬdaˬkiˇ-aˬ, Sheˬleˬmiˇ-euˬ aˬ li Yeˬhuˇkaˬlaˆ hawˇ-eu Mawˇseˬyaˇ-euˬ aˬ 
li piˇ ma Zaˬpaˬniˇ-ahˇ ngaˇ jawˇ gaˇ pyehˬ gʼeh leꞈ-awˇ, ‘Aˬ dui-euˬ miˇ kʼahˬ gʼaˇ 
duˬ, aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ guiˬ lahˬ shaˇ nehˬ laꞈ’ lehˇ bi 
ehˇ le-euˬ meh. 
4Kʼoeˇ ngeh keuˆ ni ngaˬ-ahˇ paꞈ kuˆ laꞈ kʼoeˇ maˬ bi nyehꞈ ahˇ-ehˇ, miˇ kʼahˬ zaˬ 
deuˬ kʼaˇ jawˇ gaˇ cah cah-ehˇ jawˇ-euˬ ma.  
5Baˬbuˇloˬ guiˇ maꞈ deuˬ Yeˬluˇsaˬlehˬ meuˬ-ahˇ loꞈ jawˬ taˬ-euˬ meh. Ehˇ kʼawꞈ, 
Iˇjiˇtuˆ guiˇ maꞈ deuˬ miˇ kaˬ tsehˆ doˆ-awˇ laˇ luꞈ-eu gaˇ kawˆ ya gaˬ ngeh, aˬ yawꞈ 
maꞈ naˇ kʼah paw jiˆ gʼoꞈ leˇ-euˬ meh.  
6Kʼoeˇ ngeh, Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ ngaˬ-ahˇ heu loꞈ-ehˇ 
ehˇ-eu meh.  
7“Zeˬdaˬkiˇ-ahˇ heu loꞈ-ehˇ ehˇ nehˬ-awˬ. Iˇjiˇtuˆ guiˇ maꞈ deuˬ nawˬ-ahˇ caw ba laˇ-
eu lehˇ laˇ luꞈ meh. Ehˇ kʼawꞈ, aˬ yawꞈ maꞈ gʼawˬ myahˇ ni maˬ jawˇ-ehˇ gʼoꞈ-iˇ tehꞈ-
a.  
8Kʼoeˇ naˇ, Baˬbuˇloˬ tsawˇ haˬ deuˬ paˇ gʼoꞈ poˆ le-awˇ, meuˬ-ahˇ guiˇ deuˆ gʼaˬ-awˇ, 
miˬ dzaˬ keuˬ dzeh tehꞈ-a.  
9Baˬbuˇloˬ tsawˇ haˬ deuˬ maˬ paˇ gʼoꞈ poˆ le-aˇ lehˇ nawˇ noeˬ naˇ, lehˬ dui dui-iˇ 
tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma. Baˬbuˇloˬ tsawˇ haˬ deuˬ aˬ 
diˇ gʼoꞈ poˆ le meh.  
10Baˬbuˇloˬ guiˇ maꞈ deuˬ-ahˇ nawˇ deuˆ gʼaˬ-awˇ, bi deuˆ naˇ-euˬ tsawˇ haˬ deuˬ 
tehꞈ-ehˇ dzeuˇ-iˇ-awˇ sehˬ gʼawˆ laꞈ kʼoeˇ ga-eu kʼawꞈ, tsawˇ haˬ kʼoeˇ deuˬ paˇ tuˇ 
laˇ-awˇ, meuˬ heu meuˬ meuˬ lah-ehˇ kʼawˇ zeuˇ maˬ mawˇ laˇ-ehˇ pyeuꞈ-iˇ ni keuˬ 
puiˆ byoˆ leꞈ tehꞈ-a lehˇ ehˇ nehˬ-awˬ.” 

Yeˬlaˬmiˇ-ahˇ paꞈ kuˆ-ahˇ dawˆ-euˬ 

11Iˇjiˇtuˆ guiˇ maꞈ deuˬ laˇ peh luꞈ-eu miˇ neh, Baˬbuˇloˬ guiˇ maꞈ deuˬ Yeˬluˇsaˬlehˬ 
meuˬ-ahˇ neh jiˆ gʼoꞈ kʼoꞈ leˇ-euˬ meh.  
12Kʼoeˇ ngeh, nga pehˬ-euˬ nymˇ jiˇ laꞈ kʼoeˇ ngaˬ-ahˇ oꞈ-eu jeˬ biˇ deuˬ yuˇ geuꞈ leˇ-
eu gʼaˇ duˬ, Yeˬluˇsaˬlehˬ meuˬ-ahˇ neh, Beˬyaˬmiˬ miˇ kʼahˬ-ahˇ ngaˇ gʼoꞈ leˇ-euˬ 
ma.  
13Ehˇ kʼawꞈ, Beˬyaˬmiˬ lahˇ kʼehˬ-ahˇ ngaˇ le keuˆ ngeh, lahˇ kʼehˬ-ahˇ loꞈ piˇ-eu 
yehˇ pyeuꞈ-eu Iˇliˇjaˬ lehˇ kuˇ-eu gʼaˬ, “Nawˇ Baˬbuˇloˬ tsawˇ haˬ jawˇ paw cehˆ uˇ 
leˇ-eu lehˇ gʼeh-eu nga” lehˇ ngaˬ-ahˇ ehˇ-eu meh. Iˇliˇjaˬ-euˬ aˬ da-aˬ, Sheˬleˬmiˇ 
meh. Aˬ yawꞈ-euˬ aˬ bawˇ-aˬ, Haˬnaˬniˇyaˆ meh.  

14Ngaˇ gʼeh, “Maˬ ngeuˇ-eˬ. Baˬbuˇloˬ tsawˇ haˬ deuˬ jawˇ paw cehˆ uˇ-iˇ-eu lehˇ 
gʼeh-eu maˬ ngeuˇ” lehˇ ehˇ kʼoꞈ nehˬ-euˬ ma. Ehˇ kʼawꞈ, Iˇliˇjaˬ maˬ naˇ haˬ-ehˇ, 
ngaˬ-ahˇ nyehꞈ-awˇ, yaw huiˬ yaw mahˇ deuˬ jawˇ gaˇ tsahˇ gʼeh-euˬ meh.  
15Aˬ yawꞈ maꞈ ngaˬ-ahˇ nui ma pehˇ dui dui-eu miˇ neh, ngaˬ-ahˇ diˬ-awˇ, 
Yawˇnaˆshaˬ-euˬ nymˇ-ahˇ nyehꞈ lahˇ taˬ-awˬ lehˇ dawˬ biꞈ-euˬ meh. Yawˇnaˆshaˬ-
aˬ, saˇ naˇ gaˇ mˇ-eu paw aˬ yuiꞈ geuꞈ-awˇ, aˬ yawꞈ-euˬ nymˇ-ahˇ paꞈ kuˆ loꞈ-ehˇ laˆ 
pyeuꞈ taˬ-euˬ meh.  
16Miˇ tsaˬ dawˬ dah jaˆ-eu paꞈ kuˆ laꞈ kʼoeˇ ngaˬ-ahˇ nyehꞈ ahˇ-awˇ, gʼawˬ myahˇ ni 
bi jawˇ nehˬ laꞈ-euˬ meh.  
17Aˇ nah, sahˬ paˬ Zeˬdaˬkiˇ neh ngaˬ-ahˇ bi sheuˬ laˬ laˇ-awˇ, aˬ yawꞈ-euˬ hawˇ 
nymˇ laꞈ kʼoeˇ nga nyaꞈ yaw kaˬ tehꞈ-ehˇ, “Sahˬpaˬ Miˬyehˇ neh dawˬ biꞈ taˬ-euˬ jaˆ 
meh loˇ” lehˇ aˬ yawꞈ ngaˬ-ahˇ naˇ haˬ ngeh, “Jaˆ meh. Nawˬ-ahˇ aˬ cawˬ nyehꞈ-awˇ 
Baˬbuˇloˬ sahˬ paˬ-euˬ aˬ laꞈ laꞈ kʼoeˇ a nehˬ tehꞈ-a” lehˇ ehˇ kʼoꞈ nehˬ-euˬ ma.  
18Kʼoeˇ naˇ ngaˇ heu loꞈ-ehˇ ehˇ nehˬ-euˬ ma. “Naw maꞈ ngaˬ-ahˇ paꞈ kuˆ-ahˇ dawˆ 
paˬ-ehˇ, nawˇ hawˇ-eu nawˬ-euˬ gaˇ mˇ-eu yaw huiˬ yaw mahˇ deuˬ-ahˇ maˬ ehˇ, 
tsawˇ haˬ heu deuˬ-ahˇ maˬ ehˇ, ngaˬ neh mˇ lehˬ taˬ-euˬ aˬ jeˬ jaˆ ta.  
19Nawˬ-ahˇ maˬ ehˇ, nawˬ-euˬ miˇ kʼahˬ-ahˇ maˬ ehˇ, Baˬbuˇloˬ sahˬ paˬ guiˇ maˬ 
deuˆ le-aˇ lehˇ ehˇ-eu, Miˬyehˇ gʼaˇ duˬ ngehˬ dah-eu nawˬ-euˬ tsawˇ haˬ kʼoeˇ deuˬ 
aˬ jeˬ pyeuꞈ jiˇ-euˬ ta.  
20Sahˬ paˬ-oˇ, ngaˇ ehˇ gaˇ naˇ haˬ-awˇ, ngaˬ neh kʼaˇ ehˇ-euˬ loꞈ-ehˇ mˇ-awˬ lehˇ, 
nymˬ-mˇ nawˬ-ahˇ ngaˇ shaˇ-eu ma. Tiˬ jeˬ gʼeh-awˇ neh-iˬ, Yawˇnaˆshaˬ-euˬ nymˇ-
ahˇ jaˆ-eu paꞈ kuˆ laꞈ kʼoeˇ ngaˬ-ahˇ taˬ paˇ nyehꞈ-ahˇ poˆ nehˬ laꞈ. Kʼoeˇ gaˇ nyehꞈ 
ahˇ poˆ nehˬ laꞈ naˇ, maˇ maˇ ni shiˇ-eu miˇ-a” lehˇ ehˇ nehˬ-euˬ ma.  
21Kʼoeˇ ngeh jawˇ, sahˬ paˬ hawˇ nymˇ-ahˇ jaˆ-eu paꞈ kuˆ laꞈ kʼoeˇ ngaˬ-ahˇ nyehꞈ 
ahˇ-awˇ mawˬ tawꞈ tawꞈ tehˬ taꞈ-eu gʼaˇ duˬ, sahˬ paˬ Zeˬdaˬkiˇ dawˬ biꞈ-euˬ meh. 
Ngaˇ kʼoeˇ gaˇ uˇ-awˇ, meuˬ laꞈ kʼoeˇ kaˬ muˇ maˬ jaˆ-ehˇ pyeuꞈ-iˇ ngeh keuˆ ni, kaˬ 
muˇ jahˇ-eu tsawˇ haˬ deuˬ ngaˬ-ahˇ tiˬ nah-euˬ kaˬ muˇ tiˬ siˬ bi dzaˬ laꞈ-euˬ meh.  

Yeˬlaˬmiˇ 38 

Yeˬlaˬmiˇ lah duˬ-ahˇ bi nyehꞈ ahˇ-euˬ 

1Maˬtaˬ-euˬ aˬ li Sheˬpaˬtiˇ, Paˬshuˇlaˆ-euˬ aˬ li Geˬdaˬliˇ, Sheˬleˬmiˇ-euˬ aˬ li 
Yeˬhuˇkaˬlaˆ hawˇ-eu, Maˬlaˬkiˇyaˆ-euˬ aˬ li Paˬshuˇlaˆ aˬ ha maꞈ-aˬ, miˇ kʼahˬ zaˬ 
deuˬ-ahˇ ngaˇ heu loꞈ-ehˇ ehˇ nehˬ luꞈ-eu gaˇ kawˆ ya gaˬ-euˬ meh.  
2“Meuˬ heu meuˬ laꞈ kʼoeˇ kʼaˇ jawˇ yaꞈ-eu tsawˇ haˬ deuˬ, guiˇ deuˆ-eu laꞈ kʼoeˇ, 
maˬ ngeuˇ naˇ mehꞈ-eu shuꞈ-eu laꞈ kʼoeˇ, maˬ ngeuˇ naˇ naˇ-eu gawˇ-eu laꞈ kʼoeˇ ya 
shiˇ jiˇ tehꞈ-a. Ehˇ kʼawꞈ, laꞈ nyiˇ doˆ-iˇ-awˇ, Baˬbuˇloˬ tsawˇ haˬ deuˬ jawˇ gaˇ uˇ leˇ-
eu tsawˇ haˬ deuˬ-aˬ, yaw li uˬ duˬ yawˬ ha-euˬ uˬ kʼawˇ ya buˬ-iˇ tehꞈ-a” lehˇ, 
Sahˬpaˬ Miˬyehˇ ehˇ-eu gaˇ kawˆ, miˇ kʼahˬ zaˬ deuˬ-ahˇ ngaˇ ehˇ nehˬ-euˬ aˬ yawꞈ 
maꞈ ya gaˬ-euˬ meh. 
3“Meuˬ heu meuˬ Baˬbuˇloˬ guiˇ maꞈ-ahˇ ngaˇ a nehˬ-awˇ bi deuˆ gʼaˬ ma” lehˇ, 
Sahˬpaˬ Miˬyehˇ ehˇ-eu gaˇ kawˆ kʼawꞈ, aˬ yawꞈ maꞈ-ahˇ ngaˇ dzawˇ nehˬ luꞈ-eu ma.  

4Kʼoeˇ naˇ, yaw huiˬ yaw mahˇ kʼoeˇ deuˬ sahˬ paˬ-ahˇ heu loꞈ-ehˇ ehˇ nehˬ leˇ-euˬ 
meh. “Tsawˇ haˬ heu gʼaˬ-ahˇ maˬ sehꞈ-ehˇ maˬ gʼeh nya luꞈ-a. Aˬ yawꞈ kʼoeˇ loꞈ-ehˇ 
ja ja-ehˇ cah-eu laꞈ kʼoeˇ, meuˬ laꞈ kʼoeˇ jawˇ-eu yehˇ deuˬ nui ma baˬ-iˇ ni jahˇ luꞈ-
eu meh. Meuˬ laꞈ kʼoeˇ kʼaˇ jawˇ-eu tsawˇ haˬ deuˬ-ahˇ kʼawꞈ, aˬ yawꞈ kʼoeˇ loꞈ-ehˇ 
dzawˇ nehˬ-euˬ meh. Aˬ yawꞈ-aˬ, miˇ kʼahˬ zaˬ deuˬ gʼaˇ duˬ yaw muiˬ jeˬ mˇ-eu 
maˬ ngeuˇ nga. Yaw cawˆ jeˬ mˇ-eu nga.” 
5Kʼoeˇ ngeh, sahˬ paˬ Zeˬdaˬkiˇ ehˇ-eu, “Muiˬ tehꞈ-a. Naw maꞈ aˬ yawꞈ-ahˇ kʼaˇ jahˇ 
nehˬ mawꞈ-eu loꞈ-ehˇ jahˇ nehˬ-awˬ. Ngaˇ naw maꞈ-ahˇ aˬ joˆ-ehˇ paˇ laˆ tsoeˬ nya 
nmˇ.” 
6Kʼoeˇ naˇ, aˬ yawꞈ maꞈ ngaˬ-ahˇ nyehꞈ-awˇ, sahˬ paˬ zaˬ yo Maˬlaˬkiˇyaˆ-euˬ lah 
duˬ-ahˇ, aˇ caˆ neh pyehˬ ka ahˇ nehˬ laꞈ-euˬ meh. Lah duˬ kʼoeˇ duˬ-aˬ, sahˬ paˬ-euˬ 
hawˇ nymˇ lahˇ laꞈ kʼoeˇ jaˆ-awˇ, iˇ cuꞈ maˬ dahˬ ni, lah yaˬ yaˬ-eu meh. Lah yaˬ 
kʼoeˇ-euˬ laꞈ kʼoeˇ ngaˇ ga nuiꞈ-awˇ jawˇ-euˬ ma.  
7Ehˇ kʼawꞈ, aˬ yawꞈ maꞈ neh ngaˬ-ahˇ lah duˬ laꞈ kʼoeˇ nyehꞈ ahˇ-euˬ gaˇ kawˆ-ahˇ, 
sahˬ paˬ-euˬ hawˇ nymˇ laꞈ kʼoeˇ yaw huiˬ yaw mahˇ tiˬ gʼaˬ geuꞈ luꞈ-eu Suˬdaˬ 
tsawˇ haˬ Eˇbehˆmeˬlehˆ ya gaˬ-euˬ meh. Kʼoeˇ ngeh, Beˬyaˬmiˬ lahˇ kʼehˬ dawˬ peh 
sahˬ paˬ nuiˇ luꞈ-eu meh.  
8Eˇbehˆmeˬlehˆ sahˬ paˬ jawˇ gaˇ le-awˇ, heu loꞈ-ehˇ ehˇ nehˬ-euˬ meh.  
9“Sahˬ paˬ-oˇ, tsawˇ haˬ kʼoeˇ deuˬ neh mˇ-euˬ jeˬ maˬ tsaˬ maˬ dawˇ-a. Yeˬlaˬmiˇ-
ahˇ lah duˬ laꞈ kʼoeˇ aˬ yawꞈ maꞈ nyehꞈ ahˇ-euˬ meh. Meuˬ laꞈ kʼoeˇ dzaˬ dzaˬ dawˇ 
dawˇ nym laˇ taˬ-euˬ miˇ neh, Yeˬlaˬmiˇ ya shiˇ-eu yaw duˬ baw meh.” 
10Ngaˇ maˬ shiˇ tsehˆ mi naˆ-ehˇ ngaˬ-ahˇ bi gʼeu doˆ laˇ-eu gʼaˇ duˬ, Eˇbehˆmeˬlehˆ-
ahˇ sahˬ paˬ neh dawˬ biꞈ-awˇ, tsawˇ haˬ smˇ gʼaˬ sheuˬ-awˇ bi oe-euˬ meh. 
11Kʼoeˇ naˇ, tsawˇ haˬ kʼoeˇ smˇ gʼaˬ sheuˬ-awˇ, sahˬ paˬ-euˬ hawˇ nymˇ laꞈ kʼoeˇ jaˆ-
eu myawˬ taˬ-euˬ kuˆ lawˆ-ahˇ Eˇbehˆmeˬlehˆ le-awˇ, ngaˬ-ahˇ lah duˬ laꞈ kʼoeˇ neh 
gʼeu doˆ-eu gʼaˇ duˬ, mehˬ tsoeˬ paˇ cehˇ yuˇ doˆ laˬ leˇ-euˬ meh.  
12Ngaˬ-ahˇ aˇ caˆ neh gʼeu doˆ ngeh maˬ bi naˇ laˇ-eu gʼaˇ duˬ, mehˬ tsoeˬ paˇ cehˇ 
kʼoeˇ laꞈ gʼoꞈ laꞈ tah-ahˇ dehˬ tehˬ-awˬ lehˇ aˬ yawꞈ ehˇ-eu miˇ neh, aˬ yawꞈ ehˇ-eu 
loꞈ-ehˇ jahˇ-euˬ ma.  
13Kʼoeˇ naˇ, aˬ yawꞈ maꞈ ngaˬ-ahˇ lah duˬ laꞈ kʼoeˇ neh gʼeu doˆ nehˬ laꞈ-euˬ meh. 
Lah duˬ laꞈ kʼoeˇ neh doˆ laˇ gʼaˬ ngeh jawˇ, sahˬ paˬ-euˬ hawˇ nymˇ lahˇ laꞈ kʼoeˇ 
ngaˬ-ahˇ ka lahˇ-awˇ bi jawˇ laꞈ-euˬ meh.  

Yeˬlaˬmiˇ-ahˇ Zeˬdaˬkiˇ nui noeˬ nui duˇ shaˇ-euˬ 

14Tiˬ poˆ-aˬ, Uˬ duˬ tahˬ nymˇ nymˇ ma-ahˇ uˇ leˇ-eu lahˇ kʼehˬ smˇ kʼehˬ tiˬ kʼehˬ-
ahˇ, aˬ yawꞈ jawˇ gaˇ bi laˇ-eu gʼaˇ duˬ, ngaˬ-ahˇ bi sheuˬ laˬ le-awˇ, “Nawˬ-ahˇ, ngaˇ 
tiˬ jeˬ naˇ haˬ mawꞈ nya. Yawˬ jeˬ na luꞈ kʼaˇ ngeuˇ-eu loꞈ-ehˇ bi ehˇ doˆ jiˇ mawꞈ 
miˇ-a” lehˇ ehˇ-eu meh.  
15“Kʼaˇ ngeuˇ-eu loꞈ-ehˇ dawˇ coe ni ngaˇ ehˇ naˇ, nawˇ ngaˬ-ahˇ sehꞈ laˇ gaˇ guˆ nya. 
Ja noeˬ ja duˇ nehˬ naˇ kʼawꞈ, nawˇ maˬ naˇ haˬ geuꞈ gaˇ yahˇ nya” lehˇ ngaˇ ehˇ kʼoꞈ 
nehˬ-euˬ ma.  

http://pt-br.bibles.org/ahk-AHK/Jer/38#Jer.38.7!f.1

16Kʼoeˇ ngeh, sahˬ paˬ Zeˬdaˬkiˇ ngaˬ-ahˇ ciˬ cuˇ ni kʼoeˬ saˆ-awˇ, “Nawˬ-ahˇ ngaˇ 
maˬ sehꞈ-eu uˬ taꞈ, nawˬ-ahˇ sehꞈ mawꞈ-eu deuˬ-euˬ laꞈ-ahˇ kʼawꞈ maˬ bi ahˇ leˇ 
lehˇ, aˬ dui-ahˇ dehꞈ-eu saꞈ laˇ biꞈ laꞈ-euˬ Miˬyehˇ pyeuꞈ-eu, dehꞈ luꞈ-eu Miˬyehˇ 
mehˬ shi ngaˇ kamˬ-eu ma.” 
17Kʼoeˇ naˇ, Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ neh kʼaˇ 
ehˇ taˬ-euˬ jeˬ, Zeˬdaˬkiˇ-ahˇ ngaˇ heu loꞈ-ehˇ paˇ dzawˇ poˆ nehˬ-euˬ ma. Sahˬpaˬ 
Miˬyehˇ heu loꞈ-ehˇ ehˇ-eu meh. “Baˬbuˇloˬ sahˬ paˬ-euˬ yaw huiˬ yaw mahˇ deuˬ-
euˬ laꞈ oꞈ nawˇ awꞈ nehˬ naˇ, nawˇ shiˇ gaˇ maˬ keuˆ-ehˇ, meuˬ heu meuˬ kʼawꞈ maˬ 
cawˆ-iˇ-aˇ. Nawˇ hawˇ-eu nawˬ-euˬ miˬ sawˇ zaˬ dawˬ tawˆ luꞈ shiˇ gaˇ maˬ keuˆ ni 
ya dzeuˇ-iˇ tehꞈ-a.  
18Ehˇ kʼawꞈ, nawˇ laꞈ oꞈ maˬ awꞈ naˇ, meuˬ heu meuˬ Baˬbuˇloˬ tsawˇ haˬ deuˬ-euˬ 
laꞈ-ahˇ ahˇ leˇ-awˇ, meuˬ-ahˇ miˬ dzaˬ dzah puiˆ dzeh-eu uˬ taꞈ, nawˬ-euˬ gʼawˇ 
mawˇ kʼawꞈ aˬ yawꞈ maꞈ-euˬ laꞈ-ahˇ maˬ dzeuˇ-iˇ nya-aˇ lehˇ ehˇ-eu meh.” 
19Sahˬ paˬ Zeˬdaˬkiˇ ehˇ-eu, “Baˬbuˇloˬ tsawˇ haˬ deuˬ jawˇ paw cehˆ ahˇ-iˇ-euˬ aˬ 
dui -euˬ miˇ kʼahˬ zaˬ deuˬ-ahˇ ngaˇ guˆ nya. Ngaˬ-ahˇ aˬ yawꞈ maꞈ-euˬ laꞈ-ahˇ a ahˇ 
nehˬ-awˇ bi kʼehˬ laꞈ-eu maˬ siˬ.” 
20Ngaˇ heu loꞈ-ehˇ ehˇ nehˬ-euˬ ma. “Nawˬ-ahˇ tsawˇ haˬ kʼoeˇ deuˬ-euˬ laꞈ-ahˇ maˬ 
bi ahˇ leˇ-aˇ. Sahˬpaˬ Miˬyehˇ neh ehˇ taˬ-euˬ dawˬ-ahˇ naˇ haˬ geuꞈ-awˬ lehˇ, nawˬ-
ahˇ ngaˇ shaˇ-eu ma. Kʼoeˇ loꞈ-ehˇ jahˇ naˇ, nawˬ-euˬ gʼaˇ duˬ muiˬ dui dui-awˇ, shiˇ 
gaˇ maˬ keuˆ-aˇ.  
21Ehˇ kʼawꞈ, nawˇ laꞈ oꞈ maˬ awꞈ ma lehˇ ngeuˇ naˇ, aˬ joˆ-ehˇ pyeuꞈ laˇ-eu gaˇ kawˆ 
Sahˬpaˬ Miˬyehˇ ngaˬ-ahˇ yaw sahˇ laꞈ kʼoeˇ heu loꞈ-ehˇ bi siˬ bi mawˇ laꞈ-euˬ meh.  
22Yuˇdaˆ sahˬ paˬ-euˬ hawˇ nymˇ laꞈ kʼoeˇ kʼaˇ dzeˇ-eu zaˬ miˬ zaˬ deuˬ-ahˇ, 
Baˬbuˇloˬ tsawˇ haˬ yaw huiˬ yaw mahˇ deuˬ jawˇ gaˇ sheuˬ doˆ gʼeh nehˬ-eu ngaˇ 
ya mawˇ-euˬ ma. Aˬ yawꞈ maꞈ heu loꞈ-ehˇ ehˇ-awˇ doˆ-iˇ luꞈ-eu meh.  

‘Sahˬ paˬ-ahˇ gʼoeˇ dui dui-eu cawˬ deuˬ, sahˬ paˬ-ahˇ tsawˇ gahˇ gahˇ gʼaˬ-euˬ meh. 
Sahˬ paˬ aˬ kuiˇ lah yaˬ-ahˇ nawˬ pahˬ-awˇ, cawˬ deuˬ byehˇ dzeh nehˬ yaꞈ-euˬ 
meh’ lehˇ ehˇ-eu meh.” 
23Kʼoeˇ naˇ, ngaˇ heu loꞈ-ehˇ paˇ ehˇ nehˬ-euˬ ma. “Nawˬ-euˬ zaˬ miˬ zaˬ deuˬ hawˇ-
eu aˬ buˇ aˬ li dawˬ tawˆ luꞈ Baˬbuˇloˬ tsawˇ haˬ deuˬ jawˇ gaˇ bi sheuˬ gʼeh jiˇ-awˇ, 
nawˇ kʼawꞈ, aˬ yawꞈ maꞈ-euˬ laꞈ-ahˇ maˬ dzeuˇ-iˇ-aˇ. Baˬbuˇloˬ sahˬ paˬ nawˬ-ahˇ 
nyehꞈ-awˇ, meuˬ heu meuˬ-ahˇ miˬ dzaˬ keuˬ byoˆ dzeh tehꞈ-a.” 
24Zeˬdaˬkiˇ ehˇ-eu, “Aˇ nyaꞈ neh ngehˬ cawˬ-euˬ gaˇ kawˆ heu tsawˇ haˬ tiˬ gʼaˬ-iˬ 
maˬ bi siˬ ni yahˇ-awˬ. Nawˬ-ahˇ ngaˇ shiˇ gaˇ maˬ bi keuˆ.  
25Ngaˇ nawˬ nehˬ-awˇ ngehˬ cawˬ-euˬ gaˇ kawˆ yaw huiˬ yaw mahˇ deuˬ ya gaˬ naˇ, 
aˬ jeˬ gaˇ kawˆ ngehˬ cawˬ-euˬ nga lehˇ siˬ mawꞈ-eu miˇ neh, nawˬ-ahˇ naˇ haˬ laˇ 
tehꞈ-a. Kʼaˇ ngeuˇ-eu loꞈ-ehˇ dawˇ coe ni ehˇ doˆ nehˬ jiˇ naˇ, nawˬ-ahˇ maˬ sehꞈ ni 
bi dzeuˇ-iˇ ma lehˇ aˬ yawꞈ maꞈ ehˇ laˇ tehꞈ-a.  
26Kʼoeˇ loꞈ-ehˇ ehˇ laˇ naˇ, paꞈ kuˆ-ahˇ paˇ dawˆ-awˇ taˬ bi shiˇ nehˬ laꞈ lehˇ, ngaˬ-ahˇ 
nawˇ shaˇ-euˬ tehꞈ ma lehˇ ehˇ kʼoꞈ nehˬ naˇ gʼaˬ tehꞈ-a.” 

27Kʼoeˇ naˇ, yaw huiˬ yaw mahˇ dawˬ tawˆ luꞈ ngaˬ-ahˇ naˇ haˬ laˇ-awˇ, sahˬ paˬ neh 
kʼaˇ ehˇ nehˬ laꞈ-euˬ loꞈ-ehˇ ngaˇ ehˇ kʼoꞈ nehˬ-euˬ ma. Sahˬ paˬ nga nyaꞈ dawˬ 
ngehˬ cawˬ-euˬ gaˇ, tsawˇ haˬ tiˬ gʼaˬ-iˬ maˬ ya gaˬ-euˬ miˇ neh, aˬ yawꞈ maꞈ tiˬ jeˬ-
iˬ maˬ ehˇ nya-a.  
28Kʼoeˇ naˇ, Yeˬluˇsaˬlehˬ meuˬ-ahˇ aˬ cawˬ deuˆ gʼaˬ ngeh nah keuˆ ni, sahˬ paˬ 
hawˇ nymˇ lahˇ laꞈ kʼoeˇ ngaˇ jawˇ-euˬ ma.  

Yeˬlaˬmiˇ 39 

Yeˬluˇsaˬlehˬ meuˬ cawˆ-iˇ-euˬ 

1Zeˬdaˬkiˇ Yuˇdaˆ sahˬ paˬ geuꞈ-euˬ gʼoeˬ kʼoꞈ tiˬ kʼoꞈ ba la tseˇ siˬ tiˬ siˬ-ahˇ, 
Baˬbuˇloˬ sahˬ paˬ Neˬbuˬkaˬneˬzaˬ gʼaˬ, aˬ yawꞈ-euˬ guiˇ maꞈ dawˬ tawˆ luꞈ sheuˬ-
awˇ, Yeˬluˇsaˬlehˬ meuˬ-ahˇ guiˇ deuˆ le-euˬ meh. 
2Zeˬdaˬkiˇ sahˬ paˬ geuꞈ-euˬ tseˇ tiꞈ kʼoꞈ tiˬ kʼoꞈ ba la oeˬ siˬ tiˬ siˬ gʼoeˬ nah-ahˇ, 
meuˬ meuˬ lahˇ byaˆ le-euˬ meh.  
3(Yeˬluˇsaˬlehˬ meuˬ-ahˇ deuˆ gʼaˬ ngeh jawˇ, Baˬbuˇloˬ sahˬ paˬ-euˬ yaw huiˬ yaw 
mahˇ deuˬ dawˬ tawˆ luꞈ, lahˇ kʼehˬ gʼahˇ ceh kʼehˬ-ahˇ jawˇ duˬ yuˇ-awˇ jawˇ le-euˬ 
meh. Yaw huiˬ yaw mahˇ kʼoeˇ deuˬ laꞈ kʼoeˇ, Neˬlaˬgaˬlaˆshaˬleˬzaˬ, 
Samˬgaˬneˬboˬ, Saˬseˬkmˬ hawˇ-eu Neˬlaˬgaˬlaˆshaˬleˬzaˬ yawˬ gʼaˬ yawˬ ahˇ-eu 
meh.) 
4Kʼoeˇ loꞈ-ehˇ pyeuꞈ laˇ-euˬ gaˇ, sahˬ paˬ Zeˬdaˬkiˇ hawˇ-eu aˬ yawꞈ-euˬ yehˇ dawˬ 
tawˆ luꞈ ya mawˇ ngeh, uˬ ciꞈ paw meuˬ laꞈ nyiˇ cehˆ doˆ-eu lehˇ lehˬ hmˬ-euˬ meh. 
Sahˬ paˬ-euˬ yaˇ kmˇ paw neh aˬ yawꞈ maꞈ doˆ-iˇ-awˇ, meuˬ meuˬ lahˇ nyiˬ tiˆ yaw 
kaˬ-ahˇ dahˇ-eu lahˇ kʼehˬ-ahˇ neh iˇ doˆ-awˇ, Yawˇdaˬ lawˇ baˬ deh kʼawꞈ paw cehˆ 
dzeuˇ-euˬ meh.  
5Ehˇ kʼawꞈ, Baˬbuˇloˬ guiˇ maꞈ deuˬ aˬ yawꞈ maꞈ mehˬ nah teh-awˇ, Yeˬliˇkoˇ meuˬ 
dawˬ peh jaˆ-eu deh ga-ahˇ, Zeˬdaˬkiˇ-ahˇ nyehꞈ-euˬ meh. Kʼoeˇ naˇ, Haˬmaˆ gahˬ 
kaˬ-ahˇ jaˆ-eu Yiˇbaˬlahˬ meuˬ-ahˇ jawˇ luꞈ-eu sahˬ paˬ Neˬbuˬkaˬneˬzaˬ jawˇ gaˇ aˬ 
yawꞈ-ahˇ nyehꞈ gʼeh-euˬ meh. Kʼoeˇ gaˇ, Neˬbuˬkaˬneˬzaˬ neh aˬ yawꞈ-ahˇ yaˇ kʼaˬ 
daˇ nehˬ-euˬ meh.  
6Yiˇbaˬlahˬ meuˬ-ahˇ, Zeˬdaˬkiˇ-euˬ mehˬ shi, Zeˬdaˬkiˇ-euˬ aˬ li deuˬ-ahˇ 
Neˬbuˬkaˬneˬzaˬ neh bi sehꞈ-euˬ meh. Yuˇdaˆ miˇ kʼahˬ laꞈ kʼoeˇ yaw huiˬ yaw mahˇ 
geuꞈ-eu deuˬ-ahˇ kʼawꞈ aˬ yawꞈ bi sehꞈ-euˬ meh.  
7Kʼoeˇ naˇ, Zeˬdaˬkiˇ-euˬ myaˆ nuiˆ tsawˆ behꞈ nehˬ-awˇ, Baˬbuˇloˬ miˇ kʼahˬ-ahˇ 
tsahˇ gʼeh-eu gʼaˇ duˬ, shmˇ caˆ daˬ-awˇ bi jawˇ-euˬ meh.  
8Kʼoeˇ ngeh, Baˬbuˇloˬ tsawˇ haˬ deuˬ sahˬ paˬ-euˬ hawˇ nymˇ hawˇ-eu miˇ kʼahˬ 
zaˬ-euˬ nymˇ deuˬ keuˬ dzeh-awˇ, Yeˬluˇsaˬlehˬ meuˬ-euˬ meuˬ meuˬ lahˇ deh byaˆ-
euˬ meh. 
9Aˇ saˬ saˬ laˇ jawˬ-ehˇ, Baˬbuˇloˬ guiˇ maꞈ deuˬ kʼoeˇ taˆ uˆ lahˇ-eu Neˬbuˬzaˬlaˬdaˬ-
aˬ, meuˬ laꞈ kʼoeˇ kʼaˇ dzeˇ-eu tsawˇ haˬ deuˬ hawˇ-eu, aˬ yawꞈ jawˇ paw kʼaˇ cehˆ uˇ 
leˇ-euˬ tsawˇ haˬ deuˬ-ahˇ Baˬbuˇloˬ miˇ kʼahˬ-ahˇ nyehꞈ daˆ leꞈ-euˬ meh.  

10Myawˬ gahˬ tiˬ jeˬ-iˬ maˬ jaˆ-eu yaw shaˬ zaˬ tiˬ paˆ na deuˬ-ahˇ, Yuˇdaˆ miˇ kʼahˬ 
laꞈ kʼoeˇ aˬ yawꞈ bi jawˇ yaꞈ-awˇ, aˬ gaꞈ yaˇ kmˇ hawˇ-eu deh yaˇ biˇ nehˬ yaꞈ-euˬ 
meh.  

Yeˬlaˬmiˇ-ahˇ pyehˬ nehˬ-euˬ 

11Guiˇ maꞈ dawˬ tawˆ luꞈ kʼoeˇ taˆ uˆ lahˇ-eu Neˬbuˬzaˬlaˬdaˬ-ahˇ sahˬ paˬ 
Neˬbuˬkaˬneˬzaˬ kʼehˇ-awˇ, heu loꞈ-ehˇ dawˬ biꞈ-euˬ meh. 
12“Yeˬlaˬmiˇ-ahˇ poˆ mawˇ-iˇ-awˇ, yaw muiˬ paˬ-ehˇ bo saˆ nehˬ-awˇ, aˬ yawꞈ-ahˇ 
coeˬ leˇ-eu jeˬ maˬ jahˇ nehˬ ni, aˬ yawꞈ kʼaˇ geuꞈ mawꞈ-euˬ jeˬ jahˇ nehˬ-awˬ.” 
13Kʼoeˇ miˇ neh, Neˬbuˬzaˬlaˬdaˬ-aˬ, yaw huiˬ yaw mahˇ pyeuꞈ-eu 
Neˬbuˬshaˬzaˬbaˬ, Neˬbaˬgaˬlaˆshaˬleˬzaˬ hawˇ-eu, Baˬbuˇloˬ sahˬ paˬ-euˬ gaˇ mˇ-
eu yaw huiˬ yaw mahˇ deuˬ nehˬ-ehˇ, tiˬ kawˆ loꞈ-ehˇ,  
14sahˬ paˬ-euˬ hawˇ nymˇ lahˇ laꞈ kʼoeˇ ngaˬ-ahˇ sheuˬ doˆ laˬ le-euˬ meh. Sahˬ paˬ-
euˬ aˬ li Aˬhiˇkamˬ-euˬ aˬ li Geˬdaˬliˇ-ahˇ, ngaˬ-ahˇ bi haw piˇ-awˇ, iˇ kahˇ-ahˇ bi 
sheuˬ kʼoꞈ keuˆ ha le-euˬ meh. Kʼoeˇ naˇ, miˇ kʼahˬ zaˬ deuˬ nehˬ-ehˇ ngaˇ kʼoeˇ gaˇ 
jawˇ-euˬ ma.  

Eˇbehˆmeˬlehˆ noeˬ tmˬ kʼaˇ za-eu 

15Sahˬ paˬ-euˬ hawˇ nymˇ lahˇ laꞈ kʼoeˇ ngaˬ-ahˇ nyehꞈ lahˇ taˬ ngeh, Sahˬpaˬ 
Miˬyehˇ ngaˬ-ahˇ heu loꞈ-ehˇ ehˇ le-euˬ meh.  
16“ ‘Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-
eu meh’ lehˇ, Suˬdaˬ tsawˇ haˬ Eˇbehˆmeˬlehˆ-ahˇ ehˇ nehˬ-awˬ lehˇ, aˬ yawꞈ ngaˬ-
ahˇ ehˇ-eu meh. ‘Ngaˬ neh ehˇ taˬ-euˬ jaˆ-eu loꞈ-ehˇ, meuˬ heu meuˬ kʼoeˇ taˆ luˬ-iˇ 
seˇ-iˇ-eu jeˬ bi keuˆ le-eu lehˇ gʼeh-eu ma. Baw le za le-eu jeˬ bi keuˆ le-eu lehˇ gʼeh-
eu maˬ ngeuˇ. Kʼoeˇ loꞈ-ehˇ bi keuˆ le ngeh, nawˇ kʼoeˇ gaˇ jawˇ-awˇ ya mawˇ tehꞈ-a.  
17Ehˇ kʼawꞈ, Sahˬpaˬ Miˬyehˇ pyeuꞈ-eu ngaˇ nawˬ-ahˇ haw piˇ-awˇ, nawˇ guˆ luꞈ-eu 
tsawˇ haˬ deuˬ-euˬ laꞈ-ahˇ, nawˬ-ahˇ maˬ bi ahˇ leˇ.  
18Ngaˇ nawˬ-ahˇ yaw muiˬ-ehˇ bo saˆ-awˇ, shiˇ gaˇ maˬ bi keuˆ. Nawˇ ngaˬ-ahˇ gʼoe-
euˬ miˇ neh, maˬ ya shiˇ ni dzeuˇ-iˇ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-
eu ma’ lehˇ ehˇ nehˬ-awˬ.” 

Yeˬlaˬmiˇ 40 

Geˬdaˬliˇ nehˬ-ehˇ Yeˬlaˬmiˇ jawˇ-euˬ 

1Guiˇ maꞈ dawˬ tawˆ luꞈ kʼoeˇ taˆ uˆ lahˇ-eu gʼaˬ pyeuꞈ-eu Neˬbuˬzaˬlaˬdaˬ neh, 
Laˬmahˇ meuˬ-ahˇ ngaˬ-ahˇ pyehˬ nehˬ laꞈ gʼaˬ ngeh, Sahˬpaˬ Miˬyehˇ ngaˬ-ahˇ 
dawˬ ngehˬ cawˬ le-euˬ meh. Baˬbuˇloˬ miˇ kʼahˬ-ahˇ bi nyehꞈ daˆ gʼeh-euˬ 
Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ-ahˇ jawˇ-eu tsawˇ haˬ kʼoeˇ deuˬ nehˬ-
ehˇ tiˬ kawˆ loꞈ-ehˇ, ngaˬ-ahˇ shmˇ caˆ bi daˬ laꞈ-awˇ, kʼoeˇ gaˇ sheuˬ gʼeh nehˬ laꞈ-
euˬ meh.  
2Guiˇ maꞈ kʼoeˇ taˆ uˆ lahˇ-eu kʼoeˇ gʼaˬ, ngaˬ-ahˇ sheuˬ ceuˆ doˆ-awˇ, heu loꞈ-ehˇ ehˇ 
nehˬ laꞈ-euˬ meh. “Miˇ kʼahˬ heu kʼahˬ-ahˇ laˆ cawˆ nehˬ ma lehˇ, nawˬ-euˬ Miˬyehˇ 
pyeuꞈ-eu Sahˬpaˬ Miˬyehˇ ehˇ taˬ-euˬ meh.  

3Nymˬ-mˇ poˆ jawˇ, aˬ yawꞈ neh kʼaˇ ehˇ taˬ-euˬ loꞈ-ehˇ aˬ yawꞈ jahˇ gʼaˬ-euˬ meh. 
Naw maꞈ-euˬ tsawˇ haˬ deuˬ Sahˬpaˬ Miˬyehˇ-ahˇ mˇ lehˬ-awˇ, aˬ yawꞈ-euˬ ehˇ 
dawˬ maˬ naˇ haˬ-euˬ miˇ neh, kʼoeˇ loꞈ-ehˇ pyeuꞈ laˇ-euˬ meh.  
4Nawˬ-euˬ laꞈ du-ahˇ paꞈ-euˬ shmˇ caˆ ngaˇ puiˇ-awˇ, nawˬ-ahˇ pyehˬ nehˬ-eu ma. 
Nawˇ ngaˬ nehˬ-ehˇ Baˬbuˇloˬ miˇ kʼahˬ-ahˇ le mawꞈ naˇ, le nya tehꞈ-a. Nawˬ-ahˇ 
ngaˇ yaw muiˬ paˬ-ehˇ haw nehˬ ma. Nawˇ maˬ le mawꞈ naˇ kʼawꞈ, tiˬ jeˬ-iˬ maˬ 
ngeuˇ-aˇ. Miˇ kʼahˬ heu kʼahˬ kʼahˬ lah ni laꞈ kʼoeˇ, nawˇ kʼaˇ iˇ mawꞈ-eu paw iˇ nya 
tehꞈ-a.” 
5Ngaˇ dawˬ maˬ tmˇ ni jawˇ ngeh, Neˬbuˬzaˬlaˬdaˬ ngaˬ-ahˇ ehˇ-eu, “Baˬbuˇloˬ sahˬ 
paˬ neh Yuˇdaˆ meuˬ deuˬ kʼoeˇ taˆ uˆ lahˇ-eu gʼaˬ bi geuꞈ-euˬ sahˬ paˬ-euˬ aˬ li 
Aˬhiˇkamˬ-euˬ aˬ li Geˬdaˬliˇ jawˇ gaˇ gʼoꞈ leˇ-awˇ, miˇ kʼahˬ zaˬ deuˬ nehˬ-ehˇ tiˬ 
kawˆ loꞈ-ehˇ jawˇ leˇ-awˬ. Maˬ ngeuˇ naˇ kʼawꞈ, nawˇ kʼaˇ iˇ kʼaˇ laˇ mawꞈ gaˇ iˇ iˇ laˇ 
laˇ-ehˇ jawˇ nya tehꞈ-a.” Kʼoeˇ naˇ, laꞈ sawˬ hawˇ-eu dzaˬ dzaˬ dawˇ dawˇ ui cuiˆ aˬ 
yawꞈ ngaˬ-ahˇ biꞈ laꞈ-awˇ, ngaˬ-ahˇ pyehˬ nehˬ laꞈ-euˬ meh. 
6Miˇzaˬpaˬ meuˬ-ahˇ Geˬdaˬliˇ jawˇ gaˇ ngaˇ gʼoꞈ leˇ-awˇ, miˇ kʼahˬ kʼoeˇ kʼahˬ-ahˇ 
dzeˇ yaꞈ-euˬ miˇ kʼahˬ zaˬ deuˬ nehˬ-ehˇ jawˇ-euˬ ma.  

Yuˇdaˆ miˇ kʼahˬ-ahˇ uˆ lahˇ-euˬ Geˬdaˬliˇ 
(2 Sahˬpaˬ 25.22-24) 

7Yuˇdaˆ tsawˇ haˬ yaw huiˬ yaw mahˇ tiˬ paˆ na deuˬ hawˇ-eu yehˇ tiˬ paˆ na deuˬ, 
Baˬbuˇloˬ guiˇ maꞈ-ahˇ yahˇ pawˇ-awˇ jawˇ-euˬ meh. Baˬbuˇloˬ sahˬ paˬ neh 
Geˬdaˬliˇ-ahˇ Yuˇdaˆ miˇ kʼahˬ-ahˇ bi haw piˇ-awˇ, Baˬbuˇloˬ miˇ kʼahˬ -ahˇ maˬ 
nyehꞈ gʼeh ni bi jawˇ yaꞈ-euˬ shaˬ dui zahˬ dui dui-eu tsawˇ haˬ deuˬ kʼoeˇ taˆ uˆ 
lahˇ-eu gʼaˬ bi geuꞈ yaꞈ-euˬ gaˇ kawˆ, aˬ yawꞈ maꞈ ya gaˬ-euˬ meh.  
8Kʼoeˇ naˇ, Naˬdaˬneˬlaˇ-euˬ aˬ li Iˇshaˬmeˬlaˇ, Kaˬyaˬ-euˬ aˬ li Yoˇhaˬnaˬ, 
Taˬhuˇmehˇ-euˬ aˬ li Seˬlehˇyaˬ, Neˬtawˇpaˬ meuˬ-ahˇ jawˇ-eu Eˇpoeˬ-euˬ aˬ li deuˬ 
hawˇ-eu, Mawˇkah meuˬ-ahˇ jawˇ-eu Yeˬzaˬniˆ aˬ ha maꞈ-aˬ, aˬ yawꞈ maꞈ-euˬ tsawˇ 
haˬ deuˬ sheuˬ-awˇ, Miˇzaˬpaˬ meuˬ-ahˇ Geˬdaˬliˇ jawˇ gaˇ le-euˬ meh.  
9Aˬ yawꞈ maꞈ-ahˇ Geˬdaˬliˇ heu loꞈ-ehˇ ehˇ nehˬ-euˬ meh. “Naw maꞈ Baˬbuˇloˬ 
tsawˇ haˬ deuˬ-ahˇ guˆ-awˇ aˬ yawꞈ maꞈ jawˇ paw cehˆ uˇ leˇ-eu maˬ loˬ-a. Miˇ kʼahˬ 
heu kʼahˬ laꞈ kʼoeˇ jawˇ-awˇ, Baˬbuˇloˬ sahˬ paˬ-euˬ gaˇ mˇ-awˬ. Naw maꞈ yaw 
muiˬ-ehˇ ya dehꞈ ya jawˇ tehꞈ-a.  
10Ngaˬ-euˬ gʼawˇ mawˇ heu gaˇ Miˇzaˬpaˬ meuˬ-ahˇ jawˇ-awˇ, Baˬbuˇloˬ tsawˇ haˬ 
deuˬ oe ngeh, naw maꞈ-euˬ dah zaˇ ngaˇ ngehˬ dah tmˇ dah ma. Aˬ gaꞈ dzaˇ uiˇ maˬ 
ehˇ, aˇ siˬ aˇ lu deuˬ maˬ ehˇ, saˬ loˬ tsiˇ maˬ ehˇ, naw maꞈ poˆ uiˬ-awˇ, jeˬ hmˬ-eu laꞈ 
kʼoeˇ, naw maꞈ uˆ lahˇ luꞈ-eu pu deuˬ laꞈ kʼoeˇ jawˇ nya tehꞈ-a.” 
11Aˇ yamˬ kʼoeˇ yamˬ laꞈ kʼoeˇ Baˬbuˇloˬ sahˬ paˬ neh Iˇsaˬleˬlaˆ tsawˇ haˬ tiˬ paˆ na 
deuˬ-ahˇ Yuˇdaˆ miˇ kʼahˬ laꞈ kʼoeˇ jawˇ daˆ leꞈ-eu aˬ kawˬ-aˬ biꞈ-awˇ, Geˬdaˬliˇ-ahˇ 
aˬ yawꞈ maꞈ kʼoeˇ taˆ bi uˆ lahˇ-euˬ gaˇ kawˆ, Mawˇbaˆ miˇ kʼahˬ, Aˬmoˬ miˇ kʼahˬ 
hawˇ-eu Eˬdoˬ miˇ kʼahˬ laꞈ kʼoeˇ jawˇ-eu Iˇsaˬleˬlaˆ tsawˇ haˬ dawˬ tawˆ luꞈ ya gaˬ-
euˬ meh.  
12Kʼoeˇ miˇ neh, aˬ yawꞈ maꞈ jawˇ byaˆ taˬ-euˬ miˇ kʼahˬ kʼoeˇ deuˬ-ahˇ neh gʼoꞈ doˆ 
laˇ-awˇ, Yuˇdaˆ miˇ kʼahˬ-ahˇ gʼoꞈ leˇ-euˬ meh. Miˇzaˬpaˬ meuˬ-ahˇ Geˬdaˬliˇ jawˇ gaˇ 

aˬ yawꞈ maꞈ gʼoꞈ laˇ-awˇ, aˬ gaꞈ dzaˇ uiˇ hawˇ-eu aˇ siˬ aˇ lu gʼawˬ mya ni mˇ za-euˬ 
meh.  

Geˬdaˬliˇ-ahˇ sehꞈ-euˬ 
(2 Sahˬpaˬ 25.25-26) 

13Kʼoeˇ naˇ, Yoˇhaˬnaˬ hawˇ-eu, Baˬbuˇloˬ sahˬ paˬ-euˬ laˬ oꞈ maˬ awꞈ ni jawˇ luꞈ-eu 
yehˇ deuˬ kʼoeˇ taˆ aˬ yuiꞈ geuꞈ-eu deuˬ, Miˇzaˬpaˬ meuˬ-ahˇ Geˬdaˬliˇ jawˇ gaˇ laˇ-
awˇ,  
14“Aˬmoˬ sahˬ paˬ Baˬliˆ neh Iˇshaˬmeˬlaˇ-ahˇ pyehˬ gʼeh laꞈ-awˇ, nawˬ-ahˇ bi sehꞈ 
laˇ-euˬ, nawˇ maˬ siˬ te loˇ” lehˇ ehˇ nehˬ-euˬ meh.  
15Ehˇ kʼawꞈ, Geˬdaˬliˇ maˬ jah-a. Kʼoeˇ ngeh, Yoˇhaˬnaˬ neh aˬ yawꞈ-ahˇ heu loꞈ-ehˇ 
ciˬ cuˇ ni ehˇ nehˬ-euˬ meh. “Ngaˬ-ahˇ Iˇshaˬmeˬlaˇ-ahˇ bi sehꞈ-iˇ laꞈ-awˬ. Aˬ cawˬ tiˬ 
gʼaˬ-iˬ maˬ bi siˬ ni ngaˇ jahˇ ma. Aˬ jeˬ miˇ neh nawˬ-ahˇ aˬ yawꞈ neh bi sehꞈ nmˇ. 
Nawˬ-ahˇ bi sehꞈ shaw naˇ, nawˬ nehˬ-ehˇ jawˇ-eu Yuˇdaˆ tsawˇ haˬ dawˬ tawˆ luꞈ 
cehˆ byaˆ jiˇ-awˇ, Yuˇdaˆ miˇ kʼahˬ laꞈ kʼoeˇ kʼaˇ dzeˇ luꞈ-eu tsawˇ haˬ dawˬ tawˆ luꞈ 
kʼoeˇ taˆ, shaˬ zahˬ guˆ gaˆ keuˆ le tehꞈ-a.” 
16Ehˇ kʼawꞈ, Geˬdaˬliˇ ehˇ-eu, “Toˆ-ehˇ taˬ jahˇ. Iˇshaˬmeˬlaˇ gaˇ kawˆ nawˇ ehˇ -eu 
teu maˬ tsaˬ-a.” 

Yeˬlaˬmiˇ 41 

1Kʼoeˇ ngeh kʼoꞈ ba la shiꞈ siˬ tiˬ siˬ-ahˇ, Eˇliˇshaˬmaˇ-euˬ aˬ li Neˬdaˬniˇ-euˬ aˬ li, 
sahˬ paˬ-euˬ aˇ jeuˬ aˇ ca pyeuꞈ-awˇ sahˬ paˬ-euˬ gaˇ mˇ-eu yaw huiˬ yaw mahˇ tiˬ 
gʼaˬ pyeuꞈ-eu Iˇshaˬmeˬlaˇ-aˬ, tsawˇ haˬ tseˇ gʼaˬ sheuˬ-awˇ, Miˇzaˬpaˬ meuˬ-ahˇ 
Geˬdaˬliˇ jawˇ gaˇ le-euˬ meh. Aˬ yawꞈ maꞈ tiˬ kawˆ loꞈ-ehˇ dzaˬ taꞈ dawˇ taꞈ luꞈ 
ngeh, 
2Iˇshaˬmeˬlaˇ hawˇ-eu aˬ yawꞈ-euˬ tsawˇ haˬ kʼoeˇ tseˇ gʼaˬ mi cehˇ gʼawˇ doˆ-awˇ, 
Geˬdaˬliˇ-ahˇ sehꞈ-euˬ meh.  
3Geˬdaˬliˇ nehˬ-ehˇ Miˇzaˬpaˬ meuˬ-ahˇ kʼaˇ jawˇ-eu Iˇsaˬleˬlaˆ tsawˇ haˬ deuˬ hawˇ-
eu, kʼoeˇ gaˇ kʼaˇ jawˇ zaˬ-eu Baˬbuˇloˬ yehˇ deuˬ-ahˇ kʼawꞈ, Iˇshaˬmeˬlaˇ neh sehꞈ-
euˬ meh.  
4Yawˬ nah yawˬ, Geˬdaˬliˇ bi sehꞈ-euˬ gaˇ kawˆ tsawˇ haˬ tiˬ gʼaˬ-iˬ maˬ siˬ nya dah 
mi naˆ-ehˇ,  
5Sheˬkmˬ meuˬ, Shiˇloˬ meuˬ hawˇ-eu, Saˬmaˬliˆ meuˬ-ahˇ neh tsawˇ haˬ yehꞈ tseˇ 
gʼaˬ oe-euˬ meh. Aˬ yawꞈ maꞈ mehˬ mahˬ jehˆ dzeh-awˇ, mehˬ tsoeˬ cehˬ pyaˬ-awˇ, 
gʼawˇ mawˇ-ahˇ kahˬ naˇ taˬ-euˬ meh. Uˬ duˬ tahˬ nymˇ nymˇ ma laꞈ kʼoeˇ lawˇ-eu 
gʼaˇ duˬ, dzaˬ la gʼo cehˇ lawˇ-eu jeˬ hawˇ-eu yaw saw jeˬ aˬ yawꞈ maꞈ yuˇ leꞈ-euˬ 
meh.  
6Kʼoeˇ ngeh Miˇzaˬpaˬ meuˬ-ahˇ neh Iˇshaˬmeˬlaˇ doˆ le-awˇ, ngoeˇ ngoeˇ-ehˇ aˬ 
yawꞈ maꞈ-ahˇ tahˬ puˬ le-awˇ, “Geˬdaˬliˇ-ahˇ tiˬ poˆ haw laˇ sheˇ” lehˇ ehˇ nehˬ-eu 
meh.  
7Aˬ yawꞈ maꞈ meuˬ laꞈ kʼoeˇ uˇ laˇ-euˬ nehˬ-ehˇ, Iˇshaˬmeˬlaˇ hawˇ-eu aˬ yawꞈ-euˬ 
tsawˇ haˬ deuˬ neh aˬ yawꞈ maꞈ-ahˇ sehꞈ-awˇ, lah duˬ-ahˇ biˬ ahˇ-euˬ meh.  

8Ehˇ kʼawꞈ, tsawˇ haˬ kʼoeˇ deuˬ laꞈ kʼoeˇ tseˇ gʼaˬ-aˬ, “Nga maꞈ-ahˇ taˬ sehꞈ nehˬ laꞈ. 
Nga maꞈ cehˇ, lawˬ loeˇ, saˬ loˬ tsiˇ, hawˇ-eu byaˬ byaˬ uiˇ deuˬ deh yaˇ-ahˇ laˆ zaꞈ 
taˬ-awˇ jaˆ ma” lehˇ ehˇ-eu miˇ neh, maˬ sehꞈ ni byehˇ nehˬ-euˬ meh.  
9Iˇshaˬmeˬlaˇ neh sehꞈ-euˬ tsawˇ haˬ kʼoeˇ deuˬ biˬ ahˇ-euˬ lah duˬ kʼoeˇ duˬ-aˬ, 
sahˬ paˬ Aˬsaˬ-ahˇ Iˇsaˬleˬlaˆ sahˬ paˬ Bawˬshaˬ guiˇ deuˆ le ngeh, Aˬsaˬ neh duˬ-euˬ 
lah duˬ duˬ ma tiˬ duˬ pyeuꞈ-eu meh. Iˇshaˬmeˬlaˇ neh lah duˬ kʼoeˇ duˬ-ahˇ tsawˇ 
haˬ baꞈ byah-euˬ meh.  
10Kʼoeˇ naˇ, sahˬ paˬ zaˬ miˬ deuˬ hawˇ-eu, Baˬbuˇloˬ guiˇ maꞈ deuˬ kʼoeˇ taˆ uˆ lahˇ-
eu Neˬbuˬzaˬlaˬdaˬ neh Geˬdaˬliˇ uˆ lahˇ-eu uˬ moˆ Miˇzaˬpaˬ meuˬ-ahˇ kʼaˇ bi jawˇ 
yaꞈ-euˬ tsawˇ haˬ dawˬ tawˆ luꞈ-ahˇ aˬ yawꞈ nyehꞈ jiˇ-euˬ meh. Aˬ yawꞈ maꞈ-ahˇ 
Iˇshaˬmeˬlaˇ nyehꞈ-awˇ, Aˬmoˬ miˇ kʼahˬ paw doˆ-iˇ-eu meh.  
11Iˇshaˬmeˬlaˇ neh yaw doeˇ jahˇ-euˬ gaˇ kawˆ kʼoeˇ, Yoˇhaˬnaˬ hawˇ-eu aˬ yawꞈ 
nehˬ-ehˇ kʼaˇ jawˇ-eu yehˇ deuˬ kʼoeˇ taˆ aˬ yuiꞈ geuꞈ-eu deuˬ dawˬ tawˆ luꞈ ya gaˬ-
euˬ meh.  
12Kʼoeˇ miˇ neh, aˬ yawꞈ maꞈ tsawˇ haˬ sheuˬ-awˇ, aˬ yawꞈ-euˬ mehˬ nah teh-iˇ-awˇ, 
Giˇbyoˬ meuˬ-ahˇ jaˆ-eu lah duˬ duˬ ma dawˬ peh aˬ yawꞈ-ahˇ deuˆ gʼaˬ-euˬ meh.  
13Yoˇhaˬnaˬ hawˇ-eu aˬ yawꞈ-euˬ yehˇ deuˬ kʼoeˇ taˆ aˬ yuiꞈ geuꞈ-eu deuˬ-ahˇ, 
Iˇshaˬmeˬlaˇ neh bi nyehꞈ gʼeh-euˬ tsawˇ haˬ kʼoeˇ deuˬ ya mawˇ ngeh, laˬ kʼaˬ cehˇ 
dui dui-eu meh.  
14Kʼoeˇ miˇ neh, Miˇzaˬpaˬ meuˬ-ahˇ neh Iˇshaˬmeˬlaˇ neh bi nyehꞈ gʼeh-euˬ tsawˇ 
haˬ kʼoeˇ deuˬ dawˬ tawˆ luꞈ, naˇ kʼah ciˬ pyawˇ-awˇ, Yoˇhaˬnaˬ jawˇ gaˇ cehˆ gʼoꞈ 
gʼeh-euˬ meh.  
15Ehˇ kʼawꞈ, Iˇshaˬmeˬlaˇ hawˇ-eu aˬ yawꞈ-euˬ tsawˇ haˬ yehꞈ gʼaˬ-aˬ, Yoˇhaˬnaˬ-euˬ 
laꞈ-ahˇ neh cehˆ dzeuˇ-awˇ, Aˬmoˬ miˇ kʼahˬ paw cehˆ-euˬ meh.  
16Kʼoeˇ naˇ, Geˬdaˬliˇ-ahˇ sehꞈ gʼaˬ miˇ tsa Miˇzaˬpaˬ meuˬ-ahˇ Iˇshaˬmeˬlaˇ neh kʼaˇ 
nyehꞈ gʼeh-euˬ tsawˇ haˬ deuˬ pyeuꞈ-eu, yehˇ deuˬ, zaˬ miˬ zaˬ deuˬ, zaˬ yaw nyiˇ 
deuˬ hawˇ-eu saˇ naˇ gaˇ mˇ-eu tsawˇ haˬ deuˬ-ahˇ, Yoˇhaˬnaˬ hawˇ-eu aˬ yawꞈ-euˬ 
guiˇ maꞈ haw piˇ-euˬ meh.  
17Kʼoeˇ naˇ, Iˇjiˇtuˆ miˇ kʼahˬ paw iˇ-eu gʼaˇ duˬ, Behˬlehˬhehˬ meuˬ dawˬ peh jaˆ-eu 
Ciˇmaˬhaˬ meuˬ-ahˇ aˬ yawꞈ maꞈ jawˇ naˬ-euˬ meh.  
18Aˬ jeˬ miˇ neh ehˇ naˇ, Baˬbuˇloˬ sahˬ paˬ neh miˇ kʼahˬ kʼoeˇ kʼahˬ-ahˇ bi uˆ lahˇ 
yaꞈ-euˬ gʼaˬ pyeuꞈ-eu Geˬdaˬliˇ-ahˇ, Iˇshaˬmeˬlaˇ neh sehꞈ-euˬ miˇ neh, Baˬbuˇloˬ 
tsawˇ haˬ deuˬ-ahˇ aˬ yawꞈ maꞈ guˆ-eu meh.  

Yeˬlaˬmiˇ 42 

Guiˬ lahˬ shaˇ nehˬ laꞈ lehˇ Yeˬlaˬmiˇ-ahˇ miˇ kʼahˬ zaˬ deuˬ shaˇ-euˬ 

1Kʼoeˇ naˇ, Kaˬyaˬ-euˬ aˬ li Yoˇhaˬnaˬ hawˇ-eu, Hawˇshaˬyaˇ-euˬ aˬ li Aˬzaˬyiˇ aˬ 
nyaꞈ ahˇ leˇ-ehˇ, guiˇ maꞈ kʼoeˇ taˆ uˆ lahˇ-eu aˬ yuiꞈ deuˬ dawˬ tawˆ luꞈ hawˇ-eu, miˇ 
kʼahˬ zaˬ huiˬ zaˬ nyiˇ zaˬ dawˬ tawˆ luꞈ,  
2ngaˇ jawˇ gaˇ oe-awˇ heu loꞈ-ehˇ ehˇ le-euˬ meh. “Nga maꞈ nawˬ-ahˇ shaˇ-eu loꞈ-
ehˇ jahˇ nehˬ laꞈ-awˬ. Nga maꞈ gʼaˇ duˬ nga maꞈ-euˬ Miˬyehˇ pyeuꞈ-eu Sahˬpaˬ 

Miˬyehˇ-ahˇ guiˬ lahˬ shaˇ nehˬ laꞈ-awˬ. Buˬ-iˇ law-iˇ-euˬ tsawˇ haˬ deuˬ pyeuꞈ-eu 
nga maꞈ dawˬ tawˆ luꞈ gʼaˇ duˬ guiˬ lahˬ shaˇ nehˬ laꞈ-awˬ. Dzeuˇ laˇ ngeh aˬ dui 
tsawˇ haˬ myaˬ dui dui-euˬ kʼawꞈ, nymˬ-mˇ nawˇ mawˇ luꞈ-eu loꞈ-ehˇ ui cuiˆ dzeˇ-
eu tehꞈ meh.  
3Nga maꞈ ya mˇ-eu jeˬ hawˇ-eu ya iˇ-eu gaˇ ma mehˬ nehˬ laꞈ-eu gʼaˇ duˬ, Miˬyehˇ 
pyeuꞈ-eu Sahˬpaˬ Miˬyehˇ-ahˇ guiˬ lahˬ shaˇ nehˬ laꞈ-awˬ.” 
4Ngaˇ heu loꞈ-ehˇ ehˇ kʼoꞈ nehˬ-euˬ ma. “Muiˬ tehꞈ-a. Naw maꞈ ngaˬ-ahˇ shaˇ-eu loꞈ-
ehˇ, aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ngaˇ guiˬ lahˬ shaˇ-awˇ, aˬ 
yawꞈ neh kʼaˇ ehˇ nehˬ laꞈ-euˬ jeˬ, tiˬ jeˬ-iˬ maˬ zaꞈ taˬ ni, naw maꞈ-ahˇ ngaˇ paˇ 
dzawˇ poˆ nehˬ ma.” 
5Kʼoeˇ naˇ, aˬ yawꞈ maꞈ ngaˬ-ahˇ heu loꞈ-ehˇ ehˇ-eu meh. “Aˬ dui-euˬ Miˬyehˇ pyeuꞈ-
eu Sahˬpaˬ Miˬyehˇ neh, nga maꞈ gʼaˇ duˬ nawˬ-ahˇ kʼaˇ biꞈ nehˬ-euˬ dawˬ deuˬ-ahˇ 
nga maꞈ maˬ naˇ haˬ geuꞈ jiˇ naˇ, Sahˬpaˬ Miˬyehˇ dawˇ coe ni saˇ kiˇ pyeuꞈ luꞈ-uˇ.  
6Muiˬ-eu maˬ ehˇ, doeˇ-eu maˬ ehˇ, nga maꞈ neh nawˬ-ahˇ guiˬ lahˬ shaˇ nehˬ laꞈ 
lehˇ ehˇ-euˬ gʼaˬ pyeuꞈ-eu, aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ -euˬ dawˬ-
ahˇ nga maꞈ naˇ haˬ geuꞈ ma. Aˬ yawꞈ-euˬ ehˇ dawˬ-ahˇ naˇ haˬ geuꞈ naˇ, nga maꞈ 
gʼaˇ duˬ yawˬ jeˬ na luꞈ muiˬ tehꞈ-a.” 

Yeˬlaˬmiˇ-euˬ guiˬ lahˬ shaˇ dawˬ-ahˇ Sahˬpaˬ Miˬyehˇ ehˇ kʼoꞈ nehˬ-euˬ 

7Tseˇ nah byah laˇ ngeh, Sahˬpaˬ Miˬyehˇ ngaˬ-ahˇ dawˬ ngehˬ cawˬ le-euˬ meh.  
8Kʼoeˇ ngeh, Yoˇhaˬnaˬ hawˇ-eu aˬ yawꞈ nehˬ-ehˇ kʼaˇ jawˇ-eu guiˇ maꞈ-ahˇ uˆ lahˇ-
eu aˬ yuiꞈ aˬ tsu dawˬ tawˆ luꞈ-ahˇ maˬ ehˇ, huiˬ zaˬ nyiˇ zaˬ kʼaˇ jawˇ kʼaˇ deuˬ-ahˇ 
maˬ ehˇ, ngaˇ kuˇ uiˬ-euˬ ma.  
9Aˬ yawꞈ maꞈ-ahˇ ngaˇ heu loꞈ-ehˇ ehˇ nehˬ-euˬ ma. “Naw maꞈ ngaˬ-ahˇ kʼehˇ-awˇ, 
Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ jawˇ gaˇ guiˬ lahˬ bi shaˇ leˇ laꞈ-
euˬ meh.  
10Sahˬpaˬ Miˬyehˇ heu loꞈ-ehˇ ehˇ-eu meh. ‘Miˇ kʼahˬ heu kʼahˬ laꞈ kʼoeˇ naw maꞈ 
jawˇ daˆ leꞈ mawꞈ naˇ, naw maꞈ-ahˇ ngaˇ maˬ laˆ pyaˆ ni ciˬ tuˇ nehˬ ma. Naw maꞈ-
ahˇ ngaˇ maˬ gʼawˇ lehˆ ni, tsoˆ ziꞈ nehˬ ma. Naw maꞈ-ahˇ ngaˬ neh laˆ luˬ laˆ seˇ 
nehˬ-euˬ gaˇ ngaˇ nui ma tiˬ pawꞈ-iˬ maˬ saˇ nya.  
11Baˬbuˇloˬ sahˬ paˬ-ahˇ guˆ-eu nui ma taˬ paˇ bi ahˇ. Naw maꞈ nehˬ-ehˇ ngaˇ jawˇ-
awˇ, aˬ yawꞈ-euˬ aˬ laꞈ laꞈ kʼoeˇ naw maꞈ-ahˇ ngaˇ ka kʼoꞈ nehˬ ma.  
12Ngaˇ gʼawˬ shaˬ gaˬ nya-eu miˇ neh, aˬ yawꞈ naw maꞈ-ahˇ gʼawˬ shaˬ gaˬ-eu laꞈ 
kʼoeˇ, naw maꞈ-ahˇ pyehˬ nehˬ-awˇ bi gʼoꞈ le ni ngaˇ jahˇ ma lehˇ, Sahˬpaˬ Miˬyehˇ 
pyeuꞈ-eu ngaˇ ehˇ-eu ma’ lehˇ ehˇ-eu meh.  
13“Ehˇ kʼawꞈ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-euˬ ehˇ dawˬ-ahˇ 
naw maꞈ maˬ naˇ haˬ ni, ‘Miˇ kʼahˬ heu kʼahˬ laꞈ kʼoeˇ maˬ paˇ jawˇ ma’ lehˇ naw 
maꞈ ehˇ -awˇ,  
14‘Guiˇ deuˆ gaˇ maˬ ya mawˇ-ehˇ, guiˇ deuˆ ngeh baw-euˬ daˇ heh teˇ saˇ maˬ paˇ ya 
gaˬ-eu uˬ taꞈ, mehꞈ-eu shuꞈ-eu jeˬ-ahˇ maˬ ya tahˬ puˬ-eu miˇ kʼahˬ pyeuꞈ-eu Iˇjiˇtuˆ 
miˇ kʼahˬ-ahˇ jawˇ-iˇ ma’ lehˇ naw maꞈ ehˇ mawꞈ te loˇ. 

15Yuˇdaˆ miˇ kʼahˬ laꞈ kʼoeˇ dzeˇ yaꞈ-euˬ tsawˇ haˬ deuˬ-oˇ, toˆ-ehˇ ngeuˇ naˇ, 
Sahˬpaˬ Miˬyehˇ ehˇ gaˇ naˇ haˬ sheˇ. Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-eu 
Sahˬpaˬ Miˬyehˇ heu loꞈ-ehˇ ehˇ-eu meh. ‘Naw maꞈ Iˇjiˇtuˆ miˇ kʼahˬ paw mehˬ shiˬ 
ciˬ pyawˇ-awˇ, kʼoeˇ gaˇ jawˇ -iˇ te lehˇ ngeuˇ naˇ,  
16naw maꞈ guˆ luꞈ-eu guiˇ deuˆ-eu jeˬ, Iˇjiˇtuˆ miˇ kʼahˬ laꞈ kʼoeˇ naw maꞈ kʼoeˇ taˆ 
paˇ keuˆ le-awˇ, kʼoeˇ gaˇ naw maꞈ-ahˇ paˇ deuˆ gʼaˬ tehꞈ-a. Naw maꞈ guˆ luꞈ-eu 
mehꞈ-eu shuꞈ-eu jeˬ kʼawꞈ, Iˇjiˇtuˆ miˇ kʼahˬ-ahˇ keuˆ ni naw maꞈ-euˬ jeˬ nah caw 
teh keuˆ le-awˇ, naw maꞈ ya mehꞈ sehꞈ tehꞈ-a.  
17Iˇjiˇtuˆ miˇ kʼahˬ-ahˇ jawˇ-iˇ-eu lehˇ mehˬ shiˬ kʼaˇ ciˬ pyawˇ-eu tsawˇ haˬ yawˬ 
gʼaˬ na luꞈ, guiˇ deuˆ-eu baˬ da neh maˬ ehˇ, mehꞈ-eu shuꞈ-eu baˬ da neh maˬ ehˇ, 
naˇ-eu gawˇ-eu baˬ da neh maˬ ehˇ, ya shiˇ jiˇ tehꞈ-a. Ngaˬ neh aˬ yawꞈ maꞈ kʼoeˇ taˆ 
pyehˬ gʼeh leꞈ-euˬ luˬ-iˇ seˇ-iˇ-eu jeˬ baˬ da neh, aˬ yawꞈ maꞈ tiˬ gʼaˬ-iˬ maˬ dzeuˇ-iˇ 
nya ni pyeuꞈ laˇ tehꞈ-a’ lehˇ ehˇ-eu meh.  
18“Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ heu loꞈ-ehˇ ehˇ-eu meh. ‘Ngaˇ 
nui ma pehˇ dui dui-eu jeˬ Yeˬluˇsaˬlehˬ meuˬ kʼoeˇ taˆ tahˬ daˆ nehˬ-euˬ loꞈ-ehˇ, 
naw maꞈ Iˇjiˇtuˆ miˇ kʼahˬ-ahˇ iˇ naˇ, naw maꞈ kʼoeˇ taˆ kʼawꞈ paˇ tahˬ daˆ nehˬ ma. 
Guˆ dui dui laˇ paˬ-ehˇ gʼeh-eu jeˬ naw maꞈ kʼoeˇ taˆ keuˆ le tehꞈ-a. Aˬ cawˬ naw 
maꞈ-ahˇ yahˬ caˆ neh juiꞈ-awˇ, naw maꞈ-euˬ tsawˇ myahˇ -ahˇ kuˇ kuˇ-ehˇ yaˬ kʼehˇ 
yaˬ tehꞈ-a. Jawˇ duˬ heu tsahˇ-ahˇ naw maꞈ maˬ paˇ ya gʼoꞈ mawˇ haw laˇ-aˇ’ lehˇ 
ehˇ-eu meh.” 
19Kʼoeˇ naˇ, ngaˇ heu loꞈ-ehˇ paˇ ehˇ nehˬ-euˬ ma. “Yuˇdaˆ miˇ kʼahˬ laꞈ kʼoeˇ kʼaˇ 
dzeˇ yaꞈ-euˬ naw maꞈ deuˬ-ahˇ, Iˇjiˇtuˆ miˇ kʼahˬ-ahˇ taˬ iˇ lehˇ Sahˬpaˬ Miˬyehˇ-ehˇ 
gaˇ yaw kʼaˆ kʼaˆ-ehˇ shaˇ noeˬ-awˬ lehˇ, naw maꞈ-ahˇ ngaˇ ehˇ-eu ma.  
20Naw maꞈ lehˬ dui dui-iˇ-eu jeˬ maˬ mˇ ni yahˇ-awˬ. Aˬ dui-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ guiˬ lahˬ shaˇ nehˬ laꞈ lehˇ, naw maꞈ ngaˬ-ahˇ ehˇ-awˇ, aˬ yawꞈ 
neh kʼaˇ ehˇ-euˬ jeˬ geuꞈ ma lehˇ naw maꞈ saˇ jaˇ dzaˬ taˬ gʼaˬ-euˬ meh.  
21Ehˇ kʼawꞈ, aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ ngaˬ-ahˇ kʼehˇ-awˇ, naw 
maꞈ-ahˇ bi ehˇ gaˬ le-euˬ yawˬ jeˬ na luꞈ-ahˇ nymˬ-mˇ naw maꞈ maˬ naˇ haˬ geuꞈ-a.  
22Kʼoeˇ miˇ neh, naw maꞈ heu loꞈ-ehˇ siˬ duˬ-awˬ. Naw maꞈ jawˇ-iˇ mawꞈ-eu miˇ 
kʼahˬ kʼoeˇ kʼahˬ laꞈ kʼoeˇ guiˇ deuˆ-eu baˬ da neh maˬ ehˇ, mehꞈ-eu shuꞈ-eu baˬ da 
neh maˬ ehˇ, naˇ gawˇ baˬ da neh maˬ ehˇ, naw maꞈ ya shiˇ tehꞈ-a lehˇ siˬ duˬ-awˬ.” 

Yeˬlaˬmiˇ 43 

Yeˬlaˬmiˇ-ahˇ Iˇjiˇtuˆ miˇ kʼahˬ-ahˇ sheuˬ gʼeh-euˬ 

1Aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ neh aˬ yawꞈ maꞈ-ahˇ kʼaˇ bi 
ehˇ nehˬ laꞈ-euˬ jeˬ, tsawˇ haˬ kʼoeˇ deuˬ-ahˇ ngaˇ ehˇ nehˬ-euˬ ma.  
2Kʼoeˇ naˇ, Hawˇshaˬyaˇ-euˬ aˬ li Aˬzaˬyiˇ, Kaˬyaˬ-euˬ aˬ li Yoˇhaˬnaˬ aˬ nyaꞈ hawˇ-
eu, nui ma kʼaˇ huiˬ-eu tsawˇ haˬ deuˬ ngaˬ-ahˇ heu loꞈ-ehˇ ehˇ laˇ-eu meh. “Nawˇ 
jaˬ myawꞈ myawꞈ-eu nga. Iˇjiˇtuˆ miˇ kʼahˬ-ahˇ taˬ jawˇ-iˇ lehˇ nga maꞈ-ahˇ bi ehˇ le-
eu gʼaˇ duˬ, aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ nawˬ-ahˇ kʼehˇ gʼeh leꞈ-
euˬ maˬ ngeuˇ-aˇ.  

3Nga maꞈ-ahˇ Baˬbuˇloˬ tsawˇ haˬ deuˬ neh bi sehꞈ-eu gʼaˇ duˬ, maˬ ngeuˇ naˇ, 
Baˬbuˇloˬ miˇ kʼahˬ-ahˇ bi nyehꞈ daˆ gʼeh-eu gʼaˇ duˬ, Neˬliˇyaˆ-euˬ aˬ li Baˬluˆ neh 
tsawˇ gahˇ gahˇ-awˇ nawˬ-ahˇ bi oe-euˬ ngaˇ.” 
4Kʼoeˇ miˇ neh, Yuˇdaˆ miˇ kʼahˬ laꞈ kʼoeˇ jawˇ-eu gʼaˇ duˬ Sahˬpaˬ Miˬyehˇ neh dawˬ 
biꞈ taˬ-euˬ gaˇ, Yoˇhaˬnaˬ maˬ ehˇ, guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ 
deuˬ maˬ ehˇ, huiˬ zaˬ nyiˇ zaˬ dawˬ tawˆ luꞈ, tiˬ gʼaˬ-iˬ maˬ naˇ haˬ geuꞈ-a.  
5Kʼoeˇ naˇ, Yuˇdaˆ miˇ kʼahˬ laꞈ kʼoeˇ kʼaˇ jawˇ yaꞈ-euˬ tsawˇ haˬ dawˬ tawˆ luꞈ-ahˇ, 
aˬ cawˬ miˇ kʼahˬ-ahˇ jawˇ byoˆ-awˇ kʼaˇ gʼoꞈ laˇ-euˬ tsawˇ haˬ dawˬ tawˆ luꞈ nehˬ-
ehˇ tiˬ kawˆ loꞈ-ehˇ, Yoˇhaˬnaˬ hawˇ-eu guiˇ maꞈ kʼoeˇ taˆ uˆ lahˇ-eu yaw huiˬ yaw 
mahˇ kʼoeˇ deuˬ neh, tiˬ gʼaˬ-iˬ maˬ bi dzeuˇ-iˇ ni Iˇjiˇtuˆ miˇ kʼahˬ-ahˇ sheuˬ ka gʼeh 
jiˇ-euˬ meh.  
6Baˬluˆ nga nyaꞈ ahˇ leˇ-ehˇ, kʼaˬ dzeˇ zaˬ hawˇ-eu zaˬ miˬ zaˬ deuˬ maˬ ehˇ, zaˬ yaw 
nyiˇ deuˬ maˬ ehˇ, sahˬ paˬ zaˬ miˬ deuˬ maˬ ehˇ, Baˬbuˇloˬ guiˇ maꞈ kʼoeˇ taˆ uˆ 
lahˇ-eu gʼaˬ pyeuꞈ-eu Neˬbuˬzaˬlaˬdaˬ neh Geˬdaˬliˇ haw-u pyaˆ-eu uˬ moˆ kʼaˇ bi 
jawˇ yaꞈ-euˬ tsawˇ haˬ dawˬ tawˆ luꞈ-ahˇ, aˬ yawꞈ maꞈ sheuˬ ka gʼeh-euˬ meh.  
7Sahˬpaˬ Miˬyehˇ neh biꞈ-euˬ dawˬ-ahˇ aˬ yawꞈ maꞈ maˬ naˇ haˬ geuꞈ ni, Iˇjiˇtuˆ miˇ 
kʼahˬ laꞈ kʼoeˇ paw, Taˬpaˬneˬ meuˬ-ahˇ keuˆ ni aˬ yawꞈ maꞈ iˇ gʼeh-euˬ meh.  
8Kʼoeˇ naˇ, Taˬpaˬneˬ meuˬ-ahˇ Sahˬpaˬ Miˬyehˇ ngaˬ-ahˇ heu loꞈ-ehˇ ehˇ le-euˬ 
meh.  
9“Kʼaˬ lo yaw huiˬ heu myaˆ siˬ baꞈ-awˇ, Iˇsaˬleˬlaˆ tsawˇ haˬ tiˬ paˆ na deuˬ mawˇ 
gaˇ, Taˬpaˬneˬ meuˬ-ahˇ jaˆ-eu Iˇjiˇtuˆ sahˬ paˬ-euˬ nymˇ gʼoˆ kʼehˬ dawˬ peh, tsaˬ 
byaˆ kʼawˬ taˬ-euˬ uˬ moˆ baꞈ pahˬ-awˬ.  
10Kʼoeˇ naˇ, Iˇsaˬleˬlaˆ-euˬ Miˬyehˇ pyeuꞈ-eu ngaˇ Baoˬ huiˬ-eu Sahˬpaˬ Miˬyehˇ heu 
loꞈ-ehˇ ehˇ-eu meh lehˇ, aˬ yawꞈ maꞈ-ahˇ ehˇ nehˬ-awˬ. Ngaˬ-euˬ zaˬ kʼaˆ Baˬbuˇloˬ 
sahˬ paˬ Neˬbuˬkaˬneˬzaˬ-ahˇ ngaˇ heu gaˇ sheuˬ leꞈ-awˇ, nawˬ neh baꞈ pahˬ taˬ-euˬ 
kʼaˬ lo heu deuˬ kʼoeˇ taˆ aˬ yawꞈ-euˬ dzoeˬ dzaˬ nuiˇ mahˬ ka tuˇ-awˇ, aˬ yawꞈ jawˇ-
eu dzoeˬ dzaˬ sehˬ gʼawˆ kʼoeˇ tsahˇ nyiˬ paˆ-ehˇ gʼawˆ tehꞈ-a.  
11Neˬbuˬkaˬneˬzaˬ oe-awˇ, Iˇjiˇtuˆ miˇ kʼahˬ-ahˇ deuˆ gʼaˬ tehꞈ-a. Naˇ gawˇ gawˇ 
sehꞈ-eu jeˬ oꞈ-eu tsawˇ haˬ deuˬ-ahˇ naˇ gawˇ bi gawˇ sehꞈ-awˇ, bi paꞈ byoˆ gʼeh-eu 
jeˬ oꞈ-eu tsawˇ haˬ deuˬ-ahˇ bi paꞈ byoˆ gʼeh-awˇ, guiˇ deuˆ gaˇ bi deuˆ sehꞈ-eu jeˬ 
oꞈ-eu tsawˇ haˬ deuˬ-ahˇ, guiˇ bi deuˆ sehꞈ tehꞈ-a.  
12Iˇjiˇtuˆ miˬ yehˇ deuˬ-euˬ uˬ duˬ tahˬ nymˇ deuˬ-ahˇ ngaˇ miˬ dzaˬ dzah puiˆ-awˇ, 
aˬ yawꞈ maꞈ-euˬ miˬ yehˇ tiˬ paˆ na deuˬ-ahˇ Baˬbuˇloˬ sahˬ paˬ neh bi laˆ cawˆ-awˇ, 
tiˬ paˆ na deuˬ aˬ yawꞈ neh bi yuˇ geuꞈ gʼeh tehꞈ-a. Yawˇ bo-eu tsawˇ haˬ yawˬ ha-
euˬ pehˇ kʼahˬ-ahˇ shehˇ mawˇ tseuˆ shawˇ dzeh-eu loꞈ-ehˇ, Baˬbuˇloˬ sahˬ paˬ 
Iˇjiˇtuˆ miˇ kʼahˬ-ahˇ tseuˆ shawˇ dzeh-awˇ, nui kʼahˇ shiˇ taˆ ni gʼoꞈ leˇ tehꞈ-a.  
13Iˇjiˇtuˆ miˇ kʼahˬ Heˬliˬpawˇliˆ meuˬ-ahˇ jaˆ-eu muiˬ-eu shawˇ-eu kʼaˬ lo kʼawˇ zeuˇ 
deuˬ-ahˇ aˬ yawꞈ laˆ cawˆ-awˇ, Iˇjiˇtuˆ miˬ yehˇ deuˬ-euˬ uˬ duˬ tahˬ nymˇ deuˬ-ahˇ 
aˬ yawꞈ miˬ dzaˬ keuˬ dzeh tehꞈ-a.” 

Yeˬlaˬmiˇ 44 

Iˇjiˇtuˆ miˇ kʼahˬ laꞈ kʼoeˇ jawˇ-eu Iˇsaˬleˬlaˆ tsawˇ haˬ deuˬ gʼaˇ duˬ Sahˬpaˬ Miˬyehˇ-

euˬ dawˬ 

1Iˇjiˇtuˆ miˇ kʼahˬ laꞈ kʼoeˇ jaˆ-eu Miˇgaˬdawˇlaˆ meuˬ, Taˬpaˬneˬ meuˬ, Mehˇpiˇ 
meuˬ hawˇ-eu, Iˇjiˇtuˆ miˇ kʼahˬ laꞈ oˆ dzaˬ-ahˇ kʼaˇ jawˇ-eu Iˇsaˬleˬlaˆ tsawˇ haˬ 
dawˬ tawˆ luꞈ-ahˇ taꞈ leˇ-awˇ, Sahˬpaˬ Miˬyehˇ-euˬ dawˬ ngaˇ jawˇ gaˇ keuˆ le-euˬ 
meh.  
2Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu 
meh. “Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ laꞈ kʼoeˇ kʼaˇ jaˆ-eu meuˬ dawˬ 
tawˆ luꞈ kʼoeˇ taˆ, ngaˬ neh bi keuˆ le-euˬ luˬ-iˇ seˇ-iˇ-eu jeˬ-ahˇ naw maꞈ ya mawˇ 
gʼaˬ-euˬ meh. Nymˬ-mˇ keuˆ ni meuˬ kʼoeˇ deuˬ yaw cawˆ-ehˇ jaˆ-awˇ, tsawˇ haˬ tiˬ 
gʼaˬ-iˬ maˬ jawˇ-a.  
3Aˬ jeˬ miˇ neh ehˇ naˇ, kʼoeˇ gaˇ jawˇ-euˬ tsawˇ haˬ deuˬ yaw haiˬ jeˬ mˇ-awˇ, ngaˬ-
ahˇ nui ma bi pehˇ laꞈ-euˬ meh. Aˬ yawꞈ maꞈ maˬ ehˇ, naw maꞈ maˬ ehˇ, naw maꞈ-
euˬ aˬ poeˬ aˬ bawˇ deuˬ maˬ ehˇ, tiˬ jawˇ-iˬ uˬ duˬ maˬ tahˬ haw-euˬ miˬ yehˇ nui 
deuˬ-ahˇ, aˬ yawꞈ maꞈ uˬ duˬ tahˬ-awˇ lawˇ nehˬ shehˇ nehˬ-euˬ meh.  
4Miˬyehˇ gʼaˇ duˬ ngehˬ dah-euˬ ngaˬ-euˬ zaˬ kʼaˆ deuˬ-ahˇ, naw maꞈ jawˇ gaˇ maˬ 
tsehˆ leˇ ni ngaˇ pyehˬ gʼeh leꞈ-awˇ, ngaˇ bye dui dui-eu yaw jawꞈ jeˬ taˬ paˇ mˇ lehˇ 
bi ehˇ gaˬ le-euˬ ma.  
5Ehˇ kʼawꞈ, naw maꞈ maˬ naˇ haˬ geuꞈ-ehˇ, yaw haiˬ jeˬ mˇ-eu maˬ naˬ leˇ-eu uˬ taꞈ, 
miˬ yehˇ nui deuˬ-ahˇ lawˇ-eu shehˇ-eu maˬ byehˇ-a.  
6Kʼoeˇ miˇ neh, Yuˇdaˆ miˇ kʼahˬ laꞈ kʼoeˇ jaˆ-eu meuˬ deuˬ hawˇ-eu, Yeˬluˇsaˬlehˬ 
meuˬ-euˬ gaˇ ma doe ni, ngaˇ nui ma pehˇ dui dui-eu jeˬ tahˬ kʼaˇ daˆ nehˬ-awˇ, miˬ 
dzaˬ bi doˆ laˇ-euˬ ma. Meuˬ kʼoeˇ deuˬ cawˆ-iˇ jiˇ-awˇ, iˬ nah kʼaˇ ya mawˇ-eu loꞈ-
ehˇ, guˆ laˇ paˬ-ehˇ pyeuꞈ-iˇ-euˬ meh.  
7“Teu miˇ neh, Iˇsaˬleˬlaˆ-euˬ Miˬyehˇ pyeuꞈ-eu ngaˇ Baoˬ huiˬ-eu Sahˬpaˬ Miˬyehˇ-
aˬ, aˬ jeˬ miˇ neh naw maꞈ yawˬ ha-ahˇ bi deuˬ laˇ-eu yaw haiˬ jeˬ mˇ te lehˇ naˇ 
haˬ-eu ma. Kʼaˬ dzeˇ zaˬ deuˬ, zaˬ miˬ zaˬ deuˬ hawˇ-eu, zaˬ yaw nyiˇ deuˬ-ahˇ keuˆ 
ni, naw maꞈ-euˬ tsawˇ haˬ tiˬ gʼaˬ-iˬ maˬ dzeˇ-ehˇ pyeuꞈ-iˇ ngeh keuˆ ni, dawˬ tawˆ 
luꞈ kʼoeˇ taˆ luˬ-iˇ seˇ-iˇ-eu jeˬ bi keuˆ le mawꞈ te loˇ.  
8Naw maꞈ jawˇ uˇ le-euˬ Iˇjiˇtuˆ miˇ kʼahˬ heu kʼahˬ-ahˇ tahˬ pahˬ aˬ ma mawˇ kawˇ 
deuˬ-ahˇ uˬ duˬ tahˬ-awˇ, miˬ yehˇ nui deuˬ-ahˇ lawˇ-eu shehˇ-eu laꞈ kʼoeˇ, aˬ jeˬ miˇ 
neh ngaˇ nui ma pehˇ ni naw maꞈ mˇ te. Miˇ kʼahˬ tsawˇ jeuˬ dawˬ tawˆ luꞈ naw 
maꞈ-ahˇ ja doeˇ-awˇ, naw maꞈ-euˬ tsawˇ myahˇ kuˇ kuˇ-ehˇ yaˬ kʼehˇ bi yaˬ gaˇ keuˆ 
ni, naw maꞈ yawˬ haˇ yawˬ ha laˆ cawˆ-eu lehˇ mˇ-eu gʼeh te loˇ.  
9Naw maꞈ-euˬ aˬ poeˬ aˬ bawˇ deuˬ, Yuˇdaˆ sahˬ paˬ deuˬ hawˇ-eu aˬ yawꞈ maꞈ-euˬ 
miˬ zaˬ deuˬ, naw maꞈ hawˇ-eu naw maꞈ-euˬ miˬ zaˬ deuˬ neh, Yuˇdaˆ meuˬ deuˬ 
hawˇ-eu Yeˬluˇsaˬlehˬ meuˬ-euˬ gaˇ ma doe ni yaw haiˬ jeˬ mˇ byah yaꞈ-euˬ gaˇ 
naw maꞈ ngehˇ shaw teˬ loˇ.  
10Iˬ nah keuˆ ni naw maꞈ nui nahˬ nui yu maˬ ahˇ-a siˬ. Naw maꞈ ngaˬ-ahˇ maˬ taˬ 
huiˬ-ehˇ, naw maꞈ-euˬ aˬ poeˬ aˬ bawˇ deuˬ hawˇ-eu naw maꞈ-ahˇ ngaˬ neh biꞈ-euˬ 
zahˇ dawˬ kʼoꞈ dawˬ dawˬ tawˆ luꞈ-ahˇ maˬ caw teh-a.  

11“Kʼoeˇ miˇ neh, Iˇsaˬleˬlaˆ-euˬ Miˬyehˇ pyeuꞈ-eu ngaˇ Baoˬ huiˬ-eu Sahˬpaˬ 
Miˬyehˇ, naw maꞈ kʼoeˇ taˆ luˬ-iˇ seˇ-iˇ-eu jeˬ bi keuˆ le-eu laꞈ kʼoeˇ, Yuˇdaˆ miˇ kʼahˬ 
kʼahˬ lah ni-ahˇ laˆ cawˆ ma.  
12Baˬbuˇloˬ miˇ kʼahˬ-ahˇ maˬ bi nyehꞈ daˆ gʼeh ni dzeˇ yaꞈ-euˬ, Iˇjiˇtuˆ miˇ kʼahˬ-ahˇ 
jawˇ-iˇ ma lehˇ noeˬ tsehˆ taˬ-euˬ Yuˇdaˆ tsawˇ haˬ kʼoeˇ deuˬ dawˬ tawˆ luꞈ, ya luˬ 
ya seˇ-iˇ jiˇ tehꞈ-a. Aˬ yawꞈ maꞈ huiˬ zaˬ nyiˇ zaˬ dawˬ tawˆ luꞈ, Iˇjiˇtuˆ miˇ kʼahˬ laꞈ 
kʼoeˇ, guiˇ deuˆ-eu baˬ da neh maˬ ngeuˇ naˇ, mehꞈ-eu shuꞈ-eu baˬ da neh ya shiˇ jiˇ 
tehꞈ-a. Aˬ yawꞈ maꞈ kʼoeˇ taˆ guˆ dui dui laˇ paˬ-ehˇ gʼeh-eu jeˬ keuˆ le tehꞈ-a. Aˬ 
cawˬ tsawˇ jeuˬ aˬ yawꞈ maꞈ-ahˇ ja bu ja doeˇ-awˇ, aˬ yawꞈ maꞈ-euˬ tsawˇ myahˇ-
ahˇ gʼoe gʼoe-ehˇ yaˬ kʼehˇ yaˬ tehꞈ-a.  
13Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ ngaˬ neh kʼehˬ nehˬ gʼaˬ-euˬ 
loꞈ-ehˇ, Iˇjiˇtuˆ miˇ kʼahˬ laꞈ kʼoeˇ jawˇ-eu tsawˇ haˬ deuˬ-ahˇ kʼawꞈ, guiˇ deuˆ-eu jeˬ, 
mehꞈ-eu shuꞈ-eu jeˬ hawˇ-eu, naˇ-eu gawˇ-eu jeˬ laꞈ kʼoeˇ ngaˇ kʼehˬ nehˬ ma.  
14Baˬbuˇloˬ miˇ kʼahˬ-ahˇ maˬ bi nyehꞈ daˆ gʼeh ni Yuˇdaˆ miˇ kʼahˬ laꞈ kʼoeˇ dzeˇ 
yaꞈ-awˇ, Iˇjiˇtuˆ miˇ kʼahˬ-ahˇ kʼaˇ jawˇ-iˇ-euˬ tsawˇ haˬ dawˬ tawˆ luꞈ, tiˬ gʼaˬ-iˬ maˬ 
bi dzeuˇ-iˇ. Maˬ gʼaˬ maˬ na-ehˇ cehˆ dzeuˇ-euˬ tsawˇ haˬ heu myaˆ gʼaˬ maˬ ngeuˇ 
naˇ, tsawˇ haˬ tiˬ gʼaˬ-iˬ aˬ yawꞈ maꞈ gʼoꞈ jawˇ laˇ mawꞈ dui dui-eu Yuˇdaˆ miˇ kʼahˬ 
laꞈ kʼoeˇ maˬ paˇ ya gʼoꞈ jawˇ laˇ-aˇ.” 
15Kʼoeˇ naˇ, yawˬ ha-euˬ miˬ zaˬ deuˬ miˬ yehˇ nui deuˬ-ahˇ lawˇ-eu shehˇ-eu jeˬ 
mˇ-euˬ gaˇ kawˆ kʼaˇ siˬ nya-eu kʼaˬ dzeˇ zaˬ deuˬ maˬ ehˇ, kʼoeˇ gaˇ kʼaˇ yawꞈ luꞈ-eu 
zaˬ miˬ zaˬ deuˬ maˬ ehˇ, Iˇjiˇtuˆ miˇ kʼahˬ laꞈ oˆ dzaˬ-ahˇ jawˇ-eu Iˇsaˬleˬlaˆ tsawˇ 
haˬ deuˬ ahˇ leˇ-ehˇ, tsawˇ haˬ aˇ maꞈ maꞈ ma kʼoeˇ maꞈ ngaˬ-ahˇ heu loꞈ-ehˇ ehˇ-eu 
meh. 
16“Sahˬpaˬ Miˬyehˇ-euˬ tsawˇ myahˇ uˬ moˆ nawˬ neh nga maꞈ-ahˇ ehˇ nehˬ laꞈ-euˬ 
jeˬ-ahˇ, nga maꞈ maˬ naˇ haˬ.  
17Nga maꞈ neh mˇ ma lehˇ kʼaˇ ehˇ taˬ-euˬ yawˬ jeˬ na luꞈ mˇ jiˇ ma. Nga maꞈ-euˬ aˬ 
poeˬ aˬ bawˇ deuˬ, nga maꞈ-euˬ sahˬ paˬ hawˇ-eu aˬ yuiꞈ aˬ tsu deuˬ neh, Yuˇdaˆ miˇ 
kʼahˬ laꞈ kʼoeˇ jaˆ-eu meuˬ deuˬ hawˇ-eu , Yeˬluˇsaˬlehˬ meuˬ-euˬ gaˇ ma doe ni 
jahˇ-euˬ loꞈ-ehˇ, mˬ taˆ miˬ yehˇ ma-ahˇ nga maꞈ lawˇ nehˬ shehˇ nehˬ-awˇ, aˬ gaꞈ 
dzaˇ uiˇ shehˆ-awˇ lawˇ-eu jeˬ lawˇ ma. Kʼoeˇ ngeh, nga maꞈ maˬ dzaˬ maˬ dawˇ jiˇ 
coeˇ ni baw le za le-euˬ uˬ taꞈ, shaˬ-eu zahˬ-eu jeˬ maˬ ya tahˬ puˬ haw-aˬ.  
18Ehˇ kʼawꞈ, mˬ taˆ miˬ yehˇ ma-ahˇ lawˇ-eu shehˇ-eu jeˬ hawˇ-eu, aˬ gaꞈ dzaˇ uiˇ 
shehˆ-awˇ lawˇ-eu jeˬ maˬ paˇ lawˇ ni byehˇ ngeh tiˬ nah neh, nga maꞈ tiˬ jeˬ-iˬ maˬ 
jaˆ-ehˇ pyeuꞈ-iˇ-awˇ, guiˇ deuˆ-eu jeˬ hawˇ-eu mehꞈ-eu shuꞈ-eu jeˬ baˬ da neh, nga 
maꞈ-euˬ tsawˇ haˬ deuˬ ya shiˇ-euˬ ma.” 
19Kʼoeˇ naˇ, zaˬ miˬ zaˬ deuˬ heu loꞈ-ehˇ paˇ ehˇ-eu meh. “Mˬ taˆ miˬ yehˇ ma-ahˇ 
duˇ leˇ-eu kaˬ muˇ deuˬ nga maꞈ jahˇ-awˇ, lawˇ-eu shehˇ-eu jeˬ hawˇ-eu aˬ gaꞈ dzaˇ 
uiˇ shehˆ-awˇ lawˇ-eu jeˬ aˬ yawꞈ-ahˇ lawˇ nehˬ ngeh, nga maꞈ kʼoeˇ loꞈ-ehˇ mˇ gaˇ 
nga maꞈ-euˬ kʼaˬ dzeˇ zaˬ deuˬ nui kʼahˇ shiˇ-euˬ meh.” 
20Kʼoeˇ naˇ, ngaˬ-ahˇ kʼoeˇ loꞈ-ehˇ ehˇ laˇ-eu kʼaˬ dzeˇ zaˬ hawˇ-eu zaˬ miˬ zaˬ kʼoeˇ 
deuˬ dawˬ tawˆ luꞈ-ahˇ, ngaˇ heu loꞈ-ehˇ ehˇ nehˬ-eu ma.  

21“Naw maꞈ hawˇ-eu naw maꞈ-euˬ aˬ poeˬ aˬ bawˇ deuˬ neh maˬ ehˇ, naw maꞈ-euˬ 
sahˬ paˬ hawˇ-eu aˬ yuiꞈ aˬ tsu deuˬ neh maˬ ehˇ, miˇ kʼahˬ zaˬ deuˬ neh maˬ ehˇ, 
Yuˇdaˆ miˇ kʼahˬ laꞈ kʼoeˇ jaˆ-eu meuˬ deuˬ hawˇ-eu, Yeˬluˇsaˬlehˬ meuˬ-euˬ gaˇ ma 
doe ni lawˇ-euˬ shehˇ-euˬ jeˬ-ahˇ, Sahˬpaˬ Miˬyehˇ maˬ siˬ nya-aˇ lehˇ noeˬ te loˇ. 
Maˬ ngeuˇ naˇ, ngehˇ byoˆ nehˬ laꞈ tehꞈ-a lehˇ noeˬ te loˇ.  
22Iˬ nah naw maꞈ-euˬ miˇ kʼahˬ cawˆ-iˇ-awˇ, tsawˇ haˬ tiˬ gʼaˬ-iˬ maˬ jawˇ-ehˇ, guˆ 
dui dui laˇ paˬ-ehˇ pyeuꞈ-iˇ taˬ-euˬ miˇ neh, aˬ cawˬ yaˬ kʼehˇ yaˬ ngeh tsawˇ myahˇ 
kuˇ duˬ pyeuꞈ-iˇ-euˬ maˬ ngeuˇ-a loˇ. Naw maꞈ neh mˇ-euˬ yaw haiˬ jeˬ hawˇ-eu 
maˬ muiˬ maˬ jaˬ-eu jeˬ-ahˇ, Sahˬpaˬ Miˬyehˇ maˬ oˇ coeˇ laˇ-euˬ miˇ neh, kʼoeˇ loꞈ-
ehˇ bi keuˆ le-euˬ maˬ ngeuˇ nga loˇ. 
23Heu poˆ jawˇ naw maꞈ kʼoeˇ taˆ bi keuˆ le-euˬ luˬ-iˇ seˇ-iˇ-eu jeˬ-aˬ, miˬ yehˇ nui 
deuˬ-ahˇ naw maꞈ lawˇ-eu shehˇ-eu jeˬ mˇ-awˇ, Sahˬpaˬ Miˬyehˇ neh biꞈ taˬ-euˬ 
dawˬ-ahˇ maˬ naˇ haˬ ni, aˬ yawꞈ-ahˇ mˇ lehˬ-euˬ miˇ neh meh.” 
24Kʼaˬ dzeˇ zaˬ hawˇ-eu zaˬ miˬ zaˬ dawˬ tawˆ luꞈ-ahˇ ngaˇ heu loꞈ-ehˇ ehˇ nehˬ-euˬ 
ma. “Yuˇdaˆ miˇ kʼahˬ-ahˇ neh, Iˇjiˇtuˆ miˇ kʼahˬ laꞈ kʼoeˇ kʼaˇ jawˇ le-euˬ tsawˇ haˬ 
dawˬ tawˆ luꞈ Sahˬpaˬ Miˬyehˇ-euˬ dawˬ-ahˇ naˇ haˬ sheˇ.  
25Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu 
meh. ‘Naw maꞈ hawˇ-eu naw maꞈ-euˬ miˬ zaˬ deuˬ, mˬ taˆ miˬyehˇ ma-ahˇ lawˇ-eu 
shehˇ-eu jeˬ mˇ-awˇ, aˬ gaꞈ dzaˇ uiˇ shehˆ-awˇ lawˇ-eu jeˬ lawˇ nehˬ ma lehˇ saˇ jaˇ 
dzaˬ-euˬ loꞈ-ehˇ, aˬ laꞈ kʼawꞈ mˇ keuˆ-euˬ meh. Muiˬ ngaˇ. Naw maꞈ neh saˇ jaˇ kʼaˇ 
dzaˬ taˬ-euˬ loꞈ-ehˇ mˇ byah mˇ byah-ehˇ dehꞈ-awˬ.  
26Ehˇ kʼawꞈ, nymˬ-mˇ poˆ jawˇ-aˬ, Sahˬpaˬ Miˬyehˇ pyeuꞈ-eu ngaˬ neh, baoˬ huiˬ-eu 
ngaˬ-euˬ tsawˇ myahˇ-ahˇ gʼoe-awˇ Iˇjiˇtuˆ miˇ kʼahˬ laꞈ kʼoeˇ jawˇ luꞈ-eu naw maꞈ 
Iˇsaˬleˬlaˆ tsawˇ haˬ dawˬ tawˆ luꞈ-ahˇ saˇ jaˇ biꞈ gaˇ naˇ haˬ-awˬ. Naw maꞈ ngaˬ-euˬ 
tsawˇ myahˇ-ahˇ gʼoe gʼoe-ehˇ, dehꞈ luꞈ-eu Sahˬpaˬ Miˬyehˇ mehˬ shi kamˬ-eu ma 
lehˇ tiˬ jawˇ-iˬ maˬ paˇ bi ehˇ ma.  
27Naw maꞈ maˬ baw maˬ za le-eu uˬ taꞈ, ya luˬ ya seˇ-iˇ gaˇ ngaˇ haw ma. Naw maꞈ 
tiˬ gʼaˬ-iˬ maˬ dzeuˇ-iˇ nya ni, guiˇ deuˆ-eu baˬ da neh maˬ ngeuˇ naˇ, naˇ-eu gawˇ-
eu baˬ da neh ya shiˇ jiˇ tehꞈ-a.  
28Ehˇ kʼawꞈ, heu myaˆ gʼaˬ uˬ kʼawˇ buˬ-iˇ-awˇ, Iˇjiˇtuˆ miˇ kʼahˬ-ahˇ neh Yuˇdaˆ miˇ 
kʼahˬ-ahˇ gʼoꞈ doˆ laˇ tehꞈ-a. Kʼoeˇ ngeh jawˇ, kʼaˇ dzeuˇ-iˇ-euˬ tsawˇ haˬ kʼoeˇ deuˬ, 
ngaˬ-euˬ dawˬ tsaˬ nga loˇ, aˬ yawꞈ maꞈ-euˬ dawˬ tsaˬ nga loˇ lehˇ, ya siˬ duˬ tehꞈ-a.  
29Jawˇ duˬ heu tsahˇ-ahˇ naw maꞈ-ahˇ ngaˇ kʼehˬ nehˬ ma lehˇ ehˇ-euˬ dawˬ hawˇ-
eu, naw maꞈ kʼoeˇ taˆ luˬ-iˇ seˇ-iˇ-eu jeˬ bi keuˆ le ma lehˇ, Sahˬpaˬ Miˬyehˇ pyeuꞈ-
eu ngaˬ neh saˇ jaˇ dzaˬ taˬ-euˬ dawˬ deuˬ aˬ diˇ aˬ maˇ ngeuˇ-eu gaˇ kawˆ, naw 
maꞈ-ahˇ bi siˬ bi mawˇ duˬ ma. 
30Yuˇdaˆ sahˬ paˬ Zeˬdaˬkiˇ-ahˇ, aˬ yawꞈ-ahˇ muiˇ-awˇ sehꞈ mawꞈ-eu Baˬbuˇloˬ sahˬ 
paˬ Neˬbuˬkaˬneˬzaˬ-euˬ laꞈ-ahˇ ngaˬ neh a nehˬ-euˬ loꞈ-ehˇ, Iˇjiˇtuˆ sahˬ paˬ 
Hawˇpaˬyaˬ-ahˇ kʼawꞈ, aˬ yawꞈ-ahˇ muiˇ-awˇ sehꞈ mawꞈ-eu deuˬ-euˬ aˬ laꞈ laꞈ kʼoeˇ 
ngaˇ a ahˇ nehˬ ma’ lehˇ ehˇ-eu meh.” 

Yeˬlaˬmiˇ 45 

Baˬluˆ-ahˇ Miˬyehˇ saˇ jaˇ biꞈ-euˬ 

1Yawˇshiˆ-euˬ aˬ li Yeˬhawˇyaˬkmˬ Yuˇdaˆ sahˬ paˬ geuꞈ-euˬ oeˬ kʼoꞈ tiˬ kʼoꞈ-ahˇ, 
ngaˬ neh gui ka nehˬ-euˬ dawˬ-ahˇ Baˬluˆ boꞈ doˆ-euˬ meh. Kʼoeˇ naˇ aˬ yawꞈ-ahˇ 
ngaˇ heu loꞈ-ehˇ ehˇ nehˬ-euˬ ma. 
2“Baˬluˆ-oˇ, Iˇsaˬleˬlaˆ-euˬ Miˬyehˇ pyeuꞈ-eu Sahˬpaˬ Miˬyehˇ heu loꞈ-ehˇ ehˇ-eu 
meh.  
3‘Ngaˇ maˬ paˇ gʼeh nya miˇ-a. Ngaˬ-euˬ shaˬ zahˬ naꞈ dzehˬ laˇ ni Sahˬpaˬ Miˬyehˇ 
jahˇ-euˬ nga. Shaˬ zahˬ naꞈ-eu gʼaˬ doeˇ maˬ dah laˇ coeˇ miˇ-a’ lehˇ nawˇ ehˇ-eu 
meh.  
4“Ehˇ kʼawꞈ Sahˬpaˬ Miˬyehˇ pyeuꞈ-eu ngaˇ-aˬ, ngaˬ neh tsoˆ doˆ taˬ-euˬ jeˬ deh 
pyaˆ-awˇ, ngaˬ neh ka dehꞈ taˬ-euˬ jeˬ gʼawˇ lehˆ-eu ma. Miˇ kʼahˬ kʼahˬ lah ni ngaˇ 
kʼoeˇ loꞈ-ehˇ jahˇ nehˬ ma.  
5Nawˬ-ahˇ muiˬ laˇ-eu jeˬ-ahˇ nawˇ poˆ te loˇ. Kʼoeˇ loꞈ-ehˇ taˬ gʼeh. Tsawˇ haˬ dawˬ 
tawˆ luꞈ kʼoeˇ taˆ, luˬ-iˇ seˇ-iˇ-eu jeˬ ngaˇ bi keuˆ le ma. Ehˇ kʼawꞈ, nawˇ aˬ geu gaˇ 
jawˇ-eu maˬ kaˬ, maˬ ya shiˇ ni dzeuˇ-iˇ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ 
ehˇ-eu ma.” 

Yeˬlaˬmiˇ 46 

Iˇjiˇtuˆ tsawˇ haˬ deuˬ guiˇ deuˆ smˬ-euˬ 

1Miˇ kʼahˬ tsawˇ jeuˬ deuˬ-ahˇ taꞈ leˇ-awˇ, Sahˬpaˬ Miˬyehˇ-euˬ dawˬ ngaˇ jawˇ gaˇ 
keuˆ le-euˬ meh.  
2Yeˬhawˇyaˬkmˬ Yuˇdaˆ sahˬ paˬ geuꞈ-euˬ oeˬ kʼoꞈ tiˬ kʼoꞈ-ahˇ, Uˇpaˬlaˇ lawˇ baˬ 
dawˬ peh jaˆ-eu Kaˬsheˬmiˇ meuˬ-ahˇ Baˬbuˇloˬ sahˬ paˬ Neˬbuˬkaˬneˬzaˬ neh guiˇ 
bi deuˆ gʼaˬ-euˬ Iˇjiˇtuˆ sahˬ paˬ Neˬkawˇ-euˬ guiˇ maꞈ deuˬ-ahˇ taꞈ leˇ-awˇ, heu loꞈ-
ehˇ ehˇ-eu meh.  
3“Iˇjiˇtuˆ tsawˇ haˬ yaw huiˬ yaw mahˇ deuˬ ehˇ-eu,  

‘Naw maꞈ dehˬ daˬ duˬ lehˬ hmˬ-awˇ, guiˇ deuˆ duˬ-ahˇ iˇ-awˬ.  
4Mahˬ dziˬ gʼa laˆ dawˆ-awˇ dziˬ-awˬ. Jawˇ duˬ yuˇ-awˇ shmˇ uˬ kʼoˆ kʼoˆ taˬ-awˬ. 
Gahˬ siˬ taˆ-awˇ guiˇ deuˆ-eu mehˬ tsoeˬ dm taˬ-awˬ’ lehˇ ehˇ-eu meh.  
5Sahˬpaˬ Miˬyehˇ heu loꞈ-ehˇ ehˇ-eu,  

“Ehˇ kʼawꞈ, ngaˇ heu loꞈ-ehˇ ya mawˇ-euˬ ma. Aˬ yawꞈ maꞈ guˆ-awˇ cehˆ gʼoꞈ leꞈ-euˬ 
meh. Aˬ yawꞈ maꞈ-euˬ yehˇ deuˬ bi deuˆ gʼaˬ-awˇ, laˇ baˇ-iˇ-euˬ miˇ neh nahˇ gʼoꞈ 
maˬ gʼoꞈ haw ni, cehˆ coeˬ coeˬ doˇ kʼoꞈ leꞈ-eu meh.  
6Yaw kawˇ deuˬ maˬ cehˆ dzeuˇ nya-ehˇ, yehˇ deuˬ maˬ buˬ-iˇ-a. Kʼoeˇ taˆ paw 
Uˇpaˬlaˇ lawˇ baˬ lawˇ dzeˇ, sahˬ tiꞈ tiꞈ-awˇ coˬ-iˇ-eu meh.  
7Niˬlaˇ lawˇ baˬ loꞈ-ehˇ tuˇ laˇ luꞈ-eu aˬ suˇ gʼaˬ-a. Iˇ jeuˬ oe-eu loꞈ-ehˇ daˆ laˇ luꞈ-eu 
aˬ suˇ gʼaˬ-a.  
8Niˬlaˇ lawˇ baˬ loꞈ-ehˇ tuˇ laˇ luꞈ-eu Iˇjiˇtuˆ meh. Iˇ jeuˬ oe-eu loꞈ-ehˇ daˆ laˇ luꞈ-eu 
Iˇjiˇtuˆ meh. Iˇjiˇtuˆ heu loꞈ-ehˇ ehˇ meh. Ngaˇ luˆ laˇ-awˇ miˇ tsaˬ tahˬ kʼawˇ tiˬ gʼoeˬ 



1539 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

iˇ ma. Meuˬ deuˬ hawˇ-eu meuˬ laꞈ kʼoeˇ jawˇ-eu tsawˇ haˬ deuˬ, dawˬ tawˆ luꞈ ngaˇ 
laˆ cawˆ jiˇ ma.  
9Mahˬ pyehˬ teh sehˇ gʼeh-awˇ, laˆ lawˬ teh coeˬ coeˬ-awˬ. Yehˇ deuˬ mehˬ hu paw 
pyehˬ gʼeh-awˬ. Suˬdaˬ yehˇ deuˬ hawˇ-eu Liˆbyaˇ yehˇ deuˬ, dehˬ daˬ duˬ baꞈ-awˇ 
bi iˇ-awˬ. Kaˆ beuˆ yaw dziˇ Luˇdaˆ yehˇ deuˬ, mehˬ hu paw pyehˬ gʼeh-awˬ.” 
10Aˇ nah heu Dawˬ tawˆ kʼoeˇ taˆ uˆ lahˇ-eu-aˬ, Baoˬ huiˬ-eu Sahˬpaˬ Miˬyehˇ-euˬ aˇ 
nah meh. Iˬ nah aˬ yawꞈ laꞈ poˆ poˆ-awˇ, muiˇ-eu deuˬ-ahˇ kʼehˬ nehˬ tehꞈ-a. Aˬ 
yawꞈ mi cehˇ aˬ yawꞈ maꞈ-euˬ shaˬ jiˇ tiˬ dehˆ dzaˬ-awˇ, aˬ yawꞈ maꞈ-euˬ shiˬ tiˬ 
dehˆ dawˇ tehꞈ-a. Iˬ nah kʼoeˇ taˆ paw Uˇpaˬlaˇ lawˇ baˬ dawˬ peh, Baoˬ huiˬ-eu gʼaˬ 
tsawˇ shiˇ kʼoeˇ deuˬ lawˇ tehꞈ-a.  
11Iˇjiˇtuˆ tsawˇ haˬ-oˇ, Giˇlaˆ miˇ kʼahˬ-ahˇ jaˆ gʼaˬ poˆ leˇ sheˇ. Naw maꞈ-euˬ jaˆ gʼaˬ 
deuˬ gaˇ dahˇ maˬ paˇ tsoeˬ-ehˇ, naw maꞈ naˇ gawˇ maˬ paˇ yaˇ taˬ nya meh.  
12Miˇ kʼahˬ tsawˇ jeuˬ mehˬ shi naw maꞈ daˬ ya ga-awˇ, naw maꞈ ngoeˇ-eu yawˬ 
gʼaˬ na luꞈ gaˬ jiˇ-euˬ meh. Yehˇ deuˬ tiˬ gʼaˬ tiˇ gʼaˬ coeˬ tuˆ sehꞈ-awˇ, tiˬ gm-ehˇ ya 
shiˇ jiˇ tehꞈ-a.  

Neˬbuˬkaˬneˬzaˬ oe-euˬ 

13Baˬbuˇloˬ sahˬ paˬ Neˬbuˬkaˬneˬzaˬ Iˇjiˇtuˆ miˇ kʼahˬ-ahˇ guiˇ deuˆ le ngeh, 
Sahˬpaˬ Miˬyehˇ ngaˬ-ahˇ dawˬ ngehˬ cawˬ le-euˬ meh. Aˬ yawꞈ ehˇ-eu,  
14“Iˇjiˇtuˆ miˇ kʼahˬ-ahˇ jaˆ-eu meuˬ deuˬ pyeuꞈ-eu, Miˇgaˬdawˇlaˆ, Meˬpiˇ hawˇ-eu, 
Taˬpaˬneˬ laꞈ kʼoeˇ, heu loꞈ-ehˇ ehˇ gaˬ-awˬ.  

‘Yawˬ haˇ yawˬ ha deuˆ piˇ nya ni lehˬ hmˬ taˬ-awˬ. Naw maꞈ guiˇ deuˆ-awˇ ya shiˇ 
jiˇ tehꞈ-a.  
15Naw maꞈ-euˬ baoˬ huiˬ-eu miˬ yehˇ Aˬpiˇ, aˬ jeˬ miˇ neh ya coˬ-iˇ ta. Sahˬpaˬ 
Miˬyehˇ neh dehˬ coˬ-euˬ maˬ ngeuˇ-a loˇ’ lehˇ guˬ-awˬ.  
16Naw maꞈ yehˇ deuˬ pehˆ toˆ-awˇ coˬ-iˇ ngeh,  

‘Aˬ dui iˇ kahˇ paw yaw kawˇ-ehˇ cehˆ-awˇ, muiˇ-eu deuˬ-euˬ mi cehˇ-ahˇ cehˆ dzeuˇ 
kaˇ-euˇ’ lehˇ, tiˬ gʼaˬ tiˇ gʼaˬ ja cawˬ tehꞈ-a.  
17“Iˇjiˇtuˆ sahˬ paˬ-ahˇ tsawˇ myahˇ myahˇ paˇ nehˬ-awˬ.  

‘Aˇ yamˬ dawˬ dzeuˇ-eu kʼahˬ sehˇ mehˬ lawꞈ’ lehˇ myahˇ nehˬ-awˬ.  
18Ngaˇ, Baoˬ huiˬ-eu Sahˬpaˬ Miˬyehˇ-aˬ, dzoeˬ dzaˬ sahˬ paˬ pyeuꞈ-awˇ, dehꞈ luꞈ-eu 
Miˬyehˇ ma. Gawˬ jawˬ dawˬ tawˆ kʼoeˇ taˆ Taˬbawˬ gawˬ jawˬ goˇ-eu loꞈ-ehˇ, laˆ 
shaˆ kʼoeˇ taˆ Kaˬlaˬmeˬlaˇ gawˬ jawˬ uˆ-eu loꞈ-ehˇ, naw maꞈ-ahˇ guiˇ deuˆ le-eu 
gʼaˬ, gʼaˬ kʼaˆ aˬ cawˬ taꞈ-ehˇ dzehˬ ma.  
19Iˇjiˇtuˆ tsawˇ haˬ-oˇ, bi paꞈ byoˆ gʼeh-eu gʼaˇ duˬ lehˬ hmˬ-awˬ. Meˬpiˇ meuˬ kʼaˇ 
shuiꞈ deh ga pyeuꞈ-iˇ-awˇ, tsawˇ haˬ maˬ jawˇ nya ni cawˆ-iˇ tehꞈ-a.  
20Iˇjiˇtuˆ miˇ kʼahˬ-aˬ, muiˬ dui dui-eu mawˇ neˇ mawˇ ma-ahˇ duˇ leˇ kʼawꞈ, laꞈ taˆ 
paw neh oe-euˬ byaˬ neh bi dehˬ tehꞈ-a.  
21Aˬ yawꞈ neh aˇ poeˬ biꞈ-awˇ kuˇ-euˬ yehˇ deuˬ kʼawꞈ, mawˇ neˇ mawˇ zaˬ loˆ ni 
tehꞈ meh. Aˬ yawꞈ maꞈ yawꞈ daˬ-awˇ guiˇ maˬ deuˆ ni, dawˬ tawˆ luꞈ cehˆ byoˆ jiˇ 

tehꞈ-a. Yaw cawˆ jeˬ oꞈ-eu aˇ nah keuˆ le-awˇ, ya luˬ ya seˇ-iˇ-eu aˇ yamˬ keuˆ le-euˬ 
meh.  
22Muiˇ-eu deuˬ-euˬ guiˇ maꞈ oe peh luꞈ ngeh, Iˇjiˇtuˆ aˇ lawˇ loꞈ-ehˇ mahˇ-awˇ cehˆ 
byoˆ tehꞈ-a. Tsawˇ haˬ zaˬ aˇ bawˇ tuˇ coˬ-euˬ loꞈ-ehˇ, muiˇ-eu deuˬ deuˆ haˬ baꞈ-
awˇ guiˇ deuˆ le tehꞈ-a.  
23Sahˬ kʼaˆ kʼaˆ ma tuˆ byoˆ nehˬ-eu loꞈ-ehˇ jahˇ le tehꞈ-a. Aˬ yawꞈ maꞈ-euˬ tsawˇ 
haˬ-ahˇ maˬ gui jiˇ coeˇ-ehˇ, aˬ yawꞈ maꞈ-euˬ yehˇ deuˬ nyehˇ bahˇ baˬ maꞈ naˆ maˬ 
tseˇ myaˬ tehꞈ-a.  
24Iˇjiˇtuˆ tsawˇ haˬ-aˬ, laꞈ taˆ paw-euˬ tsawˇ haˬ deuˬ neh bi deuˆ gʼaˬ-awˇ, daˬ ya ga 
tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
25Iˇsaˬleˬlaˆ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu 
meh. “Deˬbiˇ miˬ yehˇ Aˬmo-ahˇ ngaˇ kʼehˬ-eu lehˇ gʼeh-eu ma. Iˇjiˇtuˆ sahˬ paˬ maˬ 
ehˇ, Iˇjiˇtuˆ miˬ yehˇ deuˬ maˬ ehˇ, Iˇjiˇtuˆ sahˬ paˬ-ahˇ gʼoe-eu miˇ kʼahˬ zaˬ deuˬ-ahˇ 
maˬ ehˇ, ngaˇ kʼehˬ-eu lehˇ gʼeh-eu ma.  
26Aˬ yawꞈ maꞈ-ahˇ sehꞈ mawꞈ-eu Baˬbuˇloˬ sahˬ paˬ Neˬbuˬkaˬneˬzaˬ hawˇ-eu aˬ 
yawꞈ-euˬ guiˇ maꞈ-euˬ aˬ laꞈ laꞈ kʼoeˇ, aˬ yawꞈ maꞈ-ahˇ ngaˇ a nehˬ ma. Ehˇ kʼawꞈ, aˇ 
yamˬ paˇ myahˇ laˇ ngeh jawˇ, dzeuˇ laˇ ngeh loꞈ-ehˇ, Iˇjiˇtuˆ miˇ kʼahˬ laꞈ kʼoeˇ 
tsawˇ haˬ paˇ jawˇ laˇ tehꞈ-a lehˇ Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Sahˬpaˬ Miˬyehˇ aˬ yawꞈ-euˬ tsawˇ haˬ deuˬ-ahˇ ka kʼoꞈ tehꞈ-a 

27“Ngaˬ-euˬ tsawˇ jeuˬ-oˇ, taˬ guˆ. Iˇsaˬleˬlaˆ-oˇ, nui ma taˬ cawˆ. Naw maꞈ-ahˇ bi 
nyehꞈ byoˆ gʼeh-euˬ, gaˇ mahˇ kaˬ-eu miˇ kʼahˬ kʼoeˇ-euˬ laꞈ-ahˇ, naw maꞈ-ahˇ ngaˇ 
ka kʼoꞈ nehˬ ma. Naw maꞈ iˇ kahˇ gʼoꞈ keuˆ laˇ-awˇ, nui saˇ oꞈ-eu laꞈ kʼoeˇ ya dehꞈ 
tehꞈ-a. Nawˬ-ahˇ laˆ guˆ-eu tsawˇ haˬ maˬ jawˇ ni, kʼaˬ duˬ ni nawˇ ya dehꞈ tehꞈ-a.  
28Naw maꞈ-ahˇ ngaˇ ka kʼoꞈ le ma. Ngaˬ neh naw maꞈ-ahˇ bi jawˇ byaˆ luꞈ-eu, miˇ 
kʼahˬ tsawˇ jeuˬ kʼoeˇ deuˬ-ahˇ laˆ cawˆ kʼawꞈ, naw maꞈ-ahˇ maˬ laˆ cawˆ ni bi dehꞈ 
ma. Naw maꞈ-ahˇ maˬ kʼehˬ-ehˇ-aˬ, maˬ bi dzeuˇ-iˇ nya-a. Ehˇ kʼawꞈ, naw maꞈ-ahˇ 
ngaˇ kʼehˬ ngeh, aˇ dzehˬ maˬ dzeuˇ ni jahˇ ma lehˇ, Sahˬpaˬ Miˬyehˇ pyeuꞈ-eu ngaˇ 
ehˇ-eu ma.” 

Yeˬlaˬmiˇ 47 

Piˇliˇtiˆ miˇ kʼahˬ gaˇ kawˆ Sahˬpaˬ Miˬyehˇ-euˬ dawˬ 

1Iˇjiˇtuˆ sahˬ paˬ Gaˬzaˬ meuˬ-ahˇ guiˇ maˬ deuˆ mi naˆ-ehˇ Piˇliˇtiˆ miˇ kʼahˬ-ahˇ taꞈ 
leˇ-eu Sahˬpaˬ Miˬyehˇ-euˬ dawˬ ngaˇ jawˇ gaˇ keuˆ le-euˬ meh.  
2Sahˬpaˬ Miˬyehˇ heu loꞈ-ehˇ ehˇ-eu meh.  

“Haw yawˬ. Kʼoeˇ taˆ paw iˇ cuꞈ dahˬ goˇ daˆ laˇ-awˇ, iˇ jeuˬ jeuˬ le tehꞈ-a. Miˇ tsaˬ 
hawˇ-eu kʼaˇ jaˆ-eu jeˬ dawˬ tawˆ kʼoeˇ taˆ, meuˬ deuˬ hawˇ-eu meuˬ-ahˇ jawˇ-eu 
tsawˇ haˬ kʼoeˇ taˆ, iˇ cuꞈ yoeˇ pymˬ tehꞈ-a. Tsawˇ haˬ zaˬ deuˬ caw ba le-awˬ lehˇ 
guˇ tehꞈ-a. Miˇ tsaˬ zaˬ dawˬ tawˆ luꞈ guˇ guˇ-ehˇ ngoeˇ tehꞈ-a.  
3Mahˬ pyehˬ oe-eu teˇ saˇ maˬ ehˇ, mahˬ laˆ lawˬ oe luꞈ-eu teˇ saˇ maˬ ehˇ, laˆ lawˬ 
aˇ beuˆ gahˇ-eu teˇ saˇ maˬ ehˇ, teu jeˬ heu jeˬ maˬ siˬ laˇ ni gaˬ le tehꞈ-a. Aˬ da zaˬ-
ahˇ ngehˬ maˬ gʼeh nehˬ nya ni, aˬ laꞈ laꞈ shiˇ shiˇ jiˇ tehꞈ-a.  

4Piˇliˇtiˆ-ahˇ laˆ cawˆ nehˬ-eu aˇ yamˬ keuˆ le-euˬ meh. Duˇlu hawˇ-eu Siˇdoˬ meuˬ-
ahˇ ngehˬ gʼeh le-eu gaˇ ma, dawˬ tawˆ luꞈ bi deuˆ tsehˆ tehꞈ-a. Gaˬlaˬdeˬ laˆ shaˆ 
lawˇ deh paw neh jawˇ le-euˬ, Piˇliˇtiˆ tsawˇ haˬ kʼaˇ jawˇ kʼaˇ deuˬ-ahˇ Sahˬpaˬ 
Miˬyehˇ pyeuꞈ-eu ngaˇ laˆ cawˆ ma.  
5Gaˬzaˬ tsawˇ haˬ shaˬ zahˬ naꞈ-awˇ, Aˬshaˇgaˬloˇ tsawˇ haˬ ciˬ cuˇ saˆ ni pyeuꞈ-iˇ 
tehꞈ-a. Buˬ-iˇ-euˬ Piˇliˇtiˆ tsawˇ haˬ nui deuˬ, aˬ myah tsawˇ ngoeˇ ngoeˇ taˬ nya 
nmˇ.  
6‘Sahˬpaˬ Miˬyehˇ-euˬ mi cehˇ-oˇ, aˬ myah gʼaˬ naˬ naˬ-eu gʼeh te. Mi cehˇ tawˆ 
kʼawˆ laꞈ kʼoeˇ gʼoꞈ uˇ leˇ-awˇ, ciˬ cuˇ ni gʼaˬ naˬ naˬ leˇ nehˬ laꞈ-awˬ’ lehˇ, naw maꞈ 
ngoeˇ ngoeˇ-ehˇ shaˇ tehꞈ-a.  
7Aˬshaˇgaˬloˇ meuˬ-ahˇ hawˇ-eu, laˆ shaˆ lawˇ deh doe ni jawˇ-eu deuˬ-ahˇ, bi kʼehˬ-
eu lehˇ Sahˬpaˬ Miˬyehˇ neh kʼehˇ leꞈ-euˬ, mi cehˇ kʼoeˇ aˬ joˆ-ehˇ naˬ leˇ nya nmˇ.” 

Yeˬlaˬmiˇ 48 

Mawˇbaˆ miˇ kʼahˬ ya cawˆ-iˇ-eu 

1Mawˇbaˆ miˇ kʼahˬ gaˇ kawˆ, Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh.  

“Neˬboˬ meuˬ-ahˇ jawˇ-eu deuˬ-ahˇ gʼawˬ shaˬ gaˬ-awˬ. Aˬ yawꞈ maꞈ-euˬ meuˬ bi 
laˆ cawˆ-euˬ meh. Kiˇlaˬdeˬ meuˬ-ahˇ aˬ cawˬ deuˆ gʼaˬ-awˇ, ziꞈ dui dui-eu taˆ deuˬ 
bi deuˆ byaˆ-awˇ, meuˬ-ahˇ jawˇ-eu deuˬ daˬ ga dui dui-awˇ,  
2Mawˇbaˆ miˇ kʼahˬ kʼahˬ sehˇ maˬ paˇ jaˆ meh. Muiˇ-eu deuˬ Heˬshaˬboˬ meuˬ-ahˇ 
deuˆ za-awˇ, Mawˇbaˆ miˇ kʼahˬ laˆ cawˆ-eu lehˇ lehˬ hmˬ luꞈ meh. Maˬdaˬmehˇ 
meuˬ ciˬ cuˇ ni bi laˆ pyeuꞈ tehꞈ-a. Guiˇ maꞈ deuˬ kʼoeˇ paw le luꞈ meh.  
3Hawˇloˬneˬ meuˬ-ahˇ jawˇ-eu tsawˇ haˬ deuˬ,  

‘Shiˇ jiˇ miˇ-a. Cawˆ jiˇ miˇ-a’ lehˇ guˇ tehꞈ-a.  
4“Mawˇbaˆ miˇ kʼahˬ bi laˆ cawˆ gʼaˬ-euˬ meh. Zaˬ deuˬ ngoeˇ luꞈ gaˇ naˇ haˬ sheˇ.  
5Luˇhiˆ meuˬ-ahˇ le-eu gaˇ ma kahˇ li, aˬ yawꞈ maꞈ ngoeˇ gaˇ naˇ haˬ sheˇ. 
Hawˇloˬneˬ gaˇ ma law caw, shaˬ zahˬ maˬ mˇ coeˇ-ehˇ guˇ luꞈ gaˇ naˇ haˬ sheˇ.  
6Uˬ kʼawˇ kʼaˇ buˬ maˬ buˬ cehˆ-awˬ. Bawˇ tsahˬ mahˬ tahˬ laˆ deuˬ loꞈ-ehˇ cehˆ-awˬ.  
7“Mawˇbaˆ nawˇ-aˬ, yawˬ ha-euˬ gʼaˬ hawˇ-eu, yawˬ ha pyuˇ shuiˇ-ahˇ nui kʼaˬ tsmˬ-
euˬ meh. Ehˇ kʼawꞈ, nymˬ-mˇ aˬ cawˬ neh guiˇ bi deuˆ gʼaˬ-awˇ, naw maꞈ-euˬ 
Sheˬmoˇshaˆ miˬ yehˇ kʼoeˇ yehˇ, sahˬ paˬ zaˬ yo deuˬ hawˇ-eu piˇ ma deuˬ nehˬ-
ehˇ, aˬ cawˬ miˇ kʼahˬ-ahˇ bi nyehꞈ gʼeh tehꞈ-a.  
8Meuˬ tiˬ meuˬ-iˬ maˬ dzeuˇ-iˇ ni cawˆ-iˇ jiˇ-awˇ, deh kʼahˬ deh ga maˬ dzeˇ ni cawˆ-
iˇ jiˇ meh lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.  
9Mawˇbaˆ gʼaˇ duˬ mawˇ dmˬ lehˬ hmˬ taˬ-awˬ. Gʼawˬ myahˇ maˬ gʼeh-ehˇ shiˇ cawˆ-
eu yaw duˬ baw meh. Mawˇbaˆ meuˬ deuˬ cawˆ-iˇ jiˇ-awˇ, tsawˇ haˬ maˬ jawˇ ni 
pyeuꞈ-iˇ jiˇ tehꞈ-a.” 
10Sahˬpaˬ Miˬyehˇ neh bi mˇ-euˬ jeˬ-ahˇ nui ma pi-awˇ maˬ mˇ-eu tsawˇ haˬ, yaˬ 
kʼehˇ yaˬ gaˇ ya daˬ tehꞈ-a. Mi cehˇ tuˆ tehˬ-awˇ tsawˇ haˬ-ahˇ maˬ sehꞈ peuˬ-eu 
tsawˇ haˬ-aˬ, yaˬ kʼehˇ yaˬ gaˇ ya daˬ tehꞈ-a.  

Mawˇbaˆ meuˬ deuˬ bi laˆ cawˆ-eu 

11Sahˬpaˬ Miˬyehˇ heu loꞈ-ehˇ ehˇ-eu meh. “Mawˇbaˆ miˇ kʼahˬ-aˬ, dzeuˇ laˇ ngeh tiˬ 
gaˇ-iˬ guˆ kʼaˇ maˬ za ni dehꞈ-awˇ, aˬ cawˬ miˇ kʼahˬ-ahˇ maˬ bi nyehꞈ gʼeh haw-aˬ 
siˬ. Mawˇbaˆ miˇ kʼahˬ-aˬ, ciˬ cuˇ yawˬ siˬ yawˬ-ahˇ maˬ kʼaˇ paˇ ahˇ haw-euˬ aˬ gaꞈ 
dzaˇ uiˇ-ahˇ duˇ-eu meh. Aˬ yawꞈ-euˬ yaw kuiˇ kui-eu jeˬ maˬ byoˆ-iˇ ni jaˆ luꞈ gaˇ 
duˇ-eu meh.  
12Nymˬ-mˇ poˆ jawˇ-aˬ, ngaˇ tsawˇ haˬ kʼehˇ gʼeh-awˇ, aˬ gaꞈ dzaˇ uiˇ kʼaˇ doˆ-eu loꞈ-
ehˇ, Mawˇbaˆ miˇ kʼahˬ-ahˇ ya kʼaˇ doˆ-eu aˇ yamˬ tsaˬ laˇ-euˬ meh. Aˬ yawꞈ-euˬ ciˬ 
cuˇ deuˬ aˬ yawꞈ maꞈ kʼaˇ ngehꞈ-awˇ, kʼoˆ paˆ dzeh tehꞈ-a.  
13Kʼoeˇ ngeh jawˇ, Beˬdeˬlaˇ miˬ yehˇ-ahˇ gʼoe-euˬ baˬ da neh, Iˇsaˬleˬlaˆ tsawˇ haˬ 
deuˬ kʼoeˇ taˆ shaꞈ dawˇ-eu jeˬ keuˆ le-euˬ loꞈ-ehˇ, Sheˬmoˇshaˆ miˬ yehˇ-ahˇ gʼoe-
euˬ baˬ da neh, Mawˇbaˆ tsawˇ haˬ deuˬ kʼoeˇ taˆ shaꞈ dawˇ-eu jeˬ keuˆ le tehꞈ-a.  
14“Mawˇbaˆ tsawˇ haˬ deuˬ-oˇ, naw maꞈ guiˇ deuˆ-eu kʼaˬ dui kʼaˆ dui dui ma lehˇ, aˬ 
jeˬ miˇ neh ehˇ te.  
15Mawˇbaˆ miˇ kʼahˬ hawˇ-eu kʼoeˇ gaˇ jaˆ-euˬ meuˬ deuˬ, dawˬ tawˆ luꞈ bi laˆ cawˆ 
jiˇ-awˇ loˆ dui dui-eu zaˬ guˬ deuˬ bi sehꞈ-euˬ meh lehˇ, ngaˇ Baoˬ huiˬ-eu Sahˬpaˬ 
Miˬyehˇ, miˇ kʼahˬ sahˬ paˬ pyeuꞈ-eu gʼaˬ ehˇ-eu ma.  
16Mawˇbaˆ kʼoeˇ taˆ shaˬ zahˬ keuˆ le luꞈ-awˇ, ya luˬ ya seˇ-iˇ-eu yaw duˬ baw meh.  
17“Miˇ kʼahˬ tsawˇ myahˇ doˆ-euˬ kʼaˇ siˬ nya-eu, dawˬ peh jawˇ-eu tsawˇ jeuˬ dawˬ 
tawˆ, miˇ kʼahˬ kʼoeˇ kʼahˬ gʼaˇ duˬ tsawˇ ngoeˇ ngoeˇ-awˬ. Aˬ yawꞈ dzoeˬ dzaˬ 
kʼehꞈ-iˇ kʼoeˆ-iˇ jiˇ-awˇ, baoˬ hawˇ-eu kʼahˬ sehˇ maˬ paˇ jaˆ meh lehˇ ehˇ-awˬ.  
18Diˇboˬ meuˬ-ahˇ jawˇ-eu tsawˇ haˬ deuˬ-oˇ, kʼahˬ sehˇ jaˆ-eu jawˇ duˬ-ahˇ neh zaꞈ 
ka le-awˇ, miˇ tsaˬ kʼaˬ lehˇ tsahˬ-ahˇ nuiˇ pahˬ le-awˬ. Mawˇbaˆ miˇ kʼahˬ laˆ cawˆ 
le-eu deuˬ laˇ keuˆ-awˇ, naw maꞈ-euˬ taˆ laˆ cawˆ-euˬ meh.  
19Aˬyawˬ meuˬ-ahˇ jawˇ-eu tsawˇ haˬ deuˬ-oˇ, gaˇ ma gaˇ dzeˇ loꞈ-awˇ, cehˆ byoˆ 
luꞈ-eu tsawˇ haˬ deuˬ-ahˇ, gaˇ kawˆ naˇ haˬ duˬ-awˬ.  
20‘Mawˇbaˆ miˇ kʼahˬ bi deuˆ gʼaˬ-awˇ, shaꞈ dawˇ dui dui paˬ-ehˇ gʼeh-eu miˇ neh, 
tsawˇ ngoeˇ ngoeˇ-awˬ’ lehˇ ehˇ tehꞈ-a.  

‘Mawˇbaˆ miˇ kʼahˬ cawˆ-iˇ gʼaˬ-euˬ gaˇ kawˆ, Aˬnoˬ lawˇ gawˆ gawˆ cawˬ tsaꞈ gaˬ-iˇ-
awˬ’ lehˇ ehˇ tehꞈ-a.  
21Yaw goˇ-ahˇ jaˆ-eu meuˬ deuˬ kʼoeˇ taˆ yaˇ kʼaˬ daˇ-eu jeˬ keuˆ le-euˬ meh. Meuˬ 
kʼoeˇ deuˬ-aˬ, Hawˇloˬ meuˬ, Yaˬzah meuˬ, Meˬpaˇ meuˬ,  
22Diˇboˬ meuˬ, Neˬboˬ meuˬ, Behˬdiˇbaˬlaˬdeˬ meuˬ, 
23Kiˇlaˬdeˬ meuˬ, Behˬgaˬbuˇlaˆ meuˬ, Behˬmyoˬ meuˬ,  
24Kiˇliˇyoˆ meuˬ, Bawˇzaˬlahˬ meuˬ, heu deuˬ meh. Mawˇbaˆ miˇ kʼahˬ laꞈ kʼoeˇ, 
dawˬ peh gaˇ mahˇ kʼaˇ jaˆ-eu meuˬ deuˬ kʼoeˇ taˆ yaˬ kʼehˇ yaˬ-eu jeˬ keuˆ le-euˬ 
meh.  
25Mawˇbaˆ-euˬ gʼaˬ gʼaˬ siˬ bi nyehꞈ paˆ-awˇ, baoˬ bi laˆ cawˆ-euˬ mehˬ lehˇ, Sahˬpaˬ 
Miˬyehˇ pyeuꞈ-eu ngaˇ ehˇ-eu ma.” 

Mawˇbaˆ miˇ kʼahˬ daˬ ga tehꞈ-a 

26Sahˬpaˬ Miˬyehˇ heu loꞈ-ehˇ ehˇ-eu meh. “Mawˇbaˆ miˇ kʼahˬ ngaˬ-ahˇ puiˬ-euˬ 
miˇ neh, aˬ gaꞈ dzaˇ uiˇ bi dawˇ yehꞈ-awˬ. Mawˇbaˆ-aˬ, yawˬ ha uˬ pehꞈ pehꞈ taˬ-euˬ 
gaˇ yawˬ ha mahˬ poˆ poˆ lehꞈ-awˇ, aˬ cawˬ bi uiˇ tehꞈ-a.  
27Mawˇbaˆ-oˇ, Iˇsaˬleˬlaˆ tsawˇ haˬ deuˬ-ahˇ nawˬ neh aˬ jaꞈ jaꞈ niˇ gʼa-euˬ ngehˇ-euˬ 
te loˇ. Tahˇ joe aˇ muˇ nehˬ-ehˇ tiˬ kawˆ loꞈ-ehˇ bi nyehꞈ mi-euˬ tsawˇ haˬ loꞈ-ehˇ, aˬ 
yawꞈ maꞈ-ahˇ nawˇ noeˬ doeˇ dui dui-euˬ meh.  
28“Mawˇbaˆ miˇ kʼahˬ laꞈ kʼoeˇ jawˇ-eu tsawˇ haˬ deuˬ-oˇ, yawˬ ha jawˇ-eu meuˬ-ahˇ 
byehˇ dzeh-awˇ, lo guˇ-ahˇ cehˆ jawˇ leˇ-awˬ. Lo kʼahˬ mehˬ kʼehˬ-ahˇ bahˬ bahˬ-eu 
kʼaˬ kʼoeˬ loꞈ-ehˇ noeˬ gahˇ-awˬ. 
29Mawˇbaˆ-aˬ, nui ma huiˬ dui mahˇ dui dui meh. Aˬ yawꞈ maꞈ nui ma aˇ naˆ ni 
huiˬ-eu gʼahˇ-eu gaˇ kawˆ, aˇ naˆ ni kʼahˬ sehˇ jehˆ-eu gaˇ kawˆ, aˇ naˆ ni jahˇ gʼeh-eu 
gaˇ kawˆ, ngaˇ ya gaˬ gʼaˬ-euˬ ma. Yawˬ haˇ yawˬ ha maˬ gaˇ dui dui ma lehˇ noeˬ 
luꞈ meh.  
30Aˬ yawꞈ maꞈ jahˇ gʼeh dui dui luꞈ-eu gaˇ kawˆ, Sahˬpaˬ Miˬyehˇ pyeuꞈ-eu ngaˇ siˬ 
nya ma. Aˬ yawꞈ maꞈ kʼahˬ sehˇ jehˆ-eu tiˬ jeˬ-iˬ gaˇ dahˇ maˬ tsoeˬ-a. Aˬ yawꞈ maꞈ-
euˬ bawˬ toˆ gʼawˬ myahˇ ni maˬ ziꞈ-a.  
31Kʼoeˇ miˇ neh, Mawˇbaˆ miˇ kʼahˬ laꞈ kʼoeˇ jawˇ-eu tsawˇ haˬ yawˬ gʼaˬ na luꞈ gʼaˇ 
duˬ hawˇ-eu, Kiˇlaˆheˬyehˆ meuˬ-ahˇ jawˇ-eu tsawˇ haˬ deuˬ gʼaˇ duˬ, ngaˇ tsawˇ 
ngoeˇ ngoeˇ ma.  
32Yaˬzeuˬ meuˬ-ahˇ jawˇ-eu deuˬ gʼaˇ duˬ ngoeˇ-eu naˆ maˬ tseˇ, Siˇbaˬmaˬ meuˬ-
ahˇ jawˇ-eu deuˬ gʼaˇ duˬ ngaˇ ngoeˇ ma. Siˇbaˬmaˬ meuˬ-oˇ, nawˇ-aˬ, Shiˇ-eu iˬ ma 
laˆ shaˆ kʼoeˇ taˆ uˬ laꞈ cawˬ tsehˆ gʼeh-awˇ, Yaˬzeuˬ meuˬ-ahˇ cawˬ keuˆ-euˬ aˬ gaꞈ 
baw duˆ-ahˇ duˇ-eu meh. Ehˇ kʼawꞈ, jawˇ la yamˬ-ahˇ siˬ-eu nawˬ-euˬ aˬ gaꞈ aˇ siˬ 
deuˬ bi laˆ cawˆ jiˇ-euˬ meh.  
33Miˇ tsaˬ miˇ muiˬ muiˬ-eu Mawˇbaˆ miˇ kʼahˬ laꞈ kʼoeˇ jaˆ-eu laˬ kʼaˬ cehˇ nui saˇ 
za-eu jeˬ, bi yuˇ byoˆ gʼeh jiˇ-euˬ meh. Aˬ gaꞈ dzaˇ uiˇ nawˬ duˬ-ahˇ aˬ gaꞈ dzaˇ uiˇ 
maˬ paˇ yoeˇ ni ngaˇ bi naˬ leˇ-euˬ ma. Aˬ gaꞈ dzaˇ uiˇ nawˬ nawˬ-ehˇ laˬ kʼaˬ cehˇ-
awˇ guˇ-eu tsawˇ haˬ maˬ paˇ jawˇ meh.  
34“Heˬshaˬboˬ meuˬ hawˇ-eu Eˇlaˬleˬ meuˬ-ahˇ jawˇ-eu tsawˇ haˬ deuˬ guˇ guˇ-ehˇ 
ngoeˇ-awˇ, aˬ yawꞈ maꞈ ngoeˇ-eu teˇ saˇ Yaˬhaˇ meuˬ-ahˇ keuˆ ni gaˬ keuˆ laˇ-eu 
meh. Zoˇlaˆ meuˬ-ahˇ jawˇ-eu tsawˇ haˬ deuˬ kʼawꞈ, aˬ yawꞈ maꞈ ngoeˇ-eu teˇ saˇ ya 
gaˬ-awˇ, Hawˇloˬneˬ meuˬ hawˇ-eu Eˇgaˬlaˆsheˬliˇshahˬ meuˬ-ahˇ keuˆ ni gaˬ keuˆ 
leˇ-euˬ meh. Nymˇlmˬ lah-ahˇ keuˆ ni, gui coˇ ni gui-iˇ-euˬ meh.  
35Mawˇbaˆ tsawˇ haˬ deuˬ, aˬ yawꞈ maꞈ uˬ duˬ tahˬ-eu jawˇ duˬ-ahˇ miˬ dzaˬ-ahˇ 
dzah puiˆ-awˇ lawˇ-eu jeˬ hawˇ-eu, aˬ yawꞈ maꞈ-euˬ miˬ yehˇ deuˬ-ahˇ lawˇ-eu 
shehˇ-eu jeˬ-ahˇ, bi naˬ leˇ jiˇ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.  
36“Tsawˇ shiˇ baꞈ pahˬ-iˇ ngeh, aˬ cawˬ noeˬ shaˬ noeˬ shaˬ-ehˇ mehˬ liˇ baw-eu loꞈ-
ehˇ duˇ ni, Mawˇbaˆ tsawˇ haˬ hawˇ-eu Kiˇlaˆheˬyehˆ tsawˇ haˬ deuˬ-euˬ gʼaˇ duˬ 
ngaˇ noeˬ shaˬ dui dui nya. Aˬ jeˬ miˇ neh ehˇ naˇ, aˬ yawꞈ maꞈ-euˬ myawˬ dawˬ 
tawˆ luꞈ byoˆ jiˇ-euˬ meh.  

37Aˬ yawꞈ maꞈ dawˬ tawˆ luꞈ yawˬ ha-euˬ uˬ duˬ tsehˇ kahˇ hawˇ-eu mehˬ mahˬ jehˆ 
dzeh jiˇ-euˬ meh. Aˬ yawꞈ maꞈ yawˬ ha-euˬ aˬ laꞈ-ahˇ mi cehˇ neh deuˆ taˆ-awˇ, pehˇ 
zeuˇ neh mehˬ tsoeˬ guꞈ dm-eu meh.  
38Nymˇ mˬ kʼoeˇ taˆ hawˇ-eu pu kaˬ-ahˇ kʼaˇ jawˇ-eu tsawˇ haˬ dawˬ tawˆ luꞈ, tsawˇ 
ngoeˇ ngoeˇ-eu jeˬ oꞈ-eu tehꞈ meh. Aˬ jeˬ miˇ neh ehˇ naˇ, tiˬ gʼaˬ-iˬ maˬ geuꞈ mawꞈ-
eu miˇ tsaˬ oeˬ lahˬ-ahˇ diˬ paˆ-eu loꞈ-ehˇ, ngaˇ Mawˇbaˆ tsawˇ haˬ-ahˇ laˆ cawˆ jiˇ-
euˬ ma. 
39Mawˇbaˆ miˇ kʼahˬ cawˆ-iˇ ngaˇ lehˇ guˇ-awˬ. Mawˇbaˆ tsawˇ haˬ deuˬ myaˆ pyawˬ 
naˇ mehˇ cawˆ jiˇ-euˬ meh. Dawˬ peh jawˇ-eu tsawˇ jeuˬ dawˬ tawˆ luꞈ aˬ yawꞈ maꞈ-
ahˇ yehˬ bawˬ sehˇ lu-ehˇ gʼeh-eu meh lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu 
ma.” 

Mawˇbaˆ miˇ kʼahˬ buˬ-iˇ-eu gaˇ ma maˬ dahˇ-a 

40Sahˬpaˬ Miˬyehˇ heu loꞈ-ehˇ ehˇ-eu meh. “Kʼaˬ dzeˇ aˬ dahˇ mˇ pyeh-awˇ ga le-eu 
loꞈ-ehˇ, Mawˇbaˆ miˇ kʼahˬ kʼoeˇ taˆ tsawˇ jeuˬ tiˬ jeuˬ ga dawꞈ le tehꞈ-a.  
41Meuˬ deuˬ hawˇ-eu taˆ deuˬ-ahˇ aˬ yawꞈ maꞈ deuˆ gʼaˬ tehꞈ-a. Kʼoeˇ ngeh, 
Mawˇbaˆ yehˇ deuˬ, zaˬ baw luꞈ-eu zaˬ miˬ zaˬ loꞈ-ehˇ guˆ dui dui tehꞈ-a.  
42Mawˇbaˆ miˇ kʼahˬ ngaˬ-ahˇ puiˬ-euˬ miˇ neh, tsawˇ jeuˬ meh-iˇ gaˇ keuˆ ni bi laˆ 
cawˆ byoˆ leꞈ tehꞈ-a. 
43Guˆ-eu gaˆ-eu jeˬ, duˬ kʼahˬ hawˇ-eu lahˇ ju deuˬ, Mawˇbaˆ tsawˇ haˬ deuˬ-ahˇ loꞈ 
luꞈ meh lehˇ, Sahˬpaˬ Miˬyehˇ ehˇ-eu meh.  
44Guˆ-eu gaˆ-eu jeˬ-ahˇ buˬ-iˇ ni cehˆ-eu tsawˇ haˬ deuˬ duˬ kʼahˬ-ahˇ ga ahˇ-awˇ, 
duˬ kʼahˬ-ahˇ neh daˆ doˆ laˇ-eu tsawˇ haˬ deuˬ lahˇ ju-ahˇ paꞈ leˇ tehꞈ-a. Aˬ jeˬ miˇ 
neh ehˇ naˇ, Sahˬpaˬ Miˬyehˇ neh Mawˇbaˆ miˇ kʼahˬ ya cawˆ-iˇ-eu aˇ yamˬ bi keuˆ 
le taˬ-euˬ meh.  
45Uˬ duˬ tahˬ shaˇ kʼaˇ maˬ za-eu tsawˇ haˬ kʼoeˇ deuˬ, yaw beh sahˬ paˬ Siˇhoˬ neh 
uˆ lahˇ-euˬ Heˬsahˬboˬ meuˬ-ahˇ cehˆ leˇ-euˬ meh. Ehˇ kʼawꞈ, meuˬ kʼoeˇ meuˬ miˬ 
dzaˬ puiˆ luꞈ-eu meh. Guiˇ deuˆ haw ma lehˇ lmˬ-eu Mawˇbaˆ tsawˇ haˬ deuˬ-euˬ 
miˇ kʼahˬ gaˇ dzeˇ gaˇ taw maˬ ehˇ, gawˬ jawˬ yaw goˇ deuˬ-ahˇ maˬ ehˇ, miˬ dzaˬ 
puiˆ dzaˬ jiˇ-euˬ meh. 
46Mawˇbaˆ tsawˇ haˬ deuˬ gʼawˬ shaˇ shaˬ-ehˇ meh. Sheˬmiˇshaˆ miˬ yehˇ-ahˇ uˬ duˬ 
tahˬ-euˬ tsawˇ haˬ deuˬ cawˆ-iˇ-awˇ, aˬ yawꞈ maꞈ-euˬ aˬ buˇ aˬ li deuˬ -ahˇ aˬ cawˬ 
nyehꞈ byoˆ gʼeh-euˬ meh.  
47Ehˇ kʼawꞈ, aˬ kaˇ keuˆ laˇ-eu aˇ yamˬ laꞈ kʼoeˇ, Mawˇbaˆ miˇ kʼahˬ paˇ dehꞈ dzaˬ laˇ 
ni, Sahˬpaˬ Miˬyehˇ jahˇ tehꞈ-a. Sahˬpaˬ Miˬyehˇ neh kʼaˇ ehˇ taˬ-euˬ heu deuˬ dawˬ 
tawˆ luꞈ Mawˇbaˆ miˇ kʼahˬ kʼoeˇ taˆ keuˆ le tehꞈ-a.  

Yeˬlaˬmiˇ 49 

Aˬmoˬ tsawˇ jeuˬ-ahˇ Sahˬpaˬ Miˬyehˇ yaˇ kʼaˬ daˇ-euˬ 

1Aˬmoˬ miˇ kʼahˬ-ahˇ taꞈ leˇ-awˇ, Sahˬpaˬ Miˬyehˇ heu loꞈ-ehˇ ehˇ-eu meh. 
“Iˇsaˬleˬlaˆ tsawˇ haˬ deuˬ aˬ geu paw iˇ jiˇ taˬ. Yawˬ ha-euˬ miˇ kʼahˬ-ahˇ deuˆ piˇ-
eu tiˬ gʼaˬ-iˬ maˬ paˇ jawˇ meh loˇ. Miˇlaˬkoˬ miˬ yehˇ-ahˇ uˬ duˬ tahˬ-eu tsawˇ haˬ 

deuˬ, Gaˆ miˇ kʼahˬ-ahˇ deuˆ gʼaˬ-awˇ, kʼoeˇ gaˇ jawˇ geuꞈ laˇ ngeh keuˆ ni, aˬ jeˬ miˇ 
neh tiˬ jeˬ-iˬ maˬ gʼeh ni jawˇ ta.  
2Ehˇ kʼawꞈ, Aˬmoˬ tsawˇ jeuˬ-euˬ meuˬ meuˬ ma pyeuꞈ-eu Laˬbah meuˬ-ahˇ jawˇ-eu 
tsawˇ haˬ deuˬ guiˇ deuˆ le-eu teˇ saˇ ya gaˬ-awˇ, meuˬ cawˆ-iˇ-awˇ pu deuˬ miˬ dzaˬ 
bi keuˬ dzeh jiˇ ngeh keuˆ ni, aˬ yawꞈ maꞈ kʼoeˇ taˆ bi keuˆ le-eu lehˇ ngaˬ neh lehˬ 
hmˬ taˬ-euˬ aˇ yamˬ keuˆ le-eu dawˬ peh peh laˇ-euˬ meh. Kʼoeˇ ngeh jawˇ, 
Iˇsaˬleˬlaˆ tsawˇ haˬ deuˬ aˬ cawˬ-euˬ laꞈ-ahˇ ahˇ leˇ-euˬ yawˬ ha-euˬ miˇ kʼahˬ paˇ 
za kʼoꞈ tehꞈ-a.  
3Heˬshaˬboˬ meuˬ-ahˇ jawˇ-eu deuˬ-oˇ, yaw kʼaˆ-ehˇ ngoeˇ-awˬ. Aˬiˇ meuˬ maˬ paˇ 
baw meh. Laˬbah meuˬ-ahˇ jawˇ-eu zaˬ miˬ zaˬ deuˬ-oˇ, tsawˇ ngoeˇ ngoeˇ-awˬ. Guˬ 
daˇ pehˇ zeuˇ mehˬ tsoeˬ dm-awˇ ngoeˇ-awˬ. Gʼoꞈ laˆ gʼoꞈ dmˇ-ehˇ cehˆ cehˆ-ehˇ shaˬ 
gʼa-awˬ. Naw maꞈ-euˬ miˬ yehˇ Miˇlaˬkoˬ-aˬ, aˬ yawꞈ-euˬ piˇ ma deuˬ hawˇ-eu sahˬ 
paˬ zaˬ yo deuˬ nehˬ-ehˇ, tiˬ kawˆ loꞈ-ehˇ bi nyehꞈ byoˆ gʼeh tehꞈ-a.  
4Aˬ jeˬ miˇ neh naw maꞈ loꞈ-ehˇ gʼeh-eu saˇ jaˇ maˬ ziꞈ-eu tsawˇ jeuˬ kʼahˬ sehˇ jehˆ 
te. Naw maꞈ-euˬ gʼaˬ teˬ le luꞈ-eu maˬ siˬ laˇ nya loˇ. Naw maꞈ-euˬ gʼaˬ-ahˇ naw maꞈ 
gʼoe-awˇ, tsawˇ haˬ tiˬ gʼaˬ-iˬ nga maꞈ-ahˇ guiˇ maꞈ deuˆ laˇ peuˬ-aˇ lehˇ, aˬ jeˬ miˇ 
neh naw maꞈ ehˇ te.  
5Naw maꞈ kʼoeˇ taˆ yawˬ paw yawˬ coeˇ na luꞈ guˆ-eu gaˆ-eu jeˬ ngaˇ bi keuˆ le-awˇ, 
naw maꞈ dawˬ tawˆ luꞈ cehˆ byoˆ jiˇ tehꞈ-a. Yawˬ gʼaˬ na luꞈ uˬ kʼawˇ kʼaˇ buˬ maˬ 
buˬ cehˆ-awˇ, naw maꞈ-euˬ guiˇ maꞈ kuˇ uiˬ-eu gʼaˬ maˬ jawˇ-ehˇ pyeuꞈ-iˇ tehꞈ-a.  
6“Ehˇ kʼawꞈ, aˬ kaˇ Aˬmoˬ miˇ kʼahˬ paˇ dehꞈ dzaˬ laˇ ni ngaˇ jahˇ ma lehˇ, Sahˬpaˬ 
Miˬyehˇ pyeuꞈ-eu ngaˇ ehˇ-eu ma.” 

Eˬdoˬ miˇ kʼahˬ-ahˇ Sahˬpaˬ Miˬyehˇ yaˇ kʼaˬ daˇ-euˬ 

7Eˬdoˬ miˇ kʼahˬ-ahˇ taꞈ leˇ-awˇ, Sahˬpaˬ Miˬyehˇ heu loꞈ-ehˇ ehˇ-eu meh. “Eˬdoˬ 
tsawˇ haˬ deuˬ tsawˇ gahˇ maˬ paˇ ahˇ mehˬ loˇ. Aˬ yawꞈ maꞈ-ahˇ nui noeˬ nui duˇ 
biꞈ-eu deuˬ, aˬ joˆ-ehˇ ya jahˇ-eu gaˇ kawˆ aˬ yawꞈ maꞈ-ahˇ maˬ paˇ ehˇ nehˬ nya 
meh loˇ. Aˬ yawꞈ maꞈ-euˬ zaˬ siˬ tsawˇ gahˇ dawˬ tawˆ luꞈ byoˆ jiˇ mehˬ loˇ.  
8Deˬdaˬ meuˬ-ahˇ jawˇ-eu tsawˇ haˬ deuˬ-oˇ, naˇ kʼah ciˬ pyawˇ-awˇ cehˆ byoˆ-awˇ, 
dzuˇ zaꞈ byoˆ-awˬ. Iˇsawˇ-euˬ zaˬ deuˬ uˆ deuˬ-ahˇ ngaˇ laˆ cawˆ-eu lehˇ gʼeh-eu ma. 
Aˬ jeˬ miˇ neh ehˇ naˇ, aˬ yawꞈ maꞈ-ahˇ ngaˇ kʼehˬ nehˬ kʼaˆ nehˬ-eu aˇ yamˬ tsaˬ laˇ-
euˬ meh.  
9Aˬ gaꞈ aˇ siˬ pyaˆ ngeh maˬ pyaˆ jiˇ ni ui cuiˆ bi dzeˇ yaꞈ-awˇ, uˬ ciꞈ paw tahˇ joe deh 
ngeh kʼawꞈ, kʼaˇ mawꞈ-eu jeˬ tehꞈ-ehˇ yuˇ geuꞈ gʼeh-eu meh.  
10Ehˇ kʼawꞈ, Iˇsawˇ-euˬ zaˬ deuˬ uˆ deuˬ-ahˇ ngaˇ dzuˇ tsui ni ya jiˇ nehˬ-awˇ, aˬ 
yawꞈ maꞈ maˬ cehˆ zaꞈ dzeuˇ nya ni, ngaˇ poˆ mawˇ jiˇ-euˬ ma. Eˬdoˬ tsawˇ haˬ tiˬ 
gʼaˬ-iˬ maˬ dzeuˇ-iˇ ni bi laˆ cawˆ jiˇ-euˬ meh.  
11Naw maꞈ tsawˇ haˬ muˇ coe aˬ nmˇ deuˬ ngaˬ nehˬ-ehˇ taˬ yaꞈ-awˬ. Ngaˇ haw piˇ 
nehˬ ma. Naw maꞈ-euˬ miˬ coeˬ miˬ ma deuˬ ngaˬ-ahˇ gʼoe nya meh.  
12“Kʼehˬ-eu kʼaˆ-eu jeˬ-ahˇ ya daˬ paˬ-ehˇ maˬ gʼeh-eu tsawˇ haˬ deuˬ kʼawꞈ kʼehˬ-eu 
kʼaˆ-eu kʼmˬ maˬ ya ciˬ dawˇ gaˇ keuˆ-euˬ-aˬ, naw maꞈ dzeuˇ-iˇ nya ma lehˇ noeˬ te 
loˇ. Maˬ dzeuˇ-iˇ nya-a. Naw maꞈ kʼawꞈ kʼehˬ-eu kʼaˆ-eu kʼmˬ maˬ ya ciˬ dawˇ meh.  

13Bawˇzaˬlahˬ meuˬ-aˬ, guˆ dui dui laˇ paˬ-ehˇ bi laˆ pyeuꞈ-awˇ, kʼaˇ shuiꞈ deh yaˇ 
loꞈ-ehˇ pyeuꞈ-iˇ tehꞈ-a lehˇ, ngaˇ kamˬ tsehˆ taˬ-euˬ ma. Meuˬ kʼoeˇ meuˬ-ahˇ aˬ 
cawˬ kʼaˇ ehˇ mawꞈ-eu ehˇ niˇ gʼa-awˇ, yaˬ kʼehˇ yaˬ ngeh zmˬ-eu tsawˇ myahˇ tiˬ 
myahˇ pyeuꞈ laˇ tehꞈ-a. Jawˬ jawˬ-ehˇ jaˆ-eu pu dawˬ tawˆ luꞈ, mˬ maˬ maˬ byaˆ zaˇ 
ziˇ cawˆ jiˇ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
14Kʼoeˇ naˇ, ngaˇ heu loꞈ-ehˇ ehˇ-euˬ ma. “Eˬdoˬ miˇ kʼahˬ-oˇ, Sahˬpaˬ Miˬyehˇ-euˬ 
dawˬ ngaˇ jawˇ gaˇ keuˆ le taˬ-euˬ meh. Miˇ kʼahˬ tsawˇ jeuˬ deuˬ jawˇ gaˇ aˬ yawꞈ-
euˬ gʼaˬ kʼehˇ pyehˬ gʼeh-awˇ, guiˇ maꞈ laˆ uiˬ-awˇ, nawˬ-ahˇ guiˇ deuˆ le-eu gʼaˇ duˬ 
lehˬ hmˬ-awˬ lehˇ bi tsaꞈ gaˬ-iˇ-euˬ meh.  
15Nawˇ gʼaˬ baˬ-iˇ ni Sahˬpaˬ Miˬyehˇ jahˇ-awˇ, tsawˇ haˬ tiˬ gʼaˬ-iˬ nawˬ-ahˇ yaw 
zeu maˬ baw ni pyeuꞈ-iˇ tehꞈ-a. 
16Nawˇ nui ma huiˬ-eu mahˇ-eu jeˬ, nawˬ-ahˇ mehˇ shuiˇ shuiˇ-euˬ meh. Nawˬ neh 
noeˬ-euˬ loꞈ-ehˇ, aˬ cawˬ tiˬ gʼaˬ-iˬ nawˬ-ahˇ maˬ guˆ-a. Gawˬ jawˬ uˬ du jaˆ-eu lo 
guˇ uˬ gʼmˬ-ahˇ nawˇ jawˇ-eu meh. Kʼaˬ dzeˇ loꞈ-ehˇ goˇ dui dui-eu tsahˇ-ahˇ jawˇ 
kʼawꞈ, Sahˬpaˬ Miˬyehˇ nawˬ-ahˇ dehˬ ka nya meh lehˇ, Sahˬpaˬ Miˬyehˇ ehˇ taˬ-euˬ 
dawˬ jaˆ meh.” 
17Sahˬpaˬ Miˬyehˇ heu loꞈ-ehˇ ehˇ-eu meh. “Eˬdoˬ miˇ kʼahˬ kʼoeˇ taˆ keuˆ le-eu luˬ-
iˇ seˇ-iˇ-eu jeˬ-aˬ, guˆ dui dui laˇ paˬ-ehˇ gʼeh-eu miˇ neh, kʼaˇ iˇ kʼaˇ laˇ tsehˆ-eu 
yawˬ gʼaˬ na luꞈ, tsawˬ guˆ-iˇ-awˇ zahˬ leˇ tehꞈ-a.  
18Sawˇdoˬ meuˬ, Gawˇmawˇlaˆ meuˬ hawˇ-eu, dawˬ peh jaˆ-eu meuˬ deuˬ-ahˇ laˆ 
cawˆ nehˬ ngeh keuˆ le-euˬ loꞈ-ehˇ, Eˬdoˬ miˇ kʼahˬ kʼoeˇ taˆ keuˆ le tehꞈ-a. Tsawˇ 
haˬ tiˬ gʼaˬ-iˬ maˬ jawˇ ni pyeuꞈ-iˇ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu 
ma.  
19Yawˇdaˬ lawˇ baˬ gawˆ taw sahˬ kʼaˆ uˬ moˆ jawˇ-eu aˇ laˬ jaˬ shiˇ, jeˬ zaˬ gaˆ 
kʼahˬ-ahˇ tsawˬ doˆ laꞈ-eu loꞈ-ehˇ ngaˇ oe-awˇ, Eˬdoˬ tsawˇ haˬ deuˬ aˬ yawꞈ maꞈ-
euˬ miˇ kʼahˬ-ahˇ byehˇ-awˇ tehˬ law tsaˇ law-ehˇ bi cehˆ byaˆ ma. Kʼoeˇ naˇ, ngaˬ 
neh tseˇ doˆ-euˬ tsawˇ haˬ, miˇ kʼahˬ kʼoeˇ kʼahˬ-ahˇ paˇ bi uˆ lahˇ ma. Ngaˬ-ahˇ yawꞈ 
cehˆ haw laˇ peuˬ-eu aˬ suˇ gʼaˬ jawˇ ta. Ngaˬ-ahˇ ciˬ daˬ laˇ peuˬ-eu aˬ suˇ gʼaˬ jawˇ 
ta. Ngaˬ-ahˇ jahˇ gʼeh haw peuˬ-eu sahˬ paˬ sahˬ ma aˬ gaˇ jawˇ ta.  
20Kʼoeˇ miˇ neh, Eˬdoˬ tsawˇ haˬ deuˬ-ahˇ ngaˇ jahˇ nehˬ-eu lehˇ lehˬ hmˬ taˬ-euˬ jeˬ 
hawˇ-eu, Teˬmaˬ meuˬ-ahˇ jawˇ-eu deuˬ-ahˇ ngaˇ jahˇ nehˬ mawꞈ-eu gaˇ kawˆ-ahˇ 
naˇ haˬ-awˬ. Aˬ yawꞈ maꞈ-euˬ zaˬ deuˬ-ahˇ keuˆ ni bi tsahˇ byoˆ gʼeh gaˇ keuˆ-awˇ, 
tsawˇ haˬ yawˬ gʼaˬ na luꞈ guˆ dui dui-iˇ tehꞈ-a.  
21Eˬdoˬ meuˬ byaˆ-iˇ ngeh, teˇ saˇ kʼaˆ dui dui-eu miˇ neh, miˇ tsaˬ tahˬ kʼawˇ nyeh 
laˇ-awˇ, tsawˇ haˬ zaˬ guˇ-awˇ ngoeˇ-eu teˇ saˇ, Aˬgaˬbaˬ iˬ ma laˆ shaˆ lahˇ gʼoꞈ-ahˇ 
keuˆ ni gaˬ keuˆ iˇ tehꞈ-a.  
22Kʼaˬ dzeˇ aˬ dahˇ mˇ pyeh-awˇ ga le-eu loꞈ-ehˇ, muiˇ-eu deuˬ Bawˇzaˬlahˬ meuˬ-
ahˇ ga dawꞈ le tehꞈ-a. Aˇ nah kʼoeˇ nah keuˆ le ngeh, Eˬdoˬ yehˇ deuˬ-aˬ, aˬ nyiˇ ciˬ 
luꞈ-eu zaˬ miˬ zaˬ tiˬ gʼaˬ loꞈ-ehˇ guˆ dui dui tehꞈ-a.” 

Daˬmaˬsehˇ meuˬ-ahˇ Sahˬpaˬ Miˬyehˇ yaˇ kʼaˬ daˇ-euˬ 

23Daˬmaˬsehˇ meuˬ gaˇ kawˆ Sahˬpaˬ Miˬyehˇ heu loꞈ-ehˇ ehˇ-eu meh. “Haˬmaˆ 
meuˬ hawˇ-eu Aˬpaˆ meuˬ-ahˇ jawˇ-eu tsawˇ haˬ deuˬ, kʼahˬ lahˇ laˇ paˬ-ehˇ gʼeh-eu 
gaˇ kawˆ ya gaˬ-euˬ miˇ neh, noeˬ shaˬ luꞈ-eu meh. Noeˬ shaˬ noeˬ zahˬ-eu jeˬ iˬ ma 
laˆ shaˆ iˇ luˆ dzeh-eu loꞈ-ehˇ, aˬ yawꞈ maꞈ kʼoeˇ taˆ keuˆ le-eu miˇ neh, maˬ jawˇ 
tehˬ coeˇ-a.  
24Daˬmaˬsehˇ meuˬ-ahˇ jawˇ-eu tsawˇ haˬ deuˬ nui ma baˬ laˇ-awˇ, guˆ-eu miˇ neh 
cehˆ jiˇ-euˬ meh. Aˬ nyiˇ ciˬ luꞈ-eu zaˬ miˬ zaˬ tiˬ gʼaˬ loꞈ-ehˇ, aˬ yawꞈ maꞈ shaˬ zahˬ 
naꞈ-eu meh.  
25Laˬ kʼaˬ cehˇ-eu paw tsawˇ myahˇ doˆ-euˬ meuˬ, ciˬ cuˇ ni pyeuꞈ-iˇ-euˬ meh.  
26Aˇ nah kʼoeˇ nah keuˆ laˇ ngeh, zaˬ guˬ deuˬ meuˬ laꞈ kʼoeˇ jaˆ-eu gaˇ ma doe ni bi 
sehꞈ dzeh-awˇ, aˬ yawꞈ maꞈ-euˬ yehˇ deuˬ bi laˆ cawˆ jiˇ tehꞈ-a. 
27Daˬmaˬsehˇ meuˬ-euˬ meuˬ lahˇ-ahˇ ngaˇ miˬ dzaˬ keuˬ dzeh-awˇ, sahˬ paˬ 
Beˬhaˬdaˇ-euˬ hawˇ nymˇ deuˬ bi puiˆ dzaˬ jiˇ tehꞈ-a lehˇ, ngaˇ Baoˬ huiˬ-eu Sahˬpaˬ 
Miˬyehˇ ehˇ-eu ma.” 

Geˬdaˬ tsawˇ jeuˬ hawˇ-eu Haˬzawˇ meuˬ-ahˇ yaˇ kʼaˬ daˇ-euˬ 

28Geˬdaˬ tsawˇ jeuˬ gaˇ kawˆ hawˇ-eu Baˬbuˇloˬ sahˬ paˬ Neˬbuˬkaˬneˬzaˬ neh deuˆ 
gʼaˬ-euˬ miˇ kʼahˬ pyeuꞈ-eu, Haˬzawˇ meuˬ uˆ lahˇ-eu uˬ moˆ jawˇ-eu gahˬ kaˬ-ahˇ 
taꞈ leˇ-awˇ, Sahˬpaˬ Miˬyehˇ heu loꞈ-ehˇ ehˇ-eu meh. “Geˬdaˬ tsawˇ jeuˬ-ahˇ guiˇ 
deuˆ-awˇ. Nahˇ ma doˆ kʼehˬ paw jawˇ-eu tsawˇ jeuˬ kʼoeˇ jeuˬ-ahˇ laˆ cawˆ nehˬ-
awˬ. 
29Aˬ yawꞈ maꞈ-euˬ sehˬ gʼawˆ deuˬ maˬ ehˇ, jeˬ zaˬ baˬ maꞈ maˬ ehˇ, sehˬ gʼawˆ laꞈ 
kʼoeˇ zmˬ-eu saˬ paˇ lawˆ kaˬ hawˇ-eu sehˬ gʼawˆ laꞈ kʼoeˇ kʼaˇ jaˆ-eu yawˬ jeˬ na luꞈ 
maˬ ehˇ, yuˇ geuꞈ jiˇ-awˬ. Aˬ yawꞈ maꞈ-euˬ law taw deuˬ tsahˇ geuꞈ-awˇ, ‘Guˆ-eu gaˆ-
eu jeˬ naw maꞈ-euˬ tiˬ jawˬ keuˆ le luꞈ meh’ lehˇ, aˬ yawꞈ maꞈ-ahˇ ehˇ nehˬ-awˬ.  
30Haˬzawˇ meuˬ-ahˇ jawˇ-eu tsawˇ haˬ deuˬ-oˇ, gaˇ mahˇ kaˬ gaˇ cehˆ zaꞈ-iˇ-awˬ lehˇ, 
Sahˬpaˬ Miˬyehˇ pyeuꞈ-eu ngaˇ naw maꞈ-ahˇ ehˇ-eu ma. Baˬbuˇloˬ sahˬ paˬ 
Neˬbuˬkaˬneˬzaˬ-aˬ, naw maꞈ kʼoeˇ taˆ nui ma jaˆ-awˇ, heu loꞈ-ehˇ ehˇ luꞈ meh.  
31‘Oe-awˬ. Guˆ kʼaˇ maˬ za ni saˇ lehˆ ni miˇ-a lehˇ noeˬ luꞈ-eu tsawˇ haˬ kʼoeˇ deuˬ-
ahˇ guiˇ deuˆ-iˇ kaˇ-euˇ. Aˬ yawꞈ maꞈ-euˬ meuˬ lahˇ kʼehˬ maˬ baw-ehˇ, mawˬ tawꞈ 
maˬ tawꞈ tehˬ taˬ-euˬ uˬ taꞈ, caw ba nehˬ-eu gʼaˬ maˬ jawˇ ni yaw awˇ laꞈ-ehˇ jaˆ-eu 
meh’ lehˇ ehˇ luꞈ meh.  
32Aˬ yawꞈ maꞈ-euˬ law taw deuˬ hawˇ-eu mawˇ neˇ dawˬ tawˆ luꞈ teh geuꞈ jiˇ-awˬ. 
Uˬ duˬ tsehˇ kahˇ yaw nymˇ nymˇ-ehˇ tehˬ-eu tsawˇ haˬ kʼoeˇ deuˬ-ahˇ ngaˇ teh 
byaˆ-awˇ, aˬ yawꞈ maꞈ kʼoeˇ taˆ luˬ-iˇ seˇ-iˇ-eu jeˬ tiˬ jawˬ bi keuˆ le ma.  
33Haˬzawˇ meuˬ-aˬ, mˬ maˬ maˬ byaˆ zaˇ ziˇ bawˇ tsahˬ aˬ kuiˬ jawˇ-eu kʼaˇ shuiꞈ 
deh ga bi pyeuꞈ-iˇ ma. Tsawˇ haˬ tiˬ gʼaˬ-iˬ kʼoeˇ gaˇ maˬ paˇ jawˇ leˇ-aˇ lehˇ, Sahˬpaˬ 
Miˬyehˇ pyeuꞈ-eu ngaˇ ehˇ-eu ma.” 

Eˇlamˬ miˇ kʼahˬ-ahˇ Sahˬpaˬ Miˬyehˇ yaˇ kʼaˬ daˇ-euˬ 

34Zeˬdaˬkiˇ Yuˇdaˆ sahˬ paˬ pyeuꞈ laˇ gʼaˬ-awˇ gʼawˬ myahˇ maˬ gʼeh-ehˇ, Eˇlamˬ miˇ 
kʼahˬ gaˇ kawˆ Baoˬ huiˬ-eu Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  

35Sahˬpaˬ Miˬyehˇ ehˇ-eu, “Eˇlamˬ miˇ kʼahˬ-euˬ baoˬ pyeuꞈ-eu, kaˆ yuˇ-awˇ guiˇ 
deuˆ-eu tsawˇ haˬ kʼoeˇ deuˬ-ahˇ ngaˇ sehꞈ jiˇ ma.  
36Yawˬ paw yawˬ coeˇ na luꞈ neh Eˇlamˬ miˇ kʼahˬ laꞈ kʼoeˇ jaˬ lehˇ bi baw ahˇ leꞈ-
awˇ, Eˇlamˬ miˇ kʼahˬ zaˬ deuˬ maˬ cehˆ jawˇ-iˇ-euˬ miˇ kʼahˬ maˬ jaˆ ni bi pyeuꞈ-iˇ 
ma.  
37Aˬ yawꞈ maꞈ-ahˇ sehꞈ mawꞈ-eu muiˇ-eu deuˬ-ahˇ guˆ guˆ-ehˇ bi shaˬ-awˇ, ngaˇ nui 
ma pehˇ dui dui-eu miˇ neh, Eˇlamˬ tsawˇ haˬ kʼoeˇ deuˬ-ahˇ laˆ cawˆ nehˬ ma. Aˬ 
yawꞈ maꞈ-ahˇ ngaˇ maˬ laˆ cawˆ jiˇ kʼoeˇ keuˆ ni, aˬ yawꞈ maꞈ jawˇ gaˇ guiˇ maꞈ deuˬ 
pyehˬ gʼeh ma.  
38Aˬ yawꞈ maꞈ-euˬ sahˬ paˬ sahˬ ma deuˬ-ahˇ ngaˇ sehꞈ jiˇ-awˇ, ngaˬ-euˬ nuiˇ mahˬ 
kʼoeˇ gaˇ baꞈ taˬ ma.  
39Ehˇ kʼawꞈ, Eˇlamˬ tsawˇ haˬ deuˬ aˬ kaˇ paˇ baw paˇ za le ni jahˇ nehˬ ma lehˇ, 
Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Yeˬlaˬmiˇ 50 

Baˬbuˇloˬ meuˬ aˬ cawˬ neh bi deuˆ gʼaˬ-eu 

1Baˬbuˇloˬ meuˬ hawˇ-eu kʼoeˇ gaˇ jawˇ-eu tsawˇ haˬ deuˬ-ahˇ taꞈ leˇ-awˇ, Sahˬpaˬ 
Miˬyehˇ neh ngaˬ-ahˇ biꞈ laꞈ-euˬ dawˬ heu loꞈ-ehˇ meh.  
2“Miˇ kʼahˬ tsawˇ jeuˬ dawˬ tawˆ luꞈ-ahˇ, gaˇ kawˆ heu dzawˇ gaˬ-awˇ. Gaˇ kawˆ tiˬ 
jeˬ-iˬ maˬ zaꞈ ni, paˇ loˬ paˇ lehˇ baꞈ tuˇ-awˇ guˇ gaˬ-awˬ. Baˬbuˇloˬ meuˬ bi deuˆ 
gʼaˬ-awˇ, Maˬduˆ miˬ yehˇ nui ma cawˆ luꞈ-eu meh. Baˬbuˇloˬ tahˬ pahˬ aˬ ma deuˬ 
daˬ ga daˬ nyoeˇ kuˇ ni, kʼehꞈ jiˇ kʼoeˆ jiˇ-euˬ meh.  
3“Laꞈ taˆ paw pyawˬ-ahˇ jawˇ-eu tsawˇ jeuˬ tiˬ jeuˬ Baˬbuˇloˬ miˇ kʼahˬ-ahˇ guiˇ deuˆ 
le-awˇ, kʼaˇ shuiꞈ deh ga laˆ pyeuꞈ nehˬ yaꞈ tehꞈ-a. Tsawˇ haˬ hawˇ-eu jeˬ zaˬ dawˬ 
tawˆ luꞈ cehˆ byoˆ jiˇ-awˇ, tiˬ gʼaˬ-iˬ maˬ jawˇ ni pyeuꞈ-iˇ tehꞈ-a.” 

Iˇsaˬleˬlaˆ tsawˇ jeuˬ gʼoꞈ doˆ laˇ-eu 

4Sahˬpaˬ Miˬyehˇ heu loꞈ-ehˇ ehˇ-eu meh. “Aˇ yamˬ kʼoeˇ yamˬ keuˆ le ngeh, Yuˇdaˆ 
tsawˇ haˬ hawˇ-eu Iˇsaˬleˬlaˆ tsawˇ haˬ deuˬ ngoeˇ ngoeˇ-ehˇ, aˬ yawꞈ maꞈ-euˬ 
Miˬyehˇ pyeuꞈ-eu ngaˬ-ahˇ poˆ laˇ tehꞈ-a. 
5Aˬ yawꞈ maꞈ Ziˇoˬ meuˬ-ahˇ le-eu gaˇ ma naˇ haˬ naˇ haˬ-ehˇ laˇ tehꞈ-a. Mˬ maˬ maˬ 
byaˆ zaˇ ziˇ ziꞈ-eu saˇ jaˇ ngaˬ nehˬ-ehˇ aˬ yawꞈ maꞈ dzaˬ-awˇ, tiˬ jawˇ-iˬ maˬ paˇ 
puiˬ ni dehꞈ tehꞈ-a.  
6“Ngaˬ-euˬ tsawˇ haˬ deuˬ-aˬ, yawˇ bo-eu deuˬ neh gawˬ jawˬ gawˬ duˇ doe ni bi 
byoˆ-iˇ-euˬ yawˇ deuˬ-ahˇ duˇ-eu meh. Gawˬ jawˬ tiˬ jawˬ saˇ-iˬ ti jawˬ iˇ kaˬ gʼeh-
awˇ, iˇ kahˇ-ahˇ maˬ gʼoꞈ doˆ laˇ nya-a. 
7Kʼaˇ mawˇ le-eu deuˬ aˬ yawꞈ maꞈ-ahˇ kawꞈ sehꞈ dzaˬ-awˇ, aˬ yawꞈ maꞈ Sahˬpaˬ 
Miˬyehˇ-ahˇ mˇ bahˬ-euˬ miˇ neh, kʼoeˇ loꞈ-ehˇ jahˇ nehˬ-eu iˬ baˇ maˬ ahˇ-aˇ lehˇ, 
muiˇ-eu deuˬ ehˇ-eu meh. Aˬ yawꞈ maꞈ-euˬ aˬ poeˬ aˬ bawˇ deuˬ Sahˬpaˬ Miˬyehˇ-
ahˇ saˇ jaˇ ziꞈ-euˬ loꞈ-ehˇ, aˬ yawꞈ maꞈ kʼawꞈ ziꞈ-eu tsaˬ tehꞈ-a lehˇ, muiˇ-eu deuˬ 
ehˇ-eu meh.  

8“Iˇsaˬleˬlaˆ tsawˇ haˬ deuˬ-oˇ, Baˬbuˇloˬ miˇ kʼahˬ-ahˇ neh cehˆ dzeuˇ-awˬ. Miˇ kʼahˬ 
kʼoeˇ kʼahˬ-ahˇ neh aˬ cawˬ mehˬ hu cehˆ doˆ-awˬ.  
9Laꞈ taˆ paw pyawˬ-ahˇ jawˇ-eu gʼaˬ kʼaˆ-eu tsawˇ jeuˬ deuˬ-ahˇ ngaˇ laˆ luˆ-awˇ, 
Baˬbuˇloˬ miˇ kʼahˬ-ahˇ guiˇ bi deuˆ le ma. Baˬbuˇloˬ miˇ kʼahˬ mehˬ shi aˬ yawꞈ maꞈ 
guiˇ daˬ daˬ cehˆ gʼeh-awˇ, deuˆ gʼaˬ tehꞈ-a. Aꞈ yawꞈ maꞈ guiˇ deuˆ-eu nya dui dui-
awˇ, kaˆ beuˆ-eu tiˬ laꞈ-iˬ maˬ lehˬ-iˇ-a.  
10Baˬbuˇloˬ miˇ kʼahˬ myawˬ gahˬ bi ya jiˇ-awˇ, kʼaˇ geuꞈ mawꞈ-eu jeˬ bi yuˇ geuꞈ jiˇ 
tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Baˬbuˇloˬ meuˬ cawˆ-iˇ-eu 

11Sahˬpaˬ Miˬyehˇ heu loꞈ-ehˇ ehˇ-eu meh. “Baˬbuˇloˬ tsawˇ haˬ deuˬ-oˇ, ngaˬ-euˬ 
tsawˇ jeuˬ-euˬ myawˬ gahˬ naw maꞈ ceh geuꞈ-euˬ meh. Cehˇ nawˬ-eu mawˇ neˇ 
mawˇ ma hawˇ-eu, hiˇ hiˇ-ehˇ cah-eu mahˬ mahˬ paˬ-ahˇ nawˇ duˇ-eu meh.  
12Ehˇ kʼawꞈ, huiˬ dui dui-eu nawˬ-euˬ meuˬ ya shaꞈ dawˇ tehꞈ-a. Baˬbuˇloˬ miˇ 
kʼahˬ-aˬ, aˬ cawˬ taꞈ-ehˇ nyiˇ teˬ-eu meuˬ pyeuꞈ-iˇ tehꞈ-a. Iˇ cuꞈ maˬ jaˆ-eu gui coˇ ni 
gʼeh-eu kʼaˇ shuiꞈ deh yaˇ pyeuꞈ-iˇ tehꞈ-a.  
13Ngaˇ nui ma pehˇ-eu jeˬ baˬ da neh, Baˬbuˇloˬ miˇ kʼahˬ tsawˇ haˬ tiˬ gʼaˬ-iˬ maˬ 
jawˇ gaˇ keuˆ ni cawˆ-iˇ-awˇ, kʼaˇ iˇ kʼaˇ laˇ tsehˆ-eu tsawˇ haˬ deuˬ zahˬ leˇ-awˇ 
tsawˬ guˆ-iˇ tehꞈ-a.  
14“Kaˆ baꞈ-awˇ guiˇ deuˆ-eu deuˬ-oˇ, Baˬbuˇloˬ meuˬ-ahˇ deuˆ-eu gʼaˇ duˬ guiˇ daˬ 
daˬ-awˇ loꞈ jawˬ-awˬ. Naw maꞈ-euˬ kaˆ myaˬ dawˬ tawˆ luꞈ, Baˬbuˇloˬ meuˬ-ahˇ 
beuˆ-awˬ. Aˬ jeˬ miˇ neh ehˇ naˇ, Sahˬpaˬ Miˬyehˇ pyeuꞈ-eu ngaˬ-ahˇ aˬ yawꞈ maꞈ mˇ 
lehˬ-euˬ meh.  
15Meuˬ-euˬ tiˬ jawˬ guˇ guˇ-ehˇ guiˇ deuˆ-awˬ. Nymˬ-mˇ poˆ jawˇ Baˬbuˇloˬ meuˬ 
guiˇ deuˆ sm-awˇ aˬ cawˬ laꞈ oꞈ awꞈ-euˬ meh. Meuˬ lahˇ bi deuˆ pehꞈ-awˇ byaˆ-iˇ-euˬ 
meh. Baˬbuˇloˬ tsawˇ haˬ deuˬ-ahˇ ngaˇ laꞈ poˆ poˆ nehˬ luꞈ-eu ma. Kʼoeˇ miˇ neh, 
naw maꞈ Baˬbuˇloˬ tsawˇ haˬ deuˬ-ahˇ laꞈ poˆ poˆ kʼoꞈ nehˬ-awˇ, aˬ yawꞈ maꞈ aˬ 
cawˬ-ahˇ jahˇ nehˬ taˬ-euˬ loꞈ-ehˇ, aˬ yawꞈ maꞈ-ahˇ paˇ jahˇ kʼoꞈ nehˬ-awˬ.  
16Miˇ kʼahˬ kʼoeˇ kʼahˬ laꞈ kʼoeˇ siˬ yoeˬ sehˬ-awˇ cehˇ yehˬ dzaˬ-eu jeˬ bi byoˆ tsehˆ-
awˬ. Kʼoeˇ gaˇ kʼaˇ jawˇ-eu aˬ cawˬ tsawˇ jeuˬ dawˬ tawˆ luꞈ, guiˇ deuˆ le-euˬ guiˇ 
maꞈ kʼoeˇ deuˬ-ahˇ guˆ-iˇ-awˇ, yawˬ ha-euˬ miˇ kʼahˬ-ahˇ gʼoꞈ-iˇ jiˇ tehꞈ-a.” 

Iˇsaˬleˬlaˆ tsawˇ jeuˬ gʼoꞈ doˆ le-eu 

17Sahˬpaˬ Miˬyehˇ heu loꞈ-ehˇ ehˇ-eu meh. “Iˇsaˬleˬlaˆ tsawˇ haˬ deuˬ-aˬ, aˇ laˬ jaˬ 
shiˇ neh bi teh byaˆ-euˬ yawˇ deuˬ-ahˇ duˇ-eu meh. Yaw beh Aˬshuˇliˆ sahˬ paˬ neh 
bi kawꞈ sehꞈ dzaˬ-awˇ, kʼoeˇ naˇ, Baˬbuˇloˬ sahˬ paˬ Neˬbuˬkaˬneˬzaˬ neh shaˬ yoeˬ 
bi teuꞈ byoˆ jiˇ-euˬ meh.  
18Kʼoeˇ baˬ da neh, Iˇsaˬleˬlaˆ-euˬ Miˬyehˇ pyeuꞈ-eu ngaˇ Baoˬ huiˬ-eu Sahˬpaˬ 
Miˬyehˇ-aˬ, Aˬshuˇliˆ sahˬ paˬ-ahˇ kʼehˬ nehˬ-euˬ loꞈ-ehˇ, sahˬ paˬ Neˬbuˬkaˬneˬzaˬ 
hawˇ-eu aˬ yawꞈ-euˬ miˇ kʼahˬ-ahˇ kʼawꞈ kʼehˬ nehˬ ma.  
19Ehˇ kʼawꞈ, Iˇsaˬleˬlaˆ tsawˇ haˬ deuˬ-ahˇ-aˬ, aˬ yawꞈ maꞈ-euˬ miˇ kʼahˬ-ahˇ sheuˬ 
kʼoꞈ gʼeh nehˬ ma. Gaˬlaˬmeˬlaˇ gawˬ jawˬ hawˇ-eu Baˬshaˬ gahˬ kaˬ-ahˇ dehꞈ-eu 

dzaˇ deuˬ aˬ yawꞈ maꞈ dzaˬ-awˇ, Eˇpaˬleˬ miˇ kʼahˬ hawˇ-eu Giˇlaˆ miˇ kʼahˬ laꞈ kʼoeˇ 
dehꞈ-eu dzaˬ la gʼo cehˇ deuˬ, aˬ yawꞈ maꞈ kʼaˇ dzaˬ mawꞈ-eu dzaˬ tehꞈ-a.  
20Aˇ yamˬ kʼoeˇ yamˬ keuˆ laˇ ngeh, Iˇsaˬleˬlaˆ miˇ kʼahˬ laꞈ kʼoeˇ iˬ baˇ maˬ poˆ 
mawˇ nya ehˇ, Yuˇdaˆ miˇ kʼahˬ laꞈ kʼoeˇ yaw haiˬ jeˬ maˬ jaˆ ni pyeuꞈ-iˇ tehꞈ-a. Aˬ 
jeˬ miˇ neh ehˇ naˇ, ngaˬ neh bi buˬ bi law-iˇ-euˬ tsawˇ haˬ kʼoeˇ deuˬ-ahˇ ngaˇ iˬ baˇ 
pyehˬ nehˬ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Baˬbuˇloˬ miˇ kʼahˬ-ahˇ Sahˬpaˬ Miˬyehˇ yaˇ kʼaˬ daˇ-euˬ 

21Sahˬpaˬ Miˬyehˇ heu loꞈ-ehˇ ehˇ-eu meh. “Meˬlaˬdeˬ miˇ kʼahˬ hawˇ-eu Peˬkawˇ 
miˇ kʼahˬ-ahˇ jawˇ-eu tsawˇ haˬ deuˬ-ahˇ guiˇ deuˆ-awˇ, aˬ yawꞈ maꞈ-ahˇ sehꞈ-awˇ 
laˆ cawˆ nehˬ-awˬ. Ngaˬ neh dawˬ kʼaˇ biꞈ nehˬ-euˬ loꞈ-ehˇ mˇ-awˬ lehˇ, Sahˬpaˬ 
Miˬyehˇ pyeuꞈ-eu ngaˇ ehˇ taˬ-euˬ ma.  
22Miˇ kʼahˬ kʼoeˇ kʼahˬ laꞈ kʼoeˇ guiˇ deuˆ luꞈ-eu teˇ saˇ gaˬ laˇ-awˇ, guˆ dui dui laˇ 
paˬ-ehˇ gʼeh-eu yaw cawˆ jeˬ keuˆ le-euˬ meh. 
23Baˬbuˇloˬ miˇ kʼahˬ-aˬ, miˇ tsaˬ dawˬ tawˆ luꞈ-ahˇ diˬ puˬ neh kʼoˆ meuˇ jiˇ-euˬ 
meh. Nymˬ-mˇ poˆ jawˇ diˬ puˬ kʼoeˇ kʼehꞈ-iˇ kʼoeˆ-iˇ-awˇ, miˇ kʼahˬ kʼoeˇ kʼahˬ kʼoeˇ 
taˆ kʼoeˇ loꞈ-ehˇ keuˆ le-euˬ gaˇ, tsawˇ jeuˬ dawˬ tawˆ luꞈ tsawˬ guˆ-iˇ-eu meh.  
24Baˬbuˇloˬ-oˇ, nawˇ ngaˬ-ahˇ guiˇ deuˆ-awˇ, ngaˬ neh kʼmˇ taˬ-euˬ lahˇ ju-ahˇ nawˇ 
coeˬ paꞈ-euˬ nya lehˇ, nawˇ maˬ siˬ nya-a.  
25Ngaˬ-euˬ guiˇ deuˆ-eu keu ka deuˬ jeˬ hmˬ taˬ-euˬ ngaˇ pah dzeh-awˇ, nui ma 
pehˇ-eu laꞈ kʼoeˇ keu ka kʼoeˇ deuˬ yuˇ doˆ-euˬ ma. Aˬ jeˬ miˇ neh ehˇ naˇ, Dawˬ 
tawˆ kʼoeˇ taˆ uˆ lahˇ-eu Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ, Baˬbuˇloˬ miˇ 
kʼahˬ laꞈ kʼoeˇ mˇ paˬ-ehˇ gʼeh-eu jeˬ jaˆ-eu ma.  
26Yawˬ paw yawˬ coeˇ na luꞈ lehˬ hmˬ-awˇ, guiˇ deuˆ uˇ gʼeh-awˇ, cehˇ jeˬ hmˬ taˬ-
euˬ jawˇ duˬ deuˬ ngawˬ pah dzeh jiˇ-awˇ, cehˇ pi cu taˬ-euˬ loꞈ-ehˇ, pyuˇ shuiˇ 
myawˬ gahˬ deuˬ yuˇ uiˬ geuꞈ-awˬ. Miˇ kʼahˬ kʼahˬ lah-ehˇ tiˬ jeˬ-iˬ maˬ bi jaˆ yaꞈ ni 
laˆ cawˆ nehˬ-awˬ.  
27Aˬ yawꞈ maꞈ-euˬ yehˇ deuˬ-ahˇ jeˬ zaˬ sehꞈ-eu loꞈ-ehˇ sehꞈ gahˬ gʼeh-awˬ. 
Baˬbuˇloˬ tsawˇ haˬ kʼoeˇ taˆ yaw cawˆ jeˬ keuˆ le-euˬ meh. Aˬ yawꞈ maꞈ-ahˇ yaw 
kʼaˆ-ehˇ kʼehˬ nehˬ-eu aˇ yamˬ tsaˬ laˇ taˬ-euˬ meh.” 
28Baˬbuˇloˬ miˇ kʼahˬ-ahˇ neh cehˆ doˆ laˇ-euˬ tsawˇ haˬ deuˬ Yeˬluˇsaˬlehˬ meuˬ-
ahˇ cehˆ laˇ-awˇ, aˬ yawꞈ-euˬ Uˬ duˬ tahˬ nymˇ nymˇ ma-ahˇ Baˬbuˇloˬ tsawˇ haˬ 
deuˬ yehˬ bawˬ sehˇ lu-ehˇ jahˇ yaꞈ-euˬ baˬ da neh, aˬ dui-euˬ Miˬyehˇ pyeuꞈ-eu 
Sahˬpaˬ Miˬyehˇ aˬ yawꞈ maꞈ-ahˇ aˬ joˆ-ehˇ paˇ jahˇ poˆ nehˬ-euˬ gaˇ kawˆ dzawˇ le-
euˬ meh.  
29“Kaˆ baꞈ-awˇ guiˇ deuˆ-eu deuˬ-ahˇ Baˬbuˇloˬ meuˬ-ahˇ deuˆ-awˬ lehˇ ehˇ nehˬ-
awˬ. Kaˆ kʼaˇ beuˆ nya-eu deuˬ bi iˇ-awˬ. Tiˬ gʼaˬ-iˬ maˬ bi dzeuˇ-iˇ ni meuˬ-ahˇ loꞈ 
jawˬ-awˬ. Aˬ yawꞈ neh aˬ cawˬ-ahˇ kʼaˇ jahˇ nehˬ-euˬ jeˬ, aˬ yawꞈ-ahˇ paˇ jahˇ kʼoꞈ 
nehˬ-awˬ. Aˬ jeˬ miˇ neh ehˇ naˇ, aˬ yawꞈ nui ma huiˬ-eu laꞈ kʼoeˇ, Iˇsaˬleˬlaˆ-euˬ 
Muiˬ dui shawˇ dui dui-eu Gʼaˬ pyeuꞈ-eu ngaˬ-ahˇ jahˇ gʼeh haw-euˬ meh. 

30Kʼoeˇ miˇ neh, aˬ yawꞈ-euˬ aˬ li deuˬ meuˬ-euˬ gaˇ ma doe ni bi sehꞈ dzeh-awˇ, aˬ 
yawꞈ-euˬ yehˇ dawˬ tawˆ luꞈ kʼoeˇ ngeh nah bi sehꞈ jiˇ tehꞈ-a lehˇ, Sahˬpaˬ Miˬyehˇ 
pyeuꞈ-eu ngaˇ ehˇ-eu ma.  
31“Baˬbuˇloˬ miˇ kʼahˬ-oˇ, nawˇ-aˬ, nui ma huiˬ dui mahˇ dui dui-eu meh. Kʼoeˇ miˇ 
neh, Dawˬ tawˆ kʼoeˇ taˆ uˆ lahˇ-eu ngaˇ, Baoˬ huiˬ-eu Sahˬpaˬ Miˬyehˇ-aˬ, nawˬ-ahˇ 
muiˇ-eu ma. Ngaˇ nawˬ-ahˇ kʼehˬ nehˬ kʼaˆ nehˬ-eu aˇ nah keuˆ le-euˬ meh.  
32Nui ma huiˬ-eu mahˇ-eu naw maꞈ tsawˇ jeuˬ coˬ-iˇ-awˇ, tsahˇ tuˇ nehˬ-eu gʼaˬ maˬ 
jawˇ-ehˇ pyeuꞈ-iˇ tehꞈ-a. Nawˬ-euˬ meuˬ deuˬ-ahˇ ngaˇ miˬ dzaˬ keuˬ dzeh-awˇ, tahˬ 
gʼoꞈ tahˬ jawˇ kʼaˇ jaˆ-eu jeˬ dawˬ tawˆ luꞈ cawˆ-iˇ jiˇ tehꞈ-a.” 
33Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh. “Iˇsaˬleˬlaˆ tsawˇ haˬ hawˇ-
eu Yuˇdaˆ tsawˇ haˬ-ahˇ aˬ cawˬ kʼehˬ nehˬ kʼaˆ nehˬ-euˬ meh. Aˬ yawꞈ maꞈ-ahˇ kʼaˇ 
nyehꞈ mi ngeh, maˬ bi cehˆ dzeuˇ ni yaw muiˬ paˬ-ehˇ loꞈ jawˬ taˬ-euˬ meh.  
34Ehˇ kʼawꞈ, aˬ yawꞈ maꞈ-ahˇ ka kʼoꞈ nehˬ le-eu lehˇ gʼeh-eu gʼaˬ, gʼaˬ kʼaˆ dui dui-eu 
meh. Aˬ yawꞈ-euˬ tsawˇ myahˇ-aˬ, Baoˬ huiˬ-eu Sahˬpaˬ Miˬyehˇ meh. Aˬ yawꞈ maꞈ 
dehꞈ doˆ laˇ nya ni aˬ yawꞈ yaw muiˬ paˬ-ehˇ ngehˬ gʼeh nehˬ-awˇ, miˇ tsaˬ kʼoeˇ taˆ 
nui saˇ oꞈ-eu jeˬ bi keuˆ le tehꞈ-a. Ehˇ kʼawꞈ, Baˬbuˇloˬ miˇ kʼahˬ kʼoeˇ taˆ shaˬ zahˬ 
bi keuˆ le tehꞈ-a.” 
35Sahˬpaˬ Miˬyehˇ ehˇ-eu,  

“Baˬbuˇloˬ-ahˇ mi cehˇ keuˆ le luꞈ-uˇ. Aˬ yawꞈ-euˬ tsawˇ haˬ deuˬ hawˇ-eu, sahˬ paˬ 
sahˬ ma, zaˬ siˬ tsawˇ siˬ dawˬ tawˆ kʼoeˇ taˆ, mi cehˇ keuˆ le luꞈ-uˇ.  
36Nyiˇ paˬ shaˆ ma yaw uˬ kʼoeˇ deuˬ kʼoeˇ taˆ, mi cehˇ keuˆ le luꞈ-uˇ. Yehˇ deuˬ kʼoeˇ 
taˆ mi cehˇ oe-awˇ, laˇ bi baˇ-iˇ luꞈ-uˇ.  
37Mahˬ deuˬ hawˇ-eu mahˬ laˆ lawˬ deuˬ kʼoeˇ taˆ maˬ ehˇ, aˬ yawꞈ neh kuˇ taˬ-euˬ 
aˬ cawˬ-euˬ yehˇ deuˬ-ahˇ maˬ ehˇ, mi cehˇ bi keuˆ le-awˇ, zaˬ miˬ zaˬ bi pyeuꞈ jiˇ 
luꞈ-uˇ. Pyuˇ shuiˇ myawˬ gahˬ kʼoeˇ taˆ mi cehˇ bi keuˆ le-awˇ, bi yuˇ geuꞈ jiˇ luꞈ-uˇ.  
38Aˬ yawꞈ miˇ kʼahˬ mˬ gʼmˇ gʼmˇ-awˇ, lawˇ baˬ gui jiˇ luꞈ-uˇ. Miˇ kʼahˬ kʼoeˇ kʼahˬ 
tahˬ pahˬ aˬ ma mawˇ kawˇ byah -awˇ, miˇ kʼahˬ zaˬ deuˬ bi laˆ uˬ jiˇ tehꞈ-a.  
39“Kʼoeˇ naˇ, Baˬbuˇloˬ miˇ kʼahˬ-aˬ, nehꞈ hawˇ-eu haiˬ-eu yaw sahˇ deuˬ jawˇ-awˇ, 
jawꞈ dui dui-eu aˇ jiˇ deuˬ jawˇ tehꞈ-a. Miˇ tsaˬ li-iˇ ngeh keuˆ ni, kʼoeˇ gaˇ tsawˇ haˬ 
maˬ jawˇ ni pyeuꞈ-iˇ tehꞈ-a. 
40Sawˇdoˬ hawˇ-eu Gawˇmawˇlaˆ meuˬ-ahˇ, dawˬ peh jaˆ-eu meuˬ deuˬ nehˬ-ehˇ tiˬ 
kawˆ loꞈ-ehˇ ngaˇ laˆ cawˆ nehˬ ngeh keuˆ le-euˬ jeˬ, Baˬbuˇloˬ meuˬ kʼoeˇ taˆ keuˆ le 
tehꞈ-a. Tsawˇ haˬ tiˬ gʼaˬ-iˬ kʼoeˇ gaˇ maˬ paˇ jawˇ-aˇ lehˇ, Sahˬpaˬ Miˬyehˇ pyeuꞈ-eu 
ngaˇ ehˇ-eu ma.  
41“Laꞈ taˆ pyawˬ-ahˇ jaˆ-eu miˇ kʼahˬ-ahˇ neh, tsawˇ haˬ zaˬ yoeˇ ka leꞈ tehꞈ-a. Huiˬ-
eu miˇ kʼahˬ hawˇ-eu sahˬ paˬ tiˬ deuˬ, guiˇ deuˆ-eu lehˇ lehˬ hmˬ luꞈ meh.  
42Kaˆ hawˇ-eu mi cehˇ-ahˇ tuˆ tehˬ taˬ-awˇ, gʼawˬ shaˬ gaˬ-eu maˬ siˬ nya-a. Aˬ yawꞈ 
maꞈ mahˬ dziˬ-awˇ oe ngeh, laˆ shaˆ iˇ kʼawˇ mahˇ laˇ gaˇ duˇ-eu meh. Baˬbuˇloˬ miˇ 
kʼahˬ-ahˇ deuˆ-eu gʼaˇ duˬ, aˬ yawꞈ maꞈ lehˬ hmˬ dah-euˬ meh.  

43Gaˇ kawˆ kʼoeˇ Baˬbuˇloˬ sahˬ paˬ-ahˇ gaˬ leˇ ngeh, aˬ yawꞈ aˬ laꞈ laꞈ shiˇ shiˇ 
shaw-euˬ meh. Aˬ yawꞈ nui noeˬ shaˬ-eu kʼoeˇ-aˬ, zaˬ baw luꞈ-eu aˬ ma naˆ maˬ tseˇ 
meh.  
44“Yawˇdaˬ lawˇ baˬ gawˆ taw sahˬ kʼaˆ uˬ moˆ jawˇ-eu aˇ laˬ jaˬ shiˇ, jeˬ zaˬ gaˆ 
kʼahˬ-ahˇ tsawˬ doˆ laꞈ-eu loꞈ-ehˇ ngaˇ oe-awˇ, Baˬbuˇloˬ tsawˇ haˬ deuˬ tehˬ law 
tsaˇ law-ehˇ bi cehˆ byaˆ ma. Kʼoeˇ naˇ, ngaˬ neh tseˇ doˆ-euˬ tsawˇ haˬ, miˇ kʼahˬ 
kʼoeˇ kʼahˬ-ahˇ paˇ bi uˆ lahˇ ma. Ngaˬ-ahˇ yawꞈ cehˆ haw laˇ peuˬ-eu aˬ suˇ gʼaˬ jawˇ 
ta. Ngaˬ-ahˇ ciˬ daˬ laˇ peuˬ-eu aˬ suˇ gʼaˬ jawˇ ta. Ngaˬ-ahˇ jahˇ gʼeh haw peuˬ-eu 
sahˬ paˬ sahˬ ma aˬ gaˇ jawˇ ta.  
45Kʼoeˇ miˇ neh, Baˬbuˇloˬ meuˬ hawˇ-eu aˬ yawꞈ-euˬ tsawˇ haˬ deuˬ-ahˇ ngaˇ jahˇ 
nehˬ mawꞈ-eu gaˇ kawˆ-ahˇ naˇ haˬ-awˬ. Aˬ yawꞈ maꞈ-euˬ zaˬ deuˬ-ahˇ keuˆ ni bi 
tsahˇ byoˆ gʼeh gaˇ keuˆ-awˇ, tsawˇ haˬ yawˬ gʼaˬ na luꞈ guˆ dui dui-iˇ tehꞈ-a.  
46Baˬbuˇloˬ meuˬ byaˆ-iˇ ngeh, teˇ saˇ kʼaˆ dui dui-eu miˇ neh, miˇ tsaˬ tahˬ kʼawˇ 
nyeh laˇ-awˇ, tsawˇ haˬ zaˬ guˆ-awˇ, ngoeˇ-eu teˇ saˇ aˬ cawˬ miˇ kʼahˬ doe ni gaˬ 
keuˆ-iˇ tehꞈ-a.” 

Yeˬlaˬmiˇ 51 

Baˬbuˇloˬ miˇ kʼahˬ-ahˇ yaˇ kʼaˬ paˇ daˇ nehˬ-euˬ 

1Sahˬpaˬ Miˬyehˇ heu loꞈ-ehˇ ehˇ-eu meh. “Baˬbuˇloˬ miˇ kʼahˬ hawˇ-eu Baˬbuˇloˬ 
tsawˇ haˬ deuˬ kʼoeˇ taˆ, laˆ cawˆ-eu jaˬ lehˇ tiˬ bahˬ bi oe-eu lehˇ ngaˇ gʼeh-eu ma.  
2Gʼo yoeˬ-ahˇ jaˬ lehˇ baw byoˆ gʼeh-eu loꞈ-ehˇ, Baˬbuˇloˬ miˇ kʼahˬ-ahˇ bi laˆ cawˆ-
eu gʼaˇ duˬ, aˬ cawˬ tsawˇ jeuˬ ngaˇ pyehˬ gʼeh-ma. Luˬ-iˇ seˇ-iˇ-eu aˇ nah kʼoeˇ nah 
keuˆ le ngeh, yawˬ pyawˬ na luꞈ aˬ yawꞈ maꞈ guiˇ deuˆ ahˇ leꞈ-awˇ, miˇ kʼahˬ kʼahˬ 
lah-ehˇ juˇ tsui ni jahˇ nehˬ yaꞈ tehꞈ-a.  
3Baˬbuˇloˬ yehˇ deuˬ kaˆ beuˆ-eu maˬ dah-ehˇ, guiˇ deuˆ-eu shmˇ mehˬ tsoeˬ deuˬ 
gʼoˆ dm-eu maˬ dah ni jahˇ nehˬ-awˬ. Zaˬ guˬ deuˬ-ahˇ keuˆ ni maˬ bi dzeuˇ-iˇ-ehˇ, 
guiˇ maꞈ maꞈ lah-ehˇ laˆ byoˆ nehˬ-awˬ.  
4Aˬ yawꞈ maꞈ bi deuˆ tahˬ bi deuˆ naˇ jiˇ-awˇ, aˬ yawꞈ maꞈ-euˬ meuˬ deuˬ laꞈ kʼoeˇ, 
gaˇ ma doe ni ya shiˇ tehꞈ-a.  
5Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ Miˬyehˇ-aˬ, Iˇsaˬleˬlaˆ miˇ kʼahˬ hawˇ-
eu Yuˇdaˆ miˇ kʼahˬ-ahˇ maˬ byehˇ dzeh. Iˇsaˬleˬlaˆ-euˬ muiˬ-eu shawˇ-eu gʼaˬ 
pyeuꞈ-eu ngaˬ-ahˇ aˬ yawꞈ maꞈ mˇ lehˬ kʼawꞈ, ngaˇ maˬ byehˇ dzeh.  
6Baˬbuˇloˬ miˇ kʼahˬ-ahˇ neh cehˆ doˆ-awˬ. Uˬ kʼawˇ buˬ ni cehˆ-awˬ. Baˬbuˇloˬ miˇ 
kʼahˬ-euˬ iˬ baˇ baˬ da neh shiˇ gaˇ taˬ bi keuˆ. Miˇ kʼahˬ kʼoeˇ kʼahˬ-ahˇ oꞈ-eu geuˇ-
eu loꞈ-ehˇ, nymˬ-mˇ ngaˇ kʼehˬ nehˬ luꞈ-eu ma. 
7Baˬbuˇloˬ miˇ kʼahˬ-aˬ, ngaˬ-euˬ aˬ laꞈ-ahˇ ciˬ luꞈ-eu shuiˇ kʼmˬ maˬ-ahˇ duˇ-eu ma. 
Kʼmˬ maˬ kʼoeˇ miˇ tsaˬ dawˬ tawˆ luꞈ-ahˇ bi yehꞈ leˇ-eu meh. Miˇ kʼahˬ tsawˇ jeuˬ 
deuˬ kʼoeˇ gaˇ dahˬ-eu aˬ gaꞈ dzaˇ uiˇ dawˇ-awˇ, nui ma-ahˇ maˬ noeˬ ni pyeuꞈ jiˇ-
euˬ meh.  
8Baˬbuˇloˬ meuˬ ja pyuˬ ni coˬ-iˇ-awˇ bi laˆ cawˆ-euˬ meh. Tsawˇ ngoeˇ ngoeˇ nehˬ-
awˬ. Maˇ kʼehˬ maˇ naˇ-ahˇ jaˆ gʼaˬ dawˆ nehˬ haw sheˇ. Taˬ leˇ nya-eu baw le.  



1553 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

9Kʼoeˇ gaˇ jawˇ-eu aˬ cawˬ tsawˇ jeuˬ deuˬ ehˇ-eu, Baˬbuˇloˬ miˇ kʼahˬ-ahˇ caw ba-
eu lehˇ nga maꞈ leh jeh haw-euˬ ma. Ehˇ kʼawꞈ, jeˬ nahˬ ga-iˇ miˇ-a. Miˇ kʼahˬ heu 
kʼahˬ-ahˇ byehˇ dzeh-awˇ, aˬ dui-euˬ miˇ kʼahˬ-ahˇ gʼoꞈ-iˇ kaˇ-euˇ. Miˬyehˇ gʼaˬ kʼaˇ 
ahˇ-eu yuˇ doˆ-awˇ, Baˬbuˇloˬ miˇ kʼahˬ-ahˇ nui kʼahˇ tiˬ shiˇ laˆ cawˆ nehˬ-euˬ nga. ’ 
” 
10Sahˬpaˬ Miˬyehˇ ehˇ-eu, “ ‘Aˬ dui maꞈ tsaˬ-euˬ gaˇ kawˆ Sahˬpaˬ Miˬyehˇ bi siˬ duˬ 
laꞈ-euˬ meh. Aˬ dui-euˬ Miˬyehˇ pyeuꞈ-eu Sahˬpaˬ Miˬyehˇ neh jahˇ-euˬ jeˬ gaˇ 
kawˆ, Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ ehˇ nehˬ leˇ kaˇ-euˇ’ lehˇ, 
ngaˬ-euˬ tsawˇ haˬ deuˬ ehˇ-eu meh.” 
11Baˬbuˇloˬ miˇ kʼahˬ-ahˇ Sahˬpaˬ Miˬyehˇ laˆ cawˆ mawꞈ-eu miˇ neh, Meˬdiˇ sahˬ 
paˬ deuˬ uˇ laˇ ni aˬ yawꞈ jahˇ-euˬ meh. Aˬ yawꞈ-euˬ Uˬ duˬ tahˬ nymˇ nymˇ ma-ahˇ 
laˆ cawˆ-euˬ aˇ poeˬ aˬ yawꞈ kʼoeˇ loꞈ-ehˇ jahˇ kʼoꞈ nehˬ tehꞈ-a. Guiˇ maꞈ kʼoeˇ taˆ uˆ 
lahˇ-eu deuˬ heu loꞈ-ehˇ dawˬ biꞈ tehꞈ-a. “Naw maꞈ-euˬ kaˆ myaˬ shiˬ taˆ-awˬ. Dehˬ 
daˬ duˬ lehˬ hmˬ-awˬ. 
12Baˬbuˇloˬ meuˬ lahˇ-ahˇ deuˆ-eu gʼaˇ duˬ paˇ loˬ paˇ lehˇ baꞈ tuˇ nehˬ-awˬ. Guiˇ daˬ 
daˬ-eu deuˬ hawˇ-eu guiˇ loꞈ loꞈ-eu deuˬ bi iˇ lahˬ-awˬ. Tsawˇ haˬ pyehˬ gʼeh-awˇ, 
guiˇ deuˆ kʼoeˬ bi kʼoeˬ-awˬ.” Baˬbuˇloˬ miˇ kʼahˬ-ahˇ jahˇ nehˬ ma lehˇ ehˇ taˬ-euˬ 
loꞈ-ehˇ Sahˬpaˬ Miˬyehˇ jahˇ-euˬ meh.  
13Miˇ kʼahˬ kʼoeˇ kʼahˬ lawˇ baˬ gʼawˬ mya gawˆ yoeˇ-awˇ, pyuˇ shuiˇ myawˬ gahˬ 
gʼawˬ mya ni jaˆ kʼawꞈ, aˬ yawꞈ-euˬ aˇ yamˬ jiˇ le-awˇ, shaꞈ gʼawˇ caˆ tsehˆ-iˇ-euˬ gaˇ 
duˇ-eu meh.  
14Sahˬpaˬ Miˬyehˇ neh heu loꞈ-ehˇ kamˬ tsehˆ taˬ-euˬ jaˆ meh. Baˬbuˇloˬ miˇ kʼahˬ-
ahˇ nyehˇ bahˇ baˬ maꞈ loꞈ-ehˇ tsawˇ haˬ gʼawˬ mya ni guiˇ bi deuˆ le-awˇ, aˬ yawꞈ 
maꞈ guiˇ deuˆ gʼaˬ-awˇ guˇ-eu teˇ saˇ ya gaˬ tehꞈ-a.  

Miˬyehˇ-ahˇ ja ceuˬ-eu caˇ dawˬ 

15Sahˬpaˬ Miˬyehˇ aˬ yawꞈ-euˬ baoˬ hawˇ-eu, aˬ yawꞈ-euˬ zaˬ siˬ tsawˇ gahˇ-ahˇ 
gʼoe-awˇ, miˇ tsaˬ tahˬ kʼawˇ beh-awˇ mˬ sheu taw taˬ-euˬ meh.  
16Aˬ yawꞈ dawˬ biꞈ nehˬ ngeh mˬ taˆ iˇ cuꞈ, mˬ jeˬ jeˬ-eu loꞈ-ehˇ mahˇ-awˇ, mˬ dzeˇ 
miˇ dzeˇ jaˆ-eu mˬ dmˇ, aˬ yawꞈ neh tsahˇ daˆ laꞈ-euˬ meh. Uˬ yehˇ yehˇ ngeh mˬ 
myawꞈ myawꞈ ni jahˇ-awˇ, piˬ lahˇ taˬ-euˬ jaˬ lehˇ aˬ yawꞈ pyehˬ doˆ-eu meh.  
17Tsawˇ haˬ dawˬ tawˆ aˬ dzawˬ-ahˇ duˇ-eu meh. Tahˬ pahˬ aˬ ma mawˇ kawˇ saꞈ 
maˬ gʼawˇ-ehˇ, miˬ yehˇ maˬ ngeuˇ-eu baˬ da neh, mawˇ kawˇ tehˆ-euˬ deuˬ daˬ ga 
dui dui meh.  
18Tahˬ pahˬ aˬ ma kʼoeˇ deuˬ tiˬ pawꞈ-iˬ gaˇ dahˇ maˬ tsoeˬ-ehˇ, aˬ cawˬ ja bu duˬ 
pyeuꞈ-eu meh. Sahˬpaˬ Miˬyehˇ zaꞈ haw le ngeh, dawˬ tawˆ bi laˆ cawˆ jiˇ tehꞈ-a.  
19Yaˬkoˆ-euˬ Miˬyehˇ kʼoeˇ loꞈ-ehˇ maˬ ngeuˇ-a. Yawˬ jeˬ na luꞈ aˬ yawꞈ beh-awˇ, 
Iˇsaˬleˬlaˆ aˬ yawꞈ-euˬ tsawˇ jeuˬ pyeuꞈ laˇ ni, aˬ yawꞈ tseˇ doˆ-euˬ meh. Aˬ yawꞈ-euˬ 
tsawˇ myahˇ Sahˬpaˬ Miˬyehˇ meh.  

Sahˬpaˬ Miˬyehˇ-euˬ diˬ puˬ 

20Sahˬpaˬ Miˬyehˇ ehˇ-eu,  

“Baˬbuˇloˬ nawˇ ngaˬ-euˬ diˬ puˬ pyeuꞈ-awˇ, ngaˬ-euˬ guiˇ deuˆ-eu keu ka ma. Miˇ 
kʼahˬ tsawˇ jeuˬ-ahˇ laˆ cawˆ-eu gʼaˇ duˬ, nawˬ-ahˇ ngaˇ zmˬ-euˬ ma.  
21Mahˬ hawˇ-eu mahˬ dziˬ-eu deuˬ-ahˇ maˬ ehˇ, mahˬ laˆ lawˬ hawˇ-eu laˆ lawˬ teh-
eu deuˬ-ahˇ maˬ ehˇ, laˆ cawˆ nehˬ-eu gʼaˇ duˬ nawˬ-ahˇ ngaˇ zmˬ-euˬ ma.  
22Kʼaˬ dzeˇ zaˬ hawˇ-eu zaˬ miˬ zaˬ deuˬ-ahˇ maˬ ehˇ, tsawˇ mawˬ hawˇ-eu zaˬ guˬ 
deuˬ-ahˇ maˬ ehˇ, aˬ buˇ hawˇ-eu aˬ li deuˬ-ahˇ maˬ ehˇ, sehꞈ-eu gʼaˇ duˬ nawˬ-ahˇ 
ngaˇ zmˬ-euˬ ma.  
23Yawˇ bo-eu deuˬ hawˇ-eu yawˇ maꞈ deuˬ-ahˇ maˬ ehˇ, deh yaˇ tsehˬ-eu tsawˇ haˬ 
hawˇ-eu mahˬ-ahˇ maˬ ehˇ, sahˬ paˬ sahˬ ma geuꞈ-eu deuˬ-ahˇ maˬ ehˇ, sehꞈ-eu gʼaˇ 
duˬ nawˬ-ahˇ ngaˇ zmˬ-euˬ ma.” 

Baˬbuˇloˬ miˇ kʼahˬ-ahˇ kʼehˬ-eu 

24Sahˬpaˬ Miˬyehˇ heu loꞈ-ehˇ ehˇ-eu meh. “Yeˬluˇsaˬlehˬ meuˬ kʼoeˇ taˆ yaw haiˬ 
jeˬ mˇ taˬ-euˬ aˇ poeˬ, Baˬbuˇloˬ miˇ kʼahˬ hawˇ-eu kʼoeˇ gaˇ kʼaˇ jawˇ-eu tsawˇ haˬ 
deuˬ-ahˇ ngaˇ kʼehˬ nehˬ gaˇ naw maꞈ ya mawˇ tehꞈ-a.  
25Baˬbuˇloˬ -oˇ, nawˇ-aˬ, miˇ tsaˬ dawˬ tawˆ luꞈ-ahˇ laˆ cawˆ-euˬ gawˬ jawˬ-ahˇ duˇ-
eu meh. Ehˇ kʼawꞈ, Sahˬpaˬ Miˬyehˇ pyeuꞈ-eu ngaˇ nawˬ-ahˇ muiˇ-eu ma. Ngaˇ 
nawˬ-ahˇ tsuˆ-awˇ, miˇ tsa tuˆ ni yaˆ di nehˬ-awˇ, kʼaˬ lehˇ tehꞈ-ehˇ bi jaˆ yaꞈ ma.  
26Nawˇ cawˆ-iˇ-awˇ dzeˇ yaꞈ-euˬ kʼaˬ lo tsaˬ byaˆ deuˬ-ahˇ, tsawˇ haˬ tiˬ gʼaˬ-iˬ nymˇ 
tsoˆ gaˇ maˬ paˇ zmˬ meh. Nawˇ-aˬ, mˬ maˬ maˬ byaˆ zaˇ ziˇ kʼaˇ shuiꞈ deh ga ya 
pyeuꞈ-iˇ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.  
27“Guiˇ deuˆ-eu gʼaˇ duˬ, paˇ loˬ paˇ lehˇ ka tuˇ nehˬ-awˬ. Tsawˇ jeuˬ dawˬ tawˆ luꞈ-
ahˇ gaˬ leˇ ni daˇ heh baw-awˬ. Baˬbuˇloˬ miˇ kʼahˬ-ahˇ guiˇ deuˆ-eu gʼaˇ duˬ, tsawˇ 
jeuˬ dawˬ tawˆ luꞈ bi lehˬ hmˬ-awˬ. Aˬyaˬyaˇ miˇ kʼahˬ, Miˇniˇ miˇ kʼahˬ hawˇ-eu, 
Aˬshaˇgaˬnaˆ miˇ kʼahˬ deuˬ-ahˇ, Baˬbuˇloˬ miˇ kʼahˬ-ahˇ guiˇ deuˆ le-awˬ lehˇ ehˇ 
nehˬ-awˬ. Guiˇ deuˆ gaˇ aˬ yuiꞈ bi geuꞈ-eu tiˬ gʼaˬ tseˇ doˆ-awˬ. Nyehˇ bahˇ baˬ maꞈ 
oe-eu loꞈ-ehˇ, mahˬ mahˬ maꞈ teh ka laꞈ-awˬ.  
28Baˬbuˇloˬ miˇ kʼahˬ-ahˇ guiˇ deuˆ-eu gʼaˇ duˬ, miˇ kʼahˬ tsawˇ jeuˬ deuˬ bi lehˬ hmˬ 
jiˇ-awˬ. Meˬdiˇ sahˬ paˬ deuˬ hawˇ-eu aˬ yuiꞈ aˬ tsu geuꞈ-eu yaw huiˬ yaw mahˇ 
deuˬ dawˬ tawˆ luꞈ-ahˇ maˬ ehˇ, aˬ yawꞈ maꞈ uˆ lahˇ-eu uˬ moˆ kʼaˇ jawˇ luꞈ-eu miˇ 
kʼahˬ deuˬ-euˬ guiˇ maꞈ deuˬ-ahˇ maˬ ehˇ, bi kuˇ laˬ-iˇ-awˬ.  
29Sahˬpaˬ Miˬyehˇ aˬ yawꞈ neh noeˬ taˬ-euˬ loꞈ-ehˇ, Baˬbuˇloˬ miˇ kʼahˬ-ahˇ tsawˇ 
haˬ tiˬ gʼaˬ-iˬ maˬ jawˇ-eu kʼaˇ shuiꞈ deh yaˇ pyeuꞈ-iˇ ni jahˇ nehˬ-eu lehˇ gʼeh-eu 
miˇ neh, miˇ tsaˬ tahˬ kʼawˇ yaw dzuˬ dzuˬ-eu meh.  
30Baˬbuˇloˬ yehˇ deuˬ guiˇ maˬ deuˆ ni naˬ leˇ-awˇ, aˬ yawꞈ maꞈ-euˬ taˆ laꞈ kʼoeˇ uˇ 
luꞈ-eu meh. Aˬ yawꞈ maꞈ nui ma baˬ dui dui-iˇ-awˇ, zaˬ miˬ zaˬ loꞈ-ehˇ pyeuꞈ laˇ taˬ-
euˬ meh. Meuˬ lahˇ laˇ gʼoˆ deuˬ pyaˆ-iˇ jiˇ-awˇ, nymˇ deuˬ miˬ dzaˬ puiˆ luꞈ-eu meh. 
31Aˬ yawꞈ-euˬ meuˬ yawˬ pyawˬ na luꞈ aˬ cawˬ neh bi deuˆ gʼaˬ-euˬ gaˇ kawˆ, tsawˇ 
haˬ tiˬ gʼaˬ saˇ-iˬ tiˬ gʼaˬ Baˬbuˇloˬ sahˬ paˬ-ahˇ cehˆ tsaꞈ gaˬ laˇ-eu meh.  
32Lawˇ baˬ tsehˆ daˬ-ahˇ muiˇ-eu deuˬ neh deuˆ gʼaˬ-awˇ, taˆ taˆ lah-ehˇ miˬ dzaˬ bi 
dzah puiˆ-awˇ, Baˬbuˇloˬ yehˇ deuˬ laˇ baˇ-iˇ-euˬ meh.  

33Gʼawˬ myahˇ maˬ gʼeh-ehˇ muiˇ-eu deuˬ aˬ yawꞈ maꞈ-ahˇ coeˇ tsehˆ-awˇ, cehˇ 
nawˬ-eu loꞈ-ehˇ nawˬ pahˬ nehˬ tehꞈ-a lehˇ, Iˇsaˬleˬlaˆ-euˬ Miˬyehˇ pyeuꞈ-eu ngaˇ 
Baoˬ huiˬ-eu Sahˬpaˬ Miˬyehˇ ehˇ-eu ma.” 
34Baˬbuˇloˬ sahˬ paˬ Yeˬluˇsaˬlehˬ meuˬ-ahˇ coeˇ tsehˆ-awˇ dzaˬ-euˬ meh. Ciˬ cuˇ 
shehˆ ngehꞈ-eu loꞈ-ehˇ, meuˬ kʼoeˇ-ahˇ aˬ yawꞈ shehˆ ngehꞈ-awˇ, aˇ lawˇ myoꞈ-eu 
loꞈ-ehˇ myoꞈ ahˇ-euˬ meh. Aˬ yawꞈ kʼaˇ geuꞈ mawꞈ-eu jeˬ yuˇ geuꞈ-awˇ, maˬ geuꞈ 
mawꞈ-eu deuˬ byaˆ dzeh yaꞈ-euˬ meh.  
35Nga maꞈ-ahˇ yaw doeˇ jahˇ taˬ-euˬ iˬ baˇ, Baˬbuˇloˬ kʼoeˇ taˆ keuˆ le luꞈ-uˇ” lehˇ, 
Ziˇoˬ tsawˇ haˬ deuˬ ehˇ luꞈ-uˇ.  

“Nga maꞈ-ahˇ shaˬ zahˬ laˆ naꞈ-euˬ iˬ baˇ, Baˬbuˇloˬ kʼoeˇ taˆ keuˆ le luꞈ-uˇ” lehˇ, 
Yeˬluˇsaˬlehˬ tsawˇ haˬ deuˬ ehˇ luꞈ-uˇ.  

Iˇsaˬleˬlaˆ-ahˇ Sahˬpaˬ Miˬyehˇ caw ba tehꞈ-a 

36Kʼoeˇ miˇ neh, Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ Sahˬpaˬ Miˬyehˇ 
heu loꞈ-ehˇ ehˇ-eu meh. “Naw maꞈ gʼaˇ duˬ ngaˇ shaˇ noeˬ-awˇ, naw maꞈ-ahˇ jahˇ 
nehˬ-euˬ aˇ poeˬ, naw maꞈ-ahˇ muiˇ-eu deuˬ paˇ bi daˬ poˆ ma. Baˬbuˇloˬ lawˇ baˬ 
tahˬ mehˇ deuˬ bi tsiˇ leˇ jiˇ-awˇ, lawˇ baˬ bi gui-iˇ ma.  
37Miˇ kʼahˬ kʼoeˇ kʼahˬ-aˬ, yaw cawˆ jeˬ-euˬ duˬ gahˬ pyeuꞈ-iˇ-awˇ, bawˇ tsahˬ jeˬ zaˬ 
deuˬ-euˬ jawˇ duˬ pyeuꞈ-iˇ tehꞈ-a. Kʼoeˇ-aˬ, guˆ laˇ paˬ-ehˇ gʼeh-eu jawˇ duˬ pyeuꞈ-iˇ-
awˇ, tsawˇ haˬ tiˬ gʼaˬ-iˬ maˬ jawˇ-eu uˬ taꞈ, kʼaˇ le mawˇ-euˬ tsawˇ haˬ deuˬ tsawˬ 
guˆ dui dui iˇ tehꞈ-a.  
38Baˬbuˇloˬ tsawˇ haˬ dawˬ tawˆ luꞈ aˇ laˬ jaˬ shiˇ loꞈ-ehˇ joeˬ-awˇ, aˇ laˬ jaˬ shiˇ zaˬ 
loꞈ-ehˇ lmˬ-eu meh.  
39Aˬ yawꞈ maꞈ aˇ dzehˬ-ehˇ smˇ ta loˇ. Aˬ yawꞈ maꞈ gʼaˇ duˬ ngaˇ dzaˬ byawˇ shaˇ 
dahˇ nehˬ-awˇ, bi dzaˬ bi dawˇ yehꞈ-awˇ laˬ kʼaˬ bi cehˇ ma. Aˬ yawꞈ maꞈ yuꞈ kʼaˆ-
awˇ, tiˬ jawˇ-iˬ maˬ paˇ noeˬ laˇ-aˇ.  
40Yawˇ, ciꞈ myehꞈ hawˇ-eu yawˇ zaˬ deuˬ loꞈ-ehˇ bi sehꞈ-eu gʼaˇ duˬ, aˬ yawꞈ maꞈ-
ahˇ ngaˇ tsahˇ doˆ leꞈ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Baˬbuˇloˬ meuˬ cawˆ-iˇ-eu 

41Baˬbuˇloˬ meuˬ gaˇ kawˆ Sahˬpaˬ Miˬyehˇ heu loꞈ-ehˇ ehˇ-eu meh. “Miˇ kʼahˬ dawˬ 
tawˆ luꞈ maˬ ja ceuˬ jiˇ coeˇ-eu Baˬbuˇloˬ meuˬ aˬ cawˬ neh bi deuˆ gʼaˬ-euˬ meh. 
Miˇ kʼahˬ tsawˇ jeuˬ deuˬ aˇ naˆ ni tsawˬ guˆ-iˇ paˬ-ehˇ gʼeh-eu meuˬ tiˬ meuˬ nga.  
42Iˬ ma laˆ shaˆ iˇ cuꞈ Baˬbuˇloˬ meuˬ-ahˇ yoeˇ daˆ leꞈ-awˇ, iˇ luˆ dzeh pymˬ-euˬ meh. 
43Meuˬ deuˬ guˆ dui dui laˇ paˬ-ehˇ pyeuꞈ-iˇ-awˇ, tsawˇ haˬ tiˬ gʼaˬ-iˬ maˬ jawˇ-eu uˬ 
taꞈ, maˬ iˇ maˬ laˇ tsehˆ-eu iˇ cuꞈ maˬ jaˆ-eu kʼaˇ shuiꞈ deh yaˇ loꞈ-ehˇ pyeuꞈ-iˇ taˬ-
euˬ meh.  
44Baˬbuˇloˬ miˇ kʼahˬ-euˬ Beˇleˇ miˬ yehˇ-ahˇ ngaˇ kʼehˬ nehˬ-awˇ, aˬ yawꞈ neh kʼoeˬ 
uiˬ taˬ-euˬ myawˬ gahˬ deuˬ bi smˬ-iˇ jiˇ ma. Tsawˇ jeuˬ tiˬ jeuˬ-iˬ aˬ yawꞈ-ahˇ uˬ duˬ 
maˬ tahˬ ni pyeuꞈ-iˇ tehꞈ-a.  

“Baˬbuˇloˬ meuˬ lahˇ byaˆ-iˇ-euˬ meh.  

45Iˇsaˬleˬlaˆ tsawˇ haˬ deuˬ-oˇ, kʼoeˇ gaˇ maˬ jawˇ ni cehˆ-awˬ. Sahˬpaˬ Miˬyehˇ nui 
ma pehˇ-eu jeˬ-ahˇ dzeuˇ-iˇ nya ni cehˆ-awˬ.  
46Aˬ cawˬ ja gaˇ naˇ haˬ-awˇ, guˆ-awˇ gʼaˬ taˬ baˬ. Aˬ yawꞈ kʼoꞈ yawꞈ, tiˬ kʼoꞈ tiˬ jeˬ ja 
byah luꞈ-eu ya gaˬ meh. Miˇ kʼahˬ cawˆ-iˇ-eu gaˇ kawˆ hawˇ-eu sahˬ paˬ tiˬ gʼaˬ tiˇ 
gʼaˬ guiˇ deuˆ-eu gaˇ kawˆ ya gaˬ luꞈ meh.  
47Kʼoeˇ miˇ neh, Baˬbuˇloˬ-euˬ tahˬ pahˬ aˬ ma mawˇ kawˇ deuˬ-ahˇ ngaˇ kʼehˬ nehˬ 
kʼaˆ nehˬ-eu aˇ yamˬ keuˆ le luꞈ meh. Miˇ kʼahˬ kʼoeˇ kʼahˬ kʼahˬ lah ni ya shaꞈ dawˇ-
iˇ-awˇ, miˇ kʼahˬ zaˬ dawˬ tawˆ luꞈ ya bi sehꞈ jiˇ tehꞈ-a.  
48Laꞈ taˆ paw pyawˬ-ahˇ neh oe-awˇ laˆ cawˆ le-euˬ deuˬ-euˬ laꞈ-ahˇ Baˬbuˇloˬ miˇ 
kʼahˬ cawˆ-iˇ ngeh, mˬ hawˇ-eu miˇ kʼoeˇ taˆ kʼaˇ jawˇ kʼaˇ jaˆ-eu jeˬ dawˬ tawˆ luꞈ, 
laˬ kʼaˬ cehˇ-awˇ guˇ tehꞈ-a.  
49Baˬbuˇloˬ baˬ da neh, miˇ tsaˬ doe ni jawˇ-eu tsawˇ haˬ deuˬ shiˇ-euˬ meh. Nymˬ-
mˇ poˆ jawˇ-aˬ, Iˇsaˬleˬlaˆ tsawˇ haˬ deuˬ ya shiˇ myaˬ-euˬ baˬ da neh, Baˬbuˇloˬ miˇ 
kʼahˬ ya cawˆ-iˇ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.  

Baˬbuˇloˬ miˇ kʼahˬ-ahˇ jawˇ-eu Iˇsaˬleˬlaˆ tsawˇ haˬ deuˬ gʼaˇ duˬ Miˬyehˇ-euˬ dawˬ 

50Baˬbuˇloˬ miˇ kʼahˬ laꞈ kʼoeˇ jawˇ-eu aˬ yawꞈ-euˬ tsawˇ haˬ deuˬ-ahˇ, Sahˬpaˬ 
Miˬyehˇ heu loꞈ-ehˇ ehˇ-eu meh. “Shiˇ-eu jeˬ-ahˇ naw maꞈ dzeuˇ-iˇ-euˬ meh. Maˬ nyi 
naˬ ni nymˬ-mˇ doˆ-iˇ-awˬ. Naw maꞈ gaˇ mahˇ kaˬ gaˇ jawˇ luꞈ kʼawꞈ, naw maꞈ-euˬ 
Sahˬpaˬ Miˬyehˇ pyeuꞈ-eu ngaˬ-ahˇ noeˬ mawˇ-awˇ, Yeˬluˇsaˬlehˬ meuˬ-ahˇ taˬ 
ngehˇ,  
51‘Nga maꞈ daˬ ga-awˇ shaꞈ dawˇ dui dui nya. Uˬ duˬ tahˬ nymˇ nymˇ ma laꞈ kʼoeˇ 
jaˆ-eu muiˬ-eu shawˇ-eu jawˇ duˬ-ahˇ aˬ cawˬ tsawˇ jeuˬ uˇ laˇ-euˬ miˇ neh, tiˬ 
pawꞈ-iˬ gaˇ dahˇ maˬ paˇ tsoeˬ miˇ-a’ lehˇ naw maꞈ ehˇ luꞈ meh.  
52Kʼoeˇ miˇ neh, Baˬbuˇloˬ tahˬ pahˬ aˬ ma mawˇ kawˇ deuˬ-ahˇ ngaˇ kʼehˬ nehˬ kʼaˆ 
nehˬ-eu aˇ yamˬ paˇ keuˆ laˇ-awˇ, bi deuˆ tahˬ-euˬ tsawˇ haˬ deuˬ miˇ kʼahˬ kʼoeˇ 
kʼahˬ doe ni mahˇ luꞈ gaˇ ya gaˬ tehꞈ-a lehˇ ngaˇ ehˇ-eu ma.  
53Baˬbuˇloˬ meuˬ mˬ-ahˇ keuˆ ni daˆ keuˆ leˇ nya-awˇ, ziꞈ dui dui-eu taˆ tsoˆ leˇ nya 
kʼawꞈ, tsawˇ haˬ pyehˬ gʼeh-awˇ bi laˆ cawˆ ma lehˇ, Sahˬpaˬ Miˬyehˇ pyeuꞈ-eu ngaˇ 
ehˇ-eu ma.” 

Baˬbuˇloˬ meuˬ-ahˇ laꞈ lahˬ ka nehˬ-eu 

54Sahˬpaˬ Miˬyehˇ heu loꞈ-ehˇ ehˇ-eu meh.  

“Baˬbuˇloˬ meuˬ ngoeˇ gaˇ naˇ haˬ sheˇ. Miˇ kʼahˬ cawˆ-iˇ-euˬ baˬ da neh, tsawˇ 
ngoeˇ ngoeˇ luꞈ gaˇ naˇ haˬ sheˇ.  
55Baˬbuˇloˬ meuˬ ngaˇ laˆ cawˆ-awˇ, ciˬ cuˇ ni bi pyeuꞈ-iˇ-eu gʼeh-eu ma. Guiˇ maꞈ 
deuˬ iˇ kʼawˇ loꞈ-ehˇ oe keuˆ-awˇ, guiˇ deuˆ-eu lawꞈ gʼa luꞈ-eu meh.  
56Baˬbuˇloˬ meuˬ aˬ yawꞈ maꞈ laˆ cawˆ le-euˬ meh. Baˬbuˇloˬ yehˇ bi nyehꞈ jiˇ-awˇ, 
aˬ yawꞈ maꞈ-euˬ kaˆ kʼehꞈ-iˇ jiˇ-euˬ meh. Ngaˇ-aˬ yaw haiˬ jeˬ-ahˇ kʼehˬ-eu Miˬyehˇ 
pyeuꞈ-awˇ, Baˬbuˇloˬ meuˬ-ahˇ geuˇ-eu loꞈ-ehˇ kʼehˬ nehˬ ma.  
57Aˬ yawꞈ maꞈ-euˬ sahˬ paˬ sahˬ ma hawˇ-eu, zaˬ siˬ tsawˇ gahˇ byah loꞈ-eu deuˬ, aˬ 
yuiꞈ aˬ tsu hawˇ-eu yehˇ deuˬ, jiˇ baˬ dawˇ yehꞈ ni ngaˇ jahˇ ma. Aˬ yawꞈ maꞈ yuꞈ 

kʼaˆ-awˇ maˬ paˇ noeˬ laˇ meh lehˇ, dzoeˬ dzaˬ sahˬ paˬ pyeuꞈ-eu ngaˇ ehˇ-eu ma. 
Ngaˇ-aˬ, Baoˬ huiˬ-eu Sahˬpaˬ Miˬyehˇ ma.  
58Baoˬ huiˬ-eu Baˬbuˇloˬ meuˬ lahˇ, miˇ tsa ga byaˆ le tehꞈ-a. Goˇ dui dui-eu meuˬ 
lahˇ laˇ gʼoˆ deuˬ kʼawꞈ, miˬ dzaˬ puiˆ dzeh tehꞈ-a. Miˇ tsaˬ tsawˇ jeuˬ mˇ-euˬ gaˇ 
deuˬ, tiˬ jeˬ-iˬ gaˇ dahˇ maˬ tsoeˬ-a. Aˬ yawꞈ maꞈ neh yuˇ doˆ-euˬ gʼaˬ, miˬ lmˇ laꞈ 
kʼoeˇ byoˆ jiˇ meh lehˇ, Baoˬ huiˬ-eu Sahˬpaˬ Miˬyehˇ pyeuꞈ-eu ngaˇ ehˇ ma.” 

Yeˬlaˬmiˇ-euˬ dawˬ Baˬbuˇloˬ miˇ kʼahˬ-ahˇ gaˬ keuˆ leˇ-euˬ 

59Sahˬ paˬ Zeˬdaˬkiˇ-euˬ dawˬ peh jawˇ-awˇ, aˬ yawꞈ-ahˇ caw ba nehˬ luꞈ-eu gʼaˬ-aˬ, 
Seˬlehˇyaˬ meh. Seˬlehˇyaˬ-euˬ aˬ da-aˬ, Neˬliˇyaˆ pyeuꞈ-awˇ, aˬ bawˇ-aˬ, Maˬseˬyaˇ 
meh. Zeˬdaˬkiˇ Yuˇdaˆ sahˬ paˬ geuꞈ-euˬ oeˬ kʼoꞈ tiˬ kʼoꞈ-ahˇ, Seˬlehˇyaˬ gʼaˬ aˬ yawꞈ 
nehˬ-ehˇ Baˬbuˇloˬ miˇ kʼahˬ-ahˇ iˇ gaˇ, ngaˇ heu loꞈ-ehˇ mehˬ nehˬ-euˬ ma. 
60Baˬbuˇloˬ miˇ kʼahˬ kʼoeˇ taˆ keuˆ le-eu lehˇ gʼeh-eu yaw cawˆ jeˬ dawˬ tawˆ luꞈ 
hawˇ-eu, Baˬbuˇloˬ miˇ kʼahˬ gaˇ kawˆ nui jeˬ dawˬ tawˆ luꞈ sahˬ boꞈ tiˬ dmˬ laꞈ 
kʼoeˇ ngaˇ boꞈ-euˬ ma.  
61Seˬlehˇyaˬ-ahˇ ngaˇ heu loꞈ-ehˇ ehˇ nehˬ-euˬ ma. “Nawˇ Baˬbuˇloˬ miˇ kʼahˬ-ahˇ iˇ 
keuˆ ngeh, heu gaˇ kʼaˇ boꞈ taˬ-euˬ jeˬ tsawˇ haˬ kʼoeˇ deuˬ-ahˇ maˬ gui mehˬ-ehˇ taˬ 
byehˇ.  
62Kʼoeˇ naˇ, heu loꞈ-ehˇ guiˬ lahˬ shaˇ-awˬ. ‘Sahˬpaˬ Miˬyehˇ-oˇ, jawˇ duˬ heu tsahˇ-
ahˇ nawˇ laˆ cawˆ-awˇ, tsawˇ haˬ zaˬ hawˇ-eu jeˬ zaˬ maˬ jawˇ-eu uˬ taꞈ, yaw dehꞈ 
kʼaˇ dehꞈ-eu tiˬ jeˬ-iˬ maˬ jawˇ-ehˇ, mˬ maˬ maˬ byaˆ zaˇ ziˇ kʼaˇ shuiꞈ deh ga bi 
pyeuꞈ-iˇ ma lehˇ, nawˬ neh ehˇ taˬ-euˬ meh’ lehˇ shaˇ-awˬ. 
63Seˬlehˇyaˬ-oˇ, tsawˇ haˬ kʼoeˇ deuˬ-ahˇ sahˬ boꞈ heu nawˇ gui nehˬ gʼaˬ ngeh, kʼaˬ 
lo-ahˇ paꞈ tawꞈ-awˇ, Uˇpaˬlaˇ lawˇ baˬ-ahˇ biˬ puꞈ-awˬ. 
64Kʼoeˇ naˇ, heu loꞈ-ehˇ ehˇ-awˬ. ‘Baˬbuˇloˬ miˇ kʼahˬ-ahˇ heu loꞈ-ehˇ gʼeh-eu jeˬ 
keuˆ le tehꞈ-a. Baˬbuˇloˬ miˇ kʼahˬ ga nuiꞈ-awˇ maˬ paˇ doˆ laˇ nya-aˇ. Aˬ jeˬ miˇ neh 
ehˇ naˇ, Sahˬpaˬ Miˬyehˇ luˬ-iˇ seˇ-iˇ-eu jeˬ bi keuˆ le-eu’ lehˇ lehˬ hmˬ luꞈ meh lehˇ 
ehˇ-awˬ.” Yeˬlaˬmiˇ-euˬ dawˬ heu gaˇ jiˇ-euˬ meh.  

Yeˬlaˬmiˇ 52 

Yeˬluˇsaˬlehˬ meuˬ cawˆ-iˇ-euˬ 
(2 Sahˬpaˬ 24.18—25.7) 

1Zeˬdaˬkiˇ Yuˇdaˆ sahˬ paˬ pyeuꞈ laˇ ngeh, nyiˬ tseˇ tiꞈ kʼoꞈ kʼawˆ-awˇ, Yeˬluˇsaˬlehˬ 
meuˬ-ahˇ jawˇ-awˇ tseˇ tiꞈ kʼoꞈ uˆ lahˇ-euˬ meh. Aˬ yawꞈ-euˬ aˬ ma-aˬ, Liˇbaˬnahˬ 
meuˬ-ahˇ jawˇ-eu Yeˬlaˬmiˇ-euˬ aˬ buˇ Haˬmuˇtaˬlaˇ meh.  
2Sahˬ paˬ Zeˬdaˬkiˇ-aˬ, sahˬ paˬ Yeˬhawˇyaˬkmˬ loꞈ-ehˇ, Sahˬpaˬ Miˬyehˇ mehˬ shi iˬ 
baˇ mˇ-euˬ meh.  
3Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ laꞈ kʼoeˇ jawˇ-eu tsawˇ haˬ deuˬ-ahˇ 
Sahˬpaˬ Miˬyehˇ nui ma pehˇ dui dui-eu miˇ neh, aˬ yawꞈ-euˬ mehˬ shi maˬ bi jawˇ 
ni teh dzeh nehˬ-euˬ meh. Baˬbuˇloˬ sahˬ paˬ Neˬbuˬkaˬneˬzaˬ-ahˇ Zeˬdaˬkiˇ puiˬ-
euˬ meh. 

4Kʼoeˇ miˇ neh, Zeˬdaˬkiˇ sahˬ paˬ geuꞈ-eu gʼoeˬ kʼoꞈ tiˬ kʼoꞈ, ba la tseˇ siˬ tiˬ siˬ, tseˇ 
nah tiˬ nah-ahˇ, Neˬbuˬkaˬneˬzaˬ guiˇ maꞈ dawˬ tawˆ luꞈ sheuˬ-awˇ, Yeˬluˇsaˬlehˬ 
meuˬ-ahˇ guiˇ deuˆ le-euˬ meh. Meuˬ-euˬ laꞈ nyiˇ paw aˬ yawꞈ maꞈ sehˬ gʼawˆ 
gʼawˆ-awˇ jawˇ-awˇ, meuˬ-euˬ tiˬ jawˬ guiˇ deuˆ-eu lahˇ ciˬ-euˬ meh.  
5Zeˬdaˬkiˇ sahˬ paˬ geuꞈ-euˬ tseˇ tiꞈ kʼoꞈ tiˬ kʼoꞈ-ahˇ keuˆ ni, meuˬ kʼoeˇ meuˬ-ahˇ aˬ 
yawꞈ maꞈ loꞈ jawˬ taˬ-euˬ meh.  
6Kʼoeˇ ngeh kʼoꞈ ba la oeˬ siˬ tiˬ siˬ gʼoeˬ nah tiˬ nah-ahˇ, mehꞈ dui shuꞈ dui dui-eu 
miˇ neh, dzaˬ-eu tiˬ jeˬ-iˬ maˬ jaˆ-ehˇ pyeuꞈ laˇ ngeh,  
7meuˬ meuˬ lahˇ pehꞈ-iˇ-euˬ meh. Baˬbuˇloˬ tsawˇ haˬ deuˬ neh meuˬ-ahˇ loꞈ jawˬ 
taˬ-euˬ kʼawꞈ, yehˇ dawˬ tawˆ luꞈ uˬ ciꞈ paw cehˆ dzeuˇ jiˇ-euˬ meh. Sahˬ paˬ-euˬ yaˇ 
kmˇ paw neh aˬ yawꞈ maꞈ iˇ-awˇ, meuˬ lahˇ nyiˬ tiˆ aˇ kaˬ-ahˇ dahˇ-eu lahˇ kʼehˬ-ahˇ 
neh cehˆ doˆ-awˇ, Yawˇdaˬ lawˇ baˬ deh kʼawꞈ paw cehˆ-euˬ meh.  
8Ehˇ kʼawꞈ, Baˬbuˇloˬ guiˇ maꞈ sahˬ paˬ Zeˬdaˬkiˇ-euˬ mehˬ nah teh-awˇ, Yeˬliˇkoˇ 
meuˬ dawˬ peh jaˆ-eu deh ga-ahˇ nyehꞈ mi-euˬ meh. Kʼoeˇ ngeh, aˬ yawꞈ-euˬ yehˇ 
dawˬ tawˆ luꞈ, aˬ yawꞈ-ahˇ byehˇ dzeh-awˇ cehˆ-euˬ meh.  
9Haˬmaˆ gahˬ kaˬ-ahˇ jaˆ-eu Yiˇbaˬlahˬ meuˬ-ahˇ jawˇ luꞈ-eu sahˬ paˬ 
Neˬbuˬkaˬneˬzaˬ jawˇ gaˇ, Zeˬdaˬkiˇ-ahˇ nyehꞈ gʼeh-awˇ, Neˬbuˬkaˬneˬzaˬ neh aˬ 
yawꞈ-ahˇ kʼoeˇ gaˇ yaˇ kʼaˬ daˇ nehˬ-euˬ meh. 
10Yiˇbaˬlahˬ meuˬ-ahˇ, Zeˬdaˬkiˇ-euˬ mehˬ shi Zeˬdaˬkiˇ-euˬ aˬ li deuˬ-ahˇ aˬ yawꞈ 
sehꞈ-awˇ, Yuˇdaˆ tsawˇ haˬ yaw huiˬ yaw mahˇ deuˬ-ahˇ kʼawꞈ, aˬ yawꞈ sehꞈ-euˬ 
meh.  
11Kʼoeˇ naˇ, Zeˬdaˬkiˇ-euˬ myaˆ nuiˆ laˆ behꞈ nehˬ-awˇ, shmˇ caˆ bi daˬ-awˇ, 
Baˬbuˇloˬ miˇ kʼahˬ-ahˇ sheuˬ daˆ gʼeh-euˬ meh. Zeˬdaˬkiˇ-aˬ, shiˇ ngeh keuˆ ni 
Baˬbuˇloˬ meuˬ-ahˇ jaˆ-eu paꞈ kuˆ-ahˇ uˇ-euˬ meh.  

Uˬ duˬ tahˬ nymˇ nymˇ ma cawˆ-iˇ-euˬ 
(2 Sahˬpaˬ 25.8-17) 

12Sahˬ paˬ Neˬbuˬkaˬneˬzaˬ Baˬbuˇloˬ miˇ kʼahˬ-ahˇ uˆ lahˇ-euˬ tseˇ gʼoeˬ kʼoꞈ tiˬ 
kʼoꞈ ba la ngaˬ siˬ tiˬ siˬ tseˇ nah tiˬ nah-ahˇ, sahˬ paˬ-ahˇ nui noeˬ nui duˇ biꞈ-awˇ, 
sahˬ paˬ-euˬ guiˇ maꞈ deuˬ kʼoeˇ taˆ uˆ lahˇ-eu gʼaˬ pyeuꞈ-eu Neˬbuˬzaˬlaˬdaˬ, 
Yeˬluˇsaˬlehˬ meuˬ-ahˇ uˇ laˇ-euˬ meh.  
13Uˬ duˬ tahˬ nymˇ nymˇ ma maˬ ehˇ, sahˬ paˬ-euˬ hawˇ nymˇ maˬ ehˇ, nymˇ yaw 
muiˬ dawˬ tawˆ luꞈ-ahˇ maˬ ehˇ, aˬ yawꞈ miˬ dzaˬ keuˬ dzeh-euˬ meh.  
14Aˬ yawꞈ-euˬ yehˇ deuˬ meuˬ meuˬ lahˇ laˆ byaˆ-euˬ meh.  
15Kʼoeˇ naˇ, meuˬ laꞈ kʼoeˇ kʼaˇ jawˇ luꞈ-eu deuˬ-ahˇ Neˬbuˬzaˬlaˬdaˬ neh Baˬbuˇloˬ 
miˇ kʼahˬ-ahˇ sheuˬ daˆ gʼeh-euˬ meh. Myawˬ mˇ-eu yaw nya deuˬ hawˇ-eu, 
Baˬbuˇloˬ tsawˇ haˬ jawˇ paw cehˆ uˇ laˇ-euˬ deuˬ-ahˇ aˬ yawꞈ sheuˬ daˆ gʼeh-euˬ 
meh.  
16Ehˇ kʼawꞈ, myawˬ gahˬ tiˬ pawꞈ-iˬ maˬ jaˆ-eu shaˬ dui zahˬ dui dui-eu tsawˇ haˬ 
deuˬ-ahˇ Yuˇdaˆ miˇ kʼahˬ laꞈ kʼoeˇ bi jawˇ yaꞈ-awˇ, aˬ gaꞈ yaˇ kmˇ hawˇ-eu deh yaˇ-
ahˇ gaˇ bi mˇ yaꞈ-euˬ meh.  

17Uˬ duˬ tahˬ nymˇ nymˇ ma laꞈ kʼoeˇ jaˆ-eu guiˬ shuiˇ kʼawˇ zeuˇ deuˬ, laˆ lawˬ deuˬ 
hawˇ-eu guiˬ shuiˇ lah-ahˇ aˬ yawꞈ maꞈ ngawˬ pyaˆ jiˇ-awˇ, guiˬ shuiˇ dawˬ tawˆ luꞈ 
Baˬbuˇloˬ miˇ kʼahˬ-ahˇ yuˇ kʼoꞈ gʼeh-euˬ meh.  
18Lawˇ duˬ laˆ shawˇ gaˇ zmˬ-eu keu ka deuˬ pyeuꞈ-eu, kʼaˬ lehˇ kuˬ-eu kuˬ tseuˆ, 
kʼaˬ lehˇ tawˆ ahˇ duˬ hawˇ-eu, tsiˇ kʼmˬ laˆ saˆ doꞈ gaˇ zmˬ-eu keu ka deuˬ, lawˇ 
ngeh shehˇ ngeh shiˬ ciˬ kʼmˇ-eu naˬ bo, yaw saw jeˬ doꞈ damˬ gaˇ zmˬ-eu naˬ bo 
hawˇ-eu, Uˬ duˬ tahˬ nymˇ nymˇ ma laꞈ kʼoeˇ kʼaˇ zmˬ-euˬ guiˬ shuiˇ keu ka dawˬ 
tawˆ luꞈ yuˇ geuꞈ gʼeh-euˬ meh.  
19Shuiˇ hawˇ-eu pyuˇ neh kʼaˇ jahˇ taˬ-euˬ keu ka deuˬ pyeuꞈ-eu, naˬ bo yaw zaˬ 
deuˬ, miˬ jiˆ pehˆ ahˇ-eu mui za, lawˇ ngeh shehˇ ngeh shiˬ shehˆ ahˇ-eu naˬ bo 
deuˬ, kʼaˬ lehˇ tawˆ ahˇ duˬ, tsiˇ kʼmˬ doꞈ taˬ duˬ, yaw saw jeˬ dawˆ ahˇ-eu naˬ bo 
deuˬ hawˇ-eu, aˬ gaꞈ dzaˇ uiˇ kʼaˇ-awˇ lawˇ gaˇ zmˬ-eu naˬ bo deuˬ-ahˇ, aˬ yawꞈ maꞈ 
yuˇ geuꞈ gʼeh-euˬ meh.  
20Sahˬ paˬ Sawˇlaˬmoˬ neh Uˬ duˬ tahˬ nymˇ nymˇ ma laꞈ kʼoeˇ bi geuꞈ-eu lehˇ guiˬ 
shuiˇ neh jahˇ taˬ yaꞈ-euˬ kʼawˇ zeuˇ nyiˬ zeuˇ, laˆ lawˬ deuˬ, lah hawˇ-eu lah-ahˇ 
tawˬ-eu mawˇ neˇ mawˇ kawˇ tseˇ nyiꞈ kawˇ-aˬ, maˬ saˆ jiˇ coeˇ gaˇ keuˆ ni myaˬ dui 
dui-eu guiˬ shuiˇ neh jahˇ taˬ-euˬ meh.  
21Kʼawˇ zeuˇ nyiˬ zeuˇ-aˬ, tiˬ kawˆ hui ni ahˇ-awˇ, tseˇ yehꞈ caˆ goˇ-awˇ, lmˇ paˆ tseˇ 
nyiꞈ caˆ byah-awˇ laꞈ yaˬ tiˬ daˬ tuˇ-awˇ, kʼehˬ bahˬ dahˇ-eu meh.  
22Kʼawˇ zeuˇ uˬ du guiˬ shuiˇ uˬ kʼoˆ tsahˬ taˬ-awˇ, uˬ kʼoˆ kʼoeˇ ngaˬ caˆ byah ni goˇ-
awˇ, jawˬ jawˬ-ehˇ guiˬ shuiˇ neh aˇ boꞈ aˇ yehˆ yehˆ taˬ-euˬ meh. Kʼawˇ zeuˇ yawˬ 
zeuˇ yawˬ kʼawꞈ, kʼoeˇ loꞈ-ehˇ duˇ ni jahˇ taˬ-euˬ meh.  
23Kʼawˇ zeuˇ aˬ yawꞈ zeuˇ yawꞈ kʼoeˇ taˆ boꞈ taˬ-euˬ guiˬ shuiˇ aˇ boꞈ aˇ yehˆ tiˬ yaˇ 
byah-awˇ, miˇ tsa jawˇ-awˇ haw ngeh, gaˇ dzeˇ paw boꞈ taˬ-euˬ gʼoeˬ tseˇ koꞈ boꞈ ya 
mawˇ-eu meh.  

Yuˇdaˆ tsawˇ haˬ deuˬ Baˬbuˇloˬ miˇ kʼahˬ-ahˇ bi nyehꞈ gʼeh-euˬ 
(2 Sahˬpaˬ 25.18-21,27-30) 

24Kʼoeˇ naˇ, guiˇ maꞈ kʼoeˇ taˆ aˬ yuiꞈ geuꞈ-eu Neˬbuˬzaˬlaˬdaˬ-aˬ, Piˇ ma Yaw huiˬ 
gʼaˬ pyeuꞈ-eu Seˬlehˇyaˬ, piˇ ma nyiˬ gʼaˬ tiˬ gʼaˬ pyeuꞈ-eu Zeˬpaˬniˇ hawˇ-eu, Uˬ duˬ 
tahˬ nymˇ nymˇ ma laꞈ kʼoeˇ gaˇ mˇ-eu yaw huiˬ smˇ gʼaˬ-ahˇ sheuˬ gʼeh-euˬ meh.  
25Meuˬ laꞈ kʼoeˇ jawˇ luꞈ-eu tsawˇ haˬ deuˬ laꞈ kʼoeˇ, guiˇ maꞈ kʼoeˇ taˆ uˆ lahˇ-eu 
yaw huiˬ yaw mahˇ geuꞈ-eu gʼaˬ, maˬ cehˆ ni meuˬ laꞈ kʼoeˇ jawˇ luꞈ-eu sahˬ paˬ-ahˇ 
nui noeˬ nui duˇ biꞈ-euˬ shiꞈ gʼaˬ, guiˇ maꞈ kʼoeˇ taˆ uˆ lahˇ-eu gʼaˬ-euˬ laꞈ oˆ gaˇ mˇ-
awˇ, guiˇ maꞈ-ahˇ taꞈ leˇ-eu gaˇ kawˆ jaˇ laˇ boꞈ-eu gʼaˬ hawˇ-eu, yaw huiˬ yaw mahˇ 
koꞈ tseˇ gʼaˬ-ahˇ aˬ yawꞈ sheuˬ gʼeh-euˬ meh.  
26Yiˇbaˬlahˬ meuˬ-ahˇ, Baˬbuˇloˬ sahˬ paˬ jawˇ gaˇ, Neˬbuˬzaˬlaˬdaˬ neh aˬ yawꞈ 
maꞈ-ahˇ sheuˬ gʼeh-euˬ meh. 
27Yiˇbaˬlahˬ meuˬ-aˬ, Haˬmaˆ gahˬ kaˬ-ahˇ jaˆ-eu meh. Kʼoeˇ gaˇ, Baˬbuˇloˬ sahˬ paˬ 
aˬ yawꞈ maꞈ-ahˇ kʼehˬ-awˇ sehꞈ-euˬ meh. Kʼoeˇ loꞈ-ehˇ Yuˇdaˆ tsawˇ haˬ deuˬ aˬ 
cawˬ neh bi nyehꞈ byoˆ gʼeh-euˬ meh.  

28Neˬbuˬkaˬneˬzaˬ neh bi nyehꞈ gʼeh-euˬ tsawˇ haˬ jaˇ laˇ-aˬ, heu loꞈ-ehˇ meh. Aˬ 
yawꞈ sahˬ paˬ geuꞈ-euˬ shiꞈ kʼoꞈ tiˬ kʼoꞈ-ahˇ smˬ heˇ nyiˬ tseˇ smˇ gʼaˬ nyehꞈ gʼeh-
euˬ meh.  
29Aˬ yawꞈ sahˬ paˬ geuꞈ-eu tseˇ yehꞈ kʼoꞈ tiˬ kʼoꞈ-ahˇ, Yeˬluˇsaˬlehˬ meuˬ-ahˇ jawˇ-
eu tsawˇ haˬ yehꞈ yaˇ smˬ tseˇ nyiꞈ gʼaˬ nyehꞈ gʼeh-euˬ meh.  
30Aˬ yawꞈ sahˬ paˬ geuꞈ-eu nyiˬ tseˇ smˇ kʼoꞈ tiˬ kʼoꞈ-ahˇ Neˬbuˬzaˬlaˬdaˬ neh shiꞈ 
yaˇ oeˬ tseˇ ngaˬ gʼaˬ nyehꞈ gʼeh-euˬ meh. Dawˬ tawˆ luꞈ oeˬ heˇ koꞈ yaˇ gʼaˬ nyehꞈ 
gʼeh-euˬ meh.  
31Iˇbiˇlaˆmeˬyawˇdaˆ Baˬbuˇloˬ sahˬ paˬ pyeuꞈ laˇ ngeh kʼoꞈ, Yuˇdaˆ sahˬ paˬ 
Yeˬhawˇyaˬciˬ-ahˇ aˬ yawꞈ gʼawˬ shaˬ gaˬ nehˬ-awˇ, paꞈ kuˆ laꞈ kʼoeˇ neh pyehˬ doˆ 
nehˬ-euˬ meh. Yeˬhawˇyaˬciˬ-ahˇ nyehꞈ ka gʼeh-euˬ smˬ tseˇ shiꞈ kʼoꞈ tiˬ kʼoꞈ, ba la 
tseˇ nyiꞈ siˬ tiˬ siˬ, nyiˬ tseˇ ngaˬ nah tiˬ nah-ahˇ, kʼoeˇ loꞈ-ehˇ pyehˬ nehˬ-euˬ meh.  
32Aˬ yawꞈ-ahˇ Iˇbiˇlaˆmeˬyawˇdaˆ yaw muiˬ paˬ-ehˇ haw nehˬ-awˇ, Baˬbuˇloˬ miˇ 
kʼahˬ-ahˇ bi nyehꞈ ka gʼeh-euˬ sahˬ paˬ nui deuˬ naˆ maˬ tseˇ taˬ huiˬ taˬ mahˇ nehˬ-
euˬ meh.  
33Kʼoeˇ miˇ neh, Yeˬhawˇyaˬciˬ-ahˇ paꞈ kuˆ-ahˇ uˇ-eu deuˬ dm-eu mehˬ tsoeˬ lehˆ 
dzeh-awˇ, mehˬ tsoeˬ yaw muiˬ dm paˇ-eu a kawˬ-aˬ biꞈ-awˇ, ziˇ jiˇ ngeh keuˆ ni 
sahˬ paˬ nehˬ-ehˇ bi dzaˬ bi dawˇ taꞈ-euˬ meh.  
34Aˬ yawꞈ kʼaˇ dehꞈ kʼoeˇ keuˆ ni, aˬ yawꞈ nah yawꞈ kʼaˇ loˬ-eu jeˬ tiˬ byah tiˬ loꞈ biꞈ 
nehˬ-euˬ meh.  

Ngoeˇ dawˬ 

Ngoeˇ dawˬ 1 

Yeˬluˇsaˬlehˬ meuˬ shaˬ zahˬ mˇ-eu 

1Tsawˇ haˬ tiˬ teuˇ jawˇ-euˬ meuˬ kʼoeˇ, nymˬ-mˇ ciˬ cuˇ ni jaˆ-eu meh. Miˇ kʼahˬ 
tsawˇ jeuˬ tiˬ tahˇ tiˬ yaˇ, yaw zeu baw dui dui-euˬ meuˬ kʼoeˇ, miˬ coeˬ coeˬ-iˇ gaˇ 
duˇ-eu meh. Meuˬ kʼaˇ jaˆ-eu dawˬ tawˆ mehˬ shi, sahˬ paˬ zaˬ miˬ-ahˇ duˇ-euˬ 
meuˬ, aˬ cawˬ zaˬ kʼaˆ pyeuꞈ-iˇ-euˬ meh.  
2Uˬ ciꞈ miˇ lah-ehˇ ngoeˇ bya-awˇ, baˬ ba myaˆ biˇ lawˇ gawˆ yoeˇ kʼawꞈ, aˬ yawꞈ-ahˇ 
gaˬ-euˬ tsawˇ haˬ deuˬ, haw cawˬ le-eu gʼaˬ maˬ jawˇ-a. Cawˬ deuˬ yawꞈ-ahˇ saˇ jaˇ 
puiˬ-awˇ, muiˇ-eu tsawˇ haˬ pyeuꞈ jiˇ-euˬ meh.  
3Aˬ cawˬ kʼehˬ-eu kʼaˆ-eu uˬ moˆ, Yuˇdaˆ tsawˇ haˬ bi nyehꞈ byoˆ-awˇ, aˬ cawˬ miˇ 
kʼahˬ doe ni jawˇ-awˇ, gʼaˬ naˬ naˬ dah kʼaˇ maˬ za-ehˇ, muiˇ-eu deuˬ neh loꞈ jawˬ 
taˬ-euˬ, cehˆ dzeuˇ-eu gaˇ ma maˬ dahˇ-a.  
4Zahˇ sahˇ kʼoꞈ bawˬ-iˬ gʼeh yamˬ tsaˬ kʼawꞈ, tiˬ gʼaˬ-iˬ maˬ laˇ-eu miˇ neh, Ziˇoˬ gaˇ 
ma ngoeˇ luꞈ-eu meh. Yawꞈ-euˬ lahˇ kʼehˬ ciˬ cuˇ jaˆ-awˇ, piˇ ma deuˬ noeˬ shaˬ-eu 
toˇ-awˇ, dawˬ caˇ zaˬ miˬ nui noeˬ shaˬ-awˇ, shaˬ zahˬ naꞈ dui dui luꞈ-eu meh.  
5Iˬ baˇ mˇ dui dui-euˬ miˇ neh, Sahˬpaˬ Miˬyehˇ yawꞈ-ahˇ kʼehˬ-awˇ, muiˇ-eu deuˬ 
gʼaˬ bi kʼaˆ laˇ-awˇ, yawꞈ-euˬ kʼoeˇ taˆ bi dzoeˬ-euˬ meh. Yawꞈ-euˬ aˬ buˇ aˬ li deuˬ-
ahˇ, muiˇ-eu deuˬ nyehꞈ byoˆ gʼeh-euˬ meh.  
6Yeˬluˇsaˬlehˬ yaw shehꞈ kʼahˬ sehˇ, yawꞈ-ahˇ byehˇ-awˇ cehˆ jiˇ-euˬ meh. Yawꞈ-euˬ 
sahˬ paˬ sahˬ ma kʼoeˇ deuˬ, dzaˇ mehꞈ laˇ-euˬ kʼaˬ tsehˆ loꞈ-ehˇ, shaˬ teh teh-eu 
deuˬ-euˬ mehˬ shi, maˬ cehˆ dzeuˇ nya gaˇ duˇ-eu meh.  
7Yeˬluˇsaˬlehˬ shaˬ zahˬ mˇ ngeh, aˇ hu pyeuꞈ dzeuˇ jaˆ dzeuˇ yaꞈ-euˬ, poeˬ dui lawˬ 
dui dui-euˬ kʼoeˇ-ahˇ, nui ma laꞈ kʼoeˇ noeˬ mawˇ-eu meh. Muiˇ-eu laꞈ-ahˇ yawꞈ ahˇ 
leˇ ngeh, ka kʼoꞈ nehˬ-eu gʼaˬ maˬ jawˇ-a. Aˬ yawꞈ coˬ-iˇ cawˆ-iˇ luꞈ gaˇ, muiˇ-eu deuˬ 
haw-awˇ uiˇ-eu meh.  
8Yeˬluˇsaˬlehˬ iˬ baˇ mˇ-eu, aˇ dzehˬ dzeuˇ-awˇ jawꞈ dui dui meh. Yawꞈ-ahˇ taˬ huiˬ 
taˬ mahˇ-euˬ deuˬ, yawꞈ-ahˇ neˇ myawˆ ni haw mawˇ-awˇ, yawꞈ-ahˇ haw bye dui 
dui-euˬ meh. Yawˬ haˇ yawˬ ha paˇ noeˬ shaˬ-awˇ, myaˆ pyawˬ dehˬ kaˬ-awˇ toˇ-eu 
meh.  
9Pi di yaw jawꞈ mawˇ jiˇ laˇ-awˇ, yawˬ ha-euˬ daˬ maˬ shaˇ noeˬ-a. Coˬ dzeh-iˇ-euˬ 
naˇ dui dui-awˇ, haw cawˬ nehˬ-eu gʼaˬ maˬ jawˇ-a.  

“Sahˬpaˬ Miˬyehˇ ngaˬ-ahˇ haw sheˇ. Muiˇ-eu deuˬ ngaˬ-ahˇ gʼaˬ leˇ-awˇ, ngaˇ ya daˬ 
luꞈ gaˇ haw le sheˇ.” 
10Yawꞈ-euˬ pyuˇ shuiˇ myawˬ gahˬ kʼoeˇ taˆ, muiˇ-eu deuˬ aˬ laꞈ cawˬ leꞈ-awˇ, lawˇ 
ciꞈ zaˬ maˬ ya le-a lehˇ, Sahˬpaˬ Miˬyehˇ daˇ tsehˆ taˬ-euˬ, muiˬ-eu shawˇ-eu jawˇ 
duˬ laꞈ kʼoeˇ, aˬ cawˬ tsawˇ jeuˬ deuˬ le uˇ gaˇ, aˬ yawꞈ myaˆ nuiˆ ya mawˇ-euˬ meh.  
11Yawꞈ-euˬ tsawˇ haˬ deuˬ mahˇ mahˇ-ehˇ, kʼaˬ meh-ahˇ dzaˬ-eu poˆ luꞈ meh. Aˬ 
yawꞈ maꞈ maˬ ya shiˇ tsehˆ ni, pyuˇ shuiˇ neh hawˬ paˇ dzaˬ-eu meh.  

“Ngaˬ-euˬ shaˬ zahˬ naꞈ dui dui gaˇ, Sahˬpaˬ Miˬyehˇ haw nehˬ laꞈ sheˇ.  
12“Kʼaˇ iˇ kʼaˇ laˇ tsehˆ-eu deuˬ-oˇ, naw maꞈ ngaˬ-ahˇ maˬ taꞈ te loˇ. Sahˬpaˬ Miˬyehˇ 
nui ma pehˇ-awˇ, ngaˬ-euˬ kʼoeˇ taˆ bi keuˆ le-euˬ, ngaˇ mˇ luꞈ-eu shaˬ zahˬ naˆ ni, 
shaˬ haw mˇ haw-euˬ jawˇ meh loˇ. Naw maꞈ haw le-awˇ shaˇ noeˬ sheˇ.  
13“Mˬ-ahˇ neh miˬ dzaˬ pyehˬ leꞈ-awˇ, shaˬ yoeˬ-ahˇ bi puiˆ keuˆ leꞈ-awˇ, aˬ kuiˇ-ahˇ 
lahˇ ju kʼmˇ paꞈ-awˇ, sehˇ pyaˆ-ehˇ bi coˬ-iˇ laꞈ-awˇ, naˇ dui dui-awˇ myaꞈ leˇ-euˬ gaˇ, 
nah lah-ehˇ byehˇ dzeh laꞈ-euˬ meh.  
14“Ngaˬ neh mˇ-euˬ iˬ baˇ dawˬ tawˆ, aˬ yawꞈ ngaˬ-ahˇ ciˬ pi leꞈ-awˇ, kawˬ lahˇ-ahˇ 
paꞈ gʼeu nehˬ laꞈ-euˬ, maˬ daˬ coeˇ ni shiˇ leˇ miˇ-a. Sahˬpaˬ Miˬyehˇ ngaˬ-ahˇ kʼehˬ-
awˇ, ngaˇ maˬ ciˬ daˬ coeˇ ni kʼaˆ-eu, muiˇ-eu deuˬ-euˬ aˬ laꞈ laꞈ kʼoeˇ, ngaˬ-ahˇ ciˬ 
ahˇ nehˬ laꞈ-euˬ meh.  
15“Gʼaˬ kʼaˆ-eu ngaˬ-euˬ yehˇ deuˬ-ahˇ, Sahˬpaˬ Miˬyehˇ naˬ gʼa haw-awˇ, guiˇ maꞈ 
tiˬ maꞈ pyehˬ gʼeh leꞈ-awˇ, zaˬ guˬ deuˬ-ahˇ bi sehꞈ-euˬ meh. Aˬ gaꞈ dzaˇ uiˇ nawˬ-eu 
loꞈ-ehˇ, Yuˇdaˆ miˇ kʼahˬ-euˬ miˬ daꞈ-ahˇ, Sahˬpaˬ Miˬyehˇ kʼehˬ nehˬ-euˬ meh.  
16“Kʼoeˇ miˇ neh ngaˇ tsawˇ ngoeˇ ngoeˇ-awˇ, myaˆ biˇ yoeˇ kʼaˇ doˆ le miˇ-a. Haw 
cawˬ le-eu gʼaˬ maˬ jawˇ-ehˇ, gʼaˬ biꞈ nehˬ laꞈ-eu maˬ jawˇ-a. Muiˇ-eu deuˬ ngaˬ-ahˇ 
deuˆ gʼaˬ-awˇ, zaˬ deuˬ myawˬ gahˬ smˬ jiˇ-euˬ meh.” 
17Ziˇoˬ aˬ laꞈ cawˬ miˇ leꞈ gaˇ, caw ba nehˬ-eu gʼaˬ maˬ jawˇ-a. Yaˬkoˆ dawˬ peh kʼaˇ 
jawˇ-eu deuˬ, dawˬ tawˆ luꞈ Yaˬkoˆ-ahˇ muiˇ ni, Sahˬpaˬ Miˬyehˇ dawˬ biꞈ-euˬ meh. 
Yawꞈ maꞈ mehˬ shi Yeˬluˇsaˬlehˬ, maˬ shawˇ-eu jeˬ pyeuꞈ gaˇ duˇ meh.  
18“Sahˬpaˬ Miˬyehˇ tsaˬ meh dawˇ meh. Yawꞈ-euˬ dawˬ-ahˇ ngaˇ puiˬ-euˬ ma. 
Tsawˇ haˬ dawˬ tawˆ luꞈ naˇ haˬ sheˇ. Ngaˇ daˬ luꞈ-eu jeˬ-ahˇ haw sheˇ. Ngaˬ li ngaˬ 
buˇ zaˬ guˬ dawˬ tawˆ, aˬ cawˬ neh nyehꞈ gʼeh jiˇ-euˬ meh.  
19“Nui ma gm-euˬ deuˬ-ahˇ kuˇ kʼawꞈ, ngaˬ-ahˇ byehˇ dzeh nehˬ laꞈ-euˬ meh. Piˇ ma 
deuˬ hawˇ-eu aˬ yuiꞈ deuˬ, yawˬ ha maˬ shiˇ tiˬ pyaˬ jeuˬ-awˇ, dzaˬ-eu dawˇ-eu jeˬ 
poˆ poˆ-ehˇ, meuˬ-euˬ laꞈ kʼoeˇ shiˇ jiˇ-euˬ meh.  
20“Ngaˬ-euˬ nui ma shaˬ zahˬ naꞈ-awˇ, ngaˬ-euˬ saꞈ laˇ shaˬ zahˬ mˇ gaˇ, Sahˬpaˬ 
Miˬyehˇ nawˇ haw le sheˇ. Ngaˬ-euˬ iˬ baˇ-ahˇ shaˇ noeˬ-eu, nui ma tsawˬ paˆ-iˇ-euˬ 
miˇ-a. Lehˆ kawˆ doe ni tsawˇ haˬ sehꞈ-awˇ, iˇ kahˇ laꞈ kʼoeˇ kʼawꞈ shiˇ luꞈ meh.  
21“Ngaˇ mahˇ luꞈ gaˇ naˇ haˬ le sheˇ. Haw cawˬ nehˬ le-eu maˬ jawˇ-a. Nawˬ neh 
ngaˬ-ahˇ bi shaˬ-euˬ gaˇ, muiˇ-eu deuˬ laˬ kʼaˬ cehˇ luꞈ meh. Nawˬ neh saˇ jaˇ dzaˬ-
euˬ aˇ nah, yaw kawˇ ma-ehˇ bi keuˆ le-awˇ, Nymˬ-mˇ ngaˇ ya daˬ-eu loꞈ-ehˇ, muiˇ-
eu deuˬ-ahˇ paˇ bi daˬ-awˬ.  
22“Aˬ yawꞈ maꞈ-euˬ yaw lehˬ dawˬ tawˆ, nawˬ-euˬ mehˬ shi bi keuˆ le-awˇ, ngaˬ neh 
mˇ-euˬ iˬ baˇ baˬ da, nawˬ neh ngaˬ-ahˇ kʼehˬ-euˬ loꞈ-ehˇ, aˬ yawꞈ maꞈ-ahˇ kʼawꞈ 
kʼehˬ nehˬ-awˬ. Shaˬ zahˬ naꞈ-awˇ mahˇ luꞈ-eu heu, nui ma shiˇ tsehˆ shaw-iˬ miˇ-
a.” 

Ngoeˇ dawˬ 2 

Yeˬluˇsaˬlehˬ meuˬ-ahˇ Sahˬpaˬ Miˬyehˇ kʼehˬ-euˬ 

http://pt-br.bibles.org/ahk-AHK/Lam/1#Lam.1.17!f.1
http://pt-br.bibles.org/ahk-AHK/Lam/1#Lam.1.17!f.2


1563 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

1“Sahˬpaˬ Miˬyehˇ nui ma pehˇ-awˇ, zahˇ tsui ni gʼeh-eu mˬ dmˇ neh, Ziˇoˬ meuˬ-ahˇ 
dehˬ kaˬ-euˬ meh. Iˇsaˬleˬlaˆ yaw shehꞈ kʼahˬ sehˇ, mˬ yaw goˇ-ahˇ bi jaˆ-euˬ kʼoeˇ, 
miˇ tsaˬ-ahˇ biˬ dzeh nehˬ-euˬ meh. Aˬ yawꞈ nui ma pehˇ-eu kʼoeˇ nah, Uˬ duˬ tahˬ 
nymˇ nymˇ ma-ahˇ kʼawꞈ, byehˇ dzeh nehˬ peuˬ gaˇ keuˆ ni meh.  
2Yuˇdaˆ miˇ kʼahˬ pu dawˬ tawˆ luꞈ, gʼawˬ shaˬ tiˬ pawꞈ-iˬ maˬ gaˬ ni, Sahˬpaˬ 
Miˬyehˇ laˆ cawˆ-euˬ meh. Miˇ kʼahˬ kʼoeˇ-ahˇ loꞈ piˇ luꞈ-eu, ziꞈ dah ni gʼeh-eu taˆ 
deuˬ-ahˇ, aˬ yawꞈ laˆ byaˆ nehˬ jiˇ-euˬ meh. Miˇ kʼahˬ hawˇ-eu sahˬ paˬ deuˬ-ahˇ, miˇ 
tsa tuˆ ni gʼeu ka nehˬ-awˇ, daˬ ga-awˇ bi shaꞈ dawˇ-euˬ meh.  
3Aˬ yawꞈ nui ma pehˇ dui dui-awˇ, Iˇsaˬleˬlaˆ-euˬ gʼaˬ gʼaˬ siˬ, tuˆ paˆ dzeh-awˇ bi 
shaˬ-euˬ meh. Muiˇ-eu deuˬ-ahˇ ciˬ daˬ luꞈ ngeh, caw ba luꞈ-eu aˇ maˇ laꞈ-ahˇ, cawˬ 
kʼoꞈ nehˬ-awˇ bi shaˬ-euˬ meh. Miˬ dzaˬ puiˆ byoˆ jiˇ-euˬ loꞈ-ehˇ, kʼaˇ jaˆ-eu jeˬ dawˬ 
tawˆ luꞈ-ahˇ, aˬ yawꞈ laˆ cawˆ nehˬ jiˇ-euˬ meh.  
4Muiˇ-eu deuˬ neh jahˇ-euˬ loꞈ-ehˇ, nga maꞈ-ahˇ kaˆ ngoꞈ daˆ taˬ-awˇ, nga maꞈ nui 
kʼahˇ shiˇ-eu deuˬ-ahˇ, aˬ yawꞈ neh sehꞈ dzeh jiˇ-euˬ meh. Yeˬluˇsaˬlehˬ meuˬ heu 
laꞈ kʼoeˇ, aˬ yawꞈ-euˬ nui ma pehˇ-eu jeˬ, miˬ dzaˬ loꞈ-ehˇ luˬ laˇ-euˬ meh.  
5Muiˇ-eu tsawˇ haˬ tiˬ gʼaˬ loꞈ-ehˇ, Iˇsaˬleˬlaˆ-euˬ miˇ kʼahˬ-ahˇ, Sahˬpaˬ Miˬyehˇ laˆ 
cawˆ-euˬ meh. Sahˬ paˬ jawˇ-eu hawˇ nymˇ hawˇ-eu, ziꞈ dah ni gʼeh-eu taˆ deuˬ-ahˇ, 
aˬ yawꞈ laˆ cawˆ jiˇ nehˬ-euˬ meh. Yuˇdaˆ tsawˇ haˬ tsawˇ ngoeˇ ngoeˇ-eu, maˬ naˬ 
nya ni jahˇ nehˬ-euˬ meh.  
6Kmˇ cehˇ ngawˬ pyaˆ dzeh-eu loꞈ-ehˇ, yawꞈ-euˬ Uˬ duˬ tahˬ nymˇ nymˇ ma, yawꞈ 
ngawˬ pyaˆ-awˇ laˆ cawˆ-euˬ meh. Yawꞈ neh bawˬ-iˬ bi gʼeh-euˬ jawˇ duˬ, yawꞈ laˆ 
luˬ laˆ seˇ nehˬ-euˬ meh. Bawˬ-iˬ deuˬ hawˇ-eu jawˇ nah tawˬ-eu, yawꞈ neh laˆ byoˆ 
jiˇ nehˬ-euˬ meh. Sahˬ paˬ maˬ ehˇ, piˇ ma maˬ ehˇ, yawꞈ-euˬ nui pehˇ zaw leˇ-euˬ 
meh.  
7Aˬ yawꞈ-ahˇ lawˇ-euˬ lawˇ duˬ-ahˇ, Sahˬpaˬ Miˬyehˇ byehˇ dzeh nehˬ-awˇ, yawꞈ-
euˬ hawˇ nymˇ lahˇ gawˬ taˬ-euˬ, bi laˆ cawˆ byoˆ jiˇ-eu gʼaˇ duˬ, muiˇ-eu deuˬ-ahˇ a 
nehˬ-euˬ meh. Uˬ duˬ tahˬ-eu zahˇ sahˇ kʼoꞈ bawˬ-iˬ, gʼeh ngeh guˇ-euˬ teˇ saˇ loꞈ-
ehˇ, Uˬ duˬ tahˬ nymˇ nymˇ ma laꞈ kʼoeˇ, yawꞈ maꞈ gʼaˬ leˇ-euˬ guˇ-eu meh.  
8Ziˇoˬ meuˬ lahˇ coˬ pyaˆ dzeh ni, Sahˬpaˬ Miˬyehˇ noeˬ tsehˆ-euˬ meh. Dawˬ tawˆ 
luꞈ coˬ pyaˆ dzeh jiˇ ni, yawꞈ neh laꞈ dza mˇ gʼaˬ-euˬ meh. Meuˬ lahˇ hawˇ-eu loꞈ-eu 
nymˇ goˇ, dawˬ tawˆ luꞈ cawˆ-iˇ jiˇ-euˬ meh.  
9Lahˇ kʼehˬ laˇ gʼoˆ miˇ tsa pahˬ-awˇ, gʼoˆ bahˬ dawˬ tawˆ kʼehꞈ jiˇ-euˬ meh. Sahˬ paˬ 
sahˬ ma deuˬ dawˬ tawˆ luꞈ, aˬ cawˬ neh nyehꞈ byoˆ jiˇ-euˬ meh. Zahˇ dawˬ kʼoꞈ 
dawˬ maˬ paˇ baw-ehˇ, Miˬyehˇ dawˬ ngehˬ dah-eu deuˬ kʼawꞈ, Sahˬpaˬ Miˬyehˇ 
maˬ pah mehˬ-ehˇ, Miˬyehˇ-euˬ dawˬ maˬ ngehˬ nya-a.  
10Ziˇoˬ meuˬ-euˬ tsawˇ mawˬ tsawˇ kʼaˆ, uˬ duˬ kʼaˬ lehˇ jehˆ daˆ taˬ-awˇ, guˬ daˇ 
pehˇ zeuˇ mehˬ tsoeˬ dm-awˇ, miˇ tsa ciˬ cuˇ ni dzuˇ-eu meh. Ziˇoˬ-euˬ aˬ buˇ miˬ 
daꞈ deuˬ, miˇ tsa uˬ duˬ tahˬ moꞈ-eu meh.  
11Ngaˬ-euˬ myaˆ nuiˆ maˬ ngoeˇ coeˇ-ehˇ, ngaˬ-euˬ saꞈ laˇ maˬ shaˬ coeˇ nya. Ngaˬ-
euˬ tsawˇ haˬ shiˇ jiˇ-euˬ gaˇ, nui ma tsawˬ paˆ shaw-euˬ miˇ-a. Zaˬ nahˬ hawˇ-eu 

zaˬ yaw nyiˇ deuˬ, meuˬ-euˬ gʼahˇ ceh gaˇ ma doe ni, maˬ shiˇ tsehˆ-ehˇ ga luꞈ-eu 
meh.  
12Guiˇ bi deuˆ tahˬ-euˬ deuˬ loꞈ-ehˇ, meuˬ-euˬ gʼahˇ ceh gaˇ ma doe ni, myaꞈ leˇ taˬ-
awˇ ga luꞈ-eu meh.  

“Hawˬ bi dzaˬ nehˬ laꞈ-awˬ leˇ” lehˇ, aˬ ma-ahˇ shaˇ-eu zaˬ kʼoeˇ deuˬ, aˬ ma deuˬ-
euˬ bawˇ kʼahˇ laꞈ kʼoeˇ, saꞈ gʼawˇ tsehˆ-eu shaˬ luꞈ-eu meh.  
13Oˇ, Yeˬluˇsaˬlehˬ meuˬ-oˇ, nawˬ-ahˇ aˬ joˆ-ehˇ ehˇ paˬ nga. Aˬ jeˬ-ahˇ shaˇ cehˆ 
mehˬ paˬ nga. Aˬ joˆ-ehˇ muˇ taˬ nehˬ paˬ nga. Oˇ, Yeˬluˇsaˬlehˬ meuˬ-oˇ, nawˬ-euˬ 
yaw cawˆ, laˆ shaˆ naꞈ-eu, aˬ suˇ gʼaˬ laˆ muiˬ kʼoꞈ nya nmˇ.  
14Miˬyehˇ gʼaˇ duˬ ngehˬ dah-eu deuˬ, nawˬ-ahˇ jaˬ myawꞈ myawꞈ nehˬ-euˬ meh. 
Nawˬ-ahˇ aˬ cawˬ maˬ bi nyehꞈ ni, nawˬ-euˬ yaw lehˬ iˬ baˇ deuˬ-ahˇ, aˬ yawꞈ maꞈ 
maˬ pah doˆ nehˬ-a. Aˬ yawꞈ maꞈ ngehˬ-euˬ tmˇ-euˬ jeˬ, nawˬ-ahˇ gaˇ ma sheuˬ 
bahˬ-euˬ meh.  
15Iˇ tsehˆ laˇ tsehˆ-eu tsawˇ haˬ deuˬ, nawˬ-ahˇ mawˇ ngeh laꞈ kʼawˆ tehˆ meh. 
Yeˬluˇsaˬlehˬ meuˬ-ahˇ haw-awˇ, uˬ duˬ juiꞈ juiꞈ-ehˇ uiˇ-eu meh.  

“Aˇ gʼehˇ muiˬ dui byah dui dui-eu, miˇ kʼahˬ dawˬ tawˆ laˬ kʼaˬ cehˇ duˬ, meuˬ muiˬ 
ehˇ-eu heu meuˬ meh loˇ.  
16Nawˬ-ahˇ kʼaˇ muiˇ-eu deuˬ dawˬ tawˆ, nawˬ-ahˇ bye-awˇ naˬ gʼa luꞈ meh. Aˬ 
yawꞈ maꞈ seuˬ tsehꞈ tehˬ taˬ-awˇ, nawˬ-ahˇ lmˬ lmˬ-ehˇ ehˇ luꞈ-eu,  

“Aˬ yawꞈ-ahˇ laˆ cawˆ gʼaˬ-euˬ ma. Aˇ nah heu nah bi yehꞈ laˇ ni, nga maꞈ dawˬ luꞈ-
eu dza laˇ-euˬ, nymˬ-mˇ myaˆ ya mawˇ duˬ miˇ-a.” 
17Sahˬpaˬ Miˬyehˇ noeˬ taˬ-euˬ jeˬ, aˬ yawꞈ jahˇ ma lehˇ ehˇ-euˬ jeˬ, nymˬ-mˇ bi keuˆ 
le gʼaˬ-euˬ meh. Aˇ hu neh ehˇ taˬ-euˬ loꞈ-ehˇ, gʼawˬ shaˬ gaˬ-eu jeˬ maˬ ahˇ ni, yaw 
cawˆ jeˬ bi keuˆ le-euˬ meh. Muiˇ-eu deuˬ neh bi gʼaˬ leˇ-awˇ, nawˇ cawˆ-iˇ-awˇ ya 
shaˬ luꞈ gaˇ, haw-awˇ laˬ kʼaˬ bi cehˇ-euˬ meh.  
18Sahˬpaˬ Miˬyehˇ-ahˇ gaˬ leˇ ni, Ziˇoˬ meuˬ-oˇ guˇ dui dui-awˬ. Uˬ ciꞈ maˬ ehˇ, nah 
gʼahˇ maˬ ehˇ, myaˆ biˇ lawˇ gawˆ bi yoeˇ ka-awˬ. Gʼaˬ naˬ taˬ naˬ, myaˆ nuiˆ taˬ miˆ.  
19Uˬ ciꞈ miˇ lah ni toˇ toˇ-ehˇ, Sahˬpaˬ Miˬyehˇ-ahˇ guˇ gaˬ-awˬ. Meuˬ-euˬ gʼahˇ ceh 
gaˇ ma doe ni, mehꞈ-eu shuꞈ-eu shiˇ leˇ luꞈ-eu, nawˬ-euˬ aˬ buˇ aˬ li deuˬ-ahˇ, 
Sahˬpaˬ Miˬyehˇ gʼawˬ shaˬ gaˬ ni, nawˬ-euˬ nui ma tahˬ kʼaˇ nehˬ-awˬ.  
20Sahˬpaˬ Miˬyehˇ-oˇ haw leꞈ sheˇ. Nawˬ neh kʼehˬ-euˬ tsawˇ haˬ deuˬ-ahˇ, haw 
gʼeh leꞈ-awˇ shaˇ noeˬ haw sheˇ. Yawˬ ha gaˬ-eu zaˬ-euˬ shaˬ jiˇ, aˬ ma deuˬ dzaˬ 
kʼmˬ tehꞈ-a loˇ. Piˇ ma hawˇ-eu bawˇ lawˇ peh deuˬ, Sahˬpaˬ Miˬyehˇ-euˬ nymˇ laꞈ 
kʼoeˇ, bi sehꞈ ahˇ taˬ-euˬ tsaˬ meh loˇ.  
21Tsawˇ mawˬ zaˬ guˬ tiˬ gaˇ shiˇ-awˇ, meuˬ-euˬ gʼahˇ ceh gaˇ ma doe ni, kʼaˬ lehˇ 
tsahˬ-ahˇ ga luꞈ-eu meh. Aˬ li zaˬ guˬ aˬ buˇ zaˬ guˬ, mi cehˇ neh bi sehꞈ dzeh-euˬ 
meh. Nawˬ-euˬ nui ma pehˇ laˇ ngeh nah, gʼawˬ shaˬ gaˬ-eu jeˬ maˬ ahˇ ni, aˬ yawꞈ 
maꞈ-ahˇ sehꞈ dzeh-euˬ meh.  
22Bawˬ-iˬ gʼeh gaˇ kuˇ uiˬ-euˬ loꞈ-ehˇ, shaˬ zahˬ guˆ gaˆ ngaˬ-euˬ tiˬ jawˬ, nawˬ neh 
teh uiˬ jiˇ leꞈ-euˬ meh. Sahˬpaˬ Miˬyehˇ nui pehˇ aˇ nah, cehˆ dzeuˇ nya-eu gʼaˬ maˬ 

http://pt-br.bibles.org/ahk-AHK/Lam/3#Lam.2.20!f.1


1565 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

jawˇ-a. Ngaˇ gaˬ-awˇ bo saˆ huiˬ taˬ-euˬ, ngaˬ-euˬ aˬ buˇ aˬ li deuˬ-ahˇ, muiˇ-eu deuˬ 
neh sehꞈ jiˇ-euˬ meh.  

Ngoeˇ dawˬ 3 

Kʼehˬ-eu kʼaˆ-eu, noeˬ poˆ-eu, noeˬ tmˬ kʼaˇ za-eu 

1Miˬyehˇ nui ma pehˇ-eu daˇ cuiˇ bi diˬ naˇ haw-euˬ gʼaˬ ngaˇ ma.  
2Yaw shehꞈ maˬ jaˆ, zahˇ tsui gʼeh gaˇ, aˬ yawꞈ ngaˬ-ahˇ teh ahˇ-euˬ meh.  
3Aˬ yawꞈ aˬ laꞈ ngaˬ-ahˇ diˬ-eu, tiˬ nah nah ga maˬ naˬ leˇ-a.  
4Ngaˬ-euˬ shaˬ jiˇ ngawˬ paˆ dzeh-awˇ, shaˬ yoeˬ ngawˬ kʼehꞈ nehˬ laꞈ-euˬ meh.  
5Nui ma shaˬ zahˬ naꞈ-eu jeˬ neh, aˬ yawꞈ ngaˬ-ahˇ taw lahˇ-euˬ meh.  
6Aˇ hu ba neh shiˇ-euˬ loꞈ-ehˇ, yaw zahˇ-ahˇ bi jawˇ laꞈ-euˬ meh.  
7Ngaˇ maˬ bi cehˆ dzeuˇ-eu gʼaˇ duˬ, aˬ yawꞈ kaˇ pyawˇ taw lahˇ taˬ-awˇ, shmˇ caˆ 
paꞈ tawꞈ nehˬ laꞈ-euˬ meh.  
8Caw ba nehˬ laꞈ lehˇ ngaˇ shaˇ kʼawꞈ, shaˇ dawˬ piˬ tehˬ nehˬ laꞈ-euˬ meh.  
9Ngaˇ iˇ luꞈ-eu gaˇ ma mehˬ hu, kʼaˬ lo tsaˬ byaˆ gawˬ tsoeˬ taˬ-awˇ, gaˇ dawˇ laˆ 
gʼahˬ nehˬ laꞈ-euˬ meh.  
10Kʼaˬ hmˇ loꞈ-ehˇ ngaˬ-ahˇ loꞈ-awˇ, aˇ laˬ jaˬ shiˇ loꞈ-ehˇ shahˇ-awˇ,  
11gaˇ ma gaˇ dzeˇ teh ahˇ gʼeh-awˇ, cehˬ pyaˬ cehˬ shaˇ jiˇ nehˬ laꞈ-awˇ, ciˬ cuˇ ni 
byehˇ dzeh laꞈ-euˬ meh.  
12Aˬ yawꞈ-euˬ kaˆ ngoꞈ daˆ taˬ-awˇ, ngaˬ-ahˇ ciˬ tsehꞈ taˬ gʼeh-euˬ meh.  
13Aˬ yawꞈ kaˆ myaˬ pyehˬ gʼeh leꞈ-awˇ, nui ma-ahˇ beuˆ tsoˆ laꞈ-euˬ meh.  
14Ngaˇ aˬ cawˬ-euˬ uiˇ duˬ pyeuꞈ-awˇ, aˬ cawˬ ngaˬ-ahˇ caˇ niˇ gʼa meh.  
15Jaˆ gaˆ yaw kʼaˬ bi dzaˬ laꞈ-awˇ, pyaˬ kuiˇ bi dawˇ nehˬ laꞈ-euˬ meh.  
16Kʼaˬ lo neh seuˬ jeˬ juˆ jiˇ-awˇ, kʼaˬ lehˇ-ahˇ nawˬ pahˬ laꞈ-euˬ meh.  
17Nui saˇ oꞈ-awˇ jawˇ saˇ doˆ-eu, maˬ paˇ noeˬ mawˇ keuˆ coeˇ miˇ-a.  
18Gʼawˬ myahˇ maˬ paˇ dehꞈ coeˇ miˇ-a. Sahˬpaˬ Miˬyehˇ-ahˇ noeˬ tmˬ-eu, tiˬ pawꞈ-
iˬ maˬ paˇ ahˇ miˇ-a.  
19Ngaˬ neh mˇ-euˬ shaˬ zahˬ hawˇ-eu, nymˇ jiˇ maˬ baw ni shaˬ-euˬ kʼoeˇ, kʼaˬ-eu 
doꞈ-ahˇ duˇ law miˇ-a.  
20Gaˇ kawˆ kʼoeˇ maˬ ngehˇ leˇ coeˇ-ehˇ, nui ma gʼaˬ baˬ dui dui miˇ-a.  
21Ehˇ kʼawꞈ tiˬ jeˬ noeˬ mawˇ laˇ-awˇ, noeˬ tmˬ kʼaˇ paˇ za laˇ miˇ-a.  
22Sahˬpaˬ Miˬyehˇ gʼoeˇ-eu gaˬ-eu, tiˬ jawˇ-iˬ maˬ tsehˆ leˇ nya-ehˇ, aˬ yawꞈ-euˬ 
gʼawˬ shaˬ gaˬ-eu jeˬ, tiˬ jawˇ-iˬ maˬ tsiˇ leˇ nya-ehˇ,  
23yawˬ shawˬ na luꞈ shuiꞈ teˇ poˬ ni, saˇ jaˇ huiˬ-eu ziꞈ dah ni meh.  
24Ngaˬ neh za taˬ-euˬ pyuˇ pahˬ-aˬ, Sahˬpaˬ Miˬyehˇ pyeuꞈ-eu miˇ neh, aˬ yawꞈ-ahˇ 
ngaˇ noeˬ tmˬ luꞈ ma.  
25Aˬ dui-euˬ Sahˬpaˬ Miˬyehˇ-aˬ, yawꞈ-ahˇ noeˬ tmˬ-eu deuˬ hawˇ-eu, yawꞈ-ahˇ poˆ-
eu deuˬ-euˬ gʼaˇ duˬ, yaw muiˬ jeˬ biꞈ nehˬ-eu gʼaˬ meh.  

26Sahˬpaˬ Miˬyehˇ ka kʼoꞈ le gaˇ, ciˬ cuˇ ni oˇ-awˇ dawˬ-eu-aˬ, aˬ dui gʼaˇ duˬ muiˬ 
dzehˬ-eu meh.  
27Nyiˇ ngeh oˇ dzaw daˬ dzaw-euˬ-aˬ, tsawˇ haˬ zaˬ gʼaˇ duˬ muiˬ-eu meh.  
28Sahˬpaˬ Miˬyehˇ ciˬ pi-euˬ jeˬ, ciˬ cuˇ ni daˬ-eu muiˬ dzehˬ meh.  
29Myaˆ pyawˬ miˇ tsa tahˬ pahˬ taˬ-awˬ. Noeˬ tmˬ kʼaˇ tiˬ gaˇ jaˆ luꞈ meh.  
30Naˬ tehˆ tehˆ-awˇ kʼehˬ nehˬ laꞈ kʼawꞈ, dawˬ gʼoꞈ maˬ doˆ ni ciˬ daˬ-awˬ.  
31Sahˬpaˬ Miˬyehˇ tsawˇ haˬ zaˬ-ahˇ, byehˇ tsehˆ tsehˆ-awˇ maˬ bi shaˬ-a.  
32Tsawˇ haˬ zaˬ-ahˇ bi noeˬ shaˬ kʼawꞈ, aˬ yawꞈ gaˬ-eu gʼaˬ kʼaˆ luꞈ meh.  
33Tsawˇ haˬ zaˬ bi noeˬ shaˬ-eu lehˇ, daˇ miˬ-ehˇ aˬ yawꞈ maˬ jahˇ-a.  
34Tsawˇ haˬ zaˬ-ahˇ nyehꞈ-awˇ paꞈ-awˇ, aˬ kuiˇ neh nawˬ tehˬ-eu tiˬ jeˬ,  
35tsawˇ haˬ yawˬ gʼaˬ na-ahˇ oꞈ-eu, aˬ yawꞈ biꞈ-euˬ yaw tsaˬ yaw dawˇ, maˬ biꞈ ni 
zuiˆ gʼaˬ-eu tiˬ jeˬ,  
36saˇ naˇ-ahˇ yaˇ kʼaˬ daˇ nehˬ ngeh, maˬ ngeuˇ gaˇ keuˆ jahˇ-eu tiˬ jeˬ, Sahˬpaˬ 
Miˬyehˇ maˬ haw nahˇ-a.  
37Sahˬpaˬ Miˬyehˇ maˬ bi pyeuꞈ gaˇ, aˬ suˇ gʼaˬ neh dawˬ biꞈ nehˬ-awˇ, mˇ pyeuꞈ 
shaˇ pyeuꞈ nya-eu jawˇ ta.  
38Muiˬ muiˬ doeˇ doeˇ kʼaˇ pyeuꞈ laˇ-euˬ, yawꞈ-euˬ dawˬ-ahˇ doˆ le-euˬ meh.  
39Iˬ baˇ baˬ da kʼehˬ nehˬ laꞈ gaˇ, aˬ dui aˬ jeˬ ja-eu loˬ ta.  
40Aˬ dui gaˇ ma saˇ shawˇ duˬ-awˇ, aˬ dui Sahˬpaˬ Miˬyehˇ jawˇ gaˇ, ciˬ pyawˇ-awˇ 
gʼoꞈ kʼoꞈ leˇ kaˇ-euˇ.  
41Mˬ taˆ yaw goˇ-euˬ Miˬyehˇ-ahˇ, aˬ dui nui ma pah mehˬ nehˬ-awˇ, heu loꞈ-ehˇ 
guiˬ lahˬ shaˇ kaˇ-euˇ.  
42“Nga maꞈ lehˬ-awˇ nawˬ-ahˇ puiˬ-euˬ, nawˇ iˬ baˇ maˬ pyehˬ nehˬ laꞈ-a.  
43“Nui ma pehˇ-eu jeˬ tsahˇ lahˇ-awˇ, nga maꞈ-ahˇ gʼawˬ shaˬ maˬ gaˬ ni, teh teh-ehˇ 
sehꞈ nehˬ laꞈ-euˬ meh.  
44Nga maꞈ shaˇ dawˬ maˬ gaˬ leˇ ni, nawˇ mˬ dmˇ tsahˇ lahˇ taˬ-euˬ meh.  
45Tsawˇ jeuˬ dawˬ tawˆ luꞈ nga maꞈ-ahˇ, byehˇ dzeh ni nawˇ jahˇ laꞈ-euˬ meh.  
46“Muiˇ-eu tsawˇ haˬ deuˬ dawˬ tawˆ luꞈ, nga maꞈ-ahˇ naˬ gʼa luꞈ-eu meh.  
47Shaˬ zahˬ guˆ gaˆ-ahˇ daˬ luꞈ-awˇ, yaw cawˆ laꞈ kʼoeˇ jawˇ luꞈ-eu ma.  
48Ngaˬ-euˬ tsawˇ haˬ shiˇ jiˇ-euˬ gaˇ, myaˆ biˇ lawˇ gawˆ yoeˇ le miˇ-a.  
49-50Mˬ taˆ jawˇ-eu Sahˬpaˬ Miˬyehˇ, haw ka leꞈ-awˇ maˬ mawˇ kʼoeˇ keuˆ, ngaˬ-euˬ 
myaˆ biˇ lawˇ gawˆ yoeˇ-eu, maˬ paˇ tsiˇ leˇ nya-eu miˇ-a.  
51Meuˬ laꞈ kʼoeˇ-euˬ zaˬ miˬ zaˬ deuˬ, ya daˬ-euˬ gaˇ ngaˇ haw mawˇ ngeh, nui ma 
laꞈ kʼoeˇ gawˇ dui dui nya.  
52“Nui jaˆ mˇ taˬ-euˬ maˬ jaˆ gaˇ, aˇ jiˇ lahˇ ju kʼmˇ-eu loꞈ-ehˇ, muiˇ-eu deuˬ ngaˬ-ahˇ 
kʼmˇ-eu meh.  
53Duˬ kʼahˬ-ahˇ dzeh ahˇ nehˬ laꞈ-awˇ, kʼaˬ lo ngawˬ tehˬ nehˬ laꞈ-euˬ meh.  
54Uˬ duˬ iˇ cuꞈ dahˬ pymˬ laꞈ-awˇ, ya shiˇ miˇ-a lehˇ noeˬ-euˬ ma.  

55“Duˬ kʼahˬ naꞈ-eu dawˬ dah jawˇ-awˇ, Sahˬpaˬ Miˬyehˇ-ahˇ kuˇ-euˬ ma.  
56Caw ba nehˬ laꞈ lehˇ ngaˇ shaˇ gaˇ, nawˬ-euˬ naˬ bawˇ ciˬ kʼmˇ-euˬ meh.  
57Ngaˇ kuˇ gaˇ gaˬ ngeh nawˇ oe-awˇ, taˬ guˆ lehˇ ehˇ nehˬ laꞈ-euˬ meh.  
58“Sahˬpaˬ Miˬyehˇ nawˇ oe keuˆ-awˇ, ngaˬ-ahˇ ka kʼoꞈ nehˬ le-euˬ meh.  
59Ngaˬ-ahˇ jahˇ coeˬ nehˬ laꞈ-euˬ gaˇ, Sahˬpaˬ Miˬyehˇ nawˇ mawˇ-euˬ meh. Ngaˬ-
euˬ gʼaˇ duˬ yaˇ kʼaˬ daˇ-awˬ.  
60Muiˇ-eu deuˬ neh ngaˬ-ahˇ bye-awˇ, yaw doeˇ jahˇ-euˬ nawˇ siˬ jiˇ meh.  
61“Yawꞈ maꞈ ngaˬ-ahˇ yaw doeˇ ngehˬ-euˬ, Sahˬpaˬ Miˬyehˇ nawˇ gaˬ jiˇ-awˇ, yawꞈ 
maꞈ bahˬ toˆ nawˇ siˬ jiˇ meh.  
62Uˬ taꞈ nah lah ngaˬ-euˬ gaˇ kawˆ, yawꞈ maꞈ bawˬ kʼoeˬ biˇ kʼoeˬ luꞈ meh.  
63Uˬ bya bya-awˇ uˬ ciꞈ ciꞈ ni, yawꞈ maꞈ ngaˬ-ahˇ naˬ gʼa luꞈ meh.  
64“Yawꞈ maꞈ yaw doeˇ jahˇ-euˬ miˇ neh, Sahˬpaˬ Miˬyehˇ nawˇ kʼehˬ nehˬ-awˬ.  
65Yawꞈ maꞈ-ahˇ nawˇ yaˬ kʼehˇ yaˬ-awˇ, noeˬ shaˬ-eu jeˬ bi tahˬ puˬ-awˬ.  
66Nui ma pehˇ-eu laꞈ kʼoeˇ teh-awˇ, mˬ heu siˬ-euˬ uˬ moˆ yawꞈ maꞈ, tiˬ gʼaˬ-iˬ maˬ 
bi dzeuˇ-iˇ ni, Sahˬpaˬ Miˬyehˇ nawˇ jahˇ nehˬ-awˬ.  

Ngoeˇ dawˬ 4 

Yeˬluˇsaˬlehˬ meuˬ cawˆ-iˇ gʼaˬ-euˬ 

1Yaw shehꞈ guiˇ nyiˬ ni bya-euˬ shuiˇ, yaw shehꞈ byoˆ-iˇ jiˇ shaw-euˬ meh. Muiˬ-eu 
shawˇ-eu kʼaˬ lo tsaˬ byaˆ, gaˇ ma doe ni ga luꞈ-eu meh.  
2Ziˇoˬ-euˬ aˬ li zaˬ guˬ deuˬ, shuiˇ loꞈ-ehˇ poeˬ-euˬ lawˬ-euˬ kʼawꞈ, shaˬ jehˆ tehˆ-euˬ 
miˇ tsaˬ oeˬ lahˬ, poeˬ sawˇ lawˬ maˬ baw gaˇ duˇ meh.  
3Haiˬ-eu kʼaˬ yehˇ tiˬ mawˇ keuˆ ni, zaˬ-ahˇ aˬ coeˇ bi dawˇ huiˬ meh. Ehˇ kʼawꞈ 
ngaˬ-euˬ tsawˇ haˬ deuˬ-aˬ, law taw aˇ jiˇ jiˇ ma loꞈ-ehˇ, zaˬ-ahˇ kʼehˬ nehˬ kʼaˆ nehˬ-
eu meh.  
4Iˇ cuꞈ mehꞈ-awˇ kuˬ byahˬ gui-eu, mehˬ laˇ kʼoeˇ taˆ paw myahˬ leˇ-awˇ, hawˬ mehꞈ 
mehꞈ-eu kaˬ muˇ shaˇ kʼawꞈ, zaˬ-ahˇ haw cawˬ-eu maˬ jawˇ-a.  
5Dzaˇ kuiˇ dzaˇ myehˇ dzaˬ-euˬ tsawˇ haˬ, gaˇ ma-ahˇ mehꞈ-eu ga luꞈ meh. Muiˬ-eu 
paˇ neˇ dm-euˬ tsawˇ haˬ, kʼaˬ lehˇ jehˆ bymˇ-ahˇ lah luꞈ meh.  
6Myaˆ nuiˆ kʼoˆ tehˆ tiˬ tehˆ laꞈ kʼoeˇ, Sawˇdoˬ meuˬ-ahˇ laˆ cawˆ nehˬ ngeh, caw ba 
miˇ le-eu maˬ dah-a. Ehˇ kʼawꞈ ngaˬ-euˬ tsawˇ haˬ deuˬ-aˬ, kʼoeˇ naˆ maˬ tseˇ ya 
daˬ-euˬ meh.  
7Nga maꞈ-euˬ sahˬ paˬ sahˬ ma deuˬ, ngehˇ km maˬ tseˇ shawˇ dui dui-awˇ, mawˇ 
neˇ aˬ coeˇ maˬ tseˇ ba-awˇ, shaˬ jiˇ neˇ jiˆ poˬ ni gʼeh-awˇ, sehˇ naˆ maˬ tseˇ aˇ gʼehˇ 
muiˬ meh.  
8Ehˇ kʼawꞈ nymˬ-mˇ yawꞈ maꞈ myaˆ pyawˬ, kʼawˬ taˆ miˇ kʼoeˬ maˬ tseˇ naˆ-awˇ, gaˇ 
ma-ahˇ shiˇ taˬ-awˇ ga-eu, tiˬ gʼaˬ-iˬ maˬ haw siˬ nya ni. Baˆ kʼoˆ shaˬ yoeˬ-ahˇ 
myahˬ leˇ-awˇ, daˇ kawˬ loꞈ-ehˇ gʼahˇ leˇ-euˬ meh.  

9Guiˇ deuˆ gaˇ shiˇ-euˬ deuˬ maˬ tseˇ, mehꞈ-awˇ shiˇ-euˬ deuˬ doeˇ dzehˬ meh. Dzaˬ-
eu tiˬ jeˬ-iˬ maˬ jaˆ-ehˇ, liˬ-iˇ koˆ-iˇ-awˇ shiˇ-euˬ meh.  
10Ngaˬ-euˬ tsawˇ haˬ shaˬ zahˬ naꞈ-eu, ngaˬ-ahˇ uˇ gawˇ dui dui laˇ nya. Aˬ ma deuˬ 
yawˬ ha-euˬ zaˬ-ahˇ, puꞈ jaꞈ-awˇ dzaˬ gaˇ keuˆ ni meh.  
11Sahˬpaˬ Miˬyehˇ nui ma pehˇ-eu, dawˬ tawˆ luꞈ puiˇ pyehˬ ka leꞈ-awˇ, nui pehˇ 
miˬ dzaˬ shehˆ daˆ leꞈ ngeh, Ziˇoˬ meuˬ-ahˇ puiˆ dzaˬ-euˬ kʼoeˇ, ciˇ tahˬ puiˆ byoˆ gaˇ 
keuˆ-euˬ meh.  
12Miˇ kʼahˬ sahˬ paˬ dawˬ tawˆ hawˇ-eu, miˇ tsaˬ zaˬ yawˬ gʼaˬ yawˬ na luꞈ, 
Yeˬluˇsaˬlehˬ lahˇ kʼehˬ laꞈ kʼoeˇ, muiˇ-eu deuˬ uˇ laˇ nya meh lehˇ, tiˬ gʼaˬ-iˬ maˬ 
noeˬ doˆ coeˇ-a.  
13Kʼoeˇ gaˇ uˇ keuˆ leˇ nya-euˬ-aˬ, bawˇ lawˇ peh hawˇ-eu piˇ ma deuˬ, tsawˇ muiˬ 
deuˬ-ahˇ sehꞈ-eu laꞈ kʼoeˇ, iˬ baˇ mˇ-euˬ baˬ da neh meh.  
14Meuˬ-euˬ lehˆ kawˆ gaˇ ma doe ni, myaˆ behꞈ loꞈ-ehˇ yawꞈ maꞈ cah gaˇ, yawꞈ maꞈ-
ahˇ shiˬ lehꞈ-eu miˇ neh, tiˬ gʼaˬ-iˬ maˬ toeˬ ciˆ peuˬ-a.  
15“Maˬ shawˇ-eu deuˬ heu gaˇ taˬ laˇ. Maˬ tahˬ ciˆ laˇ ni cehˆ-awˬ” lehˇ, aˬ cawˬ neh 
bi teh dzeh-euˬ meh. Aˬ cawˬ miˇ kʼahˬ doe ni iˇ kʼawꞈ, tiˬ gʼaˬ-iˬ maˬ ha geuꞈ nehˬ-
a.  
16Sahˬpaˬ Miˬyehˇ aˬ yawꞈ maꞈ-ahˇ, myaˆ haw maˬ cawˬ nahˇ-eu miˇ neh, miˇ kʼahˬ-
ahˇ teh byaˆ nehˬ-euˬ meh. Piˇ ma deuˬ-ahˇ maˬ taˬ huiˬ-a. Aˬ yuiꞈ deuˬ-ahˇ maˬ taˬ 
mahˇ-a.  
17Myaˆ nuiˆ haw doˆ-eu keuˆ laˇ kʼawꞈ, caw ba le-eu gʼaˬ maˬ jawˇ-a. Kawˬ lahˇ loꞈ 
kʼehꞈ-eu keuˆ laˇ kʼawꞈ, ngehˬ gʼeh le-eu gʼaˬ maˬ jawˇ-a.  
18Muiˇ-eu deuˬ neh bi haw tsoˆ-awˇ, kmˇ cehˇ laꞈ nyiˇ maˬ iˇ peuˬ nya. Nga maꞈ-euˬ 
aˇ nah jiˇ le-awˇ, aˇ saˬ saˬ-eu keuˆ le miˇ-a.  
19Nga maꞈ-euˬ mehˬ nah teh-eu deuˬ, mˬ taˆ kʼaˬ dzeˇ maˬ tseˇ kawˇ-awˇ, gawˬ jawˬ 
kʼoeˇ taˆ teh ka leꞈ-awˇ, bawˇ tsahˬ-ahˇ jawˇ-awˇ loꞈ luꞈ meh.  
20Muiˇ-eu deuˬ guiˇ deuˆ uˇ laꞈ gaˇ, nga maꞈ-ahˇ haw piˇ-eu gʼaˇ duˬ, Sahˬpaˬ 
Miˬyehˇ neh tseˇ doˆ-euˬ, nga maꞈ-euˬ saꞈ gʼawˇ kahˬ pyeuꞈ-eu, nga maꞈ tsawˇ jeuˬ-
euˬ sahˬ paˬ-ahˇ, aˬ yawꞈ maꞈ neh nyehꞈ mi-euˬ meh.  
21Eˬdoˬ miˇ kʼahˬ zaˬ deuˬ hawˇ-eu, Uˇzaˆ miˇ kʼahˬ tsawˇ haˬ deuˬ-oˇ, naw maꞈ uiˇ 
nya ngeh uiˇ tawˬ-awˬ. Naw maꞈ gʼeh shaˬ zahˬ ya mˇ-awˇ, neˇ myawˆ ni ya shaꞈ 
dawˇ-eu jeˬ, gʼawˬ myahˇ maˬ gʼeh-ehˇ keuˆ le meh.  
22Ziˇoˬ meuˬ-oˇ, nawˬ-ahˇ kʼehˬ-eu, gʼawˬ myahˇ ni maˬ paˇ ya daˬ meh. Aˬ cawˬ miˇ 
kʼahˬ laꞈ kʼoeˇ, aˬ dui, gʼawˬ myahˇ ni maˬ paˇ ya shaˬ meh. Ehˇ kʼawꞈ Eˬdoˬ meuˬ-oˇ 
nawˇ-aˬ, nawˬ-euˬ iˬ baˇ bi pah dzeh-awˇ, Sahˬpaˬ Miˬyehˇ neh bi kʼehˬ meh.  

Ngoeˇ dawˬ 5 

Gʼawˬ shaˬ gaˬ nehˬ laꞈ-eu gʼaˇ duˬ shaˇ-eu dawˬ 

1Nga maꞈ kʼoeˇ taˆ keuˆ le-euˬ jeˬ, Sahˬpaˬ Miˬyehˇ taˬ ngehˇ nehˬ laꞈ. Nga maꞈ daˬ 
ga gaˇ haw nehˬ laꞈ.  

http://pt-br.bibles.org/ahk-AHK/Lam/5#Lam.4.13!f.1

2Nga maꞈ za taˬ-euˬ jeˬ biˇ deuˬ, aˬ cawˬ tsawˇ jeuˬ yuˇ geuꞈ jiˇ-awˇ, nga maꞈ neh 
tsoˆ-euˬ nymˇ laꞈ kʼoeˇ, boeˇ miˬ siˬ kʼaˬ deuˬ jawˇ luꞈ meh.  
3Nga maꞈ aˬ da maˬ paˇ baw-ehˇ, aˬ ma miˬ coeˬ coeˬ jiˇ-euˬ meh.  
4Iˇ cuꞈ-ahˇ keuˆ ya zeuˇ dawˇ-awˇ, miˬ dzaˬ-ahˇ keuˆ zeuˇ doꞈ luꞈ ma.  
5Nga maꞈ-ahˇ kʼaˆ daˬ baꞈ daˆ-awˇ, maˬ naˬ ni teh nehˬ laꞈ-eu meh.  
6Nga maꞈ mehꞈ-awˇ maˬ ya shiˇ ni, Iˇjiˇtuˆ-ahˇ shaˇ dzaˬ-iˇ-awˇ, Aˬshuˇliˆ-ahˇ shaˇ 
dzaˬ-euˬ ma.  
7Aˬ poeˬ ziˇ-ahˇ mˇ-euˬ iˬ baˇ, nga maꞈ kʼoeˇ taˆ keuˆ le-euˬ meh.  
8Zaˬ kʼaˆ deuˬ dzoeˬ dzaˬ-eu miˇ neh, aˬ cawˬ uˆ lahˇ-eu baoˬ uˬ moˆ, nga maꞈ-ahˇ 
maˬ ka kʼoꞈ nya-a.  
9Bawˇ tsahˬ-ahˇ mi cehˇ dzoeˬ luꞈ ngeh, uˬ kʼawˇ daˬ-awˇ ya poˆ dzaˬ nya.  
10Mehꞈ-eu baˬ da gʼawˇ mawˇ lahˇ-eu, miˬ dzaˬ tsawˬ bu-ahˇ duˇ leˇ nya.  
11Ziˇoˬ meuˬ-euˬ zaˬ miˬ zaˬ deuˬ, Yuˇdaˆ miˇ kʼahˬ-euˬ miˬ daꞈ deuˬ, aˬ cawˬ dawꞈ 
gaˇ ya daˬ-euˬ meh.  
12Sahˬ paˬ sahˬ ma-ahˇ paꞈ gʼeu-awˇ, tsawˇ mawˬ tsawˇ kʼaˆ-ahˇ maˬ zeu-a.  
13Zaˬ guˬ deuˬ lo lehˬ bi ngawˬ-awˇ, aˬ li deuˬ miˬ dzaˬ bi kʼehꞈ-euˬ, maˬ behˇ coeˇ-
ehˇ coˬ dzeh luꞈ meh.  
14Meuˬ-euˬ lahˇ kʼehˬ laˇ gʼoˆ dawˬ peh, tsawˇ mawˬ jawˇ zaˇ maˬ paˇ mawˇ-ehˇ, zaˬ 
guˬ dawˬ caˇ maˬ ya gaˬ-a.  
15Nui ma laˬ kʼaˬ cehˇ-eu byoˆ-awˇ, gaˇ nyeh dah zaˇ ngoeˇ luꞈ-eu meh.  
16Yaw shehꞈ kʼahˬ sehˇ byoˆ jiˇ miˇ-a. Nga maꞈ iˬ baˇ mˇ-euˬ miˇ neh, noeˬ shaˬ noeˬ 
zahˬ dui dui luꞈ ma.  
17Nui ma laꞈ kʼoeˇ gawˇ dui dui-awˇ, myaˆ biˇ yoeˇ-eu myaˆ maˬ mawˇ nya.  
18Ziˇoˬ gawˬ jawˬ ciˬ cuˇ jaˆ-awˇ, bawˇ tsahˬ kʼaˬ yehˇ gaˆ dzaˬ luꞈ meh.  
19Ehˇ kʼawꞈ Sahˬpaˬ Miˬyehˇ nawˇ-aˬ, mˬ maˬ maˬ byaˆ sahˬ paˬ pyeuꞈ-awˇ, nawˬ-
euˬ dzoeˬ dzaˬ zaˇ ziˇ ziꞈ meh.  
20Aˬ jeˬ miˇ neh nga maꞈ-ahˇ nawˇ, teu myah myah-ehˇ byehˇ dzeh laꞈ-awˇ, teu naˆ 
naˆ-ehˇ ngehˇ dzeh laꞈ te.  
21Sahˬpaˬ Miˬyehˇ-oˇ, nga maꞈ-ahˇ, nawˇ jawˇ gaˇ sheuˬ kʼoꞈ nehˬ laꞈ-awˬ. Aˇ hu ba-
euˬ yaw shehꞈ kʼahˬ sehˇ, nga maꞈ paˇ bi geuꞈ kʼoꞈ laꞈ-awˬ.  
22Nga maꞈ-ahˇ byehˇ tsehˆ tsehˆ teˬ loˇ. Nui ma pehˇ taˬ-euˬ maˬ baw loˇ.  

Yeˬsaˬgeˬlaˇ 

Yeˬsaˬgeˬlaˇ 1 

YAW SAHˇ LAꞈ KʼOEˇ MIˬYEHˇ-AHˇ Yeˬsaˬgeˬlaˇ MAWˇ BEH BEH-EUˬ POˆ 

(1.1—7.27) 
Miˬyehˇ-euˬ nuiˇ mahˬ 

1Aˇ kʼoꞈ smˬ tseˇ kʼoꞈ tiˬ kʼoꞈ, ba la oeˬ siˬ tiˬ siˬ, aˇ nah ngaˬ nah tiˬ nah-ahˇ, Buˇziꞈ-
euˬ aˬ li pyeuꞈ-eu ngaˇ piˇ ma Yeˬsaˬgeˬlaˇ-aˬ, Baˬbuˇloˬ miˇ kʼahˬ-ahˇ bi nyehꞈ daˆ 
gʼeh-euˬ Yuˇdaˆ tsawˇ haˬ deuˬ nehˬ-ehˇ, Baˬbuˇloˬ miˇ kʼahˬ-ahˇ jaˆ-eu Ceˬbaˬ lawˇ 
baˬ dawˬ peh jawˇ luꞈ-eu ma. Mˬ pah dzeh le-awˇ, yaw sahˇ laꞈ kʼoeˇ Miˬyehˇ-ahˇ 
ngaˇ ya mawˇ-euˬ ma.  
2(Kʼoeˇ ngeh, sahˬ paˬ Yeˬhawˇyaˬciˬ-ahˇ Baˬbuˇloˬ miˇ kʼahˬ-ahˇ nyehꞈ daˆ gʼeh-euˬ 
ngaˬ kʼoꞈ byah laˇ-euˬ meh.) 
3Baˬbuˇloˬ miˇ kʼahˬ Ceˬbaˬ lawˇ baˬ lawˇ dzeˇ kʼoeˇ gaˇ, Sahˬpaˬ Miˬyehˇ ngaˬ-ahˇ 
dawˬ ngehˬ cawˬ le-euˬ ngaˇ ya gaˬ-awˇ, aˬ yawꞈ-euˬ baoˬ ngaˬ-euˬ kʼoeˇ taˆ keuˆ le-
euˬ meh.  
4Ngaˇ haw daˆ gʼeh ngeh, laꞈ taˆ paw pyawˬ-ahˇ neh jaˬ lehˇ lehˇ ma oe luꞈ-eu 
mawˇ-euˬ ma. Huiˬ dui dui-eu mˬ dmˇ laꞈ kʼoeˇ mˬ myawꞈ myawꞈ luꞈ-awˇ, kʼoeˇ-euˬ 
tiˬ jawˬ mˬ bya cehˆ ni jaˆ luꞈ-eu meh. Mˬ myawꞈ myawꞈ-eu laꞈ kʼoeˇ, guiˬ shuiˇ loꞈ-
ehˇ guiˇ nyiˬ ni tiˬ jeˬ mawˇ laˇ-eu meh.  
5Jaˬ lehˇ lehˇ ma-euˬ gʼahˇ ceh nyiˬ paˆ-ehˇ, tsawˇ haˬ zaˬ-ahˇ duˇ leˇ-eu Jeˬluˇbeˬ oeˬ 
mawˇ ahˇ-eu meh.  
6Ehˇ kʼawꞈ, aˬ yawꞈ mawˇ yawꞈ myaˆ pyawˬ oeˬ pyawˬ tsoꞈ-awˇ, aˬ dahˇ oeˬ dahˇ 
tsoꞈ-eu meh.  
7Aˬ kuiˇ dawˇ coe ni tsoꞈ-awˇ, mawˇ neˇ loꞈ-ehˇ kuiˇ sehˬ tsoꞈ-eu meh. Aˬ yawꞈ maꞈ 
jeˬ ba taˬ-euˬ guiˬ shuiˇ loꞈ-ehˇ yaw shehꞈ bya-eu meh.  
8Myaˆ pyawˬ oeˬ pyawˬ hawˇ-eu aˬ dahˇ oeˬ dahˇ uˬ taꞈ, aˬ yawꞈ mawˇ yawꞈ tsawˇ 
haˬ-euˬ aˬ laꞈ-ahˇ duˇ-eu aˬ laꞈ oeˬ laꞈ tsoꞈ-eu meh. Aˬ dahˇ tiˬ dahˇ uˬ moˆ tiˬ laꞈ 
tsoꞈ-eu meh.  
9Aˬ yawꞈ mawˇ yawꞈ-euˬ aˬ dahˇ nyiˬ dahˇ mˇ pyeh taˬ-awˇ, aˬ dahˇ mehˬ dzaˬ tiˬ 
mawˇ tiˇ mawˇ tuˆ-eu miˇ neh, oeˬ coeˇ oeˬ bawˬ loꞈ-ehˇ jaˆ-eu meh. Aˬ yawꞈ maꞈ oe 
ngeh, gʼawˇ mawˇ maˬ zeuˆ pyawˇ ni oeˬ mawˇ luꞈ tiˬ kawˆ loꞈ-ehˇ oe-eu meh.  
10Aˬ yawꞈ mawˇ yawꞈ myaˆ pyawˬ oeˬ jeˬ tsoꞈ-awˇ, mehˬ shi paw tsawˇ haˬ myaˆ 
pyawˬ, aˇ maˇ paw aˇ laˬ jaˬ shiˇ myaˆ pyawˬ, aˇ caˇ paw mawˇ neˇ mawˇ gaw myaˆ 
pyawˬ hawˇ-eu, naˇ kʼah paw kʼaˬ dzeˇ myaˆ pyawˬ tsoꞈ-eu meh.  
11Aˬ yawꞈ mawˇ yawꞈ-euˬ aˬ dahˇ nyiˬ pyawˬ-aˬ, mˇ pyeh taˬ-awˇ, tiˬ mawˇ tiˇ mawˇ 
aˬ dahˇ mehˬ dzaˬ tuˆ-eu meh. Dzeˇ-eu aˬ dahˇ nyiˬ pyawˬ-aˬ, gʼawˇ mawˇ-ahˇ byaˆ 
dmˇ kʼoꞈ taˬ-euˬ meh.  

12Aˬ yawꞈ mawˇ yawꞈ oeˬ paw luꞈ mehˬ shi pyawˇ-eu miˇ neh, oeˬ mawˇ luꞈ gʼawˇ 
mawˇ zeuˆ pyawˇ-eu maˬ loˬ ni, kʼaˇ iˇ mawꞈ-eu paw iˇ nya-eu meh.  
13Jeˬluˇbeˬ kʼoeˇ oeˬ mawˇ yaw kaˬ-ahˇ, maˬ naˬ leˇ ni iˇ luꞈ-eu miˬ dzaˬ doꞈ luꞈ-eu 
tsiˇ kʼmˬ-ahˇ duˇ-eu tiˬ jeˬ ahˇ-eu meh. Miˬ lmˇ kʼoeˇ mˬ myawꞈ pyehˬ doˆ-eu meh.  
14Aˇ mawˇ kʼoeˇ deuˬ, mˬ myawꞈ kʼaˇ myawꞈ-eu loꞈ-ehˇ mehˬ shi naˇ kʼah jiˆ luꞈ-eu 
meh.  
15Jeˬluˇbeˬ kʼoeˇ oeˬ mawˇ-ahˇ ngaˇ haw luꞈ ngeh, aˇ beuˆ oeˬ beuˆ miˇ tsa tuˆ gaˇ 
ngaˇ ya mawˇ-euˬ ma.  
16Tiˬ mawˇ-euˬ gaˇ dzeˇ tiˬ beuˆ jaˆ-eu meh. Aˇ beuˆ kʼoeˇ oeˬ beuˆ luꞈ, aˬ yawꞈ tiˬ 
beuˆ-ahˇ duˇ-eu meh. Aˇ beuˆ aˬ yawꞈ beuˆ yawꞈ aˇ poeˬ kʼaˆ-eu kʼaˬ lo sehˇ loꞈ-ehˇ 
yaw shehꞈ bya-awˇ, aˬ yawꞈ beuˆ yawꞈ byaˇ gʼaˇ paw pyawˇ-eu aˇ beuˆ tiˬ beuˆ paˇ 
tsoꞈ-eu meh.  
17Kʼoeˇ miˇ neh, aˇ beuˆ kʼoeˇ deuˬ kʼaˇ iˇ mawꞈ-eu paw iˇ nya-eu meh.  
18Aˇ beuˆ daˇ kʼahˇ-ahˇ, myaˆ nuiˆ tiˬ gʼoeˬ tsoꞈ-eu meh.  
19Jeˬluˇbeˬ kʼoeˇ deuˬ kʼaˇ luˆ-iˇ ngeh, aˇ beuˆ kʼoeˇ deuˬ kʼawꞈ luˆ iˇ-eu meh. 
Jeˬluˇbeˬ kʼoeˇ deuˬ miˇ tsaˬ-ahˇ neh tuˇ laˇ ngeh, aˇ beuˆ kʼoeˇ deuˬ kʼawꞈ tuˇ laˇ-eu 
meh.  
20Jeˬluˇbeˬ kʼoeˇ deuˬ kʼaˇ iˇ mawꞈ-eu paw iˇ-awˇ, aˇ beuˆ kʼoeˇ deuˬ kʼawꞈ aˬ yawꞈ 
maꞈ kʼaˇ iˇ-eu paw iˇ-eu meh. Aˬ jeˬ miˇ neh ehˇ naˇ, Jeˬluˇbeˬ kʼoeˇ deuˬ-euˬ nui ma 
aˇ beuˆ kʼoeˇ deuˬ-ahˇ uˆ lahˇ-eu meh.  
21Kʼoeˇ miˇ neh, Jeˬluˇbeˬ kʼoeˇ deuˬ kʼaˇ luˆ-iˇ ngeh, aˇ beuˆ kʼoeˇ deuˬ luˆ-iˇ-awˇ, 
Jeˬluˇbeˬ kʼoeˇ deuˬ kʼaˇ naˬ leˇ ngeh, aˇ beuˆ kʼoeˇ deuˬ kʼawꞈ naˬ leˇ-eu meh. 
Jeˬluˇbeˬ kʼoeˇ deuˬ zaw diˇ naˇ, aˇ beuˆ kʼoeˇ deuˬ kʼawꞈ zaw diˇ-eu meh. Aˬ jeˬ miˇ 
neh ehˇ naˇ, Jeˬluˇbeˬ kʼoeˇ deuˬ-euˬ nui ma aˇ beuˆ kʼoeˇ deuˬ-ahˇ uˆ lahˇ-eu meh.  
22Jeˬluˇbeˬ kʼoeˇ deuˬ-euˬ uˬ duˬ uˬ taˆ, mˬ-ahˇ duˇ-awˇ, kʼaw teuꞈ ba la loꞈ-ehˇ guiˇ 
nyiˬ ni gʼeh-eu jeˬ jaˆ-eu meh.  
23Mˬ kʼoeˇ-euˬ uˬ moˆ Jeˬluˇbeˬ kʼoeˇ deuˬ yawꞈ luꞈ-awˇ, aˬ yawꞈ mawˇ yawꞈ tiˬ 
mawˇ tiˇ mawˇ tuˆ ni aˬ dahˇ nyiˬ pyawˬ mˇ pyeh taˬ-awˇ, dzeˇ-eu aˬ dahˇ nyiˬ 
pyawˬ neh gʼawˇ mawˇ-ahˇ dehˬ kaˬ taˬ-euˬ meh.  
24Aˬ yawꞈ maꞈ zaw luꞈ ngeh, aˬ dahˇ kʼoeˇ deuˬ teˇ saˇ mahˇ-eu ngaˇ gaˬ-euˬ ma. Teˇ 
saˇ kʼoeˇ-aˬ, iˬ ma laˆ shaˆ iˇ cuꞈ mahˇ-eu teˇ saˇ, guiˇ maꞈ maꞈ ma laˇ luꞈ-eu teˇ saˇ 
hawˇ-eu, baoˬ huiˬ-eu Miˬyehˇ-euˬ teˇ saˇ-ahˇ duˇ-eu meh. Aˬ yawꞈ maꞈ maˬ zaw ni 
naˬ leˇ ngeh, aˬ dahˇ mˇ cuꞈ taˬ-euˬ meh. 
25Ehˇ kʼawꞈ, aˬ yawꞈ maꞈ-euˬ uˬ duˬ uˬ taˆ jaˆ-eu mˬ kʼoeˇ siˬ, teˇ saˇ mahˇ-eu maˬ 
naˬ leˇ-a.  
26Mˬ kʼoeˇ siˬ-euˬ kʼoeˇ taˆ, nyoeˇ naˆ naˆ-eu kʼaˬ lo sehˇ neh jahˇ taˬ-euˬ nuiˇ mahˬ-
ahˇ duˇ-eu tiˬ jeˬ jaˆ-awˇ, tsawˇ haˬ-ahˇ duˇ-eu tiˬ gʼaˬ kʼoeˇ-euˬ kʼoeˇ taˆ nuiˇ luꞈ-eu 
meh.  
27Tsawˇ haˬ-ahˇ duˇ-eu kʼoeˇ gʼaˬ miˬ dzaˬ gʼahˇ ceh guiˬ shuiˇ loꞈ-ehˇ guiˇ nyiˬ ni 
jaˆ-awˇ, dawˬ tawˆ luꞈ kʼoeˇ taˆ yaw shehꞈ bya-eu meh.  

28Yaw shehꞈ kʼoeˇ laꞈ kʼoeˇ, aˇ deˇ leˇ kʼah loꞈ-ehˇ gʼeh-eu yaw shehꞈ gʼawˬ mya jeˬ 
ahˇ-eu meh. Kʼoeˇ-aˬ, Sahˬpaˬ Miˬyehˇ jawˇ-eu gaˇ kawˆ bi siˬ-eu naˇ guiˇ guiˇ laˇ-eu 
yaw shehꞈ pyeuꞈ-eu meh. Kʼoeˇ gaˇ ya mawˇ ngeh, ngaˇ moꞈ tsahˬ-ehˇ ga-iˇ-awˇ, 
dawˬ ngehˬ-eu teˇ saˇ ya gaˬ-euˬ ma.  

Yeˬsaˬgeˬlaˇ 2 

Miˬyehˇ gʼaˇ duˬ ngehˬ dah-eu gʼaˬ bi geuꞈ-eu gʼaˇ duˬ Yeˬsaˬgeˬlaˇ-ahˇ Miˬyehˇ kuˇ-euˬ 

1Aˬ yawꞈ ngaˬ-ahˇ, “Tsawˇ haˬ zaˬ-oˇ, tuˇ-awˬ, Ngaˇ nawˬ-ahˇ dawˬ ngehˬ cawˬ 
mawꞈ nya” lehˇ ehˇ-eu meh.  
2Kʼoeˇ loꞈ-ehˇ dawˬ ngehˬ doˆ laˇ ngeh, Miˬyehˇ-euˬ yaw sahˇ ngaˬ-euˬ laꞈ kʼoeˇ uˇ 
le-awˇ, ngaˬ-ahˇ gawˬ yawꞈ gʼeu yawꞈ-awˇ, heu loꞈ-ehˇ ehˇ-eu ya gaˬ-euˬ ma. 
3“Tsawˇ haˬ zaˬ-oˇ, Iˇsaˬleˬlaˆ tsawˇ haˬ deuˬ jawˇ gaˇ nawˬ-ahˇ ngaˇ pyehˬ gʼeh-eu 
lehˇ gʼeh-eu ma. Aˬ yawꞈ maꞈ ngaˬ-ahˇ puiˬ-awˇ byehˇ dzeh yaꞈ-awˇ, aˬ yawꞈ maꞈ-
euˬ aˬ poeˬ aˬ bawˇ deuˬ loꞈ-ehˇ iˬ nah keuˆ ni puiˬ luꞈ-eu meh.  
4Aˬ yawꞈ maꞈ nui ma gʼahˇ-awˇ, ngaˬ-ahˇ yaw zeu maˬ baw-a. Kʼoeˇ miˇ neh, dawˬ 
tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, nawˬ-ahˇ aˬ yawꞈ maꞈ jawˇ 
gaˇ pyehˬ gʼeh-awˇ, ngaˬ-euˬ dawˬ bi ehˇ gaˬ-iˇ-eu lehˇ gʼeh-eu ma.  
5Ngaˬ-ahˇ puiˬ luꞈ-eu tsawˇ haˬ kʼoeˇ deuˬ nawˬ-euˬ dawˬ-ahˇ naˇ haˬ-eu maˬ kaˬ, 
maˬ naˇ haˬ-euˬ maˬ kaˬ, Miˬyehˇ gʼaˇ duˬ ngehˬ dah-eu tiˬ gʼaˬ aˬ yawꞈ maꞈ jawˇ gaˇ 
oe-euˬ nga lehˇ, aˬ yawꞈ maꞈ siˬ nya tehꞈ-a.  
6“Ehˇ kʼawꞈ, tsawˇ haˬ zaˬ-oˇ, aˬ yawꞈ maꞈ-ahˇ maˬ ehˇ, aˬ yawꞈ maꞈ-euˬ dawˬ-ahˇ 
maˬ ehˇ, nawˇ maˬ ya guˆ-a. Aˬ yawꞈ maꞈ nawˬ-ahˇ yaˬ kʼehˇ yaˬ yaˬ-ehˇ ja bu ja 
doeˇ tehꞈ-a. Nawˇ-aˬ, boeˬ kaˬ laˬ ma yaw kaˬ-ahˇ yaw dehꞈ ya dehꞈ gaˇ duˇ tehꞈ-a. 
Ehˇ kʼawꞈ, ngaˬ-ahˇ puiˬ-eu tsawˇ haˬ kʼoeˇ deuˬ-ahˇ maˬ kaˬ, aˬ yawꞈ maꞈ-euˬ 
dawˬ-ahˇ maˬ kaˬ, nawˇ taˬ guˆ.  
7Aˬ yawꞈ maꞈ naˇ haˬ-eu maˬ kaˬ, maˬ naˇ haˬ-eu maˬ kaˬ, ngaˬ neh bi ngehˬ-euˬ 
dawˬ nawˇ ya ngehˬ meh. Aˬ yawꞈ maꞈ ngaˬ-ahˇ puiˬ-eu tsawˇ haˬ pyeuꞈ luꞈ gaˇ taˬ 
ngehˇ.  
8“Tsawˇ haˬ zaˬ-oˇ, ngaˇ ehˇ gaˇ naˇ haˬ sheˇ. Aˬ yawꞈ maꞈ loꞈ-ehˇ ngaˬ-ahˇ taˬ puiˬ. 
Nawˬ-euˬ kʼaˬ meh mˇ nga-awˇ, ngaˬ neh kʼaˇ bi dzaˬ-euˬ jeˬ dzaˬ-awˬ.” 
9Ngaˇ jawˇ gaˇ aˬ laꞈ cawˬ ja leꞈ-eu ya mawˇ-awˇ, aˬ laꞈ kʼoeˇ laꞈ-ahˇ sahˬ boꞈ paˇ yoˆ 
tiˬ yoˆ tuˆ tehˬ taˬ-euˬ meh. 
10Aˬ laꞈ kʼoeˇ laꞈ sahˬ boꞈ paˇ yoˆ kʼoeˇ puiˇ ka leꞈ ngeh, nyiˬ pyawˬ luꞈ sahˬ boꞈ boꞈ 
taˬ-eu gaˇ ya mawˇ-euˬ ma. Shaˬ zahˬ naꞈ-awˇ ngoeˇ-eu dawˬ, tsawˇ ngoeˇ ngoeˇ-eu 
dawˬ hawˇ-eu, noeˬ shaˬ-eu dawˬ deuˬ boꞈ ahˇ taˬ-euˬ meh.  

Yeˬsaˬgeˬlaˇ 3 

1Miˬyehˇ ehˇ-eu, “Tsawˇ haˬ zaˬ-oˇ, sahˬ boꞈ paˇ yoˆ heu yoˆ dzaˬ-awˬ. Kʼoeˇ naˇ, 
Iˇsaˬleˬlaˆ tsawˇ haˬ deuˬ jawˇ gaˇ dawˬ ngehˬ ngehˬ-iˇ-awˬ.” 
2Kʼoeˇ ngeh, ngaˇ kʼaˬ meh mˇ nga-awˇ, aˬ yawꞈ ngaˬ-ahˇ sahˬ boꞈ paˇ yoˆ kʼoeˇ yoˆ 
bi dzaˬ laꞈ-euˬ meh.  

3“Tsawˇ haˬ zaˬ-oˇ, ngaˬ neh nawˬ-ahˇ biꞈ-euˬ sahˬ boꞈ paˇ yoˆ heu yoˆ dzaˬ-awˬ. 
Nawˬ-euˬ uˬ maˆ dzaˬ byah gʼeh-awˬ” lehˇ ehˇ-eu meh. Ngaˇ dzaˬ haw ngeh, byaˬ 
byaˬ uiˇ loꞈ-ehˇ coeˇ-eu meh.  
4-5Kʼoeˇ naˇ, Miˬyehˇ heu loꞈ-ehˇ ehˇ-eu meh. “Tsawˇ haˬ zaˬ-oˇ, Iˇsaˬleˬlaˆ tsawˇ haˬ 
deuˬ jawˇ gaˇ iˇ-awˇ, ngaˬ neh kʼaˇ bi ehˇ-euˬ jeˬ ehˇ nehˬ-iˇ-awˬ. Dawˬ maˬ gʼoˆ 
shaw laˇ-eu tsawˇ jeuˬ jawˇ gaˇ nawˬ-ahˇ ngaˇ pyehˬ gʼeh-eu maˬ ngeuˇ. Iˇsaˬleˬlaˆ 
tsawˇ haˬ deuˬ jawˇ gaˇ pyehˬ gʼeh-eu ma.  
6Dawˬ maˬ duˇ leˇ-eu tsawˇ jeuˬ yaw huiˬ deuˬ jawˇ gaˇ nawˬ-ahˇ ngaˇ pyehˬ gʼeh 
law nmˇ-aˬ, nawˬ-euˬ dawˬ-ahˇ aˬ yawꞈ maꞈ naˇ haˬ geuꞈ-eu baw tehꞈ-a.  
7Ehˇ kʼawꞈ, Iˇsaˬleˬlaˆ tsawˇ haˬ tiˬ gʼaˬ-iˬ nawˬ-euˬ dawˬ-ahˇ maˬ naˇ haˬ mawꞈ-aˇ. 
Ngaˬ-euˬ dawˬ-ahˇ kʼawꞈ aˬ yawꞈ maꞈ maˬ naˇ haˬ mawꞈ-a. Aˬ yawꞈ maꞈ dawˬ tawˆ 
luꞈ nui ma gʼahˇ-awˇ, naˬ bawˇ yaw tuˇ meh.  
8Nymˬ-mˇ poˆ jawˇ-aˬ, nawˇ kʼawꞈ aˬ yawꞈ maꞈ loꞈ-ehˇ nui ma gʼahˇ ni ngaˇ jahˇ ma.  
9Nawˇ kʼaˬ lo loꞈ-ehˇ ziꞈ-awˇ, gʼahˇ dui dui-eu kʼaˬ lo sehˇ loꞈ-ehˇ gʼahˇ laˇ ni ngaˇ 
jahˇ nehˬ ma. Ngaˬ-ahˇ puiˬ-eu tsawˇ haˬ kʼoeˇ deuˬ-ahˇ taˬ guˆ.” 
10Miˬyehˇ heu loꞈ-ehˇ paˇ ehˇ-eu meh. “Tsawˇ haˬ zaˬ-oˇ, ngaˬ neh kʼaˇ ehˇ-euˬ jeˬ-
ahˇ yaw muiˬ paˬ-ehˇ naˇ haˬ duˬ-awˇ juiˇ uiˬ taˬ-awˬ. 
11Kʼoeˇ naˇ, aˬ cawˬ neh bi nyehꞈ ka gʼeh-euˬ nawˬ-eu tsawˇ jeuˬ jawˇ gaˇ iˇ-awˇ, aˬ 
yawꞈ maꞈ naˇ haˬ-eu maˬ kaˬ, maˬ naˇ haˬ-eu maˬ kaˬ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ pyeuꞈ-eu ngaˬ-euˬ dawˬ ehˇ nehˬ-iˇ-awˬ.” 
12Kʼoeˇ naˇ, Miˬyehˇ-euˬ yaw sahˇ ngaˬ-ahˇ ciˬ tuˇ-awˇ, ngaˬ-euˬ naˇ kʼah paw dzeˇ, 
“Mˬ kʼoeˇ taˆ Sahˬpaˬ Miˬyehˇ-euˬ yaw shehꞈ kʼahˬ sehˇ-ahˇ ja ceuˬ-awˬ” lehˇ yaw 
kʼaˆ-ehˇ ehˇ-eu dawˬ ngaˇ ya gaˬ-euˬ ma.  
13Jeˬluˇbeˬ aˇ mawˇ kʼoeˇ deuˬ jaˬ lehˇ laꞈ kʼoeˇ dahˇ diˬ diˬ-eu teˇ saˇ hawˇ-eu, aˇ 
beuˆ kʼoeˇ deuˬ-euˬ teˇ saˇ miˇ luˆ luˆ-eu loꞈ-ehˇ mahˇ gaˇ ya gaˬ-euˬ ma.  
14Gʼaˬ kʼaˆ dui dui-eu Sahˬpaˬ Miˬyehˇ-euˬ baoˬ ngaˬ-euˬ kʼoeˇ taˆ oe-awˇ, aˬ yawꞈ-
euˬ yaw sahˇ ngaˬ-ahˇ ciˬ gʼeh ngeh, ngaˇ nui ma naˇ-awˇ, nui ma pehˇ-euˬ ma.  
15Kʼoeˇ naˇ, aˬ cawˬ neh bi nyehꞈ ka leꞈ-awˇ jawˇ-eu Iˇsaˬleˬlaˆ tsawˇ haˬ deuˬ jawˇ-
eu Ceˬbaˬ lawˇ baˬ daw peh jaˆ-eu Teˬlaˬbiˇ meuˬ-ahˇ ngaˇ oe keuˆ-awˇ, ngaˬ neh ya 
gaˬ ya mawˇ yaꞈ-euˬ gaˇ kawˆ deuˬ-ahˇ zahˬ leˇ-awˇ, shiꞈ nah jawˇ-euˬ ma.  

Iˇsaˬleˬlaˆ tsawˇ jeuˬ-ahˇ bi haw-eu gʼaˇ duˬ Yeˬsaˬgeˬlaˇ-ahˇ Sahˬpaˬ Miˬyehˇ tseˇ doˆ-

euˬ 
(Yeˬsaˬgeˬlaˇ 33.1-9) 

16Shiꞈ nah byah laˇ ngeh jawˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
17“Tsawˇ haˬ zaˬ-oˇ, ngaˇ nawˬ-ahˇ Iˇsaˬleˬlaˆ tsawˇ jeuˬ-ahˇ haw-eu gʼaˬ bi geuꞈ ma. 
Aˬ yawꞈ maꞈ nui ma paˇ laˇ ni ngaˬ neh mehˬ-euˬ dawˬ deuˬ aˬ yawꞈ maꞈ-ahˇ nawˇ 
ya biꞈ meh.  
18Haiˬ-eu tsawˇ haˬ tiˬ gʼaˬ shiˇ-eu keuˆ laˇ shaw-iˬ meh lehˇ ngaˇ ehˇ ngeh, aˬ yawꞈ 
yawˬ haˇ yawˬ ha ka kʼoꞈ nya ni bi dehꞈ paˇ-eu gʼaˇ duˬ nawˇ maˬ mehˬ maˬ tsoˆ-ehˇ 
iˬ baˇ pi-awˇ bi shiˇ naˇ, nawˬ-ahˇ ngaˇ do yuˇ ma.  

http://pt-br.bibles.org/ahk-AHK/Ezek/3#Ezek.3.13!f.1

19Haiˬ-eu tsawˇ haˬ tiˬ gʼaˬ-ahˇ nawˇ mehˬ nehˬ tsoˆ nehˬ-awˇ, iˬ baˇ mˇ-eu maˬ 
byehˇ-ehˇ iˬ baˇ pi-awˇ shiˇ naˇ, nawˬ-euˬ gaˇ nawˇ mˇ gʼaˬ-euˬ miˇ neh, nawˇ maˬ 
shiˇ ni ya dzeuˇ-iˇ tehꞈ-a.  
20“Yaw tsaˬ yaw dawˇ tsawˇ haˬ iˬ baˇ mˇ dahˬ beh laˇ-awˇ, ngaˬ neh shaˬ zahˬ laˆ 
naꞈ nehˬ ngeh, aˬ yawꞈ-ahˇ nawˇ maˬ mehˬ maˬ tsoˆ nehˬ ni aˬ yawꞈ shiˇ naˇ, aˬ 
yawꞈ-euˬ iˬ baˇ baˬ da neh shiˇ-euˬ jeˬ pyeuꞈ-eu meh. Aˬ yawꞈ neh mˇ-euˬ yaw muiˬ 
jeˬ dawˬ tawˆ luꞈ-ahˇ ngaˇ ngehˇ byoˆ nehˬ jiˇ-eu uˬ taꞈ, nawˬ-ahˇ kʼawꞈ ngaˇ do yuˇ 
ma. 
21Yaw tsaˬ yaw dawˇ tsawˇ haˬ tiˬ gʼaˬ-ahˇ iˬ baˇ maˬ ya mˇ ni nawˇ mehˬ nehˬ tsoˆ 
nehˬ-awˇ, nawˬ-euˬ ehˇ dawˬ-ahˇ naˇ haˬ-eu laꞈ kʼoeˇ, iˬ baˇ maˬ mˇ ni jawˇ naˇ, aˬ 
yawꞈ maˬ ya shiˇ-ehˇ, nawˇ kʼawꞈ shiˇ gaˇ ya buˬ-iˇ tehꞈ-a.” 

Yeˬsaˬgeˬlaˇ dawˬ maˬ ngehˬ doˆ nya ni pyeuꞈ-iˇ tehꞈ-a 

22Sahˬpaˬ Miˬyehˇ-euˬ baoˬ ngaˬ nehˬ-ehˇ jawˇ-eu meh lehˇ ngaˬ-ahˇ siˬ laˇ-awˇ, aˬ 
yawꞈ ngaˬ-ahˇ ehˇ-eu, “Tuˇ-awˇ, deh kʼawꞈ-ahˇ iˇ-awˬ. Kʼoeˇ gaˇ, nawˬ-ahˇ ngaˇ dawˬ 
ngehˬ cawˬ le ma.” 
23Kʼoeˇ naˇ, deh kʼawꞈ-ahˇ ngaˇ iˇ ngeh, Ceˬbaˬ lawˇ baˬ dawˬ peh ya mawˇ-euˬ poˆ 
loꞈ-ehˇ, Sahˬpaˬ Miˬyehˇ-euˬ yaw shehꞈ kʼahˬ sehˇ-ahˇ ngaˇ ya mawˇ-euˬ ma. Kʼoeˇ 
ngeh, ngaˇ moꞈ tsahˬ-ehˇ miˇ tsa coˬ-iˇ-euˬ ma.  
24Ehˇ kʼawꞈ, Miˬyehˇ-euˬ yaw sahˇ ngaˬ-euˬ laꞈ kʼoeˇ uˇ le-awˇ, ngaˬ-ahˇ ciˬ tuˇ nehˬ 
laꞈ-euˬ meh. Sahˬpaˬ Miˬyehˇ ngaˬ-ahˇ ehˇ-eu, “Iˇ kahˇ gʼoꞈ leˇ-awˇ, yawˬ haˇ yawˬ 
ha nymˇ laꞈ kʼoeˇ piˬ lahˇ-awˇ jawˇ leˇ-awˬ.  
25Tsawˇ haˬ zaˬ-oˇ, nawˬ-ahˇ bi paꞈ cuꞈ bi paꞈ lah-awˇ, aˬ cawˬ mehˬ shi maˬ doˆ-iˇ 
nya ni ya jawˇ tehꞈ-a.  
26Ngaˬ-ahˇ puiˬ-eu tsawˇ haˬ heu deuˬ-ahˇ nawˇ maˬ mehˬ maˬ tsoˆ nya-ehˇ pyeuꞈ-
iˇ ni, nawˬ-euˬ mehˬ laˇ ngaˇ bi kʼaˆ-iˇ ma.  
27Kʼoeˇ naˇ, ngaˇ nawˬ-ahˇ dawˬ paˇ ngehˬ cawˬ le-awˇ, dawˬ ngehˬ nya-eu baoˬ paˇ 
biꞈ kʼoꞈ nehˬ ngeh, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˬ 
neh ehˇ-euˬ dawˬ deuˬ, aˬ yawꞈ maꞈ-ahˇ nawˇ paˇ ya ehˇ nehˬ tehꞈ-a. Tiˬ paˆ na deuˬ 
naˇ haˬ geuꞈ kʼawꞈ, tiˬ paˆ na deuˬ maˬ naˇ haˬ ni jawˇ tehꞈ-a. Aˬ jeˬ miˇ neh ehˇ naˇ, 
aˬ yawꞈ maꞈ-aˬ, ngaˬ-ahˇ puiˬ-eu tsawˇ jeuˬ meh.” 

Yeˬsaˬgeˬlaˇ 4 

Yeˬluˇsaˬlehˬ meuˬ bi jawˬ lahˇ-eu gaˇ kawˆ yaw jeˬ ma jeˬ jahˇ mehˬ-euˬ 

1Miˬyehˇ ngaˬ-ahˇ heu loꞈ-ehˇ ehˇ-eu meh. “Tsawˇ haˬ zaˬ-oˇ, nawˬ-euˬ mehˬ shi 
tsaˬ byaˆ tiˬ siˬ gʼoˆ taˬ-awˇ, Yeˬluˇsaˬlehˬ meuˬ-euˬ aˇ baˇ kawˆ boꞈ-awˬ.  
2Kʼoeˇ naˇ, meuˬ-ahˇ loꞈ jawˬ-awˇ, guiˇ deuˆ ngeh kʼaˇ jahˇ-eu loꞈ-ehˇ, tsaˬ byaˆ 
kʼoeˇ-euˬ tiˬ jawˬ, kuˬ kaˬ duˬ-eu, miˇ tsaˬ ciˬ goˇ-eu, sehˬ gʼawˆ gʼawˆ-eu hawˇ-eu 
meuˬ lahˇ tuˆ byaˆ-eu keu ka deuˬ baꞈ taˬ-awˇ jaˆ-eu, heu loꞈ-ehˇ gʼeh-eu yawˬ jeˬ 
na luꞈ-euˬ aˇ baˇ jahˇ kuꞈ taˬ-awˬ.  

3Kʼoeˇ naˇ, shmˇ shmˇ byaˆ tiˬ byaˆ yuˇ-awˇ, nawˇ hawˇ-eu meuˬ-euˬ yaw kaˬ-ahˇ ciˬ 
taw taˬ-awˬ. Meuˬ-ahˇ mehˬ shiˬ pyawˇ-awˇ jawˇ-awˬ. Nawˇ-aˬ, meuˬ-ahˇ loꞈ jawˬ-
eu gʼaˬ meh. Heu-aˬ, Iˇsaˬleˬlaˆ tsawˇ jeuˬ gʼaˇ duˬ yaw jeˬ ma jeˬ pyeuꞈ-eu meh. 
4Kʼoeˇ naˇ, aˇ caˇ pyawˬ miˇ tsa kʼawˬ daˇ-awˇ, biˇ hiˇ-ehˇ yuꞈ-awˬ. Iˇsaˬleˬlaˆ tsawˇ 
jeuˬ-euˬ iˬ baˇ nawˬ-euˬ kʼoeˇ taˆ ngaˇ baꞈ daˆ ma. Nawˇ kʼoeˇ loꞈ-ehˇ aˇ myaˆ nah 
yuꞈ naˇ kʼoeˇ myaˆ nah, aˬ yawꞈ maꞈ-ahˇ oꞈ-eu kʼehˬ-eu kʼaˆ-eu jeˬ-ahˇ nawˇ ya daˬ 
meh.  
5Ngaˇ nawˬ-ahˇ smˬ yaˇ gʼoeˬ tseˇ nah keuˆ ni kʼoeˇ loꞈ-ehˇ bi daˬ ma. Iˇsaˬleˬlaˆ miˇ 
kʼahˬ-aˬ, smˬ yaˇ gʼoeˬ tseˇ kʼoꞈ keuˆ ni kʼehˬ-eu kʼaˆ-eu jeˬ-ahˇ ya daˬ tehꞈ-a. Nawˬ 
neh tiˬ nah daˬ-eu jeˬ-ahˇ aˬ yawꞈ maꞈ tiˬ kʼoꞈ ya daˬ tehꞈ-a. Iˇsaˬleˬlaˆ miˇ kʼahˬ-ahˇ 
kʼehˬ nehˬ kʼaˆ nehˬ-eu jeˬ gʼaˇ duˬ, nawˇ kʼoeˇ myah ni ya daˬ tehꞈ-a.  
6Nawˇ kʼoeˇ loꞈ-ehˇ daˬ gʼaˬ ngeh, aˇ maˇ paw paˇ poˆ pyaˆ-awˇ, Yuˇdaˆ miˇ kʼahˬ gʼaˇ 
duˬ oeˬ tseˇ nah keuˆ ni paˇ daˬ poˆ-awˬ. Nawˬ neh tiˬ nah daˬ-euˬ jeˬ-ahˇ aˬ yawꞈ 
maꞈ tiˬ kʼoꞈ ya daˬ tehꞈ-a.  
7“Yeˬluˇsaˬlehˬ meuˬ-ahˇ loꞈ jawˬ taˬ-euˬ gaˇ nawˬ-euˬ myaˆ nuiˆ haw tsoˆ taˬ-awˬ. 
Nawˬ-euˬ laꞈ du cawˬ doˆ-awˇ, Yeˬluˇsaˬlehˬ meuˬ gaˇ kawˆ ngehˬ dah-awˬ.  
8Yeˬluˇsaˬlehˬ meuˬ-ahˇ loꞈ jawˬ-awˇ guiˇ deuˆ-eu maˬ jiˇ kʼoeˇ keuˆ ni, nawˇ maˬ luˆ 
paˇ nya ni nawˬ-ahˇ ngaˇ paꞈ cuꞈ-awˇ bi ga ma.  
9“Cehˇ pyuˇ, lawˬ loeˇ, aˇ behˆ, nuiˆ pahˬ, saˇ lahˬ, heu deuˬ-euˬ cehˇ meu laˆ keuˬ-
awˇ hawˬ tahˬ jahˇ-awˬ. Nawˇ aˇ caˇ paw miˇ tsa kʼawˬ daˇ-awˇ biˇ hiˇ-ehˇ smˬ yaˇ 
gʼoeˬ tseˇ nah yuꞈ ngeh, kʼoeˇ ya dzaˬ meh.  
10Tiˬ nah-euˬ hawˬ tahˬ tiˬ kaˇ ngaˬ ja dzaˬ-awˇ, yawˬ nah yawˬ-ahˇ keuˆ ni ya 
dzahˬ keuˆ meh.  
11Tiˬ nah iˇ cuꞈ nyiˬ kʼmˬ taꞈ-ehˇ nawˇ maˬ ya dawˇ-a.  
12Tsawˇ haˬ zaˬ-euˬ keˬ keˬ gaˆ koˆ-iˇ-euˬ miˬ dzaˬ gʼoˆ doꞈ-awˇ, kʼoeˇ-euˬ kʼoeˇ taˆ 
hawˬ tahˬ ba jaꞈ-awˇ, tsawˇ haˬ yawˬ gʼaˬ na luꞈ mawˇ gaˇ nawˇ ya dzaˬ meh.” 
13Sahˬpaˬ Miˬyehˇ ehˇ-eu, “Heu-aˬ, Iˇsaˬleˬlaˆ tsawˇ haˬ deuˬ-ahˇ, aˬ cawˬ-euˬ miˇ 
kʼahˬ-ahˇ ngaˇ teh byaˆ nehˬ ngeh, zahˇ sahˇ kʼoꞈ laꞈ kʼoeˇ maˬ dzaˬ kʼmˬ-a lehˇ ehˇ 
taˬ-euˬ dzaˇ deuˬ-ahˇ aˬ yawꞈ maꞈ ya dzaˬ-eu gaˇ kawˆ, dawˬ yehˆ pyeuꞈ-eu ma.” 
14Ehˇ kʼawꞈ, ngaˇ heu loꞈ-ehˇ ehˇ kʼoꞈ nehˬ-euˬ ma. “Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ-oˇ, ngaˬ-euˬ gʼawˇ mawˇ maˬ muiˬ maˬ shawˇ-eu jeˬ ngaˇ tiˬ jawˇ-iˬ 
maˬ mˇ haw-aˬ. Nyiˇ ngeh neh, aˬ yawˇ yawꞈ shiˇ-euˬ jeˬ zaˬ hawˇ-eu, bawˇ tsahˬ jeˬ 
zaˬ neh bi laˆ sehꞈ-euˬ jeˬ zaˬ shaˬ jiˇ ngaˇ maˬ dzaˬ haw-aˬ. Maˬ muiˬ maˬ shawˇ-a 
lehˇ kʼaˇ ehˇ taˬ-euˬ dzaˇ tiˬ jeˬ-iˬ ngaˇ maˬ dzaˬ haw-aˬ.” 
15Kʼoeˇ ngeh, “Toˆ-ehˇ ngeuˇ naˇ, tsawˇ haˬ-euˬ keˬ dah zaˇ, mawˇ neˇ keˬ gʼoˆ doꞈ-
awˇ hawˬ tahˬ puiˆ dzaˬ-awˬ” lehˇ, Miˬyehˇ ehˇ-eu meh.  
16Kʼoeˇ naˇ, aˬ yawꞈ heu loꞈ-ehˇ paˇ ehˇ-eu meh. “Tsawˇ haˬ zaˬ-oˇ, Yeˬluˇsaˬlehˬ 
meuˬ-ahˇ dzaˬ dzaˬ dawˇ dawˇ sha ahˇ-eu gaˇ ma ngaˇ laˆ tsoeˬ ma. Yawˬ ha dzaˬ-
eu gʼaˇ duˬ dzaˬ dzaˬ dawˇ dawˇ hawˇ-eu iˇ cuꞈ nym le-eu gaˇ haw haw-ehˇ, kʼoeˇ 
gaˇ jawˇ-eu tsawˇ haˬ deuˬ noeˬ shaˬ-awˇ nui ma cawˆ dui dui tehꞈ-a.  

17Aˬ yawꞈ maꞈ dzaˬ dzaˬ dawˇ dawˇ hawˇ-eu iˇ cuꞈ maˬ jaˆ-ehˇ pyeuꞈ laˇ-awˇ, noeˬ 
shaˬ noeˬ zahˬ dui dui-eu laꞈ kʼoeˇ, liˬ-iˇ koˆ-iˇ jiˇ gaˇ keuˆ tehꞈ-a.” 

Yeˬsaˬgeˬlaˇ 5 

Yeˬsaˬgeˬlaˇ uˬ jehˆ jehˆ-euˬ 

1Sahˬpaˬ Miˬyehˇ heu loꞈ-ehˇ ehˇ-eu meh. “Tsawˇ haˬ zaˬ-oˇ, mi cehˇ yaw taˆ tiˬ kahˇ 
yuˇ-awˇ, nawˬ-euˬ mehˬ mahˬ hawˇ-eu nawˬ-euˬ uˬ duˬ tsehˇ kahˇ jehˆ dzeh-awˬ.  
2Nawˬ-euˬ uˬ duˬ tsehˇ kahˇ smˬ bymˇ saˆ paˆ-awˬ. Meuˬ-ahˇ loꞈ jawˬ-euˬ aˇ yamˬ jiˇ 
ngeh, tiˬ bymˇ keuˬ dzeh-awˬ. Tiˬ bymˇ-aˬ, meuˬ-euˬ laꞈ nyiˇ nawˇ cah ngeh, mi 
cehˇ neh byehˆ byehˆ-ehˇ cah-awˬ. Tiˬ bymˇ-aˬ, jaˬ lehˇ laꞈ kʼoeˇ byaˆ gʼeh-awˬ. 
Kʼoeˇ-euˬ mehˬ nah ngaˬ-euˬ mi cehˇ neh ngaˇ caw teh gʼeh ma. 
3Uˬ duˬ tsehˇ kahˇ ui cuiˆ yuˇ doˆ yaꞈ-awˇ, nawˬ-euˬ pehˇ kʼahˬ pehˇ dahˬ-ahˇ nyehꞈ 
toeˆ taˬ-awˬ.  
4Kʼoeˇ naˇ, ui cuiˆ paˇ yuˇ doˆ-awˇ, miˬ dzaˬ-ahˇ dawˆ puiˆ-awˬ. Kʼoeˇ gaˇ neh miˬ 
dzaˬ doꞈ nyehˆ laˇ-awˇ, Iˇsaˬleˬlaˆ miˇ kʼahˬ kʼahˬ lah ni byah-iˇ tehꞈ-a.” 
5Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu, “Yeˬluˇsaˬlehˬ meuˬ-ahˇ 
haw sheˇ. Aˬ yawꞈ-ahˇ ngaˇ miˇ tsaˬ-euˬ gʼahˇ ceh bi jaˆ-awˇ, aˬ cawˬ miˇ kʼahˬ deuˬ 
aˬ yawꞈ-euˬ tiˬ jawˬ bi jaˆ-euˬ ma.  
6Ehˇ kʼawꞈ, Yeˬluˇsaˬlehˬ ngaˬ-euˬ zahˇ dawˬ kʼoꞈ dawˬ-ahˇ puiˬ-awˇ, aˬ cawˬ tsawˇ 
jeuˬ naˆ maˬ tseˇ haiˬ-awˇ aˬ yawꞈ-euˬ tiˬ jawˬ jaˆ-eu miˇ kʼahˬ deuˬ naˆ maˬ tseˇ naˬ 
bawˇ tuˇ-eu gaˇ kawˆ bi siˬ bi mawˇ laꞈ-euˬ meh. Ngaˬ-euˬ zahˇ dawˬ kʼoꞈ dawˬ-ahˇ 
aˬ yawꞈ byehˇ dzeh-awˇ, ngaˬ-euˬ zahˇ sahˇ kʼoꞈ-ahˇ aˬ yawꞈ maˬ caw teh-a. 
7Yeˬluˇsaˬlehˬ-oˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ 
gaˇ nymˬ-mˇ naˇ haˬ-awˬ. Ngaˬ-euˬ zahˇ dawˬ kʼoꞈ dawˬ-ahˇ maˬ naˇ haˬ geuꞈ-ehˇ, 
ngaˬ-euˬ zahˇ sahˇ kʼoꞈ-ahˇ maˬ caw teh ni byehˇ-eu laꞈ kʼoeˇ nawˬ-euˬ tiˬ jawˬ jaˆ-
eu miˇ kʼahˬ deuˬ naˆ maˬ tseˇ, nawˇ ngaˬ-ahˇ laˆ shaˬ nehˬ laꞈ-euˬ meh. Aˬ cawˬ 
tsawˇ jeuˬ-euˬ zahˇ sahˇ kʼoꞈ-ahˇ nawˇ caw teh-euˬ meh.  
8Kʼoeˇ miˇ neh, ngaˇ nawˬ-ahˇ muiˇ-eu ma lehˇ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ pyeuꞈ-eu ngaˇ ehˇ-eu ma. Tsawˇ jeuˬ dawˬ tawˆ luꞈ mehˬ shi, 
nawˬ-ahˇ ngaˇ yaˇ kʼaˬ daˇ ma.  
9Ngaˇ bye dui dui-eu jeˬ mˇ-euˬ baˬ da neh, dzeuˇ laˇ ngeh tiˬ jawˇ-iˬ maˬ keuˆ le 
haw-ehˇ, aˬ kaˇ tiˬ jawˇ-iˬ maˬ paˇ keuˆ le-eu kʼehˬ-eu kʼaˆ-eu jeˬ, Yeˬluˇsaˬlehˬ meuˬ 
kʼoeˇ taˆ ngaˇ bi keuˆ le ma.  
10Kʼoeˇ loꞈ-ehˇ jahˇ nehˬ ngeh jawˇ, Yeˬluˇsaˬlehˬ meuˬ-ahˇ jawˇ-eu deuˬ, aˬ ma aˬ 
da deuˬ zaˬ deuˬ-euˬ shaˬ jiˇ ya dzaˬ gaˇ keuˆ-awˇ, zaˬ deuˬ aˬ ma aˬ da-euˬ shaˬ jiˇ 
ya dzaˬ gaˇ keuˆ tehꞈ-a. Nawˬ-ahˇ ngaˇ kʼehˬ-awˇ, yawˬ paw na luꞈ byaˆ dzeh gʼeh 
ngeh, yaw dehꞈ-ehˇ aˬ suˇ gʼaˬ dzeuˇ-iˇ nya nmˇ.  
11“Kʼoeˇ miˇ neh, ngaˇ dehꞈ luꞈ-eu Miˬyehˇ pyeuꞈ-eu loꞈ-ehˇ, heu-aˬ, Dawˬ tawˆ kʼoeˇ 
taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˬ-euˬ dawˬ ma. Ngaˬ-euˬ Uˬ duˬ tahˬ 
nymˇ nymˇ ma-ahˇ yaw haiˬ jeˬ neh nawˇ laˆ jawꞈ-euˬ miˇ neh, nawˬ neh mˇ-euˬ 

nuiˇ daˆ daˆ laˇ paˬ-ehˇ gʼeh-eu jeˬ aˇ poeˬ, nawˬ-ahˇ ngaˇ gʼawˬ shaˬ maˬ gaˬ ni deuˆ 
tsehˆ ma.  
12Nawˬ-euˬ tsawˇ haˬ smˬ bymˇ tiˬ bymˇ-aˬ, naˇ-eu gawˇ-eu jeˬ hawˇ-eu mehꞈ-eu 
shuꞈ-eu jeˬ baˬ da neh meuˬ laꞈ kʼoeˇ ya shiˇ tehꞈ-a. Smˬ bymˇ tiˬ bymˇ-aˬ, meuˬ-euˬ 
laꞈ nyiˇ mi cehˇ neh bi sehꞈ tehꞈ-a. Dzeˇ-eu smˬ bymˇ tiˬ bymˬ-ahˇ jaˬ lehˇ laꞈ kʼoeˇ 
byaˆ dzeh-awˇ, ngaˬ-euˬ mi cehˇ neh caw teh ma.  
13Ngaˇ nui kʼahˇ tiˬ shiˇ maˬ ya jahˇ nehˬ gʼaˬ kʼoeˇ keuˆ ni, ngaˬ-euˬ nui pehˇ naw 
maꞈ ya mawˇ duˬ tehꞈ-a. Kʼoeˇ loꞈ-ehˇ pyeuꞈ laˇ ngeh, naw maꞈ saˇ jaˇ maˬ ziꞈ gaˇ 
ngaˇ nui ma pehˇ dui dui-awˇ ehˇ luꞈ-eu ngaˇ lehˇ, naw maꞈ ya siˬ duˬ tehꞈ-a.  
14Nawˬ-euˬ tiˬ jawˬ jawˇ-eu tsawˇ jeuˬ deuˬ kʼaˇ iˇ kʼaˇ laˇ tsehˆ ngeh, gaˇ mahˇ kaˬ 
gaˇ neh gaˇ jaw jaw-awˇ, cah tehꞈ-a.  
15“Nawˬ-ahˇ ngaˇ nui ma pehˇ-awˇ kʼehˬ nehˬ kʼaˆ nehˬ ngeh, nawˬ-euˬ tiˬ jawˬ 
jawˇ-eu tsawˇ jeuˬ dawˬ tawˆ luꞈ tsawˬ guˆ-iˇ tehꞈ-a. Aˬ yawꞈ maꞈ nawˬ-ahˇ nui daˆ 
daˆ-awˇ, ja bu ja doeˇ tehꞈ-a.  
16Nawˇ jawˇ gaˇ dzaˬ dzaˬ dawˇ dawˇ sha ahˇ-eu gaˇ ma ngaˇ laˆ tsoeˬ-awˇ, bi mehꞈ 
bi shuꞈ ma. Naw maꞈ-ahˇ bi laˆ cawˆ-eu gʼaˇ duˬ pyehˬ gʼeh leꞈ-euˬ taˆ dui dui-eu 
kaˆ myaˬ loꞈ-ehˇ, mehꞈ-eu shuꞈ-eu jeˬ-euˬ shaˬ zahˬ naw maꞈ ya daˬ tehꞈ-a.  
17Nawˬ-euˬ zaˬ deuˬ-ahˇ bi sehꞈ-eu gʼaˇ duˬ, mehꞈ-eu shuꞈ-eu jeˬ hawˇ-eu bawˇ 
tsahˬ jeˬ zaˬ yaw haiˬ deuˬ-ahˇ ngaˇ pyehˬ gʼeh leꞈ-awˇ, naw maꞈ-ahˇ bi sehꞈ-eu gʼaˇ 
duˬ, naˇ-eu gawˇ-eu, shaˆ shiˇ hawˇ-eu, guiˇ deuˆ-eu jeˬ bi keuˆ le ma lehˇ, Sahˬpaˬ 
Miˬyehˇ pyeuꞈ-eu ngaˇ ehˇ-eu ma.” 

Yeˬsaˬgeˬlaˇ 6 

Tahˬ pahˬ aˬ ma mawˇ kawˇ deuˬ-ahˇ uˬ duˬ tahˬ gaˇ Sahˬpaˬ Miˬyehˇ bye-eu 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, Iˇsaˬleˬlaˆ miˇ kʼahˬ gawˬ jawˬ deuˬ-ahˇ haw-awˇ, ngaˬ-euˬ dawˬ 
tsaꞈ gaˬ nehˬ-awˬ.  
3Sahˬpaˬ Miˬyehˇ-euˬ ehˇ dawˬ naˇ haˬ-awˬ lehˇ, Iˇsaˬleˬlaˆ gawˬ jawˬ deuˬ-ahˇ ehˇ 
nehˬ-awˬ. Gawˬ jawˬ gawˬ duˇ, lo guˇ gʼaˬ lawˬ deuˬ-ahˇ, Dawˬ tawˆ kʼoeˇ taˆ uˆ lahˇ-
eu Sahˬpaˬ Miˬyehˇ pyeuꞈ-eu ngaˇ ehˇ nehˬ gaˇ naˇ haˬ-awˬ lehˇ ehˇ nehˬ-awˬ. Tahˬ 
pahˬ aˬ ma mawˇ kawˇ-ahˇ uˬ duˬ tahˬ-eu jawˇ duˬ deuˬ-ahˇ bi laˆ cawˆ-eu gʼaˇ duˬ, 
ngaˇ mi cehˇ bi oe ma.  
4Lawˇ duˬ deuˬ bi laˆ cawˆ-awˇ, yaw saw jeˬ doꞈ damˬ duˬ bi ngawˬ kʼehꞈ jiˇ tehꞈ-a. 
Kʼoeˇ gaˇ jawˇ-eu tsawˇ haˬ dawˬ tawˆ luꞈ, aˬ yawꞈ maꞈ-euˬ lawˇ duˬ dawˬ peh bi 
sehꞈ tehꞈ-a. 
5Iˇsaˬleˬlaˆ tsawˇ haˬ deuˬ yaw shiˇ-ehˇ bi ga byah ma. Aˬ yawꞈ maꞈ-euˬ shaˬ yoeˬ 
lawˇ duˬ kʼoeˇ deuˬ-euˬ tiˬ jawˬ byaˆ dzeh-awˇ bi ga ma. 
6Iˇsaˬleˬlaˆ miˇ kʼahˬ-ahˇ kʼaˇ jaˆ-eu meuˬ deuˬ dawˬ tawˆ luꞈ bi laˆ cawˆ jiˇ ma. Kʼoeˇ 
ngeh jawˇ, aˬ yawꞈ maꞈ-euˬ lawˇ duˬ deuˬ hawˇ-eu aˬ yawꞈ maꞈ-euˬ tahˬ pahˬ aˬ ma 
mawˇ kawˇ deuˬ pyaˆ-iˇ shaˆ-iˇ jiˇ-awˇ, yaw saw jeˬ doꞈ damˬ duˬ kʼawꞈ cawˆ-iˇ jiˇ-
awˇ, aˬ yawꞈ maꞈ-euˬ kuiˇ zaˇ laꞈ zaˇ dawˬ tawˆ luꞈ piˬ-iˇ byoˆ-iˇ jiˇ tehꞈ-a.  

7Yawˬ gaˇ na luꞈ tsawˇ haˬ shiˇ-awˇ, maˬ shiˇ-ehˇ kʼaˇ dzeˇ-eu deuˬ, ngaˇ Sahˬpaˬ 
Miˬyehˇ pyeuꞈ-eu gaˇ kawˆ siˬ duˬ tehꞈ-a.  
8“Tsawˇ haˬ tiˬ paˆ na deuˬ-ahˇ, maˬ bi sehꞈ ni bi dzeuˇ-iˇ-awˇ, aˬ cawˬ miˇ kʼahˬ laꞈ 
kʼoeˇ bi jawˇ byaˆ jiˇ ma.  
9Aˬ cawˬ aˬ yawꞈ maꞈ-ahˇ kʼoeˇ gaˇ nyehꞈ gʼeh-awˇ bi jawˇ tehꞈ-a. Kʼoeˇ gaˇ, aˬ yawꞈ 
maꞈ ngaˬ-ahˇ noeˬ mawˇ laˇ-awˇ, aˬ yawꞈ maꞈ-euˬ saˇ jaˇ maˬ ziꞈ-eu nui ma ngaˬ-ahˇ 
byehˇ dzeh-awˇ, ngaˬ-ahˇ naˆ maˬ tseˇ tahˬ pahˬ aˬ ma mawˇ kawˇ deuˬ-ahˇ taˬ 
huiˬ-euˬ baˬ da neh, ngaˬ neh aˬ yawꞈ maꞈ-ahˇ kʼehˬ-euˬ nya lehˇ siˬ leˇ tehꞈ-a. Kʼoeˇ 
ngeh jawˇ, aˬ yawꞈ maꞈ neh mˇ dzeuˇ yaꞈ-euˬ yaw haiˬ jeˬ hawˇ-eu yaw cawˆ jeˬ-ahˇ 
noeˬ doˆ leˇ-awˇ, yawˬ haˇ yawˬ ha nui daˆ daˆ tehꞈ-a.  
10Ngaˇ Sahˬpaˬ Miˬyehˇ aˬ diˇ pyeuꞈ-eu gaˇ kawˆ hawˇ-eu, ngaˬ neh kʼaˇ ehˇ taˬ-euˬ 
dawˬ deuˬ, ehˇ niˇ gʼa-eu jeˬ ma ngeuˇ-eu gaˇ kawˆ, aˬ yawꞈ maꞈ-ahˇ siˬ duˬ leˇ tehꞈ-
a.” 
11Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Nawˬ-euˬ 
aˬ laꞈ yeuꞈ pyawˆ-awˇ, nawˬ-euˬ aˬ kuiˇ-ahˇ tsawˬ nawˬ nawˬ-awˬ. Iˇsaˬleˬlaˆ tsawˇ 
haˬ deuˬ neh kʼaˇ mˇ-euˬ nui daˆ daˆ laˇ paˬ-ehˇ gʼeh-eu yaw haiˬ jeˬ gʼaˇ duˬ noeˬ 
shaˬ-awˇ ngoeˇ-awˬ. Guiˇ deuˆ-eu jeˬ, mehꞈ-eu shuꞈ-eu jeˬ hawˇ-eu, naˇ-eu gawˇ-eu 
jeˬ laꞈ kʼoeˇ aˬ yawꞈ maꞈ ya shiˇ meh.  
12Gaˇ mahˇ kaˬ gaˇ jawˇ-eu deuˬ naˇ gawˇ gawˇ sehꞈ-awˇ, dawˬ peh jawˇ-eu deuˬ 
guiˇ deuˆ gaˇ bi sehꞈ tehꞈ-a. Dzeuˇ-iˇ-euˬ deuˬ-aˬ, mehꞈ-eu shuꞈ-eu baˬ da neh ya 
shiˇ tehꞈ-a. 
13Tahˬ pahˬ aˬ ma mawˇ kawˇ dawˬ peh hawˇ-eu lawˇ duˬ tiˬ jawˬ maˬ ehˇ, gawˬ 
duˇ yaw goˇ deuˬ-euˬ uˬ du doe ni maˬ ehˇ, gawˬ jawˬ uˬ duˬ yawˬ gaˇ na luꞈ maˬ 
ehˇ, naˇ shmˇ kʼaˇ muiˬ-eu aˇ bawˇ yawˬ bawˇ na luꞈ maˬ ehˇ, tsuiꞈ kaˆ bawˇ ma kʼaˇ 
jaˆ-eu uˬ moˆ maˬ ehˇ, aˬ yawꞈ maꞈ neh tahˬ pahˬ aˬ ma mawˇ kawˇ-ahˇ kʼaˇ lawˇ 
kʼaˇ shehˇ-euˬ jawˇ duˬ doe ni maˬ ehˇ, tsawˇ shiˇ ga byah tehꞈ-a. Kʼoeˇ ngeh jawˇ, 
ngaˇ Sahˬpaˬ Miˬyehˇ pyeuꞈ-eu gaˇ kawˆ, yawˬ gʼaˬ na luꞈ ya siˬ duˬ tehꞈ-a.  
14Ngaˬ-euˬ aˬ laꞈ cawˬ ja-awˇ, aˬ yawꞈ maꞈ-euˬ miˇ kʼahˬ-ahˇ laˆ cawˆ nehˬ ma. Laꞈ 
oˆ paw pyawˬ-ahˇ jaˆ-eu kʼaˇ shuiꞈ deh-ahˇ neh, laꞈ taˆ paw Yiˇbaˬlahˬ meuˬ-ahˇ 
keuˆ ni, Iˇsaˬleˬlaˆ tsawˇ haˬ deuˬ kʼaˇ jawˇ-euˬ jawˇ duˬ tiˬ tsahˇ-iˬ maˬ bi dzeuˇ-iˇ 
ni bi cawˆ-iˇ jiˇ-awˇ ciˬ cuˇ ni bi pyeuꞈ-iˇ ma. Kʼoeˇ ngeh jawˇ, ngaˇ Sahˬpaˬ Miˬyehˇ 
pyeuꞈ-eu gaˇ kawˆ, yawˬ gʼaˬ na luꞈ ya siˬ duˬ tehꞈ-a.” 

Yeˬsaˬgeˬlaˇ 7 

Iˇsaˬleˬlaˆ miˇ kʼahˬ gʼaˇ duˬ aˇ saˬ saˬ-eu aˇ yamˬ keuˆ le luꞈ meh. 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, 
Iˇsaˬleˬlaˆ miˇ kʼahˬ-ahˇ heu loꞈ-ehˇ ehˇ nehˬ-eu lehˇ gʼeh-eu ma. Heu-aˬ, miˇ kʼahˬ 
heu kʼahˬ kʼahˬ lah ni gʼaˇ duˬ aˇ saˬ saˬ-eu aˇ nah aˇ yamˬ meh.  

3“Iˇsaˬleˬlaˆ-oˇ, aˇ saˬ saˬ-eu jeˬ keuˆ le-euˬ meh. Nawˬ neh kʼaˇ mˇ kʼaˇ shaˇ-euˬ loꞈ-
ehˇ, nawˬ-ahˇ ngaˇ yaˇ kʼaˬ daˇ-eu miˇ neh, ngaˇ nui ma pehˇ-eu jeˬ nawˬ-ahˇ siˬ laˇ 
tehꞈ-a. Nawˇ dehꞈ cawˆ-euˬ aˇ poeˬ, nawˬ-ahˇ ngaˇ paˇ biꞈ kʼoꞈ nehˬ ma.  
4Nawˬ-ahˇ ngaˇ maˬ taˬ nehˬ. Gʼawˬ shaˬ kʼawꞈ maˬ gaˬ nehˬ. Ngaˇ Sahˬpaˬ Miˬyehˇ 
pyeuꞈ-eu gaˇ kawˆ nawˬ-ahˇ siˬ leˇ ni, nawˬ neh mˇ-euˬ nui daˆ daˆ laˇ paˬ-ehˇ gʼeh-
eu jeˬ aˇ poeˬ, nawˬ-ahˇ ngaˇ kʼehˬ nehˬ kʼaˆ nehˬ ma.” 
5Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Luˬ-iˇ seˇ-
iˇ-eu jeˬ tiˬ hmˬ saˇ-iˬ tiˬ hmˬ nawˬ-euˬ kʼoeˇ taˆ keuˆ le tehꞈ-a.  
6Aˇ saˬ saˬ-eu jeˬ keuˆ le-euˬ meh. Aˇ yamˬ jiˇ le-euˬ meh. Nawˬ-euˬ guiˬ lahˬ teu naˆ 
ni tehꞈ meh.  
7Miˇ kʼahˬ heu kʼahˬ laꞈ kʼoeˇ jawˇ-eu tsawˇ haˬ deuˬ-oˇ, naw maꞈ gʼaˇ duˬ aˇ saˬ saˬ-
eu jeˬ keuˆ le luꞈ meh. Gawˬ jawˬ-ahˇ jaˆ-eu uˬ duˬ tahˬ-eu jawˇ duˬ deuˬ-ahˇ byawˬ 
gʼa-eu aˇ yamˬ jiˇ le-awˇ, guˆ-eu gaˆ-eu jeˬ keuˆ le-eu aˇ yamˬ peh laˇ-euˬ meh.  
8“Gʼawˬ myahˇ maˬ gʼeh-ehˇ, ngaˇ nui ma pehˇ-eu jeˬ aˇ naˆ ni gʼeh-eu gaˇ kawˆ naw 
maꞈ-ahˇ siˬ laˇ tehꞈ-a. Naw maꞈ neh kʼaˇ mˇ kʼaˇ shaˇ-euˬ loꞈ-ehˇ, naw maꞈ-ahˇ ngaˇ 
yaˇ kʼaˬ daˇ-awˇ, naw maꞈ nui daˆ daˆ laˇ paˬ-ehˇ dehꞈ-eu aˇ poeˬ, ngaˇ paˇ biꞈ kʼoꞈ 
nehˬ ma.  
9Naw maꞈ-ahˇ ngaˇ maˬ taˬ nehˬ. Gʼawˬ shaˬ kʼawꞈ maˬ gaˬ nehˬ. Ngaˇ Sahˬpaˬ 
Miˬyehˇ pyeuꞈ-awˇ, naw maꞈ-ahˇ kʼehˬ-eu gʼaˬ pyeuꞈ-eu naw maꞈ-ahˇ siˬ leˇ ni, naw 
maꞈ neh mˇ-euˬ nui daˆ daˆ laˇ paˬ-ehˇ gʼeh-eu jeˬ aˇ poeˬ naw maꞈ-ahˇ ngaˇ kʼehˬ 
nehˬ ma.” 
10Iˇsaˬleˬlaˆ ya luˬ ya seˇ-iˇ-eu aˇ nah keuˆ le luꞈ meh. Yaw haiˬ mˇ-eu jeˬ myaˬ laˇ 
luꞈ-awˇ, nui ma huiˬ-eu jeˬ aˇ dzehˬ dzeuˇ laˇ taˬ-euˬ meh.  
11Yaw haiˬ jeˬ laꞈ kʼoeˇ doeˇ dui dui-eu jeˬ doˆ laˇ taˬ-euˬ meh. Aˬ yawꞈ maꞈ gʼaˇ duˬ 
tiˬ jeˬ-iˬ maˬ dzeˇ ni pyeuꞈ-iˇ tehꞈ-a. Aˬ yawꞈ maꞈ-euˬ pyuˇ shuiˇ myawˬ gahˬ maˬ 
ehˇ, yaw shehꞈ kʼahˬ sehˇ maˬ ehˇ, myaˆ pyawꞈ naˇ mehˇ maˬ ehˇ, tiˬ pawꞈ-iˬ maˬ jaˆ 
ni pyeuꞈ-iˇ tehꞈ-a.  
12Aˇ yamˬ peh le luꞈ meh. Miˬyehˇ kʼehˬ-eu kʼaˆ-eu jeˬ yawˬ gʼaˬ na luꞈ kʼoeˇ taˆ tiˬ 
kawˆ loꞈ-ehˇ keuˆ le-eu miˇ neh, ahˬ taꞈ zeuˇ taꞈ-eu jeˬ tiˬ pawꞈ-iˬ gaˇ dahˇ maˬ tsoeˬ 
ni pyeuꞈ-iˇ-eu aˇ nah keuˆ le luꞈ meh. 
13Miˬyehˇ-euˬ nui pehˇ yawˬ gʼaˬ na luꞈ kʼoeˇ taˆ tiˬ kawˆ loꞈ-ehˇ keuˆ le-eu miˇ neh, 
baw gaꞈ tiˬ gʼaˬ-iˬ yawˬ ha neh laˆ sm-euˬ jeˬ paˇ gaꞈ kʼoꞈ nya gaˇ keuˆ ni maˬ ya 
dehꞈ keuˆ-aˇ.  
14Miˬyehˇ-euˬ nui pehˇ yawˬ gʼaˬ na luꞈ kʼoeˇ taˆ tiˬ kawˆ loꞈ-ehˇ keuˆ le-eu miˇ neh, 
daˇ heh teˇ saˇ mahˇ laˇ-awˇ, yawˬ gʼaˬ na luꞈ lehˬ hmˬ dah taˬ-euˬ kʼawꞈ, guiˇ deuˆ-
iˇ-eu tiˬ gʼaˬ-iˬ maˬ jawˇ-aˇ.  

Iˇsaˬleˬlaˆ-euˬ iˬ baˇ gʼaˇ duˬ kʼehˬ nehˬ kʼaˆ nehˬ-eu 

15Meuˬ-euˬ gaˇ ma doe ni guiˇ deuˆ-awˇ, nymˇ laꞈ kʼoeˇ naˇ-eu gawˇ-eu jeˬ hawˇ-eu 
mehꞈ-eu shuꞈ-eu jeˬ byah tehꞈ-a. Meuˬ-euˬ laꞈ nyiˇ deh ga-ahˇ kʼaˇ jawˇ-eu deuˬ 
guiˇ bi deuˆ sehꞈ-awˇ, meuˬ laꞈ kʼoeˇ kʼaˇ jawˇ-eu tsawˇ haˬ deuˬ, naˇ gawˇ hawˇ-eu 
mehꞈ-eu shuꞈ-eu jeˬ baˬ da neh ya shiˇ tehꞈ-a.  

16Tiˬ paˆ na deuˬ-aˬ, deh ga-ahˇ bi teh tuˇ-euˬ kʼaˬ kʼoeˬ loꞈ-ehˇ, gawˬ jawˬ paw cehˆ 
dzeuˇ tehꞈ-a. Yawˬ gʼaˬ na luꞈ yawˬ ha-euˬ iˬ baˇ gaˇ kawˆ toˇ toˇ-ehˇ ya jawˇ tehꞈ-a.  
17Yawˬ gʼaˬ na luꞈ laꞈ shiˇ shiˇ laˇ-awˇ, aˬ kuiˇ pawˬ tsuiꞈ yaw dzuˬ dzuˬ tehꞈ-a. 
18Aˬ yawꞈ maꞈ guˬ daˇ pehˇ zeuˇ mehˬ tsoeˬ dm-awˇ, yaw dzuˬ dzuˬ tehꞈ-a. Aˬ yawꞈ 
maꞈ uꞈ jehˆ bi jehˆ dzeh jiˇ-awˇ, daˬ ga dui dui tehꞈ-a. 
19Sahˬpaˬ Miˬyehˇ nui ma pehˇ-eu jeˬ shehˆ tehˬ leꞈ ngeh, pyuˇ hawˇ-eu shuiˇ neh 
maˬ ka kʼoꞈ nya-eu baˬ da neh, pyuˇ hawˇ-eu shuiˇ deuˬ-ahˇ yaw jawꞈ yaw laꞈ biˬ 
dzeh-eu loꞈ-ehˇ, gaˇ ma doe ni byaˆ dzeh taˬ tehꞈ-a. Aˬ yawꞈ maꞈ loˬ-eu jeˬ gʼaˇ duˬ 
hawˇ-eu uˬ maˆ dehˆ laˇ-eu gʼaˇ duˬ, pyuˇ hawˇ-eu shuiˇ gaˇ dahˇ maˬ tsoeˬ-ehˇ 
pyeuꞈ-iˇ tehꞈ-a. Pyuˇ hawˇ-eu shuiˇ baˬ da neh, aˬ yawꞈ maꞈ iˬ baˇ mˇ-euˬ meh.  
20Aˇ hu, muiˬ dui dui-eu pyuˇ shuiˇ myawˬ guˇ deuˬ-ahˇ aˬ yawꞈ maꞈ kʼahˬ sehˇ jehˆ-
euˬ meh. Ehˇ kʼawꞈ, kʼoeˇ deuˬ yuˇ-awˇ aˬ yawꞈ maꞈ tahˬ pahˬ aˬ ma mawˇ kawˇ 
tehˆ-euˬ meh. Kʼoeˇ miˇ neh, aˬ yawꞈ maꞈ-euˬ pyuˇ shuiˇ myawˬ gahˬ deuˬ aˬ yawꞈ 
maꞈ-ahˇ paˇ bi laˆ jawꞈ ni, Sahˬpaˬ Miˬyehˇ jahˇ-euˬ meh.  
21Sahˬpaˬ Miˬyehˇ ehˇ-eu, “Aˬ cawˬ tsawˇ jeuˬ deuˬ neh aˬ yawꞈ maꞈ-ahˇ tahˇ joe bi 
joe dzaˬ ma. Haiˬ dui dui-eu tsawˇ haˬ deuˬ aˬ yawꞈ maꞈ-euˬ pyuˇ shuiˇ myawˬ gahˬ 
dawˬ tawˆ luꞈ yuˇ geuꞈ jiˇ-awˇ, laˆ jawꞈ jiˇ tehꞈ-a.  
22Ngaˬ-euˬ Uˬ duˬ tahˬ nymˇ nymˇ ma -ahˇ yehˬ bawˬ sehˇ lu-ehˇ gʼeh-awˇ, tahˇ joe 
deuˬ uˇ leˇ-awˇ laˆ jawꞈ leˇ ngeh, ngaˇ ngehˬ maˬ gʼeh ni bi jaˆ ma.  
23“Yawˬ jeˬ na luꞈ geuꞈ-eu maˬ paˇ ahˇ meh. Miˇ kʼahˬ laꞈ kʼoeˇ tsawˇ haˬ sehꞈ-eu jeˬ 
byah -awˇ, meuˬ deuˬ laꞈ kʼoeˇ yaw haiˬ jeˬ byah-eu meh.  
24Haiˬ dui dui-eu tsawˇ jeuˬ deuˬ-ahˇ ngaˇ kuˇ ahˇ-awˇ, naw maꞈ-euˬ nymˇ laꞈ kʼoeˇ 
bi jawˇ geuꞈ ma. Naw maꞈ uˬ duˬ tahˬ-euˬ jawˇ duˬ kʼoeˇ deuˬ-ahˇ aˬ cawˬ tsawˇ jeuˬ 
deuˬ neh ngaˇ yehˬ bawˬ-ehˇ bi jahˇ ngeh, gʼaˬ kʼaˆ dui dui-eu naw maꞈ-euˬ tsawˇ 
haˬ deuˬ laˇ baˇ-iˇ tehꞈ-a.  
25Noeˬ shaˬ dui dui-eu jeˬ keuˆ le luꞈ meh. Nui saˇ oꞈ-eu jeˬ-ahˇ naw maꞈ poˆ sehꞈ 
leꞈ kʼawꞈ, maˬ poˆ mawˇ nya-aˇ.  
26Luˬ-iˇ seˇ-iˇ-eu jeˬ tiˬ hmˬ saˇ-iˬ tiˬ hmˬ keuˆ le-awˇ, doeˇ dui dui-eu gaˇ kawˆ deuˬ 
lawˇ gawˆ yoeˇ-eu loꞈ-ehˇ maˬ tsehˆ leˇ ni gaˬ keuˆ le tehꞈ-a. Aˬ yawꞈ maꞈ neh mawˇ 
taˬ-euˬ gaˇ kawˆ ehˇ nehˬ laꞈ lehˇ, Miˬyehˇ gʼaˇ duˬ ngehˬ dah-eu deuˬ-ahˇ naw maꞈ 
ya shaˇ tehꞈ-a. Piˇ ma deuˬ maˬ mehˬ maˬ tsoˆ nya-ehˇ pyeuꞈ-iˇ-awˇ, tsawˇ mawˬ 
tsawˇ kʼaˆ deuˬ maˬ ja noeˬ maˬ ja duˇ nya ni pyeuꞈ-iˇ tehꞈ-a.  
27Miˇ kʼahˬ sahˬ paˬ tsawˇ ngoeˇ ngoeˇ-awˇ, sahˬ paˬ zaˬ yo deuˬ nui ma ga ka jiˇ-
awˇ, miˇ kʼahˬ zaˬ deuˬ yaw dzuˬ dzuˬ tawˆ tawˆ tehꞈ-a. Naw maꞈ neh kʼaˇ mˇ-euˬ 
loꞈ-ehˇ naw maꞈ-ahˇ ngaˇ kʼehˬ nehˬ kʼaˆ nehˬ-awˇ, naw maꞈ neh aˬ cawˬ-ahˇ yaˇ 
kʼaˬ daˇ-euˬ loꞈ-ehˇ, naw maꞈ-ahˇ ngaˇ yaˇ kʼaˬ daˇ poˆ ma. Heu-aˬ, ngaˇ Sahˬpaˬ 
Miˬyehˇ pyeuꞈ-eu gaˇ kawˆ, naw maꞈ-ahˇ bi siˬ bi mawˇ-eu tiˬ jeˬ ma.” 

Yeˬsaˬgeˬlaˇ 8 

YAW SAHˇ LAꞈ KʼOEˇ MIˬYEHˇ-AHˇ Yeˬsaˬgeˬlaˇ MAWˇ-EUˬ NYIˬ POˆ TIˬ 
POˆ 

(8.1—10.22) 

Yeˬluˇsaˬlehˬ meuˬ laꞈ kʼoeˇ tahˬ pahˬ aˬ ma mawˇ kawˇ-ahˇ uˬ duˬ tahˬ-eu 

1Nga maꞈ aˬ cawˬ miˇ kʼahˬ-ahˇ bi nyehꞈ gʼeh-euˬ shiꞈ kʼoꞈ tiˬ kʼoꞈ ba la koꞈ siˬ tiˬ siˬ, 
ngaˬ nah tiˬ nah-ahˇ, Yuˇdaˆ miˇ kʼahˬ-ahˇ neh bi nyehꞈ daˆ laꞈ-euˬ aˬ yuiꞈ aˬ tsu 
deuˬ ngaˬ-euˬ nymˇ-ahˇ nuiˇ luꞈ ngeh, Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ-euˬ baoˬ ngaˬ-euˬ kʼoeˇ taˆ ja pyuˬ ni keuˆ le-euˬ meh.  
2Ngaˇ gʼawˇ leuˇ haw ngeh, tsawˇ haˬ-ahˇ duˇ-eu tiˬ jeˬ mawˇ-euˬ ma. Joꞈ-ahˇ neh 
laꞈ oˆ tsehˆ miˬ dzaˬ-ahˇ duˇ leˇ-awˇ, joꞈ-ahˇ neh laꞈ taˆ tsehˆ guiˇ nyiˬ ni gʼeh-eu guiˬ 
shuiˇ-ahˇ duˇ-eu meh.  
3Aˬ laꞈ-ahˇ duˇ leˇ-eu jeˬ aˬ yawꞈ cawˬ doˆ leꞈ-awˇ, ngaˬ-euˬ uˬ duˬ tsehˇ kahˇ-ahˇ 
tsuˆ tehˬ-euˬ meh. Yaw sahˇ laꞈ kʼoeˇ kʼoeˇ loꞈ-ehˇ mawˇ laˇ-eu laꞈ kʼoeˇ Miˬyehˇ-euˬ 
yaw sahˇ ngaˬ-ahˇ yaw goˇ-ahˇ ciˬ diˇ-awˇ, Yeˬluˇsaˬlehˬ meuˬ-ahˇ sheuˬ gʼeh nehˬ 
laꞈ-euˬ meh. Miˬyehˇ-ahˇ nui ma bi pehˇ-euˬ tahˬ pahˬ aˬ ma mawˇ kawˇ jaˆ-eu 
tsahˇ pyeuꞈ-eu, Uˬ duˬ tahˬ nymˇ nymˇ ma-euˬ laꞈ taˆ pyawˬ lahˇ kʼehˬ laˇ gʼoˆ laꞈ 
kʼoeˇ gʼoˆ-ahˇ, ngaˬ-ahˇ sheuˬ gʼeh nehˬ laꞈ-euˬ meh.  
4Kʼoeˇ tsahˇ-ahˇ, Ceˬbaˬ lawˇ baˬ dawˬ peh yaw beh ngaˬ neh ya mawˇ-euˬ loꞈ-ehˇ, 
Iˇsaˬleˬlaˆ Miˬyehˇ-euˬ yaw shehꞈ kʼahˬ sehˇ guiˇ nyiˬ ni jaˆ gaˇ ngaˇ ya mawˇ-euˬ 
ma.  
5“Tsawˇ haˬ zaˬ-oˇ, laꞈ taˆ paw pyawˬ-ahˇ haw gʼeh-iˬ sheˇ” lehˇ Miˬyehˇ ngaˬ-ahˇ 
ehˇ-awˇ, ngaˇ haw ngeh, Miˬyehˇ-ahˇ nui ma bi pehˇ-euˬ tahˬ pahˬ aˬ ma mawˇ 
kawˇ kʼoeˇ hmˬ, lahˇ kʼehˬ laˇ gʼoˆ dawˬ peh jaˆ luꞈ gaˇ ya mawˇ-euˬ ma.  
6Miˬyehˇ ngaˬ-ahˇ ehˇ-eu, “Tsawˇ haˬ zaˬ-oˇ, aˬ joˆ-ehˇ pyeuꞈ luꞈ-eu gaˇ kawˆ nawˇ 
mawˇ duˬ maˬ loˇ. Iˇsaˬleˬlaˆ tsawˇ haˬ deuˬ neh mˇ-euˬ nui daˆ daˆ laˇ paˬ-ehˇ gʼeh-
eu jeˬ-ahˇ haw sheˇ. Tiˬ jawˇ saˇ-iˬ tiˬ jawˇ, ngaˬ-euˬ muiˬ-eu shawˇ-eu jawˇ duˬ-ahˇ 
neh gaˇ mahˇ kaˬ gaˇ, aˬ yawꞈ maꞈ ngaˬ-ahˇ teh doˆ luꞈ-eu meh. Heu naˆ maˬ tseˇ 
nui daˆ daˆ laˇ paˬ-ehˇ gʼeh-eu jeˬ-ahˇ nawˇ paˇ ya mawˇ tehꞈ-a.” 
7Uˬ duˬ tahˬ nymˇ nymˇ ma-euˬ laꞈ nyiˇ lahˇ-ahˇ uˇ leˇ-eu lahˇ kʼehˬ dawˬ peh, ngaˬ-
ahˇ aˬ yawꞈ sheuˬ gʼeh-awˇ, lahˇ-ahˇ byoe-eu maˇ byoe tiˬ byoe mehˬ nehˬ laꞈ-euˬ 
meh.  
8“Tsawˇ haˬ zaˬ-oˇ, lahˇ heu tsahˇ-ahˇ duˬ pehꞈ-awˬ” lehˇ ngaˬ-ahˇ ehˇ-eu meh. Lahˇ 
kʼehˬ duˬ pehꞈ haw ngeh, gʼoˆ kʼehˬ tiˬ kʼehˬ dahˇ-eu ngaˇ mawˇ-euˬ ma.  
9“Laꞈ kʼoeˇ uˇ-iˇ-awˇ, aˬ yawꞈ maꞈ neh mˇ taˬ-euˬ haiˬ dui jawꞈ dui dui-eu jeˬ-ahˇ 
haw-iˇ-awˬ” lehˇ, ngaˬ-ahˇ ehˇ-eu meh.  
10Ngaˇ laꞈ kʼoeˇ uˇ-iˇ haw ngeh, kaˇ pyawˇ-ahˇ, aˇ lawˇ mawˇ kawˇ hawˇ-eu maˬ 
shawˇ-eu jeˬ zaˬ deuˬ-euˬ mawˇ kawˇ deuˬ maˬ ehˇ, Iˇsaˬleˬlaˆ tsawˇ haˬ deuˬ, uˬ 
duˬ tahˬ-eu jeˬ-euˬ mawˇ kawˇ deuˬ boꞈ taˬ-euˬ meh.  
11Sahˬ paˬ-euˬ aˬ li Yaˬzaˬniˇ ahˇ leˇ-ehˇ, Iˇsaˬleˬlaˆ tsawˇ haˬ aˬ yuiꞈ aˬ tsu shiꞈ tseˇ 
gʼaˬ kʼoeˇ gaˇ jawˇ-eu meh. Aˬ yawꞈ gʼaˬ yawꞈ yaw saw jeˬ doꞈ damˬ duˬ tiˬ gʼaˬ tiˬ 
hmˬ yuˇ luꞈ-awˇ, yaw saw jeˬ doꞈ taˬ-euˬ uˬ kʼoeˬ uꞈ uꞈ-ehˇ jaˆ-eu meh.  
12Miˬyehˇ ngaˬ-ahˇ heu loꞈ-ehˇ naˇ haˬ-eu meh. “Tsawˇ haˬ zaˬ-oˇ, Iˇsaˬleˬlaˆ tsawˇ 
haˬ aˬ yuiꞈ aˬ tsu deuˬ ciˬ cuˇ ni mˇ kʼoeˬ luꞈ-eu jeˬ nawˇ mawˇ maˬ loˇ. Tahˬ pahˬ aˬ 

ma mawˇ kawˇ tiˬ byah ni jaˆ-eu kuˆ lawˆ laꞈ kʼoeˇ, aˬ yawꞈ maꞈ uˬ duˬ tahˬ luꞈ-eu 
meh. ‘Sahˬpaˬ Miˬyehˇ aˬ dui-ahˇ maˬ paˇ mawˇ nya meh. Aˬ yawꞈ miˇ kʼahˬ heu 
kʼahˬ-ahˇ byehˇ dzeh yaꞈ-euˬ meh’ lehˇ aˬ yawꞈ maꞈ ehˇ-eu meh.” 
13Kʼoeˇ naˇ, “Aˬ yawꞈ maꞈ kʼoeˇ naˆ maˬ tseˇ jawꞈ-eu jeˬ mˇ luꞈ gaˇ nawˇ paˇ ya mawˇ 
tehꞈ-a” lehˇ, Sahˬpaˬ Miˬyehˇ ngaˬ-ahˇ ehˇ-eu meh. 
14Uˬ duˬ tahˬ nymˇ nymˇ ma-euˬ laꞈ taˆ paw pyawˬ lahˇ kʼehˬ-ahˇ aˬ yawꞈ ngaˬ-ahˇ 
sheuˬ gʼeh-awˇ, Taˬmuˆ miˬyehˇ shiˇ-euˬ gaˇ tsawˇ ngoeˇ ngoeˇ luꞈ-eu zaˬ miˬ zaˬ 
deuˬ-ahˇ bi haw laꞈ-euˬ meh.  
15Aˬ yawꞈ ehˇ-eu, “Tsawˇ haˬ zaˬ-oˇ, aˬ joˆ-ehˇ jahˇ luꞈ-eu nawˇ mawˇ maˬ loˇ. Kʼoeˇ 
naˆ maˬ tseˇ jawꞈ-eu jeˬ mˇ luꞈ gaˇ nawˇ paˇ ya mawˇ tehꞈ-a.” 
16Kʼoeˇ naˇ, Uˬ duˬ tahˬ nymˇ nymˇ ma-euˬ laꞈ kʼoeˇ lahˇ-ahˇ aˬ yawꞈ ngaˬ-ahˇ paˇ 
sheuˬ ahˇ gʼeh nehˬ laꞈ-euˬ meh. Muiˬ-eu shawˇ-eu jawˇ duˬ-ahˇ uˇ leˇ-eu gʼoˆ kʼehˬ 
dawˬ peh, lawˇ duˬ hawˇ-eu gaˇ ma yaw kaˬ-ahˇ, tsawˇ haˬ nyiˬ tseˇ ngaˬ gʼaˬ jawˇ 
luꞈ gaˇ ya mawˇ-euˬ ma. Muiˬ-eu shawˇ-eu jawˇ duˬ-ahˇ aˬ yawꞈ maꞈ naˇ kʼah 
pyawˇ-awˇ, nahˇ ma doˆ kʼehˬ paw mehˬ shi pyawˇ-awˇ awˆ byaˆ-eu laꞈ kʼoeˇ, nahˇ 
ma doˆ laˇ gaˇ uˬ duˬ tahˬ luꞈ-eu meh.  
17Sahˬpaˬ Miˬyehˇ ngaˬ-ahˇ ehˇ-eu, “Tsawˇ haˬ zaˬ-oˇ, aˬ joˆ-ehˇ jahˇ luꞈ-eu nawˇ 
mawˇ maˬ loˇ. Yuˇdaˆ tsawˇ haˬ heu deuˬ-aˬ, heu gaˇ nawˬ neh ya mawˇ-euˬ jawꞈ 
dui dui-eu gaˇ heu deuˬ hawˇ-eu, miˇ kʼahˬ doe ni yaw haiˬ jeˬ mˇ byah-eu tehꞈ-ehˇ 
nui kʼahˇ maˬ shiˇ-a. Uˬ duˬ tahˬ nymˇ nymˇ ma laꞈ kʼoeˇ kʼoeˇ loꞈ-ehˇ gʼeh-eu jeˬ paˇ 
mˇ-eu laꞈ kʼoeˇ ngaˇ nui ma pehˇ dzehˬ laˇ ni jahˇ luꞈ-eu meh. Ngaˬ-ahˇ kʼaˇ jahˇ 
doeˇ nehˬ nya-eu loꞈ-ehˇ jahˇ doeˇ nehˬ laꞈ gaˇ haw sheˇ.  
18Ngaˇ nui ma pehˇ saˬ pehˇ li li laˇ-euˬ jeˬ-ahˇ aˬ yawꞈ maꞈ ya daˬ tehꞈ-a. Aˬ yawꞈ 
maꞈ-ahˇ ngaˇ maˬ taˬ nehˬ. Gʼawˬ shaˬ kʼawꞈ maˬ gaˬ nehˬ. Aˬ yawꞈ maꞈ kʼaˇ guˇ 
coeˇ-eu guˇ-awˇ ngaˬ-ahˇ guiˬ lahˬ shaˇ kʼawꞈ, ngaˇ maˬ naˇ haˬ nehˬ.” 

Yeˬsaˬgeˬlaˇ 9 

Yeˬluˇsaˬlehˬ meuˬ-ahˇ kʼehˬ nehˬ kaˆ nehˬ-euˬ 

1Kʼoeˇ naˇ, Miˬyehˇ heu loꞈ-ehˇ guˇ-eu ngaˇ gaˬ-euˬ ma. “Meuˬ kʼoeˇ meuˬ-ahˇ kʼehˬ 
nehˬ kʼaˆ nehˬ leˇ-eu lehˇ gʼeh-eu deuˬ heu gaˇ laˇ uiˬ jiˇ-awˬ. Naw maꞈ-euˬ guiˇ 
deuˆ-eu keu ka deuˬ kʼawꞈ yuˇ laꞈ-awˬ.” 
2Ja pyuˬ ni, Uˬ duˬ tahˬ nymˇ nymˇ ma-euˬ laꞈ taˆ paw pyawˬ-ahˇ jaˆ-eu lahˇ kʼehˬ 
laꞈ nyiˇ kʼehˬ-ahˇ neh, tsawˇ haˬ koꞈ gʼaˬ doˆ le-euˬ meh. Yawˬ gʼaˬ na luꞈ guiˇ deuˆ-
eu keu ka baꞈ luꞈ-eu meh. Aˬ yawꞈ maꞈ nehˬ-ehˇ, shawˇ jehˆ ni gʼeh-eu saˬ paˇ neh 
guꞈ taˬ-euˬ mehˬ tsoeˬ dm-awˇ, sahˬ boꞈ boꞈ-eu jeˬ yuˇ luꞈ-eu tiˬ gʼaˬ ahˇ-eu meh. Aˬ 
yawꞈ maꞈ yawˬ gʼaˬ na luꞈ oe-awˇ, guiˬ shuiˇ neh jahˇ taˬ-euˬ lawˇ duˬ dawˬ peh 
yawꞈ le-euˬ meh.  
3Kʼoeˇ naˇ, Jeˬluˇbeˬ kʼoeˇ taˆ jawˇ-eu Iˇsaˬleˬlaˆ Miˬyehˇ-euˬ yaw shehꞈ kʼahˬ sehˇ 
kʼoeˇ, naˬ leˇ taˬ-euˬ gaˇ neh luˆ laˇ-awˇ, Uˬ duˬ tahˬ nymˇ nymˇ ma -ahˇ uˇ leˇ-eu 
gʼoˆ kʼehˬ jaˆ gaˇ jiˆ le-euˬ meh. Shawˇ jehˆ ni gʼeh-eu saˬ paˇ neh guꞈ taˬ-euˬ mehˬ 
tsoeˬ dm luꞈ-eu gʼaˬ-ahˇ, Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. 

http://pt-br.bibles.org/ahk-AHK/Ezek/9#Ezek.9.3!f.1

4“Yeˬluˇsaˬlehˬ meuˬ uˇ doe-awˇ, meuˬ laꞈ kʼoeˇ jawꞈ dui dui-eu jeˬ mˇ-euˬ baˬ da 
neh, nui ma cawˆ-awˇ noeˬ shaˬ noeˬ zahˬ luꞈ-eu tsawˇ haˬ yawˬ gʼaˬ na luꞈ-euˬ naˇ 
kʼawˇ-ahˇ, tsaˬ tsoˆ taˬ-iˇ-awˬ.” 
5Kʼoeˇ naˇ, nui deuˬ-ahˇ Miˬyehˇ heu loꞈ-ehˇ ehˇ nehˬ-eu ngaˇ gaˬ-euˬ ma. “Naw maꞈ 
aˬ yawꞈ-euˬ mehˬ nah caw teh gʼeh-awˇ, tsawˇ haˬ sehꞈ-iˇ-awˬ. Tiˬ gʼaˬ-iˬ maˬ bi 
dzeuˇ-iˇ ni sehꞈ-awˬ. Tiˬ gʼaˬ-ahˇ-iˬ gʼawˬ shaˬ taˬ gaˬ nehˬ.  
6“Tsawˇ mawˬ deuˬ, aˬ li zaˬ guˬ deuˬ, aˬ buˇ zaˬ guˬ deuˬ, aˬ ma deuˬ hawˇ-eu, zaˬ 
deuˬ dawˬ tawˆ luꞈ-ahˇ sehꞈ jiˇ-awˬ. Ehˇ kʼawꞈ, naˇ kʼawˇ-ahˇ tsaˬ tsoˆ taˬ-euˬ tsawˇ 
haˬ deuˬ-ahˇ taˬ sehꞈ. Heu gaˇ, ngaˬ-euˬ Uˬ duˬ tahˬ nymˇ nymˇ ma -ahˇ neh aˇ dahˬ 
beh-awˇ, sehꞈ ka gʼeh-awˬ.” Kʼoeˇ naˇ, Uˬ duˬ tahˬ nymˇ nymˇ ma-ahˇ yawꞈ luꞈ-eu aˬ 
yuiꞈ aˬ tsu deuˬ-ahˇ neh aˇ dahˬ beh-awˇ, aˬ yawꞈ maꞈ tsawˇ haˬ sehꞈ ka gʼeh-euˬ 
meh.  
7Aˬ yawꞈ maꞈ-ahˇ Miˬyehˇ ehˇ nehˬ-eu, “Uˬ duˬ tahˬ nymˇ nymˇ ma-euˬ pu ka tsawˇ 
haˬ sehꞈ byah gʼeh-eu laꞈ kʼoeˇ, Uˬ duˬ tahˬ nymˇ nymˇ ma-ahˇ laˆ jawꞈ nehˬ-awˬ. 
Tsawˇ haˬ sehꞈ-eu dawꞈ leˇ-awˬ.” Kʼoeˇ ngeh, aˬ yawꞈ maꞈ meuˬ laꞈ kʼoeˇ jawˇ-eu 
tsawˇ haˬ deuˬ-ahˇ sehꞈ-eu aˇ dahˬ beh-euˬ meh.  
8Tsawˇ haˬ sehꞈ dui dui luꞈ ngeh, ngaˇ tiˬ gʼaˬ tehꞈ-ehˇ kʼoeˇ gaˇ jawˇ luꞈ-eu ma. 
Ngaˇ moꞈ tsahˬ-ehˇ miˇ tsa coˬ lah-awˇ “Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ-oˇ, aˬ cawˬ miˇ kʼahˬ-ahˇ maˬ bi nyehꞈ byoˆ gʼeh ni, Iˇsaˬleˬlaˆ miˇ kʼahˬ laꞈ 
kʼoeˇ kʼaˇ jawˇ yaꞈ-euˬ tsawˇ haˬ dawˬ tawˆ luꞈ-ahˇ sehꞈ jiˇ paˬ-ehˇ, Yeˬluˇsaˬlehˬ 
meuˬ-ahˇ nawˇ teuˆ naˆ naˆ-ehˇ nui ma pehˇ te loˇ” lehˇ guˇ-euˬ ma.  
9Miˬyehˇ ehˇ-eu, “Iˇsaˬleˬlaˆ miˇ kʼahˬ hawˇ-eu Yuˇdaˆ miˇ kʼahˬ laꞈ kʼoeˇ jawˇ-eu 
tsawˇ haˬ deuˬ-aˬ, guˆ dui dui laˇ paˬ-ehˇ gʼeh-eu iˬ baˇ mˇ-euˬ meh. Miˇ kʼahˬ kʼahˬ 
lah ni tsawˇ haˬ sehꞈ-eu jeˬ aˬ yawꞈ maꞈ mˇ byah-awˇ, Yeˬluˇsaˬlehˬ meuˬ laꞈ kʼoeˇ 
yaw haiˬ jeˬ mˇ byah taˬ-euˬ meh. Sahˬpaˬ Miˬyehˇ pyeuꞈ-eu ngaˇ aˬ yawꞈ maꞈ-euˬ 
miˇ kʼahˬ-ahˇ byehˇ dzeh-awˇ, ngaˇ aˬ yawꞈ maꞈ-ahˇ maˬ mawˇ nya-a lehˇ, aˬ yawꞈ 
maꞈ ehˇ-eu meh.  
10Kʼoeˇ miˇ neh, aˬ yawꞈ maꞈ-ahˇ ngaˇ gʼawˬ shaˬ maˬ gaˬ nehˬ. Aˬ yawꞈ maꞈ neh aˬ 
cawˬ-ahˇ jahˇ nehˬ taˬ-euˬ jaˆ-eu loꞈ-ehˇ, aˬ yawꞈ maꞈ-ahˇ ngaˇ jahˇ nehˬ ma.” 
11Kʼoeˇ naˇ, shawˇ jehˆ ni gʼeh-eu saˬ paˇ neh guꞈ taˬ-euˬ mehˬ tsoeˬ dm luꞈ-eu gʼaˬ 
gʼoꞈ laˇ-awˇ, “Nawˬ neh dawˬ biꞈ-euˬ loꞈ-ehˇ, ngaˇ mˇ gʼaˬ-euˬ ma” lehˇ ehˇ gaˬ laˇ-
euˬ meh.  

Yeˬsaˬgeˬlaˇ 10 

Sahˬpaˬ Miˬyehˇ-euˬ yaw shehꞈ kʼahˬ sehˇ Uˬ duˬ tahˬ nymˇ nymˇ ma laꞈ kʼoeˇ neh doˆ-

iˇ-euˬ 

1Jeˬluˇbeˬ kʼoeˇ deuˬ-euˬ uˬ duˬ uˬ taˆ jaˆ-eu mˬ-ahˇ duˇ-eu kʼoeˇ hmˬ-ahˇ ngaˇ haw 
gʼeh ngeh, nyoeˇ naˆ naˆ-eu kʼaˬ lo sehˇ neh jahˇ taˬ-euˬ nuiˇ mahˬ-ahˇ duˇ-eu tiˬ jeˬ 
ngaˇ mawˇ-euˬ ma.  
2Shawˇ jehˆ ni gʼeh-eu saˬ paˇ neh guꞈ taˬ-euˬ mehˬ tsoeˬ dm luꞈ-eu gʼaˬ-ahˇ 
Miˬyehˇ ehˇ nehˬ-eu, “Jeˬluˇbeˬ kʼoeˇ deuˬ-euˬ uˬ moˆ jaˆ-eu aˇ beuˆ kʼoeˇ deuˬ-euˬ 

yaw kaˬ-ahˇ uˇ leˇ-awˇ, nawˬ-euˬ aˬ laꞈ tiˬ byah ni, doꞈ luꞈ-eu miˬ jiˆ tawˆ doˆ laˬ-iˇ-
awˇ, meuˬ-euˬ kʼoeˇ taˆ byaˆ gʼeh-awˬ.” 
3Aˬ yawꞈ le gaˇ ngaˇ haw haw-ehˇ jawˇ-euˬ ma. Aˬ yawꞈ le uˇ ngeh, Jeˬluˇbeˬ kʼoeˇ 
deuˬ Uˬ duˬ tahˬ nymˇ nymˇ ma-euˬ laꞈ oˆ paw pyawˬ-ahˇ yawꞈ luꞈ-awˇ, Uˬ duˬ tahˬ 
nymˇ nymˇ ma-euˬ laꞈ kʼoeˇ lahˇ-ahˇ mˬ dmˇ tmˬ byah taˬ-euˬ meh.  
4Sahˬpaˬ Miˬyehˇ-euˬ yaw shehꞈ kʼahˬ sehˇ Jeˬluˇbeˬ kʼoeˇ deuˬ jawˇ gaˇ neh tuˇ laˇ-
awˇ, Uˬ duˬ tahˬ nymˇ nymˇ ma-euˬ gʼoˆ kʼehˬ-ahˇ le-euˬ meh. Kʼoeˇ ngeh, Uˬ duˬ 
tahˬ nymˇ nymˇ ma-ahˇ mˬ dmˇ byah-awˇ, pu ka tiˬ byah ni yaw shehꞈ bya-eu meh.  
5Jeˬluˇbeˬ-euˬ aˬ dahˇ mahˇ-eu teˇ saˇ laꞈ nyiˇ lahˇ keuˆ ni gaˬ keuˆ le-awˇ, Baoˬ huiˬ-
eu Miˬyehˇ-euˬ teˇ saˇ-ahˇ duˇ-eu meh.  
6“Jeˬluˇbeˬ kʼoeˇ deuˬ-euˬ uˬ moˆ jaˆ-eu aˇ beuˆ kʼoeˇ deuˬ-euˬ yaw kaˬ-ahˇ doꞈ luꞈ-
eu miˬ jiˆ laˬ doˆ laˬ leˇ-awˬ” lehˇ, shawˇ jehˆ ni gʼeh-eu saˬ paˇ neh guꞈ taˬ-euˬ mehˬ 
tsoeˬ dm luꞈ-eu gʼaˬ-ahˇ Sahˬpaˬ Miˬyehˇ dawˬ biꞈ ngeh, tsawˇ haˬ kʼoeˇ gʼaˬ uˇ leˇ-
awˇ, aˇ beuˆ tiˬ beuˆ dawˬ peh yawꞈ leˇ-euˬ meh.  
7Jeˬluˇbeˬ tiˬ mawˇ aˬ yawꞈ maꞈ gʼahˇ ceh doꞈ luꞈ-eu miˬ dzaˬ laꞈ kʼoeˇ aˬ laꞈ cawˬ 
ahˇ-awˇ, miˬ jiˆ tawˆ doˆ laꞈ-awˇ, tsawˇ haˬ kʼoeˇ gʼaˬ-euˬ aˬ laꞈ laꞈ kʼoeˇ tawˆ ahˇ 
nehˬ ngeh, tsawˇ haˬ kʼoeˇ gʼaˬ miˬ jiˆ kʼoeˇ yuˇ-awˇ doˆ-iˇ-euˬ meh.  
8Jeˬluˇbeˬ aˬ yawꞈ mawˇ yawꞈ-euˬ aˬ dahˇ uˬ moˆ, tsawˇ haˬ zaˬ-euˬ aˬ laꞈ-ahˇ duˇ-eu 
aˬ laꞈ tsoꞈ gaˇ ngaˇ mawˇ-euˬ ma.  
9Jeˬluˇbeˬ kʼoeˇ deuˬ-euˬ gaˇ dzeˇ aˇ beuˆ oeˬ beuˆ tsoꞈ gaˇ ya mawˇ-euˬ ma. Tiˬ 
mawˇ-euˬ gaˇ dzeˇ tiˬ beuˆ tsoꞈ-awˇ, aˇ beuˆ kʼoeˇ deuˬ aˇ poeˬ kʼaˆ-eu kʼaˬ lo sehˇ 
loꞈ-ehˇ yaw shehꞈ bya-eu meh.  
10Aˇ beuˆ kʼoeˇ tiˬ beuˆ tiˇ beuˆ daˇ leˇ-awˇ, aˬ yawꞈ beuˆ yawꞈ byaˇ gʼaˇ paw pyawˇ-
eu aˇ beuˆ tiˬ beuˆ paˇ tsoꞈ-eu meh.  
11Jeˬluˇbeˬ kʼoeˇ deuˬ kʼaˇ luˆ-iˇ ngeh, mehˬ shiˬ ciˬ pyawˇ-eu maˬ loˬ-ehˇ, kʼaˇ iˇ 
mawꞈ-eu paw iˇ nya-eu meh. Aˬ yawꞈ maꞈ dawˬ tawˆ luꞈ kʼaˇ iˇ mawꞈ-eu paw tiˬ 
kawˆ loꞈ-ehˇ iˇ-awˇ, mehˬ shiˬ ciˬ pyawˇ ciˬ pyawˇ-ehˇ jawˇ-eu maˬ loˬ-a.  
12Naˇ kʼah paw maˬ ehˇ, aˬ laꞈ-ahˇ maˬ ehˇ, aˬ dahˇ-ahˇ maˬ ehˇ, aˇ beuˆ deuˬ-ahˇ 
maˬ ehˇ, mawˇ lah-ehˇ myaˆ nuiˆ tsoꞈ byah taˬ-euˬ meh.  
13Aˇ beuˆ kʼoeˇ deuˬ-aˬ, yaw beh poˆ yaw sahˇ laꞈ kʼoeˇ ngaˬ neh mawˇ-euˬ aˇ beuˆ 
kʼoeˇ deuˬ-ahˇ duˇ-eu meh.  
14Jeˬluˇbeˬ tiˬ mawˇ-euˬ myaˆ pyawˬ oeˬ pyawˬ tsoꞈ-eu meh. Mawˇ neˇ myaˆ pyawˬ, 
tsawˇ haˬ myaˆ pyawˬ, aˇ laˬ jaˬ shiˇ myaˆ pyawˬ hawˇ-eu, kʼaˬ dzeˇ myaˆ pyawˬ 
meh.  
15Jeˬluˇbeˬ kʼoeˇ deuˬ-aˬ, Ceˬbaˬ lawˇ baˬ dawˬ peh ngaˬ neh mawˇ-euˬ kʼoeˇ deuˬ 
meh. Jeˬluˇbeˬ kʼoeˇ deuˬ jaˬ lehˇ laꞈ kʼoeˇ tuˇ diˇ laˇ-euˬ meh.  
16Aˬ yawꞈ maꞈ luˆ-iˇ ngeh, aˇ beuˆ kʼoeˇ deuˬ kʼawꞈ aˬ yawꞈ maꞈ nehˬ-ehˇ iˇ gʼeh-awˇ, 
aˬ yawꞈ maꞈ aˬ dahˇ mˇ pyeh-awˇ zaw gʼeh ngeh kʼawꞈ, aˇ beuˆ kʼoeˇ deuˬ iˇ caw 
gʼeh-eu meh.  

17Jeˬluˇbeˬ kʼoeˇ deuˬ naˬ leˇ ngeh, aˇ beuˆ kʼoeˇ deuˬ kʼawꞈ naˬ leˇ-eu meh. Aˬ yawꞈ 
maꞈ zaw ngeh, aˇ beuˆ kʼoeˇ deuˬ aˬ yawꞈ maꞈ nehˬ-ehˇ zaw gʼeh-eu meh. Aˬ jeˬ miˇ 
neh ehˇ naˇ, Jeˬluˇbeˬ kʼoeˇ deuˬ-euˬ nui ma aˬ yawꞈ maꞈ-ahˇ uˆ lahˇ-eu meh.  
18Kʼoeˇ naˇ, Sahˬpaˬ Miˬyehˇ-euˬ yaw shehꞈ kʼahˬ sehˇ Uˬ duˬ tahˬ nymˇ nymˇ ma-
euˬ gʼoˆ kʼehˬ-ahˇ neh luˆ laˇ-awˇ, Jeˬluˇbeˬ kʼoeˇ deuˬ-euˬ kʼoeˇ taˆ naˬ leˇ-euˬ meh.  
19Aˬ yawꞈ maꞈ aˬ dahˇ dahˇ diˬ diˬ laˇ-awˇ, ngaˇ haw haw-ehˇ jawˇ ngeh zaw diˇ-euˬ 
meh. Aˇ beuˆ kʼoeˇ deuˬ kʼawꞈ caw teh gʼeh-euˬ meh. Uˬ duˬ tahˬ nymˇ nymˇ ma-euˬ 
nahˇ ma doˆ kʼehˬ paw pyawˬ-ahˇ jaˆ-eu lahˇ kʼehˬ-ahˇ aˬ yawꞈ maꞈ naˬ leˇ-awˇ, 
Iˇsaˬleˬlaˆ Miˬyehˇ-euˬ yaw shehꞈ kʼahˬ sehˇ kʼoeˇ, aˬ yawꞈ maꞈ-euˬ kʼoeˇ taˆ jaˆ luꞈ-
eu meh.  
20Aˬ yawꞈ maꞈ-aˬ, Ceˬbaˬ lawˇ baˬ dawˬ peh Iˇsaˬleˬlaˆ Miˬyehˇ-euˬ uˬ moˆ ngaˬ neh 
mawˇ-euˬ Jeˬluˇbeˬ kʼoeˇ deuˬ meh.  
21Aˬ yawꞈ mawˇ yawꞈ myaˆ pyawˬ oeˬ pyawˬ tsoꞈ-awˇ, aˬ dahˇ oeˬ dahˇ tsoꞈ-eu 
meh. Aˬ dahˇ aˬ yawꞈ dahˇ yawꞈ-euˬ uˬ moˆ, tsawˇ haˬ zaˬ-euˬ aˬ laꞈ-ahˇ duˇ-eu aˬ 
laꞈ tiˬ laꞈ tsoꞈ-eu meh.  
22Aˬ yawꞈ maꞈ-euˬ myaˆ pyawˬ-aˬ, Ceˬbaˬ lawˇ baˬ dawˬ peh ngaˬ neh mawˇ-euˬ 
kʼoeˇ deuˬ-ahˇ duˇ-eu meh. Jeˬluˇbeˬaˬ yawꞈ mawˇ yawꞈ, mehˬ hu paw dawˇ coe ni 
iˇ gʼeh-euˬ meh.  

Yeˬsaˬgeˬlaˇ 11 

Yeˬluˇsaˬlehˬ meuˬ-ahˇ kʼehˬ nehˬ kʼaˆ nehˬ-euˬ 

1Miˬyehˇ-euˬ yaw sahˇ ngaˬ-ahˇ ciˬ diˇ-awˇ, Uˬ duˬ tahˬ nymˇ nymˇ ma-euˬ nahˇ ma 
doˆ kʼehˬ paw jaˆ-eu lahˇ kʼehˬ-ahˇ sheuˬ gʼeh nehˬ laꞈ-euˬ meh. Lahˇ kʼehˬ dawˬ 
peh, miˇ kʼahˬ zaˬ kʼoeˇ taˆ aˬ yuiꞈ aˬ tsu geuꞈ luꞈ-eu nyiˬ gʼaˬ pyeuꞈ-eu, Aˬzuˆ-euˬ aˬ 
li Yaˬzaˬniˇ hawˇ-eu Baˬnaˇyaˬ-euˬ aˬ li Peˬlaˬtiˇ aˬ nyaꞈ ahˇ leˇ-ehˇ, tsawˇ haˬ nyiˬ 
tseˇ ngaˬ gʼaˬ jawˇ luꞈ gaˇ ngaˇ mawˇ-euˬ ma.  
2Miˬyehˇ ngaˬ-ahˇ ehˇ-eu, “Tsawˇ haˬ zaˬ-oˇ, tsawˇ haˬ heu deuˬ yaw haiˬ jeˬ mˇ-eu 
lehˇ bawˬ uˇ luꞈ-awˇ, meuˬ heu meuˬ laꞈ kʼoeˇ maˬ muiˬ-eu nui noeˬ nui duˇ deuˬ 
biꞈ luꞈ-eu meh.  
3Aˬ yawꞈ maꞈ heu loꞈ-ehˇ ehˇ luꞈ meh. ‘Gʼawˬ myahˇ maˬ gʼeh-ehˇ, aˬ dui nymˇ paˇ 
ya tsoˆ tehꞈ-a. Meuˬ heu meuˬ-aˬ, gʼawˬ nyoeˇ oeˬ lahˬ-ahˇ duˇ-awˇ aˬ dui-aˬ, oeˬ 
lahˬ laꞈ kʼoeˇ ahˇ-eu shaˬ jiˇ-ahˇ duˇ-eu ma. Ehˇ kʼawꞈ, oeˬ lahˬ laꞈ kʼoeˇ ahˇ-eu miˇ 
neh, aˬ dui-ahˇ miˬ dzaˬ puiˆ laˇ gaˇ maˬ keuˆ-a’ lehˇ ehˇ luꞈ meh.  
4“Kʼoeˇ miˇ neh Tsawˇ haˬ zaˬ-oˇ, nymˬ-mˇ aˬ yawꞈ maꞈ-ahˇ bi noeˬ shaˬ-eu gaˇ 
kawˆ pyeuꞈ-eu ngaˬ-euˬ dawˬ ngehˬ dah nehˬ-awˬ.” 
5Kʼoeˇ naˇ, Sahˬpaˬ Miˬyehˇ yaw sahˇ ngaˬ-euˬ kʼoeˇ taˆ keuˆ le-awˇ, heu loꞈ-ehˇ 
ngehˬ dah-awˬ lehˇ, Sahˬpaˬ Miˬyehˇ ngaˬ-ahˇ ehˇ-eu meh. “Iˇsaˬleˬlaˆ tsawˇ haˬ 
deuˬ-oˇ, naw maꞈ ngehˬ luꞈ tmˇ luꞈ-eu gaˇ kawˆ hawˇ-eu, naw maꞈ mˇ-eu shaˇ-eu 
lehˇ gʼeh-eu gaˇ kawˆ ngaˇ siˬ nya jiˇ ma.  
6Meuˬ heu meuˬ laꞈ kʼoeˇ naw maꞈ tsawˇ haˬ aˇ dzehˬ sehꞈ dzeuˇ-euˬ miˇ neh, gaˇ 
ma doe ni tsawˇ shiˇ ga byah taˬ-euˬ meh.  

7“Kʼoeˇ miˇ neh, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, naw 
maꞈ-ahˇ heu loꞈ-ehˇ ehˇ-eu ma. Meuˬ heu meuˬ-aˬ, gʼawˬ nyoeˇ oeˬ lahˬ-ahˇ duˇ-eu 
ngeuˇ meh. Ehˇ kʼawꞈ, shaˬ jiˇ aˬ geu-a. Naw maꞈ neh sehꞈ dzeh taˬ-euˬ tsawˇ haˬ 
kʼoeˇ deuˬ-a loˇ. Naw maꞈ heu gaˇ maˬ ya jawˇ-a. Meuˬ-euˬ laꞈ nyiˇ paw naw maꞈ-
ahˇ ngaˇ biˬ doˆ ma.  
8Naw maꞈ mi cehˇ-ahˇ guˆ miˇ-a loˇ. Naw maꞈ-ahˇ guiˇ bi deuˆ le-eu gʼaˇ duˬ, mi cehˇ 
tuˆ tehˬ taˬ-euˬ tsawˇ haˬ deuˬ ngaˇ pyehˬ gʼeh leꞈ ma.  
9Naw maꞈ-ahˇ ngaˇ meuˬ laꞈ nyiˇ tsahˇ doˆ-awˇ, aˬ cawˬ tsawˇ jeuˬ-euˬ laꞈ-ahˇ a 
nehˬ ma. Naw maꞈ bi shiˇ-eu gʼaˇ duˬ ngaˇ yaˇ kʼaˬ daˇ gʼaˬ taˬ-euˬ ma.  
10Naw maꞈ-aˬ, yawˬ ha-euˬ miˇ kʼahˬ laꞈ kʼoeˇ guiˇ deuˆ gaˇ bi deuˆ sehꞈ tehꞈ-a. 
Kʼoeˇ ngeh jawˇ, ngaˇ Sahˬpaˬ Miˬyehˇ pyeuꞈ-eu gaˇ kawˆ, yawˬ gʼaˬ na luꞈ ya siˬ duˬ 
tehꞈ-a.  
11Gʼawˬ nyoeˇ oeˬ lahˬ laꞈ kʼoeˇ ahˇ-eu shaˬ jiˇ-ahˇ, gʼawˬ nyoeˇ oeˬ lahˬ neh loꞈ piˇ 
taˬ-euˬ loꞈ-ehˇ, meuˬ heu meuˬ naw maꞈ-ahˇ maˬ loꞈ piˇ nya-aˇ. Iˇsaˬleˬlaˆ miˇ kʼahˬ 
laꞈ kʼoeˇ naw maꞈ aˬ geu coeˇ-ahˇ jawˇ kʼawꞈ, naw maꞈ-ahˇ ngaˇ kʼehˬ nehˬ kʼaˆ nehˬ 
ma.  
12Ngaˇ Sahˬpaˬ Miˬyehˇ pyeuꞈ-eu gaˇ kawˆ hawˇ-eu, dawˬ peh jawˇ-eu tsawˇ jeuˬ 
deuˬ-euˬ zahˇ sahˇ kʼoꞈ-ahˇ naw maꞈ caw teh-eu jeˬ-aˬ, ngaˬ-euˬ zahˇ sahˇ kʼoꞈ-ahˇ 
puiˬ-awˇ, ngaˬ-euˬ ehˇ dawˬ maˬ naˇ haˬ geuꞈ gaˇ duˇ-eu gaˇ kawˆ, naw maꞈ ya siˬ 
duˬ tehꞈ-a.” 
13Ngaˇ Miˬyehˇ gʼaˇ duˬ ngehˬ dah luꞈ ngeh, Baˬnaˇyaˬ-euˬ aˬ li Peˬlaˬtiˇ shiˇ-euˬ 
meh. Ngaˇ miˇ tsa moꞈ tsahˬ-ehˇ coˬ lah-awˇ, “Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ-oˇ, Iˇsaˬleˬlaˆ miˇ kʼahˬ laꞈ kʼoeˇ kʼaˇ dzeˇ-eu tsawˇ haˬ yawˬ gʼaˬ na 
luꞈ sehꞈ jiˇ-eu gʼeh te loˇ” lehˇ guˇ-euˬ ma.  

Aˬ cawˬ miˇ kʼahˬ-ahˇ bi nyehꞈ gʼeh-euˬ deuˬ-ahˇ Miˬyehˇ saˇ jaˇ biꞈ-euˬ 

14Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
15“Tsawˇ haˬ zaˬ-oˇ, nawˇ hawˇ-eu nawˬ nehˬ-ehˇ aˬ cawˬ miˇ kʼahˬ-ahˇ bi nyehꞈ daˆ 
laꞈ-euˬ nawˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ gaˇ kawˆ Yeˬluˇsaˬlehˬ meuˬ-
ahˇ jawˇ-eu tsawˇ haˬ deuˬ ja luꞈ meh. ‘Aˬ cawˬ miˇ kʼahˬ-ahˇ bi nyehꞈ byoˆ gʼeh-euˬ 
tsawˇ haˬ kʼoeˇ deuˬ-aˬ, gaˇ mahˇ kaˬ-iˇ-euˬ miˇ neh, Sahˬpaˬ Miˬyehˇ-ahˇ maˬ gʼoe 
miˇ coeˇ-a. Miˇ kʼahˬ heu kʼahˬ aˬ yawꞈ aˬ dui-ahˇ biꞈ tsehˆ nehˬ laꞈ gʼaˬ-euˬ meh’ 
lehˇ ja luꞈ meh.  
16“Nymˬ-mˇ poˆ jawˇ, nawˬ nehˬ-ehˇ tiˬ kawˆ loꞈ-ehˇ bi nyehꞈ daˆ laꞈ-euˬ tsawˇ haˬ 
deuˬ-ahˇ, ngaˇ heu loꞈ-ehˇ ehˇ-eu meh lehˇ ehˇ nehˬ-awˬ. Aˬ yawꞈ maꞈ-ahˇ gaˇ mahˇ 
kaˬ-eu tsawˇ jeuˬ deuˬ jawˇ gaˇ biˇ jawˇ laˇ-awˇ, aˬ cawˬ miˇ kʼahˬ doe ni bi jawˇ 
byaˆ-euˬ gʼaˬ ngaˇ ma. Ehˇ kʼawꞈ, nymˬ-mˇ poˆ jawˇ-aˬ, aˬ yawꞈ maꞈ kʼaˇ jawˇ luꞈ-eu 
miˇ kʼahˬ laꞈ kʼoeˇ aˬ yawꞈ maꞈ nehˬ-ehˇ ngaˇ jawˇ ma.  
17Kʼoeˇ miˇ neh, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu 
loꞈ-ehˇ ehˇ-eu meh lehˇ aˬ yawꞈ maꞈ-ahˇ ehˇ nehˬ-awˇ, Ngaˬ neh teh byaˆ-awˇ bi 
jawˇ-euˬ miˇ kʼahˬ deuˬ laꞈ kʼoeˇ neh aˬ yawꞈ maꞈ-ahˇ ngaˇ sheuˬ kʼoꞈ-awˇ, 
Iˇsaˬleˬlaˆ miˇ kʼahˬ biꞈ kʼoꞈ nehˬ ma.  

18Aˬ yawꞈ maꞈ gʼoꞈ le ngeh, aˬ yawꞈ maꞈ kʼaˇ ya mawˇ-eu jawꞈ dui dui-awˇ nui daˆ 
daˆ laˇ paˬ-ehˇ gʼeh-eu tahˬ pahˬ aˬ ma mawˇ kawˇ deuˬ, aˬ yawꞈ maꞈ ya biˬ dzeh jiˇ 
meh.  
19Aˬ yawꞈ maꞈ-ahˇ ngaˇ nui ma saꞈ laˇ yaw shuiꞈ biꞈ paˇ nehˬ ma. Kʼaˬ lo loꞈ-ehˇ 
gʼahˇ-eu aˬ yawꞈ maꞈ-euˬ nui ma ngaˇ yuˇ dzeh-awˇ, shaˬ jiˇ loꞈ-ehˇ nahˬ-eu nui ma 
dawˆ paˇ nehˬ ma. 
20Kʼoeˇ ngeh jawˇ, ngaˬ-euˬ zahˇ dawˬ kʼoꞈ dawˬ mehˬ nah aˬ yawꞈ maꞈ caw teh-
awˇ, ngaˬ-euˬ dawˬ-ahˇ saˇ jaˇ ziꞈ-eu laꞈ kʼoeˇ naˇ haˬ geuꞈ tehꞈ-a. Aˬ yawꞈ maꞈ ngaˬ-
euˬ tsawˇ jeuˬ pyeuꞈ-awˇ, ngaˇ aˬ yawꞈ maꞈ-euˬ Miˬyehˇ pyeuꞈ tehꞈ-a.  
21Ehˇ kʼawꞈ, jawꞈ dui dui-awˇ nui daˆ daˆ laˇ paˬ-ehˇ gʼeh-eu tahˬ pahˬ aˬ ma mawˇ 
kawˇ deuˬ-ahˇ uˬ duˬ kʼaˇ tahˬ-eu tsawˇ haˬ deuˬ-ahˇ, ngaˇ kʼehˬ nehˬ kʼaˆ nehˬ ma. 
Aˬ yawꞈ maꞈ neh mˇ-euˬ shaˇ-euˬ loꞈ-ehˇ, aˬ yawꞈ maꞈ-ahˇ ngaˇ kʼehˬ nehˬ kʼaˆ nehˬ 
ma lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Miˬyehˇ-euˬ yaw shehꞈ kʼahˬ sehˇ Yeˬluˇsaˬlehˬ meuˬ-ahˇ neh doˆ-iˇ-euˬ 

22Jeˬluˇbeˬ kʼoeˇ deuˬ zaw diˇ-awˇ, aˇ beuˆ kʼoeˇ deuˬ kʼawꞈ aˬ yawꞈ maꞈ nehˬ-ehˇ le 
gʼeh leꞈ-euˬ meh. Iˇsaˬleˬlaˆ Miˬyehˇ-euˬ yaw shehꞈ kʼahˬ sehˇ Jeˬluˇbeˬ kʼoeˇ deuˬ-
euˬ kʼoeˇ taˆ jaˆ-eu meh.  
23Kʼoeˇ naˇ Sahˬpaˬ Miˬyehˇ-euˬ yaw shehꞈ kʼahˬ sehˇ kʼoeˇ Yeˬluˇsaˬlehˬ meuˬ-ahˇ 
neh luˆ laˇ-awˇ, nahˇ ma doˆ kʼehˬ paw jaˆ-eu gawˬ jawˬ paw le-euˬ meh.  
24Yaw sahˇ laꞈ kʼoeˇ ya siˬ ya mawˇ-eu jeˬ laꞈ kʼoeˇ, Miˬyehˇ ngaˬ-ahˇ ciˬ diˇ-awˇ, 
Baˬbuˇloˬ miˇ kʼahˬ-ahˇ bi nyehꞈ gʼeh-euˬ tsawˇ haˬ deuˬ jawˇ gaˇ sheuˬ kʼoꞈ gʼeh 
nehˬ laꞈ-euˬ meh. Kʼoeˇ naˇ, yaw sahˇ laꞈ kʼoeˇ ya siˬ ya mawˇ-eu jeˬ jiˇ-euˬ meh.  
25Sahˬpaˬ Miˬyehˇ neh ngaˬ-ahˇ kʼaˇ mehˬ nehˬ laꞈ-euˬ jeˬ, Baˬbuˇloˬ miˇ kʼahˬ-ahˇ 
bi nyehꞈ ka gʼeh-awˇ jawˇ luꞈ-eu deuˬ-ahˇ ngaˇ dzawˇ nehˬ-euˬ ma.  

Yeˬsaˬgeˬlaˇ 12 

Aˬ cawˬ miˇ kʼahˬ-ahˇ bi nyehꞈ gʼeh-euˬ gaˇ kawˆ bi siˬ bi mawˇ-euˬ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, nawˇ-aˬ ngaˬ-ahˇ puiˬ-eu tsawˇ haˬ deuˬ nehˬ-ehˇ jawˇ luꞈ-eu 
meh. Aˬ yawꞈ maꞈ myaˆ nuiˆ tsoꞈ kʼawꞈ maˬ mawˇ nya-ehˇ, naˬ bawˇ tsoꞈ kʼawꞈ maˬ 
gaˬ nya-a. Aˬ jeˬ miˇ neh ehˇ naˇ, aˬ yawꞈ maꞈ ngaˬ-ahˇ puiˬ-euˬ meh.  
3“Tsawˇ haˬ zaˬ-oˇ, aˬ cawˬ miˇ kʼahˬ-ahˇ cehˆ-euˬ tsawˇ haˬ loꞈ-ehˇ, myawˬ kuˬ shaˇ 
dawˆ-awˇ, uˬ ciꞈ maˬ zahˇ le mi naˆ-ehˇ doˆ-iˇ-awˬ. Nawˇ pawˇ-iˇ-eu yawˬ gʼaˬ na 
luꞈ-ahˇ bi mawˇ-awˬ. Ngaˬ-ahˇ puiˬ-eu tsawˇ haˬ kʼoeˇ deuˬ mawˇ luꞈ-uˇ.  
4Aˬ yawꞈ maꞈ mawˇ nya ni, uˬ ciꞈ maˬ ciꞈ le mi naˆ-ehˇ myawˬ kuˬ shaˇ dawˆ taˬ-
awˬ. Kʼoeˇ naˇ, uˬ ciꞈ paw nawˇ aˬ cawˬ miˇ kʼahˬ-ahˇ cehˆ-eu loꞈ-ehˇ aˬ yawꞈ maꞈ 
mawˇ gaˇ doˆ-iˇ-awˬ.  
5Aˬ yawꞈ maꞈ haw haw-ehˇ jawˇ ngeh, nawˬ-euˬ nymˇ kaˇ pyawˇ tsawˆ byoe-awˇ, 
maˇ byoe kʼoeˇ tsahˇ-ahˇ neh nawˬ-euˬ myawˬ kuˬ sheu doˆ-awˬ.  

6Nawˬ-euˬ myaˆ nuiˆ kaꞈ kaˬ-awˇ, nawˬ-euˬ myawˬ kuˬ baꞈ pu kʼoeˇ taˆ baꞈ-awˇ, 
yaw zahˇ laꞈ kʼoeˇ nawˇ doˆ-iˇ luꞈ gaˇ aˬ yawꞈ maꞈ bi mawˇ-awˬ. Nawˇ kʼoeˇ loꞈ-ehˇ 
jahˇ-eu-aˬ, Iˇsaˬleˬlaˆ tsawˇ haˬ deuˬ-ahˇ mehˬ nehˬ tsoˆ nehˬ-eu jeˬ pyeuꞈ tehꞈ-a.” 
7Sahˬpaˬ Miˬyehˇ neh kʼaˇ ehˇ nehˬ laꞈ-eu loꞈ-ehˇ ngaˇ mˇ-euˬ ma. Kʼoeˇ ngeh nah, aˬ 
cawˬ miˇ kʼahˬ-ahˇ pawˇ-iˇ-eu tsawˇ haˬ loꞈ-ehˇ ngaˇ myawˬ kuˬ shaˇ dawˆ-awˇ, zahˇ 
le jawˬ-ehˇ nymˇ kaˇ pyawˇ tsawˆ byoe-awˇ, doˆ-iˇ-euˬ ma. Tsawˇ haˬ yawˬ gʼaˬ na 
luꞈ haw luꞈ ngeh, myawˬ kuˬ baꞈ pu-ahˇ baꞈ-awˇ ngaˇ doˆ-iˇ-euˬ ma.  
8Yawˬ shawˬ yawˬ Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
9“Tsawˇ haˬ zaˬ-oˇ, nymˬ-mˇ poˆ jawˇ ngaˬ-ahˇ puiˬ-eu Iˇsaˬleˬlaˆ tsawˇ haˬ kʼoeˇ 
deuˬ, nawˇ aˬ jeˬ jahˇ te lehˇ nawˬ-ahˇ naˇ haˬ luꞈ meh.  
10Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, heu loꞈ-ehˇ ehˇ-eu 
meh lehˇ, aˬ yawꞈ maꞈ-ahˇ ehˇ nehˬ-awˬ. Dawˬ heu-aˬ, Yeˬluˇsaˬlehˬ meuˬ-ahˇ uˆ 
lahˇ luꞈ-eu sahˬ paˬ hawˇ-eu, kʼoeˇ gaˇ kʼaˇ jawˇ-eu tsawˇ haˬ dawˬ tawˆ luꞈ-ahˇ taꞈ 
leˇ-eu dawˬ meh.  
11Nawˬ neh mˇ-euˬ jeˬ-aˬ, aˬ yawꞈ maꞈ-ahˇ aˬ joˆ-ehˇ keuˆ le-eu gaˇ kawˆ bi siˬ bi 
mawˇ-eu jeˬ pyeuꞈ-eu ma lehˇ ehˇ nehˬ-awˬ. Aˬ yawꞈ maꞈ-aˬ, aˬ cawˬ-euˬ miˇ kʼahˬ-
ahˇ bi nyehꞈ byoˆ gʼeh jiˇ tehꞈ-a. 
12Aˬ yawꞈ maꞈ-ahˇ uˆ lahˇ luꞈ-euˬ sahˬ paˬ-aˬ, yaw zahˇ laꞈ kʼoeˇ baꞈ pu-ahˇ myawˬ 
kuˬ baꞈ-awˇ, aˬ yawꞈ maꞈ neh meuˬ lahˇ-ahˇ taꞈ byoe-euˬ maˇ byoe-ahˇ neh ya cehˆ 
kʼoeˬ tehꞈ-a. Yawˬ ha iˇ-eu gaˇ ma maˬ mawˇ nya ni, aˬ yawꞈ myaˆ nuiˆ kaꞈ kaˬ-awˇ 
doˆ-iˇ tehꞈ-a.  
13Ehˇ kʼawꞈ, ngaˇ baw gʼaꞈ kʼmˇ-awˇ, aˬ yawꞈ-ahˇ kʼmˇ paꞈ ma. Kʼoeˇ naˇ, aˬ yawꞈ-ahˇ 
ngaˇ Baˬbuˇloˬ meuˬ-ahˇ sheuˬ gʼeh-awˇ, meuˬ kʼoeˇ meuˬ-ahˇ maˬ ya mawˇ-ehˇ ya 
shiˇ tehꞈ-a.  
14Aˬ yawꞈ-euˬ saˇ naˇ-ahˇ gaˇ mˇ-eu yaw huiˬ yaw mahˇ deuˬ, aˬ yawꞈ-ahˇ nui noeˬ 
nui duˇ biꞈ-eu deuˬ hawˇ-eu, aˬ yawꞈ-ahˇ loꞈ piˇ-eu deuˬ-ahˇ tiˬ gʼaˬ tiˬ paw ngaˇ teh 
byaˆ nehˬ jiˇ-awˇ, aˬ cawˬ aˬ yawꞈ maꞈ-ahˇ sehꞈ-eu lehˇ poˆ tehꞈ-a.  
15“Aˬ cawˬ miˇ kʼahˬ-ahˇ aˬ cawˬ tsawˇ jeuˬ yaw kaˬ-ahˇ, aˬ yawꞈ maꞈ-ahˇ ngaˇ teh 
byaˆ nehˬ ngeh, ngaˇ Sahˬpaˬ Miˬyehˇ pyeuꞈ-eu gaˇ kawˆ aˬ yawꞈ maꞈ ya siˬ tehꞈ-a.  
16Aˬ cawˬ tsawˇ jeuˬ yaw kaˬ-ahˇ ya dehꞈ ngeh, aˬ yawꞈ maꞈ neh mˇ dzeuˇ yaꞈ-euˬ 
gaˇ deuˬ jawꞈ dui dui law hawˇ ngaˬ lehˇ siˬ leˇ-awˇ, ngaˇ Sahˬpaˬ Miˬyehˇ pyeuꞈ-eu 
gaˇ kawˆ siˬ duˬ leˇ ni, guiˇ deuˆ-eu jeˬ, mehꞈ-eu shuꞈ-eu jeˬ hawˇ-eu, naˇ-eu gawˇ-
eu jeˬ laꞈ kʼoeˇ aˬ yawꞈ maꞈ tsawˇ haˬ maˬ bi shiˇ byoˆ jiˇ ni, ui cuiˆ bi dzeuˇ-iˇ ma.” 

Miˬyehˇ gʼaˇ duˬ ngehˬ dah-eu gʼaˬ yaw dzuˬ dzuˬ-euˬ 

17Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
18“Tsawˇ haˬ zaˬ-oˇ, nawˇ dzaˬ ngeh dawˇ ngeh, guˆ-awˇ yaw dzuˬ dzuˬ-awˬ. 
19Heu-aˬ, maˬ jiˆ maˬ pawˇ-ehˇ yawˬ ha-euˬ miˇ kʼahˬ laꞈ kʼoeˇ ya jawˇ luꞈ-eu 
Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ neh ehˇ taˬ-euˬ dawˬ meh lehˇ, Iˇsaˬleˬlaˆ miˇ kʼahˬ kʼahˬ lah ni-ahˇ 
ehˇ gaˬ nehˬ-awˬ. Aˬ yawꞈ maꞈ dzaˬ ngeh dawˇ ngeh, guˆ-awˇ yaw dzuˬ ya dzuˬ 

tehꞈ-a. Aˬ yawꞈ maꞈ-euˬ miˇ kʼahˬ zaˬ dawˬ tawˆ luꞈ zahˇ sahˇ kʼoꞈ maˬ baw ni dehꞈ-
eu miˇ neh, aˬ yawꞈ maꞈ-euˬ miˇ kʼahˬ neˇ myawˆ ni ya pyeuꞈ-iˇ tehꞈ-a. 
20Nymˬ-mˇ tsawˇ haˬ tiˬ byah ni jawˇ luꞈ-eu meuˬ deuˬ cawˆ-iˇ-awˇ, aˬ yawꞈ maꞈ-
euˬ miˇ kʼahˬ bawˇ tsahˬ bawˇ dahˇ pyeuꞈ-iˇ tehꞈ-a. Kʼoeˇ ngeh jawˇ, ngaˇ Sahˬpaˬ 
Miˬyehˇ pyeuꞈ-eu gaˇ kawˆ aˬ yawꞈ maꞈ ya siˬ duˬ tehꞈ-a.” 

Maˬ muiˬ-eu dawˬ daˬ 

21Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
22“Tsawˇ haˬ zaˬ-oˇ, aˬ jeˬ miˇ neh Iˇsaˬleˬlaˆ tsawˇ haˬ deuˬ, ‘Aˇ yamˬ dzeuˇ kʼawꞈ 
ehˇ taˬ-euˬ dawˬ maˬ byah laˇ nga’ lehˇ daˬ taˬ-euˬ dawˬ daˬ-ahˇ ehˇ poˆ poˆ poˆ-ehˇ 
jawˇ ta.  
23Nymˬ-mˇ poˆ-aˬ, gaˇ kawˆ kʼoeˇ-ahˇ taꞈ leˇ-awˇ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu meh lehˇ ehˇ nehˬ-awˬ. Dawˬ daˬ 
kʼoeˇ dawˬ byoˆ-iˇ ni ngaˇ jahˇ ma. Iˇsaˬleˬlaˆ miˇ kʼahˬ laꞈ kʼoeˇ dawˬ daˬ kʼoeˇ dawˬ 
maˬ paˇ daˬ poˆ nya ni pyeuꞈ-iˇ tehꞈ-a. Aˇ yamˬ tsaˬ laˇ-awˇ, ehˇ taˬ-euˬ dawˬ byah 
laˇ luꞈ meh lehˇ, aˬ yawꞈ maꞈ-ahˇ ehˇ nehˬ-awˬ.  
24“Iˇsaˬleˬlaˆ tsawˇ haˬ deuˬ gʼaˇ duˬ, maˬ tsaˬ-eu yaw sahˇ laꞈ kʼoeˇ ya siˬ ya mawˇ-
eu jeˬ hawˇ-eu, Miˬyehˇ gʼaˇ duˬ ngehˬ dah-eu lehˬ-iˇ-euˬ jeˬ maˬ paˇ baw meh.  
25Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ aˬ yawꞈ maꞈ-ahˇ 
dawˬ ngehˬ-awˇ, ngaˬ neh kʼaˇ ehˇ-euˬ jeˬ maˬ nyi naˬ ni keuˆ le tehꞈ-a. Ngaˬ-ahˇ 
puiˬ-eu tsawˇ haˬ deuˬ-oˇ, ngaˬ neh jahˇ ma lehˇ ehˇ taˬ-euˬ jeˬ naw maꞈ maˬ shiˇ 
mi naˆ-ehˇ bi keuˆ le ma lehˇ ngaˇ ehˇ-eu ma” lehˇ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ ehˇ-eu ma.” 
26Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
27“Tsawˇ haˬ zaˬ-oˇ, nawˬ neh yaw sahˇ laꞈ kʼoeˇ ya siˬ ya mawˇ-euˬ jeˬ hawˇ-eu, 
nawˬ neh Miˬyehˇ gʼaˇ duˬ ngehˬ dah-euˬ jeˬ-aˬ, aˬ kaˇ aˇ yamˬ-ahˇ maˬ ngeuˇ naˇ 
maˬ keuˆ le luꞈ-a lehˇ Iˇsaˬleˬlaˆ tsawˇ haˬ deuˬ noeˬ luꞈ-eu meh.  
28Kʼoeˇ miˇ neh, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu 
loꞈ-ehˇ ehˇ-eu meh lehˇ ehˇ nehˬ-awˬ. Aˇ yamˬ gʼawˬ myahˇ ni maˬ paˇ nyi naˬ ma. 
Ngaˬ neh ehˇ taˬ-euˬ jeˬ bi keuˆ le ma lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ pyeuꞈ-eu ngaˇ ehˇ-eu ma.” 

Yeˬsaˬgeˬlaˇ 13 

Miˬyehˇ gʼaˇ duˬ ngehˬ dah-eu maˬ tsaˬ-eu deuˬ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, yawˬ ha neh kʼaˇ noeˬ doˆ-euˬ jeˬ Iˇsaˬleˬlaˆ tsawˇ haˬ deuˬ-ahˇ 
ngehˬ dah nehˬ-eu Miˬyehˇ gʼaˇ duˬ ngehˬ dah-eu kʼoeˇ deuˬ-ahˇ, nawˇ tiˬ poˆ paˇ 
ngehˬ dah nehˬ-awˬ. Sahˬpaˬ Miˬyehˇ ehˇ gaˇ naˇ haˬ-awˬ lehˇ, aˬ yawꞈ maꞈ-ahˇ ehˇ 
nehˬ-awˬ” 
3Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Miˬyehˇ 
gʼaˇ duˬ ngehˬ dah-eu aˬ dzawˬ aˇ gah heu deuˬ shaˬ zahˬ naꞈ dui dui tehꞈ-a. Aˬ 
yawꞈ maꞈ yawˬ ha neh kʼaˇ noeˬ doˆ-euˬ jeˬ ngehˬ dah-eu meh.  

4Iˇsaˬleˬlaˆ tsawˇ haˬ deuˬ-oˇ, naw maꞈ-ahˇ Miˬyehˇ gʼaˇ duˬ ngehˬ dah nehˬ-eu 
deuˬ-aˬ, meuˬ meuˬ tsoeˬ-ahˇ jawˇ-eu bawˇ tsahˬ aˬ kuiˬ loꞈ-ehˇ tiˬ jeˬ-iˬ gaˇ dahˇ 
maˬ tsoeˬ-a. 
5Meuˬ meuˬ lahˇ byaˆ-iˇ-euˬ tsahˇ-ahˇ aˬ yawꞈ maꞈ loꞈ piˇ-eu maˬ ngeuˇ-a. Meuˬ 
meuˬ lahˇ paˇ gawˬ muiˬ-eu kʼawꞈ maˬ geuˇ-a. Kʼoeˇ miˇ neh, Sahˬpaˬ Miˬyehˇ-euˬ 
aˇ nah keuˆ le-awˇ, guiˇ deuˆ ngeh, Iˇsaˬleˬlaˆ miˇ kʼahˬ-ahˇ maˬ ceh piˇ nya-a.  
6Aˬ yawꞈ maꞈ neh yaw sahˇ laꞈ kʼoeˇ ya siˬ ya mawˇ-euˬ jeˬ maˬ tsaˬ-ehˇ, aˬ yawꞈ 
maꞈ neh ngehˬ dah-euˬ jeˬ jaˬ myawꞈ myawꞈ-eu tehꞈ meh. Ngaˬ neh kʼehˇ gʼeh leꞈ-
euˬ maˬ ngeuˇ gaˇ, ngaˬ-euˬ gʼaˇ duˬ ngehˬ dah-eu ma lehˇ aˬ yawꞈ maꞈ ehˇ-eu meh. 
Ehˇ kʼawꞈ, aˬ yawꞈ maꞈ neh kʼaˇ ehˇ-euˬ loꞈ-ehˇ pyeuꞈ laˇ tehꞈ-a lehˇ aˬ yawꞈ maꞈ 
noeˬ tmˬ-eu meh.  
7Aˬ yawꞈ maꞈ-ahˇ ngaˇ heu loꞈ-ehˇ ehˇ nehˬ-euˬ ma. Naw maꞈ neh yaw sahˇ laꞈ kʼoeˇ 
ya mawˇ-euˬ jeˬ maˬ tsaˬ-ehˇ, naw maꞈ neh mehˬ hu paw pyeuꞈ laˇ-eu gaˇ kawˆ 
ngehˬ dah taˬ-eu jeˬ jaˬ myawꞈ myawꞈ-euˬ tehꞈ meh. Ngaˬ-euˬ dawˬ ngehˬ dah-eu 
ma lehˇ naw maꞈ ehˇ kʼawꞈ, naw maꞈ-ahˇ ngaˬ neh dawˬ ngehˬ nehˬ-euˬ maˬ jaˆ 
lehˇ ehˇ nehˬ-euˬ ma.” 
8Kʼoeˇ miˇ neh, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ aˬ yawꞈ maꞈ-ahˇ heu 
loꞈ-ehˇ ehˇ-eu meh. “Naw maꞈ neh ngehˬ-euˬ dawˬ maˬ tsaˬ-ehˇ, naw maꞈ neh yaw 
sahˇ laꞈ kʼoeˇ ya siˬ ya mawˇ-euˬ jeˬ-aˬ, jaˬ myawꞈ myawꞈ-eu jeˬ pyeuꞈ-eu miˇ neh, 
naw maꞈ-ahˇ ngaˇ muiˇ-eu ma.  
9Yaw sahˇ laꞈ kʼoeˇ maˬ tsaˬ-eu jeˬ ya mawˇ-awˇ, aˬ cawˬ gaˇ ma bahˬ-iˇ ni aˬ kaˇ 
pyeuꞈ laˇ-eu gaˇ kawˆ ngehˬ dah luꞈ-eu Miˬyehˇ gʼaˇ duˬ ngehˬ dah-eu tsawˇ haˬ ma 
lehˇ yawˬ haˇ yawˬ ha tsaˬ geuꞈ luꞈ-eu naw maꞈ-ahˇ ngaˇ kʼehˬ nehˬ kʼaˆ nehˬ-eu aˇ 
yamˬ peh le luꞈ meh. Ngaˬ-euˬ tsawˇ haˬ deuˬ mehˬ bawˬ mˇ gaˇ naw maꞈ maˬ ya uˇ 
leˇ-ehˇ, Iˇsaˬleˬlaˆ miˇ kʼahˬ zaˬ deuˬ-euˬ tsawˇ myahˇ jaˇ laˇ laꞈ kʼoeˇ, naw maꞈ-euˬ 
tsawˇ myahˇ maˬ ahˇ-a. Naw maꞈ yawˬ ha-euˬ miˇ kʼahˬ-ahˇ tiˬ jawˇ-iˬ maˬ paˇ ya 
gʼoꞈ leˇ meh. Kʼoeˇ ngeh jawˇ, ngaˇ Sahˬpaˬ Miˬyehˇ pyeuꞈ-eu gaˇ kawˆ naw maꞈ ya 
siˬ duˬ tehꞈ-a.  
10“Miˬyehˇ gʼaˇ duˬ ngehˬ dah-eu tsawˇ haˬ kʼoeˇ deuˬ-aˬ, nui saˇ oꞈ-eu jeˬ maˬ jaˆ 
gaˇ, nui saˇ oꞈ-eu jeˬ jaˆ meh lehˇ ehˇ-awˇ, ngaˬ-euˬ tsawˇ haˬ deuˬ-ahˇ gaˇ ma sheuˬ 
bahˬ nehˬ-euˬ meh. Ngaˬ-euˬ tsawˇ haˬ deuˬ yaw muiˬ paˬ-ehˇ maˬ gawˬ ziꞈ taˬ-euˬ 
meuˬ lahˇ-ahˇ, Miˬyehˇ gʼaˇ duˬ ngehˬ dah-eu kʼoeˇ deuˬ lu boeˬ lehꞈ pyuˇ-euˬ meh. 
11Aˬ yawꞈ maꞈ-euˬ meuˬ lahˇ byaˆ-iˇ-eu gʼeh luꞈ meh lehˇ, Miˬyehˇ gʼaˇ duˬ ngehˬ 
dah-eu kʼoeˇ deuˬ-ahˇ ehˇ nehˬ-awˬ. Ngaˇ uˬ yehˇ yehˇ ma bi yehˇ le-awˇ, uˬ yehˇ aˇ 
siˬ kʼawꞈ bi ga deh le-awˇ, meuˬ lahˇ kʼoeˇ-ahˇ jaˬ lehˇ lehˇ ma bi baw ma.  
12Meuˬ lahˇ kʼoeˇ, coˬ pyaˆ-awˇ, lu boeˬ lehꞈ pyuˇ-euˬ aˬ jeˬ gaˇ dahˇ tsoeˬ-eu nga 
lehˇ, yawˬ gʼaˬ na luꞈ naˇ haˬ laˇ tehꞈ-a.” 
13Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Ngaˇ nui 
ma pehˇ-eu laꞈ kʼoeˇ, jaˬ lehˇ lehˇ ma bi baw leꞈ-awˇ, uˬ yehˇ yehˇ ma bi yehˇ le-awˇ, 
uˬ yehˇ aˇ siˬ kʼawꞈ bi ga le-eu laꞈ kʼoeˇ, meuˬ meuˬ lahˇ kʼoeˇ-ahˇ laˆ cawˆ nehˬ ma.  

14Aˬ yawꞈ maꞈ neh lu boeˬ lehꞈ pyuˇ taˬ-euˬ meuˬ lahˇ kʼoeˇ, bi coˬ pyaˆ bi coꞈ shaˆ 
jiˇ-awˇ, dawˬ pehˬ buˇ law ni bi mawˇ laˇ ma. Meuˬ lahˇ kʼoeˇ coˬ le-awˇ, naw maꞈ-
ahˇ deh sehꞈ jiˇ tehꞈ-a. Kʼoeˇ ngeh jawˇ, ngaˇ Sahˬpaˬ Miˬyehˇ pyeuꞈ-eu gaˇ kawˆ 
naw maꞈ ya siˬ duˬ tehꞈ-a.  
15Meuˬ lahˇ kʼoeˇ lahˇ-ahˇ maˬ ehˇ, meuˬ lahˇ-ahˇ lu boeˬ lehꞈ pyuˇ-euˬ tsawˇ haˬ 
kʼoeˇ deuˬ-ahˇ maˬ ehˇ, ngaˬ-euˬ nui ma pehˇ-eu jeˬ gaˇ kawˆ siˬ leˇ tehꞈ-a. Kʼoeˇ naˇ 
meuˬ lahˇ kʼoeˇ maˬ paˇ jaˆ-ehˇ, lu boeˬ lehꞈ pyuˇ-euˬ tsawˇ haˬ kʼoeˇ deuˬ kʼawꞈ 
maˬ paˇ jawˇ meh lehˇ naw maꞈ-ahˇ ngaˇ ehˇ nehˬ ma.  
16Nui saˇ oꞈ-eu jeˬ maˬ jaˆ gaˇ nui saˇ oꞈ-eu jeˬ jaˆ meh lehˇ ehˇ-eu Miˬyehˇ gʼaˇ duˬ 
ngehˬ dah-eu kʼoeˇ deuˬ maˬ paˇ jawˇ meh lehˇ, naw maꞈ-ahˇ ngaˇ ehˇ nehˬ ma” 
lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu meh.  

Maˬ ngeuˇ gaˇ Miˬyehˇ gʼaˇ duˬ ngehˬ dah-eu zaˬ miˬ zaˬ deuˬ 

17Sahˬpaˬ Miˬyehˇ heu loꞈ-ehˇ ehˇ-eu meh. “Tsawˇ haˬ zaˬ-oˇ, naw maꞈ-euˬ tsawˇ 
haˬ deuˬ-ahˇ, mehˬ hu paw pyeuꞈ laˇ-eu gaˇ kawˆ mehˬ luꞈ-eu zaˬ miˬ zaˬ deuˬ-ahˇ 
haw sheˇ. Aˬ yawꞈ maꞈ-euˬ gaˇ kawˆ nawˇ ngehˬ dah nehˬ-awˬ.  
18Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ aˬ yawꞈ maꞈ-ahˇ heu loꞈ-ehˇ ehˇ-eu 
meh lehˇ ehˇ nehˬ-awˬ.  

“Aˬ cawˬ-ahˇ ja maw laꞈ tuiˆ paꞈ nehˬ-awˇ, naˇ kʼawˇ-ahˇ ja maw paˇ dzeh lahˇ nehˬ-
eu naw maꞈ zaˬ miˬ zaˬ deuˬ, ya noeˬ shaˬ dui dui tehꞈ-a. Aˬ cawˬ -euˬ saꞈ laˇ kʼoeˇ 
taˆ dzoeˬ nya-eu baoˬ ahˇ laˇ ni, naw maꞈ kʼoeˇ loꞈ-ehˇ jahˇ nehˬ-euˬ meh. Ngaˬ-euˬ 
tsawˇ haˬ deuˬ-euˬ saꞈ laˇ shiˇ ni jahˇ-awˇ, aˬ cawˬ-euˬ saꞈ laˇ dehꞈ ni jahˇ-eu laꞈ 
kʼoeˇ, naw maꞈ-ahˇ muiˬ laˇ ni, mˇ mawꞈ-eu meh.  
19Lawˬ loeˇ hawˇ-eu kaˬ muˇ ui cuiˆ za laˇ gaˇ haw-awˇ, ngaˬ-euˬ tsawˇ haˬ deuˬ-euˬ 
mehˬ shi, naw maꞈ ngaˬ-ahˇ yehˬ bawˬ sehˇ lu-ehˇ gʼeh-eu meh. Maˬ bi shiˇ paˬ-ehˇ 
gʼeh-eu tsawˇ haˬ deuˬ-ahˇ naw maꞈ laˆ sehꞈ-awˇ, bi shiˇ paˬ-ehˇ gʼeh-eu tsawˇ haˬ 
deuˬ-ahˇ naw maꞈ bi dehꞈ-euˬ meh. Ngaˬ-euˬ tsawˇ haˬ deuˬ naw maꞈ-ahˇ jah laˇ ni, 
naw maꞈ mehˇ shuiˇ shuiˇ-euˬ meh.” 
20Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Tsawˇ 
haˬ-euˬ saꞈ laˇ-ahˇ gʼaˬ leˇ nya ni naw maꞈ laꞈ tuiˆ paꞈ gaˇ, ngaˇ maˬ haw nahˇ nya. 
Naw maꞈ-euˬ laꞈ tuiˆ ngaˇ tseuˆ tsehˆ dzeh-awˇ, naw maꞈ neh laˆ lahˇ taˬ-euˬ tsawˇ 
haˬ deuˬ-ahˇ ngaˇ pyehˬ nehˬ ma.  
21Naw maꞈ neh lahˇ taˬ-euˬ ja maw paˇ dzeh ngaˇ gʼeu lehˆ-awˇ, ngaˬ-euˬ tsawˇ haˬ 
deuˬ mˬ maˬ maˬ byaˆ zaˇ ziˇ naw maꞈ-euˬ baoˬ-ahˇ dzeuˇ-iˇ ni ngaˇ jahˇ ma. Kʼoeˇ 
ngeh jawˇ, ngaˇ Sahˬpaˬ Miˬyehˇ pyeuꞈ-eu gaˇ kawˆ naw maꞈ ya siˬ duˬ tehꞈ-a.  
22“Ngaˇ maˬ bi mˇ coeˬ mawꞈ-eu tsawˇ muiˬ deuˬ-ahˇ, naw maꞈ jaˬ myawꞈ mehˇ 
shuiˇ neh guˆ tsiˬ nyehꞈ-euˬ meh. Haiˬ-eu tsawˇ haˬ deuˬ yaw haiˬ jeˬ byehˇ dzeh-
awˇ, saꞈ laˇ buˬ-iˇ ni maˬ bi mˇ-eu gʼaˇ duˬ, naw maꞈ laˆ tsoeˬ-euˬ meh.  
23Kʼoeˇ miˇ neh, naw maꞈ neh yaw sahˇ laꞈ kʼoeˇ ya mawˇ-euˬ maˬ tsaˬ-eu jeˬ hawˇ-
eu, tsawˇ haˬ zaˬ-ahˇ sheuˬ bahˬ-eu mehˬ hu paw pyeuꞈ laˇ-eu gaˇ kawˆ mehˬ-eu 
jeˬ, nymˬ-mˇ neh dahˬ beh-awˇ, naw maꞈ maˬ paˇ bi mˇ ma. Ngaˇ Sahˬpaˬ Miˬyehˇ 

pyeuꞈ-eu gaˇ kawˆ naw maꞈ-ahˇ siˬ duˬ leˇ ni, naw maꞈ-euˬ baoˬ uˬ moˆ ngaˬ-euˬ 
tsawˇ haˬ deuˬ-ahˇ ngaˇ ka kʼoꞈ ma.” 

Yeˬsaˬgeˬlaˇ 14 

Tahˬ pahˬ aˬ ma mawˇ kawˇ-ahˇ uˬ duˬ tahˬ gaˇ Miˬyehˇ bye-eu 

1Iˇsaˬleˬlaˆ tsawˇ haˬ aˬ yuiꞈ aˬ tsu tiˬ paˆ na deuˬ ngaˇ jawˇ gaˇ laˇ-awˇ, Sahˬpaˬ 
Miˬyehˇ-euˬ nui kʼahˇ gaˇ kawˆ ja uˇ laˇ-euˬ meh.  
2Kʼoeˇ ngeh, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
3“Tsawˇ haˬ zaˬ-oˇ, tsawˇ haˬ heu deuˬ tahˬ pahˬ aˬ ma mawˇ kawˇ deuˬ-ahˇ nui ma 
gʼawˇ mawˇ a nehˬ taˬ-awˇ, tahˬ pahˬ aˬ ma mawˇ kawˇ neh iˬ baˇ gaˇ ma-ahˇ bi 
sheuˬ gʼeh-euˬ meh. Aˬ yawꞈ maꞈ-ahˇ ngaˇ dawˬ ngehˬ cawˬ nahˇ tehꞈ-a lehˇ aˬ 
yawꞈ maꞈ noeˬ-eu ngaˇ.  
4“Kʼoeˇ miˇ neh, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu 
loꞈ-ehˇ ehˇ-eu meh lehˇ aˬ yawꞈ maꞈ-ahˇ dzawˇ nehˬ-awˬ. Tahˬ pahˬ aˬ ma mawˇ 
kawˇ deuˬ-ahˇ nui ma gʼawˇ mawˇ a nehˬ taˬ-awˇ, tahˬ pahˬ aˬ ma mawˇ kawˇ neh 
iˬ baˇ gaˇ ma-ahˇ bi sheuˬ gʼeh-euˬ Iˇsaˬleˬlaˆ tsawˇ haˬ aˬ geu gʼaˬ maˬ kaˬ, Miˬyehˇ 
gʼaˇ duˬ ngehˬ dah-eu tsawˇ haˬ jawˇ gaˇ ja uˇ laˇ naˇ, aˬ yawꞈ-euˬ tahˬ pahˬ aˬ ma 
mawˇ kawˇ deuˬ-ahˇ oꞈ-eu ngaˬ-euˬ dawˬ bi gaˬ kʼoꞈ ma. 
5Tahˬ pahˬ aˬ ma mawˇ kawˇ kʼoeˇ deuˬ, Iˇsaˬleˬlaˆ tsawˇ haˬ deuˬ-ahˇ ngaˇ jawˇ gaˇ 
neh sheuˬ byoˆ gʼeh-euˬ meh. Ehˇ kʼawꞈ, aˬ yawꞈ maꞈ ngaˬ-ahˇ saˇ jaˇ paˇ ziꞈ kʼoꞈ laˇ 
tehꞈ-a lehˇ ngaˇ noeˬ tmˬ-euˬ ma.  
6“Nymˬ-mˇ poˆ jawˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˬ-
eu dawˬ, Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ. Nui daˆ daˆ laˇ paˬ-ehˇ gʼeh-eu 
naw maꞈ-euˬ tahˬ pahˬ aˬ ma mawˇ kawˇ deuˬ-ahˇ byehˇ dzeh-awˇ, ngaˇ jawˇ gaˇ 
gʼoꞈ laˇ-awˬ lehˇ ehˇ nehˬ-awˬ.  
7“Iˇsaˬleˬlaˆ tsawˇ haˬ tiˬ gʼaˬ na maˬ ehˇ, Iˇsaˬleˬlaˆ tsawˇ haˬ deuˬ nehˬ-ehˇ jawˇ-eu 
aˬ cawˬ tsawˇ jeuˬ tiˬ gʼaˬ na maˬ ehˇ, ngaˬ-ahˇ byehˇ dzeh-awˇ tahˬ pahˬ aˬ ma 
mawˇ kawˇ deuˬ-ahˇ uˬ duˬ tahˬ luꞈ-eu laꞈ kʼoeˇ, Miˬyehˇ gʼaˇ duˬ ngehˬ dah-eu gʼaˬ 
jawˇ gaˇ ja uˇ laˇ naˇ, Sahˬpaˬ Miˬyehˇ pyeuꞈ-eu ngaˇ aˬ yawꞈ-ahˇ oꞈ-eu dawˬ bi gaˬ 
kʼoꞈ ma. 
8Aˬ yawꞈ-ahˇ ngaˇ myaˆ maˬ haw cawˬ nehˬ ni, aˬ yawꞈ-ahˇ haw-awˇ aˬ cawˬ-ahˇ siˬ 
leˇ paˬ-ehˇ ngaˇ jahˇ nehˬ ma. Ngaˇ Sahˬpaˬ Miˬyehˇ pyeuꞈ-eu naw maꞈ-ahˇ siˬ leˇ ni, 
ngaˬ-euˬ tsawˇ haˬ-euˬ baꞈ dzah laꞈ kʼoeˇ, aˬ yawꞈ-ahˇ paˬ tseuˆ tseuˆ dzeh nehˬ ma.  
9“Miˬyehˇ gʼaˇ duˬ ngehˬ dah-eu gʼaˬ mehˇ shuiˇ bi shuiˇ-awˇ maˬ tsaˬ-eu jeˬ ehˇ 
kʼoꞈ nehˬ naˇ, mehˇ shuiˇ shuiˇ-euˬ gʼaˬ-aˬ, Sahˬpaˬ Miˬyehˇ pyeuꞈ-eu ngaˇ ma. 
Iˇsaˬleˬlaˆ tsawˇ jeuˬ laꞈ kʼoeˇ aˬ yawꞈ-ahˇ paˬ tseuˆ tseuˆ dzeh ma.  
10Miˬyehˇ gʼaˇ duˬ ngehˬ dah-eu gʼaˬ maˬ ehˇ, aˬ yawꞈ-ahˇ ja uˇ leˇ-euˬ gʼaˬ maˬ ehˇ, 
nyiˬ gʼaˬ luꞈ-ahˇ tiˬ kawˆ loꞈ-ehˇ kʼehˬ nehˬ ma.  
11Iˇsaˬleˬlaˆ tsawˇ haˬ deuˬ ngaˬ-ahˇ maˬ bi byehˇ dzeh-eu gʼaˇ duˬ maˬ ehˇ, aˬ yawꞈ 
maꞈ iˬ baˇ mˇ-eu laꞈ kʼoeˇ yawˬ haˇ yawˬ ha maˬ bi laˆ jawꞈ-eu gʼaˇ duˬ maˬ ehˇ, ngaˇ 
kʼoeˇ loꞈ-ehˇ jahˇ mehˬ nehˬ ma. Aˬ yawꞈ maꞈ ngaˬ-euˬ tsawˇ haˬ ya bi pyeuꞈ-awˇ 

ngaˇ aˬ yawꞈ maꞈ-euˬ Miˬyehˇ pyeuꞈ-eu meh” lehˇ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ ehˇ-eu meh.  

Noˇaˬ, Daˬneˬlaˇ, Yawˇbaˆ 

12Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
13“Tsawˇ haˬ zaˬ-oˇ, miˇ kʼahˬ tiˬ kʼahˬ iˬ baˇ mˇ-awˇ ngaˬ-ahˇ saˇ jaˇ maˬ ziꞈ naˇ, 
ngaˬ-euˬ aˬ laꞈ cawˬ ja-awˇ, aˬ yawꞈ maꞈ dzaˬ dzaˬ dawˇ dawˇ sha ahˇ-eu gaˇ ma 
ngaˇ laˆ tsoeˬ nehˬ ma. Mehꞈ-eu shuꞈ-eu jeˬ bi keuˆ le-awˇ, tsawˇ haˬ maˬ ehˇ, jeˬ zaˬ 
maˬ ehˇ, bi shiˇ ma.  
14Noˇaˬ, Daˬneˬlaˇhawˇ-eu Yawˇbaˆ aˬ ha smˇ gʼaˬ paˇ dehꞈ law hawˇ kʼawꞈ, aˬ yawꞈ 
ha neh mˇ-euˬ yaw muiˬ jeˬ baˬ da neh, aˬ yawꞈ ha smˇ gʼaˬ-ahˇ maˬ ngeuˇ naˇ, aˬ 
cawˬ-ahˇ maˬ ka kʼoꞈ nehˬ nya-aˇ” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ ehˇ-eu meh.  
15“Maˬ ngeuˇ naˇ, tsawˇ haˬ-ahˇ laˆ sehꞈ-eu jeˬ zaˬ yaw haiˬ deuˬ ngaˇ pyehˬ gʼeh 
leꞈ-awˇ, miˇ kʼahˬ kʼoeˇ kʼahˬ laꞈ kʼoeˇ tsawˇ haˬ tiˬ gʼaˬ-iˬ maˬ iˇ maˬ laˇ nya ni bi laˆ 
shaˬ ma.  
16Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, dehˬ luꞈ-eu Miˬyehˇ 
kʼaˇ pyeuꞈ kʼoeˇ keuˆ ni, tsawˇ haˬ kʼoeˇ smˇ gʼaˬ paˇ dehꞈ law hawˇ kʼawꞈ, yawˬ ha-
euˬ uˬ kʼawˇ taꞈ-ehˇ dzeuˇ naˇ, yawˬ ha-euˬ zaˬ-ahˇ keuˆ ni maˬ ka kʼoꞈ nehˬ nya-aˇ 
lehˇ ehˇ tsehˆ-eu ma. Aˬ yawꞈ maꞈ yawˬ haˇ yawˬ ha ka kʼoꞈ gʼaˬ-euˬ taꞈ naˇ, miˇ 
kʼahˬ kʼoeˇ kʼahˬ kʼahˬ lah ni bawˇ tsahˬ bawˇ dahˇ ya pyeuꞈ tsehˆ gaˇ keuˆ tehꞈ-a.  
17“Maˬ ngeuˇ naˇ, miˇ kʼahˬ kʼoeˇ kʼahˬ kʼoeˇ taˆ guiˇ deuˆ-eu jeˬ bi keuˆ le-awˇ, tsawˇ 
haˬ hawˇ-eu jeˬ zaˬ deuˬ bi sehꞈ cuˆ-eu gʼaˇ duˬ, laˆ sehꞈ laˆ naˇ-eu keu ka deuˬ bi 
hehˇ ahˇ leꞈ ma.  
18Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ dehꞈ luꞈ-eu Miˬyehˇ 
kʼaˇ pyeuꞈ kʼoeˇ keuˆ ni, tsawˇ haˬ kʼoeˇ smˇ gʼaˬ paˇ dehꞈ law hawˇ kʼawꞈ, yawˬ ha-
euˬ uˬ kʼawˇ taꞈ-ehˇ dzeuˇ naˇ, yawˬ ha-euˬ zaˬ-ahˇ keuˆ ni maˬ ka kʼoꞈ nehˬ nya-aˇ 
lehˇ ehˇ tsehˆ-eu ma.  
19“Miˇ kʼahˬ kʼoeˇ kʼahˬ laꞈ kʼoeˇ yaw jaw naˇ-eu naˇ gawˇ gawˇ ma bi keuˆ le-awˇ, 
ngaˇ nui ma pehˇ-eu laꞈ kʼoeˇ tsawˇ haˬ hawˇ-eu jeˬ zaˬ gʼawˬ mya ni bi shiˇ naˇ,  
20Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ dehꞈ luꞈ-eu Miˬyehˇ 
kʼaˇ pyeuꞈ kʼoeˇ keuˆ ni, Noˇaˬ, Daˬneˬlaˇ hawˇ-eu Yawˇbaˆ aˬ ha smˇ gʼaˬ paˇ dehꞈ 
law hawˇ kʼawꞈ, yawˬ ha-euˬ uˬ kʼawˇ taꞈ-ehˇ dzeuˇ naˇ, yawˬ ha-euˬ zaˬ-ahˇ keuˆ ni 
maˬ ka kʼoꞈ nehˬ nya-aˇ lehˇ ehˇ tsehˆ-eu ma. Aˬ yawꞈ maꞈ neh mˇ-euˬ yaw muiˬ jeˬ-
aˬ, yawˬ haˇ yawˬ ha ka kʼoꞈ nehˬ nya-eu tehꞈ meh.” 
21Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Doeˇ dui 
dui-eu kʼehˬ-eu kʼaˆ-eu oeˬ jeˬ pyeuꞈ-eu, guiˇ deuˆ-eu, mehꞈ-eu shuꞈ-eu, jeˬ zaˬ yaw 
haiˬ deuˬ hawˇ-eu, naˇ-eu gawˇ-eu heu oeˬ jeˬ Yeˬluˇsaˬlehˬ meuˬ kʼoeˇ taˆ ngaˇ bi 
keuˆ le-awˇ, tsawˇ haˬ hawˇ-eu jeˬ zaˬ deuˬ bi shiˇ ma.  
22Tsawˇ haˬ tiˬ gʼaˬ na dzeuˇ-iˇ-awˇ, aˬ yawꞈ-euˬ zaˬ deuˬ kʼawꞈ laˆ dzeuˇ nya naˇ, 
nawˇ jawˇ gaˇ laˇ doˆ tehꞈ-a. Aˬ yawꞈ maꞈ-ahˇ nawˇ ya mawˇ ngeh, aˬ yawꞈ maꞈ aˇ 

naˆ ni haiˬ-eu gaˇ kawˆ hawˇ-eu, Yeˬluˇsaˬlehˬ meuˬ-ahˇ ngaˬ neh kʼehˬ nehˬ kʼaˆ 
nehˬ-euˬ tsaˬ dui dui-eu gaˇ kawˆ, nawˇ ya siˬ duˬ tehꞈ-a.  
23Kʼoeˇ ngeh jawˇ, ngaˬ neh kʼaˇ mˇ kʼaˇ shaˇ-euˬ jeˬ-aˬ, gaˇ kawˆ jaˆ-eu miˇ neh yaw 
muiˬ paˬ-ehˇ shaˇ noeˬ-awˇ mˇ-euˬ ngaˇ lehˇ, nawˇ ya siˬ duˬ tehꞈ” lehˇ, Baoˬ huiˬ-
eu Sahˬpaˬ Miˬyehˇ ehˇ-eu meh.  

Yeˬsaˬgeˬlaˇ 15 

Aˬ gaꞈ baw duˆ gaˇ kawˆ yaw jeˬ ma jeˬ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, aˬ gaꞈ baw duˆ tiˬ duˆ, aˇ bawˇ tiˬ bawˇ-ahˇ aˬ joˆ-ehˇ shaˇ cehˆ 
nya nmˇ. Aˬ gaꞈ ciˇ ni ni zaˬ tiˬ ni-aˬ, aˇ bawˇ sahˬ kʼaˆ-ahˇ dehꞈ-eu aˇ bawˇ tiˬ bawˇ-
ahˇ ciˬ cehˆ haw naˇ, aˬ jeˬ gaˇ dahˇ tsoeˬ nmˇ.  
3Aˬ gaꞈ ciˇ ni kʼoeˇ nawˇ yuˇ-awˇ tiˬ jeˬ paˬ jahˇ gaˇ geuꞈ nya te loˇ. Daˇ taꞈ geuꞈ-awˇ 
tiˬ jeˬ paˬ ciˬ ceuˬ nya ta loˇ.  
4Miˬ dzaˬ gʼoˆ doꞈ-eu maˬ ngeuˇ naˇ gaˇ dahˇ maˬ tsoeˬ-a. Kʼoeˇ dzeˇ heu dzeˇ puiˆ 
dzaˬ jiˇ-awˇ, gʼahˇ ceh puiˆ jawˬ jawˬ-awˇ puiˆ kuˇ taˬ-euˬ kʼoeˇ nawˇ yuˇ-awˇ tiˬ jeˬ 
paˬ jahˇ gaˇ geuꞈ nya meh loˇ.  
5Maˬ puiˆ mi naˆ-ehˇ kʼawꞈ, tiˬ jeˬ-iˬ gaˇ dahˇ tsoeˬ-eu maˬ ngeuˇ-eu-aˬ, puiˆ kuˇ gʼaˬ 
miˇ tsa aˬ jeˬ paˇ geuꞈ nya nmˇ.” 
6Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Bawˇ 
tsahˬ-ahˇ dehꞈ-eu aˬ gaꞈ ciˇ ni yuˇ-awˇ miˬ dzaˬ-ahˇ dzeh puiˆ-eu loꞈ-ehˇ, 
Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-ahˇ ngaˇ jahˇ nehˬ ma.  
7Aˬ yawꞈ maꞈ-ahˇ ngaˇ myaˆ haw maˬ cawˬ nehˬ. Aˬ yawꞈ maꞈ miˬ dzaˬ-ahˇ cehˆ 
dzeuˇ-euˬ kʼawꞈ, miˬ dzaˬ neh paˇ bi puiˆ dzaˬ tehꞈ-a. Aˬ yawꞈ maꞈ-ahˇ ngaˇ kʼehˬ 
nehˬ ngeh, ngaˇ Sahˬpaˬ Miˬyehˇ pyeuꞈ-eu gaˇ kawˆ naw maꞈ ya siˬ duˬ tehꞈ-a.  
8Aˬ yawꞈ maꞈ ngaˬ-ahˇ saˇ jaˇ maˬ ziꞈ-eu miˇ neh, aˬ yawꞈ maꞈ-euˬ miˇ kʼahˬ bawˇ 
tsahˬ bawˇ dahˇ pyeuꞈ-iˇ ni ngaˇ jahˇ nehˬ ma” lehˇ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ ehˇ-eu meh.  

Yeˬsaˬgeˬlaˇ 16 

Saˇ jaˇ maˬ ziꞈ-eu Yeˬluˇsaˬlehˬ 

1Sahˬpaˬ Miˬyehˇ ngaˬ-ahˇ heu loꞈ-ehˇ paˇ ehˇ-eu meh.  
2“Tsawˇ haˬ zaˬ-oˇ, Yeˬluˇsaˬlehˬ meuˬ-ahˇ aˬ yawꞈ neh mˇ-euˬ jawꞈ dui dui-eu iˬ 
baˇ deuˬ toeˬ mehˬ nehˬ-awˬ.  
3Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ nawˬ-ahˇ heu loꞈ-ehˇ ehˇ luꞈ meh 
lehˇ, Yeˬluˇsaˬlehˬ meuˬ-ahˇ ehˇ nehˬ-awˬ.  

“Nawˇ-aˬ, Kaˬnaˬ miˇ kʼahˬ-ahˇ dehꞈ le-euˬ meh. Nawˬ da-aˬ, Aˬmawˇliˆ tsawˇ jeuˬ 
pyeuꞈ-awˇ, nawˬ ma-aˬ, Heˬtaˆ tsawˇ jeuˬ meh. 

4Nawˇ dehꞈ le ngeh, nawˬ-euˬ caˆ tahˬ tiˬ gʼaˬ-iˬ maˬ pyehˆ-ehˇ, iˇ cuꞈ kʼawꞈ maˬ juiꞈ 
nehˬ-aˬ. Nawˬ-ahˇ saˬ deuꞈ sawˆ nehˬ-eu gʼaˬ maˬ jawˇ-ehˇ, bui loˬ loˬ nehˬ-eu gʼaˬ 
kʼawꞈ maˬ jawˇ-a.  
5Nawˬ-ahˇ kʼoeˇ loꞈ-ehˇ jahˇ nehˬ paˬ-ehˇ gʼawˬ shaˬ gaˬ nehˬ-eu tiˬ gʼaˬ-iˬ maˬ jawˇ-
a. Nawˇ dehꞈ le ngeh, nawˬ-ahˇ gaˬ-eu tiˬ gʼaˬ-iˬ maˬ jawˇ-ehˇ, deh ga-ahˇ ciˬ dzeh-
awˇ bi ga-euˬ meh.  
6Kʼoeˇ naˇ, nawˬ-euˬ dawˬ peh ngaˇ oe tsehˆ ngeh, nawˬ-euˬ shiˬ laꞈ kʼoeˇ nawˇ teuˆ 
teuˆ-ehˇ jawˇ gaˇ ngaˇ mawˇ-euˬ ma. Nawˬ-euˬ shiˬ lah lehꞈ lah gʼa-awˇ jawˇ ngeh, 
nawˬ-ahˇ ngaˇ maˬ bi shiˇ-aˬ.  
7Deh ga-ahˇ dehꞈ-eu baw duˆ loꞈ-ehˇ, nawˬ-ahˇ ngaˇ bi mehˇ laˇ-euˬ ma. Nawˇ goˇ 
laˇ loˆ laˇ-awˇ, miˬ daꞈ daꞈ laˇ-euˬ meh. Nawˬ-euˬ kʼahˬ dzm laˇ-awˇ, uˬ duˬ tsehˇ 
kʼahˇ mahˇ le-euˬ meh. Ehˇ kʼawꞈ, nawˇ neˇ myawˆ ni jawˇ-a siˬ.  
8“Ngaˇ yawˬ poˆ yawˬ paˇ oe tsehˆ ngeh, nawˇ cawˬ shaˇ baw yamˬ tsaˬ laˇ taˬ-euˬ 
meh. Neˇ myawˆ ni gʼeh-eu nawˬ-euˬ gʼawˇ mawˇ-ahˇ, ngaˬ-euˬ pehˇ kʼahˬ neh 
tsahˇ lahˇ nehˬ-awˇ, nawˬ-ahˇ sheuˬ ma lehˇ saˇ jaˇ biꞈ yaꞈ-euˬ ma. Ngeuˇ ma. Nawˬ-
ahˇ sheuˬ-eu gʼaˇ duˬ ngaˇ saˇ jaˇ dzaˬ gʼaˬ-awˇ, nawˇ ngaˬ-euˬ zaˬ kʼaˬ pyeuꞈ laˇ 
gʼaˬ-euˬ ma” lehˇ Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu meh.  
9“Kʼoeˇ naˇ, ngaˇ iˇ cuꞈ ciˬ-awˇ, nawˬ-euˬ shiˬ tsiˬ shawˇ dzeh-awˇ, saˬ loˬ tsiˇ lehꞈ 
nehˬ-euˬ ma.  
10Aˇ boꞈ aˇ yehˆ yehˆ taˬ-euˬ pi di di mahˇ bi dm-awˇ, muiˬ dui dui-eu shaˬ kʼoˆ neh 
guꞈ taˬ-euˬ sehˬ nawˆ bi nawˬ-euˬ ma. Shawˇ jehˆ ni gʼeh-eu saˬ paˇ neh guꞈ taˬ-euˬ 
uˬ dzahˬ bi dzahˬ-awˇ, boeˬ kahˇ neh zaꞈ taˬ-euˬ pehˇ kʼahˬ bi dm-euˬ ma. 
11Myawˬ guˇ deuˬ bi geuꞈ-awˇ, laꞈ duꞈ lahˇ dah nyehꞈ duꞈ nyehꞈ dah nehˬ-euˬ ma.  
12Naˇ mehˇ naˇ yoˆ hawˇ-eu naˬ tsiˇ naˬ yoˆ bi geuꞈ kuꞈ-awˇ, muiˬ dui dui-eu shuiˇ 
uˬ kʼoˆ bi kʼoˆ-euˬ ma.  
13Pyuˇ hawˇ-eu shuiˇ myawˬ guˇ deuˬ nawˇ geuꞈ byah luꞈ-awˇ, shawˇ jehˆ ni gʼeh-
eu saˬ paˇ neh guꞈ-awˇ, aˇ boꞈ aˇ yehˆ yehˆ taˬ-euˬ muiˬ dui dui-eu mehˬ tsoeˬ hawˇ-
eu, boeˬ kahˇ neh zaꞈ taˬ-euˬ mehˬ tsoeˬ tehꞈ-ehˇ aˬ myah luꞈ nawˇ dm-euˬ meh. 
Muiˬ dui dui-eu cehˇ meu neh jahˇ taˬ-euˬ kaˬ muˇ nawˇ ya dzaˬ-awˇ, byaˬ byaˬ uiˇ 
hawˇ-eu saˬ loˬ tsiˇ tiˬ jawˇ-iˬ maˬ tsehˆ-iˇ haw-aˬ. Nawˇ aˇ dzehˬ dzeuˇ ni aˇ gʼehˇ 
muiˬ-awˇ, sahˬpaˬ-euˬ miˬ zaˬ loꞈ-ehˇ keuˆ leˇ taˬ-euˬ meh.  
14Nawˬ-ahˇ ngaˬ neh laˆ muiˬ nehˬ-euˬ miˇ neh, miˇ kʼahˬ yawˬ kʼahˬ na luꞈ laꞈ kʼoeˇ 
nawˇ aˇ gʼehˇ muiˬ-eu tsawˇ myahˇ doˆ dui dui meh” lehˇ, Dawˬ tawˆ kʼoeˇ taˆ uˆ 
lahˇ-eu Sahˬpaˬ Miˬyehˇ ehˇ-eu meh.  
15“Ehˇ kʼawꞈ, nawˇ aˇ gʼehˇ muiˬ-awˇ tsawˇ myahˇ doˆ dui dui miˇ-a lehˇ noeˬ noeˬ-
ehˇ, kʼaˇ puˬ kʼaˇ mawˇ le-eu tsawˇ haˬ nehˬ-ehˇ yuꞈ-euˬ meh.  
16Nawˬ-euˬ mehˬ tsoeˬ tiˬ paˆ na deuˬ nawˇ yuˇ-awˇ, nawˇ uˬ duˬ tahˬ-eu jawˇ duˬ-
ahˇ laˆ muiˬ-awˇ, meh maˬ laˇ loꞈ-ehˇ kʼaˇ mawˇ le-eu gʼaˬ nehˬ-ehˇ joe-euˬ meh.  
17Ngaˬ neh biꞈ-euˬ pyuˇ hawˇ-eu shuiˇ myawˬ guˇ deuˬ neh, kʼaˬ dzeˇ zaˬ tahˬ pahˬ 
aˬ ma mawˇ kawˇ nawˇ jahˇ-awˇ, kʼoeˇ nehˬ-ehˇ nawˇ bahˬ-euˬ meh.  

18Ngaˬ neh biꞈ-euˬ aˇ boꞈ aˇ yehˆ yehˆ-eu mehˬ tsoeˬ deuˬ, tahˬ pahˬ aˬ ma mawˇ 
kawˇ kʼoeˇ deuˬ-ahˇ nawˇ sheu lahˇ-awˇ, ngaˬ neh biꞈ-euˬ saˬ loˬ tsiˇ hawˇ-eu tsiˇ 
yaw saw jeˬ neh doꞈ damˬ nehˬ-euˬ meh.  
19Ngaˬ neh nawˬ-ahˇ biꞈ-euˬ dzaˬ dzaˬ dawˇ dawˇ deuˬ pyeuꞈ-eu, muiˬ dui dui-eu 
cehˇ meu, saˬ loˬ tsiˇ, byaˬ byaˬ uiˇ, heu deuˬ nawˇ yuˇ-awˇ, nawˬ-euˬ myaˆ pyawˬ 
naˇ mehˇ gʼaˇ duˬ tahˬ pahˬ aˬ ma mawˇ kawˇ deuˬ-ahˇ nawˇ damˬ nehˬ-euˬ meh” 
lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu meh.  
20Kʼoeˇ naˇ, nawˬ neh baw-euˬ aˇ nyaꞈ-euˬ aˬ buˇ aˬ li deuˬ tahˬ pahˬ aˬ ma mawˇ 
kawˇ kʼoeˇ deuˬ-ahˇ nawˇ lawˇ nehˬ-euˬ meh. Nawˇ meh maˬ laˇ geuꞈ-euˬ tehꞈ-ehˇ 
kʼawꞈ maˬ gʼaˬ-a siˬ loˇ.  
21Ngaˬ-euˬ aˬ buˇ aˬ li deuˬ-ahˇ sehꞈ-awˇ, tahˬ pahˬ aˬ ma mawˇ kawˇ-ahˇ aˬ jeˬ miˇ 
neh lawˇ nehˬ te.  
22Nawˇ meh maˬ laˇ geuꞈ-awˇ dehꞈ doeˇ dui dui luꞈ ngeh, aˇ hu nawˇ yaw nyiˇ gʼeh 
ngeh neˇ myawˆ ni shiˬ laꞈ kʼoeˇ teuˆ teuˆ-ehˇ jawˇ-euˬ gaˇ, tiˬ jawˇ-iˬ maˬ noeˬ 
mawˇ-a.” 

Meh maˬ laˇ-ahˇ duˇ-eu Yeˬluˇsaˬlehˬ 

23Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Nawˇ ya 
noeˬ shaˬ dui dui tehꞈ-a. Nawˇ ya noeˬ shaˬ dui dui tehꞈ-a. Yaw haiˬ jeˬ dawˬ tawˆ 
luꞈ nawˇ mˇ jiˇ-euˬ meh.  
24Kʼoeˇ uˬ taꞈ, gaˇ ma aˬ yawꞈ kahˇ yawꞈ-euˬ gaˇ dzeˇ, tahˬ pahˬ aˬ ma mawˇ kawˇ-
ahˇ uˬ duˬ tahˬ-eu jawˇ duˬ nawˇ tsoˆ byah-awˇ, meh maˬ laˇ dehꞈ pyeuꞈ taˬ-euˬ 
meh.  
25Nawˬ-euˬ aˇ gʼehˇ muiˬ-eu jeˬ lah yaˬ-ahˇ nawˇ gʼeu pahˬ-awˇ, kʼaˇ mawˇ le-eu 
tsawˇ haˬ-ahˇ nawˬ-euˬ gʼawˇ mawˇ dehˬ nuiꞈ nehˬ-eu meh. Tiˬ nah taꞈ-ehˇ tiˬ nah 
nawˇ dehꞈ jawꞈ dui dui luꞈ meh.  
26Nawˬ-ahˇ miˇ kaˬ taꞈ-eu kʼaˬ miˬ sheu gaˇ cehˇ gʼa-eu Iˇjiˇtuˆ tsawˇ haˬ deuˬ-ahˇ 
nawˇ sheuˬ yuꞈ-awˇ, ngaˇ nui ma bi pehˇ-eu lehˇ, nawˇ meh maˬ laˇ geuꞈ dzaˬ luꞈ-eu 
meh.  
27“Nymˬ-mˇ poˆ jawˇ-aˬ, nawˬ-ahˇ kʼehˬ nehˬ kʼaˆ nehˬ-awˇ, ngaˬ neh nawˬ-ahˇ biˇ 
oꞈ nehˬ-euˬ guiˬ lahˬ jeˬ biˇ yuˇ kʼoꞈ doˆ-eu gʼaˇ duˬ ngaˇ aˬ laꞈ cawˬ diˇ taˬ-euˬ ma. 
Nawˬ-ahˇ bye-awˇ, nawˇ dehꞈ jawꞈ gaˇ nui daˆ daˆ luꞈ-eu Piˇliˇtiˆ tsawˇ haˬ deuˬ-euˬ 
laꞈ-ahˇ, nawˬ-ahˇ ngaˇ a nehˬ ma.  
28“Aˬ cawˬ kʼoeˇ myaˆ ni gʼeh-eu nehˬ-ehˇ yuꞈ-euˬ nawˇ nui kʼahˇ maˬ shiˇ-eu miˇ 
neh, Aˬshuˇliˆ tsawˇ haˬ deuˬ-euˬ mehˬ nah nawˇ caw teh-eu meh. Kʼoeˇ deuˬ nehˬ-
ehˇ paˇ yuꞈ gʼaˬ-euˬ kʼawꞈ, nawˇ nui kʼahˇ maˬ shiˇ-a siˬ.  
29Jeˬ gaꞈ jeˬ ka gʼeh-eu tsawˇ jeuˬ pyeuꞈ-eu Baˬbuˇloˬ tsawˇ haˬ deuˬ nehˬ-ehˇ nawˇ 
meh maˬ laˇ geuꞈ-awˇ jawˇ-euˬ meh. Ehˇ kʼawꞈ, kʼoeˇ deuˬ kʼawꞈ, nawˬ-ahˇ nui kʼahˇ 
maˬ laˆ shiˇ nehˬ nya-a.” 
30Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Shaꞈ 
dawˇ maˬ baw-eu meh maˬ laˇ loꞈ-ehˇ kʼoeˇ deuˬ dawˬ tawˆ luꞈ nawˇ mˇ jiˇ-euˬ meh.  

31Gaˇ ma yawˬ kahˇ na luꞈ tahˬ pahˬ aˬ ma mawˇ kawˇ-ahˇ uˬ duˬ tahˬ-eu jawˇ duˬ 
nawˇ tsoˆ doe-awˇ, meh maˬ laˇ geuꞈ doe jiˇ-euˬ meh. Ehˇ kʼawꞈ, meh maˬ laˇ nui 
deuˬ loꞈ-ehˇ, pyuˇ za laˇ ni nawˇ meh maˬ laˇ geuꞈ-euˬ maˬ ngeuˇ-a.  
32Yawˬ ha-euˬ kʼaˬ dzeˇ zaˬ-ahˇ maˬ gaˬ ni, aˬ cawˬ nehˬ-ehˇ joe-eu zaˬ miˬ zaˬ-ahˇ 
nawˇ duˇ-eu meh.  
33Meh maˬ laˇ geuꞈ-eu tsawˇ haˬ deuˬ pyuˇ za-eu meh. Ehˇ kʼawꞈ, nawˇ-aˬ, nawˇ 
jawˇ gaˇ laˇ-eu tsawˇ haˬ deuˬ-ahˇ laˬ sawˬ biꞈ nehˬ-awˇ, yawˬ paw yawˬ coeˇ na luꞈ 
jawˇ-eu tsawˇ haˬ deuˬ, nawˬ nehˬ-ehˇ yuꞈ laˇ ni, laꞈ nmꞈ nmꞈ nehˬ-eu meh.  
34Nawˇ-aˬ, aˬ cawˬ-ahˇ maˬ duˇ-eu meh maˬ laˇ meh. Aˬ cawˬ neh guˆ tsiˬ nyehꞈ-awˇ 
nawˬ-ahˇ meh maˬ laˇ bi geuꞈ-euˬ maˬ ngeuˇ-a. Aˬ cawˬ nawˬ-ahˇ pyuˇ biꞈ-euˬ maˬ 
ngeuˇ-a. Nawˇ aˬ cawˬ-ahˇ pyuˇ biꞈ-awˇ geuꞈ luꞈ-eu meh. Ngeuˇ meh. Nawˇ-aˬ, aˬ 
cawˬ-ahˇ maˬ duˇ-eu meh maˬ laˇ meh.  

Yeˬluˇsaˬlehˬ meuˬ-ahˇ Miˬyehˇ yaˇ kʼaˬ daˇ-euˬ 

35Nymˬ-mˇ poˆ jawˇ, Yeˬluˇsaˬlehˬ meh maˬ laˇ-oˇ, Sahˬpaˬ Miˬyehˇ ehˇ gaˇ naˇ haˬ 
sheˇ.  
36Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Nawˇ 
mehˬ tsoeˬ neˇ myawˆ ni lehˆ dzeh-awˇ, meh maˬ laˇ loꞈ-ehˇ, nawˇ mawꞈ leˇ-eu 
tsawˇ haˬ deuˬ hawˇ-eu nui daˆ daˆ laˇ paˬ-ehˇ gʼeh-eu tahˬ pahˬ aˬ ma mawˇ kawˇ 
deuˬ-ahˇ, nawˬ-euˬ gʼawˇ mawˇ biꞈ nehˬ-awˇ, nawˬ-euˬ zaˬ deuˬ-ahˇ kʼawꞈ nawˇ 
sehꞈ-awˇ, tahˬ pahˬ aˬ ma mawˇ kawˇ-ahˇ lawˇ nehˬ-euˬ meh.  
37Nawˇ kʼoeˇ loꞈ-ehˇ jahˇ-eu baˬ da neh, yaw beh nawˬ-euˬ zaˬ kʼaˬ kʼaˇ ngeuˇ-eu 
dawˬ tawˆ luꞈ, nawˇ gaˬ-eu deuˬ maˬ ehˇ, bye-eu deuˬ maˬ ehˇ, ngaˇ sheuˬ uiˬ laꞈ jiˇ 
ma. Aˬ yawꞈ maꞈ-ahˇ nawˬ-euˬ tiˬ jawˬ sheuˬ uiˬ-awˇ, nawˬ-ahˇ mehˬ tsoeˬ neˇ 
myawˆ ni lehˆ dzeh-awˇ bi haw ma.  
38Aˬ cawˬ aˬ da nehˬ-ehˇ bahˬ-euˬ jeˬ hawˇ-eu meh maˬ laˇ geuꞈ-euˬ jeˬ aˇ poeˬ, 
ngaˇ nawˬ-ahˇ yaˇ kʼaˬ daˇ-awˇ, ngaˇ nui ma pehˇ dui dui-eu laꞈ kʼoeˇ, shiˇ gaˇ keuˆ 
ni nawˬ-ahˇ ngaˇ kʼehˬ ma.  
39Ngaˇ nawˬ-ahˇ aˬ yawꞈ maꞈ-euˬ aˬ laꞈ laꞈ kʼoeˇ a nehˬ-awˇ, nawˬ neh meh maˬ laˇ 
geuꞈ-euˬ jawˇ duˬ deuˬ hawˇ-eu tahˬ pahˬ aˬ ma mawˇ kawˇ-ahˇ uˬ duˬ tahˬ-euˬ 
jawˇ duˬ deuˬ-ahˇ, aˬ yawꞈ maꞈ laˆ cawˆ tehꞈ-a. Nawˇ dm luꞈ-eu mehˬ tsoeˬ hawˇ-eu 
nawˇ geuꞈ luꞈ-eu myawˬ guˇ deuˬ aˬ yawꞈ maꞈ lehˆ doˆ jiˇ-awˇ, neˇ myawˆ ni bi jawˇ 
yaꞈ tehꞈ-a.  
40“Nawˬ-ahˇ kʼaˬ lo bi biˬ-eu gʼaˇ duˬ tsawˇ haˬ aˇ maꞈ tiˬ maꞈ sheuˬ laꞈ-awˇ, tsawˇ 
haˬ kʼoeˇ deuˬ nawˬ-ahˇ deuˆ tm deuˆ tmˇ jiˇ tehꞈ-a. 
41Aˬ yawꞈ maꞈ nawˬ-euˬ nymˇ-ahˇ miˬ dzaˬ dzah puiˆ dzeh-awˇ, zaˬ miˬ zaˬ deuˬ 
baˬ maꞈ puˇ jeˬ-ehˇ jawˇ-eu mehˬ shi nawˬ-ahˇ kʼehˬ nehˬ kʼaˆ nehˬ tehꞈ-a. Nawˇ 
meh maˬ laˇ maˬ paˇ geuꞈ ni maˬ ehˇ, nawˇ mawꞈ leˇ-eu deuˬ-ahˇ nawˇ laꞈ sawˬ maˬ 
paˇ biꞈ ni maˬ ehˇ, ngaˇ jahˇ ma.  
42Kʼoeˇ ngeh jawˇ, ngaˇ nui ma pehˇ-eu taˬ leˇ-awˇ, ciˬ cuˇ ni jawˇ ma. Nui ma naˇ-
awˇ myaˆ naˆ-eu jeˬ maˬ paˇ bi ahˇ ma.  

43Nawˇ zaˬ guˬ pyeuꞈ ngeh ngaˬ neh nawˬ-ahˇ mˇ nehˬ-euˬ jeˬ nawˇ ngehˇ jiˇ-awˇ, 
nawˬ neh kʼaˇ mˇ-euˬ yawˬ jeˬ na luꞈ ngaˬ-ahˇ nui ma laˆ pehˇ nehˬ laꞈ-euˬ meh. 
Kʼoeˇ miˇ neh, kʼoeˇ deuˬ dawˬ tawˆ luꞈ aˇ poeˬ nawˬ-ahˇ ngaˇ paˇ jahˇ kʼoꞈ-euˬ ma. 
Kʼaˇ jawꞈ kʼaˇ doeˇ-eu jeˬ mˇ-euˬ uˬ taꞈ-ehˇ, aˬ jeˬ miˇ neh ciˇ piˇ piˇ te” lehˇ, Dawˬ 
tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu meh.  

Aˬ ma-ahˇ duˇ-eu aˬ buˇ 

44Sahˬpaˬ Miˬyehˇ ehˇ-eu, “Yeˬluˇsaˬlehˬ-oˇ, aˬ ma-ahˇ duˇ-eu aˬ buˇ lehˇ aˬ cawˬ 
nawˬ-ahˇ dawˬ daˬ daˬ tehꞈ-a.  
45Nawˇ-aˬ, maˇ maˇ ni nawˬ ma-euˬ aˬ buˇ meh. Nawˬ ma-aˬ, yawˬ ha-euˬ kʼaˬ dzeˇ 
zaˬ hawˇ-eu zaˬ deuˬ-ahˇ nui daˆ daˆ-euˬ meh. Nawˇ-aˬ, nawˬ-euˬ mehˇ nmˇ aˬ buˇ 
deuˬ-ahˇ duˇ-eu meh. Aˬ yawꞈ maꞈ yawˬ ha-euˬ kʼaˬ dzeˇ zaˬ hawˇ-eu zaˬ deuˬ-ahˇ 
bye-euˬ meh. Nawˬ ha mehˇ nmˇ-euˬ aˬ ma-aˬ, Heˬtaˆ tsawˇ jeuˬ pyeuꞈ-awˇ aˬ da-aˬ 
Aˬmawˇliˆ tsawˇ jeuˬ meh.  
46“Nawˬ-euˬ mehˇ nmˇ aˬ buˇ aˬ yuiꞈ yuiꞈ saˬ gʼaˬ-aˬ, kʼoeˇ taˆ paw jawˇ-eu Saˬmaˬliˆ 
meuˬ pyeuꞈ-awˇ, aˬ yawꞈ-euˬ aˬ buˇ pyeuꞈ-eu pu deuˬ nehˬ-ehˇ jawˇ luꞈ-eu meh. 
Nawˬ-euˬ aˬ nyiˇ aˬ buˇ gʼaˬ-aˬ, laꞈ oˆ paw jawˇ-eu Sawˇdoˬ meuˬ pyeuꞈ-awˇ, aˬ 
yawꞈ-euˬ aˬ buˇ pyeuꞈ-eu pu deuˬ nehˬ-ehˇ jawˇ luꞈ-eu meh.  
47Aˬ yawꞈ maꞈ-euˬ kuiˇ toꞈ-ahˇ nawˇ caw teh-awˇ, aˬ yawꞈ maꞈ loꞈ-ehˇ ya dehꞈ jawꞈ 
naˇ, nawˇ nui kʼahˇ shiˇ ma loˇ. Kʼoeˇ naˆ tehꞈ maˬ ngeuˇ-a siˬ. Tiˬ kʼehˇ laˇ kʼehˬ laꞈ 
kʼoeˇ nawˬ neh kʼaˇ mˇ kʼaˇ shaˇ-euˬ yawˬ jeˬ na luꞈ laꞈ kʼoeˇ, aˬ yawꞈ nyaꞈ naˆ maˬ 
tseˇ nawˇ dehꞈ doeˇ dui dui-euˬ meh.  
48“Ngaˇ dehꞈ luꞈ-eu Miˬyehˇ kʼaˇ pyeuꞈ kʼoeˇ keuˆ ni, nawˬ-euˬ aˬ nyiˇ Sawˇdoˬ meuˬ 
hawˇ-eu aˬ yawꞈ-euˬ aˬ buˇ pyeuꞈ-eu pu deuˬ-aˬ, nawˇ hawˇ-eu nawˬ-euˬ aˬ buˇ 
pyeuꞈ-eu pu deuˬ naˆ ni yaw haiˬ jeˬ maˬ mˇ keuˆ-aˬ lehˇ, Dawˬ tawˆ kʼoeˇ taˆ uˆ 
lahˇ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma.  
49Aˬ yawꞈ hawˇ-eu aˬ yawꞈ-euˬ aˬ buˇ deuˬ-aˬ, nui ma huiˬ kʼaˇ za-eu meh. Aˬ jeˬ 
miˇ neh ehˇ naˇ, aˬ yawꞈ maꞈ dzaˬ dzaˬ dawˇ dawˇ jaˆ loꞈ-awˇ, nui saˇ oꞈ-eu laꞈ kʼoeˇ 
ya dehꞈ luꞈ meh. Ehˇ kʼawꞈ, shaˬ zaˬ zahˬ zaˬ deuˬ-ahˇ aˬ yawꞈ maꞈ maˬ caw ba 
nehˬ-a.  
50Aˬ yawꞈ maꞈ nui ma huiˬ-eu gʼahˇ-eu laꞈ kʼoeˇ, ngaˇ bye-eu gaˇ mˇ-euˬ miˇ neh, aˬ 
yawꞈ maꞈ-ahˇ ngaˇ laˆ cawˆ nehˬ-euˬ gaˇ kawˆ nawˇ siˬ duˬ luꞈ meh.  
51“Saˬmaˬliˆ meuˬ-aˬ, nawˬ-euˬ tiˬ paˆ naˆ ni kʼawꞈ iˬ baˇ maˬ mˇ-aˬ. Nawˇ-aˬ, aˬ 
yawꞈ naˆ maˬ tseˇ dehꞈ jawꞈ dui dui-euˬ meh. Nawˬ neh mˇ bahˬ-euˬ jeˬ-ahˇ shaˇ 
cehˆ haw naˇ, nawˬ-euˬ mehˇ nmˇ aˬ buˇ kʼoeˇ nyiˬ gʼaˬ iˬ baˇ maˬ ahˇ gaˇ duˇ-eu 
meh.  
52Nymˬ-mˇ poˆ jawˇ-aˬ, shaꞈ dawˇ dui dui-eu jeˬ-ahˇ nawˇ ya daˬ tehꞈ-a. Nawˬ-euˬ iˬ 
baˇ-aˬ, nawˬ-euˬ mehˇ nmˇ aˬ buˇ kʼoeˇ nyiˬ gʼaˬ-euˬ iˬ baˇ myaˆ maˬ tseˇ myaˬ dui 
dui-eu miˇ neh, aˬ yawꞈ nyaꞈ iˬ baˇ ahˇ gaˇ maˬ duˇ-a. Shaꞈ dawˇ dui dui-eu jeˬ-ahˇ 
nawˇ daˬ-awˬ. Aˬ jeˬ miˇ neh naˇ, nawˬ-euˬ mehˇ nmˇ kʼoeˇ nyiˬ gʼaˬ-euˬ iˬ baˇ aˬ 
cawˬ haw byoˆ gaˇ keuˆ ni, nawˬ-euˬ yaw lehˬ aˇ dzehˬ dzeuˇ-euˬ meh.” 

Sawˇdoˬ meuˬ hawˇ-eu Saˬmaˬliˆ meuˬ-ahˇ paˇ bi dehꞈ dzaˬ laˇ tehꞈ-a 

53Yeˬluˇsaˬlehˬ meuˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-euˬ meh. “Aˬ yawꞈ 
nyaꞈ-ahˇ ngaˇ paˇ bi dehꞈ dzaˬ laˇ ma. Sawˇdoˬ meuˬ hawˇ-eu aˬ yawꞈ-euˬ aˬ buˇ 
pyeuꞈ-eu pu deuˬ maˬ ehˇ, Saˬmaˬliˆ meuˬ hawˇ-eu aˬ yawꞈ-euˬ aˬ buˇ pyeuꞈ-eu pu 
deuˬ maˬ ehˇ, bi baw bi za le ma. Nawˬ-ahˇ kʼawꞈ ngaˇ bi baw bi za le ma.  
54Nawˇ yawˬ haˇ yawˬ ha ya shaꞈ dawˇ tehꞈ-a. Nawˇ ya shaꞈ dawˇ-eu jeˬ baˬ da neh, 
nawˬ-euˬ mehˇ nmˇ aˬ buˇ kʼoeˇ nyiˬ buˇ dehꞈ dzaˬ-eu jeˬ doˆ dzehˬ laˇ tehꞈ-a.  
55Aˬ yawꞈ nyaꞈ paˇ baw paˇ za le-awˇ, nawˇ hawˇ-eu nawˬ-euˬ aˬ buˇ pyeuꞈ-eu pu 
deuˬ-ahˇ kʼawꞈ bi dehꞈ dzaˬ laˇ ma.  
56Nawˇ dehꞈ dzaˬ ngeh, nawˬ-euˬ aˬ nyiˇ Sawˇdoˬ meuˬ-euˬ gaˇ kawˆ maˬ ja nahˇ-
euˬ maˬ ngeuˇ loˇ.  
57Nawˬ neh mˇ-euˬ yaw haiˬ jeˬ bya cehˆ ni maˬ doˆ laˇ mi naˆ-ehˇ, nawˇ kʼoeˇ loꞈ-
ehˇ jahˇ gʼeh-euˬ maˬ ngeuˇ loˇ. Nymˬ-mˇ poˆ jawˇ-aˬ, nawˇ hawˇ-eu aˬ yawꞈ tiˬ 
kawˆ meh. Eˬdoˬ tsawˇ haˬ, Piˇliˇtiˆ tsawˇ haˬ hawˇ-eu, nawˬ-ahˇ bye-eu nawˬ-euˬ 
dawˬ peh kʼaˇ jawˇ-eu tsawˇ haˬ deuˬ-euˬ ja bu ja doeˇ duˬ meh.  
58Nawˬ neh dehꞈ cawˆ dehꞈ doeˇ-euˬ aˇ poeˬ nawˇ ya daˬ poˆ tehꞈ-a” lehˇ Sahˬpaˬ 
Miˬyehˇ ehˇ-eu meh.  

Mˬ maˬ maˬ byaˆ zaˇ ziˇ ziꞈ-eu Dawˬ ma saˇ jaˇ 

59Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Nawˬ neh 
saˇ jaˇ dzaˬ-euˬ dawˬ-ahˇ nawˇ yehˬ bawˬ-ehˇ gʼeh-awˇ, dawˬ ma saˇ jaˇ-ahˇ puiˬ-
euˬ miˇ neh, nawˬ-ahˇ oꞈ-eu geuˇ-eu loꞈ-ehˇ ngaˇ jahˇ nehˬ ma.  
60Ehˇ kʼawꞈ, nawˇ zaˬ guˬ pyeuꞈ ngeh nawˬ nehˬ-ehˇ ngaˇ dzaˬ-euˬ dawˬ ma saˇ jaˇ-
ahˇ ngaˇ taˬ huiˬ-awˇ, mˬ maˬ maˬ byaˆ zaˇ ziˇ ziꞈ-eu dawˬ ma saˇ jaˇ tiˬ hmˬ, nawˬ 
nehˬ-ehˇ ngaˇ dzaˬ taꞈ ma.  
61Nawˬ-euˬ aˬ yuiꞈ hawˇ-eu aˬ nyiˇ kʼoeˇ nyiˬ gʼaˬ nawˬ-ahˇ ngaˇ biꞈ kʼoꞈ ngeh, nawˬ 
neh dehꞈ dzeuˇ mˇ dzeuˇ yaꞈ-euˬ jeˬ-ahˇ nawˇ noeˬ mawˇ-awˇ ya shaꞈ dawˇ tehꞈ-a. 
Ngaˇ nawˬ nehˬ-ehˇ dzaˬ taˬ-eu dawˬ ma saˇ jaˇ laꞈ kʼoeˇ maˬ ehˇ taˬ-euˬ kʼawꞈ, aˬ 
nyaꞈ nmˇ-ahˇ nawˬ-euˬ aˬ buˇ loꞈ-ehˇ nawˬ-ahˇ biꞈ-eu ma.  
62Nawˬ nehˬ-ehˇ ngaˇ dawˬ ma saˇ jaˇ paˇ dzaˬ ziꞈ-awˇ, ngaˇ Sahˬpaˬ Miˬyehˇ pyeuꞈ-
eu nawˇ ya siˬ duˬ tehꞈ-a.  
63Nawˬ neh kʼaˇ mˇ kʼaˇ shaˇ lehˬ-euˬ jeˬ-ahˇ ngaˇ iˬ baˇ pyehˬ nehˬ ma. Ehˇ kʼawꞈ 
nawˬ-euˬ yaw lehˬ-ahˇ nawˇ noeˬ mawˇ-awˇ, kʼaˬ meh maˬ mˇ nga peuˬ ni shaꞈ 
dawˇ dui dui tehꞈ-a” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu 
meh.  

Yeˬsaˬgeˬlaˇ 17 

Kʼaˬ dzeˇ hawˇ-eu aˬ gaꞈ baw duˆ gaˇ kawˆ yaw jeˬ ma jeˬ dawˬ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, Iˇsaˬleˬlaˆ tsawˇ haˬ deuˬ-ahˇ yaw jeˬ ma jeˬ gaˇ kawˆ tiˬ hmˬ ja 
mehˬ nehˬ-awˬ.  



1600 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

3Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, aˬ yawꞈ maꞈ-ahˇ heu 
loꞈ-ehˇ ehˇ-eu gaˇ kawˆ bi siˬ-awˬ. Muiˬ dui dui-eu caꞈ hm tsoꞈ-awˇ, aˬ dahˇ mahˇ 
dui dui-eu kʼaˬ dzeˇ dzeˇ ma tiˬ mawˇ jawˇ-eu meh. Leˬbaˬnoˬ gawˬ jawˬ-ahˇ aˬ 
yawꞈ zaw gʼeh-awˇ, shuˬ liˇ aˇ bawˇ-euˬ uˬ dzo toˆ tsehˆ-euˬ meh.  
4Shuˬ liˇ uˬ dzo kʼoeˇ, jeˬ gaꞈ jeˬ ka mˇ-eu miˇ kʼahˬ-ahˇ aˬ yawꞈ tsi kʼoꞈ leꞈ-awˇ, baw 
gaꞈ deuˬ-euˬ meuˬ-ahˇ tsi taˬ-euˬ meh.  
5Kʼoeˇ naˇ, Iˇsaˬleˬlaˆ miˇ kʼahˬ-ahˇ jaˆ-eu aˇ bawˇ aˇ ji tiˬ ji aˬ yawꞈ tsi-awˇ iˇ cuꞈ maˬ 
tsehˆ leˇ ni jaˆ-eu miˇ tsaˬ miˇ muiˬ muiˬ-eu jawˇ duˬ-ahˇ ka taˬ-euˬ meh.  
6Aˇ bawˬ kʼoeˇ mehˇ laˇ-awˇ, yaw awˆ awˆ-ehˇ gʼeh-eu huiˬ dui dui-eu aˬ gaꞈ baw 
duˆ pyeuꞈ laˇ-euˬ meh. Uˬ pyaˬ uˬ laꞈ deuˬ kʼoeˇ taˆ paw kʼaˬ dzeˇ jawˇ paw ciˬ 
pyawˇ-awˇ, duˬ ciˇ yaw naꞈ-ahˇ toeˬ-iˇ-euˬ meh. Aˬ gaꞈ ciˇ ni-ahˇ uˬ pyaˬ uˬ laꞈ hawˇ-
eu aˇ paꞈ tiˬ gʼoeˬ tsoꞈ kaˬ taˬ-euˬ meh.  
7“Caꞈ hm tsoꞈ myaˬ dui dui-awˇ, aˬ dahˇ mahˇ dui dui-eu kʼaˬ dzeˇ dzeˇ ma tiˬ mawˇ 
paˇ jawˇ-eu meh. Aˬ gaꞈ baw duˆ kʼoeˇ duˆ-aˬ, aˬ yawꞈ dehꞈ luꞈ-eu yaˇ kmˇ-ahˇ jaˆ-eu 
iˇ cuꞈ myaˆ maˬ tseˇ, kʼaˬ dzeˇ kʼoeˇ mawˇ iˇ cuꞈ biꞈ laꞈ tehꞈ-a lehˇ, noeˬ tmˬ-awˇ aˬ 
yawꞈ-euˬ duˬ ciˇ maˬ ehˇ, aˇ paꞈ maˬ ehˇ, kʼaˬ dzeˇ kʼoeˇ mawˇ jawˇ paw ciˬ pyawˇ-
euˬ meh.  
8Ehˇ kʼawꞈ, miˇ muiˬ muiˬ-eu jawˇ duˬ-ahˇ ka taˬ-euˬ miˇ neh, aˇ paꞈ sahˇ le, aˇ siˬ loˆ 
le-awˇ, yaw shehꞈ kʼahˬ sehˇ jaˆ-eu aˬ gaꞈ baw duˆ pyeuꞈ laˇ nya-eu meh.  
9“Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ naˇ haˬ 
mawꞈ-eu ma. Aˬ gaꞈ baw duˆ kʼoeˇ maˬ shiˇ ni mehˇ laˇ nya tehꞈ-a loˇ. Kʼaˬ dzeˇ yaw 
beh mawˇ aˬ gaꞈ baw duˆ kʼoeˇ-ahˇ maˬ gʼawˇ lehˆ doˆ ni byehˇ tehꞈ-a loˇ. Aˇ siˬ 
shawˆ dzeh-awˇ, uˬ laꞈ ngawˬ kʼehꞈ-awˇ bi nyoeˬ-iˇ ni maˬ jahˇ-ehˇ byehˇ nehˬ tehꞈ-
a loˇ. Baw duˆ kʼoeˇ gʼawˇ lehˆ doˆ-eu gʼaˇ duˬ gʼaˬ teu naˆ naˆ-ehˇ maˬ jiˇ-aˇ. Tsawˇ 
haˬ gʼawˬ mya ni maˬ loˬ-aˇ.  
10Baw duˆ kʼoeˇ duˆ ka dehꞈ-euˬ kʼawꞈ, dehꞈ-iˇ nya tehꞈ-a loˇ. Nahˇ ma doˆ kʼehˬ 
paw neh baw gʼeh laꞈ-euˬ jaˬ lehˇ zaw leˇ ngeh, maˬ nyoeˬ-iˇ ni jaˆ coeˇ tehꞈ-a loˇ. Aˬ 
yawꞈ-ahˇ ka dehꞈ-euˬ tsahˇ-ahˇ maˬ nyoeˬ-iˇ ni jaˆ coeˇ tehꞈ-a loˇ.” 

Yaw jeˬ ma jeˬ kʼoeˇ-euˬ dawˬ tsuiꞈ 

11Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
12“Yaw jeˬ ma jeˬ kʼoeˇ-euˬ gaˇ kawˆ dawˬ tsuiꞈ siˬ nya ma loˇ lehˇ, ngaˬ-ahˇ puiˬ-eu 
tsawˇ haˬ kʼoeˇ deuˬ-ahˇ naˇ haˬ-iˬ sheˇ. Baˬbuˇloˬ sahˬpaˬ Yeˬluˇsaˬlehˬ meuˬ-ahˇ 
oe-awˇ, Yuˇdaˆ sahˬpaˬ hawˇ-eu gaˇ mˇ-eu yaw huiˬ yaw mahˇ deuˬ-ahˇ Baˬbuˇloˬ 
miˇ kʼahˬ-ahˇ nyehꞈ ka gʼeh-euˬ meh.  
13Sahˬpaˬ-euˬ aˇ jeuˬ aˇ ca nymˇ jiˇ tiˬ nymˇ-ahˇ aˬ yawꞈ tseˇ doˆ-awˇ, saˇ jaˇ dzaˬ-
awˇ bi kamˬ-eu laꞈ kʼoeˇ sahˬpaˬ ka nehˬ yaꞈ-euˬ meh. Miˇ kʼahˬ kʼoeˇ taˆ aˬ yuiꞈ aˬ 
tsu kʼaˇ geuꞈ-euˬ deuˬ-ahˇ aˬ yawꞈ nyehꞈ gʼeh jiˇ-euˬ meh.  
14Miˇ kʼahˬ kʼoeˇ kʼahˬ maˬ paˇ tuˇ laˇ nya-ehˇ, aˬ yawꞈ nehˬ-ehˇ dzaˬ taˬ yaꞈ-eu saˇ 
jaˇ-ahˇ maˬ bi puiˬ-eu gʼaˇ duˬ aˬ yawꞈ kʼoeˇ loꞈ-ehˇ jahˇ yaꞈ-euˬ meh.  
15Ehˇ kʼawꞈ, Yuˇdaˆ sahˬpaˬ puiˬ-awˇ, mahˬ deuˬ hawˇ-eu yehˇ deuˬ gʼawˬ mya ni 
caw ba nehˬ laꞈ gaˇ noeˬ tmˬ-awˇ, Iˇjiˇtuˆ sahˬpaˬ jawˇ gaˇ tsawˇ haˬ pyehˬ gʼeh-euˬ 

meh. Aˬ yawꞈ kʼoeˇ loꞈ-ehˇ leh jeh pyeuꞈ nya tehꞈ-a loˇ. Aˬ yawꞈ kʼoeˇ loꞈ-ehˇ teuˆ-
awˇ teuˆ buˬ nya tehꞈ-a loˇ. Aˬ yawꞈ saˇ jaˇ puiˬ-euˬ baˬ da neh, kʼehˬ-eu kʼaˆ-eu jeˬ-
ahˇ maˬ dzeuˇ-iˇ nya-a.” 
16Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu, “Ngaˇ dehꞈ luꞈ-eu Miˬyehˇ 
kʼaˇ pyeuꞈ kʼoeˇ keuˆ ni, sahˬpaˬ heu gʼaˬ Baˬbuˇloˬ miˇ kʼahˬ-ahˇ ya shiˇ-eu yaw duˬ 
baw tehꞈ-a. Aˬ jeˬ miˇ neh ehˇ naˇ, yawˬ ha neh kamˬ tsehˆ-euˬ dawˬ-ahˇ maˬ caw 
teh-eu uˬ taꞈ, aˬ yawꞈ-ahˇ sahˬpaˬ ka nehˬ yaꞈ-euˬ Baˬbuˇloˬ sahˬpaˬ nehˬ-ehˇ dzaˬ-
euˬ saˇ jaˇ-ahˇ, aˬ yawꞈ puiˬ-euˬ meh.  
17Tsawˇ haˬ gʼawˬ mya ni sehꞈ-eu gʼaˇ duˬ, Baˬbuˇloˬ tsawˇ haˬ deuˬ miˇ tsaˬ ciˬ goˇ-
awˇ kuˬ kaˬ duˬ le ngeh jawˇ, gʼaˬ kʼaˆ dui dui-eu Iˇjiˇtuˆ guiˇ maꞈ kʼawꞈ aˬ yawꞈ-ahˇ 
maˬ caw ba nehˬ nya-a.  
18Aˬ yawꞈ neh kamˬ taˬ-euˬ dawˬ hawˇ-eu, aˬ yawꞈ neh dzaˬ taˬ-euˬ saˇ jaˇ-ahˇ aˬ 
yawꞈ puiˬ-euˬ meh. Heu deuˬ dawˬ tawˆ luꞈ-ahˇ aˬ yawꞈ mˇ-euˬ miˇ neh, nymˬ-mˇ 
aˬ yawꞈ maˬ paˇ law-iˇ nya meh.” 
19Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu, “Ngaˬ-euˬ tsawˇ myahˇ uˬ 
moˆ aˬ yawꞈ neh dzaˬ taˬ-euˬ saˇ jaˇ-ahˇ aˬ yawꞈ puiˬ-euˬ miˇ neh, ngaˇ dehꞈ luꞈ-eu 
Miˬyehˇ kʼaˇ pyeuꞈ kʼoeˇ keuˆ ni, aˬ yawꞈ-ahˇ ngaˇ maˬ kʼehˬ-ehˇ maˬ byehˇ.  
20Shaˬ jiˇ beuˆ-eu tsawˇ haˬ zmˬ-euˬ za neh, aˬ yawꞈ-ahˇ dzeh pymˬ-awˇ nyehꞈ ma. 
Aˬ yawꞈ ngaˬ-ahˇ saˇ jaˇ puiˬ-euˬ miˇ neh, Baˬbuˇloˬ miˇ kʼahˬ-ahˇ nyehꞈ gʼeh-awˇ, 
kʼoeˇ gaˇ kʼehˬ nehˬ ma.  
21Nya dui kʼaˬ dui dui-eu aˬ yawꞈ-euˬ yehˇ deuˬ guiˇ deuˆ gaˇ bi sehꞈ jiˇ-awˇ, maˬ bi 
sehꞈ ni dzeuˇ-iˇ-euˬ yehˇ deuˬ tiˬ paw tiˬ gʼaˬ-ehˇ cehˆ byaˆ jiˇ tehꞈ-a. Kʼoeˇ ngeh 
jawˇ, Sahˬpaˬ Miˬyehˇ pyeuꞈ-eu ngaˬ neh ngehˬ-euˬ dawˬ naw maꞈ-ahˇ siˬ duˬ laˇ 
tehꞈ-a.” 

Miˬyehˇ biꞈ-euˬ noeˬ tmˬ duˬ 

22Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh.  

“Shuˬ liˇ aˇ bawˇ bawˇ goˇ, uˬ duˬ baw nmˬ ngaˇ tseuˆ tsehˆ-awˇ, gawˬ jawˬ yaw goˇ-
ahˇ ngaˇ ka ma.  
23Iˇsaˬleˬlaˆ gawˬ jawˬ laꞈ kʼoeˇ, goˇ dzehˬ-eu jawˬ kʼoeˇ taˆ ka ma. Uˬ laꞈ sahˇ-awˇ aˇ 
siˬ loˆ-eu, kʼahˬ sehˇ za-eu siˬ daˬ pyeuꞈ-awˇ, aˇ jiˇ yawˬ jeˬ na luꞈ kuꞈ ni, aˇ bawˇ naˇ 
shmˇ awˆ le tehꞈ-a.  
24Ngaˇ Sahˬpaˬ Miˬyehˇ ngeuˇ meh lehˇ, miˇ kʼahˇ laꞈ kʼoeˇ dehꞈ-eu aˇ bawˇ, dawˬ 
tawˆ luꞈ siˬ duˬ jiˇ tehꞈ-a. Bawˇ goˇ deuˬ-ahˇ ngaˇ tuˇ cuˬ-awˇ, bawˇ awˆ deuˬ-ahˇ bi 
goˇ laˇ ma. Bawˇ nyoeˇ deuˬ-ahˇ bi nyoeˬ-iˇ-awˇ, baw guˇ deuˬ-ahˇ bi nyoeˇ laˇ ma. 
Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu ma. Ngaˬ neh kʼaˇ ehˇ taˬ-euˬ jeˬ 
ngaˇ mˇ ma.  

Yeˬsaˬgeˬlaˇ 18 

1Sahˬpaˬ Miˬyehˇ ngaˬ-ahˇ dawˬ ngehˬ cawˬ le-euˬ meh.  

2Aˬ yawꞈ ehˇ-eu, “Iˇsaˬleˬlaˆ miˇ kʼahˬ laꞈ kʼoeˇ tiˬ jawˇ-iˬ maˬ byehˇ ni daˬ luꞈ-eu 
dawˬ daˬ pyeuꞈ-eu, ‘Aˬ da aˬ gaꞈ siˬ cehˇ dzaˬ-euˬ zaˬ seuˬ kmˬ ya kmˬ-mˇ jeˇ’ lehˇ 
ehˇ-eu dawˬ daˬ teu aˬ jeˬ-ahˇ ehˇ mawꞈ ta.” 
3Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu “Ngaˇ dehꞈ luꞈ-eu Miˬyehˇ 
kʼaˇ pyeuꞈ kʼoeˇ keuˆ ni, Iˇsaˬleˬlaˆ miˇ kʼahˬ laꞈ kʼoeˇ dawˬ daˬ heu dawˬ naw maꞈ 
maˬ paˇ ya daˬ haw-aˇ.  
4Tsawˇ haˬ yawˬ gʼaˬ na luꞈ-eu saꞈ laˇ ngaˬ-euˬ tehꞈ ma. Aˬ da aˬ ma deuˬ-euˬ saꞈ laˇ 
maˬ ehˇ, zaˬ deuˬ-euˬ saꞈ laˇ maˬ ehˇ, ngaˬ-euˬ tehꞈ ma. Iˬ baˇ mˇ-eu tsawˇ haˬ aˬ 
yawꞈ gʼaˬ ya shiˇ tehꞈ-a.  
5“Muiˬ dui dui-eu yaw sui yaw dawˇ tsawˇ haˬ tiˬ gʼaˬ jawˇ-eu ehˇ lawˬ.  
6Iˇsaˬleˬlaˆ tsawˇ haˬ deuˬ-euˬ tahˬ pahˬ aˬ ma mawˇ kawˇ deuˬ-ahˇ aˬ yawꞈ uˬ duˬ 
maˬ tahˬ-ehˇ, gawˬ jawˬ gawˬ duˇ doe ni jaˆ-eu uˬ duˬ tahˬ-eu jawˇ duˬ-ahˇ lawˇ-eu 
dzaˇ aˬ yawꞈ maˬ dzaˬ-eu uˬ taꞈ, aˬ cawˬ-euˬ miˬ zaˬ-ahˇ maˬ bahˬ-ehˇ, ba la mawˇ 
luꞈ-eu zaˬ miˬ zaˬ nehˬ-ehˇ aˬ yawꞈ maˬ yuꞈ taꞈ-a.  
7Tsawˇ haˬ tiˬ gʼaˬ-ahˇ-iˬ aˬ yawꞈ maˬ myawꞈ maˬ shuiˇ dzaˬ-ehˇ, tahˇ joe kʼawꞈ maˬ 
joe dzaˬ-a. Aˬ cawˬ neh aˬ yawꞈ-ahˇ kʼaˇ biꞈ daˇ taˬ-euˬ jeˬ aˬ yawꞈ biꞈ kʼoꞈ nehˬ-eu 
meh. Mehꞈ-eu shuꞈ-eu deuˬ-ahˇ aˬ yawꞈ bi dzaˬ bi dawˇ-awˇ, dm gʼaˬ dm lmˇ maˬ 
jaˆ-eu deuˬ-ahˇ dm gʼaˬ dm lmˇ biꞈ-eu meh.  
8Aˬ yawꞈ pyuˇ paˇ nehˬ-awˇ jiˇ jeuˬ maˬ yuˇ dzaˬ-a. Yaw haiˬ jeˬ maˬ mˇ-ehˇ, dawˬ ja 
kʼaˇ doˆ laˇ ngeh dawˇ coe ni jahˇ tsehˆ nehˬ-eu meh.  
9Tsawˇ haˬ kʼoeˇ gʼaˬ-aˬ, ngaˬ-euˬ dawˬ-ahˇ naˇ haˬ geuꞈ-awˇ, ngaˬ-euˬ zahˇ dawˬ 
kʼoꞈ dawˬ-ahˇ yaw muiˬ paˬ-ehˇ caw teh-eu meh. Aˬ yawꞈ-aˬ, yaw tsaˬ yaw dawˇ 
tsawˇ haˬ pyeuꞈ-awˇ, aˬ diˇ aˬ maˇ ya dehꞈ tehꞈ-a” lehˇ, Dawˬ tawˆ kʼoeˇ taˆ uˆ lahˇ-
eu Sahˬpaˬ Miˬyehˇ ehˇ-eu meh.  
10“Kʼoeˇ naˇ, tsawˇ haˬ kʼoeˇ gʼaˬ aˬ li tiˬ li jawˇ-eu ehˇ-awˬ. Aˬ li kʼoeˇ li-aˬ, tahˇ joe 
joe, tsawˇ haˬ sehꞈ-awˇ aˬ da gʼaˬ maˬ mˇ haw-euˬ jeˬ mˇ-eu meh.  
11Aˬ da gʼaˬ kʼoeˇ loꞈ-ehˇ gʼeh-eu tiˬ jeˬ-iˬ maˬ mˇ haw-aˬ. Ehˇ kʼawꞈ, aˬ li kʼoeˇ gʼaˬ 
gawˬ jawˬ gawˬ duˇ doe ni jaˆ-eu uˬ duˬ tahˬ-eu jawˇ duˬ-ahˇ lawˇ-euˬ dzaˇ dzaˬ-
awˇ, aˬ cawˬ-euˬ miˬ zaˬ-ahˇ bahˬ-euˬ meh.  
12Shaˬ zaˬ zahˬ zaˬ-ahˇ myawꞈ dzaˬ shuiˇ dzaˬ-awˇ, tahˇ joe kʼawꞈ joe dzaˬ-euˬ meh. 
Aˬ cawˬ neh biꞈ daˇ laˇ-euˬ mˇ myawˬ aˬ yawꞈ maˬ biꞈ kʼoꞈ nehˬ-a. Lawˇ ciꞈ zaˬ deuˬ 
uˬ duˬ tahˬ-eu jawˇ duˬ-ahˇ le-awˇ, nui daˆ daˆ laˇ paˬ-ehˇ gʼeh-eu tahˬ pahˬ aˬ ma 
mawˇ kawˇ deuˬ-ahˇ uˬ duˬ tahˬ-eu meh.  
13Aˬ cawˬ-ahˇ pyuˇ paˇ nehˬ-awˇ jiˇ jeuˬ yuˇ dzaˬ-euˬ meh. Aˬ li kʼoeˇ gʼaˬ ya dehꞈ 
tehꞈ-a loˇ. Maˬ ya dehꞈ-a. Nui daˆ daˆ dui dui laˇ paˬ-ehˇ gʼeh-eu gaˇ heu deuˬ aˬ 
yawꞈ mˇ-euˬ miˇ neh, ya shiˇ tehꞈ-a. Aˬ yawꞈ ya shiˇ-eu kʼoeˇ aˬ cawˬ maˬ guˬ-a.  
14“Aˬ li kʼoeˇ gʼaˬ aˬ li tiˬ li jawˇ le-euˬ ehˇ-awˬ. Aˬ da gʼaˬ neh mˇ-euˬ iˬ baˇ dawˬ 
tawˆ luꞈ-ahˇ aˬ li gʼaˬ mawˇ jiˇ-euˬ meh. Ehˇ kʼawꞈ, aˬ da gʼaˬ loꞈ-ehˇ aˬ yawꞈ maˬ 
dehꞈ-a.  

15Iˇsaˬleˬlaˆ tsawˇ haˬ deuˬ-euˬ tahˬ pahˬ aˬ ma mawˇ kawˇ deuˬ-ahˇ aˬ yawꞈ uˬ duˬ 
maˬ tahˬ-ehˇ, gawˬ jawˬ gawˬ duˇ doe ni jaˆ-eu uˬ duˬ tahˬ-eu jawˇ duˬ deuˬ-ahˇ 
lawˇ-euˬ dzaˇ aˬ yawꞈ maˬ dzaˬ-a.  
16Aˬ cawˬ-euˬ miˬ zaˬ-ahˇ aˬ yawꞈ maˬ bahˬ-a. Aˬ cawˬ-ahˇ nawˬ dzaˬ kʼaˆ dzaˬ-awˇ, 
tahˇ joe joe dzaˬ-eu jeˬ maˬ mˇ-a. Aˬ cawˬ neh kʼaˇ biꞈ daˇ laˇ-euˬ jeˬ aˬ yawꞈ biꞈ kʼoꞈ 
nehˬ-awˇ, mehꞈ-eu shuꞈ-eu tsawˇ haˬ deuˬ-ahˇ bi dzaˬ bi dawˇ-eu uˬ taꞈ, dm gʼaˬ 
dm lmˇ maˬ jaˆ-eu deuˬ-ahˇ dm gʼaˬ dm lmˇ biꞈ-eu meh. 
17Yaw haiˬ jeˬ aˬ yawꞈ maˬ mˇ-a. Pyuˇ paˇ nehˬ-awˇ jiˇ jeuˬ maˬ yuˇ dzaˬ-a. Ngaˬ-euˬ 
zahˇ dawˬ kʼoꞈ dawˬ mehˬ nah aˬ yawꞈ caw teh-awˇ, ngaˬ-euˬ dawˬ naˇ haˬ geuꞈ-eu 
meh. Aˬ yawꞈ aˬ da-euˬ iˬ baˇ baˬ da neh aˬ yawꞈ maˬ ya shiˇ-ehˇ maˇ maˇ ni ya dehꞈ 
tehꞈ-a.  
18Aˬ yawꞈ-euˬ aˬ da-aˬ, kʼoeˇ loꞈ-ehˇ maˬ dehꞈ ni, jaˬ myawꞈ mehˇ shuiˇ shuiˇ dzaˬ-
awˇ, tahˇ joe joe dzaˬ-euˬ uˬ taꞈ, tsawˇ haˬ yawˬ gʼaˬ na luꞈ-ahˇ yaw haiˬ jeˬ jahˇ 
nehˬ-euˬ meh. Kʼoeˇ miˇ neh, yawˬ ha neh mˇ-euˬ iˬ baˇ baˬ da neh aˬ yawꞈ ya shiˇ-
euˬ meh.  
19“Ehˇ kʼawꞈ, naw maꞈ heu loꞈ-ehˇ ehˇ-eu meh. Aˬ jeˬ miˇ neh aˬ da-euˬ iˬ baˇ baˬ da 
neh aˬ li gʼaˬ kʼehˬ-eu kʼaˆ-eu jeˬ-ahˇ maˬ ya daˬ ta lehˇ ehˇ-eu meh. Aˬ li gʼaˬ yaw 
tsaˬ yaw dawˇ jeˬ mˇ-eu meh. Ngaˬ-euˬ zahˇ dawˬ kʼoꞈ dawˬ-ahˇ aˬ yawꞈ yaw muiˬ-
ehˇ caw teh-euˬ miˇ neh, aˬ yawꞈ aˬ diˇ aˬ maˇ ya dehꞈ tehꞈ-a.  
20Iˬ baˇ mˇ-euˬ tsawˇ haˬ aˬ yawꞈ gʼaˬ ya shiˇ tehꞈ-a. Aˬ da-euˬ iˬ baˇ baˬ da neh, aˬ li 
gʼaˬ kʼehˬ-eu kʼaˆ-eu jeˬ-ahˇ maˬ ya daˬ-aˇ. Kʼoeˇ loꞈ-ehˇ duˇ ni, aˬ li -euˬ iˬ baˇ baˬ da 
neh, aˬ da gʼaˬ kʼehˬ-eu kʼaˆ-eu jeˬ-ahˇ maˬ ya daˬ-aˇ. Muiˬ-eu tsawˇ haˬ yaw muiˬ 
jeˬ mˇ-euˬ baˬ da neh guiˬ lahˬ za-awˇ, haiˬ-eu tsawˇ haˬ yawˬ ha neh mˇ-euˬ yaw 
haiˬ jeˬ baˬ da neh ya shaˬ tehꞈ-a.  
21“Haiˬ-eu tsawˇ haˬ tiˬ gʼaˬ iˬ baˇ maˬ mˇ ni byehˇ-awˇ, ngaˬ-euˬ zahˇ dawˬ kʼoꞈ 
dawˬ mehˬ nah caw teh-eu laꞈ kʼoeˇ, yaw tsaˬ yaw dawˇ jeˬ mˇ naˇ, aˬ yawꞈ maˬ ya 
shiˇ ni, aˬ diˇ aˬ maˇ ya dehꞈ tehꞈ-a. 
22Aˬ yawꞈ yaw tsaˬ yaw dawˇ jeˬ paˇ mˇ-euˬ baˬ da neh, aˬ yawꞈ-euˬ iˬ baˇ pyehˬ 
nehˬ-awˇ yaw dehꞈ ya dehꞈ tehꞈ-a.  
23Haiˬ-eu tsawˇ haˬ shiˇ gaˇ ngaˇ laˬ kʼaˬ cehˇ meh lehˇ naw maꞈ noeˬ te loˇ lehˇ, 
Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu ma. Maˬ ngeuˇ. Aˬ yawꞈ noeˬ 
poˆ noeˬ paˇ-awˇ yaw dehꞈ ya dehꞈ gaˇ ngaˇ mawˇ mawꞈ-eu ma.  
24“Ehˇ kʼawꞈ, yaw tsaˬ yaw dawˇ tsawˇ haˬ tiˬ gʼaˬ yaw muiˬ jeˬ maˬ mˇ ni byehˇ-
awˇ, haiˬ-eu tsawˇ haˬ deuˬ kʼaˇ mˇ-eu loꞈ-ehˇ, nuiˬ daˆ daˆ laˇ paˬ-ehˇ gʼeh-eu yaw 
haiˬ jeˬ mˇ dahˬ beh laˇ ngeh, aˬ yawꞈ yaw dehꞈ ya dehꞈ tehꞈ-a loˇ. Aˬ yawꞈ neh kʼaˇ 
mˇ dzeuˇ yaꞈ-euˬ yaw muiˬ jeˬ dawˬ tawˆ luꞈ ngehˇ byoˆ nehˬ jiˇma. Aˬ yawꞈ saˇ jaˇ 
maˬ ziꞈ ni iˬ baˇ mˇ-euˬ baˬ da neh ya shiˇ tehꞈ-a.  
25“Sahˬpaˬ Miˬyehˇ gaˇ mˇ-eu maˬ tsaˬ nga lehˇ naw maꞈ ehˇ-eu meh. Iˇsaˬleˬlaˆ 
tsawˇ haˬ deuˬ-oˇ, ngaˇ ehˇ gaˇ naˇ haˬ sheˇ. Ngaˇ mˇ-eu maˬ tsaˬ nga lehˇ naw maꞈ 
noeˬ-eu meh. Maˬ tsaˬ-eu-aˬ, naw maꞈ neh mˇ-euˬ gaˇ meh.  

26Yaw tsaˬ yaw dawˇ tsawˇ haˬ tiˬ gʼaˬ yaw tsaˬ yaw dawˇ jeˬ maˬ mˇ ni byehˇ-awˇ, 
yaw haiˬ jeˬ mˇ-awˇ shiˇ naˇ, aˬ yawꞈ neh mˇ-euˬ yaw haiˬ jeˬ baˬ da neh ya shiˇ-eu 
jeˬ pyeuꞈ-eu meh. 
27Haiˬ-eu tsawˇ haˬ tiˬ gʼaˬ iˬ baˇ maˬ mˇ ni byehˇ-awˇ, yaw tsaˬ yaw dawˇ jeˬ mˇ 
naˇ, aˬ yawꞈ yawˬ haˇ yawˬ ha ka kʼoꞈ-eu meh.  
28Aˬ yawꞈ yawˬ ha-euˬ yaw lehˬ noeˬ siˬ-awˇ, iˬ baˇ maˬ mˇ ni byehˇ-euˬ meh. Kʼoeˇ 
miˇ neh, aˬ yawꞈ maˬ ya shiˇ-ehˇ, yaw dehꞈ ya dehꞈ daˆ leꞈ tehꞈ-a.  
29Kʼoeˇ ngeh jawˇ, naw maꞈ Iˇsaˬleˬlaˆ tsawˇ haˬ deuˬ, Sahˬpaˬ Miˬyehˇ neh mˇ-euˬ 
maˬ tsaˬ nga lehˇ ehˇ-eu meh. Ngaˇ gaˇ mˇ-eu maˬ tsaˬ nga lehˇ naw maꞈ noeˬ-eu 
maˬ ngeuˇ loˇ. Maˬ tsaˬ-eu-aˬ, naw maꞈ neh mˇ-euˬ gaˇ meh.  
30“Nymˬ-mˇ poˆ jawˇ-aˬ, naw maꞈ Iˇsaˬleˬlaˆ tsawˇ haˬ yawˬ gʼaˬ na luꞈ-ahˇ, yawˬ ha 
neh kʼaˇ mˇ kʼaˇ shaˇ-euˬ gaˇ haw-awˇ yaˇ kʼaˬ daˇ nehˬ ma lehˇ, Dawˬ tawˆ kʼoeˇ taˆ 
uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma. Naw maꞈ-euˬ iˬ baˇ neh naw 
maꞈ-ahˇ maˬ bi laˆ cawˆ ni, naw maꞈ mˇ luꞈ-eu yaw haiˬ jeˬ byehˇ dzeh jiˇ-awˬ.  
31Naw maꞈ kʼaˇ mˇ kʼaˇ shaˇ luꞈ-eu yaw haiˬ jeˬ byehˇ dzeh jiˇ-awˇ, nui ma yaw 
shuiꞈ paˇ-awˬ. Naw maꞈ Iˇsaˬleˬlaˆ tsawˇ haˬ deuˬ aˬ jeˬ miˇ neh shiˇ mawꞈ-eu nya.  
32Tsawˇ haˬ tiˬ gʼaˬ iˬ maˬ bi shiˇ mawꞈ nya. Iˬ baˇ-ahˇ byehˇ dzeh-awˇ yaw dehꞈ 
dehꞈ-awˬ” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu meh.  

Yeˬsaˬgeˬlaˇ 19 

Tsawˇ ngoeˇ ngoeˇ-eu caˇ dawˬ 

1Iˇsaˬleˬlaˆ sahˬ paˬ zaˬ yo nyiˬ gʼaˬ gʼaˇ duˬ, caˇ dawˬ heu bymˇ caˇ-awˬ lehˇ 
Miˬyehˇ ngaˬ-ahˇ ehˇ-eu meh.  
2Nawˬ ha aˬ ma aˇ laˬ jaˬ shiˇ, haiˬ-eu jaˬ shiˇ deuˬ yaw kaˬ-ahˇ, aˬ yawꞈ-euˬ zaˬ 
sheuˬ huiˬ-euˬ meh.  
3Aˬ yawꞈ-euˬ zaˬ jaˬ shiˇ tiˬ mawˇ, bo saˆ huiˬ-awˇ loˆ laˇ-euˬ meh. Jeˬ zaˬ kawꞈ sehꞈ-
eu dzaw bym-awˇ, tsawˇ haˬ-ahˇ kawꞈ sehꞈ dzaˬ-euˬ meh.  
4Miˇ kʼahˬ tsawˇ jeuˬ tsawˇ ca dawˬ tawˆ, aˬ yawꞈ gaˇ kawˆ luiˬ gʼa laˇ-awˇ, shaˬ duˬ 
duˬ-awˇ laˆ mi-euˬ meh. Shmˇ kuˆ seuˬ neh gʼeu doˆ laꞈ-awˇ, Iˇjiˇtuˆ-ahˇ tsahˇ gʼeh-
euˬ meh.  
5Aˬ ma kʼoeˇ mawˇ noeˬ tmˬ-euˬ jeˬ, cawˆ-iˇ shaw-euˬ gaˇ ya mawˇ ngeh, zaˬ tiˬ 
mawˇ paˇ bo saˆ huiˬ-awˇ, jaˬ shiˇ yaw loˆ huiˬ laˇ-euˬ meh.  
6Aˬ yawꞈ huiˬ loꞈ loˆ loꞈ laˇ ngeh, jaˬ shiˇ baˬ maꞈ nehˬ-ehˇ gaˆ-awˇ, jeˬ zaˬ kawꞈ 
sehꞈ-eu dzaw bym ngeh, tsawˇ haˬ paˇ kawꞈ sehꞈ dzaˬ-euˬ meh.  
7Ziꞈ-eu taˆ deuˬ laˆ byaˆ nehˬ-awˇ, meuˬ deuˬ laˆ cawˆ jiˇ nehˬ-euˬ meh. Aˬ yawꞈ joeˬ 
gaˇ kʼaˇ ya gaˬ ngeh, miˇ kʼahˬ zaˬ laˇ baˇ-iˇ-eu meh.  
8Miˇ ma oeˬ coeˇ jawˇ byah taˬ-euˬ, miˇ kʼahˬ tsawˇ jeuˬ dawˬ tawˆ dawˬ lawˆ, yawꞈ-
ahˇ nyehꞈ-eu uiˬ laˇ-euˬ meh. Aˬ yawꞈ maꞈ bawˆ gʼa sheu taw-awˇ, aˬ yawꞈ kʼoeˇ gaˇ 
paꞈ leˇ-euˬ meh.  

9Aˬ yawꞈ-ahˇ kuˆ kaꞈ lahˇ taˬ-awˇ, Baˬbuˇloˬ-euˬ sahˬ paˬ jawˇ gaˇ, bi nyehꞈ ha keuˆ 
nehˬ-iˇ-euˬ meh. Iˇsaˬleˬlaˆ gawˬ jawˬ doe ni, aˬ yawꞈ joeˬ-eu maˬ bi gaˬ ni, yaw 
muiˬ-ehˇ kaꞈ lahˇ taˬ-euˬ meh.  
10Nawˬ ha aˬ ma aˬ gaꞈ baw duˆ, lawˇ baˬ gawˆ taw dehꞈ luꞈ-eu meh. Iˇ cuꞈ tiˬ loꞈ za-
eu miˇ neh, aˇ paꞈ sahˇ-awˇ aˇ siˬ loˆ meh.  
11Uˬ pyaˬ uˬ laꞈ yaw deuˇ miˇ neh, dzoeˬ dzaˬ gawˬ yoeˬ pyeuꞈ laˇ-euˬ meh. Mˬ dmˇ 
tuˆ ni goˇ-eu miˇ neh, aˇ paꞈ sahˇ-awˇ goˇ dui dui gaˇ, yawˬ gʼaˬ na luꞈ mawˇ nya-eu 
meh.  
12Ehˇ kʼawꞈ nui ma pehˇ-eu jeˬ neh gʼawˇ lehˆ-awˇ biˬ dzeh nehˬ-euˬ meh. Nahˇ ma 
doˆ kʼehˬ paw neh oe-euˬ lahˇ dui dui-eu jaˬ lehˇ baˬ da, aˇ siˬ nyoeˬ jiˇ koˆ jiˇ-euˬ 
meh. Uˬ pyaˬ uˬ laꞈ koˆ-iˇ jiˇ-awˇ, miˬ dzaˬ bi keuˬ puiˆ dzeh-euˬ meh.  
13Kʼaˇ shuiꞈ deh yaˇ koˆ dui dui-awˇ, iˇ cuꞈ tiˬ pawꞈ-iˬ maˬ jaˆ gaˇ, nymˬ-mˇ bi ka paˇ 
taˬ-euˬ meh.  
14Uˬ neh-ahˇ miˬ dzaˬ myawꞈ keuˆ-awˇ, uˬ pyaˬ hawˇ-eu aˇ siˬ deuˬ-ahˇ, miˬ dzaˬ 
neh bi puiˆ dzaˬ-euˬ meh. Uˬ pyaˬ uˬ laꞈ maˬ paˇ deuˇ-ehˇ, dzoeˬ dzaˬ gawˬ yoeˬ maˬ 
paˇ pyeuꞈ meh. Heu-aˬ, tsawˇ ngoeˇ ngoeˇ-eu caˇ dawˬ meh. Caˇ dawˬ heu bymˇ aˬ 
myah luꞈ caˇ luꞈ-eu meh.  

Yeˬsaˬgeˬlaˇ 20 

Tsawˇ haˬ zaˬ naˬ lehˬ lehˬ-eu 

1Nga maꞈ aˬ cawˬ miˇ kʼahˬ-ahˇ bi nyehꞈ gʼeh-euˬ shiꞈ kʼoꞈ tiˬ kʼoꞈ, ba la ngaˬ siˬ tiˬ 
siˬ tseˇ nah-ahˇ, Iˇsaˬleˬlaˆ tsawˇ haˬ aˬ yuiꞈ aˬ tsu tiˬ paˆ na deuˬ ngaˇ jawˇ gaˇ laˇ-
awˇ, Sahˬpaˬ Miˬyehˇ nui ma tsaˬ-eu jeˬ gaˇ kawˆ naˇ haˬ laˇ-euˬ meh. Aˬ yawꞈ maꞈ 
ngaˬ-euˬ mehˬ shi nuiˇ luꞈ-eu meh.  
2Kʼoeˇ ngeh, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
3“Tsawˇ haˬ zaˬ-oˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-
eu meh lehˇ, tsawˇ haˬ teu deuˬ-ahˇ ehˇ nehˬ-awˬ. Naw maꞈ ngaˇ nui ma tsaˬ-eu jeˬ 
gaˇ kawˆ naˇ haˬ laˇ-eu maˬ ngeuˇ loˇ. Ngaˇ dehꞈ luꞈ-eu Miˬyehˇ kʼaˇ pyeuꞈ kʼoeˇ keuˆ 
ni, naw maꞈ ngaˬ-ahˇ tiˬ jeˬ-iˬ maˬ bi naˇ haˬ lehˇ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ pyeuꞈ-eu ngaˇ ehˇ-eu ma.  
4“Tsawˇ haˬ zaˬ-oˇ, nawˇ aˬ yawꞈ maꞈ-ahˇ yaˇ kʼaˬ daˇ-eu lehˇ noeˬ tsehˆ gʼaˬ maˬ loˇ. 
Noeˬ tsehˆ gʼaˬ-euˬ ngeuˇ naˇ, daˇ nehˬ-awˬ. Aˬ yawꞈ maꞈ-euˬ aˬ da deuˬ neh mˇ-euˬ 
jawꞈ dui dui-eu jeˬ aˬ yawꞈ maꞈ-ahˇ ja noeˬ nehˬ-awˬ.  
5Ngaˇ heu loꞈ-ehˇ ehˇ-eu gaˇ kawˆ aˬ yawꞈ maꞈ-ahˇ dzawˇ nehˬ-awˬ. Iˇsaˬleˬlaˆ-ahˇ 
ngaˇ tseˇ doˆ ngeh, heu loꞈ-ehˇ saˇ jaˇ dzaˬ taˬ-eu jaˆ ma. Iˇjiˇtuˆ miˇ kʼahˬ laꞈ kʼoeˇ 
ngaˬ-euˬ gʼawˇ mawˇ aˬ yawꞈ maꞈ-ahˇ pah mehˬ nehˬ-awˇ, ngaˇ-aˬ, naw maꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ ma lehˇ ehˇ nehˬ-euˬ ma.  
6Kʼoeˇ ngeh jawˇ, aˬ yawꞈ maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ nehˬ-awˇ, 
aˬ yawꞈ maꞈ gʼaˇ duˬ ngaˬ neh tseˇ doˆ taˬ-euˬ miˇ kʼahˬ-ahˇ sheuˬ gʼeh nehˬ ma lehˇ, 
ngaˇ saˇ jaˇ dzaˬ-euˬ ma. Miˇ kʼahˬ kʼoeˇ kʼahˬ-aˬ, miˇ tsaˬ miˇ muiˬ muiˬ dui dui-

awˇ, baw le za le-eu miˇ kʼahˬ pyeuꞈ-eu miˇ neh, miˇ kʼahˬ dawˬ tawˆ luꞈ naˆ maˬ 
tseˇ muiˬ dzehˬ-eu meh.  
7Aˬ yawꞈ maꞈ nui kʼahˇ jaˆ-eu nui daˆ daˆ laˇ paˬ-ehˇ gʼeh-eu tahˬ pahˬ aˬ ma mawˇ 
kawˇ deuˬ biˬ dzeh jiˇ-awˇ, Iˇjiˇtuˆ miˬyehˇ deuˬ-ahˇ uˬ duˬ tahˬ-eu laꞈ kʼoeˇ yawˬ 
haˇ yawˬ ha maˬ shawˇ-ehˇ pyeuꞈ-iˇ ni taˬ paˇ jahˇ lehˇ, aˬ yawꞈ maꞈ-ahˇ ngaˇ ehˇ 
nehˬ-euˬ ma. Aˬ jeˬ miˇ neh ehˇ naˇ, ngaˇ-aˬ, aˬ yawꞈ maꞈ-euˬ Miˬyehˇ pyeuꞈ-eu 
Sahˬpaˬ Miˬyehˇ ma. 
8Ehˇ kʼawꞈ, aˬ yawꞈ maꞈ ngaˬ-ahˇ puiˬ-awˇ, ngaˬ-euˬ ehˇ dawˬ maˬ naˇ haˬ geuꞈ-a. 
Nui daˆ daˆ laˇ paˬ-ehˇ gʼeh-eu aˬ yawꞈ maꞈ-euˬ tahˬ pahˬ aˬ ma mawˇ kawˇ kʼoeˇ 
deuˬ-ahˇ maˬ biˬ dzeh-ehˇ, nui daˆ daˆ laˇ paˬ-ehˇ gʼeh-eu Iˇjiˇtuˆ miˬyehˇ deuˬ-ahˇ 
kʼawꞈ, aˬ yawꞈ maꞈ maˬ byehˇ coeˇ-a. Kʼoeˇ gaˇ, Iˇjiˇtuˆ miˇ kʼahˬ laꞈ kʼoeˇ, aˬ yawꞈ 
maꞈ-ahˇ ngaˬ-euˬ nui ma bi mawˇ-eu lehˇ ngaˇ noeˬ tsehˆ-euˬ ma.  
9Ehˇ kʼawꞈ, ngaˬ-euˬ tsawˇ myahˇ cawˆ-iˇ gaˇ yahˇ-eu miˇ neh, aˬ yawꞈ maꞈ-ahˇ ngaˇ 
kʼoeˇ loꞈ-ehˇ maˬ jahˇ nehˬ-aˬ. Aˬ jeˬ miˇ neh ehˇ naˇ, aˬ yawꞈ maꞈ-ahˇ Iˇjiˇtuˆ miˇ 
kʼahˬ laꞈ kʼoeˇ neh ngaˇ sheuˬ doˆ nehˬ-eu lehˇ gʼeh-eu gaˇ kawˆ, aˬ yawꞈ maꞈ nehˬ-
ehˇ jawˇ luꞈ-eu aˬ cawˬ tsawˇ jeuˬ kʼoeˇ myaˆ ni gʼeh-eu mehˬ shi, aˬ yawꞈ maꞈ-ahˇ 
ngaˬ neh ehˇ gaˬ taˬ-euˬ jaˆ-eu ma.  
10“Kʼoeˇ naˇ, aˬ yawꞈ maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ-awˇ, bawˇ 
tsahˬ bawˇ dahˇ-ahˇ sheuˬ gʼeh-euˬ ma.  
11Aˬ yawꞈ maꞈ-ahˇ ngaˬ-euˬ dawˬ biꞈ-awˇ, ngaˬ-euˬ zahˇ dawˬ kʼoꞈ dawˬ mehˬ nehˬ 
tsoˆ nehˬ-euˬ ma. Ngaˬ-euˬ zahˇ dawˬ kʼoꞈ dawˬ mehˬ nah kʼaˇ caw teh-eu tsawˇ 
haˬ yaw dehꞈ ya dehꞈ-eu meh.  
12Sahˬpaˬ Miˬyehˇ pyeuꞈ-eu ngaˇ aˬ yawꞈ maꞈ-ahˇ bi muiˬ bi shawˇ laˇ-euˬ gaˇ kawˆ, 
ngaˇ hawˇ-eu aˬ yawꞈ maꞈ yaw kaˬ-ahˇ saˇ kiˇ pyeuꞈ ni, jawˇ nah tawˬ-awˇ bi lah bi 
daw-euˬ ma.  
13Ehˇ kʼawꞈ, bawˇ tsahˬ bawˇ dahˇ laꞈ kʼoeˇ aˬ yawꞈ maꞈ ngaˬ-ahˇ puiˬ-euˬ meh. 
Ngaˬ-euˬ zahˇ dawˬ kʼoꞈ dawˬ-ahˇ aˬ yawꞈ maꞈ puiˬ-awˇ, ngaˬ neh dawˬ biꞈ-euˬ gaˇ 
maˬ naˇ haˬ geuꞈ-a. Ngaˬ-euˬ zahˇ dawˬ kʼoꞈ dawˬ mehˬ nah kʼaˇ caw teh-eu tsawˇ 
haˬ yaw dehꞈ ya dehꞈ-eu meh. Jawˇ nah-ahˇ aˬ yawꞈ maꞈ laˆ jawꞈ-euˬ meh. Bawˇ 
tsahˬ bawˇ dahˇ kʼoeˇ tsahˇ-ahˇ, aˬ yawꞈ maꞈ-ahˇ ngaˬ-euˬ nui ma bi mawˇ-awˇ, laˆ 
cawˆ nehˬ ma lehˇ ngaˇ lehˬ hmˬ-euˬ ma. 
14Ehˇ kʼawꞈ, kʼoeˇ loꞈ-ehˇ maˬ jahˇ nehˬ-aˬ. Aˬ jeˬ miˇ neh ehˇ naˇ, kʼoeˇ loꞈ-ehˇ jahˇ-
eu baˬ da neh, ngaˬ neh Iˇsaˬleˬlaˆ tsawˇ jeuˬ-ahˇ Iˇjiˇtuˆ miˇ kʼahˬ laꞈ kʼoeˇ neh 
sheuˬ doˆ nehˬ-euˬ gaˇ kʼaˇ ya mawˇ-euˬ tsawˇ jeuˬ deuˬ mehˬ shi, ngaˬ-euˬ tsawˇ 
myahˇ cawˆ laˇ gaˇ ngaˇ yahˇ-euˬ ma.  
15Kʼoeˇ miˇ neh, ngaˬ neh aˬ yawꞈ maꞈ-ahˇ biꞈ taˬ-euˬ miˇ kʼahˬ laꞈ kʼoeˇ, aˬ yawꞈ 
maꞈ-ahˇ ngaˇ maˬ sheuˬ gʼeh nehˬ lehˇ, bawˇ tsahˬ bawˇ dahˇ laꞈ kʼoeˇ ngaˇ ehˇ tsehˆ 
nehˬ-euˬ ma. Miˇ kʼahˬ kʼoeˇ kʼahˬ-aˬ, miˇ tsaˬ miˇ muiˬ muiˬ dui dui-awˇ baw le za 
le-eu miˇ kʼahˬ pyeuꞈ-eu miˇ neh, miˇ kʼahˬ dawˬ tawˆ luꞈ naˆ maˬ tseˇ muiˬ dzehˬ-
eu meh.  

16Aˬ yawꞈ maꞈ ngaˬ neh dawˬ biꞈ-euˬ gaˇ maˬ naˇ haˬ geuꞈ-ehˇ, ngaˬ-euˬ zahˇ dawˬ 
kʼoꞈ dawˬ-ahˇ byehˇ dzeh-awˇ jawˇ nah-ahˇ laˆ jawꞈ-euˬ miˇ neh, ngaˇ kʼoeˇ loꞈ-ehˇ 
ehˇ tsehˆ nehˬ-euˬ ma. Aˬ yawꞈ maꞈ tahˬ pahˬ aˬ ma mawˇ kawˇ-ahˇ uˬ duˬ tahˬ 
mawꞈ dzehˬ-eu meh.  
17“Ehˇ kʼawꞈ, aˬ yawꞈ maꞈ-ahˇ gʼawˬ shaˬ gaˬ-eu laꞈ kʼoeˇ, bawˇ tsahˬ bawˇ dahˇ laꞈ 
kʼoeˇ aˬ yawꞈ maꞈ-ahˇ maˬ sehꞈ lehˇ noeˬ tsehˆ-euˬ ma.  
18Kʼoeˇ naˇ, aˬ yawꞈ maꞈ-euˬ zaˬ deuˬ-ahˇ ngaˇ heu loꞈ-ehˇ mehˬ nehˬ tsoˆ nehˬ-euˬ 
ma. Naw maꞈ-euˬ aˬ poeˬ aˬ bawˇ deuˬ-euˬ zahˇ sahˇ kʼoꞈ-ahˇ taˬ caw teh. Aˬ yawꞈ 
maꞈ dehꞈ-euˬ loꞈ-ehˇ taˬ dehꞈ. Aˬ yawꞈ maꞈ-euˬ tahˬ pahˬ aˬ ma mawˇ kawˇ-ahˇ uˬ 
duˬ tahˬ-eu laꞈ kʼoeˇ, naw maꞈ yawˬ haˇ yawˬ ha maˬ muiˬ maˬ shawˇ ni taˬ mˇ.  
19Ngaˇ-aˬ, naw maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ma. Ngaˬ-euˬ zahˇ dawˬ 
kʼoꞈ dawˬ hawˇ-eu ngaˬ-euˬ dawˬ-ahˇ naˇ haˬ geuꞈ-awˬ.  
20Jawˇ nah ngeh nah-ahˇ, nah muiˬ nah shawˇ aˇ nah bi pyeuꞈ-awˬ. Kʼoeˇ-aˬ, ngaˇ 
hawˇ-eu naw maꞈ yaw kaˬ-ahˇ dzaˬ taˬ-euˬ dawˬ ma saˇ jaˇ gaˇ kawˆ saˇ kiˇ pyeuꞈ-
awˇ, Sahˬpaˬ Miˬyehˇ pyeuꞈ-eu ngaˇ-aˬ, naw maꞈ-euˬ Miˬyehˇ pyeuꞈ-eu gaˇ kawˆ saˇ 
kiˇ pyeuꞈ-eu meh lehˇ mehˬ nehˬ tsoˆ nehˬ-euˬ ma.  
21“Ehˇ kʼawꞈ, aˬ yawꞈ maꞈ-euˬ zaˬ kʼoeˇ deuˬ kʼawꞈ, ngaˬ-ahˇ puiˬ-eu laꞈ kʼoeˇ, tsawˇ 
haˬ zaˬ-ahˇ yaw dehꞈ bi dehꞈ-eu ngaˬ-euˬ zahˇ dawˬ kʼoꞈ dawˬ deuˬ-ahˇ byehˇ dzeh-
euˬ meh. Jawˇ nah-ahˇ aˬ yawꞈ maꞈ laˆ jawꞈ-euˬ meh. Bawˇ tsahˬ bawˇ dahˇ kʼoeˇ 
tsahˇ-ahˇ, ngaˬ-euˬ nui ma aˬ yawꞈ maꞈ-ahˇ bi mawˇ-awˇ, sehꞈ-eu lehˇ gʼeh-euˬ ma.  
22Ehˇ kʼawꞈ, Iˇsaˬleˬlaˆ tsawˇ jeuˬ-ahˇ Iˇjiˇtuˆ miˇ kʼahˬ laꞈ kʼoeˇ neh ngaˇ sheuˬ doˆ 
nehˬ-euˬ gaˇ ya mawˇ-euˬ tsawˇ jeuˬ deuˬ-euˬ mehˬ shi, ngaˬ-euˬ tsawˇ myahˇ cawˆ 
laˇ gaˇ yahˇ-eu miˇ neh, ngaˇ kʼoeˇ loꞈ-ehˇ maˬ jahˇ-aˬ.  
23Kʼoeˇ miˇ neh, bawˇ tsahˬ bawˇ dahˇ laꞈ kʼoeˇ aˬ yawꞈ maꞈ-ahˇ ngaˇ heu loꞈ-ehˇ saˇ 
jaˇ paˇ dzaˬ-euˬ ma. Aˬ yawꞈ maꞈ-ahˇ miˇ kʼahˬ doe ni teh byaˆ nehˬ ma lehˇ ngaˇ 
ehˇ tsehˆ nehˬ-euˬ ma.  
24Aˬ yawꞈ maꞈ ngaˬ-euˬ ehˇ dawˬ leuˇ-awˇ, ngaˬ-euˬ zahˇ dawˬ kʼoꞈ dawˬ-ahˇ byehˇ 
dzeh-euˬ uˬ taꞈ, jawˇ nah-ahˇ laˆ jawꞈ-awˇ, aˬ yawꞈ maꞈ-euˬ aˬ poeˬ aˬ bawˇ deuˬ uˬ 
duˬ tahˬ-euˬ tahˬ pahˬ aˬ ma mawˇ kawˇ deuˬ-ahˇ uˬ duˬ tahˬ-eu miˇ neh, kʼoeˇ loꞈ-
ehˇ mˇ nehˬ-euˬ ma.  
25“Kʼoeˇ naˇ, maˬ muiˬ-eu zahˇ dawˬ kʼoꞈ dawˬ hawˇ-eu, yaw dehꞈ maˬ bi dehꞈ-eu 
dawˬ deuˬ, aˬ yawꞈ maꞈ-ahˇ ngaˇ biꞈ-euˬ ma.  
26Aˬ yawꞈ maꞈ-euˬ lawˇ-eu shehˇ-eu jeˬ neh aˬ yawꞈ maꞈ-ahˇ bi laˆ jawꞈ ni ngaˇ jahˇ-
awˇ, aˬ yawꞈ maꞈ-euˬ aˬ li aˬ yuiꞈ deuˬ lawˇ ni ngaˇ jahˇ nehˬ-euˬ ma. Aˬ yawꞈ maꞈ-
ahˇ kʼehˬ nehˬ kʼaˆ nehˬ-awˇ, ngaˇ Sahˬpaˬ Miˬyehˇ pyeuꞈ-eu siˬ leˇ ni, kʼoeˇ loꞈ-ehˇ 
jahˇ nehˬ-euˬ ma.  
27“Tsawˇ haˬ zaˬ-oˇ, nymˬ-mˇ poˆ jawˇ-aˬ, Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ pyeuꞈ-eu ngaˇ heu loꞈ-ehˇ ehˇ-eu meh lehˇ, Iˇsaˬleˬlaˆ tsawˇ haˬ deuˬ-ahˇ 
ehˇ nehˬ-awˬ. Aˬ yawꞈ maꞈ-euˬ aˬ da deuˬ ngaˬ-ahˇ saˇ jaˇ puiˬ-euˬ laꞈ kʼoeˇ, yehˬ 
bawˬ sehˇ lu-ehˇ gʼeh nehˬ laꞈ-euˬ heu loꞈ-ehˇ jaˆ-a siˬ.  

28Ngaˬ neh aˬ yawꞈ maꞈ-ahˇ biꞈ ma lehˇ ehˇ taˬ-euˬ miˇ kʼahˬ-ahˇ aˬ yawꞈ maꞈ-ahˇ 
ngaˇ sheuˬ gʼeh nehˬ ngeh, gawˬ duˇ yaw goˇ deuˬ hawˇ-eu aˇ paꞈ sahˇ-eu aˇ bawˇ 
kʼaˇ mawˇ le gaˇ aˬ yawꞈ maꞈ lawˇ-euˬ shehˇ-euˬ meh. Aˬ yawꞈ maꞈ neh lawˇ-euˬ 
miˬ dzaˬ-ahˇ dzah puiˆ-awˇ lawˇ-eu jeˬ hawˇ-eu, aˬ gaꞈ dzaˇ uiˇ lawˇ-eu jeˬ baˬ da 
neh, ngaˇ nui ma ya pehˇ-euˬ ma.  
29Naw maꞈ le-eu jawˇ duˬ yaw goˇ teu aˬ jeˬ-a lehˇ, aˬ yawꞈ maꞈ-ahˇ ngaˇ naˇ haˬ-
euˬ ma. Kʼoeˇ miˇ neh, iˬ nah keuˆ ni jawˇ duˬ kʼoeˇ deuˬ-ahˇ ‘jawˇ duˬ yaw goˇ’ lehˇ 
kuˇ-eu meh.  
30Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu 
gaˇ kawˆ, nymˬ-mˇ, Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ. Aˬ jeˬ miˇ neh naw 
maꞈ-euˬ aˬ da deuˬ neh mˇ-euˬ iˬ baˇ naw maꞈ paˇ mˇ-awˇ, aˬ yawꞈ maꞈ-euˬ tahˬ 
pahˬ aˬ ma mawˇ kawˇ deuˬ-euˬ mehˬ nah caw teh te.  
31Iˬ nah keuˆ ni lawˇ-eu shehˇ-eu kʼoeˇ jeˬ naw maꞈ damˬ-awˇ lawˇ-awˇ, tahˬ pahˬ 
aˬ ma mawˇ kawˇ kʼoeˇ deuˬ-ahˇ naw maꞈ-euˬ zaˬ deuˬ lawˇ nehˬ-eu laꞈ kʼoeˇ, kʼoeˇ 
deuˬ baˬ da neh naw maꞈ yawˬ haˇ yawˬ ha laˆ jawꞈ dui dui luꞈ meh. Naw maꞈ 
Iˇsaˬleˬlaˆ tsawˇ haˬ deuˬ kʼoeˇ naˆ naˆ-ehˇ dehꞈ doeˇ luꞈ-eu kʼawꞈ, ngaˇ nui ma tsaˬ-
eu jeˬ-ahˇ paˇ naˇ haˬ laˇ-eu nga laˬ. Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ 
pyeuꞈ-eu ngaˇ, dehꞈ luꞈ-eu Miˬyehˇ kʼaˇ pyeuꞈ kʼoeˇ keuˆ ni, naw maꞈ ngaˬ-ahˇ tiˬ 
jeˬ-iˬ maˬ bi naˇ haˬ laˇ.  
32Aˇ bawˇ hawˇ-eu lo guˇ doe ni uˬ duˬ tahˬ-eu aˬ cawˬ miˇ kʼahˬ-ahˇ jawˇ-eu tsawˇ 
jeuˬ deuˬ-ahˇ dehꞈ duˇ ma lehˇ, naw maꞈ noeˬ tsehˆ taˬ-euˬ meh. Kʼoeˇ loꞈ-ehˇ tiˬ 
jawˇ-iˬ maˬ dehꞈ pyeuꞈ nya-a.  

Miˬyehˇ yaˇ kʼaˬ daˇ-eu jeˬ hawˇ-eu iˬ baˇ pyehˬ-eu jeˬ 

33“Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ dehꞈ luꞈ-eu 
Miˬyehˇ kʼaˇ pyeuꞈ kʼoeˇ keuˆ ni, ngaˇ nui ma pehˇ-eu laꞈ kʼoeˇ, baoˬ dawˬ tawˆ luꞈ 
yuˇ doˆ-awˇ, gʼaˬ kʼaˆ dui dui-eu ngaˬ-euˬ aˬ laꞈ neh naw maꞈ-ahˇ uˆ lahˇ ma lehˇ 
ngaˇ ehˇ-eu ma.  
34Naw maꞈ cehˆ byaˆ taˬ-euˬ miˇ kʼahˬ deuˬ laꞈ kʼoeˇ neh, naw maꞈ-ahˇ ngaˇ paˇ 
sheuˬ kʼoꞈ uiˬ laꞈ ngeh, ngaˬ-euˬ baoˬ hawˇ-eu ngaˇ nui ma pehˇ-eu jeˬ naw maꞈ-ahˇ 
bi mawˇ ma.  
35Miˇ kʼahˬ tsawˇ jeuˬ-euˬ bawˇ tsahˬ bawˇ dahˇ laꞈ kʼoeˇ naw maꞈ-ahˇ ngaˇ sheuˬ 
gʼeh-awˇ, kʼoeˇ gaˇ naw maꞈ-ahˇ ngaˇ myaˆ pyawˬ ciˬ daˬ-awˇ yaˇ kʼaˬ daˇ nehˬ ma.  
36Naw maꞈ-euˬ aˬ poeˬ aˬ bawˇ deuˬ-ahˇ Siˇnaˆ bawˇ tsahˬ bawˇ dahˇ laꞈ kʼoeˇ ngaˇ 
yaˇ kʼaˬ daˇ nehˬ-euˬ loꞈ-ehˇ, naw maꞈ-ahˇ yaˇ kʼaˬ daˇ ma” lehˇ, Dawˬ tawˆ kʼoeˇ taˆ 
uˆ lahˇ-eu Sahˬpaˬ Miˬyehˇ ehˇ-eu meh.  
37“Naw maꞈ-ahˇ ngaˇ zuiˆ gʼaˬ-awˇ, ngaˬ-euˬ dawˬ ma saˇ jaˇ mehˬ nah bi caw teh 
ma.  
38Naw maꞈ laꞈ kʼoeˇ ngaˬ-ahˇ puiˬ-awˇ iˬ baˇ mˇ-eu deuˬ ngaˇ yuˇ dzeh ma. Kʼoeˇ loꞈ-
ehˇ gʼeh-eu tsawˇ haˬ deuˬ-ahˇ, nymˬ-mˇ aˬ yawꞈ maꞈ ya jawˇ luꞈ-eu miˇ kʼahˬ laꞈ 
kʼoeˇ neh ngaˇ sheuˬ doˆ nehˬ ma. Ehˇ kʼawꞈ, Iˇsaˬleˬlaˆ miˇ kʼahˬ laꞈ kʼoeˇ aˬ yawꞈ 

maꞈ maˬ bi gʼoꞈ jawˇ laˇ. Kʼoeˇ ngeh, ngaˇ Sahˬpaˬ Miˬyehˇ pyeuꞈ-eu gaˆ kawˆ naw 
maꞈ ya siˬ duˬ tehꞈ-a.” 
39Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu “Iˇsaˬleˬlaˆ tsawˇ haˬ deuˬ-
oˇ, nymˬ-mˇ naw maꞈ-euˬ nui kʼahˇ mˇ-awˬ. Tahˬ pahˬ aˬ ma mawˇ kawˇ deuˬ-ahˇ 
uˬ duˬ tahˬ tahˬ-ehˇ jawˇ tawˬ-awˬ. Tahˬ pahˬ aˬ ma mawˇ kawˇ deuˬ-ahˇ damˬ 
nehˬ-eu laꞈ kʼoeˇ ngaˬ-euˬ muiˬ-eu shawˇ-eu tsawˇ myahˇ-ahˇ yehˬ bawˬ-ehˇ maˬ 
gʼeh nya-eu aˇ yamˬ keuˆ le tehꞈ-a lehˇ, naw maꞈ-ahˇ ngaˇ yaw kʼaˆ kʼaˆ-ehˇ ehˇ-eu 
ma. 
40Ngaˬ-euˬ muiˬ-eu shawˇ-eu gawˬ jawˬ pyeuꞈ-eu Iˇsaˬleˬlaˆ gawˬ jawˬ yaw goˇ 
kʼoeˇ taˆ, naw maꞈ Iˇsaˬleˬlaˆ tsawˇ haˬ dawˬ tawˆ luꞈ ngaˬ-ahˇ uˬ duˬ tahˬ tehꞈ-a. 
Naw maꞈ-ahˇ ngaˇ nui kʼahˇ shiˇ-awˇ, naw maꞈ-euˬ lawˇ-eu shehˇ-eu jeˬ, damˬ-eu 
jeˬ hawˇ-eu, muiˬ-eu shawˇ-eu laꞈ sawˬ deuˬ-ahˇ ngaˇ ha geuꞈ ma.  
41Naw maꞈ cehˆ byaˆ taˬ-euˬ miˇ kʼahˬ deuˬ laꞈ kʼoeˇ neh, naw maꞈ-ahˇ ngaˇ sheuˬ 
kʼoꞈ uiˬ laꞈ ngeh, naw maꞈ neh lawˇ-euˬ miˬ dzaˬ-ahˇ dzah puiˆ-awˇ lawˇ-eu jeˬ-ahˇ 
ngaˇ ha geuꞈ-awˇ, ngaˇ muiˬ-eu shawˇ-eu gaˇ kawˆ miˇ kʼahˬ tsawˇ jeuˬ deuˬ ya 
mawˇ duˬ tehꞈ-a.  
42Naw maꞈ-euˬ aˬ poeˬ aˬ bawˇ deuˬ-ahˇ biꞈ ma lehˇ, ngaˬ neh saˇ jaˇ dzaˬ taˬ-euˬ 
miˇ kʼahˬ pyeuꞈ-eu Iˇsaˬleˬlaˆ miˇ kʼahˬ laꞈ kʼoeˇ naw maꞈ-ahˇ ngaˇ sheuˬ kʼoꞈ keuˆ 
nehˬ ngeh, ngaˇ Sahˬpaˬ Miˬyehˇ pyeuꞈ-eu naw maꞈ ya siˬ duˬ tehꞈ-a. 
43Kʼoeˇ ngeh jawˇ, naw maꞈ neh mˇ dzeuˇ yaꞈ-euˬ shaꞈ dawˇ paˬ-ehˇ gʼeh-eu gaˇ 
deuˬ hawˇ-eu, naw maꞈ yawˬ haˇ yawˬ ha laˆ jawꞈ-euˬ gaˇ kawˆ-ahˇ noeˬ mawˇ laˇ 
tehꞈ-a. Naw maꞈ neh mˇ dzeuˇ yaꞈ-euˬ yaw haiˬ jeˬ baˬ da neh, naw maꞈ yawˬ haˇ 
yawˬ ha nui daˆ daˆ tehꞈ-a. 
44Naw maꞈ neh mˇ-euˬ yaw haiˬ jeˬ-ahˇ geuˇ ni ngaˇ maˬ jahˇ nehˬ-ehˇ, ngaˬ-euˬ 
tsawˇ myahˇ maˬ ya cawˆ-iˇ ni yahˇ-awˇ ngaˇ mˇ ngeh, ngaˇ Sahˬpaˬ Miˬyehˇ pyeuꞈ-
eu naw maꞈ ya siˬ duˬ tehꞈ-a” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ 
ehˇ-eu meh.  

Laꞈ oˆ kʼahˬ-ahˇ doꞈ-eu miˬ dzaˬ 

45Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
46“Tsawˇ haˬ zaˬ-oˇ, laꞈ oˆ paw kʼahˬ-ahˇ haw gʼeh-iˬ sheˇ. Laꞈ oˆ paw kʼahˬ-ahˇ zaw 
leˇ-eu dawˬ ngehˬ-awˇ, laꞈ oˆ paw kʼahˬ-euˬ aˇ bawˇ sahˬ kʼaˆ-ahˇ ngaˬ-euˬ gʼaˇ duˬ 
ngehˬ dah nehˬ sheˇ.  
47Laꞈ oˆ paw kʼahˬ-euˬ aˇ bawˇ sahˬ kʼaˆ-ahˇ, Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ aˬ joˆ-ehˇ ehˇ luꞈ-eu gaˇ kawˆ ehˇ nehˬ-iˬ sheˇ. Haw taˬ yawˬ. Ngaˇ miˬ dzaˬ 
keuˬ-awˇ, nawˬ-euˬ laꞈ kʼoeˇ kʼaˇ dehꞈ-eu aˇ bawˇ yaw jmˬ yaw gui dawˬ tawˆ luꞈ bi 
puiˆ dzaˬ jiˇ ma. Miˬ dzaˬ kʼoeˇ-ahˇ tiˬ jeˬ neh-iˬ maˬ laˆ miˆ nya-ehˇ, laꞈ oˆ kʼahˬ-ahˇ 
neh laꞈ taˆ kʼahˬ-ahˇ keuˆ ni doꞈ nyawˬ leˇ-awˇ, miˬ lmˇ kʼoeˇ yawˬ gʼaˬ na luꞈ-ahˇ 
lahˇ leˇ tehꞈ-a. 
48Sahˬpaˬ Miˬyehˇ pyeuꞈ-eu ngaˬ neh miˬ dzaˬ kʼoeˇ keuˬ-euˬ yawˬ gʼaˬ na luꞈ 
mawˇ-awˇ, tiˬ gʼaˬ-iˬ maˬ laˆ miˆ nya ni ya shaˬ tehꞈ-a.” 



1610 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

49Ehˇ kʼawꞈ, ngaˇ heu loꞈ-ehˇ shaˇ ju-euˬ ma. “Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ-oˇ, ngaˬ-ahˇ kʼoeˇ loꞈ-ehˇ taˬ bi ehˇ-iˇ neh laꞈ. Ngaˇ aˬ myah luꞈ dawˬ yehˆ 
tehꞈ-ehˇ yehˆ yehˆ-ehˇ jawˇ meh lehˇ aˬ yawꞈ maꞈ ehˇ luꞈ meh.” 

Yeˬsaˬgeˬlaˇ 21 

Sahˬpaˬ Miˬyehˇ-euˬ mi cehˇ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, Yeˬluˇsaˬlehˬ meuˬ paw ciˬ pyawˇ-awˇ, aˬ yawꞈ-ahˇ zaw leˇ-eu 
dawˬ ngehˬ nehˬ-awˬ. Meuˬ-ahˇ jawˇ-eu deuˬ uˬ duˬ tahˬ-eu jawˇ duˬ deuˬ-ahˇ zaw 
leˇ ni dawˬ mehˬ mehˬ-awˬ. Iˇsaˬleˬlaˆ miˇ kʼahˬ-ahˇ yaw kʼaˆ kʼaˆ-ehˇ ehˇ nehˬ-awˬ.  
3Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu meh lehˇ ehˇ nehˬ-awˬ. Naw 
maꞈ-ahˇ ngaˇ muiˇ-eu ma. Mi cehˇ gʼawˇ doˆ-awˇ, tsawˇ muiˬ tsawˇ doeˇ maˬ tseˇ ni 
naw maꞈ dawˬ tawˆ luꞈ-ahˇ sehꞈ ma.  
4Miˇ kʼahˬ laꞈ oˆ coeˇ-ahˇ neh laꞈ taˆ coeˇ-ahˇ doˆ ni, tsawˇ muiˬ tsawˇ doeˇ maˬ tseˇ-
ehˇ, dawˬ tawˆ luꞈ-ahˇ mi cehˇ neh sehꞈ jiˇ ma.  
5Sahˬpaˬ Miˬyehˇ pyeuꞈ-eu ngaˇ mi cehˇ gʼawˇ doˆ-awˇ, tawˆ kʼawˆ laꞈ kʼoeˇ maˬ paˇ 
soeˬ ahˇ kʼoꞈ ngaˇ lehˇ, yawˬ gʼaˬ na luꞈ ya siˬ duˬ tehꞈ-a.  
6“Tsawˇ haˬ zaˬ-oˇ, noeˬ shaˬ-awˇ nui ma tsawˬ paˆ iˇ-eu loꞈ-ehˇ mahˇ-awˬ. Tsawˇ 
haˬ yawˬ gʼaˬ na luꞈ mawˇ nya gaˇ noeˬ shaˬ-awˇ mahˇ mahˇ-ehˇ jawˇ-awˬ.  
7Aˬ jeˬ miˇ neh teu loꞈ-ehˇ mahˇ te lehˇ aˬ yawꞈ maꞈ nawˬ-ahˇ naˇ haˬ laˇ naˇ, gaˇ 
kawˆ gaˬ le-eu maˬ muiˬ-eu miˇ neh mahˇ-eu ma lehˇ ehˇ nehˬ-awˬ. Aˇ yamˬ kʼoeˇ 
keuˆ le ngeh, nui ma ga ka jiˇ-awˇ, aˬ laꞈ laꞈ shiˇ shiˇ jiˇ-eu uˬ taꞈ, nui ma cawˆ dui 
dui-awˇ pawˬ tsuiꞈ gʼaˬ maˬ ahˇ ni pyeuꞈ-iˇ tehꞈ-a. Aˇ yamˬ kʼoeˇ keuˆ le luꞈ meh. Aˬ 
diˇ aˬ maˇ keuˆ le meh lehˇ ehˇ nehˬ-awˬ” lehˇ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ ehˇ-eu meh,  
8Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
9“Tsawˇ haˬ zaˬ-oˇ, ngaˬ-euˬ gʼaˇ duˬ ngehˬ dah-awˬ. Sahˬpaˬ Miˬyehˇ pyeuꞈ-eu ngaˇ 
heu loꞈ-ehˇ ehˇ-eu meh lehˇ ehˇ nehˬ-awˬ. Mi cehˇ, mi cehˇ, siˬ taˆ jeˬ ba taˬ-euˬ mi 
cehˇ.  
10Naˇ guiˇ guiˇ ni siˬ taˆ taˬ-euˬ, tsawˇ haˬ zaˬ-ahˇ sehꞈ-eu mi cehˇ, Mehˬ paˇ tsoˆ 
paˇ-euˬ dawˬ hawˇ-eu, diˬ paˇ dzaw paˇ nehˬ-euˬ jeˬ-ahˇ, ngaˬ-euˬ tsawˇ haˬ maˬ 
naˇ haˬ-ehˇ, nui ma saˇ-eu maˬ paˇ oꞈ meh.  
11Mi cehˇ guiˇ nyiˬ ni siˬ taˆ-awˇ, deuˆ-eu lehˇ lehˬ hmˬ taˬ-euˬ ma. Tsawˇ haˬ sehꞈ-
eu deuˬ tuˆ tehˬ ni, siˬ taˆ-awˇ lehˬ hmˬ taˬ-euˬ ma.  
12Tsawˇ haˬ zaˬ-oˇ, guˇ-awˇ ngoeˇ-awˬ. Ngaˬ-euˬ tsawˇ haˬ deuˬ sehꞈ-eu lehˇ, mi 
cehˇ heu lehˬ hmˬ taˬ-euˬ ma. Iˇsaˬleˬlaˆ sahˬ paˬ deuˬ-ahˇ sehꞈ-eu lehˇ lehˬ hmˬ taˬ-
euˬ ma. Ngaˬ-euˬ tsawˇ haˬ kʼoeˇ deuˬ nehˬ-ehˇ, sahˬ paˬ deuˬ bi sehꞈ caw jiˇ ma. 
Nui ma cawˆ-awˇ kʼahˬ-ahˇ teˇ-awˬ.  
13Ngaˬ-euˬ tsawˇ haˬ-ahˇ lawˬ haw ma. Aˬ yawꞈ maꞈ nui ma maˬ paˇ naˇ, heu deuˬ 
dawˬ tawˆ luꞈ bi daˬ ma.  

14“Tsawˇ haˬ zaˬ-oˇ, nymˬ-mˇ poˆ jawˇ-aˬ, ngaˬ-euˬ gʼaˇ duˬ ngehˬ dah-awˬ. Nawˬ-
euˬ laꞈ kʼawˆ tehˆ-awˇ, mi cehˇ kʼoeˇ tiˬ poˆ saˇ-iˬ tiˬ poˆ bi deuˆ gʼeh leꞈ-awˬ. Kʼoeˇ-
aˬ, tsawˇ haˬ-ahˇ sehꞈ-eu mi cehˇ meh. Guˆ dui dui laˇ paˬ-ehˇ tsawˇ haˬ-ahˇ sehꞈ dui 
dui-eu mi cehˇ meh. 
15Mi cehˇ kʼoeˇ ngaˬ-euˬ tsawˇ haˬ-ahˇ nui ma bi baˬ-iˇ-awˇ, bi pehˆ toˆ sehꞈ-eu 
meh. Mˬ myawꞈ myawꞈ-eu loꞈ-ehˇ naˇ guiˇ guiˇ laˇ-awˇ, sehꞈ-eu lehˇ lehˬ hmˬ taˬ-
euˬ mi cehˇ kʼoeˇ kahˇ neh, aˬ yawꞈ maꞈ-euˬ meuˬ-ahˇ ngaˇ laˆ guˆ luꞈ-eu ma.  
16Taˆ dui dui-eu mi cehˇ-oˇ, aˇ maˇ paw deuˆ gʼeh-awˇ, aˇ caˇ paw coeˇ gʼeh-awˬ. Mi 
seuˬ kʼaˇ ciˬ pyawˇ-eu paw deuˆ gʼeh-awˬ.  
17Ngaˇ kʼawꞈ laꞈ kʼawˆ tehˆ-awˇ, ngaˬ-euˬ nui ma pehˇ-eu jeˬ bi byoˆ-iˇ ma lehˇ, 
Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Baˬbuˇloˬ sahˬ paˬ-euˬ mi cehˇ 

18Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
19“Tsawˇ haˬ zaˬ-oˇ, Baˬbuˇloˬ sahˬ paˬ-euˬ mi cehˇ oe nya-eu gaˇ ma nyiˬ kahˇ tsaˬ 
tsoˆ taˬ-awˬ. Gaˇ ma nyiˬ kahˇ luꞈ miˇ kʼahˬ aˬ yawꞈ tiˬ kʼahˬ-ahˇ neh dahˇ doˆ laꞈ-
awˇ, gaˇ ma dahˇ paˆ-iˇ-euˬ gaˇ tsmˇ-ahˇ gaˇ ma toeˬ mehˬ-eu sahˬ boꞈ boꞈ myahˬ 
taˬ-awˬ.  
20Gaˇ ma tiˬ kahˇ-aˬ, mi cehˇ kʼoeˇ kahˇ-ahˇ, Aˬmo tsawˇ jeuˬ-euˬ Laˬbah meuˬ-ahˇ 
toeˬ mehˬ-awˇ, yawˬ kahˇ yawˬ-aˬ, Yuˇdaˆ miˇ kʼahˬ hawˇ-eu paˇ tsoˆ muiˬ taˬ-euˬ 
Yeˬluˇsaˬlehˬ meuˬ-ahˇ bi toeˬ mehˬ-awˬ.  
21Baˬbuˇloˬ sahˬ paˬ-aˬ, gaˇ ma gaˇ tsmˇ-ahˇ gaˇ ma toeˬ mehˬ-eu sahˬ boꞈ boꞈ 
myahˬ taˬ-euˬ mehˬ shi yawꞈ-awˇ, gaˇ ma aˬ geu kahˇ iˇ paˬ nga lehˇ, kaˆ myaˬ joˆ 
poˆ haw, aˬ yawꞈ-euˬ tahˬ pahˬ aˬ ma mawˇ kawˇ deuˬ-ahˇ naˇ haˬ haw, lawˇ-eu gʼaˇ 
duˬ sehꞈ-euˬ jeˬ zaˬ-euˬ shaˬ tsahˬ-ahˇ haw, lehˇ jahˇ luꞈ meh.  
22Nymˬ-mˇ poˆ jawˇ, aˬ yawꞈ-euˬ aˇ maˇ laꞈ-ahˇ, Yeˬluˇsaˬlehˬ meuˬ-ahˇ iˇ-awˬ lehˇ 
kʼehˇ-eu kaˆ myaˬ tuˆ tehˬ taˬ-euˬ meh. Kaˆ myaˬ kʼoeˇ aˬ yawꞈ-ahˇ heu loꞈ-ehˇ ehˇ-
eu meh. Meuˬ meuˬ lahˇ tahˬ pyaˆ-eu dmˬ ma jahˇ tsoꞈ-awˇ, guiˇ deuˆ-eu dawˬ guˇ-
awˇ, meuˬ lahˇ tahˬ pyaˆ-eu dmˬ ma kʼoeˇ meuˬ lahˇ-ahˇ ciˬ tsehꞈ-awˇ, miˇ tsaˬ ciˬ 
goˇ-awˇ, duˬ kʼahˬ kʼahˬ-awˬ lehˇ ehˇ-eu meh.  
23Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-aˬ, saˇ jaˇ dzaˬ taˬ-euˬ jaˆ-eu miˇ 
neh, kʼoeˇ loꞈ-ehˇ pyeuꞈ laˇ tehꞈ-a lehˇ maˬ jah-a. Ehˇ kʼawꞈ, gaˇ kawˆ kʼoeˇ aˬ yawꞈ 
maꞈ neh mˇ dzeuˇ-euˬ iˬ baˇ-ahˇ bi noeˬ doˆ leˇ-awˇ, aˬ yawꞈ maꞈ-ahˇ aˬ cawˬ nyehꞈ 
tehꞈ-a lehˇ bi siˬ-eu tiˬ jeˬ meh.  
24Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu 
ma. Naw maꞈ-euˬ iˬ baˇ bya cehˆ ni doˆ laˇ taˬ-euˬ meh. Naw maꞈ iˬ baˇ aˇ naˆ ni ahˇ-
eu tsawˇ haˬ yawˬ gʼaˬ na luꞈ siˬ nya jiˇ meh. Naw maꞈ kʼaˇ mˇ kʼaˇ shaˇ-eu jeˬ laꞈ 
kʼoeˇ, naw maꞈ-euˬ iˬ baˇ bya cehˆ ni mawˇ laˇ meh. Naw maꞈ kʼoeˇ loꞈ-ehˇ mˇ-euˬ 
baˬ da neh, muiˇ-eu deuˬ neh bi nyehꞈ byoˆ gʼeh tehꞈ-a.  
25“Iˇsaˬleˬlaˆ miˇ kʼahˬ-ahˇ uˆ lahˇ luꞈ-eu maˬ muiˬ maˬ shawˇ-eu tsawˇ haˬ yaw haiˬ 
gʼaˬ-oˇ, nawˬ-ahˇ aˇ saˬ saˬ-eu poˆ kʼehˬ-eu aˇ nah keuˆ le luꞈ meh.  

26Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu 
ma. Nawˬ-euˬ shuiˇ uˬ kʼoˆ hawˇ-eu nawˬ-euˬ uˬ dzahˬ lehˆ dzeh-awˬ. Miˇ kʼahˬ poˆ 
laˆ paˇ laˇ-euˬ meh. Yaw shaˬ zaˬ-ahˇ uˆ lahˇ-eu baoˬ biꞈ-awˇ, uˆ lahˇ luꞈ-eu tsawˇ 
haˬ deuˬ yuˇ ka-awˬ.  
27Yaw cawˆ tehꞈ meh. Yaw cawˆ tehꞈ meh. Meuˬ heu meuˬ-ahˇ ngaˇ laˆ cawˆ ma. 
Ehˇ kʼawꞈ, meuˬ heu meuˬ-ahˇ bi laˆ cawˆ-eu lehˇ ngaˬ neh tseˇ doˆ-euˬ gʼaˬ maˬ oe 
keuˆ kʼoeˇ keuˆ ni, kʼoeˇ loꞈ-ehˇ maˬ jahˇ te siˬ. Kʼoeˇ gʼaˬ-ahˇ meuˬ heu meuˬ biꞈ 
tsehˆ nehˬ ma.  

Mi cehˇ hawˇ-eu Aˬmoˬ tsawˇ jeuˬ 

28“Tsawˇ haˬ zaˬ-oˇ, ngaˬ-euˬ gʼaˇ duˬ ngehˬ dah-awˬ. Iˇsaˬleˬlaˆ tsawˇ jeuˬ-ahˇ ja bu 
ja doeˇ luꞈ-eu Aˬmoˬ tsawˇ jeuˬ-ahˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ 
pyeuꞈ-eu ngaˇ heu loꞈ-ehˇ ehˇ-eu meh lehˇ ehˇ nehˬ-awˬ.  

‘Yaw cawˆ jeˬ-euˬ mi cehˇ lehˬ hmˬ taˬ meh. mˬ myawꞈ loꞈ-ehˇ naˇ guiˇ guiˇ ni, sehꞈ-
eu gʼaˇ duˬ siˬ taˆ-euˬ meh. ’ 
29Naw maꞈ neh yaw sahˇ laꞈ kʼoeˇ ya mawˇ-euˬ jeˬ maˬ tsaˬ-ehˇ, naw maꞈ neh 
ngehˬ dah ehˇ dah taˬ-eu jeˬ jaˬ myawꞈ tehꞈ meh. Naw maꞈ-aˬ, maˬ muiˬ-eu haiˬ-eu 
tsawˇ haˬ pyeuꞈ-awˇ, naw maꞈ-ahˇ aˇ saˬ saˬ-eu poˆ kʼehˬ nehˬ-eu aˇ nah keuˆ le luꞈ 
meh. Naw maꞈ-euˬ kawˬ lahˇ-ahˇ mi cehˇ keuˆ le luꞈ meh.  
30“Tawˆ kʼawˆ-ahˇ mi cehˇ soeˬ ahˇ kʼoꞈ-awˬ. Naw maꞈ-ahˇ beh-euˬ jawˇ duˬ hawˇ-
eu naw maꞈ dehꞈ le-euˬ miˇ kʼahˬ-ahˇ naw maꞈ-ahˇ ngaˇ kʼehˬ nehˬ ma.  
31Ngaˬ-euˬ nui pehˇ naw maꞈ kʼoeˇ taˆ miˬ dzaˬ miˬ lmˇ loꞈ-ehˇ pyehˬ gʼeh leꞈ ngeh, 
ngaˬ-euˬ nui ma naw maꞈ ya mawˇ duˬ tehꞈ-a. Kʼoeˇ naˇ, yaw cawˆ jeˬ mˇ-eu paw 
ehˇ kʼaˇ maˬ za-eu aˬ dzawˬ aˇ gah deuˬ-euˬ laꞈ-ahˇ, naw maꞈ bi ahˇ leˇ ma.  
32Miˬ dzaˬ neh laˆ cawˆ nehˬ gaˇ naw maꞈ ya daˬ tehꞈ-a. Naw maꞈ yawˬ ha-euˬ miˇ 
kʼahˬ laꞈ kʼoeˇ shiˬ ya yoeˇ-awˇ, tsawˇ haˬ tiˬ gʼaˬ-iˬ naw maꞈ-ahˇ maˬ noeˬ mawˇ ni 
ngehˇ byoˆ jiˇ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Yeˬsaˬgeˬlaˇ 22 

Yeˬluˇsaˬlehˬ-euˬ yaw lehˬ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, tsawˇ haˬ-ahˇ sehꞈ-eu deuˬ tiˬ byah ni jawˇ-eu meuˬ-ahˇ yaˇ kʼaˬ 
daˇ-eu gʼaˇ duˬ nawˇ lehˬ hmˬ taˬ maˬ loˇ. Meuˬ kʼoeˇ neh kʼaˇ mˇ-euˬ jawꞈ dui dui-
eu jeˬ meuˬ kʼoeˇ meuˬ-ahˇ ehˇ duˬ nehˬ jiˇ-awˬ.  
3Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu 
meh lehˇ, meuˬ kʼoeˇ meuˬ-ahˇ ehˇ nehˬ-awˬ. Nawˬ-euˬ tsawˇ haˬ gʼawˬ mya ni 
nawˇ sehꞈ-awˇ, tahˬ pahˬ aˬ ma mawˇ kawˇ deuˬ-ahˇ uˬ duˬ tahˬ-eu laꞈ kʼoeˇ nawˇ 
yawˬ haˇ yawˬ ha laˆ jawꞈ-euˬ miˇ neh, nawˬ-euˬ aˇ yamˬ keuˆ le luꞈ meh.  
4Tsawˇ haˬ-ahˇ sehꞈ-eu laꞈ kʼoeˇ nawˇ mˇ bahˬ-awˇ, nawˬ neh jahˇ-euˬ tahˬ pahˬ aˬ 
ma mawˇ kawˇ neh yawˬ haˇ yawˬ ha laˆ jawꞈ-euˬ baˬ da neh, nawˬ-euˬ aˇ nah keuˆ 
le luꞈ-awˇ, nawˬ-euˬ aˇ yamˬ jiˇ le luꞈ meh. Kʼoeˇ miˇ neh, tsawˇ jeuˬ dawˬ tawˆ luꞈ 

nawˬ-ahˇ ja doeˇ-awˇ, miˇ kʼahˬ dawˬ tawˆ luꞈ nawˬ-ahˇ ehˇ niˇ gʼa ni ngaˇ jahˇ-euˬ 
ma.  
5Dawˬ peh gaˇ mahˇ jaˆ-eu miˇ kʼahˬ dawˬ tawˆ luꞈ, nawˇ zahˇ sahˇ kʼoꞈ maˬ baw ni 
dehꞈ gaˇ ehˇ doeˇ dui dui luꞈ meh.  
6Iˇsaˬleˬlaˆ tsawˇ haˬ aˬ yuiꞈ aˬ tsu dawˬ tawˆ luꞈ yawˬ ha-euˬ baoˬ-ahˇ nui ma huiˬ-
awˇ, tsawˇ haˬ sehꞈ luꞈ meh.  
7Meuˬ laꞈ kʼoeˇ jawˇ-eu tsawˇ haˬ tiˬ gʼaˬ-iˬ, yawˬ ha-euˬ aˬ ma aˬ da-ahˇ yaw zeu 
maˬ baw-a. Aˬ cawˬ tsawˇ jeuˬ-ahˇ nawˇ mehˇ shuiˇ shuiˇ dzaˬ-awˇ, miˬ coeˬ miˬ ma 
hawˇ-eu muˇ coe aˬ nmˇ deuˬ-ahˇ nawˇ yehˬ bawˬ-ehˇ gʼeh nehˬ-euˬ meh.  
8Ngaˬ-euˬ muiˬ-eu shawˇ-eu jawˇ duˬ deuˬ-ahˇ nawˇ yaw zeu maˬ baw-ehˇ, jawˇ 
nah kʼawꞈ maˬ tawˬ-a. 
9Nawˬ-euˬ tsawˇ haˬ tiˬ paˆ na deuˬ aˬ cawˬ bi shiˇ-eu toˆ-awˇ, tiˬ paˆ na deuˬ-aˬ, 
tahˬ pahˬ aˬ ma mawˇ kawˇ deuˬ-ahˇ lawˇ nehˬ-euˬ dzaˇ dzaˬ-eu meh. Tiˬ paˆ na 
deuˬ kʼaˬ miˬ sheu gaˇ byawˬ gʼa-eu meh. 
10Tiˬ paˆ na deuˬ yawˬ ha aˬ da-euˬ miˬ zaˬ deuˬ nehˬ-ehˇ bahˬ-awˇ, tiˬ paˆ na deuˬ-
aˬ, ba la mawˇ luꞈ-euˬ zaˬ miˬ zaˬ deuˬ-ahˇ dawꞈ-awˇ bahˬ-euˬ meh.  
11Tiˬ paˆ na deuˬ aˬ cawˬ-euˬ miˬ zaˬ-ahˇ bahˬ-awˇ, tiˬ poˆ na deuˬ-aˬ, yawˬ ha-euˬ 
kuiˬ ma-ahˇ bahˬ-euˬ meh. Tiˬ paˆ na deuˬ yawˬ ha aˬ da-euˬ ma caw-ahˇ bahˬ-euˬ 
meh.  
12Nawˬ-euˬ tsawˇ haˬ tiˬ paˆ na deuˬ pyuˇ za laˇ ni tsawˇ haˬ sehꞈ-eu meh. Tiˬ paˆ 
na deuˬ yawˬ ha tsawˇ jeuˬ Iˇsaˬleˬlaˆ tsawˇ haˬ-ahˇ pyuˇ paˇ nehˬ-awˇ, jiˇ jeuˬ gʼawˬ 
mya ni yuˇ dzaˬ-eu laꞈ kʼoeˇ, aˬ cawˬ-euˬ uˬ duˬ-ahˇ teuꞈ-awˇ smˇ muiˬ laˆ muiˬ-euˬ 
meh. Aˬ yawꞈ maꞈ ngaˬ-ahˇ ngehˇ jiˇ-euˬ meh” lehˇ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ ehˇ-eu meh.  
13“Nawˬ neh tahˇ joe joe za-euˬ jeˬ hawˇ-eu, nawˬ neh shiˬ laˆ yoeˇ-euˬ jeˬ kʼoeˇ taˆ 
ngaˬ-euˬ aˬ laꞈ laꞈ puˇ tahˬ gʼeh leꞈ ma.  
14Nawˬ-ahˇ ngaˇ yaw kʼaˆ-ehˇ jahˇ nehˬ le ngeh jawˇ, nawˇ maˬ guˆ ni jawˇ tehˬ 
coeˇ-awˇ, nawˬ-euˬ aˬ laꞈ baꞈ diˇ-eu gʼaˬ ahˇ tehꞈ-a loˇ. Sahˬpaˬ Miˬyehˇ pyeuꞈ-eu 
ngaˇ-aˬ, ngaˬ neh kʼaˇ ehˇ-euˬ loꞈ-ehˇ mˇ ma. 
15Nawˬ-euˬ tsawˇ haˬ deuˬ-ahˇ miˇ kʼahˬ yawˬ kʼahˬ na luꞈ doe ni, aˬ cawˬ tsawˇ 
jeuˬ kʼaˇ jawˇ gaˇ ngaˇ teh byaˆ nehˬ-awˇ, nawˬ neh mˇ-euˬ yaw haiˬ jeˬ aˇ saˬ bi saˬ 
ma.  
16Kʼoeˇ ngeh jawˇ, aˬ cawˬ tsawˇ jeuˬ nawˬ-ahˇ yaw zeu maˬ baw ni pyeuꞈ-iˇ tehꞈ-a. 
Ehˇ kʼawꞈ, ngaˇ Sahˬpaˬ Miˬyehˇ pyeuꞈ-eu gaˇ kawˆ nawˇ siˬ duˬ laˇ tehꞈ-a.” 

Miˬyehˇ-euˬ baw 

17Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
18“Tsawˇ haˬ zaˬ-oˇ, Iˇsaˬleˬlaˆ tsawˇ haˬ deuˬ ngaˬ-euˬ gʼaˇ duˬ tiˬ jeˬ-iˬ gaˇ dahˇ 
maˬ tsoeˬ-a. Pyuˇ-ahˇ baw baw-awˇ baw guiˇ shawˇ ngeh doˆ le-euˬ guiˬ guiˬ keˬ, 
guiˬ ba keˬ, shmˇ shmˇ keˬ hawˇ-eu za siˬ keˬ-ahˇ aˬ yawꞈ maꞈ duˇ leˇ-eu meh.  

19Aˬ yawꞈ maꞈ kʼoeˇ naˆ ni gaˇ dahˇ tsoeˬ-eu tehꞈ meh lehˇ, Dawˬ tawˆ kʼoeˇ taˆ uˆ 
lahˇ-eu Sahˬpaˬ Miˬyehˇ pyeuꞈ-eu ngaˇ, nymˬ-mˇ aˬ yawꞈ maꞈ-ahˇ ehˇ-eu ma. Aˬ 
yawꞈ maꞈ dawˬ tawˆ luꞈ-ahˇ Yeˬluˇsaˬlehˬ meuˬ laꞈ kʼoeˇ ngaˇ sheuˬ uiˬ ma. 
20Pyuˇ kʼaˇ doˆ-eu tsawˇ haˬ deuˬ, pyuˇ, guiˬ shuiˇ, shmˇ hawˇ-eu za siˬ heu deuˬ-ahˇ 
baw-ahˇ dawˆ ahˇ-awˇ baw guiˇ-eu loꞈ-ehˇ, ngaˇ nui ma pehˇ-eu laꞈ kʼoeˇ naw maꞈ-
ahˇ sheuˬ uiˬ-awˇ baw guiˇ ma. 
21Ngeuˇ ma. Aˬ yawꞈ maꞈ-ahˇ Yeˬluˇsaˬlehˬ meuˬ-ahˇ sheuˬ uiˬ-awˇ, aˬ yawꞈ maꞈ-
euˬ uˬ moˆ miˬ dzaˬ dzah-awˇ, nui ma pehˇ-eu laꞈ kʼoeˇ baw guiˇ nehˬ ma.  
22Baw baw gaˇ pyuˇ baw guiˇ-eu loꞈ-ehˇ, aˬ yawꞈ maꞈ-ahˇ Yeˬluˇsaˬlehˬ meuˬ laꞈ 
kʼoeˇ baw guiˇ nehˬ ma. Kʼoeˇ ngeh, Sahˬpaˬ Miˬyehˇ-euˬ nui ma aˬ yawꞈ maꞈ ya 
mawˇ duˬ tehꞈ-a.” 

Iˇsaˬleˬlaˆ aˬ yuiꞈ aˬ tsu deuˬ-euˬ iˬ baˇ 

23Sahˬpaˬ Miˬyehˇ ngaˬ-ahˇ heu loꞈ-ehˇ paˇ ehˇ-eu meh.  
24“Tsawˇ haˬ zaˬ-oˇ, Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ. Aˬ yawꞈ 
maꞈ-euˬ miˇ kʼahˬ maˬ muiˬ maˬ shawˇ-ehˇ pyeuꞈ-iˇ-euˬ miˇ neh, ngaˇ nui ma pehˇ-
eu laꞈ kʼoeˇ kʼehˬ nehˬ kʼaˆ nehˬ-eu ma.  
25Aˬ yuiꞈ aˬ tsu kʼoeˇ deuˬ-aˬ, jeˬ zaˬ kawꞈ sehꞈ-awˇ joeˬ luꞈ-eu aˇ laˬ jaˬ shiˇ-ahˇ duˇ-
eu meh. Aˬ yawꞈ maꞈ tsawˇ haˬ sehꞈ-awˇ pyuˇ shuiˇ myawˬ gahˬ dawˬ tawˆ luꞈ yuˇ 
geuꞈ jiˇ-eu meh. Aˬ yawꞈ maꞈ kʼoeˇ loꞈ-ehˇ tsawˇ haˬ sehꞈ-euˬ baˬ da neh, miˬ zaˬ 
gʼawˬ mya gʼaˬ miˬ coeˬ coeˬ-iˇ jiˇ-euˬ meh.  
26Piˇ ma deuˬ ngaˬ-euˬ zahˇ dawˬ kʼoꞈ dawˬ-ahˇ puiˬ-awˇ, yaw muiˬ yaw shawˇ jeˬ-
ahˇ yaw zeu maˬ baw-a. Yaw muiˬ yaw shawˇ jeˬ hawˇ-eu maˬ muiˬ maˬ shawˇ-eu 
jeˬ aˬ yawꞈ maꞈ maˬ tseˇ paˆ mehˬ nehˬ-a. Jawˇ nah-ahˇ maˬ lah maˬ daw-a. Aˬ yawꞈ 
maꞈ kʼoeˇ loꞈ-ehˇ jahˇ-eu baˬ da neh, miˇ kʼahˬ zaˬ deuˬ ngaˬ-ahˇ yaw zeu maˬ baw-
a. 
27Sahˬpaˬ sahˬ ma geuꞈ-eu deuˬ-aˬ, jeˬ zaˬ kawꞈ sehꞈ-awˇ, pyaˆ dzaˬ luꞈ-eu kʼaˬ 
yehˇ-ahˇ duˇ-eu meh. Aˬ yawꞈ maꞈ smˇ muiˬ muiˬ laˇ ni tsawˇ haˬ sehꞈ-eu meh.  
28Kaˇ pyawˇ-ahˇ lu boeˬ lehꞈ ba-eu loꞈ-ehˇ, Miˬyehˇ gʼaˇ duˬ ngehˬ dah-eu deuˬ iˬ 
baˇ kʼoeˇ deuˬ-ahˇ dehˬ kaˬ-eu meh. Aˬ yawꞈ maꞈ neh yaw sahˇ laꞈ kʼoeˇ ya mawˇ-
euˬ jeˬ maˬ tsaˬ-ehˇ, yaw lehˬ jeˬ aˬ yawꞈ maꞈ ngehˬ dah-eu meh. Dawˬ tawˆ kʼoeˇ 
taˆ uˆ lahˇ-eu Sahˬpaˬ Miˬyehˇ gʼaˇ duˬ aˬ yawꞈ maꞈ ngehˬ dah-eu ma lehˇ ehˇ kʼawꞈ, 
Sahˬpaˬ Miˬyehˇ pyeuꞈ-eu ngaˇ aˬ yawꞈ maꞈ-ahˇ dawˬ ngehˬ cawˬ-euˬ maˬ jaˆ.  
29Smˇ muiˬ smˇ baw deuˬ mehˇ shuiˇ shuiˇ-awˇ, tahˇ joe joe-eu meh. Shaˬ zaˬ zahˬ 
zaˬ kʼoeˇ taˆ kʼaˆ dzaˬ-awˇ, aˬ cawˬ tsawˇ jeuˬ-euˬ uˬ duˬ-ahˇ dzaˬ-eu meh.  
30Meuˬ meuˬ lahˇ gawˬ nya-awˇ, ngaˇ nui ma pehˇ-eu laꞈ kʼoeˇ miˇ kʼahˬ heu kʼahˬ-
ahˇ laˆ cawˆ-eu lehˇ gʼeh ngeh, byaˆ-iˇ-euˬ meuˬ lahˇ yaw kaˬ-ahˇ yawꞈ-awˇ miˇ 
kʼahˬ heu kʼahˬ maˬ bi cawˆ-iˇ ni laˆ tsoeˬ nya-eu tsawˇ haˬ-ahˇ ngaˇ poˆ luꞈ-eu ma.  
31Ehˇ kʼawꞈ, maˬ poˆ mawˇ nya nya. Kʼoeˇ miˇ neh, ngaˇ nui ma pehˇ-eu jeˬ aˬ yawꞈ 
maꞈ kʼoeˇ taˆ bi keuˆ le-awˇ, aˬ yawꞈ maꞈ neh mˇ-euˬ jeˬ aˇ poeˬ, miˬ dzaˬ loꞈ-ehˇ aˬ 
yawꞈ maꞈ-ahˇ ngaˇ laˆ cawˆ nehˬ ma” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ ehˇ-eu meh.  

Yeˬsaˬgeˬlaˇ 23 

Gʼawˇ mawˇ ahˬ-eu aˬ buˇ nyiˬ mehˇ nmˇ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, aˇ hu aˬ buˇ nyiˬ mehˇ nmˇ jawˇ-euˬ meh.  
3Aˬ yawꞈ nyaꞈ zaˬ guˬ guˬ ngeh, miˬ shuiꞈ maˬ shuiꞈ ni, meh maˬ laˇ geuꞈ-euˬ meh.  
4Aˬ yuiꞈ gʼaˬ Oˬhoˬlaˬ lehˇ myahˇ-awˇ, aˬ nyiˇ gʼaˬ Oˬhoˬliˇbaˬ lehˇ myahˇ-euˬ meh. 
Aˬ yawꞈ nyaꞈ nyiˬ mehˇ nmˇ luꞈ-ahˇ ngaˇ sheuˬ-awˇ, aˬ buˇ aˬ li jawˇ le-euˬ ma. 
Oˬhoˬlaˬ gʼaˬ Saˬmaˬliˆ meuˬ pyeuꞈ-awˇ Oˬhoˬliˇbaˬ-aˬ, Yeˬluˇsaˬlehˬ meuˬ meh.  
5Oˬhoˬlaˬ gʼaˬ ngaˬ nehˬ-ehˇ jawˇ luꞈ ngeh neh meh maˬ laˇ geuꞈ-awˇ, Aˬshuˇliˆ 
tsawˇ haˬ deuˬ nehˬ-ehˇ kʼaˬ miˬ sheu-euˬ meh.  
6Aˬshuˇliˆ tsawˇ haˬ kʼoeˇ deuˬ-aˬ, neˇ naˆ naˆ-eu mehˬ tsoeˬ dm luꞈ-eu yehˇ deuˬ, 
yaw huiˬ yaw mahˇ deuˬ hawˇ-eu, sahˬ paˬ sahˬ ma geuꞈ-eu deuˬ meh. Aˬ yawꞈ maꞈ 
dawˬ tawˆ luꞈ aˇ gʼehˇ muiˬ-eu mahˬ dziˬ-eu yehˇ deuˬ meh.  
7Aˬ yawꞈ-aˬ, Aˬshuˇliˆ tsawˇ jeuˬ yaw huiˬ yaw mahˇ dawˬ tawˆ luꞈ gʼaˇ duˬ meh 
maˬ laˇ pyeuꞈ-awˇ, aˬ yawꞈ kʼaˬ miˬ sheu gaˇ gaˬ-eu miˇ neh, Aˬshuˇliˆ tahˬ pahˬ aˬ 
ma mawˇ kawˇ deuˬ-ahˇ uˬ duˬ tahˬ-eu laꞈ kʼoeˇ, yawˬ haˇ yawˬ ha maˬ shawˇ-eu 
tsawˇ haˬ dehꞈ pyeuꞈ-euˬ meh.  
8Aˬ yawꞈ miˬ daꞈ daꞈ ngeh Iˇjiˇtuˆ miˇ kʼahˬ laꞈ kʼoeˇ meh maˬ laˇ geuꞈ-euˬ loꞈ-ehˇ, iˬ 
nah keuˆ ni maˬ byehˇ ni geuꞈ luꞈ-eu meh. Aˬ yawꞈ aˬ buˇ zaˬ guˬ pyeuꞈ ngeh neh, 
kʼaˬ dzeˇ zaˬ deuˬ aˬ yawꞈ nehˬ-ehˇ yuꞈ-awˇ meh maˬ laˇ bi geuꞈ-euˬ meh. 
9Kʼoeˇ miˇ neh, aˬ yawꞈ mawꞈ dui dui leˇ-eu Aˬshuˇliˆ tsawˇ haˬ deuˬ-euˬ laꞈ-ahˇ aˬ 
yawꞈ-ahˇ ngaˇ a ahˇ nehˬ-euˬ ma.  
10Aˬ yawꞈ maꞈ aˬ yawꞈ-ahˇ mehˬ tsoeˬ neˇ myawˆ ni lehˆ dzeh nehˬ-awˇ, aˬ yawꞈ-
euˬ aˬ buˇ aˬ li deuˬ-ahˇ nyehꞈ-awˇ, aˬ yawꞈ-ahˇ mi cehˇ neh sehꞈ-euˬ meh. Aˬ yawꞈ 
guiˬ lahˬ doeˇ-eu gaˇ kawˆ, zaˬ miˬ zaˬ deuˬ yawˬ gaˇ na luꞈ ja byah-euˬ meh.  
11“Aˬ nyiˇ gʼaˬ pyeuꞈ-eu Oˬhoˬliˇbaˬ-aˬ, aˬ yawꞈ-euˬ aˬ yuiꞈ kʼoeˇ loꞈ-ehˇ gʼeh-eu 
mawˇ-euˬ kʼawꞈ, kʼoeˇ naˆ maˬ tseˇ doeˇ dzehˬ-eu meh maˬ laˇ paˇ geuꞈ-euˬ meh.  
12Aˬ yawꞈ kʼawꞈ muiˬ dui dui-eu yehˇ-euˬ mehˬ tsoeˬ dm luꞈ-eu Aˬshuˇliˆ tsawˇ haˬ 
yaw huiˬ yaw mahˇ deuˬ, sahˬ paˬ sahˬma deuˬ hawˇ-eu, guiˇ maꞈ kʼoeˇ taˆ aˬ yuiꞈ 
geuꞈ-eu deuˬ nehˬ-ehˇ kʼaˬ miˬ sheu-euˬ meh. Aˬshuˇliˆ tsawˇ haˬ kʼoeˇ deuˬ dawˬ 
tawˆ luꞈ aˇ gʼehˇ muiˬ-eu zaˬ guˬ tehꞈ meh.  
13Aˬ yawꞈ dehꞈ doeˇ dui dui-awˇ, nyiˬ mehˇ nmˇ luꞈ aˬ yawꞈ tiˬ gʼaˬ-ahˇ duˇ gaˇ ngaˇ 
ya mawˇ-euˬ ma.  
14Aˬ yawꞈ meh maˬ laˇ geuꞈ-eu ngehˬ jawˇ ngehˬ naꞈ-eu meh. Kʼaˇ pyawˇ-ahˇ mehˬ 
tsoeˬ neˇ tseuˆ ni dm taˬ-eu Baˬbuˇloˬ tsawˇ haˬ aˇ baˇ aˬ yawꞈ mawˇ-euˬ meh.  
15Tsawˇ haˬ kʼoeˇ deuˬ joꞈ paꞈ paꞈ luꞈ-awˇ, uˬ dzahˬ yoe loe ya la-ehˇ jahˬ taˬ-euˬ 
meh. Aˬ yawꞈ maꞈ dawˬ tawˆ luꞈ Baˬbuˇloˬ miˇ kʼahˬ-ahˇ jawˇ-eu yaw huiˬ yaw 
mahˇ deuˬ meh.  
16Aˬ yawꞈ maꞈ-euˬ aˇ baˇ kʼoeˇ deuˬ-ahˇ aˬ yawꞈ ya mawˇ ngeh, mawꞈ dui dui leˇ-
awˇ, Baˬbuˇloˬ miˇ kʼahˬ-ahˇ aˬ yawꞈ maꞈ jawˇ gaˇ tsawˇ kʼaˬ pyehˬ gʼeh-euˬ meh.  

17Baˬbuˇloˬ tsawˇ haˬ deuˬ aˬ yawꞈ nehˬ-ehˇ kʼaˬ miˬ sheu laˇ-euˬ meh. Aˬ yawꞈ maꞈ 
aˬ yawꞈ-ahˇ aˇ dzehˬ-ehˇ laˆ jawꞈ nehˬ-euˬ miˇ neh, aˇ saˬ saˬ laˇ ngeh, aˬ yawꞈ maꞈ-
ahˇ aˬ yawꞈ nui daˆ daˆ-euˬ meh.  
18Aˬ yawꞈ meh maˬ laˇ pyeuꞈ-eu gaˇ kawˆ tsawˇ haˬ dawˬ tawˆ luꞈ-ahˇ bi siˬ jiˇ-euˬ 
meh. Aˬ yuiꞈ gʼaˬ-ahˇ nui daˆ daˆ-euˬ loꞈ-ehˇ, aˬ yawꞈ-ahˇ kʼawꞈ ngaˇ nui daˆ daˆ laˇ-
euˬ ma.  
19Aˬ yawꞈ yaw nyiˇ gʼeh ngeh neh Iˇjiˇtuˆ miˇ kʼahˬ-ahˇ meh maˬ laˇ geuꞈ laꞈ-euˬ loꞈ-
ehˇ, meh maˬ laˇ geuꞈ-eu tiˬ jawˇ saˇ-iˬ tiˬ jawˇ kʼaˬ dzehˬ laˇ-euˬ meh.  
20Mahˬ liˬ dzeuˆ loꞈ-ehˇ kʼaˬ dzeˇ zaˬ-euˬ keu ka huiˬ-awˇ, mahˬ mahˬ paˬ loꞈ-ehˇ zaˬ 
miˬ zaˬ-ahˇ nui ma jaˆ-eu kʼaˬ dzeˇ zaˬ deuˬ-ahˇ aˬ yawꞈ mawꞈ dui dui-eu meh.  
21Oˬhoˬliˇbaˬ-oˇ, nawˇ yaw nyiˇ gʼeh ngeh Iˇjiˇtuˆ miˇ kʼahˬ laꞈ kʼoeˇ kʼaˬ dzeˇ zaˬ 
deuˬ nawˬ-euˬ kʼahˬ-ahˇ nyehꞈ-awˇ, dawˬ kmˬ-ahˇ beuˬ-eu laꞈ kʼoeˇ, maˬ shawˇ-eu 
miˬ daꞈ pyeuꞈ-iˇ-euˬ loꞈ-ehˇ, iˬ nah keuˆ ni kʼoeˇ loꞈ-ehˇ dehꞈ jawꞈ mawꞈ-eu nui ma 
ahˇ-eu meh.  

Aˬ nyiˇ gʼaˬ-ahˇ Miˬyehˇ yaˇ kʼaˬ daˇ-eu 

22“Oˬhoˬliˇbaˬ-oˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, 
nymˬ-mˇ nawˬ-ahˇ heu loꞈ-ehˇ ehˇ-eu ma. Nawˬ-euˬ zaˬ kʼaˬ kʼoeˇ deuˬ-ahˇ nawˇ 
nui ma byuˇ laˇ taˬ-euˬ meh. Ehˇ kʼawꞈ, aˬ yawꞈ maꞈ nawˬ-ahˇ nui ma pehˇ-awˇ, 
nawˬ-euˬ dawˬ peh ga jawˬ le ni ngaˇ jahˇ ma.  
23Baˬbuˇloˬ tsawˇ haˬ hawˇ-eu Kaˬlaˬdehˇ tsawˇ haˬ dawˬ tawˆ luꞈ maˬ ehˇ, Peˬkawˇ 
meuˬ, Shoˇaˬ meuˬ hawˇ-eu, Koˬaˬ meuˬ-ahˇ jawˇ-eu tsawˇ haˬ deuˬ maˬ ehˇ, 
Aˬshuˇliˆ tsawˇ haˬ dawˬ tawˆ luꞈ maˬ ehˇ, ngaˇ sheuˬ uiˬ leꞈ ma. Aˇ gʼehˇ muiˬ-eu 
zaˬ guˬ pyeuꞈ-eu sahˬ paˬ sahˬ ma deuˬ hawˇ-eu, mahˬ dziˬ-eu guiˇ maꞈ deuˬ kʼoeˇ 
taˆ uˆ lahˇ-eu aˬ yuiꞈ aˬ tsu deuˬ hawˇ-eu yaw huiˬ yaw mahˇ dawˬ tawˆ luꞈ ngaˇ kuˇ 
uiˬ ma.  
24Mahˬ laˆ lawˬ teh-awˇ, guiˇ deuˆ-eu keu ka tiˬ byah ni tawˬ luꞈ-eu guiˇ maꞈ maꞈ 
ma sheuˬ-awˇ, laꞈ taˆ paw kʼahˬ-ahˇ neh aˬ yawꞈ maꞈ oe ka-awˇ, nawˬ-ahˇ guiˇ deuˆ 
le tehꞈ-a. Dehˬ daˬ duˬ baꞈ-awˇ shmˇ uˬ kʼoˆ kʼoˆ kaˬ-eu laꞈ kʼoeˇ, aˬ yawꞈ maꞈ nawˬ-
ahˇ jawˬ lahˇ tehꞈ-a. Ngaˇ nawˬ-ahˇ aˬ yawꞈ maꞈ-euˬ aˬ laꞈ laꞈ kʼoeˇ a nehˬ-awˇ, aˬ 
yawꞈ maꞈ-euˬ zahˇ sahˇ kʼoꞈ jaˆ-eu loꞈ-ehˇ nawˬ-ahˇ yaˇ kʼaˬ daˇ tehꞈ-a.  
25Ngaˇ nawˬ-ahˇ nui ma pehˇ-eu miˇ neh, aˬ yawꞈ maꞈ neh nawˬ-ahˇ kʼaˇ jahˇ mawꞈ-
eu bi jahˇ ma. Aˬ yawꞈ maꞈ nawˬ-euˬ naˬ paꞈ hawˇ-eu naˇ mehˇ yehˬ tsehˆ-awˇ, 
nawˬ-euˬ aˬ buˇ aˬ li deuˬ-ahˇ sehꞈ tehꞈ-a. Nawˬ-euˬ laꞈ-ahˇ neh aˬ buˇ aˬ li kʼoeˇ 
deuˬ aˬ yawꞈ maꞈ tsahˇ doˆ-awˇ, yaw dehꞈ-ehˇ miˬ dzaˬ keuˬ sehꞈ tehꞈ-a.  
26Aˬ yawꞈ maꞈ nawˬ-euˬ mehˬ tsoeˬ nyehꞈ lehˆ-awˇ, nawˇ geuꞈ luꞈ-eu myawˬ guˇ 
deuˬ lehˆ doˆ geuꞈ tehꞈ-a.  
27Kʼaˬ miˬ sheu mawꞈ-eu nawˬ-euˬ nui ma hawˇ-eu, nawˇ Iˇjiˇtuˆ miˇ kʼahˬ-ahˇ jawˇ 
ngeh neh mˇ daˆ shaˇ daˆ laꞈ-euˬ meh maˬ laˇ geuꞈ-eu jeˬ-ahˇ, ngaˇ aˇ saˬ bi saˬ ma. 
tahˬ pahˬ aˬ ma mawˇ kawˇ -ahˇ nawˇ maˬ paˇ haw nahˇ-ehˇ, Iˇjiˇtuˆ miˇ kʼahˬ gaˇ 
kawˆ maˬ paˇ shaˇ noeˬ mawꞈ ni pyeuꞈ-iˇ tehꞈ-a.” 

28Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Nawˇ 
bye-awˇ nui daˆ daˆ-eu tsawˇ haˬ deuˬ-euˬ aˬ laꞈ laꞈ kʼoeˇ, nawˬ-ahˇ ngaˇ a ahˇ nehˬ 
ma.  
29Aˬ yawꞈ maꞈ nawˬ-ahˇ bye-eu miˇ neh, nawˇ meh maˬ laˇ geuꞈ-awˇ, mehˬ tsoeˬ 
neˇ myawˆ ni lehˆ dzeh-eu laꞈ kʼoeˇ kʼaˇ mˇ kʼaˇ shaˇ za taˬ-euˬ yawˬ jeˬ na luꞈ, aˬ 
yawꞈ maꞈ yuˇ geuꞈ jiˇ tehꞈ-a. Nawˇ kʼaˬ miˬ sheu gaˇ gaˬ-awˇ, meh maˬ laˇ geuꞈ-euˬ-
aˬ,  
30kʼoeˇ loꞈ-ehˇ gʼeh-eu jeˬ keuˆ le ni mˇ-euˬ gaˇ duˇ meh. Miˇ kʼahˬ tsawˇ jeuˬ deuˬ 
gʼaˇ duˬ nawˇ meh maˬ laˇ geuꞈ-awˇ, aˬ yawꞈ maꞈ-euˬ tahˬ pahˬ aˬ ma mawˇ kawˇ 
neh yawˬ haˇ yawˬ ha laˆ jawꞈ-euˬ meh.  
31Nawˬ-euˬ aˬ yuiꞈ-euˬ pehˬ zaˇ-ahˇ nawˇ caw teh-eu miˇ neh, aˬ yawꞈ-ahˇ bi dawˇ-
euˬ kʼehˬ-eu kʼaˆ-eu kʼmˬ maˬ kʼoeˇ, nawˬ-ahˇ kʼawꞈ ngaˇ bi dawˇ ma.” 
32Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh.  

“Nawˬ-euˬ aˬ yuiꞈ neh dawˇ dzeuˇ-euˬ, huiˬ-eu naꞈ-eu kʼmˬ maˬ kʼoeˇ kʼmˬ, nawˇ 
ciˬ-awˇ paˇ dawˇ poˆ tehꞈ-a. Kʼmˬ maˬ tiˬ byah dahˬ-eu miˇ neh, aˬ cawˬ nawˬ-ahˇ 
naˬ gʼa tehꞈ-a.  
33Aˬ yuiꞈ Saˬmaˬliˆ-euˬ kʼmˬ maˬ, guˆ gaˆ hawˇ-eu yaw cawˆ dahˬ-eu nawˇ dawˇ 
yehꞈ-awˇ noeˬ shaˬ tehꞈ-a.  
34Kʼmˬ maˬ kʼoeˇ nawˇ shuˆ gui leꞈ-awˇ, kʼmˬ maˬ paˆ-iˇ pyehˬ-iˇ-euˬ kʼoeˇ, nawˬ-euˬ 
kʼahˬ dzm tsawˆ paˆ meh lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ 
pyeuꞈ-eu ngaˇ ehˇ-eu ma.” 
35Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Nawˇ 
ngaˬ-ahˇ ngehˇ-awˇ naˇ kʼah ciˬ pyawˇ-euˬ miˇ neh, nawˬ neh kʼaˬ miˬ sheu gaˇ gaˬ-
awˇ meh maˬ laˇ geuꞈ-euˬ aˇ poeˬ nawˇ ya shaˬ duˬ tehꞈ-a.  

Aˬ nyaꞈ nmˇ-ahˇ Miˬyehˇ yaˇ kʼaˬ daˇ-euˬ 

36Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Tsawˇ haˬ zaˬ-oˇ, Oˬhoˬlaˬ 
hawˇ-eu Oˬhoˬliˇbaˬ aˬ nyaꞈ-ahˇ yaˇ kʼaˬ daˇ-eu gʼaˇ duˬ nawˇ lehˬ hmˬ maˬ loˇ. Aˬ 
yawꞈ nyaꞈ neh mˇ-euˬ jawꞈ dui dui-eu jeˬ gʼaˇ duˬ, aˬ yawꞈ nyaꞈ-ahˇ yaˇ kʼaˬ daˇ-
awˬ.  
37Aˬ cawˬ-euˬ miˬ zaˬ yo zaˬ-ahˇ bahˬ-eu jeˬ hawˇ-eu, tsawˇ haˬ-ahˇ sehꞈ-eu jeˬ aˬ 
yawꞈ nyaꞈ mˇ-euˬ meh. Tahˬ pahˬ aˬ ma mawˇ kawˇ nehˬ-ehˇ bahˬ-awˇ, aˬ yawꞈ 
nyaꞈ o neh dehꞈ le-euˬ ngaˬ-euˬ aˬ li deuˬ-ahˇ sehꞈ-euˬ meh.  
38Kʼoeˇ naˆ tehꞈ maˬ ngeuˇ-a siˬ. Ngaˬ-euˬ Uˬ duˬ tahˬ nymˇ nymˇ ma-ahˇ laˆ jawꞈ-
awˇ, ngaˬ neh taˬ taˬ-euˬ jawˇ nah-ahˇ maˬ lah maˬ daw-a.  
39Aˬ yawꞈ nyaꞈ ngaˬ-euˬ zaˬ deuˬ-ahˇ sehꞈ-awˇ tahˬ pahˬ aˬ ma mawˇ kawˇ-ahˇ lawˇ 
nehˬ ngeh nah, ngaˬ-euˬ Uˬ duˬ tahˬ nymˇ nymˇ ma-ahˇ aˬ yawꞈ nyaꞈ laˇ-awˇ paˇ laˆ 
jawꞈ laˇ-euˬ meh.  
40“Gaˇ mahˇ kaˬ gaˇ jawˇ-eu tsawˇ haˬ deuˬ jawˇ gaˇ aˬ yawꞈ nyaꞈ tsawˇ haˬ pyehˬ 
gʼeh-awˇ bi kuˇ laˬ-iˇ-eu meh. Kʼoeˇ naˇ, aˬ yawꞈ nyaꞈ iˇ cuꞈ dzuiꞈ buˇ-awˇ, myaˆ nuiˆ 
lehꞈ muiˬ-awˇ, myawˬ guˇ geuꞈ-eu meh.  

41Muiˬ dui dui-eu ja ciˬ kʼoeˇ taˆ aˬ yawꞈ nyaꞈ nuiˇ-awˇ, aˬ yawꞈ nyaꞈ-euˬ mehˬ shi 
hawˬ jeh ciˬ taˬ-awˇ, ngaˬ neh biꞈ taˬ-euˬ tsiˇ yaw saw jeˬ hawˇ-eu saˬ loˬ tsiˇ ciˬ 
daˆ-awˇ yaw muiˬ jeˬ gʼawˬ mya ni ciˬ daˆ taˬ-euˬ meh.  
42Kʼaˇ shuiꞈ deh ga miˇ kʼahˬ paw neh oe-euˬ, kʼaˇ dehꞈ mawꞈ-eu dehꞈ-eu tsawˇ haˬ 
deuˬ kʼoeˇ gaˇ byawˬ gʼa luꞈ-eu teˇ saˇ, lawꞈ lawꞈ-ehˇ jaˆ-eu meh. Zaˬ miˬ zaˬ kʼoeˇ 
nyiˬ mehˇ nmˇ-ahˇ aˬ yawꞈ maꞈ laꞈ duꞈ nyehꞈ duꞈ nehˬ-awˇ, uˬ duˬ-ahˇ haw muiˬ 
dui dui-eu shuiˇ uˬ kʼoˆ bi kʼoˆ-euˬ meh.  
43Aˬ cawˬ-euˬ miˬ zaˬ yo zaˬ-ahˇ bahˬ dui dui-euˬ zaˬ miˬ zaˬ-ahˇ aˬ yawꞈ maꞈ meh 
maˬ laˇ loꞈ-ehˇ byawˬ gʼa-eu ngaˇ lehˇ, ngaˬ-euˬ nui ma laꞈ kʼoeˇ ngaˇ ehˇ-euˬ ma.  
44Meh maˬ laˇ kʼoeˇ nyiˬ gʼaˬ jawˇ gaˇ aˬ yawꞈ maꞈ tiˬ kʼehˬ maˬ taˬ ni iˇ poˆ-eu meh. 
Cawˆ dui dui-eu zaˬ miˬ zaˬ pyeuꞈ-eu Oˬhoˬlaˬ hawˇ-eu Oˬhoˬliˇbaˬ aˬ nyaꞈ jawˇ gaˇ, 
aˬ yawꞈ maꞈ paˇ iˇ poˆ-eu meh.  
45Yaw tsaˬ yaw dawˇ tsawˇ haˬ deuˬ-aˬ, aˬ yawꞈ maꞈ aˬ cawˬ miˬ zaˬ-ahˇ bahˬ-awˇ, 
tsawˇ haˬ-ahˇ sehꞈ-eu jeˬ mˇ gaˇ noeˬ doeˇ-eu meh. Aˬ jeˬ miˇ neh ehˇ naˇ, aˬ yawꞈ 
maꞈ aˬ cawˬ-euˬ miˬ zaˬ-ahˇ bahˬ dui dui-awˇ, aˬ laꞈ-ahˇ tsawˇ haˬ-euˬ shiˬ lehꞈ-eu 
meh.” 
46Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Aˬ yawꞈ 
nyaꞈ-ahˇ bi laˆ guˆ-awˇ tahˇ joe bi joe-eu tsawˇ haˬ tiˬ muˇ sheuˬ leꞈ-awˬ.  
47Tsawˇ haˬ kʼoeˇ deuˬ aˬ yawꞈ nyaˬ-ahˇ kʼaˬ lo biˬ-awˇ, mi cehˇ law-awˇ, aˬ yawꞈ 
nyaꞈ-euˬ zaˬ deuˬ-ahˇ sehꞈ-awˇ, aˬ yawꞈ nyaꞈ-euˬ nymˇ-ahˇ miˬ dzaˬ keuˬ dzeh luꞈ-
uˇ.  
48Zaˬ miˬ zaˬ deuˬ aˬ yawꞈ nyaꞈ loꞈ-ehˇ aˬ cawˬ-euˬ kʼaˬ dzeˇ zaˬ nehˬ-ehˇ maˬ ya 
bahˬ-eu gʼaˇ duˬ, miˇ kʼahˬ heu kʼahˬ kʼahˬ lah ni laꞈ kʼoeˇ, kʼoeˇ loꞈ-ehˇ dehꞈ cawˆ-
eu jeˬ maˬ bi jaˆ ni ngaˇ laˆ byoˆ ma.  
49Saˇ jaˇ maˬ jawˇ ni dehꞈ-awˇ, tahˬ pahˬ aˬ ma mawˇ kawˇ-ahˇ uˬ duˬ tahˬ-euˬ miˇ 
neh, naw nyaꞈ nmˇ-ahˇ ngaˇ kʼehˬ ma. Kʼoeˇ ngeh jawˇ, ngaˇ Dawˬ tawˆ kʼoeˇ taˆ uˆ 
lahˇ-eu Sahˬpaˬ Miˬyehˇ pyeuꞈ-eu gaˇ kawˆ, naw nyaꞈ nmˇ ya siˬ duˬ tehꞈ-a.” 

Yeˬsaˬgeˬlaˇ 24 

Shmˇ kaw kaw-eu oeˬ lahˬ 

1Nga maꞈ aˬ cawˬ miˇ kʼahˬ-ahˇ bi nyehꞈ gʼeh-awˇ jawˇ luꞈ-eu gʼoeˬ kʼoꞈ tiˬ kʼoꞈ, ba 
la tseˇ siˬ tiˬ siˬ, tseˇ nah tiˬ nah-ahˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu 
meh.  
2“Tsawˇ haˬ zaˬ-oˇ, aˇ nah heu nah boꞈ ahˇ taˬ-awˬ. Aˬ jeˬ miˇ neh ehˇ naˇ, iˬ nah neh 
dahˬ beh-awˇ, Baˬbuˇloˬ sahˬ pa Yeˬluˇsaˬlehˬ meuˬ-ahˇ loꞈ jawˬ-euˬ meh.  
3Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, yaw jeˬ ma jeˬ heu 
loꞈ-ehˇ ehˇ-eu meh lehˇ, ngaˬ-ahˇ puiˬ-eu tsawˇ haˬ kʼoeˇ deuˬ-ahˇ ehˇ nehˬ-awˬ. 
Heu-aˬ, aˬ yawꞈ maꞈ gʼaˇ duˬ ngaˬ-euˬ dawˬ ma. Tsawˬ bu-ahˇ oeˬ lahˬ ciˬ dahˇ-awˇ, 
iˇ cuꞈ shehˆ ahˇ-awˇ bi dahˇ-awˬ.  
4Muiˬ dui dui-eu shaˬ jiˇ pyeuꞈ-eu, laꞈ byaˆ hawˇ-eu shaˬ pyaˬ shaˬ jiˇ, oeˬ lahˬ-ahˇ 
jehˆ ahˇ-awˇ puꞈ-awˇ, shaˬ yoeˬ yoeˬ nahˬ deuˬ dawˆ puꞈ-awˬ.  

5Muiˬ-eu yawˇ shaˬ jiˇ jehˆ puꞈ-awˇ, dawˬ dah miˬ dzaˬ baw doꞈ nehˬ-awˬ. Oeˬ lahˬ 
kʼoeˇ iˇ buiˇ buiˇ laˇ-awˇ, shaˬ yoeˬ kʼoeˇ deuˬ puꞈ nahˬ luꞈ-uˇ.” 
6Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Tsawˇ 
haˬ-ahˇ sehꞈ-euˬ meuˬ kʼoeˇ taˆ noeˬ shaˬ noeˬ zahˬ-eu jeˬ keuˆ le luꞈ-uˇ. Meuˬ kʼoeˇ-
aˬ, tiˬ jawˇ-iˬ maˬ joˆ shawˇ-ehˇ shmˇ kaw kaw leˇ taˬ-euˬ oeˬ lahˬ-ahˇ duˇ-eu meh. 
Shaˬ jiˇ tiˬ jehꞈ saˇ-iˬ tiˬ jehꞈ tsi doˆ jiˇ-awˇ, tiˬ jehꞈ iˬ maˬ dzeˇ-a.  
7Meuˬ laꞈ kʼoeˇ tsawˇ haˬ sehꞈ-awˇ, nyiꞈ-iˇ byoˆ-iˇ nya-eu miˇ tsaˬ kʼaˬ lehˇ kʼoeˇ taˆ 
shiˬ maˬ yoeˇ kʼaˇ-ehˇ, kʼaˬ lo uˬ du yoeˇ daˆ taˬ-euˬ meh.  
8Nui ma pehˇ laˇ-awˇ laꞈ poˆ poˆ kʼoꞈ nehˬ-eu gʼaˇ duˬ, maˬ laˆ zaꞈ nya ni mawˇ laˇ-
eu tsahˇ-ahˇ, shiˬ kʼoeˇ ngaˇ bi yoeˇ kʼaˇ-euˬ ma.” 
9Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ luꞈ-eu meh. “Tsawˇ 
haˬ sehꞈ-eu meuˬ kʼoeˇ taˆ noeˬ shaˬ noeˬ zahˬ-eu jeˬ keuˆ le tehꞈ-a. Ngaˇ miˬ dzaˬ 
geu daˆ nehˬ ma.  
10Miˬ dzaˬ gahˬ tehˬ-awˇ, miˬ dzaˬ ciˆ doꞈ nehˬ ma. Shaˬ jiˇ puꞈ jaꞈ-awˇ, shmˇ kaw 
puꞈ shawˇ-awˇ, shaˬ yoeˬ puiˆ kuˇ jiˇ tehꞈ-a.  
11Kʼoeˇ naˇ, oeˬ lahˬ-ahˇ miˬ jiˆ kʼoeˇ taˆ ciˬ daˆ-awˇ, neˇ tseuˆ ni bi puiˆ neˇ ma. Shmˇ 
kaw kʼoeˇ deuˬ puiˆ dzaˬ jiˇ ngeh, oeˬ lahˬ kʼoeˇ shawˇ laˇ tehꞈ-a.  
12Kʼoeˇ naˆ ni jahˇ-euˬ kʼawꞈ yawꞈ ngehꞈ meh. Dzaˬ naꞈ taˬ-eu shmˇ kawˬ maˬ puiˆ 
shawˇ jiˇ nya-a.  
13Yeˬluˇsaˬlehˬ-oˇ, nawˬ neh dehꞈ doeˇ-euˬ jeˬ nawˬ-ahˇ laˆ jawꞈ-euˬ meh. Ngaˇ aˇ 
naˆ ni leh jeh kʼawꞈ, maˬ laˆ shawˇ jiˇ nya-a. Ngaˇ nui ma pehˇ-eu jeˬ-ahˇ tiˬ li maˬ 
ya daˬ kʼoeˇ keuˆ ni, nawˇ maˬ shawˇ laˇ luꞈ-a.  
14Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu 
ma. Ngaˇ nawˬ-ahˇ ya jahˇ nehˬ-eu aˇ yamˬ keuˆ laˇ-euˬ meh. Nawˬ-euˬ iˬ baˇ-ahˇ 
ngaˇ maˬ ngehˇ-ehˇ, nawˬ-ahˇ ngaˇ gʼawˬ shaˬ maˬ gaˬ nehˬ. Nawˬ neh kʼaˇ mˇ-euˬ 
loꞈ-ehˇ nawˇ ya daˬ tehꞈ-a” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-
eu meh.  

Yeˬsaˬgeˬlaˇ-euˬ miˬ zaˬ shiˇ-euˬ 

15Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
16“Tsawˇ haˬ zaˬ-oˇ, nawˇ gaˬ dui dui-eu gʼaˬ-ahˇ ngaˇ tiˬ poˆ tehꞈ-ehˇ yuˇ dzeh ma. 
Nawˇ maˬ ya noeˬ shaˬ, maˬ ya ngoeˇ-ehˇ, myaˆ biˇ kʼawꞈ maˬ ya bi doˆ le-a.  
17Nawˇ ngoeˇ-eu teˇ saˇ ngaˬ-ahˇ taˬ bi gaˬ laˇ. Nawˇ shaˬ zahˬ mˇ-eu bi siˬ bi mawˇ-
eu gʼaˇ duˬ, uˬ jehˆ jehˆ-awˇ sehˬ nawˆ maˬ nawˬ-ehˇ taˬ cah haw. Nawˬ-euˬ myaˆ 
pyawˬ taˬ dehˬ kaˬ. Tsawˇ ngoeˇ ngoeˇ-eu deuˬ dzaˬ-eu dzaˇ taˬ dzaˬ.” 
18Uˬ shawˬ paw ngaˇ aˬ cawˬ-ahˇ dawˬ ja ja cawˬ luꞈ-eu ma. Kʼoeˇ ngeh miˇ ngaˬ-
euˬ nymˇ dahˬ shiˇ-awˇ, yawˬ nah yawˬ-aˬ, Sahˬpaˬ Miˬyehˇ neh ehˇ nehˬ laꞈ-euˬ 
loꞈ-ehˇ ngaˇ jahˇ-euˬ ma.  
19“Aˬ jeˬ miˇ neh teu loꞈ-ehˇ jahˇ te” lehˇ, aˬ cawˬ ngaˬ-ahˇ naˇ haˬ-eu meh.  
20Kʼoeˇ ngeh, aˬ yawꞈ maꞈ-ahˇ ngaˇ heu loꞈ-ehˇ ehˇ nehˬ-euˬ ma. “Sahˬpaˬ Miˬyehˇ 
ngaˬ-ahˇ heu loꞈ-ehˇ ehˇ-eu meh.  

21Naw maꞈ Iˇsaˬleˬlaˆ tsawˇ haˬ deuˬ-ahˇ heu loꞈ-ehˇ ehˇ nehˬ-awˬ lehˇ, aˬ yawꞈ 
ngaˬ-ahˇ ehˇ-eu meh. Naw maꞈ Uˬ duˬ tahˬ nymˇ nymˇ ma-ahˇ nui ma huiˬ-eu meh. 
Naw maꞈ kʼoeˇ gaˇ haw-awˇ nui kʼahˇ shiˇ-eu laꞈ kʼoeˇ kʼoeˇ gaˇ le le-ehˇ jawˇ-eu 
meh. Ehˇ kʼawꞈ, Uˬ duˬ tahˬ nymˇ nymˇ ma kʼoeˇ-ahˇ ngaˇ laˆ jawꞈ nehˬ-eu lehˇ gʼeh-
eu ma. Yeˬluˇsaˬlehˬ meuˬ-ahˇ jawˇ yaꞈ-euˬ naw maꞈ-euˬ aˬ buˇ aˬ li deuˬ, mi cehˇ 
kʼehˬ-ahˇ ya shiˇ tehꞈ-a.  
22Kʼoeˇ ngeh, nymˬ-mˇ kʼaˇ jahˇ luꞈ-eu loꞈ-ehˇ naw maꞈ jahˇ tehꞈ-a. Naw maꞈ myaˆ 
pyawˬ maˬ dehˬ kaˬ ni, tsawˇ ngoeˇ ngoeˇ-eu deuˬ dzaˬ-eu dzaˇ maˬ dzaˬ ni jawˇ 
tehꞈ-a.  
23Naw maꞈ uˬ jehˆ maˬ jehˆ dzeh-ehˇ, sehˬ nawˆ lehˆ-awˇ maˬ cah-eu uˬ taꞈ, tsawˇ 
ngoeˇ maˬ ngoeˇ ni jawˇ tehꞈ-a. Naw maꞈ-euˬ iˬ baˇ baˬ da neh naw maꞈ liˬ-iˇ koˆ-iˇ-
awˇ, tiˬ gʼaˬ tiˇ gʼaˬ mahˇ cawˬ mahˇ cawˬ-ehˇ ya jawˇ tehꞈ-a. 
24Naw maꞈ gʼaˇ duˬ bi siˬ bi mawˇ-eu jeˬ pyeuꞈ-eu ma. Ngaˬ neh kʼaˇ jahˇ-euˬ loꞈ-ehˇ 
naw maꞈ ya jahˇ tehꞈ-a. Kʼoeˇ loꞈ-ehˇ pyeuꞈ laˇ ngeh jawˇ, aˬ yawꞈ Dawˬ tawˆ kʼoeˇ 
taˆ uˆ lahˇ-eu Sahˬpaˬ Miˬyehˇ pyeuꞈ-eu gaˇ kawˆ naw maꞈ ya siˬ duˬ tehꞈ-a lehˇ, 
Sahˬpaˬ Miˬyehˇ ehˇ-eu meh.” 
25Sahˬpaˬ Miˬyehˇ ehˇ-eu, “Tsawˇ haˬ zaˬ-oˇ, nymˬ-mˇ poˆ jawˇ-aˬ, aˬ yawꞈ maꞈ nui 
ma huiˬ duˬ, laˬ kʼaˬ cehˇ duˬ hawˇ-eu, aˬ yawꞈ maꞈ tiˬ kʼehˬ maˬ taˬ ni ciˬ pyawˇ 
haw-awˇ dawˬ deh gʼa leˇ-eu jawˇ duˬ pyeuꞈ-eu Uˬ duˬ tahˬ nymˇ nymˇ ma kʼoeˇ 
ngaˇ yuˇ dzeh ma. Aˬ yawꞈ maꞈ-euˬ aˬ buˇ aˬ li deuˬ, ngaˇ sheuˬ byoˆ jiˇ ma.  
26Ngaˇ kʼoeˇ loꞈ-ehˇ jahˇ ngeh neh, luˬ-iˇ seˇ-iˇ-eu jeˬ-ahˇ cehˆ dzeuˇ-euˬ tsawˇ haˬ tiˬ 
gʼaˬ na, gaˇ kawˆ kʼoeˇ naw maꞈ jawˇ gaˇ cehˆ gaˬ laˇ tehꞈ-a.  
27Kʼoeˇ ngeh nah, naw maꞈ jawˇ gaˇ maˬ jaˆ-ehˇ pyeuꞈ-iˇ-euˬ dawˬ ngehˬ-eu baoˬ 
naw maꞈ paˇ za kʼoꞈ-awˇ, aˬ yawꞈ nehˬ-ehˇ dawˬ ya ngehˬ cawˬ tehꞈ-a. Kʼoeˇ loꞈ-ehˇ 
gʼeh-eu laꞈ kʼoeˇ, naw maꞈ aˬ cawˬ gʼaˇ duˬ bi siˬ bi mawˇ-eu jeˬ pyeuꞈ-awˇ, ngaˇ 
Sahˬpaˬ Miˬyehˇ pyeuꞈ-eu gaˇ kawˆ aˬ cawˬ ya siˬ tehꞈ-a.  

Yeˬsaˬgeˬlaˇ 25 

Aˬmoˬ miˇ kʼahˬ-ahˇ ciˬ pi nehˬ-euˬ dawˬ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, Aˬmoˬ miˇ kʼahˬ paw ciˬ pyawˬ-awˇ, ngaˬ-euˬ gʼaˇ duˬ ngehˬ 
dah-awˬ.  
3Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ gaˇ 
naˇ haˬ-awˬ lehˇ, aˬ yawꞈ maꞈ-ahˇ ehˇ nehˬ-awˬ. Ngaˬ-euˬ uˬ duˬ tahˬ nymˇ nymˇ ma 
jawꞈ-iˇ-euˬ gaˇ maˬ ehˇ, Iˇsaˬleˬlaˆ miˇ kʼahˬ cawˆ-iˇ-awˇ ciˬ cuˇ ni jaˆ gaˇ maˬ ehˇ, 
Yuˇdaˆ tsawˇ haˬ deuˬ aˬ cawˬ miˇ kʼahˬ-ahˇ bi nyehꞈ byoˆ gʼeh gaˇ maˬ ehˇ, naw 
maꞈ mawˇ ngeh laˬ kʼaˬ cehˇ-euˬ meh.  
4Naw maꞈ kʼoeˇ loꞈ-ehˇ laˬ kʼaˬ cehˇ-euˬ miˇ neh, nahˇ ma doˆ kʼehˬ paw jaˆ-eu kʼaˇ 
shuiꞈ deh yaˇ miˇ kʼahˬ-ahˇ jawˇ-eu tsawˇ jeuˬ deuˬ neh, naw maꞈ-ahˇ guiˇ bi deuˆ 
gʼaˬ ma. Aˬ yawꞈ maꞈ naw maꞈ-euˬ miˇ kʼahˬ laꞈ kʼoeˇ sehˬ gʼawˆ gʼawˆ-awˇ, jawˇ duˬ 

dah tehꞈ-a. Naw maꞈ-euˬ aˇ siˬ aˇ lu aˬ yawꞈ maꞈ pyaˆ dzaˬ-awˇ, naw maꞈ-euˬ mawˇ 
neˇ aˬ coeˇ aˬ yawꞈ maꞈ dawˇ tehꞈ-a.  
5Laˬ bah meuˬ-ahˇ law taw gaˆ duˬ bi pyeuꞈ-iˇ-awˇ, Aˬmoˬ miˇ kʼahˬ kʼahˬ lah ni 
yawˇ bo duˬ bi pyeuꞈ-iˇ ma. Ngaˇ Sahˬpaˬ Miˬyehˇ pyeuꞈ-eu naw maꞈ-ahˇ siˬ duˬ leˇ 
ni, kʼoeˇ loꞈ-ehˇ jahˇ ma.  
6“Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. Naw maꞈ 
laˬ kʼaˬ cehˇ-eu miˇ neh, laꞈ kʼawˆ tehˆ tehˆ-ehˇ tsawˬ-euˬ meh. Iˇsaˬleˬlaˆ miˇ kʼahˬ-
ahˇ naw maꞈ yehˬ bawˬ-ehˇ naꞈ gʼa nehˬ-euˬ meh.  
7Naw maꞈ kʼoeˇ loꞈ-ehˇ jahˇ-euˬ miˇ neh, naw maꞈ-ahˇ aˬ cawˬ tsawˇ jeuˬ-euˬ aˬ laꞈ 
laꞈ kʼoeˇ a nehˬ-awˇ, tahˇ joe bi joe-awˇ, myawˬ gahˬ bi yuˇ geuꞈ jiˇ ma. Tsawˇ jeuˬ 
byoˆ le-awˇ, miˇ kʼahˬ byoˆ-iˇ ngeh keuˆ ni, naw maꞈ-ahˇ ngaˇ laˆ cawˆ nehˬ ma. 
Kʼoeˇ ngeh jawˇ, ngaˇ Sahˬpaˬ Miˬyehˇ pyeuꞈ-eu naw maꞈ ya siˬ duˬ tehꞈ-a.” 

Mawˇbaˆ miˇ kʼahˬ-ahˇ ciˬ pi nehˬ-euˬ dawˬ 

8Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu, “Yuˇdaˆ miˇ kʼahˬ hawˇ-eu 
aˬ cawˬ miˇ kʼahˬ deuˬ maˬ beu gaˇ-a lehˇ, Mawˇbaˆ miˇ kʼahˬ ehˇ-eu miˇ neh,  
9miˇ kʼahˬ kʼoeˇ kʼahˬ-euˬ myaˆ pyawˬ naˇ mehˇ pyeuꞈ-eu Behˬjaˬshiˇmoˇ meuˬ, 
Baˬlaˇmyoˬ meuˬ, Kiˇlaˬdeˬ meuˬ heu deuˬ ahˇ leˇ-ehˇ, meuˬ heu deuˬ loꞈ-ehˇ miˇ 
kaˬ caw caw-ehˇ kʼaˇ jaˆ-eu meuˬ deuˬ-ahˇ, guiˇ bi deuˆ le ma.  
10Nahˇ ma doˆ kʼehˬ paw kʼaˇ shuiꞈ deh yaˇ miˇ kʼahˬ-ahˇ jawˇ-eu tsawˇ jeuˬ deuˬ 
neh, Mawˇbaˆ miˇ kʼahˬ-ahˇ kʼawꞈ, Aˬmoˬ miˇ kʼahˬ loꞈ-ehˇ bi deuˆ gʼaˬ-awˇ, tsawˇ 
jeuˬ meh-iˇ gaˇ keuˆ ni bi jahˇ nehˬ ma.  
11Mawˇbaˆ miˇ kʼahˬ-ahˇ ngaˇ kʼehˬ nehˬ kʼaˆ nehˬ-awˇ, ngaˇ Sahˬpaˬ Miˬyehˇ pyeuꞈ-
eu gaˇ kawˆ, aˬ yawꞈ maꞈ-ahˇ bi siˬ duˬ ma.” 

Eˬdoˬ miˇ kʼahˬ-ahˇ ciˬ pi nehˬ-euˬ dawˬ 

12Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Eˬdoˬ miˇ 
kʼahˬ-aˬ, Yuˇdaˆ miˇ kʼahˬ-ahˇ gʼawˬ shaˬ maˬ gaˬ ni laꞈ poˆ poˆ kʼoꞈ nehˬ-euˬ miˇ 
neh, iˬ baˇ huiˬ dui dui meh.  
13Nymˬ-mˇ poˆ jawˇ, Eˬdoˬ miˇ kʼahˬ-ahˇ ngaˇ kʼehˬ-awˇ, tsawˇ haˬ hawˇ-eu jeˬ zaˬ 
dawˬ tawˆ luꞈ sehꞈ jiˇ ma lehˇ ngaˇ ehˇ-eu ma. Teˬmaˬ meuˬ-ahˇ neh Deˬdaˬ meuˬ-
ahˇ keuˆ ni, ciˬ cuˇ ni bi pyeuꞈ-iˇ-awˇ, guiˇ deuˆ-eu laꞈ kʼoeˇ bi shiˇ jiˇ ma.  
14Ngaˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ Eˬdoˬ miˇ kʼahˬ-ahˇ laꞈ poˆ poˆ kʼoꞈ 
nehˬ-awˇ, ngaˇ nui ma pehˇ-eu jeˬ Eˬdoˬ miˇ kʼahˬ-ahˇ siˬ leˇ ngeh keuˆ ni jahˇ nehˬ 
tehꞈ-a. Ngaˇ laꞈ poˆ poˆ kʼoꞈ nehˬ-euˬ jeˬ aˬ joˆ-ehˇ gʼeh-eu nya lehˇ, aˬ yawꞈ maꞈ-ahˇ 
siˬ duˬ leˇ tehꞈ-a” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu meh.  

Piˇliˇtiˆ miˇ kʼahˬ-ahˇ ciˬ pi nehˬ-euˬ dawˬ 

15“Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. Piˇliˇtiˆ 
tsawˇ haˬ deuˬ-aˬ, aˇ hu ba neh muiˇ luꞈ-eu tsawˇ jeuˬ-ahˇ laꞈ poˆ poˆ kʼoꞈ nehˬ-awˇ, 
bye dui dui-eu laꞈ kʼoeˇ laˆ cawˆ nehˬ-euˬ meh.  

16Kʼoeˇ miˇ neh, Piˇliˇtiˆ tsawˇ haˬ deuˬ-ahˇ deuˆ byoˆ leꞈ ma lehˇ ngaˇ ehˇ-eu ma. 
Piˇliˇtiˆ deh ga-ahˇ kʼaˇ dzeˇ yaꞈ-euˬ tsawˇ haˬ yawˬ gʼaˬ na luꞈ-ahˇ, ngaˇ laˆ cawˆ 
nehˬ ma.  
17Aˬ yawꞈ maꞈ-ahˇ ngaˇ yaw kʼaˆ kʼaˆ-ehˇ kʼehˬ nehˬ-awˇ, nui kʼahˇ tiˬ shiˇ laꞈ poˆ poˆ 
kʼoꞈ nehˬ ma. Ngaˇ nui ma pehˇ-eu jeˬ aˬ yawꞈ maꞈ-ahˇ siˬ duˬ leˇ tehꞈ-a. Kʼoeˇ ngeh, 
ngaˇ Sahˬpaˬ Miˬyehˇ pyeuꞈ-eu aˬ yawꞈ maꞈ siˬ duˬ tehꞈ-a.” 

Yeˬsaˬgeˬlaˇ 26 

Duˇlu meuˬ-ahˇ ciˬ pi nehˬ-euˬ dawˬ 

1Nga maꞈ aˬ cawˬ miˇ kʼahˬ-ahˇ bi nyehꞈ gʼeh-awˇ jawˇ-euˬ tseˇ tiꞈ kʼoꞈ tiˬ kʼoꞈ, ba la 
yaw beh siˬ aˇ nah yaw beh nah-ahˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu 
meh.  
2“Tsawˇ haˬ zaˬ-oˇ, Duˇlu meuˬ-ahˇ jawˇ-eu tsawˇ haˬ deuˬ laˬ kʼaˬ cehˇ-awˇ, heu 
loꞈ-ehˇ guˇ luꞈ meh. ‘Yeˬluˇsaˬlehˬ meuˬ pyaˆ-iˇ gʼaˬ meh. Aˬ yawꞈ jeˬ gaꞈ jeˬ ka maˬ 
paˇ gʼeh nya ehˇ, aˬ dui tehꞈ-ehˇ nui kʼahˇ tiˬ shiˇ ya gaꞈ ya ka-eu ngaˇ’ lehˇ guˇ luꞈ 
meh.  
3“Nymˬ-mˇ poˆ jawˇ-aˬ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu 
ngaˇ heu loꞈ-ehˇ ehˇ-eu ma. Duˇlu meuˬ-oˇ, ngaˇ nawˬ-ahˇ muiˇ-eu ma. Tsawˇ jeuˬ 
gʼawˬ mya jeuˬ nawˬ-ahˇ guiˇ bi deuˆ le ma. Iˬ ma laˆ shaˆ iˇ luˆ dzeh-eu loꞈ-ehˇ aˬ 
yawꞈ maꞈ oe tehꞈ-a. 
4Nawˬ-euˬ meuˬ meuˬ lahˇ aˬ yawꞈ maꞈ laˆ cawˆ-awˇ, loꞈ-eu nymˇ goˇ laˆ coˬ dzeh 
tehꞈ-a. Kʼoeˇ naˇ, miˇ tsaˬ dawˬ tawˆ luꞈ ngaˇ yaˆ dzeh jiˇ-awˇ, kʼaˬ lo tehꞈ-ehˇ buˇ 
coeˆ ni bi jaˆ ma.  
5Meuˬ kʼoeˇ iˬ ma laˆ shaˆ laꞈ kʼoeˇ jaˆ gaˇ, ngaˬ shaˬ poˆ-eu tsawˇ haˬ deuˬ ngaˬ 
myahˬ sheu lawꞈ duˬ pyeuꞈ tehꞈ-a lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ pyeuꞈ-eu ngaˇ ehˇ-eu ma. Miˇ kʼahˬ tsawˇ jeuˬ Duˇlu meuˬ-ahˇ myawˬ gahˬ 
ceh geuꞈ le tehꞈ-a.  
6Meuˬ laꞈ kʼoeˇ jawˇ-eu tsawˇ haˬ deuˬ-ahˇ mi cehˇ neh aˬ yawꞈ maꞈ sehꞈ tehꞈ-a. 
Kʼoeˇ ngeh, ngaˇ Sahˬpaˬ Miˬyehˇ pyeuꞈ-eu gaˇ kawˆ Duˇlu meuˬ ya siˬ duˬ tehꞈ-a.” 
7Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Sahˬ paˬ 
dawˬ tawˆ kʼoeˇ taˆ huiˬ-eu sahˬ paˬ pyeuꞈ-eu Baˬbuˇloˬ sahˬ paˬ Neˬbuˬkaˬneˬzaˬ-
ahˇ ngaˇ sheuˬ leꞈ-awˇ, Duˇlu meuˬ-ahˇ guiˇ bi deuˆ ma. Mahˬ deuˬ, mahˬ laˆ lawˬ 
deuˬ hawˇ-eu, mahˬ dziˬ-eu yehˇ deuˬ ahˇ-eu guiˇ maꞈ maꞈ ma sheuˬ-awˇ, laꞈ taˆ 
paw kʼahˬ-ahˇ neh aˬ yawꞈ oe tehꞈ-a.  
8Iˬ ma laˆ shaˆ-ahˇ yaw kʼaˆ-ehˇ maˬ peh-eu pehˇ tsahˇ tsahˇ ma-ahˇ jawˇ-eu deuˬ-
aˬ, guiˇ deuˆ-awˇ bi deuˆ sehꞈ tehꞈ-a. Muiˇ-eu deuˬ kuˬ kaˬ duˬ-awˇ, miˇ tsaˬ ciˬ goˇ-
eu laꞈ kʼoeˇ, nawˇ guiˇ deuˆ le gaˇ ciˬ daˬ tehꞈ-a.  
9Nawˬ-euˬ meuˬ lahˇ-ahˇ, meuˬ lahˇ tahˬ byaˆ-eu dmˬ ma neh aˬ yawꞈ maꞈ tahˬ uˇ 
leꞈ-awˇ, shmˇ shmˇ kahˬ neh tsoˆ taˬ-euˬ loꞈ-eu nymˇ goˇ-ahˇ aˬ yawꞈ maꞈ laˆ coˬ 
dzeh tehꞈ-a.  

10Aˬ yawꞈ maꞈ-euˬ mahˬ myaˬ dui dui-eu miˇ neh, mahˬ cehˆ ngeh pyuˬ laˇ-eu kʼaˬ 
lehˇ nawˬ-ahˇ pymˬ tehˬ tehꞈ-a. Meuˬ lahˇ kʼehˬ-ahˇ neh cawˆ-iˇ taˬ-euˬ meuˬ laꞈ 
kʼoeˇ laˇ uˇ-eu mahˬ laˆ lawˬ kʼoeˇ deuˬ luiˬ gʼa ngeh, meuˬ lahˇ nyeh laˇ tehꞈ-a.  
11Meuˬ laꞈ kʼoeˇ jaˆ-eu gaˇ ma doe ni, mahˬ dziˬ-eu yehˇ deuˬ mahˬ pyehˬ pyehˬ-
awˇ, nawˬ-euˬ tsawˇ haˬ-ahˇ mi cehˇ coeˇ sehꞈ tehꞈ-a. Ziꞈ dah ni gʼeh-eu nawˬ-euˬ 
kʼawˇ zeuˇ zeuˇ ma deuˬ, miˇ tsa coˬ dzeh-awˇ ga tehꞈ-a. 
12Nawˬ-euˬ pyuˇ shuiˇ myawˬ gahˬ hawˇ-eu nawˇ gaꞈ luꞈ ka luꞈ-eu myawˬ gahˬ 
deuˬ-ahˇ, muiˇ-eu deuˬ yuˇ geuꞈ tehꞈ-a. Nawˬ-euˬ meuˬ lahˇ-ahˇ aˬ yawꞈ maꞈ gʼeu 
coˬ-awˇ muiˬ dui dui-eu nawˬ-euˬ nymˇ deuˬ-ahˇ deh pyaˆ tehꞈ-a. Kʼaˬ lo tsaˬ byaˆ 
deuˬ, daˇ kawˬ deuˬ hawˇ-eu, miˇ tsaˬ deuˬ aˬ yawꞈ maꞈ iˬ ma laˆ shaˆ-ahˇ baꞈ bu 
tehꞈ-a. 
13Nawˬ-euˬ caˇ dawˬ ciˬ cuˇ ni bi pyeuꞈ-iˇ-awˇ, nawˬ-euˬ deuˇ-mˬ diˬ-eu teˇ saˇ bi 
byoˆ-iˇ ma.  
14Ngaˬ shaˬ poˆ-eu deuˬ, ngaˬ myahˬ sheu lawꞈ nya ni, kʼaˬ lo tiˬ siˬ tehꞈ-ehˇ buˇ 
law ni bi dzeˇ yaꞈ ma. Meuˬ heu tiˬ jawˇ-iˬ maˬ paˇ ya tsoˆ geuꞈ-aˇ lehˇ, Dawˬ tawˆ 
kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma.” 
15Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ Duˇlu meuˬ-ahˇ heu loꞈ-ehˇ ehˇ-eu 
meh. “Nawˬ-ahˇ aˬ cawˬ guiˇ deuˆ gʼaˬ ngeh, aˬ cawˬ neh bi deuˆ sehꞈ bi deuˆ naˇ-
euˬ tsawˇ haˬ deuˬ mahˇ-eu teˇ saˇ gaˬ-awˇ, iˬ ma laˆ shaˆ lawˇ dzeˇ caw caw-ehˇ 
kʼaˇ jawˇ-eu deuˬ guˆ dui dui-iˇ tehꞈ-a.  
16Iˬ ma laˆ shaˆ paw kʼaˇ jawˇ-eu sahˬ paˬdawˬ tawˆ luꞈ sahˬ paˬ-euˬ nuiˇ mahˬ-ahˇ 
byehˇ-awˇ, pehˇ kʼahˬ pehˇ mahˇ hawˇ-eu aˇ boꞈ aˇ yehˆ yehˆ taˬ-euˬ mehˬ tsoeˬ 
deuˬ lehˆ dzeh-awˇ, yaw dzuˬ dzuˬ dzuˬ-ehˇ miˇ tsa ga nuiˇ tehꞈ-a. Nawˇ guiˬ lahˬ 
doeˇ gaˇ aˬ yawꞈ maꞈ haw guˆ-awˇ, yaw dzuˬ dzuˬ-eu maˬ naˬ leˇ nya-ehˇ shaˬ tehꞈ-
a.  
17Nawˬ-euˬ gʼaˇ duˬ tsawˇ ngoeˇ ngoeˇ nehˬ-eu caˇ dawˬ heu bymˇ aˬ yawꞈ maꞈ caˇ 
tehꞈ-a.  

“Tsawˇ myahˇ doˆ dui dui-eu meuˬ-oˇ, nawˇ aˬ joˆ-ehˇ bi laˆ cawˆ teˬ. Iˬ maˬ kʼoeˇ taˆ 
nawˬ neh dzoeˬ-awˇ, laˆ shaˆ-euˬ baoˬ nawˇ ngeuˇ law meh. Nawˇ hawˇ-eu nawˬ-
euˬ tsawˇ haˬ-ahˇ, kʼaˇ jawˇ kʼaˇ deuˬ guˆ lawˬ yaˇ tawˇ.  
18Nawˇ coˬ le-euˬ aˇ nah heu-ahˇ, laˆ shaˆ lawˇ taw miˇ kʼahˬ dawˬ tawˆ, guˆ-awˇ 
yaw dzuˬ dzuˬ dui dui meh. Nawˇ byaˆ le-euˬ aˇ nah heu-ahˇ, iˇ jaw lahˇ deuˬ guˆ 
dui dui meh.” 
19Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Tsawˇ 
haˬ maˬ jawˇ-ehˇ ciˬ cuˇ ni jaˆ-eu meuˬ meuˬ tsoeˬ loꞈ-ehˇ nawˇ bi pyeuꞈ-iˇ ma. Iˬ 
ma laˆ shaˆ yaw naꞈ-ahˇ dahˬ-eu iˇ cuꞈ neh nawˬ-ahˇ ngaˇ bi dahˬ pymˬ ma.  
20Aˇ hu ziˇ-ahˇ dehꞈ-euˬ tsawˇ haˬ deuˬ nehˬ-ehˇ bi jawˇ-iˇ-eu gʼaˇ duˬ, miˇ oˆ kʼahˬ-
ahˇ nawˬ-ahˇ ngaˇ sheuˬ gʼeh ma. Miˇ kʼahˬ kʼoeˇ tsahˇ-ahˇ, shiˇ-euˬ tsawˇ haˬ deuˬ 
nehˬ-ehˇ tiˬ kawˆ loꞈ-ehˇ, mˬ maˬ maˬ byaˆ zaˇ ziˇ luˬ-iˇ seˇ-iˇ-eu jeˬ laꞈ kʼoeˇ, nawˬ-
ahˇ ngaˇ bi jawˇ ma. Dehꞈ luꞈ-euˬ tsawˇ haˬ deuˬ jawˇ-eu miˇ kʼahˬ-ahˇ nawˇ maˬ paˇ 
ya jawˇ meh.  

21Aˬ cawˬ guˆ dui dui-awˇ noeˬ paˇ leˇ paˬ-ehˇ, nawˬ-ahˇ ngaˇ yaw sah sah-ehˇ jahˇ 
nehˬ ma. Kʼoeˇ-aˬ, nawˬ-euˬ gʼaˇ duˬ aˇ saˬ saˬ-eu jeˬ meh. Aˬ cawˬ nawˬ-ahˇ poˆ 
kʼawꞈ, maˬ paˇ poˆ mawˇ nya-aˇ” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ ehˇ-eu meh.  

Yeˬsaˬgeˬlaˇ 27 

Duˇlu meuˬ gʼaˇ duˬ tsawˇ ngoeˇ ngoeˇ-eu caˇ dawˬ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, Duˇlu meuˬ gʼaˇ duˬ tsawˇ ngoeˇ ngoeˇ-eu caˇ dawˬ caˇ nehˬ-
awˬ. 
3Iˬ ma laˆ shaˆ dawˬ peh jaˆ-awˇ, iˬ ma laˆ shaˆ lawˇ deh-ahˇ kʼaˇ jawˇ-eu tsawˇ haˬ 
deuˬ nehˬ-ehˇ jeˬ gaꞈ taꞈ-eu meuˬ kʼoeˇ meuˬ-ahˇ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ heu loꞈ-ehˇ ehˇ-eu meh lehˇ ehˇ nehˬ-awˬ. Yawˬ ha aˇ gʼehˇ muiˬ-
eu gaˇ kawˆ, Duˇlu nawˇ kʼahˬ sehˇ jehˆ-euˬ meh.  
4Nawˬ-euˬ jawˇ zaˇ laˆ shaˆ kʼahˬ deh, muiˬ-eu saˇ baoˬ-ahˇ duˇ leˇ ni, nawˬ-ahˇ tsoˆ 
muiˬ nehˬ taˬ-euˬ meh.  
5Heˬlaˬmoˬ gawˬ jawˬ-ahˇ dehꞈ-eu, shuˬ liˇ paꞈ muˆ neh tsoˆ-euˬ meh. Saˇ baoˬ saˬ 
paˇ gʼeu taw duˬ gʼeh, Leˬbaˬnoˬ gawˬ jawˬ-ahˇ dehꞈ-eu, siˬ daˬ daˇ kawˬ neh jahˇ-
euˬ meh.  
6Baˬshaˬ-euˬ tsuiꞈ kʼaˆ aˇ bawˇ neh, saˇ baoˬ heu-eu daˇ laˆ jahˇ-awˇ, Guˇbaˬluˇ-euˬ 
miˬ shuˬ yuˇ-awˇ, ya ma juiˇ taꞈ-ahˇ-eu laꞈ kʼoeˇ, saˇ baoˬ guiˇ ga kʼawˬ taˬ-euˬ meh.  
7Iˇjiˇtuˆ-euˬ saˬ paˇ paˇ shawˇ, aˇ boꞈ aˇ yehˆ yehˆ-awˇ guꞈ-euˬ, nawˬ-euˬ saˇ baoˬ saˬ 
paˇ kʼoeˇ-ahˇ, gaˇ mahˇ jawˇ-awˇ haw siˬ nya meh. Nawˬ-euˬ saˇ baoˬ joe shmˇ-euˬ-
aˬ, Guˇbaˬluˇ-ahˇ neh yuˇ leꞈ-euˬ, neˇ nyoeˇ nyoeˇ-eu saˬ paˇ neh meh.  
8Nawˬ-euˬ saˇ baoˬ heu-euˬ deuˬ-aˬ, Siˇdoˬ meuˬ-euˬ tsawˇ haˬ hawˇ-eu, Aˬbaˬdiˇ 
meuˬ-euˬ tsawˇ haˬ meh. Nawˬ-euˬ tsawˇ haˬ yaw nya deuˬ neh, saˇ baoˬ-ahˇ bi 
sheuˬ gʼeh-euˬ meh.  
9Saˇ baoˬ-euˬ laꞈ saˇ maˇ deuˬ-aˬ, Biˇbaˬlawˆ meuˬ-ahˇ neh oe-euˬ, nya dui dui-eu 
tsawˇ haˬ deuˬ meh. Laˆ shaˆ saˇ baoˬ kʼaˇ dziˬ-eu deuˬ, nawˬ-ahˇ jeˬ gaꞈ taꞈ-eu tehꞈ 
meh.  
10Paˇshaˇ miˇ kʼahˬ, Luˇdeˬ miˇ kʼahˬ hawˇ-eu, Liˆbyaˇ miˇ kʼahˬ-ahˇ jawˇ-eu yehˇ 
deuˬ, nawˬ-euˬ guiˇ guiˇ maꞈ laꞈ kʼoeˇ gaˇ mˇ luꞈ-eu meh. Aˬ yawꞈ maꞈ-euˬ dehˬ daˬ 
duˬ hawˇ-eu shmˇ uˬ kʼoˆ deuˬ nawˬ-euˬ taˆ-ahˇ ciˬ ceuˬ-awˇ, nawˬ-ahˇ yaw shehꞈ 
kʼahˬ sehˇ bi huiˬ-euˬ meh. 
11Nawˬ-euˬ meuˬ meuˬ lahˇ-ahˇ, Aˬbaˬdiˇ meuˬ-ahˇ jawˇ-eu yehˇ deuˬ loꞈ piˇ-awˇ, 
Gaˬmaˆ meuˬ-ahˇ jawˇ-eu tsawˇ haˬ deuˬ nawˬ-euˬ loꞈ-eu nymˇ goˇ-ahˇ loꞈ-eu meh. 
Aˬ yawꞈ maꞈ-euˬ dehˬ daˬ duˬ nawˬ-euˬ meuˬ lahˇ-ahˇ ciˬ ceuˬ-awˇ, nawˇ aˇ gʼehˇ 
muiˬ ni aˬ yawꞈ maꞈ jahˇ-euˬ meh.  
12“Saˬbeˬ miˇ kʼahˬ nehˬ-ehˇ nawˇ jeˬ gaꞈ taꞈ-awˇ, aˇ poeˬ kʼaˆ-eu nawˬ-euˬ myawˬ 
gʼawˬ mya jeˬ yuˇ gʼeh-awˇ, pyuˇ, shmˇ, shmˇ ba, za siˬ heu deuˬ nawˇ paˇ geuꞈ-euˬ 
meh.  

13Giˇliˇ meuˬ, Tuˇbaˬlaˇ meuˬ, Meˬshehˆ meuˬ heu deuˬ nehˬ-ehˇ nawˇ jeˬ gaꞈ taˬ-
awˇ, nawˬ-euˬ myawˬ gahˬ deuˬ neh, zaˬ kʼaˆ deuˬ hawˇ-eu guiˬ shuiˇ neh jahˇ-euˬ 
mˇ myawˬ deuˬ nawˇ paˇ doˆ geuꞈ-euˬ meh.  
14Behˬtawˇgaˬmaˬ meuˬ nehˬ-ehˇ nawˇ gaꞈ taꞈ ka taꞈ-eu laꞈ kʼoeˇ, nawˬ-euˬ myawˬ 
gahˬ ahˬ ahˇ nehˬ-awˇ, myawˬ tawˬ-eu mahˬ deuˬ, guiˇ deuˆ-eu mahˬ deuˬ hawˇ-eu, 
mahˬ tahˬ laˆ deuˬ nawˇ zeuˇ geuꞈ-euˬ meh.  
15Loˇdiˇ meuˬ-ahˇ jawˇ-eu tsawˇ haˬ deuˬ nawˬ nehˬ-ehˇ jeˬ gaꞈ taꞈ-euˬ meh. Laˆ 
shaˆ lawˇ deh-ahˇ jaˆ-eu miˇ kʼahˬ deuˬ-ahˇ jawˇ-eu tsawˇ haˬ deuˬ ya ma juiˇ hawˇ-
eu aˇ poeˬ kʼaˆ-awˇ ziꞈ dui dui-eu saˆ laˆ tiˬ jeˬ ahˬ laˇ-awˇ, nawˬ-euˬ myawˬ gahˬ 
zeuˇ geuꞈ laˇ-euˬ meh.  
16Suˇliˆ tsawˇ haˬ deuˬ nawˬ nehˬ-ehˇ jeˬ gaꞈ jeˬ ka gʼeh-awˇ, nawˬ neh jahˇ doˆ-euˬ 
myawˬ gahˬ deuˬ zeuˇ-euˬ meh. Nawˬ-euˬ myawˬ gahˬ deuˬ paˇ geuꞈ-eu gʼaˇ duˬ, 
nyoeˇ naˆ naˆ-eu kʼaˬ lo sehˇ, neˇ nyoeˇ nyoeˇ-eu saˬ paˇ, aˇ boꞈ aˇ yehˆ yehˆ taˬ-euˬ 
saˬ paˇ, muiˬ dui dui-eu shawˇ jehˆ ni gʼeh-eu saˬ paˇ, laˆ shaˆ kʼaˬ lo aˇ yehˆ, neˇ 
tseuˆ ni gʼeh-eu kʼaˬ lo sehˇ heu deuˬ, aˬ yawꞈ maꞈ yuˇ leꞈ-euˬ meh.  
17Yuˇdaˆ miˇ kʼahˬ hawˇ-eu Iˇsaˬleˬlaˆ miˇ kʼahˬ-aˬ, cehˇ, byaˬ byaˬ uiˇ, saˬ loˬ tsiˇ 
hawˇ-eu tsiˇ yaw saw gʼawˬ mya jeˬ yuˇ leꞈ-awˇ, nawˬ-euˬ myawˬ gahˬ deuˬ paˇ 
geuꞈ le-eu meh.  
18Nawˇ myawˬ gahˬ gʼawˬ mya jeˬ jahˇ doˆ-awˇ, maˬ ehˇ jiˇ coeˇ ni myawˬ gahˬ jaˆ 
myaˬ-eu miˇ neh, Daˬmaˬsehˇ meuˬ-ahˇ jawˇ-eu tsawˇ haˬ deuˬ nawˬ nehˬ-ehˇ gaꞈ 
taꞈ ka taꞈ-awˇ, Heˬlaˬboˬ meuˬ-ahˇ doˆ-eu aˬ gaꞈ dzaˇ uiˇ hawˇ-eu, Saˬhaˬlaˆ meuˬ-
ahˇ doˆ-eu yawˇ caꞈ hm hehˇ ahˇ leꞈ-eu meh.  
19Uˇzaˬlaˇ meuˬ-ahˇ jawˇ-eu Daˬniˇ tsawˇ haˬ hawˇ-eu Heˬlaˬshaˆ tsawˇ haˬ deuˬ, 
maˇ dui dui-eu shmˇ hawˇ-eu, tsiˇ yaw saw gʼawˬ mya jeˬ hehˇ leꞈ-awˇ, nawˬ-euˬ 
myawˬ zeuˇ geuꞈ le-eu meh.  
20Deˬdaˬ meuˬ-ahˇ jawˇ-eu tsawˇ haˬ deuˬ-aˬ, dziˬ gʼa saˬ paˇ yuˇ leꞈ-awˇ, nawˬ-euˬ 
myawˬ gahˬ paˇ geuꞈ le-eu meh. 
21Aˬleˬbyaˇ tsawˇ haˬ deuˬ hawˇ-eu, Geˬdaˬ miˇ kʼahˬ-ahˇ uˆ lahˇ-eu sahˬ paˬ sahˬ 
ma deuˬ, yawˇ hawˇ-eu ciꞈ myehꞈ deuˬ teh leꞈ-awˇ, nawˬ-euˬ myawˬ paˇ geuꞈ le-eu 
meh.  
22Sheˬba baw gaꞈ deuˬ hawˇ-eu Laˬmaˬ baw gaꞈ deuˬ-aˬ, aˇ poeˬ kʼaˆ-eu kʼaˬ lo sehˇ 
deuˬ, shuiˇ deuˬ hawˇ-eu muiˬ dui dui-eu yaw saw gʼawˬ mya jeˬ yuˇ leꞈ-awˇ, nawˬ-
euˬ myawˬ paˇ geuꞈ le-eu meh.  
23Haˬlaˬ meuˬ, Gaˬnehˇ meuˬ hawˇ-eu, Eˬdeˬ meuˬ maˬ ehˇ, Sheˬba baw gaꞈ deuˬ 
maˬ ehˇ, Aˬshuˇliˆ meuˬ hawˇ-eu Ciˇlaˬmaˆ meuˬ maˬ ehˇ, dawˬ tawˆ luꞈ nawˬ nehˬ-
ehˇ gaꞈ taꞈ ka taꞈ-eu meh.  
24Aˇ poeˬ kʼaˆ dui dui-eu dm gʼaˬ dm lmˇ deuˬ pyeuꞈ-eu, nyoeˇ neˇ neˇ-eu saˬ paˇ, aˇ 
boꞈ aˇ yehˆ yehˆ taˬ-euˬ saˬ paˇ, yaw shuiˇ yaw neˇ gʼawˬ mya jeˬ keuˬ keuˬ-ehˇ zaꞈ 
taꞈ-euˬ gawˬ pu saˬ paˇ hawˇ-eu, yaw muiˬ paˬ-ehˇ yoe taˬ-euˬ aˇ caˆ gʼawˬ mya jeˬ 
aˬ yawꞈ maꞈ nawˬ-ahˇ ahˬ le-eu meh.  

25Huiˬ dui dui-eu saˇ baoˬ deuˬ aˇ muˇ muˇ muˇ-ehˇ, nawˬ-euˬ myawˬ gahˬ deuˬ 
tawˬ doˆ gʼeh-eu meh.  

“Nawˇ-aˬ, myawˬ tawˬ dui dui luꞈ-eu, laˆ shaˆ saˇ baoˬ-ahˇ duˇ-eu meh.  
26Nawˬ-ahˇ heu gʼeh-eu tsawˇ haˬ deuˬ, laˆ shaˆ paw heu-awˇ iˇ luꞈ ngeh, nahˇ ma 
doˆ kʼehˬ paw-euˬ jaˬ lehˇ, laˆ shaˆ paw nawˬ-ahˇ hehˇ meh.  
27Nawˬ-euˬ jeˬ gaꞈ myawˬ gahˬ dawˬ tawˆ, nawˬ-ahˇ yeuꞈ-eu tsawˇ haˬ dawˬ tawˆ, 
nawˬ-euˬ laꞈ saˇ maˇ deuˬ dawˬ tawˆ, nawˬ-euˬ baw gaꞈ dawˬ tawˆ hawˇ-eu, nawˬ-
ahˇ dziˬ-eu yehˇ deuˬ dawˬ tawˆ, nawˇ laˆ shaˆ gʼahˇ ceh cawˆ-iˇ ngeh, dawˬ tawˆ luꞈ 
shiˇ byoˆ jiˇ-euˬ meh.  
28Saˇ baoˬ ga nuiꞈ-iˇ-awˇ guˇ-eu, laˆ shaˆ lawˇ deh-ahˇ gaˬ keuˆ meh.  
29“Saˇ baoˬ yawˬ laˇ na luꞈ byehˇ-awˇ, saˇ baoˬ heu-eu tsawˇ haˬ hawˇ-eu, saˇ baoˬ 
teh-eu deuˬ dawˬ tawˆ luꞈ, dahˇ taˆ cehˆ daˆ kʼoꞈ laˇ-euˬ meh.  
30Uˬ duˬ-ahˇ kʼaˬ lehˇ tawˆ daˆ-awˇ, kʼaˬ lehˇ tsahˬ-ahˇ mahˬ poˆ poˆ-awˇ, nawˬ-euˬ 
gʼaˇ duˬ aˬ yawꞈ maꞈ neh, tsawˇ ngoeˇ ngoeˇ dui dui nehˬ-eu meh.  
31Nawˬ-euˬ gʼaˇ duˬ uˬ jehˆ jehˆ-awˇ, guˬ daˇ pehˇ zeuˇ mehˬ tsoeˬ dm-awˇ, Aˬ yawꞈ 
maꞈ tsawˇ ngoeˇ ngoeˇ-eu kʼoeˇ nui ma shaˬ zahˬ mˇ dui dui meh.  
32Nawˬ-euˬ gʼaˇ duˬ tsawˇ ngoeˇ ngoeˇ dawˬ, aˬ yawꞈ maꞈ heu loˇ caˇ-eu meh.  

‘Iˬ ma laˆ shaˆ-ahˇ byoˆ tsehˆ-euˬ, Duˇlu loꞈ-ehˇ aˬ suˇ jawˇ ta.  
33Nawˬ-euˬ jeˬ gaꞈ myawˬ gahˬ kʼoeˇ deuˬ, laˆ shaˆ kʼoeˇ dzeˇ heu dzeˇ sha ngeh, miˇ 
kʼahˬ tsawˇ jeuˬ kʼaˇ loˬ-eu jeˬ, nawˇ sha miˇ hehˇ miˇ nehˬ-euˬ meh. Nawˬ-euˬ 
myawˬ gahˬ kʼoeˇ deuˬ baˬ da, sahˬ paˬ deuˬ smˇ muiˬ muiˬ-euˬ meh.  
34Nymˬ-mˇ laˆ shaˆ-ahˇ cawˆ-iˇ-awˇ, yaw naꞈ-ahˇ nawˇ ga nuiꞈ-euˬ meh. Nawˬ-euˬ 
myawˬ gahˬ dawˬ tawˆ hawˇ-eu, nawˬ-euˬ gaˇ mˇ-eu deuˬ dawˬ tawˆ, nawˬ nehˬ-
ehˇ shiˇ byoˆ jiˇ-euˬ meh. ’ 
35Laˆ shaˆ lawˇ taw kʼaˇ jawˇ kʼaˇ deuˬ, nawˬ-euˬ guiˬ lahˬ doeˇ dui dui gaˇ, tsawˬ 
guˆ-awˇ laˇ baˇ-iˇ-euˬ meh. Yawꞈ maꞈ sahˬ paˬ deuˬ kʼawꞈ guˆ-awˇ, myaˆ pyawˬ tiˬ 
pawꞈ-iˬ maˬ muiˬ-a.  
36Nawˬ-euˬ guiˬ lahˬ kʼoeˇ naˆ tehꞈ meh. Nawˬ-euˬ ziˇ kʼoeˇ gaˇ jiˇ-euˬ meh. Miˇ tsaˬ 
kʼoeˇ taˆ baw gaꞈ dawˬ tawˆ, nawˇ loꞈ-ehˇ pyeuꞈ laˇ gaˇ guˆ meh.” 

Yeˬsaˬgeˬlaˇ 28 

Duˇlu sahˬ paˬ-ahˇ ciˬ pi nehˬ-euˬ dawˬ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-
eu meh lehˇ, Duˇlu meuˬ-ahˇ uˆ lahˇ luꞈ-eu gʼaˬ-ahˇ ehˇ nehˬ-awˬ.  

“Nui ma huiˬ-eu mahˇ-eu laꞈ kʼoeˇ, ngaˇ miˬ yehˇ ma lehˇ nawˇ ehˇ-awˇ, Iˬ ma laˆ 
shaˆ gʼahˇ ceh jaˆ-eu, miˬ yehˇ nuiˇ mahˬ nuiˇ-eu ma lehˇ, nawˇ ehˇ taˬ-euˬ dawˬ jaˆ-
eu meh. Miˬ yehˇ loꞈ-ehˇ gahˇ ma duˇ kʼawꞈ, miˬ yehˇ maˬ ngeuˇ-a, tsawˇ haˬ meh.  
3Daˬyeˬlaˇ naˆ maˬ tseˇ gahˇ-awˇ, nawˬ-euˬ mehˬ shi zaꞈ taˬ-euˬ jeˬ, maˬ paˇ jaˆ ma 
lehˇ nawˇ noeˬ meh.  

http://pt-br.bibles.org/ahk-AHK/Ezek/29#Ezek.28.3!f.1

4Nawˬ-euˬ zaˬ siˬ nui gahˇ baˬ da, nawˇ smˇ muiˬ smˇ baw baw laˇ-awˇ, Shuiˇ cehˇ 
jiˇ deuˬ pyuˇ cehˇ jiˇ deuˬ, nawˇ gaꞈ byah poˆ byah taˬ-euˬ meh.  
5Gaꞈ-eu tsawˇ gahˇ byah-eu miˇ neh, jiˇ jeuˬ jeuˬ dui za dui dui-awˇ, Nawˬ-euˬ pyuˇ 
shuiˇ myawˬ gahˬ kʼoeˇ taˆ, nawˇ nui ma huiˬ laˇ taˬ-eu meh.  
6Kʼoeˇ baˬ da neh Sahˬpaˬ Miˬyehˇ, nawˬ-ahˇ heu loꞈ-ehˇ ehˇ-eu meh.  

“Nawˇ miˬ yehˇ loꞈ-ehˇ gahˇ ma lehˇ, yawˬ haˇ yawˬ ha noeˬ huiˬ-eu meh.  
7Guˆ laˇ paˬ-ehˇ gʼeh-eu tsawˇ jeuˬ, nawˇ jawˇ gaˇ ngaˇ sheuˬ ahˇ leꞈ ma. Aˬ yawꞈ 
maꞈ mi cehˇ gʼawˇ doˆ-awˇ, nawˬ-euˬ zaˬ siˬ tsawˇ gahˇ hawˇ-eu, haw muiˬ-eu jeˬ 
laˆ cawˆ jiˇ-awˇ, nawˬ-euˬ kʼahˬ sehˇ laˆ byoˆ tehꞈ-a.  
8Naꞈ dui dui-eu duˬ kʼahˬ laꞈ kʼoeˇ, aˬ yawˬ maꞈ nawˬ-ahˇ dehˬ ahˇ-awˇ, Iˬ ma laˆ 
shaˆ gʼahˇ ceh di ga. shaˆ shiˇ ya shiˇ gaˇ keuˆ tehꞈ-a.  
9Nawˬ-ahˇ sehꞈ-eu deuˬ-euˬ mehˬ shi, miˬ yehˇ ma lehˇ ehˇ te siˬ loˇ. Nawˬ-ahˇ sehꞈ-
eu deuˬ-euˬ laꞈ-ahˇ, nawˇ miˬ yehˇ maˬ ngeuˇ-ehˇ, tsawˇ haˬ ngaˇ lehˇ duˬ laˇ tehꞈ-a.  
10Boeˇ miˬ siˬ kʼaˬ deuˬ-euˬ laꞈ-ahˇ baˆ kʼoˆ mehˬ dzaˬ maˬ yehˬ taˬ-euˬ, tsawˇ haˬ 
loꞈ-ehˇ ya shiˇ meh lehˇ, Dawˬ tawˆ kʼoeˇ taˆ uˆ lahˇ luꞈ-eu, ngaˇ Sahˬpaˬ Miˬyehˇ 
ehˇ-eu ma.” 

Duˇlu sahˬ paˬ ga-iˇ-euˬ 

11Sahˬpaˬ Miˬyehˇ ngaˬ-ahˇ heu loꞈ-ehˇ paˇ ehˇ-eu meh.  
12“Tsawˇ haˬ zaˬ-oˇ, Duˇlu sahˬ paˬ gʼaˇ duˬ tsawˇ ngoeˇ ngoeˇ-awˇ, Dawˬ tawˆ kʼoeˇ 
taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu meh lehˇ, aˬ yawꞈ-
ahˇ ehˇ nehˬ-awˬ.  

“Nawˇ yawˬ jeˬ na byah dui dui-awˇ, tiˬ pawꞈ-iˬ ehˇ kʼaˇ maˬ za-a. Aˇ gʼehˇ muiˬ dui 
dui-eu uˬ taꞈ, zaˬ siˬ tsawˇ gahˇ byah dui dui meh.  
13Miˬyehˇ yaˇ kmˇ kmˇ muiˬ kmˇ jaˬ, Eˬdeˬ yaˇ kmˇ-ahˇ nawˇ jawˇ-awˇ, Aˇ poeˬ kʼaˆ-
eu kʼaˬ lo sehˇ deuˬ, lo neˇ, lo nyoeˇ, lo byaꞈ kʼoeˇ deuˬ nawˇ tiˬ byah ni geuꞈ taˬ-euˬ 
meh. Nawˬ-ahˇ beh ngeh nah neh daˬ-awˇ, sehˇ kʼoeˇ deuˬ lehˬ hmˬ taˬ-euˬ meh.  
14Jeˬluˇbeˬ nawˬ-ahˇ loꞈ piˇ-awˇ, Miˬyehˇ-euˬ shawˇ-eu gawˬ jawˬ-ahˇ, nawˬ-ahˇ bi 
jawˇ-euˬ meh. Yaw shehꞈ bya-eu sehˇ deuˬ gʼahˇ ceh, nawˇ cah cah-ehˇ ya jawˇ-euˬ 
meh.  
15Nawˬ-ahˇ beh ngeh nah neh daˬ-awˇ, iˬ baˇ mˇ dahˬ maˬ beh kʼoeˇ keuˆ, iˬ baˇ taˬ 
kʼaˇ maˬ za law-a.  
16Jeˬ gaꞈ jeˬ ka gʼeh nya laˇ ngeh, yaw haiˬ hawˇ-eu iˬ baˇ mˇ-awˇ, Miˬyehˇ gawˬ 
jawˬ yaw shawˇ kʼoeˇ taˆ, nawˬ-ahˇ ngaˬ neh teh dzeh-euˬ ma. Yaw shehꞈ bya-eu 
sehˇ deuˬ gʼahˇ ceh, Jeˬluˇbeˬ nawˬ-ahˇ teh-euˬ meh.  
17Nawˬ-euˬ seuˆ jeuꞈ aˇ gʼehˇ muiˬ gaˇ, nawˇ nui ma huiˬ dui dui-eu meh. Nawˇ 
tsawˇ myahˇ doˆ-eu baˬ da neh, nui ma-ahˇ maˬ paˇ noeˬ-euˬ meh. Kʼoeˇ miˇ neh, 
nawˬ-ahˇ dehˬ coˬ-awˇ, miˇ kʼahˬ sahˬ paˬ deuˬ-euˬ mehˬ shi, haw niˇ gʼa duˬ bi 
pyeuꞈ-euˬ ma.  
18Jeˬ gaꞈ jeˬ ka gʼeh-eu laꞈ kʼoeˇ, nawˇ yaw haiˬ mˇ myaˬ-euˬ miˇ neh, Nawˬ-euˬ uˬ 
duˬ tahˬ-eu jawˇ duˬ, jawꞈ dui doeˇ dui dui-iˇ-euˬ meh. Kʼoeˇ miˇ neh meuˬ-ahˇ keuˬ 

puiˆ-awˇ, miˇ tsa tuˆ ni bi puiˆ-euˬ ma. Nawˬ-ahˇ kʼaˇ haw-eu tsawˇ haˬ deuˬ, lehˇ 
tsaˇ tehꞈ-ehˇ ya mawˇ-eu meh.  
19Nawˬ-euˬ guiˬ lahˬ kʼoeˇ naˆ tehꞈ meh. Nawˬ-euˬ ziˇ kʼoeˇ gaˇ jiˇ-euˬ meh. Nawˬ-
ahˇ kʼaˇ siˬ nya-eu tsawˇ jeuˬ, nawˇ loꞈ-ehˇ pyeuꞈ laˇ gaˇ guˆ meh.  

Siˇdoˬ meuˬ-ahˇ ciˬ pi nehˬ-euˬ dawˬ 

20Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
21“Tsawˇ haˬ zaˬ-oˇ, Siˇdoˬ meuˬ-ahˇ dawˬ heu deuˬ ciˬ pi nehˬ-awˬ.  
22Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu 
meh lehˇ ehˇ nehˬ-awˬ. Siˇdoˬ meuˬ-oˇ, nawˬ-ahˇ muiˇ ma. Ngaˬ-euˬ yaw shehꞈ 
kʼahˬ sehˇ huiˬ-eu, nawˬ-euˬ gʼahˇ ceh pah mehˬ le ma. Nawˬ-ahˇ ngaˇ kehˬ nehˬ 
kʼaˆ nehˬ-awˇ, ngaˇ muiˬ-eu shawˇ-eu bi mawˇ ngeh, Ngaˇ Sahˬpaˬ Miˬyehˇ ngeuˇ 
ngaˇ lehˇ, aˬ cawˬ siˬ duˬ mawˇ duˬ tehꞈ-a.  
23Naˇ gawˇ yaw kʼaˆ bi keuˆ le-awˇ, meuˬ meuˬ lah-ehˇ shiˬ bi yoeˇ ma. Yawˬ paw 
na luꞈ guiˇ deuˆ le-awˇ, nawˬ-euˬ tsawˇ haˬ shiˇ myaˬ tehꞈ-a. Aˇ nah kʼoeˇ nah keuˆ 
le ngeh jawˇ, ngaˇ Sahˬpaˬ Miˬyehˇ ngeuˇ ngaˇ lehˇ, aˬ cawˬ siˬ nya jiˇ laˇ tehꞈ-a.” 
24Sahˬpaˬ Miˬyehˇ ehˇ-eu, “Iˇsaˬleˬlaˆ miˇ kʼahˬ tiˬ jawˬ jawˇ-awˇ, Iˇsaˬleˬlaˆ miˇ 
kʼahˬ-ahˇ kʼaˇ laˆ bahˬ-eu miˇ kʼahˬ yawˬ kʼahˬ na luꞈ, aˬ gah hawˇ-eu daˇ ceh loꞈ-ehˇ 
maˬ paˇ laˆ bahˬ nya ni pyeuꞈ-iˇ-eu uˬ taꞈ, ngaˇ Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ pyeuꞈ-eu gaˇ kawˆ, aˬ yawꞈ maꞈ-ahˇ siˬ duˬ leˇ tehꞈ-a.” 
25Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu, “Iˇsaˬleˬlaˆ tsawˇ haˬ deuˬ-
ahˇ, ngaˬ neh teh byaˆ nehˬ-euˬ miˇ kʼahˬ deuˬ laꞈ kʼoeˇ neh ngaˇ paˇ sheuˬ doˆ kʼoꞈ 
laꞈ-awˇ, ngaˇ muiˬ-eu shawˇ-eu gaˇ kawˆ tsawˇ jeuˬ dawˬ tawˆ luꞈ ya siˬ duˬ tehꞈ-a. 
Iˇsaˬleˬlaˆ tsawˇ haˬ deuˬ-aˬ, ngaˬ-euˬ zaˬ kʼaˆ Yaˬkoˆ-ahˇ ngaˬ neh biꞈ taˬ-euˬ miˇ 
kʼahˬ pyeuꞈ-eu, aˬ yawꞈ maꞈ-euˬ miˇ kʼahˬ laꞈ kʼoeˇ ya jawˇ tehꞈ-a.  
26Aˬ yawꞈ maꞈ kʼoeˇ gaˇ, guˆ-eu gaˆ-eu jeˬ-ahˇ kʼahˬ lahˇ kʼaˇ maˬ za ni ya dehꞈ tehꞈ-
a. Aˬ yawꞈ maꞈ nymˇ tsoˆ ziꞈ-awˇ, aˬ gaꞈ yaˇ kmˇ mˇ tehꞈ-a. Aˬ yawꞈ maꞈ-ahˇ yehˬ 
bawˬ sehˇ lu-ehˇ jahˇ-eu, aˬ yawꞈ maꞈ-euˬ dawˬ peh kʼaˇ jawˇ-eu tsawˇ haˬ deuˬ-ahˇ 
ngaˇ kʼehˬ nehˬ kʼaˆ nehˬ ma. Iˇsaˬleˬlaˆ tsawˇ haˬ deuˬ nui saˇ oꞈ-awˇ ya dehꞈ ya 
jawˇ tehꞈ-a. Kʼoeˇ ngeh jawˇ, ngaˇ-aˬ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ ngaˇ lehˇ, aˬ yawꞈ maꞈ-ahˇ siˬ duˬ leˇ tehꞈ-a.  

Yeˬsaˬgeˬlaˇ 29 

Iˇjiˇtuˆ miˇ kʼahˬ-ahˇ ciˬ pi nehˬ-euˬ dawˬ 

1Nga maꞈ aˬ cawˬ meuˬ-ahˇ bi nyehꞈ gʼeh-awˇ jawˇ luꞈ-eu tseˇ kʼoꞈ tiˬ kʼoꞈ, ba la tseˇ 
siˬ tiˬ siˬ tseˇ nyiꞈ nah-ahˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, Iˇjiˇtuˆ sahˬ paˬ-ahˇ dawˬ heu deuˬ ciˬ pi nehˬ-awˬ. Aˬ yawꞈ 
hawˇ-eu Iˇjiˇtuˆ miˇ kʼahˬ kʼahˬ lah ni, kʼehˬ-eu kʼaˆ-eu jeˬ-ahˇ ya daˬ meh lehˇ ehˇ 
nehˬ-awˬ.  
3Iˇjiˇtuˆ sahˬ paˬ-ahˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-
eu meh lehˇ ehˇ nehˬ-awˬ.  

“Niˬlaˇ lawˇ baˬ nawˬ neh beh-awˇ, nawˬ-euˬ lawˇ baˬ ma lehˇ ehˇ-eu, Lawˇ baˬ 
gʼahˇ ceh yuꞈ-eu byaˆ yahˬ, Iˇjiˇtuˆ miˇ kʼahˬ sahˬ paˬ-oˇ, nawˬ-ahˇ ngaˇ muiˇ-eu ma.  
4Nawˬ-euˬ baˬ ngeuˇ kuˆ seuˬ ceuˬ-awˇ, nawˬ-euˬ lawˇ baˬ ngaˬ shaˬ kʼoeˇ deuˬ, 
nawˬ-ahˇ bi myahˬ tehˬ leˇ jiˇ-awˇ, Ngaˬ shaˬ kʼoeˇ deuˬ nehˬ-ehˇ nawˬ-ahˇ, lawˇ baˬ 
lawˇ dzeˇ ngaˇ gʼeu doˆ ma.  
5Nawˇ hawˇ-eu ngaˬ shaˬ kʼoeˇ deuˬ-ahˇ, kʼaˇ shuiꞈ deh ga-ahˇ biˬ dzeh ma. Nawˬ-
ahˇ maˬ duˬ pahˬ ni byehˇ-awˇ, miˇ tsa bi ga yaꞈ-eu laꞈ kʼoeˇ, bawˇ tsahˬ jeˬ zaˬ aˇ jiˇ 
deuˬ neh, nawˬ-euˬ shaˬ jiˇ bi dzaˬ jiˇ ma.  
6Kʼoeˇ ngeh Iˇjiˇtuˆ tsawˇ haˬ deuˬ, ngaˇ Sahˬpaˬ Miˬyehˇ ngeuˇ ngaˇ lehˇ, yaw muiˬ 
paˬ-ehˇ siˬ duˬ tehꞈ-a.” Sahˬpaˬ Miˬyehˇ heu loꞈ-ehˇ ehˇ-eu meh. “Naw maꞈ Iˇjiˇtuˆ 
tsawˇ haˬ deuˬ-ahˇ Iˇsaˬleˬlaˆ tsawˇ haˬ deuˬ nui ma huiˬ-eu meh. Ehˇ kʼawꞈ, nawˇ-
aˬ, byehˆ dui dui-eu daˇ cuiˇ tiˬ cuiˇ loˆ ni tehꞈ meh.  
7Aˬ yawꞈ maꞈ nawˬ-ahˇ kʼawˬ daˇ ngeh, nawˇ kʼehꞈ-iˇ-awˇ, aˬ yawꞈ maꞈ-euˬ dahˇ teˇ-
ahˇ tsawˆ leˇ-awˇ, mˇ yeuꞈ mˇ yeuꞈ-ehˇ bi shaˬ-eu meh. 
8Nymˬ-mˇ poˆ jawˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, 
nawˬ-ahˇ heu loꞈ-ehˇ ehˇ-eu ma. Aˬ cawˬ mi cehˇ baꞈ-awˇ naw maꞈ-ahˇ guiˇ deuˆ le-
eu laꞈ kʼoeˇ, nawˬ-euˬ tsawˇ haˬ hawˇ-eu jeˬ zaˬ deuˬ-ahˇ bi sehꞈ ma.  
9Iˇjiˇtuˆ miˇ kʼahˬ byoˆ-iˇ laˆ-iˇ tehꞈ-a. Kʼoeˇ ngeh, ngaˇ Sahˬpaˬ Miˬyehˇ pyeuꞈ-eu 
nawˇ ya siˬ duˬ tehꞈ-a.  

“Niˬlaˇ lawˇ baˬ nawˬ neh beh-awˇ, nawˬ-euˬ lawˇ baˬ ma lehˇ ehˇ-eu miˇ neh,  
10Nawˇ hawˇ-eu nawˬ-euˬ Niˬlaˇ lawˇ baˬ-ahˇ ngaˇ muiˇ-eu ma. Laꞈ taˆ paw 
Miˇgaˬdawˇlaˆ meuˬ-ahˇ neh, laꞈ oˆ paw Aˬsaˬgʼawˬ meuˬ-ahˇ keuˆ ni, Suˬdaˬ miˇ 
kaˬ-ahˇ iˇ-eu gaˇ ma doˆ coˆ-ehˇ, Iˇjiˇtuˆ miˇ kʼahˬ kʼahˬ lah ni bi cawˆ-iˇ ma.  
11Kʼoeˇ gaˇ tsawˇ haˬ hawˇ-eu jeˬ zaˬ cah tsehˆ-eu maˬ jawˇ ni pyeuꞈ-iˇ tehꞈ-a. Oeˬ 
tseˇ kʼoꞈ byah ni tiˬ jeˬ-iˬ maˬ dehꞈ maˬ jawˇ ni pyeuꞈ-iˇ tehꞈ-a.  
12Iˇjiˇtuˆ miˇ kʼahˬ-ahˇ, miˇ tsaˬ kʼoeˇ taˆ aˬ cawˬ naˆ maˬ tseˇ cawˆ-iˇ-euˬ miˇ kʼahˬ bi 
pyeuꞈ-iˇ ma. Iˇjiˇtuˆ meuˬ deuˬ oeˬ tseˇ kʼoꞈ keuˆ ni cawˆ-iˇ-awˇ jaˆ tehꞈ-a. Cawˆ-iˇ-eu 
kʼoeˇ-aˬ, miˇ tsaˬ kʼoeˇ taˆ maˬ puˬ maˬ mawˇ haw-euˬ cawˆ-iˇ-eu jeˬ pyeuꞈ tehꞈ-a. 
Iˇjiˇtuˆ tsawˇ haˬ deuˬ bi cehˆ byaˆ jiˇ-awˇ, aˬ cawˬ miˇ kʼahˬ doe ni bi jawˇ byaˆ jiˇ 
ma.” 
13Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Oeˬ tseˇ 
kʼoꞈ byah laˇ ngeh jawˇ, aˬ cawˬ miˇ kʼahˬ-ahˇ jawˇ byaˆ jiˇ-euˬ Iˇjiˇtuˆ tsawˇ haˬ 
deuˬ-ahˇ ngaˇ paˇ sheuˬ kʼoꞈ uiˬ ma.  
14Aˬ yawꞈ maꞈ-euˬ nymˇ jiˇ jaˆ-eu Iˇjiˇtuˆ miˇ kʼahˬ laꞈ oˆ dzaˬ-ahˇ paˇ bi jawˇ kʼoꞈ le 
ma. Aˬ yawꞈ maꞈ-aˬ, gʼaˬ baˬ-eu miˇ kʼahˬ tiˬ kʼahˬ pyeuꞈ tehꞈ-a.  
15Miˇ kʼahˬ dawˬ tawˆ luꞈ naˆ maˬ tseˇ gʼaˬ baˬ-eu miˇ kʼahˬ tiˬ kʼahˬ pyeuꞈ-awˇ, aˬ 
cawˬ tsawˇ jeuˬ kʼoeˇ taˆ uˆ lahˇ nya-eu baoˬ maˬ ahˇ ni pyeuꞈ-iˇ tehꞈ-a. Aˬ yawꞈ maꞈ 
teˬ dui dui-iˇ-awˇ, aˬ cawˬ tsawˇ jeuˬ aˬ yawꞈ maꞈ-euˬ nui noeˬ mehˬ nah caw teh 
laˇ ni maˬ jahˇ nya-ehˇ pyeuꞈ-iˇ tehꞈ-a.  



1630 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

16Iˇsaˬleˬlaˆ miˇ kʼahˬ kʼawꞈ, aˬ yawꞈ maꞈ-ahˇ maˬ gʼoe ni pyeuꞈ-iˇ tehꞈ-a. Iˇjiˇtuˆ miˇ 
kʼahˬ kʼoeˇ loꞈ-ehˇ pyeuꞈ-iˇ-euˬ baˬ da neh, Iˇjiˇtuˆ miˇ kʼahˬ-ahˇ nui ma huiˬ-euˬ 
lehˬ dui dui law hawˇ ngaˬ lehˇ, Iˇsaˬleˬlaˆ miˇ kʼahˬ-ahˇ siˬ leˇ tehꞈ-a. Kʼoeˇ ngeh 
jawˇ, ngaˇ Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu gaˇ kawˆ, 
Iˇsaˬleˬlaˆ tsawˇ jeuˬ-ahˇ siˬ duˬ leˇ tehꞈ-a.” 

Sahˬ paˬ Neˬbuˬkaˬneˬzaˬ Iˇjiˇtuˆ miˇ kʼahˬ-ahˇ deuˆ gʼaˬ tehꞈ-a 

17Nga maꞈ aˬ cawˬ miˇ kʼahˬ-ahˇ bi nyehꞈ gʼeh-awˇ jawˇ luꞈ-eu nyiˬ tseˇ shiꞈ kʼoꞈ tiˬ 
kʼoꞈ, ba la yaw beh siˬ, aˇ nah yaw beh nah-ahˇ, Sahˬpaˬ Miˬyehˇ ngaˬ-ahˇ heu loꞈ-
ehˇ ehˇ-eu meh.  
18“Tsawˇ haˬ zaˬ-oˇ, Baˬbuˇloˬ sahˬ paˬ Neˬbuˬkaˬneˬzaˬ Duˇlu meuˬ-ahˇ guiˇ deuˆ 
le-euˬ meh. Aˬ yawꞈ-euˬ yehˇ deuˬ pi-euˬ myawˬ kah dui dui-eu miˇ neh, uˬ duˬ pi 
deˬ-awˇ, baꞈ pu yawˆ-iˇ jiˇ-euˬ meh. Kʼoeˇ naˆ naˆ-ehˇ shaˬ-euˬ kawꞈ, sahˬ paˬ hawˇ-
eu aˬ yawꞈ-euˬ guiˇ maꞈ gʼaˇ duˬ jiˇ jeuˬ tiˬ jeˬ-iˬ maˬ ahˇ-a.  
19Kʼoeˇ miˇ neh, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, 
nymˬ-mˇ heu loꞈ-ehˇ ehˇ-eu ma. Iˇjiˇtuˆ miˇ kʼahˬ kʼoeˇ sahˬ paˬ Neˬbuˬkaˬneˬzaˬ-
ahˇ ngaˇ a nehˬ ma. Aˬ yawꞈ-euˬ guiˇ maꞈ neh guiˇ deuˆ-euˬ aˇ poeˬ, Iˇjiˇtuˆ miˇ 
kʼahˬ-ahˇ kʼaˇ jaˆ-eu pyuˇ shuiˇ myawˬ gahˬ dawˬ tawˆ luꞈ, aˬ yawꞈ deuˆ geuꞈ gʼeh jiˇ 
tehꞈ-a.  
20Aˬ yawꞈ-euˬ guiˇ maꞈ ngaˬ-euˬ gʼaˇ duˬ gaˇ mˇ-eu miˇ neh, Iˇjiˇtuˆ miˇ kʼahˬ aˬ 
yawꞈ-ahˇ ngaˇ sawˇ nehˬ ma lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ 
pyeuꞈ-eu ngaˇ ehˇ-eu ma.  
21Kʼoeˇ loꞈ-ehˇ pyeuꞈ laˇ ngeh jawˇ, Iˇsaˬleˬlaˆ tsawˇ jeuˬ gʼaˬ kʼaˆ laˇ ni ngaˇ jahˇ-
awˇ, ngaˇ Sahˬpaˬ Miˬyehˇ pyeuꞈ-eu gaˇ kawˆ siˬ leˇ ni, tsawˇ haˬ yawˬ gʼaˬ na luꞈ 
gaˬ gaˇ nawˬ-ahˇ dawˬ bi ngehˬ ma.” 

Yeˬsaˬgeˬlaˇ 30 

Iˇjiˇtuˆ miˇ kʼahˬ-ahˇ Sahˬpaˬ Miˬyehˇ kʼehˬ tehꞈ-a 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˬ-
euˬ dah zaˇ heu loꞈ-ehˇ ngehˬ dah-awˬ.  

“Guˆ-eu aˇ nah keuˆ le luꞈ meh.  
3Sahˬpaˬ Miˬyehˇ nui ma pehˇ gaˇ, ya mawˇ-eu nah keuˆ le luꞈ meh. Miˇ kʼahˬ tsawˇ 
jeuˬ dawˬ tawˆ kʼoeˇ taˆ, shaˬ zahˬ mˬ dmˇ ciˬ tehˬ le-eu aˇ nah kʼoeˇ nah keuˆ le luꞈ 
meh.  
4Iˇjiˇtuˆ-ahˇ guiˇ deuˆ le-awˇ, Suˬdaˬ shaˬ zahˬ ya mˇ tehꞈ-a. Iˇjiˇtuˆ tsawˇ haˬ shiˇ 
myaˬ-awˇ, pyuˇ shuiˇ myawˬ gahˬ bi yuˇ jiˇ-awˇ, miˇ kʼahˬ cawˆ-iˇ gaˇ keuˆ tehꞈ-a.  
5“Guiˇ kʼoeˇ poˆ deuˆ-euˬ baˬ da neh, Suˬdaˬ miˇ kʼahˬ Luˇdeˬ miˇ kʼahˬ, Liˆbyaˇ miˇ 
kʼahˬ, Aˬleˬbyaˇ miˇ kʼahˬ hawˇ-eu Kuˇbaˆ miˇ kʼahˬ-ahˇ jawˇ-eu yehˇ deuˬ ya shiˇ-
eu uˬ taꞈ, ngaˬ-euˬ tsawˇ jeuˬ laꞈ kʼoeˇ tiˬ paˆ na deuˬ kʼawꞈ ya shiˇ tehꞈ-a.” 
6Dawˬ tawˆ koeˇ taˆ uˆ lahˇ luꞈ-eu Sahˬpaˬ Miˬyehˇ ehˇ-eu dawˬ-aˬ,  



1631 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

“Iˇjiˇtuˆ-ahˇ caw ba-euˬ deuˬ, dawˬ tawˆ luꞈ coˬ-iˇ jiˇ tehꞈ-a. Nui ma huiˬ-eu Iˇjiˇtuˆ 
yehˇ deuˬ, laꞈ taˆ Miˇgaˬdawˇlaˆ-ahˇ neh, laꞈ oˆ Aˬsaˬgʼawˬ-ahˇ keuˆ ni, mi cehˇ laꞈ-
ahˇ ya shiˇ meh lehˇ, Dawˬ tawˆ kʼoeˇ taˆ Sahˬpaˬ Miˬyehˇ ngehˬ gʼaˬ tmˇ gʼaˬ jiˇ taˬ-
euˬ meh.  
7Miˇ kʼahˬ dawˬ tawˆ luꞈ naˆ maˬ tseˇ, Iˇjiˇtuˆ miˇ kʼahˬ byoˆ le-awˇ, meuˬ kʼaˇ cawˆ-
iˇ-euˬ deuˬ kʼoeˇ taˆ, Iˇjiˇtuˆ meuˬ cawˆ dzehˬ tehꞈ-a.  
8Iˇjiˇtuˆ-ahˇ ngaˇ dzah puiˆ-awˇ, caw ba le-eu deuˬ coˬ jiˇ ngeh, ngaˇ Sahˬpaˬ 
Miˬyehˇ ngeuˇ ngaˇ lehˇ, aˬ yawꞈ maꞈ ya siˬ duˬ tehꞈ-a.  
9“Aˇ nah kʼoeˇ nah keuˆ le-awˇ, Iˇjiˇtuˆ miˇ kʼahˬ cawˆ-iˇ ngeh, saˇ baoˬ laꞈ kʼoeˇ ngaˇ 
tsawˇ haˬ pyehˬ gʼeh-awˇ, saˇ lehˆ ni jawˇ luꞈ-eu Suˬdaˬ miˇ kʼahˬ-ahˇ gaˇ kawˆ bi 
dzawˇ gaˬ-iˇ-awˇ, guˆ-eu laꞈ kʼoeˇ bi luiˬ gʼa laˇ ma. Ngaˇ kʼoeˇ loꞈ-ehˇ jahˇ-eu aˇ nah 
keuˆ le luꞈ meh.” 
10Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh.  

“Baˬbuˇloˬ miˇ kʼahˬ-euˬ sahˬ paˬ Neˬbuˬkaˬneˬzaˬ-ahˇ gʼoe-awˇ, Iˇjiˇtuˆ-euˬ pyuˇ 
shuiˇ myawˬ gahˬ, aˇ saˬ bi saˬ-eu gʼeh-eu ma.  
11Miˇ tsaˬ dawˬ tawˆ guˆ dui dui-eu, aˬ yawꞈ hawˇ-eu yawꞈ-euˬ guiˇ maꞈ, Miˇ kʼahˬ 
heu kʼahˬ laˆ cawˆ-eu lehˇ, baꞈ maꞈ puˇ jeˬ-ehˇ oe tehꞈ-a. Aˬ yawꞈ maꞈ mi cehˇ gʼawˇ 
doˆ-awˇ, Iˇjiˇtuˆ miˇ kʼahˬ-ahˇ deuˆ-awˇ, tsawˇ shiˇ bi ga byah yaꞈ tehꞈ-a.  
12Niˬlaˇ lawˇ baˬ ngaˇ laˆ tsiˇ-awˇ, haiˬ-eu tsawˇ haˬ deuˬ-euˬ laꞈ-ahˇ, miˇ kʼahˬ kʼoeˇ 
kʼahˬ ahˬ ahˇ nehˬ ma. Aˬ cawˬ tsawˇ jeuˬ aˬ laꞈ laꞈ kʼoeˇ, miˇ kʼahˬ kʼoeˇ bi laˆ byoˆ 
meh lehˇ, Ngaˇ Sahˬpaˬ Miˬyehˇ ehˇ-eu ma.” 
13Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu,  

“Tahˬ pahˬ aˬ ma mawˇ kawˇ hawˇ-eu, Mehˇpiˇ meuˬ-ahˇ jaˆ-eu mawˇ kawˇ, ngaˇ laˆ 
cawˆ byoˆ jiˇ-eu lehˇ ma. Iˇjiˇtuˆ sahˬ paˬ maˬ baw-ehˇ, miˇ kʼahˬ zaˬ deuˬ bi guˆ sehꞈ 
ma.  
14Iˇjiˇtuˆ laꞈ oˆ dzaˬ byoˆ le-awˇ, laꞈ taˆ paw jaˆ-eu zoˇ naˆ meuˬ, miˬ dzaˬ neh keuˬ 
puiˆ dzeh nehˬ ma. Deˬbiˇ meuˬ-ahˇ ngaˇ kʼehˬ nehˬ ma.  
15Iˇjiˇtuˆ-euˬ ziꞈ dui dui-eu, Peˬluˇsiˆ meuˬ kʼoeˇ meuˬ kʼoeˇ taˆ, ngaˬ-euˬ nui pehˇ 
tahˬ daˆ nehˬ-awˇ, Deˬbiˇ meuˬ-euˬ pyuˇ shuiˇ myawˬ gahˬ, ngaˇ laˆ cawˆ byoˆ jiˇ-eu 
lehˇ ma.  
16Iˇjiˇtuˆ-ahˇ miˬ dzaˬ keuˬ ngeh, Peˬluˇsiˆ meuˬ ya gawˇ tehꞈ-a. Deˬbiˇ meuˬ lahˇ coˬ 
byaˆ dzeh-awˇ, meuˬ-ahˇ iˇ jeuˬ jeuˬ pymˬ tehꞈ-a.  
17Heˬliˬpawˇliˆ, Buˬbaˬtiˇ meuˬ, heu nyiˬ meuˬ-ahˇ jawˇ-eu zaˬ guˬ, guiˇ deuˆ gaˇ bi 
sehꞈ byoˆ jiˇ-awˇ, zaˬ miˬ zaˬ deuˬ bi nyehꞈ tehꞈ-a.  
18Iˇjiˇtuˆ-euˬ baoˬ ngawˬ kʼehꞈ-awˇ, gʼaˬ gʼaˬ siˬ nyehꞈ paˆ dzeh nehˬ ngeh, 
Taˬpaˬnehˇ meuˬ zahˬ leˇ tehꞈ-a. Iˇjiˇtuˆ-ahˇ juˬ kʼoeˬ tmˬ-awˇ, Iˇjiˇtuˆ meuˬ doe ni 
jawˇ-eu, tsawˇ haˬ deuˬ bi nyehꞈ jiˇ tehꞈ-a.  
19Iˇjiˇtuˆ-ahˇ kʼoeˇ naˆ kʼehˬ ngeh, ngaˇ Sahˬpaˬ Miˬyehˇ ngeuˇ ngaˇ lehˇ, aˬ yawꞈ maꞈ 
ya siˬ duˬ tehꞈ-a.” 

Iˇjiˇtuˆ sahˬ paˬ baoˬ ga-iˇ-euˬ 

20Nga maꞈ aˬ cawˬ miˇ kʼahˬ-ahˇ bi nyehꞈ gʼeh-awˇ jawˇ-euˬ tseˇ tiˬ kʼoꞈ tiˬ kʼoꞈ, ba 
la yaw beh siˬ shiꞈ nah-ahˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
21“Tsawˇ haˬ zaˬ-oˇ, Iˇjiˇtuˆ sahˬ paˬ-euˬ aˬ laꞈ ngaˇ ngawˬ kʼehꞈ-euˬ ma. Aˬ laꞈ kʼoeˇ 
taˬ leˇ-awˇ mi cehˇ paˇ baꞈ nya laˇ ni, jaˆ gʼaˬ uꞈ-awˇ kaꞈ dawˇ nehˬ-eu tiˬ gʼaˬ-iˬ maˬ 
jawˇ-a. 
22Nymˬ-mˇ poˆ jawˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ 
heu loꞈ-ehˇ ehˇ-eu ma. Iˇjiˇtuˆ sahˬ paˬ-ahˇ ngaˇ muiˇ-eu ma. Aˬ yawꞈ-euˬ aˬ laꞈ nyiˬ 
pyawˬ luꞈ ngaˇ ngawˬ kʼehꞈ-eu lehˇ gʼeh-eu ma. Tiˬ poˆ kʼehꞈ-iˇ gʼaˬ-euˬ laꞈ maˬ ehˇ, 
maˬ kʼehꞈ-iˇ-euˬ laꞈ maˬ ehˇ, ngaˇ paˇ ngawˬ kʼehꞈ nehˬ-awˇ, aˬ yawꞈ-euˬ aˬ laꞈ-ahˇ 
tuˆ tehˬ taˬ-euˬ mi cehˇ, miˇ tsa bi ga ka ma.  
23Iˇjiˇtuˆ tsawˇ haˬ deuˬ-ahˇ, miˇ kʼahˬ doe ni ngaˇ bi jawˇ byaˆ ma.  
24Kʼoeˇ naˇ, Baˬbuˇloˬ sahˬ paˬ-euˬ laꞈ du bi deuˇ laˇ-awˇ, aˬ yawꞈ-euˬ aˬ laꞈ-ahˇ 
ngaˬ-euˬ mi cehˇ dawˆ ahˇ nehˬ ma. Ehˇ kʼawꞈ, Iˇjiˇtuˆ sahˬ paˬ-euˬ aˬ laꞈ ngaˇ ngawˬ 
kʼehꞈ-awˇ, aˬ yawꞈ-ahˇ muiˇ-eu deuˬ-euˬ mehˬ shi mahˇ mahˇ-ehˇ shiˇ leˇ tehꞈ-a.  
25Aˬ yawꞈ-ahˇ ngaˇ gʼaˬ bi baˬ-iˇ-awˇ, Baˬbuˇloˬ sahˬ paˬ-ahˇ gʼaˬ bi kʼaˆ dzehˬ laˇ 
ma. Baˬbuˇloˬ sahˬ paˬ-ahˇ ngaˬ-euˬ mi cehˇ biꞈ nehˬ-awˇ, Iˇjiˇtuˆ miˇ kʼahˬ paw bi 
baꞈ pyawˇ ngeh, ngaˇ Sahˬpaˬ Miˬyehˇ pyeuꞈ-eu yawˬ gʼaˬ na luꞈ siˬ nya tehꞈ-a.  
26Iˇjiˇtuˆ tsawˇ haˬ deuˬ-ahˇ miˇ kʼahˬ doe ni ngaˇ bi jawˇ byaˆ jiˇ ma. Kʼoeˇ ngeh 
jawˇ, ngaˇ Sahˬpaˬ Miˬyehˇ pyeuꞈ-eu aˬ yawꞈ maꞈ siˬ duˬ tehꞈ-a.” 

Yeˬsaˬgeˬlaˇ 31 

Shuˬ liˇ-ahˇ duˇ-eu Iˇjiˇtuˆ 

1Nga maꞈ aˬ cawˬ miˇ kʼahˬ-ahˇ bi nyehꞈ gʼeh-awˇ jawˇ-eu tseˇ tiꞈ kʼoꞈ tiˬ kʼoꞈ, ba la 
smˇ siˬ tiˬ siˬ yaw beh nah-ahˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, Iˇjiˇtuˆ sahˬ paˬ hawˇ-eu aˬ yawꞈ-euˬ tsawˇ haˬ dawˬ tawˆ luꞈ-ahˇ 
heu loꞈ-ehˇ ehˇ nehˬ-awˬ. Nawˇ aˇ naˆ ni baoˬ huiˬ-eu nga. Nawˬ-ahˇ aˬ geu jeˬ shaˇ 
cehˆ nmˇ.  
3Uˬ pyaˬ uˬ laꞈ aˇ paꞈ sahˇ-awˇ, mˬ dmˇ tuˆ ni goˇ-awˇ muiˬ-eu, Leˬbaˬnoˬ gawˬ jawˬ-
ahˇ dehꞈ-eu, shuˬ liˇ aˇ bawˇ-ahˇ nawˇ duˇ meh.  
4Aˇ bawˇ gʼaˇ duˬ iˇ cuꞈ jaˆ meh. Miˇ tsaˬ dawˬ dah lawˇ baˬ yoeˇ meh. Aˇ bawˇ dehꞈ 
zaˇ iˇ cuꞈ biꞈ-awˇ, sahˬ kʼaˆ aˇ bawˇ kʼaˇ dehꞈ keuˆ gaˇ, lawˇ gawˆ yoeˇ-awˇ bi aˬ-euˬ 
meh.  
5Iˇ cuꞈ za muiˬ-eu baˬ da neh, aˇ bawˇ nui deuˬ maˬ tseˇ goˇ-awˇ, uˬ laꞈ huiˬ dzehˬ 
mahˇ dzehˬ-eu meh.  
6Aˬ yawꞈ-euˬ uˬ laꞈ deuˬ kʼoeˇ taˆ, aˇ jiˇ kʼaˇ ngeuˇ-eu bahˬ bahˬ-awˇ, bawˇ tsahˬ jeˬ 
zaˬ huiˬ huiˬ nyiˇ nyiˇ, aˇ bawˇ uˬ moˆ zaˬ puˬ-eu meh. Miˇ kʼahˬ tsawˇ jeuˬ tsawˇ ca 
dawˬ tawˆ, aˇ bawˇ naˇ shmˇ awˆ le-eu meh.  
7Aˇ bawˇ kʼoeˇ haw muiˬ dui dui meh. Uˬ laꞈ mahˇ-awˇ goˇ dui dui meh. Miˇ tsaˬ 
dawˬ dah lawˇ baˬ yoeˇ gaˇ, duˬ ciˇ toeˬ keuˆ-iˇ taˬ-euˬ meh.  

8Miˬyehˇ yaˇ kmˇ shuˬ liˇ bawˇ kʼawꞈ, aˬ yawꞈ-ahˇ maˬ ciˬ cehˆ peuˬ-a. Aˬ yawꞈ loꞈ-
ehˇ uˬ pyaˬ sahˇ-eu, siˬ guˬ aˇ bawˇ maˬ mawˇ haw-aˬ. Aˬ yawꞈ loꞈ-ehˇ uˬ laꞈ myaˬ-
eu tsuiꞈ sehˇ bawˇ-eu maˬ gaˬ haw-aˬ. Miˬyehˇ yaˇ kmˇ dehꞈ-eu aˇ bawˇ, aˬ yawꞈ loꞈ-
ehˇ maˬ muiˬ keuˆ-a.  
9Uˬ laꞈ sahˇ-awˇ aˇ gʼehˇ muiˬ ni, ngaˬ neh jahˇ-awˇ bi muiˬ-euˬ ma. Miˬyehˇ yaˇ kmˇ 
Eˬdeˬ laꞈ kʼoeˇ, kʼaˇ dehꞈ-eu aˇ bawˇ dawˬ tawˆ luꞈ, aˬ yawꞈ-ahˇ myaˆ naˆ luꞈ-eu 
meh.  
10“Nymˬ-mˇ poˆ jawˇ-aˬ, mˬ dmˇ-ahˇ tuˆ ni goˇ-eu aˇ bawˇ kʼoeˇ bawˇ-ahˇ aˬ jeˬ keuˆ 
le-eu gʼeh-eu gaˇ kawˆ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu 
ngaˇ nawˬ-ahˇ ehˇ nehˬ-eu ma. Aˇ bawˇ kʼoeˇ ngehˬ-ehˇ goˇ laˇ naˇ ngehˬ-ehˇ nui ma 
huiˬ-eu meh. 
11Kʼoeˇ miˇ neh, aˇ bawˇ kʼoeˇ-ahˇ ngaˇ byehˇ dzeh-awˇ, aˬ cawˬ tsawˇ jeuˬ sahˬ paˬ-
euˬ laꞈ-ahˇ bi ahˇ leˇ ma. Aˇ bawˇ kʼoeˇ yaw haiˬ miˇ neh, aˬ yawꞈ-ahˇ kʼaˇ oꞈ kʼaˇ 
geuˇ-eu loꞈ-ehˇ jahˇ nehˬ tehꞈ-a. 
12Gʼawˬ shaˬ gaˬ-eu maˬ siˬ nya-eu aˬ cawˬ tsawˇ jeuˬ neh tuˇ dzeh-awˇ bi ga yaꞈ 
tehꞈ-a. Gawˬ jawˬ gʼaˬ lawˬ doe ni aˇ bawˇ kʼoeˇ bawˇ-euˬ uˬ pyaˬ uˬ laꞈ ga tehꞈ-a. Aˬ 
yawꞈ-euˬ naˇ shmˇ uˬ moˆ kʼaˇ jawˇ-euˬ tsawˇ jeuˬ dawˬ tawˆ luꞈ cehˆ jiˇ tehꞈ-a.  
13Aˇ jiˇ deuˬ coˬ-iˇ taˬ-euˬ aˇ bawˇ kʼoeˇ taˆ ga dawꞈ le-awˇ, bawˇ tsahˬ jeˬ zaˬ deuˬ 
uˬ pyaˬ uˬ laꞈ kʼoeˇ taˆ nawˬ nawˬ-ehˇ cah tehꞈ-a.  
14Kʼoeˇ miˇ neh, iˬ nah taꞈ naˇ, iˇ cuꞈ aˇ naˆ ni za muiˬ-eu aˇ bawˇ maˬ kaˬ, aˇ bawˇ 
kʼoeˇ bawˇ loꞈ-ehˇ mˬ dmˇ-ahˇ tuˆ gaˇ keuˆ ni maˬ paˇ goˇ leˇ nya meh. Dawˬ tawˆ luꞈ 
tsawˇ haˬ zaˬ loꞈ-ehˇ ya shiˇ-awˇ, shiˇ-eu miˇ kʼahˬ-ahˇ iˇ dzeuˇ-euˬ deuˬ nehˬ-ehˇ ya 
jawˇ-iˇ tehꞈ-a.” 
15Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Aˇ bawˇ 
kʼoeˇ bawˇ shiˇ-eu miˇ kʼahˬ-ahˇ iˇ keuˆ ngeh nah, miˇ tsaˬ dawˬ dah-euˬ iˇ cuꞈ neh 
bi dahˬ pymˬ-awˇ tsawˇ ngoeˇ bi ngoeˇ nehˬ ma. Lawˇ baˬ gawˆ ma deuˬ-ahˇ ngaˇ 
gʼeu tehˬ taˬ-awˇ, gawˆ zaˬ deuˬ kʼawꞈ yaw kʼaˆ-ehˇ maˬ yoeˇ ni bi pyeuꞈ-iˇ ma. Aˇ 
bawˇ kʼoeˇ shiˇ-euˬ miˇ neh, Leˬbaˬnoˬ gawˬ jawˬ kʼoeˇ taˆ zahˇ tsui ni gʼeh-eu jeˬ bi 
keuˆ le-awˇ, sahˬ kʼaˆ-ahˇ kʼaˇ dehꞈ-eu aˇ bawˇ deuˬ bi nyoeˬ-iˇ ma. 
16Aˬ yawꞈ-ahˇ ngaˇ shiˇ-eu miˇ kʼahˬ-ahˇ bi iˇ ngeh, aˇ bawˇ kʼoeˇ bawˇ coˬ-iˇ-eu teˇ 
saˇ-ahˇ, miˇ kʼahˬ tsawˇ jeuˬ dawˬ tawˆ luꞈ yaw dzuˬ dzuˬ dui dui tehꞈ-a. Miˇ oˆ 
kʼahˬ-ahˇ iˇ keuˆ taˬ-euˬ aˇ bawˇ deuˬ pyeuꞈ-eu, Eˬdeˬ yaˇ kmˇ-ahˇ kʼaˇ dehꞈ-eu aˇ 
bawˇ deuˬ hawˇ-eu, Leˬbaˬnoˬ gawˬ jawˬ-ahˇ kʼaˇ dehꞈ-eu, iˇ cuꞈ dawˇ dehˆ-awˇ 
muiˬ dui dui-eu aˇ bawˇ dawˬ tawˆ luꞈ, aˇ bawˇ kʼoeˇ bawˇ coˬ le gaˇ laˬ kʼaˬ cehˇ 
tehꞈ-a.  
17Shiˇ-eu miˇ kʼahˬ-ahˇ iˇ keuˆ dzeuˇ taˬ-euˬ deuˬ jawˇ gaˇ, aˬ yawꞈ maꞈ aˬ yawꞈ 
nehꞈ-ehˇ tiˬ kawˆ loꞈ-ehˇ iˇ gʼeh tehꞈ-a. Kʼoeˇ naˇ, aˬ yawꞈ-euˬ naˇ shmˇ uˬ moˆ kʼaˇ 
jawˇ-euˬ deuˬ dawˬ tawˆ luꞈ, miˇ kʼahˬ tsawˇ jeuˬ deuˬ yaw kaˬ-ahˇ jawˇ byoˆ jiˇ 
tehꞈ-a.  
18“Aˇ bawˇ kʼoeˇ-aˬ, Iˇjiˇtuˆ sahˬ paˬhawˇ-eu aˬ yawꞈ-euˬ tsawˇ haˬ dawˬ tawˆ luꞈ-ahˇ 
ehˇ mawꞈ-eu meh. Eˬdeˬ yaˇ kmˇ laꞈ kʼoeˇ dehꞈ-eu aˇ bawˇ deuˬ kʼawꞈ, kʼoeˇ naˆ ni 

maˬ goˇ-ehˇ, kʼoeˇ loꞈ-ehˇ maˬ haw muiˬ-a. Ehˇ kʼawꞈ, Eˬdeˬ yaˇ kmˇ -ahˇ dehꞈ-eu aˇ 
bawˇ deuˬ loꞈ-ehˇ, shiˇ-eu miˇ kʼahˬ-ahˇ ya iˇ-awˇ, miˬ yehˇ-ahˇ maˬ gʼoe-eu deuˬ 
hawˇ-eu, guiˇ deuˆ gaˇ shiˇ-euˬ deuˬ nehˬ-ehˇ tiˬ kawˆ loꞈ-ehˇ ya jawˇ-iˇ meh lehˇ 
ngaˇ ehˇ-eu ma” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu meh.  

Yeˬsaˬgeˬlaˇ 32 

Iˇjiˇtuˆ sahˬ paˬ byaˆ yahˬ-ahˇ duˇ-eu 

1Nga maꞈ aˬ cawˬ miˇ kʼahˬ-ahˇ bi nyehꞈ gʼeh-awˇ jawˇ-euˬ tseˇ nyiꞈ kʼoꞈ tiˬ kʼoꞈ, ba 
la tseˇ nyiꞈ siˬ tiˬ siˬ yaw beh nah-ahˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu 
meh.  
2“Tsawˇ haˬ zaˬ-oˇ, Iˇjiˇtuˆ sahˬ paˬ-ahˇ shaˇ noeˬ dui dui paˬ-ehˇ gʼeh-eu dawˬ heu 
deuˬ ehˇ nehˬ-awˬ.  

“Aˇ laˬ jaˬ shiˇ-ahˇ duˇ ma lehˇ, nawˇ yawˬ haˇ yawˬ ha noeˬ-eu kʼawꞈ, laˆ shaˆ laꞈ 
kʼoeˇ uˇ-eu laˆ shaˆ byaˆ yahˬ loˆ ni tehꞈ meh. Aˬ kuiˇ neh iˇ neˇ laˆ neˇ-awˇ, lawˇ baˬ-
ahˇ nawˇ laˆ jawꞈ-eu meh.  
3Sahˬpaˬ Miˬyehˇ pyeuꞈ-eu Miˬyehˇ, kʼoeˇ miˇ neh heu loˇ ehˇ-eu meh. Miˇ kʼahˬ 
tsawˇ jeuˬ uiˬ le taˬ ngeh, nawˬ-ahˇ ngaˇ za neh dzeh paꞈ-awˇ, lawˇ dzeˇ-ahˇ bi gʼeu 
doˆ laꞈ ma.  
4Nawˬ-ahˇ ngaˇ miˇ tsa baꞈ dzeh -awˇ, miˇ tsaˬ kʼoeˇ taˆ kʼaˇ jawˇ luꞈ-eu, jeˬ zaˬ 
hawˇ-eu aˇ jiˇ dawˬ tawˆ, kuˇ uiˬ-awˇ nawˬ-ahˇ bi dzaˬ ma.  
5Gawˬ jawˬ gʼaˬ lawˬ yawˬ gaˇ na luꞈ, nawˬ-euˬ shaˬ jiˇ bi ga byah ma.  
6Gawˬ jawˬ gawˬ duˇ-ahˇ nyiꞈ leˇ-awˇ, lawˇ gawˆ deuˬ yoeˇ byah gaˇ keuˆ ni, nawꞈ-
euˬ shiˬ bi yoeˇ doˆ le ma.  
7Nawˬ-ahˇ ngaˇ laˆ cawˆ nehˬ ngeh nah, mˬ-ahˇ ngaˇ dehˬ kaˬ-eu laꞈ kʼoeˇ, aˬ guiˇ 
zahˇ tsui ni bi jaˆ ma. Nahˇ ma-ahˇ mˬ dmˇ dehˬ kaˬ-awˇ, ba la tsehˬ-eu bi naˬ leˇ 
ma.  
8Mˬ taˆ yaw shehꞈ dawˬ tawˆ luꞈ-ahˇ, ngaˇ dehˬ kaˬ byoˆ jiˇ nehˬ ngeh jawˇ, nawˬ-
euˬ miˇ tsaˬ zahˇ le meh lehˇ, Dawˬ tawˆ kʼoeˇ taˆ uˆ lahˇ luꞈ-eu, ngaˇ Sahˬpaˬ 
Miˬyehˇ ehˇ-eu ma.  
9“Nawˇ maˬ gaˬ haw-euˬ miˇ kahˬ-ahˇ keuˆ ni, nawˇ luˬ-iˇ seˇ-iˇ-euˬ gaˇ kawˆ ngaˇ bi 
gaˬ keuˆ-iˇ ngeh, tsawˇ jeuˬ gʼawˬ mya jeuˬ nui ma shaˬ zahˬ ya mˇ tehꞈ-a.  
10Ngaˬ neh nawˬ-ahˇ jahˇ nehˬ-euˬ gaˇ, tsawˇ jeuˬ gʼawˬ mya ni tsawˬ guˆ-iˇ tehꞈ-a. 
Ngaˬ-euˬ mi cehˇ sheu juiꞈ mehˬ ngeh, sahˬ paˬ deuˬ laˇ baˇ-iˇ tehꞈ-a. Nawˇ coˬ le 
ngeh nah, aˬ yawꞈ maꞈ dawˬ tawˆ luꞈ yawˬ ha uˬ kʼawˇ deuˬ laˇ gaˇ kʼahˬ lahˇ dui 
dui tehꞈ-a.” 
11Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ Iˇjiˇtuˆ sahˬ paˬ-ahˇ heu loꞈ-ehˇ 
ehˇ-eu meh. “Baˬbuˇloˬ sahˬ paˬ-euˬ mi cehˇ-ahˇ nawˇ ya tahˬ puˬ tehꞈ-a.  
12Haiˬ dui dui-eu tsawˇ jeuˬ-euˬ yehˇ deuˬ mi cehˇ bi gʼawˇ doˆ-awˇ, nawˬ-euˬ tsawˇ 
haˬ deuˬ-ahˇ bi sehꞈ ma.  

“Iˇjiˇtuˆ-euˬ kʼahˬ sehˇ hawˇ-eu, aˬ yawꞈ-euˬ tsawˇ haˬ dawˬ tawˆ luꞈ, aˬ yawꞈ maꞈ 
laˆ cawˆ jiˇ tehꞈ-a.  
13Iˇ cuꞈ lawˇ kʼawꞈ deuˬ kʼaˇ jaˆ gaˇ yawꞈ-euˬ jeˬ zaˬ bi shiˇ jiˇ ma. Iˇ cuꞈ iˇ neˇ nawˬ 
neˇ paˬ-ehˇ, jeˬ zaˬ tsawˇ haˬ maˬ paˇ jawˇ meh.  
14Nawˬ-euˬ iˇ cuꞈ bi gahˇ laˇ-awˇ, iˇ yoeˇ bi di laˇ-eu ma lehˇ, Dawˬ tawˆ kʼoeˇ taˆ uˆ 
lahˇ luꞈ-eu, ngaˇ Sahˬpaˬ Miˬyehˇ ehˇ-eu ma.  
15Tsawˇ haˬ dawˬ tawˆ luꞈ shiˇ jiˇ-awˇ, yawˬ jeˬ na byoˆ jiˇ-euˬ miˇ neh, Iˇjiˇtuˆ ciˬ 
cuˇ ni jaˆ ngeh, Ngaˇ Sahˬpaˬ Miˬyehˇ ngeuˇ ngaˇ lehˇ, aˬ yawꞈ maꞈ ya siˬ duˬ tehꞈ-a.  
16“Maˇ jawˆ ni gʼeh-eu dawˬ heu deuˬ-aˬ, tsawˇ ngoeˇ ngoeˇ-eu caˇ dawˬ pyeuꞈ laˇ 
tehꞈ-a. Iˇjiˇtuˆ miˇ kʼahˬ hawˇ-eu kʼoeˇ gaˇ kʼaˇ jawˇ-eu tsawˇ haˬ dawˬ tawˆ luꞈ gʼaˇ 
duˬ, miˇ kʼahˬ tsawˇ jeuˬ zaˬ miˬ zaˬ deuˬ caˇ dawˬ heu bymˇ caˇ tehꞈ-a lehˇ, Dawˬ 
tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Shiˇ-eu miˇ kʼahˬ 

17Nga maꞈ aˬ cawˬ miˇ kʼahˬ-ahˇ bi nyehꞈ gʼeh-awˇ jawˇ luꞈ-eu tseˇ nyiꞈ kʼoꞈ tiꞈ kʼoꞈ, 
ba la yaw beh siˬ tseˇ ngaˬ nah-ahˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu 
meh.  
18“Tsawˇ haˬ zaˬ-oˇ, Iˇjiˇtuˆ tsawˇ haˬ deuˬ gʼaˇ duˬ tsawˇ ngoeˇ ngoeˇ-awˬ. Baoˬ 
huiˬ-eu tsawˇ jeuˬ nui deuˬ nehˬ-ehˇ tiˬ kʼawˆ loꞈ-ehˇ, aˬ yawꞈ maꞈ-ahˇ shiˇ-eu miˇ 
kʼahˬ-ahˇ bi keuˆ-iˇ-awˬ.  
19Aˬ yawꞈ maꞈ-ahˇ heu loꞈ-ehˇ ehˇ nehˬ-awˬ.  

“Nawˬ-euˬ aˇ gʼehˇ aˬ cawˬ taꞈ-ehˇ, muiˬ dzehˬ ma lehˇ noeˬ luꞈ te loˇ. Shiˇ-eu miˇ 
kʼahˬ-ahˇ keuˆ-iˇ-awˇ, Miˬyehˇ maˬ baw-eu deuˬ nehˬ-ehˇ, tiˬ kawˆ loꞈ-ehˇ ya ga 
tehꞈ-a.  
20“Iˇjiˇtuˆ tsawˇ haˬ deuˬ-aˬ, guiˇ deuˆ gaˇ bi sehꞈ-euˬ tsawˇ haˬ deuˬ nehˬ-ehˇ tiˬ 
kawˆ loꞈ-ehˇ ya coˬ sehꞈ tehꞈ-a. Aˬ yawꞈ maꞈ-ahˇ sehꞈ jiˇ-eu lehˇ lehˬ hmˬ taˬ-euˬ mi 
cehˇ jaˆ-eu meh.  
21Nui ma kʼaˬ duˬ ni gʼeh-eu aˬ yuiꞈ aˬ tsu deuˬ hawˇ-eu, Iˇjiˇtuˆ tsawˇ jeuˬ gʼaˇ duˬ 
guiˇ deuˆ-euˬ deuˬ, Iˇjiˇtuˆ tsawˇ haˬ deuˬ-ahˇ shiˇ-eu miˇ kʼahˬ-ahˇ ha ahˇ tehꞈ-a. 
‘Guiˇ deuˆ gaˇ bi deuˆ sehꞈ-euˬ Miˬyehˇ-ahˇ maˬ siˬ nya-eu tsawˇ haˬ deuˬ oe keuˆ-
awˇ heu gaˇ ga luꞈ meh’ lehˇ, aˬ yawꞈ maꞈ guˇ-eu meh.  
22“Aˬshuˇliˆ kʼoeˇ gaˇ ga luꞈ meh. Aˬ yawꞈ-euˬ yehˇ deuˬ-euˬ lmˬ bymˇ, aˬ yawꞈ jawˇ-
eu tiˬ jawˬ jaˆ luꞈ meh.  
23Aˬ yawꞈ maꞈ dawˬ tawˆ luꞈ guiˇ deuˆ-awˇ shiˇ-euˬ meh. Aˬ yawꞈ maꞈ-euˬ lmˬ 
bymˇ-aˬ, shiˇ-eu miˇ kʼahˬ laꞈ kʼoeˇ aˬ cawˬ naˆ maˬ tseˇ naꞈ gaˇ jaˆ-eu meh. Aˬ yawꞈ-
euˬ yehˇ deuˬ dawˬ tawˆ luꞈ, guiˇ deuˆ gaˇ bi sehꞈ jiˇ-awˇ, aˬ yawꞈ-euˬ lmˬ bymˇ tiˬ 
jawˬ aˬ yawꞈ maꞈ-euˬ lmˬ bymˇ jaˆ-eu meh. Dehꞈ-eu miˇ kʼahˬ laꞈ kʼoeˇ, aˇ hu aˬ 
yawꞈ maꞈ-ahˇ guˆ dui dui-euˬ meh.  
24“Eˇlamˬ kʼoeˇ gaˇ ga luꞈ meh. Aˬ yawꞈ-euˬ yehˇ deuˬ-euˬ lmˬ bymˇ, aˬ yawꞈ jawˇ-
eu tiˬ jawˬ jaˆ luꞈ meh. Aˬ yawꞈ maꞈ dawˬ tawˆ luꞈ guiˇ deuˆ gaˇ bi sehꞈ jiˇ-awˇ, baˆ 
kʼoˆ mehˬ dzaˬ maˬ yehˬ ni shiˇ-eu miˇ kʼahˬ-ahˇ keuˆ-iˇ-euˬ meh. Dehꞈ ngeh aˬ 

yawꞈ maꞈ aˬ cawˬ-ahˇ laˆ guˆ-euˬ kʼawꞈ, nymˬ-mˇ yaw shiˇ-ehˇ ga-awˇ, myaˆ pyawˬ 
naˇ mehˇ maˬ paˇ jaˆ meh.  
25Eˇlamˬ miˇ kʼahˬ-aˬ, guiˇ deuˆ gaˇ bi sehꞈ-euˬ deuˬ yaw kaˬ-ahˇ ga-awˇ, aˬ yawꞈ-
euˬ yehˇ deuˬ-euˬ lmˬ bymˇ, aˬ yawꞈ-euˬ tiˬ jawˬ jaˆ-eu meh. Aˬ yawꞈ maꞈ dawˬ 
tawˆ luꞈ baˆ kʼoˆ mehˬ dzaˬ maˬ yehˬ-euˬ tsawˇ haˬ pyeuꞈ-awˇ, guiˇ deuˆ gaˇ bi sehꞈ 
jiˇ-euˬ meh. Dehꞈ ngeh aˬ yawꞈ maꞈ aˬ cawˬ-ahˇ laˆ guˆ-euˬ kʼawꞈ, nymˬ-mˇ guiˇ 
deuˆ gaˇ bi sehꞈ-euˬ deuˬ nehˬ-ehˇ tiˬ kawˆ loꞈ-ehˇ yaw shiˇ-ehˇ ga-awˇ, myaˆ pyawˬ 
naˇ mehˇ maˬ paˇ jaˆ meh.  
26“Meˬshehˆ hawˇ-eu Tuˇbaˬlaˇ aˬ nyaꞈ kʼoeˇ gaˇ ga luꞈ meh. Aˬ yawꞈ nyaꞈ-euˬ yehˇ 
deuˬ-euˬ lmˬ bymˇ, aˬ yawꞈ nyaꞈ-euˬ tiˬ jawˬ jaˆ luꞈ meh. Aˬ yawꞈ maꞈ dawˬ tawˆ luꞈ 
baˆ kʼoˆ mehˬ dzaˬ maˬ yehˬ-euˬ tsawˇ haˬ meh. Dawˬ tawˆ luꞈ guiˇ deuˆ gaˇ bi sehꞈ 
jiˇ-euˬ meh. Aˇ hu dehꞈ-eu miˇ kʼahˬ-ahˇ jawˇ ngeh, aˬ cawˬ aˬ yawꞈ maꞈ-ahˇ guˆ-euˬ 
meh.  
27Aˇ hu nui ma kʼaˬ duˬ ni gʼeh-eu aˬ yuiꞈ aˬ tsu deuˬ shiˇ-eu miˇ kʼahˬ-ahˇ iˇ ngeh, 
mi cehˇ-ahˇ mˬ gʼmˬ bi gʼmˬ-awˇ, gʼawˇ mawˇ-ahˇ dehˬ daˬ duˬ dehˬ kaˬ nehˬ-eu laꞈ 
kʼoeˇ, guiˇ deuˆ-eu keu ka tiˬ kuꞈ hehˇ-awˇ bi iˇ-euˬ meh. Ehˇ kʼawꞈ, aˬ yawꞈ nyaꞈ-
ahˇ duˬ pahˬ nehˬ ngeh kʼoeˇ loꞈ-ehˇ maˬ jahˇ nehˬ-aˬ. Nui ma kʼaˬ duˬ ni gʼeh-eu aˬ 
yuiꞈ aˬ tsu kʼoeˇ deuˬ-ahˇ, dehꞈ-eu miˇ kʼahˬ-ahˇ jawˇ ngeh aˬ cawˬ guˆ dui dui-euˬ 
meh.  
28“Iˇjiˇtuˆ-aˬ, guiˇ deuˆ gaˇ bi sehꞈ-euˬ baˆ kʼoˆ mehˬ dzaˬ maˬ yehˬ-euˬ tsawˇ haˬ 
kʼoeˇ deuˬ nehˬ-ehˇ, kʼoeˇ loꞈ-ehˇ yaw shiˇ-ehˇ ya ga tehꞈ-a.  
29“Eˬdoˬ-aˬ, aˬ yawꞈ-euˬ sahˬ paˬ sahˬ ma deuˬ nehˬ-ehˇ kʼoeˇ gaˇ ya ga tehꞈ-a. Aˬ 
yawꞈ maꞈ-aˬ, baoˬ huiˬ-eu yehˇ deuˬ pyeuꞈ-euˬ kʼawꞈ, nymˬ-mˇ guiˇ deuˆ gaˇ bi 
sehꞈ-euˬ baˆ kʼoˆ mehˬ dzaˬ maˬ yehˬ-euˬ tsawˇ haˬ deuˬ nehˬ-ehˇ, shiˇ-eu miˇ 
kʼahˬ-ahˇ ya ga-eu meh.  
30“Kʼoeˇ taˆ miˇ kʼahˬ paw jawˇ-eu sahˬ paˬ zaˬ yo deuˬ dawˬ tawˆ luꞈ kʼoeˇ gaˇ ga-
awˇ, Siˇdoˬ tsawˇ haˬ deuˬ kʼawꞈ kʼoeˇ gaˇ ga-eu meh. Yaw beh aˬ yawꞈ maꞈ-euˬ 
baoˬ-ahˇ aˬ cawˬ guˆ dui dui-euˬ meh. Ehˇ kʼawꞈ, nymˬ-mˇ myaˆ pyawˬ naˇ mehˇ 
maˬ jaˆ ni, guiˇ deuˆ gaˇ bi sehꞈ-euˬ deuˬ nehˬ-ehˇ tiˬ kawˆ loꞈ-ehˇ, baˆ kʼoˆ mehˬ 
dzaˬ maˬ yehˬ ni shiˇ-eu miˇ kʼahˬ-ahˇ ga keuˆ taˬ-euˬ meh. Shiˇ-eu miˇ kʼahˬ-ahˇ iˇ-
eu deuˬ-ahˇ oꞈ-eu shaꞈ dawˇ-eu jeˬ, aˬ yawꞈ maꞈ kʼoeˇ taˆ keuˆ le-euˬ meh.  
31“Kʼaˇ ya mawˇ-euˬ guiˇ deuˆ gaˇ bi sehꞈ jiˇ-euˬ tsawˇ haˬ heu deuˬ-aˬ, Iˇjiˇtuˆ sahˬ 
paˬ hawˇ-eu aˬ yawꞈ-euˬ guiˇ maꞈ gʼaˇ duˬ, saꞈ gʼawˇ dah kʼaˇ za-eu tiˬ jeˬ pyeuꞈ-eu 
meh” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu meh.  
32“Dehꞈ-eu miˇ kʼahˬ Iˇjiˇtuˆ sahˬ paˬ-ahˇ guˆ ni ngaˇ jahˇ-euˬ ma. Ehˇ kʼawꞈ, aꞈ yawꞈ 
hawˇ-eu aˬ yawꞈ-euˬ guiˇ maꞈ-aˬ, guiˇ deuˆ gaˇ bi sehꞈ-euˬ baˆ kʼoˆ mehˬ dzaˬ maˬ 
yehˬ-euˬ tsawˇ haˬ deuˬ dawˬ tawˆ luꞈ nehˬ-ehˇ tiˬ kawˆ loꞈ-ehˇ, yaw shiˇ-ehˇ ya ga 
tehꞈ-a” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ taˬ-euˬ meh.  

Yeˬsaˬgeˬlaˇ 33 

Miˇ kʼahˬ-ahˇ loꞈ piˇ-eu Yeˬsaˬgeˬlaˇ 
(Yeˬsaˬgeˬlaˇ 3.16-21) 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, miˇ kʼahˬ tiˬ kʼahˬ kʼoeˇ taˆ ngaˇ guiˇ deuˆ-eu jeˬ bi keuˆ le ngeh, 
aˬ joˆ-ehˇ pyeuꞈ laˇ-eu gaˇ kawˆ nawˬ-euˬ tsawˇ jeuˬ-ahˇ ehˇ mehˬ nehˬ-awˬ. Miˇ 
kʼahˬ kʼoeˇ kʼahˬ-ahˇ jawˇ-eu tsawˇ haˬ deuˬ, aˬ yawꞈ maꞈ laꞈ kʼoeˇ tsawˇ haˬ tiˬ gʼaˬ 
tseˇ doˆ-awˇ, loꞈ piˇ-eu tsawˇ haˬ bi geuꞈ-eu meh.  
3Muiˇ-eu tsawˇ haˬ deuˬ laˇ luꞈ gaˇ aˬ yawꞈ ya mawˇ ngeh, tsawˇ haˬ dawˬ tawˆ luꞈ-
ahˇ aˬ yawꞈ daˇ heh baw gaˬ nehˬ-eu meh. 
4Tsawˇ haˬ tiˬ gʼaˬ na daˇ heh teˇ saˇ gaˬ-euˬ kʼawꞈ, maˬ yahˇ ni jawˇ-awˇ, muiˇ-eu 
deuˬ laˇ-awˇ bi sehꞈ naˇ, aˬ yawꞈ ya shiˇ-euˬ kʼoeˇ aˬ yawꞈ guˬ-eu meh.  
5Aˬ yawꞈ-euˬ yaw lehˬ baˬ da neh aˬ yawꞈ ya shiˇ-eu meh. Aˬ jeˬ miˇ neh ehˇ naˇ, 
daˇ heh teˇ saˇ gaˬ-euˬ kʼawꞈ aˬ yawˬ maˬ yahˇ-a. Aˬ yawꞈ yahˇ law nmˇ-aˬ, shiˇ 
kʼawˇ dzeuˇ tehꞈ-a.  
6Ehˇ kʼawꞈ, loꞈ piˇ-eu gʼaˬ muiˇ-eu deuˬ laˇ luꞈ-eu mawˇ-euˬ kʼawꞈ, daˇ heh maˬ baw 
gaˬ nehˬ ni jawˇ-euˬ miˇ neh, muiˇ-eu deuˬ laˇ-awˇ tsawˇ haˬ kʼoeˇ deuˬ tiˬ gʼaˬ na bi 
sehꞈ naˇ, loꞈ piˇ-eu kʼoeˇ gʼaˬ-ahˇ ngaˇ do yuˇ ma.  
7“Tsawˇ haˬ zaˬ-oˇ, nymˬ-mˇ ngaˇ nawˬ-ahˇ Iˇsaˬleˬlaˆ miˇ kʼahˬ-ahˇ loꞈ piˇ-eu gʼaˬ bi 
geuꞈ-eu ma. Ngaˬ-euˬ kʼaˬ meh-ahˇ kʼaˇ doˆ le-euˬ dawˬ deuˬ, aˬ yawꞈ maꞈ-ahˇ nawˇ 
ya dzawˇ gaˬ nehˬ meh.  
8Haiˬ-eu tsawˇ haˬ tiˬ gʼaˬ ya shiˇ-eu keuˆ le-eu ngaˇ lehˇ ngaˇ ehˇ ngeh, aˬ yawꞈ maˬ 
ya shiˇ-eu gʼaˇ duˬ dehꞈ paˇ ni nawˇ maˬ mehˬ maˬ tsoˆ nehˬ-ehˇ, yaw haiˬ jeˬ mˇ-
awˇ shiˇ naˇ, nawˬ-ahˇ ngaˇ do yuˇ ma. 
9Haiˬ-eu tsawˇ haˬ tiˬ gʼaˬ na-ahˇ nawˇ mehˬ paˇ tsoˆ paˇ kʼawꞈ, iˬ baˇ mˇ-eu maˬ 
byehˇ ni ya shiˇ naˇ, nawˬ-ahˇ ngaˇ shiˇ kʼawˇ bi dzeuˇ ma.” 

Miˬyehˇ mehˬ shi tsawˇ muiˬ tsawˇ doeˇ 

10Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Tsawˇ haˬ zaˬ-oˇ, Iˇsaˬleˬlaˆ 
tsawˇ haˬ deuˬ-ahˇ aˬ yawꞈ maꞈ neh ngehˬ-euˬ dawˬ paˇ ehˇ poˆ nehˬ-awˬ. ‘Nga maꞈ 
neh mˇ-euˬ iˬ baˇ hawˇ-eu yaw lehˬ jeˬ-ahˇ nga maꞈ maˬ paˇ pi coeˇ miˇ-a. Nga maꞈ 
yaw dehꞈ dehꞈ-eu byoˆ le miˇ-a’ lehˇ aˬ yawꞈ maꞈ ehˇ-euˬ meh.  
11Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ dehꞈ luꞈ-eu Miˬyehˇ kʼaˇ pyeuꞈ 
kʼoeˇ keuˆ ni, iˬ baˇ zaˬ tiˬ gʼaˬ shiˇ gaˇ ngaˇ maˬ mawˇ mawꞈ-ehˇ iˬ baˇ mˇ-eu byehˇ 
dzeh-awˇ dehꞈ daˆ leꞈ gaˇ mawˇ mawꞈ-eu meh lehˇ, aˬ yawꞈ maꞈ-ahˇ ehˇ nehˬ-awˬ. 
Iˇsaˬleˬlaˆ -oˇ, yaw haiˬ jeˬ mˇ-eu byehˇ-awˬ. Aˬ jeˬ miˇ neh shiˇ mawꞈ-eu nya lehˇ 
ehˇ nehˬ-awˬ.  
12“Tsawˇ haˬ zaˬ-oˇ, Iˇsaˬleˬlaˆ tsawˇ haˬ deuˬ-ahˇ nymˬ-mˇ heu loꞈ-ehˇ ehˇ nehˬ-
awˬ. Tsawˇ muiˬ tiˬ gʼaˬ iˬ baˇ mˇ laˇ naˇ, aˬ yawꞈ neh mˇ-euˬ yaw muiˬ jeˬ aˬ yawꞈ-
ahˇ maˬ paˇ ka kʼoꞈ nya meh. Haiˬ-eu tsawˇ haˬ tiˬ gʼaˬ yaw haiˬ jeˬ maˬ mˇ ni byehˇ 
naˇ, kʼehˬ-eu kʼaˆ-eu jeˬ-ahˇ maˬ ya daˬ-a. Ehˇ kʼawꞈ, tsawˇ muiˬ tiˬ gʼaˬ iˬ baˇ mˇ 
dahˬ beh laˇ naˇ, maˇ maˇ ni ya shiˇ tehꞈ-a.  
13Tsawˇ muiˬ tiˬ gʼaˬ maˬ shiˇ ni ya dehꞈ tehꞈ-a lehˇ, ngaˇ saˇ jaˇ dzaˬ-euˬ ma. Ehˇ 
kʼawꞈ, aˬ yawꞈ yaw muiˬ jeˬ mˇ byah gʼaˬ-euˬ ma lehˇ noeˬ-awˇ, iˬ baˇ mˇ dahˬ beh 



1638 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

laˇ naˇ, aˬ yawꞈ neh mˇ-euˬ yaw muiˬ jeˬ-ahˇ ngaˇ tiˬ pawꞈ-iˬ maˬ paˇ noeˬ keuˆ nehˬ 
ma. Aˬ yawꞈ neh mˇ-euˬ iˬ baˇ kʼoeˇ baˬ da neh ya shiˇ-eu yaw duˬ baw tehꞈ-a.  
14Haiˬ-eu tsawˇ haˬ ya shiˇ tehꞈ-a lehˇ ngaˇ ehˇ-euˬ ma. Ehˇ kʼawꞈ iˬ baˇ mˇ-eu jeˬ-
ahˇ aˬ yawꞈ byehˇ dzeh-awˇ, yaw tsaˬ yaw dawˇ jeˬ hawˇ-eu yaw muiˬ jeˬ mˇ dahˬ 
beh-eu ehˇ-awˬ.  
15Yaw jeˬ ma jeˬ ehˇ ngeh, aˬ cawˬ neh biꞈ daˇ laˇ-euˬ myawˬ biꞈ kʼoꞈ nehˬ-awˇ, 
yawˬ ha neh kʼoeˬ-euˬ jeˬ biꞈ kʼoꞈ nehˬ-euˬ ehˇ-awˬ. Iˬ baˇ mˇ-eu jeˬ-ahˇ aˬ yawꞈ 
kʼoeˇ loꞈ-ehˇ byehˇ-awˇ, yaw dehꞈ bi dehꞈ-eu zahˇ sahˇ kʼoꞈ mehˬ nahˬ paˇ caw teh 
kʼoꞈ laꞈ naˇ, aˬ yawꞈ maˬ ya shiˇ-ehˇ yaw dehꞈ ya dehꞈ tehꞈ-a.  
16Aˬ yawꞈ neh mˇ-euˬ iˬ baˇ ngaˇ pyehˬ nehˬ-awˇ, yaw tsaˬ yaw dawˇ jeˬ hawˇ-eu 
yaw muiˬ jeˬ paˇ mˇ poˆ-euˬ baˬ da neh, aˬ yawꞈ ya dehꞈ tehꞈ-a.  
17“Ngaˇ mˇ-eu maˬ tsaˬ nga lehˇ nawˬ-euˬ tsawˇ haˬ deuˬ ehˇ-eu meh. Maˬ ngeuˇ-a. 
Maˬ tsaˬ-eu-aˬ, aˬ yawꞈ maꞈ-euˬ dehꞈ jeˬ dehꞈ kawˆ kʼoeˇ meh.  
18Yaw tsaˬ yaw dawˇ tsawˇ haˬ tiˬ gʼaˬ yaw muiˬ jeˬ maˬ mˇ ni byehˇ-awˇ, yaw haiˬ 
jeˬ mˇ dahˬ beh laˇ naˇ, ya shiˇ tehꞈ-a. 
19Haiˬ-eu tsawˇ haˬ tiˬ gʼaˬ iˬ baˇ maˬ mˇ ni byehˇ-awˇ, yaw tsaˬ yaw dawˇ jeˬ hawˇ-
eu yaw muiˬ jeˬ mˇ laˇ naˇ, aˬ yawꞈ yawˬ haˇ yawˬ ha ka kʼoꞈ-euˬ meh.  
20Ehˇ kʼawꞈ, Iˇsaˬleˬlaˆ-oˇ, ngaˇ mˇ-eu maˬ tsaˬ nga lehˇ naw maꞈ ehˇ-eu meh. Naw 
maꞈ mˇ gaˇ shaˇ gaˇ haw-awˇ, naw maꞈ-ahˇ ngaˇ yaˇ kʼaˬ daˇ ma.” 

Yeˬluˇsaˬlehˬ meuˬ bi deuˆ gʼaˬ-euˬ 

21Nga maꞈ aˬ cawˬ miˇ kʼahˬ-ahˇ bi nyehꞈ gʼeh-awˇ jawˇ-euˬ tseˇ nyiꞈ kʼoꞈ tiˬ kʼoꞈ, ba 
la tseˇ siˬ tiˬ siˬ ngaˬ nah-ahˇ, Yeˬluˇsaˬlehˬ meuˬ-ahˇ neh cehˆ dzeuˇ doˆ laꞈ-euˬ 
tsawˇ haˬ tiˬ gʼaˬ ngaˇ jawˇ gaˇ laˇ-awˇ, meuˬ kʼoeˇ meuˬ aˬ cawˬ laꞈ-ahˇ ahˇ leˇ-euˬ 
gaˇ kawˆ tsaꞈ gaˬ laˇ-euˬ meh.  
22Tsawˇ haˬ kʼoeˇ gʼaˬ maˬ laˇ keuˆ mi naˆ-ehˇ, uˬ ciˬ uˬ taw paw neh Sahˬpaˬ 
Miˬyehˇ ngaˬ nehˬ-ehˇ jawˇ luꞈ-eu ngaˇ ya siˬ-euˬ ma. Yawˬ shawˬ yawˬ tsawˇ haˬ 
kʼoeˇ gʼaˬ laˇ keuˆ ngeh, Sahˬpaˬ Miˬyehˇ ngaˬ-ahˇ dawˬ ngehˬ nya-eu baoˬ paˇ biꞈ 
kʼoꞈ laꞈ-euˬ meh.  

Iˇsaˬleˬlaˆ tsawˇ haˬ-euˬ iˬ baˇ 

23Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
24“Tsawˇ haˬ zaˬ-oˇ, Iˇsaˬleˬlaˆ miˇ kʼahˬ laꞈ kʼoeˇ jaˆ-eu cawˆ-iˇ-euˬ meuˬ deuˬ laꞈ 
kʼoeˇ jawˇ-eu tsawˇ haˬ deuˬ heu loꞈ-ehˇ ehˇ luꞈ meh. ‘Aˬbyaˬhaˬ tiˬ gʼaˬ tehꞈ-ahˇ 
kʼawꞈ, miˇ kʼahˬ heu kʼahˬ kʼahˬ lah ni biꞈ-euˬ-aˬ, aˬ dui heu myaˆ ni paˇ gʼeh-eu-aˬ, 
miˇ kʼahˬ heu kʼahˬ za tsehˆ-euˬ ngaˇ’ lehˇ ehˇ luꞈ meh.  
25“Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu 
meh lehˇ, aˬ yawꞈ maꞈ-ahˇ ehˇ nehˬ-awˬ. ‘Naw maꞈ shiˬ maˬ dzeˇ-iˇ-euˬ shaˬ jiˇ dzaˬ-
euˬ meh. Tahˬ pahˬ aˬ ma mawˇ kawˇ-ahˇ uˬ duˬ tahˬ-euˬ meh. Tsawˇ haˬ sehꞈ-eu 
meh. Miˇ kʼahˬ heu naw maꞈ-euˬ ma lehˇ aˬ joˆ-ehˇ noeˬ kʼmˬ-eu nya.  
26Naw maꞈ yawˬ ha-euˬ mi cehˇ-ahˇ nui ma huiˬ-eu meh. Naw maꞈ-euˬ dehꞈ jeˬ 
dehꞈ kawˆ nui daˆ daˆ laˇ paˬ-ehˇ gʼeh-eu meh. Yawˬ gʼaˬ na luꞈ aˬ cawˬ-euˬ miˬ 

sawˇ yo zaˬ nehˬ-ehˇ bahˬ-euˬ meh. Miˇ kʼahˬ heu naw maꞈ-euˬ ma lehˇ aˬ joˆ-ehˇ 
noeˬ kmˬ-euˬ nya’ lehˇ ehˇ-eu meh lehˇ ehˇ nehˬ-awˬ.  
27“Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, aˬ yawꞈ maꞈ-ahˇ 
kʼaˆ dui dui-eu dawˬ heu loꞈ-ehˇ ngehˬ-eu meh lehˇ ehˇ nehˬ-awˬ. Ngaˇ dehꞈ luꞈ-eu 
Miˬyehˇ kʼaˇ pyeuꞈ kʼoeˇ keuˆ ni, cawˆ-iˇ-euˬ meuˬ kʼoeˇ deuˬ laꞈ kʼoeˇ jawˇ-eu tsawˇ 
haˬ deuˬ bi shiˇ ma. Bawˇ tsahˬ deh ga-ahˇ jawˇ-eu tsawˇ haˬ deuˬ bawˇ tsahˬ jeˬ 
zaˬ neh bi kʼawꞈ sehꞈ dzaˬ tehꞈ-a. Gawˬ jawˬ hawˇ-eu lo kʼahˬ lo guˇ doe ni cehˆ zaꞈ-
awˇ jawˇ-eu deuˬ, naˇ gawˇ baˬ da neh ya shiˇ tehꞈ-a.  
28Miˇ kʼahˬ heu cawˆ-iˇ-awˇ ciˬ cuˇ ni pyeuꞈ-iˇ ni ngaˇ jahˇ ma. Aˬ yawꞈ maꞈ nui kʼaˬ 
tsmˬ dui dui-euˬ baoˬ aˇ saˬ ya saˬ tehꞈ-a. Iˇsaˬleˬlaˆ gawˬ jawˬ deuˬ bawˇ tsahˬ 
tsahˬ ma ma-iˇ-awˇ, tsawˇ haˬ tiˬ gʼaˬ-iˬ maˬ iˇ maˬ laˇ tsehˆ ni byehˇ tehꞈ-a.  
29Iˇsaˬleˬlaˆ tsawˇ haˬ deuˬ iˬ baˇ mˇ-euˬ baˬ da neh ngaˇ kʼehˬ nehˬ-awˇ, aˬ yawꞈ 
maꞈ-euˬ miˇ kʼahˬ cawˆ-iˇ-awˇ ciˬ cuˇ ni bi pyeuꞈ-iˇ ngeh, ngaˇ Sahˬpaˬ Miˬyehˇ 
pyeuꞈ-eu aˬ yawꞈ maꞈ ya siˬ duˬ tehꞈ-a.” 

Miˬyehˇ gʼaˇ duˬ ngehˬ dah-eu gʼaˬ-euˬ dawˬ 

30Sahˬpaˬ Miˬyehˇ ehˇ-eu, “Tsawˇ haˬ zaˬ-oˇ, nawˬ-euˬ tsawˇ haˬ heu deuˬ meuˬ lahˇ 
dawˬ peh hawˇ-eu nymˇ gʼoˆ kʼehˬ dawˬ peh kʼaˇ tahˬ dzoeˇ ngeh, nawˬ-euˬ gaˇ 
kawˆ ja-eu meh. ‘Sahˬpaˬ Miˬyehˇ jawˇ gaˇ neh oe-euˬ dawˬ aˬ joˆ-ehˇ ehˇ-eu nya 
lehˇ, aˬ dui maꞈ naˇ haˬ leˇ haw kaˇ-euˇ’ lehˇ aˬ yawꞈ maꞈ tiˬ gʼaˬ tiˇ gʼaˬ cawˬ-eu 
meh.  
31Kʼoeˇ naˇ, ngaˬ-euˬ tsawˇ haˬ kʼoeˇ deuˬ tiˬ teuˇ uiˬ laˇ-awˇ, nawˇ dawˬ ngehˬ gaˇ 
naˇ haˬ laˇ-eu meh. Ehˇ kʼawꞈ, nawˬ neh ehˇ-euˬ loꞈ-ehˇ aˬ yawꞈ maꞈ maˬ mˇ-a. 
Nawˬ-euˬ dawˬ-ahˇ caˇ dawˬ caˇ-eu naˆ ni tehꞈ-ehˇ aˬ yawꞈ maꞈ taˬ huiˬ-awˇ, nui 
kʼahˇ huiˬ-eu dehꞈ jeˬ dehꞈ kawˆ-ahˇ maˬ byehˇ dzeh-a.  
32Nawˇ-aˬ, aˬ yawꞈ maꞈ mehˬ shi deuˇ-mˬ diˬ-awˇ miˬ daꞈ zaˬ daꞈ caˇ dawˬ caˇ-eu 
tsawˇ haˬ naˆ ni poeˬ-eu tehꞈ meh. Nawˬ-euˬ dawˬ yawˬ dawˬ na luꞈ-ahˇ aˬ yawꞈ 
maꞈ naˇ haˬ-eu meh. 
33Ehˇ kʼawꞈ, tiˬ dawˬ-iˬ caw teh-awˇ maˬ mˇ-a. Nawˬ neh kʼaˇ ehˇ taˬ-euˬ jeˬ aˬ diˇ aˬ 
maˇ ya keuˆ le-eu loꞈ-ehˇ, naw neh kʼaˇ ehˇ taˬ-euˬ jeˬ byah laˇ ngeh nah, Miˬyehˇ 
gʼaˇ duˬ ngehˬ dah-eu tsawˇ haˬ aˬ yawꞈ maꞈ nehˬ-ehˇ jawˇ law hawˇ ngaˬ lehˇ, aˬ 
yawꞈ maꞈ-ahˇ siˬ leˇ tehꞈ-a.” 

Yeˬsaˬgeˬlaˇ 34 

Iˇsaˬleˬlaˆ-ahˇ bo-eu yawˇ bo-eu deuˬ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, Iˇsaˬleˬlaˆ tsawˇ jeuˬ kʼoeˇ taˆ aˬ yuiꞈ aˬ tsu geuꞈ luꞈ-eu deuˬ-ahˇ, 
dawˬ heu deuˬ ciˬ pi nehˬ-awˬ. Aˬ yawꞈ maꞈ-ahˇ ngaˬ-euˬ gʼaˇ duˬ ngehˬ dah nehˬ-
awˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, heu loꞈ-ehˇ ehˇ-
eu meh lehˇ ehˇ nehˬ-awˬ. Iˇsaˬleˬlaˆ-ahˇ bo-eu yawˇ bo-eu yaw sahˇ deuˬ-oˇ, naw 
maꞈ kʼoeˇ taˆ doeˇ dui dui-eu jeˬ keuˆ le tehꞈ-a. Naw maꞈ yawˬ ha gʼawˇ mawˇ gaˇ 
kawˆ tehꞈ-ehˇ shaˇ noeˬ-awˇ, yawˇ deuˬ-ahˇ maˬ haw-a.  

3Naw maꞈ yawˇ-euˬ aˬ coeˇ dawˇ-awˇ, yawˇ caꞈ hm neh zaꞈ-euˬ mehˬ tsoeˬ dm-awˇ, 
muiˬ dui dui-eu yawˇ deuˬ sehꞈ dzaˬ-eu meh. Ehˇ kʼawꞈ, yawˇ deuˬ-ahˇ yaw muiˬ-
ehˇ maˬ haw-aˬ.  
4Gʼaˬ maˬ ahˇ-eu yawˇ deuˬ-ahˇ maˬ bo saˆ-ehˇ, naˇ-eu yawˇ deuˬ-ahˇ jaˆ gʼaˬ maˬ laˆ 
saˆ-eu uˬ taꞈ, laˆ tahˬ laˆ naˇ-euˬ yawˇ deuˬ-ahˇ jaˆ gʼaˬ maˬ uꞈ nehˬ-ehˇ, gaˇ ma iˇ 
bahˬ-euˬ yawˇ deuˬ maˬ teh kʼoꞈ ni, byoˆ-iˇ-euˬ yawˇ deuˬ-ahˇ maˬ poˆ kʼoꞈ-ehˇ jawˇ 
coeˇ-eu meh. Kʼoeˇ uˬ taꞈ, yawˇ deuˬ-ahˇ naw maꞈ yehˬ bawˬ-ehˇ gʼeh-euˬ meh.  
5Yawˇ bo-eu yaw sahˇ maˬ jawˇ-eu miˇ neh, tiˬ paw tiˬ mawˇ iˇ byoˆ-awˇ, bawˇ 
tsahˬ jeˬ zaˬ neh bi kawꞈ sehꞈ dzaˬ-euˬ meh. 
6Ngaˬ-euˬ yawˇ deuˬ gawˬ jawˬ yaw goˇ paw gaˆ byoˆ jiˇ-euˬ meh. Miˇ kʼahˬ doe ni 
iˇ byoˆ laˇ byoˆ jiˇ-euˬ kʼawꞈ, haw piˇ nehˬ-awˇ poˆ kʼoꞈ-eu gʼaˬ maˬ jawˇ-a.  
7“Nymˬ-mˇ poˆ jawˇ yawˇ bo-eu deuˬ-oˇ, Sahˬpaˬ Miˬyehˇ pyeuꞈ-eu ngaˇ naw maꞈ-
ahˇ ehˇ gaˇ naˇ haˬ-awˬ.  
8Ngaˇ dehꞈ luꞈ-eu Miˬyehˇ kʼaˇ pyeuꞈ kʼoeˇ keuˆ ni, naw maꞈ ngaˬ-euˬ dawˬ-ahˇ naˇ 
haˬ-eu tsaˬ meh. Yawˇ bo-eu gʼaˬ maˬ jawˇ-eu miˇ neh, bawˇ tsahˬ jeˬ zaˬ deuˬ ngaˬ-
euˬ yawˇ deuˬ-ahˇ kawꞈ luꞈ meh. Ngaˬ-euˬ yawˇ bo-eu deuˬ yawˇ maˬ poˆ kʼoꞈ-a. Aˬ 
yawꞈ maꞈ yawˬ ha gʼaˇ duˬ tehꞈ-ehˇ shaˇ noeˬ-awˇ, yawˇ deuˬ-ahˇ byehˇ dzeh taˬ-
euˬ meh.  
9Kʼoeˇ miˇ neh, yawˇ bo-eu deuˬ-oˇ, ngaˇ ehˇ gaˇ naˇ haˬ-awˬ.  
10Ngaˇ naw maꞈ-ahˇ muiˇ ma lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ 
pyeuꞈ-eu ngaˇ ehˇ-eu ma. Ngaˬ-euˬ yawˇ deuˬ ngaˇ yuˇ kʼoꞈ jiˇ-awˇ, naw maꞈ-ahˇ tiˬ 
jawˇ-iˬ yawˇ maˬ paˇ bi bo ma. Naw maꞈ-ahˇ muiˬ leˇ ni, ngaˬ-euˬ yawˇ tiˬ jawˇ-iˬ 
maˬ paˇ bi bo ma. Ngaˬ-euˬ yawˇ deuˬ yuˇ kʼoꞈ jiˇ-awˇ, naw maꞈ neh maˬ paˇ bi sehꞈ 
dzaˬ ma.  

Muiˬ-eu yawˇ bo-eu yaw sahˇ 

11“Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu 
ma. Ngaˬ-euˬ gʼawˇ mawˇ ngaˬ-euˬ yawˇ deuˬ-ahˇ poˆ-awˇ, bo saˆ ma.  
12Cah byaˆ jiˇ-euˬ yawˇ deuˬ-ahˇ yawˇ bo-eu yaw sahˇ poˆ kʼoꞈ uiˬ-eu loꞈ-ehˇ, ngaˬ-
euˬ yawˇ deuˬ-ahˇ ngaˇ poˆ kʼoꞈ uiˬ ma. Juˬ kʼoeˬ tmˬ-awˇ mˬ zahˇ tsui ni gʼeh ngeh 
nah aˬ yawꞈ maꞈ kʼaˇ cehˆ byaˆ taˬ-euˬ gaˇ, ngaˇ poˆ mawˆ kʼoꞈ ma.  
13Aˬ cawˬ miˇ kʼahˬ-ahˇ neh sheuˬ kʼoꞈ doˆ laꞈ-awˇ, tiˬ gaˇ sheuˬ uiˬ jiˇ-awˇ, aˬ yawꞈ 
maꞈ-euˬ miˇ kʼahˬ-ahˇ sheuˬ kʼoꞈ laꞈ ma. Iˇsaˬleˬlaˆ gawˬ jawˬ hawˇ-eu lawˇ gawˆ 
deuˬ jaˆ gaˇ paˇ sheuˬ kʼoꞈ keuˆ laꞈ-awˇ, nui saˇ za-eu gaˆ dzaˬ duˬ-ahˇ bi gaˆ ma.  
14Iˇsaˬleˬlaˆ miˇ kʼahˬ laꞈ kʼoeˇ, gawˬ jawˬ-ahˇ yaˇ moꞈ nmˬ gaˇ maˬ ehˇ, deh kʼawꞈ-
ahˇ maˬ ehˇ, nyoeˇ jawꞈ ni gʼeh-eu gaˆ dzaˬ duˬ kʼaˇ jaˆ gaˇ, aˬ yawꞈ maꞈ-ahˇ guˆ kʼaˇ 
maˬ zaˬ ni bi gaˆ ma.  
15Ngaˬ-euˬ gʼawˇ mawˇ ngaˬ-euˬ yawˇ deuˬ-ahˇ bo-eu gʼaˬ geuꞈ-awˇ, muiˬ-eu gʼaˬ 
naˬ naˬ duˬ-ahˇ bi naˬ ma lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ 
pyeuꞈ-eu ngaˇ ehˇ-eu ma.  
16“Byoˆ-iˇ-euˬ yawˇ deuˬ-ahˇ ngaˇ poˆ-awˇ, gaˇ bahˬ iˇ bahˬ taˬ-euˬ deuˬ-ahˇ teh kʼoꞈ 
laꞈ-awˇ, laˆ tahˬ laˆ naˇ-euˬ deuˬ-ahˇ jaˆ gʼaˬ kaˬ uꞈ nehˬ-eu uˬ taꞈ, naˇ luꞈ-eu deuˬ-

ahˇ jaˆ gʼaˬ laˆ saˆ nehˬ ma. Ehˇ kʼawꞈ, yaw tsuˇ tsuˇ-awˇ gʼaˬ kʼaˆ-eu yawˇ deuˬ-ahˇ, 
ngaˇ laˆ cawˆ ma. Aˬ jeˬ miˇ neh ehˇ naˇ, ngaˇ-aˬ, yaw tsaˬ yaw dawˇ dawˇ-ehˇ mˇ-eu 
yawˇ bo-eu gʼaˬ ma.  
17“Ngaˬ-euˬ yawˇ yawˇ maꞈ-oˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ 
pyeuꞈ-eu ngaˇ, nymˬ-mˇ naw maꞈ-ahˇ heu loꞈ-ehˇ ehˇ-eu ma. Naw maꞈ yawˬ gʼaˬ na 
luꞈ-ahˇ ngaˇ yaˇ kʼaˬ daˇ-awˇ, yaw muiˬ hawˇ-eu yaw doeˇ biˇ paˆ-awˇ, yawˇ hawˇ-
eu ciꞈ myehꞈ biˇ paˆ ma.  
18Naw maꞈ tiˬ paˆ na deuˬ muiˬ dui dui-eu yaˇ moꞈ ya dzaˬ luꞈ-eu tehꞈ-ehˇ maˬ gʼaˬ 
ni, naw maꞈ maˬ dzaˬ nahˇ-eu yaˇ moꞈ deuˬ-ahˇ nawˬ pahˬ nehˬ-eu meh. Shawˇ jehˆ 
ni gʼeh-eu iˇ cuꞈ naw maꞈ dawˇ-awˇ, naw maꞈ maˬ dawˇ-eu iˇ cuꞈ-ahˇ iˇ neˇ laˆ neˇ-
eu meh.  
19Ngaˬ-euˬ yawˇ nui deuˬ-aˬ, naw maꞈ neh nawˬ pahˬ-euˬ yaˇ moꞈ ya tseuˆ dzaˬ-
awˇ, naw maꞈ neh iˇ neˇ laˆ neˇ-euˬ iˇ cuꞈ ya dawˇ-eu meh.  
20“Kʼoeˇ miˇ neh, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, 
nymˬ-mˇ naw maꞈ-ahˇ heu loꞈ-ehˇ ehˇ-eu ma. Naw maꞈ gʼaˬ kʼaˆ-eu yawˇ deuˬ 
hawˇ-eu, gʼaˬ baˬ-eu yawˇ deuˬ-ahˇ ngaˇ yaˇ kʼaˬ daˇ ma.  
21Naˇ luꞈ-eu deuˬ-ahˇ yawˇ yawˇ maꞈ-ahˇ maˬ bi uˇ ni naw maꞈ tahˬ dzeh-eu meh.  
22Ehˇ kʼawꞈ, ngaˬ-euˬ yawˇ-ahˇ ngaˇ ka kʼoꞈ-awˇ, yehˬ bawˬ-ehˇ maˬ paˇ bi jahˇ ma. 
Ngaˬ-euˬ yawˇ aˬ yawꞈ mawˇ yawꞈ ngaˇ yaˇ kʼaˬ daˇ-awˇ, yaw muiˬ hawˇ-eu yaw 
doeˇ biˇ paˆ ma.  
23Ngaˬ-euˬ zaˬ kʼaˆ Daˬbiˇ-ahˇ duˇ-eu sahˬ paˬ tiˬ gʼaˬ tehꞈ-ehˇ aˬ yawꞈ maꞈ-ahˇ ngaˇ 
biꞈ-awˇ, aˬ yawꞈ maꞈ-ahˇ bo-eu yawˇ bo-eu yaw sahˇ bi geuꞈ ma.  
24Sahˬpaˬ Miˬyehˇ-aˬ, aˬ yawꞈ maꞈ-euˬ Miˬyehˇ pyeuꞈ-awˇ, ngaˬ-euˬ zaˬ kʼaˆ Daˬbiˇ-
ahˇ duˇ-eu sahˬ paˬ tiˬ gʼaˬ, aˬ yawꞈ maꞈ-ahˇ uˆ lahˇ tehꞈ-a lehˇ ngaˇ ehˇ taˬ-euˬ ma.  
25Aˬ yawꞈ maꞈ guˆ kʼaˇ maˬ za-ehˇ ya dehꞈ ni, aˬ yawꞈ maꞈ nehˬ-ehˇ ngaˇ dawˬ ma 
saˇ jaˇ dzaˬ ma. Ngaˬ-euˬ yawˇ deuˬ deh ga-ahˇ nui ma saˇ lehˆ ni ya gaˆ-awˇ, sahˬ 
kʼaˆ uˬ moˆ ciˬ cuˇ ni ya yuꞈ-eu gʼaˇ duˬ, bawˇ tsahˬ jeˬ zaˬ yaw haiˬ dawˬ tawˆ luꞈ 
ngaˇ laˆ byoˆ ma.  
26“Aˬ yawꞈ maꞈ-ahˇ ngaˇ guiˬ lahˬ biꞈ-awˇ, ngaˬ-euˬ muiˬ-eu shawˇ-eu gawˬ duˇ 
jawˬ jawˬ-ehˇ bi jawˇ ma. Aˇ yamˬ tsaˬ ni, aˬ yawꞈ maꞈ gʼaˇ duˬ ngaˇ uˬ yehˇ bi yehˇ 
le ma.  
27Aˇ bawˇ deuˬ aˇ siˬ siˬ le-awˇ, deh yaˇ-ahˇ dzaˬ la gʼo cehˇ loˆ le-eu uˬ taꞈ, yawˬ gʼaˬ 
na luꞈ yawˬ ha-euˬ miˇ tsaˬ-ahˇ guˆ kʼaˇ maˬ za ni ya jawˇ tehꞈ-a. Ngaˬ-euˬ tsawˇ haˬ 
deuˬ daˬ luꞈ-eu shmˇ caˆ ngaˇ gʼeu tsehˆ-awˇ, aˬ yawꞈ maꞈ-ahˇ zaˬ kʼaˆ bi geuꞈ-euˬ 
deuˬ-euˬ laꞈ-ahˇ bi buˬ-iˇ ngeh, ngaˇ Sahˬpaˬ Miˬyehˇ pyeuꞈ-eu gaˇ kawˆ aˬ yawꞈ 
maꞈ siˬ duˬ tehꞈ-a.  
28Aˬ cawˬ tsawˇ jeuˬ deuˬ aˬ yawꞈ maꞈ-ahˇ maˬ paˇ kʼaˆ dzaˬ nya-ehˇ, bawˇ tsahˬ jeˬ 
zaˬ yaw haiˬ deuˬ aˬ yawꞈ maꞈ-ahˇ maˬ paˇ kawꞈ sehꞈ dzaˬ nya ni pyeuꞈ-iˇ tehꞈ-a. Aˬ 
yawꞈ maꞈ nui saˇ oꞈ-eu laꞈ kʼoeˇ ya dehꞈ-awˇ, guˆ kʼaˇ maˬ za ni pyeuꞈ-iˇ tehꞈ-a.  

29Miˇ tsaˬ miˇ muiˬ muiˬ dui dui-eu deh yaˇ deuˬ aˬ yawꞈ maꞈ-ahˇ ngaˇ biꞈ-awˇ, aˬ 
yawꞈ maꞈ-euˬ miˇ kʼahˬ laꞈ kʼoeˇ mehꞈ-eu shuꞈ-eu jeˬ byoˆ tsehˆ tehꞈ-a. Aˬ cawˬ 
tsawˇ jeuˬ deuˬ aˬ yawꞈ maꞈ-ahˇ maˬ paˇ laˆ guˆ nya ni pyeuꞈ-iˇ tehꞈ-a.  
30Iˇsaˬleˬlaˆ tsawˇ jeuˬ-ahˇ ngaˇ haw piˇ-awˇ, aˬ yawꞈ maꞈ ngaˬ-euˬ tsawˇ jeuˬ 
pyeuꞈ-eu gaˇ kawˆ, tsawˇ haˬ yawˬ gʼaˬ na luꞈ siˬ nya tehꞈ-a lehˇ, Dawˬ tawˆ kʼoeˇ taˆ 
uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ taˬ-eu ma.  
31“Naw maꞈ ngaˬ-euˬ yawˇ ma. Ngaˬ-euˬ gaˆ dzaˬ duˬ-ahˇ gaˆ-eu naw maꞈ-aˬ, ngaˬ-
euˬ yawˇ, ngaˬ-euˬ tsawˇ jeuˬ pyeuꞈ-awˇ, ngaˇ naw maꞈ-euˬ Miˬyehˇ ma” lehˇ, Dawˬ 
tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu meh.  

Yeˬsaˬgeˬlaˇ 35 

Eˬdoˬ miˇ kʼahˬ-ahˇ Miˬyehˇ kʼehˬ-eu 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
2“Tsawˇ haˬ zaˬ-oˇ, Eˬdoˬ miˇ kʼahˬ-ahˇ dawˬ heu deuˬ ciˬ pi nehˬ-awˬ.  
3Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh lehˇ ehˇ 
nehˬ-awˬ. Eˬdoˬ gawˬ jawˬ deuˬ-oˇ, nawˬ-ahˇ ngaˇ muiˇ-eu ma. Nawˬ-ahˇ ngaˇ laˆ 
cawˆ-awˇ, ciˬ cuˇ ni bi jaˆ ma.  
4Nawˬ-euˬ meuˬ deuˬ laˆ cawˆ jiˇ-awˇ, nawˇ coꞈ gaˆ ni bi pyeuꞈ-iˇ ma. Ngaˇ Sahˬpaˬ 
Miˬyehˇ pyeuꞈ-eu gaˇ, kʼoeˇ ngeh nawˇ ya siˬ duˬ tehꞈ-a.  
5“Nawˇ-aˬ, Iˇsaˬleˬlaˆ miˇ kʼahˬ-ahˇ maˬ tsehˆ leˇ ni muiˇ-awˇ, aˬ yawꞈ-euˬ iˬ baˇ baˬ 
da neh, aˬ yawꞈ gʼaˇ duˬ aˇ saˬ saˬ-eu kʼehˬ-euˬ kʼaˆ-eu jeˬ keuˆ le-awˇ, aˬ yawꞈ shaˬ 
zahˬ naꞈ dui dui luꞈ ngeh jawˇ, aˬ yawꞈ-euˬ tsawˇ haˬ deuˬ-ahˇ aˬ cawˬ neh bi sehꞈ 
ni jahˇ-euˬ meh. 
6Kʼoeˇ miˇ neh, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ kʼaˇ 
dehꞈ kʼoeˇ keuˆ ni, shiˇ-eu jeˬ nawˬ-ahˇ oꞈ-awˇ, nawˇ maˬ cehˆ buˬ nya-aˇ. Nawˇ aˬ 
cawˬ-ahˇ sehꞈ-euˬ iˬ baˇ pi luꞈ-eu loꞈ-ehˇ, shiˇ-eu jeˬ nawˬ-euˬ mehˬ nah caw teh 
tehꞈ-a.  
7Eˬdoˬ miˇ kʼahˬ gawˬ jawˬ gawˬ duˇ-ahˇ, ciˬ cuˇ ni gʼeh-eu bawˇ tsahˬ bawˇ dahˇ bi 
pyeuꞈ-iˇ-awˇ, kʼaˇ iˇ kʼaˇ laˇ tsehˆ-eu deuˬ bi shiˇ ma.  
8Gawˬ jawˬ-ahˇ shiˇ-euˬ tsawˇ haˬ tiˬ gʼoeˬ bi ga-awˇ, gawˬ duˇ hawˇ-eu deh kʼawꞈ 
doe ni, guiˇ deuˆ gaˇ shiˇ-euˬ deuˬ ga byah taˬ tehꞈ-a.  
9Mˬ maˬ maˬ byaˆ zaˇ ziˇ nawˇ bawˇ tsahˬ pyeuꞈ-iˇ ni ngaˇ jahˇ-awˇ, nawˬ-euˬ meuˬ 
deuˬ laꞈ kʼoeˇ tsawˇ haˬ tiˬ gʼaˬ-iˬ maˬ paˇ jawˇ laˇ-aˇ. Kʼoeˇ ngeh, ngaˇ Sahˬpaˬ 
Miˬyehˇ pyeuꞈ-eu nawˇ ya siˬ duˬ tehꞈ-a.  
10“Sahˬpaˬ Miˬyehˇ pyeuꞈ-eu ngaˇ, Yuˇdaˆ miˇ kʼahˬ hawˇ-eu Iˇsaˬleˬlaˆ miˇ kʼahˬ-euˬ 
Miˬyehˇ pyeuꞈ luꞈ-eu kʼawꞈ, miˇ kʼahˬ kʼoeˇ nyiˬ kʼahˬ hawˇ-eu kʼoeˇ gaˇ kʼaˇ taꞈ-eu 
miˇ tsaˬ deuˬ, nawˇ yuˇ ma lehˇ ehˇ-eu meh.  
11Kʼoeˇ miˇ neh, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ kʼaˇ 
dehꞈ kʼoeˇ keuˆ ni, ngaˬ-euˬ tsawˇ haˬ deuˬ-ahˇ nawˇ nui ma pehˇ-euˬ aˇ poeˬ, myaˆ 
naˆ-euˬ aˇ poeˬ hawˇ-eu, bye-euˬ aˇ poeˬ, ngaˇ nawˬ-ahˇ paˇ jahˇ kʼoꞈ nehˬ ma. Nawˬ 

neh aˬ yawꞈ maꞈ-ahˇ jahˇ nehˬ-euˬ poeˬ, ngaˇ nawˬ-ahˇ kʼehˬ-eu nga lehˇ aˬ yawꞈ 
maꞈ siˬ nya tehꞈ-a.  
12Nawˬ-euˬ nui ma laꞈ kʼoeˇ haw teˬ haw nyiˇ dui dui-awˇ, ‘Iˇsaˬleˬlaˆ gawˬ jawˬ 
deuˬ ciˬ cuˇ saˆ ni jaˆ-awˇ, ngaˇ ya dzoeˬ dzaˬ-eu yaw duˬ baw ngaˇ’ lehˇ ehˇ-euˬ 
dawˬ kʼoeˇ dawˬ-ahˇ ngaˇ gaˬ-euˬ ngaˇ lehˇ nawˇ ya siˬ tehꞈ-a.  
13Nawˇ nui ma huiˬ-awˇ kʼahˬ sehˇ jehˆ-eu laꞈ kʼoeˇ, ngaˬ-ahˇ yehˬ bawˬ-ehˇ kʼaˇ 
ehˇ-euˬ dawˬ ngaˇ gaˬ jiˇ taˬ-euˬ ma.” 
14Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu, “Ngaˇ nawˬ-ahˇ ciˬ cuˇ ni 
laˆ pyeuꞈ nehˬ ngeh, nawˬ-ahˇ deuˬ leˇ-euˬ gaˇ miˇ tsaˬ dawˬ tawˆ luꞈ laˬ kʼaˬ cehˇ 
tehꞈ-a.  
15Ngaˬ-euˬ Iˇsaˬleˬlaˆ miˇ kʼahˬ luˬ-iˇ seˇ-iˇ-euˬ gaˇ nawˇ laˬ kʼaˬ cehˇ-euˬ loꞈ-ehˇ, 
nawˬ-ahˇ ngaˇ jahˇ poˆ nehˬ ma. Siˇyaˆ gawˬ jawˬ deuˬ hawˇ-euˬ, Eˬdoˬ miˇ kʼahˬ 
kʼahˬ lah ni ciˬ cuˇ ni gʼeh-eu bawˇ tsahˬ bawˇ dahˇ pyeuꞈ-iˇ tehꞈ-a. Kʼoeˇ ngeh, ngaˇ 
Sahˬpaˬ Miˬyehˇ pyeuꞈ-eu gaˇ kawˆ, tsawˇ haˬ yawˬ gʼaˬ na luꞈ ya siˬ duˬ tehꞈ-a.” 

Yeˬsaˬgeˬlaˇ 36 

Iˇsaˬleˬlaˆ-ahˇ Miˬyehˇ guiˬ lahˬ biꞈ-eu 

1Sahˬpaˬ Miˬyehˇ ehˇ-eu, “Tsawˇ haˬ zaˬ-oˇ, Sahˬpaˬ Miˬyehˇ-euˬ dawˬ-ahˇ naˇ haˬ-
awˬ lehˇ, Iˇsaˬleˬlaˆ gawˬ jawˬ deuˬ-ahˇ ehˇ nehˬ-awˬ.  
2Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh lehˇ ehˇ 
nehˬ-awˬ. ‘Aˇ hu ba neh jaˆ-euˬ gawˬ jawˬ kʼoeˇ deuˬ, nymˬ-mˇ poˆ jawˇ-aˬ nga maꞈ-
euˬ ma’ lehˇ Iˇsaˬleˬlaˆ-ahˇ muiˇ-eu deuˬ ehˇ luꞈ-eu meh.  
3“Kʼoeˇ miˇ neh, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˬ-euˬ 
gʼaˇ duˬ nawˇ ngehˬ dah-eu laꞈ kʼoeˇ, heu loꞈ-ehˇ ehˇ nehˬ-awˬ. Dawˬ peh jawˇ-eu aˬ 
cawˬ tsawˇ jeuˬ kʼoeˇ deuˬ Iˇsaˬleˬlaˆ gawˬ jawˬ deuˬ-ahˇ deuˆ gʼaˬ-awˇ, pyuˇ shuiˇ 
myawˬ gahˬ deuˬ ceh geuꞈ ngeh, aˬ yawꞈ maꞈ dawˬ tawˆ luꞈ Iˇsaˬleˬlaˆ miˇ kʼahˬ-ahˇ 
kʼaˇ ehˇ doeˇ mawꞈ-eu ehˇ doeˇ-euˬ meh.  
4Gawˬ jawˬ gawˬ duˇ deuˬ, lawˇ gawˆ gʼaˬ lawˬ deuˬ bi laˆ cawˆ-euˬ jawˇ duˬ deuˬ 
hawˇ-eu, dawˬ peh jawˇ-eu tsawˇ jeuˬ deuˬ neh pyuˇ shuiˇ myawˬ gah bi ceh geuꞈ 
jiˇ-awˇ, kʼaˇ ehˇ doeˇ mawꞈ-eu bi ehˇ doeˇ bi ehˇ doeˇ-ehˇ, ciˬ cuˇ ni jaˆ-euˬ meuˬ 
deuˬ-oˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ gaˇ naˇ 
haˬ-awˬ.  
5“Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ nui ma pehˇ dui 
dui-eu laꞈ kʼoeˇ, dawˬ peh jawˇ-eu tsawˇ jeuˬ deuˬ-ahˇ heu loꞈ-ehˇ ehˇ-eu ma. Eˬdoˬ 
miˇ kʼahˬ-ahˇ ngaˇ kʼaˆ kʼaˆ ni ehˇ mawꞈ-eu ma. Aˬ yawꞈ maꞈ myaˆ naˆ-eu laꞈ kʼoeˇ, 
ngaˬ-euˬ miˇ kʼahˬ deuˆ geuꞈ-awˇ, jeˬ zaˬ gaˆ kʼahˬ yuˇ geuꞈ-euˬ meh.  
6“Kʼoeˇ miˇ neh, Iˇsaˬleˬlaˆ miˇ kʼahˬ-ahˇ ngaˬ-euˬ gʼaˇ duˬ heu loꞈ-ehˇ ngehˬ dah 
nehˬ-awˬ. Tsawˇ jeuˬ kʼoeˇ deuˬ kʼaˇ ehˇ doeˇ mawꞈ-eu ehˇ doeˇ-awˇ, myaˆ pyawˬ 
naˇ mehˇ cawˆ ni jahˇ-euˬ baˬ da neh, ngaˇ nui kʼahˇ maˬ shiˇ-ehˇ nui ma pehˇ dui 
dui-eu laꞈ kʼoeˇ heu loꞈ-ehˇ ehˇ-eu meh lehˇ, gawˬ jawˬ gawˬ duˇ deuˬ hawˇ-eu lawˇ 
gawˆ gʼaˬ lawˬ deuˬ-ahˇ ehˇ nehˬ-awˬ.  

7Dawˬ peh jawˇ-eu tsawˇ jeuˬ ya shaꞈ dawˇ tehꞈ-a lehˇ, Dawˬ tawˆ kʼoeˇ taˆ uˆ lahˇ-
eu Sahˬpaˬ Miˬyehˇ pyeuꞈ-eu ngaˇ maˇ jawˆ ni ehˇ tsehˆ-eu ma.  
8Ehˇ kʼawꞈ, ngaˬ-euˬ tsawˇ haˬ pyeuꞈ-eu Iˇsaˬleˬlaˆ tsawˇ jeuˬ-oˇ, Iˇsaˬleˬlaˆ gawˬ 
jawˬ deuˬ kʼoeˇ taˆ dehꞈ-eu aˇ bawˇ deuˬ baw nmˬ paˇ nmˬ laˇ-awˇ, naw maꞈ gʼaˇ 
duˬ aˇ siˬ siˬ le tehꞈ-a. Naw maꞈ gʼawˬ myahˇ maˬ gʼeh-ehˇ, iˇ kahˇ-ahˇ paˇ ya gʼoꞈ 
jawˇ laˇ tehꞈ-a.  
9Naw maꞈ jawˇ paw ngaˇ pyawˬ-awˇ, naw maꞈ-euˬ deh yaˇ paˇ tsehˬ-awˇ, siˬ yoeˬ 
paˇ ya sehˬ tehꞈ-a lehˇ, ngaˇ ehˇ tsehˆ-eu ma.  
10“Naw maꞈ-ahˇ ngaˇ bi jeuˬ bi o le ma. Meuˬ deuˬ laꞈ kʼoeˇ naw maꞈ jawˇ-awˇ, kʼaˇ 
laˆ cawˆ taˬ-euˬ jeˬ naw maꞈ gawˬ muiˬ tsoˆ muiˬ tehꞈ-a.  
11Tsawˇ haˬ jeuˬ le o le-awˇ, jeˬ zaˬ myaˬ laˇ behˇ laˇ ni ngaˇ jahˇ ma. Dzeuˇ laˇ ngeh 
naˆ maˬ tseˇ naw maꞈ tsawˇ haˬ myaˬ-awˇ, zaˬ oeˬ sahˇ dui dui tehꞈ-a. Aˇ hu kʼaˇ 
jawˇ-euˬ loꞈ-ehˇ naw maꞈ-ahˇ kʼoeˇ gaˇ bi jawˇ-awˇ, aˇ hu naˆ maˬ tseˇ bi dehꞈ dzaˬ 
laˇ ma. Kʼoeˇ ngeh, ngaˇ Sahˬpaˬ Miˬyehˇ meh lehˇ naw maꞈ ya siˬ duˬ tehꞈ-a.  
12Ngaˬ-euˬ tsawˇ jeuˬ pyeuꞈ-eu naw maꞈ Iˇsaˬleˬlaˆ tsawˇ haˬ deuˬ-ahˇ, miˇ kʼahˬ 
heu kʼahˬ-ahˇ paˇ bi jawˇ kʼoꞈ laˇ-awˇ, miˇ kʼahˬ heu kʼahˬ naw maꞈ-euˬ pyeuꞈ tsehˆ 
tehꞈ-a. Miˇ kʼahˬ heu kʼahˬ naw maꞈ-euˬ zaˬ deuˬ uˆ deuˬ-ahˇ tiˬ jawˇ-iˬ maˬ paˇ bi 
mehꞈ bi shuꞈ-aˇ.  
13“Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-ehˇ ehˇ-eu 
ma. Ngeuˇ meh. Miˇ kʼahˬ heu kʼahˬ-aˬ, tsawˇ haˬ dzaˬ-eu miˇ kʼahˬ pyeuꞈ-awˇ, yawˬ 
ha tsawˇ jeuˬ-euˬ zaˬ deuˬ-ahˇ tahˇ joe joe geuꞈ-eu meh lehˇ, aˬ cawˬ ehˇ-eu meh.  
14Ehˇ kʼawꞈ, iˬ nah taꞈ naˇ, tsawˇ haˬ maˬ paˇ dzaˬ-ehˇ, naw maꞈ-euˬ zaˬ deuˬ-ahˇ 
tahˇ joe maˬ paˇ joe geuꞈ laˇ-aˇ lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ 
pyeuꞈ-eu ngaˇ ehˇ-eu ma.  
15Miˇ kʼahˬ heu kʼahˬ aˬ cawˬ ja bu-eu dawˬ maˬ paˇ ya gaˬ-ehˇ, aˬ cawˬ lmˬ guˆ laˇ 
gaˇ maˬ paˇ ya mawˇ-aˇ. Miˇ kʼahˬ heu kʼahˬ yawˬ ha tsawˇ jeuˬ-euˬ zaˬ-ahˇ tahˇ joe 
maˬ paˇ joe geuꞈ-aˇ lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu 
ngaˇ ehˇ-eu ma.” 

Iˇsaˬleˬlaˆ tsawˇ jeuˬ yaw shuiꞈ dehꞈ paˇ-eu 

16Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  
17“Tsawˇ haˬ zaˬ-oˇ, Iˇsaˬleˬlaˆ tsawˇ haˬ deuˬ yawˬ ha-euˬ miˇ kʼahˬ laꞈ kʼoeˇ jawˇ 
ngeh, miˇ kʼahˬ jawꞈ-iˇ ni dehꞈ doeˇ jawˇ doeˇ-euˬ meh. Zaˬ miˬ zaˬ tiˬ gʼaˬ ba la 
mawˇ ngeh, zahˇ sahˇ kʼoꞈ-ahˇ taꞈ leˇ-awˇ maˬ shawˇ-eu loꞈ-ehˇ, aˬ yawꞈ maꞈ-euˬ 
dehꞈ jeˬ dehꞈ kawˆ-ahˇ ngaˇ kʼoeˇ loꞈ-ehˇ sawˇ taˬ-euˬ ma.  
18Miˇ kʼahˬ heu kʼahˬ laꞈ kʼoeˇ tsawˇ haˬ sehꞈ-eu jeˬ aˬ yawꞈ maꞈ mˇ-euˬ miˇ neh maˬ 
ehˇ, tahˬ pahˬ aˬ ma mawˇ kawˇ-ahˇ uˬ duˬ tahˬ-eu laꞈ kʼoeˇ miˇ kʼahˬ heu kʼahˬ-ahˇ 
aˬ yawꞈ maꞈ laˆ jawꞈ-euˬ miˇ neh maˬ ehˇ, ngaˬ-euˬ nui ma aˬ yawꞈ maꞈ-ahˇ bi 
mawˇ-euˬ ma. 
19Aˬ yawꞈ maꞈ-euˬ dehꞈ jeˬ dehꞈ kawˆ maˬ muiˬ-eu baˬ da neh, aˬ yawꞈ maꞈ-ahˇ 
ngaˇ maˬ haw nahˇ-ehˇ, aˬ cawˬ miˇ kʼahˬ doe ni teh byaˆ nehˬ-euˬ ma.  

20Aˬ yawꞈ maꞈ kʼaˇ iˇ kʼaˇ laˇ keuˆ gaˇ, ngaˬ-euˬ muiˬ-eu shawˇ-eu tsawˇ myahˇ laˆ 
cawˆ-euˬ meh. Aˬ jeˬ miˇ neh ehˇ naˇ, ‘Tsawˇ haˬ heu deuˬ Sahˬpaˬ Miˬyehˇ-euˬ 
tsawˇ haˬ pyeuꞈ kʼawꞈ, aˬ yawꞈ-euˬ miˇ kʼahˬ-ahˇ maˬ ya jawˇ nga’ lehˇ, aˬ cawˬ ehˇ-
eu meh. 
21Iˇsaˬleˬlaˆ tsawˇ haˬ deuˬ kʼaˇ iˇ kʼaˇ laˇ gaˇ, ngaˬ-euˬ tsawˇ myahˇ maˬ bi laˆ cawˆ 
mawꞈ nya.  
22“Kʼoeˇ miˇ neh, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˬ-euˬ 
dawˬ heu, Iˇsaˬleˬlaˆ tsawˇ haˬ deuˬ-ahˇ ehˇ nehˬ-awˬ. Ngaˇ mˇ-eu lehˇ gʼeh-eu heu-
aˬ, naw maꞈ baˬ da neh mˇ-eu maˬ ngeuˇ. Naw maꞈ kʼaˇ iˇ kʼaˇ laˇ gaˇ laˆ cawˆ luꞈ-eu 
ngaˬ-euˬ muiˬ-eu shawˇ-eu tsawˇ myahˇ baˬ da neh mˇ-eu ma.  
23Naw maꞈ neh aˬ cawˬ tsawˇ jeuˬ kʼoeˇ myaˆ ni gʼeh-eu mehˬ shi laˆ cawˆ taˬ-euˬ 
ngaˬ-euˬ tsawˇ myahˇ kʼoeˇ muiˬ-eu shawˇ-eu gaˇ kawˆ, aˬ yawꞈ maꞈ siˬ duˬ leˇ ni 
ngaˇ jahˇ ngeh, ngaˇ Sahˬpaˬ Miˬyehˇ pyeuꞈ-eu aˬ yawꞈ maꞈ ya siˬ tehꞈ-a lehˇ, Dawˬ 
tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma. Ngaˇ muiˬ-eu 
shawˇ-eu gaˇ kawˆ aˬ cawˬ tsawˇ jeuˬ deuˬ-ahˇ siˬ leˇ ni ngaˇ jahˇ ngeh, naw maꞈ-
ahˇ ngaˇ zmˬ maˬ.  
24Miˇ kʼahˬ yawˬ kʼahˬ na luꞈ laꞈ kʼoeˇ naw maꞈ-ahˇ ngaˇ sheuˬ doˆ-awˇ, naw maꞈ-
euˬ miˇ kʼahˬ-ahˇ sheuˬ kʼoꞈ laꞈ nehˬ ma.  
25Shawˇ jehˆ ni gʼeh-eu iˇ cuꞈ naw maꞈ-ahˇ ngaˇ byaˆ shehˬ-awˇ, bi shawˇ laˇ ma. 
tahˬ pahˬ aˬ ma mawˇ kawˇ-ahˇ uˬ duˬ tahˬ-eu jeˬ hawˇ-eu, naw maꞈ-ahˇ kʼaˇ bi 
jawꞈ-iˇ-euˬ yawˬ jeˬ na luꞈ laꞈ kʼoeˇ, naw maꞈ-ahˇ ngaˇ bi shawˇ laˇ ma.  
26Naw maꞈ-ahˇ nui ma saꞈ laˇ yaw shuiꞈ biꞈ nehˬ ma. Gʼahˇ dui dui-eu naw maꞈ-euˬ 
kʼaˬ lo nui ma yuˇ dzeh-awˇ, naˇ haˬ geuꞈ-eu nui ma biꞈ paˇ nehˬ ma.  
27Ngaˬ-euˬ yaw sahˇ naw maꞈ laꞈ kʼoeˇ bi jawˇ le-awˇ, ngaˬ-euˬ zahˇ dawˬ kʼoꞈ deuˬ 
hawˇ-eu ngaˬ neh biꞈ-euˬ dawˬ deuˬ-ahˇ naw maꞈ caw teh ni bi laˆ noeˬ ma.  
28Kʼoeˇ naˇ, ngaˬ neh naw maꞈ-euˬ aˬ poeˬ aˬ bawˇ deuˬ-ahˇ biꞈ taˬ-euˬ miˇ kʼahˬ laꞈ 
kʼoeˇ naw maꞈ ya jawˇ tehꞈ-a. Naw maꞈ ngaˬ-euˬ tsawˇ haˬ pyeuꞈ-awˇ, ngaˇ naw 
maꞈ-euˬ Miˬyehˇ pyeuꞈ tehꞈ-a.  
29Naw maꞈ-ahˇ kʼaˇ bi jawꞈ-iˇ-eu yawˬ jeˬ na luꞈ laꞈ kʼoeˇ ngaˇ ka kʼoꞈ ma. Naw maꞈ 
tiˬ jawˇ-iˬ maˬ paˇ ya mehꞈ ya shuꞈ-eu gʼaˇ duˬ, dzaˬ la gʼo cehˇ za le ni ngaˇ dawˬ 
biꞈ ma.  
30Aˬ cawˬ tsawˇ jeuˬ heu myaˆ ni gʼeh-eu mehˬ shi, naw maꞈ hawˬ mehꞈ shaˬ-awˇ 
daˬ maˬ ya ga ni, naw maꞈ-euˬ aˇ siˬ aˇ bawˇ deuˬ aˇ siˬ bi sahˇ le-awˇ, naw maꞈ-euˬ 
deh yaˇ deuˬ dzaˬ la gʼo cehˇ bi za le ma.  
31Naw maꞈ neh mˇ-euˬ yaw haiˬ jeˬ hawˇ-eu naw maꞈ-euˬ yaw lehˬ yaw ca-ahˇ naw 
maꞈ noeˬ mawˇ laˇ-awˇ, naw maꞈ-euˬ iˬ baˇ baˬ da neh, yawˬ haˇ yawˬ ha nui daˆ 
daˆ tehꞈ-a.  
32Iˇsaˬleˬlaˆ tsawˇ jeuˬ-oˇ, naw maꞈ baˬ da neh ngaˇ heu loꞈ-ehˇ mˇ-eu gʼeh-eu maˬ 
ngeuˇ lehˇ, naw maꞈ bi siˬ duˬ mawꞈ miˇ-a. Naw maꞈ neh dehꞈ doeˇ-euˬ aˇ poeˬ, daˬ 
ga-awˇ shaꞈ dawˇ-eu jeˬ naw maꞈ bi daˬ mawꞈ miˇ-a lehˇ, Dawˬ tawˆ kʼoeˇ taˆ uˆ 
lahˇ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

33Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Naw 
maꞈ-euˬ iˬ baˇ dawˬ tawˆ luꞈ ngaˇ tsiˬ shawˇ gʼaˬ ngeh, naw maꞈ-euˬ meuˬ deuˬ laꞈ 
kʼoeˇ paˇ bi jawˇ-awˇ, kʼaˇ cawˆ-iˇ taˬ-euˬ jeˬ bi gawˬ bi tsoˆ muiˬ ma.  
34Kʼaˇ iˇ kʼaˇ laˇ tsehˆ-eu tsawˇ haˬ deuˬ, naw maꞈ-euˬ deh yaˇ deuˬ yaˇ saˬ kʼehˬ ma 
pyeuꞈ-iˇ taˬ-euˬ gaˇ ya mawˇ-eu meh. Ehˇ kʼawꞈ, naw maꞈ-ahˇ kʼoeˇ gaˇ paˇ bi tsehˬ 
dzaˬ ma. 
35Bawˇ tsahˬ bawˇ dahˇ dahˇ-iˇ-euˬ miˇ kʼahˬ heu kʼahˬ, Eˬdeˬ yaˇ kmˇ loꞈ-ehˇ muiˬ 
laˇ-euˬ gaˇ kawˆ hawˇ-eu, aˬ cawˬ neh pyuˇ shuiˇ myawˬ gahˬ bi yuˇ geuꞈ jiˇ-euˬ uˬ 
taꞈ, bi deh pyaˆ bi deh shaˆ-awˇ yaw cawˆ-ehˇ byehˇ dzeh yaꞈ-euˬ meuˬ deuˬ, tsawˇ 
haˬ paˇ jawˇ byah-awˇ laˆ ziꞈ taˬ-euˬ gaˇ kawˆ, tsawˇ haˬ yawˬ gʼaˬ na luꞈ ja tehꞈ-a.  
36Kʼoeˇ ngeh jawˇ, naw maꞈ dawˬ peh jawˇ-eu maˬ byoˆ maˬ laˆ jiˇ-ehˇ kʼaˇ dehꞈ luꞈ-
eu tsawˇ jeuˬ kʼoeˇ deuˬ, cawˆ-iˇ-euˬ meuˬ deuˬ-ahˇ, Sahˬpaˬ Miˬyehˇ pyeuꞈ-eu ngaˇ 
paˇ laˆ saˆ muiˬ-awˇ, byehˇ dzeh-euˬ deh yaˇ deuˬ paˇ ka-euˬ nga lehˇ siˬ nya tehꞈ-a. 
Kʼoeˇ loꞈ-ehˇ mˇ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ gʼaˬ-euˬ loꞈ-ehˇ, aˬ diˇ 
aˬ maˇ mˇ ma.” 
37Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu, “Iˇsaˬleˬlaˆ tsawˇ haˬ deuˬ 
ngaˬ-ahˇ laꞈ jeuˬ paˇ bi shaˇ-awˇ, yawˇ yawˇ maꞈ myaˬ laˇ behˇ laˇ-eu loꞈ-ehˇ, aˬ 
yawꞈ maꞈ tsawˇ haˬ bi jeuˬ bi o le ma.  
38Aˇ hu Yeˬluˇsaˬlehˬ meuˬ bawˬ-iˬ gʼeh ngeh, lawˇ-eu shehˇ-eu gʼaˇ duˬ yawˇ tiˬ 
teuˇ teh uiˬ taˬ-euˬ loꞈ-ehˇ, nymˬ-mˇ cawˆ-iˇ taˬ-euˬ meuˬ heu deuˬ tsawˇ haˬ tiˬ teuˇ 
jawˇ laˇ tehꞈ-a. Kʼoeˇ ngeh jawˇ, ngaˇ Sahˬpaˬ Miˬyehˇ pyeuꞈ-eu gaˇ kawˆ aˬ yawꞈ 
maꞈ ya siˬ tehꞈ-a.” 

Yeˬsaˬgeˬlaˇ 37 

Shaˬ yoeˬ yaw koˆ deh kʼawꞈ 

1Sahˬpaˬ Miˬyehˇ-euˬ aˬ laꞈ ngaˬ-euˬ kʼoeˇ taˆ keuˆ le-awˇ, shaˬ yoeˬ yaw koˆ ga 
byah taˬ-euˬ deh kʼawꞈ-ahˇ, aˬ yawꞈ-euˬ yaw sahˇ ngaˬ-ahˇ sheuˬ gʼeh nehˬ laꞈ-euˬ 
meh.  
2Deh kʼawꞈ kʼoeˇ tiˬ jawˬ, ngaˬ-ahˇ aˬ yawꞈ sheuˬ doe nehˬ laꞈ-awˇ, shaˬ yoeˬ ga dui 
dui gaˇ ngaˇ ya mawˇ-euˬ ma. Shaˬ yoeˬ kʼoeˇ deuˬ koˆ kaˆ ni gʼeh-eu meh.  
3“Tsawˇ haˬ zaˬ-oˇ, shaˬ yoeˬ heu deuˬ paˇ dehꞈ poˆ laˇ nya tehꞈ-a loˇ” lehˇ, aˬ yawꞈ 
ngaˬ-ahˇ naˇ haˬ ngeh, “Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, gaˇ kawˆ 
heu nawˇ maˬ ngeuˇ naˇ aˬ suˇ gʼaˬ siˬ nya nmˇ” lehˇ, ngaˇ ehˇ kʼoꞈ nehˬ-euˬ ma.  
4Aˬ yawꞈ ngaˬ-ahˇ heu loꞈ-ehˇ paˇ ehˇ-eu meh. “Shaˬ yoeˬ heu deuˬ-ahˇ ngaˬ-euˬ 
gʼaˇ duˬ ngehˬ dah nehˬ-awˇ, Sahˬpaˬ Miˬyehˇ-euˬ dawˬ-ahˇ naˇ haˬ-awˬ lehˇ ehˇ 
nehˬ-awˬ.  
5Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ aˬ yawꞈ maꞈ-ahˇ heu 
loꞈ-ehˇ ehˇ-eu meh lehˇ ehˇ nehˬ-awˬ. Naw maꞈ-ahˇ ngaˇ saꞈ baw ahˇ nehˬ-awˇ paˇ 
bi dehꞈ laˇ ma.  

6Naw maꞈ-ahˇ shaˬ guˬ shaˬ caˆ hawˇ-eu shaˬ jiˇ bi dawꞈ laˇ-awˇ, baˆ kʼoˆ bi tsoꞈ 
gʼoeˬ laˇ ma. Naw maꞈ-ahˇ ngaˇ saꞈ paˇ baw ahˇ nehˬ-awˇ bi dehꞈ laˇ ma. Kʼoeˇ ngeh 
jawˇ, ngaˇ Sahˬpaˬ Miˬyehˇ pyeuꞈ-eu naw maꞈ ya siˬ duˬ tehꞈ-a lehˇ ehˇ nehˬ-awˬ.” 
7Kʼoeˇ naˇ, ngaˬ-ahˇ kʼaˇ ehˇ nehˬ laꞈ-euˬ loꞈ-ehˇ, Miˬyehˇ gʼaˇ duˬ ngaˇ ngehˬ dah 
nehˬ-euˬ ma. Ngaˇ dawˬ ngehˬ luꞈ ngeh, toeˆ toeˆ tawˆ tawˆ-ehˇ mahˇ-eu teˇ saˇ ya 
gaˬ-euˬ ma. Shaˬ yoeˬ kʼoeˇ deuˬ tiˬ hmˬ tiˇ hmˬ toeˆ toeˆ tawˆ tawˆ-ehˇ tsawˬ tsaꞈ 
leˇ-euˬ meh.  
8Ngaˇ haw haw-ehˇ jawˇ ngeh, shaˬ yoeˬ-ahˇ shaˬ guˬ shaˬ caˆ hawˇ-eu shaˬ jiˇ tsoꞈ 
laˇ-awˇ, shaˬ jiˇ baˆ kʼoˆ tsoꞈ laˇ-euˬ meh. Ehˇ kʼawꞈ, saꞈ maˬ gʼawˇ-a siˬ.  
9Miˬyehˇ ngaˬ-ahˇ ehˇ-eu, “Tsawˇ haˬ zaˬ-oˇ, jaˬ lehˇ-ahˇ ngaˬ-euˬ gʼaˇ duˬ ngehˬ dah 
nehˬ-awˬ. Oeˬ paw oeˬ coeˇ luꞈ jaˬ lehˇ baw ahˇ laꞈ-awˇ, shiˇ taˬ-euˬ gʼawˇ mawˇ heu 
deuˬ bi dehꞈ laˇ-awˬ lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ dawˬ biꞈ-
eu meh lehˇ jaˬ lehˇ-ahˇ ehˇ nehˬ-awˬ.” 
10Ngaˬ-ahˇ kʼaˇ ehˇ nehˬ laꞈ-euˬ loꞈ-ehˇ ngaˇ ngehˬ dah ngeh, gʼawˇ mawˇ kʼoeˇ deuˬ 
laꞈ kʼoeˇ saꞈ ahˇ leˇ-euˬ miˇ neh, dehꞈ laˇ jiˇ-awˇ gawˬ yawꞈ yawꞈ laˇ-euˬ meh. Aˬ 
yawꞈ maꞈ-aˬ, guiˇ guiˇ maꞈ tiˬ maꞈ geuꞈ nya paˬ-ehˇ myaˬ dui dui-eu meh.  
11Miˬyehˇ ngaˬ-ahˇ ehˇ-eu, “Tsawˇ haˬ zaˬ-oˇ, Iˇsaˬleˬlaˆ tsawˇ haˬ deuˬ-aˬ, shaˬ yoeˬ 
heu deuˬ-ahˇ duˇ-eu meh. Aˬ yawꞈ maꞈ-euˬ shaˬ yoeˬ koˆ jiˇ-awˇ, noeˬ tmˬ kʼaˇ maˬ 
paˇ za-eu uˬ taꞈ, geuꞈ-eu jeˬ tiˬ pawꞈ-iˬ maˬ paˇ ahˇ miˇ-a lehˇ, aˬ yawꞈ maꞈ ehˇ luꞈ 
meh.  
12Kʼoeˇ miˇ neh ngaˬ-euˬ tsawˇ jeuˬ Iˇsaˬleˬlaˆ-ahˇ ngaˬ-euˬ gʼaˇ duˬ ngehˬ dah nehˬ-
awˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, aˬ yawꞈ maꞈ-euˬ 
lmˬ bymˇ ngawˬ pah ma lehˇ ehˇ-eu meh lehˇ ehˇ nehˬ-awˬ. Aˬ yawꞈ maꞈ-ahˇ ngaˇ 
tsahˇ tuˇ-awˇ, Iˇsaˬleˬlaˆ miˇ kʼahˬ-ahˇ sheuˬ kʼoꞈ laꞈ ma.  
13Ngaˬ-euˬ tsawˇ jeuˬ-ahˇ duˬ pahˬ taˬ-euˬ lmˬ bymˇ ngaˇ ngawˬ pah-awˇ, aˬ yawꞈ 
maꞈ-ahˇ tsahˇ doˆ laꞈ ngeh, ngaˇ Sahˬpaˬ Miˬyehˇ pyeuꞈ-eu aˬ yawꞈ maꞈ ya siˬ duˬ 
tehꞈ-a.  
14Aˬ yawꞈ maꞈ-ahˇ ngaˬ-euˬ saꞈ baw ahˇ nehˬ-eu laꞈ kʼoeˇ paˇ bi gʼoꞈ dehꞈ laˇ-awˇ, aˬ 
yawꞈ maꞈ-euˬ miˇ kʼahˬ-ahˇ paˇ bi jawˇ ma. Kʼoeˇ ngeh jawˇ, ngaˇ Sahˬpaˬ Miˬyehˇ 
pyeuꞈ-eu aˬ yawꞈ maꞈ ya siˬ duˬ tehꞈ-a. Ngaˇ heu loꞈ-ehˇ mˇ ma lehˇ saˇ jaˇ dzaˬ taˬ-
euˬ loꞈ-ehˇ, aˬ diˇ aˬ maˇ mˇ ma lehˇ, Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Yuˇdaˆ miˇ kʼahˬ hawˇ-eu Iˇsaˬleˬlaˆ miˇ kʼahˬ tiˬ gaˇ taꞈ-eu 

15Sahˬpaˬ Miˬyehˇ ngaˬ-ahˇ heu loꞈ-ehˇ paˇ ehˇ-eu meh.  
16“Tsawˇ haˬ zaˬ-oˇ, daˇ kawˬ tiˬ kawˬ yuˇ-awˇ, Yuˇdaˆ miˇ kʼahˬ lehˇ boꞈ-awˬ. Daˇ 
kawˬ yawˬ kawˬ yawˬ paˇ yuˇ-awˇ, Iˇsaˬleˬlaˆ miˇ kʼahˬ lehˇ paˇ boꞈ-awˬ.  
17Daˇ kawˬ kʼoeˇ nyiˬ kawˬ yuˇ-awˇ, daˇ kawˬ tiˬ kawˬ tehꞈ ngaˇ lehˇ aˬ cawˬ haw 
mawˇ ni, tahˬ tsaꞈ mehˬ nehˬ-awˬ.  
18Kʼoeˇ loꞈ-ehˇ jahˇ-eu dawˬ tsuiꞈ aˬ jeˬ-a lehˇ, nawˬ-euˬ tsawˇ haˬ deuˬ nawˬ-ahˇ 
naˇ haˬ laˇ tehꞈ-a.  
19Aˬ yawꞈ maꞈ-ahˇ heu loꞈ-ehˇ ehˇ nehˬ-awˬ. Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ pyeuꞈ-eu ngaˇ-aˬ, Iˇsaˬleˬlaˆ miˇ kʼahˬ-euˬ dah zaˇ pyeuꞈ-eu daˇ kawˬ hawˇ-

eu, Yuˇdaˆ miˇ kʼahˬ-euˬ dah zaˇ pyeuꞈ-eu daˇ kawˬ yuˇ-awˇ, tiˬ gaˇ tahˬ tsaꞈ-awˇ, 
daˇ kawˬ tiˬ kawˬ tehꞈ-ehˇ bi pyeuꞈ-iˇ ma lehˇ ehˇ-eu meh lehˇ ehˇ nehˬ-awˬ.  
20“Daˇ kawˬ kʼoeˇ nyiˬ kawˬ nawˬ-euˬ aˬ laꞈ-ahˇ tuˆ tehˬ taˬ-euˬ aˬ yawꞈ maꞈ-ahˇ bi 
mawˇ-awˬ.  
21Kʼoeˇ naˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ heu loꞈ-
ehˇ ehˇ-eu meh lehˇ, aˬ yawꞈ maꞈ-ahˇ ehˇ nehˬ-awˬ. Aˬ cawˬ miˇ kʼahˬ doe ni cehˆ 
jawˇ-iˇ-euˬ ngaˬ-euˬ tsawˇ haˬ dawˬ tawˆ luꞈ-ahˇ ngaˇ sheuˬ kʼoꞈ doˆ uiˬ-awˇ, aˬ 
yawꞈ maꞈ-euˬ miˇ kʼahˬ-ahˇ sheuˬ kʼoꞈ laꞈ ma.  
22Miˇ kʼahˬ heu kʼahˬ laꞈ kʼoeˇ, Iˇsaˬleˬlaˆ gawˬ jawˬ deuˬ kʼoeˇ taˆ, aˬ yawꞈ maꞈ-ahˇ 
miˇ kʼahˬ tiˬ kʼahˬ bi pyeuꞈ laˇ ma. Aˬ yawꞈ maꞈ sahˬ paˬ tiˬ gʼaˬ tehꞈ-ehˇ uˆ lahˇ-eu 
uˬ moˆ tiˬ kawˆ loꞈ-ehˇ jawˇ-awˇ, tsawˇ jeuˬ nyiˬ jeuˬ maˬ paˇ bi baw-ehˇ, miˇ kʼahˬ 
nyiˬ kʼahˬ maˬ paˇ bi dehꞈ paˆ ma.  
23Nui daˆ daˆ laˇ paˬ-ehˇ gʼeh-eu tahˬ pahˬ aˬ ma mawˇ kawˇ deuˬ-ahˇ uˬ duˬ tahˬ-
euˬ laꞈ kʼoeˇ, maˬ shawˇ-eu tsawˇ haˬ pyeuꞈ-iˇ ni aˬ yawꞈ maꞈ maˬ paˇ dehꞈ-ehˇ, iˬ 
baˇ baˬ da neh yaw cawˆ jeˬ doˆ laˇ ni maˬ paˇ mˇ-aˇ. Iˬ baˇ mˇ-awˇ ngaˬ-ahˇ byehˇ 
dzeh-eu dehꞈ jeˬ dehꞈ kawˆ laꞈ kʼoeˇ, aˬ yawꞈ maꞈ-ahˇ ngaˇ bi buˬ-iˇ ma. Aˬ yawꞈ 
maꞈ-ahˇ ngaˇ bi muiˬ bi shawˇ laˇ ma. Aˬ yawꞈ maꞈ ngaˬ-euˬ tsawˇ haˬ bi pyeuꞈ laˇ-
awˇ, ngaˇ aˬ yawꞈ maꞈ-euˬ Miˬyehˇ pyeuꞈ ma.  
24Ngaˬ-euˬ zaˬ kʼaˆ Daˬbiˇ-ahˇ duˇ-eu sahˬ paˬ tiˬ gʼaˬ, aˬ yawꞈ maꞈ-ahˇ uˆ lahˇ tehꞈ-a. 
Sahˬ paˬ tiˬ gʼaˬ uˆ lahˇ-eu uˬ moˆ, aˬ yawꞈ maꞈ dawˬ tawˆ luꞈ nui ma gm-awˇ, ngaˬ-
euˬ zahˇ dawˬ kʼoꞈ dawˬ deuˬ-ahˇ saˇ jaˇ ziꞈ tehꞈ-a.  
25Aˬ yawꞈ maꞈ-euˬ aˬ poeˬ Yaˬkoˆ-ahˇ ngaˬ neh biꞈ-euˬ miˇ kʼahˬ pyeuꞈ-eu, aˬ yawꞈ 
maꞈ-euˬ aˬ poeˬ aˬ bawˇ deuˬ jawˇ-eu miˇ kʼahˬ-ahˇ, aˬ yawꞈ maꞈ jawˇ tehꞈ-a. Aˬ 
yawꞈ maꞈ-euˬ ziˇ-ahˇ neh, zaˬ deuˬ uˆ deuˬ-euˬ ziˇ ahˇ keuˆ ni, mˬ maˬ maˬ byaˆ zaˇ 
ziˇ kʼoeˇ gaˇ ya jawˇ tehꞈ-a. Ngaˬ-euˬ zaˬ kʼaˆ Daˬbiˇ-ahˇ duˇ-eu sahˬ paˬ tiˬ gʼaˬ, mˬ 
maˬ maˬ byaˆ zaˇ ziˇ aˬ yawꞈ maꞈ-ahˇ uˆ lahˇ tehꞈ-a.  
26Aˬ yawꞈ maꞈ-ahˇ mˬ maˬ maˬ byaˆ zaˇ ziˇ nui saˇ bi oꞈ-eu dawˬ ma saˇ jaˇ ngaˇ 
dzaˬ ma. Aˬ yawꞈ maꞈ-ahˇ bi dehꞈ dzaˬ laˇ-awˇ, bi jeuˬ bi o le ma. Aˬ yawꞈ maꞈ-euˬ 
miˇ kʼahˬ laꞈ kʼoeˇ, ngaˬ-euˬ uˬ duˬ tahˬ nymˇ nymˇ ma mˬ maˬ maˬ byaˆ zaˇ ziˇ bi jaˆ 
ma.  
27Aˬ yawꞈ maꞈ nehˬ-ehˇ ngaˇ jawˇ ma. Ngaˇ aˬ yawꞈ maꞈ-euˬ Miˬyehˇ pyeuꞈ-awˇ, aˬ 
yawꞈ maꞈ ngaˬ-euˬ tsawˇ haˬ pyeuꞈ tehꞈ-a. 
28Ngaˬ-euˬ Uˬ duˬ tahˬ nymˇ nymˇ ma aˬ yawꞈ maꞈ jawˇ gaˇ mˬ maˬ maˬ byaˆ zaˇ ziˇ 
bi jaˆ ngeh, Sahˬpaˬ Miˬyehˇ pyeuꞈ-eu ngaˇ, Iˇsaˬleˬlaˆ tsawˇ jeuˬ-ahˇ ngaˬ-euˬ tsawˇ 
haˬ bi geuꞈ-eu lehˇ tseˇ doˆ-euˬ gaˇ kawˆ, tsawˇ jeuˬ dawˬ tawˆ luꞈ-ahˇ siˬ duˬ leˇ 
tehꞈ-a.” 

Yeˬsaˬgeˬlaˇ 38 

Miˬyehˇ-euˬ keu ka Gawˇgaˆ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh.  

2“Tsawˇ haˬ zaˬ-oˇ, Maˬgawˇgaˆ miˇ kʼahˬ laꞈ kʼoeˇ jaˆ-eu Meˬshehˆ miˇ kʼahˬ hawˇ-
eu, Tuˇbaˬlaˇ miˇ kʼahˬ-ahˇ uˆ lahˇ luꞈ-eu Gawˇgaˆ-ahˇ bi deuˬ leˇ-eu dawˬ ngehˬ-
awˬ. Aˬ yawꞈ-ahˇ ngehˬ deuˬ ehˇ deuˬ nehˬ-awˬ.  
3Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, aˬ yawꞈ-ahˇ muiˇ-eu 
ma lehˇ ehˇ nehˬ-awˬ.  
4Aˬ yawꞈ-ahˇ ngaˇ ngawˬ zeuˆ-awˇ, baˬ ngeuˇ-ahˇ kuˆ seuˬ kʼoˆ tsoˆ-awˇ, aˬ yawꞈ 
hawˇ-eu aˬ yawꞈ-euˬ guiˇ maꞈ dawˬ tawˆ luꞈ-ahˇ tsahˇ-awˇ cah ma. Mahˬ hawˇ-eu 
guiˇ deuˆ-eu mehˬ tsoeˬ tiˬ kawˆ loꞈ-ehˇ dm luꞈ-eu yehˇ deuˬ ahˇ-eu aˬ yawꞈ-euˬ 
guiˇ maꞈ myaˬ dui dui-awˇ, yehˇ yawˬ gʼaˬ na luꞈ dehˬ daˬ duˬ yuˇ-awˇ, mi cehˇ 
dawꞈ luꞈ-eu meh.  
5Paˇshaˇ miˇ kʼahˬ, Suˬdaˬ miˇ kʼahˬ hawˇ-eu, Liˆbyaˇ miˇ kʼahˬ-ahˇ jawˇ-eu tsawˇ 
haˬ deuˬ kʼawꞈ aˬ yawꞈ nehˬ-ehˇ ahˇ-awˇ, dawˬ tawˆ luꞈ dehˬ daˬ duˬ yuˇ-awˇ shmˇ 
uˬ kʼoˆ kʼoˆ luꞈ-eu meh.  
6Kʼoeˇ taˆ paw kʼahˬ-ahˇ jaˆ-eu Gawˬmaˬ miˇ kʼahˬ hawˇ-eu Behˬtawˇgaˬmaˬ miˇ 
kʼahˬ-ahˇ kʼaˇ jawˇ-eu guiˇ deuˆ-eu tsawˇ haˬ dawˬ tawˆ luꞈ aˬ yawꞈ nehˬ-ehˇ ahˇ-eu 
uˬ taꞈ, miˇ kʼahˬ gʼawˬ mya kʼahˬ-ahˇ jawˇ-eu tsawˇ haˬ gʼawˬ mya ni ahˇ-eu meh. 
7Lehˬ hmˬ-awˇ aˬ yawꞈ-euˬ guiˇ maꞈ dawˬ tawˆ luꞈ, aˬ yawꞈ neh dawˬ kʼaˇ biꞈ-euˬ 
loꞈ-ehˇ bi mˇ-eu gʼaˇ duˬ bi laˆ dah jiˇ taˬ-awˬ lehˇ ehˇ nehˬ-awˬ,  
8Aˇ nah aˇ yamˬ gʼawˬ myahˇ ni dzeuˇ-iˇ gʼaˬ ngeh jawˇ, aˬ cawˬ miˇ kʼahˬ gʼawˬ mya 
kʼahˬ-ahˇ neh gʼoꞈ uiˬ laˇ-awˇ jawˇ-eu, guiˇ deuˆ laˇ gaˇ maˬ guˆ ni ya dehꞈ ya jawˇ 
luꞈ-eu miˇ kʼahˬ tiˬ kʼahˬ-ahˇ, nawˬ-ahˇ ngaˇ guiˇ bi deuˆ-iˇ ma. Dzeuˇ laˇ ngeh aˇ 
yamˬ gʼawˬ myahˇ ni cawˆ-iˇ-awˇ ciˬ cuˇ ni jaˆ-euˬ kʼawꞈ, nymˬ-mˇ tsawˇ haˬ dawˬ 
tawˆ luꞈ nui saˇ oꞈ-eu laꞈ kʼoeˇ jawˇ luꞈ-eu miˇ kʼahˬ pyeuꞈ-eu Iˇsaˬleˬlaˆ gawˬ jawˬ 
deuˬ-ahˇ aˬ yawꞈ guiˇ ya deuˆ-iˇ tehꞈ-a.  
9Aˬ yawꞈ hawˇ-eu aˬ yawꞈ-euˬ guiˇ maꞈ deuˬ nehˬ-ehˇ, tsawˇ jeuˬ gʼawˬ mya jeuˬ 
gm leˇ-awˇ, jaˬ lehˇ lehˇ ma baw-eu loꞈ-ehˇ miˇ kʼahˬ kʼoeˇ kʼahˬ-ahˇ guiˇ deuˆ uˇ leꞈ 
ngeh, mˬ dmˇ ciˬ tehˬ nehˬ-euˬ gaˇ duˇ tehꞈ-a.” 
10Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ Gawˇgaˆ-ahˇ heu loꞈ-ehˇ ehˇ-eu 
meh. “Aˇ nah aˇ yamˬ kʼoeˇ keuˆ le ngeh, yaw haiˬ jeˬ mˇ-eu gʼaˇ duˬ nawˇ shaˇ noeˬ 
tehꞈ-a.  
11Meuˬ meuˬ lahˇ maˬ baw taˆ maˬ tsoˆ-ehˇ, guiˇ deuˆ-eu jeˬ-ahˇ kʼahˬ maˬ lahˇ ni 
nui saˇ oꞈ-eu laꞈ kʼoeˇ jawˇ luꞈ-eu, nawˬ-ahˇ maˬ gʼaˬ laˇ-eu miˇ kʼahˬ-ahˇ guiˇ deuˆ-
eu lehˇ, nawˇ noeˬ tsehˆ tehꞈ-a.  
12Yaw beh cawˆ-iˇ-euˬ meuˬ deuˬ-ahˇ paˇ jawˇ kʼoꞈ laˇ-euˬ tsawˇ haˬ deuˬ-euˬ pyuˇ 
shuiˇ myawˬ gahˬ nawˇ ceh geuꞈ tehꞈ-a. Aˬ yawꞈ maꞈ-ahˇ aˬ cawˬ miˇ kʼahˬ doe ni 
jawˇ jawˇ-ehˇ shaˬ luꞈ gaˇ sheuˬ kʼoꞈ doˆ laꞈ-awˇ, nymˬ-mˇ jeˬ zaˬ cu-awˇ pyuˇ shuiˇ 
jaˆ-eu laꞈ kʼoeˇ, miˇ kʼahˬ dawˬ tawˆ luꞈ-euˬ gaˇ tsmˇ tsaˬ gaˇ jawˇ luꞈ-eu meh.  
13Sheˬba miˇ kʼahˬ hawˇ-eu Deˬdaˬ miˇ kʼahˬ-ahˇ jawˇ-eu tsawˇ haˬ deuˬ maˬ ehˇ, 
Saˬbeˬ miˇ kʼahˬ-ahˇ jaˆ-eu meuˬ deuˬ-ahˇ jawˇ-eu baw gaꞈ deuˬ maˬ ehˇ, nawˬ-ahˇ 
heu loꞈ-ehˇ naˇ haˬ laˇ tehꞈ-a. ‘Aˬ cawˬ-euˬ pyuˇ shuiˇ myawˬ gahˬ ceh geuꞈ-eu gʼaˇ 
duˬ, nawˇ guiˇ guiˇ maꞈ laˆ uiˬ-awˇ guiˇ deuˆ te loˇ. Pyuˇ hawˇ-eu shuiˇ deuˬ, jeˬ zaˬ 

deuˬ hawˇ-eu, myawˬ gahˬ deuˬ ya baꞈ geuꞈ gaˇ noeˬ tmˬ-awˇ kʼoeˇ loꞈ-ehˇ jahˇ te 
loˇ lehˇ naˇ haˬ laˇ tehꞈ-a’ lehˇ ehˇ-eu meh.” 
14Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ngaˬ-ahˇ kʼehˇ-awˇ, Gawˇgaˆ jawˇ 
gaˇ heu loꞈ-ehˇ bi ehˇ-iˇ laꞈ-euˬ meh. “Nymˬ-mˇ, ngaˬ-euˬ tsawˇ haˬ deuˬ guˆ kʼaˇ 
maˬ za-ehˇ, nui saˇ oꞈ-eu laꞈ kʼoeˇ dehꞈ luꞈ-eu nawˬ-ahˇ maˬ mawˇ laˇ nya loˇ.  
15Kʼoeˇ taˆ kʼahˬ-ahˇ gaˇ mahˇ kaˬ-eu nawˬ-euˬ jawˇ duˬ-ahˇ neh nawˇ luˆ le-awˇ, miˇ 
kʼahˬ gʼawˬ mya kʼahˬ-ahˇ neh oe-euˬ yawˬ gʼaˬ na luꞈ mahˬ dziˬ luꞈ-eu yehˇ deuˬ 
deh uiˬ-eu laꞈ kʼoeˇ, huiˬ dui myaˬ dui dui-eu guiˇ maꞈ sheuˬ-awˇ guiˇ deuˆ-eu lehˇ 
nawˇ oe tehꞈ-a.  
16Miˇ kʼahˬ nyiˬ tsehˆ-ehˇ baw gʼeh leꞈ-eu ja lehˇ lehˇ ma loꞈ-ehˇ, ngaˬ-euˬ tsawˇ jeuˬ 
Iˇsaˬleˬlaˆ tsawˇ haˬ deuˬ-ahˇ guiˇ deuˆ le-eu lehˇ nawˇ oe tehꞈ-a. Aˇ nah aˇ yamˬ 
kʼoeˇ keuˆ le ngeh, ngaˇ aˬ suˇ gʼaˬ nga lehˇ tsawˇ jeuˬ dawˬ tawˆ luꞈ bi mawˇ duˬ-eu 
gʼaˇ duˬ maˬ ehˇ, nawˬ-ahˇ zmˬ-awˇ ngaˬ neh mˇ-euˬ jeˬ baˬ da neh, ngaˬ-euˬ muiˬ-
eu shawˇ-eu jeˬ bi siˬ bi mawˇ duˬ-eu gʼaˇ duˬ maˬ ehˇ, nawˬ-ahˇ pyehˬ gʼeh-awˇ, 
ngaˬ-euˬ miˇ kʼahˬ-ahˇ guiˇ bi deuˆ-iˇ ma.  
17Aˇ hu ba neh, Iˇsaˬleˬlaˆ tsawˇ haˬ deuˬ-ahˇ Miˬyehˇ gʼaˇ duˬ bi ngehˬ dah-euˬ 
ngaˬ-euˬ zaˬ kʼaˆ deuˬ-ahˇ zmˬ-awˇ bi gaˬ doe-iˇ-euˬ gaˇ kawˆ pyeuꞈ-eu, aˬ kaˇ tiˬ 
nah Iˇsaˬleˬlaˆ miˇ kʼahˬ-ahˇ guiˇ bi deuˆ le-eu gʼaˇ duˬ, ngaˇ tsawˇ haˬ pyehˬ gʼeh leꞈ 
ma lehˇ ehˇ-euˬ kʼoeˇ-aˬ, nawˬ-ahˇ ehˇ-euˬ jeˬ pyeuꞈ-eu ma” lehˇ, Dawˬ tawˆ kʼoeˇ 
taˆ uˆ lahˇ-eu Sahˬpaˬ Miˬyehˇ ehˇ-eu meh.  

Gawˇgaˆ-ahˇ Miˬyehˇ kʼehˬ-euˬ 

18Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Iˇsaˬleˬlaˆ 
miˇ kʼahˬ-ahˇ Gawˇgaˆ guiˇ deuˆ ngeh nah, ngaˬ-euˬ nui ma tsawˬ paˆ laˇ tehꞈ-a.  
19Kʼoeˇ ngeh nah, Iˇsaˬleˬlaˆ miˇ kʼahˬ laꞈ kʼoe miˇ luˆ luˆ dui dui tehꞈ-a lehˇ, nui ma 
daˆ dui dui-eu laꞈ kʼoeˇ ngaˇ ehˇ-eu ma.  
20Ngaˬ shaˬ aˇ jiˇ dawˬ tawˆ luꞈ maˬ ehˇ, jeˬ zaˬ yaw huiˬ yaw nyiˇ yawˬ jeˬ na luꞈ 
maˬ ehˇ, miˇ tsaˬ kʼoeˇ taˆ kʼaˇ jawˇ-eu tsawˇ haˬ zaˬ dawˬ tawˆ luꞈ maˬ ehˇ, ngaˬ-ahˇ 
guˆ-awˇ yaw dzuˬ dzuˬ tehꞈ-a. Gawˬ jawˬ coˬ le-awˇ, lo guˇ byaˆ-iˇ-eu uˬ taꞈ, meuˬ 
lahˇ kʼaˇ ngeuˇ-eu coˬ pyaˆ jiˇ tehꞈ-a.  
21Guˆ-eu gaˆ-eu yawˬ jeˬ na luꞈ kaꞈ dzahˬ-awˇ Gawˇgaˆ-euˬ kʼoeˇ taˆ bi keuˆ le ma 
lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma. Aˬ 
yawꞈ-euˬ tsawˇ haˬ deuˬ tiˬ gʼaˬ tiˇ gʼaˬ mi cehˇ coeˇ tehꞈ-a.  
22Naˇ gawˇ hawˇ-eu shiˬ doˆ le ni laˆ tahˬ laˆ zaw-eu jeˬ aˬ yawꞈ kʼoeˇ taˆ bi keuˆ le 
ma. Uˬ yehˇ yehˇ ma hawˇ-eu uˬ yehˇ aˇ siˬ nehˬ-ehˇ, miˬ dzaˬ hawˇ-eu miˬ dzaˇ dzaˇ 
shuiˇ bi yehˇ keuˬ le-awˇ, aˬ yawꞈ hawˇ-eu aˬ yawꞈ-euˬ guiˇ maꞈ kʼoeˇ taˆ maˬ ehˇ, aˬ 
yawꞈ jawˇ paw kʼaˇ pyawˬ-eu miˇ kʼahˬ deuˬ kʼoeˇ taˆ maˬ ehˇ, bi yehˇ shehˬ ma.  
23Ngaˇ huiˬ dui mahˇ dui dui-awˇ muiˬ-eu shawˇ-eu gʼaˬ pyeuꞈ-eu gaˇ kawˆ, tsawˇ 
jeuˬ dawˬ tawˆ luꞈ-ahˇ kʼoeˇ ngeh nah bi siˬ duˬ ma. Ngaˇ Sahˬpaˬ Miˬyehˇ pyeuꞈ-eu 
aˬ yawꞈ maꞈ-ahˇ siˬ duˬ leˇ tehꞈ-a.” 

Yeˬsaˬgeˬlaˇ 39 

Gawˇgaˆ guiˇ deuˆ sm-eu 

1Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “ Tsawˇ haˬ 
zaˬ-oˇ, Meˬshehˆ miˇ kʼahˬ hawˇ-eu Tuˇbaˬlaˇ miˇ kʼahˬ laꞈ kʼoeˇ, sahˬpaˬ dawˬ tawˆ 
kʼoeˇ taˆ huiˬ dzehˬ-eu sahˬpaˬ pyeuꞈ-eu Gawˇgaˆ-ahˇ deuˬ leˇ ni dawˬ ngehˬ-awˇ, 
ngaˇ aˬ yawꞈ-ahˇ muiˇ-eu meh lehˇ ehˇ nehˬ-awˬ.  
2Aˬ yawꞈ-ahˇ ngaˇ tsahˇ pyawˇ-awˇ, kʼoeˇ taˆ paw sheuˬ daˆ leꞈ-awˇ, Iˇsaˬleˬlaˆ gawˬ 
jawˬ deuˬ-ahˇ sheuˬ keuˆ gʼeh ma.  
3Aˬ yawꞈ-euˬ aˇ caˇ laꞈ-ahˇ tuˆ tehˬ luꞈ-eu kaˆ ngaˇ deh dzeh-awˇ, aˇ maˇ laꞈ-ahˇ tuˆ 
tehꞈ taˬ-euˬ kaˆ myaˬ deuˬ ngaˇ tehˆ dzeh jiˇ ma.  
4Gawˇgaˆ hawˇ-eu aˬ yawꞈ-euˬ guiˇ maꞈ deuˬ maˬ ehˇ, aˬ yawꞈ jawˇ paw kʼaˇ pyawˬ-
eu deuˬ maˬ ehˇ, Iˇsaˬleˬlaˆ gawˬ jawˬ deuˬ kʼoeˇ taˆ coˬ sehꞈ jiˇ-awˇ, aˬ yawꞈ maꞈ-
euˬ gʼawˇ mawˇ, aˇ jiˇ hawˇ-eu bawˇ tsahˬ jeˬ zaˬ deuˬ neh bi dzaˬ ma.  
5Bawˇ tsahˬ deh ga-ahˇ aˬ yawꞈ maꞈ yaw shiˇ-ehˇ ga tehꞈ-a lehˇ, Dawˬ tawˆ kʼoeˇ taˆ 
uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma.  
6Maˬgawˇgaˆ miˇ kʼahˬ hawˇ-eu iˬ ma laˆ shaˆ lawˇ deh caw caw-ehˇ jaˆ-eu nui ma 
saˇ lehˆ ni jawˇ luꞈ-eu miˇ kʼahˬ deuˬ-ahˇ ngaˇ miˬ dzaˬ bi doꞈ laˇ-awˇ, ngaˇ Sahˬpaˬ 
Miˬyehˇ pyeuꞈ-eu yawˬ gʼaˬ na luꞈ ya siˬ duˬ tehꞈ-a.  
7Ngaˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ ngaˬ-euˬ muiˬ-eu shawˇ-eu tsawˇ 
myahˇ-ahˇ siˬ nya-eu gaˇ kawˆ duˬ laˇ ni ngaˇ jahˇ-awˇ, ngaˬ-euˬ tsawˇ myahˇ tiˬ 
jawˇ-iˬ maˬ paˇ bi cawˆ-iˇ ma. Kʼoeˇ ngeh jawˇ, Sahˬpaˬ Miˬyehˇ pyeuꞈ-eu ngaˇ-aˬ, 
Iˇsaˬleˬlaˆ-euˬ muiˬ-eu shawˇ-eu Miˬyehˇ ngaˇ lehˇ, tsawˇ jeuˬ dawˬ tawˆ luꞈ-ahˇ siˬ 
duˬ leˇ tehꞈ-a.” 
8Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu “Ngaˇ ehˇ-eu aˇ nah kʼoeˇ 
nah aˬ diˇ keuˆ le tehꞈ-a.  
9Iˇsaˬleˬlaˆ meuˬ deuˬ laꞈ kʼoeˇ jawˇ-eu tsawˇ haˬ deuˬ doˆ le-awˇ, byehˇ dzeh taˬ-
euˬ guiˇ deuˆ-eu keu ka deuˬ gʼoˆ-awˇ, miˬ dzaˬ geuꞈ tehꞈ-a. Dehˬ daˬ duˬ, kaˆ myaˬ, 
gahˬ hawˇ-eu, diˬ duˇ deuˬ aˬ yawꞈ maꞈ gʼoˆ uiˬ-awˇ miˬ dzaˬ geuꞈ ngeh, shiꞈ kʼoꞈ 
keuˆ ni doꞈ loꞈ tehꞈ-a.  
10Aˬ yawꞈ maꞈ deh ga-ahˇ miˬ dzaˬ gʼoˆ-eu maˬ loˬ-ehˇ, sahˬ kʼaˆ-ahˇ aˇ bawˇ tuˇ-awˇ 
miˬ dzaˬ kʼehꞈ-eu maˬ loˬ-a. Aˬ jeˬ miˇ neh ehˇ naˇ, miˬ dzaˬ doꞈ-eu gʼaˇ duˬ byehˇ 
dzeh taˬ-euˬ guiˇ deuˆ-eu keu ka deuˬ ga-eu meh. Aˬ yawꞈ maꞈ-ahˇ pyuˇ shuiˇ 
myawˬ gahˬ ceh geuꞈ laˇ-euˬ tsawˇ haˬ deuˬ-euˬ pyuˇ shuiˇ myawˬ gahˬ deuˬ, aˬ 
yawꞈ maꞈ paˇ ya ceh geuꞈ tehꞈ-a” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ ehˇ-eu meh.  

Gawˇgaˆ-ahˇ baꞈ pahˬ-euˬ 

11Sahˬpaˬ Miˬyehˇ ehˇ-eu, “Gaˇ kawˆ kʼoeˇ dawˬ tawˆ luꞈ pyeuꞈ laˇ ngeh, Gawˇgaˆ 
gʼaˇ duˬ, Iˇsaˬleˬlaˆ miˇ kʼahˬ laꞈ kʼoeˇ Shiˇ-eu iˬ ma laˆ shaˆ-euˬ nahˇ ma doˆ kʼehˬ 
paw jaˆ-eu, Daˬyah-euˬ deh kʼawꞈ lehˇ kuˇ-eu tsahˇ-ahˇ lmˬ bymˇ miˇ tsaˬ tiˬ tsahˇ 
biꞈ ma. Gawˇgaˆ hawˇ-eu aˬ yawꞈ-euˬ guiˇ maꞈ maꞈ lah-ehˇ, kʼoeˇ gaˇ bi baꞈ pahˬ-
awˇ, deh kʼawꞈ kʼoeˇ kʼawꞈ-ahˇ Gawˇgaˆ guiˇ maꞈ-euˬ Deh kʼawꞈ lehˇ kuˇ tehꞈ-a. 

12Tsawˇ shiˇ dawˬ tawˆ luꞈ baꞈ pahˬ jiˇ-awˇ, miˇ kʼahˬ shawˇ laˇ ni jahˇ-eu gʼaˇ duˬ, 
Iˇsaˬleˬlaˆ tsawˇ haˬ deuˬ ba la shiꞈ siˬ ya ga gʼeh tehꞈ-a.  
13Miˇ kʼahˬ zaˬ yawˬ gʼaˬ na luꞈ tsawˇ haˬ kʼoeˇ deuˬ baꞈ pahˬ gaˇ caw ba le-awˇ, 
kʼoeˇ loꞈ-ehˇ jahˇ-euˬ aˇ poeˬ, ngaˇ gʼaˬ leˇ-eu aˇ nah kʼoeˇ nah-ahˇ aˬ yawꞈ maꞈ-ahˇ 
taˬ huiˬ taˬ mahˇ nehˬ ma lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ 
pyeuꞈ-eu ngaˇ ehˇ-eu ma.  
14Ba la shiꞈ siˬ kʼoeˇ dzeuˇ-iˇ ngeh jawˇ, miˇ kʼahˬ kʼoeˇ kʼahˬ doe ni cah-awˇ miˇ tsa 
kʼaˇ ga-eu tsawˇ shiˇ bi duˬ pahˬ jiˇ-eu gʼaˇ duˬ tsawˇ haˬ tseˇ doˆ-awˇ, miˇ kʼahˬ 
shawˇ laˇ ni paˇ ya mˇ tehꞈ-a.  
15Miˇ kʼahˬ kʼoeˇ tsawˬ toeˬ tsawˬ daˆ-ehˇ aˬ yawꞈ maꞈ cah luꞈngeh, tsawˇ haˬ shaˬ 
yoeˬ kʼaˇ ga gaˇ aˬ yawꞈ maꞈ byaꞈ byaꞈ taˬ yaꞈ-awˇ, tsawˇ haˬ duˬ pahˬ-eu deuˬ oe-
awˇ, Gawˇgaˆ guiˇ maꞈ-euˬ deh kʼawꞈ lehˇ kuˇ gaˇ bi duˬ pahˬ-iˇ tehꞈ-a.  
16(Deh kʼawꞈ kʼoeˇ-euˬ dawˬ peh, guiˇ maꞈ kʼoeˇ maꞈ-euˬ tsawˇ myahˇ biꞈ taˬ-euˬ 
meuˬ tiˬ meuˬ jaˆ tehꞈ-a.) Aˬ yawꞈ maꞈ kʼoeˇ loꞈ-ehˇ jahˇ-eu laꞈ kʼoeˇ miˇ kʼahˬ kʼoeˇ 
kʼahˬ paˇ shawˇ laˇ tehꞈ-a.” 
17Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. 
“Tsawˇ haˬ zaˬ-oˇ, ngaˬ neh lawˇ-euˬ shehˇ-euˬ jeˬ-ahˇ dzaˬ laˇ-awˬ lehˇ, yawˬ paw 
na luꞈ jawˇ-eu aˇ jiˇ hawˇ-eu jeˬ zaˬ deuˬ kuˇ uiˬ jiˇ-awˬ. Kʼoeˇ-aˬ, Iˇsaˬleˬlaˆ gawˬ 
jawˬ deuˬ kʼoeˇ taˆ huiˬ dui dui-eu bawˬ-iˬ tiˬ hmˬ pyeuꞈ-awˇ, aˬ yawꞈ maꞈ shaˬ jiˇ 
dzaˬ-awˇ shiˬ ya dawˇ dehˆ tehꞈ-a.  
18Yawˇ deuˬ, ciꞈ myehꞈ deuˬ hawˇ-eu, tsuˇ dui dui-eu mawˇ neˇ mawˇ gaw deuˬ 
sehꞈ-eu loꞈ-ehˇ bi sehꞈ-eu yehˇ deuˬ-euˬ shaˬ jiˇ aˬ yawꞈ maꞈ ya dzaˬ-awˇ, miˇ tsaˬ 
kʼoeˇ taˆ sahˬpaˬ sahˬ ma geuꞈ-eu deuˬ-eu shiˬ, aˬ yawꞈ maꞈ ya dawˇ tehꞈ-a.  
19Lawˇ-eu shehˇ-eu jeˬ mˇ-eu loꞈ-ehˇ tsawˇ haˬ kʼoeˇ deuˬ-ahˇ ngaˇ sehꞈ ngeh, aˇ jiˇ 
hawˇ-eu jeˬ zaˬ kʼoeˇ deuˬ shaˬ tsuˇ ya dzaˬ yehꞈ-awˇ, shiˬ ya dawˇ yehꞈ tehꞈ-a.  
20Ngaˬ-euˬ hawˬ jeh kʼoeˇ taˆ mahˬ hawˇ-eu mahˬ dziˬ-eu tsawˇ haˬ deuˬ-euˬ shaˬ 
jiˇ maˬ ehˇ, yehˇ deuˬ hawˇ-eu guiˇ deuˆ-eu tsawˇ haˬ deuˬ-euˬ shaˬ jiˇ maˬ ehˇ, aˬ 
yawꞈ maꞈ kʼaˇ dzaˬ coeˇ-eu ya dzaˬ tehꞈ-a lehˇ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Iˇsaˬleˬlaˆ miˇ kʼahˬ paˇ dehꞈ dzaˬ laˇ tehꞈ-a 

21Sahˬpaˬ Miˬyehˇ heu loꞈ-ehˇ ehˇ-eu meh. “Miˇ kʼahˬ tsawˇ jeuˬ deuˬ-ahˇ ngaˬ-euˬ 
yaw shehꞈ kʼahˬ sehˇ bi mawˇ-awˇ, ngaˬ-euˬ baoˬ-ahˇ gʼoe-eu laꞈ kʼoeˇ, ngaˬ neh 
noeˬ tsehˆ taˬ-euˬ yaw tsaˬ yaw dawˇ jeˬ ngaˇ mˇ doˆ nya-eu gaˇ kawˆ, aˬ yawꞈ maꞈ-
ahˇ ngaˇ bi siˬ duˬ ma. 
22Kʼoeˇ ngeh nah taꞈ naˇ, ngaˇ-aˬ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ ngaˇ lehˇ, Iˇsaˬleˬlaˆ tsawˇ haˬ deuˬ-ahˇ siˬ duˬ leˇ tehꞈ-a.  
23Iˇsaˬleˬlaˆ tsawˇ haˬ deuˬ aˬ cawˬ miˇ kʼahˬ-ahˇ bi nyehꞈ gʼeh-awˇ jawˇ byoˆ-euˬ-
aˬ, aˬ yawꞈ maꞈ-euˬ iˬ baˇ baˬ da neh ngaˇ lehˇ, miˇ kʼahˬ tsawˇ jeuˬ deuˬ ya siˬ duˬ 
tehꞈ-a. Iˇsaˬleˬlaˆ tsawˇ haˬ deuˬ-ahˇ ngaˇ byehˇ dzeh-awˇ, muiˇ-eu deuˬ neh aˬ 
yawꞈ maꞈ-ahˇ bi deuˆ gʼaˬ-awˇ, bi deuˆ sehꞈ-euˬ ma.  



1653 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

24Aˬ yawꞈ maꞈ neh mˇ-euˬ maˬ muiˬ maˬ shawˇ-eu jeˬ hawˇ-eu yaw haiˬ jeˬ baˬ da 
neh, aˬ yawꞈ maꞈ-ahˇ oꞈ-eu geuˇ-eu loꞈ-ehˇ bi daˬ-awˇ, aˬ yawꞈ maꞈ-ahˇ ngaˇ byehˇ 
dzeh nehˬ-euˬ ma.” 
25Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Ehˇ 
kʼawꞈ, nymˬ-mˇ ngaˇ Yaˬkoˆ-euˬ zaˬ deuˬ uˆ deuˬ pyeuꞈ-eu Iˇsaˬleˬlaˆ tsawˇ haˬ 
deuˬ-ahˇ gʼawˬ shaˬ gaˬ-awˇ, paˇ bi dehꞈ dzaˬ laˇ ma. Ngaˬ-euˬ muiˬ-eu shawˇ-eu 
tsawˇ myahˇ maˬ ya cawˆ ni ngaˇ jeˬ hmˬ bo saˆ ma.  
26Aˬ yawꞈ maꞈ aˬ cawˬ-ahˇ guˆ kʼaˇ maˬ za ni aˬ yawꞈ maꞈ-euˬ miˇ kʼahˬ laꞈ kʼoeˇ nui 
saˇ oꞈ-awˇ paˇ ya dehꞈ ngeh jawˇ, aˬ yawꞈ maꞈ ngaˬ-ahˇ mˇ bahˬ-euˬ miˇ neh, aˇ naˆ 
ni ya shaꞈ dawˇ-euˬ gaˇ kawˆ -ahˇ ngehˇ tehꞈ-a.  
27Ngaˇ muiˬ-eu shawˇ-eu gaˇ kawˆ, miˇ kʼahˬ tsawˇ jeuˬ heu myaˆ ni gʼeh gaˇ bi siˬ 
duˬ-eu gʼaˇ duˬ, muiˇ-eu deuˬ-euˬ miˇ kʼahˬ deuˬ-ahˇ kʼaˇ jawˇ luꞈ-eu ngaˬ-euˬ tsawˇ 
haˬ deuˬ-ahˇ, ngaˇ sheuˬ kʼoꞈ doˆ nehˬ ma.  
28Kʼoeˇ ngeh jawˇ, ngaˇ aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ Miˬyehˇ ngaˇ 
lehˇ, ngaˬ-euˬ tsawˇ haˬ deuˬ-ahˇ siˬ duˬ leˇ tehꞈ-a. Ngaˇ aˬ yawꞈ maꞈ-ahˇ aˬ cawˬ-
euˬ miˇ kʼahˬ-ahˇ teh dzeh nehˬ-awˇ, nymˬ-mˇ tiˬ gʼaˬ-iˬ maˬ bi dzeuˇ-iˇ ni aˬ yawꞈ 
maꞈ-euˬ miˇ kʼahˬ-ahˇ paˇ sheuˬ kʼoꞈ doˆ nehˬ-euˬ miˇ neh, aˬ yawꞈ maꞈ kʼoeˇ loꞈ-ehˇ 
siˬ duˬ tehꞈ-a.  
29Iˇsaˬleˬlaˆ tsawˇ jeuˬ kʼoeˇ taˆ ngaˬ-euˬ Yaw sahˇ shehˬ daˆ nehˬ-awˇ, aˬ yawꞈ maꞈ-
ahˇ tiˬ jawˇ-iˬ maˬ paˇ byehˇ dzeh ma lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ pyeuꞈ-eu ngaˇ ehˇ-eu ma.” 

Yeˬsaˬgeˬlaˇ 40 

Aˬ KAˇ KAˇ ZIˇ-EUˬ Uˬ DUˬ TAHˬ NYMˇ NYMˇ MA GAˇ KAWˆ YA SIˬ YA 
MAWˇ-EUˬ 

(40.1—48.35) 

Yeˬsaˬgeˬlaˇ-ahˇ Yeˬluˇsaˬlehˬ meuˬ-ahˇ sheuˬ gʼeh-euˬ 

1Yeˬluˇsaˬlehˬ meuˬ bi deuˆ gʼaˬ-euˬ tseˇ oeˬ kʼoꞈ kʼawˆ laˇ-awˇ, nga maꞈ-ahˇ aˬ cawˬ 
miˇ kʼahˬ-ahˇ bi nyehꞈ gʼeh-awˇ jawˇ luꞈ-eu nyiˬ tseˇ ngaˬ kʼoꞈ tiˬ kʼoꞈ, kʼoꞈ shuiꞈ tseˇ 
nah-ahˇ, Sahˬpaˬ Miˬyehˇ-euˬ baoˬ ngaˬ-euˬ kʼoeˇ taˆ keuˆ le-awˇ ngaˬ-ahˇ ciˬ gʼeh-
euˬ meh.  
2Yaw sahˇ laꞈ kʼoeˇ ya siˬ ya mawˇ-eu jeˬ laꞈ kʼoeˇ, Miˬyehˇ ngaˬ-ahˇ Iˇsaˬleˬlaˆ miˇ 
kʼahˬ laꞈ kʼoeˇ sheuˬ gʼeh-awˇ, gawˬ jawˬ yaw goˇ tiˬ jawˬ kʼoeˇ taˆ ciˬ taˬ nehˬ laꞈ-
euˬ meh. Ngaˬ-euˬ mehˬ shi nymˇ tiˬ deuˬ jaˆ-awˇ, meuˬ-ahˇ duˇ gaˇ ya mawˇ-euˬ 
ma.  
3Aˬ yawꞈ ngaˬ-ahˇ kʼoeˇ gaˇ paˇ sheuˬ peh gʼeh-awˇ, guiˬ shuiˇ loꞈ-ehˇ guiˇ nyiˬ ni 
gʼeh-eu tsawˇ haˬ tiˬ gʼaˬ-ahˇ ya mawˇ-euˬ ma. Tsawˇ haˬ kʼoeˇ gʼaˬ, shawˇ jehˆ ni 
gʼeh-eu saˬ paˇ neh jahˇ taˬ-eu daˇ dza aˇ caˆ tiˬ caˆ hawˇ-eu, daˇ dza daˇ kawˬ tiˬ 
kawˬ yuˇ-awˇ, meuˬ lahˇ kʼehˬ dawˬ peh yawꞈ luꞈ-eu meh.  
4Aˬ yawꞈ ngaˬ-ahˇ ehˇ-eu, “Tsawˇ haˬ zaˬ-oˇ, haw taˬ-awˬ. Naˬ bawˇ yaw muiˬ paˬ-
ehˇ ciˬ kʼmˇ-awˇ, ngaˇ nawˬ-ahˇ kʼaˇ mehˬ nehˬ laꞈ-eu jeˬ-ahˇ yaw muiˬ paˬ-ehˇ haw 
duˬ taˬ-awˬ. Aˬ jeˬ miˇ neh ehˇ naˇ, heu loꞈ-ehˇ bi haw taˬ-eu gʼaˇ duˬ nawˬ-ahˇ heu 

gaˇ sheuˬ laꞈ-euˬ meh. Nawˬ neh kʼaˇ ya mawˇ-euˬ yawˬ jeˬ na luꞈ Iˇsaˬleˬlaˆ tsawˇ 
haˬ deuˬ-ahˇ nawˇ ya dzawˇ nehˬ-iˇ meh.” 

Nahˇ ma doˆ kʼehˬ paw pyawˬ-ahˇ jaˆ-eu lahˇ kʼehˬ 

5Ngaˬ neh ya mawˇ-euˬ-aˬ, Uˬ duˬ tahˬ nymˇ nymˇ ma pyeuꞈ-awˇ, jawˬ jawˬ-ehˇ lahˇ 
gawˬ taˬ-euˬ meh. Tsawˇ haˬ kʼoeˇ gʼaˬ, koꞈ caˆ byah-eu daˇ dza yuˇ-awˇ, lahˇ kʼoeˇ 
lahˇ-ahˇ dza haw-euˬ meh. Daˇ dza kʼoeˇ hmˬ-euˬ tiˬ caˆ-aˬ, tiˬ caˆ uˬ taꞈ laꞈ zaˬ tiˬ 
daˬ byah-eu meh. Daˇ dza kʼoeˇ neh dza ngeh, lahˇ kʼoeˇ-aˬ, tiˬ lmˇ nui paˆ goˇ-awˇ, 
yaw tuˇ paw kʼawꞈ tiˬ lmˇ nui paˆ byah-eu meh.  
6Kʼoeˇ naˇ, nahˇ ma doˆ kʼehˬ paw pyawˬ-ahˇ jaˆ-eu lahˇ kʼehˬ-ahˇ aˬ yawꞈ iˇ-euˬ 
meh. Aˬ yawꞈ dawˬ dzm-ahˇ daˆ leˇ-awˇ, lahˇ kʼehˬ uˬ gʼmˬ-ahˇ jawˇ-awˇ dza haw 
ngeh, lahˇ kʼehˬ yaw goˇ tiˬ lmˇ nui paˆ byah-eu meh.  
7Kʼoeˇ-euˬ nui paw gaˇ ma tiˬ kahˇ dahˇ doˆ-awˇ, gaˇ ma kʼoeˇ paˆ ma paˆ-ehˇ, tiˬ 
paw-euˬ loꞈ-eu kuˆ lawˆ smˬ lawˆ jaˆ-eu meh. Kuˆ lawˆ kʼoeˇ deuˬ oeˬ coeˇ oeˬ bawˬ-
ehˇ gʼeh-awˇ, kaˇ pyawˇ tiˬ pyawˬ-euˬ tiˬ lmˇ nui paˆ byah-eu meh. Kuˆ lawˆ tiˬ lawˆ 
tiˇ lawˆ yaw kaˬ jaˆ-eu kaˇ pyawˇ kʼoeˇ tiˬ lmˇ uˬ taꞈ tiˬ caˆ tuˇ-eu meh. Loꞈ-eu kuˆ 
lawˆ kʼoeˇ deuˬ-euˬ kʼoeˇ paw dzeˇ, Uˬ duˬ tahˬ nymˇ nymˇ ma mehˬ shi jaˆ-eu kuˆ 
lawˆ lawˆ ma-ahˇ keuˆ ni, tiˬ lmˇ nui paˆ mahˇ-eu gaˇ ma tiˬ kahˇ bi dahˇ-euˬ meh.  
8-9Kuˆ lawˆ lawˆ ma kʼoeˇ lawˆ-ahˇ aˬ yawꞈ dza haw ngeh, nyiˬ lmˇ byah-eu meh. 
Kuˆ lawˆ kʼoeˇ-aˬ, Uˬ duˬ tahˬ nymˇ nymˇ ma-ahˇ kʼaˇ peh dzehˬ-eu lahˇ kʼehˬ gaˇ 
ma iˇ dzaˬ saˬ-eu tsahˇ-ahˇ jaˆ-awˇ, kʼoeˇ-euˬ kʼoeˇ paw dzeˇ dzaˬ kaˇ pyawˇ yaw tuˇ 
nyiˬ caˆ byah-eu meh.  
10Gaˇ ma kʼoeˇ dzeˇ heu dzeˇ jaˆ-eu loꞈ-eu kuˆ lawˆ kʼoeˇ deuˬ-aˬ, tiˬ kawˆ hui ni ahˇ-
awˇ, kuˆ lawˆ kʼoeˇ deuˬ-ahˇ taw lawˆ taˬ-euˬ kaˇ pyawˇ deuˬ kʼawꞈ, tiˬ kawˆ naˆ ni 
tuˇ-eu meh.  
11Kʼoeˇ naˇ, tsawˇ haˬ kʼoeˇ gʼaˬ lahˇ kʼehˬ-ahˇ dahˇ-eu gaˇ ma-euˬ yaw jeˇ paˇ dza 
haw-euˬ meh. Gaˇ ma kʼoeˇ smˬ lmˇ uˬ taꞈ tiˬ caˆ jeˇ-awˇ, lahˇ kʼehˬ laˇ gʼoˆ kʼoeˇ nyiˬ 
lmˇ nui paˆ jeˇ-eu meh.  
12Loꞈ-eu kuˆ lawˆ aˬ yawꞈ lawˆ yawꞈ mehˬ shi yaw goˇ paw tiˬ caˆ byah-awˇ yaw tuˇ 
paw kʼawꞈ tiˬ caˆ byah-eu kaˇ pyawˇ yaw awˆ taw taˬ-euˬ meh. Kuˆ lawˆ kʼoeˇ deuˬ 
tiˬ kawˆ hui ni ahˇ-awˇ, tiˬ lmˇ nui paˆ oeˬ bawˬ byah-eu meh.  
13Gaˇ ma heu paw paˆ jaˆ-eu kuˆ lawˆ kaˇ pyawˇ naˇ kʼah neh, gaˇ ma nyiˬ tsehˆ-ehˇ 
dehˬ gʼeh-awˇ, gaˇ ma kʼoeˇ paw paˆ jaˆ-eu kuˆ lawˆ kaˇ pyawˇ naˇ kʼah keuˆ ni dehˬ 
haw ngeh, koꞈ lmˇ uˬ taꞈ tiˬ caˆ byah-eu meh.  
14Gaˇ ma iˇ dzaˬ saˬ-iˇ-euˬ kuˆ lawˆ-ahˇ neh iˇ doˆ ngeh, Uˬ duˬ tahˬ nymˇ nymˇ ma-
euˬ pu ka keuˆ le-eu meh. Kuˆ lawˆ kʼoeˇ lawˆ-ahˇ aˬ yawꞈ dza haw ngeh, yaw jeˇ 
paw ngaˬ tseˇ lmˇ byah-eu meh.  
15Lahˇ-euˬ laꞈ nyiˇ pyawˬ-ahˇ neh, gaˇ ma iˇ dzaˬ saˬ-iˇ-euˬ gaˇ jaˆ-eu kuˆ lawˆ kʼoeˇ 
lawˆ-euˬ kaˇ pyawˇ laꞈ nyiˇ pyawˬ-ahˇ keuˆ ni dza haw ngeh, gaˇ ma kʼoeˇ kahˇ-euˬ 
yaw mahˇ tseˇ nyiꞈ lmˇ nui paˆ byah-eu meh.  
16Kuˆ lawˆ kʼoeˇ deuˬ dawˬ tawˆ luꞈ-euˬ naˇ kʼah paw pyawˬ kaˇ pyawˇ-ahˇ laˇ gʼoˆ 
zaˬ dahˇ-awˇ, kuˆ lawˆ tiˬ lawˆ tiˇ lawˆ yaw kaˬ-ahˇ jaˆ-eu kaˇ pyawˇ-ahˇ kʼawꞈ, laˇ 

gʼoˆ zaˬ dahˇ-eu meh. Gaˇ ma-ahˇ ciˬ daˬ-awˇ jaˆ-eu kaˇ pyawˇ laꞈ kʼoeˇ pyawˬ-ahˇ, 
daoˇ aˇ bawˇ aˇ baˇ taꞈ boꞈ taˬ-euˬ meh.  

Laꞈ nyiˇ pu kaˬ 

17Tsawˇ haˬ kʼoeˇ gʼaˬ ngaˬ-ahˇ gaˇ ma kʼoeˇ kahˇ law caw sheuˬ gʼeh-awˇ, uˬ duˬ 
tahˬ nymˇ nymˇ ma-euˬ pu kaˬ-ahˇ sheuˬ keuˆ nehˬ laꞈ-euˬ meh. Laꞈ nyiˇ lahˇ-ahˇ 
tsoˆ tawꞈ taˬ-euˬ kuˆ lawˆ smˬ tseˇ lawˆ jaˆ-awˇ, kuˆ lawˆ kʼoeˇ deuˬ-euˬ mehˬ shi 
kʼaˬ lo teˇ byaꞈ kʼawˬ taˬ-euˬ pehˇ tsahˇ jaˆ-eu meh.  
18Kʼaˬ lo teˇ byaꞈ kʼoeˇ, pu kaˬ tiˬ jawˬ kʼawˬ taˬ-awˇ jaˆ-eu meh. Laꞈ nyiˇ pu kaˬ 
kʼoeˇ-aˬ, laꞈ kʼoeˇ pu kaˬ taꞈ-ehˇ awˆ dzehˬ-eu meh.  
19Kʼoeˇ gaˇ neh naˇ, laꞈ kʼoeˇ pu kaˬ-ahˇ uˇ leˇ-eu lahˇ kʼehˬ ui cuiˆ yaw goˇ-ahˇ jaˆ-eu 
meh. Tsawˇ haˬ kʼoeˇ gʼaˬ lahˇ kʼehˬ nyiˬ kʼehˬ yaw kaˬ daˇ dza dehˬ haw ngeh, nyiˬ 
tseˇ ngaˬ lmˇ byah-eu meh.  

Laꞈ taˆ paw pyawˬ-ahˇ jaˆ-eu lahˇ kʼehˬ 

20Kʼoeˇ naˇ, laꞈ taˆ paw pyawˬ-ahˇ neh Uˬ duˬ tahˬ nymˇ nymˇ ma-euˬ pu kaˬ-ahˇ uˇ 
leˇ-eu lahˇ kʼehˬ kʼoeˇ kʼehˬ-ahˇ, tsawˇ haˬ kʼoeˇ gʼaˬ dza haw-euˬ meh.  
21Gaˇ ma kʼoeˇ paˆ ma paˆ-ehˇ jaˆ-eu loꞈ-eu kuˆ lawˆ smˬ lawˆ, kuˆ lawˆ kʼoeˇ deuˬ-
ahˇ taw paˆ-euˬ kaˇ pyawˇ hawˇ-eu, kuˆ lawˆ lawˆ ma kʼoeˇ deuˬ dawˬ tawˆ luꞈ, nahˇ 
ma doˆ kʼehˬ paw pyawˬ-ahˇ jaˆ-eu lahˇ kʼehˬ-ahˇ jaˆ-eu deuˬ loꞈ-ehˇ, tiˬ kawˆ hui ni 
ahˇ-eu meh. Lahˇ kʼehˬ gaˇ ma yaw mahˇ tseˇ nyiꞈ lmˇ nui paˆ byah-awˇ, yaw jeˇ 
paw koꞈ lmˇ uˬ taꞈ tiˬ caˆ byah-eu meh.  
22Kuˆ lawˆ lawˆ ma maˬ ehˇ, laˇ gʼoˆ zaˬ deuˬ maˬ ehˇ, daoˇ aˇ bawˇ aˇ baˇ taꞈ boꞈ taˬ-
euˬ maˬ ehˇ, dawˬ tawˆ luꞈ nahˇ ma doˆ kʼehˬ paw pyawˬ-ahˇ jaˆ-eu lahˇ kʼehˬ-ahˇ 
jahˇ taˬ-euˬ gaˇ duˇ-eu meh. Heu tsahˇ-ahˇ, lahˇ kʼehˬ-ahˇ le uˇ-eu dawˬ dzm shiꞈ 
tehꞈ jaˆ-awˇ, gaˇ ma iˇ dzaˬ saˬ-euˬ gaˇ, kuˆ lawˆ lawˆ ma kʼoeˇ lawˆ pu kaˬ paw 
pyawˇ-ehˇ jaˆ-eu meh.  
23Laꞈ taˆ paw pyawˬ-ahˇ jaˆ-eu lahˇ kʼehˬ heu kʼehˬ-ahˇ neh pu kaˬ nyiˬ tsehˆ-ehˇ iˇ 
naˇ, nahˇ ma doˆ kʼehˬ paw pyawˬ-ahˇ jaˆ-eu lahˇ kʼehˬ kʼoeˇ kʼehˬ-ahˇ kʼaˇ jaˆ-eu 
loꞈ-ehˇ, laꞈ kʼoeˇ pu kaˬ-ahˇ uˇ leˇ-eu lahˇ kʼehˬ tiˬ kʼehˬ paˇ jaˆ-eu meh. Lahˇ kʼehˬ 
kʼoeˇ nyiˬ kʼehˬ yaw kaˬ tsawˇ haˬ kʼoeˇ gʼaˬ daˇ dza dehˬ haw ngeh, nyiˬ tseˇ ngaˬ 
lmˇ byah-eu meh.  

Laꞈ oˆ paw pyawˬ-ahˇ jaˆ-eu lahˇ kʼehˬ 

24Kʼoeˇ naˇ, tsawˇ haˬ kʼoeˇ gʼaˬ ngaˬ-ahˇ laꞈ oˆ paw pyawˬ-ahˇ sheuˬ gʼeh nehˬ laꞈ-
awˇ, lahˇ kʼehˬ tiˬ kʼehˬ jaˆ gaˇ paˇ ya mawˇ-euˬ ma. Lahˇ kʼehˬ kʼoeˇ kʼehˬ-ahˇ aˬ 
yawꞈ daˇ dza dehˬ haw ngeh, yawˬ jeˬ na luꞈ lahˇ kʼehˬ nui deuˬ kʼaˇ byah-eu naˆ ni 
byah-eu meh.  
25Lahˇ kʼehˬ nui deuˬ-ahˇ kʼaˇ jahˇ taˬ-euˬ loꞈ-ehˇ, lahˇ kʼehˬ gaˇ ma-ahˇ jaˆ-eu kuˆ 
lawˆ deuˬ-ahˇ laˇ gʼoˆ zaˬ deuˬ jahˇ ahˇ taˬ-euˬ meh. Lahˇ kʼehˬ gaˇ ma kʼoeˇ yaw 
mahˇ paw tseˇ nyiꞈ lmˇ nui paˆ byah-awˇ, yaw jeˇ paw koꞈ lmˇ uˬ taꞈ tiˬ caˆ byah-eu 
meh.  
26Gaˇ ma kʼoeˇ kahˇ-ahˇ daˆ keuˆ leˇ-eu dawˬ dzm shiꞈ tehꞈ jaˆ-awˇ, aˬ cawˬ taꞈ-ehˇ 
huiˬ dzehˬ-eu kuˆ lawˆ kʼoeˇ lawˆ-aˬ, gaˇ ma iˇ dzaˬ saˬ-iˇ-euˬ gaˇ jaˆ-awˇ, Uˬ duˬ tahˬ 



1656 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

nymˇ nymˇ ma-euˬ pu kaˬ mehˬ shi nyiˬ paˆ-ehˇ jaˆ-eu meh. Gaˇ ma paw pyawˇ-eu 
kaˇ pyawˇ deuˬ-euˬ laꞈ kʼoeˇ paw, daoˇ aˇ bawˬ aˇ baˇ taꞈ boꞈ taˬ-euˬ meh.  
27Heu tsahˇ-ahˇ kʼawꞈ, laꞈ kʼoeˇ pu kaˬ-ahˇ uˇ leˇ-eu lahˇ kʼehˬ jaˆ-eu meh. Laˬ oˆ 
paw pyawˬ-ahˇ jaˆ-eu lahˇ kʼehˬ laꞈ nyiˇ kʼehˬ-ahˇ neh, lahˇ kʼehˬ heu kʼehˬ-ahˇ keuˆ 
ni tsawˇ haˬ kʼoeˇ gʼaˬ daˇ dza dehˬ haw ngeh, nyiˬ tseˇ ngaˬ lmˇ byah-eu meh.  

Laꞈ oˆ paw pyawˬ lahˇ kʼehˬ-ahˇ neh uˇ leˇ-eu, laꞈ kʼoeˇ pu kaˬ 

28Laꞈ oˆ paw pyawˬ-ahˇ jaˆ-eu lahˇ kʼehˬ gaˇ ma-ahˇ neh laꞈ kʼoeˇ pu kaˬ-ahˇ, tsawˇ 
haˬ kʼoeˇ gʼaˬ ngaˬ-ahˇ sheuˬ uˇ gʼeh nehˬ laꞈ-euˬ meh. Lahˇ kʼehˬ gaˇ ma kʼoeˇ tsahˇ 
aˬ yawꞈ daˇ dza dehˬ haw ngeh, laꞈ nyiˇ lahˇ kʼehˬ gaˇ ma deuˬ hui ni ahˇ-eu meh.  
29-30Kʼoeˇ gaˇ jaˆ-eu loꞈ-eu kuˆ lawˆ deuˬ maˬ ehˇ, kuˆ lawˆ lawˆ ma kʼoeˇ lawˆ maˬ 
ehˇ, laꞈ kʼoeˇ kaˇ pyawˇ deuˬ maˬ ehˇ, lahˇ kʼehˬ nui deuˬ-ahˇ kʼaˇ jaˆ-eu deuˬ nehˬ-
ehˇ tiˬ kawˆ mahˇ ni ahˇ-awˇ, tiˬ kawˆ hui ni ahˇ-eu meh. Lahˇ kʼehˬ gaˇ ma kʼoeˇ 
tsahˇ-ahˇ jaˆ-eu kuˆ lawˆ deuˬ-ahˇ kʼawꞈ, laˇ gʼoˆ zaˬ jahˇ ahˇ taˬ-euˬ meh. Lahˇ kʼehˬ 
gaˇ ma kʼoeˇ tiˬ li, yaw mahˇ paw tseˇ nyiꞈ lmˇ nui paˆ byah-awˇ, yaw jeˇ paw kʼoꞈ 
lmˇ uˬ taꞈ tiˬ caˆ byah-eu meh.  
31Lahˇ kʼehˬ gaˇ ma kʼoeˇ tsahˇ-ahˇ jaˆ-eu kuˆ lawˆ lawˆ ma kʼoeˇ lawˆ-aˬ, pu kaˬ 
yawˬ hmˬ yawˬ-euˬ mehˬ shi nyiˬ paˆ-ehˇ tsaˬ-awˇ, gaˇ ma gaˇ dzeˇ jaˆ-eu kaˇ pyawˇ 
dawˬ tawˆ luꞈ-ahˇ, daoˇ aˇ bawˇ aˇ baˇ taꞈ boꞈ taˬ-euˬ meh. Lahˇ kʼehˬ kʼoeˇ kʼehˬ-ahˇ 
le-eu dawˬ dzm yehꞈ tehꞈ jaˆ-eu meh.  

Nahˇ ma doˆ kʼehˬ paw pyawˬ lahˇ kʼehˬ-ahˇ neh uˇ leˇ-eu laꞈ kʼoeˇ pu kaˬ 

32Nahˇ ma doˆ kʼehˬ paw jaˆ-eu lahˇ kʼehˬ gaˇ ma-ahˇ neh, laꞈ kʼoeˇ pu kaˬ paw 
tsawˇ haˬ kʼoeˇ gʼaˬ ngaˬ-ahˇ sheuˬ uˆ gʼeh nehˬ laꞈ-euˬ meh. Lahˇ kʼehˬ gaˇ ma kʼoeˇ 
aˬ yawꞈ dza haw ngeh, laꞈ nyiˇ lahˇ kʼehˬ gaˇ ma deuˬ hui ni ahˇ-eu meh.  
33Kʼoeˇ gaˇ jaˆ-eu loꞈ-eu kuˆ lawˆ deuˬ maˬ ehˇ, kuˆ lawˆ lawˆ ma kʼoeˇ lawˆ maˬ ehˇ, 
laꞈ kʼoeˇ kaˇ pyawˇ deuˬ maˬ ehˇ, lahˇ kʼehˬ nui deuˬ-ahˇ kʼaˇ jaˆ-eu deuˬ nehˬ-ehˇ, 
tiˬ kawˆ mah ni ahˇ-awˇ, tiˬ kawˆ hui ni ahˇ-eu meh. Yawˬ paw yawˬ na luꞈ laˇ gʼoˆ 
zaˬ dahˇ-awˇ, kuˆ lawˆ lawˆ ma-ahˇ kʼawꞈ laˇ gʼoˆ zaˬ dahˇ-eu meh. Lahˇ kʼehˬ gaˇ ma 
kʼoeˇ tiˬ li yaw mahˇ paw tseˇ nyiꞈ lmˇ nui paˆ byah-awˇ, yaw jeˇ paw koꞈ lmˇ uˬ taꞈ 
tiˬ caˆ byah-eu meh. 
34Kuˆ lawˆ lawˆ ma kʼoeˇ lawˆ-aˬ, pu kaˬ yawˬ hmˬ yawˬ-euˬ mehˬ shi nyiˬ paˆ-ehˇ 
jaˆ-eu meh. Lahˇ kʼehˬ gaˇ ma gaˇ dzeˇ caw caw-ehˇ jaˆ-eu kaˇ pyawˇ deuˬ-ahˇ daoˇ 
aˇ bawˇ aˇ baˇ taꞈ boꞈ taˬ-euˬ meh. Lahˇ kʼehˬ kʼoeˇ kʼehˬ-ahˇ le-eu dawˬ dzm yehꞈ 
tehꞈ jaˆ-eu meh.  

Laꞈ taˆ paw pyawˬ lahˇ kʼehˬ-ahˇ neh uˇ leˇ-eu laꞈ kʼoeˇ pu kaˬ 

35Kʼoeˇ naˇ, laꞈ taˆ paw pyawˬ-ahˇ jaˆ-eu lahˇ kʼehˬ-ahˇ, tsawˇ haˬ kʼoeˇ gʼaˬ ngaˬ-ahˇ 
sheuˬ gʼeh nehˬ laꞈ-euˬ meh. Lahˇ kʼehˬ kʼoeˇ kʼehˬ-ahˇ aˬ yawꞈ daˇ dza dehˬ haw 
ngeh, lahˇ kʼehˬ nui deuˬ hui ni ahˇ-eu meh.  
36Lahˇ kʼehˬ nui deuˬ-ahˇ kʼaˇ jaˆ-eu loꞈ-ehˇ, loꞈ-eu kuˆ lawˆ deuˬ maˬ ehˇ, laꞈ kʼoeˇ 
pyawˬ-ahˇ aˇ baˇ taꞈ boꞈ taˬ-euˬ kaˇ pyawˇ deuˬ maˬ ehˇ, kuˆ lawˆ lawˆ ma maˬ ehˇ, 
kʼoeˇ gaˇ jaˆ-awˇ, yawˬ pyawˬ na luꞈ laˇ gʼoˆ zaˬ kʼawꞈ jahˇ ahˇ taˬ-euˬ meh. Lahˇ 

kʼehˬ gaˇ ma kʼoeˇ tiˬ li, yaw mahˇ paw tseˇ nyiꞈ lmˇ nui paˆ byah-awˇ, yaw jeˇ paw 
koꞈ lmˇ uˬ taꞈ tiˬ caˆ byah-eu meh.  
37Kuˆ lawˆ lawˆ ma kʼoeˇ lawˆ-aˬ, pu kaˬ yawˬ hmˬ yawˬ-euˬ mehˬ shi nyiˬ paˆ-ehˇ 
jaˆ-eu meh. Lahˇ kʼehˬ gaˇ ma gaˇ dzeˇ caw caw-ehˇ jaˆ-eu kaˇ pyawˇ deuˬ-ahˇ, daoˇ 
aˇ bawˇ aˇ baˇ taꞈ boꞈ taˬ-euˬ meh. Lahˇ kʼehˬ kʼoeˇ kʼehˬ-ahˇ le-eu dawˬ dzm yehꞈ 
tehꞈ jaˆ-eu meh.  

Laꞈ taˆ paw pyawˬ lahˇ kʼehˬ dawˬ peh tsoˆ taˬ-euˬ nymˇ deuˬ 

38Laꞈ taˆ paw pyawˬ-ahˇ jaˆ-eu laꞈ kʼoeˇ lahˇ kʼehˬ gaˇ ma-ahˇ tawꞈ-ehˇ, laꞈ nyiˇ pu 
kaˬ paw-ehˇ mehˬ shi pyawˇ-awˇ tsoˆ doˆ taˬ-euˬ aˇ lawˆ tiˬ lawˆ jaˆ-eu meh. Aˇ lawˆ 
kʼoeˇ lawˆ pu kaˬ mehˬ shi jaˆ-eu kuˆ lawˆ lawˆ ma-ahˇ laˇ gʼoˆ dahˇ tawꞈ-awˇ, mawˇ 
lah-ehˇ miˬ dzaˬ-ahˇ dzah puiˆ-awˇ lawˇ-eu lehˇ sehꞈ-euˬ jeˬ zaˬ deuˬ-ahˇ aˇ lawˆ 
kʼoeˇ lawˆ laꞈ kʼoeˇ tsiˬ shawˇ-eu meh.  
39Kuˆ lawˆ lawˆ ma kʼoeˇ lawˆ laꞈ kʼoeˇ, tiˬ pyawˬ-ahˇ nyiˬ jeh baꞈ taˬ-euˬ hawˬ jeh 
oeˬ jeh jaˆ-awˇ, mawˇ lah-ehˇ miˬ dzaˬ-ahˇ dzah puiˆ-awˇ lawˇ-eu gʼaˇ duˬ maˬ ehˇ, 
iˬ baˇ shawˇ-eu lawˇ-eu jeˬ gʼaˇ duˬ maˬ ehˇ, mˇ lehˬ-euˬ baˬ da neh dziˇ dzoˆ tsoeˬ-
eu lawˇ-eu jeˬ gʼaˇ duˬ maˬ ehˇ, jeˬ zaˬ sehꞈ ngeh hawˬ jeh kʼoeˇ deuˬ kʼoeˇ taˆ sehꞈ-
eu meh.  
40Kuˆ lawˆ laꞈ nyiˇ paw jaˆ-eu laꞈ taˆ paw pyawˬ lahˇ kʼehˬ-ahˇ uˇ leˇ kʼehˬ kʼoeˇ dzeˇ 
heu dzeˇ kʼawꞈ, kʼoeˇ gaˇ duˇ leˇ-eu hawˬ jeh, tiˬ paw-euˬ nyiˬ jeh jaˆ-eu meh.  
41Lawˇ gaˇ shehˇ gaˇ geuꞈ-eu jeˬ zaˬ sehꞈ-eu gʼaˇ duˬ hawˬ jeh dawˬ tawˆ luꞈ yehꞈ 
jeh jaˆ-eu meh. Kuˆ lawˆ laꞈ kʼoeˇ oeˬ jeh jaˆ-awˇ, laꞈ nyiˇ oeˬ jeh jaˆ-eu meh.  
42Laꞈ kʼoeˇ lahˇ kʼehˬ gaˇ ma-ahˇ tsoˆ tawꞈ taˬ-euˬ aˇ lawˆ kʼoeˇ lawˆ-ahˇ jaˆ-eu, miˬ 
dzaˬ dzah puiˆ-awˇ lawˇ-eu jeˬ laˆ saˆ duˬ pyeuꞈ-eu hawˬ jeh oeˬ jeh-aˬ, kʼaˬ lo taꞈ 
taˬ-euˬ hawˬ jeh pyeuꞈ-eu meh. Tiˬ caˆ goˇ-awˇ, tiˬ caˆ tiˬ toˇ oeˬ bawˬ byah-eu meh. 
Lawˇ gaˇ shehˇ gaˇ geuꞈ-eu jeˬ zaˬ deuˬ-ahˇ sehꞈ-eu keu ka dawˬ tawˆ luꞈ, hawˬ jeh 
kʼoeˇ oeˬ jeh kʼoeˇ taˆ jaˆ-eu meh.  
43Hawˬ jeh kʼoeˇ-euˬ tiˬ jawˬ, laꞈ zaˬ tiˬ daˬ byah-eu daˇ bahˇ laˆ tsoꞈ taˬ-euˬ meh. 
Lawˇ-eu gʼaˇ duˬ kʼaˇ lehˬ hmˬ taˬ-euˬ shaˬ jiˇ dawˬ tawˆ luꞈ, hawˬ jeh kʼoeˇ oeˬ jeh 
kʼoeˇ taˆ bi jaˆ-euˬ meh.  
44Kʼoeˇ naˇ, tsawˇ haˬ kʼoeˇ gʼaˬ ngaˬ-ahˇ laꞈ kʼoeˇ pu kaˬ-ahˇ sheuˬ ahˇ gʼeh nehˬ laꞈ-
euˬ meh. Laꞈ kʼoeˇ pu kaˬ kʼoeˇ tsahˇ-ahˇ kuˆ lawˆ nyiˬ lawˆ jaˆ-eu meh. Tiˬ lawˆ-aˬ, 
laꞈ oˆ paw pyawˬ-ahˇ mehˬ shi pyawˇ-ehˇ laꞈ taˆ paw pyawˬ lahˇ kʼehˬ dawˬ peh jaˆ-
awˇ, tiˬ lawˆ-aˬ, laꞈ taˆ paw pyawˬ-ahˇ mehˬ shi pyawˇ-ehˇ, laꞈ oˆ paw pyawˬ lahˇ 
kʼehˬ dawˬ peh jaˆ-eu meh.  
45Laꞈ oˆ paw pyawˬ-ahˇ mehˬ shi pyawˇ-ehˇ jaˆ-eu lawˆ-aˬ, Uˬ duˬ tahˬ nymˇ nymˇ 
ma laꞈ kʼoeˇ gaˇ mˇ-eu piˇ ma deuˬ gʼaˇ duˬ meh lehˇ, tsawˇ haˬ kʼoeˇ gʼaˬ ehˇ-eu 
meh.  
46Laꞈ taˆ paw pyawˬ-ahˇ mehˬ shi pyawˇ-ehˇ jaˆ-eu lawˆ-aˬ, lawˇ duˬ-ahˇ gaˇ mˇ-eu 
piˇ ma deuˬ gʼaˇ duˬ meh lehˇ, aˬ yawꞈ ehˇ-eu meh. Piˇ ma dawˬ tawˆ luꞈ Zaˬdoˆ-euˬ 
zaˬ deuˬ uˆ deuˬ pyeuꞈ-awˇ, Leˬbiˇ tsawˇ jeuˬ laꞈ kʼoeˇ, Sahˬpaˬ Miˬyehˇ dawˬ peh 

le-awˇ, gaˇ mˇ leˇ kʼmˬ-eu, aˬ yawꞈ pehˬ aˇ jeuˬ tiˬ jeuˬ jawˇ-eu tehꞈ meh lehˇ, tsawˇ 
haˬ kʼoeˇ gʼaˬ ngaˬ-ahˇ ehˇ-eu meh.  

Laꞈ kʼoeˇ pu kaˬ hawˇ-eu Uˬ duˬ tahˬ nymˇ nymˇ ma 

47Laꞈ kʼoeˇ pu kaˬ-ahˇ tsawˇ haˬ kʼoeˇ gʼaˬ daˇ dza dehˬ haw ngeh, nyiˬ tseˇ ngaˬ lmˇ 
oeˬ bawˬ byah-eu meh. Uˬ duˬ tahˬ nymˇ nymˇ ma aˬ yawꞈ hmˬ-aˬ, nahˇ ma ga 
kʼehˬ paw-ehˇ jaˆ-awˇ, mehˬ shi paw lawˇ duˬ tiˬ tsahˇ jaˆ-eu meh.  
48Kʼoeˇ naˇ, Uˬ duˬ tahˬ nymˇ nymˇ ma-ahˇ uˇ leˇ-eu lawˆ-ahˇ, aˬ yawꞈ ngaˬ-ahˇ sheu 
gʼeh nehˬ laꞈ-euˬ meh. Uˇ leˇ duˬ kʼoeˇ tsahˇ-ahˇ aˬ yawꞈ dza haw ngeh, yaw goˇ 
paw tiˬ lmˇ uˬ taꞈ tiˬ caˆ byah-awˇ, yaw jeˇ paw smˬ lmˇ nui paˆ byah-eu meh. Nyiˬ 
paw dzeˇ pyawˬ luꞈ jaˆ-eu kaˇ pyawˇ yaw tuˇ smˬ caˆ byah-eu meh. 
49Yaw jeˇ paw ngaˬ lmˇ hawˇ-eu yaw mahˇ paw smˬ lmˇ byah-eu uˇ leˇ duˬ aˇ lawˆ-
ahˇ le-eu dawˬ dzm dawˬ tehꞈ jaˆ-eu meh. Uˇ leˇ duˬ-euˬ kʼoeˇ paˆ ma paˆ-ehˇ, tiˬ 
paw dzeˇ-euˬ kʼawˇ zeuˇ nyiˬ zeuˇ jaˆ-eu meh.  

Yeˬsaˬgeˬlaˇ 41 

1Kʼoeˇ naˇ, muiˬ-eu shawˇ-eu jawˇ duˬ pyeuꞈ-eu gʼahˇ ceh lawˆ-ahˇ, tsawˇ haˬ kʼoeˇ 
gʼaˬ ngaˬ-ahˇ sheuˬ uˇ gʼeh nehˬ laꞈ-euˬ meh. Aˇ lawˆ kʼoeˇ lawˆ-ahˇ uˇ leˇ-eu gaˇ ma-
ahˇ tsawˇ haˬ kʼoeˇ gʼaˬ dza haw ngeh, yaw mahˇ paw tiˬ lmˇ nui paˆ byah-eu meh.  
2Yaw jeˇ paw nyiˬ lmˇ nui paˆ byah-awˇ, nyiˬ paw dzeˇ pyawˬ luꞈ jaˆ-eu kaˇ pyawˇ 
tiˬ lmˇ uˬ taꞈ tiˬ caˆ byah-eu meh. Aˇ lawˆ kʼoeˇ lawˆ-ahˇ aˬ yawꞈ dza haw ngeh, yaw 
mahˇ paw tseˇ lmˇ byah-awˇ, yaw jeˇ paw ngaˬ lmˇ byah-eu meh.  
3Kʼoeˇ naˇ, laꞈ kʼoeˇ kʼoeˇ saˬ jaˆ-eu lawˆ-ahˇ aˬ yawꞈ le-euˬ meh. Kʼoeˇ lawˆ-ahˇ le-
eu gaˇ ma aˬ yawꞈ dza haw ngeh, yaw mahˇ paw nyiˬ caˆ byah-awˇ, yaw jeˇ paw tiˬ 
lmˇ nui paˆ byah-eu meh. Nyiˬ paw dzeˇ pyawˬ luꞈ jaˆ-eu kaˇ pyawˇ yaw tuˇ tiˬ lmˇ 
nui paˆ uˬ taꞈ tiˬ caˆ byah-eu meh.  
4Aˇ lawˆ kʼoeˇ lawˆ-ahˇ aˬ yawꞈ dza haw ngeh, ngaˬ lmˇ oeˬ bawˬ byah-eu meh. 
Kʼoeˇ naˇ, “Heu-aˬ, muiˬ dui shawˇ dui dui-eu jawˇ duˬ meh” lehˇ, aˬ yawꞈ ngaˬ-ahˇ 
ehˇ-eu meh.  

Uˬ duˬ tahˬ nymˇ nymˇ ma-euˬ kaˇ pyawˇ-ahˇ tsoˆ tawꞈ taˬ-euˬ kuˆ lawˆ deuˬ 

5Tsawˇ haˬ kʼoeˇ gʼaˬ Uˬ duˬ tahˬ nymˇ nymˇ ma -euˬ kaˇ pyawˇ-ahˇ dza haw ngeh, 
tiˬ lmˇ nui paˆ tuˇ-eu meh. Kaˇ pyawˇ kʼoeˇ caw caw-ehˇ, Uˬ duˬ tahˬ nymˇ nymˇ 
ma-euˬ tiˬ jawˬ, tiˬ lmˇ byah-eu kuˆ lawˆ lawˆ zaˬ deuˬ tsoˆ tawꞈ taˬ-euˬ meh.  
6Kuˆ lawˆ lawˆ zaˬ heu deuˬ smˬ tiˆ baw-awˇ, tiˬ tiˆ-ahˇ smˬ tseˇ lawˆ byah-eu meh. 
Uˬ duˬ tahˬ nymˇ nymˇ ma-euˬ kaˇ pyawˇ laꞈ nyiˇ pyawˬ-aˬ, tiˬ tiˆ saˇ-iˬ tiˬ tiˆ baˬ 
dzehˬ-eu meh. Tsoˆ tawꞈ taˬ-eu kuˆ lawˆ kʼoeˇ deuˬ kaˇ pyawˇ-ahˇ tahˇ byoe-awˇ 
tsoˆ tawꞈ-eu maˬ loˬ ni ziꞈ leˇ paˬ-ehˇ, kʼoeˇ loꞈ-ehˇ jahˇ taˬ-euˬ meh.  
7Kʼoeˇ miˇ neh, Uˬ duˬ tahˬ nymˇ nymˇ ma-euˬ kaˇ pyawˇ-ahˇ laꞈ nyiˇ paw jawˇ-awˇ 
haw ngeh, dawˬ pehˬ-ahˇ neh uˬ duˬ-ahˇ keuˆ ni, aˬ yawꞈ tiˬ kawˆ naˆ ni tuˇ gaˇ duˇ-
eu meh. Laꞈ oˆ oˆ saˬ tiˆ-ahˇ jaˆ-eu kuˆ lawˆ deuˬ-ahˇ neh, gʼahˇ ceh tiˆ hawˇ-eu laꞈ 
taˆ taˆ saˬ tiˆ-ahˇ jaˆ-eu kuˆ lawˆ deuˬ-ahˇ le nya ni, kuˆ lawˆ kʼoeˇ deuˬ-euˬ laꞈ nyiˇ 

paw dzeˇ-ehˇ, Uˬ duˬ tahˬ nymˇ nymˇ ma-euˬ kaˇ pyawˇ laꞈ nyiˇ paw, jeˇ lo ni gʼeh-
eu dawˬ dzm dzm ma nyiˬ dzm tsoꞈ daˆ taˬ-euˬ meh.  
8-11Kuˆ lawˆ heu deuˬ-euˬ laꞈ nyiˇ paw pyawˬ kaˇ pyawˇ-aˬ, tiˬ lmˇ uˬ taꞈ tiˬ caˆ 
byah-eu meh. Uˬ duˬ tahˬ nymˇ nymˇ ma-euˬ laꞈ taˆ paw pyawˬ-ahˇ jaˆ-eu kuˆ lawˆ 
kʼoeˇ deuˬ-ahˇ uˇ leˇ-eu laˇ gʼoˆ tiˬ gʼoˆ hawˇ-eu, laꞈ oˆ paw pyawˬ-ahˇ jaˆ-eu kuˆ lawˆ 
deuˬ-ahˇ uˇ leˇ-eu laˇ gʼoˆ tiˬ gʼoˆ dahˇ-eu meh. Uˬ duˬ tahˬ nymˇ nymˇ ma-euˬ tsawˬ 
dahˬ tiˬ jawˬ, yaw jeˇ paw tiˬ lmˇ uˬ taꞈ tiˬ caˆ byah ni gawˬ goˇ taˬ-euˬ gaˇ ngaˇ 
mawˇ-euˬ ma. Miˇ tsa neh tiˬ lmˇ nui paˆ gawˬ goˇ taˬ-awˇ, Uˬ duˬ tahˬ nymˇ nymˇ 
ma-euˬ kaˇ pyawˇ-ahˇ tsoˆ tawꞈ taˬ-euˬ kuˆ lawˆ kʼoeˇ deuˬ uˬ zaˬ kʼawˬ taˬ-euˬ 
nehˬ-ehˇ di-eu meh. Laˆ goˇ taˬ-euˬ tsawˬ dahˬ kʼoeˇ hawˇ-eu, piˇ ma deuˬ zmˬ-eu 
kuˆ lawˆ deuˬ jaˆ-eu yaw kaˬ-ahˇ ngaˬ lmˇ byah-eu pu kaˬ jaˆ-eu meh.  

Nahˇ ma ga kʼehˬ paw pyawˬ-ahˇ tsoˆ taˬ-euˬ nymˇ 

12Uˬ duˬ tahˬ nymˇ nymˇ ma-euˬ nahˇ ma ga kʼehˬ paw jaˆ-eu pu kaˬ-euˬ kʼoeˇ paw 
dzeˇ dzaˬ-ahˇ yaw mahˇ paw nyiˬ tseˇ nyiꞈ lmˇ nui paˆ hawˇ-eu yaw jeˇ paw tseˇ 
shiꞈ lmˇ nui paˆ byah-eu nymˇ tiˬ nymˇ tsoˆ taˬ-euˬ meh. Nymˇ kʼoeˇ nymˇ-euˬ kaˇ 
pyawˇ yawˬ pyawˬ na luꞈ, yaw tuˇ paw tiˬ lmˇ uˬ taꞈ tiˬ caˆ byah-eu meh.  

Uˬ duˬ tahˬ nymˇ nymˇ ma hmˬ lah-ehˇ daˇ dza dehˬ-euˬ 

13Tsawˇ haˬ kʼoeˇ gʼaˬ, Uˬ duˬ tahˬ nymˇ nymˇ ma-ahˇ laꞈ nyiˇ jawˇ-awˇ daˇ dza dehˬ 
haw ngeh, yaw mahˇ paw nyiˬ tseˇ ngaˬ lmˇ byah-eu meh. Uˬ duˬ tahˬ nymˇ nymˇ 
ma-euˬ naˇ kʼah pyawˬ-ahˇ neh, pu kaˬ nyiˬ tsehˆ-ehˇ, nahˇ ma doˆ kʼehˬ paw dzeˇ 
tsoˆ taˬ-euˬ nymˇ kʼoeˇ nymˇ-euˬ kaˇ pyawˇ naˇ kʼah paw keuˆ ni dehˬ haw ngeh, 
nyiˬ tseˇ ngaˬ lmˇ byah-eu meh.  
14Uˬ duˬ tahˬ nymˇ nymˇ ma-euˬ mehˬ shi paw dzeˇ pu kaˬ dawˬ tawˆ luꞈ ahˇ leˇ-ehˇ 
daˇ dza dehˬ haw ngeh, nyiˬ tseˇ ngaˬ lmˇ byah-eu meh.  
15Uˬ duˬ tahˬ nymˇ nymˇ ma-ahˇ, nahˇ ma ga kʼehˬ paw dzeˇ-ehˇ, tsawˬ dahˬ mehˬ 
dzaˬ kʼoeˇ dzeˇ heu dzeˇ ahˇ leˇ-ehˇ daˇ dza dehˬ haw ngeh, yaw mahˇ nyiˬ tseˇ ngaˬ 
lmˇ byah-eu meh.  

Uˬ duˬ tahˬ nymˇ nymˇ ma laꞈ kʼoeˇ paw jahˇ ahˇ taˬ-euˬ deuˬ 

Uˬ duˬ tahˬ nymˇ nymˇ ma-ahˇ uˇ leˇ duˬ-ahˇ jaˆ-eu lawˆ, Muiˬ-eu shawˇ-eu jawˇ duˬ 
lehˇ kuˇ-eu lawˆ hawˇ-eu, muiˬ dui shawˇ dui dui-eu jawˇ duˬ lehˇ kuˇ-eu lawˆ,  
16kʼoeˇ smˬ lawˆ luꞈ-ahˇ, dawˬ dah teˇ byaꞈ kʼawˬ-awˇ, laˇ gʼoˆ zaˬ-ahˇ keuˆ ni teˇ 
byaꞈ taw taˬ-euˬ meh. Laˇ gʼoˆ zaˬ kʼoeˇ deuˬ piˬ tehˬ-awˇ bi jaˆ nya-eu meh.  
17Uˬ duˬ tahˬ nymˇ nymˇ ma-euˬ kaˇ pyawˇ laꞈ kʼoeˇ pyawˬ pyawˬ lah-ehˇ laˇ gʼoˆ 
gʼoˆ ma dzeuˇ gaˇ keuˆ ni,  
18daoˇ aˇ bawˇ aˇ baˇ hawˇ-eu jeˬluˇbeˬ-euˬ aˇ baˇ taꞈ boꞈ byah taˬ-euˬ meh. Daoˇ aˇ 
bawˇ tiˬ bawˇ tiˇ bawˇ aˇ kaˬ-ahˇ jeˬluˇbeˬ tiˬ mawˇ ahˇ-ehˇ, laꞈ kʼoeˇ kaˇ pyawˇ tiˬ 
jawˬ taꞈ boꞈ byah taˬ-euˬ meh. Jeˬluˇbeˬ tiˬ mawˇ-euˬ myaˆ pyawˬ nyiˬ pyawˬ tsoꞈ-
eu meh.  
19Tsawˇ haˬ-euˬ myaˆ pyawˬ hmˬ-aˬ, tiˬ paw dzeˇ jaˆ-eu daoˇ aˇ bawˇ paw ciˬ pyawˇ 
taˬ-awˇ, aˇ laˬ jaˬ shiˇ-euˬ myaˆ pyawˬ hmˬ-aˬ, yawˬ paw yawˬ jaˆ-eu daoˇ aˇ bawˇ aˇ 

baˇ paw ciˬ pyawˇ taˬ-euˬ meh. Kaˇ pyawˇ dawˬ tawˆ luꞈ-ahˇ kʼoeˇ loꞈ-ehˇ taꞈ boꞈ 
taˬ-euˬ meh.  
20Uˬ kʼawˬ-ahˇ neh laˇ gʼoˆ dzeuˇ gaˇ keuˆ ni, kʼoeˇ loꞈ-ehˇ taꞈ boꞈ taˬ-euˬ meh.  
21Muiˬ-eu shawˇ-eu jawˇ duˬ-ahˇ jaˆ-eu laˇ gʼoˆ bahˬ deuˬ-aˬ, oeˬ bawˬ-ehˇ gʼeh-eu 
meh.  

Daˇ kawˬ neh jahˇ-euˬ lawˇ duˬ 

Muiˬ dui shawˇ dui dui-eu jawˇ duˬ lehˇ kuˇ-eu lawˆ mehˬ shi 
22daˇ kawˬ neh jahˇ taˬ-euˬ lawˇ duˬ-ahˇ duˇ leˇ-eu tiˬ hmˬ jaˆ-eu meh. Yaw goˇ paw 
smˬ caˆ byah-awˇ, yaw jeˇ paw nyiˬ caˆ byah-eu meh. Laꞈ coeˇ-ahˇ jahˇ tsoꞈ taˬ-euˬ 
aˬ kuiˇ hawˇ-eu dawˬ dah nuiˇ daˬ-aˬ, daˇ kawˬ pyeuꞈ-awˇ, byaˇ gʼaˇ yawˬ pyawˬ na 
luꞈ daˇ kawˬ neh jahˇ taˬ-euˬ meh. “Heu-aˬ, Sahˬpaˬ Miˬyehˇ-euˬ mehˬ shi jaˆ-eu 
hawˬ jeh meh” lehˇ, tsawˇ haˬ kʼoeˇ gʼaˬ ngaˬ-ahˇ ehˇ-eu meh.  

Laˇ gʼoˆ deuˬ 

23Muiˬ-eu shawˇ-eu jawˇ duˬ-ahˇ le-eu gaˇ ma le dzaˬ saˬ leˇ-euˬ gaˇ laˇ gʼoˆ tiˬ gʼoˆ 
dahˇ-awˇ, Muiˬ dui shawˇ dui dui-eu jawˇ duˬ-ahˇ le-eu gaˇ ma le dzaˬ saˬ leˇ-euˬ 
gaˇ kʼawꞈ, laˇ gʼoˆ tiˬ gʼoˆ dahˇ-eu meh. 
24Laˇ gʼoˆ kʼoeˇ nyiˬ gʼoˆ-aˬ, laˇ gʼoˆ paꞈ nyiˬ paꞈ tsoꞈ-eu laˇ gʼoˆ meh. 
25Kaˇ pyawˇ-ahˇ kʼaˇ taꞈ boꞈ taˬ-eu loꞈ-ehˇ, Muiˬ-eu shawˇ-eu jawˇ duˬ-ahˇ le uˇ-eu 
laˇ gʼoˆ-ahˇ kʼawꞈ, daoˇ aˇ bawˇ aˇ baˇ hawˇ-eu jeˬluˇbeˬ aˇ baˇ taꞈ boꞈ taˬ-euˬ meh. 
Uˬ duˬ tahˬ nymˇ nymˇ ma-ahˇ uˇ leˇ duˬ-ahˇ jaˆ-eu lawˆ-euˬ gʼoˆ kʼehˬ laꞈ nyiˇ paw 
teˇ byaꞈ joe taˬ-euˬ meh.  
26Aˇ lawˆ kʼoeˇ lawˆ-euˬ pyawˬ ma nyiˬ pyawˬ luꞈ-ahˇ laˇ gʼoˆ gʼoˆ zaˬ jahˇ ahˇ taˬ-
awˇ, kaˇ pyawˇ-ahˇ daoˇ aˇ bawˇ aˇ baˇ toeˬ boꞈ taˬ-euˬ meh.  

Yeˬsaˬgeˬlaˇ 42 

Uˬ duˬ tahˬ nymˇ nymˇ ma gaˇ dzeˇ jaˆ-eu nymˇ nyiˬ nymˇ 

1Kʼoeˇ naˇ, tsawˇ haˬ kʼoeˇ gʼaˬ ngaˬ-ahˇ laꞈ nyiˇ pu kaˬ paw sheuˬ doˆ gʼeh-awˇ, Uˬ 
duˬ tahˬ nymˇ nymˇ ma-euˬ laꞈ taˆ paw dzeˇ pyawˬ-ahˇ jaˆ-eu nymˇ tiˬ nymˇ-ahˇ 
sheuˬ gʼeh nehˬ laꞈ-euˬ meh. Nymˇ kʼoeˇ nymˇ-aˬ, uˬ duˬ tahˬ nymˇ nymˇ ma-euˬ 
nahˇ ma ga kʼehˬ paw dzeˇ dzeˇ saˬ jaˆ-eu nymˇ nehˬ-ehˇ maˬ kaˬ maˬ kaˇ-ehˇ jaˆ-eu 
meh.  
2Nymˇ kʼoeˇ nymˇ-aˬ, yaw mahˇ paw nyiˬ tseˇ ngaˬ lmˇ byah-awˇ, yaw jeˇ paw tseˇ 
nyiꞈ lmˇ nui paˆ byah-eu meh.  
3Nymˇ kʼoeˇ nymˇ-euˬ pyawˬ ma tiˬ pyawˬ mehˬ shi, Uˬ duˬ tahˬ nymˇ nymˇ ma 
caw caw-ehˇ ngaˬ lmˇ jeˇ-eu pu kaˬ jaˆ-awˇ, pyawˬ ma yawˬ pyawˬ yawˬ-euˬ mehˬ 
shi, kʼaˬ lo teˇ byaꞈ kʼawˬ taˬ-euˬ laꞈ nyiˇ pu kaˬ jaˆ-eu meh. Nymˇ kʼoeˇ nymˇ-aˬ, 
dawˬ dzm loꞈ-ehˇ smˬ tiˆ jahˇ taˬ-euˬ uˬ kʼawˬ kʼoeˇ taˆ tsoˆ taˬ-euˬ meh.  
4Nymˇ kʼoeˇ nymˇ-euˬ pyawˬ ma laꞈ taˆ paw pyawˬ caw caw-ehˇ, yaw jeˇ paw nyiˬ 
lmˇ nui paˆ hawˇ-eu yaw mahˇ paw nyiˬ tseˇ ngaˬ lmˇ byah-eu gaˇ ma jahˇ taˬ-awˇ, 
laˇ gʼoˆ deuˬ kʼawꞈ kʼoeˇ pyawˬ-ahˇ jahˇ ahˇ taˬ-euˬ meh.  



1661 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

5Kʼoeˇ taˆ tiˆ-ahˇ jaˆ-eu aˇ lawˆ deuˬ-aˬ, gʼahˇ ceh tiˆ hawˇ-eu laꞈ oˆ oˆ saˬ tiˆ-ahˇ jaˆ-
eu aˇ lawˆ deuˬ naˆ maˬ tseˇ nyiˇ dzehˬ-eu meh. Aˬ jeˬ miˇ neh ehˇ naˇ, aˬ yawꞈ tiˆ 
yawꞈ tsoˆ daˆ leꞈ ngeh, kaˇ pyawˇ-ahˇ laꞈ kʼoeˇ paw teh jiˆ-awˇ tsoˆ-euˬ miˇ neh 
meh.  
6Smˬ tiˆ luꞈ kʼoeˇ taˆ tsoˆ ahˇ taˬ-euˬ aˇ lawˆ kʼoeˇ deuˬ-aˬ, dawˬ dzm dawˬ tehꞈ loꞈ-
ehˇ jahˇ taˬ-euˬ kaˇ pyawˇ kʼoeˇ taˆ tsoˆ taˬ-awˇ, Uˬ duˬ tahˬ nymˇ nymˇ ma-euˬ lahˇ 
laꞈ kʼoeˇ tsoˆ taˬ-euˬ nymˇ nui deuˬ loꞈ-ehˇ kʼawˇ zeuˇ maˬ ahˇ-a.  
7-8Laꞈ oˆ tiˆ-euˬ kaˇ pyawˇ-ahˇ nymˇ kʼoeˇ nymˇ-euˬ yaw mahˇ tiˬ kʼehˆ kʼehˆ ni, maˇ 
kʼehˬ maˬ bi dahˇ ni maˇ jiˇ-awˇ dzeˇ-eu tseˇ nyiꞈ lmˇ nui paˆ-ahˇ aˇ lawˆ tsoˆ ahˇ taˬ-
euˬ meh. Nymˇ kʼoeˇ nymˇ-euˬ pyawˬ ma yaw mahˇ tiˬ kʼehˆ-euˬ tseˇ nyiꞈ lmˇ nui 
paˆ byah-eu meh. Laꞈ taˆ taˆ saˬ tiˆ-ahˇ-aˬ, nymˇ nymˇ lah-ehˇ aˇ lawˆ tsoˆ byah ta-
euˬ meh.  
9-10Nymˇ kʼoeˇ nymˇ-euˬ nahˇ ma doˆ kʼehˬ paw dzeˇ dzaˬ kaˇ pyawˇ mehˬ dzaˬ saˬ-
iˇ-euˬ gaˇ, aˇ lawˆ kʼoeˇ nyiˬ lawˆ-euˬ uˬ moˆ, laꞈ nyiˇ pu kaˬ-ahˇ iˇ doˆ-eu laˇ gʼoˆ 
dahˇ-eu meh. Uˬ duˬ tahˬ nymˇ nymˇ ma-euˬ laꞈ oˆ pyawˬ-ahˇ kʼoeˇ loꞈ-ehˇ duˇ-eu 
nymˇ tiˬ nymˇ Uˬ duˬ tahˬ nymˇ nymˇ ma-euˬ nahˇ ma ga kʼehˬ paw jaˆ saˬ saˬ-eu 
nymˇ nehˬ-ehˇ maˬ kaˬ maˬ kaˇ-ehˇ tsoˆ taˬ-euˬ meh. 
11Nymˇ kʼoeˇ nymˇ-euˬ aˇ lawˆ deuˬ-euˬ mehˬ shi, laꞈ taˆ paw pyawˬ-ahˇ tsoˆ taˬ-euˬ 
aˇ lawˆ deuˬ-euˬ mehˬ shi, nymˇ loꞈ-ehˇ gaˇ ma dahˇ-eu meh. Yaw mahˇ hawˇ-eu 
yaw jeˇ paw maˬ ehˇ, nymˇ-euˬ aˇ gʼehˇ maˬ ehˇ, gʼoˆ kʼehˬ deuˬ maˬ ehˇ, laꞈ taˆ paw 
pyawˬ-ahˇ jaˆ-eu nymˇ-ahˇ duˇ-eu meh.  
12Nymˇ-euˬ pyawˬ ma laꞈ oˆ pyawˬ nahˇ ma doˆ kʼehˬ paw kaˇ pyawˇ mehˬ dzaˬ saˬ-
iˇ-euˬ gaˇ, aˇ lawˆ deuˬ-euˬ uˬ moˆ laˇ gʼoˆ tiˬ gʼoˆ dahˇ-eu meh.  
13Tsawˇ haˬ kʼoeˇ gʼaˬ ngaˬ-ahˇ heu loꞈ-ehˇ ehˇ-eu meh. “Nymˇ heu nyiˬ nymˇ luꞈ 
muiˬ-eu shawˇ-eu meh. Sahˬpaˬ Miˬyehˇ-euˬ mehˬ shi le uˇ-eu piˇ ma deuˬ nymˇ 
kʼoeˇ nyiˬ nymˇ laꞈ kʼoeˇ muiˬ dui shawˇ dui dui-eu lawˇ dzaˇ dzaˬ-eu meh. Aˇ lawˆ 
kʼoeˇ deuˬ muiˬ-eu shawˇ-eu miˇ neh, muiˬ dui shawˇ dui dui-eu lawˇ-eu jeˬ pyeuꞈ-
eu, dzaˬ la gʼo cehˇ lawˇ-eu jeˬ, iˬ baˇ shawˇ-eu lawˇ-eu jeˬ hawˇ-eu dziˇ dzoˆ tsoeˬ-
eu lawˇ-eu jeˬ, kʼoeˇ loꞈ-ehˇ gʼeh-eu deuˬ-ahˇ, piˇ ma deuˬ kʼoeˇ gaˇ taˬ-euˬ meh.  
14Piˇ ma deuˬ Uˬ duˬ tahˬ nymˇ nymˇ ma-ahˇ neh laꞈ nyiˇ pu kaˬ-ahˇ doˆ-iˇ mawꞈ 
ngeh, aˬ yawꞈ maꞈ Sahˬpaˬ Miˬyehˇ mehˬ shi gaˇ mˇ ngeh dm-euˬ muiˬ-eu shawˇ-eu 
dm gʼaˬ dm lmˇ deuˬ-ahˇ, aˇ lawˆ kʼoeˇ deuˬ laꞈ kʼoeˇ ya lehˆ taˬ yaꞈ-eu meh. Miˇ 
kʼahˬ zaˬ deuˬ uiˬ leˇ duˬ-ahˇ aˬ yawꞈ maꞈ maˬ iˇ doˆ mi naˆ-ehˇ mehˬ tsoeˬ ya dm 
paˇ-eu meh.  

Uˬ duˬ tahˬ nymˇ nymˇ ma-euˬ lahˇ laꞈ nyiˇ paw daˇ dza dehˬ-euˬ 

15Tsawˇ haˬ kʼoeˇ gʼaˬ Uˬ duˬ tahˬ nymˇ nymˇ ma laꞈ kʼoeˇ daˇ dza dehˬ gʼaˬ ngeh, 
nahˇ ma doˆ kʼehˬ paw pyawˬ-ahˇ jaˆ-eu lahˇ kʼehˬ-ahˇ neh aˬ yawꞈ ngaˬ-ahˇ sheuˬ 
doˆ gʼeh-awˇ, lahˇ laꞈ nyiˇ paw daˇ dza paˇ dehˬ-euˬ meh.  
16Aˬ yawꞈ daˇ dza yuˇ-awˇ, nahˇ ma doˆ kʼehˬ paw pyawˬ-ahˇ dehˬ haw ngeh, tiˬ yaˇ 
nyiˬ tseˇ ngaˬ lmˇ byah-eu meh. 

17Kʼoeˇ naˇ, aˬ yawꞈ paˇ le gʼeh-awˇ, laꞈ taˆ paw pyawˬ-ahˇ daˇ dza dehˬ haw ngeh, 
tiˬ yaˇ nyiˬ tseˇ ngaˬ lmˇ byah-eu meh.  
18Aˬ yawꞈ paˇ iˇ gʼeh-awˇ laꞈ oˆ paw dzeˇ pyawˬ-ahˇ dehˬ haw ngeh, tiˬ yaˇ nyiˬ tseˇ 
ngaˬ lmˇ byah-eu meh.  
19Kʼoeˇ naˇ, nahˇ ma ga kʼehˬ paw pyawˬ-ahˇ iˇ-awˇ paˇ dehˬ haw ngeh, tiˬ yaˇ nyiˬ 
tseˇ ngaˬ lmˇ byah-eu meh. 
20Lahˇ kʼoeˇ-aˬ, tiˬ yaˇ nyiˬ tseˇ ngaˬ lmˇ oeˬ bawˬ byah-awˇ, muiˬ-eu shawˇ-eu jeˬ 
hawˇ-eu maˬ muiˬ maˬ shawˇ-eu jeˬ-ahˇ taw paˆ taˬ-eu lahˇ pyeuꞈ-eu meh.  

Yeˬsaˬgeˬlaˇ 43 

Sahˬpaˬ Miˬyehˇ Uˬ duˬ tahˬ nymˇ nymˇ ma-ahˇ gʼoꞈ jawˇ le-euˬ 

1Tsawˇ haˬ kʼoeˇ gʼaˬ ngaˬ-ahˇ nahˇ ma doˆ kʼehˬ paw pyawˬ-ahˇ jaˆ-eu lahˇ kʼehˬ-
ahˇ sheuˬ gʼeh nehˬ laꞈ-euˬ meh.  
2Kʼoeˇ tsahˇ-ahˇ, Iˇsaˬleˬlaˆ Miˬyehˇ-euˬ yaw shehꞈ kʼahˬ sehˇ nahˇ ma doˆ kʼehˬ paw 
neh oe gʼeh leꞈ gaˇ ngaˇ ya mawˇ-euˬ ma. Miˬyehˇ-euˬ teˇ saˇ-aˬ, iˬ ma laˆ shaˆ iˇ 
kʼawˇ mahˇ gaˇ duˇ-awˇ, guiˇ nyiˬ ni gʼeh-eu yaw shehꞈ kʼahˬ sehˇ miˇ tsaˬ-ahˇ bya-
eu meh.  
3Nymˬ-mˇ poˆ ngaˇ ya siˬ ya mawˇ-euˬ heu-aˬ, Yeˬluˇsaˬlehˬ meuˬ-ahˇ Miˬyehˇ laˆ 
cawˆ le ngeh poˆ hawˇ-eu Ceˬbaˬ lawˇ baˬ dawˬ peh mawˇ-euˬ poˆ-ahˇ duˇ-eu meh. 
Baˬ ba miˇ tsaˬ tuˆ ni ngaˇ awˆ byaˆ-euˬ ma.  
4Yaw shehꞈ kʼahˬ sehˇ kʼoeˇ nahˇ ma doˆ kʼehˬ paw jaˆ-eu lahˇ kʼehˬ kʼoeˇ kʼehˬ-ahˇ 
neh, Uˬ duˬ tahˬ nymˇ nymˇ ma laꞈ kʼoeˇ uˇ-iˇ-euˬ meh.  
5Sahˬpaˬ Miˬyehˇ-euˬ yaw sahˇ ngaˬ-ahˇ ciˬ diˇ-awˇ, laꞈ kʼoeˇ pu kaˬ-ahˇ ciˬ taˬ neh 
laꞈ-euˬ meh. Uˬ duˬ tahˬ nymˇ nymˇ ma laꞈ kʼoeˇ, Sahˬpaˬ Miˬyehˇ-euˬ yaw shehꞈ 
kʼahˬ sehˇ byah luꞈ-eu meh.  
6Tsawˇ haˬ kʼoeˇ gʼaˬ ngaˬ-euˬ dawˬ peh yawꞈ luꞈ-awˇ, Uˬ duˬ tahˬ nymˇ nymˇ ma 
laꞈ kʼoeˇ paw neh, Sahˬpaˬ Miˬyehˇ ngaˬ-ahˇ dawˬ ngehˬ-eu ngaˇ gaˬ-euˬ ma.  
7“Tsawˇ haˬ zaˬ-oˇ, ngaˬ-euˬ nuiˇ mahˬ heu gaˇ jaˆ-eu ma. Heu gaˇ Iˇsaˬleˬlaˆ tsawˇ 
haˬ nehˬ-ehˇ ngaˇ jawˇ-awˇ, aˬ yawꞈ maꞈ-ahˇ mˬ maˬ maˬ byaˆ zaˇ ziˇ uˆ lahˇ ma. 
Iˇsaˬleˬlaˆ tsawˇ haˬ deuˬ maˬ kaˬ, aˬ yawꞈ maꞈ-euˬ sahˬ paˬ deuˬ maˬ kaˬ, miˬ yehˇ 
nui deuˬ-ahˇ uˬ duˬ tahˬ-eu laꞈ kʼoeˇ maˬ ehˇ, jawˇ duˬ heu tsahˇ-ahˇ sahˬ paˬ deuˬ-
euˬ mawˇ kawˇ ka tuˇ-eu laꞈ kʼoeˇ maˬ ehˇ, ngaˬ-euˬ tsawˇ myahˇ-ahˇ laˆ cawˆ-eu jeˬ 
tiˬ jawˇ-iˬ maˬ paˇ mˇ-aˇ.  
8Ngaˬ-euˬ Uˬ duˬ tahˬ nymˇ nymˇ ma gʼoˆ kʼehˬ dahˇ-eu gaˇ dzeˇ, aˬ yawꞈ maꞈ-euˬ 
sahˬ paˬ deuˬ-euˬ hawˇ nymˇ gʼoˆ kʼehˬ bi dahˇ-awˇ, gʼahˇ ceh aˇ kaˬ-ahˇ lahˇ tiˬ lahˇ 
kaˇ-eu tehꞈ meh. Aˬ yawꞈ maꞈ nui daˆ daˆ laˇ paˬ-ehˇ gʼeh-eu jeˬ mˇ-awˇ, ngaˬ-euˬ 
tsawˇ myahˇ laˆ cawˆ-euˬ miˇ neh, ngaˇ nui ma pehˇ-awˇ aˬ yawꞈ maꞈ-ahˇ ngaˇ laˆ 
cawˆ nehˬ-euˬ ma.  
9Nymˬ-mˇ miˬ yehˇ nui deuˬ-ahˇ uˬ duˬ tahˬ-eu jeˬ aˬ yawꞈ maꞈ ya byehˇ-awˇ, sahˬ 
paˬ deuˬ-euˬ mawˇ kawˇ aˬ yawꞈ maꞈ ya baꞈ dzeh tehꞈ-a. Aˬ yawꞈ maꞈ kʼoeˇ loꞈ-ehˇ 
jahˇ naˇ, aˬ yawꞈ maꞈ nehˬ-ehˇ ngaˇ mˬ maˬ maˬ byaˆ zaˇ ziˇ jawˇ ma.” 



1663 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

10“Tsawˇ haˬ zaˬ-oˇ, Iˇsaˬleˬlaˆ tsawˇ haˬ deuˬ-ahˇ Uˬ duˬ tahˬ nymˇ nymˇ ma gaˇ 
kawˆ dzawˇ duˬ nehˬ-awˇ, aˬ joˆ-ehˇ ya tsoˆ-eu gaˇ kawˆ bi shaˇ noeˬ-awˬ. Aˬ yawꞈ 
maꞈ neh mˇ-euˬ iˬ baˇ-ahˇ aˬ yawꞈ maꞈ shaꞈ dawˇ-iˇ ni ja nehˬ-awˬ.  
11Aˬ yawꞈ maꞈ neh mˇ dzeuˇ shaˇ dzeuˇ yaꞈ-euˬ jeˬ-ahˇ aˬ yawꞈ maꞈ shaꞈ dawˇ laˇ 
naˇ, Uˬ duˬ tahˬ nymˇ nymˇ ma aˬ joˆ-ehˇ tsoˆ-eu gaˇ kawˆ mehˬ duˬ nehˬ-awˬ. Jawˇ 
duˬ jawˇ zaˇ, uˇ leˇ kʼehˬ doˆ-iˇ kʼehˬ, pyawˬ naˬ aˇ gʼehˇ hawˇ-eu, taˬ duˬ taˬ zaˇ uˬ 
taꞈ, mˇ-eu shaˇ-eu zahˇ sahˇ kʼoꞈ dawˬ tawˆ luꞈ gʼoˆ shaw nya ni mehˬ duˬ nehˬ-awˬ. 
Aˇ duˬ aˇ deuˆ, taˬ duˬ taˬ zaˇ hawˇ-eu zahˇ sahˇ kʼoꞈ dawˬ tawˆ luꞈ aˬ yawꞈ maꞈ mˇ 
byah nya ni, kʼoeˇ deuˬ dawˬ tawˆ luꞈ sahˬ boꞈ duꞈ yawˇ ni boꞈ doˆ nehˬ-awˬ.  
12Uˬ duˬ tahˬ nymˇ nymˇ ma-ahˇ taꞈ-eu zahˇ dawˬ kʼoꞈ dawˬ-aˬ, heu loꞈ-ehˇ meh. Uˬ 
duˬ tahˬ nymˇ nymˇ ma jawˬ jawˬ-ehˇ jaˆ-eu gawˬ jawˬ uˬ du miˇ tsaˬ dawˬ tawˆ luꞈ, 
muiˬ-eu shawˇ-eu pehˇ tsahˇ meh.” 

Lawˇ duˬ 

13Uˬ duˬ tahˬ nymˇ nymˇ ma-ahˇ dza ngeh zmˬ-euˬ daˇ dza kʼoeˇ hmˬ neh dza haw 
ngeh, lawˇ duˬ kʼoeˇ heu loꞈ-ehˇ byah-eu meh. (Tiˬ caˆ ehˇ-eu kʼoeˇ-aˬ, tiˬ caˆ uˬ taꞈ 
laꞈ zaˬ tiˬ daˬ byah-eu meh.) Lawˇ duˬ-euˬ dawˬ peh tiˬ jawˬ gawˬ taˬ-euˬ dawˇ lawˇ 
kawˆ-aˬ, daˇ bahˇ yaw naꞈ paw tiˬ caˆ, yaw tuˇ paw tiˬ caˆ byah-awˇ, gaˇ dzeˇ jawˬ 
jawˬ-ehˇ tiˬ toˇ byah-eu daˇ bahˇ jahˇ tsoꞈ taˬ-euˬ meh.  
14Dawˬ pehˬ-ahˇ neh yaw awˆ tiˆ-ahˇ keuˆ ni nyiˬ caˆ goˇ-eu meh. Nyiˬ tiˆ tiˬ tiˆ-ahˇ 
laꞈ oˆ tiˆ-euˬ daˇ bahˇ mehˬ dzaˬ-ahˇ neh, yawˬ pyawˬ na luꞈ laꞈ kʼoeˇ paw tiˬ caˆ teh 
jiˆ kʼoꞈ-awˇ jahˇ taˬ-euˬ meh. Yaw goˇ paw tiˬ lmˇ byah-eu meh.  
15Lawˇ-eu shehˇ-eu jeˬ dzah puiˆ duˬ pyeuꞈ-eu kʼoeˇ taˆ taˆ saˬ kʼoeˇ tiˆ kʼawꞈ, tiˬ lmˇ 
goˇ-eu meh. Kʼoeˇ tiˆ-euˬ laꞈ coeˇ oeˬ coeˇ-ahˇ, tiˬ caˆ goˇ-eu uˬ coeˇ oeˬ kahˬ jahˇ 
tsoꞈ taˬ-euˬ meh. 
16Lawˇ duˬ-euˬ kʼoeˇ taˆ taˆ saˬ tiˆ-aˬ, smˬ lmˇ oeˬ bawˬ byah-eu meh. 
17Gʼahˇ ceh tiˆ-aˬ, smˬ lmˇ nui paˆ oeˬ bawˬ byah-awˇ, mehˬ dzaˬ caw caw-ehˇ tiˬ toˇ 
byah-eu daˇ bahˇ tsoꞈ-eu meh. Lawˇ duˬ-euˬ nuiˇ daˬ yaw tuˇ tiˬ caˆ byah-eu meh. 
Lawˇ duˬ-ahˇ daˆ leˇ-eu dawˬ dzm nahˇ ma doˆ kʼehˬ paw dzeˇ pyawˬ-ahˇ tsoꞈ taˬ-
euˬ meh.  

Lawˇ duˬ Miˬyehˇ-ahˇ a nehˬ-eu 

18Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. 
“Tsawˇ haˬ zaˬ-oˇ, ngaˇ ehˇ gaˇ naˇ haˬ-awˬ. Lawˇ duˬ tsoˆ gʼaˬ ngeh, miˬ dzaˬ dzah 
puiˆ-awˇ lawˇ-eu jeˬ kʼoeˇ-euˬ kʼoeˇ taˆ lawˇ-awˇ, lawˇ-eu jeˬ zaˬ-euˬ shiˬ kʼoeˇ gaˇ 
byaˆ shehˬ-eu laꞈ kʼoeˇ, lawˇ duˬ kʼoeˇ ngaˬ-ahˇ a nehˬ-eu zahˇ nawˇ ya jahˇ meh.  
19Ngaˬ-euˬ gaˇ mˇ-eu gʼaˇ duˬ ngaˇ jawˇ gaˇ uˇ laˇ kʼmˬ-euˬ tsawˇ haˬ deuˬ-aˬ, Leˬbiˇ 
tsawˇ jeuˬ Zaˬdoˆ-euˬ zaˬ deuˬ uˆ deuˬ tehꞈ meh. Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ pyeuꞈ-eu ngaˇ heu loꞈ-ehˇ dawˬ biꞈ-eu ma. Iˬ baˇ shawˇ-eu lawˇ-eu 
jeˬ bi lawˇ-eu gʼaˇ duˬ, mawˇ neˇ mawˇ gaw zaˬ tiˬ mawˇ aˬ yawꞈ maꞈ-ahˇ nawˇ ya 
biꞈ meh.  
20Mawˇ neˇ kʼoeˇ mawˇ-euˬ shiˬ ui cuiˆ yuˇ-awˇ, lawˇ duˬ-euˬ uˬ coeˇ oeˬ kahˬ-ahˇ 
maˬ ehˇ, gʼahˇ ceh tiˆ-euˬ laꞈ coeˇ oeˬ coeˇ hawˇ-eu daˇ bahˇ caw caw-ehˇ maˬ ehˇ, 

nawˇ lehꞈ doe-eu laꞈ kʼoeˇ, lawˇ duˬ kʼoeˇ bi shawˇ laˇ-awˇ a nehˬ-eu zahˇ nawˇ ya 
jahˇ meh.  
21Iˬ baˇ shawˇ-eu gʼaˇ duˬ lawˇ-euˬ mawˇ neˇ kʼoeˇ mawˇ nawˇ yuˇ-awˇ, Uˬ duˬ tahˬ 
nymˇ nymˇ ma-euˬ lahˇ laꞈ nyiˇ paw, tsaˬ tsoˆ taˬ-euˬ tsahˇ-ahˇ nawˇ ya dzah puiˆ 
meh.  
22Yawˬ nah yawˬ maˇ byawꞈ maˬ baw-eu ciꞈ myehꞈ ciꞈ buˬ tiˬ mawˇ tsahˇ-awˇ, iˬ 
baˇ shawˇ-eu lawˇ-eu jeˬ nawˇ ya lawˇ meh. Mawˇ neˇ-euˬ shiˬ neh kʼaˇ shawˇ-euˬ 
loꞈ-ehˇ, ciꞈ myehꞈ kʼoeˇ mawˇ-euˬ shiˬ neh lawˇ duˬ kʼoeˇ paˇ ya shawˇ meh.  
23Kʼoeˇ loꞈ-ehˇ nawˇ mˇ gʼaˬ ngeh, maˇ byawꞈ maˬ baw-eu mawˇ neˇ mawˇ gaw zaˬ 
tiˬ mawˇ hawˇ-eu, yawˇ aˬ buˬ zaˬ tiˬ mawˇ ya lawˇ meh.  
24Jeˬ zaˬ kʼoeˇ nyiˬ mawˇ ngaˬ-euˬ mehˬ shi nawˇ ya yuˇ laꞈ meh. Piˇ ma deuˬ jeˬ zaˬ 
kʼoeˇ nyiˬ mawˇ-ahˇ saˬ deuꞈ byaˆ-awˇ, miˬ dzaˬ dzah puiˆ-awˇ lawˇ-eu jeˬ ngaˬ-ahˇ 
ya lawˇ meh.  
25Iˬ baˇ shawˇ-eu lawˇ-eu jeˬ gʼaˇ duˬ, shiꞈ nah keuˆ ni, aˬ yawꞈ nah yawꞈ ciꞈ myehꞈ 
tiˬ mawˇ, mawˇ neˇ mawˇ gaw tiˬ mawˇ hawˇ-eu, yawˇ aˬ buˬ tiˬ mawˇ ya lawˇ meh. 
Aˬ yawꞈ nah yawꞈ lawˇ ngeh, maˇ byawꞈ maˬ baw-eu jeˬ shawˇ tehꞈ-ehˇ ya lawˇ 
meh.  
26Lawˇ duˬ kʼoeˇ-euˬ kʼoeˇ taˆ lawˇ-eu shehˇ-eu jeˬ mˇ nya ni, shiꞈ nah keuˆ ni piˇ 
ma deuˬ lawˇ duˬ shawˇ-eu zahˇ jahˇ-awˇ, ngaˬ-ahˇ ya a nehˬ meh.  
27Kʼoeˇ shiꞈ nah dzeuˇ ngeh jawˇ, miˇ kʼahˬ zaˬ deuˬ neh yuˇ laꞈ-euˬ miˬ dzaˬ dzah 
puiˆ-awˇ lawˇ-eu jeˬ hawˇ-eu, cawˬ cawˬ taꞈ-eu lawˇ-eu jeˬ piˇ ma deuˬ ya lawˇ daˆ 
leꞈ meh. Kʼoeˇ ngeh jawˇ, naw maꞈ dawˬ tawˆ luꞈ-ahˇ ngaˇ ha geuꞈ ma lehˇ, Dawˬ 
tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Yeˬsaˬgeˬlaˇ 44 

Maˬ uˇ leˇ kʼmˬ-eu lahˇ kʼehˬ 

1Kʼoeˇ naˇ, Uˬ duˬ tahˬ nymˇ nymˇ ma-euˬ nahˇ ma doˆ kʼehˬ paw pyawˬ-ahˇ jaˆ-eu 
laꞈ nyiˇ lahˇ kʼehˬ-ahˇ, tsawˇ haˬ kʼoeˇ gʼaˬ ngaˬ-ahˇ sheuˬ gʼeh nehˬ laꞈ-euˬ meh. 
Lahˇ kʼehˬ kʼoeˇ kʼehˬ piˬ tehˬ taˬ-awˇ jaˆ-eu meh.  
2Sahˬpaˬ Miˬyehˇ ngaˬ-ahˇ ehˇ-eu, “Lahˇ kʼehˬ heu kʼehˬ-ahˇ tiˬ jawˇ-iˬ maˬ pah ni 
ya piˬ tehˬ taˬ meh. Tsawˇ haˬ zaˬ tiˬ gʼaˬ-iˬ lahˇ kʼehˬ heu kʼehˬ-ahˇ maˬ uˇ laˇ kʼmˬ-
a. Aˬ jeˬ miˇ neh ehˇ naˇ, Iˇsaˬleˬlaˆ Miˬyehˇ pyeuꞈ-eu ngaˇ Sahˬpaˬ Miˬyehˇ lahˇ 
kʼehˬ heu kʼehˬ-ahˇ neh uˇ le-euˬ ma. Kʼoeˇ miˇ neh ya piˬ tehˬ taˬ meh.  
3Ehˇ kʼawꞈ, dzoeˬ dzaˬ oꞈ-eu sahˬ paˬ zaˬ yo gʼaˬ-aˬ, ngaˬ-euˬ mehˬ shiˬ muiˬ-eu 
shawˇ-eu dzaˬ byawˇ dzaˬ leˇ-eu gʼaˇ duˬ, kʼoeˇ gaˇ le nya meh. Gaˇ ma iˇ dzaˬ saˬ-iˇ-
euˬ tsahˇ-ahˇ jaˆ-eu kuˆ lawˆ lawˆ ma kʼoeˇ lawˆ-ahˇ neh aˬ yawꞈ ya uˇ leˇ-awˇ, kʼaˇ 
uˇ leˇ-euˬ gaˇ neh paˇ ya gʼoꞈ doˆ le meh.” 

Uˬ duˬ tahˬ nymˇ nymˇ ma-ahˇ uˇ leˇ-eu zahˇ sahˇ kʼoꞈ 

4Kʼoeˇ naˇ, laꞈ taˆ paw pyawˬ-ahˇ jaˆ-eu lahˇ kʼehˬ-ahˇ neh, Uˬ duˬ tahˬ nymˇ nymˇ 
ma mehˬ shi tsawˇ haˬ kʼoeˇ gʼaˬ ngaˬ-ahˇ sheuˬ gʼeh nehˬ laꞈ-euˬ meh. Sahˬpaˬ 

Miˬyehˇ-euˬ Uˬ duˬ tahˬ nymˇ nymˇ ma laꞈ kʼoeˇ, Sahˬpaˬ Miˬyehˇ-euˬ yaw shehꞈ 
kʼahˬ sehˇ tiˬ byah ni jaˆ gaˇ ngaˇ mawˇ-awˇ, baˬ ba miˇ tsa tuˆ ni awˆ byaˆ-euˬ ma.  
5Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Tsawˇ haˬ zaˬ-oˇ, nawˇ kʼaˇ ya 
gaˬ kʼaˇ ya mawˇ-euˬ jeˬ-ahˇ yaw muiˬ paˬ-ehˇ noeˬ taˬ juiˇ taˬ-awˬ. Uˬ duˬ tahˬ 
nymˇ nymˇ ma-ahˇ taꞈ leˇ-eu zahˇ sahˇ kʼoꞈ deuˬ, ngaˇ nawˬ-ahˇ ehˇ nehˬ-eu lehˇ 
gʼeh-eu ma. Aˬ joˆ-ehˇ gʼeh-eu tsawˇ haˬ deuˬ uˇ leˇ kʼmˬ-awˇ, aˬ joˆ-ehˇ gʼeh-eu 
tsawˇ haˬ deuˬ maˬ uˇ leˇ kʼmˬ-eu gaˇ kawˆ, yaw duˬ duˬ-ehˇ noeˬ taˬ juiˇ taˬ-awˬ.  
6“Aˬ yawꞈ maꞈ mˇ luꞈ-eu nui daˆ daˆ laˇ paˬ-ehˇ gʼeh-eu jeˬ-ahˇ, Dawˬ tawˆ kʼoeˇ taˆ 
uˆ lahˇ-eu Sahˬpaˬ Miˬyehˇ pyeuꞈ-eu ngaˇ maˬ paˇ oˇ oꞈ coeˇ miˇ-a lehˇ, ngaˬ-ahˇ 
puiˬ-eu Iˇsaˬleˬlaˆ tsawˇ haˬ kʼoeˇ deuˬ-ahˇ ehˇ nehˬ-awˬ.  
7Aˬ yawꞈ maꞈ ngaˬ-ahˇ lawˇ nehˬ-euˬ lawˇ dzaˇ pyeuꞈ-eu shaˬ tsuˇ hawˇ-eu shiˬ lawˇ 
ngeh, ngaˬ-ahˇ yaw zeu maˬ baw-eu baˆ kʼoˆ mehˬ dzaˬ maˬ yehˬ-euˬ aˬ cawˬ tsawˇ 
jeuˬ deuˬ-ahˇ Uˬ duˬ tahˬ nymˇ nymˇ ma-ahˇ bi uˇ laˇ-eu laꞈ kʼoeˇ, ngaˬ-euˬ Uˬ duˬ 
tahˬ nymˇ nymˇ ma-ahˇ laˆ jawꞈ-euˬ meh. Ngaˬ-euˬ tsawˇ haˬ kʼoeˇ deuˬ-aˬ, kʼoeˇ 
loꞈ-ehˇ nui daˆ daˆ laˇ paˬ-ehˇ gʼeh-eu jeˬ mˇ-awˇ, ngaˬ-euˬ dawˬ ma saˇ jaˇ-ahˇ puiˬ-
euˬ meh.  
8Ngaˬ-euˬ Uˬ duˬ tahˬ nymˇ nymˇ ma laꞈ kʼoeˇ aˬ yawꞈ maꞈ-ahˇ doˇ-eu gaˇ deuˬ-ahˇ 
aˬ yawꞈ maꞈ maˬ mˇ ni, aˬ cawˬ tsawˇ jeuˬ-ahˇ kʼehˇ doˇ nehˬ-awˇ bi mˇ-euˬ meh.  
9“Baˆ kʼoˆ mehˬ dzaˬ maˬ yehˬ-euˬ aˬ cawˬ tsawˇ jeuˬ hawˇ-eu, ngaˬ-euˬ ehˇ dawˬ 
maˬ naˇ haˬ-eu tsawˇ haˬ tiˬ gʼaˬ-iˬ ngaˬ-euˬ Uˬ duˬ tahˬ nymˇ nymˇ ma-ahˇ maˬ ya 
uˇ laˇ-a. Iˇsaˬleˬlaˆ tsawˇ haˬ deuˬ nehˬ-ehˇ jawˇ luꞈ-eu aˬ cawˬ tsawˇ jeuˬ deuˬ 
kʼawꞈ, tiˬ gʼaˬ-iˬ maˬ ya uˇ laˇ-a lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ 
pyeuꞈ-eu ngaˇ ehˇ-eu ma.” 

Leˬbiˇ tsawˇ haˬ deuˬ-ahˇ piˇ ma maˬ bi geuꞈ ni sawˇ dzeh nehˬ-euˬ 

10Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. Iˇsaˬleˬlaˆ tsawˇ haˬ deuˬ nehˬ-
ehˇ tiˬ kawˆ loꞈ-ehˇ, ngaˬ-ahˇ byehˇ-awˇ tahˬ pahˬ aˬ ma mawˇ kawˇ-ahˇ uˬ duˬ tahˬ-
euˬ Leˬbiˇ tsawˇ haˬ kʼoeˇ deuˬ-ahˇ ngaˇ kʼehˬ nehˬ ma.  
11Uˬ duˬ tahˬ nymˇ nymˇ ma-euˬ lahˇ kʼehˬ-ahˇ loꞈ-eu gaˇ hawˇ-eu, Uˬ duˬ tahˬ nymˇ 
nymˇ ma laꞈ kʼoeˇ jaˆ-eu gaˇ deuˬ aˬ yawꞈ maꞈ-ahˇ ngaˇ bi mˇ ma. Miˇ kʼahˬ zaˬ deuˬ 
miˬ dzaˬ dzah puiˆ-awˇ lawˇ-eu jeˬ lawˇ laˇ ngeh hawˇ-eu, lawˇ-eu shehˇ-eu jeˬ kʼaˇ 
mˇ laˇ ngeh, aˬ yawꞈ maꞈ jeˬ zaˬ sehꞈ nehˬ-eu gaˇ mˇ nya tehꞈ-a.  
12Ehˇ kʼawꞈ, tahˬ pahˬ aˬ ma mawˇ kawˇ-ahˇ uˬ duˬ tahˬ gaˇ sheuˬ gʼeh nehˬ-eu laꞈ 
kʼoeˇ, Iˇsaˬleˬlaˆ tsawˇ haˬ deuˬ iˬ baˇ mˇ ni sheuˬ bahˬ-euˬ miˇ neh, aˬ yawꞈ maꞈ-ahˇ 
kʼehˬ nehˬ ma lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ 
ehˇ tsehˆ-eu ma.  
13Aˬ yawꞈ maꞈ-ahˇ ngaˬ-euˬ gaˇ mˇ-eu piˇ ma maˬ bi geuꞈ-eu uˬ taꞈ, muiˬ-eu shawˇ-
eu mˇ myawˬ keu ka dawˬ peh maˬ paˇ bi iˇ ma. Muiˬ dui shawˇ dui dui-eu jawˇ 
duˬ-ahˇ maˬ paˇ bi uˇ leˇ ma. Aˬ yawꞈ maꞈ neh mˇ-euˬ nui daˆ daˆ laˇ paˬ-ehˇ gʼeh-eu 
jeˬ aˇ poeˬ, kʼoeˇ loꞈ-ehˇ kʼehˬ nehˬ ma.  
14Uˬ duˬ tahˬ nymˇ nymˇ ma laꞈ kʼoeˇ ya luˆ ya laˆ-eu mˇ myawˬ mˇ-eu tsawˇ haˬ bi 
geuꞈ ma.” 

Piˇ ma deuˬ 

15Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Ehˇ 
kʼawꞈ, Iˇsaˬleˬlaˆ tsawˇ haˬ deuˬ ngaˬ-ahˇ byehˇ dzeh ngeh, Leˬbiˇ tsawˇ jeuˬ laꞈ 
kʼoeˇ Zaˬdoˆ-euˬ zaˬ deuˬ uˆ deuˬ pyeuꞈ-eu piˇ ma deuˬ, ngaˬ-ahˇ saˇ jaˇ ziꞈ-eu laꞈ 
kʼoeˇ, Uˬ duˬ tahˬ nymˇ nymˇ ma laꞈ kʼoeˇ gaˇ mˇ-euˬ meh. Kʼoeˇ miˇ neh, aˬ yawꞈ 
maꞈ-ahˇ ngaˇ jawˇ gaˇ bi uˇ laˇ-awˇ, shaˬ tsuˇ hawˇ-eu shiˬ lawˇ-eu gaˇ bi mˇ ma.  
16Aˬ yawꞈ maꞈ-ahˇ tehꞈ-ehˇ ngaˬ-euˬ Uˬ duˬ tahˬ nymˇ nymˇ ma laꞈ kʼoeˇ bi uˇ laˇ-
awˇ, lawˇ duˬ-ahˇ lawˇ-eu shehˇ-eu gaˇ hawˇ-eu, uˬ duˬ tahˬ gaˇ sheuˬ gʼeh-eu gaˇ bi 
mˇ ma.  
17Uˬ duˬ tahˬ nymˇ nymˇ ma-euˬ laꞈ kʼoeˇ pu kaˬ-ahˇ le-eu gʼoˆ kʼehˬ-ahˇ aˬ yawꞈ 
maꞈ kʼaˇ uˇ leˇ ngeh, shawˇ jehˆ ni gʼeh-eu saˬ paˇ neh guꞈ taˬ-euˬ mehˬ tsoeˬ aˬ 
yawꞈ maꞈ ya dm meh.  
18Aˬ yawꞈ maꞈ kuˬ pyuˇ maˬ ya bi doˆ le-eu gʼaˇ duˬ, shawˇ jehˆ ni gʼeh-eu saˬ paˇ 
neh zaꞈ taˬ-euˬ uˬ dzahˬ dzahˬ-awˇ, shawˇ jehˆ ni gʼeh-eu saˬ paˇ neh guꞈ taˬ-euˬ laꞈ 
di ya dm meh. Ehˇ kʼawꞈ, joꞈ paꞈ maˬ ya paꞈ-a.  
19Miˇ kʼahˬ zaˬ deuˬ laˇ-awˇ jawˇ-eu laꞈ nyiˇ pu kaˬ-ahˇ aˬ yawꞈ maꞈ maˬ iˇ doˆ mi 
naˆ-ehˇ, Uˬ duˬ tahˬ nymˇ nymˇ ma laꞈ kʼoeˇ gaˇ mˇ ngeh dm-euˬ aˬ yawꞈ maꞈ-euˬ 
mehˬ tsoeˬ deuˬ-ahˇ, muiˬ-eu shawˇ-eu kuˆ lawˆ deuˬ laꞈ kʼoeˇ ya lehˆ taˬ yaꞈ meh. 
Muiˬ-eu shawˇ-eu mehˬ tsoeˬ kʼoeˇ baˬ da neh miˇ kʼahˬ zaˬ deuˬ-ahˇ maˬ bi guˬ 
dzaˬ leˇ-eu gʼaˇ duˬ, kʼoeˇ loꞈ-ehˇ ya dm paˇ meh.  
20“Piˇ ma deuˬ-aˬ, uˬ jehˆ maˬ ya jehˆ dzeh-eu uˬ taꞈ, uˬ duˬ tsehˇ kʼahˇ gʼawˬ mahˇ 
ni maˬ ya taˬ-ehˇ, tsaˬ tsaˬ ni ya bi jaˆ meh.  
21Laꞈ kʼoeˇ pu kaˬ-ahˇ uˇ leˇ-eu lehˇ gʼeh ngeh, aˬ gaꞈ dzaˇ uiˇ maˬ ya dawˇ-a.  
22Aˬ cawˬ-euˬ miˬ kʼoꞈ-ahˇ maˬ ya sheuˬ-a. Iˇsaˬleˬlaˆ tsawˇ jeuˬ miˬ daꞈ hawˇ-eu, piˇ 
ma-euˬ miˬ coeˬ miˬ ma-ahˇ tehꞈ-ehˇ ya sheuˬ meh.  
23“Piˇ ma deuˬ-aˬ, miˇ kʼahˬ zaˬ deuˬ-ahˇ muiˬ-eu shawˇ-eu jeˬ hawˇ-eu maˬ muiˬ 
maˬ shawˇ-eu jeˬ tseˇ paˆ nya ni maˬ ehˇ, zahˇ sahˇ kʼoꞈ-ahˇ tsaˬ ni shawˇ-eu jeˬ 
hawˇ-eu maˬ shawˇ-eu jeˬ tseˇ paˆ geuꞈ nya ni maˬ ehˇ, ya mehˬ ya tsoˆ nehˬ-eu 
meh.  
24Dawˬ ja kʼaˇ laˆ doˆ ngeh, ngaˬ-euˬ zahˇ dawˬ kʼoꞈ dawˬ-ahˇ tsaˬ ni piˇ ma deuˬ yaˇ 
kʼaˬ ya daˇ nehˬ meh. Ngaˬ-euˬ zahˇ sahˇ kʼoꞈ-ahˇ tsaˬ ni, uˬ duˬ tahˬ-eu zahˇ sahˇ 
kʼoꞈ-ahˇ taꞈ-eu bawˬ-iˬ deuˬ aˬ yawꞈ maꞈ ya gʼeh-awˇ, jawˇ nah ngeh nah muiˬ-eu 
shawˇ-eu aˇ nah pyeuꞈ ni aˬ yawꞈ maꞈ ya jeˬ hmˬ meh.  
25“Piˇ ma deuˬ-aˬ, shiˇ taˬ-euˬ tsawˇ haˬ-ahˇ maˬ ya toeˬ ciˆ-a. Toeˬ ciˆ naˇ, maˬ 
shawˇ-eu tsawˇ haˬ pyeuꞈ-iˇ-eu meh. Ehˇ kʼawꞈ, yawˬ ha-euˬ aˬ ma aˬ da, yawˬ ha-
euˬ zaˬ, yawˬ ha-euˬ mehˇ nmˇ hawˇ-eu, smˇ miˇ maˬ iˇ-euˬ yawˬ ha-euˬ dmˇ ma 
shiˇ taˬ-euˬ gaˇ toeˬ ciˆ nya meh. 
26Piˇ ma tiˬ gʼaˬ tsawˇ shiˇ-ahˇ toeˬ ciˆ-awˇ maˬ shawˇ-eu tsawˇ haˬ pyeuꞈ-iˇ-awˇ, aˬ 
yawꞈ paˇ shawˇ laˇ ngeh, shiꞈ nah paˇ ya jawˇ naˬ-eu meh.  
27Kʼoeˇ sahˇ miˇ tsa, Uˬ duˬ tahˬ nymˇ nymˇ ma laꞈ kʼoeˇ gaˇ mˇ nya ni, Uˬ duˬ tahˬ 
nymˇ nymˇ ma-euˬ laꞈ kʼoeˇ pu kaˬ-ahˇ uˇ leˇ-awˇ, gʼawˇ mawˇ shawˇ-eu lawˇ-eu jeˬ 

ya lawˇ-eu meh lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ 
ehˇ-eu ma.  
28“Piˇ ma deuˬ-ahˇ oꞈ-eu jeˬ biˇ-aˬ, ngaˇ ma. Iˇsaˬleˬlaˆ miˇ kʼahˬ laꞈ kʼoeˇ aˬ yawꞈ 
maꞈ-ahˇ tiˬ jeˬ-iˬ maˬ ya biˇ nehˬ-a. Aˬ yawꞈ maꞈ-euˬ myawˬ gahˬ-aˬ ngaˇ ma.  
29Dzaˬ la gʼo cehˇ lawˇ-eu jeˬ, iˬ baˇ shawˇ-eu lawˇ-eu jeˬ hawˇ-eu, dziˇ dzoˆ tsoeˬ-
eu lawˇ-eu jeˬ-aˬ, piˇ ma deuˬ-ahˇ oꞈ-eu dzaˇ pyeuꞈ-awˇ, Iˇsaˬleˬlaˆ miˇ kʼahˬ laꞈ 
kʼoeˇ ngaˬ-ahˇ kʼaˇ damˬ taˬ-eu jeˬ dawˬ tawˆ luꞈ, aˬ yawꞈ maꞈ-ahˇ oꞈ-eu meh.  
30Keuˆ beh beh le-euˬ dzaˬ la gʼo cehˇ deuˬ hawˇ-eu, ngaˬ-ahˇ kʼaˇ damˬ laˇ-euˬ 
yawˬ jeˬ na luꞈ, piˇ ma deuˬ-ahˇ oꞈ-eu meh. Miˇ kʼahˬ zaˬ deuˬ kaˬ muˇ kʼaˇ jahˇ 
ngeh, jahˇ beh beh-euˬ kaˬ muˇ piˇ ma deuˬ-ahˇ ya damˬ nehˬ meh. Kʼoeˇ loꞈ-ehˇ 
jahˇ naˇ, aˬ yawꞈ maꞈ-euˬ nymˇ jiˇ kʼoeˇ taˆ ngaˇ guiˬ lahˬ biꞈ ma.  
31Aˇ jiˇ shaˬ jiˇ, aˬ yawˇ yawꞈ shiˇ-euˬ jeˬ zaˬ shaˬ jiˇ hawˇ-eu, jeˬ zaˬ cawˬ cawˬ laˆ 
sehꞈ-euˬ shaˬ jiˇ, piˇ ma deuˬ maˬ ya dzaˬ-a.” 

Yeˬsaˬgeˬlaˇ 45 

Sahˬpaˬ Miˬyehˇ-euˬ miˇ tsaˬ 

1Iˇsaˬleˬlaˆ tsawˇ jeuˬ aˬ yawꞈ jeuˬ yawꞈ-ahˇ miˇ kʼahˬ biˇ ngeh, Sahˬpaˬ Miˬyehˇ-ahˇ 
miˇ tsaˬ tiˬ tsahˇ ya a nehˬ-eu meh. Miˇ tsaˬ kʼoeˇ tsahˇ yaw mahˇ paw koꞈ heˇ nyiˬ 
yaˇ ngaˬ tseˇ lmˇ hawˇ-eu, yaw jeˇ paw ngaˬ heˇ lmˇ ya bi byah meh. Miˇ tsaˬ kʼoeˇ 
tsahˇ tsahˇ lah-ehˇ, muiˬ-eu shawˇ-eu pehˇ tsahˇ pyeuꞈ-eu meh.  
2Miˇ tsaˬ kʼoeˇ tsahˇ laꞈ kʼoeˇ, Uˬ duˬ tahˬ nymˇ nymˇ ma gʼaˇ duˬ tiˬ yaˇ nyiˬ tseˇ 
ngaˬ lmˇ oeˬ bawˬ byah-eu miˇ tsaˬ tiˬ tsahˇ ya bi jaˆ-awˇ, miˇ tsaˬ kʼoeˇ tsahˇ-euˬ tiˬ 
jawˬ, yaw jeˇ paw tseˇ nyiꞈ lmˇ nui paˆ byah-eu pu kaˬ ya taˬ doˆ meh.  
3Muiˬ-eu shawˇ-eu miˇ tsaˬ kʼoeˇ-euˬ tiˬ paˆ pyeuꞈ-eu, yaw mahˇ paw koꞈ heˇ nyiˬ 
yaˇ ngaˬ tseˇ lmˇ hawˇ-eu, yaw jeˇ paw nyiˬ heˇ ngaˬ yaˇ lmˇ byah-eu pehˇ tsahˇ ya 
dehˬ doˆ meh. Dehˬ doˆ taˬ-euˬ miˇ tsaˬ pehˇ tsahˇ kʼoeˇ tsahˇ laꞈ kʼoeˇ, dawˬ tawˆ 
luꞈ naˆ maˬ tseˇ muiˬ dui shawˇ dui dui-eu jawˇ duˬ pyeuꞈ-eu Uˬ duˬ tahˬ nymˇ 
nymˇ ma ya bi jaˆ meh.  
4Miˇ tsaˬ pehˇ tsahˇ kʼoeˇ tsahˇ-aˬ, miˇ kʼahˬ heu kʼahˬ laꞈ kʼoeˇ muiˬ-eu shawˇ-eu 
pehˇ tsahˇ pyeuꞈ-awˇ, Uˬ duˬ tahˬ nymˇ nymˇ ma laꞈ kʼoeˇ Sahˬpaˬ Miˬyehˇ-euˬ gaˇ 
mˇ-eu piˇ ma deuˬ gʼaˇ duˬ meh. Miˇ tsaˬ kʼoeˇ tsahˇ laꞈ kʼoeˇ, piˇ ma deuˬ-euˬ nymˇ 
hawˇ-eu Uˬ duˬ tahˬ nymˇ nymˇ ma ya bi jaˆ meh.  
5Dzeˇ-eu miˇ tsaˬ tiˬ paˆ-aˬ, Uˬ duˬ tahˬ nymˇ nymˇ ma laꞈ kʼoeˇ mˇ myawˬ mˇ-eu 
Leˬbiˇ tsawˇ haˬ deuˬ-ahˇ oꞈ-eu meh. Aˬ yawꞈ maꞈ jawˇ-eu meuˬ, kʼoeˇ gaˇ ya bi jaˆ 
meh.  
6Muiˬ-eu shawˇ-eu miˇ tsaˬ kʼoeˇ tsahˇ-ahˇ tawꞈ-ehˇ, yaw mahˇ paw koꞈ heˇ ngaˬ 
yaˇ ngaˬ tseˇ lmˇ hawˇ-eu, yaw jeˇ paw tiˬ heˇ nyiˬ yaˇ ngaˬ tseˇ lmˇ byah-eu miˇ tsaˬ 
tiˬ tsahˇ ya dehˬ doˆ meh. Kʼoeˇ gaˇ kʼaˇ jawˇ mawꞈ-eu Iˇsaˬleˬlaˆ tsawˇ haˬ yawˬ gʼaˬ 
na luꞈ jawˇ nya ni, meuˬ tiˬ meuˬ ya bi jaˆ meh.  

Sahˬ paˬ zaˬ yo-ahˇ oꞈ-eu miˇ tsaˬ 

7Dzoeˬ dzaˬ oꞈ-eu sahˬ paˬ zaˬ yo gʼaˇ duˬ kʼawꞈ, miˇ tsaˬ tiˬ tsahˇ ya dehˬ doˆ nehˬ 
meh. Muiˬ-eu shawˇ-eu miˇ tsaˬ kʼoeˇ tsahˇ-euˬ nahˇ ma ga kʼehˬ miˇ kaˬ-ahˇ neh, 
nahˇ ma ga kʼehˬ paw gʼahˇ ceh-euˬ iˬ ma laˆ shaˆ-ahˇ keuˆ ni maˬ ehˇ, muiˬ-eu 
shawˇ-eu miˇ tsaˬ kʼoeˇ tsahˇ-euˬ nahˇ ma doˆ kʼehˬ miˇ kaˬ-ahˇ neh, Iˇsaˬleˬlaˆ miˇ 
kʼahˬ-euˬ nahˇ ma doˆ kʼehˬ miˇ kaˬ-ahˇ keuˆ ni maˬ ehˇ, dzoeˬ dzaˬ oꞈ-eu sahˬ paˬ 
zaˬ yo gʼaˇ duˬ ya dehˬ doˆ nehˬ meh. Miˇ tsaˬ kʼoeˇ-euˬ yaw mahˇ paw-aˬ, 
Iˇsaˬleˬlaˆ tsawˇ jeuˬ aˬ yawꞈ jeuˬ yawꞈ-ahˇ biˇ nehˬ-euˬ miˇ tsaˬ deuˬ mah ni ahˇ-eu 
meh.  
8Miˇ tsaˬ pehˇ tsahˇ kʼoeˇ tsahˇ-aˬ, dzoeˬ dzaˬ oꞈ-eu sahˬ paˬ zaˬ yo-euˬ miˇ tsaˬ 
pyeuꞈ-awˇ, miˇ kʼahˬ zaˬ deuˬ-ahˇ aˬ yawꞈ maˬ paˇ kʼaˆ geuꞈ ni, tsawˇ jeuˬ aˬ yawꞈ 
jeuˬ yawꞈ-ahˇ, yawˬ ha-ahˇ kʼaˇ oꞈ-eu miˇ tsaˬ bi geuꞈ tehꞈ-a.  

Sahˬ paˬ zaˬ yo-ahˇ taꞈ-eu zahˇ sahˇ kʼoꞈ 

9Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Iˇsaˬleˬlaˆ 
tsawˇ jeuˬ-ahˇ uˆ lahˇ-eu sahˬ paˬ sahˬ ma deuˬ-oˇ, naw maꞈ iˬ baˇ mˇ luꞈ-eu myahˇ 
dui dui laˇ-euˬ meh. Yaw haiˬ jeˬ hawˇ-eu nawˬ dzaˬ kʼaˆ dzaˬ-eu jeˬ-ahˇ byehˇ-awˇ, 
yaw tsaˬ yaw dawˇ jeˬ mˇ paˇ-awˬ. Ngaˬ-euˬ tsawˇ haˬ deuˬ-ahˇ, aˬ yawꞈ maꞈ-euˬ 
miˇ kʼahˬ laꞈ kʼoeˇ neh naw maꞈ tiˬ jawˇ-iˬ maˬ paˇ ya teh doˆ meh. Dawˬ tawˆ kʼoeˇ 
taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ, naw maꞈ-ahˇ heu loꞈ-ehˇ ehˇ-eu ma.” 
10“Yawˬ gʼaˬ na luꞈ tsaˬ-eu cehˇ pehˬ hawˇ-eu tsaˬ-eu daˇ leuˇ ya zmˬ meh.  
11“Dzaˬ la gʼo cehˇ pehˬ-eu eˇpaˬ ‘tiˬ eˇpaˬ’-aˬ, iˇ cuꞈ koꞈ gaˬ laˬ ehˇ gʼaˬ ni deˇ leˇ-eu 
cehˇ daˇ kʼaˆ puˬ meh. * lehˇ kuˇ-eu cehˇ pehˬ hawˇ-eu dzaˇ uiˇ pehˬ-eu baꞈ ‘baꞈ’ lehˇ 
kuˇ-eu dzaˇ uiˇ pehˬ-eu bahˬ keuˆ-aˬ, koꞈ gaˬ laˬ ehˇ gʼaˬ ni deˇ leˇ-eu meh. * lehˇ 
kuˇ-eu bahˬ tsahˬ-aˬ, tiˬ kawˆ hui ni ya bi ahˇ-eu meh. Hawˇmeuˬ lehˇ kuˇ-eu bahˬ 
keuˆ-ahˇ cehˇ daˇ bahˬ keuˆ geuꞈ-awˇ, tseˇ eˇpaˬ-euˬ tiˬ hawˇmeuˬ lehˇ sawˇ-awˇ, 
tseˇ baꞈ-euˬ tiˬ hawˇmeuˬ lehˇ ya sawˇ-eu meh.  
12“Naw maꞈ-euˬ daˇ leuˇ-aˬ, heu loꞈ-ehˇ ya bi tsaˬ meh. Nyiˬ tseˇ geˬlahˬ-euˬ tiˬ 
sheˬgeˬ,  koꞈ tseˇ sheˬgeˬ-euˬ tiˬ miˇ naˆ meh.  
13-15Naw maꞈ lawˇ-eu shehˇ-eu jeˬ mˇ ngeh, heu loꞈ-ehˇ ya lawˇ meh. Cehˇ hawˇ-eu 
lawˬ loeˇ-aˬ, koꞈ tseˇ daˇ-euˬ tiˬ daˇ ya lawˇ meh. Saˬ loˬ tsiˇ-aˬ, tiˬ yaˇ bymˇ tiˬ bymˇ 
ya lawˇ meh. (Cehˇ daˇ bahˬ keuˆ-aˬ, heu loꞈ-ehˇ meh. Tseˇ baꞈ-euˬ tiˬ ‘hawˇ meuˬ’ 
byah-awˇ, tiˬ hawˇmeuˬ-euˬ ‘tiˬ gawˬ’ byah-eu meh.) Yawˇ lawˇ-eu-aˬ, nyiˬ yaˇ 
mawˇ-euˬ tiˬ mawˇ ya lawˇ meh. Naw maꞈ-euˬ iˬ baˇ ya buˬ-iˇ ni, dzaˬ la gʼo cehˇ 
lawˇ-eu jeˬ, jeˬ zaˬ mawˇ lah-ehˇ miˬ dzaˬ-ahˇ dzah puiˆ-awˇ lawˇ-eu jeˬ hawˇ-eu, 
cawˬ cawˬ taꞈ-eu jeˬ zaˬ lawˇ-eu jeˬ ya lawˇ meh lehˇ, Dawˬ tawˆ kʼoeˇ taˆ uˆ lahˇ-eu 
Sahˬpaˬ Miˬyehˇ pyeuꞈ-eu ngaˇ dawˬ biꞈ-eu ma.  
16“Miˇ kʼahˬ heu kʼahˬ laꞈ kʼoeˇ kʼaˇ jawˇ-eu tsawˇ haˬ dawˬ tawˆ luꞈ, lawˇ-eu shehˇ-
eu heu deuˬ Iˇsaˬleˬlaˆ tsawˇ jeuˬ-ahˇ uˆ lahˇ-eu sahˬ paˬ zaˬ yo jawˇ gaˇ ya yuˇ laꞈ 
meh.  
17La shuiꞈ lah-eu bawˬ-iˬ gʼeh gaˇ maˬ ehˇ, jawˇ nah lah gaˇ maˬ ehˇ, bawˬ-iˬ nui 
deuˬ jahˇ gaˇ maˬ ehˇ, mawˇ lah-ehˇ miˬ dzaˬ-ahˇ dzah puiˆ-awˇ lawˇ-eu gʼaˇ duˬ jeˬ 
zaˬ, dzaˬ la gʼo cehˇ lawˇ-eu jeˬ hawˇ-eu, aˬ gaꞈ dzaˇ uiˇ lawˇ-eu jeˬ heu deuˬ, 

Iˇsaˬleˬlaˆ miˇ kʼahˬ kʼahˬ lah ni-ahˇ biˇ nehˬ-eu gʼaˇ duˬ, aˬ yawꞈ-ahˇ doˇ-eu meh. 
Iˇsaˬleˬlaˆ tsawˇ haˬ deuˬ iˬ baˇ shawˇ laˇ ni ya lawˇ-eu, iˬ baˇ shawˇ-eu lawˇ-eu jeˬ, 
dzaˬ la gʼo cehˇ lawˇ-eu jeˬ, mawˇ lah-ehˇ dzah puiˆ-awˇ lawˇ-eu jeˬ, cawˬ cawˬ taꞈ-
eu lawˇ-eu jeˬ heu deuˬ, aˬ yawꞈ ya biꞈ nehˬ-eu meh.  

Zahˇ sahˇ kʼoꞈ bawˬ-iˬ deuˬ 
(Doˆ-iˇ 12.1-20; Uˬ duˬ 23.33-43) 

18Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Ba la yaw 
beh siˬ aˇ nah yaw beh nah-ahˇ, maˇ byawꞈ maˬ baw-eu mawˇ neˇ mawˇ gaw tiˬ 
mawˇ lawˇ-awˇ, Uˬ duˬ tahˬ nymˇ nymˇ ma ya shawˇ meh.  
19Piˇ ma gʼaˬ iˬ baˇ shawˇ-eu lawˇ-eu jeˬ lawˇ gaˇ sehꞈ-euˬ jeˬ zaˬ-euˬ shiˬ yuˇ-awˇ, 
Uˬ duˬ tahˬ nymˇ nymˇ ma-euˬ laˇ gʼoˆ bahˬ, lawˇ duˬ-euˬ laꞈ coeˇ oeˬ coeˇ hawˇ-eu, 
laꞈ kʼoeˇ pu kaˬ-ahˇ uˇ leˇ-eu laˇ gʼoˆ bahˬ-ahˇ ya lehꞈ meh.  
20Ba la kʼoeˇ siˬ shiꞈ nah tiˬ nah-ahˇ kʼawꞈ, maˬ noeˬ maˬ duˇ-ehˇ iˬ baˇ mˇ-euˬ deuˬ 
hawˇ-eu, maˬ siˬ nya-ehˇ mˇ bahˬ-euˬ deuˬ gʼaˇ duˬ, naw maꞈ kʼoeˇ loꞈ-ehˇ paˇ ya 
lawˇ meh. Kʼoeˇ loꞈ-ehˇ jahˇ-eu laꞈ kʼoeˇ, Uˬ duˬ tahˬ nymˇ nymˇ ma aˬ myah luꞈ ya 
bi muiˬ ya bi shawˇ meh.  
21“Ba la yaw beh siˬ tseˇ oeˬ nah-ahˇ, Baˬsaˬkaˬ bawˬ-iˬ aˇ dahˬ ya beh meh. Shiꞈ 
nah keuˆ ni yawˬ gʼaˬ na luꞈ dehˬ tseˬ maˬ ahˇ-eu kaˬ muˇ ya dzaˬ meh.  
22Bawˬ-iˬ gʼeh-eu aˇ dahˬ beh ngeh nah, dzoeˬ dzaˬ oꞈ-eu sahˬ paˬ zaˬ yo gʼaˬ-aˬ, aˬ 
yawꞈ-euˬ iˬ baˇ hawˇ-eu miˇ kʼahˬ zaˬ dawˬ tawˆ luꞈ-euˬ iˬ baˇ shawˇ-eu gʼaˇ duˬ, 
mawˇ neˇ mawˇ gaw tiˬ mawˇ ya lawˇ meh.  
23Bawˬ-iˬ gʼeh luꞈ-eu kʼoeˇ shiꞈ nah laꞈ kʼoeˇ, aˬ yawꞈ nah yawꞈ maˇ byawꞈ maˬ 
baw-eu mawˇ neˇ mawˇ gaw shiꞈ mawˇ hawˇ-eu yawˇ aˬ buˬ shiꞈ mawˇ, mawˇ lah-
ehˇ miˬ dzaˬ-ahˇ dzah puiˆ-awˇ, Sahˬpaˬ Miˬyehˇ-ahˇ aˬ yawꞈ ya lawˇ nehˬ meh. Iˬ 
baˇ shawˇ-eu lawˇ-eu jeˬ gʼaˇ duˬ kʼawꞈ, aˬ yawꞈ nah yawꞈ ciꞈ myehꞈ ciꞈ buˬ tiˬ 
mawˇ aˬ yawꞈ ya lawˇ meh.  
24Mawˇ neˇ mawˇ gaw hawˇ-eu yawˇ aˬ buˬ kʼaˇ lawˇ ngeh, tiˬ mawˇ-ahˇ cehˇ tiˬ 
eˇpaˬ ‘tiˬ eˇpaˬ’-aˬ, ‘6 gaˬ laˬ’ ehˇ gʼaˬ ni byah-eu meh. (‘Tiˬ gaˬlaˬ’-euˬ ‘4 liˆ’ byah-eu 
meh.)’* hawˇ-eu saˬ loˬ tsiˇ tiˬ heˬ ‘oeˬ heˬ’-euˬ ‘tiˬ eˇpaˬ’ byah-eu meh. * byah ni ya 
lawˇ caw meh.  
25“Ba la shiꞈ siˬ tiˬ siˬ tseˇ ngaˬ nah-ahˇ neh dahˬ beh-awˇ, shiꞈ nah keuˆ ni ya gʼeh-
eu sehˬ gʼawˆ-euˬ bawˬ-iˬ gʼeh ngeh kʼawꞈ, iˬ baˇ shawˇ-eu lawˇ-eu jeˬ, mawˇ lah-
ehˇ miˬ dzaˬ-ahˇ dzah puiˆ-awˇ lawˇ-eu jeˬ, dzaˬ la gʼo cehˇ lawˇ-eu jeˬ hawˇ-eu, saˬ 
loˬ tsiˇ deuˬ, Baˬsaˬkaˬ bawˬ-iˬ gʼeh ngeh kʼaˇ lawˇ-euˬ myaˆ ni, dzoeˬ dzaˬ-eu sahˬ 
paˬ zaˬ yo gʼaˬ ya lawˇ meh.” 

Yeˬsaˬgeˬlaˇ 46 

Sahˬ paˬ zaˬ yo hawˇ-eu zahˇ sahˇ kʼoꞈ bawˬ-iˬ deuˬ 

1Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Nahˇ ma 
doˆ kʼehˬ paw neh laꞈ kʼoeˇ pu kaˬ-ahˇ uˇ laˇ-eu lahˇ kʼehˬ kʼoeˇ kʼehˬ, gaˇ mˇ-eu aˇ 

nah kʼoꞈ nah laꞈ kʼoeˇ ya piˬ tehˬ taˬ meh. Ehˇ kʼawꞈ, jawˇ nah hawˇ-eu la shuiꞈ lah-
eu bawˬ-iˬ gʼeh-eu aˇ nah-ahˇ ya pah taˬ meh.  
2Dzoeˬ dzaˬ-eu sahˬ paˬ zaˬ yo-aˬ, aˬ yawꞈ neh lawˇ laˇ-euˬ miˬ dzaˬ dzah puiˆ-awˇ 
lawˇ-eu jeˬ hawˇ-eu, cawˬ cawˬ taꞈ-eu lawˇ-eu jeˬ-ahˇ piˇ ma deuˬ lawˇ luꞈ ngeh, laꞈ 
nyiˇ pu kaˬ-ahˇ neh aˇ lawˆ lawˆ ma kʼoeˇ lawˆ-ahˇ uˇ leˇ-awˇ, laꞈ kʼoeˇ pu kaˬ-ahˇ uˇ 
leˇ-eu lahˇ kʼehˬ laˇ gʼoˆ bahˬ dawˬ peh ya yawꞈ meh. Lahˇ kʼehˬ kʼoeˇ tsahˇ-ahˇ 
jawˇ-awˇ uˬ duˬ tahˬ gʼaˬ ngeh, aˬ yawꞈ paˇ ya doˆ le meh. Lahˇ kʼehˬ kʼoeˇ uˬ ciꞈ uˬ 
taw paw keuˆ ni maˬ piˬ tehˬ-ehˇ ya bi jaˆ meh.  
3Jawˇ nah ngeh nah hawˇ-eu la shuiꞈ lah-eu bawˬ-iˬ kʼaˇ gʼeh ngeh, tsawˇ haˬ dawˬ 
tawˆ luꞈ lahˇ kʼehˬ kʼoeˇ-euˬ mehˬ shi awˆ byaˆ-awˇ, Sahˬpaˬ Miˬyehˇ-ahˇ uˬ duˬ ya 
tahˬ meh.  
4“Jawˇ nah ngeh nah-ahˇ, mawˇ lah-ehˇ miˬ dzaˬ-ahˇ dzah puiˆ-awˇ lawˇ-eu jeˬ bi 
lawˇ-eu gʼaˇ duˬ, maˇ byawꞈ maˬ baw-eu yawˇ zaˬ koꞈ mawˇ hawˇ-eu, yawˇ aˬ buˬ 
tiˬ mawˇ, sahˬ paˬ zaˬ yo gʼaˬ ya yuˇ laꞈ meh.  
5Yawˇ aˬ buˬ kʼoeˇ mawˇ nehˬ-ehˇ lawˇ caw-eu gʼaˇ duˬ cehˇ meu tiˬ eˇpaˬ hawˇ-eu, 
yawˇ zaˬ aˬ yawꞈ mawˇ yawꞈ nehˬ-ehˇ lawˇ caw-eu gʼaˇ duˬ, aˬ yawꞈ kʼaˇ lawˇ caw 
mawꞈ-eu jeˬ yuˇ laꞈ nya meh. Dzaˬ la gʼo cehˇ tiˬ poˆ lawˇ ngeh, saˬ loˬ tsiˇ tiˬ heˬ aˬ 
yawꞈ ya yuˇ laꞈ meh.  
6La shuiꞈ lah-eu bawˬ-iˬ gʼeh ngeh, maˇ byawꞈ maˬ baw-eu mawˇ neˇ mawˇ gaw 
zaˬ tiˬ mawˇ, yawˇ zaˬ koꞈ mawˇ hawˇ-eu, yawˇ aˬ buˬ tiˬ mawˇ aˬ yawꞈ ya lawˇ 
meh.  
7Mawˇ neˇ mawˇ gaw aˬ yawꞈ mawˇ yawꞈ lawˇ ngeh maˬ ehˇ, yawˇ aˬ buˬ aˬ yawꞈ 
mawˇ yawꞈ lawˇ ngeh maˬ ehˇ, cehˇ meu tiˬ eˇpaˬ ya lawˇ caw-awˇ, yawˇ zaˬ lawˇ 
ngeh, aˬ yawꞈ kʼaˇ lawˇ caw mawꞈ-eu jeˬ lawˇ caw nya meh. Kʼoeˇ loꞈ-ehˇ dzaˬ la gʼo 
cehˇ kʼaˇ lawˇ ngeh, saˬ loˬ tsiˇ tiˬheˬ ya lawˇ caw meh.  
8Sahˬpaˬ zaˬ yo kʼoeˇ gʼaˬ, lahˇ kʼehˬ gaˇ ma-ahˇ jaˆ saˬ saˬ-eu aˇ lawˆ lawˆ ma kʼoeˇ 
tsahˇ-ahˇ neh ya uˇ leˇ-awˇ, aˬ yawꞈ tsahˇ-ahˇ neh paˇ ya gʼoꞈ doˆ le meh.  
9“Bawˬ-iˬ kʼaˇ gʼeh ngeh, miˇ kʼahˬ zaˬ deuˬ Sahˬpaˬ Miˬyehˇ-ahˇ uˬ duˬ tahˬ laˇ ngeh 
jawˇ, laꞈ taˆ paw pyawˬ lahˇ kʼehˬ-ahˇ neh uˇ laˇ-euˬ deuˬ laꞈ oˆ paw pyawˬ lahˇ 
kʼehˬ-ahˇ neh ya gʼoꞈ doˆ le-awˇ, laꞈ oˆ paw pyawˬ lahˇ kʼehˬ-ahˇ neh uˇ laˇ-euˬ deuˬ 
laꞈ taˆ paw pyawˬ lahˇ kʼehˬ-ahˇ neh ya gʼoꞈ doˆ le meh. Aˬ geu gʼaˬ maˬ kaˬ, yawˬ 
ha uˇ leˇ-euˬ paw pyawˬ-ahˇ neh maˬ ya gʼoꞈ doˆ le-a. Yawˬ pyawˬ yawˬ-ahˇ neh ya 
gʼoꞈ doˆ le-eu meh.  
10Sahˬ paˬ zaˬ yo gʼaˬ kʼawꞈ, miˇ kʼahˬ zaˬ deuˬ uˇ leˇ-eu yamˬ-ahˇ ya uˇ leˇ-awˇ, miˇ 
kʼahˬ zaˬ deuˬ doˆ le ngeh yamˬ-ahˇ ya doˆ le meh.  
11Bawˬ-iˬ gʼeh-eu aˇ nah aˇ yamˬ laꞈ kʼoeˇ, dzaˬ la gʼo cehˇ lawˇ ngeh, heu loꞈ-ehˇ ya 
lawˇ meh. Mawˇ neˇ mawˇ gaw tiˬ mawˇ nehˬ-ehˇ tiˬ eˇpaˬ ya lawˇ-awˇ, yawˇ aˬ buˬ 
tiˬ mawˇ nehˬ-ehˇ tiˬ eˇpaˬ ya lawˇ meh. Yawˇ zaˬ nehˬ-ehˇ lawˇ ngeh-aˬ, uˬ duˬ tahˬ 
laˇ-euˬ gʼaˬ kʼaˇ lawˇ mawꞈ-eu jeˬ lawˇ nya meh. Kʼoeˇ loꞈ-ehˇ dzaˬ la gʼo cehˇ kʼaˇ 
lawˇ ngeh, saˬ loˬ tsiˇ tiˬ heˬ 45. 24b-ahˇ haw-awˬ* ya lawˇ caw meh.  

http://pt-br.bibles.org/ahk-AHK/Ezek/47#Ezek.46.11!f.1

12“Dzoeˬ dzaˬ-eu sahˬ paˬ zaˬ yo gʼaˬ, Sahˬpaˬ Miˬyehˇ-ahˇ nui ma keuˆ-awˇ lawˇ 
nehˬ mawꞈ ngeh, mawˇ lah-ehˇ miˬ dzaˬ-ahˇ dzah puiˆ-awˇ lawˇ-eu jeˬ lawˇ-eu maˬ 
kaˬ, cawˬ cawˬ taꞈ-eu lawˇ-eu jeˬ lawˇ-eu maˬ kaˬ, nahˇ ma doˆ kʼehˬ paw neh laꞈ 
kʼoeˇ pu kaˬ-ahˇ uˇ leˇ-eu lahˇ kʼehˬ kʼoeˇ kʼehˬ ya pah nehˬ meh. Jawˇ nah-ahˇ kʼaˇ 
lawˇ-eu loꞈ-ehˇ aˬ yawꞈ ya lawˇ-awˇ, aˬ yawꞈ gʼoꞈ doˆ le gʼaˬ ngeh, lahˇ kʼehˬ paˇ ya 
piˬ tehˬ taˬ-eu meh.  

Aˬ yawꞈ nah yawꞈ lawˇ-eu jeˬ 

13Sahˬpaˬ Miˬyehˇ ehˇ-eu, “Yawˬ shawˬ na luꞈ, maˇ byawꞈ maˬ baw-eu yawˇ zaˬ tiˬ 
mawˇ, mawˇ lah-ehˇ dzah puiˆ-awˇ Sahˬpaˬ Miˬyehˇ-ahˇ ya lawˇ meh. Aˬ yawꞈ nah 
yawꞈ maˬ bi tsehˆ leˇ ni, kʼoeˇ loꞈ-ehˇ ya lawˇ meh.  
14Cehˇ meu koꞈ bymˇ tiˬ bymˇ eˇpaˬ-ahˇ 1/6 eˇpaˬ-aˬ, tiˬ ciˇ loˇ ehˇ gʼaˬ ni byah-eu 
meh. * saˬ loˬ tsiˇ smˬ bymˇ tiˬ bymˇ heˬ 1/3 heˬ-aˬ, tiˬ liˆ ehˇ gʼaˬ ni byah-eu meh. * 
keuˬ-awˇ dzaˬ la gʼo cehˇ lawˇ-eu jeˬ, yawˬ shawˬ na luꞈ ya lawˇ meh. Sahˬpaˬ 
Miˬyehˇ-ahˇ kʼoeˇ loꞈ-ehˇ lawˇ-eu jeˬ tiˬ jawˇ-iˬ gʼaˬ maˬ ya bi baˬ-iˇ-a. 
15Yawˇ zaˬ, cehˇ meu hawˇ-eu saˬ loˬ tsiˇ heu deuˬ, mˬ maˬ maˬ byaˆ zaˇ ziˇ, Sahˬpaˬ 
Miˬyehˇ-ahˇ aˬ yawꞈ shawˬ yawꞈ ya lawˇ meh.” 

Sahˬ paˬ-euˬ miˇ tsaˬ 

16Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ dawˬ biꞈ-eu meh. 
“Dzoeˬ dzaˬ-eu sahˬ paˬ zaˬ yo tiˬ gʼaˬ, yawˬ ha-euˬ miˇ tsaˬ yawˬ ha-eu aˬ li tiˬ gʼaˬ 
na-ahˇ laꞈ sawˬ biꞈ nehˬ naˇ, miˇ tsaˬ kʼoeˇ aˬ yawꞈ-euˬ aˬ li-euˬ miˇ tsaˬ pyeuꞈ-iˇ-
awˇ, sahˬ paˬ-euˬ aˇ jeuˬ aˇ ca-ahˇ taꞈ-eu miˇ tsaˬ pyeuꞈ-eu meh.  
17Ehˇ kʼawꞈ, sahˬ paˬ zaˬ yo kʼoeˇ gʼaˬ aˬ yawꞈ-euˬ gaˇ mˇ-eu tsawˇ haˬ tiˬ gʼaˬ na-ahˇ 
aˬ yawꞈ-euˬ miˇ tsaˬ biꞈ nehˬ naˇ, buˬ-iˇ law-iˇ-eu aˇ kʼoꞈ keuˆ le ngeh, dzoeˬ dzaˬ-eu 
sahˬ paˬ zaˬ yo-euˬ miˇ tsaˬ paˇ pyeuꞈ kʼoꞈ-iˇ-eu meh. Miˇ tsaˬ kʼoeˇ aˬ yawꞈ-euˬ 
pyeuꞈ-awˇ, aˬ yawꞈ hawˇ-eu aˬ yawꞈ-euˬ aˬ li deuˬ tehꞈ-ehˇ geuꞈ tsehˆ tsehˆ nya-eu 
meh.  
18Dzoeˬ dzaˬ-eu sahˬ paˬ zaˬ yo-aˬ, miˇ kʼahˬ zaˬ deuˬ-euˬ mˇ myawˬ tiˬ jeˬ-iˬ maˬ 
ya yuˇ geuꞈ-a. Ngaˬ-euˬ tsawˇ haˬ pyeuꞈ-eu miˇ kʼahˬ zaˬ deuˬ-euˬ miˇ tsaˬ maˬ ya 
kʼaˆ geuꞈ-eu gʼaˇ duˬ, aˬ yawꞈ-euˬ aˬ li deuˬ-ahˇ miˇ tsaˬ biꞈ ngeh, aˬ yawꞈ-euˬ miˇ 
tsaˬ tehꞈ-ehˇ ya biꞈ meh.” 

Uˬ duˬ tahˬ nymˇ nymˇ ma-euˬ miˬ dzaˬ tsawˬ bu 

19Kʼoeˇ naˇ, laꞈ oˆ paw pyawˬ-ahˇ neh laꞈ kʼoeˇ pu kaˬ-ahˇ uˇ leˇ-eu lahˇ kʼehˬ dawˬ 
peh, laꞈ taˆ paw pyawˬ-ahˇ mehˬ shiˬ pyawˇ-ehˇ tsoˆ taˬ-euˬ kuˆ lawˆ deuˬ-euˬ gʼoˆ 
kʼehˬ-ahˇ, tsawˇ haˬ kʼoeˇ gʼaˬ ngaˬ-ahˇ sheuˬ gʼeh nehˬ laꞈ-euˬ meh. Kuˆ lawˆ kʼoeˇ 
deuˬ-aˬ, piˇ ma deuˬ-euˬ muiˬ-eu shawˇ-eu kuˆ lawˆ deuˬ meh. Kuˆ lawˆ kʼoeˇ deuˬ-
euˬ nahˇ ma ga kʼehˬ paw dzeˇ tsahˇ-ahˇ aˬ yawꞈ laꞈ noeˇ toeˬ ceh-eu meh. 
20Aˬ yawꞈ ehˇ-eu, “Heu tsahˇ-aˬ, iˬ baˇ shawˇ-eu lawˇ-eu jeˬ hawˇ-eu, dziˇ dzoˆ 
tsoeˬ-eu lawˇ-eu jeˬ gʼaˇ duˬ, piˇ ma deuˬ shaˬ jiˇ kʼoeˇ gaˇ caꞈ-awˇ, dzaˬ la gʼo cehˇ 
lawˇ-eu jeˬ-ahˇ kʼoeˇ gaˇ ba jaꞈ-eu meh. Muiˬ-eu shawˇ-eu jeˬ laꞈ nyiˇ pu kaˬ-ahˇ yuˇ 
nyawˬ gʼeh-awˇ, miˇ kʼahˬ zaˬ deuˬ-ahˇ maˬ bi guˬ leˇ-eu gʼaˇ duˬ, aˬ yawꞈ maꞈ kʼoeˇ 
gaˇ caꞈ-eu meh.” 

http://pt-br.bibles.org/ahk-AHK/Ezek/47#Ezek.46.14!f.1
http://pt-br.bibles.org/ahk-AHK/Ezek/47#Ezek.46.14!f.2
http://pt-br.bibles.org/ahk-AHK/Ezek/47#Ezek.46.17!f.1

21Kʼoeˇ naˇ, tsawˇ haˬ kʼoeˇ gʼaˬ ngaˬ-ahˇ laꞈ nyiˇ pu kaˬ-ahˇ sheuˬ doˆ gʼeh-awˇ, laꞈ 
coeˇ oeˬ coeˇ-ahˇ sheuˬ jawˬ nehˬ laꞈ-euˬ meh. Laꞈ coeˇ aˬ yawꞈ coeˇ yawˬ-ahˇ laꞈ 
nyiˇ pu kaˬ kaˬ zaˬ tiˬ kaˬ jaˆ-eu ngaˇ paˇ mawˇ-euˬ ma.  
22Laꞈ nyiˇ pu kaˬ-euˬ laꞈ coeˇ oeˬ coeˇ-ahˇ, yaw mahˇ paw tseˇ lmˇ byah-awˇ, yaw jeˇ 
paw shiꞈ lmˇ nui paˆ byah-eu pu kaˬ kaˬ zaˬ jaˆ-eu meh.  
23Pu kaˬ yawˬ kaˬ na luꞈ-ahˇ kʼaˬ lo gawˬ lahˇ taˬ-awˇ, kaˇ pyawˇ dawˬ peh miˬ dzaˬ 
tsawˬ bu jahˇ taˬ-euˬ meh. 
24“Heu deuˬ-aˬ, miˇ kʼahˬ zaˬ deuˬ neh kʼaˇ hehˇ laꞈ-euˬ lawˇ-eu shehˇ-eu jeˬ-ahˇ, Uˬ 
duˬ tahˬ nymˇ nymˇ ma laꞈ kʼoeˇ gaˇ mˇ-eu tsawˇ haˬ deuˬ ya caꞈ-eu jawˇ duˬ meh” 
lehˇ, tsawˇ haˬ kʼoeˇ gʼaˬ ngaˬ-ahˇ ehˇ-eu meh.  

Yeˬsaˬgeˬlaˇ 47 

Uˬ duˬ tahˬ nymˇ nymˇ ma-ahˇ neh yoeˇ doˆ le-euˬ lawˇ gawˆ 

1Uˬ duˬ tahˬ nymˇ nymˇ ma-euˬ gʼoˆ kʼehˬ-ahˇ, tsawˇ haˬ kʼoeˇ gʼaˬ ngaˬ-ahˇ paˇ 
sheuˬ kʼoꞈ gʼeh-euˬ meh. Gʼoˆ kʼehˬ-euˬ laꞈ oˆ neh iˇ cuꞈ yoeˇ doˆ le-awˇ, Uˬ duˬ tahˬ 
nymˇ nymˇ ma mehˬ shiˬ ciˬ pyawˇ taˬ-euˬ nahˇ ma doˆ kʼehˬ paw yoeˇ ka gʼeh-euˬ 
meh. Uˬ duˬ tahˬ nymˇ nymˇ ma-euˬ laꞈ oˆ pyawˬ-ahˇ, lawˇ duˬ-euˬ laꞈ oˆ paw paˆ-
ehˇ yoeˇ ka leꞈ-euˬ meh.  
2Kʼoeˇ naˇ, lahˇ kʼehˬ laꞈ taˆ paw kʼehˬ-ahˇ neh, Uˬ duˬ tahˬ nymˇ nymˇ ma-euˬ lahˇ 
laꞈ nyiˇ, tsawˇ haˬ kʼoeˇ gʼaˬ ngaˬ-ahˇ sheuˬ doˆ gʼeh-awˇ, nahˇ ma doˆ kʼehˬ paw 
pyawˬ-ahˇ jaˆ-eu lahˇ kʼehˬ-ahˇ sheuˬ jawˬ keuˆ laꞈ-euˬ meh. Lahˇ kʼehˬ kʼoeˇ kehˬ-
euˬ laꞈ oˆ paw pyawˬ-ahˇ neh, lawˇ gawˆ gawˆ zaˬ tiˬ gawˆ yoeˇ doˆ le-euˬ meh. 
3Tsawˇ haˬ kʼoeˇ gʼaˬ daˇ dza yuˇ-awˇ, lawˇ gawˆ caw caw-ehˇ nahˇ ma doˆ kʼehˬ 
paw nyiˬ yaˇ ngaˬ tseˇ lmˇ dehˬ ka gʼeh-awˇ, ngaˬ-ahˇ lawˇ gawˆ bi tsehˆ laꞈ ngeh, aˬ 
kuiˇ kuiˇ nuiꞈ-ahˇ keuˆ ni naꞈ laˇ-eu meh.  
4Kʼoeˇ naˇ, nyiˬ yaˇ ngaˬ tseˇ lmˇ paˇ dza ka gʼeh-awˇ, tiˬ poˆ paˇ uˇ-iˇ haw ngeh aˬ 
kuiˇ pawˬ tsuiꞈ-ahˇ keuˆ ni naꞈ laˇ-eu meh. Nyiˬ yaˇ ngaˬ tseˇ lmˇ paˇ dza ka gʼeh 
ngeh, joꞈ-ahˇ keuˆ ni naꞈ laˇ-eu meh. 
5Laꞈ oˆ paw nyiˬ yaˇ ngaˬ tseˇ lmˇ paˇ dza ka gʼeh ngeh, iˇ cuꞈ naꞈ dui dui-eu miˇ 
neh, iˇ diˬ maˬ diˬ naˇ maˬ tsehˆ nya ni jaˆ-eu meh. 
6“Tsawˇ haˬ zaˬ-oˇ, heu deuˬ dawˬ tawˆ luꞈ yaw muiˬ paˬ-ehˇ juiˇ taˬ-awˬ” lehˇ, 
tsawˇ haˬ kʼoeˇ gʼaˬ ngaˬ-ahˇ ehˇ-eu meh. Kʼoeˇ naˇ, lawˇ baˬ lawˇ deh-ahˇ, tsawˇ haˬ 
kʼoeˇ gʼaˬ ngaˬ-ahˇ paˇ sheuˬ kʼoꞈ doˆ nehˬ laꞈ-euˬ meh.  
7Lawˇ baˬ kʼoeˇ baˬ heu baˬ-ahˇ aˇ bawˇ gʼawˬ mya ni dehꞈ luꞈ gaˇ ngaˇ ya mawˇ-euˬ 
ma.  
8Tsawˇ haˬ kʼoeˇ gʼaˬ ngaˬ-ahˇ heu loꞈ-ehˇ ehˇ-eu meh. “Lawˇ baˬ heu gawˆ-aˬ, miˇ 
kʼahˬ heu kʼahˬ nyiˬ tsehˆ-ehˇ nahˇ ma doˆ kʼehˬ paw yoeˇ ka gʼeh-awˇ, Yawˇdaˬ 
lawˇ baˬ-ahˇ yoeˇ tsmˇ-iˇ-awˇ, shiˇ-eu iˬ ma laˆ shaˆ-ahˇ yoeˇ ahˇ-eu meh. Shiˇ-eu iˬ 
ma laˆ shaˆ-ahˇ yoeˇ ahˇ ngeh, kʼoeˇ gaˇ dahˬ-eu saˬ deuꞈ kuiˇ-eu iˇ cuꞈ-ahˇ, saˬ deuꞈ 
maˬ kuiˇ-eu iˇ cuꞈ iˇ lahˬ ka nehˬ gaˇ duˇ-eu meh.  

9Iˇ cuꞈ heu gawˆ kʼaˇ yoeˇ ka gʼeh gaˇ, jeˬ zaˬ hawˇ-eu ngaˬ shaˬ yawˬ jeˬ na luꞈ jawˇ 
kuꞈ-eu meh. Lawˇ baˬ heu gawˆ-aˬ, Shiˇ-eu iˬ ma laˆ shaˆ iˇ cuꞈ-ahˇ yaw shuiꞈ shuiꞈ-
ehˇ paˇ bi pyeuꞈ laˇ-awˇ, aˬ yawꞈ kʼaˇ yoeˇ ka gʼeh gaˇ, yawˬ jeˬ na luꞈ-ahˇ yaw dehꞈ 
bi dehꞈ-eu meh.  
10Eˬgeˬdiˇ lawˇ gawˆ-ahˇ neh Eˬneˬgaˬleˬ lawˇ gawˆ-ahˇ doˆ ni, shiˇ-eu iˬ ma laˆ 
shaˆ-euˬ lawˇ deh kʼoeˇ tiˬ li, ngaˬ shaˬ poˆ dzaˬ-eu tsawˇ haˬ tiˬ byah ni jawˇ-awˇ, 
aˬ yawꞈ maꞈ-euˬ za sheu lawꞈ taˬ-awˇ jaˆ tehꞈ-a. Gʼahˇ ceh-euˬ iˬ ma laˆ shaˆ-ahˇ 
ngaˬ shaˬ aˇ jeuˬ kʼaˇ jawˇ-eu myaˆ ni, kʼoeˇ gaˇ kʼawꞈ jawˇ tehꞈ-a.  
11Ehˇ kʼawꞈ, lawˇ deh caw caw-ehˇ jaˆ-eu lah yaˬ deuˬ hawˇ-eu lah deuˬ-ahˇ dahˬ-
eu iˇ cuꞈ deuˬ maˬ shawˇ-ehˇ, aˬ myah luꞈ saˬ deuꞈ kuiˇ tehꞈ-a. 
12Lawˇ baˬ kʼoeˇ gawˆ-euˬ lawˇ deh nyiˬ paw luꞈ, aˇ siˬ dzaˬ nya-eu aˇ bawˇ gʼawˬ 
mya jeˬ dehꞈ tehꞈ-a. Aˇ bawˇ kʼoeˇ deuˬ aˇ paꞈ tiˬ jawˇ-iˬ maˬ nyoeˬ-iˇ-ehˇ, aˇ siˬ maˬ 
tsehˆ leˇ ni siˬ tehꞈ-a. Aˇ bawˇ kʼoeˇ deuˬ Uˬ duˬ tahˬ nymˇ nymˇ ma-ahˇ neh yoeˇ 
doˆ le-euˬ lawˇ baˬ kʼoeˇ gawˆ-euˬ iˇ cuꞈ za luꞈ-eu baˬ da neh, ba la yawˬ siˬ na luꞈ aˇ 
siˬ yaw shuiꞈ siˬ le tehꞈ-a. Aˬ yawꞈ maꞈ-euˬ aˇ siˬ deuˬ dzaˇ pyeuꞈ-awˇ, aˇ paꞈ deuˬ 
jaˆ gʼaˬ pyeuꞈ tehꞈ-a.” 

Miˇ kʼahˬ kʼoeˇ kʼahˬ-euˬ miˇ kaˬ 

13Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ heu loꞈ-ehˇ ehˇ-eu meh. “Iˇsaˬleˬlaˆ 
tsawˇ jeuˬ tseˇ nyiˬ jeuˬ ya biˇ geuꞈ-eu miˇ kʼahˬ kʼoeˇ kʼahˬ-euˬ miˇ kaˬ-aˬ, heu loꞈ-
ehˇ meh. Yoˇsehˆ tsawˇ jeuˬ-ahˇ miˇ tsaˬ nyiˬ tsahˇ oꞈ-eu meh.  
14Miˇ kʼahˬ heu kʼahˬ biꞈ ma lehˇ, naw maꞈ-euˬ aˬ poeˬ aˬ bawˇ deuˬ-ahˇ ngaˇ saˇ jaˇ 
dzaˬ taˬ-euˬ jaˆ-eu ma. Nymˬ-mˇ, naw maꞈ yaw kaˬ miˇ kʼahˬ heu kʼahˬ biˇ geuꞈ-
awˬ.  
15“Laꞈ taˆ paw pyawˬ miˇ kaˬ-aˬ, Gʼahˇ ceh-euˬ iˬ ma laˆ shaˆ-ahˇ neh nahˇ ma doˆ 
kʼehˬ paw Heˬdaˬloˬ meuˬ, Haˬmaˆ gʼaˬ lahˇ, Zeˬdaˇ meu,  
16Daˬmaˬsehˇ meuˬ hawˇ-eu Haˬmaˆ meuˬ yaw kaˬ-ahˇ jaˆ-eu Beˬloˇdaˬ meuˬ hawˇ-
eu Siˇbaˬleˬ meuˬ-euˬ nyiˬ tsehˆ-ehˇ, Hawˇlahˬ miˇ kʼahˬ-euˬ miˇ kaˬ dawˬ peh jaˆ-
eu Haˬzeuˬhaˬtiˇkawˇ meuˬ-ahˇ keuˆ ni meh.  
17Laꞈ taˆ paw pyawˬ miˇ kaˬ-aˬ, Gʼahˇ ceh-euˬ iˬ ma laˆ shaˆ-ahˇ neh nahˇ ma doˆ 
kʼehˬ paw dzeˇ-ehˇ, Daˬmaˬsehˇ meuˬ-euˬ laꞈ taˆ paw miˇ kaˬ-ahˇ jaˆ-eu Haˬzaˇeˇnoˬ 
meuˬ nyiˬ tsehˆ-ehˇ, kʼoeˇ-euˬ laꞈ taˆ paw paˇ jaˆ-eu Haˬmaˆ meuˬ-ahˇ keuˆ ni meh.  
18“Nahˇ ma doˆ kʼehˬ paw pyawˬ miˇ kaˬ-aˬ, Hawˇlahˬ meuˬ hawˇ-eu Daˬmaˬsehˇ 
meuˬ yaw kaˬ-ahˇ jaˆ-eu Haˬzaˇeˇnoˬ meuˬ-ahˇ neh, laꞈ oˆ paw pyawˬ-ehˇ Giˇlaˆ miˇ 
kʼahˬ hawˇ-eu Iˇsaˬleˬlaˆ miˇ kʼahˬ yaw kaˬ-ahˇ yoeˇ ka-eu Yawˇdaˬ lawˇ baˬ caw 
caw-ehˇ, Shiˇ-eu iˬ ma laˆ shaˆ dawˬ peh jaˆ-eu Taˬmaˬ meuˬ-ahˇ keuˆ ni meh.  
19“Laꞈ oˆ paw pyawˬ miˇ kaˬ-aˬ, Taˬmaˬ meuˬ-ahˇ neh dahˬ beh-awˇ, Meˬliˇbaˆ 
Kaˬdeˬshaˇ lawˇ gawˆ deuˬ jaˆ gaˇ neh, Iˇjiˇtuˆ lawˇ baˬ caw caw-ehˇ Gʼahˇ ceh-euˬ iˬ 
ma laˆ shaˆ-ahˇ keuˆ ni meh.  
20“Nahˇ ma ga kʼehˬ paw pyawˬ miˇ kaˬ-aˬ, Gʼahˇ ceh-euˬ iˬ ma laˆ shaˆ pyeuꞈ-awˇ, 
laꞈ taˆ paw Haˬmaˆ gʼaˬ lahˇ jaˆ gaˇ keuˆ ni meh.  
21“Miˇ kʼahˬ heu kʼahˬ naw maꞈ Iˇsaˬleˬlaˆ tsawˇ jeuˬ yaw kaˬ biˇ tsaˬ geuꞈ-awˬ.  

22Kʼoeˇ-aˬ, mˬ maˬ maˬ byaˆ zaˇ ziˇ naw maꞈ-ahˇ oꞈ-eu jeˬ biˇ meh. Naw maꞈ miˇ tsaˬ 
biˇ ngeh, naw maꞈ nehˬ-ehˇ jawˇ luꞈ-eu aˬ cawˬ tsawˇ jeuˬ deuˬ hawˇ-eu, heu gaˇ 
dehꞈ le-euˬ tsawˇ haˬ deuˬ-ahˇ kʼawꞈ ya biˇ oꞈ nehˬ meh. Aˬ yawꞈ maꞈ-ahˇ Iˇsaˬleˬlaˆ 
miˇ kʼahˬ zaˬ lehˇ ya sawˇ-awˇ, shehˆ tsaˬ tsaˬ-eu laꞈ kʼoeˇ miˇ tsaˬ biˇ geuꞈ ngeh, aˬ 
yawꞈ maꞈ-ahˇ kʼawꞈ ya bi oꞈ leˇ meh.  
23Aˬ cawˬ tsawˇ jeuˬ yawˬ gʼaˬ na luꞈ, aˬ yawꞈ kʼaˇ jawˇ taꞈ-eu Iˇsaˬleˬlaˆ tsawˇ jeuˬ 
tiˬ jeuˬ-ahˇ oꞈ-eu miˇ tsaˬ laꞈ kʼoeˇ, aˬ yawꞈ gʼaˇ duˬ miˇ tsaˬ jaˆ meh lehˇ, Dawˬ tawˆ 
kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma.” 

Yeˬsaˬgeˬlaˇ 48 

Miˇ kʼahˬ biˇ geuꞈ-euˬ 

1Heu-aˬ, Iˇsaˬleˬlaˆ tsawˇ jeuˬ deuˬ-euˬ tsawˇ myahˇ meh. Laꞈ taˆ paw pyawˬ-ahˇ, 
Daˬ tsawˇ jeuˬ gʼaˇ duˬ miˇ tsaˬ tiˬ tsahˇ oꞈ-eu meh. Gʼahˇ ceh-euˬ iˬ ma laˆ shaˆ-ahˇ 
neh nahˇ ma doˆ kʼehˬ paw dzeˇ-ehˇ, Heˬdaˬloˬ meuˬ, Haˬmaˆ gʼaˬ lahˇ heu deuˬ 
nyiˬ tsehˆ-ehˇ, Daˬmaˬsehˇ meuˬ hawˇ-eu Haˬmaˆ meuˬ yaw kaˬ-ahˇ jaˆ-eu 
Haˬzaˇeˇnoˬ meuˬ-ahˇ keuˆ ni meh.  
2Daˬ tsawˇ jeuˬ-euˬ miˇ tsaˬ laꞈ oˆ, nahˇ ma doˆ kʼehˬ ga kʼehˬ nyiˬ tsehˆ-ehˇ, miˇ kaˬ 
taꞈ taꞈ-ehˇ laꞈ oˆ paw pyawˬ-ahˇ jaˆ ka leꞈ-euˬ tsawˇ jeuˬ tiˬ jeuˬ saˇ-iˬ tiˬ jeuˬ-ahˇ oꞈ-
eu miˇ tsaˬ deuˬ-aˬ, heu loꞈ-ehˇ meh. Daˬ tsawˇ jeuˬ-euˬ miˇ tsaˬ laꞈ oˆ, Aˬshaˬ tsawˇ 
jeuˬ-euˬ miˇ tsaˬ jaˆ-eu meh.  
3Aˬshaˬ tsawˇ jeuˬ-euˬ miˇ tsaˬ laꞈ oˆ, Naˬtaˬliˇ tsawˇ jeuˬ-euˬ miˇ tsaˬ jaˆ-eu meh.  
4Naˬtaˬliˇ tsawˇ jeuˬ-euˬ miˇ tsaˬ laꞈ oˆ, Maˬnaˇseˬ tsawˇ jeuˬ-euˬ miˇ tsaˬ jaˆ-eu 
meh.  
5Maˬnaˇseˬ tsawˇ jeuˬ-euˬ miˇ tsaˬ laꞈ oˆ, Eˇpaˬleˬ tsawˇ jeuˬ-eu miˇ tsaˬ jaˆ-eu meh. 
6Eˇpaˬleˬ tsawˇ jeuˬ-euˬ miˇ tsaˬ laꞈ oˆ, Luˇbeˬ tsawˇ jeuˬ-euˬ miˇ tsaˬ jaˆ-eu meh.  
7Luˇbeˬ tsawˇ jeuˬ-euˬ miˇ tsaˬ laꞈ oˆ, Yuˇdaˆ tsawˇ jeuˬ-euˬ miˇ tsaˬ jaˆ-eu meh.  

Miˇ kʼahˬ-euˬ gʼahˇ ceh dehˬ doˆ-euˬ miˇ tsaˬ 

8Yuˇdaˆ tsawˇ jeuˬ-euˬ miˇ tsaˬ nehˬ-ehˇ nahˇ ma doˆ kʼehˬ ga kʼehˬ-ehˇ miˇ kaˬ taꞈ-
eu miˇ tsaˬ pehˇ tsahˇ kʼoeˇ tsahˇ ya dehˬ doˆ taˬ meh. Miˇ tsaˬ kʼoeˇ tsahˇ-ahˇ laꞈ taˆ 
paw pyawˬ-ahˇ neh laꞈ oˆ paw pyawˬ-ahˇ daˇ dza dehˬ ka leꞈ ngeh, koꞈ heˇ nyiˬ yaˇ 
ngaˬ tseˇ lmˇ ya bi byah-awˇ, yaw mahˇ paw Iˇsaˬleˬlaˆ tsawˇ jeuˬ aˬ yawꞈ jeuˬ 
yawꞈ-ahˇ oꞈ-eu miˇ tsaˬ nehˬ-ehˇ tiˬ kawˆ mah ni ya bi tsaˬ-eu meh. Uˬ duˬ tahˬ 
nymˇ nymˇ ma-ahˇ pehˇ tsahˇ heu tsahˇ laꞈ kʼoeˇ ya bi jaˆ-eu meh.  
9Miˇ tsaˬ kʼoeˇ tsahˇ-euˬ gʼahˇ ceh nyiˬ paˆ-ehˇ, yaw mahˇ paw koꞈ heˇ nyiˬ yaˇ ngaˬ 
tseˇ lmˇ hawˇ-eu, yaw jeˇ paw ngaˬ heˇ lmˇ byah-eu miˇ tsaˬ tiˬ tsahˇ, Sahˬpaˬ 
Miˬyehˇ-ahˇ ya a nehˬ-eu meh.  
10Muiˬ-eu shawˇ-eu miˇ tsaˬ heu tsahˇ laꞈ kʼoeˇ, piˇ ma deuˬ gʼaˇ duˬ pehˇ tsahˇ tiˬ 
tsahˇ ya taˬ doˆ nehˬ-eu meh. Nahˇ ma doˆ kʼehˬ ga kʼehˬ-ehˇ koꞈ heˇ nyiˬ yaˇ ngaˬ 
tseˇ lmˇ hawˇ-eu, yaw jeˇ paw nyiˬ heˇ ngaˬ yaˇ lmˇ byah ni ya dehˬ nehˬ meh. Miˇ 
tsaˬ pehˇ tsahˇ heu tsahˇ-euˬ gʼahˇ ceh nyiˬ paˆ-ehˇ, Sahˬpaˬ Miˬyehˇ-euˬ Uˬ duˬ tahˬ 
nymˇ nymˇ ma ya bi jaˆ meh.  

11Miˇ tsaˬ heu tsahˇ-aˬ, Zaˬdoˆ-euˬ zaˬ deuˬ uˆ deuˬ pyeuꞈ-eu piˇ ma deuˬ gʼaˇ duˬ 
meh. Iˇsaˬleˬlaˆ tsawˇ jeuˬ gaˇ ma cah bahˬ ngeh, Leˬbiˇ tsawˇ jeuˬ pyeuꞈ-eu piˇ ma 
nui deuˬ loꞈ-ehˇ aˬ yawꞈ maꞈ gaˇ ma maˬ bahˬ ni saˇ jaˇ ziꞈ-euˬ meh.  
12Kʼoeˇ miˇ neh, Leˬbiˇ tsawˇ jeuˬ-ahˇ oꞈ-eu miˇ tsaˬ dawˬ peh aˬ yawꞈ maꞈ-ahˇ oꞈ-
eu miˇ tsaˬ tiˬ tsahˇ ya bi jaˆ meh. Miˇ tsaˬ kʼoeˇ tsahˇ-aˬ, aˬ cawˬ naˆ maˬ tseˇ muiˬ-
eu shawˇ-eu miˇ tsaˬ pehˇ tsahˇ meh.  
13Piˇ ma deuˬ-euˬ miˇ tsaˬ kʼoeˇ tsahˇ laꞈ oˆ, Leˬbiˇ tsawˇ haˬ deuˬ-ahˇ oꞈ-eu miˇ tsaˬ 
tiˬ tsahˇ ya bi jaˆ meh. Miˇ tsaˬ kʼoeˇ tsahˇ kʼawꞈ, nahˇ ma doˆ kʼehˬ ga kʼehˬ-ehˇ koꞈ 
heˇ nyiˬ yaˇ ngaˬ tseˇ lmˇ ya bi byah-awˇ, yaw jeˇ paw nyiˬ heˇ ngaˬ yaˇ lmˇ ya bi 
byah meh.  
14Sahˬpaˬ Miˬyehˇ-ahˇ a nehˬ taˬ-euˬ miˇ tsaˬ kʼoeˇ tsahˇ-aˬ, miˇ kʼahˬ kʼoeˇ kʼahˬ laꞈ 
kʼoeˇ aˬ cawˬ taꞈ-ehˇ muiˬ dzehˬ-eu miˇ tsaˬ pyeuꞈ-awˇ, ahˬ-eu maˬ ehˇ, dehˬ paˇ 
geuꞈ-eu maˬ ehˇ, maˬ ya jahˇ-a. Kʼoeˇ-aˬ, muiˬ dui shawˇ dui dui-awˇ, Sahˬpaˬ 
Miˬyehˇ-ahˇ oꞈ-eu pehˇ tsahˇ meh.  
15Miˇ tsaˬ kʼoeˇ tsahˇ laꞈ kʼoeˇ yaw mahˇ paw koꞈ heˇ nyiˬ yaˇ ngaˬ tseˇ lmˇ hawˇ-eu 
yaw jeˇ paw tiˬ heˇ nyiˬ yaˇ ngaˬ tseˇ lmˇ byah-eu pehˇ tsahˇ tiˬ tsahˇ dzeˇ-eu meh. 
Pehˇ tsahˇ kʼoeˇ muiˬ-eu shawˇ-eu miˇ tsaˬ maˬ ngeuˇ-a. Ehˇ kʼawꞈ tsawˇ haˬ dawˬ 
tawˆ luꞈ gʼaˇ duˬ pyeuꞈ-eu meh. Aˬ yawꞈ maꞈ kʼoeˇ gaˇ jawˇ-awˇ mˇ dzaˬ kʼawꞈ dawˇ 
nya-eu meh. Miˇ tsaˬ kʼoeˇ tsahˇ-euˬ gʼahˇ ceh meuˬ ya tsoˆ-eu meh. 
16Meuˬ kʼoeˇ meuˬ-aˬ tiˬ heˇ tiˬ yaˇ nyiˬ tseˇ ngaˬ lmˇ oeˬ bawˬ ya bi byah-eu meh.  
17Meuˬ kʼoeˇ-euˬ gaˇ dzeˇ tiˬ jawˬ, yaw jeˇ paw koꞈ tseˇ nyiꞈ lmˇ nui paˆ byah-eu pu 
kaˬ ya bi jaˆ-eu meh.  
18Muiˬ-eu shawˇ-eu miˇ tsaˬ pehˇ tsahˇ-euˬ laꞈ oˆ dzaˬ-ahˇ tuˆ ni tsoˆ-euˬ meuˬ kʼoeˇ 
meuˬ-euˬ miˇ tsaˬ dehˬ doˆ gʼaˬ ngeh, miˇ tsaˬ kʼoeˇ tsahˇ laꞈ kʼoeˇ dzeˇ laˇ-euˬ miˇ 
tsaˬ-aˬ, nahˇ ma doˆ kʼehˬ paw nyiˬ heˇ ngaˬ yaˇ lmˇ hawˇ-eu, nahˇ ma ga kʼehˬ paw 
nyiˬ heˇ ngaˬ yaˇ lmˇ meh. Yaw jeˇ paw tiˬ heˇ nyiˬ yaˇ ngaˬ tseˇ lmˇ byah-eu meh. 
Kʼoeˇ-aˬ, meuˬ kʼoeˇ meuˬ-ahˇ jawˇ-eu tsawˇ haˬ deuˬ mˇ dzaˬ-eu gʼaˇ duˬ meh.  
19Meuˬ kʼoeˇ meuˬ-ahˇ kʼaˇ jawˇ-eu tsawˇ haˬ aˬ geu gʼaˬ maˬ kaˬ, tsawˇ jeuˬ maˬ 
tseˇ paˆ ni miˇ tsaˬ kʼoeˇ tsahˇ-ahˇ mˇ dzaˬ nya-eu meh.  
20Miˇ kʼahˬ-euˬ gʼahˇ ceh nyiˬ paˆ-ehˇ dehˬ doˆ taˬ-euˬ miˇ tsaˬ kʼoeˇ tsahˇ-ahˇ, meuˬ 
kʼoeˇ meuˬ ahˇ leˇ-ehˇ, pehˇ tsahˇ tsahˇ lah-ehˇ dehˬ haw ngeh, koꞈ heˇ nyiˬ yaˇ ngaˬ 
tseˇ lmˇ oeˬ bawˬ byah-eu meh.  
21Muiˬ-eu shawˇ-eu miˇ tsaˬ kʼoeˇ tsahˇ-euˬ kʼoeˇ dzeˇ heu dzeˇ dzehˬ laˇ-euˬ miˇ 
tsaˬ hawˇ-eu, meuˬ kʼoeˇ meuˬ laꞈ kʼoeˇ jaˆ-eu myawˬ gahˬ deuˬ-aˬ, dzoeˬ dzaˬ-eu 
sahˬpaˬ zaˬ yo-euˬ mˇ myawˬ meh. Koꞈ heˇ nyiˬ yaˇ ngaˬ tseˇ lmˇ byah-eu miˇ tsaˬ 
kʼoeˇ tsahˇ-ahˇ neh, nahˇ ma doˆ kʼehˬ paw jaˆ-eu miˇ kaˬ-ahˇ keuˆ ni maˬ ehˇ, nahˇ 
ma ga kʼehˬ paw Gʼahˇ ceh-euˬ iˬ ma laˆ shaˆ-ahˇ keuˆ ni maˬ ehˇ, dzoeˬ dzaˬ-eu 
sahˬpaˬ zaˬ yo-euˬ miˇ tsaˬ meh. Uˬ duˬ tahˬ nymˇ nymˇ ma tsoˆ taˬ-euˬ muiˬ-eu 
shawˇ-eu miˇ tsaˬ kʼoeˇ tsahˇ-aˬ, aˬ yawꞈ-euˬ miˇ tsaˬ gʼahˇ ceh jaˆ-eu meh.  
22Kʼoeˇ miˇ neh, Leˬbiˇ tsawˇ haˬ deuˬ-euˬ myawˬ gahˬ hawˇ-eu meuˬ kʼoeˇ meuˬ-
euˬ myawˬ gahˬ deuˬ-aˬ, dzoeˬ dzaˬ-eu sahˬpaˬ zaˬ yo-euˬ miˇ tsaˬ gʼahˇ ceh jaˆ-eu 

meh. Dzoeˬ dzaˬ-eu sahˬpaˬ zaˬ yo-euˬ miˇ tsaˬ kʼoeˇ-aˬ, Yuˇdaˆ tsawˇ jeuˬ-euˬ miˇ 
tsaˬ hawˇ-eu Beˬyaˬmiˬ tsawˇ jeuˬ-euˬ miˇ tsaˬ yaw kaˬ-ahˇ jaˆ-eu meh.  

Iˇsaˬleˬlaˆ tsawˇ jeuˬ nui deuˬ-euˬ miˇ tsaˬ 

23Muiˬ-eu shawˇ-eu miˇ tsaˬ kʼoeˇ tsahˇ-euˬ laꞈ oˆ paw nahˇ ma doˆ kʼehˬ ga kʼehˬ-
ehˇ miˇ kaˬ taꞈ taꞈ-ehˇ jaˆ ka leꞈ-euˬ, Iˇsaˬleˬlaˆ tsawˇ jeuˬ nui deuˬ-ahˇ oꞈ-eu miˇ tsaˬ 
deuˬ-aˬ, heu loꞈ-ehˇ meh. Miˇ tsaˬ yaw beh tsahˇ-aˬ, Beˬyaˬmiˬ tsawˇ jeuˬ-euˬ miˇ 
tsaˬ meh.  
24Beˬyaˬmiˬ tsawˇ jeuˬ-euˬ miˇ tsaˬ laꞈ oˆ, Suˇmoˬ tsawˇ jeuˬ-euˬ miˇ tsaˬ jaˆ-eu 
meh.  
25Suˇmoˬ tsawˇ jeuˬ-euˬ miˇ tsaˬ laꞈ oˆ, Iˇsaˬleˬlaˆ tsawˇ jeuˬ-euˬ miˇ tsaˬ jaˆ-eu meh.  
26Iˇsaˬleˬlaˆ tsawˇ jeuˬ-euˬ miˇ tsaˬ laꞈ oˆ, Zeˬbuˬloˬ tsawˇ jeuˬ-euˬ miˇ tsaˬ jaˆ-eu 
meh.  
27Zeˬbuˬloˬ tsawˇ jeuˬ-euˬ miˇ tsaˬ laꞈ oˆ, Gaˆ tsawˇ jeuˬ-euˬ miˇ tsaˬ jaˆ-eu meh.  
28Gaˆ tsawˇ jeuˬ-euˬ miˇ tsaˬ laꞈ oˆ dzaˬ miˇ kaˬ-aˬ, Taˬmaˬ meuˬ-ahˇ neh dahˬ beh-
awˇ, Meˬliˇbaˆkaˬdeˬshaˇ lawˇ gawˆ deuˬ jaˆ gaˇ neh, Iˇjiˇtuˆ lawˇ baˬ caw caw-ehˇ, 
Gʼahˇ ceh-euˬ iˬ ma laˆ shaˆ-ahˇ keuˆ ni meh.  
29“Kʼoeˇ loꞈ-ehˇ jahˇ-awˇ, Iˇsaˬleˬlaˆ tsawˇ jeuˬ deuˬ-ahˇ miˇ kʼahˬ kʼoeˇ kʼahˬ ya biˇ 
nehˬ meh” lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu meh.  

Yeˬluˇsaˬlehˬ meuˬ-euˬ lahˇ kʼehˬ deuˬ 

30Yeˬluˇsaˬlehˬ meuˬ-ahˇ neh laꞈ nyiˇ iˇ doˆ-eu gʼoˆ kʼehˬ deuˬ-aˬ, heu loꞈ-ehˇ meh. 
Laꞈ taˆ paw pyawˬ meuˬ lahˇ-aˬ, tiˬ heˇ tiˬ yaˇ nyiˬ tseˇ ngaˬ lmˇ byah-eu meh.  
31Kʼoeˇ pyawˬ-ahˇ lahˇ kʼehˬ smˇ kʼehˬ dahˇ-awˇ, Luˇbeˬ lahˇ kʼehˬ, Yuˇdaˆ lahˇ kʼehˬ 
hawˇ-eu, Leˬbiˇ lahˇ kʼehˬ lehˇ myahˇ nehˬ taˬ-euˬ meh. Meuˬ-euˬ lahˇ kʼehˬ dawˬ 
tawˆ luꞈ-ahˇ, Iˇsaˬleˬlaˆ tsawˇ jeuˬ deuˬ-euˬ tsawˇ myahˇ biꞈ taˬ-euˬ meh. 
32Nahˇ ma doˆ kʼehˬ paw pyawˬ meuˬ lahˇ tiˬ heˇ tiˬ yaˇ nyiˬ tseˇ ngaˬ lmˇ byah-awˇ, 
Yoˇsehˆ lahˇ kʼehˬ, Beˬyaˬmiˬ lahˇ kʼehˬ hawˇ-eu, Daˬ lahˇ kʼehˬ lehˇ myahˇ-euˬ lahˇ 
kʼehˬ smˇ kʼehˬ dahˇ-eu meh.  
33Laꞈ oˆ paw pyawˬ meuˬ lahˇ tiˬ heˇ tiˬ yaˇ nyiˬ tseˇ ngaˬ lmˇ byah-awˇ, Suˇmoˬ lahˇ 
kʼehˬ, Iˇsaˬleˬlaˆ lahˇ kʼehˬ hawˇ-eu, Zeˬbuˬloˬ lahˇ kʼehˬ lehˇ myahˇ-euˬ lahˇ kʼehˬ 
smˇ kʼehˬ dahˇ-eu meh.  
34Nahˇ ma ga kʼehˬ paw pyawˬ lahˇ kʼehˬ tiˬ heˇ tiˬ yaˇ nyiˬ tseˇ ngaˬ lmˇ byah-awˇ, 
Gaˆ lahˇ kʼehˬ, Aˬshaˬ lahˇ kʼehˬ hawˇ-eu, Naˬtaˬliˇ lahˇ kʼehˬ lehˇ myahˇ-euˬ lahˇ 
kʼehˬ smˇ kʼehˬ dahˇ-eu meh.  
35Meuˬ meuˬ lahˇ tiˬ jawˬ oeˬ heˇ ngaˬ yaˇ lmˇ byah-eu meh. Aˬ kaˇ naˇ, meuˬ kʼoeˇ 
meuˬ-euˬ tsawˇ myahˇ-aˬ, “ Sahˬpaˬ Miˬyehˇ heu gaˇ jawˇ meh” lehˇ ya kuˇ paˇ tehꞈ-
a.  

Daˬyeˬlaˇ 

Daˬyeˬlaˇ 1 

DAˬYEˬLAˇ HAWˇ-EU Aˬ YAWꞈ-EUˬ CAWˬ DEUˬ GAˇ KAWˆ 
(1.1—6.28) 

Neˬbuˬkaˬneˬzaˬ-euˬ hawˇ nymˇ-ahˇ gaˇ mˇ-eu zaˬ guˬ tiˬ gʼaˬ 

1Yuˇdaˆ miˇ kʼahˬ-ahˇ Yeˬhawˇyaˬkmˬ sahˬ paˬ geuꞈ-awˇ uˆ lahˇ-euˬ smˇ kʼoꞈ tiˬ kʼoꞈ-
ahˇ, Baˬbuˇloˬ sahˬ paˬ Neˬbuˬkaˬneˬzaˬ Yeˬluˇsaˬlehˬ meuˬ-ahˇ guiˇ deuˆ le-awˇ, loꞈ 
jawˬ taˬ-euˬ meh.  
2Sahˬpaˬ Miˬyehˇ neh aˬ yawꞈ-ahˇ sahˬ paˬ Yeˬhawˇyaˬkmˬ-ahˇ bi nyehꞈ mi-awˇ, Uˬ 
duˬ tahˬ nymˇ nymˇ ma-ahˇ jaˆ-eu pyuˇ shuiˇ myawˬ gahˬ tiˬ paˆ na deuˬ bi yuˇ 
geuꞈ-euˬ meh. Tsawˇ haˬ tiˬ paˆ na deuˬ-ahˇ nyehꞈ-awˇ, Baˬbuˇloˬ miˇ kʼahˬ-ahˇ 
jawˇ-eu aˬ yawꞈ-euˬ miˬ yehˇ deuˬ-euˬ uˬ duˬ tahˬ nymˇ-ahˇ nyehꞈ kʼoꞈ gʼeh-awˇ, 
guiˇ deuˆ za-euˬ pyuˇ shuiˇ myawˬ gahˬ deuˬ, uˬ duˬ tahˬ nymˇ kʼoeˇ deuˬ laꞈ kʼoeˇ 
jaˆ-eu myawˬ jeˬ hmˬ-eu kuˆ lawˆ deuˬ laꞈ kʼoeˇ bi jaˆ-euˬ meh.  
3Iˇsaˬleˬlaˆ miˇ kʼahˬ-ahˇ neh nyehꞈ kʼoꞈ laꞈ-euˬ tsawˇ haˬ deuˬ laꞈ kʼoeˇ, sahˬ paˬ aˇ 
jeuˬ hawˇ-eu yaw huiˬ yaw mahˇ aˇ jeuˬ zaˬ guˬ heu myaˆ gʼaˬ tseˇ doˆ-eu gʼaˇ duˬ, 
sahˬ paˬ-euˬ gaˇ mˇ-eu yaw huiˬ yaw mahˇ deuˬ laꞈ kʼoeˇ aˬ cawˬ naˆ maˬ tseˇ huiˬ-
eu gʼaˬ pyeuꞈ-eu Aˬshaˇpeˬnaˆ-ahˇ, sahˬ paˬ dawˬ biꞈ-euˬ meh.  
4Aˬ yawꞈ maꞈ-aˬ, sahˬ paˬ-euˬ hawˇ nymˇ laꞈ kʼoeˇ gaˇ mˇ nya ni, tsawˇ haˬ aˇ gʼehˇ 
muiˬ-awˇ, zaˬ siˬ nui gahˇ ahˇ-eu uˬ taꞈ, dzaw bym taˬ-euˬ deuˬ ya bi pyeuꞈ-awˇ, 
kʼaˇ mehˬ nehˬ-eu jeˬ-ahˇ yaw kawˇ-ehˇ gʼoˆ siˬ gʼoˆ shaw nya-eu tsawˇ haˬ ya bi 
pyeuꞈ-eu meh. Kʼoeˇ uˬ taꞈ, pyawˬ naˬ mawˇ do ehˇ kʼaˇ maˬ za-eu tsawˇ haˬ ya biˬ 
pyeuꞈ-eu meh. Aˬ yawꞈ maꞈ Baˬbuˇloˬ dawˬ boꞈ nya gui nya laˇ ni, Aˬshaˇpeˬnaˆ ya 
mehˬ meh lehˇ ehˇ taˬ-euˬ meh.  
5Sahˬ paˬ-euˬ hawˇ nymˇ laꞈ kʼoeˇ jawˇ-eu tsawˇ haˬ deuˬ dzaˬ-eu dzaˇ hawˇ-eu aˬ 
gaꞈ dzaˇ uiˇ deuˬ, aˬ yawꞈ nah yawꞈ aˬ yawꞈ maꞈ-ahˇ ya bi dzaˬ ya bi dawˇ meh lehˇ, 
sahˬ paˬ neh dawˬ biꞈ-euˬ meh. Smˇ kʼoꞈ smˬ myaˇ kʼoeˇ loꞈ-ehˇ dzaw gʼaˬ sawˇ gʼaˬ 
ngeh jawˇ, sahˬ paˬ-euˬ mehˬ shi aˬ yawꞈ maꞈ ya le-eu meh.  
6Tseˇ doˆ-euˬ tsawˇ haˬ deuˬ laꞈ kʼoeˇ, Daˬyeˬlaˇ, Haˬnaˬniˇyaˆ, Miˇsheˬlaˇ, Aˬzaˬyiˇ 
aˬ ha oeˬ gʼaˬ kʼawꞈ ahˇ-eu meh. Aˬ yawꞈ maꞈ oeˬ gʼaˬ luꞈ, Yuˇdaˆ tsawˇ jeuˬ pyeuꞈ-
eu meh.  
7Sahˬ paˬ-euˬ gaˇ mˇ-eu yaw huiˬ yaw mahˇ dawˬ tawˆ luꞈ kʼoeˇ taˆ huiˬ dzehˬ-eu 
yaw huiˬ yaw mahˇ kʼoeˇ gʼaˬ neh, aˬ yawꞈ maꞈ-euˬ tsawˇ myahˇ Beˬteˬshaˬzaˬ, 
Shaˬdaˬlaˆ, Meˬshaˆ, Aˬbeˬdaˬneˬgoˬ lehˇ myahˇ paˇ nehˬ-euˬ meh.  
8Sahˬ paˬ-euˬ hawˇ nymˇ-ahˇ jaˆ-eu dzaˇ hawˇ-eu aˬ gaꞈ dzaˇ uiˇ deuˬ-ahˇ dzaˬ-eu 
dawˇ-eu laꞈ kʼoeˇ, aˬ yawꞈ-euˬ gʼawˇ mawˇ maˬ muiˬ maˬ shawˇ-ehˇ pyeuꞈ-iˇ ni maˬ 
jahˇ lehˇ, Daˬyeˬlaˇ noeˬ tsehˆ-euˬ meh.  Kʼoeˇ miˇ neh, aˬ yawꞈ-ahˇ gʼawˬ shaˬ gaˬ 
nehˬ laꞈ-eu laꞈ kʼoeˇ, sahˬ paˬ hawˇ nymˇ-ahˇ dzaˬ-eu dzaˇ deuˬ maˬ dzaˬ ni ya jawˇ-
eu gʼaˇ duˬ, Aˬshaˇpeˬnaˆ-ahˇ aˬ yawꞈ shaˇ-euˬ meh.  

9Aˬshaˇpeˬnaˆ Daˬyeˬlaˇ-ahˇ gʼawˬ shaˬ gaˬ-eu nui ma ahˇ laˇ ni, Miˬyehˇ jahˇ-euˬ 
meh.  
10Ehˇ kʼawꞈ, Aˬshaˇpeˬnaˆ sahˬ paˬ-ahˇ guˆ-eu miˇ neh, Daˬyeˬlaˇ-ahˇ ehˇ-eu, “Naw 
maꞈ-ahˇ aˬ joˆ-ehˇ ya bi dzaˬ ya bi dawˇ-eu gaˇ kawˆ sahˬ paˬ neh ehˇ tsehˆ taˬ-euˬ 
jaˆ-eu meh. Aˬ kaˇ zaˬ guˬ nui deuˬ loꞈ-ehˇ naw maꞈ shiˬ shaˬ maˬ muiˬ ni pyeuꞈ-iˇ 
naˇ, sahˬ paˬ ngaˬ-ahˇ sehꞈ tehꞈ-a.” 
11Kʼoeˇ naˇ, Daˬyeˬlaˇ-aˬ, Aˬshaˇpeˬnaˆ neh aˬ yawꞈ hawˇ-eu aˬ yawꞈ-euˬ cawˬ smˇ 
gʼaˬ-ahˇ bi haw-euˬ loꞈ-eu tsawˇ haˬ kʼoeˇ gʼaˬ jawˇ gaˇ iˇ-awˇ, heu loꞈ-ehˇ ehˇ nehˬ-
euˬ meh.  
12“Nga maꞈ-ahˇ tseˇ nah lawˬ haw nehˬ laꞈ. Nga maꞈ-ahˇ gʼawˬ paꞈ gʼawˬ nyoeˇ 
hawˇ-eu iˇ cuꞈ tehꞈ-ehˇ bi dzaˬ bi dawˇ laꞈ.  
13Kʼoeˇ naˇ, sahˬ paˬ-euˬ hawˇ nymˇ-ahˇ dzaˬ-eu dzaˬ dzaˬ dawˇ dawˇ tehꞈ-ehˇ dzaˬ 
luꞈ-eu zaˬ guˬ nui deuˬ nehˬ-ehˇ, nga maꞈ-ahˇ ciˬ cehˆ haw-awˇ, nga maꞈ-ahˇ nawˇ 
aˬ joˆ-ehˇ jahˇ paˬ nga lehˇ jahˇ neh laꞈ-awˬ.” 
14Aˬ yawꞈ maꞈ-ahˇ tseˇ nah keuˆ ni kʼoeˇ loꞈ-ehˇ lawˬ haw-eu gʼaˇ duˬ, aˬ yawꞈ nui 
ma tsaˬ-euˬ meh.  
15Aˇ nah byah laˇ ngeh jawˇ, sahˬ paˬ-euˬ hawˇ nymˇ-ahˇ dzaˬ-eu dzaˇ deuˬ-ahˇ 
dzaˬ-euˬ zaˬ guˬ deuˬ naˆ maˬ tseˇ, aˬ yawꞈ maꞈ shiˬ shaˬ muiˬ dzehˬ gaˇ ya mawˇ-
euˬ meh. 
16Kʼoeˇ ngeh nah neh naˇ, sahˬ paˬ neh biꞈ-euˬ dzaˇ maˬ dzaˬ ni, gʼawˬ paꞈ gʼawˬ 
nyoeˇ bi dzaˬ-eu gʼaˇ duˬ, aˬ yawꞈ maꞈ-ahˇ loꞈ-eu kʼoeˇ gʼaˬ nui ma tsaˬ-eu meh.  
17Sahˬ boꞈ hawˇ-eu shaˇ noeˬ-eu tsawˇ gahˇ paw nya-iˇ ni, zaˬ guˬ kʼoeˇ oeˬ gʼaˬ-ahˇ 
Miˬyehˇ zaˬ siˬ nui gahˇ biꞈ-euˬ meh. Kʼoeˇ uˬ taꞈ, yaw sahˇ laꞈ kʼoeˇ ya siˬ ya mawˇ-
euˬ jeˬ hawˇ-eu yuꞈ maˆ maˆ mawˇ-euˬ jeˬ-ahˇ dawˬ tsuiꞈ yuˇ doˆ nya-eu tsawˇ gahˇ, 
Daˬyeˬlaˇ-ahˇ Miˬyehˇ biꞈ-euˬ meh.  
18Sahˬ paˬ neh biꞈ-euˬ aˇ yamˬ smˇ kʼoꞈ byah laˇ ngeh, zaˬ guˬ dawˬ tawˆ luꞈ-ahˇ 
sahˬ paˬ Neˬbuˬkaˬneˬzaˬ jawˇ gaˇ Aˬshaˇpeˬnaˆ sheuˬ gʼeh-euˬ meh.  
19Aˬ yawꞈ maꞈ dawˬ tawˆ luꞈ-ahˇ sahˬ paˬ dawˬ ngehˬ cawˬ haw ngeh, Daˬyeˬlaˇ, 
Haˬnaˬniˇyaˆ, Miˇsheˬlaˇ, Aˬzaˬliˇ aˬ ha oeˬ gʼaˬ, aˬ cawˬ naˆ maˬ tseˇ nya dzehˬ gaˇ 
ya mawˇ-euˬ meh. Kʼoeˇ ngeh jawˇ aˬ yawꞈ maꞈ sahˬ paˬ-euˬ hawˇ nymˇ laꞈ kʼoeˇ 
gaˇ mˇ-eu tsawˇ haˬ pyeuꞈ laˇ-euˬ meh.  
20Sahˬ paˬ neh kʼaˇ naˇ haˬ-euˬ dawˬ deuˬ hawˇ-eu, zaˬ siˬ tsawˇ gahˇ kʼaˇ pyehˆ tseˇ 
haw-euˬ yawˬ jeˬ na luꞈ laꞈ kʼoeˇ, miˇ kʼahˬ kʼoeˇ kʼahˬ-ahˇ kʼaˇ jawˇ-eu nyiˇ paˬ shaˆ 
ma dawˬ tawˆ luꞈ naˆ maˬ tseˇ, aˬ ha oeˬ gʼaˬ tseˇ bymˇ nya dzehˬ gaˇ ya mawˇ-euˬ 
meh.  
21Paˇshaˇ sahˬ paˬ Guˇluˆ neh Baˬbuˇloˬ miˇ kʼahˬ-ahˇ deuˆ gʼaˬ ngeh keuˆ ni, sahˬ 
paˬ-euˬ gaˇ-ahˇ Daˬyeˬlaˇ mˇ mˇ-ehˇ jawˇ-euˬ meh.  

Daˬyeˬlaˇ 2 

Neˬbuˬkaˬneˬzaˬ yuꞈ maˆ maˆ-euˬ 



1679 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

1Neˬbuˬkaˬneˬzaˬ-aˬ, aˬ yawꞈ sahˬ paˬ geuꞈ-awˇ uˆ lahˇ-euˬ nyiˬ kʼoꞈ tiˬ kʼoꞈ-ahˇ, yuꞈ 
maˆ maˆ mawˇ-euˬ meh. Yuꞈ maˆ kʼoeˇ baˬ da neh aˬ yawꞈ noeˬ shaˬ dui dui-awˇ, 
maˬ yuꞈ kʼaˆ leˇ-a.  
2Kʼoeˇ miˇ neh, ja maw mah loˬ nya-eu deuˬ hawˇ-eu, nyiˇ paˬ shaˆ ma deuˬ-ahˇ aˬ 
yawꞈ bi kuˇ laˬ-iˇ-awˇ, yuꞈ maˆ dawˬ tsuiꞈ bi yuˇ doˆ-euˬ meh. Tsawˇ haˬ kʼoeˇ deuˬ 
laˇ keuˆ-awˇ, sahˬ paˬ-euˬ mehˬ shi yawꞈ luꞈ-eu meh. 
3“Ngaˬ neh yuꞈ maˆ maˆ mawˇ-euˬ gaˇ kawˆ ngaˇ noeˬ shaˬ dui dui-awˇ, dawˬ tsuiꞈ 
siˬ nya mawꞈ nya” lehˇ aˬ yawꞈ maꞈ-ahˇ sahˬ paˬ ehˇ nehˬ-euˬ meh.  
4Aˬ yawꞈ maꞈ Aˬlaˬmiˇ dawˬ ngehˬ-awˇ, “Sahˬ paˬ ziˇ baw ziˇ za luꞈ-uˇ. Nawˬ neh 
yuꞈ maˆ maˆ mawˇ-euˬ gaˇ kawˆ dzawˇ nehˬ laꞈ-awˬ. Nga maꞈ dawˬ tsuiꞈ yuˇ doˆ 
nehˬ ma” lehˇ ehˇ-eu meh.  
5Kʼoeˇ ngeh, sahˬ paˬ heu loꞈ-ehˇ ehˇ-eu meh. “Ngaˬ neh maˆ-euˬ yuꞈ maˆ gaˇ kawˆ 
naw maꞈ ngaˬ-ahˇ ya dzawˇ nehˬ laꞈ-awˇ, yuꞈ maˆ kʼoeˇ-euˬ dawˬ tsuiꞈ kʼawꞈ, naw 
maꞈ ngaˬ-ahˇ ya yuˇ doˆ nehˬ laꞈ meh lehˇ, ngaˇ noeˬ tsehˆ taˬ-euˬ ma. Naw maꞈ 
ngaˬ-ahˇ kʼoeˇ loꞈ-ehˇ maˬ ehˇ mehˬ nehˬ nya naˇ, naw maꞈ-euˬ gʼawˇ mawˇ deuˆ tm 
deuˆ tmˇ jiˇ-awˇ, naw maꞈ-euˬ nymˇ deuˬ deh pyaˆ deh shaˆ jiˇ ma.  
6Ehˇ kʼawꞈ, naw maꞈ ngaˬ-ahˇ yuꞈ maˆ kʼoeˇ hmˬ dzawˇ nehˬ nya-awˇ, dawˬ tsuiꞈ 
yuˇ doˆ nehˬ laꞈ nya naˇ, naw maꞈ-ahˇ ngaˇ laꞈ sawˬ biꞈ-awˇ, yaw kʼaˆ-ehˇ taˬ huiˬ 
taˬ mahˇ nehˬ ma. Nymˬ-mˇ poˆ jawˇ-aˬ, yuꞈ maˆ gaˇ kawˆ dzawˇ-awˇ, yuꞈ maˆ dawˬ 
tsuiꞈ yuˇ doˆ-awˬ.” 
7Aˬyawꞈ maꞈ ehˇ-eu, “Yuꞈ maˆ kʼoeˇ hmˬ gaˇ kawˆ sahˬ paˬ dzawˇ nehˬ laꞈ naˇ, nga 
maꞈ dawˬ tsuiꞈ yuˇ doˆ nehˬ ma.” 
8Kʼoeˇ ngeh, sahˬ paˬ heu loꞈ-ehˇ ehˇ-eu meh. “Ngaˬ neh noeˬ tsehˆ taˬ-euˬ jeˬ naw 
maꞈ haw siˬ-euˬ miˇ neh, aˇ yamˬ kʼaˇ jiˇ maˬ jiˇ jiˇ ni naw maꞈ leh jeh luꞈ-eu meh.  
9Naw maꞈ ngaˬ-ahˇ yuꞈ maˆ gaˇ kawˆ maˬ dzawˇ nehˬ laꞈ nya naˇ, naw maꞈ dawˬ 
tawˆ luꞈ-ahˇ tiˬ kawˆ loꞈ-ehˇ kʼehˬ nehˬ ma. Aˇ yamˬ laˆ myahˇ naˇ tiˬ jeˬ paˇ laˇ tehꞈ-
a lehˇ naw maꞈ noeˬ tmˬ-awˇ, naw maꞈ dawˬ tawˆ luꞈ mehˬ bawˬ gm leˇ-awˇ ngaˬ-
ahˇ jaˬ myawꞈ myawꞈ luꞈ-eu meh. Naw maꞈ yuꞈ maˆ dawˬ tsuiꞈ yuˇ doˆ nya ngaˇ 
lehˇ ngaˇ ya siˬ ni, yuꞈ maˆ gaˇ kawˆ ngaˬ-ahˇ dzawˇ nehˬ laꞈ sheˇ.” 
10Sahˬ paˬ-ahˇ nui noeˬ nui duˇ biꞈ-eu tsawˇ haˬ deuˬ heu loꞈ-ehˇ ehˇ-eu meh. “Sahˬ 
paˬ-oˇ, nawˇ kʼaˇ siˬ nya mawꞈ-eu jeˬ ehˇ nehˬ nya-eu tsawˇ haˬ tiˬ gʼaˬ-iˬ miˇ tsaˬ 
kʼoeˇ taˆ maˬ jawˇ-a. Sahˬ paˬ tiˬ gʼaˬ-iˬ, yawˬ ha-euˬ nyiˇ paˬ shaˆ ma deuˬ hawˇ-eu 
mah loˬ ja maw nya-eu deuˬ-ahˇ, teu naˆ naˆ-ehˇ ka tiˇ-awˇ maˬ naˇ haˬ haw-aˬ. 
Baoˬ huiˬ dui dui-eu sahˬ paˬ deuˬ kʼawꞈ, kʼoeˇ loꞈ-ehˇ maˬ jahˇ haw-aˬ.  
11Nawˬ neh naˇ haˬ-euˬ dawˬ heu kʼaˆ dui dui-eu miˇ neh, miˬ yehˇ deuˬ maˬ ngeuˇ 
naˇ, tsawˇ haˬ zaˬ nawˬ-ahˇ maˬ ehˇ nehˬ nya-a. Miˬ yehˇ kʼoeˇ deuˬ kʼawꞈ, tsawˇ haˬ 
zaˬ nehˬ-ehˇ maˬ jawˇ-a.” 
12Kʼoeˇ loꞈ-ehˇ ehˇ laˇ gaˇ sahˬ paˬ nui ma pehˇ dui dui-awˇ, Baˬbuˇloˬ meuˬ-ahˇ kʼaˇ 
jawˇ-eu sahˬ paˬ-ahˇ nui noeˬ nui duˇ biꞈ-eu deuˬ pyeuꞈ-eu tsawˇ gahˇ ahˇ-eu tsawˇ 
haˬ dawˬ tawˆ luꞈ-ahˇ sehꞈ-eu gʼaˇ duˬ, dawˬ biꞈ-euˬ meh.  

13Sahˬ paˬ neh biꞈ-euˬ dawˬ kʼoeˇ dawˬ-aˬ, tsawˇ gahˇ ahˇ-eu deuˬ dawˬ tawˆ luꞈ-
ahˇ sehꞈ-eu gʼaˇ duˬ pyeuꞈ-eu miˇ neh, Daˬyeˬlaˇ hawˇ-eu aˬ yawꞈ-euˬ cawˬ deuˬ 
kʼawꞈ, bi sehꞈ paˬ-ehˇ tsaˬ laˇ-euˬ meh.  

Daˬyeˬlaˇ-ahˇ Miˬyehˇ yuꞈ maˆ dawˬ tsuiꞈ mehˬ nehˬ-euˬ 

14Kʼoeˇ naˇ, Baˬbuˇloˬ meuˬ-ahˇ jawˇ-eu tsawˇ gahˇ ahˇ-eu tsawˇ haˬ deuˬ-ahˇ sehꞈ-
eu gaˇ biꞈ taˬ-euˬ, sahˬ paˬ-ahˇ loꞈ piˇ-eu guiˇ maꞈ kʼoeˇ taˆ uˆ lahˇ-eu gʼaˬ pyeuꞈ-eu 
Aˬliˇoˆ jawˇ gaˇ Daˬyeˬlaˇ iˇ-awˇ, yaw muiˬ paˬ-ehˇ noeˬ gahˇ-awˇ ngehˬ cawˬ-euˬ 
meh.  
15Aˬ jeˬ miˇ neh kʼoeˇ naˆ naˆ-ehˇ kʼaˆ-eu dawˬ biꞈ taˬ-euˬ gaˇ kawˆ, Aˬliˇoˆ-ahˇ 
Daˬyeˬlaˇ naˇ haˬ ngeh, kʼaˇ pyeuꞈ laˇ-euˬ yawˬ jeˬ na luꞈ, Daˬyeˬlaˇ-ahˇ Aˬliˇoˆ 
dzawˇ nehˬ jiˇ-euˬ meh.  
16Tiˬ poˆ tehꞈ-ehˇ, sahˬ paˬ jawˇ gaˇ Daˬyeˬlaˇ le-awˇ, yuꞈ maˆ-euˬ dawˬ tsuiꞈ sahˬ 
paˬ-ahˇ aˬ yawꞈ ehˇ mehˬ nehˬ nya ni, aˇ yamˬ tiˬ kʼehˬ biꞈ laꞈ-eu gʼaˇ duˬ shaˇ leˇ-
euˬ meh.  
17Kʼoeˇ naˇ, Daˬyeˬlaˇ gʼoꞈ-iˇ-awˇ, aˬ yawꞈ-euˬ cawˬ deuˬ pyeuꞈ-eu , Haˬnaˬniˇyaˆ, 
Miˇshaˬlaˇ, Aˬzaˬyiˇ aˬ ha maꞈ-ahˇ, gaˇ kawˆ kʼoeˇ dzawˇ nehˬ-euˬ meh.  
18“Aˬ yawꞈ maꞈ-ahˇ, Baˬbuˇloˬ meuˬ-ahˇ jawˇ-eu sahˬ paˬ-ahˇ nui noeˬ nui duˇ biꞈ-
eu deuˬ nehˬ-ehˇ tiˬ kawˆ loꞈ-ehˇ maˬ ya bi sehꞈ-eu gʼaˇ duˬ, gaˇ kawˆ kʼoeˇ-euˬ 
dawˬ tsuiꞈ ehˇ nehˬ laꞈ ni, mˬ taˆ Miˬyehˇ-ahˇ guiˬ lahˬ shaˇ-awˬ” lehˇ, aˬ ha smˇ 
gʼaˬ-ahˇ Daˬyeˬlaˇ ehˇ nehˬ-euˬ meh. 
19Kʼoeˇ ngeh miˇ, yaw sahˇ laꞈ kʼoeˇ ya siˬ ya mawˇ-eu jeˬ laꞈ kʼoeˇ, Daˬyeˬlaˇ-ahˇ 
dawˬ tsuiꞈ pah mehˬ le-euˬ meh. Kʼoeˇ ngeh, mˬ taˆ Miˬyehˇ-ahˇ Daˬyeˬlaˇ heu loꞈ-
ehˇ ja ceuˬ-euˬ meh.  
20“Baoˬ huiˬ tsawˇ gahˇ byah-eu Miˬyehˇ maˬ byaˆ zaˇ ziˇ ja ceuˬ-eu ma.  
21Aˇ yamˬ aˇ law yawꞈ tuˆ tehˬ-awˇ, dzoeˬ dzaˬ dzeˇ paˇ yawꞈ-ahˇ jaˆ-awˇ, zaˬ siˬ nui 
gahˇ yawꞈ biꞈ-eu meh 
22Naꞈ-eu dawˬ tsuiꞈ yawꞈ pah mehˬ-awˇ, yaw zahˇ zaꞈ taˬ-euˬ mawˇ nya-awˇ, yawꞈ 
jawˇ tiˬ jawˬ yaw shehꞈ bya meh.  
23Ngaˬ poeˬ ngaˬ bawˇ-euˬ Miˬyehˇ-oˇ, nawˬ-ahˇ ja ceuˬ-awˇ taˬ huiˬ ma. Tsawˇ gahˇ 
hawˇ-eu gʼaˬ biꞈ laꞈ-awˇ, shaˇ dawˬ naˇ haˬ laꞈ-euˬ uˬ taꞈ, sahˬ paˬ-ahˇ ya tmˇ leˇ-eu 
dawˬ, nga maꞈ-ahˇ nawˇ mehˬ laꞈ-euˬ meh.” 

Daˬyeˬlaˇ yuꞈ maˆ gaˇ kawˆ dzawˇ mehˬ-awˇ dawˬ tsuiꞈ yuˇ doˆ nehˬ-euˬ 

24Kʼoeˇ naˇ, sahˬ paˬ-ahˇ nui noeˬ nui duˇ biꞈ-eu deuˬ-ahˇ bi sehꞈ-eu gʼaˇ duˬ, sahˬ 
paˬ neh dawˬ biꞈ taˬ-euˬ gʼaˬ pyeuꞈ-eu Aˬliˇoˆ jawˇ gaˇ Daˬyeˬlaˇ iˇ-awˇ ehˇ nehˬ-eu, 
“Aˬ yawꞈ maꞈ-ahˇ taˬ sehꞈ law siˬ. Ngaˬ-ahˇ sahˬ paˬ jawˇ gaˇ sheuˬ gʼeh nehˬ laꞈ. Aˬ 
yawꞈ-euˬ yuꞈ maˆ dawˬ tsuiꞈ ngaˇ ehˇ mehˬ nehˬ ma.” 
25Aˬliˇoˆ-aˬ, Daˬyeˬlaˇ-ahˇ sahˬ paˬ Neˬbuˬkaˬneˬzaˬ jawˇ gaˇ tiˬ poˆ tehꞈ-ehˇ sheuˬ 
gʼeh-awˇ, “Sahˬ paˬ-oˇ, Yuˇdaˆ miˇ kʼahˬ-ahˇ neh nyehꞈ laꞈ-euˬ deuˬ laꞈ kʼoeˇ, nawˬ-
euˬ yuꞈ maˆ dawˬ tsuiꞈ yuˇ doˆ nehˬ nya-eu tiˬ gʼaˬ ngaˇ mawˇ-euˬ ma” lehˇ ehˇ 
nehˬ-euˬ meh.  

26(Beˬtaˬshaˬzaˬ lehˇ kʼawꞈ kuˇ-eu) Daˬyeˬlaˇ-ahˇ, “Ngaˬ-euˬ yuꞈ maˆ nawˇ dzawˇ 
nya-awˇ, yuꞈ maˆ dawˬ tsuiꞈ kʼawꞈ, yuˇ doˆ nehˬ laꞈ nya ma loˇ” lehˇ, sahˬ paˬ naˇ 
haˬ-euˬ meh.  
27Kʼoeˇ ngeh, Daˬyeˬlaˇ heu loꞈ-ehˇ ehˇ-eu meh. “Sahˬ paˬ-oˇ, gaˇ kawˆ heu nawˬ-ahˇ 
ehˇ nehˬ nya-eu nyiˇ paˬ shaˆ ma hawˇ-eu mah loˬ ja maw nya-eu tsawˇ haˬ maˬ 
jawˇ-a.  
28Ehˇ kʼawꞈ, naꞈ dui dui-eu gaˇ kawˆ pah mehˬ nya-eu, mˬ kʼoeˇ taˆ Miˬyehˇ jawˇ 
meh. Mehˬ hu paw pyeuꞈ laˇ-eu gaˇ kawˆ deuˬ, aˬ yawꞈ nawˬ-ahˇ mehˬ nehˬ laꞈ-euˬ 
meh. Nawˬ neh yaw sahˇ laꞈ kʼoeˇ ya siˬ ya mawˇ-euˬ jeˬ pyeuꞈ-eu nawˬ neh yuꞈ 
maˆ maˆ-euˬ gaˇ kawˆ, ngaˇ nawˬ-ahˇ dzawˇ mehˬ ma.  
29“Sahˬ paˬ nawˇ yuꞈ kʼaˆ luꞈ ngeh, mehˬ hu paw pyeuꞈ laˇ-eu gaˇ kawˆ yuꞈ maˆ maˆ 
mawˇ-euˬ meh. Naꞈ dui dui-eu gaˇ kawˆ deuˬ pah mehˬ-eu Miˬyehˇ, mehˬ hu paw 
pyeuꞈ laˇ-eu gaˇ kawˆ nawˬ-ahˇ mehˬ nehˬ le-euˬ meh.  
30Naꞈ dui dui-eu gaˇ kawˆ heu-euˬ dawˬ tsuiꞈ, nymˬ-mˇ ngaˬ-ahˇ pah mehˬ nehˬ laꞈ-
euˬ meh. Aˬ cawˬ naˆ maˬ tseˇ ngaˇ zaˬ siˬ tsawˇ gahˇ ahˇ dzehˬ-eu miˇ neh, ngaˬ-ahˇ 
heu loꞈ-ehˇ pah mehˬ nehˬ laꞈ-euˬ maˬ ngeuˇ-a. Ehˇ kʼawꞈ, sahˬ paˬ nawˇ nawˬ-euˬ 
yuꞈ maˆ dawˬ tsuiꞈ siˬ nya-awˇ, nawˬ-euˬ nui ma-ahˇ pyeuꞈ doˆ laˇ-euˬ nui noeˬ-euˬ 
dawˬ tsuiꞈ nawˇ ya siˬ ni, ngaˬ-ahˇ heu loꞈ-ehˇ pah mehˬ nehˬ laꞈ-euˬ meh.  
31“Sahˬ paˬ-oˇ, yaw sahˇ laꞈ kʼoeˇ ya siˬ ya mawˇ-euˬ jeˬ laꞈ kʼoeˇ, yaw shehꞈ bya-
awˇ guiˇ nyiˬ ni gʼeh-eu huiˬ dui dui-eu tsawˇ haˬ mawˇ kawˇ tiˬ kawˇ, nawˬ-euˬ 
mehˬ shi guˆ laˇ paˬ-ehˇ yawꞈ luꞈ gaˇ nawˇ ya mawˇ-euˬ meh.  
32Mawˇ kawˇ kʼoeˇ-euˬ uˬ duˬ-ahˇ muiˬ dui dui-eu shuiˇ neh jahˇ taˬ-awˇ, kʼahˬ 
hawˇ-eu aˬ laꞈ-ahˇ pyuˇ neh jahˇ taˬ-euˬ meh. Joꞈ hawˇ-eu shaˬ pyaˬ-ahˇ guiˬ shuiˇ 
neh jahˇ taˬ-euˬ meh.  
33Aˬ kuiˇ kuiˇ du-ahˇ shmˇ neh jahˇ taˬ-awˇ, aˬ kuiˇ pehˬ zaˬ-ahˇ shmˇ tiˬ paˆ miˇ tsaˬ 
tiˬ paˆ lehˇ jahˇ taˬ-euˬ meh.  
34Nawˇ kʼoeˇ gaˇ haw haw-ehˇ jawˇ ngeh, tsawˇ haˬ tiˬ gʼaˬ-iˬ maˬ toeˬ ciˆ-euˬ gaˇ, lo 
guˇ-ahˇ neh kʼaˬ lo lo ma tiˬ siˬ poˆ ka leꞈ-awˇ, shmˇ hawˇ-eu miˇ tsaˬ neh jahˇ taˬ-
euˬ aˬ kuiˇ-ahˇ poˆ daˆ-awˇ lehˬ paˆ-euˬ meh.  
35Ja pyuˬ ni, shuiˇ, miˇ tsaˬ, guiˬ shuiˇ, pyuˇ hawˇ-eu shuiˇ kʼoeˇ deuˬ dawˬ tawˆ luꞈ 
meuˇ-iˇ loeˇ-iˇ jiˇ-awˇ, jawˇ la yamˬ-ahˇ cehˇ bymˇ saˬ kʼawꞈ-ahˇ ga-eu kʼaˬ lehˇ loꞈ-
ehˇ pyeuꞈ jiˇ-euˬ meh. Jaˬ lehˇ neh bi baw byoˆ jiˇ-awˇ iˇ zaˇ laˇ zaˇ maˬ siˬ ni pyeuꞈ-
iˇ-euˬ meh. Ehˇ kʼawꞈ, kʼaˬ lo kʼoeˇ siˬ gawˬ jawˬ jawˬ ma pyeuꞈ laˇ-awˇ, miˇ tsaˬ 
tahˬ kʼawˇ-ahˇ huiˬ byah-euˬ meh.  
36“Heu-aˬ, yuꞈ maˆ maˆ mawˇ-euˬ gaˇ kawˆ meh. Sahˬ paˬ-oˇ, nymˬ-mˇ poˆ jawˇ-aˬ, 
yuꞈ maˆ dawˬ tsuiꞈ ngaˇ ehˇ ma.  
37Sahˬ paˬ-oˇ, nawˇ-aˬ, sahˬ paˬ dawˬ tawˆ kʼoeˇ taˆ huiˬ dzehˬ-eu sahˬ paˬ pyeuꞈ-eu 
meh. Mˬ taˆ Miˬyehˇ neh nawˬ-ahˇ baoˬ hawˇ-eu gʼaˬ biꞈ-euˬ uˬ taꞈ, aˬ cawˬ taˬ huiˬ 
taˬ mahˇ-eu jeˬ kʼawꞈ biꞈ-euˬ meh.  

38Miˇ tsaˬ kʼoeˇ taˆ kʼaˇ jawˇ-eu tsawˇ haˬ dawˬ tawˆ luꞈ kʼoeˇ taˆ maˬ ehˇ, jeˬ zaˬ 
hawˇ-eu ho zaˬ nga jiˇ dawˬ tawˆ luꞈ kʼoeˇ taˆ maˬ ehˇ, nawˇ bi uˆ lahˇ-euˬ meh. 
Nawˇ-aˬ, shuiˇ uˬ duˬ kʼoeˇ siˬ meh.  
39Nawˇ jiˇ naˇ, nawˬ-euˬ miˇ kʼahˬ taꞈ-ehˇ nyiˇ teˬ-eu miˇ kʼahˬ tiˬ kʼahˬ paˇ doˆ laˇ 
tehꞈ-a. Kʼoeˇ jiˇ naˇ, miˇ kʼahˬ smˇ kʼahˬ tiˬ kʼahˬ pyeuꞈ-eu guiˬ shuiˇ miˇ kʼahˬ paˇ 
doˆ laˇ-awˇ, miˇ tsaˬ dawˬ tawˆ luꞈ-ahˇ uˆ lahˇ tehꞈ-a.  
40Kʼoeˇ jiˇ naˇ, miˇ kʼahˬ oeˬ kʼahˬ tiˬ kʼahˬ paˇ doˆ laˇ tehꞈ-a. Miˇ kʼahˬ kʼoeˇ kʼahˬ-aˬ, 
yawˬ jeˬ na luꞈ-ahˇ laˆ kʼehꞈ laˆ kʼoeˆ nya-eu shmˇ loꞈ-ehˇ gʼahˇ tehꞈ-a. Yawˬ jeˬ na 
luꞈ-ahˇ shmˇ neh laˆ kʼehꞈ laˆ kʼoeˆ nya gaˇ duˇ ni, yaw beh jaˆ-euˬ miˇ kʼahˬ deuˬ-
ahˇ, miˇ kʼahˬ kʼoeˇ kʼahˬ neh laˆ cawˆ jiˇ tehꞈ-a.  
41Aˬ kuiˇ pehˬ zaˬ hawˇ-eu kuiˇ noeˇ deuˬ-aˬ, shmˇ tiˬ paˆ, miˇ tsaˬ tiˬ paˆ lehˇ gʼeh 
gaˇ nawˇ mawˇ-euˬ meh. Kʼoeˇ-aˬ, miˇ kʼahˬ tiˬ kʼahˬ laꞈ kʼoeˇ gʼawˬ mya kʼahˬ paˆ-iˇ 
gaˇ ehˇ mawꞈ-eu meh. Miˇ kʼahˬ kʼoeˇ-aˬ, shmˇ-euˬ gʼaˬ tiˬ paˆ ahˇ-eu miˇ kʼahˬ 
pyeuꞈ tehꞈ-a. Aˬ jeˬ miˇ neh ehˇ naˇ, miˇ tsaˬ-ahˇ shmˇ tiˬ paˆ keuˬ taˬ-euˬ meh.  
42Shmˇ tiˬ paˆ miˇ tsaˬ tiˬ paˆ lehˇ gʼeh-eu kuiˇ noeˇ deuˬ-euˬ dawˬ tsuiꞈ-aˬ, miˇ kʼahˬ 
kʼoeˇ kʼahˬ gʼaˬ ahˇ-eu miˇ kʼahˬ pyeuꞈ-eu loꞈ-ehˇ, gʼaˬ baˬ-eu miˇ kʼahˬ kʼawꞈ pyeuꞈ-
eu meh lehˇ ehˇ mawꞈ-eu meh.  
43Miˇ tsaˬ-ahˇ shmˇ keuˬ taˬ-euˬ gaˇ nawˇ ya mawˇ-euˬ meh. Dawˬ tsuiꞈ-aˬ, miˇ 
kʼahˬ kʼahˬ ma kʼoeˇ kʼahˬ-ahˇ uˆ lahˇ-eu sahˬ paˬ sahˬ ma deuˬ, aˬ buˇ aˬ li bi sheuˬ 
dah dzaˬ taꞈ-eu laꞈ kʼoeˇ, tiˬ gaˇ dehꞈ taꞈ-eu lehˇ leh jeh gaˇ ehˇ mawꞈ-eu meh. Ehˇ 
kʼawꞈ, shmˇ hawˇ-eu miˇ tsaˬ maˬ keuˬ leˇ nya-eu loꞈ-ehˇ, aˬ yawꞈ maꞈ kʼoeˇ loꞈ-ehˇ 
maˬ jahˇ pyeuꞈ nya-a.  
44Sahˬ paˬ sahˬ ma kʼoeˇ deuˬ dzoeˬ dzaˬ-eu aˇ yamˬ-ahˇ, mˬ taˆ Miˬyehˇ miˇ kʼahˬ 
tiˬ kʼahˬ beh tehꞈ-a. Miˇ kʼahˬ kʼoeˇ kʼahˬ-aˬ, mˬ maˬ maˬ byaˆ zaˇ ziˇ ziꞈ-eu miˇ kʼahˬ 
pyeuꞈ-awˇ, aˬ cawˬ maˬ deuˆ gʼaˬ nya-eu miˇ kʼahˬ meh. Ehˇ kʼawꞈ, miˇ kʼahˬ kʼoeˇ 
kʼahˬ neh miˇ kʼahˬ kʼoeˇ deuˬ dawˬ tawˆ luꞈ-ahˇ tiˬ saˬ tiˬ li laˆ cawˆ byoˆ nehˬ jiˇ-
awˇ, mˬ maˬ maˬ byaˆ zaˇ ziˇ ziꞈ dah ni gʼeh-eu miˇ kʼahˬ pyeuꞈ laˇ tehꞈ-a.  
45Tsawˇ haˬ neh maˬ laˆ ciˆ-euˬ gaˇ, lo guˇ-ahˇ neh kʼaˬ lo tiˬ siˬ aˬ joˆ-ehˇ poˆ ka leꞈ-
awˇ, shmˇ, guiˬ shuiˇ, miˇ tsaˬ, pyuˇ, shuiˇ heu deuˬ neh jahˇ taˬ-euˬ tsawˇ haˬ mawˇ 
kawˇ-ahˇ aˬ joˆ-ehˇ poˆ deh-euˬ nawˇ mawˇ-euˬ meh. Huiˬ-eu Miˬyehˇ-aˬ, mehˬ hu 
paw pyeuꞈ laˇ-eu gaˇ kawˆ nawˬ-ahˇ ehˇ mehˬ nehˬ-euˬ meh. Nawˬ neh yuꞈ maˆ kʼaˇ 
maˆ mawˇ-euˬ loꞈ-ehˇ nawˬ-ahˇ ngaˇ dzawˇ duˬ nehˬ gʼaˬ-awˇ, tsaˬ dui dui-eu dawˬ 
tsuiꞈ yuˇ doˆ nehˬ gʼaˬ-euˬ ma.” 

Sahˬ paˬ neh Daˬyeˬlaˇ-ahˇ laꞈ sawˬ biꞈ-euˬ 

46Sahˬ paˬ Neˬbuˬkaˬneˬzaˬ miˇ tsa awˆ byaˆ-awˇ, Daˬyeˬlaˇ-ahˇ lawˇ nehˬ shehˇ 
nehˬ-eu gʼaˇ duˬ dawˬ biꞈ-euˬ meh.  
47Sahˬ paˬ ehˇ-eu, “Nawˬ-euˬ Miˬyehˇ-aˬ, miˬ yehˇ dawˬ tawˆ kʼoeˇ taˆ huiˬ-eu 
Miˬyehˇ pyeuꞈ-awˇ, sahˬ paˬ dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-
eu uˬ taꞈ, naꞈ dui dui-eu gaˇ kawˆ deuˬ pah mehˬ nehˬ nya-eu gʼaˬ meh. Naꞈ dui 
dui-eu gaˇ kawˆ heu nawˇ dawˬ tsuiꞈ pah mehˬ nya-euˬ miˇ neh, ngaˇ heu loꞈ-ehˇ 
siˬ duˬ-eu ma.” 

48Kʼoeˇ naˇ, sahˬ paˬ neh Daˬyeˬlaˇ-ahˇ yaw huiˬ yaw mahˇ bi keuˆ leˇ-awˇ, muiˬ dui 
dui-eu laꞈ sawˬ deuˬ biꞈ-euˬ uˬ taꞈ, Baˬbuˇloˬ meuˬ-euˬ gahˬ kaˬ-ahˇ uˆ lahˇ-eu gʼaˬ 
bi geuꞈ-awˇ, sahˬ paˬ-ahˇ nui noeˬ nui duˇ biꞈ-eu tsawˇ gahˇ ahˇ-eu tsawˇ haˬ dawˬ 
tawˆ luꞈ kʼoeˇ taˆ bi uˆ lahˇ-euˬ meh. 
49Daˬyeˬlaˇ-euˬ shaˇ dawˬ-ahˇ sahˬ paˬ naˇ haˬ-awˇ, Shaˬdaˬlaˆ, Meˬshaˆ, 
Aˬbeˬdaˬneˬgoˬ aˬ ha smˇ gʼaˬ-ahˇ, Baˬbuˇloˬ meuˬ-euˬ gahˬ kaˬ-ahˇ haw-eu pyaˆ-eu 
deuˬ bi geuꞈ-euˬ meh. Daˬyeˬlaˇ-aˬ, sahˬ paˬ-euˬ saˇ naˇ-ahˇ gaˇ mˇ-euˬ meh.  

Daˬyeˬlaˇ 3 

Shuiˇ mawˇ kawˇ-ahˇ yawˬ gʼaˬ na luꞈ uˬ duˬ ya tahˬ meh lehˇ Neˬbuˬkaˬneˬzaˬ dawˬ 

biꞈ-euˬ 

1Sahˬ paˬ Neˬbuˬkaˬneˬzaˬ-aˬ, yaw goˇ paw koꞈ tseˇ caˆ byah-awˇ, yaw huiˬ paw 
koꞈ caˆ byah-eu shuiˇ mawˇ kawˇ tiˬ kawˇ jahˇ-awˇ, Baˬbuˇloˬ meuˬ-euˬ gahˬ kaˬ-
ahˇ jaˆ-eu Duˇlaˬ deh ga-ahˇ ka tuˇ taˬ-euˬ meh.  
2Kʼoeˇ naˇ, sahˬ paˬ-euˬ gaˇ mˇ-eu yaw huiˬ yaw mahˇ deuˬ pyeuꞈ-euˬ sahˬ paˬ zaˬ 
yo deuˬ, sahˬ paˬ sahˬ ma geuꞈ-eu deuˬ, sahˬ paˬ sahˬ ma deuˬ-euˬ laꞈ oˆ teˬ ni uˆ 
lahˇ luꞈ-eu deuˬ, sahˬpa-euˬ kuiˇ laꞈ geuꞈ-awˇ gaˇ yaw huiˬ mˇ-eu deuˬ, pyuˇ jeˬ 
hmˬ-eu deuˬ, yaˇ kʼaˬ daˇ-eu deuˬ, yaˇ kʼaˬ daˇ-eu paw yaw huiˬ yaw mahˇ geuꞈ-eu 
deuˬ hawˇ-eu, miˇ kʼahˬ doe ni gaˇ yaw huiˬ kʼaˇ mˇ-eu deuˬ dawˬ tawˆ luꞈ-ahˇ, 
shuiˇ mawˇ kawˇ kʼoeˇ hmˬ a nehˬ-eu bawˬ-iˬ jahˇ gaˇ uiˬ laˇ jiˇ-eu gʼaˇ duˬ, sahˬ paˬ 
dawˬ biꞈ taˬ-euˬ meh.  
3Kʼoeˇ miˇ neh, sahˬ paˬ-euˬ gaˇ mˇ-eu yaw huiˬ yaw mahˇ deuˬ pyeuꞈ-eu, sahˬ paˬ 
zaˬ yo deuˬ, sahˬ paˬ sahˬ ma geuꞈ-eu deuˬ, sahˬ paˬ sahˬ ma deuˬ-euˬ laꞈ oˆ teˬ ni 
uˆ lahˇ luꞈ-eu deuˬ, sahˬ paˬ-euˬ kuiˇ laꞈ geuꞈ-awˇ gaˇ yaw huiˬ mˇ luꞈ-eu deuˬ, pyuˇ 
jeˬ hmˬ-eu deuˬ, yaˇ kʼaˬ daˇ-eu deuˬ, yaˇ kʼaˬ daˇ-eu paw yaw huiˬ yaw mahˇ geuꞈ-
eu deuˬ hawˇ-eu, miˇ kʼahˬ doe ni gaˇ yaw huiˬ kʼaˇ mˇ-eu deuˬ dawˬ tawˆ luꞈ, sahˬ 
paˬ Neˬbuˬkaˬneˬzaˬ neh ka tuˇ-euˬ shuiˇ mawˇ kawˇ a nehˬ-eu bawˬ-iˬ jahˇ gaˇ uiˬ 
laˇ jiˇ-awˇ, kʼoeˇ-euˬ mehˬ shi yawꞈ luꞈ-eu meh.  
4Kʼoeˇ ngeh, dawˬ tsaꞈ dawˬ dzawˇ mˇ-eu gʼaˬ yaw kʼaˆ-ehˇ guˇ-awˇ, “Miˇ kʼahˬ 
gʼawˬ mya kʼahˬ hawˇ-eu, tsawˇ jeuˬ gʼawˬ mya jeuˬ laꞈ kʼoeˇ neh uiˬ laˇ bymˇ laˇ 
taˬ-euˬ tsawˇ haˬ deuˬ-oˇ,  
5daˇ heh baw-awˇ, bawˬ law baw, deuˇ-mˬ diˬ-eu teˇ saˇ naw maꞈ ya gaˬ tehꞈ-a. 
Kʼoeˇ naˇ, caˇ dawˬ caˇ gaˇ diˬ-eu baw-eu keu ka dawˬ tawˆ luꞈ diˬ-eu baw-eu teˇ saˇ 
mahˇ doˆ laˇ tehꞈ-a. Kʼoeˇ loꞈ-ehˇ mahˇ doˆ laˇ-eu nehˬ-ehˇ, naw maꞈ dawˬ tawˆ luꞈ 
awˆ byaˆ-awˇ, sahˬ paˬ Neˬbuˬkaˬneˬzaˬ neh ka tuˇ-euˬ shuiˇ mawˇ kawˇ-ahˇ uˬ duˬ 
ya tahˬ meh.  
6Awˆ byaˆ-awˇ uˬ duˬ maˬ tahˬ-eu tsawˇ haˬ aˬ geu gʼaˬ maˬ kaˬ, miˬ dzaˬ doꞈ luꞈ-eu 
tsawˬ bu bu ma-ahˇ biˬ ahˇ nehˬ gaˇ ya daˬ tehꞈ-a.” 
7Kʼoeˇ naˇ, caˇ dawˬ caˇ gaˇ diˬ-eu baw-eu keu ka deuˬ-euˬ teˇ saˇ mahˇ doˆ laˇ-euˬ 
nehˬ-ehˇ, miˇ kʼahˬ dawˬ tawˆ luꞈ-ahˇ neh kʼaˇ uiˬ laˇ taˬ-euˬ tsawˇ jeuˬ dawˬ tawˆ 

luꞈ, sahˬ paˬ Neˬbuˬkaˬneˬza neh ka tuˇ taˬ-euˬ shuiˇ mawˇ kawˇ-ahˇ awˆ byaˆ-awˇ 
uˬ duˬ tahˬ-euˬ meh.  

Daˬyeˬlaˇ-euˬ cawˬ smˇ gʼaˬ sahˬ paˬ ehˇ dawˬ-ahˇ maˬ naˇ haˬ geuꞈ-euˬ 

8Kʼoeˇ ngeh, Baˬbuˇloˬ tsawˇ haˬ tiˬ paˆ na deuˬ Yuˇdaˆ tsawˇ haˬ deuˬ-ahˇ laˆ shaˬ-
eu jeˬ jahˇ-euˬ meh.  
9Sahˬ paˬ Neˬbuˬkaˬneˬzaˬ-ahˇ aˬ yawꞈ maꞈ heu loꞈ-ehˇ ehˇ nehˬ-euˬ meh. “Sahˬ paˬ 
ziˇ baw ziˇ za luꞈ-uˇ.  
10Caˇ dawˬ caˇ ngeh diˬ-eu baw-eu keu ka deuˬ-euˬ teˇ saˇ mahˇ doˆ laˇ-eu nehˬ-ehˇ 
tiˬ poˆ tehꞈ-ehˇ, yawˬ gʼaˬ na luꞈ awˆ byaˆ-awˇ shuiˇ mawˇ kawˇ kʼoeˇ kawˇ-ahˇ uˬ 
duˬ ya tahˬ meh lehˇ, sahˬ paˬ nawˇ dawˬ biꞈ taˬ-euˬ meh.  
11Awˆ byaˆ-awˇ uˬ duˬ maˬ kʼaˇ tahˬ-eu tsawˇ haˬ-ahˇ miˬ dzaˬ doꞈ luꞈ-eu tsawˬ bu-
ahˇ biˬ ahˇ ma lehˇ nawˇ dawˬ biꞈ-euˬ meh.  
12Nawˬ neh Baˬbuˇloˬ meuˬ-euˬ gahˬ kaˬ-ahˇ bi haw bi pyaˆ-eu Yuˇdaˆ tsawˇ haˬ 
deuˬ pyeuꞈ-eu, Shaˬdaˬlaˆ, Meˬshaˆ, Aˬbeˬdaˬneˬgoˬ aˬ ha maꞈ, nawˬ neh dawˬ biꞈ-
euˬ gaˇ maˬ naˇ haˬ-a. Nawˬ-euˬ miˬ yehˇ-ahˇ aˬ yawꞈ maꞈ uˬ duˬ maˬ tahˬ-eu uˬ taꞈ, 
nawˬ neh ka tuˇ-euˬ mawˇ kawˇ mehˬ shi maˬ awˆ byaˆ-a.” 
13Kʼoeˇ ngeh, sahˬ paˬ nui ma pehˇ laˇ-awˇ, tsawˇ haˬ kʼoeˇ smˇ gʼaˬ-ahˇ aˬ yawꞈ 
mehˬ shi bi sheuˬ laꞈ-eu gʼaˇ duˬ dawˬ biꞈ-euˬ meh.  
14Aˬ ha smˇ gʼaˬ-ahˇ sahˬ paˬ ehˇ nehˬ-eu, “Shaˬdaˬlaˆ, Meˬshaˆ hawˇ-eu 
Aˬbeˬdaˬneˬgoˬ-oˇ, nawˬ ha smˇ gʼaˬ ngaˬ-euˬ miˬ yehˇ-ahˇ uˬ duˬ maˬ tahˬ-ehˇ, 
ngaˬ neh ka tuˇ taˬ-euˬ shuiˇ mawˇ kawˇ-ahˇ uˬ duˬ maˬ tahˬ-aˬ lehˇ ehˇ-eu ngeuˇ 
meh loˇ.  
15Nymˬ-mˇ poˆ jawˇ, daˇ heh baw, bawˬ law baw, deuˇ-mˬ diˬ-eu teˇ saˇ hawˇ-eu, 
caˇ dawˬ caˇ gaˇ zmˬ-eu keu ka nui deuˬ-euˬ teˇ saˇ mahˇ doˆ laˇ gaˇ naw maꞈ ya 
gaˬ-eu nehˬ-ehˇ, shuiˇ mawˇ kawˇ kʼoeˇ kawˇ mehˬ shi awˆ byaˆ-awˇ uˬ duˬ tahˬ-
awˬ. Naw maꞈ uˬ duˬ maˬ tahˬ de leˇ ngeuˇ naˇ, tiˬ poˆ tehꞈ-ehˇ miˬ dzaˬ doꞈ luꞈ-eu 
tsawˬ bu-ahˇ biˬ ahˇ ma. Naw maꞈ-ahˇ ka kʼoꞈ nya-eu miˬ yehˇ jawˇ tehꞈ-a lehˇ naw 
maꞈ noeˬ te loˇ.” 
16Shaˬdaˬlaˆ, Meˬshaˆ, Aˬbeˬdaˬneˬgoˬ aˬ ha smˇ gʼaˬ heu loꞈ-ehˇ ehˇ-eu meh. “Sahˬ 
paˬ-oˇ, gaˇ kawˆ heu-ahˇ taꞈ leˇ-awˇ, nawˬ-ahˇ nga maꞈ dawˬ poˆ maˬ paˇ poˆ ma.  
17Doꞈ luꞈ-eu miˬ dzaˬ tsawˬ bu hawˇ-eu nawˬ-euˬ baoˬ laꞈ kʼoeˇ, nga maꞈ uˬ duˬ 
tahˬ-eu Miˬyehˇ ngaˬ ha smˇ gʼaˬ-ahˇ ka kʼoꞈ nehˬ laꞈ nya naˇ ka kʼoꞈ nehˬ laꞈ luꞈ-uˇ.  
18Aˬ yawꞈ maˬ ka kʼoꞈ nehˬ laꞈ law hawˇ kʼawꞈ, nawˬ-euˬ miˬ yehˇ-ahˇ nga maꞈ uˬ 
duˬ maˬ tahˬ-ehˇ, nawˬ neh ka tuˇ taˬ-euˬ shuiˇ mawˇ kawˇ mehˬ shi maˬ awˆ byaˆ 
lehˇ, kʼaˬ duˬ ni nawˬ-ahˇ ehˇ tsehˆ-eu ma.” 

Daˬyeˬlaˇ-euˬ cawˬ smˇ gʼaˬ-ahˇ sehꞈ-eu gʼaˇ duˬ sahˬ paˬ dawˬ biꞈ-euˬ 

19Kʼoeˇ ngeh, Shaˬdaˬlaˆ, Meˬshaˆ, Aˬbeˬdaˬneˬgoˬ aˬ ha smˇ gʼaˬ-ahˇ 
Neˬbuˬkaˬneˬzaˬ nui ma pehˇ dui dui laˇ-awˇ, baˬ ba neˇ tseuˆ ni pyeuꞈ laˇ-euˬ meh. 
Kʼoeˇ miˇ neh, miˬ dzaˬ tsawˬ bu kʼoeˇ shiꞈ bymˇ lahˇ dzehˬ laˇ ni laˆ nyehˆ-eu gʼaˇ 
duˬ aˬ yawꞈ dawˬ biꞈ-euˬ meh. 

20Kʼoeˇ naˇ, aˬ ha smˇ gʼaˬ-ahˇ paꞈ cuꞈ-awˇ miˬ dzaˬ tsawˬ bu-ahˇ biˬ ahˇ-eu gʼaˇ duˬ, 
aˬ yawꞈ-euˬ guiˇ maꞈ laꞈ kʼoeˇ gʼaˬ kʼaˆ dui dui-eu tsawˇ haˬ deuˬ-ahˇ aˬ yawꞈ dawˬ 
biꞈ-euˬ meh.  
21Aˬ ha smˇ gʼaˬ-ahˇ aˬ yawꞈ maꞈ paꞈ cuꞈ-awˇ, miˬ dzaˬ doꞈ nyehˆ taˬ-euˬ tsawˬ bu-
ahˇ biˬ ahˇ-euˬ meh. Kʼoeˇ loꞈ-ehˇ biˬ ahˇ nehˬ ngeh, mehˬ tsoeˬ tiˬ kahˇ-iˬ maˬ lehˆ 
doˆ ni, pehˇ kʼahˬ pehˇ nymˇ hawˇ-eu pehˇ kʼahˬ pehˇ mahˇ kʼawꞈ dm luꞈ-awˇ, uˬ 
kʼoˆ kʼawꞈ kʼoˆ luꞈ-eu meh.  
22Sahˬ paˬ neh dawˬ biꞈ-awˇ miˬ dzaˬ aˇ dzehˬ dzeuˇ ni laˆ nyehˆ taˬ-euˬ miˇ neh, aˬ 
ha smˇ gʼaˬ-ahˇ biˬ ahˇ-euˬ tsawˇ haˬ deuˬ-ahˇ miˬ dzaˬ myawꞈ sehꞈ-euˬ meh. 
23Shaˬdaˬlaˆ, Meˬshaˆ, Aˬbeˬdaˬneˬgoˬ aˬ ha smˇ gʼaˬ-aˬ, bi paꞈ cuꞈ taˬ-awˇ, miˬ dzaˬ 
tsawˬ bu gʼahˇ ceh nyiˬ paˆ-ehˇ ga ahˇ-iˇ-euˬ meh.  
24Neˬbuˬkaˬneˬzaˬ zahˬ leˇ-awˇ, ja pyuˬ ni tsawˬ tuˇ laˇ-euˬ meh. “Tsawˇ haˬ smˇ 
gʼaˬ-ahˇ paꞈ cuꞈ-awˇ miˬ dzaˬ tsawˬ bu-ahˇ biˬ ahˇ-euˬ maˬ ngeuˇ loˇ” lehˇ, aˬ yawꞈ-
euˬ gaˇ mˇ-euˬ yaw huiˬ yaw mahˇ deuˬ-ahˇ aˬ yawꞈ naˇ haˬ ngeh, “Ngeuˇ ma. 
Tsawˇ haˬ smˇ gʼaˬ paꞈ cuꞈ-awˇ biˬ ahˇ-euˬ ma” lehˇ, yaw huiˬ yaw mahˇ kʼoeˇ deuˬ 
ehˇ-eu meh.  
25“Toˆ-ehˇ ngeuˇ naˇ, aˬ jeˬ miˇ neh miˬ dzaˬ laꞈ kʼoeˇ tsawˇ haˬ oeˬ gʼaˬ cah luꞈ-eu 
ngaˬ-ahˇ mawˇ laˇ ta. Aˬ yawꞈ maꞈ-ahˇ aˇ caˆ gʼeh maˬ paꞈ taˬ-ehˇ, miˬ dzaˬ lahˇ leˇ 
gaˇ jiˇ maˬ duˇ nga. Oeˬ gʼaˬ tiˬ gʼaˬ miˬ yehˇ-euˬ aˬ li-ahˇ duˇ nga” lehˇ, aˬ yawꞈ ehˇ-
eu meh.  

Aˬ ha smˇ gʼaˬ-ahˇ pyehˬ nehˬ-awˇ gaˇ yaw huiˬ bi mˇ-euˬ 

26Kʼoeˇ naˇ, miˬ dzaˬ tsawˬ bu nymˇ kʼoeˇ nymˇ-euˬ gʼoˆ kʼehˬ-ahˇ Neˬbuˬkaˬneˬzaˬ 
le daˆ-awˇ, “Dawˬ tawˆ kʼoeˇ taˆ huiˬ-eu Miˬyehˇ-euˬ zaˬ kʼaˆ deuˬ pyeuꞈ-eu, 
Shaˬdaˬlaˆ, Meˬshaˆ, Aˬbeˬdaˬneˬgoˬ aˬ ha smˇ gʼaˬ-oˇ, doˆ laˇ-awˬ” lehˇ guˇ-euˬ 
meh.  
27Sahˬ paˬ zaˬ yo dawˬ tawˆ luꞈ, sahˬ paˬ sahˬ ma dawˬ tawˆ luꞈ, sahˬ paˬ sahˬ ma 
deuˬ laꞈ oˆ teˬ ni gaˇ mˇ-eu deuˬ dawˬ tawˆ luꞈ hawˇ-eu, yaw huiˬ yaw mahˇ kʼaˇ 
geuꞈ luꞈ-eu deuˬ dawˬ tawˆ luꞈ laˇ-awˇ, aˬ ha smˇ gʼaˬ miˬ dzaˬ maˬ lahˇ ni jawˇ luꞈ 
gaˇ haw laˇ-euˬ meh. Aˬ ha smˇ gʼaˬ-euˬ uˬ duˬ tsehˇ kahˇ miˬ dzaˬ maˬ myawꞈ-ehˇ, 
mehˬ tsoeˬ maˬ puiˆ dzaˬ-euˬ uˬ taꞈ, miˬ shmˇ kʼawꞈ maˬ behꞈ laꞈ-a.  
28Kʼoeˇ ngeh, sahˬ paˬ heu loꞈ-ehˇ ehˇ-eu meh. “Shaˬdaˬlaˆ, Meˬshaˆ, 
Aˬbeˬdaˬneˬgoˬ aˬ ha smˇ gʼaˬ-euˬ Miˬyehˇ-ahˇ ja ceuˬ-awˬ. Aˬ yawꞈ-ahˇ gʼoe-awˇ aˬ 
yawꞈ-euˬ nui kʼahˇ mˇ-eu tsawˇ haˬ heu smˇ gʼaˬ-ahˇ, aˬ yawꞈ-euˬ mˬ taˆ gʼaˬ kʼehˇ 
pyehˬ leꞈ-awˇ bi ka kʼoꞈ le-euˬ meh. Aˬ yawꞈ maꞈ-euˬ Miˬyehˇ-ahˇ maˬ ngeuˇ naˇ miˬ 
yehˇ nui gʼaˬ-ahˇ uˬ duˬ maˬ tahˬ lehˇ, shiˇ gaˇ maˬ guˆ ni ngaˬ-euˬ ehˇ dawˬ-ahˇ 
puiˬ-euˬ meh.  
29“Nymˬ-mˇ ngaˇ heu loꞈ-ehˇ dawˬ biꞈ-eu ma. Miˇ kʼahˬ aˬ geu kʼahˬ-ahˇ jawˇ-eu 
tsawˇ jeuˬ aˬ geu jeuˬ maˬ kaˬ, Shaˬdaˬlaˆ, Meˬshaˆ, Aˬbeˬdaˬneˬgoˬ aˬ ha smˇ gʼaˬ-
euˬ Miˬyehˇ-ahˇ yaw zeu maˬ baw-eu dawˬ ngehˬ naˇ, gʼawˇ mawˇ deuˆ tm deuˆ 
tmˇ-awˇ, nymˇ deh pyaˆ nehˬ gaˇ bi daˬ ma. Aˬ jeˬ miˇ neh ehˇ naˇ, heu loꞈ-ehˇ ka 
kʼoꞈ nehˬ nya-eu miˬ yehˇ nui gʼaˬ maˬ jawˇ-a.” 

30Kʼoeˇ naˇ, Shaˬdaˬlaˆ, Meˬshaˆ, Aˬbeˬdaˬneˬgoˬ aˬ ha smˇ gʼaˬ-ahˇ, Baˬbuˇloˬ meuˬ-
euˬ gahˬ kaˬ laꞈ kʼoeˇ, huiˬ dzehˬ goˇ dzehˬ-eu gaˇ paˇ bi mˇ-euˬ meh.  

Daˬyeˬlaˇ 4 

Neˬbuˬkaˬneˬzaˬ yuꞈ maˆ tiˬ poˆ paˇ maˆ-euˬ 

1Miˇ tsaˬ kʼoeˇ taˆ kʼaˇ jawˇ-eu miˇ kʼahˬ dawˬ tawˆ luꞈ hawˇ-eu tsawˇ jeuˬ dawˬ 
tawˆ luꞈ-ahˇ, sahˬ paˬ Neˬbuˬkaˬneˬzaˬ heu loꞈ-ehˇ dawˬ tsaꞈ tsaꞈ ahˇ gʼeh-euˬ meh.  

“Naw maꞈ dawˬ tawˆ luꞈ nui saˇ oꞈ luꞈ-uˇ.  
2Dawˬ tawˆ kʼoeˇ taˆ huiˬ-eu Miˬyehˇ neh ngaˬ-ahˇ bi siˬ bi mawˇ laꞈ-euˬ zahˬ dui 
dui leˇ paˬ-ehˇ gʼeh-eu gaˇ kawˆ, naw maꞈ-ahˇ ngaˇ maˬ ja mehˬ-ehˇ maˬ jawˇ coeˇ 
nya.  
3Miˬyehˇ aˬ dui-ahˇ mehˬ laꞈ-euˬ, kʼaˆjeˬ-ehˇ gʼeh-eu gaˇkawˆdeuˬ, aˇ naˆ ni huiˬ-eu 
gaˇ kawˆ nga. Aˬ yawꞈ neh mˇ mehˬ shaˇ mehˬ-euˬ, zahˬ leˇ paˬ-ehˇ gʼeh-eu gaˇ 
deuˬ, aˇ naˆ ni baoˬ jaˆ-eu gaˇ nga. Aˬ yawꞈ miˇ kʼahˬ mˬ maˬ maˬ byaˆ, aˬ yawꞈ 
dzoeˬ dzaˬ zaˇ ziˇ ziꞈ meh.  
4“Ngaˇ-aˬ, ngaˬ-euˬ nymˇ pyeuꞈ-eu sahˬ paˬ-euˬ hawˇ nymˇ-ahˇ saˇ lehˆ ni jawˇ-awˇ, 
pyuˇ shuiˇ myawˬ gahˬ maˬ ehˇ jiˇ coeˇ ni jaˆ-eu ma. 
5Ehˇ kʼawꞈ, ngaˇ yuꞈ kʼaˆ luꞈ ngeh, guˆ laˇ paˬ-ehˇ gʼeh-eu yuꞈ maˆ maˆ-awˇ, guˆ dui 
dui laˇ paˬ-ehˇ gʼeh-eu jeˬ ya mawˇ-euˬ ma.  
6Ngaˬ-ahˇ yuꞈ maˆ dawˬ tsuiꞈ bi dzawˇ mehˬ-eu lehˇ, Baˬbuˇloˬ meuˬ-ahˇ kʼaˇ jawˇ-
eu sahˬ paˬ-ahˇ nui noeˬ nui duˇ biꞈ-eu tsawˇ haˬ deuˬ-ahˇ, ngaˇ dawˬ biꞈ-awˇ bi kuˇ 
uiˬ jiˇ-euˬ ma.  
7Kʼoeˇ naˇ, nyiˇ paˬ shaˆ ma dawˬ tawˆ luꞈ hawˇ-eu, mah loˬ ja maw kʼaˇ nya-eu 
deuˬ dawˬ tawˆ luꞈ bi kuˇ uiˬ laꞈ-awˇ, ngaˬ neh yuꞈ maˆ maˆ-euˬ dawˬ tsuiꞈ bi yuˇ 
doˆ-euˬ ma. Ehˇ kʼawꞈ, aˬ yawꞈ maꞈ tiˬ gʼaˬ-iˬ yuꞈ maˆ dawˬ tsuiꞈ maˬ yuˇ doˆ nya-a.  
8Kʼoeˇ naˇ, Daˬyeˬlaˇ laˇ keuˆ-euˬ meh. (Aˬ yawꞈ-ahˇ ngaˬ-euˬ miˬ yehˇ-euˬ tsawˇ 
myahˇ pyeuꞈ-eu Beˬteˬshaˬzaˬ lehˇ kʼawꞈ kuˇ-eu meh.) Muiˬ-eu shawˇ-eu miˬ yehˇ-
euˬ yaw sahˇ aˬ yawꞈ-euˬ laꞈ kʼoeˇ jawˇ-eu meh. Kʼoeˇ ngeh, ngaˬ neh yuꞈ maˆ maˆ-
euˬ gaˇ kawˆ aˬ yawꞈ-ahˇ dzawˇ nehˬ-euˬ ma. Aˬ yawꞈ-ahˇ ngaˇ heu loꞈ-ehˇ ehˇ nehˬ-
euˬ ma.  
9Mah loˬ ja maw nya-eu deuˬ dawˬ tawˆ kʼoeˇ taˆ huiˬ dzehˬ-eu Beˬteˬshaˬzaˬ-oˇ, 
muiˬ-eu shawˇ-eu miˬ yehˇ-euˬ yaw sahˇ nawˬ-euˬ laꞈ kʼoeˇ jawˇ-awˇ, kʼaˇ zaꞈ taˬ-
euˬ jeˬ dawˬ tawˆ luꞈ nawˇ siˬ nya meh lehˇ ngaˇ jah ma. Ngaˇ yuꞈ maˆ heu loꞈ-ehˇ 
maˆ-euˬ ma. Dawˬ tsuiꞈ tiˬ poˆ yuˇ doˆ nehˬ laꞈ sheˇ.  
10“Ngaˇ yuꞈ kʼaˆ luꞈ ngeh, miˇ tsaˬ tahˬ kʼawˇ-euˬ gʼahˇ ceh aˇ bawˇ bawˇ ma tiˬ bawˇ 
bawˇ gaˇ ya mawˇ-euˬ ma.  
11Aˇ bawˇ kʼoeˇ bawˇ ngehˬ jawˇ ngehˬ huiˬ laˇ-awˇ, mˬ-ahˇ huiˬ tuˆ-awˇ, miˇ tsaˬ 
kʼoeˇ taˆ kʼaˇ jawˇ-eu tsawˇ haˬ yawˬ gʼaˬ na luꞈ haw mawˇ nya-eu meh.  
12Aˇ bawˇ kʼoeˇ bawˇ-euˬ aˇ paꞈ haw muiˬ dui dui-eu uˬ taꞈ, aˇ siˬ siˬ dui dui-awˇ, 
miˇ tsaˬ zaˬ dawˬ tawˆ luꞈ dzaˬ loꞈ-eu meh. Bawˇ tsahˬ jeˬ zaˬ deuˬ aˇ bawˇ naˇ shmˇ 

uˬ moˆ gʼaˬ naˬ naˬ-awˇ, aˇ jiˇ deuˬ uˬ pyaˬ uˬ laꞈ doe ni bahˬ bahˬ-eu uˬ taꞈ, kʼaˇ 
dehꞈ kʼaˇ jawˇ-eu jeˬ dawˬ tawˆ luꞈ, aˇ bawˇ kʼoeˇ-euˬ aˇ siˬ dzaˬ-eu meh.  
13“Ngaˬ neh ya mawˇ-euˬ gaˇ kawˆ kʼoeˇ-ahˇ ngaˇ shaˇ sawˇ luꞈ ngeh, mˬ taˆ gʼaˬ 
kʼehˇ tiˬ gʼaˬ mˬ kʼoeˇ taˆ neh zoˇ tseuˆ ni haw haw-ehˇ oe ka luꞈ gaˇ ya mawˇ-euˬ 
ma.  
14Aˬ yawꞈ yaw kʼaˆ-ehˇ guˇ-awˇ heu loꞈ-ehˇ ehˇ-eu meh. Aˇ bawˇ heu bawˇ tuˇ lawˇ-
awˇ uˬ laꞈ deuˆ tsehˆ dzeh jiˇ-awˬ. Aˇ paꞈ juˆ dzeh jiˇ-awˇ, aˇ siˬ byaˆ byoˆ jiˇ-awˬ. Aˇ 
bawˇ dawˬ pehˬ-ahˇ jawˇ-eu jeˬ zaˬ deuˬ teh dzeh jiˇ-awˇ, uˬ laꞈ-ahˇ dawꞈ-eu aˇ jiˇ 
deuˬ teh zaw jiˇ-awˬ.  
15Ehˇ kʼawꞈ, sahˬ nyiꞈ hawˇ-eu duˬ ciˇ-ahˇ shmˇ caˆ hawˇ-eu guiˬ caˆ lahˇ cuꞈ-awˇ, 
miˇ tsa bi pahˬ yaꞈ-awˇ, deh ga gʼahˇ ceh yaˇ moꞈ tsahˬ-ahˇ byehˇ dzeh yaꞈ-awˬ.  

“ ‘Aˬ yawꞈ-ahˇ ceuˬ deh deh deh-ehˇ, jeˬ zaˬ hawˇ-eu baw duˆ deuˬ nehˬ-ehˇ bi jawˇ-
awˬ.  
16Shiꞈ kʼoꞈ keuˆ ni aˬ yawꞈ tsawˇ haˬ zaˬ-euˬ nui ma maˬ ahˇ-ehˇ, jeˬ zaˬ-euˬ nui ma 
ahˇ tehꞈ-a.  
17Heu-aˬ, haw luꞈ pyaˆ luꞈ-eu mˬ taˆ gʼaˬ kʼehˇ neh noeˬ tsehˆ-awˇ, daˇ tsehˆ-euˬ 
dawˬ ma. Dawˬ tawˆ kʼoeˇ taˆ huiˬ-eu Miˬyehˇ-aˬ, tsawˇ haˬ zaˬ-euˬ miˇ kʼahˬ kʼoeˇ 
taˆ baoˬ jaˆ-awˇ, aˬ yawꞈ kʼaˇ biꞈ mawꞈ-eu gʼaˬ-ahˇ miˇ kʼahˬ dzoeˬ dzaˬ biꞈ nya-eu 
gaˇ kawˆ, teˬ dui nyiˇ dui dui-eu tsawˇ haˬ tiˬ gʼaˬ-ahˇ keuˆ ni, aˬ yawꞈ miˇ kʼahˬ 
dzoeˬ dzaˬ biꞈ keuˆ nehˬ nya-eu gaˇ kawˆ, mˬ dzeˇ miˇ dzeˇ keuˆ ni jawˇ-eu tsawˇ 
haˬ dawˬ tawˆ luꞈ siˬ duˬ luꞈ-uˇ’ lehˇ ehˇ-eu meh.  
18“Heu-aˬ, sahˬ paˬ Neˬbuˬkaˬneˬzaˬ pyeuꞈ-eu ngaˇ maˆ mawˇ-euˬ yuꞈ maˆ ma. 
Nymˬ-mˇ poˆ jawˇ-aˬ, Beˬteˬshaˬzaˬ nawˇ yuꞈ maˆ heu hmˬ-euˬ dawˬ tsuiꞈ yuˇ doˆ 
nehˬ laꞈ sheˇ. Ngaˬ-ahˇ nui noeˬ nui duˇ biꞈ-eu deuˬ, yuꞈ maˆ heu hmˬ-euˬ dawˬ 
tsuiꞈ tiˬ gʼaˬ-iˬ maˬ yuˇ doˆ nya-a. Ehˇ kʼawꞈ, muiˬ-eu shawˇ-eu Miˬyehˇ-euˬ yaw 
sahˇ nawˬ-euˬ laꞈ kʼoeˇ jawˇ-eu miˇ neh, nawˇ yuˇ doˆ nya meh.” 

Daˬyeˬlaˇ yuꞈ maˆ dawˬ tsuiꞈ yuˇ doˆ-euˬ 

19Kʼoeˇ loꞈ-ehˇ ehˇ gaˇ ya gaˬ ngeh, Beˬteˬshaˬzaˬ lehˇ kʼawꞈ kuˇ-eu Daˬyeˬlaˇ ya gaˬ 
ngeh, tsawˬ guˆ-iˇ-awˇ, dawˬ maˬ ngehˬ ni tiˬ kʼehˬ tsoˆ leˇ-euˬ meh. “Beˬteˬshaˬzaˬ-
oˇ, yuꞈ maˆ heu-euˬ gaˇ kawˆ-ahˇ nawˇ taˬ tsawˬ guˆ-iˇ” lehˇ, sahˬ paˬ ehˇ-eu meh. 
Beˬteˬshaˬzaˬ ehˇ-eu, “Sahˬ paˬ-oˇ, ngaˬ-euˬ nui ma laꞈ kʼoeˇ, yuꞈ maˆ hawˇ-eu yuꞈ 
maˆ-euˬ dawˬ tsuiꞈ heu nawˬ-ahˇ ehˇ mawꞈ-eu jeˬ maˬ ngeuˇ-ehˇ, nawˬ-ahˇ muiˇ-eu 
deuˬ-ahˇ ehˇ mawꞈ-eu jeˬ pyeuꞈ law nmˇ duˇ nya.  
20Nawˬ neh yuꞈ maˆ maˆ mawˇ-euˬ aˇ bawˇ kʼoeˇ goˇ dui dui-awˇ, mˬ-ahˇ tuˆ-eu miˇ 
neh, miˇ tsaˬ zaˬ yawˬ gʼaˬ na luꞈ haw mawˇ nya-eu meh.  
21Aˇ bawˇ kʼoeˇ aˇ paꞈ sahˇ dui dui-awˇ, miˇ tsaˬ kʼoeˇ taˆ kʼaˇ dehꞈ kʼaˇ jawˇ-eu jeˬ 
dawˬ tawˆ luꞈ dzaˬ loꞈ ni aˇ siˬ siˬ-eu meh. Bawˇ tsahˬ jeˬ zaˬ deuˬ aˇ bawˇ naˇ shmˇ 
uˬ moˆ gʼaˬ naˬ naˬ-awˇ, aˇ jiˇ deuˬ uˬ pyaˬ uˬ laꞈ kʼoeˇ taˆ bahˬ bahˬ-eu meh.  
22“Sahˬ paˬ-oˇ, nawˇ-aˬ, huiˬ dui goˇ dui dui-eu aˇ bawˇ kʼoeˇ bawˇ meh. Nawˇ huiˬ 
dui mahˇ dui dui laˇ-euˬ miˇ neh, mˬ-ahˇ tuˆ leˇ-awˇ, nawˬ-euˬ baoˬ miˇ tsaˬ dawˬ 
tawˆ luꞈ kʼoeˇ taˆ uˆ tehˬ taˬ-euˬ meh. 

23Sahˬ paˬ nawˇ haw luꞈ ngeh, mˬ kʼoeˇ taˆ neh mˬ taˆ gʼaˬ kʼehˇ tiˬ gʼaˬ zaꞈ ka le-
awˇ, heu loꞈ-ehˇ ehˇ-eu meh. ‘Aˇ bawˇ heu bawˇ tuˇ dzeh-awˇ laˆ cawˆ-awˬ. Ehˇ 
kʼawꞈ, sahˬ nyiꞈ hawˇ-eu duˬ ciˇ-ahˇ shmˇ caˆ hawˇ-eu guiˬ caˆ neh lahˇ cuꞈ-awˇ, miˇ 
tsa bi pahˬ yaꞈ-awˇ, deh ga gʼahˇ ceh yaˇ moꞈ tsahˬ-ahˇ byehˇ dzeh yaꞈ-awˬ. Aˬ 
yawꞈ-ahˇ ceuˬ deh deh deh-ehˇ, shiꞈ kʼoꞈ byah ni bawˇ tsahˬ jeˬ zaˬ nehˬ-ehˇ kʼoeˇ 
gaˇ bi jawˇ-awˬ’ lehˇ ehˇ-eu meh.  
24“Sahˬ paˬ-oˇ, yuꞈ maˆ dawˬ tsuiꞈ heu loꞈ-ehˇ meh. Heu-aˬ, nawˬ-euˬ kʼoeˇ taˆ bi 
keuˆ le-eu gʼaˇ duˬ, dawˬ tawˆ kʼoeˇ taˆ huiˬ-eu Miˬyehˇ neh ehˇ tsehˆ taˬ-euˬ jeˬ 
pyeuꞈ-eu meh.  
25Tsawˇ haˬ baꞈ tsahˬ-ahˇ neh nawˬ-ahˇ teh dzeh-awˇ, bawˇ tsahˬ jeˬ zaˬ nehˬ-ehˇ 
nawˇ ya jawˇ tehꞈ-a. Shiꞈ kʼoꞈ keuˆ ni nawˇ mawˇ neˇ loꞈ-ehˇ yaˇ moꞈ ya dzaˬ-awˇ, 
deh ga-ahˇ ceuˬ deh deh deh-ehˇ ya yuꞈ tehꞈ-a. Kʼoeˇ ngeh jawˇ, tsawˇ haˬ zaˬ-euˬ 
miˇ kʼahˬ deuˬ-ahˇ Dawˬ tawˆ kʼoeˇ taˆ huiˬ-eu Miˬyehˇ tuˆ tehˬ taˬ-awˇ, aˬ yawꞈ kʼaˇ 
biꞈ mawˬ-eu gʼaˬ-ahˇ miˇ kʼahˬ dzoeˬ dzaˬ biꞈ nya-eu gaˇ kawˆ, nawˇ siˬ duˬ tehꞈ-a.  
26Sahˬ nyiꞈ hawˇ-eu duˬ ciˇ deuˬ-ahˇ miˇ tsa bi pahˬ yaꞈ-awˬ lehˇ, mˬ taˆ gʼaˬ kʼehˇ 
deuˬ dawˬ biꞈ-euˬ dawˬ tsuiꞈ-aˬ, miˇ tsaˬ dawˬ tawˆ kʼoeˇ taˆ Miˬyehˇ uˆ lahˇ luꞈ-eu 
gaˇ kawˆ nawˇ siˬ duˬ ngeh, nawˇ sahˬ paˬ paˇ ya geuꞈ kʼoꞈ tehꞈ-a lehˇ ehˇ mawꞈ-eu 
meh.  
27Kʼoeˇ miˇ neh sahˬ paˬ-oˇ, ngaˬ-euˬ ehˇ dawˬ geuꞈ nehˬ laꞈ. Iˬ baˇ maˬ mˇ ni byehˇ-
awˇ, yaw tsaˬ yaw dawˇ jeˬ mˇ-eu laꞈ kʼoeˇ, shaˬ zaˬ zahˬ zaˬ deuˬ-ahˇ gʼawˬ shaˬ 
gaˬ nehˬ-awˬ. Kʼoeˇ loꞈ-ehˇ jahˇ naˇ, nawˬ-euˬ gʼaˇ duˬ nui saˇ oꞈ-eu jeˬ maˬ byoˆ-iˇ-
aˇ.” 
28Kʼaˇ ehˇ taˬ-euˬ jeˬ dawˬ tawˆ luꞈ, sahˬ paˬ Neˬbuˬkaˬneˬzaˬ kʼoeˇ taˆ keuˆ le-euˬ 
meh.  
29Ba la tseˇ nyiꞈ siˬ dzeuˇ-iˇ-awˇ, Baˬbuˇloˬ meuˬ-ahˇ jaˆ-eu aˬ yawꞈ jawˇ-eu sahˬ paˬ 
hawˇ nymˇ-euˬ nymˇ mˬ kʼoeˇ taˆ aˬ yawꞈ cah baˇ luꞈ ngeh,  
30“Haw sheˇ, Baˬbuˇloˬ meuˬ heu aˇ naˆ ni huiˬ-eu mahˇ-eu meuˬ nga. Ngaˬ-euˬ 
baoˬ hawˇ-eu ngaˬ-euˬ yaw shehꞈ kʼahˬ sehˇ bi doˆ laˇ-eu gʼaˇ duˬ, sahˬ paˬ jawˇ-eu 
meuˬ pyeuꞈ laˇ ni, ngaˬ neh tsoˆ-euˬ ma” lehˇ aˬ yawꞈ ehˇ-eu meh.  
31Dawˬ kʼoeˇ dawˬ aˬ yawꞈ maˬ ngehˬ jiˇ miˇ naˆ-ehˇ, mˬ kʼoeˇ taˆ heu loꞈ-ehˇ ehˇ doˆ 
leꞈ-euˬ meh. “Sahˬ paˬ Neˬbuˬkaˬneˬzaˬ-oˇ, ngaˇ ehˇ gaˇ naˇ haˬ-awˬ. Nawˬ-euˬ 
dzoeˬ dzaˬ nawˬ nehˬ-ehˇ maˬ paˇ jawˇ meh.  
32Tsawˇ haˬ baꞈ tsahˬ laꞈ kʼoeˇ nawˬ-ahˇ teh dzeh-awˇ, bawˇ tsahˬ jeˬ zaˬ nehˬ-ehˇ 
ya jawˇ-iˇ-awˇ, shiꞈ kʼoꞈ keuˆ ni mawˇ neˇ loꞈ-ehˇ yaˇ moꞈ ya dzaˬ tehꞈ-a. Kʼoeˇ ngeh 
jawˇ, dawˬ tawˆ kʼoeˇ taˆ huiˬ-eu Miˬyehˇ tsawˇ haˬ zaˬ-euˬ miˇ kʼahˬ kʼoeˇ taˆ baoˬ 
jaˆ-awˇ, aˬ yawꞈ biꞈ mawꞈ-eu gʼaˬ-ahˇ miˇ kʼahˬ dzoeˬ dzaˬ biꞈ nya-eu gaˇ kawˆ, 
nawˇ siˬ duˬ tehꞈ-a.” 
33Kʼaˇ ehˇ-euˬ yawˬ jeˬ na luꞈ ja pyuˬ ni keuˆ le-euˬ meh. Neˬbuˬkaˬneˬzaˬ-aˬ, tsawˇ 
haˬ tsahˬ-ahˇ neh bi teh dzeh-awˇ, mawˇ neˇ loꞈ-ehˇ yaˇ moꞈ tseuˆ dzaˬ-euˬ meh. Aˬ 
yawꞈ ceuˬ deh ya deh-awˇ, aˬ yawꞈ-euˬ gʼawˇ mawˇ caꞈ hm deuˬ kaˬ dzeˇ caꞈ hm 



1689 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

loꞈ-ehˇ mahˇ le-awˇ, aˬ yawꞈ-euˬ kuiˇ sahˬ laꞈ sahˬ aˇ jiˇ kuiˇ sahˬ loꞈ-ehˇ mahˇ le-euˬ 
meh.  

Neˬbuˬkaˬneˬzaˬ Miˬyehˇ-ahˇ ja ceuˬ-euˬ 

34Sahˬ paˬ Neˬbuˬkaˬneˬzaˬ ehˇ-eu, “Shiꞈ kʼoꞈ dzeuˇ-iˇ ngeh jawˇ, mˬ-ahˇ ngaˇ gʼawˇ 
leuˇ haw ngeh, nui ma-ahˇ noeˬ laˇ-euˬ miˇ-a. Dawˬ tawˆ kʼoeˇ taˆ huiˬ-eu Miˬyehˇ-
ahˇ ngaˇ ja ceuˬ-awˇ, mˬ maˬ maˬ byaˆ zaˇ ziˇ dehꞈ-eu gʼaˬ-ahˇ ciˬ poeˬ-awˇ taˬ huiˬ 
taˬ mahˇ nehˬ-euˬ ma.  

“Aˬ yawꞈ dzoeˬ dzaˬ zaˇ ziˇ gmˬ-awˇ, aˬ yawꞈ miˇ kʼahˬ zaˇ ziˇ ziꞈ meh.  
35Miˇ tsaˬ tsawˇ haˬ dawˬ tawˆ luꞈ-ahˇ, aˬ yawꞈ tsawˇ haˬ maˬ sawˇ nehˬ-a. Mˬ taˆ 
zaˬ deuˬ, miˇ tsaˬ zaˬ deuˬ, yawꞈ-euˬ laꞈ kʼawˆ uˬ moˆ tehꞈ meh. Yawꞈ nui kʼahˇ maˬ 
tsahˇ pyawˇ nya-a. Yawꞈ-ahˇ dawˬ poˆ maˬ poˆ nya-a.  
36“Ngaˇ nui ma-ahˇ paˇ noeˬ laˇ ngeh, ngaˬ-euˬ yaw shehꞈ kʼahˬ sehˇ hawˇ-eu ngaˬ-
euˬ miˇ kʼahˬ-euˬ yaw shehꞈ kʼahˬ sehˇ kʼoeˇ deuˬ, ngaˬ-ahˇ paˇ biꞈ kʼoꞈ laꞈ-euˬ meh. 
Ngaˬ-euˬ gaˇ mˇ-eu yaw huiˬ yaw mahˇ deuˬ hawˇ-eu, ngaˬ-euˬ laꞈ oˆ sahˬ paˬ sahˬ 
ma geuꞈ luꞈ-eu deuˬ ngaˬ-ahˇ paˇ ha geuꞈ-awˇ, ngaˬ-euˬ dzoeˬ dzaˬ-euˬ baoˬ paˇ za 
kʼoꞈ-euˬ uˬ taꞈ, yaw beh naˆ maˬ tseˇ ngaˬ-ahˇ taˬ huiˬ taˬ mahˇ nehˬ laꞈ-euˬ meh.  
37“Nymˬ-mˇ poˆ jawˇ, ngaˇ Neˬbuˬkaˬneˬzaˬ-aˬ, mˬ taˆ Sahˬ paˬ-ahˇ ja ceuˬ-awˇ taˬ 
huiˬ-eu uˬ taꞈ, ciˬ huiˬ ciˬ mahˇ dui dui-eu ma. Aˬ yawꞈ neh kʼaˇ mˇ kʼaˇ shaˇ-euˬ jeˬ 
tsaˬ dui dawˇ dui dui-awˇ, nui ma huiˬ-eu mahˇ-eu tsawˇ haˬ-ahˇ aˬ yawꞈ zuiˆ gʼaˬ 
nya-eu meh.” 

Daˬyeˬlaˇ 5 

Beˬlaˇshaˬzaˬ dzaˬ byawˇ lawˇ-euˬ 

1Tiˬ miˇ keuˆ laˇ ngeh, sahˬ paˬ Beˬlaˇshaˬzaˬ-aˬ, aˬ yawꞈ-euˬ gaˇ mˇ-eu sahˬ paˬ 
sahˬ ma tiˬ heˇ gʼaˬ-ahˇ kuˇ-awˇ dzaˬ byawˇ lawˇ-eu laꞈ kʼoeˇ, tiˬ kawˆ loꞈ-ehˇ aˬ gaꞈ 
dzaˇ uiˇ dawˇ-euˬ meh.  
2Aˬ yawꞈ maꞈ aˬ gaꞈ dzaˇ uiˇ dawˇ luꞈ ngeh, aˬ yawꞈ-euˬ aˬ da Neˬbuˬkaˬneˬzaˬ neh 
Yeˬluˇsaˬlehˬ meuˬ Uˬ duˬ tahˬ nymˇ nymˇ ma-ahˇ jaˆ gaˇ yuˇ laꞈ-euˬ pyuˇ kʼmˬ maˬ 
shuiˇ kʼmˬ maˬ deuˬ yuˇ laꞈ-awˬ lehˇ, Beˬlaˇshaˬzaˬ dawˬ biꞈ-euˬ meh. Aˬ yawꞈ-euˬ 
gaˇ mˇ-eu yaw huiˬ yaw mahˇ deuˬ, aˬ yawꞈ-euˬ miˬ zaˬ deuˬ hawˇ-eu, aˬ yawꞈ-euˬ 
ma nyiˇ deuˬ bi dawˇ-eu gʼaˇ duˬ, kʼmˬ maˬ kʼoeˇ deuˬ bi yuˇ laˬ-iˇ-euˬ meh.  
3Kʼoeˇ ngeh, Yeˬluˇsaˬlehˬ meuˬ-ahˇ jaˆ-eu Miˬyehˇ-euˬ nymˇ pyeuꞈ-eu Uˬ duˬ tahˬ 
nymˇ nymˇ ma-ahˇ neh yuˇ laꞈ taˬ-awˇ jaˆ-eu pyuˇ kʼmˬ maˬ shuiˇ kʼmˬ maˬ deuˬ yuˇ 
laꞈ-awˇ, sahˬ paˬ hawˇ-eu aˬ yawꞈ-euˬ gaˇ mˇ-eu sahˬ paˬ sahˬ ma deuˬ, aˬ yawꞈ-euˬ 
miˬ zaˬ deuˬ hawˇ-eu ma nyiˇ deuˬ, kʼmˬ maˬ kʼoeˇ deuˬ-ahˇ aˬ gaꞈ dzaˇ uiˇ kʼaˇ ahˇ 
dawˇ-euˬ meh. 
4Aˬ yawꞈ maꞈ aˬ gaꞈ dzaˇ uiˇ dawˇ dawˇ-ehˇ, shuiˇ, pyuˇ, guiˬ shuiˇ, shmˇ, daˇ kawˬ, 
kʼaˬ lo heu deuˬ neh jahˇ taˬ-euˬ miˬ yehˇ deuˬ-ahˇ ja ceuˬ-euˬ meh.  
5Ja pyuˬ ni, tsawˇ haˬ-euˬ aˬ laꞈ tiˬ laꞈ doˆ le-awˇ, sahˬ paˬ hawˇ nymˇ-euˬ kaˇ 
pyawˇ-ahˇ, tsiˇ kʼmˬ yaw shehꞈ bya dzehˬ-awˇ mawˇ duˬ laˇ dzehˬ gaˇ, sahˬ boꞈ boꞈ 
le-euˬ meh. Aˬ laꞈ kʼoeˇ laꞈ kʼoeˇ loꞈ-ehˇ sahˬ boꞈ boꞈ luꞈ gaˇ sahˬ paˬ mawˇ-euˬ meh.  

6Aˬ yawꞈ-euˬ myaˆ pyawˬ pyuˇ pya ni pyeuꞈ-iˇ-awˇ, guˆ dui dui-iˇ-euˬ miˇ neh, aˬ 
kuiˇ pawˬ tsuiꞈ yaw dzuˬ dzuˬ-eu meh.  
7Nyiˇ paˬ shaˆ ma deuˬ hawˇ-eu mah loˬ ja maw deuˬ kuˇ laꞈ-eu gʼaˇ duˬ aˬ yawꞈ 
dawˬ biꞈ-euˬ meh. Aˬ yawꞈ maꞈ laˇ keuˆ ngeh, heu loꞈ-ehˇ ehˇ nehˬ-euˬ meh. “Heu 
gaˇ boꞈ taˬ-euˬ gaˇ kawˆ heu gui doˆ nya-awˇ, ngaˬ-ahˇ kʼaˇ dzawˇ poˆ nehˬ laꞈ nya-
eu gʼaˬ-ahˇ, sahˬ paˬ dm-eu pehˇ kʼahˬ pehˇ mahˇ yaw neˇ bi dm-awˇ, kawˬ lahˇ-ahˇ 
taˬ huiˬ taˬ mahˇ-eu shuiˇ shuiˇ caˆ bi dah-awˇ, miˇ kʼahˬ heu kʼahˬ laꞈ kʼoeˇ aˬ cawˬ 
taꞈ-ehˇ huiˬ-eu sahˬ paˬ smˇ gʼaˬ tiˬ gʼaˬ bi geuꞈ-ma.” 
8Sahˬ paˬ-ahˇ nui noeˬ nui duˇ biꞈ-eu deuˬ mehˬ hu paw doˆ laˇ-awˇ gui haw kʼawꞈ, 
tiˬ gʼaˬ-iˬ maˬ gui doˆ nya-ehˇ, sahˬ paˬ-ahˇ dawˬ tsuiꞈ maˬ yuˇ doˆ nehˬ nya-a.  
9Sahˬ paˬ Beˬlaˇshaˬzaˬ guˆ dui dui-iˇ-awˇ, myaˆ pyawˬ shiˬ maˬ dahˬ ni pyeuꞈ-iˇ-
euˬ meh. Aˬ yawꞈ-euˬ gaˇ mˇ-eu sahˬ paˬ sahˬ ma deuˬ kʼawꞈ, noeˬ maˬ doˆ ni tsoˆ 
leˇ jiˇ-euˬ meh.  
10Sahˬ paˬ hawˇ-eu aˬ yawꞈ-euˬ gaˇ mˇ-eu sahˬ paˬ sahˬ ma deuˬ luiˬ gʼa-eu teˇ saˇ-
ahˇ sahˬ paˬ-euˬ aˬ ma gʼaˬ ya gaˬ ngeh, aˬ yawꞈ maꞈ dzaˬ byawˇ lawˇ luꞈ-eu lawˆ-
ahˇ uˇ haw le-euˬ meh. Aˬ yawꞈ ehˇ-eu, “Sahˬ paˬ ziˇ baw ziˇ za luꞈ-uˇ. Sahˬpaˬ-oˇ, 
myaˆ pyawˬ maˬ muiˬ ni pyeuꞈ-iˇ paˬ-ehˇ teu naˆ naˆ-ehˇ guˆ-eu maˬ loˬ-a.  
11Nawˬ-euˬ miˇ kʼahˬ laꞈ kʼoeˇ muiˬ-eu shawˇ-eu Miˬyehˇ-euˬ yaw sahˇ ahˇ-eu tsawˇ 
haˬ tiˬ gʼaˬ jawˇ meh. Nawˬ da dzoeˬ dzaˬ ngeh, tsawˇ haˬ kʼoeˇ gʼaˬ zaˬ siˬ tsawˇ 
gahˇ ahˇ dui dui-awˇ, Miˬyehˇ tiˬ gʼaˬ loꞈ-ehˇ siˬ nya mawˇ nya gaˇ ya mawˇ-euˬ 
meh. Nawˬ da sahˬ paˬ Neˬbuˬkaˬneˬzaˬ neh aˬ yawꞈ-ahˇ, nyiˇ paˬ shaˆ ma hawˇ-eu 
mah loˬ ja maw dawˬ tawˆ luꞈ kʼoeˇ taˆ huiˬ dzehˬ-eu gʼaˬ bi geuꞈ-euˬ meh.  
12Aˬ yawꞈ-aˬ, siˬ dui gahˇ dui dui-awˇ, yuꞈ maˆ dawˬ tsuiꞈ yuˇ doˆ-eu paw maˬ ehˇ, 
zahˬ dui dui leˇ taˬ-euˬ gaˇ kawˆ deuˬ sawˇ doˆ-eu paw maˬ ehˇ, tsawˇ haˬ zaˬ maˬ 
noeˬ doˆ coeˇ-eu naꞈ dui dui-eu dawˬ tsuiꞈ deuˬ yuˇ doˆ nehˬ-eu paw maˬ ehˇ, aˬ 
cawˬ-ahˇ maˬ duˇ-eu zaˬ siˬ nui gahˇ ahˇ-eu meh. Kʼoeˇ miˇ neh, sahˬ paˬ neh 
Beˬteˬshaˬzaˬ lehˇ myahˇ nehˬ-euˬ Daˬyeˬlaˇ lehˇ kuˇ-eu tsawˇ haˬ kʼoeˇ gʼaˬ bi kuˇ 
laˬ-iˇ-awˬ. Sahˬ boꞈ boꞈ taˬ-euˬ dawˬ tsuiꞈ heu aˬ yawꞈ nawˬ-ahˇ ehˇ nehˬ laꞈ tehꞈ-
a.” 

Sahˬ boꞈ boꞈ taˬ-euˬ dawˬ tsuiꞈ Daˬyeˬlaˇ yuˇ doˆ nehˬ-euˬ 

13Daˬyeˬlaˇ-ahˇ sahˬ paˬ jawˇ gaˇ sheuˬ keuˆ laꞈ-awˇ, sahˬ paˬ neh heu loꞈ-ehˇ ehˇ 
nehˬ-euˬ meh. “Ngaˬ da neh Yuˇdaˆ miˇ kʼahˬ-ahˇ nyehꞈ-awˇ sheuˬ kʼoꞈ laꞈ-euˬ 
Daˬyeˬlaˇ lehˇ kuˇ-eu kʼoeˇ gʼaˬ nawˇ ma loˇ.  
14Muiˬ-eu shawˇ-eu Miˬyehˇ-euˬ yaw sahˇ nawˬ-euˬ laꞈ kʼoeˇ jawˇ-awˇ, nawˇ bym 
dui nya dui dui-eu gaˇ kawˆ hawˇ-eu, zaˬ siˬ tsawˇ gahˇ byah dui dui-eu gaˇ kawˆ 
ngaˇ ya gaˬ-euˬ ma.  
15Ngaˬ-ahˇ nui noeˬ nui duˇ biꞈ-eu deuˬ hawˇ-eu, mah loˬ ja maw nya-eu deuˬ bi 
sheuˬ laꞈ-awˇ, heu gaˇ boꞈ taˬ-euˬ gaˇ kawˆ heu bi gui haw-awˇ ngaˬ-ahˇ dawˬ tsuiꞈ 
bi yuˇ doˆ mehˬ-euˬ kʼawꞈ, tiˬ gʼaˬ-iˬ dawˬ tsuiꞈ maˬ poˆ doˆ nya-a.  
16Zaꞈ taˬ-euˬ gaˇ kawˆ deuˬ hawˇ-eu, naꞈ dui dui-eu dawˬ tsuiꞈ deuˬ nawˇ yuˇ doˆ 
nya meh lehˇ ngaˇ ya gaˬ-euˬ ma. Heu gaˇ boꞈ taˬ-euˬ sahˬ boꞈ heu nawˇ gui-awˇ 

ngaˬ-ahˇ dawˬ tsuiꞈ yuˇ doˆ nehˬ laꞈ nya naˇ, sahˬ paˬ dm-eu pehˇ kʼahˬ pehˇ mahˇ 
yaw neˇ bi dm-awˇ, taˬ huiˬ taˬ mahˇ-eu shuiˇ shuiˇ caˆ nawˬ-euˬ kawˬ lahˇ-ahˇ 
sheu dah nehˬ-awˇ, miˇ kʼahˬ heu kʼahˬ laꞈ kʼoeˇ aˬ cawˬ taꞈ-ehˇ huiˬ dzehˬ-eu sahˬ 
paˬ smˇ gʼaˬ tiˬ gʼaˬ bi geuꞈ ma.” 
17Daˬyeˬlaˇ ehˇ-eu, “Sahˬ paˬ-oˇ, nawˇ ngaˬ-ahˇ biꞈ ma lehˇ ehˇ-eu laꞈ sawˬ teu deuˬ 
ngaˬ-ahˇ maˬ biꞈ laꞈ ni, nawˬ nehˬ-ehˇ bi jaˆ-awˬ. Maˬ ngeuˇ naˇ, aˬ cawˬ-ahˇ biꞈ-
awˬ. Boꞈ taˬ-euˬ gaˇ kawˆ heu nawˬ-ahˇ ngaˇ gui mehˬ-awˇ, dawˬ tsuiꞈ yuˇ doˆ nehˬ 
ma.  
18“Dawˬ tawˆ kʼoeˇ taˆ huiˬ-eu Miˬyehˇ neh nawˬ da-ahˇ huiˬ dui dui-eu sahˬ paˬ tiˬ 
gʼaˬ bi pyeuꞈ laˇ-awˇ, baoˬ yaw shehꞈ kʼahˬ sehˇ biꞈ nehˬ-euˬ meh.  
19Aˬ yawꞈ huiˬ dui mahˇ dui dui-eu miˇ neh, miˇ tsaˬ kʼoeˇ taˆ kʼaˇ jawˇ-eu tsawˇ 
jeuˬ tsawˇ ca dawˬ tawˆ luꞈ, aˬ yawꞈ-ahˇ guˆ-awˇ yaw dzuˬ dzuˬ-eu meh. Aˬ yawꞈ 
sehꞈ mawꞈ-eu gʼaˬ-ahˇ sehꞈ-awˇ, aˬ yawꞈ bi dehꞈ mawꞈ-eu gʼaˬ-ahˇ maˬ sehꞈ ni bi 
dehꞈ-euˬ meh. Aˬ yawꞈ ciˬ huiˬ mawꞈ-eu gʼaˬ-ahˇ ciˬ huiˬ-awˇ, aˬ yawꞈ dehˬ awˆ 
mawꞈ-eu gʼaˬ-ahˇ dehˬ awˆ nehˬ-euˬ meh.  
20Ehˇ kʼawꞈ, aˬ yawꞈ nui ma huiˬ-eu mahˇ-eu jeˬ ahˇ laˇ-awˇ nui ma gʼahˇ-eu uˬ taꞈ, 
aˬ cawˬ-ahˇ gʼawˬ shaˬ gaˬ-eu maˬ siˬ nya-eu miˇ neh, aˬ yawꞈ-euˬ sahˬ paˬ aˇ yaˬ bi 
yuˇ ka-awˇ, yaw shehꞈ kʼahˬ sehˇ maˬ jaˆ ni pyeuꞈ-iˇ-euˬ meh. 
21Tsawˇ haˬ zaˬ-euˬ baꞈ tsahˬ-ahˇ neh aˬ yawꞈ-ahˇ teh dzeh-awˇ, bawˇ tsahˬ jeˬ zaˬ-
euˬ nui ma ahˇ laˇ-euˬ meh. Bawˇ tsahˬ mahˬ tahˬ laˆ deuˬ nehˬ-ehˇ aˬ yawꞈ jawˇ-
awˇ, mawˇ neˇ loꞈ-ehˇ yaˇ moꞈ tseuˆ dzaˬ-awˇ, deh ga-ahˇ naˇ shmˇ maˬ baw gaˇ, 
ceuˬ deh deh deh-ehˇ yuꞈ-euˬ meh. Aˇ saˬ saˬ laˇ ngeh jawˇ, tsawˇ haˬ zaˬ-euˬ miˇ 
kʼahˬ dawˬ tawˆ luꞈ, Dawˬ tawˆ kʼoeˇ taˆ huiˬ-eu Miˬyehˇ-euˬ laꞈ-ahˇ jaˆ-awˇ, aˬ yawꞈ 
kʼaˇ biꞈ mawꞈ-eu gʼaˬ-ahˇ miˇ kʼahˬ dzoeˬ dzaˬ biꞈ nya-eu gaˇ kawˆ, aˬ yawꞈ-ahˇ siˬ 
duˬ leˇ-euˬ meh.  
22“Ehˇ kʼawꞈ, aˬ yawꞈ-euˬ aˬ li pyeuꞈ-eu nawˇ-aˬ, gaˇ kawˆ heu deuˬ dawˬ tawˆ luꞈ 
siˬ nya kʼawꞈ, nui nahˬ nui yu maˬ ahˇ-a.  
23Mˬ taˆ Sahˬpaˬ Miˬyehˇ-ahˇ nawˇ jahˇ gʼeh haw-eu laꞈ kʼoeˇ, aˬ yawꞈ-euˬ Uˬ duˬ 
tahˬ nymˇ nymˇ ma laꞈ kʼoeˇ jaˆ-eu kʼmˬ maˬ deuˬ nawˇ yuˇ ahˇ laꞈ-awˇ, nawˇ hawˇ-
eu nawˬ-euˬ gaˇ mˇ-eu sahˬ paˬ sahˬ ma deuˬ, nawˬ-euˬ miˬ zaˬ deuˬ hawˇ-eu ma 
nyiˇ deuˬ, aˬ gaꞈ dzaˇ uiˇ kʼaˇ ahˇ-awˇ dawˇ dawˇ-ehˇ, naˬ bawˇ maˬ gaˬ nya, myaˆ 
nuiˆ maˬ mawˇ nya-eu tiˬ jeˬ-iˬ maˬ siˬ nya-eu miˬ yehˇ deuˬ pyeuꞈ-eu, shuiˇ, pyuˇ, 
guiˬ shuiˇ, shmˇ, daˇ kawˬ, kʼaˬ lo, heu deuˬ neh jahˇ taˬ-euˬ miˬ yehˇ deuˬ-ahˇ ja 
ceuˬ-euˬ meh. Ehˇ kʼawꞈ, nawˬ-ahˇ toeˬ dehꞈ toeˬ shiˇ nya-awˇ, nawˇ kʼaˇ mˇ kʼaˇ 
shaˇ-eu yawˬ jeˬ na luꞈ-ahˇ tuˆ tehˬ luꞈ-eu Miˬyehˇ-ahˇ nawˇ maˬ taˬ huiˬ-a.  
24Kʼoeˇ miˇ neh, sahˬ boꞈ heu bi boꞈ-eu lehˇ, Miˬyehˇ neh aˬ laꞈ pyehˬ gʼeh leꞈ-euˬ 
meh.  
25“Boꞈ taˬ-euˬ aˇ boꞈ-aˬ, ‘MEˬNEˬ, MEˬNEˬ, TEˬKEˬLAˇ, PAˬSIˬ’ lehˇ meh.  
26Ehˇ mawꞈ-eu dawˬ tsuiꞈ-aˬ, heu loꞈ-ehˇ meh. MEˬNEˬ lehˇ ehˇ-eu-aˬ, naˬ baꞈ-ahˇ 
ehˇ-eu meh. Dawˬ tsuiꞈ-aˬ, nawˬ-euˬ miˇ kʼahˬ-euˬ aˇ nah aˇ yamˬ-ahˇ Miˬyehˇ gui 
taˬ-awˇ, aˇ saˬ saˬ-eu aˇ nah bi keuˆ le-eu lehˇ gʼeh-eu meh lehˇ ehˇ mawꞈ-eu meh.  

27TEˬKEˬLAˇ lehˇ ehˇ-eu-aˬ, aˇ naˆ ni kah-eu pyaˇ-eu gaˇ ehˇ-eu meh. Dawˬ tsuiꞈ-aˬ, 
nawˬ-ahˇ paˆ yawˬ neh saˆ haw ngeh, pyaˇ dui dui gaˇ ya mawˇ-euˬ meh lehˇ ehˇ 
mawꞈ-eu meh.  
28PEˬLEˬ lehˇ ehˇ-eu-aˬ, biˇ paˆ gaˇ ehˇ-eu meh. Dawˬ tsuiꞈ-aˬ, nawˬ-euˬ miˇ kʼahˬ 
deuˆ paˆ biˇ paˆ-awˇ, Meˬdiˇ tsawˇ jeuˬ hawˇ-eu Paˇshaˇ tsawˇ jeuˬ-ahˇ biꞈ nehˬ gaˇ 
ehˇ mawꞈ-eu meh.” 
29Beˬlaˇshaˬzaˬ neh aˬ yawꞈ-euˬ tsawˇ haˬ deuˬ-ahˇ tiˬ poˆ tehꞈ-ehˇ dawˬ biꞈ-awˇ, 
Daˬyeˬlaˇ-ahˇ sahˬ paˬ dm-eu pehˇ kʼahˬ pehˇ mahˇ yaw neˇ bi dm-awˇ, taˬ huiˬ taˬ 
mahˇ-eu shuiˇ shuiˇ caˆ kawˬ lahˇ-ahˇ nyehꞈ dah nehˬ-euˬ meh. Kʼoeˇ naˇ, miˇ kʼahˬ 
kʼoeˇ taˆ aˬ cawˬ naˆ maˬ tseˇ huiˬ-eu sahˬ paˬ smˇ gʼaˬ tiˬ gʼaˬ bi geuꞈ-euˬ meh.  
30Kʼoeˇ ngeh miˇ, Baˬbuˇloˬ sahˬ paˬ Beˬlaˇshaˬzaˬ-ahˇ aˬ cawˬ sehꞈ-euˬ meh. 
31Kʼoeˇ naˇ, aˇ kʼoꞈ koꞈ tseˇ nyiˬ kʼoꞈ byah-eu Daˬliˇ lehˇ kuˇ-eu Meˬdiˇ tsawˇ haˬ tiˬ 
gʼaˬ, miˇ kʼahˬ kʼoeˇ kʼahˬ-ahˇ sahˬ paˬ geuꞈ-awˇ uˆ lahˇ-euˬ meh.  

Daˬyeˬlaˇ 6 

Daˬyeˬlaˇ-ahˇ aˇ laˬ jaˬ shiˇ kuˆ-ahˇ nyehꞈ ahˇ-euˬ 

1Daˬliˇ-aˬ, huiˬ dui dui-eu aˬ yawꞈ-euˬ miˇ kʼahˬ-ahˇ bi uˆ lahˇ-eu gʼaˇ duˬ, sahˬ paˬ 
sahˬ ma tiˬ yaˇ nyiˬ tseˇ gʼaˬ tseˇ doˆ-euˬ meh. 
2Kʼoeˇ uˬ taꞈ, sahˬ paˬ sahˬ ma kʼoeˇ deuˬ sahˬ paˬ-ahˇ maˬ tsaˬ-eu jeˬ maˬ ya mˇ ni 
aˬ yawꞈ maˬ kʼoeˇ taˆ bi haw bi pyaˆ-eu gʼaˇ duˬ, Daˬyeˬlaˇ ahˇ leˇ-ehˇ tsawˇ haˬ smˇ 
gʼaˬ paˇ tseˇ doˆ-euˬ meh.  
3Kʼoeˇ smˇ gʼaˬ laꞈ kʼoeˇ, Daˬyeˬlaˇ gʼaˬ aˬ cawˬ naˆ maˬ tseˇ gaˇ mˇ nya dzehˬ-eu 
meh. Aˬ yawꞈ bym dui nya dui dui-eu miˇ neh, miˇ kʼahˬ kʼahˬ lah ni kʼoeˇ taˆ bi 
haw bi pyaˆ-eu gʼaˇ duˬ sahˬ paˬ shaˇ noeˬ-euˬ meh.  
4Daˬyeˬlaˇ nehˬ-ehˇ miˇ kʼahˬ-ahˇ haw pyaˆ uˆ lahˇ luꞈ-eu sahˬ paˬ sahˬ ma kʼoeˇ 
deuˬ, Daˬyeˬlaˇ miˇ kʼahˬ gaˇ mˇ gaˇ yaw lehˬ yaw ca doˆ laˇ ni poˆ tseˇ kʼawꞈ, maˬ 
poˆ mawˇ nya-a. Aˬ jeˬ miˇ neh ehˇ naˇ, Daˬyeˬlaˇ-aˬ, saˇ jaˇ ziꞈ-awˇ, nui ma dawˇ-eu 
uˬ taꞈ, yaw lehˬ maˬ mˇ-a.  
5“Daˬyeˬlaˇ-ahˇ uˬ duˬ tahˬ-eu zahˇ sahˇ kʼoꞈ-ahˇ taꞈ leˇ-awˇ yaw lehˬ poˆ-eu maˬ 
ngeuˇ naˇ, Daˬyeˬlaˇ-euˬ yaw lehˬ aˬ dui maˬ poˆ doˆ nya luꞈ-a” lehˇ, aˬ yawꞈ maꞈ tiˬ 
gʼaˬ tiˇ gʼaˬ ehˇ-eu meh.  
6Kʼoeˇ miˇ neh, sahˬ paˬ Daˬliˇ jawˇ gaˇ aˬ yawꞈ maꞈ le-awˇ, heu loꞈ-ehˇ ehˇ nehˬ leˇ-
euˬ meh. “Sahˬ paˬ Daˬliˇ-oˇ, nawˇ ziˇ baw ziˇ za luꞈ-uˇ.  
7Nawˬ-euˬ miˇ kʼahˬ-ahˇ uˆ lahˇ-eu paw gaˇ mˇ luꞈ-eu deuˬ pyeuꞈ-eu nga maꞈ, sahˬ 
paˬ sahˬ ma deuˬ kʼoeˇ taˆ haw pyaˆ uˆ lahˇ-eu deuˬ, sahˬ paˬ sahˬ ma geuꞈ-eu deuˬ 
hawˇ-eu, sahˬ paˬ sahˬ ma deuˬ-euˬ laꞈ oˆ teˬ ni miˇ kʼahˬ-ahˇ uˆ lahˇ-eu gaˇ mˇ-eu 
deuˬ dawˬ tawˆ luꞈ, nui ma tiˬ siˬ tehꞈ-ehˇ taˬ-awˇ heu loꞈ-ehˇ ehˇ-eu ma. Nawˇ zahˇ 
sahˇ kʼoꞈ tiˬ hmˬ taˬ-awˇ, ziꞈ dah ni bi nyehꞈ tehˬ mawꞈ-eu ma. Aˇ yamˬ smˬ tseˇ nah 
laꞈ kʼoeˇ, nawˬ-ahˇ maˬ ngeuˇ naˇ, miˬ yehˇ aˬ geu gʼaˬ-ahˇ maˬ ehˇ, tsawˇ haˬ-ahˇ 
maˬ ehˇ, tiˬ gʼaˬ-iˬ uˬ duˬ maˬ ya tahˬ, guiˬ lahˬ maˬ ya shaˇ-a lehˇ zahˇ sahˇ kʼoꞈ taˬ-

awˇ, zahˇ sahˇ kʼoꞈ heu hmˬ-ahˇ maˬ caw teh-eu tsawˇ haˬ aˬ geu gʼaˬ maˬ kaˬ, aˇ laˬ 
jaˬ shiˇ kuˆ-ahˇ biˬ ahˇ ma lehˇ bi ehˇ tsehˆ mawꞈ miˇ-a.  
8Meˬdiˇ tsawˇ haˬ hawˇ-eu Paˇshaˇ tsawˇ haˬ-euˬ zahˇ sahˇ kʼoꞈ maˬ poˆ maˬ paˇ laˇ 
nya-eu loꞈ-ehˇ, zahˇ sahˇ kʼoꞈ heu hmˬ kʼawꞈ maˬ poˆ maˬ paˇ laˇ nya ni sahˬ boꞈ boꞈ 
doˆ-awˇ, sahˬ paˬ nawˇ laꞈ ma dehꞈ nehˬ laꞈ-awˬ.” 
9Kʼoeˇ naˇ, zahˇ sahˇ kʼoꞈ kʼoeˇ hmˬ-ahˇ sahˬ paˬ Daˬliˇ laꞈ ma dehˬ-euˬ meh. 
10Zahˇ sahˇ kʼoꞈ kʼoeˇ hmˬ-ahˇ laꞈ ma dehˬ gʼaˬ-euˬ gaˇ kawˆ Daˬyeˬlaˇ ya siˬ ngeh, iˇ 
kahˇ gʼoꞈ-iˇ-euˬ meh. Aˬ yawꞈ-euˬ nymˇ kʼoeˇ taˆ tiˆ-ahˇ, Yeˬluˇsaˬlehˬ meuˬ paw 
pyawˇ-eu laˇ gʼoˆ zaˬ dahˇ-eu meh. Aˬ myah luꞈ aˬ yawꞈ kʼaˇ mˇ haw-euˬ loꞈ-ehˇ, laˇ 
gʼoˆ zaˬ pah taˬ-euˬ mehˬ shi pawˬ tsuiꞈ pawˬ dmˬ dmˬ-awˇ, tiˬ nah smˬ poˆ 
Miˬyehˇ-ahˇ uˬ duˬ tahˬ-euˬ meh.  
11Tsawˇ haˬ kʼoeˇ deuˬ oe-awˇ, Daˬyeˬlaˇ Miˬyehˇ-ahˇ uˬ duˬ tahˬ luꞈ gaˇ haw mawˇ-
euˬ meh.  
12Kʼoeˇ naˇ, aˬ yawꞈ maꞈ tiˬ kawˆ loꞈ-ehˇ sahˬ paˬ jawˇ gaˇ le-awˇ ehˇ-eu, “Sahˬ paˬ-
oˇ, heu smˬ tseˇ nah laꞈ kʼoeˇ, nawˬ-ahˇ maˬ ngeuˇ naˇ, miˬ yehˇ-ahˇ maˬ ehˇ, tsawˇ 
haˬ-ahˇ maˬ ehˇ, uˬ duˬ tahˬ guiˬ lahˬ shaˇ-eu tsawˇ haˬ aˬ geu gʼaˬ maˬ kaˬ, aˇ laˬ jaˬ 
shiˇ kuˆ-ahˇ biˬ ahˇ nehˬ gaˇ ya daˬ meh lehˇ zahˇ sahˇ kʼoꞈ taˬ-awˇ, laꞈ ma dehˬ-euˬ 
maˬ ngeuˇ te loˇ.” Sahˬ paˬ ehˇ-eu, “Ngeuˇ ma. Meˬdiˇ tsawˇ jeuˬ hawˇ-eu Paˇshaˇ 
tsawˇ jeuˬ-euˬ zahˇ sahˇ kʼoꞈ deuˬ maˬ poˆ maˬ paˇ laˇ nya-eu loꞈ-ehˇ, zahˇ sahˇ kʼoꞈ 
heu hmˬ kʼawꞈ, maˬ poˆ maˬ paˇ ni ziꞈ dah ni ya bi jaˆ meh.” 
13Aˬ yawꞈ maꞈ sahˬ paˬ-ahˇ ehˇ-eu, “Yuˇdaˆ miˇ kʼahˬ-ahˇ neh nyehꞈ laꞈ-euˬ 
Daˬyeˬlaˇ kʼoeˇ gʼaˬ-aˬ, sahˬ paˬ nawˬ-ahˇ yaw zeu maˬ baw-eu uˬ taꞈ, nawˬ neh taˬ 
taˬ-euˬ zahˇ sahˇ kʼoꞈ-ahˇ maˬ caw teh ni, tiˬ nah smˬ poˆ guiˬ lahˬ shaˇ-eu ma 
byehˇ-a.” 
14Dawˬ kʼoeˇ dawˬ-ahˇ sahˬ paˬ ya gaˬ ngeh, nui ma shaˬ zahˬ naꞈ-awˇ, Daˬyeˬlaˇ-
ahˇ ka kʼoꞈ-eu gʼaˇ duˬ, nahˇ ma ga ahˇ ngeh keuˆ ni shaˇ noeˬ dui dui-euˬ meh.  
15Kʼoeˇ naˇ, tsawˇ haˬ kʼoeˇ deuˬ sahˬ paˬ jawˇ gaˇ paˇ laˇ-awˇ ehˇ-eu, “Sahˬ paˬ-oˇ, 
Meˬdiˇ tsawˇ jeuˬ hawˇ-eu Paˇshaˇ tsawˇ jeuˬ-euˬ zahˇ sahˇ kʼoꞈ-ahˇ neh ehˇ leꞈ naˇ, 
sahˬ paˬ neh ngehˬ tsehˆ ehˇ tsehˆ taˬ-euˬ jeˬ maˬ poˆ maˬ paˇ laˇ nya-eu gaˇ kawˆ, 
nawˇ siˬ nya meh.” 
16Kʼoeˇ ngeh jawˇ, Daˬyeˬlaˇ-ahˇ nyehꞈ-awˇ aˇ laˬ jaˬ shiˇ kuˆ-ahˇ biꞈ ahˇ-eu gʼaˇ duˬ 
sahˬ paˬ dawˬ biꞈ-euˬ meh. “Nawˇ saˇ jaˇ ziꞈ-awˇ gʼoe luꞈ-eu nawˬ-euˬ Miˬyehˇ 
nawˬ-ahˇ ka kʼoꞈ luꞈ-uˇ” lehˇ, Daˬyeˬlaˇ-ahˇ aˬ yawꞈ ehˇ nehˬ-euˬ meh.  
17Aˇ laˬ jaˬ shiˇ kuˆ-euˬ duˬ kʼahˬ mehˬ kʼehˬ-ahˇ, sahˬ paˬ-euˬ jmˬ hawˇ-eu sahˬ paˬ-
euˬ gaˇ mˇ-euˬ sahˬ paˬ sahˬ ma deuˬ-euˬ jmˬ diˬ taˬ-euˬ kʼaˬ lo tiˬ siˬ baꞈ taˬ-euˬ 
meh. Daˬyeˬlaˇ-ahˇ tsawˇ haˬ tiˬ gʼaˬ-iˬ maˬ bi ka kʼoꞈ-euˬ gʼaˇ duˬ, kʼoeˇ loꞈ-ehˇ baꞈ 
taˬ-euˬ jeˬ pyeuꞈ-eu meh.  
18Kʼoeˇ naˇ, sahˬ paˬ-euˬ hawˇ nymˇ-ahˇ sahˬ paˬ gʼoꞈ leˇ-awˇ, tiˬ jeˬ-iˬ maˬ dzaˬ maˬ 
dawˇ-eu uˬ taꞈ, aˬ yawꞈ byawˬ gʼa-eu jeˬ tiˬ jeˬ-iˬ maˬ bi jahˇ ni, uˬ ciꞈ maˬ yuꞈ kʼaˆ 
leˇ-ehˇ shaˬ bya-euˬ meh.  
19Uˬ bya bya laˇ ngeh, aˇ laˬ jaˬ shiˇ kuˆ-ahˇ sahˬ paˬ cehˆ gʼeh-euˬ meh.  

20Kʼoeˇ gaˇ cehˆ keuˆ ngeh, kʼahˬ lahˇ dui dui-eu laꞈ kʼoeˇ, “Dehꞈ luꞈ-eu Miˬyehˇ-euˬ 
zaˬ kʼaˆ Daˬyeˬlaˇ-oˇ, nawˇ saˇ jaˇ ziꞈ-awˇ gʼoe-eu nawˬ-euˬ Miˬyehˇ nawˬ-ahˇ aˇ laˬ 
jaˬ shiˇ neh maˬ bi kawꞈ sehꞈ ni ka kʼoꞈ nehˬ laꞈ mehˬ loˇ” lehˇ guˇ-euˬ meh.  
21Daˬyeˬlaˇ ehˇ-eu, “Sahˬ paˬ ziˇ baw ziˇ zaˬ luꞈ-uˇ.  
22Aˇ laˬ jaˬ shiˇ ngaˬ-ahˇ maˬ ya kawꞈ sehꞈ dzaˬ ni, Miˬyehˇ aˬ yawꞈ-euˬ mˬ taˆ gʼaˬ 
kʼehˇ pyehˬ gʼeh leꞈ-awˇ aˇ laˬ jaˬ shiˇ-euˬ kʼaˬ meh-ahˇ paꞈ tsoeˬ tsoeˬ-euˬ meh. 
Ngaˇ iˬ baˇ maˬ ahˇ-ehˇ, sahˬ paˬ nawˬ-ahˇ ngaˬ neh mˇ lehˬ taˬ-euˬ maˬ jaˆ-a lehˇ aˬ 
yawꞈ siˬ nya-eu miˇ neh, aˬ yawꞈ heu loꞈ-ehˇ mˇ-euˬ meh.” 
23Sahˬ paˬ laˬ kʼaˬ cehˇ dui dui-awˇ, Daˬyeˬlaˇ-ahˇ aˇ laˬ jaˬ shiˇ kuˆ-ahˇ neh gʼeu 
doˆ-eu gʼaˇ duˬ dawˬ biꞈ-euˬ meh. Aˬ yawꞈ maꞈ aˬ yawꞈ-ahˇ gʼeu doˆ ngeh, aˬ yawꞈ 
Miˬyehˇ-ahˇ jah-eu miˇ neh tiˬ jeˬ-iˬ maˬ gʼeh ni jawˇ gaˇ ya mawˇ-euˬ meh.  
24Kʼoeˇ naˇ, Daˬyeˬlaˇ-ahˇ yaw doeˇ jahˇ-euˬ tsawˇ haˬ dawˬ tawˆ luꞈ-ahˇ nyehꞈ-eu 
gʼaˇ duˬ sahˬ paˬ dawˬ biꞈ-awˇ, aˬ yawꞈ maꞈ hawˇ-eu aˬ yawꞈ maꞈ-euˬ miˬ sawˇ zaˬ 
deuˬ dawˬ tawˆ luꞈ-ahˇ, aˇ laˬ jaˬ shiˇ kuˆ-ahˇ biˬ ahˇ jiˇ-euˬ meh. Aˬ yawꞈ maꞈ aˇ laˬ 
jaˬ shiˇ kuˆ-euˬ duˬ kʼahˬ-ahˇ maˬ ga keuˆ -iˇ mi naˆ-ehˇ, aˇ laˬ jaˬ shiˇ kʼoeˇ deuˬ aˬ 
yawꞈ maꞈ-ahˇ tsawˬ dawꞈ-awˇ, shaˬ yoeˬ shaˬ laꞈ kawꞈ kʼehꞈ kawꞈ kʼoeˆ jiˇ-euˬ meh.  
25Kʼoeˇ naˇ, miˇ tsaˬ kʼoeˇ taˆ kʼaˇ jawˇ-eu tsawˇ jeuˬ tsawˇ ca dawˬ tawˆ luꞈ hawˇ-
eu, miˇ kʼahˬ dawˬ tawˆ luꞈ-ahˇ, sahˬ paˬ Daˬliˇ heu loꞈ-ehˇ sahˬ boꞈ boꞈ nehˬ-euˬ 
meh.  

“Naw maꞈ dawˬ tawˆ luꞈ nui saˇ oꞈ-awˇ jawˇ saˇ doˆ luꞈ-uˇ.  
26Ngaˬ-euˬ miˇ kʼahˬ kʼahˬ ma heu kʼahˬ laꞈ kʼoeˇ kʼaˇ jawˇ-eu tsawˇ haˬ dawˬ tawˆ 
luꞈ, Daˬyeˬlaˇ-euˬ Miˬyehˇ-ahˇ guˆ-awˇ yaw zeu baw-awˬ lehˇ, ngaˇ dawˬ biꞈ-eu ma.  

“Aˬ yawꞈ dehꞈ-eu Miˬyehˇ pyeuꞈ-awˇ, mˬ maˬ maˬ byaˆ uˆ lahˇ tehꞈ-a. Yawꞈ-euˬ miˇ 
kʼahˬ maˬ cawˆ-iˇ-ehˇ, yawꞈ-euˬ dzoeˬ dzaˬ maˬ byoˆ-iˇ-a.  
27Aˬ yawꞈ ka kʼoꞈ-eu gʼaˬ pyeuꞈ-awˇ, ngehˬ gʼeh dah teˬ nehˬ-eu gʼaˬ meh. Mˬ hawˇ-
eu miˇ tsaˬ heu kʼoeˇ taˆ, zahˬ leˇ-eu jeˬ mˇ-eu gʼaˬ meh. Aˇ laˬ jaˬ shiˇ maˬ bi kawꞈ 
ni, Daˬyeˬlaˇ-ahˇ ka kʼoꞈ-euˬ meh.” 
28Daˬliˇ uˆ lahˇ-eu aˇ yamˬ hawˇ-eu, Paˇshaˇ tsawˇ jeuˬ Guˇluˆ uˆ lahˇ-eu aˇ yamˬ laꞈ 
kʼoeˇ, Daˬyeˬlaˇ dehꞈ dzaˬ dui dui-euˬ meh.  

Daˬyeˬlaˇ 7 

DAˬYEˬLAˇ YAW SAHˇ LAꞈ KʼOEˇ YA SIˬ YA MAWˇ-EUˬ JEˬ 
(7.1—12.13) 

Daˬyeˬlaˇ ya mawˇ-euˬ bawˇ tsahˬ jeˬ zaˬ oeˬ mawˇ 

1Beˬlaˇshaˬzaˬ sahˬ paˬ geuꞈ-awˇ Baˬbuˇloˬ miˇ kʼahˬ-ahˇ uˆ lahˇ-euˬ yaw beh kʼoꞈ-
ahˇ, Daˬyeˬlaˇ yuꞈ maˆ maˆ-awˇ aˬ yawꞈ yuꞈ kʼaˆ luꞈ ngeh yaw sahˇ laꞈ kʼoeˇ heu loꞈ-
ehˇ ya mawˇ-euˬ meh. Aˬ yawꞈ neh yuꞈ maˆ maˆ mawˇ-euˬ gaˇ kawˆ, Daˬyeˬlaˇ heu 
loꞈ-ehˇ boꞈ doˆ taˬ-euˬ meh.  
2Daˬyeˬlaˇ ehˇ-eu, “Mˬ-ahˇ neh oe-euˬ jaˬ lehˇ, miˇ ma oeˬ coeˇ oeˬ pyawˬ luꞈ baw 
gʼeh leꞈ-awˇ, iˬ ma laˆ shaˆ-ahˇ ciˬ tahˬ ciˬ tuˆ-euˬ meh. 

3Tiˬ mawˇ tiˇ mawˇ maˬ duˇ leˇ-eu huiˬ dui dui-eu bawˇ tsahˬ jeˬ zaˬ oeˬ mawˇ, iˬ 
ma laˆ shaˆ-ahˇ neh doˆ laˇ-euˬ meh.  
4Yaw beh mawˇ-aˬ, aˇ laˬ jaˬ shiˇ-ahˇ duˇ-eu meh. Ehˇ kʼawꞈ, kʼaˬ dzeˇ dzeˇ ma loꞈ-
ehˇ aˬ dahˇ tsoꞈ-eu meh. Ngaˇ haw haw-ehˇ jawˇ ngeh, aˬ dahˇ kʼoeˇ ga-iˇ jiˇ-awˇ, tuˇ 
laˇ-awˇ tsawˇ haˬ loꞈ-ehˇ gawˬ yawꞈ yawꞈ laˇ-euˬ meh. Kʼoeˇ naˇ aˬ yawꞈ laꞈ kʼoeˇ 
tsawˇ haˬ zaˬ-euˬ nui ma ahˇ laˇ-euˬ meh.  
5Bawˇ tsahˬ jeˬ zaˬ nyiˬ mawˇ tiˬ mawˇ-aˬ, kʼaˬ hmˇ-ahˇ duˇ-awˇ, aˬ kuiˇ nyiˬ kuiˇ 
kʼoeˇ taˆ gawˬ yawꞈ yawꞈ luꞈ-eu meh. Aˬ yawꞈ-euˬ seuˬ-ahˇ behˇ jehˆ smˇ kahˬ tsehꞈ 
tehˬ taˬ-euˬ meh. ‘Nawˇ kʼaˇ dzaˬ coeˇ-eu myaˆ ni dzaˬ-awˬ’ lehˇ aˬ yawꞈ-ahˇ ehˇ 
nehˬ-eu teˇ saˇ ngaˇ gaˬ-euˬ ma.  
6Ngaˇ haw haw-ehˇ paˇ jawˇ ngeh, bawˇ tsahˬ jeˬ zaˬ tiˬ mawˇ paˇ doˆ laˇ-euˬ meh. 
Kʼoeˇ mawˇ-aˬ, kʼaˬ zuiˬ-ahˇ duˇ-eu meh. Ehˇ kʼawꞈ, dahˇ teˇ-ahˇ aˇ jiˇ-euˬ aˬ dahˇ-
ahˇ duˇ-eu aˬ dahˇ oeˬ dahˇ tsoꞈ-awˇ, uˬ duˬ oeˬ siˬ tsoꞈ-eu meh. Aˬ yawꞈ-ahˇ haw 
ngeh, uˆ lahˇ-eu baoˬ biꞈ taˬ-euˬ gaˇ duˇ-eu meh.  
7Ngaˇ haw haw-ehˇ jawˇ ngeh, jeˬ zaˬ oeˬ mawˇ tiˬ mawˇ paˇ doˆ laˇ-euˬ meh. Jeˬ zaˬ 
kʼoeˇ mawˇ gʼaˬ kʼaˆ dui dui-awˇ, guˆ dui dui laˇ paˬ-ehˇ gʼeh-eu meh. Huiˬ dui dui-
eu shuiˇ-euˬ seuˬ neh aˬ cawˬ-ahˇ kawꞈ nmˆ leꞈ-awˇ, nawˬ pyehˆ nehˬ-eu meh. Jeˬ 
zaˬ nui deuˬ-ahˇ maˬ duˇ ni, uˬ coeˇ tseˇ kahˬ tsoꞈ-eu meh.  
8Uˬ coeˇ kʼoeˇ deuˬ-ahˇ ngaˇ zahˬ leˇ-awˇ haw haw-ehˇ jawˇ ngeh, uˬ coeˇ kʼoeˇ deuˬ 
yaw kaˬ-ahˇ uˬ coeˇ coeˇ zaˬ tiˬ coeˇ doˆ laˇ-euˬ meh. Uˬ coeˇ coeˇ zaˬ kʼoeˇ neh kʼoeˇ 
gaˇ tsoꞈ-eu uˬ coeˇ smˇ kahˬ tahˬ juˆ dzeh-euˬ meh. Uˬ coeˇ kʼoeˇ coeˇ-ahˇ tsawˇ haˬ 
zaˬ-euˬ myaˆ nuiˆ tsoꞈ-awˇ, kʼahˬ sehˇ jehˆ-eu kʼaˬ meh tiˬ meh tsoꞈ-eu meh.  

Mˬ maˬ maˬ byaˆ zaˇ ziˇ dehꞈ-eu gʼaˬ mawˇ le-euˬ 

9Ngaˇ haw haw-ehˇ jawˇ ngeh, dzoeˬ dzaˬ nuiˇ mahˬ ciˬ taˬ le-euˬ meh. Mˬ bymˬ miˇ 
bymˬ bymˬ ngeh neh dehꞈ luꞈ-eu gʼaˬ, dzoeˬ dzaˬ nuiˇ mahˬ tiˬ mahˬ kʼoeˇ taˆ nuiˇ 
le-euˬ meh. Aˬ yawꞈ dm luꞈ-eu mehˬ tsoeˬ saˬ laˬ loꞈ-ehˇ pyuˇ deuˬ ni gʼeh-awˇ, aˬ 
yawꞈ-euˬ uˬ duˬ tsehˇ kahˇ shawˇ jehˆ ni gʼeh-eu yawˇ caꞈ hm-ahˇ duˇ-eu meh. Aˬ 
yawꞈ-euˬ dzoeˬ dzaˬ nuiˇ mahˬ miˬ dzaˬ doꞈ luꞈ-eu daˇ jawˇ kʼoeˇ taˆ jaˆ-awˇ, miˬ 
lmˇ nyehˆ oˬ ni jaˆ-eu meh.  
10Kʼoeˇ gaˇ neh miˬ dzaˬ lawˇ gawˆ yoeˇ ka luꞈ-eu meh. Aˬ yawꞈ-euˬ myawˬ kʼehˇ 
gʼoˆ-eu aˇ heˇ aˇ muiˇ gʼaˬ jawˇ-awˇ, aˬ yawꞈ-euˬ mehˬ shi yawꞈ luꞈ-eu tsawˇ haˬ aˇ 
lam aˇ lam byah -eu meh. Yaˇ kʼaˬ daˇ-eu gʼaˬ yaˇ kʼaˬ daˇ dahˬ beh-awˇ, sahˬ boꞈ 
deuˬ dehˬ pah-euˬ meh.  
11Ngaˇ haw haw-ehˇ jawˇ ngeh, uˬ coeˇ coeˇ zaˬ kʼoeˇ kahˬ kʼahˬ sehˇ jehˆ-eu teˇ saˇ 
ngaˬ-ahˇ gaˬ le luꞈ-eu meh. Ngaˇ haw luꞈ ngeh, bawˇ tsahˬ jeˬ zaˬ oeˬ mawˇ tiˬ mawˇ 
bi sehꞈ-awˇ, aˬ yawꞈ-euˬ gʼawˇ mawˇ miˬ dzaˬ miˬ lmˇ-ahˇ bi biˬ ahˇ-awˇ, bi puiˆ 
dzaˬ jiˇ-euˬ meh. 
12Dzeˇ-eu bawˇ tsahˬ jeˬ zaˬ kʼoeˇ deuˬ-euˬ baoˬ bi yuˇ kʼoꞈ jiˇ-euˬ meh. Ehˇ kʼawꞈ, 
aˬ yawꞈ maꞈ-ahˇ maˬ sehꞈ ni tiˬ kʼehˬ tiˬ yamˬ bi dehꞈ tawˬ-euˬ meh.  
13Uˬ ciꞈ paw yaw sahˇ laꞈ kʼoeˇ ngaˇ kʼoeˇ loꞈ-ehˇ ya mawˇ luꞈ ngeh, tsawˇ haˬ zaˬ-
ahˇ duˇ-eu tiˬ gʼaˬ ngaˇ mawˇ-euˬ ma. Aˬ yawꞈ-euˬ tiˬ jawˬ mˬ dmˇ tsahˇ lahˇ taˬ-awˇ 

oe-awˇ, mˬ bymˬ miˇ bymˬ bymˬ ngeh neh jawˇ luꞈ-eu gʼaˬ-euˬ mehˬ shi yawꞈ leˇ-
euˬ meh.  
14Miˇ tsaˬ tsawˇ jeuˬ tsawˇ ca dawˬ tawˆ luꞈ hawˇ-eu, miˇ kʼahˬ dawˬ tawˆ luꞈ aˬ 
yawꞈ-euˬ laꞈ oˆ bi jawˇ-eu gʼaˇ duˬ, uˆ lahˇ-eu baoˬ hawˇ-eu miˇ kʼahˬ dawˬ tawˆ luꞈ 
maˬ ehˇ, taˬ huiˬ taˬ mahˇ-eu jeˬ hawˇ-eu yaw shehꞈ kʼahˬ sehˇ dawˬ tawˆ luꞈ maˬ 
ehˇ, aˬ yawꞈ-ahˇ biꞈ-euˬ meh. Aˬ yawꞈ uˆ lahˇ-eu jeˬ mˬ maˬ maˬ byaˆ zaˇ ziˇ ziꞈ-awˇ, 
aˬ yawꞈ-euˬ miˇ kʼahˬ tiˬ jawˇ-iˬ maˬ cawˆ-iˇ-a.  

Yaw sahˇ laꞈ kʼoeˇ ya mawˇ-euˬ dawˬ tsuiꞈ 

15Ngaˬ neh yaw sahˇ laꞈ kʼoeˇ ya mawˇ-euˬ jeˬ-ahˇ ngaˇ tsawˬ guˆ-iˇ-awˇ, nui ma 
maˬ saˇ ni pyeuꞈ-iˇ-euˬ ma.  
16Kʼoeˇ gaˇ yawꞈ luꞈ-eu tsawˇ haˬ tiˬ gʼaˬ jawˇ gaˇ ngaˇ le-awˇ, gaˇ kawˆ kʼoeˇ deuˬ 
dawˬ tawˆ luꞈ-euˬ dawˬ tsuiꞈ ehˇ nehˬ laꞈ lehˇ ehˇ nehˬ ngeh, heu loꞈ-ehˇ ehˇ mehˬ 
nehˬ laꞈ-euˬ meh.  
17‘Huiˬ-eu bawˇ tsahˬ jeˬ zaˬ heu oeˬ mawˇ-aˬ, miˇ tsaˬ kʼoeˇ taˆ jaˆ laˇ-eu miˇ kʼahˬ 
kʼahˬ ma oeˬ kʼahˬ-ahˇ ehˇ mawꞈ-eu meh.  
18Ehˇ kʼawꞈ, Dawˬ tawˆ kʼoeˇ taˆ huiˬ-eu Miˬyehˇ-euˬ tsawˇ haˬ deuˬ dzoeˬ dzaˬ-eu 
baoˬ za-awˇ, aˬ yawꞈ maꞈ-euˬ miˇ kʼahˬ mˬ maˬ maˬ byaˆ zaˇ ziˇ ziꞈ tehꞈ-a’ lehˇ ehˇ-
eu meh.  
19Kʼoeˇ naˇ, bawˇ tsahˬ jeˬ zaˬ nui deuˬ-ahˇ maˬ duˇ-eu bawˇ tsahˬ jeˬ zaˬ oeˬ mawˇ 
tiˬ mawˇ-euˬ dawˬ tsuiꞈ ngaˇ siˬ nya mawꞈ-eu ma. Jeˬ zaˬ kʼoeˇ mawˇ aˬ yawꞈ-euˬ 
guiˬ shuiˇ laꞈ sahˬ hawˇ-eu shmˇ-euˬ seuˬ neh aˬ cawˬ-ahˇ kawꞈ pyehˆ kawꞈ lehˆ-
awˇ, nawˬ pyehˆ nehˬ-eu meh.  
20Aˬ yawꞈ-euˬ uˬ duˬ-ahˇ tsoꞈ-eu uˬ coeˇ tseˇ kahˬ hawˇ-eu, aˬ cawˬ jeˬ nah doˆ laˇ-
awˇ, uˬ coeˇ smˇ kahˬ tahˬ juˆ dzeh-euˬ uˬ coeˇ kʼoeˇ kahˬ-euˬ dawˬ tsuiꞈ ngaˇ siˬ 
nya mawꞈ-eu ma. Uˬ coeˇ kʼoeˇ kahˬ tsawˇ haˬ-euˬ myaˆ nuiˆ tsoꞈ-awˇ, kʼahˬ sehˇ 
jehˆ dui dui-eu kʼaˬ meh ti meh tsoꞈ-eu meh. Jeˬ zaˬ kʼoeˇ mawˇ-aˬ, jeˬ zaˬ nui deuˬ 
naˆ maˬ tseˇ guˆ dui dui laˇ paˬ-ehˇ gʼeh-eu meh.  
21Ngaˇ haw haw-ehˇ jawˇ ngeh, uˬ coeˇ kʼoeˇ kahˬ Miˬyehˇ-euˬ tsawˇ haˬ deuˬ nehˬ-
ehˇ guiˇ deuˆ-awˇ, deuˆ gʼaˬ-euˬ meh.  
22Kʼoeˇ naˇ, mˬ bymˬ miˇ bymˬ bymˬ ngeh neh jawˇ luꞈ-eu gʼaˬ oe-awˇ, Dawˬ tawˆ 
kʼoeˇ taˆ huiˬ-eu Miˬyehˇ-euˬ tsawˇ haˬ deuˬ jawˇ paw pyawˬ-awˇ yaˇ kʼaˬ daˇ-euˬ 
meh. Miˬyehˇ-euˬ tsawˇ haˬ deuˬ miˇ kʼahˬ-ahˇ ya uˆ lahˇ-eu aˇ yamˬ keuˆ laˇ-euˬ 
meh.  
23Kʼoeˇ naˇ, ngaˬ-ahˇ dawˬ tsuiꞈ heu loꞈ-ehˇ ehˇ nehˬ laꞈ-euˬ meh. “Bawˇ tsahˬ jeˬ 
zaˬ oeˬ mawˇ tiˬ mawˇ-aˬ, miˇ tsaˬ kʼoeˇ taˆ jaˆ laˇ-eu lehˇ gʼeh-eu huiˬ dui dui-eu 
miˇ kʼahˬ oeˬ kʼahˬ tiˬ kʼahˬ-ahˇ ehˇ mawꞈ-eu meh. Miˇ kʼahˬ kʼoeˇ kʼahˬ-aˬ, miˇ kʼahˬ 
nui deuˬ-ahˇ maˬ duˇ-ehˇ, miˇ tsaˬ dawˬ tawˆ luꞈ-ahˇ kawꞈ pyehˆ kawꞈ lehˆ-awˇ, 
nawˬ pahˬ nawˬ lahˇ tehꞈ-a.  
24Uˬ coeˇ tseˇ kahˬ-aˬ, huiˬ dui dui-eu miˇ kʼahˬ-ahˇ uˆ lahˇ-eu sahˬ paˬ tseˇ gʼaˬ-ahˇ 
ehˇ mawꞈ-eu meh. Kʼoeˇ naˇ, sahˬ paˬ tiˬ gʼaˬ paˇ doˆ le tehꞈ-a. Aˬ yawꞈ-aˬ, yaw beh 

uˆ lahˇ-euˬ sahˬ paˬ kʼoeˇ deuˬ-ahˇ beu gaˇ dui dui-awˇ, sahˬ paˬ smˇ gʼaˬ-ahˇ yuˇ 
dzeh tehꞈ-a.  
25Dawˬ tawˆ kʼoeˇ taˆ huiˬ-eu Miˬyehˇ-ahˇ ceh cawˬ cawˬ-eu dawˬ ngehˬ-awˇ, 
Miˬyehˇ-euˬ tsawˇ haˬ deuˬ-ahˇ aˬ yawꞈ kʼehˬ nehˬ kʼaˆ nehˬ tehꞈ-a. Uˬ duˬ tahˬ-eu 
zahˇ sahˇ kʼoꞈ deuˬ hawˇ-eu, uˬ duˬ tahˬ-eu zahˇ sahˇ kʼoꞈ-ahˇ taꞈ-eu bawˬ-iˬ deuˬ-
ahˇ aˬ yawꞈ laˆ paˇ-awˇ, Miˬyehˇ-euˬ tsawˇ haˬ deuˬ aˬ yawꞈ uˆ lahˇ-eu uˬ moˆ smˇ 
kʼoꞈ uˬ taꞈ tiˬ paˆ ya jawˇ tehꞈ-a.  
26Kʼoeˇ naˇ, mˬ taˆ yaˇ kʼaˬ daˇ-eu nymˇ-ahˇ yaˇ kʼaˬ daˇ-awˇ, aˬ yawꞈ-euˬ baoˬ bi yuˇ 
kʼoꞈ-awˇ, aˬ yawꞈ-ahˇ tiˬ saˬ tiˬ li laˆ cawˆ nehˬ tehꞈ-a.  
27Miˇ tsaˬ kʼoeˇ taˆ kʼaˇ jaˆ-eu miˇ kʼahˬ dawˬ tawˆ luꞈ-euˬ baoˬ hawˇ-eu yaw shehꞈ 
kʼahˬ sehˇ dawˬ tawˆ luꞈ, Dawˬ tawˆ kʼoeˇ taˆ huiˬ-eu Miˬyehˇ-euˬ tsawˇ haˬ deuˬ-
ahˇ biꞈ nehˬ tehꞈ-a. Aˬ yawꞈ maꞈ uˆ lahˇ-eu baoˬ aˇ saˬ saˬ-eu maˬ baw-ehˇ, miˇ tsaˬ 
kʼoeˇ taˆ kʼaˇ jawˇ-eu sahˬ paˬ sahˬ ma dawˬ tawˆ luꞈ, aˬ yawꞈ maꞈ-euˬ ehˇ dawˬ naˇ 
haˬ-awˇ, aˬ yawꞈ maꞈ neh kʼaˇ kʼehˇ-euˬ jeˬ ya mˇ tehꞈ-a.” 
28Gaˇ kawˆ heu hmˬ heu gaˇ jiˇ-euˬ meh. Ngaˇ guˆ dui dui-iˇ-euˬ miˇ neh, myaˆ 
pyawˬ pyuˇ pya ni pyeuꞈ-iˇ-awˇ, aˬ cawˬ-ahˇ maˬ ja nehˬ ni nui ma laꞈ kʼoeˇ juiˇ taˬ-
euˬ ma.  

Daˬyeˬlaˇ 8 

Yawˇ hawˇ-eu ciꞈ myehꞈ 

1Beˬlaˇshaˬzaˬ sahˬ paˬ geuꞈ-euˬ smˇ kʼoꞈ tiˬ kʼoꞈ-ahˇ, yaw sahˇ laꞈ kʼoeˇ heu loꞈ-ehˇ 
paˇ ya mawˇ-euˬ ma.  
2Yaw sahˇ laꞈ kʼoeˇ ya siˬ ya mawˇ-eu jeˬ laꞈ kʼoeˇ, Eˇlamˬ miˇ kʼahˬ-ahˇ jaˆ-eu Suˇsaˬ 
meuˬ-ahˇ ngaˇ jawˇ luꞈ gaˇ ya mawˇ-euˬ ma. Kʼoeˇ gaˇ, Uˇlehˇ lawˇ baˬ dawˬ peh 
ngaˇ yawꞈ luꞈ-eu ma.  
3Lawˇ baˬ lawˇ dzeˇ-ahˇ, uˬ coeˇ coeˇ mahˇ nyiˬ kahˬ tsoꞈ-eu yawˇ tiˬ mawˇ ngaˇ 
mawˇ-euˬ ma. Uˬ coeˇ tiˬ kahˬ-aˬ, mahˇ dzehˬ-awˇ shuiꞈ dzehˬ-eu meh.  
4Yawˇ kʼoeˇ mawˇ aˬ yawꞈ-euˬ uˬ coeˇ neh, nahˇ ma ga kʼehˬ paw pyawˬ, laꞈ taˆ paw 
pyawˬ hawˇ-eu, laꞈ oˆ paw pyawˬ-ahˇ coeˬ tahˬ gʼeh gaˇ ngaˇ ya mawˇ-euˬ ma. Jeˬ 
zaˬ tiˬ mawˇ-iˬ aˬ yawꞈ-ahˇ maˬ ciˬ daˬ leˇ nya-eu uˬ taꞈ, aˬ yawꞈ-ahˇ maˬ cehˆ dzeuˇ 
nya-a. Aˬ yawꞈ kʼaˇ gʼeh mawꞈ-eu jeˬ gʼeh-awˇ, huiˬ dui mahˇ dui dui luꞈ-eu meh.  
5Gaˇ kawˆ kʼoeˇ ngaˇ shaˇ noeˬ luꞈ ngeh, nahˇ ma ga kʼehˬ paw neh ciꞈ myehꞈ tiˬ 
mawˇ sehˇ laꞈ gaˇ ngaˇ ya mawˇ-euˬ ma. Ciꞈ myehꞈ kʼoeˇ mawˇ sehˇ-eu kawˇ dui 
dui-eu miˇ neh, aˬ kuiˇ miˇ tsa maˬ tuˆ-a. Aˬ yawꞈ-euˬ myaˆ nuiˆ nyiˬ nuiˆ yaw kaˬ-
ahˇ, uˬ coeˇ tiˬ coeˇ ngaw law ni tsoꞈ-eu meh.  
6Yaw beh ngaˬ neh mawˇ-euˬ, lawˇ baˬ lawˇ dzeˇ yawꞈ luꞈ-eu uˬ coeˇ nyiˬ kahˬ tsoꞈ-
eu yawˇ kʼoeˇ mawˇ jawˇ gaˇ, ciꞈ myehꞈ kʼoeˇ mawˇ gʼaˬ kʼaˇ jaˆ-eu shaˇ-awˇ coeˬ 
gʼeh-euˬ meh.  
7Yawˇ kʼoeˇ mawˇ-ahˇ aˬ yawꞈ coeˬ tahˬ gʼeh gaˇ ngaˇ haw luꞈ-eu ma. Aˬ yawꞈ nui 
ma pehˇ dui dui-eu miˇ neh, yawˇ kʼoeˇ mawˇ-ahˇ ciˬ tuˆ dzeh gʼeh-awˇ, uˬ coeˇ nyiˬ 
kahˬ luꞈ tahˬ kʼehꞈ-euˬ meh. Yawˇ kʼoeˇ mawˇ aˬ yawꞈ-ahˇ ciˬ daˬ-eu gʼaˬ maˬ ahˇ-a. 

Miˇ tsa bi tahˬ dzeh gʼeh-awˇ, nawˬ pahˬ nawˬ lahˇ nehˬ-euˬ meh. Ehˇ kʼawꞈ, yawˇ 
kʼoeˇ mawˇ-ahˇ tiˬ gʼaˬ-iˬ maˬ ka kʼoꞈ nehˬ nya-a.  
8Ciꞈ myehꞈ kʼoeˇ mawˇ tiˬ jawˇ saˇ-i tiˬ jawˇ nui ma huiˬ dui mahˇ dui dui laˇ-euˬ 
meh. Ehˇ kʼawꞈ, aˬ yawꞈ kʼaˇ kʼaˆ maˬ kʼaˆ kʼaˆ ngeh, aˬ yawꞈ-euˬ uˬ coeˇ kʼoeˇ kahˬ 
lehˆ iˇ-awˇ, ngaw law ni mawˇ laˇ-eu uˬ coeˇ oeˬ kahˬ paˇ doˆ laˇ-euˬ meh. Uˬ coeˇ 
kʼoeˇ oeˬ kahˬ-aˬ, tiˬ kahˬ tiˬ paw pyawˇ-eu meh.  
9Uˬ coeˇ kʼoeˇ oeˬ kahˬ laꞈ kʼoeˇ tiˬ kahˬ-ahˇ, uˬ coeˇ coeˇ zaˬ tiˬ coeˇ tsoꞈ doˆ laˇ-euˬ 
meh. Uˬ coeˇ coeˇ yaˬ kʼoeˇ coeˇ-euˬ baoˬ, laꞈ oˆ paw pyawˬ-ahˇ maˬ ehˇ, nahˇ ma 
doˆ kʼehˬ paw pyawˬ-ahˇ maˬ ehˇ, muiˬ dui dui-eu miˇ kʼahˬ paw maˬ ehˇ, pymˬ 
tehˬ jiˇ gʼeh-euˬ meh.  
10Uˬ coeˇ kʼoeˇ kahˬ gʼaˬ kʼaˆ dui dui laˇ-awˇ, mˬ taˆ guiˇ maꞈ-ahˇ maˬ ehˇ, aˬ guiˇ 
deuˬ-ahˇ maˬ ehˇ, guiˇ deuˆ nya laˇ-euˬ meh. Aˬ guiˇ tiˬ paˆ na deuˬ-ahˇ miˇ ca deuˆ 
ka-awˇ, nawˬ pahˬ-euˬ meh.  
11Mˬ taˆ guiˇ maꞈ kʼoeˇ taˆ uˆ lahˇ-eu gʼaˬ-ahˇ kʼawꞈ aˬ yawꞈ yehˬ bawˬ sehˇ lu-ehˇ 
ehˇ niˇ gʼa-awˇ, aˬ yawꞈ nah yawꞈ aˬ yawꞈ-ahˇ lawˇ nehˬ-eu jeˬ maˬ bi lawˇ ni laˆ 
tsoeˬ-eu uˬ taꞈ, Uˬ duˬ tahˬ nymˇ nymˇ ma-ahˇ laˆ jawꞈ-euˬ meh.  
12Tsawˇ haˬ zaˬ deuˬ kʼoeˇ gaˇ aˬ yawꞈ nah yawꞈ lawˇ-eu jeˬ maˬ paˇ lawˇ ni, iˬ baˇ 
mˇ-awˇ, yaw tsaˬ yaw dawˇ jeˬ-ahˇ miˇ tsa biˬ dzeh-euˬ meh. Uˬ coeˇ kʼoeˇ kahˬ-aˬ, 
aˬ yawꞈ kʼaˇ mˇ mawꞈ-eu jeˬ mˇ pyeuꞈ nya-eu meh.  
13Mˬ taˆ gʼaˬ kʼehˇ tiˬ gʼaˬ mˬ taˆ gʼaˬ kʼehˇ yawˬ gʼaˬ yawˬ-ahˇ heu loꞈ-ehˇ naˇ haˬ gaˇ 
ngaˇ ya gaˬ-euˬ ma. “Yaw sahˇ laꞈ kʼoeˇ ya siˬ yaw mawˇ luꞈ-eu gaˇ kawˆ heu deuˬ, 
aˇ myah keuˆ ni heu loꞈ-ehˇ tehꞈ-ehˇ jaˆ-eu gʼeh ta. Aˬ yawꞈ nah yawꞈ lawˇ-eu 
shehˇ-eu jeˬ mˇ-eu dah zaˇ, iˬ baˇ mˇ mˇ-ehˇ jawˇ-eu teu aˇ myah keuˆ ni jaˆ-eu gʼeh 
ta. Mˬ taˆ guiˇ maꞈ hawˇ-eu Uˬ duˬ tahˬ nymˇ nymˇ ma-ahˇ, aˇ myah keuˆ ni bi nawˬ 
pahˬ-eu gʼeh ta.” 
14Kʼoeˇ ngeh, mˬ taˆ gʼaˬ kʼehˇ yawˬ gʼaˬ yawˬ heu loꞈ-ehˇ ehˇ-eu meh. “Uˬ ciꞈ paw 
hawˇ-eu uˬ shawˬ paw lawˇ-eu jeˬ maˬ lawˇ maˬ shehˇ nya-eu aˇ nah aˇ yamˬ tiˬ heˇ 
tiˬ yaˇ ngaˬ tseˇ nah jaˆ tehꞈ-a. Kʼoeˇ naˇ, Uˬ duˬ tahˬ nymˇ nymˇ ma paˇ muiˬ paˇ 
shawˇ kʼoꞈ laˇ tehꞈ-a.” 

Yaw sahˇ laꞈ kʼoeˇ ya siˬ ya mawˇ-euˬ gaˇ kawˆ mˬ taˆ gʼaˬ kʼehˇ Gaˬbeˬlaˇ ja mehˬ-eu 

15Yaw sahˇ laꞈ kʼoeˇ ya siˬ ya mawˇ-euˬ dawˬ tsuiꞈ kʼoeˇ ngaˇ shaˇ noeˬ luꞈ ngeh, 
tsawˇ haˬ tiˬ gʼaˬ ngaˬ-euˬ mehˬ shi ja pyuˬ ni yawꞈ le-euˬ meh.  
16Kʼoeˇ ngeh, “Gaˬbeˬlaˇ-oˇ, tsawˇ haˬ teu gʼaˬ-ahˇ, aˬ yawꞈ neh ya mawˇ-euˬ gaˇ 
kawˆ dawˬ tsuiꞈ ehˇ mehˬ nehˬ-awˬ” lehˇ, Uˇlehˇ lawˇ baˬ paw neh guˇ-eu teˇ saˇ 
ngaˇ ya gaˬ-euˬ ma.  
17Gaˬbeˬlaˇ oe-awˇ ngaˬ-euˬ dawˬ peh yawꞈ le ngeh, ngaˇ guˆ dui dui-iˇ-awˇ, miˇ tsa 
coˬ dzeh-euˬ ma. Aˬ yawꞈ ngaˬ-ahˇ ehˇ-eu, “Tsawˇ haˬ zaˬ-oˇ, nawˬ neh yaw sahˇ laꞈ 
kʼoeˇ ya siˬ ya mawˇ-euˬ dawˬ tsuiꞈ siˬ nya-awˬ. Kʼoeˇ-aˬ, miˇ tsaˬ heu aˇ saˬ saˬ-eu 
gaˇ kawˆ-ahˇ taꞈ leˇ-eu meh.” 
18Aˬ yawꞈ kʼoeˇ loꞈ-ehˇ ehˇ luꞈ ngeh, ngaˇ miˇ tsa coˬ dzeh-awˇ maˬ noeˬ-ehˇ pyeuꞈ-
iˇ-euˬ ma. Ehˇ kʼawꞈ, aˬ yawꞈ ngaˬ-ahˇ baꞈ tuˇ nehˬ laꞈ-euˬ meh.  

19Aˬ yawꞈ ehˇ-eu, “Miˬyehˇ nui ma pehˇ-eu jeˬ aˬ joˆ-ehˇ gʼeh laˇ nga lehˇ nawˬ-ahˇ 
ngaˇ mehˬ nehˬ nyaˇ. Nawˬ neh ya siˬ ya mawˇ-euˬ heu-aˬ, aˇ saˬ saˬ-eu aˇ nah aˇ 
yamˬ-ahˇ taꞈ leˇ-eu meh.  
20“Nawˬ neh ya mawˇ-euˬ uˬ coeˇ nyiˬ kahˬ tsoꞈ-eu yawˇ kʼoeˇ mawˇ-aˬ, Meˬdiˇ miˇ 
kʼahˬ hawˇ-eu Paˇshaˇ miˇ kʼahˬ-ahˇ ehˇ mawꞈ-eu meh.  
21Ciꞈ myehꞈ kʼoeˇ mawˇ-aˬ, Heˬlaˬshaˆ miˇ kʼahˬ pyeuꞈ-awˇ, myaˆ nuiˆ nyiˬ nuiˆ yaw 
kaˬ-ahˇ ngaw law ni tsoꞈ-eu uˬ coeˇ kʼoeˇ kahˬ-aˬ, sahˬ paˬ yaw beh gʼaˬ-ahˇ ehˇ 
mawꞈ-eu meh.  
22Uˬ coeˇ yaw beh kahˬ lehˆ dzeh-awˇ paˇ doˆ laˇ-euˬ uˬ coeˇ kʼoeˇ oeˬ kahˬ-aˬ, miˇ 
kʼahˬ kʼoeˇ kʼahˬ laꞈ kʼoeˇ miˇ kʼahˬ oeˬ kʼahˬ paˆ doˆ-iˇ-awˇ, yaw beh loꞈ-ehˇ gʼaˬ 
maˬ kʼaˆ ni pyeuꞈ-iˇ gaˇ ehˇ mawꞈ-eu meh.  
23“Miˇ kʼahˬ kʼoeˇ deuˬ aˇ saˬ saˬ-eu aˇ nah aˇ yamˬ dawˬ peh peh laˇ-awˇ, haiˬ dui 
dui laˇ ngeh, nui ma gʼahˇ dui dui-awˇ dzawˬ dui gahˇ dui dui-eu sahˬ paˬ tiˬ gʼaˬ 
doˆ laˇ tehꞈ-a.  
24Aˬ yawꞈ-aˬ, baoˬ huiˬ dui dui tehꞈ-a. Ehˇ kʼawꞈ, aˬ yawˇ yawꞈ baoˬ huiˬ laˇ-euˬ maˬ 
ngeuˇ-a. Aˬ yawꞈ-aˬ, guˆ laˇ paˬ-ehˇ gʼeh-eu laˆ cawˆ-eu jeˬ mˇ-awˇ, aˬ yawꞈ kʼaˇ mˇ 
mawꞈ-euˬ yawˬ jeˬ na luꞈ mˇ pyeuꞈ shaˇ pyeuꞈ nya-eu meh. Baoˬ huiˬ-eu tsawˇ haˬ 
deuˬ hawˇ-eu Miˬyehˇ-euˬ tsawˇ haˬ deuˬ kʼoeˇ taˆ, yaw cawˆ jeˬ keuˆ le ni aˬ yawꞈ 
mˇ tehꞈ-a.  
25Aˬ yawꞈ tsawˇ gahˇ gahˇ-awˇ jaˬ myawꞈ mehˇ shuiˇ zmˬ-eu laꞈ kʼoeˇ, gʼawˬ mya jeˬ 
mˇ doˆ laꞈ tehꞈ-a. Aˬ yawˆ yawꞈ huiˬ dui mahˇ dui dui miˇ-a lehˇ noeˬ-awˇ, tsawˇ haˬ 
gʼawˬ mya ni-ahˇ maˬ noeˬ maˬ duˇ-ehˇ jawˇ gaˇ tiˬ jeˬ-iˬ maˬ ehˇ ni sehꞈ tehꞈ-a. 
Sahˬ paˬ dawˬ tawˆ kʼoeˇ taˆ huiˬ-eu Sahˬpaˬ-ahˇ kʼawꞈ, aˬ yawꞈ yehˬ bawˬ sehˇ lu-
ehˇ ehˇ-eu meh. Laˆ luˬ laˆ seˇ nehˬ gaˇ aˬ yawꞈ ya daˬ tehꞈ-a. Ehˇ kʼawꞈ, tsawˇ haˬ 
zaˬ-euˬ baoˬ neh laˆ luˬ laˆ seˇ nehˬ-eu jeˬ maˬ ngeuˇ-a.  
26Nawˬ neh yaw sahˇ laꞈ kʼoeˇ ya siˬ ya mawˇ-euˬ loꞈ-ehˇ, uˬ ciꞈ uˬ taw paw hawˇ-eu 
uˬ shawˬ paw lawˇ-eu shehˇ-eu jeˬ mˇ-eu gaˇ kawˆ-ahˇ taꞈ leˇ-awˇ nawˬ-ahˇ ja 
mehˬ-euˬ jeˬ aˬ diˇ pyeuꞈ laˇ tehꞈ-a. Ehˇ kʼawꞈ, gaˇ kawˆ heu maˬ ja ni jawˇ tawˬ siˬ. 
Aˬ jeˬ miˇ neh ehˇ naˇ, kʼoeˇ loꞈ-ehˇ pyeuꞈ laˇ-eu gʼaˇ duˬ aˇ yamˬ gʼawˬ myahˇ ni jaˆ-
a siˬ.” 
27Ngaˇ Daˬyeˬlaˇ nui ma gʼaˬ baˬ dui dui-iˇ-awˇ, gʼawˬ mya nah jawˇ saˇ maˬ doˆ ni 
jawˇ-euˬ ma. Kʼoeˇ naˇ, ngaˇ paˇ tuˇ laˇ-awˇ, sahˬ paˬ-euˬ gaˇ paˇ mˇ daˆ leꞈ-euˬ ma. 
Ehˇ kʼawꞈ, ngaˬ neh yaw sahˇ laꞈ kʼoeˇ ya siˬ ya mawˇ-euˬ jeˬ-ahˇ noeˬ-eu nui ma 
maˬ byoˆ-iˇ-ehˇ, gaˇ kawˆ kʼoeˇ maˬ noeˬ shaw nya ni jawˇ-euˬ ma.” 

Daˬyeˬlaˇ 9 

Daˬyeˬlaˇ aˬ yawꞈ-euˬ tsawˇ jeuˬ gʼaˇ duˬ guiˬ lahˬ shaˇ-euˬ 

1Meˬdiˇ tsawˇ jeuˬ Dzeuˬsehˆ-euˬ aˬ li Daˬliˇ-aˬ, Baˬbuˇloˬ miˇ kʼahˬ-ahˇ uˆ lahˇ-euˬ 
meh.  
2Aˬ yawꞈ uˆ lahˇ-euˬ nyiˬ kʼoꞈ tiˬ kʼoꞈ-ahˇ, muiˬ-eu shawˇ-eu sahˬ boꞈ deuˬ-ahˇ ngaˇ 
gui-awˇ, Miˬyehˇ gʼaˇ duˬ ngehˬ dah-eu Yeˬlaˬmiˇ-ahˇ Sahˬpaˬ Miˬyehˇ neh ehˇ 

nehˬ-euˬ gaˇ kawˆ pyeuꞈ-eu, “Shiꞈ tseˇ kʼoꞈ byah ni Yeˬluˇsaˬlehˬ meuˬ yaw cawˆ-
ehˇ jaˆ tehꞈ-a” lehˇ ehˇ taˬ-euˬ gaˇ kawˆ kʼoeˇ ngaˇ shaˇ noeˬ luꞈ-eu ma. 
3Kʼoeˇ naˇ, ngaˇ maˬ dzaˬ maˬ dawˇ ni jawˇ-awˇ, guˬ daˇ pehˇ zeuˇ mehˬ tsoeˬ dm-
euˬ uˬ taꞈ, kʼaˬ lehˇ tsahˬ-ahˇ nuiˇ-awˇ, Sahˬpaˬ Miˬyehˇ pyeuꞈ-eu Miˬyehˇ-ahˇ guiˬ 
lahˬ shaˇ dui dui-euˬ ma.  
4Ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ ngaˇ guiˬ lahˬ shaˇ-eu laꞈ kʼoeˇ, 
ngaˬ-euˬ tsawˇ jeuˬ-euˬ iˬ baˇ ehˇ doˆ nehˬ-euˬ ma.  

“Sahˬpaˬ Miˬyehˇ pyeuꞈ-eu Miˬyehˇ-oˇ, nawˇ-aˬ, huiˬ dui mahˇ dui dui-eu gʼaˬ meh. 
Nawˬ-ahˇ nga maꞈ taˬ huiˬ taˬ mahˇ-eu ma. Nawˬ-euˬ dawˬ ma saˇ jaˇ-ahˇ nawˇ maˬ 
byehˇ dzeh ni, nawˬ-ahˇ gaˬ-awˇ, nawˬ-euˬ dawˬ-ahˇ naˇ haˬ geuꞈ-eu tsawˇ haˬ deuˬ 
kʼoeˇ taˆ, nawˬ-euˬ gʼoeˇ-eu gaˬ-eu jeˬ tiˬ jawˇ-iˬ maˬ tsehˆ-iˇ-a.  
5“Nga maꞈ iˬ baˇ mˇ-euˬ ma. Nga maꞈ haiˬ-eu tsawˇ haˬ deuˬ pyeuꞈ-awˇ, nawˬ -ahˇ 
puiˬ-euˬ ma. Nawˬ neh bi mˇ laꞈ-euˬ jeˬ-ahˇ nga maꞈ maˬ mˇ ni, nawˬ neh mehˬ 
nehˬ laꞈ-euˬ yaw tsaˬ yaw dawˇ jeˬ-ahˇ nga maꞈ byehˇ dzeh-euˬ ma.  
6Nga maꞈ-euˬ sahˬ paˬ sahˬ ma deuˬ, nga maꞈ-euˬ aˬ poeˬ aˬ bawˇ deuˬ hawˇ-eu, 
nga maꞈ tsawˇ jeuˬ-ahˇ, nawˬ-euˬ tsawˇ myahˇ uˬ moˆ ngehˬ-eu tmˇ-eu deuˬ pyeuꞈ-
eu Miˬyehˇ gʼaˇ duˬ ngehˬ dah-eu nawˬ-euˬ zaˬ kʼaˆ deuˬ-euˬ ehˇ dawˬ nga maꞈ maˬ 
naˇ haˬ ni dehꞈ-euˬ ma.  
7Sahˬpaˬ Miˬyehˇ-oˇ, nawˇ-aˬ, aˬ myah luꞈ yaw tsaˬ yaw dawˇ jeˬ tehꞈ-ehˇ mˇ-eu 
meh. Ehˇ kʼawꞈ, nga maꞈ-aˬ, yawˬ ha-euˬ myaˆ pyawˬ naˇ mehˇ cawˆ-eu jeˬ tehꞈ-ehˇ 
mˇ-euˬ ma. Yuˇdaˆ miˇ kʼahˬ-ahˇ jawˇ-eu deuˬ maˬ ehˇ, Yeˬluˇsaˬlehˬ meuˬ-ahˇ jawˇ-
eu deuˬ maˬ ehˇ, dawˬ peh gaˇ mahˇ jaˆ-eu miˇ kʼahˬ deuˬ-ahˇ nawˬ neh teh byaˆ-
awˇ bi jawˇ-euˬ Iˇsaˬleˬlaˆ tsawˇ haˬ dawˬ tawˆ luꞈ maˬ ehˇ, nawˬ-ahˇ saˇ jaˇ maˬ ziꞈ-
eu miˇ neh, aˬ yawꞈ maꞈ kʼoeˇ taˆ shaꞈ dawˇ-eu jeˬ keuˆ le taˬ-euˬ meh.  
8Sahˬpaˬ Miˬyehˇ-oˇ, nga maꞈ-euˬ sahˬ paˬ sahˬ ma deuˬ hawˇ-eu, nga maꞈ-euˬ aˬ 
poeˬ aˬ bawˇ deuˬ, nawˬ-euˬ mehˬ shi iˬ baˇ mˇ-awˇ, shaꞈ dawˇ dui dui paˬ-ehˇ 
dehꞈ-euˬ meh.  
9Nga maꞈ nawˬ-ahˇ puiˬ-euˬ kʼawꞈ, nawˇ gʼawˬ shaˬ gaˬ-awˇ iˬ baˇ pyehˬ nehˬ laꞈ-
euˬ meh.  
10Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nawˬ-euˬ zaˬ kʼaˆ pyeuꞈ-eu 
Miˬyehˇ gʼaˇ duˬ ngehˬ dah-eu deuˬ-ahˇ gʼoe-awˇ, nawˬ neh nga maꞈ-ahˇ biꞈ laꞈ-euˬ 
zahˇ dawˬ kʼoꞈ dawˬ-ahˇ caw teh-awˇ dehꞈ-awˬ lehˇ nawˇ ehˇ gaˇ, nga maꞈ maˬ naˇ 
haˬ geuꞈ-aˬ.  
11Iˇsaˬleˬlaˆ tsawˇ jeuˬ jeuˬ lah ni nawˬ-euˬ zahˇ dawˬ kʼoꞈ dawˬ-ahˇ byehˇ-awˇ, 
nawˇ ehˇ gaˇ maˬ naˇ haˬ ni dehꞈ-euˬ meh. Nawˬ-euˬ mehˬ shi nga maꞈ iˬ baˇ mˇ-euˬ 
miˇ neh, nawˬ-euˬ zaˬ kʼaˆ Moˇseˬ-euˬ Zahˇ dawˬ kʼoꞈ dawˬ laꞈ kʼoeˇ boꞈ ahˇ taˬ-euˬ 
yaˬ kʼehˇ yaˬ-eu jeˬ, nga maꞈ kʼoeˇ taˆ nawˇ bi keuˆ le-euˬ meh.  
12Nga maꞈ hawˇ-eu nga maꞈ kʼoeˇ taˆ uˆ lahˇ-eu deuˬ kʼoeˇ taˆ bi keuˆ le ma lehˇ ehˇ 
taˬ-euˬ jeˬ, nawˇ bi keuˆ le-euˬ meh. Miˇ tsaˬ kʼoeˇ taˆ jaˆ-eu meuˬ tiˬ meuˬ-iˬ maˬ ya 
daˬ haw-euˬ kʼehˬ-eu kʼaˆ-eu jeˬ-ahˇ, Yeˬluˇsaˬlehˬ meuˬ ya daˬ-euˬ meh.  

13Moˇseˬ-euˬ Zahˇ dawˬ kʼoꞈ dawˬ laꞈ kʼoeˇ kʼaˇ boꞈ taˬ-euˬ kʼehˬ-eu kʼaˆ-eu jeˬ nga 
maꞈ kʼoeˇ taˆ keuˆ le gʼaˬ-euˬ meh. Ehˇ kʼawꞈ, nga maꞈ-eu Miˬyehˇ pyeuꞈ-eu Sahˬpaˬ 
Miˬyehˇ-oˇ, nga maꞈ iˬ baˇ mˇ-eu maˬ naˬ leˇ-ehˇ, nymˬ-mˇ keuˆ ni nawˬ-euˬ nui 
kʼahˇ hawˇ-eu nawˬ-euˬ yaw tsaˬ yaw dawˇ jeˬ-ahˇ maˬ poˆ ni dehꞈ luꞈ-eu ma.  
14Nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nawˇ aˬ myah luꞈ yaw tsaˬ 
yaw dawˇ dawˇ-ehˇ mˇ-eu gʼaˬ pyeuꞈ-eu loꞈ-ehˇ, nawˬ-euˬ ehˇ dawˬ-ahˇ nga maꞈ 
maˬ naˇ haˬ-euˬ miˇ neh, nga maꞈ-ahˇ kʼehˬ-eu kʼaˆ-eu gʼaˇ duˬ nawˬ neh lehˬ hmˬ 
taˬ-euˬ loꞈ-ehˇ, kʼehˬ nehˬ kʼaˆ nehˬ laꞈ-euˬ meh.  
15“Nawˬ-euˬ baoˬ-ahˇ gʼoe-awˇ nawˬ-euˬ tsawˇ haˬ deuˬ-ahˇ Iˇjiˇtuˆ miˇ kʼahˬ laꞈ 
kʼoeˇ neh sheuˬ doˆ laꞈ nehˬ-awˇ, kʼoeˇ baˬ da neh iˬ nah keuˆ ni tsawˇ myahˇ doˆ 
luꞈ-eu nga maꞈ-euˬ Miˬyehˇ pyeuꞈ-eu Sahˬpaˬ Miˬyehˇ-oˇ, nga maꞈ iˬ baˇ mˇ-euˬ ma.  
16Nga maꞈ lehˬ-iˇ-euˬ miˇ-a. Dzeuˇ laˇ ngeh, nga maꞈ-ahˇ nawˇ haw piˇ nehˬ laꞈ-euˬ 
meh. Kʼoeˇ miˇ neh, Yeˬluˇsaˬlehˬ meuˬ-ahˇ nui ma taˬ pehˇ nehˬ laꞈ. Kʼoeˇ-aˬ, nawˬ-
euˬ meuˬ meh. Nawˬ-euˬ muiˬ-eu shawˇ-eu gawˬ jawˬ meh. Nga maꞈ-euˬ iˬ baˇ 
hawˇ-eu nga maꞈ-euˬ aˬ poeˬ aˬ bawˇ deuˬ neh mˇ-euˬ yaw lehˬ jeˬ baˬ da neh, 
dawˬ peh jaˆ-eu miˇ kʼahˬ deuˬ-ahˇ jawˇ-eu tsawˇ haˬ deuˬ, Yeˬluˇsaˬlehˬ meuˬ 
hawˇ-eu nawˬ-euˬ tsawˇ haˬ deuˬ-ahˇ ja bu luꞈ meh.  
17Miˬyehˇ-oˇ, ngaˇ guiˬ lahˬ shaˇ gaˇ naˇ haˬ nehˬ laꞈ. Ngaˬ-euˬ shaˇ dawˬ-ahˇ naˬ 
bawˇ ciˬ kʼmˇ nehˬ laꞈ. Nawˇ Miˬyehˇ pyeuꞈ-eu gaˇ kawˆ tsawˇ haˬ yawˬ gʼaˬ na luꞈ-
ahˇ siˬ duˬ leˇ ni, cawˆ-iˇ taˬ-euˬ Uˬ duˬ tahˬ nymˇ nymˇ ma paˇ laˆ muiˬ kʼoꞈ nehˬ 
laꞈ. 
18Miˬyehˇ-oˇ, nga maꞈ-euˬ shaˇ dawˬ-ahˇ naˇ haˬ nehˬ laꞈ-awˇ, nga maꞈ hawˇ-eu 
nawˬ-euˬ tsawˇ myahˇ pi luꞈ-eu meuˬ-euˬ shaˬ zahˬ haw mawˇ nehˬ laꞈ. Nga maꞈ 
yaw tsaˬ yaw dawˇ miˇ neh heu loꞈ-ehˇ guiˬ lahˬ shaˇ-eu maˬ ngeuˇ. Nawˇ gʼawˬ 
shaˬ gaˬ nya-eu gʼaˬ pyeuꞈ-eu miˇ neh, heu loꞈ-ehˇ shaˇ-eu ma.  
19Sahˬpaˬ Miˬyehˇ-oˇ, shaˇ dawˬ naˇ haˬ nehˬ laꞈ. Sahˬpaˬ Miˬyehˇ-oˇ, iˬ baˇ pyehˬ 
nehˬ laꞈ. Sahˬpaˬ Miˬyehˇ-oˇ, nga maꞈ-euˬ shaˇ dawˬ gaˬ-awˇ, mˇ keuˆ shaˇ keuˆ 
nehˬ laꞈ. Nawˇ Miˬyehˇ pyeuꞈ-eu gaˇ kawˆ tsawˇ haˬ yawˬ gʼaˬ na luꞈ-ahˇ siˬ duˬ leˇ 
ni, maˬ nyi naˬ ni ngehˬ gʼeh nehˬ laꞈ. Meuˬ heu meuˬ nawˬ-euˬ meuˬ pyeuꞈ-awˇ, 
tsawˇ haˬ heu deuˬ nawˬ-euˬ tsawˇ haˬ meh.” 

Shiꞈ tseˇ kʼoꞈ shiꞈ poˆ 

20Ngaˇ guiˬ lahˬ shaˇ shaˇ-ehˇ, ngaˬ-euˬ iˬ baˇ hawˇ-eu ngaˬ-euˬ tsawˇ jeuˬ Iˇsaˬleˬlaˆ 
tsawˇ haˬ deuˬ-euˬ iˬ baˇ ehˇ doˆ-awˇ, aˬ yawꞈ-euˬ muiˬ-eu shawˇ-eu Uˬ duˬ tahˬ 
nymˇ nymˇ ma paˇ tsoˆ muiˬ-eu gʼaˇ duˬ, ngaˬ-eu Miˬyehˇ pyeuꞈ-eu Sahˬpaˬ 
Miˬyehˇ-ahˇ shaˇ-euˬ ma. 
21Ngaˇ kʼoeˇ loꞈ-ehˇ guiˬ lahˬ shaˇ shaˇ-ehˇ jawˇ ngeh, yaw beh yaw sahˇ laꞈ kʼoeˇ ya 
siˬ ya mawˇ-eu jeˬ laꞈ kʼoeˇ ngaˬ neh mawˇ-euˬ Gaˬbeˬlaˇ kʼoeˇ gʼaˬ, ngaˇ jawˇ gaˇ 
zaw ka gʼeh leꞈ-euˬ meh.  
22Aˬ yawꞈ ngaˬ-ahˇ heu loꞈ-ehˇ ehˇ mehˬ le-euˬ meh. “Daˬyeˬlaˇ-oˇ, nawˬ-ahˇ gʼoˆ siˬ 
gʼoˆ shaw nya-eu zaˬ siˬ tsawˇ gahˇ biꞈ-eu gʼaˇ duˬ ngaˇ oe-euˬ ma.  

23Nawˇ guiˬ lahˬ shaˇ dahˬ beh ngeh neh, nawˬ-euˬ shaˇ dawˬ-ahˇ Miˬyehˇ naˇ haˬ 
geuꞈ-euˬ meh. Aˬ yawꞈ nawˬ-ahˇ gaˬ-eu meh. Kʼoeˇ miˇ neh, ngaˇ nawˬ-ahˇ ehˇ 
mehˬ le-eu lehˇ oe-euˬ ma. Yaw sahˇ laꞈ kʼoeˇ ya siˬ ya mawˇ-euˬ gaˇ kawˆ heu ngaˇ 
ja mehˬ ngeh, nawˇ yaw muiˬ paˬ-ehˇ naˇ haˬ taˬ-awˬ.  
24“Shiꞈ tseˇ kʼoꞈ, shiꞈ poˆ lehˇ ehˇ-euˬ-aˬ, nawˬ-euˬ tsawˇ jeuˬ hawˇ-eu naw maꞈ-euˬ 
muiˬ-eu shawˇ-eu meuˬ-ahˇ iˬ baˇ hawˇ-eu yaw haiˬ jeˬ laꞈ kʼoeˇ ka kʼoꞈ nehˬ-eu 
gʼaˇ duˬ, Miˬyehˇ neh dza taˬ-euˬ aˇ yamˬ-ahˇ ehˇ-eu meh. Yaw sahˇ laꞈ kʼoeˇ kʼaˇ ya 
siˬ kʼaˇ ya mawˇ-euˬ loꞈ-ehˇ aˬ diˇ aˬ maˇ keuˆ le-awˇ, muiˬ-eu shawˇ-eu Uˬ duˬ tahˬ 
nymˇ nymˇ ma paˇ ya a nehˬ-eu aˇ nah bi keuˆ le-eu gʼaˇ duˬ, iˬ baˇ mˇ-eu jeˬ aˇ saˬ 
bi saˬ le-awˇ, mˬ maˬ maˬ byaˆ zaˇ ziˇ ziꞈ-eu yaw tsaˬ yaw dawˇ jeˬ ziꞈ dah ni bi jaˆ 
le tehꞈ-a.  
25Gaˇ kawˆ heu gʼoˆ shaw-awˇ juiˇ taˬ-awˬ. Yeˬluˇsaˬlehˬ meuˬ bi tsoˆ muiˬ-eu gʼaˇ 
duˬ dawˬ biꞈ-euˬ aˇ yamˬ-ahˇ neh, Miˬyehˇ neh tsiˇ shehˆ daˆ-awˇ tseˇ doˆ taˬ-euˬ uˆ 
lahˇ-eu gʼaˬ oe keuˆ ngeh keuˆ ni, shiꞈ kʼoꞈ, shiꞈ poˆ myahˇ tehꞈ-a. Yeˬluˇsaˬlehˬ 
meuˬ hawˇ-eu meuˬ laꞈ kʼoeˇ jaˆ-eu gaˇ ma deuˬ gawˬ muiˬ tsoˆ muiˬ jiˇ-awˇ, muiˇ-
eu deuˬ guiˇ maˬ bi deuˆ gʼaˬ laˇ nya ni, ziꞈ dah ni gʼeh-eu taˆ deuˬ gawˬ ziꞈ tsoˆ ziꞈ 
gʼaˬ-awˇ, koꞈ tseˇ nyiꞈ kʼoꞈ, shiꞈ poˆ keuˆ ni gmˬ tehꞈ-a. Ehˇ kʼawꞈ, aˇ yamˬ kʼoeˇ 
yamˬ-aˬ, shaˬ zahˬ naꞈ-eu aˇ yamˬ pyeuꞈ tehꞈ-a.  
26Aˇ yamˬ kʼoeˇ yamˬ aˇ saˬ saˬ laˇ ngeh, Miˬyehˇ neh tseˇ doˆ-awˇ bi uˆ lahˇ-euˬ 
tsawˇ haˬ kʼoeˇ gʼaˬ, maˬ tsaˬ maˬ dawˇ-eu laꞈ kʼoeˇ bi sehꞈ tehꞈ-a. Baoˬ huiˬ-eu uˆ 
lahˇ-eu tsawˇ haˬ tiˬ gʼaˬ-euˬ guiˇ maꞈ uˇ le-awˇ, meuˬ hawˇ-eu Uˬ duˬ tahˬ nymˇ 
nymˇ ma-ahˇ laˆ cawˆ tehꞈ-a. Aˇ saˬ saˬ-eu aˇ nah aˇ yamˬ iˇ jeuˬ jeuˬ-eu loꞈ-ehˇ keuˆ 
le-awˇ, Miˬyehˇ neh lehˬ hmˬ taˬ-euˬ guiˇ deuˆ-eu jeˬ hawˇ-eu laˆ luˬ laˆ seˇ-eu jeˬ 
hehˇ ahˇ leꞈ tehꞈ-a.  
27Uˆ lahˇ-eu tsawˇ haˬ kʼoeˇ gʼaˬ, shiꞈ kʼoꞈ keuˆ ni tsawˇ haˬ gʼawˬ mya gʼaˬ nehˬ-ehˇ 
dawˬ ma saˇ jaˇ dzaˬ taꞈ-awˇ, aˇ yamˬ tiˬ paˆ paˆ-iˇ ngeh, lawˇ-eu shehˇ-eu jeˬ maˬ bi 
mˇ ni laˆ tsoeˬ tehꞈ-a. Uˬ duˬ tahˬ nymˇ nymˇ ma-euˬ kʼaˬ boeˬ-ahˇ, doeˇ dui dui-eu 
nui daˆ daˆ laˇ paˬ-ehˇ gʼeh-eu jeˬ bi jaˆ-awˇ, kʼoeˇ loꞈ-ehˇ bi jaˆ-euˬ gʼaˬ-ahˇ yaˇ kʼaˬ 
daˇ-eu gʼaˇ duˬ, Miˬyehˇ neh lehˬ hmˬ taˬ-eu aˇ yamˬ maˬ keuˆ laˇ kʼoeˇ keuˆ ni, kʼoeˇ 
gaˇ jaˆ tehꞈ-a.” 

Daˬyeˬlaˇ 10 

Tiˇgaˬliˇ lawˇ baˬ dawˬ peh Daˬyeˬlaˇ yaw sahˇ laꞈ kʼoeˇ ya siˬ ya mawˇ-euˬ 

1(Sahˬ paˬ Guˇluˆ Paˇshaˇ miˇ kʼahˬ-ahˇ uˆ lahˇ-euˬ smˇ kʼoꞈ tiˬ kʼoꞈ-ahˇ, 
Beˬteˬshaˬzaˬ lehˇ kuˇ-eu Daˬyeˬlaˇ-ahˇ, dawˬ pah mehˬ le-euˬ meh. Dawˬ kʼoeˇ 
dawˬ tsaˬ-eu dawˬ pyeuꞈ-eu meh. Ehˇ kʼawꞈ, gʼoˆ shaw nya-eu gʼaˇ duˬ maˬ awˬ-a. 
Yaw sahˇ laꞈ kʼoeˇ ya siˬ ya mawˇ-eu jeˬ laꞈ kʼoeˇ, dawˬ kʼoeˇ-euˬ dawˬ tsuiꞈ aˬ 
yawꞈ-ahˇ ehˇ mehˬ nehˬ le-euˬ meh.) 
2Aˇ yamˬ kʼoeˇ yamˬ-ahˇ, smˬ jaw keuˆ ni ngaˇ tsawˇ ngoeˇ ngoeˇ-euˬ ma.  
3Aˇ yamˬ kʼoeˇ smˬ jaw maˬ dzeuˇ-iˇ kʼoeˇ keuˆ ni, ngaˇ dzaˇ yaw kuiˇ maˬ dzaˬ-ehˇ, 
aˬ gaꞈ dzaˇ uiˇ maˬ dawˇ-eu uˬ taꞈ, uˬ duˬ kʼawꞈ maˬ kaˆ ni jawˇ-euˬ ma.  

4Tiˬ kʼoꞈ laꞈ kʼoeˇ ba la yaw beh siˬ nyiˬ tseˇ oeˬ nah-ahˇ, Tiˇgaˬliˇ lawˇ baˬ baˬ ma-
euˬ lawˇ dzeˇ-ahˇ ngaˇ yawꞈ luꞈ-eu ma.  
5Ngaˇ haw daˆ gʼeh leꞈ ngeh, shawˇ jehˆ ni gʼeh-eu saˬ paˇ neh guꞈ taˬ-euˬ mehˬ 
tsoeˬ dm-awˇ, maˇ jawˆ ni gʼeh-eu shuiˇ joꞈ paꞈ paꞈ luꞈ-eu tsawˇ haˬ tiˬ gʼaˬ-ahˇ ngaˇ 
mawˇ-euˬ ma.  
6Aˬ yawꞈ-euˬ gʼawˇ mawˇ kʼaˬ lo sehˇ loꞈ-ehˇ yaw shehꞈ bya-awˇ, aˬ yawꞈ-euˬ myaˆ 
pyawˬ mˬ myawꞈ myawꞈ-eu loꞈ-ehˇ naˇ guiˇ guiˇ laˇ-awˇ, aˬ yawꞈ-euˬ myaˆ nuiˆ miˬ 
dzaˬ miˬ lmˇ loꞈ-ehˇ nyehˆ-eu meh. Aˬ yawꞈ-euˬ aˬ kuiˇ aˬ laꞈ-aˬ, jeˬ juˇ taˬ-euˬ guiˬ 
shuiˇ loꞈ-ehˇ guiˇ nyiˬ ni gʼeh-awˇ, aˬ yawꞈ-euˬ teˇ saˇ tsawˇ haˬ aˇ maꞈ maꞈ ma uiˬ 
leˇ-awˇ guˇ gaˇ duˇ-eu ma.  
7Yaw sahˇ laꞈ kʼoeˇ kʼoeˇ loꞈ-ehˇ ya siˬ ya mawˇ-euˬ-aˬ, ngaˇ tehꞈ ma. Ngaˬ nehˬ-ehˇ 
jawˇ luꞈ-eu tsawˇ haˬ deuˬ tiˬ jeˬ-iˬ maˬ ya mawˇ-aˬ. Ehˇ kʼawꞈ, aˬ yawꞈ maꞈ tsawˬ 
guˆ-iˇ-awˇ cehˆ zaꞈ jiˆ-euˬ meh. 
8Ngaˇ tiˬ gʼaˬ tehꞈ-ehˇ kʼoeˇ gaˇ jawˇ yaꞈ-awˇ, zahˬ dui dui leˇ paˬ-ehˇ gʼeh-eu ya siˬ 
ya mawˇ-eu kʼoeˇ hmˬ-ahˇ haw hawˇ-ehˇ jawˇ-euˬ ma. Ngaˇ gʼaˬ tiˬ pawꞈ-iˬ maˬ ahˇ-
ehˇ pyeuꞈ-iˇ-awˇ, tsawˇ haˬ tiˬ gʼaˬ-iˬ ngaˬ-ahˇ maˬ haw siˬ nya paˬ-ehˇ, myaˆ pyawˬ 
pyuˇ pya ni pyeuꞈ-iˇ-euˬ ma.  
9Aˬ yawꞈ-euˬ teˇ saˇ ngaˇ ya gaˬ ngeh, miˇ tsa coˬ dzeh-awˇ, moꞈ tsahˬ-ehˇ maˬ noeˬ 
ni ga-euˬ ma.  
10Kʼoeˇ naˇ, aˬ laꞈ tiˬ laꞈ ngaˬ-ahˇ ciˬ tuˇ le-awˇ, ngaˬ-euˬ aˬ laꞈ hawˇ-eu aˬ kuiˇ pawˬ 
tsuiꞈ yaw dzuˬ dzuˬ-euˬ ma.  
11Mˬ taˆ gʼaˬ kʼehˇ kʼoeˇ gʼaˬ ngaˬ-ahˇ, “Daˬyeˬlaˇ-oˇ, Miˬyehˇ nawˬ-ahˇ gaˬ-eu meh. 
Tuˇ-awˇ, ngaˇ ehˇ gaˇ yaw muiˬ paˬ-ehˇ naˇ haˬ sheˇ. Nymˬ-mˇ ngaˇ nawˇ jawˇ gaˇ 
oe-eu lehˇ oe-euˬ ma” lehˇ ehˇ laˇ ngeh, ngaˇ yaw dzuˬ dzuˬ dzuˬ-ehˇ gawˬ yawꞈ 
yawꞈ-euˬ ma.  
12Aˬ yawꞈ ehˇ-eu, “Daˬyeˬlaˇ-oˇ, taˬ guˆ. Nawˇ zaˬ siˬ tsawˇ gahˇ za nya ni nui ma 
nahˬ yu ni taˬ ma lehˇ noeˬ tsehˆ dahˬ beh ngeh nah neh, nawˬ-euˬ guiˬ lahˬ shaˇ 
dawˬ-ahˇ Miˬyehˇ naˇ haˬ geuꞈ-euˬ meh. Nawˬ neh guiˬ lahˬ shaˇ-euˬ gaˇ kawˆ ehˇ 
kʼoꞈ nehˬ le-eu lehˇ ngaˇ oe-euˬ ma.  
13Paˇshaˇ miˇ kʼahˬ-ahˇ haw piˇ luꞈ-eu mˬ taˆ gʼaˬ kʼehˇ kʼoeˇ gʼaˬ, nyiˬ tseˇ tiꞈ nah 
keuˆ ni ngaˬ-ahˇ laˆ tsoeˬ nehˬ laꞈ-euˬ meh. Kʼoeˇ ngeh, mˬ taˆ gʼaˬ kʼehˇ deuˬ laꞈ 
kʼoeˇ yaw huiˬ tiˬ gʼaˬ pyeuꞈ-eu Miˇkeˬlaˇ-aˬ, ngaˇ tiˬ gʼaˬ tehꞈ-ehˇ Paˇshaˇ miˇ kʼahˬ-
ahˇ shaˬ luꞈ gaˇ ya mawˇ-awˇ, ngehˬ gʼeh le-euˬ meh.  
14Aˬ kaˇ mehˬ hu paw nawˬ-euˬ tsawˇ jeuˬ kʼoeˇ taˆ aˬ joˆ-ehˇ pyeuꞈ laˇ-eu gaˇ kawˆ 
nawˇ gʼoˆ shaw nya ni ngaˇ ja mehˬ le-euˬ ma. Heu-aˬ, aˬ kaˇ mehˬ hu paw pyeuꞈ 
laˇ-eu gaˇ kawˆ-ahˇ taꞈ leˇ-eu yaw sahˇ laꞈ kʼoeˇ ya siˬ ya mawˇ-eu jeˬ meh.” 
15Aˬ yawꞈ kʼoeˇ loꞈ-ehˇ ehˇ ngeh, ngaˇ miˇ tsa haw tsoˆ taˬ-awˇ, dawˬ maˬ tmˇ ni 
jawˇ-euˬ ma.  
16Kʼoeˇ ngeh, tsawˇ haˬ zaˬ-ahˇ duˇ leˇ-eu mˬ taˆ gʼaˬ kʼehˇ kʼoeˇ gʼaˬ, aˬ laꞈ cawˬ ja 
leꞈ-awˇ, ngaˬ-euˬ mehˬ luꞈ-ahˇ toeˬ ciˆ-euˬ meh. Kʼoeˇ naˇ, ngaˬ-euˬ kʼaˬ meh mˇ 
nga-awˇ dawˬ ngehˬ dahˬ beh-awˇ, aˬ yawꞈ-ahˇ heu loꞈ-ehˇ ehˇ nehˬ-euˬ ma. “Yaw 

huiˬ yaw mahˇ gʼaˬ-oˇ, yaw sahˇ laꞈ kʼoeˇ ya siˬ ya mawˇ-euˬ heu ngaˬ-ahˇ gʼaˬ baˬ 
dui dui-iˇ-awˇ, yaw dzuˬ dzuˬ-eu maˬ naˬ leˇ nya.  
17Sahˬ paˬ mehˬ shi yawꞈ leˇ-euˬ zaˬ kʼaˆ-ahˇ duˇ miˇ-a. Nawˬ-ahˇ ngaˇ dawˬ aˬ joˆ-
ehˇ ngehˬ cawˬ coeˇ nmˇ. Ngaˬ-euˬ laꞈ kʼoeˇ gʼaˬ jiˇ-awˇ, saꞈ gʼawˇ-euˬ gʼeh maˬ paˇ 
dzeˇ miˇ-a.” 
18Aˬ yawꞈ ngaˬ-ahˇ tiˬ poˆ paˇ nyehꞈ tehꞈ ngeh, gʼaˬ ui cuiˆ paˇ ahˇ dzehˬ laˇ-euˬ miˇ-
a.  
19“Miˬyehˇ nawˬ-ahˇ gaˬ-eu meh. Kʼoeˇ miˇ neh, nawˇ tiˬ jeˬ-ahˇ-iˬ noeˬ shaˬ-awˇ taˬ 
guˆ” lehˇ aˬ yawꞈ ehˇ-eu meh. Aˬ yawꞈ kʼoeˇ loꞈ-ehˇ ehˇ gʼaˬ ngeh, ngaˇ gʼaˬ paˇ ahˇ 
dzehˬ laˇ-awˇ, heu loꞈ-ehˇ ehˇ-euˬ ma. “Yaw huiˬ yaw mahˇ gʼaˬ-oˇ, nawˇ ngaˬ-ahˇ 
dzawˇ nehˬ paˬ-ehˇ gʼeh-eu jeˬ dzawˇ nehˬ laꞈ-awˬ. Nawˬ neh ngaˬ-ahˇ gʼaˬ bi ahˇ 
dzehˬ laˇ-euˬ miˇ-a.” 
20Kʼoeˇ naˇ, aˬ yawꞈ heu loꞈ-ehˇ ehˇ-eu meh. “Aˬ jeˬ miˇ neh ngaˇ nawˇ jawˇ gaˇ oe-
euˬ nawˇ siˬ nya ma loˇ. Ehˇ kʼawꞈ, nymˬ-mˇ ngaˇ gʼoꞈ leˇ-awˇ, Paˇshaˇ miˇ kʼahˬ-ahˇ 
haw piˇ luꞈ-eu mˬ taˆ gʼaˬ kʼehˇ kʼoeˇ gʼaˬ-ahˇ ya deuˆ ceh ceh leˇ-a siˬ. Ngaˇ deuˆ ceh 
ceh gʼaˬ ngeh, Heˬlaˬshaˆ miˇ kʼahˬ-ahˇ haw piˇ-eu mˬ taˆ gʼaˬ kʼehˇ kʼoeˇ gʼaˬ oe 
tehꞈ-a.  
21Ehˇ kʼawꞈ, yaw tsaˬ yaw dawˇ sahˬ boꞈ laꞈ kʼoeˇ boꞈ ahˇ taˬ-euˬ gaˇ kawˆ nawˬ-ahˇ 
ngaˇ ehˇ nehˬ ma. Iˇsaˬleˬlaˆ miˇ kʼahˬ-ahˇ haw piˇ-eu mˬ taˆ gʼaˬ kʼehˇ pyeuꞈ-eu 
Miˇkeˬlaˇ maˬ ngeuˇ naˇ, gaˇ kawˆ heu hmˬ-ahˇ taꞈ leˇ-awˇ ngaˇ jawˇ paw pyawˬ-eu 
tiˬ gʼaˬ-iˬ maˬ jawˇ-a.  

Daˬyeˬlaˇ 11 

1“Meˬdiˇ tsawˇ jeuˬ Daˬliˇ sahˬ paˬ geuꞈ-awˇ uˆ lahˇ beh beh ngeh kʼoꞈ, aˬ yawꞈ jawˇ 
paw ngaˇ pyawˬ-awˇ aˬ yawꞈ-ahˇ haw piˇ-euˬ ma.” 

Iˇjiˇtuˆ miˇ kʼahˬ hawˇ-eu Suˇliˆ miˇ kʼahˬ 

2Mˬ taˆ gʼaˬ kʼehˇ kʼoeˇ gʼaˬ ehˇ-eu, “Nymˬ-mˇ poˆ jawˇ-aˬ, nawˬ-ahˇ ngaˇ aˬ diˇ aˬ 
maˇ pyeuꞈ laˇ-eu jeˬ ehˇ nehˬ nyaˇ. Paˇshaˇ miˇ kʼahˬ-ahˇ sahˬ paˬ smˇ gʼaˬ paˇ uˆ 
lahˇ tehꞈ-a. Kʼoeˇ naˇ, yaw beh deuˬ naˆ maˬ tseˇ smˇ muiˬ muiˬ dui dui-eu sahˬ paˬ 
oeˬ gʼaˬ tiˬ gʼaˬ paˇ uˆ lahˇ tehꞈ-a. Aˬ yawꞈ baoˬ kʼaˇ ahˇ maˬ ahˇ ahˇ-awˇ, pyuˇ shuiˇ 
kʼaˇ jaˆ maˬ jaˆ jaˆ ngeh, Heˬlaˬshaˆ miˇ kʼahˬ-ahˇ guiˇ deuˆ cawˬ cawˬ tehꞈ-a.  
3“Kʼoeˇ naˇ, baoˬ ahˇ dui dui-eu sahˬ paˬ tiˬ gʼaˬ paˇ doˆ laˇ tehꞈ-a. Huiˬ dui dui-eu 
miˇ kʼahˬ-ahˇ aˬ yawꞈ uˆ lahˇ-awˇ, yawˬ ha kʼaˇ mˇ mawꞈ-eu jeˬ mˇ tehꞈ-a.  
4Ehˇ kʼawꞈ, aˬ yawꞈ baoˬ huiˬ dui dui luꞈ ngeh, aˬ yawꞈ-euˬ miˇ kʼahˬ kʼahˬ maˬ kʼoeˇ 
kʼahˬ, oeˬ paˆ paˆ-iˇ tehꞈ-a. Aˬ yawꞈ nehˬ-ehˇ aˇ jeuˬ aˇ ca maˬ taꞈ-eu deuˬ aˬ yawꞈ-
euˬ jawˇ duˬ-ahˇ sahˬ paˬ geuꞈ tehꞈ-a. Ehˇ kʼawꞈ, aˬ yawꞈ maꞈ aˬ yawꞈ loꞈ-ehˇ baoˬ 
maˬ huiˬ-a.  
5“Iˇjiˇtuˆ sahˬ paˬ gʼaˬ kʼaˆ dui dui tehꞈ-a. Ehˇ kʼawꞈ, aˬ yawꞈ-euˬ guiˇ maꞈ kʼoeˇ taˆ uˆ 
lahˇ-eu yaw huiˬ yaw mahˇ tiˬ gʼaˬ aˬ yawꞈ naˆ maˬ tseˇ gʼaˬ kʼaˆ laˇ-awˇ, aˬ yawꞈ-
euˬ miˇ kʼahˬ naˆ maˬ tseˇ huiˬ-eu miˇ kʼahˬ-ahˇ ya uˆ lahˇ tehꞈ-a.  

6Aˇ kʼoꞈ aˇ la ui cuiˆ myahˇ laˇ ngeh jawˇ, Iˇjiˇtuˆ sahˬ paˬ Suˇliˆ sahˬ paˬ nehˬ-ehˇ saˇ 
jaˇ dzaˬ-awˇ, aˬ yawꞈ-euˬ aˬ buˇ Suˇliˆ sahˬ paˬ-ahˇ bi dahˬ dzaˬ leˇ tehꞈ-a. Ehˇ kʼawꞈ, 
saˇ jaˇ dzaˬ taˬ-euˬ kʼoeˇ gʼawˬ myahˇ ni maˬ gmˬ-ehˇ, sahˬ paˬ zaˬ miˬ kʼoeˇ gʼaˬ 
maˬ ehˇ, aˬ yawꞈ-euˬ kʼaˬ dzeˇ zaˬ maˬ ehˇ, aˬ yawꞈ-euˬ zaˬ deuˬ maˬ ehˇ, bi sehꞈ 
byoˆ jiˇ tehꞈ-a.  
7Gʼawˬ myahˇ maˬ gʼeh-ehˇ, aˬ yawꞈ-euˬ aˬ yuiꞈ aˬ nyiˇ tiˬ gʼaˬ sahˬ paˬ keuˆ leˇ tehꞈ-
a. Sahˬ paˬ kʼoeˇ gʼaˬ, Suˇliˆ sahˬ paˬ-euˬ guiˇ maꞈ-ahˇ guiˇ deuˆ-awˇ, aˬ yawꞈ maꞈ-
euˬ taˆ laꞈ kʼoeˇ deuˆ uˇ gʼeh-awˇ, deuˆ gʼaˬ tehꞈ-a.  
8Aˬ yawꞈ maꞈ-euˬ miˬ yehˇ deuˬ hawˇ-eu, miˬ yehˇ kʼoeˇ deuˬ-ahˇ damˬ nehˬ taˬ-euˬ 
shuiˇ hawˇ-eu pyuˇ neh jahˇ taˬ-euˬ mˇ myawˬ keu ka deuˬ, Iˇjiˇtuˆ miˇ kʼahˬ-ahˇ aˬ 
yawꞈ yuˇ kʼoꞈ gʼeh tehꞈ-a. Aˇ yamˬ gʼawˬ myahˇ ni, aˬ yawꞈ guiˇ maˬ paˇ deuˆ ni jawˇ 
tehꞈ-a.  
9Kʼoeˇ naˇ, Suˇliˆ sahˬ paˬ Iˇjiˇtuˆ miˇ kʼahˬ-ahˇ guiˇ paˇ deuˆ le tehꞈ-a. Ehˇ kʼawꞈ, maˬ 
deuˆ gʼaˬ nya-ehˇ paˇ bi teh kʼoꞈ gʼeh tehꞈ-a.  
10“Suˇliˆ sahˬ paˬ-euˬ aˬ li deuˬ guiˇ maꞈ maꞈ ma laˆ uiˬ-awˇ, guiˇ deuˆ-eu gʼaˇ duˬ 
lehˬ hmˬ tehꞈ-a. Sahˬ paˬ-euˬ aˬ li tiˬ gʼaˬ iˇ jeuˬ jeuˬ-eu loꞈ-ehˇ iˇ gʼeh-awˇ, muiˇ-eu 
deuˬ-euˬ taꞈ-ahˇ deuˆ tehꞈ-a.  
11Iˇjiˇtuˆ sahˬ paˬ nui ma pehˇ laˇ-eu laꞈ kʼoeˇ, Suˇliˆ sahˬ paˬ-ahˇ guiˇ deuˆ-awˇ, huiˬ 
dui dui-eu guiˇ maꞈ-ahˇ nyehꞈ mi tehꞈ-a.  
12Aˬ yawꞈ guiˇ deuˆ gʼaˬ-euˬ gaˇ kawˆ hawˇ-eu, aˬ yawꞈ neh yehˇ gʼawˬ mya ni deuˆ 
sehꞈ-euˬ gaˇ kawˆ, aˬ yawꞈ kʼahˬ sehˇ jehˆ tehꞈ-a. Ehˇ kʼawꞈ, aˬ yawꞈ aˬ myah luꞈ 
kʼoeˇ loꞈ-ehˇ tehꞈ-ehˇ maˬ deuˆ gʼaˬ nya ni pyeuꞈ laˇ tehꞈ-a.  
13“Suˇliˆ sahˬ paˬ gʼoꞈ leˇ-awˇ, yaw beh naˆ maˬ tseˇ myaˬ-eu guiˇ maꞈ paˇ lehˬ hmˬ 
leˇ tehꞈ-a. Aˇ yamˬ tsaˬ laˇ ngeh jawˇ, guiˇ deuˆ-eu keu ka tiˬ loꞈ ahˇ-eu myaˬ dui 
dui-eu guiˇ maꞈ sheuˬ-awˇ paˇ oe tehꞈ-a.  
14Kʼoeˇ ngeh poˆ jawˇ, tsawˇ haˬ gʼawˬ mya ni Iˇjiˇtuˆ sahˬ paˬ-ahˇ puiˬ tehꞈ-a. Kʼoeˇ 
ngeh, Daˬyeˬlaˇ nawˬ-euˬ tsawˇ jeuˬ laꞈ kʼoeˇ haiˬ-eu tsawˇ haˬ deuˬ kʼawꞈ, aˬ yawꞈ 
maꞈ neh yaw sahˇ laꞈ kʼoeˇ ya siˬ ya mawˇ taˬ-euˬ jeˬ jaˆ-eu miˇ neh, guiˇ deuˆ-eu 
lehˇ tuˇ laˇ tehꞈ-a. Ehˇ kʼawꞈ, aˬ cawˬ neh bi deuˆ gʼaˬ tehꞈ-a.  
15Suˇliˆ sahˬ paˬ-aˬ, ziꞈ dah ni gawˬ lahˇ taˬ-euˬ meuˬ tiˬ meuˬ-ahˇ loꞈ jawˬ-awˇ, deuˆ 
gʼaˬ tehꞈ-a. Iˇjiˇtuˆ yehˇ deuˬ guiˇ maˬ paˇ deuˆ ni byehˇ tehꞈ-a. Nya dui dui-eu yehˇ 
deuˬ kʼawꞈ, guiˇ deuˆ-eu gʼaˇ duˬ, gʼaˬ maˬ ahˇ-ehˇ pyeuꞈ-iˇ tehꞈ-a.  
16Guiˇ deuˆ uˇ leꞈ-euˬ Suˇliˆ tsawˇ haˬ-aˬ, aˬ yawꞈ-ahˇ ciˬ daˬ leˇ-eu maˬ jawˇ-eu miˇ 
neh, kʼaˇ jahˇ mawꞈ-eu jahˇ tehꞈ-a. Sahˬpaˬ Miˬyehˇ neh saˇ jaˇ biꞈ taˬ-eu miˇ kʼahˬ-
ahˇ aˬ yawꞈ yawꞈ-awˇ, aˬ yawꞈ-eu baoˬ uˬ moˆ maˬ luˆ maˬ laˆ nya ni zuiˆ gʼaˬ tehꞈ-a.  
17“Suˇliˆ sahˬ paˬ-aˬ, aˬ yawꞈ-euˬ guiˇ maꞈ dawˬ tawˆ luꞈ zmˬ-awˇ, guiˇ yaw kawˇ-ehˇ 
deuˆ gʼaˬ nya ni lehˬ hmˬ tehꞈ-a. Kʼoeˇ naˇ, aˬ yawꞈ-ahˇ muiˇ-eu gʼaˬ-euˬ miˇ kʼahˬ-
ahˇ laˆ cawˆ-eu gʼaˇ duˬ, saˇ jaˇ dzaˬ taꞈ-eu laꞈ kʼoeˇ, aˬ yawꞈ-euˬ aˬ buˇ bi mˇ dzaˬ-iˇ-
eu lehˇ aˇ kawˆ kawˆ tehꞈ-a. Ehˇ kʼawꞈ, aˬ yawꞈ neh noeˬ-euˬ loꞈ-ehˇ maˬ mˇ pyeuꞈ 
nya-aˇ.  

18Kʼoeˇ naˇ, iˬ ma laˆ shaˆ paw neh aˬ cawˬ miˇ kʼahˬ-ahˇ aˬ yawꞈ guiˇ deuˆ-awˇ, 
gʼawˬ mya kʼahˬ-ahˇ deuˆ gʼaˬ tehꞈ-a. Ehˇ kʼawꞈ, aˬ cawˬ tsawˇ jeuˬ-euˬ aˬ yuiꞈ aˬ tsu 
tiˬ gʼaˬ aˬ yawꞈ-ahˇ guiˇ deuˆ gʼaˬ-awˇ, aˬ yawꞈ neh aˬ dzawˬ aˇ gah gah-euˬ jeˬ aˇ saˬ 
bi saˬ tehꞈ-a. Aˬ diˇ aˬ maˇ Suˇliˆ sahˬ paˬ neh mˇ-euˬ yaw doeˇ jeˬ, Suˇliˆ sahˬ paˬ 
kʼoeˇ taˆ paˇ keuˆ le ni aˬ yawꞈ jahˇ kʼoꞈ nehˬ tehꞈ-a.  
19Suˇliˆ sahˬ paˬ-aˬ, aˬ yawꞈ-euˬ miˇ kʼahˬ-ahˇ jaˆ-eu aˬ yawꞈ-euˬ taˆ-ahˇ paˇ gʼoꞈ kʼoꞈ 
leˇ tehꞈ-a. Ehˇ kʼawꞈ, aˬ cawˬ aˬ yawꞈ-ahˇ guiˇ deuˆ gʼaˬ-awˇ, aˬ yawꞈ gʼaˇ duˬ aˇ saˬ 
saˬ-eu jeˬ keuˆ le tehꞈ-a.  
20“Aˬ yawꞈ-euˬ dah zaˇ sahˬ paˬ tiˬ gʼaˬ paˇ daˆ laˇ tehꞈ-a. Aˬ yawꞈ-euˬ miˇ kʼahˬ smˇ 
muiˬ muiˬ laˇ ni, aˬ yawꞈ-euˬ gaˇ mˇ-eu yaw huiˬ yaw mahˇ tiˬ gʼaˬ pyehˬ gʼeh-awˇ, 
miˇ kʼahˬ zaˬ deuˬ-ahˇ kawˬ yaw kʼaˆ-ehˇ bi taꞈ tehꞈ-a. Gʼawˬ myahˇ maˬ gʼeh-ehˇ 
sahˬ paˬ kʼoeˇ gʼaˬ bi sehꞈ tehꞈ-a. Ehˇ kʼawꞈ, guiˇ deuˆ gaˇ hawˇ-eu, tsawˇ haˬ mawˇ 
gaˇ bi sehꞈ-euˬ maˬ ngeuˇ-aˇ.” 

Haiˬ-eu Suˇliˆ sahˬ paˬ 

21Mˬ taˆ gʼaˬ kʼehˇ kʼoeˇ gʼaˬ heu loꞈ-ehˇ paˇ ja mehˬ nehˬ laꞈ-euˬ meh. “Mehˬ hu 
paw daˆ laˇ-eu Suˇliˆ sahˬ paˬ-aˬ, haiˬ dui dui-awˇ, sahˬ paˬ geuꞈ geuˇ-eu tsawˇ haˬ 
maˬ ngeuˇ-a. Ehˇ kʼawꞈ, tiˬ gʼaˬ-iˬ maˬ noeˬ maˬ duˇ-euˬ gaˇ, tsawˇ gahˇ gahˇ-awˇ 
sahˬ paˬ geuꞈ-euˬ meh. 
22Aˬ yawꞈ-euˬ ehˇ dawˬ maˬ geuꞈ-eu tsawˇ haˬ aˬ geu gʼaˬ maˬ kaˬ, Miˬyehˇ-euˬ Piˇ 
ma Yaw huiˬ gʼaˬ-ahˇ keuˆ ni, tiˬ gʼaˬ-iˬ maˬ bi dzeuˇ-iˇ ni laˆ byoˆ nehˬ tehꞈ-a.  
23Miˇ kʼahˬ yaw nyiˇ tiˬ kʼahˬ-ahˇ aˬ yawꞈ uˆ lahˇ-eu tehꞈ kʼawꞈ, miˇ kʼahˬ nui deuˬ 
nehˬ-ehˇ tsawˇ gahˇ gahˇ-awˇ saˇ jaˇ dzaˬ taꞈ-eu laꞈ kʼoeˇ, tiˬ jawˇ saˇ-i tiˬ jawˇ aˬ 
yawꞈ gʼaˬ kʼaˆ dzehˬ laˇ tehꞈ-a.  
24Smˇ muiˬ muiˬ-eu miˇ kʼahˬ deuˬ maˬ noeˬ maˬ duˇ-ehˇ jawˇ luꞈ gaˇ aˬ yawꞈ guiˇ 
deuˆ-awˇ, aˬ yawꞈ-euˬ aˬ poeˬ aˬ bawˇ deuˬ tiˬ jawˇ-iˬ maˬ mˇ haw-euˬ jeˬ aˬ yawꞈ 
mˇ tehꞈ-a. Kʼoeˇ naˇ, guiˇ deuˆ za-euˬ pyuˇ shuiˇ myawˬ gahˬ deuˬ-ahˇ, aˬ yawꞈ mehˬ 
nah caw teh-eu tsawˇ haˬ deuˬ nehˬ-ehˇ tiˬ kawˆ loꞈ-ehˇ biˇ geuꞈ tehꞈ-a. Aˬ cawˬ taˆ 
tsoˆ gaˇ guiˇ deuˆ-iˇ-eu gʼaˇ duˬ aˬ yawꞈ aˇ kawˆ kawˆ-awˇ lehˬ hmˬ tehꞈ-a. Ehˇ kʼawꞈ, 
aˬ yawꞈ-euˬ aˇ nah aˇ yamˬ jiˇ le tehˇ tehˬ tehꞈ-a.  
25“Aˬ yawꞈ Iˇjiˇtuˆ sahˬ paˬ-ahˇ guiˇ deuˆ-eu gʼaˇ duˬ guiˇ maꞈ maꞈ ma lehˬ hmˬ-awˇ, 
Iˇjiˇtuˆ sahˬ paˬ kʼawꞈ aˬ yawꞈ-ahˇ guiˇ deuˆ-eu gʼaˇ duˬ, kʼoeˇ myaˆ maˬ tseˇ myaˬ-
eu guiˇ maꞈ maꞈ ma lehˬ hmˬ tehꞈ-a. Ehˇ kʼawꞈ, tsawˇ gahˇ bi gahˇ gʼaˬ-euˬ baˬ da 
neh Iˇjiˇtuˆ sahˬ paˬ guiˇ maˬ deuˆ gʼaˬ nya-a.  
26Aˬ yawꞈ-euˬ dawˬ peh jawˇ-awˇ aˬ yawꞈ-ahˇ nui noeˬ nui duˇ biꞈ-eu tsawˇ haˬ 
deuˬ aˬ yawꞈ cawˆ-iˇ ni mˇ-awˇ, aˬ yawꞈ-euˬ yehˇ gʼawˬ mya ni bi deuˆ sehꞈ-awˇ, aˬ 
yawꞈ-euˬ guiˇ maꞈ byoˆ-iˇ tehꞈ-a.  
27Kʼoeˇ naˇ, sahˬ paˬ kʼoeˇ nyiˬ gʼaˬ hawˬ jeh tiˬ jeh -ahˇ tehꞈ-ehˇ dzaˬ taꞈ tehꞈ-a. Ehˇ 
kʼawꞈ, aˬ yawꞈ nyaꞈ nui ma laꞈ gʼoꞈ baw-awˇ, tiˬ gʼaˬ tiˇ gʼaˬ jaˬ myawꞈ myawꞈ tehꞈ-
a. Aˇ yamˬ maˬ keuˆ laˇ-euˬ miˇ neh, aˬ yawꞈ nyaꞈ neh noeˬ taˬ-euˬ jeˬ maˬ mˇ pyeuꞈ 
nya-a. 

28Suˇliˆ sahˬ paˬ-aˬ, aˬ yawꞈ neh guiˇ kʼaˇ deuˆ za-euˬ myawˬ gahˬ deuˬ yuˇ-awˇ gʼoꞈ 
daˆ leˇ tehꞈ-a. Miˬyehˇ-euˬ tsawˇ haˬ deuˬ-euˬ uˬ duˬ tahˬ-eu zahˇ sahˇ kʼoꞈ-ahˇ laˆ 
cawˆ ma lehˇ, aˬ yawꞈ-euˬ nui ma laꞈ kʼoeˇ noeˬ tsehˆ tehꞈ-a. Aˬ yawꞈ kʼaˇ jahˇ 
mawꞈ-eu jeˬ jahˇ yaꞈ-awˇ, aˬ yawꞈ-euˬ miˇ kʼahˬ-ahˇ gʼoꞈ daˆ leˇ tehꞈ-a.  
29“Aˇ yamˬ tsaˬ laˇ ngeh, Iˇjiˇtuˆ miˇ kʼahˬ-ahˇ aˬ yawꞈ guiˇ tiˬ poˆ paˇ deuˆ-iˇ tehꞈ-a. 
Ehˇ kʼawꞈ, kʼoeˇ ngeh poˆ guiˇ deuˆ-eu-aˬ, yaw beh poˆ-ahˇ maˬ duˇ ni, yawˬ jeˬ 
yawˬ-ehˇ pyeuꞈ-iˇ tehꞈ-a.  
30Loˇmaˆ tsawˇ haˬ deuˬ saˇ baoˬ dziˬ-awˇ oe-awˇ, aˬ yawꞈ-ahˇ ciˬ daˬ le-eu miˇ neh, 
aˬ yawꞈ guˆ dui dui-iˇ tehꞈ-a.  

“Kʼoeˇ naˇ, aˬ yawꞈ nui ma pehˇ dui dui-eu laꞈ kʼoeˇ jeˬ nah paw gʼoꞈ kʼoꞈ laˇ-awˇ, 
Miˬyehˇ-euˬ tsawˇ haˬ deuˬ-euˬ uˬ duˬ tahˬ-eu zahˇ sahˇ kʼoꞈ-ahˇ laˆ cawˆ-eu lehˇ 
leh jeh tehꞈ-a. Uˬ duˬ tahˬ-eu zahˇ sahˇ kʼoꞈ kʼoeˇ hmˬ-ahˇ byehˇ dzeh-euˬ tsawˇ haˬ 
deuˬ-ahˇ aˬ yawꞈ gʼaˬ baꞈ baꞈ tehꞈ-a.  
31Aˬ yawꞈ-euˬ yehˇ tiˬ paˆ na deuˬ, Uˬ duˬ tahˬ nymˇ nymˇ ma-ahˇ laˆ jawꞈ tehꞈ-a. 
Yawˬ nah na luꞈ lawˇ-eu shehˇ-eu jeˬ maˬ bi mˇ ni, aˬ yawꞈ maꞈ laˆ tsoeˬ-awˇ, doeˇ 
dui dui-eu nui daˆ daˆ laˇ paˬ-ehˇ gʼeh-eu jeˬ kʼoeˇ gaˇ bi jaˆ tehꞈ-a.  
32Miˬyehˇ-ahˇ uˬ duˬ tahˬ-eu zahˇ sahˇ kʼoꞈ-ahˇ byehˇ dzeh-euˬ tsawˇ haˬ deuˬ-ahˇ 
aˬ yawꞈ mehˇ shuiˇ shuiˇ gʼaˬ nya kʼawꞈ, Miˬyehˇ-ahˇ maˬ byehˇ dzeh-eu tsawˇ haˬ 
deuˬ aˬ yawꞈ-ahˇ ziꞈ dah ni ciˬ daˬ tehꞈ-a.  
33Zaˬ siˬ tsawˇ gahˇ byah-eu aˬ yuiꞈ aˬ tsu deuˬ-aˬ, aˬ yawꞈ maꞈ-euˬ tsawˇ haˬ gʼawˬ 
mya ni-ahˇ mehˬ nehˬ tsoˆ nehˬ tehꞈ-a. Ehˇ kʼawꞈ, aˇ yamˬ tiˬ kʼehˬ laꞈ kʼoeˇ aˬ yawꞈ 
maꞈ tiˬ paˆ na deuˬ guiˇ deuˆ gaˇ bi deuˆ sehꞈ-awˇ, tiˬ paˆ na deuˬ-ahˇ miˬ dzaˬ bi 
keuˬ sehꞈ tehꞈ-a. Tiˬ paˆ na deuˬ-aˬ, tahˇ joe bi joe-awˇ, bi nyehꞈ tehꞈ-a.  
34Kʼoeˇ loꞈ-ehˇ tsawˇ haˬ sehꞈ luꞈ-eu aˇ yamˬ laꞈ kʼoeˇ, Miˬyehˇ-euˬ tsawˇ haˬ deuˬ-
aˬ, ui cuiˆ na ngehˬ gʼeh dah teˬ nehˬ-eu jeˬ-ahˇ za tehꞈ-a. Tsawˇ haˬ gʼawˬ mya ni 
yawˬ ha-ahˇ muiˬ laˇ gaˇ haw-awˇ, Miˬyehˇ-euˬ tsawˇ haˬ deuˬ jawˇ paw pyawˬ 
tehꞈ-a. 
35Zaˬ siˬ tsawˇ gahˇ byah-eu aˬ yuiꞈ aˬ tsu tiˬ paˆ na deuˬ bi sehꞈ tehꞈ-a. Ehˇ kʼawꞈ 
kʼoeˇ loꞈ-ehˇ bi sehꞈ-euˬ baˬ da neh, tsawˇ haˬ zaˬ deuˬ muiˬ laˇ shawˇ laˇ tehꞈ-a. 
Miˬyehˇ neh lehˬ hmˬ taˬ-euˬ aˇ saˬ saˬ-eu aˇ yamˬ keuˆ laˇ ngeh keuˆ ni, kʼoeˇ loꞈ-
ehˇ pyeuꞈ pyeuꞈ-ehˇ jaˆ tehꞈ-a.  
36“Suˇliˆ sahˬ paˬ-aˬ, yawˬ ha-ahˇ kʼaˇ loˆ laˇ-euˬ jeˬ mˇ tehꞈ-a. Miˬyehˇ dawˬ tawˆ luꞈ 
naˆ maˬ tseˇ aˬ yawꞈ huiˬ-awˇ, Dawˬ tawˆ kʼoeˇ taˆ huiˬ-eu Miˬyehˇ naˆ maˬ tseˇ aˬ 
yawꞈ huiˬ dzehˬ ma lehˇ, yawˬ haˇ yawˬ ha kʼahˬ sehˇ jehˆ tehꞈ-a. Miˬyehˇ aˬ yawꞈ-
ahˇ kʼehˬ nehˬ-eu aˇ yamˬ maˬ keuˆ laˇ kʼoeˇ keuˆ ni, aˬ yawꞈ kʼoeˇ loꞈ-ehˇ jahˇ nya 
tehꞈ-a. Miˬyehˇ-aˬ, aˬ yawꞈ neh kʼaˇ noeˬ taˬ-euˬ loꞈ-ehˇ maˇ maˇ ni mˇ tehꞈ-a. 
37Aˬ yawꞈ-euˬ aˬ poeˬ aˬ bawˇ deuˬ uˬ duˬ tahˬ-euˬ miˬ yehˇ hawˇ-eu zaˬ miˬ zaˬ 
deuˬ gaˬ-eu miˬ yehˇ-ahˇ, aˬ yawꞈ myaˆ maˬ haw cawˬ ni jawˇ tehꞈ-a. Miˬyehˇ dawˬ 
tawˆ luꞈ naˆ maˬ tseˇ aˬ yawꞈ huiˬ dzehˬ ma lehˇ noeˬ-awˇ, miˬ yehˇ-ahˇ miˬ yehˇ 
lehˇ maˬ sawˇ ni dehꞈ tehꞈ-a. 

38Ehˇ kʼawꞈ, ziꞈ dah ni gʼeh-eu taˆ deuˬ-ahˇ haw piˇ-eu miˬ yehˇ-ahˇ aˬ yawꞈ yaw 
zeu baw tehꞈ-a. Aˬ yawꞈ-euˬ aˬ poeˬ aˬ bawˇ deuˬ tiˬ jawˇ-iˬ uˬ duˬ maˬ tahˬ haw-
euˬ miˬ yehˇ-ahˇ, shuiˇ, pyuˇ, aˇ poeˬ kʼaˆ-eu kʼaˬ lo sehˇ hawˇ-eu, muiˬ dui dui-eu aˇ 
poeˬ kʼaˆ-eu laꞈ sawˬ deuˬ aˬ yawꞈ damˬ nehˬ tehꞈ-a.  
39Aˬ yawꞈ-euˬ taˆ-ahˇ bi loꞈ piˇ-eu gʼaˇ duˬ, aˬ cawˬ tsawˇ jeuˬ-euˬ miˬ yehˇ-ahˇ uˬ 
duˬ tahˬ-eu tsawˇ haˬ deuˬ-ahˇ aˬ yawꞈ gʼoe tehꞈ-a. Aˬ yawꞈ-ahˇ sahˬ paˬ meh lehˇ 
kʼaˇ noeˬ-eu tsawˇ haˬ deuˬ-ahˇ aˬ yawꞈ taˬ huiˬ nehˬ-awˇ, huiˬ-eu gaˇ deuˬ bi mˇ-
awˇ, miˇ tsaˬ pehˇ tsahˇ laꞈ sawˬ biꞈ nehˬ tehꞈ-a.  
40“Suˇliˆ sahˬ paˬ-euˬ aˇ yamˬ jiˇ le-eu dawˬ peh peh laˇ ngeh, Iˇjiˇtuˆ sahˬ paˬ aˬ 
yawꞈ-ahˇ guiˇ deuˆ laˇ tehꞈ-a. Suˇliˆ sahˬ paˬ gʼeh gʼaˬ kʼaˇ jaˆ-eu yuˇ doˆ-awˇ, mahˬ 
laˆ lawˬ deuˬ, mahˬ deuˬ, saˇ baoˬ deuˬ zmˬ-awˇ guiˇ deuˆ tehꞈ-a. Iˇ jeuˬ jeuˬ-eu loꞈ-
ehˇ, miˇ kʼahˬ gʼawˬ mya kʼahˬ-ahˇ aˬ yawꞈ guiˇ deuˆ uˇ gʼeh tehꞈ-a.  
41Miˬyehˇ neh Saˇ jaˇ dzaˬ taˬ-euˬ Miˇ kʼahˬ-ahˇ kʼawꞈ, aˬ yawꞈ uˇ-iˇ-awˇ, tsawˇ haˬ aˇ 
heˇ aˇ muiˇ gʼaˬ-ahˇ sehꞈ tehꞈ-a. Ehˇ kʼawꞈ, Eˬdoˬ miˇ kʼahˬ, Mawˇbaˆ miˇ kʼahˬ hawˇ-
eu, Aˬmoˬ miˇ kʼahˬ tiˬ paˆ dzehˬ ni dzeuˇ-iˇ tehꞈ-a.  
42Miˇ kʼahˬ kʼoeˇ deuˬ dawˬ tawˆ luꞈ-ahˇ aˬ yawꞈ guiˇ deuˆ uˇ gʼeh ngeh, Iˇjiˇtuˆ miˇ 
kʼahˬ-ahˇ kʼawꞈ uˇ-iˇ tehꞈ-a.  
43Iˇjiˇtuˆ tsawˇ haˬ deuˬ neh jeˬ hmˬ taˬ-euˬ shuiˇ deuˬ, pyuˇ deuˬ hawˇ-eu, aˇ poeˬ 
kʼaˆ-eu pyuˇ shuiˇ myawˬ gahˬ deuˬ aˬ yawꞈ deuˆ za geuꞈ tehꞈ-a. Liˆbyaˇ miˇ kʼahˬ 
hawˇ-eu Suˬdaˬ miˇ kʼahˬ-ahˇ kʼawꞈ, aˬ yawꞈ deuˆ gʼaˬ tehꞈ-a.  
44Kʼoeˇ naˇ, nahˇ ma doˆ kʼehˬ paw hawˇ-eu laꞈ taˆ paw pyawˬ-ahˇ neh gaˬ le-euˬ 
dawˬ deuˬ-ahˇ aˬ yawꞈ tsawˬ guˆ-iˇ-awˇ, guˆ kʼaˬ kʼaˬ-eu laꞈ kʼoeˇ guiˇ deuˆ dui paˇ 
dui-awˇ, tsawˇ haˬ gʼawˬ mya ni sehꞈ tehꞈ-a.  
45Iˬ ma laˆ shaˆ hawˇ-eu Uˬ duˬ tahˬ nymˇ nymˇ ma tsoˆ taˬ-euˬ gawˬ jawˬ yaw kaˬ-
ahˇ, sahˬ paˬ-euˬ sehˬ gʼawˆ gʼawˆ ma deuˬ aˬ yawꞈ gʼawˆ tehꞈ-a. Ehˇ kʼawꞈ, aˬ yawꞈ-
ahˇ ngehˬ gʼeh nehˬ-eu gʼaˬ maˬ jawˇ-ehˇ pyeuꞈ-iˇ-awˇ, ya shiˇ tehꞈ-a.” 

Daˬyeˬlaˇ 12 

Aˇ saˬ saˬ-eu aˇ nah aˇ yamˬ 

1Shawˇ jehˆ ni gʼeh-eu saˬ paˇ neh guꞈ taˬ-euˬ mehˬ tsoeˬ dm luꞈ-eu mˬ taˆ gʼaˬ kʼehˇ 
kʼoeˇ gʼaˬ heu loꞈ-ehˇ ehˇ-eu meh. “Kʼoeˇ ngeh jawˇ, nawˬ-euˬ tsawˇ jeuˬ-ahˇ haw 
piˇ-eu gʼaˬ pyeuꞈ-eu Miˇkeˬlaˇ lehˇ myahˇ-euˬ huiˬ-eu mahˇ-eu mˬ taˆ gʼaˬ kʼehˇ 
kʼoeˇ gʼaˬ doˆ le tehꞈ-a. Kʼoeˇ naˇ, miˇ kʼahˬ tsawˇ jeuˬ deuˬ dehꞈ le jawˇ le ngeh neh 
tiˬ jawˇ-iˬ maˬ mawˇ haw-euˬ shaˬ dui zahˬ dui dui-eu aˇ yamˬ keuˆ le tehꞈ-a. Aˇ 
yamˬ kʼoeˇ yamˬ keuˆ le ngeh, Miˬyehˇ-euˬ tsawˇ haˬ laꞈ kʼoeˇ tsawˇ myahˇ ahˇ-eu 
nawˬ-euˬ tsawˇ haˬ deuˬ ka kʼoꞈ-eu jeˬ za tehꞈ-a. 
2Shiˇ dzeuˇ-euˬ tsawˇ haˬ gʼawˬ mya ni paˇ gʼoꞈ dehꞈ laˇ tehꞈ-a. Tiˬ paˆ na deuˬ mˬ 
maˬ maˬ byaˆ zaˇ ziˇ dehꞈ-eu jeˬ za-awˇ, tiˬ paˆ na deuˬ mˬ maˬ maˬ byaˆ zaˇ ziˇ daˬ 
ga-eu jeˬ za tehꞈ-a.  

3Zaˬ siˬ tsawˇ gahˇ byah-euˬ aˬ yuiꞈ aˬ tsu deuˬ mˬ loꞈ-ehˇ yaw shehꞈ bya-awˇ, tsawˇ 
haˬ gʼawˬ mya ni-ahˇ yaw tsaˬ yaw dawˇ jeˬ mˇ ni mehˬ nehˬ-euˬ deuˬ-aˬ, mˬ maˬ 
maˬ byaˆ zaˇ ziˇ aˬ guiˇ loꞈ-ehˇ yaw shehꞈ bya tehꞈ-a.” 
4Aˬ yawꞈ ehˇ-eu, “Daˬyeˬlaˇ-oˇ, nymˬ-mˇ poˆ jawˇ-aˬ, sahˬ boꞈ piˬ tehˬ-awˇ, miˇ tsaˬ 
heu aˇ saˬ saˬ ngeh keuˆ ni jmˬ diˬ-awˇ bi jaˆ-awˬ. Aˇ yamˬ heu tiˬ kʼehˬ laꞈ kʼoeˇ, aˬ 
joˆ-ehˇ pyeuꞈ laˇ luꞈ-eu gaˇ kawˆ siˬ duˬ mawꞈ-eu tsawˇ haˬ deuˬ, kʼoeˇ paw heu 
paw coeˬ coeˬ-ehˇ shaˬ tehꞈ-a.” 
5Kʼoeˇ naˇ, tsawˇ haˬ nyiˬ gʼaˬ lawˇ baˬ kʼoeˇ baˬ heu baˬ-ehˇ yawꞈ luꞈ gaˇ ngaˇ ya 
mawˇ-euˬ ma.  
6“Zahˬ leˇ paˬ-ehˇ gʼeh-eu gaˇ kawˆ heu deuˬ aˇ saˬ saˬ-eu aˇ yamˬ aˇ myah ni jaˆ ta” 
lehˇ, lawˇ baˬ gawˆ mehˇ paw ui cuiˆ gaˇ mahˇ kaˬ gaˇ yawꞈ luꞈ-eu mˬ taˆ gʼaˬ kʼehˇ 
kʼoeˇ gʼaˬ-ahˇ, aˬ yawꞈ nyaꞈ tiˬ gʼaˬ naˇ haˬ-euˬ meh.  
7Mˬ taˆ gʼaˬ kʼehˇ kʼoeˇ gʼaˬ aˬ laꞈ nyiˬ laꞈ luꞈ mˬ paw baꞈ diˇ-awˇ, Mˬ maˬ maˬ byaˆ 
zaˇ ziˇ dehꞈ-eu Miˬyehˇ-euˬ tsawˇ myahˇ uˬ moˆ heu loꞈ-ehˇ saˇ jaˇ dawˬ ngehˬ-euˬ 
meh. “Miˬyehˇ-euˬ tsawˇ haˬ deuˬ-ahˇ kʼehˬ neh kʼaˆ nehˬ-eu aˇ saˬ saˬ-awˇ, pyeuꞈ 
luꞈ-eu gaˇ kawˆ heu deuˬ dzeuˇ jiˇ-eu gʼaˇ duˬ, aˇ yamˬ smˇ kʼoꞈ uˬ taꞈ tiˬ paˆ jaˆ-a 
siˬ.” 
8Aˬ yawꞈ ehˇ gaˇ ngaˇ gaˬ-euˬ kʼawꞈ, maˬ gʼoˆ shaw nya-eu miˇ neh, “Gaˇ kawˆ heu 
deuˬ aˬ joˆ-ehˇ jahˇ-awˇ aˇ saˬ saˬ le nmˇ” lehˇ naˇ haˬ-euˬ ma.  
9Aˬ yawꞈ ehˇ-eu, “Daˬyeˬlaˇ-oˇ, nymˬ-mˇ nawˇ heu gaˇ neh doˆ iˇ-awˬ. Aˬ jeˬ miˇ neh 
ehˇ naˇ, aˇ saˬ saˬ-eu aˇ yamˬ maˬ keuˆ laˇ kʼoeˇ keuˆ ni, gaˇ kawˆ heu ya zaꞈ taˬ meh.  
10Tsawˇ haˬ gʼawˬ mya ni muiˬ laˇ shawˇ laˇ tehꞈ-a. Haiˬ-eu tsawˇ haˬ deuˬ-aˬ, gaˇ 
kawˆ heu maˬ siˬ nya ni yaw haiˬ jeˬ mˇ mˇ-ehˇ jawˇ tehꞈ-a. Ehˇ kʼawꞈ, tsawˇ gahˇ 
ahˇ-eu deuˬ-aˬ, gʼoˆ shaw nya tehꞈ-a.  
11“Aˬ yawꞈ nah yawꞈ mˇ luꞈ-eu lawˇ-eu shehˇ-eu jeˬ maˬ bi mˇ ni laˆ tsoeˬ-awˇ, doeˇ 
dui dui-eu nui daˆ daˆ laˇ paˬ-ehˇ gʼeh-eu jeˬ bi jaˆ laˇ-euˬ nah-ahˇ neh, tiˬ heˇ gʼoeˬ 
yaˇ nyiˬ tseˇ nah jaˆ tehꞈ-a.  
12Tiˬ heˇ smˬ yaˇ smˬ tseˇ ngaˬ nah dzeuˇ-iˇ ngeh keuˆ ni saˇ jaˇ ziꞈ-eu deuˬ laˬ kʼaˬ 
ya cehˇ tehꞈ-a.  
13“Daˬyeˬlaˇ-oˇ, aˇ saˬ saˬ ngeh keuˆ ni saˇ jaˇ ziꞈ-awˬ. Nawˇ shiˇ kʼawꞈ, aˇ saˬ saˬ-eu 
aˇ yamˬ keuˆ laˇ ngeh paˇ gʼoꞈ dehꞈ laˇ-awˇ, nawˬ-ahˇ oꞈ-eu laꞈ sawˬ za tehꞈ-a.” 

Hawˇseˬ 

Hawˇseˬ 1 

1Heu-aˬ, Awˇzeˬ, Yoˇdaˬ, Aˬgaˆ, Heˬsaˬgiˇ aˬ ha maꞈ Yuˇdaˆ miˇ kʼahˬ-euˬ sahˬ paˬ 
geuꞈ-awˇ, Yeˬhawˇshaˆ-euˬ aˬ li Yeˬyawˇbaoˬ gʼaˬ Iˇsaˬleˬlaˆ miˇ kʼahˬ-euˬ sahˬ paˬ 
geuꞈ luꞈ ngeh, Beˬliˇ-euˬ aˬ li Hawˇseˬ jawˇ gaˇ keuˆ le-euˬ Sahˬpaˬ Miˬyehˇ-euˬ 
dawˬ meh.  

Hawˇseˬ-euˬ miˬ zaˬ hawˇ-eu zaˬ deuˬ 

2Hawˇseˬ-ahˇ gʼoe-awˇ Iˇsaˬleˬlaˆ miˇ kʼahˬ-ahˇ Sahˬpaˬ Miˬyehˇ dawˬ ngehˬ cawˬ 
dahˬ beh ngeh, Hawˇseˬ-ahˇ heu loꞈ-ehˇ ehˇ nehˬ-euˬ meh. “Iˇ-awˇ miˬ zaˬ sheuˬ-iˇ-
awˬ. Nawˬ-euˬ miˬ zaˬ kʼoeˇ gʼaˬ nawˬ-ahˇ saˇ jaˇ maˬ ziꞈ-aˇ. Nawˬ-euˬ zaˬ deuˬ 
kʼawꞈ, aˬ yawꞈ loꞈ-ehˇ saˇ jaˇ maˬ ziꞈ-aˇ. Kʼoeˇ gaˇ duˇ ni, ngaˬ-euˬ tsawˇ haˬ deuˬ 
ngaˬ-ahˇ byehˇ dzeh-awˇ saˇ jaˇ maˬ ziꞈ ni pyeuꞈ-iˇ-euˬ meh.” 
3Kʼoeˇ naˇ, Diˇbaˬleˬ-euˬ aˬ buˇ pyeuꞈ-eu Gawˬmaˬ lehˇ myahˇ-euˬ zaˬ miˬ zaˬ tiˬ 
gʼaˬ-ahˇ Hawˇseˬ sheuˬ dahˬ dzaˬ-awˇ, aˬ li tiˬ li jawˇ le-euˬ meh.  
4Aˬ li kʼoeˇ li dehꞈ le gʼaˬ ngeh, Hawˇseˬ-ahˇ Sahˬpaˬ Miˬyehˇ heu loꞈ-ehˇ ehˇ nehˬ-
euˬ meh. “Aˬ li teu li-ahˇ Yeˬzaˬleˬlaˇ lehˇ myahˇ nehˬ-awˬ. Aˬ jeˬ miˇ neh ehˇ naˇ, 
Iˇsaˬleˬlaˆ sahˬ paˬ-euˬ aˬ poeˬ pyeuꞈ-eu Yeˬhuˇ neh Yeˬzaˬleˬlaˇ meuˬ-ahˇ tsawˇ haˬ 
sehꞈ-euˬ baˬ da neh, Iˇsaˬleˬlaˆ sahˬ paˬ-ahˇ ngaˇ kʼehˬ nehˬ kʼaˆ nehˬ-eu aˇ yamˬ 
gʼawˬ myahˇ ni maˬ paˇ ca meh. Yeˬhuˇ-euˬ dzoeˬ dzaˬtsehˆ-iˇ ni ngaˇ jahˇ ma.  
5Kʼoeˇ ngeh nah, Iˇsaˬleˬlaˆ miˇ kʼahˬ-euˬ guiˇ deuˆ-eu baoˬ-ahˇ, Yeˬzaˬleˬlaˇ deh 
kʼawꞈ laꞈ kʼoeˇ ngaˇ laˆ cawˆ nehˬ ma.  
6Gawˬmaˬ aˬ nyiˇ paˇ pi leˇ-awˇ, aˬ buˇ tiˬ buˇ paˇ ciˬ-euˬ meh. Kʼoeˇ ngeh, Hawˇseˬ-
ahˇ Sahˬpaˬ Miˬyehˇ ehˇ nehˬ-eu, “Aˬ buˇ teu buˇ-ahˇ ‘Maˬ gaˬ-eu tsawˇ haˬ’ lehˇ 
myahˇ nehˬ-awˬ. Aˬ jeˬ miˇ neh ehˇ naˇ, Iˇsaˬleˬlaˆ miˇ kʼahˬ-ahˇ ngaˬ-euˬ nui gaˬ 
maˬ paˇ bi mawˇ-eu uˬ taꞈ, iˬ baˇ maˬ paˇ pyehˬ nehˬ ma.  
7Ehˇ kʼawꞈ, Yuˇdaˆ miˇ kʼahˬ zaˬ deuˬ-ahˇ ngaˬ-euˬ nui gaˬ bi mawˇ ma. Aˬ yawꞈ 
maꞈ-euˬ Miˬyehˇ pyeuꞈ-eu ngaˇ Sahˬpaˬ Miˬyehˇ, aˬ yawꞈ maꞈ-ahˇ ka kʼoꞈ nehˬ ma. 
Ehˇ kʼawꞈ, guiˇ deuˆ-awˇ ka kʼoꞈ nehˬ-eu lehˇ gʼeh-eu maˬ ngeuˇ, mi cehˇ neh maˬ 
ehˇ, kaˆ neh maˬ ehˇ, kaˆ myaˬ neh maˬ ehˇ, mahˬ neh maˬ ehˇ, mahˬ dziˬ-eu yehˇ 
deuˬ neh maˬ ehˇ, aˬ yawꞈ maꞈ-ahˇ ka kʼoꞈ-eu lehˇ gʼeh-eu maˬ ngeuˇ.” 
8Maˬ gaˬ-eu gʼaˬ lehˇ myahˇ-euˬ aˬ buˇ kʼoeˇ aˬ coeˇ gʼehˆ laˇ ngeh, Gawˬmaˬ aˬ nyiˇ 
paˇ pi leˇ-awˇ, aˬ li tiˬ li paˇ ciˬ-euˬ meh.  
9Kʼoeˇ ngeh, Sahˬpaˬ Miˬyehˇ ehˇ-eu, “Aˬ li teu li-ahˇ ‘ngaˬ-euˬ tsawˇ haˬ maˬ ngeuˇ’ 
lehˇ myahˇ nehˬ-awˬ. Aˬ jeˬ miˇ neh ehˇ naˇ, Iˇsaˬleˬlaˆ tsawˇ haˬ deuˬ ngaˬ-euˬ 
tsawˇ haˬ maˬ paˇ ngeuˇ-ehˇ, ngaˇ kʼawꞈ aˬ yawꞈ maꞈ-euˬ Miˬyehˇ maˬ paˇ ngeuˇ 
ma.” 

Iˇsaˬleˬlaˆ miˇ kʼahˬ paˇ dehꞈ dzaˬ laˇ tehꞈ-a 

10Iˇsaˬleˬlaˆ tsawˇ haˬ deuˬ-aˬ, iˬ ma laˆ shaˆ kʼaˇ shuiꞈ loꞈ-ehˇ maˬ gui jiˇ coeˇ ni 
myaˬ laˇ tehꞈ-a. “Naw maꞈ ngaˬ-euˬ tsawˇ haˬ maˬ ngeuˇ” lehˇ, iˬ nah aˬ yawꞈ maꞈ-

ahˇ Miˬyehˇ ehˇ kʼawꞈ, “Naw maꞈ-aˬ, dehꞈ luꞈ-eu Miˬyehˇ-euˬ zaˬ deuˬ meh” lehˇ, aˬ 
yawꞈ maꞈ-ahˇ aˬ yawꞈ paˇ ehˇ-eu aˇ nah keuˆ le tehꞈ-a.  
11Yuˇdaˆ tsawˇ haˬ hawˇ-eu Iˇsaˬleˬlaˆ tsawˇ haˬ paˇ tsaˬ paˇ dzoeˇ leˇ-awˇ, nyiˬ muˇ 
luꞈ-ahˇ uˆ lahˇ-eu aˬ yuiꞈ aˬ tsu tiˬ gʼaˬ tehꞈ-ehˇ paˇ tseˇ doˆ-awˇ, aˬ yawꞈ maꞈ-euˬ miˇ 
kʼahˬ laꞈ kʼoeˇ tiˬ poˆ paˇ dehꞈ doˆ dzaˬ laˇ-awˇ, baw le za le tehꞈ-a. Yeˬzaˬleˬlaˇ-
euˬ aˇ nah kʼoeˇ nah-aˬ, huiˬ dui dui-eu aˇ nah pyeuꞈ tehꞈ-a.  

Hawˇseˬ 2 

1Kʼoeˇ miˇ neh, nawˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ-ahˇ “Ngaˬ-euˬ tsawˇ 
haˬ” lehˇ hawˇ-eu, “Sahˬpaˬ Miˬyehˇ gaˬ-eu tsawˇ haˬ” lehˇ kuˇ-awˬ.  

Saˇ jaˇ maˬ ziꞈ-eu Gawˬmaˬ, saˇ jaˇ maˬ ziꞈ-eu Iˇsaˬleˬlaˆ 

2Ngaˬ-euˬ aˬ buˇ aˬ li deuˬ-oˇ, aˬ ma-ahˇ ja sawˇ mehˬ nehˬ-awˬ. Aˬ yawꞈ ngaˬ-euˬ 
miˬ zaˬ maˬ ngeuˇ. Ngaˇ gʼeh yawꞈ-euˬ yo zaˬ maˬ ngeuˇ. Meh maˬ laˇ geuꞈ-awˇ dehꞈ 
jawꞈ-euˬ, myaˆ pyawˬ kʼaˬ naˆ dzuiꞈ shawˇ dzeh-awˇ, Aˬ cawˬ yo zaˬ-ahˇ bahˬ 
mawꞈ-eu, nui ma kʼoeˇ siˬ laˆ byoˆ-awˬ lehˇ, naw maꞈ aˬ yawꞈ-ahˇ ja sawˇ-awˬ.  
3Dawˬ tsoˆ gʼoˆ-awˇ maˬ dehꞈ paˇ naˇ, aˬ yawꞈ dehꞈ doˆ le ngeh loꞈ-ehˇ, mehˬ tsoeˬ 
lehˆ neˇ-awˇ bi shaˬ ma. Koˆ dui dui-awˇ gui dui dui-eu, bawˇ tsahˬ bawˇ dahˇ tiˬ 
tsahˇ loꞈ-ehˇ, iˇ cuꞈ mehꞈ-awˇ bi shiˇ leˇ ma.  
4Yawꞈ neh baw-euˬ zaˬ deuˬ ahˇ kʼawꞈ, ngaˬ-euˬ nui ma gʼawˬ shaˬ maˬ gaˬ. Aˬ jeˬ 
miˇ nga lehˇ ehˇ naˇ, meh maˬ laˇ neh baw-euˬ zaˬ meh.  
5Zaˬ baw aˬ ma meh maˬ laˇ kʼoeˇ, shaꞈ dawˇ-eu maˬ baw ni dehꞈ-awˇ, dawˬ tmˇ 
heu loꞈ-ehˇ mˇ-eu meh.  

‘Dzaˬ-eu dzaˇ muiˬ, dawˇ-eu iˇ cuꞈ, dm-eu saˬ paˇ, yawˇ zaˬ caꞈ hm, aˬ gaꞈ dzaˇ uiˇ, 
saˬ loˬ loˬ tsiˇ, heu deuˬ biꞈ-eu zaˬ kʼaˬ mehˬ nah, caw teh gʼeh ma’ lehˇ tmˇ-eu meh.  
6Kʼoeˇ baˬ da neh, yawꞈ-euˬ gaˇ ma. Aˬ gah duˬ gahˬ ngaˇ sheu uiˬ-awˇ, yawꞈ iˇ gaˇ 
ma maˬ bi mawˇ ni, lahˇ goˇ gawˬ -awˇ ciˬ tsoeˬ nehˬ ma.  
7Zaˬ kʼaˬ mehˬ nah yawꞈ caw teh kʼawꞈ, zaˬ kʼaˬ deuˬ-ahˇ maˬ teh miˇ-aˇ. Zaˬ kʼaˬ 
kʼoeˇ deuˬ-ahˇ poˆ doe kʼawꞈ, maˬ poˆ mawˇ nya-ehˇ pyeuꞈ laˇ-awˇ,  

‘Kʼaˬdzeˇzaˬ yaw beh gʼaˬ jawˇgaˇ, ngaˇ paˇ gʼoꞈ poˆ-iˇ shaw-iˬ ma. Aˇ hu aˬ yawꞈ 
nehˬ-ehˇ dehꞈ ngeh, iˬ nah dehꞈ luꞈ-eu naˆ maˬ tseˇ, maˬ gaˇ dui dui law miˇ-a’ lehˇ, 
aˬ yawꞈ ehˇ-eu yaw duˬ baw meh.  
8Cehˇ, aˬ gaꞈ dzaˇ uiˇ, saˬ loˬ tsiˇ, heu deuˬ dawˬ tawˆ yawꞈ-ahˇ biꞈ-awˇ, Baˬlaˇ-ahˇ uˬ 
duˬ tahˬ leˇ ngeh, aˬ yawꞈ zmˬ-euˬ myawˬ gahˬ pyeuꞈ-eu, Pyuˇkʼoˇ shuiˇkʼoˇ biꞈ-euˬ 
kʼoeˇ gʼaˬ, ngaˇ meh lehˇ yawꞈ maˬ siˬ nya-a.  
9Kʼoeˇ baˬ da neh, yamˬ law tsaˬ ngeh, ngaˬ-euˬ cehˇ ngaˇ yuˇ kʼoꞈ jiˇ-awˇ, aˬ gaꞈ 
dzaˇ uiˇ yuˇ kʼoꞈ jiˇ ma. Aˬ yawꞈ gʼawˇ mawˇ bi dm gʼoeˬ-euˬ, yawˇ caꞈ hm hawˇ-eu 
saˬ paˇ deuˬ, ngaˇ yuˇ kʼoꞈ jiˇ-awˇ bi shaˬ ma.  
10Yawꞈ-euˬ zaˬ kʼaˬ deuˬ-euˬ mehˬ shi, yawꞈ-ahˇ neˇ myawˆ ni lehˆ dzeh-awˇ, ngaˬ-
euˬ baoˬ uˬ moˆ bi shaˬ ngeh, ka kʼoꞈ nehˬ-eu gʼaˬ maˬ jawˇ-aˇ.  

11Aˬ yawꞈ bawˬ-iˬ gʼeh-awˇ zahˇ tawˬ-eu, la shuiꞈ lah-awˇ, jawˇ nah tawˬ-eu, zahˇ 
sahˇ kʼoꞈ bawˬ-iˬ dawˬ tawˆ luꞈ-ahˇ, byoˆ-iˇ jiˇ ni ngaˇ jahˇ nehˬ ma.  
12‘Ngaˬ-euˬ zaˬ kʼaˬ deuˬ neh ngaˬ-ahˇ, byawˬ gʼa poeˬ biꞈ-euˬ meh’ ehˇ-eu, yawꞈ-
euˬ aˬ gaꞈ baw duˆ hawˇ-eu, siˬguˬ aˇ bawˇ kʼoeˇdeuˬ dawˬtawˆ, ngaˇ laˆ piˬ laˆ byoˆ 
jiˇ nehˬ ma. Bawˇ tsahˬ bawˇ dahˇ bi pyeuꞈ-iˇ-awˇ, bawˇ tsahˬ jeˬ zaˬ yaw haiˬ deuˬ 
neh, bi dzaˬ bi dawˇ byoˆ jiˇ leꞈ ma.  
13Baˬlaˇ miˬ yehˇ-ahˇ bawˬ-iˬ gʼeh-awˇ, yaw saw jeˬ doꞈ damˬ-euˬ uˬ taꞈ, myawˬ guˇ 
geuꞈ-awˇ jahˇ gʼeh haw-awˇ, zaˬ kʼaˬ deuˬ nehˬ-ehˇ cah cah-ehˇ, ngaˬ-ahˇ aˬ yawꞈ 
ngehˇ-euˬ miˇ neh, aˬ yawꞈ-ahˇ ngaˇ kʼehˬ nehˬ ma lehˇ, Sahˬpaˬ Miˬyehˇ ehˇ taˬ-euˬ 
meh.  

Sahˬpaˬ Miˬyehˇ yawˬ ha-euˬ tsawˇ haˬ-ahˇ gaˬ-eu 

14Kʼoeˇ baˬ da neh aˬ yawꞈ-ahˇ ngaˇ, bawˇ tsahˬ bawˇ dahˇ-ahˇ sheuˬ gʼeh-awˇ, dawˬ 
nahˬ yu ni ngehˬ-eu laꞈ kʼoeˇ, ngaˬ-ahˇ gaˬ kʼoꞈ laˇ ni mˇ ma.  
15Aˬ yawꞈ-euˬ aˬ gaꞈ yaˇ kmˇ deuˬ, aˬ yawꞈ-ahˇ ngaˇ paˇ biꞈ kʼoꞈ-awˇ, shaˬ zahˬ deh 
kʼawꞈ kuˇ-euˬ kʼoeˇ tsahˇ, noeˬ tmˬ duˬ laˇ gʼoˆ bi pyeuꞈ ma. Aˇ hu aˬ yawꞈ miˬ daꞈ 
geuꞈ-awˇ, Iˇjiˇtuˆ miˇ kʼahˬ laꞈ kʼoeˇ neh, doˆ laˇ ngeh ngehˬ cawˬ-euˬ loꞈ-ehˇ, ngaˬ-
ahˇ ngehˬ cawˬ poˆ laˇ tehꞈ-a.  
16Aˬ yawꞈ-euˬ kʼaˬ dzeˇ zaˬ ma lehˇ, aˬ yawꞈ ngaˬ-ahˇ paˇ kuˇ poˆ-awˇ,  

‘Baˬlaˇ’ lehˇ maˬ paˇ kuˇ-aˇ lehˇ, Sahˬpaˬ Miˬyehˇ ehˇ taˬ-euˬ meh.  
17Baˬlaˇ miˬ yehˇ-euˬ tsawˇ myahˇ kʼoeˇ, aˬ yawꞈ maˬ paˇ bi kuˇ poˆ ma.  
18Aˇ yamˬ kʼoeˇ yamˬ keuˆ laˇ ngeh jawˇ, ngaˬ-euˬ tsawˇ haˬ heu deuˬ kʼoeˇ taˆ, maˬ 
coeˬ maˬ ciˆ nehˬ-eu gʼaˇ duˬ, bawˇ tsahˬ jeˬ zaˬ dawˬ tawˆ hawˇ-eu, kʼoeˇ taˆ zaw-
eu aˇ jiˇ maˬ ehˇ, miˇ tsa joe-eu deuˬ-ahˇ maˬ ehˇ, ngaˇ saˇ jaˇ dzaˬ taꞈ-eu lehˇ ma. 
Miˇ kʼahˬ heu kʼahˬ laꞈ kʼoeˇ jaˆ-eu, guiˇ deuˆ-eu keu ka dawˬ tawˆ luꞈ, mi cehˇ hawˇ-
eu kaˆ dawˬ tawˆ luꞈ, ngaˇ laˆ piˬ laˆ byoˆ nehˬ jiˇ-awˇ, ngaˬ-euˬ tsawˇ haˬ heu deuˬ 
dawˬ tawˆ, nui saˇ oꞈ-awˇ ya dehꞈ tehꞈ-a.  
19Iˇsaˬleˬlaˆ-oˇ, nawˬ-ahˇ ngaˇ, ngaˬ-euˬ miˬ zaˬ bi geuꞈ-eu ma. Nawˬ-euˬ kʼoeˇ taˆ 
saˇ jaˇ ziꞈ-awˇ, nawˬ-ahˇ gaˬ-eu ngaˬ-euˬ nui gaˬ, nawˬ-ahˇ ngaˇ gʼawˬ shaˬ gaˬ-eu 
jeˬ, tiˬ jawˇ-iˬ maˬ bi tsehˆ leˇ-ehˇ, tiˬ jawˇ-iˬ maˬ paˇ dehꞈ gʼawˬ ma.  
20Ngaˬ-euˬ saˇ jaˇ-ahˇ ngaˇ ziꞈ-awˇ, nawˬ-ahˇ ngaˬ-euˬ bi pyeuꞈ tsehˆ ma. Ngaˇ 
Sahˬpaˬ Miˬyehˇ ngeuˇ meh lehˇ, nawˇ yaw muiˬ-ehˇ siˬ duˬ tehꞈ-a.  
21-22Aˇ nah aˇ yamˬ kʼoeˇ keuˆ laˇ ngeh, ngaˬ-euˬ tsawˇ jeuˬ Iˇsaˬleˬlaˆ shaˇ-euˬ 
dawˬ-ahˇ ngaˇ naˇ haˬ ma. Miˇ tsaˬ tahˬ kʼawˇ heu-euˬ kʼoeˇ taˆ, uˬ yehˇ yehˇ le ni 
ngaˇ jahˇ ma. Cehˇ, aˬ gaꞈ, saˬ loˬ heu deuˬ-ahˇ, miˇ tsaˬ neh bi loˆ le tehꞈ-a.  
23Miˇ kʼahˬ heu kʼahˬ jawˇ duˬ laꞈ kʼoeˇ, ngaˬ-euˬ tsawˇ haˬ deuˬ ziꞈ leˇ-awˇ, baw le 
za le ni ngaˇ jahˇ ma.  

“Maˬ gaˬ-eu tsawˇ haˬ” lehˇ kuˇ-euˬ, kʼoeˇ deuˬ-ahˇ ngaˇ gaˬ poˆ nehˬ-awˇ,  

“Ngaˬ-euˬ tsawˇ haˬ maˬ ngeuˇ” ehˇ gaˇ,  

“Ngaˬ-euˬ tsawˇ haˬ ngeuˇ-eu ma” lehˇ, ngaˇ paˇ kuˇ poˆ ehˇ poˆ nehˬ ngeh,  

“Nawˇ nga maꞈ-euˬ Miˬyehˇ ma” lehˇ, ngaˬ-ahˇ yawꞈ maꞈ kuˇ laˇ tehꞈ-a.  

Hawˇseˬ 3 

Hawˇseˬ hawˇ-eu saˇ jaˇ maˬ ziꞈ-euˬ zaˬ miˬ zaˬ 

1Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Nawˇ tiˬ poˆ paˇ iˇ-awˇ, zaˬ kʼaˬ 
tiˬ gʼaˬ nehˬ-ehˇ yuꞈ luꞈ-eu zaˬ miˬ zaˬ tiˬ gʼaˬ-ahˇ paˇ gaˬ-iˇ-awˬ. Iˇsaˬleˬlaˆ tsawˇ haˬ 
deuˬ miˬ yehˇ nui deuˬ mehˬ nah caw teh gʼeh-awˇ, tahˬ pahˬ aˬ ma mawˇ kawˇ-ahˇ 
lawˇ nehˬ-euˬ dzaˇ pyeuꞈ-eu aˬ gaꞈ aˇ siˬ aˇ yaˆ-ahˇ nui kʼahˇ jaˆ kʼawꞈ, aˬ yawꞈ maꞈ-
ahˇ ngaˇ gaˬ-eu loꞈ-ehˇ, zaˬ miˬ zaˬ kʼoeˇ gʼaˬ-ahˇ nawˇ ya gaˬ meh.” 
2Kʼoeˇ naˇ, pyuˇ maˇ byaˆ tseˇ ngaˬ byaˆ hawˇ-eu, lawˬ loeˇ shiꞈ puˬ baꞈ-awˇ, zaˬ miˬ 
zaˬ kʼoeˇ gʼaˬ-ahˇ ngaˇ zeuˇ tsehˆ-euˬ ma.  
3Meh maˬ laˇ maˬ geuꞈ ni ya dehꞈ-eu uˬ taꞈ, aˬ cawˬ nehˬ-ehˇ maˬ bahˬ ni ngaˬ-ahˇ 
gʼawˬ myahˇ ni ya dawˬ meh lehˇ, zaˬ miˬ zaˬ kʼoeˇ gʼaˬ-ahˇ ngaˇ ehˇ nehˬ-euˬ ma. 
Ngaˇ kʼawꞈ, aˇ yamˬ kʼoeˇ myah ni aˬ yawꞈ-ahˇ dawˬ ma lehˇ ehˇ nehˬ-euˬ ma.  
4Kʼoeˇ loꞈ-ehˇ duˇ ni, Iˇsaˬleˬlaˆ tsawˇ haˬ deuˬ kʼawꞈ, sahˬ paˬ maˬ baw, aˬ yuiꞈ aˬ 
tsu maˬ baw ni, lawˇ-eu shehˇ-eu jeˬ maˬ mˇ-ehˇ, uˬ duˬ tahˬ-eu zahˇ sahˇ kʼoꞈ-ahˇ 
taꞈ leˇ-eu muiˬ-eu shawˇ-eu kʼaˬ lo kʼawˇ zeuˇ deuˬ kʼawꞈ maˬ bi jaˆ-eu uˬ taꞈ, mah 
loˬ ja maw mˇ-eu gʼaˇ duˬ tahˬ pahˬ aˬ ma mawˇ kawˇ deuˬ kʼawꞈ maˬ bi jaˆ ni, aˇ 
yamˬ gʼawˬ myahˇ ni ya dehꞈ meh.  
5Ehˇ kʼawꞈ, Iˇsaˬleˬlaˆ tsawˇ haˬ deuˬ aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ hawˇ-eu, aˬ yawꞈ maꞈ-euˬ sahˬ paˬ Daˬbiˇ-euˬ tsuiꞈ laꞈ oˆ dehꞈ le-euˬ tsawˇ 
haˬ tiˬ gʼaˬ jawˇ paw paˇ gʼoꞈ kʼoꞈ laˇ-eu aˇ nah tiˬ nah jaˆ tehꞈ-a. Kʼoeˇ ngeh jawˇ, aˬ 
yawꞈ maꞈ Sahˬpaˬ Miˬyehˇ-ahˇ guˆ-awˇ, aˬ yawꞈ neh biꞈ-euˬ muiˬ-eu guiˬ lahˬ deuˬ 
za tehꞈ-a.  

Hawˇseˬ 4 

Iˇsaˬleˬlaˆ tsawˇ jeuˬ lehˬ-eu gaˇ kawˆ Sahˬpaˬ Miˬyehˇ ehˇ-eu 

1Sahˬpaˬ Miˬyehˇ ngehˬ-eu dawˬ-ahˇ, Iˇsaˬleˬlaˆ naˬ bawˇ gaˬ-awˬ.  

“Miˇ kʼahˬ heu-euˬ tsawˇ haˬ deuˬ-ahˇ, aˬ yawꞈ ja-eu gaˇ kawˆ jaˆ meh. Saˇ jaˇ ziꞈ-eu 
gaˇ kawˆ maˬ ehˇ, gʼawˬ shaˬ gaˬ-eu gaˇ kawˆ maˬ ehˇ, Miˬyehˇ-ahˇ siˬ nya-eu maˬ 
ehˇ, miˇ kʼahˬ heu kʼahˬ laꞈ kʼoeˇ maˬ jaˆ.  
2Dawˬ kʼaˆ ngehˬ-awˇ kamˬ-eu maˬ ehˇ, jaˬ myawꞈ mehˇ shuiˇ shuiˇ-eu maˬ ehˇ, 
tsawˇ haˬ-ahˇ sehꞈ-eu jeˬ maˬ ehˇ, kʼoeˬ-eu gʼehꞈ-eu gaˇ kawˆ maˬ ehˇ, kʼaˬ miˬ 
sheu-awˇ bahˬ-eu maˬ ehˇ, miˇ kʼahˬ heu doe ni byah jiˇ-awˇ, yaw haiˬ mˇ-eu aˇ 
dzehˬ dzeuˇ-awˇ, tsawˇ haˬ sehꞈ dehˆ-euˬ maˬ baw-a.  
3Kʼoeˇ loꞈ-ehˇ gʼeh-eu baˬ da neh, miˇ kʼahˬ heu tsawˇ ngoeˇ ngoeˇ laˇ-awˇ, meuˬ zaˬ 
deh zaˬ dawˬ tawˆ hawˇ-eu, bawˇ tsahˬ jeˬ zaˬ dawˬ tawˆ maˬ ehˇ, kʼoeˇ taˆ zaw-eu 
aˇ jiˇ hawˇ-eu, laˆ shaˆ ngaˬ shaˬ ngaˬ deˇ maˬ ehˇ, piˬ-iˇ byoˆ-iˇ jiˇ gaˇ keuˆ meh.” 

Piˇ ma deuˬ-euˬ yaw lehˬ Sahˬpaˬ Miˬyehˇ ehˇ-eu 

4Ehˇ kʼawꞈ Sahˬpaˬ Miˬyehˇ ehˇ-eu,  

“Miˇ kʼahˬ zaˬ-euˬ yaw doeˇ taˬ poˆ. Aˬ yawꞈ maꞈ-ahˇ yaw lehˬ taˬ no. Ngaˇ yaw lehˬ 
no mawꞈ-eu deuˬ-aˬ. naw maꞈ piˇ ma geuꞈ-eu deuˬ ma.  

5Nah gʼahˇ yaw shehꞈ bya cehˆ jaˆngeh, naw maꞈ pehˆ toˆ tahˬ sehꞈ tehꞈ-a. 
Bawˇlawˇpeh geuꞈ luꞈ-eu deuˬ kʼawꞈ, uˬ ciꞈ sahˬ tiꞈ tiꞈ caw tehꞈ-a. Naw maꞈ aˬ ma 
Iˇsaˬleˬlaˆ, ngaˇ laˆ cawˆ gaˇ ya daˬ tehꞈ-a.  
6Ngaˬ-euˬ tsawˇ jeuˬ cawˆ-iˇ-euˬ-aˬ, ngaˬ-ahˇ siˬ nya gaˇ taꞈ leˇ-eu tsawˇ gahˇ teˬ-eu 
baˬ da neh meh. Naw maꞈ piˇ ma geuꞈ-eu deuˬ-aˬ, ngaˬ neh mehˬ-euˬ dawˬ deuˬ 
pyeuꞈ-eu, tsawˇ gahˇ-ahˇ byehˇ dzeh-euˬ miˇ neh, ngaˬ-euˬ piˇ ma maˬ paˇ ngeuˇ 
meh. Miˬyehˇ-euˬ zahˇ dawˬ kʼoꞈ dawˬ-ahˇ, naw maꞈ byehˇ dzeh-euˬ baˬ da neh, 
naw maꞈ-euˬ zaˬ deuˬ uˆ deuˬ-ahˇ, ngaˇ maˬ haw cawˬ ni byehˇ dzeh ma.  
7“Piˇ ma ngehˬ myaˬ iˬ baˇ ngehˬ mˇ, aˬ yawꞈ maꞈ-euˬ yaw shehꞈ kʼahˬ sehˇ, daˬ ga 
jiˇ ni ngaˇ jahˇ nehˬ ma.  
8Ngaˬ-euˬ tsawˇ jeuˬ iˬ baˇ mˇ-eu, yawꞈ maꞈ dzaˬ gʼo doˆ-eu miˇ neh, iˬ baˇ ngehˬ mˇ 
ngehˬ mawꞈ-eu meh.  
9Miˇ kʼahˬ zaˬ kʼaˇ ya daˬ-eu jeˬ, Piˇ ma deuˬ kʼawꞈ ya daˬ tehꞈ-a. Yawꞈ maꞈ mˇ-euˬ 
poeˬ poeˬ lawˬ lawˬ, yawꞈ maꞈ-ahˇ ngaˇ kʼehˬ poˆ nehˬ ma.  
10Naw maꞈ oꞈ-eu lawˇ dzaˇ dzaˬ kʼawꞈ, uˬ maˆ dehˆ laˇ-euˬ maˬ baw-aˇ. Jeuˬ le o le-
eu miˬyehˇ-ahˇ, naw maꞈ uˬ duˬ tahˬ shaˇ leˇ kʼawꞈ, zaˬ oeˬ sahˇ le-eu maˬ baw-aˇ. 
Aˬ jeˬ miˇ neh ehˇ naˇ, miˬyehˇ nui deuˬ mehˬ nah iˇ-awˇ, naw maꞈ ngaˬ-ahˇ byehˇ 
dzeh-euˬ meh.” 

Lawˇ ciꞈ zaˬ-euˬ miˬ yehˇ deuˬ-ahˇ uˬ duˬ tahˬ gaˇ Sahˬpaˬ Miˬyehˇ maˬ haw nahˇ-eu 

11Sahˬpaˬ Miˬyehˇ heu loˇ ehˇ meh.  

“Jiˇ baˬ jiˇ oeˇ jiˇ shuiꞈ kʼoeˇ deuˬ, ngaˬ-euˬ tsawˇ haˬ-euˬ nui ma-ahˇ. maˬ gahˇ ni bi 
pyeuꞈ-iˇ-euˬ meh.  
12Daˇ kawˬ aˇ bawˇ ka tuˇ taˬ gaˇ, kʼaˇ ngeuˇ-eu jeˬ naˇ haˬ leˇ-awˇ, yawꞈ maꞈ kʼaˇ siˬ 
nya mawꞈ-eu jeˬ, daˇ kawˬ neh bi ehˇ nehˬ-eu meh. Kʼaˬ dzeˇ zaˬ-ahˇ byehˇ dzeh 
yaꞈ-awˇ, meh maˬ laˇ geuꞈ-iˇ-euˬ loꞈ-ehˇ, yawꞈ maꞈ ngaˬ-ahˇ byehˇ dzeh yaꞈ-awˇ, 
miˬ yehˇ nui deuˬ-ahˇ jah-euˬ meh.  
13Gawˬ jawˬ uˬ du doe ni lawˇ-awˇ, gawˬ duˇ uˬ du doe bi damˬ-awˇ, naˇ shmˇ muiˬ-
eu aˇ bawˇ pyeuꞈ-eu, tsuiꞈ kaˆ, pawˇpaˬlaˬ, teˬleˬbiˇ, heu deuˬ dawˬ pehˬ-ahˇ lawˇ-
euˬ meh.  

“Kʼoeˇ loꞈ-ehˇ dehꞈ-euˬ baˬ da neh, zaˬ miˬ meh maˬ laˇ pyeuꞈ-iˇ-awˇ, kuiˬ ma aˬ 
cawˬ-ahˇ bahˬ-euˬ meh.  
14Zaˬ miˬ meh maˬ laˇ geuꞈ luꞈ gaˇ, kuiˬ ma aˬ cawˬ nehˬ-ehˇ bahˬ gaˇ, ngaˇ maˬ 
kʼehˬ maˬ kʼaˆ ni byehˇ ma. Aˬ jeˬ miˇ neh ehˇ naˇ, uˬ duˬ tahˬ nymˇ meh maˬ laˇ-ahˇ, 
naw maꞈ byawˬ gʼa mo gʼa-iˇ-awˇ, aˬ yawꞈ maꞈ nehˇ tiˬ kawˆ loꞈ-ehˇ, lawˇ ciꞈ 
miˬyehˇ-ahˇ lawˇ-euˬ meh. Dawˬ daˬ daˬ-euˬ jaˆ-eu loꞈ-ehˇ, nui ma-ahˇ maˬ noeˬ-eu 
tsawˇ haˬ, luˬ-iˇ seˇ-iˇ gaˇ keuˆ tehꞈ-a.  
15“Naw maꞈ Iˇsaˬleˬlaˆ miˇ kʼahˬ, ngaˬ-ahˇ saˇ jaˇ puiˬ-awˇ dehꞈ kʼawꞈ, Yuˇdaˆ miˇ 
kʼahˬ kʼoeˇ loˇ maˬ ngeuˇ. Giˇlaˇgaˬlaˇ meuˬ-ahˇ taˬ le. Behˬdaˬbeˬ meuˬ-ahˇ jiˇ taˬ le. 
Sahˬpaˬ Miˬyehˇ tsawˇ myahˇ gʼoe-awˇ, kamˬ tsehˆ ehˇ tsehˆ-eu dawˬ taˬ ngehˬ.  

http://pt-br.bibles.org/ahk-AHK/Hos/5#Hos.4.5!f.1
http://pt-br.bibles.org/ahk-AHK/Hos/5#Hos.4.15!f.1


1715 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

16Mawˇ neˇ mawˇ kʼaˇ yaw gahˇ loꞈ-ehˇ, Iˇsaˬleˬlaˆ nui ma gʼahˇ meh. Muiˬ dui dui-
eu gaˆ dzaˬ duˬ-ahˇ, gaˆ dzaˬ luꞈ-eu yawˇ zaˬ loꞈ-ehˇ, Sahˬpaˬ Miˬyehˇ aˬ yawꞈ maꞈ-
ahˇ, bi dzaˬ bi dawˇ nya tehꞈ-a loˇ.  
17Iˇsaˬleˬlaˆ tsawˇ haˬ kʼoeˇ deuˬ, tahˬ pahˬ aˬ ma uˬ moˆ jawˇ-eu, aˬ yawꞈ maꞈ tehꞈ-
ehˇ bi shaˬ-awˬ.  
18Jiˇ baˬ yehꞈ-eu aˇ muˇ kʼoeˇ muˇ, meh maˬ laˇ-ahˇ cehˇ gʼa-eu meh. Yaw shehꞈ 
kʼahˬ sehˇ-ahˇ naˆ maˬ tseˇ, daˬ ga-eu jeˬ-ahˇ mawꞈ-eu meh.  
19Jaˬ lehˇ lehˇ ma neh lehˬ yoˆ-awˇ, aˬ yawꞈ maꞈ-ahˇ hehˇ byoˆ gʼeh ngeh, lawˇ ciꞈ 
zaˬ-euˬ lawˇ guiˇ baˬ da, aˬ yawꞈ maꞈ daˬ ya ga tehꞈ-a.  

Hawˇseˬ 5 

1Piˇ ma deuˬ-oˇ, naˬ bawˇ gaˬ-awˬ. Iˇsaˬleˬlaˆ tsawˇ haˬ deuˬ-oˇ, naˬ bawˇ ciˬ kʼmˇ-
awˇ naˇ haˬ-awˬ. Sahˬpaˬ-euˬ nymˇ kʼahˬ zaˬ deuˬ-oˇ, yaw muiˬ paˬ-ehˇ naˇ haˬ taˬ-
awˬ. Naw maꞈ-ahˇ yaˇ kʼaˬ daˇ-eu dawˬ, keuˆ le luꞈ gaˇ naˇ haˬ taˬ-awˬ. Naw maꞈ 
dehꞈ leꞈ jawˇ leꞈ-euˬ-aˬ, Miˇ zaˬ paˬ-ahˇ jeˬ beuˆ tahˇ-awˇ, Taˬbawˬ meuˬ-ahˇ baw 
gʼaꞈ kʼmˇ-awˇ,  
2Aˬkaˬshaˆ meuˬ iˇ kʼehˬ laˇ kʼehˬ, shaˬ duˬ duˬ tsehˆ-euˬ gaˇ duˇ meh. Naw maꞈ 
dawˬ tawˆ-ahˇ ngaˇ kʼehˬ ma.  
3Iˇsaˬleˬlaˆ aˬ joˇ gʼeh-eu, dawˬ tawˆ luꞈ ngaˇ siˬ nya jiˇ ma. Aˬ yawꞈ ngaˬ-ahˇ maˬ zaꞈ 
nya-a. Aˬyawꞈ ngaˬ-ahˇ saˇ jaˇ puiˬ-awˇ, aˬ yawꞈ-euˬ tsawˇ haˬ deuˬ ngaˬ-ahˇ, uˬ duˬ 
tahˬ laˇ-eu maˬ geuˇ-a.” 

Miˬ yehˇ nui deuˬ-ahˇ uˬ duˬ maˬ tahˬ ni yahˇ-awˬ lehˇ Hawˇseˬ ehˇ-eu 

4Miˬyehˇ jawˇ gaˇ maˬ gʼoꞈ leˇ ni, aˬ yawꞈ maꞈ neh mˇ-euˬ yaw lehˬ, aˬ yawꞈ maꞈ-ahˇ 
gʼeu tehˬ-eu meh. Miˬ yehˇ nui deuˬ-ahˇ gʼoe-eu jeˬ, nui ma laꞈ kʼoeˇ ciˇ tahˬ iˇ-awˇ, 
Sahˬpaˬ Miˬyehˇ-ahˇ maˬ siˬ-a.  
5Iˇsaˬleˬlaˆ yaw doeˇ mˇ-euˬ, yawˬ ha-ahˇ paˇ guˇ poˆ luꞈ meh. Yawˬ ha neh mˇ-euˬ iˬ 
baˇ-ahˇ, yawˬ ha pehˆ toˆ-awˇ coˬ-iˇ gaˇ, Yuˇdaˆ tsawˇ haˬ coˬ caw tehꞈ-a.  
6Yawˇ hawˇ-eu mawˇ neˇ lawˇ lawˇ-ehˇ, Sahˬpaˬ Miˬyehˇ-ahˇ poˆ leˇ kʼawꞈ, yawꞈ 
maꞈ-ahˇ byehˇ dzeh-euˬ miˇ neh, maˬ poˆ mawˇ nya ni shaˬ tehꞈ-a.  
7Aˬ yawꞈ maꞈ Sahˬpaˬ Miˬyehˇ-ahˇ, Saˇ jaˇ maˬ ziꞈ ni dehꞈ-euˬ meh. Yawꞈ maꞈ-euˬ aˬ 
buˇ aˬ li deuˬ, aˬ yawꞈ-ahˇ maˬ taꞈ-eu zaˬ meh. Kʼoeˇ baˬ da neh yawꞈ maꞈ hawˇ-eu, 
yawꞈ maꞈ-euˬ deh yaˇ dawˬ tawˆ luꞈ, nymˬ-mˇ ya cawˆ-iˇ jiˇ tehꞈ-a.  

Yuˇdaˆ hawˇ-eu Iˇsaˬleˬlaˆ guiˇ deuˆ-eu 

8Giˇbyaˬ meuˬ-ahˇ coiˇ doi baw-awˬ. Laˬmahˇ meuˬ-ahˇ daˇ heh baw-awˬ. 
Behˬdaˬbeˬ meuˬ-ahˇ laˆ luiˬ-awˬ. Beˬyaˬmiˬ tsawˇ jeuˬ guiˇ deuˆ-awˬ.  
9Kʼehˬ-eu kʼaˆ-eu aˇ nah keuˆ ngeh, Iˇsaˬleˬlaˆ ya cawˆ-iˇ meh. Iˇsaˬleˬlaˆ tsawˇ haˬ 
deuˬ-oˇ, ya cawˆ-iˇ-eu yaw duˬ baw meh.  
10Sahˬpaˬ Miˬyehˇ ehˇ-eu dawˬ-aˬ,  

“Yuˇdaˆ miˇ kʼahˬ sahˬ paˬ sahˬ ma, Iˇsaˬleˬlaˆ-ahˇ ceh laˇ-awˇ, miˇ kʼahˬ ceh geuꞈ 
taˬ-euˬ miˇ neh, Lawˇ baˬ iˇ jeuˬ oe-eu loꞈ-ehˇ, aˬ yawꞈ maꞈ-ahˇ ngaˇ kʼehˬ nehˬ ma.  

11Aˬ cawˬ kʼehˬ nehˬ kʼaˆ nehˬ-euˬ gaˇ, Iˇsaˬleˬlaˆ ya daˬ luꞈ ngeh, maˬ caw ba nehˬ 
nya-eu deuˬ-ahˇ, laꞈ jeuˬ shaˇ-iˇ-euˬ baˬ da neh, yawꞈ-ahˇ oꞈ-eu miˇ tsaˬ pehˇ tsahˇ, 
aˬ cawˬ neh bi kʼaˆ geuꞈ-euˬ meh.  
12Kʼoeˇ miˇ neh Iˇsaˬleˬlaˆ-ahˇ, luˬ-iˇ seˇ-iˇ ni ngaˇ jahˇ-awˇ, Yuˇdaˆ tsawˇ haˬ deuˬ-
euˬ kʼoeˇ taˆ, yaw cawˆ jeˬ ngaˇ bi keuˆ le ma.  
13“Yawˬ ha naˇ gawˇ aˇ naˆ kʼaˆ-eu, Iˇsaˬleˬlaˆ-ahˇ siˬ leˇ-awˇ, yawˬ ha maˇ naˇ aˇ naˆ 
naꞈ-eu, Yuˇdaˆ miˇ kʼahˬ-ahˇ siˬ leˇ ngeh, huiˬ-eu Suˇliˆ sahˬ paˬ jawˇ gaˇ, Iˇsaˬleˬlaˆ 
tahˬ shaˇ-euˬ meh. Ehˇ kʼawꞈ, naˇ gawˇ maˬ yaˇ nya-ehˇ, maˇ naˇ maˬ laˆ taˬ nehˬ 
nya-a.  
14Haiˬ-eu aˇ laˬ jaˬ shiˇ loꞈ-ehˇ, Iˇsaˬleˬlaˆ-ahˇ tsawˬ kawꞈ ma. Gʼeh-eu aˇ laˬ jaˬ shiˇ 
loꞈ-ehˇ, Yuˇdaˆ miˇ kʼahˬ-ahˇ tsawˬ kawꞈ ma. Cehˬ pyaˬ cehˬ shaˇ-awˇ bi ga-awˇ, 
kawꞈ tehˬ-awˇ gʼeu byoˆ gʼeh nehˬ ngeh, ka kʼoꞈ nehˬ-eu gʼaˬ maˬ jawˇ-aˇ.  
15“Yawꞈ maꞈ iˬ baˇ noeˬ poˆ leˇ-awˇ, ngaˬ-euˬ myaˆ pyawˬ maˬ poˆ kʼoeˇ keuˆ, yawꞈ 
maꞈ-ahˇ ngaˇ byehˇ dzeh nehˬ ma. Yawꞈ maꞈ shaˬ zahˬ mˇ doeˇ laꞈ ngeh, ngaˬ-ahˇ 
poˆ laˇ-eu baw tehꞈ-a.” 

Hawˇseˬ 6 

Nui ma laꞈ kʼoeˇ keuˆ ni noeˬ poˆ-euˬ maˬ ngeuˇ-a 

1Aˬ yawꞈ maꞈ heu loꞈ-ehˇ ehˇ-eu,  

“Laˇ-awˬ. Sahˬpaˬ Miˬyehˇ jawˇ gaˇ, aˬ dui paˇ gʼoꞈ poˆ leˇ kaˇ-euˇ. Aˬ dui-ahˇ aˬ yawꞈ 
laˆ naˇ-euˬ aˬ yawꞈ laˆ taˬ nehˬ laꞈ tehꞈ-a. Aˬ dui-ahˇ aˬ yawꞈ laˆ tahˬ-eu, aˬ yawꞈ lahˇ 
cuꞈ nehˬ laꞈ tehꞈ-a.  
2Nyiˬ nah laꞈ kʼoeˇ bi beuˇ laˇ-awˇ, smˬ nah -ahˇ bi tuˇ poˆ laˇ-awˇ, aˬ yawꞈ mehˬ shi 
ya jawˇ tehꞈ-a.  
3Sahˬpaˬ Miˬyehˇ-ahˇ siˬ nya ni, aˬ dui leh jeh dui dui kaˇ-euˇ, Uˬ bya bya shawˇ laˇ-
eu loꞈ-ehˇ, yehˇ gʼahˇ ahˇ dahˬ beh le luꞈ ngeh, miˇ tsaˬ tahˬ kʼawˇ-ahˇ yehˇ shehˬ-
eu, uˬ yehˇ yaw duˬ baw-eu loꞈ-ehˇ, aˬ yawꞈ aˬ dui jawˇ gaˇ oe-eu, yaw duˬ baw 
meh” lehˇ ehˇ-eu meh.  
4Ehˇ kʼawꞈ, Sahˬpaˬ Miˬyehˇ ehˇ-eu,  

“Iˇsaˬleˬlaˆ-oˇ, nawˬ-ahˇ ngaˇ, aˬ joˆ-ehˇ ya jahˇ nehˬ paˬ nga, Yuˇdaˆ miˇ kʼahˬ-oˇ 
nawˬ-ahˇ ngaˇ, aˬ joˆ-ehˇ ya jahˇ nehˬ paˬ nga. Naw nyaꞈ ngaˬ-ahˇ gaˬ-eu jeˬ-aˬ, uˬ 
shawˬ tmˬ-eu mˬ dmˇ hawˇ-eu, uˬ shawˬ ga aˬ-euˬ ceuˬ loꞈ-ehˇ, tiˬ kʼehˇ laˇ kʼehˬ 
gmˬ-eu tehꞈ meh.  
5Kʼoeˇ baˬ da neh naw maꞈ jawˇ gaˇ, Bawˇlawˇpeh deuˬ ngaˇ pyehˬ leꞈ-awˇ, Yaˇ kʼaˬ 
daˇ-eu gaˇ kawˆ hawˇ-eu, ya luˬ ya seˇ-iˇ-eu gaˇ kawˆ, bi tsaꞈ bi dzawˇ gaˬ le-euˬ ma. 
Naw maꞈ yaw dawˇ dawˇ-ehˇ dehꞈ gaˇ, ngaˇ nui kʼahˇ jaˆ dui dui-eu ma.  
6Lawˇ-eu shehˇ-eu jeˬ ngaˇ maˬ mawꞈ. Ngaˬ-ahˇ aˬ myah luꞈ gaˬ-eu jeˬ, ngaˇ mawꞈ 
dui dui-eu tiˬ jeˬ ma. Miˬ dzaˬ dzah-awˇ lawˇ gaˇ maˬ mawꞈ. naw maꞈ ngaˬ-ahˇ siˬ 
nya-eu jeˬ, ngaˇ mawꞈ dui dui-eu tiˬ jeˬ ma.  
7“Aˬ daˬ miˇ kʼahˬ -ahˇ uˇ leˇ ngeh, yawꞈ maꞈ dawˬ ma saˇ jaˇ puiˬ-awˇ, ngaˬ-ahˇ maˬ 
jah ni byehˇ-euˬ meh.  

http://pt-br.bibles.org/ahk-AHK/Hos/7#Hos.6.5!f.1
http://pt-br.bibles.org/ahk-AHK/Hos/7#Hos.6.7!f.1

8Giˇlaˆ meuˬ lehˇ kuˇ-eu kʼoeˇ meuˬ, tsawˇ haˬ yaw haiˬ tiˬ teuˇ jawˇ-awˇ, shiˬ laˆ 
yoeˇ-eu maˬ tsehˆ leˇ-a.  
9Tahˇ joe baˬ maꞈ loꞈ-eu loꞈ-ehˇ, piˇ ma baˬ maꞈ gm-awˇ loꞈ meh. Muiˬ-eu shawˇ-eu 
Sheˬkmˬ meuˬ-ahˇ, le-eu gaˇ pehˇ tsawˇ haˬ sehꞈ-awˇ, maˇ maˇ ni yaw haiˬ mˇ-eu 
meh.  
10Iˇsaˬleˬlaˆ miˇ kʼahˬ laꞈ kʼoeˇ, maˬ haw peuˬ-eu jeˬ mawˇ-euˬ ma. Tahˬ pahˬ aˬ ma 
mawˇ kawˇ deuˬ-ahˇ, ngaˬ-euˬ tsawˇ haˬ uˬ duˬ tahˬ-awˇ, yawˬ haˇ yawˬ ha laˆ jawꞈ-
euˬ meh.  
11“Yuˇdaˆ miˇ kʼahˬ-oˇ, nawˬ-ahˇ kʼawꞈ, geuˇ-eu loꞈ-ehˇ kʼehˬ-eu gʼaˇ duˬ, aˇ nah aˇ 
yamˬ toꞈ gʼaˬ-euˬ ma. Ngaˬ-euˬ tsawˇ haˬ-ahˇ ngehˬ gʼeh-awˇ, paˇ bi dehꞈ dzaˬ laˇ 
ma ehˇ ngeh,  

Hawˇseˬ 7 

1Iˇsaˬleˬlaˆ tsawˇ haˬ deuˬ-ahˇ, naˇ gawˇ dawˬ tawˆ laˆ taˬ nehˬ-awˇ, paˇ bi dehꞈ doˆ 
laˇ ma ehˇ ngeh, ngaˬ-euˬ myaˆ-ahˇ mawˇ laˇ-eu-aˬ, aˬ yawꞈ maꞈ neh mˇ byah taˬ-
euˬ, yaw haiˬ hawˇ-eu yaw cawˆ tehꞈ meh. Tiˬ gʼaˬ tiˇ gʼaˬ mehˇ shuiˇ shuiˇ-eu, aˬ 
cawˬ nymˇ-ahˇ smˇ kʼoeˬ kʼoeˬ-eu, gaˇ ma doe ni tahˇ joe joe-eu, heu deuˬ aˬ yawꞈ 
maꞈ mˇ-eu meh.  
2Yaw haiˬ kʼaˇ mˇ dzeuˇ-euˬ dawˬ tawˆ, ngaˇ maˬ ngehˇ ni noeˬ taˬ meh lehˇ, aˬ 
yawꞈ maꞈ maˬ noeˬ mawˇ leˇ-a. Aˬ yawꞈ maꞈ neh mˇ-euˬ iˬ baˇ, aˬ yawꞈ maꞈ-euˬ tiˬ 
jawˬ byah-awˇ, maˬ mawˇ laˇ-ehˇ maˬ gʼeh nya-a.” 

Sahˬ paˬ sahˬ ma deuˬ-ahˇ sehꞈ-eu 

3Sahˬpaˬ Miˬyehˇ ehˇ-eu dawˬ-aˬ,  

“Aˬ yawꞈ maꞈ-euˬ nui ma laꞈ gʼoꞈ, sahˬpaˬ laˬ kʼaˬ cehˇ ni mˇ-awˇ, aˬ yawꞈ maꞈ-euˬ 
jaˬ myawꞈ mehˇ shuiˇ, sahˬ ma nui saˇ bi za-eu meh.  
4Aˬ yawꞈ maꞈ-euˬ puiˬ-eu nui ma, kaˬ muˇ jahˇ-eu gʼaˬ maˬ dah-ehˇ, maˬ laˆ nyehˆ 
ni bi jaˆ tawˬ-euˬ, doꞈ-eu tsawˬ bu-ahˇ duˇ-eu meh.  
5Sahˬ paˬ bawˬ-iˬ gʼeh-eu aˇ nah-ahˇ, sahˬ paˬ hawˇ-eu yaw huiˬ deuˬ-ahˇ, yawꞈ maꞈ 
jiˇ baˬ bi dawˇ yehꞈ-awˇ, tsawˇ uˬ laˆ uˬ jiˇ nehˬ-euˬ meh.  
6Yawꞈ maꞈ nui ma yaw gʼoꞈ mˇ-eu, nui ma miˬ dzaˬ doꞈ laˇ taˬ-euˬ, uˬ ciꞈ miˇ lah laꞈ 
kʼoeˇ buiˇ-awˇ, uˬ shawˬ miˬ lmˇ nyehˆ laˇ-eu meh.  
7“Yawꞈ maꞈ nui pehˇ lahˇ dui dui-awˇ, sahˬ paˬ sahˬ ma-ahˇ sehꞈ-euˬ meh. Sahˬ paˬ 
tiˬ gʼaˬ saˇ-iˬ tiˬ gʼaˬ, sehꞈ byoˆ sehꞈ laˆ jiˇ nehˬ-euˬ kʼawꞈ, caw ba laꞈ lehˇ ngaˬ-ahˇ 
shaˇ-eu, tsawˇ haˬ tiˬ gʼaˬ-iˬ maˬ jawˇ-a.” 

Miˇ kʼahˬ nui deuˬ-ahˇ gʼoe-eu Iˇsaˬleˬlaˆ 

8Sahˬpaˬ Miˬyehˇ ehˇ-eu dawˬ-aˬ,  

“Iˇsaˬleˬlaˆ tsawˇ haˬ deuˬ-aˬ, hawˬ tahˬ tiˬ pyawˬ ba-euˬ loꞈ-ehˇ, aˬ cawˬ miˇ kʼahˬ-
ahˇ gʼoe luꞈ meh.  

9Aˬ cawˬ-ahˇ gʼoe-eu baˬ da neh, yawˬ ha-euˬ gʼaˬ-ahˇ teuꞈ laˇ-eu, aˬ yawꞈ maꞈ-ahˇ 
maˬ siˬ leˇ-a. Aˬ yawꞈ maꞈ-euˬ aˇ nah aˇ yamˬ, gʼawˬ myahˇ maˬ jaˆ ehˇ pyeuꞈ laˇ-euˬ, 
aˬ yawꞈ maꞈ maˬ noeˬ mawˇ nya-a.  
10Iˇsaˬleˬlaˆ miˇ kʼahˬ laꞈ kʼoeˇ, aˬ yawꞈ maꞈ neh yaw haiˬ mˇ-euˬ, aˬ yawꞈ maꞈ gaˬ 
dehˆ taˬ-euˬ meh. Kʼoeˇ naˆ naˆ-ehˇ pyeuꞈ laˇ taˬ kʼawꞈ, aˬ yawꞈ maꞈ-euˬ Miˬyehˇ 
pyeuꞈ-eu, Sahˬpaˬ Miˬyehˇ jawˇ-eu paw dzeˇ, aˬ yawꞈ maꞈ maˬ gʼoꞈ pyawˇ laˇ-a.  
11Iˇsaˬleˬlaˆ-euˬ bawˬ toˆ-aˬ, kʼaˬ kʼoeˬ dawˇ ga tiˬ mawˇ loꞈ-ehˇ, Iˇjiˇtuˆ-ahˇ tahˬ 
shaˇ-iˇ haw, Aˬshuˇliˆ-ahˇ cehˆ keuˆ leˇ haw, tsawˬ toeˬ tsawˬ daˆ-ehˇ shaˬ luꞈ meh.  
12Ehˇ kʼawꞈ, ngaˇ baw gʼaꞈ kʼmˇ tsehˆ-awˇ, aˇ jiˇ kʼmˇ mi dzaˬ-eu loꞈ-ehˇ, aˬ yawꞈ 
maꞈ-ahˇ nyehꞈ mi jiˇ-awˇ, yaw haiˬ mˇ dzeuˇ yaꞈ-euˬ aˇ poeˬ, aˬ yawꞈ maꞈ-ahˇ ngaˇ 
kʼehˬ nehˬ ma.  
13“Ngaˬ-ahˇ byehˇ dzeh yaꞈ-euˬ miˇ neh, aˬ yawꞈ maꞈ ya noeˬ shaˬ luꞈ-uˇ. Ngaˬ-ahˇ 
muiˇ-awˇ puiˬ-euˬ miˇ neh, luˬ-iˇ seˇ-iˇ gaˇ keuˆ luꞈ-uˇ. Aˬ yawꞈ maꞈ-ahˇ ka kʼoꞈ 
mawꞈ kʼawꞈ, aˬ yawꞈ maꞈ uˬ duˬ tahˬ-eu-aˬ, ngaˬ-ahˇ mehˇ shuiˇ shuiˇ-eu tehꞈ meh.  
14Aˬ yawꞈ maꞈ guˇ-awˇ shaˇ-eu dawˬ, nui ma keuˆ-eu dawˬ maˬ ngeuˇ-ehˇ, lawˇ ciꞈ 
zaˬ deuˬ jahˇ-eu loꞈ-ehˇ, coˬ lah coˬ lah-ehˇ guˇ-eu meh. Aˬ gaꞈ dzaˇ uiˇ hawˇ-eu 
cehˇ-ahˇ, aˬ yawꞈ maꞈ za ni shaˇ laˇ ngeh, lawˇ ciꞈ zaˬ deuˬ jahˇ-eu loꞈ-ehˇ, yawˬ ha 
gʼawˇ mawˇ-ahˇ laˆ naˇ-eu, ngaˬ-ahˇ puiˬ-eu tsawˇ haˬ deuˬ meh.  
15Aˬ yawꞈ maꞈ-ahˇ ngaˇ ciˬ huiˬ-awˇ, gʼaˬ kʼaˆ laˇ ni bo saˆ-euˬ kʼawꞈ, ngaˬ-ahˇ puiˬ-
eu leh jeh-eu meh.  
16Baˬlaˇ miˬ yehˇ jawˇ paw cehˆ-eu kaˆ kaˆ poˆ-euˬ laꞈ gʼahˬ loꞈ-ehˇ, saˇ jaˇ maˬ ziꞈ-
eu tsawˇ haˬ meh. Aˬ yawꞈ maꞈ-euˬ aˬ yuiꞈ aˬ tsu, dawˬ kʼaˆ ngehˬ myaˬ-eu baˬ da 
neh, mi cehˇ kʼehˬ-ahˇ ya coˬ sehꞈ gaˇ, Iˇjiˇtuˆ tsawˇ haˬ uiˇ tehꞈ-a.” 

Hawˇseˬ 8 

Tahˬ pahˬ aˬ ma mawˇ kawˇ-ahˇ uˬ duˬ tahˬ gaˇ Sahˬpaˬ Miˬyehˇ muiˇ-eu 

1Sahˬpaˬ Miˬyehˇ ehˇ-eu dawˬ-aˬ,  

“Daˇ heh ciˬ tsehꞈ-awˇ baw gaˬ-awˬ. Ngaˬ-euˬ dawˬ ma saˇ jaˇ hawˇ-eu, ngaˬ-euˬ 
zahˇ dawˬ kʼoꞈ dawˬ deuˬ-ahˇ, ngaˬ-euˬ tsawˇ haˬ puiˬ-euˬ miˇ neh, muiˇ-eu deuˬ 
kʼaˬ dzeˇ ma loꞈ-ehˇ, ngaˬ-euˬ miˇ kʼahˬ heu kʼahˬ laꞈ kʼoeˇ, byoeˇ uˇ leꞈ-eu lehˇ gʼeh-
eu meh.  
2Nga maꞈ-euˬ Miˬyehˇ-oˇ nawˬ-ahˇ, nawˬ-euˬ Iˇsaˬleˬlaˆ tsawˇ jeuˬ siˬ nya ma lehˇ 
yawꞈ maꞈ guˇ kʼawꞈ,  
3yaw muiˬ jeˬ-ahˇ byehˇ-euˬ miˇ neh, muiˇ-eu deuˬ neh bi kʼehˬ tehꞈ-a.  
4“Aˬ yawꞈ maꞈ sahˬ paˬ ka-euˬ kʼawꞈ, ngaˬ-ahˇ maˬ gʼoe-ehˇ mˇ-euˬ meh. Aˬ yuiꞈ aˬ 
tsu tseˇ doˆ-euˬ kʼawꞈ, ngaˬ-ahˇ maˬ gʼoe-ehˇ mˇ-euˬ meh. Aˬ yawꞈ maꞈ-euˬ pyuˇ 
kʼoˇ shuiˇ kʼoˇ, tahˬ pahˬ aˬ ma mawˇ kawˇ kʼaˇ-awˇ, yawˬ ha ya luˬ ya seˇ-iˇ ni, yawˬ 
haˇ yawˬ ha bymˬ luꞈ-eu meh.  
5Saˬmaˬliˆ meuˬ uˬ duˬ tahˬ-eu, shuiˇ mawˇ neˇ mawˇ kawˇ kʼoeˇ kawˇ-ahˇ, ngaˇ tiˬ 
pawꞈ-iˬ maˬ haw nahˇ nya. Mawˇ kawˇ kʼoeˇ-ahˇ uˬ duˬ tahˬ-eu, aˬ myah byehˇ 
dzeh-eu lehˇ gʼeh ta.  

6Iˇsaˬleˬlaˆ ba jiˬ tehˆ-euˬ, mawˇ kawˇ kʼoeˇ miˬ yehˇ maˬ ngeuˇ-a. Saˬmaˬliˆ-euˬ 
mawˇ neˇ mawˇ kawˇ, kʼehꞈjiˇ kʼoeˆjiˇ gaˇkeuˆ tehꞈ-a.  
7Jaˬ lehˇ aˇ yoeˬ sehˬ-euˬ miˇ neh, jaˬ lehˇ lehˇ ma ya yehˬ tehꞈ-a. Cehˇ nmˇ maˬ 
myah laˇ-euˬ cehˇ yaˇ, hawˬ mˇ saꞈ-awˇ maˬ dzaˬ nya-a. Paˇ mˇ saꞈ dzaˬ nya law 
hawˇ kʼawꞈ, aˬ cawˬ tsawˇ jeuˬ dzaˬ jiˇ tehꞈ-a.  
8Iˇsaˬleˬlaˆ-euˬ miˇ kʼahˬ kʼawꞈ, aˬ cawˬ-euˬ miˇ kʼahˬ deuˬ loꞈ-ehˇ, saˇ baoˬ yaw 
pehꞈ-ahˇ duˇ-eu meh.  
9Bawˇ tsahˬ mahˬ tahˬ laˆ-ahˇ duˇ-eu, nui ma gʼahˇ-eu Iˇsaˬleˬlaˆ, Aˬshuˇliˆ miˇ 
kʼahˬ-ahˇ le-awˇ, caw ba laꞈ lehˇ shaˇ leˇ-euˬ meh. Aˬ cawˬ-ahˇ pyuˇ shuiˇ tawˆ nehˬ-
awˇ, yawˬ ha-ahˇ bi haw piˇ-euˬ meh.  
10Aˬ yawꞈ maꞈ-ahˇ kuˇ uiˬ jiˇ-awˇ, ngaˇ kʼehˬ nehˬ-eu lehˇ gʼeh-eu ma. Aˬshuˇliˆ miˇ 
kʼahˬ-euˬ sahˬ paˬ, yawꞈ maꞈ-ahˇ kʼehˬ le kʼaˆ le gaˇ, gʼawˬ myahˇ maˬ gʼeh-ehˇ ya 
daˬ meh.  
11“Iˇsaˬleˬlaˆ tsawˇ haˬ deuˬ neh, iˬ baˇ bi shawˇ laˇ-eu gʼaˇ duˬ, lawˇ duˬ paˇ tsoˆ 
lahˬ-euˬ kʼoeˇ-aˬ, iˬ baˇ mˇ lahˬ lahˬ gaˇ duˇ meh.  
12Zahˇ dawˬ kʼoꞈ dawˬ aˇ muiˇ aˇ seh, aˬ yawꞈ maꞈ-ahˇ boꞈ mehˬ nehˬ kʼawꞈ, maˬ gaˬ 
maˬ mawˇ haw-euˬ loꞈ-ehˇ, myaˆ haw maˬ cawˬ ni byehˇ tehꞈ-a.  
13Lawˇ gaˇ shehˇ gaˇ gaˬ-eu laꞈ kʼoeˇ, ngaˬ-ahˇ shaˬ jiˇ lawˇ nehˬ laꞈ-awˇ, lawˇ dzaˇ aˬ 
yawꞈ maꞈ dzaˬ-eu meh. Sahˬpaˬ Miˬyehˇ pyeuꞈ-eu ngaˇ-aˬ, kʼoeˇ loˇ mˇ gaˇ laꞈ kʼaˬ 
maˬ cehˇ. Aˬ yawꞈ maꞈ neh mˇ-euˬ iˬ baˇ, ngaˇ maˬ ngehˇ ni kʼehˬ poˆ nehˬ-awˇ, 
Iˇjiˇtuˆ paw bi gʼoꞈ-iˇ ma.  
14“Iˇsaˬleˬlaˆ tsawˇ haˬ deuˬ-aˬ, beh-euˬ yaw sahˇ gʼaˬ-ahˇ ngehˇ-awˇ, sahˬpaˬ hawˇ 
nymˇ tsoˆ luꞈ-eu meh. Yuˇdaˆ tsawˇ haˬ meuˬ teˬ lahˬ-awˇ, ziꞈ dah ni gawˬ ziꞈ taˬ-
euˬ meh. Ehˇ kʼawꞈ ngaˇ miˬ dzaˬ pyehˬ gʼeh-awˇ, aˬ yawꞈ maꞈ-euˬ hawˇ nymˇ 
hawˇ-eu meuˬ deuˬ-ahˇ bi puiˆ dzaˬ jiˇ ma.” 

Hawˇseˬ 9 

Iˇsaˬleˬlaˆ tsawˇ haˬ kʼehˬ-eu kʼaˆ-eu jeˬ-ahˇ ya daˬ meh lehˇ Hawˇseˬ ehˇ-eu 

1Iˇsaˬleˬlaˆ tsawˇ haˬ deuˬ-oˇ, lawˇ ciꞈ zaˬ deuˬ byawˬ-eu loꞈ-ehˇ, bawˬ-iˬ gʼeh-eu jeˬ 
byehˇ dzeh jiˇ-awˬ. Naw maꞈ Miˬyehˇ-ahˇ byehˇ dzeh-awˇ, aˬ yawꞈ-ahˇ saˇ jaˇ maˬ 
ziꞈ-ehˇ, meh maˬ laˇ geuꞈ dzaˬ-eu loꞈ-ehˇ, miˇ kʼahˬ doe ni naw maꞈ gʼawˇ mawˇ, 
Baˬlaˇ miˬyehˇ-ahˇ ahˬ dzaˬ-awˇ, yawꞈ biꞈ laꞈ-euˬ lehˇ noeˬ-eu, cehˇ-ahˇ naw maꞈ 
nui kʼahˇ jaˆ meh.  
2Ehˇ kʼawꞈ, gʼawˬ myahˇ ni maˬ gʼeh-ehˇ, naw maꞈ dzaˬ-eu dawˇ-eu gʼaˇ duˬ, cehˇ, 
saˬ loˬ tsiˇ, aˬ gaꞈ dzaˇ uiˇ, maˬ paˇ jaˆ-ehˇ pyeuꞈ-iˇ tehꞈ-a.  
3Sahˬpaˬ Miˬyehˇ-euˬ miˇ kʼahˬ-ahˇ, Iˇsaˬleˬlaˆ maˬ paˇ jawˇ ni, Iˇjiˇtuˆ-ahˇ gʼoꞈ-iˇ 
tehꞈ-a. Aˬshuˇliˆ miˇ kʼahˬ-ahˇ jawˇ-awˇ, maˬ shawˇ-eu dzaˇ ya dzaˬ tehꞈ-a.  
4Aˬ cawˬ miˇ kʼahˬ kʼoeˇ deuˬ laꞈ kʼoeˇ, yawꞈ maꞈ-euˬ Sahˬpaˬ Miˬyehˇ-ahˇ, lawˇ-eu 
shehˇ-eu maˬ mˇ nya-a. Yawꞈ maꞈ dzaˬ-eu dzaˇ kʼoeˇ deuˬ-aˬ, tsawˇ shiˇ hawˬ 
byawˇ lawˇ gaˇ duˇ-awˇ, kʼaˇ dzaˬ kʼaˇ dawˇ-eu tsawˇ haˬ deuˬ, maˬ shawˇ-eu tsawˇ 

haˬ pyeuꞈ-eu meh. Aˬ yawꞈ maꞈ dzaˬ-eu dzaˇ kʼoeˇ deuˬ, uˬ maˆ bi dehˆ laˇ-eu tehꞈ 
meh. Sahˬpaˬ Miˬyehˇ-euˬ nymˇ laꞈ kʼoeˇ, lawˇ gaˇ shehˇ gaˇ maˬ geuꞈ nya-a.  
5Sahˬpaˬ Miˬyehˇ-ahˇ taˬ huiˬ-eu, bawˬ-iˬ gʼeh-eu aˇ yamˬ tsaˬ laˇ naˇ, aˬ yawꞈ maꞈ 
aˬ joˆ-ehˇ jahˇ nmˇ.  
6Luˬ-iˇ seˇ-iˇ-eu keuˆ le-awˇ, aˬ yawꞈ maꞈ ya cehˆ byaˆ jiˇ ngeh, Iˇjiˇtuˆ neh bi nyehꞈ 
uiˬ-awˇ, Mehˇpiˇ meuˬ-ahˇ baꞈ pahˬ tehꞈ-a. Aˬ yawꞈ maꞈ-euˬ pyuˇ pahˬ hawˇ-eu, aˬ 
yawꞈ maꞈ-euˬ nymˇ dzahˇ zaˇ-ahˇ, aˬ gah baw duˆ uˆ byoˆ tehꞈ-a.  
7Oꞈ-eu geuˇ-eu loꞈ-ehˇ kʼehˬ-eu, kʼehˬ nah kʼaˆ nah keuˆ le luꞈ meh. Aˇ nah aˇ yamˬ 
kʼoeˇ keuˆ le ngeh, Iˇsaˬleˬlaˆ siˬ le tehꞈ-a.  

“Bawˇlawˇpeh heu gʼaˬ tsawˇ uˬ nga.” 

“Shaˆ ma heu gʼaˬ aˬ dzawˬ nga” lehˇ, naw maꞈ dawˬ doeˇ ngehˬ daˆ-euˬ meh. Naw 
maꞈ iˬ baˇ myaˬ-eu miˇ neh, naw maꞈ ngaˬ-ahˇ bye dui dui meh.  
8Iˇsaˬleˬlaˆ-ahˇ mehˬ nehˬ-eu, Bawˇlawˇpeh bi geuꞈ-eu gʼaˇ duˬ, Miˬyehˇ ngaˬ-ahˇ 
pyehˬ leꞈ-euˬ meh. Ehˇ kʼawꞈ, ngaˇ kʼaˇ iˇ kʼaˇ laˇ gaˇ, aˇ jiˇ lahˇ ju kʼmˇ-eu loꞈ-ehˇ, 
naw maꞈ ngaˬ-ahˇ kʼmˇ luꞈ-eu meh. Miˬyehˇ-euˬ miˇ kʼahˬ-ahˇ jawˇ-eu. Miˬyehˇ-euˬ 
tsawˇ haˬ heu deuˬ-aˬ, Bawˇlawˇpeh-ahˇ muiˇ-eu deuˬ meh.  
9Giˇbyaˬ meuˬ-ahˇ dehꞈ ngeh loꞈ-ehˇ aˬ yawꞈ maꞈ kʼaˇ mˇ kʼaˇ shaˇ-eu, ehˇ kʼaˇ maˬ 
za ni haiˬ-eu meh. Iˬ baˇ kʼoeˇ deuˬ-ahˇ maˬ ngehˇ ni, Miˬyehˇ kʼehˬ nehˬ kʼaˆ nehˬ 
tehꞈ-a.  

Iˇsaˬleˬlaˆ-euˬ iˬ baˇ aˇ poeˬ 

10Sahˬpaˬ Miˬyehˇ ehˇ-eu dawˬ-aˬ,  

“Iˇsaˬleˬlaˆ tsawˇ haˬ deuˬ-ahˇ, yaw beh poˆ ngaˇ mawˇ dahˬ beh ngeh, kʼaˇ shuiꞈ 
deh ga gʼahˇ ceh dehꞈ-eu, aˬ gaꞈ baw duˆ-ahˇ duˇ-eu meh. Naw maꞈ-euˬ aˬ poeˬ aˬ 
piˬ deuˬ, yaw beh poˆ ngaˇ mawˇ dahˬ beh ngeh, awꞈ beh beh laˇ-awˇ siˬ luꞈ-eu, siˬ 
guˬ aˇ siˬ-ahˇ duˇ-eu meh. Ehˇ kʼawꞈ, Peˬoˇlaˬ gawˬ jawˬ-ahˇ laˇ ngeh, Baˬlaˇ-ahˇ uˬ 
duˬ tahˬ paˇ-awˇ, yawꞈ maꞈ gaˬ-eu miˬyehˇ loꞈ-ehˇ, jawꞈ dui dui gaˇ ya mawˇ-euˬ 
ma.  
11Iˇsaˬleˬlaˆ yaw shehꞈ kʼahˬ sehˇ, aˇ jiˇ loꞈ-ehˇ zaw byoˆ gʼeh-awˇ, zaˬ ciˬ zaˬ cu maˬ 
paˇ baw ni, maˬ baw aˬ ma pyeuꞈ jiˇ tehꞈ-a.  
12Zaˬ paˇ cu huiˬ law hawˇ kʼawꞈ ni, yaw dehꞈ tiˬ gʼaˬ-iˬ maˬ bi jawˇ. Aˬ yawꞈ maꞈ-
ahˇ ngaˇ byehˇ dzeh ngeh, yaw kʼaˆ-ehˇ ya noeˬ shaˬ tehꞈ-a.” 
13Iˇsaˬleˬlaˆ-euˬ zaˬ deuˬ-ahˇ, shaˬ teh teh-awˇ sehꞈ-eu loꞈ-ehˇ, bi teh sehꞈ gaˇ ngaˇ 
mawˇ-euˬ ma.  
14Sahˬpaˬ Miˬyehˇ nawˇ mawꞈ-eu jeˬ, aˬ yawꞈ maꞈ-ahˇ nawˇ biꞈ nehˬ-awˬ. Maˬ baw 
aˬ ma bi pyeuꞈ jiˇ-awˇ, aˬ coeˇ gui jiˇ ni jahˇ nehˬ-awˬ.  

Iˇsaˬleˬlaˆ-ahˇ Sahˬpaˬ Miˬyehˇ yaˇ kʼaˬ daˇ-eu 

15Sahˬpaˬ Miˬyehˇ ehˇ-eu dawˬ-aˬ,  

“Aˬ yawꞈ maꞈ yaw haiˬ mˇ-eu jeˬ, Giˇlaˇgaˬlaˇ-ahˇ dahˬ beh-awˇ, aˬ yawꞈ maꞈ-ahˇ 
ngaˇ bye-eu jeˬ, Giˇlaˇgaˬlaˇ-ahˇ beh-euˬ ma. Aˬ yawꞈ maꞈ haiˬ-eu baˬ da neh, miˇ 

http://pt-br.bibles.org/ahk-AHK/Hos/9#Hos.9.7!f.1
http://pt-br.bibles.org/ahk-AHK/Hos/9#Hos.9.8!f.1

kʼahˬ laꞈ nyiˇ teh dzeh nehˬ-awˇ, aˬ yawꞈ maꞈ-ahˇ maˬ paˇ gaˬ ma. Aˬ yawꞈ maꞈ-euˬ 
sahˬ paˬ sahˬ ma, dawˬ tawˆ luꞈ ngaˬ-ahˇ puiˬ-euˬ meh.  
16Iˇsaˬleˬlaˆ tsawˇ haˬ deuˬ-aˬ, aˇ bawˇ duˬ ciˇ gui-iˇ jiˇ-awˇ, aˇ siˬ maˬ siˬ le-eu loꞈ-
ehˇ, zaˬ maˬ jawˇ ni pyeuꞈ-iˇ tehꞈ-a. Tiˬ gʼaˬ na paˇ jawˇ le-euˬ kʼawꞈ, aˬ yawꞈ maꞈ 
gaˬ-eu zaˬ kʼoeˇ-ahˇ, maˬ bi dzeuˇ-iˇ ni ngaˇ sehꞈ ma.” 

Iˇsaˬleˬlaˆ gaˇ kawˆ Hawˇseˬ ehˇ-eu, 

17Ngaˬ-euˬ Miˬyehˇ-euˬ tsawˇ haˬ deuˬ, aˬ yawꞈ ehˇ dawˬ leuˇ-eu miˇ neh, byehˇ 
dzeh nehˬ gaˇ ya daˬ tehꞈ-a. Aˬ cawˬ miˇ kʼahˬ doe ni cah-awˇ, jawˇ duˬ maˬ dah ni 
shaˬ tehꞈ-a.  

Hawˇseˬ 10 

1Iˇsaˬleˬlaˆ tsawˇ haˬ deuˬ-aˬ, aˇ siˬ tiˬ byah ni siˬ luꞈ-eu, aˬ gaꞈ baw duˆ-ahˇ duˇ-eu 
meh. Ngehˬ-ehˇ dehꞈ dzaˬ laˇ naˇ ngehˬ-ehˇ, lawˇ duˬ gʼawˬ mya ni tsoˆ lahˬ-awˇ, 
ngehˬ-ehˇ jaˆ laˇ naˇ ngehˬ-ehˇ, uˬ duˬ tahˬ-eu kʼaˬ lo kʼawˇ zeuˇ, muiˬ dui dui ni laˆ 
saˆ-eu meh.  
2Nui ma yaw gʼoꞈ ahˇ-eu aˇ poeˬ, nymˬ-mˇ paˇ ya daˬ poˆ tehꞈ-a. Aˬ yawꞈ maꞈ-euˬ 
lawˇ duˬ kʼoeˇ deuˬ, Miˬyehˇ laˆ kʼehˬ laˆ kʼoeˆ nehˬ-awˇ, muiˬ-eu shawˇ-eu kʼawˇ 
zeuˇ kʼoeˇ deuˬ, laˆ piˬ laˆ byoˆ jiˇ nehˬ tehꞈ-a.  
3Aˬ yawꞈ maꞈ heu loˆ ehˇ tehꞈ-a.  

“Aˬ dui -euˬ Sahˬpaˬ Miˬyehˇ-ahˇ, aˬ dui maˬ guˆ-euˬ baˬ da neh, aˬ dui sahˬ paˬ maˬ 
paˇ jawˇ ma. Ehˇ kʼawꞈ, sahˬ paˬ jawˇ law hawˇ kʼawꞈ, aˬ jeˬ jahˇ nehˬ laꞈ nya nmˇ” 
lehˇ, aˬ yawꞈ maꞈ ya ehˇ gaˇ keuˆ meh.  
4Aˬ yawꞈ maꞈ dawˬ awˬ kʼawꞈ ngehˬ-awˇ, saˇ jaˇ dzaˬ-eu jaˬ myawꞈ tehꞈ meh. Yaw 
tsaˬ yaw dawˇ poˆ laˆ laˆ-awˇ, doꞈ kʼaˆ dui dui-eu baw duˆ deuˬ, deh ga dehꞈ byah-
euˬ gaˇ duˇ meh.  
5Saˬmaˬliˆ meuˬ-ahˇ jawˇ-eu deuˬ, Beˬdeˬlaˇ meuˬ-ahˇ jaˆ luꞈ-eu, shuiˇ mawˇ neˇ 
mawˇ kawˇ byoˆ-euˬ gaˇ, guˆ dui dui-eu yaw dzuˬ dzuˬ meh. Mawˇ kawˇ kʼoeˇ-euˬ 
yaw shehꞈ kʼahˬ sehˇ, maˬ paˇ jaˆ-ehˇ pyeuꞈ-iˇ-euˬ gaˇ, kʼoeˇ gaˇ piˇ ma geuꞈ-eu deuˬ 
kʼawꞈ, miˇ kʼahˬ zaˬ nehˬ-ehˇ ngoeˇ tehꞈ-a.  
6Tahˬ pahˬ aˬ ma mawˇ kawˇ kʼoeˇ hmˬ, Aˬshuˇliˆ miˇ kʼahˬ-euˬ sahˬ paˬ, huiˬ dui 
mahˇ dui dui-eu gʼaˬ-ahˇ, ya baꞈ ha keuˆ nehˬ leˇ tehꞈ-a. Iˇsaˬleˬlaˆ tsawˇ haˬ deuˬ-
aˬ, aˬ cawˬ ehˇ dawˬ geuꞈ-eu miˇ neh, daˬ ga-awˇ ya shaꞈ dawˇ tehꞈ-a.  
7Iˇsaˬleˬlaˆ-euˬ sahˬ paˬ-aˬ, daˇ kawˬ pawˬ jehꞈ bu-eu loꞈ-ehˇ, bi sheuˬ byoˆ gʼeh gaˇ 
keuˆ tehꞈ-a.  
8Iˇsaˬleˬlaˆ uˬ duˬ tahˬ-euˬ, tahˬ pahˬ aˬ ma kʼoeˇ deuˬ jaˆ-eu, Aˬbehˇ meuˬ-euˬ gawˬ 
duˇ uˬ du, jaˆ-eu uˬ duˬ tahˬ nymˇ kʼoeˇ deuˬ, ya luˬ ya seˇ-iˇ jiˇ tehꞈ-a. Lawˇ duˬ 
kʼoeˇ deuˬ jaˆ-eu kʼoeˇ taˆ, aˬ gah baw duˆ uˆ byoˆ tehꞈ-a.  

“Nga maꞈ-ahˇ byaˆ tehˬ le-awˬ” lehˇ, gawˬ jawˬ-ahˇ aˬ yawꞈ maꞈ guˇ-awˇ,  

“Nga maꞈ-ahˇ pymˬ tehˬ le-awˬ” lehˇ, gawˬ duˇ-ahˇ yawꞈ maꞈ guˇ tehꞈ-a.  

Iˇsaˬleˬlaˆ-ahˇ yaˇ kʼaˬ daˇ ma lehˇ Sahˬpaˬ Miˬyehˇ ehˇ-eu 

9Sahˬpaˬ Miˬyehˇ ehˇ-eu dawˬ-aˬ,  

“Iˇsaˬleˬlaˆ tsawˇ haˬ deuˬ-aˬ, Giˇbyaˬ meuˬ-ahˇ aˇ dahˬ beh-euˬ, iˬ baˇ mˇ-eu maˬ 
naˬ-aˬ siˬ. Kʼoeˇ baˬ da neh Giˇbyaˬ meuˬ-ahˇ, guiˇ deuˆ-eu jeˬ keuˆ le tehꞈ-a.  
10Bahˬ dui dui-eu tsawˇ haˬ deuˬ-ahˇ, kʼehˬ-eu kʼaˆ-eu lehˇ ngaˇ oe ma. Iˬ baˇ aˇ 
dzehˬ dzeuˇ-eu miˇ neh, aˬ yawꞈ maꞈ-ahˇ kʼehˬ-eu gʼaˇ duˬ, tsawˇ jeuˬ dawˬ tawˆ gm 
leˇ tehꞈ-a.  
11“Aˇ hu Iˇsaˬleˬlaˆ tsawˇ haˬ, yaw muiˬ paˬ-ehˇ dzaw nya taˬ-euˬ, cehˇ nawˬ-eu lehˇ 
lehˬ hmˬ taˬ-euˬ, mawˇ neˇ mawˇ kʼaˇ-ahˇ duˇ-eu meh. Ehˇ kʼawꞈ muiˬ-eu kʼawˬ lahˇ 
kʼoeˇ taˆ, nyoˬ tsehˬ laꞈ gʼahˬ baꞈ daˆ nehˬ-awˇ, myawˬ kʼaˆ bi mˇ dahˬ beh-euˬ ma. 
Yuˇdaˆ-ahˇ deh yaˇ bi tsehˬ-awˇ, aˬ yawꞈ jehˆ kaˆ bi gʼeu-euˬ ma.  
12Aˬ yawꞈ maꞈ-ahˇ ngaˇ ehˇ nehˬ-euˬ,  

‘Deh yaˇ yaw shuiꞈ tsehˬ paˇ geuꞈ-awˇ, yaw tsaˬ yaw dawˇ jeˬ ka paˇ-awˇ, ngaˬ-ahˇ 
gʼoe-eu laꞈ kʼoeˇ za-eu, guiˬ lahˬ yaw dzahˇ deuˬ yehˬ dzaˬ-awˬ. Sahˬpaˬ Miˬyehˇ 
jawˇ paw pyawˇ-eu aˇ yamˬ keuˆ laˇ-euˬ siˬ nya-awˬ. Naw maꞈ jawˇ gaˇ ngaˇ oe 
keuˆ-awˇ, guiˬ lahˬ yaw dzahˇ shehˆ daˆ nehˬ ma. ’ 
13Ehˇkʼawꞈ, naw maꞈ yaw haiˬ sehˬ-awˇ, yaw haiˬ jeˬ yehˬ dzaˬ taˬ-euˬ meh. Jaˬ 
myawꞈ mehˇ shuiˇ aˇ siˬ aˇ lu, naw maꞈ dzaˬ taˬ-euˬ jaˆ-eu meh.  

“Mahˬ laˆ lawˬ hawˇ-eu guiˇ zaˬ deuˬ, yaw myaˬ ma lehˇ naw maꞈ noeˬ-eu,  
14naw maꞈ kʼoeˇ taˆ guiˇ keuˆ le-awˇ, taˆ dawˬ tawˆ luꞈ cawˆ jiˇ tehꞈ-a. Sahˬpaˬ 
Shaˬlaˬmaˬ guiˇ deuˆ-awˇ, Behˬaˬbeˬlaˇ meuˬ laˆ cawˆ ngeh, aˬ ma hawˇ-eu zaˬ 
dawˬ tawˆ luꞈ, coeˇ tsehˆ nehˬ gaˇ duˇ leˇ tehꞈ-a.  
15Beˬdeˬlaˇ-ahˇ jawˇ-eu deuˬ-oˇ, naw maꞈ haiˬ dui dui-euˬ miˇ neh, kʼoeˇ naˆ ni 
gʼeh-eu kʼehˬ-eu jeˬ, naw maꞈ kʼoeˇ taˆ keuˆ le tehꞈ-a. Guiˇ deuˆ dahˬ beh doˆ laˇ 
ngeh neh, Iˇsaˬleˬlaˆ-euˬ sahˬ paˬ-aˬ, ya shiˇ tsehˆ-eu yaw duˬ baw meh.” 

Hawˇseˬ 11 

1Sahˬpaˬ Miˬyehˇ ehˇ-eu dawˬ-aˬ,  

“Iˇsaˬleˬlaˆ yaw nyiˇ gʼeh ngeh, aˬ yawꞈ-ahˇ ngaˇ gaˬ dui dui-awˇ, ngaˬ-euˬ aˬ li tiˬ 
gʼaˬ loꞈ-ehˇ, Iˇjiˇtuˆ miˇ kʼahˬ laꞈ kʼoeˇ neh, ngaˬ neh sheuˬ kʼoꞈ doˆ laꞈ-euˬ ma.  
2Ehˇ kʼawꞈ, ngehˬ kuˇ ngehˬ iˇ iˇ-awˇ, ngaˬ-ahˇ gaˇ mahˇ kaˬ-iˇ-euˬ meh. Baˬlaˇ 
miˬyehˇ-ahˇ lawˇ nehˬ-awˇ, tahˬ pahˬ aˬ ma mawˇ kawˇ deuˬ-ahˇ, tsiˇ yaw saw doꞈ 
damˬ nehˬ-euˬ meh.  
3Iˇsaˬleˬlaˆ cah nya laˇ ni, cah dzawˇ dzawˇ nehˬ-euˬ gʼaˬ ngaˇ ma. Ngaˬ neh ciˬ huiˬ 
ciˬ mahˇ-euˬ kʼawꞈ, aˬ yawꞈ maꞈ-ahˇ ngaˇ haw meh lehˇ, tiˬ pawꞈ-iˬ maˬ noeˬ doˆ 
leˇ-a.  
4Nui gaˬ shaˬ coeˇ byah-eu laꞈ kʼoeˇ, aˬ yawꞈ maꞈ-ahˇ ngaˇ tsahˇ-euˬ ma. Aˬ yawꞈ 
maꞈ-ahˇ ciˬ cuˇ cuˇ-awˇ, baˬ ba tiˬ gaˇ ciˬ tawꞈ-euˬ ma. Ngaˬ-euˬ gʼawˇ mawˇ awˆ 
kʼoꞈ nehˬ-awˇ, aˬ yawꞈ maꞈ-ahˇ bi dzaˬ-euˬ ma.  

5“Iˇjiˇtuˆ miˇ kʼahˬ paw iˇ-awˇ, aˬ yawꞈ maꞈ gʼoꞈ jawˇ-iˇ tehꞈ-a. Aˬshuˇliˆ dzoeˬ dzaˬ-
eu uˬ moˆ, aˬ yawꞈ maꞈ gʼoꞈ jawˇ leˇ tehꞈ-a. Aˬ jeˬ miˇ neh ehˇ naˇ, ngaˇ jawˇ gaˇ maˬ 
gʼoꞈ laˇ mawꞈ-a.  
6Aˬ yawꞈ maꞈ-euˬ meuˬ deuˬ kʼoeˇ taˆ, guiˇ deuˆ mi cehˇ deuˬ oe keuˆ-awˇ, meuˬ 
lahˇ laˇ gʼoˆ pyaˆ jiˇ tehꞈ-a. Yawˬ ha nui noeˬ geuꞈ-eu miˇ neh, laˆ cawˆ nehˬ gaˇ ya 
daˬ tehꞈ-a.  
7Ngaˬ-ahˇ byehˇ-awˇ cehˆ-eu gʼaˇ duˬ, ngaˬ-euˬ tsawˇ haˬ zeuˆ pyawˇ-euˬ meh. Kʼaˆ 
baꞈ kah dui dui-eu miˇ neh, aˬ yawꞈ maꞈ guˇ guˇ-ehˇ ngoeˇ kʼawꞈ, baꞈ ka nehˬ-eu 
gʼaˬ maˬ jawˇ-aˇ.  
8“Iˇsaˬleˬlaˆ-oˇ, nawˬ-ahˇ ngaˇ, aˬ joˆ-ehˇ gʼeh-awˇ byehˇ coeˇ nmˇ. Aˬdaˬmaˬ-ahˇ 
kʼehˬ-euˬ loꞈ-ehˇ, nawˬ-ahˇ ngaˇ aˬ joˆ-ehˇ kʼehˬ nmˇ. Zeˬbymˬ-ahˇ jahˇ nehˬ-euˬ loꞈ-
ehˇ, nawˬ-ahˇ ngaˇ aˬ joˆ-ehˇ jahˇ nmˇ. Nawˬ-ahˇ gaˬ dui dui-eu miˇ neh, kʼoeˇ loꞈ-
ehˇ jahˇ nehˬ-eu gʼaˇ duˬ, ngaˬ-euˬ nui ma maˬ gʼaˬ leˇ nya.  
9Ngaˬ-euˬ nui pehˇ huiˬ-eu baˬ da, nawˬ-ahˇ ngaˇ maˬ paˇ kʼehˬ nehˬ ma. Iˇsaˬleˬlaˆ-
oˇ, nawˬ-ahˇ ngaˇ, tiˬ jawˇ-iˬ maˬ paˇ laˆ cawˆ ma. Aˬ jeˬ miˇ neh ehˇ naˇ, ngaˇ 
Miˬyehˇ ma. Tsawˇ haˬ maˬ ngeuˇ. Muiˬ-eu shawˇ-eu gʼaˬ pyeuꞈ-eu ngaˇ, naw maꞈ 
nehˬ-ehˇ jawˇ-eu gʼaˬ ma. Nui naꞈ nui pehˇ ahˇ-eu laꞈ kʼoeˇ, naw maꞈ jawˇ gaˇ maˬ 
paˇ oe ma.  
10“Aˇ laˬ jaˬ shiˇ lmˬ-eu loꞈ-ehˇ, muiˇ-eu deuˬ-ahˇ ngaˇ lmˬ nehˬ ngeh, ngaˬ-euˬ 
tsawˇ haˬ deuˬ ngaˇ jawˇ gaˇ, nahˇ ma ga kʼehˬ paw pyawˬ-ahˇ neh, guˆ guˆ-ehˇ cehˆ 
gʼoꞈ laꞈ tehꞈ-a.  
11Iˇjiˇtuˆ miˇ kahˬ paw dzeˇ neh, aˇ jiˇ loꞈ-ehˇ zaw kʼoꞈ laꞈ-awˇ, Aˬshuˇliˆ miˇ kʼahˬ 
paw dzeˇ neh, kʼaˬ kʼoeˬ loꞈ-ehˇ gʼoꞈ le tehꞈ-a. Aˬ yawꞈ maꞈ-ahˇ iˇ kahˇ keuˆ ni, ngaˇ 
sheuˬ kʼoꞈ keuˆ nehˬ jiˇ ma” lehˇ, Sahˬpaˬ Miˬyehˇ ehˇ taˬ-euˬ meh.  

Iˇsaˬleˬlaˆ hawˇ-eu Yuˇdaˆ yaw lehˬ yaw ca 

12Sahˬpaˬ Miˬyehˇ ehˇ-eu dawˬ-aˬ,  

“Iˇsaˬleˬlaˆ tsawˇ haˬ ngaˬ-ahˇ, jaˬ myawꞈ mehˇ shuiˇ sheu lahˇ-euˬ meh. Saˇ jaˇ ziꞈ-
awˇ muiˬ-eu shawˇ-eu, ngaˇ loꞈ-ehˇ gʼeh-eu Miˬyehˇ-ahˇ, Yuˇdaˆ tsawˇ haˬ iˬ nah 
keuˆ ni, maˬ tsehˆ leˇ ni puiˬ luꞈ-eu meh.” 

Hawˇseˬ 12 

1Iˇsaˬleˬlaˆ tsawˇ haˬ deuˬ neh, mˬ tiˬ ciꞈ mˇ-euˬ shaˇ-euˬ jeˬ, yaw muiˬ maˬ jaˆ yaw 
cawˆ tehꞈ meh. Yaw lehˬ hawˇ-eu yaw ca mˇ-eu, myaˬ laˇ kʼaˆ laˇ tehˇ tehˬ-eu meh. 
Aˬshuˇliˆ-ahˇ saˇ jaˇ dzaˬ-awˇ, Iˇjiˇtuˆ-ahˇ gaꞈ taꞈ-eu meh.” 
2Yuˇdaˆ tsawˇ haˬ deuˬ-euˬ yaw ca, Sahˬpaˬ Miˬyehˇ ja-eu jaˆ meh. Iˇsaˬleˬlaˆ deuˬ-
euˬ yaw lehˬ, Sahˬpaˬ Miˬyehˇ kʼehˬ-eu jaˆ meh. Aˬ yawꞈ maꞈ-ahˇ geuˇ-eu loꞈ-ehˇ, 
kʼehˬ-eu kʼaˆ-eu ya daˬ tehꞈ-a.  
3Aˬ yawꞈ maꞈ-euˬ aˬ poeˬ Yaˬkoˆ, uˬ maˆ laꞈ kʼoeˇ uˇ luꞈ ngeh neh, Iˇsawˇ-euˬ kuiˇ 
nuiꞈ-ahˇ tsuˆ-awˇ, aˬ yawꞈ paˇ huiˬ loˆ laˇ ngeh jawˇ, Miˬyehˇ nehˬ-ehˇ paˇ dawꞈ-euˬ 
meh.  

4Mˬ taˆ gʼaˬ kʼehˇ-ahˇ dawꞈ gʼaˬ-awˇ, ngoeˇ-awˇ guiˬ lahˬ shaˇ geuꞈ-euˬ meh. 
Beˬdeˬlaˇ lehˇ kuˇ-eu tsahˇ-ahˇ, Miˬyehˇ aˬ yawꞈ jawˇ gaˇ oe-awˇ, aˬ yawꞈ-ahˇ dawˬ 
ngehˬ cawˬ-euˬ meh.  
5Baoˬ huiˬ dui dui-eu Miˬyehˇ kʼoeˇ, Sahˬpaˬ Miˬyehˇ lehˇ myahˇ-euˬ meh.  
6Yaˬkoˆ-euˬ zaˬ deuˬ uˆ deuˬ-oˇ, kʼoeˇ baˬ da neh nymˬ-mˇ naw maꞈ, naw maꞈ-euˬ 
Miˬyehˇ-ahˇ jah-awˇ, aˬ yawꞈ jawˇ paw gʼoꞈ laˇ jiˇ-awˬ. Gʼoeˇ-eu gaˬ-eu jeˬ-ahˇ hawˇ-
eu, yaw tsaˬ yaw dawˇ jeˬ-ahˇ naw maꞈ, ziꞈ dah ni tsuˆ tehꞈ-eu laꞈ kʼoeˇ, naw maꞈ-
euˬ Miˬyehˇ luˆ le gaˇ, nui ma oˇ oꞈ-awˇ dawˬ tawˬ-awˬ.  

Yaˇ kʼaˬ ya daˇ meh lehˇ ehˇ-eu dawˬ 

7Sahˬpaˬ Miˬyehˇ ehˇ-eu dawˬ-aˬ,  

“Iˇsaˬleˬlaˆ tsawˇ haˬ deuˬ-aˬ, Kaˬnaˬ tsawˇ haˬ kʼoeˇ deuˬ loꞈ-ehˇ, maˬ sui maˬ 
dawˇ-eu tsawˇ haˬ meh. Maˬ tsaˬ-eu daˇ leuˇ neh saˆ-awˇ, mehˇ shuiˇ shuiˇ-eu nui 
ma ahˇ meh.  
8‘Nga maꞈ smˇ muiˬ muiˬ dui dui ma. Maˬ sui maˬ dawˇ-eu jeˬ laꞈ kʼoeˇ, pyuˇ shuiˇ 
laˆ jaˆ taˬ-euˬ meh lehˇ, tsawˇ haˬ tiˬ gʼaˬ-iˬ nga maꞈ-ahˇ, maˬ ngehˬ nya-a’ lehˇ ehˇ-
eu meh.  
9Iˇjiˇtuˆ miˇ kʼahˬ laꞈ kʼoeˇ neh, naw maꞈ-ahˇ sheuˬ doˆ-euˬ Miˬyehˇ, Sahˬpaˬ Miˬyehˇ 
pyeuꞈ-eu ngaˇ-aˬ, aˇ hu kʼaˇ shuiꞈ deh-ahˇ shaˬ ngeh, sehˬ gʼawˆ laꞈ kʼoeˇ jawˇ-euˬ 
loꞈ-ehˇ, naw maꞈ ya jawˇ poˆ ni jahˇ ma.  
10“Bawˇlawˇpeh -ahˇ ngaˇ dawˬngehˬ-awˇ, yaw sahˇ laꞈ kʼoeˇ ya mawˇ-eu jeˬ, gʼawˬ 
mya poˆ ngaˇ byaˬ nehˬ-euˬ ma. Bawˇlawˇpeh-ahˇ gʼoe-eu laꞈ kʼoeˇ, ngaˬ-euˬ tsawˇ 
haˬ-ahˇ mehˬ-euˬ ma.  
11Ehˇ kʼawꞈ, tahˬ pahˬ aˬ ma deuˬ-ahˇ, Giˇlaˆ meuˬ uˬ duˬ tahˬ-euˬ meh. Kʼaˇ tahˬ-
euˬ deuˬ ya shiˇ tehꞈ-a. Giˇlaˇgaˬlaˇ meuˬ-euˬ laꞈ kʼoeˇ, mawˇ neˇ mawˇ gaw lawˇ 
nehˬ-euˬ meh. Kʼoeˇ gaˇ jaˆ-eu lawˇ duˬ kʼoeˇ deuˬ, deh liˬ gʼahˇ ceh gʼoˆ bymˇ taˬ-
euˬ, kʼaˬ lo lo bymˇ-ahˇ duˇ tehꞈ-a.” 
12Aˬ dui-euˬ aˬ poeˬ Yaˬkoˆ-aˬ, miˬ zaˬ tiˬ gʼaˬ sheuˬ-euˬ aˇ poeˬ, aˬ cawˬ-euˬ yawˇ 
bo nehˬ-euˬ meh.  
13Iˇjiˇtuˆ-ahˇ zaˬ kʼaˆ geuꞈ-eu, Iˇsaˬleˬlaˆ tsawˇ haˬ deuˬ-ahˇ, ka kʼoꞈ-awˇ sheuˬ gʼeh-
eu gʼaˇ duˬ, aˬ dui Miˬyehˇ neh kʼehˇ doˆ-euˬ, Bawˇlawˇpeh tiˬ gʼaˬ oe-euˬ meh.  
14Sahˬpaˬ Miˬyehˇ nui ma naˇ ni, Iˇsaˬleˬlaˆ tsawˇ haˬ mˇ-awˇ, aˬ yawꞈ maꞈ neh mˇ-
euˬ yaw lehˬ, shiˇ gaˇ keuˆ ni daˬ-eu tsaˬ meh. Sahˬpaˬ Miˬyehˇ myaˆ pyawˬ cawˆ ni, 
aˬ yawꞈ maꞈ mˇ-euˬ baˬ da neh, kʼehˬ-eu jeˬ-ahˇ ya daˬ tehꞈ-a.  

Hawˇseˬ 13 

Iˇsaˬleˬlaˆ-ahˇ yaˇ kʼaˬ daˇ-eu aˇ saˬ saˬ-eu poˆ 

1Eˇpaˬleˬ tsawˇ jeuˬ dawˬ ngehˬ ngeh, Iˇsaˬleˬlaˆ tsawˇ jeuˬ nui deuˬ, guˆ-awˇ taˬ 
huiˬ taˬ mahˇ-euˬ meh. Ehˇ kʼawꞈ ni Baˬlaˇ miˬ yehˇ-ahˇ, uˬ duˬ tahˬ-euˬ baˬ da baˇ 
neh. Aˬ yawꞈ maꞈ ya shiˇ gaˇ keuˆ meh.  

http://pt-br.bibles.org/ahk-AHK/Hos/13#Hos.12.10!f.1

2Tahˬ pahˬ aˬ ma mawˇ kawˇ tehˆ-awˇ, uˬ duˬ tahˬ dui dui-eu laꞈ kʼoeˇ, iˬ baˇ mˇ-eu 
maˬ naˬ leˇ-a. Tsawˇ haˬ zaˬ neh shaˇ noeˬ doˆ-awˇ, tsawˇ haˬ-euˬ aˬ laꞈ neh jahˇ-
awˇ, pyuˇ neh lawˬ-euˬ mawˇ kawˇ deuˬ-ahˇ,  

“Lawˇ-awˬ shehˇ-awˬ” lehˇ ehˇ-eu meh. Mawˇ neˇ mawˇ gaw-ahˇ duˇ leˇ-eu, tahˬ 
pahˬ aˬ ma mawˇ kawˇ deuˬ-ahˇ, aˬ joˆ-ehˇ mehˬ cuˇ cuˇ nehˬ nmˇ.  
3Uˬ shawˬ tmˬ-eu juˬ kʼoeˬ hawˇ-eu, uˬ shawˬ buiˇ-iˇ-eu ceuˬ loꞈ-ehˇ, tsawˇ haˬ kʼoeˇ 
deuˬ byoˆ jiˇ tehꞈ-a. Cehˇ diˬ-euˬ gaˇ ga-eu lehˇ meuꞈ, jaˬ lehˇ bi baw byoˆ-eu loꞈ-ehˇ, 
uˬ kʼoeˬ bawˬ law-ahˇ doˆ laˇ-eu, miˬ dzaˬ tsawˬ bu uˬ kʼoeˬ loꞈ-ehˇ, aˬ yawꞈ maꞈ 
byoˆ-iˇ jiˇ tehꞈ-a.  
4Sahˬpaˬ Miˬyehˇ ehˇ-eu dawˬ-aˬ,  

“Sahˬpaˬ Miˬyehˇ pyeuꞈ-eu ngaˇ-aˬ, Iˇjiˇtuˆ miˇ kʼahˬ laꞈ kʼoeˇ neh, naw maꞈ-ahˇ 
sheuˬ doˆ nehˬ laꞈ-euˬ, naw maꞈ-euˬ Miˬyehˇ pyeuꞈ-eu ma. Naw maꞈ-euˬ Miˬyehˇ 
ngaˇ tehꞈ ma. Ka kʼoꞈ nehˬ-euˬ gʼaˬ ngaˇ tehꞈ ma.  
5Kʼaˇ shuiꞈ deh-ahˇ gui dui dui gaˇ, naw maꞈ-ahˇ ngaˇ bo saˆ-euˬ ma.  
6Ehˇ kʼawꞈ, miˇ muiˬ-ahˇ le uˇ-awˇ, ya dzaˬ ya dawˇ dehˆ laˇ ngeh nah, naw maꞈ nui 
ma huiˬ laˇ jiˇ-awˇ, ngaˬ-ahˇ ngehˇ byoˆ nehˬ laꞈ-euˬ meh.  
7Kʼoeˇ baˬ da neh naw maꞈ-ahˇ ngaˇ, aˇ laˬ jaˬ shiˇ loꞈ-ehˇ kawꞈ-awˇ, naw maꞈ iˇ-eu 
gaˇ pehˇ gaˇ laˆ, kʼaˬ zuiˬ loꞈ-ehˇ loꞈ-awˇ dawꞈ ma.  
8Zaˬ bi nyehꞈ-euˬ kʼaˬ hmˇ loꞈ-ehˇ, naw maꞈ-euˬ kʼahˬ ngawˬ paˆ dzeh ma. Haiˬ-eu 
aˇ laˬ jaˬ shiˇ loꞈ-ehˇ, naw maꞈ-ahˇ ngaˇ kawꞈ sehꞈ dzaˬ ma. Bawˇ tsahˬ jeˬ zaˬ yaw 
haiˬ loꞈ-ehˇ, naw maꞈ-ahˇ ngaˇ cehˬ paˆ dzeh ma.  
9“Iˇsaˬleˬlaˆ tsawˇ haˬ deuˬ-oˇ, naw maꞈ-ahˇ ngaˇ laˆ cawˆ nehˬ ma. Aˬ suˇ gʼaˬ caw 
ba nehˬ laꞈ nmˇ.  
10Sahˬpaˬ hawˇ-eu aˬ yuiꞈ aˬ tsu, bi laꞈ lehˇ naw maꞈ shaˇ-eu meh. Ehˇ kʼawꞈ, naw 
maꞈ-euˬ tsawˇ jeuˬ-ahˇ, yawꞈ maꞈ ka kʼoꞈ nehˬ nya nmˇ loˇ.  
11Ngaˇ nui ma pehˇ laˇ-euˬ laꞈ kʼoeˇ, naw maꞈ-ahˇ sahˬ paˬ biꞈ nehˬ-awˇ, ngaˇ nui 
ma daˆ dui dui laˇ ngeh, sahˬpaˬ kʼoeˇ deuˬ yuˇ kʼoꞈ-euˬ ma. % 
12“Iˇsaˬleˬlaˆ mˇ-euˬ iˬ baˇ, dawˬ tawˆ luꞈ boꞈ ahˇ jiˇ taˬ-awˇ, maˬ byoˆ-iˇ ni jeˬ hmˬ-
euˬ ma.  
13Dehꞈ doˆ le yamˬ keuˆ laˇ-euˬ kʼawꞈ, uˬ maˆ laꞈ nyiˇ maˬ doˆ le-euˬ, aˬ li zaˬ nahˬ tiˬ 
gʼaˬ loꞈ-ehˇ Iˇsaˬleˬlaˆ dehꞈ ziˇ oꞈ kʼawꞈ, aˬ dzawˬ aˇ gah gah-eu miˇ neh, dehꞈ ziˇ 
kʼoeˇ-ahˇ maˬ za nya-a.  
14Shiˇ-eu jeˬ-euˬ miˇ kʼahˬ laꞈ kʼoeˇ, aˬ yawꞈ maꞈ-ahˇ ngaˇ maˬ ka kʼoꞈ. Shiˇ-eu baoˬ-
euˬ uˬ moˆ shaˬ gaˇ, aˬ yawꞈ maꞈ-ahˇ ngaˇ maˬ ka kʼoꞈ, Shiˇ-eu jeˬ-oˇ nawˬ-euˬ shaˆ 
shiˇ, yawꞈ maꞈ kʼoeˇ taˆ bi keuˆ le-awˬ. Shiˇ-eu miˇ kʼahˬ-euˬ yaw cawˆ jeˬ, aˬ yawꞈ 
maꞈ-ahˇ tahˬ daˆ nehˬ-awˬ. Tsawˇ haˬ heu deuˬ-euˬ kʼoeˇ taˆ ngaˇ, gʼawˬ shaˬ gaˬ-eu 
maˬ paˇ ahˇ ma.  
15Yaˇ moꞈ mehˇ laˇ luꞈ-eu loꞈ-ehˇ, Iˇsaˬleˬlaˆ mehˇ laˇ luꞈ kʼawꞈ, kʼaˇ shuiꞈ deh ga 
paw neh oe-euˬ, nahˇ ma doˆ kʼehˬ jaˬ lehˇ yaw lahˇ, aˬ yawꞈ maꞈ-euˬ lawˇ gawˆ 

hawˇ-eu, lah duˬ deuˬ bi gui-iˇ jiˇ-awˇ, kʼaˇ poeˬ kʼaˇ lawˬ-eu jeˬ dawˬ tawˆ, bi piˬ bi 
byoˆ-iˇ jiˇ tehꞈ-a.  
16Ngaˬ-ahˇ puiˬ-euˬ jeˬ baˬ da neh, Saˬmaˬliˆ meuˬ-ahˇ ya kʼehˬ meh. Meuˬ laꞈ kʼoeˇ 
jawˇ-eu tsawˇ haˬ deuˬ, guiˇ deuˆ luꞈ ngeh bi deuˆ sehꞈ-awˇ, zaˬ nahˬ yaw nyiˇ deuˬ-
ahˇ keuˆ ni, miˇ tsa dawˬ duˆ ka sehꞈ nehˬ-awˇ, aˬ nyiˇ pi-eu aˬ ma deuˬ-ahˇ, uˬ maˆ 
ceuꞈ paˆ nehˬ yaꞈ tehꞈ-a.” 

Hawˇseˬ 14 

Iˇsaˬleˬlaˆ-ahˇ Hawˇseˬ shaˇ juˬ-eu 

1Iˇsaˬleˬlaˆ tsawˇ haˬ deuˬ-oˇ, nawˬ-euˬ Sahˬpaˬ Miˬyehˇ pyeuꞈ-eu, Miˬyehˇ jawˇ 
paw gʼoꞈ kʼoꞈ laˇ-awˬ. Naw maꞈ-euˬ iˬ baˇ baˬ da neh, naw maꞈ pehˆ toˆ tahˬ sehꞈ-
euˬ meh.  
2Guiˬ lahˬ shaˇ dawˬ heu yuˇ laꞈ-awˇ, lawˇ-eu shehˇ-eu tiˬ jeˬ loꞈ-ehˇ, Sahˬpaˬ 
Miˬyehˇ-ahˇ damˬ nehˬ-awˬ.  

“Nga maꞈ-euˬ iˬ baˇ pyehˬ laꞈ-awˇ, nga maꞈ shaˇ dawˬ naˇ haˬ nehˬ laꞈ. Nga maꞈ saˇ 
jaˇ dzaˬ-euˬ loꞈ-ehˇ, nawˬ-ahˇ nga maꞈ ja ceuˬ-eu ma.  
3Aˬshuˇliˆ miˇ kʼahˬ nga maꞈ-ahˇ, ka kʼoꞈ nehˬ nya-eu maˬ ngeuˇ-a. Guiˇ deuˆ-eu dziˬ 
mahˬ kʼoeˇ deuˬ kʼawꞈ, nga maꞈ-ahˇ maˬ haw piˇ nya-a. Tahˬ pahˬ aˬ ma mawˇ kawˇ 
deuˬ-ahˇ, nga maꞈ-euˬ Miˬyehˇ ngeuˇ ma lehˇ, tiˬ jawˇ-iˬ maˬ paˇ kuˇ poˆ ma. Uˬ duˬ 
tahˬ shaˇ kʼaˇ maˬ za-ehˇ, shaˬ laˇ taˬ-euˬ tsawˇ haˬ deuˬ-ahˇ, Sahˬpaˬ Miˬyehˇ nawˇ 
ya mawˇ ngeh, gʼawˬ shaˬ gaˬ nehˬ laꞈ-eu meh” lehˇ, Miˬyehˇ-ahˇ guiˬ lahˬ shaˇ leˇ-
awˬ.  

Iˇsaˬleˬlaˆ bi dehꞈ paˇ ma lehˇ Sahˬpaˬ Miˬyehˇ saˇ jaˇ dzaˬ-eu 

4Sahˬpaˬ Miˬyehˇ ehˇ-eu dawˬ-aˬ,  

“Ngaˬ-euˬ tsawˇ haˬ paˇ sheuˬ kʼoꞈ-awˇ, nui ma laꞈ kʼoeˇ keuˆ ni gaˬ-awˇ, nui ma 
pehˇ-eu jeˬ byehˇ dzeh ma.  
5Miˇ tsaˬ gui-awˇ kʼoˆ dui dui gaˇ, uˬ yehˇ yehˇ shehˬ nehˬ-eu loꞈ-ehˇ, Iˇsaˬleˬlaˆ-ahˇ 
ngaˇ haw ma. Aˬ yawꞈ maꞈ aˇ yehˆ yehˆ laˇ-awˇ, Leˬbaˬnoˬ aˇ bawˇ deuˬ loꞈ-ehˇ, duˬ 
ciˇ ziꞈ dah ni jaˆ tehꞈ-a.  
6Aˬ yawꞈ maꞈ baw nmˬ nmˬ laˇ-awˇ, saˬ loˬ aˇ bawˇ loꞈ-ehˇ muiˬ-awˇ, Leˬbaˬnoˬ 
gawˬ jawˬ-ahˇ dehꞈ-eu, shuˬ liˇ aˇ bawˇ kʼoeˇ deuˬ loꞈ-ehˇ, yaw saꞈ saw dui dui laˇ 
tehꞈ-a.  
7Ngaˇ bo saˆ haw piˇ-eu uˬ moˆ. Aˬ yawꞈ maꞈ paˇ jawˇ poˆ laˇ-awˇ, dzaˬ la gʼo cehˇ 
paˇ ka poˆ-awˇ, aˬ gaꞈ siˬ dui dui-eu loꞈ-ehˇ, baw dui za dui dui le tehꞈ-a. Leˬbaˬnoˬ 
gawˬ jawˬ-ahˇ doˆ-eu, muiˬ-eu aˬ gaꞈ dzaˇ uiˇ loꞈ-ehˇ, aˬ yawꞈ maꞈ tsawˇ myahˇ doˆ 
tehꞈ-a.  
8Iˇsaˬleˬlaˆ tsawˇ haˬ deuˬ-aˬ, tahˬ pahˬ aˬ ma mawˇ kawˇ deuˬ-ahˇ, tiˬ pawꞈ-iˬ maˬ 
paˇ taꞈ leˇ-ehˇ, aˬ yawꞈ maꞈ-euˬ guiˬ lahˬ shaˇ dawˬ, ngaˇ naˇ haˬ-awˇ ngehˬ gʼeh 
nehˬ ma. Aˇ paꞈ tiˬ jawˇ-iˬ maˬ ga-eu, naˇ shmˇ muiˬ-eu aˇ bawˇ loꞈ-ehˇ, ngaˬ-euˬ naˇ 
shmˇ-ahˇ bi awˆ ma. Aˬ yawꞈ maꞈ-ahˇ guiˬ lahˬ shehˬ-eu, guiˬ lahˬ gawˆ mehˇ ngaˇ 
pyeuꞈ-eu ma.” 

Aˇ saˬ saˬ-eu dawˬ 

9Zaˬ siˬ tsawˇ gahˇ byah-eu tsawˇ haˬ, gaˇ kawˆ heu deuˬ noeˬ siˬ luꞈ-uˇ. Noeˬ siˬ 
noeˬ mawˇ nya-eu tsawˇ haˬ, gaˇ kawˆ heu deuˬ gʼoˆ shaw luꞈ-uˇ. Aˬ jeˬ miˇ neh ehˇ 
naˇ, Sahˬpaˬ Miˬyehˇ-euˬ gaˇ ma-aˬ, yaw tsaˬ yaw dawˇ gaˇ ma pyeuꞈ-awˇ, kʼaˇ sui 
kʼaˇ dawˇ-eu tsawˇ haˬ deuˬ, gaˇ ma kʼoeˇ kahˇ-ahˇ cah-eu meh. Ehˇ kʼawꞈ, iˬ baˇ mˇ-
eu tsawˇ haˬ, gaˇ ma kʼoeˇ kahˇ-ahˇ maˬ haw ni, pehˆ toˆ-awˇ coˬ dzeh-iˇ-eu meh.  

Yawˇlaˆ 

Yawˇlaˆ 1 

1Heu-aˬ, Peˬduˇlaˆ-euˬ aˬ li Yawˇlaˆ jawˇ gaˇ keuˆ le-euˬ Sahˬpaˬ Miˬyehˇ-euˬ dawˬ 
meh.  

Dzaˬ la gʼo cehˇ cawˆ-iˇ gaˇ tsawˇ ngoeˇ ngoeˇ-euˬ 

2Tsawˇ mawˬ tsawˇ kʼaˆ deuˬ naˇ haˬ-awˬ. Yuˇdaˆ miˇ kʼahˬ laꞈ kʼoeˇ jawˇ-eu, yawˬ 
gʼaˬ yawˬ na luꞈ naˇ haˬ-awˬ. Naw maꞈ-euˬ ziˇ laꞈ kʼoeˇ maˬ ehˇ, aˬ poeˬ aˬ bawˇ-euˬ 
ziˇ maˬ ehˇ, heu loꞈ-ehˇ gʼeh-eu gaˇ kawˆ heu, puˬ haw mawˇ haw-euˬ jaˆ meh loˇ.  
3Naw maꞈ-euˬ aˬ buˇ aˬ li-ahˇ, gaˇ kawˆ kʼoeˇ naw maꞈ ja nehˬ-awˬ. Tiˬ jo tiˇ jo ja ka 
gʼeh-awˇ, tiˬ tsuiꞈ tiˇ tsuiꞈ mehˬ ka luꞈ-uˇ.  
4Myaˬ dui dui-eu nyehˇ bahˇ baˬ maꞈ, tiˬ maꞈ mehˬ nah tiˬ maꞈ oe-awˇ, tiˬ maꞈ neh 
maˬ dzaˬ jiˇ-euˬ jeˬ, tiˬ maꞈ paˇ teuꞈ byoˆ leꞈ-eu meh.  
5Jiˇ dawˇ kʼaˆ-eu tsawˇ haˬ deuˬ-oˇ, uˬ noeˬ beuˇ laˇ-awˇ neh ngoeˇ-awˬ. Aˬ gaꞈ dzaˇ 
uiˇ kʼaˇ dawˇ-eu deuˬ, yaw kʼaˆ-ehˇ guˇ guˇ-ehˇ ngoeˇ-awˬ. Aˬ gaꞈ baw duˆ laˆ cawˆ 
jiˇ-awˇ, aˬ gaꞈ dzaˇ uiˇ maˬ paˇ jaˆ meh.  
6Nyehˇ bahˇ guiˇ maꞈ maꞈ ma oe-awˇ, aˬ dui miˇ kʼahˬ-ahˇ deuˆ-euˬ meh. Maˬ gui jiˇ 
coeˇ gaˇ keuˆ myaˬ-awˇ, baoˬ huiˬ-awˇ gʼaˬ kʼaˆ dui dui meh. Aˇ laˬ jaˬ shiˇ-euˬ juiˇ 
loꞈ-ehˇ, aˬ yawꞈ maꞈ seuˬ taˆ dui dui meh.  
7Aˬ dui maꞈ-euˬ aˬ gaꞈ yaˇ kmˇ, aˬ yawꞈ maꞈ neh laˆ cawˆ jiˇ-awˇ, siˬ guˬ aˇ bawˇ 
dawˬ tawˆ luꞈ kʼawꞈ, aˬ yawꞈ maꞈ teuꞈ dzaˬ jiˇ-euˬ meh. Baˆ kʼoˆ dawˬ tawˆ luꞈ dzaˬ 
jiˇ-awˇ, uˬ laꞈ ba coˬ ni jaˆ-eu meh.  
8Dahˬ dzaˬ-iˇ-eu lehˬ hmˬ taˬ-euˬ, zaˬ kʼaˬ shiˇ shaw-euˬ baˬ da neh, tsawˇ ngoeˇ 
ngoeˇ-eu zaˬ miˬ loꞈ-ehˇ, miˇ kʼahˬ zaˬ dawˬ tawˆ luꞈ ngoeˇ-awˬ.  
9Uˬ duˬ tahˬ nymˇ nymˇ ma laꞈ kʼoeˇ, damˬ-eu dzaˬ la gʼo cehˇ hawˇ-eu, aˬ gaꞈ dzaˇ 
uiˇ maˬ paˇ jaˆ meh. Sahˬpaˬ Miˬyehˇ-ahˇ damˬ nehˬ-eu, tiˬ jeˬ-iˬ maˬ jaˆ-eu miˇ neh, 
piˇ ma deuˬ tsawˇ ngoeˇ ngoeˇ luꞈ meh.  
10Deh yaˇ deuˬ neˇ leuꞈ ni jaˆ-awˇ, dzaˬ la gʼo cehˇ cawˆ-iˇ jiˇ-awˇ, aˬ gaꞈ baw duˆ 
koˆ-iˇ jiˇ-awˇ, saˬ loˬ aˇ bawˇ nyoeˬ jiˇ-euˬ gaˇ, miˇ tsaˬ tsawˇ ngoeˇ ngoeˇ luꞈ-eu 
meh.  
11Deh yaˇ mˇ dzaˬ-eu deuˬ ngoeˇ-awˬ. Aˬ gaꞈ yaˇ mˇ-eu deuˬ ngoeˇ-awˬ. Aˬ jeˬ miˇ 
neh ehˇ naˇ, cehˇ hawˇ-eu lawˬ loeˇ cawˆ-iˇ-awˇ, sahˬ lahˬ dawˬ tawˆ cawˆ jiˇ-euˬ 
meh.  
12Aˬ gaꞈ baw duˆ deuˬ koˆ jiˇ-awˇ, siˬ guˬ aˇ bawˇ nyoeˬ jiˇ-euˬ meh. Aˇ siˬ aˇ bawˇ 
deuˬ shiˇ jiˇ-awˇ, laˬ kʼaˬ cehˇ duˬ maˬ paˇ jaˆ meh.  
13Lawˇ duˬ-ahˇ jawˇ-eu piˇ ma deuˬ guˬ daˇ pehˇ zeuˇ dm-awˇ ngoeˇ-awˬ. Uˬ duˬ 
tahˬ nymˇ nymˇ ma laꞈ kʼoeˇ, uˬ ciꞈ miˇ lah-ehˇ ngoeˇ leˇ-awˬ. Naw maꞈ-euˬ Miˬyehˇ-
ahˇ damˬ-eu, aˬ gaꞈ dzaˇ uiˇ hawˇ-eu cehˇ pyuˇ, laˬ doˆ-iˇ kʼaˇ maˬ paˇ za meh.  

14Maˬ dzaˬ-eu zahˇ jahˇ-awˇ lah-awˬ. Tsawˇ haˬ aˇ maꞈ kuˇ uiˬ jiˇ-awˬ. Aˬ yuiꞈ aˬ tsu, 
tsawˇ mawˬ tsawˇ kʼaˆ, miˇ kʼahˬ zaˬ yawˬ gʼaˬ yawˬ na luꞈ, Miˬyehˇ Sahˬpaˬ Miˬyehˇ 
jawˇ gaˇ, Uˬ duˬ tahˬ nymˇ-ahˇ uiˬ leˇ-awˇ, Sahˬpaˬ Miˬyehˇ-ahˇ ngoeˇ haw-awˬ.  
15Baoˬ huiˬ-eu gʼaˬ-euˬ aˬ laꞈ neh, laˆ cawˆ-eu jeˬ bi keuˆ le-eu, Sahˬpaˬ Miˬyehˇ-euˬ 
aˇ nah kʼoeˇ, yaw kawˇ ma-ehˇ keuˆ le luꞈ meh.  
16Nga maꞈ-ahˇ mawˇ laˇ mawˇ laˇ-ehˇ, dzaˬ la gʼo cehˇ cawˆ jiˇ-euˬ meh. Miˬyehˇ-euˬ 
Uˬ duˬ tahˬ nymˇ-ahˇ, laˬ kʼaˬ cehˇ-eu maˬ paˇ jaˆ meh.  
17Miˇ tsa ka-euˬ siˬ yoeˬ shiˇ-awˇ, cehˇ pi ahˇ taˬ-eu maˬ jaˆ-ehˇ, cehˇ jiˇ yawꞈ ngehꞈ 
coˬ-iˇ-eu meh.  
18Gaˆ dzaˬ kʼaˇ maˬ za-eu miˇ neh, mawˇ neˇ deuˬ mahˇ mahˇ-ehˇ jawˇ-awˇ, yawˇ 
deuˬ tsoˆ leˇ-awˇ jawˇ-eu meh.  
19Jeˬ zaˬ gaˆ kʼahˬ, aˇ bawˇ sahˬ kʼaˆ, miˬ dzaˬ neh bi puiˆ-euˬ loꞈ-ehˇ, nyoeˬ jiˇ kʼoˆ 
jiˇ-euˬ baˬ da neh, Sahˬpaˬ Miˬyehˇ-oˇ nawˬ-ahˇ ngaˇ, gaˇ kawˆ heu guˇ gaˬ luꞈ-eu 
ma.  
20Iˇ cuꞈ lawˇ gawˆ gui-iˇ jiˇ-awˇ, gaˆ kʼahˬ puiˆ dzaˬ jiˇ-euˬ miˇ neh, bawˇtsahˬ jeˬzaˬ 
nawˬ-ahˇ guˇmeh.  

Yawˇlaˆ 2 

Sahˬpaˬ Miˬyehˇ-euˬ aˇ nah keuˆ le luꞈ meh. 

1Miˬyehˇ-euˬ Ziˇoˬ gawˬ jawˬ-ahˇ, muiˬ-eu shawˇ-eu gawˬ jawˬ kʼoeˇ-ahˇ, daˇ heh 
baw-awˇ laˆ luiˬ nehˬ-awˬ. Yuˇdaˆ tsawˇ haˬ yaw dzuˬ dzuˬ-awˬ. Sahˬpaˬ Miˬyehˇ-
euˬ aˇ nah kʼoeˇ, yaw kawˇ ma-ehˇ keuˆ le luꞈ meh.  
2Aˇ nah kʼoeˇ nah zahˇ dui dui-awˇ, juˬ kʼoeˬ tmˬ-awˇ naˆ dui dui meh. Gawˬ jawˬ 
kʼaˬ naˆ naˆ-eu loꞈ-ehˇ, nyehˇ bahˇ baˬ maꞈ laˇ gʼeh laꞈ meh. Kʼoeˇ naˆ naˆ-ehˇ gʼeh-
eu gaˇ kawˆ, aˇ hu keuˆ le-euˬ maˬ jaˆ-ehˇ, aˬ kaˇ maˬ paˇ keuˆ le haw-aˇ.  
3Miˬ dzaˬ puiˆ dzaˬ jiˇ-euˬ loꞈ-ehˇ, aˇ bawˇ kʼaˇ ngeuˇ-eu dzaˬ jiˇ-awˇ, aˬ yawꞈ maꞈ iˇ 
luꞈ-eu mehˬ hu, Eˬdeˬ yaˇ kmˇ loꞈ-ehˇ muiˬ kʼawꞈ, aˬ yawꞈ maꞈ iˇ dzeuˇ-euˬ naˇ kʼah, 
kʼaˇ shuiꞈ deh yaˇ pyeuꞈ jiˇ-eu meh. Tiˬ jeˬ-iˬ maˬ dzeuˇ-iˇ nya-a.  
4Nyehˇ bahˇ kʼoeˇ deuˬ mahˬ-ahˇ duˇ-awˇ, guiˇ deuˆ-eu mahˬ cehˆ gaˇ duˇ meh.  
5Gawˬ jawˬ-ahˇ tsawˬ tsawˬ-ehˇ cah ngeh, mahˬ laˆ lawˬ-euˬ teˇ saˇ loꞈ-ehˇ, shoe loe 
shuiˇ luiˇ-ehˇ mahˇ laˇ-awˇ, jaˆ gaˆ miˬ dzaˬ puiˆ-eu loꞈ-ehˇ, toeˆ toeˆ tawˆ tawˆ-ehˇ 
mahˇ-eu meh. Guiˇ deuˆ-eu lehˬ hmˬ dah taˬ-euˬ, guiˇ maꞈ maꞈ ma tiˬ maꞈ loꞈ-ehˇ, aˬ 
yawꞈ maꞈ yawꞈ cehˆ taˬ-euˬ meh.  
6Aˬ yawꞈ maꞈ dawˬ peh oe peh ngeh, yawˬ gʼaˬ na luꞈ guˆ dui dui-awˇ, baˬ ba-ahˇ 
shiˬ maˬ paˇ dahˬ meh.  
7Guiˇ huˬ loꞈ-ehˇ coeˬ ahˇ leꞈ-awˇ, yehˇ loꞈ-ehˇ meuˬ lahˇ daˆ doˆ-awˇ, kʼoeˇ paw heu 
paw maˬ iˇ ba ni, mehˬ hu dawˇ coe ni iˇ-eu meh.  
8Tiˬ mawˇ tiˇ mawˇ maˬ tahˬ tuˆ ni, yawˬ iˇ gaˇ ma yawˬ ha baw-awˇ, guiˇ daˬ daˬ-
euˬ coeˬ paˆ doˆ-awˇ, tiˬ jeˬ-iˬ maˬ laˆ naˬ nya-a.  

9Meuˬ-ahˇ aˬ yawꞈ maꞈ yoeˇ tehˬ-awˇ, meuˬ lahˇ kʼoeˇ taˆ cehˆ tsehˆ gʼeh-awˇ, nymˇ 
kʼaˇ jaˆ gaˇ daˆ keuˆ leˇ-awˇ, smˇ kʼoeˬ tahˇ joe oe-eu loꞈ-ehˇ, laˇ gʼoˆ zaˬ-ahˇ uˇ-iˇ-eu 
meh.  
10Aˬ yawꞈ maꞈ mehˬ hu paw le ngeh, miˇ tsaˬ tahˬ kʼawˇ miˇ luˆ luˆ-awˇ, mˬ nyeh 
nyeh-ehˇ pyeuꞈ laˇ-eu meh. Nahˇ ma ba la zahˇ-iˇ jiˇ-awˇ, aˬ guiˇ yaw shehꞈ maˬ paˇ 
bya meh.  
11Sahˬpaˬ Miˬyehˇ-euˬ guiˇ maꞈ-ahˇ Sahˬpaˬ Miˬyehˇ dawˬ biꞈ nehˬ ngeh, mˬ jeˬ 
tsawˬ tehˆ tehˆ gaˇ duˇ meh. Yawꞈ-euˬ ehˇ dawˬ geuꞈ-eu guiˇ maꞈ, myaˬ dui dui-awˇ 
baoˬ huiˬ-eu meh. Sahˬpaˬ Miˬyehˇ-euˬ aˇ nah-aˬ, guˆ dui dui laˇ paˬ-ehˇ gʼeh-awˇ, 
tiˬ gʼaˬ-iˬ maˬ dzeuˇ-iˇ nya-a.  

Iˬ baˇ noeˬ poˆ-awˬ lehˇ kuˇ-eu 

12Nymˬ-mˇ SahˬpaˬMiˬyehˇ ehˇ-eu, “Naw maꞈ nui ma laꞈ kʼoeˇ keuˆ ni, naw maꞈ-euˬ 
iˬ baˇ noeˬ poˆ-awˇ, maˬ dzaˬ-eu zahˇ jahˇ-eu laꞈ kʼoeˇ, nui noeˬ shaˬ-awˇ ngoeˇ-eu 
laꞈkʼoeˇ, ngaˇ jawˇ gaˇ paˇ gʼoꞈ kʼoꞈ laˇ-awˬ.  
13Mehˬtsoeˬ gʼeu paˆ gaˇ ngaˇ maˬ haw. Naw maꞈ noeˬ shaˬ-eu mawˇ laˇ ni, nui ma 
tsawˬ paˆ-euˬ byaˬ laˇ-awˬ.” Sahˬpaˬ Miˬyehˇ pyeuꞈ-eu Miˬyehˇ jawˇ paw naw maꞈ 
gʼoꞈ kʼoꞈ laˇ-awˬ. Aˬ yawꞈ gʼawˬ shaˬ gaˬ-eu byah-awˇ, nui ma oˇ oꞈ coeˇ-eu uˬ taꞈ, 
saˇ jaˇ dzaˬ taˬ-euˬ maˬ puiˬ-ehˇ, aˬ myah luꞈ iˬ baˇ pyehˬ nehˬ-awˇ, maˬ kʼehˬ maˬ 
kʼaˆ ni byehˇ-eu meh.  
14Naw maꞈ Miˬyehˇ Sahˬpaˬ Miˬyehˇ nui ma noeˬ paˇ leˇ-eu baw-awˇ, naw maꞈ-ahˇ 
guiˬ lahˬ biꞈ nehˬ-awˇ, dzaˬ la gʼo cehˇ bi za le naˇ, aˬ gaꞈ dzaˇ uiˇ hawˇ-eu cehˇ deuˬ, 
aˬ yawꞈ-ahˇ naw maꞈ damˬ nya meh.  
15Ziˇoˬ gawˬ jawˬ uˬ du jawˇ-awˇ, daˇ heh teˇ saˇ baw gaˬ nehˬ-awˬ. Maˬ dzaˬ-eu 
zahˇ jahˇ-awˇ lah-awˇ, miˇ kʼahˬ zaˬ uiˬ laˇ ni kuˇ-awˬ.  
16Tsawˇ haˬ dawˬ tawˆ luꞈ kuˇ uiˬ-awˇ, muiˬ-eu shawˇ-eu baꞈ dzah dzah-awˬ. Tsawˇ 
mawˬ, zaˬ guˬ dawˬ tawˆ hawˇ-eu, aˬ coeˇ dawˇ zaˬ deuˬ kʼawꞈ kuˇ-awˬ. 
Sheuˬdahˬdzaˬ-euˬ tiˬ dehˬ pyeuꞈ-eu, miˬ zaˬ yo zaˬ yaw shuiꞈ deuˬ kʼawꞈ, tiˬ gʼaˬ-iˬ 
taˬ bi jawˇ tehˬ yaꞈ.  
17Uˬ duˬ tahˬ nymˇ lahˇ kʼehˬ hawˇ-eu, lawˇ duˬ-euˬ yaw kaˬ-ahˇ jawˇ-awˇ, Sahˬpaˬ 
Miˬyehˇ-euˬ gaˇ mˇ-eu, piˇ ma kʼoeˇ deuˬ ngoeˇ-eu laꞈ kʼoeˇ heu loꞈ-ehˇ guiˬ lahˬ 
shaˇ nehˬ-awˬ.  

“Sahˬpaˬ Miˬyehˇ nawˬ-ahˇ shaˇ ma. Nawˬ-euˬ tsawˇ haˬ-ahˇ taˬ byehˇ laꞈ. Aˬ cawˬ 
tsawˇ jeuˬ deuˬ nga maꞈ-ahˇ,  

‘Aˬ lehˬ, naw maꞈ-euˬ Miˬyehˇ’ lehˇ, cehꞈ lehꞈ ka-awˇ ja bu laˇ gaˇ, taˬ bi daˬ nehˬ 
laꞈ” lehˇ shaˇ-awˬ.  

Miˬyehˇ neh miˇ tsaˬ bi muiˬ poˆ laˇ-euˬ 

18Kʼoeˇ naˇ, aˬ yawꞈ-euˬ miˇ kʼahˬ-ahˇ, Sahˬpaˬ Miˬyehˇ nui ma jaˆ-awˇ, aˬ yawꞈ-euˬ 
tsawˇ haˬ deuˬ-ahˇ kʼawꞈ, gʼawˬ shaˬ paˇ gaˬ poˆ nehˬ-euˬ meh.  
19Aˬ yawꞈ maꞈ-ahˇ aˬ yawꞈ ehˇ-eu,  

“Cehˇ, aˬ gaꞈ dzaˇ uiˇ, saˬ loˬ tsiˇ, heu deuˬ naw maꞈ-ahˇ ngaˇ biꞈ-awˇ, nui kʼahˇ tiˬ 
shiˇ bi dzaˬ dehˆ ma. Aˬ cawˬ tsawˇ jeuˬ deuˬ naw maꞈ-ahˇ, yehˬ bawˬ-ehˇ maˬ paˇ 
bi gʼeh ma.  
20Kʼoeˇ taˆ paw neh zaꞈ ka le-euˬ, nyehˇ bahˇ baˬ maꞈ ngaˇ teh byoˆ-awˇ, kʼaˇ shuiꞈ 
deh paw teh byaˆ nehˬ ma. Mehˬ huˬ huˬ-eu aˇ maꞈ deuˬ-ahˇ, Shiˇ-eu laˆ shaˆ-ahˇ 
teh puꞈ-awˇ, mehˬ nahˬ nahˬ-eu aˇ maꞈ deuˬ-ahˇ, Gʼahˇ ceh laˆ shaˆ-ahˇ teh puꞈ ma. 
Aˬ yawꞈ maꞈ shiˇ gahˬ taˬ-euˬ kʼoeˇ yaw buꞈ yoˆ yoˆ-ehˇ jaˆ tehꞈ-a. Naw maꞈ-ahˇ jahˇ 
doeˇ-euˬ aˇ poeˬ, aˬ yawꞈ maꞈ-ahˇ ngaˇ laˆ cawˆ ma.  
21“Deh yaˇ deuˬ-oˇ, naw maꞈ taˬ guˆ. Laˬ kʼaˬ cehˇ-awˇ nui saˇ za-awˬ. Naw maꞈ gʼaˇ 
duˬ zahˬ leˇ paˬ-ehˇ, Sahˬpaˬ Miˬyehˇ mˇ nehˬ-euˬ meh.  
22Jeˬ zaˬ deuˬ-oˇ naw maꞈ taˬ guˆ. Gaˆ kʼahˬ nyoeˇ jawꞈ ni jaˆ luꞈ-awˇ, aˇ bawˇ aˇ siˬ 
sahˇ dui dui-awˇ, siˬ guˬ aˇ siˬ hawˇ-eu aˬ gaꞈ, maˬ dzaˬ jiˇ coeˇ ni jaˆ luꞈ meh.  
23“Ziˇoˬ zaˬ-oˇ, laˬ kʼaˬ cehˇ-awˬ. Naw maꞈ jah-eu Miˬyehˇ pyeuꞈ-eu, Sahˬpaˬ 
Miˬyehˇ laꞈ kʼoeˇ cehˇ-awˬ. Aˬ yawꞈ tsaˬ-eu dawˇ-eu miˇ neh, naꞈ ngeh loˬ-eu uˬ 
yehˇ kʼoeˇ bahˬ. Tiˬ byah tiˬ loꞈ biꞈ laꞈ-euˬ meh. Naꞈ ngeh mya ngeh loˬ-eu uˬ yehˇ, 
dzeuˇ laˇ ngeh biꞈ laꞈ-euˬ loꞈ-ehˇ, yamˬ law tsaˬ ni biꞈ laꞈ-euˬ meh.  
24Cehˇ diˬ doˆ-euˬ pu cu cu-awˇ, aˬ gaꞈ dzaˇ uiˇ saˬ loˬ tsiˇ deuˬ, tsiˇ lehˬ doˆ-eu duˬ 
kʼawꞈ laꞈ kʼoeˇ, maˬ deˇ leˇ ni yoeˇ kʼaˇ luꞈ meh.  
25Nyehˇ bahˇ baˬ maꞈ doˆ le ngeh kʼoꞈ, kʼaˇ dzaˬ cawˆ-euˬ jeˬ dawˬ tawˆ luꞈ, naw 
maꞈ-ahˇ ngaˇ tsoeˬ kʼoꞈ nehˬ ma. Nyehˇ bahˇ guiˇ maꞈ naw maꞈ jawˇ gaˇ pyehˬ leꞈ-
euˬ yaw sahˇ gʼaˬ ngaˇ ma.  
26Dzaˬ ngeh maˬ jiˇ dawˇ ngeh maˬ shuꞈ, guiˬ lahˬ yaw dzahˇ za-euˬ miˇ neh, zahˬ 
leˇ paˬ-ehˇ gʼeh-eu guiˬ lahˬ, biꞈ nehˬ laꞈ-euˬ Miˬyehˇ pyeuꞈ-eu, naw maꞈ-euˬ 
Sahˬpaˬ Miˬyehˇ-ahˇ, naw maꞈ ya ja ceuˬ gaˇ keuˆ meh. Aˬ cawˬ ja bu ja doeˇ-eu jeˬ, 
ngaˬ-euˬ tsawˇhaˬ heu deuˬ kʼoeˇtaˆ, tiˬjawˇ-iˬ maˬpaˇ keuˆle meh.  
27Kʼoeˇ ngeh jawˇ Iˇsaˬleˬlaˆ-oˇ, naw maꞈ-euˬ gʼahˇceh ngaˇjawˇ-awˇ, Sahˬpaˬ 
Miˬyehˇ pyeuꞈ-eu ngaˇ-aˬ, naw maꞈ-euˬ Miˬyehˇ pyeuꞈ-awˇ, miˬyehˇ nui gʼaˬ maˬ 
jawˇ-a lehˇ, naw maꞈ-ahˇ siˬ duˬ leˇ tehꞈ-a. Aˬ cawˬ ja bu ja doeˇ-eu jeˬ, ngaˬ-euˬ 
tsawˇ haˬ heu deuˬ kʼoeˇ taˆ, tiˬ jawˇ-iˬ maˬ paˇ keuˆ le meh.  

Sahˬpaˬ Miˬyehˇ-euˬ aˇ nah 

28“Aˬ kaˇ keuˆ laˇ-eu aˇ yamˬ-ahˇ, yawˬ gʼaˬ yawˬ na luꞈ-euˬ kʼoeˇ taˆ, ngaˬ-euˬ yaw 
sahˇ shehˆ daˆ nehˬ-awˇ, naw maꞈ-euˬ aˬ buˇ aˬ li deuˬ, ngaˬ-euˬ gʼaˇ duˬ ngehˬ dah 
tehꞈ-a. Tsawˇ mawˬ deuˬ yuꞈ maˆ maˆ mawˇ-awˇ, zaˬ guˬ deuˬ kʼawꞈ yaw sahˇ laꞈ 
kʼoeˇ, siˬ-eu mawˇ-eu jeˬ za tehꞈ-a.  
29Aˇ yamˬ kʼoeˇ yamˬ keuˆ laˇ ngeh jawˇ, kʼaˬ dzeˇ zaˬ zaˬ kʼaˆ-ahˇ maˬ ehˇ, zaˬ miˬ 
zaˬ zaˬ kʼaˆ-ahˇ maˬ ehˇ, ngaˬ-euˬ yaw sahˇ shehˆ daˆ nehˬ ma.  
30“Mˬ taˆ hawˇ-eu miˇ tsaˬ kʼoeˇ taˆ, kʼaˆ jeˬ-ehˇ gʼeh-eu jeˬ mehˬ-awˇ, shiˬ sehꞈ yoeˇ-
awˇ miˬ dzaˬ doꞈ-eu, uˬ kʼoeˬ uꞈ uꞈ-ehˇ jaˆ tehꞈ-a.  
31Guˆ dui dui laˇ paˬ-ehˇ gʼeh-eu, Sahˬpaˬ Miˬyehˇ-euˬ Aˇ nah kʼoeˇ, keuˆ le-eu lehˇ 
gʼeh-eu mehˬ hu, nahˇ ma zahˇ tsui ni pyeuꞈ-iˇ-awˇ, ba la shiˬ neˇ neˇ-iˇ tehꞈ-a.  

32Sahˬpaˬ Miˬyehˇ-euˬ tsawˇ myahˇ-ahˇ, kuˇ-eu tsawˇ haˬ yawˬ gʼaˬ na luꞈ, ka kʼoꞈ-
eu jeˬ-ahˇ za tehꞈ-a. Sahˬpaˬ Miˬyehˇ ehˇ taˬ-euˬ-aˬ.  

‘Yeˬluˇsaˬlehˬ meuˬ-ahˇ jawˇ-eu, tiˬ paˆ na deuˬ ya dzeuˇ-iˇ-awˇ, ngaˬ neh tseˇ doˆ 
taˬ-euˬ kʼoeˇdeuˬ, buˬ-iˇ law-iˇ dzeuˇ-iˇ tehꞈ-a. ’ ” 

Yawˇlaˆ 3 

Tsawˇ jeuˬ dawˬ tawˆ luꞈ-ahˇ Miˬyehˇ yaˇ kʼaˬ daˇ-eu 

1Sahˬpaˬ Miˬyehˇ ehˇ-eu dawˬ-aˬ,  

“Aˇ nah aˇ yamˬ kʼoeˇ keuˆ le ngeh, Yuˇdaˆ miˇ kʼahˬ laꞈ kʼoeˇ maˬ ehˇ, Yeˬluˇsaˬlehˬ 
meuˬ-ahˇ maˬ ehˇ, baw le za le-eu guiˬ lahˬ kʼoeˇ, aˇ hu loꞈ-ehˇ paˇ biꞈ nehˬ ma.  
2Yaˇ kʼaˬ daˇ-eu Deh kʼawꞈ laꞈ kʼoeˇ, tsawˇ jeuˬ dawˬ tawˆ sheuˬ uiˬ jiˇ-awˇ ngaˬ-euˬ 
tsawˇ haˬ deuˬ-euˬ kʼoeˇ taˆ, yawꞈ maꞈ neh jahˇ doeˇ-euˬ aˇ poeˬ, yawꞈ maꞈ-ahˇ ngaˇ 
yaˇ kʼaˬ daˇ ma. Iˇsaˬleˬlaˆ tsawˇ haˬ deuˬ-ahˇ, aˬ cawˬ miˇ kʼahˬ-ahˇ teh byaˆ-awˇ, 
ngaˬ-euˬ miˇ kʼahˬ Iˇsaˬleˬlaˆ, aˬ yawꞈ maꞈ nyiˬ paˆ paˆ-euˬ meh.  
3Ngaˬ-euˬ tsawˇ haˬ nyehꞈ mi taˬ-euˬ, shehˆ tsaˬ tsaˬ-awˇ biˇ geuꞈ-euˬ meh. Nyehꞈ 
taˬ-euˬ aˬ buˇ aˬ li deuˬ, zaˬ kʼaˆ zeuˇ laˇ gaˇ ahˬ dzaˬ-awˇ, za-euˬ pyuˇ neh jiˇ baˬ 
dawˇ-awˇ, meh maˬ laˇ-ahˇ byawˬ gʼa-euˬ meh.  
4“Duˇlu meuˬ, Siˇdoˬ meuˬ hawˇ-eu, Piˇliˇtiˆ miˇ kʼahˬ laꞈ kʼoeˇ kʼaˇ jaˆ-eu meuˬ dawˬ 
tawˆ luꞈ-oˇ, naw maꞈ ngaˬ-ahˇ aˬ jeˬ jahˇ-eu lehˇ gʼeh te. Naw maꞈ ngaˬ-ahˇ tiˬ jeˬ 
paˬ jahˇ kʼoꞈ-eu lehˇ gʼeh te loˇ. Jahˇ kʼoꞈ ma lehˇ ngeuˇ naˇ, naw maꞈ neh kʼaˇ jahˇ-
euˬ jeˬ naw maꞈ-euˬ uˬ duˬ kʼoeˇ taˆ yaw kawˇ-ehˇ paˇ keuˆ le ni ngaˇ jahˇ poˆ ma.  
5Ngaˬ-euˬ pyuˇ, ngaˬ-euˬ shuiˇ hawˇ-eu, ngaˬ-euˬ myawˬ gahˬ deuˬ naw maꞈ baꞈ-
awˇ, naw maꞈ-euˬ uˬ duˬ tahˬ nymˇ deuˬ laꞈ kʼoeˇ baꞈ ahˇ taˬ-euˬ meh.  
6Yuˇdaˆ miˇ kʼahˬ zaˬ deuˬ hawˇ-eu Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-
ahˇ, gaˇ mahˇ kaˬ gaˇ naw maꞈ sheuˬ byoˆ gʼeh-awˇ, Heˬlaˬshaˆ tsawˇ haˬ deuˬ-ahˇ 
ahˬ dzaˬ-euˬ meh.  
7Nymˬ-mˇ poˆ jawˇ, naw maꞈ neh ahˬ dzaˬ taˬ-euˬ jawˇ duˬ-ahˇ neh aˬ yawꞈ maꞈ-ahˇ 
ngaˇ paˇ sheuˬ kʼoꞈ doˆ laꞈ ma. Naw maꞈ neh aˬ yawꞈ maꞈ-ahˇ jahˇ nehˬ-euˬ loꞈ-ehˇ, 
naw maꞈ-ahˇ ngaˇ paˇ jahˇ poˆ ma.  
8Naw maꞈ-euˬ aˬ buˇ aˬ li deuˬ Yuˇdaˆ tsawˇ haˬ deuˬ-ahˇ ya ahˬ nehˬ gaˇ keuˆ ni 
ngaˇ jahˇ ma. Aˬ buˇ aˬ li kʼoeˇ deuˬ-ahˇ, gaˇ mahˇ kaˬ gaˇ jawˇ-eu Saˬbyaˬ tsawˇ 
jeuˬ-ahˇ aˬ yawꞈ maꞈ paˇ ahˬ dzaˬ poˆ tehꞈ-a lehˇ, Sahˬpaˬ Miˬyehˇ pyeuꞈ-eu ngaˇ 
ehˇ-eu ma.  
9“Miˇ kʼahˬ tsawˇ jeuˬ dawˬ tawˆ luꞈ-ahˇ, heu loꞈ-ehˇ bi siˬ bi gaˬ-awˬ.  

‘Guiˇ deuˆ-eu gʼaˇ duˬ lehˬ hmˬ-awˬ. Guiˇ deuˆ-eu tsawˇ haˬ kuˇ uiˬ-awˬ. Guiˇ zaˬ 
sheuˬ-awˇ mehˬ hu iˇ-awˬ.  
10Nyoˬ tsehˬ-ahˇ mi cehˇ tehˆ pyeuꞈ-awˇ, yehˬ kʼoꞈ-ahˇ gahˬ tehˆ pyeuꞈ jiˇ-awˬ. Gʼaˬ 
baˬ dui dui-eu tsawˇ haˬ kʼawꞈ, guiˇ dzoeˬ aˬ da ma lehˇ lmˬ-awˬ.  

11Dawˬ peh jawˇ-eu tsawˇ jeuˬ dawˬ tawˆ, yaw kawˇ ma-ehˇ luˆ doˆ le-awˇ, deh 
kʼawꞈ-ahˇ ga uiˬ jiˇ le-awˬ. ’ ” Nga maꞈ-euˬ Sahˬpaˬ Miˬyehˇ-oˇ, nawˬ-euˬ guiˇ maꞈ 
pyehˬ gʼeh leꞈ-awˇ, aˬ yawꞈ maꞈ-ahˇ guiˇ deuˆ le-awˬ.  
12“Tsawˇ jeuˬ dawˬ tawˆ lehˬ hmˬ dah-awˇ, Yaˇ kʼaˬ daˇ-eu Deh kʼawꞈ laꞈ kʼoeˇ yawˬ 
jeuˬ na luꞈ oe keuˆ jiˇ-awˬ. Sahˬpaˬ Miˬyehˇ pyeuꞈ-eu ngaˇ-aˬ, dawˬ peh jawˇ-eu 
tsawˇ jeuˬ deuˬ-ahˇ, kʼoeˇ gaˇ nuiˇ-awˇ yaˇ kʼaˬ daˇ ma.  
13Aˬ yawꞈ maꞈ haiˬ dui dui-eu meh. Cehˇ yehˬ ngeh pyehˆ tsehˆ-eu loꞈ-ehˇ, aˬ yawꞈ 
maꞈ-ahˇ pyehˆ tsehˆ nehˬ-awˬ. Nawˬ kʼmˬ byah kʼaˇ yoeˇ kaˇ ngeh keuˆ, aˬ gaꞈ dzaˇ 
uiˇ lehˬ-eu loꞈ-ehˇ, aˬ yawꞈ maꞈ-ahˇ lehˬ pyehˆ nehˬ-awˬ.” 
14Yaˇ kʼaˬ daˇ-eu Deh kʼawꞈ laꞈ kʼoeˇ tsawˇ haˬ baˬ maꞈ, tsawˇ haˬ baꞈ muˇ, uiˬ leˇ 
bymˇ leˇ-awˇ jawˇ luꞈ meh. Yaˇ kʼaˬ daˇ-eu Deh kʼawꞈ laꞈ kʼoeˇ, Sahˬpaˬ Miˬyehˇ-euˬ 
Aˇ nah kʼoeˇ, gʼawˬ myahˇ maˬ gʼeh-ehˇ keuˆ le meh.  
15Nahˇ ma ba la zahˇ tsui iˇ-awˇ, aˬ guiˇ yaw shehꞈ maˬ paˇ bya meh.  

Miˬyehˇ aˬ yawꞈ-euˬ tsawˇ haˬ deuˬ-ahˇ guiˬ lahˬ biꞈ tehꞈ-a 

16Ziˇoˬ gawˬ jawˬ kʼoeˇ taˆ jawˇ-awˇ, Sahˬpaˬ Miˬyehˇ lmˬ doˆ laˇ ngeh, Yeˬluˇsaˬlehˬ 
meuˬ-ahˇ jawˇ-awˇ, mˬ jeˬ jeˬ-eu loꞈ-ehˇ lmˬ ngeh, mˬ hawˇ miˇ tsaˬ yaw dzuˬ dzuˬ 
meh. Ehˇ kʼawꞈ aˬ yawꞈ-euˬ tsawˇ jeuˬ-ahˇ, Sahˬpaˬ Miˬyehˇ haw piˇ tehꞈ-a.  
17“Kʼoeˇ ngeh jawˇ, Iˇsaˬleˬlaˆ-oˇ, SahˬpaˬMiˬyehˇ lehˇ kuˇ-eu ngaˇ, nawˬ-euˬ 
Miˬyehˇ pyeuꞈ-eu ma lehˇ, nawˇ siˬ duˬ mawˇ duˬ laˇ tehꞈ-a. Muiˬ-eu shawˇ-eu 
ngaˬ-euˬ gawˬjawˬ, Ziˇoˬ-euˬ kʼoeˇ taˆ ngaˇ jawˇ ma. Yeˬluˇsaˬlehˬ meuˬ shawˇ laˇ-
awˇ, aˬ cawˬ neh bi deuˆ gʼaˬ-eu jeˬ, tiˬ jawˇ-iˬ maˬ paˇ keuˆ le meh.  
18Aˇ nah aˇ yamˬ kʼoeˇ keuˆ le ngeh, gawˬ jawˬ aˬ gaꞈ yaˇ mˇ byah-awˇ, gawˬ duˇ jeˬ 
zaˬ gaˆ byah jiˇ-awˇ, Yuˇdaˆ miˇ kʼahˬ lawˇ gawˆ lawˇ baˬ, iˇ cuꞈ tiˬ byah ni yoeˇ tehꞈ-
a. Sahˬpaˬ Miˬyehˇ-euˬ Nymˇ-ahˇ neh, lawˇ gawˆ tiˬ gawˆ yoeˇ doˆ le-awˇ, Aˬ kaˬ 
shaˆ Deh kʼawꞈ kʼoeˇ kʼawꞈ-ahˇ iˇ cuꞈ tiˬ loꞈ biꞈ le tehꞈ-a.  
19“Iˇjiˇtuˆ hawˇ-eu Eˬdoˬ-aˬ, Yuˇdaˆ miˇ kʼahˬ-ahˇ guiˇ deuˆ-awˇ, maˬ lehˬ maˬ ca-eu 
tsawˇ haˬ-ahˇ, shiˬ sehꞈ yoeˇ-euˬ jaˆ-eu miˇ neh, Iˇjiˇtuˆ miˇ kʼahˬ byoˆ le-awˇ, kʼaˇ 
shuiꞈ deh ga pyeuꞈ-iˇ tehꞈ-a. Eˬdoˬ miˇ kʼahˬ gʼeh byoˆ le-awˇ, bawˇtsahˬ bawˇdahˇ 
pyeuꞈ-iˇ tehꞈ-a.  
20Mˬ maˬ maˬ byaˆ zaˇ ziˇ jiˇ ni, Yuˇdaˆ miˇ kʼahˬ tsawˇ haˬ behˇ-awˇ, Yeˬluˇsaˬlehˬ 
ziˇ baw tehꞈ-a.  
21Shiˬ laˆ yoeˇ-euˬ tsawˇ haˬ deuˬ-ahˇ, maˬ bi dzeuˇ-iˇ ni kʼehˬ nehˬ ma. Sahˬpaˬ 
Miˬyehˇ pyeuꞈ-eu ngaˇ-aˬ, Ziˇoˬ gawˬ jawˬ kʼoeˇ taˆ jawˇ ma.” 

Aˬmoˆ 

Aˬmoˆ 1 

1Heu-aˬ, Teˬkawˬ meuˬ-ahˇ jawˇ-eu yawˇ bo-eu tsawˇ haˬ tiˬ gʼaˬ pyeuꞈ-eu Aˬmoˆ-
euˬ dawˬ deuˬ meh. Miˇ luˆ luˆ-euˬ mehˬ hu nyiˬ kʼoꞈ-ahˇ, Awˇziˇ gʼaˬ Yuˇdaˆ sahˬ 
paˬ geuꞈ luꞈ-awˇ, Yeˬhawˇshaˆ-euˬ aˬ li Yeˬyawˇbamˬ gʼaˬ Iˇsaˬleˬlaˆ sahˬ paˬ geuꞈ 
luꞈ ngeh yamˬ-ahˇ, Iˇsaˬleˬlaˆ miˇ kʼahˬ-ahˇ taꞈ leˇ-eu gaˇ kawˆ heu deuˬ dawˬ tawˆ 
luꞈ, Aˬmoˆ-ahˇ Miˬyehˇ pah mehˬ nehˬ-euˬ meh.  
2Aˬmoˆ ehˇ-eu,  

“Ziˇoˬ meuˬ-euˬ gawˬ jawˬ kʼoeˇ taˆ, Sahˬpaˬ Miˬyehˇ lmˬ luꞈ-eu meh. Yeˬluˇsaˬlehˬ 
meuˬ laꞈ kʼoeˇ neh, yawꞈ-euˬ teˇ saˇ gaˬ doˆ laˇ-eu, mˬ jeˬ tsawˬ tehˆ tehˆ gaˇ duˇ 
meh. Jeˬ zaˬ gaˆ kʼahˬ gui-iˇ jiˇ-awˇ, Gaˬlaˬmeˬlaˇ gawˬ jawˬ uˬ du, yaˇ moꞈ nyoeˬ jiˇ 
koˆ jiˇ-euˬ meh.” 

Iˇsaˬleˬlaˆ miˇ kʼahˬ dawˬ peh jaˆ-eu miˇ kʼahˬ deuˬ-ahˇ Miˬyehˇ yaˇ kʼaˬ daˇ-eu gaˇ kawˆ 

Suˇliˆ miˇ kʼahˬ 

3Sahˬpaˬ Miˬyehˇ ehˇ-eu, “Daˬmaˬsehˇ meuˬ-ahˇ jawˇ-eu tsawˇ haˬ deuˬ tiˬ poˆ saˇ-iˬ 
tiˬ poˆ iˬ baˇ mˇ-euˬ miˇ neh, aˬ yawꞈ maꞈ-ahˇ ngaˇ aˬ diˇ aˬ maˇ kʼehˬ nehˬ kʼaˆ nehˬ 
ma. Giˇlaˆ miˇ kʼahˬ-ahˇ jawˇ-eu tsawˇ haˬ deuˬ-ahˇ haiˬ dui dui-eu jeˬ aˬ yawꞈ maꞈ 
jahˇ nehˬ-euˬ meh. 
4Kʼoeˇ miˇ neh, sahˬ paˬ Haˬzaˬlehˇ neh tsoˆ-euˬ sahˬ paˬ jawˇ-eu hawˇ nymˇ-ahˇ 
ngaˇ miˬ dzaˬ pyehˬ doꞈ-awˇ, ziꞈ dah ni tsoˆ taˬ-euˬ sahˬ paˬ Beˬhaˬdaˇ-euˬ taˆ nymˇ 
deuˬ-ahˇ ngaˇ miˬ dzaˬ keuˬ puiˆ dzeh ma.  
5Daˬmaˬsehˇ meuˬ-euˬ meuˬ lahˇ laˇ gʼoˆ deuˬ-ahˇ ngaˇ ngawˬ ceuꞈ dzeh-awˇ, 
Aˬbeuˬ deh kʼawꞈ-ahˇ jawˇ-eu deuˬ hawˇ-eu Behˬteˬdeˬ meuˬ-ahˇ uˆ lahˇ-eu gʼaˬ-
ahˇ ngaˇ coeˇ tsehˆ ma. Suˇliˆ miˇ kʼahˬ-ahˇ jawˇ-eu tsawˇ haˬ deuˬ Kiˇlaˆ miˇ kʼahˬ-
ahˇ bi nyehꞈ byoˆ gʼeh jiˇ tehꞈ-a.” 

Piˇliˇtiˆ miˇ kʼahˬ 

6Sahˬpaˬ Miˬyehˇ ehˇ-eu, “Gaˬzaˬ meuˬ-ahˇ jawˇ-eu tsawˇ haˬ deuˬ tiˬ poˆ saˇ-iˬ tiˬ 
poˆ iˬ baˇ mˇ-euˬ miˇ neh, aˬ yawꞈ maꞈ-ahˇ ngaˇ aˬ diˇ aˬ maˇ kʼehˬ nehˬ kʼaˆ nehˬ 
ma. Miˇ kʼahˬ tiˬ kʼahˬ kʼahˬ lah ni aˬ yawꞈ maꞈ nyehꞈ gʼeh-awˇ, aˬ cawˬ zaˬ kʼaˆ bi 
geuꞈ-eu gʼaˇ duˬ Eˬdoˬ miˇ kʼahˬ-ahˇ ahˬ dzaˬ-iˇ-euˬ meh.  
7Kʼoeˇ miˇ neh Gaˬzaˬ meuˬ meuˬ lahˇ kʼoeˇ taˆ ngaˇ miˬ dzaˬ pyehˬ doꞈ-awˇ, meuˬ 
kʼoeˇ meuˬ laꞈ kʼoeˇ ziꞈ dah ni tsoˆ taˬ-euˬ nymˇ nymˇ ma deuˬ bi puiˆ dzeh jiˇ ma. 
8Aˬshaˬdoˇ meuˬ hawˇ-eu Aˬshaˇgaˬloˇ meuˬ-ahˇ uˆ lahˇ-eu tsawˇ haˬ deuˬ-ahˇ ngaˇ 
coeˇ tsehˆ ma. Eˇkaˬloˬ meuˬ-ahˇ ngaˇ kʼehˬ nehˬ kʼaˆ nehˬ-awˇ, kʼaˇ dzeˇ yaꞈ-euˬ 
Piˇliˇtiˆ tsawˇ haˬ dawˬ tawˆ luꞈ ya shiˇ tehꞈ-a.” 

Duˇlu meuˬ 

9Sahˬpaˬ Miˬyehˇ ehˇ-eu, “Duˇlu meuˬ-ahˇ jawˇ-eu tsawˇ haˬ deuˬ tiˬ poˆ saˇ-iˬ tiˬ 
poˆ iˬ baˇ mˇ-euˬ miˇ neh, aˬ yawꞈ maꞈ-ahˇ ngaˇ aˬ diˇ aˬ maˇ kʼehˬ nehˬ kʼaˆ nehˬ 
ma. Miˇ kʼahˬ tiˬ kʼahˬ kʼahˬ lah ni Eˬdoˬ miˇ kʼahˬ-ahˇ aˬ yawꞈ maꞈ nyehꞈ byoˆ gʼeh-

awˇ, cawˬ cawˬ taꞈ ma lehˇ aˬ yawꞈ maꞈ neh saˇ jaˇ dzaˬ taˬ-euˬ loꞈ-ehˇ aˬ yawꞈ maꞈ 
maˬ dehꞈ-a. 
10Kʼoeˇ miˇ neh, Duˇlu meuˬ-euˬ meuˬ lahˇ kʼoeˇ taˆ ngaˇ miˬ dzaˬ pyehˬ doꞈ-awˇ, 
meuˬ laꞈ kʼoeˇ ziꞈ dah ni jaˆ-eu nymˇ nymˇ ma deuˬ-ahˇ bi puiˆ dzeh ma.” 

Eˬdoˬ miˇ kʼahˬ 

11Sahˬpaˬ Miˬyehˇ ehˇ-eu, “Eˬdoˬ miˇ kʼahˬ-ahˇ jawˇ-eu tsawˇ haˬ deuˬ tiˬ poˆ saˇ-iˬ 
tiˬ poˆ iˬ baˇ mˇ-euˬ miˇ neh, aˬ yawꞈ maꞈ-ahˇ ngaˇ aˬ diˇ aˬ maˇ kʼehˬ nehˬ kʼaˆ nehˬ 
ma. Aˬ yawꞈ maꞈ-euˬ aˇ jeuˬ aˇ ca pyeuꞈ-eu Iˇsaˬleˬlaˆ tsawˇ haˬ deuˬ-ahˇ aˬ yawꞈ 
maꞈ shaˬ teh teh-eu loꞈ-ehˇ teh -awˇ, gʼawˬ shaˬ gaˬ-eu nui ma tiˬ pawꞈ-iˬ maˬ ahˇ-
a. Aˬ yawꞈ maꞈ nui ma pehˇ-eu yaw li maˬ baw-ehˇ, tiˬ jawˇ-iˬ pehˇ taˬ-euˬ maˬ 
baw-a.  
12Kʼoeˇ miˇ neh, Teˬmaˬ meuˬ-ahˇ ngaˇ miˬ dzaˬ pyehˬ gʼeh-awˇ, Bawˇzaˬlahˬ meuˬ-
ahˇ jaˆ-eu ziꞈ dah ni tsoˆ taˬ-euˬ nymˇ nymˇ ma deuˬ-ahˇ keuˬ puiˆ dzeh ma.” 

Aˬmoˬ miˇ kʼahˬ 

13Sahˬpaˬ Miˬyehˇ ehˇ-eu, “Aˬmoˬ tsawˇ haˬ deuˬ tiˬ poˆ saˇ-iˬ tiˬ poˆ iˬ baˇ mˇ-euˬ 
miˇ neh, aˬ yawꞈ maꞈ-ahˇ ngaˇ aˬ diˇ aˬ maˇ kʼehˬ nehˬ kʼaˆ nehˬ ma. Aˬ yawꞈ maꞈ-
euˬ miˇ kʼahˬ bi jeˇ laˇ-eu lehˇ aˬ yawꞈ maꞈ guiˇ deuˆ ngeh, Giˇlaˆ miˇ kʼahˬ-ahˇ jawˇ-
eu aˬ nyiˇ pi luꞈ-eu zaˬ miˬ zaˬ deuˬ-euˬ uˬ maˆ tsawˆ paˆ nehˬ-euˬ meh.  
14Kʼoeˇ miˇ neh, Laˬbah meuˬ-euˬ meuˬ lahˇ kʼoeˇ taˆ ngaˇ miˬ dzaˬ pyehˬ doꞈ-awˇ, 
meuˬ laꞈ kʼoeˇ ziꞈ dah ni tsoˆ taˬ-euˬ nymˇ nymˇ ma deuˬ-ahˇ ngaˇ keuˬ dzeh ma. 
Kʼoeˇ naˇ, guiˇ deuˆ ngeh nah yaw kʼaˆ-ehˇ guˇ-eu teˇ saˇ ya gaˬ-awˇ, jaˬ lehˇ lehˇ ma 
baw-eu loꞈ-ehˇ guiˇ deuˆ dui dui tehꞈ-a.  
15Aˬ yawꞈ maꞈ-euˬ sahˬ paˬ hawˇ-eu aˬ yawꞈ-euˬ gaˇ mˇ-eu yaw huiˬ yaw mahˇ 
deuˬ-ahˇ aˬ cawˬ neh bi nyehꞈ byoˆ gʼeh tehꞈ-a.” 

Aˬmoˆ 2 

Mawˇbaˆ miˇ kʼahˬ 

1Sahˬpaˬ Miˬyehˇ ehˇ-eu, “Mawˇbaˆ miˇ kʼahˬ-ahˇ jawˇ-eu tsawˇ haˬ deuˬ tiˬ poˆ saˇ-
iˬ tiˬ poˆ iˬ baˇ mˇ-euˬ miˇ neh, aˬ yawꞈ maꞈ-ahˇ ngaˇ aˬ diˇ aˬ maˇ kʼehˬ nehˬ kʼaˆ 
nehˬ ma. Eˬdoˬ sahˬ paˬ-euˬ shaˬ yoeˬ-ahˇ kʼaˬ lehˇ pyeuꞈ-iˇ ngeh keuˆ ni aˬ yawꞈ 
maꞈ miˬ dzaˬ dzah puiˆ-euˬ laꞈ kʼoeˇ, yehˬ bawˬ sehˇ lu-ehˇ gʼeh nehˬ-euˬ meh.  
2Mawˇbaˆ miˇ kʼahˬ-ahˇ ngaˇ miˬ dzaˬ pyehˬ gʼeh leꞈ-awˇ, Kiˇliˇyoˆ meuˬ-ahˇ jaˆ-eu 
ziꞈ dah ni gʼeh-eu nymˇ nymˇ ma deuˬ bi puiˆ dzeh ma. Yehˇ deuˬ guˇ guˇ-ehˇ daˇ 
heh baw-awˇ guiˇ deuˆ lawꞈ taˬ-euˬ yaw kaˬ-ahˇ, Mawˇbaˆ miˇ kʼahˬ-ahˇ jawˇ-eu 
tsawˇ haˬ deuˬ ya shiˇ tehꞈ-a.  
3Mawˇbaˆ miˇ kʼahˬ-ahˇ uˆ lahˇ-eu gʼaˬ hawˇ-eu aˬ yuiꞈ aˬ tsu deuˬ dawˬ tawˆ luꞈ-ahˇ 
ngaˇ sehꞈ jiˇ ma.” 

Yuˇdaˆ miˇ kʼahˬ 

4Sahˬpaˬ Miˬyehˇ ehˇ-eu, “Yuˇdaˆ miˇ kʼahˬ-ahˇ jawˇ-eu tsawˇ haˬ deuˬ tiˬ poˆ saˇ-iˬ 
tiˬ poˆ iˬ baˇ mˇ-euˬ miˇ neh, aˬ yawꞈ maꞈ-ahˇ ngaˇ aˬ diˇ aˬ maˇ kʼehˬ nehˬ kʼaˆ nehˬ 
ma. Ngaˬ neh mehˬ nehˬ tsoˆ nehˬ-euˬ jeˬ-ahˇ aˬ yawꞈ maꞈ yaw zeu maˬ baw-ehˇ, 

ngaˬ neh dawˬ biꞈ taˬ-euˬ gaˇ aˬ yawꞈ maꞈ maˬ caw teh geuꞈ-a. Aˬ yawꞈ maꞈ-euˬ aˬ 
poeˬ aˬ bawˇ deuˬ caw teh-euˬ miˬ yehˇ deuˬ pyeuꞈ-eu, maˬ ngeuˇ-eu miˬ yehˇ kʼoeˇ 
deuˬ neh aˬ yawꞈ maꞈ-ahˇ gaˇ ma bi sheuˬ bahˬ-euˬ meh. 
5Kʼoeˇ miˇ neh, Yuˇdaˆ miˇ kʼahˬ kʼoeˇ taˆ ngaˇ miˬ dzaˬ pyehˬ gʼeh leꞈ-awˇ, 
Yeˬluˇsaˬlehˬ meuˬ-ahˇ jaˆ-eu ziꞈ dah ni gʼeh-eu nymˇ nymˇ ma deuˬ bi puiˆ dzeh 
ma.” 

Iˇsaˬleˬlaˆ miˇ kʼahˬ-ahˇ Miˬyehˇ yaˇ kʼaˬ daˇ-eu 

6Sahˬpaˬ Miˬyehˇ ehˇ-eu, “Iˇsaˬleˬlaˆ miˇ kʼahˬ-ahˇ jawˇ-eu tsawˇ haˬ deuˬ tiˬ poˆ 
saˇ-iˬ tiˬ poˆ iˬ baˇ mˇ-euˬ miˇ neh, aˬ yawꞈ maꞈ-ahˇ ngaˇ aˬ diˇ aˬ maˇ kʼehˬ nehˬ kʼaˆ 
nehˬ ma. Aˬ yawꞈ maꞈ-ahˇ dziˇ dzoˆ maˬ tsoeˬ nehˬ nya-eu yaw sui yaw dawˇ tsawˇ 
haˬ deuˬ hawˇ-eu, sehˬ nawˆ tiˬ juꞈ aˇ poeˬ maˬ tsoeˬ tsehˆ nya gaˇ keuˆ ni shaˬ-eu 
tsawˇ haˬ deuˬ-ahˇ, aˬ cawˬ zaˬ kʼaˆ bi geuꞈ-eu lehˇ aˬ yawꞈ maꞈ ahˬ dzaˬ-euˬ meh.  
7Gʼaˬ baˬ-awˇ maˬ gʼeh nya-eu deuˬ-ahˇ aˬ yawꞈ maꞈ nawˬ tehˬ-awˇ, iˇ shaˬ zaˬ 
deuˬ-ahˇ dehˬ dzeh-euˬ meh. Zaˬ miˬ zaˬ zaˬ kʼaˆ tiˬ gʼaˬ-ahˇ tehꞈ-ehˇ nyiˬ da zaˬ luꞈ 
yuꞈ taꞈ-eu laꞈ kʼoeˇ, muiˬ-eu shawˇ-eu ngaˬ-euˬ tsawˇ myahˇ-ahˇ laˆ jawꞈ-euˬ meh.  
8Uˬ duˬ tahˬ-eu jawˇ duˬ yawˬ tsahˇ na luꞈ-ahˇ, shaˬ-eu zahˬ-eu tsawˇ haˬ deuˬ pyuˇ 
shaˇ paˇ gaˇ biꞈ daˇ taˬ-euˬ dm gʼaˬ dm lmˇ deuˬ kʼawˬ-awˇ, aˬ yawꞈ maꞈ yuꞈ-euˬ 
meh. Aˬ yawꞈ maꞈ-euˬ Miˬyehˇ-euˬ uˬ duˬ tahˬ nymˇ laꞈ kʼoeˇ, aˬ yawꞈ maꞈ-ahˇ dziˇ 
dzoˆ daˆ-eu deuˬ jawˇ gaˇ yuˇ-euˬ aˬ gaꞈ dzaˇ uiˇ dawˇ-eu meh.  
9“Ehˇ kʼawꞈ, ngaˬ-euˬ tsawˇ haˬ deuˬ-oˇ, shuˬ liˇ aˇ bawˇ loꞈ-ehˇ goˇ-awˇ tsuiꞈ kaˆ aˇ 
bawˇ loꞈ-ehˇ deuˇ-eu Aˬmawˇliˆ tsawˇ haˬ deuˬ-ahˇ, naw maꞈ gʼaˇ duˬ ngaˇ laˆ luˬ laˆ 
seˇ nehˬ jiˇ-euˬ ma.  
10Naw maꞈ-ahˇ ngaˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ laꞈ-awˇ, bawˇ tsahˬ 
bawˇ dahˇ laꞈ kʼoeˇ oeˬ tseˇ kʼoꞈ sheuˬ sheuˬ-ehˇ cah-awˇ, Aˬmawˇliˆ tsawˇ jeuˬ-euˬ 
miˇ kʼahˬ naw maꞈ-ahˇ biꞈ-euˬ ma.  
11Naw maꞈ-euˬ aˬ li tiˬ paˆ na deuˬ-ahˇ ngaˇ tseˇ doˆ-awˇ, Miˬyehˇ gʼaˇ duˬ ngehˬ 
dah-eu tsawˇ haˬ bi geuꞈ-euˬ ma. Zaˬ guˬ tiˬ paˆ na deuˬ-ahˇ kʼawꞈ, Naˬzaˬliˇ tsawˇ 
haˬ bi geuꞈ-euˬ ma. Iˇsaˬleˬlaˆ tsawˇ haˬ deuˬ-oˇ, Sahˬpaˬ Miˬyehˇ pyeuꞈ-eu ngaˇ 
ehˇ-eu heu maˬ tsaˬ-a loˇ.  
12Ehˇ kʼawꞈ, Naˬzaˬliˇ tsawˇ haˬ deuˬ jiˇ baˬ dawˇ ni naw maꞈ jahˇ-awˇ, Miˬyehˇ gʼaˇ 
duˬ ngehˬ dah-eu deuˬ ngaˬ neh bi ngehˬ-euˬ dawˬ maˬ ya ngehˬ ni naw maꞈ laˆ 
tsoeˬ-euˬ meh.  
13Nymˬ-mˇ ngaˇ naw maꞈ-ahˇ miˇ tsa dehˬ pahˬ-awˇ, cehˇ tiˬ byah ni tawˬ luꞈ-eu laˆ 
lawˬ loꞈ-ehˇ naw maꞈ behˇ behˇ-ehˇ ya shaˬ tehꞈ-a.  
14Cehˆ kawˇ nya dui dui-eu deuˬ kʼawꞈ, maˬ cehˆ dzeuˇ nya-aˇ. Gʼaˬ kʼaˆ-eu tsawˇ 
haˬ deuˬ kʼawꞈ gʼaˬ jiˇ-awˇ, yehˇ deuˬ kʼawꞈ yawˬ ha maˬ ya shiˇ ni maˬ teuˆ buˬ 
nya-aˇ.  
15Kaˆ beuˆ-eu tsawˇ haˬ deuˬ maˬ yawꞈ tehˬ coeˇ-aˇ. Cehˆ kawˇ nya-eu deuˬ kʼawꞈ 
maˬ cehˆ dzeuˇ nya-aˇ. Mahˬ dziˬ-awˇ guiˇ deuˆ-eu deuˬ kʼawꞈ, yawˬ ha-euˬ uˬ kʼawˇ 
maˬ cehˆ buˬ nya-aˇ.  

16Kʼoeˇ ngeh nah keuˆ laˇ ngeh, nui ma kʼaˬ dui dui-eu yehˇ deuˬ kʼawꞈ, yawˬ ha-
euˬ guiˇ deuˆ-eu keu ka baꞈ dzeh-awˇ cehˆ tehꞈ-a.” Heu-aˬ, Sahˬpaˬ Miˬyehˇ neh ehˇ 
taˬ-euˬ dawˬ meh.  

Aˬmoˆ 3 

1Iˇsaˬleˬlaˆ miˇ kʼahˬ-ahˇ jawˇ-eu tsawˇ haˬ deuˬ-oˇ, naˇ haˬ sheˇ. Naw maꞈ tsawˇ 
jeuˬ jeuˬ lah ni-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ nehˬ laꞈ-euˬ gʼaˬ pyeuꞈ-
eu Sahˬpaˬ Miˬyehˇ neh naw maꞈ-euˬ gaˇ kawˆ heu loꞈ-ehˇ ehˇ taˬ-euˬ meh.  
2“Miˇ tsaˬ kʼoeˇ taˆ kʼaˇ jawˇ-eu tsawˇ jeuˬ dawˬ tawˆ luꞈ laꞈ kʼoeˇ, naw maꞈ-ahˇ tehꞈ-
ehˇ ngaˇ myaˆ pyawˬ pyuˇ-awˇ ngehˬ gʼeh nehˬ-euˬ ma. Kʼoeˇ miˇ neh naw maꞈ iˬ 
baˇ mˇ ngeh ngaˬ-euˬ nui ma-ahˇ zaw dui dui laˇ-awˇ, kʼoeˇ loꞈ-ehˇ iˬ baˇ mˇ-euˬ aˇ 
poeˬ naw maꞈ-ahˇ ngaˇ ya kʼehˬ nehˬ meh.” 

Miˬyehˇ gʼaˇ duˬ ngehˬ dah-eu gʼaˬ-euˬ gaˇ 

3Tsawˇ haˬ nyiˬ gʼaˬ mehˬ bawˬ maˬ mˇ dzoeˇ taˬ naˇ, tiˬ kawˆ loꞈ-ehˇ iˇ taꞈ laˇ taꞈ 
nya meh loˇ.  
4Aˇ laˬ jaˬ shiˇ tiˬ mawˇ aˬ yawꞈ kawꞈ sehꞈ dzaˬ-eu lehˇ gʼeh-eu bawˇ tsahˬ jeˬ zaˬ 
maˬ tahˬ puˬ le-euˬ gaˇ, bawˇ tsahˬ-ahˇ lmˬ meh loˇ. Huiˬ loˆ laˇ-euˬ aˇ laˬ jaˬ shiˇ zaˬ 
tiˬ mawˇ tiˬ jeˬ paˬ maˬ kawꞈ sehꞈ taˬ-euˬ gaˇ, lo kʼahˬ-ahˇ uˇ-awˇ lmˬ meh loˇ.  
5Sehˬ toˆ-ahˇ aˬ iˬ maˬ ahˇ-ehˇ kʼmˇ taˬ-euˬ gaˇ, aˇ jiˇ paꞈ leˇ nya meh loˇ. Sehˬ toˆ-ahˇ 
tiˬ jeˬ paˬ neh maˬ laˆ pyeuˆ-euˬ gaˇ, aˬ yawˇ yawꞈ pyeuˆ-iˇ nya meh loˇ.  
6Tsawˇ haˬ maˬ bi tsawˬ guˆ-iˇ ni meuˬ laꞈ kʼoeˇ guiˇ deuˆ-eu daˇ heh baw mahˇ nya 
meh loˇ. Sahˬpaˬ Miˬyehˇ neh maˬ jahˇ-euˬ gaˇ, luˬ-iˇ seˇ-iˇ-eu jeˬ meuˬ kʼoeˇ taˆ keuˆ 
le nya meh loˇ.  
7Baoˬ huiˬ-eu Sahˬpaˬ Miˬyehˇ-aˬ, aˬ yawꞈ-euˬ zaˬ kʼaˆ pyeuꞈ-eu Miˬyehˇ gʼaˇ duˬ 
ngehˬ dah-eu deuˬ-ahˇ maˬ pah mehˬ nehˬ ni tiˬ jeˬ-iˬ maˬ mˇ dzeuˇ-a.  
8Aˇ laˬ jaˬ shiˇ joeˬ laˇ ngeh, aˬ suˇ gʼaˬ maˬ guˆ ni jawˇ tehˬ coeˇ ta. Baoˬ huiˬ-eu 
Sahˬpaˬ Miˬyehˇ dawˬ ngehˬ ngeh, aˬ yawꞈ-euˬ dawˬ maˬ tsaꞈ gaˬ-iˇ ni aˬ suˇ gʼaˬ 
jawˇ tehˬ coeˇ ta.  

Saˬmaˬliˆ meuˬ ya luˬ ya seˇ-iˇ tehꞈ-a 

9Iˇjiˇtuˆ miˇ kʼahˬ hawˇ-eu Aˬshaˬdoˇ meuˬ-ahˇ sahˬ paˬ-euˬ hawˇ nymˇ deuˬ laꞈ 
kʼoeˇ jawˇ-eu deuˬ-ahˇ heu loꞈ-ehˇ ehˇ gaˬ nehˬ-awˬ. “Saˬmaˬliˆ meuˬ jawˬ jawˬ-ehˇ 
jaˆ-eu gawˬ duˇ-ahˇ uiˬ leˇ-awˇ, Saˬmaˬliˆ meuˬ laꞈ kʼoeˇ maˬ tsaˬ maˬ tsahˇ leˇ-ehˇ 
bahˬ gʼa luꞈ gaˇ hawˇ-eu tiˬ gʼaˬ tiˇ gʼaˬ nawˬ dzaˬ kʼaˆ dzaˬ luꞈ gaˇ haw-awˬ.” 
10Sahˬpaˬ Miˬyehˇ ehˇ-eu, “Tsawˇ haˬ heu deuˬ-aˬ, aˬ yawꞈ maꞈ-euˬ kuˆ lawˆ-ahˇ 
maˬ tsaˬ maˬ dawˇ-eu laꞈ kʼoeˇ ceh geuꞈ kʼaˆ geuꞈ taˬ-euˬ myawˬ gahˬ deuˬ baꞈ byah 
taˬ-euˬ meh. Yaw sui yaw dawˇ dawˇ-ehˇ dehꞈ-eu gaˇ kawˆ aˬ yawꞈ maꞈ maˬ siˬ 
nya-a.  
11Kʼoeˇ miˇ neh, muiˇ-eu deuˬ aˬ yawꞈ maꞈ-euˬ miˇ kʼahˬ-ahˇ loꞈ jawˬ-awˇ, ziꞈ dah ni 
jaˆ-eu aˬ yawꞈ maꞈ-euˬ taˆ-ahˇ laˆ cawˆ-awˇ, aˬ yawꞈ maꞈ-euˬ kuˆ lawˆ laꞈ kʼoeˇ jaˆ-
eu myawˬ gahˬ deuˬ baꞈ geuꞈ jiˇ tehꞈ-a.” 

12Sahˬpaˬ Miˬyehˇ ehˇ-eu, “Aˇ laˬ jaˬ shiˇ neh bi kawꞈ sehꞈ dzaˬ-euˬ yawˇ tiˬ mawˇ-
euˬ aˬ kuiˇ nyiˬ kahˬ hawˇ-eu naˬ paꞈ tiˬ pyawˬ tehꞈ-ehˇ, yawˇ bo-eu gʼaˬ mawˇ kʼoꞈ-
euˬ loꞈ-ehˇ, nymˬ-mˇ muiˬ-eu ja ciˬ kʼoeˇ taˆ saˇ lehˆ ni dehꞈ byawˬ luꞈ-eu Saˬmaˬliˆ 
meuˬ-ahˇ jawˇ-eu tsawˇ haˬ deuˬ laꞈ kʼoeˇ, ui cuiˆ tehꞈ-ehˇ ya buˬ ya law-iˇ tehꞈ-a.” 
13Baoˬ huiˬ dui dui-eu Sahˬpaˬ Miˬyehˇ ehˇ-eu, “Dawˬ heu deuˬ-ahˇ naˇ haˬ-awˇ, 
Yaˬkoˆ-euˬ zaˬ deuˬ uˆ deuˬ-ahˇ tsaꞈ nehˬ-iˇ-awˬ. 
14Iˇsaˬleˬlaˆ miˇ kʼahˬ-ahˇ jawˇ-eu tsawˇ haˬ deuˬ iˬ baˇ mˇ-euˬ miˇ neh, aˬ yawꞈ 
maꞈ-ahˇ ngaˇ kʼehˬ nehˬ ngeh nah, Beˬdeˬlaˇ meuˬ-ahˇ jaˆ-eu lawˇ duˬ kʼoeˇ deuˬ-
ahˇ ngaˇ laˆ cawˆ ma. Lawˇ duˬ aˬ yawꞈ hmˬ yawꞈ-euˬ laꞈ coeˇ-ahˇ tsoꞈ-eu uˬ coeˇ 
dawˬ tawˆ luꞈ kʼehꞈ-iˇ jiˇ-awˇ, miˇ tsaˬ-ahˇ ga-iˇ tehꞈ-a.  
15Tsahˬ gaˆ yamˬ-ahˇ jawˇ-eu gʼaˇ duˬ hawˇ-eu jawˇ la yamˬ-ahˇ jawˇ-eu gʼaˇ duˬ 
lehˇ tsoˆ baw taˬ-euˬ nymˇ dawˬ tawˆ luꞈ-ahˇ ngaˇ laˆ cawˆ ma. Ya ma juiˇ neh laˆ 
muiˬ taˬ-euˬ nymˇ deuˬ coˬ pyaˆ coˬ shaˆ tehꞈ-a. Nymˇ yaw huiˬ yawˬ nymˇ na luꞈ 
ya cawˆ-iˇ tehꞈ-a.” 

Aˬmoˆ 4 

1Dzaˇ yaw muiˬ ya dzaˬ-eu miˇ neh tsuˇ dui dui-eu Baˬshaˬ meuˬ-ahˇ jawˇ-eu mawˇ 
neˇ mawˇ ma-ahˇ duˇ-eu Saˬmaˬliˆ meuˬ-ahˇ jawˇ-eu zaˬ miˬ zaˬ deuˬ-oˇ, naˇ haˬ 
sheˇ. Gʼaˬ baˬ-eu deuˬ-ahˇ naw maꞈ yehˬ bawˬ-ehˇ jahˇ nehˬ-awˇ, yaw shaˬ zaˬ deuˬ 
kʼoeˇ taˆ naw maꞈ kʼaˆ dzaˬ-euˬ meh. Naw maꞈ-euˬ kʼaˬ dzeˇ zaˬ deuˬ-ahˇ, jiˇ baˬ ciˬ 
laꞈ sheˇ lehˇ naw maꞈ kʼehˇ-eu meh.  
2Baoˬ huiˬ-eu Sahˬpaˬ Miˬyehˇ-aˬ, muiˬ-eu shawˇ-eu gʼaˬ pyeuꞈ-eu loꞈ-ehˇ, heu loꞈ-
ehˇ saˇ jaˇ dzaˬ taˬ-euˬ meh. “Aˬ cawˬ naw maꞈ-ahˇ shmˇ kuˆ seuˬ ceuˬ-awˇ tsahˇ 
byoˆ gʼeh-eu aˇ nah keuˆ le tehꞈ-a. Naw maꞈ yawˬ gʼaˬ na luꞈ ngaˬ juiꞈ-ahˇ paꞈ leˇ-
euˬ ngaˬ shaˬ-ahˇ duˇ tehꞈ-a.  
3Dawˬ peh kʼaˇ jaˆ-eu kaˇ pyawˇ maˇ pehꞈ-ahˇ bi gʼeu gʼeh-awˇ, laꞈ nyiˇ bi biˬ doˆ 
tehꞈ-a.” 

Iˇsaˬleˬlaˆ miˇ kʼahˬ Sahˬpaˬ Miˬyehˇ mehˬ-eu tsoˆ-eu jeˬ-ahˇ maˬ dzaw geuꞈ-eu 

4Dawˬ tawˆ kʼoeˇ taˆ uˆ lahˇ-eu gʼaˬ pyeuꞈ-eu Sahˬpaˬ Miˬyehˇ ehˇ-eu, “Iˇsaˬleˬlaˆ 
miˇ kʼahˬ-ahˇ jawˇ-eu tsawˇ haˬ deuˬ-oˇ, naw maꞈ iˬ baˇ maˬ mˇ-ehˇ maˬ jawˇ tehˬ 
coeˇ te lehˇ ngeuˇ naˇ, Beˬdeˬlaˇ meuˬ-ahˇ jaˆ-eu muiˬ-eu shawˇ-eu jawˇ duˬ-ahˇ le-
awˇ mˇ leˇ-awˬ. Giˇlaˇgaˬlaˇ meuˬ-ahˇ le-awˇ, iˬ baˇ kʼaˇ mˇ coeˇ-eu mˇ leˇ-awˬ. Aˬ 
yawꞈ shawˬ yawꞈ lawˇ-eu gʼaˇ duˬ jeˬ zaˬ tsahˇ laꞈ-awˇ, smˬ nah tiˬ poˆ tseˇ bymˇ tiˬ 
bymˇ yuˇ laꞈ-awˬ.  
5Miˬyehˇ-euˬ guiˬ lahˬ-ahˇ noeˬ keuˆ-eu laꞈ kʼoeˇ kaˬ muˇ lawˇ-awˬ. Kʼoeˇ uˬ taꞈ-ehˇ, 
nui ma keuˆ-eu laꞈ kʼoeˇ lawˇ-eu jeˬ lawˇ-awˇ kʼahˬ sehˇ jehˆ-awˬ. Naw maꞈ kʼoeˇ 
loꞈ-ehˇ mˇ mawꞈ-eu maˬ ngeuˇ loˇ.  
6Naw maꞈ-euˬ meuˬ dawˬ tawˆ luꞈ kʼoeˇ taˆ mehꞈ-eu shuꞈ-eu jeˬ keuˆ le ni mˇ-euˬ 
gʼaˬ ngaˇ ma. Ehˇ kʼawꞈ, naw maꞈ ngaˇ jawˇ gaˇ maˬ gʼoꞈ poˆ laˇ-a.  
7Naw maꞈ dzaˬ la gʼo cehˇ ka taˬ-euˬ iˇ cuꞈ loˬ dui dui ngeh ngaˇ mˬ gʼmˇ bi gʼmˇ-euˬ 
ma. Meuˬ tiˬ meuˬ-ahˇ uˬ yehˇ bi yehˇ le-awˇ, yawˬ meuˬ yawˬ-ahˇ maˬ bi yehˇ le ni 

ngaˇ jahˇ-euˬ ma. Deh yaˇ tiˬ kawˬ-ahˇ uˬ yehˇ yehˇ shehˬ kʼawꞈ, yawˬ kawˬ yawˬ 
gui coˇ ni jaˆ-eu meh.  
8Meuˬ gʼawˬ mya meuˬ-ahˇ jawˇ-eu tsawˇ haˬ deuˬ iˇ cuꞈ mehꞈ-eu laꞈ kʼoeˇ gʼaˬ baˬ 
laˇ taˬ-awˇ, iˇ cuꞈ ya mawˇ tehꞈ-a lehˇ noeˬ-eu meuˬ tiˬ meuˬ-ahˇ aˬ yawꞈ maꞈ le-eu 
meh. Ehˇ kʼawꞈ, kʼoeˇ gaˇ iˇ cuꞈ tiˬ dehˆ maˬ ya dawˇ-a. Kʼoeˇ naˆ naˆ-ehˇ pyeuꞈ laˇ 
taˬ-euˬ kʼawꞈ, ngaˇ jawˇ gaˇ naw maꞈ maˬ gʼoꞈ poˆ laˇ-a.  
9“Naw maꞈ dzaˬ la gʼo cehˇ ka taˬ-euˬ shiˇ jiˇ ni, lahˇ dui dui-eu jaˬ lehˇ ngaˇ pyehˬ 
gʼeh leꞈ-euˬ ma. Naw maꞈ-euˬ yaˇ kmˇ deuˬ, aˬ gaꞈ yaˇ kmˇ deuˬ, siˬ guˬ aˇ bawˇ deuˬ 
hawˇ-eu saˬ loˬ aˇ bawˇ deuˬ-ahˇ nyehˇ bahˇ neh bi dzaˬ byoˆ jiˇ-euˬ ma. Ehˇ kʼawꞈ, 
naw maꞈ ngaˇ jawˇ gaˇ maˬ gʼoꞈ poˆ laˇ-a.  
10“Iˇjiˇtuˆ miˇ kʼahˬ kʼoeˇ taˆ bi keuˆ le-euˬ loꞈ-ehˇ gʼeh-eu yaw jaw naˇ-eu naˇ gawˇ 
gawˇ ma naw maꞈ kʼoeˇ taˆ ngaˇ bi keuˆ le-euˬ ma. Naw maꞈ-euˬ aˬ li zaˬ guˬ deuˬ-
ahˇ guiˇ deuˆ-eu laꞈ kʼoeˇ ngaˇ bi shiˇ-awˇ, naw maꞈ-euˬ mahˬ deuˬ ngaˇ teh byoˆ 
gʼeh-euˬ ma. Naw maꞈ-euˬ taˆ laꞈ kʼoeˇ shiˇ taˬ-awˇ ga-eu tsawˇ haˬ deuˬ-euˬ yaw 
buꞈ naw maꞈ-euˬ naˇ mehˇ tiˬ teuˇ bi behꞈ laꞈ-euˬ ma. Ehˇ kʼawꞈ, naw maꞈ ngaˇ jawˇ 
gaˇ maˬ gʼoꞈ poˆ laˇ-a.  
11“Sawˇdoˬ meuˬ hawˇ-eu Gawˇmawˇlaˆ meuˬ-ahˇ ngaˇ laˆ cawˆ nehˬ-euˬ loꞈ-ehˇ, 
naw maꞈ tiˬ paˆ na deuˬ-ahˇ ngaˇ laˆ cawˆ nehˬ-euˬ ma. Naw maꞈ laꞈ kʼoeˇ kʼaˇ 
dzeuˇ-iˇ-euˬ deuˬ-aˬ, miˬ dzaˬ puiˆ luꞈ gaˇ gʼeu doˆ-euˬ doꞈ luꞈ-eu daˇ kawˬ-ahˇ duˇ-
eu meh. Ehˇ kʼawꞈ, naw maꞈ ngaˇ jawˇ gaˇ maˬ gʼoꞈ poˆ laˇ-a” lehˇ Sahˬpaˬ Miˬyehˇ 
ehˇ-eu meh. 
12“Kʼoeˇ miˇ neh, Iˇsaˬleˬlaˆ miˇ kʼahˬ-ahˇ jawˇ-eu tsawˇ haˬ deuˬ-oˇ, naw maꞈ-ahˇ 
ngaˇ kʼehˬ nehˬ kʼaˆ nehˬ-eu lehˇ gʼeh-eu ma. Ngaˇ kʼoeˇ loꞈ-ehˇ kʼehˬ-eu kʼaˆ-eu lehˇ 
lehˬ hmˬ taˬ-euˬ miˇ neh, ngaˬ neh yaˇ kʼaˬ daˇ-euˬ gaˇ daˬ-eu gʼaˇ duˬ naw maꞈ yaw 
muiˬ paˬ-ehˇ lehˬ hmˬ taˬ-awˬ.” 
13Gawˬ jawˬ tehˆ-euˬ, Miˬyehˇ neh meh. Jaˬ lehˇ beh-euˬ Miˬyehˇ neh meh. Yawꞈ-
euˬ nui noeˬ tsawˇ-ahˇ mehˬ-awˇ, nah gʼahˇ uˬ ciꞈ laˆ pyeuꞈ nya-awˇ, mˬ-ahˇ jawˇ-
awˇ miˇ-ahˇ dzoeˬ-eu, Yawꞈ-euˬ tsawˇ myahˇ Baoˬ huiˬ Miˬyehˇ, Sahˬpaˬ Miˬyehˇ 
lehˇ kuˇ-eu meh.  

Aˬmoˆ 5 

1Iˇsaˬleˬlaˆ miˇ kʼahˬ-ahˇ jawˇ-eu tsawˇ haˬ deuˬ-oˇ, naw maꞈ gʼaˇ duˬ ngaˇ tsawˇ 
ngoeˇ ngoeˇ-eu laꞈ kʼoeˇ tsawˇ shiˇ caˇ dawˬ caˇ gaˇ naˇ haˬ sheˇ.  
2Miˬ daꞈ daꞈ shuiꞈ Iˇsaˬleˬlaˆ, miˇ tsa ja bah ni coˬ dzeh-awˇ, tiˬ jawˇ-iˬ maˬ tuˇ laˇ 
nya-a. Miˇ tsa byehˇ dzeh-awˇ bi ga-euˬ, baꞈ tuˇ nehˬ-eu gʼaˬ maˬ jawˇ-a.  
3Dawˬ tawˆ luꞈ kʼoeˇ taˆ uˆ lahˇ-eu Sahˬpaˬ Miˬyehˇ ehˇ-eu, “Iˇsaˬleˬlaˆ miˇ kʼahˬ laꞈ 
kʼoeˇ jaˆ-eu meuˬ tiˬ meuˬ yehˇ tiˬ heˇ gʼaˬ pyehˬ doˆ gʼeh ngeh, tiˬ yaˇ gʼaˬ tehꞈ-ehˇ 
gʼoꞈ doˆ laˇ-euˬ meh. Meuˬ yawˬ meuˬ yawˬ tiˬ yaˇ gʼaˬ pyehˬ doˆ gʼeh ngeh, tseˇ gʼaˬ 
tehꞈ-ehˇ gʼoꞈ doˆ laˇ-eu meh.” 
4Iˇsaˬleˬlaˆ miˇ kʼahˬ laꞈ kʼoeˇ jawˇ-eu tsawˇ haˬ deuˬ-ahˇ Sahˬpaˬ Miˬyehˇ ehˇ-eu, 
“Ngaˇ jawˇ gaˇ laˇ-awˬ.  

5Naw maꞈ ya dehꞈ tehꞈ-a. Beˬlaˇsheˬba meuˬ-ahˇ iˇ-awˇ uˬ duˬ taˬ tahˬ. Ngaˬ -ahˇ laꞈ 
jeuˬ shaˇ-eu lehˇ Beˬdeˬlaˇ meuˬ-ahˇ taˬ le. Beˬdeˬlaˇ meuˬ kʼawꞈ tiˬ jeˬ-iˬ gaˇ dahˇ 
maˬ tsoeˬ ni pyeuꞈ-iˇ tehꞈ-a. Giˇlaˇgaˬlaˇ meuˬ-ahˇ kʼawꞈ naw maꞈ taˬ iˇ. Meuˬ kʼoeˇ 
meuˬ-ahˇ jawˇ-eu tsawˇ haˬ deuˬ aˬ cawˬ miˇ kʼahˬ-ahˇ bi nyehꞈ byoˆ gʼeh tehꞈ-a.” 
6Sahˬpaˬ Miˬyehˇ jawˇ gaˇ le-awˬ. Naw maꞈ yaw dehꞈ ya dehꞈ tehꞈ-a. Naw maꞈ aˬ 
yawꞈ jawˇ gaˇ maˬ le naˇ, Iˇsaˬleˬlaˆ miˇ kʼahˬ-ahˇ jawˇ-eu tsawˇ haˬ deuˬ kʼoeˇ taˆ, 
miˬ dzaˬ jehˆ bymˇ bymˇ ma loꞈ-ehˇ aˬ yawꞈ ga le tehꞈ-a. Miˬ dzaˬ kʼoeˇ Beˬdeˬlaˇ 
meuˬ-ahˇ jawˇ-eu deuˬ-ahˇ puiˆ dzaˬ-awˇ, tiˬ gʼaˬ-iˬ maˬ laˆ miˆ nya ni doꞈ tehꞈ-a.  
7Yaw tsaˬ yaw dawˇ jeˬ-ahˇ sheu pyawˆ-awˇ, aˬ cawˬ kʼoeˇ taˆ myawꞈ dzaˬ shuiˇ 
dzaˬ-eu naw maꞈ deuˬ kʼoeˇ taˆ, dawˇ keuˆ le tehꞈ-a.  
8Sahˬpaˬ Miˬyehˇ aˬ guiˇ beh-awˇ, yaw zahˇ-ahˇ mˬ bi bya laˇ-awˇ, nah gʼahˇ-ahˇ mˬ 
bi ciꞈ le meh. Laˆ shaˆ iˇ cuꞈ yawꞈ kuˇ daˆ-awˇ, miˇ tsaˬ kʼoeˇ taˆ shehˆ shehˬ-eu meh. 
Yawꞈ tsawˇ myahˇ Sahˬpaˬ Miˬyehˇ meh.  
9Gʼaˬ kʼaˆ tsawˇ jeuˬ yawꞈ dehˬ coˬ-awˇ, yawꞈ maꞈ-euˬ taˆ laˆ cawˆ-euˬ meh.  
10Maˬ tsaˬ maˬ dawˇ-eu jeˬ-ahˇ ceh-awˇ, yaˇ kʼaˬ daˇ-eu saˇ naˇ laꞈ kʼoeˇ yaw tsaˬ 
yaw dawˇ jeˬ tehꞈ-ehˇ ngehˬ-eu deuˬ-ahˇ naw maꞈ bye-eu meh.  
11Iˇ shaˬ zaˬ deuˬ-ahˇ naw maꞈ zuiˆ gʼaˬ-awˇ, aˬ yawꞈ maꞈ-euˬ cehˇ naw maꞈ nawˬ 
dzaˬ kʼaˆ dzaˬ-eu meh. Kʼoeˇ miˇ neh, naw maꞈ neh tsoˆ-euˬ muiˬ dui dui-eu kʼaˬ lo 
nymˇ-ahˇ naw maꞈ maˬ paˇ ya jawˇ-ehˇ, naw maꞈ neh ka taˬ-euˬ haw muiˬ dui dui-
eu aˬ gaꞈ yaˇ kmˇ-ahˇ neh doˆ le-euˬ aˬ gaꞈ dzaˇ uiˇ naw maꞈ maˬ paˇ ya dawˇ meh. 
12Naw maꞈ iˬ baˇ aˇ naˆ ni huiˬ-eu ngaˇ siˬ nya-awˇ, naw maꞈ yaw haiˬ jeˬ aˇ myaˆ 
poˆ mˇ-euˬ ngaˇ siˬ nya ma. Muiˬ-eu jaˬ-eu tsawˇ haˬ deuˬ-ahˇ naw maꞈ kʼehˬ-awˇ, 
laꞈ nmꞈ nmꞈ-euˬ jeˬ-ahˇ ha geuꞈ-eu uˬ taꞈ, yaw shaˬ zaˬ deuˬ yaw tsaˬ yaw dawˇ 
dawˇ-ehˇ yaˇ kʼaˬ maˬ ja gʼaˬ nya ni naw maꞈ laˆ tsoeˬ-eu meh.  
13Kʼoeˇ miˇ neh, heu loꞈ-ehˇ gʼeh-eu haiˬ-eu aˇ yamˬ laꞈ kʼoeˇ tiˬ jeˬ-iˬ maˬ ngehˬ 
maˬ tmˇ ni ciˬ cuˇ ni jawˇ-eu-aˬ, muiˬ dzehˬ meh.  
14Naw maꞈ yaw dehꞈ ya dehꞈ ni, yaw haiˬ jeˬ maˬ mˇ-ehˇ, yaw tsaˬ yaw dawˇ jeˬ 
tehꞈ-ehˇ mˇ-eu gʼaˇ duˬ noeˬ tsoˆ taˬ-awˬ. Kʼoeˇ loꞈ-ehˇ jahˇ naˇ, naw maꞈ neh ehˇ-
euˬ loꞈ-ehˇ Baoˬ huiˬ-eu Miˬyehˇ pyeuꞈ-eu Sahˬpaˬ Miˬyehˇ naw maꞈ nehˬ-ehˇ aˬ diˇ 
aˬ maˇ jawˇ tehꞈ-a.  
15Yaw haiˬ jeˬ-ahˇ bye-awˇ, yaw muiˬ jeˬ-ahˇ gaˬ-eu laꞈ kʼoeˇ, yaˇ kʼaˬ daˇ-eu saˇ naˇ-
ahˇ yaw tsaˬ yaw dawˇ jeˬ bi doˆ laˇ-awˬ. Miˇ kʼahˬ heu kʼahˬ laꞈ kʼoeˇ maˬ shiˇ-ehˇ 
kʼaˇ dzeˇ yaꞈ-euˬ deuˬ-ahˇ Sahˬpaˬ Miˬyehˇ gʼawˬ shaˬ gaˬ nehˬ laꞈ-eu duˇ.  
16Kʼoeˇ miˇ neh, Baoˬ huiˬ-eu Miˬyehˇ pyeuꞈ-eu Sahˬpaˬ Miˬyehˇ ehˇ-eu, “Meuˬ laꞈ 
kʼoeˇ jaˆ-eu gaˇ ma doe ni noeˬ shaˬ-awˇ ui ui-ehˇ ngoeˇ tehꞈ-a. Tsawˇ ngoeˇ ngoeˇ 
dzaˬ-eu deuˬ nehˬ-ehˇ tsawˇ haˬ shiˇ taˬ-euˬ gaˇ tsawˇ ngoeˇ bi ngoeˇ caw-eu gʼaˇ 
duˬ, deh yaˇ mˇ dzaˬ-eu shaˬ zaˬ zahˬ zaˬ deuˬ-ahˇ keuˆ ni ya kuˇ gaˇ keuˆ tehꞈ-a.  
17Aˬ gaꞈ yaˇ kmˇ doe ni ui ui-ehˇ ngoeˇ-eu teˇ saˇ ya gaˬ tehꞈ-a. Kʼoeˇ deuˬ dawˬ tawˆ 
luꞈ keuˆ le-eu tiˬ nah jaˆ tehꞈ-a. Aˬ jeˬ miˇ neh ehˇ naˇ, naw maꞈ-ahˇ kʼehˬ le kʼaˆ le-
eu lehˇ ngaˇ oe luꞈ ma.” Heu-aˬ, Sahˬpaˬ Miˬyehˇ neh ehˇ taˬ-euˬ dawˬ meh.  

18Sahˬpaˬ Miˬyehˇ-euˬ aˇ nah-ahˇ noeˬ tmˬ luꞈ-eu naw maꞈ deuˬ aˇ naˆ ni guˆ paˬ-
ehˇ gʼeh-eu nga. Aˇ nah kʼoeˇ nah naw maꞈ gʼaˇ duˬ aˬ jeˬ muiˬ nmˇ. Aˇ nah kʼoeˇ-aˬ, 
naw maꞈ gʼaˇ duˬ bya cehˆ ni gʼeh-eu aˇ nah maˬ ngeuˇ-a. Zahˇ tsui ni gʼeh-eu aˇ nah 
meh.  
19Aˇ nah kʼoeˇ nah aˬ joˆ-ehˇ gʼeh-eu aˇ nah-a lehˇ ehˇ ngeh, tsawˇ haˬ tiˬ gʼaˬ aˇ laˬ 
jaˬ shiˇ-ahˇ guˆ-awˇ cehˆ ngeh, kʼaˬ hmˇ paˇ tahˬ puˬ le-awˇ, nymˇ laꞈ kʼoeˇ cehˆ zaꞈ-
awˇ kaˇ pyawˇ-ahˇ aˬ laꞈ dehˬ toˆ-eu nehˬ-ehˇ, aˇ lawˇ paˇ bi toˆ-euˬ gaˇ duˇ tehꞈ-a.  
20Sahˬpaˬ Miˬyehˇ-euˬ aˇ nah-ahˇ yaw bya jeˬ maˬ keuˆ le-ehˇ, yaw zahˇ jeˬ keuˆ le 
tehꞈ-a. Yaw shehꞈ tiˬ pawꞈ-iˬ maˬ jaˆ-eu, zahˇ tsui ni gʼeh-eu aˇ nah pyeuꞈ tehꞈ-a.  
21Sahˬpaˬ Miˬyehˇ ehˇ-eu, “Naw maꞈ uˬ duˬ tahˬ-eu zahˇ sahˇ kʼoꞈ bawˬ-iˬ jahˇ gaˇ 
ngaˇ nui daˆ daˆ-awˇ, maˬ haw cawˬ nahˇ nya.  
22Miˬ dzaˬ dzah puiˆ-awˇ lawˇ-eu jeˬ hawˇ-eu dzaˬ la gʼo cehˇ lawˇ-eu jeˬ naw maꞈ 
yuˇ laꞈ ngeh, ngaˇ maˬ ha geuꞈ. Ngaˬ-ahˇ lawˇ nehˬ-eu gʼaˇ duˬ naw maꞈ neh cu tsuˇ 
taˬ-euˬ jeˬ zaˬ deuˬ-ahˇ ngaˇ maˬ ha geuꞈ. 
23Naw maꞈ ngaˬ-euˬ mehˬ shi lawꞈ lawꞈ-ehˇ caˇ dawˬ taˬ paˇ caˇ. Ngaˬ-ahˇ naˬ bawˬ 
bawˬ laˇ nya. Naw maꞈ deuˇ-mˬ diˬ-eu teˇ saˇ-ahˇ ngaˇ maˬ naˇ haˬ nahˇ nya.  
24Ehˇ kʼawꞈ, dawˇ coe ni yaˇ kʼaˬ daˇ-eu jeˬ lawˇ gawˆ loꞈ-ehˇ bi yoeˇ le-awˇ, yaw 
tsaˬ yaw dawˇ jeˬ tiˬ jawˇ-iˬ maˬ tsiˇ leˇ-eu lawˇ baˬ loꞈ-ehˇ bi yoeˇ le-awˬ.  
25“Iˇsaˬleˬlaˆ tsawˇ haˬ deuˬ-oˇ, ngaˇ naw maꞈ-ahˇ bawˇ tsahˬ bawˇ dahˇ laꞈ kʼoeˇ 
sheuˬ sheuˬ-ehˇ cah-euˬ aˇ yamˬ kʼoeˇ oeˬ tseˇ kʼoꞈ laꞈ kʼoeˇ, ngaˬ-ahˇ lawˇ-awˬ 
shehˇ-awˬ lehˇ naw maꞈ-ahˇ ngaˇ maˬ kʼehˇ-aˬ.  
26Ehˇ kʼawꞈ, Saˬkuˇ hawˇ-eu Gaˬgʼahˇ lehˇ kuˇ-eu tahˬ pahˬ aˬ ma mawˇ kawˇ deuˬ-
ahˇ naw maꞈ uˬ duˬ tahˬ-eu miˇ neh, tahˬ pahˬ aˬ ma mawˇ kawˇ kʼoeˇ deuˬ-ahˇ naw 
maꞈ baꞈ baꞈ-ehˇ ya cah tehꞈ-a.  
27Naw maꞈ-ahˇ ngaˇ Daˬmaˬsehˇ meuˬ-euˬ kʼoeˇ paw paˆ bi nyehꞈ byoˆ gʼeh ma” 
lehˇ, Baoˬ huiˬ-eu Miˬyehˇ lehˇ myahˇ-euˬ Sahˬpaˬ Miˬyehˇ ehˇ-eu meh.  

Aˬmoˆ 6 

Iˇsaˬleˬlaˆ miˇ kʼahˬ ya luˬ ya seˇ-iˇ tehꞈ-a 

1Aˬ cawˬ-euˬ ziꞈ duˬ gʼoe duˬ huiˬ-eu mahˇ-eu Iˇsaˬleˬlaˆ miˇ kʼahˬ laꞈ kʼoeˇ jawˇ-eu 
tsawˇ haˬ deuˬ pyeuꞈ-eu, Ziˇoˬ gawˬ jawˬ kʼoeˇ taˆ saˇ lehˆ ni dehꞈ luꞈ-eu deuˬ hawˇ-
eu, tiˬ gaˇ-iˬ guˆ kʼaˇ maˬ za ma lehˇ noeˬ-eu Saˬmaˬliˆ meuˬ laꞈ kʼoeˇ jawˇ luꞈ-eu 
deuˬ-oˇ, naw maꞈ gʼaˇ duˬ aˇ naˆ ni guˆ kʼaˇ za-eu nga.  
2Kaˬlaˬneˬ meuˬ-ahˇ iˇ-awˇ haw-iˇ-awˬ. Kʼoeˇ naˇ, huiˬ-eu Haˬmaˆ meuˬ-ahˇ iˇ-awˇ, 
Gaˬdaˇ meuˬ-ahˇ iˇ ka gʼeh-awˬ. Yuˇdaˆ miˇ kʼahˬ hawˇ-eu Iˇsaˬleˬlaˆ miˇ kʼahˬ naˆ 
maˬ tseˇ miˇ kʼahˬ kʼoeˇ kʼahˬ muiˬ dzehˬ nga loˇ lehˇ haw-iˇ-awˬ. Aˬ yawꞈ maꞈ-euˬ 
miˇ kʼahˬ naw maꞈ-euˬ miˇ kʼahˬ naˆ maˬ tseˇ jeˇ ta loˇ.  
3Luˬ-iˇ seˇ-iˇ-eu aˇ nah keuˆ le luꞈ meh lehˇ ehˇ gaˇ naw maꞈ maˬ jah-a. Ehˇ kʼawꞈ, 
naw maꞈ-euˬ dehꞈ jeˬ dehꞈ kawˆ-ahˇ haw ngeh, aˇ nah kʼoeˇ nah yaw kawˇ-ehˇ keuˆ 
le ni mˇ luꞈ gaˇ duˇ-eu meh.  

4Nahˬ yu ni gʼeh-eu ja ciˬ kʼoeˇ taˆ yuꞈ niˇ gʼa-awˇ, muiˬ dui dui-eu mawˇ neˇ hawˇ-
eu yawˇ shaˬ jiˇ dzaˬ luꞈ-eu naw maꞈ deuˬ, aˇ naˆ ni noeˬ shaˬ paˬ-ehˇ gʼeh-eu nga.  
5Daˬbiˇ caˇ dawˬ yuˇ doˆ-awˇ deuˇ-mˬ diˬ niˇ gʼa-eu loꞈ-ehˇ, naw maꞈ kʼawꞈ kʼoeˇ loꞈ-
ehˇ jahˇ mawꞈ-eu meh.  
6Naw maꞈ naˬ bo bo ma-ahˇ neh aˬ gaꞈ dzaˇ uiˇ dawˇ-awˇ, muiˬ dui dui-eu tsiˇ yaw 
saw jeˬ zmˬ-eu meh. Ehˇ kʼawꞈ, Iˇsaˬleˬlaˆ miˇ kʼahˬ luˬ-iˇ seˇ-iˇ gaˇ naw maꞈ tsawˇ 
ngoeˇ maˬ ngoeˇ nehˬ-a.  
7Kʼoeˇ miˇ neh, naw maꞈ-ahˇ aˬ cawˬ jeˬ hu bi nyehꞈ byoˆ gʼeh tehꞈ-a. Naw maꞈ dzaˬ 
byawˬ dawˇ byawˬ byawˬ-eu jeˬ aˇ saˬ ya saˬ tehꞈ-a.  
8Dawˬ tawˆ kʼoeˇ taˆ uˆ lahˇ-eu Baoˬ huiˬ-eu Sahˬpaˬ Miˬyehˇ heu loꞈ-ehˇ maˇ jawˆ 
ni ehˇ taˬ-euˬ meh. “Iˇsaˬleˬlaˆ tsawˇ haˬ nui ma huiˬ gaˇ mahˇ gaˇ ngaˇ maˬ haw 
nahˇ nya. Aˬ yawꞈ maꞈ dehꞈ byawˬ-eu gʼaˇ duˬ laˆ saˆ muiˬ taˬ-euˬ nymˇ nymˇ ma 
deuˬ-ahˇ ngaˇ maˬ haw nahˇ nya. Aˬ yawꞈ maꞈ-euˬ meuˬ meuˬ ma hawˇ-eu kʼoeˇ gaˇ 
kʼaˇ jaˆ-eu yawˬ jeˬ na luꞈ, muiˇ-eu deuˬ-euˬ aˬ laꞈ laꞈ kʼoeˇ ngaˇ a nehˬ ma.” 
9Nymˇ tiˬ nymˇ laꞈ kʼoeˇ maˬ shiˇ jiˇ-euˬ tsawˇ haˬ tseˇ gʼaˬ uiˬ leˇ-awˇ jawˇ naˇ, paˇ 
ya shiˇ jiˇ tehꞈ-a.  
10Tsawˇ haˬ baꞈ pahˬ gaˇ aˬ yuiꞈ geuꞈ-eu shiˇ-euˬ tsawˇ haˬ-euˬ aˬ yuiꞈ aˬ nyiˇ kʼoeˇ 
gʼaˬ, tsawˇ shiˇ-ahˇ nymˇ laꞈ nyiˇ baꞈ doˆ tehꞈ-a. Aˬ yuiꞈ aˬ nyiˇ kʼoeˇ gʼaˬ, nymˇ laꞈ 
kʼoeˇ paw maˬ shiˇ-ehˇ dzeˇ-eu gʼaˬ-ahˇ “Nawˬ nehˬ-ehˇ tsawˇ haˬ tiˬ gʼaˬ na jawˇ ta 
siˬ loˇ” lehˇ naˇ haˬ ngeh, “Tiˬ gʼaˬ-iˬ maˬ paˇ jawˇ meh” lehˇ ehˇ kʼoꞈ nehˬ-eu dawˬ-
ahˇ ya gaˬ tehꞈ-a. Kʼoeˇ ngeh, aˬ yuiꞈ aˬ nyiˇ kʼoeˇ gʼaˬ, “Ciˬ cuˇ ni jawˇ-awˬ. Sahˬpaˬ 
Miˬyehˇ-euˬ tsawˇ myahˇ maˬ ya kuˇ ni aˇ nyaꞈ yaw kʼaˆ kʼaˆ-ehˇ ya yahˇ meh” lehˇ 
ehˇ nehˬ tehꞈ-a.  
11Sahˬpaˬ Miˬyehˇ dawˬ biꞈ ngeh, nymˇ yaw huiˬ yaw nyiˇ dawˬ tawˆ luꞈ pyaˆ-iˇ 
shaˆ-iˇ jiˇ tehꞈ-a.  
12Kʼaˬ lo lo gahˬ kʼoeˇ taˆ mahˬ pyehˬ teh sehˇ nya ta loˇ. Tsawˇ haˬ zaˬ iˬ ma laˆ 
shaˆ-ahˇ mawˇ neˇ neh deh ma tsehˬ nya ta loˇ. Ehˇ kʼawꞈ, naw maꞈ-aˬ, yaw tsaˬ 
yaw dawˇ jeˬ-ahˇ doꞈ bi pyeuꞈ-iˇ-awˇ, tsaˬ-eu jeˬ-ahˇ lehˬ-eu jeˬ pyeuꞈ-iˇ ni sheu 
pyawˆ-eu meh.  
13Loˇdeˬbaˬ ‘Loˇdeˬbaˬ’ lehˇ ehˇ-eu dawˬ tsuiꞈ-aˬ, ‘Jaˬ myawꞈ’ lehˇ ehˇ mawꞈ-eu 
meh. * meuˬ-ahˇ deuˆ gʼaˬ ma lehˇ naw maꞈ kʼahˬ sehˇ jehˆ-eu meh. Kaˬneˬ ‘Kaˬneˬ’ 
lehˇ ehˇ-eu-aˬ, ‘uˬ coeˇ’-ahˇ ehˇ-eu meh. Dawˬ tsuiꞈ-aˬ, ‘gʼaˬ kʼaˆ-eu’ lehˇ ehˇ mawꞈ-
euˬ meh. * meuˬ-ahˇ deuˆ gʼaˬ nya ni nga maꞈ gʼaˬ kʼaˆ luꞈ ma lehˇ naw maꞈ lmˬ-eu 
meh.  
14Baoˬ huiˬ-eu Miˬyehˇ pyeuꞈ-eu Sahˬpaˬ Miˬyehˇ aˬ yawꞈ heu loꞈ-ehˇ ehˇ-eu meh. 
“Iˇsaˬleˬlaˆ tsawˇ haˬ deuˬ-oˇ, naw maꞈ miˇ kʼahˬ-ahˇ bi deuˆ gʼaˬ-eu gʼaˇ duˬ aˬ cawˬ 
miˇ kʼahˬ-euˬ guiˇ maꞈ tiˬ maꞈ ngaˇ pyehˬ gʼeh leꞈ ma. Laꞈ taˆ paw Haˬmaˆ gʼaˬ lahˇ-
ahˇ neh laꞈ oˆ paw Aˬlaˬbahˬ deh kʼawꞈ-ahˇ doˆ ni, guiˇ maꞈ kʼoeˇ maꞈ naw maꞈ kʼoeˇ 
taˆ uˆ lahˇ tehꞈ-a.” 

Aˬmoˆ 7 

http://pt-br.bibles.org/ahk-AHK/Amos/6#Amos.6.13!f.1

Yaw sahˇ laꞈ kʼoeˇ nyehˇ bahˇ baˬ maꞈ-ahˇ ya mawˇ-euˬ 

1Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-aˬ, yaw sahˇ laꞈ kʼoeˇ ngaˬ-ahˇ heu 
loꞈ-ehˇ bi mawˇ laꞈ-euˬ meh. Sahˬpaˬ-euˬ mahˬ dzaˇ yehˬ gʼaˬ-awˇ yaˇ moꞈ paˇ nmˬ 
doˆ laˇ-eu nehˬ-ehˇ, Sahˬpaˬ Miˬyehˇ nyehˇ bahˇ baˬ maꞈ beh gaˇ ngaˇ ya mawˇ-euˬ 
ma.  
2Nyehˇ bahˇ kʼoeˇ deuˬ miˇ kʼahˬ heu kʼahˬ laꞈ kʼoeˇ kʼaˇ jaˆ-eu buˬ nyoeˇ dawˬ tawˆ 
luꞈ teuꞈ byoˆ jiˇ gaˇ, yaw sahˇ laꞈ kʼoeˇ ngaˇ ya mawˇ-awˇ, ngaˇ heu loꞈ-ehˇ ehˇ-euˬ 
ma. “Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-oˇ, nawˬ-euˬ tsawˇ haˬ deuˬ-
ahˇ iˬ baˇ pyehˬ nehˬ-awˬ. Aˬ yawꞈ maꞈ-ahˇ aˬ joˆ-ehˇ bi dehꞈ-iˇ nmˇ. Aˬ yawꞈ maꞈ-aˬ, 
teˬ dui nyiˇ dui dui-awˇ, gʼaˬ baˬ dui dui-eu meh.” 
3Kʼoeˇ ngeh, Sahˬpaˬ Miˬyehˇ nui ma paˇ laˇ-awˇ, “Nawˬ neh ya mawˇ-euˬ loꞈ-ehˇ 
maˬ pyeuꞈ laˇ-aˇ” lehˇ ehˇ-eu meh.  

Yaw sahˇ laꞈ kʼoeˇ miˬ dzaˬ ya mawˇ-euˬ 

4Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ-aˬ, yaw sahˇ laꞈ kʼoeˇ ngaˬ-ahˇ heu 
loꞈ-ehˇ paˇ bi mawˇ laꞈ-euˬ meh. Aˬ yawꞈ-euˬ tsawˇ haˬ deuˬ-ahˇ miˬ dzaˬ neh kʼehˬ 
nehˬ kʼaˆ nehˬ-eu lehˇ aˬ yawꞈ lehˬ hmˬ luꞈ-eu meh. Miˇ tsaˬ dawˬ dah jaˆ-eu iˬ ma 
laˆ shaˆ-ahˇ miˬ dzaˬ puiˆ dzaˬ-awˇ, miˇ tsaˬ-ahˇ doꞈ nyawˬ-euˬ meh.  
5Kʼoeˇ ngeh, ngaˇ heu loꞈ-ehˇ ehˇ-euˬ ma. “Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ-oˇ, miˬ dzaˬ taˬ paˇ bi puiˆ hawˇ-awˬ. Nawˬ-euˬ tsawˇ haˬ deuˬ aˬ joˆ-ehˇ bi 
dehꞈ-iˇ nmˇ. Aˬ yawꞈ maꞈ-aˬ, teˬ dui nyiˇ dui dui-awˇ, gʼaˬ baˬ dui dui-eu meh.” 
6Kʼoeˇ ngeh, Sahˬpaˬ Miˬyehˇ nui ma tiˬ poˆ paˇ paˇ laˇ-awˇ, “Heu kʼawꞈ, maˬ pyeuꞈ 
laˇ-aˇ” lehˇ paˇ ehˇ-eu meh.  

Yaw sahˇ laꞈ kʼoeˇ shmˇ siˬ caˆ dza mawˇ-euˬ 

7Sahˬpaˬ Miˬyehˇ ngaˬ-ahˇ yaw sahˇ laꞈ kʼoeˇ heu loꞈ-ehˇ paˇ bi mawˇ laꞈ-euˬ meh. 
Shmˇ siˬ caˆ dza neh dza-awˇ gawˬ taˬ-eu lahˇ tiˬ lahˇ dawˬ peh Sahˬpaˬ Miˬyehˇ 
yawꞈ luꞈ-awˇ, aˬ yawꞈ-euˬ aˬ laꞈ-ahˇ shmˇ siˬ caˆ dza tuˆ tehˬ taˬ-euˬ ngaˇ ya mawˇ-
euˬ ma.  
8“Aˬmoˆ-oˇ, nawˇ aˬ jeˬ mawˇ teˬ” lehˇ aˬ yawꞈ ngaˬ-ahˇ naˇ haˬ-eu miˇ neh, “Shmˇ 
siˬ caˆ dza mawˇ-euˬ ma” lehˇ ngaˇ ehˇ kʼoꞈ nehˬ-euˬ ma. Kʼoeˇ naˇ, aˬ yawꞈ heu loꞈ-
ehˇ ehˇ-eu meh. “Ngaˬ-euˬ tsawˇ haˬ deuˬ-aˬ, dawˇ coe ni maˬ jaˆ-eu meuˬ lahˇ tiˬ 
lahˇ-ahˇ duˇ-eu gaˇ kawˆ bi siˬ-eu gʼaˇ duˬ, caˆ dza heu hmˬ ngaˇ tuˆ tehˬ luꞈ-eu ma. 
Heu poˆ jawˇ, ngaˇ nui ma maˬ paˇ ni aˬ yawꞈ maꞈ-ahˇ aˬ diˇ kʼehˬ nehˬ ma.  
9Iˇtsaˆ-euˬ zaˬ deuˬ uˆ deuˬ uˬ duˬ tahˬ-eu jawˇ duˬ ya cawˆ-iˇ tehꞈ-a. Iˇsaˬleˬlaˆ 
tsawˇ jeuˬ-euˬ muiˬ-eu shawˇ-eu jawˇ duˬ deuˬ ya luˬ ya seˇ-iˇ jiˇ tehꞈ-a. Sahˬpaˬ 
Yeˬyawˇbamˬ-euˬ nymˇ jiˇ sahˬ paˬ geuꞈ-awˇ uˆ lahˇ-eu aˇ yamˬ aˇ saˬ saˬ tehꞈ-a.” 

Aˬmoˆ hawˇ-eu Aˬmaˬziˇ aˬ nyaꞈ ja dzaˬ-eu 

10Beˬdeˬlaˇ meuˬ-ahˇ jawˇ-eu piˇ ma yaw huiˬ gʼaˬ pyeuꞈ-eu Aˬmaˬziˇ gʼaˬ, 
Iˇsaˬleˬlaˆ sahˬ paˬ Yeˬyawˇbamˬ jawˇ gaˇ heu loꞈ-ehˇ bi tsaꞈ gaˬ leˇ-euˬ meh. 
“Aˬmoˆ-aˬ, miˇ kʼahˬ zaˬ deuˬ jawˇ gaˇ nawˬ-euˬ gaˇ kawˆ maˬ muiˬ-eu jeˬ ja-awˇ, 
miˇ kʼahˬ bi pyaˆ laˇ-eu dawˬ ngehˬ luꞈ meh.  

http://pt-br.bibles.org/ahk-AHK/Amos/8#Amos.7.7!f.1

11Yeˬyawˇbamˬ-ahˇ guiˇ deuˆ gaˇ bi deuˆ sehꞈ-awˇ, miˇ kʼahˬ zaˬ deuˬ aˬ cawˬ-euˬ 
miˇ kʼahˬ-ahˇ bi nyehꞈ byoˆ gʼeh tehꞈ-a lehˇ aˬ yawꞈ ehˇ luꞈ meh.” 
12Kʼoeˇ naˇ, Aˬmoˆ-ahˇ Aˬmaˬziˇ ehˇ nehˬ-eu, “Miˬyehˇ gʼaˇ duˬ ngehˬ dah-eu gʼaˬ-oˇ, 
teu naˆ ni ehˇ naˇ gʼaˬ-aˇ. Yuˇdaˆ miˇ kʼahˬ-ahˇ gʼoꞈ-iˇ-awˇ, kʼoeˇ gaˇ dawˬ mehˬ 
mehˬ-iˇ-awˬ. Kʼoeˇ gaˇ jawˇ-eu tsawˇ haˬ deuˬ neh nawˬ-ahˇ dawˬ mehˬ mehˬ poeˬ 
bi biꞈ-awˬ.  
13Heu gaˇ Beˬdeˬlaˇ meuˬ-ahˇ Miˬyehˇ gʼaˇ duˬ ngehˬ dah ngehˬ dah-ehˇ taˬ paˇ 
jawˇ. Heu-aˬ, sahˬ paˬ uˬ duˬ tahˬ-eu jawˇ duˬ hawˇ-eu miˇ kʼahˬ zaˬ-euˬ uˬ duˬ tahˬ 
nymˇ jaˆ-eu jawˇ duˬ pyeuꞈ-eu meh.” 
14Aˬmoˆ ehˇ-eu, “Ngaˇ-aˬ, aˇ poeˬ ya dzaˬ gaˇ haw-awˇ Miˬyehˇ gʼaˇ duˬ ngehˬ dah 
luꞈ-eu tsawˇ haˬ maˬ ngeuˇ. Jeˬ zaˬ cu-awˇ siˬ guˬ yaˇ kmˇ mˇ dzaˬ-eu tsawˇ haˬ ma.  
15Ngaˇ mˇ dzaˬ luꞈ-eu yawˇ bo-eu gaˇ-ahˇ byehˇ dzeh-awˇ, aˬ yawꞈ-euˬ tsawˇ haˬ 
pyeuꞈ-eu Iˇsaˬleˬlaˆ tsawˇ haˬ deuˬ jawˇ gaˇ Miˬyehˇ gʼaˇ duˬ ngehˬ dah nehˬ leˇ-awˬ 
lehˇ, Sahˬpaˬ Miˬyehˇ ngaˬ-ahˇ kʼehˇ-eu meh.  
16Nymˬ-mˇ Sahˬpaˬ Miˬyehˇ ehˇ gaˇ naˇ haˬ sheˇ. Miˬyehˇ gʼaˇ duˬ ngehˬ dah ngehˬ 
dah-ehˇ Iˇsaˬleˬlaˆ tsawˇ haˬ deuˬ-ahˇ bi coeˬ leˇ-eu dawˬ taˬ paˇ ngehˬ lehˇ nawˇ 
ngaˬ-ahˇ ehˇ-eu meh.  
17Aˬmaˬziˇ-oˇ, teu baˬ da neh Sahˬpaˬ Miˬyehˇ nawˬ-ahˇ heu loꞈ-ehˇ ehˇ-eu meh. 
‘Nawˬ-euˬ nymˇ dahˬ-aˬ, meuˬ-euˬ gaˇ ma doe ni meh maˬ laˇ geuꞈ geuꞈ-ehˇ ya cah-
awˇ, nawˬ-euˬ zaˬ deuˬ guiˇ deuˆ gaˇ bi deuˆ sehꞈ tehꞈ-a. Nawˬ-euˬ miˇ tsaˬ aˬ cawˬ 
biˇ geuꞈ-awˇ, nawˬ-euˬ gʼawˇ mawˇ maˬ siˬ maˬ suˇ-eu miˇ kʼahˬ-ahˇ ya shiˇ tehꞈ-a. 
Iˇsaˬleˬlaˆ miˇ kʼahˬ zaˬ deuˬ aˬ cawˬ miˇ kʼahˬ-ahˇ aˬ diˇ aˬ maˇ bi nyehꞈ byoˆ gʼeh 
tehꞈ-a’ lehˇ ehˇ-eu meh.” 

Aˬmoˆ 8 

Yaw sahˇ laꞈ kʼoeˇ aˇ siˬ kʼa sa mawˇ-euˬ 

1Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ ngaˬ-ahˇ yaw sahˇ laꞈ kʼoeˇ heu loꞈ-
ehˇ paˇ bi mawˇ laꞈ-euˬ meh. Aˇ siˬ kʼa sa tiˬ sa ngaˇ mawˇ-euˬ ma.  
2“Aˬmoˆ-oˇ, nawˇ aˬ jeˬ mawˇ teˬ” lehˇ, Sahˬpaˬ Miˬyehˇ ngaˬ-ahˇ naˇ haˬ-eu miˇ neh, 
“Aˇ siˬ kʼa sa tiˬ sa mawˇ-euˬ ma” lehˇ ngaˇ ehˇ kʼoꞈ nehˬ-eu ma. Sahˬpaˬ Miˬyehˇ 
ngaˬ-ahˇ ehˇ-eu, “Ngaˬ-euˬ tsawˇ jeuˬ Iˇsaˬleˬlaˆ tsawˇ haˬ deuˬ gʼaˇ duˬ aˇ saˬ saˬ-eu 
aˇ yamˬ keuˆ le luꞈ meh. Ngaˇ nui ma maˬ paˇ ni aˬ yawꞈ maꞈ-ahˇ kʼehˬ nehˬ kʼaˆ 
nehˬ ma.  
3Aˇ nah kʼoeˇ nah-ahˇ, sahˬ paˬ-euˬ nymˇ nymˇ ma laꞈ kʼoeˇ caˇ-eu dawˬ kawˬ maˬ 
paˇ ya gaˬ-ehˇ, tsawˇ ngoeˇ ngoeˇ-eu dawˬ kawˬ tehꞈ-ehˇ ya gaˬ tehꞈ-a. Yawˬ gaˇ na 
luꞈ tsawˇ haˬ shiˇ taˬ-awˇ ga gaˇ ya mawˇ-awˇ, ciˬ cuˇ ni baꞈ dzeh nehˬ tehꞈ-a.” 

Iˇsaˬleˬlaˆ tsawˇ haˬ deuˬ-ahˇ Miˬyehˇ yaˇ kʼaˬ daˇ-eu 

4Maˬ jaˆ-eu tsawˇ haˬ deuˬ-ahˇ nawˬ dzaˬ kʼaˆ dzaˬ-awˇ iˇ shaˬ zaˬ deuˬ-ahˇ laˆ shaˬ 
laˆ zahˬ nehˬ-eu deuˬ-oˇ, naˇ haˬ yawˬ.  
5Naw maꞈ yawˬ haˇ yawˬ ha heu loꞈ-ehˇ ehˇ luꞈ meh. “Nga maꞈ cehˇ ahˬ-eu tehˬ-eu 
miˇ neh, nah lah ya lah-eu muiˬ-eu shawˇ-eu aˇ nah heu deuˬ dzeuˇ-iˇ gaˇ keuˆ ni 



1745 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

maˬ dawˬ keuˆ coeˇ nya. Nga maꞈ cehˇ ya ahˬ-eu jawˇ nah dzeuˇ ngeh nah aˬ myah 
keuˆ le-eu lehˇ gʼeh ta heu. Kʼoeˇ ngeh, nga maꞈ aˇ poeˬ shaˇ daˆ-awˇ, maˬ byah-eu 
kuˬ pehˬ zmˬ-eu uˬ taꞈ, daˇ leuˇ maˬ tsaˬ ni jahˇ-awˇ, zeuˇ laˇ-eu tsawˇ haˬ deuˬ-ahˇ 
mehˇ shuiˇ shuiˇ dzaˬma.  
6Maˬ muiˬ-eu cehˇ deuˬ-ahˇ kʼawꞈ nga maꞈ aˇ poeˬ ahˬ kʼaˆ nya ma. Yawˬ ha-euˬ 
dziˇ dzoˆ maˬ tsoeˬ kʼoꞈ nya-ehˇ, sehˬ nawˆ tiˬ juꞈ aˇ poeˬ kʼawꞈ maˬ tsoeˬ tsehˆ nya-
eu iˇ shaˬ zaˬ tiˬ gʼaˬ na tahˬ puˬ le tehꞈ-a. Kʼoeˇ ngeh jawˇ, zaˬ kʼaˆ bi geuꞈ-eu gʼaˇ 
duˬ aˬ yawꞈ-euˬ gʼawˇ mawˇ mawˇ lah-ehˇ zeuˇ tsehˆ ma.” 
7Iˇsaˬleˬlaˆ tsawˇ haˬ deuˬ nui ma huiˬ duˬ pyeuꞈ-eu Sahˬpaˬ Miˬyehˇ heu loꞈ-ehˇ saˇ 
jaˇ dzaˬ taˬ-euˬ meh. “Aˬ yawꞈ maꞈ neh mˇ-euˬ yaw haiˬ jeˬ-ahˇ ngaˇ tiˬ jawˇ-iˬ maˬ 
ngehˇ.  
8Naw maꞈ kʼoeˇ loꞈ-ehˇ yaw haiˬ jeˬ mˇ-euˬ baˬ da neh miˇ luˆ luˆ laˇ-awˇ, miˇ tsaˬ 
kʼoeˇ taˆ kʼaˇ jawˇ-eu tsawˇ haˬ yawˬ gʼaˬ na luꞈ guˆ dui dui tehꞈ-a. Miˇ kʼahˬ heu 
kʼahˬ kʼahˬ lah ni bi sheu nyeh-awˇ, Niˬlaˇ lawˇ baˬ -ahˇ iˇ cuꞈ dahˬ daˆ laˇ-awˇ paˇ 
dahˬ ka-iˇ-eu loꞈ-ehˇ jaˆ tehꞈ-a.  
9Nah loˆ ceh ngeh nahˇ ma ga ahˇ-awˇ, nah gʼahˇ nah gaˆ-ahˇ zahˇ tsui ni ngaˇ bi 
pyeuꞈ laˇ-eu aˇ yamˬ peh le luꞈ meh lehˇ, Dawˬ tawˆ kʼoeˇ taˆ uˆ lahˇ-eu Sahˬpaˬ 
Miˬyehˇ pyeuꞈ-eu ngaˇ ehˇ-eu ma.  
10Naw maꞈ bawˬ-iˬ gʼeh luꞈ ngeh, tsawˇ shiˇ tsawˇ naˇ mˇ-eu jeˬ ngaˇ bi keuˆ le-awˇ, 
naw maꞈ laˬ kʼaˬ cehˇ-eu caˇ dawˬ caˇ luꞈ ngeh, kuiˇ deuˇ gui-eu aˇ yamˬ ngaˇ bi 
keuˆ le ma. Naw maꞈ uˬ jehˆ ya jehˆ dzeh-awˇ, guˬ daˇ pehˇ zeuˇ mehˬ tsoeˬ dm-eu 
laꞈ kʼoeˇ, aˬ li tiˬ gʼaˬ jawˇ-eu bi shiˇ cuˆ-awˇ tsawˇ ngoeˇ ngoeˇ luꞈ-eu aˬ ma aˬ da 
loꞈ-ehˇ shaˬ zahˬ naꞈ ni ngaˇ jahˇ ma. Aˇ nah kʼoeˇ nah-ahˇ, yawˬ jeˬ na luꞈ kʼoeˇ taˆ, 
dawˇ keuˆ le-awˇ aˇ saˬ ya saˬ tehꞈ-a.  
11“Miˇ kʼahˬ heu kʼahˬ kʼoeˇ taˆ ngaˇ mehꞈ-eu shuꞈ-eu jeˬ bi keuˆ le-eu aˇ yamˬ peh 
le luꞈ meh. Miˇ kʼahˬ zaˬ mehꞈ dui shuꞈ dui dui tehꞈ-a. Ehˇ kʼawꞈ, hawˬ hawˇ-eu iˇ 
cuꞈ mehꞈ-eu maˬ ngeuˇ-ehˇ, Sahˬpaˬ Miˬyehˇ-euˬ dawˬ-ahˇ mehꞈ tehꞈ-a lehˇ, Dawˬ 
tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ ehˇ-eu ma.  
12Miˇ kʼahˬ zaˬ deuˬ Sahˬpaˬ Miˬyehˇ-euˬ dawˬ ya gaˬ ni laꞈ taˆ paw maˬ ehˇ, laꞈ oˆ 
paw maˬ ehˇ, nahˇ ma doˆ kʼehˬ paw maˬ ehˇ, nahˇ ma ga kʼehˬ paw maˬ ehˇ, kʼoeˇ 
paw heu paw-ehˇ coeˬ coeˬ-ehˇ shaˬ kʼawꞈ, tiˬ gaˇ-iˬ ma ya gaˬ-aˇ.  
13Aˇ nah kʼoeˇ nah-ahˇ, aˬ lmˬ muiˬ dui dui-eu kʼaˬ dzeˇ zaˬ zaˬ guˬ hawˇ-eu zaˬ miˬ 
zaˬ zaˬ guˬ deuˬ iˇ cuꞈ mehꞈ dui dui-awˇ, coˬ dzeh tehꞈ-a.  
14‘Daˬ miˬ yehˇ-euˬ tsawˇ myahˇ uˬ moˆ’ lehˇ hawˇ-eu ‘Beˬlaˇsheˬba miˬ yehˇ-euˬ 
tsawˇ myahˇ uˬ moˆ’ lehˇ ehˇ ehˇ-ehˇ, Saˬmaˬliˆ meuˬ-ahˇ jaˆ-eu tahˬ pahˬ aˬ ma 
mawˇ kawˇ deuˬ-ahˇ laꞈ jeuˬ shaˇ-awˇ toˇ-eu tsawˇ haˬ deuˬ coˬ dzeh-awˇ, tiˬ jawˇ-iˬ 
maˬ paˇ tuˇ laˇ nya-aˇ.” 

Aˬmoˆ 9 

Sahˬpaˬ Miˬyehˇ yaˇ kʼaˬ daˇ-eu jeˬ-ahˇ maˬ law-iˇ nya-a 

1Lawˇ duˬ dawˬ peh Sahˬpaˬ Miˬyehˇ yawꞈ luꞈ gaˇ ngaˇ mawˇ-awˇ, heu loꞈ-ehˇ dawˬ 
biꞈ luꞈ-eu ya gaˬ-euˬ ma. “Uˬ duˬ tahˬ nymˇ nymˇ ma-euˬ dawˬ peh luˆ laˇ-awˇ, 
tsawˇ haˬ zaˬ deuˬ-euˬ uˬ duˬ-ahˇ coˬ pyaˆ deh ni, Uˬ duˬ tahˬ nymˇ nymˇ ma-euˬ 
kʼawˇ zeuˇ uˬ du yaw kʼaˆ kʼaˆ-ehˇ kʼoˆ-awˬ. Maˬ shiˇ-ehˇ kʼaˇ dzeuˇ-iˇ-euˬ deuˬ-ahˇ 
guiˇ deuˆ-eu laꞈ kʼoeˇ ngaˇ bi shiˇ jiˇ-awˇ, tiˬ gʼaˬ-iˬ maˬ paˇ bi buˬ bi law-iˇma. 
2Shiˇ-eu miˇ kʼahˬ paw, duˬ kʼahˬ kʼahˬ-awˇ uˇ byoˆ-iˇ kʼawꞈ, ngaˇ teh mi ma. Mˬ 
kʼoeˇ taˆ cehˆ daˆ-eu deuˬ-ahˇ kʼawꞈ, ngaˇ gʼeu ka ma. 
3Gaˬlaˬmeˬlaˇ gawˬ jawˬ uˬ du aˬ yawꞈ maꞈ cehˆ zaꞈ leˇ kʼawꞈ, aˬ yawꞈ maꞈ-ahˇ ngaˇ 
poˆ mawˇ-awˇ nyehꞈ ma. Iˬ ma laˆ shaˆ dawˬ dah aˬ yawꞈ maꞈ cehˆ zaꞈ kʼawꞈ, iˬ ma 
laˆ shaˆ laꞈ kʼoeˇ uˇ-eu byaˆ yahˬ yahˬ ma kʼoeˇ mawˇ-ahˇ ngaˇ dawˬ biꞈ-awˇ, aˬ yawꞈ 
maꞈ-ahˇ bi kawꞈ ma. 
4Aˬ yawꞈ maꞈ-ahˇ muiˇ-eu deuˬ neh aˬ yawꞈ maꞈ-ahˇ bi nyehꞈ byoˆ gʼeh kʼawꞈ, aˬ 
yawꞈ maꞈ-ahˇ sehꞈ-awˬ lehˇ ngaˇ dawˬ biꞈ ma. Aˬ yawꞈ maꞈ-ahˇ ngehˬ gʼeh-eu maˬ 
ngeuˇ-ehˇ, laˆ cawˆ nehˬ-eu gʼaˇ duˬ nymˬ-mˇ poˆ jawˇ ngaˇ noeˬ tsehˆ taˬ-euˬ ma.” 
5Dawˬ tawˆ kʼoeˇ taˆ uˆ lahˇ luꞈ-eu, Baoˬ huiˬ-eu Sahˬpaˬ Miˬyehˇ neh, miˇ tsaˬ tahˬ 
kʼawˇ-ahˇ toeˬ ciˆ ngeh, miˇ tsaˬ tahˬ kʼawˇ miˇ luˆ luˆ-awˇ, miˇ tsaˬ zaˬ dawˬ tawˆ 
ngoeˇ-eu meh. Miˇ tsaˬ dawˬ tawˆ luꞈ luˆ laˇ-awˇ, Niˬlaˇ iˇ cuꞈ lawˇ baˬ loꞈ-ehˇ, goˇ 
awˆ baw-ehˇ gʼeu nyeh-eu meh.  
6Sahˬpaˬ Miˬyehˇ mˬ-euˬ kʼoeˇ taˆ, aˬ yawꞈ jawˇ-eu nymˇ tsoˆ taˬ-awˇ, laˆ shaˆ iˇ cuꞈ-
ahˇ kuˇ daˆ-awˇ, miˇ tsaˬ kʼoeˇ taˆ shehˆ shehˬ-euˬ meh. Yawꞈ tsawˇ myahˇ Sahˬpaˬ 
Miˬyehˇ meh.  
7Sahˬpaˬ Miˬyehˇ ehˇ-eu, “Iˇsaˬleˬlaˆ tsawˇ haˬ deuˬ-oˇ, naw maꞈ gaˇ kawˆ ngaˇ shaˇ 
noeˬ-eu loꞈ-ehˇ, Suˬdaˬ tsawˇ haˬ gaˇ kawˆ kʼawꞈ ngaˇ shaˇ noeˬ luꞈ-eu ma. Naw 
maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh ngaˇ sheuˬ doˆ laꞈ-euˬ loꞈ-ehˇ, Piˇliˇtiˆ tsawˇ 
haˬ deuˬ-ahˇ Gaˬlaˬdeˬ iˇ jaw lahˇ-ahˇ neh ngaˇ sheuˬ doˆ laꞈ-awˇ, Suˇliˆ tsawˇ haˬ 
deuˬ-ahˇ Kiˇlaˆ miˇ kʼahˬ-ahˇ neh ngaˇ sheuˬ doˆ laꞈ-euˬ ma.  
8Dawˬ tawˆ kʼoeˇ taˆ uˆ lahˇ-eu Sahˬpaˬ Miˬyehˇ pyeuꞈ-eu ngaˇ-aˬ, iˬ baˇ ahˇ dui dui-
eu Iˇsaˬleˬlaˆ miˇ kʼahˬ-ahˇ haw luꞈ-awˇ, miˇ kʼahˬ heu kʼahˬ miˇ tsaˬ kʼoeˇ taˆ maˬ 
jaˆ-ehˇ pyeuꞈ-iˇ ni ngaˇ laˆ cawˆ ma. Ehˇ kʼawꞈ, Yaˬkoˆ-euˬ zaˬ deuˬ uˆ deuˬ dawˬ 
tawˆ luꞈ-ahˇ ngaˇ maˬ laˆ cawˆ nehˬ.” 
9“Ngaˇ dawˬ biꞈ-awˇ, Iˇsaˬleˬlaˆ tsawˇ haˬ deuˬ-ahˇ cehˇ yaˇ yaˇ-eu loꞈ-ehˇ yaˇ ma. Aˬ 
cawˬ tsawˇ jeuˬ deuˬ nehˬ-ehˇ aˬ yawꞈ maꞈ-ahˇ puiˬ jeˬ jeˬ-awˇ, maˬ muiˬ-eu deuˬ 
dawˬ tawˆ luꞈ biˬ dzeh ma.  
10‘Maˬ muiˬ-eu jeˬ aˬ dui kʼoeˇ taˆ keuˆ le ni Miˬyehˇ maˬ jahˇ-aˇ’ lehˇ ehˇ luꞈ-eu iˬ 
baˇ ahˇ-eu ngaˬ-euˬ tsawˇ haˬ deuˬ, guiˇ deuˆ-eu laꞈ kʼoeˇ ya shiˇ tehꞈ-a.” 

Iˇsaˬleˬlaˆ miˇ kʼahˬ-ahˇ Miˬyehˇ paˇ ciˬ tuˇ tehꞈ-a 

11Sahˬpaˬ Miˬyehˇ ehˇ-eu, “Coˬ pyaˆ coˬ shaˆ taˬ-euˬ nymˇ tiˬ nymˇ-ahˇ duˇ-eu 
Daˬbiˇ-euˬ miˇ kʼahˬ-ahˇ ngaˇ paˇ ciˬ tuˇ nehˬ-eu aˇ nah keuˆ le tehꞈ-a. Meuˬ meuˬ 
lahˇ deuˬ-ahˇ ngaˇ gawˬ muiˬ-awˇ, meuˬ deuˬ paˇ tsoˆ muiˬ nehˬ-eu laꞈ kʼoeˇ, aˇ hu 
ba kʼaˇ jaˆ-euˬ loꞈ-ehˇ aˬ yawꞈ yaw oeˇ-ahˇ duˇ ni laˆ saˆ muiˬ nehˬ ma.  

12Kʼoeˇ ngeh, Eˬdoˬ miˇ kʼahˬ laꞈ kʼoeˇ kʼaˇ dzeˇ-eu miˇ tsaˬ hawˇ-eu, yaw beh ngaˬ-
euˬ miˇ kʼahˬ kʼaˇ pyeuꞈ-euˬ miˇ kʼahˬ nui deuˬ dawˬ tawˆ luꞈ-ahˇ, Iˇsaˬleˬlaˆ tsawˇ 
haˬ deuˬ deuˆ gʼaˬ tehꞈ-a” lehˇ, kʼoeˇ loꞈ-ehˇ bi pyeuꞈ laˇ ni mˇ-eu lehˇ gʼeh-eu gʼaˬ 
pyeuꞈ-eu Sahˬpaˬ Miˬyehˇ ehˇ-eu meh.  
13Sahˬpaˬ Miˬyehˇ heu loꞈ-ehˇ ehˇ-eu meh.  

“Deh yaˇ tsehˬ-awˇ ka muiˬ-euˬ gaˇ, cehˇ maˬ yehˬ kʼmˬ coeˇ-eu aˇ nah, aˬ gaꞈ aˇ siˬ 
ka siˬ-euˬ gaˇ, dzaˇ uiˇ maˬ lehˬ coeˇ-eu aˇ nah, aˇ nah kʼoeˇ nah keuˆ le luꞈ meh. 
Coeˇ dui dui-eu aˬ gaꞈ dzaˇ uiˇ, gawˬ jawˬ kʼoeˇ taˆ dzaˆ ka le-awˇ, gawˬ duˇ kʼoeˇ taˆ 
yoeˇ le tehꞈ-a.  
14Ngaˬ-euˬ tsawˇ jeuˬ Iˇsaˬleˬlaˆ, aˬ cawˬ miˇ kʼahˬ-ahˇ shaˬ luꞈ-eu, yawˬ ha miˇ 
kʼahˬ-ahˇ sheuˬ kʼoꞈ ma. Cawˆ-iˇ-euˬ meuˬ deuˬ tsoˆ muiˬ-awˇ, yawꞈ maꞈ jawˇ duˬ 
dah leˇ tehꞈ-a. Aˬ gaꞈ yaˇ kmˇ paˇ mˇ poˆ-awˇ, aˬ gaꞈ dzaˇ uiˇ ya dawˇ tehꞈ-a. Myawˬ 
kmˇ yaˇ kmˇ paˇ mˇ poˆ-awˇ, ka-eu loꞈ-ehˇ ya dzaˬ tehꞈ-a.  
15Ngaˬ-euˬ tsawˇ haˬ heu deuˬ-ahˇ ngaˇ, aˬ yawꞈ maꞈ-euˬ miˇ kʼahˬ laꞈ kʼoeˇ, ziꞈ dah 
ni paˇ ka ziꞈ nehˬ ma. Ngaˬ neh biꞈ-euˬ miˇ kʼahˬ-ahˇ neh, ciˇ tahˬ maˬ bi gʼawˇ lehˆ 
ma lehˇ, naw maꞈ-euˬ Miˬyehˇ pyeuꞈ luꞈ-eu, ngaˇ Sahˬpaˬ Miˬyehˇ ehˇ-eu ma.” 

Aaˇbaˬdiˇ 

Aaˇbaˬdiˇ 1 

1Heu-aˬ, Miˬyehˇ gʼaˇ duˬ Awˇbaˬdiˇ neh ngehˬ dah-euˬ dawˬ deuˬ meh. Eˬdoˬ miˇ 
kʼahˬ-euˬ gaˇ kawˆ Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh.  

Eˬdoˬ miˇ kʼahˬ-ahˇ Sahˬpaˬ Miˬyehˇ kʼehˬ nehˬ kʼaˆ nehˬ tehꞈ-a 

Sahˬpaˬ Miˬyehˇ gʼaˬ kʼehˇ pyehˬ-awˇ, miˇ kʼahˬ doe ni bi tsaꞈ gaˬ-euˬ, dawˬ kʼoeˇ 
nga maꞈ ya gaˬ-euˬ ma.  

“Lehˬ hmˬ-awˬ. Eˬdoˬ miˇ kʼahˬ-ahˇ, aˬ dui guiˇ deuˆ-iˇ-eu lehˇ ma.  
2Eˬdoˬ miˇ kʼahˬ-oˇ, miˇ kʼahˬ dawˬ tawˆ luꞈ-euˬ mehˬ shi, nawˬ-ahˇ ngaˇ bi nyiˇ teˬ-
iˇ-awˇ, aˬ cawˬ mehˬ shi daˬ bi ga ma.  
3Nawˇ nui ma huiˬ-eu mahˇ-eu jeˬ nawˬ-ahˇ mehˇshuiˇshuiˇ gʼaˬ-euˬ meh. Lo guˇ uˬ 
gʼmˬ-ahˇ jawˇ-eu nawˇ, gawˬ jawˬ uˬ du ziꞈ luꞈ-eu nawˇ,  

‘Ngaˬ-ahˇ gʼeu ka nya nmˇ loˇ’ lehˇ nui ma laꞈ kʼoeˇ lmˬ luꞈ-eu meh.  
4Nawˬ-euˬ nymˇ kʼaˬ dzeˇ bahˬ loꞈ-ehˇ aˬ guiˇ yaw kaˬ-ahˇ jaˆ-eu kʼawꞈ, Nawˬ-ahˇ 
ngaˇ gʼeu ka nehˬ ma lehˇ, Ngaˇ Sahˬpaˬ Miˬyehˇ ehˇ-eu ma.  
5Smˇ kʼoeˬ deuˬ nawˇ jawˇ gaˇ oe-awˇ, tahˇ joe deuˬ uˬ ciꞈ paw oe ngeh, aˬ yawꞈ maꞈ 
maˬ geuꞈ mawꞈ-eu jeˬ, maˬ yuˇ jiˇ ni byehˇ yaꞈ tehꞈ-a. Aˬ gaꞈ aˇ siˬ pyaˆ-eu deuˬ 
kʼawꞈ, maˬ pyaˆ jiˇ ni bi dzeˇ tehꞈ-a. Ehˇ kʼawꞈ, nawˬ-ahˇ muiˇ-eu kʼoeˇ deuˬ, nawˬ-
ahˇ laˆ cawˆ-eu lehˇ oe ngeh, tiˬ jeˬ-iˬ maˬ bi dzeˇ yaꞈ-aˇ.  
6Iˇsawˇ-euˬ zaˬ deuˬ uˆ deuˬ-oˇ, nawˬ-euˬ pyuˇ shuiˇ myawˬ gahˬ dawˬ tawˆ, aˬ cawˬ 
ceh geuꞈ jiˇ gaˇ keuˆ meh.  
7Nawˬ-ahˇ nui ma gm-euˬ deuˬ kʼawꞈ, nawˬ-euˬ miˇ kʼahˬ laꞈ nyiˇ nawˬ-ahˇ, teh 
dzeh nehˬ laꞈ gaˇ keuˆ tehꞈ-a. Nawˬ-ahˇ tsaˬ leˇ dzoeˇ leˇ-euˬ deuˬ, nawˬ-ahˇ guiˇ paˇ 
deuˆ gʼaˬ tehꞈ-a. Tiˬ gaˇ dzaˬ tiˬ gaˇ dawˇ-euˬ deuˬ, nawˬ-ahˇ lahˇ ju kʼmˇ paꞈ tehꞈ-a. 
Nawˬ neh dehꞈ dzaˬ-euˬ aˇ nah kʼoeˇ, aˬ gaˇ iˇ byoˆ jiˇ-euˬ nga lehˇ, aˬ yawꞈ maꞈ ehˇ 
gaˇ keuˆ tehꞈ-a.  
8Eˬdoˬ miˇ kʼahˬ ngaˇ kʼehˬ ngeh nah, bym-eu deuˬ-ahˇ ngaˇ laˆ cawˆ-awˇ, zaˬ siˬ 
tsawˇ gahˇ laˆ byoˆ nehˬ ma.  
9Teˬmaˬ meuˬ-euˬ guiˇ deuˆ zaˬ deuˬ, guˆ dui dui-eu laˇ baˇ-iˇ-awˇ, Eˬdoˬ meuˬ-euˬ 
yehˇ dawˬ tawˆ luꞈ, bi sehꞈ byoˆ jiˇ gaˇ keuˆ tehꞈ-a.  

Aˬ jeˬ miˇ neh Eˬdoˬ miˇ kʼahˬ-ahˇ ya kʼehˬ ya kʼaˆ-eu gaˇ kawˆ 

10Nawˬ-euˬ mehˇ nmˇ deuˬ pyeuꞈ luꞈ-eu, Yaˬkoˆ-euˬ zaˬ kʼoeˇ deuˬ-ahˇ nawˇ, tahˇ 
joe joe-awˇ sehꞈ-euˬ miˇ neh, luˬ-eu seˇ-eu nawˇ ya daˬ-awˇ, mˬ maˬ maˬ byaˆ daˬ 
ga tehꞈ-a.  
11Muiˇ-eu deuˬ Yeˬluˇsaˬlehˬ-euˬ, meuˬ lahˇ laˇ gʼoˆ deh pyaˆ ngeh nah, nawˇ yahˇ 
pawˇ-awˇ yawꞈ luꞈ-eu meh. Yeˬluˇsaˬlehˬ meuˬ-euˬ myawˬ gahˬ, baꞈ doˆ gʼeh-awˇ 
biˇ geuꞈ jiˇ-euˬ, boeˇ miˬ siˬ kʼaˬ kʼoeˇ deuˬ loꞈ-ehˇ, nawˇ kʼawꞈ doeˇ dui dui-eu gʼaˬ 
meh.  

12Nawˬ-euˬ aˬ yuiꞈ aˬ nyiˇ pyeuꞈ-eu, Yuˇdaˆ miˇ kʼahˬ shaˬ zahˬ mˇ gaˇ, nawˇ nui 
kʼahˇ shiˇ-eu maˬ tsaˬ-a. Aˬ yawꞈ maꞈ luˬ-iˇ seˇ-iˇ ngeh, nawˇ laˬ kʼaˬ cehˇ-eu maˬ 
tsaˬ-a. Aˬ yawꞈ maꞈ noeˬ dui noeˬ duiˇ ngeh, nawˇ uiˇ haw nehˬ-eu maˬ tsaˬ-a.  
13Aˬ yawꞈ maꞈ shaˬ zahˬ naꞈ luꞈ ngeh, naw maꞈ nui kʼahˇ tiˬ shiˇ haw-awˇ, pyuˇ 
shuiˇ myawˬ gahˬ ceh geuꞈ-eu lehˇ, ngaˬ-euˬ tsawˇ jeuˬ-euˬ meuˬ kʼoeˇ-ahˇ, nawˇ 
coeˬ uˇ leꞈ-eu maˬ tsaˬ-a.  
14Cehˆ dzeuˇ-eu lehˇ leh jeh luꞈ-eu, aˬ yawꞈ maꞈ-ahˇ nyehꞈ-eu gʼaˇ duˬ, gaˇ tsmˇ doe 
ni naw maꞈ taˬ yawꞈ. Aˬ yawꞈ maꞈ noeˬ dui noeˬ duiˇ ngeh,  

2 aˬ yawꞈ maꞈ-ahˇ naw maꞈ nyehꞈ-awˇ muiˇ-eu deuˬ-euˬ aˬ laꞈ laꞈ kʼoeˇ, a nehˬ-eu 
jeˬ naw maꞈ taˬ mˇ.  

Tsawˇ jeuˬ dawˬ tawˆ luꞈ-ahˇ Miˬyehˇ yaˇ kʼaˬ daˇ tehꞈ-a. 

15“Miˇ tsaˬ tsawˇ jeuˬ dawˬ tawˆ luꞈ-ahˇ, Sahˬpaˬ Miˬyehˇ yaˇ kʼaˬ daˇ-eu aˇ nah 
dawˬ peh peh laˇ luꞈ meh. Eˬdoˬ miˇ kʼahˬ nawˇ mˇ-euˬ jeˬ, nawˬ-euˬ kʼoeˇ taˆ keuˆ 
le tehꞈ-a. Nawˬ neh aˬ cawˬ-ahˇ biꞈ-euˬ jeˬ, nawˬ-ahˇ aˬ cawˬ biꞈ kʼoꞈ tehꞈ-a.  
16Ngaˬ-euˬ shawˇ-eu gawˬ duˇ kʼoeˇ taˆ, kʼehˬ-eu kʼaˆ-eu kʼmˬ maˬ yaw kʼaˬ, ngaˬ-
euˬ tsawˇ haˬ deuˬ dawˇ-euˬ meh. Ehˇ kʼawꞈ, jawˬ jawˬ-ehˇ kʼaˇ jawˇ-eu, tsawˇ jeuˬ 
kʼoeˇ deuˬ dawˬ tawˆ luꞈ kʼawꞈ, kʼoeˇ naˆ maˬ tseˇ kʼaˬ dui dui-eu, kʼehˬ-eu kʼaˆ-eu 
kʼmˬ maˬ dawˇ-awˇ, dawˬ tawˆ luꞈ ya myoꞈ ahˇ jiˇ-awˇ, ya shiˇ byoˆ jiˇ gaˇ keuˆ tehꞈ-
a.  

Iˇsaˬleˬlaˆ tsawˇ jeuˬ gʼaˬ leˇ-eu 

17“Ehˇ kʼawꞈ, Ziˇoˬ gawˬ jawˬ kʼoeˇ taˆ, tiˬ paˆ na deuˬ ya cehˆ buˬ-awˇ, gawˬ jawˬ 
kʼoeˇ jawˬ muiˬ-eu shawˇ-eu, jawˇ duˬ tiˬ tsahˇ pyeuꞈ laˇ tehꞈ-a. Yaˬkoˆ-euˬ zaˬ deuˬ 
uˆ deuˬ-aˬ, aˬ yawꞈ maꞈ-ahˇ oꞈ-eu miˇ kʼahˬ, aˬ yawꞈ maꞈ paˇ za kʼoꞈ tehꞈ-a.  
18Yaˬkoˆ, Yoˇsehˆ-euˬ tsawˇ haˬ deuˬ, miˬ dzaˬ loꞈ-ehˇ duˇ leˇ tehꞈ-a. Jaˆ guˬ jaˆ gaˆ 
puiˆ-eu loꞈ-ehˇ, Iˇsawˇ-euˬ zaˬ deuˬ uˆ deuˬ-ahˇ, aˬ yawꞈ maꞈ laˆ cawˆ nehˬ tehꞈ-a. 
Iˇsawˇ-euˬ zaˬ deuˬ uˆ deuˬ-aˬ, tiˬ gʼaˬ-iˬ maˬ dzeuˇ-iˇ nya ni, ya shiˇ jiˇ gaˇ keuˆ tehꞈ-
a lehˇ, ngaˇ Sahˬpaˬ Miˬyehˇ ehˇ-eu ma.  
19“Yuˇdaˆ miˇ kʼahˬ laꞈ oˆ dzaˬ-ahˇ, jawˇ luꞈ-eu tsawˇ haˬ kʼoeˇ deuˬ neh, Eˬdoˬ miˇ 
kʼahˬ-ahˇ deuˆ gʼaˬ-awˇ, nahˇ ma ga kʼehˬ paw dzeˇ coeˇ-ahˇ jawˇ luꞈ-eu tsawˇ haˬ 
kʼoeˇ deuˬ neh, Piˇliˇtiˆ miˇ kʼahˬ deuˆ geuꞈ meh. Eˇpaˬleˬ miˇ kʼahˬ-ahˇ maˬ ehˇ, 
Saˬmaˬliˆ miˇ kʼahˬ-ahˇ maˬ ehˇ, Iˇsaˬleˬlaˆ tsawˇ jeuˬ za-awˇ, Giˇlaˆ miˇ kʼahˬ-ahˇ-aˬ, 
Beˬyaˬmiˬ tsawˇ jeuˬ za tehꞈ-a.  
20Iˇsaˬleˬlaˆ laꞈ taˆ kʼahˬ-ahˇ, jawˇ luꞈ-eu bi nyehꞈ byoˆ gʼeh-euˬ, guiˇ maꞈ deuˬ paˇ 
gʼoꞈ keuˆ le-awˇ, laꞈ taˆ paw Zaˬleˇpaˇ meuˬ-ahˇ, jaˆ keuˆ-eu Piˇniˇshaˆ miˇ kʼahˬ, aˬ 
yawꞈ maꞈ neh deuˆ gʼaˬ tehꞈ-a. Yeˬluˇsaˬlehˬ meuˬ-ahˇ jawˇ-euˬ, aˬ cawˬ neh bi 
nyehꞈ byoˆ gʼeh-awˇ Saˬdiˇ meuˬ-ahˇ jawˇ-iˇ-euˬ deuˬ, Yuˇdaˆ miˇ kʼahˬ laꞈ oˆ dzaˬ-
ahˇ, jaˆ-eu meuˬ deuˬ deuˆ za tehꞈ-a.  
21Guiˇ deuˆ gʼaˬ-euˬ tsawˇ haˬ pyeuꞈ-eu, Yeˬluˇsaˬlehˬ tsawˇ haˬ deuˬ-aˬ, Eˬdoˬ miˇ 
kʼahˬ-ahˇ deuˆ gʼaˬ-awˇ, miˇ kʼahˬ kʼoeˇ-ahˇ uˆ lahˇ tehꞈ-a. Kʼoeˇ ngeh, Sahˬpaˬ 
Miˬyehˇ aˬ yawꞈ, aˬ yawꞈ-euˬ tsawˇ haˬ deuˬ kʼoeˇ taˆ, sahˬ paˬ geuꞈ-awˇ uˆ lahˇ 
tehꞈ-a.” 

Yawˇnaˆ 

Yawˇnaˆ 1 

Sahˬpaˬ Miˬyehˇ-euˬ ehˇ dawˬ-ahˇ Yawˇnaˆ maˬ naˇ haˬ-eu 

1Aˬmiˇtehˇ-euˬ aˬ li Yawˇnaˆ jawˇ gaˇ, Sahˬpaˬ Miˬyehˇ-euˬ dawˬ heu loꞈ-ehˇ keuˆ le-
euˬ meh.  
2“Huiˬ dui dui-eu Niˇnaˬbeˬ meuˬ-ahˇ iˇ-awˇ, ‘Naw maꞈ iˬ baˇ naꞈ dui dui meh’ lehˇ 
ehˇ nehˬ-iˇ-awˬ. Kʼoeˇ gaˇ jawˇ-eu tsawˇ haˬ deuˬ aˇ naˆ ni maˬ tsaˬ maˬ dawˇ-eu gaˇ 
kawˆ ngaˇ siˬ duˬ luꞈ ma.” 
3Ehˇ kʼawꞈ, Yawˇnaˆ-aˬ, Sahˬpaˬ Miˬyehˇ maˬ mawˇ gaˇ cehˆ byoˆ-eu lehˇ, yawˬ paw 
yawˬ iˇ gʼeh-euˬ meh. Yuˇbeˬ meuˬ-ahˇ aˬ yawꞈ iˇ-awˇ, Saˬbeˬ miˇ kʼahˬ-ahˇ iˇ-eu 
lehˇ gʼeh luꞈ-eu saˇ baoˬ tiˬ laˇ iˇ puˬ-euˬ meh. Aˬ yawꞈ saˇ baoˬ dziˬ poeˬ biꞈ-awˇ, 
saˇ baoˬ kʼoeˇ taˆ gaˇ mˇ-eu tsawˇ haˬ deuˬ nehˬ-ehˇ dziˬ leˇ-awˇ, (Saˬbeˬ miˇ kʼahˬ-
ahˇ) Sahˬpaˬ Miˬyehˇ maˬ mawˇ gaˇ cehˆ byoˆ-eu lehˇ iˇ gʼeh-euˬ meh.  
4Ehˇ kʼawꞈ, Sahˬpaˬ Miˬyehˇ neh jaˬ lehˇ lehˇ ma bi baw laˇ-awˇ, jaˬ lehˇ baw gʼaˬ 
kʼaˆ dui dui-eu miˇ neh, saˇ baoˬ kʼoeˇ laˇ bi baw pyaˆ bi baw shaˆ jiˇ paˬ-ehˇ pyeuꞈ 
laˇ taˬ-euˬ meh.  
5Saˇ baoˬ kʼoeˇ taˆ gaˇ mˇ luꞈ-eu tsawˇ haˬ kʼoeˇ deuˬ guˆ dui dui laˇ-awˇ, yawˬ gʼaˬ 
na luꞈ yawˬ ha-euˬ miˬyehˇ-ahˇ guˇ guˇ-ehˇ, caw ba le-awˬ lehˇ shaˇ-eu meh. Kʼoeˇ 
uˬ taꞈ, aˬ yawꞈ maꞈ shiˇ gaˇ maˬ ya keuˆ ni, saˇ baoˬ kʼoeˇ taˆ tawˬ luꞈ-eu myawˬ 
deuˬ-ahˇ kʼawꞈ, iˬ ma laˆ shaˆ laꞈ kʼoeˇ baꞈ puꞈ-euˬ meh. Kʼoeˇ loꞈ-ehˇ tehˬ gʼa luꞈ 
ngeh, Yawˇnaˆ gʼaˬ saˇ baoˬ-euˬ dawˬ dah iˇ ka-awˇ, yuˬ kʼaˆ byoˆ taˬ-euˬ meh.  
6Saˇ baoˬ kʼoeˇ laˇ kʼoeˇ taˆ aˬ yuiꞈ geuꞈ-eu gʼaˬ aˬ yawꞈ-ahˇ mawˇ-awˇ, “Nawˇ aˬ jeˬ 
gʼeh-eu lehˇ teu naˆ naˆ-ehˇ yuꞈ sehꞈ taˬ teˬ. Tuˇ-awˇ nawˬ-euˬ miˬ yehˇ-ahˇ guiˬ lahˬ 
shaˇ-awˬ tawˇ. Aˬ yawꞈ aˬ dui maꞈ-ahˇ gʼawˬ shaˬ haw gaˬ-awˇ shiˇ gaˇ maˬ bi keuˆ 
law hawˇ maˬ siˬ tawˇ” lehˇ ehˇ-eu meh.  
7Saˇ baoˬ kʼoeˇ taˆ gaˇ mˇ luꞈ-eu tsawˇ haˬ deuˬ tiˬ gʼaˬ tiˇ gʼaˬ ehˇ-eu, “Aˬ dui maꞈ 
kʼoeˇ taˆ heu loꞈ-ehˇ gʼeh-eu guˆ-eu gaˆ-eu jeˬ keuˆ le-euˬ heu aˬ geu gʼaˬ baˬ da neh 
nga lehˇ, pyehˆ tseˇ duˬ haw kaˇ-euˇ.” Aˬ yawꞈ maꞈ pyehˆ tseˇ duˬ haw ngeh, 
Yawˇnaˆ-ahˇ duˬ leˇ-euˬ meh. 
8Kʼoeˇ ngeh, Yawˇnaˆ-ahˇ aˬ yawꞈ maꞈ ehˇ nehˬ-eu, “Nymˬ-mˇ poˆ-aˬ, aˬ geu gʼaˬ baˬ 
da neh shaˬ zahˬ guˆ gaˆ heu aˬ dui kʼoeˇ taˆ keuˆ le-euˬ nga lehˇ nawˇ ehˇ haw sheˇ. 
Nawˇ saˇ baoˬ heu laˇ kʼoeˇ taˆ aˬ jeˬ gʼeh le teˬ. Miˇ kʼahˬ aˬ geu kʼahˬ-ahˇ jawˇ-eu 
tsawˇ haˬ te. Aˬ jeˬ tsawˇ jeuˬ te.” 
9Yawˇnaˆ ehˇ-eu, “Ngaˇ-aˬ, Heˬbyehˇ tsawˇ jeuˬ ma. Miˇ tsaˬ tahˬ kʼawˇ hawˇ-eu iˬ 
ma laˆ shaˆ-ahˇ beh-euˬ mˬ kʼoeˇ taˆ jawˇ-eu Miˬyehˇ pyeuꞈ-eu Sahˬpaˬ Miˬyehˇ-ahˇ 
uˬ duˬ tahˬ-eu tsawˇ haˬ ma.” 
10Kʼoeˇ naˇ, Sahˬpaˬ Miˬyehˇ maˬ mawˇ gaˇ cehˆ byoˆ-eu lehˇ aˬ yawꞈ cehˆ luꞈ-eu gaˇ 
kawˆ aˬ yawꞈ maꞈ-ahˇ dzawˇ nehˬ-euˬ meh. Saˇ baoˬ kʼoeˇ taˆ gaˇ mˇ-eu tsawˇ haˬ 
deuˬ guˆ dui dui-awˇ, “Aˬ jeˬ miˇ neh nawˇ toˆ-ehˇ cehˆ te” lehˇ, Yawˇnaˆ-ahˇ ehˇ 
nehˬ-euˬ meh. 

11Jaˬ lehˇ lehˇ ma kʼoeˇ, ngehˬ baw ngehˬ kʼaˆ laˇ-eu miˇ neh, “Jaˬ lehˇ lehˇ ma heu 
naˬ leˇ ni nga maꞈ nawˬ-ahˇ aˬ joˆ-ehˇ ya jahˇ nehˬ nmˇ” lehˇ, Yawˇnaˆ-ahˇ aˬ yawꞈ 
maꞈ naˇ haˬ-euˬ meh.  
12Yawˇnaˆ ehˇ-eu, “Ngaˬ-ahˇ iˬ ma laˆ shaˆ laꞈ kʼoeˇ biˬ puꞈ-awˬ. Jaˬ lehˇ lehˇ ma 
baw-eu naˬ leˇ tehꞈ-a. Ngaˇ baˬ da neh kʼaˆ dui dui-eu jaˬ lehˇ lehˇ ma heu bahˬ-ahˇ 
naw maꞈ ya daˬ-eu meh.” 
13Ehˇ kʼawꞈ, saˇ baoˬ kʼoeˇ taˆ gaˇ mˇ-eu tsawˇ haˬ kʼoeˇ deuˬ-aˬ, saˇ baoˬ kʼoeˇ laˇ-
ahˇ laˆ shaˆ lawˇ deh-ahˇ heu keuˆ gʼeh-eu lehˇ leh jeh-awˇ heu dui dui-euˬ meh. Aˬ 
yawꞈ maꞈ kʼoeˇ loꞈ-ehˇ leh jeh-awˇ heu kʼawꞈ, jaˬ lehˇ lehˇ ma kʼoeˇ bahˬ ngehˬ baw 
ngehˬ kʼaˆ laˇ-eu miˇ neh, tiˬ gʼaˬ-iˬ maˬ heu luˆ nya-a.  
14Kʼoeˇ ngeh, aˬ yawꞈ maꞈ Sahˬpaˬ Miˬyehˇ-ahˇ guˇ-awˇ, “Sahˬpaˬ Miˬyehˇ-oˇ, tsawˇ 
haˬ heu gʼaˬ-ahˇ bi shiˇ-euˬ baˬ da neh nga maꞈ-ahˇ kʼehˬ-awˇ taˬ sehꞈ nehˬ laꞈ lehˇ 
nawˬ-ahˇ nga maꞈ shaˇ-eu ma. Sahˬpaˬ Miˬyehˇ-oˇ, heu loꞈ-ehˇ pyeuꞈ laˇ ni dawˬ 
tawˆ luꞈ nawˬ neh jahˇ-euˬ meh” lehˇ shaˇ-euˬ meh.  
15Kʼoeˇ naˇ, aˬ yawꞈ maꞈ Yawˇnaˆ-ahˇ baꞈ-awˇ iˬ ma laˆ shaˆ laꞈ kʼoeˇ biˬ puꞈ ngeh, 
jaˬ lehˇ lehˇ ma kʼoeˇ bahˬ ja pyuˬ ni naˬ leˇ-euˬ meh.  
16Kʼoeˇ loꞈ-ehˇ pyeuꞈ laˇ-euˬ baˬ da neh, saˇ baoˬ kʼoeˇ taˆ gaˇ mˇ-eu tsawˇ haˬ kʼoeˇ 
deuˬ Sahˬpaˬ Miˬyehˇ-ahˇ guˆ dui dui-awˇ, aˬ yawꞈ-ahˇ lawˇ nehˬ shehˇ nehˬ-awˇ, aˬ 
yawꞈ-ahˇ saˇ jaˇ dzaˬ-euˬ meh.  
17Yawˇnaˆ-ahˇ iˇ cuꞈ-ahˇ biˬ puꞈ-eu nehˬ-ehˇ ngaˬ shaˬ shaˬ ma tiˬ mawˇ-ahˇ 
Sahˬpaˬ Miˬyehˇ dawˬ biꞈ-awˇ Yawˇnaˆ-ahˇ bi myoꞈ ahˇ-euˬ meh. Yawˇnaˆ-aˬ, smˬ 
nah smˬ miˇ kʼeuˆ ni ngaˬ shaˬ shaˬ ma kʼoeˇ mawˇ-euˬ uˬ maˆ laꞈ kʼoeˇ jawˇ-euˬ 
meh.  

Yawˇnaˆ 2 

Yawˇnaˆ-euˬ guiˬ lahˬ shaˇ dawˬ 

1Ngaˬ shaˬ-euˬ uˬ maˆ laꞈ kʼoeˇ uˇ-awˇ, aˬ yawꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ-ahˇ Yawˇnaˆ heu loꞈ-ehˇ guiˬ lahˬ shaˇ-euˬ meh.  
2“Nui ma cawˆ dui dui-eu laꞈ kʼoeˇ, Sahˬpaˬ Miˬyehˇ-ahˇ ngaˇ kuˇ ngeh, kuˇ dawˬ naˇ 
haˬ nehˬ laꞈ-euˬ meh. Shiˇ-eu miˇ kʼahˬ dawˬ dah uˇ-awˇ, caw ba nehˬ laꞈ lehˇ ngaˇ 
shaˇ ngeh, shaˇ dawˬ naˇ haˬ nehˬ laꞈ-eu meh.  
3Naꞈ dui dui-eu laˆ shaˆ dawˬ dah, nawˇ ngaˬ-ahˇ biˬ puꞈ nehˬ laꞈ-awˇ, ngaˬ-euˬ tiˬ 
jawˬ iˇ cuꞈ tehꞈ meh. Nawˬ-euˬ iˇ tahˬ iˇ luˆ dawˬ tawˆ, ngaˬ-euˬ kʼoeˇ taˆ cehˆ tsehˆ 
luꞈ meh.  
4Nawˬ-euˬ myaˆ pyawˬ maˬ ya mawˇ gaˇ, nawˇ ngaˬ-ahˇ byehˇ dzeh nehˬ laꞈ-awˇ, 
nawˬ-euˬ Uˬ duˬ tahˬ nymˇ yaw shawˇ, maˬ paˇ ya mawˇ haw-eu miˇ-a.  
5Iˇ cuꞈ ngaˬ-ahˇ dahˬ suꞈ leꞈ-awˇ, laˆ shaˆ dahˬ pymˬ sehꞈ-iˬ miˇ-a. Laˆ shaˆ jaˆ guˬ jaˆ 
gaˆ deuˬ neh, uˬ duˬ-ahˇ lahˇ cuꞈ-euˬ miˇ-a.  
6Gawˬ jawˬ ciˇ tahˬ dawˬ dah jaˆ-awˇ, gʼoˆ kaꞈ tiˬ jawˇ-iˬ maˬ pah-eu, miˇ kʼahˬ-ahˇ 
ngaˇ ga keuˆ-euˬ kʼawꞈ, naꞈ-eu miˇ oˆ miˇ kʼahˬ-ahˇ neh, ngaˬ-euˬ Miˬyehˇ Sahˬpaˬ 
Miˬyehˇ, ngaˬ-ahˇ sheuˬ kʼoꞈ doˆ laꞈ-euˬ meh.  

7Ngaˇ shiˇ leˇ-eu myaꞈ leˇ luꞈ-awˇ, nawˬ-ahˇ ngaˇ guiˬ lahˬ shaˇ ngeh jawˇ, muiˬ-eu 
shawˇ-eu Uˬ duˬ tahˬ nymˇ, laꞈ kʼoeˇ jawˇ-awˇ nawˇ gaˬ-euˬ meh.  
8Poeˬ maˬ baw-eu mˇ myawˬ pyeuꞈ-eu, tahˬ pahˬ aˬ ma mawˇ kawˇ deuˬ-ahˇ, uˬ 
duˬ tahˬ-eu tsawˇ haˬ kʼoeˇ deuˬ, nawˬ-ahˇ saˇ jaˇ puiˬ jiˇ-euˬ meh.  
9Ehˇ kʼawꞈ, nawˬ-ahˇ ngaˇ ja ceuˬ-awˇ, nawˬ-ahˇ lawˇ-eu shehˇ-eu laꞈ kʼoeˇ, nawˬ-
ahˇ saˇ jaˇ dzaˬ taˬ-euˬ jeˬ, maˬ byehˇ dzeh ni ngaˇ mˇ byah ma. Ka kʼoꞈ-eu guiˬ lahˬ 
yaw dzahˇ-aˬ, Sahˬpaˬ Miˬyehˇ neh biꞈ-euˬ meh.” 
10Kʼoeˇ naˇ, Yawˇnaˆ-ahˇ lawˇ deh-ahˇ meh dzeh doˆ-eu gʼaˇ duˬ ngaˬ shaˬ kʼoeˇ 
mawˇ-ahˇ Sahˬpaˬ Miˬyehˇ dawˬ biꞈ-awˇ, ngaˬ shaˬ kʼoeˇ mawˇ Yawˇnaˆ-ahˇ meh 
dzeh doˆ-euˬ meh.  

Yawˇnaˆ 3 

Sahˬpaˬ Miˬyehˇ-euˬ ehˇ dawˬ-ahˇ Yawˇnaˆ naˇ haˬ geuꞈ-euˬ 

1Kʼoeˇ naˇ, Yawˇnaˆ jawˇ gaˇ Sahˬpaˬ Miˬyehˇ-euˬ dawˬ heu loꞈ-ehˇ paˇ keuˆ le-euˬ 
meh.  
2“Huiˬ dui dui-eu Niˇnaˬbeˬ meuˬ kʼoeˇ meuˬ-ahˇ iˇ-awˇ, ngaˬ neh nawˬ-ahˇ bi ehˇ-
euˬ dawˬ deuˬ tsawˇ haˬ kʼoeˇ deuˬ-ahˇ ehˇ nehˬ-iˇ-awˬ.” 
3Kʼoeˇ ngeh, Sahˬpaˬ Miˬyehˇ-euˬ ehˇ dawˬ-ahˇ Yawˇnaˆ naˇ haˬ geuꞈ-awˇ, smˬ nah 
maˬ cah naˇ maˬ cah doe coeˇ-eu meuˬ meuˬ ma pyeuꞈ-eu Niˇnaˬbeˬ meuˬ-ahˇ iˇ-
euˬ meh. 
4Meuˬ kʼoeˇ meuˬ-ahˇ Yawˇnaˆ cah-iˇ-awˇ, tiˬ nah nah ga ni cah gʼaˬ ngeh, “Oeˬ tseˇ 
nah laꞈ kʼoeˇ Niˇnaˬbeˬ meuˬ ya luˬ ya seˇ-iˇ tehꞈ-a” lehˇ guˇ-euˬ meh.  
5Niˇnaˬbeˬ meuˬ laꞈ kʼoeˇ jawˇ-eu tsawˇ haˬ deuˬ Sahˬpaˬ Miˬyehˇ-euˬ dawˬ-ahˇ jah-
awˇ, yawˬ gʼaˬ na luꞈ maˬ dzaˬ maˬ dawˇ ni ya lah meh lehˇ aˬ yawꞈ maꞈ noeˬ tsehˆ-
awˇ, aˬ yawꞈ maꞈ noeˬ poˆ gʼaˬ-euˬ gaˇ kawˆ bi siˬ-eu gʼaˇ duˬ, huiˬ zaˬ nyiˇ zaˬ dawˬ 
tawˆ luꞈ guˬ daˇ pehˇ zeuˇ mehˬ tsoeˬ dm-euˬ meh.  
6Gaˇ kawˆ kʼoeˇ Niˇnaˬbeˬ sahˬ paˬ-ahˇ gaˬ keuˆ leˇ ngeh, aˬ yawꞈ-euˬ dzoeˬ dzaˬ 
nuiˇ mahˬ-ahˇ nuiˇ luꞈ-eu tuˇ laˇ-awˇ, sahˬ paˬ dm-eu pehˇ kʼahˬ pehˇ mahˇ lehˆ 
dzeh-awˇ, guˬ daˇ pehˇ zeuˇ mehˬ tsoeˬ dm-eu laꞈ kʼoeˇ, lehˇ tsaˇ jaˆ gaˇ nuiˇ-euˬ 
meh.  
7Niˇnaˬbeˬ meuˬ-ahˇ jawˇ-eu tsawˇ haˬ deuˬ-ahˇ aˬ yawꞈ heu loꞈ-ehˇ dawˬ biꞈ-awˇ 
bi guˇ gaˬ doe-euˬ meh. “Heu-aˬ, sahˬ paˬ hawˇ-eu aˬ yawꞈ-euˬ gaˇ mˇ-eu yaw huiˬ 
yaw mahˇ deuˬ neh biꞈ-euˬ dawˬ pyeuꞈ-eu meh. Tsawˇ haˬ maˬ ehˇ, mawˇ neˇ maˬ 
ehˇ, yawˇ maˬ ehˇ, tiˬ jeˬ-iˬ maˬ dzaˬ maˬ dawˇ ni ya lah meh.  
8Tsawˇ haˬ hawˇ-eu jeˬ zaˬ dawˬ tawˆ luꞈ guˬ daˇ pehˇ zeuˇ mehˬ tsoeˬ ya dm meh. 
Yawˬ gʼaˬ na luꞈ nui ma keuˆ-eu laꞈ kʼoeˇ Miˬyehˇ-ahˇ guiˬ lahˬ ya shaˇ-awˇ, yawˬ ha 
neh mˇ-euˬ yaw lehˬ yaw ca jeˬ hawˇ-eu yaw haiˬ jeˬ-ahˇ ya byehˇ dzeh jiˇ meh.  
9Miˬyehˇ nui ma paˇ laˇ-awˇ, nui ma pehˇ-eu taˬ leˇ-eu laꞈ kʼoeˇ, aˬ dui shiˇ gaˇ maˬ 
ya keuˆ-eu baw tehꞈ-a.” 
10Aˬ yawꞈ maꞈ kʼoeˇ loꞈ-ehˇ jahˇ luꞈ-awˇ, aˬ yawꞈ maꞈ neh mˇ-euˬ yaw haiˬ jeˬ-ahˇ 
byehˇ dzeh-euˬ gaˇ Miˬyehˇ ya mawˇ ngeh, nui ma paˇ laˇ-awˇ, aˬ yawꞈ maꞈ-ahˇ 

kʼehˬ nehˬ kʼaˆ nehˬ ma lehˇ ehˇ taˬ gʼaˬ-euˬ kʼawꞈ, maˬ kʼehˬ nehˬ ni byehˇ-euˬ 
meh.  

Yawˇnaˆ 4 

Yawˇnaˆ-euˬ nui pehˇ hawˇ-eu Miˬyehˇ-euˬ nui gaˬ 

1Miˬyehˇ nui ma paˇ laˇ-awˇ, Niˇnaˬbeˬ meuˬ-ahˇ jawˇ-eu tsawˇ haˬ deuˬ-ahˇ maˬ 
kʼehˬ nehˬ-euˬ miˇ neh, Yawˇnaˆ nui kʼahˇ maˬ shiˇ-ehˇ nui ma pehˇ-euˬ meh.  
2Kʼoeˇ miˇ neh, aˬ yawꞈ heu loꞈ-ehˇ guiˬ lahˬ shaˇ-euˬ meh. “Sahˬpaˬ Miˬyehˇ -oˇ, 
ngaˇ iˇ kahˇ-ahˇ neh ma gʼoˆ doˆ le mi naˆ-ehˇ nawˇ heu loꞈ-ehˇ jahˇ tehꞈ-a lehˇ ngaˇ 
ehˇ-euˬ maˬ ngeuˇ-a loˇ. Kʼoeˇ miˇ neh Saˬbeˬ miˇ kʼahˬ paw cehˆ byoˆ-eu lehˇ ngaˇ 
leh jeh-euˬ ma. Nawˇ-aˬ, gʼoeˇ-eu gaˬ-eu jeˬ byah-eu gʼawˬ shaˬ gaˬ nya-eu Miˬyehˇ 
pyeuꞈ-awˇ, aˬ myah luꞈ nui ma gʼawˬ mahˇ ni taˬ-awˇ gʼawˬ shaˬ gaˬ nehˬ nya-eu uˬ 
taꞈ, aˬ myah luꞈ nui ma paˇ laˇ nya-awˇ, maˬ kʼehˬ maˬ kʼaˆ nehˬ ni byehˇ-eu meh.  
3Sahˬpaˬ Miˬyehˇ-oˇ, ngaˬ-ahˇ bi shiˇ laꞈ-awˬ. Dehꞈ-eu naˆ maˬ tseˇ shiˇ-eu-aˬ, ngaˬ-
euˬ gʼaˇ duˬ zaˬ dzehˬ miˇ-a.” 
4Yawˇnaˆ-ahˇ Sahˬpaˬ Miˬyehˇ naˇ haˬ-eu, “Nawˇ aˬ jeˬ nui ma pehˇ kʼaˇ za te.” 
5Yawˇnaˆ-aˬ, meuˬ-euˬ nahˇ ma doˆ kʼehˬ paw iˇ doˆ gʼeh-awˇ nuiˇ-euˬ meh. Aˬ yawꞈ 
sehˬ gʼawˆ gʼawˆ zaˬ gʼawˆ-awˇ, kʼoeˇ-euˬ naˇ shmˇ laꞈ kʼoeˇ nuiˇ-awˇ, Niˇnaˬbeˬ 
meuˬ aˬ joˆ-ehˇ pyeuꞈ laˇ gaˇ haw-eu lehˇ loꞈ luꞈ-eu meh.  
6Kʼoeˇ ngeh, Sahˬpaˬ Miˬyehˇ pyeuꞈ-eu Miˬyehˇ-aˬ, Yawˇnaˆ yaw saˇ saˇ-ehˇ naˬ nya 
ni naˇ shmˇ bi shmˇ-eu gʼaˇ duˬ aˇ bawˬ tiˬ bawˬ aˬ yawꞈ kʼoeˇ taˆ bi dehꞈ laˇ-euˬ 
meh. Yawˇnaˆ-aˬ, aˇ bawˬ kʼoeˇ bawˬ-ahˇ nui kʼahˇ shiˇ dui dui-eu meh.  
7Ehˇ kʼawꞈ, yawˬ nah yawˬ mˬ bya laˇ ngeh, aˬ juˬ tiˬ mawˇ-ahˇ Miˬyehˇ kʼehˇ-awˇ, aˇ 
bawˬ kʼoeˇ bawˬ-ahˇ bi dzaˬ sehꞈ-euˬ meh.  
8Nahˇ ma goˇ laˇ ngeh, nahˇ ma doˆ kʼehˬ paw-euˬ lahˇ dui dui-eu jaˬ lehˇ-ahˇ 
Miˬyehˇ pyehˬ gʼeh laꞈ-euˬ miˇ neh, Yawˇnaˆ-euˬ uˬ duˬ-ahˇ nahˇ tsaˇ zaw dui dui 
leˇ-awˇ, myaꞈ leˇ paˬ-ehˇ pyeuꞈ-iˇ-euˬ meh. Kʼoeˇ ngeh, ya shiˇ law nmˇ-aˬ gʼaˬ miˇ-a 
lehˇ aˬ yawꞈ noeˬ-awˇ, “Dehꞈ-eu naˆ maˬ tseˇ shiˇ-eu-aˬ ngaˬ-euˬ gʼaˇ duˬ zaˬ miˇ-a” 
lehˇ ehˇ-eu meh.  
9Ehˇ kʼawꞈ, “Aˇ bawˬ teu bawˬ-ahˇ taꞈ leˇ-awˇ nawˇ aˬ jeˬ nui ma pehˇ kʼaˇ za te” lehˇ 
aˬ yawꞈ-ahˇ Miˬyehˇ ehˇ nehˬ-euˬ meh. Yawˇnaˆ ehˇ-eu, “Ngaˇ nui ma pehˇ kʼaˇ za 
tehꞈ-a. Shiˇ paˬ-ehˇ pehˇ dui dui laˇ nya.” 
10Sahˬpaˬ Miˬyehˇ ehˇ-eu, “Aˇ bawˬ heu bawˬ-aˬ, uˬ ciꞈ tiˬ miˇ laꞈ kʼoeˇ dehꞈ laˇ-awˇ, 
yawˬ miˇ yawˬ-ahˇ shiˇ-euˬ meh. Aˇ bawˬ kʼoeˇ bawˬ-ahˇ nawˇ tiˬ jeˬ-iˬ maˬ jahˇ 
nehˬ-ehˇ, aˇ bawˬ kʼoeˇ bawˬ dehꞈ laˇ ni nawˬ neh mˇ-euˬ maˬ ngeuˇ kʼawꞈ, kʼoeˇ-
euˬ gʼaˇ duˬ nawˇ nui ma tiˬ pawꞈ-iˬ maˬ saˇ-a.  
11Toˆ-ehˇ ngeuˇ naˇ, huiˬ dui dui-eu Niˇnaˬbeˬ meuˬ kʼoeˇ meuˬ-ahˇ ngaˇ aˇ naˆ ni 
gʼawˬ shaˬ gaˬ paˬ-ehˇ gʼeh-eu nga. Meuˬ kʼoeˇ meuˬ laꞈ kʼoeˇ iˬ baˇ maˬ ahˇ-eu zaˬ 
yaw nyiˇ tiˬ seh nyiˬ muiˇ gʼaˬ dzehˬ ni jawˇ-awˇ, jeˬ zaˬ kʼawꞈ myaˬ dui dui-eu 
meh.” 

Miˇkaˬ 

Miˇkaˬ 1 

1Yoˇdaˬ, Aˬkaˆ, Heˬsaˬgiˇ, heu deuˬ Yuˇdaˆ miˇ kʼahˬ-euˬ sahˬ paˬ geuꞈ-euˬ aˇ yamˬ-
ahˇ, Mawˇleˇshehˆ meuˬ-ahˇ jawˇ-euˬ Miˇkaˬ jawˇ gaˇ Sahˬpaˬ Miˬyehˇ-euˬ dawˬ 
keuˆ le-euˬ meh. Saˬmaˬliˆ meuˬ hawˇ-eu Yuˇdaˆ miˇ kʼahˬ-ahˇ taꞈ leˇ-eu gaˇ kawˆ 
heu deuˬ dawˬ tawˆ luꞈ, Miˇkaˬ-ahˇ Sahˬpaˬ Miˬyehˇ pah mehˬ nehˬ-euˬ meh.  

Saˬmaˬliˆ meuˬ hawˇ-eu Yeˬluˇsaˬlehˬ meuˬ gʼaˇ duˬ tsawˇ ngoeˇ ngoeˇ-eu 

2Tsawˇ jeuˬ dawˬ tawˆ luꞈ naˇ haˬ sheˇ. Miˇ tsaˬ tsawˇ haˬ zaˬ dawˬ tawˆ luꞈ, naˬ 
bawˇ ciˬ kʼmˇ-awˇ naˇ haˬ sheˇ. Naw maꞈ yaw doeˇ mˇ-euˬ gaˇ kawˆ, Baoˬ huiˬ-eu 
Sahˬpaˬ Miˬyehˇ-aˬ, naw maꞈ-ahˇ saˇ kiˇ kamˬ tehꞈ-a. Naˇ haˬ sheˇ. Mˬ taˆ aˬ yawꞈ-
euˬ nymˇ laꞈ kʼoeˇ, aˬ yawꞈ dawˬ ngehˬ gaˇ naˇ haˬ sheˇ.  
3Yawꞈ-euˬ shawˇ-eu jawˇ duˬ-ahˇ neh, Sahˬpaˬ Miˬyehˇ oe luꞈ-eu meh. Mˬ-ahˇ neh 
yawꞈ zaꞈ ka le-awˇ, gawˬ jawˬ deuˬ-ahˇ nawˬ le tehꞈ-a.  
4Byaˬ shahˬ miˬ dzaˬ puiˆ-eu loꞈ-ehˇ, gawˬ jawˬ kʼoeˇ deuˬ aˬ yawꞈ uˬ moˆ, ya guiˇ 
byoˆ-iˇ jiˇ gaˇ keuˆ-awˇ, baˬ gʼa yoeˇ-eu iˇ cuꞈ loꞈ-ehˇ, lawˇ kʼmˬ-ahˇ yoeˇ ka le tehꞈ-a.  
5Iˇsaˬleˬlaˆ tsawˇ haˬ deuˬ iˬ baˇ mˇ-awˇ Miˬyehˇ-ahˇ puiˬ-euˬ miˇ neh, gaˇ kawˆ heu 
deuˬ dawˬ tawˆ luꞈ pyeuꞈ laˇ tehꞈ-a. Aˬ suˇ gʼaˬ baˬ da neh Iˇsaˬ leˬlaˇ miˇ kʼahˬ 
Miˬyehˇ-ahˇ puiˬ ta. Saˬmaˬliˆ meuˬ baˬ da neh maˬ ngeuˇ-a loˇ. Aˬ suˇ gʼaˬ baˬ da 
neh Yuˇdaˆ miˇ kʼahˬ tahˬ pahˬ aˬ ma mawˇ kawˇ-ahˇ uˬ duˬ tahˬ ta.  
6Yeˬluˇsaˬlehˬ meuˬ baˬ da neh maˬ ngeuˇ-a loˇ. Kʼoeˇ miˇ neh, Sahˬpaˬ Miˬyehˇ ehˇ-
eu, “Saˬmaˬliˆ meuˬ-euˬ deh ga-ahˇ nymˇ nymˇ cehˇ baꞈ bymˇ taˬ-euˬ loꞈ-ehˇ ngaˇ laˆ 
pyeuꞈ-awˇ, aˬ gaꞈ aˇ bawˬ ka-eu jawˇ duˬ bi pyeuꞈ-iˇ ma. Meuˬ gawˬ-euˬ kʼaˬ lo tsaˬ 
byaˆ deuˬ gʼaˬ lawˬ-ahˇ ngaˇ shehˆ dzeh-awˇ, meuˬ-euˬ dawˬ pehˬ neˇ myawˆ ni bi 
jaˆ ma.  
7Aˇ poeˬ kʼaˆ-eu tahˬ pahˬ aˬ ma mawˇ kawˇ dawˬ tawˆ luꞈ meuˇ-iˇ loeˇ-iˇ jiˇ-awˇ, uˬ 
duˬ tahˬ nymˇ-ahˇ jawˇ-eu meh maˬ laˇ deuˬ-ahˇ kʼaˇ biꞈ-euˬ yawˬ jeˬ na luꞈ miˬ 
dzaˬ bi keuˬ dzeh-eu uˬ taꞈ, tahˬ pahˬ aˬ ma mawˇ kawˇ dawˬ tawˆ luꞈ yaw cawˆ-ehˇ 
baꞈ bymˇ taˬ-awˇ ga tehꞈ-a. Zaˬ bi myaˬ laˇ-eu gʼaˇ duˬ maˬ tsaˬ maˬ dawˇ-eu zahˇ 
sahˇ kʼoꞈ bawˬ-iˬ jahˇ gaˇ geuꞈ-eu lehˇ, aˬ yawꞈ maꞈ neh poˆ uiˬ taˬ-euˬ mˇ myawˬ 
kʼoeˇ deuˬ-ahˇ, muiˇ-eu deuˬ neh uˬ duˬ tahˬ gaˇ geuꞈ-eu lehˇ yawˬ gaˇ yawˬ bi baꞈ 
byoˆ gʼeh tehꞈ-a.” 
8Kʼoeˇ naˇ, Miˇkaˬ ehˇ-eu, “Teu baˬ da neh ngaˇ noeˬ shaˬ-awˇ tsawˇ ngoeˇ ngoeˇ 
ma. Ngaˇ noeˬ shaˬ-eu gaˇ kawˆ bi mawˇ-eu gʼaˇ duˬ sehˬ nawˆ maˬ nawˬ-ehˇ, mehˬ 
tsoeˬ maˬ ahˇ ni laꞈ di laꞈ cuˬ tehꞈ-ehˇ dm-awˇ ngaˇ cah ma. Bawˇ tsahˬ aˬ kuiˬ loꞈ-
ehˇ mahˇ-awˇ, law taw aˇ jiˇ loꞈ-ehˇ guˇ guˇ-ehˇ cah ma.  
9Saˬmaˬliˆ meuˬ-euˬ naˇ gawˇ maˬ paˇ laˆ saˆ nya-ehˇ, Yuˇdaˆ miˇ kʼahˬ kʼawꞈ kʼoeˇ 
loꞈ-ehˇ duˇ ni ya naˇ ya gawˇ-eu keuˆ le taˬ-euˬ meh. Ngaˬ-euˬ tsawˇ haˬ deuˬ jawˇ-
eu Yeˬluˇsaˬlehˬ meuˬ-euˬ lahˇ kʼehˬ-ahˇ, luˬ-iˇ seˇ-iˇ-eu jeˬ keuˆ le taˬ-euˬ meh.” 

Muiˇ-eu deuˬ Yeˬluˇsaˬlehˬ meuˬ dawˬ peh laˇ keuˆ taˬ-euˬ 

10Aˬ cawˬ aˬ dui-ahˇ deuˆ gʼaˬ-eu keuˆ laˇ-euˬ gaˇ kawˆ Gaˬdaˇ meuˬ-ahˇ jawˇ-eu aˬ 
dui-ahˇ muiˇ-eu tsawˇ haˬ deuˬ-ahˇ taˬ bi siˬ. Naw maꞈ ngoeˇ luꞈ-eu aˬ yawꞈ maꞈ-
ahˇ taˬ bi mawˇ. Beˬleˬpaˬlahˬ meuˬ-ahˇ jawˇ-eu tsawˇ haˬ deuˬ-oˇ, kʼaˬ lehˇ kʼoeˇ 
taˆ mahˬ poˆ poˆ poˆ-ehˇ naw maꞈ aˇ naˆ ni noeˬ shaˬ luꞈ-eu gaˇ kawˆ bi siˬ bi mawˇ-
awˬ.  
11Shaˬpiˇ meuˬ-ahˇ jawˇ-eu tsawˇ haˬ deuˬ-oˇ, shaꞈ dawˇ dui dui paˬ-ehˇ neˇ myawˆ 
ni aˬ cawˬ-euˬ miˇ kʼahˬ-ahˇ bi nyehꞈ byoˆ gʼeh-awˬ. Zaˬnaˬ meuˬ-ahˇ jawˇ-eu tsawˇ 
haˬ deuˬ meuˬ laꞈ nyiˇ maˬ doˆ le peuˬ-a. Beˬdeˬzeˬlaˇ meuˬ-ahˇ jawˇ-eu tsawˇ haˬ 
deuˬ ngoeˇ-eu teˇ saˇ naw maꞈ ya gaˬ ngeh, kʼoeˇ gaˇ cehˆ zaꞈ duˬ maˬ paˇ jaˆ meh 
lehˇ naw maꞈ siˬ nya-awˬ.  
12Luˬ-iˇ seˇ-iˇ-eu jeˬ Sahˬpaˬ Miˬyehˇ neh Yeˬluˇsaˬlehˬ meuˬ-euˬ lahˇ kʼehˬ-ahˇ tehˬ 
ni bi keuˆ le taˬ-euˬ miˇ neh, Maˬyawˆ meuˬ-ahˇ jawˇ-eu tsawˇ haˬ deuˬ noeˬ shaˬ 
dui dui-eu laꞈ kʼoeˇ saꞈ gʼawˇ daˆ-awˇ, buˬ-iˇ-eu gaˇ ma dahˇ-eu maˬ siˬ lehˇ noeˬ 
kʼoeˬ-awˇ gʼaˬ doeˇ doeˇ dui dui luꞈ meh.  
13Laˬkiˇshaˆ meuˬ-ahˇ jawˇ-eu tsawˇ haˬ deuˬ-oˇ, mahˬ laˆ lawˬ lehˬ hmˬ-awˬ. 
Iˇsaˬleˬlaˆ miˇ kʼahˬ iˬ baˇ mˇ-euˬ gaˇ naw maꞈ dzaw geuꞈ-awˇ, Yeˬluˇsaˬlehˬ meuˬ iˬ 
baˇ mˇ ni naw maꞈ jahˇ-euˬ meh.  
14Yuˇdaˆ miˇ kʼahˬ-ahˇ jawˇ-eu tsawˇ haˬ deuˬ-oˇ, Mawˇleˇshehˆgaˬdaˇ meuˬ-ahˇ, aˇ 
saˬ saˬ-eu dawˬ tsaꞈ tsaꞈ nehˬ yaꞈ-awˬ. Aˬkaˬziˇ meuˬ-aˬ Iˇsaˬleˬlaˆ sahˬ paˬ deuˬ-
ahˇ caw ba le-eu gaˇ ma maˬ paˇ dahˇ meh.  
15Maˬleˇshaˬ meuˬ-ahˇ jawˇ-eu tsawˇ haˬ deuˬ-oˇ, naw maꞈ-euˬ meuˬ-ahˇ deuˆ gʼaˬ-
eu lehˇ gʼeh-eu muiˇ-eu tsawˇ haˬ-euˬ aˬ laꞈ laꞈ kʼoeˇ, Sahˬpaˬ Miˬyehˇ naw maꞈ-ahˇ 
a nehˬ tehꞈ-a. Tsawˇ myahˇ doˆ-eu Iˇsaˬleˬlaˆ tsawˇ haˬ aˬ yuiꞈ aˬ tsu deuˬ 
Aˬduˬlamˬ meuˬ dawˬ peh jaˆ-eu lo kʼahˬ-ahˇ cehˆ yaꞈ tehꞈ-a.  
16Yuˇdaˆ miˇ kʼahˬ zaˬ deuˬ-oˇ, naw maꞈ gaˬ-eu aˬ buˇ aˬ li deuˬ gʼaˇ duˬ tsawˇ ngoeˇ 
ngoeˇ-eu laꞈ kʼoeˇ naw maꞈ-euˬ uˬ duˬ tsehˇ kʼahˇ tehˬ cuˬ-awˇ, kʼaˬ dzeˇ jeˬ shiˇ loꞈ-
ehˇ uˬ duˬ neˇ leuꞈ ni bi pyeuꞈ-iˇ-awˬ. Aˬ jeˬ miˇ neh ehˇ naˇ, naw maꞈ-euˬ aˬ buˇ aˬ li 
deuˬ aˬ cawˬ miˇ kʼahˬ-ahˇ bi nyehꞈ byoˆ gʼeh tehꞈ-a.  

Miˇkaˬ 2 

Shaˬ-eu zahˬ-eu deuˬ kʼoeˇ taˆ kʼaˆ dzaˬ-eu deuˬ-ahˇ Sahˬpaˬ Miˬyehˇ kʼehˬ-eu 

1Yaw noeˬ-ehˇ yuꞈ-awˇ yaw haiˬ jeˬ mˇ-eu gʼaˇ duˬ saˇ sawˇ luꞈ-eu tsawˇ haˬ deuˬ 
kʼoeˇ taˆ guˆ-eu gaˆ-eu jeˬ keuˆ le tehꞈ-a. Uˬ bya bya laˇ-awˇ, yaw haiˬ jeˬ mˇ-eu gʼaˇ 
duˬ yehꞈ laˇ ngeh jawˇ, aˬ yawꞈ maꞈ neh saˇ sawˇ taˬ-euˬ jeˬ tiˬ poˆ tehꞈ-ehˇ mˇ-eu 
meh.  
2Aˬ yawꞈ maꞈ deh ma geuꞈ mawꞈ ngeh, aˬ cawˬ-ahˇ kʼaˆ geuꞈ-euˬ meh. Aˬ yawꞈ maꞈ 
nymˇ geuꞈ mawꞈ ngeh, aˬ cawˬ-euˬ nymˇ yuˇ geuꞈ-euˬ meh. Tsawˇ haˬ tiˬ gʼaˬ-iˬ 
yawˬ ha-euˬ nymˇ jiˇ hawˇ-eu nymˇ dahˬ myawˬ gahˬ deuˬ aˬ yawꞈ maꞈ-euˬ laꞈ-ahˇ 
maˬ ya ahˇ leˇ ni maˬ tuˆ tehˬ ziꞈ nya-aˬ.  

3Kʼoeˇ miˇ neh, Sahˬpaˬ Miˬyehˇ ehˇ-eu, “Naw maꞈ kʼoeˇ taˆ luˬ-iˇ seˇ-iˇ-eu jeˬ keuˆ le 
ni ngaˇ lehˬ hmˬ luꞈ-awˇ, naw maꞈ maˬ cehˆ buˬ nya-a. Guˆ-eu gaˆ-eu jeˬ naw maꞈ-
ahˇ tahˬ puˬ le-awˇ, naw maꞈ nui ma huiˬ huiˬ-ehˇ maˬ paˇ dehꞈ nya meh.  
4Aˇ nah kʼoeˇ nah-ahˇ naw maꞈ-ahˇ naˬ gʼa-eu caˇ dawˬ aˬ cawˬ caˇ-eu laꞈ kʼoeˇ, naw 
maꞈ neh ya daˬ-euˬ jeˬ gʼaˇ duˬ noeˬ shaˬ-eu gaˇ kawˆ heu loꞈ-ehˇ dawˬ kawˬ kawˬ-
awˇ caˇ tehꞈ-a.  

‘Nga maꞈ bi laˆ deuˬ dui dui-awˇ, geuꞈ-eu jeˬ maˬ paˇ ahˇ miˇ-a. Nga maꞈ-euˬ miˇ 
tsaˬ kʼawꞈ, Sahˬpaˬ Miˬyehˇ neh yuˇ doˆ-awˇ, nga maꞈ-ahˇ nyehꞈ gʼeh-euˬ deuˬ-ahˇ, 
aˬ yawꞈ neh biꞈ ahˇ nehˬ-euˬ meh. ’ lehˇ caˇ tehꞈ-a.” 
5Kʼoeˇ naˇ, Sahˬpaˬ Miˬyehˇ-euˬ tsawˇ haˬ deuˬ-ahˇ miˇ tsaˬ kʼoeˇ deuˬ paˇ biꞈ kʼoꞈ 
ngeh nah, naw maꞈ-ahˇ miˇ tsaˬ maˬ paˇ oꞈ meh.  
6Ngaˬ neh ehˇ-euˬ dawˬ-ahˇ gaˬ-euˬ deuˬ ngaˬ-ahˇ dawˬ mehˬ mehˬ laˇ-awˇ ehˇ-eu, 
“Nga maꞈ-ahˇ dawˬ mehˬ taˬ mehˬ. Gaˇ kawˆ heu deuˬ maˬ mehˬ ni jawˇ-awˬ. Nga 
maꞈ daˬ ga ni Miˬyehˇ maˬ mˇ-aˇ. 
7Iˇsaˬleˬlaˆ tsawˇ haˬ deuˬ yaˬ kʼehˇ yaˬ-eu jeˬ-ahˇ ya daˬ meh lehˇ nawˇ noeˬ te loˇ. 
Sahˬpaˬ Miˬyehˇ maˬ oˇ oꞈ coeˇ-ehˇ pyeuꞈ laˇ taˬ loˇ. Kʼoeˇ loꞈ-ehˇ gʼeh-eu jeˬ aˬ yawꞈ 
aˬ diˇ aˬ maˇ mˇ tehꞈ-a loˇ. Yaw tsaˬ yaw dawˇ dawˇ-ehˇ dehꞈ-eu deuˬ-ahˇ aˬ yawꞈ 
dawˬ yaw muiˬ ngehˬ cawˬ-eu maˬ ngeuˇ-a loˇ.” 
8Sahˬpaˬ Miˬyehˇ ehˇ-eu, “Muiˇ-eu tsawˇ haˬ deuˬ-ahˇ jahˇ nehˬ-eu loꞈ-ehˇ ngaˬ-euˬ 
tsawˇ haˬ deuˬ-ahˇ naw maꞈ jahˇ nehˬ-eu meh. Guiˇ deuˆ-iˇ-awˇ gʼoꞈ laˇ-euˬ tsawˇ 
haˬ deuˬ, iˇ kahˇ gʼoꞈ keuˆ laˇ-euˬ miˇ neh kʼahˬ lahˇ kʼaˇ maˬ paˇ za ma lehˇ noeˬ-eu 
meh. Ehˇ kʼawꞈ, dziˇ dzoˆ dzoˆ nehˬ-euˬ aˇ poeˬ, aˬ yawꞈ maꞈ dm luꞈ-eu pehˇ kʼahˬ 
lehˆ-awˇ bi biꞈ daˇ taˬ-eu lehˇ naw maꞈ loꞈ luꞈ meh.  
9Ngaˬ-euˬ tsawˇ jeuˬ zaˬ miˬ zaˬ deuˬ-ahˇ aˬ yawꞈ maꞈ gaˬ-eu nymˇ jiˇ laꞈ kʼoeˇ neh 
naw maꞈ teh dzeh-awˇ, ngaˬ neh aˬ yawꞈ maꞈ-ahˇ laꞈ sawˬ biꞈ taˬ-euˬ aˬ buˇ aˬ li 
deuˬ-ahˇ naw maꞈ maˬ shiˇ tiˬ ziˇ tahˇ joe joe-euˬ meh.  
10Tsawˬ tuˇ-awˇ doˆ-iˇ-awˬ. Naw maꞈ gʼaˇ duˬ buˬ-iˇ law-iˇ-eu gaˇ ma maˬ paˇ dahˇ 
meh. Naw maꞈ-euˬ iˬ baˇ baˬ da neh jawˇ duˬ heu tsahˇ ya piˬ ya byoˆ-iˇ meh.  
11“Naw maꞈ gʼaˇ duˬ aˬ gaꞈ dzaˇ uiˇ hawˇ-eu jiˇ baˬ yoeˇ le tehꞈ-a lehˇ jaˬ myawꞈ 
myawꞈ myawꞈ-ehˇ cah-eu Miˬyehˇ gʼaˇ duˬ ngehˬ dah-eu deuˬ-ahˇ tsawˇ haˬ heu 
deuˬ mawꞈ-eu meh.  
12“Ehˇ kʼawꞈ, kʼaˇ dzeuˇ-iˇ-euˬ naw maꞈ Iˇsaˬleˬlaˆ tsawˇ haˬ deuˬ-ahˇ ngaˇ kuˇ uiˬ 
ma. Kuˆ-ahˇ gʼoꞈ uˇ laˇ-eu yawˇ deuˬ loꞈ-ehˇ naw maꞈ-ahˇ ngaˇ tiˬ gaˇ tehꞈ-ehˇ sheuˬ 
uiˬ ma. Gaˆ dzaˬ duˬ-ahˇ yawˇ tiˬ byah ni gaˆ luꞈ-eu loꞈ-ehˇ, naw maꞈ miˇ kʼahˬ laꞈ 
kʼoeˇ tsawˇ haˬ paˇ myaˬ laˇ tehꞈ-a.” 
13Aˬ yawꞈ maꞈ-ahˇ Miˬyehˇ gaˇ ma pah nehˬ-awˇ, aˬ cawˬ neh nyehꞈ gʼeh-euˬ miˇ 
kʼahˬ laꞈ kʼoeˇ aˬ yawꞈ maꞈ-ahˇ sheuˬ doˆ nehˬ tehꞈ-a. Meuˬ meuˬ lahˇ-ahˇ aˬ yawꞈ 
maꞈ tahˬ paˆ doˆ-awˇ, ya buˬ ya law-iˇ tehꞈ-a. Aˬ yawꞈ maꞈ-euˬ sahˬ paˬ pyeuꞈ-eu 
Sahˬpaˬ Miˬyehˇ-euˬ mawˇ do aˬ yawꞈ maꞈ-ahˇ sheuˬ doˆ gʼeh tehꞈ-a.  

Miˇkaˬ 3 

Iˇsaˬleˬlaˆ aˬ yuiꞈ aˬ tsu deuˬ dehꞈ bahˬ-euˬ 

1Iˇsaˬleˬlaˆ tsawˇ haˬ aˬ yuiꞈ aˬ tsu deuˬ-oˇ, ngaˇ ehˇ gaˇ naˇ haˬ sheˇ. Miˇ kʼahˬ zaˬ 
deuˬ yaw tsaˬ yaw dawˇ dawˇ-ehˇ dehꞈ ni naw maꞈ haw-eu tsaˬ meh.  
2Ehˇ kʼawꞈ, yaw muiˬ yaw jaˬ jeˬ-ahˇ naw maꞈ bye-awˇ, maˬ muiˬ maˬ jaˬ-eu jeˬ-ahˇ 
naw maꞈ gaˬ-eu meh. Ngaˬ-euˬ tsawˇ haˬ deuˬ-ahˇ naw maꞈ yaw dehꞈ-ehˇ baˆ kʼoˆ 
gʼeu yawˆ nehˬ-awˇ, aˬ yawꞈ maꞈ-euˬ shaˬ yoeˬ-ahˇ shaˬ jiˇ kaˇ doˆ-euˬ meh.  
3Naw maꞈ ngaˬ-euˬ tsawˇ haˬ deuˬ-euˬ shaˬ jiˇ dzaˬ-euˬ meh. Naw maꞈ aˬ yawꞈ 
maꞈ-ahˇ baˆ kʼoˆ leuꞈ-awˇ, shaˬ yoeˬ kʼoˆ kʼehꞈ-awˇ, oeˬ lahˬ-ahˇ dawˆ ahˇ-awˇ caꞈ 
dzaˬ-eu shaˬ jiˇ deuˆ-eu loꞈ-ehˇ aˬ yawꞈ maꞈ-euˬ shaˬ jiˇ deuˆ-eu meh.  
4Naw maꞈ Sahˬpaˬ Miˬyehˇ-ahˇ ngoeˇ ngoeˇ-ehˇ ya shaˇ-eu aˇ yamˬ peh le luꞈ meh. 
Ehˇ kʼawꞈ, naw maꞈ-ahˇ aˬ yawꞈ dawˬ maˬ ngehˬ cawˬ-a. Naw maꞈ maˬ muiˬ maˬ 
jaˬ-eu jeˬ mˇ-eu miˇ neh, naw maꞈ-euˬ shaˇ dawˬ-ahˇ aˬ yawꞈ maˬ naˇ haˬ-a.  
5Aˇ poeˬ biꞈ nya-eu tsawˇ haˬ deuˬ-ahˇ “Naw maꞈ-ahˇ Miˬyehˇ guiˬ lahˬ biꞈ-eu laꞈ 
kʼoeˇ yaw saˇ saˇ-ehˇ ya dehꞈ tehꞈ-a” lehˇ ehˇ nehˬ-awˇ, aˇ poeˬ maˬ biꞈ-eu tsawˇ haˬ 
deuˬ-ahˇ, “Naw maꞈ-ahˇ Miˬyehˇ laˆ cawˆ tehꞈ-a” lehˇ ehˇ-eu Miˬyehˇ gʼaˇ duˬ ngehˬ 
dah-eu deuˬ neh, ngaˬ-euˬ tsawˇ haˬ deuˬ gaˇ ma bi sheuˬ bahˬ-euˬ meh. Kʼoeˇ loꞈ-
ehˇ Miˬyehˇ gʼaˇ duˬ ngehˬ dah-eu tsawˇ haˬ kʼoeˇ deuˬ-ahˇ Sahˬpaˬ Miˬyehˇ heu 
loꞈ-ehˇ ehˇ-eu meh.  
6“Miˬyehˇ gʼaˇ duˬ ngehˬ dah-eu tsawˇ haˬ deuˬ-oˇ, naw maꞈ-euˬ aˇ nah aˇ yamˬ jiˇ 
le luꞈ meh. Naw maꞈ gʼaˇ duˬ nahˇ ma ga ahˇ shaw-iˬ meh. Ngaˬ-euˬ tsawˇ haˬ deuˬ-
ahˇ naw maꞈ gaˇ ma sheuˬ bahˬ-euˬ miˇ neh, Miˬyehˇ gʼaˇ duˬ ngehˬ dah-eu jeˬ-ahˇ 
naw maꞈ maˬ paˇ mˇ nya-ehˇ, mehˬ hu paw pyeuꞈ laˇ-eu gaˇ kawˆ deuˬ-ahˇ naw 
maꞈ maˬ paˇ ehˇ nya meh.” 
7Mehˬ hu paw pyeuꞈ laˇ-eu gaˇ kawˆ kʼaˇ mehˬ kʼaˇ tsoˆ luꞈ-eu tsawˇ haˬ deuˬ aˬ 
yawꞈ maꞈ neh ehˇ taˬ-eu loꞈ-ehˇ maˬ pyeuꞈ laˇ-eu miˇ neh ya shaꞈ dawˇ tehꞈ-a. Aˬ 
yawꞈ maꞈ-ahˇ Miˬyehˇ dawˬ maˬ ngehˬ cawˬ-eu miˇ neh, aˬ yawꞈ maꞈ daˬ ga dui dui 
tehꞈ-a.  
8Ehˇ kʼawꞈ, ngaˇ gʼaˬ-aˬ, Sahˬpaˬ Miˬyehˇ-euˬ yaw sahˇ hawˇ-eu baoˬ tiˬ byah ni za 
taˬ-awˇ, yaw tsaˬ yaw dawˇ-ahˇ siˬ nya-eu jeˬ hawˇ-eu, Iˇsaˬleˬlaˆ tsawˇ haˬ deuˬ-
ahˇ aˬ yawꞈ maꞈ-euˬ iˬ baˇ gaˇ kawˆ ja mehˬ-eu gʼaˇ duˬ nui kʼaˬ biꞈ laꞈ taˬ-euˬ meh.  
9Yaw tsaˬ yaw dawˇ jeˬ-ahˇ bye-awˇ, yaw tsaˬ jeˬ-ahˇ yaw lehˬ jeˬ laˆ pyeuꞈ-eu 
Iˇsaˬleˬlaˆ tsawˇ haˬ deuˬ-oˇ, ngaˇ ehˇ gaˇ naˇ haˬ sheˇ.  
10Tsawˇ haˬ sehꞈ-eu jeˬ hawˇ-eu maˬ tsaˬ maˬ dawˇ-eu jeˬ-ahˇ dawˬ pehˬ taˬ-awˇ, 
Miˬyehˇ-euˬ meuˬ pyeuꞈ-eu Yeˬluˇsaˬlehˬ meuˬ-ahˇ naw maꞈ tsoˆ luꞈ meh.  
11Meuˬ-ahˇ uˆ lahˇ-eu deuˬ, laꞈ nmꞈ nmꞈ nehˬ gaˇ haw-awˇ uˆ lahˇ luꞈ meh. Piˇ ma 
deuˬ-aˬ, aˇ poeˬ za gaˇ haw-awˇ zahˇ dawˬ kʼoꞈ dawˬ-euˬ dawˬ tsuiꞈ yuˇ doˆ nehˬ 
luꞈ-awˇ, Miˬyehˇ gʼaˇ duˬ ngehˬ dah-eu deuˬ kʼawꞈ, pyuˇ myaˆ pyawˬ-ahˇ haw-awˇ 
ngehˬ dah luꞈ-eu meh. Ehˇ kʼawꞈ, aˬ yawꞈ maꞈ dawˬ tawˆ luꞈ Sahˬpaˬ Miˬyehˇ aˬ 
yawꞈ maꞈ nehˬ-ehˇ jawˇ meh lehˇ ehˇ-eu meh. “Luˬ-iˇ seˇ-iˇ-eu jeˬ nga maꞈ kʼoeˇ taˆ 
maˬ keuˆ le-aˇ. Sahˬpaˬ Miˬyehˇ nga maꞈ nehˬ-ehˇ jawˇ ma” lehˇ aˬ yawꞈ maꞈ ehˇ-eu 
meh.  

12Naw maꞈ baˬ da neh Yeˬluˇsaˬlehˬ meuˬ-ahˇ deh yaˇ tsehˬ-eu loꞈ-ehˇ bi tsehˬ-awˇ, 
kʼaˬ lo tsaˬ byaˆ yaw cawˆ deuˬ baꞈ bymˇ taˬ-euˬ loꞈ-ehˇ jaˆ tehꞈ-a. Uˬ duˬ tahˬ nymˇ 
nymˇ ma jaˆ-eu gawˬ duˇ kʼoeˇ duˇ kʼawꞈ, yaˇ saˬ kʼehˬ ma loꞈ-ehˇ pyeuꞈ-iˇ tehꞈ-a.  

Miˇkaˬ 4 

Miˇ kʼahˬ dawˬ tawˆ luꞈ Sahˬpaˬ Miˬyehˇ uˆ lahˇ-eu uˬ moˆ nui saˇ oꞈ-eu laꞈ kʼoeˇ ya 

dehꞈ-eu 
(Iˇsaˬyaˇ 2.2-4) 

1Aˇ nah heu nah keuˆ le tehꞈ-a. Uˬ duˬ tahˬ nymˇ nymˇ ma jaˆ-eu gawˬ jawˬ kʼoeˇ 
jawˬ goˇ dui dui-awˇ, gawˬ jawˬ gawˬ duˇ dawˬ tawˆ kʼoeˇ taˆ, huiˬ dui goˇ dui dui 
luꞈ tehꞈ-a. Tsawˇ jeuˬ dawˬ tawˆ kʼoeˇ gaˇ laˇ-awˇ,  
2aˬ yawꞈ maꞈ heu loˇ ehˇ tehꞈ-a.  

“Sahˬpaˬ Miˬyehˇ-euˬ gawˬ jawˬ-ahˇ, Yaˬkoˆ-euˬ Miˬyehˇ-euˬ nymˇ-ahˇ, laˇ-awˬ, aˬ 
dui daˆ leˇ kaˇ-euˇ. Yawꞈ-euˬ gaˇ ma-ahˇ cah nya ni, yawꞈ aˬ dui-ahˇ mehˬ laꞈ tehꞈ-
a.” Sahˬpaˬ Miˬyehˇ zahˇ dawˬ kʼoꞈ dawˬ, Ziˇoˬ gawˬ jawˬ-ahˇ doˆ le-awˇ, yawꞈ neh 
mehˬ-euˬ tsoˆ-euˬ dawˬ deuˬ, Yeˬluˇsaˬlehˬ-ahˇ doˆ le meh.  
3Miˇ kʼahˬ tsawˇ jeuˬ dawˬ ja doˆ gaˇ, aˬ yawꞈ laˆ tsaˬ laˆ tsahˇ tehꞈ-a. Dawˬ peh gaˇ 
mahˇ gʼaˬ kʼaˆ luꞈ-eu, baoˬ huiˬ-eu miˇ kʼahˬ deuˬ-ahˇ kʼawꞈ, aˬ yawꞈ ngehˬ tsehˆ daˇ 
tsehˆ tehꞈ-a. Miˇ kʼahˬ tsawˇ jeuˬ guiˇ maˬ deuˆ-ehˇ, guiˇ mˇ-eu jeˬ maˬ paˇ baw-aˇ.  
4Tsawˇ haˬ zaˬ yawˬ gʼaˬ yawˬ na luꞈ, yawˬ ha aˬ gaꞈ baw duˆ uˬ moˆ, yawˬ ha siˬ 
guˬ aˬ bawˇ uˬ moˆ, nui saˇ oꞈ-awˇ ya nuiˇ meh lehˇ, Baoˬ huiˬ dui dui-eu gʼaˬ pyeuꞈ-
eu Sahˬpaˬ Miˬyehˇ ehˇ taˬ-euˬ meh.  
5Tsawˇ jeuˬ yawˬ jeuˬ na luꞈ yawˬ ha-euˬ miˬ yehˇ-ahˇ uˬ duˬ tahˬ-awˇ, yawˬ ha miˬ 
yehˇ-euˬ ehˇ dawˬ naˇ haˬ luꞈ meh. Ehˇ kʼawꞈ, aˬ dui-aˬ, aˬ dui-euˬ Miˬyehˇ pyeuꞈ-eu 
Sahˬpaˬ Miˬyehˇ-ahˇ aˬ dui uˬ duˬ tahˬ-awˇ, mˬ maˬ maˬ byaˆ zaˇ ziˇ aˬ yawꞈ-euˬ 
dawˬ naˇ haˬ geuꞈ ma.  

Iˇsaˬleˬlaˆ tsawˇ haˬ deuˬ aˬ cawˬ miˇ kʼahˬ-ahˇ neh paˇ gʼoꞈ doˆ laˇ tehꞈ-a 

6Sahˬpaˬ Miˬyehˇ ehˇ-eu, “Ngaˬ neh kʼehˬ nehˬ kʼaˆ nehˬ-awˇ aˬ cawˬ miˇ kʼahˬ-ahˇ 
sheuˬ byoˆ gʼeh-euˬ gaˇ ya daˬ-euˬ tsawˇ haˬ deuˬ-ahˇ ngaˇ paˇ kuˇ uiˬ-eu aˇ nah 
keuˆ le tehꞈ-a.  
7Aˬ yawꞈ maꞈ-aˬ, aˬ kuiˇ kuiˇ tawˆ bi dawˆ-awˇ, iˇ kahˇ-ahˇ gʼawˬ mahˇ kaˬ gaˇ jawˇ 
luꞈ meh. Ehˇ kʼawꞈ, dzeˇ yaꞈ-euˬ deuˬ-ahˇ ngaˇ yaw shuiꞈ shuiꞈ-ehˇ aˇ dahˬ paˇ beh 
nehˬ-awˇ, huiˬ-eu tsawˇ jeuˬ paˇ bi pyeuꞈ laˇ ma. Kʼoeˇ ngeh neh naˇ, Ziˇoˬ gawˬ 
jawˬ-ahˇ neh aˬ yawꞈ maꞈ-ahˇ ngaˇ mˬ maˬ maˬ byaˆ zaˇ ziˇ uˆ lahˇ ma.” 
8Kʼoeˇ naˇ, yawˇ bo-eu tsawˇ haˬ loꞈ-ehˇ aˬ yawꞈ-euˬ tsawˇ haˬ deuˬ-ahˇ Miˬyehˇ 
haw piˇ-euˬ jawˇ duˬ pyeuꞈ-eu Yeˬluˇsaˬlehˬ meuˬ-oˇ, nawˇ-aˬ, nawˬ-euˬ miˇ kʼahˬ 
laꞈ kʼoeˇ aˬ cawˬ naˆ maˬ tseˇ huiˬ-eu meuˬ paˇ pyeuꞈ laˇ tehꞈ-a.  
9Aˬ jeˬ miˇ neh nawˇ yaw kʼaˆ-ehˇ guˇ guˇ-ehˇ ngoeˇ te. Aˬ jeˬ miˇ neh zaˬ baw luꞈ-eu 
zaˬ miˬ zaˬ tiˬ gʼaˬ loꞈ-ehˇ nawˇ shaˬ zahˬ mˇ luꞈ te. Nawˬ-euˬ sahˬ paˬ hawˇ-eu 
nawˬ-ahˇ nui noeˬ nui duˇ biꞈ-eu deuˬ maˬ jawˇ-ehˇ pyeuꞈ-iˇ-euˬ miˇ neh te loˇ. 

10Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, zaˬ baw-eu shaˬ luꞈ-eu zaˬ miˬ 
zaˬ tiˬ gʼaˬ loꞈ-ehˇ teuˆ teuˆ-ehˇ ngoeˇ-awˬ. Aˬ jeˬ miˇ neh ehˇ naˇ, nymˬ-mˇ neh naw 
maꞈ meuˬ laꞈ nyiˇ ya doˆ-iˇ-awˇ, deh ga buˇ deˬ-ahˇ ya jawˇ-iˇ tehꞈ-a. Baˬbuˇloˬ miˇ 
kʼahˬ-ahˇ naw maꞈ ya jawˇ-iˇ tehꞈ-a. Ehˇ kʼawꞈ, muiˇ-eu deuˬ-euˬ laꞈ-ahˇ neh, kʼoeˇ 
gaˇ Sahˬpaˬ Miˬyehˇ naw maꞈ-ahˇ ka kʼoꞈ tehꞈ-a.  
11Miˇ kʼahˬ gʼawˬ mya ni naw maꞈ-ahˇ guiˇ deuˆ-eu lehˇ uiˬ leˇ taˬ-awˇ, 
“Yeˬluˇsaˬlehˬ meuˬ-ahˇ laˆ cawˆ ma. Meuˬ teu meuˬ luˬ-iˇ seˇ-iˇ-euˬ gaˇ aˬ dui ya 
mawˇ tehꞈ-a” lehˇ, aˬ yawꞈ maꞈ lmˬ luꞈ meh.  
12Ehˇ kʼawꞈ, Sahˬpaˬ Miˬyehˇ-euˬ nui ma laꞈ kʼoeˇ aˬ joˆ-ehˇ noeˬ luꞈ-eu miˇ kʼahˬ 
kʼoeˇ deuˬ maˬ siˬ nya-a. Cehˇ diˬ diˬ duˬ-ahˇ baꞈ ahˇ taˬ-euˬ cehˇ dzahˬ loꞈ-ehˇ, aˬ 
yawꞈ maꞈ-ahˇ tiˬ gaˇ kuˇ uiˬ kuˇ bymˇ-awˇ kʼehˬ nehˬ kʼaˆ nehˬ-eu lehˇ lehˬ hmˬ taˬ-
euˬ aˬ yawꞈ maꞈ maˬ siˬ nya-a.  
13Sahˬpaˬ Miˬyehˇ ehˇ-eu, “Yeˬluˇ =saˬlehˬ meuˬ-ahˇ jawˇ-eu tsawˇ haˬ deuˬ-oˇ, iˇ-
awˇ naw maꞈ-ahˇ muiˇ-eu tsawˇ haˬ deuˬ-ahˇ kʼehˬ nehˬ-iˇ-awˬ. Shmˇ uˬ coeˇ tsoꞈ-
awˇ guiˬ kuiˇ sehˬ tsoꞈ-eu mawˇ neˇ mawˇ gaw tiˬ mawˇ loꞈ-ehˇ, naw maꞈ gʼaˬ kʼaˆ 
ni ngaˇ jahˇ ma. Miˇ kʼahˬ gʼawˬ mya kʼahˬ-ahˇ naw maꞈ deh meuˇ-awˇ, aˬ yawꞈ maꞈ 
neh ceh za deuˆ za taˬ-euˬ pyuˇ shuiˇ myawˬ gahˬ deuˬ naw maꞈ yuˇ-awˇ, miˇ kʼahˬ 
dawˬ tawˆ luꞈ-euˬ Sahˬpaˬ Miˬyehˇ pyeuꞈ-eu ngaˬ-ahˇ ya a nehˬ laˇ meh.” 

Miˇkaˬ 5 

1Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, naw maꞈ-euˬ guiˇ maꞈ deuˬ kuˇ 
uiˬ-awˬ. Aˬ dui maꞈ-ahˇ aˬ cawˬ jawˬ lahˇ taˬ-euˬ meh. Iˇsaˬleˬlaˆ tsawˇ haˬ aˬ yuiꞈ aˬ 
tsu deuˬ-euˬ baˬ ba-ahˇ aˬ yawꞈ maꞈ daˇ cuiˇ neh juiꞈ-eu lehˇ gʼeh luꞈ meh.  

Behˬlehˬhehˬ meuˬ laꞈ kʼoeˇ sahˬ paˬ tiˬ gʼaˬ doˆ laˇ tehꞈ-a lehˇ Miˬyehˇ saˇ jaˇ biꞈ-eu 

2Sahˬpaˬ Miˬyehˇ ehˇ-eu, “Eˇpaˬlaˬdaˬ miˇ kʼahˬ-ahˇ jaˆ-eu Behˬlehˬhehˬ meuˬ-oˇ, 
nawˇ-aˬ Yuˇdaˆ miˇ kʼahˬ laꞈ kʼoeˇ jaˆ-eu nyiˇ dui teˬ dui dui-eu meuˬ tiˬ meuˬ 
pyeuꞈ-eu meh. Ehˇ kʼawꞈ, nawˬ-euˬ laꞈ kʼoeˇ, Iˇsaˬleˬlaˆ miˇ kʼahˬ-ahˇ uˆ lahˇ-eu sahˬ 
paˬ tiˬ gʼaˬ ngaˇ bi doˆ laˇ ma. Aˬ yawꞈ-euˬ tsuiꞈ-aˬ, aˇ hu ba-euˬ ziˇ-ahˇ keuˆ ni jaˆ 
luꞈ-eu meh.” 
3Kʼoeˇ miˇ neh, zaˬ ya ciˬ-eu zaˬ miˬ zaˬ kʼoeˇ gʼaˬ aˬ yawꞈ-euˬ aˬ li maˬ dehꞈ doˆ le 
kʼoeˇ keuˆ ni, Sahˬpaˬ Miˬyehˇ aˬ yawꞈ-euˬ tsawˇ haˬ deuˬ-ahˇ muiˇ-eu deuˬ-euˬ laꞈ-
ahˇ byehˇ dzeh taˬ tehꞈ-a. Kʼoeˇ sahˇ miˇ tsa, aˬ cawˬ miˇ kʼahˬ-ahˇ bi nyehꞈ byoˆ 
gʼeh-euˬ aˬ yawꞈ-euˬ tsawˇ jeuˬ Iˇsaˬleˬlaˆ tsawˇ haˬ deuˬ yawˬ ha-euˬ tsawˇjeuˬ 
nehˬ-ehˇ paˇ ya jawˇ taꞈ tehꞈ-a.  
4Aˬ yawꞈ oe ngeh, Sahˬpaˬ Miˬyehˇ jawˇ gaˇ neh oe-euˬ gʼaˬ hawˇ-eu Miˬyehˇ pyeuꞈ-
eu Sahˬpaˬ Miˬyehˇ-euˬ yaw shehꞈ kʼahˬ sehˇ-ahˇ gʼoe-awˇ, aˬ yawꞈ-euˬ tsawˇ haˬ 
deuˬ-ahˇ uˆ lahˇ tehꞈ-a. Aˬ yawꞈ-euˬ tsawˇ haˬ deuˬ guˆ kʼaˇ maˬ za ni ya dehꞈ tehꞈ-a. 
Aˬ jeˬ miˇ neh ehˇ naˇ, miˇ tsaˬ kʼoeˇ taˆ kʼaˇ jawˇ-eu tsawˇ haˬ dawˬ tawˆ luꞈ aˬ yawꞈ 
huiˬ-eu mahˇ-eu gaˇ kawˆ siˬ nya tehꞈ-a.  
5Aˬ yawꞈ-aˬ, nui saˇ oꞈ-eu jeˬ bi keuˆ le-eu gʼaˬ pyeuꞈ tehꞈ-a.  

Ka kʼoꞈ-eu jeˬ hawˇ-eu kʼehˬ-eu kʼaˆ-eu jeˬ 

Aˬshuˇliˆ tsawˇ haˬ deuˬ aˬ dui-euˬ miˇ kʼahˬ-ahˇ guiˇ deuˆ le-awˇ, ziꞈ dah ni tsoˆ taˬ-
euˬ aˬ dui-euˬ nymˇ-ahˇ uˇ le ngeh, aˬ yawꞈ maꞈ-ahˇ bi deuˆ-eu gʼaˇ duˬ gʼaˬ kʼaˆ dui 
dui-eu aˬ yuiꞈ aˬ tsu deuˬ-ahˇ aˬ dui maꞈ pyehˬ gʼeh ma.  
6Guiˇ deuˆ-eu keu ka neh Aˬshuˇliˆ miˇ kʼahˬ-ahˇ aˬ yawꞈ maꞈ deuˆ gʼaˬ-awˇ, 
Aˬshuˇliˆ tsawˇ haˬ deuˬ aˬ dui-euˬ miˇ kʼahˬ-ahˇ uˇ le ngeh, Aˬshuˇliˆ tsawˇ jeuˬ-euˬ 
laꞈ-ahˇ neh aˬ dui maꞈ-ahˇ aˬ yawꞈ maꞈ ka kʼoꞈ tehꞈ-a.  
7Dzeˇ yaꞈ-euˬ Iˇsaˬleˬlaˆ tsawˇ haˬ deuˬ-aˬ, tsawˇ jeuˬ gʼawˬ mya jeuˬ gʼaˇ duˬ gʼaˬ bi 
ahˇ laˇ-eu lehˇ Sahˬpaˬ Miˬyehˇ neh pyehˬ gʼeh leꞈ-euˬ ngehˇ hawˇ-eu, aˇ bawˬ bi 
mehˇ laˇ-eu lehˇ bi yehˇ shehˬ le-euˬ uˬ yehˇ-ahˇ duˇ-eu meh. Tsawˇ haˬ zaˬ-ahˇ aˬ 
yawꞈ maꞈ maˬ gʼoe ni Miˬyehˇ-ahˇ gʼoe tehꞈ-a.  
8Aˬ cawˬ tsawˇ jeuˬ yaw kaˬ-ahˇ jawˇ tehˬ yaꞈ-euˬ deuˬ-aˬ, aˇ bawˇ sahˬ kʼaˆ hawˇ-
eu gaˆ dzaˬ duˬ-ahˇ smˇ dzaˬ luꞈ-eu aˇ laˬ jaˬ shiˇ-ahˇ duˇ tehꞈ-a. Yawˇ yawˇ maꞈ laꞈ 
kʼoeˇ aˬ yawꞈ uˇ-iˇ-awˇ, yawˇ-ahˇ baꞈ dawꞈ gʼeh-awˇ, gʼeu pyaˬ gʼeu shaˇ nehˬ-eu miˇ 
neh, bi ka kʼoꞈ-eu gʼaˇ duˬ noeˬ tmˬ kʼaˇ maˬ paˇ za ni jahˇ nehˬ-eu meh.  
9Iˇsaˬleˬlaˆ-aˬ, aˬ yawꞈ-ahˇ muiˇ-eu deuˬ dawˬ tawˆ luꞈ-ahˇ deuˆ gʼaˬ-awˇ, laˆ luˬ laˆ 
seˇ nehˬ jiˇ tehꞈ-a.  
10Sahˬpaˬ Miˬyehˇ ehˇ-eu, “Aˇ yamˬ kʼoeˇ yamˬ keuˆ le ngeh, naw maꞈ-euˬ mahˬ 
deuˬ-ahˇ ngaˇ tsahˇ byoˆ gʼeh-awˇ, mahˬ laˆ lawˬ deuˬ-ahˇ ngaˇ laˆ cawˆ jiˇ ma.  
11Naw maꞈ-euˬ miˇ kʼahˬ laꞈ kʼoeˇ jaˆ-eu meuˬ deuˬ-ahˇ ngaˇ laˆ cawˆ-awˇ, ziꞈ dah ni 
tsoˆ taˬ-euˬ taˆ deuˬ-ahˇ ngaˇ laˆ byaˆ ma.  
12Naw maꞈ zmˬ-eu mah loˬ ja maw tsawˇ gahˇ deuˬ-ahˇ ngaˇ laˆ cawˆ-awˇ, nyiˇ paˬ 
shaˆ ma deuˬ maˬ jawˇ ni bi shaˬ ma.  
13Naw maꞈ-euˬ tahˬ pahˬ aˬ ma mawˇ kawˇ deuˬ hawˇ-eu muiˬ-eu shawˇ-eu kʼaˬ lo 
kʼawˇ zeuˇ deuˬ-ahˇ ngaˇ laˆ cawˆ ma. Naw maꞈ neh yawˬ haˇ yawˬ ha jahˇ taˬ-euˬ 
jeˬ-ahˇ naw maꞈ uˬ duˬ maˬ paˇ ya tahˬ ni pyeuꞈ-iˇ tehꞈ-a.  
14Naw maꞈ-euˬ miˇ kʼahˬ laꞈ kʼoeˇ jaˆ-eu Aˬsheˇlaˬ miˬyehˇ ma-euˬ tahˬ pahˬ aˬ ma 
mawˇ kawˇ deuˬ-ahˇ ngaˇ ngawˬ coˬ-awˇ, naw maꞈ-euˬ meuˬ deuˬ-ahˇ ngaˇ laˆ cawˆ 
ma.  
15Ngaˬ-euˬ dawˬ-ahˇ maˬ naˇ haˬ geuꞈ-eu miˇ kʼahˬ deuˬ-ahˇ ngaˇ nui ma pehˇ dui 
dui-eu laꞈ kʼoeˇ laꞈ poˆ poˆ nehˬ ma.” 

Miˇkaˬ 6 

Sahˬpaˬ Miˬyehˇ Iˇsaˬleˬlaˆ tsawˇ jeuˬ nehˬ-ehˇ ja-eu 

1Iˇsaˬleˬlaˆ tsawˇ jeuˬ nehˬ-ehˇ Sahˬpaˬ Miˬyehˇ ja gaˇ naˇ haˬ sheˇ. Sahˬpaˬ Miˬyehˇ-
oˇ, tuˇ-awˇ nawˇ ja-eu lehˇ gʼeh-eu jeˬ pyehˬ kʼawˬ-awˬ. Nawˬ neh ja-euˬ dawˬ deuˬ 
gawˬ jawˬ gawˬ duˇ deuˬ-ahˇ bi gaˬ yawˬ.  
2Gawˬ jawˬ deuˬ hawˇ-eu ziꞈ dah ni jaˆ-eu miˇ tsaˬ tahˬ kʼawˇ heu-euˬ zeuˇ dahˇ 
deuˬ-oˇ, Sahˬpaˬ Miˬyehˇ dawˬ ja ja gaˇ naˇ haˬ sheˇ. Sahˬpaˬ Miˬyehˇ Iˇsaˬleˬlaˆ 
tsawˇ haˬ nehˬ-ehˇ ja paˬ-ehˇ gʼeh-eu jeˬ jaˆ meh. Iˇsaˬleˬlaˆ tsawˇ jeuˬ nehˬ-ehˇ aˬ 
yawꞈ pyehˇ paˬ-ehˇ gʼeh-eu gaˇ kawˆ jaˆ-eu meh.  

3Sahˬpaˬ Miˬyehˇ ehˇ-eu, “Ngaˬ-euˬ tsawˇ haˬ deuˬ-oˇ, naw maꞈ-ahˇ ngaˇ aˬ jeˬ mˇ 
lehˬ taˬ-euˬ jaˆ ta. Naw maꞈ-ahˇ ngaˇ ciˬ baꞈ ciˬ pi-euˬ jeˬ jaˆ ta loˇ. Ehˇ haw sheˇ.  
4Iˇjiˇtuˆ miˇ kʼahˬ laꞈ kʼoeˇ neh naw maꞈ-ahˇ ngaˇ sheuˬ doˆ laꞈ-euˬ ma. Naw maꞈ aˬ 
cawˬ zaˬ kʼaˆ geuꞈ luꞈ gaˇ ngaˇ ka kʼoꞈ le-euˬ ma. Naw maꞈ-ahˇ bi sheuˬ gʼeh-eu lehˇ, 
Moˇseˬ, Aˬloˬ, Miˇliˬyaˬ aˬ ha maꞈ-ahˇ ngaˇ pyehˬ gʼeh leꞈ-euˬ ma.  
5Ngaˬ-euˬ tsawˇ haˬ deuˬ-oˇ, Mawˇbaˆ sahˬ paˬ Baˬlehˇ naw maꞈ-ahˇ aˬ joˆ-ehˇ jahˇ 
nehˬ-eu lehˇ gʼeh-euˬ gaˇ kawˆ hawˇ-eu, Beˬyoˇ-euˬ aˬ li Baˬlamˬ neh aˬ yawꞈ-ahˇ aˬ 
joˆ-ehˇ ehˇ kʼoꞈ nehˬ-euˬ gaˇ kawˆ-ahˇ naw maꞈ taˬ ngehˇ. Aˬkaˬshaˇ lehˇ ehˇ-eu jawˇ 
duˬ-ahˇ sehˬ gʼawˆ gʼawˆ-awˇ naˬ-euˬ tsahˇ-ahˇ neh Giˇlaˇgaˬlaˇ-ahˇ iˇ-eu gaˇ pehˇ-
ahˇ pyeuꞈ laˇ-euˬ gaˇ kawˆ-ahˇ shaˇ noeˬ haw sheˇ. Gaˇ kawˆ heu deuˬ-ahˇ shaˇ 
noeˬ-awˇ, naw maꞈ-ahˇ ka kʼoꞈ-eu gʼaˇ duˬ ngaˇ aˬ jeˬ mˇ yaꞈ-euˬ gaˇ noeˬ keuˆ-awˬ.” 

Sahˬpaˬ Miˬyehˇ geuꞈ mawꞈ-eu yaw dehꞈ dehꞈ-eu jeˬ 

6Mˬ taˆ Miˬyehˇ pyeuꞈ-eu Sahˬpaˬ Miˬyehˇ-ahˇ ngaˇ uˬ duˬ tahˬ laˇ ngeh, aˬ yawꞈ gʼaˇ 
duˬ aˬ jeˬ ya hehˇ laꞈ nmˇ. Muiˬ dui dui-eu mawˇ neˇ mawˇ zaˬ tsahˇ laꞈ-awˇ, miˬ 
dzaˬ-ahˇ dzah puiˆ-awˇ ya lawˇ nehˬ nmˇ loˇ.  
7Yawˇ aˬ buˬ aˇ heˇ aˇ muiˇ mawˇ hawˇ-eu lawˇ baˬ aˇ heˇ gawˆ-ahˇ yoeˇ luꞈ-eu iˇ cuꞈ 
myaˆ ni ahˇ-eu saˬ loˬ tsiˇ deuˬ-ahˇ ngaˇ yuˇ laꞈ nehˬ naˇ, Sahˬpaˬ Miˬyehˇ nui kʼahˇ 
shiˇ-eu duˇ loˇ. Ngaˬ-euˬ iˬ baˇ shawˇ-eu gʼaˇ duˬ ngaˬ li aˬ yuiꞈ gʼaˬ aˬ yawꞈ-ahˇ ya 
lawˇ nehˬ nmˇ loˇ.  
8Kʼoeˇ loꞈ-ehˇ maˬ ngeuˇ-a. Aˬ geu jeˬ muiˬ-eu gaˇ kawˆ Sahˬpaˬ Miˬyehˇ aˬ dui-ahˇ 
dzawˇ mehˬ taˬ-euˬ meh. Aˬ dui maꞈ laꞈ kʼoeˇ Sahˬpaˬ Miˬyehˇ geuꞈ mawꞈ-eu jeˬ-aˬ, 
yaw tsaˬ yaw dawˇ jeˬ-ahˇ mˇ-eu jeˬ, aˬ myah luꞈ ziꞈ-eu gʼoeˇ-eu gaˬ-eu jeˬ hawˇ-eu, 
nui ma nahˬ yu ni taˬ-awˇ Miˬyehˇ-ahˇ cawˬ cawˬ taꞈ-eu jeˬ, heu deuˬ meh.  
9Sahˬpaˬ Miˬyehˇ-ahˇ guˆ-eu tsawˇ haˬ-aˬ, tsawˇ gahˇ ahˇ-eu tsawˇ haˬ meh. 
Yeˬluˇsaˬlehˬ meuˬ-ahˇ Sahˬpaˬ Miˬyehˇ guˇ-awˇ ehˇ-eu, “Meuˬ laꞈ kʼoeˇ uiˬ leˇ taˬ-
euˬ tsawˇ haˬ deuˬ naˇ haˬ yawˬ.  
10Haiˬ-eu tsawˇ haˬ deuˬ-euˬ nymˇ-ahˇ maˬ tsaˬ maˬ dawˇ-eu laꞈ kʼoeˇ laˆ za taˬ-euˬ 
pyuˇ shuiˇ jaˆ luꞈ meh. Ngaˇ bye dui dui-eu jeˬ pyeuꞈ-eu maˬ tsaˬ-eu kuˬ pehˬ daˇ 
dza deuˬ-ahˇ aˬ yawꞈ maꞈ zmˬ-eu meh.  11Maˬ tsaˬ-eu paˆ yawˬ hawˇ-eu lu jawꞈ-i 
zmˬ-eu deuˬ-ahˇ ngaˇ aˬ joˆ-ehˇ iˬ baˇ pyehˬ nehˬ nmˇ.  
12Naw maꞈ-euˬ smˇ muiˬ smˇ baw deuˬ iˇ shaˬ zaˬ-ahˇ gahˇ dzaˬ-awˇ, naw maꞈ dawˬ 
tawˆ luꞈ jaˬ myawꞈ mehˇ shuiˇ tehꞈ meh.  
13Naw maꞈ-euˬ iˬ baˇ baˬ da neh naw maꞈ ya piˬ ya byoˆ-iˇ ni ngaˇ mˇ dahˬ beh gʼaˬ-
euˬ ma.  
14Naw maꞈ dzaˬ kʼawꞈ, dehˆ laˇ-eu maˬ baw-ehˇ, mehꞈ mehꞈ-ehˇ ya shaˬ tehꞈ-a. 
Naw maꞈ myawˬ baꞈ doˆ kʼawꞈ, maˬ baꞈ dzeuˇ nya-aˇ. Naw maꞈ yuˇ doˆ dzeuˇ-eu 
lehˇ kʼaˇ leh jeh-eu jeˬ-ahˇ, guiˇ deuˆ-eu laꞈ kʼoeˇ ngaˇ bi laˆ cawˆ jiˇ ma.  
15Naw maꞈ cehˇ ka kʼawꞈ, maˬ ya yehˬ dzaˬ-aˇ. Saˬ loˬ tsiˇ lehˬ doˆ kʼawꞈ, maˬ ya 
zmˬ-aˇ. Aˬ gaꞈ dzaˇ uiˇ jahˇ kʼawꞈ, maˬ ya dawˇ haw-aˇ.  
16Sahˬ paˬ Awˇmaˬliˇ hawˇ-eu aˬ yawꞈ-euˬ aˬ li sahˬ paˬ Aˬhaˆ aˬ nyaꞈ maˬ tsaˬ maˬ 
dawˇ-eu jeˬ mˇ gaˇ naw maꞈ caw teh-euˬ miˇ neh, naw maꞈ kʼoeˇ taˆ kʼoeˇ loꞈ-ehˇ 

keuˆ le tehꞈ-a. Aˬ yawꞈ nyaꞈ kʼaˇ dehꞈ yaꞈ-euˬ loꞈ-ehˇ naw maꞈ caw teh-awˇ dehꞈ-eu 
miˇ neh, luˬ-iˇ seˇ-iˇ-eu jeˬ naw maꞈ kʼoeˇ taˆ ngaˇ bi keuˆ le-awˇ, yawˬ gʼaˬ na luꞈ 
naw maꞈ-ahˇ yehˬ bawˬ sehˇ lu-ehˇ ehˇ niˇ gʼa tehꞈ-a. Aˬ cawˬ tsawˇ jeuˬ deuˬ naw 
maꞈ-ahˇ ja bu ja doeˇ tehꞈ-a.” 

Miˇkaˬ 7 

Iˇsaˬleˬlaˆ tsawˇ jeuˬ dehꞈ cawˆ taˬ-euˬ 

1Ngaˇ nui ma cawˆ dui dui miˇ-a. Aˇ siˬ tiˬ siˬ-iˬ maˬ ngeuˬ-eu aˇ siˬ aˇ bawˇ hawˇ-eu 
aˬ gaꞈ baw duˆ-ahˇ tahˬ puˬ le-euˬ mehꞈ-eu shuꞈ-eu tsawˇ haˬ tiˬ gʼaˬ-ahˇ duˇ miˇ-a. 
Aˬ gaꞈ aˇ siˬ hawˇ-eu kuiˇ dui dui-eu siˬ guˬ maˇ sheuˇ aˇ siˬ dawˬ tawˆ luꞈ pyaˆ cuˬ 
jiˇ taˬ-euˬ meh.  
2Miˇ kʼahˬ kʼahˬ lah-ehˇ yaw sui yaw dawˇ tiˬ gʼaˬ-iˬ maˬ jawˇ-ehˇ, Miˬyehˇ -ahˇ saˇ 
jaˇ ziꞈ-eu tiˬ gʼaˬ-iˬ maˬ jawˇ-a. Tsawˇ haˬ yawˬ gʼaˬ na luꞈ aˬ cawˬ-ahˇ sehꞈ-eu lehˇ 
nawˬ jawˬ luꞈ meh. Yawˬ gʼaˬ na luꞈ yawˬ ha-euˬ miˇ kʼahˬ laꞈ kʼoeˇ tiˬ kawˆ loꞈ-ehˇ 
jawˇ-eu tsawˇ haˬ-ahˇ lahˇ ju kʼmˇ-eu meh.  
3Aˬ yawꞈ maꞈ dawˬ tawˆ luꞈ yaw haiˬ jeˬ mˇ-eu nya dui dui meh. Yaw huiˬ yaw 
mahˇ deuˬ hawˇ-eu yaˇ kʼaˬ daˇ-eu deuˬ laꞈ nmꞈ nmꞈ laˇ-awˬ lehˇ ehˇ-eu meh. Myaˆ 
pyawˬ naˇ mehˇ jaˆ-eu tsawˇ haˬ-aˬ, yawˬ ha kʼaˇ geuꞈ mawꞈ-eu jeˬ yaw huiˬ yaw 
mahˇ deuˬ-ahˇ ehˇ nehˬ-awˇ tiˬ kawˆ loꞈ-ehˇ laˆ dzaˬ-eu meh.  
4Aˬ yawꞈ maꞈ laꞈ kʼoeˇ aˬ cawˬ naˆ maˬ tseˇ sui dui dawˇ dui dui-eu deuˬ kʼawꞈ, gaˇ 
dahˇ maˬ tsoeˬ-eu jaˆ guˬ jaˆ gaˆ loˆ ni tehꞈ meh. Miˬyehˇ gʼaˇ duˬ ngehˬ dah-eu 
deuˬ-ahˇ bi ehˇ taˬ-euˬ loꞈ-ehˇ, tsawˇ haˬ kʼoeˇ deuˬ-ahˇ Miˬyehˇ kʼehˬ nehˬ kʼaˆ 
nehˬ-eu aˇ nah keuˆ laˇ-euˬ meh. Nymˬ-mˇ poˆ jawˇ aˬ yawꞈ maꞈ tiˬ jeˬ-iˬ shaˇ noeˬ 
maˬ doˆ ni pyeuꞈ laˇ taˬ-euˬ meh.  
5Yawˬ ha-euˬ cawˬ deuˬ-ahˇ taˬ jah. Yawˬ ha-ahˇ gʼoeˇ dui dui-eu deuˬ-ahˇ gʼaˬ taˬ 
huiˬ. Yawˬ ha-euˬ miˬ zaˬ-ahˇ dawˬ ngehˬ cawˬ ngeh kʼawꞈ, yaw kʼaˆ kʼaˆ-ehˇ yahˇ-
awˇ ngehˬ cawˬ-awˬ.  
6Aˇ yamˬ heu yamˬ-aˬ, aˬ li deuˬ aˬ da-ahˇ yaw zeu maˬ baw-ehˇ, aˬ buˇ deuˬ yawˬ 
ha-euˬ aˬ ma-ahˇ dawˬ poˆ poˆ-eu uˬ taꞈ, kuiˬ ma deuˬ boeˇ miˬ aˬ ma nehˬ-ehˇ ceh-
eu aˇ yamˬ meh. Yawˬ ha-euˬ nymˇ kʼahˬ zaˬ deuˬ yawˬ ha-ahˇ muiˇ-eu aˇ yamˬ 
meh.  
7Ehˇ kʼawꞈ, Sahˬpaˬ Miˬyehˇ-ahˇ ngaˇ loꞈ luꞈ ma. Ngaˬ-ahˇ ka kʼoꞈ-eu gʼaˬ pyeuꞈ-eu 
Miˬyehˇ-ahˇ ngaˇ ziꞈ dah ni dawˬ luꞈ ma. Ngaˬ-euˬ Miˬyehˇ ngaˬ-ahˇ ngehˬ gʼeh laꞈ 
tehꞈ-a.  

Sahˬpaˬ Miˬyehˇ ka kʼoꞈ-eu jeˬ keuˆ le tehꞈ-a 

8Muiˇ-eu deuˬ aˬ dui-ahˇ aˬ jaꞈ maˬ paˇ jaꞈ nya meh. Aˬ dui coˬ-iˇ gʼaˬ-euˬ kʼawꞈ tiˬ 
poˆ paˇ tuˇ laˇ tehꞈ-a. Nymˬ-mˇ aˬ dui yaw zahˇ laꞈ kʼoeˇ ya jawˇ kʼawꞈ, Sahˬpaˬ 
Miˬyehˇ aˬ dui-ahˇ yaw shehꞈ biꞈ laꞈ tehꞈ-a.  
9Sahˬpaˬ Miˬyehˇ-ahˇ aˬ dui mˇ lehˬ taˬ-euˬ miˇ neh, aˬ yawꞈ nui ma pehˇ-eu jeˬ-ahˇ 
tiˬ kʼehˬ ya daˬ tehꞈ-a. Ehˇ kʼawꞈ, aˇ saˬ saˬ laˇ ngeh, aˬ yawꞈ aˬ dui gʼaˇ duˬ yaˇ kʼaˬ 
ja gʼaˬ-eu laꞈ kʼoeˇ, aˬ dui-ahˇ aˬ cawˬ neh mˇ taˬ-euˬ yaw lehˬ jeˬ-ahˇ laˆ tsaˬ nehˬ 

laꞈ tehꞈ-a. Aˬ dui-ahˇ yaw shehꞈ jaˆ gaˇ sheuˬ doˆ gʼeh-awˇ ka kʼoꞈ nehˬ laꞈ gaˇ aˬ dui 
ya mawˇ tehꞈ-a.  
10Aˬ dui-ahˇ Sahˬpaˬ Miˬyehˇ ka kʼoꞈ nehˬ laꞈ gaˇ ya mawˇ ngeh, “Naw maꞈ-euˬ 
Miˬyehˇ pyeuꞈ-eu Sahˬpaˬ Miˬyehˇ kʼoeˇ gʼaˬ aˬ lehˬ” lehˇ ehˇ ehˇ-ehˇ naˬ gʼa-eu aˬ 
dui-ahˇ muiˇ-eu tsawˇ haˬ kʼoeˇ deuˬ, ya shaꞈ dawˇ tehꞈ-a. Aˬ yawꞈ maꞈ-ahˇ aˬ cawˬ 
neh guiˇ bi deuˆ gʼaˬ-awˇ, gaˇ ma-ahˇ jaˆ-eu shaˬ jehˆ loꞈ-ehˇ bi nawˬ pyehˆ gaˇ aˬ 
dui ya mawˇ tehꞈ-a.  
11Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, naw maꞈ meuˬ meuˬ lahˇ paˇ ya 
gawˬ muiˬ-eu aˇ yamˬ keuˆ le luꞈ meh. Aˇ yamˬ kʼoeˇ yamˬ keuˆ le ngeh naw maꞈ-
euˬ miˇ kʼahˬ jeˇ dzehˬ laˇ tehꞈ-a.  
12Nahˇ ma doˆ kʼehˬ paw jaˆ-eu Aˬshuˇliˆ miˇ kʼahˬ-ahˇ maˬ ehˇ, laꞈ oˆ paw pyawˬ-
ahˇ jaˆ-eu Iˇjiˇtuˆ miˇ kʼahˬ-ahˇ maˬ ehˇ, Uˇpaˬlaˇ lawˇ baˬ gahˬ kaˬ-ahˇ maˬ ehˇ, gaˇ 
mahˇ kaˬ gaˇ jaˆ-eu iˬ ma laˆ shaˆ paw hawˇ-eu kaˬ dui dui-eu gawˬ jawˬ doe ni maˬ 
ehˇ, kʼaˇ jawˇ byoˆ taˬ-euˬ naw maꞈ tsawˇ haˬ deuˬ naw maꞈ jawˇ gaˇ gʼoꞈ doˆ laˇ 
tehꞈ-a.  
13Ehˇ kʼawꞈ, miˇ tsaˬ kʼoeˇ taˆ jawˇ-eu tsawˇ haˬ zaˬ deuˬ yaw haiˬ jeˬ mˇ-eu baˬ da 
neh, miˇ kʼahˬ nui deuˬ dawˬ tawˆ luꞈ ciˬ cuˇ ni gʼeh-eu kʼaˇ shuiꞈ shuiꞈ yaˇ loꞈ-ehˇ 
pyeuꞈ jiˇ tehꞈ-a.  

Iˇsaˬleˬlaˆ tsawˇ jeuˬ-ahˇ Sahˬpaˬ Miˬyehˇ gʼawˬ shaˬ gaˬ tehꞈ-a 

14Sahˬpaˬ Miˬyehˇ-oˇ, yawˇ bo-eu yaw sahˇ yawˇ zaˬ deuˬ-ahˇ haw piˇ-eu loꞈ-ehˇ, 
nawˬ neh tseˇ doˆ-euˬ nawˬ-euˬ tsawˇ jeuˬ-ahˇ haw piˇ-awˬ. Aˬ yawꞈ maꞈ bawˇ 
tsahˬ-ahˇ jawˇ ceuˆ taˬ-euˬ kʼawꞈ, aˬ yawꞈ maꞈ-euˬ jawˬ jawˬ-ehˇ miˇ muiˬ muiˬ-eu 
miˇ tsaˬ jaˆ-eu meh. Aˇ hu ba aˬ yawꞈ maꞈ neh mˇ dzaˬ kʼawꞈ dawˇ yaꞈ-euˬ miˇ tsaˬ 
miˇ muiˬ muiˬ dui dui-eu Baˬshaˬ hawˇ-eu Giˇlaˆ gahˬ kaˬ-ahˇ, aˬ yawꞈ maꞈ-ahˇ bi 
mˇ dzaˬ bi kʼawꞈ dawˇ poˆ-iˇ-awˬ.  
15Sahˬpaˬ Miˬyehˇ-oˇ, Iˇjiˇtuˆ miˇ kʼahˬ laꞈ kʼoeˇ neh nga maꞈ-ahˇ nawˇ sheuˬ doˆ laꞈ 
ngeh loꞈ-ehˇ, nga maꞈ gʼaˇ duˬ zahˬ leˇ paˬ-ehˇ gʼeh-eu jeˬ mˇ nehˬ laꞈ-awˬ.  
16Aˬ cawˬ tsawˇ jeuˬ deuˬ gʼaˬ kʼaˆ dui dui kʼawꞈ, kʼoeˇ loꞈ-ehˇ mˇ mehˬ nehˬ ngeh 
nui ma gʼaˬ baˬ dui dui-iˇ tehꞈ-a. Aˬ yawꞈ maꞈ zahˬ leˇ jiˇ-awˇ, kʼaˬ meh hawˇ-eu naˬ 
bawˇ dehˬ kaˬ tehꞈ-a.  
17Aˇ lawˇ loꞈ-ehˇ kʼaˬ lehˇ tsahˬ-ahˇ aˬ yawꞈ maꞈ joe tehꞈ-a. Aˬ yawꞈ maꞈ guˆ-awˇ 
yaw dzuˬ dzuˬ-eu laꞈ kʼoeˇ, ziꞈ dah ni gʼeh-eu aˬ yawꞈ maꞈ-euˬ taˆ nymˇ laꞈ kʼoeˇ 
neh doˆ le tehꞈ-a. Aˬ yawꞈ maꞈ guˆ dui dui-eu laꞈ kʼoeˇ, aˬ dui-euˬ Miˬyehˇ pyeuꞈ-eu 
Sahˬpaˬ Miˬyehˇ ahˇ tahˬ shaˇ laˇ tehꞈ-a.  
18Sahˬpaˬ Miˬyehˇ-oˇ, nawˬ-ahˇ duˇ-eu miˬ yehˇ nui gʼaˬ maˬ jawˇ-a. Luˬ-iˇ seˇ-iˇ-eu 
jeˬ-ahˇ buˬ-iˇ law-iˇ-euˬ nawˬ-euˬ tsawˇ haˬ deuˬ-euˬ iˬ baˇ-ahˇ nawˇ pyehˬ nehˬ-euˬ 
meh. Nawˇ-aˬ, aˬ myah luꞈ nui ma pehˇ pehˇ-ehˇ maˬ jawˇ ni, maˬ tsehˆ leˇ nya-eu 
nawˬ-euˬ gʼoeˇ-eu gaˬ-eu jeˬ nga maꞈ-ahˇ bi mawˇ-eu laꞈ kʼoeˇ nawˇ nui kʼahˇ shiˇ-
eu meh. 
19Nga maꞈ-ahˇ nawˇ gʼawˬ shaˬ tiˬ poˆ paˇ gaˬ nehˬ laꞈ tehꞈ-a. Nga maꞈ-euˬ iˬ baˇ-ahˇ 
nawˇ tsawˬ nawˬ nawˬ-awˇ, iˬ ma laˆ shaˆ dawˬ dah sha ha dzeh tehꞈ-a.  

20Aˇ hu ba nga maꞈ-euˬ aˬ poeˬ aˬ bawˇ deuˬ-ahˇ saˇ jaˇ dzaˬ taˬ-euˬ jaˆ-eu loꞈ-ehˇ, 
Aˬbyaˬhaˬ hawˇ-eu Yaˬkoˆ-euˬ zaˬ deuˬ uˆ deuˬ pyeuꞈ-eu nawˬ-euˬ tsawˇ haˬ deuˬ-
ahˇ, nawˬ-euˬ saˇ jaˇ ziꞈ-eu jeˬ hawˇ-eu maˬ tsehˆ leˇ nya-eu gʼoeˇ-eu gaˬ-eu jeˬ 
nawˇ bi mawˇ tehꞈ-a.  

Naˬhmˬ 

Naˬhmˬ 1 

1Heu-aˬ, Eˇlaˬkawˇshaˆ meuˬ-ahˇ jawˇ-eu Naˬhmˬ neh, Niˇnaˬbeˬ meuˬ gaˇ kawˆ 
yaw sahˇ laꞈ kʼoeˇ ya siˬ ya mawˇ-euˬ jeˬ pyeuꞈ-eu meh.  

Niˇnaˬbeˬ meuˬ-ahˇ Sahˬpaˬ Miˬyehˇ nui ma pehˇ-eu 

2Sahˬpaˬ Miˬyehˇ pyeuꞈ-eu Miˬyehˇ, myaˆ naˆ-eu nui ma ahˇ-eu meh. Yawꞈ-ahˇ 
puiˬ-eu deuˬ-ahˇ kʼehˬ-awˇ, yawꞈ-ahˇ jahˇ gʼeh haw-eu deuˬ-ahˇ, nui ma pehˇ-awˇ 
laꞈ poˆ poˆ meh.  
3Sahˬpaˬ Miˬyehˇ baoˬ zawˇ huiˬ-awˇ, nui ma pehˇ laˇ-eu maˬ kawˇ-a. Ehˇ kʼawꞈ iˬ 
baˇ mˇ-eu deuˬ-ahˇ, maˬ kʼehˬ-ehˇ maˬ bi dzeuˇ-iˇ-a. Sahˬpaˬ Miˬyehˇ iˇ-eu gaˇ ma, 
mˬ jeˬ jaˬ lehˇ oe gʼeh leꞈ-awˇ, mˬ kʼoeˇ taˆ tmˬ luꞈ-eu mˬ dmˇ, aˬ yawꞈ cah pyuˬ-euˬ 
kʼaˬ lehˇ meh.  
4Laˆ shaˆ-ahˇ aˬ yawꞈ dawˬ biꞈ-awˇ, laˆ shaˆ iˇ cuꞈ bi gui-iˇ-awˇ, lawˇ baˬ iˇ cuꞈ gui jiˇ-
eu meh. Gaˬlaˬmeˬlaˇ gawˬ jawˬ koˆ-iˇ, Baˬshaˬ deh ga gui-iˇ jiˇ-awˇ, Leˬbaˬnoˬ gawˬ 
jawˬ-ahˇ poˬ-eu, aˇ yehˆ nyoeˬ jiˇ koˆ jiˇ-eu meh.  
5Sahˬpaˬ Miˬyehˇ jawˇ-eu mehˬ shi, gawˬ jawˬ luˆ laˇ nyeh laˇ jiˇ-awˇ, gawˬ duˇ guiˇ 
ka byoˆ jiˇ-eu meh. Sahˬpaˬ Miˬyehˇ oe-eu mehˬ shi, miˇ tsaˬ tahˬ kʼawˇ miˇ luˆ luˆ-
awˇ, miˇ tsaˬ zaˬ yaw juˬ juˬ-eu meh.  
6Aˬ yawꞈ nui ma pehˇ-eu jeˬ-ahˇ, dehꞈ dzeuˇ nya-eu aˬ suˇ jawˇ ta. Nui pehˇ miˬ lmˇ 
shehˆ daˆ leꞈ ngeh, lo gahˬ lo guˇ byaˆ ka le-awˇ, kʼaˬ lehˇ loꞈ-ehˇ meuˇ jiˇ-eu meh.  
7Sahˬpaˬ Miˬyehˇ muiˬ dui dui meh. shaˬ zahˬ naꞈ-eu aˇ yamˬ laꞈ kʼoeˇ, yawꞈ-euˬ 
tsawˇ haˬ-ahˇ haw piˇ-awˇ, yawꞈ-ahˇ tahˬ shaˇ leˇ-eu deuˬ-ahˇ, bo saˆ ngehˬ gʼeh 
dah teˬ-eu meh.  
8Iˇ jeuˬ jeuˬ ma oe-eu loꞈ-ehˇ, yawꞈ-ahˇ muiˇ-eu tsawˇ haˬ deuˬ-ahˇ, tiˬ saˬ tiˬ li laˆ 
cawˆ-eu meh. Yawꞈ-ahˇ ciˬ daˬ leˇ-eu deuˬ-ahˇ, tsawˇ shiˇ uˬ kʼawˇ maˬ bi dzeuˇ-a.  
9Sahˬpaˬ Miˬyehˇ-ahˇ bahˬ-eu jeˬ, nawˇ mˇ ma lehˇ noeˬ-eu ngeuˇ naˇ, yaw cawˆ jeˬ 
ya tahˬ puˬ tehꞈ-a. Aˬ yawꞈ-ahˇ bahˬ-eu jeˬ mˇ naˇ, tiˬ poˆ taꞈ-ehˇ maˬ mˇ dzeuˇ nya.  
10Aˬ gah gʼoˆ yoeˬ jehˆ bymˇ loꞈ-ehˇ, keuˬ dzeh gaˇ nawˇ ya daˬ tehꞈ-a.  
11Sahˬpaˬ Miˬyehˇ-ahˇ ciˬ daˬ-awˇ, yaw haiˬ jeˬ mˇ mawꞈ-eu tiˬ gʼaˬ, Niˇnaˬbeˬ 
meuˬ-ahˇ jawˇ-eu meh.  
12Sahˬpaˬ Miˬyehˇ ehˇ leꞈ-euˬ-aˬ,  

“Aˬshuˇliˆ tsawˇ haˬ gʼaˬ kʼaˆ-awˇ, tsawˇhaˬ myaˬ dui behˇ dui dui kʼawꞈ, bi laˆ cawˆ-
awˇ byoˆ jiˇ tehꞈ-a. Naw maꞈ-ahˇ ngaˇ kʼehˬ dzeuˇ-euˬ kʼawꞈ, mehˬ hu paw maˬ paˇ 
kʼehˬ nehˬ ma.  
13Aˬ yawꞈ neh nawˬ-ahˇ ciˬ pi-euˬ, kʼaˆ behˆ kʼoeˇ ngaˇ lehˆ dzeh nehˬ-awˇ, nawˬ-ahˇ 
paꞈ tawꞈ taˬ-euˬ aˇ caˆ, ngaˇ puiˇ dzeh ma” lehˇ ehˇ-eu meh.  
14Niˇnaˬbeˬ meuˬ-ahˇ taꞈ leˇ-awˇ, Sahˬpaˬ Miˬyehˇ ehˇ taˬ-euˬ-aˬ,  

“Nawˬ-euˬ tsawˇ myahˇ pi ka gʼeh-eu, zaˬ maˬ jawˇ-ehˇ pyeuꞈ-iˇ tehꞈ-a. Nawˬ-euˬ 
miˬ yehˇ deuˬ-euˬ nymˇ-ahˇ, tahˬ pahˬ aˬ ma mawˇ kawˇ kʼoeˇ deuˬ, ngaˇ laˆ piˬ laˆ 

byoˆ jiˇ nehˬ ma. Nawˇ doeˇ dui dui-eu baˬ da neh, nawˬ-euˬ lmˬ bymˇ ngaˇ lehˬ 
hmˬ ma.” 
15Gawˬ jawˬ uˬ du oe ka luꞈ-eu, laˬ kʼaˬ cehˇ-eu dawˬ tsaꞈ le-euˬ, dawˬ dzawˇ mˇ-eu 
gʼaˬ-ahˇ haw yawˬ. Gʼaˬ leˇ-euˬ gaˇ kawˆ dzawˇ-eu lehˇ, aˬ yawꞈ oe ka luꞈ gaˇ haw 
yawˬ. Yuˇdaˆ miˇ kʼahˬ-oˇ, bawˬ-iˬ gʼeh-awˬ. Naw maꞈ saˇ jaˇ dzaˬ taˬ-euˬ jeˬ, 
Miˬyehˇ-ahˇ paˇ mˇ kʼoꞈ nehˬ-awˬ. Naw maꞈ-ahˇ muiˇ-eu haiˬ-eu deuˬ, naw maꞈ-ahˇ 
guiˇ maˬ deuˆ nya ni, laˆ piˬ laˆ byoˆ jiˇ nehˬ-euˬ meh.  

Naˬhmˬ 2 

Niˇnaˬbeˬ meuˬ cawˆ-iˇ-euˬ 

1Niˇnaˬbeˬ nawˇ ya cawˆ-iˇ meh. Nawˬ-ahˇ deuˆ-eu lehˇ oe luꞈ meh. Taˆ laꞈ kʼoeˇ 
tsawˇ haˬ bi jawˇ-awˬ. Gaˇ ma-ahˇ yaw muiˇ bi loꞈ-awˬ. Guiˇ deuˆ-eu lehˬ hmˬ dah 
taˬ-awˬ.  
2Muiˇ-eu deuˬ neh laˆ cawˆ nehˬ-awˇ, uˬ pyaˬ uˬ laꞈ juˆ dzeh jiˇ-euˬ, Iˇsaˬleˬlaˆ tsawˇ 
jeuˬ-euˬ baoˬ, Yaˬkoˆ-euˬ yaw shehꞈ kʼahˬ sehˇ kʼoeˇ, Sahˬpaˬ Miˬyehˇ biꞈ kʼoꞈ tehꞈ-
a.  
3Muiˇ-eu deuˬ-euˬ guiˇ maꞈ yehˇ deuˬ, dehˬ daˬ duˬ yaw neˇ baꞈ luꞈ-awˇ, mehˬ tsoeˬ 
yaw neˇ dm luꞈ-eu meh. Guiˇ deuˆ-eu lehˬ hmˬ dah taˬ-awˇ, mahˬ laˆ lawˬ guiˇ nyiˬ 
ni jaˆ-awˇ, mahˬ deuˬ liˆ liˆ-ehˇ teuˆ luꞈ meh.  
4Meuˬ-euˬ lehˆ kawˆ gaˇ ma doe ni, kʼoeˇ paw heu paw maˬ siˬ laˇ ni, laˆ lawꞈ teh 
sehˇ dui dui-eu meh. Miˬ dzaˬ loꞈ-ehˇ naˇ guiˇ guiˇ-awˇ, mˬ myawꞈ loꞈ-ehˇ kawˇ dui 
dui meh.  
5Yaw huiˬ yaw mahˇ geuꞈ-eu deuˬ-ahˇ, dawˬ biꞈ-awˇ mehˬ hu bi le ngeh, sahˬ tiꞈ tiꞈ-
awˇ pehˆ toˆ-euˬ meh. Meuˬ lahˇ jaˆ gaˇ coeˬ keuˆ gʼeh-awˇ, awˆ byaˆ duˬ ciˬ daˬ taˬ-
euˬ meh.  
6Lawˇ baˬ lahˇ kʼehˬ dehˬ pah leꞈ-awˇ, Sahˬ paˬ hawˇ nymˇ luiˬ laˇ tehꞈ-a.  
7Sahˬ paˬ ma-ahˇ aˬ cawˬ nyehꞈ-awˇ, zaˬ kʼaˆ deuˬ noeˬ shaˬ-eu miˇ neh, yawˬ ha-
euˬ kʼahˬ-ahˇ teˇ teˇ-ehˇ, kʼaˬ kʼoeˬ zaˬ loꞈ-ehˇ mahˇ tehꞈ-a.  
8Iˇ tsahˇ daˬ paˆ doˆ-euˬ loꞈ-ehˇ, Niˇnaˬbeˬ tsawˇ haˬ teuˆ byaˆ-awˇ,  

“Taˬ cehˆ. Taˬ cehˆ” lehˇ guˇ nehˬ kʼawꞈ, tiˬ gʼaˬ-iˬ maˬ ciˬ pyawˇ haw-aˇ.  
9Pyuˇ deuˬ ceh geuꞈ yuˇ geuꞈ jiˇ-awˬ. Shuiˇ deuˬ nawˬ geuꞈ kʼaˆ geuꞈ jiˇ-awˬ. Aˇ poeˬ 
kʼaˆ-eu pyuˇ shuiˇ myawˬ gahˬ maˬ ehˇ jiˇ coeˇ ni jaˆ luꞈ meh.  
10Niˇnaˬbeˬ meuˬ laˆ cawˆ jiˇ-awˇ, geuꞈ-eu tiˬ pawꞈ-iˬ maˬ ahˇ-a. Nui ma ga ka byoˆ 
taˬ jiˇ-awˇ, pawˬ tsuiꞈ yaw dzuˬ dzuˬ jiˇ-euˬ meh. Gʼaˬ tiˬ pawꞈ-iˬ maˬ paˇ ahˇ-ehˇ, 
myaˆ pyawˬ-ahˇ shiˬ maˬ paˇ dahˬ meh.  
11Aˇ hu Niˇnaˬbeˬ meuˬ heu meuˬ, aˇ laˬ jaˬ shiˇ byoe-ahˇ duˇ meh. Aˇ laˬ jaˬ shiˇ aˬ 
buˬ aˬ ma, aˇ mah kaˬ gaˇ gaˆ byoˆ gʼeh kʼawꞈ, zaˬ deuˬ maˬ byoˆ maˬ laˆ-iˇ ni, bo 
huiˬ cu huiˬ nehˬ nya-euˬ meh.  

12Bawˇ tsahˬ jeˬ zaˬ-ahˇ kawꞈ sehꞈ-awˇ, shaˬ jiˇ cehˬ paˆ cehˬ shaˆ doˆ-awˇ, miˬ sawˇ 
zaˬ deuˬ bi dzaˬ-euˬ meh. Aˬ yawꞈ-euˬ lo kʼahˬ tiˬ byah ni, shaˬ jiˇ shaˬ jehꞈ sha 
byah-euˬ meh.  
13Dawˬ tawˆ kʼoeˇ taˆ Sahˬpaˬ Miˬyehˇ, Niˇnaˬbeˬ-ahˇ heu loˇ ehˇ meh.  

“Mahˬ laˆ lawˬ deuˬ ngaˇ keuˬ dzeh-awˇ, yehˇ deuˬ guiˇ bi deuˆ sehꞈ jiˇ ma. Aˬ cawˬ-
ahˇ nawˬ neh ceh geuꞈ-euˬ, yawˬ jeˬ na luꞈ ngaˇ yuˇ kʼoꞈ ma. Miˇ tsaˬ kʼoeˇ taˆ nawˇ 
baoˬ huiˬ-euˬ, kʼawˇ taꞈ kʼawˇ teˇ maˬ paˇ doˆ meh.” 

Naˬhmˬ 3 

1Tahˇ joe joe-awˇ smˇ muiˬ muiˬ-euˬ, mehˇ shuiˇ shuiˇ-awˇ tsawˇ haˬ sehꞈ-euˬ, 
meuˬ heu meuˬ guiˬ lahˬ doeˇ tehꞈ-a.  
2Naˇ haˬ sheˇ aˬ jeˬ teˇ saˇ nya. Yahˬ caˆ neh sheu juiꞈ-eu teˇ saˇ, laˆ lawˬ daˇ kʼahˇ 
buiˇ-eu teˇ saˇ, mahˬ pyehˬ teh sehˇ luꞈ-eu teˇ saˇ, mahˬ laˆ lawˬ cehˆ luꞈ-eu teˇ saˇ, 
naˬ bawˬ bawˬ ni gaˬ laˇ miˇ-a.  
3Gahˬ, mi cehˇ guiˇ nyiˬ ni baꞈ-awˇ, mahˬ dziˬ-eu deuˬ coeˬ uˇ leꞈ ngeh, tsawˇ shiˇ 
duˬ gahˬ pu cu cu-awˇ, tsawˇ shiˇ-ahˇ tsawˇ shiˇ pehˆ toˆ-ehˇ, shiˇ tsaˬ maˬ paˇ tsoˆ 
jiˇ coeˇ meh.  
4Aˇ gʼehˇ muiˬ-awˇ aˬ cawˬ mawꞈ-eu, miˇ tsaˬ zaˬ baˬ ya baw uiˬ-awˇ, aˬ yawꞈ zaˬ 
kʼaˆ bi geuꞈ jiˇ-euˬ, Niˇnaˬbeˬ meh maˬ laˇ meuˬ-aˬ, kʼehˬ-eu kʼaˆ-eu jeˬ daˬ luꞈ meh.  
5Dawˬ tawˆ kʼoeˇ taˆ Sahˬpaˬ Miˬyehˇ, Niˇnaˬbeˬ-ahˇ heu loˇ ehˇ meh.  

“Niˇnaˬbeˬ meuˬ-ahˇ ngaˇ kʼehˬ ma. Miˇ tsaˬ tsawˇ jeuˬ dawˬ tawˆ mehˬ shi, nawˬ-
ahˇ ngaˇ mehˬ tsoeˬ lehˆ dzeh-awˇ, neˇ myawˆ ni bi shaꞈ dawˇ sehꞈ ma.  
6Nawˬ-ahˇ ngaˇ yehˬ bawˬ-ehˇ gʼeh-awˇ, yaw jawꞈ yaw laꞈ shehˆ daˆ nehˬ-awˇ, aˬ 
cawˬ mehˬ shi daˬ bi ga ma.  
7Nawˬ-ahˇ kʼaˇ haw mawˇ le-euˬ deuˬ, kuiˇ toꞈ naˇ kʼah paw ciˬ kʼoꞈ-awˇ,  

‘Niˇnaˬbeˬ meuˬ cawˆ jiˇ taˬ ngaˇ. Aˬ suˇ gʼaˬ gʼawˬ shaˬ gaˬ nehˬ nmˇ. Aˬ suˇ gʼaˬ 
ngehˬ gʼeh nehˬ nmˇ’ lehˇ, naˇ kʼah ciˬ pyawˇ-awˇ ehˇ tehꞈ-a.” 
8Niˬlaˇ lawˇ baˬ lawˇ deh jaˆ-awˇ, iˇ cuꞈ tiˬ jawˬ loꞈ piˇ taˬ-euˬ, Deˬbiˇ meuˬ kʼoeˇ 
meuˬ naˆ maˬ tseˇ, Niˇnaˬbeˬ nawˇ maˬ gaˇ te loˇ.  
9Suˬdaˬ miˇ kʼahˬ, Liˆbyaˇ miˇ kʼahˬ, Iˇjiˇtuˆ miˇ kʼahˬ dawˬ tawˆ luꞈ, Deˬbiˇ-euˬ laꞈ 
jeuˬ shaˇ duˬ meh.  
10Ehˇ kʼawꞈ, aˬ yawꞈ-ahˇ paꞈ tawꞈ-awˇ, bi nyehꞈ byoˆ-euˬ maˬ ngeuˇ-a loˇ. Gaˇ gʼoꞈ 
gaˇ tsmˇ kʼaˇ tsmˇ le gaˇ, aˬ yawꞈ-euˬ zaˬ bi diˬ sehꞈ-awˇ, aˬ yuiꞈ aˬ tsu bi geuꞈ-euˬ 
deuˬ, tiˬ paw tiˬ gʼaˬ shmˇ caˆ paꞈ-awˇ, bi tsahˇ byoˆ-euˬ maˬ ngeuˇ-a loˇ.  
11Niˇnaˬbeˬ nawˇ jiˇ baˬ yehꞈ-awˇ, nawˬ-ahˇ muiˇ-eu deuˬ maˬ mawˇ gaˇ, cehˆ zaꞈ-eu 
lehˇ leh jeh tehꞈ-a.  
12Nawˬ-euˬ taˆ yaw ziꞈ dawˬ tawˆ luꞈ, aˇ siˬ awꞈ laˇ yaˇ laˇ jiˇ-euˬ, siˬ guˬ aˇ bawˇ tiˬ 
bawˇ loꞈ-ehˇ, kʼaˬ meh mˇ nga-awˇ ngawˬ zuˆ ngeh, kʼaˬ meh-ahˇ ga ahˇ jiˇ tehꞈ-a.  

13Nawˬ-euˬ yehˇ deuˬ nawˬ-euˬ mehˬ shi, zaˬ miˬ zaˬ loꞈ-ehˇ pyeuꞈ jiˇ-awˇ, miˇ 
kʼahˬ-ahˇ maˬ loꞈ piˇ nya-ehˇ, meuˬ-euˬ lahˇ kʼehˬ doˆ coˆ dahˇ-awˇ, lahˇ kʼehˬ gʼoˆ 
bahˬ gʼoˆ shoˆ dawˬ tawˆ, muiˇ-eu deuˬ dzah puiˆ dzeh tehꞈ-a.  
14Guiˇ deuˆ le gaˇ ciˬ daˬ nya ni, iˇ cuꞈ tiˬ byah kʼawꞈ ahˇ taˬ-awˇ, nawˬ-euˬ guiˇ daˬ 
laˆ ziꞈ taˬ-awˬ. Shaˬ jehˆ yaw jmˬ tsaˬ byaˆ tehˆ-awˇ, nawˬ-euˬ guiˇ daˬ gawˬ ziꞈ taˬ-
awˬ.  
15Nawˇ aˇ naˆ ni teuˆ dui dui kʼawꞈ, miˬ dzaˬ neh maˬ bi puiˆ sehꞈ naˇ, guiˇ deuˆ gaˇ 
bi deuˆ sehꞈ tehꞈ-a. Nyehˇ bahˇ sahˬ lahˬ teuꞈ-eu loꞈ-ehˇ, nawˬ-ahˇ teuꞈ cuˬ byoˆ jiˇ 
tehꞈ-a. Nyehˇ bahˇ loꞈ-ehˇ nawˇ behˇ laˇ-awˇ,  
16mˬ taˆ aˬ guiˇ deuˬ myaˆ maˬ tseˇ, nawˬ-euˬ baw gaꞈ myaˬ laˇ-euˬ meh. Ehˇ kʼawꞈ, 
nyehˇ bahˇ dahˇ diˬ diˬ-awˇ, zaw byoˆ zaw laˆ jiˇ-eu loꞈ-ehˇ, aˬ yawꞈ maꞈ byoˆ-iˇ jiˇ-
euˬ meh.  
17Nawˬ-euˬ yaw huiˬ yaw mahˇ deuˬ-aˬ, yaw gaˆ gaˆ-eu aˇ nah tiˬ nah, kaˇ pyawˇ-
ahˇ dawꞈ uiˬ laˇ taˬ-euˬ, nyehˇ bahˇ baˬ maꞈ-ahˇ duˇ-eu meh. Ehˇ kʼawꞈ nahˇ tsaˇ 
tsoꞈ laˇ ngeh nah, aˬ yawꞈ maꞈ zaw byoˆ jiˇ gʼeh-awˇ, iˇ zaˇ laˇ zaˇ maˬ paˇ siˬ meh.  
18Huiˬ-eu Aˬshuˇliˆ sahˬ paˬ-oˇ, nawˬ-euˬ gaˇ mˇ-eu sahˬ paˬ deuˬ, yuꞈ byoˆ shiˇ byoˆ 
shiˇ laˆ jiˇ-awˇ, nawˬ-euˬ miˇ kʼahˬ zaˬ dawˬ tawˆ luꞈ, haw luiˆ nehˬ-eu gʼaˬ maˬ jawˇ 
ehˇ, gawˬ jawˬ doe ni cehˆ byaˆ-euˬ meh.  
19Nawˬ-euˬ maˇ kʼehˬ maˇ naˇ yaw naꞈ, tiˬ jeˬ-iˬ maˬ laˆ taˬ nya-a. Nawˬ neh kʼehˬ 
nehˬ kʼaˆ nehˬ-euˬ gaˇ, maˬ daˬ haw ni dehꞈ dzeuˇ nya-euˬ, tiˬ gʼaˬ-iˬ maˬ jawˇ-eu 
miˇ neh, nawˬ-euˬ guiˬ lahˬ doeˇ-eu gaˇ kawˆ, kʼaˇ ya gaˬ-euˬ tsawˇ haˬ dawˬ tawˆ, 
laꞈ kʼawˆ tehˆ-awˇ cehˇ gʼa tehꞈ-a.  

Haˬbaˬkuˆ 

Haˬbaˬkuˆ 1 

1Heu-aˬ, Miˬyehˇ gʼaˇ duˬ ngehˬ dah-eu Haˬbaˬkuˆ-ahˇ, Sahˬpaˬ Miˬyehˇ neh bi siˬ bi 
mawˇ-euˬ dawˬ deuˬ meh.  

Maˬ tsaˬ maˬ dawˇ-eu jeˬ-ahˇ Haˬbaˬkuˆ nui ma cawˆ-eu 

2Sahˬpaˬ Miˬyehˇ-oˇ, aˇ myah ni, ngaˬ-euˬ shaˇ dawˬ maˬ naˇ haˬ-ehˇ, byehˇ dzeh 
nehˬ laꞈ-eu lehˇ gʼeh te. Yaw haiˬ jeˬ mˇ nga leh ˇ guˇ kʼawꞈ, nawˇ ka kʼoꞈ le-eu maˬ 
baw-a.  
3Maˬ tsaˬ maˬ dawˇ-eu jeˬ mˇ gaˇ, aˬ jeˬ miˇ neh bi haw laꞈ te. Yaw haiˬ jeˬ hawˇ-eu 
yaw cawˆ jeˬ, ngaˬ-euˬ mehˬ shi mˇ dui dui-awˇ, iˬ dehˬ iˬ ceh yaˇ kʼaˬ mehˬ dzaˬ, 
maˬ gui jiˇ coeˇ ni jaˆ luꞈ meh.  
4Zahˇ sahˇ kʼoꞈ deuˬ peuˬ-iˇ jiˇ-awˇ, yaw tsaˬ yaw dawˇ maˬ paˇ ziꞈ meh. Yaw muiˬ-
ahˇ yaw haiˬ jawˬ lahˇ-awˇ, yaw tsaˬ yaw dawˇ buꞈ-iˇ-euˬ meh.  

Sahˬpaˬ Miˬyehˇ ehˇ kʼoꞈ nehˬ-euˬ dawˬ 

5Sahˬpaˬ Miˬyehˇ aˬ yawꞈ-euˬ tsawˇ haˬ zaˬ-ahˇ ehˇ-eu,  

“Miˇ kʼahˬ tsawˇ jeuˬ-ahˇ haw taˬ yawˬ. Nawˇ zahˬ dui ya dui leˇ tehꞈ-a. Ehˇ mehˬ 
ngeh maˬ jah coeˇ-eu jeˬ, nawˇ dehꞈ luꞈ-eu aˇ yamˬ laꞈ kʼoeˇ, ngaˇ jahˇ nehˬ gaˇ ya 
mawˇ tehꞈ-a.  
6Haiˬ dui jawꞈ dui gʼeh dui dui-eu, Baˬbuˇloˬ tsawˇ jeuˬ kʼoeˇ jeuˬ-ahˇ, ciˬ tuˇ-awˇ 
baoˬ biꞈ-eu laꞈ kʼoeˇ, mˬ dzeˇ miˇ dzeˇ doˆ ni coeˬ-awˇ, aˬ cawˬ miˇ kʼahˬ ceh geuꞈ 
tehꞈ-a.  
7Dzawˬ dui dui-eu tsawˇ jeuˬ kʼoeˇ jeuˬ, miˇ kʼahˬ dawˬ tawˆ laˆ guˆ jiˇ-awˇ, nui ma 
huiˬ-eu mahˇ-eu mehˬ shi, maˬ mˇ kʼmˬ-eu jeˬ maˬ baw-a.  
8“Aˬ yawꞈ maꞈ-euˬ dziˬ mahˬ kʼoeˇ deuˬ, kʼaˬ zuiˬ naˆ maˬ tseˇ kawˇ dzehˬ-awˇ, uˬ 
ciꞈ gaˆ-eu kʼaˬ yehˇ maˬ tseˇ, guˆ laˇ paˬ-ehˇ gʼeh-eu uˬ taꞈ, gaˇ mahˇ kaˬ gaˇ neh coeˬ 
leꞈ-euˬ, mahˬ dziˬ kʼehˬ jiˇ jahˇ gʼeh haw-eu, kʼaˬ dzeˇ byoeˇ leꞈ-eu naˆ maˬ tseˇ, 
mahˬ pyehˬ teh kawˇ dui dui-eu meh.  
9“Haiˬ-eu gʼeh-eu aˇ dzehˬ dzeuˇ-awˇ, miˇ tsaˬ zaˬ laˇ baˇ-iˇ-eu meh. Kaˇ shuiꞈ tawˆ 
bymˇ taˬ-euˬ loꞈ-ehˇ, tsawˇ haˬ nyehꞈ uiˬ paꞈ uiˬ-eu meh.  
10Sahˬ paˬ deuˬ-ahˇ aˬ jaꞈ jaꞈ-awˇ, sahˬ ma deuˬ-ahˇ naˬ gʼa-eu meh. Taˆ tsoˆ ziꞈ taˬ-
euˬ gaˇ uiˇ-awˇ, miˇ tsaˬ ciˬ goˇ daˆ keuˆ leꞈ-awˇ, deuˆ byoˆ deuˆ laˆ jiˇ nehˬ-eu meh.  
11Kʼoeˇ naˇ, jaˬ lehˇ baw-eu loꞈ-ehˇ, mehˬ hu paw iˇ byoˆ gʼeh-eu meh. Aˬ yawꞈ maꞈ 
gʼoe-eu miˬyehˇ-aˬ, aˬ yawꞈ maꞈ-euˬ baoˬ kʼoeˇ tehꞈ meh.” 

Haˬbaˬkuˆ nui ma cawˆ-eu 

12Mˬ ga miˇ seu dahˬ beh ngeh neh, Sahˬpaˬ Miˬyehˇ nawˇ Miˬyehˇ meh. Ngaˬ-euˬ 
Miˬyehˇ Yaw shawˇ Gʼaˬ-oˇ, nga maꞈ bi shiˇ-eu gʼeh te loˇ. Nga maꞈ-ahˇ yaˇ kʼaˬ bi 
daˇ-awˇ, bi muiˬ bi shawˇ laˇ-eu gʼaˇ duˬ, Baˬbuˇloˬ-ahˇ nawˇ tseˇ doˆ-awˇ, baoˬ tiˬ 
byah ni biꞈ taˬ teˬ loˇ.  

13Nawˬ-euˬ myaˆ nuiˆ shawˇ dui dui-awˇ, yaw lehˬ mˇ gaˇ maˬ haw nahˇ kʼawꞈ, 
haiˬ-eu deuˬ yaw doeˇ mˇ dehˆ-awˇ, tsawˇ muiˬ deuˬ bi myoꞈ ahˇ jiˇ gaˇ, aˬ jeˬ gʼeh 
haw haw-ehˇ jawˇ te.  
14Uˆ lahˇ nehˬ-eu gʼaˬ maˬ jawˇ-eu, laˆ shaˆ ngaˬ shaˬ ngaˬ deˇ hawˇ-eu, aˬ jeˬ lu jeˬ 
aˇ mawˇ loꞈ-ehˇ, tsawˇ haˬ-ahˇ nawˇ sawˇ luꞈ te loˇ.  
15Aˇ gah gʼaˬ ngaˬ juiꞈ ka paꞈ-awˇ, za dzeh pymˬ-awˇ nyehꞈ doˆ jiˇ-awˇ, laˬ kʼaˬ cehˇ-
eu maˬ ngeuˇ nga loˇ.  
16Za baˬ da neh smˇ muiˬ muiˬ-awˇ, yaw kuiˇ ya dzaˬ dehˆ-eu miˇ neh, za-ahˇ aˬ 
yawꞈ uˬ duˬ tahˬ-awˇ, lawˇ-eu shehˇ-eu jeˬ mˇ-euˬ meh.  
17Za kʼoeˇ aˬ yawꞈ paˇ byuˬ kʼaˇ-awˇ, miˇ kʼahˬ tsawˇ jeuˬ dawˬ tawˆ luꞈ-ahˇ, gʼawˬ 
shaˬ tiˬ pawꞈ-iˬ maˬ gaˬ ni, laˆ byoˆ leꞈ-eu lehˇ gʼeh ta loˇ.  

Haˬbaˬkuˆ 2 

Haˬbaˬkuˆ-ahˇ Sahˬpaˬ Miˬyehˇ ehˇ kʼoꞈ nehˬ-euˬ dawˬ 

1Ngaˬ neh ehˇ-euˬ dawˬ kʼoeˇ deuˬ-ahˇ, Sahˬpaˬ Miˬyehˇ ehˇ kʼoꞈ leꞈ gaˇ, nymˇ goˇ uˬ 
du ngaˇ loꞈ leˇ-awˇ, dawˬ tmˇ mˇ-eu shaˇ sawˇ leˇ ma.  
2Sahˬpaˬ Miˬyehˇ ehˇ kʼoꞈ leꞈ-euˬ,  

“Ngaˬ neh nawˬ-ahˇ pah mehˬ-euˬ jeˬ, yaw awˇ laꞈ-ehˇ gui doˆ nya ni, tsaˬ byaˆ 
kʼoeˇ taˆ toeˬ boꞈ taˬ-awˬ.  
3Ngaˇ pah mehˬ-eu jeˬ keuˆ le-eu, aˇ yamˬ maˬ tsaˬ laˇ-euˬ miˇ neh, boꞈ doˆ-awˇ tiˬ 
kʼehˬ dawˬ tawˬ siˬ. Ngaˇ pah mehˬ-eu jeˬ keuˆ le-eu, aˇ yamˬ dawˬ peh peh laˇ-euˬ 
meh. Yaw kawˇ maˬ keuˆ le gaˇ duˇ kʼawꞈ, tiˬ kʼehˬ dawˬ-awˇ haw tsoˆ taˬ yawˬ. 
Gʼawˬ myahˇ ni maˬ paˇ nyi naˬ ni, keuˆ le luꞈ-eu yaw duˬ baw meh.  
4Gaˇ kawˆ kʼoeˇ-aˬ, heu loꞈ-ehˇ meh. Miˬyehˇ-ahˇ saˇ jaˇ maˬ puiˬ-eu, yaw tsaˬ yaw 
dawˇ deuˬ ya dehꞈ-awˇ, yaw haiˬ deuˬ maˬ dzeuˇ-iˇ nya-a.” 

Maˬ tsaˬ maˬ dawˇ-eu deuˬ ya shaˬ tehꞈ-a 

5Jiˇ baˬ maˇ tsaꞈ saˇ jaˇ maˬ jawˇ. Aˇ gah kʼoeˇ gah jawˇ naˬ maˬ mˇ. Pyuˇ shuiˇ nui 
kʼahˇ ciˇ tahˬ miˇ oˆ, aˬ yawꞈ shiˇ ngeh nui kʼahˇ maˬ jiˇ. Tsawˇ jeuˬ dawˬ tawˆ deuˆ 
gʼaˬ jiˇ-awˇ, miˇ tsaˬ zaˬ paꞈ uiˬ jiˇ-euˬ meh.  
6Kʼaˇ jawˇ kʼaˇ deuˬ yawꞈ-ahˇ bye-awˇ, yaˬ kʼehˇ maˬ toˇ-ehˇ jawˇ nmˇ loˇ.  

“Aˬ cawˬ-euˬ pyuˇ shuiˇ baꞈ uiˬ-awˇ, smˇ muiˬ aˬ da geuꞈ-eu gʼaˬ-oˇ, nawˇ dehꞈ dzaˬ-
eu aˇ nah aˇ yamˬ, nymˇ le-euˬ siˬ nya ma loˇ” lehˇ, yaˬ kʼehˇ yaˬ gaˇ ya daˬ tehꞈ-a.  
7Nawˬ-ahˇ dziˇ dzoˆ poˆ kʼoꞈ-eu deuˬ, ja pyuˬ ni tsawˬ tuˇ laˇ jiˇ-awˇ, nawˇ yaw dzuˬ 
gah ni ya guˆ-eu, nawˬ-ahˇ muiˇ-eu deuˬ noeˬ laˇ ngeh, aˬ cawˬ yaw haiˬ mˇ poˆ laˇ 
gaˇ, nawˇ ya daˬ-eu yaw duˬ baw meh.  
8Miˇ kʼahˬ tsawˇ jeuˬ gʼawˬ mya ni-ahˇ, nawˇ nawˬ dzaˬ kʼaˆ dzaˬ-euˬ miˇ neh, kʼaˇ 
buˬ kʼaˇ law-iˇ-euˬ kʼoeˇ deuˬ, nawˬ-ahˇ paˇ daˆ poˆ laˇ tehꞈ-a. Miˇ tsaˬ-ahˇ nawˇ yaw 
haiˬ mˇ-awˇ, tsawˇ haˬ shiˬ laˆ yoeˇ-euˬ miˇ neh, meuˬ deuˬ kʼoeˇ taˆ kʼaˆ myawˬ mˇ-
awˇ, kʼaˆ dzaˇ dzaˬ-euˬ jaˆ-eu miˇ neh, nawˬ-ahˇ paˇ daˆ poˆ laˇ tehꞈ-a.  

9Yawˬ ha nymˇ jiˇ smˇ muiˬ muiˬ ni, maˬ sui maˬ dawˇ gaˇ poˆ za-awˇ, guˆ-eu gaˆ-eu 
jeˬ-ahˇ dzeuˇ ni, yaw goˇ-ahˇ bahˬ sheu-euˬ tsawˇ haˬ, yaw kʼaˆ-ehˇ ya noeˬ shaˬ 
tehꞈ-a.  
10Aˬ cawˬ-ahˇ nawˇ yaw doeˇ jahˇ-eu, nawˬ-euˬ nymˇ jiˇ myaˆ pyawˬ cawˆ-awˇ, 
nawˬ-euˬ uˬ kʼawˇ deuˬ laˇ tehꞈ-a.  
11Kaˇ pyawˇ kʼaˬ lo nawˬ-ahˇ guˇ-awˇ, daˇ kawˬ pyaꞈ dmˬ guˇ caw tehꞈ-a.  
12Tsawˇ haˬ shiˬ neh meuˬ teˬ dzaˬ-awˇ, iˬ baˇ mˇ-awˇ pu tsoˆ-euˬ deuˬ, yaw kʼaˆ-
ehˇ ya noeˬ shaˬ tehꞈ-a. Tsawˇ haˬ neh bawˬ toˆ toˆ-euˬ jeˬ, miˬ dzaˬ puiˆ dzeh nehˬ 
gaˇ duˇ-awˇ,  
13miˇkʼahˬ tsawˇjeuˬ shaˬdoeˇ-euˬ kʼoeˇ, gaˇ dahˇ tsoeˬ leˇ duˬ maˬ jaˆ ni, Baoˬ huiˬ-
eu Sahˬpaˬ Miˬyehˇ neh, noeˬ tsehˆ daˇ tsehˆ jiˇ taˬ-euˬ meh.  
14Sahˬpaˬ Miˬyehˇ yaw shehꞈ kʼahˬ sehˇ, huiˬ-eu meh lehˇ siˬ nya-eu jeˬ, laˆ shaˆ iˇ 
cuꞈ byah-eu loꞈ-ehˇ, miˇ tsaˬ kʼoeˇ taˆ byah-iˇ tehꞈ-a.  
15Aˬ cawˬ-ahˇ jiˇ baˬ laˆ yehꞈ-awˇ, neˇ myawˆ ni teuˆ gaˇ haw-eu lehˇ, nawˇ jiˇ baˬ 
kʼaˇ-euˬ baˬ da neh, yaw kʼaˆ-ehˇ ya noeˬ shaˬ tehꞈ-a.  
16Nawˇ jiˇ baˬ yehꞈ yehꞈ-ehˇ teuˆ-awˇ, aˬ cawˬ maˬ taˬ huiˬ-eu uˬ taꞈ, daˬ ga-awˇ ya 
shaꞈ dawˇ tehꞈ-a. Sahˬpaˬ Miˬyehˇ laꞈ maˇ laꞈ-ahˇ, ciˬ-eu kʼmˬ maˬ nawˇ ya dawˇ-
awˇ, aˇ dzehˬ dzeuˇ ni daˬ ga tehꞈ-a.  
17Leˬbaˬnoˬ sahˬ kʼaˆ nawˇ tuˇ-euˬ, nawˬ-ahˇ tuˇ poˆ gaˇ ya daˬ-awˇ, bawˇ tsahˬ jeˬ 
zaˬ-ahˇ nawˇ sehꞈ-euˬ, jeˬ zaˬ nawˬ-ahˇ paˇ sehꞈ tehꞈ-a. Tsawˇ haˬ-euˬ shiˬ nawˇ 
sehꞈ yoeˇ-awˇ, miˇ tsaˬ-ahˇ nawˇ kʼehˬ-euˬ miˇ neh, kʼoeˇ loꞈ-ehˇ ya daˬ poˆ tehꞈ-a.  
18Tsawˇ haˬ-euˬ aˬ laꞈ neh tehˆ-euˬ, tahˬ pahˬ aˬ ma aˬ jeˬ tsoeˬ ta. Jaˬ myawꞈ 
myawꞈ-eu mawˇ kawˇ kʼoeˇ deuˬ, gaˇ dahˇ tsoeˬ-eu aˬ gaˇ jaˆ ta. Yawˬ ha neh pyaꞈ 
doˆ tehˆ doˆ-euˬ, dawˬ maˬ ngehˬ nya-eu mawˇ kawˇ-ahˇ, yawˬ ha uˬ duˬ paˇ tahˬ-
eu nga.  
19Daˇ kawˬ mawˇ kawˇ noeˬ laˇ-awˬ lehˇ, kʼaˬ lo mawˇ kawˇ tuˇ laˇ-awˬ lehˇ, ehˇ-eu 
gʼaˬ ya noeˬ shaˬ tehꞈ-a. Tahˬ pahˬ aˬ ma mawˇ kawˇ kʼoeˇ deuˬ, nawˬ-ahˇ aˬ jeˬ ehˇ 
nehˬ nya ta. Pyuˇ hawˇ-eu shuiˇ yaw taˬ-euˬ kʼawꞈ, saꞈ gʼawˇ nya-eu jeˬ maˬ ngeuˇ-
a.  
20Ehˇ kʼawꞈ huiˬ-eu Sahˬpaˬ Miˬyehˇ, yawꞈ-euˬ muiˬ-eu nymˇ shawˇ pyeuꞈ-eu, Uˬ 
duˬ tahˬ nymˇ laꞈ kʼoeˇ jawˇ meh. Miˇ tsaˬ zaˬ yawˬ gʼaˬ yawˬ na luꞈ, aˬ yawꞈ mehˬ 
shi ciˬ cuˇ jawˇ-awˬ.  

Haˬbaˬkuˆ 3 

Haˬbaˬkuˆ guiˬ lahˬ shaˇ-euˬ 

1Heu-aˬ, Miˬyehˇ gʼaˇ duˬ ngehˬ dah-eu Haˬbaˬkuˆ neh guiˬ lahˬ shaˇ-euˬ dawˬ meh.  
2“Sahˬpaˬ Miˬyehˇ nawˬ-euˬ tsawˇ myahˇ, tsawˇ myahˇ huiˬ-eu ngaˇ ya gaˬ-awˇ, 
Sahˬpaˬ Miˬyehˇ nawˇ mˇ-euˬ gaˇ, ngaˬ-ahˇ zahˬ dui dui leˇ miˇ-a. Aˇ hu mˇ-euˬ huiˬ-
eu gaˇ deuˬ, iˬ nah paˇ mˇ poˆ nehˬ laꞈ yawˬ. Nawˇ nui ma pehˇ dui dui ngeh kʼawꞈ, 
gʼawˬ shaˬ gaˬ-eu taˬ byehˇ nehˬ laꞈ.  

3Eˬdoˬ paw neh Miˬyehˇ oe meh. Muiˬ-eu shawˇ-eu aˬ dui Miˬyehˇ, Paˬlaˬ gawˬ 
jawˬ paw neh oe meh. Mˬ-ahˇ yaw shehꞈ kʼahˬ sehˇ byah-awˇ, miˇ tsa ja ceuˬ-eu 
dawˬ byah meh.  
4Mˬ myawꞈ myawꞈ ngeh bya-eu loꞈ-ehˇ, aˬ yawꞈ oe-eu yaw shehꞈ bya-awˇ, baoˬ tuˆ 
zaꞈ-euˬ aˬ laꞈ kʼoeˇ laꞈ, yaw shehꞈ bya cehˆ ni jaˆ-eu meh.  
5Aˬ yawꞈ oe-eu kuiˇ toꞈ mehˬ hu, naˇ gawˇ gawˇ ma yaw jaw oe-awˇ, Aˬ yawꞈ iˇ-eu 
kuiˇ toꞈ mehˬ nah, shaˆ shiˇ naˇ gawˇ caw teh-eu meh.  
6Aˬ yawꞈ naˬ ngeh miˇ luˆ luˆ-awˇ, aˬ yawꞈ myaˆ haw ciˬ pyawˇ leꞈ ngeh, miˇ tsaˬ zaˬ 
yaw dzuˬ dzuˬ-eu meh. Aˇ hu aˬ yawꞈ cah-euˬ gaˇ ma, gawˬ jawˬ jawˬ oeˇ deuˬ byaˆ 
le-awˇ, gawˬ duˇ duˇ mawˬ coˬ le-eu meh.  
7Kuˇshaˬ tsawˇ jeuˬ guˆ dui dui-awˇ, Miˇdiˬyaˬ tsawˇ haˬ dawˬ tawˆ luꞈ, yaw dzuˬ 
dzuˬ gaˇ ngaˇ mawˇ-euˬ ma.  
8Sahˬpaˬ Miˬyehˇ nui ma pehˇ-eu, lawˇ baˬ lawˇ gawˆ kʼoeˇ deuˬ-a loˇ. Nawˇ nui ma 
daˆ laˇ ni jahˇ-euˬ, iˬ ma laˆ shaˆ lah ma-a loˇ. Kʼoeˇ taˆ mˬ dmˇ-ahˇ nawˇ dziˬ-awˇ, jaˬ 
lehˇ lehˇ ma laˆ lawˬ dziˬ-awˇ, muiˇ-eu deuˬ-ahˇ deuˆ gʼaˬ-euˬ meh.  
9Nawˬ-euˬ kaˆ-ahˇ nawˇ ngoꞈ daˆ-awˇ, kaˆ myaˬ yuˇ daˆ-awˇ loꞈ-eu meh. Miˇ tsaˬ 
paˆ-iˇ shaˆ-iˇ jiˇ ni, lawˇ baˬ neh nawˇ kawˆ paˆ-euˬ meh.  
10Gawˬ jawˬ deuˬ nawˬ-ahˇ ya mawˇ ngeh, guˆ dui dui-awˇ yaw dzuˬ dzuˬ meh. Mˬ-
ahˇ iˇ cuꞈ shehˆ dzeh leꞈ-awˇ, miˇ oˆ iˇ cuꞈ teˇ saˇ mahˇ-awˇ, iˇ luˆ dzeh goˇ daˆ leꞈ-eu 
meh.  
11Nawˬ-euˬ kaˆ myaˬ mˬ myawꞈ myawꞈ-awˇ, nawˬ-euˬ gahˬ naˇ guiˇ guiˇ laˇ gaˇ, ba 
la nahˇ ma naˬ leˇ-euˬ meh.  
12Nawˇ nui ma pehˇ dui dui laˇ-awˇ, miˇ tsaˬ nyiˬ tsehˆ-ehˇ iˇ-euˬ meh.  
13Nawˬ-euˬ tsawˇ haˬ kʼoeˇ deuˬ hawˇ-eu, nawˬ neh tseˇ doˆ-euˬ sahˬpaˬ-ahˇ, ka 
kʼoꞈ-eu lehˇ nawˇ iˇ-euˬ meh. Haiˬ-eu sahˬ paˬ-ahˇ kʼoˆ coˬ-awˇ, gʼaˬ zaˬ gʼaˬ kʼehˇ 
dawˬ tawˆ luꞈ-ahˇ, nawˇ laˆ piˬ laˆ byoˆ nehˬ-euˬ meh.  
14Cehˆ zaꞈ taˬ-euˬ yaw shaˬ zaˬ-ahˇ, nyehꞈ dzaˬ-eu lehˇ noeˬ tsoˆ taˬ-awˇ, jaˬ lehˇ 
lehˇ zeuˆ loꞈ-ehˇ oe-eu, guiˇ maꞈ kʼoeˇ maꞈ-euˬ aˬ yuiꞈ-ahˇ, aˬ yawꞈ-euˬ gahˬ nawˇ 
yuˇ doˆ-awˇ, uˬ duˬ joeˬ tsoˆ doˆ nehˬ-euˬ meh.  
15Iˬ ma laˆ shaˆ iˇ cuꞈ kʼoeˇ taˆ, nawˇ mahˬ pyehˬ teh sehˇ doˆ gʼeh ngeh, boeˇ loeˇ 
yoˆ yoˆ-ehˇ jaˆ-eu meh.  
16Gaˇ kawˆ kʼoeˇ ngaˇ ya gaˬ gʼaˬ ngeh, gʼawˇ mawˇ mawˇ lah yaw dzuˬ dzuˬ-awˇ, 
mehˬ luˬ mehˬ ma shaˬ dehꞈ dehꞈ nya. Shaˬ yoeˬ shaˬ laꞈ peuˬ-iˇ jiˇ-awˇ, kuiˇ toꞈ yaˇ 
laˇ jiˇ-euˬ miˇ-a. Ngaˬ-ahˇ guiˇ deuˆ le-eu deuˬ-ahˇ, Miˬyehˇ kʼehˬ nehˬ-eu aˇ nah-ahˇ, 
ciˬ cuˇ ni ngaˇ dawˬ luꞈ-eu ma.  
17Siˬ guˬ aˇ yehˆ maˬ yehˆ le-ehˇ, aˬ gaꞈ aˇ siˬ maˬ siˬ le kʼawꞈ, Saˬ loˬ aˇ siˬ maˬ sahˇ 
le-ehˇ, dzaˬ la gʼo cehˇ maˬ za le kʼawꞈ, ciˬ myehꞈ hawˇ-eu yawˇ shiˇ jiˇ-awˇ, mawˇ 
neˇ mawˇ kuˆ ciˬ cuˇ jaˆ kʼawꞈ,  
18Sahˬpaˬ Miˬyehˇ pyeuꞈ-eu Miˬyehˇ, ka kʼoꞈ le gaˇ ngaˇ noeˬ tmˬ-awˇ, laˬ kʼaˬ cehˇ 
taˆ ni jawˇ-euˬ ma.  

19Sahˬpaˬ Miˬyehˇ ngaˬ-euˬ Miˬyehˇ, ngaˬ-euˬ gʼaˬ kʼaˆ duˬ pyeuꞈ-eu ma. Kʼaˬ tsehˆ 
loꞈ-ehˇ kuiˇ toꞈ ziꞈ-awˇ, yaw goˇ-ahˇ daˆ keuˆ leˇ nya ni, aˬ yawꞈ ngaˬ-ahˇ gʼaˬ biꞈ-eu 
meh.  

Zeˬpaˬniˇ 

Zeˬpaˬniˇ 1 

1Heu-aˬ, Aˬmo-euˬ aˬ li Yawˇshiˆ sahˬ paˬ geuꞈ-awˇ Yuˇdaˆ miˇ kʼahˬ-ahˇ uˆ lahˇ-eu 
aˇ nah aˇ yamˬ laꞈ kʼoeˇ Zeˬpaˬniˇ jawˇ gaˇ keuˆ le-euˬ Sahˬpaˬ Miˬyehˇ-euˬ dawˬ 
meh. (Sahˬ paˬ Heˬsaˬgiˇ-ahˇ neh gui ka leꞈ-euˬ Zeˬpaˬniˇ -euˬ tsuiꞈ-aˬ, Heˬsaˬgiˇ, 
Aˬmaˬliˇ, Geˬdaˬliˇ, Kuˇshi, Zeˬpaˬniˇ lehˇ meh.) 

Sahˬpaˬ Miˬyehˇ yaˇ kʼaˬ daˇ-eu aˇ nah 

2Sahˬpaˬ Miˬyehˇ ehˇ-eu,  

“Miˇ tsaˬ kʼoeˇ taˆ kʼaˇ jaˆ-eu jeˬ, dawˬ tawˆ luꞈ ngaˇ laˆ byoˆ jiˇ ma.  
3Tsawˇ haˬ hawˇ-eu jeˬ zaˬ maˬ ehˇ, ho zaˬ nga jiˇ dawˬ tawˆ maˬ ehˇ, ngaˬ shaˬ ngaˬ 
deˇ deuˬ-ahˇ maˬ ehˇ, dawˬ tawˆ luꞈ ngaˇ laˆ byoˆ jiˇ ma. Haiˬ-eu tsawˇ haˬ bi ga-iˇ-
awˇ, miˇ tsaˬ heu kʼoeˇ taˆ kʼaˇ jawˇ-eu, tsawˇ jeuˬ dawˬ tawˆ laˆ byoˆ ma lehˇ, ngaˇ 
Sahˬpaˬ Miˬyehˇ ehˇ-eu ma.  
4Yuˇdaˆ miˇ kʼahˬ-ahˇ laˆ cawˆ-awˇ, Yeˬluˇsaˬlehˬ-ahˇ kʼaˇ jawˇ-eu, tsawˇ haˬ deuˬ-
ahˇ kʼehˬ-eu gʼaˇ duˬ, ngaˬ-euˬ aˬ laꞈ ngaˇ cawˬ doˆ ma. Maˬ byoˆ maˬ laˆ ni dzeˇ luꞈ-
eu, Baˬlaˇ-ahˇ uˬ duˬ tahˬ-eu jeˬ, ngaˇ laˆ luˬ laˆ seˇ byoˆ jiˇ-awˇ, aˬ yawꞈ-euˬ piˇ ma 
kʼoeˇ deuˬ-euˬ, tsawˇ myahˇ maˬ paˇ ya gaˬ haw-aˇ.  
5Nymˇ mˬ kʼoeˇ taˆ pawˬ dmˬ dmˬ-awˇ, nahˇ ma ba la aˬ guiˇ deuˬ-ahˇ, uˬ duˬ kʼaˇ 
tahˬ-eu tsawˇ haˬ deuˬ, ngaˇ laˆ cawˆ gaˇ ya daˬ tehꞈ-a. Ngaˬ-ahˇ uˬ duˬ tahˬ-eu 
geuꞈ-awˇ, Miˇlaˬkoˬ-ahˇ kʼaˇ gʼoe-euˬ deuˬ, laˆ cawˆ nehˬ gaˇ ya daˬ tehꞈ-a.  
6Sahˬpaˬ Miˬyehˇ-ahˇ byehˇ dzeh-awˇ, aˬ yawꞈ-ahˇ maˬ gʼoe-eu tsawˇ haˬ, laˆ cawˆ 
nehˬ gaˇ ya daˬ tehꞈ-a.” 
7Miˇ tsaˬ zaˬ deuˬ ciˬ cuˇ jawˇ-awˬ. Sahˬpaˬ Miˬyehˇ huiˬ-eu aˇ nah, Miˬyehˇ kʼehˬ-eu 
kʼaˆ-eu kʼoeˇ nah, dawˬ peh peh le tehˇ tehˬ luꞈ meh. Jeˬ zaˬ sehꞈ-awˇ lawˇ-eu loꞈ-
ehˇ, Sahˬpaˬ Miˬyehˇ-euˬ tsawˇ haˬ-ahˇ, Sahˬpaˬ Miˬyehˇ sehꞈ le tehꞈ-a.” 
8Sahˬpaˬ Miˬyehˇ ehˇ-eu,  

“Ngaˇ tsawˇ haˬ sehꞈ-eu aˇ nah-ahˇ, sahˬ paˬ sahˬ ma deuˬ-ahˇ hawˇ-eu, aˬ cawˬ-euˬ 
zahˇ tawˬ-eu deuˬ-ahˇ, ngaˇ yaw kʼaˆ kʼaˆ-ehˇ kʼehˬ nehˬ ma.  
9Ngaˇ kʼehˬ nehˬ kʼaˆ nehˬ le ngeh nah, lawˇ ciꞈ zahˇ tawˬ-eu deuˬ hawˇ-eu, yawˬ ha 
sahˬ paˬ pyuˇ shuiˇ jaˆ ni, aˬ cawˬ-ahˇ nawˬ dzaˬ-eu deuˬ-ahˇ, ngaˇ yaw kʼaˆ kʼaˆ-ehˇ 
kʼehˬ nehˬ ma.” 
10Sahˬpaˬ Miˬyehˇ ehˇ-eu,  

“Aˇ nah kʼoeˇ nah keuˆ le ngeh jawˇ, ngaˬ shaˬ lahˇ kʼehˬ paw dzeˇ coeˇ-ahˇ, meuˬ 
yaw shuiꞈ tsoˆ lahˬ-euˬ coeˇ-ahˇ, guˇ-eu teˇ saˇ gaˬ doˆ laˇ-awˇ, gawˬ jawˬ gawˬ duˇ 
paw dzeˇ coeˇ-ahˇ, deh byaˆ-eu jeˬ gaˬ le tehꞈ-a.  
11Meuˬ laꞈ oˆ pyawˬ-ahˇjawˇ-eu deuˬ, teˇ saˇ kʼoeˇ deuˬ gaˬ doˆ laˇ ngeh, yaw kʼaˆ-
ehˇ guˇ guˇ-ehˇ ngoeˇ-awˬ. Aˬ jeˬ miˇ neh ehˇ naˇ, baw gaꞈ deuˬ ya shiˇ jiˇ tehꞈ-a.  

12“Kʼoeˇ ngeh jawˇ ngaˇ tsiˇ kʼmˬ keuˬ-awˇ, Yeˬluˇsaˬlehˬ meuˬ poˆ doe ma. Yawˬ 
haˇ yawˬ ha nui kʼaˬ tsmˬ-awˇ, yaw muiˬ maˬ ehˇ, yaw doeˇ maˬ ehˇ, Sahˬpaˬ 
Miˬyehˇ maˬ mˇ-aˇ lehˇ, yawˬ haˇ yawˬ ha ehˇ-eu tsawˇ haˬ, ngaˇ kʼehˬ nehˬ gaˇ ya 
daˬ tehꞈ-a.  
13Aˬ yawꞈ maꞈ tahˇ joe bi joe-awˇ, nymˇ deuˬ bi deh pyaˆ jiˇ tehꞈ-a. Yawˬ ha neh 
tsoˆ taˬ-euˬ nymˇ muiˬ, yawˬ ha maˬ ya jawˇ gaˇ keuˆ-awˇ, yawˬ ha mˇ-euˬ aˬ gaꞈ yaˇ 
kmˇ, aˬ gaꞈ dzaˇ uiˇ maˬ ya dawˇ-aˇ.” 
14Sahˬpaˬ Miˬyehˇ aˇ nah nah huiˬ, yaw kawˇ kawˇ-ehˇ keuˆ le luꞈ meh. Aˇ nah kʼoeˇ 
kʼaˬ jehꞈ ni gʼeh-awˇ, kʼaˬ duˬ ni gʼeh-eu yehˇ deuˬ kʼawꞈ, guˇ guˇ-ehˇ ngoeˇ gaˇ keuˆ 
tehꞈ-a.  
15Nui pehˇ shehˆ dzeh leꞈ-eu aˇ nah, shaˬ zahˬ tahˬ kʼaˇ leꞈ-eu aˇ nah, laˆ byoˆ laˆ 
cawˆ jiˇ-eu aˇ nah, mˬ zahˇ miˇ zahˇ zahˇ-eu aˇ nah, mˬ naˆ miˇ naˆ naˆ-eu aˇ nah,  
16daˇ heh baw dui dui-eu aˇ nah guˇ guˇ-ehˇ guiˇ deuˆ-eu aˇ nah, meuˬ yaw ziꞈ-ahˇ 
deuˆ-eu aˇ nah taˆ yaw goˇ-ahˇ deuˆ-eu aˇ nah yaw kawˇ kawˇ-ehˇ keuˆ le luꞈ meh.  
17Sahˬpaˬ Miˬyehˇ ehˇ-eu,  

“Ngaˬ-ahˇ mˇ bahˬ taˬ-euˬ miˇ neh, aˬ yawꞈ maꞈ-ahˇ bi noeˬ shaˬ-awˇ, myaˆ behꞈ 
maˬ cah nya-eu loꞈ-ehˇ, kuiˇ toꞈ ciˬ zaˇ bi saˇ sawˇ ma. Iˇ cuꞈ loꞈ-ehˇ shiˬ bi yoeˇ-awˇ, 
miˇ tsa shiˇ buꞈ-awˇ bi ga ma.” 
18Sahˬpaˬ Miˬyehˇ nui ma pehˇ-eu, aˇ nah nah huiˬ kʼoeˇ keuˆ le ngeh, yawˬ ha-euˬ 
pyuˇ kʼoˇ shuiˇ kʼoˇ neh, yawˬ ha-ahˇ maˬ ka kʼoꞈ nya-a. Nui ma pehˇ-eu miˬ dzaˬ 
miˬ lmˇ, miˇ tsaˬ tahˬ kʼawˇ-ahˇ myoꞈ ahˇ-awˇ, miˇ tsaˬ kʼoeˇ taˆ kʼaˇ jawˇ-eu deuˬ, ja 
pyuˬ ni ya cawˆ jiˇ tehꞈ-a.  

Zeˬpaˬniˇ 2 

Iˬ baˇ noeˬ poˆ-awˬ 

1Shaꞈ dawˇ maˬ baw-eu tsawˇ jeuˬ-oˇ, tiˬ gaˇ uiˬ laˇ bymˇ laˇ jiˇ-awˇ,  
2kʼaˬ puiˬ loꞈ-ehˇ bi yaˇ dzeh-eu, aˇ nah maˬ keuˆ le mi naˆ-ehˇ, Sahˬpaˬ Miˬyehˇ nui 
ma pehˇ-eu, naw maꞈ maˬ ya daˬ mi naˆ-ehˇ, Sahˬpaˬ Miˬyehˇ nui ma daˆ-eu, naw 
maꞈ maˬ tahˬ puˬ mi naˆ-ehˇ, nui ma-ahˇ noeˬ-awˇ dehꞈ paˇ-awˬ.  
3Sahˬpaˬ Miˬyehˇ dawˬ naˇ haˬ-awˇ, nui nahˬ nui yu ahˇ-eu deuˬ-oˇ, Sahˬpaˬ 
Miˬyehˇ-ahˇ shaˇ caw-awˬ. Yaw tsaˬ yaw dawˇ jeˬ-ahˇ poˆ-awˬ. Nui nahˬ nui yu ahˇ-
awˇ dehꞈ-awˬ. Sahˬpaˬ Miˬyehˇ nui ma pehˇ gaˇ, nawˇ ya buˬ-iˇ-eu baw tehꞈ-a.  

Iˇsaˬleˬlaˆ dawˬ peh jaˆ-eu miˇ kʼahˬ deuˬ ya noeˬ shaˬ dui dui-eu 

4Gaˬzaˬ meuˬ tsawˇ haˬ maˬ jawˇ-ehˇ, Aˬshaˇgaˬloˇ meuˬ byoˆ-iˇ meh. Aˬshaˬdoˇ 
meuˬ-ahˇ jawˇ-eu deuˬ, nah kʼoeˆ laꞈ kʼoeˇ bi teh byoˆ-awˇ, Eˇkaˬloˬ meuˬ-ahˇ jawˇ-
eu deuˬ, meuˬ laꞈ nyiˇ bi teh dzeh tehꞈ-a.  
5Laˆ shaˆ lawˇ deh tiˬ li jawˇ-eu, naw maꞈ Piˇliˇtiˆ tsawˇ haˬ deuˬ, yaw kʼaˆ-ehˇ ya 
noeˬ shaˬ tehꞈ-a. Sahˬpaˬ Miˬyehˇ yaˇ kʼaˬ daˇ-awˇ, tiˬ gʼaˬ-iˬ maˬ bi dzeuˇ-iˇ ni, laˆ 
cawˆ nehˬ gaˇ ya daˬ tehꞈ-a.  

6Laˆ shaˆ lawˇ deh naw maꞈ miˇ kʼahˬ, yawˇ bo-eu deuˬ sehˬ gʼawˆ gʼawˆ-awˇ, yawˇ 
gaˆ dzaˬ duˬ pyeuꞈ-iˇ tehꞈ-a.  
7Buˬ-iˇ-euˬ Yuˇdaˆ tsawˇ haˬ deuˬ, naw maꞈ miˇ kʼahˬ jawˇ geuꞈ tehꞈ-a. Aˬ yawꞈ maꞈ 
kʼoeˇ gaˇ yawˇ bo-awˇ, Aˬshaˇgaˬloˇ meuˬ-euˬ nymˇ deuˬ, aˬ yawꞈ maꞈ yuꞈ duˬ pyeuꞈ 
tehꞈ-a. Sahˬpaˬ Miˬyehˇ pyeuꞈ-eu Miˬyehˇ, aˬ yawꞈ maꞈ-ahˇ dah teˬ nehˬ-awˇ, paˇ bi 
dehꞈ doˆ dzaˬ laˇ tehꞈ-a.  
8Sahˬpaˬ Miˬyehˇ ehˇ-eu,  

“Mawˇbaˆ hawˇ-eu Aˬmoˬ tsawˇ jeuˬ, ngaˬ-euˬ tsawˇ haˬ-ahˇ ehˇ doeˇ-awˇ, miˇ kʼahˬ 
ceh geuꞈ ma lehˇ lmˬ-eu, ngaˬ-euˬ naˬ bawˇ gaˬ taˬ-euˬ ma.  
9Ngaˇ Baoˬ huiˬ-eu Sahˬpaˬ Miˬyehˇ, Iˇsaˬleˬlaˆ tsawˇ jeuˬ kʼoeˇ taˆ, Miˬyehˇ kʼaˇ 
pyeuꞈ luꞈ kʼoeˇ keuˆ ni, Mawˇbaˆ hawˇ-eu Aˬmoˬ tsawˇ jeuˬ, Sawˇdoˬ Gawˇmawˇlaˆ 
meuˬ loꞈ-ehˇ, kʼehˬ nehˬ kʼaˆ nehˬ gaˇ bi daˬ ma. Saˬ deuꞈ duˬ kʼahˬ pyeuꞈ-iˇ jiˇ-awˇ, 
yaˇ moꞈ neh bi uˆ tehˬ byoˆ-awˇ, yaˇ ziˇ yaw cawˆ-ehˇ jaˆ tehꞈ-a. Buˬ-iˇ-euˬ ngaˬ-euˬ 
tsawˇ haˬ deuˬ, miˇ kʼahˬ kʼoeˇ deuˬ ya geuꞈ tehꞈ-a.” 
10Sahˬpaˬ Miˬyehˇ-euˬ tsawˇ haˬ-ahˇ, yehˬ bawˬ-ehˇ ehˇ nehˬ-euˬ miˇ neh, kʼoeˇ loꞈ-
ehˇ ya daˬ poˆ tehꞈ-a.  
11Sahˬpaˬ Miˬyehˇ aˬ yawꞈ maꞈ-ahˇ, yaw kʼaˆ-ehˇ laˆ guˆ nehˬ tehꞈ-a. miˇ taˆ miˬyehˇ 
dawˬ tawˆ luꞈ-ahˇ, SahˬpaˬMiˬyehˇ laˆ cawˆ jiˇ-awˇ, miˇtsaˬtsawˇjeuˬtsawˇca 
dawˬtawˆ, yawˬ ha jawˇ-eu miˇ kʼahˬ laꞈ kʼoeˇ, aˬ yawꞈ-ahˇ uˬ duˬ tahˬ tehꞈ-a.  
12Suˬdaˬ miˇ kʼahˬ zaˬ deuˬ-ahˇ kʼawꞈ, Sahˬpaˬ Miˬyehˇ sehꞈ dzeh tehꞈ-a.  
13Laꞈ taˆ paw aˬ laꞈ cawˬ ja-awˇ, Aˬsuˇliˆ meuˬ laˆ cawˆ tehꞈ-a. Niˇnaˬbeˬ meuˬ ciˬ 
cuˇ saˆ ni, kʼaˇ shuiꞈ deh ga pyeuꞈ-iˇ tehꞈ-a.  
14Bawˇ tsahˬ jeˬ zaˬ kʼaˇ jawˇ kʼaˇ deuˬ, meuˬ gʼahˇ lahˇ ceh yuꞈ le tehꞈ-a. Nymˇ coeˬ 
doe ni dzeˇ ngawˇ dawꞈ-awˇ, laˇ gʼoˆ-ahˇ awꞈ-aꞈ mahˇ le tehꞈ-a. Ziꞈ dui dui-eu shuˬ 
liˇ pyaꞈ dmˬ, neˇ law ni ga zaˇ mawˇ tehꞈ-a.  
15Baoˬ huiˬ gʼaˬ kʼaˆ kʼahˬ sehˇ jehˆ-awˇ, Meuˬ ziꞈ ngaˇ taꞈ maˬ jaˆ ma lehˇ, guˆ kʼaˇ 
maˬ za lehˇ duˇ-euˬ meuˬ, kʼoeˇ naˆ ni ga byoˆ leꞈ tehꞈ-a. Tsawˇ teˇ maˬ ya gaˬ-eu 
meuˬ tsoeˬ, bawˇ tsahˬ jeˬ zaˬ yuꞈ duˬ pyeuꞈ-awˇ, kʼaˇ iˇ kʼaˇ laˇ tsehˆ-eu tsawˇ haˬ, 
laꞈ du cawˬ doˆ-awˇ lmˬ tehꞈ-a.  

Zeˬpaˬniˇ 3 

Yeˬluˇsaˬlehˬ meuˬ-euˬ iˬ baˇ 

1Aˬ cawˬ-ahˇ nawˬ dzaˬ kʼaˆ dzaˬ-awˇ, yaw cawˆ mˇ-awˇ puiˬ mawꞈ-eu meuˬ, yaw 
kʼaˆ-ehˇ ya noeˬ shaˬ tehꞈ-a.  
2Dawˬ muiˬ tmˇ-eu maˬ gʼoˆ geuꞈ-ehˇ, mehˬ gaˇ tsoˆ gaˇ maˬ naˇ haˬ-a. Sahˬpaˬ 
Miˬyehˇ-ahˇ maˬ gʼoe-ehˇ, Miˬyehˇ dawˬ peh maˬ nyiˬ laˇ-a.  
3Aˬ yawꞈ-euˬ aˬ yuiꞈ aˬ tsu deuˬ, aˇ laˬ jaˬ shiˇ loꞈ-ehˇ lmˬ-awˇ, aˬ yawꞈ-euˬ yaˇ kʼaˬ 
daˇ-eu deuˬ, shaˬyoeˬ mˬ maˬ bi jaˆ bya-eu, uˬ ciꞈ kʼaˬ yehˇ-ahˇ duˇ-eu meh.  

4Miˬyehˇ gʼaˇ duˬ ngehˬ dah-eu deuˬ, saˇ jaˇ maˬ ziꞈ-eu deuˬ pyeuꞈ-awˇ, aˬ yawꞈ-euˬ 
piˇ ma geuꞈ-eu deuˬ, yaw muiˬ yaw shawˇ jeˬ laˆ jawꞈ-awˇ, zahˇ dawˬ kʼoꞈ dawˬ laˆ 
cawˆ-eu meh.  
5Kʼoeˇ gaˇ jawˇ-eu Sahˬpaˬ Miˬyehˇ, maˬ tsaˬ maˬ dawˇ-eu maˬ mˇ-ehˇ, yaw tsaˬ 
yawˬ dawˇ jeˬ mˇ luꞈ-awˇ, aˬ yawꞈ-euˬ yaw tsaˬ yaw dawˇ jeˬ, yawˬ shawˬ na luꞈ 
mehˬ nehˬ luˬ kʼawꞈ, maˬ tsaˬ maˬ dawˇ-eu tsawˇ haˬ deuˬ, shaꞈ dawˇ-eu myaˆ 
pyawˬ maˬ baw ni, maˬ tsaˬ-eu jeˬ mˇ luꞈ-eu meh.  
6Sahˬpaˬ Miˬyehˇ ehˇ-eu,  

“Miˇ tsaˬ tsawˇ jeuˬ dawˬ tawˆ luꞈ-ahˇ, ngaˇ laˆ cawˆ byoˆ nehˬ jiˇ-euˬ ma. Meuˬ-euˬ 
gaˇ ma ciˬ cuˇ jaˆ-awˇ, iˇ tsehˆ laˇ tsehˆ-eu maˬ jawˇ-a. Meuˬ dawˬ tawˆ luꞈ ciˬ cuˇ jaˆ-
awˇ, tsawˇ haˬ tiˬ gʼaˬ-iˬ maˬ jawˇ-a.  
7Ngaˬ-euˬ tsawˇ haˬ ngaˬ-ahˇ guˆ-awˇ, mehˬ nehˬ tsoˆ nehˬ gaˇ naˇ haˬ-awˇ, kʼaˇ 
mehˬ kʼaˇ tsoˆ dzeuˇ yaꞈ-euˬ jeˬ, maˬ ngehˇ leˇ-aˇ lehˇ noeˬ-euˬ kʼawꞈ, aˬ yawꞈ yaw 
oeˇ paˇ dehꞈ poˆ-awˇ, bahˬ-eu muˆ-eu jeˬ mˇ-eu meh.” 
8Sahˬpaˬ Miˬyehˇ ehˇ-eu,  

“Aˇ yamˬ tiˬ kʼehˇ kʼehˬ dawˬ tawˬ siˬ. Ngaˇ tuˇ laˇ-awˇ yaw lehˬ poˆ ngeh, miˇ kʼahˬ 
tsawˇ jeuˬ kuˇ uiˬ jiˇ-awˇ, ngaˬ-euˬ nui ma ngaˇ bi mawˇ ma. Ngaˬ-euˬ nui pehˇ miˬ 
dzaˬ doꞈ ngeh, miˇ tsaˬ tahˬ kʼawˇ puiˆ dzaˬ tehꞈ-a.  
9“Kʼoeˇ naˇ, miˇ kʼahˬ tsawˇ jeuˬ dawˬ tawˆ, nui ma paˇ laˇ ni ngaˇ jahˇ-awˇ, miˬ yehˇ 
nui deuˬ-ahˇ maˬ gʼoe ni, ngaˬ-ahˇ tehꞈ-ehˇ gʼoe-eu laꞈ kʼoeˇ, ngaˬ-euˬ ehˇ dawˬ naˇ 
haˬ tehꞈ-a.  
10Suˬdaˬ miˇ kʼahˬ gaˇ mahˇ kaˬ gaˇ, cehˆ jawˇ-iˇ-euˬ tsawˇ haˬ deuˬ kʼawꞈ, ngaˬ-ahˇ 
lawˇ laˇ shehˇ laˇ tehꞈ-a.  
11Aˇ yamˬ kʼoeˇ yamˬ keuˆ laˇ ngeh jawˇ, nui ma huiˬ-eu mahˇ-eu tsawˇ haˬ, ngaˇ laˆ 
byoˆ jiˇ nehˬ-euˬ miˇ neh, ngaˬ-euˬ gawˬ duˇ yaw shawˇ kʼoeˇ taˆ, naw maꞈ iˬ baˇ 
maˬ paˇ mˇ-ehˇ, ngaˬ-euˬ tsawˇ haˬ pyeuꞈ-eu naw maꞈ, aˇ hu ngaˬ-ahˇ puiˬ-euˬ gaˇ 
kawˆ, shaꞈ dawˇ poˆ-eu maˬ paˇ loˬ meh.  
12Nui nahˬ nui yu ahˇ-eu laꞈ kʼoeˇ, ngaˬ-ahˇ gʼoe-eu tsawˇ haˬ tiˬ deuˬ, naw maꞈ 
nehˬ-ehˇ ngaˇ bi jawˇ ma.  
13Dzeˇ-eu Iˇsaˬleˬlaˆ tsawˇ haˬ, aˬ cawˬ-ahˇ yaw doeˇ maˬ jahˇ-ehˇ, jaˬ myawꞈ mehˇ 
shuiˇ maˬ mˇ miˇ neh, aˬ yawꞈ maꞈ baw le za le-awˇ, guˆ kʼaˇ maˬ za ni dehꞈ tehꞈ-a.” 

Laˬ kʼaˬ cehˇ-eu caˇ dawˬ 

14Iˇsaˬleˬlaˆ tsawˇ haˬ deuˬ-oˇ, laˬ kʼaˬ cehˇ dawˬ guˇ-awˇ caˇ-awˬ. Nui ma gʼawˇ 
mawˇ laꞈ kʼoeˇ keuˆ ni, Yeˬluˇsaˬlehˬ laˬ kʼaˬ cehˇ-awˬ.  
15Nawˬ-ahˇ kʼehˬ nehˬ kʼaˆ nehˬ-eu jeˬ, Sahˬpaˬ Miˬyehˇ yuˇ dzeh jiˇ-awˇ, nawˬ-ahˇ 
muiˇ-eu deuˬ dawˬ tawˆ luꞈ, aˬ yawꞈ teh dzeh byoˆ jiˇ-euˬ meh. Iˇsaˬleˬlaˆ sahˬpaˬ 
pyeuꞈ-eu, Sahˬpaˬ Miˬyehˇ nawˬ nehˇ jawˇ-awˇ, nawˇ guˆ-eu jeˬ maˬ paˇ jaˆ meh.  
16Yeˬluˇsaˬlehˬ meuˬ-ahˇ aˬ cawˬ, heu loˇ ehˇ-eu tiˬ nah jaˆ meh.  

“Ziˇoˬ meuˬ-oˇ, taˬ guˆ taˬ gaˆ, nawˬ-euˬ aˬ laꞈ gʼaˬbyehˆ taˬbyehˆ.  

17Sahˬpaˬ Miˬyehˇ nawˬ nehˇ jawˇ-awˇ, gʼaˬ leˇ-eu baoˬ biꞈ laꞈ tehꞈ-a. Aˬ yawꞈ nawˬ-
ahˇ nui kʼahˇ shiˇ-awˇ, nawˬ-ahˇ gaˬ-eu jeˬ baˬ da neh, yaw shuiꞈ bi dehꞈ paˇ laꞈ 
tehꞈ-a. Aˬ yawꞈ nawˬ-ahˇ nui ma tsaˬ-eu, laˬ kʼaˬ cehˇ-eu caˇ dawˬ caˇ-awˇ,  
18bawˬ-iˬ gʼeh luꞈ-eu tsawˇ haˬ loꞈ-ehˇ, byawˬ gʼa-eu caˇ dawˬ caˇ tehꞈ-a.” Sahˬpaˬ 
Miˬyehˇ ehˇ-eu,  

“Nawˬ-ahˇ ciˬ tehˬ ciˬ pi taˬ-euˬ, nawˬ-euˬ shaˬ zahˬ dawˬ tawˆ hawˇ-eu, nawˇ daˬ 
ga-awˇ shaꞈ dawˇ-eu jeˬ dawˬ tawˆ ngaˇ yuˇ dzeh jiˇ-euˬ ma.  
19Nawˬ-ahˇ kʼehˬ-eu tsawˇ haˬ deuˬ-ahˇ, ngaˇ paˇ kʼehˬ paˇ kʼaˆ poˆ nehˬ-awˇ, kuiˇ 
kuˆ deuˬ ka kʼoꞈ doˆ laꞈ-awˇ, teh byaˆ-euˬ deuˬ sheuˬ kʼoꞈ laꞈ-eu, aˇ nah kʼoeˇ nah 
keuˆ le luꞈ meh. Naw maꞈ ya shaꞈ dawˇ dui dui-euˬ, daˬ ga-euˬ jeˬ poˆ laˆ laˆ-awˇ, ciˬ 
huiˬ nehˬ-eu jeˬ bi oꞈ ma. Miˇ tsaˬ zaˬ dawˬ tawˆ tuˇ laˇ-awˇ, aˬ yawꞈ maꞈ-ahˇ ja ceuˬ 
tehꞈ-a.  
20Nawˬ-euˬ tsawˇ haˬ gʼoꞈ uiˬ laˇ-awˇ, miˇ tsaˬ kʼoeˇ taˆ tsawˇ myahˇ doˆ-awˇ, bi baw 
bi za le-eu aˇ nah, kʼoeˇ nah ngaˇ bi keuˆ le ma” lehˇ, Sahˬpaˬ Miˬyehˇ ehˇ taˬ-euˬ 
meh.  

Haˬgaiˇ 

Haˬgaiˇ 1 

Uˬ duˬ tahˬ nymˇ nymˇ ma paˇ tsoˆ muiˬ-eu gʼaˇ duˬ Sahˬpaˬ Miˬyehˇ dawˬ biꞈ-euˬ 

1Paˇshaˇ miˇ kʼahˬ-ahˇ sahˬ paˬ Daˬliˇ uˆ lahˇ-euˬ nyiˬ kʼoꞈ tiˬ kʼoꞈ ba la koꞈ siˬ tiˬ siˬ 
yaw beh nah-ahˇ, Haˬgaiˇ lehˇ myahˇ-euˬ Miˬyehˇ gʼaˇ duˬ ngehˬ dah-eu gʼaˬ jawˇ 
gaˇ, Sahˬpaˬ Miˬyehˇ-euˬ dawˬ keuˆ le-euˬ meh. Dawˬ kʼoeˇ deuˬ-aˬ, Yuˇdaˆ miˇ 
kʼahˬ-ahˇ uˆ lahˇ luꞈ-eu gʼaˬ pyeuꞈ-eu Shaˬtiˇlaˆ-euˬ aˬ li Zeˬluˇbaˬbeˬlaˇ hawˇ-eu, piˇ 
ma yaw huiˬ gʼaˬ pyeuꞈ-eu Yeˬhawˇzaˬdaˆ-euˬ aˬ li Yawˇshuˆ gʼaˇ duˬ pyeuꞈ-eu 
meh.  
2“Uˬ duˬ tahˬ nymˇ nymˇ ma tsoˆ muiˬ-eu aˇ yamˬ maˬ keuˆ laˇ-aˬ siˬ lehˇ, tsawˇ haˬ 
teu deuˬ ehˇ luꞈ meh” lehˇ, Haˬgaiˇ-ahˇ Sahˬpaˬ Miˬyehˇ ehˇ nehˬ-euˬ meh.  
3Kʼoeˇ naˇ, Miˬyehˇ gʼaˇ duˬ ngehˬ dah-eu Haˬgaiˇ-ahˇ gʼoe-awˇ, dawˬ heu deuˬ 
Sahˬpaˬ Miˬyehˇ biꞈ leꞈ-euˬ meh. 
4“Ngaˬ-euˬ Uˬ duˬ tahˬ nymˇ nymˇ ma yaw pyaˆ-ehˇ jaˆ luꞈ ngeh, naw maꞈ nymˇ 
muiˬ tsoˆ-awˇ ya jawˇ ta loˇ.  
5Naw maꞈ kʼoeˇ taˆ aˬ jeˬ keuˆ le-euˬ nya lehˇ shaˇ noeˬ haw sheˇ.  
6Naw maꞈ cehˇ ka myaˬ-euˬ kʼawꞈ, ui cuiˆ maˬ ngeuˇ naˇ maˬ ya yehˬ-a. Naw maꞈ 
dzaˬ ngeh maˬ dehˆ-ehˇ, dawˇ ngeh maˬ tmˬ-eu uˬ taꞈ, dm ngeh maˬ lmˇ-a. Naw 
maꞈ jeˬ gʼaˬ pyuˇ shuiˇ poˆ za kʼawꞈ, pyuˇ pawˬ behˆ yaw pehꞈ-ahˇ dawˆ ahˇ gaˇ duˇ 
meh.  
7Aˬ jeˬ miˇ neh kʼoeˇ loꞈ-ehˇ gʼeh-eu nga lehˇ naw maꞈ-ahˇ siˬ laˇ miˇ-a loˇ.  
8Gawˬ jawˬ-ahˇ daˇ kawˬ shaˇ leˇ-awˇ, Uˬ duˬ tahˬ nymˇ nymˇ ma tsoˆ muiˬ-awˬ. 
Kʼoeˇ loꞈ-ehˇ jahˇ naˇ, ngaˇ nui kʼahˇ shiˇ-awˇ, ngaˬ-ahˇ kʼoeˇ gaˇ uˬ duˬ paˇ ya tahˬ 
tehꞈ-a.  
9“Naw maꞈ cehˇ gʼawˬ mya ni mˇ za ma lehˇ noeˬ kʼawꞈ, ui cuiˆ tehꞈ-ehˇ za le-eu 
meh. Naw maꞈ cehˇ pi kʼoꞈ leꞈ ngeh, ngaˇ baw dzeh-euˬ ma. Aˬ jeˬ miˇ neh ngaˇ 
kʼoeˇ loꞈ-ehˇ jahˇ-euˬ nga lehˇ duˇ-eu nya. Ngaˬ-euˬ Uˬ duˬ tahˬ nymˇ nymˇ ma yaw 
pyaˆ-ehˇ jaˆ ngeh, naw maꞈ yawˬ ha-euˬ nymˇ laꞈ kʼoeˇ gaˇ myaˬ luꞈ-eu miˇ neh, 
ngaˇ kʼoeˇ loꞈ-ehˇ jahˇ-euˬ ma.  
10Kʼoeˇ miˇ neh, uˬ yehˇ maˬ yehˇ le, ceuˬ maˬ ga le-ehˇ, sahˬ lahˬ maˬ dehꞈ doˆ laˇ 
nya-a.  
11Deh ga hawˇ-eu gawˬ jawˬ-ahˇ maˬ ehˇ, cehˇ yaˇ hawˇ-eu aˬ gaꞈ yaˇ-ahˇ maˬ ehˇ, 
saˬ loˬ tsiˇ aˇ bawˇ bawˇ yaˇ hawˇ-eu sahˬ lahˬ dawˬ tawˆ luꞈ kʼoeˇ taˆ maˬ ehˇ, tsawˇ 
haˬ hawˇ-eu jeˬ zaˬ kʼoeˇ taˆ maˬ ehˇ, naw maꞈ neh kʼaˇ ka-euˬ yawˬ jeˬ na luꞈ kʼoeˇ 
taˆ maˬ ehˇ, uˬ yehˇ maˬ bi yehˇ le ni ngaˇ jahˇ-euˬ ma.” 

Sahˬpaˬ Miˬyehˇ-euˬ dawˬ-ahˇ naˇ haˬ geuꞈ-euˬ 

12Kʼoeˇ naˇ, Shaˬtiˇlaˆ-euˬ aˬ li Zeˬluˇbaˬbeˬlaˇ hawˇ-eu piˇ ma yaw huiˬ gʼaˬ pyeuꞈ-
eu Yeˬhawˇzaˬdaˆ-euˬ aˬ li Yawˇshuˆ maˬ ehˇ, Baˬbuˇloˬ miˇ kʼahˬ-ahˇ neh gʼoꞈ doˆ 

laˇ-euˬ tsawˇ haˬ dawˬ tawˆ luꞈ maˬ ehˇ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ neh kʼaˇ ehˇ nehˬ-euˬ loꞈ-ehˇ mˇ-euˬ meh. Aˬ yawꞈ maꞈ Sahˬpaˬ Miˬyehˇ-ahˇ 
guˆ-eu laꞈ kʼoeˇ, Sahˬpaˬ Miˬyehˇ gʼaˇ duˬ ngehˬ dah-eu Haˬgaiˇ-euˬ dawˬ-ahˇ naˇ 
haˬ geuꞈ-euˬ meh.  
13Kʼoeˇ naˇ, “Ngaˇ naw maꞈ nehˬ-ehˇ jawˇ ma” lehˇ, Sahˬpaˬ Miˬyehˇ neh ehˇ-euˬ 
dawˬ kʼoeˇ dawˬ, Sahˬpaˬ Miˬyehˇ gʼaˇ duˬ ngehˬ dah-eu Haˬgaiˇ neh aˬ yawꞈ maꞈ-
ahˇ ehˇ nehˬ-euˬ meh.  
14Kʼoeˇ naˇ, Yuˇdaˆ miˇ kʼahˬ-ahˇ uˆ lahˇ-eu gʼaˬ pyeuꞈ-eu Shaˬtiˇlaˆ-euˬ aˬ li 
Zeˬluˇbaˬbeˬlaˇ, piˇ ma yaw huiˬ gʼaˬ pyeuꞈ-eu Yeˬhawˇzaˬdaˆ-euˬ aˬ li Yawˇshuˆ 
hawˇ-eu, Baˬbuˇloˬ miˇ kʼahˬ-ahˇ neh gʼoꞈ doˆ le-euˬ tsawˇ haˬ dawˬ tawˆ luꞈ-euˬ 
nui ma-ahˇ Sahˬpaˬ Miˬyehˇ ciˬ tuˇ nehˬ-awˇ, aˬ yawꞈ maꞈ dawˬ tawˆ luꞈ, aˬ yawꞈ 
maꞈ-euˬ Miˬyehˇ pyeuꞈ-eu Baoˬ huiˬ-eu Sahˬpaˬ Miˬyehˇ-euˬ Uˬ duˬ tahˬ nymˇ nymˇ 
ma tsoˆ-euˬ meh.  
15Daˬliˇ sahˬ paˬ geuꞈ-euˬ nyiꞈ kʼoꞈ tiˬ kʼoꞈ ba la koꞈ siˬ tiˬ siˬ nyiˬ tseˇ oeˬ nah-ahˇ, 
aˬ yawꞈ maꞈ kʼoeˇ loꞈ-ehˇ mˇ-euˬ meh.  

Haˬgaiˇ 2 

Yaw shehꞈ kʼahˬ sehˇ huiˬ-eu Uˬ duˬ tahˬ nymˇ nymˇ ma 

1Aˬ yawꞈ ngeh kʼoꞈ ba la shiꞈ siˬ tiˬ siˬ nyiˬ tseˇ tiꞈ nah -ahˇ, Miˬyehˇ gʼaˇ duˬ ngehˬ 
dah-eu Haˬgaiˇ jawˇ gaˇ, Sahˬpaˬ Miˬyehˇ-euˬ dawˬ tiˬ poˆ paˇ keuˆ le-euˬ meh.  
2Yuˇdaˆ miˇ kʼahˬ-ahˇ uˆ lahˇ-eu gʼaˬ pyeuꞈ-eu Shaˬtiˇlaˆ-euˬ aˬ li Zeˬluˇbaˬbeˬlaˇ 
hawˇ-eu piˇ ma yaw huiˬ gʼaˬ pyeuꞈ-eu Yeˬhawˇzaˬdaˆ-euˬ aˬ li Yawˇshuˆ-ahˇ maˬ 
ehˇ, tsawˇ haˬ dawˬ tawˆ luꞈ-ahˇ maˬ ehˇ, heu loꞈ-ehˇ ehˇ nehˬ-awˬ lehˇ, Haˬgaiˇ-ahˇ 
Sahˬpaˬ Miˬyehˇ ehˇ nehˬ-euˬ meh.  
3“Aˇ hu Uˬ duˬ tahˬ nymˇ nymˇ ma heu nymˇ yaw shehꞈ kʼahˬ sehˇ aˇ naˆ ni huiˬ gaˇ 
haw mawˇ-euˬ tiˬ gʼaˬ-iˬ maˬ jawˇ loˇ. Nymˬ-mˇ aˬ jeˬ-ahˇ duˇ nga lehˇ haw sheˇ. 
Geuꞈ paˬ-ehˇ gʼeh-eu aˬ jeˬ paˇ ahˇ-eu nga.  
4Ehˇ kʼawꞈ, naw maꞈ tiˬ gʼaˬ-iˬ nui ma taꞈ cawˆ. Zeˬluˇbaˬbeˬlaˇ-oˇ, Piˇ ma yaw huiˬ 
gʼaˬ pyeuꞈ-eu Yeˬhawˇzaˬdaˆ-euˬ aˬ li Yawˇshuˆ-oˇ, Miˇ kʼahˬ zaˬ dawˬ tawˆ luꞈ-oˇ, 
nui ma taˬ cawˆ. Naw maꞈ nehˬ-ehˇ ngaˇ jawˇ ma. 
5Iˇjiˇtuˆ miˇ kʼahˬ laꞈ kʼoeˇ naw maꞈ doˆ laˇ ngeh neh, naw maꞈ nehˬ-ehˇ aˬ myah luꞈ 
ngaˇ jawˇ ma lehˇ saˇ jaˇ dzaˬ taˬ-euˬ ma. Iˬ nah keuˆ ni naw maꞈ nehˬ-ehˇ ngaˇ jawˇ 
luꞈ ma. Teu miˇ neh taˬ guˆ.  
6“Gʼawˬ myahˇ maˬ gʼeh-ehˇ, mˬ hawˇ-eu miˇ-ahˇ maˬ ehˇ, iˬ ma laˆ shaˆ hawˇ-eu 
dahˇ taˆ maˬ ehˇ, ngaˇ ngawˬ nyeh ma.  
7Miˇ tsaˬ tsawˇ jeuˬ dawˬ tawˆ luꞈ ngaˇ ngawˬ zuˆ ka-awˇ, aˬ yawꞈ maꞈ-euˬ pyuˇ 
shuiˇ dawˬ tawˆ luꞈ heu gaˇ bi laˇ keuˆ jiˇ-awˇ, Uˬ duˬ tahˬ nymˇ nymˇ ma bi byah laˇ 
ma.  
8Miˇ tsaˬ kʼoeˇ taˆ kʼaˇ jaˆ-eu pyuˇ shuiˇ dawˬ tawˆ luꞈ ngaˬ-euˬ ma.  

9Uˬ duˬ tahˬ nymˇ nymˇ ma yaw shuiꞈ heu, yaw oeˇ naˆ maˬ tseˇ yaw shehꞈ kʼahˬ 
sehˇ huiˬ-awˇ, kʼoeˇ gaˇ ngaˬ-euˬ tsawˇ haˬ deuˬ bi baw bi za le-awˇ, nui saˇ bi oꞈ 
ma” lehˇ, Baoˬ huiˬ-eu Sahˬpaˬ Miˬyehˇ ehˇ-eu meh.  

Miˬyehˇ gʼaˇ duˬ ngehˬ dah-eu gʼaˬ piˇ ma deuˬ-ahˇ mehˬ bawˬ mˇ-euˬ 

10Sahˬ paˬ Daˬliˇ uˆ lahˇ-eu nyiˬ kʼoꞈ tiˬ kʼoꞈ ba la gʼoeˬ siˬ tiˬ siˬ nyiˬ tseˇ oeˬ nah-
ahˇ, Baoˬ huiˬ-eu Sahˬpaˬ Miˬyehˇ-euˬ dawˬ Haˬgaiˇ jawˇ gaˇ tiˬ poˆ oe keuˆ-euˬ 
meh.  
11Sahˬpaˬ Miˬyehˇ ehˇ-eu, “Piˇ ma deuˬ-ahˇ dawˬ heu dawˬ naˇ haˬ-awˇ bi shaˇ 
noeˬ-awˬ.  
12Tsawˇ haˬ tiˬ gʼaˬ shaˬ jiˇ lawˇ-euˬ yuˇ-awˇ pehˇ kʼahˬ neh dehˬ kaˬ-awˇ yuˇ gʼeh-
eu ehˇ-awˬ. Kʼoeˇ naˇ, kaˬ muˇ maˬ ehˇ, jahˇ jaꞈ taˬ-euˬ dzaˇ maˬ ehˇ, aˬ gaꞈ dzaˇ uiˇ 
maˬ ehˇ, saˬ loˬ tsiˇ maˬ ehˇ, dzaˇ tiˬ jeˬ-ahˇ pehˇ kʼahˬ kʼoeˇ kahˇ neh ya laˆ ciˆ shaw 
naˇ, kʼaˇ laˆ ciˆ-euˬ dzaˇ kʼoeˇ shawˇ laˇ ta loˇ lehˇ naˇ haˬ-awˬ.” Dawˬ kʼoeˇ dawˬ naˇ 
haˬ ngeh, “Maˬ ngeuˇ-a” lehˇ piˇ ma deuˬ ehˇ-eu meh.  
13Kʼoeˇ naˇ, Haˬgaiˇ heu loꞈ-ehˇ paˇ naˇ haˬ-euˬ meh. “Tsawˇ haˬ tiˬ gʼaˬ na shiˇ taˬ-
euˬ jeˬ-ahˇ toeˬ ciˆ naˇ, maˬ shawˇ-eu tsawˇ haˬ pyeuꞈ-iˇ-eu meh. Tsawˇ haˬ kʼoeˇ 
gʼaˬ dzaˇ kʼoeˇ deuˬ-ahˇ toeˬ ciˆ naˇ, dzaˇ kʼoeˇ deuˬ maˬ shawˇ-eu dzaˇ pyeuꞈ-iˇ meh 
loˇ” lehˇ naˇ haˬ ngeh, “Ngeuˇ meh” lehˇ piˇ ma deuˬ ehˇ-eu meh.  
14Kʼoeˇ naˇ, Haˬgaiˇ ehˇ-eu, “Miˇ kʼahˬ heu kʼahˬ laꞈ kʼoeˇ kʼaˇ jawˇ-eu tsawˇ haˬ 
hawˇ-eu, aˬ yawꞈ-maꞈ neh kʼaˇ mˇ kʼaˇ shaˇ-euˬ jeˬ dawˬ tawˆ luꞈ, kʼoeˇ gaˇ duˇ meh 
lehˇ, Sahˬpaˬ Miˬyehˇ ehˇ-eu meh. Kʼoeˇ miˇ neh aˬ yawꞈ maꞈ neh kʼaˇ lawˇ kʼaˇ 
shehˇ-euˬ jeˬ dawˬ tawˆ luꞈ maˬ shawˇ-a.” 

Guiˬ lahˬ biꞈ ma lehˇ Sahˬpaˬ Miˬyehˇ ehˇ-eu 

15Sahˬpaˬ Miˬyehˇ ehˇ-eu, “Naw maꞈ Uˬ duˬ tahˬ nymˇ nymˇ ma tsoˆ muiˬ-eu aˇ 
dahˬ maˬ beh kʼoeˇ keuˆ ni, naw maꞈ kʼoeˇ taˆ aˬ joˆ-ehˇ keuˆ le-euˬ gaˇ kawˆ maˬ 
noeˬ duˬ-aˬ siˬ loˇ.  
16Cehˇ pyuˇ nyiˬ muiˇ ahˇ ma lehˇ naw maꞈ noeˬ-euˬ kʼawꞈ, tiˬ muiˇ tehꞈ-ehˇ ahˇ-eu 
maˬ ngeuˇ-a loˇ. Aˬ gaꞈ dzaˇ uiˇ tiˬ yaˇ tsaꞈ dahˬ ma lehˇ noeˬ-euˬ kʼawꞈ, oeˬ tseˇ tsaꞈ 
tehꞈ-ehˇ dahˬ-eu maˬ ngeuˇ-a loˇ.  
17Naw maꞈ neh kʼaˇ ka taˬ-euˬ jeˬ bi cawˆ-iˇ jiˇ-eu lehˇ, lahˇ dui dui-eu jaˬ lehˇ hawˇ-
eu, uˬ yehˇ aˇ siˬ deuˬ ngaˇ pyehˬ gʼeh leꞈ kʼawꞈ, naw maꞈ nui ma maˬ paˇ laˇ-a.  
18Iˬ nah ba la gʼoeˬ siˬ tiˬ siˬ nyiˬ tseˇ oeˬ nah heu nah-aˬ, Uˬ duˬ tahˬ nymˇ nymˇ 
ma-euˬ dawˬ pehˬ gawˬ gʼaˬ-euˬ aˇ nah meh. Iˬ nah neh dahˬ beh-awˇ, mehˬ hu 
paw aˬ joˆ-ehˇ pyeuꞈ laˇ nga lehˇ haw taˬ-awˬ.  
19Naw maꞈ dzaˬ-eu cehˇ maˬ paˇ ahˇ-ehˇ, aˬ gaꞈ baw duˆ, siˬ guˬ aˇ bawˇ, aˇ ka uˆ aˇ 
bawˇ hawˇ-eu, saˬ loˬ aˇ bawˇ heu deuˬ aˇ siˬ maˬ siˬ le dah-euˬ kʼawꞈ, nymˬ-mˇ neh 
dahˬ beh-awˇ naw maꞈ-ahˇ ngaˇ guiˬ lahˬ biꞈ ma.” 

Zeˬluˇbaˬbeˬlaˇ-ahˇ Sahˬpaˬ Miˬyehˇ saˇ jaˇ biꞈ-euˬ 

20Ba la kʼoeˇ siˬ nyiˬ tseˇ oeˬ nah aˬ yawꞈ nah-ahˇ, Sahˬpaˬ Miˬyehˇ-euˬ dawˬ, 
Haˬgaiˇ jawˇ gaˇ paˇ keuˆ le-euˬ meh.  

21Dawˬ kʼoeˇ-aˬ, Yuˇdaˆ miˇ kʼahˬ-ahˇ uˆ lahˇ luꞈ-eu Zeˬluˇbaˬbeˬlaˇ gʼaˇ duˬ pyeuꞈ-
eu meh. “Mˬ hawˇ-eu miˇ-ahˇ ngaˇ ngawˬ nyeh -eu lehˇ gʼeh-eu ma. 
22Miˇ kʼahˬ deuˬ bi ga ka jiˇ-awˇ, baoˬ bi byoˆ-iˇ jiˇ-eu lehˇ gʼeh-eu ma. Mahˬ laˆ lawˬ 
deuˬ hawˇ-eu laˆ lawˬ teh-eu deuˬ-ahˇ ngaˇ ngawˬ pyaˆ dzeh ma. Mahˬ deuˬ shiˇ-
awˇ, mahˬ laˆ lawˬ teh-eu deuˬ tiˬ gʼaˬ tiˇ gʼaˬ sehꞈ tehꞈ-a.  
23Ngaˬ-euˬ zaˬ kʼaˆ pyeuꞈ-eu Shaˬtiˇlaˆ-euˬ aˬ li Zeˬluˇbaˬbeˬlaˇ-oˇ, aˇ nah kʼoeˇ nah-
ahˇ ngaˇ nawˬ-ahˇ sheuˬ laˬ le-awˇ, ngaˬ-euˬ tsawˇ myahˇ uˬ moˆ uˆ lahˇ-eu gʼaˬ bi 
geuꞈ ma. Nawˇ-aˬ, ngaˬ neh tseˇ doˆ-euˬ tsawˇ haˬ ma” lehˇ, Baoˬ huiˬ-eu Sahˬpaˬ 
Miˬyehˇ ehˇ-eu meh.  

Zaˬkaˬliˇ 

Zaˬkaˬliˇ 1 

Sahˬpaˬ Miˬyehˇ aˬ yawꞈ-euˬ tsawˇ haˬ deuˬ-ahˇ kuˇ kʼoꞈ-eu 

1Paˇshaˇ miˇ kʼahˬ-ahˇ Daˬliˇ uˆ lahˇ-euˬ nyiˬ kʼoꞈ tiˬ kʼoꞈ ba la yehꞈ siˬ-ahˇ, Iˇdoˬ-euˬ 
oeˬ paˬ pyeuꞈ-eu Beˬleˬkiˇ-euˬ aˬ li Zaˬkaˬliˇ jawˇ gaˇ, Sahˬpaˬ Miˬyehˇ-euˬ dawˬ 
keuˆ le-euˬ meh.  
2Iˇsaˬleˬlaˆ tsawˇ haˬ deuˬ-ahˇ bi ehˇ nehˬ-eu gʼaˇ duˬ, Baoˬ huiˬ-eu Sahˬpaˬ Miˬyehˇ 
Zaˬkaˬliˇ-ahˇ heu loꞈ-ehˇ ehˇ nehˬ-euˬ meh. “Sahˬpaˬ Miˬyehˇ pyeuꞈ-eu ngaˇ, naw 
maꞈ-euˬ aˬ poeˬ aˬ bawˇ deuˬ-ahˇ nui ma pehˇ-euˬ ma. 
3Ehˇ kʼawꞈ, nymˬ-mˇ naw maꞈ ngaˇ jawˇ gaˇ gʼoꞈ laˇ-awˬ. Ngaˇ kʼawꞈ naw maꞈ jawˇ 
gaˇ gʼoꞈ le ma lehˇ ngaˇ ehˇ-eu ma.  
4Naw maꞈ-euˬ aˬ poeˬ aˬ bawˇ deuˬ loꞈ-ehˇ taˬ dehꞈ. Aˇ hu ba, Miˬyehˇ gʼaˇ duˬ 
ngehˬ dah-euˬ tsawˇ haˬ deuˬ, yaw haiˬ jeˬ maˬ mˇ ni dehꞈ-awˬ lehˇ, aˬ yawꞈ maꞈ-
ahˇ mehˬ nehˬ tsoˆ nehˬ-euˬ meh. Ehˇ kʼawꞈ, aˬ yawꞈ maꞈ maˬ naˇ haˬ geuꞈ-aˬ.  
5Naw maꞈ-euˬ aˬ poeˬ aˬ bawˇ kʼoeˇ deuˬ hawˇ-eu, Miˬyehˇ gʼaˇ duˬ ngehˬ dah-eu 
kʼoeˇ deuˬ iˬ nah maˬ paˇ dehꞈ meh. 
6Miˬyehˇ gʼaˇ duˬ ngehˬ dah-eu ngaˬ-euˬ zaˬ kʼaˆ deuˬ-ahˇ kʼehˇ-awˇ, naw maꞈ-euˬ 
aˬ poeˬ aˬ bawˇ deuˬ-ahˇ ngaˬ-euˬ dawˬ biꞈ-eu laꞈ kʼoeˇ, dehꞈ paˇ-eu gʼaˇ duˬ yaw 
kʼaˆ kʼaˆ-ehˇ mehˬ nehˬ-euˬ kʼawꞈ, aˬ yawꞈ maꞈ maˬ naˇ haˬ geuꞈ-euˬ miˇ neh, yaw 
kʼaˆ-ehˇ ya shaˬ-euˬ meh. Kʼoeˇ naˇ, aˬ yawꞈ maꞈ iˬ baˇ noeˬ poˆ-awˇ, Baoˬ huiˬ-eu 
Sahˬpaˬ Miˬyehˇ pyeuꞈ-eu ngaˇ-aˬ, ngaˬ neh noeˬ tsehˆ taˬ-euˬ loꞈ-ehˇ, aˬ yawꞈ maꞈ-
ahˇ oꞈ-eu geuˇ-eu kʼehˬ-eu kʼaˆ-eu jeˬ bi keuˆ le-euˬ meh lehˇ, aˬ yawꞈ maꞈ noeˬ siˬ 
noeˬ mawˇ-euˬ meh.” 

Yaw sahˇ laꞈ kʼoeˇ ya siˬ ya mawˇ-euˬ mahˬ deuˬ 

7Daˬliˇ sahˬ paˬ geuꞈ-euˬ nyiˬ kʼoꞈ tiˬ kʼoꞈ ba la tseˇ tiꞈ siˬ tiˬ siˬ pyeuꞈ-eu Sheˬbaˆ ba 
la nyiˬ tseˇ oeˬ nah-ahˇ, uˬ ciꞈ paw yaw sahˇ laꞈ kʼoeˇ ya siˬ ya mawˇ-eu jeˬ laꞈ kʼoeˇ, 
Sahˬpaˬ Miˬyehˇ-euˬ dawˬ ngaˇ jawˇ gaˇ keuˆ le-euˬ meh.  
8Sahˬpaˬ Miˬyehˇ-euˬ mˬ taˆ gʼaˬ kʼehˇ tiˬ gʼaˬ mahˬ yaw neˇ dziˬ luꞈ gaˇ ngaˇ mawˇ-
euˬ ma. Deh kʼawꞈ-ahˇ jaˆ-eu muˇtuˇlaˆ aˇ bawˇ bawˇ yaˇ-ahˇ aˬ yawꞈ naˬ le-awˇ, aˬ 
yawꞈ-euˬ mehˬ nah paw, mahˬ mahˬ neˇ, mahˬ mahˬ puiˇ hawˇ-eu, mahˬ mahˬ pyuˇ 
dziˬ luꞈ-eu deuˬ ahˇ-eu meh.  
9“Yaw huiˬ yaw mahˇ gʼaˬ-oˇ, mahˬ teu deuˬ-euˬ dawˬ tsuiꞈ aˬ jeˬ-a” lehˇ ngaˬ-ahˇ 
dawˬ ngeh cawˬ-eu gʼaˬ pyeuꞈ-eu mˬ taˆ gʼaˬ kʼehˇ yawˬ gʼaˬ yawˬ-ahˇ ngaˇ naˇ haˬ 
ngeh, “Mahˬ heu deuˬ-euˬ dawˬ tsuiꞈ ngaˇ nawˬ-ahˇ mehˬ nehˬ ma.  
10Miˇ tsaˬ-ahˇ bi pyehˆ tseˇ haw-eu gʼaˇ duˬ, Sahˬpaˬ Miˬyehˇ neh pyehˬ gʼeh leꞈ-euˬ 
mahˬ deuˬ meh” lehˇ ehˇ-eu meh.  
11Kʼoeˇ ngeh, mahˬ dziˬ luꞈ-eu kʼoeˇ deuˬ muˇtuˇlaˆ aˇ bawˇ bawˇ yaˇ-ahˇ naˬ luꞈ-eu 
mˬ taˆ gʼaˬ kʼehˇ kʼoeˇ gʼaˬ-ahˇ, “Nga maꞈ miˇ tsaˬ dawˬ tawˆ luꞈ cah doe jiˇ-awˇ, 
dawˬ tawˆ luꞈ ciˬ cuˇ ni jaˆ gaˇ ya mawˇ-euˬ ma” lehˇ ehˇ nehˬ-euˬ meh.  

http://pt-br.bibles.org/ahk-AHK/Zech/2#Zech.1.8!f.1

12Kʼoeˇ ngeh, mahˬ yaw neˇ dziꞈ luꞈ-eu mˬ taˆ gʼaˬ kʼehˇ kʼoeˇ gʼaˬ ehˇ-eu, “Baoˬ 
huiˬ-eu Sahˬpaˬ Miˬyehˇ-oˇ, Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ laꞈ kʼoeˇ 
jaˆ-eu meuˬ deuˬ-ahˇ nawˇ nui ma pehˇ luꞈ-eu shiꞈ tseˇ kʼoꞈ byah laˇ-euˬ meh. Aˬ 
yawꞈ maꞈ-ahˇ nawˇ gʼawˬ shaˬ maˬ gaˬ nehˬ ni aˇ myah keuˆ ni paˇ byehˇ taˬ-eu 
gʼeh te.” 
13Yaw beh ngaˬ-ahˇ dawˬ ngehˬ cawˬ-euˬ mˬ taˆ gʼaˬ kʼehˇ kʼoeˇ gʼaˬ nui ma saˇ ni 
Sahˬpaˬ Miˬyehˇ ehˇ kʼoꞈ nehˬ-euˬ meh.  
14Kʼoeˇ naˇ, Baoˬ huiˬ-eu Sahˬpaˬ Miˬyehˇ neh ehˇ-euˬ dawˬ kʼoeˇ deuˬ dzawˇ gaˬ-iˇ-
eu gʼaˇ duˬ, ngaˬ-ahˇ dawˬ ngehˬ cawˬ-eu mˬ taˆ gʼaˬ kʼehˇ kʼoeˇ gʼaˬ ngaˬ-ahˇ kʼehˇ-
eu meh. Sahˬpaˬ Miˬyehˇ ehˇ-euˬ dawˬ-aˬ, heu loꞈ-ehˇ meh. “Ngaˬ-euˬ muiˬ-euˬ 
shawˇ-eu meuˬ pyeuꞈ-eu Yeˬluˇsaˬlehˬ meuˬ-ahˇ ngaˇ gaˬ dui dui-awˇ, maˬ ngehˇ 
leˇ coeˇ nya.  
15Nui saˇ oꞈ-awˇ ciˬ cuˇ ni jawˇ luꞈ-eu miˇ kʼahˬ deuˬ-ahˇ ngaˇ nui ma pehˇ dui dui 
nya. Ngaˬ-euˬ tsawˇ haˬ deuˬ-ahˇ ngaˇ nui ma pehˇ-eu jeˬ ui cuiˆ tehꞈ kʼawꞈ, aˬ yawꞈ 
maꞈ ngaˬ-euˬ tsawˇ haˬ deuˬ-ahˇ aˇ dzehˬ dzeuˇ ni kʼehˬ-euˬ kʼaˆ-euˬ meh.  
16Kʼoeˇ miˇ neh, Yeˬluˇsaˬlehˬ meuˬ-ahˇ gʼawˬ shaˬ gaˬ nehˬ-eu gʼaˇ duˬ ngaˇ paˇ gʼoꞈ 
le-euˬ ma. Ngaˇ nui ma pehˇ-eu jeˬ byoˆ-iˇ-awˇ, ngaˬ-euˬ Uˬ duˬ tahˬ nymˇ nymˇ ma 
tsoˆ muiˬ-awˇ, meuˬ paˇ gawˬ ziꞈ ma.” 
17“Ngaˬ-euˬ meuˬ deuˬ paˇ dehꞈ dzaˬ poˆ laˇ-awˇ, Yeˬluˇsaˬlehˬ meuˬ-ahˇ ngaˇ caw 
ba-awˇ, ngaˬ-euˬ meuˬ paˇ bi geuꞈ ma” lehˇ, Sahˬpaˬ Miˬyehˇ neh ehˇ-euˬ dawˬ kʼoeˇ 
dawˬ kʼawꞈ dzawˇ gaˬ-iˇ-eu gʼaˇ duˬ, mˬ taˆ gʼaˬ kʼehˇ kʼoeˇ gʼaˬ ngaˬ-ahˇ ehˇ-eu meh.  

Yaw sahˇ laꞈ kʼoeˇ ya mawˇ-euˬ uˬ coeˇ deuˬ 

18Yaw sahˇ laꞈ kʼoeˇ ya siˬ ya mawˇ-eu jeˬ laꞈ kʼoeˇ, mawˇ neˇ uˬ coeˇ oeˬ kahˬ ngaˇ 
paˇ mawˇ-euˬ ma.  
19“Uˬ coeˇ teu deuˬ-euˬ dawˬ tsuiꞈ aˬ jeˬ-a” lehˇ, ngaˬ-ahˇ dawˬ ngehˬ cawˬ luꞈ-eu 
mˬ taˆ gʼaˬ kʼehˇ kʼoeˇ gʼaˬ-ahˇ ngaˇ naˇ haˬ ngeh, “Uˬ coeˇ teu deuˬ-aˬ, Yuˇdaˆ miˇ 
kʼahˬ, Iˇsaˬleˬlaˆ miˇ kʼahˬ hawˇ-eu, Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-
ahˇ teh byaˆ-euˬ miˇ kʼahˬ deuˬ meh” lehˇ, aˬ yawꞈ ehˇ-eu meh.  
20Kʼoeˇ naˇ, diˬ puˬ baꞈ luꞈ-eu ba jiˬ oeˬ gʼaˬ, Sahˬpaˬ Miˬyehˇ ngaˬ-ahˇ bi mawˇ laꞈ-
euˬ meh.  
21“Tsawˇ haˬ heu deuˬ aˬ jeˬ gʼeh le-euˬ ta” lehˇ ngaˇ naˇ haˬ ngeh, “Yuˇdaˆ miˇ 
kʼahˬ-ahˇ geuꞈ-eu jeˬ maˬ ahˇ gaˇ keuˆ ni laˆ cawˆ nehˬ-awˇ, miˇ kʼahˬ zaˬ deuˬ-ahˇ 
teh byaˆ-euˬ miˇ kʼahˬ kʼoeˇ deuˬ-euˬ baoˬ-ahˇ laˆ guˆ-awˇ bi ga-iˇ ni jahˇ-eu gʼaˇ 
duˬ, aˬ yawꞈ maꞈ oe-euˬ meh” lehˇ ehˇ-eu meh.  

Zaˬkaˬliˇ 2 

Yaw sahˇ laꞈ kʼoeˇ ya siˬ ya mawˇ-euˬ daˇ dza aˇ caˆ 

1Yaw sahˇ laꞈ kʼoeˇ ya siˬ ya mawˇ-euˬ jeˬ laꞈ kʼoeˇ, daˇ dza aˇ caˆ yuˇ luꞈ-eu tsawˇ 
haˬ tiˬ gʼaˬ ngaˇ paˇ ya mawˇ-euˬ ma.  
2“Aˬ gaˇ iˇ-eu gʼeh te” lehˇ ngaˇ naˇ haˬ ngeh, “Yeˬluˇsaˬlehˬ meuˬ aˇ mah ni mahˇ-
awˇ, aˇ hui ni jeˇ nga lehˇ dza haw-iˇ-eu gʼeh-eu ma” lehˇ ehˇ-eu meh.  

3Kʼoeˇ naˇ, ngaˬ nehˬ-ehˇ dawˬ ngehˬ cawˬ-euˬ mˬ taˆ gʼaˬ kʼehˇ kʼoeˇ gʼaˬ mehˬ hu 
paw jiˆ doˆ laˇ-awˇ, mˬ taˆ gʼaˬ kʼehˇ tiˬ gʼaˬ aˬ yawꞈ jawˇ gaˇ oe-eu ngaˇ mawˇ-euˬ 
ma.  
4Mˬ taˆ gʼaˬ kʼehˇ yaw beh gʼaˬ, aˬ yawꞈ jawˇ gaˇ oe-euˬ mˬ taˆ gʼaˬ kʼehˇ kʼoeˇ gʼaˬ-
ahˇ heu loꞈ-ehˇ ehˇ nehˬ-euˬ meh. “Yaw kawˇ-ehˇ cehˆ coeˬ coeˬ-awˇ, daˇ dza aˇ caˆ 
yuˇ luꞈ-eu zaˬ guˬ kʼoeˇ gʼaˬ-ahˇ heu loꞈ-ehˇ ehˇ nehˬ-iˇ-awˬ. Yeˬluˇsaˬlehˬ meuˬ laꞈ 
kʼoeˇ, jeˬ zaˬ hawˇ-eu tsawˇ haˬ aˇ dzehˬ myaˬ dzeuˇ-eu miˇ neh, meuˬ meuˬ lahˇ 
kʼoeˇ maˬ deˇ leˇ-a. Teu miˇ neh meuˬ meuˬ lahˇ maˬ bi jaˆ nya-a lehˇ ehˇ nehˬ-awˬ.  
5Sahˬpaˬ Miˬyehˇ-euˬ mawˇ do miˬ dzaˬ kaˇ pyawˇ loꞈ-ehˇ meuˬ-ahˇ haw piˇ-eu uˬ 
taꞈ, aˬ yawꞈ-euˬ yaw shehꞈ kʼahˬ sehˇ dawˬ tawˆ luꞈ pi-awˇ kʼoeˇ gaˇ jawˇ ma lehˇ, 
Sahˬpaˬ Miˬyehˇ saˇ jaˇ dzaˬ taˬ-euˬ meh lehˇ ehˇ nehˬ-awˬ.” 

Aˬ cawˬ miˇ kʼahˬ-ahˇ jawˇ-eu deuˬ-ahˇ kuˇ kʼoꞈ-euˬ 

6“Laˇ-awˬ. Laˇ-awˬ. Laꞈ taˆ pyawˬ-ahˇ jaˆ-eu miˇ kʼahˬ-ahˇ neh cehˆ gʼoꞈ kʼoꞈ laꞈ-awˬ” 
lehˇ Sahˬpaˬ Miˬyehˇ ehˇ-eu meh. “Mˬ taˆ jaˬ lehˇ lehˇ ma oeˬ pyawˬ neh, naw maꞈ-
ahˇ ngaˇ teh byaˆ taˬ-euˬ ma” lehˇ, Sahˬpaˬ Miˬyehˇ ehˇ-eu meh.  
7“Baˬbuˇloˬ miˇ kʼahˬ-ahˇ jawˇ-eu tsawˇ haˬ deuˬ-oˇ, Ziˇoˬ gawˬ jawˬ-ahˇ cehˆ gʼoꞈ 
doˆ laˇ yawˬ” lehˇ ehˇ-eu meh.  
8“Naw maꞈ-ahˇ kʼaˇ laˆ ciˆ-eu tsawˇ haˬ ngaˬ-euˬ myaˆ nuiˆ myaˆ naˆ-ahˇ laˆ ciˆ laˇ 
gaˇ duˇ tehꞈ-a” lehˇ Sahˬpaˬ Miˬyehˇ ehˇ-eu meh. Kʼoeˇ miˇ neh, aˬ yawꞈ-euˬ tsawˇ 
haˬ deuˬ-ahˇ smˇ kʼoeˬ tahˇ joe joe-euˬ tsawˇ jeuˬ deuˬ jawˇ gaˇ, Baoˬ huiˬ-eu 
Sahˬpaˬ Miˬyehˇ ngaˬ-ahˇ kʼehˇ gʼeh leꞈ-awˇ, heu loꞈ-ehˇ bi ehˇ le-euˬ meh.  
9“Sahˬpaˬ Miˬyehˇ naw maꞈ-ahˇ guiˇ deuˆ-awˇ, naw maꞈ-euˬ zaˬ kʼaˆ deuˬ neh naw 
maꞈ-ahˇ tahˇ joe paˇ bi joe dzaˬ gaˇ keuˆ tehꞈ-a” lehˇ, Sahˬpaˬ Miˬyehˇ ehˇ-eu meh. 
Kʼoeˇ loꞈ-ehˇ pyeuꞈ laˇ ngeh jawˇ, Baoˬ huiˬ-eu Sahˬpaˬ Miˬyehˇ neh ngaˬ-ahˇ kʼehˇ 
gʼeh leꞈ-euˬ gaˇ kawˆ, tsawˇ haˬ yawˬ gʼaˬ na luꞈ ya siˬ duˬ tehꞈ-a.  
10“Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-oˇ, laˬ kʼaˬ cehˇ-eu caˇ dawˬ caˇ-
awˬ. Ngaˇ naw maꞈ nehˬ-ehˇ jawˇ le-eu lehˇ gʼeh-eu ma” lehˇ, Sahˬpaˬ Miˬyehˇ ehˇ-
eu meh.  
11Aˇ yamˬ kʼoeˇ yamˬ keuˆ laˇ ngeh, tsawˇ jeuˬ gʼawˬ mya ni Sahˬpaˬ Miˬyehˇ jawˇ 
gaˇ laˇ-awˇ, aˬ yawꞈ-euˬ tsawˇ haˬ pyeuꞈ laˇ tehꞈ-a. Naw maꞈ nehˬ-ehˇ aˬ yawꞈ jawˇ 
le-awˇ, aˬ yawꞈ neh ngaˬ-ahˇ naw maꞈ jawˇ gaˇ kʼehˇ gʼeh leꞈ-euˬ gaˇ kawˆ, naw maꞈ 
ya siˬ duˬ tehꞈ-a.  
12Yuˇdaˆ miˇ kʼahˬ-aˬ, Sahˬpaˬ Miˬyehˇ-euˬ muiˬ-eu shawˇ-eu miˇ tsaˬ-ahˇ jaˆ-eu miˇ 
kʼahˬ tiˬ kʼahˬ paˇ pyeuꞈ laˇ-awˇ, Yeˬluˇsaˬlehˬ meuˬ-aˬ, meuˬ dawˬ tawˆ luꞈ naˆ maˬ 
tseˇ aˬ yawꞈ gaˬ dzehˬ-eu meuˬ pyeuꞈ laˇ tehꞈ-a.  
13Tsawˇ haˬ yawˬ gʼaˬ na luꞈ Sahˬpaˬ Miˬyehˇ mehˬ shi ciˬ cuˇ ni jawˇ-awˬ. Aˬ jeˬ miˇ 
neh ehˇ naˇ, aˬ yawꞈ-euˬ muiˬ-eu shawˇ-eu jawˇ duˬ-ahˇ neh aˬ yawꞈ luˆ laˇ-awˇ oe 
luꞈ meh.  

Zaˬkaˬliˇ 3 

Piˇ ma yaw huiˬ gʼaˬ gaˇ kawˆ yaw sahˇ laꞈ kʼoeˇ ya siˬ ya mawˇ-euˬ 

http://pt-br.bibles.org/ahk-AHK/Zech/2#Zech.2.8!f.1

1Yaw sahˇ laꞈ kʼoeˇ ya siˬ ya mawˇ-eu jeˬ laꞈ kʼoeˇ, Sahˬpaˬ Miˬyehˇ ngaˬ- ahˇ heu 
loꞈ-ehˇ paˇ bi mawˇ laꞈ-euˬ meh. Piˇ ma yaw huiˬ gʼaˬ pyeuꞈ-eu Yawˇshuˆ-aˬ, 
Sahˬpaˬ Miˬyehˇ-euˬ mˬ taˆ gʼaˬ kʼehˇ dawˬ peh yawꞈ luꞈ-awˇ, aˬ yawꞈ-euˬ dawˬ peh 
nehꞈ saˬdaˬ yawꞈ luꞈ-awˇ, aˬ yawꞈ-ahˇ yaˇ kʼaˬ ja-eu lehˇ gʼeh-eu meh.  
2Mˬ taˆ gʼaˬ kʼehˇ kʼoeˇ gʼaˬ Saˬdaˬ-ahˇ ehˇ-eu, “Saˬdaˬ-oˇ, Sahˬpaˬ Miˬyehˇ nawˬ- ahˇ 
kʼehˬ luꞈ-uˇ. Yeˬluˇsaˬlehˬ meuˬ-ahˇ gaˬ-eu Sahˬpaˬ Miˬyehˇ nawˬ-ahˇ kʼehˬ luꞈ-uˇ. 
Tsawˇ haˬ heu gʼaˬ-aˬ, miˬ dzaˬ doꞈ luꞈ-eu tsawˬ bu-ahˇ gʼeu doˆ-euˬ miˬ dzaˬ miˬ 
kawˬ-ahˇ duˇ-eu meh.” 
3Yawˇshuˆ-aˬ, mehˬ tsoeˬ yaw jawꞈ dm-awˇ kʼoeˇ gaˇ yawꞈ luꞈ-eu meh.  
4“Tsawˇ haˬ heu gʼaˬ dm luꞈ-eu mehˬ tsoeˬ yaw jawꞈ lehˆ dzeh nehˬ-awˬ” lehˇ, mˬ 
taˆ gʼaˬ kʼehˇ kʼoeˇ gʼaˬ aˬ yawꞈ-euˬ mehˬ shi yawꞈ luꞈ-eu deuˬ- ahˇ ehˇ nehˬ-euˬ 
meh. Kʼoeˇ naˇ, “Nawˬ-euˬ iˬ baˇ ngaˇ yuˇ dzeh gʼaˬ-awˇ, ngaˇ nawˬ-ahˇ mehˬ tsoeˬ 
yaw muiˬ bi dm ma” lehˇ, Yawˇshuˆ-ahˇ aˬ yawꞈ ehˇ nehˬ-euˬ meh.  
5Yawˇshuˆ-ahˇ uˬ dzahˬ yaw shawˇ bi dzahˬ-eu gʼaˇ duˬ, aˬ yawꞈ mehˬ shi yawꞈ luꞈ-
eu kʼoeˇ deuˬ-ahˇ aˬ yawꞈ dawˬ biꞈ ngeh, aˬ yawꞈ maꞈ Yawˇshuˆ-ahˇ uˬ dzahˬ bi 
dzahˬ-awˇ, mehˬ tsoeˬ yaw shuiꞈ bi dm-euˬ meh. kʼoeˇ ngeh, Sahˬpaˬ Miˬyehˇ-euˬ 
mˬ taˆ gʼaˬ kʼehˇ kʼoeˇ gʼaˬ kʼoeˇ gaˇ yawꞈ luꞈ-eu meh.  
6Kʼoeˇ naˇ, mˬ taˆ gʼaˬ kʼehˇ kʼoeˇ gʼaˬ Yawˇshuˆ-ahˇ heu loꞈ-ehˇ ehˇ nehˬ- euˬ meh.  
7“Baoˬ huiˬ-eu Sahˬpaˬ Miˬyehˇ nawˬ-ahˇ heu loꞈ-ehˇ ehˇ-eu meh. Ngaˬ-euˬ zahˇ 
dawˬ kʼoꞈ dawˬ mehˬ nah nawˇ caw teh-awˇ, ngaˬ neh bi mˇ-euˬ gaˇ deuˬ- ahˇ nawˇ 
mˇ naˇ, ngaˬ-euˬ Uˬ duˬ tahˬ nymˇ nymˇ ma hawˇ-eu kʼoeˇ-euˬ lahˇ laꞈ kʼoeˇ jaˆ-eu 
muiˬ-eu gaˇ deuˬ-ahˇ nawˇ ya haw ya pyaˆ-awˇ, ngaˬ-euˬ mehˬ shi jawˇ-eu mˬ taˆ 
gʼaˬ kʼehˇ deuˬ-euˬ shaˇ dawˬ-ahˇ ngaˇ naˇ haˬ nehˬ-euˬ loꞈ-ehˇ, nawˬ-euˬ shaˇ 
dawˬ-ahˇ kʼawꞈ ngaˇ naˇ haˬ nehˬ ma.  
8Piˇ ma yaw huiˬ gʼaˬ pyeuꞈ-eu Yawˇshuˆ hawˇ-eu, Yawˇshuˆ-euˬ gaˇ mˇ cawˬ 
pyeuꞈ-eu Yawˇshuˆ mehˬ shi nuiˇ luꞈ-eu piˇ ma deuˬ naˇ haˬ sheˇ. Naw maꞈ- aˬ, 
mehˬ hu paw yaw muiˬ jeˬ keuˆ le-eu gaˇ kawˆ, saˇ kiˇ pyeuꞈ-eu meh. Aˇ bawˇ uˬ 
pyaˬ lehˇ myahˇ-euˬ ngaˬ-euˬ zaˬ kʼaˆ, naw maꞈ-ahˇ ngaˇ mehˬ nehˬ ma.  
9Pyawˬ ma shiꞈ pyawˬ baw-eu kʼaˬ lo tiˬ siˬ Yawˇshuˆ mehˬ shi ngaˇ bi jaˆ ma. 
Kʼoeˇ-euˬ kʼoeˇ taˆ ngaˇ sahˬ boꞈ toeˬ boꞈ-awˇ, tiˬ nah laꞈ kʼoeˇ tehꞈ- ehˇ miˇ kʼahˬ 
heu kʼahˬ-euˬ iˬ baˇ ngaˇ tsiˬ shawˇ ma.  
10Aˇ nah kʼoeˇ nah keuˆ le ngeh, naw maꞈ yawˬ gʼaˬ na luꞈ, yawˬ ha dawˬ peh jawˇ-
eu tsawˇ haˬ deuˬ-ahˇ, yawˬ ha-euˬ aˬ gaꞈ baw duˆ uˬ moˆ hawˇ-eu siˬ guˬ maˇ sheuˇ 
aˇ bawˇ uˬ moˆ kuˇ uiˬ-awˇ, nui ma saˇ lehˆ ni ya dehꞈ tehꞈ- a.” 

Zaˬkaˬliˇ 4 

Yaw sahˇ laꞈ kʼoeˇ ya siˬ ya mawˇ-euˬ tsiˇ kʼmˬ doꞈ taˬ duˬ 

1Ngaˬ-ahˇ dawˬ ngehˬ cawˬ le-euˬ mˬ taˆ gʼaˬ kʼehˇ kʼoeˇ gʼaˬ tiˬ poˆ paˇ oe-awˇ, yuꞈ 
kʼaˆ luꞈ-eu tsawˇ haˬ-ahˇ laˆ noeˬ-eu loꞈ-ehˇ, ngaˬ-ahˇ laˆ noeˬ le-eu meh.  
2“Nawˇ aˬ jeˬ mawˇ teˬ” lehˇ aˬ yawꞈ ngaˬ-ahˇ naˇ haˬ laˇ ngeh, ngaˇ heu loꞈ-ehˇ ehˇ 
kʼoꞈ nehˬ-euˬ ma. “Shuiˇ neh jahˇ taˬ-euˬ tsiˇ kʼmˬ doꞈ taˬ duˬ mawˇ-euˬ ma. Tsiˇ 

kʼmˬ doꞈ taˬ duˬ kʼoeˇ hmˬ-euˬ uˬ du, tsiˇ shehˆ ahˇ duˬ naˬ bo jaˆ-awˇ, tsiˇ kʼmˬ shiꞈ 
kʼmˬ dahˇ-eu meh. Tsiˇ kʼmˬ aˬ yawꞈ kʼmˬ yawꞈ, tsiˇ diꞈ shiꞈ hmˬ tsoꞈ kʼaˇ za-eu 
meh.  
3Tsiˇ kʼmˬ doꞈ taˬ duˬ kʼoeˇ hmˬ-euˬ dawˬ peh, saˬ loˬ aˇ bawˇ nyiˬ bawˇ kʼoeˇ paˆ 
heu paˆ-ehˇ bawˇ-eu mawˇ-euˬ ma.” 
4Kʼoeˇ naˇ, “ Ngaˬ neh ya mawˇ-euˬ gaˇ kawˆ heu deuˬ, dawˬ tsuiꞈ aˬ jeˬ-a” lehˇ, mˬ 
taˆ gʼaˬ kʼehˇ kʼoeˇ gʼaˬ-ahˇ ngaˇ naˇ haˬ-euˬ ma.  
5“ Gaˇ kawˆ heu dawˬ tsuiꞈ nawˇ maˬ siˬ nya te loˇ” lehˇ, aˬ yawꞈ ngaˬ-ahˇ naˇ haˬ laˇ 
ngeh, “Maˬ siˬ nya nya” lehˇ, ngaˇ ehˇ kʼoꞈ nehˬ-eu ma.  
10bMˬ taˆ gʼaˬ kʼehˇ kʼoeˇ gʼaˬ ngaˬ-ahˇ heu loꞈ-ehˇ ehˇ-eu meh. “Tsiˇ kʼmˬ heu shiꞈ 
kʼmˬ-aˬ, miˇ tsaˬ dawˬ tawˆ luꞈ-ahˇ mawˇ jiˇ nya-eu Sahˬ paˬ Miˬyehˇ-euˬ myaˆ nuiˆ 
shiꞈ nuiˆ meh.” 
11Kʼoeˇ naˇ, aˬ yawꞈ-ahˇ ngaˇ heu loꞈ-ehˇ naˇ haˬ-euˬ ma. “Tsiˇ kʼmˬ doꞈ taˬ duˬ-euˬ 
gaˇ dzeˇ, kʼoeˇ paˆ heu paˆ-ehˇ jaˆ-eu saˬ loˬ aˬ bawˇ kʼoeˇ nyiˬ bawˇ aˬ jeˬ-ahˇ ehˇ 
mawꞈ ta.  
12Saˬ loˬ tsiˇ shehˆ ahˇ duˬ shuiˇ bawˬ law kʼoeˇ nyiˬ law dawˬ peh jaˆ-eu saˬ loˬ uˬ 
pyaˬ kʼoeˇ nyiˬ pyaˬ aˬ jeˬ-ahˇ ehˇ mawꞈ ta.” 
13“Gaˇ kawˆ heu-euˬ dawˬ tsuiꞈ nawˇ maˬ siˬ nya te loˇ” lehˇ aˬ yawꞈ ngaˬ-ahˇ naˇ 
haˬ laˇ ngeh, “Maˬ siˬ nya nya” lehˇ ehˇ kʼoꞈ nehˬ-euˬ ma.  
14“Kʼoeˇ-aˬ, miˇ tsaˬ dawˬ tawˆ luꞈ-ahˇ uˆ lahˇ-eu Sahˬpaˬ Miˬyehˇ-euˬ gaˇ bi mˇ-eu 
gʼaˇ duˬ, Miˬyehˇ neh tsiˇ lehꞈ-awˇ tseˇ doˆ taˬ-eu tsawˇ haˬ nyiˬ gʼaˬ-ahˇ ehˇ mawꞈ-
eu meh” lehˇ, aˬ yawꞈ ehˇ-eu meh.  
6Kʼoeˇ naˇ, aˬ yawꞈ ehˇ-eu, “Heu-aˬ, Zeˬluˇbaˬbeˬlaˇ-ahˇ Sahˬpaˬ Miˬyehˇ neh ehˇ 
nehˬ-eu dawˬ pyeuꞈ-awˇ, ‘Baoˬ hawˇ-eu gʼaˬ neh gʼaˬ leˇ nya-eu maˬ ngeuˇ-a. Ngaˬ-
euˬ yaw sahˇ baˬ da neh tehꞈ-ehˇ gʼaˬ leˇ nya-eu meh’ lehˇ ehˇ-eu meh.  
7Nawˬ-euˬ mehˬ shi gawˬ jawˬ jawˬ ma kaˬ luꞈ kʼawꞈ, byoˆ-iˇ jiˇ tehꞈ-a. Uˬ duˬ tahˬ 
nymˇ nymˇ ma nawˇ paˇ tsoˆ gʼaˬ nya-awˇ, aˇ saˬ saˬ-eu kʼaˬ lo kʼoeˇ siˬ ciˬ daˆ-awˇ 
gawˬ ngeh, miˇ kʼahˬ zaˬ deuˬ ‘ Guiˬ lahˬ huiˬ dui dui ngaˇ. Guiˬ lahˬ huiˬ dui dui 
ngaˇ’ lehˇ guˇ tehꞈ-a.” 
8Sahˬpaˬ Miˬyehˇ-euˬ dawˬ, ngaˇ jawˇ gaˇ heu loꞈ-ehˇ paˇ keuˆ le-euˬ meh.  
9“Zeˬluˇbaˬbeˬlaˇ Uˬ duˬ tahˬ nymˇ nymˇ ma gawˬ-eu aˇ dahˬ beh-euˬ meh. Aˇ saˬ 
saˬ ngeh keuˆ ni aˬ yawꞈ mˇ pyeuꞈ nya tehꞈ-a. Kʼoeˇ loꞈ-ehˇ gawˬ gʼaˬ ngeh, ngaˬ 
neh nawˬ-ahˇ pyehˬ gʼeh leꞈ-euˬ nga lehˇ, miˇ kʼahˬ zaˬ deuˬ siˬ duˬ tehˬ-a.  
10aGaˇ mˇ-eu yaw kawˇ-ehˇ maˬ pyeuꞈ doˆ laˇ gaˇ aˬ yawꞈ maꞈ maˬ dawˬ coeˇ maˬ oˇ 
coeˇ-a. Ehˇ kʼawꞈ, Uˬ duˬ tahˬ nymˇ nymˇ ma gawˬ-eu gaˇ-ahˇ Zeˬluˇbaˬbeˬlaˇ maˬ 
byehˇ ni mˇ daˆ leꞈ gaˇ ya mawˇ ngeh, aˬ yawꞈ maꞈ laˬ kʼaˬ cehˇ laˇ tehꞈ-a.” 

Zaˬkaˬliˇ 5 

Yaw sahˇ laꞈ kʼoeˇ ya siˬ ya mawˇ-euˬ zaw luꞈ-eu sahˬ boꞈ paˇ yoˆ 

1Ngaˇ tiˬ paw paˇ haw gʼeh ngeh, zaw luꞈ-eu sahˬ boꞈ paˇ yoˆ tiˬ yoˆ mawˇ-euˬ ma.  



1788 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

2“Nawˇ aˬ jeˬ mawˇ teˬ” lehˇ, mˬ taˆ gʼaˬ kʼehˇ kʼoeˇ gʼaˬ naˇ haˬ laˇ ngeh, “Yaw mahˇ 
paw nyiˬ tseˇ caˆ byah-awˇ, yaw jeˇ paw tseˇ caˆ byah-eu sahˬ boꞈ paˇ yoˆ tiˬ yoˆ 
zaw luꞈ gaˇ mawˇ-euˬ ma” lehˇ ngaˇ ehˇ kʼoꞈ nehˬ-euˬ ma.  
3Kʼoeˇ naˇ, aˬ yawꞈ heu loꞈ-ehˇ ehˇ-eu meh. “Miˇ tsaˬ tahˬ kʼawˇ doe ni yaˬ kʼehˇ yaˬ 
taˬ-euˬ dawˬ deuˬ, sahˬ boꞈ paˇ yoˆ kʼoeˇ yoˆ laꞈ kʼoeˇ boꞈ ahˇ taˬ-euˬ meh. Smˇ kʼoeˬ 
yawˬ gʼaˬ na luꞈ paˬ tseuˆ tseuˆ dzeh gaˇ ya daˬ-eu gaˇ kawˆ tiˬ paw paˆ boꞈ taˬ-awˇ, 
jaˬ myawꞈ myawꞈ-awˇ kamˬ-eu tsawˇ haˬ yawˬ gʼaˬ na luꞈ kʼawꞈ, paˬ tseuˆ tseuˆ 
dzeh gaˇ ya daˬ-eu gaˇ kawˆ tiˬ paw paˆ boꞈ taˬ-euˬ meh.  
4Baoˬ huiˬ-eu Sahˬpaˬ Miˬyehˇ neh yaˬ kʼehˇ yaˬ-euˬ heu pyehˬ kʼawˬ gʼeh-awˇ, smˇ 
kʼoeˬ yawˬ gʼaˬ na luꞈ-euˬ nymˇ hawˇ-eu, jaˬ myawꞈ myawꞈ-awˇ kamˬ-eu tsawˇ haˬ 
yawˬ gʼaˬ na luꞈ-euˬ nymˇ-ahˇ uˇ keuˆ-iˇ-eu uˬ taꞈ, nymˇ kʼoeˇ deuˬ-euˬ laꞈ kʼoeˇ 
jawˇ-awˇ, luˬ-iˇ seˇ-iˇ-eu jeˬ bi keuˆ le tehꞈ-a lehˇ, Sahˬpaˬ Miˬyehˇ ehˇ-eu meh.” 

Yaw sahˇ laꞈ kʼoeˇ ya mawˇ-euˬ pawˬ tuˇ-ahˇ uˇ-eu zaˬ miˬ zaˬ 

5Mˬ taˆ gʼaˬ kʼehˇ kʼoeˇ gʼaˬ mehˬ hu paw paˇ doˆ le-awˇ, “Aˬ jeˬ oe luꞈ nga lehˇ haw 
sheˇ” lehˇ, ngaˬ-ahˇ ehˇ-eu meh.  
6“Aˬ jeˬ-a” lehˇ ngaˇ naˇ haˬ ngeh, “Pawˬ tuˇ meh. Pawˬ tuˇ heu siˬ-aˬ, miˇ kʼahˬ 
kʼahˬ lah ni-euˬ iˬ baˇ dah zaˇ meh” lehˇ ehˇ-eu meh.  
7Pawˬ tuˇ kʼoeˇ siˬ-aˬ, za siˬ neh jahˇ-euˬ kʼawˬ pymˬ tsoꞈ-eu meh. Ngaˇ haw haw-
ehˇ jawˇ ngeh, kʼawˬ pymˬ kʼoeˇ pah laˇ-awˇ, laꞈ kʼoeˇ paw zaˬ miˬ zaˬ tiˬ gʼaˬ nuiˇ 
luꞈ-eu meh.  
8“Zaˬ miˬ zaˬ heu gʼaˬ-aˬ, maˬ sui maˬ dawˇ-eu jeˬ pyeuꞈ-eu meh” lehˇ, mˬ taˆ gʼaˬ 
kʼehˇ kʼoeˇ gʼaˬ ehˇ-awˇ, pawˬ tuˇ laꞈ kʼoeˇ paˇ dehˬ ahˇ kʼoꞈ nehˬ-awˇ, kʼawˬ pymˬ 
pymˬ tehˬ-euˬ meh.  
9Ngaˇ paˇ haw daˆ leꞈ ngeh, hahˬ byaꞈ-euˬ aˬ dahˇ loꞈ-ehˇ gʼaˬ kʼaˆ dui dui-eu aˬ dahˇ 
tsoꞈ-eu zaˬ miˬ zaˬ nyiˬ gʼaˬ, ngaˇ jawˇ paw zaw ka leꞈ gaˇ ya mawˇ-euˬ ma. Aˬ yawꞈ 
nyaꞈ pawˬ tuˇ kʼoeˇ siˬ tsi-awˇ paˇ zaw daˆ kʼoꞈ leꞈ-euˬ meh.  
10“Aˬ geu paw tsi gʼeh-eu lehˇ gʼeh ta” lehˇ, mˬ taˆ gʼaˬ kʼehˇ kʼoeˇ gʼaˬ-ahˇ ngaˇ naˇ 
haˬ-euˬ ma.  
11Mˬ taˆ gʼaˬ kʼehˇ kʼoeˇ gʼaˬ ehˇ-eu, “Baˬbuˇloˬ miˇ kʼahˬ-ahˇ tsi gʼeh-awˇ, pawˬ tuˇ 
kʼoeˇ siˬ gʼaˇ duˬ, kʼoeˇ gaˇ uˬ duˬ tahˬ nymˇ tiˬ nymˇ tsoˆ-eu lehˇ gʼeh-eu meh. Uˬ 
duˬ tahˬ nymˇ kʼoeˇ nymˇ tsoˆ gʼaˬ naˇ, pawˬ tuˇ kʼoeˇ siˬ kʼoeˇ gaˇ bi jaˆ-awˇ, uˬ duˬ 
tahˬ tehꞈ-a.” 

Zaˬkaˬliˇ 6 

Yaw sahˇ laꞈ kʼoeˇ ya mawˇ-euˬ mahˬ laˆ lawˬ oeˬ laˇ 

1Yaw sahˇ laꞈ kʼoeˇ, ngaˇ heu loꞈ-ehˇ paˇ ya mawˇ-euˬ ma. Guiˬ shuiˇ gawˬ jawˬ nyiˬ 
jawˬ yaw kaˬ-ahˇ mahˬ laˆ lawˬ oeˬ laˇ doˆ le gaˇ ngaˇ mawˇ-euˬ ma.  
2Laˆ lawˬ yaw beh laˇ-ahˇ mahˬ mahˬ neˇ gʼeu-awˇ, nyiˬ laˇ tiˬ laˇ-ahˇ mahˬ mahˬ naˆ 
gʼeu luꞈ-eu meh.  
3Smˬ laˇ tiˬ laˇ-ahˇ mahˬ mahˬ pyuˇ gʼeu-awˇ, oeˬ laˇ tiˬ laˇ-ahˇ mahˬ mahˬ byaꞈ gʼeu 
luꞈ-eu meh.  

4Kʼoeˇ naˇ, “Mahˬ laˆ lawˬ teu deuˬ-euˬ dawˬ tsuiꞈ aˬ jeˬ-a” lehˇ, ngaˬ-ahˇ dawˬ 
ngehˬ cawˬ-eu mˬ taˆ gʼaˬ kʼehˇ kʼoeˇ gʼaˬ-ahˇ ngaˇ naˇ haˬ-euˬ ma.  
5Mˬ taˆ gʼaˬ kʼehˇ kʼoeˇ gʼaˬ ehˇ-eu, “Heu-aˬ, jaˬ lehˇ oeˬ bahˬ-ahˇ ehˇ mawꞈ-eu meh. 
Aˬ yawꞈ maꞈ-aˬ, miˇ tsaˬ dawˬ tawˆ luꞈ-ahˇ uˆ lahˇ-eu gʼaˬ pyeuꞈ-eu Sahˬpaˬ Miˬyehˇ 
jawˇ gaˇ neh oe-euˬ meh.  
6Mahˬ mahˬ naˆ neh gʼeu-euˬ laˆ lawˬ kʼoeˇ laˇ-aˬ, laꞈ taˆ paw pyawˬ-ahˇ jaˆ-eu 
Baˬbuˇloˬ miˇ kʼahˬ paw le-awˇ, mahˬ mahˬ pyuˇ neh gʼeu-euˬ laˆ lawˬ kʼoeˇ laˇ-aˬ, 
nahˇ ma ga kʼehˬ paw pyawˬ-ahˇ jaˆ-eu miˇ kʼahˬ paw iˇ-eu meh. Mahˬ mahˬ byaꞈ 
neh gʼeu-euˬ laˆ lawˬ kʼoeˇ laˇ-aˬ, laꞈ oˆ paw pyawˬ-ahˇ jaˆ-eu miˇ kʼahˬ paw iˇ-eu 
meh.” 
7Mahˬ mahˬ byaꞈ kʼoeˇ deuˬ doˆ laˇ ngeh, mehˬ hu paw maˬ iˇ mawꞈ ni, miˇ tsaˬ tahˬ 
kʼawˇ doe ni pyehˆ tseˇ-eu lehˇ gʼeh-awˇ, “Miˇ tsaˬ tahˬ kʼawˇ doe ni pyehˆ tseˇ-iˇ-
awˬ” lehˇ mˬ taˆ gʼaˬ kʼehˇ kʼoeˇ gʼaˬ ehˇ nehˬ ngeh, aˬ yawꞈ maꞈ pyehˆ tseˇ-iˇ-euˬ 
meh.  
8Kʼoeˇ ngeh, “Laꞈ taˆ paw pyawˬ-ahˇ jaˆ-eu Baˬbuˇloˬ miˇ kʼahˬ paw le-euˬ mahˬ 
kʼoeˇ deuˬ, Sahˬpaˬ Miˬyehˇ nui ma pehˇ-eu taˬ leˇ ni jahˇ-euˬ meh” lehˇ, mˬ taˆ gʼaˬ 
kʼehˇ kʼoeˇ gʼaˬ ngaˬ-ahˇ guˇ-awˇ ehˇ-eu meh.  

Yawˇshuˆ gʼaˇ duˬ shuiˇ uˬ kʼoˆ 

9Sahˬpaˬ Miˬyehˇ-euˬ dawˬ ngaˇ jawˇ gaˇ heu loꞈ-ehˇ keuˆ le-euˬ meh.  
10“Baˬbuˇloˬ miˇ kʼahˬ-ahˇ bi nyehꞈ gʼeh-awˇ gʼoꞈ doˆ laˇ-euˬ, Heˬlaˬdehˇ, 
Tawˇbiˇyaˆ, Yeˬdehˇyaˬ aˬ ha smˇ gʼaˬ neh biꞈ laꞈ-euˬ pyuˇ hawˇ-eu shuiˇ yuˇ-awˇ, tiˬ 
poˆ tehꞈ-ehˇ Zeˬpaˬniˇ-euˬ aˬ li Yawˇshuˆ jawˇ gaˇ le-awˬ.  
11Pyuˇ hawˇ-eu shuiˇ kʼoeˇ deuˬ neh shuiˇ uˬ kʼoˆ jahˇ-awˇ, Yeˬhawˇzaˬdaˆ-euˬ aˬ li 
piˇ ma yaw huiˬ gʼaˬ pyeuꞈ-eu Yawˇshuˆ-ahˇ bi kʼoˆ-awˬ.  
12Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh lehˇ aˬ yawꞈ-ahˇ ehˇ nehˬ-
awˬ. ‘Uˬ laꞈ lehˇ myahˇ-euˬ tsawˇ haˬ kʼoeˇ gʼaˬ-aˬ, aˬ yawꞈ kʼaˇ jawˇ gaˇ huiˬ dui 
mahˇ dui dui-awˇ, Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma tsoˆ muiˬ tehꞈ-a. 
13Aˬ yawꞈ-aˬ, Uˬ duˬ tahˬ nymˇ nymˇ ma tsoˆ muiˬ-awˇ, sahˬ paˬ loꞈ-ehˇ taˬ huiˬ taˬ 
mahˇ nehˬ gaˇ ya daˬ-awˇ, aˬ yawꞈ-euˬ tsawˇ haˬ deuˬ-ahˇ ya uˆ lahˇ tehꞈ-a. Piˇ ma 
tiˬ gʼaˬ aˬ yawꞈ-euˬ dzoeˬ dzaˬ nuiˇ mahˬ dawˬ peh yawꞈ-awˇ, aˬ yawꞈ nyaꞈ tiˬ gʼaˬ 
tiˇ gʼaˬ nui noeˬ taꞈ-eu laꞈ kʼoeˇ gaˇ mˇ tehꞈ-aʼ lehˇ ehˇ nehˬ-awˬ.  
14Shuiˇ uˬ kʼoˆ kʼoeˇ siˬ-aˬ, Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma laꞈ kʼoeˇ , 
Heˬlaˬdehˇ, Tawˇbiˇyaˆ, Yeˬdehˇyaˬ, Yawˇshuˆ aˬ ha oeˬ gʼaˬ-ahˇ noeˬ mawˇ-euˬ jeˬ 
pyeuꞈ tehꞈ-a.” 
15Gaˇ mahˇ kaˬ gaˇ jawˇ-eu tsawˇ haˬ deuˬ laˇ-awˇ, Sahˬpaˬ Miˬyehˇ-euˬ Uˬ duˬ tahˬ 
nymˇ nymˇ ma tsoˆ muiˬ gaˇ caw ba laˇ tehꞈ-a. Uˬ duˬ tahˬ nymˇ nymˇ ma kʼoeˇ tsoˆ 
muiˬ gʼaˬ ngeh jawˇ, Baoˬ huiˬ-eu Sahˬpaˬ Miˬyehˇ neh, ngaˬ-ahˇ naw maꞈ jawˇ gaˇ 
pyehˬ gʼeh leꞈ-euˬ nga lehˇ, naw maꞈ ya siˬ duˬ tehꞈ-a. Naw maꞈ-euˬ Miˬyehˇ pyeuꞈ-
eu Sahˬpaˬ Miˬyehˇ-euˬ dawˬ-ahˇ naw maꞈ yaw muiˬ paˬ-ehˇ naˇ haˬ-awˇ caw teh 
naˇ, kʼoeˇ loꞈ-ehˇ pyeuꞈ laˇ tehꞈ-a.  

Zaˬkaˬliˇ 7 

Maˬ tsaˬ maˬ dawˇ-eu laꞈ kʼoeˇ dzaˇ dzaˬ sheuˬ-euˬ 

1Sahˬ paˬ Daˬliˇ uˆ lahˇ-eu oeˬ kʼoꞈ tiˬ kʼoꞈ ba la gʼoeˬ siˬ tiˬ siˬ pyeuꞈ-eu Kiˇsaˬlehˆ 
ba la oeˬ nah-ahˇ Sahˬpaˬ Miˬyehˇ-euˬ dawˬ ngaˇ jawˇ gaˇ keuˆ le-euˬ meh.  
2Beˬdaˬlaˇ meuˬ-ahˇ jawˇ-eu tsawˇ haˬ deuˬ, Sahˬleˬzaˬ hawˇ-eu Leˬgmˬmeˬlehˆ aˬ 
nyaꞈ hawˇ-eu aˬ yawꞈ maꞈ-euˬ tsawˇ haˬ deuˬ pyehˬ gʼeh laꞈ-awˇ, Sahˬpaˬ Miˬyehˇ 
guiˬ lahˬ biꞈ laꞈ ni, Uˬ duˬ tahˬ nymˇ nymˇ ma laꞈ kʼoeˇ guiˬ lahˬ bi shaˇ laˇ-awˇ,  
3piˇ ma deuˬ hawˇ-eu Miˬyehˇ gʼaˇ duˬ ngehˬ dah-eu deuˬ-ahˇ heu loꞈ-ehˇ bi naˇ haˬ 
laˇ-euˬ meh. “Dzeuˇ laˇ ngeh nga maꞈ neh gʼawˬ mya kʼoꞈ gʼawˬ mya la mˇ dzeuˇ 
yaꞈ-euˬ loꞈ-ehˇ, Uˬ duˬ tahˬ nymˇ nymˇ ma cawˆ-iˇ-euˬ gaˇ noeˬ keuˆ -awˇ, ba la ngaˬ 
siˬ tiˬ siˬ-ahˇ maˬ dzaˬ-eu zahˇ jahˇ-awˇ tsawˇ ngoeˇ ngoeˇ-eu jeˬ paˇ mˇ daˆ leꞈ-awˬ 
loˇ.” 
4Ngaˇ jawˇ gaˇ keuˆ le-euˬ Sahˬpaˬ Miˬyehˇ-euˬ dawˬ-aˬ, heu loꞈ-ehˇ meh.  
5“Miˇ kʼahˬ zaˬ deuˬ hawˇ-eu piˇ ma deuˬ-ahˇ heu loꞈ-ehˇ ehˇ nehˬ-awˬ. Dzeuˇ laˇ-
euˬ heu shiꞈ tseˇ kʼoꞈ aˇ yamˬ laꞈ kʼoeˇ, ba la ngaˬ siˬ tiˬ siˬ hawˇ-eu shiꞈ siˬ tiˬ siˬ-
ahˇ, maˬ dzaˬ-eu zahˇ jahˇ-awˇ tsawˇ ngoeˇ ngoeˇ-euˬ-aˬ, ngaˬ-ahˇ taˬ huiˬ-euˬ jeˬ 
maˬ ngeuˇ-a.  
6Kʼoeˇ uˬ taꞈ, aˬ yawꞈ maꞈ paˇ dzaˬ paˇ dawˇ ngeh kʼawꞈ, aˬ yawꞈ maꞈ-ahˇ tmˬ leˇ-eu 
gʼaˇ duˬ tehꞈ meh.” 
7Dawˬ heu dawˬ-aˬ, Yeˬluˇsaˬlehˬ meuˬ dehꞈ dzaˬ dui dui-awˇ tsawˇ haˬ behˇ dui 
dui ngeh yamˬ-ahˇ, Miˬyehˇ gʼaˇ duˬ ngehˬ dah-euˬ deuˬ-ahˇ gʼoeˇ-awˇ, Sahˬpaˬ 
Miˬyehˇ neh ehˇ dzeuˇ yaꞈ-euˬ dawˬ meh. Kʼoeˇ ngeh yamˬ-ahˇ, meuˬ meuˬ ma 
dawˬ peh jaˆ-eu meuˬ deuˬ laꞈ kʼoeˇ tehꞈ-ehˇ maˬ ngeuˇ ni, miˇ kʼahˬ laꞈ oˆ dzaˬ 
hawˇ-eu nahˇ ma ga kʼehˬ paw gawˬ jawˬ dawˬ dahˬ-ahˇ keuˆ ni tsawˇ haˬ jawˇ 
byah jiˇ-euˬ meh.  

Ehˇ dawˬ maˬ naˇ haˬ-eu miˇ neh ya shaˬ-eu 

8Sahˬpaˬ Miˬyehˇ-euˬ dawˬ, Zaˬkaˬliˇ jawˇ gaˇ heu loꞈ-ehˇ keuˆ le-euˬ meh.  
9“Aˇ hu ba ngaˬ-euˬ tsawˇ haˬ deuˬ-ahˇ ngaˇ heu loꞈ-ehˇ dawˬ biꞈ-euˬ ma. ‘Yaw tsaˬ 
yaw dawˇ jeˬ-ahˇ naw maꞈ tuˆ tehˬ taˬ-awˇ, aˬ cawˬ-ahˇ gʼawˬ shaˬ gaˬ-eu nui ma ya 
ahˇ meh.  
10Miˬ coeˬ miˬ ma deuˬ, muˇ coe aˬ nmˇ deuˬ, naw maꞈ nehˬ-ehˇ jawˇ luꞈ-eu aˬ cawˬ 
tsawˇ jeuˬ deuˬ hawˇ-eu, shaˬ-eu zahˬ-eu tsawˇ haˬ deuˬ-ahˇ taˬ kʼehˬ taˬ kʼaˆ nehˬ. 
Tiˬ gʼaˬ tiˇ gʼaˬ laˆ coeˬ laˆ ciˆ-eu jeˬ taˬ mˇ’ lehˇ dawˬ biꞈ-euˬ ma.  
11“Ehˇ kʼawꞈ, ngaˬ-euˬ tsawˇ haˬ deuˬ nui ma gʼahˇ-awˇ, maˬ naˇ haˬ geuꞈ-ehˇ, naˬ 
bawˇ dehˬ tsoeˬ taˬ-euˬ meh.  
12Aˬ yawꞈ maꞈ-euˬ nui ma kʼaˬ lo loꞈ-ehˇ gʼahˇ-awˇ, aˇ hu ba dehꞈ dzeuˇ yaꞈ-euˬ 
Miˬyehˇ gʼaˇ duˬ ngehˬ dah-euˬ deuˬ-ahˇ gʼoe-awˇ ngaˬ neh aˬ yawꞈ maꞈ-ahˇ mehˬ 
nehˬ tsoˆ nehˬ-euˬ dawˬ deuˬ-ahˇ aˬ yawꞈ maꞈ maˬ naˇ haˬ geuꞈ-euˬ miˇ neh, ngaˇ 
nui ma pehˇ-euˬ ma.  

13Ngaˬ neh ehˇ-euˬ dawˬ-ahˇ aˬ yawꞈ maꞈ maˬ naˇ haˬ-euˬ miˇ neh, aˬ yawꞈ maꞈ-euˬ 
guiˬ lahˬ shaˇ dawˬ-ahˇ ngaˇ maˬ naˇ haˬ.  
14Jaˬ lehˇ lehˇ ma baw-eu loꞈ-ehˇ, aˬ yawꞈ maꞈ-ahˇ aˬ cawˬ miˇ kʼahˬ doe ni baw 
dzeh gʼeh-awˇ bi jawˇ byaˆ jiˇ-awˇ, muiˬ-eu miˇ kʼahˬ heu kʼahˬ laꞈ kʼoeˇ tsawˇ haˬ 
tiˬ gʼaˬ-iˬ maˬ dzeˇ ni bi pyeuꞈ-iˇ-euˬ ma.” 

Zaˬkaˬliˇ 8 

Yeˬluˇsaˬlehˬ meuˬ-ahˇ guiˬ lahˬ biꞈ ma lehˇ Sahˬpaˬ Miˬyehˇ saˇ jaˇ dzaˬ-euˬ 

1Baoˬ huiˬ-eu Sahˬpaˬ Miˬyehˇ-euˬ dawˬ, Zaˬkaˬliˇ jawˇ gaˇ heu loꞈ-ehˇ keuˆ le-euˬ 
meh.  
2“Yeˬluˇsaˬlehˬ meuˬ-ahˇ ngaˇ gaˬ dui dui-eu miˇ neh, caw ba nehˬ mawꞈ-eu nui ma 
jaˆ-eu ma. Aˬ yawꞈ-ahˇ ngaˇ gaˬ-eu miˇ neh, aˬ yawꞈ-ahˇ muiˇ-eu deuˬ-ahˇ ngaˇ nui 
ma pehˇ-euˬ ma. 
3Ngaˬ-euˬ muiˬ-eu shawˇ-eu meuˬ pyeuꞈ-eu Yeˬluˇsaˬlehˬ meuˬ-ahˇ ngaˇ gʼoꞈ jawˇ 
le ma. Meuˬ kʼoeˇ-ahˇ saˇ jaˇ ziꞈ-eu meuˬ lehˇ aˬ cawˬ kuˇ-awˇ, Baoˬ huiˬ-eu Sahˬpaˬ 
Miˬyehˇ-euˬ gawˬ jawˬ-ahˇ muiˬ-eu shawˇ-eu gawˬ jawˬ lehˇ kuˇ tehꞈ-a.  
4Tsawˇ mawˬ mawˬ dui dui laˇ-awˇ, gawˬ yoeˬ toˆ toˆ-ehˇ cah-eu deuˬ, meuˬ-euˬ 
poˆ ka nuiˇ luꞈ gaˇ tiˬ poˆ paˇ ya mawˇ tehꞈ-a.  
5Meuˬ-euˬ lehˆ kawˆ doe ni, aˬ buˇ aˬ li deuˬ aˬ mui mui luꞈ gaˇ paˇ ya mawˇ tehꞈ-a.  
6“Kʼoeˇ loꞈ-ehˇ maˬ paˇ pyeuꞈ laˇ nya-aˇ lehˇ, miˇ kʼahˬ heu kʼahˬ laꞈ kʼoeˇ dzeˇ yaꞈ-
euˬ tsawˇ haˬ deuˬ noeˬ tehꞈ-a. Ehˇ kʼawꞈ, ngaˬ-euˬ gʼaˇ duˬ maˬ pyeuꞈ laˇ nya-eu jeˬ 
maˬ jaˆ.  
7Aˬ cawˬ miˇ kʼahˬ-ahˇ bi nyehꞈ byoˆ gʼeh-euˬ ngaˬ-euˬ tsawˇ haˬ deuˬ-ahˇ ngaˇ ka 
kʼoꞈ doˆ laꞈ ma. 
8Nahˇ ma doˆ kʼehˬ ga kʼehˬ paw neh aˬ yawꞈ maꞈ-ahˇ ngaˇ sheuˬ kʼoꞈ uiˬ laꞈ-awˇ, 
Yeˬluˇsaˬlehˬ meuˬ-ahˇ bi jawˇ ma. Aˬ yawꞈ maꞈ ngaˬ-euˬ tsawˇ haˬ pyeuꞈ-awˇ, ngaˇ 
aˬ yawꞈ maꞈ-euˬ Miˬyehˇ pyeuꞈ-eu laꞈ kʼoeˇ, yaw tsaˬ yaw dawˇ jeˬ hawˇ-eu saˇ jaˇ 
ziꞈ-eu jeˬ neh aˬ yawꞈ maꞈ-ahˇ ngaˇ uˆ lahˇ ma.  
9“Naw maꞈ gʼaˬ byehˆ taˬ byehˆ. Uˬ duˬ tahˬ nymˇ nymˇ ma tsoˆ muiˬ-eu lehˇ kʼaˬ lo 
gawˬ dahˬ beh ngeh, Miˬyehˇ gʼaˇ duˬ ngehˬ dah-euˬ deuˬ neh ehˇ-euˬ dawˬ kʼoeˇ, iˬ 
nah naw maꞈ paˇ ya gaˬ poˆ luꞈ-eu meh.  
10Aˇ yamˬ kʼoeˇ yamˬ-ahˇ keuˆ ni, tsawˇ haˬ hawˇ-eu jeˬ zaˬ poˆ-awˇ gaˇ bi mˇ-eu 
gʼaˇ duˬ, pyuˇ yuˇ doˆ nya-eu tiˬ gʼaˬ-iˬ maˬ jawˇ-eu uˬ taꞈ, muiˇ-eu deuˬ kʼehˬ laˇ gaˇ 
maˬ guˆ-ehˇ dehꞈ-euˬ tiˬ gʼaˬ-iˬ maˬ jawˇ-a. Tsawˇ haˬ tiˬ gʼaˬ tiˇ gʼaˬ muiˇ ni ngaˇ 
jahˇ-euˬ ma.  
11Ehˇ kʼawꞈ, miˇ kʼahˬ heu kʼahˬ laꞈ kʼoeˇ dzeˇ yaꞈ-euˬ tsawˇ haˬ deuˬ-ahˇ, nymˬ-mˇ 
ngaˇ kʼoeˇ loꞈ-ehˇ maˬ paˇ jahˇ ma.  
12Aˬ yawꞈ maꞈ nui saˇ oꞈ-eu laꞈ kʼoeˇ siˬ yoeˬ ya sehˬ dzaˬ tehꞈ-a. Aˬ yawꞈ maꞈ-euˬ 
aˬ gaꞈ baw duˆ aˇ siˬ siˬ le-awˇ, dzaˬ la gʼo cehˇ za le-eu uˬ taꞈ, uˬ yehˇ jaˆ tehꞈ-a. 
Ngaˬ-euˬ miˇ kʼahˬ heu laꞈ kʼoeˇ kʼaˇ dzeˇ-eu tsawˇ haˬ deuˬ-ahˇ, guiˬ lahˬ kʼoeˇ deuˬ 
dawˬ tawˆ luꞈ ngaˇ biꞈ ma.  

13Yuˇdaˆ tsawˇ haˬ hawˇ-eu Iˇsaˬleˬlaˆ tsawˇ haˬ deuˬ-oˇ, dzeuˇ laˇ-euˬ aˇ yamˬ laꞈ 
kʼoeˇ aˬ cawˬ tsawˇ jeuˬ deuˬ tiˬ gʼaˬ tiˇ gʼaˬ yaˬ kʼehˇ yaˬ ngeh, ‘Yuˇdaˆ tsawˇ haˬ 
hawˇ-eu Iˇsaˬleˬlaˆ tsawˇ haˬ loꞈ-ehˇ guiˬ lahˬ doeˇ luꞈ-uˇʼ lehˇ ehˇ-awˇ yaˬ-euˬ meh. 
Ehˇ kʼawꞈ, naw maꞈ-ahˇ ngaˇ ka kʼoꞈ nehˬ ma. Kʼoeˇ ngeh jawˇ, ‘Yuˇdaˆ tsawˇ haˬ 
hawˇ-eu Iˇsaˬleˬlaˆ tsawˇ haˬ loꞈ-ehˇ guiˬ lahˬ za luꞈ-uˇʼ lehˇ, aˬ cawˬ tsawˇ jeuˬ kʼoeˇ 
deuˬ tiˬ gʼaˬ tiˇ gʼaˬ ehˇ tehꞈ-a. Teu miˇ neh, gʼaˬ byehˆ maˬ byehˆ-ehˇ, maˬ guˆ ni 
dehꞈ-awˬ.” 
14Baoˬ huiˬ-eu Sahˬpaˬ Miˬyehˇ ehˇ-eu, “Naw maꞈ-euˬ aˬ poeˬ aˬ bawˇ deuˬ ngaˇ nui 
ma pehˇ ni dehꞈ haw ngeh, aˬ yawꞈ maꞈ kʼoeˇ taˆ luˬ-iˇ seˇ-iˇ-eu jeˬ keuˆ le ni mˇ ma 
lehˇ ngaˇ noeˬ tsehˆ-awˇ, ngaˬ-euˬ nui ma maˬ noeˬ paˇ ni kʼoeˇ loꞈ-ehˇ jahˇ nehˬ-
euˬ ma.  
15Ehˇ kʼawꞈ, Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ laꞈ kʼoeˇ jawˇ-eu tsawˇ 
haˬ deuˬ-ahˇ guiˬ lahˬ biꞈ-eu lehˇ, nymˬ-mˇ ngaˇ lehˬ hmˬ taˬ-euˬ ma. Kʼoeˇ miˇ neh, 
gʼaˬ taˬ baˬ.  
16Naw maꞈ heu loꞈ-ehˇ mˇ-awˬ. Tiˬ gʼaˬ tiˇ gʼaˬ yaw tsaˬ yaw dawˇ jeˬ ngehˬ-awˬ 
tmˇ-awˬ. Yaˇ kʼaˬ daˇ ngeh, yaw tsaˬ yaw dawˇ dawˇ-ehˇ daˇ nehˬ-awˬ.  
17Tiˬ gʼaˬ tiˇ gʼaˬ laˆ coeˬ laˆ ciˆ-eu jeˬ taˬ mˇ. Maˬ tsaˬ maˬ dawˇ-eu laꞈ kʼoeˇ taˬ 
kamˬ. Jaˬ myawꞈ mehˇ shuiˇ hawˇ-eu, maˬ tsaˬ maˬ dawˇ-eu jeˬ, yaw haiˬ jeˬ, heu 
deuˬ mˇ gaˇ ngaˇ maˬ haw nahˇ nya.” 
18Baoˬ huiˬ-eu Sahˬpaˬ Miˬyehˇ-euˬ dawˬ Zaˬkaˬliˇ jawˇ gaˇ keuˆ le-euˬ-aˬ, heu loꞈ-
ehˇ meh.  
19“Ba la oeˬ siˬ tiˬ siˬ, ngaˬ siˬ tiˬ siˬ, shiꞈ siˬ tiˬ siˬ hawˇ-eu, tseˇ siˬ tiˬ siˬ laꞈ kʼoeˇ, 
maˬ dzaˬ-eu zahˇ jahˇ-eu bawˬ-iˬ gʼeh-eu kʼoeˇ-aˬ, Yuˇdaˆ tsawˇ haˬ gʼaˇ duˬ laˬ kʼaˬ 
cehˇ-eu bawˬ-iˬ pyeuꞈ laˇ tehꞈ-a. Yaw tsaˬ yaw dawˇ jeˬ hawˇ-eu tsaˬ leˇ dzoeˇ leˇ-
eu jeˬ-ahˇ naw maꞈ ya gaˬ meh.” 
20Baoˬ huiˬ-eu Sahˬpaˬ Miˬyehˇ ehˇ-eu, “Meuˬ gʼawˬ mya meuˬ-ahˇ jawˇ-eu tsawˇ 
haˬ deuˬ Yeˬluˇsaˬlehˬ meuˬ-ahˇ laˇ-eu aˇ yamˬ keuˆ le tehꞈ-a.  
21‘Nga maꞈ nehˬ-ehˇ laˇ-awˬ. Baoˬ huiˬ-eu Sahˬpaˬ Miˬyehˇ-ahˇ uˬ duˬ tahˬ leˇ-awˇ, 
guiˬ lahˬ shaˇ geuꞈ leˇ ma’ lehˇ, tiˬ meuˬ tiˇ meuˬ ehˇ tehꞈ-a.  
22Tsawˇ jeuˬ gʼawˬ mya ni hawˇ-eu, baoˬ huiˬ-eu miˇ kʼahˬ deuˬ Baoˬ huiˬ-eu 
Sahˬpaˬ Miˬyehˇ-ahˇ uˬ duˬ tahˬ-awˇ, guiˬ lahˬ shaˇ geuꞈ laˇ-eu lehˇ, Yeˬluˇsaˬlehˬ 
meuˬ-ahˇ laˇ tehꞈ-a.  
23Aˇ nah aˇ yamˬ kʼoeˇ keuˆ le ngeh, Yuˇdaˆ tsawˇ haˬ tiˬ gʼaˬ jawˇ gaˇ aˬ cawˬ tsawˇ 
jeuˬ tseˇ gʼaˬ laˇ-awˇ, ‘Miˬyehˇ nawˬ nehˬ-ehˇ jawˇ meh lehˇ nga maꞈ ya gaˬ-euˬ miˇ 
neh, nga maꞈ-ahˇ nawˬ nehˬ-ehˇ bi taꞈ laꞈ-awˬ’ lehˇ ehˇ tehꞈ-a.” 

Zaˬkaˬliˇ 9 

Dawˬ peh jawˇ-eu tsawˇ jeuˬ deuˬ-ahˇ yaˇ kʼaˬ daˇ-eu 

1Haˬdaˬlaˆ miˇ kʼahˬ-ahˇ maˬ ehˇ, Daˬmaˬsehˇ meuˬ kʼoeˇ meuˬ maˬ ehˇ, Sahˬpaˬ 
Miˬyehˇ kʼehˬ-eu jaˆ meh. Iˇsaˬleˬlaˆ tsawˇ jeuˬ uˬ taꞈ, Suˇliˆ meuˬ meuˬ ma kʼoeˇ 
meuˬ kʼawꞈ, Sahˬpaˬ Miˬyehˇ-ahˇ taꞈ-eu meh.  

2Haˬdaˬlaˆ-ahˇ miˇ kʼahˬ taꞈ-eu, Haˬmaˆ meuˬ kʼoeˇ meuˬ ahˇ leˇ-ehˇ, zaˬ siˬ tsawˇ 
gahˇ ahˇ dui dui-eu, Duˇlu hawˇ-eu Siˇdoˬ meuˬ kʼawꞈ, Sahˬpaˬ Miˬyehˇ-ahˇ taꞈ-eu 
meh.  
3Duˇlu-euˬ taˆ gawˬ ziꞈ taˬ-awˇ, pyuˇ hawˇ-eu shuiˇ pu cu cu kʼawꞈ,  
4aˬ yawꞈ kʼaˇ jaˆ-eu jeˬ dawˬ tawˆ, Sahˬpaˬ Miˬyehˇ yuˇ kʼoꞈ jiˇ-awˇ, pyuˇ shuiˇ laˆ 
shaˆ-ahˇ tahˬ dzeh-awˇ, meuˬ-ahˇ miˬ dzaˬ puiˆ byoˆ tehꞈ-a.  
5Kʼoeˇ loˇ pyeuꞈ laˇ-euˬ gaˇ mawˇ ngeh, Aˬshaˇgaˬloˇ meuˬ guˆ-iˇ-awˇ, Gaˬzaˬ meuˬ 
shaˬ zahˬ naꞈ leˇ-awˇ, Eˇkaˬloˬ meuˬ laˇ baˇ-iˇ-awˇ, noeˬ tmˬ-euˬ jeˬ byoˆ jiˇ tehꞈ-a. 
Gaˬzaˬ meuˬ sahˬ paˬ maˬ baw-ehˇ, Aˬshaˇgaˬloˇ byoˆ-iˇ tehꞈ-a.  
6Aˬshaˬdoˇ meuˬ tsawˇ keuˬ keuˬ-awˇ, Piˇliˇtiˆ nui ma huiˬ-eu jeˬ, aˇ saˬ saˬ ni ngaˇ 
zuiˆ nehˬ ma.  
7Shiˬ maˬ dzeˇ-eu shaˬ jiˇ hawˇ-eu, maˬ dzaˬ kʼmˬ-eu dzaˇ dawˬ tawˆ luꞈ, aˬ yawꞈ 
maꞈ maˬ paˇ bi dzaˬ ma. Kʼaˇ dehꞈ kʼaˇ dzeuˇ-iˇ-euˬ dawˬ tawˆ, Yuˇdaˆ tsawˇ jeuˬ tiˬ 
jeuˬ loꞈ-ehˇ, ngaˬ-euˬ tsawˇ haˬ bi pyeuꞈ laˇ ma. Eˇkaˬloˬ tsawˇ haˬ kʼoeˇ deuˬ kʼawꞈ, 
Yeˬbuˇ tsawˇ haˬ deuˬ-ahˇ duˇ ni, ngaˬ-euˬ tsawˇ haˬ bi pyeuꞈ laˇ ma.  
8Ngaˬ-euˬ miˇ kʼahˬ ngaˇ loꞈ piˇ-awˇ, iˇ tsehˆ laˇ tsehˆ-eu maˬ bi jaˆ. Ngaˇ haw tsoˆ-
awˇ loꞈ-eu miˇ neh, kʼehˬ dzaˬ kʼaˆ dzaˬ-eu tsawˇ haˬ deuˬ, aˬ yawꞈ maꞈ-ahˇ maˬ 
toeˬ ciˆ-a.  

Ziˇoˬ-euˬ sahˬ paˬ 

9Ziˇoˬ tsawˇ haˬ laˬ kʼaˬ cehˇ-awˬ. Yeˬluˇsaˬlehˬ meuˬ-euˬ tsawˇ haˬ, laˬ kʼaˬ cehˇ-
awˇ guˇ dui dui-awˬ. Naw maꞈ-euˬ sahˬpaˬ oe luꞈ meh. Aˬ yawꞈ baoˬ kʼahˬ sehˇ 
huiˬ-eu kʼawꞈ, nui nahˬ nui yu ahˇ-eu laꞈ kʼoeˇ, mahˬ tahˬ laˆ zaˬ-ahˇ dziˬ-eu meh.  
10Sahˬpaˬ Miˬyehˇ ehˇ-eu,  

“Iˇsaˬleˬlaˆ-euˬ guiˇ laˆ lawˬ, Yeˬluˇsaˬlehˬ-euˬ guiˇ dziˬ mahˬ, dawˬ tawˆ luꞈ ngaˇ yuˇ 
byoˆ jiˇ-awˇ, Guiˇ deuˆ gaˇ geuꞈ-eu kaˆ myaˬ deuˬ, dawˬ tawˆ luꞈ ngaˇ laˆ cawˆ jiˇ ma. 
Naw maꞈ-ahˇ uˆ lahˇ-eu sahˬ paˬ, miˇ kʼahˬ tsawˇ jeuˬ-ahˇ tsaˬ leˇ-awˇ, laˆ shaˆ nyiˬ 
dzeˇ uˆ lahˇ gʼmˇ-awˇ, Uˇpaˬlaˇ lawˇ baˬ-ahˇ neh naˇ, mˬ dzeˇ miˇ dzeˇ dzoeˬ keuˆ 
tehꞈ-a.” 

Miˬyehˇ-euˬ tsawˇ haˬ dehꞈ dzaˬ poˆ laˇ-eu 

11Sahˬpaˬ Miˬyehˇ ehˇ-eu,  

“Ngaˬ neh naw maꞈ-ahˇ dzaˬ taˬ-euˬ, dawˬ ma saˇ jaˇ shiˬ baˬ da neh, duˬ kʼahˬ naꞈ 
gaˇ bi paꞈ taˬ-euˬ, naw maꞈ tsawˇ haˬ ngaˇ puiˇ pyehˬ ma.  
12Aˬ cawˬ neh bi nyehꞈ lahˇ-euˬ kʼawꞈ, noeˬ tmˬ kʼaˇ za laˇ-euˬ deuˬ-oˇ, naw maꞈ-euˬ 
taˆ-ahˇ gʼoꞈ leˇ-awˬ. Nyiˬ bymˇ bi dehꞈ dzaˬ laˇ ma lehˇ, iˬ nah ngaˇ dawˬ tsehˆ 
ngehˬ-eu ma.  
13Yuˇdaˆ miˇ kʼahˬ kaˆ poˆ geuꞈ-awˇ, Iˇsaˬleˬlaˆ kaˆ myaˬ geuꞈ ma. Ziˇoˬ tsawˇ haˬ mi 
cehˇ geuꞈ-awˇ, Heˬlaˬshaˆ tsawˇ jeuˬ-ahˇ deuˆ ma.” 
14Aˬ yawꞈ-euˬ tsawˇ haˬ deuˬ kʼoeˇ taˆ, Sahˬpaˬ Miˬyehˇ doˆ le tehꞈ-a. mˬ jeˬ tsawˬ 
tehˆ tehˆ-eu loꞈ-ehˇ, aˬ yawꞈ kaˆ myaˬ beuˆ leꞈ tehꞈ-a. Dawˬ tawˆ kʼoeˇ taˆ uˆ lahˇ luꞈ-

eu, Sahˬpaˬ Miˬyehˇ daˇ heh baw-awˇ, laꞈ oˆ paw neh baw daˆ laꞈ-euˬ, jaˬ lehˇ lehˇ 
ma dziˬ laꞈ tehꞈ-a.  
15Baoˬ huiˬ-eu Sahˬpaˬ Miˬyehˇ-aˬ, yawꞈ-euˬ tsawˇ haˬ-ahˇ haw piˇ-awˇ, aˬ yawꞈ-
euˬ tsawˇ haˬ kʼoeˇ deuˬ-aˬ, muiˇ-eu deuˬ-ahˇ laˆ cawˆ tehꞈ-a. Jiˇ baˬ yehꞈ-eu tsawˇ 
haˬ loꞈ-ehˇ, guiˇ deuˆ luꞈ ngeh yawꞈ maꞈ guˇ-awˇ, muiˇ-eu deuˬ-ahˇ shiˬ sehꞈ doˆ 
ngeh, naˬ bo-ahˇ dahˬ-eu lawˇ-euˬ shiˬ, lawˇ guiˇ kʼoeˇ taˆ shehˆ doˆ gʼeh ngeh, yoeˇ 
kʼaˇ le gaˇ duˇ leˇ tehꞈ-a.  
16Aˇ nah kʼoeˇ nah keuˆ le ngeh jawˇ, yawˇ bo-eu gʼaˬ yawˇ yawˇ maꞈ-ahˇ, haw piˇ-
awˇ ka kʼoꞈ-eu loꞈ-ehˇ, aˬ yawꞈ-euˬ tsawˇ haˬ kʼoeˇ deuˬ-ahˇ, Sahˬpaˬ Miˬyehˇ ka 
kʼoꞈ tehꞈ-a. shuiˇ uˬ kʼoˆ kʼoeˇ taˆ bya luꞈ-eu, poeˬ-eu kʼaˬ lo sehˇ deuˬ loꞈ-ehˇ, aˬ 
yawꞈ-euˬ miˇ kʼahˬ kʼoeˇ uˬ du, aˬ yawꞈ maꞈ yaw shehꞈ bya tehꞈ-a.  
17Aˬ yawꞈ-euˬ miˇ kʼahˬ kʼoeˇ kʼahˬ-aˬ, aˇ naˆ haw muiˬ-eu miˇ kʼahˬ nga. Dzaˬ la gʼo 
cehˇ aˬ gaꞈ dzaˇ uiˇ, zaˬ guˬ aˬ lmˬ bi mehˇ tehꞈ-a.  

Zaˬkaˬliˇ 10 

Sahˬpaˬ Miˬyehˇ ka kʼoꞈ-eu saˇ jaˇ 

1Yeˇ gʼahˇ jiˇ taw uˬ yehˇ jaˆ ni, Sahˬpaˬ Miˬyehˇ-ahˇ shaˇ geuꞈ-awˬ. Jaˬ lehˇ lehˇ ma 
hawˇ-eu mˬ dmˇ, Sahˬpaˬ Miˬyehˇ neh beh-euˬ meh. Uˬ yehˇ aˬ yawꞈ neh bi yehˇ-
awˇ, tsawˇ haˬ-euˬ yaˇ yawˬ kawˬ na luꞈ, nyoeˇ laˇ ni aˬ yawꞈ jahˇ-eu meh.  
2Tahˬ pahˬ, shaˆ ma, nyiˇ paˬ deuˬ-ahˇ, tsawˇ haˬ zaˬ jah-awˇ gʼoe-euˬ kʼawꞈ, kʼaˇ ehˇ 
kʼaˇ jeˬ yaw lehˬ tehꞈ meh. Yuꞈmaˆ dawˬ tsuiꞈ yuˇ doˆ-eu deuˬ, jaˬ myawꞈ myawꞈ-
euˬ loꞈ-ehˇ pyeuꞈ-awˇ, tiˬ jeˬ-iˬ gaˇ dahˇ maˬ tsoeˬ-a. Kʼoeˇ miˇ neh miˇ kʼahˬ zaˬ 
kʼoeˇ deuˬ, byoˆ-iˇ-euˬ yawˇ yawˇ maꞈ loꞈ-ehˇ, sheuˬ gʼeh nehˬ-eu gʼaˬ maˬ jawˇ ni, 
cah cah-ehˇ shaˬ gaˇ duˇ-eu meh.  
3Sahˬpaˬ Miˬyehˇ ehˇ-eu,  

“Yawˇ bo-eu yaw sahˇ kʼoeˇ deuˬ-ahˇ, ngaˇ nui ma pehˇ dui dui luꞈ-awˇ, aˬ yawꞈ 
maꞈ-ahˇ ngaˇ kʼehˬ nehˬ ma. Yuˇdaˆ tsawˇ haˬ ngaˬ-euˬ yawˇ ma.  
4Aˬ yawꞈ maꞈ-ahˇ ngaˇ bo saˆ-awˇ, guiˇ deuˆ-eu mahˬ bi pyeuꞈ laˇ ma. Ngaˬ-euˬ 
tsawˇ haˬ-ahˇ uˆ lahˇ-eu, dzoeˬ dzaˬ-eu sahˬpaˬ sahˬ ma deuˬ, sheuˬ gʼeh-eu aˬ yuiꞈ 
aˬ tsu deuˬ, yawꞈ maꞈ laꞈ kʼoeˇ bi doˆ laˇ ma.  
5Gʼaˬ leˇ-euˬ yehˇ, muiˇ-eu deuˬ-ahˇ, gaˇ ma-ahˇ nawˬ pahˬ-eu loꞈ-ehˇ, Yuˇdaˆ tsawˇ 
haˬ gʼaˬ leˇ tehꞈ-a. Sahˬpaˬ Miˬyehˇ jawˇ-eu miˇ neh, aˬ yawꞈ maꞈ guiˇ deuˆ-eu kʼaˬ-
awˇ, mahˬ dziˬ-eu muiˇ-eu deuˬ-ahˇ kʼawꞈ, aˬ yawꞈ maꞈ deuˆ gʼaˬ jiˇ tehꞈ-a.  
6Yuˇdaˆ nymˇ jiˇ gʼaˬ bi kʼaˆ-awˇ, Yoˇsehˆ nymˇ jiˇ ngaˇ ka kʼoꞈ ma. Aˬ yawꞈ maꞈ-ahˇ 
gʼawˬ shaˬ gaˬ-awˇ, iˇ kahˇ sheuˬ kʼoꞈ keuˆ jiˇ nehˬ ma. Ngaˬ neh maˬ byehˇ dzeh-
euˬ loꞈ-ehˇ, aˬ yawꞈ maꞈ paˇ bi dehꞈ poˆ ma. Sahˬpaˬ Miˬyehˇ pyeuꞈ-eu ngaˇ-aˬ, aˬ 
yawꞈ maꞈ-euˬ Miˬyehˇ ngeuˇ ma. Aˬ yawꞈ maꞈ neh shaˇ-euˬ shaˇ dawˬ, maˬ byehˇ ni 
ngaˇ naˇ haˬ nehˬ ma.  
7Iˇsaˬleˬlaˆ tsawˇ haˬ deuˬ-aˬ, gʼaˬ kʼaˆ-eu yehˇ-ahˇ duˇ leˇ-awˇ, aˬ gaꞈ dzaˇ uiˇ dawˇ-
eu loꞈ-ehˇ, laˬ kʼaˬ cehˇ-eu jeˬ oꞈ tehꞈ-a. Aˬ yawꞈ maꞈ gʼaˬ leˇ-euˬ gaˇ kawˆ, zaˬ deuˬ 

uˆ deuˬ maˬ ngehˇ leˇ-ehˇ, Sahˬpaˬ Miˬyehˇ mˇ-euˬ gaˇ-ahˇ, laˬ kʼaˬ cehˇ nui kʼahˇ 
shiˇ tehꞈ-a.  
8“Ngaˬ-euˬ tsawˇ haˬ-ahˇ ngaˇ kuˇ-awˇ, tiˬ gaˇ bi uiˬ bi bymˇ laˇ ma. Aˬ yawꞈ maꞈ-ahˇ 
ngaˇ ka kʼoꞈ-awˇ, aˇ hu loꞈ-ehˇ bi behˇ laˇ ma.  
9Miˇ kʼahˬ doe ni aˬ yawꞈ maꞈ-ahˇ, ngaˇ teh dzeh-awˇ bi jawˇ-euˬ kʼawꞈ, gaˇ mahˇ 
kaˬ gaˇ jawˇ byoˆ luꞈ ngeh, yawꞈ maꞈ ngaˬ-ahˇ noeˬ mawˇ tehꞈ-a. Aˬ yawꞈ maꞈ maˬ 
byoˆ maˬ laˆ ni, zaˬ deuˬ nehˬ-ehˇ tiˬ kawˆ loꞈ-ehˇ, iˇ kahˇ-ahˇ gʼoꞈ doˆ laˇ tehꞈ-a.  
10Iˇjiˇtuˆ miˇ kʼahˬ laꞈ kʼoeˇ neh, Aˬshuˇliˆ miˇ kʼahˬ laꞈ kʼoeˇ neh, aˬ yawꞈ maꞈ-ahˇ 
sheuˬ kʼoꞈ laꞈ-awˇ, yawˬ ha miˇ kʼahˬ-ahˇ bi jawˇ ma. Giˇlaˆ miˇ kʼahˬ laꞈ kʼoeˇ maˬ 
ehˇ, Leˬbaˬnoˬ miˇ kʼahˬ-ahˇ maˬ ehˇ, miˇ kʼahˬ jawˇ byah jiˇ gaˇ keuˆ ni, aˬ yawꞈ 
maꞈ-ahˇ ngaˇ bi jawˇ ma.  
11Shaˬ zahˬ laˆ shaˆ yawꞈ maꞈ tsehˆ ngeh, Sahˬpaˬ Miˬyehˇ pyeuꞈ-eu ngaˇ gʼaˬ, iˇ luˆ 
dzeh gaˇ daˇ cuiˇ zuiˆ-awˇ, naꞈ-eu Niˬlaˇ lawˇ baˬ baˬ ma, gui coˇ ni ya tsiˇ leˇ tehꞈ-a. 
Aˬshuˇliˆ nui ma ga juˬ-awˇ, Iˇjiˇtuˆ gʼaˬ baˬ-iˇ tehꞈ-a.  
12Ngaˬ-euˬ tsawˇ jeuˬ gʼaˬ bi kʼaˆ ma. Ngaˬ-euˬ dawˬ-ahˇ naˇ haˬ geuꞈ-awˇ, ngaˬ-ahˇ 
uˬ duˬ tahˬ tehꞈ-a” lehˇ, Sahˬpaˬ Miˬyehˇ ehˇ taˬ-euˬ meh.  

Zaˬkaˬliˇ 11 

Nui ma huiˬ-eu deuˬ coˬ-iˇ-euˬ 

1Leˬbaˬnoˬ-oˇ, laˇ gʼoˆ pah-awˬ. Nawˬ-euˬ shuˬ liˇ aˇ bawˇ kʼoeˇ deuˬ, miˬ dzaˬ bi 
puiˆ sehꞈ-eu gʼaˇ duˬ, nawˬ-euˬ laˇ gʼoˆ pah dzeh jiˇ-awˬ.  
2Guˇ baˬ luˇ aˇ bawˇ deuˬ ngoeˇ-awˬ. Shuˬ liˇ aˇ bawˇ coˬ jiˇ-euˬ meh. Muiˬ-eu poeˬ-
eu aˇ bawˇ kʼoeˇ deuˬ, byoˆ-iˇ cawˆ-iˇ jiˇ shaw-euˬ meh. Baˬshaˬ tsuiꞈ kaˆ aˇ bawˇ 
deuˬ-oˇ, sahˬ kʼaˆ kʼaˆ ma teˬ byoˆ-euˬ gaˇ, myaˆ biˇ doˆ-awˇ ngoeˇ dui dui-awˬ.  
3Sahˬ paˬ sahˬ ma geuꞈ luꞈ-eu deuˬ, yaw shehꞈ kʼahˬ sehˇ byoˆ jiˇ-euˬ gaˇ, noeˬ shaˬ 
dui dui-awˇ ngoeˇ luꞈ meh. Yawˇdaˬ gawˆ taw sahˬ kʼaˆ kʼahˬ jeˬ, byoˆ laˇ-aˬ, jawˇ 
zaˇ shaˬ laˇ-awˇ, aˇ laˬ jaˬ shiˇ deuˬ joeˬ luꞈ meh.  

Yawˇ bo yaw sahˇ nyiˬ sahˇ 

4Ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. 
“Sehꞈ-eu gʼaˇ duˬ cu taˬ-eu yawˇ deuˬ-ahˇ bo-eu gʼaˬ geuꞈ haw sheˇ.  
5Zeuˇ-eu tsawˇ haˬ deuˬ yawˇ kʼoeˇ deuˬ-ahˇ sehꞈ kʼawꞈ, yaˇ kʼaˬ daˇ gaˇ maˬ ya daˬ-
a. Aˬ yawꞈ maꞈ shaˬ jiˇ sehꞈ ahˬ-awˇ, ‘Nga maꞈ smˇ muiˬ muiˬ laˇ-euˬ miˇ neh, 
Sahˬpaˬ Miˬyehˇ-ahˇ ja ceuˬ ma’ lehˇ ehˇ-eu meh. Yawˇ kʼoeˇ deuˬ-ahˇ bo-eu yaw 
sahˇ gʼaˬ kʼawꞈ, yawˇ kʼoeˇ deuˬ-ahˇ gʼawˬ shaˬ maˬ gaˬ-a.  
6Miˇ tsaˬ zaˬ tiˬ gʼaˬ-ahˇ-iˬ ngaˇ gʼawˬ shaˬ maˬ paˇ gaˬ ma. Tsawˇ haˬ dawˬ tawˆ luꞈ, 
uˆ lahˇ-eu sahˬ paˬ sahˬ ma deuˬ-euˬ laꞈ-ahˇ ngaˇ a nehˬ ma. Sahˬpaˬ sahˬ ma kʼoeˇ 
deuˬ miˇ tsaˬ tahˬ kʼawˇ heu-ahˇ kʼaˇ kʼehˬ mawꞈ-eu kʼehˬ ngeh, tiˬ gʼaˬ-ahˇ-iˬ ngaˇ 
maˬ ka kʼoꞈ nehˬ.” 
7Yawˇ gaꞈ-eu deuˬ neh sehꞈ-eu gʼaˇ duˬ zeuˇ taˬ-euˬ yawˇ deuˬ-ahˇ ngaˇ bo-euˬ ma. 
Daˇ cuiˇ nyiˬ cuiˇ ngaˇ tuˆ tehˬ taˬ-euˬ ma. Tiˬ cuiˇ-ahˇ “Gʼawˬ shaˬ gaˬ-eu jeˬ” lehˇ 

myahˇ-awˇ, biˬ cuiˇ-ahˇ “nui ma gm-eu jeˬ” lehˇ myahˇ-euˬ ma. Kʼoeˇ naˇ, yawˇ kʼoeˇ 
deuˬ-ahˇ ngaˇ bo-euˬ ma.  
8Yawˇ bo-eu yaw sahˇ smˇ gʼaˬ nehˬ-ehˇ ngaˇ maˬ tsaˬ leˇ-ehˇ, ba la tiˬ siˬ laꞈ kʼoeˇ aˬ 
yawꞈ maꞈ-ahˇ ngaˇ byehˇ dzeh-euˬ ma.  
9Kʼoeˇ naˇ, yawˇ yawˇ maꞈ-ahˇ heu loꞈ-ehˇ ehˇ nehˬ-euˬ ma. “Ngaˇ naw maꞈ-ahˇ maˬ 
paˇ bo ma. Shiˇ-eu deuˬ ehˬ-ehˇ shiˇ luꞈ-uˇ. Cawˆ-iˇ-eu deuˬ kʼawꞈ, ehˬ-ehˇ cawˆ-iˇ jiˇ 
luꞈ-uˇ. Maˬ shiˇ-ehˇ dzeˇ-eu deuˬ kʼawꞈ, tiˬ gʼaˬ tiˇ gʼaˬ shaˬ jiˇ dzaˬ luꞈ-uˇ.” 
10Kʼoeˇ naˇ, Sahˬpaˬ Miˬyehˇ neh miˇ kʼahˬ tsawˇ jeuˬ dawˬ tawˆ luꞈ-ahˇ dzaˬ taˬ-euˬ 
dawˬ ma saˇ jaˇ bi cawˆ-iˇ-eu gʼaˇ duˬ, “Gʼawˬ shaˬ gaˬ-eu jeˬ” lehˇ kuˇ-eu daˇ cuiˇ 
kʼoeˇ ngaˇ ngawˬ kʼehꞈ-euˬ ma.  
11Kʼoeˇ miˇ neh, dawˬ ma saˇ jaˇ kʼoeˇ hmˬ kʼoeˇ ngeh nah cawˆ-iˇ-euˬ meh. Yawˇ 
gaꞈ-eu tsawˇ haˬ kʼoeˇ deuˬ ngaˇ mˇ gaˇ haw tsoˆ taˬ-awˇ, ngaˬ neh mˇ-euˬ jeˬ laꞈ 
kʼoeˇ Sahˬpaˬ Miˬyehˇ dawˬ ngehˬ luꞈ-eu nga lehˇ haw siˬ-euˬ meh.  
12“Naw maꞈ nui ma keuˆ naˇ, ngaˬ-ahˇ gʼaˬ gaˇ poeˬ biꞈ laꞈ-awˬ. Nui ma maˬ keuˆ 
naˇ, tiˬ jeˬ-iˬ maˬ ngeuˇ-aˇ” lehˇ, aˬ yawꞈ maꞈ-ahˇ ngaˇ ehˇ nehˬ-euˬ ma. Kʼoeˇ ngeh, 
ngaˬ-euˬ gʼaˬ gaˇ poeˬ pyuˇ maˇ byaˆ smˬ tseˇ byaˆ aˬ yawꞈ maꞈ biꞈ laꞈ-euˬ meh.  
13“Pyuˇ kʼoeˇ deuˬ Uˬ duˬ tahˬ nymˇ nymˇ ma laꞈ kʼoeˇ pyuˇ jeˬ hmˬ duˬ-ahˇ dawˆ 
ahˇ-awˬ” lehˇ, Sahˬpaˬ Miˬyehˇ ngaˬ-ahˇ ehˇ-eu meh. Kʼoeˇ naˇ, ngaˬ-ahˇ geuˇ ni biꞈ 
laꞈ-euˬ gʼaˬ gaˇ poeˬ pyuˇ maˇ byaˆ kʼoeˇ smˬ tseˇ byaˆ yuˇ-awˇ, Uˬ duˬ tahˬ nymˇ 
nymˇ ma laꞈ kʼoeˇ pyuˇ jeˬ hmˬ duˬ-ahˇ dawˆ-euˬ ma.  
14Kʼoeˇ naˇ, “Nui ma gm-eu jeˬ” lehˇ kuˇ-eu daˇ cuiˇ kʼoeˇ ngaˇ paˇ ngawˬ kʼehꞈ-awˇ 
Yuˇdaˆ miˇ kʼahˬ hawˇ-eu Iˇsaˬleˬlaˆ miˇ kʼahˬ yaw kaˬ-ahˇ jaˆ luꞈ-eu, mehˇ nmˇ yaw 
kaˬ nui ma gm-eu jeˬ bi cawˆ-iˇ-euˬ ma.  
15Kʼoeˇ naˇ, Sahˬpaˬ Miˬyehˇ ngaˬ-ahˇ heu loꞈ-ehˇ ehˇ-eu meh. “Gaˇ dahˇ maˬ tsoeˬ-
eu yawˇ bo-eu yaw sahˇ tiˬ poˆ paˇ geuꞈ haw sheˇ. 
16Yawˇ bo-eu yaw sahˇ tiˬ gʼaˬ-ahˇ kʼehˇ-awˇ, ngaˬ-euˬ yawˇ bi bo-eu lehˇ gʼeh-eu 
ma. Ehˇ kʼawꞈ shaˬ zahˬ naꞈ-eu yawˇ deuˬ-ahˇ ngehˬ maˬ gʼeh-ehˇ, byoˆ-iˇ-euˬ yawˇ 
maˬ poˆ kʼoꞈ-eu uˬ taꞈ, naˇ luꞈ-eu yawˇ-ahˇ maˬ laˆ taˬ ni, jawˇ saˇ doˆ-eu yawˇ deuˬ-
ahˇ kʼawꞈ dzaˇ maˬ bi dzaˬ-aˇ. Tsuˇ dui dui-eu yawˇ deuˬ-ahˇ aˬ yawꞈ sehꞈ dzaˬ-awˇ, 
kuiˇ sehˬ toˆ paˆ dzeh tehꞈ-a.  
17Yawˇ yawˇ maꞈ-ahˇ byehˇ dzeh taˬ-eu, doeˇ dui dui-eu yawˇ bo-eu gʼaˬ, shaˬ dui 
zahˬ dui ya dui tehꞈ-a. Myaˆ nuiˆ aˇ maˇ paw nuiˆ hawˇ-eu, aˬ laꞈ-ahˇ mi cehˇ deuˆ 
luꞈ-uˇ. Aˬ laꞈ kʼoeˇ koˆ-iˇ buꞈ-iˇ-awˇ, aˇ maˇ paw nuiˆ behꞈ tsehˆ luꞈ-uˇ.” 

Zaˬkaˬliˇ 12 

Yeˬluˇsaˬlehˬ meuˬ-ahˇ ka kʼoꞈ nehˬ tehꞈ-a 

1Heu-aˬ, mˬ toˆ pyeh-awˇ, miˇ tsaˬ tahˬ kʼawˇ beh-awˇ, tsawˇ haˬ zaˬ-ahˇ dehꞈ-eu 
saꞈ laˇ biꞈ-euˬ gʼaˬ pyeuꞈ-eu Sahˬpaˬ Miˬyehˇ-euˬ dawˬ meh. Iˇsaˬleˬlaˆ miˇ kʼahˬ-ahˇ 
Sahˬpaˬ Miˬyehˇ heu loꞈ-ehˇ ehˇ-eu meh. 
2“Yeˬluˇsaˬlehˬ meuˬ-ahˇ aˬ gaꞈ dzaˇ uiˇ kʼmˬ maˬ loꞈ-ehˇ ngaˇ bi pyeuꞈ laˇ-awˇ, dawˬ 
peh jawˇ-eu tsawˇ jeuˬ deuˬ bi dawˇ yehꞈ jiˇ ma. Yeˬluˇsaˬlehˬ meuˬ-ahˇ aˬ yawꞈ 

maꞈ loꞈ jawˬ ngeh, Yuˇdaˆ miˇ kʼahˬ laꞈ kʼoeˇ kʼaˇ jaˆ-eu meuˬ deuˬ-ahˇ kʼawꞈ loꞈ 
jawˬ tehꞈ-a.  
3Ehˇ kʼawꞈ, aˇ yamˬ kʼoeˇ yamˬ keuˆ laˇ ngeh, Yeˬluˇsaˬlehˬ meuˬ-ahˇ kah dui dui-eu 
kʼaˬ lo lo ma tiˬ siˬ loꞈ-ehˇ bi pyeuꞈ laˇ-awˇ, baꞈ diˇ-eu lehˇ kʼaˇ leh jeh-eu tsawˇ jeuˬ 
aˬ geu jeuˬ maˬ kaˬ, laˆ tahˬ laˆ naˇ tehꞈ-a. Miˇ kʼahˬ tsawˇ jeuˬ dawˬ tawˆ luꞈ gm leˇ-
awˇ, Yeˬluˇsaˬlehˬ meuˬ-ahˇ guiˇ deuˆ tehꞈ-a.  
4Aˇ yamˬ kʼoeˇ yamˬ keuˆ laˇ ngeh, aˬ yawꞈ maꞈ-euˬ dziˬ mahˬ deuˬ-ahˇ ngaˇ laˆ guˆ 
nehˬ-awˇ, mahˬ dziˬ-eu yehˇ deuˬ tsawˇ uˬ bi uˬ-iˇ jiˇ ma. Yuˇdaˆ tsawˇ haˬ deuˬ-ahˇ 
ngaˇ haw piˇ nehˬ-awˇ, muiˇ-eu deuˬ-euˬ mahˬ deuˬ myaˆ behꞈ bi behꞈ-iˇ jiˇ ma.  
5Kʼoeˇ ngeh, ‘Baoˬ huiˬ-eu Miˬyehˇ pyeuꞈ-eu Sahˬpaˬ Miˬyehˇ-aˬ, Yeˬluˇsaˬlehˬ 
meuˬ-ahˇ jawˇ-eu aˬ yawꞈ-euˬ tsawˇ haˬ deuˬ-ahˇ gʼaˬ biꞈ-eu ngaˇ’ lehˇ, Yuˇdaˆ tsawˇ 
jeuˬ tsawˇ ca deuˬ tiˬ jeuˬ tiˇ jeuˬ ehˇ tehꞈ-a.  
6“Aˇ yamˬ kʼoeˇ yamˬ keuˆ laˇ ngeh jawˇ, Yuˇdaˆ tsawˇ jeuˬ tsawˇ ca deuˬ-ahˇ, aˇ 
bawˇ sahˬ kʼaˆ hawˇ-eu cehˇ myah laˇ-euˬ cehˇ yaˇ-ahˇ puiˆ-eu miˬ dzaˬ loꞈ-ehˇ bi 
pyeuꞈ laˇ ma. Dawˬ peh jaˆ-eu miˇ kʼahˬ dawˬ tawˆ luꞈ-ahˇ aˬ yawꞈ maꞈ laˆ cawˆ jiˇ 
tehꞈ-a. Yeˬluˇsaˬlehˬ tsawˇ haˬ deuˬ-aˬ, meuˬ laꞈ kʼoeˇ saˇ lehˆ ni ya jawˇ tehꞈ-a.  
7“Daˬbiˇ-euˬ zaˬ deuˬ uˆ deuˬ hawˇ-eu, Yeˬluˇsaˬlehˬ meuˬ-ahˇ jawˇ-eu tsawˇ haˬ 
deuˬ Yuˇdaˆ miˇ kʼahˬ naˆ maˬ tseˆ yaw shehꞈ kʼahˬ sehˇ maˬ bi huiˬ dzehˬ-eu gʼaˇ 
duˬ, Yuˇdaˆ guiˇ maꞈ deuˬ aˬ cawˬ jeˬ hu guiˇ deuˆ gʼaˬ ni, Sahˬpaˬ Miˬyehˇ pyeuꞈ-eu 
ngaˇ jahˇ ma.  
8Aˇ yamˬ kʼoeˇ yamˬ keuˆ laˇ ngeh, Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-
ahˇ Sahˬpaˬ Miˬyehˇ haw piˇ-awˇ, gʼaˬ baˬ dui dui-eu tsawˇ haˬ tiˬ gʼaˬ-ahˇ keuˆ ni, 
Daˬbiˇ naˆ ni gʼaˬ ahˇ tehꞈ-a. Daˬbiˇ-euˬ zaˬ deuˬ uˆ deuˬ, Sahˬpaˬ Miˬyehˇ-euˬ gʼaˬ 
kʼehˇ loꞈ-ehˇ maˬ ehˇ, Miˬyehˇ-euˬ mawˇ do loꞈ-ehˇ maˬ ehˇ, aˬ yawꞈ maꞈ-ahˇ sheuˬ 
gʼeh tehꞈ-a.  
9Aˇ yamˬ kʼoeˇ yamˬ keuˆ laˇ ngeh, Yeˬluˇsaˬlehˬ meuˬ-ahˇ guiˇ deuˆ-eu lehˇ kʼaˇ leh 
jeh-eu miˇ kʼahˬ yawˬ kʼahˬ na luꞈ ngaˇ laˆ cawˆ ma.  
10“Daˬbiˇ-euˬ zaˬ deuˬ uˆ deuˬ hawˇ-eu, Yeˬluˇsaˬlehˬ meuˬ-ahˇ jawˇ-eu tsawˇ haˬ 
nui deuˬ-ahˇ, gʼawˬ shaˬ gaˬ-eu nui ma hawˇ-eu uˬ duˬ tahˬ-eu nui ma bi ahˇ ma. Aˬ 
yawꞈ maꞈ neh tsawˆ sehꞈ-euˬ tsawˇ haˬ-ahˇ aˬ yawꞈ maꞈ haw-awˇ, zaˬ tiˬ gʼaˬ tehꞈ-
ehˇ jawˇ-eu bi shiˇ-euˬ loꞈ-ehˇ tsawˇ ngoeˇ ngoeˇ nehˬ tehꞈ-a. Dehꞈ beh beh le-euˬ 
aˬ li bi shiˇ-euˬ loꞈ-ehˇ, tsawˇ ngoeˇ ngoeˇ dui dui tehꞈ-a.  
11Aˇ yamˬ kʼoeˇ yamˬ keuˆ laˇ ngeh, Yeˬluˇsaˬlehˬ meuˬ laꞈ kʼoeˇ tsawˇ ngoeˇ ngoeˇ-
euˬ kʼoeˇ-aˬ, Meˬgiˇdoˬ deh ga-ahˇ jaˆ-eu Haˬdaˬleˬmoˬ-ahˇ tsawˇ ngoeˇ ngoeˇ nehˬ-
eu loꞈ-ehˇ teˇ saˇ kʼaˆ dui dui tehꞈ-a.  
12Miˇ kʼahˬ kʼahˬ lah-ehˇ, yawˬ ha tsawˇ jeuˬ yawˬ ha, miˬ zaˬ yo zaˬ tiˬ gaˇ jawˇ-awˇ 
tsawˇ ngoeˇ ngoeˇ tehꞈ-a. Daˬbiˇ aˇ jeuˬ hawˇ-eu aˬ yawꞈ maꞈ-euˬ miˬ zaˬ deuˬ maˬ 
ehˇ, Naˬdaˬ aˇ jeuˬ hawˇ-eu aˬ yawꞈ maꞈ-euˬ miˬ zaˬ deuˬ maˬ ehˇ,  
13Leˬbiˇ aˇ jeuˬ hawˇ-eu aˬ yawꞈ maꞈ-euˬ miˬ zaˬ deuˬ maˬ ehˇ, Shiˇmiˇ aˇ jeuˬ hawˇ-
eu aˬ yawꞈ maꞈ-euˬ miˬ zaˬ deuˬ maˬ ehˇ,  

14tsawˇ jeuˬ nui deuˬ hawˇ-eu aˬ yawꞈ maꞈ-euˬ miˬ zaˬ deuˬ maˬ ehˇ, tsawˇ ngoeˇ 
ngoeˇ tehꞈ-a.” 

Zaˬkaˬliˇ 13 

1Baoˬ huiˬ-eu Sahˬpaˬ Miˬyehˇ ehˇ-eu, “Aˇ nah aˇ yamˬ kʼoeˇ keuˆ laˇ ngeh, Daˬbiˇ-
euˬ zaˬ deuˬ uˆ deuˬ hawˇ-eu Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-euˬ iˬ 
baˇ yaw jawꞈ yaw laꞈ tsiˬ shawˇ-eu gʼaˇ duˬ, iˇ cuꞈ lawˇ kʼawꞈ tiˬ gawˆ pah tehꞈ-a.  
2Aˇ yamˬ kʼoeˇ yamˬ keuˆ laˇ ngeh, miˇ kʼahˬ kʼoeˇ kʼahˬ-ahˇ jaˆ-eu tahˬ pahˬ aˬ ma 
mawˇ kawˇ deuˬ-euˬ tsawˇ myahˇ ngaˇ shiˆ byoˆ-awˇ, tsawˇ haˬ yawˬ gʼaˬ na luꞈ bi 
ngehˇ byoˆ jiˇ ma. Miˬyehˇ gʼaˇ duˬ ngehˬ dah-eu tsawˇ haˬ ma lehˇ kʼaˇ ehˇ-eu deuˬ-
ahˇ ngaˇ yuˇ dzeh jiˇ-awˇ, tahˬ pahˬ aˬ ma mawˇ kawˇ-ahˇ uˬ duˬ tahˬ mawꞈ-eu nui 
ma bi byoˆ-iˇ ma.  
3Tsawˇ haˬ tiˬ gʼaˬ na Miˬyehˇ gʼaˇ duˬ ngehˬ dah-eu gʼaˬ paˇ geuꞈ laˇ naˇ, ‘Nawˇ 
Sahˬpaˬ Miˬyehˇ-euˬ dawˬ ngehˬ dah-eu ma lehˇ ehˇ-awˇ jaˬ myawꞈ myawꞈ-eu miˇ 
neh ya shiˇ tehꞈ-a’ lehˇ aˬ yawꞈ-euˬ zaˬ baw aˬ ma aˬ da aˬ yawꞈ-ahˇ ehˇ tehꞈ-a. Aˬ 
yawꞈ miˬyehˇ gʼaˇ duˬ ngehˬ dah ngeh, aˬ yawꞈ-euˬ zaˬ baw aˬ ma aˬ da aˬ yawꞈ-ahˇ 
tsawˆ sehꞈ tehꞈ-a.  
4Aˇ yamˬ kʼoeˇ yamˬ keuˆ laˇ ngeh, Miˬyehˇ gʼaˇ duˬ ngehˬ dah-eu tsawˇ haˬ deuˬ 
yawˬ ha neh yaw sahˇ laꞈ kʼoeˇ ya siˬ ya mawˇ-euˬ gaˇ kawˆ maˬ ehˇ doˆ peuˬ ni 
shaꞈ dawˇ tehꞈ-a. Miˬyehˇ gʼaˇ duˬ ngehˬ dah-eu deuˬ dm-eu caꞈ hm neh zaꞈ taꞈ-euˬ 
pehˇ kʼahˬ pehˇ mahˇ dm-awˇ miˇ kʼahˬ zaˬ-ahˇ myawꞈ dzaˬ-eu jeˬ maˬ paˇ jahˇ-aˇ.  
5‘Ngaˇ Miˬyehˇ gʼaˇ duˬ ngehˬ dah-eu tsawˇ haˬ maˬ ngeuˇ. Deh yaˇ mˇ dzaˬ-eu 
tsawˇ haˬ ma. Ngaˬ-euˬ tiˬ ziˇ deh yaˇ mˇ dzaˬ daˆ laꞈ-euˬ ma’ lehˇ ehˇ tehꞈ-a. 
6‘Nawˬ-euˬ kʼahˬ-ahˇ maˇ byawꞈ baw-eu teu aˬ jeˬ-a’ lehˇ, tsawˇ haˬ tiˬ gʼaˬ na naˇ 
haˬ ngeh, ‘Ngaˬ-euˬ cawˬ-euˬ nymˇ-ahˇ laˆ tahˬ-euˬ maˇ byawꞈ ma’ lehˇ aˬ yawꞈ ehˇ 
tehꞈ-a.” 

Miˬyehˇ-euˬ yawˇ bo-eu tsawˇ haˬ-ahˇ sehꞈ-eu dawˬ biꞈ-euˬ 

7Sahˬpaˬ Miˬyehˇ Baoˬ huiˬ-eu gʼaˬ, heu loꞈ-ehˇ dawˬ biꞈ nehˬ-euˬ meh.  

“Mi cehˇ-oˇ, noeˬ laˇ-awˇ tuˇ-awˬ. Ngaˬ-euˬ yawˇ bi bo-euˬ tsawˇ haˬ, ngaˬ-euˬ dawˬ 
peh yawꞈ-eu gʼaˬ-ahˇ, sehꞈ-eu gʼaˇ duˬ yaw kawˇ tuˇ-awˬ. Yawˇ deuˬ cehˆ byoˆ cehˆ 
laˆ jiˇ ni, Yawˇ bo-eu gʼaˬ-ahˇ deuˆ sehꞈ-awˬ. Yawˇ zaˬ deuˬ-ahˇ ngaˇ kʼehˬ-eu ma.” 
8Sahˬpaˬ Miˬyehˇ ehˇ-eu,  

“Miˇ kʼahˬ heu kʼahˬ kʼahˬ lah kʼoeˇ taˆ, smˬ bymˇ nyiˬ bymˇ shiˇ byoˆ jiˇ-awˇ, smˬ 
bymˇ tiˬ bymˇ dehꞈ yaꞈ tehꞈ-a.  
9Smˬ bymˇ tiˬ bymˇ dzeˇ-eu deuˬ-ahˇ, miˬ dzaˬ laꞈ kʼoeˇ ngaˇ dzeh puiˆ-awˇ, pyuˇ 
baw guiˇ-awˇ shawˇ-eu loꞈ-ehˇ, shmˇ yaw muiˬ lawˬ haw-euˬ loꞈ-ehˇ, ngaˇ laˆ muiˬ 
laˆ shawˇ kʼoꞈ geuꞈ ma. Ngaˬ-euˬ tsawˇ myahˇ yawꞈ maꞈ kuˇ-awˇ, yawꞈ maꞈ-ahˇ ngaˇ 
oˬ toˬ nehˬ ma.  

‘Naw maꞈ ngaˬ-euˬ tsawˇ haˬ ma’ lehˇ aˬ yawꞈ maꞈ-ahˇ ngaˇ ehˇ nehˬ ngeh,  

‘Sahˬpaˬ Miˬyehˇ pyeuꞈ-eu Miˬyehˇ’, nga maꞈ-euˬ Miˬyehˇ ngeuˇ ma lehˇ, aˬ yawꞈ 
maꞈ saˇ kiˇ kamˬ tehꞈ-a.” 

Zaˬkaˬliˇ 14 

Sahˬpaˬ Miˬyehˇ uˆ lahˇ le-eu aˇ yamˬ 

1Sahˬpaˬ Miˬyehˇ yaˇ kʼaˬ daˇ-eu aˇ nah peh laˇ luꞈ meh. Kʼoeˇ ngeh, Yeˬluˇsaˬlehˬ 
meuˬ-ahˇ tahˇ joe deh-awˇ, deh za-euˬ myawˬ gahˬ deuˬ naw maꞈ mehˬ shi biˇ geuꞈ 
gaˇ ya mawˇ tehꞈ-a.  
2Tsawˇ jeuˬ dawˬ tawˆ luꞈ-ahˇ Sahˬpaˬ Miˬyehˇ sheuˬ uiˬ laꞈ-awˇ, Yeˬluˇsaˬlehˬ 
meuˬ-ahˇ guiˇ bi deuˆ tehꞈ-a. Meuˬ-ahˇ guiˇ deuˆ gʼaˬ-awˇ, nymˇ laꞈ kʼoeˇ jaˆ-eu 
myawˬ gahˬ yuˇ geuꞈ-awˇ, zaˬ miˬ zaˬ deuˬ-ahˇ yehˬ bawˬ-ehˇ gʼeh tehꞈ-a. Tsawˇ 
haˬ tiˬ paˆ ehˇ gʼaˬ ni bi nyehꞈ byoˆ gʼeh-awˇ, meuˬ laꞈ kʼoeˇ tiˬ paˆ jawˇ yaꞈ tehꞈ-a.  
3Kʼoeˇ naˇ, Sahˬpaˬ Miˬyehˇ doˆ-iˇ-awˇ, aˇ hu ba guiˇ deuˆ haw-euˬ loꞈ-ehˇ, tsawˇ 
jeuˬ kʼoeˇ deuˬ-ahˇ guiˇ deuˆ tehꞈ-a.  
4Kʼoeˇ ngeh jawˇ, Yeˬluˇsaˬlehˬ meuˬ-euˬ nahˇ ma doˆ kʼehˬ paw jaˆ-eu Saˬloˬ gawˬ 
jawˬ-ahˇ aˬ yawꞈ yawꞈ tehꞈ-a. Kʼoeˇ naˇ, Saˬloˬ gawˬ jawˬ kʼoeˇ nahˇ ma doˆ kʼehˬ ga 
kʼehˬ-ehˇ nyiˬ paˆ paˆ-iˇ-awˇ, yaw kaˬ-ahˇ gʼaˬ lawˬ lawˬ ma jaˆ le tehꞈ-a. Gawˬ jawˬ 
tiˬ paˆ laꞈ taˆ paw pyawˬ-ahˇ jiˆ daˆ leˇ-awˇ, tiˬ paˆ laꞈ oˆ paw pyawˬ-ahˇ jiˆ ka-iˇ 
tehꞈ-a.  
5Gawˬ jawˬ-ahˇ nyiˬ paˆ biˇ paˆ-euˬ gʼaˬ lawˬ kʼoeˇ caw caw-ehˇ, naw maꞈ cehˆ dzeuˇ 
nya tehꞈ-a. Aˇ hu Yuˇdaˆ miˇ kʼahˬ-ahˇ sahˬ paˬ Awˇziˇ uˆ lahˇ luꞈ ngeh miˇ luˆ luˆ laˇ-
awˇ, naw maꞈ-euˬ aˬ poeˬ aˬ bawˇ deuˬ cehˆ-euˬ loꞈ-ehˇ, naw maꞈ kʼawꞈ ya cehˆ 
tehꞈ-a. Ngaˬ-euˬ Miˬyehˇ pyeuꞈ-eu Sahˬpaˬ Miˬyehˇ-aˬ, mˬ taˆ gʼaˬ kʼehˇ dawˬ tawˆ 
luꞈ sheuˬ-awˇ oe tehꞈ-a.  
6Aˇ nah aˇ yamˬ kʼoeˇ keuˆ laˇ ngeh, yaw gaˆ gaˆ-awˇ ngehˇ ga-eu maˬ baw-a.  
7Yaw zahˇ tiˬ pawꞈ-iˬ maˬ paˇ jaˆ-ehˇ, uˬ ciꞈ paw kʼawꞈ nah gʼahˇ loꞈ-ehˇ yaw shehꞈ 
bya tehꞈ-a. Kʼoeˇ loꞈ-ehˇ pyeuꞈ laˇ-eu aˇ yamˬ Sahˬpaˬ Miˬyehˇ tehꞈ-ehˇ siˬ nya-eu 
meh.  
8Aˇ nah kʼoeˇ nah keuˆ le ngeh jawˇ, Yeˬluˇsaˬlehˬ meuˬ-ahˇ neh, dehꞈ-eu iˇ cuꞈ yoeˇ 
doˆ le-awˇ, nahˇ ma doˆ kʼehˬ paw pyawˬ-ahˇ jaˆ-eu iˬ ma laˆ shaˆ-ahˇ tiˬ paˆ yoeˇ 
ahˇ tehꞈ-a. Iˇ cuꞈ kʼoeˇ, tsahˬ gaˆ jawˇ la maˬ baw ni, aˬ myah luꞈ yoeˇ tehꞈ-a.  
9Kʼoeˇ naˇ, miˇ tsaˬ dawˬ tawˆ luꞈ kʼoeˇ taˆ Sahˬpaˬ Miˬyehˇ sahˬ paˬ geuꞈ-awˇ uˆ lahˇ 
tehꞈ-a. Kʼoeˇ ngeh jawˇ, tsawˇ haˬ yawˬ gʼaˬ na luꞈ Miˬyehˇ-ahˇ tehꞈ-ehˇ uˬ duˬ tahˬ-
awˇ, Miˬyehˇ-euˬ tsawˇ myahˇ tiˬ myahˇ tehꞈ-ehˇ jaˆ tehꞈ-a.  
10Laꞈ taˆ paw jaˆ-eu Geˬdaˬ meuˬ-ahˇ neh, laꞈ oˆ paw jaˆ-eu Leˬmoˬ meuˬ-ahˇ keuˆ 
ni, miˇ kʼahˬ kʼahˬ lah ni saˇ lehˆ ni laˆ pyeuꞈ tehꞈ-a. Yeˬluˇsaˬlehˬ meuˬ-aˬ, dawˬ 
peh jaˆ-eu miˇ gahˬ deuˬ kʼoeˇ taˆ goˇ ca ni jaˆ tehꞈ-a. Meuˬ-euˬ jawˇ zaˇ-aˬ, 
Beˬyaˬmiˬ lahˇ kʼehˬ-ahˇ neh, yaw beh lahˇ kʼehˬ tiˬ kʼehˬ jaˆ-euˬ laꞈ coeˇ lahˇ kʼehˬ-
ahˇ keuˆ ni hawˇ-eu, Haˬnaˬneˬlaˇ nymˇ goˇ-ahˇ neh, sahˬ paˬ-euˬ aˬ gaꞈ dzaˇ uiˇ lehˬ 
duˬ-ahˇ keuˆ ni jeˇ tehꞈ-a.  
11Meuˬ laꞈ kʼoeˇ jawˇ-eu tsawˇ haˬ deuˬ, luˬ-iˇ seˇ-iˇ-eu jeˬ-ahˇ guˆ kʼaˇ maˬ za ni, nui 
saˇ oꞈ-eu laꞈ kʼoeˇ ya dehꞈ tehꞈ-a.  

12Yeˬluˇsaˬlehˬ meuˬ-ahˇ guiˇ kʼaˇ deuˆ laˇ-euˬ miˇ kʼahˬ dawˬ tawˆ luꞈ kʼoeˇ taˆ, guˆ 
dui dui laˇ paˬ-ehˇ gʼeh-eu naˇ gawˇ Sahˬpaˬ Miˬyehˇ bi keuˆ le tehꞈ-a. Aˬ yawꞈ maꞈ 
yaw dehꞈ-ehˇ jawˇ luꞈ ngeh shaˬ jiˇ buꞈ shoˆ jiˇ-awˇ, myaˆ nuiˆ hawˇ-eu mehˬ laˇ 
buꞈ-iˇ tehꞈ-a.  
13Aˇ yamˬ kʼoeˇ yamˬ keuˆ laˇ ngeh, aˬ yawꞈ maꞈ maˬ noeˬ maˬ maˆ-ehˇ pyeuꞈ-iˇ ni 
Sahˬpaˬ Miˬyehˇ jahˇ-awˇ, aˬ yawꞈ gʼaˬ yawꞈ, yawˬ ha dawˬ peh kʼaˇ jawˇ-eu tsawˇ 
haˬ-ahˇ dawꞈ dawꞈ-ehˇ ceh tehꞈ-a. 
14Yuˇdaˆ tsawˇ haˬ deuˬ-aˬ, Yeˬluˇsaˬlehˬ meuˬ-ahˇ loꞈ piˇ-awˇ guiˇ deuˆ tehꞈ-a. Miˇ 
kʼahˬ dawˬ tawˆ luꞈ-euˬ pyuˇ shuiˇ myawˬ gahˬ deuˬ aˬ yawꞈ maꞈ deuˆ za tehꞈ-a. 
Shuiˇ, pyuˇ hawˇ-eu, dm gʼaˬ dm lmˇ deuˬ, maˬ ehˇ jiˇ coeˇ ni za tehꞈ-a.  
15Guˆ dui dui laˇ paˬ-ehˇ gʼeh-eu naˇ gawˇ deuˬ, mahˬ deuˬ, mahˬ shaˆ lawˬ deuˬ, 
law taw deuˬ hawˇ-eu, mahˬ tahˬ laˆ deuˬ kʼoeˇ taˆ keuˆ le tehꞈ-a. Muiˇ-eu deuˬ-euˬ 
sehˬ gʼawˆ laꞈ kʼoeˇ kʼaˇ jawˇ-eu jeˬ zaˬ dawˬ tawˆ luꞈ kʼoeˇ taˆ, naˇ gawˇ kʼoeˇ keuˆ le 
tehꞈ-a.  
16Kʼoeˇ naˇ, Yeˬluˇsaˬlehˬ meuˬ-ahˇ guiˇ kʼaˇ deuˆ laˇ-euˬ miˇ kʼahˬ deuˬ laꞈ kʼoeˇ, 
maˬ shiˇ ni kʼaˇ dzeuˇ-iˇ-euˬ tsawˇ haˬ dawˬ tawˆ luꞈ, kʼoeˇ gaˇ le-awˇ, Baoˬ huiˬ-eu 
Sahˬpaˬ Miˬyehˇ pyeuꞈ-eu sahˬ paˬ-ahˇ uˬ duˬ tahˬ-awˇ, Sehˬ gʼawˆ-euˬ Bawˬ-iˬ gʼeh 
leˇ tehꞈ-a.  
17Kʼoeˇ gaˇ maˬ le-ehˇ, Baoˬ huiˬ-eu Sahˬpaˬ Miˬyehˇ pyeuꞈ-eu sahˬ paˬ-ahˇ uˬ duˬ 
maˬ tahˬ leˇ-eu miˇ kʼahˬ kʼoeˇ taˆ, uˬ yehˇ maˬ yehˇ ni mˬ gʼmˇ gʼmˇ tehꞈ-a.  
18Iˇjiˇtuˆ tsawˇ haˬ deuˬ Sehˬ gʼawˆ-euˬ Bawˬ-iˬ maˬ gʼeh leˇ naˇ, Bawˬ-iˬ kʼoeˇ gʼeh 
gaˇ maˬ kʼaˇ le-eu tsawˇ jeuˬ kʼoeˇ taˆ, Sahˬpaˬ Miˬyehˇ bi keuˆ le-eu naˇ gawˇ-ahˇ, aˬ 
yawꞈ maꞈ kʼawꞈ ya daˬ tehꞈ-a. 
19Iˇjiˇtuˆ miˇ kʼahˬ hawˇ-eu, miˇ kʼahˬ nui deuˬ dawˬ tawˆ luꞈ, Sehˬ gʼawˆ-euˬ Bawˬ-iˬ 
maˬ gʼeh naˇ, kʼoeˇ loꞈ-ehˇ kʼehˬ nehˬ gaˇ ya daˬ tehꞈ-a.  
20Aˇ nah aˇ yamˬ kʼoeˇ yamˬ keuˆ le ngeh, mahˬ-euˬ jaˇ cuˇ-ahˇ keuˆ ni, “Sahˬpaˬ 
Miˬyehˇ-ahˇ a nehˬ-euˬ ma” lehˇ boꞈ myahˬ taˬ-euˬ gaˇ ya mawˇ tehꞈ-a. Uˬ duˬ tahˬ 
nymˇ nymˇ ma laꞈ kʼoeˇ jaˇ dzahˇ-eu oeˬ lahˬ deuˬ kʼawꞈ, lawˇ duˬ-euˬ mehˬ shi jaˆ-
eu naˬ bo loꞈ-ehˇ muiˬ-eu shawˇ-eu mˇ myawˬ pyeuꞈ tehꞈ-a.  
21Yeˬluˇsaˬlehˬ meuˬ hawˇ-eu Yuˇdaˆ miˇ kʼahˬ laꞈ kʼoeˇ kʼaˇ jaˆ-eu oeˬ lahˬ dawˬ 
tawˆ luꞈ, Baoˬ huiˬ-eu Sahˬpaˬ Miˬyehˇ-ahˇ uˬ duˬ tahˬ gaˇ geuꞈ-eu gʼaˇ duˬ yuˇ doˆ-
awˇ bi jaˆ tehꞈ-a. Lawˇ-eu shehˇ-eu jeˬ mˇ-eu tsawˇ haˬ deuˬ, oeˬ lahˬ kʼoeˇ deuˬ 
yuˇ-awˇ lawˇ-euˬ shehˇ-euˬ shaˬ jiˇ caꞈ gaˇ zmˬ tehꞈ-a. Aˇ nah aˇ yamˬ kʼoeˇ keuˆ laˇ 
ngeh, Baoˬ huiˬ-eu Sahˬpaˬ Miˬyehˇ-euˬ Uˬ duˬ tahˬ nymˇ nymˇ ma laꞈ kʼoeˇ, jeˬ gaꞈ 
gaꞈ-eu tsawˇ haˬ tiˬ gʼaˬ-iˬ maˬ jawˇ ni pyeuꞈ-iˇ tehꞈ-a.  

Maˬlaˬkiˇ 

Maˬlaˬkiˇ 1 

1Heu-aˬ, Iˇsaˬleˬlaˆ tsawˇ jeuˬ-ahˇ bi dzawˇ gaˬ-eu gʼaˇ duˬ, Sahˬpaˬ Miˬyehˇ neh 
Maˬlaˬkiˇ-ahˇ biꞈ-euˬ dawˬ deuˬ meh.  

Iˇsaˬleˬlaˆ-ahˇ Sahˬpaˬ Miˬyehˇ gaˬ-eu 

2“Naw maꞈ-ahˇ ngaˇ aˬ myah luꞈ gaˬ-euˬ ma” lehˇ, Sahˬpaˬ Miˬyehˇ ehˇ ngeh, “Nawˇ 
nga maꞈ-ahˇ gaˬ-eu aˬ joˆ-ehˇ bi siˬ laꞈ teˬ” lehˇ, aˬ yawꞈ-euˬ tsawˇ haˬ deuˬ ehˇ-eu 
meh. Sahˬpaˬ Miˬyehˇ ehˇ-eu, “Iˇsawˇ hawˇ-eu Yaˬkoˆ aˬ nyaꞈ tiˬ mehˇ nmˇ meh. Ehˇ 
kʼawꞈ, Yaˬkoˆ hawˇ-eu aˬ yawꞈ-euˬ zaˬ deuˬ uˆ deuˬ-ahˇ ngaˇ gaˬ-euˬ ma.  
3Iˇsawˇ hawˇ-eu aˬ yawꞈ-euˬ zaˬ deuˬ uˆ deuˬ-ahˇ ngaˇ bye-euˬ ma. Iˇsawˇ jawˇ-eu 
gawˬ jawˬ gawˬ duˇ miˇ kʼahˬ deuˬ-ahˇ ngaˇ ngehˬ maˬ gʼeh ni byehˇ byoˆ nehˬ-awˇ, 
bawˇ tsahˬ jeˬ zaˬ jawˇ duˬ bi pyeuꞈ-iˇ-euˬ ma.” 
4Iˇsawˇ-euˬ zaˬ deuˬ uˆ deuˬ pyeuꞈ-eu Eˬdoˬ tsawˇ haˬ deuˬ, “Nga maꞈ-euˬ meuˬ 
deuˬ cawˆ-iˇ-euˬ meh. Ehˇ kʼawꞈ, nga maꞈ paˇ gawˬ muiˬ geuꞈ ma” lehˇ ehˇ laˇ naˇ, 
Sahˬpaˬ Miˬyehˇ heu loꞈ-ehˇ ehˇ tehꞈ-a. “Aˬ yawꞈ maꞈ paˇ gawˬ muiˬ kʼawꞈ, ngaˇ tiˬ 
poˆ paˇ laˆ byaˆ dzeh ma. Aˬ yawꞈ maꞈ-ahˇ aˬ cawˬ haiˬ-eu miˇ kʼahˬ lehˇ kuˇ-awˇ, 
mˬ maˬ maˬ byaˆ zaˇ ziˇ Sahˬpaˬ Miˬyehˇ nui ma pehˇ-eu miˇ kʼahˬ lehˇ ehˇ tehꞈ-a.” 
5Kʼoeˇ loꞈ-ehˇ pyeuꞈ laˇ gaˇ Iˇsaˬleˬlaˆ taawˇ haˬ deuˬ ya mawˇ duˬ-awˇ, “Sahˬpaˬ 
Miˬyehˇ-aˬ, Iˇsaˬleˬlaˆ miˇ kʼahˬ laꞈ nyiˇ paw kʼawꞈ baoˬ ahˇ law hawˇ nga” lehˇ ehˇ 
tehꞈ-a.  

Piˇ ma deuˬ-ahˇ Sahˬpaˬ Miˬyehˇ iˬ baˇ taˬ-eu 

6Piˇ ma deuˬ-ahˇ Sahˬpaˬ Miˬyehˇ heu loꞈ-ehˇ ehˇ-eu meh. “Zaˬ deuˬ aˬ da-ahˇ yaw 
zeu baw-eu siˬ nya-awˇ, zaˬ kʼaˆ deuˬ baw leˬ-ahˇ yaw zeu baw-eu siˬ nya meh. 
Ngaˇ naw maꞈ-euˬ aˬ da ma. Aˬ jeˬ miˇ neh ngaˬ-ahˇ yaw zeu maˬ baw te. Naw maꞈ 
ngaˬ-ahˇ yehˬ bawˬ sehˇ lu-ehˇ gʼeh-eu uˬ taꞈ, ‘Nga maꞈ nawˬ-ahˇ aˬ joˆ-ehˇ jahˇ-awˇ 
yehˬ bawˬ sehˇ lu-ehˇ gʼeh taˬ-euˬ jaˆ ta’ lehˇ, naw maꞈ paˇ ehˇ-eu meh.  
7Lawˇ duˬ kʼoeˇ taˆ maˬ muiˬ maˬ shawˇ-eu jeˬ lawˇ-eu laꞈ kʼoeˇ, naw maꞈ ngaˬ-ahˇ 
yehˬ bawˬ sehˇ lu-ehˇ gʼeh-euˬ meh. ‘Nga maꞈ maˬ muiˬ maˬ shawˇ-eu aˬ geu jeˬ 
lawˇ taˬ’ lehˇ naw maꞈ paˇ ehˇ nga siˬ. Naw maꞈ ngaˬ-euˬ lawˇ duˬ-ahˇ aˬ joˆ-ehˇ 
jahˇ-awˇ yehˬ bawˬ-ehˇ gʼeh-euˬ gaˇ kawˆ, naw maꞈ-ahˇ ngaˇ ehˇ nehˬ nyaˇ.  
8Myaˆ behꞈ behꞈ-eu jeˬ zaˬ, naˇ gawˇ ahˇ-eu jeˬ zaˬ, kuiˇ kuˆ laꞈ kuˆ kuˆ-eu jeˬ zaˬ 
heu deuˬ naw maꞈ ngaˬ-ahˇ lawˇ nehˬ laˇ ngeh, tiˬ jeˬ-iˬ maˬ bahˬ-aˇ lehˇ noeˬ te loˇ. 
Miˇ kʼahˬ-ahˇ uˆ lahˇ-eu sahˬ paˬ sahˬ ma deuˬ-ahˇ kʼoeˇ loꞈ-ehˇ gʼeh-eu jeˬ zaˬ biꞈ 
leˇ haw sheˇ. Aˬ yawꞈ maꞈ nui kʼahˇ shiˇ-awˇ laˬ kʼaˬ tiˬ cehˇ ha geuꞈ nehˬ laꞈ tehꞈ-a 
loˇ.” 
9Piˇ ma deuˬ-oˇ, nymˬ-mˇ poˆ jawˇ-aˬ, Miˬyehˇ aˬ dui-ahˇ yaw muiˬ jeˬ mˇ nehˬ laꞈ ni 
shaˇ haw-awˬ. Naw maꞈ-euˬ shaˇ dawˬ-ahˇ aˬ yawꞈ maˬ naˇ haˬ nehˬ laꞈ-aˇ. Kʼoeˇ-aˬ, 
naw maꞈ-euˬ yaw lehˬ baˬ da neh meh.  

10Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh. “Naw maꞈ ngaˬ-euˬ lawˇ 
duˬ kʼoeˇ taˆ miˬ dzaˬ ciˆ doꞈ-awˇ gaˇ dahˇ maˬ tsoeˬ-eu jeˬ maˬ ya mˇ ni, naw maꞈ 
laꞈ kʼoeˇ tiˬ gʼaˬ na Uˬ duˬ tahˬ nymˇ nymˇ ma-euˬ laˇ gʼoˆ piˬ tehˬ leˇ gaˇ ngaˇ geuꞈ 
mawꞈ-eu ma. Naw maꞈ-ahˇ ngaˇ nui ma maˬ tsaˬ nya. Naw maꞈ neh yuˇ laꞈ-euˬ 
lawˇ-eu shehˇ-eu jeˬ ngaˇ maˬ ha geuꞈ.  
11Mˬ dzeˇ miˇ dzeˇ keuˆ ni jawˇ-eu tsawˇ haˬ deuˬ ngaˬ-ahˇ yaw zeu baw luꞈ meh. 
Yawˬ gaˇ na luꞈ aˬ yawꞈ maꞈ ngaˬ-ahˇ tsiˇ yaw saw jeˬ doꞈ damˬ-awˇ, ngaˇ nui ma 
tsaˬ-eu lawˇ-eu shehˇ-eu jeˬ mˇ luꞈ meh. Aˬ yawꞈ maꞈ dawˬ tawˆ luꞈ ngaˬ-ahˇ yaw 
zeu baw meh.  
12Ehˇ kʼawꞈ, naw maꞈ ngaˬ-ahˇ yaw zeu maˬ baw-a. Ngaˬ-euˬ lawˇ duˬ gaˇ dahˇ maˬ 
tsoeˬ-a lehˇ naw maꞈ ehˇ-awˇ, naw maꞈ maˬ haw nahˇ-eu dzaˇ deuˬ lawˇ luꞈ-eu 
meh.  
13‘Gaˇ heu maˬ mˇ nahˇ-ehˇ pyeuꞈ laˇ taˬ nyaˬ’ lehˇ naw maꞈ ehˇ-awˇ, ngaˬ-ahˇ naˇ 
mehˇ mˇ juꞈ haw-eu meh. Kʼoeˬ-euˬ jeˬ zaˬ, kuiˇ kuˆ laꞈ kuˆ kuˆ-eu jeˬ zaˬ hawˇ-eu, 
naˇ gawˇ ahˇ-eu jeˬ zaˬ deuˬ tsahˇ-awˇ, naw maꞈ ngaˬ-ahˇ lawˇ nehˬ laˇ-euˬ meh. 
Kʼoeˇ loꞈ-ehˇ gʼeh-eu lawˇ-eu shehˇ-eu jeˬ-ahˇ ngaˇ ha geuꞈ tehꞈ-a lehˇ naw maꞈ 
noeˬ te loˇ.  
14Jeˬ zaˬ kuˆ laꞈ kʼoeˇ, ngaˬ-ahˇ biꞈ ma lehˇ ehˇ taˬ-euˬ jeˬ shawˇ jawˇ kʼawꞈ, maˬ 
shawˇ-eu jeˬ zaˬ tsahˇ-awˇ ngaˬ-ahˇ lawˇ nehˬ laˇ-euˬ mehˇ shuiˇ shuiˇ-eu tsawˇ 
haˬ-aˬ, yaˬ kʼehˇ yaˬ gaˇ ya daˬ tehꞈ-a. Aˬ jeˬ miˇ neh ehˇ naˇ, ngaˇ-aˬ, huiˬ dui dui-eu 
sahˬ paˬ pyeuꞈ-awˇ, miˇ tsaˬ tsawˇ jeuˬ dawˬ tawˆ luꞈ ngaˬ-ahˇ guˆ-eu meh.” 

Maˬlaˬkiˇ 2 

1Baoˬ huiˬ-eu Sahˬpaˬ Miˬyehˇ piˇ ma deuˬ-ahˇ heu loꞈ-ehˇ ehˇ-eu meh. “Naw maꞈ-
ahˇ ngaˇ heu loꞈ-ehˇ dawˬ biꞈ-eu ma.  
2Naw maꞈ kʼaˇ mˇ kʼaˇ shaˇ-eu jeˬ laꞈ kʼoeˇ, ngaˬ-ahˇ yaw zeu ya baw meh. Naw maꞈ 
ngaˬ-euˬ ehˇ dawˬ maˬ naˇ haˬ naˇ, yaˬ kʼehˇ yaˬ gaˇ ya daˬ tehꞈ-a. Naw maꞈ neh gaˇ 
mˇ-euˬ aˇ poeˬ naw maꞈ-ahˇ biꞈ taˬ-euˬ jeˬ kʼoeˇ taˆ, ngaˇ yaˬ kʼehˇ yaˬ ma. Aˬ diˇ aˬ 
maˇ ehˇ naˇ, naw maꞈ ngaˬ-euˬ dawˬ-ahˇ yaw muiˬ paˬ-ehˇ maˬ naˇ haˬ geuꞈ-eu miˇ 
neh, kʼoeˇ deuˬ kʼoeˇ taˆ ngaˇ yaˬ kʼehˇ yaˬ dzeuˇ gʼaˬ-euˬ ma.  
3Naw maꞈ-euˬ zaˬ deuˬ-ahˇ ngaˇ yaˬ kʼehˇ yaˬ-awˇ, naw maꞈ neh lawˇ-euˬ shehˇ-euˬ 
jeˬ zaˬ deuˬ-euˬ keˬ neh, naw maꞈ-euˬ baˬ ba-ahˇ ngaˇ sawˆ lehꞈ nehˬ-awˇ, keˬ-euˬ 
gawˬ jawˬ-ahˇ bi sheuˬ gʼeh ma.  
4Kʼoeˇ ngeh jawˇ, Leˬbiˇ-euˬ zaˬ deuˬ uˆ deuˬ pyeuꞈ-eu piˇ ma deuˬ nehˬ-ehˇ dzaˬ 
taˬ-euˬ ngaˬ-euˬ dawˬ ma saˇ jaˇ maˬ bi byoˆ-iˇ-eu gʼaˇ duˬ, ngaˇ naw maꞈ-ahˇ heu 
loꞈ-ehˇ dawˬ biꞈ-euˬ gaˇ kawˆ, naw maꞈ ya siˬ duˬ tehꞈ-a.  
5“Ngaˬ-euˬ dawˬ ma saˇ jaˇ laꞈ kʼoeˇ, aˬ yawꞈ maꞈ baw le za le-awˇ nui saˇ oꞈ ni ngaˇ 
saˇ jaˇ dzaˬ-euˬ ma. Aˬ yawꞈ maꞈ ngaˬ-ahˇ yaw zeu baw ni, aˬ yawꞈ maꞈ-ahˇ ngaˇ 
kʼoeˇ loꞈ-ehˇ jahˇ nehˬ-euˬ ma. Aˇ nah aˇ yamˬ kʼoeˇ yamˬ-ahˇ, aˬ yawꞈ maꞈ ngaˬ-ahˇ 
yaw zeu baw-awˇ guˆ-euˬ meh.  

6Aˬ yawꞈ maꞈ yaw lehˬ jeˬ maˬ mehˬ maˬ tsoˆ ni, yaw tsaˬ yaw dawˇ jeˬ tehꞈ-ehˇ 
mehˬ-euˬ tsoˆ-euˬ meh. Aˬ yawꞈ maꞈ ngaˇ nui ma tsaˬ ni yaw dehꞈ dehꞈ-euˬ meh. Aˬ 
yawꞈ maꞈ mawˇ do yaw tsaˬ yaw dawˇ jeˬ mˇ-eu uˬ taꞈ, aˬ cawˬ yaw haiˬ jeˬ mˇ-eu 
byehˇ ni caw ba nehˬ-euˬ meh.  
7Miˬyehˇ-ahˇ siˬ nya-eu zaˬ siˬ tsawˇ gahˇ ahˇ laˇ ni mehˬ nehˬ tsoˆ nehˬ-eu jeˬ-aˬ, 
piˇ ma deuˬ-euˬ gaˇ meh. Aˬ yawꞈ maꞈ Baoˬ huiˬ-eu Sahˬpaˬ Miˬyehˇ-euˬ gʼaˬ kʼehˇ 
pyeuꞈ-eu miˇ neh, aˬ cawˬ aˬ yawꞈ maꞈ jawˇ gaˇ le-awˇ, ngaˇ nui ma tsaˬ-eu jeˬ gaˇ 
kawˆ ya dzaw geuꞈ leˇ-eu meh.  
8“Ehˇ kʼawꞈ, nymˬ-mˇ piˇ ma geuꞈ luꞈ-eu naw maꞈ-aˬ, yaw tsaˬ yaw dawˇ gaˇ ma-ahˇ 
gʼawˬ-iˇ taˬ-euˬ meh. Naw maꞈ mehˬ bahˬ tsoˆ bahˬ-euˬ miˇ neh, tsawˇ haˬ gʼawˬ 
mya ni yaw lehˬ jeˬ mˇ luꞈ meh. Ngaˬ neh naw maꞈ-ahˇ biꞈ taˬ-euˬ dawˬ ma saˇ jaˇ-
ahˇ naw maꞈ puiˬ-euˬ meh.  
9Kʼoeˇ miˇ neh, Iˇsaˬleˬlaˆ tsawˇ haˬ deuˬ naw maꞈ-ahˇ bye-awˇ taˬ nyiˇ ni ngaˇ naw 
maꞈ-ahˇ jahˇ poˆ nehˬ ma. Aˬ jeˬ miˇ neh ehˇ naˇ, naw maꞈ ngaˇ nui ma tsaˬ-eu jeˬ 
maˬ mˇ ni, ngaˬ-euˬ tsawˇ haˬ deuˬ-ahˇ naw maꞈ mehˬ ngeh tsoˆ ngeh myaˆ pyawˬ 
huiˬ nyiˇ tseˇ-eu meh.” 

Miˬyehˇ-ahˇ saˇ jaˇ maˬ ziꞈ-eu 

10Aˬ dui dawˬ tawˆ luꞈ-euˬ aˬ da yaw dzahˇ tiˬ gʼaˬ tehꞈ maˬ ngeuˇ loˇ. Aˬ dui dawˬ 
tawˆ luꞈ-ahˇ Miˬyehˇ tiˬ gʼaˬ neh tehꞈ-ehˇ beh taˬ-euˬ maˬ ngeuˇ-a loˇ. Toˆ-ehˇ ngeuˇ 
naˇ, aˬ dui tiˬ gʼaˬ tiˇ gʼaˬ saˇ jaˇ dzaˬ taˬ-euˬ gaˇ aˬ jeˬ miˇ neh puiˬ te. Aˬ dui-euˬ aˬ 
poeˬ aˬ bawˇ deuˬ nehˬ-ehˇ Miˬyehˇ neh dzaˬ taˬ-eu dawˬ ma saˇ jaˇ-ahˇ aˬ jeˬ miˇ 
neh puiˬ te.  
11Yuˇdaˆ miˇ kʼahˬ zaˬ deuˬ Miˬyehˇ nehˬ-ehˇ dzaˬ taˬ-eu saˇ jaˇ puiˬ-awˇ, 
Yeˬluˇsaˬlehˬ meuˬ hawˇ-eu miˇ kʼahˬ heu kʼahˬ doe ni, jawꞈ dui dui-eu jeˬ mˇ byah 
taˬ-euˬ meh. Sahˬpaˬ Miˬyehˇ gaˬ dui dui-eu Uˬ duˬ tahˬ nymˇ nymˇ ma-ahˇ aˬ yawꞈ 
maꞈ laˆ jawꞈ-euˬ meh. Kʼaˬ dzeˇ zaˬ deuˬ aˬ cawˬ tsawˇ jeuˬ-euˬ miˬ yehˇ-ahˇ uˬ duˬ 
tahˬ-eu zaˬ miˬ zaˬ deuˬ-ahˇ sheuˬ dahˬ dzaˬ-euˬ meh.  
12Kʼoeˇ loꞈ-ehˇ kʼaˇ mˇ-eu tsawˇ haˬ deuˬ-ahˇ, Iˇsaˬleˬlaˆ tsawˇ haˬ aˇ maꞈ aˇ muˇ laꞈ 
kʼoeˇ neh Sahˬpaˬ Miˬyehˇ teh dzeh-awˇ, aˬ dui-euˬ tsawˇ jeuˬ neh Baoˬ huiˬ-eu 
Sahˬpaˬ Miˬyehˇ-ahˇ lawˇ-eu shehˇ-eu jeˬ mˇ gaˇ maˬ bi uˇ laˇ ni bi shaˬ luꞈ-uˇ.  
13Naw maꞈ heu loꞈ-ehˇ paˇ ya shaˬ tehꞈ-a. Naw maꞈ neh lawˇ-euˬ shehˇ-euˬ jeˬ-ahˇ 
Sahˬpaˬ Miˬyehˇ maˬ paˇ ha geuꞈ-eu miˇ neh, naw maꞈ ngoeˇ dui ya dui-awˇ, naw 
maꞈ-euˬ myaˆ biˇ Sahˬpaˬ Miˬyehˇ-euˬ lawˇ duˬ-ahˇ dahˬ pymˬ tehꞈ-a.  
14Aˬ jeˬ miˇ neh lawˇ-eu shehˇ-eu jeˬ-ahˇ aˬ yawꞈ maˬ paˇ ha geuꞈ nehˬ laꞈ ta lehˇ, 
naw maꞈ ehˇ tehꞈ-a. Naw maꞈ zaˬ guˬ pyeuꞈ ngeh neh sheuˬ taˬ-euˬ miˬ zaˬ-ahˇ, 
naw maꞈ saˇ jaˇ puiˬ-euˬ gaˇ kawˆ aˬ yawꞈ siˬ nya-eu miˇ neh, maˬ ha geuꞈ-eu jeˬ 
pyeuꞈ-eu meh. Aˬ yawꞈ-aˬ, naw maꞈ-euˬ dehꞈ cawˬ pyeuꞈ-awˇ, aˬ yawꞈ-ahˇ aˬ myah 
luꞈ saˇ jaˇ ziꞈ ma lehˇ Miˬyehˇ mehˬ shi naw maꞈ saˇ jaˇ dzaˬ taˬ-euˬ jaˆ kʼawꞈ, saˇ jaˇ 
puiˬ-euˬ meh.  
15Nyiˬ gʼaˬ-euˬ tiˬ mawˇ do tehꞈ-ehˇ pyeuꞈ-awˇ, nui ma tiˬ siˬ tehꞈ-ehˇ taꞈ ni Miˬyehˇ 
jahˇ-euˬ maˬ ngeuˇ-a loˇ. Aˬ yawꞈ-euˬ noeˬ tmˬ duˬ aˬ joˆ-ehˇ jaˆ ta. Naw nyaꞈ o neh 

jeuˬ le o le-euˬ zaˬ deuˬ Miˬyehˇ-euˬ tsawˇ haˬ maˇ maˇ ni pyeuꞈ laˇ gaˇ noeˬ tmˬ-
euˬ maˬ ngeuˇ-a loˇ. Kʼoeˇ miˇ neh, naw maꞈ tiˬ gʼaˬ-iˬ yawˬ ha-euˬ miˬ zaˬ-ahˇ saˇ 
jaˇ taˬ puiˬ.  
16“Nymˇ dahˬ gʼawˬ gaˇ ngaˇ bye dui dui nya” lehˇ, Iˇsaˬleˬlaˆ-euˬ Miˬyehˇ pyeuꞈ-eu 
Sahˬpaˬ Miˬyehˇ ehˇ-eu meh. “Naw maꞈ tiˬ gʼaˬ na yawˬ ha-euˬ miˬ zaˬ-ahˇ kʼehˬ-eu 
zuiˆ-eu jeˬ mˇ gaˇ ngaˇ maˬ haw nahˇ nya. Yawˬ ha-euˬ miˬ zaˬ-ahˇ saˇ jaˇ maˬ ya 
puiˬ-a lehˇ, maˬ shiˇ tiˬ ziˇ noeˬ taˬ-awˬ” lehˇ ehˇ-eu meh.  

Yaˇ kʼaˬ daˇ-eu aˇ nah peh le-euˬ 

17Naw maꞈ-euˬ dawˬ baˬ da neh, Sahˬpaˬ Miˬyehˇ nui ma maˬ saˇ-a. Ehˇ kʼawꞈ, 
“Sahˬpaˬ Miˬyehˇ nui ma maˬ saˇ paˬ-ehˇ nga maꞈ aˬ jeˬ ehˇ taˬ-eu jaˆ ta” lehˇ naw 
maꞈ ehˇ meh. “Baoˬ huiˬ-eu Sahˬpaˬ Miˬyehˇ-aˬ, yaw haiˬ jeˬ kʼaˇ mˇ-eu tsawˇ haˬ-
ahˇ yaw muiˬ noeˬ-awˇ, aˬ diˇ aˬ maˇ nui ma tsaˬ-eu nga” lehˇ naw maꞈ ehˇ-awˇ, 
“Yaw tsaˬ yaw dawˇ Miˬyehˇ aˬ gaˇ jawˇ ta” lehˇ ehˇ-eu laꞈ kʼoeˇ, aˬ yawꞈ nui ma 
maˬ saˇ ni naw maꞈ jahˇ-euˬ meh.  

Maˬlaˬkiˇ 3 

1Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh. “Ngaˇ oe-eu gaˇ ma bi laˆ 
saˆ-eu gʼaˇ duˬ ngaˬ-euˬ dawˬ tsaꞈ dawˬ dzawˇ mˇ-eu gʼaˬ pyehˬ gʼeh leꞈ ma. Kʼoeˇ 
naˇ, naw maꞈ loꞈ luꞈ-eu Sahˬpaˬ Miˬyehˇ-aˬ, aˬ yawꞈ-euˬ Uˬ duˬ tahˬ nymˇ nymˇ ma-
ahˇ ja pyuˬ ni oe keuˆ tehꞈ-a. Naw maꞈ mawˇ mawꞈ-euˬ ngaˬ-euˬ dawˬ tsaꞈ dawˬ 
dzawˇ mˇ-eu gʼaˬ oe-awˇ, ngaˬ-euˬ dawˬ ma saˇ jaˇ dzawˇ nehˬ le tehꞈ-a.” 
2Ehˇ kʼawꞈ, aˬ yawꞈ oe ngeh nah aˬ suˇ gʼaˬ daˬ coeˇ nmˇ, Aˬ yawꞈ doˆ le ngeh, maˬ 
shiˇ-ehˇ dzeuˇ-iˇ-eu aˬ suˇ gʼaˬ jawˇ nmˇ. Aˬ yawꞈ-aˬ, taˆ dui dui-eu shaˇ byaˬ hawˇ-
eu, shmˇ baw guiˇ-eu miˬ dzaˬ-ahˇ duˇ-eu meh.  
3Pyuˇ kʼoˇ baw guiˇ-awˇ laˆ shawˇ-eu loꞈ-ehˇ, yaˇ kʼaˬ daˇ-eu gʼaˇ duˬ aˬ yawꞈ oe 
tehꞈ-a. Piˇ ma deuˬ Sahˬpaˬ Miˬyehˇ-ahˇ tsaˬ-eu dawˇ-eu lawˇ-eu jeˬ lawˇ nehˬ laˇ 
ni, baw baw-eu tsawˇ haˬ pyuˇ hawˇ-eu shuiˇ baw guiˇ-awˇ laˆ shawˇ-eu loꞈ-ehˇ, 
Sahˬpaˬ Miˬyehˇ-euˬ dawˬ tsaꞈ dawˬ dzawˇ mˇ-eu gʼaˬ piˇ ma kʼoeˇ deuˬ-ahˇ shawˇ 
tehꞈ-a. 
4Kʼoeˇ ngeh jawˇ, Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ jawˇ-eu tsawˇ 
haˬ deuˬ neh Sahˬpaˬ Miˬyehˇ-ahˇ damˬ laˇ-euˬ jeˬ-aˬ, aˇ hu ba damˬ-euˬ jeˬ loꞈ-ehˇ, 
Sahˬpaˬ Miˬyehˇ nui ma tsaˬ-eu damˬ-eu jeˬ pyeuꞈ laˇ tehꞈ-a.  
5Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh. “Yaˇ kʼaˬ daˇ-eu gʼaˇ duˬ 
naw maꞈ jawˇ gaˇ ngaˇ oe-awˇ, mah loˬ ja maw mˇ-euˬ deuˬ, aˬ cawˬ-euˬ miˬ zaˬ yo 
zaˬ-ahˇ bahˬ-euˬ deuˬ, maˬ tsaˬ maˬ dawˇ-eu saˇ kiˇ kamˬ-euˬ deuˬ, gʼaˬ gaˇ poeˬ 
maˬ biꞈ byah ni mehˇ shuiˇ shuiˇ dzaˬ-euˬ deuˬ, miˬ coeˬ miˬ ma, muˇ coeˬ aˬ nmˇ, 
aˬ cawˬ tsawˇ jeuˬ, heu deuˬ-ahˇ yehˬ bawˬ sehˇ lu-ehˇ gʼeh-euˬ deuˬ hawˇ-eu, ngaˬ-
ahˇ yaw zeu maˬ baw-eu tsawˇ haˬ dawˬ tawˆ luꞈ-ahˇ, ngaˇ pyehˆ tseˇ duˬ ma.  

Tseˇ bymˇ tiˬ bymˇ biꞈ-eu 

6“Ngaˇ-aˬ, noeˬ poˆ noeˬ paˇ maˬ mˇ-eu Sahˬpaˬ Miˬyehˇ ma. Kʼoeˇ miˇ neh, naw 
maꞈ Yaˬkoˆ-euˬ zaˬ deuˬ byoˆ jiˇ laˆ jiˇ gaˇ maˬ keuˆ-a siˬ.  

7Naw maꞈ-aˬ aˇ hu dehꞈ-euˬ naw maꞈ-euˬ aˬ poeˬ aˬ bawˇ deuˬ loꞈ-ehˇ, ngaˬ-euˬ 
zahˇ dawˬ kʼoꞈ dawˬ-ahˇ maˬ caw teh ni byehˇ-euˬ meh. Ngaˇ jawˇ gaˇ gʼoꞈ kʼoꞈ laˇ-
awˬ. Ngaˇ naw maꞈ jawˇ paw ciˬ pyawˇ nehˬ ma. Ehˇ kʼawꞈ, ‘Nga maꞈ aˬ joˆ-ehˇ jahˇ-
awˇ nawˇ jawˇ gaˇ ya gʼoꞈ kʼoꞈ laˇ ta’ lehˇ naw maꞈ ehˇ-eu meh.  
8Ngaˇ naw maꞈ-ahˇ naˇ haˬ nyaˇ. Tsawˇ haˬ tiˬ gʼaˬ Miˬyehˇ-ahˇ mehˇ shuiˇ shuiˇ-eu 
tsaˬ tehꞈ-a loˇ. Maˬ tsaˬ-a. Ehˇ kʼawꞈ, naw maꞈ ngaˬ-ahˇ mehˇ shuiˇ shuiˇ luꞈ meh. 
‘Aˬ joˆ-ehˇ shuiˇ taˬ’ lehˇ naw maꞈ ehˇ mawꞈ tehꞈ-a. Tseˇ bymˇ tiˬ bymˇ biꞈ-eu laꞈ 
kʼoeˇ maˬ ehˇ, ngaˬ-ahˇ damˬ-eu jeˬ laꞈ kʼoeˇ maˬ ehˇ, naw maꞈ ngaˬ-ahˇ mehˇ shuiˇ 
shuiˇ-euˬ meh.  
9Tsawˇ jeuˬ jeuˬ lah ni ngaˬ-ahˇ mehˇ shuiˇ shuiˇ-eu miˇ neh, naw maꞈ dawˬ tawˆ 
luꞈ yaˬ kʼehˇ yaˬ gaˇ ya daˬ tehꞈ-a.  
10Ngaˬ-euˬ Uˬ duˬ tahˬ nymˇ nymˇ ma laꞈ kʼoeˇ dzaˬ dzaˬ dawˇ dawˇ jaˆ laˇ ni, tseˇ 
bymˇ tiˬ bymˇ tiˬ byah ni yuˇ laꞈ-awˬ. Kʼoeˇ naˇ, naw maꞈ ngaˬ-ahˇ lawˬ haw-awˬ. 
Mˬ taˆ laˇ gʼoˆ deuˬ pah dzeh jiˇ-awˇ, muiˬ-eu guiˬ lahˬ dawˬ tawˆ luꞈ byah kʼaˇ-iˇ gaˇ 
keuˆ ni naw maꞈ-ahˇ ngaˇ shehˆ ahˇ nehˬ ma.  
11Naw maꞈ neh dzaˬ la gʼo cehˇ ka taˬ-euˬ gaˇ aˇ mawˇ maˬ bi teuꞈ cawˆ-eu uˬ taꞈ, 
naw maꞈ-euˬ aˬ gaꞈ yaˇ kmˇ-ahˇ aˬ gaꞈ aˇ siˬ bi loˆ le ma.  
12Kʼoeˇ naˇ, miˇ kʼahˬ tsawˇ jeuˬ dawˬ tawˆ luꞈ, naw maꞈ-ahˇ guiˬ lahˬ huiˬ-eu tsawˇ 
jeuˬ lehˇ kuˇ tehꞈ-a. Aˬ jeˬ miˇ neh ehˇ naˇ, naw maꞈ-euˬ miˇ kʼahˬ-aˬ, jawˇ muiˬ dui 
dui-eu miˇ kʼahˬ meh.” 

Miˬyehˇ gʼawˬ shaˬ gaˬ-eu saˇ jaˇ 

13Sahˬpaˬ Miˬyehˇ ehˇ-euˬ, “Ngaˬ-ahˇ coeˬ dui dui laˇ-eu dawˬ naw maꞈ ngehˬ-euˬ 
meh. Ehˇ kʼawꞈ, ‘Nga maꞈ nawˬ-ahˇ aˬ jeˬ ehˇ taˬ-euˬ jaˆ ta’ lehˇ naw maꞈ ehˇ-eu 
meh.  
14Naw maꞈ heu loꞈ-ehˇ ehˇ-euˬ meh. ‘Miˬyehˇ ehˇ dawˬ naˇ haˬ-eu yawꞈ ngehꞈ ngaˇ. 
Aˬ yawꞈ neh ehˇ-euˬ loꞈ-ehˇ mˇ-awˇ, aˬ dui neh mˇ-euˬ yaw lehˬ jeˬ gʼaˇ duˬ, Baoˬ 
huiˬ-eu Sahˬpaˬ Miˬyehˇ mehˬ shi noeˬ shaˬ-eu jahˇ geuꞈ-eu tiˬ jeˬ-iˬ gaˇ dahˇ maˬ 
tsoeˬ-aˇ.  
15Aˬ dui neh ya mawˇ-euˬ loꞈ-ehˇ ngeuˇ naˇ, nui ma huiˬ-eu mahˇ-eu tsawˇ haˬ deuˬ 
guiˬ lahˬ za gahˬ ngaˇ. Haiˬ-eu tsawˇ haˬ deuˬ dehꞈ dzaˬ dui dui-eu uˬ taꞈ, Miˬyehˇ-
ahˇ yaw haiˬ jeˬ mˇ haw mˇ haw-ehˇ dehꞈ kʼawꞈ, tiˬ jeˬ-iˬ maˬ guˬ leˇ nga’ lehˇ ehˇ-
eu meh.” 
16Kʼoeˇ naˇ, Sahˬpaˬ Miˬyehˇ-ahˇ guˆ-eu tsawˇ haˬ deuˬ tiˬ gʼaˬ tiˇ gʼaˬ dawˬ ja ja 
cawˬ gaˇ Sahˬpaˬ Miˬyehˇ naˇ haˬ-eu meh. Sahˬpaˬ Miˬyehˇ-ahˇ guˆ-awˇ yaw zeu 
baw-eu tsawˇ haˬ deuˬ gaˇ kawˆ, aˬ yawꞈ-euˬ mehˬ shi jaˆ-eu sahˬ boꞈ paˇ dmˬ laꞈ 
kʼoeˇ boꞈ ahˇ taˬ-eu meh.  
17Sahˬpaˬ Miˬyehˇ ehˇ-eu, “Aˬ yawꞈ maꞈ ngaˬ-euˬ tsawˇ haˬ ya pyeuꞈ tehꞈ-a. Ngaˇ luˆ 
laˇ ngeh nah, aˬ yawꞈ maꞈ-ahˇ ngaˬ-euˬ tsawˇ haˬ loꞈ-ehˇ sawˇ ma. Aˬ da-euˬ myawˬ 
kʼehˇ gʼoˆ-eu zaˬ-ahˇ aˬ da gaˬ-eu loꞈ-ehˇ, aˬ yawꞈ maꞈ-ahˇ ngaˇ gʼawˬ shaˬ gaˬ nehˬ 
ma.  

18Yaw tsaˬ yaw dawˇ tsawˇ haˬ hawˇ-eu maˬ tsaˬ maˬ dawˇ-eu tsawˇ haˬ aˬ joˆ-ehˇ 
beu gaˇ-eu gaˇ kawˆ hawˇ-eu, ngaˬ-euˬ ehˇ dawˬ naˇ haˬ-eu tsawˇ haˬ hawˇ-eu maˬ 
naˇ haˬ-eu tsawˇ haˬ aˬ joˆ-ehˇ paˆ gaˇ-eu gaˇ kawˆ, ngaˬ-euˬ tsawˇ haˬ deuˬ tiˬ poˆ 
paˇ ya mawˇ duˬ tehꞈ-a.” 

Maˬlaˬkiˇ 4 

Sahˬpaˬ Miˬyehˇ-euˬ aˇ nah keuˆ le luꞈ-eu 

1Baoˬ huiˬ-eu Sahˬpaˬ Miˬyehˇ heu loꞈ-ehˇ ehˇ-eu meh. “Nui ma huiˬ-eu mahˇ-eu 
tsawˇ haˬ deuˬ hawˇ-eu haiˬ-eu tsawˇ haˬ deuˬ gʼo yoeˬ loꞈ-ehˇ bi puiˆ dzeh-eu aˇ 
nah keuˆ le luꞈ meh. Aˇ nah kʼoeˇ nah keuˆ le ngeh, aˬ yawꞈ maꞈ tiˬ jeˬ-iˬ maˬ dzeˇ 
ni, juiˇ heu ni bi puiˆ dzaˬ jiˇ tehꞈ-a.  
2Ehˇ kʼawꞈ, ngaˬ-euˬ ehˇ dawˬ naˇ haˬ-eu deuˬ pyeuꞈ-eu naw maꞈ kʼoeˇ taˆ, ngaˬ-euˬ 
ka kʼoꞈ-eu jeˬ nahˇ ma loꞈ-ehˇ doˆ laˇ-awˇ, naˇ gawˇ laˆ taˬ-eu jeˬ nahˇ ma yaw shehꞈ 
loꞈ-ehˇ keuˆ le tehꞈ-a. Kuˆ-ahˇ neh pyehˬ doˆ nehˬ-euˬ mawˇ neˇ mawˇ zaˬ loꞈ-ehˇ, 
naw maꞈ laˬ kʼaˬ ya cehˇ dui dui tehꞈ-a.  
3Ngaˇ luˆ laˇ ngeh nah, maˬ tsaˬ maˬ dawˇ-eu tsawˇ haˬ deuˬ-ahˇ naw maꞈ gʼaˬ leˇ-
awˇ, aˬ yawꞈ maꞈ-aˬ, naw maꞈ-euˬ aˬ kuiˇ pehˬ zaˬ uˬ moˆ jaˆ-eu kʼaˬ lehˇ-ahˇ duˇ 
tehꞈ-a.  
4“Iˇsaˬleˬlaˆ tsawˇ haˬ dawˬ tawˆ luꞈ bi naˇ haˬ geuꞈ-eu gʼaˇ duˬ, Siˇnaˆ gawˬ jawˬ-ahˇ 
ngaˬ-euˬ za kʼaˆ Moˇseˬ-ahˇ ngaˬ neh biꞈ-euˬ zahˇ dawˬ kʼoꞈ dawˬ pyeuꞈ-eu, Moˇseˬ 
neh mehˬ nehˬ tsoˆ nehˬ-euˬ dawˬ kʼoeˇ deuˬ-ahˇ naw maꞈ taˬ ngehˇ.  
5“Ehˇ kʼawꞈ, guˆ dui dui laˇ paˬ-ehˇ gʼeh-eu Sahˬpaˬ Miˬyehˇ-euˬ aˇ nah nah huiˬ 
kʼoeˇ nah maˬ keuˆ-euˬ nmˇ kaˬ, Miˬyehˇ gʼaˇ duˬ ngehˬ dah-eu Eˇliˇyaˆ-ahˇ naw maꞈ 
jawˇ gaˇ ngaˇ pyehˬ gʼeh leꞈ ma.  
6Aˬ da hawˇ-eu zaˬ deuˬ dehꞈ taꞈ dehꞈ dzoeˇ nya ni aˬ yawꞈ jahˇ le tehꞈ-a. Kʼoeˇ loꞈ-
ehˇ maˬ ngeuˇ naˇ, naw maꞈ-euˬ miˇ kʼahˬ-ahˇ ngaˇ oe-awˇ, yaˬ kʼehˇ yaˬ-awˇ laˆ 
cawˆ paˬ-ehˇ gʼeh nya.” 

Maꞈtehˬ 

Maꞈtehˬ 1 

Yeˬsuˇ Ka li-euˬ tsuiꞈ 
(Luˇkaꞈ 3.23-38) 

1Heu-aˬ, Aˬbyaˬhaˬ hawˇ-eu Daˬbiˇ-ahˇ neh gui ka leꞈ-euˬ Yeˬsuˇ Ka li-euˬ tsuiꞈ 
meh.  
2Aˬbyaˬ-euˬ aˬ li Iˇtsaˆ, Iˇtsaˆ-euˬ aˬ li Yaˬkoˆ, Yaˬkoˆ-euˬ aˬ li Yuˇdaˆ aˬ ha mehˇ nmˇ 
meh.  
3Taˬmaˬ o neh dehꞈ le-euˬ Yuˇdaˆ-euˬ aˬ li Paˬyehˆ hawˇ-eu Zeˬlahˬ, Paˬyehˆ-euˬ aˬ 
li Heˬzaˬloˬ, Heˬzaˬloˬ-euˬ aˬ li Lam,  
4Lam-euˬ aˬ li Aˬmiˇnaˬdehˇ, Aˬmiˇnaˬdehˇ-euˬ aˬ li Naˬshoˬ, Naˬshoˬ-euˬ aˬ li 
Saˬlaˬmoˬ,  
5Laˬhaˇ o neh dehꞈ le-euˬ Saˬlaˬmoˬ-euˬ aˬ li Bawˇza, Luˇta o neh dehꞈ le-euˬ 
Bawˇza-euˬ aˬ li Awˇbehˆ, Awˇbehˆ-euˬ aˬ li Yeˬshehˇ,  
6Yeˬshehˇ-euˬ aˬ li sahˬ paˬ Daˬbiˇ meh. Daˬbiˇ-euˬ aˬ li Sawˇlaˬmoˬ, (Sawˇlaˬmoˬ-
euˬ aˬ ma-aˬ, Uˇliˇyaˆ-ahˇ huˬ zahˇ iˇ-euˬ meh),  
7Sawˆlaˬmoˬ-euˬ aˬ li Leˬhawˇbamˬ, Leˬhawˇbamˬ-euˬ aˬ li Aˬbiˇyaˬ, Aˬbiˇyaˬ-euˬ aˬ 
li Aˬsaˬ,  
8Aˬsaˬ-euˬ aˬ li Yeˬhawˇshaˬpaˇ, Yeˬhawˇshaˬpaˇ-euˬ aˬ li Yoˇlamˬ, Yoˇlamˬ-euˬ aˬ li 
Awˇziˇ,  
9Awˇziˇ-euˬ aˬ li Yoˇdamˬ, Yoˇdamˬ-euˬ aˬ li Aˬkaˆ, Aˬkaˆ-euˬ aˬ li Heˬsaˬgiˇ,  
10Heˬsaˬgiˇ-euˬ aˬ li Maˬnaˇseˬ, Maˬnaˇseˬ-euˬ aˬ li Aˬmo, Aˬmo-euˬ aˬ li Yawˇshiˆ,  
11Yawˇshiˆ-euˬ zaˬ Yeˬkawˇniˇ aˬ ha mehˇ nmˇ meh. Heu-aˬ, Iˇsaˬleˬlaˆ tsawˇ haˬ 
deuˬ Baˬbuˇloˬ miˇ kʼahˬ-ahˇ bi nyehꞈ ka gʼeh-euˬ aˇ yamˬ-ahˇ keuˆ ni gui ka leꞈ-euˬ 
tsuiꞈ meh.  
12Baˬbuˇloˬ miˇ kʼahˬ-ahˇ bi nyehꞈ ka gʼeh gʼaˬ miˇ tsa paˇ gui ka leꞈ-euˬ tsuiꞈ-aˬ, 
heu loꞈ-ehˇ meh. Yeˬkawˇniˇ-euˬ aˬ li Shaˬtiˇlaˆ, Shaˬtiˇlaˆ-euˬ aˬ li Zeˬluˇbaˬbeˬlaˇ,  
13Zeˬluˇbaˬbeˬlaˇ-euˬ aˬ li Aˬbiˇoˆ, Aˬbiˇoˆ-euˬ aˬ li Eˇliˇkmˬ, Eˇliˇkmˬ-euˬ aˬ li 
Aˬzawˬ,  
14Aˬzawˬ-euˬ aˬ li Zaˬdoˆ, Zaˬdoˆ-euˬ aˬ li Aˬcmˬ, Aˬcmˬ-euˬ aˬ li Eˇliˇuˆ,  
15Eˇliˇuˆ-euˬ aˬ li Eˇlaˬzaˬ, Eˇlaˬzaˬ-euˬ aˬ li Maˬtaˬ, Maˬtaˬ-euˬ aˬ li Yaˬkoˆ,  
16Yaˬkoˆ-euˬ aˬ li Yoˇsehˆ meh. Ka li lehˇ myahˇ-euˬ Yeˬsuˇ-euˬ zaˬ baw aˬ ma 
Maˬliˇ-aˬ, Yoˇsehˆ-euˬ nymˇ dahˬ meh.  

17Aˬbyaˬhaˬ-ahˇ neh Daˬbiˇ-ahˇ keuˆ ni tseˇ oeˬ tsuiꞈ meh. Daˬbiˇ-ahˇ neh Baˬbuˇloˬ 
miˇ kʼahˬ-ahˇ bi nyehꞈ ka gʼeh-euˬ ziˇ-ahˇ keuˆ ni tseˇ oeˬ tsuiꞈ meh. Kʼoeˇ ziˇ-ahˇ 
neh Ka li-ahˇ keuˆ ni tseˇ oeˬ tsuiꞈ meh.  

Yeˬsuˇ Ka li dehꞈ le-euˬ 
(Luˇkaꞈ 2.1-7) 

18Yeˬsuˇ Ka li dehꞈ le-euˬ gaˇ kawˆ-aˬ, heu loꞈ-ehˇ meh. Aˬ yawꞈ-euˬ aˬ ma Maˬliˇ-aˬ, 
Yoˇsehˆ-ahˇ dahˬ dzaˬ-iˇ-eu gʼaˇ duˬ ngehˬ cawˬ tsehˆ taˬ-euˬ meh. Ehˇ kʼawꞈ, 
Maˬliˇ-aˬ, aˬ yawꞈ nyaꞈ oeˇ mˇ maˬ baˇ mi naˆ-ehˇ, Muiˬ-eu shawˇ-eu Yaw sahˇ 
Miˬyehˇ baˬ da neh zaˬ tsehˆ leˇ-euˬ gaˇ kawˆ, yawˬ haˇ yawˬ ha ya siˬ-euˬ meh.  
19Yoˇsehˆ-aˬ, yaw tsaˬ yaw dawˇ tsawˇ haˬ tiˬ gʼaˬ pyeuꞈ-eu meh. Ehˇ kʼawꞈ, Maˬliˇ-
euˬ myaˆ pyawˬ naˇ mehˇ cawˆ ni aˬ yawꞈ maˬ jahˇ mawꞈ-eu miˇ neh, aˬ yawꞈ-ahˇ 
maˬ bi siˬ-ehˇ ciˬ cuˇ ni gʼawˬ tsehˆ ma lehˇ noeˬ-euˬ meh.  
20Kʼoeˇ loꞈ-ehˇ shaˇ noeˬ luꞈ-eu aˇ yamˬ-ahˇ, aˬ yawꞈ yuꞈ maˆ maˆ-eu laꞈ kʼoeˇ, 
Sahˬpaˬ Miˬyehˇ-euˬ mˬ taˆ gʼaˬ kʼehˇ tiˬ gʼaˬ aˬ yawꞈ jawˇ gaˇ doˆ le-awˇ, heu loꞈ-ehˇ 
ehˇ-eu meh. “Daˬbiˇ-euˬ aˬ li Yoˇsehˆ-oˇ, Maˬliˇ-ahˇ sheuˬ-eu gaˇ kawˆ taˬ noeˬ shaˬ. 
Aˬ yawꞈ zaˬ tsehˆ leˇ-euˬ-aˬ, Muiˬ-eu shawˇ-eu Yaw sahˇ Miˬyehˇ baˬ da neh meh.  
21Aˬ yawꞈ aˬ li tiˬ li ciˬ tehꞈ-a. Aˬ li kʼoeˇ li-ahˇ Yeˬsuˇ lehˇ nawˇ myahˇ nehˬ-awˬ. Aˬ 
jeˬ miˇ neh ehˇ naˇ, aˬ li kʼoeˇ li-aˬ, aˬ yawꞈ-euˬ tsawˇ haˬ deuˬ-ahˇ iˬ baˇ laꞈ kʼoeˇ ka 
kʼoꞈ doˆ nehˬ tehꞈ-a.” 
22Sahˬpaˬ Miˬyehˇ neh aˬ yawꞈ-euˬ gʼaˇ duˬ ngehˬ dah-eu tsawˇ haˬ deuˬ-ahˇ gʼoe-
awˇ ehˇ taˬ-euˬ dawˬ byah laˇ ni, kʼoeˇ loꞈ-ehˇ bi pyeuꞈ laˇ-euˬ meh.  
23“Zaˬ miˬ yaw shawˇ tiˬ gʼaˬ zaˬ tsehˆ leˇ-awˇ, aˬ li tiˬ li ciˬ tehꞈ-a. Aˬ li kʼoeˇ li-ahˇ 
Eˇmaˬnoeˬlaˇ lehˇ myahˇ tehꞈ-a” lehˇ ehˇ taˬ-euˬ dawˬ jaˆ-eu meh. “Eˇmaˬnoeˬlaˇ” 
lehˇ ehˇ-eu dawˬ tsuiꞈ-aˬ, “Miˬyehˇ aˬ dui nehˬ-ehˇ jawˇ meh” lehˇ ehˇ mawꞈ-eu 
meh.  
24Kʼoeˇ naˇ, Yoˇsehˆ uˬ noeˬ noeˬ laˇ-awˇ, Sahˬpaˬ Miˬyehˇ-euˬ mˬ taˆ gʼaˬ kʼehˇ neh 
aˬ yawꞈ-ahˇ ehˇ nehˬ-euˬ loꞈ-ehˇ, Maˬliˇ-ahˇ sheuˬ dahˬ dzaˬ-euˬ meh.  
25Ehˇ kʼawꞈ, aˬ li kʼoeˇ li maˬ dehꞈ le kʼoeˇ keuˆ ni, aˬ yawꞈ Maˬliˇ nehˬ-ehˇ maˬ yuꞈ 
taꞈ ni jawˇ-euˬ meh. Aˬ li kʼoeˇ li-ahˇ Yeˬsuˇ lehˇ aˬ yawꞈ myahˇ nehˬ-euˬ meh.  

Maꞈtehˬ 2 

Zaˬ siˬ tsawˇ gahˇ ahˇ-eu deuˬ laˇ-euˬ 

1Sahˬ paˬ Heˬloˆ uˆ lahˇ luꞈ-eu aˇ yamˬ laꞈ kʼoeˇ, Yuˇdaˆ miˇ kʼahˬ Behˬlehˬhehˬ 
meuˬ-ahˇ Yeˬsuˇ dehꞈ le-euˬ meh. Kʼoeˇ ngeh, aˬ guiˇ gaˇ kawˆ siˬ nya-eu zaˬ siˬ 
tsawˇ gahˇ ahˇ-eu deuˬ, nahˇ ma doˆ kʼehˬ paw neh Yeˬluˇsaˬlehˬ meuˬ-ahˇ laˇ-euˬ 
meh.  
2Aˬ yawꞈ maꞈ ehˇ-eu, “Dehꞈ le-euˬ Yuˇdaˆ tsawˇ haˬ-euˬ sahˬ paˬ kʼoeˇ gʼaˬ aˬ gaˇ 
jawˇ ta. Nahˇ ma doˆ kʼehˬ paw dzeˇ neh aˬ yawꞈ-euˬ aˬ guiˇ doˆ laˇ gaˇ nga maꞈ ya 
mawˇ-awˇ, aˬ yawꞈ-ahˇ uˬ duˬ tahˬ laˇ-euˬ ma.” 
3Gaˇ kawˆ kʼoeˇ sahˬ paˬ Heˬloˆ ya gaˬ ngeh, nui ma tiˬ pawꞈ-iˬ maˬ saˇ-a. Kʼoeˇ loꞈ-
ehˇ duˇ ni, Yeˬluˇsaˬlehˬ meuˬ meuˬ lah-ehˇ nui ma maˬ saˇ-a.  

4Piˇ ma aˬ yuiꞈ deuˬ hawˇ-eu Zahˇ dawˬ kʼoꞈ dawˬ mehˬ-eu saˬ laˬ dawˬ tawˆ luꞈ-ahˇ 
aˬ yawꞈ kuˇ uiˬ-awˇ, “Ka li aˬ gaˇ dehꞈ le ta” lehˇ naˇ haˬ-euˬ meh.  
5Aˬ yawꞈ maꞈ ehˇ-eu, “Yuˇdaˆ miˇ kʼehˬ Behˬlehˬhehˬ meuˬ-ahˇ dehꞈ le meh. Aˬ jeˬ 
miˇ neh ehˇ naˇ, Miˬyehˇ gʼaˇ duˬ ngehˬ dah-eu tsawˇ haˬ neh boꞈ taˬ-euˬ heu loꞈ-
ehˇ jaˆ-eu meh.  
6‘Behˬlehˬhehˬ-oˇ, Yuˇdaˆ meuˬ deuˬ laꞈ kʼoeˇ, nawˇ maˬ nyiˇ teˬ dzehˬ-a. Aˬ jeˬ miˇ 
neh ehˇ naˇ, ngaˬ-euˬ tsawˇ jeuˬ pyeuꞈ-eu, Iˇsaˬleˬlaˆ kʼoeˇ taˆ, sheuˬ gʼeh uˆ lahˇ-eu 
gʼaˬ, nawˬ-euˬ laꞈ kʼoeˇ doˆ laˇ tehꞈ-a.”’ 
7Kʼoeˇ ngeh, nahˇ ma doˆ kʼehˬ paw neh laˇ-euˬ zaˬ siˬ tsawˇ gahˇ ahˇ-eu tsawˇ haˬ 
kʼoeˇ deuˬ-ahˇ Heˬloˆ kuˇ-awˇ, aˬ cawˬ maˬ bi siˬ ni mawˇ dzoeˇ-eu laꞈ kʼoeˇ, aˬ guiˇ 
kʼoeˇ siˬ doˆ laˇ-euˬ aˇ yamˬ naˇ haˬ duˬ-euˬ meh.  
8“Naw maꞈ zaˬ kʼoeˇ gʼaˬ-ahˇ yaw duˬ duˬ-ehˇ poˆ-awˇ, ya mawˇ naˇ, tiˬ poˆ tehꞈ-ehˇ 
ngaˬ-ahˇ bi gaˬ kʼoꞈ laꞈ-awˬ. Ngaˇ gʼeh aˬ yawꞈ-ahˇ uˬ duˬ tahˬ-iˇ ma” lehˇ ehˇ nehˬ-
awˇ, Behˬlehˬhehˬ meuˬ-ahˇ bi iˇ-euˬ meh.  
9Aˬ yawꞈ maꞈ-ahˇ sahˬ paˬ kʼoeˇ loꞈ-ehˇ ehˇ nehˬ gʼaˬ ngeh, aˬ yawꞈ maꞈ mehˬ hu 
paw paˇ iˇ-euˬ meh. Nahˇ ma doˆ kʼehˬ paw aˬ yawꞈ maꞈ neh ya mawˇ-euˬ aˬ guiˇ 
kʼoeˇ siˬ aˬ yawꞈ maꞈ-euˬ mehˬ hu iˇ luꞈ-awˇ, zaˬ nahˬ dehꞈ le taˬ-euˬ jawˇ duˬ kʼoeˇ 
taˆ iˇ keuˆ ngeh, naˬ leˇ-euˬ meh.  
10Aˬ guiˇ kʼoeˇ siˬ-ahˇ aˬ yawꞈ maꞈ ya mawˇ ngeh, laˬ kʼaˬ cehˇ dui dui-euˬ meh.  
11Aˬ yawꞈ maꞈ nymˇ laꞈ kʼoeˇ uˇ leˇ ngeh, zaˬ nahˬ hawˇ-eu aˬ ma Maˬliˇ-ahˇ ya 
mawˇ-awˇ, pawˬ tsuiꞈ pawˬ dmˬ dmˬ-awˇ uˬ duˬ tahˬ-euˬ meh. Aˬ yawꞈ maꞈ neh yuˇ 
laꞈ-euˬ laꞈ sawˬ deuˬ pyeuꞈ-eu shuiˇ, lawˇ baoˬ, muˇ laˬ, heu deuˬ yuˇ doˆ-awˇ, aˬ 
yawꞈ-ahˇ damˬ nehˬ-euˬ meh.  
12Aˬ yawꞈ maꞈ sahˬ paˬ Heˬloˆ jawˇ gaˇ maˬ ya gʼoꞈ-iˇ ni, yuꞈ maˆ maˆ-eu laꞈ kʼoeˇ 
Miˬyehˇ neh aˬ yawꞈ maꞈ-ahˇ ehˇ nehˬ-euˬ miˇ neh, yawˬ paw yawˬ gaˇ jaw jaw-awˇ 
aˬ yawꞈ maꞈ-euˬ miˇ kʼahˬ-ahˇ gʼoꞈ-iˇ-euˬ meh.  

Iˇjiˇtuˆ miˇ kʼahˬ-ahˇ cehˆ-euˬ 

13Aˬ yawꞈ maꞈ gʼoꞈ-iˇ dzeuˇ ngeh, Yoˇsehˆ yuꞈ maˆ maˆ-eu laꞈ kʼoeˇ Sahˬpaˬ Miˬyehˇ-
euˬ mˬ taˆ gʼaˬ kʼehˇ tiˬ gʼaˬ doˆ le-awˇ, heu loꞈ-ehˇ ehˇ-eu meh. “Aˬ li zaˬ nahˬ heu 
gʼaˬ-ahˇ sehꞈ-eu lehˇ Heˬloˆ poˆ tehꞈ-a. Kʼoeˇ miˇ neh tuˇ-awˇ, aˬ nyaꞈ ma zaˬ-ahˇ 
sheuˬ-awˇ, Iˇjiˇtuˆ miˇ kʼahˬ-ahˇ cehˆ-awˬ. Ngaˇ nawˬ-ahˇ maˬ ngehˬ cawˬ le kʼoeˇ 
keuˆ ni, kʼoeˇ gaˇ jawˇ-awˬ.” 
14Kʼoeˇ naˇ, Yoˇsehˆ tuˇ-awˇ, aˬ nyaꞈ ma zaˬ-ahˇ sheuˬ-awˇ, uˬ ciꞈ sehˇ gʼahˇ Iˇjiˇtuˆ 
miˇ kʼahˬ-ahˇ cehˆ-euˬ meh.  
15Heˬloˆ shiˇ ngeh keuˆ ni, aˬ yawꞈ pehˬ kʼoeˇ gaˇ jawˇ-euˬ meh. SahˬpaˬMiˬyehˇ neh 
aˬ yawꞈ gʼaˇ duˬ ngehˬ dah-eu tsawˇ haˬ-ahˇ gʼoe-awˇ ehˇ taˬ-euˬ dawˬ pyeuꞈ-eu, 
“Ngaˬ li-ahˇ Iˇjiˇtuˆ miˇ kʼahˬ laꞈ kʼoeˇ neh kuˇ doˆ-euˬ ma” lehˇ ehˇ-eu dawˬ kʼoeˇ 
dawˬ byah laˇ-eu gʼaˇ duˬ, kʼoeˇ loꞈ-ehˇ pyeuꞈ laˇ-euˬ meh.  

Aˬ li zaˬ nahˬ deuˬ-ahˇ sehꞈ-euˬ 

16Nahˇ ma doˆ kʼehˬ paw neh laˇ-euˬ zaˬ siˬ tsawˇ gahˇ ahˇ-eu tsawˇ haˬ kʼoeˇ deuˬ, 
aˬ yawꞈ-ahˇ tsawˇ gahˇ gahˇ-awˇ gʼoꞈ dzeuˇ-euˬ gaˇ kawˆ Heˬloˆ ya siˬ duˬ ngeh, nui 

ma pehˇ dui dui-euˬ meh. Kʼoeˇ ngeh, Behˬlehˬhehˬ meuˬ hawˇ-eu kʼoeˇ-euˬ tahˬ 
gʼoꞈ tahˬ jawˇ kʼaˇ jawˇ-eu, nyiˬ kʼoꞈ-ahˇ neh laꞈ oˆ paw-euˬ aˬ li zaˬ nahˬ dawˬ tawˆ 
luꞈ-ahˇ sehꞈ jiˇ-eu gʼaˇ duˬ aˬ yawꞈ dawˬ biꞈ-euˬ meh. Zaˬ siˬ tsawˇ gahˇ ahˇ-eu tsawˇ 
haˬ kʼoeˇ deuˬ neh aˬ yawꞈ-ahˇ ehˇ nehˬ taˬ-euˬ aˬ guiˇ kʼoeˇ siˬ doˆ laˇ-euˬ aˇ yamˬ 
shaˇ sawˇ duˬ-awˇ, aˬ li zaˬ nahˬ deuˬ-ahˇ bi sehꞈ-eu gʼaˇ duˬ kʼoeˇ loꞈ-ehˇ dawˬ biꞈ-
euˬ meh.  
17Kʼoeˇ loꞈ-ehˇ jahˇ-eu laꞈ kʼoeˇ, Miˬyehˇ gʼaˇ duˬ ngehˬ dah-eu Yeˬlaˬmiˇ neh heu 
loꞈ-ehˇ ehˇ taˬ-euˬ dawˬ byah laˇ-euˬ meh.  
18“Tsawˇ ngoeˇ ngoeˇ dui dui-eu teˇ saˇ, Laˬmahˇ meuˬ-ahˇ gaˬ doˆ laˇ nya. Laˬkeˬlaˇ 
ngoeˇ dui dui luꞈ meh. Zaˬ bi shiˇ byoˆ jiˇ-euˬ miˇ neh, maˬ muˇ taˬ nya ni ngoeˇ luꞈ 
meh.” 

Iˇjiˇtuˆ miˇ kʼahˬ-ahˇ neh gʼoꞈ doˆ laˇ-euˬ 

19Heˬloˆ shiˇ dzeuˇ ngeh jawˇ, Iˇjiˇtuˆ miˇ kʼahˬ-ahˇ Yoˇsehˆ yuꞈ maˆ maˆ-eu laꞈ kʼoeˇ, 
SahˬpaˬMiˬyehˇ-euˬ mˬ taˆ gʼaˬ kʼehˇ tiˬ gʼaˬ aˬ yawꞈ jawˇ gaˇ doˆ le-awˇ ehˇ-eu,  
20“Tuˇ-awˬ. Aˬ nyaꞈ ma zaˬ seuˬ-awˇ Iˇsaˬleˬlaˆ miˇ kʼahˬ-ahˇ gʼoꞈ leˇ-awˬ. Aˬ li-ahˇ 
sehꞈ-eu lehˇ leh jeh-eu tsawˇ haˬ deuˬ shiˇ jiˇ-euˬ meh.” 
21Kʼoeˇ ngeh, Yoˇsehˆ tuˇ-awˇ, aˬ nyaꞈ ma zaˬ-ahˇ sheuˬ-awˇ Iˇsaˬleˬlaˆ miˇ kʼahˬ-ahˇ 
gʼoꞈ leˇ-euˬ meh.  
22Ehˇ kʼawꞈ, Heˬloˆ-euˬ dah zaˇ aˬ yawꞈ-euˬ aˬ li Aˬgeˬlaˇ gʼaˬ Yuˇdaˆ miˇ kʼahˬ-euˬ 
sahˬ paˬ geuꞈ luꞈ-eu Yoˇsehˆ ya gaˬ ngeh, kʼoeˇ gaˇ maˬ gʼoꞈ leˇ peuˬ-a. Yuꞈ maˆ maˆ-
eu laꞈ kʼoeˇ aˬ yawꞈ-ahˇ tiˬ poˆ paˇ mehˬ gahˇ nehˬ-euˬ loꞈ-ehˇ, Gaˬliˬlehˇ miˇ kʼahˬ-
ahˇ le-euˬ meh.  
23Kʼoeˇ naˇ, Naˬzaˬlehˇ meuˬ-ahˇ aˬ yawꞈ jawˇ-euˬ meh. Miˬyehˇ gʼaˇ duˬ ngehˬ dah-
eu tsawˇ haˬ deuˬ neh, Yeˬsuˇ-euˬ gaˇ kawˆ-ahˇ taꞈ leˇ-awˇ, “Aˬ yawꞈ-ahˇ Naˬzaˬlehˇ 
tsawˇ haˬ lehˇ kuˇ tehꞈ-a” lehˇ ehˇ taˬ-euˬ dawˬ kʼoeˇ dawˬ, kʼoeˇ loꞈ-ehˇ byah laˇ-
euˬ meh.  

Maꞈtehˬ 3 

Iˇ cuꞈ shawˇ-eu Yoˇhaˬ dawˬ mehˬ mehˬ-euˬ 
(Maˬkuˆ 1.1-8; Luˇkaꞈ 3.1-18; Yoˇhaˬ 1.19-28) 

1Aˇ nah aˇ yamˬ kʼoeˇ yamˬ laꞈ kʼoeˇ, Iˇ cuꞈ shawˇ-eu Yoˇhaˬ lehˇ myahˇ-euˬ gʼaˬ, 
Yuˇdaˆ miˇ kʼahˬ kʼaˇ shuiꞈ deh yaˇ bawˇ tsahˬ bawˇ dahˇ laꞈ kʼoeˇ, heu loꞈ-ehˇ dawˬ 
mehˬ mehˬ le-euˬ meh.  
2“Mˬ taˆ miˇ kʼahˬ keuˆ le shaw-iˬ meh. Iˬ baˇ noeˬ poˆ-awˬ.” 
3Miˬyehˇ gʼaˇ duˬ ngehˬ dah-eu Iˇsaˬyaˇ neh ehˇ-euˬ dawˬ heu dawˬ-aˬ, Yoˇhaˬ-ahˇ 
ehˇ-euˬ dawˬ pyeuꞈ-eu meh.  

“Bawˇ tsahˬ bawˇ dahˇ laꞈ kʼoeˇ jawˇ-awˇ, heu loꞈ-ehˇ tiˬ gʼaˬ guˇ luꞈ meh.  

‘SahˬpaˬMiˬyehˇ oe-eu gʼaˇ duˬ, gaˇ ma lehˬ hmˬ laˆ saˆ taˬ-awˬ. Aˬ yawꞈ oe-eu gaˇ 
ma tiˬ kahˇ, dawˇ coe ni shaˇ dahˇ doˆ taˬ-awˬ. ’ ” 

4Yoˇhaˬ-aˬ, law taw caꞈ hm neh zaꞈ taˬ-euˬ mehˬ tsoeˬ dm-awˇ, shaˬ kʼoˆ joꞈ paꞈ paꞈ 
luꞈ-eu meh. Aˬ yawꞈ dzaˬ-eu dzaˇ-aˬ, nyehˇ bahˇ hawˇ-eu bawˇ tsahˬ byaˬ byaˬ uiˇ 
meh.  
5Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ maˬ ehˇ, Yuˇdaˆ miˇ kʼahˬ doe ni 
jawˇ-eu tsawˇ haˬ deuˬ maˬ ehˇ, Yawˇdaˬ lawˇ baˬ dawˬ peh jawˇ-eu tsawˇ haˬ deuˬ 
maˬ ehˇ, aˬ yawꞈ jawˇ gaˇ laˇ-eu meh.  
6Aˬ yawꞈ maꞈ yawˬ ha-euˬ iˬ baˇ ja doˆ jiˇ-awˇ, Yawˇdaˬ lawˇ baˬ laꞈ kʼoeˇ Yoˇhaˬ neh 
iˇ cuꞈ bi shawˇ nehˬ-euˬ meh.  
7Paˬliˬsehˇ deuˬ hawˇ-eu Saˬduˬgehˇ deuˬ kʼawꞈ, Yoˇhaˬ neh iˇ cuꞈ bi shawˇ-eu lehˇ 
oe luꞈ gaˇ Yoˇhaˬ ya mawˇ ngeh, heu loꞈ-ehˇ ehˇ nehˬ-euˬ meh. “Aˇ lawˇ uiˇ naˆ-euˬ 
zaˬ deuˬ-oˇ, Miˬyehˇ neh lehˬ hmˬ taˬ-euˬ kʼehˬ-eu kʼaˆ-eu jeˬ-ahˇ ya buˬ-iˇ ni jahˇ-
awˬ lehˇ, naw maꞈ-ahˇ aˬ suˇ gʼaˬ ehˇ nehˬ laꞈ taˬ.  
8Naw maꞈ iˬ baˇ noeˬ poˆ-euˬ gaˇ kawˆ bya cehˆ ni siˬ duˬ mawˇ duˬ laˇ paˬ-ehˇ 
dehꞈ-awˬ.  
9Aˬbyaˬhaˬ naw maꞈ-euˬ aˬ da ma lehˇ ehˇ naˇ, kʼehˬ-eu kʼaˆ-eu jeˬ-ahˇ ya buˬ-iˇ ma 
lehˇ naw maꞈ taˬ noeˬ. Ngaˇ naw maꞈ-ahˇ ehˇ nehˬ nyaˇ. Kʼaˬ lo heu deuˬ kʼawꞈ 
Aˬbyaˬhaˬ-euˬ zaˬ pyeuꞈ jiˇ laˇ ni Miˬyehˇ jahˇ nya meh.  
10Aˇ bawˇ duˬ ciˇ-ahˇ tuˆ ni tuˇ coˬ-eu gʼaˇ duˬ, deuˆ haˬ lehˬ hmˬ taˬ-euˬ meh. Aˇ siˬ 
yaw muiˬ paˬ-ehˇ maˬ siˬ le-eu aˇ bawˇ deuˬ bi tuˇ dzeh-awˇ, miˬ dzaˬ-ahˇ bi baꞈ 
puiˆ tehꞈ-a.  
11Naw maꞈ iˬ baˇ noeˬ poˆ-euˬ gaˇ kawˆ bi siˬ bi mawˇ-eu gʼaˇ duˬ, iˇ cuꞈ neh naw 
maꞈ-ahˇ ngaˇ iˇ cuꞈ shawˇ nehˬ ma. Ehˇ kʼawꞈ, ngaˬ-euˬ mehˬ nah oe luꞈ-eu gʼaˬ-aˬ, 
Muiˬ-eu shawˇ-eu Yaw sahˇ Miˬyehˇ laꞈ kʼoeˇ hawˇ-eu, miˬ dzaˬ laꞈ kʼoeˇ naw maꞈ-
ahˇ iˇ cuꞈ shawˇ nehˬ laꞈ tehꞈ-a. Aˬ yawꞈ-aˬ, ngaˇ naˆ maˬ tseˇ huiˬ dui mahˇ dui dui-
awˇ, ngaˇ-aˬ, aˬ yawꞈ-euˬ sehˬ nawˆ yuˇ nehˬ-eu tehꞈ-ehˇ kʼawꞈ maˬ geuˇ nya.  
12Aˬ yawꞈ-euˬ aˬ laꞈ-ahˇ, cehˇ baw shawˇ-eu baw seu tuˆ tehˬ taˬ-euˬ meh. Cehˇ maˇ 
deuˬ-ahˇ cehˇ jiˇ laꞈ kʼoeˇ pi ahˇ-awˇ, cehˇ kʼawꞈ deuˬ-ahˇ-aˬ, tiˬ jawˇ-iˬ maˬ miˆ-iˇ-eu 
miˬ dzaˬ tsawˬ bu laꞈ kʼoeˇ baꞈ puiˆ tehꞈ-a.” 

Yoˇhaˬ neh Yeˬsuˇ-ahˇ iˇ cuꞈ shawˇ nehˬ-euˬ 
(Maˬkuˆ 1.9-11; Luˇkaꞈ 3.21-22) 

13Kʼoeˇ ngeh, Yeˬsuˇ-aˬ, Yoˇhaˬ neh iˇ cuꞈ bi shawˇ nehˬ-eu gʼaˇ duˬ, Gaˬliˬlehˇ miˇ 
kʼahˬ-ahˇ neh Yawˇdaˬ lawˇ baˬ-ahˇ, Yoˇhaˬ jawˇ gaˇ oe-euˬ meh.  
14Yoˇ haˬ Yeˬsuˇ-ahˇ iˇ cuꞈ shawˇ nehˬ-eu maˬ noeˬ doˆ coeˇ-ehˇ ehˇ-eu, “Ngaˇ-aˬ, 
nawˬ neh iˇ cuꞈ bi shawˇ paˬ-ehˇ gʼeh-eu tsawˇ haˬ ma. Ngaˬ neh iˇ cuꞈ bi shawˇ 
nehˬ-eu lehˇ nawˇ oe teˬ loˇ.” 
15Ehˇ kʼawꞈ, Yeˬsuˇ ehˇ-eu, “Miˬyehˇ-euˬ nui kʼahˇ byah laˇ ni, nymˬ-mˇ aˇ nyaꞈ heu 
loꞈ-ehˇ ya mˇ meh.” Kʼoeˇ ngeh, Yeˬsuˇ-ahˇ iˇ cuꞈ shawˇ nehˬ-eu gʼaˇ duˬ Yoˇhaˬ nui 
ma tsaˬ-euˬ meh.  
16Yeˬsuˇ iˇ cuꞈ shawˇ gʼaˬ-awˇ, iˇ cuꞈ laꞈ kʼoeˇ neh doˆ laˇ ngeh, mˬ pah le-awˇ, 
Miˬyehˇ-euˬ Yaw sahˇ kʼaˬ kʼoeˬ loꞈ-ehˇ zaꞈ le-awˇ, aˬ yawꞈ kʼoeˇ taˆ ga dawꞈ le gaˇ 
ya mawˇ-euˬ meh.  

http://pt-br.bibles.org/ahk-AHK/Matt/4#Matt.3.7!f.1
http://pt-br.bibles.org/ahk-AHK/Matt/4#Matt.3.7!f.2

17“Heu-aˬ, ngaˇ gaˬ dui dui-awˇ nui kʼahˇ shiˇ dui dui-eu ngaˬ-euˬ Zaˬmaˇ ma” lehˇ 
ehˇ-eu teˇ saˇ, mˬ-ahˇ neh gaˬ doˆ le-euˬ meh.  

Maꞈtehˬ 4 

Yeˬsuˇ muˇ juˇ juˇ gaˇ ya daˬ-euˬ 
(Maˬkuˆ 1.12-13; Luˇkaꞈ 4.1-13) 

1Kʼoeˇ naˇ, Nehꞈ sahˬ paˬ neh Yeˬsuˇ-ahˇ muˇ juˇ bi juˇ-eu gʼaˇ duˬ, Yaw sahˇ Miˬyehˇ 
neh Yeˬsuˇ-ahˇ bawˇ tsahˬ bawˇ dahˇ-ahˇ sheuˬ gʼeh-euˬ meh.  
2Maˬ dzaˬ maˬ dawˇ ni oeˬ tseˇ nah oeˬ tseˇ miˇ jawˇ keuˆ laꞈ ngeh, Yeˬsuˇ hawˬ 
mehꞈ mehꞈ dui dui laˇ-euˬ meh.  
3Kʼoeˇ ngeh, Nehꞈ sahˬ paˬ aˬ yawꞈ jawˇ gaˇ oe-awˇ ehˇ-eu, “Nawˇ Miˬyehˇ-euˬ Zaˬ 
maˇ pyeuꞈ-eu ngeuˇ naˇ, kʼaˬ lo heu deuˬ-ahˇ kaˬ muˇ pyeuꞈ laˇ-awˬ lehˇ dawˬ biꞈ-
awˬ tawˇ.” 
4Yeˬsuˇ ehˇ-eu,  

“‘Dzaˬ-eu jeˬ baˬ da neh tehꞈ-ehˇ tsawˇ haˬ zaˬ yaw dehꞈ dehꞈ nya-eu maˬ ngeuˇ-a. 
Miˬyehˇ-euˬ kʼaˬ meh-ahˇ neh kʼaˇ doˆ le-euˬ dawˬ yawˬ dawˬ na luꞈ baˬ da neh 
dehꞈ nya-eu meh’ lehˇ, Jaˇ liꞈ laꞈ kʼoeˇ boꞈ taˬ-euˬ meh.” 
5Kʼoeˇ naˇ, Nehꞈ sahˬ paˬ kʼoeˇ gʼaˬ Yeˬsuˇ-ahˇ Muiˬ-eu shawˇ-eu Meuˬ pyeuꞈ-eu 
Yeˬluˇsaˬlehˬ meuˬ-ahˇ sheuˬ gʼeh-awˇ, Uˬ duˬ tahˬ nymˇ nymˇ ma-euˬ kʼaˬ boeˬ goˇ 
dui dui-eu tsahˇ-ahˇ sheuˬ taˬ-euˬ meh.  
6Aˬ yawꞈ ehˇ-eu, “Nawˇ Miˬyehˇ-euˬ Zaˬ maˇ pyeuꞈ-eu ngeuˇ naˇ, heu gaˇ neh tsawˬ 
ka haw sheˇ.  

‘Miˬyehˇ neh aˬ yawꞈ-euˬ mˬ taˆ gʼaˬ kʼehˇ deuˬ-ahˇ kʼehˇ-awˇ, nawˬ-euˬ aˬ kuiˇ kʼaˬ 
lo-ahˇ maˬ bi ga zaw ni nawˬ-ahˇ bi ciˬ le tehꞈ-a’ lehˇ Jaˇ liꞈ laꞈ kʼoeˇ boꞈ taˬ-euˬ jaˆ 
meh.” 
7Yeˬsuˇ ehˇ-eu, “‘Nawˬ-euˬ Miˬyehˇ pyeuꞈ-eu SahˬpaˬMiˬyehˇ-ahˇ nawˇ maˬ ya lawˬ 
haw-a’ lehˇ, Jaˇ liꞈ laꞈ kʼoeˇ ehˇ taˬ-euˬ meh.” 
8Kʼoeˇ naˇ, Nehꞈ sahˬ paˬ neh Yeˬsuˇ-ahˇ goˇ dui dui-eu gawˬ jawˬ kʼoeˇ taˆ sheuˬ 
daˆ gʼeh-awˇ, miˇ tsaˬ kʼoeˇ taˆ kʼaˇ jaˆ-eu miˇ kʼahˬ dawˬ tawˆ luꞈ hawˇ-eu, miˇ kʼahˬ 
kʼoeˇ deuˬ-euˬ yaw shehꞈ kʼahˬ sehˇ dawˬ tawˆ luꞈ, aˬ yawꞈ-ahˇ mehˬ nehˬ-euˬ meh.  
9Nehꞈ sahˬ paˬ ehˇ-eu, “Nawˇ pawˬ tsuiꞈ pawˬ dmˬ dmˬ-awˇ ngaˬ-ahˇ uˬ duˬ tahˬ 
naˇ, miˇ kʼahˬ heu deuˬ dawˬ tawˆ luꞈ nawˬ-ahˇ biꞈ ma.” 
10Kʼoeˇ ngeh jawˇ, Yeˬsuˇ ehˇ-eu, “Saˬdaˬ-oˇ, doˆ-iˇ-awˬ.  

‘Nawˬ-euˬ Miˬyehˇ pyeuꞈ-eu Sahˬpaˬ Miˬyehˇ-ahˇ tehꞈ-ehˇ nawˇ uˬ duˬ ya tahˬ-awˇ, 
aˬ yawꞈ-euˬ nui kʼahˇ tehꞈ-ehˇ ya mˇ meh’ lehˇ, Jaˇ liꞈ laꞈ kʼoeˇ boꞈ taˬ-euˬ meh.” 
11Kʼoeˇ ngeh, Nehꞈ sahˬ paˬ kʼoeˇ gʼaˬ aˬ yawꞈ jawˇ gaˇ neh doˆ-iˇ-euˬ meh. Kʼoeˇ 
naˇ, mˬ taˆ gʼaˬ kʼehˇ deuˬ oe-awˇ, Yeˬsuˇ-ahˇ ngehˬ gʼeh le-euˬ meh.  

Gaˬliˬlehˇ miˇ kʼahˬ-ahˇ Yeˬsuˇ gaˇ mˇ dahˬ beh-euˬ 
(Maˬkuˆ 1.14-15; Luˇkaꞈ 4.14-15) 

12Yoˇhaˬ-ahˇ paꞈ kuˆ laꞈ kʼoeˇ bi nyehꞈ uˇ-euˬ gaˇ kawˆ Yeˬsuˇ ya gaˬ ngeh, Gaˬliˬlehˇ 
miˇ kʼahˬ-ahˇ gʼoꞈ leˇ-euˬ meh.  
13Naˬzaˬlehˇ meuˬ-ahˇ maˬ paˇ jawˇ ni, Gaˬliˬlehˇ lah lah dzeˇ jaˆ-eu Gaˬbeˬneˬoˬ 
meuˬ-ahˇ aˬ yawꞈ jawˇ-iˇ-euˬ meh. Gaˬliˬlehˇ lah-aˬ, Zeˬbuˬloˬ hawˇ-eu Naˬtaˬliˇ miˇ 
kʼahˬ laꞈ kʼoeˇ jaˆ-eu meh.  
14Miˬyehˇ gʼaˇ duˬ ngehˬ dah-eu Iˇsaˬyaˇ neh heu loꞈ-ehˇ ehˇ taˬ-euˬ dawˬ byah laˇ 
ni, a yawꞈ kʼoeˇ gaˇ jawˇ-iˇ-euˬ jeˬ pyeuꞈ-eu meh.  
15“Yawˇdaˬ lawˇ baˬ-euˬ nui baˬ paw, Gaˬliˬlehˇ lah-ahˇ jaˆ tawꞈ-eu, Zeˬbuˬloˬ-euˬ 
miˇ kʼahˬ hawˇ-eu, Naˬtaˬliˇ-euˬ miˇ kʼahˬ pyeuꞈ-eu, aˬ cawˬ tsawˇ jeuˬ jawˇ-eu jawˇ 
duˬ, Gaˬliˬlehˇ miˇ kʼahˬ kʼoeˇ tsahˇ-ahˇ,  
16Yaw zahˇ laꞈ kʼoeˇ jawˇ luꞈ-eu deuˬ, yaw shehꞈ ya mawˇ-euˬ meh. Shiˇ-eu miˇ 
kʼahˬ yaw zahˇ laꞈ kʼoeˇ, kʼaˇ jawˇ-eu tsawˇ haˬ deuˬ kʼoeˇ taˆ, yaw shehꞈ bya keuˆ le 
gʼaˬ-euˬ meh.” 
17Aˇ yamˬ kʼoeˇ yamˬ-ahˇ neh aˇ dahˬ beh-awˇ, Yeˬsuˇ dawˬ mehˬ mehˬ-euˬ meh. 
“Mˬ taˆ Miˇ kʼahˬ peh le luꞈ meh. Iˬ baˇ noeˬ poˆ-awˬ” lehˇ ehˇ-eu gaˇ kawˆ mehˬ-euˬ 
meh.  

Ngaˬ shaˬ poˆ-eu tsawˇ haˬ oeˬ gʼaˬ-ahˇ Yeˬsuˇ kuˇ-euˬ 
(Maˬkuˆ 1.16-20; Luˇkaꞈ 5.1-11) 

18Yeˬsuˇ Gaˬliˬlehˇ lah lah dzeˇ iˇ luꞈ ngeh, ngaˬ shaˬ poˆ-eu tsawˇ haˬ pyeuꞈ-eu 
Beˬtuˆluˆ lehˇ kuˇ-eu Siˇmoˬ hawˇ-eu Aˬdehˬlehˬ aˬ nyaꞈ nmˇ lah laꞈ kʼoeˇ za dzeh 
luꞈ gaˇ ya mawˇ-euˬ meh.  
19“Ngaˬ-euˬ mehˬ nah caw teh laˇ-awˬ. Ngaˇ naw nyaꞈ nmˇ-ahˇ tsawˇ haˬ poˆ-eu 
tsawˇ haˬ bi geuꞈ ma” lehˇ ehˇ nehˬ-euˬ meh.  
20Aˬ nyaꞈ nmˇ ja tawˆ ni za byehˇ dzeh yaꞈ-awˇ, aˬ yawꞈ-euˬ mehˬ nah caw teh gʼeh-
euˬ meh.  
21Aˬ yawꞈ mehˬ hu paw paˇ iˇ gʼeh ngeh, Zeˬbeˬdehˇ-euˬ aˬ li Yaˬkoˆ hawˇ-eu Yoˇhaˬ 
aˬ nyaꞈ nmˇ-ahˇ paˇ tahˬ puˬ-euˬ meh. Aˬ nyaꞈ nmˇ-aˬ, aˬ da Zeˬbeˬdehˇ nehˬ-ehˇ 
lawˬ laꞈ kʼoeˇ uˇ-awˇ za doꞈ luꞈ-eu meh. Yeˬsuˇ aˬ yawꞈ nyaꞈ-ahˇ kuˇ ngeh,  
22lawˬ hawˇ-eu aˬ da-ahˇ byehˇ dzeh yaꞈ-awˇ, tiˬ poˆ tehꞈ-ehˇ Yeˬsuˇ mehˬ nah caw 
teh gʼehˬ-euˬ meh.  

Dawˬ mehˬ dawˬ tsoˆ tsoˆ-awˇ naˇ gawˇ laˆ taˬ nehˬ-eu 
(Luˇkaꞈ 6.17-19) 

23Gaˬliˬlehˇ miˇ kʼahˬ doe ni Yeˬsuˇ cah-awˇ, aˬ yawꞈ maꞈ-euˬ uˬ duˬ tahˬ nymˇ laꞈ 
kʼoeˇ mehˬ-eu tsoˆ-eu jeˬ mˇ-awˇ, Miˬyehˇ Miˇ kʼahˬ-ahˇ taꞈ leˇ-eu laˬ kʼaˬ cehˇ-eu 
guiˬ lahˬ dawˬ mehˬ-eu uˬ taꞈ, naˇ gawˇ gʼawˬ mya jeˬ pi luꞈ-eu tsawˇ haˬ deuˬ-ahˇ 
kʼawꞈ, laˆ taˬ nehˬ-euˬ meh. 
24Yeˬsuˇ-euˬ gaˇ kawˆ Suˇliˆ miˇ kʼahˬ kʼahˬ lah ni gaˬ doe-iˇ-awˇ, pyaˬ-eu tsawˇ haˬ 
deuˬ, naˇ gawˇ gʼawˬ mya jeˬ pi luꞈ-eu tsawˇ haˬ deuˬ, nehꞈ uˇ-eu tsawˇ haˬ deuˬ, 
mawˇ bawˬ seu-eu tsawˇ haˬ deuˬ hawˇ-eu, kuiˇ shiˇ laꞈ shiˇ shiˇ-eu tsawˇ haˬ deuˬ-
ahˇ aˬ yawꞈ jawˇ gaˇ sheuˬ uiˬ laꞈ-awˇ, aˬ yawꞈ laˆ taˬ-euˬ meh.  

25Gaˬliˬlehˇ miˇ kʼahˬ, Meuˬ tseˇ meuˬ-euˬ miˇ kʼahˬ, Yeˬluˇsaˬlehˬ meuˬ, Yuˇdaˆ miˇ 
kʼahˬ, Yawˇdaˬ lawˇ baˬ nui baˬ paw jaˆ-eu miˇ kʼahˬ, heu deuˬ laꞈ kʼoeˇ jawˇ-eu 
tsawˇ haˬ deuˬ aˬ yawꞈ mehˬ nah caw teh-euˬ meh. Aˬ yawꞈ mehˬ nah caw teh-eu 
tsawˇ haˬ aˇ maꞈ kʼoeˇ maꞈ myaˬ dui dui-eu meh.  

Maꞈtehˬ 5 

Gawˬ jawˬ kʼoeˇ taˆ dawˬ mehˬ mehˬ-euˬ 

1Yeˬsuˇ tsawˇ haˬ aˇ maꞈ maꞈ ma-ahˇ ya mawˇ ngeh, gawˬ jawˬ uˬ du daˆ leˇ-awˇ 
nuiˇ-awˇ, aˬ yawꞈ-euˬ zaˬ lahˇ deuˬ aˬ yawꞈ-euˬ dawˬ peh uiˬ laˇ-euˬ meh.  
2Kʼoeˇ ngeh, aˬ yawꞈ maꞈ-ahˇ heu loꞈ-ehˇ mehˬ nehˬ tsoˆ nehˬ-euˬ meh.  

Guiˬ lahˬ huiˬ-eu gaˇ kawˆ 
(Luˇkaꞈ 6.20-23) 

3“Nui ma laꞈ kʼoeˇ shaˬ-eu zahˬ-eu tsawˇ haˬ deuˬ guiˬ lahˬ huiˬ-eu meh. Aˬ jeˬ miˇ 
neh ehˇ naˇ, mˬ taˆ miˇ kʼahˬ-aˬ, aˬ yawꞈ maꞈ-euˬ miˇ kʼahˬ pyeuꞈ-eu meh.  
4“Noeˬ shaˬ noeˬ zahˬ-eu tsawˇ haˬ deuˬ guiˬ lahˬ huiˬ-eu meh. Aˬ jeˬ miˇ neh ehˇ 
naˇ, aˬ yawꞈ maꞈ-ahˇ bi noeˬ saˇ laˇ tehꞈ-a.  
5“Nui nahˬ nui yu ahˇ-eu tsawˇ haˬ deuˬ guiˬ lahˬ huiˬ-eu meh. Aˬ jeˬ miˇ neh ehˇ 
naˇ, miˇ tsaˬ dawˬ tawˆ luꞈ aˬ yawꞈ maꞈ-ahˇ oꞈ-eu jeˬ biˇ meh.  
6“Yaw tsaˬ yaw dawˇ jeˬ-ahˇ mehꞈ-eu shuꞈ-eu tsawˇ haˬ deuˬ guiˬ lahˬ huiˬ-eu meh. 
Aˬ jeˬ miˇ neh ehˇ naˇ, yaw tsaˬ yaw dawˇ jeˬ-ahˇ aˬ yawꞈ maꞈ ya dzaˬ ya dawˇ dehˆ 
tehꞈ-a.  
7“Gʼawˬ shaˬ gaˬ nya-eu tsawˇ haˬ deuˬ guiˬ lahˬ huiˬ-eu meh. Aˬ jeˬ miˇ neh ehˇ 
naˇ, aˬ yawꞈ maꞈ-ahˇ Miˬyehˇ gʼawˬ shaˬ gaˬ nehˬ tehꞈ-a.  
8“Nui ma laꞈ kʼoeˇ muiˬ-eu shawˇ-eu tsawˇ haˬ deuˬ guiˬ lahˬ huiˬ-eu meh. Aˬ jeˬ 
miˇ neh ehˇ naˇ, aˬ yawꞈ maꞈ Miˬyehˇ-ahˇ ya mawˇ tehꞈ-a.  
9“Tsaˬ leˇ dzoeˇ leˇ ni mˇ-eu tsawˇ haˬ deuˬ guiˬ lahˬ huiˬ-eu meh. Aˬ jeˬ miˇ neh ehˇ 
naˇ, aˬ yawꞈ maꞈ-ahˇ Miˬyehˇ-euˬ zaˬ lehˇ kuˇ tehꞈ-a.  
10“Yaw tsaˬ yaw dawˇ jeˬ mˇ-eu baˬ da neh, kʼehˬ-eu kʼaˆ-eu jeˬ-ahˇ ya daˬ-eu tsawˇ 
haˬ deuˬ guiˬ lahˬ huiˬ-eu meh. Aˬ jeˬ miˇ neh ehˇ naˇ, mˬ taˆ Miˆ kʼahˬ-aˬ, aˬ yawꞈ 
maꞈ-ahˇ oꞈ-eu jeˬ biˇ meh.  
11“Naw maꞈ ngaˬ-euˬ mehˬ nah caw teh-eu baˬ da neh, aˬ cawˬ yehˬ bawˬ sehˇ lu-
ehˇ ehˇ-eu, kʼehˬ-eu kʼaˆ-eu, maˬ ngeuˇ gaˇ keuˆ ni gʼawˬ mya jeˬ ja bu ja doeˇ-eu, 
heu deuˬ-ahˇ naw maꞈ ya daˬ ngeh, guiˬ lahˬ huiˬ-eu meh.  
12Laˬ kʼaˬ cehˇ dui dui-awˬ. Aˬ jeˬ miˇ neh ehˇ naˇ, mˬ kʼoeˇ taˆ naw maꞈ gʼaˇ duˬ lehˬ 
hmˬ taˬ-euˬ laꞈ sawˬ huiˬ dui dui meh. Naw maꞈ-euˬ mehˬ hu dehꞈ dzeuˇ jawˇ dzeuˇ 
yaꞈ-euˬ Miˬyehˇ gʼaˇ duˬ ngehˬ dah-eu deuˬ kʼawꞈ, kʼoeˇ loꞈ-ehˇ kʼehˬ nehˬ kʼaˆ nehˬ 
gaˇ ya daˬ-euˬ meh.  

Saˬ deuꞈ hawˇ-eu yaw shehꞈ 
(Maˬkuˆ 9.50; Luˇkaꞈ 14.34-35) 

13“Naw maꞈ-aˬ, miˇ tsaˬ zaˬ dawˬ tawˆ luꞈ gʼaˇ duˬ saˬ deuꞈ pyeuꞈ-eu meh. Ehˇ 
kʼawꞈ, saˬ deuꞈ kʼoeˇ saˬ ca taˆ-eu byoˆ-iˇ naˇ, aˬ joˆ-ehˇ paˇ taˆ laˇ nya nmˇ. Miˇ tsa 
tahˬ dzeh-awˇ, tsawˇ haˬ nawˬ nawˬ-ehˇ bi cah-eu uˬ taꞈ, aˬ jeˬ gaˇ dahˇ paˇ tsoeˬ 
nmˇ.  
14“Naw maꞈ-aˬ, miˇ tsaˬ dawˬ tawˆ luꞈ gʼaˇ duˬ yaw shehꞈ pyeuꞈ-eu meh. Gawˬ jawˬ 
uˬ du jaˆ-eu meuˬ-ahˇ maˬ dehˬ kaˬ zaꞈ nya-a. 
15Tsawˇ haˬ tiˬ gʼaˬ-iˬ, tsiˇ kʼmˬ doꞈ-awˇ kʼaˆ puˬ neh maˬ moꞈ tsahˬ taˬ-a. Ehˇ kʼawꞈ, 
tsiˇ kʼmˬ doꞈ taˬ duˬ kʼoeˇ taˆ ciˬ daˆ-awˇ, pehˬ zaˬ ma zaˬ mawˇ nya ni yaw shehꞈ bi 
bya-eu meh.  
16Kʼoeˇ gaˇ duˇ ni, naw maꞈ neh mˇ-euˬ yaw muiˬ jeˬ-ahˇ aˬ cawˬ mawˇ-awˇ, mˬ 
kʼoeˇ taˆ jawˇ-eu naw maꞈ-euˬ Aˬda-ahˇ ja ceuˬ ni, aˬ cawˬ mehˬ shi naw maꞈ-euˬ 
yaw shehꞈ yaw kʼaˆ-ehˇ bi bya-awˬ.  

Zahˇ dawˬ kʼoꞈ dawˬ gaˇ kawˆ 

17“Zahˇ dawˬ kʼoꞈ dawˬ hawˇ-eu Miˬyehˇ gʼaˇ duˬ ngehˬ dah-eu deuˬ neh mehˬ taˬ 
tsoˆ taˬ yaꞈ-euˬ dawˬ deuˬ-ahˇ laˆ cawˆ le-eu gʼaˇ duˬ ngaˇ oe-euˬ nga lehˇ naw maꞈ 
taˬ noeˬ. Kʼoeˇ deuˬ-ahˇ laˆ cawˆ-eu gʼaˇ duˬ oe-euˬ maˬ ngeuˇ. Mˇ byah-eu gʼaˇ duˬ 
oe-euˬ ma.  
18Ngaˇ naw maꞈ-ahˇ dawˇ coe ni ehˇ nehˬ nyaˇ. Mˬ hawˇ-eu miˇ kʼaˇ ziꞈ kʼoeˇ keuˆ ni 
maˬ ehˇ, Zahˇ dawˬ kʼoꞈ dawˬ laꞈ kʼoeˇ kʼaˇ ahˇ-eu jeˬ dawˬ tawˆ luꞈ maꞈ byah laˇ 
kʼoeˇ keuˆ ni maˬ ehˇ, Zahˇ dawˬ kʼoꞈ dawˬ laꞈ kʼoeˇ boꞈ taˬ-euˬ aˇ boꞈ boꞈ zaˬ tiˬ boꞈ 
tehꞈ-ehˇ kʼawꞈ maˬ byoˆ-iˇ-aˇ.  
19Kʼoeˇ miˇ neh, zahˇ dawˬ kʼoꞈ dawˬ heu deuˬ laꞈ kʼoeˇ, aˬ cawˬ naˆ maˬ tseˇ nyiˇ 
dzehˬ-eu tiˬ dawˬ na-ahˇ yawˬ ha maˬ caw teh-eu uˬ taꞈ, aˬ cawˬ maˬ bi caw teh ni 
mehˬ-eu tsoˆ-eu tsawˇ haˬ aˬ geu gʼaˬ maˬ kaˬ, mˬ taˆ Miˇ kʼahˬ laꞈ kʼoeˇ aˬ cawˬ naˆ 
maˬ tseˇ teˬ dui nyiˇ dui dui tehꞈ-a. Ehˇ kʼawꞈ, zahˇ dawˬ kʼoꞈ dawˬ kʼoeˇ deuˬ-euˬ 
mehˬ nah yawˬ ha caw teh-awˇ, aˬ cawˬ kʼawꞈ caw teh ni mehˬ nehˬ tsoˆ nehˬ-eu 
tsawˇ haˬ aˬ geu gʼaˬ maˬ kaˬ, mˬ taˆ Miˇ kʼahˬ laꞈ kʼoeˇ aˬ cawˬ naˆ maˬ tseˇ huiˬ 
dzehˬ mahˇ dzehˬ tehꞈ-a.  
20Ngaˇ naw maꞈ-ahˇ ehˇ nehˬ nyaˇ. Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-
eu Paˬliˬsehˇ deuˬ naˆ maˬ tseˇ naw maꞈ yaw tsaˬ yaw dawˇ jeˬ maˬ ahˇ dzehˬ naˇ, 
mˬ taˆ Miˇ kʼahˬ laꞈ kʼoeˇ naw maꞈ maˬ ya uˇ leˇ-a.  

Nui ma pehˇ-eu gaˇ kawˆ 
21“Aˇ hu tsawˇ haˬ deuˬ-ahˇ ehˇ taˬ-euˬ dawˬ naw maꞈ ya gaˬ-euˬ meh. ‘Tsawˇ haˬ 
maˬ ya sehꞈ-a. Tsawˇ haˬ sehꞈ-eu tsawˇ haˬ-aˬ, yaˇ kʼaˬ daˇ gaˇ ya daˬ meh’ lehˇ ehˇ 
taˬ-euˬ meh.  
22Ehˇ kʼawꞈ, naw maꞈ-ahˇ ngaˇ heu loꞈ-ehˇ ehˇ-eu ma. Yawˬ ha-euˬ mehˇ nmˇ -ahˇ 
nui ma pehˇ-eu tsawˇ haˬ aˬ geu gʼaˬ maˬ kaˬ, yaˇ kʼaˬ daˇ gaˇ ya daˬ tehꞈ-a. Yawˬ 
ha-euˬ mehˇ nmˇ-ahˇ yaˬ kʼehˇ yaˬ-eu tsawˇ haˬ-aˬ, yaˇ kʼaˬ daˇ-eu deuˬ-euˬ mehˬ 
shi bi sheuˬ keuˆ gʼeh tehꞈ-a. Yawˬ ha-euˬ mehˇ nmˇ-ahˇ, ‘Miˬyehˇ-ahˇ maˬ siˬ nya-
eu tsawˇ cawˆ’ lehˇ ehˇ-eu tsawˇ haˬ-aˬ, shiˬ buiˇ lah ma-ahˇ ya shaˬ tehꞈ-a.  

23Nawˇ lawˇ duˬ kʼoeˇ taˆ tiˬ jeˬ paˬ lawˇ-eu lehˇ gʼeh ngeh, nawˬ-euˬ mehˇ nmˇ 
nawˬ-ahˇ nui ma maˬ saˇ-eu gaˇ kawˆ tiˬ jeˬ na jaˆ gaˇ noeˬ doˆ laˇ naˇ,  
24lawˇ-eu shehˇ-eu jeˬ-ahˇ lawˇ duˬ mehˬ shi bi jaˆ yaꞈ-awˇ, nawˬ-euˬ mehˇ nmˇ 
nehˬ-ehˇ jahˇ tsaˬ geuꞈ gʼaˬ miˇ tsa paˇ gʼoꞈ poˆ laˇ-awˇ, lawˇ-eu shehˇ-eu jeˬ mˇ-awˬ.  
25Nawˬ-ahˇ yaˇ kʼaˬ ja-eu tsawˇ haˬ nehˬ-ehˇ yaˇ kʼaˬ daˇ-eu nymˇ-ahˇ le luꞈ ngeh, 
naw nyaꞈ yaw kaˬ yaw kawˇ-ehˇ laˆ tsaꞈ geuꞈ-awˬ. Yaw kawˇ-ehˇ maˬ laˆ tsaˬ geuꞈ 
naˇ, tsawˇ haˬ kʼoeˇ gʼaˬ nawˬ-ahˇ yaˇ kʼaˬ daˇ-eu gʼaˬ-euˬ laꞈ-ahˇ aˬ nehˬ tehꞈ-a. Yaˇ 
kʼaˬ daˇ-eu gʼaˬ kʼawꞈ, nawˬ-ahˇ paˬ kuˆ-ahˇ haw-eu gʼaˬ-euˬ aˬ laꞈ laꞈ kʼoeˇ a nehˬ-
awˇ, paꞈ kuˆ-ahˇ bi dawˆ tehꞈ-a.  
26Ngaˇ nawˬ-ahˇ maˇ jawˆ ni ehˇ nehˬ nyaˇ. Doˆ paˬ-ehˇ gʼeh-eu pyuˇ tiˬ pehˆ maˬ 
doˆ jiˇ kʼoeˇ keuˆ ni, paꞈ kuˆ laꞈ kʼoeˇ nawˇ ya uˇ tehꞈ-a.  

Aˬ cawˬ-euˬ miˬ zaˬ yo zaˬ-ahˇ bahˬ-eu gaˇ kawˆ 

27“ ‘Aˬ cawˬ-euˬ miˬ zaˬ yo zaˬ-ahˇ maˬ ya bahˬ maˬ ya muˆ-a’ lehˇ ehˇ-eu dawˬ naw 
maꞈ ya gaˬ gʼaˬ-euˬ meh.  
28Ehˇ kʼawꞈ, naw maꞈ-ahˇ ngaˇ heu loꞈ-ehˇ ehˇ-eu ma. Tsawˇ haˬ tiˬ gʼaˬ zaˬ miˬ zaˬ 
tiˬ gʼaˬ-ahˇ haw-awˇ, yuꞈ taꞈ jawˇ taꞈ mawꞈ-eu nui ma ahˇ naˇ, nui ma laꞈ kʼoeˇ zaˬ 
miˬ zaˬ kʼoeˇ gʼaˬ-ahˇ bahˬ-euˬ muˆ-euˬ meh.  
29Nawˬ-euˬ myaˆ nuiˆ aˇ maˇ nuiˆ baˬ da neh nawˇ iˬ baˇ ya mˇ-euˬ ngeuˇ naˇ, myaˆ 
nuiˆ kʼoeˇ nuiˆ kʼeuꞈ doˆ-awˇ biˬ dzeh-awˬ. Gʼawˇ mawˇ mawˇ lah-ehˇ shiˬ buiˇ lah 
ma-ahˇ bi biˬ ahˇ-eu naˆ maˬ tseˇ, aˇ sehˇ tiˬ sehˇ ya teˬ-iˇ-eu maˬ gaˇ dzehˬ tehꞈ-a.  
30Nawˬ-euˬ aˬ laꞈ aˇ maˇ laꞈ baˬ da neh nawˇ iˬ baˇ ya mˇ-euˬ ngeuˇ naˇ, aˬ laꞈ kʼoeˇ 
laꞈ deuˆ tsehˆ-awˇ biˬ dzeh-awˬ. Gʼawˇ mawˇ mawˇ lah-ehˇ shiˬ buiˇ lah ma-ahˇ bi 
biˬ ahˇ-eu naˆ maˬ tseˇ, aˇ sehˇ tiˬ sehˇ dahˬ-iˇ-eu maˬ gaˇ dzehˬ tehꞈ-a.  

Miˬ zaˬ kʼoꞈ-eu gaˇ kawˆ 
(Maꞈtehˬ 19.9; Maˬkuˆ 10.11-12; Luˇkaꞈ 16.18) 

31“ ‘Tsawˇ haˬ aˬ geu gʼaˬ maˬ kaˬ, miˬ zaˬ kʼoꞈ naˇ, kʼoꞈ-euˬ gaˇ kawˆ yaw duˬ yaw 
ciˇ baw ni, miˬ zaˬ gʼaˬ-ahˇ sahˬ boꞈ tiˬ dzeh ya biꞈ meh’ lehˇ ehˇ taˬ-euˬ jaˆ-eu meh.  
32Ehˇ kʼawꞈ, ngaˇ naw maꞈ-ahˇ heu loꞈ-ehˇ ehˇ-eu ma. Tsawˇ haˬ aˬ geu gʼaˬ maˬ kaˬ, 
yawˬ ha-euˬ miˬ zaˬ aˬ cawˬ nehˬ-ehˇ bahˬ-euˬ muˆ-euˬ maˬ jaˆ gaˇ kʼoꞈ dzeh nehˬ-
awˇ, miˬ zaˬ kʼoeˇ gʼaˬ yawˬ zahˇ yawˬ iˇ paˇ naˇ, miˬ zaˬ gʼaˬ aˬ cawˬ-euˬ yo zaˬ-ahˇ 
bahˬ ni kʼaˬ dzeˇ zaˬ gʼaˬ neh jahˇ-euˬ meh. Aˬ cawˬ-euˬ miˬ kʼoꞈ-ahˇ sheuˬ-eu tsawˇ 
haˬ aˬ geu gʼaˬ maˬ kaˬ, aˬ cawˬ-euˬ miˬ zaˬ-ahˇ bahˬ-eu meh.  

Kamˬ-eu gaˇ kawˆ 

33“ ‘Nawˇ maˬ mˇ nya-eu jeˬ taˬ kamˬ. Nawˬ neh mˇ ma lehˇ SahˬpaˬMiˬyehˇ-ahˇ 
kamˬ taˬ-euˬ jeˬ-ahˇ, kamˬ-euˬ loꞈ-ehˇ mˇ byah-awˬ’ lehˇ, aˇ hu tsawˇ haˬ deuˬ-ahˇ 
ehˇ nehˬ taˬ-euˬ dawˬ kʼoeˇ dawˬ kʼawꞈ, naw maꞈ ya gaˬ gʼaˬ-euˬ meh.  
34Ehˇ kʼawꞈ, ngaˇ naw maꞈ-ahˇ heu loꞈ-ehˇ ehˇ-eu ma. Kamˬ-eu jeˬ tiˬ pawꞈ-iˬ taˬ mˇ. 
Mˬ-ahˇ gʼoe-awˇ neh kʼawꞈ taˬ kamˬ. Aˬ jeˬ miˇ neh ehˇ naˇ, kʼoeˇ-aˬ, Miˬyehˇ-euˬ 
nuiˇ mahˬ meh.  

35Miˇ-ahˇ gʼoe-awˇ neh kʼawꞈ taˬ kamˬ. Aˬ jeˬ miˇ neh ehˇ naˇ, kʼoeˇ-aˬ, Miˬyehˇ-euˬ 
aˬ kuiˇ cawˬ taˬ duˬ meh. Yeˬluˇsaˬlehˬ meuˬ-ahˇ gʼoe-awˇ neh kʼawꞈ taˬ kamˬ. Aˬ 
jeˬ miˇ neh ehˇ naˇ, kʼoeˇ-aˬ, huiˬ dui dui-eu Sahˬ paˬ-euˬ meuˬ meh.  
36Nawˬ-euˬ uˬ duˬ-ahˇ gʼoe-awˇ neh kʼawꞈ taˬ kamˬ. Aˬ jeˬ miˇ neh ehˇ naˇ, uˬ duˬ 
tsehˇ kahˇ tiˬ kahˇ pyuˇ laˇ ni maˬ ehˇ, naˆ-iˇ ni maˬ ehˇ, nawˇ jahˇ nya-eu maˬ 
ngeuˇ-a.  
37Ngeuˇ naˇ ‘Ngeuˇ ma’, maˬ ngeuˇ naˇ ‘Maˬ ngeuˇ’ lehˇ tehꞈ-ehˇ ehˇ-awˬ. Kʼoeˇ uˬ 
taꞈ-ehˇ ngehˬ dzehˬ tmˇ dzehˬ-eu dawˬ deuˬ-aˬ, Haiˬ-eu Nehꞈ sahˬ paˬ-euˬ laꞈ kʼoeˇ 
neh doˆ le-euˬ dawˬ meh.  

Aˬ cawˬ-ahˇ aˬ joˆ-ehˇ ya mˇ kʼoꞈ nehˬ-eu gaˇ kawˆ 
(Luˇkaꞈ 6.29-30) 

38“ ‘Myaˆ nuiˆ-euˬ poeˬ myaˆ nuiˆ, seuˬ-euˬ poeˬ seuˬ’ lehˇ ehˇ taˬ-euˬ dawˬ naw 
maꞈ ya gaˬ-euˬ meh.  
39Ehˇ kʼawꞈ, ngaˇ naw maꞈ-ahˇ heu loꞈ-ehˇ ehˇ-eu ma. Aˬ cawˬ yaw doeˇ jahˇ laˇ gaˇ 
yaw doeˇ taˬ jahˇ kʼoꞈ nehˬ. Tsawˇ haˬ tiˬ gʼaˬ na nawˬ-euˬ baˬ ba aˇ maˇ paw 
pyawˬ-ahˇ tehˆ laˇ naˇ, aˇ caˇ pyawˬ paˇ ciˬ daˬ nehˬ-awˬ.  
40Tsawˇ haˬ tiˬ gʼaˬ na nawˬ-euˬ pehˇ kʼahˬ laꞈ kʼoeˇ kahˇ ja za geuꞈ mawꞈ naˇ, laꞈ 
nyiˇ kahˇ kʼawꞈ lehˆ caw nehˬ-awˬ.  
41Tsawˇ haˬ tiˬ gʼaˬ na nawˬ-ahˇ kʼaˆ gʼaˬ-awˇ, tiˬ laˇ kaˬ gaˇ keuˆ ni bi caw teh le 
mawꞈ naˇ, nyiˬ laˇ kaˬ gaˇ keuˆ ni caw teh nehˬ-awˬ.  
42Shaˇ-eu tsawˇ haˬ-ahˇ biꞈ-awˇ, ngaˬ mawꞈ paˇ mawꞈ-eu tsawˇ haˬ-ahˇ ngaˬ nehˬ 
paˇ nehˬ-awˬ.  

Muiˇ-eu tsawˇ haˬ-ahˇ gaˬ-awˬ 
(Luˇkaꞈ 6.27-28,32-36) 

43“ ‘Yawˬ ha dawˬ peh jawˇ-eu tsawˇ haˬ-ahˇ gaˬ-awˇ, yawˬ ha-ahˇ muiˇ-eu tsawˇ 
haˬ-ahˇ muiˇ-awˬ’ lehˇ ehˇ taˬ-euˬ dawˬ naw maꞈ ya gaˬ-euˬ meh.  
44Ehˇ kʼawꞈ, ngaˇ naw maꞈ-ahˇ heu loꞈ-ehˇ ehˇ-eu ma. Naw maꞈ-ahˇ muiˇ-eu tsawˇ 
haˬ-ahˇ gaˬ-awˇ, naw maꞈ-ahˇ kʼehˬ nehˬ kʼaˆ nehˬ laꞈ-eu tsawˇ haˬ deuˬ gʼaˇ duˬ 
guiˬ lahˬ shaˇ nehˬ-awˬ. 
45Kʼoeˇ loꞈ-ehˇ jahˇ naˇ, naw maꞈ-aˬ, mˬ kʼoeˇ taˆ jawˇ-eu naw maꞈ-euˬ Aˬ da-euˬ zaˬ 
pyeuꞈ laˇ tehꞈ-a. Aˬ jeˬ miˇ neh ehˇ naˇ, aˬ yawꞈ-aˬ, tsawˇ muiˬ tsawˇ doeˇ maˬ tseˇ 
ni, dawˬ tawˆ luꞈ kʼoeˇ taˆ aˬ yawꞈ-euˬ nahˇ ma bi doˆ laˇ-awˇ, yaw tsaˬ yaw dawˇ 
tsawˇ haˬ hawˇ-eu maˬ tsaˬ maˬ dawˇ-eu tsawˇ haˬ maˬ tseˇ paˆ ni, dawˬ tawˆ luꞈ 
kʼoeˇ taˆ uˬ yehˇ bi yehˇ le-eu meh.  
46Naw maꞈ-ahˇ gaˬ-eu tsawˇ haˬ deuˬ-ahˇ tehꞈ-ehˇ naw maꞈ gaˬ naˇ, naw maꞈ aˬ jeˬ 
aˇ poeˬ paˇ baw ta. Kawˬ taꞈ-eu tsawˇ haˬ deuˬ kʼawꞈ kʼoeˇ loꞈ-ehˇ gaˬ-eu maˬ 
ngeuˇ-a loˇ. 
47Cawˬ yaw gʼoeˇ deuˬ-ahˇ tehꞈ-ehˇ naw maꞈ dawˬ ngehˬ cawˬ naˇ, naw maꞈ aˬ 
cawˬ taꞈ-ehˇ yaw muiˬ jeˬ mˇ dzehˬ-euˬ aˬ gaˇ paˇ jaˆ nmˇ. Lawˇ ciꞈ zaˬ deuˬ kʼawꞈ 
kʼoeˇ naˆ ni mˇ byah luꞈ-eu maˬ ngeuˇ-a loˇ. 

48Kʼoeˇ miˇ neh, mˬ kʼoeˇ taˆ jawˇ-eu naw maꞈ-euˬ Aˬ da byah-eu loꞈ-ehˇ, naw maꞈ 
kʼawꞈ bi byah laˇ-awˬ.  

Maꞈtehˬ 6 

Gamꞈ nehˬ-eu gaˇ kawˆ 

1“Uˬ duˬ tahˬ-eu zahˇ sahˇ kʼoꞈ-ahˇ taꞈ leˇ-eu muiˬ-eu jaˬ-eu gaˇ deuˬ-ahˇ naw maꞈ 
mˇ ngeh, aˬ cawˬ mawˇ ni mˇ-eu jeˬ taˬ bi pyeuꞈ. Kʼoeˇ loꞈ-ehˇ jahˇ naˇ, mˬ kʼoeˇ taˆ 
jawˇ-eu naw maꞈ-euˬ Aˬda naw maꞈ-ahˇ guiˬ lahˬ maˬ biꞈ-a.  
2“Shaˬ-eu zahˬ-eu tsawˇ haˬ deuˬ-ahˇ gamꞈ nehˬ ngeh, awꞈ-aꞈ tahˬ kʼoˬ-ahˇ duˇ-eu 
tsawˇ haˬ deuˬ loꞈ-ehˇ, daˇ heh baw baw-ehˇ gamꞈ-eu jeˬ taˬ jahˇ. Aˬ yawꞈ maꞈ-aˬ, aˬ 
cawˬ bi ciˬ poeˬ-eu gʼaˇ duˬ, uˬ duˬ tahˬ nymˇ laꞈ kʼoeˇ maˬ ehˇ, gaˇ ma doe ni maˬ 
ehˇ, daˇ heh baw-awˇ gamꞈ nehˬ-eu meh. Ngaˇ dawˇ coe ni ehˇ nehˬ nyaˇ. Aˬ yawꞈ 
maꞈ-aˬ, yawˬ ha kʼaˇ za paˬ-ehˇ gʼeh-eu guiˬ lahˬ za gʼaˬ jiˇ-euˬ gaˇ duˇ meh. 
3Ehˇ kʼawꞈ, shaˬ-eu zahˬ-eu tsawˇ haˬ deuˬ-ahˇ nawˇ gamꞈ nehˬ ngeh, aˇ maˇ laꞈ neh 
mˇ-euˬ jeˬ aˇ caˇ laꞈ maˬ bi siˬ ni jahˇ-awˬ.  
4Nawˇ kʼoeˇ loꞈ-ehˇ jahˇ ngeh, aˬ cawˬ tiˬ gʼaˬ-iˬ maˬ siˬ nya-a. Ehˇ kʼawꞈ, tsawˇ haˬ 
zaˬ maˬ mawˇ nya-eu jeˬ-ahˇ mawˇ nya-eu nawˬ-euˬ Aˬda nawˬ-ahˇ guiˬ lahˬ biꞈ 
tehꞈ-a.  

Guiˬ lahˬ shaˇ-eu gaˇ kawˆ mehˬ-eu 
(Luˇkaꞈ 11.2-4) 

5“Nawˇ guiˬ lahˬ shaˇ ngeh, awꞈ-aꞈ tahˬ kʼoˬ-ahˇ duˇ-eu tsawˇ haˬ deuˬ loꞈ-ehˇ taˬ 
jahˇ. Aˬ yawꞈ maꞈ-aˬ, aˬ cawˬ bi haw mawˇ-eu gʼaˇ duˬ, uˬ duˬ tahˬ nymˇ laꞈ kʼoeˇ 
hawˇ-eu gaˇ ma gaˇ tsmˇ doe ni yawꞈ-awˇ guiˬ lahˬ shaˇ-eu meh. Ngaˇ dawˇ coe ni 
ehˇ nehˬ nyaˇ. Aˬ yawꞈ maꞈ-aˬ, yawˬ ha kʼaˇ za paˬ-ehˇ gʼeh-eu guiˬ lahˬ za gʼaˬ jiˇ-
euˬ gaˇ duˇ meh.  
6Ehˇ kʼawꞈ, nawˇ guiˬ lahˬ shaˇ ngeh, kuˆ lawˆ laꞈ kʼoeˇ uˇ leˇ-awˇ, laˇ gʼoˆ piˬ tehˬ 
taˬ-awˇ, maˬ mawˇ laˇ-eu nawˬ-euˬ Aˬda-ahˇ shaˇ-awˬ. Tsawˇ haˬ zaˬ maˬ mawˇ-eu 
jeˬ-ahˇ mawˇ nya-eu nawˬ-euˬ Aˬda nawˬ-ahˇ guiˬ lahˬ biꞈ laꞈ tehꞈ-a.  
7“Naw maꞈ guiˬ lahˬ shaˇ ngeh, lawˇ ciꞈ zaˬ deuˬ guiˬ lahˬ shaˇ-eu loꞈ-ehˇ, gaˇ dahˇ 
maˬ tsoeˬ-eu dawˬ gʼawˬ mya ni taˬ ngehˬ. Aˬ yawꞈ maꞈ guiˬ lahˬ gʼawˬ myahˇ ni 
shaˇ-eu baˬ da neh, Miˬyehˇ-ahˇ gaˬ leˇ tehꞈ-a lehˇ noeˬ-eu meh.  
8Aˬ yawꞈ maꞈ loꞈ-ehˇ taˬ gʼeh. Aˬ jeˬ miˇ neh ehˇ naˇ, naw maꞈ maˬ shaˇ mi naˆ-ehˇ, 
kʼaˇ loˬ-eu jeˬ naw maꞈ-euˬ Aˬda siˬ nya luꞈ meh.  
9Naw maꞈ guiˬ lahˬ shaˇ ngeh, heu loꞈ-ehˇ shaˇ-awˬ.  

‘Mˬ kʼoeˇ taˆ jawˇ-eu nga maꞈ-euˬ Aˬda-oˇ, Nawˬ-euˬ tsawˇ myahˇ-ahˇ yaw zeu baw 
luꞈ-uˇ.  
10Nawˬ-euˬ miˇ kʼahˬ keuˆ le luꞈ-uˇ. Nawˇ nui kʼahˇ shiˇ-eu jeˬ, mˬ kʼoeˇ taˆ mˇ byah-
euˬ loꞈ-ehˇ, miˇ tsaˬ kʼoeˇ taˆ mˇ byah luꞈ-uˇ.  
11Iˬ nah loˬ-eu dzaˬ-eu jeˬ, iˬ nah biꞈ nehˬ laꞈ.  

http://pt-br.bibles.org/ahk-AHK/Matt/6#Matt.6.2!f.1
http://pt-br.bibles.org/ahk-AHK/Matt/6#Matt.6.5!f.1

12Aˬ cawˬ mˇ bahˬ laꞈ-euˬ jeˬ-ahˇ, nga maꞈ iˬ baˇ pyehˬ-euˬ loꞈ-ehˇ, nga maꞈ mˇ bahˬ 
taˬ-euˬ jeˬ-ahˇ, nawˇ iˬ baˇ pyehˬ nehˬ laꞈ.  
13Iˬ baˇ muˇ juˇ mehˬ nah, taˬ bi iˇ laꞈ, Yaw haiˬ laꞈ kʼoeˇ, bi dzeuˇ-iˇ laꞈ. ’ 
14Aˬ jeˬ miˇ neh ehˇ naˇ, aˬ cawˬ neh naw maꞈ-ahˇ mˇ bahˬ-euˬ iˬ baˇ-ahˇ naw maꞈ 
pyehˬ nehˬ naˇ, naw maꞈ neh mˇ bahˬ-euˬ iˬ baˇ-ahˇ, mˬ kʼoeˇ taˆ jawˇ-eu naw maꞈ-
euˬ Aˬda pyehˬ nehˬ laꞈ tehꞈ-a.  
15Ehˇ kʼawꞈ, naw maꞈ aˬ cawˬ-ahˇ iˬ baˇ maˬ pyehˬ nehˬ naˇ, mˬ kʼoeˇ taˆ jawˇ-eu 
naw maꞈ-euˬ Aˬda kʼawꞈ, naw maꞈ neh mˇ bahˬ-euˬ jeˬ-ahˇ iˬ baˇ maˬ pyehˬ nehˬ 
laꞈ-aˇ.  

Maˬ dzaˬ-eu zahˇ jahˇ-eu gaˇ kawˆ 

16“Naw maꞈ maˬ dzaˬ-eu zahˇ jahˇ ngeh, aˬ cawˬ bi mawˇ-eu gʼaˇ duˬ jahˇ-eu tsawˇ 
haˬ deuˬ loꞈ-ehˇ, myaˆ pyawˬ nyoeˬ kʼeuˇ ni taˬ gʼeh. Aˬ yawꞈ maꞈ maˬ dzaˬ ni dzahˬ 
luꞈ gaˇ aˬ cawˬ haw siˬ nya ni, myaˆ pyawˬ ciˇ jawꞈ ni jawˇ-eu meh. Ngaˇ maˇ jawˆ ni 
ehˇ nehˬ nyaˇ. Aˬ yawꞈ maꞈ-aˬ, yawˬ ha kʼaˇ za paˬ-ehˇ gʼeh-eu guiˬ lahˬ za gʼaˬ jiˇ-
euˬ gaˇ duˇ-eu meh.  
17Naw maꞈ maˬ dzaˬ-eu zahˇ jahˇ ngeh, myaˆ duꞈ puꞈ shawˇ-awˇ, uˬ duˬ kaˆ juˇ-awˬ.  
18Kʼoeˇ loꞈ-ehˇ jahˇ ngeh, naw maꞈ maˬ dzaˬ ni dzahˬ luꞈ-eu gaˇ kawˆ, tsawˇ haˬ zaˬ 
deuˬ maˬ mawˇ nya kʼawꞈ, tsawˇ haˬ zaˬ maˬ mawˇ nya gaˇ jawˇ-eu naw maꞈ-euˬ 
Aˬda mawˇ tehꞈ-a. Tsawˇ haˬ zaˬ maˬ mawˇ nya-eu jeˬ-ahˇ mawˇ luꞈ-eu naw maꞈ-
euˬ Aˬda, naw maꞈ-ahˇ guiˬ lahˬ biꞈ laꞈ tehꞈ-a.  

Mˬ kʼoeˇ taˆ pyuˇ shuiˇ myawˬ gahˬ poˆ uiˬ taˬ-awˬ 
(Luˇkaꞈ 12.33-34) 

19“Naw maꞈ yawˬ ha gʼaˇ duˬ miˇ tsaˬ kʼoeˇ taˆ pyuˇ shuiˇ myawˬ gahˬ taˬ poˆ uiˬ taˬ. 
Miˇ tsaˬ kʼoeˇ taˆ poˆ uiˬ taˬ naˇ, shmˇ kaw kaw leˇ nya, boeˬ dzaˬ leˇ nya-awˇ, smˇ 
kʼoeˬ kʼawꞈ kʼoeˬ nya meh.  
20Ehˇ kʼawꞈ, mˬ kʼoeˇ taˆ naw maꞈ-euˬ pyuˇ shuiˇ myawˬ gahˬ poˆ uiˬ taˬ-awˬ. Kʼoeˇ 
gaˇ-aˬ, shmˇ kaw maˬ kaw leˇ nya, boeˬ maˬ dzaˬ leˇ nya-eu uˬ taꞈ, smˇ kʼoeˬ kʼawꞈ 
maˬ kʼoeˬ leˇ nya-a.  
21Aˬ jeˬ miˇ neh ehˇ naˇ, naw maꞈ neh pyuˇ shuiˇ myawˬ gahˬ kʼaˇ poˆ uiˬ taˬ-euˬ 
tsahˇ-ahˇ, naw maꞈ-euˬ nui ma jaˆ tehꞈ-a.  

Gʼawˇ mawˇ-euˬ tsiˇ kʼmˬ 
(Luˇkaꞈ 12.34-36) 

22“Myaˆ nuiˆ-aˬ gʼawˇ mawˇ-euˬ tsiˇ kʼmˬ pyeuꞈ-eu meh. Kʼoeˇ miˇ neh, nawˬ-euˬ 
myaˆ nuiˆ yaw muiˬ naˇ, nawˬ-euˬ gʼawˇ mawˇ mawˇ lah-ehˇ yaw shehꞈ bya tehꞈ-a.  
23Ehˇ kʼawꞈ, nawˬ-euˬ myaˆ nuiˆ maˬ muiˬ naˇ, nawˬ-euˬ gʼawˇ mawˇ mawˇ lah-ehˇ 
zahˇ tsui ni jaˆ tehꞈ-a. Kʼoeˇ miˇ neh, nawˬ-euˬ laꞈ kʼoeˇ ahˇ-eu yaw shehꞈ kʼoeˇ zahˇ 
tsui ni gʼeh naˇ, yaw zahˇ kʼoeˇ aˇ naˆ ni doeˇ nmˇ.  

Miˬyehˇ hawˇ-eu pyuˇ shuiˇ myawˬ gahˬ 
(Luˇkaꞈ 16.13; 12.22-31) 

24“Tsawˇ haˬ tiˬ gʼaˬ-iˬ sahˬ paˬ nyiˬ gʼaˬ-euˬ zaˬ kʼaˆ maˬ geuꞈ nya-a. Tiˬ gʼaˬ-ahˇ 
bye naˇ, tiˬ gʼaˬ-ahˇ gaˬ tehꞈ-a. Tiˬ gʼaˬ-ahˇ yaw zeu baw naˇ, tiˬ gʼaˬ-ahˇ yaw zeu 

maˬ baw-aˇ. Naw maꞈ-aˬ, Miˬyehˇ-euˬ zaˬ kʼaˆ hawˇ-eu pyuˇ shuiˇ myawˬ gahˬ-euˬ 
zaˬ kʼaˆ, nyiˬ jeˬ luꞈ tiˬ kawˆ loꞈ-ehˇ maˬ geuꞈ nya-a.  
25“Kʼoeˇ miˇ neh, naw maꞈ-ahˇ ngaˇ heu loꞈ-ehˇ ehˇ-eu ma. Naw maꞈ yaw dehꞈ dehꞈ 
nya ni, aˬ joˆ-ehˇ ya dzaˬ ya dawˇ-eu gaˇ kawˆ hawˇ-eu, naw maꞈ-euˬ gʼawˇ mawˇ 
gʼaˇ duˬ aˬ joˆ-ehˇ ya dm ya gʼaˬ-eu gaˇ kawˆ kʼahˬ taˬ lahˇ. Yaw dehꞈ dehꞈ-eu jeˬ-aˬ, 
dzaˬ dzaˬ dawˇ dawˇ naˆ maˬ tseˇ poeˬ-awˇ, gʼawˇ mawˇ kʼawꞈ, dm gʼaˬ dm lmˇ naˆ 
maˬ tseˇ poeˬ-eu maˬ ngeuˇ-a loˇ.  
26Kʼoeˇ taˆ paw zaw luꞈ-eu aˇ jiˇ deuˬ-ahˇ haw sheˇ. Aˇ jiˇ kʼoeˇ deuˬ cehˇ maˬ ka-a. 
Cehˇ maˬ yehˬ-a. Cehˇ jiˇ-ahˇ cehˇ maˬ pi ahˇ-a. Ehˇ kʼawꞈ, mˬ kʼoeˇ taˆ jawˇ-eu naw 
maꞈ-euˬ Aˬda, aˇ jiˇ kʼoeˇ deuˬ-ahˇ bi dzaˬ bi dawˇ-eu meh. Aˇ jiˇ kʼoeˇ deuˬ naˆ maˬ 
tseˇ naw maꞈ poeˬ dzehˬ-eu maˬ ngeuˇ te loˇ.  
27Kʼahˬ lahˇ-eu miˇ neh yawˬ ha-euˬ ziˇ tiˬ caˆ bi mahˇ dzehˬ laˇ nya-eu aˬ suˇ gʼaˬ 
jawˇ te.  
28“Aˬ jeˬ miˇ neh dm gʼaˬ dm lmˇ gaˇ kawˆ naw maꞈ kʼahˬ lahˇ te. Bawˇ tsahˬ-ahˇ 
dehꞈ-eu aˇ yehˆ gaˇ kawˆ shaˇ noeˬ haw sheˇ. Aˬ yawꞈ maꞈ saˬ laˬ maˬ gʼawˇ, saˬ nmˇ 
maˬ zaꞈ-a.  
29Ehˇ kʼawꞈ, ngaˇ naw maꞈ-ahˇ ehˇ nehˬ nyaˇ. Yaw shehꞈ kʼahˬ sehˇ huiˬ dui dui-eu 
sahˬ paˬ Sawˇlaˬmoˬ neh dm-euˬ poeˬ dui dui-eu dm gʼaˬ dm lmˇ-aˬ, aˇ yehˆ kʼoeˇ 
tiˬ yehˆ naˆ ni kʼawꞈ maˬ haw muiˬ-a.  
30Iˬ nah dehꞈ luꞈ kʼawꞈ, ni shawˬ miˬ dzaˬ-ahˇ bi jehˆ puiˆ jiˇ-eu bawˇ tsahˬ jaˆ guˬ 
jaˆ gaˆ-ahˇ Miˬyehˇ kʼoeˇ naˆ ni bi dm bi gʼaˬ-eu ngeuˇ naˇ, naw maꞈ-ahˇ kʼoeˇ naˆ 
maˬ tseˇ maˬ bi dm maˬ bi gʼaˬ-aˇ loˇ. Aˬ jeˬ miˇ neh jah-eu gʼaˬ byehˆ byehˆ te.  
31Kʼoeˇ miˇ neh, aˬ joˆ-ehˇ ya dzaˬ ya dawˇ-eu gaˇ kawˆ hawˇ-eu, aˬ joˆ-ehˇ ya dm ya 
gʼaˬ-eu gaˇ kawˆ kʼahˬ taˬ lahˇ.  
32Lawˇ ciꞈ zaˬ deuˬ-aˬ, kʼoeˇ loꞈ-ehˇ gʼeh-eu gaˇ kawˆ tehꞈ-ehˇ shaˇ noeˬ luꞈ meh. 
Kʼoeˇ deuˬ dawˬ tawˆ luꞈ-ahˇ naw maꞈ loˬ meh lehˇ, mˬ kʼoeˇ taˆ jawˇ-eu naw maꞈ-
euˬ Aˬda siˬ nya luꞈ meh.  
33Miˬyehˇ-euˬ Miˇ kʼahˬ hawˇ-eu aˬ yawꞈ-euˬ yaw tsaˬ yaw dawˇ jeˬ-ahˇ jeˬ huˬ poˆ-
awˬ. Nui jeˬ dawˬ tawˆ luꞈ, aˬ yawꞈ naw maꞈ-ahˇ biꞈ lahˬ laꞈ tehꞈ-a.  
34Kʼoeˇ miˇ neh, ni shawˬ gʼaˇ duˬ iˬ nah kʼahˬ taˬ lahˇ. Ni shawˬ nah kʼahˬ lahˇ paˬ-
ehˇ gʼeh-eu jeˬ, ni shawˬ nah tiˬ byah tiˬ loꞈ jaˆ luꞈ meh. Yawˬ nah na luꞈ, aˬ yawꞈ 
ngeh nah kʼahˬ lahˇ-eu jeˬ tiˬ loꞈ jaˆ meh.  

Maꞈtehˬ 7 

Aˬ cawˬ-ahˇ yaw lehˬ taˬ poˆ 
(Luˇkaꞈ 6.37-38,41-42) 

1“Aˬ cawˬ-ahˇ yaw lehˬ taˬ poˆ. Aˬ cawˬ-ahˇ yaw lehˬ maˬ poˆ naˇ, naw maꞈ-ahˇ 
kʼawꞈ Miˬyehˇ yaw lehˬ maˬ poˆ-aˇ.  
2Aˬ jeˬ miˇ neh ehˇ naˇ, aˬ cawˬ-ahˇ naw maꞈ yaw lehˬ poˆ-eu loꞈ-ehˇ, naw maꞈ-ahˇ 
kʼawꞈ Miˬyehˇ yaw lehˬ poˆ tehꞈ-a. Naw maꞈ aˬ cawˬ-ahˇ kʼaˇ haw doeˇ-euˬ naˆ ni, 
naw maꞈ-ahˇ Miˬyehˇ haw doeˇ tehꞈ-a.  

3Yawˬ ha-euˬ myaˆ nuiˆ-ahˇ tsmˬ-eu diˬ tm-ahˇ maˬ shaˇ sawˇ-ehˇ, yawˬ ha-euˬ 
mehˇ nmˇ-euˬ myaˆ nuiˆ-ahˇ ahˇ-eu myaˆ pawꞈ pawꞈ zaˬ tiˬ hmˬ-ahˇ aˬ jeˬ miˇ neh 
toeˬ ceh te.  
4Yawˬ ha-euˬ myaˆ nuiˆ-ahˇ diˬ tm tsmˬ luꞈ ngeh, ‘Nawˬ-euˬ myaˆ nuiˆ-ahˇ ahˇ-eu 
myaˆ pawꞈ ngaˇ pehˆ doˆ nehˬ nyaˇ’ lehˇ, nawˬ-euˬ mehˇ nmˇ-ahˇ nawˇ aˬ joˆ-ehˇ ehˇ 
leˇ coeˇ-eu nya. 
5Awꞈ-aꞈ tahˬ kʼoˬ-ahˇ duˇ-eu tsawˇ haˬ -oˇ, nawˬ-euˬ myaˆ nuiˆ-ahˇ tsmˬ-eu diˬ tm 
jeˬ huˬ baꞈ doˆ-awˬ. kʼoeˇ sawˇ miˇ tsa, nawˬ-euˬ mehˇ nmˇ-euˬ myaˆ nuiˆ-ahˇ ahˇ-
eu myaˆ pawꞈ aˬ joˆ-ehˇ pehˆ doˆ paˬ nga lehˇ, nawˬ-ahˇ mawˇ duˬ laˇ tehꞈ-a.  
6“Aˬ kuiˬ-ahˇ yaw muiˬ yaw shawˇ jeˬ taˬ biꞈ. Aˬ kuiˬ kʼoeˇ naw maꞈ-ahˇ kawꞈ laˇ 
tehꞈ-a. Aˬ zaꞈ-ahˇ aˇ caˇ caˇ kʼawꞈ sehˇ taˬ dzeh nehˬ. Aˬ zaꞈ kʼoeˇ aˇ caˇ caˇ kʼawꞈ 
sehˇ-ahˇ nawˬ pahˬ tehꞈ-a.  

Shaˇ-awˬ, poˆ-awˬ, laˇ gʼoˆ-ahˇ kʼoˆ-awˬ 
(Luˇkaꞈ 11.9-13) 

7“Shaˇ-awˬ. Shaˇ naˇ za tehꞈ-a. Poˆ-awˬ. Poˆ naˇ mawˇ tehꞈ-a. Laˇ gʼoˆ-ahˇ kʼoˆ-awˬ. 
Kʼoˆ naˇ pah nehˬ laꞈ tehꞈ-a.  
8Aˬ jeˬ miˇ neh ehˇ naˇ, shaˇ-eu tsawˇ haˬ yawˬ gʼaˬ na luꞈ-ahˇ Miˬyehˇ biꞈ nehˬ tehꞈ-
a. Poˆ-eu tsawˇ haˬ yawˬ gʼaˬ na luꞈ poˆ mawˇ nya ni, Miˬyehˇ caw ba tehꞈ-a. Laˇ 
gʼoˆ-ahˇ kʼoˆ-eu tsawˇ haˬ yawˬ gʼaˬ na luꞈ-ahˇ kʼawꞈ, Miˬyehˇ pah nehˬ tehꞈ-a.  
9Naw maꞈ laꞈ kʼoeˇ, yawˬ ha-euˬ aˬ li kaˬ muˇ shaˇ dzaˬ gaˇ, kʼaˬ lo gʼoˆ nehˬ-eu aˬ 
da jawˇ meh loˇ.  
10Maˬ ngeuˇ naˇ, yawˬ ha-euˬ aˬ li ngaˬ shaˬ shaˇ dzaˬ gaˇ, aˇ lawˇ nyehꞈ nehˬ-eu aˬ 
da jawˇ meh loˇ.  
11Naw maꞈ iˬ baˇ mˇ-eu tsawˇ haˬ pyeuꞈ kʼawꞈ, yawˬ ha-euˬ zaˬ-ahˇ yaw muiˬ jeˬ biꞈ 
nehˬ-eu kʼoeˇ naˆ ni siˬ nya naˇ, mˬ kʼoeˇ taˆ jawˇ-eu naw maꞈ-euˬ Aˬda pyeuꞈ-eu 
Miˬyehˇ-aˬ, aˬ yawꞈ-ahˇ kʼaˇ shaˇ-eu tsawˇ haˬ deuˬ-ahˇ, yaw muiˬ jeˬ biꞈ-eu aˇ naˆ 
ni paˇ siˬ nya dzehˬ nmˇ.  
12“Aˬ cawˬ neh yawˬ ha-ahˇ kʼaˇ bi mˇ nehˬ mawꞈ-eu loꞈ-ehˇ, aˬ cawˬ-ahˇ mˇ nehˬ-
awˬ. Aˬ jeˬ miˇ neh ehˇ naˇ, dawˬ heu dawˬ-aˬ, Moˇseˬ-euˬ Zahˇ dawˬ kʼoꞈ dawˬ 
hawˇ-eu Miˬyehˇ gʼaˇ duˬ ngehˬ dah-eu deuˬ neh mehˬ taˬ tsoˆ taˬ-euˬ dawˬ deuˬ 
laꞈ kʼoeˇ, dawˬ ma yaw dzahˇ pyeuꞈ-eu meh.  

Gʼoˆ kʼehˬ yaw suꞈ 
(Luˇkaꞈ 13.24) 

13“Gʼoˆ kʼehˬ yaw suꞈ-ahˇ uˇ leˇ-awˬ. Luˬ-iˇ seˇ-iˇ-eu gaˇ ma-euˬ gʼoˆ kʼehˬ-aˬ, jeˇ dui 
dui-awˇ, gaˇ ma saˇ lehˆ ni dahˇ-eu miˇ neh, uˇ leˇ-eu tsawˇ haˬ yaw myaˬ meh.  
14Ehˇ kʼawꞈ, dehˬ-eu saꞈ laˇ gaˇ ma-euˬ gʼoˆ kʼehˬ-aˬ, suꞈ dui dui-awˇ, gaˇ ma shaˬ 
dui dui-eu miˇ neh, gaˇ ma kʼoeˇ kahˇ poˆ mawˇ-eu tsawˇ haˬ yaw cuiˆ meh.  

Aˇ siˬ hawˇ-eu aˇ bawˇ 
(Luˇkaꞈ 6.43-44) 

15“Miˬyehˇ gʼaˇ duˬ ngehˬ dah-eu jaˬ myawꞈ deuˬ-ahˇ yahˇ-awˬ. Aˬ yawꞈ maꞈ-aˬ, laꞈ 
nyiˇ paw haw ngeh yawˇ zaˬ loꞈ-ehˇ nahˬ jawˆ ni gʼeh gaˇ duˇ kʼawꞈ, laꞈ kʼoeˇ paw 
haiˬ dui dui-eu kʼaˬ yehˇ pyeuꞈ-eu meh.  
16Aˬ yawꞈ maꞈ mˇ doˆ shaˇ doˆ laꞈ gaˇ haw naˇ, aˬ yawꞈ maꞈ aˬ joˆ-ehˇ gʼeh-eu tsawˇ 
haˬ pyeuꞈ-eu gaˇ kawˆ, naw maꞈ-ahˇ siˬ laˇ tehꞈ-a. Aˬ gah baw duˆ-ahˇ aˬ gaꞈ aˇ siˬ 
pyaˆ haw-euˬ jaˆ ta loˇ. Aˇ daꞈ aˇ bawˬ-ahˇ siˬ guˬ aˇ siˬ pyaˆ haw-euˬ jaˆ ta loˇ.  
17Aˇ bawˇ yaw muiˬ-ahˇ aˇ siˬ yaw muiˬ siˬ le-awˇ, aˇ bawˇ yaw doeˇ-ahˇ aˇ siˬ yaw 
doeˇ siˬ le-eu meh.  
18Aˇ bawˇ yaw muiˬ-ahˇ aˇ siˬ yaw doeˇ maˬ siˬ le nya-a. Kʼoeˇ gaˇ duˇ ni, aˇ bawˇ 
yaw doeˇ-ahˇ aˇ siˬ yaw muiˬ maˬ siˬ le nya-a.  
19Aˇ siˬ yaw muiˬ maˬ kʼaˇ siˬ le-eu aˇ bawˇ deuˬ tuˇ dzeh-awˇ, miˬ dzaˬ-ahˇ baꞈ 
puiˆ-eu meh.  
20Kʼoeˇ gaˇ duˇ ni, Miˬyehˇ gʼaˇ duˬ ngehˬ dah-eu jaˬ myawꞈ deuˬ-ahˇ, aˬ yawꞈ maꞈ 
neh mˇ doˆ shaˇ doˆ laꞈ-euˬ jeˬ-ahˇ haw-awˇ siˬ laˇ tehꞈ-a.  

Naw maꞈ-ahˇ ngaˇ maˬ siˬ 
(Luˇkaꞈ 13.25-27) 

21“Ngaˬ-ahˇ ‘Sahˬ paˬ-oˇ, Sahˬ paˬ-oˇ’ lehˇ kʼaˇ kuˇ-eu tsawˇ haˬ yawˬ gʼaˬ na luꞈ, mˬ 
taˆ Miˇkʼahˬ-ahˇ ya uˇ leˇ-eu maˬ ngeuˇ-a. Mˬ kʼoeˇ taˆ jawˇ-eu ngaˬ Da nui ma tsaˬ-
eu jeˬ mˇ-eu tsawˇ haˬ deuˬ tehꞈ-ehˇ ya uˇ leˇ-eu meh.  
22Yaˇ kʼaˬ daˇ-eu aˇ nah keuˆ le ngeh, ‘Sahˬ paˬ-oˇ, Sahˬ paˬ-oˇ, nga maꞈ nawˬ-euˬ 
tsawˇ myahˇ-ahˇ gʼoe-awˇ Miˬyehˇ-euˬ dawˬ mehˬ-euˬ maˬ ngeuˇ-a loˇ. Nawˬ-euˬ 
tsawˇ myahˇ-ahˇ gʼoe-eu laꞈ kʼoeˇ nehꞈ teh doˆ-awˇ, zahˬ leˇ paˬ-ehˇ gʼeh-eu jeˬ 
kʼawꞈ mˇ-euˬ maˬ ngeuˇ-a loˇ’ lehˇ, tsawˇ haˬ gʼawˬ mya gʼaˬ ehˇ tehꞈ-a.  
23Kʼoeˇ ngeh, ‘Naw maꞈ-ahˇ ngaˇ maˬ siˬ. Miˬyehˇ nui ma maˬ tsaˬ-eu jeˬ mˇ-euˬ 
tsawˇ haˬ deuˬ-oˇ, ngaˇ maˬ mawˇ gaˇ iˇ byoˆ-awˬ’ lehˇ, aˬ yawꞈ maꞈ-ahˇ ngaˇ ehˇ 
nehˬ ma.  

Nymˇ tsoˆ-eu nyiˬ jeˬ 
(Luˇkaꞈ 6.47-49) 

24“Ngaˬ neh mehˬ-euˬ dawˬ-ahˇ ya gaˬ-awˇ naˇ haˬ geuꞈ-eu tsawˇ haˬ yawˬ gʼaˬ na 
luꞈ, kʼaˬ lo kʼoeˇ taˆ nymˇ tsoˆ-eu noeˬ dahˇ doe-eu tsawˇ haˬ-ahˇ duˇ-eu meh.  
25Uˬ yehˇ yehˇ le-awˇ, iˇ jeuˬ jeuˬ le-eu uˬ taꞈ, jaˬ lehˇ lehˇ ma ciˬ tahˬ ciˬ tuˆ laˇ 
kʼawꞈ, kʼaˬ lo kʼoeˇ taˆ tsoˆ taˬ-euˬ miˇ neh, nymˇ kʼoeˇ nymˇ maˬ coˬ-iˇ-a.  
26Ngaˬ neh mehˬ-euˬ dawˬ-ahˇ ya gaˬ-awˇ maˬ naˇ haˬ geuꞈ-eu tsawˇ haˬ yawˬ gʼaˬ 
na luꞈ, kʼaˇ shuiꞈ kʼoeˇ taˆ nymˇ tsoˆ-eu aˬ dzawˬ aˇ gah-ahˇ duˇ-eu meh.  
27Uˬ yehˇ yehˇ le-awˇ, iˇ jeuˬ jeuˬ le-eu uˬ taꞈ, jaˬ lehˇ lehˇ ma ciˬ tahˬ ciˬ tuˆ laˇ ngeh, 
nymˇ kʼoeˇ nymˇ coˬ dzeh-iˇ-eu meh. Coˬ dzeh-iˇ-eu kʼoeˇ-aˬ, coˬ pyaˆ coˬ shaˆ jiˇ-eu 
meh.” 

Baoˬ ahˇ-eu laꞈ kʼoeˇ mehˬ-eu tsoˆ-eu 

28Yeˬsuˇ dawˬ kʼoeˇ deuˬ mehˬ nehˬ tsoˆ nehˬ gʼaˬ ngeh, aˬ yawꞈ mehˬ nehˬ tsoˆ 
nehˬ gaˇ ya gaˬ-euˬ tsawˇ haˬ aˇ maꞈ kʼoeˇ deuˬ zahˬ dui dui leˇ-euˬ meh.  

29Aˬ jeˬ miˇ neh ehˇ naˇ, aˬ yawꞈ mehˬ-eu tsoˆ-eu kʼoeˇ-aˬ, Zahˇ dawˬ kʼoꞈ dawˬ 
mehˬ-eu saˬ laˬ deuˬ mehˬ nehˬ tsoˆ nehˬ gaˇ maˬ duˇ-ehˇ, baoˬ tiˬ byah ni ahˇ-eu 
laꞈ kʼoeˇ mehˬ-eu tsoˆ-eu jeˬ pyeuꞈ-eu meh.  

Maꞈtehˬ 8 

Coiˬ doi tiˬ gʼaˬ-ahˇ bi shawˇ laˇ-euˬ 
(Maˬkuˆ 1.40-45; Luˇkaꞈ 5.12-16) 

1Yeˬsuˇ gawˬ jawˬ kʼoeˇ taˆ neh zaꞈ ka le ngeh, aˬ yawꞈ-euˬ mehˬ nah tsawˇ haˬ aˇ 
maꞈ maꞈ ma caw teh-euˬ meh.  
2Kʼoeˇ ngeh, coiˬ doi naˇ-eu tsawˇ haˬ tiˬ gʼaˬ aˬ yawꞈ jawˇ gaˇ laˇ-awˇ, pawˬ tsuiꞈ 
pawˬ dmˬ dmˬ-awˇ, “Sahˬ paˬ-oˇ, nawˇ mˇ mawꞈ naˇ, ngaˇ muiˬ laˇ shawˇ laˇ ni mˇ 
nya meh” lehˇ ehˇ-eu meh.  
3Yeˬsuˇ aˬ laꞈ cawˬ ja-awˇ, tsawˇ haˬ kʼoeˇ gʼaˬ-ahˇ toeˬ ciˆ-awˇ, “Ngaˇ mˇ mawꞈ ma. 
Muiˬ laˇ shawˇ laˇ-awˬ” lehˇ ehˇ ngeh, tsawˇ haˬ kʼoeˇ gʼaˬ-euˬ coiˬ doi naˇ gawˇ tiˬ 
poˆ tehꞈ-ehˇ taˬ tsehˆ leˇ-euˬ meh. 
4Kʼoeˇ naˇ, aˬ yawꞈ-ahˇ Yeˬsuˇ heu loꞈ-ehˇ ehˇ nehˬ-euˬ meh. “Gaˇ kawˆ heu tsawˇ 
haˬ tiˬ gʼaˬ-ahˇ-iˬ maˬ ja mehˬ ni yahˇ-awˬ. Ehˇ kʼawꞈ, piˇ ma jawˇ gaˇ iˇ-awˇ, nawˬ-
euˬ gʼawˇ mawˇ-ahˇ bi pyehˆ tseˇ duˬ-awˬ. Kʼoeˇ naˇ, nawˬ-euˬ naˇ gawˇ taˬ leˇ-euˬ 
gaˇ kawˆ aˬ cawˬ bi siˬ duˬ-eu gʼaˇ duˬ, Moˇseˬ-euˬ Zahˇ dawˬ kʼoꞈ dawˬ laꞈ kʼoeˇ ehˇ 
taˬ-euˬ loꞈ-ehˇ lawˇ-eu shehˇ-eu jeˬ mˇ-iˇ-awˬ.” 

Yaw huiˬ yaw mahˇ-euˬ zaˬ kʼaˆ-ahˇ naˇ gawˇ laˆ taˬ nehˬ-euˬ 
(Luˇkaꞈ 7.1-10) 

5Gaˬbeˬneˬoˬ meuˬ-ahˇ Yeˬsuˇ le-awˇ, meuˬ laꞈ kʼoeˇ uˇ leˇ ngeh, Loˇmaˆ yehˇ tiˬ yaˇ 
gʼaˬ kʼoeˇ taˆ uˆ lahˇ-eu yaw huiˬ yaw mahˇ tiˬ gʼaˬ aˬ yawꞈ jawˇ gaˇ oe-awˇ,  
6“Sahˬ paˬ-oˇ, ngaˬ-euˬ zaˬ kʼaˆ naˇ dui dui-eu miˇ neh, maˬ luˆ maˬ laˆ nya ni iˇ kahˇ 
laꞈ kʼoeˇ yuꞈ luꞈ meh” lehˇ ehˇ nehˬ-euˬ meh.  
7“Ngaˇ oe-awˇ laˆ taˬ nehˬ ma” lehˇ, aˬ yawꞈ-ahˇ Yeˬsuˇ ehˇ kʼoꞈ nehˬ-euˬ meh.  
8Ehˇ kʼawꞈ, yehˇ tiˬ yaˇ gʼaˬ kʼoeˇ taˆ uˆ lahˇ-eu yaw huiˬ yaw mahˇ kʼoeˇ gʼaˬ ehˇ-eu, 
“Sahˬ paˬ-oˇ, nawˇ-aˬ, huiˬ dui mahˇ dui dui-eu miˇ neh, ngaˬ-euˬ nymˇ-ahˇ bi uˇ laˇ-
eu maˬ geuˇ nya. Nawˬ neh dawˬ tiˬ dawˬ tehꞈ-ehˇ ngehˬ ahˇ leꞈ-euˬ kʼawꞈ, ngaˬ-euˬ 
zaˬ kʼaˆ taˬ leˇ tehꞈ-a.  
9Aˬ jeˬ miˇ neh ehˇ naˇ, ngaˇ kʼawꞈ, ngaˇ naˆ maˬ tseˇ huiˬ-eu yaw huiˬ yaw mahˇ 
deuˬ-euˬ laꞈ oˆ gaˇ ya mˇ luꞈ-eu loꞈ-ehˇ, ngaˬ-euˬ laꞈ oˆ gaˇ mˇ-eu yehˇ deuˬ kʼawꞈ 
jawˇ ma. Ngaˬ neh ‘Iˇ-awˬ’ lehˇ kʼaˇ ehˇ nehˬ-euˬ gʼaˬ ya iˇ-awˇ, ‘Laˇ-awˬ’ lehˇ kʼaˇ ehˇ 
nehˬ-euˬ gʼaˬ ya laˇ meh. ‘Heu jeˬ mˇ sheˇ’ lehˇ ngaˬ-euˬ zaˬ kʼaˆ-ahˇ ngaˇ kʼehˇ naˇ, 
ngaˬ neh kʼaˇ kʼehˇ-euˬ jeˬ ya mˇ meh.” 
10Yaw huiˬ yaw mahˇ kʼoeˇ gʼaˬ kʼoeˇ loꞈ-ehˇ ehˇ gaˇ Yeˬsuˇ ya gaˬ ngeh, zahˬ leˇ-
awˇ, aˬ yawꞈ-euˬ mehˬ nah caw teh luꞈ-eu tsawˇ haˬ deuˬ-ahˇ heu loꞈ-ehˇ ehˇ nehˬ-
euˬ meh. “Ngaˇ naw maꞈ-ahˇ maˇ jawˆ ni ehˇ nehˬ nyaˇ. Iˇsaˬleˬlaˆ tsawˇ haˬ deuˬ laꞈ 
kʼoeˇ kʼawꞈ, heu naˆ naˆ-ehˇ jah-eu tsawˇ haˬ ngaˇ maˬ mawˇ haw-aˬ.  

11Ngaˇ naw maꞈ-ahˇ heu loꞈ-ehˇ ehˇ-eu ma. Nahˇ ma doˆ kʼehˬ ga kʼehˬ paw jawˇ-eu 
tsawˇ haˬ gʼawˬ mya ni uiˬ laˇ-awˇ, mˬ taˆ Miˇ kʼahˬ laꞈ kʼoeˇ, Aˬbyaˬhaˬ, Iˇtsaˆ, 
Yaˬkoˆ aˬ ha maꞈ nehˬ-ehˇ hawˬ jawˬ jawˬ taꞈ tehꞈ-a.  
12Ehˇ kʼawꞈ, miˇ kʼahˬ kʼoeˇ kʼahˬ-ahˇ ya jawˇ leˇ ma lehˇ noeˬ-euˬ tsawˇ haˬ deuˬ-aˬ, 
zahˇ tsui ni gʼeh-eu gʼoˆ baˬ laꞈ nyiˇ miˇ kʼahˬ-ahˇ bi biˬ ahˇ tehꞈ-a. Kʼoeˇ gaˇ jawˇ-eu 
tsawˇ haˬ deuˬ ngoeˇ ngoeˇ-ehˇ, shaˬ zahˬ mˇ-eu seuˬ teuꞈ dui dui tehꞈ-a.” 
13Kʼoeˇ naˇ, yaw huiˬ yaw mahˇ kʼoeˇ gʼaˬ-ahˇ, “Gʼoꞈ-iˇ-awˬ. Nawˬ neh kʼaˇ jah-euˬ 
jeˬ keuˆ le luꞈ-uˇ” lehˇ, Yeˬsuˇ ehˇ nehˬ-euˬ meh. Kʼoeˇ ngeh, zaˬ kʼaˆ kʼoeˇ gʼaˬ tiˬ poˆ 
tehꞈ-ehˇ jawˇ saˇ doˆ laˇ-euˬ meh.  

Yeˬsuˇ tsawˇ haˬ gʼawˬ mya gʼaˬ-ahˇ naˇ gawˇ laˆ taˬ nehˬ-euˬ 
(Maˬkuˆ 1.29-34; Luˇkaꞈ 4.38-41) 

14Beˬtuˆluˆ-euˬ nymˇ-ahˇ Yeˬsuˇ iˇ ngeh, Beˬtuˆluˆ-euˬ aˬ mawˬ zaˬ miˬ zaˬ gʼaˬ pyaˬ-
awˇ ga luꞈ gaˇ ya mawˇ-euˬ meh.  
15Aˬ yawꞈ-euˬ aˬ laꞈ-ahˇ Yeˬsuˇ toeˬ ciˆ ngeh, pyaˬ-eu taˬ leˇ-awˇ, tuˇ laˇ-awˇ, Yeˬsuˇ 
gʼaˇ duˬ dzaˬ dzaˬ dawˇ dawˇ laˆ dawˆ nehˬ-euˬ meh.  
16Kʼoeˇ ngeh nah uˬ ciꞈ ciꞈ le ngeh, nehꞈ uˇ-eu tsawˇ haˬ gʼawˬ mya ni Yeˬsuˇ jawˇ 
gaˇ sheuˬ laꞈ-euˬ meh. Aˬ yawꞈ dawˬ tehꞈ-ehˇ ngehˬ-awˇ, nehꞈ kʼoeˇ deuˬ-ahˇ teh 
doˆ nehˬ jiˇ-euˬ meh. Naˇ-eu tsawˇ haˬ dawˬ tawˆ luꞈ-ahˇ kʼawꞈ, aˬ yawꞈ laˆ taˬ nehˬ-
euˬ meh.  
17Aˬ yawꞈ kʼoeˇ loꞈ-ehˇ mˇ-euˬ-aˬ, “Aˬ dui jawˇ saˇ maˬ doˆ-eu jeˬ-ahˇ aˬ yawꞈ yuˇ 
dzeh-awˇ, aˬ dui-euˬ naˇ gawˇ-ahˇ aˬ yawꞈ pi dzeh-euˬ meh” lehˇ, Miˬyehˇ gʼaˇ duˬ 
ngehˬ dah-eu Iˇsaˬyaˇ neh ehˇ taˬ-euˬ dawˬ kʼoeˇ dawˬ bi byah laˇ-eu gʼaˇ duˬ 
pyeuꞈ-eu meh.  

Yeˬsuˇ-euˬ mehˬ nah caw teh gʼeh mawꞈ-eu deuˬ 
(Luˇkaꞈ 9.57-62) 

18Yeˬsuˇ jawˇ-eu tiˬ jawˬ tsawˇ haˬ aˇ maꞈ maꞈ ma uiˬ laˇ taˬ-eu gaˇ Yeˬsuˇ ya mawˇ 
ngeh, “Lah-euˬ nui baˬ paw tsehˆ-iˇ kaˇ-euˇ” lehˇ, aˬ yawꞈ-euˬ zaˬ lahˇ deuˬ-ahˇ aˬ 
yawꞈ ehˇ nehˬ-euˬ meh.  
19Kʼoeˇ ngeh, Zahˇ dawˬ kʼoꞈ dawˬ mehˬ-eu saˬ laˬ tiˬ gʼaˬ aˬ yawꞈ jawˇ gaˇ oe-awˇ, 
“Saˬ laˬ-oˇ, nawˇ kʼaˇ iˇ gaˇ ngaˇ caw teh le ma” lehˇ ehˇ-eu meh.  
20Tsawˇ haˬ kʼoeˇ gʼaˬ-ahˇ Yeˬsuˇ ehˇ nehˬ-eu, “Byaˬ hiˇ-aˬ bahˬ baw meh. Aˇ jiˇ 
kʼawꞈ bahˬ baw meh. Ehˇ kʼawꞈ, Tsawˇ haˬ-euˬ Zaˬmaˇ-aˬ, uˬ duˬ baꞈ daˇ-awˇ naˬ 
kʼaˇ tiˬ gaˇ-iˬ maˬ za-a.” 
21Yeˬsuˇ-euˬ zaˬ lahˇ tiˬ gʼaˬ paˇ ehˇ-eu, “Sahˬ paˬ-oˇ, ngaˬ da shiˇ-euˬ jeˬ huˬ bi baꞈ 
pahˬ-iˇ laꞈ-awˬ.” 
22Yeˬsuˇ ehˇ-eu, “Ngaˬ-euˬ mehˬ nah caw teh laˇ-awˬ. Shiˇ-euˬ tsawˇ haˬ deuˬ-ahˇ 
shiˇ-euˬ deuˬ neh bi baꞈ pahˬ luꞈ-uˇ.” 

Yeˬsuˇ jaˬ lehˇ lehˇ ma-ahˇ bi naˬ leˇ-euˬ 
(Maˬkuˆ 4.35-41; Luˇkaꞈ 8.22-25) 

23Yeˬsuˇ lawˬ-ahˇ dziˬ leˇ-awˇ iˇ ngeh, aˬ yawꞈ-euˬ zaˬ lahˇ deuˬ kʼawꞈ, aˬ yawꞈ nehˬ-
ehˇ lawˬ dziˬ-awˇ iˇ gʼeh-euˬ meh.  

24Kʼoeˇ ngeh, lah kʼoeˇ taˆ jaˬ lehˇ lehˇ ma baw laˇ-awˇ, iˇ luˆ dzeh dui dui-eu miˇ 
neh, lawˬ ga nuiꞈ-iˇ paˬ-ehˇ pyeuꞈ laˇ-euˬ meh. Ehˇ kʼawꞈ, Yeˬsuˇ yuꞈ kʼaˆ taˬ-euˬ 
meh.  
25Zaˬ lahˇ deuˬ aˬ yawꞈ-ahˇ laˆ noeˬ-awˇ ehˇ-eu, “Sahˬ paˬ-oˇ, nga maꞈ-ahˇ ka kʼoꞈ 
nehˬ laꞈ-awˬ. Ga nuiꞈ sehꞈ jiˇ shaw-iˬ miˇ-a.” 
26Yeˬsuˇ ehˇ-eu, “Jah-eu gʼaˬ baˬ dui dui-eu tsawˇ haˬ deuˬ-oˇ, Aˬ jeˬ miˇ neh teu naˆ 
naˆ-ehˇ guˆ te.” Kʼoeˇ naˇ, aˬ yawꞈ tuˇ-awˇ, jaˬ lehˇ hawˇ-eu lah-ahˇ dehˬ ngeh, ciˬ cuˇ 
ni pyeuꞈ-iˇ-euˬ meh.  
27Tsawˇ haˬ kʼoeˇ deuˬ zahˬ dui dui leˇ-awˇ, tiˬ gʼaˬ tiˇ gʼaˬ ehˇ-eu, “Tsawˇ haˬ teu 
gʼaˬ aˬ joˆ-ehˇ gʼeh-eu tsawˇ haˬ nga. Jaˬ lehˇ hawˇ-eu iˇ cuꞈ-ahˇ keuˆ ni aˬ yawꞈ-euˬ 
dawˬ-ahˇ naˇ haˬ-eu nga.” 

Nehꞈ uˇ-eu tsawˇ haˬ-ahˇ laˆ taˬ nehˬ-euˬ 
(Maˬkuˆ 5.1-20; Luˇkaꞈ 8.26-39) 

28Lah kʼoeˇ paw baˬ-ahˇ jaˆ-eu Gaˬliˬlehˇ miˇ kʼahˬ-ahˇ Yeˬsuˇ iˇ keuˆ ngeh, nehꞈ uˇ-
eu tsawˇ haˬ nyiˬ gʼaˬ lmˬ bymˇ lo kʼahˬ-ahˇ neh doˇ le-awˇ, Yeˬsuˇ-ahˇ tahˬ puˬ le-
euˬ meh. Tsawˇ haˬ kʼoeˇ nyiˬ gʼaˬ kʼaˬ-eu miˇ neh, gaˇ ma kʼoeˇ kahˇ-ahˇ tsawˇ haˬ 
tiˬ gʼaˬ-iˬ maˬ cah tsehˆ peuˬ-a.  
29Aˬ yawꞈ nyaꞈ Yeˬsuˇ-ahˇ ya mawˇ-eu nehˬ-ehˇ, “Miˬyehˇ-euˬ Zaˬmaˇ-oˇ, nawˇ nga 
nyaꞈ-ahˇ a jeˬ taꞈ te. Aˇ yamˬ maˬ keuˆ laˇ mi naˆ-ehˇ nga nyaꞈ-ahˇ kʼehˬ nehˬ kʼaˆ 
nehˬ le-eu lehˇ oe teˬ loˇ” lehˇ, guˇ guˇ-ehˇ ehˇ-eu meh.  
30Aˬ yawꞈ maꞈ jawˇ gaˇ neh yaw kʼaˆ-ehˇ maˬ kaˬ gaˇ, aˬ zaꞈ tiˬ maꞈ gaˆ dzaˬ luꞈ-eu 
meh.  
31“Nawˇ nga maꞈ-ahˇ teh dzeh ma lehˇ ngeuˇ naˇ, aˬ zaꞈ kʼoeˇ maꞈ laꞈ kʼoeˇ bi uˇ-iˇ 
laꞈ” lehˇ, nehꞈ kʼoeˇ deuˬ Yeˬsuˇ-ahˇ shaˇ-eu meh.  
32“Doˆ-iˇ-awˬ” lehˇ, nehꞈ kʼoeˇ deuˬ-ahˇ Yeˬsuˇ dawˬ biꞈ ngeh, nehꞈ kʼoeˇ deuˬ doˆ-iˇ-
awˇ, aˬ zaꞈ kʼoeˇ maꞈ laꞈ kʼoeˇ uˇ-iˇ-euˬ meh. Aˬ zaꞈ kʼoeˇ maꞈ maꞈ lah-ehˇ, baˬ gʼa 
yaw shaˬ paw coeˬ ka gʼeh-awˇ, lah-ahˇ ga puꞈ sehꞈ jiˇ-euˬ meh.  
33Aˬ zaꞈ bo luꞈ-eu tsawˇ haˬ deuˬ meuˬ-ahˇ cehˆ coeˬ coeˬ kʼoꞈ gʼeh-awˇ, kʼaˇ pyeuꞈ 
laˇ-euˬ yawˬ jeˬ naˬ luꞈ hawˇ-eu, nehꞈ uˇ-eu tsawˇ haˬ kʼoeˇ nyiˬ gʼaˬ-ahˇ aˬ joˆ-ehˇ 
jahˇ nehˬ-euˬ gaˇ kawˆ deuˬ dzawˇ mehˬ nehˬ leˇ-euˬ meh.  
34Kʼoeˇ ngeh meuˬ laꞈ kʼoeˇ kʼaˇ jawˇ-eu tsawˇ haˬ dawˬ tawˆ luꞈ Yeˬsuˇ jawˇ gaˇ doˆ 
le-awˇ, Yeˬsuˇ-ahˇ aˬ yawꞈ maꞈ ya mawˇ ngeh, “Nga maꞈ-eu miˇ kʼahˬ laꞈ kʼoeˇ neh 
doˆ-iˇ nehˬ laꞈ” lehˇ shaˇ-euˬ meh.  

Maꞈtehˬ 9 

Kuiˇ shiˇ laꞈ shiˇ shiˇ gaˇ laˆ taˬ nehˬ-euˬ 
(Maˬkuˆ 2.1-12; Luˇkaꞈ 5.17-26) 

1Kʼoeˇ naˇ, Yeˬsuˇ lawˬ kʼoeˇ laˇ-ahˇ paˇ dziˬ-awˇ, aˬ yawꞈ jawˇ-eu meuˬ-ahˇ gʼoꞈ 
tsehˆ-iˇ-euˬ meh.  
2Kʼoeˇ ngeh, maˬ luˆ nya-ehˇ yuꞈ zaˇ kʼoeˇ taˆ bi yuꞈ taˬ-euˬ kuiˇ shiˇ laꞈ shiˇ shiˇ-euˬ 
tsawˇ haˬ tiˬ gʼaˬ-ahˇ, aˬ yawꞈ jawˇ gaˇ baꞈ ha le-euˬ meh. Baꞈ ha le-euˬ tsawˇ haˬ 

kʼoeˇ deuˬ-euˬ jah-eu nui ma-ahˇ Yeˬsuˇ ya mawˇ ngeh, kuiˇ shiˇ laꞈ shiˇ shiˇ-euˬ 
tsawˇ haˬ kʼoeˇ gʼaˬ-ahˇ, “Aˬ li-oˇ, tiˬjeˬ-iˬ taˬ noeˬ shaˬ. Nawˬ-euˬ iˬ baˇ-ahˇ Miˬyehˇ 
pyehˬ nehˬ gʼaˬ-euˬ meh lehˇ ngaˇ ehˇ-eu ma” lehˇ ehˇ nehˬ-euˬ meh.  
3Kʼoeˇ ngeh, Zahˇ dawˬ kʼoꞈ dawˬ mehˬ-eu saˬ laˬ tiˬ paˆ na deuˬ-aˬ, “Tsawˇ haˬ heu 
gʼaˬ Miˬyehˇ-euˬ tsawˇ myahˇ ahˬ dzaˬ-eu ngaˇ” lehˇ, nui ma laꞈ kʼoeˇ noeˬ kʼoeˬ-euˬ 
meh.  
4Ehˇ kʼawꞈ, aˬ yawꞈ maꞈ-euˬ nui ma laꞈ kʼoeˇ noeˬ luꞈ-eu jeˬ-ahˇ Yeˬsuˇ siˬ nya-awˇ, 
heu loꞈ-ehˇ ehˇ nehˬ-euˬ meh. “Aˬ jeˬ miˇ neh naw maꞈ-euˬ nui ma laꞈ kʼoeˇ maˬ 
muiˬ-eu jeˬ shaˇ noeˬ luꞈ te.  
5‘Nawˬ-euˬ iˬ baˇ-ahˇ Miˬyehˇ pyehˬ nehˬ gʼaˬ-euˬ meh’ lehˇ ehˇ-eu hawˇ-eu, ‘Tuˇ 
laˇ-awˇ, gaˇ ma cah-awˬ’ lehˇ ehˇ-eu dawˬ heu nyiˬ dawˬ aˬ geu dawˬ awˬ dzehˬ ta.  
6Tsawˇ haˬ-euˬ Zaˬmaˇ -aˬ, miˇ tsaˬ heu kʼoeˇ taˆ iˬ baˇ pyehˬ nehˬ nya-eu baoˬ ahˇ-
eu gaˇ kawˆ, naw maꞈ-ahˇ ngaˇ bi mawˇ duˬ nyaˇ.” Kʼoeˇ naˇ, kuiˇ shiˇ laꞈ shiˇ shiˇ-eu 
tsawˇ haˬ kʼoeˇ gʼaˬ-ahˇ Yeˬsuˇ ehˇ nehˬ-eu, “Tuˇ-awˇ, nawˬ-euˬ yuꞈ zaˇ baꞈ-awˇ gʼoꞈ-
iˇ-awˬ.” 
7Kʼoeˇ ngeh, tsawˇ haˬ kʼoeˇ gʼaˬ tuˇ laˇ-awˇ, gʼoꞈ-iˇ-euˬ meh. 
8Tsawˇ haˬ aˇ maꞈ kʼoeˇ deuˬ kʼoeˇ gaˇ ya mawˇ ngeh, guˆ-iˇ-awˇ, tsawˇ haˬ zaˬ-ahˇ 
kʼoeˇ naˆ ni gʼeh-eu baoˬ biꞈ-euˬ Miˬyehˇ-ahˇ ja ceuˬ-euˬ meh.  

Maꞈtehˬ-ahˇ Yeˬsuˇ kuˇ-euˬ 
(Maˬkuˆ 2.13-17; Luˇkaꞈ 5.27-32) 

9Jawˇ duˬ kʼoeˇ tsahˇ-ahˇ neh Yeˬsuˇ luˆ-iˇ-awˇ mehˬ hu paw iˇ luꞈ ngeh, kawˬ taꞈ-eu 
tsawˇ haˬ pyeuꞈ-eu Maꞈtehˬ lehˇ myahˇ-euˬ gʼaˬ, kawˬ taꞈ-eu nymˇ-ahˇ nuiˇ luꞈ gaˇ 
aˬ yawꞈ ya mawˇ-euˬ meh. “Ngaˬ-euˬ mehˬ nah caw teh laˇ-awˇ ngaˬ-euˬ zaˬ lahˇ 
geuꞈ laˇ-awˬ” lehˇ Yeˬsuˇ ehˇ ngeh, Maꞈtehˬ tsawˬ tuˇ laˇ-awˇ, Yeˬsuˇ-euˬ mehˬ nah 
caw teh gʼeh-euˬ meh.  
10Yeˬsuˇ iˇ kahˇ laꞈ kʼoeˇ hawˬ jeh-ahˇ hawˬ jawˬ jawˬ leˇ ngeh, kawˬ taꞈ-eu tsawˇ 
haˬ deuˬ hawˇ-eu iˬ baˇ zaˬ gʼawˬ mya ni laˇ-awˇ, Yeˬsuˇ hawˇ-eu aˬ yawꞈ-euˬ zaˬ 
lahˇ deuˬ nehˬ-ehˇ hawˬ jawˬ jawˬ-euˬ meh.  
11Paˬliˬsehˇ deuˬ kʼoeˇ gaˇ ya mawˇ ngeh Yeˬsuˇ-euˬ zaˬ lahˇ deuˬ-ahˇ ehˇ nehˬ-eu, 
“Naw maꞈ-euˬ saˬ laˬ aˬ jeˬ miˇ neh kʼoeˇ loꞈ-ehˇ gʼeh-eu tsawˇ haˬ deuˬ nehˬ-ehˇ 
dzaˬ taꞈ dawˇ taꞈ ta.” 
12Kʼoeˇ loꞈ-ehˇ ehˇ gaˇ Yeˬsuˇ ya gaˬ ngeh, heu loꞈ-ehˇ ehˇ kʼoꞈ nehˬ-euˬ meh. “Jawˇ 
saˇ doˆ luꞈ-eu deuˬ naˇ gawˇ laˆ saˆ-eu tsawˇ haˬ-ahˇ maˬ loˬ-a. Jawˇ saˇ maˬ doˆ-eu 
deuˬ tehꞈ-ehˇ naˇ gawˇ laˆ saˆ-eu tsawˇ haˬ-ahˇ loˬ-eu meh.  
13‘Lawˇ-eu shehˇ-eu jeˬ-ahˇ ngaˇ geuꞈ mawꞈ-eu maˬ ngeuˇ. Gʼawˬ shaˬ gaˬ nya-eu 
jeˬ-ahˇ ngaˇ geuꞈ mawꞈ-eu ma’ lehˇ, Miˬyehˇ neh ehˇ-euˬ dawˬ kʼoeˇ dawˬ-euˬ dawˬ 
tsuiꞈ naw maꞈ dzaw duˬ-iˇ-awˬ. Aˬ jeˬ miˇ neh ehˇ naˇ, yaw tsaˬ yaw dawˇ tsawˇ haˬ 
deuˬ-ahˇ kuˇ-eu lehˇ ngaˇ oe-euˬ maˬ ngeuˇ. Iˬ baˇ zaˬ deuˬ-ahˇ kuˇ-eu lehˇ ngaˇ oe-
euˬ ma.” 

Maˬ dzaˬ-eu zahˇ jahˇ-eu gaˇ kawˆ naˇ haˬ-euˬ 
(Maˬkuˆ 2.18-22; Luˇkaꞈ 5.33-39) 

http://pt-br.bibles.org/ahk-AHK/Matt/10#Matt.9.6!f.1

14Kʼoeˇ naˇ, Iˇcuꞈshawˇ-eu Yoˇhaˬ-euˬ zaˬ lahˇ deuˬ Yeˬsuˇ jawˇ gaˇ laˇ-awˇ ehˇ-eu, 
“Nga maꞈ hawˇ-eu Paˬliˬsehˇ deuˬ-aˬ, tiˬ kʼehˬ maˬ taˬ ni maˬ dzaˬ-eu zahˇ jahˇ luꞈ 
ma. Nawˬ-euˬ zaˬ lahˇ deuˬ aˬ jeˬ miˇ neh kʼoeˇ loꞈ-ehˇ maˬ jahˇ ta.” 
15Yeˬsuˇ ehˇ-eu, “Oeˇ mˇ baˇ gaˇ laˇ-euˬ tsawˇ haˬ deuˬ, miˬ zaˬ sheuˬ daˆ-eu gʼaˬ aˬ 
yawꞈ maꞈ nehˬ-ehˇ kʼaˇ jawˇ kʼoeˇ keuˆ ni noeˬ shaˬ tehꞈ-a loˇ. Miˬ zaˬ sheuˬ daˆ-eu 
tsawˇ haˬ kʼoeˇ gʼaˬ aˬ yawꞈ maꞈ nehˬ-ehˇ maˬ ya jawˇ ni bi sheuˬ byoˆ gʼeh-eu tiˬ 
nah keuˆ le tehꞈ-a. Kʼoeˇ ngeh jawˇ, aˬ yawꞈ maꞈ maˬ dzaˬ-eu zahˇ jahˇ tehꞈ-a.  
16“Tsawˇ haˬ tiˬ gʼaˬ-iˬ mehˬ tsoeˬ yaw cehˇ-ahˇ saˬ paˇ yaw shuiꞈ neh pehˇ tsahˇ 
maˬ doꞈ-aˇ. Kʼoeˇ loꞈ-ehˇ doꞈ naˇ, pehˇ tsahˇ yaw shuiꞈ kʼoeˇ, mehˬ tsoeˬ yaw cehˇ 
kʼoeˇ kahˇ-ahˇ yaw beh naˆ maˬ tseˇ paˇ bi pyaˬ-iˇ tehꞈ-a.  
17Kʼoeˇ gaˇ duˇ ni, aˬ gaꞈ dzaˇ uiˇ shehˆ ahˇ-eu shaˬ kʼoˆ iˇ puˬ yaw oeˇ-ahˇ, aˬ gaꞈ 
dzaˇ uiˇ yaw shuiꞈ maˬ shehˆ ahˇ-aˇ. Kʼoeˇ loꞈ-ehˇ jahˇ naˇ, shaˬ kʼoˆ iˇ puˬ kʼoeˇ puˬ 
pehꞈ-iˇ-awˇ, aˬ gaꞈ dzaˇ uiˇ yoeˇ kʼaˇ-eu miˇ neh, shaˬ kʼoˆ iˇ puˬ kʼoeˇ cawˆ-iˇ jiˇ tehꞈ-
a. Aˬ gaꞈ dzaˇ uiˇ yaw shuiꞈ-ahˇ shaˬ kʼoˆ iˇ puˬ yaw shuiꞈ laꞈ kʼoeˇ ya shehˆ ahˇ-eu 
meh. Kʼoeˇ loꞈ-ehˇ jahˇ naˇ, nyiˬ jeˬ luꞈ maˬ cawˆ-iˇ ni ya geuꞈ-eu meh.” 

Yaw huiˬ yaw mahˇ-euˬ aˬ buˇ hawˇ-eu Yeˬsuˇ-euˬ pehˇ kʼahˬ-ahˇ toeˬ ciˆ-euˬ zaˬ miˬ 

zaˬ 
(Maˬkuˆ 5.21-43; Luˇkaꞈ 8.40-56) 

18Aˬ yawꞈ maꞈ-ahˇ Yeˬsuˇ kʼoeˇ loꞈ-ehˇ ehˇ nehˬ luꞈ ngeh, yaw huiˬ yaw mahˇ tiˬ gʼaˬ 
Yeˬsuˇ jawˇ gaˇ oe-euˬ meh. Yeˬsuˇ-euˬ mehˬ shi aˬ yawꞈ ga byaˆ-awˇ, “Ngaˬ buˇ uˬ 
soe shiˇ tsehˆ-euˬ meh. Ehˇ kʼawꞈ, nawˇ oe-awˇ aˬ laꞈ tiˬ poˆ baꞈ daˆ nehˬ laꞈ naˇ, aˬ 
yawꞈ paˇ dehꞈ poˆ laˇ tehꞈ-a” lehˇ ehˇ-eu meh.  
19Yeˬsuˇ tuˇ laˇ-awˇ, tsawˇ haˬ kʼoeˇ gʼaˬ-euˬ mehˬ nah caw teh gʼeh-euˬ meh. Aˬ 
yawꞈ-euˬ zaˬ lahˇ deuˬ kʼawꞈ, aˬ yawꞈ nehˬ-ehˇ iˇ-euˬ meh.  
20Kʼoeˇ ngeh, tseˇ nyiꞈ kʼoꞈ keuˆ ni shiˬ doˆ-eu naˇ gawˇ-ahˇ maˬ tsehˆ leˇ ni ya daˬ 
luꞈ-eu zaˬ miˬ zaˬ tiˬ gʼaˬ, Yeˬsuˇ-euˬ mehˬ nah miˇ ni caw teh le-awˇ, Yeˬsuˇ-euˬ 
pehˇ kʼahˬ pehˇ dahˬ-ahˇ toeˬ ciˆ-euˬ meh.  
21“Aˬ yawꞈ-euˬ pehˇ kʼahˬ pehˇ dahˬ-ahˇ tehꞈ-ehˇ ya toeˬ ciˆ-euˬ kʼawꞈ, ngaˬ-euˬ naˇ 
gawˇ taˬ leˇ ma” lehˇ, zaˬ miˬ zaˬ kʼoeˇ gʼaˬ nui ma laꞈ kʼoeˇ yawˬ haˇ yawˬ ha ehˇ-eu 
meh.  
22Yeˬsuˇ nahˇ gʼoꞈ gʼoꞈ haw ngeh, aˬ yawꞈ-ahˇ mawˇ-awˇ, “Aˬ buˇ-oˇ, tiˬ jeˬ-iˬ taˬ 
noeˬ shaˬ. Nawˬ-euˬ jah-eu nui ma neh nawˬ-ahˇ bi taˬ leˇ-euˬ meh” lehˇ ehˇ nehˬ-
euˬ meh. Kʼoeˇ loꞈ-ehˇ ehˇ gʼaˬ-eu maˬ dah ni, zaˬ miˬ zaˬ kʼoeˇ gʼaˬ-euˬ naˇ gawˇ taˬ 
tsehˆ leˇ-euˬ meh.  
23Yaw huiˬ yaw mahˇ kʼoeˇ gʼaˬ-euˬ nymˇ-ahˇ Yeˬsuˇ le keuˆ ngeh, tsawˇ shiˇ bawˬ 
law baw-eu deuˬ kʼawꞈ kʼoeˇ gaˇ jawˇ-awˇ, tsawˇ haˬ gʼawˬ mya ni lawꞈ gʼa luꞈ gaˇ 
ya mawˇ-euˬ meh.  
24“Yawˬ gʼaˬ na luꞈ doˆ-iˇ jiˇ-awˬ. Aˬ buˇ heu gʼaˬ shiˇ-euˬ maˬ ngeuˇ-a. Yuꞈ kʼaˆ luꞈ-
eu tehꞈ meh” lehˇ Yeˬsuˇ ehˇ ngeh, aˬ yawꞈ maꞈ dawˬ tawˆ luꞈ aˬ yawꞈ-ahˇ uiˇ-eu 
meh.  

25Tsawˇ haˬ kʼoeˇ deuˬ-ahˇ laꞈ nyiˇ bi doˆ-iˇ jiˇ ngeh jawˇ, aˬ buˇ kʼoeˇ gʼaˬ-euˬ kuˆ 
lawˆ-ahˇ aˬ yawꞈ uˇ leˇ-awˇ, aˬ laꞈ-ahˇ nyehꞈ tehˬ nehˬ ngeh, aˬ buˇ kʼoeˇ gʼaˬ tuˇ laˇ-
euˬ meh.  
26Gaˇ kawˆ kʼoeˇ miˇ kʼahˬ kʼoeˇ coeˇ coeˇ lah-ehˇ gaˬ doe-iˇ-euˬ meh.  

Myaˆ behꞈ nyiˬ gʼaˬ-ahˇ laˆ taˬ nehˬ-euˬ 

27Jawˇ duˬ kʼoeˇ tsahˇ-ahˇ neh Yeˬsuˇ luˆ-iˇ-awˇ, mehˬ hu paw iˇ luꞈ ngeh, myaˆ behꞈ 
nyiˬ gʼaˬ aˬ yawꞈ-euˬ mehˬ nah caw teh gʼeh-awˇ, “Daˬbiˇ-euˬ Zaˬmaˇ-oˇ , nga nyaꞈ-
ahˇ gʼawˬ shaˬ gaˬ nehˬ laꞈ-awˬ” lehˇ guˇ-eu meh.  
28Yeˬsuˇ iˇ kahˇ laꞈ kʼoeˇ uˇ leˇ ngeh, myaˆ behꞈ kʼoeˇ nyiˬ gʼaˬ aˬ yawꞈ jawˇ gaˇ laˇ-
euˬ meh. “Naw nyaꞈ-ahˇ ngaˇ laˆ taˬ nehˬ nya meh lehˇ naw nyaꞈ jah ma loˇ” lehˇ 
Yeˬsuˇ naˇ haˬ ngeh, “Sahˬ paˬ-oˇ, nga nyaꞈ jah ma” lehˇ ehˇ-eu meh.  
29Kʼoeˇ naˇ, aˬ yawꞈ nyaꞈ-euˬ myaˆ nuiˆ-ahˇ Yeˬsuˇ toeˬ ciˆ-awˇ, “Naw nyaꞈ jah-eu 
loꞈ-ehˇ pyeuꞈ laˇ luꞈ-uˇ” lehˇ ehˇ nehˬ-euˬ meh. 
30Kʼoeˇ ngeh, aˬ yawꞈ nyaꞈ myaˆ nuiˆ mawˇ laˇ-euˬ meh. Aˬ yawꞈ nyaꞈ-ahˇ Yeˬsuˇ 
ehˇ nehˬ-eu, “Ngaˬ neh naw nyaꞈ-ahˇ myaˆ nuiˆ bi mawˇ laˇ-euˬ gaˇ kawˆ heu, aˬ 
cawˬ tiˬ gʼaˬ-ahˇ-iˬ maˬ bi siˬ ni yaw kʼaˆ kʼaˆ-ehˇ yahˇ-awˬ.” 
31Ehˇ kʼawꞈ, aˬ yawꞈ nyaꞈ gʼoꞈ-iˇ-awˇ, Yeˬsuˇ neh mˇ-euˬ gaˇ kawˆ kʼoeˇ miˇ kʼahˬ 
kʼoeˇ coeˇ coeˇ lah ni ja byah jiˇ-euˬ meh.  

Aˬ dzawˬ tiˬ gʼaˬ-ahˇ laˆ taˬ nehˬ-euˬ 

32Myaˆ nuiˆ mawˇ laˇ-euˬ myaˆ behꞈ kʼoeˇ nyiˬ gʼaˬ gʼoꞈ dzeuˇ-euˬ nehˬ-ehˇ, nehꞈ uˇ-
eu miˇ neh dawˬ maˬ ngehˬ nya-eu aˬ dzawˬ tiˬ gʼaˬ-ahˇ, Yeˬsuˇ jawˇ gaˇ sheuˬ laꞈ-
euˬ meh.  
33Ehˇ kʼawꞈ, nehꞈ teh doˆ nehˬ-euˬ nehˬ-ehˇ tiˬ poˆ tehꞈ-ehˇ, tsawˇ haˬ kʼoeˇ gʼaˬ 
dawˬ ngehˬ nya laˇ-euˬ meh. Kʼoeˇ ngeh, tsawˇ haˬ dawˬ tawˆ luꞈ zahˬ leˇ-awˇ, 
“Iˇsaˬleˬlaˆ miˇ kʼahˬ laꞈ kʼoeˇ heu loꞈ-ehˇ mˇ-eu jeˬ tiˬ jawˇ-iˬ maˬ mawˇ haw-aˬ” 
lehˇ ehˇ-eu meh.  
34Ehˇ kʼawꞈ, Paˬliˬsehˇ deuˬ ehˇ-eu, “Nehꞈ Sahˬpaˬ-euˬ baoˬ-ahˇ aˬ yawꞈ gʼoe-awˇ 
nehꞈ teh doˆ-eu ngaˇ.” 

Yeˬsuˇ tsawˇ haˬ aˇ maꞈ-ahˇ gʼawˬ shaˬ gaˬ-eu 

35Meuˬ doe ni, pu doe ni Yeˬsuˇ iˇ-awˇ, uˬ duˬ tahˬ nymˇ laꞈ kʼoeˇ dawˬ mehˬ dawˬ 
tsoˆ tsoˆ-euˬ meh. Miˬyehˇ Miˇkʼahˬ gaˇ kawˆ laˬ kʼaˬ cehˇ-eu guiˬ lahˬ dawˬ mehˬ-
awˇ, naˇ gawˇ yawˬ jeˬ na luꞈ-ahˇ laˆ taˬ nehˬ-euˬ meh.  
36Tsawˇ haˬ aˇ maꞈ-ahˇ aˬ yawꞈ ya mawˇ ngeh, gʼawˬ shaˬ haw gaˬ-euˬ meh. Aˬ jeˬ 
miˇ neh ehˇ naˇ, aˬ yawꞈ maꞈ-aˬ, yawˇ bo-eu yaw sahˇ maˬ baw-eu yawˇ deuˬ loꞈ-
ehˇ, guˆ-awˇ gʼaˬ baˬ luꞈ-eu meh.  
37Kʼoeˇ ngeh, aˬ yawꞈ-euˬ zaˬ lahˇ deuˬ-ahˇ aˬ yawꞈ heu loꞈ-ehˇ ehˇ nehˬ-euˬ meh. 
“Cehˇ myah laˇ taˬ-euˬ gʼawˬ mya ni jaˆ kʼawꞈ, yehˬ-eu tsawˇ haˬ ui cuiˆ tehꞈ meh.  
38Kʼoeˇ miˇ neh, aˬ yawꞈ-euˬ cehˇ yehˬ duˬ-ahˇ cehˇ yehˬ zaˬ deuˬ gʼawˬ mya ni bi 
oe-eu gʼaˇ duˬ, Yaw sahˇ gʼaˬ-ahˇ guiˬ lahˬ shaˇ-awˬ.” 

http://pt-br.bibles.org/ahk-AHK/Matt/10#Matt.9.27!f.1

Maꞈtehˬ 10 

Yeˬsuˇ neh tseˇ doˆ-euˬ gʼaˬ kʼehˇ tseˇ nyiꞈ gʼaˬ 
(Maˬkuˆ 3.13-19; Luˇkaꞈ 6.12-16) 

1Kʼoeˇ naˇ, Yeˬsuˇ-aˬ, aˬ yawꞈ-euˬ zaˬ lahˇ tseˇ nyiꞈ gʼaˬ-ahˇ kuˇ uiˬ-awˇ, nehꞈ yaw 
jawꞈ deuˬ-ahˇ teh doˆ-eu baoˬ hawˇ-eu, naˇ gawˇ yawˬ jeˬ na luꞈ-ahˇ laˆ taˬ nya-eu 
baoˬ biꞈ nehˬ-euˬ meh.  
2Gʼaˬ kʼehˇ tseˇ nyiꞈ gʼaˬ-euˬ tsawˇ myahˇ-aˬ, heu loꞈ-ehˇ meh. Beˬtuˆluˆ lehˇ kuˇ-eu 
Siˇmoˬ hawˇ-eu Aˬdehˬlehˬ aˬ nyaꞈ mehˇ nmˇ, Zeˬbeˬdehˇ-euˬ aˬ li Yaˬkoˆ hawˇ-eu 
Yoˇhaˬ aˬ nyaꞈ mehˇ nmˇ,  
3Piˇluˇpuˆ hawˇ-eu Baˬtawˇlaˬmehˇ, Toˇmaˆ hawˇ-eu kawˬ taꞈ-eu tsawˇ haˬ pyeuꞈ-
eu Maꞈtehˬ, Aˬlaˬpehˇ-euˬ aˬ li Yaˬkoˆ hawˇ-eu Taˬdehˇ,  
4Kaˬnaˬniˇ aˇ muˇ -ahˇ taꞈ-eu Siˇmoˬ hawˇ-eu, aˇ nah Yeˬsuˇ-ahˇ ahˬ dzaˬ-euˬ gʼaˬ 
pyeuꞈ-eu YuˇdaˆIˇsaˬgaˬliˬoˆ heu deuˬ meh.  

Gʼaˬ kʼehˇ tseˇ nyiꞈ gʼaˬ-ahˇ kʼehˇ gʼeh-euˬ 
(Maˬkuˆ 6.7-13; Luˇkaꞈ 9.1-6) 

5Gʼaˬ kʼehˇ tseˇ nyiꞈ gʼaˬ-ahˇ Yeˬsuˇ heu loꞈ-ehˇ dawˬ biꞈ-awˇ kʼehˇ gʼeh-euˬ meh. 
“Yuˇdaˆ tsawˇ jeuˬ maˬ ngeuˇ-eu aˬ cawˬ tsawˇ jeuˬ deuˬ jawˇ gaˇ naw maꞈ taˬ iˇ. 
Saˬmaˬliˆ tsawˇ haˬ-euˬ meuˬ deuˬ-ahˇ kʼawꞈ taˬ iˇ.  
6Iˇsaˬleˬlaˆ tsawˇ jeuˬ laꞈ kʼoeˇ, byoˆ-iˇ taˬ-euˬ yawˇ deuˬ-ahˇ duˇ-eu deuˬ jawˇ gaˇ 
naw maꞈ iˇ-awˬ.  
7Miˬyehˇ Miˇkʼahˬ keuˆ le shaw-iˬ-eu gaˇ kawˆ dawˬ mehˬ mehˬ-iˇ-awˬ.  
8Naˇ-eu tsawˇ haˬ deuˬ-ahˇ laˆ taˬ nehˬ-awˇ, shiˇ-euˬ tsawˇ haˬ deuˬ-ahˇ laˆ dehꞈ 
nehˬ-awˬ. Coiˬ doi naˇ-eu tsawˇ haˬ deuˬ-ahˇ bi shawˇ laˇ-awˇ , nehꞈ uˇ-eu tsawˇ haˬ 
deuˬ-ahˇ nehꞈ teh doˆ nehˬ-awˬ. Kʼoeˇ loꞈ-ehˇ mˇ nya-eu baoˬ naw maꞈ aˇ poeˬ maˬ 
biꞈ ni za-euˬ loꞈ-ehˇ, aˇ poeˬ maˬ yuˇ ni yawꞈ ngehꞈ-ehˇ caw ba nehˬ-awˬ.  
9Shuiˇ maˇ byaˆ, pyuˇ maˇ byaˆ, guiˬ shuiˇ maˇ byaˆ deuˬ, naw maꞈ-euˬ joꞈ paꞈ-ahˇ 
dawˆ ahˇ-awˇ yuˇ gʼeh-eu maˬ loˬ-a.  
10Pehˇ tahˬ maˬ ehˇ, pehˇ kʼahˬ hawˇ-eu sehˬ nawˆ aˇ dzehˬ maˬ ehˇ, gawˬ yoeˬ maˬ 
ehˇ, yuˇ gʼeh-eu maˬ loˬ-a. Aˬ jeˬ miˇ neh ehˇ naˇ, gaˇ mˇ-eu tsawˇ haˬ-aˬ, yawˬ ha 
kʼaˇ loˬ-eu jeˬ za geuˇ-eu meh.  
11“Naw maꞈ meuˬ tiˬ meuˬ na-ahˇ iˇ keuˆ ngeh maˬ ehˇ, pu tiˬ pu na-ahˇ iˇ keuˆ ngeh 
maˬ ehˇ, naw maꞈ-ahˇ ha geuꞈ mawꞈ-eu tsawˇ haˬ poˆ mawˇ-awˇ, kʼoeˇ gaˇ kʼaˇ jawˇ 
kʼoeˇ keuˆ ni, tsawˇ haˬ kʼoeˇ gʼaˬ-euˬ nymˇ-ahˇ jawˇ-awˬ.  
12Nymˇ tiˬ nymˇ-ahˇ naw maꞈ uˇ leˇ ngeh, ‘Nui saˇ oꞈ luꞈ-uˇ’ lehˇ dawˬ cawˬ puˬ 
nehˬ-awˬ.  
13Nymˇ kʼoeˇ nymˇ laꞈ kʼoeˇ jawˇ-eu nymˇ kʼahˬ zaˬ deuˬ naw maꞈ-ahˇ ha geuꞈ nehˬ 
laꞈ naˇ, naw maꞈ neh dawˬ cawˬ puˬ nehˬ-euˬ nui saˇ oꞈ-eu jeˬ, kʼoeˇ gaˇ jaˆ yaꞈ luꞈ-
uˇ. Ehˇ kʼawꞈ, aˬ yawꞈ maꞈ naw maꞈ-ahˇ maˬ ha geuꞈ nehˬ laꞈ naˇ, naw maꞈ neh 
dawˬ cawˬ puˬ nehˬ-euˬ nui saˇ oꞈ-eu jeˬ, naw maꞈ-ahˇ paˇ gʼoꞈ kʼoꞈ le luꞈ-uˇ.  

http://pt-br.bibles.org/ahk-AHK/Matt/10#Matt.10.4!f.1
http://pt-br.bibles.org/ahk-AHK/Matt/10#Matt.10.8!f.1

14Nymˇ kʼoeˇ nymˇ-euˬ nymˇ kʼahˬ zaˬ deuˬ maˬ ehˇ, meuˬ kʼoeˇ meuˬ-ahˇ jawˇ-eu 
tsawˇ haˬ deuˬ maˬ ehˇ, tiˬ gʼaˬ-iˬ naw maꞈ-ahˇ maˬ ha geuꞈ nehˬ laꞈ-ehˇ, naw maꞈ 
dawˬ mehˬ mehˬ gaˇ maˬ naˇ haˬ nehˬ laꞈ naˇ, kʼoeˇ gaˇ neh doˆ-iˇ ngeh, aˬ kuiˇ pehˬ 
zaˬ-ahˇ lehꞈ-eu kʼaˬ lehˇ sawˆ kʼaˇ nehˬ yaꞈ-awˬ.  15Ngaˇ naw maꞈ-ahˇ maˇ jawˆ ni 
ehˇ nehˬ nyaˇ. Yaˇ kʼaˬ daˇ-eu aˇ nah keuˆ le ngeh, Sawˇdoˬ meuˬ hawˇ-eu 
Gawˇmawˇlaˆ meuˬ -ahˇ kʼehˬ nehˬ-euˬ naˆ maˬ tseˇ, meuˬ kʼoeˇ meuˬ-ahˇ Miˬyehˇ 
kʼehˬ nehˬ tehꞈ-a.” 

Kʼehˬ-eu kʼaˆ-eu jeˬ-ahˇ ya daˬ tehꞈ-a 
(Maˬkuˆ 13.9-13; Luˇkaꞈ 21.12-17) 

16“Naˇ haˬ sheˇ. Kʼaˬ yehˇ yehˇ maꞈ jawˇ gaˇ yawˇ-ahˇ pyehˬ uˇ gʼeh-eu loꞈ-ehˇ, naw 
maꞈ-ahˇ ngaˇ pyehˬ gʼeh-eu ma. Aˇ lawˇ loꞈ-ehˇ yaw gahˇ gahˇ-ehˇ dehꞈ-awˇ, kʼaˬ 
kʼoeˬ loꞈ-ehˇ aˬ cawˬ-ahˇ maˬ coeˬ maˬ ciˆ ni yahˇ yahˇ-ehˇ jawˇ-awˬ.  
17Yaw kʼaˆ kʼaˆ-ehˇ yahˇ-awˬ. Aˬ jeˬ miˇ neh ehˇ naˇ, naw maꞈ-ahˇ paꞈ-awˇ, yaˇ kʼaˬ 
daˇ-eu nymˇ-ahˇ tsahˇ gʼeh-eu tsawˇ haˬ jawˇ tehꞈ-a. Yuˇdaˆ tsawˇ haˬ-euˬ uˬ duˬ 
tahˬ nymˇ laꞈ kʼoeˇ, naw maꞈ-ahˇ aˬ yawꞈ maꞈ yahˬ caˆ neh juiꞈ tehꞈ-a.  
18Naw maꞈ ngaˬ-euˬ mehˬ nah caw teh-eu baˬ da neh, aˬ cawˬ naw maꞈ-ahˇ paꞈ-
awˇ, uˆ lahˇ-eu sahˬ paˬ sahˬ ma deuˬ jawˇ gaˇ gʼeu gʼeh tehꞈ-a. Kʼoeˇ loꞈ-ehˇ pyeuꞈ 
laˇ-eu laꞈ kʼoeˇ, sahˬ paˬ sahˬ ma kʼoeˇ deuˬ hawˇ-eu, Yuˇdaˆ tsawˇ haˬ maˬ ngeuˇ-
eu deuˬ-ahˇ naw maꞈ laˬ kʼaˬ cehˇ-eu guiˬ lahˬ dawˬ ya mehˬ tehꞈ-a.  
19Aˬ cawˬ naw maꞈ-ahˇ yaˇ kʼaˬ bi daˇ-eu lehˇ a nehˬ ngeh, naw maꞈ dawˬ aˬ geu 
dawˬ ya ngehˬ-awˇ, aˬ joˆ-ehˇ ya ehˇ nehˬ-eu gaˇ kawˆ kʼahˬ taˬ lahˇ. Aˇ yamˬ tsaˬ laˇ 
ngeh, naw maꞈ ya ngehˬ-eu dawˬ deuˬ, naw maꞈ-ahˇ biꞈ nehˬ laꞈ tehꞈ-a.  
20Aˬ jeˬ miˇ neh ehˇ naˇ, naw maꞈ ya ngehˬ ya tmˇ-eu dawˬ deuˬ-aˬ, naw maꞈ-euˬ 
dawˬ maˬ ngeuˇ-a. Naw maꞈ-euˬ Aˬda neh kʼehˇ gʼeh leꞈ-euˬ Yaw sahˇ Miˬyehˇ naw 
maꞈ laꞈ kʼoeˇ jawˇ-awˇ ngehˬ-eu dawˬ pyeuꞈ-eu meh.  
21“Mehˇ nmˇ yaw kaˬ tiˬ gʼaˬ tiˇ gʼaˬ bi shiˇ ni ahˬ dzaˬ-awˇ, aˬ da deuˬ kʼawꞈ zaˬ 
deuˬ-ahˇ kʼoeˇ loꞈ-ehˇ jahˇ nehˬ-eu jeˬ keuˆ le tehꞈ-a. Zaˬ deuˬ yawˬ ha-euˬ aˬ da aˬ 
ma bi shiˇ-eu jeˬ toˆ tehꞈ-a.  
22Naw maꞈ ngaˬ-ahˇ gʼoe-eu baˬ da neh, tsawˇ haˬ dawˬ tawˆ luꞈ naw maꞈ-ahˇ muiˇ 
tehꞈ-a. Ehˇ kʼawꞈ, aˇ saˬ saˬ ngeh keuˆ ni ziꞈ-eu tsawˇ haˬ-aˬ, ka kʼoꞈ-eu jeˬ za tehꞈ-a.  
23Meuˬ tiˬ meuˬ laꞈ kʼoeˇ, aˬ caw naw maꞈ-ahˇ kʼehˬ laˇ naˇ, yawˬ meuˬ yawˬ-ahˇ 
cehˆ-awˬ. Iˇsaˬleˬlaˆ miˇ kʼahˬ laꞈ kʼoeˇ jaˆ-eu meuˬ yawˬ meuˬ na luꞈ-ahˇ naw maꞈ 
gaˇ maˬ mˇ jiˇ mi naˆ-ehˇ, Tsawˇhaˬ-euˬ Zaˬmaˇ oe keuˆ tehꞈ-a lehˇ, ngaˇ naw maꞈ-
ahˇ maˇ jawˆ ni ehˇ-eu ma.  
24“Mehˬ-eu saˬ laˬ naˆ maˬ tseˇ huiˬ dzehˬ-eu gʼaˬ zaˬ gʼaˬ kʼehˇ maˬ jawˇ-a. Baw leˬ 
naˆ maˬ tseˇ huiˬ dzehˬ-eu zaˬ kʼaˆ kʼawꞈ maˬ jawˇ-a. 
25Kʼoeˇ miˇ neh, gʼaˬ kʼehˇ gʼaˬ yawˬ ha-euˬ saˬ laˬ hui ni huiˬ keuˆ leˇ nya naˇ, nui 
kʼahˇ shiˇ-eu tsaˬ-awˇ, zaˬ kʼaˆ gʼaˬ yawˬ ha-euˬ baw leˬ hui ni huiˬ keuˆ leˇ nya naˇ, 
nui kʼahˇ shiˇ-eu tsaˬ tehꞈ-a. Nymˇ sahˇ aˬ da gʼaˬ-ahˇ Beˬlaˇzeˬbuˇlaˆ lehˇ kuˇ naˇ, 
nymˇ kʼahˬ zaˬ deuˬ-ahˇ kʼoeˇ naˆ maˬ tseˇ doeˇ-eu tsawˇ myahˇ kuˇ-eu tsaˬ tehꞈ-a.  

Aˬ suˇ gʼaˬ-ahˇ guˆ-eu tsaˬ ta 

(Luˇkaꞈ 12.1-7) 

26“Kʼoeˇ miˇ neh, tsawˇ haˬ kʼoeˇ deuˬ-ahˇ taˬ guˆ. Nymˬ-mˇ kʼaˇ dehˬ kaˬ taˬ-euˬ 
yawˬ jeˬ na luꞈ pah dzeh-awˇ, kʼaˇ zaꞈ taˬ-euˬ yawˬ jeˬ na luꞈ siˬ duˬ laˇ tehꞈ-a.  
27Ngaˬ neh naw maꞈ-ahˇ zahˇ tsui ni gʼeh gaˇ ehˇ nehˬ-euˬ dawˬ heu deuˬ, nah gʼahˇ 
paw bya cehˆ ni gʼeh gaˇ naw maꞈ paˇ ya ehˇ poˆ-awˇ, ngaˬ neh naw maꞈ-ahˇ kʼoeˬ 
saˆ nehˬ-euˬ dawˬ heu deuˬ, naw maꞈ nymˇ mˬ kʼoeˇ taˆ daˆ leˇ-awˇ ya guˇ gaˬ tehꞈ-
a.  
28Gʼawˇ mawˇ-ahˇ sehꞈ nya kʼawꞈ, saꞈ laˇ-ahˇ maˬ sehꞈ nya-eu tsawˇ haˬ-ahˇ taˬ guˆ. 
Ehˇ kʼawꞈ, gʼawˇ mawˇ hawˇ-eu saꞈ laˇ heu nyiˬ jeˬ luꞈ-ahˇ, shiˬ buiˇ lah ma laꞈ kʼoeˇ 
laˆ cawˆ nya-eu gʼaˬ pyeuꞈ-eu Miˬyehˇ-ahˇ guˆ-awˬ.  
29Jaˆ tseuˆ nyiˬ mawˇ-euˬ pehˆ saˬ tiˬ pehˆ taꞈ-ehˇ maˬ poeˬ kʼawꞈ, naw maꞈ-euˬ 
Aˬda pyeuꞈ-eu Miˬyehˇ nui ma maˬ tsaˬ naˇ, jaˇ tseuˆ kʼoeˇ tiˬ mawˇ-iˬ miˇ tsa ga le-
awˇ shiˇ gaˇ maˬ keuˆ-a.  
30Naw maꞈ-euˬ uˬ duˬ tsehˇ kahˇ-ahˇ keuˆ ni aˬ yawꞈ gui duˬ taˬ jiˇ-euˬ meh.  
31Kʼoeˇ miˇ neh, naw maꞈ taˬ guˆ. Myaˬ dui dui-eu jaˇ tseuˆ baˬ maꞈ naˆ maˬ tseˇ, 
Miˬyehˇ mehˬ shi naw maꞈ poeˬ dzehˬ-eu meh.  

Yeˬsuˇ-ahˇ ha geuꞈ-eu hawˇ-eu maˬ ha geuꞈ-eu 
(Luˇkaꞈ 12.8,9) 

32“Tsawˇ haˬ tiˬ gʼaˬ na ngaˬ-ahˇ ha geuꞈ-eu ma lehˇ tsawˇ haˬ zaˬ deuˬ-euˬ mehˬ 
shi ehˇ naˇ, tsawˇ haˬ kʼoeˇ gʼaˬ ngaˬ-ahˇ ha geuꞈ-euˬ meh lehˇ, mˬ kʼoeˇ taˆ ngaˬ Da-
euˬ mehˬ shi ngaˇ ehˇ ma.  
33Ehˇ kʼawꞈ, tsawˇ haˬ tiˬ gʼaˬ na ngaˬ-ahˇ maˬ ha geuꞈ lehˇ tsawˇ haˬ zaˬ deuˬ mehˬ 
shi ehˇ naˇ, tsawˇ haˬ kʼoeˇ gʼaˬ ngaˬ-ahˇ maˬ ha geuꞈ-aˬ lehˇ, mˬ kʼoeˇ taˆ ngaˬ Da-
euˬ mehˬ shi ngaˇ ehˇ ma.  

Nui saˇ oꞈ-eu jeˬ hehˇ leꞈ-euˬ maˬ ngeuˇ 
(Luˇkaꞈ 12.51-53; 14.26-27) 

34“Miˇ tsaˬ kʼoeˇ taˆ nui saˇ oꞈ-eu jeˬ hehˇ leꞈ-eu gʼaˇ duˬ ngaˇ oe-euˬ meh lehˇ taˬ 
noeˬ. Nui saˇ oꞈ-eu jeˬ hehˇ leꞈ-eu lehˇ oe-euˬ maˬ ngeuˇ. Mi cehˇ yuˇ leꞈ-eu lehˇ 
ngaˇ oe-euˬ ma.  
35Aˬ li deuˬ aˬ da-ahˇ muiˇ ni maˬ ehˇ, aˬ buˇ deuˬ aˬ ma-ahˇ muiˇ ni maˬ ehˇ, kuiˬ 
ma deuˬ boeˇ miˬ aˬ ma-ahˇ muiˇ ni maˬ ehˇ, ngaˇ oe-euˬ ma.  
36Aˬ cawˬ naˆ maˬ tseˇ yawˬ ha-euˬ nymˇ kʼahˬ zaˬ deuˬ yawˬ ha-ahˇ muiˇ laˇ tehꞈ-a.  
37“Ngaˬ-ahˇ gaˬ-eu naˆ maˬ tseˇ, yawˬ ha-euˬ aˬ da aˬ ma-ahˇ gaˬ dzehˬ-eu tsawˇ haˬ 
aˬ geu gʼaˬ maˬ kaˬ, ngaˬ-euˬ gʼaˬ kʼehˇ geuꞈ-eu maˬ geuˇ-a. Ngaˬ-ahˇ gaˬ-eu naˆ maˬ 
tseˇ, yawˬ ha-euˬ aˬ buˇ aˬ li-ahˇ gaˬ-eu tsawˇ haˬ aˬ geu gʼaˬ maˬ kaˬ, ngaˬ-euˬ gʼaˬ 
kʼehˇ geuꞈ-eu maˬ geuˇ-a.  
38Yawˬ ha-euˬ laꞈ yaꞈ baꞈ-awˇ ngaˬ-euˬ mehˬ nah maˬ caw teh laˇ-eu tsawˇ haˬ aˬ 
geu gʼaˬ maˬ kaˬ, ngaˬ-euˬ gʼaˬ kʼehˇ geuꞈ-eu maˬ geuˇ-a.  
39Yawˬ ha-euˬ saꞈ laˇ dehꞈ-eu jeˬ za nya ni leh jeh-eu tsawˇ haˬ aˬ geu gʼaˬ maˬ kaˬ, 
saꞈ laˇ dehꞈ-eu jeˬ-ahˇ smˬ-iˇ-awˇ, ngaˬ-euˬ gʼaˇ duˬ yawˬ ha-euˬ saꞈ laˇ dehꞈ-eu jeˬ 
smˬ-iˇ-euˬ tsawˇ haˬ aˬ geu gʼaˬ maˬ kaˬ, saꞈ laˇ dehꞈ-eu jeˬ za tehꞈ-a.  

Guiˬ lahˬ za-eu 
(Maˬkuˆ 9.41) 

40“Naw maꞈ-ahˇ kʼaˇ ha geuꞈ-eu tsawˇ haˬ-aˬ, ngaˬ-ahˇ ha geuꞈ gaˇ duˇ-awˇ, ngaˬ-ahˇ 
kʼaˇ ha geuꞈ-eu tsawˇ haˬ-aˬ, ngaˬ-ahˇ kʼehˇ gʼeh leꞈ-euˬ gʼaˬ-ahˇ ha geuꞈ gaˇ duˇ-eu 
meh.  
41Miˬyehˇ gʼaˇ duˬ ngehˬ dah-eu tsawˇ haˬ-ahˇ, Miˬyehˇ gʼaˇ duˬ ngehˬ dah-eu tsawˇ 
haˬ pyeuꞈ-eu miˇ neh ha geuꞈ-eu ma lehˇ noeˬ siˬ nya-awˇ ha-eu tsawˇ haˬ aˬ geu 
gʼaˬ maˬ kaˬ, Miˬyehˇ gʼaˇ duˬ ngehˬ dah-eu kʼoeˇ gʼaˬ loꞈ-ehˇ guiˬ lahˬ za tehꞈ-a. 
Yaw tsaˬ yaw dawˇ tsawˇ haˬ-ahˇ, yaw tsaˬ yaw dawˇ tsawˇ haˬ pyeuꞈ-eu miˇ neh 
ha geuꞈ-eu ma lehˇ noeˬ siˬ nya-awˇ ha-eu tsawˇ haˬ aˬ geu gʼaˬ maˬ kaˬ, yaw tsaˬ 
yaw dawˇ tsawˇ haˬ kʼoeˇ gʼaˬ loꞈ-ehˇ guiˬ lahˬ za tehꞈ-a.  
42Ngaˬ-euˬ mehˬ nah caw teh-eu tsawˇ haˬ deuˬ laꞈ kʼoeˇ, aˬ cawˬ naˆ maˬ tseˇ nyiˇ 
teˬ dzehˬ-eu tiˬ gʼaˬ-ahˇ kʼawꞈ, ngaˬ-euˬ mehˬ nah caw teh-eu tsawˇ haˬ pyeuꞈ-eu 
miˇ neh bi dawˇ-eu ma lehˇ noeˬ siˬ nya-awˇ, iˇ cuꞈ iˇ tsehꞈ tiˬ kʼmˬ tehꞈ-ehˇ bi dawˇ-
euˬ kʼawꞈ, kʼoeˇ loꞈ-ehˇ kʼaˇ bi dawˇ-eu tsawˇ haˬ aˬ geu gʼaˬ maˬ kaˬ, aˬ diˇ aˬ maˇ 
guiˬ lahˬ za tehꞈ-a lehˇ, ngaˇ naw maꞈ-ahˇ maˇ jawˆ ni ehˇ-eu ma.” 

Maꞈtehˬ 11 

Yoˇhaˬ neh kʼehˇ leꞈ-euˬ zaˬ lahˇ deuˬ 
(Luˇkaꞈ 7.18-35) 

1Yeˬsuˇ-aˬ, aˬ yawꞈ-euˬ zaˬ lahˇ tseˇ nyiꞈ gʼaˬ-ahˇ gaˇ kawˆ kʼoeˇ deuˬ mehˬ nehˬ gʼaˬ 
ngeh, dawˬ peh jaˆ-eu meuˬ deuˬ-ahˇ dawˬ mehˬ mehˬ-awˇ mehˬ nehˬ tsoˆ nehˬ-eu 
gʼaˇ duˬ, kʼoeˇ gaˇ neh doˆ-iˇ-euˬ meh.  
2Ka li mˇ luꞈ shaˇ luꞈ-eu gaˇ kawˆ kʼoeˇ deuˬ-ahˇ, tawˬ-ahˇ uˇ luꞈ-eu Iˇ cuꞈ shawˇ-eu 
Yoˇhaˬ ya gaˬ ngeh, aˬ yawꞈ-euˬ zaˬ lahˇ tiˬ paˆ na deuˬ-ahˇ aˬ yawꞈ jawˇ gaˇ kʼehˇ 
gʼeh-euˬ meh.  
3Aˬ yawꞈ maꞈ Yeˬsuˇ-ahˇ naˇ haˬ-eu, “Oe tehꞈ-a lehˇ Yoˇhaˬ ehˇ-eu kʼoeˇ gʼaˬ nawˇ 
ma loˇ. Maˬ ngeuˇ naˇ, yawˬ gʼaˬ yawˬ-ahˇ nga maꞈ paˇ ya dawˬ ta loˇ.” 
4Yeˬsuˇ ehˇ-eu, “Naw maꞈ gʼoꞈ-iˇ-awˇ, naw maꞈ neh kʼaˇ ya gaˬ kʼaˇ ya mawˇ-euˬ jeˬ 
Yoˇhaˬ-ahˇ dzawˇ nehˬ-iˇ-awˬ.  
5Myaˆ behꞈ mawˇ nya laˇ-euˬ, kuiˇ kuˆ cah nya laˇ-euˬ, coiˬ doi shawˇ laˇ-euˬ naˬ 
bawˬ gaˬ nya laˇ-euˬ, tsawˇ shiˇ gʼoꞈ dehꞈ laˇ-euˬ, shaˬ zaˬ zahˬ zaˬ deuˬ Laˬ kʼaˬ 
cehˇ-eu Guiˬ lahˬ dawˬ ya gaˬ-euˬ, gaˇ kawˆ heu deuˬ dzawˇ nehˬ-iˇ-awˬ.  
6Ngaˬ-ahˇ jah-eu nui ma poˆ poˆ laˆ laˆ-ehˇ maˬ gʼeh-eu tsawˇ haˬ deuˬ guiˬ lahˬ huiˬ 
tehꞈ-a.” 
7Yoˇhaˬ-euˬ zaˬ lahˇ kʼoeˇ deuˬ gʼoꞈ dzeuˇ ngeh, Yeˬsuˇ tsawˇ haˬ aˇ maꞈ kʼoeˇ deuˬ-
ahˇ, Yoˇhaˬ-euˬ gaˇ kawˆ heu loꞈ-ehˇ ja mehˬ nehˬ-euˬ meh. “Bawˇ tsahˬ bawˇ dahˇ-
ahˇ Yoˇhaˬ jawˇ gaˇ naw maꞈ iˇ ngeh, aˬ jeˬ-ahˇ ya mawˇ ni noeˬ tmˬ-awˇ iˇ teˬ. Aˇ toꞈ 
aˇ bawˬ-ahˇ jaˬ lehˇ baw nyeh gaˇ haw-iˇ teˬ loˇ.  

http://pt-br.bibles.org/ahk-AHK/Matt/12#Matt.11.5!f.1

8Maˬ ngeuˇ naˇ, aˬ jeˬ-ahˇ haw-iˇ-eu lehˇ iˇ teˬ. Muiˬ dui dui-eu mehˬ tsoeˬ dm luꞈ-
eu tsawˇ haˬ-ahˇ haw-iˇ teˬ loˇ. Kʼoeˇ loꞈ-ehˇ gʼeh-eu mehˬ tsoeˬ dm-eu tsawˇ haˬ-aˬ, 
sahˬ paˬ-euˬ hawˇ nymˇ-ahˇ jawˇ-eu maˬ ngeuˇ-a loˇ.  
9Naw maꞈ aˬ jeˬ-ahˇ haw-iˇ teˬ lehˇ ehˇ sheˇ. Miˬyehˇ gʼaˇ duˬ ngehˬ dah-eu gʼaˬ-ahˇ 
haw-iˇ-euˬ maˬ ngeuˇ loˇ. Ngeuˇ meh, maˇ maˇ ni Miˬyehˇ gʼaˇ duˬ ngehˬ dah-eu 
kʼoeˇ gʼaˬ-ahˇ naw maꞈ haw-iˇ-euˬ meh. Ehˇ kʼawꞈ, Miˬyehˇ gʼaˇ duˬ ngehˬ dah-eu 
deuˬ dawˬ tawˆ luꞈ laꞈ kʼoeˇ, aˬ cawˬ naˆ maˬ tseˇ huiˬ dzehˬ-eu gʼaˬ-ahˇ naw maꞈ ya 
mawˇ-euˬ meh.  
10Aˬ jeˬ miˇ neh ehˇ naˇ, Yoˇhaˬ-euˬ gaˇ kawˆ Jaˇliꞈ laꞈ kʼoeˇ heu loꞈ-ehˇ boꞈ taˬ-euˬ 
meh.  

‘Ngaˬ-euˬ gʼaˇ duˬ ngehˬ dah-eu gʼaˬ, nawˬ-euˬ mehˬ hu ngaˇ pyehˬ gʼeh-awˇ, nawˬ-
euˬ gaˇ ma bi shaˇ dahˇ ma. ’ 
11Ngaˇ naw maꞈ-ahˇ maˇ jawˆ ni ehˇ nehˬ nyaˇ. Zaˬ miˬ zaˬ-euˬ uˬ maˆ laꞈ kʼoeˇ neh 
kʼaˇ dehꞈ doˆ le-euˬ tsawˇ haˬ zaˬ dawˬ tawˆ luꞈ laꞈ kʼoeˇ, Iˇ cuꞈ shawˇ-eu Yoˇhaˬ naˆ 
maˬ tseˇ huiˬ dzehˬ mahˇ dzehˬ-eu tiˬ gʼaˬ-iˬ maˬ jawˇ-a. Ehˇ kʼawꞈ, mˬ taˆ Miˇkʼahˬ 
laꞈ kʼoeˇ aˬ cawˬ taꞈ-ehˇ teˬ dui dui-eu gʼaˬ kʼawꞈ, Yoˇhaˬ naˆ maˬ tseˇ huiˬ dzehˬ 
mahˇ dzehˬ-eu meh.  
12Iˇ cuꞈ shawˇ-eu Yoˇhaˬ dawˬ mehˬ mehˬ-euˬ aˇ yamˬ kʼoeˇ yamˬ-ahˇ neh iˬ nah 
keuˆ ni, mˬ taˆ Miˇkʼahˬ-aˬ, yaw doeˇ jahˇ nehˬ-euˬ gʼawˬ mya jeˬ-ahˇ daˬ dzeuˇ laꞈ-
euˬ meh. Haiˬ-eu tsawˇ haˬ deuˬ, miˇ kʼahˬ kʼoeˇ kʼahˬ-ahˇ deuˆ gʼaˬ-eu lehˇ leh jeh-
eu meh. 
13Miˬyehˇ gʼaˇ duˬ ngehˬ dah-eu deuˬ dawˬ tawˆ luꞈ maˬ ehˇ, Moˇseˬ-euˬ Zahˇ dawˬ 
kʼoꞈ dawˬ laꞈ kʼoeˇ maˬ ehˇ, Yoˇhaˬ-euˬ ziˇ-ahˇ keuˆ ni Miˇkʼahˬ kʼoeˇ kʼahˬ gaˇ kawˆ 
ngehˬ ka tmˇ ka leꞈ-euˬ meh.  
14Ngehˬ ka tmˇ ka leꞈ-euˬ gaˇ kawˆ kʼoeˇ deuˬ-ahˇ naw maꞈ jah-eu nui ma ahˇ naˇ, 
Eˇliˇyaˆ oe meh lehˇ ehˇ taˬ-euˬ kʼoeˇ-aˬ, Yoˇhaˬ oe gaˇ ehˇ-eu meh.  
15Toˆ-ehˇ ngeuˇ naˇ, naˬ bawˇ kʼaˇ tsoꞈ-eu tsawˇ haˬ naˇ haˬ geuꞈ-awˬ.  
16“Heu ziˇ-euˬ tsawˇ haˬ heu deuˬ aˬ geu jeˬ-ahˇ shaˇ cehˆ haw paˬ nga. Aˬ yawꞈ 
maꞈ-aˬ, lehˆ lehˆ kawˆ-ahˇ nuiˇ-awˇ tiˬ maꞈ tiˇ maꞈ heu loꞈ-ehˇ guˇ cawˬ luꞈ-eu zaˬ 
deuˬ-ahˇ duˇ-eu meh.  
17‘Nga maꞈ tahˬ diˬ-awˇ bawˬ law baw kʼawꞈ, naw maꞈ gaˇ nyeh maˬ nyeh nga tawˇ. 
Nga maꞈ kuiˇ deuˇ gui kʼawꞈ, naw maꞈ tsawˇ ngoeˇ maˬ ngoeˇ nga tawˇ. ’18Yoˇhaˬ oe 
ngeh, hawˬ maˬ dzaˬ ni dzahˬ-awˇ aˬ gaꞈ dzaˇ uiˇ maˬ dawˇ-eu miˇ neh, ‘Tsawˇ haˬ 
heu gʼaˬ nehꞈ uˇ-eu tsawˇ haˬ ngaˇ’ lehˇ, yawˬ gʼaˬ na luꞈ ehˇ-eu meh.  
19Tsawˇ haˬ-euˬ Zaˬmaˇ oe ngeh jawˇ, dzaˬ-eu dawˇ-eu miˇ neh, ‘Tsawˇ haˬ heu 
gʼaˬ-ahˇ haw sheˇ. Aˇ dzehˬ dzaˬ dzeuˇ-awˇ aˬ gaꞈ dzaˇ uiˇ aˇ dzehˬ dawˇ dzeuˇ-eu uˬ 
taꞈ, kawˬ taꞈ-eu tsawˇ haˬ deuˬ hawˇ-eu, iˬ baˇ zaˬ lehˇ sawˇ dzeh taˬ-euˬ deuˬ nehˬ-
ehˇ cawˬ cawˬ-eu nga’ lehˇ, aˬ yawꞈ maꞈ ehˇ-eu meh. Ehˇ kʼawꞈ, Miˬyehˇ-euˬ zaˬ siˬ 
tsawˇ gahˇ tsaˬ-eu gaˇ kawˆ, aˬ yawˆ yawꞈ bya cehˆ ni doˆ laˇ tehꞈ-a.” 

Maˬ jah-eu meuˬ deuˬ 
(Luˇkaꞈ 10.13-15) 

20Yeˬsuˇ neh zahˬ leˇ paˬ-ehˇ gʼeh-eu gaˇ deuˬ aˬ cawˬ naˆ maˬ tseˇ mˇ mehˬ nehˬ-
euˬ meuˬ deuˬ laꞈ kʼoeˇ jawˇ-eu tsawˇ haˬ deuˬ-aˬ, yawˬ ha-euˬ iˬ baˇ maˬ noeˬ poˆ-
eu miˇ neh, meuˬ kʼoeˇ deuˬ-ahˇ Yeˬsuˇ heu loꞈ-ehˇ dehˬ-euˬ meh.  
21“Kawˇlaˬseˬ meuˬ-oˇ, nawˇ ya noeˬ shaˬ dui dui tehꞈ-a. Behˬdzeˇdaˬ meuˬ-oˇ, 
nawˇ jiˇ ya noeˬ shaˬ dui dui tehꞈ-a. Naw nyaꞈ-ahˇ mˇ mehˬ nehˬ-euˬ zahˬ dui dui 
leˇ paˬ-ehˇ gʼeh-eu gaˇ kʼoeˇ deuˬ, Duˇlu meuˬ hawˇ-eu Siˇdoˬ meuˬ-ahˇ mˇ mehˬ 
nehˬ-euˬ law nmˇ-aˬ, aˬ yawꞈ maꞈ aˬ myah ba neh iˬ baˇ noeˬ poˆ-awˇ, guˬ daˇ pehˇ 
zeuˇ mehˬ tsoeˬ dm-awˇ, uˬ duˬ-ahˇ kʼaˬ lehˇ tawˆ daˆ tawˆ daˆ-ehˇ jawˇ-euˬ maˬ siˬ.  
22Ngaˇ naw maꞈ-ahˇ maˇ jawˆ ni ehˇ nehˬ nyaˇ. Yaˇ kʼaˬ daˇ-eu Aˇ nah keuˆ le ngeh, 
Duˇlu meuˬ hawˇ-eu Siˇdoˬ meuˬ naˆ maˬ tseˇ, naw nyaꞈ-ahˇ Miˬyehˇ kʼehˬ nehˬ laꞈ 
tehꞈ-a. 
23Gaˬbeˬneˬoˬ meuˬ-oˇ, nawˇ toe. Mˬ-ahˇ tuˆ ni bi ciˬ huiˬ bi ciˬ mahˇ mawꞈ-eu nya 
loˇ. Nawˬ-ahˇ shiˬ buiˇ lah ma-ahˇ biˬ ahˇ nehˬ laꞈ tehꞈ-a. Nawˬ-ahˇ mˇ mehˬ nehˬ-
euˬ zahˬ dui dui leˇ paˬ-ehˇ gʼeh-eu gaˇ kʼoeˇ deuˬ, Sawˇdoˬ meuˬ-ahˇ mˇ mehˬ-euˬ 
law nmˇ-aˬ, meuˬ kʼoeˇ meuˬ iˬ nah keuˆ ni maˬ cawˆ-iˇ ni jaˆ tehꞈ-a.  
24Yaˇ kʼaˬ daˇ-eu Aˇ nah keuˆ le ngeh, Sawˇdoˬ meuˬ-ahˇ kʼehˬ nehˬ kʼaˆ nehˬ-euˬ 
naˆ maˬ tseˇ, Miˬyehˇ nawˬ-ahˇ kʼehˬ nehˬ kʼaˆ nehˬ laꞈ tehꞈ-a lehˇ, nawˇ siˬ duˬ taˬ-
awˬ.” 

Gʼaˬ naˬ naˬ laˇ-awˬ 
(Luˇkaꞈ 10.21,22) 

25Kʼoeˇ ngeh, Yeˬsuˇ heu loꞈ-ehˇ ehˇ-eu meh. “Mˬ hawˇ-eu miˇ-ahˇ uˆ lahˇ-eu 
Sahˬpaˬ pyeuꞈ-eu Aˬda-oˇ, zaˬ siˬ tsawˇ gahˇ ahˇ-eu tsawˇ haˬ deuˬ hawˇ-eu siˬ-eu 
nya-eu tsawˇ haˬ deuˬ-euˬ mehˬ shi neh zaꞈ taˬ-euˬ jeˬ, maˬ siˬ maˬ nya-eu tsawˇ 
haˬ deuˬ-ahˇ nawˇ pah mehˬ-euˬ miˇ neh, nawˬ-euˬ guiˬ lahˬ-ahˇ ngaˇ ja ceuˬ-eu 
ma.  
26Aˬda-oˇ, kʼoeˇ loꞈ-ehˇ bi pyeuꞈ laˇ-eu gʼaˇ duˬ, nawˇ nui ma tsaˬ-eu meh.  
27“Yawˬ jeˬ na luꞈ, ngaˬ Da neh ngaˬ-ahˇ a nehˬ jiˇ laꞈ-euˬ meh. Aˬda maˬ ngeuˇ naˇ, 
Zaˬmaˇ-ahˇ siˬ nya-eu tiˬ gʼaˬ-iˬ maˬ jawˇ-a. Zaˬmaˇ hawˇ-eu Zaˬmaˇ neh tseˇ doˆ-
awˇ pah mehˬ nehˬ-euˬ tsawˇ haˬ deuˬ maˬ ngeuˇ naˇ, Aˬda-ahˇ siˬ nya-eu tiˬ gʼaˬ-iˬ 
maˬ jawˇ-a.  
28“Kʼaˆ behˆ yaw kah pi-awˇ gʼaˬ doeˇ doeˇ-eu tsawˇ haˬ dawˬ tawˆ luꞈ ngaˇ jawˇ gaˇ 
laˇ-awˬ. Ngaˇ naw maꞈ-ahˇ gʼaˬ naˬ bi naˬ ma. 
29Ngaˬ-euˬ kʼaˆ baꞈ baꞈ-awˇ ngaˬ-ahˇ dzaw geuꞈ-awˬ. Aˬ jeˬ miˇ neh ehˇ naˇ, ngaˇ-aˬ, 
nui nahˬ nui yu ahˇ-awˇ, naw maꞈ-euˬ saꞈ laˇ gʼaˬ doeˇ dah kʼaˇ za ma.  
30Ngaˬ-euˬ kʼaˆ baꞈ baꞈ muiˬ-awˇ, ngaˬ-euˬ kʼaˆ behˆ yaw pyaˇ ma.” 

Maꞈtehˬ 12 

Jawˇ nah lah-eu gaˇ kawˆ naˇ haˬ-eu 
(Maˬkuˆ 2.23-28; Luˇkaꞈ 6.1-5) 

1Gʼawˬ myahˇ maˬ gʼeh-ehˇ, Jawˇ nah ngeh nah, Yeˬsuˇ cehˇ yaˇ-ahˇ iˇ paˆ gʼeh-eu 
meh. Aˬ yawꞈ-euˬ zaˬ lahˇ deuˬ hawˬ mehꞈ laˇ-awˇ, cehˇ nmˇ tseuˆ dzaˬ-euˬ meh.  

2Paˬliˬsehˇ deuˬ kʼoeˇ gaˇ mawˇ ngeh, Yeˬsuˇ-ahˇ heu loꞈ-ehˇ ehˇ nehˬ-euˬ meh. 
“Haw sheˇ. Nawˬ-euˬ zaˬ lahˇ deuˬ Jawˇ nah-ahˇ maˬ mˇ kʼmˬ-eu jeˬ mˇ luꞈ ngaˇ.” 
3Yeˬsuˇ ehˇ-eu, “Daˬbiˇ hawˇ-eu aˬ yawꞈ-euˬ mehˬ nah caw teh-eu tsawˇ haˬ deuˬ 
hawˬ mehꞈ laˇ ngeh, Daˬbiˇ aˬ joˆ-ehˇ jahˇ-euˬ gaˇ kawˆ naw maꞈ maˬ ya gui haw-aˬ 
loˇ.  
4Miˬyehˇ-euˬ nymˇ laꞈ kʼoeˇ aˬ yawꞈ uˇ leˇ-awˇ, aˬ yawꞈ-euˬ tsawˇ haˬ deuˬ nehˬ-ehˇ 
tiˬ kawˆ loꞈ-ehˇ, Miˬyehˇ-ahˇ lawˇ nehˬ taˬ-euˬ kaˬ muˇ dzaˬ-euˬ meh. Dzaˇ kʼoeˇ-aˬ, 
aˬ yawꞈ maꞈ dzaˬ kʼmˬ-eu dzaˇ maˬ ngeuˇ-a. Piˇ ma deuˬ tehꞈ-ehˇ dzaˬ kʼmˬ-eu jeˬ 
meh.  
5Jawˇ nah aˬ yawꞈ nah yawꞈ, piˇ ma deuˬ Jawˇ nah-ahˇ maˬ mˇ kʼmˬ-eu jeˬ mˇ-euˬ 
gaˇ kawˆ, Moˇseˬ-euˬ Zahˇ dawˬ kʼoꞈ dawˬ laꞈ kʼoeˇ naw maꞈ maˬ ya gui haw-aˬ loˇ. 
Piˇ ma kʼoeˇ deuˬ kʼoeˇ taˆ iˬ baˇ maˬ keuˆ le-euˬ maˬ ngeuˇ-a loˇ.  
6Ngaˇ naw maꞈ-ahˇ ehˇ nehˬ nyaˇ. Uˬ duˬ tahˬ nymˇ nymˇ ma naˆ maˬ tseˇ huiˬ 
dzehˬ-eu gʼaˬ heu gaˇ jawˇ luꞈ ma.  
7‘Jeˬ zaˬ lawˇ nehˬ laꞈ-eu jeˬ-ahˇ ngaˇ geuꞈ mawꞈ-eu maˬ ngeuˇ. Gʼawˬ shaˬ gaˬ nya-
eu nui ma-ahˇ ngaˇ geuꞈ mawꞈ-eu ma’ lehˇ, Jaˇliꞈ laꞈ kʼoeˇ ehˇ taˬ-euˬ meh. Dawˬ 
tsuiꞈ kʼoeˇ naw maꞈ gʼoˆ shaw nya law nmˇ-aˬ, maˬ bahˬ maˬ muˆ-eu tsawˇ haˬ-ahˇ 
naw maꞈ iˬ baˇ maˬ taˬ-aˇ.  
8Aˬ jeˬ miˇ neh ehˇ naˇ, Tsawˇhaˬ-euˬ Zaˬmaˇ-aˬ, Jawˇ nah-ahˇ uˆ lahˇ-eu Sahˬpaˬ 
meh.” 

Aˬ laꞈ tiˬ pyawˬ shiˇ-euˬ tsawˇ haˬ tiˬ gʼaˬ 
(Maˬkuˆ 3.1-6; Luˇkaꞈ 6.6-11) 

9Yeˬsuˇ kʼoeˇ gaˇ neh doˆ-iˇ-awˇ, Yuˇdaˆ tsawˇ haˬ-euˬ uˬ duˬ tahˬ nymˇ-ahˇ le-euˬ 
meh.  
10Aˬ laꞈ tiˬ pyawˬ shiˇ-euˬ tsawˇ haˬ tiˬ gʼaˬ kʼoeˇ gaˇ jawˇ-eu meh. Yeˬsuˇ-ahˇ yaw 
lehˬ poˆ mawꞈ-eu tsawˇ haˬ deuˬ Yeˬsuˇ-ahˇ ehˇ-eu, “Jawˇ nah-ahˇ naˇ gawˇ laˆ taˬ 
nehˬ-eu Zahˇ dawˬ kʼoꞈ dawˬ-ahˇ maˬ bahˬ-a loˇ.” 
11Yeˬsuˇ aˬ yawꞈ maꞈ-ahˇ ehˇ nehˬ-eu, “Naw maꞈ tiˬ gʼaˬ na, yawˇ tiˬ mawˇ jawˇ-awˇ, 
yawˇ kʼoeˇ mawˇ Jawˇ nah ngeh nah duˬ kʼahˬ-ahˇ ga ahˇ naˇ, aˬ joˆ-ehˇ jahˇ nmˇ. 
Yawˇ kʼoeˇ mawˇ-ahˇ maˬ gʼeu doˆ nehˬ ni byehˇ tehꞈ-a loˇ.  
12Yawˇ naˆ maˬ tseˇ tsawˇ haˬ zaˬ aˇ naˆ ni poeˬ dzehˬ-eu nga. Kʼoeˇ miˇ neh, Jawˇ 
nah ngeh nah aˬ cawˬ-ahˇ caw ba nehˬ-eu-aˬ, Zahˇ dawˬ kʼoꞈ dawˬ-ahˇ maˬ bahˬ-
aˇ.” 
13Kʼoeˇ naˇ, aˬ laꞈ tiˬ pyawˬ shiˇ-euˬ tsawˇ haˬ kʼoeˇ gʼaˬ-ahˇ, “Aˬ laꞈ caw ja-awˬ” lehˇ 
Yeˬsuˇ ehˇ nehˬ-euˬ meh. Tsawˇ haˬ kʼoeˇ gʼaˬ aˬ laꞈ cawˬ ja ngeh, aˬ laꞈ yawˬ pyawˬ 
yawˬ loꞈ-ehˇ paˇ muiˬ kʼoꞈ laˇ-euˬ meh.  
14Kʼoeˇ ngeh, Paˬliˬsehˇ deuˬ doˆ-iˇ-awˇ, Yeˬsuˇ-ahˇ sehꞈ-eu gʼaˇ duˬ bawˬ kʼoeˬ-euˬ 
meh.  

Miˬyehˇ neh tseˇ doˆ-euˬ zaˬ kʼaˆ 

15Aˬ cawˬ aˬ yawꞈ-ahˇ sehꞈ-eu lehˇ bawˬ kʼoeˬ luꞈ-eu gaˇ kawˆ Yeˬsuˇ ya siˬ ngeh, 
jawˇ duˬ kʼoeˇ tsahˇ-ahˇ neh yahˇ doˆ-euˬ meh. Tsawˇ haˬ gʼawˬ mya ni aˬ yawꞈ-euˬ 

mehˬ nah caw teh-awˇ, naˇ-eu tsawˇ haˬ dawˬ tawˆ luꞈ-ahˇ aˬ yawꞈ laˆ taˬ nehˬ-euˬ 
meh.  
16Aˬ yawꞈ-euˬ gaˇ kawˆ aˬ cawˬ-ahˇ maˬ ja nehˬ ni yahˇ-eu gʼaˇ duˬ, aˬ yawꞈ maꞈ-ahˇ 
aˬ yawꞈ dawˬ biꞈ nehˬ-euˬ meh.  
17Miˬyehˇ gʼaˇ duˬ ngehˬ dah-eu Iˇsaˬyaˇ-ahˇ gʼoe-awˇ Miˬyehˇ neh ehˇ taˬ-euˬ dawˬ 
heu deuˬ byah laˇ ni, aˬ yawꞈ kʼoeˇ loꞈ-ehˇ mˇ-euˬ jeˬ pyeuꞈ-eu meh.  
18“Ngaˇ nui kʼahˇ shiˇ-awˇ tseˇ doˆ-euˬ, ngaˇ gaˬ-eu zaˬ kʼaˆ-ahˇ haw sheˇ. Ngaˬ-euˬ 
Yaw sahˇ ngaˇ kʼehˇ leꞈ-awˇ, aˬ yawꞈ kʼoeˇ taˆ bi jawˇ le-awˇ, ngaˇ yaˇ kʼaˬ daˇ-eu gaˇ 
kawˆ-ahˇ, miˇ kʼahˬ tsawˇ jeuˬ siˬ nya jiˇ ni, aˬ yawꞈ tsaꞈ gaˬ doe-iˇ tehꞈ-a.  
19Tsawˇ pyehˇ pyehˇ-awˇ guˇ gʼaˬ-eu jeˬ, gaˇ ma doe ni lawꞈ gʼa-eu jeˬ, aˬ yawꞈ tiˬ 
jawˇ-iˬ maˬ jahˇ-aˇ.  
20Gʼaˬ byehˆ byehˆ-eu tsawˇ haˬ kʼoeˇ taˆ, aˬ yawꞈ nui nahˬ nui yu ahˇ-awˇ, shaˬ zahˬ 
naꞈ-eu tsawˇ haˬ deuˬ-ahˇ, aˬ yawꞈ gʼawˬ shaˬ gaˬ nehˬ tehꞈ-a. Yaw tsaˬ yaw dawˇ 
gʼaˬ leˇ ngeh keuˆ, aˬ yawꞈ leh jeh gʼaˬ maˬ byehˆ-aˇ.  
21Miˇ tsaˬ tsawˇ haˬ kʼaˇ jawˇ kʼaˇ deuˬ, yawꞈ-ahˇ noeˬ tmˬ dui dui tehꞈ-a.” 

Yeˬsuˇ hawˇ-eu Beˬlaˇzeˬbuˇlaˆ 
(Maˬkuˆ 3.20-30; Luˇkaꞈ 11.14-23) 

22Kʼoeˇ naˇ, nehꞈ uˇ-eu miˇ neh dawˬ maˬ ngehˬ doˆ nya-eu myaˆ behꞈ tiˬ gʼaˬ-ahˇ, 
Yeˬsuˇ jawˇ gaˇ sheuˬ laꞈ-euˬ meh. Yeˬsuˇ aˬ yawꞈ-ahˇ laˆ taˬ nehˬ ngeh, myaˆ nuiˆ 
mawˇ laˇ-awˇ, dawˬ kʼawꞈ ngehˬ doˆ nya laˇ-euˬ meh.  
23Kʼoeˇ loꞈ-ehˇ mˇ-euˬ gaˇ, tsawˇ haˬ aˇ maꞈ dawˬ tawˆ luꞈ zahˬ leˇ-awˇ, “Tsawˇ haˬ 
teu gʼaˬ Daˬbiˇ-euˬ Zaˬmaˇ maˬ ngeuˇ nga loˇ” lehˇ ehˇ-eu meh.  
24Kʼoeˇ loꞈ-ehˇ ehˇ gaˇ Paˬliˬsehˇ deuˬ ya gaˬ ngeh, “Tsawˇ haˬ teu gʼaˬ nehꞈ sahˬ paˬ 
Beˬlaˇzeuˬbuˇlaˆ-euˬ baoˬ-ahˇ gʼoe-awˇ nehꞈ teh doˆ-eu nga” lehˇ ehˇ-eu meh.  
25Aˬ yawꞈ maꞈ-euˬ nui ma laꞈ kʼoeˇ aˬ joˆ-ehˇ noeˬ luꞈ-eu gaˇ kawˆ Yeˬsuˇ siˬ nya-eu 
miˇ neh, heu loꞈ-ehˇ ehˇ nehˬ-euˬ meh. “Miˇ kʼahˬ aˬ geu kʼahˬ maˬ kaˬ, yawˬ ha yaw 
kaˬ aˇ muˇ muˇ paˆ-awˇ guiˇ deuˆ naˇ, gʼawˬ myahˇ ni maˬ ziꞈ-aˇ. Meuˬ maˬ ehˇ, nymˇ 
jiˇ maˬ ehˇ, yawˬ ha yaw kaˬ aˇ muˇ muˇ paˆ-awˇ ceh naˇ, pyaˆ-iˇ shaˆ-iˇ tehꞈ-a.  
26Kʼoeˇ loꞈ-ehˇ duˇ ni, Saˬdaˬ-euˬ miˇ kʼahˬ laꞈ kʼoeˇ tiˬ muˇ tiˇ muˇ deuˆ ceh ceh naˇ, 
aˇ muˇ paˆ-iˇ shaw-euˬ miˇ neh, miˇ kʼahˬ kʼoeˇ kʼahˬ gʼawˬ myahˇ ni maˬ paˇ ziꞈ-aˇ.  
27Beˬlaˇzeˬbuˇlaˆ-euˬ baoˬ-ahˇ gʼoe-awˇ ngaˇ nehꞈ teh doˆ-eu ngeuˇ naˇ, naw maꞈ-
euˬ zaˬ lahˇ deuˬ aˬ suˇ gʼaˬ-euˬ baoˬ-ahˇ gʼoe-awˇ nehꞈ teh doˆ ta. Naw maꞈ ngehˬ-
euˬ dawˬ maˬ tsaˬ-eu gaˇ kawˆ, naw maꞈ-euˬ zaˬ lahˇ deuˬ neh mˇ-euˬ gaˇ kʼoeˇ 
deuˬ, saˇ kiˇ kamˬ luꞈ meh.  
28Miˬyehˇ-euˬ Yaw sahˇ-ahˇ gʼoe-awˇ ngaˇ nehꞈ teh doˆ-eu ma. Heu-aˬ, Miˬyehˇ 
Miˇkʼahˬ naw maꞈ kʼoeˇ taˆ keuˆ le-euˬ gaˇ kawˆ saˇ kiˇ pyeuꞈ-eu meh.  
29“Tsawˇ haˬ tiˬ gʼaˬ-iˬ gʼaˬ kʼaˆ aˬ da-euˬ nymˇ-ahˇ uˇ leˇ-awˇ, myawˬ gahˬ maˬ yuˇ 
geuꞈ leˇ nya-a. Gʼaˬ kʼaˆ aˬ da kʼoeˇ gʼaˬ-ahˇ paꞈ cuꞈ gʼaˬ miˇ tsa tehꞈ-ehˇ, aˬ yawꞈ-euˬ 
nymˇ laꞈ kʼoeˇ jaˆ-eu myawˬ gahˬ yuˇ geuꞈ nya-eu meh.  

30“Ngaˇ jawˇ paw maˬ pyawˬ-eu tsawˇ haˬ-aˬ, ngaˬ-ahˇ muiˇ-eu tsawˇ haˬ meh. 
Ngaˬ nehˬ-ehˇ tiˬ kawˆ loꞈ-ehˇ maˬ gʼoˆ uiˬ maˬ gʼoˆ bymˇ-eu tsawˇ haˬ-aˬ, byaˆ 
dzeh-eu tsawˇ haˬ meh.  
31Kʼoeˇ miˇ neh, ngaˇ naw maꞈ-ahˇ heu loꞈ-ehˇ ehˇ-eu ma. Tsawˇ haˬ zaˬ neh kʼaˇ mˇ 
bahˬ-euˬ yawˬ jeˬ na luꞈ hawˇ-eu, yehˬ bawˬ sehˇ lu-ehˇ kʼaˇ ehˇ-euˬ yawˬ jeˬ na luꞈ-
ahˇ, Miˬ yehˇ iˬ baˇ pyehˬ nehˬ nya tehꞈ-a. Ehˇ kʼawꞈ, Muiˬ-eu shawˇ-eu Yaw sahˇ 
Miˬyehˇ-ahˇ yehˬ bawˬ sehˇ lu-ehˇ ehˇ-euˬ jeˬ-ahˇ, iˬ baˇ maˬ pyehˬ nehˬ nya-a.  
32Tsawˇhaˬ-euˬ Zaˬmaˇ-ahˇ ngehˬ bahˬ tmˇ bahˬ-euˬ tsawˇ haˬ-ahˇ, Miˬ yehˇ iˬ baˇ 
pyehˬ nehˬ nya tehꞈ-a. Ehˇ kʼawꞈ, Muiˬ-eu shawˇ-eu Yaw sahˇ Miˬyehˇ-ahˇ ngehˬ 
bahˬ tmˇ bahˬ-euˬ tsawˇ haˬ-ahˇ, mˬ maˬ maˬ byaˆ zaˇ ziˇ iˬ baˇ maˬ pyehˬ nehˬ nya-
a.  

Aˇ bawˇ hawˇ-eu aˇ siˬ 
(Luˇkaꞈ 6.43-45) 

33“Aˇ siˬ yaw muiˬ geuꞈ mawꞈ naˇ, aˇ bawˇ-ahˇ ya laˆ saˆ nehˬ meh. Aˇ bawˇ yaw 
doeˇ-ahˇ aˇ siˬ yaw muiˬ maˬ siˬ le-a. Aˇ siˬ-ahˇ haw-awˇ, aˇ bawˇ-ahˇ siˬ duˬ nya-eu 
meh.  
34Aˇ lawˇ uiˇ naˆ-euˬ zaˬ deuˬ-oˇ, naw maꞈ haiˬ dui dui-eu tsawˇ haˬ pyeuꞈ-eu-aˬ, 
dawˬ yaw muiˬ aˬ joˆ-ehˇ ngehˬ doˆ laꞈ nya nmˇ. Kʼaˬ meh-aˬ, nui ma laꞈ kʼoeˇ tiˬ 
byah ni shaˇ dawˆ taˬ-euˬ jeˬ ngehˬ doˆ laꞈ-eu meh.  
35Tsawˇ muiˬ-aˬ, yawˬ ha neh jeˬ hmˬ taˬ-euˬ yaw muiˬ jeˬ beuˬ doˆ laꞈ-awˇ, tsawˇ 
doeˇ-aˬ, yawˬ ha neh jeˬ hmˬ taˬ-euˬ yaw doeˇ jeˬ beuˬ doˆ laꞈ tehꞈ-a.  
36“Ngaˇ naw maꞈ-ahˇ ehˇ nehˬ nyaˇ. Yaˇ kʼaˬ daˇ-eu Aˇ nah keuˆ le ngeh, tsawˇ haˬ 
yawˬ gʼaˬ na luꞈ, yawˬ ha neh kʼaˇ ngehˬ dzeuˇ-euˬ gaˇ dahˇ maˬ tsoeˬ-eu dawˬ yawˬ 
dawˬ na luꞈ paˇ ya dzawˇ poˆ tehꞈ-a. 
37Nawˇ iˬ baˇ ahˇ ngaˇ loˇ, maˬ ahˇ nga loˇ lehˇ, nawˬ-euˬ dawˬ-ahˇ haw-awˇ yaˇ kʼaˬ 
daˇ tehꞈ-a.” 

Kʼaˆ jeˬ-ehˇ gʼeh-eu jeˬ bi mˇ mehˬ mawꞈ-eu 
(Maˬkuˆ 8.11,12; Luˇkaꞈ 11.29-32) 

38Kʼoeˇ naˇ, Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu Paˬliˬsehˇ deuˬ 
Yeˬsuˇ-ahˇ ehˇ-eu, “Saˬ laˬ-oˇ, nawˇ kʼaˆ jeˬ-ehˇ gʼeh-eu jeˬ mˇ gaˇ nga maꞈ mawˇ 
mawꞈ nya.” 
39Yeˬsuˇ ehˇ-eu, “Ziˇ heu ziˇ-ahˇ dehꞈ luꞈ-eu tsawˇ haˬ deuˬ aˇ naˆ ni haiˬ-awˇ dehꞈ 
cawˆ taˬ-euˬ nga. Kʼaˆ jeˬ-ehˇ gʼeh-eu jeˬ mˇ mehˬ laꞈ lehˇ, naw maꞈ ngaˬ-ahˇ ehˇ te 
loˇ. Miˬyehˇ gʼaˇ duˬ ngehˬ dah-eu Yawˇnaˆ-euˬ gaˇ kawˆ kʼoeˇ hmˬ maˬ ngeuˇ naˇ, 
kʼaˆ jeˬ-ehˇ gʼeh-eu yawˬ hmˬ yawˬ naw maꞈ-ahˇ ngaˇ maˬ mehˬ nehˬ.  
40Ngaˬ shaˬ shaˬ ma-euˬ uˬ maˆ laꞈ kʼoeˇ Yawˇnaˆ smˬ nah smˬ miˇ uˇ-euˬ loꞈ-ehˇ, 
Tsawˇhaˬ-euˬ Zaˬmaˇ kʼawꞈ, miˇ tsaˬ dawˬ dah smˬ nah smˬ miˇ ya uˇ tehꞈ-a.  
41Yaˇ kʼaˬ daˇ-eu Aˇ nah keuˆ le ngeh, Niˇnaˬbeˬ meuˬ-ahˇ jawˇ-eu tsawˇ haˬ deuˬ 
tuˇ laˇ-awˇ, naw maꞈ-ahˇ iˬ baˇ taˬ tehꞈ-a. Aˬ jeˬ miˇ neh ehˇ naˇ, aˬ yawꞈ maꞈ-ahˇ 
Yawˇnaˆ dawˬ mehˬ mehˬ ngeh, aˬ yawꞈ maꞈ iˬ baˇ noeˬ poˆ-euˬ meh. Yawˇnaˆ naˆ 

maˬ tseˇ huiˬ dzehˬ-eu gʼaˬ nymˬ-mˇ heu gaˇ jawˇ luꞈ ma lehˇ, naw maꞈ-ahˇ ngaˇ 
ehˇ-eu ma.  
42Yaˇ kʼaˬ daˇ-eu Aˇ nah keuˆ le ngeh, Sheˬba sahˬ paˬ ma tuˇ laˇ-awˇ, naw maꞈ-ahˇ 
iˬ baˇ taˬ tehꞈ-a. Aˬ jeˬ miˇ neh ehˇ naˇ, sahˬ paˬ Sawˇlaˬmoˬ-euˬ zaˬ siˬ tsawˇ gahˇ 
byah-eu dawˬ mehˬ dawˬ tsoˆ-ahˇ naˇ haˬ geuꞈ laˇ-eu lehˇ, gaˇ mahˇ kaˬ-eu aˬ yawꞈ-
euˬ miˇ kʼahˇ-ahˇ neh a yawꞈ laˇ keuˆ-euˬ meh. Sawˇlaˬmoˬ naˆ maˬ tseˇ huiˬ dzehˬ-
eu gʼaˬ, nymˬ-mˇ heu gaˇ jawˇ luꞈ ma lehˇ, naw maꞈ-ahˇ ngaˇ ehˇ duˬ-eu ma.  

Nehꞈ yaw jawꞈ paˇ gʼoꞈ uˇ laˇ-euˬ 
(Luˇkaꞈ 11.24-26) 

43“Tsawˇ haˬ tiˬ gʼaˬ laꞈ kʼoeˇ jawˇ-eu nehꞈ yaw jawꞈ tiˬ mawˇ doˆ-iˇ-awˇ, gui coˇ ni 
gʼeh-eu miˇ kʼahˬ-ahˇ gʼaˬ naˬ naˬ duˬ poˆ-iˇ ngeh, maˬ poˆ mawˇ nya-a.  
44Kʼoeˇ naˇ, ‘Ngaˬ-euˬ nymˇ-ahˇ paˇ gʼoꞈ jawˇ leˇ ma’ lehˇ ehˇ-awˇ gʼoꞈ leˇ ngeh, nymˇ 
kʼoeˇ nymˇ juˇ tsui ni laˆ saˆ taˬ-awˇ, tiˬ gʼaˬ-iˬ maˬ jawˇ ni ngehꞈ luꞈ gaˇ ya mawˇ-
euˬ meh.  
45Nehꞈ kʼoeˇ mawˇ paˇ iˇ doˆ-awˇ, aˬ yawꞈ naˆ maˬ tseˇ haiˬ-eu nehꞈ shiꞈ mawˇ paˇ 
kuˇ ahˇ laˬ-iˇ-awˇ bi jawˇ-euˬ meh. Kʼoeˇ loꞈ-ehˇ pyeuꞈ laˇ gʼaˬ ngeh jawˇ, tsawˇ haˬ 
kʼoeˇ gʼaˬ yaw beh naˆ maˬ tseˇ paˇ doeˇ dzehˬ laˇ tehꞈ-a. Heu ziˇ-ahˇ dehꞈ-eu haiˬ-
eu tsawˇ haˬ deuˬ kʼoeˇ taˆ, kʼoeˇ loꞈ-ehˇ keuˆ le tehꞈ-a.” 

Yeˬsuˇ-euˬ aˬ ma hawˇ-eu mehˇ nmˇ deuˬ 
(Maˬkuˆ 3.31-35; Luˇkaꞈ 8.19-21) 

46Yeˬsuˇ tsawˇ haˬ aˇ maꞈ-ahˇ mehˬ nehˬ tsoˆ nehˬ luꞈ ngeh, aˬ yawꞈ-euˬ aˬ ma 
hawˇ-eu mehˇ nmˇ deuˬ oe keuˆ-euˬ meh. Aˬ yawꞈ maꞈ laꞈ nyiˇ yawꞈ-awˇ, “Yeˬsuˇ-
ahˇ dawˬ ngehˬ cawˬ mawꞈ nya” lehˇ ehˇ-eu meh.  
47“Nawˬ ma hawˇ-eu nawˬ-euˬ mehˇ nmˇ deuˬ nawˬ-ahˇ dawˬ ngehˬ cawˬ mawꞈ 
nya lehˇ, laꞈ nyiˇ yawꞈ luꞈ meh” lehˇ, tsawˇ haˬ tiˬ gʼaˬ Yeˬsuˇ-ahˇ ehˇ gaˬ leˇ-euˬ 
meh.  
48“Ngaˬ ma aˬ suˇ gʼaˬ-a. Ngaˬ-euˬ mehˇ nmˇ aˬ suˇ gʼaˬ-a” lehˇ, aˬ yawꞈ-ahˇ ehˇ gaˬ 
laˇ-euˬ tsawˇ haˬ kʼoeˇ gʼaˬ-ahˇ Yeˬsuˇ ehˇ nehˬ-euˬ meh.  
49Kʼoeˇ naˇ, aˬ yawꞈ-euˬ zaˬ lahˇ deuˬ-ahˇ aˬ yawꞈ laꞈ noeˇ toeˬ ceh-awˇ ehˇ-eu, 
“Haw-awˬ. Heu deuˬ-aˬ, ngaˬ ma hawˇ-eu ngaˬ-euˬ mehˇ nmˇ deuˬ ma.  
50Mˬ kʼoeˇ taˆ jawˇ-eu ngaˬ Da bi mˇ mawꞈ-eu jeˬ kʼaˇ mˇ-eu tsawˇ haˬ-aˬ, ngaˬ-euˬ 
mehˇ nmˇ, ngaˬ-euˬ dmˇ ma, ngaˬ-euˬ aˬ ma pyeuꞈ-eu ma.” 

Maꞈtehˬ 13 

Siˬ yoeˬ sehˬ-eu gaˇ kawˆ yaw jeˬ ma jeˬ dawˬ 
(Maˬkuˆ 4.1-9; Luˇkaꞈ 8.4-8) 

1Kʼoeˇ ngeh nah Yeˬsuˇ iˇ kahˇ-ahˇ neh doˆ-iˇ-awˇ, lah lah dzeˇ nuiˇ-euˬ meh.  
2Aˬ yawꞈ dawˬ peh uiˬ laˇ-euˬ tsawˇ haˬ aˇ maꞈ myaˬ dui dui-eu miˇ neh, aˬ yawꞈ 
lawˬ laꞈ kʼoeˇ nuiˇ-iˇ-awˇ, tsawˇ haˬ aˇ maꞈ lah lah dzeˇ yawꞈ-euˬ meh.  
3Aˬ yawꞈ yaw jeˬ ma jeˬ ja ja-ehˇ, gʼawˬ mya jeˬ mehˬ nehˬ tsoˆ nehˬ-euˬ meh.  

“Siˬ yoeˬ sehˬ-eu tsawˇ haˬ tiˬ gʼaˬ siˬ yoeˬ sehˬ-iˇ-euˬ meh.  

4Aˬ yawꞈ siˬ yoeˬ sehˬ ngeh, siˬ yoeˬ tiˬ paˆ na deuˬ gaˇ ma-ahˇ ga-iˇ-awˇ, aˇ jiˇ neh 
bi gʼoˆ dzaˬ jiˇ-euˬ meh.  
5Siˬ yoeˬ tiˬ paˆ na deuˬ-aˬ, miˇ tsaˬ baˬ-eu kʼaˬ lo lo yaˇ-ahˇ ga-iˇ-euˬ meh. Miˇ tsaˬ 
maˬ naꞈ-eu miˇ neh, aˇ ji ji doˆ laˇ-eu yaw kawˇ meh.  
6Ehˇ kʼawꞈ, nahˇ tsaˇ kʼaˆ laˇ-awˇ, aˇ ji kʼoeˇ deuˬ-ahˇ lawꞈ zaw ngeh, ciˇ ka maˬ naꞈ-
eu miˇ neh, nyoeˬ-iˇ koˆ-iˇ-eu meh.  
7Siˬ yoeˬ tiˬ paˆ na deuˬ-aˬ, aˬ gah gah yaˇ-ahˇ ga-iˇ-awˇ, aˬ gah baw duˆ neh bi uˆ 
tehˬ-euˬ meh.  
8Ehˇ kʼawꞈ, siˬ yoeˬ tiˬ paˆ na deuˬ-aˬ, miˇ tsaˬ miˇ muiˬ muiˬ gaˇ ga-iˇ-awˇ, siˬ le loˆ 
le-euˬ meh. Tiˬ paˆ na deuˬ tiˬ yaˇ bymˇ, tiˬ paˆ na deuˬ koꞈ tseˇ bymˇ, tiˬ paˆ na 
deuˬ smˬ tseˇ bymˇ za le-euˬ meh.  
9Naˬ bawˇ kʼaˇ tsoꞈ-eu deuˬ naˇ haˬ-awˬ.” 

Aˬ jeˬ miˇ neh yaw jeˬ ma jeˬ ya ja mehˬ ta 
(Maˬkuˆ 4.10-12; Luˇkaꞈ 8.9,10) 

10Kʼoeˇ naˇ, zaˬ lahˇ deuˬ Yeˬsuˇ jawˇ gaˇ laˇ-awˇ ehˇ-eu, “Nawˇ tsawˇ haˬ aˇ maꞈ-ahˇ 
mehˬ nehˬ tsoˆ nehˬ ngeh, aˬ jeˬ miˇ neh yaw jeˬ ma jeˬ ja ja-ehˇ mehˬ nehˬ te.” 
11Yeˬsuˇ ehˇ-eu, “Mˬtaˆ Miˇkʼahˬ gaˇ kawˆ aˬ cawˬ maˬ gʼoˆ shaw nya-eu zaꞈ taˬ-euˬ 
jeˬ-ahˇ gʼoˆ shaw nya-eu tsawˇ gahˇ deuˬ, naw maꞈ-ahˇ biꞈ taˬ gʼaˬ-euˬ meh. Ehˇ 
kʼawꞈ, aˬ yawꞈ maꞈ-ahˇ maˬ biꞈ taˬ-aˬ. 
12Jaˆ-eu tsawˇ haˬ deuˬ bi jaˆ dzehˬ laˇ ni paˇ biꞈ lahˬ nehˬ tehꞈ-a. Ehˇ kʼawꞈ, maˬ jaˆ-
eu tsawˇ haˬ deuˬ-ahˇ-aˬ, kʼaˇ jaˆ-eu dawˬ tawˆ luꞈ yuˇ jiˇ nehˬ tehꞈ-a.  
13Aˬ yawꞈ maꞈ-ahˇ ngaˇ mehˬ nehˬ tsoˆ nehˬ ngeh, yaw jeˬ ma jeˬ ja ja-ehˇ mehˬ 
nehˬ tsoˆ nehˬ-eu-aˬ, aˬ yawꞈ maꞈ myaˆ nuiˆ tsoꞈ kʼawꞈ maˬ mawˇ nya gaˇ duˇ-awˇ, 
naˬ bawˇ tsoꞈ kʼawꞈ maˬ gaˬ nya gaˇ duˇ-eu miˇ neh meh.  
14Miˬyehˇ gʼaˇ duˬ ngehˬ dah-eu Iˇsaˬyaˇ neh ehˇ taˬ-euˬ dawˬ heu deuˬ-aˬ, aˬ yawꞈ 
maꞈ loꞈ-ehˇ gʼeh gaˇ ehˇ taˬ-euˬ dawˬ meh.  

‘Tsawˇ haˬ heu deuˬ gaˬ dehˆ-euˬ kʼawꞈ, tiˬ pawꞈ-iˬ maˬ gʼoˆ shaw nya-a. Tsawˇ haˬ 
heu deuˬ mawˇ dehˆ-euˬ kʼawꞈ, tiˬ pawꞈ-iˬ maˬ siˬ duˬ leˇ-a.  
15Nui ma aˬ dzawˬ dzawˬ-iˇ jiˇ-awˇ, naˬ bawˇ paꞈ tsoeˬ tsoeˬ taˬ jiˇ-awˇ, myaˆ nuiˆ 
miˆ tehˬ jiˇ taˬ-euˬ meh. Kʼoeˇ loꞈ-ehˇ maˬ ngeuˇ law nmˇ-aˬ, myaˆ nuiˆ-ahˇ mawˇ 
leˇ-awˇ, naˬ bawˇ-ahˇ gaˬ leˇ-awˇ, noeˬ siˬ noeˬ mawˇ nya-awˇ, naˇ gawˇ bi laˆ saˆ-eu 
gʼaˇ duˬ, ngaˇ jawˇ paw ciˬ pyawˇ tehꞈ-a lehˇ, Miˬyehˇ ehˇ luꞈ-eu meh. ’ 
16“Naw maꞈ-euˬ myaˆ nuiˆ mawˇ nya-awˇ, naˬ bawˇ gaˬ nya-eu miˇ neh, aˇ naˆ ni 
guiˬ lahˬ huiˬ-eu nga.  
17Ngaˇ naw maꞈ-ahˇ maˇ jawˆ ni ehˇ nehˬ nyaˇ. Miˬyehˇ gʼaˇ duˬ ngehˬ dah-eu tsawˇ 
haˬ hawˇ-eu Miˬyehˇ-euˬ tsawˇ haˬ deuˬ, naw maꞈ ya mawˇ-euˬ jeˬ-ahˇ mawˇ mawꞈ 
dui dui-euˬ kʼawꞈ, ma ya mawˇ haw-ehˇ, naw maꞈ ya gaˬ-euˬ jeˬ-ahˇ gaˬ mawꞈ dui 
dui-euˬ kʼawꞈ, maˬ ya gaˬ haw-aˬ.  

Siˬ yoeˬ sehˬ-eu gaˇ kawˆ-euˬ dawˬ tsuiꞈ 
(Maˬkuˆ 4.13-20; Luˇkaꞈ 8.11-15) 

18“Siˬ yoeˬ sehˬ-eu gaˇ kawˆ yaw jeˬ ma jeˬ-euˬ dawˬ tsuiꞈ-ahˇ naˇ haˬ sheˇ.  
19Gaˇ ma-ahˇ ga-iˇ-euˬ siˬ yoeˬ lehˇ ehˇ-eu-aˬ, Miˬyehˇ Miˇkʼahˬ gaˇ kawˆ mehˬ gaˇ 
ya gaˬ-euˬ kʼawꞈ, maˬ gʼoˆ shaw nya-eu tsawˇ haˬ deuˬ-ahˇ ehˇ mawꞈ-eu meh. Haiˬ-
eu yaw sahˇ laˇ-awˇ, aˬ yawꞈ maꞈ-euˬ nui ma laꞈ kʼoeˇ sehˬ ahˇ taˬ-euˬ jeˬ-ahˇ ja 
tawˆ ni yuˇ byoˆ gʼeh-eu meh.  
20Kʼaˬ lo lo yaˇ-ahˇ ga-iˇ-euˬ siˬ yoeˬ lehˇ ehˇ-eu-aˬ, Miˬyehˇ Miˇkʼahˬ gaˇ kawˆ mehˬ 
gaˇ ya gaˬ ngeh, maˬ nyi naˬ ni tiˬ poˆ tehꞈ-ehˇ laˬ kʼaˬ tiˬ cehˇ ha geuꞈ-eu tsawˇ haˬ 
deuˬ-ahˇ ehˇ mawꞈ-eu meh.  
21Ehˇ kʼawꞈ, duˬ ciˇ maˬ toeˬ ziꞈ nya-eu miˇ neh, gʼawˬ myahˇ ni maˬ gmˬ-a. Dawˬ 
kʼoeˇ deuˬ-ahˇ ha geuꞈ-euˬ baˬ da neh shaˬ-eu zahˬ-eu jeˬ hawˇ-eu kʼehˬ-eu kʼaˆ-eu 
jeˬ-ahˇ ya daˬ ngeh, tiˬ poˆ tehꞈ-ehˇ coˬ-iˇ-eu meh.  
22Aˬ gah gah yaˇ-ahˇ ga-iˇ-euˬ siˬ yoeˬ lehˇ ehˇ-eu-aˬ, dawˬ kʼoeˇ deuˬ-ahˇ ya gaˬ-euˬ 
kʼawꞈ, shiˬ shaˬ jiˇ gaˇ kawˆ kʼahˬ lahˇ-eu jeˬ hawˇ-eu, pyuˇ shuiˇ myawˬ gahˬ-ahˇ 
gaˬ-eu nui ma neh bi uˆ tehˬ-awˇ, aˇ siˬ maˬ siˬ le nya-eu tsawˇ haˬ deuˬ-ahˇ ehˇ 
mawꞈ-eu meh.  
23Miˇ tsaˬ miˇ muiˬ muiˬ gaˇ ga-iˇ-euˬ siˬ yoeˬ lehˇ ehˇ-eu-aˬ, dawˬ kʼoeˇ deuˬ-ahˇ ya 
gaˬ-awˇ gʼoˆ shaw-euˬ tsawˇ haˬ deuˬ-ahˇ ehˇ mawꞈ-eu meh. Kʼoeˇ loꞈ-ehˇ gʼeh-eu 
tsawˇ haˬ deuˬ-aˬ, aˬ diˇ aˬ maˇ aˇ siˬ siˬ le-eu meh. Tiˬ paˆ na deuˬ tiˬ yaˇ bymˇ, tiˬ 
paˆ na deuˬ koꞈ tseˇ bymˇ, tiˬ paˆ na deuˬ smˬ tseˇ bymˇ siˬ le-eu meh.” 

Shmˇ ma sehˬ-eu gaˇ kawˆ yaw jeˬ ma jeˬ 

24Aˬ yawꞈ maꞈ-ahˇ Yeˬsuˇ yaw jeˬ ma jeˬ tiˬ hmˬ heu loꞈ-ehˇ paˇ ja mehˬ nehˬ-euˬ 
meh. “Miˬyehˇ Miˇkʼahˬ-aˬ, heu loꞈ-ehˇ duˇ-eu meh. 
25Tiˬ miˇ-aˬ, aˬ cawˬ yuꞈ tsiˇ jiˇ-euˬ yamˬ-ahˇ, muiˇ-eu tsawˇ haˬ tiˬ gʼaˬ oe-awˇ, cehˇ 
siˬ yoeˬ sehˬ taˬ-euˬ gaˇ shmˇ ma sehˬ kʼoeˬ-awˇ cah-euˬ meh.  
26Cehˇ muiˬ laˇ-awˇ, gʼo bymˬ gʼo doˆ doˆ yamˬ tsaˬ laˇ ngeh, shmˇ ma nawˆ laˇ taˬ-
euˬ gaˇ ya mawˇ-euˬ meh.  
27Zaˬ kʼaˆ deuˬ deh yaˇ yaw sahˇ gʼaˬ jawˇ gaˇ laˇ-awˇ ehˇ-eu, ‘Baw leˬ-oˇ, nawˇ siˬ 
yoeˬ yaw muiˬ sehˬ-euˬ maˬ ngeuˇ te loˇ. Shmˇ ma kʼoeˇ deuˬ aˬ gaˇ neh doˆ laˇ-euˬ 
ta. ’ 
28Aˬ yawꞈ ehˇ-eu, ‘Muiˇ-eu tsawˇ haˬ tiˬ gʼaˬ na neh jahˇ-euˬ tehꞈ-a. ’ Zaˬ kʼaˆ deuˬ 
ehˇ-eu, ‘Shmˇ ma kʼoeˇ deuˬ moꞈ dzeh jiˇ-awˬ loˇ. ’ 
29Aˬ yawꞈ ehˇ-eu, ‘Taˬ moꞈ dzeh-iˇ siˬ. aˬ jeˬ miˇ neh ehˇ naˇ, naw maꞈ shmˇ ma moꞈ 
dzeh ngeh, cehˇ cehˇ bawˬ tiˬ bawˬ na gʼawˇ dzeh-iˬ-eu baw le.  
30Cehˇ laˆ luiˆ yamˬ tsaˬ laˇ ngeh keuˆ ni, cehˇ hawˇ-eu shmˇ ma tiˬ kawˆ loꞈ-ehˇ 
dehꞈ tawˬ luꞈ-uˇ. Shmˇ ma deuˬ jeˬ huˬ gʼawˇ uiˬ-awˇ, aˇ dzahˬ dzahˬ uiˬ-awˇ miˬ 
dzaˬ-ahˇ baꞈ puiˆ gʼaˬ miˇ tsa, cehˇ yehˬ cehˇ diˬ luiˆ-awˇ cehˇ jiˇ-ahˇ pi ahˇ-awˬ lehˇ, 
cehˇ yehˬ cehˇ diˬ-eu tsawˇ haˬ deuˬ-ahˇ ngaˇ ehˇ nehˬ ma. ’ ” 

Gʼawˬ paꞈ aˇ nuiˆ gaˇ kawˆ yaw jeˬ ma jeˬ 
(Maˬkuˆ 4.30-32; Luˇkaꞈ 13.18,19) 

31Aˬ yawꞈ maꞈ-ahˇ Yeˬsuˇ yaw jeˬ ma jeˬ tiˬ hmˬ heu loꞈ-ehˇ paˇ ja mehˬ nehˬ-euˬ 
meh. “Mˬtaˆ Miˇkʼahˬ-aˬ, heu loꞈ-ehˇ duˇ-eu meh. Tsawˇ haˬ tiˬ gʼaˬ gʼawˬ paˆ aˇ nuiˆ 
tiˬ nuiˆ yuˇ-awˇ, aˬ yawꞈ-euˬ yaˇ-ahˇ sehˬ taˬ-euˬ meh.  
32Gʼawˬ paˆ aˇ nuiˆ -aˬ, aˇ nuiˆ dawˬ tawˆ luꞈ kʼoeˇ taˆ aˬ cawˬ naˆ maˬ tseˇ nyiˇ teˬ 
dzehˬ-eu aˇ nuiˆ pyeuꞈ kʼawꞈ, dehꞈ laˇ mehˇ laˇ ngeh, sahˬ lahˬ dawˬ tawˆ luꞈ naˆ 
maˬ tseˇ huiˬ dzehˬ-awˇ, aˇ bawˬ bawˬ ma ma-iˇ-eu miˇ neh, kʼoeˇ taˆ zaw-eu aˇ jiˇ 
deuˬ uˬ laꞈ-ahˇ bahˬ bahˬ le-eu meh.” 

Dehˬ tseˬ gaˇ kawˆ yaw jeˬ ma jeˬ 
(Luˇkaꞈ 13.20,21) 

33Aˬ yawꞈ maꞈ-ahˇ Yeˬsuˇ yaw jeˬ ma jeˬ tiˬ hmˬ heu loꞈ-ehˇ paˇ ja mehˬ nehˬ-euˬ 
meh. “Mˬtaˆ Miˇkʼahˬ-aˬ, heu loꞈ-ehˇ duˇ-eu meh. Zaˬ miˬ zaˬ tiˬ gʼaˬ dehˬ tseˬ ui cuiˆ 
yuˇ-awˇ, cehˇ meu smˇ puˬ-ahˇ keuˬ-awˇ, dawˬ tawˆ luꞈ bi poˬ laˇ jiˇ gaˇ duˇ-eu 
meh.” 

Yeˬsuˇ yaw jeˬ ma jeˬ ja mehˬ-eu gaˇ kawˆ 
(Maˬkuˆ 4.33,34) 

34Gaˇ kawˆ kʼoeˇ deuˬ dawˬ tawˆ luꞈ, yaw jeˬ ma jeˬ ja ja-ehˇ, tsawˇ haˬ aˇ maꞈ-ahˇ 
Yeˬsuˇ mehˬ nehˬ-euˬ meh. Yaw jeˬ ma jeˬ maˬ ja-ehˇ mehˬ nehˬ-euˬ tiˬ jeˬ-iˬ maˬ 
jaˆ-a.  
35Miˬyehˇ gʼaˇ duˬ ngehˬ dah-eu deuˬ neh ehˇ taˬ-euˬ dawˬ heu deuˬ byah laˇ ni, aˬ 
yawꞈ kʼoeˇ loꞈ-ehˇ mehˬ nehˬ-euˬ meh.  

“Ngaˬ-euˬ kʼaˬ meh ngaˇ mˇ nga-awˇ, yaw jeˬ ma jeˬ ja mehˬ nehˬ-awˇ, Miˇ beh 
ngeh neh zaꞈ taˬ-euˬ jeˬ, aˬ yawꞈ maꞈ-ahˇ dzawˇ duˬ nehˬ ma.” 

Shmˇ ma gaˇ kawˆ dawˬ tsuiꞈ 

36Yeˬsuˇ tsawˇ haˬ aˇ maꞈ maꞈ ma jawˇ gaˇ neh doˆ-iˇ-awˇ, iˇ kahˇ laꞈ kʼoeˇ uˇ leˇ 
ngeh, aˬ yawꞈ-euˬ zaˬ lahˇ deuˬ aˬ yawꞈ jawˇ gaˇ laˇ-awˇ ehˇ-eu, “Deh yaˇ-ahˇ dehꞈ-
eu shmˇ ma gaˇ kawˆ yaw jeˬ ma jeˬ kʼoeˇ hmˬ-euˬ dawˬ tsuiꞈ tiˬ poˆ ja mehˬ laꞈ 
sheˇ.” 
37Yeˬsuˇ ehˇ-eu, “Siˬ yoeˬ yaw muiˬ sehˬ-eu gʼaˬ lehˇ ehˇ-eu-aˬ, Tsawˇhaˬ-euˬ 
Zaˬmaˇ-ahˇ ehˇ-eu meh.  
38Deh yaˇ lehˇ ehˇ-eu-aˬ, miˇ tsaˬ heu-ahˇ ehˇ-eu meh. Siˬ yoeˬ yaw muiˬ lehˇ ehˇ-
eu-aˬ, Miˬyehˇ Miˇkʼahˬ-ahˇ taꞈ-eu tsawˇ haˬ deuˬ-ahˇ ehˇ-eu meh.  
39Shmˇ ma sehˬ kʼoeˬ-eu muiˇ-eu gʼaˬ lehˇ ehˇ-eu-aˬ, Nehꞈ sahˬ paˬ-ahˇ ehˇ-eu meh. 
Cehˇ laˆ luiˆ-eu aˇ yamˬ lehˇ ehˇ-eu-aˬ, miˇ tsaˬ heu aˇ saˬ saˬ-eu aˇ yamˬ-ahˇ ehˇ-eu 
meh. Cehˇ yehˬ cehˇ diˬ-eu tsawˇ haˬ deuˬ lehˇ ehˇ-eu-aˬ, mˬ taˆ gʼaˬ kʼehˇ deuˬ-ahˇ 
ehˇ-eu meh.  
40Shmˇ ma-ahˇ gʼoˆ uiˬ-awˇ, miˬ dzaˬ-ahˇ baꞈ puiˆ-eu loꞈ-ehˇ, miˇ tsaˬ heu aˇ saˬ saˬ 
ngeh nah kʼoeˇ loꞈ-ehˇ pyeuꞈ laˇ tehꞈ-a.  
41Tsawˇhaˬ-euˬ Zaˬmaˇ-aˬ, aˬ yawꞈ-euˬ mˬ taˆ gʼaˬ kʼehˇ deuˬ-ahˇ pyehˬ gʼeh leꞈ-awˇ, 
aˬ cawˬ iˬ baˇ mˇ ni jahˇ-eu tsawˇ haˬ dawˬ tawˆ luꞈ hawˇ-eu, yaw haiˬ jeˬ kʼaˇ mˇ-eu 
tsawˇ haˬ dawˬ tawˆ luꞈ-ahˇ, aˬ yawꞈ-euˬ Miˇ kʼahˬ laꞈ kʼoeˇ neh bi sheuˬ doˆ uiˬ 
tehꞈ-a.  

http://pt-br.bibles.org/ahk-AHK/Matt/14#Matt.13.32!f.1

42Kʼoeˇ naˇ, aˬ yawꞈ maꞈ-ahˇ guˆ dui dui laˇ paˬ-ehˇ gʼeh-eu miˬ dzaˬ jehˆ bymˇ-ahˇ 
bi baꞈ puiˆ-awˇ, kʼoeˇ gaˇ ngoeˇ ngoeˇ-ehˇ, seuˬ teuꞈ teuꞈ-ehˇ ya shaˬ tehꞈ-a.  
43Kʼoeˇ ngeh, Miˬyehˇ-euˬ tsawˇ haˬ deuˬ-aˬ, aˬ yawꞈ maꞈ-euˬ Aˬda-euˬ Miˇkʼahˬ laꞈ 
kʼoeˇ, nahˇ ma loꞈ-ehˇ yaw shehꞈ bya tehꞈ-a. Naˬ bawˇ kʼaˇ tsoꞈ-eu deuˬ naˇ haˬ-awˬ.  

Pyuˇ pahˬ gaˇ kawˆ yaw jeˬ ma jeˬ 

44“Mˬtaˆ Miˇkʼahˬ-aˬ, heu loꞈ-ehˇ duˇ-eu meh. Tsawˇ haˬ tiˬ gʼaˬ deh ma tiˬ kawˬ-ahˇ 
pyuˇ pahˬ mawˇ-awˇ, yaˆ pymˬ taˬ yaꞈ-euˬ meh. Aˬ yawꞈ laˬ kʼaˬ cehˇ dui dui-eu laꞈ 
kʼoeˇ, kʼaˇ jaˆ-eu jeˬ dawˬ tawˆ luꞈ ahˬ jiˇ-awˇ, deh ma kʼoeˇ kawˬ zeuˇ tsehˆ-euˬ 
meh.  

Aˇ caˇ caˇ kʼawꞈ sehˇ gaˇ kawˆ yaw jeˬ ma jeˬ 

45“Tiˬ poˆ paˇ ya ehˇ naˇ, Mˬtaˆ Miˇkʼahˬ-aˬ, heu loꞈ-ehˇ duˇ-eu meh. Tsawˇ haˬ tiˬ 
gʼaˬ muiˬ dui dui-eu aˇ caˇ caˇ kʼawꞈ sehˇ shaˇ poˆ luꞈ-eu meh.  
46Aˇ dzehˬ dzeuˇ ni muiˬ-eu aˇ caˇ caˇ kʼawꞈ sehˇ tiˬ siˬ aˬ yawꞈ mawˇ ngeh, aˬ yawꞈ 
kʼaˇ jaˆ-eu jeˬ dawˬ tawˆ luꞈ ahˬ-iˇ-awˇ, sehˇ kʼoeˇ siˬ zeuˇ tsehˆ-euˬ meh.  

Za dzeh-eu gaˇ kawˆ yaw jeˬ ma jeˬ 

47“Tiˬ poˆ paˇ ya ehˇ naˇ, Mˬtaˆ Miˇkʼahˬ-aˬ, za dzeh gaˇ duˇ-eu meh. Iˬ ma laˆ shaˆ 
laꞈ kʼoeˇ za dzeh ahˇ gʼeh ngeh, ngaˬ shaˬ ngaˬ deˇ yawˬ jeˬ na luꞈ-ahˇ dzeh pymˬ-eu 
meh.  
48Ngaˬ shaˬ tiˬ byah ni dzeh paꞈ gʼaˬ ngeh, lawˇ dzeˇ gʼeu doˆ-eu meh. Kʼoeˇ naˇ 
nuiˇ-awˇ, ngaˬ shaˬ yaw muiˬ deuˬ kʼaˆ puˬ-ahˇ tseˇ ahˇ-awˇ, maˬ muiˬ-eu deuˬ tseˇ 
dzeh-eu meh.  
49Miˇ tsaˬ heu aˇ saˬ saˬ-eu aˇ nah keuˆ le ngeh, kʼoeˇ loꞈ-ehˇ pyeuꞈ laˇ tehꞈ-a. Mˬ taˆ 
gʼaˬ kʼehˇ deuˬ doˆ le-awˇ, haiˬ-eu tsawˇ haˬ deuˬ hawˇ-eu yaw tsaˬ yaw dawˇ tsawˇ 
haˬ deuˬ-ahˇ tseˇ paˆ le tehꞈ-a.  
50Haiˬ-eu tsawˇ haˬ deuˬ-aˬ, guˆ dui dui laˇ paˬ-ehˇ gʼeh-eu miˬ dzaˬ jehˆ bymˇ-ahˇ 
bi biˬ ahˇ-awˇ, ngoeˇ ngoeˇ-ehˇ, seuˬ teuꞈ teuꞈ-ehˇ ya shaˬ tehꞈ-a.  

Yaw shuiꞈ yaw oeˇ 

51“Gaˇ kawˆ heu deuˬ naw maꞈ gʼoˆ shaw-euˬ ma loˇ” lehˇ Yeˬsuˇ naˇ haˬ ngeh, “Gʼoˆ 
shaw-euˬ ma” lehˇ aˬ yawꞈ maꞈ ehˇ-eu meh.  
52Aˬ yawꞈ ehˇ-eu, “Dawˬ tsuiꞈ-aˬ, heu loꞈ-ehˇ meh. Mˬtaˆ Miˇkʼahˬ-euˬ zaˬ lahˇ pyeuꞈ 
laˇ-euˬ Zahˇ dawˬ kʼoꞈ dawˬ mehˬ-eu saˬ laˬ aˬ geu gʼaˬ maˬ kaˬ, kuˆ lawˆ laꞈ kʼoeˇ 
jeˬ hmˬ taˬ-euˬ myawˬ yaw shuiꞈ hawˇ-eu yaw oeˇ yuˇ doˆ laꞈ-eu nymˇ sahˇ aˬ da tiˬ 
gʼaˬ-ahˇ duˇ-eu meh.” 

Naˬzaˬlehˇ meuˬ Yeˬsuˇ-ahˇ maˬ ha geuꞈ-a 
(Maˬkuˆ 6.1-6; Luˇkaꞈ 4.16-30) 

53Yeˬsuˇ yaw jeˬ ma jeˬ kʼoeˇ deuˬ ja mehˬ gʼaˬ ngeh, jawˇ duˬ kʼoeˇ tsahˇ-ahˇ neh 
doˆ-iˇ-awˇ,  
54aˬ yawꞈ jawˇ-eu meuˬ-ahˇ gʼoꞈ leˇ-euˬ meh. Aˬ yawꞈ uˬ duˬ tahˬ nymˇ laꞈ kʼoeˇ 
mehˬ nehˬ tsoˆ nehˬ gʼaˬ ngeh, ya gaˬ-euˬ tsawˇ haˬ deuˬ zahˬ leˇ-awˇ, heu loꞈ-ehˇ 

ehˇ-eu meh. “Heu loꞈ-ehˇ gʼeh-eu zaˬ siˬ tsawˇ gahˇ deuˬ aˬ yawꞈ aˬ gaˇ neh za-euˬ 
nga. Zahˬ leˇ paˬ-ehˇ gʼeh-eu gaˇ heu deuˬ aˬ yawꞈ aˬ joˆ-ehˇ mˇ nya-eu nga.  
55Aˬ yawꞈ laꞈ saˇ maˇ-euˬ aˬ li maˬ ngeuˇ-a loˇ. Maˬliˇ-euˬ aˬ li kʼoeˇ gʼaˬ maˬ ngeuˇ-a 
loˇ. Yaˬkoˆ, Yoˇsehˆ, Siˇmoˬ, Yuˇdaˆ, aˬ ha mehˇ nmˇ-euˬ aˇ doˆ kʼoeˇ gʼaˬ maˬ ngeuˇ-a 
loˇ.  
56Aˬ yawꞈ-euˬ dmˇ ma dawˬ tawˆ luꞈ heu gaˇ jawˇ jiˇ-eu maˬ ngeuˇ-a loˇ. Teu loꞈ-ehˇ 
gʼeh-eu zaˬ siˬ tsawˇ gahˇ deuˬ aˬ yawꞈ aˬ gaˇ za-euˬ nga.” 
57Kʼoeˇ naˇ, aˬ yawꞈ maꞈ aˬ yawꞈ-ahˇ maˬ ha geuꞈ-a. Yeˬsuˇ aˬ yawꞈ maꞈ-ahˇ ehˇ 
nehˬ-eu, “Miˬyehˇ gʼaˇ duˬ ngehˬ dah-eu tsawˇ haˬ-ahˇ, yawˬ gaˇ na luꞈ aˬ cawˬ taˬ 
huiˬ nehˬ-eu meh. Ehˇ kʼawꞈ, aˬ yawꞈ jawˇ-eu meuˬ hawˇ-eu aˬ yawꞈ-euˬ iˇ kahˇ laꞈ 
kʼoeˇ, aˬ yawꞈ-ahˇ maˬ taˬ huiˬ nehˬ-a.” 
58Aˬ yawꞈ maꞈ nui jah maˬ ahˇ-eu miˇ neh, zahˬ leˇ paˬ-ehˇ gʼeh-eu gʼawˬ mya jeˬ, 
kʼoeˇ gaˇ aˬ yawꞈ maˬ mˇ mehˬ nehˬ-a.  

Maꞈtehˬ 14 

Iˇ cuꞈ shawˇ-eu Yoˇhaˬ shiˇ-euˬ 
(Maˬkuˆ 6.14-29; Luˇkaꞈ 9.7-9) 

1Aˇ yamˬ kʼoeˇ yamˬ-ahˇ, Yeˬsuˇ tsawˇ myahˇ doˆ-eu gaˇ kawˆ, Gaˬliˬlehˇ miˇ kʼahˬ-
ahˇ uˆ lahˇ-eu sahˬ paˬ Heˬloˆ ya gaˬ-awˇ,  
2aˬ yawꞈ-euˬ gaˇ mˇ-eu yaw huiˬ yaw mahˇ deuˬ-ahˇ ehˇ nehˬ-eu, “Tsawˇ haˬ kʼoeˇ 
gʼaˬ maˇ maˇ ni Iˇ cuꞈ shawˇ-eu Yoˇhaˬ gʼoꞈ dehꞈ laˇ-euˬ ngaˇ. Kʼoeˇ miˇ neh, zahˬ leˇ 
paˬ-ehˇ gʼeh-eu jeˬ mˇ nya-eu baoˬ ahˇ-eu ngaˇ.” 
3Heˬloˆ-aˬ, Yoˇhaˬ-ahˇ nyehꞈ-eu gʼaˇ duˬ dawˬ biꞈ-awˇ, tawˬ-ahˇ bi dawˆ taˬ-euˬ 
meh. Aˬ yawꞈ-euˬ mehˇ nmˇ Piˇliˇpuˆ-euˬ miˬ zaˬ Heˬloˇdiˇ baˬ da neh, aˬ yawꞈ kʼoeˇ 
loꞈ-ehˇ jahˇ-euˬ meh.  
4“Nawˇ Heˬloˇdiˇ-ahˇ maˬ sheuˬ kʼmˬ-a” lehˇ, Iˇ cuꞈ shawˇ-eu Yoˇhaˬ neh Heˬloˆ-ahˇ 
ehˇ nehˬ-euˬ miˇ neh, kʼoeˇ loꞈ-ehˇ jahˇ-euˬ meh.  
5Yoˇhaˬ-ahˇ Heˬloˆ sehꞈ mawꞈ-eu meh. Ehˇ kʼawꞈ, Yuˇdaˆ tsawˇ haˬ deuˬ-ahˇ aˬ yawꞈ 
yahˇ-eu meh. Aˬ jeˬ miˇ neh ehˇ naˇ, Yuˇdaˆ tsawˇ haˬ kʼoeˇ deuˬ Yoˇhaˬ-ahˇ Miˬyehˇ 
gʼaˇ duˬ ngehˬ dah-eu tsawˇ haˬ lehˇ sawˇ taˬ-euˬ meh.  
6Heˬloˆ dehꞈ le-euˬ aˇ nah-ahˇ noeˬ keuˆ-eu bawˬ-iˬ gʼeh luꞈ ngeh, tsawˇ haˬ dawˬ 
tawˆ luꞈ-euˬ mehˬ shi Heˬloˇdiˇ-euˬ aˬ buˇ gaˇ nyeh nyeh mehˬ gaˇ, Heˬloˆ nui ma 
tsaˬ dui dui-euˬ meh.  
7Kʼoeˇ miˇ neh, “Nawˇ kʼaˇ shaˇ-eu jeˬ biꞈ ma lehˇ ngaˇ saˇ jaˇ dzaˬ-eu ma” lehˇ, aˬ 
buˇ kʼoeˇ buˇ-ahˇ Heˬloˆ ehˇ nehˬ-euˬ meh.  
8Aˬ ma gʼaˬ neh mehˬ gahˇ nehˬ-euˬ loꞈ-ehˇ, “Iˇ cuꞈ shawˇ-eu Yoˇhaˬ-euˬ uˬ duˬ, 
kʼmˬ maˬ sehˇ byehˇ-ahˇ dawˆ ahˇ-awˇ, nymˬ-mˇ heu gaˇ bi ciˬ ha laˇ-awˬ” lehˇ, aˬ 
buˇ kʼoeˇ buˇ shaˇ-eu meh.  
9Sahˬ paˬ Heˬloˆ noeˬ shaˬ dui dui-eu meh. Ehˇ kʼawꞈ, daˬ yah kʼoeˇ myaˆ ni gʼeh-eu 
mehˬ shi aˬ yawꞈ saˇ jaˇ dzaˬ dzeuˇ-euˬ miˇ neh, aˬ buˇ kʼoeˇ buˇ kʼaˇ ehˇ-eu loꞈ-ehˇ 
jahˇ nehˬ-eu gʼaˇ duˬ, aˬ yawꞈ dawˬ biꞈ-euˬ meh.  

10Aˬ yawꞈ tsawˇ haˬ kʼehˇ gʼeh-awˇ, tawˬ laꞈ kʼoeˇ uˇ luꞈ-eu Yoˇhaˬ-euˬ uˬ duˬ bi 
deuˆ tsehˆ laˬ-iˇ-euˬ meh.  
11Uˬ duˬ kʼoeˇ siˬ kʼmˬ maˬ sehˇ byehˇ-ahˇ dawˆ ahˇ-awˇ, aˬ buˇ kʼoeˇ buˇ-ahˇ ciˬ ha 
nehˬ laˇ-awˇ, aˬ buˇ kʼoeˇ buˇ neh aˬ yawꞈ-euˬ aˬ ma-ahˇ ciˬ nehˬ-euˬ meh.  
12Yoˇhaˬ-euˬ zaˬ lahˇ deuˬ laˇ-awˇ, Yoˇhaˬ-euˬ gʼawˇ mawˇ-ahˇ baꞈ pahˬ-iˇ-euˬ meh. 
Kʼoeˇ naˇ, gaˇ kawˆ kʼoeˇ Yeˬsuˇ-ahˇ aˬ yawꞈ maꞈ dzawˇ nehˬ-iˇ-euˬ meh.  

Yeˬsuˇ tsawˇ haˬ ngaˬ heˇ gʼaˬ-ahˇ bi dzaˬ-euˬ 
(Maˬkuˆ 6.30-44; Luˇkaꞈ 9.10-17; Yoˇhaˬ 6.1-14) 

13Yoˇhaˬ-euˬ gaˇ kawˆ Yeˬsuˇ ya gaˬ ngeh, jawˇ duˬ kʼoeˇ tsahˇ-ahˇ neh doˆ-iˇ-awˇ, 
ciˬ cuˇ ni gʼeh-eu jawˇ duˬ-ahˇ tiˬ gʼaˬ tehꞈ-ehˇ iˇ-euˬ meh. Aˬ yawꞈ iˇ-euˬ gaˇ kawˆ 
tsawˇ haˬ aˇ maꞈ ya siˬ ngeh, aˬ yawꞈ maꞈ jawˇ-eu meuˬ deuˬ-ahˇ neh doˆ laˇ-awˇ, aˬ 
yawꞈ-euˬ mehˬ nah kuiˇ zoˬ caw teh-iˇ-euˬ meh.  
14Yeˬsuˇ lawˬ laꞈ kʼoeˇ neh doˆ laˇ-awˇ, tsawˇ haˬ aˇ maꞈ maꞈ ma-ahˇ ya mawˇ ngeh, 
aˬ yawꞈ maꞈ-ahˇ gʼawˬ shaˬ haw gaˬ dui dui-awˇ, naˇ-eu tsawˇ haˬ deuˬ-ahˇ laˆ taˬ 
nehˬ-euˬ meh.  
15Kʼoeˇ ngeh nah uˬ ciꞈ uˬ taw paw, aˬ yawꞈ-euˬ zaˬ lahˇ deuˬ aˬ yawꞈ jawˇ gaˇ laˇ-
awˇ ehˇ-eu, “Iˬ nah uˬ ciꞈ ciꞈ le shaw-iˬ miˇ-a. Jawˇ duˬ heu tsahˇ pu-ahˇ gaˇ mahˇ 
kaˬ-eu miˇ neh, tsawˇ haˬ aˇ maꞈ heu deuˬ-ahˇ pyehˬ nehˬ-awˇ, pu doe ni dzaˬ dzaˬ 
dawˇ dawˇ bi poˆ dzaˬ-iˇ-eu maˬ tsaˬ-a loˇ.” 
16Yeˬsuˇ ehˇ-eu, “Aˬ yawꞈ maꞈ-ahˇ bi iˇ-eu maˬ loˬ-aˇ. Naw maꞈ dzaˬ dzaˬ dawˇ dawˇ 
biꞈ nehˬ-awˇ bi dzaˬ-awˬ.” 
17Zaˬ lahˇ deuˬ ehˇ-eu, “Nga maꞈ kaˬ muˇ ngaˬ yaˆ hawˇ-eu ngaˬ shaˬ nyiˬ mawˇ ahˇ-
eu tehꞈ ma.” 
18Kʼoeˇ ngeh, “Ngaˇ jawˇ gaˇ yuˇ laꞈ-awˬ” lehˇ Yeˬsuˇ ehˇ nehˬ-euˬ meh.  
19Tsawˇ haˬ aˇ maꞈ-ahˇ, daˬ zawˬ deh kʼoeˇ taˆ nuiˇ-eu gʼaˇ duˬ, Yeˬsuˇ dawˬ biꞈ-euˬ 
meh. Kʼoeˇ naˇ, kaˬ muˇ kʼoeˇ ngaˬ yaˆ hawˇ-eu ngaˬ shaˬ kʼoeˇ nyiˬ mawˇ aˬ yawꞈ 
yuˇ-awˇ, mˬ paw gʼawˇ leuˇ-awˇ, Miˬyehˇ-euˬ guiˬ lahˬ-ahˇ ja ceuˬ-euˬ meh. Kʼoeˇ 
naˇ, kaˬ muˇ kʼoeˇ deuˬ aˬ yawꞈ ngawˬ pyehˬ-awˇ, zaˬ lahˇ deuˬ-ahˇ biꞈ nehˬ-awˇ, 
tsawˇ haˬ aˇ maꞈ-ahˇ bi biˇ nehˬ-euˬ meh.  
20Aˬ yawꞈ maꞈ dawˬ tawˆ luꞈ tiˬ dehˆ dzaˬ gʼaˬ-awˇ, maˬ dzaˬ jiˇ-ehˇ dzeˇ laˇ-euˬ 
deuˬ-ahˇ zaˬ lahˇ deuˬ paˇ gʼoˆ uiˬ ngeh, kʼaˆ puˬ tseˇ nyiꞈ puˬ byah laˇ-euˬ meh.  
21Kʼaˇ dzaˬ-euˬ tsawˇ haˬ deuˬ, zaˬ miˬ zaˬ hawˇ-eu zaˬ deuˬ maˬ sawˇ-ehˇ, kʼaˬ dzeˇ 
zaˬ tehꞈ-ehˇ ngaˬ heˇ gʼaˬ dawˬ peh byah-eu meh.  

Yeˬsuˇ iˇ cuꞈ kʼoeˇ taˆ gaˇ ma cah-euˬ 
(Maˬkuˆ 6.45-52; Yoˇhaˬ 6.15-21) 

22Kʼoeˇ naˇ, Yeˬsuˇ tsawˇ haˬ aˇ maꞈ maꞈ ma-ahˇ bi gʼoꞈ-iˇ-awˇ, zaˬ lahˇ deuˬ-ahˇ lawˬ 
laꞈ kʼoeˇ bi uˇ-iˇ-awˇ, aˬ yawꞈ-euˬ mehˬ hu lah nui baˬ paw bi iˇ tsehˆ tawˬ-euˬ meh.  
23Tsawˇ haˬ aˇ maꞈ-ahˇ bi gʼoꞈ-iˇ gʼaˬ ngeh, gawˬ duˇ-ahˇ guiˬ lahˬ shaˇ leˇ-eu lehˇ, aˬ 
yawꞈ tehꞈ-ehˇ daˆ leˇ-euˬ meh. Uˬ ciꞈ ciꞈ le ngeh, Yeˬsuˇ tiˬ gʼaˬ tehꞈ-ehˇ kʼoeˇ gaˇ 
jawˇ luꞈ-eu meh.  

24Kʼoeˇ ngeh, zaˬ lahˇ deuˬ dziˬ luꞈ-eu lawˬ kʼoeˇ laˇ-aˬ, lah gʼahˇ ceh gaˇ mahˇ kaˬ 
gaˇ iˇ keuˆ-awˇ, jaˬ lehˇ lehˇ ma baw tehˬ leꞈ-euˬ miˇ neh, iˇ luˆ dzeh laˇ-awˇ, lawˬ-
ahˇ yaw kʼaˆ-ehˇ ciˬ tahˬ ciˬ tuˆ-eu meh.  
25Ya poeˇ doeˇ taw paw Yeˬsuˇ iˇ cuꞈ kʼoeˇ taˆ cah-awˇ, zaˬ lahˇ deuˬ jawˇ gaˇ oe-euˬ 
meh.  
26Aˬ yawꞈ iˇ cuꞈ kʼoeˇ taˆ cah gaˇ zaˬ lahˇ deuˬ ya mawˇ ngeh, guˆ dui dui-eu miˇ 
neh, “ Shaˆ shiˇ yaw sahˇ ngaˇ” lehˇ ehˇ-awˇ guˇ-eu meh.  
27Yeˬsuˇ ehˇ-eu, “Taˬ guˆ. Nui ma taˬ baˬ. Ngaˇ ma.  
28Beˬtuˆluˆ ehˇ-eu, “Sahˬ paˬ-oˇ, nawˇ jeˬ maˇ-iˬ ngaˇ iˇ cuꞈ kʼoeˇ taˆ cah-awˇ nawˇ 
jawˇ gaˇ oe nya ni dawˬ biꞈ-awˬ.” 
29Kʼoeˇ naˇ, “Oe-awˬ tawˇ” lehˇ Yeˬsuˇ ehˇ ngeh, Beˬtuˆluˆ lawˬ laꞈ nyiˇ doˆ-iˇ-awˇ, iˇ 
cuꞈ kʼoeˇ taˆ cah cah-ehˇ Yeˬsuˇ jawˇ gaˇ iˇ-euˬ meh. 
30Ehˇ kʼawꞈ, jaˬ lehˇ yaw kʼaˆ-ehˇ baw gaˇ aˬ yawꞈ mawˇ ngeh, guˆ-eu nui ma ahˇ laˇ-
awˇ, iˇ cuꞈ-ahˇ ga nuiꞈ-iˇ-euˬ meh. Kʼoeˇ ngeh, “Sahˬ paˬ-oˇ, ngaˬ-ahˇ ka kʼoꞈ nehˬ 
laꞈ-awˬ” lehˇ aˬ yawꞈ guˇ-euˬ meh.  
31Tiˬ poˆ tehꞈ-ehˇ Yeˬsuˇ aˬ laꞈ cawˬ ja-awˇ, aˬ yawꞈ-ahˇ nyehꞈ tehˬ-awˇ, “Jah-eu gʼaˬ 
baˬ-eu tsawˇ haˬ-oˇ, aˬ jeˬ miˇ neh poˆ poˆ laˆ laˆ-ehˇ noeˬ te” lehˇ ehˇ nehˬ-euˬ meh.  
32Aˬ yawꞈ nyaꞈ nyiˬ gʼaˬ luꞈ lawˬ laꞈ kʼoeˇ uˇ-iˇ ngeh, jaˬ lehˇ baw-eu naˬ leˇ-euˬ 
meh.  
33Kʼoeˇ naˇ, lawˬ laꞈ kʼoeˇ uˇ luꞈ-eu zaˬ lahˇ deuˬ Yeˬsuˇ-ahˇ uˬ duˬ tahˬ-euˬ meh. Aˬ 
yawꞈ maꞈ ehˇ-eu, “Nawˇ-aˬ, maˇ maˇ ni Miˬyehˇ-euˬ Zaˬmaˇ ngaˇ.” 

Geˬneˬsaˬlehˇ miˇ kʼahˬ laꞈ kʼoeˇ naˇ gawˇ laˆ taˬ nehˬ-euˬ 
(Maˬkuˆ 6.53-56) 

34Aˬ yawꞈ maꞈ lah tsehˆ doˆ-awˇ, Geˬneˬsaˬlehˇ miˇ kʼahˬ-ahˇ le-euˬ meh.  
35Kʼoeˇ gaˇ jawˇ-eu tsawˇ haˬ deuˬ Yeˬsuˇ-ahˇ haw siˬ-awˇ, miˇ kʼahˬ kʼoeˇ kʼahˬ doe 
ni tsawˇ haˬ pyehˬ gʼeh-awˇ, naˇ-eu tsawˇ haˬ dawˬ tawˆ luꞈ aˬ yawꞈ jawˇ gaˇ bi 
sheuˬ uiˬ laꞈ-euˬ meh.  
36Aˬ yawꞈ-euˬ pehˇ kʼahˬ pehˇ dahˬ-ahˇ tehꞈ-ehˇ kʼawꞈ bi toeˬ ciˆ laꞈ lehˇ aˬ yawꞈ 
maꞈ shaˇ-awˇ, kʼaˇ ya toeˬ ciˆ-euˬ deuˬ naˇ gawˇ taˬ leˇ jiˇ-euˬ meh.  

Maꞈtehˬ 15 

Aˇ hu neh mehˬ ka leꞈ-euˬ zahˇ 
(Maˬkuˆ 7.1-13) 

1Kʼoeˇ naˇ, Paˬliˬsehˇ deuˬ hawˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ 
Yeˬsuˇ jawˇ gaˇ laˇ-awˇ, heu loꞈ-ehˇ ehˇ-eu meh.  
2“Aˬ poeˬ aˬ piˬ deuˬ neh mehˬ ka leꞈ-euˬ jeˬ-ahˇ, nawˬ-euˬ zaˬ lahˇ deuˬ aˬ jeˬ miˇ 
neh maˬ naˇ haˬ geuꞈ ta. Aˬ yawꞈ maꞈ hawˬ dzaˬ ngeh, zahˇ sahˇ kʼoꞈ jaˆ-eu loꞈ-ehˇ 
aˬ laꞈ maˬ dzuiꞈ nga.” 
3Yeˬsuˇ ehˇ-eu, “Aˬ jeˬ miˇ neh Miˬyehˇ neh biꞈ taˬ-euˬ dawˬ deuˬ-ahˇ naw maꞈ maˬ 
naˇ haˬ geuꞈ ni, aˇ hu ba neh tawˬ ka leꞈ-euˬ zahˇ oeˇ-ahˇ tehꞈ-ehˇ leh jeh te.  

4‘Nawˬ da nawˬ ma-ahˇ yaw zeu ya baw meh’ lehˇ hawˇ-eu, ‘Yawˬ ha-euˬ aˬ da aˬ 
ma-ahˇ yaˬ kʼehˇ yaˬ-eu tsawˇ haˬ, sehꞈ gaˇ ya daˬ tehꞈ-a’ lehˇ, Miˬyehˇ neh ehˇ taˬ-
euˬ jaˆ-eu meh.  
5Ehˇ kʼawꞈ, ‘Naw maꞈ-ahˇ biꞈ paˬ-ehˇ gʼeh-eu jeˬ Miˬyehˇ-ahˇ biꞈ dzeuˇ-euˬ ma lehˇ, 
yawˬ ha-euˬ aˬ da aˬ ma-ahˇ ehˇ nehˬ-eu tsawˇ haˬ-aˬ, aˬ da aˬ ma-ahˇ yaw zeu 
baw-eu maˬ loˬ-a’ lehˇ, naw maꞈ mehˬ-eu tsoˆ-eu meh.  
6Naw maꞈ kʼoeˇ loꞈ-ehˇ ehˇ-eu laꞈ kʼoeˇ, aˇ hu ba neh tawˬ ka leꞈ-euˬ zahˇ oeˇ-ahˇ 
tehꞈ-ehˇ leh jeh-awˇ, Miˬyehˇ neh biꞈ taˬ-euˬ dawˬ deuˬ-ahˇ naw maꞈ yaw zeu maˬ 
baw-a.  
7Awꞈ-aꞈ tahˬ kʼoˬ-ahˇ duˇ-eu tsawˇ haˬ deuˬ-oˇ, Miˬyehˇ gʼaˇ duˬ ngehˬ dah-eu 
Iˇsaˬyaˇ neh naw maꞈ gaˇ kawˆ ehˇ taˬ-euˬ aˇ naˆ ni tsaˬ-eu nga.  
8‘Tsawˇ haˬ heu deuˬ-euˬ mehˬ boeˬ neh, ngaˬ-ahˇ taˬ huiˬ taˬ mahˇ-eu kʼawꞈ, aˬ 
yawꞈ maꞈ-euˬ nui ma laꞈ kʼoeˇ, ngaˬ-ahˇ gaˇ mahˇ kaˬ dui dui meh.  
9Yawꞈ maꞈ ngaˬ-ahˇ uˬ duˬ tahˬ-eu, tiˬ jeˬ-iˬ gaˇ dahˇ maˬ tsoeˬ-a. Yawꞈ maꞈ mehˬ-
eu zahˇ sahˇ kʼoꞈ deuˬ, tsawˇ haˬ neh beh-euˬ zahˇ meh lehˇ, Miˬyehˇ ehˇ taˬ-euˬ jaˆ-
eu meh. ’ ” 

Tsawˇ haˬ zaˬ-ahˇ maˬ shawˇ ni bi pyeuꞈ-iˇ-eu jeˬ 
(Maˬkuˆ 7.14-23) 

10Kʼoeˇ naˇ, Yeˬsuˇ tsawˇ haˬ aˇ maꞈ-ahˇ kuˇ uiˬ-awˇ ehˇ nehˬ-eu, “Naˇ haˬ-awˇ gʼoˆ 
shaw geuꞈ-awˬ.  
11Tsawˇ haˬ zaˬ-ahˇ maˬ shawˇ ni bi pyeuꞈ-iˇ-eu jeˬ-aˬ, kʼaˬ meh laꞈ kʼoeˇ ahˇ-iˇ-eu 
jeˬ maˬ ngeuˇ-a. Kʼaˬ meh laꞈ kʼoeˇ neh doˆ le-euˬ jeˬ meh.” 
12Kʼoeˇ ngeh, zaˬ lahˇ deuˬ aˬ yawꞈ jawˇ gaˇ laˇ-awˇ ehˇ-eu, “Nawˬ neh ngehˬ-euˬ 
dawˬ teu dawˬ Paˬliˬsehˇ deuˬ-ahˇ zaw leˇ-eu nawˇ siˬ nya ma loˇ.” 
13Yeˬsuˇ ehˇ-eu, “Mˬ kʼoeˇ taˆ jawˇ-eu ngaˬ Da neh maˬ ka taˬ-euˬ aˇ bawˇ yawˬ 
bawˇ na luꞈ, gʼawˇ lehˆ dzeh gaˇ ya daˬ tehꞈ-a.  
14Aˬ yawꞈ maꞈ gʼaˇ duˬ kʼahˬ taˬ lahˇ. Aˬ yawꞈ maꞈ-aˬ, myaˆ behꞈ deuˬ-ahˇ sheuˬ 
gʼeh-eu myaˆ behꞈ behꞈ-eu aˬ yuiꞈ aˬ tsu meh. Myaˆ behꞈ neh myaˆ behꞈ-ahˇ sheuˬ 
gʼeh naˇ, nyiˬ gʼaˬ luꞈ duˬ kʼahˬ-ahˇ ga ahˇ tehꞈ-a.” 
15Beˬtuˆluˆ ehˇ-eu, “Dawˬ teu dawˬ-euˬ dawˬ tsuiꞈ nga maꞈ gʼoˆ shaw nya ni tiˬ poˆ 
ehˇ mehˬ laꞈ sheˇ.” 
16Kʼoeˇ ngeh, aˬ yawꞈ maꞈ-ahˇ Yeˬsuˇ heu loꞈ-ehˇ ehˇ nehˬ-euˬ meh. “Naw maꞈ gʼeh 
iˬ nah keuˆ ni maˬ gʼoˆ shaw nya laˇ teˬ siˬ loˇ.  
17Kʼaˬ meh laꞈ kʼoeˇ kʼaˇ ahˇ-iˇ-eu jeˬ baw ma laꞈ kʼoeˇ ahˇ-iˇ-awˇ, kʼoeˇ gaˇ neh tiˬ tiˇ 
saˇ-iˬ tiˬ tiˆ, laꞈ nyiˇ iˇ doˆ gʼeh-eu naw maꞈ maˬ siˬ nya te loˇ.  
18Ehˇ kʼawꞈ, kʼaˬ meh-ahˇ kʼaˇ doˆ le-eu jeˬ-aˬ, nui ma laꞈ kʼoeˇ neh doˆ laˇ-awˇ, 
tsawˇ haˬ zaˬ-ahˇ maˬ shawˇ ni bi pyeuꞈ-iˇ-eu meh. 
19Aˬ jeˬ miˇ neh ehˇ naˇ, nui ma laꞈ kʼoeˇ neh doˆ laˇ-euˬ jeˬ-aˬ, aˬ cawˬ-ahˇ sehꞈ-eu, 
aˬ cawˬ-euˬ miˬ zaˬ yo zaˬ-ahˇ bahˬ-eu, heu loꞈ-ehˇ gʼeh-eu maˬ muiˬ maˬ jaˬ-eu nui 
noeˬ deuˬ hawˇ-eu, tahˇ joe joe-eu, jaˬ myawꞈ myawꞈ-eu, aˬ cawˬ-ahˇ maˬ ngeuˇ-eu 

jeˬ dehˬ lehꞈ-eu, heu loꞈ-ehˇ gʼeh-eu maˬ tsaˬ maˬ dawˇ-eu nui noeˬ nui loˆ deuˬ 
meh. 
20Gaˇ kawˆ heu deuˬ-aˬ, tsawˇ haˬ zaˬ-ahˇ maˬ tsaˬ maˬ dawˇ ni bi pyeuꞈ-iˇ-eu gaˇ 
kawˆ deuˬ meh. Ehˇ kʼawꞈ, aˬ yawꞈ maꞈ naw maꞈ-ahˇ ehˇ-eu loꞈ-ehˇ, a laꞈ maˬ dzuiꞈ-
ehˇ hawˬ dzaˬ-eu jeˬ-aˬ, tsawˇ haˬ zaˬ-ahˇ maˬ shawˇ ni maˬ bi pyeuꞈ-iˇ nya-a.” 

Zaˬ miˬ zaˬ tiˬ gʼaˬ-euˬ jah-eu nui ma 
(Maˬkuˆ 7.24-30) 

21Yeˬsuˇ jawˇ duˬ kʼoeˇ tsahˇ-ahˇ neh doˆ-iˇ-awˇ, Duˇlu meuˬ hawˇ-eu Siˇdoˬ meuˬ-
euˬ gahˬ kaˬ-ahˇ iˇ-euˬ meh.  
22Miˇ kʼahˬ kʼoeˇ kʼahˬ-ahˇ jawˇ-eu Kaˬnaˬ tsawˇ jeuˬ zaˬ miˬ zaˬ tiˬ gʼaˬ aˬ yawꞈ jawˇ 
gaˇ laˇ-awˇ, “Daˬbiˇ-euˬ Zaˬmaˇ-oˇ, ngaˬ-ahˇ gʼawˬ shaˬ gaˬ nehˬ laꞈ sheˇ. Ngaˬ buˇ-
ahˇ nehꞈ uˇ leˇ taˬ-awˇ, uˇ gawˇ laˇ paˬ-ehˇ shaˬ dui dui luꞈ meh” lehˇ guˇ-awˇ ehˇ-eu 
meh.  
23Ehˇ kʼawꞈ, Yeˬsuˇ dawˬ tiˬ dawˬ-iˬ maˬ ngehˬ cawˬ nehˬ-a. Kʼoeˇ ngeh, aˬ yawꞈ-euˬ 
zaˬ lahˇ deuˬ aˬ yawꞈ jawˬ gaˇ laˇ-awˇ ehˇ-eu, “Tsawˇ haˬ teu gʼaˬ-ahˇ tiˬ poˆ teh 
dzeh sheˇ. Aˬ yawꞈ aˬ dui maꞈ-euˬ mehˬ nah caw teh caw teh-ehˇ, maˬ naˬ leˇ ni toˆ-
ehˇ guˇ guˇ-ehˇ cah luꞈ-eu meh.” 
24Yeˬsuˇ ehˇ-eu, “Ngaˬ-ahˇ kʼehˇ gʼeh leꞈ-euˬ-aˬ, byoˆ-iˇ-euˬ yawˇ deuˬ pyeuꞈ-eu 
Iˇsaˬleˬlaˆ tsawˇ jeuˬ gʼaˇ duˬ tehꞈ meh.” 
25Kʼoeˇ ngeh jawˇ, zaˬ miˬ zaˬ kʼoeˇ gʼaˬ aˬ yawꞈ-euˬ aˬ kuiˇ dawˬ peh pawˬ tsuiꞈ 
pawˬ dmˬ dmˬ-awˇ, “Sahˬ paˬ-oˇ, ngaˬ-ahˇ ngehˬ gʼeh nehˬ laꞈ-awˬ” lehˇ ehˇ-eu 
meh.  
26Yeˬsuˇ ehˇ-eu, “Zaˬ dzaˬ luꞈ-eu kaˬ muˇ yuˇ doˆ-awˇ, aˬ kuiˬ-ahˇ biꞈ-eu maˬ tsaˬ-a.” 
27Zaˬ miˬ zaˬ kʼoeˇ gʼaˬ ehˇ-eu, “Sahˬ paˬ-oˇ, nawˇ ehˇ-eu tsaˬ meh. Ehˇ kʼawꞈ, aˬ 
kuiˬ-aˬ, yaw sahˇ gʼaˬ-euˬ hawˬ jeh-ahˇ neh ga le-euˬ dzaˬ ngehˬ dawˇ dzeh deuˬ-
ahˇ ya gʼoˆ dzaˬ-eu tehꞈ-ehˇ kʼawꞈ, nui kʼahˇ shiˇ meh.” 
28Kʼoeˇ ngeh jawˇ, zaˬ miˬ zaˬ kʼoeˇ gʼaˬ-ahˇ Yeˬsuˇ ehˇ nehˬ-eu, “Nawˇ-aˬ, jah-eu 
gʼaˬ kʼaˆ dui dui-eu zaˬ miˬ zaˬ tiˬ gʼaˬ law hawˇ nga. Nawˇ kʼaˇ bi pyeuꞈ mawꞈ-eu 
loꞈ-ehˇ nawˬ-euˬ gʼaˇ duˬ pyeuꞈ laˇ luꞈ-uˇ.” Kʼoeˇ loꞈ-ehˇ ehˇ gʼaˬ ngeh, aˬ yawꞈ-euˬ aˬ 
buˇ kʼoeˇ gʼaˬ tiˬ poˆ tehꞈ-ehˇ taˬ leˇ-euˬ meh.  

Tsawˇ haˬ gʼawˬ mya ni-ahˇ laˆ taˬ nehˬ-euˬ 

29Jawˇ duˬ kʼoeˇ tsahˇ-ahˇ neh Yeˬsuˇ doˆ-iˇ-awˇ, Gaˬliˬlehˇ lah lah dzeˇ caw caw-ehˇ 
iˇ gʼeh-euˬ meh. Kʼoeˇ naˇ, gawˬ duˇ tiˬ duˇ-ahˇ daˆ leˇ-awˇ nuiˇ-euˬ meh 
30Tsawˇ haˬ aˇ maꞈ maꞈ ma Yeˬsuˇ jawˇ gaˇ uiˬ laˇ-euˬ meh. Kuiˇ shiˇ laꞈ shiˇ shiˇ-eu 
deuˬ, myaˆ behꞈ deuˬ, kuiˇ kuˆ deuˬ, a dzawˬ deuˬ hawˇ-eu, naˇ-eu tsawˇ haˬ gʼawˬ 
mya ni aˬ yawꞈ maꞈ sheuˬ laꞈ-awˇ, Yeˬsuˇ mehˬ shi sheuˬ uiˬ taˬ-euˬ meh. Kʼoeˇ 
ngeh, aˬ yawꞈ maꞈ-ahˇ Yeˬsuˇ naˇ gawˇ laˆ taˬ nehˬ-euˬ meh.  
31Aˬ dzawˬ deuˬ dawˬ ngehˬ nya laˇ-awˇ, kuiˇ kuˆ laꞈ kuˆ kuˆ-eu deuˬ muiˬ laˇ-awˇ, 
kuiˇ shiˇ laꞈ shiˇ shiˇ-eu deuˬ cah nya laˇ-awˇ, myaˆ behꞈ deuˬ myaˆ nuiˆ mawˇ laˇ-
euˬ gaˇ ya mawˇ ngeh, aˬ yawꞈ maꞈ zahˬ dui dui leˇ-euˬ meh. Kʼoeˇ ngeh, Iˇsaˬleˬlaˆ 
tsawˇ jeuˬ-euˬ Miˬyehˇ-ahˇ aˬ yawꞈ maꞈ ja ceuˬ-euˬ meh.  



1848 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

Tsawˇ haˬ oeˬ heˇ gʼaˬ-ahˇ bi dzaˬ-euˬ 
(Maˬkuˆ 8.1-10) 

32Yeˬsuˇ aˬ yawꞈ-euˬ zaˬ lahˇ deuˬ-ahˇ kuˇ uiˬ-awˇ, heu loꞈ-ehˇ ehˇ nehˬ-euˬ meh. 
“Tsawˇ haˬ heu deuˬ-ahˇ ngaˇ gʼawˬ shaˬ gaˬ miˇ-a. Aˬ yawꞈ maꞈ ngaˬ nehˬ-ehˇ jawˇ 
luꞈ-eu smˬ nah byah laˇ-awˇ, aˬ yawꞈ maꞈ dzaˬ-eu tiˬ jeˬ-iˬ maˬ paˇ jaˆ meh. Aˬ yawꞈ 
maꞈ-ahˇ tiˬ jeˬ-iˬ maˬ dzaˬ-ehˇ maˬ bi gʼoꞈ-iˇ mawꞈ nya. Gaˇ pehˇ-ahˇ gʼaˬ juˬ dui dui-
iˇ gaˇ kʼahˬ laˇ nya.” 
33Zaˬ lahˇ deuˬ aˬ yawꞈ-ahˇ ehˇ-eu, “Heu loꞈ-ehˇ gʼeh-eu bawˇ tsahˬ bawˇ dahˇ kʼaˇ 
shuiꞈ deh yaˇ laꞈ kʼoeˇ, tsawˇ haˬ heu myaˆ ni-ahˇ bi dzaˬ bi dawˇ loꞈ-eu gʼaˇ duˬ, 
dzaˬ dzaˬ dawˇ dawˇ aˬ gaˇ laˬ-iˇ nmˇ.” 
34Yeˬsuˇ ehˇ-eu, “Naw maꞈ kaˬ muˇ aˇ myaˆ ni ahˇ te.” Aˬ yawꞈ maꞈ ehˇ-eu, “Kaˬ muˇ 
shiꞈ yaˆ hawˇ-eu ngaˬ shaˬ ui cuiˆ ahˇ-eu tehꞈ ma.” 
35Kʼoeˇ ngeh, Yeˬsuˇ tsawˇ haˬ aˇ maꞈ maꞈ ma-ahˇ dawˬ biꞈ-awˇ, miˇ tsa bi nuiˇ-euˬ 
meh.  
36Kʼoeˇ naˇ, kaˬ muˇ kʼoeˇ shiꞈ yaˆ hawˇ-eu ngaˬ shaˬ kʼoeˇ deuˬ aˬ yawꞈ yuˇ-awˇ, 
Miˬyehˇ-euˬ guiˬ lahˬ-ahˇ ja ceuˬ gʼaˬ miˇ tsa, ngawˬ pyehˬ-awˇ, zaˬ lahˇ deuˬ-ahˇ 
biꞈ-awˇ, tsawˇ haˬ aˇ maꞈ-ahˇ bi biˇ nehˬ-euˬ meh.  
37Tsawˇ haˬ dawˬ tawˆ luꞈ tiˬ dehˆ dzaˬ-euˬ uˬ taꞈ, dzehˬ laˇ-euˬ deuˬ-ahˇ zaˬ lahˇ 
deuˬ paˇ gʼoˆ uiˬ ngeh, kʼaˆ puˬ shiꞈ puˬ byah laˇ-euˬ meh.  
38Zaˬ miˬ zaˬ hawˇ-eu zaˬ deuˬ maˬ gui ahˇ-ehˇ, kʼaˇ dzaˬ-euˬ tsawˇ haˬ deuˬ oeˬ heˇ 
gʼaˬ byah-eu meh.  
39Kʼoeˇ naˇ, tsawˇ haˬ aˇ maꞈ kʼoeˇ deuˬ-ahˇ bi gʼoꞈ-iˇ-awˇ, aˬ yawꞈ-aˬ lawˬ dziˬ-awˇ, 
Maˬgaˬdaˬ miˇ kʼahˬ-ahˇ iˇ gʼeh-euˬ meh.  

Maꞈtehˬ 16 

Kʼaˆ jeˬ-ehˇ gʼeh-eu jeˬ bi mˇ mehˬ mawꞈ-eu 
(Maˬkuˆ 8.11-13; Luˇkaꞈ 12.54-56) 

1Yeˬsuˇ jawˇ gaˇ laˇ-euˬ Paˬliˬsehˇ hawˇ-eu Saˬduˬgehˇ tiˬ paˆ na deuˬ, Yeˬsuˇ-ahˇ 
lahˇ ju kʼmˇ mawꞈ-eu nui ma ahˇ-eu meh. Kʼoeˇ miˇ neh, mˬ kʼoeˇ taˆ-euˬ zahˬ leˇ 
paˬ-ehˇ gʼeh-eu jeˬ mˇ mehˬ nehˬ laꞈ lehˇ ehˇ nehˬ-euˬ meh.  
2Aˬ yawꞈ maꞈ-ahˇ Yeˬsuˇ ehˇ nehˬ-eu, “Uˬ ciꞈ ciꞈ le ngeh, mˬ yaw neˇ naˇ, mˬ muiˬ 
ngaˇ lehˇ naw maꞈ ehˇ-eu meh.  
3Uˬ shawˬ yaw naꞈ-ehˇ mˬ neˇ naˆ naˆ naˇ, uˬ yehˇ yehˇ le ngaˇ lehˇ naw maꞈ ehˇ-eu 
meh. Naw maꞈ mˬ-ahˇ haw haw-ehˇ, uˬ yehˇ uˬ tsaˇ toꞈ nya-eu meh. Ehˇ kʼawꞈ, aˇ 
yamˬ aˇ law-ahˇ taꞈ-eu bi siˬ bi mawˇ-eu jeˬ-ahˇ naw maꞈ dawˬ tsuiꞈ maˬ yuˇ doˆ 
nya-a.  
4Iˬ nah aˇ yamˬ-ahˇ dehꞈ luꞈ-eu tsawˇ haˬ deuˬ, zahˇ sahˇ kʼoꞈ maˬ baw ni aˇ naˆ ni 
haiˬ-eu nga. Kʼaˆ jeˬ-ehˇ gʼeh-eu jeˬ mˇ mehˬ nehˬ laꞈ lehˇ, naw maꞈ ngaˬ-ahˇ ehˇ-eu 
meh. Yawˇnaˆ-euˬ gaˇ kawˆ zahˬ leˇ paˬ-ehˇ gʼeh-eu kʼoeˇ maˬ ngeuˇ naˇ, naw maꞈ-
ahˇ ngaˇ nui jeˬ maˬ mehˬ nehˬ.” Kʼoeˇ naˇ, aˬ yawꞈ maꞈ jawˇ gaˇ neh aˬ yawꞈ doˆ-iˇ-
euˬ meh.  

Paˬliˬsehˇ hawˇ-eu Saˬduˬgehˇ-euˬ dehˬ tseˬ 
(Maˬkuˆ 8.14-21) 

5Zaˬ lahˇ deuˬ lah nui baˬ tsehˆ doˆ ngeh, dzaˬ-eu gʼaˇ duˬ kaˬ muˇ maˬ yuˇ gʼeh ni 
ngehˇ-euˬ meh.  
6Yeˬsuˇ aˬ yawꞈ maꞈ-ahˇ ehˇ nehˬ-eu, “Paˬliˬsehˇ hawˇ-eu Saˬduˬgehˇ deuˬ-euˬ dehˬ 
tseˬ-ahˇ yaw kʼaˆ kʼaˆ-ehˇ yahˇ-awˬ.” 
7Aˬ yawꞈ maꞈ yaw kaˬ ja-eu, “Aˬ dui maꞈ kaˬ muˇ maˬ hehˇ leꞈ-euˬ miˇ neh, aˬ yawꞈ 
teu loꞈ-ehˇ ehˇ-eu ngaˇ.” 
8Aˬ yawꞈ maꞈ kʼoeˇ loꞈ-ehˇ ja luꞈ-eu Yeˬsuˇ siˬ nya-awˇ, heu loꞈ-ehˇ ehˇ-eu meh. 
“Jah-eu gʼaˬ baˬ dui dui-eu tsawˇ haˬ deuˬ-oˇ, aˬ jeˬ miˇ neh kaˬ muˇ maˬ ahˇ-eu gaˇ 
kawˆ ja ja-ehˇ jawˇ te.  
9Naw maꞈ iˬ nah keuˆ ni maˬ gʼoˆ shaw-ehˇ jawˇ te siˬ loˇ. Tsawˇ haˬ ngaˬ heˇ gʼaˬ 
gʼaˇ duˬ ngaˬ neh kaˬ muˇ ngaˬ yaˆ ngawˬ pyehˬ-awˇ, naw maꞈ kʼaˆ puˬ aˇ myaˆ puˬ 
gʼoˆ byah-euˬ gaˇ kawˆ ngehˇ jiˇ maˬ loˇ.  
10Tsawˇ haˬ oeˬ heˇ gʼaˬ gʼaˇ duˬ ngaˬ neh kaˬ muˇ shiꞈ yaˆ ngawˬ pyehˬ-awˇ, naw 
maꞈ neh kʼaˆ puˬ aˇ myaˆ puˬ gʼoˆ byah-euˬ gaˇ kawˆ gʼeh ngehˇ jiˇ teˬ loˇ. 
11Ngaˇ naw maꞈ-ahˇ kaˬ muˇ gaˇ kawˆ ehˇ luꞈ-eu maˬ ngeuˇ-a lehˇ, aˬ joˆ-ehˇ maˬ siˬ 
nya-eu nya. Paˬliˬsehˇ hawˇ-eu Saˬduˬgehˇ deuˬ-euˬ dehˬ tseˬ-ahˇ yaw kʼaˆ kʼaˆ-ehˇ 
yahˇ-awˬ.” 
12Kʼoeˇ ngeh jawˇ, kaˬ muˇ jahˇ gaˇ dawˆ-eu dehˬ tseˬ-ahˇ yahˇ-eu gʼaˇ duˬ, Yeˬsuˇ aˬ 
yawꞈ maꞈ-ahˇ ehˇ mawꞈ-eu maˬ ngeuˇ-ehˇ, Paˬliˬsehˇ deuˬ hawˇ-eu Saˬduˬgehˇ deuˬ 
neh mehˬ-euˬ tsoˆ-euˬ dawˬ deuˬ-ahˇ yahˇ-awˬ lehˇ ehˇ mawꞈ-eu gaˇ kawˆ, zaˬ lahˇ 
deuˬ gʼoˆ shaw-euˬ meh.  

Yeˬsuˇ-aˬ Ka li meh lehˇ Beˬtuˆluˆ ehˇ-eu 
(Maˬkuˆ 8.27-30; Luˇkaꞈ 9.18-21) 

13Gehˇsaˬliˇ Piˇliˇpuˆ meuˬ dawˬ peh Yeˬsuˇ iˇ keuˆ ngeh, zaˬ lahˇ deuˬ-ahˇ aˬ yawꞈ 
naˇ haˬ-eu, “Tsawˇhaˬ-euˬ Zaˬmaˇ-ahˇ aˬ suˇ gʼaˬ nga lehˇ aˬ cawˬ ehˇ luꞈ ta.” 
14Aˬ yawꞈ maꞈ ehˇ-eu, “Tiˬ paˆ na deuˬ Iˇ cuꞈ shawˇ-eu Yoˇhaˬ nga lehˇ ehˇ-awˇ, tiˬ 
paˆ na deuˬ Eˇliˇyaˆ nga lehˇ ehˇ-eu meh. Tiˬ paˆ na deuˬ-aˬ, Yeˬlaˬmiˇ maˬ ngeuˇ 
naˇ, Miˬyehˇ gʼaˇ duˬ ngehˬ dah-eu tsawˇ haˬ tiˬ gʼaˬ na ngaˇ lehˇ ehˇ-eu meh.” 
15Aˬ yawꞈ maꞈ-ahˇ aˬ yawꞈ ehˇ nehˬ-eu, “Naw maˬ toe. Ngaˇ aˬ suˇ gʼaˬ nga lehˇ ehˇ 
nmˇ.” 
16Siˇmoˬ Beˬtuˆluˆ ehˇ-eu, “Nawˇ-aˬ, Dehꞈ luꞈ-eu Miˬyehˇ-euˬ Zaˬmaˇ pyeuꞈ-eu 
Meˬsiˇya meh.” 
17Yeˬsuˇ ehˇ-eu, “Yawˇnaˆ-euˬ aˬ li Siˇmoˬ-oˇ, nawˇ-aˬ guiˬ lahˬ zawˇ huiˬ-eu tsawˇ 
haˬ meh. Aˬ jeˬ miˇ neh ehˇ naˇ, gaˇ kawˆ heu tsawˇ haˬ zaˬ neh nawˬ-ahˇ pah mehˬ-
euˬ maˬ ngeuˇ-a. Mˬ kʼoeˇ taˆ jawˇ-eu ngaˬ Da neh nawˬ-ahˇ pah mehˬ nehˬ-euˬ 
meh.  
18Kʼoeˇ miˇ neh, ngaˇ nawˬ-ahˇ heu loꞈ-ehˇ ehˇ-eu ma. Beˬtuˆluˆ nawˇ-aˬ, kʼaˬ lo 
meh. Kʼaˬ lo heu kʼoeˇ taˆ dawˬ pehˬ taˬ-awˇ, ngaˬ-euˬ aˇ muˇ ngaˇ gawˇ daˆ leꞈ ma. 
Shiˇ-eu jeˬ-euˬ baoˬ, aˇ muˇ heu muˇ-ahˇ maˬ gʼa leˇ-a.  

http://pt-br.bibles.org/ahk-AHK/Matt/16#Matt.16.16!f.1

19Mˬtaˆ Miˇkʼahˬ laˇ gʼoˆ-euˬ mawˬ tawꞈ kahˬ nawˬ-ahˇ ngaˇ biꞈ ma. Miˇ tsaˬ kʼoeˇ taˆ 
nawˬ neh kʼaˇ laˆ tsoeˬ-euˬ jeˬ, mˬ kʼoeˇ taˆ kʼawꞈ laˆ tsoeˬ-awˇ, miˇ tsaˬ kʼoeˇ taˆ 
nawˬ neh kʼaˇ bi mˇ-euˬ jeˬ, mˬ kʼoeˇ taˆ kʼawꞈ bi mˇ tehꞈ-a.” 
20Kʼoeˇ naˇ, aˬ yawꞈ Meˬsiˇya pyeuꞈ-eu gaˇ kawˆ aˬ cawˬ tiˬ gʼaˬ-ahˇ-iˬ maˬ bi ja 
mehˬ-eu gʼaˇ duˬ, zaˬ lahˇ deuˬ-ahˇ Yeˬsuˇ dawˬ biꞈ-euˬ meh.  

Yeˬsuˇ aˬ yawꞈ ya shiˇ-eu gaˇ kawˆ ehˇ-eu 
(Maˬkuˆ 8.31—9.1; Luˇkaꞈ 9.22-27) 

21Kʼoeˇ ngeh nah neh aˇ dahˬ beh-awˇ, zaˬ lahˇ deuˬ-ahˇ Yeˬsuˇ heu loꞈ-ehˇ bya cehˆ 
ni ehˇ nehˬ-euˬ meh. “Yeˬluˇsaˬlehˬ meuˬ-ahˇ ngaˇ le-awˇ, aˬ yuiꞈ aˬ tsu deuˬ, piˇ ma 
aˬ yuiꞈ deuˬ hawˇ-eu, Zahˇ dawˬ kʼoꞈ dawˬ mehˬ-eu saˬ laˬ deuˬ, ngaˬ-ahˇ gʼawˬ 
mya jeˬ jahˇ nehˬ laꞈ gaˇ ya daˬ dui dui-eu yaw duˬ baw meh. Aˬ cawˬ ngaˬ-ahˇ sehꞈ 
tehꞈ-a. Ehˇ kʼawꞈ, smˬ nah byah laˇ naˇ, Miˬyehˇ ngaˬ-ahˇ paˇ bi gʼoꞈ dehꞈ laˇ tehꞈ-a.” 
22Beˬtuˆluˆ neh Yeˬsuˇ-ahˇ gaˇ dzeˇ paw sheuˬ doˆ gʼeh-awˇ ehˇ-eu, “Sahˬ paˬ-oˇ, 
Miˬyehˇ nawˬ-euˬ kʼoeˇ taˆ kʼoeˇ loꞈ-ehˇ gʼeh-eu jeˬ maˬ bi keuˆ le kʼmˬ-aˇ.” 
23Yeˬsuˇ Beˬtuˆluˇ jawˇ paw ciˬ pyawˇ-awˇ ehˇ nehˬ-eu, “Saˬdaˬ-oˇ, ngaˇ jawˇ gaˇ 
neh doˆ-iˇ-awˬ. Nawˇ-aˬ, ngaˬ-ahˇ laˆ tsoeˬ-eu gʼaˬ meh. Nawˇ teu loꞈ-ehˇ ehˇ-eu teu, 
Miˬyehˇ neh bi noeˬ doˆ-euˬ jeˬ maˬ ngeuˇ-a. Tsawˇ haˬ neh bi noeˬ doˆ-euˬ jeˬ 
meh.” 
24Kʼoeˇ naˇ, zaˬ lahˇ deuˬ-ahˇ Yeˬsuˇ heu loꞈ-ehˇ ehˇ nehˬ-euˬ meh. “Tsawˇ haˬ aˬ 
geu gʼaˬ maˬ kaˬ, ngaˬ-euˬ mehˬ nah caw teh laˇ mawꞈ naˇ, yawˬ ha-euˬ nui kʼahˇ ya 
byehˇ dzeh-eu uˬ taꞈ, yawˬ ha-euˬ laꞈ yaꞈ baꞈ-awˇ, ngaˬ-euˬ mehˬ nah ya laˇ meh.  
25Aˬ jeˬ miˇ neh ehˇ naˇ, yawˬ ha-euˬ dehꞈ-eu jeˬ-ahˇ ka kʼoꞈ-eu lehˇ leh jeh-eu 
tsawˇ haˬ aˬ geu gʼaˬ maˬ kaˬ, dehꞈ-eu jeˬ-ahˇ ya smˬ-iˇ tehꞈ-a. Ehˇ kʼawꞈ, ngaˬ-euˬ 
gʼaˇ duˬ yawˬ ha-euˬ dehꞈ-eu jeˬ smˬ-euˬ tsawˇ haˬ aˬ geu gʼaˬ maˬ kaˬ, dehꞈ-eu jeˬ 
za tehꞈ-a.  
26Tsawˇ haˬ tiˬ gʼaˬ miˇ tsaˬ tahˬ kʼawˇ heu dawˬ tawˆ luꞈ za jiˇ-euˬ kʼawꞈ, saꞈ laˆ 
dehꞈ-eu jeˬ smˬ naˇ, aˬ yawꞈ gʼaˇ duˬ aˬ jeˬ jiˇ jeuˬ paˇ ahˇ ta. Aˬ geu jeˬ biꞈ-awˇ zeuˇ 
kʼoꞈ kʼawꞈ, saꞈ laˇ dehꞈ-eu jeˬ-ahˇ maˬ paˇ zeuˇ kʼoꞈ geuꞈ nya meh.  
27Tsawˇhaˬ-euˬ Zaˬmaˇ-aˬ, aˬ yawꞈ Aˬda-euˬ yaw shehꞈ kʼahˬ sehˇ dm-awˇ, aˬ yawꞈ-
euˬ mˬ taˆ gʼaˬ kʼehˇ deuˬ nehˬ-ehˇ zaꞈ le-awˇ, tsawˇ haˬ yawˬ gʼaˬ yawˬ na luꞈ-ahˇ, 
yawˬ ha neh kʼaˇ mˇ taˬ-euˬ loꞈ-ehˇ tsoeˬ kʼoꞈ nehˬ le tehꞈ-a.  
28Heu gaˇ jawˇ luꞈ-eu tsawˇ haˬ tiˬ paˆ na deuˬ maˬ shiˇ dzeuˇ mi naˆ-ehˇ, Tsawˇhaˬ-
euˬ Zaˬmaˇ sahˬ paˬ geuꞈ-awˇ oe gaˇ ya mawˇ tehꞈ-a lehˇ, ngaˇ naw maꞈ-ahˇ maˇ 
jawˆ ni ehˇ-eu ma.” 

Maꞈtehˬ 17 

Yeˬsuˇ gʼawˇ mawˇ paˇ-euˬ 
(Maˬkuˆ 9.2-13; Luˇkaꞈ 9.28-36) 

1Koꞈ nah dzeuˇ-iˇ ngeh, Beˬtuˆluˆ hawˇ-eu, Yaˬkoˆ hawˇ-eu Yoˇhaˬ aˬ nyaꞈ nmˇ-ahˇ 
Yeˬsuˇ sheuˬ-awˇ, aˬ yawꞈ maꞈ tehꞈ-ehˇ gawˬ jawˬ yaw goˇ-ahˇ daˆ leˇ-euˬ meh.  



1851 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

2A ha smˇ gʼaˬ-euˬ mehˬ shi, Yeˬsuˇ gʼawˇ mawˇ paˇ-euˬ meh. Aˬ yawꞈ-euˬ myaˆ 
pyawˬ nahˇ ma loꞈ-ehˇ yaw shehꞈ bya-awˇ, aˬ yawꞈ-euˬ mehˬ tsoeˬ pyuˇ deuˬ ni 
gʼeh-awˇ naˇ guiˇ guiˇ laˇ-eu meh.  
3Kʼoeˇ naˇ, Moˇseˬ hawˇ-eu Eˇliˇyaˆ aˬ nyaꞈ Yeˬsuˇ nehˬ-ehˇ dawˬ ngehˬ cawˬ luꞈ gaˇ, 
aˬ ha smˇ gʼaˬ ya mawˇ-euˬ meh.  
4Kʼoeˇ ngeh, Beˬtuˆluˆ Yeˬsuˇ-ahˇ ehˇ nehˬ-eu, “Saˬlaˬ-oˇ, aˬ dui maꞈ heu gaˇ jawˇ-eu 
aˇ naˆ ni muiˬ-eu nga. Nawˇ nui maˬ tsaˬ naˇ, ngaˇ sehˬ gʼawˆ smˬ gʼawˆ gʼawˆ ma. 
Nawˬ-euˬ gʼaˇ duˬ tiˬ gʼawˆ, Moˇseˬ gʼaˇ duˬ tiˬ gʼawˆ, Eˇliˇyaˆ gʼaˇ duˬ tiˬ gʼawˆ gʼawˆ 
ma.” 
5Beˬtuˆluˆ kʼoeˇ loꞈ-ehˇ ehˇ luꞈ ngeh, yaw shehꞈ bya-eu mˬ dmˇ aˬ yawꞈ maꞈ kʼoeˇ taˆ 
zaꞈ le-awˇ, “Heu-aˬ, ngaˇ gaˬ dui dui-awˇ nui kʼahˇ shiˇ dui dui-eu ngaˬ-euˬ zaˬ maˇ 
ma. Aˬ yawꞈ-euˬ dawˬ-ahˇ naˇ haˬ geuꞈ-awˬ” lehˇ, mˬ dmˇ laꞈ kʼoeˇ dawˬ ngehˬ doˆ 
laˇ-euˬ meh.  
6Teˇ saˇ kʼoeˇ-ahˇ zaˬ lahˇ deuˬ ya gaˬ ngeh, guˆ dui dui-iˇ-awˇ, miˇ tsa awˆ byaˆ-euˬ 
meh.  
7Yeˬsuˇ aˬ yawꞈ maꞈ-ahˇ toeˬ ciˆ le-awˇ, “Tuˇ-awˬ. Taˬ guˆ” lehˇ ehˇ nehˬ-euˬ meh.  
8Aˬ yawꞈ maꞈ gʼawˇ leuˇ haw ngeh, Yeˬsuˇ uˬ taꞈ nui gʼaˬ maˬ paˇ jawˇ-euˬ gaˇ ya 
mawˇ-euˬ meh.  
9Aˬ yawꞈ maꞈ gawˬ jawˬ-ahˇ neh zaꞈ ka le luꞈ ngeh, aˬ ha smˇ gʼaˬ-ahˇ Yeˬsuˇ ehˇ 
nehˬ-eu, “Tsawˇhaˬ-euˬ Zaˬmaˇ shiˇ-awˇ, Miˬyehˇ neh maˬ bi gʼoꞈ dehꞈ laˇ kʼoeˇ keuˆ 
ni, naw maꞈ neh yaw sahˇ laꞈ kʼoeˇ ya mawˇ-euˬ gaˇ kawˆ heu, aˬ cawˬ tiˬ gʼahˬ-ahˇ-
iˬ taˬ ja nehˬ.” 
10Kʼoeˇ naˇ, zaˬ lahˇ deuˬ Yeˬsuˇ-ahˇ naˇ haˬ-eu, “Eˇliˇyaˆ jeˬ huˬ oe meh lehˇ, Zahˇ 
dawˬ kʼoꞈ dawˬ mehˬ-eu saˬ laˬ deuˬ aˬ jeˬ miˇ neh ehˇ ta.” 
11Yeˬsuˇ ehˇ-eu, “Aˬ diˇ aˬ maˇ Eˇliˇyaˆ jeˬ huˬ oe-awˇ, yawˬ jeˬ na luꞈ lehˬ hmˬ laˆ saˆ 
dah le tehꞈ-a.  
12Eˇliˇyaˆ aˬ diˇ oe keuˆ gʼaˬ-euˬ meh lehˇ, naw maꞈ-ahˇ ngaˇ ehˇ-eu ma. Ehˇ kʼawꞈ, 
aˬ cawˬ aˬ yawꞈ-ahˇ maˬ siˬ nya-ehˇ, kʼaˇ jahˇ mawꞈ-eu jahˇ nehˬ-euˬ meh. Kʼoeˇ loꞈ-
ehˇ duˇ ni, Tsawˇhaˬ-euˬ Zaˬmaˇ-ahˇ kʼawꞈ, aˬ yawꞈ maꞈ yehˬ bawˬ sehˇ lu-ehˇ jahˇ 
nehˬ-eu lehˇ gʼeh-eu meh.” 
13Kʼoeˇ ngeh, aˬ yawꞈ Iˇ cuꞈ shawˇ-eu Yoˇhaˬ gaˇ kawˆ ehˇ luꞈ-eu meh lehˇ, zaˬ lahˇ 
deuˬ gʼoˆ shaw-euˬ meh.  

Nehꞈ uˇ-eu aˬ li tiˬ li-ahˇ laˆ taˬ nehˬ-euˬ 
(Maˬkuˆ 9.14-29; Luˇkaꞈ 9.37-43a) 

14Aˬ yawꞈ maꞈ tsawˇ haˬ aˇ maꞈ jawˇ gaˇ gʼoꞈ keuˆ le ngeh, tsawˇ haˬ tiˬ gʼaˬ Yeˬsuˇ 
mehˬ shi pawˬ tsuiꞈ pawˬ dmˬ dmˬ le-awˇ, heu loꞈ-ehˇ ehˇ-eu meh.  
15“Sahˬ paˬ-oˇ, ngaˬ li-ahˇ gʼawˬ shaˬ tiˬ poˆ gaˬ nehˬ laꞈ-awˬ. Aˬ yawꞈ mawˇ bawˬ 
coˬ dui dui-eu baˬ da neh, tiˬ kʼehˬ maˬ taˬ ni miˬ dzaˬ hawˇ-eu iˇ cuꞈ-ahˇ coˬ ahˇ-eu 
meh.  
16Nawˬ-euˬ zaˬ lahˇ deuˬ jawˇ gaˇ sheu ha laˇ kʼawꞈ, aˬ yawꞈ maꞈ maˬ laˆ taˬ nehˬ 
nya-a.” 

17Yeˬsuˇ ehˇ-eu, “Jah-eu nui ma maˬ ahˇ-eu naˬ lehˬ lehˬ-eu ziˇ heu ziˇ-ahˇ dehꞈ luꞈ-
eu tsawˇ haˬ deuˬ-oˇ, naw maꞈ nehˬ-ehˇ aˇ myah keuˆ ni ngaˇ pa ya jawˇ ta. Aˇ myah 
keuˆ ni paˇ ya oˇ ta. Aˬ li kʼoeˇ li-ahˇ heu gaˇ sheuˬ laꞈ-awˬ.” 
18Nehꞈ kʼoeˇ mawˇ-ahˇ Yeˬsuˇ dehˬ ngeh, aˬ li kʼoeˇ li-euˬ gʼawˇ mawˇ laꞈ kʼoeˇ neh 
doˆ-iˇ-awˇ, aˬ li kʼoeˇ li tiˬ poˆ tehꞈ-ehˇ taˬ leˇ-euˬ meh.  
19Kʼoeˇ naˇ, Yeˬsuˇ tehꞈ-ehˇ jawˇ luꞈ gaˇ zaˬ lahˇ deuˬ oe-awˇ ciˬ cuˇ ni naˇ haˬ-eu, 
“Nga maꞈ aˬ jeˬ miˇ neh nehꞈ maˬ teh doˆ nya ta.” 
20Yeˬsuˇ ehˇ-eu, “Naw maꞈ jah-eu maˬ loꞈ-eu miˇ neh meh. Ngaˇ naw maꞈ-ahˇ maˇ 
jawˆ ni ehˇ nehˬ nyaˇ. Naw maꞈ jah-eu jeˬ gʼawˬ paꞈ aˇ nuiˆ hui ni ahˇ naˇ, gawˬ jawˬ 
heu jawˬ-ahˇ kʼoeˇ paw dzeˇ jiˆ-iˇ-awˬ lehˇ ehˇ nehˬ ngeh, jiˆ-iˇ tehꞈ-a. Naw maꞈ maˬ 
jahˇ nya-eu tiˬ jeˬ-iˬ maˬ baw-aˇ.” 

Yeˬsuˇ aˬ yawꞈ ya shiˇ-eu gaˇ kawˆ tiˬ poˆ paˇ ehˇ-eu 
(Maˬkuˆ 9.30-32; Luˇkaꞈ 9.43b-45) 

22Zaˬ lahˇ deuˬ Gaˬliˬlehˇ miˇ kʼahˬ-ahˇ uiˬ laˇ-awˇ jawˇ ngeh, Yeˬsuˇ ehˇ-eu, 
“Tsawˇhaˬ-euˬ Zaˬmaˇ-ahˇ aˬ cawˬ-euˬ aˬ laꞈ laꞈ kʼoeˇ a nehˬ-eu aˇ yamˬ keuˆ laˇ-euˬ 
meh.  
23Aˬ cawˬ aˬ yawꞈ-ahˇ sehꞈ tehꞈ-a. Ehˇ kʼawꞈ, smˬ nah keuˆ laˇ naˇ, Miˬ yehˇ aˬ yawꞈ 
paˇ bi gʼoꞈ dehꞈ laˇ tehꞈ-a.” Kʼoeˇ ngeh, zaˬ lahˇ deuˬ nui ma cawˆ dui dui-eu meh.  

Uˬ duˬ tahˬ nymˇ nymˇ ma-euˬ kawˬ doˆ-eu 

24Yeˬsuˇ hawˇ-eu aˬ yawꞈ-euˬ zaˬ lahˇ deuˬ Gaˬbeˬneˬoˬ meuˬ-ahˇ oe keuˆ ngeh, Uˬ 
duˬ tahˬ nymˇ nymˇ ma-euˬ kawˬ taꞈ-eu tsawˇ haˬ deuˬ Beˬtuˆluˆ jawˇ gaˇ oe-awˇ, 
“Naw maꞈ-euˬ saˬ laˬ Uˬ duˬ tahˬ nymˇ nymˇ ma-euˬ kawˬ maˬ doˆ-a loˇ” lehˇ naˇ 
haˬ ngeh,  
25“Doˆ meh” lehˇ, Beˬtuˆluˆ ehˇ kʼoꞈ nehˬ-euˬ meh. Beˬtuˆluˆ iˇ kahˇ laꞈ kʼoeˇ uˇ leˇ 
ngeh, aˬ yawꞈ-ahˇ Yeˬsuˇ jeˬ huˬ ngehˬ cawˬ-awˇ ehˇ-eu, “Siˇmoˬ-oˇ, nawˇ aˬ joˆ-ehˇ 
noeˬ-eu nya. Sahˬ paˬ geuꞈ-awˇ miˇ kʼahˬ-ahˇ uˆ lahˇ-eu deuˬ aˬ suˇ gʼaˬ-ahˇ kawˬ taꞈ 
ta. Yawˬ ha-euˬ miˇ kʼahˬ zaˬ deuˬ-ahˇ taꞈ ta loˇ. Aˬ cawˬ miˇ kʼahˬ-ahˇ neh jawˇ le-
euˬ tsawˇ haˬ deuˬ-ahˇ taꞈ ta loˇ.” 
26Beˬtuˆluˆ ehˇ-eu, “Aˬ cawˬ miˇ kʼahˬ-ahˇ neh jawˇ le-euˬ tsaawˇ haˬ deuˬ-ahˇ taꞈ-
eu meh.” Yeˬsuˇ ehˇ-eu, “Toˆ-ehˇ maˇ-iˬ, miˇ kʼahˬ zaˬ deuˬ kawˬ doˆ-eu maˬ loˬ-a 
lehˇ nawˇ ehˇ mawꞈ-eu nga ehˇ lawˬ.  
27Ehˇ kʼawꞈ, tsawˇ haˬ heu deuˬ-ahˇ coeˬ leˇ ni aˇ nyaꞈ maˬ jahˇ mawꞈ nya. Kʼoeˇ miˇ 
neh, lah-ahˇ iˇ-awˇ ngaˬ juiꞈ juiꞈ-iˇ-awˬ. Juiꞈ paꞈ beh beh-euˬ ngaˬ shaˬ kʼoeˇ mawˇ 
gʼeu doˆ-awˬ. Aˇ nyaꞈ gʼaˇ duˬ Uˬ duˬ tahˬ nymˇ nymˇ ma-euˬ kawˬ doˆ tsehˆ nya ni 
poeˬ-eu pyuˇ maˇ byaˆ tiˬ byaˆ, ngaˬ shaˬ kʼoeˇ mawˇ-euˬ kʼaˬ meh-ahˇ tsmˬ gaˇ 
nawˇ ya mawˇ tehꞈ-a. Maˇ byaˆ kʼoeˇ byaˆ yuˇ-awˇ, aˬ yawꞈ maꞈ-ahˇ kawˬ doˆ nehˬ-
awˬ.” 

Maꞈtehˬ 18 

Aˬ geu gʼaˬ aˬ cawˬ naˆ maˬ tseˇ huiˬ ta 
(Maˬkuˆ 9.33-37; Luˇkaꞈ 9.46-48) 

1Kʼoeˇ ngeh, zaˬ lahˇ deuˬ Yeˬsuˇ jawˇ gaˇ laˇ-awˇ ehˇ-eu, “Mˬtaˆ Miˇkʼahˬ laꞈ kʼoeˇ 
dawˬ tawˆ luꞈ naˆ maˬ tseˇ huiˬ dzehˬ-eu aˬ suˇ gʼaˬ-a.” 
2Zaˬ yaw nyiˇ tiˬ gʼaˬ-ahˇ Yeˬsuˇ kuˇ-awˇ, aˬ yawꞈ maꞈ-euˬ gʼahˇ ceh bi yawꞈ-euˬ 
meh.  
3Kʼoeˇ naˇ, aˬ yawꞈ maꞈ-ahˇ heu loꞈ-ehˇ ehˇ nehˬ-euˬ meh. “Ngaˇ naw maꞈ-ahˇ maˇ 
jawˆ ni ehˇ nehˬ nyaˇ. Naw maꞈ nui ma paˇ-awˇ, zaˬ yaw nyiˇ tiˬ gʼaˬ loꞈ-ehˇ maˬ 
pyeuꞈ laˇ kʼoeˇ keuˆ ni, Mˬtaˆ Miˇkʼahˬ laꞈ kʼoeˇ naw maꞈ maˬ ya uˇ leˇ-a.  
4Yawˬ haˇ yawˬ ha nui ma nahˬ yu ni taˬ-awˇ, zaˬ yaw nyiˇ heu gʼaˬ loꞈ-ehˇ pyeuꞈ 
laˇ-euˬ tsawˇ haˬ-aˬ, Mˬtaˆ Miˇkʼahˬ laꞈ kʼoeˇ dawˬ tawˆ luꞈ naˆ maˬ tseˇ huiˬ dzehˬ-
eu gʼaˬ meh.  
5Ngaˬ-euˬ tsawˇ myahˇ uˬ moˆ heu loꞈ-ehˇ gʼeh-eu zaˬ yaw nyiˇ tiˬ gʼaˬ-ahˇ ha-eu 
tsawˇ haˬ-aˬ, ngaˬ-ahˇ ha gaˇ duˇ-eu meh.  

Aˬ cawˬ iˬ baˇ mˇ ni muˇ juˇ juˇ-eu 
(Maˬkuˆ 9.42-48; Luˇkaꞈ 17.1,2) 

6“Tsawˇ haˬ tiˬ gʼaˬ na, heu loꞈ-ehˇ gʼeh-eu tsawˇ haˬ yaw nyiˇ tiˬ gʼaˬ ngaˬ-ahˇ jah-
eu nui ma byoˆ-iˇ ni jahˇ nehˬ naˇ, tsawˇ haˬ kʼoeˇ gʼaˬ-euˬ kawˬ lahˇ-ahˇ lo lehˬ lehˬ 
ma paꞈ tawꞈ-awˇ, iˬ ma laˆ shaˆ yaw naꞈ tsahˇ-ahˇ bi baꞈ puꞈ sehꞈ-eu zaˬ dzehˬ meh.  
7Tsawˇ haˬ zaˬ-euˬ jah-eu nui ma byoˆ-iˇ ni jahˇ-eu gʼawˬ mya jeˬ jaˆ-eu baˬ da neh, 
miˇ tsaˬ tahˬ kʼawˇ heu aˇ naˆ ni guˆ laˇ paˬ-ehˇ gʼeh-eu nga. Kʼoeˇ loꞈ-ehˇ gʼeh-eu jeˬ 
aˬ myah luꞈ jaˆ luꞈ meh. Ehˇ kʼawꞈ, kʼoeˇ loꞈ-ehˇ gʼeh-eu jeˬ bi doˆ laˇ ni mˇ-eu tsawˇ 
haˬ deuˬ ya noeˬ shaˬ dui dui tehꞈ-a.  
8“Nawˇ jah-eu nui ma byoˆ-iˇ ni, nawˬ-euˬ aˬ laꞈ neh maˬ ehˇ, aˬ kuiˇ neh maˬ ehˇ, 
jahˇ-euˬ ngeuˇ naˇ, deuˆ tsehˆ-awˇ biˬ dzeh-awˬ. Aˬ kuiˇ aˬ laꞈ aˇ sehˇ byah-awˇ mˬ 
maˬ maˬ byaˆ zaˇ ziˇ doꞈ luꞈ-eu miˬ dzaˬ laꞈ kʼoeˇ bi baꞈ puiˆ-eu naˆ maˬ tseˇ, aˬ kuiˇ 
aˬ laꞈ aˇ sehˇ dahˬ-iˇ-awˇ dehꞈ-eu jeˬ za-eu-aˬ muiˬ dzehˬ tehꞈ-a.  
9Nawˬ-euˬ myaˆ nuiˆ baˬ da neh nawˬ-euˬ jah-eu nui ma byoˆ-iˇ-euˬ ngeuˇ naˇ, 
kʼeuꞈ doˆ-awˇ biˬ dzeh-awˬ. Myaˆ nuiˆ nyiˬ nuiˆ luꞈ tsoꞈ-awˇ shiˬ buiˇ lah ma-ahˇ bi 
biˬ ahˇ-eu naˆ maˬ tseˇ, myaˆ nuiˆ tiˬ nuiˆ tehꞈ-ehˇ tsoꞈ-awˇ, dehꞈ-eu jeˬ za-eu-aˬ 
muiˬ dzehˬ tehꞈ-a.  

Byoˆ-iˇ-euˬ yawˇ gaˇ kawˆ yaw jeˬ ma jeˬ 
(Luˇkaꞈ 15.3-7) 

10-11“Tsawˇ haˬ yaw nyiˇ heu loꞈ-ehˇ gʼeh-eu tiˬ gʼaˬ na-ahˇ naw maꞈ yehˬ bawˬ sehˇ 
lu-ehˇ maˬ ya gʼeh ni yahˇ-awˬ. Mˬ kʼoeˇ taˆ ngaˬ Da-euˬ mehˬ shi, aˬ yawꞈ maꞈ-euˬ 
mˬ taˆ gʼaˬ kʼehˇ deuˬ aˬ myah luꞈ jawˇ-eu meh lehˇ, naw maꞈ-ahˇ ngaˇ ehˇ-eu 
ma.  Jaˇliꞈ tiˬ paˆ na deuˬ laꞈ kʼoeˇ, gaˬ naˇ yaw zaˬ 11 heu loꞈ-ehˇ ahˇ-eu meh. 18. 
11: Aˬ jeˬ miˇ neh ehˇ naˇ, byoˆ-iˇ-euˬ tsawˇ haˬ deuˬ-ahˇ ka kʼoꞈ-eu gʼaˇ duˬ, 
Tsawˇhaˬ-euˬ Zaˬmaˇ oe-euˬ meh(Luˇkaꞈ 19. 10)* 
12“Yawˇ tiˬ yaˇ mawˇ jawˇ-eu tsawˇ haˬ tiˬ gʼaˬ, yawˇ tiˬ mawˇ byoˆ naˇ, aˬ joˆ-ehˇ 
jahˇ nmˇ lehˇ naw maꞈ noeˬ-eu nya. Gʼoeˬ tseˇ gʼoeˬ mawˇ-ahˇ gawˬ jawˬ-ahˇ bi gaˆ 
tawˬ yaꞈ-awˇ, byoˆ-iˇ-euˬ yawˇ kʼoeˇ mawˇ-ahˇ poˆ-iˇ tehꞈ-a.  

13Aˬ yawꞈ yawˇ kʼoeˇ mawˇ poˆ mawˇ ngeh, maˬ byoˆ-euˬ yawˇ gʼoeˬ tseˇ gʼoeˬ 
mawˇ-ahˇ naˆ maˬ tseˇ, poˆ mawˇ kʼoꞈ-euˬ yawˇ kʼoeˆ mawˇ-ahˇ laˬ kʼaˬ cehˇ dzehˬ 
tehꞈ-a lehˇ ngaˇ ehˇ-eu ma.  
14Kʼoeˇ loꞈ-ehˇ duˇ ni, mˬ kʼoeˇ taˆ jawˇ-eu naw maꞈ-euˬ Aˬda-aˬ, tsawˇ haˬ yaw nyiˇ 
heu deuˬ tiˬ gʼaˬ-iˬ maˬ bi byoˆ-iˇ mawꞈ-a.  

Mehˇ nmˇ yaw kaˬ mˇ lehˬ-eu gaˇ kawˆ 

15Nawˬ-euˬ mehˇ nmˇ nawˬ-ahˇ mˇ lehˬ laꞈ naˇ, aˬ yawꞈ jawˇ gaˇ iˇ-awˇ, aˬ yawꞈ-euˬ 
yaw lehˬ toeˬ mehˬ nehˬ-awˬ. Kʼoeˇ loꞈ-ehˇ jahˇ ngeh, yawˬ ha mehˇ nmˇ yaw kaˬ 
tehꞈ-ehˇ ciˬ cuˇ ni jahˇ-awˬ. Nawˬ-euˬ ehˇ dawˬ-ahˇ aˬ yawꞈ naˇ haˬ nehˬ laꞈ naˇ, 
nawˬ-euˬ mehˇ nmˇ-ahˇ nawˇ paˇ za kʼoꞈ-euˬ gaˇ duˇ-eu meh.  
16Ehˇ kʼawꞈ, nawˬ neh ehˇ-euˬ gaˇ aˬ yawꞈ maˬ geuꞈ nehˬ laꞈ naˇ, Jaˇ liꞈ laꞈ kʼoeˇ ehˇ 
taˬ-euˬ loꞈ-ehˇ, kʼaˇ ngehˬ-euˬ yawˬ dawˬ na luꞈ-ahˇ gaˬ-eu tsawˇ kaˬ nyiˬ gʼaˬ smˇ 
gʼaˬ byah ni bi jawˇ-eu gʼaˇ duˬ, nawˬ nehˬ-ehˇ tsawˇ kaˬ tiˬ gʼaˬ nyiˬ gʼaˬ sheuˬ caw 
gʼeh-awˬ.  
17Aˬ yawꞈ maꞈ-euˬ ehˇ dawˬ-ahˇ kʼawꞈ aˬ yawꞈ maˬ naˇ haˬ naˇ, gaˇ kawˆ kʼoeˇ dawˬ 
tawˆ luꞈ Ka li zaˬ aˇ muˇ-ahˇ dzawˇ nehˬ-awˬ. Yaw li uˬ duˬ, Ka li zaˬ aˇ muˇ neh 
mehˬ nehˬ-euˬ gaˇ kʼawꞈ aˬ yawꞈ maˬ geuꞈ naˇ, lawˇ ciꞈ zaˬ deuˬ hawˇ-eu kawˬ taꞈ-
eu tsawˇ haˬ deuˬ-ahˇ sawˇ dzeh-eu loꞈ-ehˇ, aˬ yawꞈ-ahˇ kʼawꞈ sawˇ dzeh nehˬ-awˬ.  

Laˆ tsoeˬ-eu jeˬ hawˇ-eu bi mˇ-eu jeˬ 

18“Naw maꞈ dawˬ tawˆ luꞈ-ahˇ ngaˇ heu loꞈ-ehˇ ehˇ-eu ma. Miˇ tsaˬ kʼoeˇ taˆ naw 
maꞈ neh kʼaˇ laˆ tsoeˬ-euˬ jeˬ, mˬ kʼoeˇ taˆ kʼawꞈ laˆ tsoeˬ-awˇ, miˇ tsaˬ kʼoeˇ taˆ naw 
maꞈ neh kʼaˇ bi mˇ-euˬ jeˬ, mˬ kʼoeˇ taˆ kʼawꞈ bi mˇ tehꞈ-a.  
19“Kʼoeˇ uˬ taꞈ, naw maꞈ-ahˇ ngaˇ heu loꞈ-ehˇ paˇ ehˇ-eu ma. Naw maꞈ laꞈ kʼoeˇ 
tsawˇ haˬ nyiˬ gʼaˬ nui ma gm-awˇ, miˇ tsaˬ kʼoeˇ taˆ guiˬ lahˬ shaˇ naˇ, naw maꞈ neh 
kʼaˇ shaˇ-euˬ jeˬ, mˬ kʼoeˇ taˆ jawˇ-eu ngaˬ Da jahˇ nehˬ laꞈ tehꞈ-a.  
20Aˬ jeˬ miˇ neh ehˇ naˇ, ngaˬ-euˬ tsawˇ myahˇ uˬ moˆ tsawˇ haˬ nyiˬ gʼaˬ smˇ gʼaˬ 
kʼaˇ uiˬ leˇ ngeh, aˬ yawꞈ maꞈ-euˬ gʼahˇ ceh ngaˇ jawˇ ma.” 

Dziˇ dzoˆ maˬ byehˇ-eu zaˬ kʼaˆ 

21Kʼoeˇ naˇ, Yeˬsuˇ jawˇ gaˇ Beˬtuˆluˆ laˇ-awˇ ehˇ-eu, “Sahˬ paˬ-oˇ, ngaˬ-euˬ mehˇ 
nmˇ tiˬ gʼaˬ ngaˬ-ahˇ tiˬ poˆ saˇ-iˬ tiˬ poˆ mˇ lehˬ laꞈ naˇ, aˇ myaˆ poˆ keuˆ ni ngaˇ iˬ 
baˇ ya pyehˬ nehˬ ta. Shiꞈ poˆ keuˆ ni loˇ.” 
22Yeˬsuˇ ehˇ-eu, “Shiꞈ poˆ keuˆ ni tehꞈ-ehˇ maˬ ngeuˇ-a. Shiꞈ tseˇ poˆ shiꞈ dmˇ keuˆ ni 
meh.  
23Aˬ jeˬ miˇ neh ehˇ naˇ, mˬ taˆ miˇ kʼahˬ-aˬ, heu loꞈ-ehˇ meh. Tiˬ poˆ-aˬ, sahˬ paˬ tiˬ 
gʼaˬ aˬ yawꞈ-euˬ zaˬ kʼaˆ deuˬ nehˬ-ehˇ dziˇ dzoˆ sawˇ tsaˬ-eu lehˇ noeˬ tsehˆ-euˬ 
meh.  
24Aˬ yawꞈ dziˇ dzoˆ sawˇ dahˬ beh ngeh, aˬ yawꞈ-ahˇ pyuˇ aˇ lam daˆ-eu zaˬ kʼaˆ tiˬ 
gʼaˬ-ahˇ, aˬ yawꞈ jawˇ gaˇ sheuˬ uˇ laꞈ-euˬ meh.  
25Zaˬ kʼaˆ kʼoeˇ gʼaˬ dziˇ dzoˆ maˬ tsoeˬ tsehˆ nya-a. Kʼoeˇ miˇ neh, aˬ yawꞈ-euˬ gʼawˇ 
mawˇ hawˇ-eu aˬ yawꞈ-euˬ miˬ sawˇ zaˬ dawˬ tawˆ luꞈ maˬ ehˇ, a yawꞈ kʼaˇ jaˆ-eu 

jeˬ dawˬ tawˆ luꞈ maˬ ehˇ, ahˬ dzeh jiˇ-awˇ, dziˇ dzoˆ bi tsoeˬ tsehˆ-eu gʼaˇ duˬ sahˬ 
paˬ neh dawˬ biꞈ-euˬ meh.  
26Kʼoeˇ ngeh, zaˬ kʼaˆ kʼoeˇ gʼaˬ sahˬ paˬ-euˬ mehˬ shi pawˬ tsuiꞈ pawˬ dmˬ dmˬ-
awˇ, ‘Sahˬ paˬ-oˇ, ngaˬ-ahˇ gʼawˬ shaˬ gaˬ-awˇ tiˬ kʼehˬ oˇ nehˬ laꞈ siˬ. Ngaˇ dziˇ dzoˆ 
dawˬ tawˆ luꞈ tsoeˬ tsehˆ jiˇ ma’ lehˇ shaˇ-eu meh. 
27Kʼoeˇ ngeh, sahˬ paˬ gʼawˬ shaˬ haw gaˬ-awˇ, dziˇ dzoˆ byehˇ nehˬ-awˇ bi gʼoꞈ-iˇ-
euˬ meh.  
28“Kʼoeˇ naˇ, zaˬ kʼaˆ kʼoeˇ gʼaˬ gʼoꞈ-iˇ-awˇ, aˬ yawꞈ-ahˇ pyuˇ tiˬ yaˇ byaˆ tehꞈ-ehˇ daˆ-
eu aˬ yawꞈ-euˬ cawˬ zaˬ kʼaˆ tiˬ gʼaˬ-ahˇ tahˬ puˬ-euˬ meh. Aˬ yawꞈ-euˬ cawˬ kʼoeˇ 
gʼaˬ-euˬ kuˬ byahˬ-ahˇ aˬ yawꞈ tsuˆ-awˇ, ‘Ngaˬ-euˬ dziˇ dzoˆ tsoeˬ nehˬ laꞈ’ lehˇ kʼaˬ 
nehˬ-euˬ meh.  
29Aˬ yawꞈ-euˬ cawˬ zaˬ kʼaˆ kʼoeˇ gʼaˬ pawˬ tsuiꞈ pawˬ dmˬ dmˬ-awˇ, ‘Ngaˬ-ahˇ 
gʼawˬ shaˬ gaˬ-awˇ tiˬ kʼehˬ dawˬ neh laꞈ siˬ. Ngaˇ nawˬ-ahˇ dziˇ dzoˆ tsoeˬ tsehˆ 
nehˬ ma’ lehˇ shaˇ-eu meh.  
30Ehˇ kʼawꞈ, kʼoeˇ loꞈ-ehˇ shaˇ gaˇ maˬ naˇ haˬ nehˬ-ehˇ, dziˇ dzoˆ maˬ tsoeˬ tsehˆ 
kʼoeˇ keuˆ ni, tawˬ-ahˇ nyehꞈ uˇ-awˇ bi jawˇ-euˬ meh.  
31Kʼoeˇ loꞈ-ehˇ jahˇ-euˬ gaˇ zaˬ kʼaˆ nui deuˬ ya mawˇ ngeh, nui ma tiˬ pawꞈ-iˬ maˬ 
saˇ-ehˇ, sahˬ paˬ jawˇ gaˇ le-awˇ, gaˇ kawˆ dawˬ tawˆ luꞈ dzawˇ nehˬ leˇ-euˬ meh.  
32Kʼoeˇ ngeh jawˇ, zaˬ kʼaˆ kʼoeˇ gʼaˬ-ahˇ sahˬ paˬ kuˇ-awˇ, heu loꞈ-ehˇ ehˇ nehˬ-euˬ 
meh. ‘Doeˇ dui dui-eu zaˬ kʼaˆ-oˇ, gʼawˬ shaˬ gaˬ nehˬ laꞈ lehˇ nawˇ shaˇ-eu miˇ neh, 
nawˇ ngaˬ-ahˇ kʼoeˇ myaˆ myaˆ-ehˇ daˆ-eu dziˇ dzoˆ kʼoeˇ deuˬ dawˬ tawˆ luꞈ, ngaˇ 
byehˇ nehˬ jiˇ-euˬ maˬ ngeuˇ-a loˇ.  
33Ngaˬ neh nawˬ-ahˇ gʼawˬ shaˬ gaˬ nehˬ-euˬ loꞈ-ehˇ, nawˬ-euˬ cawˬ zaˬ kʼaˆ kʼoeˇ 
gʼaˬ-ahˇ nawˇ gʼawˬ shaˬ gaˬ nehˬ-eu maˬ tsaˬ-a loˇ. ’ 
34Sahˬ paˬ kʼoeˇ gʼaˬ aˬ yawꞈ-ahˇ nui ma pehˇ dui dui laˇ-awˇ, dziˇ dzoˆ maˬ tsoeˬ 
tsehˆ jiˇ kʼoeˇ keuˆ ni bi kʼehˬ bi kʼaˆ-eu gʼaˇ duˬ, tawˬ-ahˇ bi nyehꞈ uˇ-euˬ meh.  
35Kʼoeˇ gaˇ duˇ ni, naw maꞈ yawˬ ha-euˬ mehˇ nmˇ-ahˇ nui ma laꞈ kʼoeˇ keuˆ ni iˬ baˇ 
maˬ pyehˬ nehˬ naˇ, mˬ kʼoeˇ taˆ jawˇ-eu ngaˬ Da naw maꞈ-ahˇ kʼoeˇ loꞈ-ehˇ jahˇ 
nehˬ laꞈ tehꞈ-a.” 

Maꞈtehˬ 19 

Miˬ zaˬ kʼoꞈ-eu gaˇ kawˆ mehˬ nehˬ-eu 
(Maˬkuˆ 10.1-12) 

1Gaˇ kawˆ kʼoeˇ deuˬ Yeˬsuˇ mehˬ nehˬ gʼaˬ ngeh, Gaˬliˬlehˇ miˇ kʼahˬ-ahˇ neh doˆ-iˇ-
awˇ, Yawˇdaˬ lawˇ baˬ nui baˬ paw jaˆ-eu Yuˇdaˆ miˇ kʼahˇ-ahˇ iˇ-euˬ meh.  
2Tsawˇ haˬ aˇ maꞈ gʼawˬ mya ni aˬ yawꞈ-euˬ mehˬ nah caw teh-awˇ, kʼoeˇ gaˇ aˬ 
yawꞈ maꞈ-ahˇ naˇ gawˇ laˆ taˬ nehˬ-euˬ meh.  
3Paˬliˬsehˇ tiˬ paˆ na deuˬ aˬ yawꞈ jawˇ gaˇ laˇ-awˇ, aˬ yawꞈ-ahˇ lahˇ ju kʼmˇ mawꞈ-
eu miˇ neh heu loꞈ-ehˇ naˇ haˬ-euˬ meh. “Aˬ jeˬ gaˇ kawˆ baˬ da neh maˬ kaˬ, kʼaˬ 
dzeˇ zaˬ tiˬ gʼaˬ yawˬ ha-euˬ miˬ zaˬ-ahˇ kʼoꞈ naˇ, Zahˇ dawˬ kʼoꞈ dawˬ-ahˇ tsaˬ meh 
loˇ.” 

4Yeˬsuˇ ehˇ-eu, “Aˇ dahˬ beh ngeh, Beh-euˬ yaw sahˇ gʼaˬ tsawˇ haˬ zaˬ-ahˇ beh 
ngeh neh, kʼaˬ dzeˇ zaˬ hawˇ-eu zaˬ miˬ zaˬ lehˇ beh-euˬ gaˇ kawˆ, Jaˇliꞈ laꞈ kʼoeˇ 
naw maꞈ maˬ gui mawˇ-aˬ loˇ.  
5Kʼoeˇ baˬ da neh, kʼaˬ dzeˇ zaˬ-aˬ, yawˬ ha-euˬ aˬ da aˬ ma-ahˇ gʼawˬ-iˇ-awˇ, yawˬ 
ha-euˬ miˬ zaˬ nehˬ-ehˇ dehꞈ taꞈ-eu laꞈ kʼoeˇ, nyiˬ gʼaˬ-euˬ tiˬ shiˬ tiˬ shaˬ tehꞈ-ehˇ 
ya pyeuꞈ laˇ meh lehˇ, Miˬyehˇ neh ehˇ taˬ-euˬ-meh. 
6Kʼoeˇ miˇ neh, aˬ nyaꞈ-aˬ, nyiˬ gʼaˬ maˬ paˇ ngeuˇ meh. Tiˬ shiˬ tiˬ shaˬ tehꞈ meh. 
Miˬyehˇ neh yuˇ dzoeˇ taˬ-euˬ gaˇ tsawˇ haˬ zaˬ maˬ ya laˆ gʼawˬ-a.” 
7Paˬliˬsehˇ deuˬ ehˇ-eu, “Toˆ-ehˇ ngeuˇ naˇ, kʼaˬ dzeˇ zaˬ tiˬ gʼaˬ miˬ zaˬ kʼoꞈ-eu sahˬ 
boꞈ tiˬ dzeh biꞈ-awˇ, yawˬ ha-euˬ miˬ zaˬ-ahˇ teh gʼoꞈ nya meh lehˇ, Moˇseˬ-euˬ zahˇ 
dawˬ kʼoꞈ dawˬ laꞈ kʼoeˇ aˬ jeˬ miˇ neh ehˇ taˬ ta.” 
8Yeˬsuˇ ehˇ-eu, “Naw maꞈ nui ma gʼahˇ-awˇ naˬ bawˇ tuˇ-eu miˇ neh, Moˇseˬ naw 
maꞈ-ahˇ miˬ zaˬ kʼoꞈ-eu aˬ kawˬ-aˬ biꞈ-euˬ meh. Ehˇ kʼawꞈ, mˬ beh miˇ beh ngeh 
maˇ diˇ-aˬ, kʼoeˇ loꞈ-ehˇ maˬ ngeuˇ-a. 
9Naw maꞈ-ahˇ ngaˇ heu loꞈ-ehˇ ehˇ-eu ma. Tsawˇ haˬ tiˬ gʼaˬ na, yawˬ ha-euˬ miˬ zaˬ 
aˬ cawˬ nehˬ-ehˇ maˬ bahˬ-euˬ gaˇ kʼoꞈ dzeh-awˇ, miˬ zaˬ yawˬ gʼaˬ yawˬ sheuˬ paˇ 
naˇ, zaˬ miˬ zaˬ kʼoeˇ gʼaˬ-ahˇ bahˬ-euˬ meh.” 
10Zaˬ lahˇ deuˬ Yeˬsuˇ-ahˇ ehˇ-eu, “Sheuˬ dahˬ dzaˬ-eu jeˬ teu naˆ naˆ-ehˇ shaˬ-eu 
ngeuˇ naˇ, maˬ sheuˬ dahˬ dzaˬ ni jawˇ-eu zaˬ dzehˬ ngaˇ.” 
11Yeˬsuˇ ehˇ-eu, “Heu loꞈ-ehˇ mehˬ taˬ tsoˆ taˬ-euˬ gaˇ kawˆ heu-aˬ, yawˬ gʼaˬ na luꞈ 
gʼaˇ duˬ maˬ ngeuˇ-a. Miˬ yehˇ neh gaˇ kawˆ heu-ahˇ noeˬ mawˇ nya-eu jeˬ biꞈ taˬ-
euˬ deuˬ gʼaˇ duˬ tehꞈ meh.  
12Miˬ zaˬ maˬ sheuˬ-eu gaˇ kawˆ, tiˬ gʼaˬ tiˇ gʼaˬ maˬ duˇ-a. Tiˬ paˆ na deuˬ dehꞈ le 
ngeh neh kʼoeˇ loꞈ-ehˇ seu le-euˬ meh. Tiˬ paˆ na deuˬ-aˬ, tsawˇ haˬ zaˬ neh jahˇ-euˬ 
gaˇ kawˆ baˬ da neh maˬ sheuˬ ni jawˇ-eu meh. Tiˬ paˆ na deuˬ-aˬ, Mˬtaˆ Miˇkʼahˬ 
gʼaˇ duˬ miˬ zaˬ maˬ sheuˬ ni jawˇ-eu meh. Mehˬ taˬ tsoˆ taˬ-euˬ gaˇ kawˆ heu deuˬ-
ahˇ ha geuꞈ nya-eu deuˬ ha geuꞈ luꞈ-uˇ.” 

Zaˬ deuˬ-ahˇ Yeˬsuˇ dawˬ ngehˬ gʼeh nehˬ-euˬ 
(Maˬkuˆ 10.13-16; Luˇkaꞈ 18.15-17) 

13Kʼoeˇ naˇ, Yeˬsuˇ neh aˬ laꞈ baꞈ daˆ-awˇ guiˬ lahˬ bi biꞈ-eu gʼaˇ duˬ, zaˬ yaw nyiˇ tiˬ 
deuˬ-ahˇ Yeˬsuˇ jawˇ gaˇ sheuˬ laꞈ-euˬ meh. Zaˬ sheuˬ ha laˇ-euˬ tsawˇ haˬ kʼoeˇ 
deuˬ-ahˇ zaˬ lahˇ deuˬ neh dehˬ-euˬ meh.  
14Kʼoeˇ ngeh, Yeˬsuˇ ehˇ-eu, “Zaˬ deuˬ-ahˇ maˬ laˆ tsoeˬ ni ngaˇ jawˇ gaˇ bi laˇ-awˬ. 
Aˬ jeˬ miˇ neh ehˇ naˇ, Mˬtaˆ Miˇkʼahˬ-aˬ, aˬ yawꞈ maꞈ loꞈ-ehˇ gʼeh-eu deuˬ-ahˇ oꞈ- 
eu meh.” 
15Zaˬ kʼoeˇ deuˬ-euˬ kʼoeˇ taˆ Yeˬsuˇ aˬ laꞈ baꞈ daˆ nehˬ yaꞈ-awˇ, kʼoeˇ gaˇ neh doˆ-iˇ-
euˬ meh.  

Smˇ muiˬ smˇ baw hawˇ-eu Miˬyehˇ Miˇkʼahˬ 
(Maˬkuˆ 10.17-31; Luˇkaꞈ 18.18-30) 

16Tiˬ poˆ-aˬ, tsawˇ haˬ tiˬ gʼaˬ Yeˬsuˇ jawˇ gaˇ laˇ-awˇ ehˇ-eu, “Saˬ laˬ-oˇ, mˬ maˬ maˬ 
byaˆ zaˇ ziˇ dehꞈ-eu jeˬ-ahˇ za nya ni, gaˇ yaw muiˬ aˬ geu jeˬ ngaˇ ya mˇ ta.” 

17Yeˬsuˇ ehˇ-eu, “Yaw muiˬ jeˬ-euˬ gaˇ kawˆ, aˬ jeˬ miˇ neh nawˇ ngaˬ-ahˇ naˇ haˬ te. 
Muiˬ-eu-aˬ, Miˬyehˇ tiˬ gʼaˬ tehꞈ meh. Dehꞈ-eu jeˬ laꞈ kʼoeˇ nawˇ uˇ leˇ mawꞈ naˇ, 
zahˇ dawˬ kʼoꞈ dawˬ-ahˇ caw teh-awˬ.” 
18A yawꞈ ehˇ-eu, “Zahˇ dawˬ kʼoꞈ dawˬ aˬ geu deuˬ-ahˇ ya caw teh ta.” Yeˬsuˇ ehˇ-
eu, “Tsawˇ haˬ taˬ sehꞈ. Aˬ cawˬ-euˬ miˬ zaˬ-ahˇ taˬ bahˬ taˬ muˆ. Smˇ kʼoeˬ taˬ 
kʼoeˬ. Aˬ cawˬ gaˇ kawˆ maˬ ngeuˇ gaˇ keuˆ ni saˇ kiˇ taˬ kamˬ.  
19Yawˬ ha-euˬ aˬ da aˬ ma-ahˇ yaw zeu baw-awˬ. Yawˬ haˇ yawˬ ha gaˬ-eu loꞈ-ehˇ, 
yawˬ ha-ahˇ taꞈ-eu tsawˇ haˬ deuˬ-ahˇ gaˬ-awˬ lehˇ ehˇ-eu zahˇ dawˬ kʼoꞈ dawˬ heu 
deuˬ-ahˇ caw teh-awˬ.” 
20Zaˬ guˬ kʼoeˇ gʼaˬ ehˇ-eu, “Zahˇ dawˬ kʼoꞈ dawˬ dawˬ tawˆ luꞈ-ahˇ ngaˇ caw teh 
luꞈ-eu ma. Ngaˇ aˬ geu jeˬ paˇ ya mˇ ta siˬ.” 
21Yeˬsuˇ ehˇ-eu, “Nawˇ ehˇ kʼaˇ maˬ za ni byah-eu tsawˇ haˬ pyeuꞈ mawꞈ naˇ, nawˇ 
kʼaˇ jaˆ-eu jeˬ dawˬ tawˆ luꞈ ahˬ-iˇ-awˇ, ahˬ za-euˬ pyuˇ kʼoeˇ yuˇ-awˇ shaˬ zaˬ zahˬ 
zaˬ deuˬ-ahˇ biˇ nehˬ-awˬ. Mˬ kʼoeˇ taˆ nawˬ-euˬ pyuˇ shuiˇ myawˬ gahˬ jaˆ laˇ tehꞈ-
a. Kʼoeˇ naˇ, paˇ gʼoꞈ poˆ laˇ-awˇ ngaˬ-euˬ mehˬ nah caw teh laˇ-awˬ.” 
22Dawˬ kʼoeˇ dawˬ-ahˇ ya gaˬ ngeh, zaˬ guˬ kʼoeˇ gʼaˬ nui ma cawˆ dui dui-awˇ gʼoꞈ-
iˇ-euˬ meh. Aˬ jeˬ miˇ neh ehˇ naˇ, aˬ yawꞈ smˇ muiˬ muiˬ dui dui-eu meh.  
23Kʼoeˇ ngeh, zaˬ lahˇ deuˬ-ahˇ Yeˬsuˇ heu loꞈ-ehˇ ehˇ nehˬ-euˬ meh. “Ngaˇ naw 
maꞈ-ahˇ maˇ jawˆ ni ehˇ-eu ma. Smˇ muiˬ smˇ baw deuˬ Mˬtaˆ Miˇkʼahˬ-ahˇ uˇ leˇ-eu 
shaˬ dui dui meh.  
24Ngaˇ tiˬ poˆ paˇ ehˇ duˬ nehˬ nyaˇ. Smˇ muiˬ smˇ baw tiˬ gʼaˬ Miˬyehˇ Miˇkʼahˬ-ahˇ 
uˇ leˇ-eu-aˬ, law taw tiˬ mawˇ aˬ gʼawꞈ gʼawꞈ naˬ-ahˇ uˇ leˇ-eu naˆ maˬ tseˇ kʼaˆ 
dzehˬ-eu meh.” 
25Dawˬ kʼoeˇ dawˬ-ahˇ zaˬ lahˇ deuˬ ya gaˬ ngeh, zahˬ dui dui leˇ-awˇ ehˇ-eu, “Toˆ-
ehˇ ngeuˇ naˇ, ka kʼoꞈ-eu jeˬ-ahˇ za nya-eu tsawˇ haˬ aˬ suˇ gʼaˬ jawˇ nmˇ.” 
26Yeˬsuˇ aˬ yawꞈ maꞈ-ahˇ haw tsoˆ-awˇ ehˇ-eu, “Heu-aˬ, tsawˇ haˬ zaˬ jahˇ nya-eu 
jeˬ maˬ ngeuˇ-a. Ehˇ kʼawꞈ, Miˬyehˇ maˬ jahˇ nya-eu tiˬ jeˬ-iˬ maˬ jaˆ-a.” 
27Kʼoeˇ ngeh, Beˬtuˆluˆ ehˇ-eu, “Haw sheˇ. Nga maꞈ kʼaˇ jaˆ-eu yawˬ jeˬ na luꞈ byehˇ 
dzeh yaꞈ jiˇ-awˇ, nawˬ-euˬ mehˬ nah caw teh laˇ-euˬ maˬ ngeuˇ nga loˇ. Nga maꞈ aˬ 
jeˬ za nmˇ.” 
28Aˬ yawꞈ maꞈ-ahˇ Yeˬsuˇ ehˇ nehˬ-eu, “Miˇ tsaˬ tahˬ kʼawˇ yaw shuiꞈ paˇ laˇ-awˇ, 
yaw shehꞈ kʼahˬ sehˇ huiˬ-eu dzoeˬ dzaˬ nuiˇ mahˬ kʼoeˇ taˆ Tsawˇhaˬ-euˬ Zaˬmaˇ 
nuiˇ le ngeh, ngaˬ-euˬ mehˬ nah caw teh-eu naw maꞈ tseˇ nyiꞈ gʼaˬ kʼawꞈ, dzoeˬ 
dzaˬ nuiˇ mahˬ kʼoeˇ taˆ nuiˇ-awˇ, Iˇsaˬleˬlaˆ tsawˇ jeuˬ tseˇ nyiꞈ jeuˬ kʼoeˇ taˆ ya uˆ 
lahˇ tehꞈ-a. 
29Ngaˬ-euˬ mehˬ nah caw teh laˇ-eu gʼaˇ duˬ, yawˬ ha-euˬ nymˇ, mehˇ nmˇ, dmˇ ma, 
aˬ da, aˬ ma, aˬ buˇ aˬ li, myawˬ dahˬ yaˇ dahˬ, heu deuˬ dawˬ tawˆ luꞈ-ahˇ byehˇ 
dzeh yaꞈ-euˬ tsawˇ haˬ aˬ geu gʼaˬ maˬ kaˬ, yawˬ ha neh kʼaˇ byehˇ yaꞈ-euˬ jeˬ tiˬ yaˇ 
bymˇ paˇ za dzehˬ-eu uˬ taꞈ, mˬ maˬ maˬ byaˆ zaˇ ziˇ dehꞈ-eu jeˬ za tehꞈ-a.  

30Ehˇ kʼawꞈ, heu ziˇ-ahˇ aˬ cawˬ mehˬ hu jawˇ luꞈ-eu tsawˇ haˬ gʼawˬ mya ni, aˬ kaˇ 
kaˇ ziˇ-ahˇ aˬ cawˬ mehˬ nah ya jawˇ-awˇ, heu ziˇ-ahˇ aˬ cawˬ mehˬ nah jawˇ luꞈ-eu 
tsawˇ haˬ gʼawˬ mya ni, aˬ kaˇ kaˇ ziˇ-ahˇ aˬ cawˬ mehˬ hu ya jawˇ tehꞈ-a.  

Maꞈtehˬ 20 

Aˬ gaꞈ yaˇ kmˇ-ahˇ gaˇ mˇ-eu deuˬ gaˇ kawˆ 

1“Mˬtaˆ Miˇkʼahˬ-aˬ, heu gaˇ duˇ leˇ-eu meh. Tsawˇ haˬ tiˬ gʼaˬ uˬ shawˬ yaw naꞈ-ehˇ 
doˆ-iˇ-awˇ, aˬ yawꞈ-euˬ aˬ gaꞈ yaˇ kmˇ laꞈ kʼoeˇ gaˇ bi mˇ-eu tsawˇ haˬ poˆ-iˇ-euˬ 
meh.  
2Tiˬ nah mˇ-euˬ gʼaˬ gaˇ poeˬ pyuˇ maˇ byaˆ tiˬ byaˆ biꞈ ma lehˇ ja tsaˬ-awˇ, aˬ gaꞈ 
yaˇ kmˇ laꞈ kʼoeˇ gaˇ bi mˇ-iˇ-euˬ meh.  
3Aˬ cawˬ yaˇ smˇ iˇ tsiˇ jiˇ ngeh yamˬ-ahˇ, lehˆ lehˆ kawˆ paw aˬ yawꞈ paˇ iˇ haw 
ngeh, gaˇ mˇ-eu maˬ jaˆ-ehˇ yawꞈ luꞈ-eu tsawˇ haˬ tiˬ deuˬ-ahˇ aˬ yawꞈ mawˇ-euˬ 
meh.  
4‘Naw maꞈ gʼeh ngaˬ-euˬ aˬ gaꞈ yaˇ kmˇ laꞈ kʼoeˇ gaˇ mˇ-iˇ-awˬ. Gʼaˬ gaˇ poeˬ haw 
tsaˬ nehˬ ma’ lehˇ, tsawˇ haˬ kʼoeˇ deuˬ-ahˇ aˬ yawꞈ ehˇ nehˬ ngeh, aˬ yawꞈ maꞈ iˇ-
awˇ gaˇ mˇ-iˇ-euˬ meh.  
5Nah loˆ ceh laˇ ngeh tiˬ poˆ hawˇ-eu, nahˇ ma ga kʼaˇ-iˇ ngeh tiˬ poˆ aˬ yawꞈ paˇ iˇ-
awˇ, tsawˇ haˬ paˇ kʼehˇ lahˬ-iˇ-awˇ, aˬ gaꞈ yaˇ kmˇ-ahˇ gaˇ bi mˇ-iˇ-euˬ meh.  
6Uˬ ciꞈ paw kuiˬ dzaˇ zaꞈ dzaˇ biꞈ yamˬ keuˆ laˇ ngeh, lehˆ lehˆ kawˆ-ahˇ aˬ yawꞈ tiˬ 
poˆ paˇ iˇ-awˇ, tsawˇ haˬ tiˬ deuˬ gaˇ mˇ-eu maˬ jaˆ-ehˇ yawꞈ luꞈ gaˇ paˇ ya mawˇ-euˬ 
meh. ‘Aˬ jeˬ miˇ neh naw maꞈ nah ga-ehˇ tiˬ jeˬ-iˬ maˬ mˇ ni jawˇ te’ lehˇ aˬ yawꞈ naˇ 
haˬ-euˬ meh.  
7‘Tsawˇ haˬ tiˬ gʼaˬ-iˬ nga maꞈ-ahˇ gaˇ bi mˇ-eu lehˇ maˬ poˆ le-euˬ miˇ neh, heu loꞈ-
ehˇ jawˇ luꞈ-eu ma’ lehˇ aˬ yawꞈ maꞈ ehˇ-eu meh. ‘Toˆ-ehˇ ngeuˇ naˇ, naw maꞈ jiˇ 
ngaˬ-euˬ aˬ gaꞈ yaˇ kmˇ-ahˇ iˇ-awˇ gaˇ mˇ-iˇ-awˬ’ lehˇ, tsawˇ haˬ kʼoeˇ deuˬ-ahˇ aˬ 
yawꞈ ehˇ nehˬ-euˬ meh.  
8“Uˬ ciꞈ ciꞈ le ngeh, aˬ gaꞈ yaˇ kmˇ-euˬ yaw sahˇ gʼaˬ, aˬ gaꞈ yaˇ kmˇ laꞈ kʼoeˇ gaˇ mˇ 
gaˇ aˬ yuiꞈ geuꞈ-awˇ bi haw bi pyaˆ-euˬ gʼaˬ-ahˇ kuˇ-awˇ ehˇ nehˬ-eu, ‘Gaˇ mˇ le-euˬ 
tsawˇ haˬ deuˬ-ahˇ kuˇ-awˇ gʼaˬ gaˇ poeˬ biꞈ nehˬ-awˬ. Jeˬ nah nah saˬ mˇ le-euˬ 
deuˬ-ahˇ jeˬ huˬ biꞈ-awˇ, jeˬ hu hu saˬ mˇ le-euˬ deuˬ-ahˇ biꞈ saˬ saˬ-awˬ. ’ 
9Uˬ ciꞈ paw kuiˬ dzaˇ zaꞈ dzaˇ biꞈ ngeh yamˬ-ahˇ hawˇ-eu mˇ le-euˬ deuˬ-ahˇ, tiˬ 
gʼaˬ-ahˇ pyuˇ maˇ byaˆ tiˬ byaˆ biꞈ-euˬ meh.  
10Aˬ cawˬ jeˬ hu mˇ le-euˬ deuˬ gʼaˬ gaˇ poeˬ yuˇ-eu lehˇ laˇ ngeh, aˬ yawꞈ maꞈ aˬ 
cawˬ myaˆ maˬ tseˇ za dzehˬ tehꞈ-a lehˇ noeˬ-euˬ meh. Ehˇ kʼawꞈ, aˬ yawꞈ maꞈ gʼeh, 
tiˬ gʼaˬ-euˬ pyuˇ maˇ byaˆ tiˬ byaˆ za-euˬ tehꞈ meh.  
11Aˬ yawꞈ maꞈ-ahˇ gʼaˬ gaˇ poeˬ biꞈ nehˬ ngeh, aˬ gaꞈ yaˇ kmˇ yaw sahˇ gʼaˬ-ahˇ aˬ 
yawꞈ maꞈ gʼawˬ mya jeˬ toˇ-eu meh.  

12‘Jeˬ nah nah saˬ oe-awˇ mˇ le-euˬ deuˬ naˬ liˬ tiˬ laꞈ mˇ-euˬ tehꞈ meh. Nga maꞈ-aˬ, 
nah ga-ehˇ nahˇ tsaˇ lawꞈ lawꞈ-ehˇ mˇ-euˬ ma. Ehˇ kʼawꞈ, nawˇ gʼaˬ gaˇ poeˬ biꞈ laꞈ 
ngeh, tiˬ kawˆ myaˆ ni tehꞈ-ehˇ biꞈ laꞈ-eu nga’ lehˇ ehˇ-eu meh.  
13“Tsawˇ haˬ kʼoeˇ deuˬ laꞈ kʼoeˇ tiˬ gʼaˬ-ahˇ, aˬ gaꞈ yaˇ kmˇ yaw sahˇ gʼaˬ heu loꞈ-ehˇ 
ehˇ kʼoꞈ nehˬ-euˬ meh. ‘Naw maꞈ-ahˇ ngaˇ mehˇ shuiˇ shuiˇ-euˬ maˬ ngeuˇ. Tiˬ nah-
euˬ gʼaˬ gaˇ poeˬ pyuˇ maˇ byaˆ tiˬ byaˆ sawˇ-awˇ mˇ-eu gʼaˇ duˬ naw maꞈ nui ma 
tsaˬ-euˬ meh.  
14Nymˬ-mˇ naw maꞈ-euˬ gʼaˬ gaˇ poeˬ yuˇ-awˇ gʼoꞈ-iˇ-awˬ. Mˇ saˬ saˬ le-euˬ tsawˇ 
haˬ heu deuˬ-ahˇ kʼawꞈ, naw maꞈ-ahˇ biꞈ-euˬ myaˆ ni ngaˇ biꞈ mawꞈ-eu nui ma ahˇ-
eu ma.  
15Ngaˬ-euˬ pyuˇ ngaˇ noeˬ-euˬ loꞈ-ehˇ maˬ biꞈ kʼmˬ ta loˇ. Ngaˇ aˬ cawˬ-ahˇ gʼawˬ 
mya ni biꞈ mawꞈ-eu nui ma ahˇ gaˇ naw maꞈ myaˆ naˆ-eu nya loˇ’ lehˇ ehˇ nehˬ-euˬ 
meh.  
16“Kʼoeˇ gaˇ duˇ ni, heu ziˇ-ahˇ aˬ cawˬ mehˬ hu jawˇ-eu tsawˇ haˬ-aˬ, aˬ kaˇ kaˇ ziˇ-
ahˇ aˬ cawˬ mehˬ nah ya jawˇ-awˇ, heu ziˇ-ahˇ aˬ cawˬ mehˬ nah jawˇ-eu tsawˇ haˬ-
aˬ, aˬ kaˇ kaˇ ziˇ-ahˇ aˬ cawˬ mehˬ hu ya jawˇ tehꞈ-a.” 

Yeˬsuˇ aˬ yawꞈ ya shiˇ-eu gaˇ kawˆ smˬ poˆ tiˬ poˆ paˇ ehˇ-eu 
(Maˬkuˆ 10.32-34; Luˇkaꞈ 18.31-34) 

17Yeˬsuˇ Yeˬluˇsaˬlehˬ meuˬ-ahˇ le luꞈ ngeh, aˬ yawꞈ-euˬ zaˬ lahˇ deuˬ-ahˇ sheuˬ 
ceuˆ-awˇ cah-eu laꞈ kʼoeˇ, aˬ cawˬ maˬ bi gaˬ ni heu loꞈ-ehˇ ehˇ nehˬ-euˬ meh.  
18“Naˇ haˬ sheˇ. Aˬ dui maꞈ Yeˬluˇsaˬlehˬ meuˬ-ahˇ le luꞈ-eu ma. Kʼoeˇ gaˇ, 
Tsawˇhaˬ-euˬ Zaˬmaˇ-ahˇ, piˇ ma aˬ yuiꞈ deuˬ hawˇ-eu Zahˇ dawˬ kʼoꞈ dawˬ mehˬ-
eu saˬ laˬ deuˬ-euˬ aˬ laꞈ laꞈ kʼoeˇ aˬ cawˬ a nehˬ-awˇ, aˬ yawꞈ ya shiˇ ni aˬ cawˬ yaˇ 
kʼaˬ daˇ tehꞈ-a.  
19Kʼoeˇ naˇ, Miˬyehˇ-ahˇ maˬ siˬ nya-eu aˬ cawˬ tsawˇ jeuˬ-euˬ aˬ laꞈ laꞈ kʼoeˇ a nehˬ-
awˇ, aˬ yawꞈ-ahˇ yehˬ bawˬ sehˇ lu-ehˇ bi ehˇ niˇ gʼa-awˇ, yahˬ caˆ neh bi juiꞈ-awˇ, 
laꞈ yaꞈ kʼoeˇ taˆ bi taꞈ sehꞈ tehꞈ-a. Ehˇ kʼawꞈ, smˬ nah byah laˇ naˇ, Miˬyehˇ aˬ yawꞈ-
ahˇ paˇ bi gʼoꞈ dehꞈ laˇ tehꞈ-a.” 

Yaˬkoˆ hawˇ-eu Yoˇhaˬ-euˬ aˬ ma nuiˇ duˬ shaˇ-euˬ 
(Maˬkuˆ 10.35-45) 

20Kʼoeˇ naˇ, Zeˬbeˬdehˇ-euˬ miˬ zaˬ-aˬ, aˬ yawꞈ-euˬ aˬ li nyiˬ li sheuˬ-awˇ, aˬ nyaꞈ 
nmˇ gʼaˇ duˬ tiˬ jeˬ paˬ shaˇ-eu lehˇ, Yeˬsuˇ-euˬ mehˬ shi pawˬ tsuiꞈ pawˬ dmˬ dmˬ-
euˬ meh.  
21Yeˬsuˇ aˬ yawꞈ-ahˇ ehˇ nehˬ-eu, “Nawˇ aˬ jeˬ shaˇ mawꞈ te.” Aˬ yawꞈ ehˇ-eu, “Nawˇ 
sahˬ paˬ keuˆ leˇ ngeh, ngaˬ li heu nyiˬ li-ahˇ, nawˬ-euˬ aˇ maˇ paw tiˬ gʼaˬ bi nuiˇ-
awˇ, aˇ caˇ paw tiˬ gʼaˬ bi nuiˇ ma lehˇ, ngaˬ-ahˇ tiˬ poˆ ehˇ tsehˆ nehˬ laꞈ-awˬ.” 
22Aˬ nyaꞈ nmˇ-ahˇ Yeˬsuˇ ehˇ nehˬ-eu, “Naw nyaꞈ nmˇ shaˇ-eu jeˬ-ahˇ naw nyaꞈ nmˇ 
maˬ siˬ nya-a. Ngaˇ dawˇ-eu lehˇ gʼeh-eu shaˬ zahˬ naꞈ-eu kʼmˬ maˬ-ahˇ naw nyaꞈ 
nmˇ dawˇ coeˇ ma loˇ.” Aˬ nyaꞈ nmˇ ehˇ-eu, “Dawˇ coeˇ ma.” 
23Yeˬsuˇ ehˇ-eu, “Naw nyaꞈ nmˇ ngaˬ-euˬ kʼmˬ maˬ-ahˇ aˬ diˇ aˬ maˇ dawˇ tehꞈ-a. 
Ehˇ kʼawꞈ, ngaˬ-euˬ aˇ maˇ paw hawˇ-eu aˇ caˇ paw bi nuiˇ-eu tsawˇ haˬ-ahˇ ngaˇ 

tseˇ geuꞈ-eu aˬ kawˬ-aˬ maˬ jaˆ. Nuiˇ duˬ kʼoeˇ deuˬ-aˬ, ngaˬ Da neh lehˬ hmˬ taˬ-euˬ 
tsawˇ haˬ deuˬ gʼaˇ duˬ meh.” 
24Kʼoeˇ loꞈ-ehˇ ehˇ gaˇ zaˬ lahˇ nui deuˬ tseˇ gʼaˬ ya gaˬ ngeh, aˬ nyaꞈ nmˇ-ahˇ nui 
ma pehˇ-eu meh.  
25Kʼoeˇ miˇ neh, aˬ yawꞈ maꞈ dawˬ tawˆ luꞈ-ahˇ Yeˬsuˇ kuˇ uiˬ-awˇ, heu loꞈ-ehˇ ehˇ 
nehˬ-euˬ meh. “Aˬ cawˬ tsawˇ jeuˬ-euˬ sahˬ paˬ sahˬ ma deuˬ-aˬ, miˇ kʼahˬ zaˬ deuˬ 
kʼoeˇ taˆ zuiˆ-eu baoˬ jaˆ-awˇ, aˬ yuiꞈ aˬ tsu geuꞈ-awˇ uˆ lahˇ-eu deuˬ kʼawꞈ, yawˬ ha 
kʼaˇ noeˬ-euˬ loꞈ-ehˇ uˆ lahˇ-eu baoˬ tiˬ byah ni jaˆ meh.  
26Ehˇ kʼawꞈ, naw maꞈ kʼoeˇ loꞈ-ehˇ maˬ ya geuꞈ-a. Naw maꞈ laꞈ kʼoeˇ, aˬ cawˬ naˆ 
maˬ tseˇ huiˬ mawꞈ mahˇ mawꞈ-eu gʼaˬ-aˬ, aˬ cawˬ-euˬ myawˬ kʼehˇ ya gʼoˆ tehꞈ-a.  
27Naw maꞈ laꞈ kʼoeˇ aˬ cawˬ kʼoeˇ taˆ aˬ yuiꞈ aˬ tsu geuꞈ mawꞈ-eu gʼaˬ-aˬ, aˬ cawˬ-
euˬ zaˬ kʼaˆ ya geuꞈ tehꞈ-a.  
28Tsawˇhaˬ-euˬ Zaˬmaˇ kʼawꞈ, aˬ cawˬ neh bi mˇ cu-eu gʼaˇ duˬ oe-euˬ maˬ ngeuˇ-a. 
Aˬ cawˬ gʼaˇ duˬ mˇ le-euˬ uˬ taꞈ, tsawˇ haˬ gʼawˬ mya ni-ahˇ ka kʼoꞈ-eu gʼaˇ duˬ shiˇ 
dah le-eu lehˇ oe-euˬ meh.” 

Myaˆ behꞈ nyiˬ gʼaˬ-ahˇ Yeˬsuˇ laˆ taˬ nehˬ-euˬ 
(Maˬkuˆ 10.46-52; Luˇkaꞈ 18.35-43) 

29Yeˬsuˇ hawˇ-eu aˬ yawꞈ-euˬ zaˬ lahˇ deuˬ Yeˬliˇkoˇ meuˬ-ahˇ neh doˆ-iˇ ngeh, aˬ 
yawꞈ maꞈ-euˬ mehˬ nah tsawˇ haˬ aˇ maꞈ maꞈ ma caw teh luꞈ-eu meh.  
30Gaˇ ma gaˇ dzeˇ nuiˇ luꞈ-eu myaˆ behꞈ nyiˬ gʼaˬ, Yeˬsuˇ iˇ luꞈ-eu teˇ saˇ gaˬ-awˇ, 
“Daˬbiˇ-euˬ Zaˬmaˇ-oˇ, nga nyaꞈ-ahˇ gʼawˬ shaˬ gaˬ nehˬ laꞈ-awˬ” lehˇ guˇ-eu meh.  
31Tsawˇ haˬ aˇ maꞈ maꞈ ma kʼoeˇ deuˬ aˬ yawꞈ nyaꞈ-ahˇ dehˬ-awˇ, ciˬ cuˇ ni jawˇ-
awˬ lehˇ ehˇ nehˬ-euˬ meh. Ehˇ kʼawꞈ, aˬ yawꞈ nyaꞈ maˬ naˇ haˬ-ehˇ, “Daˬbiˇ-euˬ 
Zaˬmaˇ-oˇ, nga nyaꞈ-ahˇ gʼawˬ shaˬ gaˬ nehˬ laꞈ-awˬ” lehˇ, yaw beh poˆ naˇ maˬ tseˇ 
guˇ kʼaˆ laˇ-euˬ meh.  
32Yeˬsuˇ naˬ leˇ-awˇ, aˬ yawꞈ nyaꞈ-ahˇ kuˇ-awˇ ehˇ nehˬ-eu, “Naw nyaꞈ gʼaˇ duˬ ngaˇ 
aˬ jeˬ bi jahˇ nehˬ mawꞈ-eu nya.” 
33Aˬ yawꞈ nyaꞈ ehˇ-eu, “Sahˬpaˬ-oˇ, nga nyaꞈ-euˬ myaˆ nuiˆ mawˇ laˇ ni bi jahˇ nehˬ 
mawꞈ miˇ-a.” 
34Aˬ yawꞈ nyaꞈ-ahˇ Yeˬsuˇ gʼawˬ shaˬ haw gaˬ-awˇ, myaˆ nuiˆ-ahˇ toeˬ ciˆ nehˬ ngeh, 
aˬ yawꞈ nyaꞈ-euˬ myaˆ nuiˆ tiˬ poˆ tehꞈ-ehˇ mawˇ laˇ-awˇ, aˬ yawꞈ-euˬ mehˬ nah 
caw teh gʼeh-euˬ meh.  

Maꞈtehˬ 21 

Yeˬsuˇ Yeˬluˇsaˬlehˬ meuˬ-ahˇ uˇ leˇ-euˬ 
(Maˬkuˆ 11.1-11; Luˇkaꞈ 19.28-40; Yoˇhaˬ 12.12-19) 

1Yeˬsuˇ hawˇ-eu aˬ yawꞈ-euˬ zaˬ lahˇ deuˬ Yeˬluˇsaˬlehˬ meuˬ dawˬ peh cah keuˆ 
laꞈ-awˇ, Saˬloˬ gawˬ jawˬ-ahˇ jaˆ-eu Behˬpaˇgeˬ pu-ahˇ laˇ keuˆ luꞈ ngeh, zaˬ lahˇ 
nyiˬ gʼaˬ-ahˇ Yeˬsuˇ kʼehˇ-awˇ, mehˬ hu paw bi le-euˬ meh.  
2Zaˬ lahˇ kʼoeˇ nyiˬ gʼaˬ-ahˇ, aˬ yawꞈ heu loꞈ-ehˇ ehˇ nehˬ-euˬ meh. “Naw nyaꞈ-euˬ 
mehˬ hu jaˆ-eu pu kʼoeˇ pu-ahˇ le-awˬ. Mahˬ tahˬ laˆ tiˬ ma paꞈ tawꞈ taˬ-awˇ, mahˬ 

tahˬ laˆ zaˬ dawˬ peh jawˇ luꞈ gaˇ ya mawˇ tehꞈ-a. Aˇ caˆ puiˇ-awˇ, ngaˇ jawˇ gaˇ 
tsahˇ laꞈ-awˬ. 
3Tsawˇ haˬ tiˬ gʼaˬ na tiˬ jeˬ paˬ ehˇ laˇ naˇ, ‘Sahˬpaˬ loˬ-eu meh’ lehˇ ehˇ nehˬ-awˬ. 
Kʼoeˇ loꞈ-ehˇ ehˇ nehˬ naˇ, dawˬ poˆ maˬ poˆ ni yaw kawˇ-ehˇ bi tsahˇ laꞈ tehꞈ-a.” 
4Miˬyehˇ gʼaˇ duˬ ngehˬ dah-eu tsawˇ haˬ neh ehˇ taˬ-euˬ dawˬ heu deuˬ byah laˇ ni, 
kʼoeˇ loꞈ-ehˇ pyeuꞈ laˇ-euˬ meh.  
5“Haw yawˬ, nawˬ-euˬ sahˬ paˬ, nawˇ jawˇ gaˇ oe meh lehˇ, Ziˇoˬ-ahˇ ehˇ gaˬ-awˬ. Aˬ 
yawꞈ nui nahˬ nui yu ahˇ-awˇ, mahˬ tahˬ laˆ-ahˇ dziˬ-awˇ oe meh. Tahˬ laˆ mahˬ 
ma-euˬ zaˬ pyeuꞈ-eu, tahˬ laˆ zaˬ-ahˇ dziˬ leꞈ-euˬ meh.” 
6Zaˬ lahˇ kʼoeˇ nyiˬ gʼaˬ le-awˇ, Yeˬsuˇ neh ehˇ nehˬ-euˬ loꞈ-ehˇ jahˇ leˇ-euˬ meh.  
7Mahˬ tahˬ laˆ kʼoeˇ nyiˬ ma zaˬ-ahˇ aˬ yawꞈ maꞈ tsahˇ leꞈ-awˇ, nyiˬ mawˬ luꞈ kʼoeˇ 
taˆ mehˬ tsoeˬ lehˆ kʼawˬ daˆ nehˬ-awˇ, Yeˬsuˇ bi dziˬ-euˬ meh.  
8Tsawˇ haˬ gʼawˬ mya ni gaˇ ma-ahˇ mehˬ tsoeˬ lehˆ kʼawˬ-awˇ, tiˬ paˆ na deuˬ aˇ 
bawˇ uˬ pyaˬ ngawˬ kʼehꞈ-awˇ, gaˇ ma-ahˇ kʼawˬ nehˬ-euˬ meh.  
9Yeˬsuˇ-euˬ mehˬ hu paw hawˇ-eu, mehˬ nah paw cah luꞈ-eu tsawˇ haˬ aˇ maꞈ kʼoeˇ 
deuˬ, heu loꞈ-ehˇ guˇ-eu meh. “Daˬbiˇ-euˬ Zaˬmaˇ-ahˇ ja ceuˬ-awˬ. SahˬpaˬMiˬyehˇ-
euˬ tsawˇ myahˇ uˬ moˆ oe-euˬ gʼaˬ-ahˇ, Miˬyehˇ guiˬ lahˬ biꞈ luꞈ-uˇ. Miˬyehˇ-ahˇ jaˬ 
ceuˬ-awˬ.” 
10Yeˬsuˇ Yeˬluˇsaˬlehˬ meuˬ-ahˇ uˇ leˇ ngeh, meuˬ meuˬ lah-ehˇ lawꞈ gʼa-awˇ ehˇ-eu, 
“Tsawˇ haˬ teu gʼaˬ aˬ suˇ gʼaˬ-a.” 
11Tsawˇ haˬ aˇ maꞈ kʼoeˇ maꞈ ehˇ kʼoꞈ nehˬ-eu, “Tsawˇ haˬ heu gʼaˬ-aˬ, Yeˬsuˇ lehˇ 
kuˇ-eu, Gaˬliˬlehˇ miˇ kʼahˬ Naˬzaˬlehˇ meuˬ-ahˇ jawˇ-eu Miˬyehˇ gʼaˇ duˬ ngehˬ 
dah-eu gʼaˬ meh.” 

Yeˬsuˇ Uˬ duˬ tahˬ nymˇ nymˇ ma-ahˇ laˆ muiˬ laˆ shawˇ-euˬ 
(Maˬkuˆ 11.15-19; Luˇkaꞈ 19.45-48; Yoˇhaˬ 2.13-22) 

12Uˬ duˬ tahˬ nymˇ nymˇ ma laꞈ kʼoeˇ Yeˬsuˇ uˇ leˇ-awˇ, ahˬ taꞈ zeuˇ taꞈ luꞈ-eu tsawˇ 
haˬ dawˬ tawˆ luꞈ-ahˇ teh doˆ-euˬ meh. Pyuˇ dawˬ paˇ-eu tsawˇ haˬ deuˬ-euˬ hawˬ 
jeh hawˇ-eu, lawˇ-eu shehˇ-eu yaˇ miˇ kʼaˬ kʼoeˬ ahˬ-eu tsawˇ haˬ deuˬ-euˬ nuiˇ 
mahˬ deuˬ, aˬ yawꞈ ngawˬ dzeh nehˬ-euˬ meh.  
13Tsawˇ haˬ kʼoeˇ deuˬ-ahˇ aˬ yawꞈ ehˇ nehˬ-eu, “‘Ngaˬ-euˬ Uˬ duˬ tahˬ nymˇ nymˇ 
ma-ahˇ guiˬ lahˬ shaˇ-eu nymˇ lehˇ kuˇ tehꞈ-a’ lehˇ, Miˬyehˇ neh ehˇ taˬ-euˬ gaˇ kawˆ 
Jaˇliꞈ laꞈ kʼoeˇ boꞈ taˬ-euˬ meh. Ehˇ kʼawꞈ, Uˬ duˬ tahˬ nymˇ nymˇ ma heu smˇ kʼoeˬ 
tahˇ joe-euˬ baˇ shmˇ duˬ pyeuꞈ-iˇ ni naw maꞈ jahˇ luꞈ-eu ngaˇ.” 
14Myaˆ behꞈ hawˇ-eu kuiˇ shiˇ laꞈ shiˇ deuˬ Uˬ duˬ tahˬ nymˇ nymˇ ma-ahˇ Yeˬsuˇ 
jawˇ gaˇ laˇ-awˇ bi laˆ taˬ-euˬ meh.  
15Yeˬsuˇ zahˬ leˇ paˬ-ehˇ gʼeh-eu jeˬ mˇ-awˇ, “Daˬbiˇ-euˬ Zaˬmaˇ-ahˇ ja ceuˬ-awˬ” 
lehˇ zaˬ deuˬ guˇ luꞈ gaˇ, piˇ ma aˬ yuiꞈ deuˬ hawˇ-eu Zahˇ dawˬ kʼoꞈ dawˬ mehˬ-eu 
saˬ laˬ deuˬ ya mawˇ ngeh, nui ma pehˇ laˇ-euˬ meh.  
16Kʼoeˇ miˇ neh, aˬ yawꞈ maꞈ Yeˬsuˇ-ahˇ ehˇ-eu, “Zaˬ teu deuˬ aˬ jeˬ guˇ luꞈ-eu nawˬ-
ahˇ maˬ gaˬ laˇ nya loˇ.” Yeˬsuˇ ehˇ-eu, “Ngaˇ gaˬ luꞈ ma. ‘Zaˬ yaw nyiˇ deuˬ hawˇ-eu 

zaˬ nahˬ deuˬ tiˬ byah tiˬ loꞈ ja ceuˬ nya laˇ ni, nawˇ mehˬ nehˬ tsoˆ nehˬ-euˬ meh’ 
lehˇ ehˇ taˬ-euˬ jaˇ liꞈ dawˬ kawˬ-ahˇ naw maꞈ tiˬ poˆ-iˬ maˬ gui haw-aˬ loˇ.” 
17Kʼoeˇ naˇ, aˬ yawꞈ maꞈ jawˇ gaˇ neh Yeˬsuˇ doˆ-iˇ-awˇ, Yeˬluˇsaˬlehˬ meuˬ-ahˇ neh 
Beˬtaˬniˇ pu-ahˇ iˇ-awˇ, kʼoeˇ gaˇ uˬ ciꞈ yaꞈ-euˬ meh.  

Siˬ guˬ aˇ bawˇ-ahˇ yaˬ kʼehˇ yaˬ-euˬ 
(Maˬkuˆ 11.12-14,20-24) 

18Yawˬ nah yawˬ uˬ shawˬ yaw naꞈ-ehˇ, Yeˬluˇsaˬlehˬ meuˬ-ahˇ Yeˬsuˇ gʼoꞈ leˇ ngeh, 
hawˬ mehꞈ mehꞈ laˇ-euˬ meh.  
19Gaˇ ma gaˇ dzeˇ dehꞈ-eu siˬ guˬ aˇ bawˇ tiˬ bawˇ mawˇ-awˇ haw-iˇ ngeh, aˇ siˬ maˬ 
siˬ ni aˇ paꞈ tehꞈ-ehˇ mehˇ luꞈ gaˇ ya mawˇ-euˬ meh. “Aˬ kaˇ naˇ, nawˇ aˇ siˬ tiˬ jawˇ-
iˬ maˬ paˇ siˬ le-aˇ” lehˇ, siˬ guˬ aˇ bawˇ kʼoeˇ bawˇ-ahˇ Yeˬsuˇ ehˇ nehˬ ngeh, aˇ bawˇ 
kʼoeˇ tiˬ poˆ tehꞈ-ehˇ nyoeˬ-iˇ koˆ-iˇ-euˬ meh.  
20Zaˬ lahˇ deuˬ kʼoeˇ gaˇ ya mawˇ ngeh, zahˬ dui dui leˇ-awˇ ehˇ-eu, “Siˬ guˬ aˇ bawˇ 
teu bawˇ nyoeˬ-iˇ kʼoˆ-iˇ-eu aˇ naˆ naˆ-ehˇ kawˇ-eu nga.” 
21Yeˬsuˇ ehˇ-eu, “Ngaˇ naw maꞈ-ahˇ maˇ jawˆ ni ehˇ nehˬ nyaˇ. Naw maꞈ jah-eu nui 
ma ahˇ-awˇ, poˆ poˆ laˆ laˆ-ehˇ maˬ noeˬ naˇ, ngaˬ neh siˬ guˬ aˇ bawˇ heu bawˇ-ahˇ 
jahˇ nehˬ-euˬ loꞈ-ehˇ, naw maꞈ kʼawꞈ jahˇ nya tehꞈ-a. Kʼoeˇ naˆ tehꞈ-ehˇ maˬ ngeuˇ-a 
siˬ. Gawˬ jawˬ heu jawˬ-ahˇ ‘Teuˆ diˇ laˇ-awˇ iˬ ma laˆ shaˆ-ahˇ ga puꞈ-iˇ-awˬ’ lehˇ 
naw maꞈ ehˇ nehˬ ngeh, gawˬ jawˬ heu jawˬ iˬ ma laˆ shaˆ-ahˇ ga puꞈ-iˇ tehꞈ-a.  
22Naw maꞈ jah-eu nui ma ahˇ naˇ, naw maꞈ guiˬ lahˬ kʼaˇ shaˇ-eu jeˬ za tehꞈ-a.” 

Yeˬsuˇ-euˬ baoˬ gaˇ kawˆ haˬ-eu 
(Maˬkuˆ 11.27-33; Luˇkaꞈ 20.1-8) 

23Yeˬsuˇ Uˬ duˬ tahˬ nymˇ nymˇ ma-ahˇ gʼoꞈ uˇ leˇ-awˇ mehˬ luꞈ tsoˆ luꞈ ngeh, piˇ ma 
aˬ yuiꞈ deuˬ hawˇ-eu aˬ yuiꞈ aˬ tsu deuˬ aˬ yawꞈ jawˇ gaˇ laˇ-awˇ ehˇ-eu, “Nawˇ aˬ 
gaˇ-euˬ baoˬ-ahˇ gʼoe-awˇ teu loꞈ-ehˇ mˇ te. Aˬ suˇ gʼaˬ neh nawˬ-ahˇ baoˬ biꞈ laꞈ 
taˬ.” 
24Aˬ yawꞈ maꞈ-ahˇ Yeˬsuˇ ehˇ nehˬ-eu, “Ngaˇ gʼeh naw maꞈ-ahˇ tiˬ dawˬ naˇ haˬ la. 
Ngaˬ neh naˇ haˬ-euˬ dawˬ-ahˇ naw maꞈ ehˇ kʼoꞈ nehˬ laꞈ naˇ, ngaˇ aˬ gaˇ-euˬ baoˬ-
ahˇ gʼoe-awˇ heu loꞈ-ehˇ mˇ luꞈ-eu gaˇ kawˆ, naw maꞈ-ahˇ ngaˇ ehˇ nehˬ ma.  
25Yoˇhaˬ iˇ cuꞈ shawˇ-eu kʼoeˇ, aˬ gaˇ-euˬ baoˬ za-awˇ shawˇ ta. Miˬyehˇ neh bi 
shawˇ taˬ loˇ. Tsawˇ haˬ neh bi shawˇ taˬ loˇ.” Kʼoeˇ ngeh, aˬ yawꞈ maꞈ yaw kaˬ heu 
loꞈ-ehˇ ja-eu meh. “Aˬ dui maꞈ aˬ joˆ-ehˇ ehˇ paˬ nga. ‘Miˬyehˇ neh bi shawˇ-euˬ 
meh’ lehˇ ehˇ naˇ, ‘Toˆ-ehˇ maˇ-iˬ, naw maꞈ aˬ jeˬ miˇ neh Yoˇhaˬ-ahˇ maˬ jah te’ lehˇ 
aˬ yawꞈ ehˇ laˇ tehꞈ-a.  
26‘Tsawˇ haˬ neh bi shawˇ-euˬ meh’ lehˇ paˇ ehˇ lawˬ naˇ kʼawꞈ, tsawˇ haˬ aˇ maꞈ 
kʼoeˇ deuˬ-ahˇ aˬ dui guˆ paˬ-ehˇ paˇ gʼeh-eu meh. Aˬ jeˬ miˇ neh ehˇ naˇ, Yoˇhaˬ-aˬ, 
Miˬyehˇ gʼaˇ duˬ ngehˬ dah-eu tsawˇ haˬ meh lehˇ aˬ yawꞈ maꞈ jah duˬ taˬ-euˬ 
meh.” 
27Kʼoeˇ miˇ neh, aˬ yawꞈ maꞈ Yeˬsuˇ-ahˇ ehˇ kʼoꞈ nehˬ-eu, “Nga maꞈ maˬ siˬ nya 
nya.” Aˬ yawꞈ maꞈ-ahˇ Yeˬsuˇ ehˇ nehˬ-eu, “Toˆ-ehˇ ngeuˇ naˇ, ngaˇ aˬ gaˇ-euˬ baoˬ-
ahˇ gʼoe-awˇ heu loꞈ-ehˇ mˇ luꞈ-eu gaˇ kawˆ, naw maꞈ-ahˇ ngaˇ maˬ ehˇ nehˬ.” 

Mehˇ nmˇ nyiˬ gʼaˬ gaˇ kawˆ yaw jeˬ ma jeˬ 

28Yeˬsuˇ paˇ ehˇ-eu, “Naw maꞈ aˬ joˆ-ehˇ noeˬ-eu nya. Tsawˇ haˬ tiˬ gʼaˬ aˬ li nyiˬ li 
jawˇ-eu meh. Aˬ li aˬ yuiꞈ gʼaˬ jawˇ gaˇ aˬ yawꞈ iˇ-awˇ, ‘Aˬ li-oˇ, iˬ nah aˬ gaꞈ yaˇ kmˇ-
ahˇ gaˇ mˇ-iˇ de’ lehˇ kʼehˇ-euˬ meh. 
29Aˬ li kʼoeˇ li, ‘Ngaˇ maˬ iˇ’ lehˇ ehˇ-eu meh. Ehˇ kʼawꞈ, aˬ yawꞈ noeˬ paˇ-awˇ, mˇ-iˇ-
euˬ meh.  
30Kʼoeˇ naˇ, aˬ li aˬ nyiˇ gʼaˬ jawˇ gaˇ aˬ yawꞈ paˇ iˇ-awˇ, aˬ yuiꞈ gʼaˬ-ahˇ kʼehˇ-euˬ loꞈ-
ehˇ kʼehˇ-iˇ ngeh, ‘Ngaˇ iˇ ma da-oˇ’ lehˇ ehˇ-eu meh. Ehˇ kʼawꞈ, maˬ iˇ ni jawˇ-euˬ 
meh.  
31Aˬ li kʼoeˇ nyiˬ li, aˬ geu gʼaˬ aˬ da-euˬ nui kʼahˇ mˇ-euˬ nga.” Aˬ yawꞈ maꞈ ehˇ-eu, 
“Aˬ yuiꞈ gʼaˬ meh.” Aˬ yawꞈ maꞈ-ahˇ Yeˬsuˇ ehˇ nehˬ-eu, “Ngaˇ naw maꞈ-ahˇ maˇ 
jawˆ ni ehˇ nehˬ nyaˇ. Kawˬ taꞈ-eu tsawˇ haˬ deuˬ hawˇ-eu meh maˬ laˇ deuˬ, naw 
maꞈ-euˬ aˬ hu Miˬyehˇ Miˇkʼahˬ-ahˇ ya uˇ leˇ meh.  
32Aˬ jeˬ miˇ neh ehˇ naˇ, Yoˇhaˬ naw maꞈ jawˇ gaˇ oe-awˇ, yaw tsaˬ yaw dawˇ gaˇ ma 
mehˬ nehˬ le-euˬ kʼawꞈ, naw maꞈ aˬ yawꞈ-ahˇ maˬ jah-a. Ehˇ kʼawꞈ, kawˬ taꞈ-eu 
tsawˇ haˬ deuˬ hawˇ-eu meh maˬ laˇ deuˬ, aˬ yawꞈ-ahˇ jah-euˬ meh. Aˬ yawꞈ maꞈ 
kʼoeˇ loꞈ-ehˇ jah gaˇ naw maꞈ ya mawˇ kʼawꞈ, naw maꞈ nui ma maˬ paˇ-ehˇ, aˬ yawꞈ-
ahˇ maˬ jah-a.  

Aˬ gaꞈ yaˇ kmˇ mˇ paˆ paˆ-eu deuˬ gaˇ kawˆ yaw jeˬ ma jeˬ 
(Maˬkuˆ 12.1-12; Luˇkaꞈ 20.9-19) 

33Yeˬsuˇ ehˇ-eu, “Yaw jeˬ ma jeˬ yawˬ hmˬ yawˬ-ahˇ paˇ naˇ haˬ sheˇ. Baw leˬ tiˬ gʼaˬ 
jawˇ-eu meh. Aˬ yawꞈ aˬ gaꞈ gaꞈ yaˇ tiˬ yaˇ yaˇ-awˇ, yaˇ kmˇ mˇ jawˬ-awˇ, aˬ gaꞈ dzaˇ 
uiˇ nawˬ-eu duˬ kʼahˬ kʼahˬ-awˇ, loꞈ-eu nymˇ goˇ tiˬ nymˇ tsoˆ taˬ-euˬ meh. Kʼoeˇ 
naˇ, yaˬ kmˇ mˇ-eu deuˬ-ahˇ mˇ paˆ bi paˆ yaꞈ-awˇ, yawˬ kʼahˬ yawˬ miˇ yawˬ-ahˇ iˇ-
euˬ meh.  
34Aˬ gaꞈ aˇ siˬ pyaˆ yamˬ tsaˬ laˇ ngeh, yaˇ kmˇ mˇ paˆ paˆ-eu deuˬ jawˇ gaˇ aˬ yawꞈ-
euˬ zaˬ kʼaˆ deuˬ-ahˇ kʼehˇ gʼeh-awˇ, aˬ yawꞈ-ahˇ oꞈ-eu aˬ gaꞈ aˇ siˬ bi pi laˬ-iˇ-euˬ 
meh.  
35Aˬ gaꞈ yaˇ kmˇ mˇ paˆ paˆ-eu deuˬ neh aˬ yawꞈ-euˬ zaˬ kʼaˆ kʼoeˇ deuˬ-ahˇ nyehꞈ-
awˇ, tiˬ gʼaˬ-ahˇ diˬ-awˇ, tiˬ gʼaˬ-ahˇ sehꞈ-awˇ, tiˬ gʼaˬ-ahˇ kʼaˬ lo neh biˬ-euˬ meh. 
36Aˬ gaꞈ yaˇ kmˇ-euˬ yaw sahˇ kʼoeˇ gʼaˬ, yaw beh poˆ myaˆ maˬ tseˇ zaˬ kʼaˆ paˇ 
kʼehˇ gʼeh-euˬ meh. Kʼoeˇ ngeh poˆ kʼawꞈ, aˬ yawꞈ maꞈ neh yaw beh poˆ loꞈ-ehˇ paˇ 
bi jahˇ-euˬ meh.  
37Aˇ saˬ saˬ ngeh poˆ jawˇ, ‘Ngaˬ li-ahˇ maˇ diˇ-aˬ, aˬ yawꞈ maꞈ yaw zeu baw-eu yaw 
duˬ baw tehꞈ-a’ lehˇ ehˇ-awˇ, aˬ yawꞈ-euˬ aˬ li-ahˇ kʼehˇ gʼeh-euˬ meh. 
38Ehˇ kʼawꞈ, aˬ gaꞈ yaˇ kmˇ mˇ paˇ paˆ-eu deuˬ aˬ li kʼoeˇ gʼaˬ-ahˇ ya mawˇ ngeh, heu 
loꞈ-ehˇ ehˇ-eu meh. ‘Heu gʼaˬ-aˬ, aˬ gaꞈ yaˇ kmˇ yaw sahˇ-euˬ aˬ li ngaˇ. Oe-awˬ, aˬ 
yawꞈ-ahˇ sehꞈ kaˇ-euˇ. Aˬ yawꞈ-ahˇ oꞈ-eu jeˬ biˇ deuˬ aˬ dui maꞈ za tehꞈ-a. ’ 
39Kʼoeˇ naˇ, aˬ yawꞈ maꞈ aˬ yawꞈ-ahˇ nyehꞈ-awˇ, aˬ gaꞈ yaˇ kmˇ laꞈ nyiˇ biˬ doˆ-awˇ 
sehꞈ-euˬ meh.  

40Aˬ gaꞈ yaˇ kmˇ-euˬ yaw sahˇ kʼoeˇ gʼaˬ oe ngeh jawˇ, yaˇ kmˇ mˇ-eu kʼoeˇ deuˬ-ahˇ 
aˬ joˆ-ehˇ jahˇ nehˬ nmˇ.” 
41Aˬ yawꞈ maꞈ ehˇ-eu, “Haiˬ-eu tsawˇ haˬ kʼoeˇ deuˬ-ahˇ aˬ yawꞈ sehꞈ-eu yaw duˬ 
baw tehꞈ-a. Kʼoeˇ naˇ, aˇ yamˬ tsaˬ laˇ ngeh yaw sahˇ gʼaˬ-ahˇ oꞈ-eu shaˬ bymˇ biꞈ 
kʼoꞈ-eu siˬ nya-eu aˬ gaꞈ yaˇ kmˇ mˇ paˆ paˆ-eu tsawˇ haˬ yawˬ deuˬ yawˬ-ahˇ, aˬ gaꞈ 
yaˇ kmˇ paˇ bi mˇ paˆ tehꞈ-a.” 
42Aˬ yawꞈ maꞈ-ahˇ Yeˬsuˇ ehˇ nehˬ-eu, “Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ naw 
maꞈ tiˬ jawˇ-iˬ maˬ gui haw-aˬ loˇ.  

‘Nymˇ gawˬ-eu deuˬ maˬ geuꞈ nahˇ-ehˇ, baꞈ dzeh taˬ-euˬ kʼaˬ lo kʼoeˇ siˬ, kʼaˬ lo 
dawˬ tawˆ maˬ tseˇ poeˬ-eu, laꞈ coeˇ lo ziꞈ pyeuꞈ laˇ-euˬ meh. SahˬpaˬMiˬyehˇ neh 
jahˇ-euˬ kʼoeˇ, aˇ naˆ ni zahˬ leˇ duˬ jaˆ nga. ’ 
43“Kʼoeˇ miˇ neh, naw maꞈ-ahˇ ngaˇ ehˇ nehˬ nyaˇ. Miˬyehˇ Miˇkʼahˬ naw maꞈ-euˬ 
laꞈ-ahˇ neh yuˇ doˆ-awˇ, yaw tsaˬ yaw dawˇ jeˬ mˇ-eu tsawˇ jeuˬ tiˬ jeuˬ-ahˇ a nehˬ 
tehꞈ-a.” 
45Piˇ ma aˬ yuiꞈ deuˬ hawˇ-eu Paˬliˬsehˇ deuˬ, Yeˬsuˇ yaw jeˬ ma jeˬ ja gaˇ gaˬ-awˇ, 
aˬ yawꞈ maꞈ gaˇ kawˆ ehˇ-eu nya lehˇ noeˬ siˬ-euˬ meh.  
46Kʼoeˇ miˇ neh, aˬ yawꞈ maꞈ aˬ yawꞈ-ahˇ nyehꞈ-eu lehˇ leh jeh-euˬ meh. Ehˇ kʼawꞈ, 
Yeˬsuˇ-ahˇ Miˬyehˇ gʼaˇ duˬ ngehˬ dah-eu tsawˇ haˬ meh lehˇ jah luꞈ-eu tsawˇ haˬ aˇ 
maꞈ kʼoeˇ deuˬ-ahˇ aˬ yawꞈ maꞈ guˆ-eu meh.  

Maꞈtehˬ 22 

Oeˇ mˇ baˇ-eu gaˇ kawˆ yaw jeˬ ma jeˬ 
(Luˇkaꞈ 14.15-24) 

1Yeˬsuˇ yaw jeˬ ma jeˬ ja-awˇ, aˬ yawꞈ maꞈ-ahˇ heu loꞈ-ehˇ paˇ ehˇ nehˬ-euˬ meh.  
2“Mˬtaˆ Miˇkʼahˬ-aˬ, heu loꞈ-ehˇ duˇ-eu meh. Sahˬ paˬ tiˬ gʼaˬ aˬ yawꞈ-euˬ aˬ li oeˇ mˇ 
baˇ-eu bawˬ-iˬ gʼeh-eu gʼaˇ duˬ, lehˬ hmˬ-euˬ meh.  
3Aˬ yawꞈ-euˬ zaˬ kʼaˆ deuˬ-ahˇ pyehˬ gʼeh-awˇ, oeˇ mˇ baˇ-eu bawˬ-iˬ-ahˇ bi laˇ-eu 
gʼaˇ duˬ kuˇ taˬ-euˬ tsawˇ haˬ deuˬ-ahˇ bi kuˇ laˬ-iˇ-euˬ meh. Ehˇ kʼawꞈ, aˬ yawꞈ maꞈ 
maˬ laˇ-a.  
4Zaˬ kʼaˆ yawˬ deuˬ yawˬ-ahˇ aˬ yawꞈ paˇ pyehˬ gʼeh-awˇ, ‘Dzaˬ byawˇ lehˬ hmˬ dah 
taˬ-euˬ ma. Mawˇ neˇ mawˇ gaw deuˬ hawˇ-eu, cu tsuˇ taˬ-euˬ jeˬ zaˬ deuˬ sehꞈ-awˇ, 
yawˬ jeˬ na luꞈ laˆ dah jiˇ taˬ-euˬ ma. Oeˇ mˇ baˇ-eu bawˬ-iˬ-ahˇ laˇ-awˬ’ lehˇ paˇ bi 
kuˇ-iˇ-euˬ meh.  
5Ehˇ kʼawꞈ, kuˇ taˬ-euˬ tsawˇ haˬ kʼoeˇ deuˬ kuˇ-euˬ gaˇ tiˬ pawꞈ-iˬ maˬ taˬ huiˬ ni, 
tiˬ paˆ na deuˬ yaˇ ngeh iˇ-awˇ, tiˬ paˆ na deuˬ jeˬ gaꞈ gaꞈ-iˇ-euˬ meh.  
6Tiˬ paˆ na deuˬ-aˬ, aˬ yawꞈ-euˬ zaˬ kʼaˆ kʼoeˇ deuˬ-ahˇ nyehꞈ-awˇ, yehˬ bawˬ sehˇ 
lu-ehˇ jahˇ-awˇ sehꞈ-euˬ meh.  
7Kʼoeˇ ngeh jawˇ, sahˬ paˬ kʼoeˇ gʼaˬ nui ma pehˇ laˇ-awˇ, aˬ yawꞈ-euˬ guiˇ maꞈ 
pyehˬ gʼeh-awˇ, aˬ yawꞈ-euˬ zaˬ kʼaˆ deuˬ-ahˇ sehꞈ-euˬ tsawˇ haˬ kʼoeˇ deuˬ-ahˇ bi 
sehꞈ-awˇ, aˬ yawꞈ maꞈ-euˬ meuˬ-ahˇ miˬ dzaˬ bi keuˬ dzeh-euˬ meh.  

8Kʼoeˇ naˇ, aˬ yawꞈ-euˬ zaˬ kʼaˆ deuˬ-ahˇ aˬ yawꞈ ehˇ nehˬ-eu, ‘Oeˇ mˇ baˇ-eu dah laˇ-
euˬ meh. Ehˇ kʼawꞈ, kuˇ taˬ-euˬ tsawˇ haˬ deuˬ oeˇ mˇ baˇ-eu bawˬ-iˬ heu-ahˇ laˇ-eu 
maˬ geuˇ nga.  
9Kʼoeˇ miˇ neh, gaˇ jawˬ doe ni iˇ-awˇ, kʼaˇ mawˇ le-eu tsawˇ haˬ deuˬ-ahˇ, oeˇ mˇ 
baˇ-eu bawˬ-iˬ gʼeh gaˇ laˇ-awˬ lehˇ kuˇ laˬ-iˇ-awˬ. ’ 
10Kʼoeˇ ngeh, zaˬ kʼaˆ deuˬ gaˇ jawˬ doe ni iˇ-awˇ, kʼaˇ tahˬ puˬ le-eu tsawˇ haˬ deuˬ-
ahˇ, tsawˇ muiˬ tsawˇ doeˇ maˬ tseˇ ni, oeˇ mˇ baˇ-eu sehˬ gʼawˆ tiˬ byah ni kuˇ uiˬ 
laꞈ-euˬ meh.  
11“Sahˬ paˬ kʼoeˇ gʼaˬ uˇ le-awˇ, daˬ yah deuˬ-ahˇ haw le ngeh, oeˇ mˇ baˇ gaˇ laˇ 
ngeh ya dm-eu mehˬ tsoeˬ maˬ dm taˬ-euˬ tsawˇ haˬ tiˬ gʼaˬ-ahˇ haw mawˇ-euˬ 
meh.  
12‘Cawˬ-oˇ, oeˇ mˇ baˇ gaˇ kʼaˇ laˇ-eu tsawˇ haˬ deuˬ ya dm-eu mehˬ tsoeˬ maˬ dm 
ni, nawˇ heu gaˇ aˬ joˆ-ehˇ laˇ uˇ-awˇ jawˇ te’ lehˇ sahˬ paˬ aˬ yawꞈ-ahˇ naˇ haˬ kʼawꞈ, 
tsawˇ haˬ kʼoeˇ gʼaˬ dawˬ maˬ tmˇ-a.  
13‘Aˬ yawꞈ-ahˇ kuiˇ cuꞈ laꞈ cuˬ cuꞈ-awˇ, laꞈ nyiˇ paw yaw zahˇ-ahˇ baꞈ dzeh-awˬ. 
Kʼoeˇ gaˇ aˬ yawꞈ ngoeˇ ngoeˇ-ehˇ, seuˬ teuꞈ teuꞈ-ehˇ shaˬ luꞈ-uˇ. ’ lehˇ, zaˬ kʼaˆ kʼoeˇ 
deuˬ-ahˇ sahˬ paˬ ehˇ nehˬ-euˬ meh.  
14“Kuˇ-euˬ tsawˇ haˬ yaw myaˬ kʼawꞈ, tseˇ doˆ-euˬ tsawˇ haˬ ui cuiˆ tehꞈ meh.” 

Kawˬ doˆ-eu gaˇ kawˆ Yeˬsuˇ-ahˇ naˇ haˬ-eu 
(Maˬkuˆ 12.13-17; Luˇkaꞈ 20.20-26) 

15Kʼoeˇ naˇ, Paˬliˬsehˇ deuˬ doˆ-iˇ-awˇ, Yeˬsuˇ dawˬ bi ngehˬ bahˬ ni, dawˬ lahˇ ju 
kʼmˇ-eu gʼaˇ duˬ bawˬ dzaˬ-euˬ meh.  
16Aˬ yawꞈ maꞈ-euˬ zaˬ lahˇ tiˬ paˆ na deuˬ hawˇ-eu, Heˬloˆ aˇ muˇ -ahˇ uˇ-eu tsawˇ 
haˬ tiˬ paˆ na deuˬ-ahˇ, Yeˬsuˇ jawˇ gaˇ aˬ yawꞈ maꞈ pyehˬ gʼeh-euˬ meh. Aˬ yawꞈ 
maꞈ ehˇ-eu, “Saˬ laˬ-oˇ, nawˇ-aˬ, dawˇ coe ni ehˇ-eu tsawˇ haˬ meh lehˇ nga maꞈ siˬ 
nya ma. Tsawˇ haˬ zaˬ-euˬ myaˆ pyawˬ-ahˇ nawˇ maˬ haw-eu uˬ taꞈ, aˬ cawˬ noeˬ 
doeˇ laˇ gaˇ nawˇ maˬ yahˇ ni, tsawˇ haˬ zaˬ gʼaˇ duˬ Miˬyehˇ-euˬ nui kʼahˇ aˬ joˆ-ehˇ 
jaˆ-eu gaˇ kawˆ, dawˇ coe ni mehˬ-eu meh.  
17Teu miˇ neh, nawˇ aˬ joˆ-ehˇ noeˬ-eu gaˇ kawˆ nga maꞈ-ahˇ tiˬ poˆ ehˇ nehˬ laꞈ 
sheˇ. Loˇmaˆ sahˬ paˬ-ahˇ kawˬ doˆ nehˬ-eu kʼoeˇ, aˬ dui-euˬ Zahˇ dawˬ kʼoꞈ dawˬ-
ahˇ bahˬ meh loˇ, maˬ bahˬ-a loˇ.” 
18Ehˇ kʼawꞈ, aˬ yawꞈ maꞈ yaw doeˇ jahˇ mawꞈ-eu nui ma laꞈ gʼoꞈ ahˇ gaˇ Yeˬsuˇ siˬ 
nya-awˇ ehˇ-eu, “Awꞈ-aꞈ tahˬ kʼoˬ-ahˇ duˇ-eu tsawˇ haˬ deuˬ-oˇ, aˬ jeˬ miˇ neh naw 
maꞈ ngaˬ-ahˇ lahˇ ju kʼmˇ paꞈ-eu lehˇ leh jeh te.  
19Kawˬ taꞈ gaˇ biꞈ-eu pyuˇ maˇ byaˆ tiˬ byaˆ hehˇ laꞈ haw sheˇ.” Kʼoeˇ ngeh, aˬ yawꞈ 
maꞈ aˬ yawꞈ-ahˇ pyuˇ maˇ byaˆ tiˬ byaˆ biꞈ nehˬ-euˬ meh.  
20Aˬ yawꞈ maꞈ-ahˇ aˬ yawꞈ ehˇ-eu, “Heu gaˇ ahˇ-eu heu aˬ suˇ gʼaˬ-euˬ aˇ baˇ nga. 
Heu gaˇ boꞈ taˬ-euˬ heu aˬ suˇ gʼaˬ-euˬ tsawˇ myahˇ nga.” 
21Aˬ yawꞈ maꞈ ehˇ-eu, “Loˇmaˆ sahˬ paˬ-euˬ aˇ baˇ hawˇ-eu tsawˇ myahˇ nga.” 
Yeˬsuˇ aˬ yawꞈ maꞈ-ahˇ ehˇ nehˬ-eu, “Toˆ-ehˇ ngeuˇ naˇ, Loˇmaˆ sahˬ paˬ-euˬ myawˬ 
Loˇmaˆ sahˬ paˬ-ahˇ biꞈ-awˇ, Miˬyehˇ-euˬ myawˬ Miˬyehˇ-ahˇ biꞈ-awˬ.” 

http://pt-br.bibles.org/ahk-AHK/Matt/22#Matt.22.16!f.1
http://pt-br.bibles.org/ahk-AHK/Matt/22#Matt.22.18!f.1

22Dawˬ kʼoeˇ dawˬ-ahˇ aˬ yawꞈ maꞈ ya gaˬ ngeh, zahˬ leˇ jiˇ-awˇ, Yeˬsuˇ jawˇ gaˇ neh 
doˆ-iˇ-euˬ meh.  

Gʼoꞈ dehꞈ laˇ-eu gaˇ kawˆ Yeˬsuˇ-ahˇ naˇ haˬ-euˬ 
(Maˬkuˆ 12.18-27; Luˇkaꞈ 20.27-40) 

23Kʼoeˇ ngeh nah, shiˇ-euˬ tsawˇ haˬ deuˬ maˬ gʼoꞈ dehꞈ laˇ nya-aˇ lehˇ ehˇ-eu 
Saˬduˬgehˇ deuˬ Yeˬsuˇ jawˇ gaˇ laˇ-awˇ, heu loꞈ-ehˇ naˇ haˬ-euˬ meh.  
24“Saˬ laˬ-oˇ, Moˇseˬ neh ehˇ taˬ-euˬ heu loꞈ-ehˇ jaˆ-eu meh. ‘Tsawˇ haˬ tiˬ gʼaˬ zaˬ 
maˬ jawˇ le mi naˆ-ehˇ shiˇ naˇ, aˬ yawꞈ-euˬ tsuiꞈ maˬ ya bi dahˬ-iˇ-eu gʼaˇ duˬ, aˬ 
yawꞈ-euˬ miˬ zaˬ-ahˇ aˬ yawꞈ-euˬ aˬ nyiˇ paˇ ya bi sheuˬ meh’ lehˇ ehˇ taˬ-euˬ meh.  
25Nga maꞈ nehˬ-ehˇ mehˇ nmˇ shiꞈ gʼaˬ jawˇ-eu meh. Aˬ yuiꞈ yuiꞈ saˬ gʼaˬ miˬ zaˬ 
sheuˬ-awˇ, zaˬ maˬ jawˇ le mi naˆ-ehˇ shiˇ-euˬ meh. Kʼoeˇ naˇ, aˬ nyiˇ gʼaˬ aˬ yawꞈ-
euˬ miˬ zaˬ-ahˇ paˇ sheuˬ-euˬ meh.  
26Kʼoeˇ gʼaˬ kʼawꞈ, zaˬ maˬ jawˇ le mi naˆ-ehˇ paˇ shiˇ-euˬ meh. Mehˇ nmˇ tiˬ gʼaˬ saˇ-
iˬ tiˬ gʼaˬ, shiꞈ gʼaˬ-ahˇ keuˆ ni kʼoeˇ loꞈ-ehˇ shiˇ jiˇ-euˬ meh.  
27Aˇ saˬ saˬ laˇ ngeh, zaˬ miˬ zaˬ kʼoeˇ gʼaˬ kʼawꞈ shiˇ-euˬ meh.  
28Shiˇ-euˬ tsawˇ haˬ deuˬ gʼoꞈ dehꞈ laˇ ngeh nah, shiꞈ mehˇ nmˇ luꞈ-ahˇ dahˬ dzaˬ-iˇ-
euˬ zaˬ miˬ zaˬ kʼoeˇ gʼaˬ, aˬ geu gʼaˬ-euˬ miˬ zaˬ geuꞈ nmˇ.” 
29Aˬ yawꞈ maꞈ-ahˇ Yeˬsuˇ ehˇ nehˬ-eu, “Naw maꞈ lehˬ dui dui meh. Aˬ jeˬ miˇ neh 
ehˇ naˇ, naw maꞈ Jaˇliꞈ maˬ siˬ nya-a.  
30Shiˇ-euˬ tsawˇ haˬ dawˬ tawˆ luꞈ gʼoꞈ dehꞈ laˇ ngeh nah, mˬ taˆ gʼaˬ kʼehˇ loꞈ-ehˇ 
pyeuꞈ-awˇ, sheuˬ dahˬ dzaˬ-eu maˬ paˇ baw meh.  
31Shiˇ-euˬ tsawˇ haˬ deuˬ gʼoꞈ dehꞈ laˇ-eu gaˇ kawˆ-ahˇ taꞈ leˇ-awˇ, Miˬyehˇ neh naw 
maꞈ-ahˇ ehˇ taˬ-euˬ dawˬ, naw maꞈ tiˬ jawˇ-iˬ maˬ gui haw-aˬ loˇ.  
32‘Ngaˇ-aˬ, Aˬbyaˬhaˬ-euˬ Miˬyehˇ, Iˇtsaˆ-euˬ Miˬyehˇ, Yaˬkoˆ-euˬ Miˬyehˇ ma’ lehˇ, 
aˬ yawꞈ ehˇ-eu meh. Aˬ yawꞈ-aˬ, dehꞈ luꞈ-eu tsawˇ haˬ deuˬ-euˬ Miˬyehˇ meh. Shiˇ-
euˬ tsawˇ haˬ deuˬ-euˬ Miˬyehˇ maˬ ngeuˇ-a.” 
33Yeˬsuˇ kʼoeˇ loꞈ-ehˇ ehˇ gaˇ tsawˇ haˬ aˇ maꞈ maꞈ ma ya gaˬ ngeh, aˬ yawꞈ mehˬ 
nehˬ tsoˆ nehˬ gaˇ zahˬ dui dui leˇ-euˬ meh.  

Zahˇ dawˬ kʼoꞈ dawˬ huiˬ dzehˬ-eu dawˬ 
(Maˬkuˆ 12.28-34; Luˇkaꞈ 10.25-28) 

34Yeˬsuˇ-euˬ mehˬ shi Saˬduˬgehˇ deuˬ dawˬ maˬ ngehˬ doˆ nya-ehˇ ciˬ cuˇ ni 
pyeuꞈ-iˇ jiˇ-euˬ gaˇ kawˆ Paˬliˬsehˇ deuˬ ya gaˬ ngeh, cawˬ gm-awˇ oe-euˬ meh.  
35Aˬ yawꞈ maꞈ-euˬ aˇ muˇ laꞈ kʼoeˇ ahˇ-eu Zahˇ dawˬ kʼoꞈ dawˬ mehˬ-eu saˬ laˬ tiˬ 
gʼaˬ, Yeˬsuˇ dawˬ bi ngehˬ bahˬ ni, dawˬ lahˇ ju kʼmˇ-eu lehˇ leh jeh-eu meh.  
36Aˬ yawꞈ ehˇ-eu, “Saˬ laˬ-oˇ, Zahˇ dawˬ kʼoꞈ dawˬ dawˬ tawˆ luꞈ laꞈ kʼoeˇ, aˬ cawˬ 
naˆ maˬ tseˇ huiˬ dzehˬ-eu aˬ geu dawˬ-a.” 
37Yeˬsuˇ ehˇ-eu, “‘Nawˬ-euˬ nui ma dawˬ tawˆ luꞈ, nawˬ-euˬ saꞈ laˇ dawˬ tawˆ luꞈ, 
nawˬ-euˬ nui noeˬ nui duˇ dawˬ tawˆ luꞈ, nawˬ-euˬ Miˬyehˇ pyeuꞈ-eu 
SahˬpaˬMiˬyehˇ-ahˇ gaˬ-awˬ. ’ 



1867 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

38Dawˬ heu dawˬ-aˬ, aˬ cawˬ naˆ maˬ tseˇ huiˬ-eu zahˇ dawˬ kʼoꞈ dawˬ yaw beh 
dawˬ meh. 
39Aˬ cawˬ naˆ maˬ tseˇ huiˬ-eu nyiˬ dawˬ tiˬ dawˬ-aˬ, ‘Yawˬ haˇ yawˬ ha gaˬ-eu loꞈ-
ehˇ, yawˬ ha dawˬ peh jawˇ-eu tsawˇ haˬ-ahˇ gaˬ-awˬ’ lehˇ ehˇ-eu kʼoeˇ dawˬ meh.  
40Moˇseˬ-euˬ Zahˇ dawˬ kʼoꞈ dawˬ dawˬ tawˆ luꞈ hawˇ-eu, Miˬyehˇ gʼaˇ duˬ ngehˬ 
dah-eu deuˬ neh kʼaˇ mehˬ kʼaˇ tsoˆ-euˬ dawˬ tawˆ luꞈ, zahˇ dawˬ kʼoꞈ dawˬ heu 
nyiˬ dawˬ laꞈ kʼoeˇ ahˇ leˇ jiˇ-euˬ meh.” 

Ka li aˬ suˇ gʼaˬ-a 
(Maˬkuˆ 12.35-37; Luˇkaꞈ 20.41-44) 

41Paˬliˬsehˇ deuˬ uiˬ leˇ-awˇ jawˇ gaˇ, Yeˬsuˇ heu loꞈ-ehˇ naˇ haˬ-euˬ meh.  
42“Ka li gaˇ kawˆ naw maꞈ aˬ joˆ-ehˇ noeˬ te. Aˬ suˇ gʼaˬ-euˬ zaˬ nga lehˇ noeˬ te.” Aˬ 
yawꞈ maꞈ ehˇ-eu, “Daˬbiˇ-euˬ aˬ li meh.” 
43Yeˬsuˇ ehˇ-eu, “Toˆ-ehˇ ngeuˇ naˇ, aˬ yawꞈ-ahˇ ‘Sahˬpaˬ’ lehˇ kuˇ-eu gʼaˇ duˬ, aˬ jeˬ 
miˇ neh Yaw sahˇ Miˬyehˇ neh Daˬbiˇ-ahˇ bi noeˬ doˆ-awˇ, heu loꞈ-ehˇ bi ehˇ-euˬ ta.  
44‘Nawˬ-ahˇ muiˇ-eu tsawˇ haˬ deuˬ-ahˇ, nawˬ-euˬ aˬ kuiˇ pehˬ zaˬ uˬ moˆ, ngaˇ maˬ 
nyehꞈ uiˬ jiˇ kʼoeˇ keuˆ ni, ngaˬ-euˬ aˇ maˇ paw nuiˇ-awˬ lehˇ, Ngaˬ-euˬ Sahˬ paˬ kuˇ 
hawˇ kamˇ-ahˇ, Sahˬ paˬ Miˬyehˇ ehˇ nehˬ-euˬ meh. ’ 
45Kʼoeˇ miˇ neh, Daˬbiˇ-euˬ mawˇ do aˬ yawꞈ-ahˇ ‘Sahˬpaˬ’ lehˇ kuˇ-euˬ ngeuˇ naˇ, 
Daˬbiˇ-euˬ zaˬ aˬ joˆ-ehˇ pyeuꞈ nya ta.” 
46Kʼoeˇ ngeh, tsawˇ haˬ tiˬ gʼaˬ-iˬ Yeˬsuˇ-ahˇ dawˬ maˬ ngehˬ kʼoꞈ nya ni tsoˆ leˇ jiˇ-
euˬ meh. Kʼoeˇ ngeh nah neh naˇ, tsawˇ haˬ tiˬ gʼaˬ-iˬ aˬ yawꞈ-ahˇ dawˬ tiˬ dawˬ-iˬ 
maˬ paˇ naˇ haˬ leˇ peuˬ ni pyeuꞈ-iˇ-euˬ meh.  

Maꞈtehˬ 23 

Zahˇ dawˬ kʼoꞈ dawˬ mehˬ-eu deuˬ hawˇ-eu Paˬliˬsehˇ deuˬ-ahˇ Yeˬsuˇ dehˬ-eu 
(Maˬkuˆ 12.38,39; Luˇkaꞈ 11.43,46; 20.45-46) 

1Kʼoeˇ naˇ, tsawˇ haˬ aˇ maꞈ maꞈ ma hawˇ-eu aꞈ yawꞈ-euˬ zaˬ lahˇ deuˬ-ahˇ Yeˬsuˇ 
heu loꞈ-ehˇ ehˇ nehˬ-euˬ meh.  
2“Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu Paˬliˇsehˇ deuˬ-aˬ, Moˇseˬ-euˬ 
Zahˇ dawˬ kʼoꞈ dawˬ-ahˇ dawˬ tsuiꞈ yuˇ doˆ-eu aˬ kawˬ-aˬ za taˬ-euˬ tsawˇ haˬ deuˬ 
meh.  
3Kʼoeˇ miˇ neh, aˬ yawꞈ maꞈ kʼaˇ ehˇ-eu yawˬ jeˬ na luꞈ-ahˇ, naw maꞈ naˇ haˬ-awˇ ya 
caw teh meh. Ehˇ kʼawꞈ, aˬ yawꞈ maꞈ mˇ gaˇ shaˇ gaˇ naw maꞈ taˬ dzaw geuꞈ. Aˬ jeˬ 
miˇ neh ehˇ naˇ, aˬ yawꞈ maꞈ mehˬ-eu tsoˆ-eu loꞈ-ehˇ, aˬ yawꞈ maꞈ maˬ mˇ maˬ shaˇ-
a.  
4Maˬ pi coeˇ-eu kʼaˆ behˆ, aˬ cawˬ-ahˇ aˬ yawꞈ maꞈ ciˬ pi-awˇ, aˬ yawꞈ maꞈ-aˬ, laꞈ 
noeˇ tiˬ noeˇ neh tehꞈ-ehˇ kʼawꞈ, caw dehˬ caw toˆ nehˬ mawꞈ-eu nui ma maˬ ahˇ-a.  
5Aˬ yawꞈ maꞈ kʼaˇ mˇ kʼaˇ shaˇ-eu yawˬ jeˬ na luꞈ, aˬ cawˬ haw mawˇ ni mˇ-eu meh. 
Aˬ yawꞈ maꞈ-euˬ naˇ kʼawˇ hawˇ-eu laꞈ du-ahˇ paꞈ tawꞈ taˬ-euˬ, Jaˇliꞈ aˇ deuˆ boꞈ 
myahˬ taˬ-euˬ shaˬ kʼoˆ pawˬ behˆ kʼoeˇ deuˬ aˇ naˆ ni guꞈ huiˬ taˬ-euˬ nga lehˇ haw 

sheˇ. Aˬ yawꞈ maꞈ-euˬ pehˇ kʼahˬ pehˇ dahˬ-ahˇ tsoꞈ-eu dawˬ sheuˇ aˇ mah ni ahˇ 
nga lehˇ haw sheˇ.  
6Bawˬ-iˬ gʼeh ngeh, aˬ cawˬ taˬ huiˬ-eu nuiˇ duˬ-ahˇ aˬ yawꞈ maꞈ nuiˇ mawꞈ-awˇ, uˬ 
duˬ tahˬ nymˇ laꞈ kʼoeˇ aˬ cawˬ taˬ huiˬ-eu nuiˇ mahˬ-ahˇ nuiˇ mawꞈ-eu meh.  
7Lehˆ lehˆ kawˆ doe ni cah ngeh, aˬ cawˬ yaw zeu baw-eu laꞈ kʼoeˇ dawˬ ngehˬ 
cawˬ nehˬ gaˇ geuꞈ mawꞈ-awˇ, ‘saˬ laˬ’ lehˇ bi kuˇ mawꞈ-eu meh.  
8Naw maꞈ-ahˇ ‘saˬ laˬ’ lehˇ taˬ bi kuˇ. Aˬ jeˬ miˇ neh ehˇ naˇ, naw maꞈ dawˬ tawˆ luꞈ 
mehˇ nmˇ loꞈ-ehˇ gʼeh-awˇ, sa laˬ tiˬ gʼaˬ jawˇ-eu tehꞈ meh. 
9Miˇ tsaˬ kʼoeˇ taˆ jawˇ-eu tsawˇ haˬ tiˬ gʼaˬ-ahˇ-iˬ, ‘Aˬ da’ lehˇ maˬ ya kuˇ-a. Aˬ jeˬ 
miˇ neh ehˇ naˇ, naw maꞈ-euˬ Aˬ da tiˬ gʼaˬ jawˇ-eu tehꞈ meh. Aˬ yawꞈ-aˬ, mˬ kʼoeˇ 
taˆ jawˇ-eu Aˬ da meh.  
10Naw maꞈ-ahˇ ‘Aˬ yuiꞈ aˬ tsu’ lehˇ maˬ ya bi kuˇ-a. Aˬ jeˬ miˇ neh ehˇ naˇ, naw maꞈ-
euˬ aˬ yuiꞈ aˬ tsu tiˬ gʼaˬ jawˇ-eu tehꞈ meh. Aˬ yawꞈ-aˬ, Ka li meh.  
11Naw maꞈ laꞈ kʼoeˇ aˬ cawˬ naˆ maˬ tseˇ huiˬ dzehˬ-eu gʼaˬ-aˬ, aˬ cawˬ-euˬ zaˬ kʼaˆ 
ya geuꞈ tehꞈ-a.  
12Yawˬ haˇ yawˬ ha taˬ huiˬ-eu tsawˇ haˬ-aˬ, taˬ nyiˇ nehˬ gaˇ ya daˬ-awˇ, yaw haˇ 
yawˬ ha taˬ nyiˇ-eu tsawˇ haˬ-aˬ, taˬ huiˬ nehˬ-eu jeˬ-ahˇ za tehꞈ-a.  

Aˬ yawꞈ maꞈ ya noeˬ shaˬ tehꞈ-a 
(Maˬkuˆ 12.40; Luˇkaꞈ 11.39-42,44,52; 20.47) 

13“Awꞈ-aꞈ tahˬ kʼoˬ-ahˇ duˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu 
Paˬliˬsehˇ deuˬ-oˇ, naw maꞈ ya noeˬ shaˬ dui dui tehꞈ-a. Aˬ jeˬ miˇ neh ehˇ naˇ, 
tsawˇ haˬ zaˬ-euˬ mehˬ shi, Mˬtaˆ Miˇkʼahˬ-ahˇ uˇ leˇ-eu laˇ gʼoˆ-ahˇ naw maꞈ gʼoˆ 
sehˬ sehˬ taˬ-awˇ, yawˬ ha maˬ uˇ leˇ-eu uˬ taꞈ, uˇ leˇ-eu lehˇ leh jeh-eu tsawˇ haˬ 
deuˬ-ahˇ kʼawꞈ, naw maꞈ maˬ bi uˇ leˇ-a.  
15Awꞈ-aꞈ tahˬ kʼoˬ-ahˇ duˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu 
Paˬliˬsehˇ deuˬ-oˇ, naw maꞈ ya noeˬ shaˬ dui dui tehꞈ-a. Aˬ jeˬ miˇ neh ehˇ naˇ, naw 
maꞈ-euˬ uˬ duˬ tahˬ-eu zahˇ sahˇ kʼoꞈ laꞈ kʼoeˇ tsawˇ haˬ yaw shuiꞈ tiˬ gʼaˬ bi uˇ laˇ-
eu gʼaˇ duˬ, miˇ kʼahˬ poˆ laˆ cah paˇ-awˇ, laˆ shaˆ nui baˬ iˇ tsehˆ iˇ tsehˆ-ehˇ naw 
maꞈ leh jeh-eu meh. Ehˇ kʼawꞈ, tsawˇ haˬ kʼoeˇ gʼaˬ-ahˇ naw maꞈ mehˬ paˇ nehˬ gʼaˬ 
ngeh jawˇ, naw maꞈ loꞈ-ehˇ shiˬ buiˇ lah ma-ahˇ uˇ leˇ-eu paw, gʼaˬ nyiˬ bymˇ paˇ 
kʼaˆ dzehˬ laˇ ni jahˇ nehˬ gaˇ duˇ-eu meh.  
16Aˬ cawˬ-ahˇ gaˇ ma mehˬ-eu myaˆ behꞈ deuˬ-oˇ, naw maꞈ ya noeˬ shaˬ dui dui 
tehꞈ-a. ‘Tsawˇ haˬ tiˬ gʼaˬ na, Uˬ duˬ tahˬ nymˇ nymˇ ma-ahˇ gʼoe-awˇ kamˬ naˇ, aˬ 
yawꞈ neh kamˬ-euˬ loꞈ-ehˇ maˬ mˇ kʼawꞈ, tiˬ jeˬ-iˬ maˬ ngeuˇ-a. Ehˇ kʼawꞈ, Uˬ duˬ 
tahˬ nymˇ nymˇ ma laꞈ kʼoeˇ jaˆ-eu shuiˇ-ahˇ gʼoe-awˇ kamˬ naˇ, aˬ yawꞈ neh kʼaˇ 
kamˬ taˬ-euˬ loꞈ-ehˇ maˬ mˇ-ehˇ maˬ gʼeh nya-a’ lehˇ naw maꞈ mehˬ-eu meh.  
17Myaˆ behꞈ behꞈ-eu aˬ dzawˬ aˇ gah deuˬ-oˇ, aˬ geu jeˬ huiˬ dzehˬ ta. Shuiˇ huiˬ 
dzehˬ ta loˇ. Shuiˇ-ahˇ Miˬyehˇ gʼaˇ duˬ bi muiˬ bi shawˇ laˇ-euˬ Uˬ duˬ tahˬ nymˇ 
nymˇ ma huiˬ dzehˬ ta loˇ.  
18‘Tsawˇ haˬ tiˬ gʼaˬ na, lawˇ duˬ-ahˇ gʼoe-awˇ kamˬ naˇ, aˬ yawꞈ neh kamˬ taˬ-euˬ 
loꞈ-ehˇ maˬ mˇ kʼawꞈ tiˬ jeˬ-iˬ maˬ ngeuˇ-a. Ehˇ kʼawꞈ, lawˇ duˬ kʼoeˇ taˆ lawˇ-euˬ jeˬ-

ahˇ gʼoe-awˇ kamˬ naˇ, aˬ yawꞈ neh kamˬ taˬ-euˬ loꞈ-ehˇ maˬ mˇ-ehˇ maˬ gʼeh nya-a’ 
lehˇ, naw maꞈ paˇ mehˬ-eu meh.  
19Naw maꞈ aˇ naˆ naˆ-ehˇ myaˆ behꞈ behꞈ te. Aˬ geu jeˬ huiˬ dzehˬ ta. Lawˇ-euˬ jeˬ 
huiˬ dzehˬ ta loˇ. Lawˇ-euˬ jeˬ-ahˇ Miˬyehˇ gʼaˇ duˬ bi muiˬ bi shawˇ laˇ-eu lawˇ duˬ 
kʼoeˇ hmˬ huiˬ dzehˬ ta loˇ.  
20Kʼoeˇ miˇ neh, tsawˇ haˬ tiˬ gʼaˬ lawˇ duˬ-ahˇ gʼoe-awˇ kamˬ naˇ, lawˇ duˬ hawˇ-eu 
lawˇ duˬ kʼoeˇ taˆ kʼaˇ lawˇ taˬ-euˬ jeˬ dawˬ tawˆ luꞈ-ahˇ gʼoe-awˇ kamˬ-eu meh.  
21Uˬ duˬ tahˬ nymˇ nymˇ ma-ahˇ gʼoe-awˇ kamˬ naˇ, Uˬ duˬ tahˬ nymˇ nymˇ ma 
hawˇ-eu kʼoeˇ-euˬ laꞈ kʼoeˇ jawˇ-eu Miˬyehˇ-ahˇ gʼoe-awˇ kamˬ-eu meh.  
22Tsawˇ haˬ tiˬ gʼaˬ na mˬ-ahˇ gʼoe-awˇ kamˬ naˇ, Miˬyehˇ-euˬ nuiˇ mahˬ hawˇ-eu, 
nuiˇ mahˬ kʼoeˇ-euˬ kʼoeˇ taˆ nuiˇ-eu gʼaˬ-ahˇ gʼoe-awˇ kamˬ-eu jeˬ pyeuꞈ-eu meh.  
23“Awꞈ-aꞈ tahˬ kʼoˬ-ahˇ duˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu 
Paˬliˬsehˇ deuˬ-oˇ, naw maꞈ ya noeˬ shaˬ dui dui tehꞈ-a. Aˬ jeˬ miˇ neh ehˇ naˇ, naw 
maꞈ-aˬ, deh ma yaˇ sawˇ, jaˬ gu lu myahˬ, yaˇ sawˇ, heu deuˬ-ahˇ keuˆ ni Miˬyehˇ-
ahˇ tseˇ bymˇ tiˬ bymˇ damˬ-eu meh. Ehˇ kʼawꞈ, Zahˇ dawˬ kʼoꞈ dawˬ laꞈ kʼoeˇ mehˬ 
taˬ-euˬ huiˬ dui dui-eu dawˬ deuˬ pyeuꞈ-eu, yaw tsaˬ yaw dawˇ jeˬ, gʼawˬ shaˬ gaˬ-
eu jeˬ, yaw sui yaw dawˇ jeˬ, heu deuˬ-ahˇ naw maꞈ maˬ caw teh-a. Zahˇ dawˬ kʼoꞈ 
dawˬ kʼoeˇ deuˬ-ahˇ naw maꞈ naˇ haˬ geuꞈ-eu uˬ taꞈ, nui deuˬ-ahˇ kʼawꞈ maˬ ngehˇ 
ni caw teh paˬ-ehˇ gʼeh-eu meh.  
24Gaˇ ma mehˬ-eu myaˆ behꞈ deuˬ-oˇ, naw maꞈ aˬ gaꞈ dzaˇ uiˇ dawˇ ngeh, puˬ teˇ 
muˆ tiˬ mawˇ-iˬ maˬ bi ahˇ ni dzeˇ dzeh-awˇ dawˇ kʼawꞈ, law taw mawˇ lah-ehˇ 
myoꞈ ahˇ gaˇ duˇ-eu meh.  
25Awꞈ-aꞈ tahˬ kʼoˬ-ahˇ duˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu 
Paˬliˬsehˇ deuˬ-oˇ, naw maꞈ ya noeˬ shaˬ dui dui tehꞈ-a. Aˬ jeˬ miˇ neh ehˇ naˇ, naw 
maꞈ-euˬ kʼmˬ maˬ hawˇ-eu hawˬ gʼawˆ deuˬ, laꞈ nyiˇ paw yaw muiˬ paˬ-ehˇ joˆ 
shawˇ taˬ-euˬ kʼawꞈ, laꞈ kʼoeˇ paw-aˬ, nawˬ dzaˬ kʼaˆ dzaˬ-eu jeˬ hawˇ-eu, nui kʼahˇ 
huiˬ-eu laꞈ kʼoeˇ laˆ za taˬ-euˬ jeˬ tiˬ byah ni ahˇ-eu meh.  
26Myaˆ behꞈ-ahˇ duˇ-eu Paˬliˬsehˇ deuˬ-oˇ, kʼmˬ maˬ-euˬ laꞈ kʼoeˇ paw lehꞈ-eu jeˬ-
ahˇ jeˬ huˬ joˆ shawˇ-awˬ. Kʼoeˇ sawˇ miˇ tsa laꞈ nyiˇ paw kʼawꞈ shawˇ laˇ tehꞈ-a.  
27Awꞈ-aꞈ tahˬ kʼoˬ-ahˇ duˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu 
Paˬliˬsehˇ deuˬ-oˇ, naw maꞈ ya noeˬ shaˬ dui dui tehꞈ-a. Aˬ jeˬ miˇ neh ehˇ naˇ, naw 
maꞈ-aˬ, laꞈ nyiˇ paw haw muiˬ-awˇ, laꞈ kʼoeˇ paw shaˬ yoeˬ hawˇ-eu yaw buꞈ tehꞈ-
ehˇ ahˇ-eu lu boe lehꞈ pyuˇ taˬ-euˬ lmˬ bymˇ-ahˇ duˇ-eu meh.  
28Kʼoeˇ loꞈ-ehˇ duˇ ni, aˬ cawˬ mehˬ shi naw maꞈ laꞈ nyiˇ paw yaw tsaˬ yaw dawˇ 
tsawˇ haˬ pyeuꞈ kʼawꞈ, laꞈ kʼoeˇ paw jaˬ myawꞈ mehˇ shuiˇ hawˇ-eu iˬ baˇ tiˬ byah 
ni ahˇ-eu meh.  

Aˬ yawꞈ maꞈ kʼehˬ-eu kʼaˆ-eu jeˬ-ahˇ ya daˬ tehꞈ-a 
(Luˇkaꞈ 11.47-51) 

29“Awꞈ-aꞈ tahˬ kʼoˬ-ahˇ duˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu 
Paˬliˬsehˇ deuˬ-oˇ, naw maꞈ ya noeˬ shaˬ dui dui tehꞈ-a. Aˬ jeˬ miˇ neh ehˇ naˇ, 
Miˬyehˇ gʼaˇ duˬ ngehˬ dah-eu deuˬ baꞈ pahˬ taˬ-euˬ lmˬ bymˇ-ahˇ naw maꞈ gawˬ 

muiˬ-awˇ, yaw tsaˬ yaw dawˇ dawˇ-ehˇ dehꞈ yaꞈ-euˬ tsawˇ haˬ deuˬ-euˬ lmˬ bymˇ-
ahˇ, haw muiˬ ni naw maꞈ laꞈ saˆ-eu meh.  
30Naw maꞈ-euˬ aˬ poeˬ aˬ bawˇ deuˬ dehꞈ-euˬ ziˇ-ahˇ naw maꞈ ya dehꞈ-euˬ law 
nmˇ-aˬ, aˬ yawꞈ maꞈ loꞈ-ehˇ maˬ dehꞈ ni, Miˬyehˇ gʼaˇ duˬ ngehˬ dah-eu tsawˇ haˬ 
deuˬ-ahˇ maˬ sehꞈ lehˇ naw maꞈ ehˇ-eu meh.  
31Kʼoeˇ miˇ neh, naw maꞈ-aˬ, Miˬyehˇ gʼaˇ duˬ ngehˬ dah-eu deuˬ-ahˇ sehꞈ-euˬ tsawˇ 
haˬ deuˬ-euˬ zaˬ deuˬ uˆ deuˬ ma lehˇ, yawˬ haˇ yawˬ ha saˇ kiˇ kamˬ gaˇ duˇ-eu 
meh.  
32Toˆ-ehˇ ngeuˇ naˇ, naw maꞈ-euˬ aˬ poeˬ aˬ bawˇ deuˬ neh mˇ bahˬ yaꞈ-euˬ jeˬ-ahˇ, 
naw maꞈ mˇ saˬ mˇ li li-awˬ.  
33Aˇ lawˇ uiˇ naˆ-euˬ zaˬ deuˬ-oˇ, shiˬ buiˇ lah ma-ahˇ maˬ ya uˇ-iˇ ni ya dzeuˇ-iˇ ma 
lehˇ naw maꞈ noeˬ te loˇ.  
34Miˬyehˇ gʼaˇ duˬ ngehˬ dah-eu deuˬ, zaˬ siˬ tsawˇ gahˇ ahˇ-eu deuˬ hawˇ-eu, saˬ 
laˬ deuˬ-ahˇ naw maꞈ jawˇ gaˇ bi oe ma lehˇ ngaˇ ehˇ-eu ma. Aˬ yawꞈ maꞈ tiˬ paˆ na 
deuˬ-ahˇ naw maꞈ sehꞈ tehꞈ-a. Tiˬ paˆ na deuˬ-ahˇ laꞈ yaꞈ kʼoeˇ taˆ taꞈ sehꞈ-awˇ, tiˬ 
paˆ na deuˬ-ahˇ uˬ duˬ tahˬ nymˇ laꞈ kʼoeˇ yahˬ caˆ neh juiꞈ tehꞈ-a. Meuˬ tiˬ meuˬ 
saˇ-iˬ tiˬ meuˬ doe ni, aˬ yawꞈ maꞈ-ahˇ naw maꞈ teh tehꞈ-a.  
35Aˇ saˬ saˬ laˇ ngeh jawˇ, maˬ bahˬ maˬ muˆ-eu tsawˇ haˬ deuˬ-ahˇ sehꞈ-euˬ baˬ da 
neh, naw maꞈ kʼoeˇ taˆ kʼehˬ-eu kʼaˆ-eu jeˬ keuˆ le tehꞈ-a. Iˬ baˇ maˬ ahˇ-eu Aˬbeˬlaˆ-
ahˇ sehꞈ-euˬ gaˇ neh aˇ dahˬ beh-awˇ, Uˬ duˬ tahˬ nymˇ nymˇ ma hawˇ-eu lawˇ duˬ 
yaw kaˬ-ahˇ naw maꞈ neh sehꞈ-euˬ Beˬleˬkiˇ-euˬ aˬ li Zaˬkaˬliˇ-ahˇ keuˆ ni, naw maꞈ 
neh kʼaˇ sehꞈ-euˬ maˬ bahˬ maˬ muˆ-eu tsawˇ haˬ deuˬ-euˬ shiˬ baˬ da neh, naw 
maꞈ kʼoeˇ taˆ kʼehˬ-eu kʼaˆ-eu jeˬ keuˆ le tehꞈ-a.  
36Ngaˇ naw maꞈ-ahˇ maˇ jawˆ ni ehˇ nehˬ nyaˇ. Tsawˇ haˬ kʼoeˇ deuˬ-ahˇ sehꞈ-euˬ iˬ 
baˇ baˬ da neh kʼehˬ-eu kʼaˆ-eu kʼoeˇ, heu ziˇ-ahˇ keuˆ le tehꞈ-a.  

Yeluˇsaˬlehˬ meuˬ gʼaˇ duˬ Yeˬsuˇ noeˬ shaˬ-eu 
(Luˇkaꞈ 13.34-35) 

37“Yeˬluˇsaˬlehˬ-oˇ, Yeˬluˇsaˬlehˬ-oˇ, Miˬyehˇ gʼaˇ duˬ ngehˬ dah-eu tsawˇ haˬ deuˬ-
ahˇ nawˇ sehꞈ-awˇ, Miˬyehˇ neh kʼehˇ gʼeh leꞈ-euˬ tsawˇ haˬ deuˬ-ahˇ nawˇ kʼaˬ lo 
neh biˬ-euˬ meh. Ya ciˆ ya ma-euˬ aˬ dahˇ uˬ moˆ ya ciˆ ya zaˬ deuˬ-ahˇ uˆ kaˬ nehˬ-
eu loꞈ-ehˇ, nawˬ-euˬ zaˬ deuˬ-ahˇ ngaˇ aˇ myaˆ poˆ uˆ kaˬ nehˬ mawꞈ-eu nga. Ehˇ 
kʼawꞈ, nawˇ ngaˬ-ahˇ kʼoeˇ loꞈ-ehˇ maˬ bi uˆ kaˬ nehˬ laꞈ-a.  
38Haw taˬ-awˬ. Nawˬ-euˬ Uˬ duˬ tahˬ nymˇ nymˇ ma-ahˇ Miˬyehˇ byehˇ dzeh nehˬ 
laꞈ-awˇ, yawꞈ ngehꞈ yawꞈ kuˬ-ehˇ bi jaˆ tehꞈ -a.  
39‘SahˬpaˬMiˬyehˇ-euˬ tsawˇ myahˇ uˬ moˆ oe-euˬ gʼaˬ guiˬ lahˬ huiˬ luꞈ-uˇ’ lehˇ, 
naw maꞈ ya ehˇ-eu aˇ yamˬ maˬ keuˆ laˇ kʼoeˇ keuˆ ni, naw maꞈ ngaˬ-ahˇ maˬ paˇ ya 
mawˇ meh.” 

Maꞈtehˬ 24 

Uˬ duˬ tahˬ nymˇ nymˇ ma cawˆ-iˇ meh lehˇ Yeˬsuˇ ehˇ-eu 
(Maˬkuˆ 13.1,2; Luˇkaꞈ 21.5,6) 

1Yeˬsuˇ Uˬ duˬ tahˬ nymˇ nymˇ ma-ahˇ neh doˆ-iˇ luꞈ ngeh, aˬ yawꞈ-euˬ zaˬ lahˇ deuˬ 
aˬ yawꞈ jawˇ gaˇ laˇ-awˇ, Uˬ duˬ tahˬ nymˇ nymˇ ma-euˬ lahˇ laꞈ kʼoeˇ jaˆ-eu nymˇ 
deuˬ-ahˇ toeˬ mehˬ-euˬ meh.  
2Aˬ yawꞈ maꞈ-ahˇ Yeˬsuˇ ehˇ nehˬ-eu, “Nymˇ heu deuˬ-ahˇ naw maꞈ mawˇ luꞈ meh. 
Ngaˇ naw maꞈ-ahˇ maˇ jawˆ ni ehˇ nehˬ nyaˇ. Nymˇ kʼaˇ gawˬ taˬ-euˬ kʼaˬ lo heu 
deuˬ tiˬ siˬ kʼoeˇ taˆ tiˬ siˬ maˬ jaˆ ziꞈ nya ni byaˆ-iˇ jiˇ gaˇ keuˆ tehꞈ-a.” 

Shaˬ zahˬ hawˇ-eu Kʼehˬ-eu kʼaˆ-eu 
(Maˬkuˆ 13.3-13; Luˇkaꞈ 21.7-19) 

3Saˬloˬ gawˬ jawˬ-ahˇ Yeˬsuˇ nuiˇ luꞈ ngeh, zaˬ lahˇ deuˬ tehꞈ-ehˇ aˬ yawꞈ jawˇ gaˇ 
laˇ-awˇ ehˇ-eu, “Uˬ duˬ tahˬ nymˇ nymˇ ma cawˆ-iˇ-eu aˇ yamˬ kʼoeˇ aˬ myah keuˆ le 
ta lehˇ ehˇ nehˬ laꞈ sheˇ. Miˇ tsaˬ heu aˇ saˬ saˬ-eu dawˬ peh peh laˇ-awˇ, nawˇ zaꞈ 
le-eu aˇ yamˬ keuˆ le-euˬ nga lehˇ, aˬ jeˬ-ahˇ haw-awˇ ya siˬ nmˇ.” 
4Yeˬsuˇ ehˇ-eu, “Tsawˇ haˬ tiˬ gʼaˬ-iˬ naw maꞈ-ahˇ gaˇ ma maˬ bi sheuˬ bahˬ ni, yaw 
gahˇ gahˇ-ehˇ dehꞈ-awˬ.  
5Ngaˬ-euˬ gʼaˇ duˬ ngehˬ dah le-euˬ ma lehˇ ehˇ-eu tsawˇ haˬ gʼawˬ mya ni doˆ le-
awˇ, ‘Ngaˇ Ka li ma’ lehˇ yawˬ haˇ yawˬ ha ehˇ-eu laꞈ kʼoeˇ, tsawˇ haˬ gʼawˬ mya ni-
ahˇ gaˇ ma sheu bahˬ gʼeh tehꞈ-a.  
6Dawˬ peh guiˇ deuˆ luꞈ-eu teˇ saˇ hawˇ-eu, gaˇ mahˇ kaˬ gaˇ guiˇ deuˆ-eu gaˇ kawˆ 
naw maꞈ-ahˇ gaˬ laˇ tehꞈ-a. Ehˇ kʼawꞈ, naw maꞈ taˬ tsawˬ guˆ-iˇ. Kʼoeˇ loꞈ-ehˇ gʼeh-
eu jeˬ yaw beh keuˆ le tehꞈ-a. Ehˇ kʼawꞈ, aˇ saˬ saˬ-eu aˇ yamˬ keuˆ le-euˬ maˬ 
ngeuˇ-a siˬ.  
7Miˇ kʼahˬ tiˬ kʼahˬ tiˇ kʼahˬ guiˇ deuˆ-awˇ, tsawˇ jeuˬ tiˬ jeuˬ tiˇ jeuˬ ceh tehꞈ-a. 
Mehꞈ-eu shuꞈ-eu jeˬ hawˇ-eu miˇ luˆ luˆ-eu jeˬ, yawˬ gaˇ na luꞈ keuˆ le tehꞈ-a.  
8Heu deuˬ dawˬ tawˆ luꞈ, zaˬ baw-eu lehˇ gʼeh ngeh, uˬ maˆ naˇ dahˬ beh laˇ-eu loꞈ-
ehˇ tehꞈ-a siˬ.  
9Kʼoeˇ naˇ, naw maꞈ-ahˇ paꞈ-awˇ, bi kʼehˬ bi kʼaˆ-eu gʼaˇ duˬ hawˇ-eu, bi sehꞈ-eu gʼaˇ 
duˬ a nehˬ gaˇ ya daˬ tehꞈ-a. Naw maꞈ ngaˬ-ahˇ jah-eu baˬ ba neh, tsawˇ jeuˬ dawˬ 
tawˆ luꞈ naw maˬ-ahˇ muiˇ tehꞈ-a. 
10Tsawˇ haˬ gʼawˬ mya ni, yawˬ ha-euˬ jah-eu jeˬ-ahˇ byehˇ dzeh tehꞈ-a. Aˬ yawꞈ 
maꞈ tiˬ gʼaˬ tiˇ gʼaˬ saˇ jaˇ puiˬ-awˇ, tiˬ gʼaˬ tiˇ gʼaˬ muiˇ tehꞈ-a.  
11Miˬyehˇ gʼaˇ duˬ ngehˬ dah-eu jaˬ myawꞈ deuˬ gʼawˬ mya ni doˆ le-awˇ, tsawˇ haˬ 
gʼawˬ mya ni-ahˇ gaˇ ma sheuˬ bahˬ gʼeh tehꞈ-a.  
12Yaw haiˬ jeˬ kʼoeˇ loꞈ-ehˇ myaˬ laˇ-awˇ, tsawˇ haˬ zaˬ-euˬ gʼoeˇ-eu gaˬ-eu jeˬ coꞈ-iˇ 
tehꞈ-a.  
13Ehˇ kʼawꞈ, aˇ saˬ saˬ ngeh keuˆ ni kamˬ coeˇ-eu tsawˇ haˬ deuˬ ka kʼoꞈ-eu jeˬ za 
tehꞈ-a.  
14Kʼoeˇ naˇ, miˇ tsaˬ tahˬ kʼawˇ heu doe ni, Miˬyehˇ Miˇkʼahˬ gaˇ kawˆ laˬ kʼaˬ cehˇ-
eu guiˬ lahˬ dawˬ mehˬ doe tehꞈ-a. Kʼoeˇ dzeuˇ ngeh, aˇ saˬ saˬ-eu aˇ yamˬ keuˆ le 
tehꞈ-a.  

Guˆ dui dui laˇ paˬ-ehˇ gʼeh-eu yaw jawꞈ jeˬ 
(Maˬkuˆ 13.14-23; Luˇkaꞈ 21.20-24) 

15“Miˬyehˇ gʼaˇ duˬ ngehˬ dah-eu Daˬyeˬlaˆ neh ehˇ taˬ-euˬ ‘Guˆ dui dui laˇ paˬ-ahˇ 
gʼeh-eu yaw jawꞈ jeˬ’ -ahˇ naw maꞈ ya mawˇ tehꞈ-a. Yaw jawꞈ jeˬ kʼoeˇ, muiˬ-eu 
shawˇ-eu jawˇ duˬ-ahˇ ka tuˇ taˬ-awˇ jaˆ tehꞈ-a.” (Jaˇliꞈ gui-eu deuˬ dawˬ heu dawˬ-
euˬ dawˬ tsuiꞈ gʼoˆ shaw luꞈ-uˇ.) 16“Kʼoeˇ ngeh, Yuˇdaˆ miˇ kʼahˬ-ahˇ jawˇ-eu tsawˇ 
haˬ deuˬ gawˬ jawˬ paw ya cehˆ daˆ meh.  
17Nymˇ mˬ kʼoeˇ taˆ jawˇ luꞈ-eu tsawˇ haˬ, nymˇ laꞈ kʼoeˇ zaꞈ uˇ-iˇ-awˇ myawˬ laˬ doˆ 
laˬ-iˇ-eu maˬ dah-aˇ.  
18Yaˇ ngeh jawˇ-eu tsawˇ haˬ iˇ kahˇ-ahˇ mehˬ tsoeˬ cehˆ laˬ-iˇ-eu maˬ dah-aˇ.  
19Aˇ nah aˇ yamˬ kʼoeˇ keuˆ le ngeh, aˬ nyiˇ pi luꞈ-eu zaˬ miˬ zaˬ deuˬ hawˇ-eu, zaˬ 
nahˬ aˬ ma deuˬ shaˬ zahˬ naꞈ dui dui tehꞈ-a.  
20Naw maꞈ ya cehˆ-eu aˇ nah aˇ yamˬ kʼoeˇ, tsahˬ gaˆ yamˬ hawˇ-eu Jawˇ nah-ahˇ 
maˬ bi tsaˬ laˇ-eu gʼaˇ duˬ, Miˬyehˇ-ahˇ guiˬ lahˬ shaˇ-awˬ.  
21Aˬ jeˬ miˇ neh ehˇ naˇ, kʼoeˇ ngeh poˆ keuˆ le-eu guˆ-eu gaˆ-eu jeˬ kʼoeˇ-aˬ, miˇ tsaˬ 
tahˬ kʼawˇ heu aˇ dahˬ beh ngeh neh kʼaˇ keuˆ le dzeuˇ yaꞈ-euˬ jeˬ hawˇ-eu, aˬ kaˇ 
kʼaˇ keuˆ le-eu jeˬ dawˬ tawˆ luꞈ naˆ maˬ tseˇ, guˆ dui dui laˇ paˬ-ehˇ gʼeh-eu meh.  
22Ehˇ kʼawꞈ, aˇ nah aˇ yamˬ kʼoeˇ Miˬyehˇ neh laˆ nymˇ taˬ-euˬ meh. Aˬ yawꞈ neh 
kʼoeˇ loꞈ-ehˇ maˬ laˆ nymˇ law nmˇ-aˬ, tsawˇ haˬ tiˬ gʼaˬ-iˬ maˬ dzeuˇ-iˇ nya-aˇ. Aˬ 
yawꞈ neh tseˇ doˆ-euˬ tsawˇ haˬ deuˬ gʼaˇ duˬ shaˇ noeˬ-awˇ, aˇ nah aˇ yamˬ kʼoeˇ 
nymˇ le ni aˬ yawꞈ jahˇ-euˬ meh.  
23“‘Haw-awˬ. Ka li heu gaˇ jawˇ ngaˇ. Kʼoeˇ gaˇ jawˇ ngaˇ’ lehˇ, tsawˇ haˬ tiˬ gʼaˬ na 
ehˇ laˇ gaˇ naw maꞈ taˬ jah.  
24Aˬ jeˬ miˇ neh ehˇ naˇ, Ka li jaˬ myawꞈ deuˬ hawˇ-eu, Miˬyehˇ gʼaˇ duˬ ngehˬ dah-
eu jaˬ myawꞈ deuˬ doˆ le tehꞈ-a. Aˬ yawꞈ maꞈ zahˬ dui dui leˇ paˬ-ehˇ gʼeh-eu jeˬ 
hawˇ-eu, kʼaˆ jeˬ-ehˇ gʼeh-eu jeˬ mˇ mehˬ-eu laꞈ kʼoeˇ, gʼeh nya naˇ, Miˬyehˇ neh tseˇ 
doˆ-euˬ tsawˇ haˬ deuˬ-ahˇ kʼawꞈ mehˇ shuiˇ shuiˇ tawˆ-awˇ, gaˇ ma sheuˬ bahˬ gʼeh 
tehꞈ-a.  
25Naˇ haˬ-awˬ. Aˇ yamˬ maˬ keuˆ laˇ mi naˇ-ehˇ, gaˇ kawˆ heu deuˬ naw maꞈ-ahˇ 
ngaˇ ehˇ nehˬ taˬ-eu ma.  
26“‘Haw le-awˬ. Aˬ yawꞈ bawˇ tsahˬ bawˇ dahˇ-ahˇ jawˇ luꞈ meh’ lehˇ, naw maꞈ-ahˇ 
aˬ cawˬ ehˇ laˇ ngeh, naw maꞈ taˬ iˇ. ‘Haw laˇ-awˬ. Aˬ yawꞈ kuˆ lawˆ laꞈ kʼoeˇ dzuˇ 
zaꞈ luꞈ meh’ lehˇ, aˬ cawˬ ehˇ gaˇ naw maꞈ taˬ jah.  
27Aˬ jeˬ miˇ neh ehˇ naˇ, Tsawˇhaˬ-euˬ Zaˬmaˇ oe ngeh, nahˇ ma doˆ kʼehˬ paw mˬ 
myawꞈ myawꞈ-eu nahˇ ma ga kʼehˬ paw bya keuˆ-iˇ gaˇ duˇ tehꞈ-a.  
28“Tsawˇ shiˇ kʼaˇ ga gaˇ kʼaˬ dzeˇ jeˬ shiˇ uiˬ le tehꞈ-a.  

Tsawˇhaˬ-euˬ Zaˬmaˇ zaꞈ le-eu gaˇ kawˆ 
(Maˬkuˆ 13.24-27; Luˇkaꞈ 21.25-28) 

29“Guˆ-eu gaˆ-eu aˇ nah aˇ yamˬ kʼoeˇ keuˆ le gʼaˬ-euˬ nehˬ-ehˇ, nahˇ ma zahˇ tsui ni 
pyeuꞈ-iˇ-awˇ, ba la yaw shehꞈ maˬ paˇ bya-ehˇ, aˬ guiˇ deuˬ mˬ kʼoeˇ taˆ neh ga ka 
le-awˇ, mˬ kʼoeˇ taˆ-euˬ baoˬ dawˬ tawˆ luꞈ nyeh laˇ yaˇ laˇ jiˇ tehꞈ-a.  

30Kʼoeˇ ngeh, Tsawˇhaˬ-euˬ Zaˬmaˇ oe luꞈ-eu gaˇ kawˆ mˬ kʼoeˇ taˆ bi siˬ bi mawˇ 
tehꞈ-a. Tsawˇhaˬ-euˬ Zaˬmaˇ mˬ dmˇ dziˬ-awˇ, baoˬ hawˇ-eu yaw shehꞈ kʼahˬ sehˇ 
tiˬ byah ni oe luꞈ gaˇ ya mawˇ ngeh, miˇ tsaˬ zaˬ deuˬ ngoeˇ tehꞈ-a.  
31Daˇ heh baw-eu teˇ saˇ yaw kʼaˆ-ehˇ mahˇ doˆ laˇ-awˇ, aˬ yawꞈ-euˬ mˬ taˆ gʼaˬ 
kʼehˇ deuˬ-ahˇ miˇ ma oeˬ coeˇ oeˬ pyawˬ-ahˇ aˬ yawꞈ pyehˬ gʼeh-awˇ, mˬ dzeˇ miˇ 
dzeˇ heu coeˇ kʼoeˇ coeˇ doˆ ni jawˇ luꞈ-eu aˬ yawꞈ neh tseˇ doˆ-euˬ tsawˇ haˬ deuˬ 
bi sheuˬ uiˬ laꞈ tehꞈ-a.  

siˬ guˬ aˇ bawˇ-ahˇ haw-awˇ yamˬ law toꞈ-awˬ 
(Maˬkuˆ 13.28-31; Luˇkaꞈ 21.29-33) 

32“Siˬ guˬ aˇ bawˇ-ahˇ haw-awˇ, yamˬ law toꞈ-awˬ. Laꞈ myaˆ myaˆ laˇ-awˇ baw nmˬ 
nmˬ doˆ laˇ naˇ, jawˇ la doˆ le meh lehˇ naw maꞈ siˬ nya meh.  
33Kʼoeˇ loꞈ-ehˇ duˇ ni, gaˇ kawˆ kʼoeˇ deuˬ dawˬ tawˆ luꞈ-ahˇ naw maꞈ ya mawˇ 
ngeh, aˇ yamˬ peh le luꞈ-awˇ , laˇ gʼoˆ dawˬ peh tah tehˬ le taˬ-euˬ gaˇ kawˆ naw 
maꞈ siˬ nya-awˬ.  
34Nymˬ-mˇ dehꞈ luꞈ-eu tsawˇ haˬ heu deuˬ maˬ shiˇ jiˇ mi naˆ-ehˇ, kʼoeˇ deuˬ dawˬ 
tawˆ luꞈ keuˆ le tehꞈ-a lehˇ, naw maꞈ-ahˇ ngaˇ maˇ jawˆ ni ehˇ-eu ma.  
35Mˬ hawˇ-eu miˇ tsaˬ maˬ jaˆ coeˇ ni ya byoˆ-iˇ tehꞈ-a. Ehˇ kʼawꞈ, ngaˬ-euˬ dawˬ tiˬ 
jawˇ-iˬ maˬ byoˆ-iˇ-aˇ.  

Tsawˇhaˬ-euˬ Zaˬmaˇ zaꞈ le-eu aˇ yamˬ tiˬ gʼaˬ-iˬ maˬ siˬ nya-a 
(Maˬkuˆ 13.32-37; Luˇkaꞈ 17.26-30,34-36) 

36Aˇ nah aˇ yamˬ kʼoeˇ aˬ myah keuˆ le-eu tsawˇ haˬ tiˬ gʼaˬ-iˬ maˬ siˬ nya-a. Mˬ taˆ 
gʼaˬ kʼehˇ deuˬ maˬ ehˇ, Zaˬmaˇ maˬ ehˇ , maˬ siˬ nya-a. Aˬda Miˬyehˇ tiˬ gʼaˬ tehꞈ-
ehˇ siˬ nya-eu meh.  
37Tsawˇhaˬ-euˬ Zaˬmaˇ zaꞈ le-eu-aˬ, Noˇaˬ-euˬ ziˇ-ahˇ keuˆ le-euˬ jeˬ-ahˇ duˇ tehꞈ-a. 
38Iˇ cuꞈ maˬ dahˬ pymˬ dah-euˬ jeˬ hu heu myaˆ nah laꞈ kʼoeˇ, Noˇaˬ lawˬ laꞈ kʼoeˇ 
daˆ uˇ leˇ ngeh nah keuˆ ni, tsawˇ haˬ zaˬ deuˬ dzaˬ byawˬ dawˇ byawˬ-awˇ, sheuˬ 
dahˬ dzaˬ taꞈ-eu maˬ tsehˆ leˇ-a.  
39Iˇ cuꞈ huiˬ le-awˇ, aˬ yawꞈ maꞈ-ahˇ dehˬ dzaˬ gʼeh ngeh keuˆ ni, aˬ jeˬ keuˆ le-euˬ 
aˬ yawꞈ maꞈ-ahˇ maˬ siˬ leˇ-a. Tsawˇhaˬ-euˬ Zaˬmaˇ oe ngeh kʼawꞈ, kʼoeˇ gaˇ duˇ 
tehꞈ-a.  
40Kʼoeˇ ngeh, tsawˇ haˬ nyiˬ gʼaˬ yaˇ mˬ luꞈ gaˇ, tiˬ gʼaˬ-ahˇ Tsawˇhaˬ-euˬ Zaˬmaˇ neh 
sheuˬ gʼeh-awˇ, tiˬ gʼaˬ-ahˇ byehˇ yaꞈ tehꞈ-a.  
41Zaˬ miˬ zaˬ nyiˬ gʼaˬ cehˇ tahˬ tahˬ luꞈ gaˇ, tiˬ gʼaˬ-ahˇ sheuˬ gʼeh-awˇ, tiˬ gʼaˬ-ahˇ 
byehˇ yaꞈ tehꞈ-a.  
42“Naw maꞈ-euˬ Sahˬpaˬ aˬ geu ngeh nah oe-eu naw maꞈ maˬ siˬ nya-eu miˇ neh, 
yaw beuˇ beuˇ-ehˇ jawˇ-awˬ.  
43Smˇ kʼoeˬ kʼoeˬ laˇ-eu aˇ yamˬ-ahˇ nymˇ sahˇ gʼaˬ siˬ nya law nmˇ-aˬ, smˇ kʼoeˬ-ahˇ 
iˇ kahˇ laꞈ kʼoeˇ maˬ bi uˇ keuˆ laˇ ni, yaw beuˇ beuˇ-ehˇ jawˇ-awˇ loꞈ kʼmˬ taˬ-eu 
yaw duˬ baw tehꞈ-a lehˇ naw maꞈ siˬ nya meh.  
44Kʼoeˇ miˇ neh, naw maꞈ aˬ myah luꞈ lehˬ hmˬ dah taˬ-awˬ. Aˬ jeˬ miˇ neh ehˇ naˇ, 
naw maꞈ maˬ noeˬ maˬ duˬ-ehˇ jawˇ luꞈ ngeh, Tsawˇhaˬ-euˬ Zaˬmaˇ oe tehꞈ-a.  

Saˇ jaˇ ziꞈ-eu zaˬ kʼaˆ hawˇ-eu maˬ ziꞈ-eu zaˬ kʼaˆ 
(Luˇkaꞈ 12.41-48) 

45“Saˇ jaˇ ziꞈ-awˇ noeˬ dahˇ doe-eu zaˬ kʼaˆ aˬ geu gʼaˬ-a. Aˬ yawꞈ-aˬ, zaˬ kʼaˆ nui 
deuˬ-ahˇ aˇ yamˬ tsaˬ tsaˬ ni bi dzaˬ bi dawˇ-awˇ bi haw bi pyaˆ-eu gʼaˇ duˬ, baw leˬ 
neh kʼehˇ taˬ-euˬ zaˬ kʼaˆ kʼoeˇ gʼaˬ meh.  
46Baw leˬ gʼaˬ gʼoꞈ le ngeh, zaˬ kʼaˆ kʼoeˇ gʼaˬ kʼoeˇ loꞈ-ehˇ mˇ mˇ-ehˇ jawˇ-eu ya 
mawˇ naˇ, zaˬ kʼaˆ kʼoeˇ gʼaˬ aˇ naˆ ni guiˬ lahˬ huiˬ nmˇ.  
47Baw leˬ kʼoeˇ gʼaˬ zaˬ kʼaˆ kʼoeˇ gʼaˬ-ahˇ, aˬ yawꞈ-euˬ pyuˇ shuiˇ myawˬ gahˬ dawˬ 
tawˆ luꞈ kʼoeˇ taˆ haw-eu pyaˆ-eu gʼaˬ bi geuꞈ-eu yaw duˬ baw tehꞈ-a lehˇ, naw 
maꞈ-ahˇ ngaˇ ehˇ-eu ma.  
48Ehˇ kʼawꞈ, aˬ yawꞈ maˬ muiˬ-eu zaˬ kʼaˆ pyeuꞈ lawˬ naˇ, ‘Ngaˬ-euˬ baw leˬ yaw 
awˬ awˬ-ehˇ maˬ gʼoꞈ le-aˇ’ lehˇ, yawˬ haˇ yawˬ ha ehˇ tehꞈ-a. 
49Kʼoeˇ naˇ, aˬ yawꞈ-euˬ cawˬ zaˬ kʼaˆ kʼoeˇ deuˬ-ahˇ aˬ yawꞈ diˬ-awˇ, dzaˬ yehꞈ dawˇ 
yehꞈ-eu tsawˇ haˬ deuˬ nehˬ-ehˇ dzaˬ byawˬ dawˇ byawˬ byawˬ byawˬ-ehˇ jawˇ 
naˇ,  
50tiˬ nah keuˆ laˇ ngeh, zaˬ kʼaˆ kʼoeˇ gʼaˬ maˬ noeˬ maˬ duˇ-ehˇ jawˇ gaˇ, baw leˬ gʼaˬ 
gʼoꞈ keuˆ le tehꞈ-a.  
51Kʼoeˇ ngeh jawˇ, baw leˬ gʼaˬ neh zaˬ kʼaˆ kʼoeˇ gʼaˬ-ahˇ shiˇ taw tehˬ ni diˬ-awˇ, 
awꞈ-aˬ tahˬ kʼoˬ-ahˇ duˇ-eu tsawˇ haˬ deuˬ ya mˇ-eu shaˬ zahˬ aˬ yawꞈ-ahˇ bi mˇ 
tehꞈ-a. Kʼoeˇ gaˇ, aˬ yawꞈ ngoeˇ-awˇ seuˬ teuꞈ teuꞈ-ehˇ ya jawˇ tehꞈ-a.  

Maꞈtehˬ 25 

Aˬ buˇ zaˬ guˬ tseˇ gʼaˬ gaˇ kawˆ yaw jeˬ ma jeˬ 

1“Aˇ nah aˇ yamˬ kʼoeˇ yamˬ keuˆ le ngeh, Mˬtaˆ Miˇkʼahˬ-aˬ, heu loꞈ-ehˇ duˇ tehꞈ-a. 
Miˬ zaˬ sheuˬ le-eu kʼaˬ dzeˇ zaˬ-ahˇ ha laˬ leˇ-eu gʼaˇ duˬ, aˬ buˇ zaˬ guˬ tseˇ gʼaˬ 
yawˬ ha-euˬ tsiˇ kʼmˬ ciˬ-awˇ le-euˬ meh.  
2Aˬ buˇ zaˬ guˬ kʼoeˇ deuˬ-aˬ, yaw laiꞈ ngaˬ gʼaˬ hawˇ-eu noeˬ dahˇ doe-eu ngaˬ gʼaˬ 
meh.  
3Yaw laiꞈ kʼoeˇ ngaˬ gʼaˬ-aˬ, tsiˇ kʼmˬ ciˬ gʼeh-euˬ kʼawꞈ, tsiˇ aˇ dzehˬ maˬ yuˇ gʼeh-a.  
4Noeˬ dahˇ doe-eu kʼoeˇ ngaˬ gʼaˬ-aˬ, tsiˇ kʼmˬ ciˬ gʼeh-awˇ, tsiˇ maˇ tsaꞈ kʼawꞈ ciˬ 
gʼeh-euˬ meh.  
5Miˬ zaˬ sheuˬ le-eu kʼaˬ dzeˇ zaˬ kʼoeˇ gʼaˬ yaw kawˇ-ehˇ maˬ oe keuˆ-eu miˇ neh, 
aˬ buˇ zaˬ guˬ kʼoeˇ deuˬ yuꞈ yoeˇ ngeuˇ laˇ-awˇ, yuꞈ kʼaˆ-euˬ meh.  
6“‘Miˬ zaˬ sheuˬ le-eu gʼaˬ oe keuˆ-euˬ meh. Ha laˬ laˇ-awˬ’ lehˇ guˇ doˆ laˇ ngeh, 
sehˇ gʼahˇ ceh laˇ-euˬ meh.  
7Aˬ buˇ zaˬ guˬ kʼoeˇ tseˇ gʼaˬ noeˬ laˇ-awˇ, yawˬ ha-euˬ tsiˇ kʼmˬ yawˬ ha laˆ nyehˆ-
euˬ meh. 
8Yaw laiꞈ deuˬ noeˬ dahˇ doe-eu deuˬ-ahˇ ehˇ nehˬ-eu, ‘Nga maꞈ-ahˇ tsiˇ ui cuiˆ biꞈ 
laꞈ sheˇ. Nga maꞈ-euˬ tsiˇ kʼmˬ miˆ-iˇ shaw-iˬ meh. ’9Noeˬ dahˇ doe-eu kʼoeˇ ngaˬ 
gʼaˬ ehˇ-eu, ‘Nga maꞈ gʼaˇ duˬ maˬ ngeuˇ naˇ maˬ loꞈ leˇ-eu paˬ. Tsiˇ ahˬ gaˇ iˇ-awˇ 

zeuˇ laˬ-iˇ-awˬ. ’10Kʼoeˇ ngeh, aˬ buˇ zaˬ guˬ yaw laiꞈ kʼoeˇ deuˬ tsiˇ zeuˇ-eu lehˇ doˆ-
iˇ-euˬ meh. Aˬ yawꞈ maꞈ iˇ dzeuˇ ngeh, miˬ zaˬ sheuˬ le-eu gʼaˬ oe keuˆ-euˬ meh. 
Lehˬ hmˬ dah taˬ-euˬ aˬ buˇ zaˬ guˬ kʼoeˇ ngaˬ gʼaˬ-aˬ, aˬ yawꞈ nehˬ-ehˇ oeˇ mˇ baˇ-
eu bawˬ-iˬ gʼeh gaˇ uˇ leˇ-euˬ meh. Kʼoeˇ naˇ, laˇ gʼoˆ piˬ tehˬ-euˬ meh.  
11“Kʼoeˇ ngeh, aˬ buˇ zaˬ guˬ yaw laiꞈ kʼoeˇ ngaˬ gʼaˬ gʼoꞈ keuˆ laˇ-awˇ guˇ-eu, 
‘Sahˬpaˬ-oˇ, Sahˬpaˬ-oˇ, nga maꞈ-ahˇ laˇ gʼoˆ tiˬ poˆ pah nehˬ laꞈ sheˇ. ’ 
12Oeˇ mˇ baˇ le-euˬ gʼaˬ ehˇ kʼoꞈ nehˬ-eu, ‘Ngaˇ maˇ jawˆ ni ehˇ-eu ma. Naw maꞈ-ahˇ 
ngaˇ maˬ siˬ’ 
13“Tsawˇhaˬ-euˬ Zaˬmaˇ zaꞈ ka le-eu aˇ nah aˇ yamˬ naw maꞈ maˬ siˬ duˬ nya-eu 
miˇ neh, yaw beuˇ beuˇ-ehˇ dehꞈ-awˬ.  

Zaˬ kʼaˆ smˇ gʼaˬ gaˇ kawˆ yaw jeˬ ma jeˬ 
(Luˇkaꞈ 19.11-27) 

14“Aˇ nah aˇ yamˬ kʼoeˇ yamˬ keuˆ le ngeh. Mˬtaˆ Miˇkʼahˬ-aˬ, heu loꞈ-ehˇ duˇ tehꞈ-a. 
Tsawˇ haˬ tiˬ gʼaˬ gaˇ ma doˆ-iˇ-eu lehˇ gʼeh-eu miˇ neh, aˬ yawꞈ-euˬ zaˬ kʼaˆ deuˬ-
ahˇ kuˇ-awˇ, aˬ yawꞈ-euˬ pyuˇ shuiˇ myawˬ gahˬ deuˬ-ahˇ bi haw bi pyaˆ yaꞈ-euˬ 
meh.  
15Yawˬ gʼaˬ na luꞈ-ahˇ, yawˬ ha-ahˇ kʼaˇ geuˇ-eu myaˆ ni a nehˬ yaꞈ-awˇ bi haw-euˬ 
meh. Tiˬ gʼaˬ-ahˇ-aˬ, shuiˇ maˇ byaˆ ngaˬ heˇ byaˆ, tiˬ gʼaˬ-ahˇ-aˬ, nyiˬ heˇ byaˆ, tiˬ 
gʼaˬ-ahˇ-aˬ, tiˬ heˇ byaˆ lehˇ a nehˬ yaꞈ-awˇ, gaˇ ma doˆ-iˇ-euˬ meh.  
16Shuiˇ maˇ byaˆ ngaˬ heˇ byaˆ ha geuꞈ taˬ-euˬ gʼaˬ-aˬ, tiˬ poˆ tehꞈ-ehˇ jeˬ gaꞈ gaꞈ-iˇ-
awˇ, ngaˬ heˇ byaˆ paˇ gaꞈ jeuˬ-euˬ meh.  
17Kʼoeˇ loꞈ-ehˇ duˇ ni, nyiˬ heˇ byaˆ ha geuꞈ taˬ-euˬ gʼaˬ kʼawꞈ, nyiˬ heˇ byaˆ paˇ gaꞈ 
jeuˬ-euˬ meh.  
18Ehˇ kʼawꞈ, tiˬ heˇ byaˆ ha geuꞈ taˬ-euˬ gʼaˬ-aˬ, miˇ tsaˬ-ahˇ duˬ kʼahˬ kʼahˬ-awˇ, aˬ 
yawꞈ-euˬ baw leˬ neh a nehˬ yaꞈ-euˬ shuiˇ maˇ byaˆ kʼoeˇ deuˬ duˬ pahˬ-awˇ bi jaˆ-
euˬ meh.  
19“Aˇ nah aˇ yamˬ myahˇ laˇ ngeh, zaˬ kʼaˆ kʼoeˇ deuˬ-euˬ baw leˬ gʼaˬ gʼoꞈ keuˆ laˇ-
awˇ, zaˬ kʼaˆ kʼoeˇ deuˬ nehˬ-ehˇ pyuˇ sawˇ tsaˬ-euˬ meh.  
20Shuiˇ maˇ byaˆ ngaˬ heˇ byaˆ ha geuꞈ taˬ-euˬ zaˬ kʼaˆ kʼoeˇ gʼaˬ-aˬ, jiˇ jeuˬ ngaˬ heˇ 
byaˆ jiˇ yuˇ laꞈ-awˇ, baw leˬ-ahˇ a nehˬ-awˇ ehˇ-eu, ‘Baw leˬ-oˇ, nawˇ ngaˬ-ahˇ shuiˇ 
maˇ byaˆ ngaˬ heˇ byaˆ biꞈ taˬ yaꞈ-euˬ meh. Haw sheˇ. Ngaˇ ngaˬ heˇ byaˆ paˇ gaꞈ 
jeuˬ taˬ-euˬ ma. ’21Baw leˬ ehˇ-eu, ‘Saˇ jaˇ ziꞈ-eu muiˬ-eu zaˬ kʼaˆ-oˇ. Nawˇ gaˇ mˇ-
euˬ muiˬ dui dui ngaˇ. Nawˇ gaˇ yaw nyiˇ mˇ-euˬ saˇ jaˇ ziꞈ-eu miˇ neh, nawˬ-ahˇ 
ngaˇ gaˇ yaw huiˬ bi mˇ ma. Nawˬ-euˬ baw leˬ nehˬ-ehˇ tiˬ kawˆ loꞈ-ehˇ laˬ kʼaˬ cehˇ 
laˇ-awˬ. ’ 
22Kʼoeˇ naˇ, shuiˇ maˇ byaˆ nyiˬ heˇ byaˆ ha geuꞈ taˬ-euˬ zaˬ kʼaˆ kʼoeˇ gʼaˬ oe-awˇ, 
‘Baw leˬ-oˇ, nawˇ ngaˬ-ahˇ shuiˇ mehˇ byaˆ nyiˬ heˇ byaˆ biꞈ taˬ yaꞈ-euˬ meh. Haw 
sheˇ. Ngaˇ nyiˬ heˇ byaˆ paˇ gaꞈ jeuˬ taˬ-euˬ ma. ’ 
23Baw leˬ ehˇ-eu, ‘Saˇ jaˇ ziꞈ-eu, muiˬ-eu zaˬ kʼaˆ-oˇ. Nawˇ gaˇ mˇ-euˬ muiˬ dui dui 
ngaˇ. Nawˇ gaˇ yaw nyiˇ mˇ-euˬ saˇ jaˇ ziꞈ-eu miˇ neh, nawˬ-ahˇ ngaˇ gaˇ yaw huiˬ bi 
mˇ ma. Nawˬ-euˬ baw leˬ nehˬ-ehˇ tiˬ kawˆ loꞈ-ehˇ laˬ kʼaˬ cehˇ laˇ-awˬ. ’ 

24“Kʼoeˇ naˇ, shuiˇ maˇ byaˆ tiˬ heˇ byaˆ ha geuꞈ taˬ-euˬ zaˬ kʼaˆ kʼoeˇ gʼaˬ oe-awˇ 
ehˇ-eu, ‘Baw leˬ-oˇ, nawˇ yaw yaꞈ meh lehˇ ngaˇ siˬ nya ma. Nawˬ neh maˬ ka-euˬ 
gaˇ nawˇ yehˬ dzaˬ-awˇ, nawˬ neh maˬ baw shawˇ-euˬ cehˇ-ahˇ nawˇ tawˆ geuꞈ-eu 
meh.  
25Nawˬ-ahˇ ngaˇ guˆ-eu miˇ neh, nawˬ-euˬ pyuˇ miˇ tsaˬ-ahˇ duˬ pahˬ taˬ-euˬ ma. 
Hehˬ. Nawˬ-euˬ myawˬ nawˇ yuˇ kʼoꞈ-awˬ. ’ 
26“Baw leˬ gʼaˬ ehˇ-eu, ‘Haiˬ dui dui-awˇ yaw doeˇ doeˇ dui dui-eu zaˬ kʼaˆ-oˇ, ngaˬ 
neh maˬ ka-euˬ gaˇ ngaˇ yehˬ dzaˬ-awˇ, ngaˬ neh maˬ baw shawˇ-euˬ cehˇ-ahˇ ngaˇ 
tawˆ geuꞈ-eu nawˇ siˬ duˬ-eu nga laˬ. 
27Toˆ-ehˇ ngeuˇ-eu jeˬ maˇ-iˬ, ngaˬ-euˬ pyuˇ teu deuˬ yuˇ-awˇ, pyuˇ cehˇ jiˇ laꞈ kʼoeˇ 
nawˇ dawˆ ahˇ-iˇ law nmˇ-aˬ, ngaˇ gʼoꞈ keuˆ laˇ ngeh, ngaˬ-euˬ pyuˇ uˬ taꞈ jiˇ jeuˬ 
kʼawꞈ za kʼoꞈ tehꞈ-a.  
28Tsawˇ haˬ teu gʼaˬ jawˇ gaˇ jaˆ-eu pyuˇ teu deuˬ yuˇ-awˇ, tiˬ muiˇ byaˆ ahˇ-eu gʼaˬ-
ahˇ biꞈ-awˬ.  
29Aˬ jeˬ miˇ neh ehˇ naˇ, jaˆ-eu tsawˇ haˬ-ahˇ paˇ biꞈ lahˬ nehˬ-awˇ, paˇ bi jaˆ dzehˬ 
laˇ tehꞈ-a. Maˬ jaˆ-eu tsawˇ haˬ-aˬ, maˬ jaˆ kʼaˇ jaˆ-eu dawˬ tawˆ luꞈ bi yuˇ jiˇ tehꞈ-a.  
30Gaˇ dahˇ maˬ tsoeˬ-eu zaˬ kʼaˆ heu gʼaˬ-ahˇ-aˬ, laꞈ nyiˇ paw zahˇ tsui ni gʼeh gaˇ 
baꞈ dzeh-awˬ. Kʼoeˇ gaˇ, aˬ yawꞈ ngoeˇ ngoeˇ-ehˇ seuˬ teuꞈ teuꞈ-ehˇ shaˬ luꞈ-uˇ. ’ 

Aˇ saˬ saˬ ngeh yaˇ kʼaˬ daˇ-eu 

31“Tsawˇhaˬ-euˬ Zaˬmaˇ mˬ taˆ gʼaˬ kʼehˇ deuˬ sheuˬ-awˇ, Sahˬ paˬ loꞈ-ehˇ zaꞈ le 
ngeh, aˬ yawꞈ-euˬ dzoeˬ dzaˬ nuiˇ mahˬ kʼoeˇ taˆ nuiˇ le tehꞈ-a.  
32Miˇ tsaˬ tsawˇ jeuˬ tsawˇ ca dawˬ tawˆ luꞈ aˬ yawꞈ-euˬ mehˬ shi uiˬ laˇ tehꞈ-a. 
Yawˇ bo-eu tsawˇ haˬ yawˇ hawˇ-eu ciꞈ myehꞈ biˇ paˆ-eu loꞈ-ehˇ, tsawˇ haˬ kʼoeˇ 
deuˬ-ahˇ aˬ yawꞈ nyiˬ muˇ biˇ paˆ tehꞈ-a.  
33Yaw tsaˬ yaw dawˇ tsawˇ haˬ deuˬ-ahˇ aˬ yawꞈ-euˬ aˇ maˇ paw bi jawˇ-awˇ, maˬ 
tsaˬ maˬ dawˇ-eu tsawˇ haˬ deuˬ-ahˇ aˬ yawꞈ-euˬ aˇ caˇ paw bi jawˇ tehꞈ-a.  
34Kʼoeˇ naˇ, aˬ yawꞈ-euˬ aˇ maˇ paw jawˇ-eu tsawˇ haˬ deuˬ-ahˇ Sahˬ paˬ heu loꞈ-ehˇ 
ehˇ nehˬ tehꞈ-a. ‘Ngaˬ Da neh guiˬ lahˬ biꞈ taˬ-euˬ tsawˇ haˬ deuˬ-oˇ, laˇ-awˬ. Mˬ beh 
miˇ beh ngeh neh naw maꞈ gʼaˇ duˬ lehˬ hmˬ taˬ-euˬ miˇ kʼahˬ-ahˇ jawˇ laˇ-awˬ. 
35Ngaˇ hawˬ mehꞈ ngeh naw maꞈ bi dzaˬ laꞈ-awˇ, ngaˇ iˇ cuꞈ mehꞈ ngeh naw maꞈ bi 
dawˇ laꞈ-euˬ meh. Ngaˇ daˬ yah pyeuꞈ ngeh naw maꞈ ha nehˬ laꞈ-euˬ meh.  
36Ngaˇ mehˬ tsoeˬ maˬ ahˇ ngeh, naw maꞈ bi dm laꞈ-euˬ meh. Ngaˇ jawˇ saˇ maˬ doˆ 
ngeh, naw maꞈ bo saˆ laꞈ-euˬ meh. Ngaˇ paꞈ kuˆ-ahˇ uˇ ngeh, naw maꞈ haw le-euˬ 
meh. ’ 
37“Kʼoeˇ ngeh, yaw tsaˬ yaw dawˇ tsawˇ haˬ kʼoeˇ deuˬ aˬ yawꞈ-ahˇ heu loꞈ-ehˇ ehˇ 
nehˬ tehꞈ-a. ‘Sahˬ paˬ-oˇ, nawˇ hawˬ mehꞈ ngeh nga maꞈ mawˇ-awˇ bi dzaˬ-euˬ aˬ 
myah jaˆ ta. Nawˇ iˇ cuꞈ mehꞈ ngeh nga maꞈ mawˇ-awˇ bi dawˇ-euˬ aˬ myah jaˆ ta.  
38Nawˇ daˬ yah loꞈ-ehˇ cah luꞈ gaˇ nga maꞈ mawˇ-awˇ, iˇ kahˇ laꞈ kʼoeˇ ha ahˇ-euˬ aˬ 
myah jaˆ ta. Nawˇ mehˬ tsoeˬ maˬ ahˇ-eu nga maꞈ mawˇ-awˇ, mehˬ tsoeˬ bi dm-euˬ 
aˬ myah jaˆ ta.  

39Nawˇ naˇ gaˇ maˬ ehˇ, paꞈ kuˆ-ahˇ uˇ gaˇ maˬ ehˇ, nga maꞈ mawˇ-awˇ haw le-euˬ aˬ 
myah jaˆ ta. ’ 
40Kʼoeˇ ngeh, aˬ yawꞈ maꞈ-ahˇ Sahˬ paˬ heu loꞈ-ehˇ ehˇ nehˬ tehꞈ-a. ‘Ngaˬ-euˬ aˬ yuiꞈ 
aˬ nyiˇ heu deuˬ laꞈ kʼoeˇ, aˬ cawˬ naˆ maˬ tseˇ nyiˇ teˬ-eu gʼaˬ-ahˇ naw maꞈ neh 
ngehˬ gʼeh nehˬ-euˬ jeˬ-aˬ, ngaˬ-ahˇ ngehˬ gʼeh nehˬ laꞈ gaˇ duˇ-eu meh lehˇ, ngaˇ 
naw maꞈ-ahˇ maˇ jawˆ ni ehˇ-eu ma. ’ 
41“Kʼoeˇ naˇ, Sahˬ paˬ-euˬ aˇ caˇ paw jawˇ-eu tsawˇ haˬ deuˬ-ahˇ, Sahˬ paˬ heu loꞈ-
ehˇ ehˇ nehˬ tehꞈ-a. ‘Miˬyehˇ neh yaˬ kʼehˇ bi yaˬ-euˬ tsawˇ haˬ deuˬ-oˇ, ngaˇ jawˇ 
gaˇ neh doˆ-iˇ-awˇ, Nehꞈ sahˬ paˬ hawˇ-eu aˬ yawꞈ-euˬ mˬ taˆ gʼaˬ kʼehˇ deuˬ gʼaˇ duˬ 
lehˬ hmˬ taˬ-euˬ, mˬ maˬ maˬ byaˆ zaˇ ziˇ doꞈ luꞈ-eu miˬ dzaˬ laꞈ kʼoeˇ uˇ-iˇ-awˬ.  
42Ngaˇ hawˬ mehꞈ ngeh, naw maꞈ maˬ bi dzaˬ laꞈ-aˬ. Ngaˇ iˇ cuꞈ mehꞈ ngeh, naw 
maꞈ maˬ bi dawˇ laꞈ-aˬ.  
43Ngaˇ daˬ yah pyeuꞈ ngeh, naw maꞈ maˬ ha nehˬ laꞈ-aˬ. Ngaˇ mehˬ tsoeˬ maˬ ahˇ 
ngeh, naw maꞈ maˬ bi dm laꞈ-aˬ. Ngaˇ jawˇ saˇ maˬ doˆ ngeh maˬ ehˇ, paꞈ kuˆ-ahˇ uˇ 
ngeh maˬ ehˇ, naw maꞈ maˬ haw le-aˬ. ’ 
44Kʼoeˇ ngeh, aˬ yawꞈ maꞈ aˬ yawꞈ-ahˇ heu loꞈ-ehˇ ehˇ tehꞈ-a. ‘Sahˬ paˬ-oˇ, hawˬ 
mehꞈ-eu, iˇ cuꞈ mehꞈ-eu, daˬ yah pyeuꞈ-eu, mehˬ tsoeˬ maˬ ahˇ-eu, jawˇ saˇ maˬ 
doˆ-eu, paꞈ kuˆ-ahˇ uˇ-eu, heu loꞈ-ehˇ gʼeh-eu deuˬ-ahˇ nawˇ ya daˬ luꞈ gaˇ nga maꞈ 
mawˇ-awˇ, nawˬ-ahˇ maˬ caw ba ni byehˇ-euˬ aˬ myah jaˆ ta. ’ 
45“Sahˬ paˬ ehˇ-eu, ‘Ngaˇ naw maꞈ-ahˇ ehˇ nehˬ nyaˇ. Tsawˇ haˬ heu deuˬ laꞈ kʼoeˇ aˬ 
cawˬ naˆ maˬ tseˇ nyiˇ teˬ-eu gʼaˬ-ahˇ naw maꞈ ngehˬ maˬ gʼeh nehˬ ni byehˇ naˇ, 
ngaˬ-ahˇ ngehˬ maˬ gʼeh nehˬ laꞈ gaˇ duˇ-eu meh. ’ 
46Aˬ yawꞈ maꞈ-aˬ, mˬ maˬ maˬ byaˆ zaˇ ziˇ kʼehˬ-eu kʼaˆ-eu jeˬ-ahˇ ya daˬ-awˇ, yaw 
tsaˬ yaw dawˇ tsawˇ haˬ deuˬ-aˬ, mˬ maˬ maˬ byaˆ zaˇ ziˇ dehꞈ-eu jeˬ za tehꞈ-a.” 

Maꞈtehˬ 26 

Yeˬsuˇ-ahˇ sehꞈ-eu gʼaˇ duˬ bawˬ kʼoeˬ-euˬ 
(Maˬkuˆ 14.1,2; Luˇkaꞈ 22.1,2; Yoˇhaˬ 11.45-53) 

1Yeˬsuˇ gaˇ kawˆ kʼoeˇ deuˬ dawˬ tawˆ luꞈ mehˬ nehˬ tsoˆ nehˬ gʼaˬ ngeh, zaˬ lahˇ 
deuˬ-ahˇ heu loꞈ-ehˇ ehˇ nehˬ-euˬ meh.  
2“Nyiˬ nah dzeuˇ naˇ, Baˬsaˬkaˬ Bawˬ-iˬ gʼeh-eu aˇ yamˬ keuˆ le-euˬ naw maꞈ siˬ 
nya meh. Kʼoeˇ ngeh, Tsawˇhaˬ-euˬ Zaˬmaˇ-ahˇ laꞈ yaꞈ kʼoeˇ taˆ bi taꞈ sehꞈ-eu gʼaˇ 
duˬ a nehˬ tehꞈ-a.” 
3Kʼoeˇ naˇ, piˇ ma aˬ yuiꞈ gʼaˬ hawˇ-eu miˇ kʼahˬ zaˬ-euˬ aˬ yuiꞈ aˬ tsu deuˬ, Piˇ ma 
Yaw huiˬ gʼaˬ pyeuꞈ-eu Gaˬyaˬpaˇ-euˬ nymˇ-ahˇ uiˬ leˇ-euˬ meh.  
4Yeˬsuˇ-ahˇ ciˬ cuˇ ni paꞈ-awˇ sehꞈ-eu gʼaˇ duˬ, aˬ yawꞈ maꞈ bawˬ kʼoeˬ-euˬ meh.  
5Aˬ yawꞈ maꞈ ehˇ-eu, “Bawˬ-iˬ gʼeh luꞈ ngeh, aˬ dui maꞈ aˬ yawꞈ-ahˇ maˬ nyehꞈ nya 
nga siˬ. Kʼoeˇ loꞈ-ehˇ jahˇ naˇ, miˇ kʼahˬ zaˬ luiˬ gʼa laˇ gaˇ ya guˆ nga.” 

Beˬtaˬniˇ pu laꞈ kʼoeˇ, Yeˬsuˇ-ahˇ tsiˇ yaw saw jeˬ shehˆ daˆ nehˬ-euˬ 
(Maˬkuˆ 13.3-9; Yoˇhaˬ 12.1-8) 

6Beˬtaˬniˇ pu-ahˇ jawˇ-eu Siˇmoˬ lehˇ myahˇ-euˬ coiˬ doi tiˬ gʼaˬ-euˬ nymˇ-ahˇ 
Yeˬsuˇ jawˇ luꞈ-eu meh.  
7Yeˬsuˇ hawˬ jawˬ jawˬ luꞈ ngeh, zaˬ miˬ zaˬ tiˬ gʼaˬ aˇ poeˬ kʼaˆ dui dui-eu tsiˇ yaw 
saw jeˬ dahˬ-eu lo pyuˇ maˇ tsaꞈ ciˬ laꞈ-awˇ, Yeˬsuˇ-euˬ uˬ duˬ-ahˇ shehˆ daˆ nehˬ-
euˬ meh.  
8Zaˬ lahˇ deuˬ kʼoeˇ gaˇ mawˇ ngeh, nui ma laꞈ kʼoeˇ maˬ jawˇ tehˬ coeˇ-ehˇ ehˇ-eu, 
“Aˬ jeˬ miˇ neh aˇ poeˬ teu naˆ naˆ-ehˇ kʼaˆ-eu jeˬ-ahˇ teu loꞈ-ehˇ shehˆ cawˆ te.  
9Tsiˇ teu ahˬ law nmˇ-aˬ, pyuˇ gʼawˬ mya ni za tehꞈ-a. Pyuˇ kʼoeˇ yuˇ-awˇ shaˬ zaˬ 
zahˬ zaˬ deuˬ-ahˇ caw ba nehˬ law nmˇ-aˬ, aˇ naˆ ni gaˇ dahˇ tsoeˬ leˇnmˇ.” 
10Aˬ yawꞈ maꞈ kʼoeˇ loꞈ-ehˇ ehˇ luꞈ-eu Yeˬsuˇ siˬ nya-awˇ, heu loꞈ-ehˇ ehˇ nehˬ-euˬ 
meh. “Aˬ jeˬ miˇ neh zaˬ miˬ zaˬ teu gʼaˬ-ahˇ naw maꞈ laˆ bahˬ te. Aˬ yawꞈ ngaˬ-ahˇ 
heu loꞈ-ehˇ jahˇ nehˬ laꞈ-euˬ heu-aˬ, muiˬ dui dui meh.  
11Shaˬ-eu zahˬ-eu tsawˇ haˬ deuˬ naw maꞈ nehˬ-ehˇ aˬ myah luꞈ jawˇ tehꞈ-a. Ehˇ 
kʼawꞈ, ngaˇ naw maꞈ nehˬ-ehˇ aˬ myah luꞈ jawˇ-eu maˬ ngeuˇ.  
12Aˬ yawꞈ heu loꞈ-ehˇ jahˇ-eu-aˬ, ngaˬ-euˬ gʼawˇ mawˇ-ahˇ lmˬ bymˇ laꞈ kʼoeˇ bi baꞈ 
pahˬ-eu gʼaˇ duˬ, tsiˇ yaw saw jeˬ shehˆ daˆ-awˇ laˆ saˆ nehˬ laꞈ-euˬ jeˬ pyeuꞈ-eu 
meh. 
13Miˇ tsaˬ tahˬ kʼawˇ heu doe ni, Laˬ kʼaˬ cehˇ-eu Guiˬ lahˬ dawˬ heu kʼaˇ mehˬ keuˆ 
gaˇ, zaˬ miˬ zaˬ heu gʼaˬ neh mˇ-euˬ gaˇ kawˆ heu-ahˇ aˬ cawˬ ja-awˇ, aˬ yawꞈ-ahˇ 
noeˬ keuˆ tehꞈ-a lehˇ, naw maꞈ-ehˇ ngaˇ maˇ jawˆ ni ehˇ-eu ma.” 

Yuˇdaˆ neh Yeˬsuˇ-ahˇ ahˬ dzaˬ-euˬ 
(Maˬkuˆ 14.10,11; Luˇkaꞈ 23.3-6) 

14Kʼoeˇ naˇ, zaˬ lahˇ tseˇ nyiꞈ gʼaˬ laꞈ kʼoeˇ, Yuˇdaˆ Iˇsaˬgaˬliˬoˆ lehˇ myahˇ-euˬ gʼaˬ, 
piˇ ma aˬ yuiꞈ deuˬ jawˇ gaˇ le-euˬ meh.  
15“Yeˬsuˇ-ahˇ naw maꞈ-euˬ aˬ laꞈ laꞈ kʼoeˇ a nehˬ naˇ, naw maꞈ ngaˬ-ahˇ aˬ jeˬ biꞈ te” 
lehˇ, piˇ ma aˬ yuiꞈ kʼoeˇ deuˬ-ahˇ aˬ yawꞈ naˇ haˬ ngeh, aˬ yawꞈ maꞈ aˬ yawꞈ-ahˇ 
pyuˇ maˇ byaˆ smˬ tseˇ byaˆ biꞈ nehˬ-euˬ meh. 
16Kʼoeˇ ngeh nah neh naˇ, Yeˬsuˇ-ahˇ aˬ yawꞈ maꞈ-euˬ aˬ laꞈ laꞈ kʼoeˇ a nehˬ-eu gʼaˇ 
duˬ aˬ myah yehꞈ laˇ nga lehˇ, Yuˇdaˆ jawˬ luꞈ-eu meh.  

Yeˬsuˇ zaˬ lahˇ deuˬ nehˬ-ehˇ Baˬsaˬkaˬ Bawˬ-iˬ dzaˬ-euˬ 
(Maˬkuˆ 14.12-21; Luˇkaꞈ 22.7-13,21-23; Yoˇhaˬ 13.21-30) 

17Dehˬ tseˬ maˬ ahˇ-eu Kaˬ muˇ dzaˬ-eu Bawˬ-iˬ aˇ dahˬ beh ngeh nah, zaˬ lahˇ deuˬ 
Yeˬsuˇ jawˇ gaˇ laˇ-awˇ ehˇ-eu, “Nawˇ nga maꞈ-ahˇ Baˬsaˬkaˬ dzaˬ byawˇ aˬ gaˇ bi 
lehˬ hmˬ mawꞈ-eu nya.” 
18Aˬ yawꞈ ehˇ-eu, “Meuˬ-ahˇ jawˇ-eu tsawˇ haˬ tiˬ gʼaˬ jawˇ gaˇ iˇ-awˇ, ‘Saˬ laˬ nyaˇ-
eu nawˬ-euˬ nymˇ-ahˇ Baˬsaˬkaˬ Bawˬ-iˬ gʼeh mawꞈ nya jeˇ’ lehˇ ehˇ nehˬ-iˇ-awˬ.” 
19Yeˬsuˇ neh ehˇ nehˬ-euˬ loꞈ-ehˇ zaˬ lahˇ deuˬ mˇ-awˇ, Baˬsaˬkaˬ dzaˬ byawˇ laˆ 
dawˆ-euˬ meh.  
20Uˬ ciꞈ uˬ taw taw le ngeh, Yeˬsuˇ hawˇ-eu zaˬ lahˇ tseˇ nyiꞈ gʼaˬ hawˬ jawˬ jawˬ 
leˇ-euˬ meh.  

21Aˬ yawꞈ maꞈ dzaˬ luꞈ dawˇ luꞈ ngeh Yeˬsuˇ ehˇ-eu, “Naw maꞈ laꞈ kʼoeˇ tiˬ gʼaˬ 
ngaˬ-ahˇ ahˬ dzaˬ tehꞈ-a lehˇ, naw maꞈ-ahˇ ngaˇ maˇ jawˆ ni ehˇ-eu ma.” 
22Zaˬ lahˇ deuˬ noeˬ shaˬ-eu laꞈ kʼoeˇ, “Sahˬpaˬ-oˇ, ngaˬ-ahˇ ehˇ te loˇ” lehˇ, tiˬ gʼaˬ 
saˇ-iˬ tiˬ gʼaˬ aˬ yawꞈ-ahˇ naˇ haˬ-eu meh.  
23Yeˬsuˇ ehˇ-eu, “Ngaˬ nehˬ-ehˇ gʼawˬ nyoeˇ kʼmˬ maˬ taꞈ-eu gʼaˬ, ngaˬ-ahˇ aˬ cawˬ-
euˬ aˬ laꞈ laꞈ kʼoeˇ a nehˬ tehꞈ-a.  
24Tsawˇhaˬ-euˬ Zaˬmaˇ-aˬ, Jaˇliꞈ laꞈ kʼoeˇ ehˇ taˬ-euˬ loꞈ-ehˇ ya shiˇ tehꞈ-a. Ehˇ 
kʼawꞈ, Tsawˇhaˬ-euˬ Zaˬmaˇ-ahˇ ahˬ dzaˬ-euˬ kʼoeˇ gʼaˬ ya noeˬ shaˬ dui dui tehꞈ-a. 
Aˬ yawꞈ maˬ dehꞈ le-euˬ law nmˇ-aˬ, aˬ yawꞈ gʼaˇ duˬ muiˬ dzehˬ tehꞈ-a.” 
25Yeˬsuˇ-ahˇ aˬ cawˬ-euˬ aˬ laꞈ laꞈ kʼoeˇ a nehˬ-euˬ gʼaˬ pyeuꞈ-eu Yuˇdaˆ ehˇ-eu, “Saˬ 
laˬ-oˇ, ngaˇ-a loˇ.” Yeˬsuˇ ehˇ-eu, “Nawˇ ehˇ ngaˇ tawˇ.” 

Sahˬpaˬ Yeˬsuˇ-euˬ Ciꞈ hawˬ dzaˬ byawˇ 
(Maˬkuˆ 14.22-26; Luˇkaꞈ 22.14-20; 1 Gawˇliˬtu 11.23-25) 

26Aˬ yawꞈ maꞈ ciꞈ hawˬ dzaˬ luꞈ ngeh, Yeˬsuˇ kaˬ muˇ yuˇ-awˇ, Miˬyehˇ-euˬ guiˬ 
lahˬ-ahˇ ja ceuˬ-euˬ meh. Kʼoeˇ naˇ, kaˬ muˇ kʼoeˇ ngawˬ pyehˬ-awˇ, “Heu-aˬ, ngaˬ-
euˬ gʼawˇ mawˇ ma. Yuˇ-awˇ dzaˬ-awˬ” lehˇ ehˇ-awˇ biˇ nehˬ-euˬ meh.  
27Kʼoeˇ naˇ, aˬ yawꞈ kʼmˬ maˬ ciˬ-awˇ, Miˬyehˇ-euˬ guiˬ lahˬ-ahˇ ja ceuˬ-euˬ meh. 
Kʼoeˇ naˇ, aˬ yawꞈ maꞈ-ahˇ ciˬ nehˬ-awˇ, heu loꞈ-ehˇ ehˇ nehˬ-euˬ meh. “Yawˬ gʼaˬ na 
luꞈ ciˬ-awˇ dawˇ-awˬ.  
28Heu-aˬ, tsawˇ haˬ gʼawˬ mya ni-euˬ iˬ baˇ bi buˬ bi law-iˇ-eu gʼaˇ duˬ yoeˇ le-euˬ, 
Miˬyehˇ-euˬ dawˬ ma saˇ jaˇ-ahˇ taꞈ-eu ngaˬ-euˬ shiˬ ma.  
29Ngaˬ Da-euˬ Miˇkʼahˬ laꞈ kʼoeˇ, naw maꞈ nehˬ-ehˇ aˬ gaꞈ dzaˇ uiˇ yaw shuiꞈ ya 
dawˇ taꞈ-eu aˇ nah maˬ keuˆ laˇ kʼoeˇ keuˆ ni, aˬ gaꞈ dzaˇ uiˇ heu ngaˇ maˬ paˇ dawˇ 
ma lehˇ, naw maꞈ-ahˇ ngaˇ ehˇ-eu ma.” 
30Kʼoeˇ naˇ, aˬ yawꞈ maꞈ ja ceuˬ-eu caˇ dawˬ tiˬ bymˇ caˇ gʼaˬ-awˇ, Saˬloˬ gawˬ jawˬ-
ahˇ le-euˬ meh.  

Yeˬsuˇ-ahˇ maˬ siˬ lehˇ Beˬtuˆluˆ pyehˇ tehꞈ-a 
(Maˬkuˆ 14.27-31; Luˇkaꞈ 22.31-34; Yoˇhaˬ 13.36-38) 

31Kʼoeˇ naˇ, aˬ yawꞈ maꞈ-ahˇ Yeˬsuˇ heu loꞈ-ehˇ ehˇ nehˬ-euˬ meh. “Nymˇ ciꞈ naw 
maꞈ dawˬ tawˆ luꞈ ngaˬ-ahˇ byehˇ dzeh-awˇ cehˆ tehꞈ-a. Aˬ jeˬ miˇ neh ehˇ naˇ, 
‘Yawˇ bo-eu yaw sahˇ-ahˇ Miˬyehˇ sehꞈ-awˇ, yawˇ yawˇ maꞈ cehˆ byaˆ jiˇ tehꞈ-a’ 
lehˇ, Jaˇliꞈ laꞈ kʼoeˇ ehˇ taˬ-euˬ meh.  
32Ehˇ kʼawꞈ, ngaˇ shiˇ-euˬ kʼawꞈ, Miˬyehˇ ngaˬ-ahˇ paˇ bi gʼoꞈ dehꞈ laˇ-awˇ, naw maꞈ-
euˬ mehˬ hu Gaˬliˬlehˇ miˇ kʼahˬ-ahˇ ngaˇ iˇ tawˬ ma.” 
33Beˬtuˆluˆ Yeˬsuˇ-ahˇ ehˇ-eu, “Aˬ cawˬ nawˬ-ahˇ byehˇ dzeh-awˇ cehˆ jiˇ kʼawꞈ, ngaˇ 
nawˬ-ahˇ maˬ byehˇ dzeh.” 
34Yeˬsuˇ Beˬtuˆluˆ-ahˇ ehˇ nehˬ-eu, “Nymˇ ciꞈ ya poeˇ maˬ doeˇ laˇ mi naˆ-ehˇ, nawˇ 
ngaˬ-ahˇ maˬ siˬ lehˇ smˬ poˆ keuˆ ni pyehˇ tehꞈ-a lehˇ, ngaˇ nawˬ-ahˇ maˇ jawˆ ni 
ehˇ-eu ma.” 

35Beˬtuˆluˆ ehˇ-eu, “Ngaˇ nawˬ nehˬ-ehˇ ya shiˇ paˬ-ehˇ tsaˬ laˇ kʼawꞈ, ‘Nawˬ-ahˇ 
ngaˇ maˬ siˬ’ lehˇ tiˬ jawˇ-iˬ maˬ ehˇ.” Zaˬ lahˇ dawˬ tawˆ luꞈ kʼawꞈ, kʼoeˇ loꞈ-ehˇ ehˇ-
eu meh.  

Geˬseˬmaˬneˬ yaˇ kmˇ laꞈ kʼoeˇ Yeˬsuˇ guiˬ lahˬ shaˇ-euˬ 
(Maˬkuˆ 14.32-42; Luˇkaꞈ 22.39-46) 

36Kʼoeˇ naˇ, Yeˬsuˇ hawˇ-eu aˬ yawꞈ-euˬ zaˬ lahˇ deuˬ, Geˬseˬmaˬniˇ lehˇ kuˇ-eu jawˇ 
duˬ-ahˇ iˇ-awˇ, Zaˬ lahˇ deuˬ-ahˇ Yeˬsuˇ ehˇ nehˬ-eu, “Naw maꞈ heu gaˇ nuiˇ tawˬ-
awˬ. Ngaˇ kʼoeˇ paw dzeˇ guiˬ lahˬ shaˇ-iˇ la.” 
37Beˬtuˆluˆ hawˇ-eu Zeˬbeˬdehˇ-euˬ aˬ li nyiˬ gʼaˬ-ahˇ aˬ yawꞈ sheuˬ-awˇ iˇ-euˬ meh. 
Aˬ yawꞈ noeˬ shaˬ dui dui-awˇ, nui ma laꞈ kʼoeˇ shaˬ zahˬ mˇ dui dui luꞈ-eu meh.  
38Aˬ ha smˇ gʼaˬ-ahˇ aˬ yawꞈ ehˇ nehˬ-eu, “Ngaˬ-euˬ nui ma shaˬ zahˬ mˇ-eu shiˇ taw 
tehˬ ni miˇ-a. Heu gaˇ jawˇ-awˇ, ngaˬ nehˬ-ehˇ loꞈ tawˬ-awˬ.” 
39Aˬ yawꞈ ui cuiˆ iˇ jiˆ-awˇ, baˬ ba miˇ tsa tuˆ ni awˆ byaˆ-awˇ, heu loꞈ-ehˇ guiˬ lahˬ 
shaˇ-euˬ meh. “Ngaˬ Da-oˇ, shaˬ zahˬ naꞈ dui dui-eu kʼmˬ maˬ heu-ahˇ dzeuˇ-iˇ nya 
naˇ, bi dzeuˇ-iˇ laꞈ. Ehˇ kʼawꞈ, ngaˬ-euˬ nui noeˬ taˬ bi pyeuꞈ. Nawˬ-euˬ nui noeˬ bi 
pyeuꞈ-awˬ.” 
40Kʼoeˇ naˇ, zaˬ lahˇ kʼoeˇ smˇ gʼaˬ jawˇ gaˇ aˬ yawꞈ gʼoꞈ-iˇ ngeh, yuꞈ kʼaˆ taˬ-euˬ gaˇ 
ya mawˇ-euˬ meh. Aˬ yawꞈ Beˬtuˆluˆ-ahˇ ehˇ nehˬ-eu, “Nawˬ ha smˇ gʼaˬ naˬ liˬ tiˬ 
laꞈ byah ni tehꞈ-ehˇ kʼawꞈ ngaˬ nehˬ-ehˇ maˬ loꞈ caw nya ni aˬ joˆ-ehˇ gʼeh ta.  
41Muˇ juˇ juˇ-eu mehˬ nah naw maꞈ maˬ ya caw teh gʼeh ni, guiˬ lahˬ shaˇ-awˇ yaw 
beuˇ beuˇ-ehˇ jawˇ-awˬ. Nui ma keuˆ kʼawꞈ, gʼawˇ mawˇ gʼaˬ baˬ meh.” 
42Yeˬsuˇ tiˬ poˆ paˇ iˇ-awˇ, “Ngaˬ Da-oˇ, shaˬ zahˬ naꞈ dui dui-eu kʼmˬ maˬ heu-ahˇ 
ngaˇ maˬ dawˇ-ehˇ maˬ bi dzeuˇ-iˇ nya naˇ, nawˇ nui ma tsaˬ-eu loꞈ-ehˇ bi pyeuꞈ-
awˬ” lehˇ guiˬ lahˬ paˇ shaˇ poˆ-iˇ-euˬ meh.  
43Aˬ yawꞈ tiˬ poˆ paˇ gʼoꞈ le ngeh, zaˬ lahˇ kʼoeˇ smˇ gʼaˬ myaˆ nuiˆ maˬ byeh diˇ 
coeˇ-ehˇ yuꞈ kʼaˆ taˬ-euˬ gaˇ paˇ ya mawˇ-euˬ meh.  
44Aˬ yawꞈ maꞈ jawˇ gaˇ neh Yeˬsuˇ paˇ doˆ-iˇ-awˇ, smˬ poˆ tiˬ poˆ guiˬ lahˬ paˇ shaˇ-
iˇ-euˬ meh.  
45Kʼoeˇ naˇ, zaˬ lahˇ deuˬ jawˇ gaˇ aˬ yawꞈ paˇ gʼoꞈ le-awˇ, heu loꞈ-ehˇ ehˇ nehˬ-euˬ 
meh. “Naw maꞈ nymˬ-mˇ keuˆ ni yuꞈ kʼaˆ-awˇ gʼaˬ naˬ naˬ luꞈ te siˬ loˇ. Haw yawˬ. 
Tsawˇhaˬ-euˬ Zaˬmaˇ-ahˇ iˬ baˇ zaˬ-euˬ aˬ laꞈ laꞈ kʼoeˇ a nehˬ-eu aˇ yamˬ keuˆ le-euˬ 
meh.  
46Tuˇ-awˬ. Iˇ kaˇ-euˇ. Haw sheˇ. Ngaˬ-ahˇ ahˬ dzaˬ-eu lehˇ gʼeh-eu gʼaˬ heu gaˇ oe 
keuˆ taˬ-euˬ ngaˇ.” 

Yeˬsuˇ-ahˇ nyehꞈ-euˬ 
(Maˬkuˆ 14.43-50; Luˇkaꞈ 22.47-53; Yoˇhaˬ 18.3-12) 

47Yeˬsuˇ dawˬ ngehˬ gʼaˬ-eu maˬ dah ni, zaˬ lahˇ tseˇ nyiꞈ gʼaˬ laꞈ kʼoeˇ ahˇ-eu 
Yuˇdaˆ lehˇ myahˇ-euˬ gʼaˬ oe keuˆ-euˬ meh. Mi cehˇ hawˇ-eu daˇ kawˬ baꞈ luꞈ-eu 
tsawˇ haˬ aˇ maꞈ maꞈ ma tiˬ maꞈ, aˬ yawꞈ nehˬ-ehˇ oe-euˬ meh. Piˇ ma aˬ yuiꞈ deuˬ 
hawˇ-eu aˬ yuiꞈ aˬ tsu geuꞈ-eu deuˬ neh aˬ yawꞈ maꞈ-ahˇ kʼehˇ gʼeh leꞈ-euˬ meh.  

48“Ngaˇ mehˬ cuˇ cuˇ nehˬ-eu gʼaˬ-aˬ, naw maꞈ poˆ luꞈ-eu kʼoeˇ gʼaˬ meh de. Kʼoeˇ 
gʼaˬ-ahˇ nyehꞈ-awˬ” lehˇ, Yeˬsuˇ-ahˇ ahˬ dzaˬ taˬ-euˬ zaˬ lahˇ kʼoeˇ gʼaˬ neh, tsawˇ 
haˬ kʼoeˇ maꞈ-ahˇ ehˇ nehˬ taˬ-euˬ meh.  
49Yuˇdaˆ-aˬ, Yeˬsuˇ jawˇ gaˇ dawˇ coe ni iˇ-awˇ, “Saˬ laˬ-oˇ, nawˬ-ahˇ nui saˇ oꞈ luꞈ-
uˇ” lehˇ ehˇ-awˇ, mehˬ cuˇ cuˇ nehˬ-euˬ meh.  
50Yeˬsuˇ aˬ yawꞈ-ahˇ ehˇ nehˬ-eu, “Cawˬ-oˇ, nawˇ mˇ luꞈ-eu jeˬ yaw kawˇ-ehˇ mˇ-
awˬ.” Kʼoeˇ naˇ, aˬ yawꞈ maꞈ oe-awˇ, Yeˬsuˇ-ahˇ nyehꞈ-awˇ, deuˇ geuˆ ni dawꞈ cuꞈ 
taˬ-euˬ meh.  
51Yeˬsuˇ nehˬ-ehˇ jawˇ luꞈ-eu tiˬ gʼaˬ mi cehˇ gʼawˇ doˆ-awˇ, Piˇ ma Yaw huiˬ gʼaˬ-
euˬ zaˬ kʼaˆ-ahˇ coeˇ-awˇ, naˬ paꞈ coeˇ tsehˆ-euˬ meh.  
52Yeˬsuˇ ehˇ-eu, “Nawˬ-euˬ mi cehˇ-ahˇ tawˆ kʼawˆ laꞈ kʼoeˇ soeˬ ahˇ kʼoꞈ-awˬ. Mi 
cehˇ-ahˇ nui ma huiˬ-eu tsawˇ haˬ dawˬ tawˆ luꞈ, mi cehˇ laꞈ-ahˇ ya shiˇ tehꞈ-a.  
53Ngaˬ-ahˇ bi caw ba le-eu gʼaˇ duˬ, ngaˬ Da-ahˇ ngaˇ kuˇ gaˬ nya-awˇ, mˬ taˆ gʼaˬ 
kʼehˇ guiˇ maꞈ tseˇ nyiꞈ maꞈ dzehˬ ni, ngaˇ jawˇ gaˇ aˬ yawꞈ tiˬ poˆ tehꞈ-ehˇ pyehˬ leꞈ 
nya meh lehˇ, nawˇ maˬ siˬ nya te loˇ.  
54Ehˇ kʼawꞈ, kʼoeˇ loꞈ-ehˇ jahˇ naˇ, heu loꞈ-ehˇ pyeuꞈ laˇ meh ehˇ taˬ-euˬ Jaˇliꞈ dawˬ 
kawˬ kʼoeˇ aˬ joˆ-ehˇ byah laˇ nya nmˇ.” 
55Kʼoeˇ naˇ, tsawˇ haˬ aˇ maꞈ kʼoeˇ maꞈ-ahˇ Yeˬsuˇ heu loꞈ-ehˇ ehˇ nehˬ-euˬ meh. 
“Smˇ kʼoeˬ tahˇ joe-ahˇ nyehꞈ-eu loꞈ-ehˇ, naw maꞈ mi cehˇ hawˇ-eu daˇ kawˬ baꞈ-
awˇ ngaˬ-ahˇ ya nyehꞈ le ta loˇ. Uˬ duˬ tahˬ nymˇ nymˇ ma laꞈ kʼoeˇ ngaˇ yawˬ nah 
na luꞈ nuiˇ-awˇ mehˬ nehˬ tsoˆ nehˬ luꞈ kʼawꞈ, naw maꞈ ngaˬ-ahˇ maˬ nyehꞈ le-a.  
56Ehˇ kʼawꞈ, Miˬyehˇ gʼaˇ duˬ ngehˬ dah-eu deuˬ neh Jaˇliꞈ laꞈ kʼoeˇ kʼaˇ boꞈ taˬ-euˬ 
loꞈ-ehˇ byah laˇ ni, heu loꞈ-ehˇ bi pyeuꞈ laˇ-euˬ meh.” Kʼoeˇ ngeh, zaˬ lahˇ dawˬ tawˆ 
luꞈ, aˬ yawꞈ-ahˇ byehˇ dzeh yaꞈ-awˇ cehˆ jiˇ-euˬ meh.  

Yeˬsuˇ-ahˇ Baꞈ dzah mehˬ shi nyehꞈ gʼeh-euˬ 
(Maˬkuˆ 14.53-65; Luˇkaꞈ 22.54,55,63-71; Yoˇhaˬ 18.13,14,19-24) 

57Yeˬsuˇ-ahˇ nyehꞈ-euˬ tsawˇ haˬ kʼoeˇ deuˬ, Yeˬsuˇ-ahˇ Piˇ ma Yaw huiˬ gʼaˬ pyeuꞈ-
eu Gaˬyaˬpaˇ-euˬ nymˇ-ahˇ sheuˬ gʼeh-euˬ meh. Zahˇ dawˬ kʼoꞈ dawˬ mehˬ-eu saˬ 
laˬ deuˬ hawˇ-eu aˬ yuiꞈ aˬ tsu geuꞈ luꞈ-eu deuˬ, kʼoeˇ gaˇ uiˬ leˇ taˬ-euˬ meh.  
58Beˬtuˆluˆ-aˬ, naˇ kʼah paw ui cuiˆ gaˇ mahˇ kaˬ gaˇ cah-awˇ, Piˇ ma Yaw huiˬ gʼaˬ-
euˬ nymˇ-ahˇ gawˬ lahˇ taˬ-euˬ laꞈ kʼoeˇ paw keuˆ ni caw teh keuˆ gʼeh-euˬ meh. Aˬ 
yawꞈ lahˇ laꞈ kʼoeˇ uˇ leˇ-awˇ, Yeˬsuˇ-ahˇ aˬ cawˬ aˬ joˆ-ehˇ jahˇ nehˬ-eu tiˬ saˬ tiˬ li 
haw-eu gʼaˇ duˬ, kʼoeˇ gaˇ loꞈ piˇ-eu yehˇ deuˬ nehˬ-ehˇ ga dzuˇ leˇ-euˬ meh.  
59Piˇ ma aˬ yuiꞈ deuˬ hawˇ-eu, Baꞈ dzah aˇ muˇ muˇ lah-ehˇ, Yeˬsuˇ-ahˇ yaw lehˬ poˆ 
doˆ-awˇ sehꞈ-eu lehˇ leh jeh-eu meh.  
60Ehˇ kʼawꞈ, aˬ yawꞈ maꞈ Yeˬsuˇ-euˬ yaw lehˬ maˬ poˆ doˆ nya-a. Tsawˇ haˬ gʼawˬ 
mya ni mehˬ shi paw doˆ laˇ-awˇ, jaˬ myawꞈ myawꞈ-ehˇ ja laˇ kʼawꞈ, aˬ yawꞈ-euˬ 
yaw lehˬ maˬ poˆ doˆ nya-a. Aˇ saˬ saˬ laˇ jawˬ-ehˇ, tsawˇ haˬ nyiˬ gʼaˬ mehˬ shi paw 
doˆ laˇ-euˬ meh. 
61Aˬ yawꞈ nyaꞈ ehˇ-eu, “Tsawˇ haˬ teu gʼaˬ, Miˬyehˇ-euˬ Uˬ duˬ tahˬ nymˇ nymˇ ma-
ahˇ deh pyaˆ dzeh jiˇ-awˇ, smˬ nah laꞈ kʼoeˇ paˇ tsoˆ kʼoꞈ nya ma lehˇ ehˇ-eu meh.” 

http://pt-br.bibles.org/ahk-AHK/Matt/26#Matt.26.59!f.1

62Kʼoeˇ ngeh, Piˇ ma Yaw huiˬ gʼaˬ tuˇ laˇ-awˇ ehˇ-eu, “Tsawˇ haˬ teu nyiˬ gʼaˬ nawˬ-
ahˇ teu loꞈ-ehˇ ehˇ laˇ gaˇ, nawˇ ehˇ kʼoꞈ nehˬ-eu dawˬ maˬ jaˆ loˇ.” 
63Ehˇ kʼawꞈ, Yeˬsuˇ dawˬ maˬ ngehˬ ni ciˬ cuˇ ni jawˇ-eu meh. Piˇ ma Yaw huiˬ gʼaˬ 
dawˬ tiˬ poˆ paˇ ehˇ-eu, “Dehꞈ luꞈ-eu Miˬyehˇ-euˬ tsawˇ myahˇ uˬ moˆ, ngaˇ nawˬ-
ahˇ heu loꞈ-ehˇ bi kamˬ-eu ma. Nawˇ, Ka li lehˇ ehˇ-eu Miˬyehˇ-euˬ Zaˬmaˇ ngeuˇ 
ma loˇ.” 
64Yeˬsuˇ ehˇ-eu, “Nawˇ ehˇ luꞈ ngaˇ tawˇ. Ehˇ kʼawꞈ, naw maꞈ dawˬ tawˆ luꞈ-ahˇ ngaˇ 
heu loꞈ-ehˇ ehˇ-eu ma. Aˬ kaˇ naˇ, Tsawˇhaˬ-euˬ Zaˬmaˇ-aˬ, Baoˬ huiˬ-eu Miˬyehˇ-
euˬ aˇ maˇ paw nuiˇ luꞈ gaˇ maˬ ehˇ, mˬ taˆ mˬ dmˇ dziˬ-awˇ oe gaˇ maˬ ehˇ, naw maꞈ 
ya mawˇ tehꞈ-a.” 
65Dawˬ kʼoeˇ dawˬ-ahˇ ya gaˬ ngeh, Piˇ ma Yaw huiˬ gʼaˬ yawˬ ha dm luꞈ-eu mehˬ 
tsoeˬ gʼeu pyaˬ-awˇ ehˇ-eu, “Tsawˇ haˬ heu gʼaˬ Miˬyehˇ-ahˇ yehˬ bawˬ sehˇ lu-ehˇ 
ehˇ-euˬ meh. Saˇ kiˇ yawˬ jeˬ yawˬ maˬ paˇ loˬ meh. Aˬ yawꞈ Miˬyehˇ-euˬ tsawˇ 
myahˇ-ahˇ yehˬ bawˬ sehˇ lu-ehˇ ehˇ-euˬ naw maꞈ ya gaˬ-euˬ meh.  
66Naw maꞈ-ahˇ aˬ joˆ-ehˇ noeˬ-eu nya.” Aˬ yawꞈ maꞈ ehˇ-eu, “Aˬ yawꞈ lehˬ dui dui-
awˇ, shiˇ-eu geuˇ meh.” 
67Kʼoeˇ naˇ, aˬ yawꞈ maꞈ aˬ yawꞈ-euˬ myaˆ pyawˬ-ahˇ duˬ kʼaˬ kʼa daˆ-awˇ diˬ-euˬ 
meh. Tiˬ paˆ na deuˬ aˬ yawꞈ-euˬ baˬ ba-ahˇ tehˆ-awˇ heu loꞈ-ehˇ naˬ gʼa nehˬ-euˬ 
meh.  
68“Ka li-oˇ, Miˬyehˇ gʼaˇ duˬ ngehˬ dah nya-eu jeˬ maˇ-iˬ, nawˬ-ahˇ naˬ tehˆ tehˆ 
nehˬ laꞈ-euˬ aˬ suˇ gʼaˬ nga lehˇ tsaˬ haw sheˇ.” 

Yeˬsuˇ-ahˇ maˬ siˬ lehˇ Beˬtuˆluˆ pyehˇ-euˬ 
(Maˬkuˆ 14.66-72; Luˇkaꞈ 22.56-62; Yoˇhaˬ 18.15-18,25-27) 

69Nymˇ tiˬ jawˬ lahˇ gawˬ taˬ-euˬ laꞈ kʼoeˇ, gaˇ dzeˇ paw Beˬtuˆluˆ nuiˇ luꞈ ngeh, zaˬ 
miˬ zaˬ zaˬ kʼaˆ tiˬ gʼaˬ aˬ yawꞈ jawˇ gaˇ oe-awˇ ehˇ-eu, “Nawˇ jiˇ, Gaˬliˬlehˇ tsawˇ haˬ 
Yeˬsuˇ nehˬ-ehˇ jawˇ-euˬ tsawˇ haˬ meh.” 
70Aˬ yawꞈ maꞈ dawˬ tawˆ luꞈ-euˬ mehˬ shi Beˬtuˆluˆ tsawˇ pyehˇ pyehˇ-awˇ ehˇ-eu, 
“Nawˇ ehˇ-eu gaˇ kawˆ teu ngaˇ maˬ siˬ nya nya.” 
71Kʼoeˇ naˇ, lahˇ laꞈ kʼoeˇ uˇ leˇ-eu gʼoˆ kʼehˬ dawˬ peh aˬ yawꞈ cehˆ jiˆ-iˇ-awˇ jawˇ-
euˬ meh. Zaˬ miˬ zaˬ zaˬ kʼaˆ tiˬ gʼaˬ aˬ yawꞈ-ahˇ paˇ mawˇ-awˇ, kʼoeˇ gaˇ jawˇ-eu 
tsawˇ haˬ kʼoeˇ deuˬ-ahˇ ehˇ-eu, “Teu gʼaˬ Naˬzaˬlehˇ tsawˇ haˬ Yeˬsuˇ nehˬ-ehˇ 
jawˇ-euˬ tsawˇ haˬ meh.” 
72Beˬtuˆluˆ tsawˇ pyehˇ pyehˇ-awˇ paˇ ehˇ-eu, “Tsawˇ haˬ kʼoeˇ gʼaˬ-ahˇ ngaˇ maˬ siˬ 
lehˇ kamˬ peuˬ ma.” 
73Tiˬ kʼehˬ paˇ kaˇ-iˇ ngeh, kʼoeˇ gaˇ yawꞈ luꞈ-eu tsawˇ haˬ deuˬ Beˬtuˆluˆ jawˇ gaˇ 
oe-awˇ ehˇ-eu, “Ngeuˇ ngaˇ. Nawˇ jiˇ aˬ yawꞈ maꞈ laꞈ kʼoeˇ uˇ-eu tsawˇ haˬ ngaˇ. 
Nawˇ dawˬ ngehˬ gaˇ naˇ haˬ kʼawꞈ siˬ laˇ miˇ-a.” 
74Kʼoeˇ ngeh jawˇ, Beˬtuˆluˆ ehˇ-eu, “Ngaˇ jaˬ myawꞈ maˬ myawꞈ lehˇ kamˬ peuˬ 
ma. Ngaˇ jaˬ myawꞈ myawꞈ lawˬ naˇ, Miˬyehˇ ngaˬ-ahˇ kʼehˬ luꞈ-uˇ. Tsawˇ haˬ kʼoeˇ 
gʼaˬ-ahˇ ngaˇ maˇ maˇ ni maˬ siˬ nya nya.” Kʼoeˇ loꞈ-ehˇ ehˇ gʼaˬ-eu nehˬ-ehˇ, ya poeˇ 
doeˇ doˆ laˇ-euˬ meh.  

75Kʼoeˇ ngeh jawˇ, “Ya poeˇ maˬ doeˇ laˇ mi naˆ-ehˇ, nawˇ ngaˬ-ahˇ maˬ siˬ lehˇ smˬ 
poˆ keuˆ ni pyehˇ tehꞈ-a” lehˇ, Yeˬsuˇ neh aˬ yawꞈ-ahˇ ehˇ nehˬ-euˬ dawˬ kʼoeˇ 
dawˬ-ahˇ, Beˬtuˆluˆ noeˬ doˆ leˇ-euˬ meh. Kʼoeˇ naˇ, aˬ yawꞈ laꞈ nyiˇ iˇ doˆ-awˇ, ngoeˇ 
dui dui-euˬ meh.  

Maꞈtehˬ 27 

Yeˬsuˇ-ahˇ Piˇlaˆ jawˇ gaˇ sheuˬ gʼeh-euˬ 
(Maˬkuˆ 15.1; Luˇkaꞈ 23.1-2; Yoˇhaˬ 18.28-32) 

1Uˬ bya bya laˇ ngeh, piˇ ma aˬ yuiꞈ deuˬ hawˇ-eu aˬ yuiꞈ aˬ tsu deuˬ dawˬ tawˆ luꞈ, 
Yeˬsuˇ-ahˇ bi sehꞈ-eu gʼaˇ duˬ bawˬ dzaˬ-euˬ meh. 
2Aˬ yawꞈ maꞈ aˬ yawꞈ-ahˇ shmˇ caˆ paꞈ-awˇ tsahˇ doˆ gʼeh-awˇ, Loˇmaˆ tsawˇ haˬ 
sahˬ paˬ Piˇlaˆ jawˇ gaˇ tsahˇ gʼeh-euˬ meh.  

Yuˇdaˆ shiˇ-euˬ 
(Gʼaˬkʼehˇ 1.18,19) 

3Yeˬsuˇ-ahˇ ahˬ dzaˬ-euˬ Yuˇdaˆ kʼoeˇ gʼaˬ, Yeˬsuˇ-ahˇ sehꞈ-eu gʼaˇ duˬ aˬ cawˬ yaˇ 
kʼaˬ daˇ tsehˆ gʼaˬ-euˬ gaˇ kawˆ ya siˬ ngeh, yawˬ ha neh mˇ lehˬ-euˬ gaˇ kawˆ noeˬ 
shaˬ dui dui-awˇ, piˇ ma aˬ yuiꞈ deuˬ hawˇ-eu aˬ yuiꞈ aˬ tsu deuˬ jawˇ gaˇ pyuˇ maˇ 
byaˆ kʼoeˇ smˬ tseˇ byaˆ biꞈ kʼoꞈ ha-iˇ-euˬ meh.  
4Aˬ yawꞈ ehˇ-eu, “Iˬ baˇ maˬ ahˇ-eu tsawˇ haˬ-ahˇ bi sehꞈ-eu lehˇ ahˬ dzaˬ-euˬ ngaˬ-
euˬ yaw lehˬ heu, iˬ baˇ huiˬ dui dui nya.” Aˬ yawꞈ maꞈ ehˇ-eu, “Gaˇ kawˆ teu nga 
maꞈ-ahˇ tiˬ jeˬ-iˬ maˬ taꞈ. Nawˬ-euˬ gaˇ kawˆ nawˇ tehꞈ meh.” 
5Yuˇdaˆ-aˬ, pyuˇ maˇ byaˆ kʼoeˇ deuˬ Uˬ duˬ tahˬ nymˇ nymˇ ma laꞈ kʼoeˇ biˬ ahˇ yaꞈ-
awˇ doˆ-iˇ-euˬ meh. Kʼoeˇ naˇ, yawˬ haˇ yawˬ ya paꞈ gʼeu sehꞈ-iˇ-euˬ meh.  
6Piˇ ma aˬ yuiꞈ deuˬ pyuˇ kʼoeˇ deuˬ gʼoˆ kʼoꞈ-awˇ ehˇ-eu, “Pyuˇ heu deuˬ-aˬ, shiˬ-euˬ 
aˇ poeˬ biꞈ-euˬ pyuˇ pyeuꞈ-eu miˇ neh, Uˬ duˬ tahˬ nymˇ nymˇ ma-euˬ pyuˇ nehˬ-ehˇ 
maˬ dawˆ ahˇ taˬ kʼmˬ-a.” 
7Kʼoeˇ naˇ, daˬ yah deuˬ shiˇ ngeh duˬ pahˬ-eu lmˬ bymˇ geuꞈ-eu gʼaˇ duˬ, pyuˇ kʼoeˇ 
neh Oeˬ lahˬ tehˆ-eu tsawˇ haˬ-euˬ Miˇ tsaˬ lehˇ kuˇ-eu miˇ tsaˬ tiˬ tsahˇ zeuˇ-euˬ 
meh.  
8Kʼoeˇ miˇ neh, jawˇ duˬ kʼoeˇ tsahˇ-ahˇ iˬ nah keuˆ ni “Shiˬ-euˬ Miˇ tsaˬ” lehˇ kuˇ-eu 
meh.  
9Miˬyehˇ gʼaˇ duˬ ngehˬ dah-eu Yeˬlaˬmiˇ neh ehˇ taˬ-euˬ dawˬ, kʼoeˇ gaˇ byah laˇ-
euˬ meh. “Iˇsaˬleˬlaˆ tsawˇ haˬ deuˬ neh aˬ yawꞈ-euˬ aˇ poeˬ daˇ tsehˆ-euˬ loꞈ-ehˇ, aˬ 
yawꞈ maꞈ pyuˇ mehˇ byaˆ smˬ tseˇ byaˆ yuˇ-euˬ meh.  
10SahˬpaˬMiˬyehˇ neh ngaˬ-ahˇ dawˬ biꞈ taˬ-euˬ loꞈ-ehˇ, pyuˇ kʼoeˇ neh oeˬ lahˬ 
tehˆ-eu tsawˇ haˬ-euˬ miˇ tsaˬ zeuˇ-euˬ meh” lehˇ ehˇ taˬ-euˬ jaˆ-eu meh.  

Sahˬ paˬ Piˇlaˆ Yeˬsuˇ-ahˇ pyehˆ tseˇ-euˬ 
(Maˬkuˆ 15.2-5; Luˇkaꞈ 23.3-5; Yoˇhaˬ 18.33-38) 

11Loˇmaˆ sahˬ paˬ mehˬ shi Yeˬsuˇ-ahˇ bi yawꞈ-euˬ meh. Loˇmaˆ sahˬ paˬ kʼoeˇ gʼaˬ 
Yeˬsuˇ-ahˇ naˬ haˬ-eu, “Nawˇ Yuˇdaˆ tsawˇ haˬ-euˬ sahˬ paˬ ma loˇ.” Yeˬsuˇ ehˇ-eu, 
“Nawˇ ehˇ ngaˇ tawˇ.” 

http://pt-br.bibles.org/ahk-AHK/Matt/28#Matt.27.2!f.1

12Ehˇ kʼawꞈ, piˇ ma aˬ yuiꞈ deuˬ hawˇ-eu aˬ yuiꞈ aˬ tsu deuˬ aˬ yawꞈ-ahˇ yaw lehˬ 
poˆ-awˇ ehˇ laˇ gaˇ, aˬ yawꞈ dawˬ maˬ tmˇ ni ciˬ cuˇ ni jawˇ-euˬ meh.  
13“Aˬ yawꞈ maꞈ nawˬ-ahˇ teu naˆ naˆ-ehˇ ehˇ luꞈ-eu nawˇ maˬ gaˬ te loˇ” lehˇ, sahˬ 
paˬ Piˇlaˆ aˬ yawꞈ-ahˇ naˇ haˬ-euˬ meh.  
14Ehˇ kʼawꞈ, Yeˬsuˇ dawˬ tiˬ dawˬ-iˬ maˬ tmˇ gaˇ sahˬ paˬ kʼoeˇ gʼaˬ zahˬ dui dui leˇ-
euˬ meh.  

Yeˬsuˇ-ahˇ sehꞈ-eu gʼaˇ duˬ daˇ tsehˆ-euˬ 
(Maˬkuˆ 15.6-15; Luˇkaꞈ 23.13-25; Yoˇhaˬ 18.39—19.16) 

15Baˬsaˬkaˬ Bawˬ-iˬ kʼaˇ gʼeh ngeh, tawˬ-ahˇ uˇ-eu tsawˇ haˬ deuˬ laꞈ kʼoeˇ, tsawˇ 
haˬ aˇ maꞈ neh bi pyehˬ doˆ mawꞈ-eu tsawˇ haˬ tiˬ gʼaˬ-ahˇ, Loˇmaˆ sahˬ paˬ pyehˬ 
doˆ nehˬ-eu meh.  
16Kʼoeˇ ngeh, Yeˬsuˇ Baˬlaˬbaˇ lehˇ myahˇ-euˬ yaw haiˬ mˇ-eu tsawˇ myahˇ doˆ dui 
dui-eu tsawˇ haˬ tiˬ gʼaˬ tawˬ-ahˇ uˇ-eu meh.  
17Tsawˇ haˬ aˇ maꞈ maꞈ ma uiˬ laˇ-awˇ jawˇ ngeh, sahˬ paˬ Piˇlaˆ ehˇ-eu, “Naw maꞈ 
ngaˬ-ahˇ tsawˇ haˬ aˬ geu gʼaˬ bi pyehˬ nehˬ mawꞈ-eu nya. Yeˬsuˇ Baˬlaˬbaˇ lehˇ 
kuˇ-eu kʼoeˇ gʼaˬ loˇ. Maˬ ngeuˇ naˇ, Ka li lehˇ kuˇ-eu Yeˬsuˇ kʼoeˇ gʼaˬ loˇ.” 
18Yuˇdaˆ tsawˇ haˬ aˬ yuiꞈ aˬ tsu deuˬ Yeˬsuˇ-ahˇ myaˆ naˆ-eu miˇ neh, aˬ yawꞈ jawˇ 
gaˇ nyehꞈ ha laˇ-euˬ gaˇ kawˆ sahˬ paˬ Piˇlaˆ siˬ duˬ taˬ-euˬ meh.  
19Yaˇ kʼaˬ daˇ-eu nuiˇ mahˬ kʼoeˇ taˆ sahˬ paˬ Piˇlaˆ nuiˇ luꞈ ngeh, aˬ yawꞈ-euˬ nymˇ 
dahˬ heu loꞈ-ehˇ dawˬ tsaꞈ tsaꞈ ahˇ leꞈ-euˬ meh. “Iˬ baˇ maˬ ahˇ-eu tsawˇ haˬ kʼoeˇ 
gʼaˬ-ahˇ tiˬ jeˬ-iˬ taˬ jahˇ. Miˇ ciꞈ ngaˇ yuꞈ maˆ maˆ-eu laꞈ kʼoeˇ, aˬ yawꞈ baˬ da neh 
shaˬ zahˬ mˇ dui dui-euˬ ma.” 
20Baˬlaˬbaˇ-ahˇ pyehˬ-awˇ Yeˬsuˇ-ahˇ sehꞈ ni sahˬ paˬ Piˇlaˆ-ahˇ shaˇ-eu gʼaˇ duˬ, piˇ 
ma aˬ yuiꞈ deuˬ hawˇ-eu aˬ yuiꞈ aˬ tsu deuˬ neh tsawˇ haˬ aˇ maꞈ-ahˇ mehˬ gahˇ taˬ-
euˬ meh.  
21Tsawˇ haˬ aˇ maꞈ-ahˇ sahˬ paˬ Piˇlaˆ ehˇ nehˬ-eu, “Tsawˇ haˬ heu nyiˬ gʼaˬ laꞈ 
kʼoeˇ, aˬ geu gʼaˬ-ahˇ bi pyehˬ mawꞈ-eu nya.” Aˬ yawꞈ maꞈ ehˇ-eu, “Baˬlaˬbaˇ-ahˇ 
pyehˬ-awˬ.” 
22Sahˬ paˬ Piˇlaˆ ehˇ-eu, “Toˆ-ehˇ jeˬ maˇ-iˬ, Ka li lehˇ kuˇ-eu Yeˬsuˇ-ahˇ ngaˇ aˬ joˆ-
ehˇ jahˇ nmˇ.” Aˬ yawꞈ maꞈ dawˬ tawˆ luꞈ ehˇ-eu, “Laꞈ yaꞈ kʼoeˇ taˆ taꞈ sehꞈ-awˬ.” 
23Sahˬ paˬ Piˇlaˆ ehˇ-eu, “Aˬ jeˬ miˇ neh aˬ yawꞈ-ahˇ sehꞈ mawꞈ-eu nya. Aˬ yawꞈ mˇ 
lehˬ taˬ-euˬ aˬ jeˬ jaˆ ta.” Aˬ yawꞈ maꞈ yaw kʼaˆ-ehˇ guˇ-awˇ ehˇ-eu, “Aˬ yawꞈ-ahˇ laꞈ 
yaꞈ kʼoeˇ taˆ taꞈ sehꞈ-awˬ.” 
24Aˬ yawꞈ neh ehˇ-euˬ dawˬ-ahˇ aˬ yawꞈ maꞈ maˬ naˇ haˬ geuꞈ-eu uꞈ taꞈ, miˇ kʼahˬ 
zaˬ deuˬ luiˬ gʼa laˇ-awˇ suˬ saˬ laˇ-eu gaˇ ma dahˇ gaˇ sahˬ paˬ Piˇlaˆ haw mawˇ 
ngeh, iˇ cuꞈ ciˬ-awˇ tsawˇ haˬ aˇ maꞈ maꞈ ma mehˬ shi aˬ laꞈ dzuiˬ dzeh-awˇ ehˇ-eu, 
“Tsawˇ haˬ heu gʼaˬ ya shiˇ-eu gaˇ kawˆ heu ngaˬ-ahˇ tiˬ jeˬ-iˬ maˬ taꞈ. Naw maꞈ neh 
mˇ-euˬ gaˇ meh.” 
25Kʼoeˇ ngeh, tsawˇ haˬ dawˬ tawˆ luꞈ ehˇ-eu, “Tsawˇ haˬ teu gʼaˬ-ahˇ sehꞈ-eu iˬ baˇ 
kʼoeˇ, nga maꞈ kʼoeˇ taˆ hawˇ-eu nga maꞈ-euˬ zaˬ deuˬ kʼoeˇ taˆ keuˆ le luꞈ-uˇ.” 

26Kʼoeˇ naˇ, aˬ yawꞈ maꞈ gʼaˇ duˬ, sahˬ paˬ Piˇlaˆ neh Baˬlaˬbaˇ-ahˇ pyehˬ doˆ nehˬ-
euˬ meh. Kʼoeˇ naˇ, Yeˬsuˇ-ahˇ yahˬ caˆ neh bi juiꞈ gʼaˬ ngeh, laꞈ yaꞈ kʼoeˇ taˆ bi taꞈ 
sehꞈ-eu gʼaˇ duˬ, aˬ yawꞈ maꞈ-euˬ aˬ laꞈ laꞈ kʼoeˇ a nehˬ-euˬ meh.  

Yehˇ deuˬ Yeˬsuˇ-ahˇ naˬ gʼa-euˬ 
(Maˬkuˆ 15.16-20; Yoˇhaˬ 19.2-3) 

27Kʼoeˇ naˇ, sahˬ paˬ Piˇlaˆ-euˬ yehˇ deuˬ neh Yeˬsuˇ-ahˇ sahˬ paˬ-euˬ hawˇ nymˇ laꞈ 
kʼoeˇ sheuˬ gʼeh-awˇ, yehˇ tiˬ maꞈ maꞈ lah ni, aˬ yawꞈ-euˬ tiˬ jawˬ uiˬ le-euˬ meh.  
28Aˬ yawꞈ maꞈ aˬ yawꞈ-euˬ mehˬ tsoeˬ lehˆ doˆ-awˇ, neˇ tseuˆ ni gʼeh-eu pehˇ kʼahˬ 
pehˇ mahˇ sheu dm nehˬ-euˬ meh.  
29Aˬ yawꞈ maꞈ aˬ gah ciˇ ni neh sahˬ paˬ kʼoˆ-eu shuiˇ uˬ kʼoˆ loꞈ-ehˇ jahˇ-awˇ, 
Yeˬsuˇ-ahˇ bi kʼoˆ-euˬ meh. Aˬ yawꞈ-euˬ aˇ maˇ laꞈ-ahˇ aˇ toꞈ tiˬ kahˬ bi yuˇ-euˬ meh. 
Kʼoeˇ naˇ, aˬ yawꞈ-euˬ mehˬ shi pawˬ tsuiꞈ pawˬ dmˬ dmˬ-awˇ, “Yuˇdaˆ sahˬ paˬ ziˇ 
baw ziˇ za luꞈ-uˇ” lehˇ naˬ gʼa-eu meh.  
30Aˬ yawꞈ maꞈ aˬ yawꞈ-ahˇ duˬ kʼaˬ kʼa daˆ-awˇ, aˇ toꞈ aˇ kahˬ kʼoeˇ kahˬ neh uˬ duˬ-
ahˇ diˬ-euˬ meh.  
31Aˬ yawꞈ maꞈ aˬ yawꞈ-ahˇ niˇ gʼa dehˆ gʼaˬ ngeh, pehˇ kʼahˬ pehˇ mahˇ nyehꞈ lehˆ-
awˇ, aˬ yawꞈ-ahˇ laꞈ yaꞈ kʼoeˇ taˆ taꞈ sehꞈ-eu gʼaˇ duˬ sheuˬ doˆ gʼeh-euˬ meh.  

Yeˬsuˇ-ahˇ laꞈ yaꞈ kʼoeˇ taˆ taꞈ sehꞈ-euˬ 
(Maˬkuˆ 15.21-30; Luˇkaꞈ 23.26-43; Yoˇhaˬ 19.17-27) 

32Aˬ yawꞈ maꞈ doˆ-iˇ luꞈ ngeh, Kuˇleˬniˬ meuˬ-ahˇ jawˇ-eu Siˇmoˬ lehˇ myahˇ-euˬ 
tsawˇ haˬ tiˬ gʼaˬ-ahˇ aˬ yawꞈ maꞈ ya mawˇ-awˇ, yehˇ kʼoeˇ deuˬ neh aˬ yawꞈ-ahˇ 
nyehꞈ tehˬ-awˇ, Yeˬsuˇ-euˬ laꞈ yaꞈ bi baꞈ-euˬ meh.  
33Gawˇlaˆgawˇtaˆ lehˇ ehˇ-eu jawˇ duˬ-ahˇ aˬ yawꞈ maꞈ le keuˆ-euˬ meh. 
Gawˇlaˆgawˇtaˆ lehˇ ehˇ-eu dawˬ tsuiꞈ-aˬ, “Uˬ duˬ kʼmˬ lehˇ kuˇ-eu jawˇ duˬ” lehˇ ehˇ 
mawꞈ-eu meh.  
34Kʼoeˇ gaˇ le keuˆ ngeh, aˬ yawꞈ maꞈ aˬ yawꞈ-ahˇ yaw kʼaˬ jeˬ keuˬ taˬ-euˬ aˬ gaꞈ 
dzaˇ uiˇ ciˬ nehˬ-awˇ bi dawˇ-euˬ meh. Ehˇ kʼawꞈ, aˬ yawꞈ ui cuiˆ myeuꞈ haw-awˇ, 
maˬ dawˇ ni byehˇ-euˬ meh.  
35Aˬ yawꞈ maꞈ aˬ yawꞈ-ahˇ laꞈ yaꞈ kʼoeˇ taˆ taꞈ tehˬ-awˇ, aˬ yawꞈ-euˬ mehˬ tsoeˬ 
deuˬ-ahˇ, aˬ yawꞈ maꞈ yaw kaˬ shehˆ tsaˬ tsaˬ-awˇ biˇ geuꞈ-euˬ meh.  
36Kʼoeˇ naˇ, aˬ yawꞈ maꞈ kʼoeˇ gaˇ nuiˇ-awˇ, aˬ yawꞈ-ahˇ loꞈ-euˬ meh.  
37“Tsawˇ haˬ heu gʼaˬ Yuˇdaˆ tsawˇ haˬ-euˬ sahˬ paˬ pyeuꞈ-eu Yeˬsuˇ meh” lehˇ boꞈ 
taˬ-euˬ, aˬ yawꞈ-ahˇ yaw lehˬ no-euˬ dawˬ kʼoeˇ dawˬ, aˬ yawꞈ-euˬ uˬ duˬ kʼoeˇ taˆ 
paw dzeˇ taꞈ myahˬ taˬ-euˬ meh.  
38Kʼoeˇ naˇ, tahˇ joe nyiˬ gʼaˬ-ahˇ, aˬ yawꞈ nehˬ-ehˇ tiˬ kawˆ loꞈ-ehˇ, aˬ yawꞈ-euˬ aˇ 
maˇ paw tiˬ gʼaˬ, aˇ caˇ paw tiˬ gʼaˬ lehˇ, laꞈ yaꞈ kʼoeˇ taˆ taꞈ tehˬ taˬ-euˬ meh.  
39Iˇ tsehˆ laˇ tsehˆ-eu deuˬ uˬ duˬ juiꞈ-awˇ, Yeˬsuˇ-ahˇ yehˬ bawˬ sehˇ lu-ehˇ ehˇ-eu 
meh.  
40Aˬ yawꞈ maꞈ ehˇ-eu, “Uˬ duˬ tahˬ nymˇ nymˇ ma-ahˇ deh pyaˆ deh shaˆ jiˇ-awˇ, 
smˬ nah laꞈ kʼoeˇ tsoˆ kʼoꞈ nya-eu gʼaˬ-oˇ, yawˬ haˇ yawˬ ha ka kʼoꞈ-awˬ tawˇ. Nawˇ 
Miˬyehˇ-euˬ Zaˬmaˇ ngeuˇ-eu jeˬ maˇ-iˬ, laꞈ yaꞈ kʼoeˇ taˆ neh zaꞈ ka le-awˬ tawˇ.” 

41Piˇ ma aˬ yuiꞈ deuˬ, Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu, aˬ yuiꞈ aˬ 
tsu deuˬ kʼawꞈ, aˬ yawꞈ-ahˇ heu loꞈ-ehˇ naˬ gʼa-eu meh.  
42“Aˬ yawꞈ aˬ cawˬ-ahˇ ka kʼoꞈ nya-euˬ kʼawꞈ, yawˬ haˇ yawˬ ha maˬ ka kʼoꞈ nya law 
hawˇ ngaˬ laˬ. Aˬ yawꞈ Iˇsaˬleˬlaˆ tsawˇjeuˬ-euˬ sahˬ paˬ maˬ ngeuˇ-a loˇ. Nymˬ-mˇ 
aˬ yawꞈ laꞈ yaꞈ kʼoeˇ taˆ neh zaꞈ ka le nya law nmˇ-aˬ, aˬ dui maꞈ aˬ yawꞈ-ahˇ jah 
tehꞈ-a tawˇ.  
43Aˬ yawꞈ Miˬyehˇ-ahˇ jah-awˇ, Miˬyehˇ-euˬ Zaˬmaˇ ma lehˇ yawˬ haˇ yawˬ ha ehˇ-
eu meh. Miˬyehˇ aˬ yawꞈ-ahˇ ka kʼoꞈ nehˬ mawꞈ ngaˇ-a loˇ lehˇ haw kaˇ-euˇ.” 
44Aˬ yawꞈ nehˬ-ehˇ tiˬ kawˆ loꞈ-ehˇ laꞈ yaꞈ kʼoeˇ taˆ bi taꞈ tehˬ taˬ-euˬ tahˇ joe kʼoeˇ 
nyiˬ gʼaˬ kʼawꞈ, aˬ yawꞈ-ahˇ kʼoeˇ loꞈ-ehˇ yehˬ bawˬ sehˇ lu-ehˇ ehˇ-eu meh.  

Yeˬsuˇ saꞈ tsehˆ leˇ-euˬ 
(Maˬkuˆ 15.33-41; Luˇkaꞈ 23.44-49; Yoˇhaˬ 19.28-30) 

45Nah loˆ ceh laˇ ngeh, miˇ kʼahˬ kʼoeˇ kʼahˬ kʼahˬ lah-ehˇ zahˇ tsui ni pyeuꞈ-iˇ-awˇ, 
yaw zahˇ kʼoeˇ naˬ liˬ smˇ laꞈ byah ni jaˆ-euˬ meh. 
46Uˬ ciꞈ uˬ taw naˬ liˬ smˇ laꞈ byah laˇ ngeh, Yeˬsuˇ yaw kʼaˆ-ehˇ guˇ-awˇ, “Eˇliˇ, Eˇliˇ, 
laˬ maˬ saˬ baˬ taˬ niˬ” lehˇ ehˇ-eu meh. Dawˬ tsuiꞈ-aˬ, “Ngaˬ-euˬ Miˬyehˇ-oˇ, ngaˬ-
euˬ Miˬyehˇ-oˇ, aˬ jeˬ miˇ neh ngaˬ-ahˇ byehˇ dzeh nehˬ laꞈ te” lehˇ ehˇ mawꞈ-eu 
meh.  
47Kʼoeˇ gaˇ yawꞈ luꞈ-eu tsawˇ haˬ tiˬ paˆ na deuˬ aˬ yawꞈ guˇ gaˇ ya gaˬ ngeh, 
“Eˇliˇyaˆ-ahˇ kuˇ-eu nya” lehˇ ehˇ-eu meh.  
48Aˬ yawꞈ maꞈ tiˬ gʼaˬ coeˬ daˆ gʼeh-awˇ, behˇ baˆ laꞈ daˬ-ahˇ duˇ-eu laˆ shaˆ iˇ jaˬ caˆ 
luˆ tiˬ luˆ yuˇ-awˇ, aˬ gaꞈ dzaˇ uiˇ uiˇ cehˇ-ahˇ laˆ duiˆ-awˇ, aˇ toꞈ aˇ kahˬ mehˬ dzaˬ-
ahˇ gʼoˆ tehˬ-awˇ, Yeˬsuˇ-ahˇ cawˬ miˇ nehˬ-awˇ bi cuˆ dawˇ-eu lehˇ gʼeh-eu meh.  
49Ehˇ kʼawꞈ, “Taˬ tehˬ lawˬ siˬ. Eˇliˇyaˆ aˬ yawꞈ-ahˇ ka kʼoꞈ le ngaˇ-a loˇ lehˇ tiˬ kʼehˬ 
haw kaˇ-euˇ” lehˇ, aˬ cawˬ aˬ yawꞈ-ahˇ ehˇ nehˬ-euˬ meh.  
50Yeˬsuˇ tiˬ teˇ paˇ guˇ doˆ laˇ-awˇ, saꞈ tsehˆ leˇ-euˬ meh.  
51Kʼoeˇ ngeh, Uˬ duˬ tahˬ nymˇ nymˇ ma laꞈ kʼoeˇ taw taˬ-euˬ saˬ paˇ lawˆ kaˬ kʼoeˇ, 
uˬ duˬ-ahˇ neh dawˬ dahˬ-ahˇ doˆ ni, nyiˬ paˆ paˆ-iˇ-euˬ meh. Miˇ tsaˬ tahˬ kʼawˇ luˆ 
laˇ nyeh laˇ-awˇ, lo guˇ deuˬ tsawˬ paˆ-iˇ-euˬ meh.  
52Lmˬ bymˇ deuˬ pah laˇ-awˇ, shiˇ dzeuˇ-euˬ Miˬyehˇ-euˬ tsawˇ haˬ gʼawˬ mya gʼaˬ 
paˇ gʼoꞈ dehꞈ laˇ-euˬ meh.  
53Aˬ yawꞈ maꞈ lmˬ bymˇ laꞈ kʼoeˇ neh doˆ laˇ-awˇ, Yeˬsuˇ shiˇ-euˬ paˇ gʼoꞈ dehꞈ laˇ 
gʼaˬ ngeh, aˬ yawꞈ maꞈ Muiˬ-eu shawˇ-eu Meuˬ-ahˇ uˇ laˇ gaˇ, aˬ cawˬ gʼawˬ mya ni 
mawˇ-euˬ meh.  
54Yeˬsuˇ-ahˇ loꞈ luꞈ-eu yehˇ kʼoeˇ deuˬ hawˇ-eu yehˇ kʼoeˇ deuˬ-ahˇ uˆ lahˇ-eu yaw 
huiˬ gʼaˬ, miˇ luˆ luˆ-eu hawˇ-eu kʼaˇ pyeuꞈ laˇ-euˬ yawˬ jeˬ na luꞈ-ahˇ ya mawˇ 
ngeh, guˆ dui dui laˇ-awˇ, “Tsawˇ haˬ heu gʼaˬ maˇ maˇ ni Miˬyehˇ-euˬ Zaˬmaˇ ngaˇ” 
lehˇ ehˇ-eu meh.  
55Gaˬliˬlehˇ miˇ kʼahˬ-ahˇ neh Yeˬsuˇ mehˬ nah caw teh laꞈ-awˇ, Yeˬsuˇ-ahˇ caw ba 
luꞈ-eu zaˬ miˬ zaˬ gʼawˬ mya gʼaˬ, ui cuiˆ gaˇ mahˇ kaˬ gaˇ jawˇ-awˇ haw luꞈ-eu meh.  

56Maˬliˇ Maˬgaˬdaˬlaˇ maˬ ehˇ, Yaˬkoˆ hawˇ-eu Yoˇsehˆ aˬ nyaꞈ nmˇ-euˬ aˬ ma Maˬliˇ 
maˬ ehˇ, Zeˬbeˬdehˇ-euˬ miˬ zaˬ maˬ ehˇ, kʼoeˇ deuˬ nehˬ-ehˇ jawˇ-awˇ haw luꞈ-eu 
meh.  

Yeˬsuˇ-ahˇ baꞈ pahˬ-euˬ 
(Maˬkuˆ 15.42-47; Luˇkaꞈ 23.50-56; Yoˇhaˬ 19.38-42) 

57Uˬ ciꞈ ciꞈ le ngeh, Aˬliˇmaꞈtehˬ meuˬ-ahˇ jawˇ-eu smˇ muiˬ muiˬ-eu tsawˇ haˬ tiˬ 
gʼaˬ oe keuˆ-euˬ meh. Aˬ yawꞈ-aˬ, Yoˇsehˆ lehˇ myahˇ-euˬ Yeˬsuˇ-euˬ zaˬ lahˇ meh.  
58Sahˬ paˬ Piˇlaˆ jawˇ gaˇ aˬ yawꞈ le uˇ-awˇ, Yeˬsuˇ-euˬ gʼawˇ mawˇ shaˇ leˇ-euˬ meh. 
Kʼoeˇ ngeh, Yeˬsuˇ-euˬ gʼawˇ mawˇ aˬ yawꞈ-ahˇ a nehˬ-eu gʼaˇ duˬ, sahˬ paˬ Piˇlaˆ 
dawˬ biꞈ-euˬ meh.  
59Yeˬsuˇ-euˬ gʼawˇ mawˇ-ahˇ Yoˇsehˆ baꞈ gʼeh-awˇ, shawˇ jehˆ ni gʼeh-eu saˬ paˇ paˇ 
pyuˇ neh mawˇ tawˆ tawˆ nehˬ-euˬ meh. 
60Kʼoeˇ naˇ, shuiꞈ teˇ poˬ ni gʼeh-eu aˬ yawꞈ-euˬ lmˬ bymˇ lo kʼahˬ-ahˇ baꞈ ahˇ-awˇ, 
lmˬ bymˇ mehˬ kʼehˬ-ahˇ kʼaˬ lo lo ma ngawˬ tsoeˬ yaꞈ-awˇ gʼoꞈ leˇ-euˬ meh. Lmˬ 
bymˇ kʼoeˇ-aˬ, aˬ yawꞈ neh lo guˇ-ahˇ taꞈ byoe-awˇ jahˇ taˬ-euˬ meh.  
61Maˬliˇ Maˬgaˬdaˬlaˇ hawˇ-eu, Maˬliˇ lehˇ myahˇ-euˬ zaˬ miˬ zaˬ yawˬ gʼaˬ yawˬ, 
lmˬ bymˇ paw mehˬ shiˬ ciˬ pyawˇ-awˇ nuiˇ luꞈ-eu meh.  

Lmˬbymˇ-ahˇ loꞈ-euˬ 

62Yawˬ nah yawˬ-aˬ, Jawˇ nah meh. Kʼoeˇ ngeh nah, piˇ ma aˬ yuiꞈ deuˬ hawˇ-eu 
Paˬliˬsehˇ deuˬ, sahˬ paˬ Piˇlaˆ jawˇ gaˇ le-euˬ meh. 
63Aˬ yawꞈ maꞈ sahˬ paˬ Piˇlaˆ-ahˇ ehˇ nehˬ-eu, “Sahˬ paˬ-oˇ, jaꞈ myawꞈ aˬ da kʼoeˇ 
gʼaˬ maˬ shiˇ mi naˆ-ehˇ, smˬ nah byah laˇ naˇ Miˬyehˇ aˬ yawꞈ-ahˇ paˇ bi gʼoꞈ dehꞈ 
laˇ meh lehˇ aˬ yawꞈ ehˇ-eu nga maꞈ ya gaˬ taˬ-euˬ ma.  
64Aˬ yawꞈ-euˬ zaˬ lahˇ deuˬ aˬ yawꞈ-euˬ gʼawˇ mawˇ kʼoeˬ doˆ laˬ-iˇ-awˇ, Miˬyehˇ 
neh aˬ yawꞈ-ahˇ paˇ bi gʼoꞈ dehꞈ laˇ gʼaˬ-euˬ meh lehˇ aˬ cawˬ-ahˇ maˬ ya bi ehˇ ni, 
smˬ nah keuˆ ni aˬ yawꞈ-euˬ lmˬ bymˇ-ahˇ yaw muiˬ paˬ-ehˇ bi loꞈ piˇ-eu gʼaˇ duˬ 
dawˬ biꞈ-awˬ. Aˇ saˬ saˬ-eu heu poˆ kʼoeˇ loꞈ-ehˇ paˇ myawꞈ naˇ, yaw beh poˆ 
myawꞈ-euˬ naˆ maˬ tseˇ doeˇ dui dui tehꞈ-a.” 
65Sahˬ paˬ Piˇlaˆ ehˇ-eu, “Naw maꞈ loꞈ piˇ-eu yehˇ jawˇ-eu maˬ ngeuˇ loˇ. Gʼoꞈ-iˇ-awˇ, 
kʼaˇ gʼeh nya-eu loꞈ-ehˇ bi loꞈ piˇ-awˬ.” 
66Kʼoeˇ naˇ, aˬ yawꞈ maꞈ gʼoꞈ-iˇ-awˇ, lmˬ bymˇ-ahˇ ngawˬ tsoeˬ taˬ-euˬ kʼaˬ lo lo ma-
ahˇ jmˬ diˬ-awˇ, yaw muiˬ-ehˇ bi loꞈ piˇ-euˬ meh.  

Maꞈtehˬ 28 

Yeˬsuˇ gʼoꞈ dehꞈ laˇ-euˬ 
(Maˬkuˆ 16.1-10; Luˇkaꞈ 24.1-12; Yoˇhaˬ 20.1-10) 

1Jawˇ nah dzeuˇ-awˇ, tiˬ jaw laꞈ kʼoeˇ aˇ dahˬ beh-eu nah uˬ bya bya taw paw, 
Maˬliˇ Maˬgaˬdaˬlaˇ hawˇ-eu Maˬliˇ yawˬ gʼaˬ yawˬ lmˬ bymˇ-ahˇ haw-iˇ-euˬ meh.  
2Ja pyuˬ ni miˇ luˆ yaw kʼaˆ-ehˇ luˆ laˇ-awˇ, SahˬpaˬMiˬyehˇ-euˬ mˬ taˆ gʼaˬ kʼehˇ tiˬ 
gʼaˬ mˬ kʼoeˇ taˆ neh zaꞈ le-awˇ, kʼaˬ lo lo ma kʼoeˇ siˬ ngawˬ dzeh-awˇ, kʼaˬ lo kʼoeˇ 
siˬ kʼoeˇ taˆ nuiˇ le-euˬ meh.  

http://pt-br.bibles.org/ahk-AHK/Matt/28#Matt.28.1!f.1
http://pt-br.bibles.org/ahk-AHK/Matt/28#Matt.28.1!f.2

3Aˬ yawꞈ-euˬ gʼawˇ mawˇ-aˬ, mˬ myawꞈ myawꞈ-eu loꞈ-ehˇ yaw shehꞈ bya-awˇ, aˬ 
yawꞈ-euˬ mehˬ tsoeˬ-aˬ, ngehˇ loꞈ-ehˇ pyuˇ deuˬ ni gʼeh-eu meh.  
4Lmˬ bymˇ-ahˇ loꞈ-eu deuˬ guˆ dui dui-eu miˇ neh, yaw dzuˬ dzuˬ dui dui-awˇ, shiˇ 
taˬ-euˬ tsawˇ haˬ loꞈ-ehˇ pyeuꞈ-iˇ-euˬ meh.  
5Mˬ taˆ gʼaˬ kʼehˇ kʼoeˇ gʼaˬ zaˬ miˬ zaˬ kʼoeˇ nyiˬ gʼaˬ-ahˇ heu loꞈ-ehˇ ehˇ nehˬ-euˬ 
meh. “Naw nyaꞈ taˬ guˆ. Laꞈ yaꞈ kʼoeˇ taˆ bi taꞈ sehꞈ-euˬ Yeˬsuˇ kʼoeˇ gʼaˬ-ahˇ naw 
nyaꞈ poˆ luꞈ-eu ngaˇ siˬ nya ma.  
6Aˬ yawꞈ heu gaˇ maˬ paˇ jawˇ meh. Aˬ yawꞈ neh ehˇ taˬ-euˬ loꞈ-ehˇ, Miˬyehˇ neh aˬ 
yawꞈ-ahˇ paˇ bi gʼoꞈ dehꞈ laˇ gʼaˬ-euˬ meh. Heu gaˇ laˇ-awˇ, aˬ yawꞈ-ahˇ baꞈ taˬ-euˬ 
tsahˇ-ahˇ haw laˇ sheˇ.  
7Nymˬ-mˇ aˬ yawꞈ-euˬ zaˬ lahˇ deuˬ jawˇ gaˇ yaw kawˇ-ehˇ iˇ-awˇ, heu loꞈ-ehˇ ehˇ 
nehˬ-iˇ-awˬ. ‘Aˬ yawꞈ shiˇ-euˬ gʼoꞈ dehꞈ laˇ-awˇ, nymˬ-mˇ naw maꞈ-euˬ mehˬ hu 
Gaˬliˬlehˇ miˇ kʼahˬ-ahˇ iˇ dzeuˇ-euˬ meh. Naw maꞈ aˬ yawꞈ-ahˇ kʼoeˇ gaˇ ya mawˇ 
tehꞈ-a’ lehˇ ehˇ nehˬ-iˇ-awˬ. Ngaˬ neh naw maꞈ-ahˇ ehˇ nehˬ-euˬ dawˬ heu deuˬ yaw 
duˬ duˬ-ehˇ noeˬ taˬ-awˬ.” 
8Kʼoeˇ ngeh, aˬ yawꞈ nyaꞈ guˆ kʼawꞈ guˆ, laˬ kʼaˬ kʼawꞈ cehˇ-eu laꞈ kʼoeˇ, nyi naˬ nyi 
naˬ-ehˇ maˬ jawˇ ni, aˬ yawꞈ-euˬ zaˬ lahˇ deuˬ-ahˇ dzawˇ nehˬ-iˇ-eu gʼaˇ duˬ cehˆ 
coeˬ coeˬ kʼoꞈ gʼeh-euˬ meh.  
9Ja pyuˬ ni, aˬ yawꞈ nyaꞈ-ahˇ Yeˬsuˇ tahˬ puˬ-awˇ, “Naw nyaꞈ kʼoeˇ taˆ nui saˇ oꞈ-eu 
jeˬ jaˆ luꞈ-uˇ” lehˇ ehˇ-eu meh. Aˬ yawꞈ nyaꞈ aˬ yawꞈ jawˇ gaˇ jiˆ leˇ-awˇ, aˬ yawꞈ-euˬ 
aˬ kuiˇ-ahˇ byaˇ cuꞈ-awˇ uˬ duˬ tahˬ-euˬ meh.  
10Yeˬsuˇ aˬ yawꞈ nyaꞈ-ahˇ ehˇ nehˬ-eu, “Taˬ guˆ. Ngaˬ-euˬ mehˇ nmˇ loꞈ-ehˇ gʼeh-eu 
deuˬ jawˇ gaˇ iˇ-awˇ, heu loꞈ-ehˇ ehˇ nehˬ-iˇ-awˬ. ‘Gaˬliˬlehˇ miˇ kʼahˬ-ahˇ iˇ-awˬ. 
Kʼoeˇ gaˇ ngaˬ-ahˇ ya mawˇ tehꞈ-a’ lehˇ ehˇ nehˬ-iˇ-awˬ.” 

Lmˬ bymˇ-ahˇ loꞈ-eu maˬ ngeuˇ-eu jeˬ dzawˇ-eu 

11Zaˬ miˬ zaˬ kʼoeˇ nyiˬ gʼaˬ gʼoꞈ-iˇ luꞈ ngeh, lmˬ bymˇ-ahˇ loꞈ luꞈ-eu yehˇ tiˬ deuˬ 
meuˬ-ahˇ gʼoꞈ-iˇ-awˇ, kʼaˇ pyeuꞈ laˇ-euˬ jeˬ dawˬ tawˆ luꞈ, piˇ ma aˬ yuiꞈ deuˬ-ahˇ 
dzawˇ nehˬ-euˬ meh.  
12Piˇ ma aˬ yuiꞈ kʼoeˇ deuˬ aˬ yuiꞈ aˬ tsu deuˬ nehˬ-ehˇ bawˬ kʼoeˬ-awˇ, yehˇ kʼoeˇ 
deuˬ-ahˇ pyuˇ gʼawˬ mya ni biꞈ-euˬ meh.  
13Yehˇ kʼoeˇ deuˬ-ahˇ aˬ yawꞈ maꞈ heu loꞈ-ehˇ mehˬ gahˇ nehˬ-euˬ meh. “Naw maꞈ 
heu loꞈ-ehˇ ehˇ-awˬ. Uˬ ciꞈ paw naw maꞈ yuꞈ kʼaˆ luꞈ ngeh, aˬ yawꞈ-euˬ zaˬ lahˇ deuˬ 
oe-awˇ, aˬ yawꞈ-euˬ gʼawˇ mawˇ-ahˇ baꞈ kʼoeˬ le-euˬ meh lehˇ ehˇ-awˬ. 
14Gaˇ kawˆ heu sahˬ paˬ-ahˇ gaˬ keuˆ leˇ naˇ, naw maꞈ tiˬ jeˬ-iˬ maˬ lehˬ-a lehˇ, nga 
maꞈ ja piˇ nehˬ ma. Naw maꞈ tiˬ jeˬ-iˬ kʼahˬ maˬ ya lahˇ-aˇ.” 
15Lmˬ bymˇ-ahˇ loꞈ piˇ-euˬ yehˇ kʼoeˇ deuˬ pyuˇ yuˇ dzaˬ-awˇ, aˬ yawꞈ maꞈ-ahˇ mehˬ 
gahˇ nehˬ taˬ-euˬ loꞈ-ehˇ ja byah-euˬ meh. Kʼoeˇ miˇ neh, iˬ nah keuˆ ni Yuˇdaˆ 
tsawˇ haˬ deuˬ gaˇ kawˆ kʼoeˇ ja byah luꞈ-eu meh.  

Yeˬsuˇ dawˬ biꞈ yaꞈ-euˬ 
(Maˬkuˆ 16.14-18; Luˇkaꞈ 24.36-49; Yoˇhaˬ 20.19-23; Gʼaˬkʼehˇ 1.6-8) 

16Zaˬ lahˇ tseˇ tiꞈ gʼaˬ-aˬ, Yeˬsuˇ neh aˬ yawꞈ maꞈ-ahˇ tsaꞈ dzoeˇ taˬ-euˬ Gaˬliˬlehˇ 
miˇ kʼahˬ-ahˇ jaˆ-eu gawˬ duˇ tiˬ duˇ-ahˇ le-euˬ meh. 
17Aˬ yawꞈ maꞈ aˬ yawꞈ-ahˇ mawˇ ngeh, uˬ duˬ tahˬ-euˬ meh. Ehˇ kʼawꞈ, tiˬ paˆ na 
deuˬ yaw muiˬ-ehˇ maˬ jah-a.  
18Yeˬsuˇ aˬ yawꞈ maꞈ-euˬ dawˬ peh jiˆ le-awˇ, heu loꞈ-ehˇ ehˇ nehˬ-euˬ meh. “Mˬ 
hawˇ-eu miˇ tsaˬ kʼoeˇ taˆ kʼaˇ jaˆ-eu baoˬ dawˬ tawˆ luꞈ, ngaˬ-ahˇ biꞈ jiˇ laꞈ-euˬ meh.  
19Kʼoeˇ miˇ neh, miˇ tsaˬ tsawˇ jeuˬ dawˬ tawˆ luꞈ jawˇ gaˇ iˇ doe-awˇ, ngaˬ-euˬ zaˬ 
lahˇ pyeuꞈ laˇ ni mˇ-iˇ-awˬ. Aˬda Miˬyehˇ, Zaˬmaˇ Miˬyehˇ hawˇ-eu, Muiˬ-eu Shawˇ-
eu Yaw sahˇ Miˬyehˇ-euˬ tsawˇ myahˇ uˬ moˆ, aˬ yawꞈ maꞈ-ahˇ iˇ cuꞈ shawˇ nehˬ-
awˬ.  
20Ngaˬ neh naw maꞈ-ahˇ dawˬ kʼaˇ biꞈ taˬ-euˬ yawˬ jeˬ na luꞈ, aˬ yawꞈ maꞈ naˇ haˬ-
awˇ caw teh ni mehˬ nehˬ tsoˆ nehˬ-awˬ. Miˇ tsaˬ heu aˇ saˬ saˬ ngeh keuˆ ni, naw 
maꞈ nehˬ-ehˇ aˬ myah luꞈ ngaˇ jawˇ ma.” 

Maˬkuˆ 

Maˬkuˆ 1 

Iˇ cuꞈ shawˇ-eu Yoˇhaˬ dawˬ mehˬ mehˬ-euˬ 
(Maꞈtehˬ 3.1-12; Luˇkaꞈ 3.1-18; Yoˇhaˬ 1.19-28) 

1Heu-aˬ, Miˬyehˇ-euˬ Zaˬmaˇ Yeˬsuˇ Ka li gaˇ kawˆ Laˬ kʼaˬ cehˇ-eu Guiˬ lahˬ dawˬ 
meh.  2Gaˇ kawˆ heu-aˬ, Miˬyehˇ gʼaˇ duˬ ngehˬ dah-eu Iˇsaˬyaˇ neh heu loꞈ-ehˇ boꞈ-
euˬ gaˇ aˇ dahˬ beh taˬ-euˬ meh.  

“Miˬyehˇ heu loꞈ-ehˇ ehˇ-eu meh.  

‘Haw yawˬ, nawˇ iˇ-eu gaˇ ma-ahˇ, lehˬ hmˬ laˆ saˆ taˬ-eu gʼaˇ duˬ, ngaˬ-euˬ gʼaˬ 
kʼehˇ tiˬ gʼaˬ-ahˇ ngaˇ, nawˬ-euˬ mehˬ hu pyehˬ gʼeh-eu ma.  
3Bawˇ tsahˬ bawˇ dahˇ laꞈ kʼoeˇ jawˇ-awˇ, heu loꞈ-ehˇ tiˬ gʼaˬ guˇ luꞈ meh. 
SahˬpaˬMiˬyehˇ oe-eu gʼaˇ duˬ, gaˇ ma lehˬ hmˬ laˆ saˆ taˬ-awˬ. Aˬ yawꞈ oe-eu gaˇ 
ma kʼoeˇ kahˇ, dawˇ coe ni shaˇ dahˇ doˆ taˬ-awˬ.”’ 
4Iˇ cuꞈ shawˇ-eu Yoˇhaˬ bawˇ tsahˬ bawˇ dahˇ-ahˇ doˆ le-awˇ, heu loꞈ-ehˇ dawˬ 
mehˬ mehˬ-euˬ meh. “Iˬ baˇ noeˬ poˆ-awˇ iˇ cuꞈ shawˇ-awˬ. Miˬyehˇ naw maꞈ-ahˇ iˬ 
baˇ pyehˬ nehˬ laꞈ tehꞈ-a.” 
5Yuˇdaˆ miˇ kʼahˬ hawˇ-eu Yeˬluˇsaˬlehˬ meuˬ-ahˇ jawˇ-eu tsawˇ haˬ gʼawˬ mya ni, 
Yoˇhaˬ dawˬ mehˬ mehˬ gaˇ naˇ haˬ-iˇ-euˬ meh. Aˬ yawꞈ maꞈ yawˬ ha-euˬ iˬ baˇ ja 
doˆ jiˇ-awˇ, aˬ yawꞈ neh Yawˇdaˬ lawˇ baˬ laꞈ kʼoeˇ iˇ cuꞈ bi shawˇ-euˬ meh.  
6Yoˇhaˬ-aˬ, law taw caꞈ hm neh zaꞈ taˬ-euˬ mehˬ tsoeˬ dm-awˇ, shaˬ kʼoˆ joꞈ paꞈ paꞈ 
luꞈ-eu meh. Aˬ yawꞈ dzaˬ-eu dzaˇ-aˬ, nyehˇ bahˇ hawˇ-eu bawˇ tsahˬ byaˬ byaˬ uiˇ 
meh.  
7Aˬ yawꞈ dawˬ mehˬ mehˬ-awˇ ehˇ-eu, “Ngaˬ-euˬ mehˬ nah oe luꞈ-eu gʼaˬ-aˬ, ngaˇ 
naˆ maˬ tseˇ baoˬ huiˬ-eu meh. Ngaˇ-aˬ, aˬ yawꞈ-euˬ sehˬ nawˆ aˇ caˆ-ahˇ awˆ kʼoꞈ-
awˇ puiˇ nehˬ-eu tehꞈ-ehˇ kʼawꞈ maˬ geuˇ nya.  
8Ngaˇ naw maꞈ-ahˇ iˇ cuꞈ laꞈ kʼoeˇ iˇ cuꞈ shawˇ nehˬ-euˬ ma. Ehˇ kʼawꞈ, aˬ yawꞈ-aˬ, 
Muiˬ-eu shawˇ-eu Yaw sahˇ Miˬyehˇ laꞈ kʼoeˇ iˇ cuꞈ shawˇ nehˬ laꞈ tehꞈ-a.” 

Yeˬsuˇ iˇ cuꞈ shawˇ-awˇ muˇ juˇ juˇ gaˇ ya daˬ-euˬ 
(Maꞈtehˬ 3.13—4.11; Luˇkaꞈ 3.21,22; 4.1-13) 

9Gʼawˬ myahˇ maˬ gʼeh-ehˇ, Gaˬliˬlehˇ miˇ kʼahˬ Naˬzaˬlehˇ meuˬ-ahˇ neh Yeˬsuˇ oe-
awˇ, Yawˇdaˬ lawˇ baˬ laꞈ kʼoeˇ Yoˇhaˬ neh iˇ cuꞈ bi shawˇ-euˬ meh.  
10Yeˬsuˇ iˇ cuꞈ laꞈ kʼoeˇ neh doˆ laˇ-eu nehˬ-ehˇ, mˬ pah le-awˇ, Yaw sahˇ Miˬyehˇ 
kʼaˬ kʼoeˬ loꞈ-ehˇ aˬ yawꞈ kʼoeˇ taˆ zaꞈ le luꞈ gaˇ aˬ yawꞈ ya mawˇ-euˬ meh.  
11“Nawˇ-aˬ, ngaˇ zawˇ gaˬ-eu ngaˬ-euˬ Zaˬmaˇ ma. Nawˬ-ahˇ ngaˇ nui kʼahˇ shiˇ dui 
dui ma” lehˇ, mˬ kʼoeˇ taˆ teˇ saˇ gaˬ doˆ le-euˬ meh.  
12Tiˬ poˆ tehꞈ-ehˇ, Yaw sahˇ Miˬyehˇ neh Yeˬsuˇ-ahˇ bawˇ tsahˬ bawˇ dahˇ laꞈ kʼoeˇ 
bi iˇ-euˬ meh.  

13Bawˇ tsahˬ bawˇ dahˇ laꞈ kʼoeˇ aˬ yawꞈ oeˬ tseˇ nah jawˇ-awˇ, Saˬdaˬ neh muˇ juˇ 
bi juˇ-euˬ meh. Bawˇ tsahˬ jeˬ zaˬ yaw haiˬ deuˬ kʼawꞈ, kʼoeˇ gaˇ jawˇ-eu meh. Ehˇ 
kʼawꞈ, mˬ taˆ gʼaˬ kʼehˇ deuˬ aˬ yawꞈ-ahˇ ngehˬ gʼeh nehˬ-euˬ meh.  

Ngaˬ shaˬ poˆ-eu tsawˇ haˬ oeˬ gʼaˬ-ahˇ Yeˬsuˇ kuˇ-euˬ 
(Maꞈtehˬ 4.12-22; Luˇkaꞈ 4.14,15; 5.1-11) 

14Yoˇhaˬ-ahˇ aˬ cawˬ neh tawˬ laꞈ kʼoeˇ bi nyehꞈ uˇ gʼaˬ ngeh, Gaˬliˬlehˇ miˇ kʼahˬ-
ahˇ Yeˬsuˇ iˇ-awˇ, Miˬyehˇ-euˬ Laˬ kʼaˬ cehˇ-eu Guiˬ lahˬ dawˬ mehˬ-iˇ-euˬ meh.  
15Aˬ yawꞈ ehˇ-eu, “Aˇ yamˬ tsaˬ laˇ-euˬ meh. Miˬyehˇ miˇ kʼahˬ keuˆ le-eu dawˬ peh 
peh laˇ-euˬ meh. Iˬ baˇ noeˬ poˆ-awˇ Laˬ kʼaˬ cehˇ-eu Guiˬ lahˬ dawˬ-ahˇ jah-awˬ.” 
16Gaˬliˬlehˇ lah lah dzeˇ caw caw-ehˇ Yeˬsuˇ iˇ luꞈ ngeh, ngaˬ shaˬ poˆ-eu tsawˇ haˬ 
pyeuꞈ-eu Siˇmoˬ hawˇ-eu Aˬdehˬlehˬ aˬ nyaꞈ mehˇ nmˇ za dzeh luꞈ gaˇ ya mawˇ-euˬ 
meh.  
17Aˬ nyaꞈ nmˇ-ahˇ Yeˬsuˇ ehˇ nehˬ-eu, “Ngaˬ-euˬ mehˬ nah caw teh laˇ-awˬ. Ngaˬ 
shaˬ poˆ-eu tsawˇ haˬ pyeuꞈ-eu naw nyaꞈ nmˇ-ahˇ, tsawˇ haˬ poˆ-eu tsawˇ haˬ bi 
geuꞈ ma.” 
18Aˬ nyaꞈ nmˇ za byehˇ dzeh yaꞈ-awˇ, tiˬ poˆ tehꞈ-ehˇ aˬ yawꞈ-euˬ mehˬ nah caw teh 
gʼeh-euˬ meh.  
19Mehˬ hu paw paˇ iˇ gʼeh ngeh, Zeˬbeˬdehˇ-euˬ aˬ li Yaˬkoˆ hawˇ-eu Yoˇhaˬ aˬ nyaꞈ 
nmˇ-ahˇ paˇ mawˇ-euˬ meh. Aˬnyaꞈ nmˇ-aˬ, lawˬ laꞈ kʼoeˇ uˇ-awˇ, za doꞈ luꞈ-eu meh.  
20Mawˇ le-euˬ nehˬ-ehˇ tiˬ poˆ tehꞈ-ehˇ, aˬ nyaꞈ nmˇ-ahˇ Yeˬsuˇ kuˇ-euˬ meh. Kʼoeˇ 
ngeh, aˬ nyaꞈ nmˇ-aˬ, aˬ da Zeˬbeˬdehˇ hawˇ-eu gʼaˬ mahˇ poeˬ biꞈ-awˇ kʼehˇ taˬ-euˬ 
tsawˇ haˬ deuˬ-ahˇ, lawˬ laꞈ kʼoeˇ bi jawˇ yaꞈ-awˇ, Yeˬsuˇ-euˬ mehˬ nah caw teh 
gʼeh-euˬ meh.  

Nehꞈ yaw jawꞈ uˇ-eu tsawˇ haˬ tiˬ gʼaˬ 
(Luˇkaꞈ 4.31-37) 

21Yeˬsuˇ hawˇ-eu aˬ yawꞈ-euˬ zaˬ lahˇ deuˬ Gaˬbeˬneˬoˬ meuˬ-ahˇ iˇ-awˇ, Jawˇ 
nah keuˆ laˇ ngeh, uˬ duˬ tahˬ nymˇ -ahˇ Yeˬsuˇ le-awˇ, mehˬ nehˬ tsoˆ nehˬ-euˬ 
meh.  
22Aˬ yawꞈ mehˬ nehˬ tsoˆ nehˬ gaˇ kʼaˇ ya gaˬ-euˬ tsawˇ haˬ deuˬ zahˬ leˇ-euˬ meh. 
Aˬ jeˬ miˇ neh ehˇ naˇ, aˬ yawꞈ mehˬ-eu tsoˆ-eu kʼoeˇ-aˬ, Zahˇ dawˬ kʼoꞈ dawˬ mehˬ-
eu saˬ laˬ deuˬ mehˬ gaˇ maˬ duˇ ni, baoˬ ahˇ-eu laꞈ kʼoeˇ mehˬ-eu jeˬ pyeuꞈ-eu 
meh.  
23Kʼoeˇ ngeh, nehꞈ yaw jawꞈ uˇ-eu tsawˇ haˬ tiˬ gʼaˬ uˬ duˬ tahˬ nymˇ kʼoeˇ nymˇ laꞈ 
kʼoeˇ uˇ laˇ-awˇ,  
24guˇ guˇ-ehˇ ehˇ-eu, “Naˬzaˬlehˇ tsawˇ haˬ Yeˬsuˇ-oˇ, nawˇ nga maꞈ-ahˇ aˬ jeˬ taꞈ te. 
Nga maꞈ-ahˇ laˆ cawˆ-eu lehˇ oe teˬ loˇ. Nawˬ-ahˇ ngaˇ siˬ nya ma. Nawˇ-aˬ, Miˬyehˇ-
euˬ muiˬ-eu shawˇ-eu gʼaˬ kʼehˇ meh.” 
25Yeˬsuˇ aˬ yawꞈ-ahˇ dehˬ-awˇ ehˇ-eu, “Ciˬ cuˇ ni jawˇ-awˇ, tsawˇ haˬ teu gʼaˬ-euˬ laꞈ 
kʼoeˇ neh doˆ-iˇ-awˬ.” 
26Nehꞈ yaw jawꞈ kʼoeˇ mawˇ tsawˇ haˬ kʼoeˇ gʼaˬ-ahˇ yaw kʼaˆ-ehˇ bi teuˆ laˇ-awˇ, tiˬ 
teˇ guˇ kʼaˆ laˇ-awˇ doˆ-iˇ-euˬ meh.  

27Tsawˇ haˬ dawˬ tawˆ luꞈ zahˬ dui dui leˇ-awˇ, tiˬ gʼaˬ tiˇ gʼaˬ heu loꞈ-ehˇ ehˇ-eu 
meh. “Teu aˬ joˆ-ehˇ gʼeh-eu nga. Mehˬ nehˬ tsoˆ nehˬ-eu yaw shuiꞈ tiˬ jeˬ nga loˇ. 
Tsawˇ haˬ teu gʼaˬ nehꞈ yaw jawꞈ deuˬ-ahˇ dawˬ biꞈ nya gaˇ keuˆ ni baoˬ ahˇ-awˇ, 
nehꞈ kʼoeˇ deuˬ aˬ yawꞈ-euˬ dawˬ ya naˇ haˬ-eu nga laˬ.” 
28Kʼoeˇ ngeh, Yeˬsuˇ-euˬ gaˇ kawˆ kʼoeˇ, tiˬ poꞈ tehꞈ-ehˇ Gaˬliˬlehˇ miˇ kʼahˬ gaˬ doe-
iˇ-euˬ meh.  

Yeˬsuˇ tsawˇ haˬ gʼawˬ mya gʼaˬ-ahˇ naˇ gawˇ laˆ taˬ nehˬ-euˬ 
(Maꞈtehˬ 8.14-17; Luˇkaꞈ 4.38-41) 

29Yeˬsuˇ hawˇ-eu aˬ yawꞈ-euˬ zaˬ lahˇ kʼoeˇ deuˬ uˬ duˬ tahˬ nymˇ-ahˇ neh doˆ le-
awˇ, Siˇmoˬ hawˇ-eu Aˬdehˬlehˬ pehˬ-euˬ nymˇ-ahˇ iˇ-euˬ meh. Yaˬkoˆ hawˇ-eu 
Yoˇhaˬ aˬ nyaꞈ gʼeh ahˇ-eu meh.  
30Siˇmoˬ-euˬ tsawˇ mawˬ zaˬ miˬ zaˬ gʼaˬ pyaˬ-eu yuꞈ luꞈ-eu meh. Yeˬsuˇ oe keuˆ-
euˬ nehˬ-ehˇ, aˬ yawꞈ pyaˬ luꞈ-eu gaˇ kawˆ ehˇ nehˬ-euˬ meh. 
31Yeˬsuˇ aˬ yawꞈ jawˇ gaˇ iˇ-awˇ, aˬ laꞈ-ahˇ nyehꞈ tehˬ-awˇ gʼeu tuˇ nehˬ-euˬ meh. 
Kʼoeˇ ngeh, aˬ yawꞈ pyaˬ-eu taˬ leˇ-awˇ, aˬ yawꞈ maꞈ-ahˇ dzaˬ dzaˬ dawˇ dawˇ lehˬ 
hmˬ laˆ saˆ nehˬ-euˬ meh.  
32Nahˇ ma ga ahˇ-awˇ uˬ ciꞈ ciꞈ le ngeh, naˇ-eu tsawˇ haˬ deuˬ hawˇ-eu nehꞈ uˇ-eu 
tsawˇ haˬ dawˬ tawˆ luꞈ-ahˇ, Yeˬsuˇ jawˇ gaˇ sheuˬ laꞈ-euˬ meh.  
33Meuˬ kʼoeˇ meuˬ laꞈ kʼoeˇ jawˇ-eu tsawˇ haˬ dawˬ tawˆ luꞈ, nymˇ kʼoeˇ nymˇ mehˬ 
shi uiˬ laˇ jiˇ-euˬ meh.  
34Naˇ gawˇ gʼawˬ mya jeˬ ahˇ-eu tsawˇ haˬ gʼawˬ mya ni-ahˇ Yeˬsuˇ laˆ taˬ nehˬ-awˇ, 
nehꞈ uˇ-eu tsawˇ haˬ gʼawˬ mya gʼaˬ-ahˇ nehꞈ teh doˆ nehˬ-euˬ meh. Nehꞈ kʼoeˇ 
deuˬ-ahˇ aˬ yawꞈ dawˬ tiˬ dawˬ-iˬ maˬ bi ngehˬ doˆ laˇ-a. Aˬ jeˬ miˇ neh ehˇ naˇ, aˬ 
yawꞈ aˬ suˇ gʼaˬ pyeuꞈ-eu nehꞈ kʼoeˇ deuˬ siˬ nya-eu meh.  

Gaˬliˬlehˇ miˇ kʼahˬ-ahˇ dawˬ mehˬ mehˬ-euˬ 
(Luˇkaꞈ 4.42-44) 

35Yawˬ shawˬ yawˬ uˬ bya maˬ bya laˇ mi naˆ-ehˇ, Yeˬsuˇ tuˇ-awˇ, nymˇ kʼoeˇ nymˇ-
ahˇ neh doˆ-iˇ-euˬ meh. Meuˬ laꞈ nyiˇ iˇ doˆ-awˇ, ciˬ cuˇ ni gʼeh-eu jawˇ duˬ-ahˇ guiˬ 
lahˬ shaˇ-iˇ-euˬ meh.  
36Siˇmoˬ hawˇ-eu cawˬ deuˬ aˬ yawꞈ-ahˇ poˆ-iˇ-euˬ meh.  
37Aˬ yawꞈ maꞈ aˬ yawꞈ-ahˇ mawˇ ngeh, “Tsawˇ haˬ yawˬ gʼaˬ na luꞈ nawˬ-ahˇ poˆ luꞈ 
meh” lehˇ ehˇ nehˬ-euˬ meh.  
38Ehˇ kʼawꞈ, Yeˬsuˇ ehˇ-eu, “Aˬ dui maꞈ heu paw jaˆ-eu pu deuˬ-ahˇ ya iˇ meh. Pu 
kʼoeˇ deuˬ-ahˇ kʼawꞈ, ngaˇ dawˬ mehˬ ya mehˬ-iˇ meh. Aˬ jeˬ miˇ neh ehˇ naˇ, kʼoeˇ 
gaˇ dawˬ mehˬ mehˬ-iˇ-eu lehˇ ngaˇ oe-euˬ ma.” 
39Kʼoeˇ naˇ, Gaˬliˬlehˇ miˇ kʼahˬ doe ni aˬ yawꞈ iˇ-awˇ, uˬ duˬ tahˬ nymˇ laꞈ kʼoeˇ 
dawˬ mehˬ mehˬ mehˬ-ehˇ cah-awˇ, nehꞈ uˇ-eu tsawˇ haˬ deuˬ-ahˇ nehꞈ teh doˆ 
nehˬ-euˬ meh.  

Coiˬ doi tiˬ gʼaˬ-ahˇ bi shawˇ laˇ-euˬ 
(Maꞈtehˬ 8.1-4; Luˇkaꞈ 5.12-16) 

40Coiˬ doi naˇ-eu tsawˇ haˬ tiˬ gʼaˬ Yeˬsuˇ jawˇ gaˇ oe-awˇ, pawˬ tsuiꞈ pawˬ dmˬ 
dmˬ-awˇ, “Nawˇ jahˇ nehˬ laꞈ mawꞈ naˇ, ngaˇ muiˬ laˇ shawˇ laˇ ni jahˇ nya meh” 
lehˇ ehˇ-eu meh.  
41Aˬ yawꞈ-ahˇ Yeˬsuˇ gʼawˬ shaˬ haw gaˬ-awˇ, aˬ laꞈ cawˬ ja-awˇ toeˬ ciˆ nehˬ-eu laꞈ 
kʼoeˇ, “Ngaˇ jahˇ nehˬ mawꞈ-eu ma. Muiˬ laˇ shawˇ laˇ-awˬ” lehˇ ehˇ nehˬ-euˬ meh.  
42Coiˬ doi naˇ gawˇ kʼoeˇ ja pyuˬ ni byoˆ-iˇ jiˇ-awˇ, tsawˇ haˬ kʼoeˇ gʼaˬ muiˬ laˇ 
shawˇ laˇ-euˬ meh.  
43Tsawˇ haˬ kʼoeˇ gʼaˬ-ahˇ Yeˬsuˇ yaw kʼaˆ kʼaˆ-ehˇ ehˇ nehˬ-awˇ bi gʼoꞈ-iˇ-euˬ meh.  
44“Naˇ haˬ sheˇ. Gaˇ kawˆ heu tiˬ gʼaˬ-ahˇ-iˬ taˬ ehˇ nehˬ de. Tiˬ poˆ tehꞈ-ehˇ piˇ ma 
jawˇ gaˇ le-awˇ, nawˬ-euˬ gʼawˇ mawˇ-ahˇ bi pyehˆ tseˇ haw leˇ-awˬ. Kʼoeˇ naˇ, nawˇ 
naˇ gawˇ taˬ leˇ-euˬ gaˇ kawˆ tsawˇ haˬ yawˬ gʼaˬ na luꞈ bi siˬ duˬ-eu gʼaˇ duˬ, Moˇseˬ 
neh dawˬ biꞈ taˬ yaꞈ-euˬ lawˇ-eu shehˇ-eu jeˬ lawˇ-iˇ-awˬ.” 
45Ehˇ kʼawꞈ, tsawˇ haˬ kʼoeˇ gʼaˬ gʼoꞈ-iˇ-awˇ, gaˇ kawˆ kʼoeˇ yawˬ gaˇ na luꞈ ja doe-iˇ-
euˬ meh. Aˬ yawꞈ neh aˇ dzehˬ ja byah dzeuˇ-euˬ miˇ neh, Yeˬsuˇ aˬ cawˬ mawˇ 
mawˇ-ehˇ meuˬ laꞈ kʼoeˇ maˬ iˇ nya ni pyeuꞈ-iˇ-euˬ meh. Meuˬ-euˬ laꞈ nyiˇ paw ciˬ 
cuˇ ni gʼeh gaˇ tehꞈ-ehˇ aˬ yawꞈ jawˇ-awˇ, yawˬ paw na luꞈ jawˇ-eu tsawˇ haˬ deuˬ aˬ 
yawꞈ jawˇ gaˇ laˇ-euˬ meh.  

Maˬkuˆ 2 

Kuiˇ shiˇ laꞈ shiˇ shiˇ gaˇ laˆ taˬ nehˬ-euˬ 
(Maꞈtehˬ 9.1-8; Luˇkaꞈ 5.17-26) 

1Heu myaˆ nah byah laˇ ngeh, Gaˬbeˬneˬoˬ meuˬ-ahˇ Yeˬsuˇ paˇ gʼoꞈ-iˇ-awˇ, aˬ yawꞈ 
iˇ kahˇ-ahˇ jawˇ luꞈ-eu gaˇ kawˆ gaˬ byah-iˇ-euˬ meh.  
2Tsawˇ haˬ gʼawˬ mya ni uiˬ laˇ-euˬ miˇ neh, nymˇ laꞈ kʼoeˇ maˬ deˇ leˇ-eu uˬ taꞈ, laꞈ 
nyiˇ paw kʼawꞈ jawˇ kʼaˇ maˬ za-a. Tsawˇ haˬ kʼoeˇ deuˬ-ahˇ Yeˬsuˇ dawˬ mehˬ mehˬ 
nehˬ luꞈ-eu meh.  
3Kʼoeˇ ngeh, tsawˇ haˬ oeˬ gʼaˬ kuiˇ shiˇ laꞈ shiˇ shiˇ-euˬ tsawˇ haˬ tiˬ gʼaˬ-ahˇ Yeˬsuˇ 
jawˇ gaˇ baꞈ ha laˇ-euˬ meh.  
4Tsawˇ haˬ tiˬ teuˇ jawˇ-eu miˇ neh, Yeˬsuˇ jawˇ gaˇ maˬ baꞈ keuˆ gʼeh nya-ehˇ, 
Yeˬsuˇ-euˬ uˬ duˬ uˬ taˆ nyiˬ paˆ-ehˇ, nymˇ mˬ laˆ pehꞈ-euˬ meh. Nymˇ mˬ laˆ pehꞈ 
gʼaˬ ngeh, kuiˇ shiˇ laꞈ shiˇ shiˇ-eu tsawˇ haˬ kʼoeˇ gʼaˬ-ahˇ gawˬ pu kʼoeˇ taˆ bi yuꞈ-
awˇ, maˇ pehꞈ kʼoeˇ tsahˇ-ahˇ neh aˬ za za-ehˇ pyehˬ ka-euˬ meh.  
5Aˬ yawꞈ maꞈ kʼoeˇ naˆ naˆ-ehˇ jah gaˇ Yeˬsuˇ ya mawˇ ngeh, kuiˇ shiˇ laꞈ shiˇ shiˇ-
euˬ kʼoeˇ gʼaˬ-ahˇ, “Ngaˬ li-oˇ, nawˬ-euˬ iˬ baˇ pyehˬ nehˬ gʼaˬ-euˬ ma” lehˇ ehˇ nehˬ-
euˬ meh.  
6Kʼoeˇ gaˇ nuiˇ luꞈ-eu Zahˇ dawˬ kʼoꞈ dawˬ mehˬ-eu saˬ laˬ tiˬ paˆ na deuˬ, yawˬ haˇ 
yaw ha heu loꞈ-ehˇ shaˇ noeˬ luꞈ-eu meh.  
7“Tsawˇ haˬ heu gʼaˬ aˬ joˆ-ehˇ teu loꞈ-ehˇ ehˇ peuˬ-eu nga. Teu-aˬ, Miˬyehˇ-ahˇ yehˬ 
bawˬ sehˇ lu-ehˇ ehˇ gaˇ duˇ-eu meh. Miˬyehˇ maˬ ngeuˇ naˇ, aˬ suˇ gʼaˬ iˬ baˇ pyehˬ 
nehˬ nya ta.” 

8Aˬ yawꞈ maꞈ kʼoeˇ loꞈ-ehˇ shaˇ noeˬ luꞈ-eu gaˇ kawˆ Yeˬsuˇ tiˬ poˆ tehꞈ-ehˇ siˬ nya-
awˇ, heu loꞈ-ehˇ ehˇ nehˬ-euˬ meh. “Naw maꞈ-euˬ nui ma laꞈ kʼoeˇ aˬ jeˬ miˇ neh teu 
loꞈ-ehˇ noeˬ luꞈ te. Kuiˇ shiˇ laꞈ shiˇ shiˇ-eu tsawˇ haˬ heu gʼaˬ-ahˇ aˬ joˆ-ehˇ ehˇ 
nehˬ-eu awˬ dzehˬ ta. 
9‘Nawˬ-euˬ iˬ baˇ pyehˬ nehˬ gʼaˬ-euˬ meh’ lehˇ ehˇ-eu awˬ dzehˬ ta loˇ. ‘Tuˇ-awˇ, 
nawˬ-euˬ gawˬ pu baꞈ-awˇ cah-awˬ’ lehˇ ehˇ nehˬ-eu awˬ dzehˬ ta loˇ.  
10Tsawˇhaˬ-euˬ Zaˬmaˇ-aˬ, miˇ tsaˬ heu kʼoeˇ taˆ iˬ baˇ pyehˬ nehˬ-eu baoˬ jaˆ-eu gaˇ 
kawˆ, ngaˇ naw maꞈ-ahˇ bi siˬ bi mawˇ ma.” Kʼoeˇ naˇ, kuiˇ shiˇ laꞈ shiˇ shiˇ-eu tsawˇ 
haˬ kʼoeˇ gʼaˬ-ahˇ aˬ yawꞈ ehˇ nehˬ-eu,  
11“Tuˇ-awˇ, nawˬ-euˬ gawˬ pu baꞈ-awˇ gʼoꞈ-iˇ-awˬ lehˇ nawˬ-ahˇ ngaˇ ehˇ-eu ma.” 
12Aˬ yawꞈ maꞈ dawˬ tawˆ luꞈ haw luꞈ ngeh, tsawˇ haˬ kʼoeˇ gʼaˬ tuˇ laˇ-awˇ, aˬ yawꞈ-
euˬ gawˬ pu yaw kawˇ-ehˇ baꞈ-awˇ doˆ-iˇ-euˬ meh. Aˬ yawꞈ maꞈ dawˬ tawˆ luꞈ zahˬ 
dui dui leˇ-awˇ, Miˬ yehˇ-ahˇ ja ceuˬ-eu laꞈ kʼoeˇ ehˇ-eu, “Heu loꞈ-ehˇ gʼeh-eu jeˬ tiˬ 
jawˇ-iˬ maˬ mawˇ haw-aˬ.” 

Leˬbiˇ-ahˇ Yeˬsuˇ kuˇ-euˬ 
(Maꞈtehˬ 9.9-13; Luˇkaꞈ 5.27-32) 

13Gaˬliˬlehˇ lah lah dzeˇ Yeˬsuˇ tiˬ poˆ paˇ iˇ-euˬ meh. Tsawˇ haˬ aˇ maꞈ maꞈ ma aˬ 
yawꞈ jawˇ gaˇ uiˬ laˇ-awˇ, aˬ yawꞈ mehˬ nehˬ tsoˆ nehˬ-euˬ meh.  
14Aˬ yawꞈ mehˬ hu paw cah gʼeh luꞈ geh, Aˬlaˬpehˇ-euˬ aˬ li Leˬbiˇ lehˇ myahˇ-euˬ 
kawˬ taꞈ-eu tsawˇ haˬ tiˬ gʼaˬ, saˇ naˇ laꞈ kʼoeˇ nuiˇ luꞈ gaˇ mawˇ-euˬ meh. “Ngaˬ-euˬ 
mehˬ nah caw teh laˇ-awˬ” lehˇ Yeˬsuˇ ehˇ ngeh, Leˬbiˇ tsawˬ tuˇ laˇ-awˇ, Yeˬsuˇ-euˬ 
mehˬ nah caw teh gʼeh-euˬ meh.  
15Kʼoeˇ naˇ, Leˬbiˇ-euˬ nymˇ-ahˇ Yeˬsuˇ hawˬ dzaˬ-euˬ meh. Kawˬ taꞈ-eu tsawˇ haˬ 
deuˬ hawˇ-eu iˬ baˇ zaˬ deuˬ gʼawˬ mya ni, Yeˬsuˇ mehˬ nah caw teh luꞈ-eu meh. Aˬ 
yawꞈ maꞈ gʼawˬ mya ni, Yeˬsuˇ hawˇ-eu aˬ yawꞈ-euˬ zaˬ lahˇ deuˬ nehˬ-ehˇ hawˬ 
jawˬ jawˬ-awˇ dzaˬ-euˬ meh.  
16Aˬ caw neh iˬ baˇ zaˬ lehˇ myahˇ-awˇ bi sawˇ dzeh taˬ-euˬ tsawˇ haˬ deuˬ hawˇ-eu 
kawˬ taꞈ-eu tsawˇ haˬ deuˬ nehˬ-ehˇ Yeˬsuˇ hawˬ dzaˬ taꞈ gaˇ, Zahˇ dawˬ kʼoꞈ dawˬ 
mehˬ-eu saˬ laˬ deuˬ pyeuꞈ-eu Paˬliˬsehˇ deuˬ ya mawˇ ngeh, “Aˬ jeˬ miˇ neh kʼoeˇ 
loꞈ-ehˇ gʼeh-eu tsawˇ haˬ deuˬ nehˬ-ehˇ aˬ yawꞈ dzaˬ taꞈ dawˇ taꞈ ta” lehˇ, Yeˬsuˇ-
euˬ zaˬ lahˇ deuˬ-ahˇ aˬ yawꞈ maꞈ naˇ haˬ-euˬ meh.  
17Aˬ yawꞈ maꞈ kʼoeˇ loꞈ-ehˇ ehˇ gaˇ Yeˬsuˇ ya gaˬ-awˇ, heu loꞈ-ehˇ ehˇ kʼoꞈ nehˬ-euˬ 
meh. “Jawˇ saˇ doˆ luꞈ-eu deuˬ naˇ gawˇ laˆ saˆ-eu tsawˇ haˬ-ahˇ maˬ loˬ-a. Jawˇ saˇ 
maˬ doˆ-eu deuˬ tehꞈ-ehˇ loˬ-eu meh. Aˬ cawˬ yaw zeu baw-eu tsawˇ haˬ deuˬ-ahˇ 
kuˇ-eu lehˇ ngaˇ oe-euˬ maˬ ngeuˇ. Iˬ baˇ zaˬ deuˬ-ahˇ kuˇ-eu lehˇ ngaˇ oe-euˬ ma.” 

Maˬ dzaˬ-eu zahˇ jahˇ-eu gaˇ kawˆ naˇ haˬ-euˬ 
(Maꞈtehˬ 9.14-17; Luˇkaꞈ 5.33-39) 

18Tiˬ poˆ-aˬ, Iˇ cuꞈ shawˇ-eu Yoˇhaˬ-euˬ zahˬ lahˇ deuˬ hawˇ-eu Paˬliˬsehˇ deuˬ maˬ 
dzaˬ-eu zahˇ jahˇ-euˬ meh. Tsawˇ haˬ tiˬ paˆ na deuˬ Yeˬsuˇ jawˇ gaˇ laˇ-awˇ ehˇ-eu, 
“Iˇ cuꞈ shawˇ-eu Yoˇhaˬ-euˬ zaˬ lahˇ deuˬ hawˇ-eu, Paˬliˬsehˇ deuˬ-euˬ zaˬ lahˇ deuˬ 

maˬ dzaˬ-eu zahˇ jahˇ kʼawꞈ, aˬ jeˬ miˇ neh nawˬ-euˬ zaˬ lahˇ deuˬ kʼoeˇ loꞈ-ehˇ maˬ 
jahˇ ta.” 
19Yeˬsuˇ ehˇ-eu, “Oeˇ mˇ baˇ gaˇ laˇ-euˬ tsawˇ haˬ deuˬ maˬ dzaˬ-eu zahˇ jahˇ tehꞈ-a 
loˇ. Maˬ jahˇ-aˇ. Miˬ zaˬ sheuˬ-eu gʼaˬ aˬ yawꞈ maꞈ nehˬ-ehˇ kʼaˇ jawˇ kʼoeˇ keuˆ ni, 
maˬ dzaˬ-eu zahˇ maˬ jahˇ-aˇ.  
20Ehˇ kʼawꞈ, miˬ zaˬ sheuˬ-eu gʼaˬ-ahˇ aˬ yawꞈ maꞈ nehˬ-ehˇ maˬ bi jawˇ ni bi sheuˬ 
byoˆ gʼeh-eu tiˬ nah keuˆ le tehꞈ-a. Kʼoeˇ ngeh jawˇ, aˬ yawꞈ maꞈ maˬ dzaˬ-eu zahˇ 
jahˇ tehꞈ-a.  
21“Tsawˇ haˬ tiˬ gʼaˬ-iˬ mehˬ tsoeˬ yaw cehˇ-ahˇ saˬ paˇ yaw shuiꞈ neh pehˇ tsahˇ 
maˬ doꞈ-aˇ. Kʼoeˇ loꞈ-ehˇ doꞈ naˇ, pehˇ tsahˇ yaw shuiꞈ kʼoeˇ baˬ da neh mehˬ tsoeˬ 
yaw cehˇ kʼoeˇ kahˇ paˇ pyaˬ dzehˬ-iˇ-awˇ, yaw beh naˆ maˬ tseˇ maˇ kʼehˬ jeˇ dzehˬ 
laˇ tehꞈ-a.  
22Kʼoeˇ gaˇ duˇ ni, tsawˇ haˬ tiˬ gʼaˬ-iˬ aˬ gaꞈ dzaˇ uiˇ shehˆ ahˇ-eu shaˬ kʼoˆ iˇ puˬ 
yaw oeˇ laꞈ kʼoeˇ, aˬ gaꞈ dzaˇ uiˇ yaw shuiꞈ maˬ shehˆ ahˇ-aˇ. Kʼoeˇ loꞈ-ehˇ jahˇ naˇ, aˬ 
gaꞈ dzaˇ uiˇ kʼoeˇ shaˬ kʼoˆ iˇ puˬ-ahˇ dzaˬ pehꞈ-awˇ, aˬ gaꞈ dzaˇ uiˇ kʼaˇ-iˇ-eu uˬ taꞈ, 
shaˬ kʼoˆ iˇ puˬ cawˆ-iˇ tehꞈ-a. Aˬ gaꞈ dzaˇ uiˇ yaw shuiꞈ-ahˇ, shaˬ kʼoˆ iˇ puˬ yaw 
shuiꞈ laꞈ kʼoeˇ ya shehˆ ahˇ-eu meh.” 

Jawˇ nah lah-eu gaˇ kawˆ naˇ haˬ-euˬ 
(Maꞈtehˬ 12.1-8; Luˇkaꞈ 6.1-5) 

23Jawˇ nah ngeh nah Yeˬsuˇ cehˇ yaˇ-ahˇ iˇ paˆ gʼeh ngeh, aˬ yawꞈ-euˬ mehˬ nah caw 
teh luꞈ-eu zaˬ lahˇ deuˬ cehˇ nmˇ tseuˆ tseuˆ-ehˇ cah-eu meh.  
24Paˬliˬsehˇ deuˬ Yeˬsuˇ-ahˇ ehˇ-eu, “Haw sheˇ. Aˬ jeˬ miˇ neh Jawˇ nah ngeh nah 
maˬ mˇ kʼmˬ-eu jeˬ aˬ yawꞈ maꞈ mˇ ta.” 
25Yeˬsuˇ ehˇ-eu, “Daˬbiˇ hawˇ-eu aˬ yawꞈ-euˬ tsawˇ haˬ deuˬ hawˬ mehꞈ mehꞈ dui 
dui laˇ-awˇ, tiˬ jeˬ paˬ maˬ dzaˬ-ehˇ maˬ gʼeh nya ni pyeuꞈ laˇ ngeh, aˬ joˆ-ehˇ jahˇ-
euˬ gaˇ kawˆ naw maꞈ maˬ ya gui haw-aˬ loˇ.  
26Miˬyehˇ-euˬ nymˇ laꞈ kʼoeˇ aˬ yawꞈ uˇ leˇ-awˇ, Miˬyehˇ-ahˇ lawˇ nehˬ taˬ-euˬ kaˬ 
muˇ dzaˬ-euˬ meh. Aˬbyaˬdaˬ Piˇ ma Yaw huiˬ gʼaˬ geuꞈ ngeh ziˇ-ahˇ, kʼoeˇ loꞈ-ehˇ 
pyeuꞈ yaꞈ-euˬ meh. Aˬ dui-euˬ Zahˇ dawˬ kʼoꞈ dawˬ laꞈ kʼoeˇ, piˇ ma deuˬ tehꞈ-ehˇ 
kʼoeˇ loꞈ-ehˇ gʼeh-eu dzaˇ deuˬ dzaˬ kʼmˬ-eu meh. Ehˇ kʼawꞈ, Daˬbiˇ aˬ yawꞈ dzaˬ-
euˬ u taꞈ, aˬ yawꞈ-euˬ tsawˇ haˬ deuˬ-ahˇ kʼawꞈ biꞈ nehˬ-awˇ bi dzaˬ-euˬ meh.” 
27Yeˬsuˇ aˬ yawꞈ maꞈ-ahˇ ehˇ nehˬ-eu, “Jawˇ nah-aˬ, tawˇ haˬ zaˬ gʼaˇ duˬ muiˬ ni 
beh taˬ-euˬ jeˬ pyeuꞈ-eu meh. Jawˇ nah gʼaˇ duˬ tsawˇ haˬ zaˬ-ahˇ beh taˬ-euˬ maˬ 
ngeuˇ-a.  
28Tsawˇhaˬ-euˬ Zaˬmaˇ-aˬ, Jawˇ nah-ahˇ uˆ lahˇ-eu Sahˬpaˬ kʼawꞈ ngeuˇ meh.” 

Maˬkuˆ 3 

Aˬ laꞈ tiˬ pyawˬ shiˇ-euˬ tsawˇ haˬ tiˬ gʼaˬ 
(Maꞈtehˬ 12.9-14; Luˇkaꞈ 6.6-11) 

1Kʼoeˇ naˇ, Yeˬsuˇ uˬ duˬ tahˬ nymˇ-ahˇ le-euˬ meh. Aˬ laꞈ tiˬ pyawˬ shiˇ-euˬ tsawˇ 
haˬ tiˬ gʼaˬ kʼoeˇ gaˇ jawˇ-eu meh.  

2Jawˇ nah ngeh nah tsawˇ haˬ kʼoeˇ gʼaˬ-ahˇ Yeˬsuˇ laˆ taˬ nehˬ nga loˇ lehˇ haw duˬ-
awˇ, Yeˬsuˇ-euˬ yaw lehˬ poˆ-eu lehˇ noeˬ gahˇ taˬ-euˬ tsawˇ haˬ tiˬ deuˬ kʼawꞈ, 
kʼoeˇ gaˇ jawˇ-eu meh.  
3Aˬ laꞈ tiˬ pyawˬ shiˇ-euˬ tsawˇ haˬ kʼoeˇ gʼaˬ-ahˇ, “Mehˬ shi paw doˆ laˇ-awˬ” lehˇ, 
Yeˬsuˇ ehˇ nehˬ-euˬ meh.  
4Kʼoeˇ naˇ, tsawˇ haˬ kʼoeˇ deuˬ-ahˇ aˬ yawꞈ naˇ haˬ-eu, “Jawˇ nah ngeh nah Zahˇ 
dawˬ kʼoꞈ dawˬ aˬ dui-ahˇ aˬ geu jeˬ bi mˇ laꞈ taˬ. Yaw muiˬ jeˬ bi mˇ laꞈ taˬ loˇ. Maˬ 
muiˬ-eu jeˬ bi maˇ laꞈ taˬ loˇ. Aˬ cawˬ-euˬ saꞈ laˇ-ahˇ ka kʼoꞈ-eu jeˬ bi mˇ laꞈ taˬ loˇ. 
Aˬ cawˬ-ahˇ sehꞈ-eu jeˬ bi mˇ laꞈ taˬ loˇ.” Ehˇ kʼawꞈ, tsawˇ haˬ kʼoeˇ deuˬ dawˬ maˬ 
tmˇ-a.  
5Tsawˇ haˬ kʼoeˇ deuˬ-ahˇ Yeˬsuˇ haw-awˇ nui ma pehˇ-eu meh. Ehˇ kʼawꞈ, aˬ yawꞈ 
maꞈ nui ma gʼahˇ-awˇ lehˬ dui dui gaˇ aˬ yawꞈ gʼawˬ shaˬ gaˬ-euˬ meh. Kʼoeˇ naˇ, 
tsawˇ haˬ kʼoeˇ gʼaˬ-ahˇ “Aˬ laꞈ cawˬ ja-awˬ” lehˇ Yeˬsuˇ ehˇ nehˬ-awˇ, aˬ yawꞈ aˬ laꞈ 
caw ja ngeh, laꞈ shiˇ shiˇ-eu taˬ leˇ-euˬ meh.  
6Kʼoeˇ ngeh, Paˬliˬsehˇ deuˬ uˬ duˬ tahˬ nymˇ laꞈ kʼoeˇ neh doˆ-iˇ-awˇ, Heˬloˆ aˇ 
muˇ laꞈ kʼoeˇ uˇ-eu tsawˇ haˬ deuˬ nehˬ-ehˇ tahˬ dzoeˇ-awˇ, Yeˬsuˇ-ahˇ sehꞈ-eu gʼaˇ 
duˬ bawˬ dzaˬ-euˬ meh.  

Lah lah dzeˇ uiˬ le-euˬ tsawˇ haˬ aˇ maꞈ 

7Yeˬsuˇ hawˇ-eu aˬ yawꞈ-euˬ zaˬ lahˇ deuˬ Gaˬliˬlehˇ lah-ahˇ iˇ-euˬ meh. Gaˬliˬlehˇ 
miˇ kʼahˬ hawˇ-eu Yuˇdaˆ miˇ kʼahˬ-ahˇ jawˇ-eu tsawˇ haˬ deuˬ, baˬ maꞈ puˇ jeˬ-ahˇ 
aˬ yawꞈ maꞈ-euˬ mehˬ nah caw teh-eu meh.  
8Iˇduˇmehˇ miˇ kʼahˬ-ahˇ jawˇ-eu tsawˇ haˬ deuˬ, Yawˇdaˬ lawˇ baˬ nahˇ ma doˆ 
kʼehˬ paw kʼahˬ-ahˇ jawˇ-eu tsawˇhaˬ deuˬ hawˇ-eu, Duˇlu meuˬ hawˇ-eu Siˇdoˬ 
meuˬ-euˬ gahˬ kaˬ-ahˇ jawˇ-eu tsawˇ haˬ deuˬ kʼawꞈ caw teh luꞈ-eu meh. Yeˬsuˇ 
neh mˇ-euˬ gaˇ deuˬ gaˇ kawˆ aˬ yawꞈ maꞈ ya gaˬ-euˬ miˇ neh, Yeˬsuˇ jawˇ gaˇ aˬ 
yawꞈ maꞈ oe-euˬ meh.  
9Tsawˇ haˬ aˇ maꞈ kʼoeˇ myaˬ dui dui-eu miˇ neh, aˬ yawꞈ-ahˇ tahˬ tehˬ laˇ gaˇ guˆ-
awˇ, aˬ yawꞈ-euˬ gʼaˇ duˬ lawˬ tiˬ laˇ lehˬ hmˬ taˬ-awˬ lehˇ, zaˬ lahˇ deuˬ-ahˇ aˬ yawꞈ 
ehˇ nehˬ-euˬ meh.  
10Aˬ jeˬ miˇ neh ehˇ naˇ, tsawˇ haˬ gʼawˬ mya ni-ahˇ aˬ yawꞈ naˇ gawˇ laˆ taˬ nehˬ 
haw-euˬ miˇ neh, naˇ-eu tsawˇ haˬ dawˬ tawˆ luꞈ, aˬ yawꞈ-ahˇ toeˬ ciˆ-eu lehˇ tahˬ 
tahˬ-ehˇ oe luꞈ-eu meh.  
11Nehꞈ yaw jawꞈ uˇ-eu tsawˇ haˬ deuˬ aˬ yawꞈ-ahˇ kʼaˇ mawˇ le ngeh, aˬ yawꞈ-euˬ 
mehˬ shi ga byaˆ-awˇ, “Nawˇ-aˬ, Miˬyehˇ-euˬ Zaˬmaˇ meh” lehˇ guˇ-eu meh.  
12Aˬ yawꞈ aˬ suˇ gʼaˬ pyeuꞈ-eu gaˇ kawˆ aꞈ cawˬ-ahˇ maˬ ehˇ mehˬ-eu gʼaˇ duˬ, nehꞈ 
yaw jawꞈ kʼoeˇ deuˬ-ahˇ Yeˬsuˇ yaw kʼaˆ kʼaˆ-ehˇ dawˬ biꞈ-euˬ meh.  

Gʼaˬ kʼehˇ tseˇ nyiꞈ gʼaˬ-ahˇ tseˇ doˆ-euˬ 
(Maꞈtehˬ 10.1-4; Luˇkaꞈ 6.12-16) 

13Kʼoeˇ naˇ, Yeˬsuˇ gawˬ jawˬ-ahˇ daˆ leˇ-awˇ, aˬ yawꞈ nui ma tsaˬ-eu tsawˇ haˬ 
deuˬ-ahˇ kuˇ ngeh, aˬ yawꞈ maꞈ aˬ yawꞈ jawˇ gaˇ laˇ-euˬ meh.  

14Aˬ yawꞈ nehˬ-ehˇ bi jawˇ-eu gʼaˇ duˬ hawˇ-eu, dawˬ mehˬ bi mehˬ-iˇ-eu gʼaˇ duˬ, 
tsawˇ haˬ tseˇ nyiꞈ gʼaˬ-ahˇ aˬ yawꞈ tseˇ doˆ-awˇ, gʼaˬ kʼehˇ lehˇ myahˇ nehˬ-euˬ 
meh.  
15Aˬ yawꞈ maꞈ-ahˇ, nehꞈ teh doˆ nya-eu baoˬ biꞈ nehˬ-euˬ meh.  
16Yeˬsuˇ neh tseˇ doˆ-euˬ tsawˇ haˬ kʼoeˇ tseˇ nyiꞈ gʼaˬ-aˬ, heu deuˬ meh. Yeˬsuˇ neh 
Beˬtuˆluˆ lehˇ myahˇ nehˬ-euˬ Siˇmoˬ,  
17“Mˬ jeˬ tsawˬ tehˆ-euˬ zaˬ deuˬ” lehˇ dawˬ tsuiꞈ ehˇ mawꞈ-eu tsawˇ myahˇ pyeuꞈ-
eu “Bawˇneˬgehˇ” lehˇ myahˇ nehˬ-euˬ Zeˬbeˬdehˇ-euˬ aˬ li Yaˬkoˆ hawˇ-eu Yoˇhaˬ 
aˬ nyaꞈ nmˇ,  
18Aˬdehˬlehˬ, Piˇliˇpuˆ, Baˬtawˇlaˬmehˇ, Maꞈtehˬ, Toˇmaˆ, Aˬlaˬpehˇ-euˬ aˬ li Yaˬkoˆ, 
Taˬdehˇ, Kaˬnaˬniˇ aˇ muˇ laꞈ kʼoeˇ uˇ-eu Siˇmoˬ hawˇ-eu,  
19aˇ nah Yeˬsuˇ-ahˇ ahˬ dzaˬ-euˬ gʼaˬ pyeuꞈ-eu Yuˇdaˆ Iˇsaˬgaˬliˬoˆ heu deuˬ meh.  

Yeˬsuˇ hawˇ-eu Beˬlaˇzeˬbuˇlaˆ 
(Maꞈtehˬ 12.23-32; Luˇkaꞈ 11.14-33; 12.10) 

20Kʼoeˇ naˇ, Yeˬsuˇ iˇ kahˇ-ahˇ gʼoꞈ-iˇ-euˬ meh. Tsawˇ haˬ aˇ maꞈ maꞈ ma paˇ uiˬ laˇ-
euˬ miˇ neh, Yeˬsuˇ hawˇ-eu aˬ yawꞈ-euˬ zaˬ lahˇ deuˬ hawˬ dzaˬ-eu maˬ dah-a.  
21Yeˬsuˇ-euˬ aˬ yuiꞈ aˬ nyiˇ deuˬ gaˇ kawˆ kʼoeˇ ya gaˬ ngeh, Yeˬsuˇ-ahˇ sheuˬ kʼoꞈ 
laˬ-iˇ-eu lehˇ iˇ-euˬ meh. Aˬ jeˬ miˇ neh ehˇ naˇ, “Yeˬsuˇ tsawˇ uˬ uˬ-iˇ-euˬ ngaˇ” lehˇ 
tsawˇ haˬ kʼoeˇ deuˬ ehˇ luꞈ-eu meh.  
22Yeˬluˇsaˬlehˬ meuˬ-ahˇ neh oe-euˬ Zahˇ dawˬ kʼoꞈ dawˬ mehˬ-eu saˬ laˬ tiˬ paˆ na 
deuˬ-aˬ, “Aˬ yawꞈ-euˬ laꞈ kʼoeˇ Beˬlaˇzeˬbuˇlaˆ uˇ-eu nga. Nehꞈ sahˬ paˬ neh aˬ 
yawꞈ-ahˇ nehꞈ teh doˆ nya-eu baoˬ biꞈ taˬ-euˬ nga” lehˇ ehˇ-eu meh.  
23Kʼoeˇ miˇ neh, aˬ yawꞈ maꞈ-ahˇ Yeˬsuˇ kuˇ-awˇ, yaw jeˬ ma jeˬ ja mehˬ-eu laꞈ 
kʼoeˇ, heu loꞈ-ehˇ ehˇ nehˬ-euˬ meh. “Nehꞈ Saˬdaˬ yawˬ haˇ yawˬ ha aˬ joˆ-ehˇ teh 
doˆ nya ta.  
24Miˇ kʼahˬ tiˬ kʼahˬ laꞈ kʼoeˇ aˇ muˇ gʼawˬ mya muˇ muˇ paˆ-awˇ guiˇ deuˆ naˇ, miˇ 
kʼahˬ kʼoeˇ kʼahˬ maˬ ziꞈ-aˇ.  
25Nymˇ jiˇ tiˬ jiˇ laꞈ kʼoeˇ aˇ muˇ gʼawˬ mya muˇ muˇ-awˇ ceh dzaˬ naˇ, nymˇ jiˇ pyaˆ-
iˇ tehꞈ-a.  
26Kʼoeˇ loꞈ-ehˇ duˇ ni, nehꞈ Saˬdaˬ-euˬ miˇ kʼahˬ laꞈ kʼoeˇ aˇ muˇ muˇ paˆ naˇ, maˬ ziꞈ 
ni cawˆ-iˇ-awˇ, byoˆ-iˇ tehꞈ-a.  
27“Tsawˇ haˬ tiˬ gʼaˬ-iˬ gʼaˬ kʼaˆ aˬ da-euˬ nymˇ-ahˇ uˇ leˇ-awˇ, aˬ yawꞈ-euˬ myawˬ 
gahˬ maˬ yuˇ geuꞈ leˇ nya-a. Gʼaˬ kʼaˆ aˬ da kʼoeˇ gʼaˬ-ahˇ jeˬ huˬ paꞈ tawꞈ gʼaˬ miˇ tsa 
tehꞈ-ehˇ, aˬ yawꞈ-euˬ nymˇ-ahˇ jaˆ-eu myawˬ gahˬ deuˬ yuˇ geuꞈ nya-eu meh.  
28“Ngaˇ naw maꞈ-ahˇ maˇ maˇ ni ehˇ nehˬ nyaˇ. Tsawˇ haˬ zaˬ neh mˇ-euˬ iˬ baˇ 
dawˬ tawˆ luꞈ hawˇ-eu, yehˬ bawˬ sehˇ lu-ehˇ kʼaˇ ehˇ-euˬ yawˬ jeˬ na luꞈ-ahˇ Miˬ 
yehˇ iˬ baˇ pyehˬ nehˬ nya tehꞈ-a.  
29Ehˇ kʼawꞈ, Muiˬ-eu shawˇ-eu Yaw sahˇ Miˬyehˇ-ahˇ yeˬ bawˬ sehˇ lu-ehˇ ehˇ-eu 
jeˬ-ahˇ tiˬ jawˇ-iˬ iˬ baˇ maˬ pyehˬ nehˬ-a. Aˬ jeˬ miˇ neh ehˇ naˇ, kʼoeˇ loꞈ-ehˇ ehˇ-
eu-aˬ, mˬ maˬ maˬ byaˆ zaˇ ziˇ gmˬ-eu iˬ baˇ mˇ gaˇ duˇ-eu meh.” 

http://pt-br.bibles.org/ahk-AHK/Mark/3#Mark.3.18!f.1

30Tsawˇ haˬ tiˬ paˆ na deuˬ Yeˬsuˇ-ahˇ nehꞈ uˇ-eu tsawˇ haˬ nga lehˇ ehˇ-eu miˇ neh, 
Yeˬsuˇ kʼoeˇ loꞈ-ehˇ ehˇ-eu jeˬ pyeuꞈ-eu meh.  

Yeˬsuˇ-euˬ aˬ ma hawˇ-eu mehˇ nmˇ deuˬ 
(Maꞈtehˬ 12.46-50; Luˇkaꞈ 8.19-21) 

31Kʼoeˇ naˇ, Yeˬsuˇ-euˬ aˬ ma hawˇ-eu mehˇ nmˇ deuˬ oe keuˆ-euˬ meh. Aˬ yawꞈ maꞈ 
nymˇ laꞈ nyiˇ yawꞈ-awˇ, Yeˬsuˇ-ahˇ bi kuˇ doˆ laˬ leˇ-euˬ meh.  
32Yeˬsuˇ-euˬ tiˬ jawˬ tsawˇ haˬ aˇ maꞈ tiˬ byah ni nuiˇ luꞈ-eu meh. Aˬ yawꞈ maꞈ aˬ 
yawꞈ-ahˇ ehˇ-eu, “Haw sheˇ. Nawˬ ma hawˇ-eu nawˬ-euˬ mehˇ nmˇ deuˬ, nawˬ-euˬ 
dmˇ ma deuˬ, nawˬ-ahˇ mawˇ mawꞈ nya lehˇ laꞈ nyiˇ dawˬ luꞈ meh.” 
33Yeˬsuˇ ehˇ-eu, “Ngaˬ ma hawˇ-eu ngaˬ-euˬ mehˇ nmˇ deuˬ aˬ suˇ gʼaˬ-a.” 
34Aˬ yawꞈ-euˬ tiˬ jawˬ nuiˇ luꞈ-eu tsawˇ haˬ deuˬ jawˇ paw aˬ yawꞈ ciˬ pyawˇ doe-
awˇ ehˇ-eu, “Haw-awˬ. Tsawˇ haˬ heu deuˬ ngaˬ ma hawˇ-eu ngaˬ-euˬ mehˇ nmˇ 
deuˬ ma.  
35Miˬyehˇ nui ma tsaˬ-eu jeˬ kʼaˇ mˇ-eu tawˇ ha deuˬ-aˬ, ngaˬ-euˬ mehˇ nmˇ, ngaˬ-
euˬ dmˇ ma hawˇ-eu ngaˬ-euˬ aˬ ma ma.” 

Maˬkuˆ 4 

Siˬ yoeˬ sehˬ-eu gaˇ kawˆ yaw jeˬ ma jeˬ 
(Maꞈtehˬ 13.1-9; Luˇkaꞈ 8.4-8) 

1Lah lah dzeˇ, Yeˬsuˇ tiˬ poˆ paˇ mehˬ paˇ tsoˆ-euˬ meh. Aˬ yawꞈ jawˇ gaˇ uiˬ le-euˬ 
tsawˇ haˬ aˇ maꞈ myaˬ dui dui-eu miˇ neh, aˬ yawꞈ lawˬ laꞈ kʼoeˇ uˇ-iˇ-awˇ nuiˇ-euˬ 
meh. Lawˬ kʼoeˇ laˇ lah kʼoeˇ taˆ jaˆ-awˇ, tsawˇ haˬ aˇ maꞈ lah lah dzeˇ yawꞈ luꞈ-eu 
meh.  
2Aˬ yawꞈ yaw jeˬ ma jeˬ ja ja-ehˇ, aˬ yawꞈ maꞈ-ahˇ gʼawˬ mya jeˬ heu loꞈ-ehˇ mehˬ 
nehˬ-euˬ meh.  
3“Naˇ haˬ sheˇ. Tsawˇ haˬ tiˬ gʼaˬ siˬ yoeˬ sehˬ-iˇ-euˬ meh.  
4Aˬ yawꞈ siˬ yoeˬ sehˬ ngeh, siˬ yoeˬ tiˬ paˆ na deuˬ gaˇ ma-ahˇ ga-iˇ-awˇ, aˇ jiˇ oe-
awˇ gʼoˆ dzaˬ jiˇ-euˬ meh.  
5Siˬ yoeˬ tiˬ paˆ na deuˬ-aˬ, miˇ tsaˬ baˬ-eu kʼaˬ lo lo yaˇ-ahˇ ga-iˇ-awˇ, miˇ tsaˬ yaw 
baˬ miˇ neh aˇ ji ji doˆ laˇ-eu yaw kawˇ meh.  
6Ehˇ kʼawꞈ, nahˇ ma doˆ laˇ-awˇ, aˇ ji kʼoeˇ deuˬ-ahˇ lawꞈ zaw ngeh, ciˇ ka maˬ naꞈ-
eu miˇ neh, nyoeˬ-iˇ koˆ-iˇ-euˬ meh.  
7Siˬ yoeˬ tiˬ paˆ na deuˬ-aˬ, aˬ gah gah yaˇ-ahˇ ga-iˇ-awˇ, aˬ gah baw duˆ neh bi uˆ 
tehˬ-euˬ miˇ neh, cehˇnmˇ maˬ nmˇ le nya-a.  
8Siˬ yoeˬ tiˬ paˆ na deuˬ-aˬ, miˇ tsaˬ miˇ muiˬ muiˬ gaˇ ga-iˇ-awˇ, aˇ ji ji laˇ mehˇ laˇ-
awˇ, loˆ dui dui le-euˬ miˇ neh, smˬ tseˇ bymˇ, koꞈ tseˇ bymˇ, tiˬ yaˇ bymˇ za le-euˬ 
meh.  
9Yeˬsuˇ ehˇ-eu, “Naˬ bawˇ kʼaˇ tsoꞈ-eu deuˬ naˇ haˬ-awˬ.” 

Aˬ jeˬ miˇ neh yaw jeˬ ma jeˬ ya ja mehˬ ta 
(Maꞈtehˬ 13.10-17; Luˇkaꞈ 8.9,10) 

10Yeˬ suˇ tiˬ gʼaˬ tehꞈ-ehˇ jawˇ luꞈ ngeh, aˬ yawꞈ dawˬ mehˬ mehˬ gaˇ ya gaˬ-euˬ 
tsawˇ haˬ tiˬ paˆ na deuˬ, zaˬ lahˇ tseˇ nyiꞈ gʼaˬ nehˬ-ehˇ aˬ yawꞈ jawˇ gaˇ laˇ-awˇ, 
yaw jeˬ ma jeˬ ja mehˬ-euˬ gaˇ kawˆ dawˬ tsuiꞈ naˇ haˬ laˇ-euˬ meh.  
11Miˬyehˇ Miˇkʼahˬ gaˇ kawˆ aˬ cawˬ maˬ gʼoˆ siˬ maˬ gʼoˆ shaw nya-eu zaꞈ taˬ-euˬ 
jeˬ-ahˇ gʼoˆ shaw nya-eu tsawˇ gahˇ, naw maꞈ-ahˇ biꞈ taˬ gʼaˬ-euˬ meh. Ehˇ kʼawꞈ, 
laꞈ nyiˇ paw-euˬ tsawˇ haˬ deuˬ gʼaˇ duˬ-aˬ, kʼaˇ mehˬ nehˬ-euˬ yawˬ jeˬ na luꞈ, yaw 
jeˬ ma jeˬ ja mehˬ nehˬ-euˬ loꞈ-ehˇ tehꞈ-ehˇ pyeuꞈ-awˇ, dawˬ tsuiꞈ maˬ siˬ nya-a.  
12Aˬ jeˬ miˇ neh ehˇ naˇ,  

‘Mawˇ-euˬ nui paw mawˇ kʼawꞈ, yawꞈ maꞈ maˬ siˬ nya-ehˇ; gaˬ-euˬ nui paw gaˬ 
kʼawꞈ, yawꞈ maꞈ maˬ gʼoˆ shaw-a. Mawˇ-euˬ siˬ duˬ leˇ-awˇ, gaˬ-euˬ gʼoˆ shaw nmˇ-
aˬ, Miˬyehˇ jawˇ paw pyawˇ-awˇ, yawꞈ maꞈ gʼoꞈ kʼoꞈ leˇ-awˇ, yawꞈ maꞈ-euˬ iˬ baˇ-
ahˇ, Miˬyehˇ pyehˬ nehˬ tehꞈ-a.”’ 

Siˬ yoeˬ sehˬ-eu gaˇ kawˆ-euˬ dawˬ tsuiꞈ ja mehˬ nehˬ-euˬ 
(Maꞈtehˬ 13.18-23; Luˇkaꞈ 8.11-15) 

13Kʼoeˇ naˇ, aˬ yawꞈ maꞈ-ahˇ Yeˬsuˇ heu loꞈ-ehˇ ehˇ nehˬ-euˬ meh. “Yaw jeˬ ma jeˬ 
heu hmˬ naw maꞈ-ahˇ maˬ gʼoˆ shaw laˇ nya loˇ. Toˆ-ehˇ ngeuˇ naˇ, yaw jeˬ ma jeˬ 
kʼaˇ ja mehˬ-euˬ dawˬ tawˆ luꞈ-ahˇ naw maꞈ aˬ joˆ-ehˇ gʼoˆ shaw nya nmˇ.  
14Siˬ yoeˬ sehˬ-eu gʼaˬ Miˬyehˇ dawˬ kawˬ sehˬ-euˬ meh.  
15Tsawˇ haˬ tiˬ paˆ na deuˬ-aˬ, gaˇ ma-ahˇ ga-iˇ-euˬ siˬ yoeˬ-ahˇ duˇ-eu meh. Aˬ 
yawꞈ maꞈ Miˬyehˇ dawˬ kawˬ-ahˇ ya gaˬ-euˬ nehˬ-ehˇ, nehꞈ Saˬdaˬ oe-awˇ gʼoˆ 
dzeh-euˬ meh. 
16Tsawˇ haˬ tiˬ paˆ na deuˬ-aˬ, kʼaˬ lo lo yaˇ-ahˇ ga-iˇ-euˬ siˬ yoeˬ-ahˇ duˇ-eu meh. 
Miˬyehˇ dawˬ kawˬ-ahˇ aˬ yawꞈ maꞈ ya gaˬ-euˬ nehˬ-ehˇ, tiˬ poˆ tehꞈ-ehˇ laˬ kʼaˬ tiˬ 
cehˇ ha geuꞈ-euˬ meh.  
17Ehˇ kʼawꞈ, ciˇ ka maˬ naꞈ-eu miˇ neh, gʼawˬ myahˇ ni maˬ gmˬ-a. Kʼoeˇ miˇ neh, 
Miˬyehˇ dawˬ kawˬ-ahˇ ha geuꞈ-euˬ baˬ da neh shaˬ-eu zahˬ-eu jeˬ hawˇ-eu kʼehˬ-
eu kʼaˆ-eu jeˬ-ahˇ ya tahˬ puˬ ngeh, tiˬ poˆ tehꞈ-ehˇ coˬ-iˇ-eu meh.  
18Tsawˇ haˬ tiˬ paˆ na deuˬ-aˬ, aˬ gah gah yaˇ-ahˇ ga-iˇ-euˬ siˬ yoeˬ-ahˇ duˇ-eu meh. 
Aˬ yawꞈ maꞈ-aˬ, Miˬyehˇ dawˬ kawˬ-ahˇ ya gaˬ-euˬ tsawˇ haˬ deuˬ meh.  
19Ehˇ kʼawꞈ, yaw dehꞈ dehꞈ-eu gaˇ kawˆ kʼahˬ lahˇ-eu jeˬ, pyuˇ shuiˇ myawˬ gahˬ-
ahˇ gaˬ-eu jeˬ hawˇ-eu, miˇ tsaˬ kʼoeˇ taˆ nui kʼahˇ kʼaˇ jaˆ-eu jeˬ dawˬ tawˆ luꞈ keuˆ 
le teuˇ le ngeh, Miˬyehˇ-euˬ dawˬ kawˬ-ahˇ uˆ tehˬ-awˇ, aˇ siˬ maˬ siˬ le nya-a. 
20Tsawˇ haˬ tiˬ paˆ na deuˬ-aˬ, miˇ tsaˬ miˇ muiˬ muiˬ gaˇ ga-iˇ-euˬ siˬ yoeˬ-ahˇ duˇ-
eu meh. Aˬ yawꞈ maꞈ Miˬyehˇ dawˬ kawˬ-ahˇ ya gaˬ-awˇ ha geuꞈ-euˬ loꞈ-ehˇ, aˇ siˬ 
siˬ le-eu meh. Tiˬ paˆ na deuˬ smˬ tseˇ bymˇ, tiˬ paˆ na deuˬ koꞈ tseˇ bymˇ, tiˬ paˆ na 
deuˬ tiˬ yaˇ bymˇ siˬ le-eu meh.” 

Tsiˇ kʼmˬ doꞈ-awˇ kʼaˆ puˬ moꞈ tsahˬ-eu 
(Luˇkaꞈ 8.16-18) 

21Aˬ yawꞈ maꞈ-ahˇ Yeˬsuˇ heu loꞈ-ehˇ ehˇ nehˬ-euˬ meh. “Tsiˇ kʼmˬ doꞈ-awˇ kʼaˆ puˬ 
moꞈ tsahˬ-eu tsawˇ ha jawˇ tehꞈ-a loˇ. Maˬ ngeuˇ naˇ, ja ciˬ uˬ moˆ ciˬ ahˇ taˬ tehꞈ-a 
loˇ.  

22Kʼaˇ zaꞈ taˬ-euˬ yawˬ jeˬ na luꞈ bya cehˆ ni gʼeh gaˇ yuˇ doˆ laꞈ-awˇ, kʼaˇ dehˬ kaˬ 
taˬ-euˬ yaw jeˬ na luꞈ bya cehˆ ni pah dzeh nehˬ tehꞈ-a.  
23Naˬ bawˇ kʼaˇ tsoꞈ-eu tsawˇ haˬ deuˬ naˇ haˬ-awˬ.” 
24Aˬ yawꞈ maꞈ-ahˇ aˬ yawꞈ heu loꞈ-ehˇ paˇ ehˇ nehˬ-euˬ meh. “Kʼaˇ ya gaˬ-euˬ yawˬ 
jeˬ na luꞈ-ahˇ yaw muiˬ paˬ-ehˇ noeˬ gahˇ-awˇ naˇ haˬ geuꞈ-awˬ. Naw maꞈ neh aˬ 
cawˬ-ahˇ kʼaˇ jahˇ nehˬ-euˬ loꞈ-ehˇ, naw maꞈ-ahˇ Miˬyehˇ jahˇ kʼoꞈ nehˬ laꞈ tehꞈ-a. 
Kʼoeˇ naˆ maˬ tseˇ kʼawꞈ, naw maꞈ-ahˇ paˇ jahˇ kʼoꞈ nehˬ laꞈ tehꞈ-a.  
25Jaˆ-eu tsawˇ haˬ-ahˇ paˇ biꞈ lahˬ nehˬ-awˇ, maˬ jaˆ-eu tsawˇ haˬ-ahˇ-aˬ, maˬ jaˆ kʼaˇ 
jaˆ-eu dawˬ tawˆ luꞈ yuˇ jiˇ nehˬ tehꞈ-a.” 

Siˬ yoeˬ dehꞈ doˆ laˇ-eu gaˇ kawˆ yaw jeˬ ma jeˬ 

26Yeˬsuˇ heu loꞈ-ehˇ paˇ ehˇ-eu meh. “Miˬyehˇ Miˇkʼahˬ-aˬ, heu gaˇ duˇ-eu meh. 
Tsawˇ haˬ tiˬ gʼaˬ deh yaˇ-ahˇ siˬ yoeˬ sehˬ-euˬ meh. 
27Ciꞈ le naˇ yuꞈ, bya laˇ naˇ tuˇ tuˇ-ehˇ jawˇ luꞈ ngeh, siˬ yoeˬ kʼoeˇ aˇ ji ji laˇ-awˇ huiˬ 
laˇ luꞈ-eu meh. Ehˇ kʼawꞈ, aˬ joˆ-ehˇ ji laˇ-awˇ huiˬ laˇ luꞈ-eu gaˇ kawˆ aˬ yawꞈ maˬ siˬ 
nya-a.  
28Miˇ tsaˬ neh aˇ bawˬ bi mehˇ laˇ-awˇ, cehˇ nmˇ bi nmˇ le-eu meh. Yaw beh gʼo doˆ 
doˆ laˇ-awˇ, cehˇ nmˇ nmˇ le gʼaˬ ngeh, cehˇ iˬ maˇ le-awˇ, ga gʼm-iˇ-eu meh.  
29Cehˇ myah laˇngeh, tsawˇ haˬ kʼoeˇ gʼaˬ yehˬ kʼoꞈ yuˇ-awˇ cehˇ ehˬ-eu meh. Aˬ jeˬ 
miˇ neh ehˇ naˇ, cehˇ yehˬ yamˬ tsaˬ laˇ-euˬ meh.” 

Gʼawˬ paˆ aˇ nuiˆ gaˇ kawˆ yaw jeˬ ma jeˬ 
(Maꞈtehˬ 13.31,32,34; Luˇkaꞈ 13.18,19) 

30Yeˬsuˇ ehˇ-eu, “Miˬyehˇ Miˇkʼahˬ aˬ jeˬ-ahˇ shaˇ cehˆ haw paˬ nga. Yaw jeˬ ma jeˬ 
aˬ geu hmˬ-ahˇ gʼoe-awˇ jaˬ mehˬ paˬ nga.  
31Miˬyehˇ Miˬkʼahˬ-aˬ, gʼawˬ paꞈ aˇ nuiˆ -ahˇ duˇ-eu meh. Gʼawˬ paꞈ aˇ nuiˆ kʼoeˇ-ahˇ 
miˇ tsaˬ kʼoeˇ taˆ sehˬ ngeh, siˬ yoeˬ nuiˆ yoeˬ dawˬ tawˆ luꞈ laꞈ kʼoeˇ aˬ cawˬ naˆ 
maˬ tseˇ nyiˇ-eu jeˬ pyeuꞈ-eu meh.  
32Ehˇ kʼawꞈ, dehꞈ laˇ mehˇ laˇ ngeh, sahˬ lahˬ dawˬ tawˆ luꞈ naˆ maˬ tseˇ huiˬ-eu 
meh. Uˬ pyaˬ uˬ laꞈ sahˇ laˇ-awˇ, kʼoeˇ taˆ zaw-eu aˇ jiˇ deuˬ naˇ shmˇ laꞈ kʼoeˇ bahˬ 
bahˬ le-eu meh.” 
33Yeˬsuˇ-aˬ, kʼoeˇ loꞈ-ehˇ gʼeh-eu yaw jeˬ ma jeˬ ja ja-ehˇ, aˬ yawꞈ maꞈ kʼaˇ gʼoˆ shaw 
nya gaˇ keuˆ ni Miˬyehˇ dawˬ kawˬ mehˬ nehˬ-euˬ meh.  
34Yaw jeˬ ma jeˬ maˬ ja ni maˬ mehˬ nehˬ-a. Ehˇ kʼawꞈ, aˬ yawꞈ-euˬ zaˬ lahˇ deuˬ 
nehˬ-ehˇ tehꞈ-ehˇ jawˇ ngeh, gaˇ kawˆ koeˇ deuˬ-euˬ dawˬ tsuiꞈ dawˬ tawˆ luꞈ, yaw 
muiˬ paˬ-ehˇ ja mehˬ nehˬ-euˬ meh.  

Yeˬsuˇ jaˬ lehˇ lehˇ ma-ahˇ bi naˬ leˇ-euˬ 
(Maꞈtehˬ 8.23-27; Luˇkaꞈ 8.22-25) 

35Kʼoeˇ ngeh nah uˬ ciꞈ uˬ taw paw, “Lah nui baˬ-ahˇ tsehˆ-iˇ kaˇ-euˇ” lehˇ, zaˬ lahˇ 
deuˬ-ahˇ Yeˬsuˇ ehˇ nehˬ-euˬ meh.  
36Kʼoeˇ naˇ, aˬ yawꞈ maꞈ tsawˇ haˬ aˇ maꞈ maꞈ ma-ahˇ gʼawˬ-iˇ-awˇ, yeˬsuˇ nuiˇ luꞈ-
eu lawˬ kʼoeˇ laˇ laꞈ kʼoeˇ zaˬ lahˇ deuˬ uˇ-i-awˇ, Yeˬsuˇ-ahˇ sheuˬ-awˇ doˆ-iˇ-euˬ 
meh. Lawˬ nui deuˬ kʼawꞈ, aˬ yawꞈ maꞈ nehˬ-ehˇ iˇ-euˬ meh. 

http://pt-br.bibles.org/ahk-AHK/Mark/5#Mark.4.31!f.1

37Ja pyuˬ ni jaˬ lehˇ lehˇ ma baw laˇ-awˇ, iˇ luˆ yaw kʼaˆ-ehˇ dzeh-eu miˇ neh, lawˬ 
laꞈ kʼoeˇ iˇ cuꞈ dahˬ byah laˇ luꞈ-eu meh.  
38Yeˬsuˇ-aˬ, lawˬ-euˬ naˇ kʼah paw uˬ gʼmˬ gʼmˬ-awˇ yuꞈ kʼaˆ taˬ-euˬ meh. Zaˬ lahˇ 
deuˬ aˬ yawꞈ-ahˇ laˆ noeˬ-awˇ, “Saˬ laˬ-oˇ, nga maꞈ shiˇ jiˇ-eu keuˆ laˇ-euˬ nawˬ-ahˇ 
kʼahˬ maˬ lahˇ nya loˇ” lehˇ ehˇ nehˬ-euˬ meh.  
39Yeˬsuˇ tuˇ laˇ-awˇ, jaˬ lehˇ-ahˇ “Ciˬ cuˇ ni jawˇ-awˬ” lehˇ dehˬ-awˇ, iˇ luˆ-ahˇ “Naˬ 
leˇ-awˬ” lehˇ ehˇ nehˬ ngeh, jaˬ lehˇ lehˇ ma baw-eu naˬ leˇ-awˇ, ciˬ cuˇ ni pyeuꞈ-iˇ-
euˬ meh.  
40Kʼoeˇ naˇ, zaˬ lahˇ deuˬ-ahˇ Yeˬsuˇ ehˇ nehˬ-eu, “Aˬ jeˬ miˇ neh naw maꞈ teu naˆ 
naˆ-ehˇ guˆ-eu nya. Jah-eu nui ma maˬ ahˇ te siˬ loˇ.” 
41Ehˇ kʼawꞈ, aˬ yawꞈ maꞈ guˆ dui dui-iˇ-awˇ tiˬ gʼaˬ tiˇ gʼaˬ ehˇ-eu, “Tsawˇ haˬ teu 
gʼaˬ aˬ joˆ-ehˇ gʼeh-eu tsawˇ haˬ nga. Jaˬ lehˇ hawˇ-eu iˇ luˆ-ahˇ keuˆ ni aˬ yawꞈ-euˬ 
dawˬ naˇ haˬ-eu nga laˬ.” 

Maˬkuˆ 5 

Nehꞈ uˇ-eu tsawˇ haˬ tiˬ gʼaˬ-ahˇ Yeˬsuˇ laˆ taˬ nehˬ-euˬ 
(Maꞈtehˬ 8.28-34; Luˇkaꞈ 8.26-39) 

1Yeˬsuˇ hawˇ-eu aˬ yawꞈ-euˬ zaˬ lahˇ deuˬ, Gaˬliˬlehˇ lah nui baˬ paw jaˆ-eu 
Geˬlaˬsaˬ miˇ kʼahˬ-ahˇ iˇ keuˆ-euˬ meh.  
2Yeˬsuˇ lawˬ-euˬ laꞈ nyiˇ doˆ le-euˬ nehˬ-ehˇ, lmˬ bymˇ lo kʼahˬ-ahˇ jawˇ-eu doˆ le-
euˬ nehꞈ uˇ-eu tsawˇ haˬ tiˬ gʼaˬ-ahˇ tahˬ puˬ-euˬ meh.  
3Tsawˇ haˬ kʼoeˇ gʼaˬ lmˬ bymˇ lo kʼahˬ-ahˇ tehꞈ-ehˇ jawˇ-awˇ, tsawˇ haˬ tiˬ gʼaˬ-iˬ aˬ 
yawꞈ-ahˇ shmˇ caˆ maˬ paꞈ tawꞈ ziꞈ nya-a.  
4Aˬ yawꞈ-ahˇ shmˇ caˆ neh kuiˇ cuꞈ laꞈ cuꞈ gʼawˬ mya poˆ cuꞈ-euˬ meh. Ehˇ kʼawꞈ, 
yawˬ poˆ na luꞈ shmˇ caˆ kʼoeˇ-ahˇ aˬ yawꞈ teuˆ tsehˆ-euˬ meh. Aˬ yawꞈ gʼaˬ kʼaˆ dui 
dui-awˇ, tsawˇ haˬ tiˬ gʼaˬ-iˬ aˬ yawꞈ-ahˇ maˬ laˆ yah nya-a.  
5Uˬ ciꞈ nah gʼahˇ maˬ ehˇ, lmˬ bymˇ hawˇ-eu gawˬ jawˬ doe ni guˇ guˇ-ehˇ cah-awˇ, 
kʼaˬ lo lo ceh neh yawˬ ha-euˬ gʼawˇ mawˇ-ahˇ kahˬ paˆ kahˬ shaˆ-eu meh.  
6Aˬ yawꞈ ui cuiˆ gaˇ mahˇ kaˬ gaˇ neh Yeˬsuˇ-ahˇ haw mawˇ-awˇ, Yeˬsuˇ mehˬ shi 
cehˆ gʼeh-awˇ pawˬ tsuiꞈ pawˬ dmˬ dmˬ-euˬ meh. 
7Kʼoeˇ naˇ, yaw kʼaˆ-ehˇ guˇ-awˇ ehˇ-eu, “Dawˬ tawˆ kʼoeˇ taˆ Huiˬ dui dui-eu 
Miˬyehˇ-euˬ Zaˬmaˇ-oˇ. Nawˇ ngaˬ-ahˇ aˬ jeˬ taꞈ te. Ngaˬ-ahˇ taˬ kʼehˬ nehˬ laꞈ lehˇ, 
Miˬyehˇ mehˬ shi nawˬ-ahˇ ngaˇ shaˇ-eu ma.” 
8Aˬ jeˬ miˇ neh ehˇ naˇ, “Nehꞈ yaw jawꞈ-oˇ, tsawˇ haˬ heu gʼaˬ-euˬ laꞈ kʼoeˇ neh doˆ 
le-awˬ” lehˇ, aˬ yawꞈ-ahˇ Yeˬsuˇ ehˇ nehˬ-euˬ meh.  
9Yeˬsuˇ ehˇ-eu, “Nawˬ-euˬ tsawˇ myahˇ aˬ joˆ-ehˇ myahˇ teˬ.” Aˬ yawꞈ ehˇ-eu, “Nga 
maꞈ yaw myaˬ miˇ neh, ‘Yehˇyehˇmaꞈ’ lehˇ myahˇ-euˬ ma.” 
10Kʼoeˇ naˇ, nehꞈ yaw jawꞈ kʼoeˇ deuˬ-ahˇ miˇ kʼahˬ kʼoeˇ kʼahˬ-euˬ laꞈ nyiˇ maˬ bi 
teh dzeh-eu gʼaˇ duˬ, Yeˬsuˇ-ahˇ aˬ yawꞈ shaˇ dui dui-eu meh.  

11Aˬ yawꞈ maꞈ jawˇ-eu gawˬ jawˬ baˬ gʼa-ahˇ, myaˬ dui dui-eu aˬ zaꞈ tiˬ maꞈ gaˆ luꞈ-
eu meh.  
12“Nga maꞈ-ahˇ aˬ zaꞈ kʼoeˇ deuˬ laꞈ kʼoeˇ bi uˇ-iˇ laꞈ” lehˇ, nehꞈ yaw jawꞈ kʼoeˇ deuˬ 
Yeˬsuˇ-ahˇ shaˇ-euˬ meh. 
13Nehꞈ yaw jawꞈ kʼoeˇ deuˬ-ahˇ Yeˬsuˇ pyehˬ doˆ nehˬ ngeh, aˬ yawꞈ maꞈ doˆ-iˇ-awˇ, 
aˬ zaꞈ kʼoeˇ deuˬ-ahˇ uˇ-iˇ-euˬ meh. Kʼoeˇ ngeh jawˇ, nyiˬ heˇ mawˇ ehˇ gʼaˬ ni byah-
eu aˬ zaꞈ zaꞈ maꞈ kʼoeˇ maꞈ, gawˬ jawˬ baˬ gʼa yaw shaˬ-ahˇ sehˇ ka gʼeh-awˇ, lah-
ahˇ ga puꞈ sehꞈ jiˇ-euˬ meh.  
14Aˬ zaꞈ bo luꞈ-eu tsawˇ haˬ deuˬ cehˆ kʼoꞈ gʼeh-awˇ, meuˬ doe ni pu doe ni, gaˇ 
kawˆ kʼoeˇ ja byah-iˇ-euˬ meh. Kʼoeˇ naˇ, pyeuꞈ laˇ-euˬ gaˇ kawˆ kʼoeˇ-ahˇ haw duˬ-
eu lehˇ, tsawˇ haˬ gʼawˬ mya ni laˇ-euˬ meh. 
15Aˬ yawꞈ maꞈ Yeˬsuˇ jawˇ gaˇ laˇ keuˆ ngeh, yaw beh nehꞈ yaw jawꞈ uˇ-euˬ tsawˇ 
haˬ kʼoeˇ gʼaˬ paˇ muiˬ kʼoꞈ laˇ-awˇ, mehˬ tsoeˬ yaw muiˬ-ehˇ dm-awˇ nuiˇ luꞈ gaˇ ya 
mawˇ-awˇ, guˆ dui dui-iˇ-euˬ meh.  
16Kʼoeˇ gaˇ kʼaˇ ya mawˇ-euˬ tsawˇ haˬ deuˬ, nehꞈ yaw jawꞈ uˇ-euˬ tsawˇ haˬ kʼoeˇ 
gʼaˬ aˬ joˆ-ehˇ pyeuꞈ laˇ-euˬ gaˇ kawˆ hawˇ-eu, aˬ zaꞈ kʼoeˇ deuˬ aˬ joˆ-ehˇ gʼeh-euˬ 
gaˇ kawˆ, aˬ cawˬ-ahˇ ja mehˬ nehˬ-euˬ meh.  
17Kʼoeˬ naˇ, aˬ yawꞈ maꞈ jawˇ-eu miˇ kʼahˬ-ahˇ neh doˆ-iˇ nehˬ laꞈ lehˇ, aˬ yawꞈ maꞈ 
Yeˬsuˇ-ahˇ shaˇ-euˬ meh.  
18Yeˬsuˇ lawˬ laꞈ kʼoeˇ uˇ-iˇ luꞈ ngeh, nehꞈ yaw jawꞈ uˇ-euˬ tsawˇ haˬ kʼoeˇ gʼaˬ ehˇ-
eu, “Ngaˬ-ahˇ nawˬ nehˬ-ehˇ bi jawˇ le laꞈ.” 
19Ehˇ kʼawꞈ, Yeˬsuˇ aˬ yawꞈ-ahˇ ehˇ nehˬ-eu, “Iˇ kahˇ-ahˇ nawˬ-euˬ tsawˇ jeuˬ tsawˇ 
ca jawˇ gaˇ gʼoꞈ-iˇ-awˇ, Sahˬpaˬ Miˬyehˇ neh nawˬ-euˬ gʼaˇ duˬ aˇ naˆ ni mˇ nehˬ laꞈ-
euˬ gaˇ kawˆ hawˇ-eu, nawˬ-ahˇ aˇ naˆ ni gʼawˬ shaˬ gaˬ-euˬ gaˇ kawˆ dzawˇ nehˬ-iˇ-
awˬ.” 
20Kʼoeˇ naˇ, tsawˇ haˬ kʼoeˇ gʼaˬ Meuˬ tseˇ meuˬ miˇ kʼahˬ lehˇ kuˇ-eu miˇ kʼahˬ doe 
ni iˇ-awˇ, aˬ yawꞈ gʼaˇ duˬ Yeˬsuˇ aˇ naˆ ni mˇ nehˬ-euˬ gaˇ kawˆ ja mehˬ-iˇ-euˬ meh. 
Gaˇ kawˆ kʼoeˇ kʼaˇ yaˬ gaˬ-euˬ tsawˇ haˬ dawˬ tawˆ luꞈ zahˬ dui dui leˇ-euˬ meh.  

Yaˬiˇluˆ-euˬ aˬ buˇ hawˇ-eu Yeˬsuˇ-euˬ pehˇ kʼahˬ-ahˇ toeˬ ciˆ-euˬ zaˬ miˬ zaˬ 
(Maꞈtehˬ 9.18-26; Luˇkaꞈ 8.40-56) 

21Lah nui baˬ paw Yeˬsuˇ paˇ gʼoꞈ tsehˆ-iˇ-euˬ meh. Lah lah dzeˇ, aˬ yawꞈ-euˬ dawˬ 
peh tsawˇ haˬ aˇ maꞈ maꞈ ma uiˬ le-euˬ meh.  
22Uˬ duˬ tahˬ nymˇ laꞈ kʼoeˇ aˬ yuiꞈ aˬ tsu geuꞈ luꞈ-eu Yaˬiˇluˆ lehˇ myahˇ-euˬ tsawˇ 
haˬ tiˬ gʼaˬ oe-awˇ, Yeˬsuˇ-ahˇ ya mawˇ ngeh, Yeˬsuˇ-euˬ aˬ kuiˇ dawˬ pah aˬ yawꞈ 
awˆ byaˆ-euˬ meh.  
23Yeˬsuˇ-ahˇ aˬ yawꞈ shaˇ dui dui-awˇ ehˇ-eu, “Ngaˬ buˇ shiˇ taw tehˬ ni naˇ luꞈ-eu 
meh. Aˬ yawꞈ jawˇ saˇ doˆ laˇ-awˇ yaw dehꞈ ya dehꞈ ni, aˬ yawꞈ koeˇ taˆ nawˬ-euˬ aˬ 
laꞈ tiˬ poˆ baꞈ daˆ nehˬ laˇ-awˬ.” 
24Kʼoeˇ ngeh, Yaˬiˇluˆ-euˬ mehˬ nah Yeˬsuˇ caw teh gʼeh-euˬ meh. Yeˬsuˇ-euˬ mehˬ 
nah caw teh luꞈ-eu tsawˇ haˬ aˇ maꞈ myaˬ dui dui-eu miˇ neh, aˬ yawꞈ-euˬ tiˬ jawˬ 
tsawˇ haˬ maˬ tahˬ paˆ coeˇ ni cah luꞈ-eu meh.  

25Tseˇ nyiꞈ kʼoꞈ keuˆ ni shiˬ doˆ-eu naˇ gawˇ-ahˇ maˬ tsehˆ leˇ ni ya daˬ luꞈ-eu zaˬ 
miˬ zaˬ tiˬ gʼaˬ jawˇ-eu meh.  
26Jaˇˆ gʼaˬ laˆ saˆ-eu saˬ laˬ gʼoˬ gʼawˬ mya gʼaˬ neh bi laˆ saˆ-awˇ, kʼaˇ jaˆ-eu jeˬ dawˬ 
tawˆ luꞈ ahˬ dzeh-awˇ laˆ saˆ jiˇ-euˬ kʼawꞈ, maˬ taˬ leˇ-eu uˬ taꞈ, paˇ naˇ dzehˬ laˇ-euˬ 
meh.  
27Yeˬsuˇ-euˬ gaˇ kawˆ aˬ yawꞈ ya gaˬ taˬ-euˬ miˇ neh, tsawˇ haˬ aˇ maꞈ yaw kaˬ-ahˇ 
Yeˬsuˇ-euˬ mehˬ nah caw teh miˇ leˇ-awˇ, Yeˬsuˇ-euˬ pehˇ kʼahˬ pehˇ dahˬ-ahˇ toeˬ 
ciˆ-euˬ meh.  
28“Aˬ yawꞈ-euˬ pehˇ kʼahˬ-ahˇ tehꞈ-ehˇ ngaˇ ya toeˬ ciˆ kʼawꞈ, ngaˬ-euˬ naˇ gawˇ heu 
taˬ leˇ ma” lehˇ, zaˬ miˬ zaˬ kʼoeˇ gʼaˬ yawˬ haˇ yawˬ ha ehˇ-eu meh.  
29Yeˬsuˇ-euˬ pehˇ kʼahˬ-ahˇ aˬ yawꞈ toeˬ ciˆ-euˬ nehˬ-ehˇ, aˬ yawꞈ shiˬ doˆ luꞈ-eu tiˬ 
poˆ tehꞈ-ehˇ tsiˇ leˇ-awˇ, aˬ yawꞈ-euˬ naˇ gawˇ taˬ leˇ-euˬ gaˇ kawˆ, gʼawˇ mawˇ laꞈ 
kʼoeˇ siˬ duˬ leˇ-euˬ meh.  
30Yeˬsuˇ-aˬ, aˬ yawꞈ-euˬ laꞈ kʼoeˇ ahˇ-eu naˇ gawˇ bi taˬ leˇ-eu baoˬ doˆ-iˇ-euˬ aˬ 
yawꞈ-ahˇ siˬ leˇ-awˇ, tsawˇ haˬ aˇ maꞈ maꞈ ma gʼahˇ ceh naˇ kʼah paw zeuˆ pyawˇ-
awˇ ehˇ-eu, “Ngaˬ-euˬpehˇ kʼahˬ-ahˇ toeˬ ciˆ-euˬ aˬ suˇ gʼaˬ-a.” 
31Zaˬ lahˇ deuˬ aˬ yawꞈ-ahˇ ehˇ-eu, “Tsawˇ haˬ teu myaˆ myaˆ-ehˇ nawˇ jawˇ gaˇ tah 
uˇ laˇ luꞈ-eu nawˇ mawˇ luꞈ kʼawꞈ, nawˬ-euˬ pehˇ kʼahˬ-ahˇ toeˬ ciˆ-euˬ aˬ suˇ gʼaˬ-a 
lehˇ, aˬ joˆ-ehˇ paˇ naˇ haˬ te.” 
32Ehˇ kʼawꞈ, aˬ yawꞈ-euˬ pehˇ kʼahˬ-ahˇ toeˬ ciˆ-euˬ gʼaˬ-ahˇ ya mawˇ ni, Yeˬsuˇ jawˬ 
jawˬ-ehˇ haw-euˬ meh.  
33Zaˬ miˬ zaˬ kʼoeˇ gʼaˬ aˬ yawꞈ-euˬ gʼawˇ mawˇ aˬ joˆ-ehˇ pyeuꞈ laˇ-euˬ siˬ leˇ-euˬ 
loꞈ-ehˇ, guˆ-awˇ yaw dzuˬ dzuˬ-eu laꞈ kʼoeˇ doˆ laˇ-awˇ, Yeˬsuˇ-euˬ aˬ kuiˇ dawˬ pah 
ga byaˆ-awˇ, gaˇ kawˆ dawˬ tawˆ luꞈ dawˇ coe ni ehˇ doˆ nehˬ-euˬ meh.  
34Yeˬsuˇ aˬ yawꞈ-ahˇ ehˇnehˬ-eu, “Ngaˬ buˇ-oˇ. Nawˬ-euˬ jah-eu nui ma nawˬ-ahˇ bi 
taˬ leˇ-euˬ meh. Nui ma saˇ lehˆ ni gʼoꞈ-iˇ-awˬ. Nawˬ-euˬ naˇ gawˇ teu tiˬ jawˇ-iˬ maˬ 
paˇ naˇ poˆ laˇ-aˇ.” 
35Yeˬsuˇ kʼoeˇ loꞈ-ehˇ ehˇ luꞈ ngeh, Yaˬiˇluˆ-euˬ nymˇ-ahˇ neh tsawˇ haˬ tiˬ deuˬ laˇ-
awˇ, “Nawˬ buˇ shiˇ tsehˆ gʼaˬ-euˬ meh. Saˬ laˬ-ahˇ taˬ paˇ laˆ bahˬ hawˇ-awˬ” lehˇ, 
Yaˬiˇluˆ-ahˇ ehˇ gaˬ laˇ-euˬ meh.  
36Tsawˇ haˬ kʼoeˇ deuˬ kʼoeˇ loꞈ-ehˇ ehˇ gaˇ Yeˬsuˇ maˬ naˇ haˬ ni, “Kʼahˬ taˬ lahˇ. 
Jah-eu nui ma ahˇ naˇ gʼaˬ-aˇ” lehˇ, Yaˬiˇluˆ-ahˇ ehˇ nehˬ-euˬ meh.  
37Kʼoeˇ naˇ, Beˬtuˆluˆ hawˇ-eu, Yaˬkoˆ, Yoˇhaˬ aˬ nyaꞈ nmˇ maˬ ngeuˇ naˇ, aˬ cawˬ tiˬ 
gʼaˬ-iˬ aˬ yawꞈ mehˬ nah maˬ bi caw teh laˇ ni bi jawˇ yaꞈ-euˬ meh.  
38Uˬ duˬ tahˬ nymˇ laꞈ kʼoeˇ aˬ yuiꞈ aˬ tsu geuꞈ luꞈ-eu Yaˬiˇluˆ-euˬ nymˇ-ahˇ aˬ yawꞈ 
maꞈ iˇ keuˆ ngeh, tsawˇ ngoeˇ ngoeˇ-ehˇ bahˬ gʼa lawꞈ gʼa luꞈ gaˇ Yeˬsuˇ ya mawˇ-
euˬ meh. 
39Yeˬsuˇ laꞈ kʼoeˇ uˇ leˇ-awˇ aˬ yawꞈ maꞈ-ahˇ ehˇ nehˬ-eu, “Naw maꞈ aˬ jeˬ miˇ neh 
ngoeˇ ngoeˇ-ehˇ bahˬ gʼaˬ luꞈ te. Zaˬ heu gʼaˬ shiˇ-euˬ maˬ ngeuˇ-a. Yuꞈ kʼaˆ taˬ-euˬ 
meh.” 

40Kʼoeˇ ngeh, aˬ yawꞈ maꞈ Yeˬsuˇ-ahˇ uiˇ-eu meh. Aˬ yawꞈ maꞈ dawˬ tawˆ luꞈ-ahˇ 
Yeˬsuˇ teh doˆ jiˇ-awˇ, zaˬ kʼoeˇ gʼaˬ-euˬ aˬ ma hawˇ-eu, zaˬ lahˇ kʼoeˇ smˇ gʼaˬ-ahˇ 
tehꞈ-ehˇ sheuˬ-awˇ, zaˬ kʼoeˇ gʼaˬ baꞈ taˬ-euˬ lawˆ-ahˇ uˇ leˇ-euˬ meh.  
41Aˬ buˇ kʼoeˇ gʼaˬ-euˬ aˬ laꞈ-ahˇ Yeˬsuˇ nyehꞈ tehˬ-awˇ, “Daˬ liˇ daˬ guˇ miˇ” lehˇ ehˇ 
nehˬ-euˬ meh. Dawˬ tsuiꞈ-aˬ, “Aˬ buˇ zaˬ-oˇ, tuˇ-awˬ lehˇ ngaˇ nawˬ-ahˇ ehˇ-eu ma” 
lehˇ ehˇ mawꞈ-eu meh.  
42Aˬ buˇ kʼoeˇ gʼaˬ ja pyuˬ ni tuˇ laˇ-awˇ, gaˇ ma cah-euˬ meh. Aˬ yawꞈ-euˬ aˇ kʼoꞈ 
tseˇ nyiꞈ kʼoꞈ byah-eu meh. Kʼoeˇ loꞈ-ehˇ pyeuꞈ laˇ-euˬ gaˇ ya mawˇ ngeh, aˬ yawꞈ 
maꞈ zahˬ leˇ jiˇ-euˬ meh.  
43Gaˇ kawˆ kʼoeˇ aˬ cawˬ maˬ bi siˬ ni yahˇ-eu gʼaˇ duˬ, aˬ yawꞈ maꞈ-ahˇ Yeˬsuˇ yaw 
kʼaˆ kʼaˆ-ehˇ ehˇ nehˬ-euˬ meh. Kʼoeˇ naˇ, “Aˬ buˇ-ahˇ tiˬ jeˬ paˬ bi dzaˬ-awˬ” lehˇ, aˬ 
yawꞈ maꞈ-ahˇ Yeˬsuˇ ehˇ nehˬ-euˬ meh.  

Maˬkuˆ 6 

Naˬzaˬlehˇ meuˬ Yeˬsu-ahˇ maˬ ha geuꞈ-eu 
(Maꞈtehˬ 13.53-58; Luˇkaꞈ 4.16-30) 

1Yeˬsuˇ kʼoeˇ gaˇ neh doˆ le-awˇ, aˬ yawꞈ jawˇ-eu miˇ kʼahˬ-ahˇ gʼoꞈ leˇ-euˬ meh. Aˬ 
yawꞈ-euˬ zaˬ lahˇ deuˬ kʼawꞈ, aˬ yawꞈ mehˬ nah caw teh kʼoꞈ leꞈ-euˬ meh.  
2Jawˇ nah ngeh nah, uˬ duˬ tahˬ nymˇ laꞈ kʼoeˇ aˬ yawꞈ mehˬ-euˬ tsoˆ-euˬ meh. Aˬ 
yawꞈ mehˬ gaˇ tsoˆ gaˇ ya gaˬ-euˬ tsawˇhaˬ gʼawˬ mya ni zahˬ dui dui leˇ-awˇ, heu 
loꞈ-ehˇ ehˇ-eu meh. “Tsawˇ ha heu gʼaˬ teu loꞈ-ehˇ gʼeh-eu jeˬ aˬ gaˇ laˬ-iˇ-euˬ nga. 
Aˬ yawꞈ-ahˇ biꞈ taˬ-euˬ zaˬ siˬ tsawˇ gahˇ teu, aˬ geu jeˬ-euˬ zaˬ siˬ tsawˇ gahˇ nga. 
Aˇ naˆ naˆ-ehˇ gʼeh-eu zahˬ leˇ paˬ-ehˇ gʼeh-eu jeˬ aˬ yawꞈ mˇ doˆ laꞈ nya-eu nga.  
3Tsawˇ haˬ heu gʼaˬ Maˬliˇ-euˬ aˬ li laꞈ saˇ maˇ kʼoeˇ gʼaˬ maˬ ngeuˇ nga loˇ. Yaˬkoˆ, 
Yoˇsehˆ, Yuˇdaˆ, Siˇmoˬ aˬ ha mehˇ nmˇ-euˬ aˇ doˆ maˬ ngeuˇ nga loˇ. Aˬ yawꞈ-euˬ 
dmˇ ma deuˬ aˬ dui maꞈ nehˬ-ehˇ jawˇ luꞈ meh tawˇ.” Aˬ yawꞈ maꞈ aˬ yawꞈ-ahˇ myaˆ 
naˆ-awˇ bye-eu meh.  
4Yeˬsuˇ aˬ yawꞈ maꞈ-ahˇ ehˇ nehˬ-eu, “Miˬyehˇ gʼaˇ duˬ ngehˬ dah-eu tsawˇ haˬ-ahˇ 
yawˬ gaˇ na luꞈ aˬ cawˬ taˬ huiˬ nehˬ meh. Ehˇ kʼawꞈ, aˬ yawꞈ-euˬ jawˇ kʼahˬ, aˬ 
yawꞈ-euˬ aˬ yuiꞈ aˬ nyiˇ deuˬ hawˇ-eu, aˬ yawꞈ-euˬ nymˇ kʼahˬ zaˬ deuˬ aˬ yawꞈ-ahˇ 
maˬ taˬ huiˬ-a.” 
5Kʼoeˇ gaˇ, zahˬ leˇ paˬ-ehˇ gʼeh-eu jeˬ aˬ yawꞈ maˬ mˇ mehˬ nya-a. Naˇ-eu gawˇ-eu 
tawˇ haˬ heu myaˆ gʼaˬ kʼoeˇ taˆ aˬ laꞈ baꞈ daˆ nehˬ-awˇ bi taˬ leˇ-euˬ jeˬ jahˇ nehˬ 
nya-euˬ tehꞈ meh.  
6Tsawˇ ha koeˇ deuˬ jah-eu nui ma maˬ ahˇ gaˇ aˬ yawꞈ zahˬ dui dui leˇ-euˬ meh.  

Gʼaˬ kʼehˇ tseˇ nyiꞈ gʼaˬ-ahˇ Yeˬsuˇ kʼehˇ gʼeh-euˬ 

(Maꞈtehˬ 10.5-15; Luˇkaꞈ 9.1-6) Kʼoeˇ naˇ, kʼoeˇ gaˇ jaˆ-eu pu deuˬ-ahˇ Yeˬsuˇ iˇ-awˇ 
mehˬ nehˬ tsoˆ nehˬ-euˬ meh.  
7Gʼaˬ kʼehˇ tseˇ nyiꞈ gʼa-ahˇ aˬ yawꞈ kuˇ uiˬ-awˇ, nyiˬ gʼaˬ-euˬ tiˬ muˇ muˇ muˇ-ehˇ bi 
iˇ-euˬ meh. Nehꞈ yaw jawꞈ-ahˇ teh doˆ nya-eu baoˬ aˬ yawꞈ maꞈ-ahˇ biꞈ nehˬ-euˬ 
meh.  

8Aˬ yawꞈ maꞈ gaˇ ma doˆ-iˇ ngeh, gawˬ yoeˬ maˬ ngeuˇ naˇ nui jeˬ tiˬ jeˬ-iˬ maˬ yuˇ 
ni iˇ-eu gʼaˇ duˬ, aˬ yawꞈ dawˬ biꞈ-euˬ meh. Kaˬ muˇ maˬ hehˇ gʼeh-ehˇ, pehˇ tahˬ 
maˬ pi-eu uˬ taꞈ, joꞈ paꞈ-ahˇ pyuˇ maˬ dawˆ ahˇ ni,  
9sehˬ nawˆ tehꞈ-ehˇ nawˬ-awˇ, pehˇ kʼahˬ dzeˇ paˇ maˬ yuˇ ni iˇ-eu gʼaˇ duˬ, aˬ yawꞈ 
dawˬ biꞈ-euˬ meh.  
10Aˬ yawꞈ maꞈ-ahˇ aˬ yawꞈ ehˇ nehˬ-eu, “Naw maꞈ nymˇ tiˬ nymˇ-ahˇ nymˇ daˆ daˆ 
leˇ shaw naˇ, jawˇ duˬ kʼoeˇ tsahˇ-ahˇ kʼaˇ jawˇ kʼoeˇ keuˆ ni, nymˇ daˆ taˬ daˆ paˇ.  
11Naw maꞈ-ahˇ maˬ ha geuꞈ-ehˇ, naw maꞈ mehˬ gaˇ maˬ naˇ haˬ mawꞈ-eu jawˇ duˬ-
ahˇ naw maꞈ iˇ zaˬ naˇ, naw maꞈ doˆ-iˇ ngeh, aˬ kuiˇ pehˬ zaˬ-ahˇ lehꞈ-eu kʼaˬ lehˇ 
sawˆ kʼaˇ nehˬ yaꞈ-awˬ. Kʼoeˇ-aˬ, aˬ yawꞈ maꞈ-euˬ yaw lehˬ siˬ leˇ ni mˇ-eu saˇ kiˇ 
meh.” 
12Kʼoeˇnaˇ, tsawˇ haˬ zaˬ deuˬ iˬ baˇ bi noeˬ poˆ-eu gʼaˇ duˬ, aˬ yawꞈ maꞈ iˇ-awˇ dawˬ 
mehˬ mehˬ-iˇ-euˬ meh.  
13Aˬ yawꞈ maꞈ nehꞈ gʼawˬ mya ni teh doˆ-awˇ, naˇ-eu tsawˇ haˬ gʼawˬ mya ni-ahˇ 
tsiˇ lehꞈ-awˇ laˆ taˬ nehˬ-euˬ meh.  

Iˇ cuꞈ shawˇ-eu Yoˇhaˬ shiˇ-euˬ 
(Maꞈtehˬ 14.1-12; Luˇkaꞈ 9.7-9) 

14Gaˇ kawˆ kʼoeˇ deuˬ dawˬ tawˆ luꞈ sahˬ paˬ Heˬloˆ ya gaˬ-euˬ meh. Aˬ jeˬ miˇ neh 
ehˇ naˇ, Yeˬsuˇ-euˬ gaˇ kawˆ yawˬ gaˇ na luꞈ gaˬ doe-iˇ luꞈ-eu meh. “Iˇ cuꞈ shawˇ-eu 
Yoˇhaˬ gʼoꞈ dehꞈ laˇ-euˬ ngaˇ. Kʼoeˇ miˇ neh, zahˬ leˇ paˬ-ehˇ gʼeh-eu gaˇ heu deuˬ 
mˇ nya-eu baoˬ aˬ yawꞈ jaˆ-eu ngaˇ” lehˇ, tsawˇ haˬ tiˬ paˆ na deuˬ ehˇ-eu meh.  
15Tiˬ paˆ na deuˬ-aˬ, aˬ yawꞈ-ahˇ Eˇliˇyaˆ nga lehˇ ehˇ-awˇ, tiˬ paˆ na deuˬ-aˬ, “Aˇ hu 
ba Miˬyehˇ gʼaˇ duˬ ngehˬ dah-euˬ tsawˇ haˬ deuˬ-ahˇ duˇ-eu Miˬyehˇ gʼaˇ duˬ ngehˬ 
dah-eu tsawˇ haˬ ngaˇ” lehˇ ehˇ-eu meh.  
16Gaˇ kawˆ kʼoeˇ sahˬ paˬ Heˬloˆ ya gaˬ ngeh, “Aˬ yawꞈ-aˬ, Iˇ cuꞈ shawˇ-eu Yoˇhaˬ 
kʼoeˇ gʼaˬ ngaˇ. Aˬ yawꞈ-euˬ uˬ duˬ ngaˬ neh toˆ tsehˆ-euˬ kʼawꞈ, paˇ gʼoꞈ dehꞈ laˇ-euˬ 
ngaˇ” lehˇ ehˇ-eu meh.  
17Heˬloˆ-aˬ, yawˬ ha-euˬ mehˇ nmˇ tsi tsi ni gʼeh-eu Piˇliˇpuˆ-euˬ miˬ zaˬ Heˬloˇdiˇ-
ahˇ sheuˬ-euˬ meh. Zaˬ miˬ zaˬ kʼoeˇ gʼaˬ baˬ da neh, Yoˇhaˬ-ahˇ paꞈ-awˇ tawˬ-ahˇ bi 
dawˆ-eu gʼaˇ duˬ, Heˬloˆ neh dawˬ biꞈ-euˬ meh.  
18Aˬ jeˬ miˇ neh ehˇ naˇ, yawˬ ha-euˬ mehˇ nmˇ tsi tsi ni gʼeh-eu gʼaˬ-euˬ miˬ zaˬ-ahˇ 
sheuˬ-eu maˬ tsaˬ-a lehˇ, Yoˇhaˬ neh Heˬloˆ-ahˇ ehˇ nehˬ-euˬ meh.  
19Kʼoeˇ miˇ neh, Yoˇhaˬ-ahˇ Heˬloˇdiˇ muiˇ dui dui-awˇ, sehꞈ mawꞈ-eu meh. Ehˇ 
kʼawꞈ, Heˬloˆ-ahˇ maˬ laˆ tawˆ nya-eu miˇ neh, maˬ sehꞈ nya-ehˇ jawˇ-euˬ meh.  
20Heˬloˆ-aˬ, Yoˇhaˬ-ahˇ guˆ-eu meh. Aˬ jeˬ miˇ neh ehˇ naˇ, Yoˇhaˬ-aˬ, muiˬ-eu 
shawˇ-eu yaw tsaˬ yaw dawˇ tsawˇ haˬ tiˬ gʼaˬ pyeuꞈ-eu meh lehˇ, aˬ yawꞈ siˬ nya-
eu meh. Kʼoeˇ miˇ neh, maˬ bi ca laˇ ni haw piˇ nehˬ luꞈ-eu meh. Yoˇhaˬ-euˬ dawˬ 
kʼaˇ ya gaˬ ngeh aˬ yawꞈ nui ma maˬ saˇ kʼawꞈ, Yoˇhaˬ mehˬ-euˬ dawˬ-ahˇ aˬ yawꞈ 
naˇ haˬ mawꞈ-eu nui ma ahˇ-eu meh.  
21Aˇ saˬ saˬ laˇ ngeh, Heˬloˇdiˇ Yoˇhaˬ-ahˇ sehꞈ-eu yehꞈ laˇ-euˬ meh. Kʼoeˇ-aˬ, Heˬloˆ 
dehꞈ le-euˬ aˇ nah-ahˇ noeˬ keuˆ-eu bawˬ-iˬ jahˇ ngeh nah meh. Kʼoeˇ ngeh nah, 

sahˬ paˬ sahˬ ma geuꞈ luꞈ-eu yaw huiˬ yaw mahˇ deuˬ, guiˇ guiˇ maꞈ kʼoeˇ taˆ uˆ 
lahˇ-eu yaw huiˬ yaw mahˇ deuˬ hawˇ-eu, Gaˬliˬlehˇ miˇ kʼahˬ laꞈ kʼoeˇ myaˆ pyawˬ 
naˇ mehˇ jaˆ-eu aˬ yuiꞈ aˬ tsu deuˬ-ahˇ hawˬ byawˇ lawˇ nehˬ-euˬ meh.  
22Heˬloˇdiˇ-euˬ aˬ buˇ uˇ laˇ-awˇ gaˇ nyeh nyeh mehˬ gaˇ, Heˬloˆ hawˇ-eu aˬ yawꞈ-
euˬ daˬ yah kʼoeˇ deuˬ nui kʼahˇ shiˇ dui dui-eu meh. Kʼoeˇ miˇ neh, aˬ buˇ kʼoeˇ buˇ-
ahˇ sahˬ paˬ Heˬloˆ ehˇ nehˬ-eu, “Nawˇ kʼaˇ shaˇ mawꞈ-eu jeˬ shaˇ-awˬ. Ngaˇ nawˬ-
ahˇ biꞈ ma.” 
23Aˬ yawꞈ kamˬ-awˇ ehˇ-eu, “Nawˇ kʼaˇ shaˇ-eu jeˬ biꞈ ma lehˇ ngaˇ kamˬ-eu ma. 
Ngaˬ-euˬ miˇ kʼahˬ tiˬ paˆ paˆ nehˬ laꞈ lehˇ shaˇ kʼawꞈ, ngaˇ paˆ nehˬ ma.” 
24Kʼoeˇ ngeh, a buˇ kʼoeˇ buˇ doˆ-iˇ-awˇ, “Ngaˇ aˬ geu jeˬ ya shaˇ nmˇ” lehˇ, aˬ yawꞈ-
euˬ aˬ ma-ahˇ naˇ haˬ-euˬ meh. Aˬ ma gʼaˬ ehˇ-eu, “Iˇ cuꞈ shawˇ-eu Yoˇhaˬ-euˬ uˬ 
duˬ shaˇ-awˬ.” 
25Aˬ buˇ kʼoeˇ buˇ sahˬ paˬ Heˬloˆ jawˇ gaˇ yaw kawˇ-ehˇ paˇ gʼoꞈ leˇ-awˇ ehˇ-eu, “Iˇ 
cuꞈ shawˇ-eu Yoˇhaˬ-euˬ uˬ duˬ, kʼmˬ maˬ sehˇ byehˇ-ahˇ dawˆ ahˇ-awˇ, nymˬ-mˇ 
heu gaˇ biꞈ laꞈ gaˇ geuꞈ mawꞈ-eu ma.” 
26Dawˬ kʼoeˇ dawˬ baˬ da neh sahˬ paˬ Heˬloˆ noeˬ shaˬ dui dui-eu meh. Ehˇ kʼawꞈ, 
daˬ yah kʼoeˇ myaˆ ni gʼeh-eu mehˬ shi aˬ yawꞈ kamˬ tsehˆ gʼaˬ-euˬ miˇ neh, aˬ buˇ 
kʼoeˇ buˇ kʼaˇ ehˇ-eu loꞈ-ehˇ maˬ jahˇ nehˬ-ehˇ maˬ gʼeh nya-a.  
27Kʼoeˇ miˇ neh, kʼoeˇ gaˇ loꞈ luꞈ-eu yehˇ tiˬ gʼaˬ-ahˇ yaw kawˇ-ehˇ kʼehˇ gʼeh-awˇ, 
Yoˇhaˬ-euˬ uˬ duˬ yuˇ laꞈ-eu gʼaˇ duˬ dawˬ biꞈ-euˬ meh. Yehˇ kʼoeˇ gʼaˬ tawˬ-ahˇ iˇ-
awˇ, Yoˇhaˬ-euˬ uˬ duˬ coeˇ tsehˆ-euˬ meh.  
28Kʼoeˇ naˇ, kʼmˬ maˬ sehˇ byehˇ-ahˇ dawˆ ahˇ-awˇ, aˬ buˇ kʼoeˇ buˇ-ahˇ ciˬ nehˬ laˇ-
awˇ, aˬ buˇ kʼoeˇ neh aˬ ma gʼaˬ-ahˇ paˇ ciˬ ha nehˬ-iˇ-euˬ meh.  
29Yoˇhaˬ-euˬ zaˬ lahˇ deuˬ gaˇ kawˆ kʼoeˇ ya gaˬ ngeh, aˬ yawꞈ-euˬ gʼawˇ mawˇ baꞈ 
kʼoꞈ laˬ le-awˇ, lmˬ bymˇ-ahˇ baꞈ pahˬ nehˬ-euˬ meh.  

Yeˬsuˇ tsawˇ haˬ ngaˬ heˇ gʼaˬ-ahˇ bi dzaˬ-euˬ 
(Maꞈtehˬ 14.13-21; Luˇkaꞈ 9.10-17; Yoˇhaˬ 6.1-14) 

30Gʼaˬ kʼehˇ deuˬ Yeˬsuˇ jawˇ gaˇ paˇ gʼoꞈ laˇ-awˇ, aˬ yawꞈ maꞈ neh mˇ yaꞈ shaˇ yaꞈ-
euˬ gaˇ kawˆ hawˇ-eu, mehˬ yaꞈ tsoˆ yaꞈ-euˬ gaˇ kawˆ dawˬ tawˆ luꞈ, aˬ yawꞈ-ahˇ 
dzawˇ nehˬ-euˬ meh.  
31Tsawˇ haˬ laˇ-eu maˬ tsehˆ leˇ-eu miˇ neh, Yeˬsuˇ hawˇ-eu aˬ yawꞈ-euˬ gʼaˬ kʼehˇ 
deuˬ hawˬ dzaˬ-eu maˬ dah-a. Kʼoeˇ miˇ neh, gʼaˬ kʼehˇ deuˬ-ahˇ Yeˬsuˇ ehˇ nehˬ-eu, 
“Aˬ dui maꞈ tehꞈ-ehˇ ciˬ cuˇ ni gʼeh-eu jawˇ duˬ-ahˇ iˇ-awˇ, gʼaˬ naˬ naˬ-iˇ kaˇ-euˇ.” 
32Kʼoeˇ ngeh, aˬ yawꞈ maꞈ tehꞈ-ehˇ lawˬ dziˬ-awˇ, ciˬ cuˇ ni gʼeh-eu jawˇ duˬ-ahˇ 
doˆ-iˇ-euˬ meh.  
33Aˬ yawꞈ maꞈ doˇ-iˇ luꞈ gaˇ tsawˇ haˬ gʼawˬ mya ni mawˇ-awˇ, aˬ yawꞈ maꞈ-ahˇ haw 
siˬ-euˬ meh. Kʼoeˇ miˇ neh, meuˬ yawˬ meuˬ na luꞈ-ahˇ jawˇ-eu tsawˇ haˬ deuˬ, aˬ 
yawꞈ maꞈ-euˬ mehˬ hu dahˇ taˆ paw neh cehˆ-awˇ, Yeˬsuˇ hawˇ-eu gʼaˬ kʼehˇ deuˬ-
euˬ jeˬ hu cehˆ keuˆ-awˇ jawˇ-eu meh.  
34Yeˬsuˇ lawˬ laꞈ nyiˇ doˆ le-awˇ, tsawˇ haˬ aˇ maꞈ maꞈ ma-ahˇ ya mawˇ ngeh, gʼawˬ 
shaˬ haw gaˬ-euˬ meh. Aˬ jeˬ miˇ neh ehˇ naˇ, aˬ yawꞈ maꞈ-aˬ, yawˇ bo-eu gʼaˬ maˬ 

jawˇ-eu yawˇ yawˇ maꞈ-ahˇ duˇ-eu meh. Kʼoeˇ ngeh, aˬ yawꞈ maꞈ-ahˇ gʼawˬ mya jeˬ 
mehˬ nehˬ tsoˆ nehˬ-euˬ meh.  
35Uˬ ciꞈ uˬ taw taw le ngeh, gʼaˬ kʼehˇ deuˬ aˬ yawꞈ jawˇ gaˇ laˇ-awˇ ehˇ-eu, “Uˬ ciꞈ 
ciꞈ le shaw-iˬ ngaˇ. Kʼoeˇ uˬ taꞈ, jawˇ duˬ heu tsahˇ-aˬ, pu-ahˇ gaˇ mahˇ kaˬ-eu jawˇ 
duˬ tiˬ tsahˇ meh. 
36Tsawˇ haˬ heu deuˬ-ahˇ pyehˬ nehˬ-awˇ, dawˬ peh jaˆ-eu pu doe ni, dzaˬ dzaˬ 
dawˇ dawˇ bi poˆ zeuˇ dzaˬ-iˇ-eu maˬ tsaˬ-a loˇ.” 
37Yeˬsuˇ ehˇ-eu, “Naw maꞈ aˬ yawꞈ maꞈ-ahˇ tiˬ jeˬ paˬ bi dzaˬ-awˬ.” Aˬ yawꞈ maꞈ 
ehˇ-eu, “Tsawˇ haˬ heu deuˬ-ahˇ bi dzaˬ-eu gʼaˇ duˬ, pyuˇ mehˇ byaˆ nyiˬ yaˇ byaˆ 
poeˬ kaˬ muˇ zeuˇ laˬ-iˇ-awˬ loˇ.” 
38Yeˬsuˇ aˬ yawꞈ maꞈ-ahˇ ehˇ nehˬ-eu, “Naw maꞈ kaˬ muˇ aˇ myaˆ yaˆ ahˇ te. Tiˬ poˆ 
haw-iˇ sheˇ.” Aˬ yawꞈ maꞈ poˆ haw-iˇ-awˇ ehˇ-eu, “Kaˬ muˇ ngaˬ yaˆ hawˇ-eu ngaˬ 
shaˬ nyiˬ mawˇ ahˇ-eu tehꞈ nga.” 
39Tsawˇ haˬ kʼoeˇ deuˬ dawˬ tawˆ luꞈ-ahˇ daˬ zawˬ deh kʼoeˇ taˆ aˇ muˇ biˇ-awˇ bi 
nuiˇ-eu gʼaˇ duˬ, gʼaˬ kʼehˇ deuˬ-ahˇ Yeˬsuˇ dawˬ biꞈ-euˬ meh.  
40Kʼoeˇ ngeh, tsawˇ haˬ kʼoeˇ deuˬ tiˬ yaˇ gʼaˬ aˇ muˇ, ngaˬ tseˇ gʼaˬ aˇ muˇ lehˇ muˇ 
muˇ-ehˇ nuiˇ-euˬ meh.  
41Kʼoeˇ naˇ, kaˬ muˇ kʼoeˇ ngaˬ siˬ hawˇ-eu ngaˬ shaˬ kʼoeˇ nyiˬ mawˇ-ahˇ Yeˬsuˇ 
yuˇ-awˇ, mˬ paw gʼawˇ leuˇ-awˇ Miˬyehˇ-euˬ guiˬ lahˬ-ahˇ ja ceuˬ-euˬ meh. Aˬ yawꞈ 
kaˬ muˇ ngawˬ pyehˬ-awˇ, gʼaˬ kʼehˇ deuˬ-ahˇ biꞈ nehˬ-awˇ, tsawˇ haˬ aˇ maꞈ-ahˇ bi 
biˇ nehˬ-euˬ meh. Ngaˬ shaˬ kʼoeˇ nyiˬ mawˇ kʼawꞈ, tsawˇ haˬ dawˬ tawˆ luꞈ-ahˇ aˬ 
yawꞈ bi biˇ oꞈ nehˬ-euˬ meh. 
42Tsawˇ haˬ yawˬ gʼaˬ na luꞈ tiˬ dehˆ ya dzaˬ-euˬ meh.  
43Maˬ dzaˬ jiˇ coeˇ-ehˇ dzehˬ laˇ taˬ-euˬ kaˬ muˇ hawˇ-eu ngaˬ shaˬ kʼoeˇ deuˬ-ahˇ 
gʼaˬ kʼehˇ deuˬ gʼoˆ uiˬ ngeh, kʼaˆ puˬ tseˇ nyiꞈ puˬ byah laˇ-euˬ meh. 
44Dzaˬ-euˬ tsawˇ haˬ dawˬ tawˆ luꞈ, ngaˬ heˇ gʼaˬ byah-eu meh.  

Yeˬsuˇ iˇ cuꞈ kʼoeˇ taˆ gaˇ ma cah-euˬ 
(Maꞈtehˬ 14.22-23; Yoˇhaˬ 6.16-21) 

45Yeˬsuˇ tsawˇ haˬ aˇ maꞈ-ahˇ bi gʼoꞈ-iˇ luꞈ ngeh, aˬ yawꞈ-euˬ zaˬ lahˇ deuˬ-ahˇ tiˬ 
poˆ tehˬ-ehˇ lawˬ laꞈ kʼoeˇ bi uˇ-iˇ-awˇ, lah nui baˬ-ahˇ jaˆ-eu Behˬdzeˇdaˬ meuˬ-ahˇ 
bi iˇ tawˬ-euˬ meh.  
46Aˬ yawꞈ tsawˇ haˬ aˇ maꞈ-ahˇ gʼawˬ-iˇ gʼaˬ-awˇ, gawˬ jawˬ-ahˇ guiˬ lahˬ shaˇ leˇ-eu 
lehˇ le-euˬ meh.  
47Uˬ ciꞈ ciꞈ le ngeh, lawˬ kʼoeˇ laˇ lah gʼahˇ ceh iˇ keuˆ-awˇ, Yeˬsuˇ tiˬ gʼaˬ tehꞈ-ehˇ 
dahˇ taˆ jawˇ yaꞈ-euˬ meh.  
48Aˬ yawꞈ-euˬ zaˬ lahˇ deuˬ jaˬ lehˇ-ahˇ ciˬ daˬ-awˇ lawˬ ya heu-eu baˬ da neh, gʼaˬ 
doeˇ doeˇ dui dui gaˇ aˬ yawꞈ ya mawˇ-euˬ meh. Ya poeˇ doeˇ taw paw naˬ liˬ smˇ 
laꞈ dzehˬ-iˇ ngeh, aˬ yawꞈ iˇ cuꞈ kʼoeˇ taˆ gaˇ ma cah cah-ehˇ, aˬ yawꞈ maꞈ jawˇ gaˇ 
oe-euˬ meh. Aˬ yawꞈ maꞈ-ahˇ aˬ yawꞈ iˇ dzeuˇ-eu lehˇ gʼeh-eu meh.  

49Ehˇ kʼawꞈ, aˬ yawꞈ iˇ cuꞈ kʼoeˇ taˆ cah luꞈ gaˇ aˬ yawꞈ maꞈ mawˇ-awˇ, shaˆ shiˇ nehꞈ 
nga lehˇ noeˬ-awˇ guˇ-euˬ meh.  
50Aˬ yawꞈ maꞈ yawˬ gʼaˬ na luꞈ aˬ yawꞈ-ahˇ mawˇ-awˇ, guˆ dui dui-iˇ-euˬ meh. “Taˬ 
guˆ. Nui ma taˬ baˬ. Ngaˇ ma” lehˇ, aˬ yawꞈ maꞈ-ahˇ Yeˬsuˇ ehˇ nehˬ-euˬ meh.  
51Kʼoeˇ naˇ, aˬ yawꞈ maꞈ dziˬ luꞈ-eu lawˬ laꞈ kʼoeˇ aˬ yawꞈ uˇ-iˇ ngeh, jaˬ lehˇ baw-eu 
naˬ leˇ-euˬ meh. Zaˬ lahˇ deuˬ zahˬ dui dui leˇ-euˬ meh.  
52Aˬ jeˬ miˇ neh ehˇ naˇ, tsawˇ haˬ ngaˬ heˇ gʼaˬ-ahˇ bi dzaˬ-euˬ gaˇ kawˆ kʼoeˇ aˬ 
yawꞈ maꞈ noeˬ maˬ doˆ-a. Aˬ yawꞈ maꞈ-euˬ nui ma kaꞈ duiˬ ni gʼeh-eu meh.  

Geˬneˬsaˬlehˇ miˇ kʼahˬ laꞈ kʼoeˇ naˇ gawˇ laˆ taˬ nehˬ-euˬ 
(Maꞈtehˬ 14.34-36) 

53Aˬ yawꞈ maꞈ lah tsehˆ doˆ-awˇ, Geˬneˬsaˬlehˇ miˇ kʼahˬ-ahˇ iˇ keuˆ ngeh, lawˬ paꞈ 
tawꞈ yaꞈ-euˬ meh.  
54Aˬ yawꞈ maꞈ lawˬ laꞈ nyiˇ doˆ-iˇ-euˬ nehˬ-ehˇ, Yeˬsuˇ-ahˇ aˬ cawˬ tiˬ poˆ tehꞈ-ehˇ 
haw siˬ-euˬ meh. 
55Aˬ yawꞈ maꞈ miˇ kʼahˬ kʼoeˇ kʼahˬ coeˬ doe-awˇ, naˇ-eu tsawˇ haˬ deuˬ-ahˇ seuˆ 
yoꞈ kʼoeˇ taˆ bi yuꞈ-awˇ, Yeˬsuˇ jawˇ meh lehˇ kʼaˇ ya gaˬ gaˇ baꞈ ha laˇ-euˬ meh.  
56Pu doe ni, meuˬ doe ni, yaˇ kʼahˬ yaˇ lahˬ doe ni, Yeˬsuˇ kʼaˇ iˇ kʼaˇ laˇ doˆ gaˇ, lehˆ 
lehˆ tsmˇ tsawˇ haˬ uiˬ leˇ duˬ-ahˇ, naˇ-eu tsawˇ haˬ baꞈ taˬ-awˇ, Yeˬsuˇ-euˬ pehˇ 
kʼahˬ pehˇ dahˬ-ahˇ tehꞈ-ehˇ kʼawꞈ bi toeˬ ciˆ laꞈ-eu gʼaˇ duˬ, aˬ yawꞈ maꞈ shaˇ-euˬ 
meh. Kʼaˇ toeˬ ciˆ-euˬ deuˬ naˇ gawˇ taˬ leˇ jiˇ-euˬ meh.  

Maˬkuˆ 7 

Aˇ hu neh mehˬ ka leꞈ-euˬ zahˇ 
(Maꞈtehˬ 15.1-9) 

1Paˬliˬsehˇ deuˬ hawˇ-eu Yeˬluˇsaˬlehˬ meuˬ-ahˇ neh oe-euˬ Zahˇ dawˬ kʼoꞈ dawˬ 
mehˬ-eu saˬ laˬ deuˬ, Yeˬsuˇ dawˬ peh uiˬ le-euˬ meh. 
2Yeˬsuˇ-euˬ zaˬ lahˇ tiˬ paˆ na deuˬ aˬ laꞈ maˬ shawˇ-ehˇ dzaˬ luꞈ dawˇ luꞈ gaˇ aˬ 
yawꞈ maꞈ ya mawˇ-euˬ meh. Aˬ laꞈ maˬ shawˇ-eu lehˇ ehˇ-eu-aˬ, Paˬliˬsehˇ deuˬ neh 
mehˬ taˬ-euˬ loꞈ-ehˇ maˬ dzuiꞈ shawˇ gaˇ ehˇ mawꞈ-eu meh.  
3(Paˬliˬsehˇ deuˬ hawˇ-eu Yuˇdaˆ tsawˇ haˬ deuˬ-aˬ, aˬ poeˬ aˬ bawˇ deuˬ neh mehˬ 
ka leꞈ-euˬ zahˇ sahˇ kʼoꞈ mehˬ nah caw teh-eu meh. Zahˇ sahˇ kʼoꞈ jaˆ-eu loꞈ-ehˇ aˬ 
laꞈ maˬ dzuiꞈ shawˇ gʼaˬ kʼoeˇ keuˆ ni, aˬ yawꞈ maꞈ maˬ dzaˬ maˬ dawˇ kʼmˬ-a.  
4Lehˆ-ahˇ zeuˇ-euˬ aˬ geu jeˬ maˬ kaˬ, maˬ tsiˬ shawˇ-ehˇ ma dzaˬ kʼmˬ-a. Kʼmˬ maˬ 
joˆ-eu maˬ ehˇ, yuꞈ zaˇ bui bahˬ lehˬ tsiˬ-eu maˬ ehˇ, aˇ hu neh zmˬ ka leꞈ-euˬ zahˇ 
sahˇ kʼoꞈ-ahˇ tsaˬ ni aˬ yawꞈ maꞈ mˇ-eu meh.) 
5Kʼoeˇ miˇ neh, Paˬliˬsehˇ deuˬ hawˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ 
Yeˬsuˇ-ahˇ ehˇ-eu, “Aˬ jeˬ miˇ neh nawˬ-euˬ zaˬ lahˇ deuˬ aˬ poeˬ aˬ bawˇ neh mehˬ 
ka leꞈ-euˬ zahˇ sahˇ kʼoꞈ-ahˇ maˬ caw teh-ehˇ, maˬ shawˇ-eu aˬ laꞈ neh dzaˬ ta dawˇ 
ta.” 
6Yeˬsuˇ aˬ yawꞈ maꞈ-ahˇ ehˇ nehˬ-eu, “Awꞈ-aꞈ tahˬ kʼoˬ-ahˇ duˇ-eu tsawˇ haˬ deuˬ-
oˇ, Iˇsaˬyaˇ neh Miˬyehˇ gʼaˇ duˬ ngehˬ dah-eu laꞈ kʼoeˇ naw maꞈ-euˬ gaˇ kawˆ ehˇ 

taˬ-euˬ aˇ naˆ ni tsaˬ-eu nga. Aˬ yawꞈ neh boꞈ taˬ yaꞈ-euˬ dawˬ heu loꞈ-ehˇ jaˆ-eu 
meh.  

‘Miˬyehˇ heu loꞈ-ehˇ ehˇ-eu meh. Tsawˇ haˬ heu deuˬ kʼaˬ meh mehˬ boeˬ, ngaˬ-ahˇ 
taˬ huiˬ taˬ mahˇ-euˬ kʼawꞈ, aˬ yawꞈ maꞈ-euˬ nui ma kʼoeˇ siˬ, ngaˬ-ahˇ gaˇ mahˇ kaˬ 
dui dui meh.  
7Yawꞈ maꞈ ngaˬ-ahˇ uˬ duˬ tahˬ-eu, gaˇ dahˇ tsoeˬ leˇ duˬ maˬ jaˆ-a. Tsawˇ haˬ neh 
jahˇ-euˬ zahˇ sahˇ kʼoꞈ, ngaˬ-euˬ dawˬ geuꞈ-awˇ mehˬ-euˬ meh. ’ 
8Miˬyehˇ-euˬ dawˬ-ahˇ naw maꞈ taˬ yaꞈ-awˇ, tawˇ haˬ zaˬ neh tawˬ ka leꞈ-euˬ zahˇ 
sahˇ kʼoꞈ-ahˇ naw maꞈ ziꞈ dah ni tuˆ tehˬ taˬ-euˬ meh.” 
9Yeˬsuˇ aˬ yawꞈ maꞈ-ahˇ paˇ ehˇ nehˬ-eu, “Miˬyehˇ-euˬ zahˇ dawˬ kʼoꞈ dawˬ-ahˇ 
byehˇ dzeh-awˇ, tsawˇ haˬ zaˬ neh tawˬ ka leꞈ-euˬ zahˇ sahˇ kʼoꞈ-ahˇ naw maꞈ kʼoeˇ 
loꞈ-ehˇ tuˆ tehˬ taˬ nya ni, naw maꞈ yaw gahˇ zmˬ-eu meh.  
10Moˇseˬ-euˬ zahˇ dawˬ kʼoꞈ dawˬ laꞈ kʼoeˇ, ‘Nawˬ da nawˬ ma-ahˇ yaw zeu ya baw 
meh’ lehˇ hawˇ-eu, ‘Yawˬ ha-euˬ aˬ da hawˇ-eu aˬ ma-ahˇ yaˬ kʼehˇ yaˬ-eu tsawˇ 
haˬ-aˬ, sehꞈ gaˇ ya daˬ tehꞈ-a’ lehˇ ehˇ taˬ-euˬ meh.  
11Ehˇ kʼawꞈ, naw maꞈ heu loꞈ-ehˇ mehˬ nehˬ tsoˆ nehˬ luꞈ-eu meh. Tsawˇ haˬ tiˬ gʼaˬ 
na yawˬ ha-euˬ aˬ da aˬ ma-ahˇ tiˬ jeˬ paˬ caw ba nehˬ nya-eu jaˆ kʼawꞈ, (‘Heu-aˬ, 
Miˬyehˇ-ahˇ oꞈ-eu jeˬ meh’ lehˇ dawˬ tsuiꞈ ehˇ mawꞈ-eu laꞈ kʼoeˇ), ‘Heu-aˬ, Gawˬ baˬ 
meh’ lehˇ ehˇ shaw naˇ,  
12aˬ da aˬ ma-ahˇ maˬ caw ba nehˬ ni byehˇ nya meh lehˇ naw maꞈ mehˬ-eu tsoˆ-eu 
meh.  
13Kʼoeˇ loꞈ-ehˇ mehˬ-eu tsoˆ-eu laꞈ kʼoeˇ, naw maꞈ neh tawˬ ka leꞈ-euˬ zahˇ sahˇ kʼoꞈ 
baˬ da neh Miˬyehˇ-euˬ dawˬ byoˆ-iˇ byawˬ-iˇ ni naw maꞈ jahˇ-eu meh. Kʼoeˇ loꞈ-ehˇ 
duˇ-eu gʼawˬ mya jeˬ, naw maꞈ mˇ luꞈ shaˇ luꞈ-eu meh.” 

Tsawˇ haˬ zaˬ-ahˇ maˬ shawˇ ni bi pyeuꞈ-iˇ nya-eu jeˬ 
(Maꞈtehˬ 15.10-20) 

14Kʼoeˇ naˇ tsawˇ haˬ aˇ maꞈ-ahˇ Yeˬsuˇ tiˬ poˆ paˇ kuˇ uiˬ-awˇ, heu loꞈ-ehˇ ehˇ nehˬ-
euˬ meh. “Naw maꞈ daw tawˆ luꞈ yaw muiˬ paˬ-ehˇ naˇ haˬ-awˇ gʼoˆ shaw geuꞈ-awˬ.  
15Laꞈ nyiˇ paw neh tsawˇ haˬ-euˬ laꞈ kʼoeˇ kʼaˇ ahˇ-iˇ-eu jeˬ, tsawˇ haˬ zaˬ-ahˇ maˬ 
muiˬ maˬ shawˇ-ehˇ bi pyeuꞈ-iˇ nya-eu tiˬ jeˬ-iˬ maˬ jaˆ-a. Tsawˇ haˬ-euˬ laꞈ kʼoeˇ 
neh doˆ laˇ-euˬ jeˬ tehꞈ-ehˇ, tsawˇ haˬ zaˬ-ahˇ maˬ muiˬ maˬ shawˇ ni bi pyeuꞈ-iˇ 
nya-eu meh.” 
17Aˬ yawꞈ tsawˇ haˬ aˇ maꞈ-ahˇ gʼawˬ-iˇ-awˇ, iˇ kahˇ-ahˇ uˇ-iˇ ngeh, zaˬ lahˇ deuˬ aˬ 
yawꞈ-ahˇ dawˬ kʼoeˇ dawˬ gaˇ kawˆ naˇ haˬ-euˬ meh. 
18Aˬ yawꞈ maꞈ-ahˇ aˬ yawꞈ ehˇ nehˬ-eu, “Naw maꞈ gʼeh maˬ gʼoˆ shaw nya te loˇ. Laꞈ 
nyiˇ paw neh tsawˇ haˬ-euˬ laꞈ kʼoeˇ kʼaˇ ahˇ-iˇ-euˬ jeˬ, aˬ yawꞈ-ahˇ maˬ muiˬ maˬ 
shawˇ-ehˇ bi pyeuꞈ-iˇ nya-eu tiˬ jeˬ-iˬ maˬ jaˆ-a.  
19Aˬ jeˬ miˇ neh ehˇ naˇ, nui ma-ahˇ maˬ ahˇ-iˇ-ehˇ, baw ma-ahˇ ahˇ-iˇ-awˇ, laꞈ nyiˇ 
paw iˇ doˆ dzeh-eu meh.” (Kʼoeˇ loꞈ-ehˇ ehˇ-eu laꞈ kʼoeˇ, dzaˬ dzaˬ dawˇ dawˇ dawˬ 
tawˆ luꞈ yaw shawˇ meh lehˇ, Yeˬsuˇ ehˇ mawꞈ-eu meh.) 

20Aˬ yawꞈ paˇ ehˇ-eu, “Tsawˇ haˬ laꞈ kʼoeˇ neh doˆ laˇ-euˬ jeˬ-aˬ, tsawˇ haˬ-ahˇ maˬ 
muiˬ maˬ shawˇ ni bi pyeuꞈ-iˇ nya-eu meh.  
21Aˬ jeˬ miˇ neh ehˇ naˇ, nui ma laꞈ kʼoeˇ neh doˆ le-euˬ jeˬ-aˬ, maˬ muiˬ maˬ jaˬ-eu 
jeˬ pyeuꞈ-eu, tahˇ joe joe-eu, tsawˇ haˬ sehꞈ-eu,  
22aˬ cawˬ-euˬ miˬ zaˬ yo zaˬ-ahˇ bahˬ-eu, aˬ cawˬ-euˬ myawˬ-ahˇ mehˇ juiˇ juiˇ-eu, 
yaw haiˬ jeˬ mˇ-eu, jaˬ myawꞈ myawꞈ-eu, smˇ kʼaˆ kʼaˆ-eu, myaˆ naˆ-eu, ja bu ja 
doeˇ-eu, nui ma huiˬ-eu mahˇ-eu, aˬ dzawˬ aˇ gah gah-eu, heu loꞈ-ehˇ gʼeh-eu deuˬ 
meh.  
23Maˬ muiˬ maˬ jaˬ-eu heu deuˬ dawˬ tawˆ luꞈ, tsawˇ haˬ-euˬ laꞈ kʼoeˇ neh doˆ laˇ-
euˬ jeˬ pyeuꞈ-awˇ, tsawˇ haˬ-ahˇ maˬ muiˬ maˬ shawˇ ni bi pyeuꞈ-iˇ-eu meh.  

Zaˬ miˬ zaˬ tiˬ gʼaˬ-euˬ jah-eu nui ma 
(Maꞈtehˬ 15.21-28) 

24Kʼoeˇ naˇ, Yeˬsuˇ kʼoeˇ gaˇ neh doˆ-iˇ-awˇ, Duˇlu meuˬ dawˬ peh jaˆ-eu miˇ kʼahˬ-
ahˇ iˇ gʼeh-euˬ meh. Aˬ yawꞈ nymˇ tiˬ nymˇ-ahˇ uˇ-iˇ-awˇ, aˬ yawꞈ kʼoeˇ gaˇ jawˇ-eu 
gaˇ kawˆ tsawˇ haˬ tiˬ gʼaˬ-iˬ maˬ bi siˬ mawꞈ-a. Ehˇ kʼawꞈ, aˬ yawꞈ maˬ jawˇ zaꞈ 
nya-a.  
25Nehꞈ yaw jawꞈ uˇ-eu aˬ buˇ tiˬ buˇ-euˬ aˬ ma tiˬ ma, Yeˬsuˇ kʼoeˇ gaˇ jawˇ-eu gaˇ 
kawˆ ya gaˬ ngeh, tiˬ poˆ tehꞈ-ehˇ oe-awˇ, aˬ yawꞈ-euˬ aˬ kuiˇ dawˬ peh awˆ byaˆ-
euˬ meh.  
26Zaˬ miˬ zaˬ kʼoeˇ gʼaˬ-aˬ, Suˇliˆ miˇ kʼahˬ Piˇniˇshaˆ meuˬ-ahˇ dehꞈ le-euˬ Heˬlaˬsaˇ 
tsawˇ jeuˬ lawˇ ciꞈ zaˬ pyeuꞈ-eu meh. Aˬ yawꞈ-euˬ aˬ buˇ laꞈ kʼoeˇ uˇ-eu nehꞈ-ahˇ teh 
doˆ nehˬ-eu gʼaˇ duˬ, Yeˬsuˇ-ahˇ aˬ yawꞈ shaˇ-euˬ meh.  
27Ehˇ kʼawꞈ, Yeˬsuˇ aˬ yawꞈ-ahˇ ehˇ nehˬ-eu, “Zaˬ deuˬ-ahˇ tiˬ dehˆ jeˬ huˬ bi dzaˬ 
kaˇ-euˇ. Zaˬ dzaˬ-eu dzaˇ yuˇ-awˇ aˬ kuiˬ-ahˇ dzeh nehˬ-eu maˬ tsaˬ-aˇ.” 
28Aˬ yawꞈ ehˇ-eu, “Sahˬpaˬ-oˇ, hawˬ jeh uˬ moˆ jawˇ-eu aˬ kuiˬ deuˬ kʼawꞈ, zaˬ neh 
dzaˬ dzeh dawˇ dzeh-euˬ deuˬ-ahˇ gʼoˆ dzaˬ-eu meh.” 
29Kʼoeˇ ngeh, Yeˬsuˇ aˬ yawꞈ-ahˇ ehˇ nehˬ-eu, “Nawˇ teu loꞈ-ehˇ ehˇ gʼaˬ-euˬ miˇ 
neh, gʼoꞈ-iˇ-awˬ. Nawˬ buˇ-ahˇ uˇ-eu nehꞈ doˆ-iˇ gʼaˬ-euˬ gaˇ nawˇ ya mawˇ tehꞈ-a.” 
30Aˬ yawꞈ iˇ kahˇ-ahˇ gʼoꞈ-iˇ ngeh, aˬ yawꞈ-euˬ aˬ buˇ yuꞈ zaˇ kʼoeˇ taˆ yuꞈ luꞈ-awˇ, 
nehꞈ kʼoeˇ mawˇ aˬ diˇ aˬ maˇ doˆ-iˇ dzeuˇ-euˬ gaˇ ya mawˇ-euˬ meh.  

Naˬ bawˬ tiˬ gʼaˬ-ahˇ laˆ taˬ nehˬ-euˬ 

31Kʼoeˇ naˇ, Duˇlu gahˬ kaˬ-ahˇ neh Yeˬsuˇ doˆ-iˇ-awˇ, Siˇdoˬ meuˬ-ahˇ neh Meuˬ tseˇ 
meuˬ miˇ kʼahˬ lehˇ kuˇ-eu paw iˇ gʼeh-awˇ, Gaˬliˬlehˇ lah-ahˇ iˇ doˆ-euˬ meh.  
32Kʼoeˇ ngeh, naˬ bawˬ bawˬ-awˇ dawˬ maˬ ngehˬ lawˆ nya-eu tsawˇ haˬ tiˬ gʼaˬ-ahˇ 
Yeˬsuˇ jawˇ gaˇ aˬ cawˬ sheuˬ laꞈ-awˇ, Yeˬsuˇ neh aˬ laꞈ bi baꞈ daˆ-eu gʼaˇ duˬ shaˇ-
euˬ meh.  
33Tsawˇ haˬ kʼoeˇ gʼaˬ-ahˇ tehꞈ-ehˇ Yeˬsuˇ sheuˬ ceuˆ gʼeh-awˇ, naˬ bawˇ-ahˇ laꞈ 
noeˇ cawˬ ahˇ nehˬ-euˬ meh. Kʼoeˇ naˇ, duˬ kʼaˬ kʼa-awˇ mehˬ laˇ-ahˇ toeˬ lehꞈ nehˬ-
euˬ meh.  

34Kʼoeˇ naˇ, Yeˬsuˇ mˬ-ahˇ gʼawˇ leuˇ-awˇ, saꞈ saꞈ ma gʼawˇ ka-eu laꞈ kʼoeˇ, “Iˇ paˬ 
daˬ” lehˇ ehˇ-eu meh. Dawˬ tsuiꞈ-aˬ, “Pah laˇ-awˬ” lehˇ ehˇ mawꞈ-eu meh.  
35Tiˬ poˆ tehꞈ-ehˇ tsawˇ haˬ kʼoeˇ gʼaˬ naˬ bawˇ gaˬ nya laˇ-euˬ uˬ taꞈ, mehˬ laˇ juˆ 
laˇ-awˇ, dawˬ ngehˬ lawˆ nya laˇ-euˬ meh.  
36Gaˇ kawˆ kʼoeˇ aˬ cawˬ tiˬ gʼaˬ-ahˇ-iˬ maˬ ya ja nehˬ-eu gʼaˇ duˬ, tsawˇ haˬ kʼoeˇ 
deuˬ-ahˇ Yeˬsuˇ dawˬ biꞈ-euˬ meh. Ehˇ kʼawꞈ, aˬ yawꞈ ngehˬ-ehˇ laˆ tsoeˬ naˇ, aˬ 
yawꞈ maꞈ ngehˬ-ehˇ ja byah gʼeh-euˬ meh.  
37Kʼoeˇ loꞈ-ehˇ ja gaˇ kʼaˇ ya gaˬ-euˬ tsawˇ haˬ dawˬ tawˆ luꞈ zahˬ dui dui leˇ-euˬ 
meh. Aˬ yawꞈ maꞈ ehˇ-eu, “A yawꞈ neh kʼaˇ mˇ-euˬ yawˬ jeˬ na luꞈ aˇ naˆ ni muiˬ-eu 
nga. Naˬ bawˬ deuˬ naˬ bawˇ gaˬ nya laˇ-awˇ, aˬ dzawˬ deuˬ dawˬ ngehˬ nya laˇ gaˇ 
keuˆ ni aˬ yawꞈ mˇ nya-euˬ nga.” 

Maˬkuˆ 8 

Tsawˇ haˬ oeˬ heˇ gʼaˬ-ahˇ bi dzaˬ-euˬ 
(Maꞈtehˬ 15.32-39) 

1Aˇ nah aˇ yamˬ yaw kʼaˆ-ehˇ maˬ myahˇ laˇ mi naˆ-ehˇ, tsawˇ haˬ aˇ maꞈ tiˬ maꞈ paˇ 
uiˬ laˇ-euˬ meh. Tsawˇ haˬ koeˇ deuˬ dzaˬ-eu tiˬ jeˬ-iˬ maˬ jaˆ-ehˇ pyeuꞈ laˇ ngeh, 
Yeˬsuˇ zaˬ lahˇ deuˬ-ahˇ kuˇ-awˇ, heu loꞈ-ehˇ ehˇ nehˬ-euˬ meh.  
2“Tsawˇ haˬ heu deuˬ-ahˇ ngaˇ gʼawˬ shaˬ gaˬ dui dui nya. Aˬ yawꞈ maꞈ ngaˬ nehˬ-
ehˇ jawˇ luꞈ-eu smˬ nah byah laˇ-awˇ, dzaˬ-euˬ tiˬ jeˬ-iˬ ma paˇ jaˆ meh.  
3Aˬ yawꞈ maꞈ-ahˇ tiˬ jeˬ-iˬ maˬ bi dzaˬ ni bi gʼoꞈ-iˇ naˇ, gaˇ pehˇ gʼoꞈ-iˇ luꞈ ngeh, gʼaˬ 
juˬ dui dui-iˇ tehꞈ-a. Aˬ jeˬ miˇ neh ehˇ naˇ, tiˬ paˆ na deuˬ gaˇ mahˇ kaˬ gaˇ neh laˇ-
euˬ meh.” 
4Zaˬ lahˇ deuˬ aˬ yawꞈ-ahˇ ehˇ-eu, “Tsawˇ haˬ heu myaˆ ni gʼeh gaˇ bi dzaˬ bi dawˇ-
eu gʼaˇ duˬ, heu loꞈ-ehˇ gʼeh-eu bawˇ tsahˬ bawˇ dahˇ kʼaˇ shuiꞈ deh yaˇ laꞈ kʼoeˇ, 
dzaˬ dzaˬ dawˇ dawˇ aˬ suˇ gʼaˬ poˆ doˆ laˬ-iˇ nya nmˇ.” 
5Yeˬsuˇ ehˇ-eu, “Naw maꞈ kaˬ muˇ aˇ myaˆ yaˆ ahˇ te.” Aˬ yawꞈ maꞈ ehˇ-eu, “Shiꞈ yaˆ 
ahˇ-eu tehꞈ ma.” 
6Kʼoeˇ ngeh, tsawˇ haˬ aˇ maꞈ-ahˇ miˇ tsa nuiˇ-eu gʼaˇ duˬ aˬ yawꞈ dawˬ biꞈ-euˬ meh. 
Kaˬ muˇ kʼoeˇ shiꞈ yaˆ aˬ yawꞈ yuˇ-awˇ, Miˬyehˇ-euˬ guiˬ lahˬ-ahˇ ja ceuˬ-euˬ meh. 
Koeˇ naˇ, kaˬ muˇ kʼoeˇ ngawˬ pyehˬ-awˇ, aˬ yawꞈ-euˬ zaˬ lahˇ deuˬ-ahˇ biꞈ-awˇ, 
tsawˇ haˬ aˇ maꞈ-ahˇ bi biˇ nehˬ-euˬ meh.  
7Aˬ yawꞈ maꞈ ngaˬ shaˬ shaˬ zaˬ heu myaˆ mawˇ paˇ ahˇ-eu meh. Kʼoeˇ-euˬ gʼaˇ duˬ, 
Miˬyehˇ-euˬ guiˬ lahˬ-ahˇ Yeˬsuˇ paˇ ja ceuˬ-awˇ, aˬ yawꞈ-euˬ zaˬ lahˇ deuˬ-ahˇ 
kʼehˇ-awˇ, tsawˇ haˬ aˇ maꞈ-ahˇ ngaˬ shaˬ kʼoeˇ paˇ bi biˇ nehˬ-euˬ meh.  
8Aˬ yawꞈ maꞈ tiˬ dehˆ dzaˬ-euˬ meh. Kʼoeˇ uˬ taꞈ, maˬ dzaˬ jiˇ coeˇ-ehˇ dzeˇ laˇ-euˬ 
deuˬ-ahˇ zaˬ lahˇ deuˬ paˇ gʼoˆ uiˬ ngeh, kʼaˆ puˬ shiꞈ puˬ byah laˇ-euˬ meh. 
9Dzaˬ-euˬ tsawˇ haˬ deuˬ oeˬ heˇ gʼaˬ ehˇ gʼaˬ ni byah-eu meh. 
10Kʼoeˇ naˇ, tsawˇ haˬ kʼoeˇ deuˬ-ahˇ bi gʼoꞈ-iˇ-euˬ meh. Aˬ yawꞈ-aˬ, aˬ yawꞈ-euˬ zaˬ 
lahˇ deuˬ nehˬ-ehˇ tiˬ poˆ tehꞈ-ehˇ lawˬ laꞈ kʼoeˇ uˇ-iˇ-awˇ, Daˬmaˬnuˇdaˬ miˇ kʼahˬ-
ahˇ iˇ-euˬ meh.  

Zahˬ lehˇ paˬ-ehˇ gʼeh-eu jeˬ mˇ mehˬ laꞈ lehˇ Paˬliˬsehˇ deuˬ ehˇ-eu 
(Maꞈtehˬ 16.1-4) 

11Paˬliˬsehˇ deuˬ Yeˬsuˇ jawˇ gaˇ laˇ-awˇ, tsawˇ pyehˇ pyehˇ laˇ-euˬ meh. Aˬ yawꞈ 
Miˬyehˇ-euˬ tsawˇ haˬ pyeuꞈ-eu siˬ duˬ laˇ ni, kʼaˆ jeˬ-ehˇ gʼeh-eu jeˬ mˇ mehˬ laꞈ-
awˬ lehˇ aˬ yawꞈ maꞈ ehˇ-eu meh. Aˬ yawꞈ maꞈ aˬ yawꞈ-ahˇ lahˇ ju kʼmˇ paꞈ mawꞈ-
eu miˇ neh, kʼoeˇ loꞈ-ehˇ ehˇ-eu meh.  
12Ehˇ kʼawꞈ, Yeˬsuˇ saꞈ saꞈ ma gʼawˇ ka-awˇ ehˇ-eu, “Heu ziˇ-euˬ tsawˇ haˬ deuˬ aˬ 
jeˬ miˇ neh zahˬ leˇ paˬ-ehˇ gʼeh jeˬ-ahˇ mawˇ mawꞈ-eu maˬ siˬ. Ngaˇ naw maꞈ-ahˇ 
maˇ jawˆ ni ehˇ nehˬ nyaˇ. Heu ziˇ-ahˇ dehꞈ luꞈ-eu tsawˇ haˬ deuˬ-ahˇ zahˬ leˇ paˬ-
ehˇ gʼeh-eu jeˬ maˬ bi mawˇ lehˇ ngaˇ ehˇ-eu ma.” 
13Kʼoeˇ naˇ , aˬ yawꞈ maꞈ jawˇ gaˇ neh aˬ yawꞈ luˆ-iˇ-awˇ, lawˬ laꞈ kʼoeˇ uˇ-iˇ-awˇ, lah 
nui baˬ paw iˇ gʼeh-euˬ meh.  

Paˬliˬsehˇ-euˬ dehˬ tseˬ hawˇ-eu Heˬloˆ-euˬ dehˬ tseˬ 
(Maꞈtehˬ 16.5-12) 

14Zaˬ lahˇ deuˬ kaˬ muˇ shaˇ dawˆ-eu ngehˇ-euꞈ miˇ neh, lawˬ laꞈ kʼoeˇ kaˬ muˇ tiˬ 
yaˆ ahˇ-eu tehꞈ meh.  
15Zaˬ lahˇ deuˬ-ahˇ Yeˬsuˇ ehˇ nehˬ-eu, “Noeˬ gahˇ-awˬ. Paˬliˬsehˇ deuˬ-euˬ dehˬ 
tseˬ hawˇ-eu sahˬ paˬ Heˬloˆ-euˬ dehˬ tseˬ-ahˇ naw maꞈ yaw kʼaˆ kʼaˆ-ehˇ ya yahˇ 
meh.” 
16Zaˬ lahˇ deuˬ yaw kaˬ ehˇ-eu, “Aˬ dui maꞈ kaˬ muˇ maˬ hehˇ ahˇ leꞈ-euˬ miˇ neh, aˬ 
yawꞈ teu loꞈ-ehˇ ehˇ-eu jeˬ ngaˇ.” 
17Aˬ yawꞈ maꞈ kʼoeˇ loꞈ-ehˇ ja luꞈ-eu Yeˬsuˇ siˬ nya-awˇ, heu loꞈ-ehˇ ehˇ nehˬ-euˬ 
meh. “Aˬ jeˬ miˇ neh kaˬ muˇ maˬ hehˇ leꞈ-euˬ gaˇ kawˆ naw maꞈ ja luꞈ te. Nymˬ-mˇ 
keuˆ ni naw maꞈ maˬ gʼoˆ shaw-ehˇ jawˇ te siˬ loˇ. Naw maꞈ teu naˆ naˆ-ehˇ dawˇ ga 
ga te loˇ.  
18Naw maꞈ myaˆ nuiˆ tsoꞈ-eu maˬ mawˇ nya-ehˇ, Naˬ bawˇ tsoꞈ-eu maˬ gaˬ nya te 
loˇ. Maˬ paˇ noeˬ ni ngehˇ jiˇ teˬ loˇ.  
19Ngaˇ kaˬ muˇ ngaˬ yaˆ ngawˬ pyehˬ-awˇ tsawˇ haˬ ngaˬ heˇ gʼaˬ-ahˇ bi dzaˬ ngeh, 
maˬ dzaˬ jiˇ coeˇ-ehˇ dzeˇ laˇ-euˬ deuˬ naw maꞈ gʼoˆ uiˬ-euˬ kʼoeˇ, kʼaˆ puˬ aˇ myaˆ 
puˬ byah laˇ taˬ.” Aˬ yawꞈ maꞈ ehˇ-eu, “Tseˇ nyiꞈ puꞈ byah laˇ-euˬ meh.” 
20Yeˬsuˇ ehˇ-eu, “Ngaˇ kaˬ muˇ shiꞈ yaˆ ngawˬ pyehˬ-awˇ tsawˇ haˬ oeˬ heˇ gʼaˬ-ahˇ 
bi dzaˬ ngeh poˆ, maˬ dzaˬ jiˇ coeˇ-ehˇ dzeˇ laˇ-euˬ aˇ jehꞈ deuˬ naw maꞈ neh gʼoˆ 
uiˬ-euˬ kʼoeˇ, kʼaˆ puˬ aˇ myaˆ puˬ byah laˇ-euˬ ta.” Aˬ yawꞈ maꞈ ehˇ-eu, “Shiꞈ puˬ 
byah laˇ-euˬ meh.” 
21Aˬ yawꞈ maꞈ-ahˇ Yeˬsuˇ ehˇ nehˬ-eu, “Ehˇ kʼawꞈ, nymˬ-mˇ keuˆ ni naw maꞈ maˬ 
gʼoˆ shaw ngaˬ siˬ laˬ.” 

Behˬdzeˇdaˬ-ahˇ jawˇ-eu myaˆ behꞈ tiˬ gʼaˬ-ahˇ laˆ taˬ nehˬ-euˬ 

22Kʼoeˇ naˇ, Behˬdzeˇdaˬ meuˬ-ahˇ aˬ yawꞈ maꞈ iˇ keuˆ-euˬ meh. Tsawˇ haˬ tiˬ deuˬ 
Yeˬsuˇ jawˇ gaˇ myaˆ behꞈ tiˬ gʼaˬ sheuˬ laꞈ-awˇ, tiˬ poˆ toeˬ ciˆ nehˬ-eu gʼaˇ duˬ, 
Yeˬsuˇ-ahˇ shaˇ-eu meh.  

23Myaˆ behꞈ kʼoeˇ gʼaˬ-euˬ aˬ laꞈ-ahˇ Yeˬsuˇ tsahˇ-awˇ, pu pu dzeˇ sheuˬ doˆ gʼeh-euˬ 
meh. Myaˆ nuiˆ-ahˇ duˬ kʼaˬ kʼa shehˬ nehˬ-awˇ, uˬ duˬ-ahˇ aˬ laꞈ baꞈ daˆ-awˇ, “Tiˬ 
jeˬ paˬ maˬ mawˇ laˇ nya loˇ” lehˇ naˇ haˬ-euˬ meh.  
24Tsawˇ haˬ kʼoeˇ gʼaˬ baꞈ leuˇ haw-awˇ ehˇ-eu, “Tsawˇ haˬ mawˇ laˇ ngaˇ. Ehˇ 
kʼawꞈ, aˇ bawˇ-ahˇ duˇ leˇ-awˇ, gaˇ ma cah luꞈ-eu nga.” 
25Tsawˇ haˬ kʼoeˇ gʼaˬ-euˬ myaˆ nuiˆ-ahˇ Yeˬsuˇ tiˬ poˆ paˇ toeˬ ciˆ-euˬ meh. Kʼoeˇ 
ngeh poˆ jawˇ, tsawˇ haˬ kʼoeˇ gʼaˬ yaw duˬ duˬ-ehˇ paˇ haw ngeh, myaˆ nuiˆ muiˬ 
laˇ-awˇ, yawˬ jeˬ na luꞈ mawˇ shawˇ laˇ-euˬ meh.  
26Kʼoeˇ naˇ, tsawˇ haˬ kʼoeˇ gʼaˬ-ahˇ “Pu-ahˇ taˬ uˇ leˇ de” lehˇ ehˇ nehˬ-awˇ bi gʼoꞈ-iˇ-
euˬ meh.  

Yeˬsuˇ-aˬ Ka li meh lehˇ Beˬtuˆluˆ ehˇ-eu 
(Maꞈtehˬ 16.13-20; Luˇkaꞈ 9.18-21) 

27Kʼoeˇ naˇ, Yeˬsuˇ hawˇ-eu aˬ yawꞈ-euˬ zaˬ lahˇ deuˬ, Piˇliˇpiˆ Gehˇsaˬliˇ meuˬ dawˬ 
peh jaˆ-eu pu deuˬ-ahˇ iˇ-euˬ meh. Gaˇ pehˇ iˇ luꞈ ngeh, zaˬ lahˇ deuˬ-ahˇ aˬ yawꞈ naˇ 
haˬ-eu, “Aˬ cawˬ ngaˬ-ahˇ aˬ suˇ gʼaˬ nga lehˇ ehˇ luꞈ ta.” 
28Zaˬ lahˇ deuˬ aˬ yawꞈ-ahˇ ehˇ nehˬ-eu, “Tsawˇ haˬ tiˬ paˆ na deuˬ nawˬ-ahˇ Iˇ cuꞈ 
shawˇ-eu Yoˇhaˬ nga lehˇ ehˇ-eu meh. Tiˬ paˆ na deuˬ-aˬ, Eˇliˇyaˆ nga lehˇ ehˇ-awˇ, 
tiˬ paˆ na deuˬ-aˬ, Miˬyehˇ gʼaˇ duˬ ngehˬ dah-eu tsawˇ haˬ tiˬ gʼaˬ na ngaˇ lehˇ ehˇ-
eu meh.” 
29Aˬ yawꞈ maꞈ-ahˇ aˬ yawꞈ ehˇ-eu, “Naw maꞈ toe. Ngaˇ aˬ suˇ gʼaˬ nga lehˇ ehˇ nmˇ.” 
Beˬtuˆluˆ ehˇ-eu, “Nawˇ-aˬ, Ka li meh.” 
30Kʼoeˇ naˇ, aˬ yawꞈ maꞈ-ahˇ Yeˬsuˇ dawˬ biꞈ-awˇ ehˇ-eu, “Ngaˬ-euˬ gaˇ kawˆ tiˬ gʼaˬ-
ahˇ-iˬ taˬ ja nehˬ de.” 

Yeˬsuˇ aˬ yawꞈ ya shiˇ-eu gaˇ kawˆ ehˇ-eu 
(Maꞈtehˬ 16.21-28; Luˇkaꞈ 9.22-27) 

31Kʼoeˇ naˇ, Yeˬsuˇ aˬ yawꞈ-euˬ zaˬ lahˇ deuˬ-ahˇ heu loꞈ-ehˇ mehˬ nehˬ tsoˆ nehˬ-
euˬ meh. “Tsawˇhaˬ-euˬ Zaˬmaˇ-aˬ, gʼawˬ mya jeˬ-ahˇ ya daˬ dui dui tehꞈ-a. Tsawˇ 
mawˬ tsawˇ kʼaˆ deuˬ, piˇ ma aˬ yuiꞈ deuˬ hawˇ-eu, Zahˇ dawˬ kʼoꞈ dawˬ mehˬ-eu 
saˬ laˬ deuˬ neh byehˇ dzeh nehˬ-euˬ jeˬ-ahˇ ya daˬ tehꞈ-a. Aˬ cawˬ neh bi sehꞈ gaˇ 
keuˆ ni ya daˬ tehꞈ-a. Ehˇ kʼawꞈ, smˬ nah naˇ, paˇ gʼoꞈ dehꞈ laˇ tehꞈ-a.” 
32Gaˇ kawˆ kʼoeˇ aˬ yawꞈ maꞈ-ahˇ bya cehˆ ni aˬ yawꞈ ehˇ duˬ nehˬ-euˬ meh. Kʼoeˇ 
miˇ neh, Beˬtuˆluˆ aˬ yawꞈ-ahˇ sheuˬ ceuˆ doˆ-awˇ, uˬ dui dui-euˬ meh.  
33Ehˇ kʼawꞈ, Yeˬsuˇ aˬ yawꞈ-euˬ zaˬ lahˇ deuˬ-ahˇ nahˇ gʼoꞈ gʼoꞈ haw-awˇ, Beˬtuˆluˆ-
ahˇ dehˬ-awˇ ehˇ-eu, “Saˬdaˬ-oˇ, cehˆ-awˬ. Nawˬ-euˬ nui noeˬ teu-aˬ, Miˬyehˇ-euˬ 
nui noeˬ maˬ ngeuˇ nga. Tsawˇ haˬ zaˬ-euˬ nui noeˬ nga.” 
34Kʼoeˇ ngeh, Yeˬsuˇ-aˬ, tsawˇ haˬ aˇ maꞈ hawˇ-eu aˬ yawꞈ-euˬ zaˬ lahˇ deuˬ-ahˇ aˬ 
yawꞈ jawˇ gaˇ kuˇ uiˬ-awˇ, heu loꞈ-ehˇ ehˇ nehˬ-euˬ meh. “Tsawˇ haˬ aˬ geu gʼaˬ maˬ 
kaˬ, ngaˬ-euˬ mehˬ nah caw teh laˇ mawꞈ naˇ, yawˬ ha-euˬ nui kʼahˇ ya byehˇ dzeh-
awˇ, yawˬ ha-euˬ laꞈ yaꞈ baꞈ-awˇ, ngaˬ-euˬ mehˬ nah ya laˇ meh.  
35Aˬ jeˬ miˇ neh ehˇ naˇ, yawˬ ha-euˬ dehꞈ-eu jeˬ-ahˇ ka kʼoꞈ-eu lehˇ leh jeh-eu 
tsawˇ haˬ aˬ geu gʼaˬ maˬ kaˬ, dehꞈ-eu jeˬ-ahˇ smˬ-iˇ tehꞈ-a. Ehˇ kʼawꞈ, ngaˬ-euˬ gʼaˇ 

duˬ hawˇ-eu laˬ kʼaˬ cehˇ-eu guiˬ lahˬ dawˬ gʼaˇ duˬ yawˬ ha-euˬ dehꞈ-eu jeˬ smˬ-
euˬ tsawˇ haˬ aˬ geu gʼaˬ maˬ kaˬ, dehꞈ-eu jeˬ za tehꞈ-a.  
36Tsawˇ haˬ tiˬ gʼaˬ miˇ tsaˬ tahˬ kʼawˇ heu dawˬ tawˆ luꞈ-ahˇ za jiˇ-euˬ kʼawꞈ, saꞈ laˇ 
dehꞈ-eu jeˬ smˬ naˇ, aˬ yawꞈ gʼaˇ duˬ aˬ jeˬ jiˇ jeuˬ paˇ ahˇ ta.  
37Aˬ geu jeˬ biꞈ-awˇ zeuˇ kʼoꞈ kʼawꞈ, saꞈ laˇ dehꞈ-eu jeˬ-ahˇ maˬ paˇ zeuˇ kʼoꞈ nya 
meh.  
38Bahˬ dui muˆ dui dui-awˇ iˬ baˇ myaˬ dui dui-eu ziˇ heu ziˇ laꞈ kʼoeˇ, tsawˇ haˬ tiˬ 
gʼaˬ na, ngaˬ-ahˇ maˬ ehˇ, ngaˬ neh mehˬ nehˬ tsoˆ nehˬ-euˬ jeˬ-ahˇ maˬ ehˇ, shaꞈ 
dawˇ naˇ, Tsawˇhaˬ-euˬ Zaˬ maˇ kʼawꞈ, aˬ yawꞈ Aˬda-euˬ yaw shehꞈ kʼahˬ sehˇ dm-
awˇ muiˬ-eu shawˇ-eu mˬ taˆ gʼaˬ kʼehˇ deuˬ nehˬ-ehˇ zaꞈ le ngeh, tsawˇ haˬ kʼoeˇ 
gʼaˬ-ahˇ shaꞈ dawˇ tehꞈ-a.” 

Maˬkuˆ 9 

1Aˬ yawꞈ paˇ ehˇ-eu, “Ngaˇ naw maꞈ-ahˇ maˇ jawˆ ni ehˇ nehˬ nyaˇ. Heu gaˇ jawˇ luꞈ-
eu tsawˇ haˬ tiˬ paˆ na deuˬ maˬ shiˇ dzeuˇ mi naˆ-ehˇ, Miˬyehˇ Miˇkʼahˬ baoˬ tiˬ 
byah ni keuˆ le gaˇ ya mawˇ tehꞈ-a.” 

Yeˬsuˇ gʼawˇ mawˇ paˇ-euˬ 
(Maꞈtehˬ 17.1-13; Luˇkaꞈ 9.28-36) 

2Koꞈ nah dzeuˇ-iˇ ngeh, Beˬtuˆluˆ, Yaˬkoˆ, Yoˇhaˬ aˬ ha smˇ gʼaˬ-ahˇ tehꞈ-ehˇ Yeˬsuˇ 
sheuˬ-awˇ, gawˬ jawˬ yaw goˇ-ahˇ daˆ leˇ-euˬ meh. Kʼoeˇ gaˇ, aˬ ha smˇ gʼaˬ-euˬ 
mehˬ shi Yeˬsuˇ gʼawˇ mawˇ paˇ-euˬ meh. 
3Aˬ yawꞈ-euˬ mehˬ tsoeˬ yaw shehꞈ bya laˇ-awˇ, pyuˇ deuˬ ni gʼeh-eu meh. Miˇ tsaˬ 
kʼoeˇ taˆ jawˇ-eu mehˬ tsoeˬ lehˬ tsiˬ-eu tsawˇ haˬ tiˬ gʼaˬ-iˬ, kʼoeˇ naˆ naˆ-ehˇ pyuˇ 
laˇ ni maˬ lehˬ tsiˬ shawˇ nya-a. 
4Eˇliˇyaˆ hawˇ-eu Moˇseˬ aˬ nyaꞈ kʼawꞈ, kʼoeˇ gaˇ doˆ le-awˇ, Yeˬsuˇ nehˬ-ehˇ dawˬ 
ngehˬ cawˬ luꞈ gaˇ aˬ yawꞈ maꞈ ya mawˇ-euˬ meh. 
5Kʼoeˇ ngeh, Beˬtuˆluˆ Yeˬsuˇ-ahˇ ehˇ-eu, “Saˬ laˬ-oˇ, aˬ dui maꞈ heu gaˇ jawˇ-eu heu 
aˇ naˆ ni muiˬ-eu nga. Nga maꞈ sehˬ gʼawˆ smˬ gʼawˆ gʼawˆ ma. Nawˬ-euˬ gʼaˇ duˬ tiˬ 
gʼawˆ, Moˇseˬ gʼaˇ duˬ tiˬ gʼawˆ, Eˇliˇyaˆ gʼaˇ duˬ tiˬ gʼawˆ gʼawˆ ma.” 
6Aˬ ha smˇ gʼaˬ guˆ dui dui-awˇ, Beˬtuˆluˆ dawˬ ngehˬ tsaˬ maˬ siˬ-a.  
7Kʼoeˇ ngeh, aˬ yawꞈ maꞈ-ahˇ mˬ dmˇ dehˬ kaˬ le-awˇ, mˬ dmˇ laꞈ kʼoeˇ heu loꞈ-ehˇ 
dawˬ ngehˬ doˆ laꞈ-euˬ meh. “Heu-aˬ, ngaˇ gaˬ dui dui-eu ngaˬ-euˬ Zaˬmaˇ ma. Aˬ 
yawꞈ-euˬ dawˬ-ahˇ naˇ haˬ geuꞈ-awˬ.” 
8Aˬ yawꞈ maꞈ tiˬ jawˬ haw doe gʼeh kʼawꞈ, nui gʼaˬ tiˬ gʼaˬ-iˬ maˬ jawˇ-ehˇ, Yeˬsuˇ tiˬ 
gʼaˬ tehꞈ-ehˇ aˬ yawꞈ maꞈ nehˬ-ehˇ jawˇ luꞈ gaˇ ya mawˇ-euˬ meh.  
9Aˬ yawꞈ maꞈ gawˬ jawˬ-ahˇ neh zaꞈ ka le luꞈ geh, Yeˬsuˇ aˬ yawꞈ maꞈ-ahˇ dawˬ biꞈ-
awˇ ehˇ-eu, “Tsawˇ haˬ-euˬ Zaˬmaˇ shiˇ-awˇ, Miˬyehˇ neh maˬ bi gʼoꞈ dehꞈ laˇ kʼoeˇ 
keuˆ ni, naw maꞈ neh kʼaˇ ya mawˇ-euˬ jeˬ, tiˬ gʼaˬ-ahˇ-iˬ taˬ ja nehˬ.” 
10Yeˬsuˇ neh dawˬ biꞈ-euˬ loꞈ-ehˇ aˬ yawꞈ maꞈ naˇ haˬ geuꞈ-euˬ meh. Ehˇ kʼawꞈ, aˬ 
yawꞈ maꞈ yaw kaˬ ja-eu, “Shiˇ-awˇ gʼoꞈ dehꞈ laˇ-eu lehˇ ehˇ-eu teu aˬ jeˬ-ahˇ ehˇ 
mawꞈ-eu nga.” 

11Aˬ yawꞈ maꞈ Yeˬsuˇ-ahˇ naˇ haˬ-eu, “Eˇliˇyaˆ jeˬ huˬ oe tehꞈ-a lehˇ, aˬ jeˬ miˇ neh 
Zahˇ dawˬ kʼoꞈ dawˬ mehˬ-eu saˬ laˬ deuˬ ehˇ ta.” 
12Yeˬsuˇ ehˇ-eu, “Yawˬ jeˬ na luꞈ lehˬ hmˬ laˆ saˆ le-eu gʼaˇ duˬ, Eˇliˇyaˆ jeˬ huˬ ya oe 
tehꞈ-a. Ehˇ kʼawꞈ, Tsawˇhaˬ-euˬ Zaˬmaˇ-aˬ, gʼawˬ mya jeˬ-ahˇ ya daˬ-awˇ, aˬ cawˬ 
neh bi byehˇ dzeh tehꞈ-a lehˇ, Jaˇliꞈ laꞈ kʼoeˇ aˬ jeˬ miˇ neh ehˇ taˬ ta.  
13Naw maꞈ-ahˇ ngaˇ ehˇ nehˬ nyaˇ. Eˇliˇyaˆ oe gʼa-euˬ meh. Ehˇ kʼawꞈ, Jaˇliꞈ laꞈ kʼoeˇ 
ehˇ taˬ-euˬ loꞈ-ehˇ, tsawˇ haˬ zaˬ deuˬ aˬ yawꞈ-ahˇ yehˬ bawˬ sehˇ lu-ehˇ kʼaˇ gʼeh 
mawꞈ-eu gʼeh nehˬ-euˬ meh.” 

Nehꞈ uˇ-eu aˬ li tiˬ li-ahˇ laˆ taˬ nehˬ-euˬ 
(Maꞈtehˬ 17.14-21; Luˇkaꞈ 9.37-43a) 

14Zaˬ lahˇ nui deuˬ jawˇ gaˇ aˬ yawꞈ maꞈ gʼoꞈ keuˆ le ngeh, zaˬ lahˇ kʼoeˇ deuˬ-euˬ tiˬ 
jawˬ tsawˇ haˬ aˇ maꞈ maꞈ ma uiˬ le bymˇ le-awˇ, Zahˇ dawˬ kʼoꞈ dawˬ mehˬ-eu saˬ 
laˬ deuˬ nehˬ-ehˇ tsawˇ pyehˇ pyehˇ luꞈ gaˇ ya mawˇ-euˬ meh.  
15Tsawˇ haˬ aˇ maꞈ kʼoeˇ maꞈ Yeˬsuˇ-ahˇ ya mawˇ ngeh, laˬ kʼaˬ cehˇ dui dui-eu laꞈ 
kʼoeˇ, Yeˬsuˇ jawˇ gaˇ cehˆ gʼeh-awˇ ha-euˬ meh.  
16Zaˬ lahˇ deuˬ-ahˇ Yeˬsuˇ naˇ haˬ-eu, “Naw maꞈ aˬ yawꞈ maꞈ nehˬ-ehˇ aˬ jeˬ gaˇ 
kawˆ pyehˇ luꞈ te.” 
17Tsawˇ haˬ aˇ maꞈ maꞈ ma laꞈ kʼoeˇ tiˬ gʼaˬ ehˇ-eu, “Saˬ laˬ-oˇ, ngaˬ li nehꞈ uˇ-awˇ 
dawˬ maˬ ngehˬ nya-eu miˇ neh, nawˇ jawˇ gaˇ sheuˬ laꞈ-euˬ ma.  
18Nehꞈ kʼoeˇ mawˇ aˬ yawꞈ-ahˇ kʼaˇ uˇ-iˇ ngeh, miˇ tsa ciˬ tahˬ ciˬ tuˆ nehˬ-eu meh. 
Kʼoeˇ naˇ, kʼaˬ meh-ahˇ buiˇ meuꞈ doˆ le-awˇ, seuˬ teuꞈ teuꞈ-ehˇ, gʼawˇ mawˇ gʼahˇ 
cawˬ ni pyeuꞈ-iˇ-eu meh. Nehꞈ kʼoeˇ mawˇ teh doˆ nehˬ laꞈ lehˇ, nawˬ-euˬ zaˬ lahˇ 
deuˬ-ahˇ ngaˇ shaˇ-euˬ kʼawꞈ, aˬ yawꞈ maꞈ maˬ teh doˆ nehˬ laꞈ nya-a.” 
19Aˬ yawꞈ maꞈ-ahˇ Yeˬsuˇ ehˇ nehˬ-eu, “Jah-eu nui ma maˬ ahˇ-eu ziˇ heu ziˇ-ahˇ 
dehꞈ luꞈ-eu tsawˇ haˬ deuˬ-oˇ, naw maꞈ nehˬ-ehˇ ngaˇ aˇ myah keuˆ ni ya jawˇ ta. 
Naw maꞈ-ahˇ ngaˇ aˇ myah keuˆ ni ya oˇ ta. Aˬ li kʼoeˇ li-ahˇ heu gaˇ sheuˬ laꞈ-awˬ.” 
20Aˬ li kʼoeˇ li-ahˇ Yeˬsuˇ jawˇ gaˇ sheuˬ laꞈ-awˇ, nehꞈ kʼoeˇ mawˇ Yeˬsuˇ-ahˇ ya 
mawˇ-eu nehˬ-ehˇ tiˬ poˆ tehꞈ-ehˇ, aˬ li kʼoeˇ li-ahˇ shaˬ guˬ shaˬ caˆ bi gʼeu laˇ-awˇ, 
mahˬ poˆ poˆ poˆ-ehˇ, kʼaˬ meh-ahˇ buiˇ meuꞈ paˬ paˬ-ehˇ bi teuˆ-euˬ meh.  
21Aˬ da gʼaˬ-ahˇ Yeˬsuˇ naˇ haˬ-eu, “Nawˬ li heu loꞈ-ehˇ gʼeh luꞈ-eu aˇ myah ni keuˆ 
laˇ taˬ.” Aˬ yawꞈ ehˇ-eu, “Nyiˇ ngeh neh gʼeh luꞈ-eu meh.  
22Miˬ dzaˬ-ahˇ bi coˬ puiˆ-awˇ, iˇ cuꞈ-ahˇ bi coˬ duiˆ-eu laꞈ kʼoeˇ, aˬ yawꞈ ya shiˇ ni 
nehꞈ teu mawˇ gʼawˬ mya poˆ leh jeh-euˬ meh. Gʼeh nya naˇ, nga nyaꞈ da zaˬ-ahˇ 
gʼawˬ shaˬ gaˬ-eu laꞈ kʼoeˇ, tiˬ poˆ caw ba nehˬ laꞈ-awˬ lehˇ shaˇ-eu ma.” 
23Yeˬsuˇ ehˇ-eu, “Gʼeh nya naˇ lehˇ aˬ jeˬ miˇ neh ehˇ te. Jah-eu tsawˇ haˬ gʼaˇ duˬ 
yawˬ jeˬ na luꞈ pyeuꞈ laˇ nya meh.” 
24Kʼoeˇ ngeh, aˬ da kʼoeˇ gʼaˬ ngoeˇ ngoeˇ-ehˇ ehˇ-eu, “Ngaˇ aˬ diˇ jah ma. Ehˇ kʼawꞈ, 
jah-eu maˬ loꞈ nya. Jah-eu myaˬ laˇ ni ngehˬ gʼeh nehˬ laꞈ-awˬ.” 
25Aˬ yawꞈ maꞈ jawˇ gaˇ tsawˇ haˬ aˇ maꞈ cehˆ laꞈ luꞈ gaˇ Yeˬsuˇ ya mawˇ ngeh, nehꞈ 
kʼoeˇ mawˇ-ahˇ dawˬ biꞈ-awˇ ehˇ nehˬ-eu, “Aˬ dzawˬ bi dzawˬ-iˇ-awˇ naˬ bawˬ bi 

bawˬ-iˇ-eu nehꞈ-oˇ, aˬ li teu li laꞈ kʼoeˇ neh doˆ le-awˬ. Aˬ kaˇ naˇ, aˬ yawꞈ laꞈ kʼoeˇ 
tiˬ jawˇ-iˬ taˬ paˇ uˇ-iˇ lehˇ nawˬ-ahˇ ngaˇ dawˬ biꞈ-eu ma.” 
26Kʼoeˇ ngeh, nehꞈ kʼoeˇ mawˇ yaw kʼaˆ-ehˇ guˇ laˇ-awˇ, aˬ li kʼoeˇ li-ahˇ mawˇ bawˬ 
coˬ coˬ-ehˇ yaw kʼaˆ-ehˇ bi teuˆ laˇ-awˇ doˆ-iˇ-euˬ meh. Aˬ li kʼoeˇ li yaw shiˇ-ahˇ 
duˇ-eu miˇ neh, yawˬ gʼaˬ na luꞈ “Shiˇ-euˬ ngaˇ” lehˇ ehˇ-eu meh.  
27Ehˇ kʼawꞈ, Yeˬsuˇ aˬ li kʼoeˇ li-euˬ aˬ laꞈ-ahˇ nyehꞈ tehˬ-awˇ tsahˇ tuˇ nehˬ ngeh, tuˇ 
laˇ-euˬ meh.  
28Yeˬsuˇ nymˇ laꞈ kʼoeˇ uˇ leˇ-awˇ jawˇ ngeh, zaˬ lahˇ deuˬ aˬ yawꞈ-ahˇ ciˬ cuˇ ni naˇ 
haˬ-eu, “Aˬ jeˬ miˇ neh nga maꞈ nehꞈ kʼoeˇ mawˇ-ahˇ maˬ teh doˆ nya ta.” 
29Yeˬsuˇ ehˇ-eu, “Guiˬ lahˬ shaˇ-eu jeˬ baˬ da neh tehꞈ-ehˇ nehꞈ kʼoeˇ jeˬ-ahˇ teh doˆ 
nya-eu meh. Nuiˬ jeˬ jahˇ-awˇ maˬ teh doˆ nya-a.” 

Yeˬsuˇ aˬ yawꞈ ya shiˇ-eu gaˇ kawˆ tiˬ poˆ paˇ ehˇ-eu 
(Maꞈtehˬ 17.22-23; Luˇkaꞈ 9.43b-45) 

30Yeˬsuˇ hawˇ-eu aˬ yawꞈ-euˬ zaˬ lahˇ deuˬ jawˇ duˬ kʼoeˇ tsahˇ-ahˇ neh doˆ-iˇ-awˇ, 
Gaˬliˬlehˇ miˇ kʼahˬ laꞈ kʼoeˇ iˇ gʼeh-euˬ meh. Yeˬsuˇ-aˬ, aˬ yawꞈ aˬ geu tsahˇ-ahˇ 
jawˇ-eu gaˇ kawˆ aˬ cawˬ maˬ bi siˬ mawꞈ-a.  
31Aˬ jeˬ miˇ neh ehˇ naˇ, aˬ yawꞈ-euˬ zaˬ lahˇ deuˬ-ahˇ aˬ yawꞈ heu loꞈ-ehˇ mehˬ 
nehˬ luꞈ-eu meh. “Tsawˇhaˬ-euˬ Zaˬmaˇ-aˬ, aˬ yawꞈ-ahˇ sehꞈ-eu deuˬ-euˬ aˬ laꞈ laꞈ 
kʼoeˇ aˬ cawˬ neh bi a nehˬ-awˇ bi sehꞈ tehꞈ-a. Ehˇ kʼawꞈ, smˬ nah byah laˇ naˇ, aˬ 
yawꞈ paˇ gʼoꞈ dehꞈ laˇ tehꞈ-a.” 
32Ehˇ kʼawꞈ, aˬ yawꞈ kʼoeˇ loꞈ-ehˇ mehˬ-eu aˬ yawꞈ maꞈ maˬ gʼoˆ shaw nya-ehˇ, aˬ 
yawꞈ-ahˇ maˬ naˇ haˬ peuˬ ni jawˇ-euˬ meh.  

Aˬ geu gʼaˬ aˬ cawˬ naˆ maˬ tseˇ huiˬ ta 
(Maꞈtehˬ 18.1-5; Luˇkaꞈ 9.46-48) 

33Aˬ yawꞈ maꞈ Gaˬbeˬneˬoˬ meuˬ-ahˇ iˇ keuˆ-awˇ, nymˇ laꞈ kʼoeˇ jawˇ luꞈ ngeh, “Naw 
maꞈ gaˇ pehˇ-ahˇ aˬ jeˬ gaˇ kawˆ tsawˇ pyehˇ pyehˇ teˬ” lehˇ, aˬ yawꞈ maꞈ-ahˇ Yeˬsuˇ 
naˇ haˬ-euˬ meh.  
34Ehˇ kʼawꞈ, aˬ yawꞈ maꞈ dawˬ maˬ ngehˬ ni ciˬ cuˇ ni jawˇ-eu meh. Aˬ jeˬ miˇ neh 
ehˇ naˇ, aˬ geu gʼaˬ aˬ cawˬ naˆ maˬ tseˇ huiˬ dzehˬ-eu gaˇ kawˆ, aˬ yawꞈ maꞈ yaw 
kaˬ gaˇ pehˇ-ahˇ tsawˇ pyehˇ pyehˇ-euˬ meh.  
35Yeˬsuˇ nuiˇ-awˇ, zaˬ lahˇ tseˇ nyiꞈ gʼaˬ-ahˇ kuˇ-awˇ ehˇ nehˬ-eu, “Aˬ cawˬ-euˬ mehˬ 
hu jawˇ mawꞈ-eu tsawˇ haˬ-aˬ, aˬ cawˬ mehˬ nah ya jawˇ-awˇ, dawˬ tawˆ luꞈ-euˬ zaˬ 
kʼaˆ jeˬ huˬ ya geuꞈ meh.” 
36Kʼoeˇ naˇ, aˬ yawꞈ maꞈ-euˬ mehˬ shi aˬ yawꞈ zaˬ yaw nyiˇ tiˬ gʼaˬ sheuˬ taˬ-euˬ 
meh. Zaˬ kʼoeˇ gʼaˬ-ahˇ aˬ yawꞈ ciˬ-awˇ, aˬ yawꞈ maꞈ-ahˇ heu loꞈ-ehˇ ehˇ nehˬ-euˬ 
meh.  
37“Ngaˬ-euˬ tsawˇ myahˇ uˬ moˆ heu loꞈ-ehˇ gʼeh-eu zaˬ yaw nyiˇ tiˬ gʼaˬ-ahˇ ha 
geuꞈ-eu tsawˇ haˬ-aˬ, ngaˬ-ahˇ ha geuꞈ gaˇ duˇ-eu meh. Ngaˬ-ahˇ ha geuꞈ-eu tsawˇ 
haˬ-aˬ, ngaˬ-ahˇ tehꞈ-ehˇ ha geuꞈ-eu maˬ ngeuˇ-a. Ngaˬ-ahˇ kʼehˇ gʼeh leꞈ-euˬ gʼaˬ-
ahˇ kʼawꞈ ha geuꞈ gaˇ duˇ-eu meh.” 

Aˬ dui jawˇ paw pyawˬ-eu tsawˇ haˬ 

(Luˇkaꞈ 9.49-50) 

38Yoˇhaˬ Yeˬsuˇ-ahˇ ehˇ-eu, “Saˬ laˬ-oˇ, tsawˇ haˬ tiˬ gʼaˬ nawˬ-euˬ tsawˇ myahˇ uˬ 
moˆ nehꞈ teh doˆ luꞈ gaˇ nga maꞈ ya mawˇ-awˇ, kʼoeˇ loꞈ-ehˇ maˬ bi jahˇ ni laˆ tsoeˬ 
nehˬ-euˬ ma. Aˬ jeˬ miˇ neh ehˇ naˇ, aˬ yawꞈ-aˬ, aˬ dui aˇ muˇ mehˬ nah caw teh-eu 
tsawˇ haˬ maˬ ngeuˇ-a.” 
39Ehˇ kʼawꞈ, Yeˬsuˇ ehˇ-eu, “Aˬ yawꞈ-ahˇ taˬ laˆ tsoeˬ. Aˬ jeˬ miˇ neh ehˇ naˇ, ngaˬ-
euˬ tsawˇ myahˇ-ahˇ gʼoe-awˇ zahˬ leˇ paˬ-ehˇ gʼeh-eu jeˬ mˇ mehˬ-eu tsawˇ haˬ aˬ 
geuˬ gʼaˬ maˬ kaˬ, ngaˬ-ahˇ yaw awˬ awˬ-ehˇ maˬ ja bu-aˇ.  
40Aˬ dui-ahˇ muiˇ-eu paw maˬ pyawˬ-eu tsawˇ haˬ-aˬ, aˬ dui jawˇ paw pyawˬ-eu 
tsawˇ haˬ meh.  
41Ngaˇ naw maꞈ-ahˇ maˇ jawˆ ni ehˇ nehˬ nyaˇ. Naw maꞈ Ka li-euˬ tsawˇ haˬ pyeuꞈ-
eu nga lehˇ siˬ nya-awˇ, naw maꞈ-ahˇ iˇ cuꞈ tiˬ kʼmˬ kʼaˇ bi dawˇ laꞈ-eu tsawˇ haˬ aˬ 
geu gʼaˬ maˬ kaˬ, aˬ diˇ aˬ maˇ guiˬ lahˬ za tehꞈ-a.  

Aˬ cawˬ mˇ lehˬ ni sheuˬ bahˬ-eu gaˇ kawˆ 
(Maꞈtehˬ 18.6-9; Luˇkaꞈ 17.1-2) 

42“Tsawˇ haˬ tiˬ gʼaˬ na, heu loꞈ-ehˇ gʼeh-eu ngaˬ-ahˇ jah-eu zaˬ yaw nyiˇ tiˬ gʼaˬ iˬ 
baˇ mˇ ni sheuˬ bahˬ naˇ, aˬ yawꞈ-euˬ kawˬ lahˇ-ahˇ lo lehˬ lehˬ ma paꞈ tawꞈ-awˇ, iˬ 
ma laˆ shaˆ-ahˇ bi biˬ ahˇ-eu-aˬ, aˬ yawꞈ gʼaˇ duˬ muiˬ dzehˬ meh.  
43Kʼoeˇ miˇ neh, nawˬ-euˬ aˬ laꞈ tiˬ pyawˬ baˬ da neh nawˇ iˬ baˇ ya mˇ-euˬ ngeuˇ 
naˇ, aˬ laꞈ kʼoeˇ pyawˬ toˆ tsehˆ dzeh-awˬ. Aˬ laꞈ nyiˬ pyawˬ luꞈ tsoꞈ-awˇ, tiˬ jawˇ-iˬ 
maˬ miˆ-iˇ ni doꞈ luꞈ-eu shiˬ buiˇ lah ma-ahˇ bi biˬ puꞈ-eu naˆ maˬ tseˇ, aˬ laꞈ tiˬ 
pyawˬ tehꞈ-ehˇ tsoꞈ kʼawꞈ, mˬ taˆ miˇ kʼahˬ-ahˇ le keuˆ-awˇ ya dehꞈ-eu-aˬ, nawˬ-euˬ 
gʼaˇ duˬ muiˬ dzehˬ tehꞈ-a.  45Nawˬ-euˬ aˬ kuiˇ tiˬ kahˬ baˬ da neh nawˇ iˬ baˇ ya mˇ-
euˬ ngeuˇ naˇ, aˬ kuiˇ kʼoeˇ kahˬ deuˆ tsehˆ dzeh-awˬ. Aˬ kuiˇ nyiˬ kahˬ luꞈ tsoꞈ-awˇ 
shiˬ buiˇ lah ma-ahˇ bi biˬ puꞈ-eu naˆ maˬ tseˇ, aˬ kuiˇ tiˬ kahˬ tehꞈ-ehˇ tsoꞈ kʼawꞈ, 
mˬ taˆ miˇ kʼahˬ-ahˇ le keuˆ-awˇ ya dehꞈ-eu-aˬ, nawˬ-euˬ gʼaˇ duˬ muiˬ dzehˬ tehꞈ-
a.  47Nawˬ-euˬ myaˆ nuiˆ tiˬ nuiˆ baˬ da neh nawˇ iˬ baˇ ya mˇ-euˬ ngeuˇ naˇ, myaˆ 
nuiˆ kʼoeˇ nuiˆ kʼeuꞈ doˆ dzeh-awˬ. Myaˆ nuiˆ nyiˬ nuiˆ luꞈ tsoꞈ-awˇ shiˬ buiˇ lah ma-
ahˇ bi biˬ puꞈ-eu naˆ maˬ tseˇ, myaˆ nuiˆ tiˬ nuiˆ tehꞈ-ehˇ tsoꞈ kʼawꞈ, Miˬyehˇ 
Miˇkʼahˬ-ahˇ ya uˇ le-eu-aˬ, nawˬ-euˬ gʼaˇ duˬ muiˬ dzehˬ tehꞈ-a.  
48Shiˬ buiˇ lah ma laꞈ kʼoeˇ, aˬ yawꞈ maꞈ-ahˇ dzaˬ-eu luˆ tahˬ tiˬ jawˇ-iˬ maˬ shiˇ-ehˇ, 
aˬ yawꞈ maꞈ-ahˇ puiˆ-eu miˬ dzaˬ tiˬ jawˇ-iˬ maˬ miˆ-iˇ-a.  
49“Lawˇ-eu jeˬ-ahˇ saˬ deuꞈ sehˬ-awˇ bi shawˇ laˇ-eu loꞈ-ehˇ, tsawˇ haˬ yawˬ gʼaˬ na 
luꞈ-ahˇ miˬ dzaˬ neh lawˬ haw-awˇ bi shawˇ laˇ tehꞈ-a.  
50“Saˬ deuꞈ-aˬ, yaw muiˬ meh. Ehˇ kʼawꞈ, saˬ ca taˆ-eu byoˆ-iˇ naˇ, saˬ ca paˇ taˆ laˇ 
ni nawˇ aˬ joꞈ-ehˇ paˇ jahˇ nya nmˇ.  

“Naw maꞈ laꞈ kʼoeˇ cawˬ cawˬ taꞈ-eu saˬ deuꞈ saˬ ca bi ahˇ-awˇ, tiˬ gʼaˬ tiˇ gʼaˬ tsaˬ 
leˇ dzoeˇ leˇ-eu laꞈ kʼoeˇ dehꞈ-awˬ.” 

Maˬkuˆ 10 

Miˬ zaˬ kʼoꞈ-eu gaˇ kawˆ mehˬ nehˬ-euˬ 
(Maꞈtehˬ 19.1-12; Luˇkaꞈ 16.18) 

http://pt-br.bibles.org/ahk-AHK/Mark/9#Mark.9.43!f.1
http://pt-br.bibles.org/ahk-AHK/Mark/9#Mark.9.45!f.1

1Kʼoeˇ naˇ, jawˇ duˬ kʼoeˇ tsahˇ-ahˇ neh Yeˬsuˇ doˆ-iˇ-awˇ, Yuˇdaˆ miˇ kʼahˬ-ahˇ iˇ-
awˇ, Yawˇdaˬ lawˇ baˬ tsehˆ-euˬ meh. Tsawˇ haˬ aˇ maꞈ maꞈ ma aˬ yawꞈ jawˇ gaˇ uiˬ 
le-awˇ, aˬ yawꞈ aˬ myah myah mehˬ-euˬ loꞈ-ehˇ, aˬ yawꞈ maꞈ-ahˇ mehˬ nehˬ tsoˆ 
nehˬ-euˬ meh. 
2Paˬliˬsehˇ tiˬ paˆ na deuˬ aˬ yawꞈ jawˇ gaˇ laˇ-awˇ, aˬ yawꞈ-ahˇ lahˇ ju kʼmˇ mawꞈ-
eu miˇ neh heu loꞈ-ehˇ naˇ haˬ-euˬ meh. “Tsawˇ haˬ tiˬ gʼaˬ yawˬ ha-euˬ miˬ zaˬ kʼoꞈ 
naˇ, zahˇ dawˬ kʼoꞈ dawˬ-ahˇ bahˬ ta loˇ.” 
3Yeˬsuˇ ehˇ-eu, “Moˇseˬ neh naw maꞈ-ahˇ biꞈ taˬ-euˬ zahˇ dawˬ kʼoꞈ dawˬ aˬ joˆ-ehˇ 
jaˆ ta.” 
4Aˬ yawꞈ maꞈ ehˇ-eu, “Miˬ zaˬ kʼoꞈ-eu sahˬ boꞈ tiˬ dzeh boꞈ nehˬ gʼaˬ naˇ, yawˬ ha-
euˬ miˬ zaˬ-ahˇ kʼoꞈ-awˇ bi gʼoꞈ-iˇ nya meh lehˇ, Moˇseˬ neh ehˇ taˬ-euˬ jaˆ meh.” 
5Yeˬsuˇ aˬ yawꞈ maꞈ-ahˇ ehˇ nehˬ-eu, “Naw maꞈ nui ma gʼahˇ dui dui-awˇ, maˬ mehˬ 
maˬ tsoˆ paˇ nya-eu miˇ neh, naw maꞈ gʼaˇ duˬ Moˇseˬ neh zahˇ dawˬ kʼoꞈ dawˬ 
kʼoeˇ dawˬ boꞈ taˬ yaꞈ-euˬ meh.  
6Ehˇ kʼawꞈ, Miˬyehˇ mˬ beh miˇ beh beh ngeh neh, ‘Tsawˇ haˬ zaˬ-ahˇ, kʼaˬ dzeˇ zaˬ 
hawˇ-eu zaˬ miˬ zaˬ beh-euˬ meh’ lehˇ, Jaˇliꞈ laꞈ kʼoeˇ ehˇ taˬ-euˬ meh.  
7‘Kʼoeˇ baˬ da neh, kʼaˬ dzeˇ zaˬ-aˬ, yawˬ ha-euˬ aˬ da aˬ ma-ahˇ gʼawˬ-iˇ-awˇ, yawˬ 
ha-euˬ miˬ zaˬ nehˬ-ehˇ dehꞈ taꞈ-eu laꞈ kʼoeˇ,  
8nyiˬ gʼaˬ-euˬ tiˬ shiˬ tiˬ shaˬ tehꞈ-ehˇ ya pyeuꞈ laˇ meh’ lehˇ ehˇ taˬ-euˬ meh. Kʼoeˇ 
miˇ neh, aˬ nyaꞈ-aˬ, nyiˬ gʼaˬ maˬ paˇ ngeuˇ meh. Tiˬ shiˬ tiˬ shaˬ tehꞈ meh.  
9Miˬyehˇ neh yuˇ dzoeˇ taˬ-euˬ gaˇ, tsawˇ haˬ zaˬ maˬ ya laˆ gʼawˬ-a.” 
10Aˬ yawꞈ maꞈ iˇ kahˇ-ahˇ gʼoꞈ keuˆ-iˇ ngeh, zaˬ lahˇ deuˬ Yeˬsuˇ-ahˇ gaˇ kawˆ kʼoeˇ 
naˇ haˬ-euˬ meh.  
11Yeˬsuˇ ehˇ-eu, “Tsawˇ haˬ tiˬ gʼaˬ yawˬ ha-euˬ miˬ zaˬ-ahˇ kʼoꞈ-awˇ yawˬ gʼaˬ yawˬ 
sheuˬ paˇ naˇ, yawˬ ha-euˬ miˬ zaˬ-ahˇ bahˬ-eu jeˬ mˇ-euˬ meh.  
12Kʼoeˇ loꞈ-ehˇ duˇ ni, zaˬ miˬ zaˬ tiˬ gʼaˬ yawˬ haˬ-euˬ kʼaˬ dzeˇ zaˬ-ahˇ kʼoꞈ-awˇ, 
yawˬ gʼaˬ yawˬ-ahˇ dahˬ dzaˬ paˇ-iˇ naˇ, yawˬ ha-euˬ kʼaˬ dzeˇ zaˬ-ahˇ bahˬ-eu jeˬ 
mˇ-euˬ meh.” 

Zaˬ deuˬ-ahˇ Yeˬsuˇ dawˬ ngehˬ gʼeh nehˬ-euˬ 
(Maꞈtehˬ 19.13-15; Luˇkaꞈ 18.15-17) 

13Tsawˇ haˬ tiˬ paˆ na deuˬ, Yeˬsuˇ neh aˬ laꞈ bi baꞈ daˆ-eu gʼaˇ duˬ zaˬ yaw nyiˇ 
deuˬ sheuˬ-awˇ Yeˬsuˇ jawˇ gaˇ laˇ-euˬ meh. Ehˇ kʼawꞈ, zaˬ sheuˬ ha laˇ-euˬ tsawˇ 
haˬ kʼoeˇ deuˬ-ahˇ zaˬ lahˇ deuˬ neh dehˬ-euˬ meh.  
14Kʼoeˇ loꞈ-ehˇ dehˬ gaˇ Yeˬsuˇ ya mawˇ ngeh, nui ma pehˇ laˇ-awˇ, zaˬ lahˇ deuˬ-ahˇ 
heu loꞈ-ehˇ ehˇ nehˬ-euˬ meh. “Zaˬ deuˬ-ahˇ maˬ laˆ tsoeˬ ni ngaˇ jawˇ gaˇ bi laˇ-awˬ. 
Aˬ jeˬ miˇ neh ehˇ naˇ, Miˬyehˇ Miˇkʼahˬ-aˬ, aˬ yawꞈ maꞈ loꞈ-ehˇ gʼeh-eu deuˬ-ahˇ oꞈ-
eu meh. 
15Zaˬ yaw nyiˇ tiˬ gʼaˬ loꞈ-ehˇ Miˬyehˇ Miˇkʼahˬ-ahˇ maˬ ha geuꞈ-eu tsawˇ haˬ aˬ geu 
gʼaˬ maˬ kaˬ, kʼoeˇ gaˇ maˬ ya uˇ leˇ-aˇ lehˇ, naw maꞈ-ahˇ ngaˇ maˇ jawˆ ni ehˇ-eu 
ma.” 

16Kʼoeˇ naˇ, zaˬ yaw nyiˇ kʼoeˇ deuˬ-ahˇ aˬ yawꞈ ciˬ-awˇ, aˬ yawꞈ maꞈ kʼoeˇ taˆ aˬ laꞈ 
baꞈ daˆ-awˇ guiˬ lahˬ shaˇ nehˬ-euˬ meh.  

Smˇ muiˬ smˇ baw hawˇ-eu Miˬyehˇ Miˇkʼahˬ 
(Maꞈtehˬ 19.16-30; Luˇkaꞈ 18.18-30) 

17Yeˬsuˇ gaˇ ma doˆ-iˇ-eu lehˇ luˆ-iˇ ngeh, tsawˇ haˬ tiˬ gʼaˬ cehˆ gʼeh laꞈ-awˇ, aˬ 
yawꞈ-euˬ mehˬ shi pawˬ tsuiꞈ pawˬ dmˬ dmˬ-awˇ ehˇ-eu, “Muiˬ-eu saˬ laˬ-oˇ, mˬ 
maˬ maˬ byaˆ zaˇ ziˇ dehꞈ-eu jeˬ-ahˇ za nya ni, ngaˇ aˬ geu jeˬ ya mˇ ta.” 
18Yeˬsuˇ ehˇ-eu, “Aˬ jeˬ miˇ neh nawˇ ngaˬ-ahˇ muiˬ-eu gʼaˬ lehˇ kuˇ te. Miˬyehˇ maˬ 
ngeuˇ naˇ, yaw muiˬ tiˬ gʼaˬ-iˬ maˬ jawˇ-a.  
19Zahˇ dawˬ kʼoꞈ dawˬ heu deuˬ-ahˇ nawˇ siˬ nya meh. ‘Tsawˇ haˬ taˬ sehꞈ. Aˬ cawˬ-
euˬ miˬ zaˬ yo zaˬ-ahˇ taˬ bahˬ taˬ muˆ. Smˇ kʼoeˬ taˬ kʼoeˬ. Aˬ cawˬ gaˇ kawˆ maˬ 
ngeuˇ gaˇ keuˆ ni saˇ kiˇ taˬ kamˬ. Jaˬ myawꞈ taˬ myawꞈ. Yawˬ ha-euˬ aˬ da aˬ ma-
ahˇ yaw zeu baw-awˬ’ lehˇ ehˇ taˬ-euˬ meh.” 
20Tsawˇ haˬ kʼoeˇ gʼaˬ ehˇ-eu, “Saˬ laˬ-oˇ, zahˇ dawˬ kʼoꞈ dawˬ heu deuˬ dawˬ tawˆ 
luꞈ-ahˇ, nyiˇ ngeh neh ngaˇ naˇ haˬ geuꞈ-euˬ ma.” 
21Yeˬsuˇ aˬ yawꞈ-ahˇ gʼawˬ shaˬ haw gaˬ-awˇ ehˇ-eu, “Nawˇ tiˬ jeˬ loˬ nga siˬ. Nawˇ 
kʼaˇ jaˆ-eu jeˬ dawˬ tawˆ luꞈ ahˬ-iˇ-awˇ, ahˬ za-euˬ pyuˇ kʼoeˇ, shaˬ zaˬ zahˬ zaˬ deuˬ-
ahˇ biꞈ-awˬ. Mˬ kʼoeˇ taˆ nawˬ-euˬ pyuˇ shuiˇ myawˬ gahˬ jaˆ laˇ tehꞈ-a. Kʼoeˇ naˇ, 
gʼoꞈ kʼoꞈ laˇ-awˇ, ngaˬ-euˬ meh nah caw teh laˇ-awˬ.” 
22Dawˬ kʼoeˇ dawˬ-ahˇ tsawˇ haˬ kʼoeˇ gʼaˬ ya gaˬ ngeh, myaˆ pyawˬ nyoeˬ-iˇ-awˇ, 
nui ma maˬ saˇ ni gʼoꞈ-iˇ-euˬ meh. Aˬ jeˬ miˇ neh ehˇ naˇ, aˬ yawꞈ smˇ muiˬ muiˬ dui 
dui-eu meh.  
23Yeˬsuˇ aˬ yawꞈ-euˬ zaˬ lahˇ deuˬ jawˇ paw ciˬ pyawˇ-awˇ ehˇ-eu, “Smˇ muiˬ smˇ 
baw deuˬ Miˬyehˇ Miˇkʼahˬ-ahˇ uˇ leˇ-eu aˇ naˆ ni shaˬ-eu nga.” 
24Dawˬ kʼoeˇ dawˬ-ahˇ ya gaˬ ngeh, zaˬ lahˇ deuˬ tsoˆ leˇ jiˇ-euˬ meh. Ehˇ kʼawꞈ, 
Yeˬsuˇ paˇ ehˇ-eu, “Ngaˬ-euˬ zaˬ deuˬ-oˇ, Miˬyehˇ Miˇkʼahˬ-ahˇ uˇ leˇ-eu aˇ naˆ ni 
shaˬ-eu nga.  
25Smˇ muiˬ smˇ baw tiˬ gʼaˬ Miˬyehˇ Miˇkʼahˬ-ahˇ uˇ leˇ-eu-aˬ, law taw tiˬ mawˇ aˬ 
gʼawꞈ gʼawꞈ naˬ-ahˇ uˇ leˇ-eu naˆ maˬ tseˇ kʼaˆ dzehˬ-eu meh.” 
26Dawˬ kʼoeˇ dawˬ-ahˇ aˬ yawꞈ maꞈ zahˬ dui dui leˇ-awˇ tiˬ gʼaˬ tiˇ gʼaˬ ehˇ-eu, “Toˆ-
ehˇ ngeuˇ naˇ, ka kʼoꞈ-eu jeˬ-ahˇ za nya-eu tsawˇ haˬ aˬ suˇ gʼaˬ jawˇ nmˇ.” 
27Yeˬsuˇ aˬ yawꞈ maꞈ-ahˇ haw tsoˆ-awˇ ehˇ nehˬ-eu, “Heu-aˬ, tsawˇ haˬ zaˬ jahˇ nya-
eu jeˬ maˬ ngeuˇ-a. Ehˇ kʼawꞈ, Miˬyehˇ jahˇ nya meh. Miˬyehˇ maˬ jahˇ nya-eu tiˬ 
jeˬ-iˬ maˬ baw-a.” 
28Kʼoeˇ ngeh, Beˬtuˆluˆ dawˬ ngehˬ laˇ-awˇ ehˇ-eu, “Haw sheˇ. Nga maꞈ kʼaˇ jaˆ-eu 
yawˬ jeˬ na luꞈ byehˇ dzeh yaꞈ jiˇ-awˇ, nawˬ-euˬ mehˬ nah caw teh laˇ-euˬ maˬ 
ngeuˇ nga loˇ.” 
29Yeˬsuˇ aˬ yawꞈ maꞈ-ahˇ ehˇ nehˬ-eu, “Ngaˇ naw maꞈ-ahˇ maˇ jawˆ ni heu loꞈ-ehˇ 
ehˇ-eu ma. Ngaˬ-euˬ gʼaˇ duˬ hawˇ-eu Laˬ kʼaˬ cehˇ-eu Guiˬ lahˬ dawˬ gʼaˇ duˬ, yawˬ 
ha-euˬ nymˇ, mehˇ nmˇ, dmˇ ma, aˬ da, aˬ ma, aˬ buˇ aˬ li, myawˬ dahˬ yaˇ dahˬ, heu 
deuˬ-ahˇ byehˇ dzeh yaꞈ-euˬ tsawˇ haˬ aˬ geu gʼaˬ maˬ kaˬ,  

30nymˬ-mˇ dehꞈ luꞈ-eu heu ziˇ laꞈ kʼoeˇ, nymˇ, mehˇ nmˇ, dmˇ ma, aˬ ma, aˬ buˇ aˬ li, 
myawˬ dahˬ yaˇ dahˬ heu deuˬ, tiˬ yaˇ bymˇ paˇ za kʼoꞈ tehꞈ-a. Kʼoeˇ nehˬ-ehˇ tiˬ 
kawˆ loꞈ-ehˇ, kʼehˬ-eu kʼaˆ-eu jeˬ-ahˇ kʼawꞈ ya daˬ tehꞈ-a. Aˬ kaˇ kaˇ ziˇ laꞈ kʼoeˇ, mˬ 
maˬ maˬ byaˆ zaˇ ziˇ dehꞈ-eu jeˬ-ahˇ za tehꞈ-a.  
31Ehˇ kʼawꞈ, nymˬ-mˇ aˬ cawˬ-euˬ mehˬ hu jawˇ luꞈ-eu tsawˇ haˬ gʼawˬ mya ni aˬ 
cawˬ-euˬ mehˬ nah ya jawˇ-awˇ, nymˬ-mˇ aˬ cawˬ-euˬ mehˬ nah jawˇ luꞈ-eu tsawˇ 
haˬ gʼawˬ mya ni aˬ cawˬ-euˬ mehˬ hu ya jawˇ tehꞈ-a.” 

Yeˬsuˇ aˬ yawꞈ ya shiˇ-eu gaˇ kawˆ smˬ poˆ tiˬ poˆ paˇ ehˇ-eu 
(Maꞈtehˬ 20.17-19; Luˇkaꞈ 18.31-34) 

32Yeˬsuˇ hawˇ-eu a yawꞈ-euˬ zaˬ lahˇ deuˬ Yeˬluˇsaˬlehˬ meuˬ-ahˇ le-eu lehˇ, gaˇ 
pehˇ le luꞈ-eu meh. Yeˬsuˇ mehˬ hu paw cah-awˇ, jeˬ nah paw cah luꞈ-eu zaˬ lahˇ 
deuˬ-aˬ, kʼahˬ lahˇ lahˇ-ehˇ caw teh luꞈ-eu meh. Naˇ kʼah paw cah luꞈ-eu tsawˇ haˬ 
deuˬ-aˬ, guˆ-eu meh. Zaˬ lahˇ deuˬ-ahˇ Yeˬsuˇ tiˬ poˆ paˇ sheuˬ ceuˆ gʼeh-awˇ, aˬ 
yawꞈ-euˬ kʼoeˇ taˆ keuˆ le-eu lehˇ gʼeh-eu jeˬ dzawˇ nehˬ-euˬ meh.  
33“Naˇ haˬ sheˇ. Aˬ dui maꞈ Yeˬluˇsaˬlehˬ meuˬ-ahˇ le luꞈ-eu ma. Kʼoeˇ gaˇ, 
Tsawˇhaˬ-euˬ Zaˬmaˇ-ahˇ, piˇ ma aˬ yuiꞈ deuˬ hawˇ-eu Zahˇ dawˬ kʼoꞈ dawˬ mehˬ-
eu saˬ laˬ deuˬ-euˬ aˬ laꞈ laꞈ kʼoeˇ aˬ cawˬ a nehˬ-awˇ, aˬ yawꞈ ya shiˇ ni aˬ yawꞈ maꞈ 
yaˇ kʼaˬ daˇ tehꞈ-a. Kʼoeˇ naˇ, Miˬyehˇ-ahˇ maˬ siˬ nya-eu aˬ cawˬ tsawˇ jeuˬ-euˬ laꞈ-
ahˇ a nehˬ tehꞈ-a.  
34Aˬ cawˬ tsawˇ jeuˬ neh aˬ yawꞈ-ahˇ yehˬ bawˬ sehˇ lu-ehˇ bi ehˇ niˇ gʼa-awˇ, duˬ 
kʼaˬ bi kʼa daˆ-awˇ, yahˬ caˆ neh bi juiꞈ-awˇ, bi sehꞈ tehꞈ-a. Ehˇ kʼawꞈ, smˬ nah byah 
laˇ naˇ, Miˬyehˇ aˬ yawꞈ-ahˇ paˇ bi gʼoꞈ dehꞈ laˇ tehꞈ-a.” 

Yaˬkoˆ hawˇ-eu Yoˇhaˬ nuiˇ duˬ shaˇ-eu 
(Maꞈtehˬ 20.20-28) 

35Kʼoeˇ naˇ, Zeˬbeˬdehˇ-euˬ aˬ li Yaˬkoˆ hawˇ-eu Yoˇhaˬ aˬ nyaꞈ nmˇ Yeˬsuˇ jawˇ gaˇ 
laˇ-awˇ ehˇ-eu, “Saˬ laˬ-oˇ, nga nyaꞈ nmˇ gʼaˇ duˬ nawˬ neh heu loꞈ-ehˇ bi jahˇ nehˬ 
mawꞈ nya.” 
36Yeˬsuˇ aˬ nyaꞈ nmˇ-ahˇ ehˇ nehˬ-eu, “Naw nyaꞈ nmˇ gʼaˇ duˬ aˬ jeˬ bi jahˇ nehˬ 
mawꞈ-eu nya.” 
37Aˬ nyaꞈ nmˇ ehˇ-eu, “Yaw shehꞈ kʼahˬ sehˇ huiˬ-eu Miˇ kʼahˬ laꞈ kʼoeˇ, nawˬ-euˬ 
dzoeˬ dzaˬ nuiˇ mahˬ kʼoeˇ taˆ nawˇ nuiˇ ngeh, nga nyaꞈ nmˇ-ahˇ nawˬ-euˬ aˇ maˇ 
paw tiˬ gʼaˬ hawˇ-eu, aˇ caˇ paw tiˬ gʼaˬ bi nuiˇ laꞈ.” 
38Aˬ nyaꞈ nmˇ-ahˇ Yeˬsuˇ ehˇ-eu, “Naw nyaꞈ nmˇ shaˇ luꞈ-eu jeˬ-ahˇ naw nyaꞈ nmˇ 
maˬ siˬ nya-a. Ngaˇ ya dawˇ-eu shaˬ zahˬ naꞈ-eu kʼmˬ maˬ-ahˇ naw nyaꞈ nmˇdawˇ 
coeˇ ma loˇ. Ngaˇ baˇ tiˇ saˬ kamˬ-euˬ jeˬ-ahˇ naw nyaꞈ nmˇ kamˬ coeˇ ma loˇ.” 
39Aˬ nyaꞈ nmˇ ehˇ-eu, “Kamˬ coeˇ ma.” Yeˬsuˇ ehˇ-eu, “Ngaˇ ya dawˇ-eu kʼmˬ maˬ-
ahˇ naw nyaꞈ nmˇ aˬ diˇ aˬ maˇ dawˇ-awˇ, ngaˬ neh baˇ tiˇ saˬ kamˬ-euˬ jeˬ naw nyaꞈ 
nmˇ aˬ diˇ aˬ maˇ kamˬ tehꞈ-a.  
40Ehˇ kʼawꞈ, ngaˬ-euˬ aˇ maˇ paw hawˇ-eu aˇ caˇ paw bi nuiˇ-eu tsawˇ haˬ-ahˇ ngaˇ 
tseˇ geuꞈ-eu a kawˬ-aˬ maˬ jaˆ. Nuiˇ duˬ kʼoeˇ deuˬ-aˬ, Miˬyehˇ neh bi nuiˇ-eu lehˇ 
lehˬ hmˬ taˬ-euˬ tsawˇ haˬ deuˬ gʼaˇ duˬ meh.” 

41Kʼoeˇ loꞈ-ehˇ ehˇ gaˇ zaˬ lahˇ nui deuˬ tseˇ gʼaˬ ya gaˬ ngeh, Yaˬkoˆ hawˇ-eu Yoˇhaˬ 
aˬ nyaꞈ nmˇ-ahˇ nui ma pehˇ-euˬ meh.  
42Kʼoeˇ miˇ neh, aˬ yawꞈ maꞈ dawˬ tawˆ luꞈ-ahˇ Yeˬsuˇ kuˇ uiˬ-awˇ, heu loꞈ-ehˇ ehˇ 
nehˬ-euˬ meh. “Aˬ cawˬ tsawˇ jeuˬ-euˬ sahˬ paˬ sahˬ ma deuˬ-aˬ, miˇ kʼahˬ zaˬ deuˬ 
kʼoeˇ taˆ zuiˆ-eu baoˬ jaˆ-awˇ, aˬ yuiꞈ aˬ tsu geuꞈ-awˇ uˆ lahˇ-eu deuˬ kʼawꞈ, yawˬ ha 
kʼaˇ noeˬ-euˬ loꞈ-ehˇ uˆ lah nya-eu baoˬ tiˬ byah jaˆ meh.  
43Ehˇ kʼawꞈ, naw maꞈ kʼoeˇ loꞈ-ehˇ maˬ ya geuꞈ-a. Naw maꞈ laꞈ kʼoeˇ, aˬ cawˬ naˆ 
maˬ tseˇ huiˬ mawꞈ mahˇ mawꞈ-eu gʼaˬ-aˬ, aˬ cawˬ-euˬ myawˬ kʼehˇ ya gʼoˆ tehꞈ-a.  
44Naw maꞈ laꞈ kʼoeˇ, aˬ cawˬ mehˬ hu jawˇ mawꞈ-eu gʼaˬ-aˬ, aˬ cawˬ-euˬ zaˬ kʼaˆ ya 
geuꞈ tehꞈ-a.  
45Aˬ jeˬ miˇ neh ehˇ naˇ, Tsawˇhaˬ-euˬ Zaˬmaˇ kʼawꞈ, aˬ cawˬ neh bi mˇ cu-eu lehˇ 
oe-euˬ maˬ ngeuˇ-a. Aˬ cawˬ gʼaˇ duˬ mˇ le-euˬ uˬ taꞈ, tsawˇ haˬ gʼawˬ mya ni-ahˇ ka 
kʼoꞈ-eu gʼaˇ duˬ shiˇ dah-eu lehˇ oe-euˬ meh.” 

Baˬtiˇmehˇ-ahˇ myaˆ nuiˆ bi mawˇ laˇ-euˬ 
(Maꞈtehˬ 20.29-34; Luˇkaꞈ 18.35-43) 

46Aˬ yawꞈ maꞈ Yeˬliˇkoˇ meuˬ-ahˇ iˇ keuˆ-euˬ meh. Kʼoeˇ naˇ, Yeˬsuˇ hawˇ-eu aˬ 
yawꞈ-euˬ zaˬ lahˇ deuˬ tsawˇ haˬ aˇ maꞈ maꞈ ma nehˬ-ehˇ, Yeˬliˇkoˇ meuˬ-ahˇ neh 
paˆ doˆ-iˇ luꞈ ngeh, Tiˇmehˇ-euˬ aˬ li pyeuꞈ-eu Baˬtiˇmehˇ lehˇ myahˇ-euˬ myaˆ behꞈ 
behꞈ-eu hawˬ shaˇ shaˇ-eu tsawˇ ha tiˬ gʼaˬ, gaˇ ma gaˇ dzeˇ nuiˇ luꞈ-eu meh.  
47Kʼoeˇ gaˇ iˇ luꞈ-eu kʼoeˇ gʼaˬ Naˬzaˬlehˇ tsawˇ haˬ Yeˬsuˇ pyeuꞈ-eu gaˇ kawˆ aˬ 
yawꞈ ya gaˬ ngeh, aˬ yawꞈ guˇ-awˇ ehˇ-eu, “Daˬbiˇ-euˬ Zaˬmaˇ Yeˬsuˇ-oˇ, ngaˬ-ahˇ 
gʼawˬ shaˬ gaˬ nehˬ laꞈ-awˬ.” 
48Aˬ cawˬ gʼawˬ mya ni aˬ yawꞈ-ahˇ dehˬ-awˇ, ciˬ cuˇ ni jawˇ-awˬ lehˇ ehˇ nehˬ-euˬ 
meh. Ehˇ kʼawꞈ, aˬ yawꞈ maˬ naˇ haˬ ni, yaw beh naˆ maˬ tseˇ paˇ guˇ kʼaˆ laˇ-awˇ 
ehˇ-eu, “Daˬbiˇ-euˬ Zaˬmaˇ-oˇ, ngaˬ-ahˇ gʼawˬ shaˬ gaˬ nehˬ laꞈ-awˬ.” 
49Kʼoeˇ ngeh, Yeˬsuˇ naˬ leˇ-awˇ, “Aˬ yawꞈ-ahˇ kuˇ laꞈ-awˬ” lehˇ ehˇ nehˬ-euˬ meh. 
Aˬ yawꞈ maꞈ myaꞈ behꞈ kʼoeˇ gʼaˬ-ahˇ kuˇ-awˇ ehˇ nehˬ-eu, “Laˬ kʼaˬ cehˇ taˆ ni tuˇ-
awˬ. Aˬ yawꞈ nawˬ-ahˇ kuˇ luꞈ ngaˇ.” 
50Tsawˇ haˬ kʼoeˇ gʼaˬ pehˇ kʼahˬ biˬ dzeh-awˇ, tsawˬ tuˇ-awˇ Yeˬsuˇ jawˇ gaˇ laˇ-euˬ 
meh.  
51Yeˬsuˇ aˬ yawꞈ-ahˇ ehˇ nehˬ-eu, “Nawˬ-euˬ gʼaˇ duˬ ngaˇ aˬ jeˬ bi jahˇ nehˬ mawꞈ-
eu nya.” Myaˆ behꞈ kʼoeˇ gʼaˬ ehˇ-eu, “Saˬ laˬ-oˇ, ngaˬ-euˬ myaˆ nuiˆ mawˇ laˇ ni bi 
jahˇ nehˬ mawꞈ miˇ-a.” 
52Yeˬsuˇ ehˇ-eu, “Gʼoꞈ-iˇ-awˬ. Nawˬ-euˬ jah-eu nui ma neh nawˬ-ahˇ bi taˬ leˇ-euˬ 
meh.” Tsawˇ haˬ kʼoeˇ gʼaˬ tiˬ poˆ tehꞈ-ehˇ myaˆ nuiˆ mawˇ laˇ-awˇ, Yeˬsuˇ-euˬ mehˬ 
nah caw teh gʼeh-euˬ meh.  

Maˬkuˆ 11 

Yeˬsuˇ mahˬ tahˬ laˆ dziˬ-awˇ Yeˬluˇsaˬlehˬ meuˬ-ahˇ uˇ leˇ-euˬ 
(Maꞈtehˬ 21.1-11; Luˇkaꞈ 19.28-40; Yoˇhaˬ 12.12-19) 

1Yeˬluˇsaˬlehˬ meuˬ-ahˇ le keuˆ-eu dawˬ peh peh laˇ-awˇ, Behˬpaˇgeˬ pu hawˇ-eu 
Beˬtaˬniˇ pu dawˬ peh jaˆ-eu Saˬloˬ gawˬ jawˬ-ahˇ le keuˆ ngeh, Yeˬsuˇ aˬ yawꞈ-euˬ 
zaˬ lahˇ nyiˬ gʼaˬ-ahˇ mehˬ hu paw kʼehˇ gʼeh-euˬ meh.  
2Zaˬ lahˇ kʼoeˇ nyiˬ gʼaˬ-ahˇ aˬ yawꞈ ehˇ nehˬ-eu, “Naw nyaꞈ-euˬ mehˬ hu paw jaˆ-eu 
pu-ahˇ le-awˬ. Naw nyaꞈ pu-ahˇ le uˇ-eu nehˬ-ehˇ, tsawˇ haˬ tiˬ gʼaˬ-iˬ maˬ dziˬ 
haw-euˬ mahˬ tahˬ laˆ zaˬ tiˬ mawˇ paꞈ tawꞈ taˬ-awˇ jawˇ gaˇ ya mawˇ tehꞈ-a. Aˇ caˆ 
tseuˆ puiˇ-awˇ heu gaˇ tsahˇ kʼoꞈ leꞈ-awˬ.  
3‘Aˬ jeˬ miˇ neh teu loꞈ-ehˇ jahˇ te’ lehˇ, tsawˇ haˬ tiˬ gʼaˬ na naˇ haˬ laˇ naˇ, ‘Sahˬpaˬ 
loˬ-eu meh. Yaw kawˇ-ehˇ paˇ bi tsahˇ kʼoꞈ ha laˇ ma’ lehˇ ehˇ nawˬ-awˬ.” 
4Aˬ yawꞈ nyaꞈ le ngeh, gaˇ ma dawˬ peh nymˇ tiˬ nymˇ-euˬ laˇ gʼoˆ-ahˇ paꞈ tawꞈ taˬ-
euˬ mahˬ tahˬ laˆ zaˬ tiˬ mawˇ mawˇ-awˇ, aˇ caˆ tseuˆ puiˇ-euˬ meh.  
5Kʼoeˇ ngeh, kʼoeˇ gaˇ yawꞈ luꞈ-eu tsawˇ haˬ deuˬ, ‘Naw nyaꞈ mahˬ tahˬ laˆ zaˬ-euˬ 
aˇ caˆ tseuˆ puiˇ-awˇ aˬ jeˬ jahˇ-eu gʼeh te” lehˇ ehˇ-eu meh.  
6Yeˬsuˇ neh mehˬ nehˬ taˬ-euˬ loꞈ-ehˇ aˬ yawꞈ nyaꞈ ehˇ kʼoꞈ nehˬ ngeh, aˬ yawꞈ maꞈ 
maˬ laˆ tsoeˬ ni bi tsahˇ gʼeh-euˬ meh.  
7Mahˬ tahˬ laˆ zaˬ kʼoeˇ mawˇ-ahˇ Yeˬsuˇ jawˇ gaˇ tsahˇ laꞈ-awˇ, aˬ yawꞈ maꞈ dm luꞈ-
eu mehˬ tsoeˬ lehˆ daˬ-awˇ, Yeˬsuˇ bi dziˬ-euˬ meh.  
8Tsawˇ haˬ gʼawˬ mya ni gaˇ ma-ahˇ mehˬ tsoeˬ lehˆ kʼawˬ-euˬ meh. Tiˬ paˆ na 
deuˬ-aˬ, deh ga-ahˇ dehꞈ-eu aˇ paꞈ miˇ buˬ kʼehꞈ-awˇ, gaˇ ma-ahˇ kʼawˬ nehˬ-euˬ 
meh.  
9Mehˬ hu paw cah-eu tsawˇ haˬ deuˬ hawˇ-eu mehˬ nah paw cah-eu tsawˇ haˬ deuˬ 
heu loꞈ-ehˇ guˇ-eu meh. “Miˬyehˇ-ahˇ ja ceuˬ-awˬ.  Sahˬpaˬ Miˬyehˇ-euˬ tsawˇ 
myahˇ uˬ moˆ oe-euˬ gʼaˬ-ahˇ Miˬyehˇ guiˬ lahˬ biꞈ luꞈ-uˇ.  
10Aˬ dui-euˬ aˬ poeˬ sahˬ paˬ Daˬbiˇ-euˬ miˇkʼahˬ pyeuꞈ-eu, nymˬ-mˇ keuˆ le luꞈ-eu 
miˇ kʼahˬ heu kʼahˬ-ahˇ Miˬyehˇ guiˬ lahˬ biꞈ luꞈ-uˇ. Miˬyehˇ-ahˇ ja ceuˬ-awˬ.” 
11Yeˬluˇsaˬlehˬ meuˬ-ahˇ Yeˬsuˇ uˇ leˇ-awˇ, Uˬ duˬ tahˬ nymˇ nymˇ ma-ahˇ le-awˇ, 
yawˬ jeˬ na luꞈ-ahˇ haw doe-euˬ meh. Ehˇ kʼawꞈ, uˬ ciꞈ ciꞈ le-euˬ miˇ neh, zaˬ lahˇ 
tseˇ nyiꞈ gʼaˬ sheuˬ-awˇ Beˬtaˬniˇ pu-ahˇ iˇ-euˬ meh.  

Siˬ guˬ aˇ bawˇ-ahˇ Yeˬsuˇ yaˬ kʼehˇ yaˬ-euˬ 
(Maꞈtehˬ 21.18,19) 

12Yawˬ nah yawˬ, Beˬtaˬniˇpu-ahˇ neh aˬ yawꞈ maꞈ gʼoꞈ laˇ luꞈ ngeh, Yeˬsuˇ hawˬ 
mehꞈ mehꞈ laˇ-euˬ meh.  
13Ui cuiˆ gaˇ mahˇ kaˬ gaˇ dehꞈ luꞈ-eu aˇ paꞈ tiˬ byah ni tsoꞈ-eu siˬ guˬ aˇ bawˇ tiˬ 
bawˇ mawˇ-awˇ, aˇ siˬ maˬ siˬ nga loˇ lehˇ haw-iˇ-euˬ meh. Aˬ yawꞈ iˇ keuˆ ngeh, siˬ 
guˬ aˇ siˬ siˬ yamˬ maˬ tsaˬ-eu miˇ neh, aˇ siˬ maˬ siˬ ni aˇ paꞈ tehꞈ-ehˇ tsoꞈ luꞈ gaˇ ya 
mawˇ-euˬ meh.  
14“Tsawˇ haˬ tiˬ gʼaˬ-iˬ nawˬ-euˬ aˇ siˬ maˬ paˇ ya dzaˬ haw-aˇ” lehˇ, siˬ guˬ kʼoeˇ 
bawˇ-ahˇ Yeˬsuˇ ehˇ nehˬ-euˬ meh. Aˬ yawꞈ kʼoeˇ loꞈ-ehˇ ehˇ gaˇ aˬ yawꞈ-euˬ zaˬ lahˇ 
deuˬ gaˬ-euˬ meh.  

Uˬ duˬ tahˬ nymˇ nymˇ ma-ahˇ Yeˬsuˇ laˆ muiˬ laˆ shawˇ-euˬ 
(Maꞈtehˬ 21.12-17; Luˇkaꞈ 19.45-48; Yoˇhaˬ 2.13-22) 

15Aˬ yawꞈ maꞈ Yeˬluˇsaˬlehˬ meuˬ-ahˇ le keuˆ ngeh, Uˬ duˬ tahˬ nymˇnymˇ ma-ahˇ 
Yeˬsuˇ uˇ leˇ-awˇ, kʼoeˇ gaˇ ahˬ taꞈ zeuˇ taꞈ luꞈ-eu tsawˇ haˬ dawˬ tawˆ luꞈ-ahˇ teh 
doˆ-euˬ meh. Pyuˇ dawˬ paˇ-eu tsawˇ haˬ deuˬ-euˬ hawˬ jeh hawˇ-eu, lawˇ gaˇ shehˇ 
gaˇ geuꞈ-eu yaˇ miˇ kʼaˬ kʼoeˬ ahˬ-eu tsawˇ haˬ deuˬ-euˬ nuiˇ mahˬ deuˬ-ahˇ, aˬ yawꞈ 
ngawˬ dzeh-euˬ meh.  
16Uˬ duˬ tahˬ nymˇ nymˇ ma-euˬ lahˇ laꞈ kʼoeˇ, myawˬ tiˬ jeˬ-iˬ aˬ yawꞈ maˬ bi yuˇ 
tsehˆ-a.  
17Aˬ yawꞈ maꞈ-ahˇ aˬ yawꞈ mehˬ nehˬ tsoˆ nehˬ-eu, “‘Ngaˬ-euˬ Uˬ duˬ tahˬ nymˇ 
nymˇ ma-ahˇ, tsawˇ jeuˬ dawˬ tawˆ luꞈ guiˬ lahˬ shaˇ-eu nymˇ lehˇ kuˇ tehꞈ-a’ lehˇ 
Miˬyehˇ neh ehˇ taˬ-euˬ, Jaˇliꞈ laꞈ kʼoeˇ boꞈ taˬ-euˬ maˬ ngeuˇ-a loˇ. Ehˇ kʼawꞈ, smˇ 
kʼoeˬ tahˇ joe deuˬ baˇ smˇ duˬ pyeuꞈ laˇ ni naw maꞈ jahˇ luꞈ-eu ngaˇ.” 
18Piˇ ma aˬ yuiꞈ deuˬ hawˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ dawˬ kʼoeˇ 
dawˬ ya gaˬ ngeh, aˬ yawꞈ-ahˇ sehꞈ-eu gaˇ ma poˆ-euˬ meh. Aˬ jeˬ miˇ neh ehˇ naˇ, 
tsawˇ haˬ aˇ maꞈ dawˬ tawˆ luꞈ, aˬ yawꞈ neh mehˬ nehˬ tsoˆ nehˬ-euˬ gaˇ zahˬ dui 
dui leˇ-euˬ meh.  
19Uˬ ciꞈ ciꞈ le ngeh, Yeˬsuˇ hawˇ-eu aˬ yawꞈ-euˬ zaˬ lahˇ deuˬ meuˬ-ahˇ neh doˆ-iˇ-
euˬ meh.  

Siˬ guˬ aˇ bawˇ kʼoeˇ bawˇ gaˇ kawˆ dzaw geuꞈ duˬ 
(Maꞈtehˬ 21.20-27) 

20Yawˬ nah yawˬ uˬ shawˬ yaw naꞈ-ehˇ, gaˇ ma kʼoeˇ kahˇ-ahˇ aˬ yawꞈ maꞈ paˇ oe 
ngeh, siˬ guˬ aˇ bawˇ kʼoeˇ bawˇ duˬ ciˇ-ahˇ keuˆ ni baw guˇ guˇ-iˇ taˬ-euˬ gaˇ ya 
mawˇ-euˬ meh.  
21Beˬtuˆluˆ gaˇ kawˆ kʼoeˇ noeˬ doˆ laˇ-awˇ, Yeˬsuˇ-ahˇ ehˇ nehˬ-eu, “Saˬ laˬ-oˇ, haw 
sheˇ. Nawˬ neh yaˬ kʼehˇ yaˬ-euˬ siˬ guˬ aˇ bawˇ kʼoeˇ bawˇ baw guˇ guˇ-iˇ taˬ-euˬ 
nga.” 
22Yeˬsuˇ aˬ yawꞈ maꞈ-ahˇ ehˇ nehˬ-eu, “Miˬyehˇ-ahˇ jah-awˬ. 
23Tsawˇ haˬ aˬ geu gʼaˬ maˬ kaˬ, nui ma poˆ poˆ laˆ laˆ-ehˇ maˬ gʼeh ni, yawˬ ha neh 
kʼaˇ ehˇ-euˬ loꞈ-ehˇ pyeuꞈ laˇ tehꞈ-a lehˇ maˇ maˇ ni jah-eu laꞈ kʼoeˇ, gawˬ jawˬ heu 
jawˬ-ahˇ ‘Tsawˬ diˇ leˇ-awˇ iˬ ma laˆ shaˆ-ahˇ ga puꞈ-iˇ-awˬ’ lehˇ ehˇ nehˬ naˇ, aˬ 
yawꞈ neh kʼaˇ ehˇ-euˬ loꞈ-ehˇ pyeuꞈ laˇ tehꞈ-a lehˇ, naw maꞈ-ahˇ ngaˇ maˇ jawˆ ni 
ehˇ-eu ma. 
24Teu miˇ neh, naw maꞈ-ahˇ ngaˇ ehˇ nehˬ nyaˇ. Naw maꞈ tiˬ jeˬ paˬ za ni guiˬ lahˬ 
shaˇ ngeh, za ma lehˇ jah-awˇ shaˇ naˇ, naw maꞈ neh kʼaˇ shaˇ-euˬ jeˬ za tehꞈ-a.  
25Naw maꞈ gawˬ yawꞈ yawꞈ-awˇ guiˬ lahˬ kʼaˇ shaˇ ngeh, tsawˇ haˬ tiˬ gʼa na-ahˇ iˬ 
baˇ taˬ luꞈ-eu jeˬ jaˆ naˇ, iˬ baˇ pyehˬ nehˬ-awˬ. Kʼoeˇ loꞈ-ehˇ jahˇ naˇ, mˬ kʼoeˇ taˆ 
jawˇ-eu naw maꞈ-euˬ Aˬda kʼawꞈ, naw maꞈ neh mˇ bahˬ laˆ bahˬ-euˬ jeˬ-ahˇ iˬ baˇ 
pyehˬ nehˬ laꞈ tehꞈ-a.” 

Yeˬsuˇ-euˬ baoˬ gaˇ kawˆ naˇ haˬ-eu 
(Maꞈtehˬ 21.23-27; Luˇkaꞈ 20.1-8) 

27Aˬ yawꞈ maꞈ Yeˬluˇsaˬlehˬ meuˬ-ahˇ tiˬ poˆ paˇ laˇ keuˆ-euˬ meh. Yeˬsuˇ Uˬ duˬ 
tahˬ nymˇ nymˇ ma laꞈ kʼoeˇ cah luꞈ ngeh, piˇ ma aˬ yuiꞈ deuˬ, Zahˇ dawˬ kʼoꞈ dawˬ 
mehˬ-eu saˬ laˬ deuˬ hawˇ-eu, aˬ yuiꞈ aˬ tsu deuˬ aˬ yawꞈ jawˇ gaˇ laˇ-awˇ ehˇ-eu,  
28“Nawˇ aˬ gaˇ-euˬ baoˬ-ahˇ gʼoe-awˇ teu loꞈ-ehˇ mˇ te. Aˬ suˇ gʼaˬ neh nawˬ-ahˇ 
baoˬ biꞈ taˬ ta.” 
29Aˬ yawꞈ maꞈ-ahˇ Yeˬsuˇ ehˇ nehˬ-eu, “Ngaˇ gʼeh naw maꞈ-ahˇ tiˬ dawˬ naˇ haˬ la. 
Naw maꞈ ehˇ kʼoꞈ nehˬ laꞈ naˇ, ngaˇ aˬ gaˇ-euˬ baoˬ-ahˇ gʼoe-awˇ heu loꞈ-ehˇ mˇ luꞈ-
eu gaˇ kawˆ, naw maꞈ-ahˇ ehˇ nehˬ ma.  
30Yoˇhaˬ iˇ cuꞈ shawˇ-eu kʼoeˇ, aˬ gaˇ-euˬ baoˬ za-awˇ mˇ ta. Miˬyehˇ neh bi mˇ taˬ 
loˇ. Tsawˇ haˬ zaˬ neh bi mˇ taˬ loˇ.” 
31Kʼoeˇ ngeh, aˬ yawꞈ maꞈ yaw kaˬ heu loꞈ-ehˇ ja ja-ehˇ shaˬ-euˬ meh. “Aˬ dui maꞈ 
aˬ joˆ-ehˇ ehˇ paˬ nga. ‘Miˬyehˇ neh bi mˇ-euˬ meh’ lehˇ aˬ dui maꞈ ehˇnaˇ, ‘Toˆ-ehˇ 
maˇ-iˬ, naw maꞈ aˬ jeˬ miˇ neh Yoˇhaˬ-ahˇ maˬ jah te’ lehˇ aˬ yawꞈ ehˇ laˇ tehꞈ-a.  
32Tsawˇ haˬ neh bi mˇ-euˬ meh lehˇ paˇ ehˇ naˇ kʼawꞈ. . .” (Aˬ yawꞈ maꞈ tsawˇ haˬ aˇ 
maꞈ-ahˇ guˆ-eu meh. Aˬ jeˬ miˇ neh ehˇ naˇ, Yoˇhaˬ-aˬ, Miˬyehˇ gʼaˇ duˬ ngehˬ dah-
eu tsawˇ haˬ meh lehˇ, yawˬ gʼaˬ na luꞈ jah duˬ taˬ-euˬ meh.) 
33Kʼoeˇ miˇ neh, aˬ yawꞈ maꞈ Yeˬsuˇ-ahˇ ehˇ kʼoꞈ nehˬ-eu, “Nga maꞈ maˬ siˬ nya 
nya.” Yeˬsuˇ aˬ yawꞈ maꞈ-ahˇ ehˇ nehˬ-eu, “Toˆ-ehˇ ngeuˇ naˇ, aˬ gaˇ-euˬ baoˬ-ahˇ 
gʼoe-awˇ ngaˇ heu loꞈ-ehˇ mˇ luꞈ-eu gaˇ kawˆ, naw maꞈ-ahˇ ngaˇ maˬ ehˇ nehˬ.” 

Maˬkuˆ 12 

Aˬ gaꞈ yaˇ kmˇ mˇ paˆ paˆ-eu deuˬ gaˇ kawˆ yaw jeˬ ma jeˬ 
(Maꞈtehˬ 21.33-46; Luˇkaꞈ 20.9-19) 

1Kʼoeˇ naˇ, Yeˬsuˇ aˬ yawꞈ maꞈ-ahˇ yaw jeˬ ma jeˬ heu hmˬ ja mehˬ nehˬ-euˬ meh. 
“Tsawˇ haˬ tiˬ gʼaˬ aˬ gaꞈ gaꞈ yaˇ tiˬ yaˇ ka-awˇ, yaˇ kmˇ mˇ jawˬ-awˇ, aˬ gaꞈ dzaˇ uiˇ 
nawˬ-eu duˬ kʼahˬ jahˇ-awˇ, yaˇ kmˇ-ahˇ loꞈ-eu nymˇ goˇ tiˬ nymˇ tsoˆ-euˬ meh. 
Kʼoeˇ naˇ, yaˇ kmˇ mˇ-eu deuˬ-ahˇ mˇ paˆ bi paˆ yaꞈ-awˇ, yawˬ kʼahˬ yawˬ miˇ yawˬ-
ahˇ iˇ-euˬ meh.  
2Aˬ gaꞈ aˇ siˬ pyaˆ yamˬ tsaˬ laˇ ngeh, yaˇ kmˇ mˇ paˆ paˆ-euˬ deuˬ jawˇ gaˇ aˬ yawꞈ-
euˬ zaˬ kʼaˆ tiꞈ gʼaˬ kʼehˇ gʼeh-awˇ, aˬ yawꞈ-ahˇ oꞈ-eu aˬ gaꞈ aˇ siˬ bi pi laˬ-iˇ-euˬ meh.  
3Yaˇ kmˇ mˇ paˆ paˆ-eu deuˬ neh zaˬ kʼaˆ kʼoeˇ gʼaˬ-ahˇ nyehꞈ-awˇ diˬ-awˇ, tiˬ jeˬ-iˬ 
maˬ biꞈ ni bi gʼoꞈ leˇ-euˬ meh.  
4Kʼoeˇ naˇ, yaˇ kmˇ-euˬ yaw sahˇ kʼoeˇ gʼaˬ zaˬ kʼaˆ yawˬ gʼaˬ yawˬ paˇ kʼehˇ gʼeh-euˬ 
meh. Zaˬ kʼaˆ kʼoeˇ gʼaˬ-ahˇ kʼawꞈ, aˬ yawꞈ maꞈ neh uˬ duˬ-ahˇ diˬ-awˇ, shaꞈ dawˇ 
dui dui-eu jeˬ jahˇ nehˬ-euˬ meh.  
5Yaˇ kmˇ-euˬ yaw sahˇ kʼoeˇ gʼaˬ zaˬ kaˆ tiˬ gʼaˬ paˇ kʼehˇ gʼeh ngeh, aˬ yawꞈ maꞈ neh 
bi sehꞈ-euˬ meh. Zaˬ kʼaˆ nui deuˬ gʼawˬ mya gʼaˬ-ahˇ kʼawꞈ, diˬ-eu deuˬ-ahˇ diˬ-
awˇ, sehꞈ-eu deuˬ-ahˇ sehꞈ-euˬ meh.  
6Kʼoeˇ ngeh poˆ jawˇ, aˬ yawꞈ kʼehˇ gʼeh paˬ-ehˇ gʼeh-eu tsawˇ haˬ-aˬ, aˬ yawꞈ gaˬ 
dui dui-eu aˬ yawꞈ-euˬ aˬ li tiˬ gʼaˬ dzehˇ-eu tehꞈ meh. Aˇ saˬ saˬ ngeh poˆ, aˬ yawꞈ-
euˬ aˬ li kʼoeˇ gʼaˬ-ahˇ yaˇ kmˇ mˇ paˆ paˆ-eu tsawˇ haˬ kʼoeˇ deuˬ jawˇ gaˇ kʼehˇ 

gʼeh-euˬ meh. ‘Ngaˬ li-ahˇ maˇ diˇ-aˬ, aˬ yawꞈ maꞈ yaw zeu baw tehꞈ-a lehˇ ngaˇ siˬ 
duˬ ma’ lehˇ aˬ yawꞈ ehˇ-eu meh.  
7Ehˇ kʼawꞈ, aˬ gaꞈ yaˇ kmˇ mˇ paˆ paˆ-eu tsawˇ haˬ kʼoeˇ deuˬ tiˬ gʼaˬ tiˇ gʼaˬ ehˇ-eu, 
‘Heu gʼaˬ-aˬ, aˬ gaꞈ yaˇ kmˇ yaw sahˇ gʼaˬ-euˬ aˬ li ngaˇ. Oe-awˬ, aˬ dui ma aˬ yawꞈ-
ahˇ sehꞈ kaˇ-euˇ. Aˬ yawꞈ-ahˇ oꞈ-eu jeˬ biˇ aˬ dui maꞈ za tehꞈ-a’ lehˇ ehˇ-eu meh. 
8Aˬ li kʼoeˇ gʼaˬ-ahˇ aˬ yawꞈ maꞈ nyehꞈ-awˇ sehꞈ-awˇ, yaˇ kmˇ laꞈ nyiˇ baꞈ dzeh-euˬ 
meh.  
9“Kʼoeˇ ngeh jawˇ, aˬ gaꞈ yaˇ kmˇ-euˬ yaw sahˇ kʼoeˇ gʼaˬ aˬ joˆ-ehˇ jahˇ nmˇ. Aˬ yawꞈ 
oe-awˇ, aˬ gaꞈ yaˇ kmˇ mˇ paˆ paˆ-eu tsawˇ haˬ kʼoeˇ deuˬ-ahˇ sehꞈ-awˇ, aˬ gaꞈ yaˇ 
kmˇ kʼoeˇ yawˬ deuˬ yawˬ-ahˇ a nehˬ-awˇ paˇ bi mˇ paˆ tehꞈ-a.  
10Jaˇliꞈ laꞈ kʼoeˇ heu loꞈ-ehˇ boꞈ taˬ-euˬ naw maꞈ maˬ gui haw-aˬ loˇ.  

‘Nymˇ gawˬ-eu deuˬ maˬ geuꞈ nahˇ-ehˇ, baꞈ dzeh taˬ-euˬ kʼaˬ lo kʼoeˇ siˬ, kʼaˬ lo 
dawˬ tawˆ maˬ tseˇ poeˬ-eu, laꞈ coeˇ lo ziꞈ pyeuꞈ laˇ-euˬ meh.  
11Sahˬpaˬ Miˬyehˇ kʼoeˇ loˇ jahˇ-euˬ, aˇ naˆ ni zahˬ leˇ duˬ jaˆ nga.”’ 
12Yuˇdaˆ tsawˇ haˬ aˬ yuiꞈ aˬ tsu deuˬ Yeˬsuˇ-ahˇ nyehꞈ-eu lehˇ leh jeh-eu meh. Aˬ 
jeˬ miˇ neh ehˇ naˇ, aˬ yawꞈ yaw jeˬ ma jeˬ heu hmˬ ja-eu-aˬ, aˬ yawꞈ maꞈ-ahˇ ehˇ 
mawꞈ-eu meh lehˇ, aˬ yawꞈ maꞈ siˬ nya-eu meh. Ehˇ kʼawꞈ, aˬ yawꞈ maꞈ tsawˇ haˬ aˇ 
maꞈ-ahˇ guˆ-eu miˇ neh, aˬ yawꞈ-ahˇ maˬ nyehꞈ ni doˆ-iˇ-euˬ meh.  

Kawˬ doˆ-eu gaˇ kawˆ Yeˬsuˇ-ahˇ naˇ haˬ-euˬ 
(Maꞈtehˬ 22.15-22; Luˇkaꞈ 20.20-26) 

13Kʼoeˇ naˇ, Yuˇdaˆ tsawˇ haˬ aˬ yuiꞈ aˬ tsu kʼoeˇ deˬ neh, Paˬliˬsehˇ deuˬ hawˇ-eu 
Heˬloˆ aˇ muˇ laꞈ kʼoeˇ uˇ-eu tsawˇ haˬ deuˬ-ahˇ kʼehˇ gʼeh-awˇ, Yeˬsuˇ dawˬ bi 
ngehˬ bahˬ ni, dawˬ lahˇ ju bi kʼmˇ-iˇ-euˬ meh.  
14Aˬ yawꞈ maꞈ Yeˬsuˇ jawˇ gaˇ oe-awˇ ehˇ-eu, “Saˬ laˬ-oˇ, nawˇ-aˬ, tsawˇ haˬ zaˬ deuˬ 
noeˬ doeˇ laˇ gaˇ maˬ guˆ ni dawˇ coe ni ngehˬ-eu tmˇ-eu tsawˇ haˬ meh lehˇ nga 
maꞈ siˬ nya ma. Nawˇ tsawˇ haˬ-euˬ myaˆ pyawˬ naˇ mehˇ-ahˇ maˬ haw ni, tsawˇ 
haˬ zaˬ gʼaˇ duˬ Miˬyehˇ-euˬ nui kʼahˇ aˬ joˆ-ehˇ jaˆ-eu gaˇ kawˆ dawˇ coe ni mehˬ-eu 
meh. Loˇmaˆ Sahˬ pahˬ-ahˇ kawˬ doˆ nehˬ-eu aˬ dui-euˬ Zahˇ dawˬ kʼoꞈ dawˬ-ahˇ 
bahˬ meh loˇ, maˬ bahˬ-a loˇ lehˇ tiˬ poˆ ehˇ nehˬ laꞈ sheˇ.  
15Nga maꞈ doˆ nehˬ-eu tsaˬ meh loˇ. Maˬ tsaˬ-a loˇ.” Ehˇ kʼawꞈ, aˬ yawꞈ maꞈ nui ma 
laꞈ kʼoeˇ aˬ joˆ-ehˇ noeˬ-awˇ dawˬ ngehˬ luꞈ-eu Yeˬsuˇ mawˇ jiˇ-awˇ ehˇ-eu, “Aˬ jeˬ 
miˇ neh naw maꞈ ngaˬ-ahˇ lahˇ ju kʼmˇ-eu lehˇ leh jeh te. Pyuˇ mehˇ byaˆ tiˬ byaˆ 
hehˇ laꞈ-awˬ. Ngaˇ haw la.” 
16Aˬ yawꞈ maꞈ mehˇ byaˆ tiˬ byaˆ yuˇ laꞈ ngeh, aˬ yawꞈ ehˇ-eu, “Heu gaˇ ahˇ-eu heu 
aˬ suˇ gʼaˬ-euˬ aˇ baˇ hawˇ-eu tsawˇ myahˇ nga.” Aˬ yawꞈ maꞈ ehˇ-eu, “Loˇmaˆ Sahˬ 
paˬ-euˬ aˇ baˇ nga.” 
17Aˬ yawꞈ maꞈ-ahˇ Yeˬsuˇ ehˇnehˬ-eu, “Toˆ-ehˇ ngeuˇ naˇ, Loˇmaˆ Sahˬ paˬ-euˬ 
myawˬ Loˇmaˆ Sahˬ paˬ-ahˇ biꞈ-awˇ, Miˬyehˇ-euˬ myawˬ Miˬyehˇ-ahˇ biꞈ-awˬ.” 
Kʼoeˇ ngeh, aˬ yawꞈ maꞈ Yeˬsuˇ-ahˇ zahˬ dui dui leˇ-euˬ meh.  

Gʼoꞈ dehꞈ laˇ-eu gaˇ kawˆ Yeˬsuˇ-ahˇ naˇ haˬ-euˬ 
(Maꞈtehˬ 22.23-33; Luˇkaꞈ 20.27-40) 

http://pt-br.bibles.org/ahk-AHK/Mark/13#Mark.12.13!f.1

18Kʼoeˇ naˇ, shiˇ-euˬ tsawˇ haˬ deuˬ maˬ gʼoꞈ dehꞈ laˇ nya-aˇ lehˇ ehˇ-eu Saˬduˬgehˇ 
deuˬ Yeˬsuˇ jawˇ gaˇ laˇ-awˇ, heu loꞈ-ehˇ naˇ haˬ-euˬ meh.  
19“Saˬ laˬ-oˇ, Moˇseˬ neh nga maꞈ gʼaˇ duˬ boꞈ taˬ yaꞈ-euˬ zahˇ dawˬ kʼoꞈ dawˬ heu 
loꞈ-ehˇ jaˆ-eu meh. ‘Tsawˇ haˬ tiˬ gʼaˬ miˬ zaˬ sheuˬ-awˇ, zaˬ maˬ jawˇ le mi naˆ-ehˇ 
shiˇ naˇ, aˬ yawꞈ-euˬ tsuiꞈ maˬ ya bi dahˬ-iˇ ni zaˬ bi jawˇ le-eu gʼaˇ duˬ, aˬ yawꞈ-euˬ 
miˬ zaˬ-ahˇ aˬ yawꞈ-euˬ aˬ nyiˇ paˇ ya bi sheuˬ meh’ lehˇ boꞈ taˬ-euˬ meh.  
20Mehˇ nmˇ shiꞈ gʼaˬ jawˇ-eu meh. Aˬ yuiꞈ yuiꞈ saˬ gʼaˬ miˬ zaˬ sheuˬ-awˇ, zaˬ maˬ 
jawˇ le mi naˆ-ehˇ shiˇ-euˬ meh.  
21Aˬ yawꞈ-euˬ miˬ zaˬ-ahˇ aˬ yawꞈ laꞈ oˆ saˬ-i gʼeh-eu aˬ nyiˇ gʼaˬ paˇ sheuˬ-awˇ, 
kʼoeˇ gʼaˬ kʼawꞈ zaˬ maˬ jawˇ le ni shiˇ-euˬ meh. Mehˇ nmˇ smˇ gʼaˬ tiˬ gʼaˬ kʼawꞈ, 
kʼoeˇ loꞈ-ehˇ gʼeh-awˇ shiˇ-euˬ meh.  
22Tiˬ gʼaˬ saˇ-iˬ tiˬ gʼaˬ kʼoeˇ loꞈ-ehˇ pyeuꞈ ka leꞈ-awˇ, mehˇ nmˇ shiꞈ gʼaˬ luꞈ zaˬ miˬ 
zaˬ kʼoeˇ gʼaˬ-ahˇ sheuˬ-awˇ, zaˬ maˬ jawˇ le mi naˆ-ehˇ shiˇ jiˇ-euˬ meh. Aˇ saˬ saˬ 
laˇ ngeh, zaˬ miˬ zaˬ kʼoeˇ gʼaˬ kʼawꞈ shiˇ-euˬ meh.  
23Shiˇ-euˬ tsawˇ haˬ deuˬ-ahˇ Miˬyehˇ bi gʼoꞈ dehꞈ laˇ ngeh nah, zaˬ miˬ zaˬ kʼoeˇ 
gʼaˬ aˬ geu gʼaˬ-euˬ miˬ zaˬ geuꞈ nmˇ. Shiꞈ mehˇ nmˇ luꞈ aˬ yawꞈ-ahˇ sheuˬ-euˬ 
meh.” 
24Aˬ yawꞈ maꞈ-ahˇ Yeˬsuˇ ehˇ nehˬ-eu, “Naw maꞈ lehˬ dui dui ngaˇ. Aˬ jeˬ miˇ neh 
lehˬ-eu nga lehˇ siˬ nya ma loˇ. Naw maꞈ Jaˇliꞈ maˬ siˬ nya-eu uˬ taꞈ, Miˬyehˇ-euˬ 
baoˬ-ahˇ kʼawꞈ maˬ siˬ nya-eu miˇ neh, lehˬ-eu ngaˇ.  
25Shiˇ-euˬ tsawˇ haˬ deuˬ-ahˇ Miˬyehˇ bi gʼoꞈ dehꞈ laˇ ngeh, mˬ taˆ gʼaˬ kʼehˇ loꞈ-ehˇ 
pyeuꞈ-awˇ, sheuˬ dahˬ dzaˬ-eu maˬ paˇ baw meh.  
26Shiˇ-euˬ tsawˇ haˬ gʼoꞈ dehꞈ laˇ-eu gaˇ kawˆ-ahˇ taꞈ leˇ-awˇ, Moˇseˬ-euˬ Sahˬ boꞈ 
laꞈ kʼoeˇ boꞈ taˬ-euˬ miˬ dzaˬ doꞈ-eu baw duˆ gaˇ kawˆ naw maꞈ ma gui haw-aˬ loˇ. 
‘Ngaˇ-aˬ, Aˬbyaˬhaˬ, Iˇtsaˆ, Yaˬkoˆ-euˬ Miˬyehˇ ma’ lehˇ, Moˇseˬ-ahˇ Miˬyehˇ ehˇ 
nehˬ-euˬ gaˇ kawˆ, kʼoeˇ gaˇ boꞈ taˬ-euˬ maˬ ngeuˇ-a loˇ.  
27Aˬ yawꞈ-aˬ, dehꞈ luꞈ-eu deuˬ-euˬ Miˬyehˇ meh. Shiˇ-euˬ deuˬ-euˬ Miˬyehˇ maˬ 
ngeuˇ-a. Naw maꞈ lehˬ dui dui ngaˇ.” 

Zahˇ dawˬ kʼoꞈ dawˬ huiˬ dzehˬ-eu dawˬ 
(Maꞈtehˬ 22.34-40; Luˇkaꞈ 10.25-28) 

28Kʼoeˇ ngeh, Zahˇ dawˬ kʼoꞈ dawˬ mehˬ-eu saˬ laˬ tiˬ gʼaˬ kʼoeˇ gaˇ laˇ-awˇ, aˬ yawꞈ 
maꞈ tiˬ gʼaˬ tiˇ gʼaˬ kʼoeˇ loꞈ-ehˇ ja ceh ceh luꞈ gaˇ ya gaˬ-euˬ meh. Saˬduˬgehˇ deuˬ 
neh naˇ haˬ-euˬ dawˬ-ahˇ Yeˬsuˇ yaw muiˬ paˬ-ehˇ ehˇ kʼoꞈ nehˬ nya gaˇ aˬ yawꞈ ya 
mawˇ ngeh, aˬ yawꞈ kʼawꞈ heu loꞈ-ehˇ tiˬ dawˬ naˇ haˬ-euˬ meh. “Saˬ laˬ-oˇ, Zahˇ 
dawˬ kʼoꞈ dawˬ laꞈ kʼoeˇaˬ geu dawˬ aˬ cawˬ naˆ maˬ tseˇ huiˬ dzehˬ ta.” 
29Yeˬsuˇ ehˇ-eu, “Aˬ cawˬ naˆ maˬ tseˇ huiˬ dzehˬ-eu dawˬ-aˬ, heu dawˬ meh. 
‘Iˇsaˬleˬlaˆ tsawˇ haˬ deuˬ-oˇ, naˇ haˬ-awˬ. Aˬ dui-euˬ Miˬyehˇ pyeuꞈ-eu Sahˬpaˬ 
Miˬyehˇ tehꞈ-ehˇ Sahˬpaˬ meh.  
30Nawˬ-euˬ nui ma dawˬ tawˆ luꞈ, nawˬ-euˬ saꞈ laˇ dawˬ tawˆ luꞈ, nawˬ-euˬ nui 
noeˬ nui duˇ dawˬ tawˆ luꞈ, nawˬ-euˬ gʼaˬ dawˬ tawˆ luꞈ, nawˬ-euˬ Miˬyehˇ pyeuꞈ-
eu Sahˬpaˬ Miˬyehˇ-ahˇ gaˬ-awˬ. ’ 

31Aˬ cawˬ naˆ maˬ tseˇ huiˬ dzehˬ-eu nyiˬ dawˬ tiˬ dawˬ-aˬ, heu loꞈ-ehˇ meh. ‘Nawˬ-
euˬ gʼawˇ mawˇ-ahˇ gaˬ-eu loꞈ-ehˇ, nawˬ-euˬ dawˬ peh jawˇ-eu tsawˇ haˬ-ahˇ gaˬ-
awˬ. ’ Heu nyiˬ dawˬ naˆ maˬ tseˇ huiˬ dzehˬ-eu zahˇ dawˬ kʼoꞈ dawˬ maˬ paˇ jaˆ 
meh.” 
32Zahˇ dawˬ kʼoꞈ dawˬ mehˬ-eu saˬ laˬ kʼoeˇ gʼaˬ Yeˬsuˇ-ahˇ ehˇ nehˬ-eu, “Nawˇ ehˇ-
eu tsaˬ meh saˬ laˬ-oˇ. Sahˬpaˬ Miˬyehˇ tehꞈ-ehˇ Miˬyehˇ pyeuꞈ-awˇ, miˬyehˇ nui 
gʼaˬ maˬ jawˇ-a lehˇ ehˇ-eu teu tsaˬ meh.  
33Yawˬ ha-euˬ nui ma dawˬ tawˆ luꞈ, saꞈ laˇ dawˬ tawˆ luꞈ, gʼaˬ dawˬ tawˆ luꞈ, 
Miˬyehˇ-ahˇ ya gaˬ-awˇ, yawˬ haˇ yawˬ ha gaˬ-eu loꞈ-ehˇ, yawˬ ha dawˬ peh jawˇ-eu 
tsawˇ haˬ-ahˇ ya gaˬ meh. Miˬyehˇ-ahˇ, jeˬ zaˬ mawˇ lah-ehˇ miˬ dzaˬ-ahˇ dzah puiˆ-
awˇ lawˇ nehˬ-eu hawˇ-eu, nui jeˬ damˬ nehˬ-eu naˆ maˬ tseˇ, zahˇ dawˬ kʼoꞈ dawˬ 
heu nyiˬ dawˬ-ahˇ naˇ haˬ geuꞈ-eu muiˬ dzehˬ meh.” 
34Tsawˇ haˬ kʼoeˇ gʼaˬ yaw muiˬ paˬ-ehˇ shaˇ noeˬ-awˇ kʼoeˇ loꞈ-ehˇ ehˇ gaˇ Yeˬsuˇ 
ya mawˇ ngeh, heu loꞈ-ehˇ ehˇ nehˬ-euˬ meh. “Nawˇ-aˬ, Miˬyehˇ Miˇkʼahˬ-ahˇ yaw 
kʼaˆ-ehˇ maˬ paˇ kaˬ ngaˇ.” Kʼoeˇ naˇ, tsawˇ haˬ tiˬ gʼaˬ-iˬ Yeˬsuˇ-ahˇ tiˬ jeˬ-iˬ maˬ paˇ 
naˇ haˬ peuˬ ni pyeuꞈ-iˇ-euˬ meh.  

Ka li aˬ suˇ gʼaˬ-a 
(Maꞈtehˬ 22.41-46; Luˇkaꞈ 20.41-44) 

35Yeˬsuˇ Uˬ duˬ tahˬ nymˇ nymˇ ma laꞈ kʼoeˇ mehˬ nehˬ tsoˆ nehˬ luꞈ ngeh, heu loꞈ-
ehˇ ehˇ-eu meh. “Ka li-aˬ, Daˬbiˇ-euˬ zaˬ meh lehˇ Zahˇ dawˬ kʼoꞈ dawˬ mehˬ-eu saˬ 
laˬ deuˬ aˬ joˆ-ehˇ ehˇ nya ta. 
36Daˬbiˇ-ahˇ Muiˬ-eu shawˇ-eu Yaw sahˇ Miˬyehˇ neh bi noeˬ doˆ-awˇ, heu loꞈ-ehˇ 
bi ehˇ-euˬ meh.  

‘Nawˬ-ahˇ muiˇ-eu tsawˇ haˬ deuˬ-ahˇ, nawˬ-euˬ aˬ kuiˇ pehˬ zaˬ uˬ moˆ, ngaˇ maˬ 
nyehꞈ uiˬ jiˇ kʼoeˇ keuˆ ni, ngaˬ-euˬ aˇ maˇ paw nuiˇ-awˬ lehˇ, ngaˬ-euˬ Sahˬpaˬ kuˇ 
hawˇ kamˇ-ahˇ, SahˬpaˬMiˬyehˇ ehˇ nehˬ-euˬ meh. ’ 
37Daˬbiˇ-euˬ mawˇ do kʼawꞈ, aˬ yawꞈ-ahˇ Sahˬ paˬ lehˇ kuˇ-euˬ meh. Toˆ-ehˇ ngeuˇ 
naˇ, Ka li-aˬ, Daˬbiˇ-euˬ zaˬ aˬ joˆ-ehˇ pyeuꞈ nya ta.” 

Zahˇ dawˬ kʼoꞈ dawˬ mehˬ-eu deuˬ-ahˇ Yeˬsuˇ dehˬ-euˬ 

(Maꞈtehˬ 23.1-36; Luˇkaꞈ 20.45-47) Yeˬsuˇ neh mehˬ nehˬ tsoˆ nehˬ-euˬ dawˬ-ahˇ, 
tsawˇ haˬ aˇ maꞈ maꞈ ma laˬ kʼaˬ tiˬ cehˇ naˇ haˬ luꞈ-eu meh.  
38Aˬ yawꞈ mehˬ-eu tsoˆ-eu laꞈ kʼoeˇ, heu loꞈ-ehˇ ehˇ-eu meh. “Pehˇ kʼahˬ pehˇ mahˇ 
dm dm-ehˇ cah-awˇ, lehˆ kawˆ doe ni aˬ cawˬ yaw zeu baw nehˬ-eu jeˬ-ahˇ geuꞈ 
mawꞈ-eu, Zahˇ dawˬ kʼoꞈ dawˬ mehˬ-eu saˬ laˬ deuˬ-ahˇ yahˇ-awˬ. 
39Aˬ yawꞈ maꞈ-aˬ, uˬ duˬ tahˬ nymˇ laꞈ kʼoeˇ hawˇ-eu bawˬ-iˬ gʼeh-eu jawˇ duˬ deuˬ-
ahˇ, aˬ cawˬ taꞈ-ehˇ muiˬ dzehˬ-eu nuiˇ duˬ-ahˇ nuiˇ mawꞈ-eu meh.  
40Miˬ coeˬ miˬ ma deuˬ-euˬ nymˇ-ahˇ aˬ yawꞈ maꞈ nawˬ dzaˬ kʼaˆ dzaˬ-awˇ, aˬ cawˬ 
neh yaw muiˬ ngaˇ lehˇ bi haw-eu gʼaˇ duˬ guiˬ lahˬ gʼawˬ myahˇ ni shaˇ-eu meh. 
Doeˇ dui dui-eu kʼehˬ-eu kʼaˆ-eu jeˬ-ahˇ aˬ yawꞈ maꞈ ya daˬ tehꞈ-a.” 

Miˬ coeˬ miˬ ma tiˬ gʼaˬ pyuˇ damˬ-euˬ 
(Luˇkaꞈ 21.1-4) 

41Pyuˇ daˬ dawˆ duˬ-euˬ mehˬ shi Yeˬsuˇ nuiˇ-awˇ, tsawˇ haˬ gʼawˬ mya ni pyuˇ daˬ 
dawˆ laˇ gaˇ haw luꞈ-eu meh. Smˇ muiˬ smˇ baw gʼawˬ mya gʼaˬ laˇ-awˇ, pyuˇ gʼawˬ 
mya ni damˬ-eu meh.  
42Kʼoeˇ naˇ, shaˬ dui dui-eu miˬ coeˬ miˬ ma tiˬ gʼaˬ laˇ-awˇ, tiˬ pehˆ poeˬ-eu guiˬ 
shuiˇ mehˇ byaˆ nyiˬ byaˆ damˬ-euˬ meh.  
43Kʼoeˇ ngeh, aˬ yawꞈ-euˬ zaˬ lahˇ deuˬ-ahˇ aˬ yawꞈ kuˇ uiˬ-awˇ, heu loꞈ-ehˇ ehˇ 
nehˬ-euˬ meh. “Ngaˇ naw maꞈ-ahˇ maˇ jawˆ ni ehˇ nehˬ nyaˇ. Shaˬ dui dui-eu miˬ 
coeˬ miˬ ma heu gʼaˬ-aˬ, pyuˇ daˬ kʼaˇ dawˆ laˇ-euˬ tsawˇ haˬ dawˬ tawˆ luꞈ laꞈ kʼoeˇ, 
aˬ cawˬ myaˆ maˬ tseˇ damˬ-euˬ gʼaˬ pyeuꞈ-eu meh. 
44Aˬ jeˬ miˇ neh ehˇ naˇ, nui deuˬ-aˬ, gʼawˬ mya ni jaˆ-eu laꞈ kʼoeˇ yuˇ doˆ-awˇ damˬ-
euˬ meh. Ehˇ kʼawꞈ, aˬ yawꞈ-aˬ, shaˬ dui dui-eu laꞈ kʼoeˇ, aˬ yawꞈ yaw dehꞈ dehꞈ-eu 
gʼaˇ duˬ maˬ dzeˇ ni, kʼaˇ ahˇ-eu dawˬ tawˆ luꞈ damˬ jiˇ-euˬ meh.” 

Maˬkuˆ 13 

Uˬ duˬ tahˬ nymˇ nymˇ ma cawˆ-iˇ meh lehˇ Yeˬsuˇ ehˇ-eu 
(Maꞈtehˬ 24.1,2; Luˇkaꞈ 21.5-6) 

1Yeˬsuˇ Uˬ duˬ tahˬ nymˇ nymˇ ma laꞈ kʼoeˇ neh doˆ le luꞈ ngeh, aˬ yawꞈ-euˬ zaˬ lahˇ 
tiˬ gʼaˬ aˬ yawꞈ-ahˇ ehˇ-eu, “Saˬ laˬ-oˇ, haw sheˇ. Kʼaˬ lo heu deuˬ hawˇ-eu nymˇ heu 
deuˬ aˇ naˆ ni zahˬ leˇ paˬ-ehˇ gʼeh-eu nga.” 
2Yeˬsuˇ ehˇ-eu, “Huiˬ dui muiˬ dui dui-eu nymˇ heu deuˬ-ahˇ nawˇ ya mawˇ luꞈ nga 
laˬ. Nymˇ kʼaˇ gawˬ taˬ-euˬ kʼaˬ lo heu deuˬ tiˬ siˬ-iˬ ma jaˆ ni byaˆ-iˇ jiˇ gaˇ keuˆ 
tehꞈ-a.” 

Shaˬ zahˬ hawˇ-eu kʼehˬ-eu kʼaˆ-eu jeˬ 
(Maꞈtehˬ 24.3-14; Luˇkaꞈ 21.7-19) 

3Uˬ duˬ tahˬ nymˇ nymˇ ma-euˬ nui baˬ paw jaˆ-eu Saˬloˬ gawˬ jawˬ-ahˇ Yeˬsuˇ nuiˇ 
luꞈ ngeh, Beˬtuˆluˆ, Yaˬkoˆ, Yoˇhaˬ, Aˬdehˬleh aˬ ha maꞈ tehꞈ-ehˇ ciˬ cuˇ ni laˇ-awˇ 
naˇ haˬ-eu,  
4“Kʼoeˇ loꞈ-ehˇ aˬ myah pyeuꞈ laˇ ta lehˇ ehˇ nehˬ laꞈ sheˇ. Kʼoeˇ deuˬ dawˬ tawˆ luꞈ 
pyeuꞈ laˇ-eu aˇ yamˬ keuˆ le-euˬ nga lehˇ, nga maꞈ aˬ jeˬ-ahˇ haw-awˇ ya siˬ nmˇ.” 
5Aˬ yawꞈ maꞈ-ahˇ Yeˬsuˇ ehˇ nehˬ-eu, “Tsawˇ haˬ tiˬ gʼaˬ-iˬ naw maꞈ-ahˇ gaˇ ma maˬ 
bi sheuˬ bahˬ ni yaw gahˇ gahˇ-ehˇ dehꞈ-awˬ. 
6Ngaˬ-euˬ gʼaˇ duˬ ngehˬ dah le-euˬ ma lehˇ ehˇ-eu tsawˇ haˬ gʼawˬ mya gʼaˬ doˆ le-
awˇ, ‘Ngaˇ a yawꞈ ma’ lehˇ ehˇ-eu laꞈ kʼoeˇ, tsawˇ haˬ gʼawˬ mya ni-ahˇ gaˇ ma sheuˬ 
bahˬ tehꞈ-a.  
7Dawˬ peh guiˇ deuˆ luꞈ-eu teˇ saˇ hawˇ-eu, gaˇ mahˇ kaˬ gaˇ guiˇ deuˆ luꞈ-eu gaˇ 
kawˆ naw maꞈ ya gaˬ ngeh, taˬ tsawˬ guˆ-iˇ. Kʼoeˇ loꞈ-ehˇ gʼeh-eu jeˬ yaw beh keu le 
tehꞈ-a. Ehˇ kʼawꞈ, aˇ saˬ saˬ-eu aˇ yamˬ keuˆ le-euˬ maˬ ngeuˇ-a siˬ.  
8Miˇ kʼahˬ tiˬ kʼahˬ tiˇ kʼahˬ guiˇ deuˆ-awˇ, tsawˇ jeuˬ tiˬ jeuˬ tiˇ jeuˬ ceh tehꞈ-a. Yawˬ 
gaˇ na luꞈ miˇ luˆ luˆ-awˇ, mehꞈ-eu shuꞈ-eu jeˬ keuˆ le tehꞈ-a. Heu deuˬ dawˬ tawˆ 
luꞈ, zaˬ baw-eu lehˇ gʼeh ngeh uˬ maˆ naˇ dahˬ beh laˇ-euˬ loꞈ-ehˇ tehꞈ-a siˬ.  

9“Naw maꞈ yaw gahˇ gahˇ-ehˇ ya dehꞈ meh. Naw maꞈ-ahˇ aˬ cawˬ paꞈ-awˇ, yaˇ kʼaˬ 
daˇ-eu saˇ naˇ-ahˇ tsahˇ gʼeh tehꞈ-a. Uˬ duˬ tahˬ nymˇ laꞈ kʼoeˇ naw maꞈ-ahˇ aˬ cawˬ 
diˬ tehꞈ-a. Naw maꞈ ngaˬ-ahˇ jah-eu jeˬ baˬ da neh, sahˬ paˬ sahˬ ma deuˬ mehˬ shi 
naw maꞈ ya yawꞈ leˇ-awˇ, saˇ kiˇ ya kamˬ tehꞈ-a.  
10Ehˇ kʼawꞈ, aˇ saˬ saˬ-eu aˇ nah aˇ yamˬ maˬ keuˆ le mi naˆ-ehˇ, tsawˇ haˬ dawˬ 
tawˆ luꞈ-ahˇ laˬ kʼaˬ cehˇ-eu guiˬ lahˬ dawˬ ya mehˬ doe tehꞈ-a.  
11Naw maꞈ-ahˇ aˬ cawˬ paꞈ-awˇ yaˇ kʼaˬ daˇ-eu saˇ naˇ-ahˇ tsahˇ gʼeh ngeh, aˬ joˆ-ehˇ 
ya ngehˬ ya tmˇ-eu gaˇ kawˆ aˇ yamˬ maˬ keuˆ laˇ mi naˆ-ehˇ kʼahˬ taˬ lahˇ. Aˇ yamˬ 
keuˆ laˇ ngeh, naw maꞈ-ahˇ kʼaˇ bi ngehˬ-euˬ jeˬ ngehˬ-awˬ. Aˬ jeˬ miˇ neh ehˇ naˇ, 
naw maꞈ ya ngehˬ-eu dawˬ kʼoeˇ-aˬ, naw maꞈ-euˬ dawˬ maˬ ngeuˇ-a. Muiˬ-eu 
shawˇ-eu Yaw sahˇ Miˬyehˇ-euˬ dawˬ meh.  
12Mehˇ nmˇ yaw kaˬ tiˬ gʼaˬ tiˇ gʼaˬ sehꞈ-eu gʼaˇ duˬ aˬ cawˬ-euˬ aˬ laꞈ laꞈ kʼoeˇ a 
nehˬ tehꞈ-a. Aˬ da deuˬ kʼawꞈ zaˬ deuˬ-ahˇ kʼoeˇ loꞈ-ehˇ jahˇ nehˬ tehꞈ-a. Zaˬ deuˬ aˬ 
da aˬ ma-ahˇ puiˬ-awˇ sehꞈ tehꞈ-a.  
13Naw maꞈ ngaˬ-ahˇ jah-eu baˬ da neh, tsawˇ haˬ yawˬ gʼaˬ na luꞈ naw maꞈ-ahˇ bye 
tehꞈ-a. Ehˇ kʼawꞈ, aˇ saˬ saˬ ngeh keuˆ ni ziꞈ-eu tsawˇ haˬ ka kʼoꞈ-eu jeˬ za tehꞈ-a.  

Guˆ dui dui laˇ paˬ-ehˇ gʼeh-eu yaw jawꞈ jeˬ 
(Maꞈtehˬ 24.15-28; Luˇkaꞈ 21.20-24) 

14“‘Guˆ dui dui laˇ paˬ-ehˇ gʼeh-eu yaw jawꞈ jeˬ’ kʼoeˇ, maˬ bi jaˆ kʼmˬ-eu jawˇ duˬ-
ahˇ jaˆ laˇ taˬ-euˬ gaˇ naw maꞈ ya mawˇ tehꞈ-a.” (Jaˇliꞈ gui-eu deuˬ dawˬ heu dawˬ-
euˬ dawˬ tsuiꞈ gʼoˆ shaw-awˬ.)“Kʼoeˇ ngeh, Yuˇdaˆ miˇ kʼahˬ-ahˇ jawˇ-eu tsawˇ haˬ 
deuˬ gawˬ jawˬ paw ya cehˆ daˆ meh.  
15Nymˇ mˬ kʼoeˇ taˆ jawˇ luꞈ-eu tsawˇ haˬ, nymˇ laꞈ kʼoeˇ zaꞈ uˇ-iˇ-awˇ myawˬ yuˇ 
doˆ laˬ-iˇ-eu maˬ dah-aˇ.  
16Yaˇ ngeh jawˇ-eu tsawˇ haˬ iˇ kahˇ-ahˇ mehˬ tsoeˬ cehˆ laˬ-iˇ-eu maˬ dah-aˇ.  
17Aˇ nah aˇ yamˬ kʼoeˇ keuˆ le ngeh, aˬ nyiˇ pi luꞈ-eu zaˬ miˬ zaˬ deuˬ hawˇ-eu, zaˬ 
nahˬ aˬ ma deuˬ shaˬ zahˬ naꞈ dui dui tehꞈ-a. 
18Kʼoeˇ loꞈ-ehˇ gʼeh-eu jeˬ bi keuˆ le-eu aˇ yamˬ kʼoeˇ, tsahˬ gaˆ yamˬ-ahˇ maˬ bi tsaˬ 
laˇ ni, Miˬyehˇ-ahˇ guiˬ lahˬ shaˇ-awˬ.  
19Aˬ jeˬ miˇ neh ehˇ naˇ, kʼoeˇ ngeh poˆ keuˆ le-eu guˆ-eu gaˆ-eu jeˬ kʼoeˇ-aˬ, Miˬyehˇ 
mˬ beh miˇ beh beh ngeh neh kʼaˇ keuˆ le dzeuˇ yaꞈ-euˬ jeˬ hawˇ-eu, aˬ kaˇ kʼaˇ keuˆ 
le-eu jeˬ dawˬ tawˆ luꞈ naˆ maˬ tseˇ, guˆ dui dui laˇ paˬ-ehˇ gʼeh-eu meh.  
20Ehˇ kʼawꞈ, aˇ nah aˇ yamˬ kʼoeˇ Sahˬpaˬ Miˬyehˇ neh laˆ nymˇ taˬ-euˬ meh. Aˬ 
yawꞈ kʼoeˇ loꞈ-ehˇ maˬ laˆ nymˇ law nmˇ-aˬ, tsawˇ haˬ tiˬ gʼaˬ-iˬ maˬ dzeuˇ-iˇ nya-aˇ. 
Aˬ yawꞈ neh tseˇ doˆ-euˬ tsawˇ haˬ deuˬ gʼaˇ duˬ shaˇ noeˬ-awˇ, aˇ nah aˇ yamˬ kʼoeˇ 
nymˇ le ni aˬ yawꞈ jahˇ-euˬ meh.  
21“‘Haw-awˬ. Ka li heu gaˇ jawˇ ngaˇ. Kʼoeˇ gaˇ jawˇ ngaˇ’ lehˇ, tsawˇ haˬ tiˬ gʼaˬ na 
ehˇ laˇ gaˇ naw maꞈ taˬ jah.  
22Ka li jaˬ myawꞈ deuˬ hawˇ-eu, Miˬyehˇ gʼaˇ duˬ ngehˬ dah-eu jaˬ myawꞈ deuˬ oe 
doˆ tehꞈ-a. Aˬ yawꞈ maꞈ zahˬ leˇ paˬ-ehˇ gʼeh-eu jeˬ hawˇ-eu, kʼaˆ jehˬ-ehˇ gʼeh-eu 

jeˬ jahˇ mehˬ-eu laꞈ kʼoeˇ, gʼeh nya naˇ, Miˬyehˇ neh tseˇ doˆ-euˬ tsawˇ haˬ deuˬ-ahˇ 
kʼawꞈ, mehˇ shuiˇ shuiˇ tawˆ-awˇ gaˇ ma sheuˬ bahˬ gʼeh tehꞈ-a.  
23Yaw gahˇ gahˇ-ehˇ dehꞈ-awˬ. Aˇ yamˬ maˬ keuˆ le mi naˆ-ehˇ yawˬ jeˬ na luꞈ naw 
maꞈ-ahˇ ngaˇ ehˇ nehˬ taˬ-eu ma.  

Tsawˇhaˬ-euˬ Zaˬmaˇ zaꞈ ka le-eu gaˇ kawˆ 
(Maꞈtehˬ 24.29-31; Luˇkaꞈ 21.25-28) 

24Guˆ-eu gaˆ-eu aˇ nah aˇ yamˬ kʼoeˇ dzeuˇ-iˇ ngeh jawˇ, nahˇ ma zahˇ tsui ni pyeuꞈ-
iˇ-awˇ, ba la yaw shehꞈ maˬ paˇ bya-ehˇ,  
25aˬ guiˇ deuˬ mˬ kʼoeˇ taˆ neh ga ka le-awˇ, mˬ kʼoeˇ taˆ-euˬ baoˬ dawˬ tawˆ luꞈ 
nyeh laˇ yaˇ laˇ jiˇ tehꞈ-a.  
26Kʼoeˇ naˇ, Tsawˇhaˬ-euˬ Zaˬ maˇ mˬ dmˇ dziˬ-awˇ, baoˬ yaw shehꞈ kʼahˬ sehˇ tiˬ 
byah ni oe gaˇ ya mawˇ tehꞈ-a.  
27Aˬ yawꞈ-euˬ mˬ taˆ gʼaˬ kʼehˇ deuˬ-ahˇ miˇ ma oeˬ coeˇ oeˬ pyawˬ-ahˇ aˬ yawꞈ 
pyehˬ gʼeh-awˇ, mˬ dzeˇ miˇ dzeˇ kʼoeˇ dzeˇ heu dzeˇ doˆ ni jawˇ luꞈ-eu, Miˬyehˇ neh 
tseˇ doˆ-euˬ tsawˇ haˬ deuˬ bi sheuˬ uiˬ laꞈ tehꞈ-a.  

Siˬ guˬ aˇ bawˇ-ahˇ haw-awˇ yamˬ law toꞈ-awˬ 
(Maꞈtehˬ 24.32-35; Luˇkaꞈ 21.29-33) 

28siˬ guˬ aˇ bawˇ-ahˇ haw-awˇ yamˬ law toꞈ-awˬ. Laꞈ myaˆ myaˆ laˇ-awˇ, baw nmˬ 
nmˬ laˇ naˇ, jawˇ la doˆ le meh lehˇ naw maꞈ siˬ nya meh.  
29Kʼoeˇ loꞈ-ehˇ duˇ ni, gaˇ kawˆ kʼoeˇ deuˬ pyeuꞈ laˇ luꞈ gaˇ naw maꞈ ya mawˇ ngeh, 
miˇ tsaˬ heu aˇ saˬ saˬ-eu aˇ yamˬ keuˆ le luꞈ-eu naw maꞈ siˬ nya-awˬ.  
30Nymˬ-mˇ dehꞈ luꞈ-eu tsawˇ haˬ heu deuˬ maˬ shiˇ jiˇ mi naˆ-ehˇ, kʼoeˇ deuˬ dawˬ 
tawˆ luꞈ pyeuꞈ laˇ tehꞈ-a lehˇ, naw maꞈ-ahˇ ngaˇ maˇ jawˆ ni ehˇ-eu ma.  
31Mˬ hawˇ-eu miˇ maˬ jaˆ coeˇ-ehˇ byoˆ-iˇ tehꞈ-a. Ehˇ kʼawꞈ, ngaˬ-euˬ dawˬ tiˬ jawˇ-iˬ 
maˬ byoˆ-iˇ-aˇ.  

Tsawˇhaˬ-euˬ Zaˬmaˇ zaꞈ le-eu aˇ yamˬ tiˬ gʼaˬ-iˬ maˬ siˬ nya-a 
(Maꞈtehˬ 24.36-44) 

32“Aˇ nah aˇ yamˬ kʼoeˇ aˬ geu ngeh keuˆ le-eu tsawˇ haˬ tiˬ gʼaˬ-iˬ maˬ siˬ nya-a. Mˬ 
taˆ gʼaˬ kʼehˇ deuˬ maˬ ehˇ, Zaˬ maˇ maˬ ehˇ, maˬ siˬ nya-a. Aˬda Miˬyehˇ tiˬ gʼaˬ 
tehꞈ-ehˇ siˬ nya-eu meh.  
33Aˇ yamˬ kʼoeˇ aˬ geu ngeh keuˆ le-eu naw maꞈ maˬ siˬ nya-eu miˇ neh, yaw gahˇ 
gahˇ-ehˇ dehꞈ-awˇ, yaw beuˇ beuˇ-ehˇ jawˇ-awˬ.  
34Gaˇ kawˆ kʼoeˇ-aˬ, tsawˇ haˬ tiˬ gʼaˬ aˬ yawꞈ-euˬ zaˬ kʼaˆ deuˬ-ahˇ gaˇ biˇ nehˬ yaꞈ-
awˇ gaˇ ma doˆ-iˇ gaˇ duˇ tehꞈ-a. Zaˬ kʼaˆ aˬ yawꞈ gʼaˬ yawꞈ-ahˇ gaˇ biꞈ yaꞈ-awˇ, laˇ 
gʼoˆ-ahˇ loꞈ-eu gʼaˬ-ahˇ yaw beuˇ beuˇ-ehˇ loꞈ-eu gʼaˇ duˬ mehˬ nehˬ yaꞈ-awˇ doˆ-iˇ-
euˬ meh.  
35Nymˇ sahˇ gʼaˬ gʼoꞈ laˇ-eu aˇ yamˬ naw maꞈ maˬ siˬ nya-eu miˇ neh, noeˬ gahˇ-awˇ 
jawˇ-awˬ. Uˬ ciꞈ uˬ taw paw maˬ siˬ. Sehˇ gʼahˇ ceh laˇ ngeh maˬ siˬ.  
36Naw maꞈ maˬ noeˬ gahˇ naˇ, aˬ yawꞈ ja pyuˬ ni gʼoꞈ keuˆ le ngeh, naw maꞈ yuꞈ kʼaˆ 
luꞈ gaˇ zaˬ leˇ tehꞈ-a.  

37Ngaˇ naw maꞈ-ahˇ ehˇ-eu heu, tsawˇ haˬ dawˬ tawˆ luꞈ-ahˇ ehˇ-eu ma. Yaw beuˇ 
beuˇ-ehˇ jawˇ-awˬ.” 

Maˬkuˆ 14 

Yeˬsuˇ-ahˇ sehꞈ-eu gʼaˇ duˬ bawˬ kʼoeˬ-euˬ 
(Maꞈtehˬ 26.1-5; Luˇkaꞈ 22.1-2; Yoˇhaˬ 11.45-53) 

1Baˬ saˬ kaˬ Bawˬ-iˬ hawˇ-eu Dehˬ tseˬ maˬ dawˆ-euˬ Kaˬ muˇ dzaˬ-eu Bawˬ-iˬ gʼeh-
eu aˇ yamˬ keuˆ le-eu nyiˬ nah dzeˇ-eu tehꞈ meh. Piˇ ma aˬ yuiꞈ deuˬ hawˇ-eu Zahˇ 
dawˬ kʼoꞈ dawˬ mehˬ-eu saˬ laˬ deuˬ-aˬ, Yeˬsuˇ-ahˇ ciˬ cuˇ ni nyehꞈ kʼoeˬ-awˇ sehꞈ-
eu gʼaˇ duˬ nawˬ jawˬ luꞈ-eu meh.  
2“Bawˬ-iˬ gʼeh luꞈ ngeh aˬ dui maꞈ aˬ yawꞈ-ahˇ maˬ nyehꞈ nya nga siˬ. Kʼoeˇ loꞈ-ehˇ 
jahˇ naˇ, miˇ kʼahˬ zaˬ luiˬ gʼa laˇ gaˇ ya yahˇ nga” lehˇ, aˬ yawꞈ maꞈ ehˇ-eu meh.  

Beˬtaˬniˇ pu laꞈ kʼoeˇ Yeˬsuˇ-ahˇ tsiˇ yaw saw jeˬ shehˆ daˆ nehˬ-euˬ 
(Maꞈtehˬ 26.6-13; Yoˇhaˬ 12.1-8) 

3Beˬtaˬniˇ pu-ahˇ jawˇ-eu Siˇmoˬ lehˇ myahˇ-euˬ coiˬ doi tiˬ gʼaˬ-euˬ nymˇ-ahˇ 
Yeˬsuˇ jawˇ luꞈ-eu meh. Aˬ yawꞈ hawˬ dzaˬ luꞈ ngeh, zaˬ miˬ zaˬ tiˬ gʼaˬ aˇ poeˬ kʼaˆ 
dui dui-eu tsiˇ yaw saw jeˬ shehˆ ahˇ taˬ-euˬ lo pyuˇ maˇ tsaꞈ ciˬ laꞈ-awˇ, maˇ tsaꞈ 
deh paˆ-awˇ, Yeˬsuˇ-euˬ uˬ duˬ-ahˇ tsiˇ yaw saw jeˬ shehˆ daˆ nehˬ-euˬ meh.  
4Kʼoeˇ gaˇ jawˇ-eu tsawˇ haˬ tiˬ paˆ na deuˬ maˬ jawˇ tehˬ coeˇ-ehˇ ehˇ-eu, “Aˬ jeˬ 
gʼeh-eu lehˇ tsiˇ yaw saw teu, gaˇ dahˇ maˬ tsoeˬ gaˇ zmˬ dzeh niˇ gʼa-eu nga.  
5Ahˬ law nmˇ-aˬ, kʼaˇ teˬ-eu pyuˇ mehˇ byaˆ smˬ yaˇ byaˆ za tehꞈ-a tawˇ. Pyuˇ kʼoeˇ 
yuˇ-awˇ shaˬ zaˬ zahˬ zaˬ-ahˇ biˇ nehˬ law nmˇ-aˬ, aˇ naˆ ni gaˇ dahˇ tsoeˬ nmˇ” lehˇ, 
aˬ yawꞈ maꞈ yaw kaˬ ja ja-ehˇ zaˬ miˬ zaˬ kʼoeˇ gʼaˬ-ahˇ yaw kʼaˆ-ehˇ ehˇ doeˇ-eu 
meh.  
6Yeˬsuˇ ehˇ-eu, “Zaˬ miˬ zaˬ heu gʼaˬ-ahˇ tiˬ jeˬ-iˬ taˬ paˇ ehˇ. Aˬ jeˬ miˇ neh naw maꞈ 
aˬ yawꞈ-ahˇ ehˇ doeˇ te. Aˬ yawꞈ-aˬ, ngaˬ-euˬ gʼaˇ duˬ muiˬ dui dui-eu jeˬ mˇ-euˬ 
meh.  
7Shaˬ zaˬ zahˬ zaˬ deuˬ naw maꞈ nehˬ-ehˇ aˬ myah luꞈ jawˇ-awˇ, naw maꞈ kʼaˇ caw 
ba nehˬ mawꞈ ngeh caw ba nehˬ nya tehꞈ-a. Ehˇ kʼawꞈ, ngaˇ-aˬ, naw maꞈ nehˬ-ehˇ 
aˬ myah luꞈ jawˇ-eu maˬ ngeuˇ.  
8Zaˬ miˬ zaˬ heu gʼaˬ aˬ yawꞈ kʼaˇ gʼeh nya-eu loꞈ-ehˇ mˇ-euˬ meh. Ngaˬ-ahˇ baꞈ 
pahˬ-eu aˇ yamˬ maˬ keuˆ laˇ mi naˆ-ehˇ, ngaˬ-euˬ gʼawˇ mawˇ-ahˇ tsiˇ yaw saw jeˬ 
shehˆ daˆ-awˇ, baꞈ pahˬ-eu gʼaˇ duˬ laˆ saˆ nehˬ laꞈ-euˬ meh.  
9Miˇ tsaˬ tahˬ kʼawˇ heu doe ni, Laˬ kʼaˬ cehˇ-eu Guiˬ lahˬ dawˬ heu kʼaˇ mehˬ keuˆ 
gaˇ, zaˬ miˬ zaˬ heu gʼaˬ neh mˇ-euˬ gaˇ kawˆ heu ja-awˇ, aˬ yawꞈ-ahˇ noeˬ keuˆ 
tehꞈ-a lehˇ, naw maꞈ-ahˇngaˇ maˇ jawˆ ni ehˇ-eu ma.” 

Yuˇdaˆ neh Yeˬsuˇ-ahˇ ahˬ dzaˬ-euˬ 
(Maꞈtehˬ 26.14-16; Luˇkaꞈ 22.3-6) 

10Kʼoeˇ naˇ, zaˬ lahˇ tseˇ nyiꞈ gʼaˬ laꞈ kʼoeˇ ahˇ-eu Yuˇdaˆ Iˇsaˬgaˬliˬoˆ lehˇ kuˇ-eu 
gʼaˬ, Yeˬsuˇ-ahˇ ahˬ dzaˬ-eu gʼaˇ duˬ, piˇ ma aˬ yuiꞈ deuˬ jawˇ gaˇ le-euˬ meh.  

11Aˬ yawꞈ ehˇ gaˇ piˇ ma aˬ yuiꞈ deuˬ laˬ kʼaˬ cehˇ dui dui-awˇ, aˬ yawꞈ-ahˇ pyuˇ biꞈ-
eu gʼaˇ duˬ saˇ jaˇ dzaˬ-euˬ meh. Kʼoeˇ naˇ, Yeˬsuˇ-ahˇ aˬ yawꞈ maꞈ-euˬ aˬ laꞈ laꞈ 
kʼoeˇ a nehˬ-eu gʼaˇ duˬ aˬ myah yehꞈ laˇ nga lehˇ, Yuˇdaˆ jawˬ luꞈ-eu meh.  

Yeˬsuˇ zaˬ lahˇ deuˬ nehˬ-ehˇ Baˬsaˬkaˬ Bawˬ-iˬ dzaˬ-euˬ 
(Maꞈtehˬ 26.17-25; Luˇkaꞈ 22.7-14,21-23; Yoˇhaˬ 13.21-30) 

12Dehˬ tseˬ maˬ ahˇ-eu Kaˬ muˇ dzaˬ-eu Bawˬ-iˬ gʼeh dahˬ beh ngeh nah pyeuꞈ-eu, 
Baˬsaˬkaˬ dzaˬ byawˇ gʼaˇ duˬ yawˇ sehꞈ-eu aˇ nah kʼoeˇ nah-ahˇ, zaˬ lahˇ deuˬ 
Yeˬsuˇ-ahˇ naˇ haˬ-eu, “Nawˇ nga maꞈ-ahˇ Baˬsaˬkaˬ dzaˬ byawˇ aˬ gaˇ bi lehˬ hmˬ 
mawꞈ-eu nya.” 
13Kʼoeˇ ngeh, zaˬ lahˇ nyiˬ gʼaˬ-ahˇ Yeˬsuˇ heu loꞈ-ehˇ mehˬ nehˬ-awˇ kʼehˇ gʼeh-euˬ 
meh. “Naw nyaꞈ meuˬ-ahˇ iˇ-awˬ. Iˇ cuꞈ mui deuˇ oeˬ lahˬ baꞈ luꞈ-eu tsawˇ haˬ tiˬ 
gʼaˬ ya tahˬ puꞈ tehꞈ-a. Aˬ yawꞈ-euˬ mehˬ nah naw nyaꞈ caw teh gʼeh-awˬ.  
14Aˬ yawꞈ aˬ geu nymˇ-ahˇ uˇ-iˇ-eu maˬ kaˬ, nymˇ sahˇ gʼaˬ-ahˇ ‘Saˬ laˬ nyaˇ-eu aˬ 
yawꞈ hawˇ-eu aˬ yawꞈ-euˬ zaˬ lahˇ deuˬ Baˬsaˬkaˬ dzaˬ byawˇ dzaˬ-eu gʼaˇ duˬ aˇ 
lawˆ aˬ geu gaˇ jaˆ ta jeˇ’ lehˇ naˇ haˬ-awˬ.  
15Kʼoeˇ ngeh, nymˇ laꞈ taˆ tiˆ-ahˇ laˆ saˆ taˬ-euˬ aˇ lawˆ lawˆ ma tiˬ lawˆ, naw nyaꞈ-
ahˇ aˬ yawꞈ mehˬ nehˬ laꞈ tehꞈ-a. Aˬ dui maꞈ gʼaˇ duˬ yawˬ jeˬ na luꞈ kʼoeˇ gaˇ lehˬ 
hmˬ taˬ-awˬ.” 
16Zaˬ lahˇ kʼoeˇ nyi gʼaˬ doˆ-iˇ-awˇ meuˬ-ahˇ iˇ ngeh, yawˬ jeˬ na luꞈ Yeˬsuˇ neh ehˇ 
nehˬ-euˬ loꞈ-ehˇ jaˆ gaˇ ya mawˇ-awˇ, Baˬsaˬkaˬ dzaˬ byawˇ lehˬ hmˬ laˆ dawˆ-euˬ 
meh.  
17Uˬ ciꞈ ciꞈ le ngeh, Yeˬsuˇ zaˬ lahˇ tseˇ nyiꞈ gʼaˬ sheuˬ-awˇ oe-euˬ meh.  
18Aˬ yawꞈ maꞈ hawˬ jeh-ahˇ jawˬ leˇ-awˇ dzaˬ luꞈ ngeh, Yeˬsuˇ ehˇ-eu, “Naw maꞈ laꞈ 
kʼoeˇ tiˬ gʼaˬ ngaˬ-ahˇ ahˬ dzaˬ tehꞈ-a. Ngaˬ nehˬ-ehˇ tiˬ gaˇ dzaˬ luꞈ-eu gʼaˬ ngaˬ-ahˇ 
ahˬ dzaˬ tehꞈ-a lehˇ, ngaˇ maˇ maˇ ni ehˇ-eu ma.” 
19Zaˬ lahˇ deuˬ dawˬ kʼoeˇ dawˬ-ahˇ nui ma maˬ saˇ-ehˇ, “Ngaˬ-ahˇ ehˇ te loˇ” lehˇ, 
tiˬ gʼaˬ saˇ-iˬ tiˬ gʼaˬ aˬ yawꞈ-ahˇ naˇ haˬ-eu meh.  
20Yeˬsuˇ ehˇ-eu, “Naw maꞈ tseˇ nyiꞈ gʼaˬ laꞈ kʼoeˇ tiˬ gʼaˬ meh. Ngaˬ nehˬ-ehˇ gʼawˬ 
nyoeˇ kʼmˬ maˬ taꞈ-eu gʼaˬ meh.  
21Tsawˇhaˬ-euˬ Zaˬmaˇ-aˬ, Jaˇliꞈ laꞈ kʼoeˇ ehˇ taˬ-euˬ loꞈ-ehˇ ya shiˇ tehꞈ-a. Ehˇ 
kʼawꞈ, Tsawˇhaˬ-euˬ Zaˬmaˇ-ahˇ ahˬ dzaˬ-eu kʼoeˇ gʼaˬ ya noeˬ shaˬ dui dui tehꞈ-a. 
Aˬ yawꞈ maˬ dehꞈ le-euˬ law nmˇ-aˬ, aˬ yawꞈ gʼaˇ duˬ muiˬ dzehˬ tehꞈ-a.” 

Sahˬpaˬ Yeˬsuˇ-euˬ ciꞈ hawˬ dzaˬ byawˇ 
(Maꞈtehˬ 26.26-30; Luˇkaꞈ 22.14-20; 1 Gawˇliˬtu 11.23-25) 

22Aˬ yawꞈ maꞈ ciꞈ hawˬ dzaˬ luꞈ ngeh, Yeˬsuˇ kaˬ muˇ yuˇ-awˇ, Miˬyehˇ-euˬ guiˬ 
lahˬ-ahˇ ja ceuˬ-euˬ meh. Kʼoeˇ naˇ, kaˬ muˇ kʼoeˇ ngawˬ pyehˬ-awˇ, zaˬ lahˇ deuˬ-
ahˇ biˇ nehˬ-awˇ ehˇ-eu, “Yuˇ dzaˬ-awˬ. Heu-aˬ, ngaˬ-euˬ gʼawˇ mawˇ ma.” 
23Kʼoeˇ naˇ, aˬ yawꞈ kʼmˬ maˬ ciˬ-awˇ, Miˬyehˇ-euˬ guiˬ lahˬ-ahˇ ja ceuˬ-euˬ meh. 
Kʼmˬ maˬ kʼoeˇ aˬ yawꞈ maꞈ-ahˇ ciˬ nehˬ-awˇ, aˬ yawꞈ maꞈ dawˇ-euˬ meh.  
24Yeˬsuˇ ehˇ-eu, “Heu-aˬ, tsawˇ haˬ gʼawˬ mya ni gʼaˇ duˬ yoeˇ le-euˬ, Miˬyehˇ-euˬ 
dawˬ ma saˇ jaˇ-ahˇ taꞈ-eu ngaˬ-euˬ shiˬ ma.  

25Miˬyehˇ Miˇkʼahˬ laꞈ kʼoeˇ aˬ gaꞈ dzaˇ uiˇ yaw shuiꞈ-ahˇ ngaˇ ya dawˇ-eu aˇ nah 
maˬ keuˆ laˇ kʼoeˇ keuˆ ni, aˬ gaꞈ dzaˇ uiˇ heu ngaˇ maˬ paˇ dawˇ ma lehˇ, naw maꞈ-
ahˇ ngaˇ ehˇ-eu ma.” 
26Kʼoeˇ naˇ, ja ceuˬ-eu caˇ dawˬ tiˬ bymˇ aˬ yawꞈ maꞈ caˇ-awˇ, Saˬloˬ gawˬ jawˬ-ahˇ 
le-euˬ meh.  

Yeˬsuˇ-ahˇ maˬ siˬlehˇ Beˬtuˆluˆ pyehˇ tehꞈ-a 
(Maꞈtehˬ 26.31-35; Luˇkaꞈ 22.31-34; Yoˇhaˬ 13.36-38) 

27Kʼoeˇ naˇ, aˬ yawꞈ maꞈ-ahˇ Yeˬsuˇ heu loꞈ-ehˇ ehˇ nehˬ-euˬ meh. “Naw maꞈ dawˬ 
tawˆ luꞈ ngaˬ-ahˇ byehˇ dzeh-awˇ cehˆ tehꞈ-a. Aˬ jeˬ miˇ neh ehˇ naˇ, ‘Yawˇ bo-eu 
yaw sahˇ-ahˇ Miˬyehˇ sehꞈ-awˇ, yawˇ yawˇ maꞈ cehˆ byaˆ jiˇ tehꞈ-a’ lehˇ, Jaˇliꞈ laꞈ 
kʼoeˇ ehˇ taˬ-euˬ meh. 
28Ehˇ kʼawꞈ, Miˬyehˇ ngaˬ-ahˇ paˇ bi gʼoꞈ dehꞈ laˇ gʼaˬ ngeh, naw maꞈ-euˬ mehˬ hu 
Gaˬliˬlehˇ miˇ kʼahˬ-ahˇ ngaˇ iˇ tawˬ ma.” 
29Beˬtuˆluˆ ehˇ-eu, “Aˬ cawˬ nawˬ-ahˇ byehˇ dzeh-awˇ cehˆ jiˇ kʼawꞈ, ngaˇ nawˬ-ahˇ 
maˬ byehˇ dzeh.” 
30Yeˬsuˇ Beˬtuˆluˆ-ahˇ ehˇ nehˬ-eu, “Nymˇ ciꞈ ya poeˇ nyiˬ tahˬ maˬ doeˇ laˇ mi naˆ-
ehˇ, nawˇ ngaˬ-ahˇ maˬ siˬ lehˇ smˬ poˆ keuˆ ni pyehˇ tehꞈ-a lehˇ, ngaˇ nawˬ-ahˇ maˇ 
jawˆ ni ehˇ-eu ma.” 
31Beˬtuˆluˆ ui cuiˆ teˇ kʼaˆ jeˬ-ehˇ ehˇ-eu, “Ngaˇ nawˬ- nehˬ-ehˇ ya shiˇ paˬ-ehˇ tsaˬ 
laˇ kʼawꞈ, nawˬ-ahˇ ngaˇ maˬ siˬ lehˇ maˬ ehˇ.” Kʼoeˇ ngeh, zaˬ lahˇ dawˬ tawˆ luꞈ 
kʼawꞈ, kʼoeˇ loꞈ-ehˇ ehˇ-eu meh.  

Geˬseˬmaˬniˇ yaˇ kmˇ laꞈ kʼoeˇ Yeˬsuˇ guiˬ lahˬ shaˇ-euˬ 
(Maꞈtehˬ 26.36-46; Luˇkaꞈ 22.39-46) 

32Geˬseˬmaˬniˇ lehˇ kuˇ-eu jawˇ duˬ-ahˇ aˬ yawꞈ maꞈ oe keuˆ-euˬ meh. Zaˬ lahˇ 
deuˬ-ahˇ Yeˬsuˇ ehˇ nehˬ-eu, “Heu gaˇ nuiˇ-awˇ ngaˇ guiˬ lahˬ shaˇ gaˇ dawˬ tawˬ-
awˬ.” 
33Beˬtuˆluˆ, Yaˬkoˆ, Yoˇhaˬ, aˬ ha smˇ gʼaˬ-ahˇ aˬ yawꞈ sheuˬ gʼeh-euˬ meh. Aˬ yawꞈ 
noeˬ shaˬ dui dui-awˇ, nui ma laꞈ kʼoeˇ shaˬ zahˬ mˇ dui dui luꞈ-eu meh.  
34Aˬ ha smˇ gʼaˬ-ahˇ aˬ yawꞈ ehˇ nehˬ-eu, “Ngaˬ-euˬ nui ma laꞈ kʼoeˇ shaˬ zahˬ mˇ-eu 
shiˇ taw tehˬ ni miˇ-a. Heu gaˇ jawˇ-awˇ loꞈ tawˬ-awˬ.” 
35Aˬ yawꞈ mehˬ hu paw heu myaˆ toꞈ iˇ jiˆ-awˇ, miˇ tsa awˆ byaˆ-awˇ, shaˬ zahˬ naꞈ 
dui dui-eu aˇ yamˬ kʼoeˇ aˬ yawꞈ-ahˇ bi dzeuˇ-iˇ nya naˇ bi dzeuˇ-iˇ laꞈ-eu gʼaˇ duˬ 
guiˬ lahˬ shaˇ-euˬ meh.  
36“Aˬda-oˇ. Ngaˬ Da-oˇ. Nawˇ maˬ mˇ nya-eu tiˬ jeˬ-iˬ maˬ jaˆ-a. Shaˬ zahˬ naꞈ dui 
dui-eu kʼmˬ maˬ heu kʼmˬ-ahˇ bi dzeuˇ-iˇ laꞈ. Ehˇ kʼawꞈ, ngaˬ-euˬ nui noeˬ taˬ bi 
pyeuꞈ laꞈ. Nawˬ-euˬ nui noeˬ bi pyeuꞈ-awˬ.” 
37Kʼoeˇ naˇ, zaˬ lahˇ kʼoeˇ smˇ gʼaˬ jawˇ gaˇ aˬ yawꞈ gʼoꞈ le ngeh, yuꞈ kʼaˆ jiˇ taˬ-euˬ 
gaˇ ya mawˇ-euˬ meh. Beˬtuˆluˆ-ahˇ aˬ yawꞈ ehˇ nehˬ-eu, “Siˇmoˬ-oˇ. Nawˇ yuꞈ kʼaˆ 
teˬ loˇ. Naˬ liˬ tiˬ laꞈ tehꞈ-ehˇ kʼawꞈ maˬ yuꞈ ni maˬ dawˬ keuˆ coeˇ nya loˇ.” 

38Kʼoeˇ naˇ, aˬ yawꞈ maꞈ-ahˇ aˬ yawꞈ ehˇ nehˬ-eu, “Muˇ juˇ juˇ-eu mehˬ nah naw maꞈ 
maˬ ya caw teh-iˇ ni, guiˬ lahˬ shaˇ-awˇ yaw beuˇ beuˇ-ehˇ jawˇ-awˬ. Nui ma keuˆ 
kʼawꞈ, gʼawˇ mawˇ gʼaˬ baˬ meh.” 
39Aˬ yawꞈ tiˬ poˆ paˇ iˇ-awˇ, yaw beh poˆ kʼaˇ shaˇ-euˬ loꞈ-ehˇ guiˬ lahˬ paˇ shaˇ-euˬ 
meh.  
40Zaˬ lahˇ deuˬ jawˇ gaˇ aˬ yawꞈ paˇ gʼoꞈ le ngeh, yuꞈ yoeˇ dui dui-eu miˇ neh yuꞈ 
kʼaˆ jiˇ taˬ-euˬ gaˇ ya mawˇ-euˬ meh. Aˬ yawꞈ maꞈ aˬ yawꞈ-ahˇ ehˇ kʼoꞈ nehˬ tsaˬ maˬ 
siˬ-a.  
41Aˬ yawꞈ smˬ poˆ tiˬ poˆ paˇ gʼoꞈ le ngeh, aˬ yawꞈ maꞈ-ahˇ heu loꞈ-ehˇ ehˇ nehˬ-euˬ 
meh. “Naw maꞈ nymˬ-mˇ keuˆ ni yuꞈ kʼaˆ-awˇ gʼaˬ naˬ naˬ luꞈ te siˬ loˇ. Gʼaˬ-aˇ. Aˇ 
yamˬ keuˆ laˇ-euˬ ngaˇ. Haw-awˬ. Tsawˇhaˬ-euˬ Zaˬmaˇ-ahˇ iˬ baˇ zaˬ deuˬ-euˬ aˬ laꞈ 
laꞈ kʼoeˇ a nehˬ shaw-iˬ meh.  
42Tuˇ-awˬ. Iˇ kaˇ-euˇ. Haw sheˇ. Ngaˬ-ahˇ ahˬ dzaˬ-eu lehˇ gʼeh-eu gʼaˬ heu gaˇ oe 
keuˆ taˬ-euˬ ngaˇ.” 

Yeˬsuˇ-ahˇ nyehꞈ-euˬ 
(Maꞈtehˬ 26.47-56; Luˇkaꞈ 22.47-53; Yoˇhaˬ 18.3-12) 

43Yeˬsuˇ dawˬ ngehˬ gʼaˬ-eu maˬ dah ni, zaˬ lahˇ tseˇ nyiꞈ gʼaˬ laꞈ kʼoeˇ ahˇ-eu 
Yuˇdaˆ lehˇ myahˇ-euˬ gʼaˬ ja pyuˬ ni oe keuˆ-euˬ meh. Mi cehˇ hawˇ-eu daˇ kawˬ 
baꞈ luꞈ-eu tsawˇ haˬ aˇ maꞈ maꞈ ma tiˬ maꞈ aˬ yawꞈ nehˬ-ehˇ oe-euˬ meh. Piˇ ma aˬ 
yuiꞈ deuˬ, Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu, tsawˇ mawˬ tsawˇ 
kʼaˆ deuˬ neh aˬ yawꞈ maꞈ-ahˇ kʼehˇ gʼeh leꞈ-euˬ meh.  
44Yeˬsuˇ-ahˇ ahˬ dzaˬ-euˬ kʼoeˇ gʼaˬ tsawˇ haˬ kʼoeˇ maꞈ-ahˇ heu loꞈ-ehˇ ehˇ nehˬ taˬ-
euˬ meh. “Ngaˇ mehˬ cuˇ cuˇ nehˬ-eu gʼaˬ-aˬ, naw maꞈ poˆ luꞈ-eu kʼoeˇ gʼaˬ meh de. 
Aˬ yawꞈ-ahˇ nyehꞈ-awˇ, yaw muiˬ paˬ-ehˇ bi loꞈ-awˇ tsahˇ gʼeh-awˬ.” 
45Yuˇdaˆ oe keuˆ-euˬ nehˬ-ehˇ, Yeˬsuˇ jawˇ gaˇ iˇ-awˇ, “Saˬ laˬ-oˇ” lehˇ ehˇ-awˇ mehˬ 
cuˇ cuˇ nehˬ-euˬ meh.  
46Kʼoeˇ ngeh, aˬ yawꞈ maꞈ Yeˬsuˇ-ahˇ nyehꞈ-awˇ, ziꞈ dah ni dawꞈ tehˬ taˬ-euˬ meh.  
47Ehˇ kʼawꞈ, kʼoeˇ gaˇ yawꞈ luꞈ-eu tsawˇ haˬ tiˬ gʼaˬ mi cehˇ gʼawˇ doˆ-awˇ, Piˇ ma 
Yaw huiˬ gʼaˬ-euˬ zaˬ kʼaˆ-ahˇ coeˇ-awˇ, naˬ paꞈ coeˇ tsehˆ dzeh-euˬ meh.  
48Kʼoeˇ ngeh, aˬ yawꞈ maꞈ-ahˇ Yeˬsuˇ heu loꞈ-ehˇ ehˇ nehˬ-euˬ meh. “Smˇ kʼoeˬ tahˇ 
joe-ahˇ nyehꞈ-eu loꞈ-ehˇ, mi cehˇ hawˇ-eu daˇ kawˬ baꞈ-awˇ ngaˬ-ahˇ ya nyehꞈ le ta 
loˇ.  
49Aˬ yawꞈ nah yawꞈ Uˬ duˬ tahˬ nymˇ nymˇ ma-ahˇ mehˬ-eu tsoˆ-eu laꞈ kʼoeˇ, naw 
maꞈ nehˬ-ehˇ ngaˇ jawˇ luꞈ kʼawꞈ, naw maꞈ ngaˬ-ahˇ maˬ nyehꞈ le-a. Ehˇ kʼawꞈ, Jaˇliꞈ 
laꞈ kʼoeˇ ehˇ taˬ-euˬ jeˬ ya bi byah laˇ tehꞈ-a.” 
50Kʼoeˇ ngeh, zaˬ lahˇ dawˬ tawˆ luꞈ aˬ yawꞈ-ahˇ byehˇ dzeh yaꞈ-awˇ cehˆ jiˇ-euˬ 
meh.  
51Zaˬ guˬ tiˬ gʼaˬ shawˇ jehˆ ni gʼeh-eu saˬ paˇ neh zaꞈ taˬ-euˬ aˇ bui tiˬ kahˇ tsahˇ 
lahˇ-awˇ, Yeˬsuˇ mehˬ nah caw teh luꞈ-eu meh.  
52Aˬ yawꞈ maꞈ aˬ yawꞈ-ahˇ nyehꞈ-eu lehˇ gʼeh-euˬ meh. Ehˇ kʼawꞈ, aˬ yawꞈ aˇ bui 
kʼoeˇ kahˇ teuˆ lehˆ yaꞈ-awˇ, neˇ myawˆ ni cehˆ dzeuˇ-euˬ meh.  

Yeˬsuˇ-ahˇ Baꞈdzah mehˬ shi nyehꞈ gʼeh-euˬ 
(Maꞈtehˬ 26.57-68; Luˇkaꞈ 22.54,55,63-71; Yoˇhaˬ 18.13,14,19-24) 

53Kʼoeˇ naˇ, piˇ ma aˬ yuiꞈ deuˬ, tsawˇ mawˬ tsawˇ kʼaˆ deuˬ hawˇ-eu, Zahˇ dawˬ kʼoꞈ 
dawˬ mehˬ-eu saˬ laˬ deuˬ dawˬ tawˆ luꞈ uiˬ leˇ jiˇ-awˇ jawˇ-eu, Piˇ ma Yaw huiˬ 
gʼaˬ-euˬ nymˇ-ahˇ, Yeˬsuˇ-ahˇ sheuˬ gʼeh-euˬ meh.  
54Beˬtuˆluˆ-aˬ, naˇ kʼah paw ui cuiˆ gaˇ mahˇ kaˬ gaˇ cah-awˇ, Piˇ ma Yaw huiˬ gʼaˬ-
euˬ nymˇ-ahˇ gawˬ lahˇ taˬ-euˬ laꞈ kʼoeˇ paw keuˆ ni caw teh keuˆ gʼeh-euˬ meh. 
Kʼoeˇ gaˇ loꞈ-eu yehˇ deuˬ nehˬ-ehˇ aˬ yawꞈ ga dzuˇ-iˇ-awˇ, miˬ dzaˬ lmˇ lmˇ-ehˇ 
jawˇ-euˬ meh. 
55Piˇ ma aˬ yuiꞈ deuˬ hawˇ-eu Baꞈ dzah aˇ muˇ muˇ lah-ehˇ ga uiˬ-awˇ, Yeˬsuˇ-ahˇ 
yaw lehˬ poˆ doˆ-awˇ sehꞈ-eu lehˇ leh jeh kʼawꞈ, yaw lehˬ tiˬ jeˬ-iˬ maˬ poˆ doˆ nya-
a.  
56Tsawˇ haˬ gʼawˬ mya gʼaˬ Yeˬsuˇ gaˇ kawˆ jaˬ myawꞈ myawꞈ-eu laꞈ kʼoeˇ saˇ kiˇ 
kamˬ kʼawꞈ, tiˬ gʼaˬ ehˇ-euˬ tiˬ jeˬ beu beu-ehˇ, yaw duˬ maˬ laˆ baw nya-a.  
57Kʼoeˇ ngeh, tsawˇ haˬ tiˬ deuˬ tuˇ laˇ-awˇ, Yeˬsuˇ-euˬ gaˇ kawˆ jaˬ myawꞈ myawꞈ-
awˇ heu loꞈ-ehˇ ehˇ-eu meh.  
58“‘Tsawˇ haˬ zaˬ neh tsoˆ-euˬ Uˬ duˬ tahˬ nymˇ nymˇ ma heu nymˇ-ahˇ ngaˇ deh 
pyaˆ dzeh jiˇ-awˇ, smˬ nah laꞈ kʼoeˇ tsawˇ haˬ zaˬ neh maˬ tsoˆ-euˬ Uˬ duˬ tahˬ nymˇ 
nymˇ ma ngaˇ paˇ tsoˆ kʼoꞈ ma’ lehˇ, tsawˇ haˬ teu gʼaˬ ehˇ-eu nga maꞈ gaˬ duˬ taˬ-
euˬ ma.” 
59Tsawˇ haˬ kʼoeˇ deuˬ kʼawꞈ, aˬ yawꞈ maꞈ ehˇ-eu gaˇ kawˆ kʼoeˇ tiˬ gʼaˬ tiˇ gʼaˬ duˇ 
leˇ ni maˬ ehˇ tsaˬ nya-a.  
60Kʼoeˇ ngeh, aˬ yawꞈ maꞈ dawˬ tawˆ luꞈ mehˬ shi Piˇ ma Yaw huiˬ gʼaˬ tuˇ laˇ-awˇ, 
Yeˬsuˇ-ahˇ ehˇ-eu, “Tsawˇ haˬ heu deuˬ nawˬ-euˬ yaw lehˬ dzawˇ gaˇ nawˇ ehˇ kʼoꞈ 
nehˬ-eu dawˬ maˬ jaˆ loˇ.” 
61Ehˇ kʼawꞈ, Yeˬsuˇ dawˬ maˬ tmˇ-ehˇ ciˬ cuˇ ni jawˇ-euˬ meh. Piˇ ma Yaw huiˬ gʼaˬ 
Yeˬsuˇ-ahˇ tiˬ poˆ paˇ naˇ haˬ-eu, “Guiˬ lahˬ huiˬ-eu Miˬyehˇ-euˬ Zaˬmaˇ pyeuꞈ-eu 
Ka li lehˇ ehˇ-eu kʼoeˇ gʼaˬ nawˇ ma loˇ.” 
62Yeˬsuˇ ehˇ-eu, “Ngeuˇ ma. Tsawˇhaˬ-euˬ Zaˬmaˇ-aˬ, Baoˬ huiˬ-eu Miˬyehˇ-euˬ aˇ 
maˇ paw nuiˇ luꞈ gaˇ maˬ ehˇ, mˬ dmˇ dziˬ-awˇ zaꞈ ka le gaˇ maˬ ehˇ, naw maꞈ yawˬ 
gʼaˬ na luꞈ ya mawˇ tehꞈ-a.” 
63Kʼoeˇ ngeh poˆ jawˇ, Piˇ ma Yaw huiˬ gʼaˬ yawˬ ha-euˬ pehˇ kʼahˬ pehˇ mahˇ gʼeu 
paˆ-awˇ ehˇ-eu, “Aˬ dui saˇ kiˇ yawˬ-awˇ yawˬ maˬ paˇ loˬ meh.  
64Aˬ yawꞈ Miˬyehˇ-ahˇ yehˬ bawˬ sehˇ lu-ehˇ ehˇ-eu naw maꞈ gaˬ jiˇ-euˬ meh. Naw 
maꞈ aˬ joˆ-ehˇ noeˬ-eu nya.” Kʼoeˇ ngeh, aˬ yawꞈ bahˬ-eu miˇ neh, aˬ yawꞈ-ahˇ sehꞈ-
eu gʼaˇ duˬ dawˬ tawˆ luꞈ nui ma tsaˬ-euˬ meh.  
65Tiˬ paˆ na deuˬ Yeˬsuˇ-ahˇ duˬ kʼaˬ kʼa daˆ-awˇ, myaˆ nuiˆ kaꞈ kaˬ nehˬ-awˇ diˬ diˬ-
ehˇ, “Nawˬ-ahˇ diˬ-euˬ aˬ suˇ gʼaˬ nga lehˇ ja maw maw haw sheˇ” lehˇ ehˇ nehˬ-euˬ 
meh. Kʼoeˇ naˇ, aˬ yawꞈ-ahˇ loꞈ-eu yehˇ deuˬ aˬ yawꞈ-ahˇ tsahˇ-awˇ, baˬ ba-ahˇ tehˆ 
nehˬ-euˬ meh.  

Yeˬsuˇ-ahˇ maˬ siˬ lehˇ Beˬtuˆluˆ pyehˇ-euˬ 

http://pt-br.bibles.org/ahk-AHK/Mark/15#Mark.14.55!f.1

(Maꞈtehˬ 26.69-75; Luˇkaꞈ 22.56-62; Yoˇhaˬ 18.15-18,25-27) 

66Piˇ ma Yaw huiˬ gʼaˬ-euˬ zaˬ miˬ zaˬ zaˬ kʼaˆ tiˬ gʼaˬ oe ngeh keuˆ ni, nymˇ-ahˇ 
gawˬ lahˇ taˬ-euˬ laꞈ kʼoeˇ Beˬtuˆluˆ jawˇ luꞈ-eu meh. 
67Beˬtuˆluˆ miˬ dzaˬ lmˇ luꞈ gaˇ aˬ yawꞈ ya mawˇ ngeh, yaw muiˬ paˬ-ehˇ haw duˬ-
awˇ ehˇ-eu, “Nawˇ jiˇ Naˬzaˬlehˇ tsawˇ haˬ Yeˬsuˇ nehˬ-ehˇ jawˇ-euˬ tsawˇ haˬ meh.” 
68Ehˇ kʼawꞈ, aˬ yawꞈ tsawˇ pyehˇ pyehˇ-awˇ ehˇ-eu, “Ngaˇ maˬ siˬ. Nawˇ ehˇ-eu teu 
ngaˇ tiˬ pawꞈ-iˬ maˬ siˬ nya nya.” Kʼoeˇ loꞈ-ehˇ ehˇ gʼaˬ-awˇ, lahˇ kʼehˬ paw iˇ-euˬ 
meh. Kʼoeˇ ngeh, ya poeˇ tiˬ tahˬ doeˇ doˆ laˇ-euˬ meh.  
69Zaˬ miˬ zaˬ kʼoeˇ gʼaˬ aˬ yawꞈ-ahˇ paˇ mawˇ-awˇ, kʼoeˇ gaˇ yawꞈ luꞈ-eu tsawˬ haˬ 
deuˬ-ahˇ ehˇ nehˬ-eu, “Teu gʼaˬ jiˇ, aˬ yawꞈ maꞈ-euˬ aˇ muˇ laꞈ kʼoeˇ ahˇ-eu tsawˇ haˬ 
meh.” 
70Ehˇ kʼawꞈ, aˬ yawꞈ maˬ ngeuˇ lehˇ Beˬtuˆluˆ tsawˇ pyehˇ paˇ pyehˇ-euˬ meh. Tiˬ 
kʼehˬ paˇ kaˇ-iˇ ngeh, dawˬ peh yawꞈ luꞈ-eu tsawˇ haˬ kʼoeˇ deuˬ Beˬtuˆluˆ-ahˇ ehˇ 
nehˬ-eu, “Nawˇ gʼeh Gaˬliˬlehˇ miˇ kʼahˬ-ahˇ jawˇ-eu miˇ neh, aˬ yawꞈ maꞈ-euˬ aˇ 
muˇ-ahˇ ahˇ-eu yaw duˬ baw ngaˇ.” 
71Beˬtuˆluˆ ehˇ-eu, “Ngaˇ jaˬ myawꞈ maˬ myawꞈ lehˇ kamˬ peuˬ ma. Ngaˇ jaˬ myawꞈ 
myawꞈ lawˬ naˇ, Miˬyehˇ ngaˬ-ahˇ kʼehˬ luꞈ-uˇ. Naw maꞈ ehˇ-eu tsawˇ haˬ kʼoeˇ gʼaˬ-
ahˇ ngaˇ maˇ maˇ ni maˬ siˬ nya nya.” 
72Kʼoeˇ loꞈ-ehˇ ehˇ gʼaˬ-eu maˬ dah ni, ya poeˇ nyiˬ tahˬ tiˬ tahˬ doeˇ doˆ laˇ-euˬ 
meh. Kʼoeˇ ngeh, “Ya poeˇ nyiˬ tahˬ maˬ doeˇ laˇ mi naˆ-ehˇ, nawˇ ngaˬ-ahˇ maˬ siˬ 
lehˇ smˬ poˆ keuˆ ni pyehˇ tehꞈ-a” lehˇ, Yeˬsuˇ neh aˬ yawꞈ-ahˇ ehˇ nehˬ-euˬ dawˬ 
kʼoeˇ dawˬ-ahˇ noeˬ doˆ leˇ-awˇ, nui ma-ahˇ maˬ nyehꞈ tehˬ gʼaˬ coeˇ-ehˇ ngoeˇ-euˬ 
meh.  

Maˬkuˆ 15 

Yeˬsuˇ-ahˇ Piˇlaˆ mehˬ shi sheuˬ gʼeh-euˬ 
(Maꞈtehˬ 27.1,2,11-14; Luˇkaꞈ 23.1-5; Yoˇhaˬ 18.23-28) 

1Uˬ bya bya laˇ-euˬ nehˬ-ehˇ, piˇ ma aˬ yuiꞈ deuˬ, tsawˇ mawˬ tsawˇ kʼaˆ deuˬ, Zahˇ 
dawˬ kʼoꞈ dawˬ mehˬ-eu saˬ laˬ deuˬ hawˇ-eu, Baꞈdzah aˇ muˇ-ahˇ kʼaˇ uˇ-eu tsawˇ 
haˬ dawˬ tawˆ luꞈ, yaw kawˇ-ehˇ tahˬ dzoeˇ-awˇ, mehˬ bawˬ mˇ-euˬ meh. Aˬ yawꞈ 
maꞈ aˬ yawꞈ-ahˇ shmˇ caˆ paꞈ-awˇ, sahˬ paˬ Piˇlaˆ jawˇ gaˇ bi tsahˇ ha-iˇ-euˬ meh.  
2Sahˬ paˬ Piˇlaˆ aˬ yawꞈ-ahˇ naˇ haˬ-eu, “Nawˇ Yuˇdaˆ tsawˇ haˬ-euˬ sahˬ paˬ ngeuˇ 
ma loˇ.” Yeˬsuˇ ehˇ-eu, “Nawˇ ehˇ ngaˇ tawˇ.” 
3Kʼoeˇ naˇ, piˇ ma aˬ yuiꞈ deuˬ Yeˬsuˇ gaˇ kawˆ yaw lehˬ gʼawˬ mya jeˬ ja-eu meh.  
4Sahˬ paˬ Piˇlaˆ aˬ yawꞈ-ahˇ paˇ naˇ haˬ-eu, “Aˬ yawꞈ maꞈ nawˬ-euˬ yaw lehˬ teu naˆ 
naˆ-ehˇ ja gaˇ naˇ haˬ sheˇ. Nawˇ ehˇ kʼoꞈ nehˬ-eu dawˬ maˬ jaˆ loˇ.” 
5Ehˇ kʼawꞈ, Yeˬsuˇ dawˬ maˬ tmˇ ni ciˬ cuˇ ni jawˇ-eu miˇ neh, sahˬ paˬ Piˇlaˆ zahˬ 
leˇ-euˬ meh.  

Yeˬsuˇ-ahˇ sehꞈ-eu gʼaˇ duˬ daˇ tsehˆ-euˬ 
(Maꞈtehˬ 27.15-26; Luˇkaꞈ 23.13-25; Yoˇhaˬ 18.39—19.16) 

6Baˬsaˬkaˬ Bawˬ-iˬ kʼaˇ gʼeh ngeh, tawˬ-ahˇ nyehꞈ uˇ taˬ-euˬ tsawˇ haˬ deuˬ laꞈ 
kʼoeˇ, miˇ kʼahˬ zaˬ deuˬ bi pyehˬ doˆ mawꞈ-eu tsawˇ haˬ tiˬ gʼaˬ-ahˇ sahˬ paˬ Piˇlaˆ 
pyehˬ doˆ nehˬ-eu meh.  
7Aˇ yamˬ kʼoeˇ yamˬ-ahˇ, miˇ kʼahˬ-ahˇ puiˬ-eu jeˬ hawˇ-eu, tsawˇ haˬ-ahˇ sehꞈ-eu 
jeˬ mˇ-euˬ miˇ neh tawˬ-ahˇ bi nyehꞈ uˇ taˬ-euˬ tsawˇ haˬ tiˬ muˇ jawˇ-eu meh. 
Baˬlaˬbaˇ lehˇ myahˇ-euˬ tiˬ gʼaˬ kʼawꞈ, aˬ yawꞈ maꞈ nehˬ-ehˇ tawˬ-ahˇ uˇ-eu meh.  
8Tsawˇ haˬ aˇ maꞈ uiˬ laˇ-awˇ, aˬ yawꞈ kʼoꞈ yawꞈ jahˇ luꞈ-eu loꞈ-ehˇ, tawˬ-ahˇ uˇ-eu 
tsawˇ haˬ tiˬ gʼaˬ pyehˬ doˆ nehˬ-eu gʼaˇ duˬ, sahˬ paˬ Piˇlaˆ-ahˇ shaˇ laˇ-euˬ meh.  
9Aˬ yawꞈ maꞈ-ahˇ aˬ yawꞈ naˇ haˬ-eu, “Yuˇdaˆ tsawˇ haˬ-euˬ sahˬ paˬ-ahˇ bi pyehˬ 
doˆ mawꞈ miˇ-a loˇ.” 
10Piˇ ma aˬ yuiꞈ deuˬ myaˆ naˆ-eu baˬ da neh, Yeˬsuˇ-ahˇ aˬ yawꞈ-euˬ aˬ laꞈ laꞈ kʼoeˇ 
a nehˬ laˇ-euˬ gaˇ kawˆ, sahˬ paˬ Piˇlaˆ yaw muiˬ paˬ-ehˇ siˬ duˬ taˬ-euˬ meh.  
11Ehˇ kʼawꞈ, Baˬlaˬbaˇ-ahˇ bi pyehˬ ni sahˬ paˬ Piˇlaˆ-ahˇ shaˇ-eu gʼaˇ duˬ, tsawˇ haˬ 
aˇ maꞈ-ahˇ piˇ ma aˬ yuiꞈ deuˬ neh mehˬ gahˇ taˬ-euˬ meh.  
12Sahˬ paˬ piˇ laˆ aˬ yawꞈ maꞈ-ahˇ paˇ naˇ haˬ-eu, “Toˆ-ehˇ ngeuˇ naˇ, Yuˇdaˆ tsawˇ 
haˬ-euˬ sahˬ paˬ lehˇ naw maꞈ kuˇ-eu kʼoeˇ gʼaˬ-ahˇ aˬ joˆ-ehˇ bi jahˇ nehˬ mawꞈ-eu 
nya.” 
13Aˬ yawꞈ maꞈ guˇ-awˇ ehˇ-eu, “Laꞈ yaꞈ kʼoeˇ taˆ taꞈ sehꞈ-awˬ.” 
14Sahˬ paˬ Piˇlaˆ ehˇ-eu, “Aˬ yawꞈ neh mˇ bahˬ taˬ-euˬ aˬ jeˬ jaˆ ta.” Aˬ yawꞈ maꞈ yaw 
kʼaˆ-ehˇ paˇ guˇ-awˇ ehˇ-eu, “Laꞈ yaꞈ kʼoeˇ taˆ taꞈ sehꞈ-awˬ.” 
15Sahˬ paˬ Piˇlaˆ-aˬ, tsawˇ haˬ aˇ maꞈ nui kʼahˇ shiˇ ni mˇ nehˬ mawꞈ-eu miˇ neh, 
Baˬlaˬbaˇ-ahˇ pyehˬ doˆ nehˬ-euˬ meh. Kʼoeˇ naˇ, Yeˬsuˇ-ahˇ yahˬ caˆ neh bi juiꞈ-
awˇ, laꞈ yaꞈ kʼoeˇ taˆ bi taꞈ sehꞈ-eu gʼaˇ duˬ a nehˬ-euˬ meh.  

Yehˇ deuˬ Yeˬsuˇ-ahˇ naˬ gʼa-euˬ 
(Maꞈtehˬ 27.27-31; Yoˇhaˬ 19.2-3) 

16Yehˇ deuˬ neh Yeˬsuˇ-ahˇ miˇ kʼahˬ sahˬ paˬ-euˬ hawˇ nymˇ gawˬ lahˇ taˬ-euˬ laꞈ 
kʼoeˇ tsahˇ uˇ gʼeh-awˇ, yehˇ kʼoeˇ maꞈ maꞈ lah-ehˇ kuˇ uiˬ jiˇ-euˬ meh.  
17Aˬ yawꞈ maꞈ Yeˬsuˇ-ahˇ neˇ naˆ naˆ-eu pehˇ kʼahˬ pehˇ mahˇ nyehꞈ dm nehˬ-awˇ, 
aˬ gah ciˇ ni neh shuiˇ uˬ kʼoˆ loꞈ-ehˇ daˇ kʼahˇ kʼahˇ-awˇ, aˬ yawꞈ-euˬ uˬ duˬ-ahˇ 
nyehꞈ kʼoˆ nehˬ-euˬ meh. 
18Kʼoeˇ naˇ, aˬ yawꞈ maꞈ aˬ laꞈ baꞈ diˇ-awˇ, aˬ yawꞈ-ahˇ yaw zeu baw nehˬ-eu loꞈ-ehˇ 
jahˇ niˇ gʼa-awˇ, “Yuˇdaˆ tsawˇ haˬ-euˬ sahˬ paˬ ziˇ baw ziˇ za luꞈ-uˇ” lehˇ ehˇ niˇ gʼa-
eu meh.  
19Kʼoeˇ naˇ, aˇ toꞈ aˇ kahˬ neh aˬ yawꞈ-euˬ uˬ duˬ-ahˇ diˬ-awˇ, duˬ kʼaˬ kʼa daˆ kʼa 
daˆ-ehˇ, aˬ yawꞈ-euˬ mehˬ shi pawˬ tsuiꞈ pawˬ dmˬ dmˬ-awˇ uˬ duˬ tahˬ niˇ gʼa-euˬ 
meh.  
20Aˬ yawꞈ maꞈ aˬ yawꞈ-ahˇ niˇ gʼa dehˆ gʼaˬ ngeh, neˇ naˆ naˆ-eu pehˇ kʼahˬ pehˇ 
mahˇ kʼoeˇ kahˇ nyehꞈ lehˆ-awˇ, aˬ yawꞈ-euˬ mehˬ tsoeˬ paˇ nyehꞈ dm nehˬ-euˬ 
meh. Kʼoeˇ naˇ, aˬ yawꞈ-ahˇ laꞈ yaꞈ kʼoeˇ taˆ taꞈ sehꞈ-eu lehˇ tsahˇ doˆ gʼeh-euˬ meh.  

Yeˬsuˇ-ahˇ laꞈ yaꞈ kʼoeˇ taˆ taꞈ sehꞈ-euˬ 
(Maꞈtehˬ 27.32-44; Luˇkaꞈ 23.26-43; Yoˇhaˬ 19.17-27) 

21Aˬ yawꞈ maꞈ gaˇ pehˇ le luꞈ ngeh, pu paw neh meuˬ-ahˇ laˇ luꞈ-eu Siˇmoˬ lehˇ 
myahˇ-euˬ gʼaˬ-ahˇ mawˇ-awˇ, yehˇ deuˬ neh aˬ yawꞈ-ahˇ nyehꞈ-awˇ, Yeˬsuˇ-euˬ laꞈ 
yaꞈ bi baꞈ-euˬ meh. (Siˇmoˬ-aˬ, Kuˇleˬniˬ meuˬ-ahˇ jawˇ-eu meh. Aˬleˬsaˬduˇ hawˇ-
eu Luˇpuˇ-euˬ aˬ da meh.)22Aˬ yawꞈ maꞈ Yeˬsuˇ-ahˇ Gawˇlaˬgawˇda lehˇ kuˇ-eu jawˇ 
duˬ-ahˇ sheuˬ gʼeh-euˬ meh. Gawˇlaˬgawˇda lehˇ ehˇ-eu dawˬ tsuiꞈ-aˬ, ‘Uˬ duˬ kʼmˬ’ 
lehˇ ehˇ mawꞈ-eu meh.  
23Aˬ yawꞈ maꞈ aˬ yawꞈ-ahˇ muˇlaˬ lehˇ kuˇ-eu jaˆ gʼaˬ yaw saw jeˬ keuˬ taˬ-euˬ aˬ 
gaꞈ dzaˇ uiˇ bi dawˇ-euˬ meh. Ehˇ kʼawꞈ, aˬ yawꞈ maˬ dawˇ-a.  
24Kʼoeˇ naˇ, aˬ yawꞈ-ahˇ laꞈ yaꞈ kʼoeˇ taˆ taꞈ tehˬ-awˇ, aˬ yawꞈ-euˬ mehˬ tsoeˬ-ahˇ aˬ 
yawꞈ maꞈ shehˆ tsaˬ tsaˬ-awˇ biˇ geuꞈ-euˬ meh.  
25Aˬ yawꞈ maꞈ aˬ yawꞈ-ahˇ laꞈ yaꞈ kʼoeˇ taˆ taꞈ tehˬ ngeh, uˬ shawˬ paw naˬ liˬ gʼoeˬ 
laꞈ byah laˇ-euˬ meh.  
26“Yuˇdaˆ tsawˇ haˬ-euˬ sahˬ paˬ” lehˇ boꞈ taˬ-euˬ, aˬ yawꞈ-ahˇ yaw lehˬ no-euˬ 
dawˬ taꞈ myahˬ taˬ-euˬ meh.  
27Tahˇ joeˬ nyiˬ gʼaˬ-ahˇ kʼawꞈ, aˬ yawꞈ nehˬ-ehˇ tiˬ kawˆ loꞈ-ehˇ, aˇ maˇ paw tiˬ gʼaˬ, 
aˇ caˇ paw tiˬ gʼaˬ lehˇ, laꞈ yaꞈ kʼoeˇ taˆ taꞈ tehˬ taˬ-euˬ meh.  
29Kʼaˇ iˇ kʼaˇ laˇ tsehˆ-eu tsawˇ haˬ deuˬ uˬ duˬ juiꞈ juiꞈ-ehˇ naˬ gʼa-eu, “Aˬ heuˇ. Uˬ 
duˬ tahˬ nymˇ nymˇ ma deh pyaˆ dzeh-awˇ smˬ nah laꞈ kʼoeˇ paˇ tsoˆ kʼoꞈ nya-eu 
gʼaˬ-oˇ,  
30yawˬ haˇ yawˬ ha ka kʼoꞈ-awˇ laꞈ yaꞈ kʼoeˇ taˆ neh zaꞈ ka le-awˬ tawˇ le.” 
31Kʼoeˇ loꞈ-ehˇ duˇ ni, piˇ ma aˬ yuiꞈ deuˬ hawˇ-eu, Zahˇ dawˬ kʼoꞈ dawˬ mehˬ-eu saˬ 
laˬ deuˬ kʼawꞈ, tiˬ gʼaˬ tiˇ gʼaˬ heu loꞈ-ehˇ ehˇ-awˇ, Yeˬsuˇ-ahˇ naˬ gʼa-eu meh. “Aˬ 
yawꞈ aˬ cawˬ-ahˇ ka kʼoꞈ nya-euˬ kʼawꞈ, yawˬ haˇ yawˬ ha maˬ ka kʼoꞈ nya law hawˇ 
ngaˬ laˬ. 
32Iˇsaˬleˬlaˆ tsawˇ jeuˬ-euˬ sahˬ paˬ pyeuꞈ-eu Ka li heu gʼaˬ, hehˬ nymˬ-mˇ laꞈ yaꞈ 
kʼoeˇ taˆ neh zaꞈ ka le gaˇ ya mawˇ law nmˇ-aˬ, aˬ dui maꞈ aˬ yawꞈ-ahˇ jah ma ehˇ 
lawˬ.” Aˬ yawꞈ nehˬ-ehˇ laꞈ yaꞈ kʼoeˇ taˆ bi taꞈ tehˬ taˬ-euˬ kʼoeˇ nyiˬ gʼaˬ kʼawꞈ, aˬ 
yawꞈ-ahˇ yehˬ bawˬ sehˇ lu-ehˇ ehˇ-eu meh.  

Yeˬsuˇ shiˇ-euˬ 
(Maꞈtehˬ 27.45-56; Luˇkaꞈ 23.44-49; Yoˇhaˬ 19.28-30) 

33Nah loˆ ceh laˇ ngeh, miˇ kʼahˬ kʼoeˇ kʼahˬ kʼahˬ lah-ehˇ zahˇ tsui ni pyeuꞈ-iˇ-awˇ, 
yaw zahˇ kʼoeˇ naˬ liˬ smˇ laꞈ byah ni jaˆ-euˬ meh. 
34Uˬ ciꞈ uˬ taw naˬ liˬ smˇ laꞈ byah laˇ ngeh, Yeˬsuˇ yaw kʼaˆ-ehˇ guˇ-awˇ, “Eˇ liˇ, Eˇliˇ, 
laˬ maˬ saˬ baˇ taˬ niˬ” lehˇ ehˇ-eu meh. Dawˬ tsuiꞈ-aˬ, “Ngaˬ-euˬ Miˬyehˇ-oˇ, ngaˬ-
euˬ Miˬyehˇ-oˇ, aˬ jeˬ miˇ neh ngaˬ-ahˇ byehˇ dzeh nehˬ laꞈ te” lehˇ ehˇ mawꞈ-eu 
meh.  
35Kʼoeˇ gaˇ jawˇ-eu tsawˇ haˬ tiˬ paˆ na deuˬ aˬ yawꞈ guˇ gaˇ gaˬ ngeh, “Naˇ haˬ sheˇ. 
Aˬ yawꞈ Eˇliˇya-ahˇ kuˇ-eu nya” lehˇ ehˇ-eu meh. 
36Aˬ yawꞈ maꞈ laꞈ kʼoeˇ tiˬ gʼaˬ, behˇ baˆ laꞈ daˬ-ahˇ duˇ-eu laˆ shaˆ iˇ jaˬ caˆ luˆ tiˬ luˆ 
yuˇ-awˇ coeˬ daˆ gʼeh-awˇ, aˬ gaꞈ dzaˇ uiˇ yaw byawˬ-ahˇ laˆ duiˆ-awˇ, aˇ toꞈ aˇ kahˬ-
euˬ mehˬ dzaˬ-ahˇ gʼoˆ tehˬ-awˇ, Yeˬsuˇ bi cuˆ dawˇ-eu lehˇ cawˬ miˇ nehˬ-awˇ ehˇ-

eu, “Taˬ tehˬ lawˬ siˬ. Eˇliˇya oe-awˇ aˬ yawꞈ-ahˇ laꞈ yaꞈ kʼoeˇ taˆ neh ciˬ ka nehˬ le 
nga loˇ lehˇ tiˬ kʼehˬ dawˬ haw kaˇ-euˇ.” 
37Yeˬsuˇ tiˬ teˇ guˇ kʼaˆ laˇ-awˇ, saꞈ gʼawˇ tsehˆ-euˬ meh.  
38Uˬ duˬ tahˬ nymˇ nymˇ ma laꞈ kʼoeˇ taw taˬ-euˬ saˬ paˇ lawˆ kaˬ kʼoeˇ, uˬ duˬ-ahˇ 
neh dawˬ dahˬ-ahˇ doˆ ni, nyiˬ paˆ paˆ-iˇ-euˬ meh. 
39Laꞈ yaꞈ-euˬ mehˬ shi yawꞈ luꞈ-eu yehˇ deuˬ kʼoeˇ taˆ aˬ yuiꞈ geuꞈ-eu gʼaˬ, Yeˬsuˇ 
saꞈ gʼawˇ tsehˆ gaˇ haw duˬ-awˇ ehˇ-eu, “Tsawˇ haˬ heu gʼaˬ maˇ maˇ ni Miˬyehˇ-euˬ 
Zaˬmaˇ law hawˇ nga.” 
40Zaˬ miˬ zaˬ tiˬ deuˬ ui cuiˆ gaˇ mahˇ kaˬ gaˇ jawˇ-awˇ haw luꞈ-eu meh. Maˬliˇ 
Maˬgaˬdaˬlaˇ, Yaˬkoˆ yaw nyiˇ gʼaˬ hawˇ-eu Yoˇsehˆ aˬ nyaꞈ nmˇ-euˬ aˬ ma Maˬliˇ 
hawˇ-eu, Saˬloˬmeˬ aˬ ha smˇ gʼaˬ kʼawꞈ, kʼoeˇ gaˇ ahˇ-eu meh.  
41Yeˬsuˇ Gaˬliˬlehˇ miˇ kʼahˬ-ahˇ jawˇ ngeh, aˬ yawꞈ maꞈ aˬ yawꞈ-euˬ mehˬ nah caw 
teh-awˇ, aˬ yawꞈ-ahˇ caw ba nehˬ-euˬ meh. Aˬ yawꞈ nehˬ-ehˇ Yeˬluˇsaˬlehˬ meuˬ-
ahˇ caw teh laˇ-euˬ tsawˇ haˬ deuˬ kʼawꞈ, kʼoeˇ gaˇ ahˇ-eu meh.  

Yeˬsuˇ-ahˇ baꞈ pahˬ-euˬ 
(Maꞈtehˬ 27.57-61; Luˇkaꞈ 23.50-56; Yoˇhaˬ 19.38-42) 

42Kʼoeˇ ngeh nah-aˬ, Jawˇ nah-euˬ mehˬ hu ngeh nah pyeuꞈ-eu Lehˬhmˬ-eu aˇ nah 
meh. Kʼoeˇ miˇ neh, uˬ ciꞈ uˬ taw taw le ngeh, 
43Baꞈdzah aˇ muˇ laꞈ kʼoeˇ aˬ cawˬ yaw zeu baw-eu tsawˇ haˬ tiˬ gʼaˬ pyeuꞈ-awˇ, 
Miˬyehˇ Miˇkʼahˬ keuˆ le gaˇ dawˬ luꞈ-eu gʼaˬ pyeuꞈ-eu Aˬliˇmaꞈtehˬ meuˬ-ahˇ jawˇ-
eu Yoˇsehˆ-aˬ, sahˬ paˬ Piˇlaˆ jawˇ gaˇ nui ma kʼaˬ duˬ ni le-awˇ, Yeˬsuˇ-euˬ gʼawˇ 
mawˇ shaˇ leˇ-euˬ meh. 
44Yeˬsuˇ shiˇ-euˬ meh lehˇ ehˇ gaˇ ya gaˬ ngeh, sahˬ paˬ Piˇlaˆ zahˬ leˇ-euˬ meh. 
Kʼoeˇ miˇ neh, guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ tiˬ gʼaˬ-ahˇ kuˇ-awˇ, 
“Aˬ yawꞈ shiˇ-euˬ tiˬ kʼehˬ kʼawˆ laˇ mehˬ loˇ” lehˇ naˇ haˬ-euˬ meh.  
45Yaw huiˬ yaw mahˇ kʼoeˇ gʼaˬ aˬ yawꞈ-ahˇ ehˇ duˬ nehˬ ngeh, Yeˬsuˇ-euˬ gʼawˇ 
mawˇ baꞈ gʼeh nya tehꞈ-a lehˇ, Yoˇsehˆ-ahˇ sahˬ paˬ Piˇlaˆ ehˇ nehˬ-euˬ meh.  
46Yoˇsehˆ-aˬ, shawˇ jehˆ ni gʼeh-eu saˬ paˇ paˇ pyuˇ zeuˇ-awˇ, Yeˬsuˇ-euˬ gʼawˇ 
mawˇ baꞈ ka-awˇ, mawˇ tawˆ tawˆ-awˇ, lo guˇ-ahˇ taꞈ byoe-awˇ jahˇ taˬ-euˬ lmˬ 
bymˇ laꞈ kʼoeˇ baꞈ pahˬ-iˇ-euˬ meh. Kʼoeˇ naˇ, lmˬ bymˇ-euˬ mehˬ kʼehˬ-ahˇ kʼaˬ lo lo 
ma ngawˬ tsoeˬ yaꞈ-euˬ meh.  
47Maˬliˇ Maˬgaˬdaˬlaˇ hawˇ-eu, Yoˇsehˆ-euˬ aˬ ma Maˬ liˇ aˬ ha nyaꞈ kʼawꞈ, kʼoeˇ gaˇ 
haw haw-ehˇ jawˇ-awˇ, Yeˬsuˇ-ahˇ aˬ geu tsahˇ-ahˇ baꞈ pahˬ-euˬ mawˇ duˬ yaꞈ-euˬ 
meh.  

Maˬkuˆ 16 

Yeˬsuˇ gʼoꞈ dehꞈ laˇ-euˬ 
(Maꞈtehˬ 28.1-8; Luˇkaꞈ 24.1-12; Yoˇhaˬ 20.1-10) 

1Jawˇ nah dzeuˇ ngeh, Maˬliˇ Maˬgaˬdaˬlaˇ, Yaˬkoˆ-euˬ aˬ ma Maˬliˇ hawˇ-eu, 
Saˬloˬmeˬ aˬ ha smˇ gʼaˬ, Yeˬsuˇ-euˬ gʼawˇ mawˇ-ahˇ shehˆ daˆ nehˬ-iˇ-eu gʼaˇ duˬ, 
tsiˇ yaw saw gʼawˬ mya jeˬ zeuˇ-euˬ meh.  

2Tiˬ jaw laꞈ kʼoeˇ aˇ dahˬ beh ngeh nah ngeh nah uˬ shawˬ yaw naꞈ-ehˇ, nahˇ ma 
maˬ doˆ laˇ mi naˆ-ehˇ lmˬ bymˇ-ahˇ aˬ yawꞈ maꞈ iˇ luꞈ-eu meh.  
3“Lmˬ bymˇ-euˬ mehˬ kʼehˬ-ahˇ tsoeˬ-eu kʼaˬ lo kʼoeˇ siˬ aˬ dui maꞈ-ahˇ aˬ suˇ gʼaˬ 
ngawˬ dzeh nehˬ laꞈ nmˇ” lehˇ ja ja-ehˇ iˇ-euˬ meh.  
4Ehˇ kʼawꞈ, aˬ yawꞈ maꞈ haw gʼeh leꞈ ngeh, huiˬ dui dui-eu kʼaˬ lo kʼoeˇ siˬ ngawˬ 
dzeh taˬ-euˬ gaˇ ya mawˇ-euˬ meh. 
5Kʼoeˇ naˇ, aˬ yawꞈ maꞈ lmˬ bymˇ laꞈ kʼoeˇ uˇ leˇ ngeh, mehˬ tsoeˬ pyuˇ deuˬ ni dm 
taˬ-euˬ kʼaˬ dzeˇ zaˬ zaˬ guˬ tiˬ gʼaˬ aˇ maˇ paw pyawˬ-ahˇ nuiˇ luꞈ gaˇ ya mawˇ-awˇ, 
tsawˬ guˆ-iˇ-euˬ meh.  
6Zaˬ guˬ kʼoeˇ gʼaˬ aˬ yawꞈ maꞈ-ahˇ ehˇ-eu, “Taˬ guˆ. Laꞈ yaꞈ kʼoeˇ taˆ bi taꞈ sehꞈ-euˬ 
Naˬzaˬlehˇ tsawˇ haˬ Yeˬsuˇ-ahˇ naw maꞈ haw le-euˬ meh lehˇ ngaˇ siˬ nya ma. Aˬ 
yawꞈ heu gaˇ maˬ paˇ jawˇ meh. Miˬyehˇ neh aˬ yawꞈ-ahˇ bi gʼoꞈ dehꞈ laˇ gʼaˬ-euˬ 
meh. Haw sheˇ. Aˬ yawꞈ-ahˇ heu gaˇ baꞈ taˬ-awˇ bi jaˆ-euˬ meh tawˇ.  
7Aˬ yawꞈ-euˬ zaˬ lahˇ deuˬ hawˇ-eu Beˬtuˆluˆ jawˇ gaˇ iˇ-awˇ, ‘Aˬ yawꞈ naw maꞈ-euˬ 
mehˬ hu Gaˬliˬlehˇ miˇ kʼahˬ-ahˇ iˇ dzeuˇ-euˬ meh. Aˬ yawꞈ naw maꞈ-ahˇ ehˇ taˬ-euˬ 
loꞈ-ehˇ, aˬ yawꞈ-ahˇ kʼoeˇ gaˇ ya mawˇ tehꞈ-a’ lehˇ ehˇ nehˬ-iˇ-awˬ.” 
8Kʼoeˇ ngeh, aˬ yawꞈ maꞈ lmˬ bymˇ laꞈ nyiˇ doˆ-iˇ-awˇ, cehˆ coeˬ coeˬ kʼoꞈ gʼeh-euˬ 
meh. Aˬ yawꞈ maꞈ zahˬ dui dui leˇ-awˇ yaw dzuˬ dzuˬ-eu meh. Aˬ yawꞈ maꞈ guˆ-eu 
miˇ neh, tiˬ gʼaˬ-ahˇ-iˬ tiˬ jeˬ-iˬ maˬ ehˇ ni, ciˬ cuˇ ni jawˇ-euˬ meh.  

Aˇ HU BA-EUˬ JAˇLIꞈ DEUˬ LAꞈ KʼOEˇ Aˇ SAˬ SAˬ-EUˬ DEUˆ 

Maˬliˇ Maˬgaˬdaˬlaˇ-ahˇ Yeˬsuˇ gʼawˇ mawˇ bi mawˇ le-euˬ 
(Maꞈtehˬ 28.9-10; Yoˇhaˬ 20.11-18) 

9(Tiˬ jaw laꞈ kʼoeˇ aˇ dahˬ beh-eu nah uˬ shawˬ yaw naꞈ-ehˇ, Yeˬsuˇ shiˇ-euˬ paˇ gʼoꞈ 
dehꞈ laˇ ngeh, aˬ yawꞈ neh nehꞈ shiꞈ mawˇ teh doˆ nehˬ-euˬ gʼaˬ pyeuꞈ-eu Maˬliˇ 
Maˬgaˬdaˬlaˇ jawˇ gaˇ jeˬ huˬ doˆ le-euˬ meh.  
10Yeˬsuˇ nehˬ-ehˇ jawˇ-euˬ tsawˇ haˬ deuˬ tsawˇ ngoeˇ ngoeˇ ngoeˇ-ehˇ jawˇ gaˇ, gaˇ 
kawˆ kʼoeˇ Maˬliˇ ehˇ gaˬ nehˬ-iˇ-euˬ meh. 
11Yeˬsuˇ yaw dehꞈ-ehˇ jawˇ gaˇ aˬ yawꞈ ya mawˇ-euˬ gaˇ kawˆ, aˬ yawꞈ maˬ-ahˇ 
dzawˇ nehˬ ngeh, aˬ yawꞈ maˬ maˬ jah-a.  

Zaˬ lahˇ nyiˬ gʼaˬ-ahˇ Yeˬsuˇ gʼawˇ mawˇ bi mawˇ le-euˬ 
(Luˇkaꞈ 24.13-35) 

12Aˬ yawꞈ maꞈ laꞈ kʼoeˇ nyiˬ gʼaˬ, meuˬ-ahˇ neh pu paw iˇ luꞈ ngeh, Yeˬsuˇ aˬ yawꞈ-
euˬ gʼawˇ mawˇ bi beu gaˇ laˇ-euˬ laꞈ kʼoeˇ, aˬ yawꞈ nyaꞈ jawˇ gaˇ doˆ le-euˬ meh.  
13Aˬ yawꞈ nyaꞈ gʼoꞈ leˇ-awˇ, nui deuˬ-ahˇ dzawˇ mehˬ-euˬ meh. Ehˇ kʼawꞈ, aˬ yawꞈ 
maꞈ maˬ jah-a.  

Zaˬ lahˇ tseˇ tiꞈ gʼaˬ-ahˇ Yeˬsuˇ gʼawˇ mawˇ bi mawˇ le-euˬ 
(Maꞈtehˬ 28.16-20; Luˇkaꞈ 24.36-49; Yoˇhaˬ 20.19-23; Gʼaˬkʼehˇ 1.6-8) 

14Aˇ saˬ saˬ-eu poˆ, zaˬ lahˇ tseˇ tiꞈ gʼaˬ hawˬ dzaˬ dzaˬ luꞈ gaˇ Yeˬsuˇ gʼawˇ mawˇ bi 
mawˇ le-euˬ meh. Aˬ yawꞈ maꞈ maˬ jah ni nui ma gʼahˇ gaˇ aˬ yawꞈ dehˬ-euˬ meh. 
Aˬ jeˬ miˇ neh ehˇ naˇ, aˬ yawꞈ gʼoꞈ dehꞈ laˇ-awˇ jawˇ gaˇ ya mawˇ-euˬ deuˬ neh 
dzawˇ nehˬ-euˬ dawˬ-ahˇ aˬ yawꞈ maꞈ maˬ jah-a.  

http://pt-br.bibles.org/ahk-AHK/Luke/int#Mark.16.2!f.1


1941 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

15Aˬ yawꞈ maꞈ-ahˇ aˬ yawꞈ ehˇ nehˬ-eu, “Miˇ tsaˬ tahˬ kʼawˇ heu doe ni iˇ-awˇ, tsawˇ 
jeuˬ dawˬ tawˆ luꞈ-ahˇ Laˬ kʼaˬ cehˇ-eu Guiˬ lahˬ dawˬ mehˬ-iˇ-awˬ.  
16Jah-awˇ iˇ cuꞈ kʼaˇ shawˇ-eu tsawˇ haˬ deuˬ ka kʼoꞈ-eu jeˬ za tehꞈ-a. Maˬ jah-eu 
tsawˇ haˬ deuˬ-aˬ, yaˇ kʼaˬ daˇ nehˬ gaˇ ya daˬ tehꞈ-a.  
17Jah-eu tsawˇ haˬ deuˬ-aˬ, zahˬ leˇ paˬ-ehˇ gʼeh-eu jeˬ mˇ nya-eu baoˬ za tehꞈ-a. 
Ngaˬ-euˬ tsawˇ myahˇ uˬ moˆ awˬ yawꞈ maꞈ nehꞈ teh doˆ tehꞈ-a. Maˬ gaˬ haw-euˬ 
dawˬ gʼawˬ mya jeˬ aˬ yawꞈ maꞈ ngehˬ nya tehꞈ-a.  
18Aˬ yawꞈ maꞈ aˇ lawˇ-ahˇ nyehꞈ-eu maˬ kaˬ, dzaˇ doꞈ dzaˬ-eu maˬ kaˬ, tiˬ jeˬ-iˬ maˬ 
gʼeh-aˇ. Aˬ yawꞈ maꞈ naˇ-eu tsawˇ haˬ deuˬ kʼoeˇ taˆ aˬ laꞈ baꞈ daˆ nehˬ ngeh, naˇ-eu 
taˬ leˇ tehꞈ-a.” 

Yeˬsuˇ-ahˇ mˬ kʼoeˇ taˆ ciˬ kʼoꞈ daˆ leꞈ-euˬ 
(Luˇkaꞈ 24.50-53; Gʼaˬkʼehˇ 1.9-11) 

19Sahˬpaˬ Yeˬsuˇ aˬ yawꞈ maꞈ-ahˇ dawˬ ngehˬ cawˬ gʼaˬ ngeh, aˬ yawꞈ-ahˇ mˬ kʼoeˇ 
taˆ sheuˬ kʼoꞈ daˆ leꞈ-awˇ, Miˬyehˇ-euˬ aˇ maˇ paw nuiˇ-euˬ meh.  
20Zaˬ lahˇ deuˬ yawˬ paw na luꞈ iˇ-awˇ, dawˬ mehˬ mehˬ-iˇ-euˬ meh. Sahˬpaˬ Yeˬsuˇ 
aˬ yawꞈ maꞈ nehˬ-ehˇ gaˇ mˇ-awˇ, aˬ yawꞈ maꞈ dawˬ mehˬ mehˬ-euˬ aˬ diˇ aˬ maˇ 
tsaˬ-eu gaˇ kawˆ, zahˬ leˇ paˬ-ehˇ gʼeh-eu jeˬ mˇ mehˬ-awˇ bi siˬ bi mawˇ duˬ-euˬ 
meh.)  

Aˇ HU BA-EUˬ JAˇLIꞈ LAꞈ KʼOEˇ Aˇ SAˬ SAˬ TAˬ-EUˬ TIˬ JEˬ 

9(Zaˬ miˬ zaˬ kʼoeˇ smˇ gʼaˬ Beˬtuˆluˆ hawˇ-eu aˬ yawꞈ-euˬ cawˬ deuˬ jawˇ gaˇ iˇ-awˇ, 
aˬ yawꞈ maꞈ-ahˇ kʼaˇ ehˇ nehˬ-euˬ jeˬ dawˬ tawˆ luꞈ, yaw nymˇ nymˇ-ehˇ dzawˇ poˆ 
nehˬ-euˬ meh.  
10Kʼoeˇ naˇ, mˬ maˬ maˬ byaˆ zaˇ ziˇ ka kʼoꞈ-eu jeˬ-ahˇ taꞈ-eu dehꞈ luꞈ-eu muiˬ-eu 
shawˇ-eu dawˬ kawˬ kʼoeˇ, nahˇ ma doˆ kʼehˬ ga kʼehˬ doe ni bi gaˬ keuˆ-iˇ-eu gʼaˇ 
duˬ, zaˬ lahˇ deuˬ-ahˇ Yeˬsuˇ kʼehˇ gʼeh-euˬ meh. .) 

Luˇkaꞈ 

Luˇkaꞈ 1 

1Nga maꞈ jawˇ gaˇ pyeuꞈ dzeuˇ yaꞈ-euˬ gaˇ kawˆ deuˬ-ahˇ, tsawˇ haˬ gʼawˬ mya gʼaˬ 
kʼaˇ gʼeh nya-eu loꞈ-ehˇ sahˬ boꞈ boꞈ doˆ taˬ gʼaˬ-euˬ meh.  
2Gaˇ kawˆ kʼoeˇ deuˬ-ahˇ aˇ dahˬ beh ngeh neh ya mawˇ-euˬ deuˬ hawˇ-eu, guiˬ lahˬ 
dawˬ mehˬ-eu deuˬ neh kʼaˇ dzawˇ mehˬ-euˬ loꞈ-ehˇ aˬ yawꞈ maꞈ boꞈ-euˬ meh.  
3Kʼoeˇ miˇ neh, Huiˬ-eu mahˇ-eu Tawˇpiˇlu-oˇ, ngaˇ kʼawꞈ aˇ dahˬ beh ngeh neh gaˇ 
kawˆ heu deuˬ-ahˇ yaw muiˬ paˬ-ehˇ pyehˆ tseˇ duˬ taˬ-euˬ miˇ neh, kʼaˇ pyeuꞈ 
dzeuˇ yaꞈ-euˬ jeˬ mehˬ huˬ mehˬ nahˬ tsaˬ ni nawˬ-euˬ gʼaˇ duˬ boꞈ doˆ nehˬ naˇ 
muiˬ-eu duˇ lehˇ noeˬ-eu ma.  
4Nawˬ-ahˇ kʼaˇ mehˬ nehˬ-euˬ yawˬ jeˬ na luꞈ aˬ diˇ ngeuˇ meh lehˇ nawˇ siˬ duˬ jiˇ 
nya ni, ngaˇ heu loꞈ-ehˇ boꞈ-euˬ ma.  

Iˇ cuꞈ shawˇ-eu Yoˇhaˬ dehꞈ le meh lehˇ tsaꞈ gaˬ le-euˬ 

5Yuˇdaˆ miˇ kʼahˬ-ahˇ sahˬ paˬ Heˬloˆ uˆ lahˇ ngeh, Aˬbiˇyaˬ aˇ jeuˬ laꞈ kʼoeˇ, Zaˬkaˬliˇ 
lehˇ myahˇ-euˬ piˇ ma tiˬ gʼaˬ jawˇ-eu meh. Aˬ yawꞈ-euˬ miˬ zaˬ-aˬ, Aˬloˬ-euˬ aˇ jeuˬ 
pyeuꞈ-awˇ, Eˇliˇsaˬbehˆ lehˇ myahˇ-euˬ meh.  
6Nyiˬ dzeˇ zaˬ luꞈ Miˬyehˇ mehˬ shi dawˇ coe ni dehꞈ-awˇ, SahˬpaˬMiˬyehˇ-euˬ zahˇ 
dawˬ kʼoꞈ dawˬ hawˇ-eu zahˇ sahˇ kʼoꞈ dawˬ tawˆ luꞈ-ahˇ caw teh-eu meh.  
7Eˇliˇsaˬbehˆ maˬ baw aˬ ma pyeuꞈ-eu miˇ neh, aˬ nyaꞈ dzeˇ zaˬ zaˬ maˬ jawˇ-ehˇ, 
nyiˬ gʼaˬ luꞈ mawˬ dui dui le-euˬ meh.  
8Tiˬ nah-aˬ, piˇ ma-euˬ gaˇ mˇ-eu gʼaˇ duˬ, Zaˬkaˬliˇ-euˬ aˇ muˇ-ahˇ doˇ laˇ-euˬ miˇ 
neh, Uˬ duˬ tahˬ nymˇ nymˇ ma laꞈ kʼoeˇ gaˇ mˇ luꞈ-eu meh.  
9Piˇ ma deuˬ-euˬ zahˇ sahˇ kʼoꞈ kʼaˇ jaˆ-eu loꞈ-ehˇ shehˆ tsaˬ tsaˬ-awˇ tseˇ ngeh, lawˇ 
duˬ-ahˇ yaw saw jeˬ doꞈ damˬ-eu gʼaˇ duˬ aˬ yawꞈ-ahˇ doˇ leˇ-euˬ meh. Kʼoeˇ miˇ 
neh, SahˬpaˬMiˬyehˇ-euˬ Uˬ duˬ tahˬ nymˇ nymˇ ma laꞈ kʼoeˇ aˬ yawꞈ uˇ leˇ-euˬ 
meh.  
10Kʼoeˇ loꞈ-ehˇ yaw saw jeˬ doꞈ damˬ luꞈ ngeh, laꞈ nyiˇ paw jawˇ yaꞈ-euˬ tsawˇ haˬ 
aˇ maꞈ deuˬ guiˬ lahˬ ya shaˇ-eu meh.  
11Kʼoeˇ ngeh, Sahˬpaˬ Miˬyehˇ-euˬ mˬ taˆ gʼaˬ kʼehˇ tiˬ gʼaˬ aˬ yawꞈ mehˬ shi doˆ le-
awˇ, yaw saw jeˬ doꞈ damˬ-eu lawˇ duˬ-euˬ aˇ maˇ paw yawꞈ luꞈ-eu meh.  
12Mˬ taˆ gʼaˬ kʼehˇ kʼoeˇ gʼaˬ-ahˇ Zaˬkaˬliˇ ya mawˇ ngeh, tsawˬ guˆ-iˇ-euˬ meh.  
13Ehˇ kʼawꞈ, mˬ taˆ gʼaˬ kʼehˇ kʼoeˇ gʼaˬ ehˇ-eu, “Zaˬkaˬliˇ-oˇ, taˬ guˆ. Nawˬ-euˬ guiˬ 
lahˬ shaˇ dawˬ-ahˇ Miˬyehˇ naˇ haˬ nehˬ laꞈ-euˬ meh. Nawˬ-euˬ nymˇ dahˬ 
Eˇliˇsaˬbehˆ aˬ li tiˬ li ciˬ tehꞈ-a. Aˬ li kʼoeˇ li-ahˇ Yoˇ haˬ lehˇ nawˇ ya myahˇ nehˬ 
meh.  
14Aˬ yawꞈ dehꞈ le-euˬ gaˇ, nawˇ hawˇ-eu tsawˇ haˬ gʼawˬ mya ni laˬ kʼaˬ cehˇ tehꞈ-a.  
15Aˬ jeˬ miˇ neh ehˇ naˇ, Sahˬpaˬ Miˬyehˇ mehˬ shi, aˬ yawꞈ yaw huiˬ yaw mahˇ 
pyeuꞈ laˇ tehꞈpa. Aˬ gaꞈ dzaˇ uiˇ hawˇ-eu yehꞈ laˇ-eu dzaˇ uiˇ deuˬ-ahˇ aˬ yawꞈ maˬ 

ya dawˇ-a. Aˬ ma-euˬ uˬ maˆ laꞈ kʼoeˇ neh maˬ dehꞈ doˆ le mi naˆ-ehˇ, Muiˬ-eu 
shawˇ-eu Yaw sahˇ Miˬyehˇ aˬ yawꞈ laꞈ kʼoeˇ tiˬ byah ni ahˇ tehꞈ-a.  
16Iˇsaˬleˬlaˆ tsawˇ haˬ gʼawˬ mya ni-ahˇ, aˬ yawꞈ maꞈ-euˬ Miˬyehˇ pyeuꞈ-eu Sahˬpaˬ 
Miˬyehˇ jawˇ paw aˬ yawꞈ sheuˬ pyawˇ kʼoꞈ laꞈ tehꞈ-a.  
17Aˬ da hawˇ-eu zaˬ deuˬ tsaˬ leˇ tsahˇ leˇ nya ni maˬ ehˇ, naˬ lehˬ lehˬ-eu tsawˇ haˬ 
deuˬ yaw tsaˬ yaw dawˇ tsawˇ haˬ-euˬ nui noeˬ mehˬ nah caw teh laˇ ni maˬ ehˇ, 
Sahˬpaˬ Miˬyehˇ-euˬ tsawˇ jeuˬ-ahˇ Sahˬpaˬ Miˬyehˇ gʼaˇ duˬ bi lehˬ hmˬ dah taˬ-eu 
gʼaˇ duˬ maˬ ehˇ, Eˇliˇyaˆ-euˬ nui ma hawˇ-eu baoˬ aˬ yawꞈ pi-awˇ, Sahˬpaˬ-euˬ 
mehˬ hu aˬ yawꞈ iˇ tehꞈ-a.” 
18Mˬ taˆ gʼaˬ kʼehˇ kʼoeˇ gʼaˬ-ahˇ Zaˬkaˬliˇ ehˇ nehˬ-eu, “Kʼoeˇ loꞈ-ehˇ pyeuꞈ laˇ-euˬ 
ngaˇ lehˇ, ngaˇ aˬ joˆ-ehˇ siˬ nya nmˇ. Nga nyaꞈ dzeˇ zaˬ nyiˬ gʼaˬ luꞈ mawˬ dui dui 
laˇ-euˬ ma.” 
19Mˬ taˆ gʼaˬ kʼehˇ kʼoeˇ gʼaˬ ehˇ-eu, “Ngaˇ-aˬ, Miˬyehˇ-euˬ mehˬ shi yawꞈ-awˇ 
myawˬ kʼehˇ gʼoˆ luꞈ-eu Gaˬbeˬlaˇ ma. Aˬ yawꞈ ngaˬ-ahˇ kʼehˇ gʼeh leꞈ-awˇ, laˬ kʼaˬ 
cehˇ dui dui laˇ paˬ-ehˇ gʼeh-eu gaˇ kawˆ heu nawˬ-ahˇ bi tsaꞈ gaˬ le-euˬ meh.  
20Aˇ yamˬ tsaˬ laˇ ngeh maˇ maˇ ni pyeuꞈ laˇ-eu gaˇ kawˆ heu-ahˇ ngaˇ tsaꞈ gaˬ le-eu 
kʼawꞈ, nawˇ maˬ jah-eu miˇ neh, ngaˬ neh ehˇ-euˬ loꞈ-ehˇ maˬ pyeuꞈ laˇ kʼoeˇ keuˆ 
ni, nawˇ dawˬ maˬ ngehˬ nya ni ciˬ cuˇ ya jawˇ tehꞈ-a.” 
21Kʼoeˇ ngeh, laꞈ nyiˇ paw Zaˬkaˬliˇ-ahˇ dawˬ luꞈ-eu tsawˇ haˬ deuˬ, Uˬ duˬ tahˬ 
nymˇ nymˇ ma laꞈ kʼoeˇ aˬ yawꞈ kʼoeˇ myah myah-ehˇ ga-iˇ-euˬ gaˇ zahˬ leˇ-euˬ 
meh.  
22Aˬ yawꞈ gʼoꞈ doˆ le ngeh, aˬ yawꞈ maꞈ-ahˇ dawˬ maˬ ngehˬ cawˬ nya-ehˇ pyeuꞈ-iˇ-
euˬ miˇ neh, Uˬ duˬ tahˬ nymˇ nymˇ ma laꞈ kʼoeˇ, yaw sahˇ laꞈ kʼoeˇ pah mehˬ le-euˬ 
tiˬ jeˬ paˬ-ahˇ aˬ yawꞈ ya mawˇ-euˬ ngaˇ lehˇ aˬ yawꞈ maꞈ siˬ nya-euˬ meh. Aˬ yawꞈ 
dawˬ maˬ ngehˬ nya-eu miˇ neh, aˬ yawꞈ maꞈ-ahˇ laꞈ dzawˇ dzawˇ nehˬ-euˬ meh.  
23Uˬ duˬ tahˬ nymˇ nymˇ ma laꞈ kʼoeˇ aˬ yawꞈ gaˇ ya mˇ-eu aˇ yamˬ dzeuˇ ngeh, iˇ 
kahˇ-ahˇ gʼoꞈ-iˇ-euˬ meh.  
24Aˇ yamˬ ui cuiˆ myahˇ laˇ ngeh, aˬ yawꞈ-euˬ nymˇ dahˬ Eˇliˇsaˬbehˆ aˬ nyiˇ pi leˇ-
awˇ, ba la ngaˬ siˬ byah ni laꞈ nyiˇ maˬ doˆ-iˇ ni jawˇ-euˬ meh.  
25Aˬ yawꞈ ehˇ-eu, “Nymˬ-mˇ poˆ jawˇ-aˬ, tsawˇ haˬ mehˬ shi ngaˇ daˬ maˬ paˇ ya ga 
ni, Sahˬpaˬ Miˬyehˇ ngaˬ-ahˇ caw ba nehˬ laꞈ-euˬ meh.” 

Yeˬsuˇ dehꞈ le meh lehˇ tsaꞈ gaˬ le-euˬ 

26Eˇliˇsaˬbehˆ aˬ nyiˇ pi leˇ-euˬ ba la koꞈ siˬ byah laˇ ngeh, mˬ taˆ gʼaˬ kʼehˇ 
Gaˬbeˬlaˇ-ahˇ Miˬyehˇ kʼehˇ gʼeh-awˇ, Gaˬliˬlehˇ miˇ kʼahˬ Naˬzaˬlehˇ meuˬ-ahˇ bi iˇ-
euˬ meh.  
27Sahˬ paˬ Daˬbiˇ-euˬ tsuiꞈ-ahˇ taꞈ-eu Yoˇsehˆ lehˇ myahˇ-euˬ gʼaˬ-ahˇ dahˬ dzaˬ-iˇ-
eu lehˇ saˇ jaˇ dzaˬ taˬ-euˬ miˬ shuiꞈ/f 1. 7 *ʼMiˬ shuiꞈʼ lehˇ ehˇ-eu-aˬ, kʼaˬ miˬ tiˬ 
jawˇ-iˬ maˬ sheu haw-euˬ shawˇ jehˆ ni gʼeh-eu miˬ daꞈ-ahˇ ehˇ mawꞈ-eu meh. * tiˬ 
gʼaˬ-ahˇ, aˬ yawꞈ dawˬ tsaꞈ tsaꞈ le-euˬ meh. Miˬ shuiꞈ kʼoeˇ gʼaˬ-euˬ tsawˇ myahˇ-aˬ, 
Maˬliˇ meh.  

28Mˬ taˆ gʼaˬ kʼehˇ kʼoeˇ gʼaˬ aˬ yawꞈ jawˇ gaˇ oe-awˇ ehˇ-eu, “Nui saˇ oꞈ luꞈ-uˇ. 
Sahˬpaˬ Miˬyehˇ nawˬ nehˬ-ehˇ jawˇ-awˇ, huiˬ dui dui-eu guiˬ lahˬ biꞈ luꞈ meh.” 
29Maˬliˇ-aˬ, mˬ taˆ gʼaˬ kʼehˇ kʼoeˇ gʼaˬ neh ehˇ nehˬ le-euˬ dawˬ kʼoeˇ dawˬ baˬ da 
neh nui ma suˬ saˬ dui dui-awˇ, aˬ jeˬ-ahˇ ehˇ mawꞈ-eu nga lehˇ shaˇ noeˬ luꞈ-eu 
meh.  
30Mˬ taˆ gʼaˬ kʼehˇ kʼoeˇ gʼaˬ aˬ yawꞈ-ahˇ ehˇ-eu, “Maˬliˇ-oˇ, taˬ guˆ. Miˬyehˇ nawˬ-ahˇ 
gʼawˬ shaˬ gaˬ luꞈ meh.  
31Nawˇ aˬ nyiˇ pi-awˇ, aˬ li tiˬ li ya ciˬ meh. Aˬ yawꞈ-ahˇ nawˇ Yeˬsuˇ lehˇ ya myahˇ 
nehˬ meh.  
32Aˬ yawꞈ huiˬ dui mahˇ dui dui-awˇ, huiˬ-eu mahˇ-eu Miˬyehˇ-euˬ Zaˬmaˇ lehˇ aˬ 
cawˬ kuˇ tehꞈ-a. SahˬpaˬMiˬyehˇ pyeuꞈ-eu Miˬyehˇ, aˬ yawꞈ-euˬ aˬ poeˬ Daˬbiˇ-euˬ 
dzoeˬ dzaˬ nuiˇ mahˬ aˬ yawꞈ-ahˇ biꞈ tehꞈ-a.  
33Yaˬkoˆ-euˬ zaˬ deuˬ uˆ deuˬ kʼoeˇ taˆ aˬ yawꞈ sahˬ paˬ geuꞈ-awˇ, Aˬ yawꞈ uˆ lahˇ-eu 
miˇ kʼahˬ kʼoeˇ, mˬ maˬ maˬ byaˆ zaˇ ziˇ aˇ saˬ saˬ-eu maˬ baw-a.” 
34Mˬ taˆ gʼaˬ kʼehˇ kʼoeˇ gʼaˬ-ahˇ Maˬliˇ ehˇ nehˬ-eu, “Ngaˇ-aˬ, miˬ shuiꞈ tiˬ gʼaˬ ma. 
Teu loꞈ-ehˇ aˬ joˆ-ehˇ pyeuꞈ laˇ nya nmˇ.” 
35Mˬ taˆ gʼaˬ kʼehˇ ehˇ-eu,  

“Muiˬ-eu shawˇ-eu Yaw sahˇ Miˬyehˇ nawˬ-euˬ kʼoeˇ taˆ zaꞈ le-awˇ, Huiˬ dui Mahˇ 
dui dui-eu Miˬyehˇ-euˬ baoˬ nawˬ-ahˇ joe shmˇ le tehꞈ-a. Kʼoeˇ miˇ neh, dehꞈ le-euˬ 
muiˬ-eu shawˇ-eu aˬ li kʼoeˇ gʼaˬ-ahˇ, Miˬyehˇ-euˬ Zaˬmaˇ lehˇ kuˇ tehꞈ-a.  
36Maˬ baw aˬ ma lehˇ sawˇ taˬ-euˬ nawˬ-euˬ nawˬ-euˬ aˇ jeuˬ aˇ ca Eˇliˇsaˬbehˆ-ahˇ 
haw sheˇ. Teu naˆ ni mawˬ laˇ-euˬ kʼawꞈ, aˬ nyiˇ pi luꞈ-eu ba la koꞈ siˬ byah laˇ-euˬ 
meh.  
37Miˬyehˇ maˬ jahˇ nya-eu tiˬ jeˬ-iˬ maˬ jaˆ-a.” 
38Maˬliˇ ehˇ-eu, “Ngaˇ-aˬ, SahˬpaˬMiˬyehˇ-euˬ zaˬ kʼaˆ ma. Nawˬ neh ehˇ-euˬ jeˬ 
ngaˬ-euˬ kʼoeˇ taˆ pyeuꞈ le luꞈ-uˇ.” Kʼoeˇ naˇ, mˬ taˆ gʼaˬ kʼehˇ kʼoeˇ gʼaˬ doˆ-iˇ-euˬ 
meh.  

Eˇliˇsaˬbehˆ jawˇ gaˇ Maˬliˇ dawˬ deh gʼa leˇ-euˬ 

39Kʼoeˇ naˇ, Maˬliˇ lehˬ hmˬ-awˇ, Yuˇdaˆ miˇ kʼahˬ daˇ taˆ paw jaˆ-eu meuˬ tiˬ meuˬ-
ahˇ yaw kawˇ-ehˇ le-euˬ meh.  
40Zaˬkaˬliˇ-euˬ nymˇ-ahˇ aˬ yawꞈ uˇ leˇ-awˇ, Eˇliˇsaˬbehˆ-ahˇ dawˬ cawˬ puˬ nehˬ-
euˬ meh. 
41Maˬliˇ dawˬ cawˬ puˬ nehˬ gaˇ Eˇliˇsaˬbehˆ ya gaˬ ngeh, aˬ yawꞈ-euˬ uˬ maˆ laꞈ 
kʼoeˇ pi luꞈ-eu zaˬ kʼoeˇ gʼaˬ luˆ laˇ-awˇ, Eˇliˇsaˬbehˆ -ahˇ Muiˬ-eu Shawˇ-eu Yaw 
sahˇ Miˬyehˇ uˇ le-euˬ meh.  
42Aˬ yawꞈ yaw kʼaˆ-ehˇ guˇ-awˇ ehˇ-eu, “Nawˇ-aˬ, zaˬ miˬ zaˬ dawˬ tawˆ luꞈ laꞈ kʼoeˇ 
aˬ cawˬ naˆ maˬ tseˇ guiˬ lahˬ huiˬ-eu gʼaˬ meh. Nawˬ-euˬ uˬ maˆ laꞈ kʼoeˇ pi luꞈ-eu 
zaˬ kʼawꞈ, guiˬ lahˬ huiˬ dui dui meh.  
43Ngaˬ-euˬ Sahˬpaˬ-euˬ aˬ ma ngaˇ jawˇ gaˇ dawˬ deh gʼa laˇ-euˬ heu, ngaˇ aˇ naˆ ni 
guiˬ lahˬ huiˬ-eu nga.  

44Nawˇ dawˬ cawˬ puˬ-eu teˇ saˇ ngaˬ-euˬ naˬ bawˇ-ahˇ gaˬ keuˆ laˇ-euˬ nehˬ-ehˇ, uˬ 
maˆ laꞈ kʼoeˇ pi luꞈ-eu ngaˬ-euˬ zaˬ laˬ kʼaˬ cehˇ-eu tsawˬ tsawˬ-ehˇ teuˆ-eu miˇ-a.  
45Sahˬpaˬ Miˬyehˇ neh kʼaˇ ehˇ nehˬ laꞈ-euˬ jeˬ aˬ diˇ aˬ maˇ pyeuꞈ laˇ tehꞈ-a lehˇ 
jah-eu zaˬ miˬ zaˬ-aˬ, guiˬ lahˬ huiˬ dui dui meh.” 

Maˬliˇ-euˬ ja ceuˬ-eu caˇ dawˬ 

46Maˬliˇ ehˇ-eu,  

“Ngaˬ-euˬ nui ma saꞈ laˇ laꞈ kʼoeˇ, SahˬpaˬMiˬyehˇ-ahˇ ja ceuˬ ma.  
47Ngaˬ-ahˇ Ka kʼoꞈ-eu gʼaˬ pyeuꞈ-eu, ngaˬ-euˬ Miˬyehˇ baˬ da baˇ neh, ngaˬ-euˬ saꞈ 
laˇ laˬ kʼaˬ cehˇ nya.  
48Aˬ jeˬ miˇ neh cehˇ te ehˇ naˇ, teˬ-eu nyiˇ-eu tsawˇ haˬ pyeuꞈ-eu, ngaˇ loꞈ-ehˇ gʼeh-
eu tsawˇ haˬ-ahˇ, aˬ yawꞈ noeˬ keuˆ nehˬ laꞈ-euˬ meh.  
49Iˬ nah neh naˇ aˬ cawˬ ngaˬ-ahˇ, laˬ kʼaˬ cehˇ-eu gʼaˬ lehˇ kuˇ meh. Aˬ jeˬ miˇ neh 
kuˇ ta ehˇ naˇ, Baoˬ huiˬ-eu Miˬyehˇ neh ngaˬ-ahˇ, huiˬ-eu jeˬ mˇ nehˬ laꞈ-euˬ meh. 
Aˬ yawꞈ tsawˇ myahˇ muiˬ meh shawˇ meh; 
50Aˬ yawꞈ-ahˇ taˬ huiˬ-eu deuˬ-ahˇ, aˬ yawꞈ-euˬ gʼawˬ shaˬ gaˬ-eu jeˬ, mˬ maˬ maˬ 
byaˆ zaˇ ziˇ gmˬ meh.  
51Baoˬ huiˬ-eu laꞈ du cawˬ doˆ-awˇ, nui ma huiˬ-eu deuˬ-euˬ bawˬ toˆ, dawˬ tawˆ 
luꞈ byaˆ dzeh nehˬ-eu meh.  
52Dzoeˬ dzaˬ sahˬ paˬ yaw gʼeh deuˬ-ahˇ, nuiˇ mahˬ-ahˇ neh gʼeu ka nehˬ-awˇ, nui 
nahˬ nui yu ahˇ-eu deuˬ-ahˇ, yaw goˇ-ahˇ ciˬ daˆ nehˬ-eu meh.  
53Mehꞈ-eu shuꞈ-eu tsawˇ haˬ deuˬ-ahˇ, dzaˇ kuiˇ dzaˇ myehˇ tiˬ dehˆ biꞈ-awˇ, smˇ 
muiˬ smˇ baw aˬ da deuˬ-ahˇ, yawꞈ ngehꞈ-ehˇ teh dzeh nehˬ-eu meh.  
54Poeˬ piˬ deuˬ-ahˇ dzaˬ taˬ yaꞈ-euˬ, saˇ jaˇ dawˬ-ahˇ aˬ yawꞈ ziꞈ-awˇ, zaˬ kʼaˆ 
Iˇsaˬleˬlaˆ jawˇ gaˇ, oe keuˆ-awˇ caw ba le-euˬ meh.  
55Aˬbyaˬhaˬ-euˬ kʼoeˇ taˆ hawˇ-eu, zaˬ deuˬ uˆ deuˬ dawˬ tawˆ kʼoeˇ taˆ, aˬ yawꞈ 
gʼawˬ shaˬ gaˬ nehˬ-eu jeˬ, mˬ maˬ maˬ byaˆ zaˇ ziˇ ziꞈ meh.” 
56Maˬliˇ-aˬ, Eˇliˇsaˬbehˆ nehˬ-ehˇ ba la smˇ siˬ jawˇ-awˇ gʼoꞈ-iˇ-euˬ meh.  

Iˇ cuꞈ shawˇ-eu Yoˇhaˬ dehꞈ le-euˬ 

57Eˇliˇsaˬbehˆ zaˬ ciˬ deˇ le-awˇ, aˬ li tiˬ li ciˬ-euˬ meh.  
58Aˬ yawꞈ-euˬ dawˬ peh jawˇ-eu tsawˇ haˬ deuˬ hawˇ-eu, aˬ yawꞈ-euˬ aˬ yuiꞈ aˬ nyiˇ 
deuˬ, SahˬpaˬMiˬyehˇ neh aˬ yawꞈ-ahˇ gʼawˬ shaˬ gaˬ dui dui neh-euˬ gaˇ kawˆ ya 
gaˬ ngeh, aˬ yawꞈ nehˬ-ehˇ laˬ kʼaˬ caw cehˇ-euˬ meh.  
59Zaˬ nahˬ ciˬ-euˬ nah jawˇ byah laˇ ngeh, baˆ kʼoˆ mehˬ dzaˬ yehˬ nehˬ-eu lehˇ aˬ 
yawꞈ maˬ oe-awˇ, aˬ da-euˬ tsuiꞈ-ahˇ taꞈ leˇ ni, aˬ da-euˬ tsawˇ myahˇ biꞈ-awˇ, 
Zaˬkaˬliˇ lehˇ myahˇ nehˬ-eu lehˇ gʼeh-eu meh.  
60Ehˇ kʼawꞈ, aˬ ma gʼaˬ ehˇ-eu, “Teu loꞈ-ehˇ maˬ ya myahˇ-a. Aˬ yawꞈ-ahˇ Yoˇhaˬ lehˇ 
ya myahˇ nehˬ meh.” 
61Aˬ yawꞈ maꞈ aˬ yawꞈ-ahˇ ehˇ-eu, “Naw pehˬ-euˬ aˇ jeuˬ aˇ ca laꞈ kʼoeˇ Yoˇhaˬ lehˇ 
myahˇ-euˬ tiˬ gʼaˬ-iˬ maˬ jawˇ-a tawˇ.” 

62Kʼoeˇ naˇ, aˬ da gʼaˬ-ahˇ aˬ yawꞈ maꞈ laꞈ dzawˇ dzawˇ nehˬ-awˇ, zaˬ kʼoeˇ gʼaˬ-ahˇ 
aˬ joˆ-ehˇ bi myahˇ nehˬ mawꞈ-eu gaˇ kawˆ naˇ haˬ-euˬ meh.  
63Sahˬ boꞈ boˬ-eu teˇ byaꞈ tiˬ byaꞈ Zaˬkaˬliˇ shaˇ-awˇ, “Aˬyawꞈ-euˬ tsawˇ myahˇ 
Yoˇhaˬ meh” lehˇ boꞈ nehˬ-euˬ meh. Kʼoeˇ ngeh, aˬ yawꞈ maꞈ dawˬ tawˆ luꞈ zahˬ dui 
dui leˇ-euˬ meh.  
64Tiˬ poˆ tehꞈ-ehˇ Zaˬkaˬliˇ-euˬ kʼaˬ meh pah laˇ-awˇ, mehˬ laˇ juˆ laˇ-euˬ miˇ neh, 
dawˬ ngehˬ doˆ nya laˇ-awˇ, Miˬyehˇ-ahˇ ja ceuˬ-euˬ meh.  
65Tahꞈ gʼoꞈ tahˬ jawˇ jawˇ-eu tsawˇ haˬ deuˬ guˆ-iˇ-euˬ meh. Gaˇ kawˆ kʼoeˇ Yuˇdaˆ 
miˇ kʼahˬ dahˇ taˆ doe ni gaˬ byah jiˇ-euˬ meh.  
66Kʼaˇ ya gaˬ-euˬ tsawˇ haˬ yawˬ gʼaˬ na luꞈ, nui ma laꞈ kʼoeˇ shaˇ noeˬ shaˇ noeˬ-
ehˇ, “Zaˬ kʼoeˇ gʼaˬ aˬ joˆ-ehˇ gʼeh-eu tsawˇ haˬ pyeuꞈ laˇ-eu lehˇ gʼeh-eu maˬ siˬ miˇ-
a” lehˇ ehˇ-eu meh. Aˬ jeˬ miˇ neh ehˇ naˇ, SahˬpaˬMiˬyehˇ-euˬ baoˬ aˬ yawꞈ kʼoeˇ 
taˆ jaˆ-eu yaw duˬ baw-eu meh.  

Zaˬkaˬliˇ neh Miˬyehˇ gʼaˇ duˬ ngehˬ dah-euˬ 

67Yoˇhaˬ-euˬ aˬ da Zaˬkaˬliˇ-ahˇ Muiˬ-eu Shawˇ-eu Yaw sahˇ Miˬyehˇ uˇ le-awˇ, 
Miˬyehˇ gʼaˇ duˬ heu loꞈ-ehˇ ngehˬ dah-eu meh.  
68“Aˬ yawꞈ-euˬ tsawˇ haˬ deuˬ shaˬ gaˇ, ka kʼoꞈ doˆ nehˬ le-euˬ miˇ neh, Iˇsaˬleˬlaˆ 
Miˬyehˇ pyeuꞈ-eu, SahˬpaˬMiˬyehˇ-ahˇ ja ceuˬ ma.  
69Yawꞈ-euˬ zaˬ kʼaˆ Daˬbiˇ o neh, baoˬ huiˬ-eu Ka kʼoꞈ-eu yaw sahˇ, aˬ dui-ahˇ biꞈ 
nehˬ leꞈ-euˬ meh.  
70-71Aˇ hu tsawˇ muiˬ tsawˇ shawˇ pyeuꞈ-eu, Miˬyehˇ gʼaˇ duˬ ngehˬ dah nehˬ-eu, 
ngehˬ zaˬ tmˇ zaˬ deuˬ-ahˇ gʼoe-awˇ, aˬ dui-ahˇ bye-awˇ kʼehˬ laꞈ-euˬ, muiˇ-eu deuˬ 
dawˬ tawˆ-euˬ laꞈ-ahˇ, aˬ dui-ahˇ ka kʼoꞈ nehˬ ma lehˇ, aˬ yawꞈ saˇ jaˇ dzaˬ taˬ-euˬ 
meh.  
72Aˬ dui-euˬ poeˬ piˬ kʼoeˇ deuˬ-ahˇ, aˬ yawꞈ gʼawˬ shaˬ gaˬ-eu laꞈ kʼoeˇ, muiˬ-eu 
shawˇ-eu dawˬ ma saˇ jaˇ, noeˬ keuˆ ma lehˇ yawꞈ ehˇ-eu meh.  
73-75Aˬ dui yaw dehꞈ dehꞈ-eu tiˬ ziˇ, aˬ yawꞈ mehˬ shi muiˬ-eu shawˇ-eu, yaw tsaˬ 
yaw dawˇ tsawˇ haˬ pyeuꞈ-awˇ, guˆ-eu gaˆ-eu jeˬ maˬ jaˆ ni, yawꞈ-euˬ gaˇ ya mˇ-eu 
gʼaˇ duˬ, muiˇ-eu deuˬ-euˬ aˬ laꞈ laꞈ kʼoeˇ, aˬ dui-ahˇ ka kʼoꞈ nehˬ ma lehˇ, Aˬ da yaw 
dzahˇ Aˬbyaˬhaˬ-ahˇ, aˬ yawꞈ saˇ jaˇ dzaˬ taˬ-euˬ meh.  
76Ngaˬ-euˬ aˬ li pyeuꞈ-eu nawˬ-ahˇ, Huiˬ dui Mahˇ dui dui-eu gʼaˬ-euˬ ngehˬ zaˬ tmˇ 
zaˬ lehˇ kuˇ tehꞈ-a. Sahˬpaˬ iˇ-eu gaˇ ma mehˬ hu, nawˇ jeˬ huˬ ya iˇ huˬ taˬ-awˇ, gaˇ 
ma shaˇ dahˇ nehˬ-eu laꞈ kʼoeˇ,  
77iˬ baˇ pyehˬ nehˬ-eu jeˬ baˬ da, ka kʼoꞈ-eu jeˬ za nya meh lehˇ, Miˬyehˇ-euˬ tsawˇ 
haˬ kʼoeˇ deuˬ-ahˇ, nawˇ ya dzawˇ mehˬ nehˬ-iˇ tehꞈ-a.  
78Aˬ dui Miˬyehˇ nui nahˬ ahˇ-awˇ, gʼawˬ shaˬ gaˬ nya dui dui-eu meh. Ka kʼoꞈ-eu 
jeˬ aˬ dui kʼoeˇ taˆ, uˬ bya bya shawˇ laˇ-eu loꞈ-ehˇ,  
79shiˇ-eu naˇ shmˇ yaw zahˇ uˬ moˆ, kʼaˇ dehꞈ kʼaˇ jawˇ-eu deuˬ kʼoeˇ taˆ, mˬ taˆ neh 
bya ka leꞈ tehꞈ-a. Nui saˇ oꞈ-eu gaˇ ma kʼoeˇ taˆ, kuiˇ toꞈ paˇ ciˬ kʼoꞈ daˆ nya ni, aˬ 
dui ahˇ sheuˬ gʼeh laꞈ tehꞈ-a.” 

http://pt-br.bibles.org/ahk-AHK/Luke/2#Luke.1.70-Luke.1.71!f.1
http://pt-br.bibles.org/ahk-AHK/Luke/2#Luke.1.76!f.1

80Aˬ li kʼoeˇ li huiˬ laˇ-awˇ, nui ma gʼawˇ mawˇ nyiˬ jeˬ luꞈ huiˬ laˇ mahˇ laˇ luꞈ-eu 
meh. Iˇsaˬleˬlaˆ tsawˇ haˬ deuˬ mehˬ shi aˬ yawꞈ maˬ doˆ laˇ kʼoeˇ keuˆ ni, bawˇ 
tsahˬ bawˇ dahˇ-ahˇ jawˇ-euˬ meh.  

Luˇkaꞈ 2 

Yeˬsuˇ dehꞈ le-euˬ 
(Maꞈtehˬ 1.18-25) 

1Kʼoeˇ ngeh, Loˇmaˆ miˇ kʼahˬ laꞈ oˆ kʼaˇ jawˇ-eu miˇ kʼahˬ zaˬ dawˬ tawˆ luꞈ tsawˇ 
myahˇ ya dawˆ meh lehˇ, sahˬ paˬ Gehˇsaˬ Awˇguˇtuˆ dawˬ biꞈ-euˬ meh.  
2Kʼoeˇ-aˬ, miˇ kʼahˬ zaˬ tsawˇ myahˇ dawˆ beh beh-euˬ poˆ pyeuꞈ-awˇ, Suˇliˆ miˇ 
kʼahˬ-ahˇ Guˇleˬniˇ uˆ lahˇ luꞈ ngeh yamˬ-ahˇ tsaˬ-eu meh.  
3Tsawˇ haˬ yawˬ gʼaˬ na luꞈ yawˬ ha-euˬ meuˬ-ahˇ gʼoꞈ-iˇ-awˇ tsawˇ myahˇ ya dawˆ-
iˇ-eu meh.  
4Yoˇsehˆ-aˬ, sahˬ paˬ Daˬbiˇ-euˬ tsuiꞈ-ahˇ taꞈ-eu miˇ neh, Gaˬliˬlehˇ miˇ kʼahˬ 
Naˬzaˬlehˇ meuˬ-ahˇ neh Sahˬpaˬ Daˬbiˇ dehꞈ le-euˬ meuˬ pyeuꞈ-eu Yuˇdaˆ miˇ 
kʼahˬ Behˬlehˬhehˬ meuˬ-ahˇ iˇ-euˬ meh.  
5Aˬ yawꞈ-ahˇ dahˬ dzaˬ laˇ-eu lehˇ saˇ jaˇ dzaˬ taˬ-euˬ Maˬliˇ nehˬ-ehˇ tiˬ kawˆ loꞈ-
ehˇ tsawˇ myahˇ dawˆ leˇ-eu lehˇ le-euˬ meh. Kʼoeˇ ngeh, Maˬliˇ aˬ nyiˇ pi luꞈ-eu 
meh.  
6Aˬ yawꞈ nyaꞈ Behˬlehˬhehˬ meuˬ-ahˇ jawˇ luꞈ ngeh, aˬ yawꞈ zaˬ ciˬ deˇ le-euˬ meh.  
7Kʼoeˇ ngeh, aˬ yawꞈ zaˬ ciˬ-awˇ, dehꞈ le beh beh-euˬ aˬ li-ahˇ bui loˬ loˬ-awˇ, mawˇ 
neˇ kʼawˇ lawˬ laꞈ kʼoeˇ ciˬ yuꞈ taˬ-euˬ meh. Aˬ jeˬ miˇ neh ehˇ naˇ, daˬ yah yaꞈ-eu 
nymˇ laꞈ kʼoeˇ, aˬ yawꞈ nyaꞈ yaꞈ kʼaˇ maˬ za-a.  

yawˇ bo-eu deuˬ jawˇ gaˇ mˬ taˆ gʼaˬ kʼehˇ oe-euˬ 

8Miˇ kʼahˬ kʼoeˇ kʼahˬ-ahˇ jawˇ-eu yawˇ bo-eu tsawˇ haˬ tiˬ deuˬ, yaˇ peuˬ-ahˇ yawˇ 
bo yaꞈ-euˬ meh.  
9Mˬ taˆ gʼaˬ kʼehˇ tiˬ gʼaˬ aˬ yawꞈ maꞈ jawˇ gaˇ doˆ le-awˇ, Sahˬpaˬ Miˬyehˇ-euˬ yaw 
shehꞈ kʼahˬ sehˇ aˬ yawꞈ maꞈ-euˬ tiˬ jawˬ bya le-euˬ miˇ neh, aˬ yawꞈ maꞈ guˆ dui 
dui-iˇ-euˬ meh.  
10Ehˇ kʼawꞈ, mˬ taˆ gʼaˬ kʼehˇ kʼoeˇ gʼaˬ ehˇ-eu, ‘Taˬ guˆ. Aˬ jeˬ miˇ neh ehˇ naˇ, tsawˇ 
haˬ dawˬ tawˆ luꞈ laˬ kʼaˬ cehˇ dui dui paˬ-ehˇ gʼeh-eu laˬ kʼaˬ cehˇ-eu guiˬ lahˬ 
dawˬ naw maꞈ-ahˇ ngaˇ tsaꞈ gaˬ le-euˬ ma.  
11Iˬ nah, Daˬbiˇ-euˬ meuˬ laꞈ kʼoeˇ, naw maꞈ-ahˇ Ka kʼoꞈ-eu gʼaˬ pyeuꞈ-eu Sahˬpaˬ 
Ka li dehꞈ le-euˬ meh.  
12Aˬ yawꞈ dehꞈ le-euˬ saˇ kiˇ heu loꞈ-ehˇ jaˆ tehꞈ-a. Zaˬ nahˬ-ahˇ bui loˬ loˬ-awˇ, 
mawˇ neˇ kʼawˇ lawˬ laꞈ kʼoeˇ ciˬ yuꞈ taˬ-euˬ gaˇ naw maꞈ ya mawˇ tehꞈ-a.” 
13Jaˬ pyuˬ ni mˬ taˆ gʼaˬ kʼehˇ kʼoeˇ gʼaˬ nehˬ-ehˇ mˬ taˆ gʼaˬ kʼehˇ baˬ maꞈ puˇ jeˬ-ehˇ 
doˆ le-awˇ, Miˬyehˇ-ahˇ ja ceuˬ-eu caˇ dawˬ heu loꞈ-ehˇ caˇ-eu meh.  

14“Mˬ taˆ yaw goˇ jawˇ-eu Miˬyehˇ, baoˬ yaw shehꞈ kʼahˬ sehˇ huiˬ luꞈ-uˇ. Miˇ tsaˬ 
tsawˇ haˬ zaˬ deuˬ laꞈ kʼoeˇ, aˬ yawꞈ nui kʼahˇ shiˇ-eu deuˬ-ahˇ, nui saˇ za-eu jeˬ oꞈ 
luꞈ-uˇ.” 
15Mˬ taˆ gʼaˬ kʼehˇ deuˬ mˬ-ahˇ daˆ gʼoꞈ leˇ dzeuˇ ngeh, yawˇ bo-eu deuˬ tiˬ gʼaˬ tiˇ 
gʼaˬ ehˇ-eu, “Aˬ dui maꞈ Behˬlehˬhehˬ meuˬ-ahˇ le-awˇ, Sahˬpaˬ Miˬyehˇ neh aˬ dui-
ahˇ ehˇ nehˬ laꞈ-euˬ jeˬ-ahˇ haw-iˇ kaˇ-euˇ.” 
16Kʼoeˇ naˇ, aˬ yawꞈ maꞈ yaw kawˇ-ehˇ iˇ-awˇ, Maˬliˇ hawˇ-eu Yoˇsehˆ aˬ nyaꞈ-ahˇ 
mawˇ-awˇ, zaˬ nahˬ-ahˇ mawˇ neˇ kʼawˇ lawˬ laꞈ kʼoeˇ ciˬ yuꞈ taˬ-euˬ gaˇ ya mawˇ-
euˬ meh.  
17Aˬ yawꞈ maꞈ kʼoeˇ gaˇ ya mawˇ ngeh, zaˬ nahˬ kʼoeˇ gʼaˬ gaˇ kawˆ mˬ taˆ gʼaˬ kʼehˇ 
neh aˬ yawꞈ maꞈ-ahˇ kʼaˇ ehˇ nehˬ-euˬ jeˬ dzawˇ mehˬ nehˬ-euˬ meh.  
18Yawˇ bo-eu deuˬ ehˇ gaˇ kʼaˇ ya gaˬ-euˬ tsawˇ haˬ dawˬ tawˆ luꞈ, zahˬ dui dui leˇ-
euˬ meh.  
19Maˬliˇ-aˬ, gaˇ kawˆ kʼoeˇ deuˬ dawˬ tawˆ luꞈ juiˇ taˬ-awˇ, nui ma laꞈ kʼoeˇ shaˇ noeˬ 
shaˇ noeˬ-ehˇ jawˇ-euˬ meh.  
20Yawˇ bo-eu deuˬ-aˬ, aˬ yawꞈ maꞈ neh kʼaˇ ya gaˬ kʼaˇ ya mawˇ-euˬ jeˬ dawˬ tawˆ 
luꞈ gʼaˇ duˬ, Miˬyehˇ-ahˇ ja ceuˬ-eu caˇ dawˬ caˇ caˇ-ehˇ gʼoꞈ-iˇ-euˬ meh. Yawˬ jeˬ na 
luꞈ mˬ taˆ gʼaˬ kʼehˇ neh kʼaˇ ehˇ nehˬ-euˬ loꞈ-ehˇ pyeuꞈ luꞈ gaˇ aˬ yawꞈ maꞈ ya mawˇ 
duˬ yaꞈ-euˬ meh.  

Yeˬsuˇ-ahˇ tsawˇ myahˇ myahˇ nehˬ-euˬ 

21Nah jawˇ byah laˇ-awˇ, aˬ li kʼoeˇ li-ahˇ baˆ kʼoˆ mehˬ dzaˬ yehˬ nehˬ yamˬ tsaˬ laˇ 
ngeh, Yeˬsuˇ lehˇ myahˇ nehˬ-euˬ meh. Tsawˇ myahˇ kʼoeˇ-aˬ, aˬ ma-euˬ uˬ maˆ laꞈ 
kʼoeˇ maˬ tsehˆ leˇ mi naˆ-ehˇ mˬ taˆ gʼaˬ kʼehˇ neh biꞈ taˬ yaꞈ-euˬ tsawˇ myahˇ meh.  

Yeˬsuˇ-ahˇ Uˬ duˬ tahˬ nymˇ nymˇ ma-ahˇ ciˬ sha leˇ-euˬ 

22Moˇseˬ-euˬ Zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ jaˆ-eu loꞈ-ehˇ, Yoˇsehˆ hawˇ-
eu Maˬliˇ aˬ nyaꞈ dzeˇ zaˬ gʼawˇ mawˇ shawˇ-eu zahˇ jahˇ yamˬ tsaˬ laˇ-euˬ meh. 
Kʼoeˇ miˇ neh, aˬ li kʼoeˇ li-ahˇ Sahˬpaˬ Miˬyehˇ mehˬ shi ciˬ sha leˇ-eu gʼaˇ duˬ, 
Yeˬluˇsaˬlehˬ meuˬ-ahˇ sheuˬ gʼeh-euˬ meh.  
23Aˬ jeˬ miˇ neh ehˇ naˇ, “Dehꞈ beh beh le-euˬ aˬ li yawˬ gʼaˬ na luꞈ, SahˬpaˬMiˬyehˇ-
ahˇ ya a nehˬ meh” lehˇ, Sahˬpaˬ Miˬyehˇ-euˬ Zahˇ dawˬ kʼoꞈ dawˬ laꞈ kʼoeˇ ehˇ taˬ-
euˬ meh.  
24Kʼoeˇ uˬ taꞈ, Sahˬpaˬ Miˬyehˇ-euˬ Zahˇ dawˬ kʼoꞈ dawˬ laꞈ kʼoeˇ boꞈ taˬ-euˬ loꞈ-ehˇ, 
kʼaˬ kʼoeˬ tiˬ gu maˬ ngeuˇ naˇ, yaˇ miˇ kʼaˬ kʼoeˬ zaˬ nyiˬ mawˇ ya lawˇ nehˬ leˇ-eu 
meh.  
25Kʼoeˇ ngeh yamˬ-ahˇ, Suˇmoˬ lehˇ myahˇ-euˬ tsawˇ haˬ tiˬ gʼaˬ Yeˬluˇsaˬlehˬ meuˬ-
ahˇ jawˇ-eu meh. Aˬ yawꞈ-aˬ, Miˬyehˇ-ahˇ guˆ-eu nui ma ahˇ-eu tsawˇ haˬ yaw muiˬ 
tiˬ gʼaˬ pyeuꞈ-awˇ, Iˇsaˬleˬlaˆ tsawˇ jeuˬ ka kʼoꞈ-eu jeˬ za-eu aˇ nah-ahˇ dawˬ luꞈ-eu 
tiˬ gʼaˬ meh. Muiˬ-eu shawˇ-eu Yaw sahˇ Miˬyehˇ aˬ yawꞈ nehˬ-ehˇ jawˇ-eu meh.  
26Sahˬpaˬ Miˬyehˇ neh bi oe ma lehˇ saˇ jaˇ dzaˬ taˬ-euˬ Ka li-ahˇ maˬ ya mawˇ kʼoeˇ 
keuˆ ni aˬ yawꞈ maˬ ya shiˇ-aˇ lehˇ, Muiˬ-eu shawˇ-eu Yaw sahˇ Miˬyehˇ aˬ yawꞈ-ahˇ 
pah mehˬ nehˬ-euˬ meh.  

27Yaw sahˇ Miˬyehˇ sheuˬ gʼeh-eu mehˬ nah, Uˬ duˬ tahˬ nymˇ nymˇ ma laꞈ kʼoeˇ 
Suˇmoˬ uˇ leˇ-euˬ meh. Zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ loꞈ-ehˇ zahˇ jahˇ 
nehˬ-eu gʼaˇ duˬ, zaˬ nahˬ Yeˬsuˇ-ahˇ Uˬ duˬ tahˬ nymˇ nymˇ ma laꞈ kʼoeˇ ciˬ uˇ laꞈ 
ngeh,  
28Suˇmoˬ zaˬ nahˬ-ahˇ ciˬ-awˇ, Miˬyehˇ-ahˇ ja ceuˬ-awˇ heu loꞈ-ehˇ ehˇ-eu meh.  
29“Sahˬpaˬ Miˬyehˇ-oˇ, nawˇ ngaˬ-ahˇ, saˇ jaˇ dzaˬ-euˬ byah laˇ-euˬ nga. Nawˬ-euˬ 
zaˬ kʼaˆ pyeuꞈ-eu ngaˬ-ahˇ, nui saˇ oꞈ-eu jeˬ byah kʼaˇ-awˇ, dehꞈ ziˇ bi jiˇ nehˬ laꞈ-euˬ 
meh.  
30Nawˬ-euˬ ka kʼoꞈ-eu jeˬ-ahˇ ngaˇ, myaˆ nuiˆ ya mawˇ duˬ gʼaˬ-euˬ ma.  
31Nawˬ-euˬ ka kʼoꞈ-eu jeˬ kʼoeˇ-ahˇ, tsawˇ jeuˬ dawˬ tawˆ luꞈ-euˬ mehˬ shi, nawˇ 
lehˬ hmˬ laˆ saˆ taˬ-euˬ meh.  
32Lawˇ ciꞈ zaˬ deuˬ mawˇ nya laˇ ni, yaw shehꞈ bya nehˬ-eu jeˬ pyeuꞈ-awˇ, nawˬ 
neh kuˇ-euˬ tsawˇ jeuˬ pyeuꞈ-eu, Iˇsaˬleˬlaˆ tsawˇ haˬ deuˬ-ahˇ, Yaw shehꞈ kʼahˬ 
sehˇ bi huiˬ-euˬ meh.” 
33Zaˬ nahˬ-euˬ gaˇ kawˆ Suˇmoˬ kʼoeˇ loꞈ-ehˇ ehˇ gaˇ, zaˬ nahˬ-euˬ aˬ da aˬ ma zahˬ 
leˇ-euˬ meh.  
34Aˬ yawꞈ maꞈ-ahˇ Suˇmoˬ dawˬ ngehˬ gʼeh nehˬ-awˇ, aˬ ma gʼaˬ pyeuꞈ-eu Maˬliˇ-
ahˇ heu loꞈ-ehˇ ehˇ nehˬ-euˬ meh. “Iˇsaˬleˬlaˆ miˇ kʼahˬ laꞈ kʼoeˇ tsawˇ haˬ gʼawˬ 
mya ni cawˆ-iˇ-awˇ, tsawˇ haˬ gʼawˬ mya ni ka kʼoꞈ-eu jeˬ-ahˇ za ni, zaˬ nahˬ heu 
gʼaˬ-ahˇ Miˬyehˇ tseˇ doˆ-euˬ meh. Aˬ yawꞈ-aˬ, aˬ cawˬ ja bu ja doeˇ gaˇ ya daˬ-eu 
Miˬyehˇ neh bi siˬ bi mawˇ le-euˬ jeˬ pyeuꞈ-awˇ,  
35aˬ yawꞈ maꞈ-euˬ nui ma laꞈ kʼoeˇ zaꞈ taˬ-euˬ jeˬ-ahˇ awˬ yawꞈ pah dzeh tehꞈ-a. 
Kʼoeˇ uˬ taꞈ, nui ma-ahˇ mi cehˇ tsawˆ byoe gaˇ duˇ ni, nawˇ shaˬ zahˬ ya mˇ tehꞈ-a.” 
36Aˬ shaˬ tsawˇ jeuˬ Paˬnoeˬlaˇ-euˬ aˬ buˇ Aˬnaˬ lehˇ kuˇ-eu, Miˬyehˇ gʼaˇ duˬ ngeh 
dah-eu zaˬ miˬ zaˬ tiˬ gʼaˬ jawˇ-eu meh. Aˬ yawꞈ-aˬ, mawˬ dui dui laˇ-euˬ meh. Aˬ 
yawꞈ smˇ miˇ iˇ-awˇ, kʼaˬ dzeˇ zaˬ nehˬ-ehˇ shiꞈ kʼoꞈ tehꞈ-ehˇ ya dehꞈ taꞈ yaꞈ-euˬ 
meh.  
37Kʼoeˇ ngeh neh naˇ, yehꞈ tseˇ kʼoꞈ byah laˇ ngeh keuˆ ni miˬ coeˬ miˬ ma geuꞈ-awˇ 
jawˇ-eu meh. Aˬ yawꞈ Uˬ duˬ tahˬ nymˇ nymˇ ma-ahˇ tiˬ jawˇ-iˬ maˬ gʼawˬ-iˇ ni, uˬ 
ciꞈ nah gʼahˇ maˬ ehˇ, maˬ dzaˬ-eu zahˇ jahˇ-awˇ guiˬ lahˬ shaˇ-euˬ meh.  
38Aˇ yamˬ kʼoeˇ yamˬ nyiˬ paˆ-ehˇ aˬ yawꞈ laˇ keuˆ-awˇ, Miˬyehˇ-ahˇ ja ceuˬ-awˇ, 
Yeˬluˇsaˬlehˬ meuˬ-ahˇ Miˬyehˇ bi buˬ-iˇ gaˇ noeˬ tmˬ luꞈ-eu tsawˇ haˬ dawˬ tawˆ 
luꞈ-ahˇ, zaˬ nahˬ kʼoeˇ gʼaˬ-euˬ gaˇ kawˆ aꞈ yawꞈ ja mehˬ-euˬ meh.  

Naˬzaˬlehˇ meuˬ-ahˇ gʼoꞈ-iˇ-euˬ 

39SahˬpaˬMiˬyehˇ-euˬ Zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ loꞈ-ehˇ, Yoˇsehˆ 
hawˇ-eu Maˬliˇ aˬ nyaꞈ dzeˇ zaˬ mˇ byah gʼaˬ ngeh, aˬ yawꞈ pehˬ jawˇ-eu meuˬ 
pyeuꞈ-eu Gaˬliˬlehˇ miˇ kʼahˬ Naˬzaˬlehˇ meuˬ-ahˇ gʼoꞈ leˇ-euˬ meh.  
40Aˬ li kʼoeˇ gʼaˬ huiˬ laˇ-awˇ, nui ma saꞈ laˇ gʼaˬ ahˇ laˇ luꞈ-eu uˬ taꞈ, zaˬ siˬ tsawˇ 
gahˇ byah-awˇ, Miˬyehˇ-euˬ guiˬ lahˬ aˬ yawꞈ kʼoeˇ taˆ jaˆ-eu meh.  

Aˬ li Yeˬsuˇ Uˬ duˬ tahˬ nymˇ nymˇ ma laꞈ kʼoeˇ jawˇ-euˬ 

41Yeˬsuˇ-euˬ aˬ ma aˬ da-aˬ, aˬ yawꞈ kʼoꞈ yawꞈ Yeˬluˇsaˬlehˬ meuˬ-ahˇ Baˬsaˬkaˬ 
Bawˬ-iˬ gʼeh ngeh le-eu meh.  
42Yeˬsuˇ tseˇ nyiꞈ kʼoꞈ byah laˇ ngeh kʼoꞈ kʼawꞈ, aˬ ziˇ aˬ law kʼaˇ le-euˬ loꞈ-ehˇ, 
bawˬ-iˬ gʼeh gaˇ le-euˬ meh.  
43Bawˬ-iˬ gʼeh gʼaˬ-awˇ gʼoꞈ le luꞈ ngeh, Yeˬsuˇ Yeˬluˇsaˬlehˬ meuˬ-ahˇ jawˇ yaꞈ-euˬ 
meh. Gaˇ kawˆ kʼoeˇ awˬ yawꞈ-euˬ aˬ ma aˬ da maˬ siˬ nya-a.  
44Aˬ cawˬ nehˬ-ehˇ gʼoꞈ-iˇ luꞈ tehꞈ-a lehˇ noeˬ-awˇ, tiˬ nah gaˇ ma iˇ gʼaˬ miˇ tsa, aˬ 
yuiꞈ aˬ nyiˇ deuˬ hawˇ-eu cawˬ deuˬ jawˇ gaˇ poˆ haw-euˬ meh.  
45Ehˇ kʼawꞈ, aˬ yawꞈ-ahˇ maˬ poˆ mawˇ nya-eu miˇ neh, Yeˬluˇsaˬlehˬ meuˬ-ahˇ gʼoꞈ 
kʼoꞈ leˇ-awˇ poˆ leˇ-euˬ meh.  
46Smˬ nah poˆ keuˆ laꞈ ngeh, Uˬ duˬ tahˬ nymˇ nymˇ ma laꞈ kʼoeˇ poˆ mawˇ leˇ-euˬ 
meh. Yuˇdaˆ tsawˇ haˬ saˬ laˬ deuˬ nehˬ-ehˇ aˬ yawꞈ nuiˇ-awˇ, aˬ yawꞈ maꞈ neh 
mehˬ nehˬ tsoˆ nehˬ-euˬ gaˇ naˇ haˬ-awˇ, aˬ yawꞈ maꞈ-ahˇ gʼawˬ mya jeˬ naˇ haˬ poˆ 
luꞈ-eu meh.  
47Aˬ yawꞈ ehˇ gaˇ kʼaˇ ya gaˬ-euˬ tsawˇ haˬ dawˬ tawˆ luꞈ, aˬ yawꞈ-euˬ zaˬ siˬ tsawˇ 
gahˇ hawˇ-eu aˬ yawꞈ neh ngehˬ kʼoꞈ tmˇ kʼoꞈ-euˬ dawˬ deuˬ-ahˇ zahˬ dui dui leˇ-eu 
meh.  
48Aˬ yawꞈ-euˬ aˬ ma aˬ da aˬ yawꞈ-ahˇ poˆ mawˇ ngeh, zahˬ leˇ-awˇ, aˬ yawꞈ-euˬ aˬ 
ma ehˇ-eu, “Aˬ li-oˇ, aˬ jeˬ miˇ neh heu loꞈ-ehˇ bi shaˬ laꞈ te. Nawˬ da nga nyaꞈ 
nawˬ-ahˇ kʼahˬ lahˇ-awˇ poˆ luꞈ-eu shiˇ-iˬ law miˇ-a tawˇ.” 
49Aˬ yawꞈ ehˇ-eu, “Naw nyaꞈ aˬ jeˬ miˇ neh ngaˬ-ahˇ poˆ te. Ngaˬ Da-euˬ nymˇ-ahˇ 
ngaˇ ya jawˇ meh lehˇ naw nyaꞈ maˬ siˬ nya te loˇ.” 
50Ehˇ kʼawꞈ, aˬ yawꞈ ehˇ mawꞈ-eu dawˬ tsuiꞈ-ahˇ, aˬ nyaꞈ dzeˇ zaˬ maˬ gʼoˆ shaw 
nya-a.  
51Kʼoeˇ naˇ, aˬ yawꞈ nyaꞈ nehˬ-ehˇ Naˬzaˬlehˇ meuˬ-ahˇ Yeˬsuˇ gʼoꞈ-iˇ-awˇ, ehˇ dawˬ 
naˇ haˬ naˇ haˬ-ehˇ jawˇ-euˬ meh. Aˬ yawꞈ-euˬ aˬ ma-aˬ, gaˇ kawˆ kʼoeˇ deuˬ dawˬ 
tawˆ luꞈ, nui ma laꞈ kʼoeˇ juiˇ taˬ-euˬ meh.  
52Yeˬsuˇ-aˬ, zaˬ siˬ tsawˇ gahˇ hawˇ-eu gʼawˇ mawˇ huiˬ laˇ-awˇ, Miˬyehˇ maˬ ehˇ, 
tsawˇ haˬ maˬ ehˇ, aˬ yawꞈ-ahˇ nui ma tsaˬ-eu meh.  

Luˇkaꞈ 3 

Iˇ cuꞈ shawˇ-eu Yoˇhaˬ dawˬ mehˬ mehˬ-euˬ 
(Maꞈtehˬ 3.1-12; Maˬkuˆ 1.1-8; Yoˇhaˬ 1.19-28) 

1Gehˇsaˬ Deˬbeˬliˇ dzoeˬ dzaˬ-eu tseˇ ngaˬ kʼoꞈ byah laˇ ngeh, Yuˇdaˆ miˇ kʼahˬ-ahˇ 
BoˬtiˆPiˇlaˆ uˆ lahˇ-awˇ, Gaˬliˬlehˇ miˇ kʼahˬ-ahˇ Heˬloˆ uˆ lahˇ-awˇ, Iˇtuˬlehˇ miˇ 
kʼahˬ hawˇ-eu Daˬlaˬgawˇniˇ miˇ kʼahˬ-ahˇ Heˬloˆ-euˬ aˇ doˆ Piˇliˇpuˆ uˆ lahˇ-awˇ, 
Aˬbiˇleˬ miˇ kʼahˬ-ahˇ Luˇsaˬniˇ uˆ lahˇ luꞈ-eu meh.  
2Aˬnaˬ hawˇ-eu Gaˬyaˬpaˇ aˬ nyaꞈ-aˬ, piˇ ma yaw huiˬ geuꞈ luꞈ-eu meh. Kʼoeˇ ngeh, 
bawˇ tsahˬ bawˇ dahˇ-ahˇ Zaˬkaˬliˇ-euˬ aˬ li Yoˇhaˬ jawˇ gaˇ, Miˬyehˇ-euˬ dawˬ keuˆ 
le-euˬ meh. 

3Kʼoeˇ naˇ, Yawˇdaˬ lawˇ baˬ gahˬ kaˬ doe ni Yoˇhaˬ iˇ-awˇ, Miˬyehˇ neh iˬ baˇ pyehˬ 
nehˬ-euˬ jeˬ-ahˇ za nya ni, iˬ baˇ noeˬ poˆ-awˇ iˇ cuꞈ shawˇ-eu gʼaˇ duˬ dawˬ mehˬ 
mehˬ-euˬ meh.  
4Miˬyehˇ gʼaˇ duˬ ngehˬ dah-eu Iˇsaˬyaˇ-euˬ sahˬ boꞈ laꞈ kʼoeˇ heu loꞈ-ehˇ ehˇ taˬ-euˬ 
meh.  

“Bawˇ tsahˬ bawˇ dahˇ laꞈ kʼoeˇ jawˇ-awˇ, heu loꞈ-ehˇ tiˬ gʼaˬ guˇ luꞈ meh.  

‘Sahˬpaˬ Miˬyehˇ oe-eu gʼaˇ duˬ, gaˇ ma lehˬ hmˬ laˆ saˆ taˬ-awˬ. Aˬ yawꞈ oe-eu gaˇ 
ma kʼoeˇ kahˇ, dawˇ coe ni shaˇ dahˇ doˆ taˬ-awˬ.  
5Gʼaˬ lawˬ dawˬ tawˆ luꞈ sheu dzm-awˇ, gawˬ jawˬ dawˬ tawˆ luꞈ seuˆ di-awˬ. Gaˇ 
gʼoꞈ gaˇ diˆ laˆ dawˇ jiˇ-awˇ, duˬ kʼawꞈ duˬ nyaꞈ yaˆ di jiˇ-awˬ.  
6Miˬyehˇ-euˬ ka kʼoꞈ-eu jeˬ-ahˇ, tsawˇ haˬ zaˬ deuˬ ya mawˇ tehꞈ-a.”’ 
7Yoˇhaˬ neh iˇ cuꞈ bi shawˇ-eu gʼaˇ duˬ, tsawˇ haˬ aˇ maꞈ maꞈ ma Yoˇhaˬ jawˇ gaˇ oe 
doˆ-euˬ meh. Aˬ yawꞈ maꞈ-ahˇ aˬ yawꞈ ehˇ nehˬ-eu, “Aˇ lawˇ uiˇ naˆ deuˬ-oˇ, Miˬyehˇ 
neh bi keuˆ le-eu lehˇ lehˬ hmˬ taˬ-euˬ kʼehˬ-eu kʼaˆ-eu jeˬ-ahˇ cehˆ dzeuˇ nya tehꞈ-a 
lehˇ, naw maꞈ-ahˇ aˬ suˇ gʼaˬ neh mehˬ gahˇ nehˬ laꞈ taˬ.  
8Naw maꞈ iˬ baˇ noeˬ poˆ gʼaˬ-euˬ ngaˇ lehˇ yaw muiˬ paˬ-ehˇ siˬ duˬ mawˇ duˬ laˇ ni 
dehꞈ-awˬ. Aˬbyaˬhaˬ-aˬ, nga maꞈ-euˬ aˬ da yaw dzahˇ ma lehˇ, naw maꞈ-euˬ nui ma 
laꞈ kʼoeˇ yawˬ haˇ yawˬ ha ehˇ ehˇ-ehˇ taˬ jawˇ. Ngaˇ naw maꞈ-ahˇ ehˇ nehˬ nyaˇ. 
Miˬyehˇ-aˬ, kʼaˬ lo heu deuˬ yuˇ-awˇ, Aˬbyaˬhaˬ-euˬ oeˬ paˬ oeˬ ma jahˇ doˆ nya 
meh.  
9Nymˬ-mˇ mi naˆ-ehˇ, aˇ bawˇ duˬ ciˇ-ahˇ deuˆ haˬ baꞈ mawˬ taˬ-euˬ meh. Aˇ siˬ yaw 
muiˬ maˬ siˬ le-eu aˇ bawˇ yawˬ bawˇ na luꞈ bi tuˇ dzeh-awˇ, miˬ dzaˬ-ahˇ bi baꞈ 
puiˆ tehꞈ-a.” 
10Tsawˇ haˬ kʼoeˇ deuˬ aˬ yawꞈ-ahˇ naˇ haˬ-eu, “Toˆ-ehˇ ngeuˇ naˇ, nga maꞈ aˬ joˆ-
ehˇ ya jahˇ nmˇ.” 
11Aˬ yawꞈ ehˇ-eu, “Pehˇ kʼahˬ nyiˬ kahˇ jaˆ-eu tsawˇ haˬ, maˬ jaˆ-eu tsawˇ haˬ-ahˇ tiˬ 
kahˇ biˇ nehˬ-awˇ, dzaˬ dzaˬ dawˇ dawˇ jaˆ-eu tsawˇ haˬ kʼawꞈ, maˬ jaˆ-eu deuˬ-ahˇ 
biˇ nehˬ-awˬ.” 
12Kawˬ taꞈ-eu tsawˇ haˬ deuˬ kʼawꞈ, aˬ yawꞈ neh iˇ cuꞈ bi shawˇ nehˬ-eu lehˇ, aˬ 
yawꞈ jawˇ gaˇ oe-awˇ ehˇ-eu, “Saˬ laˬ-oˇ, nga maꞈ aˬ joˆ-ehˇ ya jahˇ ta.” 
13Aˬ yawꞈ ehˇ-eu, “Naw maꞈ kawˬ taꞈ ngeh, taꞈ paˬ-ehˇ gʼeh-eu uˬ tahꞈ-ehˇ aˇ dzehˬ 
taˬ taꞈ.” 
14Yehˇdeuˬ kʼawꞈ aˬ yawꞈ-ahˇ naˇ haˬ-eu, “Nga maꞈ toe. Aˬ joˆ-ehˇ ya jahˇ nmˇ.” Aˬ 
yawꞈ ehˇ-eu, “Aˬ cawˬ-ahˇ nawˬ dzaˬ kʼaˆ dzaˬ-eu jeˬ hawˇ-eu, laˆ dzaˬ gahˇ dzaˬ-eu 
jeˬ taˬ mˇ. Yawˬ ha za luꞈ-eu ba la aˇ poeˬ-ahˇ nui kʼahˇ shiˇ-awˬ.” 
15Tsawˇ ha kʼoeˇ deuˬ-euˬ nui ma laꞈ kʼoeˇ noeˬ tmˬ-eu jeˬ ahˇ laˇ-awˇ, Yoˇhaˬ-ahˇ 
Ka li ngeuˇ law hawˇ maˬ siˬ lehˇ shaˇ noeˬ luꞈ-eu meh.  
16Kʼoeˇ ngeh, aˬ yawꞈ maꞈ dawˬ tawˆ luꞈ-ahˇ Yoˇhaˬ heu loꞈ-ehˇ ehˇ kʼoꞈ nehˬ-euˬ 
meh. “Ngaˇ naw maꞈ-ahˇ iˇ cuꞈ laꞈ kʼoeˇ iˇ cuꞈ shawˇ nehˬ-eu ma. Ehˇ kʼawꞈ, ngaˇ naˆ 
maˬ tseˇ huiˬ dzehˬ mahˇ dzehˬ-eu gʼaˬ oe luꞈ meh. Ngaˇ-aˬ, aˬ yawꞈ-euˬ sehˬ nawˆ 

aˇ caˆ puiˇ nehˬ-eu tehꞈ-ehˇ kʼawꞈ, mˇ-eu maˬ geuˇ nya. Aˬ yawꞈ-aˬ, Muiˬ-eu shawˇ-
eu Yaw sahˇ Miˬyehˇ laꞈ kʼoeˇ hawˇ-eu miˬ dzaˬ laꞈ kʼoeˇ, naw maꞈ-ahˇ iˇ cuꞈ shawˇ 
nehˬ laꞈ tehꞈ-a.  
17Cehˇ baw shawˇ-awˇ, aˬ yawꞈ-euˬ cehˇ jiˇ laꞈ kʼoeˇ pi ahˇ taˬ-eu gʼaˇ duˬ, aˬ yawꞈ-
euˬ aˬ laꞈ-ahˇ baw seu tuˆ tehˬ taˬ-euˬ meh. Ehˇ kʼawꞈ, cehˇ kʼawꞈ hawˇ-eu myaˆ 
pawꞈ deuˬ-ahˇ-aˬ, tiˬ jawˇ-iˬ maˬ miˆ-iˇ nya-eu miˬ dzaˬ laꞈ kʼoeˇ jehˆ puiˆ tehꞈ-a.” 
18Yoˇhaˬ-aˬ, tsawˇ haˬ kʼoeˇ deuˬ-ahˇ gaˇ kawˆ gʼawˬ mya jeˬ ja mehˬ-eu laꞈ kʼoeˇ 
gʼaˬ biꞈ-awˇ, Laˬ kʼaˬ cehˇ-eu Guiˬ lahˬ dawˬ mehˬ nehˬ-euˬ meh.  
19Ehˇ kʼawꞈ, sahˬ paˬ Heˬloˆ-aˬ, aˬ yawꞈ-euˬ aˇ doˆ-euˬ miˬ zaˬ pyeuꞈ-eu Heˬlawˇdiˇ-
ahˇ sheuˬ-euˬ uˬ taꞈ, yaw haiˬ gʼawˬ mya jeˬ mˇ-euˬ miˇ neh, lehˬ dui dui meh lehˇ 
Yoˇhaˬ ehˇ-euˬ meh.  
20Kʼoeˇ ngeh jawˇ, Heˬloˆ-aˬ, Yoˇhaˬ-ahˇ tawˬ-ahˇ nyehꞈ uˇ nehˬ-eu laꞈ kʼoeˇ, kʼoeˇ 
naˆ maˬ tseˇ haiˬ-eu jeˬ mˇ mehˬ nehˬ-euˬ meh.  

Yoˇnaˬ neh Yeˬsuˇ-ahˇ iˇ cuꞈ shawˇ nehˬ-euˬ 
(Maꞈtehˬ 3.13-17; Maˬkuˆ 1.9-11) 

21Tsawˇ haˬ kʼoeˇ deuˬ dawˬ tawˆ luꞈ iˇ cuꞈ shawˇ gʼaˬ ngeh, Yeˬsuˇ iˇ cuꞈ shawˇ-euˬ 
meh. Aˬ yawꞈ guiˬ lahˬ shaˇ luꞈ ngeh, mˬ pah le-awˇ, 
22Muiˬ-eu shawˇ-eu Yaw sahˇ Miˬyehˇ kʼaˬ kʼoeˬ loꞈ-ehˇ aˬ yawꞈ-euˬ kʼoeˇ taˆ zaꞈ le-
euˬ meh. Mˬ paw neh teˇ saˇ mahˇ doˆ le-awˇ ehˇ-eu, “Nawˇ-aˬ, ngaˇ zawˇ gaˬ-eu 
ngaˬ-euˬ Zaˬmaˇ ma. Nawˬ-ahˇ ngaˇnui kʼahˇ shiˇ dui dui ma.” 

Yeˬsuˇ-euˬ tsuiꞈ 
(Maꞈtehˬ 11.1-17) 

23Yeˬsuˇ gaˇ mˇ dahˬ beh ngeh, smˬ tseˇ kʼoꞈ ehˇ gʼaˬ ni byah laˇ-euˬ meh. Aˬ yawꞈ-
euˬ aˬ da-aˬ, Iˇliˇ-euˬ aˬ li Yoˇsehˆ meh lehˇ aˬ cawˬ sawˇ taˬ-euˬ meh. Yeˬsuˇ-euˬ 
tsuiꞈ daˆ gui leꞈ ngeh, heu loꞈ-ehˇ meh. Yeˬsuˇ, Yoˇsehˆ, Iˇliˇ,  
24Maˬdaˆ, Leˬbiˇ, Meˬlaˬkiˇ, Yaˬnaˆ, Yoˇsehˆ, 
25Maˬdaˬtiˇ, Aˬmo, Naˬhmˬ, Iˇsaˬliˇ, Naˬgehˇ,  
26Mawˇdaˆ, Maˬdaˬtiˇ, Seˬmiˇ, Yawˇsehˆ, Yoˇdaˆ,  
27Yawˇnaˬ, Leˬsaˇ, Zeˬluˇbaˬbeˬlaˇ, Shaˬtiˇlaˆ, Neˬliˇ,  
28Meˬlaˬkiˇ, Aˇdiˇ, Gawˇsaˬ, Eˇlaˬmaˬdaˬ, Iˇlehˆ, 
29Yawˇshuˆ, Eˇliˇzaˬ, Yoˇlamˬ, Maˬdaˆ, Leˬbiˇ,  
30Suˇmoˬ, Yuˇdaˆ, Yoˇsehˆ, Yoˇnamˬ, Eˇliˇkmˬ,  
31Meˬleˬ, Mehˇnaˬ, Maˬdaˬdaˇ, Naˬdaˬ, Daˬbiˇ,  
32Yeˬshehˇ, Awˇbehˆ, Bawˇza, Saˬlaˬmoˬ , Naˬshoˬ, 
33Aˬmiˇnaˬdehˇ, Aˬdaˬmiˬ, Aˬlaˬniˬ, Heˬzaˬloˬ, Paˬyehˆ, Yuˇdaˆ, 
34Yaˬkoˆ, Iˇtsaˆ, Aˬbyaˬhaˬ, Teˬlah, Naˬkawˬ,  
35Seˬlawˇ, Yeˬuˇ, Pehˇlehˆ, Eˬbaˬ, Sheˬlahˬ,  
36Gaˬiˇnaˬ, Aˬpaˬtsaˆ, Sheˬmaˇ, Noˇaˬ, Laˬmehˇ,  
37Maˬtuˇseˬlah, Iˇnawˆ, Jaˬyehˆ, Maˬhaˬleˬliˆ, Geˇnaˬ, 

38Iˇnoˆ, Seˬtaˆ, Aˬdaˬ, Miˬyehˇ.  

Luˇkaꞈ 4 

Yeˬsuˇ muˇjuˇ juˇ gaˇ ya daˬ-euˬ 
(Maꞈtehˬ 4.1-11; Maˬkuˆ 1.12-13) 

1Yeˬsuˇ-aˬ, Muiˬ-eu shawˇ-eu Yaw sahˇ Miˬyehˇ tiˬ byah ni ahˇ-eu laꞈ kʼoeˇ Yawˇdaˬ 
lawˇ baˬ-ahˇ neh gʼoꞈ laˇ-awˇ, Yaw sahˇ Miˬyehˇ neh aˬ yawꞈ-ahˇ bawˇ tsahˬ bawˇ 
dahˇ-ahˇ sheuˬ gʼeh-euˬ meh.  
2Kʼoeˇ gaˇ, Nehꞈsahˬpaˬ aˬ yawꞈ-ahˇ muˇ juˇ juˇ gaˇ oeˬ tseˇ nah byah ni ya daˬ-euˬ 
meh. Aˇ yamˬ kʼoeˇ myah ni gʼeh-eu laꞈ kʼoeˇ, aˬ yawꞈ tiˬ jeˬ-iˬ maˬ dzaˬ-euˬ miˇ 
neh, aˇ yamˬ kʼoeˇ dzeuˇ ngeh jawˇ, hawˬ mehꞈ mehꞈ dui dui laˇ-euˬ meh.  
3Kʼoeˇ ngeh, Nehꞈsahˬpaˬ aˬ yawꞈ-ahˇ ehˇ nehˬ-eu, “Nawˇ Miˬyehˇ-euˬ Zaˬmaˇ 
pyeuꞈ-eu ngeuˇ naˇ, Kʼaˬ lo heu deuˬ-ahˇ kaˬ muˇ pyeuꞈ laˇ-awˬ lehˇ dawˬ biꞈ-awˬ 
tawˇ.” 
4Yeˬsuˇ aˬ yawꞈ-ahˇ ehˇ kʼoꞈ nehˬ-eu, “‘Dzaˬ dzaˬ dawˇ dawˇ baˬ da neh tehꞈ-ehˇ 
tsawˇ haˬ zaˬ yaw dehꞈ dehꞈ nya-eu maˬ ngeuˇ-a’ lehˇ, Jaˇliꞈ laꞈ kʼoeˇ ehˇ taˬ-euˬ 
meh.” 
5Kʼoeˇ naˇ, Nehꞈsahˬpaˬ aˬ yawꞈ-ahˇ yaw goˇ-ahˇ sheuˬ daˆ gʼeh-awˇ, miˇ tsaˬ kʼoeˇ 
taˆ kʼaˇ jaˆ-eu miˇ kʼahˬ dawˬ tawˆ luꞈ-ahˇ tiˬ kʼehˇ laˇ kʼehˬ bi mawˇ-euˬ meh.  
6Nehꞈsahˬpaˬ ehˇ-eu, “Miˇ kʼahˬ heu deuˬ-ahˇ uˆ lahˇ-eu baoˬ dawˬ tawˆ luꞈ hawˇ-eu 
pyuˇ shuiˇ myawˬ gahˬ dawˬ tawˆ luꞈ nawˬ-ahˇ ngaˇ biꞈ ma. Heu deuˬ dawˬ tawˆ luꞈ 
ngaˬ-ahˇ a nehˬ jiˇ laꞈ-euˬ miˇ neh, ngaˇ kʼaˇ biꞈ mawꞈ-eu gʼaˬ-ahˇ biꞈ nya ma. 
7Teu miˇ neh, nawˇ ngaˬ-ahˇ uˬ duˬ tahˬ naˇ, dawˬ tawˆ luꞈ nawˬ-euˬ pyeuꞈ laˇ tehꞈ-
a.” 
8Yeˬsuˇ aˬ yawꞈ-ahˇ ehˇ kʼoꞈ nehˬ-eu, “‘Nawˬ-euˬ Miˬyehˇ pyeuꞈ-eu SahˬpaˬMiˬyehˇ-
ahˇ tehꞈ-ehˇ nawˇ uˬ duˬ ya tahˬ-awˇ, aˬ yawꞈ-euˬ nui kʼahˇ tehꞈ-ehˇ ya mˇ meh’ 
lehˇ, Jaˇliꞈ laꞈ kʼoeˇ ehˇ taˬ-euˬ meh.” 
9Kʼoeˇ naˇ, Nehꞈsahˬpaˬ neh Yeˬsuˇ-ahˇ Yeˬluˇsaˬlehˬ meuˬ-ahˇ sheuˬ gʼeh-awˇ, Uˬ 
duˬ tahˬ nymˇ nymˇ ma-euˬ goˇ dui dui-eu kʼaˬ boeˬ kʼoeˇ taˆ sheuˬ taˬ-awˇ ehˇ 
nehˬ-eu, “Nawˇ Miˬyehˇ-euˬ Zaˬmaˇ pyeuꞈ-eu ngeuˇ naˇ, heu gaˇ neh tsawˬ ka haw 
sheˇ.  
10Aˬ jeˬ miˇ neh ehˇ naˇ, Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

‘Nawˬ-ahˇ bi bo saˆ-eu gʼaˇ duˬ, Miˬyehˇ aˬ yawꞈ-euˬ mˬ taˆ gʼaˬ kʼehˇ deuˬ-ahˇ kʼehˇ 
leꞈ tehꞈ-a. ’ 
11‘Nawˬ-euˬ aˬ kuiˇ kʼaˬ lo-ahˇ maˬ bi ga zaw ni, aˬ yawꞈ maꞈ nawˬ-ahˇ ciˬ tehꞈ-a’ 
lehˇ kʼawꞈ ehˇ taˬ-euˬ meh.” 
12Yeˬsuˇ aˬ yawꞈ-ahˇ ehˇ kʼoꞈ nehˬ-eu, “‘Nawˬ-euˬ Miˬyehˇ pyeuꞈ-eu Sahˬpaˬ 
Miˬyehˇ-ahˇ nawˇ maˬ ya lawˬ haw-a’ lehˇ, Jaˇliꞈ laꞈ kʼoeˇ boꞈ taˬ-euˬ meh.” 
13Nehꞈsahˬpaˬ neh Yeˬsuˇ-ahˇ yawˬ jeˬ na luꞈ lawˬ haw-awˇ muˇ juˇ juˇ gʼaˬ ngeh, 
Yeˬsuˇ-ahˇ tiˬ kʼehˬ tiˬ yamˬ byehˇ taˬ yaꞈ-awˇ doˆ-iˇ-euˬ meh.  

Gaˬliˬlehˇ miˇ kʼahˬ-ahˇ Yeˬsuˇ gaˇ mˇ dahˬ beh-euˬ 
(Maꞈtehˬ 4.12-17; Maˬkuˆ 1.14-15) 

14Kʼoeˇ naˇ, Gaˬliˬlehˇ miˇ kʼahˬ-ahˇ Yeˬsuˇ gʼoꞈ leˇ-euˬ meh. Muiˬ-eu shawˇ-eu Yaw 
sahˇ Miˬyehˇ-euˬ baoˬ aˬ yawꞈ kʼoeˇ taˆ jaˆ-euˬ meh. Aˬ yawꞈ-euˬ gaˇ kawˆ miˇ kʼahˬ 
kʼoeˇ kʼahˬ gaˬ doe-iˇ-euˬ meh.  
15Kʼoeˇ naˇ, uˬ duˬ tahˬ nymˇ laꞈ kʼoeˇ aˬ yawꞈ mehˬ nehˬ tsoˆ nehˬ-awˇ, tsawˇ haˬ 
yawˬ gʼaˬ na luꞈ aˬ yawꞈ-ahˇ ja ceuˬ-euˬ meh.  

Naˬzaˬlehˇ meuˬ Yeˬsuˇ-ahˇ maˬ ha geuꞈ-a 
(Maꞈtehˬ 13.53-58; Maˬkuˆ 6.1-6) 

16Kʼoeˇ naˇ, Yeˬsuˇ-aˬ, aˬ yawꞈ huiˬ laˇ-euˬ jawˇ duˬ pyeuꞈ-eu Naˬzaˬlehˇ meuˬ-ahˇ 
iˇ-awˇ, Jawˇ nah keuˆ laˇ ngeh, aˬ myah myah kʼaˇ daˆ leˇ-euˬ loꞈ-ehˇ, uˬ duˬ tahˬ 
nymˇ-ahˇ daˆ leˇ-euˬ meh. Aˬ yawꞈ Jaˇliꞈ gui-eu lehˇ tuˇ laˇ ngeh,  
17Miˬyehˇ gʼaˇ duˬ ngehˬ dah-eu Iˇsaˬyaˇ neh boꞈ taˬ-euˬ sahˬ boꞈ aˬ yawꞈ-ahˇ biꞈ 
nehˬ-euˬ meh. Aˬ yawꞈ sahˬ boꞈ kʼoeˇ yoˆ puiˇ haw ngeh, heu loꞈ-ehˇ boꞈ taˬ-euˬ 
tsahˇ-ahˇ puiˇ zaˬ-euˬ meh.  
18“Sahˬpaˬ Miˬyehˇ-euˬ Yaw sahˇ-aˬ, ngaˬ-euˬ kʼoeˇ taˆ keuˆ le-euˬ meh. Aˬ jeˬ miˇ 
neh ehˇ naˇ, shaˬ-eu zahˬ-eu tsawˇ haˬ deuˬ-ahˇ, guiˬ lahˬ dawˬ bi mehˬ-eu gʼaˇ duˬ, 
aˬ yawꞈ ngaˬ-ahˇ tseˇ doˆ-euˬ meh. paꞈ taˬ-euˬ deuˬ-ahˇ pyehˬ nehˬ-awˇ, myaˆ behꞈ 
deuˬ myaˆ nuiˆ mawˇ laˇ ni, bi kʼehˬ-euˬ deuˬ ya law-iˇ ni, dawˬ tsaꞈ dawˬ dzawˇ 
mˇ-eu gʼaˇ duˬ, aˬ yawꞈ ngaˬ-ahˇ kʼehˇ leꞈ-euˬ meh.  
19Sahˬpaˬ Miˬyehˇ gʼawˬ shaˬ gaˬ-eu, aˇ kʼoꞈ keuˆ le taˬ-euˬ gaˇ kawˆ, ngaˇ tsaꞈ gaˬ 
guˇ gaˬ le-euˬ ma.” 
20Kʼoeˇ naˇ, sahˬ boꞈ kʼoeˇ yoˆ kʼoꞈ-awˇ, uˬ duˬ tahˬ nymˇ-ahˇ sheuˬ gʼeh-eu gʼaˬ-ahˇ 
biꞈ kʼoꞈ nehˬ-awˇ nuiˇ-euˬ meh. Uˬ duˬ tahˬ nymˇ laꞈ kʼoeˇ kʼaˇ jawˇ-eu tsawˇ haˬ 
dawˬ tawˆ luꞈ, aˬ yawꞈ-ahˇ haw tsoˆ taˬ-euˬ meh.  21Aˬ yawꞈ maꞈ-ahˇ aˬ yawꞈ ehˇ 
nehˬ-eu, “Naw maꞈ ya gaˬ gʼaˬ-euˬ Jaˇliꞈ aˇ deuˆ heu deuˆ iˬ nah naw maꞈ naˇ haˬ luꞈ 
ngeh byah laˇ-euˬ meh.” 
22Aˬ yawꞈ maꞈ dawˬ tawˆ luꞈ aˬ yawꞈ-ahˇ ja ceuˬ-eu meh. Aˬ yawꞈ-euˬ kʼaˬ meh-ahˇ 
ngehˬ doˆ laꞈ-euˬ muiˬ dui dui-eu dawˬ deuˬ-ahˇ aˬ yawꞈ maꞈ zahˬ leˇ-awˇ ehˇ-eu, 
“Tsawˇ haˬ teu gʼaˬ Yoˇsehˆ-euˬ aˬ li maˬ ngeuˇ-a loˇ.” 
23Kʼoeˇ naˇ, aˬ yawꞈ maꞈ-ahˇ Yeˬsuˇ heu loꞈ-ehˇ ehˇ nehˬ-euˬ meh. “‘Saˬ laˬ gʼoˬ-oˇ, 
yawˬ ha-euˬ naˇ gawˇ jeˬ huˬ laˆ taˬ-awˬ’ lehˇ ehˇ-eu dawˬ daˬ loꞈ-ehˇ, naw maꞈ 
ngaˬ-ahˇ ehˇ mawꞈ tehꞈ-a lehˇ ngaˇ siˬ nya ma. Gaˬbeˬneˬoˬ meuˬ-ahˇ ngaˬ neh mˇ 
mehˬ yaꞈ-euˬ jeˬ, heu gaˇ jiˇ mˇ mehˬ haw sheˇ lehˇ naw maꞈ ehˇ mawꞈ tehꞈ-a.  
24Ngaˇ naw maꞈ-ahˇ dawˇ coe ni ehˇ nehˬ nyaˇ. Miˬyehˇ gʼaˇ duˬ ngehˬ dah-eu tsawˇ 
haˬ-ahˇ, aˬ yawꞈ-euˬ jawˇ kʼahˬ laꞈ kʼoeˇ aˬ cawˬ maˬ taˬ huiˬ nehˬ-a. 
25Ngaˇ maˇ jawˆ ni ehˇ nehˬ nyaˇ. Smˇ kʼoꞈ uˬ taꞈ tiˬ paˆ keuˆ ni uˬ yehˇ maˬ yehˇ le 
ni jaˆ-euˬ miˇ neh, miˇ kʼahˬ kʼahˬ lah ni mehꞈ dui shuꞈ dui dui-eu jeˬ keuˆ le-euˬ 
Eˇliˇyaˆ-euˬ ziˇ kʼoeˇ ziˇ-ahˇ, Iˇsaˬleˬlaˆ miˇ kʼahˬ laꞈ kʼoeˇ miˬ coeˬ miˬ ma gʼawˬ mya 
ni jawˇ-euˬ meh.  

http://pt-br.bibles.org/ahk-AHK/Luke/4#Luke.4.16!f.1
http://pt-br.bibles.org/ahk-AHK/Luke/4#Luke.4.20!f.1

26Ehˇ kʼawꞈ, Eˇliˇyaˆ-ahˇ nui gʼaˬ jawˇ gaˇ maˬ kʼehˇ gʼeh-ehˇ, Siˇdoˬ miˇ kʼahˬ 
Zaˬleˇpaˇ meuˬ-ahˇ jawˇ-eu miˬ coeˬ miˬ ma tiˬ gʼaˬ jawˇ gaˇ tehꞈ-ehˇ kʼehˇ gʼeh-euˬ 
meh.  
27Eˇliˇshehˇ-euˬ ziˇ-ahˇ kʼawꞈ, Iˇsaˬleˬlaˆ miˇ kʼahˬ laꞈ kʼoeˇ coiˬ doi naˇ-eu tsawˇ haˬ 
gʼawˬ mya ni jawˇ-eu meh. Ehˇ kʼawꞈ, nui gʼaˬ-ahˇ maˬ bi muiˬ maˬ bi shawˇ laˇ-
ehˇSuˇliˆ tsawˇ jeuˬ Neˬmaˬ tiˬ gʼaˬ-ahˇ tehꞈ-ehˇ bi muiˬ bi shawˇ laˇ-euˬ meh.” 
28Aˬ yawꞈ kʼoeˇ loꞈ-ehˇ ehˇ gaˇ, uˬ duˬ tahˬ nymˇ laꞈ kʼoeˇ jawˇ-eu tsawˇ haˬ deuˬ nui 
ma pehˇ dui dui-euˬ meh.  
29Aˬ yawꞈ maꞈ tsawˬ tuˇ laˇ-awˇ, Yeˬsuˇ-ahˇ meuˬ meuˬ dzeˇ gʼeu doˆ gʼeh-awˇ, aˬ 
yawꞈ maꞈ-euˬ meuˬ jaˆ-eu gawˬ jawˬ kʼoeˇ jawˬ-euˬ uˬ du tsahˇ daˆ gʼeh-euˬ meh. 
Aˬ yawꞈ maꞈ aˬ yawꞈ-ahˇ lo guˇ-ahˇ biˬ ka nehˬ-eu lehˇ gʼeh-eu meh.  
30Ehˇ kʼawꞈ, tsawˇ haˬ aˇ maꞈ-euˬ gʼahˇ ceh aˬ yawꞈ iˇ paˆ doˆ gʼeh-euˬ meh.  

Nehꞈ yaw jawꞈ uˇ-eu tsawˇ haˬ tiˬ gʼaˬ 
(Maˬkuˆ 1.21-28) 

31Kʼoeˇ naˇ, Gaˬliˬlehˇ miˇ kʼahˬ Gaˬbeˬneˬoˬ meuˬ-ahˇ Yeˬsuˇ iˇ-euˬ meh. Jawˇ nah 
ngeh nah kʼoeˇ gaˇ mehˬ nehˬ tsoˆ nehˬ-euˬ meh.  
32Aˬ yawꞈ mehˬ nehˬ tsoˆ nehˬ gaˇ aˬ yawꞈ maꞈ zahˬ dui dui leˇ-euˬ meh. Aˬ jeˬ miˇ 
neh ehˇ naˇ, baoˬ ahˇ-eu laꞈ kʼoeˇ aˬ yawꞈ mehˬ nehˬ tsoˆ nehˬ-euˬ meh.  
33Uˬ duˬ tahˬ nymˇ kʼoeˇ nymˇ laꞈ kʼoeˇ, nehꞈ yaw jawꞈ uˇ-eu tsawˇ haˬ tiˬ gʼaˬ jawˇ-
eu meh. Aˬ yawꞈ yaw kʼaˆ-ehˇ guˇ-awˇ, heu loꞈ-ehˇ ehˇ-eu meh.  
34“Aˬ huˇ. Naˬzaˬlehˇ meuˬ-ahˇ jawˇ-eu Yeˬsuˇ-oˇ, nawˇ nga maꞈ-ahˇ aˬ jeˬ taꞈ te. 
Nga maꞈ-ahˇ laˆ cawˆ le-eu lehˇ heu gaˇ oe teˬ loˇ. Nawˬ-ahˇ ngaˇ siˬ nya ma. Nawˇ-
aˬ, Miˬyehˇ-euˬ muiˬ-eu shawˇ-eu gʼaˬ meh.” 
35Nehꞈ kʼoeˇ mawˇ-ahˇ Yeˬsuˇ dawˬ biꞈ-awˇ ehˇ-eu, “Ciˬ cuˇ ni jawˇ-awˇ tsawˇ haˬ 
teu gʼaˬ-euˬ laꞈ kʼoeˇ neh doˆ le-awˬ.” Nehꞈ kʼoeˇ mawˇ tsawˇ haˬ kʼoeˇ gʼaˬ-ahˇ aˬ 
yawꞈ maꞈ-euˬ mehˬ shi bi coˬ dzeh-awˇ, maˬ laˆ tahˬ maˬ laˆ naˇ nehˬ ni doˆ-iˇ-euˬ 
meh.  
36Tsawˇ haˬ kʼoeˇ deuˬ zahˬ leˇ jiˇ-awˇ, tiˬ gʼaˬ tiˇ gʼaˬ ehˇ-eu, “Dawˬ teu dawˬ aˬ joˆ-
ehˇ gʼeh-eu dawˬ nga. Aˬ yawꞈ dawˬ ngehˬ-awˇ nehꞈ yaw jawꞈ-ahˇ dawˬ biꞈ ngeh, 
nehꞈ doˆ-iˇ-eu nga laˬ.” 
37Kʼoeˇ naˇ, Yeˬsuˇ-euˬ gaˇ kawˆ miˇ kʼahˬ kʼoeˇ kʼahˬ gaˬ doe-iˇ-euˬ meh.  

Yeˬsuˇ tsawˇ haˬ gʼawˬ mya gʼaˬ-ahˇ naˇ gawˇ laˆ taˬ nehˬ-euˬ 
(Maꞈtehˬ 8.14-17; Maˬkuˆ 1.29-34) 

38Yeˬsuˇ uˬ duˬ tahˬ nymˇ-ahˇ neh doˆ-iˇ-awˇ, Siˇmoˬ-euˬ nymˇ-ahˇ iˇ-euˬ meh. 
Siˇmoˬ-euˬ tsawˇ mawˬ zaˬ miˬ zaˬ gʼaˬ pyaˬ dui dui-eu meh. Aˬ yawꞈ-ahˇ tiˬ poˆ 
haw nehˬ-eu gʼaˇ duˬ, aˬ yawꞈ maꞈ Yeˬsuˇ-ahˇ shaˇ-eu meh.  
39Aˬ yawꞈ-euˬ dawˬ peh Yeˬsuˇ yawꞈ leˇ-awˇ, naˇ gawˇ-ahˇ dehˬ ngeh, pyaˬ-eu taˬ 
leˇ-awˇ, tiˬ poˆ tehꞈ-ehˇ tsawˬ tuˇ laˇ-awˇ, aˬ yawꞈ maꞈ-ahˇ hawˬ byawˇ laˆ dawˆ 
nehˬ-euˬ meh.  

40Nahˇ ma ga ahˇ gʼaˬ ngeh, naˇ gawˇ gʼawˬ mya jeˬ naˇ-eu tsawˇ haˬ gʼawˬ mya ni-
ahˇ, Yeˬsuˇ jawˇ gaˇ sheuˬ ha laˇ-euˬ meh. Yawˬ gʼaˬ na luꞈ kʼoeˇ taˆ aˬ yawꞈ aˬ laꞈ 
baꞈ daˆ nehˬ-awˇ, dawˬ tawˆ luꞈ-ahˇ laˆ taˬ nehˬ-euˬ meh.  
41Tsawˇ haˬ gʼawˬ mya gʼaˬ laꞈ kʼoeˇ uˇ-eu nehꞈ deuˬ kʼawꞈ, “Nawˇ-aˬ, Miˬyehˇ-euˬ 
Zaˬmaˇ meh” lehˇ guˇ guˇ-ehˇ doˆ-iˇ jiˇ-euˬ meh. Nehꞈ kʼoeˇ deuˬ dawˬ maˬ bi ngehˬ 
doˆ laˬ ni, Yeˬsuˇ yaw kʼaˆ kʼaˆ-ehˇ dehˬ-euˬ meh. Aˬ jeˬ miˇ neh ehˇ naˇ, aˬ yawꞈ Ka 
li pyeuꞈ-eu gaˇ kawˆ aˬ yawꞈ maꞈ siˬ nya-eu meh.  

Yeˬsuˇ uˬ duˬ tahˬ nymˇ laꞈ kʼoeˇ dawˬ mehˬ mehˬ-euˬ 
(Maˬkuˆ 1.35-39) 

42Uˬ bya bya laˇ ngeh, Yeˬsuˇ meuˬ-ahˇ neh doˆ-iˇ-awˇ, ciˬ cuˇ ni gʼeh-eu jawˇ duˬ-
ahˇ iˇ-euˬ meh. Tsawˇ haˬ aˇ maꞈ aˬ yawꞈ-ahˇ poˆ mawˇ le-awˇ, tiˬ gaˇ-iˬ maˬ paˇ bi iˇ 
ni aˬ yawꞈ maꞈ nehˬ-ehˇ tehꞈ-ehˇ bi jawˇ-eu gʼaˇ duˬ leh jeh-euˬ meh.  
43Ehˇ kʼawꞈ, aˬ yawꞈ maꞈ-ahˇ aˬ yawꞈ ehˇ nehˬ-eu, “Miˬyehˇ Miˇkʼahˬ gaˇ kawˆ Laˬ 
kʼaˬ cehˇ-eu Guiˬ lahˬ dawˬ heu, meuˬ nui deuˬ-ahˇ kʼawꞈ ngaˇ ya mehˬ-iˇ-a siˬ. Aˬ 
jeˬ miˇ neh ehˇ naˇ, Kʼoeˇ loꞈ-ehˇ bi mehˬ-iˇ-eu lehˇ Miˬyehˇ ngaˬ-ahˇ kʼehˇ gʼeh leꞈ-
euˬ meh.” 
44Kʼoeˇ naˇ, Yuˇdaˆ miˇ kʼahˬ doe ni, uˬ duˬ tahˬ nymˇ laꞈ kʼoeˇ aˬ yawꞈ dawˬ mehˬ 
mehˬ-euˬ meh.  

Luˇkaꞈ 5 

Zaˬ lahˇ bi geuꞈ-eu gʼaˇ duˬ kuˇ beh beh-euˬ deuˬ 
(Maꞈtehˬ 4.18-22; Maˬkuˆ 1.16-20) 

1Tiˬ nah-aˬ, Geˬneˬsaˬlehˇ lah lah dzeˇ Yeˬsuˇ yawꞈ luꞈ ngeh, Miˬyehˇ-euˬ dawˬ 
kawˬ naˇ haˬ-eu gʼaˇ duˬ, tsawˇ haˬ aˇ maꞈ maꞈ ma aˬ yawꞈ jawˇ gaˇ tah uˇ le luꞈ-eu 
meh.  
2Kʼoeˇ ngeh, lawˬ nyiˬ laˇ lah lah dzeˇ gʼeu doˆ taˬ-euˬ gaˇ aˬ yawꞈ ya mawˇ-euˬ 
meh. Ngaˬ shaˬ poˆ-eu tsawˇ haˬ deuˬ lawˬ laꞈ nyiˇ iˇ doˆ-awˇ, za laˆ bu luꞈ-eu meh. 
3Lawˬ kʼoeˇ tiˬ laˇ-aˬ, Siˇmoˬ-euˬ lawˬ pyeuꞈ-eu meh. Siˇmoˬ-euˬ lawˬ-ahˇ Yeˬsuˇ uˇ-
iˇ-awˇ, lawˬ kʼoeˇ laˇ-ahˇ lah laꞈ kʼoeˇ paw ui cuiˆ dehˬ uˇ gʼeh-eu gʼaˇ duˬ, Siˇmoˬ-
ahˇ aˬ yawꞈ kʼehˇ-euˬ meh. Yeˬsuˇ lawˬ laꞈ kʼoeˇ nuiˇ-awˇ, tsawˇ haˬ aˇ maꞈ-ahˇ mehˬ 
nehˬ tsoˆ nehˬ-euˬ meh.  
4Aˬ yawꞈ mehˬ nehˬ tsoˆ nehˬ gʼaˬ ngeh, Siˇmoˬ-ahˇ ehˇ nehˬ-eu, “Iˇ cuꞈ yaw naꞈ 
paw lawˬ heu gʼeh-awˇ, za dzeh ahˇ gʼeh-awˬ.” 
5Siˇmoˬ ehˇ-eu, “Saˬ laˬ-oˇ, nga maꞈ uˬ ciꞈ miˇ lah-ehˇ dzeh dzeh-ehˇ shaˬ-euˬ kʼawꞈ, 
tiˬ mawˇ-iˬ maˬ dzeh mi-aˬ. Ehˇ kʼawꞈ, nawˇ kʼehˇ-eu miˇ neh ngaˇ dzeh haw ma.” 
6Aˬ yawꞈ maꞈ za dzeh ahˇ gʼeh ngeh, ngaˬ shaˬ dzeh uˇ dui dui-euˬ miˇ neh, za pyaˬ-
iˇ paˬ-ehˇ pyeuꞈ laˇ-euˬ meh.  
7Kʼoeˇ miˇ neh, aˬ yawꞈ maꞈ-ahˇ bi caw ba le-eu gʼaˇ duˬ, lawˬ yawˬ laˇ yawˬ-ahˇ laꞈ 
dzawˇ dzawˇ-awˇ kuˇ-euˬ meh. Lawˬ kʼoeˇ laˇ oe keuˆ-awˇ, nyiˬ laˇ luꞈ ngaˬ shaˬ 
nyehꞈ byah-euˬ miˇ neh, ga nuiꞈ-iˇ paˬ-ehˇ pyeuꞈ laˇ-euˬ meh.  

8Kʼoeˇ loꞈ-ehˇ pyeuꞈ laˇ-euˬ gaˇ Siˇmoˬ Beˬtuˆluˆ ya mawˇ ngeh, Yeˬsuˇ-euˬ mehˬ shi 
aˬ yawꞈ pawˬ tsuiꞈ pawˬ dmˬ dmˬ-awˇ ehˇ-eu, “Sahˬpaˬ-oˇ, ngaˇ jawˇ gaˇ neh doˆ-iˇ-
awˬ. Ngaˇ-aˬ, iˬ baˇ huiˬ dui dui-eu tsawˇ haˬ tiˬ gʼaˬ ma.” 
9Ngaˬ shaˬ kʼoeˇ myaˆ myaˆ-ehˇ mi-euˬ miˇ neh, Siˇmoˬ hawˇ-eu aˬ yawꞈ-euˬ tsawˇ 
haˬ deuˬ zahˬ dui dui leˇ-euˬ meh.  
10Siˇmoˬ nehˬ-ehˇ ngaˬ shaˬ poˆ-eu cawˬ deuˬ pyeuꞈ-eu Zeˬbeˬdehˇ-euˬ aˬ li Yaˬkoˆ 
hawˇ-eu Yoˇhaˬ aˬ nyaꞈ nmˇ kʼawꞈ, zahˬ dui dui leˇ-euˬ meh. Siˇmoˬ-ahˇ Yeˬsuˇ ehˇ 
nehˬ-eu, “Taˬ guˆ. Aˬ kaˇ naˇ, nawˬ-ahˇ ngaˬ shaˬ poˆ-eu tsawˇ haˬ maˬ paˇ bi geuꞈ-
ehˇ, tsawˇ haˬ poˆ-eu tsawˇ haˬ bi geuꞈ ma.” 
11Aˬ yawꞈ maꞈ lawˬ kʼoeˇ nyiˬ laˇ-ahˇ lah lah dzeˇ gʼeu daˆ yaꞈ-awˇ, yawˬ jeˬ na luꞈ 
byehˇ dzeh yaꞈ jiˇ-awˇ, Yeˬsuˇ mehˬ nah caw teh gʼeh-euˬ meh.  

Coiˬ doi tiˬ gʼaˬ-ahˇ bi shawˇ laˇ-euˬ 
(Maꞈtehˬ 8.1-4; Maˬkuˆ 1.40-45) 

12Yeˬsuˇ meuˬ tiˬ meuˬ-ahˇ jawˇ luꞈ ngeh, gʼawˇ mawˇ mawˇ lah-ehˇ coiˬ doi naˇ 
byah taˬ-euˬ tsawˇ haˬ tiˬ gʼaˬ aˬ yawꞈ jawˇ gaˇ laˇ-awˇ, aˬ yawꞈ-ahˇ mawˇ ngeh, miˇ 
tsa awˆ byaˆ-awˇ ehˇ-eu, “Sahˬpaˬ-oˇ, nawˇ jahˇ nehˬ laꞈ mawꞈ naˇ, ngaˇ muiˬ laˇ 
shawˇ laˇ ni jahˇ nya meh.” 
13Yeˬsuˇ aˬ laꞈ cawˬ ja-awˇ, aˬ yawꞈ-ahˇ toeˬ ciˆ-awˇ ehˇ-eu, “Ngaˇ jahˇ nehˬ mawꞈ 
ma. Muiˬ laˇ shawˇ laˇ-awˬ.” Kʼoeˇ ngeh, coiˬ coi naˇ gawˇ kʼoeˇ tiˬ poˆ tehꞈ-ehˇ byoˆ 
tsehˆ-euˬ meh.  
14Yeˬsuˇ aˬ yawꞈ-ahˇ dawˬ biꞈ-awˇ ehˇ nehˬ-eu, “Tsawˇ haˬ tiˬ gʼaˬ-ahˇ-iˬ maˬ ehˇ 
nehˬ ni, tiˬ poˆ tehꞈ-ehˇ piˇ ma jawˇ gaˇ le-awˇ, nawˬ-euˬ gʼawˇ mawˇ bi pyehˆ tseˇ 
haw leˇ-awˬ. Kʼoeˇ naˇ, nawˇ naˇ gawˇ taˬ leˇ-euˬ gaˇ kawˆ tsawˇ haˬ yawˬ gʼaˬ na luꞈ 
bi siˬ duˬ-eu gʼaˇ duˬ, Moˇseˬ neh dawˬ biꞈ taˬ-euˬ lawˇ-eu shehˇ-eu jeˬ lawˇ-iˇ-awˬ.” 
15Ehˇ kʼawꞈ, Yeˬsuˇ-euˬgaˇ kawˆ yaw beh naˆ maˬ tseˇ paˇ gaˬ doeˇ-iˇ-awˇ, aˬ yawꞈ 
dawˬ mehˬ mehˬ gaˇ naˇ haˬ-eu gʼaˇ duˬ hawˇ-eu, naˇ gawˇ bi laˆ taˬ-eu gʼaˇ duˬ, 
tsawˇ haˬ aˇ maꞈ deuˬ aˬ yawꞈ jawˇ gaˇ laˇ-euˬ meh.  
16Ehˇ kʼawꞈ, ciˬ cuˇ ni gʼeh-eu bawˇ tsahˬ bawˇ dahˇ-ahˇ Yeˬsuˇ iˇ-awˇ, guiˬ lahˬ 
shaˇ-iˇ-euˬ meh.  

Kuiˇ shiˇ laꞈ shiˇ shiˇ gaˇ laˆ taˬ nehˬ-euˬ 
(Maꞈtehˬ 9.1-8; Maˬkuˆ 2.1-12) 

17Tiˬ nah-aˬ, Yeˬsuˇ mehˬ nehˬ tsoˆ nehˬ luꞈ ngeh, Paˬliˬsehˇ tiˬ paˆ na deuˬ hawˇ-
eu, Zahˇ dawˬ kʼoꞈ dawˬ mehˬ-eu saˬ laˬ tiˬ paˆ na deuˬ kʼawꞈ, nuiˇ luꞈ-eu meh. Aˬ 
yawꞈ maꞈ-aˬ, Gaˬliˬlehˇ miˇ kʼahˬ hawˇ-eu Yuˇdaˆ miˇ kʼahˬ-ahˇ jaˆ-eu meuˬ yawˬ 
meuˬ na luꞈ hawˇ-eu, Yeˬluˇsaˬlehˬ meuˬ-ahˇ jawˇ-eu oe-euˬ meh. Naˇ-eu gawˇ-eu 
tsawˇ haˬ deuˬ-ahˇ Yeˬsuˇ laˆ taˬ nehˬ nya ni, Sahˬpaˬ Miˬyehˇ-euˬ baoˬ aˬ yawꞈ 
nehˬ-ehˇ jawˇ luꞈ-eu meh.  
18Tsawˇ haˬ tiˬ maꞈ-aˬ, kuiˇ shiˇ laꞈ shiˇ shiˇ-euˬ tsawˇ ha tiˬ gʼaˬ-ahˇ, yuꞈ zaˇ kʼoeˇ 
taˆ bi yuꞈ-awˇ baꞈ laꞈ-euˬ meh. Tsawˇ haˬ kʼoeˇ gʼaˬ-ahˇ nymˇ laꞈ kʼoeˇ baꞈ ahˇ gʼeh-
awˇ, Yeˬsuˇ-euˬ mehˬ shi baꞈ taˬ leˇ-eu lehˇ aˬ yawꞈ maꞈ leh jeh luꞈ-eu meh.  

19Ehˇ kʼawꞈ, tsawˇ haˬ tiˬ teuˇ jawˇ luꞈ-eu miˇ neh, nymˇ laꞈ kʼoeˇ maˬ baꞈ ahˇ gʼeh 
nya-ehˇ, nymˇ mˬ kʼoeˇ taˆ baꞈ daˆ gʼeh-awˇ, nymˇ mˬ laˆ pehꞈ-awˇ, tsawˇ haˬ kʼoeˇ 
gʼaˬ-ahˇ yuꞈ zaˇ kʼoeˇ taˆ bi yuꞈ-awˇ, tsawˇ haˬ aˇ maꞈ-euˬ gʼahˇ ceh Yeˬsuˇ-euˬ mehˬ 
shi aˬ za za-ehˇ pyehˬ ka nehˬ-euˬ meh.  
20Aˬ yawꞈ maꞈ kʼoeˇ naˆ naˆ-ehˇ jah gaˇ Yeˬsuˇ ya mawˇ ngeh, naˇ-eu tsawˇ haˬ kʼoeˇ 
gʼaˬ-ahˇ ehˇ nehˬ-eu, “Cawˬ-oˇ, nawˬ-euˬ iˬ baˇ pyehˬ nehˬ gʼaˬ-euˬ ma.” 
21Kʼoeˇ ngeh, Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu Paˬliˬsehˇ deuˬ tiˬ 
gʼaˬ tiˇ gʼaˬ ehˇ-eu, “Miˬyehˇ-ahˇ yehˬ bawˬ sehˇ lu-ehˇ ehˇ-eu tsawˇ haˬ teu gʼaˬ aˬ 
suˇ gʼaˬ nga. Miˬyehˇ maˬ ngeuˇ naˇ aˬ suˇ gʼaˬ iˬ baˇ pyehˬ nehˬ nya ta.” 
22Aˬ yawꞈ maꞈ kʼoeˇ loꞈ-ehˇ ehˇ luꞈ-eu Yeˬsuˇ siˬ nya-awˇ, heu loꞈ-ehˇ ehˇ nehˬ-euˬ 
meh. “Naw maꞈ aˬ jeˬ miˇ neh teu loꞈ-ehˇ shaˇ noeˬ luꞈ te.  
23‘Nawˬ-euˬ iˬ baˇ pyehˬ nehˬ gʼaˬ-euˬ ma’ lehˇ ehˇ nehˬ-eu awˬ dzehˬ ta loˇ. ‘Tuˇ-
awˇ cah-awˬ’ lehˇ ehˇ nehˬ-eu awˬ dzehˬ ta loˇ. 
24Tsawˇhaˬ-euˬ Zaˬmaˇ-aˬ, miˇ tsaˬ heu kʼoeˇ taˆ iˬ baˇ pyehˬ nehˬ nya-eu baoˬ jaˆ-
eu gaˇ kawˆ, ngaˇ naw maꞈ-ahˇ bi siˬ bi mawˇ ma.” Kʼoeˇ naˇ, kuiˇ shiˇ laꞈ shiˇ shiˇ-
euˬ tsawˇ haˬ kʼoeˇ gʼaˬ-ahˇ Yeˬsuˇ ehˇ nehˬ-eu, “Tuˇ-awˇ, nawˬ-euˬ yuꞈ zaˇ baꞈ-awˇ 
gʼoꞈ-iˇ-awˬ lehˇ, ngaˇ nawˬ-ahˇ ehˇ-eu ma.” 
25Aˬ yawꞈ maꞈ-euˬ mehˬ shi tsawˇ haˬ kʼoeˇ gʼaˬ tiˬ poˆ tehꞈ-ehˇ tuˇ laˇ-awˇ, aˬ yawꞈ-
euˬ yuꞈ zaˇ baꞈ-awˇ, Miˬyehˇ-ahˇ ja ceuˬ ja ceuˬ-ehˇ iˇ kahˇ-ahˇ gʼoꞈ-iˇ-euˬ meh.  
26Aˬ yawꞈ maꞈ dawˬ tawˆ luꞈ zahˬ dui dui leˇ-awˇ, guˆ dui dui-eu laꞈ kʼoeˇ, Miˬyehˇ-
ahˇ ja ceuˬ-awˇ ehˇ-eu, “Iˬ nah zahˬ dui dui leˇ paˬ-ehˇ gʼeh-eu jeˬ-ahˇ aˬ dui ya 
mawˇ-euˬ ma.” 

Leˬbiˇ-ahˇ Yeˬsuˇ kuˇ-euˬ 
(Maꞈtehˬ 9.9-13; Maˬkuˆ 2.13-17) 

27Kʼoeˇ naˇ, Yeˬsuˇ doˆ-iˇ-awˇ, Leˬbiˇ lehˇ myahˇ-euˬ kawˬ taꞈ-eu tsawˇ haˬ tiˬ gʼaˬ 
kawˬ taꞈ-eu saˇ naˇ-ahˇ nuiˇ luꞈ gaˇ ya mawˇ-euˬ meh. Yeˬsuˇ aˬ yawꞈ-ahˇ ehˇ nehˬ-
eu, “Ngaˬ-euˬ mehˬ nah caw teh laˇ-awˬ.” 
28Leˬbiˇ tsawˬ tuˇ laˇ-awˇ, yawˬ jeˬ na luꞈ byehˇ dzeh yaꞈ jiˇ-awˇ, Yeˬsuˇ-euˬ mehˬ 
nah caw teh gʼeh-euˬ meh.  
29Kʼoeˇ naˇ, Leˬbiˇ-aˬ, aˬ yawꞈ-euˬ nymˇ laꞈ kʼoeˇ Yeˬsuˇ-ahˇ huiˬ-eu hawˬ byawˇ tiˬ 
byawˇ lawˇ-euˬ meh. Kawˬ taꞈ-eu tsawˇ haˬ gʼawˬ mya ni hawˇ-eu tsawˇ haˬ nui 
deuˬ kʼawꞈ, aˬ yawꞈ maꞈ nehˬ-ehˇ hawˬ jeh-ahˇ hawˬ jawˬ jawˬ luꞈ-eu meh.  
30Paˬliˬsehˇ deuˬ hawˇ-eu aˬ yawꞈ maꞈ-euˬ aˇ muˇ-ahˇ taꞈ-eu Zahˇ dawˬ kʼoꞈ dawˬ 
mehˬ-eu saˬ laˬ deuˬ, Yeˬsuˇ-euˬ zaˬ lahˇ deuˬ-ahˇ ehˇ nehˬ-eu, “Aˬ jeˬ miˇ neh kawˬ 
taꞈ-eu tsawˇ haˬ deuˬ hawˇ-eu iˬ baˇ zaˬ deuˬ nehˬ-ehˇ naw maꞈ dzaˬ taꞈ dawˇ taꞈ 
te.” 
31Aˬ yawꞈ maꞈ-ahˇ Yeˬsuˇ ehˇ nehˬ-eu, “Jawˇ saˇ doˆ luꞈ-eu deuˬ naˇ gawˇ laˆ saˆ-eu 
gʼaˬ-ahˇ maˬ loˬ-a. Jawˇ saˇ maˬ doˆ-eu deuˬ tehꞈ-ehˇ naˇ gawˇ laˆ saˆ-eu gʼaˬ-ahˇ loˬ-
eu meh.  
32Aˬ cawˬ yaw zeu baw-eu tsawˇ haˬ deuˬ-ahˇ kuˇ-eu lehˇ ngaˇ oe-euˬ maˬ ngeuˇ. Iˬ 
baˇ zaˬ deuˬ iˬ baˇ bi noeˬ poˆ ni kuˇ-eu lehˇ oe-euˬ ma.” 

Maˬ dzaˬ-eu zahˇ jahˇ-eu gaˇ kawˆ naˇ haˬ-euˬ 
(Maꞈtehˬ 9.14-17; Maˬkuˆ 2.18-22) 

33Tsawˇ haˬ tiˬ paˆ na deuˬ Yeˬsuˇ-ahˇ heu loꞈ-ehˇ ehˇ-eu meh. “Yoˇhaˬ-euˬ zaˬ lahˇ 
deuˬ tiˬ kʼehˬ maˬ taˬ ni maˬ dzaˬ-eu zahˇ jahˇ jahˇ-ehˇ guiˬ lahˬ shaˇ-eu meh. 
Paˬliˬsehˇ deuˬ-euˬ zaˬ lahˇ deuˬ kʼawꞈ, kʼoeˇ loꞈ-ehˇ jahˇ-eu meh. Ehˇ kʼawꞈ, nawˬ-
euˬ zaˬ lahˇ deuˬ-aˬ, kʼoeˇ loꞈ-ehˇ maˬ jahˇ ni dzaˬ luꞈ dawˇ luꞈ-eu ngaˬ tawˇ.” 
34Yeˬsuˇ aˬ yawꞈ maꞈ-ahˇ ehˇ nehˬ-eu, “Miˬ zaˬ sheuˬ-eu gʼaˬ kʼaˇ jawˇ kʼoeˇ keuˆ ni, 
oeˇ mˇ baˇ gaˇ laˇ-euˬ daˬ yah deuˬ-ahˇ maˬ dzaˬ-eu zahˇ bi jahˇ nya te loˇ. Maˬ bi 
jahˇ nya-a.  
35Ehˇ kʼawꞈ, miˬ zaˬ sheuˬ-eu gʼaˬ-ahˇ aˬ yawꞈ maꞈ nehˬ-ehˇ maˬ bi jawˇ ni bi sheuˬ 
byoˆ gʼeh-eu tiˬ nah keuˆ le tehꞈ-a. Kʼoeˇ ngeh jawˇ, aˬ yawꞈ maꞈ maˬ dzaˬ-eu zahˇ 
jahˇ tehꞈ-a.” 
36Yaw jeˬ ma jeˬ heu hmˬ kʼawꞈ, aˬ yawꞈ maꞈ-ahˇ Yeˬsuˇ paˇ ja mehˬnehˬ-euˬ meh. 
“Tsawˇ haˬ tiˬ gʼaˬ-iˬ mehˬ tsoeˬ yaw shuiꞈ cehˬ pyaˬ-awˇ, mehˬ tsoeˬ yaw cehˇ-ahˇ 
pehˇ tsahˇ maˬ doꞈ-aˇ. Kʼoeˇ loꞈ-ehˇ jahˇ naˇ, mehˬ tsoeˬ yaw shuiꞈ laˆ pyaˬ gaˇ duˇ-
eu uˬ taꞈ, pehˇ tsahˇ yaw shuiꞈ kʼoeˇ mehˬ tsoeˬ yaw cehˇ-ahˇ maˬ dzawˆ leˇ-aˇ. 
37Kʼoeˇ gaˇ duˇ ni, tsawˇ haˬ tiˬ gʼaˬ-iˬ aˬ gaꞈ dzaˇ uiˇ shehˆ ahˇ-eu shaˬ kʼoˆ iˇ puˬ 
yaw oeˇ laꞈ kʼoeˇ, aˬ gaꞈ dzaˇ uiˇ yaw shuiꞈ maˬ shehˆ ahˇ-aˇ. Kʼoeˇ loꞈ-ehˇ jahˇ naˇ, aˬ 
gaꞈ dzaˇ uiˇ yaw shuiꞈ kʼoeˇ shaˬ kʼoˆ iˇ puˬ yaw oeˇ-ahˇ dzaˬ pehꞈ-eu miˇ neh, aˬ gaꞈ 
dzaˇ uiˇ kʼaˇ-iˇ jiˇ-eu uˬ taꞈ, shaˬ kʼoˆ iˇ puˬ cawˆ-iˇtehꞈ-a.  
38Ehˇ kʼawꞈ, aˬ gaꞈ dzaˇ uiˇ yaw shuiꞈ-ahˇ, shaˬ koˆ iˇ puˬ yaw shuiꞈ laꞈ kʼoeˇ ya 
shehˆ ahˇ-eu meh. 
39Tsawˇ haˬ tiˬ gʼaˬ-iˬ, aˬ gaꞈ dzaˇ uiˇ yaw oeˇ dawˇ gʼaˬ naˇ, yaw shuiꞈ maˬ paˇ dawˇ 
mawꞈ-aˇ. ‘Yaw oeˇ kuiˇ dzehˬ nya’ lehˇ ehˇ tehꞈ-a.” 

Luˇkaꞈ 6 

Jawˇ nah lah-eu gaˇ kawˆ naˇ haˬ-euˬ 
(Maꞈtehˬ 12.1-8; Maˬkuˆ 2.23-28) 

1Jawˇ nah ngeh nah, Yeˬsuˇ cehˇ yaˇ-ahˇ iˇ paˆ gʼeh ngeh, aˬ yawꞈ-euˬ zaˬ lahˇ deuˬ 
cehˇ nmˇ tseuˆ-awˇ, aˬ laꞈ neh cehˇ pyuˇ tsuiꞈ doˆ dzaˬ-euˬ meh.  
2Paˬliˬsehˇ tiˬ paˆ na deuˬ ehˇ-eu, “Aˬ jeˬ miˇ neh Jawˇ nah-ahˇ maˬ mˇ kʼmˬ-eu jeˬ 
naw maꞈ mˇ te.” 
3Yeˬsuˇ ehˇ-eu, “Daˬbiˇ hawˇ-eu aˬ yawꞈ-euˬ mehˬ nah caw teh-euˬ tsawˇ haˬ deuˬ 
hawˬ mehꞈ laˇ ngeh, Daˬbiˇ aˬ joˆ-ehˇ jahˇ-euˬ gaˇ kawˆ naw maꞈ maˬ ya gui haw-aˬ 
loˇ.  
4Miˬyehˇ-euˬ nymˇ laꞈ kʼoeˇ aˬ yawꞈ uˇ leˇ-awˇ, aˬ yawꞈ-euˬ tsawˇ haˬ deuˬ nehˬ-ehˇ 
tiˬ kawˆ loꞈ-ehˇ, Miˬyehˇ-ahˇ lawˇ nehˬ taˬ-euˬ kaˬ muˇ dzaˬ-euˬ maˬ ngeuˇ-a loˇ. 
Dzaˇ kʼoeˇ piˇ ma deuˬ maˬ ngeuˇ naˇ maˬ dzaˬ kʼmˬ-eu maˬ ngeuˇ-a loˇ.” 
5Yeˬsuˇ paˇ ehˇ-eu, “Tsawˇhaˬ-euˬ Zaˬmaˇ-aˬ, Jawˇ nah-ahˇ uˆ lahˇ-eu Sahˬpaˬ meh.” 

Aˬ laꞈ tiˬ pyawˬ shiˇ-euˬ tsawˇ haˬ tiˬ gʼaˬ 
(Maꞈtehˬ 12.9-14; Maˬkuˆ 3.1-6) 

6Jawˇ nah yawˬ nah yawˬ-ahˇ, Yuˇdaˆ tsawˇ haˬ-euˬ uˬ duˬ tahˬ nymˇ-ahˇ Yeˬsuˇ uˇ 
leˇ-awˇ, mehˬ nehˬ tsoˆ nehˬ-euˬ meh. Aˬ laꞈ aˇ maˇ pyawˬ shiˇ-euˬ tsawˇ haˬ tiˬ gʼaˬ 
kʼoeˇ gaˇ jawˇ-eu meh. 
7Paˬliˬsehˇ deuˬ hawˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ Yeˬsuˇ-ahˇ yaw 
lehˬ poˆ mawꞈ-eu miˇ neh, Jawˇ nah ngeh nah aˬ yawꞈ naˇ gawˇ laˆ taˬ nehˬ nga loˇ 
lehˇ haw luꞈ-eu meh.  
8Yeˬsuˇ aˬ yawꞈ maꞈ-euˬ nui noeˬ haw mawˇ-awˇ, aˬ laꞈ tiˬ pyawˬ shiˇ-euˬ tsawˇ haˬ 
kʼoeˇ gʼaˬ-ahˇ “Heu gaˇ yawꞈ laˇ-awˬ” lehˇ ehˇ nehˬ ngeh, tsawˇ haˬ kʼoeˇ gʼaˬ kʼoeˇ 
gaˇ yawꞈ leˇ-euˬ meh.  
9Yeˬsuˇ aˬ yawꞈ maꞈ-ahˇ ehˇ nehˬ-eu, “Naw maꞈ-ahˇ ngaˇ naˇ haˬ nyaˇ. Jawˇ nah 
ngeh nah Zahˇ dawˬ kʼoꞈ dawˬ aˬ dui-ahˇ aˬ jeˬ bi mˇ laꞈ ta. Yaw muiˬ jeˬ bi mˇ laꞈ ta 
loˇ. Maˬ muiˬ-eu jeˬ bi mˇ laꞈ ta loˇ. Aˬ cawˬ-euˬ saꞈ laˇ-ahˇ ka kʼoꞈ-eu jeˬ bi mˇ laꞈ ta 
loˇ. Aˬ cawˬ-euˬ saꞈ laˇ-ahˇ laˆ cawˆ-eu jeˬ bi mˇ laꞈ ta loˇ.” 
10Yeˬsuˇ aˬ yawꞈ maꞈ-ahˇ tiˬ jawˬ haw doe-awˇ, aˬ laꞈ tiˬ pyawˬ shiˇ-euˬ tsawˇ haˬ 
kʼoeˇ gʼaˬ-ahˇ “Aˬ laꞈ caw ja-awˬ” lehˇ ehˇ nehˬ-euˬ meh. Tsawˇ haˬ kʼoeˇ gʼaˬ aˬ laꞈ 
cawˬ ja ngeh, laꞈ shiˇ shiˇ-eu taˬ leˇ-euˬ meh.  
11Ehˇ kʼawꞈ, tsawˇ haˬ kʼoeˇ deuˬ nui ma pehˇ dui dui-awˇ, Yeˬsuˇ-ahˇ aˬ joˆ-ehˇ jahˇ 
nehˬ paˬ nga lehˇ, aˬ yawꞈ maꞈ yaw kaˬ bawˬ dzaˬ-euˬ meh.  

Gʼaˬ kʼehˇ tseˇ nyiꞈ gʼaˬ-ahˇ tseˇ doˆ-euˬ 
(Maꞈtehˬ 10.1-4; Maˬkuˆ 3.13-19) 

12Aˇ nah aˇ yamˬ kʼoeˇ laꞈ kʼoeˇ, Yeˬsuˇ gawˬ jawˬ-ahˇ daˆ leˇ-awˇ guiˬ lahˬ shaˇ-euˬ 
meh. Uˬ ciꞈ miˇ lah-ehˇ Miˬyehˇ-ahˇ guiˬ lahˬ shaˇ bya-euˬ meh.  
13Uˬ bya bya laˇ ngeh, aˬ yawꞈ-euˬ zaˬ lahˇ deuˬ-ahˇ kuˇ-awˇ, tseˇ nyiꞈ gʼaˬ tseˇ doˆ-
awˇ, gʼaˬ kʼehˇ lehˇ myahˇ nehˬ-euˬ meh.  
14Tseˇ doˆ-euˬ tseˇ nyiꞈ gʼaˬ-aˬ, aˬ yawꞈ neh Beˬtuˆluˆ lehˇ myahˇ nehˬ-euˬ Siˇmoˬ 
hawˇ-eu Siˇmoˬ-euˬ aˬ nyiˇ Aˬdehˬlehˬ, Yaˬkoˆ hawˇ-eu Yoˇhaˬ, Piˇliˇpuˆ, 
Baˬtawˇlaˬmehˇ,  
15Maꞈtehˬ, Toˇmaˆ, Aˬlaˬpehˇ-euˬ aˬ li Yaˬkoˆ, Zeˬloˆ lehˇ kuˇ-eu Siˇmoˬ,  
16Yaˬkoˆ-euˬ aˬ li Yuˇdaˆ, aˇ nah Yeˬsuˇ-ahˇ ahˬ dzaˬ-euˬ gʼaˬ pyeuꞈ-eu Yuˇdaˆ 
Iˇsaˬgaˬliˬoˆ, heu deuˬ meh.  

Mehˬ nehˬ tsoˆ nehˬ-awˇ naˇ gawˇ laˆ taˬ nehˬ-euˬ 
(Maꞈtehˬ 4.23-25) 

17Yeˬsuˇ aˬ yawꞈ-euˬ gʼaˬ kʼehˇ deuˬ nehˬ-ehˇ gawˬ jawˬ-ahˇ neh zaꞈ ka le-awˇ, myaˬ 
dui dui-eu zaˬ lahˇ deuˬ nehˬ-ehˇ deh ga-ahˇ yawꞈ luꞈ-eu meh. Yeˬluˇsaˬlehˬ meuˬ-
ahˇ jawˇ-eu tsawˇ haˬ deuˬ, iˬ ma laˆ shaˆ lawˇ deh-ahˇ jaˆ-eu Duˇlu meuˬ hawˇ-eu 
Siˇdoˬ meuˬ-ahˇ jawˇ-eu tsawˇ haˬ deuˬ uˬ taꞈ, Yuˇdaˆ miˇ kʼahˬ kʼahˬ lah ni jawˇ-eu 
tsawˇ haˬ deuˬ uiˬ laˇ-awˇ, tsawˇ haˬ myaˬ dui dui-eu meh. Aˬ yawꞈ mehˬ nehˬ tsoˆ 
nehˬ gaˇ naˇ haˬ-eu gʼaˇ duˬ hawˇ-eu, aˬ yawꞈ neh naˇ gawˇ bi laˆ taˬ-eu gʼaˇ duˬ, aˬ 
yawꞈ maꞈ uiˬ laˇ taˬ-euˬ meh.  
18Nehꞈ yaw jawꞈ uˇ-eu baˬ da neh shaˬ luꞈ-eu tsawˇ haˬ deuˬ-ahˇ, aˬ yawꞈ laˆ taˬ 
nehˬ-euˬ meh.  

19Tsawˇ haˬ aˇ maꞈ dawˬ tawˆ luꞈ, aˬ yawꞈ-ahˇ ya toeˬ tuˆ ni leh jeh-eu meh. Aˬ jeˬ 
miˇ neh ehˇ naˇ, aˬ yawꞈ-euˬ laꞈ kʼoeˇ baoˬ doˆ le-awˇ, aˬ yawꞈ maꞈ dawˬ tawˆ luꞈ-
ahˇ naˇ gawˇ bi taˬ leˇ-eu meh.  

Guiˬ lahˬ huiˬ-eu hawˇ-eu ya noeˬ shaˬ-eu 
(Maꞈtehˬ 5.1-12) 

20Yeˬsuˇ aˬ yawꞈ-euˬ zaˬ lahˇ deuˬ-ahˇ haw-awˇ ehˇ-eu,  

“Naw maꞈ shaˬ-eu zahˬ-eu tsawˇ haˬ deuˬ guiˬ lahˬ huiˬ-eu meh. Aˬjeˬ miˇ neh ehˇ 
naˇ, Miˬyehˇ Miˇkʼahˬ naw maꞈ-ahˇ oꞈ-eu meh.  
21“Naw maꞈ nymˬ-mˇ mehꞈ luꞈ shuꞈ luꞈ-eu tsawˇ haˬ deuˬ guiˬ lahˬ huiˬ-eu meh. Aˬ 
jeˬ miˇ neh ehˇ naˇ, naw maꞈ ya dzaˬ ya dawˇ dehˆ tehꞈ-a.  

“Naw maꞈ nymˬ-mˇ ya ngoeˇ-eu tsawˇ haˬ deuˬ guiˬ lahˬ huiˬ-eu meh. Aˬ jeˬ miˇ 
neh ehˇ naˇ, naw maꞈ ya uiˇ tehꞈ-a.  
22“Tsawˇhaˬ-euˬ Zaˬmaˇ mehˬ nah naw maꞈ caw teh-eu baˬ da neh, aˬ cawˬ naw 
maꞈ-ahˇ muiˇ-eu, naw maꞈ-ahˇ sawˇ dzeh-awˇ yehˬ bawˬ sehˇ lu-ehˇ ehˇ-eu, naw 
maꞈ-euˬ tsawˇ myahˇ cawˆ-iˇ ni jahˇ-eu, heu loꞈ-ehˇ gʼeh-eu deuˬ-ahˇ naw maꞈ ya 
daˬ ngeh, naw maꞈ guiˬ lahˬ huiˬ-eu meh.  
23Kʼoeˇ loꞈ-ehˇ gʼeh-eu jeˬ naw maꞈ kʼoeˇ taˆ keuˆ le ngeh, laˬ kʼaˬ cehˇ cehˇ-ehˇ 
tsawˬ-awˬ. Aˬ jeˬ miˇ neh ehˇ naˇ, mˬ kʼoeˇ taˆ naw maꞈ gʼaˇ duˬ lehˬ hmˬ taˬ-euˬ laꞈ 
sawˬ huiˬ dui dui meh. Miˬyehˇ gʼaˇ duˬ ngehˬ dah-euˬ tsawˇ haˬ deuˬ-ahˇ kʼawꞈ, aˬ 
yawꞈ maꞈ-euˬ aˬ poeˬ aˬ bawˇ deuˬ neh kʼoeˇ loꞈ-ehˇ jahˇ nehˬ-euˬ meh.  
24“Ehˇ kʼawꞈ, naw maꞈ nymˬ-mˇ smˇ muiˬ muiˬ-eu deuˬ ya noeˬ shaˬ dui dui meh. 
Aˬ jeˬ miˇ neh ehˇ naˇ, naw maꞈ nui kʼahˇ jaˆ-eu jeˬ naw maꞈ za dzeuˇ jiˇ-euˬ meh.  
25“Naw maꞈ nymˬ-mˇ ya dzaˬ ya dawˇ luꞈ-eu tsawˇ haˬ deuˬ ya noeˬ shaˬ dui dui 
meh. Aˬ jeˬ miˇ neh ehˇ naˇ, naw maꞈ kʼoeˇ taˆ mehꞈ-eu shuꞈ-eu jeˬ keuˆ le tehꞈ-a.  

“Naw maꞈ nymˬ-mˇ uiˇ luꞈ-eu tsawˇ haˬ deuˬ ya noeˬ shaˬ dui dui meh. Aˬ jeˬ miˇ 
neh ehˇ naˇ, naw maꞈ myaˆ biˇ ya doˆ-awˇ, tsawˇ ngoeˇ ya ngoeˇ tehꞈ-a.  
26“Tsawˇ haˬ dawˬ tawˆ luꞈ naw maꞈ-ahˇ ja ceuˬ laˇ ngeh, naw maꞈ ya noeˬ shaˬ dui 
dui meh. Aˬ jeˬ miˇ neh ehˇ naˇ, Miˬyehˇ gʼaˇ duˬ ngehˬ dah-eu jaˬ myawꞈ deuˬ-ahˇ 
kʼawꞈ, aˬ yawꞈ maꞈ-euˬ aˬ poeˬ aˬ bawˇ deuˬ neh kʼoeˇ loꞈ-ehˇ ja ceuˬ nehˬ-euˬ meh.  

Yawˬ ha-ahˇ muiˇ-eu tsawˇ haˬ-ahˇ gaˬ-awˬ 
(Maꞈtehˬ 5.38-48; 7.12a) 

27Ehˇ kʼawꞈ, ngaˬ-euˬ ehˇ dawˬ ya gaˬ-euˬ tsawˇ haˬ deuˬ pyeuꞈ-eu naw maꞈ-ahˇ 
ngaˇ heu loꞈ-ehˇ ehˇ-eu ma. Naw maꞈ-ahˇ muiˇ-eu tsawˇ haˬ deuˬ-ahˇ gaˬ-awˬ. Naw 
maꞈ-ahˇ bye-eu tsawˇ haˬ deuˬ-ahˇ yaw muiˬ jeˬ mˇ nehˬ-awˬ.  
28Naw maꞈ-ahˇ yaˬ kʼehˇ yaˬ-eu tsawˇ haˬ deuˬ-ahˇ dawˬ ngehˬ gʼeh nehˬ-awˬ. Naw 
maꞈ-ahˇ yehˬ bawˬ sehˇ lu-ehˇ jahˇ nehˬ laꞈ-euˬ tsawˇ haˬ deuˬ gʼaˇ duˬ guiˬ lahˬ 
shaˇ nehˬ-awˬ. 
29Nawˬ-euˬ baˬ ba-ahˇ tehˆ laˇ-eu tsawˇ haˬ-ahˇ, baˬ ba yawˬ pyawˬ yawˬ paˇ ciˬ daˬ 
nehˬ-awˬ. Kʼoeˇ taˆ dm daˆ taˬ-eu pehˇ kʼahˬ yuˇ geuꞈ laˇ-eu tsawˇ haˬ-ahˇ, laꞈ kʼoeˇ 
dm ahˇ taˬ-euˬ kahˇ kʼawꞈ bi yuˇ geuꞈ-awˬ.  

30Nawˬ-ahˇ kʼaˇ shaˇ-eu tsawˇ haˬ-ahˇ biꞈ-awˬ. Nawˬ-euˬ myawˬ yuˇ geuꞈ-eu tsawˇ 
haˬ-ahˇ taˬ shaˇ kʼoꞈ.  
31Aˬ cawˬ neh naw maꞈ-ahˇ kʼaˇ bi mˇ nehˬ mawꞈ-eu loꞈ-ehˇ, naw maꞈ aˬ cawˬ-ahˇ 
mˇ nehˬ-awˬ.  
32“Naw maꞈ-ahˇ gaˬ-eu tsawˇ haˬ deuˬ-ahˇ tehꞈ-ehˇ gaˬ naˇ, naw maꞈ aˬ jeˬ guiˬ lahˬ 
za nmˇ. Iˬ baˇ zaˬ deuˬ kʼawꞈ, yawˬ ha-ahˇ gaˬ-eu tsawˇ haˬ deuˬ-ahˇ gaˬ-eu siˬ nya 
meh.  
33Naw maꞈ-ahˇ yaw muiˬ jeˬ mˇ nehˬ laꞈ-eu tsawˇ haˬ deuˬ-ahˇ tehꞈ-ehˇ yaw muiˬ 
jeˬ mˇ kʼoꞈ nehˬ naˇ, naw maꞈ aˬ jeˬ guiˬ lahˬ za nmˇ. Iˬ baˇ zaˬ deuˬ kʼawꞈ kʼoeˇ loꞈ-
ehˇ mˇ kʼoꞈ nehˬ-eu siˬ nya meh.  
34Biꞈ kʼoꞈ laꞈ nya meh lehˇ noeˬ tmˬ coeˇ-eu tsawˇ haˬ deuˬ-ahˇ tehꞈ-ehˇ ngaˬ nehˬ 
paˇ nehˬ naˇ, naw maꞈ aˬ jeˬ guiˬ lahˬ za nmˇ. Iˬ baˇ zaˬ deuˬ kʼawꞈ, kʼoeˇ loꞈ-ehˇ za 
kʼoꞈ gaˇ noeˬ tmˬ-awˇ, aˬ yawꞈ maꞈ yaw kaˬ ngaˬ nehˬ paˇ nehˬ-eu meh.  
35Ehˇ kʼawꞈ, naw maꞈ-ahˇ muiˇ-eu deuˬ-ahˇ gaˬ-awˬ. Yaw muiˬ jeˬ mˇ-awˬ. Biꞈ kʼoꞈ 
nehˬ laꞈ gaˇ maˬ noeˬ tmˬ ni ngaˬ nehˬ paˇ nehˬ-awˬ. Kʼoeˇ loꞈ-ehˇ jahˇ naˇ, naw maꞈ 
gʼaˇ duˬ laꞈ sawˬ huiˬ dui dui-awˇ, Huiˬ dui Mahˇ dui dui-eu Gʼaˬ-euˬ zaˬ naw maꞈ 
pyeuꞈ laˇ tehꞈ-a. Aˬ jeˬ miˇ neh ehˇ naˇ, guiˬ lahˬ-ahˇ maˬ noeˬ mawˇ nya-eu tsawˇ 
haˬ hawˇ-eu haiˬ-eu tsawˇ haˬ deuˬ-ahˇ, aˬ yawꞈ gʼawˬ shaˬ gaˬ-eu meh.  
36Naw maꞈ-euˬ Aˬda gʼawˬ shaˬ gaˬ-eu nui ma ahˇ-eu loꞈ-ehˇ, naw maꞈ kʼawꞈ ahˇ-
awˬ.  

Aˬ cawˬ-ahˇ yaw lehˬ taˬ poˆ 
(Maꞈtehˬ 7.1-5) 

37“Aˬ cawˬ-ahˇ yaw lehˬ taˬ poˆ. Naw maꞈ aˬ cawˬ-ahˇ yaw lehˬ maˬ poˆ naˇ, Miˬyehˇ 
naw maꞈ-ahˇ yaw lehˬ maˬ poˆ-aˇ. Aˬ cawˬ-ahˇ yaˇ kʼaˬ taˬ daˇ. Naw maꞈ aˬ cawˬ-ahˇ 
yaˇ kʼaˬ maˬ daˇ naˇ, Miˬyehˇ naw maꞈ-ahˇ yaˇ kʼaˬ maˬ daˇ-aˇ. Aˬ cawˬ-ahˇ iˬ baˇ 
pyehˬ nehˬ-awˬ. Naw maꞈ aˬ cawˬ-ahˇ iˬ baˇ pyehˬ nehˬ naˇ, Miˬyehˇ naw maꞈ-ahˇ iˬ 
baˇ pyehˬ nehˬ laꞈ tehꞈ-a.  
38Aˬ cawˬ-ahˇ biꞈ-awˬ. Naw maꞈ aˬ cawˬ-ahˇ biꞈ naˇ, Miˬyehˇ naw maꞈ-ahˇ biˬ laꞈ 
tehꞈ-a. Miˬyehˇ naw maꞈ-ahˇ biꞈ nehˬ laꞈ ngeh, byah dui dui-eu cehˇ pehˬ-ahˇ neh 
pehˬ-awˇ, dehˬ teuˇ zuˆ teuˇ-eu uˬ taꞈ, pu cu cu ni tawˆ ahˇ-awˇ, naw maꞈ-euˬ pehˇ 
kʼahˬ pehˇ dahˬ-ahˇ shehˆ ahˇ nehˬ laꞈ tehꞈ-a. Naw maꞈ neh aˬ cawˬ-ahˇ kʼaˇ biꞈ 
nehˬ-euˬ myaˆ ni, Miˬyehˇ naw maꞈ-ahˇ biꞈ nehˬ laꞈ tehꞈ-a.” 
39Kʼoeˇ naˇ, Yeˬsuˇ aˬ yawꞈ maꞈ-ahˇ yaw jeˬ ma jeˬ heu hmˬ ja mehˬ nehˬ-euˬ meh. 
“Myaˆ behꞈ cawˬ cawˬ tiˬ gʼaˬ tiˇ gʼaˬ gaˇ ma sheuˬ mehˬ nya meh loˇ. Nyiˬ gʼaˬ luꞈ 
duˬ kʼahˬ-ahˇ maˬ ga ahˇ-aˇ loˇ. 
40Dzaw zaˬ-aˬ, mehˬ zaˬ naˆ maˬ tseˇ huiˬ dzehˬ mahˇ dzehˬ ta loˇ. Ehˇ kʼawꞈ, dawˬ 
tawˆ luꞈ dzaw luiˆ jiˇ-euˬ dzaw zaˬ tiˬ gʼaˬ-aˬ, yawˬ ha-ahˇ mehˬ-euˬ saˬ laˬ gʼaˬ naˆ 
ni huiˬ keuˆ leˇ nya-eu meh.  
41“Yawˬ ha-euˬ myaˆ nuiˆ-ahˇ tsmˬ-eu diˬ tm-ahˇ maˬ shaˇ sawˇ-ehˇ, nawˬ-euˬ mehˇ 
nmˇ-euˬ myaˆ nuiˆ-ahˇ tsmˬ-eu myaˆ pawꞈ pawꞈ zaˬ tiˬ hmˬ-ahˇ aˬ jeˬ miˇ neh toeˬ 
ceh te. Yawˬ ha-euˬ myaˆ nuiˆ-ahˇ diˬ tm tsmˬ luꞈ-eu maˬ mawˇ nya gaˇ, ‘Nawˬ-eu 

myaˆ nuiˆ-ahˇ ahˇ-eu myaˆ pawꞈ ngaˇ pehˆ doˆ nehˬ nyaˇ’ lehˇ, nawˬ-euˬ mehˇ nmˇ-
ahˇ nawˇ aˬ joˆ-ehˇ ehˇ leˇ coeˇ-eu nya.  
42Awꞈ-aꞈ tahˬ kʼoˬ-ahˇ duˇ-eu tsawˇ haˬ-oˇ. Nawˬ-euˬ myaˆ nuiˆ-ahˇ tsmˬ-eu diˬ tm 
jeˬ huˬ baꞈ doˆ-awˬ. Kʼoeˇ sahˇ miˇ tsa, nawˬ-euˬ mehˇ nmˇ-euˬ myaˆ nuiˆ-ahˇ ahˇ-eu 
myaˆ pawꞈ aˬ joˆ-ehˇ jahˇ-awˇ pehˆ doˆ nehˬ paˬ nga lehˇ, nawˬ-ahˇ mawˇ duˬ laˇ 
tehꞈ-a.  

Aˇ siˬ-ahˇ haw naˇ aˇ bawˇ-ahˇ siˬ nya meh 
(Maꞈtehˬ 7.16-20; 12.33-35) 

43“Aˇ bawˇ yaw muiˬ-ahˇ aˇ siˬ yaw doeˇ maˬ siˬ le nya-a. Kʼoeˇ gaˇ duˇ ni, aˇ bawˇ 
yaw doeˇ-ahˇ aˇ siˬ yaw muiˬ maˬ siˬ le nya-a.  
44Aˬ gah baw duˆ-ahˇ siˬ guˬ aˇ siˬ maˬ pyaˆ haw-aˬ. Aˬ gah laꞈ cehˇ baw duˆ-ahˇ aˬ 
gaꞈ aˇ siˬ maˬ pyaˆ haw-aˬ.  
45Tsawˇ haˬ yaw muiˬ-aˬ, yawˬ ha-euˬ nui ma laꞈ kʼoeˇ jeˬ hmˬ taˬ-euˬ yaw muiˬ jeˬ 
yuˇ doˆ laꞈ-awˇ, tsawˇ haˬ yaw haiˬ-aˬ, yawˬ ha-eu nui ma laꞈ kʼoeˇ shaˇ dawˆ taˬ-
euˬ yaw haiˬ jeˬ beuˬ doˆ laꞈ-eu meh. Aˬ jeˬ miˇ neh ehˇ naˇ, nui ma laꞈ kʼoeˇ kʼaˇ 
ahˇ-eu jeˬ, kʼaˬ meh-ahˇ ngehˬ doˆ laꞈ-eu meh.  

Nymˇ tsoˆ-eu nyiˬ jeˬ 
(Maꞈtehˬ 7.24-27) 

46“Ngaˬ neh ehˇ taˬ-euˬ loꞈ-ehˇ naw maꞈ maˬ mˇ gaˇ neh, aˬ jeˬ miˇ neh ngaˬ-ahˇ 
‘Sahˬpaˬ-o, Sahˬpaˬ-oˇ’ lehˇ kuˇ te.  
47Ngaˇ jawˇ gaˇ laˇ-awˇ, ngaˬ neh mehˬ-euˬ dawˬ gaˬ-awˇ naˇ haˬ geuꞈ-eu tsawˇ haˬ-
aˬ, aˬ joˆ-ehˇ gʼeh-eu tsawˇ haˬ-ahˇ duˇ-eu gaˇ kawˆ, ngaˇ naw maꞈ-ahˇ mehˬ nehˬ 
nyaˇ.  
48Aˬ yawꞈ-aˬ, yaw naꞈ naꞈ-ehˇ kʼahˬ-awˇ, kʼaˬ lo kʼoeˇ taˆ ziꞈ dah ni maˇ-awˇ tsoˆ-euˬ 
nymˇ tsoˆ-eu tsawˇ haˬ-ahˇ duˇ-eu meh. Iˇ jeuˬ jeuˬ le-awˇ nymˇ kʼoeˇ nymˇ-ahˇ ciˬ 
tahˬ ciˬ tuˆ kʼawꞈ, ziꞈ dah ni tsoˆ taˬ-euˬ miˇ neh, maˬ luˆ maˬ laˆ laˇ-a.  
49Ehˇ kʼawꞈ, ngaˬ neh mehˬ-euˬ dawˬ gaˬ-awˇ maˬ naˇ haˬ geuꞈ-eu tsawˇ haˬ-aˬ, 
dawˬ pehˬ maˬ laˆ ziꞈ ni nymˇ tsoˆ-euˬ tsawˇ haˬ-ahˇ duˇ-eu meh. Iˇ jeuˬ jeuˬ le-awˇ 
nymˇ kʼoeˇ nymˇ-ahˇ ciˬ tahˬ ciˬ tuˆ ngeh, tiˬ poˆ tehꞈ-ehˇ coˬ dzeh-iˇ-awˇ, coˬ pyaˆ 
coˬ shaˆ jiˇ-eu meh.  

Luˇkaꞈ 7 

Loˇmaˆ tsawˇ haˬ yaw huiˬ yaw mahˇ-euˬ zaˬ kʼaˆ-ahˇ Yeˬsuˇ naˇ gawˇ laˆ taˬ nehˬ-euˬ 
(Maꞈtehˬ 8.3-15) 

1Yeˬsuˇ tsawˇ haˬ kʼoeˇ deuˬ-ahˇ kʼaˇ ehˇ nehˬ paˬ-ehˇ gʼeh-eu jeˬ ehˇ nehˬ gʼaˬ ngeh, 
Gaˬbeˬneˬoˬ meuˬ-ahˇ iˇ-euˬ meh.  
2Kʼoeˇ gaˇ jawˇ-eu Loˇmaˆ guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ tiˬ gʼaˬ, aˬ 
yawꞈ gaˬ dui dui-eu zaˬ kʼaˆ shiˇ taw tehˬ ni naˇ luꞈ-eu meh.  
3Yaw huiˬ yaw mahˇ kʼoeˇ gʼaˬ Yeˬsuˇ gaˇ kawˆ ya gaˬ ngeh, aˬ yawꞈ-euˬ zaˬ kʼaˆ-ahˇ 
bi laˆ taˬ-eu gʼaˇ duˬ, Yuˇdaˆ tsawˇ haˬ tsawˇ mawˬ tsawˇ kʼaˆ deuˬ-ahˇ kʼehˇ gʼeh-
awˇ, Yeˬsuˇ-ahˇ bi kuˇ laˬ-iˇ-euˬ meh.  

4Aˬ yawꞈ maꞈ Yeˬsuˇ jawˇ gaˇ iˇ keuˆ ngeh, Yeˬsuˇ-ahˇ shaˇ dui dui-awˇ ehˇ-eu, 
“Tsawˇ haˬ heu gʼaˬ-ahˇ nawˇ caw ba nehˬ paˬ-ehˇ gʼeh dui dui meh. 
5Aˬ dui-euˬ tsawˇ jeuˬ-ahˇ aˬ yawꞈ gaˬ-awˇ, aˬ dui-euˬ gʼaˇ duˬ uˬ duˬ tahˬ nymˇ tsoˆ 
nehˬ laꞈ-euˬ meh.” 
6Kʼoeˇ ngeh, aˬ yawꞈ maꞈ nehˬ-ehˇ Yeˬsuˇ iˇ nehˬ-euˬ meh. Yaw huiˬ yaw mahˇ kʼoeˇ 
gʼaˬ-euˬ nymˇ-ahˇ maˬ kaˬ maˬ kaˇ-ehˇ iˇ keuˆ ngeh, yaw huiˬ yaw mahˇ kʼoeˇ gʼaˬ aˬ 
yawꞈ-euˬ cawˬ deuˬ-ahˇ Yeˬsuˇ jawˇ gaˇ kʼehˇ gʼeh leꞈ-awˇ, heu loꞈ-ehˇ bi ehˇ le-euˬ 
meh. “Sahˬpaˬ-oˇ, nawˇ ngaˬ-euˬ nymˇ-ahˇ oe-eu lehˇ gaˇ ma maˬ bi cah coeˬ mawꞈ 
nya. Aˬ jeˬ miˇ neh ehˇ naˇ, ngaˬ-euˬ nymˇ-ahˇ nawˇ bi uˇ laˇ paˬ-ehˇ, ngaˇ tiˬ pawꞈ-iˬ 
maˬ geuˇ nya.  
7Kʼoeˇ miˇ neh, nawˇ jawˇ gaˇ ngaˬ-euˬ gʼawˇ mawˇ maˬ oe-euˬ ma. Dawˬ tehꞈ-ehˇ 
biꞈ leꞈ-awˇ, ngaˬ-euˬ zaˬ kʼaˆ-ahˇ bi taˬ leˇ nehˬ laꞈ-awˬ.  
8Aˬ jeˬ miˇ neh ehˇ naˇ, ngaˇ kʼawꞈ, ngaˬ naˆ maˬ teˇ huiˬ-eu yaw huiˬ yaw mahˇ 
deuˬ-euˬ laꞈ oˆ jawˇ-awˇ gaˇ ya mˇ-eu loꞈ-ehˇ, ngaˬ-euˬ laꞈ oˆ gaˇ mˇ-eu yehˇ deuˬ 
kʼawꞈ jawˇ ma. Ngaˬ neh ‘Iˇ-awˬ’ lehˇ ehˇ nehˬ-euˬ gʼaˬ ya iˇ-awˇ, ‘Laˇ-awˬ’ lehˇ ehˇ 
nehˬ-euˬ gʼaˬ ya laˇ meh. ‘Heu jeˬ mˇ sheˇ’ lehˇ, ngaˬ-euˬ zaˬ kʼaˆ-ahˇ ngaˇ kʼehˇ naˇ, 
ngaˬ neh kʼaˇ kʼehˇ-euˬ loꞈ-ehˇ ya mˇ meh.” 
9Kʼoeˇ loꞈ-ehˇ ehˇ gaˇ Yeˬsuˇ ya gaˬ ngeh, zahˬ leˇ-awˇ, aˬ yawꞈ-euˬ mehˬ nah caw 
teh luꞈ-eu tsawˇ haˬ aˇ maꞈ jawˇ paw ciˬ pyawˇ-awˇ ehˇ nehˬ-eu, “Ngaˇ naw maꞈ-ahˇ 
ehˇ nehˬ nyaˇ. Iˇsaˬleˬlaˆ tsawˇ haˬ deuˬ laꞈ kʼoeˇ kʼawꞈ, heu naˆ naˆ-ehˇ jah-eu tsawˇ 
haˬ ngaˇ maˬ mawˇ haw-aˬ.” 
10Dawˬ tsaꞈ tsaꞈ le-euˬ tsawˇ haˬ kʼoeˇ deuˬ yaw huiˬ yaw mahˇ kʼoeˇ gʼaˬ-euˬ nymˇ-
ahˇ gʼoꞈ-iˇ ngeh, zaˬ kʼaˆ kʼoeˇ gʼaˬ taˬ leˇ-euˬ gaˇ ya mawˇ-euˬ meh.  

Miˬ coeˬ miˬ ma tiˬ gʼaˬ-euˬ aˬ li-ahˇ Yeˬsuˇ bi gʼoꞈ dehꞈ laˇ-euˬ 

11Kʼoeˇ naˇ kʼah, Naˬiˇnaˆ meuˬ lehˇ kuˇ-eu meuˬ tiˬ meuˬ-ahˇ Yeˬsuˇ le-euˬ meh. Aˬ 
yawꞈ-euˬ zaˬ lahˇ deuˬ hawˇ-eu, tsawˇ haˬ aˇ maꞈ maꞈ ma tiˬ maꞈ aˬ yawꞈ nehˬ-ehˇ 
le-euˬ meh.  
12Meuˬ-euˬ lahˇ kʼehˬ dawˬ peh aˬ yawꞈ le keuˆ ngeh, tsawˇ shiˇ baꞈ pahˬ-iˇ-eu lehˇ 
doˆ le luꞈ gaˇ ya mawˇ-euˬ meh. Miˬ coeˬ miˬ ma ti gʼaˬ aˬ li tiˬ li tehꞈ-ehˇ jawˇ-eu bi 
shiˇ-euˬ meh. Meuˬ-ahˇ jawˇ-eu tsawˇ haˬ gʼawˬ mya ni, miˬ coeˬ miˬ ma kʼoeˇ gʼaˬ 
nehˬ-ehˇ doˆ le luꞈ-eu meh.  
13Miˬ coeˬ miˬ ma kʼoeˇ gʼaˬ-ahˇ Sahˬpaˬ Yeˬsuˇ ya mawˇ ngeh, gʼawˬ shaˬ haw gaˬ-
awˇ, “Taˬ ngoeˇ” lehˇ ehˇ nehˬ-euˬ meh.  
14Aˬ yawꞈ le-awˇ, seuˆ yoꞈ-ahˇ toeˬ ciˆ ngeh, seuˆ yoꞈ baꞈ luꞈ-eu tsawˇ haˬ deuˬ naˬ 
leˇ-euˬ meh. “Aˬ nyiˇ-oˇ, tuˇ laˇ-awˬ lehˇ nawˬ-ahˇ ngaˇ ehˇ-eu ma” lehˇ, shiˇ-euˬ 
kʼoeˇ gʼaˬ-ahˇ Yeˬsuˇ ehˇ nehˬ-euˬ meh.  
15Kʼoeˇ ngeh, shiˇ-euˬ tsawˇ haˬ kʼoeˇ gʼaˬ tuˇ nuiˇ laˇ-awˇ, dawˬ ngehˬ ngehˬ-euˬ 
meh. Kʼoeˇ naˇ, aˬ ma gʼaˬ-ahˇ, “Nawˬ li sheuˬ kʼoꞈ-awˬ” lehˇ Yeˬsuˇ ehˇ-awˇ a kʼoꞈ 
nehˬ-euˬ meh.  
16Aˬ yawꞈ maꞈ dawˬ tawˆ luꞈ guˆ dui dui-awˇ, Miˬyehˇ-ahˇ ja ceuˬ-euˬ meh. “Miˬyehˇ 
gʼaˇ duˬ ngehˬ dah-eu huiˬ dui dui-eu gʼaˬ aˬ dui jawˇ gaˇ doˆ laˇ-euˬ ngaˇ” lehˇ 

hawˇ-eu, “Miˬyehˇ aˬ yawꞈ-euˬ tsawˇ haˬ deuˬ-ahˇ haw le-euˬ ngaˇ” lehˇ, aˬ yawꞈ 
maꞈ ehˇ-eu meh.  
17Yeˬsuˇ kʼoeˇ loꞈ-ehˇ mˇ-euˬ gaˇ kawˆ kʼoeˇ, Yuˇdaˆ miˇ kʼahˬ gaˬ byah-iˇ-awˇ, dawˬ 
peh jaˆ-eu miˇ kʼahˬ deuˬ-ahˇ gaˬ doe-iˇ-euˬ meh.  

Iˇ cuꞈ shawˇ-eu Yoˇhaˬ neh kʼehˇ gʼeh leꞈ-euˬ zaˬ lahˇ deuˬ 
(Maꞈtehˬ 11.2-9) 

18Gaˇ kawˆ kʼoeˇ deuˬ dawˬ tawˆ luꞈ, Yoˇhaˬ-euˬ zaˬ lahˇ deuˬ neh Yoˇhaˬ-ahˇ dzawˇ 
nehˬ-euˬ meh.  
19Kʼoeˇ naˇ, Yoˇhaˬ-aˬ, aˬ yawꞈ-euˬ zaˬ lahˇ nyiˬ gʼaˬ-ahˇ kuˇ-awˇ, Sahˬpaˬ Yeˬsuˇ 
jawˇ gaˇ kʼehˇ gʼeh-awˇ heu loꞈ-ehˇ bi naˇ haˬ-iˇ-euˬ meh. “Oe tehꞈ-a lehˇ Yoˇhaˬ ehˇ-
eu kʼoeˇ gʼaˬ nawˇ ma loˇ. Maˬ ngeuˇ naˇ, yawˬ gʼaˬ yawˬ oe gaˇ nga maꞈ noeˬ tmˬ-
awˇ ya dawˬ gaˇ ehˇ ta loˇ.” 
20Aˬ yawꞈ maꞈ Yeˬsuˇ jawˇ gaˇ iˇ keuˆ-awˇ naˇ haˬ-eu, “Iˇ cuꞈ shawˇ-eu Yoˇhaˬ neh 
nga maꞈ-ahˇ nawˇ jawˇ gaˇ kʼehˇ gʼeh leꞈ-awˇ, oe tehꞈ-a lehˇ aˬ yawꞈ neh ehˇ-euˬ 
kʼoeˇ gʼaˬ nawˇ ma loˇ. Maˬ ngeuˇ naˇ, yawˬ gʼaꞈ yawˬ oe gaˇ nga maꞈ noeˬ tmˬ-awˇ 
ya dawˬ gaˇ ehˇ ta loˇ lehˇ bi naˇ haˬ le-euˬ meh.” 
21Kʼoeˇ ngeh kʼeh tseuˆ ni, naˇ-eu gawˇ-eu tsawˇ haˬ deuˬ, yaw jaw pyaˬ-eu tsawˇ 
haˬ deuˬ hawˇ-eu, nehꞈ yaw jawꞈ uˇ-eu tsawˇ haˬ gʼawˬ mya ni-ahˇ Yeˬsuˇ laˆ taˬ 
nehˬ-awˇ, myaˆ behꞈ gʼawˬ mya gʼaˬ-ahˇ myaˆ nuiˆ bi mawˇ laˇ-euˬ tiˬ dehˬ pyeuꞈ-
eu meh.  
22Yoˇhaˬ-euˬ gʼaˬ kʼehˇ kʼoeˇ nyiˬ gʼaˬ-ahˇ aˬ yawꞈ ehˇ nehˬ-eu, “Naw nyaꞈ gʼoꞈ-iˇ-
awˇ, naw nyaꞈ neh kʼaˇ ya gaˬ kʼaˇ ya mawˇ-euˬ jeˬ, Yoˇhaˬ-ahˇ dzawˇ nehˬ-iˇ-awˬ. 
Myaˆ behꞈ mawˇ nya laˇ-euˬ, kuiˇ kuˆ cah nya laˇ-euˬ, coi doi shawˇ laˇ-euˬ , tsawˇ 
shiˇ gʼoꞈ dehꞈ laˇ-euˬ, shaˬ zaˬ zahˬ zaˬ deuˬ Laˬ kʼaˬ cehˇ-eu Guiˬ lahˬ dawˬ ya gaˬ-
euˬ, gaˇ kawˆ heu deuˬ dzawˇ nehˬ-iˇ-awˬ.  
23Ngaˬ-ahˇ jah-eu nui ma poˆ poˆ laˆ laˆ-ehˇ maˬ gʼeh-eu tsawˇ haˬ deuˬ guiˬ lahˬ 
huiˬ tehꞈ-a.” 
24Yoˇhaˬ-euˬ zaˬ lahˇ kʼoeˇ nyiˬ gʼaˬ gʼoꞈ dzeuˇ ngeh, Yeˬsuˇ tsawˇ haˬ aˇ maꞈ kʼoeˇ 
deuˬ-ahˇ Yoˇhaˬ-euˬ gaˇ kawˆ heu loꞈ-ehˇ ehˇ nehˬ-euˬ meh. “Bawˇ tsahˬ bawˇ dahˇ-
ahˇ Yoˇhaˬ jawˇ gaˇ naw maꞈ iˇ ngeh, aˬ jeˬ-ahˇ ya mawˇ ni noeˬ tmˬ-awˇ iˇ teˬ. Aˇ toꞈ 
aˇ bawˬ-ahˇ jaˬ lehˇ baw nyeh gaˇ haw-iˇ teˬ loˇ.  
25Maˬ ngeuˇ naˇ, aˬ jeˬ-ahˇ haw-iˇ-eu lehˇ iˇ teˬ. Muiˬ dui dui-eu mehˬ tsoeˬ dm luꞈ-
eu tsawˇ haˬ-ahˇ haw-iˇ teˬ loˇ. Kʼoeˇ loꞈ-ehˇ gʼeh-eu mehˬ tsoeˬ dm-awˇ yaw kuiˇ 
tehꞈ-ehˇ dzaˬ-eu tsawˇ haˬ deuˬ, sahˬ paˬ-euˬ hawˇ nymˇ-ahˇ jawˇ-eu maˬ ngeuˇ-a 
loˇ.  
26Naw maꞈ aˬ jeˬ-ahˇ haw-iˇ teˬ lehˇ ehˇ sheˇ. Miˬyehˇ gʼaˇ duˬ ngehˬ dah-eu gʼaˬ-ahˇ 
haw-iˇ-euˬ maˬ ngeuˇ loˇ. Ngeuˇ meh. Miˬyehˇ gʼaˇ duˬ ngehˬ dah-eu kʼoeˇ gʼaˬ-ahˇ 
haw-iˇ-euˬ yaw duˬ baw meh. Naw maꞈ neh haw-iˇ-euˬ kʼoeˇ gʼaˬ-aˬ, Miˬyehˇ gʼaˇ 
duˬ ngehˬ dah-eu deuˬ dawˬ tawˆ luꞈ naˆ maˬ tseˇ huiˬ dzehˬ-eu gʼaˬ meh.  
27Aˬ jeˬ miˇ neh ehˇ naˇ, Yoˇhaˬ gaˇ kawˆ Jaˇliꞈ laꞈ kʼoeˇ heu loꞈ-ehˇ boꞈ taˬ-euˬ jaˆ-eu 
meh.  

http://pt-br.bibles.org/ahk-AHK/Luke/8#Luke.7.22!f.1

‘Ngaˬ-euˬ gʼaˇ duˬ ngehˬ dah-eu gʼaˬ, nawˬ-euˬ mehˬ hu ngaˇ pyehˬ gʼeh-awˇ, nawˬ-
euˬ gaˇ ma bi shaˇ dahˇ ma. ’ 
28Ngaˇ naw maꞈ-ahˇ ehˇ nehˬ nyaˇ. Zaˬ miˬ zaˬ-euˬ uˬ maˆ laꞈ kʼoeˇ neh kʼaˇ dehꞈ doˆ 
le-euˬ tsawˇ haˬ zaˬ dawˬ tawˆ luꞈ laꞈ kʼoeˇ, Yoˇhaˬ naˆ maˬ tseˇ huiˬ dzehˬ mahˇ 
dzehˬ-eu tiˬ gʼaˬ-iˬ maˬ jawˇ-a. Ehˇ kʼawꞈ, Miˬyehˇ Miˇkʼahˬ laꞈ kʼoeˇ aˬ cawˬ taꞈ-ehˇ 
teˬ dzehˬ nyiˇ dzehˬ-eu gʼaˬ-aˬ, Yoˇhaˬ naˆ maˬ tseˇ huiˬ dzehˬ mahˇ dzehˬ-eu meh.” 
29Tsawˇ haˬ dawˬ tawˆ luꞈ, Yoˇhaˬ dawˬ mehˬ mehˬ gaˇ ya gaˬ-euˬ meh. Aˬ yawꞈ 
maꞈ hawˇ-eu kawˬ taꞈ-eu tsawˇ haˬ deuˬ-aˬ, Miˬyehˇ neh dawˬ biꞈ taˬ-euˬ yaw tsaˬ 
yaw dawˇ jeˬ-ahˇ ha geuꞈ-awˇ, Yoˇhaˬ neh iˇ cuꞈ bi shawˇ-euˬ meh.  
30Ehˇ kʼawꞈ, Paˬliˬsehˇ deuˬ hawˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ-aˬ, 
Miˬyehˇ neh aˬ yawꞈ maꞈ gʼaˇ duˬ lehˬ hmˬ taˬ-euˬ jeˬ-ahˇ maˬ ha geuꞈ-ehˇ, Yoˇhaˬ 
neh iˇ cuꞈ maˬ bi shawˇ ni jawˇ-euˬ meh.  
31Yeˬsuˇ paˇ ehˇ-eu, “Heu ziˇ-euˬ tsawˇ haˬ deuˬ aˬ jeˬ-ahˇ shaˇ cehˆ haw paˬ nga. Aˬ 
yawꞈ maꞈ aˬ jeˬ-ahˇ duˇ-eu nga.  
32Aˬ yawꞈ maꞈ-aˬ, lehˆ lehˆ kawˆ-ahˇ nuiˇ-awˇ tiˬ maꞈ tiˇ maꞈ heu loꞈ-ehˇ guˇ cawˬ 
luꞈ-eu zaˬ deuˬ-ahˇ duˇ-eu meh. ‘Nga maꞈ tahˬ diˬ-awˇ bawˬ law baw kʼawꞈ, naw 
maꞈ gaˇ nyeh maˬ nyeh nga tawˇ. Nga maꞈ kuiˇ deuˇ gui kʼawꞈ, naw maꞈ tsawˇ 
ngoeˇ maˬ ngoeˇ nga tawˇ. ’ 
33Iˇ cuꞈ shawˇ-eu Yoˇhaˬ oe ngeh, hawˬ maˬ dzaˬ ni dzahˬ-awˇ, aˬ gaꞈ dzaˇ uiˇ maˬ 
dawˇ-eu miˇneh, ‘Tsawˇ haˬ heu gʼaˬ nehꞈ uˇ-eu tsawˇ ngaˬ nga’ lehˇ naw maꞈ aˬ 
yawꞈ-ahˇ ehˇ-eu meh.  
34Tsawˇ haˬ-euˬ zaˬ maˇ oe ngeh jawˇ, dzaˬ-eu jeˬ dzaˬ-awˇ, aˬ gaꞈ dzaˇ uiˇ gʼeh 
dawˇ-eu miˇneh, naw maꞈ heu loꞈ-ehˇ ehˇ-eu meh. ‘Tsawˇ haˬ heu gʼaˬ-ahˇ haw 
sheˇ. Baw tsoꞈ loꞈ-ehˇ dzaˬ-awˇ dawˇ-awˇ, kawˬ taꞈ-eu tsawˇ haˬ deuˬ hawˇ-eu iˬ 
baˇ zaˬ lehˇ sawˇ dzeh taˬ-euˬ deuˬ nehˬ-ehˇ cawˬ cawˬ taꞈ-eu nga. ’ 
35Ehˇ kʼawꞈ, Miˬyehˇ-euˬ zaˬ siˬ tsawˇ gahˇ-ahˇ kʼaˇ ha geuꞈ-eu tsawˇ haˬ deuˬ baˬ 
da neh, zaˬ siˬ tsawˇ gahˇ kʼoeˇ tsaˬ-eu gaˇ kawˆ bya cehˆ ni doˆ laˇ tehꞈ-a.  

Siˇmoˬ lehˇ myahˇ-euˬ Paˬliˬsehˇ tiˬ gʼaˬ-euˬ nymˇ-ahˇ Yeˬsuˇ hawˬ dzaˬ-euˬ 

36Paˬliˬsehˇ tiˬ gʼaˬ Yeˬsu-ahˇ hawˬ bi dzaˬ-eu gʼaˇ duˬ kuˇ-eu miˇ neh, Paˬliˬsehˇ 
kʼoeˇ gʼaˬ-euˬ nymˇ-ahˇ Yeˬsuˇ iˇ-awˇ hawˬ jawˬ jawˬ-euˬ meh.  
37Meuˬ kʼoeˇ meuˬ laꞈ kʼoeˇ, iˬ baˇ mˇ mˇ-ehˇ dehꞈ-euˬ zaˬ tiˬ gʼaˬ jawˇ-eu meh. 
Paˬliˬsehˇ kʼoeˇ gʼaˬ-euˬ nymˇ-ahˇ Yeˬsuˇ hawˬ dzaˬ luꞈ-eu gaˇ kawˆ zaˬ miˬ zaˬ kʼoeˇ 
gʼaˬ ya siˬ ngeh, tsiˇ yaw saw jeˬ tiˬ byah ni dahˬ-eu lo pyuˇ maˇ tsaꞈ tiˬ tsaꞈ ciˬ-awˇ 
laˇ-euˬ meh.  
38Aˬ yawꞈ Yeˬsuˇ-euˬ naˇ kʼah aˬ kuiˇ dawˬ peh yawꞈ-awˇ ngoeˇ-eu miˇ neh, Yeˬsuˇ-
euˬ aˬ kuiˇ-ahˇ myaˆ biˇ dzaˆ daˆ-euˬ meh. Kʼoeˇ ngeh, aˬ yawꞈ-euˬ uˬ duˬ tsehˇ kahˇ 
neh Yeˬsuˇ-euˬ aˬ kuiˇ-ahˇ dzaˆ daˆ taˬ-euˬ myaˆ biˇ kʼoeˇ shiˆ gui nehˬ-awˇ, aˬ kuiˇ-
ahˇ mehˬ cuˇ cuˇ-awˇ, tsiˇ yaw saw jeˬ shehˆ daˆ nehˬ-euˬ meh.  
39Paˬliˬsehˇ kʼoeˇ gʼaˬ kʼoeˇ gaˇ ya mawˇ ngeh, nui ma laꞈ kʼoeˇ ciˬ cuˇ ni heu loꞈ-ehˇ 
ehˇ kʼoeˬ-euˬ meh. “Tsawˇ haˬ heu gʼaˬ aˬ diˇ aˬ maˇ Miˬyehˇ gʼaˇ duˬ ngehˬ dah-eu 
tsawˇ haˬ ngeuˇ naˇ, aˬ yawꞈ-ahˇ toeˬ ciˆ luꞈ-eu zaˬ miˬ zaˬ teu gʼaˬ aˬ joˆ-ehˇ gʼeh-eu 



1967 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

tsawˇ haˬ pyeuꞈ-eu aˬ yawꞈ si nya tehꞈ-a. Zaˬ miˬ zaˬ teu gʼaˬ iˬ baˇ zaˬ meh lehˇ aˬ 
yawꞈ siˬ nya tehꞈ-a.” 
40Yeˬsuˇ Paˬliˬsehˇ kʼoeˇ gʼaˬ-ahˇ ehˇ nehˬ-eu, “Siˇmoˬ-oˇ, ngaˇ nawˬ-ahˇ tiˬ jeˬ ehˇ 
nehˬ mawꞈ nya.” Aˬ yawꞈ ehˇ-eu, “Ehˇ-awˬ saˬ laˬ-oˇ.” 
41Yeˬsuˇ ehˇ-eu, “Pyuˇ paˇ nehˬ-eu tsawˇ haˬ tiˬ gʼaˬ-ahˇ dziˇ dzoˆ daˆ-eu tsawˇ haˬ 
nyiˬ gʼaˬ jawˇ-eu meh. Tiˬ gʼaˬ-aˬ, ngaˬ yaˇ byaˆ daˆ-awˇ, tiˬ gʼaˬ-aˬ, ngaˬ tseˇ byaˆ 
daˆ-eu meh.  
42Nyiˬ gʼaˬ luꞈ dziˇ dzoˆ maˬ tsoeˬ kʼoꞈ nya-eu miˇ neh, maˬ bi tsoeˬ kʼoꞈ ni byehˇ 
nehˬ-euˬ meh. Aˬ yawꞈ nyaꞈ laꞈ kʼoeˇ, aˬ geu gʼaˬ pyuˇ paˇ nehˬ-euˬ kʼoeˇ gʼaˬ-ahˇ 
gaˬ dzehˬ nmˇ.” 
43Siˇmoˬ ehˇ-eu, “Dziˇ dzoˆ daˆ dzehˬ-eu gʼaˬ gaˬ dzehˬ tehꞈ-a lehˇ ngaˇ noeˬ miˇ-a.” 
Yeˬsuˇ ehˇ-eu, “Nawˇ ehˇ-eu tsaˬ meh.” 
44Kʼoeˇ naˇ, Yeˬsuˇ zaˬ miˬ zaˬ kʼoeˇ gʼaˬ-ahˇ tiˬ poˆ haw-awˇ, Siˇmoˬ-ahˇ heu loꞈ-ehˇ 
ehˇ nehˬ-euˬ meh. “Zaˬ miˬ zaˬ heu gʼaˬ-ahˇ nymˬ-mˇ nawˇ mawˇ luꞈ ngaˇ. Ngaˇ 
nawˬ-euˬ nymˇ-ahˇ uˇ laˇ taˬ-awˇ jawˇ-eu ma. Nawˇ ngaˬ-ahˇ aˬ kuiˇ dzuiꞈ-eu iˇ cuꞈ 
maˬ ciˬ nehˬ laꞈ-aˬ. Ehˇ kʼawꞈ, zaˬ miˬ zaˬ heu gʼaˬ aˬ yawꞈ-euˬ myaˆ biˇ neh ngaˬ-
euˬ aˬ kuiˇ dzuiꞈ shawˇ-awˇ, aˬ yawꞈ-euˬ uˬ duˬ tsehˇ kahˇ neh shiˆ gui nehˬ laꞈ-euˬ 
meh.  
45Nawˇ ngaˬ-ahˇ mehˬ cuˇ cuˇ-awˇ maˬ ha nehˬ laꞈ-aˬ. Ehˇ kʼawꞈ, zaˬ miˬ zaˬ heu 
gʼaˬ-aˬ, ngaˇ uˇ laˇ ngeh neh nymˬ-mˇ keuˆ ni, ngaˬ-euˬ aˬ kuiˇ-ahˇ mehˬ cuˇ cuˇ-eu 
maˬ naˬ leˇ-aˬ siˬ.  
46Ngaˬ-euˬ uˬ duˬ-ahˇ lehꞈ-awˬ lehˇ nawˇ ngaˬ-ahˇ saˬ loˬ tsiˇ maˬ biꞈ nehˬ laꞈ-aˬ. 
Ehˇ kʼawꞈ, aˬ yawꞈ-aˬ, ngaˬ-euˬ aˬ kuiˇ-ahˇ tsiˇ yaw saw jeˬ lehꞈ nehˬ laꞈ-euˬ meh.  
47Ngaˇ nawˬ-ahˇ ehˇ nehˬ nyaˇ. Aˬ yawꞈ neh mehˬ nehˬ laꞈ-euˬ gʼoeˇ-eu gaˬ-eu heu-
aˬ, myaˬ dui dui-eu aˬ yawꞈ-euˬ iˬ baˇ buˬ-iˇ-euˬ saˇ kiˇ pyeuꞈ-eu meh. Ehˇ kʼawꞈ, iˬ 
baˇ ui cuiˆ tehꞈ-ehˇ ahˇ-awˇ, iˬ baˇ pyehˬ nehˬ-eu jeˬ-ahˇ za-euˬ tsawˇ haˬ-aˬ, gʼoeˇ-
eu gaˬ-eu jeˬ ui cuiˆ tehꞈ-ehˇ ahˇ tehꞈ-a.” 
48Kʼoeˇ naˇ, zaˬ miˬ zaˬ kʼoeˇ gʼaˬ-ahˇ Yeˬsuˇ ehˇ nehˬ-eu, “Nawˬ-euˬ iˬ baˇ pyehˬ 
nehˬ gʼaˬ-euˬ ma.” 
49Kʼoeˇ ngeh, aˬ yawꞈ nehˬ-ehˇ hawˬ jeh-ahˇ jawˬ luꞈ-eu tsawˇ haˬ deuˬ-euˬ nui ma 
laꞈ kʼoeˇ heu loꞈ-ehˇ ehˇ-eu, “Iˬ baˇ-ahˇ keuˆ ni pyehˬ nehˬ nya-eu tsawˇ haˬ heu gʼaˬ 
aˬ suˇ gʼaˬ maˬ siˬ ngaˇ.” 
50Kʼoeˇ naˇ, zaˬ miˬ zaˬ kʼoeˇ gʼaˬ-ahˇ Yeˬsuˇ ehˇ nehˬ-eu, “Nawˇ jah-eu jeˬ neh 
nawˬ-ahˇ ka kʼoꞈ nehˬ-euˬ meh. Nui saˇ oꞈ-eu laꞈ kʼoeˇ gʼoꞈ-iˇ-awˬ.” 

Luˇkaꞈ 8 

Yeˬsuˇ nehˬ-ehˇ iˇ-euˬ zaˬ miˬ zaˬ deuˬ 

1Kʼoeˇ naˇ, gʼawˬ myahˇ maˬ gʼeh-ehˇ, tiˬ meuˬ saˇ-iˬ tiˬ meuˬ, tiˬ pu saˇ-iˬ tiˬ pu, 
Yeˬsuˇ iˇ-awˇ, Miˬyehˇ Miˇkʼahˬ gaˇ kawˆ Laˬ kʼaˬ cehˇ-eu Guiˬ lahˬ dawˬ mehˬ 
mehˬ-ehˇ cah-euˬ meh. Zaˬ lahˇ tseˇ nyiꞈ gʼaˬ kʼawꞈ, aˬ yawꞈ nehˬ-ehˇ iˇ-euˬ meh.  

2Zaˬ miˬ zaˬ tiˬ deuˬ kʼawꞈ, aˬ yawꞈ nehˬ-ehˇ iˇ-euˬ meh. Zaˬ miˬ zaˬ kʼoeˇ deuˬ-aˬ, 
Yeˬsuˇ neh nehꞈ bi teh doˆ-euˬ deuˬ hawˇ-eu, naˇ gawˇ gʼawˬ mya jeˬ bi laˆ taˬ-euˬ 
deuˬ pyeuꞈ-eu meh. Aˬ yawꞈ maꞈ-aˬ, nehꞈ shiꞈ mawˇ uˇ-eu bi teh doˆ-euˬ gʼaˬ 
pyeuꞈ-eu Maˬgaˬdaˬlaˇ lehˇ kuˇ-euˬ Maˬliˇ tiˬ gʼaˬ,  
3Heˬloˆ-euˬ saˇ naˇ-ahˇ gaˇ mˇ-eu Kuˇzaˬ-euˬ nymˇ dahˬ Yoˇaˬnaˆ tiˬ gʼaˬ, Suˬsaˇnaˬ 
tiˬ gʼaˬ hawˇ-eu, nui deuˬ gʼawˬ mya gʼaˬ meh. Zaˬ miˬ zaˬ kʼoeˇ deuˬ-aˬ, yawˬ ha 
kʼaˇ jaˆ-eu jeˬ yuˇ doˆ-awˇ, Yeˬsuˇ hawˇ-eu aˬ yawꞈ-euˬ zaˬ lahˇ deuˬ-ahˇ caw ba 
nehˬ-euˬ meh.  

Siˬ yoeˬ sehˬ-eu gaˇ kawˆ yaw jeˬ ma jeˬ 
(Maꞈtehˬ 13.1-9; Maˬkuˆ 4.1-9) 

4Meuˬ tiˬ meuˬ saˇ-iˬ tiˬ meuˬ-ahˇ jawˇ-eu tsawˇ haˬ deuˬ Yeˬsuˇ jawˇ gaˇ laˇ-awˇ, 
tsawˇ haˬ aˇ maꞈ maꞈ ma uiˬ laˇ ngeh, Yeˬsuˇ yaw jeˬ ma jeˬ heu hmˬ ja mehˬ nehˬ-
euˬ meh.  
5“Tiˬ poˆ-aˬ, tsawˇ haˬ tiˬ gʼaˬ siˬ yoeˬ sehˬ-iˇ-euˬ meh. Aˬ yawꞈ siˬ yoeˬ sehˬ ngeh, 
siˬ yoeˬ tiˬ paˆ na deuˬ gaˇ ma-ahˇ ga-iˇ-awˇ, aˬ cawˬ neh bi nawˬ-euˬ uˬ taꞈ, kʼoeˇ 
taˆ zaw-eu aˇ jiˇ deuˬ neh bi gʼoˆ dzaˬ jiˇ-euˬ meh.  
6Siˬ yoeˬ tiˬ paˆ na deuˬ-aˬ, kʼaˬ lo lo yaˇ-ahˇ ga-iˇ-awˇ, dehꞈ laˇ-euˬ meh. Ehˇ kʼawꞈ, 
miˇ tsaˬ yaw gui miˇ neh, nyoeˬ-iˇ koˆ-iˇ-euˬ meh.  
7Siˬ yoeˬ tiˬ paˆ na deuˬ-aˬ, aˬ gah gah yaˇ-ahˇ ga-iˇ-awˇ, aˬ gah baw duˆ neh bi uˆ 
tehˬ-euˬ meh.  
8Siˬ yoeˬ tiˬ paˆ na deuˬ-aˬ, miˇ tsaˬ miˇ muiˬ muiˬ gaˇ ga-iˇ-awˇ, muiˬ le loˆ le-euˬ 
miˇ neh, tiˬ yaˇ bymˇ za le-euˬ meh.” Yeˬsuˇ teˇ saˇ ui cuiˆ yaw kʼaˆ-ehˇ guˇ-awˇ ehˇ-
eu, “Naˬ bawˇ kʼaˇ tsoꞈ-eu deuˬ naˇ haˬ-awˬ.” 

Aˬ jeˬ miˇ neh yaw jeˬ ma jeˬ ya ja mehˬ ta 
(Maꞈtehˬ 13.10-17; Maˬkuˆ 4.10-12) 

9Yaw jeˬ ma jeˬ kʼoeˇ hmˬ-euˬ dawˬ tsuiꞈ, Yeˬsuˇ-ahˇ zaˬ lahˇ deuˬ naˇ haˬ-euˬ meh.  
10Yeˬsuˇ aˬ yawꞈ maꞈ-ahˇ ehˇ nehˬ-eu, “Miˬyehˇ Miˇkʼahˬ gaˇ kawˆ aˬ cawˬ maˬ gʼoˆ 
shaw nya-eu zaꞈ taˬ-euˬ jeˬ-ahˇ gʼoˆ shaw nya-eu tsawˇ gahˇ deuˬ, naw maꞈ-ahˇ biꞈ 
taˬ gʼaˬ-euˬ meh. Ehˇ kʼawꞈ, nui deuˬ-aˬ, ya mawˇ-euˬ kʼawꞈ maˬ siˬ nya-ehˇ, ya gaˬ-
euˬ kʼawꞈ maˬ gʼoˆ shaw nya-eu miˇ neh, yaw jeˬ ma jeˬ ja-awˇ ya mehˬ nehˬ-eu 
meh.  

Siˬ yoeˬ sehˬ-eu gaˇ kawˆ-euˬ dawˬ tsuiꞈ ja mehˬ nehˬ-euˬ 
(Maꞈtehˬ 13.18-23; Maˬkuˆ 4.13-20) 

11“Yaw jeˬ ma jeˬ heu hmˬ-euˬ dawˬ tsuiꞈ-aˬ, heu loꞈ-ehˇ meh. Siˬ yoeˬ-aˬ, Miˬyehˇ-
euˬ dawˬ meh.  
12Gaˇ ma-ahˇ ga-iˇ-euˬ siˬ yoeˬ lehˇ ehˇ-eu-aˬ, Miˬyehˇ-euˬ dawˬ kawˬ-ahˇ ya gaˬ-euˬ 
kʼawꞈ, Nehꞈsahˬpaˬ oe-awˇ, aˬ yawꞈ maꞈ-euˬ nui ma laꞈ kʼoeˇ ahˇ-eu dawˬ kʼoeˇ yuˇ 
doˆ gʼeh-euˬ miˇ neh, aˬ yawꞈ maꞈ maˬ jah-ehˇ, ka kʼoꞈ-eu jeˬ maˬ za-eu tsawˇ haˬ 
deuˬ-ahˇ ehˇ mawꞈ-eu meh.  

13Kʼaˬ lo lo yaˇ-ahˇ ga-iˇ-euˬ siˬ yoeˬ lehˇ ehˇ-eu-aˬ, Miˬyehˇ-euˬ dawˬ kawˬ ya gaˬ 
ngeh, laˬ kʼaˬ tiˬ cehˇ ha geuꞈ-euˬ kʼawꞈ, duˬ ciˇ maˬ toeˬ ziꞈ nya-eu miˇ neh, tiˬ kʼehˇ 
laˇ kʼehˬ tehꞈ-ehˇ jah-awˇ, muˇ juˇ juˇ-eu jeˬ keuˆ le ngeh, coˬ-iˇ-eu meh.  
14Aˬ gah gah yaˇ-ahˇ ga-iˇ-euˬ siˬ yoeˬ lehˇ ehˇ-eu-aˬ, Miˬyehˇ dawˬ kawˬ-ahˇ ya gaˬ-
euˬ kʼawꞈ, shiˬ shaˬ jiˇ-ahˇ taꞈ-eu kʼahˬ lahˇ-eu nui ma, pyuˇ shuiˇ myawˬ gahˬ-ahˇ 
gaˬ-eu nui ma hawˇ-eu, byawˬ gʼa mo gʼa gaˇ gaˬ-eu nui kʼahˇ neh bi uˆ tehˬ-awˇ, aˇ 
siˬ maˬ siˬ le nya-eu tsawˇ haˬ deuˬ-ahˇ ehˇ mawꞈ-eu meh.  
15Miˇ tsaˬ miˇ muiˬ muiˬ gaˇ ga-iˇ-euˬ siˬ yoeˬ lehˇ ehˇ-eu-aˬ, Miˬyehˇ dawˬ kawˬ-ahˇ 
ya gaˬ ngeh, dawˇ coe ni gʼeh-eu muiˬ-eu jaˬ-eu nui ma laꞈ kʼoeˇ jeˬ hmˬ taˬ-awˇ, aˇ 
siˬ siˬ le ngeh keuˆ ni dawˬ kʼoeˇ deuˬ-ahˇ ziꞈ dah ni nyehꞈ tehˬ taˬ-eu tsawˇ haˬ 
deuˬ-ahˇ ehˇ mawꞈ-eu meh.  

Tsiˇ kʼmˬ doꞈ-awˇ kʼaˆ puˬ moꞈ tsahˬ-eu 
(Maˬkuˆ 4.21-25) 

16“Tsawˇ haˬ tiˬ gʼaˬ-iˬ tsiˇ kʼmˬ doꞈ-awˇ kʼaˆ puˬ neh maˬ moꞈ tsahˬ-aˇ. Jaˆ ciˬ uˬ moˆ 
kʼawꞈ maˬ ciˬ taˬ-aˇ. Ehˇ kʼawꞈ, kʼaˇ uˇ laˇ-eu tsawˇ haˬ deuˬ mawˇ nya ni, ciˇ kʼmˬ 
doꞈ taˬ duˬ-ahˇ ciˬ daˆ taˬ tehꞈ-a.  
17“Kʼaˇ zaꞈ taˬ-euˬ yawˬ jeˬ na luꞈ, bya cehˆ ni gʼeh gaˇ yuˇ doˆ laꞈ-awˇ, kʼaˇ dehˬ kaˬ 
taˬ-euˬ yawˬ jeˬ na luꞈ mawˇ awˇ, yaw bya-ahˇ yuˇ doˆ laꞈ tehꞈ-a.  
18“Naw maꞈ ya gaˬ-euˬ gaˇ kawˆ heu-ahˇ yaw muiˬ paˬ-ehˇ noeˬ gahˇ-awˬ. Aˬ jeˬ miˇ 
neh ehˇ naˇ, jaˆ-eu tsawˇ haˬ-ahˇ paˇ biꞈ lahˬ nehˬ-awˇ, maˬ jaˆ-eu tsawˇ haˬ-ahˇ-aˬ, 
yawˬ ha neh jaˆ ma lehˇ kʼaˇ noeˬ taˬ-euˬ dawˬ tawˆ luꞈ yuˇ jiˇ nehˬ tehꞈ-a.” 

Yeˬsuˇ-euˬ aˬ ma hawˇ-eu mehˇ nmˇ deuˬ 
(Maꞈtehˬ 12.46-50; Maˬkuˆ 3.31-35) 

19Yeˬsuˇ-euˬ aˬ ma hawˇ-eu mehˇ nmˇ deuˬ aˬ yawꞈ jawˇ gaˇ oe keuˆ-euˬ meh. Ehˇ 
kʼawꞈ, tsawˇ haˬ tiˬ teuˇ jawˇ-eu miˇ neh, aˬ yawꞈ jawˇ gaˇ maˬ jiˆ peh leˇ nya-a. Aˬ 
cawˬ Yeˬsuˇ-ahˇ ehˇ nehˬ-eu, 
20“Nawˬ ma hawˇ-eu nawˬ-euˬ mehˇ nmˇ deuˬ nawˬ-ahˇ dawˬ ngehˬ cawˬ mawꞈ 
nya lehˇ, laꞈ nyiˇ yawꞈ luꞈ meh.” 
21Yeˬsuˇ aˬ yawꞈ maꞈ-ahˇ ehˇ nehˬ-eu, “Miˬyehˇ dawˬ kawˬ-ahˇ gaˬ-awˇ naˇ haˬ 
geuꞈ-eu tsawˇ haˬ deuˬ-aˬ, ngaˬ ma hawˇ-eu ngaˬ-euˬ mehˇ nmˇ pyeuꞈ-eu ma.” 

Yeˬsuˇ jaˬ lehˇ lehˇ ma-ahˇ bi naˬ leˇ-euˬ 
(Maꞈtehˬ 8.23-27; Maˬkuˆ 4.35-41) 

22Tiˬ nah-aˬ, Yeˬsuˇ aˬ yawꞈ-euˬ zaˬ lahˇ deuˬ nehˬ-ehˇ lawˬ-ahˇ dziˬ-awˇ, “Lah nui 
baˬ-ahˇ tsehˆ-iˇ kaˇ-euˇ” lehˇ ehˇ-awˇ iˇ-euˬ meh. 
23Aˬ yawꞈ maꞈ lawˬ dziˬ-awˇ iˇ luꞈ ngeh, Yeˬsuˇ yuꞈ kʼaˆ-euˬ meh. Ja pyuˬ ni, lah 
kʼoeˇ taˆ jaˬ lehˇ lehˇ ma baw gʼeh leꞈ-awˇ, lawˬ laꞈ kʼoeˇ iˇ cuꞈ dahˬ byah laˇ luꞈ-eu 
miˇ neh, aˬ yawꞈ maꞈ ga nuiꞈ-iˇ paˬ-ehˇ pyeuꞈ laˇ taˬ-euˬ meh.  
24Aˬ yawꞈ maꞈ Yeˬsuˇ-ahˇ laˆ noeˬ-iˇ-awˇ, “Saˬ laˬ-oˇ, saˬ laˬ-oˇ, nga maꞈ ya shiˇ jiˇ-eu 
keuˆ le-euˬ miˇ-a” lehˇ ehˇ nehˬ-euˬ meh. Kʼoeˇ ngeh, aˬ yawꞈ noeˬ laˇ-awˇ, jaˬ lehˇ 
hawˇ-eu iˇ luˆ dzeh gaˇ dehˬ ngeh, naˬ leˇ jiˇ-awˇ, ciˬ cuˇ ni pyeuꞈ-iˇ-euˬ meh.  

25“Naw maꞈ-euˬ jah-eu nui ma aˬ lehˬ” lehˇ, aˬ yawꞈ maꞈ-ahˇ aˬ yawꞈ dehˬ-euˬ meh. 
Kʼoeˇ ngeh, aˬ yawꞈ maˬ guˆ-awˇ zahˬ leˇ-eu laꞈ kʼoeˇ, tiˬ gʼaˬ tiˇ gʼaˬ ehˇ-eu, “Tsawˇ 
haˬ heu gʼaˬ aˬ suˇ gʼaˬ nga. Jaˬ lehˇ hawˇ-eu iˇ cuꞈ-ahˇ aˬ yawꞈ dawˬ biꞈ ngeh, aˬ 
yawꞈ-euˬ dawˬ-ahˇ naˇ haˬ-eu nga.” 

Nehꞈ uˇ-eu tsawˇ haˬ tiˬ gʼaˬ-ahˇ Yeˬsuˇ laˆ taˬ nehˬ-euˬ 
(Maꞈtehˬ 8.28-34; Maˬkuˆ 5.1-20) 

26Yeˬsuˇ hawˇ-eu aˬ yawꞈ-euˬ zaˬ lahˇ deuˬ, Gaˬliˬlehˇ miˇ kʼahˬ-euˬ nui baˬ paw jaˆ-
eu Geˬlaˬsaˬ miˇ kʼahˬ -ahˇ lawˬ dziˬ-awˇ iˇ-euˬ meh.  
27Aˬ yawꞈ lawˬ laꞈ kʼoeˇ neh lawˇ dzeˇ-ahˇ doˆ leˇ-eu nehˬ-ehˇ, meuˬ kʼoeˇ meuˬ-ahˇ 
jawˇ-eu nehꞈ uˇ-eu tsawˇ haˬ tiˬ gʼaˬ-ahˇ tahˬ puˬ-euˬ meh. Tsawˇ haˬ kʼoeˇ gʼaˬ 
mehˬ tsoeˬ maˬ dm-ehˇ, iˇ kahˇ-ahˇ maˬ jawˇ ni, lmˬ bymˇ lo kʼahˬ-ahˇ tehꞈ-ehˇ jawˇ 
luꞈ-eu myahˇ dui dui laˇ-euˬ meh.  
28Tsawˇ haˬ kʼoeˇ gʼaˬ Yeˬsuˇ-ahˇ ya mawˇ ngeh, guˇ guˇ-ehˇ Yeˬsuˇ-euˬ mehˬ shi ga 
byaˆ-awˇ, “Huiˬ dui Mahˇ dui dui-eu Miˬyehˇ-euˬ Zaˬmaˇ pyeuꞈ-eu Yeˬsuˇ-oˇ, nawˇ 
ngaˬ-ahˇ aˬ jeˬ taꞈ te. Ngaˬ-ahˇ taˬ kʼehˬ taˬ kʼaˆ nehˬ laꞈ lehˇ nawˬ-ahˇ shaˇ-eu ma” 
lehˇ, guˇ guˇ-ehˇ ehˇ-eu meh.  
29Nehꞈ yaw jawꞈ kʼoeˇ mawˇ-ahˇ tsawˇ haˬ kʼoeˇ gʼaˬ laꞈ kʼoeˇ neh doˆ-iˇ-eu gʼaˇ duˬ 
Yeˬsuˇ dawˬ biꞈ-euˬ miˇ neh, aˬ yawꞈ kʼoeˇ loꞈ-ehˇ ehˇ-eu meh. Aˬ yawꞈ-ahˇ shmˇ caˆ 
neh kuiˇ cuꞈ laꞈ cuꞈ cuꞈ-awˇ paꞈ tawꞈ taˬ-euˬ kʼawꞈ, nehꞈ kʼoeˇ mawˇ aˬ yawꞈ laꞈ 
kʼoeˇ tiˬ kʼehˬ maˬ taˬ ni uˇ le ngeh, shmˇ caˆ kʼoeˇ deuˬ teuˆ tsehˆ jiˇ-awˇ, nehꞈ kʼoeˇ 
mawˇ neh bawˇ tsahˬ bawˇ dahˇ paw bi teh byoˆ gʼeh-eu meh.  
30“Nawˬ-euˬ tsawˇ myahˇ aˬ joˆ-ehˇ myahˇ teˬ” lehˇ Yeˬsuˇ naˇ haˬ ngeh, “Ngaˬ-euˬ 
tsawˇ myahˇ ‘Yehˇ yehˇ maꞈ’ lehˇ myahˇ-euˬ ma” lehˇ aˬ yawꞈ ehˇ-eu meh. Nehꞈ 
gʼawˬ mya ni aˬ yawꞈ laꞈ kʼoeˇ uˇ luꞈ-eu miˇ neh, aˬ yawꞈ kʼoeˇ loꞈ-ehˇ ehˇ-eu meh.  
31Nehꞈ kʼoeˇ deuˬ Yeˬsuˇ-ahˇ shaˇ-eu, “Naꞈ dui dui-eu shiˬ buiˇ lah ma -ahˇ taˬ bi uˇ-
iˇ nehˬ laꞈ.” lehˇ, nehꞈ kʼoeˇ deuˬ Yeˬsuˇ-ahˇ shaˇ-eu meh.  
32Aˬ yawꞈ maꞈ jawˇ-eu dawˬ peh gawˬ jawˬ baˬ gʼa-ahˇ, myaˬ dui dui-eu aˬ zaꞈ tiˬ 
maꞈ gaˆ luꞈ-eu meh. Aˬ zaꞈ kʼoeˇ maꞈ-euˬ laꞈ kʼoeˇ bi uˇ-iˇ laꞈ lehˇ, nehꞈ kʼoeˇ deuˬ 
Yeˬsuˇ-ahˇ shaˇ ngeh, aˬ yawꞈ maꞈ-ahˇ aˬ zaꞈ kʼoeˇ deuˬ laꞈ kʼoeˇ bi uˇ-iˇ-euˬ meh.  
33Nehꞈ kʼoeˇ deuˬ tsawˇ haˬ kʼoeˇ gʼaˬ-euˬ laꞈ kʼoeˇ neh doˆ-iˇ-awˇ, aˬ zaꞈ kʼoeˇ deuˬ 
laꞈ kʼoeˇ uˇ-iˇ-euˬ meh. Kʼoeˇ ngeh, aˬ zaꞈ kʼoeˇ maꞈ maꞈ lah-ehˇ, gawˬ jawˬ baˬ gʼa 
gʼa pyaꞈ-ahˇ sehˇ ka gʼeh-awˇ, lah-ahˇ ga puꞈ sehꞈ jiˇ-euˬ meh.  
34Aˬ zaꞈ bo luꞈ-eu tsawˇ haˬ deuˬ kʼoeˇ gaˇ mawˇ ngeh, cehˆ coeˬ coeˬ kʼoꞈ gʼeh-awˇ, 
meuˬ doe pu doe ni gaˇ kawˆ kʼoeˇ ja byah-iˇ-euˬ meh.  
35Tsawˇ haˬ gʼawˬ mya ni aˬ joˆ-ehˇ pyeuꞈ laˇ-euˬ gaˇ haw le-eu lehˇ oe-awˇ, Yeˬsuˇ-
euˬ dawˬ peh oe keuˆ ngeh, nehꞈ bi teh doˆ-euˬ tsawˇ haˬ kʼoeˇ gʼaˬ paˇ muiˬ kʼoꞈ 
laˇ-awˇ, mehˬ tsoeˬ yaw muiˬ-ehˇ dm-awˇ Yeˬsuˇ-euˬ aˬ kuiˇ dawˬ peh nuiˇ luꞈ gaˇ 
ya mawˇ-euˬ miˇ neh, aˬ yawꞈ maꞈ guˆ dui dui-iˇ-euˬ meh.  
36Kʼaˇ pyeuꞈ laˇ-euˬ jeˬ-ahˇ ya mawˇ-euˬ tsawˇ haˬ deuˬ neh, nehꞈ uˇ-eu tsawˇ haˬ 
kʼoeˇ gʼaˬ-ahˇ aˬ joˆ-ehˇ laˆ taˬ nehˬ-euˬ gaˇ kawˆ kʼoeˇ, aˬ yawꞈ maꞈ-ahˇ dzawˇ mehˬ 
nehˬ-euˬ meh.  

37Miˇ kʼahˬ kʼoeˇ kʼahˬ-ahˇ kʼaˇ jawˇ-eu tsawˇ haˬ dawˬ tawˆ luꞈ guˆ dui dui-awˇ, 
Yeˬsuˇ-ahˇ aˬ yawꞈ maꞈ-euˬ miˇ kʼahˬ laꞈ kʼoeˇ neh doˆ-iˇ nehˬ laꞈ lehˇ shaˇ-eu meh. 
Kʼoeˇ ngeh, Yeˬsuˇ lawˬ dziˬ-awˇ doˆ-iˇ-euˬ meh.  
38Nehꞈ teh doˆ nehˬ-euˬ tsawˇ haˬ kʼoeˇ gʼaˬ Yeˬsuˇ-ahˇ ehˇ-eu, “Ngaˬ-ahˇ nawˬ 
nehˬ-ehˇ bi oe laꞈ.” Ehˇ kʼawꞈ, Yeˬsuˇ aˬ yawꞈ-ahˇ heu loꞈ-ehˇ ehˇ nehˬ-awˇ bi gʼoꞈ-iˇ-
euˬ meh.  
39“Iˇ kahˇ-ahˇ gʼoꞈ-iˇ-awˇ, Miˬyehˇ neh nawˬ-ahˇ aˬ joˆ-ehˇ jahˇ nehˬ laꞈ-euˬ gaˇ kawˆ 
ja mehˬ-iˇ-awˬ.” Kʼoeˇ ngeh, tsawˇ haˬ kʼoeˇ gʼaˬ gʼoꞈ-iˇ-awˇ, aˬ yawꞈ gʼaˇ duˬ Yeˬsuˇ 
neh aˇ naˆ ni mˇ nehˬ-euˬ gaˇ kawˆ, meuˬ doe-iˇ ni dzawˇ gaˬ-euˬ meh.  

Yaˬiˇluˆ-euˬ aˬ buˇ hawˇ-eu Yeˬsuˇ-euˬ pehˇ kʼahˬ-ahˇ toeˬ ciˆ-euˬ zaˬ miˬ zaˬ 
(Maꞈtehˬ 9.18-26; Maˬkuˆ 5.21-43) 

40Yeˬsuˇ lah nui baˬ-ahˇ gʼoꞈ keuˆ-iˇ ngeh, tsawˇ haˬ aˇ maꞈ aˬ yawꞈ-ahˇ laˬ kʼaˬ tiˬ 
cehˇ ha-euˬ meh. Aˬ jeˬ miˇ neh ehˇ naˇ, aˬ yawꞈ maꞈ aˬ yawꞈ-ahˇ dawˬ luꞈ gaˇ tsaˬ 
leˇ-euˬ meh.  
41Kʼoeˇ ngeh, Yaˬiˇluˆ lehˇ myahˇ-euˬ tsawˇ haˬ tiˬ gʼaˬ oe keuˆ-euˬ meh. Aˬ yawꞈ-aˬ, 
Yuˇdaˆ tsawˇ haˬ-euˬ uˬ duˬ tahˬ nymˇ-ahˇ uˆ lahˇ-eu aˬ yuiꞈ aˬ tsu tiˬ gʼaˬ pyeuꞈ-eu 
meh. Yeˬsuˇ-euˬ aˬ kuiˇ dawˬ peh awˆ byaˆ-awˇ, aˬ yawꞈ-euˬ iˇ kahˇ-ahˇ oe nehˬ laꞈ 
lehˇ shaˇ-eu meh.  
42Aˬ jeˬ miˇ neh ehˇ naˇ, tseˇ nyiꞈ kʼoꞈ kʼawˆ laˇ-euˬ aˬ yawꞈ-euˬ aˬ buˇ shiˇ leˇ luꞈ-eu 
meh. Aˬ yawꞈ-aˬ, aˬ buˇ kʼoeˇ buˇ jawˇ-eu tehꞈ meh. Yeˬsuˇ kʼoeˇ gaˇ iˇ luꞈ ngeh, 
tsawˇ haˬ aˇ maꞈ aˬ yawꞈ jawˇ gaˇ tah uˇ laˇ luꞈ-eu meh.  
43Tseˇ nyiꞈ kʼoꞈ keuˆ ni shiˬ doˆ-eu naˇ gawˇ-ahˇ maˬ tsehˆ leˇ ni ya daˬ luꞈ-eu zaˬ 
miˬ zaˬ tiˬ gʼaˬ jawˇ-eu meh. Aˬ yawꞈ kʼaˇ jaˆ-eu jeˬ dawˬ tawˆ luꞈ ahˬ dzeh jiˇ-awˇ, 
jaˆ gʼaˬ yaˇ-eu saˬ laˬ gʼoˬ deuˬ neh bi yaˇ-euˬ kʼawꞈ , tiˬ gʼaˬ-iˬ maˬ yaˇ taˬ nehˬ nya-
a.  
44Aˬ yawꞈ Yeˬsuˇ-euˬ mehˬ nah miˇ ni caw teh leˇ-awˇ, Yeˬsuˇ-euˬ pehˇ kʼahˬ pehˇ 
dahˬ-ahˇ toeˬ ciˆ ngeh, aˬ yawꞈ shiˬ doˆ-eu tiˬ poˆ tehꞈ-ehˇ tsiˇ leˇ-euˬ meh.  
45Kʼoeˇ ngeh, “Ngaˬ-ahˇ toeˬ ciˆ-euˬ aˬ suˇ gʼaˬ-a” lehˇ Yeˬsuˇ ehˇ-eu meh. Tsawˇ haˬ 
tiˬ gʼaˬ-iˬ Yeˬsuˇ-ahˇ toeˬ ciˆ-euˬ ma lehˇ maˬ ehˇ-a. Beˬtuˆluˆ ehˇ-eu, “Sahˬpaˬ-oˇ, 
nawˬ-euˬ tiˬ jawˬ tsawˇ haˬ tiˬ teuˇ jawˇ-awˇ, nawˇ jawˇ gaˇ tah uˇ laˇ luꞈ nga tawˇ.” 
46Ehˇ kʼawꞈ, Yeˬsuˇ ehˇ-eu, “Tsawˇ haˬ tiˬ gʼaˬ ngaˬ-ahˇ toeˬ ciˆ-euˬ meh. Aˬ jeˬ miˇ 
neh ehˇ naˇ, ngaˬ-euˬ laꞈ kʼoeˇ ahˇ-eu baoˬ doˆ-iˇ-euˬ ngaˬ-ahˇ siˬ laˇ nya.” 
47Gaˇ kawˆ kʼoeˇ maˬ paˇ zaꞈ taˬ nya ngaˇ lehˇ zaˬ miˬ zaˬ kʼoeˇ gʼaˬ-ahˇ siˬ duˬ leˇ 
ngeh, yaw dzuˬ dzuˬ-eu laꞈ kʼoeˇ laˇ-awˇ, Yeˬsuˇ-euˬ aˬ kuiˇ dawˬ peh awˆ byaˆ-euˬ 
meh. Kʼoeˇ naˇ, aˬ jeˬ miˇ neh Yeˬsuˇ-ahˇ aˬ yawꞈ toeˬ ciˆ-euˬ gaˇ kawˆ hawˇ-eu, aˬ 
yawꞈ-euˬ naˇ gawˇ tiˬ poˆ tehꞈ-ehˇ taˬ leˇ-euˬ gaˇ kawˆ, tsawˇ haˬ kʼoeˇ myaˆ ni gʼeh-
eu mehˬ shi ehˇ doˆ-euˬ meh.  
48“Aˬ buˇ-oˇ, nawˬ-euˬ jah-eu nui ma nawˬ-ahˇ bi taˬ leˇ-euˬ meh. Nui ma saˇ lehˆ ni 
gʼoꞈ-iˇ-awˬ” lehˇ, zaˬ miˬ zaˬ kʼoeˇ gʼaˬ-ahˇ Yeˬsuˇ ehˇ nehˬ-euˬ meh.  

49Yeˬsuˇ kʼoeˇ loꞈ-ehˇ ehˇ luꞈ ngeh, Yuˇdaˆ tsawˇ haˬ-euˬ uˬ duˬ tahˬ nymˇ-ahˇ uˆ 
lahˇ-eu aˬ yuiꞈ aˬ tsu-euˬ nymˇ-ahˇ neh tsawˇ haˬ tiˬ gʼaˬ laˇ-awˇ, Yaˬiˇluˆ-ahˇ ehˇ-eu, 
“Nawˬ buˇ shiˇ tsehˆ gʼaˬ-euˬ meh. Saˬ laˬ-ahˇ maˬ paˇ laˆ bahˬ kʼawꞈ gʼaˬ meh.” 
50Ehˇ kʼawꞈ, dawˬ kʼoeˇ dawˬ-ahˇ Yeˬsuˇ ya gaˬ ngeh, Yaˬiˇluˆ-ahˇ ehˇnehˬ-eu, “Kʼahˬ 
taˬ lahˇ. Jah-eu nui ma ahˇ naˇ gʼaˬ-aˇ. Aˬ yawꞈ jawˇ saˇ doˆ laˇ tehꞈ-a.” 
51Nymˇ kʼoeˇ nymˇ-ahˇ aˬ yawꞈ iˇ keuˆ ngeh, nui deuˬ maˬ bi uˇ leˇ ni, Beˬtuˆluˆ, 
Yoˇhaˬ, Yaˬkoˆ aˬ ha smˇ gʼaˬ hawˇ-eu, aˬ buˇ kʼoeˇ buˇ-euˬ aˬ da aˬ ma-ahˇ tehꞈ-ehˇ 
sheuˬ-awˇ uˇ leˇ-euˬ meh.  
52Kʼoeˇ gaˇ jawˇ-eu tsawˇ haˬ deuˬ aˬ buˇ kʼoeˇ buˇ gʼaˇ duˬ tsawˇ ngoeˇ ngoeˇ-awˇ, 
noeˬ shaˬ luꞈ-eu meh. Yeˬsuˇ aˬ yawꞈ maꞈ-ahˇ ehˇ nehˬ-eu, “Taˬ ngoeˇ. Aˬ yawꞈ shiˇ-
euˬ maˬ ngeuˇ-a. Yuꞈ kʼaˆ taˬ-euˬ tehꞈ meh.” 
53Kʼoeˇ ngeh, aˬ yawꞈ maꞈ dawˬ tawˆ luꞈ, aˬ yawꞈ-ahˇ uiˇ-eu meh. Aˬ jeˬ miˇ neh ehˇ 
naˇ, aˬ yawꞈ shiˇ tsehˆ taˬ-euˬ aˬ yawꞈ maꞈ siˬ duˬ-eu meh.  
54Ehˇ kʼawꞈ, aˬ buˇ kʼoeˇ buˇ-euˬ aˬ laꞈ-ahˇ aˬ yawꞈ nyehꞈ tehˬ-awˇ, “Aˬ buˇ-oˇ, tuˇ-
awˬ” lehˇ, teˇ saˇ yaw kʼaˆ kʼaˆ-ehˇ ehˇ nehˬ-euˬ meh.  
55Aˬ buˇ kʼoeˇ buˇ paˇ dehꞈ kʼoꞈ laˇ-awˇ, ja pyuˬ ni tuˇ laˇ-euˬ meh. Aˬ yawꞈ-ahˇ tiˬ jeˬ 
paˬ bi dzaˬ-eu gʼaˇ duˬ, aˬ yawꞈ maꞈ-ahˇ Yeˬsuˇ dawˬ biꞈ-euˬ meh.  
56Aˬ yawꞈ-euˬ aˬ da aˬ ma zahˬ dui dui leˇ-euˬ meh. Ehˇ kʼawꞈ, pyeuꞈ laˇ-euˬ gaˇ 
kawˆ kʼoeˇ tiˬ gʼaˬ-ahˇ-iˬ maˬ bi ja mehˬ-eu gʼaˇ duˬ, aˬ yawꞈ maꞈ-ahˇ Yeˬsuˇ dawˬ 
biꞈ-euˬ meh.  

Luˇkaꞈ 9 

Gʼaˬ kʼehˇ tseˇ nyiꞈ gʼaˬ-ahˇ Yeˬsuˇ tseˇ doˆ-euˬ 
(Maꞈtehˬ 10.5-15; Maˬkuˆ 6.7-13) 

1Zaˬ lahˇ tseˇ nyiꞈ gʼaˬ-ahˇ Yeˬsuˇ kuˇ uiˬ-awˇ, nehꞈ teh doˆ nya-eu baoˬ hawˇ-eu naˇ 
gawˇ laˆ taˬ nya-eu baoˬ biꞈ nehˬ-euˬ meh.  
2Kʼoeˇ naˇ, Miˬyehˇ Miˇkʼahˬ gaˇ kawˆ dawˬ mehˬ mehˬ-eu gʼaˇ duˬ hawˇ-eu, naˇ 
gawˇ laˆ saˆ-eu gʼaˇ duˬ, aˬ yawꞈ maꞈ-ahˇ kʼehˇ gʼeh-euˬ meh.  
3Aˬ yawꞈ maꞈ-ahˇ aˬ yawꞈ ehˇ nehˬ-eu, “Naw maꞈ gaˇ ma doˆ-iˇ ngeh, tiˬ jeˬ-iˬ maˬ 
yuˇ ni iˇ-awˬ. Gawˬ yoeˬ maˬ ehˇ, pehˇ tahˬ maˬ ehˇ, dzaˬ dzaˬ dawˇ dawˇ maˬ ehˇ, 
pyuˇ maˬ ehˇ, mehˬ tsoeˬ dzeˇ paˇ maˬ ehˇ, tiˬ jeˬ-iˬ maˬ yuˇ ni iˇ-awˬ.  
4Naw maꞈ nymˇ tiˬ nymˇ-ahˇ nymˇ daˆ daˆ leˇ shaw naˇ, jawˇ duˬ kʼoeˇ tsahˇ-ahˇ kʼaˇ 
jawˇ kʼoeˇ keuˆ ni, nymˇ daˆ taˬ daˆ paˇ.  
5Naw maꞈ-ahˇ maˬ kʼaˇ ha geuꞈ nehˬ laꞈ-eu meuˬ deuˬ-ahˇ neh naw maꞈ doˆ-iˇ ngeh, 
aˬ kuiˇ pehˬ zaˬ-ahˇ lehꞈ-eu kʼaˬ lehˇ sawˆ kʼaˇ nehˬ yaꞈ-awˬ. Kʼoeˇ-aˬ, aˬ yawꞈ maꞈ-
euˬ yaw lehˬ siˬ leˇ ni mˇ-eu saˇ kiˇ meh.” 
6Zaˬ lahˇ deuˬ tiˬ pu saˇ-iˬ tiˬ pu dawˬ mehˬ mehˬ-iˇ-awˇ, yawˬ gaˇ na luꞈ naˇ gawˇ 
laˆ taˬ nehˬ-euˬ meh.  

Heˬloˆ zahˬ leˇ-euˬ 
(Maꞈtehˬ 14.1-12; Maˬkuˆ 6.14-29) 

7Gaˇ kawˆ kʼoeˇ deuˬ-ahˇ Gaˬliˬlehˇ miˇ kʼahˬ-ahˇ uˆ lahˇ luꞈ-eu Heˬloˆ ya gaˬ ngeh, 
zahˬ leˇ-euˬ meh. Aˬ jeˬ miˇ neh ehˇ naˇ, “Iˇ cuꞈ shawˇ-eu Yoˇhaˬ gʼoꞈ dehꞈ laˇ-euˬ 
ngaˇ” lehˇ, tsawˇ haˬ tiˬ paˆ na deuˬ ja luꞈ-eu meh.  
8Tiˬ paˆ na deuˬ-aˬ, “Eˇliˇyaˆ doˆ le-euˬ ngaˇ” lehˇ ehˇ-awˇ, tiˬ paˆ na deuˬ-aˬ, “Aˇ hu 
ba-euˬ Miˬyehˇ gʼaˇ duˬ ngehˬ dah-eu tsawˇ haˬ tiˬ gʼaˬ na gʼoꞈ dehꞈ laˇ-euˬ ngaˇ” 
lehˇ ehˇ-eu meh.  
9Heˬloˆ ehˇ-eu, “Yoˇhaˬ-ahˇ ngaˬ neh uˬ duˬ toˆ tsehˆ-euˬ ma tawˇ. Aˬ suˇ gʼaˬ-euˬ 
gaˇ kawˆ zahˬ leˇ paˬ-ehˇ paˇ gaˬ le ta.” Kʼoeˇ naˇ, Yeˬsuˇ-ahˇ ya mawˇ ni aˬ yawꞈ leh 
jeh-euˬ meh.  

Yeˬsuˇ tsawˇ haˬ ngaˬ heˇ gʼaˬ-ahˇ bi dzaˬ-euˬ 
(Maꞈtehˬ 14.13-21; Maˬkuˆ 6.30-44; Yoˇhaˬ 6.1-14) 

10Gʼaˬ kʼehˇ deuˬ gʼoꞈ laˇ-awˇ, aˬ yawꞈ maꞈ neh mˇ yaꞈ shaˇ yaꞈ-euˬ gaˇ kawˆ Yeˬsuˇ-
ahˇ dzawˇ nehˬ laˇ-euˬ meh. Aˬ yawꞈ maꞈ-ahˇ aˬ yawꞈ sheuˬ ceuˆ doˆ-awˇ, 
Behˬdzeˇdaˬ meuˬ-ahˇ sheuˬ gʼeh-euˬ meh.  
11Gaˇ kawˆ kʼoeˇ tsawˇ haˬ aˇ maꞈ maꞈ ma ya siˬ ngeh, aˬ yawꞈ-euˬ mehˬ nah caw 
teh gʼeh-euˬ meh. Tsawˇ haˬ aˇ maꞈ maꞈ ma-ahˇ aˬ yawꞈ ha geuꞈ-awˇ, Miˬyehˇ 
Miˇkʼahˬ gaˇ kawˆ ja mehˬ-awˇ, naˇ gawˇ laˆ taˬ nehˬ paˬ-ehˇ gʼeh-eu tsawˇ haˬ deuˬ-
ahˇ laˆ taˬ nehˬ-euˬ meh.  
12Nahˇ ma ga ahˇ mawꞈ laˇ ngeh, zaˬ lahˇ tseˇ nyiꞈ gʼaˬ aˬ yawꞈ jawˇ gaˇ laˇ-awˇ ehˇ-
eu, “Dawˬ peh jaˆ-eu pu deuˬ hawˇ-eu deh ma doe ni iˇ-awˇ, dzaˬ dzaˬ dawˇ dawˇ 
hawˇ-eu naˬ duˬ jawˇ duˬ bi shaˇ poˆ-iˇ-eu gʼaˇ duˬ, tsawˇ haˬ heu deuˬ-ahˇ pyehˬ 
nehˬ yamˬ tsaˬ laˇ-euˬ maˬ ngeuˇ-a loˇ. Aˬ jeˬ miˇ neh ehˇ naˇ, jawˇ duˬ heu tsahˇ-aˬ, 
pu-ahˇ gaˇ mahˇ kaˬ-eu meh.” 
13Ehˇ kʼawꞈ, Yeˬsuˇ aˬ yawꞈ maꞈ-ahˇ ehˇ-eu, “Naw maꞈ aˬ yawꞈ maꞈ-ahˇ tiˬ jeˬ paˬ 
biꞈ-awˇ bi dzaˬ-awˬ.” Aˬ yawꞈ maꞈ ehˇ-eu, “Nga maꞈ kaˬ muˇ ngaˬ siˬ hawˇ-eu ngaˬ 
shaˬ nyiˬ mawˇ ahˇ-eu tehꞈ ma. Tsawˇ haˬ heu deuˬ dawˬ tawˆ luꞈ gʼaˇ duˬ dzaˬ dzaˬ 
dawˇ dawˇ zeuˇ laˬ-iˇ-awˬ loˇ.” 
14Kʼoeˇ gaˇ jawˇ luꞈ-eu tsawˇ haˬ kʼoeˇ deuˬ, ngaˬ heˇ gʼaˬ ehˇ gʼaˬ ni byah-eu meh. 
Yeˬsuˇ zaˬ lahˇ deuˬ-ahˇ ehˇ nehˬ-eu, “Tsawˇ haˬ teu deuˬ-ahˇ, tiˬ muˇ-euˬ ngaˬ tseˇ 
gʼaˬ byah ni, aˇ muˇ aˇ muˇ-ehˇ bi nuiˇ-awˬ.” 
15Aˬ yawꞈ neh kʼaˇ ehˇ-euˬ loꞈ-ehˇ zaˬ lahˇ deuˬ jahˇ-awˇ, tsawˇ haˬ dawˬ tawˆ luꞈ-
ahˇ bi nuiˇ taˬ-euˬ meh.  
16Kaˬ muˇ kʼoeˇ ngaˬ siˬ hawˇ-eu ngaˬ shaˬ kʼoeˇ nyiˬ mawˇ-ahˇ Yeˬsuˇ yuˇ-awˇ, mˬ 
paw gʼawˇ leuˇ-awˇ, Miˬyehˇ-euˬ guiˬ lahˬ-ahˇ ja ceuˬ-euˬ meh. Kʼoeˇ naˇ, ngawˬ 
pyehˬ-awˇ, zaˬ lahˇ deuˬ-ahˇ biꞈ-awˇ, tsawˇ haˬ aˇ maꞈ-ahˇ bi biˇ nehˬ-euˬ meh.  
17Aˬ yawꞈ maꞈ dawˬ tawˆ luꞈ tiˬ dehˆ dzaˬ gʼaˬ-awˇ, maˬ dzaˬ jiˇ coeˇ-ehˇ dzeˇ laˇ-euˬ 
deuˬ gʼoˆ uiˬ ngeh, kʼaˆ puˬ tseˇ nyiꞈ puˬ byah laˇ-euˬ meh.  

Yeˬsuˇ-aˬ Ka li meh lehˇ Beˬtuˆluˆ ehˇ-eu 
(Maꞈtehˬ 16.13-19; Maˬkuˆ 8.27-29) 

18Tiˬ poˆ-aˬ, Yeˬsuˇ tiˬ gʼaˬ tehꞈ-ehˇ guiˬ lahˬ shaˇ luꞈngeh, zaˬ lahˇ deuˬ aˬ yawꞈ jawˇ 
gaˇ laˇ-euˬ meh. Yeˬsuˇ aˬ yawꞈ maꞈ-ahˇ ehˇ-eu, “Aˬ cawˬ ngaˬ-ahˇ aˬ suˇ gʼaˬ nga 
lehˇ ehˇ luꞈ ta.” 
19Aˬ yawꞈ maꞈ aˬ yawꞈ-ahˇ ehˇ-eu, “Tsawˇ haˬ tiˬ paˆ na deuˬ nawˬ-ahˇ Iˇ cuꞈ shawˇ-
eu Yoˇ haˬ nga lehˇ ehˇ-eu meh. Tiˬ paˆ na deuˬ-aˬ, Eˇliˇyaˆ nga lehˇ ehˇ-awˇ, tiˬ paˆ 
na deuˬ-aˬ, aˇ hu baˬ-euˬ Miˬyehˇ gʼaˇ duˬ ngehˬ dah-eu tsawˇ haˬ tiˬ gʼaˬ na paˇ gʼoꞈ 
dehꞈ laˇ-euˬ ngaˇ lehˇ ehˇ-eu meh.” 
20Yeˬsuˇ aˬ yawꞈ maꞈ-ahˇ ehˇ nehˬ-eu, “Naw maꞈ toe. Ngaˇ aˬ suˇ gʼaˬ nga lehˇ ehˇ 
nmˇ.” Beˬtuˆluˆ ehˇ-eu, “Nawˇ-aˬ, Miˬyehˇ neh bi oe-euˬ Ka li meh.” 

Yeˬsuˇ aˬ yawꞈ ya shiˇ-eu gaˇ kawˆ ehˇ-eu 
(Maꞈtehˬ 16.20-28; Maˬkuˆ 8.30—9.1) 

21Gaˇ kawˆ kʼoeˇ aˬ cawˬ tiˬ gʼaˬ-ahˇ-iˬ maˬ dzawˇ mehˬ nehˬ-eu gʼaˇ duˬ, aˬ yawꞈ 
maꞈ-ahˇ Yeˬsuˇ dawˬ yaw kʼaˆ kʼaˆ-ehˇ biꞈ-euˬ meh.  
22Aˬ yawꞈ ehˇ-eu, “Tsawˇhaˬ-euˬ Zaˬmaˇ-aˬ, gʼawˬ mya jeˬ-ahˇ ya daˬ dui dui-awˇ, 
tsawˇ mawˬ tsawˇ kʼaˆ deuˬ, piˇ ma aˬ yuiꞈ deuˬ hawˇ-eu, Zahˇ dawˬ kʼoꞈ dawˬ 
mehˬ-eu saˬ laˬ deuˬ neh bi byehˇ dzeh tehꞈ-a. Aˬ cawˬ neh bi sehꞈ gaˇ keuˆ ni ya 
daˬ tehꞈ-a. Ehˇ kʼawꞈ, smˬ nah byah laˇ naˇ, Miˬyehˇ neh aˬ yawꞈ-ahˇ paˇ bi gʼoꞈ dehꞈ 
laˇ tehꞈ-a.” 
23Kʼoeˇ naˇ, aˬ yawꞈ maꞈ dawˬ tawˆ luꞈ-ahˇ aˬ yawꞈ heu loꞈ-ehˇ ehˇ nehˬ-euˬ meh. 
“Tsawˇ haˬ aˬ geu gʼaˬ maˬ kaˬ, ngaˬ-euˬ mehˬ nah caw teh laˇ mawꞈ naˇ, yawˬ ha-
euˬ nui kahˇ ya byehˇ dzeh-awˇ, yawˬ nah na luꞈ yawˬ ha-euˬ laꞈ yaꞈ baꞈ-awˇ ngaˬ-
euˬ mehˬ nah ya laˇ meh. 
24Aˬ jeˬ miˇ neh ehˇ naˇ, yawˬ ha-euˬ saꞈ laˇ dehꞈ-eu jeˬ-ahˇ ka kʼoꞈ-eu lehˇ kʼaˇ leh 
jeh-eu tsawˇ haˬ aˬ geu gʼaˬ maˬ kaˬ, saꞈ laˇ dehꞈ-eu jeˬ-ahˇ smˬ-iˇ tehꞈ-a. Ehˇ kʼawꞈ, 
ngaˬ-euˬ gʼaˇ duˬ yawˬ ha-euˬ saꞈ laˇ dehꞈ-eu jeˬ smˬ-iˇ-euˬ tsawˇ haˬ aˬ geu gʼaˬ 
maˬ kaˬ, saꞈ laˇ dehꞈ-eu jeˬ za tehꞈ-a.  
25Tsawˇ haˬ tiˬ gʼaˬ miˇ tsaˬ tahˬ kʼawˇ heu dawˬ tawˆ luꞈ za jiˇ-euˬ kʼawꞈ, saꞈ laˇ 
dehꞈ-eu jeˬ smˬ naˇ, aˬ yawꞈ gʼaˇ duˬ aˬ jeˬ jiˇ jeuˬ paˇ ahˇ ta.  
26Tsawˇ haˬ tiˬ gʼaˬ na, ngaˬ-ahˇ maˬ ehˇ, ngaˬ neh mehˬ nehˬ tsoˆ nehˬ-euˬ jeˬ-ahˇ 
maˬ ehˇ, shaꞈ dawˇ naˇ, Tsawˇhaˬ-euˬ Zaˬmaˇ kʼawꞈ, aˬ yawꞈ Aˬda-euˬ yaw shehꞈ 
kʼahˇ sehˇ dm-awˇ muiˬ-eu shawˇ-eu mˬ taˆ gʼaˬ kʼehˇ deuˬ nehˬ-ehˇ zaꞈ le ngeh, 
tsawˇ haˬ kʼoeˇ gʼaˬ-ahˇ shaꞈ dawˇ tehꞈ-a.  
27Heu gaˇ jawˇ-eu tsawˇ haˬ tiˬ paˆ na deuˬ maˬ shiˇ dzeuˇ jiˇ mi naˆ-ehˇ, Miˬyehˇ 
Miˇkʼahˬ-ahˇ ya mawˇ tehꞈ-a lehˇ, ngaˇ naw maꞈ-ahˇ maˇ jawˆ ni ehˇ-eu ma.” 

Yeˬsuˇ gʼawˇ mawˇ paˇ-euˬ 
(Maꞈtehˬ 17.1-8; Maˬkuˆ 9.2-8) 

28Yeˬsuˇ kʼoeˇ loꞈ-ehˇ ehˇ gʼaˬ-awˇ yehꞈ nah byah laˇ ngeh, Beˬtuˆluˆ, Yoˇhaˬ, Yaˬkoˆ 
aˬ ha smˇ gʼaˬ-ahˇ tehꞈ-ehˇ sheuˬ-awˇ, gawˬ jawˬ-ahˇ guiˬ lahˬ shaˇ leˇ-euˬ meh.  
29Aˬ yawꞈ guiˬ lahˬ shaˇ luꞈ ngeh, a yawꞈ-euˬ myaˆ pyawˬ paˇ laˇ-awˇ, aˬ yawꞈ-euˬ 
mehˬ tsoeˬ pyuˇ deuˬ ni gʼeh-awˇ, naˇ guiˇ guiˇ laˇ-eu meh; 

30Kʼoeˇ ngeh, tsawˇ haˬ nyiˬ gʼaˬ aˬ yawꞈ-ahˇ dawˬ ngehˬ cawˬ luꞈ-eu meh. Moˇseˬ 
hawˇ-eu Eˇliˇyaˆ aˬ nyaꞈ meh.  
31Aˬ yawꞈ nyaꞈ mˬ taˆ-euˬ yaw shehꞈ kʼahˬ sehˇ laꞈ kʼoeˇ oe-awˇ, gʼawˬ myahˇ maˬ 
gʼeh-ehˇ Yeˬsuˇ Yeˬluˇsaˬlehˬ meuˬ-ahˇ ya shiˇ-awˇ, Miˬyehˇ-euˬ nui kʼahˇ byah laˇ 
ni ya mˇ-eu gaˇ kawˆ, Yeˬsuˇ nehˬ-ehˇ ja cawˬ luꞈ-eu meh.  
32Beˬtuˆluˆ aˬ ha maꞈ yuꞈ kʼaˆ jiˇ taˬ-euˬ meh. Aˬ yawꞈ maꞈ noeˬ laˇ ngeh, Yeˬsuˇ-euˬ 
yaw shehꞈ kʼahˬ sehˇ-ahˇ maˬ ehˇ, aˬ yawꞈ nehˬ-ehˇ yawꞈ luꞈ-eu tsawˇ haˬ nyiˬ gʼaˬ-
ahˇ maˬ ehˇ, ya mawˇ-euˬ meh.  
33Tsawˇ haˬ kʼoeˇ nyiˬ gʼaˬ Yeˬsuˇ-ahˇ gʼawˬ-iˇ ngeh, Beˬtuˆluˆ Yeˬsuˇ-ahˇ ehˇ nehˬ-
eu, “Saˬ laˬ-oˇ, aˬ dui maꞈ heu gaˇ jawˇ-eu aˇ naˆ ni muiˬ-eu nga. Nga maꞈ sehˬ gʼawˆ 
smˬ gʼawˆ gʼawˆ ma. Nawˬ-euˬ gʼaˇ duˬ tiˬ gʼawˆ, Moˇseˬ gʼaˇ duˬ tiˬ gʼawˆ, Eˇliˇyaˆ 
gʼaˇ duˬ tiˬ gʼawˆ gʼawˆ ma.” Beˬtuˆluˆ-aˬ, yawˬ ha neh ehˇ-euˬ jeˬ-ahˇ yawˬ ha maˬ 
siˬ nya-a.  
34Beˬtuˆluˆ kʼoeˇ loꞈ-ehˇ ehˇ luꞈ ngeh, aˬ yawꞈ maꞈ-ahˇ mˬ dmˇ joe shmˇ le-euˬ meh. 
Mˬ dmˇ kʼoeˇ oe tehˬ leꞈ ngeh, aˬ yawꞈ maꞈ guˆ-euˬ meh.  
35Mˬ dmˇ laꞈ kʼoeˇ ehˇ doˆ laꞈ-eu, “Heu-aˬ, ngaˬ neh tseˇ doˆ-euˬ ngaˇ gaˬ dui dui-eu 
ngaˬ-euˬ Zaˬmaˇ ma. Aˬ yawꞈ-euˬ dawˬ-ahˇ naˇ haˬ geuꞈ-awˬ.” 
36Kʼoeˇ loꞈ-ehˇ ngehˬ doˆ laˇ ngeh, Yeˬsuˇ tiˬ gʼaˬ tehꞈ-ehˇ jawˇ luꞈ gaˇ aˬ ha smˇ gʼaˬ 
ya mawˇ-euˬ meh. Kʼoeˇ naˇ, aˬ yawꞈ maꞈ neh ya mawˇ-euˬ gaˇ kawˆ kʼoeˇ, aˇ nah aˇ 
yamˬ kʼoeˇ yamˬ laꞈ kʼoeˇ aˬ cawˬ tiˬ gʼaˬ-ahˇ-iˬ maˬ ehˇ nehˬ ni, ciˬ cuˇ ni jawˇ-euˬ 
meh.  

Nehꞈ yaw jawꞈ uˇ-eu aˬ li tiˬ li-ahˇ laˆ taˬ nehˬ-euˬ 
(Maꞈtehˬ 17.14-18; Maˬkuˆ 9.14-27) 

37Yawˬ nah yawˬ, aˬ yawꞈ maꞈ gawˬ jawˬ-ahˇ neh gʼoꞈ ka le ngeh, tsawˇ haˬ aˇ maꞈ 
maꞈ ma Yeˬsuˇ jawˇ gaˇ laˇ-euˬ meh.  
38Tsawˇ haˬ aˇ maꞈ laꞈ kʼoeˇ Yeˬsuˇ-ahˇ tiˬ gʼaˬ guˇ guˇ-ehˇ ehˇ-eu, “Saˬ laˬ-oˇ, ngaˬ li-
ahˇ tiˬ poˆ haw nehˬ laꞈ lehˇ shaˇ-eu ma. Ngaˇ zaˬ heu tiˬ gʼaˬ jawˇ-eu tehꞈ ma.  
39Aˬ yawꞈ-ahˇ nehꞈ uˇ-iˇ ngeh, yaw kʼaˆ-ehˇ guˇ doˆ laˇ-awˇ, kʼaˬ meh-ahˇ buiˇ muiꞈ 
doˆ le ngeh keuˆ ni shaˬ guˬ shaˬ caˆ gʼeu gʼeu-ehˇ bi teuˆ-awˇ, yaw kʼaˆ-ehˇ laˆ tahˬ 
laˆ naˇ nehˬ-eu uˬ taꞈ, yaw awˬ-ehˇ maˬ doˆ-iˇ-a.  
40Nehꞈ kʼoeˇ mawˇ teh doˆ nehˬ laꞈ lehˇ nawˬ-euˬ zaˬ lahˇ deuˬ-ahˇ ngaˇ shaˇ-euˬ 
kʼawꞈ, maˬ teh doˆ nehˬ laꞈ nya-a.” 
41Yeˬsuˇ ehˇ-eu, “Jah-eu nui ma maˬ ahˇ-eu naˬ lehˬ lehˬ-eu ziˇ heu ziˇ-ahˇ dehꞈ luꞈ-
eu tsawˇ haˬ deuˬ-oˇ, naw maꞈ nehˬ-ehˇ ngaˇ aˇ myah keuˆ ni paˇ ya jawˇ ta. Naw 
maꞈ-ahˇ ngaˇ aˇ myah keuˆ ni paˇ ya oˇ ta. Nawˬ li-ahˇ heu gaˇ sheuˬ laꞈ-awˬ.” 
42Aˬ li kʼoeˇ li laˇ luꞈ ngeh, nehꞈ kʼoeˇ mawˇ aˬ yawꞈ-ahˇ nyehꞈ lah-awˇ, shaˬ guˬ shaˬ 
caˆ bi gʼeu-euˬ meh. Nehꞈ yaw jawꞈ kʼoeˇ mawˇ-ahˇ Yeˬsuˇ dehˬ-awˇ, aˬ li kʼoeˇ li-
ahˇ laˆ taˬ nehˬ-awˇ, aˬ yawꞈ-euˬ aˬ da-ahˇ a kʼoꞈ nehˬ-euˬ meh.  
43Kʼoeˇ ngeh, tsawˇ haˬ dawˬ tawˆ luꞈ Miˬyehˇ-euˬ baoˬ hui dui dui gaˇ zahˬ leˇ-euˬ 
meh.  

Yeˬsuˇ aˬ yawꞈ ya shiˇ-eu gaˇ kawˆ tiˬ poˆ paˇ ehˇ-eu 

(Maꞈtehˬ 17.22,23; Maˬkuˆ 9.30-32) Yeˬsuˇ neh kʼaˇ mˇ kʼaˇ shaˇ-euˬ yawˬ jeˬ na 
luꞈ-ahˇ tsawˇ haˬ kʼoeˇ deuˬ zahˬ leˇ-awˇ jawˇ luꞈ ngeh, zaˬ lahˇ deuˬ-ahˇ Yeˬsuˇ heu 
loꞈ-ehˇ ehˇ nehˬ-euˬ meh.  
44“Dawˬ heu dawˬ-ahˇ naˬ bawˇ yaw muiˬ paˬ-ehˇ ciˬ kʼmˇ taˬ de. Tsawˇhaˬ-euˬ 
Zaˬmaˇ-ahˇ aˬ cawˬ-euˬ aˬ laꞈ laꞈ kʼoeˇ a nehˬ tehꞈ-a.” 
45Ehˇ kʼawꞈ, dawˬ kʼoeˇ dawˬ-euˬ dawˬ tsuiꞈ-ahˇ zaˬ lahˇ deuˬ maˬ gʼoˆ shaw nya-a. 
Dawˬ kʼoeˇ dawˬ-aˬ, aˬ yawꞈ maꞈ maˬ gʼoˆ shaw nya ni zaꞈ taˬ-euˬ jeˬ pyeuꞈ-eu meh. 
Aˬ yawꞈ-ahˇ kʼawꞈ, aˬ yawꞈ maꞈ dawˬ tsuiꞈ maˬ naˇ haˬ peuˬ-a.  

Aˬ geuˬ gʼaˬ aˬ cawˬ naˆ maˬ tseˇ huiˬ ta 
(Maꞈtehˬ 18.1-5; Maˬkuˆ 9.33-37) 

46Aˬ yawꞈ maꞈ laꞈ kʼoeˇ aˬ geu gʼaˬ aˬ cawˬ naˆ maˬ tseˇ huiˬ dzehˬ-eu gaˇ kawˆ, zaˬ 
lahˇ deuˬ tsawˇ pyehˇ pyehˇ-eu meh.  
47Aˬ yawꞈ maꞈ-euˬ nui noeˬ Yeˬsuˇ haw mawˇ-euˬ miˇ neh, zaˬ yaw nyiˇ tiˬ gʼaˬ-ahˇ 
aˬ yawꞈ-euˬ dawˬ peh sheuˬ taˬ-awˇ,  
48aˬ yawꞈ maꞈ-ahˇ heu loꞈ-ehˇ ehˇ nehˬ-euˬ meh. “Ngaˬ-euˬ tsawˇ myahˇ uˬ moˆ zaˬ 
yaw nyiˇ heu gʼaˬ-ahˇ kʼaˇ ha geuꞈ-eu tsawˇ haˬ-aˬ, ngaˬ-ahˇ ha geuꞈ gaˇ duˇ-eu 
meh. Ngaˬ-ahˇ kʼaˇ ha geuꞈ-eu tsawˇ haˬ-aˬ, ngaˬ-ahˇ kʼehˇ gʼeh leꞈ-euꞈ gʼaˬ-ahˇ 
kʼawꞈ ha geuꞈ gaˇ duˇ-eu meh. Aˬ jeˬ miˇ neh ehˇ naˇ, naw maꞈ laꞈ kʼoeˇ aˬ cawˬ naˆ 
maˬ tseˇ nyiˇ dzehˬ-eu gʼaˬ-aˬ, aˬ cawˬ naˆ maˬ tseˇ huiˬ dzehˬ-eu gʼaˬ pyeuꞈ-eu 
meh.” 

Naw maꞈ jawˇ paw pyawˬ-eu tsawˇhaˬ 
(Maˬkuˆ 9.38-40) 

49Yoˇhaˬ ehˇ-eu, “Saˬlaˬ-oˇ, tsawˇ haˬ tiˬ gʼaˬ nawˬ-euˬ tsawˇ myahˇ uˬ moˆ nehꞈ teh 
doˆ luꞈ gaˇ nga maꞈ ya mawˇ-awˇ, kʼoeˇ loꞈ-ehˇ maˬ bi jahˇ ni laˆ tsoeˬ nehˬ-euˬ ma. 
Aˬ jeˬ miˇ neh ehˇ naˇ, aˬ yawꞈ-aˬ, aˬ dui aˇ muˇ mehˬ nah caw teh-eu tsawˇ haˬ maˬ 
ngeuˇ-a.” 
50Ehˇ kʼawꞈ, aˬ yawꞈ-ahˇ Yeˬsuˇ ehˇ nehˬ-eu, “Tsawˇ haˬ kʼoeˇ gʼaˬ-ahˇ taˬ laˆ tsoeˬ. 
Aˬ jeˬ miˇ neh ehˇ naˇ, naw maꞈ-ahˇ muiˇ-eu deuˬ jawˇ paw maˬ pyawˬ-eu tsawˇ 
haˬ-aˬ, naw maꞈ jawˇ paw pyawˬ-eu tsawˇ haˬ meh.” 

Saˬmaˬliˆ pu tiˬ pu Yeˬsuˇ-ahˇ maˬ ha geuꞈ-eu 

51Yeˬsuˇ-ahˇ mˬ kʼoeˇ taˆ bi ha kʼoꞈ daˇ leꞈ-eu aˇ yamˬ dawˬ peh peh laˇ ngeh, 
Yeˬluˇsaˬlehˬ meuˬ-ahˇ le-eu gʼaˇ duˬ aˬ yawꞈ noeˬ tsehˆ-euˬ meh.  
52Aˬ yawꞈ-euˬ mehˬ hu tsawˇ haˬ tiˬ deuˬ-ahˇ aˬ yawꞈ kʼehˇ gʼeh-euˬ meh. Tsawˇ haˬ 
kʼoeˇ deuˬ aˬ yawꞈ-euˬ gʼaˇ duˬ yuꞈ zaˇ jawˇ zaˇ laˆ saˆ taˬ leˇ-eu lehˇ, Saˬmaˬliˆ tsawˇ 
haˬ-euˬ pu tiˬ pu-ahˇ uˇ leˇ-euˬ meh.  
53Ehˇ kʼawꞈ, aˬ yawꞈ Yeˬluˇsaˬlehˬ meuˬ-ahˇ le luꞈ-eu miˇ neh, pu zaˬ deuˬ aˬ yawꞈ-
ahˇ maˬ ha geuꞈ-a.  
54Aˬ yawꞈ-euˬ zaˬ lahˇ Yaˬkoˆ hawˇ-eu Yoˇhaˬ aˬ nyaꞈ kʼoeˇ gaˇ ya mawˇ ngeh, heu 
loꞈ-ehˇ ehˇ-eu meh. “Sahˬ paˬ-oˇ, mˬ kʼoeˇ taˆ neh miˬ dzaˬ bi ga le-awˇ, aˬ yawꞈ 
maꞈ-ahˇ puiˆ dzaˬ jiˇ ni nga nyaꞈ jahˇ-awˬ loˇ.” 
55Yeˬsuˇ aˬ yawꞈ nyaꞈ jawˇ paw ciˬ pyawˇ-awˇ dehˬ-euˬ meh. 

56Kʼoeˇ naˇ, yawˬ pu yawˬ-ahˇ aˬ yawꞈ maꞈ le-euˬ meh.  

Yeˬsuˇ-euˬ mehˬ nah caw teh gʼeh mawꞈ-eu deuˬ 
(Maꞈtehˬ 8.19-22) 

57Aˬ yawꞈ maꞈ gaˇ pehˇ-ahˇ le luꞈ ngeh, tsawˇ haˬ tiˬ gʼaˬ Yeˬsuˇ-ahˇ ehˇ-eu, “Nawˇ 
kʼaˇ iˇ gaˇ nawˬ-euˬ mehˬ nah ngaˇcaw teh ma.” 
58Yeˬsuˇ aˬ yawꞈ-ahˇ ehˇ nehˬ-eu, “Byaˬ hiˇ-aˬ, bahˬ baw meh. Aˇ jiˇ kʼawꞈ bahˬ baw 
meh. Ehˇ kʼawꞈ, Tsawˇhaˬ-euˬ Zaˬmaˇ-aˬ, uˬ duˬ baꞈ daˇ-awˇ naˬ kʼaˇ tiˬ gaˇ-iˬ maˬ 
za-a.” 
59Kʼoeˇ naˇ, yawˬ gʼaˬ yawˬ-ahˇ aˬ yawꞈ ehˇ nehˬ-eu, “Ngaˬ-euˬ mehˬ nah caw teh 
laˇ-awˬ.” Ehˇ kʼawꞈ, tsawˇ haˬ kʼoeˇ gʼaˬ, Ehˇ kʼawꞈ, tsawˇ haˬ kʼoeˇ gʼaˬ ehˇ-eu, 
“Sahˬpaˬ-oˇ, ngaˬ da shiˇ-euˬ jeˬ huˬ bi baꞈ pahˬ-iˇ laꞈ-awˬ.” 
60Yeˬsuˇ aˬ yawꞈ-ahˇ ehˇ nehˬ-eu, “Shiˇ-euˬ tsawˇ haˬ deuˬ-ahˇ shiˇ-euˬ deuˬ neh bi 
baꞈ pahˬ luꞈ-uˇ. Ehˇ kʼawꞈ, nawˇ-aˬ, Miˬyehˇ Miˬkʼahˬ gaˇ kawˆ mehˬ-iˇ-awˬ.” 
61Yawˬ gʼaˬ yawˬ paˇ ehˇ-eu, “Sahˬpaˬ-oˇ, nawˬ-euˬ mehˬ nah ngaˇ caw teh laˇ ma. 
Ehˇ kʼawꞈ, ngaˬ-ahˇ tiˬ poˆ bi gʼoꞈ-iˇ laꞈ-awˇ, ngaˬ- euˬ nymˇ kʼahˬ zaˬ deuˬ-ahˇ dawˬ 
tsaꞈ dawˬ dzawˇ tiˬ poˆ bi mˇ-iˇ laꞈ.” 
62Yeˬsuˇ aˬ yawꞈ-ahˇ ehˇ nehˬ-eu, “Nyoˬ tsehˬ laꞈ yoeˬ-ahˇ tuˆ tehˬ-awˇ nahˇ gʼoꞈ 
gʼoꞈ haw-eu tsawˇ haˬ-aˬ, Miˬyehˇ Miˇkʼahˬ-ahˇ maˬ geuˇ-a.” 

Luˇkaꞈ 10 

Zaˬ lahˇ shiꞈ tseˇ nyiꞈ gʼaˬ-ahˇ kʼehˇ gʼeh-euˬ 

1Kʼoeˇ naˇ, Sahˬpaˬ Yeˬsuˇ-aˬ, zaˬ lahˇ shiꞈ tseˇ nyiꞈ gʼaˬ paˇ tseˇ doˆ-awˇ, nyiˬ gʼaˬ-
euˬ tiˬ muˇ bi muˇ-awˇ, aˬ yawꞈ kʼaˇ iˇ-eu lehˇ gʼeh-eu meuˬ deuˬ hawˇ-eu pu deuˬ 
doe ni, aˬ yawꞈ-euˬ mehˬ hu kʼehˇ gʼeh-euˬ meh.  
2Aˬ yawꞈ maꞈ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Cehˇ yehˬ deˇ laˇ-euˬ jaˆ 
dui dui meh. Ehˇ kʼawꞈ, yehˬ-eu tsawˇ haˬ ui cuiˆ tehꞈ meh. Kʼoeˇ miˇ neh, cehˇ 
yehˬ-eu tsawˇ haˬ gʼawˬ mya ni bi oe-eu gʼaˇ duˬ, deh ma Yaw sahˇ gʼaˬ-ahˇ shaˇ-
awˬ.  
3Naw maꞈ doˆ-iˇ-awˬ. Kʼaˬ yehˇ yehˇ maꞈ laꞈ kʼoeˇ yawˇ zaˬ pyehˬ uˇ gʼeh-eu loꞈ-ehˇ, 
naw maꞈ-ahˇ ngaˇ pyehˬ uˇ gʼeh-eu ma.  
4Pyuˇ pawˬ behˆ, pehˇ tahˬ, sehˬ nawˆ, heu deuˬ taˬ yuˇ gʼeh. Gaˇ pehˇ-ahˇ tahˬ puˬ 
le-eu tsawˇ haˬ deuˬ-ahˇ dawˬ cawˬ puˬ puˬ-ehˇ taˬ jawˇ.  
5Naw maꞈ nymˇ aˬ geu nymˇ-ahˇ daˆ leˇ-eu maˬ kaˬ, ‘Nymˇ heu nymˇ kʼoeˇ taˆ nui 
saˇ oꞈ-eu jeˬ keuˆ le luꞈ-uˇ’ lehˇ jeˬ huˬ ehˇ-awˬ.  
6Nui saˇ oꞈ-eu jeˬ-ahˇ za geuˇ-eu tsawˇ haˬ tiˬ gʼaˬ na kʼoeˇ gaˇ jawˇ naˇ, naw maꞈ-
euˬ nui saˇ oꞈ-eu jeˬ aˬ yawꞈ kʼoeˇ taˆ jaˆ yaꞈ luꞈ-uˇ. Ehˇ kʼawꞈ, nui saˇ oꞈ-eu jeˬ-ahˇ 
za geuˇ-eu tsawˇ haˬ maˬ jawˇ naˇ, naw maꞈ-euˬ nui saˇ oꞈ-eu jeˬ naw maꞈ-ahˇ paˇ 
gʼoꞈ kʼoꞈ laˇ tehꞈ-a.  

7Aˬ yawꞈ kʼoeˇ nymˇ-ahˇ tehꞈ-ehˇ jawˇ-awˇ, kʼaˇ bi dzaˬ kʼaˇ bi dawˇ laꞈ-eu jeˬ dzaˬ-
awˬ dawˇ-awˬ. Aˬ jeˬ miˇ neh ehˇ naˇ, gaˇ mˇ-eu tsawˇ haˬ-aˬ, gʼaˬ gaˇ poeˬ za-eu 
tsaˬ tehꞈ-a. Nymˇ daˆ taˬ daˆ paˇ.  
8Meuˬ aˬ geu meuˬ-ahˇ uˇ leˇ-eu maˬ kaˬ, naw maꞈ-ahˇ ha nehˬ laꞈ naˇ, kʼaˇ bi dzaˬ 
laꞈ-euˬ jeˬ dzaˬ-awˬ.  
9Kʼoeˇ gaˇ jawˇ-eu naˇ-eu gawˇ-eu tsawˇ haˬ deuˬ-ahˇ laˆ taˬ nehˬ-awˇ, ‘Miˬyehˇ 
Miˇkʼahˬ naw maꞈ jawˇ gaˇ keuˆ le-eu dawˬ peh peh laˇ-euˬ meh’ lehˇ ehˇ nehˬ-awˬ.  
10Ehˇ kʼawꞈ, naw maꞈ meuˬ aˬ geu meuˬ-ahˇ uˇ leˇ-eu maˬ kaˬ, naw maꞈ-ahˇ maˬ ha 
nehˬ laꞈ naˇ, meuˬ-euˬ gaˇ ma doe ni iˇ-awˇ,  
11‘Nga maꞈ heu gaˇ laˇ keuˆ yaꞈ-euˬ saˇ kiˇ pyeuꞈ ni, nga maꞈ-euˬ aˬ kuiˇ pehˬ zaˬ-ahˇ 
lehꞈ laˇ-euˬ naw maꞈ-euˬ meuˬ-ahˇ jaˆ-eu kʼaˬ lehˇ-ahˇ keuˆ ni, heu gaˇ sawˆ kʼaˇ 
nehˬ yaꞈ ma de.  Ehˇ kʼawꞈ, Miˬyehˇ Miˇkʼahˬ naw maꞈ jawˇ gaˇ keuˆ le-eu dawˬ peh 
peh laˇ-euˬ meh lehˇ siˬ nya-awˬ’ lehˇ ehˇ nehˬ-awˬ.  
12Yaˇ kʼaˬ daˇ-eu Aˇ nah keuˆ le ngeh, Sawˇdoˬ meuˬ-ahˇ kʼehˬ nehˬ-euˬ naˆ maˬ 
tseˇ, meuˬ kʼoeˇ meuˬ-ahˇ Miˬyehˇ kʼehˬ nehˬ tehꞈ-a.  

Maˬ jah-eu meuˬ deuˬ 
(Maꞈtehˬ 11.20-24) 

13“Kawˇlaˬseˬ meuˬ-oˇ, nawˇ ya noeˬ shaˬ dui dui tehꞈ-a. Behˬdzeˇdaˬ meuˬ-oˇ, 
nawˇ jiˇ ya noeˬ shaˬ dui dui tehꞈ-a. Naw nyaꞈ-ahˇ mˇ mehˬ nehˬ-euˬ zahˬ dui dui 
leˇ paˬ-ehˇ gʼeh-eu gaˇ kawˆ kʼoeˇ deuˬ, Duˇlu meuˬ hawˇ-eu Siˇdoˬ meuˬ-ahˇ mˇ 
mehˬ nehˬ-euˬ law nmˇ-aˬ, aˬ yawꞈ maꞈ aˬ myah ba neh iˬ baˇ noeˬ poˆ-awˇ, guˬ daˇ 
pehˇ zeuˇ mehˬ tsoeˬ dm-awˇ, uˬ duˬ-ahˇ kʼaˬ lehˇ tawˆ daˆ tawˆ daˆ-ehˇ nuiˇ luꞈ-eu 
maˬ siˬ.  
14Ehˇ kʼawꞈ, Yaˇ kʼaˬ daˇ-eu Aˇ nah keuˆ le ngeh, Duˇlu meuˬ hawˇ-eu Siˇdoˬ meuˬ 
naˆ maˬ tseˇ, naw nyaꞈ nyiꞈ meuˬ-ahˇ Miˬyehˇ kʼehˬ nehˬ laꞈ tehꞈ-a.  
15Gaˬbeˬneˬoˬ meuˬ-oˇ, nawˇ toe. Mˬ-ahˇ tuˆ ni bi ciˬ huiˬ bi ciˬ mahˇ mawꞈ-eu nya 
loˇ. Nawˬ-ahˇ shiˬ buiˇ lah ma-ahˇ biˬ ahˇ nehˬ laꞈ tehꞈ-a.” 
16Kʼoeˇ naˇ, zaˬ lahˇ deuˬ-ahˇ Yeˬsuˇ ehˇ nehˬ-eu, “Naw maꞈ neh mehˬ-euˬ dawˬ-ahˇ 
naˇ haˬ geuꞈ-eu tsawˇ haˬ-aˬ, ngaˬ-euˬ dawˬ-ahˇ naˇ haˬ geuꞈ gaˇ duˇ-eu meh. Naw 
maꞈ neh mehˬ-euˬ dawˬ-ahˇ maˬ naˇ haˬ geuꞈ-eu tsawˇ haˬ-aˬ, ngaˬ-euˬ dawˬ-ahˇ 
maˬ naˇ haˬ geuꞈ gaˇ duˇ-eu meh. Ngaˬ-euˬ dawˬ-ahˇ maˬ naˇ haˬ geuꞈ-eu tsawˇ haˬ-
aˬ, ngaˬ-ahˇ kʼehˇ gʼeh leꞈ-euˬ gʼa-euˬ dawˬ-ahˇ maˬ naˇ haˬ geuꞈ gaˇ duˇ-eu meh.” 

Zaˬ lahˇ shiꞈ tseˇ nyiꞈ gʼaˬ gʼoꞈ laˇ-euˬ 

17Zaˬ lahˇ shiꞈ tseˇ nyiꞈ gʼaˬ laˬ kʼaˬ tiˬ cehˇ gʼoꞈ keuˆ laˇ-awˇ ehˇ-eu, “Sahˬpaˬ-oˇ, nga 
maꞈ nawˬ-euˬ tsawˇ myahˇ-ahˇ gʼoe-awˇ dawˬ biꞈ nehˬ naˇ, nehꞈ deuˬ kʼawꞈ naˇ 
haˬ-eu meh.” 
18Yeˬsuˇ aˬ yawꞈ maꞈ-ahˇ ehˇ kʼoꞈ nehˬ-eu, “Mˬ myawꞈ myawꞈ-eu loꞈ-ehˇ, Saˬdaˬ 
mˬ-ahˇ neh ga ka le gaˇ ngaˇ mawˇ-euˬ ma.  
19Naˇ haˬ sheˇ. Doꞈ kʼaˆ-eu aˇ lawˇ hawˇ-eu boeˬ kaˬ laˬ ma-ahˇ nawˬ tehˬ nya-eu uˬ 
taꞈ, muiˇ-eu deuˬ-euˬ baoˬ-ahˇ gʼaˬ leˇ nya ni, ngaˇ naw maꞈ-ahˇ baoˬ biꞈ-eu ma. 
Naw maꞈ-ahˇ laˆ coeˬ laˆ ciˆ nya-eu tiˬ jeˬ-iˬ maˬ jaˆ-a. 

http://pt-br.bibles.org/ahk-AHK/Luke/10#Luke.10.11!f.1
http://pt-br.bibles.org/ahk-AHK/Luke/10#Luke.10.17!f.1


1979 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

20Ehˇ kʼawꞈ, nehꞈ deuˬ naw maꞈ-euˬ dawˬ-ahˇ naˇ haˬ gaˇ laˬ kʼaˬ taˬ cehˇ. Mˬ kʼoeˇ 
taˆ naw maꞈ-euˬ tsawˇ myahˇ boꞈ ahˇ taˬ-euˬ gaˇ laˬ kʼaˬ cehˇ-awˬ.” 

Yeˬsuˇ laˬ kʼaˬ cehˇ-eu 
(Maꞈtehˬ 11.25-27; 13.16,17) 

21Kʼoeˇ ngeh, Muiˬ-eu shawˇ-eu Yaw sahˇ Miˬyehˇ laꞈ kʼoeˇ Yeˬsuˇ laˬ kʼaˬ cehˇ-awˇ, 
heu loꞈ-ehˇ ehˇ-eu meh. “Mˬ sahˇ Sahˬpaˬ miˇ sahˇ Sahˬma pyeuꞈ-eu Aˬda-oˇ, nawˬ-
euˬ guiˬ lahˬ-ahˇ ngaˇ ja ceuˬ-eu ma. Aˬ jeˬ miˇ neh ehˇ naˇ, zaˬ siˬ tsawˇ gahˇ ahˇ-eu 
tsawˇ haˬ deuˬ hawˇ-eu, siˬ-eu nya-eu tsawˇ haˬ deuˬ-ahˇ, gaˇ kawˆ heu deuˬ nawˇ 
zaꞈ taˬ-awˇ, maˬ siˬ maˬ nya-eu tsawˇ haˬ deuˬ-ahˇ nawˇ pah mehˬ nehˬ-euˬ meh. 
Nawˬ-euˬ gʼawˬ shaˬ gaˬ-eu jeˬ baˬ da neh, nawˇ kʼoeˇ loꞈ-ehˇ jahˇ nehˬ laꞈ mawꞈ-eu 
jeˬ pyeuꞈ-eu meh.  
22“Yawˬ jeˬ naˬ luꞈ ngaˬ Da neh ngaˬ-ahˇ a nehˬ jiˇ laꞈ-euˬ meh. Zaˬmaˇ-aˬ, aˬ suˇ 
gʼaˬ-a lehˇ, Aˬda maˬ ngeuˇ naˇ tiˬ gʼaˬ-iˬ maˬ siˬ nya-a. Kʼoeˇ loꞈ-ehˇ duˇ ni, Aˬda-aˬ, 
aˬ suˇ gʼaˬ-a lehˇ, Zaˬmaˇ hawˇ-eu Zaˬmaˇ neh tseˇ doˆ-awˇ pah mehˬ nehˬ-euˬ deuˬ 
maˬ ngeuˇ naˇ, tiˬ gʼaˬ-iˬ maˬ siˬ nya-a.” 
23Kʼoeˇ naˇ, Yeˬsuˇ zaˬ lahˇ deuˬ jawˇ paw ciˬ pyawˇ-awˇ, aˬ yawꞈ maꞈ-ahˇ tehꞈ-ehˇ 
ciˬ cuˇ ni heu loꞈ-ehˇ ehˇ kʼoeˬ nehˬ-euˬ meh. “Naw maꞈ neh ya mawˇ-euˬ heu deuˬ-
ahˇ ya mawˇ-eu myaˆ nuiˆ-aˬ, guiˬ lahˬ huiˬ dui dui-eu myaˆ nuiˆ meh.  
24Ngaˇ naw maꞈ-ahˇ ehˇ nehˬ nyaˇ. Miˬyehˇ gʼaˇ duˬ ngehˬ dah-eu tsawˇ haˬ gʼawˬ 
mya gʼaˬ hawˇ-eu miˇ kʼahˬ sahˬ paˬ gʼawˬ mya gʼaˬ, naw maꞈ neh ya mawˇ-euˬ jeˬ 
mawˇ mawꞈ dui dui-eu meh. Ehˇ kʼawꞈ, aˬ yawꞈ maꞈ maˬ ya mawˇ-aˬ. Naw maꞈ neh 
ya gaˬ-euˬ jeˬ-ahˇ kʼawꞈ, gaꞈ mawꞈ dui dui-eu meh. Ehˇ kʼawꞈ, maˬ ya gaˬ-aˬ.” 

Muiˬ-eu Saˬmaˬliˆ tsawˇ haˬ tiˬ gʼaˬ gaˇ kawˆ yaw jeˬ ma jeˬ 

25Kʼoeˇ naˇ, Zahˇ dawˬ kʼoꞈ dawˬ mehˬ-eu saˬ laˬ tiˬ gʼaˬ tuˇ laˇ-awˇ, aˬ yawꞈ-ahˇ 
lawˬ haw mawꞈ-eu miˇ neh, heu loꞈ-ehˇ ehˬ-eu meh. “Saˬ laˬ-oˇ, mˬ maˬ maˬ byaˆ 
zaˇ ziˇ dehꞈ-eu jeˬ-ahˇ za nya ni, ngaˇ aˬ jeˬ ya mˇ ta.” 
26Aˬ yawꞈ-ahˇ Yeˬsuˇ ehˇ nehˬ-eu, “Zahˇ dawˬ kʼoꞈ dawˬ laꞈ kʼoeˇ aˬ joˆ-ehˇ ehˇ taˬ ta. 
Nawˇ aˬ joˆ-ehˇ gui mawˇ teˬ.” 
27Aˬ yawꞈ ehˇ-eu, “‘Nawˬ-euˬ nui ma dawˬ tawˆ luꞈ, nawˬ-euˬ saꞈ laˇ dawˬ tawˆ luꞈ, 
nawˬ-euˬ gʼaˬ dawˬ tawˆ luꞈ, nawˬ-euˬ Miˬyehˇ pyeuꞈ-eu SahˬpaˬMiˬyehˇ-ahˇ gaˬ-
awˬ’ lehˇ boꞈ taˬ-awˇ, ‘Yawˬ haˇ yawˬ ha gaˬ-eu loꞈ-ehˇ, yawˬ ha dawˬ peh jawˇ-eu 
tsawˇ haˬ-ahˇ gaˬ-awˬ’ lehˇ boꞈ taˬ-euˬ meh.” 
28Yeˬsuˇ ehˇ-eu, “Nawˇ ehˇ-eu tsaˬ meh. Kʼoeˇ loꞈ-ehˇ mˇ-awˬ. Mˬ maˬ maˬ byaˆ zaˇ 
ziˇ dehꞈ-eu jeˬ-ahˇ nawˇ za tehꞈ-a.” 
29Ehˇ kʼawꞈ, Zahˇ dawˬ kʼoꞈ dawˬ mehˬ-eu saˬ laˬ kʼoeˇ gʼaˬ, yawˬ ha yaw tsaˬ geuꞈ 
mawꞈ-eu miˇ neh, heu loꞈ-ehˇ ehˇ-eu meh. “Yawˬ ha dawˬ peh jawˇ-eu tsawˇ haˬ 
lehˇ ehˇ-eu aˬ suˇ gʼaˬ-ahˇ ehˇ ta.” 
30Yeˬsuˇ ehˇ kʼoꞈ nehˬ-eu, “Tiˬ poˆ-aˬ, tsawˇ haˬ tiˬ gʼaˬ Yeˬluˇsaˬlehˬ meuˬ-ahˇ neh 
Yeˬliˇkoˇ meuˬ-ahˇ iˇ luꞈ ngeh, tahˇ joe tahˬ puˬ-awˇ, aˬ yawꞈ kʼaˇ ahˇ-eu jeˬ dawˬ 
tawˆ luꞈ bi yuˇ jiˇ-euˬ uˬ taꞈ, shiˇ taw tehˬ ni bi diˬ-awˇ bi ga yaꞈ-euˬ meh.  

31Piˇ ma tiˬ gʼaˬ gaˇ ma kʼoeˇ kahˇ-ahˇ iˇ zaˬ-euˬ meh. Ehˇ kʼawꞈ, tsawˇ haˬ kʼoeˇ gʼaˬ 
ga gaˇ aˬ yawꞈ ya mawˇ ngeh, gaˇ jaw jaw-awˇ iˇ dzeuˇ gʼeh-euˬ meh.  
32Kʼoeˇ loꞈ-ehˇ duˇ ni, Leˬbiˇ tsawˇ haˬ tiˬ gʼaˬ paˇ oe-awˇ, tsawˇ haˬ kʼoeˇ gʼaˬ ga gaˇ 
ya mawˇ ngeh, gaˇ jaw jaw-awˇ iˇ dzeuˇ gʼeh-euˬ meh.  
33Ehˇ kʼawꞈ, Saˬmaˬliˆ tsawˇ haˬ tiˬ gʼaˬ gaˇ ma kʼoeˇ kahˇ oe-awˇ, kʼoeˇ tsahˇ-ahˇ oe 
keuˆ ngeh, tsawˇ haˬ kʼoeˇ gʼaˬ ga gaˇ ya mawˇ-awˇ, gʼawˬ shaˬ haw gaˬ-euˬ meh.  
34Tsawˇ haˬ kʼoeˇ gʼaˬ ga gaˇ aˬ yawꞈ iˇ-awˇ, diˬ leuꞈ diˬ kʼaw taˬ-euˬ maˇ kʼehˬ maˇ 
naˇ-ahˇ aˬ gaꞈ dzaˇ uiˇ hawˇ-eu tsiˇ shehˆ lehꞈ nehˬ-awˇ, saˬ paˇ neh lahˇ cuꞈ nehˬ-
euˬ meh. Kʼoeˇ naˇ, aˬ yawꞈ neh dziˬ leꞈ-euˬ mahˬ tahˬ laˆ kʼoeˇ taˆ ciˬ dziˬ-awˇ, daˬ 
yah yaꞈ duˬ nymˇ laꞈ kʼoeˇ ciˬ ahˇ-awˇ, yaw muiˬ paˬ-ehˇ bo saˆ nehˬ-euˬ meh. 
35Yawˬ nah yawˬ aˬ yawꞈ pyuˇ maˇ byaˆ nyiˬ byaˆ yuˇ doˆ-awˇ, daˬ yah yaꞈ-eu nymˇ 
kʼoeˇ nymˇ-ahˇ haw-eu gʼaˬ-ahˇ biꞈ-awˇ, heu loꞈ-ehˇ ehˇ nehˬ yaꞈ-euˬ meh. ‘Tsawˇ 
haˬ heu gʼaˬ-ahˇ yaw muiˬ paˬ-ehˇ tiˬ poˆ bo saˆ nehˬ laꞈ sheˇ. Heu myaˆ maˬ tseˇ 
zmˬ jiˇ naˇ, ngaˇ paˇ gʼoꞈ le ngeh nawˬ-ahˇ tsoeˬ kʼoꞈ nehˬ ma. ’ 
36“Tsawˇ haˬ kʼoeˇ smˇ gʼaˬ laꞈ kʼoeˇ, tahˇ joe bi joe-euˬ gʼaˬ-euˬ dawˬ peh jawˇ-eu 
tsawˇ haˬ lehˇ, aˬ geu gʼaˬ-ahˇ nawˇ kuˇ nmˇ.” 
37Zahˇ dawˬ kʼoꞈ dawˬ mehˬ-eu saˬ laˬ kʼoeˇ gʼaˬ ehˇ-eu, “Aˬ yawꞈ-ahˇ gʼawˬ shaˬ gaˬ 
nehˬ-euˬ kʼoeˇ gʼaˬ-ahˇ kuˇ-eu tsaˬ tehꞈ-a.” Yeˬsuˇ aˬ yawꞈ-ahˇ ehˇ nehˬ-eu, “Nawˇ 
gʼeh kʼoeˇ loꞈ-ehˇ mˇ-iˇ-awˬ.” 

Maˬta hawˇ-eu Maˬliˇ jawˇ gaˇ Yeˬsuˇ dawˬ deh gʼa-iˇ-euˬ 

38Yeˬsuˇ hawˇ-eu aˬ yawꞈ-euˬ zaˬ lahˇ deuˬ mehˬ hu paw le luꞈ ngeh, pu tiˬ pu-ahˇ 
uˇ leˇ-awˇ, Maˬta lehˇ myahˇ-euˬ zaˬ miˬ zaˬ tiˬ gʼaˬ Yeˬsuˇ-ahˇ aˬ yawꞈ-euˬ nymˇ laꞈ 
kʼoeˇ ha ahˇ-euˬ meh.  
39Maˬta-euˬ aˬ nyiˇ Maˬliˇ lehˇ myahˇ-euˬ zaˬ miˬ zaˬ tiˬ gʼaˬ jawˇ-eu meh. Maˬliˇ-aˬ, 
Sahˬpaˬ Yeˬsuˇ-euˬ aˬ kuiˇ dawˬ peh nuiˇ-awˇ, Yeˬsuˇ mehˬ nehˬ tsoˆ nehˬ gaˇ naˇ 
haˬ luꞈ-eu meh.  
40Ehˇ kʼawꞈ, Maˬta-aˬ, dzaˬ dzaˬ dawˇ dawˇ laˆ saˆ-eu tehˬ gʼa luꞈ-eu baˬ da neh, nui 
ma maˬ saˇ-ehˇ, Yeˬsuˇ jawˇ gaˇ iˇ-awˇ ehˇ-eu, “Sahˬpaˬ-oˇ, ngaˬ-euˬ aˬ nyiˇ teu gʼaˬ 
ngaˬ-ahˇ tehꞈ-ehˇ byehˇ dzeh-awˇ dzaˬ dzaˬ dawˇ dawˇ bi laˆ saˆ laꞈ-euˬ gaˇ nawˇ tiˬ 
jeˬ-iˬ maˬ ehˇ te loˇ. Ngaˬ-ahˇ caw mˇ nehˬ le-awˬ lehˇ tiˬ poˆ ehˇ nehˬ-iˬ sheˇ.” 
41Ehˇ kʼawꞈ, Yeˬsuˇ ehˇ-eu, “Maˬta-oˇ, Maˬta-oˇ. Nawˇ-aˬ, gʼawˬ mya jeˬ tehˬ gʼa-awˇ 
kʼahˬ lahˇ luꞈ-eu nga.  
42Ehˇ kʼawꞈ, Maˬliˇ neh tseˇ geuꞈ-euˬ jeˬ tsaˬ dui dui meh. Kʼoeˇ jeˬ-ahˇ aˬ cawˬ maˬ 
lu doˆ geuꞈ nya-a.” 

Luˇkaꞈ 11 

Yeˬsuˇ guiˬ lahˬ shaˇ-eu gaˇ kawˆ mehˬ-eu 
(Maꞈtehˬ 6.9-13; 7.7-11) 

1Tiˬ poˆ-aˬ, Yeˬsuˇ jawˇ duˬ tiˬ tsahˇ-ahˇ guiˬ lahˬ shaˇ luꞈ-eu meh. Aˬ yawꞈ guiˬ lahˬ 
shaˇ gʼaˬ ngeh, aˬ yawꞈ-euˬ zaˬ lahˇ tiˬ gʼaˬ aˬ yawꞈ-ahˇ ehˇ-eu, “Sahˬpaˬ-oˇ, Yoˇhaˬ 

neh aˬ yawꞈ-euˬ zaˬ lahˇ deuˬ-ahˇ mehˬ nehˬ-euˬ loꞈ-ehˇ, guiˬ lahˬ aˬ joˆ-ehˇ ya shaˇ-
eu gaˇ kawˆ nga maꞈ-ahˇ mehˬ nehˬ laꞈ-awˬ.” 
2Aˬ yawꞈ maꞈ-ahˇ Yeˬsuˇ ehˇ nehˬ-eu, “Naw maꞈ guiˬ lahˬ shaˇ ngeh, heu loꞈ-ehˇ 
shaˇ-awˬ.  

‘Aˬda-oˇ, Nawˬ-euˬ tsawˇ myahˇ-ahˇ yaw zeu baw luꞈ-uˇ. Nawˬ-euˬ Miˇ kʼahˬ keuˆ le 
luꞈ-uˇ.  
3Aˬ yawꞈ nah yawꞈ loˬ-eu dzaˬ-eu dawˇ-eu jeˬ, aˬ yawꞈ nah yawꞈ nga maꞈ-ahˇ biꞈ 
nehˬ laꞈ.  
4Nga maꞈ-ahˇ kʼaˇ mˇ bahˬ laꞈ-euˬ deuˬ-ahˇ, nga maꞈ iˬ baˇ pyehˬ nehˬ-euˬ miˇ neh, 
nawˇ nga maꞈ-ahˇ iˬ baˇ pyehˬ nehˬ laꞈ. Iˬ baˇ muˇ juˇ juˇ-eu mehˬ nah, nga maꞈ-ahˇ 
taˬ bi iˇ laꞈ.”’ 
5Kʼoeˇ naˇ, zaˬ lahˇ deuˬ-ahˇ Yeˬsuˇ heu loꞈ-ehˇ ehˇ nehˬ-euˬ meh. “Naw maꞈ tiˬ gʼaˬ 
na uˬ ciꞈ sehˇ gʼahˇ yawˬ ha-euˬ cawˬ-euˬ nymˇ-ahˇ iˇ-awˇ, heu loꞈ-ehˇ ehˇ nehˬ-iˇ-
euˬ ehˇ-awˬ. ‘Cawˬ-oˇ, ngaˬ-ahˇ kaˬ muˇ smˇ siˬ tiˬ poˆ biꞈ paˇ nehˬ leꞈ sheˇ.  
6Gaˇ mahˇ kaˬ gaˇ jawˇ-eu ngaˬ-euˬ cawˬ tiˬ gʼaˬ ngaˇ jawˇ gaˇ laˇ keuˆ-awˇ, aˬ yawꞈ-
ahˇ bi dzaˬ-eu tiˬ jeˬ-iˬ ma jaˆ nga. ’ 
7Kʼoeˇ ngeh, aˬ yawꞈ-euˬ cawˬ kʼoeˇ gʼaˬ iˇ kahˇ laꞈ kʼoeˇ paw jawˇ-awˇ, heu loꞈ-ehˇ 
ehˇ-eu ehˇ-awˬ. ‘Aˬ jeˬ paˇ laˆ bahˬ laˇ teˬ. Laˇ gʼoˆ kaꞈ tehˬ jiˇ-awˇ, ngaˬ-euˬ zaˬ deuˬ 
kʼawꞈ ngaˬ nehˬ-ehˇ yuꞈ kʼaˆ taˬ-euˬ miˇ neh, ngaˇ tuˇ le-awˇ nawˬ-ahˇ tiˬ jeˬ-iˬ maˬ 
paˇ biꞈ le nya miˇ-a. ’ 
8Ngaˇ naw maꞈ-ahˇ ehˇ nehˬ nyaˇ. Cawˬ aˇ naˆ ni gʼoeˇ kʼawꞈ dui-eu ngaˇ. Tuˇ laˇ-
awˇ maˬ paˇ biꞈ le-eu ngaˇ lehˇ kʼawꞈ ehˇ-awˬ. Ehˇ kʼawꞈ, shaˇ-eu nui paw shaˇ tehˇ 
tehˬ naˇ, kʼaˇ loˬ-eu jeˬ maˬ biꞈ le-ehˇ maˬ paˇ gʼeh nya-aˇ.  
9“Ngaˇ naw maꞈ-ahˇ ehˇ nehˬ nyaˇ. Shaˇ-awˬ. Shaˇ naˇ za tehꞈ-a. Poˆ-awˬ. Poˆ naˇ 
mawˇ tehꞈ-a. Laˇ gʼoˆ-ahˇ kʼoˆ-awˬ. Kʼoˆ naˇ pah nehˬ laꞈ tehꞈ-a.  
10Aˬ jeˬ miˇ neh ehˇ naˇ, shaˇ-eu tsawˇ haˬ yawˬ gʼaˬ na luꞈ-ahˇ Miˬyehˇ biꞈ nehˬ 
tehꞈ-a. Poˆ-eu tsawˇ haˬ yawˬ gʼaˬ na luꞈ kʼawꞈ, poˆ mawˇ tehꞈ-a. Laˇ gʼoˆ-ahˇ kʼoˆ-eu 
tsawˇ haˬ-ahˇ laˇ gʼoˆ pah nehˬ tehꞈ-a.  
11Naw maꞈ laꞈ kʼoeˇ, yawˬ ha-euˬ aˬ li ngaˬ shaˬ shaˇ dzaˬ gaˇ aˇ lawˇ nyehꞈ nehˬ-eu 
aˬ da jawˇ meh loˇ.  
12Maˬ ngeuˇ naˇ, yawˬ ha-euˬ aˬ li ya uˆ shaˇ dzaˬ gaˇ boeˬ kaˬ laˬ ma nyehꞈ nehˬ-eu 
aˬ da jawˇ meh loˇ.  
13Naw maꞈ iˬ baˇ mˇ-eu tsawˇ haˬ deuˬ kʼawꞈ, yawˬ ha-euˬ zaˬ-ahˇ yaw muiˬ jeˬ biꞈ-
eu gʼaˇ duˬ kʼoeˇ naˆ ni siˬ nya naˇ, mˬ kʼoeˇ taˆ jawˇ-eu naw maꞈ-euˬ Aˬda-aˬ, aˬ 
yawꞈ-ahˇ kʼaˇ shaˇ-eu tsawˇ haˬ deuˬ-ahˇ Muiˬ-eu shawˇ-eu Yaw sahˇ Miˬyehˇ biꞈ-
eu gʼaˇ duˬ aˇ naˆ ni paˇ siˬ nya dzehˬ nmˇ.” 

Yeˬsuˇ hawˇ-eu Beˬlaˇzeˬbuˇlaˆ 
(Maꞈtehˬ 12.22-30; Maˬkuˆ 3.20-27) 

14Tsawˇ haˬ-ahˇ dawˬ maˬ ngehˬ nya ni aˬ dzawˬ bi dzawˬ-iˇ-eu nehꞈ tiˬ mawˇ-ahˇ 
Yeˬsuˇ teh doˆ luꞈ-eu meh. Nehꞈ kʼoeˇ mawˇ teh doˆ gʼaˬ ngeh, aˬ dzawˬ dzawˬ-iˇ-

euˬ tsawˇ haˬ kʼoeˇ gʼaˬ dawˬ ngehˬ nya laˇ-euˬ meh. Tsawˇ haˬ aˇ maꞈ kʼoeˇ gaˇ 
zahˬ dui dui leˇ-euˬ meh. 
15Ehˇ kʼawꞈ, tsawˇ haˬ tiˬ paˆ na deuˬ ehˇ-eu, “Nehꞈsahˬpaˬ Beˬlaˇzeˬbuˇlaˆ-euˬ 
baoˬ-ahˇ gʼoe-awˇ, aˬ yawꞈ nehꞈ teh doˆ-euˬ ngaˇ.” 
16Tiˬ paˆ na deuˬ-aˬ, aˬ yawꞈ-ahˇ lawˬ haw-eu laꞈ kʼoeˇ, “Mˬ taˆ-euˬ zahˬ leˇ paˬ-ehˇ 
gʼeh-eu jeˬ jahˇ mehˬ nehˬ laꞈ sheˇ” lehˇ ehˇ-eu meh. 
17Ehˇ kʼawꞈ, aˬ yawꞈ maꞈ-euˬ nui noeˬ-ahˇ aˬ yawꞈ siˬ nya-awˇ, heu loꞈ-ehˇ ehˇ nehˬ-
euˬ meh. “Miˇ kʼahˬ aˬ geu kʼahˬ maˬ kaˬ, yawˬ ha yaw kaˬ aˇ muˇ muˇ paˆ-awˇ guiˇ 
deuˆ naˇ, gʼawˬ myahˇ ni maˬ ziꞈ-aˇ. Aˇ muˇ biˇ paˆ-eu nymˇ jiˇ kʼawꞈ, pyaˆ-iˇ shaˆ-iˇ 
tehꞈ-a.  
18Saˬdaˬ kʼawꞈ, aˬ yawˇ yawꞈ aˇ muˇ biˇ paˆ-awˇ guiˇ deuˆ naˇ, a yawꞈ-euˬ miˇ kʼahˬ 
aˬ joˆ-ehˇ ziꞈ nya nmˇ. Beˬlaˇzeˬbuˇlaˆ-euˬ baoˬ-ahˇ gʼoe-awˇ ngaˇ nehꞈ teh doˆ-eu 
nga lehˇ naw maꞈ ehˇ-eu meh. 
19Beˬlaˇzeˬbuˇlaˆ-euˬ baoˬ-ahˇ gʼoe-awˇ ngaˇ nehꞈ teh doˆ-eu ngeuˇ naˇ, naw maꞈ-
euˬ zaˬ lahˇ deuˬ aˬ suˇ gʼaˬ-euˬ baoˬ-ahˇ gʼoe-awˇ nehꞈ teh doˆ ta. Naw maꞈ neh 
ehˇ-euˬ maˬ tsaˬ-eu gaˇ kawˆ, naw maꞈ-euˬ zaˬ lahˇ deuˬ neh mˇ-euˬ gaˇ deuˬ saˇ kiˇ 
kamˬ luꞈ meh.  
20Miˬyehˇ-euˬ laꞈ noeˇ-ahˇ gʼoe-awˇ ngaˇ nehꞈ teh doˆ-eu ma. Heu-aˬ, Miˬyehˇ 
Miˇkʼahˬ naw maꞈ kʼoeˇ taˆ keuˆ le-euˬ gaˇ kawˆ saˇ kiˇ pyeuꞈ-eu meh.  
21“Gʼaˬ kʼaˆ aˬ da tiˬ gʼaˬ guiˇ deuˆ-eu keu ka tiˬ kuꞈ lehˬ hmˬ-awˇ aˬ yawꞈ-euˬ nymˇ-
ahˇ loꞈ piˇ luꞈ ngeh, aˬ yawꞈ-euˬ myawˬ gahˬ maˬ byoˆ-iˇ-a.  
22Ehˇ kʼawꞈ, aˬ yawꞈ naˆ maˬ tseˇ kʼaˆ dzehˬ-eu tiˬ gʼaˬ deuˆ ceh ceh le-awˇ, aˬ yawꞈ-
ahˇ deuˆ gʼaˬ ngeh, aꞈ yawꞈ nui ma huiˬ-euˬ aˬ yawꞈ-euˬ guiˇ deuˆ-eu keu ka dawˬ 
tawˆ luꞈ yuˇ geuꞈ gʼeh jiˇ-awˇ, kʼaˇ deuˆ za-euˬ jeˬ, biˇ geuꞈ tehꞈ-a.  
23“Ngaˇ jawˇ paw maˬ pyawˬ-euˬ tsawˇ haˬ-aˬ, ngaˬ-ahˇ muiˇ-eu tsawˇ haˬ meh. 
Ngaˬ nehˬ-ehˇ tiˬ kawˆ loꞈ-ehˇ maˬ gʼoˆ uiˬ maˬ gʼoˆ bymˇ-eu tsawˇ haˬ-aˬ, byaˆ 
dzeh-eu tsawˇ haˬ meh.  

Nehꞈ yaw jawꞈ paˇ gʼoꞈ uˇ laˇ-euˬ 
(Maꞈtehˬ 12.43-45) 

24“Tsawˇ haˬ tiˬ gʼaˬ laꞈ kʼoeˇ jawˇ-eu nehꞈ yaw jawꞈ tiˬ mawˇ doˆ-iˇ-awˇ, gui coˇ ni 
gʼeh-eu miˇ kʼahˬ-ahˇ gʼaˬ naˬ naˬ duˬ poˆ-iˇ-euˬ meh. Gʼaˬ naˬ naˬ duˬ maˬ poˆ 
mawˇ nya-ehˇ, ‘Ngaˬ-euˬ nymˇ-ahˇ paˇ gʼoꞈ jawˇ leˇ ma’ lehˇ, aˬ yawˇ yawꞈ ehˇ-eu 
meh.  
25Kʼoeˇ naˇ, aˬ yawꞈ paˇ gʼoꞈ leˇ haw ngeh, nymˇ kʼoeˇ nymˇ juˇ tsui ni yaˆ juiˇ taˬ-
awˇ jaˆ gaˇ ya mawˇ-euˬ meh.  
26Aˬ yawꞈ paˇ doˆ-iˇ-awˇ, aˬ yawꞈ naˆ maˬ tseˇ haiˬ-eu nehꞈ shiꞈ mawˇ paˇ kuˇ ahˇ 
laꞈ-awˇ bi jawˇ-euˬ meh. Kʼoeˇ loꞈ-ehˇ pyeuꞈ laˇ gʼaˬ ngeh jawˇ, tsawˇ haˬ kʼoeˇ gʼaˬ 
yaw beh naˆ maˬ tseˇ doeˇ dzehˬ laˇ tehꞈ-a.” 

Maˇ maˇ ni guiˬ lahˬ huiˬ-eu 

27Yeˬsuˇ kʼoeˇ loꞈ-ehˇ ehˇ gʼaˬ ngeh, tsawˇ haˬ aˇ maꞈ laꞈ kʼoeˇ zaˬ miˬ zaˬ tiˬ gʼaˬ teˇ 
saˇ ui cuiˆ yaw kʼaˆ-ehˇ guˇ-awˇ ehˇ-eu, “Nawˬ-ahˇ bi dehꞈ doˆ le-awˇ aˬ coeˇ bi dawˇ 
huiˬ-euˬ zaˬ miˬ zaˬ kʼoeˇ gʼaˬ aˇ naˆ ni guiˬ lahˬ huiˬ-eu nga.” 
28Ehˇ kʼawꞈ, Yeˬsuˇ ehˇ-eu, “Maˇ maˇ ni guiˬ lahˬ huiˬ-eu deuˬ-aˬ, Miˬyehˇ-euˬ dawˬ 
gaˬ-awˇ naˇ haˬ geuꞈ-eu deuˬ meh.” 

Kʼaˆ jeˬ-ehˇ gʼeh-eu jeˬ bi mˇ mehˬ mawꞈ-eu 
(Maꞈtehˬ 12.38-42) 

29Yeˬsuˇ dawˬ peh uiˬ laˇ luꞈ-eu tsawˇ haˬ aˇ maꞈ myaˬ laˇ tehˇ tehˬ luꞈ ngeh, Yeˬsuˇ 
heu loꞈ-ehˇ ehˇ-eu meh. “Heu ziˇ-ahˇ dehꞈ luꞈ-eu tsawˇ haˬ heu deuˬ aˇ naˆ ni haiˬ-
eu nga. Kʼaˆ jeˬ-ehˇ gʼeh-eu jeˬ mˇ mehˬ laꞈ lehˇ aˬ yawꞈ maꞈ ehˇ-eu meh. Yawˇnaˆ 
gaˇ kawˆ kʼaˆ jeˬ-ehˇ gʼeh-eu kʼoeˇ maˬ ngeuˇ naˇ, nui jeˬ maˬ mehˬ nehˬ.  
30Yawˇ naˆ-aˬ, Niˇnaˬbeˬ meuˬ-ahˇ jawˇ-eu tsawˇ haˬ deuˬ gʼaˇ duˬ kʼaˆ jeˬ-ehˇ gʼeh-
eu jeˬ pyeuꞈ-eu loꞈ-ehˇ, Tsawˇhaˬ-euˬ Zaˬmaˇ-aˬ, heu ziˇ-ahˇ dehꞈ luꞈ-eu tsawˇ haˬ 
deuˬ gʼaˇ duˬ, kʼaˆ jeˬ-ehˇ gʼeh-eu jeˬ pyeuꞈ tehꞈ-a.  
31Yaˇ kʼaˬ daˇ-eu Aˇ nah keuˆ laˇ ngeh, Sheˬba sahˬ paˬ ma tsawˬ tuˇ laˇ-awˇ, heu ziˇ-
euˬ tsawˇ haˬ deuˬ-euˬ iˬ baˇ poˆ -awˇ yaˇ kʼaˬ ja tehꞈ-a. Aˬ jeˬ miˇ neh ehˇ naˇ, sahˬ 
paˬ Sawˇlaˬmoˬ-euˬ zaˬ siˬ tsawˇ gahˇ byah-eu dawˬ-ahˇ naˇ haˬ laˇ-eu gʼaˇ duˬ, mˬ 
dzeˇ miˇ dzeˇ-ahˇ neh aˬ yawꞈ laˇ-euˬ meh. Ngaˇ naw maꞈ-ahˇ ehˇ nehˬ nyaˇ. 
Sawˇlaˬmoˬ naˆ maˬ tseˇ huiˬ-eu gʼaˬ heu gaˇ jawˇ luꞈ ma.  
32Yaˇ kʼaˬ daˇ-eu aˇ nah keuˆ laˇ ngeh, Niˇnaˬbeˬ meuˬ-ahˇ jawˇ-eu tsawˇ haˬ deuˬ 
tuˇ laˇ-awˇ, naw maꞈ-ahˇ iˬ baˇ poˆ tehꞈ-a. Aˬ jeˬ miˇ neh ehˇ naˇ, Yawˇnaˆ dawˬ 
mehˬ mehˬ gaˇ aˬ yawꞈ maꞈ ya gaˬ ngeh, aˬ yawꞈ maꞈ iˬ baˇ noeˬ poˆ-euˬ meh. Ngaˇ 
naw maꞈ-ahˇ ehˇ nehˬ nyaˇ. Yawˇnaˆ naˆ maˬ tseˇ huiˬ dzehˬ-eu gʼaˬ heu gaˇ jawˇ luꞈ 
ma.  

Gʼawˇ mawˇ-euˬ yaw shehꞈ 
(Maꞈtehˬ 5.15; 6.22,23) 

33“Tsiˇ kʼmˬ doꞈ-awˇ baˇ zaꞈ-ahˇ ciˬ taˬ-eu maˬ ehˇ, kʼaˆ puˬ neh moꞈ tsahˬ-eu maˬ 
ehˇ, tsawˇ haˬ tiˬ gʼaˬ-iˬ maˬ jahˇ-a. Ehˇ kʼawꞈ, kʼaˇ uˇ laˇ-eu tsawˇ haˬ deuˬ myaˆ nuiˆ 
mawˇ nya ni, tsiˇ kʼmˬ doꞈ taˬ duˬ-ahˇ ciˬ daˆ taˬ-eu meh.  
34Nawˬ-euˬ myaˆ nuiˆ-aˬ, nawˬ-euˬ gʼawˇ mawˇ-euˬ tsiˇ kʼmˬ pyeuꞈ-eu meh. Nawˬ-
euˬ myaˆ nuiˆ muiˬ naˇ, nawˬ-euˬ gʼawˇ mawˇ mawˇ lah-ehˇ yaw shehꞈ za tehꞈ-a. 
Ehˇ kʼawꞈ, nawˬ-euˬ myaˆ nuiˆ maˬ muiˬ naˇ, nawˬ-euˬ gʼawˇ mawˇ mawˇ lah-ehˇ 
zahˇ tsui ni gʼeh tehꞈ-a.  
35Kʼoeˇ miˇ neh, nawˬ-euˬ laꞈ kʼoeˇ ahˇ-eu yaw shehꞈ zahˇ tsui ni maˬ bi pyeuꞈ-iˇ-eu 
gʼaˇ duˬ yahˇ-awˬ.  
36Nawˬ-euˬ gʼawˇ mawˇ mawˇ lah-ehˇ yaw shehꞈ za-awˇ, yaw zahˇ tiˬ tsahˇ-iˬ maˬ 
baw naˇ, tsiˇ kʼmˬ-euˬ yaw shehꞈ nawˬ-euˬ kʼoeˇ taˆ bya gaˇ duˇ ni, nawˬ-euˬ gʼawˇ 
mawˇ mawˇ lah-ehˇ yaw shehꞈ bya tehꞈ-a.” 

Paˬliˬsehˇ deuˬ hawˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ-ahˇ Yeˬsuˇ dehˬ-eu 
(Maꞈtehˬ 23.1-36; Maˬkuˆ 12.38-40) 

37Yeˬsuˇ dawˬ ngehˬ ngehˬ gʼaˬ ngeh, Paˬliˬsehˇ tiˬ gʼaˬ Yeˬsuˇ-ahˇ aˬ yawꞈ nehˬ-ehˇ 
hawˬ bi dzaˬ-eu lehˇ kuˇ-eu miˇ neh, Yeˬsuˇ uˇ leˇ-awˇ hawˬ jawˬ jawˬ-euˬ meh.  

38Yeˬsuˇ hawˬ maˬ dzaˬ mi naˆ-ehˇ aˬ laꞈ maˬ dzuiꞈ gaˇ Paˬliˬsehˇ kʼoeˇ gʼaˬ mawˇ 
ngeh, zahˬ leˇ-euˬ meh. 
39Kʼoeˇ ngeh, Sahˬpaˬ Yeˬsuˇ aˬ yawꞈ-ahˇ heu loꞈ-ehˇ ehˇ nehˬ-euˬ meh. “Naw maꞈ 
Paˬliˬsehˇ deuˬ-aˬ, naˬ bo hawˇ-eu kʼmˬ maˬ-ahˇ laꞈ nyiˇ paw joˆ shawˇ-eu meh. Ehˇ 
kʼawꞈ, naw maꞈ-euˬ laꞈ kʼoeˇ paw-aˬ, mehˇ juiˇ juiˇ-eu nui ma hawˇ-eu, yaw haiˬ jeˬ 
mˇ mawꞈ-eu nui noeˬ tiˬ byah ni ahˇ-eu meh.  
40Aˬ dzawˬ aˇ gah deuˬ-oˇ, laꞈ nyiˇ hawˇ-eu laꞈ kʼoeˇ nyiˬ paw luꞈ aˬ yawꞈ tiˬ gʼaˬ neh 
beh-euˬ maˬ ngeuˇ-a loˇ. 
41Ehˇ kʼawꞈ, naw maꞈ-euˬ kʼmˬ maˬ laꞈ kʼoeˇ ahˇ-eu jeˬ shaˬ-eu zahˬ-eu tsawˇ haˬ 
deuˬ-ahˇ gamꞈ nehˬ-awˬ. Kʼoeˇ loꞈ-ehˇ jahˇ naˇ, naw maꞈ muiˬ laˇ shawˇ laˇ tehꞈ-a.  
42“Paˬliˬsehˇ deuˬ-oˇ, naw maꞈ ya noeˬ shaˬ dui dui tehꞈ-a. Aˬ jeˬ miˇ neh ehˇ naˇ, 
naw maꞈ-aˬ, dzaˇ muiˇ dzaˇ sawˇ hawˇ-eu ka gʼawˬ ka dzaˇ deuˬ Miˬyehˇ-ahˇ tseˇ 
bymˇ tiˬ bymˇ damˬ-eu meh. Ehˇ kʼawꞈ, yaw tsaˬ yaw dawˇ jeˬ hawˇ-eu Miˬyehˇ-ahˇ 
gaˬ-eu jeˬ-ahˇ naw maꞈ byehˇ taˬ-euˬ meh. Naw maꞈ heu deuˬ-ahˇ mˇ byah-eu uˬ 
taꞈ, nui deuˬ-ahˇ kʼawꞈ maˬ byehˇ ni mˇ-eu tsaˬ meh.  
43“Paˬliˬsehˇ deuˬ-oˇ, naw maꞈ ya noeˬ shaˬ dui dui tehꞈ-a. Aˬ jeˬ miˇ neh ehˇ naˇ, uˬ 
duˬ tahˬ nymˇ laꞈ kʼoeˇ aˬ cawˬ taˬ huiˬ-eu nuiˇ mahˬ-ahˇ naw maꞈ nuiˇ mawꞈ-awˇ, 
lehˆ lehˆ kawˆ doe ni cah ngeh, aˬ cawˬ yaw zeu baw-eu laꞈ kʼoeˇ dawˬ ngehˬ cawˬ 
laˇ gaˇ geuꞈ mawꞈ-eu meh.  
44Naw maꞈ ya noeˬ shaˬ dui dui tehꞈ-a. Aˬ jeˬ miˇ neh ehˇ naˇ, naw maꞈ-aˬ, aˬ cawˬ 
maˬ siˬ nya-ehˇ nawˬ tehˬ nawˬ tehˬ-ehˇ cah luꞈ-eu lmˬ bymˇ-ahˇ duˇ-eu meh.” 
45Zahˇ dawˬ kʼoꞈ dawˬ mehˬ-eu saˬ laˬ tiˬ gʼaˬ Yeˬsuˇ-ahˇ ehˇ-eu, “Saˬ laˬ-oˇ, nawˇ 
teu loꞈ-ehˇ ehˇ-eu teu, nga maꞈ-ahˇ kʼawꞈ zaw laˇ nya.” 
46Yeˬsuˇ ehˇ-eu, “Zahˇ dawˬ kʼoꞈ dawˬ mehˬ-eu saˬ laˬ deuˬ-oˇ, naw maꞈ kʼawꞈ ya 
noeˬ shaˬ dui dui tehꞈ-a. Aˬ jeˬ miˇ neh ehˇ naˇ, naw maꞈ aˬ cawˬ-ahˇ maˬ pi coeˇ-eu 
kʼaˆ behˆ ciˬ pi-awˇ, naw maꞈ-aˬ, laꞈ noeˇ neh tehꞈ-ehˇ kʼawꞈ caw dehˬ caw toˆ nehˬ-
eu maꞈ baw-a.  
47Naw maꞈ ya noeˬ shaˬ dui dui tehꞈ-a. Aˬ jeˬ miˇ neh ehˇ naˇ, naw maꞈ-euˬ aˬ poeˬ 
aˬ bawˇ deuˬ neh sehꞈ-euˬ Miˬyehˇ gʼaˇ duˬ ngehˬ dah-eu deuˬ-euˬ lmˬ bymˇ-ahˇ 
naw maꞈ gawˬ-eu meh.  
48Naw maꞈ-euˬ aˬ poeˬ aˬ bawˇ deuˬ neh kʼoeˇ loꞈ-ehˇ mˇ-euˬ gaˇ nui ma tsaˬ-eu ma 
lehˇ, naw maꞈ yawˬ haˇ yawˬ ha saˇ kiˇ kamˬ gaˇ duˇ-eu meh. Aˬ jeˬ miˇ neh ehˇ naˇ, 
Miˬyehˇ gʼaˇ duˬ ngehˬ dah-eu tsawˇ haˬ deuˬ-ahˇ aˬ yawꞈ maꞈ sehꞈ-euˬ gaˇ, naw 
maꞈ lmˬ bymˇ gawˬ caw nehˬ-eu meh.  
49Kʼoeˇ baˬ da neh, Miˬyehˇ-euˬ zaˬ siˬ tsawˇ gahˇ sahˬ boꞈ laꞈ kʼoeˇ, ‘Miˬyehˇ gʼaˇ 
duˬ ngehˬ dah-eu deuˬ hawˇ-eu Gʼaˬ kʼehˇ deuˬ-ahˇ aˬ yawꞈ maꞈ sehꞈ-awˇ, tiˬ paˆ na 
deuˬ-ahˇ kʼehˬ nehˬ kʼaˆ nehˬ tehꞈ-a’ lehˇ ehˇ taˬ-euˬ meh.  
50Kʼoeˇ miˇ neh, mˬ dawˬ pehˬ miˇ duˬ puˇ seu le ngeh neh bi sehꞈ ka leꞈ-euˬ 
Miˬyehˇ gʼaˇ duˬ ngehˬ dah-eu deuˬ-euˬ aˇ poeˬ, heu ziˇ-euˬ tsawˇ haˬ deuˬ-ahˇ 
kʼehˬ nehˬ kʼaˆ nehˬ tehꞈ-a.  

51Muiˬ-eu shawˇ-eu Jawˇ duˬ hawˇ-eu lawˇ duˬ-euˬ yaw kaˬ-ahˇ Zaˬkaˬliˇ bi sehꞈ-
euˬ gaˇ kawˆ-ahˇ keuˆ ni, aˬ yawꞈ maꞈ-ahˇ ciˬ pi nehˬ tehꞈ-a. Kʼoeˇ deuˬ dawˬ tawˆ 
luꞈ aˇ poeˬ, heu ziˇ-euˬ tsawˇ haˬ deuˬ-ahˇ kʼehˬ nehˬ kʼaˆ nehˬ tehꞈ-a lehˇ, naw maꞈ-
ahˇ ngaˇ ehˇ-eu ma.  
52“Zahˇ dawˬ kʼoꞈ dawˬ mehˬ-eu saˬ laˬ deuˬ-oˇ, naw maꞈ ya noeˬ shaˬ dui dui tehꞈ-
a. Aˬ jeˬ miˇ neh ehˇ naˇ, zaˬ siˬ tsawˇ gahˇ laˇ gʼoˆ-euˬ mawˬ tawꞈ kahˬ naw maꞈ tuˆ 
tehˬ taˬ-awˇ, naw maꞈ maˬ uˇ leˇ-eu uˬ taꞈ, aˬ cawˬ uˇ leˇ gaˇ naw maꞈ laˆ tsoeˬ-eu 
meh.” 
53Jawˇ duˬ kʼoeˇ tsahˇ-ahˇ neh Yeˬsuˇ doˆ-iˇ ngeh, Zahˇ dawˬ kʼoꞈ dawˬ mehˬ-eu saˬ 
laˬ deuˬ hawˇ-eu Paˬliˬsehˇ deuˬ aˬ yawꞈ-ahˇ yaw kʼaˆ-ehˇ ja haw ja haw-ehˇ, gʼawˬ 
mya jeˬ naˇ haˬ-eu laꞈ kʼoeˇ,  
54aˬ yawꞈ dawˬ ngehˬ bahˬ ni, dawˬ lahˇ ju kʼmˇ-eu lehˇ leh jeh-eu meh.  

Luˇkaꞈ 12 

Awꞈ-aꞈ tahˬ kʼoˬ-ahˇ duˇ-eu jeˬ-ahˇ yahˇ-awˬ 
(Maꞈtehˬ 10.26,27) 

1Tsawˇ haˬ aˇ heˇ aˇ muiˇ gʼaˬ uiˬ laˇ-awˇ, tiˬ gʼaˬ tiˇ gʼaˬ nawˬ tehˬ nawˬ tehˬ-ehˇ 
shaˬ luꞈ ngeh, Yeˬsuˇ aˬ yawꞈ-euˬ zaˬ lahˇ deuˬ-ahˇ heu loꞈ-ehˇ ehˇ nehˬ-euˬ meh. 
“Paˬliˬsehˇ deuˬ-euˬ dehˬ tseˬ-ahˇ yahˇ-awˬ. Kʼoeˇ-aˬ, awꞈ-aꞈ tahˬ kʼoˬ -ahˇ duˇ-eu 
meh.  
2Nymˬ-mˇ kʼaˇ dehˬ kaˬ taˬ-euˬ yawˬ jeˬ na luꞈ pah dzeh-awˇ, kʼaˇ zaꞈ taˬ-euˬ yawˬ 
jeˬ na luꞈ siˬ duˬ laˇ tehꞈ-a.  
3Naw maꞈ neh yaw zahˇ laꞈ kʼoeˇ kʼaˇ ehˇ-euˬ yawˬ jeˬ na luꞈ, nah gʼahˇ paw bya 
cehˆ ni gʼeh ngeh aˬ cawˬ-ahˇ gaˬ leˇ-awˇ, naw maꞈ neh kuˆ lawˆ laꞈ kʼoeˇ kʼaˇ kʼoeˬ 
saˆ-euˬ yawˬ jeˬ na luꞈ, nymˇ mˬ-ahˇ daˆ leˇ-awˇ guˇ gaˬ tehꞈ-a.  

Aˬ suˇ gʼaˬ-ahˇ guˆ-eu tsaˬ ta 
(Maꞈtehˬ 10.28-31) 

4“Ngaˬ-euˬ cawˬ deuˬ-oˇ, ngaˇ ehˇ nehˬ nyaˇ. Gʼawˇ mawˇ-ahˇ sehꞈ nya kʼawꞈ, kʼoeˇ 
uˬ taꞈ-ehˇ tiˬ jeˬ-iˬ maˬ jahˇ laˇ nya-eu deuˬ-ahˇ taˬ guˆ.  
5Aˬ suˇ gʼaˬ-ahˇ guˆ-eu tsaˬ ta lehˇ, naw maꞈ-ahˇ ngaˇ mehˬ nehˬ nyaˇ. Gʼawˇ mawˇ-
ahˇ sehꞈ-eu uˬ taꞈ, shiˬ buiˇ lah ma-ahˇ biˬ ahˇ nya-eu baoˬ jaˆ-eu Miˬyehˇ-ahˇ guˆ-
awˬ. Ngaˇ ehˇ gaˇ jah-awˬ. Naw maꞈ aˬ yawꞈ-ahˇ ya guˆ meh.  
6“Jaˇ tseuˆ ngaˬ mawˇ-euˬ pehˆ saˬ nyiˬ pehˆ tehꞈ-ehˇ ahˬ-eu maˬ ngeuˇ-a loˇ. Ehˇ 
kʼawꞈ, jaˇ tseuˆ tiˬ mawˇ-ahˇ keuˆ ni Miˬyehˇ maˬ ngehˇ-a.  
7Naw maꞈ-euˬ uˬ duˬ tsehˇ kahˇ-ahˇ keuˆ ni aˬ yawꞈ gui duˬ taˬ jiˇ-euˬ meh. Kʼoeˇ 
miˇ neh naw maꞈ taˬ guˆ. Myaˬ dui dui-eu jaˇ tseuˆ baˬ maꞈ naˆ maˬ tseˇ, Miˬyehˇ 
mehˬ shi naw maꞈ poeˬ dzehˬ-eu meh.  

Yeˬsuˇ-ahˇ taꞈ-eu hawˇ-eu maˬ taꞈ-eu 
(Maꞈtehˬ 10.32,33; 12.32; 10.19,20) 

http://pt-br.bibles.org/ahk-AHK/Luke/12#Luke.12.1!f.1

8“Tsawˇ haˬ tiˬ gʼaˬ na ngaˬ-aˇ taꞈ ma lehˇ aˬ cawˬ mehˬ shi ehˇ naˇ, ‘Tsawˇ haˬ kʼoeˇ 
gʼaˬ ngaˬ-ahˇ taꞈ meh’ lehˇ, Miˬyehˇ-euˬ mˬ taˆ gʼaˬ kʼehˇ deuˬ mehˬ shi Tsawˇhaˬ-
euˬ Zaˬmaˇ ehˇ tehꞈ-a.  
9Ehˇ kʼawꞈ, tsawˇ haˬ tiˬ gʼaˬ na ngaˬ-ahˇ maˬ taꞈ lehˇ aˬ cawˬ mehˬ shi ehˇ naˇ, 
‘Tsawˇ haˬ kʼoeˇ gʼaˬ ngaˬ-ahˇ maˬ taꞈ-a’ lehˇ, Miˬyehˇ-euˬ mˬ taˆ gʼaˬ kʼehˇ deuˬ 
mehˬ shi Tsawˇhaˬ-euˬ Zaˬmaˇ ehˇ tehꞈ-a.  
10“Tsawˇhaˬ-euˬ Zaˬmaˇ-ahˇ ngehˬ bahˬ tmˇ bahˬ-euˬ tsawˇ haˬ-ahˇ, Miˬ yehˇ iˬ baˇ 
pyehˬ nehˬ nya tehꞈ-a. Ehˇ kʼawꞈ, Muiˬ-eu shawˇ-eu Yaw sahˇ Miˬyehˇ-ahˇ yehˬ 
bawˬ sehˇ lu-ehˇ ehˇ-eu tsawˇ haˬ-ahˇ, iˬ baˇ maˬ pyehˬ nehˬ nya-a.  
11“Naw maꞈ-ahˇ yaˇ kʼaˬ bi daˇ-eu lehˇ, uˬ duˬ tahˬ nymˇ-ahˇ maˬ ehˇ, miˇ kʼahˬ sahˬ 
paˬ sahˬ ma jawˇ gaˇ maˬ ehˇ, a cawˬ naw maꞈ-ahˇ sheuˬ gʼeh ngeh, aˬ joˆ-ehˇ ya ehˇ 
kʼoꞈ nehˬ-awˇ, aˬ joˆ-ehˇ ya ngehˬ ya tmˇ-eu gaˇ kawˆ kʼahˬ taˬ lahˇ.  
12Aˬ jeˬ miˇ neh ehˇ naˇ, aˇ yamˬ tsaˬ laˇ ngeh, naw maꞈ ya ngehˬ ya tmˇ-eu dawˬ 
deuˬ, Muiˬ-eu shawˇ-eu Yaw sahˇ Miˬyehˇ naw maꞈ-ahˇ mehˬ nehˬ tsoˆ nehˬ laꞈ 
tehꞈ-a.” 

Smˇ muiˬ muiˬ-eu aˬ dzawˬ aˇ gah 

13Tsawˇ haˬ aˇ maꞈ laꞈ kʼoeˇ, tsawˇ haˬ tiˬ gʼaˬ Yeˬsuˇ-ahˇ ehˇ-eu, “Saˬlaˬ-oˇ, ngaˬ da 
neh bi jaˆ yaꞈ-euˬ jeˬ biˇ ngaˬ-ahˇ paˆ nehˬ-awˬ lehˇ, ngaˬ-euˬ aˇ doˆ-ahˇ tiˬ poˆ ehˇ-iˬ 
sheˇ.” 
14Yeˬsuˇ aˬ yawꞈ-ahˇ ehˇ nehˬ-eu, “Cawˬ-oˇ, naw nyaꞈ nmˇ-ahˇ yaˇ kʼaˬ daˇ-eu gʼaˇ 
duˬ maˬ ehˇ, jeˬ biˇ paˆ nehˬ-eu gʼaˇ duˬ maˬ ehˇ, aˬ suˇ gʼaˬ neh ngaˬ-ahˇ aˇ yaˬ biꞈ 
taˬ ta.” 
15Kʼoeˇ naˇ, aˬ yawꞈ maꞈ dawˬ tawˆ luꞈ-ahˇ Yeˬsuˇ heu loꞈ-ehˇ paˇ ehˇ nehˬ-euˬ meh. 
“Pyuˇ shuiˇ myawˬ gahˬ-ahˇ mehˇ juiˇ maˬ ya juiˇ ni yahˇ-awˬ. Aˬ jeˬ miˇ neh ehˇ naˇ, 
tsawˇ haˬ tiˬ gʼaˬ smˇ muiˬ aˇ naˆ ni muiˬ kʼawꞈ, aˬ yawꞈ-euˬ pyuˇ shuiˇ myawˬ gahˬ 
baˬ da neh yaw dehꞈ ya dehꞈ-eu maˬ ngeuˇ-a.” 
16Kʼoeˇ naˇ, Yeˬsuˇ aˬ yawꞈ maꞈ-ahˇ yaw jeˬ ma jeˬ heu hmˬ ja mehˬ nehˬ-euˬ meh. 
“Tiˬ poˆ-aˬ, cehˇ za dui dui le-eu deh yaˇ tiˬ kawˬ jaˆ-eu smˇ muiˬ aˬ da tiˬ gʼaˬ jawˇ-
eu meh.  
17‘Ngaˬ-euˬ cehˇ pi ahˇ kʼaˇ maˬ za-ehˇ pyeuꞈ laˇ taˬ-euˬ miˇ neh, aˬ joˆ-ehˇ jahˇ paˬ 
maˬ siˬ miˇ-a’ lehˇ, aˬ yawˇ yawꞈ shaˇ noeˬ luꞈ-eu meh.  
18Kʼoeˇ naˇ, aˬ yawꞈ ehˇ-eu, ‘Ngaˇ heu loꞈ-ehˇ jahˇ ma. Ngaˬ-euˬ cehˇ jiˇ dawˬ tawˆ 
luꞈ pyaˆ dzeh jiˇ-awˇ paˇ tsoˆ huiˬ ma. Ngaˬ-euˬ cehˇ dawˬ tawˆ luꞈ hawˇ-eu myawˬ 
gahˬ dawˬ tawˆ luꞈ, kʼoeˇ gaˇ dawˆ ahˇ-awˇ jeˬ hmˬ taˬ ma.  
19Kʼoeˇ naˇ, ngaˇ yawˬ haˇ yawˬ ha heu loꞈ-ehˇ ehˇ ma. Guiˬ lahˬ huiˬ-eu gʼaˬ-oˇ, 
nawˇ-aˬ, gʼawˬ mya kʼoꞈ gʼawˬ mya la gʼaˇ duˬ pyuˇ shuiˇ myawˬ gahˬ poˆ uiˬ taˬ-euˬ 
meh. Saˇ lehˆ ni dehꞈ-awˬ. Dzaˬ-awˇ dawˇ-awˇ byawˬ gʼa-awˬ lehˇ ehˇ ma. ’ 
20Ehˇ kʼawꞈ, aˬ yawꞈ-ahˇ Miˬyehˇ ehˇ nehˬ-eu, ‘Aˬ dzawˬ aˇ gah-oˇ, nymˇ ciꞈ neh 
nawˬ-euˬ saꞈ laˇ ngaˇ yuˇ kʼoꞈ ma. Nymˬ-mˇ poˆ jawˇ-aˬ, nawˬ neh poˆ uiˬ taˬ-euˬ 
myawˬ gahˬ deuˬ aˬ suˇ gʼaˬ-euˬ pyeuꞈ-iˇ nmˇ. ’ 

21“Yawˬ ha gʼaˇ duˬ pyuˇ shuiˇ duˬ gahˬ poˆ gahˬ taˬ-euˬ kʼawꞈ, Miˬyehˇ mehˬ shi 
smˇ muiˬ maˬ muiˬ-eu tsawˇ haˬ deuˬ-aˬ, kʼoeˇ loˆ ni tehꞈ meh.” 

Miˬyehˇ-ahˇ gʼoe-awˬ 
(Maꞈtehˬ 6.25-34) 

22Kʼoeˇ naˇ, zaˬ lahˇ deuˬ-ahˇ Yeˬsuˇ ehˇ nehˬ-eu, “Kʼoeˇ miˇ neh, ngaˇ naw maꞈ-ahˇ 
heu loꞈ-ehˇ ehˇ-eu ma. Naw maꞈ yaw dehꞈ dehꞈ nya ni ya dzaˬ ya dawˇ-eu gʼaˇ duˬ 
hawˇ-eu, naw maꞈ-euˬ gʼawˇ mawˇ ya dm ya gʼaˬ-eu gʼaˇ duˬ kʼahˬ taˬ lahˇ.  
23Aˬ jeˬ miˇ neh ehˇ naˇ, yaw dehꞈ dehꞈ-eu jeˬ-aˬ, dzaˬ dzaˬ dawˇ dawˇ naˆ maˬ tseˇ 
poeˬ-awˇ, gʼawˇ mawˇ kʼawꞈ, dm gʼaˬ dm lmˇ naˆ maˬ tseˇ poeˬ-eu meh.  
24Awꞈ-aꞈ gaˇ kawˆ shaˇ noeˬ haw sheˇ. Aˬ yawꞈ maꞈ cehˇ maˬ ka-a. Cehˇ maˬ yehˬ-a. 
Cehˇ jiˇ maˬ baw-a. Kʼaˬ dahˇ maˬ jaˆ-a. Ehˇ kʼawꞈ, aˬ yawꞈ maˬ-ahˇ Miˬyehˇ bi dzaˬ 
bi dawˇ-eu meh. Naw maꞈ aˇ jiˇ kʼoeˇ deuˬ naˆ maˬ tseˇ poeˬ dzehˬ-eu meh.  
25Kʼahˬ lahˇ-eu baˬ da neh yawˬ ha-euˬ dehꞈ ziˇ tiˬ caˆ mahˇ dzehˬ laˇ ni jahˇ nya-eu 
aˬ suˇ gʼaˬ jawˇ te.  
26Kʼoeˇ loꞈ-ehˇ gʼeh-eu nyiˇ dui dui-eu gaˇ-ahˇ kʼawꞈ, naw maꞈ maˬ mˇ nya gaˇ, aˬ jeˬ 
miˇ neh nui jeˬ gʼaˇ duˬ kʼahˬ lahˇ lahˇ-ehˇ shaˬ te.  
27Bawˇ tsahˬ-ahˇ dehꞈ-eu aˇ yehˆ gaˇ kawˆ shaˇ noeˬ haw sheˇ. Aˇ yehˆ kʼoeˇ deuˬ 
saˬ laˬ maˬ gʼawˇ, saˬ nmˇ maˬ zaꞈ-a. Ehˇ kawꞈ, ngaˇ naw maꞈ-ahˇ ehˇ nehˬ nyaˇ. 
Yaw shehꞈ kʼahˬ sehˇ huiˬ dui dui-eu sahˬ paˬ Sawˇlaˬmoˬ neh dm-euˬ poeˬ dui 
dui-eu dm gʼaˬ dm lmˇ-aˬ, aˇ yehˆ kʼoeˇ tiˬ yehˆ naˆ ni kʼawꞈ maˬ haw muiˬ-a.  
28Iˬ nah dehꞈ luꞈ kʼawꞈ, ni shawˬ nah miˬ dzaˬ-ahˇ bi jehˆ puiˆ jiˇ-eu jaˆ guˬ jaˆ gaˆ-
ahˇ Miˬyehˇ kʼoeˇ naˆ ni bi dm bi gʼaˬ-eu ngeuˇ naˇ, naw maꞈ-ahˇ aˇ naˆ ni paˇ bi dm 
paˇ bi gʼaˬ nmˇ. Naw maꞈ aˬ jeˬ miˇ neh jah-eu gʼaˬ byehˆ byehˆ te.  
29“Kʼoeˇ miˇ neh, dzaˬ dzaˬ dawˇ dawˇ gaˇ kawˆ tehꞈ-ehˇ shaˇ noeˬ shaˇ noeˬ-ehˇ nui 
maˬ shaˬ zahˬ taˬ mˇ.  
30Aˬ jeˬ miˇ neh ehˇ naˇ, lawˇ ciꞈ zaˬ dawˬ tawˆ luꞈ kʼoeˇ jeˬ-ahˇ poˆ luꞈ meh. Naw 
maꞈ kʼoeˇ jeˬ loˬ meh lehˇ, naw maꞈ-euˬ Aˬda siˬ nya meh.  
31Kʼoeˇ jeˬ-ahˇ maˬ poˆ ni, Miˬyehˇ-euˬ miˇ kʼahˬ-ahˇ poˆ-awˬ. Miˬyehˇ naw maꞈ-ahˇ 
kʼoeˇ jeˬ kʼawꞈ biꞈ nehˬ laꞈ tehꞈ-a.  

Mˬ kʼoeˇ taˆ pyuˇ shuiˇ myawˬ gahˬ poˆ uiˬ taˬ-awˬ 
(Maꞈtehˬ 6.19-21) 

32“Nyiˇ dui dui-eu yawˇ yawˇ maꞈ-oˇ, taˬ guˆ. Aˬ jeˬ miˇ neh ehˇ naˇ, naw maꞈ-ahˇ 
Miˇkʼahˬ biꞈ-eu gʼaˇ duˬ naw maꞈ-euˬ Aˬda nui ma tsaˬ-eu meh.  
33Naw maꞈ-euˬ myawˬ gahˬ ahˬ-awˇ, aˬ cawˬ-ahˇ gamꞈ nehˬ-awˬ. Yawˬ ha gʼaˇ duˬ 
tiˬ jawˇ-iˬ maˬ peuˬ maˬ oeˇ-iˇ nya-eu pyuˇ pawˬ behˆ guꞈ-awˇ, smˇ kʼoeˬ maˬ kʼoeˬ 
leˇ nya, boeˬ coeˇ maˬ coeˇ leˇ nya-eu mˬ kʼoeˇ taˆ, pyuˇ shuiˇ myawˬ gahˬ jeˬ hmˬ 
taˬ-awˬ.  
34Aˬ jeˬ miˇ neh ehˇ naˇ, naw maꞈ neh pyuˇ shuiˇ myawˬ gahˬ kʼaˇ poˆ uiˬ taˬ-euˬ 
tsahˇ-ahˇ, naw maꞈ-euˬ nui ma jaˆ tehꞈ-a.  

Yaw muiˬ-ehˇ loꞈ luꞈ-eu zaˬ kʼaˆ deuˬ 

35Naw maꞈ joꞈ paꞈ deuˇ geuˆ ni paꞈ-awˇ, tsiˇ kʼmˬ doꞈ taˬ-awˬ. 



1988 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

36Yawˬ ha-euˬ baw leˬ oeˇ mˇ baˇ-eu bawˬ-iˬ gʼeh gaˇ iˇ-euˬ gʼoꞈ laˇ-awˇ, laˇ gʼoˆ-ahˇ 
kʼoˆ laˇ ngeh, laˇ gʼoˆ ja tawˆ ni pah nehˬ-eu lehˇ loꞈ luꞈ-eu tsawˇ haˬ deuˬ loꞈ-ehˇ, 
lehˬ hmˬ deuˇ taˬ-awˬ.  
37Baw leˬ gʼaˬ gʼoꞈ laˇ ngeh, maˬ yuꞈ kʼaˆ ni loꞈ luꞈ-eu zaˬ kʼaˆ deuˬ guiˬ lahˬ huiˬ 
tehꞈ-a. Ngaˇ naw maꞈ-ahˇ maˇ jawˆ ni ehˇ nehˬ nyaˇ. Baw leˬ gʼaˬ joꞈ paꞈ paꞈ-awˇ, aˬ 
yawꞈ-euˬ gʼawˇ mawˇ hawˬ byawˇ laˆ dawˆ nehˬ-awˇ, aˬ yawꞈ maꞈ-ahˇ hawˬ jeh-ahˇ 
nuiˇ-awˇ bi dzaˬ tehꞈ-a.  
38Baw leˬ kʼoeˇ gʼaˬ uˬ ciꞈ sehˇ gʼahˇ maˬ ngeuˇ naˇ ya poeˇ doeˇ taw paw gʼoꞈ laˇ-euˬ 
kawꞈ, aˬ yawꞈ maꞈ maˬ yuꞈ kʼaˆ ni loꞈ luꞈ gaˇ ya mawˇ naˇ, zaˬ kʼaˆ kʼoeˇ deuˬ guiˬ 
lahˬ huiˬ dui dui tehꞈ-a.  
39Ehˇ kʼawꞈ, heu loꞈ-ehˇ siˬ nya-awˬ. Nymˇ sahˇ gʼaˬ smˇ kʼoeˬ laˇ-eu aˇ yamˬ siˬ nya 
law nmˇ-aˬ, smˇ kʼoeˬ-ahˇ iˇ kahˇ laꞈ kʼoeˇ maˬ bi daˆ uˇ keuˆ laˇ-aˇ.  
40Naw maꞈ yaw muiˬ-ehˇ lehˬ hmˬ taˬ-awˬ. Aˬ jeˬ miˇ neh ehˇ naˇ, naw maꞈ maˬ 
noeˬ maˬ duˇ-ehˇ jawˇ ngeh, Tsawˇ haˬ-euˬ Zaˬmaˇ oe tehꞈ-a.” 

Saˇ jaˇ ziꞈ-eu zaˬ kʼaˆ hawˇ-eu saˇ jaˇ maˬ ziꞈ-eu zaˬ kʼaˆ 
(Maꞈtehˬ 24.45-51) 

41Beˬtuˆluˆ ehˇ-eu, “Sahˬpaˬ-oˇ, yaw jeˬ ma jeˬ heu hmˬ nga maꞈ-ahˇ tehꞈ-ehˇ ehˇ 
nehˬ laꞈ te loˇ. Maˬ ngeuˇ naˇ, dawˬ tawˆ luꞈ-ahˇ ehˇ nehˬ te loˇ.” 
42Sahˬpaˬ Yeˬsuˇ ehˇ-eu, “Saˇ jaˇ ziꞈ-awˇ zaˬ siˬ tsawˇ gahˇ ahˇ-eu zaˬ kʼaˆ aˬ geu 
gʼaˬ-a. Aˬ yawꞈ-aˬ, nymˇ jiˇ-ahˇ haw-eu pyaˆ-eu gʼaˇ duˬ hawˇ-eu, zaˬ kʼaˆ nui deuˬ-
ahˇ aˇ yamˬ tsaˬ tsaˬ ni bi dzaˬ bi dawˇ-eu gʼaˇ duˬ, baw leˬ neh kʼehˇ taˬ-euˬ zaˬ kʼaˆ 
kʼoeˇ gʼaˬ meh.  
43Baw leˬ gʼaˬ gʼoꞈ laˇ ngeh, zaˬ kʼaˆ kʼoeˇ gʼaˬ kʼoeˇ loꞈ-ehˇ mˇ mˇ-ehˇ jawˇ gaˇ ya 
mawˇ naˇ, zaˬ kʼaˆ kʼoeˇ gʼaˬ aˇ naˆ ni guiˬ lahˬ huiˬ nmˇ. 
44Baw leˬ gʼaˬ zaˬ kʼaˆ gʼaˬ-ahˇ, aˬ yawꞈ-euˬ pyuˇ shuiˇ myawˬ gahˬ dawˬ tawˆ luꞈ 
kʼoeˇ taˆ haw-eu pyaˆ-eu gʼaˬ bi geuꞈ tehꞈ-a lehˇ, naw maꞈ-ahˇ ngaˇ ehˇ-eu ma.  
45Ehˇ kʼawꞈ, zaˬ kaˆ kʼoeˇ gʼaˬ ‘Ngaˬ-eu baw leˬ yaw awˬ awˬ-ehˇ maˬ gʼoꞈ laˇ-aˇ’ lehˇ 
yawˬ haˇ yawˬ ha ehˇ-awˇ, kʼaˬ dzeˇ zaˬ zaˬ kʼaˆ deuˬ hawˇ-eu zaˬ miˬ zaˬ zaˬ kaˆ 
deuˬ-ahˇ diˬ diˬ-ehˇ, dzaˬ yehꞈ dawˇ yehꞈ-awˇ jawˇ naˇ,  
46tiˬ nah keuˆ laˇ ngeh, zaˬ kʼaˆ kʼoeˇ gʼaˬ maˬ noeˬ maˬ duˇ-ehˇ jawˇ gaˇ, baw leˬ gʼaˬ 
gʼoꞈ keuˆ le tehꞈ-a. Kʼoeˇ ngeh, baw leˬ gʼaˬ zaˬ kʼaˆ kʼoeˇ gʼaˬ-ahˇ shiˇ taw tehˬ ni 
diˬ-awˇ, saˇ jaˇ maˬ ziꞈ-eu zaˬ kʼaˆ deuˬ nehˬ-ehˇ tiˬ kawˆ loꞈ-ehˇ bi jawˇ tehꞈ-a.  
47“Baw leˬ-euˬ nui kʼahˇ siˬ nya siˬ nya-ehˇ, baw leˬ-euˬ nui kʼahˇ maˬ mˇ-eu zaˬ 
kʼaˆ-aˬ, yaw kʼaˆ-ehˇ diˬ gaˇ ya daˬ tehꞈ-a.  
48Ehˇ kʼawꞈ, baw leˬ-euˬ nui kʼahˇ maˬ siˬ nya-eu miˇ neh bi diˬ paˬ-ehˇ gʼeh-eu jeˬ 
mˇ bahˬ-euˬ zaˬ kʼaˆ-aˬ, yaw kʼaˆ kʼaˆ-ehˇ diˬ gaˇ maˬ ya daˬ-aˇ. Gʼawˬ mya ni za-euˬ 
tsawˇ haˬ yawˬ gʼaˬ na luꞈ, gʼawˬ mya ni ya biꞈ tehꞈ-a. Kʼoeˇ myaˆ maˬ tseˇ biꞈ taˬ-
euˬ tsawˇ haˬ-ahˇ, kʼoeˇ myaˆ maˬ tseˇ paˇ shaˇ kʼoꞈ tehꞈ-a.  

Yeˬsuˇ baˬ da neh gʼawˬ-iˇ gʼehˇ-iˇ-eu 
(Maꞈtehˬ 10.34-36) 

49“Miˇ tsaˬ-ahˇ miˬ dzaˬ keuˬ doꞈ-eu lehˇ ngaˇ oe-euˬ ma. Nymˬ-mˇ mi naˆ-ehˇ 
kʼawꞈ, miˬ dzaˬ bi puiˆ mawꞈ miˇ-a.  
50Ngaˬ-ahˇ iˇ cuꞈ-ahˇ bi dehˬ uˇ-awˇ, iˇ cuꞈ ya bi shawˇ-a siˬ. Iˇ cuꞈ maˬ shawˇ gʼaˬ 
kʼoeˇ keuˆ ni, ngaˬ-euˬ nui ma-ahˇ shaˬ zahˬ ciˬ tehˬ taˬ-euˬ gaˇ duˇ nya. 
51Miˇ tsaˬ kʼoeˇ taˆ nui saˇ oꞈ-eu jeˬ biꞈ le-eu gʼaˇ duˬ ngaˇ oe-euˬ meh lehˇ naw maꞈ 
noeˬ te loˇ. Maˬ ngeuˇ. Gʼawˬ-iˇ gʼehˇ-iˇ-eu jeˬ biꞈ le-eu lehˇ oe-euˬ ma.  
52Aˬ kaˇ naˇ, tsawˇ haˬ ngaˬ gʼaˬ jawˇ-eu nymˇ jiˇ gʼawˬ-iˇ gʼehˇ-iˇ-awˇ, nyiˬ gʼaˬ tiˬ 
muˇ, smˇ gʼaˬ tiˬ muˇ muˇ-awˇ, maˬ tsaˬ maˬ dzoeˇ leˇ ni ceh tehꞈ-a.  
53Aˬ da hawˇ-eu aˬ li gʼawˬ-iˇ tehꞈ-a. Aˬ ma hawˇ-eu aˬ buˇ gʼawˬ-iˇ tehꞈ-a. Boeˇ miˬ 
aˬ ma hawˇ-eu kuiˬ ma gʼawˬ-iˇ tehꞈ-a.” 

Aˬ yamˬ aˇ law toꞈ-eu 
(Maꞈtehˬ 16.2,3) 

54Tsawˇ haˬ aˇ maꞈ-ahˇ kʼawꞈ, Yeˬsuˇ heu loꞈ-ehˇ ehˇ nehˬ-euˬ meh. “Nahˇ ma ga 
kʼehˬ paw mˬ dmˇ daˇ laˇ luꞈ gaˇ ya mawˇ ngeh, ‘Uˬyehˇ yehˇ le-eu ngaˇ’ lehˇ naw 
maꞈ tiˬ poˆ tehꞈ-ehˇ ehˇ-eu meh. Ehˇ-euˬ loꞈ-ehˇ aˬ diˇ yehˇ le-eu meh.  
55Laꞈ oˆ paw pyawˬ-ahˇ-euˬ jaˬ lehˇ baw daˆ laꞈ gaˇ ya mawˇ ngeh, ‘Lahˇ dui dui-eu 
aˇ yamˬ keuˆ le-eu ngaˇ’ lehˇ naw maꞈ ehˇ-eu meh. Ehˇ-eu loꞈ-ehˇ aˬ diˇ keuˆ le-eu 
meh. 
56Awꞈ-aꞈ tahˬ kʼoˬ-ahˇ duˇ-eu tsawˇ haˬ deuˬ-oˇ, mˬ hawˇ-eu miˇ-ahˇ naw maꞈ haw-
awˇ, uˬ yehˇ uˬ tsaˇ toꞈ nya-eu meh. Toˆ-ehˇ ngeuˇ naˇ, nymˬ-mˇ-euˬ aˇ yamˬ aˇ law-
ahˇ aˬ jeˬ miˇ neh naw maꞈ maˬ tseˇ paˆ geuꞈ te.  

Nawˬ-ahˇ yaˇ kʼaˬ ja-eu tsawˇ haˬ nehˬ-ehˇ jahˇ tsaˬ geuꞈ-awˬ 
(Maꞈtehˬ 5.25,26) 

57“Naw maꞈ aˬ jeˬ miˇ neh yaw tsaˬ jeˬ-ahˇ yawˬ haˇ yawˬ ha maˬ shaˇ sawˇ geuꞈ te.  
58Nawˬ-ahˇ yaˇ kʼaˬ ja luꞈ-eu tsawˇ haˬ nehˬ-ehˇ yaˇ kʼaˬ daˇ-eu gʼaˬ jawˇ gaˇ le luꞈ 
ngeh, gaˇ pehˇ-ahˇ naw nyaꞈ yaw kaˬ leh jeh-awˇ jahˇ tsaˬ geuꞈ-awˬ. Maˬ ngeuˇ naˇ, 
aˬ yawꞈ nawˬ-ahˇ yaˇ kʼaˬ daˇ-eu gʼaˬ jawˇ gaˇ gʼeu gʼeh-awˇ, yaˇ kʼaˬ daˇ-eu gʼaˬ neh 
aˬ yawꞈ-euˬ laꞈ oˆ gaˇ mˇ-eu deuˬ-ahˇ a nehˬ-awˇ, nawˬ-ahˇ paꞈ kuˆ-ahˇ bi nyehꞈ ahˇ 
tehꞈ-a.  
59Ngaˇ nawˬ-ahˇ ehˇ nehˬ nyaˇ. Pehˆ saˬ tiˬ pehˆ maˬ doˆ jiˇ-ehˇ kʼaˇ dzeˇ kʼoeˇ keuˆ 
ni, nawˇ paꞈ kuˆ-ahˇ neh maˬ paˇ ya gʼoꞈ doˆ-iˇ-aˇ.” 

Luˇkaꞈ 13 

Iˬ baˇ maˬ noeˬ poˆ naˇ ya shiˇ tehꞈ-a 

1Kʼoeˇ ngeh, Gaˬliˬlehˇ tsawˇ haˬ tiˬ deuˬ sahˬ paˬ Piˇlaˆ neh bi sehꞈ-awˇ, aˬ yawꞈ 
maꞈ-euˬ shiˬ hawˇ-eu aˬ yawꞈ maꞈ neh lawˇ-euˬ jeˬ zaˬ-euˬ shiˬ tiˬ gaˇ bi yoeˇ keuˬ-
euˬ gaˇ kawˆ, kʼoeˇ gaˇ jawˇ-eu tsawˇ haˬ tiˬ paˆ na deuˬ Yeˬsuˇ-ahˇ ja mehˬ nehˬ-euˬ 
meh.  
2Yeˬsuˇ aˬ yawꞈ maꞈ-ahˇ ehˇ nehˬ-eu, “Gaˬliˬlehˇ tsawˇ haˬ kʼoeˇ deuˬ kʼoeˇ loꞈ-ehˇ bi 
sehꞈ-euˬ miˇ neh, bi sehꞈ-euˬ tsawˇ haˬ kʼoeˇ deuˬ-aˬ, Gaˬliˬlehˇ tsawˇ haˬ dawˬ tawˆ 
luꞈ naˆ maˬ tseˇ iˬ baˇ huiˬ dzehˬ-eu meh lehˇ naw maꞈ noeˬ te loˇ.  

http://pt-br.bibles.org/ahk-AHK/Luke/12#Luke.12.56!f.1

3Kʼoeˇ loꞈ-ehˇ maˬ ngeuˇ-a lehˇ, naw maꞈ-ahˇ ngaˇ ehˇ-eu ma. Naw maꞈ kʼawꞈ, iˬ baˇ 
maˬ noeˬ poˆ naˇ, kʼoeˇ loꞈ-ehˇ ya shiˇ tehꞈ-a.  
4Siˇlamˬ pu-ahˇ jaˆ-eu goˇ dui dui-eu nymˇ coˬ-iˇ-awˇ bi deh tehˬ sehꞈ-euˬ tsawˇ haˬ 
kʼoeˇ tseˇ yehꞈ gʼaˬ gaˇ kawˆ aˬ joˆ-ehˇ ehˇ nmˇ. Aˬ yawꞈ maꞈ-aˬ, Yeˬluˇsaˬlehˬ meuˬ-
ahˇ jawˇ-eu tsawˇ haˬ dawˬ tawˆ luꞈ naˆ maˬ tseˇ bahˬ-eu muˆ-eu tsawˇ haˬ deuˬ 
meh lehˇ naw maꞈ noeˬ te loˇ.  
5Kʼoeˇ loꞈ-ehˇ maˬ ngeuˇ-a lehˇ, naw maꞈ-ahˇ ngaˇ ehˇ-eu ma. Naw maꞈ kʼawꞈ, iˬ baˇ 
maˬ noeˬ poˆ naˇ, kʼoeˇ loꞈ-ehˇ ya shiˇ tehꞈ-a.” 

Aˇ siˬ maˬ siˬ-eu siˬ guˬ aˇ bawˇ gaˇ kawˆ yaw jeˬ ma jeˬ 

6Kʼoeˇ naˇ, Yeˬsuˇ aˬ yawꞈ maꞈ-ahˇ yaw jeˬ ma jeˬ heu hmˬ ja mehˬ-euˬ meh. “Tsawˇ 
haˬ tiˬ gʼaˬ aˬ yawꞈ-euˬ aˬ gaꞈ yaˇ kmˇ laꞈ kʼoeˇ siˬ guˬ aˇ bawˇ tiˬ bawˇ ka dehꞈ taˬ-
euˬ meh. Aˇ siˬ-ahˇ haw le ngeh, tiˬ siˬ-iˬ maˬ siˬ ni jaˆ-eu meh.  
7Kʼoeˇ ngeh, a gaꞈ yaˇ kmˇ bo saˆ-eu gʼaˬ-ahˇ aˬ yawꞈ ehˇ nehˬ-eu, ‘Smˇ kʼoꞈ keuˆ ni 
siˬ guˬ heu bawˇ aˇ siˬ siˬ le nga loˇ lehˇ ngaˇ haw le-euˬ kʼawꞈ, tiˬ siˬ-iˬ siˬ le zaˇ 
maˬ mawˇ-a. Teu miˇ neh tuˇ dzeh-awˬ. Miˇ tsaˬ yawꞈ ngehꞈ-ehˇ jaˆ cawˆ-eu tehꞈ 
ngaˇ. ’8Ehˇ kʼawꞈ, aˬ gaꞈ yaˇ kmˇ bo saˆ-eu gʼaˬ ehˇ-eu, ‘Baw leˬ-oˇ, tiˬ kʼoꞈ bi jaˆ haw 
siˬ. Ngaˇ dawˬ pehˬ jawˬ jawˬ-ehˇ duˬ-awˇ jeˬ yehˇ dawˆ ahˇ nehˬ haw la.  
9Naꞈ yaꞈ kʼoꞈ aˇ siˬ siˬ le naˇ, guiˬ lahˬ baw tehꞈ-a. Ehˇ kʼawꞈ, aˇ siˬ maˬ siˬ le naˇ, 
kʼoeˇ ngeh jawˇ tuˇ dzeh tehꞈ-a.”’ 

Jawˇ nah ngeh nah Yeˬsuˇ zaˬ miˬ zaˬ tiˬ gʼaˬ-ahˇ naˇ gawˇ laˆ taˬ nehˬ-euˬ 

10Jawˇ nah ngeh nah, Yuˇdaˆ tsawˇ haˬ-euˬ uˬ duˬ tahˬ nymˇ laꞈ kʼoeˇ Yeˬsuˇ mehˬ 
nehˬ tsoˆ nehˬ luꞈ-eu meh.  
11Tseˇ yehꞈ kʼoꞈ byah ni nehꞈ uˇ-awˇ naˇ luꞈ-eu zaˬ miˬ zaˬ tiˬ gʼaˬ jawˇ-eu meh. Aˬ 
yawꞈ daˇ tsuiꞈ kʼoꞈ-iˇ-awˇ, maˬ mˇ dawˇ nya ni pyeuꞈ-iˇ-euˬ meh.  
12Yeˬsuˇ aˬ yawꞈ-ahˇ ya mawˇ ngeh, kuˇ-awˇ, “Zaˬ miˬ zaˬ-oˇ, nawˬ-euˬ naˇ gawˇ-ahˇ 
nawˇ buˬ-iˇ-euˬ meh” lehˇ ehˇ nehˬ-euˬ meh.  
13Zaˬ miˬ zaˬ kʼoeˇ gʼaˬ kʼoeˇ taˆ aˬ yawꞈ aˬ laꞈ cawˬ daˆ nehˬ ngeh, tiˬ poˆ tehꞈ-ehˇ 
daˇ tsuiꞈ paˇ dawˇ kʼoꞈ laˇ-awˇ, zaˬ miˬ zaˬ kʼoeˇ gʼaˬ Miˬyehˇ-ahˇ ja ceuˬ-euˬ meh.  
14Uˬ duˬ tahˬ nymˇ kʼoeˇ nymˇ-ahˇ uˆ lahˇ-eu aˬ yuiꞈ geuꞈ-eu gʼaˬ, Yeˬsuˇ Jawˇ nah 
ngeh nah naˇ gawˇ laˆ taˬ nehˬ-euˬ gaˇ nui ma pehˇ-awˇ ehˇ-eu, “Gaˇ mˇ nya-eu aˇ 
nah koꞈ nah jaˆ meh. Kʼoeˇ koꞈ nah laꞈ kʼoeˇ laˇ-awˇ naˇ gawˇ bi laˆ saˆ laˇ-awˬ. Jawˇ 
nah-ahˇ teu loꞈ-ehˇ taˬ jahˇ.” 
15Sahˬpaˬ Yeˬsuˇ aˬ yawꞈ-ahˇ ehˇ kʼoꞈ nehˬ-eu, “Awꞈ-aꞈ tahˬ kʼoˬ-ahˇ duˇ-eu tsawˇ 
haˬ deuˬ-oˇ, naw maꞈ Jawˇ nah ngeh nah yawˬ ha-euˬ jeˬ zaˬ jeˬ kuˆ-ahˇ paꞈ taˬ-euˬ 
mawˇ neˇ hawˇ-eu mahˬ tahˬ laˆ puiˇ-awˇ, iˇ cuꞈ maˬ tsahˇ dawˇ-iˇ loˇ.  
16Toˆ-ehˇ ngeuˇ naˇ, nehꞈ Saˬdaˬ neh tseˇ yehꞈ kʼoꞈ keuˆ ni bi paꞈ tawꞈ taˬ-euˬ 
Aˬbyaˬhaˬ-euˬ aˬ buˇ heu gʼaˬ-ahˇ, Jawˇ nah ngeh nah puiˇ pyehˬ-awˇ bi buˬ-iˇ-eu 
maˬ tsaˬ-a loˇ.” 

http://pt-br.bibles.org/ahk-AHK/Luke/14#Luke.13.10!f.1
http://pt-br.bibles.org/ahk-AHK/Luke/14#Luke.13.15!f.1

17Yeˬsuˇ kʼoeˇ loꞈ-ehˇ ehˇ ngeh, aˬ yawꞈ-ahˇ muiˇ-eu tsawˇ haˬ dawˬ tawˆ luꞈ shaꞈ 
dawˇ-iˇ-euˬ meh. Ehˇ kʼawꞈ, tsawˇ haˬ dawˬ tawˆ luꞈ Yeˬsuˇ neh kʼaˇ mˇ-euˬ zahˬ leˇ 
paˬ-ehˇ gʼeh-eu jeˬ-ahˇ laˬ kʼaˬ cehˇ-eu meh.  

Gʼawˬ paꞈ aˇ nuiˆ gaˇ kawˆ yaw jeˬ ma jeˬ 
(Maꞈtehˬ 13.31,32; Maˬkuˆ 4.30-32) 

18Yeˬsuˇ ehˇ-eu, “Miˬyehˇ Miˇkʼahˬ aˬ jeˬ-ahˇ duˇ ta. Aˬ jeˬ-ahˇ shaˇ cehˆ haw paˬ 
nga.  
19Kʼoeˇ-aˬ, tsawˇ haˬ tiˬ gʼaˬ neh yawˬ ha-euˬ yaˇ kmˇ-ahˇ sehˬ-euˬ gʼawˬ paꞈ aˇ 
nuiˆ -ahˇ duˇ-eu meh. Gʼawˬ paꞈ aˇ nuiˆ kʼoeˇ dehꞈ laˇ-awˇ aˇ bawˬ bawˬ ma ma laˇ 
ngeh, kʼoeˇ taˆ zaw-eu aˇ jiˇ deuˬ uˬ laꞈ-ahˇ bahˬ bahˬ le-eu meh.” 

Dehˬ tseˬ gaˇ kawˆ yaw jeˬ ma jeˬ 
(Maꞈtehˬ 13.33) 

20Yeˬsuˇ paˇ ehˇ-eu, “Miˬyehˇ Miˇkʼahˬ aˬ jeˬ-ahˇ shaˇ cehˆ haw paˬ nga.  
21Kʼoeˇ-aˬ, zaˬ miˬ zaˬ tiˬ gʼaˬ dehˬ tseˬ ui cuiˆ yuˇ-awˇ, cehˇ meu smˇ puˬ-ahˇ keuˬ-
awˇ, dawˬ tawˆ luꞈ bi poˬ laˇ jiˇ gaˇ duˇ-eu meh.  

Gʼoˆ kʼehˬ yaw suꞈ 
(Maꞈtehˬ 7.13,14,21-23) 

22Yeˬsuˇ-aˬ, Yeˬluˇsaˬlehˬ meuˬ-ahˇ le luꞈ-eu meh. Gaˇ pehˇ kʼaˇ jaˆ-eu meuˬ deuˬ pu 
deuˬ-ahˇ aˬ yawꞈ uˇ leˇ-awˇ mehˬ nehˬ tsoˆ nehˬ-euˬ meh.  
23Tsawˇ haˬ tiˬ gʼaˬ Yeˬsuˇ-ahˇ ehˇ-eu, “Sahˬpaˬ-oˇ, ka kʼoꞈ-eu jeˬ za-eu tsawˇ haˬ ui 
cuiˆ tehꞈ-a loˇ.” Aˬ yawꞈ maꞈ-ahˇ Yeˬsuˇ ehˇ nehˬ-eu,  
24“Gʼoˆ kʼehˬ yaw suꞈ-ahˇ ya uˇ leˇ ni leh jeh dui dui-awˬ. Tsawˇ haˬ gʼawˬ mya gʼaˬ 
kʼoeˇ gaˇ uˇ leˇ-eu lehˇ leh jeh kʼawꞈ, maˬ ya uˇ leˇ-a lehˇ, naw maꞈ-ahˇ ngaˇ ehˇ-eu 
ma.  
25Nymˇ sahˇ gʼaˬ tuˇ le-awˇ laˇ gʼoˆ piˬ tehˬ shaw naˇ, naw maꞈ laꞈ nyiˇ paw yawꞈ-
awˇ, laˇ gʼoˆ-ahˇ kʼoˆ kʼoˆ-ehˇ, ‘Sahˬpaˬ-oˇ, laˇ gʼoˆ pah nehˬ laꞈ sheˇ’ lehˇ ehˇ ehˇ-ehˇ 
ya shaˬ tehꞈ-a. Kʼoeˇ ngeh, ‘Naw maꞈ aˬ gaˇ jawˇ-eu oe-euˬ ngaˇ maˬ siˬ’ lehˇ, aˬ 
yawꞈ ehˇ tehꞈ-a. 
26‘Nga maꞈ nawˬ nehˬ-ehˇ dzaˬ taꞈ dawˇ taꞈ-euˬ tsawˇ haˬ deuˬ ma tawˇ. Nawˇ nga 
maꞈ jawˇ gaˇ mehˬ nehˬ tsoˆ nehˬ le-euˬ meh tawˇ’ lehˇ, naw maꞈ paˇ ehˇ tehꞈ-a.  
27Ehˇ kʼawꞈ, aˬ yawꞈ naw maꞈ-ahˇ, ‘Naw maꞈ aˬ gaˇ jawˇ-eu laˇ-euˬ maˬ siˬ lehˇ ngaˇ 
ehˇ gʼaˬ-euˬ maˬ ngeuˇ-a loˇ. Yaw haiˬ jeˬ mˇ-eu tsawˇ haˬ deuˬ-oˇ, ngaˇ jawˇ gaˇ neh 
doˆ-iˇ-awˬ’ lehˇ ehˇ tehꞈ-a.  
28Aˬbyaˬhaˬ, Iˇtsaˆ, Yaˬkoˆ hawˇ-eu Miˬyehˇ gʼaˇ duˬ ngehˬ dah-euˬ tsawˇ haˬ dawˬ 
tawˆ luꞈ, Miˬyehˇ Miˇkʼahˬ laꞈ kʼoeˇ jawˇ luꞈ gaˇ naw maꞈ ya mawˇ-awˇ, naw maꞈ-ahˇ 
laꞈ nyiˇ teh dzeh nehˬ laꞈ ngeh, naw maꞈ ngoeˇ ngoeˇ-ehˇ, nui ma pehˇ-eu laꞈ kʼoeˇ 
seuˬ teuꞈ teuꞈ-ehˇ ya shaˬ tehꞈ-a.  
29Miˇ ma oeˬ coeˇ oeˬ pyawˬ-ahˇ kʼaˇ jawˇ-eu tsawˇ haˬ dawˬ tawˆ luꞈ uiˬ laˇ-awˇ, 
Miˬyehˇ Miˇkʼahˬ-ahˇ hawˬ jawˬ jawˬ taꞈ tehꞈ-a.  

http://pt-br.bibles.org/ahk-AHK/Luke/14#Luke.13.19!f.1

30Kʼoeˇ ngeh jawˇ, nymˬ-mˇ aˬ cawˬ mehˬ nah jawˇ luꞈ-eu tsawˇ haˬ tiˬ paˆ na deuˬ 
aˬ cawˬ mehˬ hu ya jawˇ-awˇ, nymˬ-mˇ aˬ cawˬ mehˬ hu jawˇ luꞈ-eu tsawˇ haˬ tiˬ 
paˆ na deuˬ aˬ cawˬ mehˬ nah ya jawˇ tehꞈ-a.” 

Yeˬluˇsaˬlehˬ meuˬ gʼaˇ duˬ Yeˬsuˇ noeˬ shaˬ-eu 
(Maꞈtehˬ 23.37-39) 

31Kʼoeˇ ngeh, Paˬliˬsehˇ tiˬ paˆ na deuˬ Yeˬsuˇ jawˇ gaˇ laˇ-awˇ, “Heu gaˇ taˬ paˇ jawˇ. 
Sahˬ paˬ Heˬloˆ nawˬ-ahˇ sehꞈ mawꞈ-eu meh” lehˇ ehˇ-eu meh.  
32Yeˬsuˇ aˬ yawꞈ maꞈ-ahˇ ehˇ nehˬ-eu, “‘Iˬ nah hawˇ-eu ni shawˬ laꞈ kʼoeˇ, nehꞈ teh 
doˆ-eu gaˇ hawˇ-eu naˇ gawˇ laˆ taˬ nehˬ-eu gaˇ, ngaˇ mˇ luꞈ-eu ma. Ehˇ kʼawꞈ, saˇ 
pehˬ ngeh nah mˇ luiˆ jiˇ ma’ lehˇ, kʼaˬ yehˇ kʼoeˇ mawˇ-ahˇ ehˇ nehˬ-iˇ-awˬ.  
33Ehˇ kʼawꞈ, iˬ nah, ni shawˬ hawˇ-eu, saˇ pehˬ laꞈ kʼoeˇ, ngaˬ-euˬ gaˇ ngaˇ mˇ luiˆ 
ma. Aˬ jeˬ miˇ neh ehˇ naˇ, Miˬyehˇ gʼaˇ duˬ ngehˬ dah-eu tsawˇ haˬ tiˬ gʼaˬ-ahˇ bi 
sehꞈ-eu-aˬ, Yeˬluˇsaˬlehˬ meuˬ-ahˇ maˬ ngeuˇ naˇ nui gaˇ bi sehꞈ-eu maˬ tsaˬ-aˇ.  
34“Yeˬluˇsaˬlehˬ-oˇ, Yeˬluˇsaˬlehˬ-oˇ, Miˬyehˇ gʼaˇ duˬ ngehˬ dah-eu tsawˇ haˬ deuˬ-
ahˇ nawˇ sehꞈ-awˇ, Miˬyehˇ neh kʼehˇ gʼeh leꞈ-euˬ tsawˇ haˬ deuˬ-ahˇ kʼaˬ lo neh biˬ-
euˬ meh. Ya ciˆ ya ma-euˬ aˬ dahˇ neh ya ciˆ ya zaˬ deuˬ-ahˇ uˆ kaˬ-eu loꞈ-ehˇ, nawˬ-
euˬ zaˬ deuˬ-ahˇ ngaˇ aˇ myaˆ poˆ uˆ kaˬ nehˬ mawꞈ-euˬ nga. Ehˇ kʼawꞈ, nawˇ ngaˬ-
ahˇ kʼoeˇ loꞈ-ehˇ maˬ bi uˆ kaˬ nehˬ laꞈ-aˬ.  
35Haw taˬ-awˬ. Nawˬ-euˬ Uˬ duˬ tahˬ nymˇ nymˇ ma-ahˇ Miˬyehˇ byehˇ dzeh nehˬ 
laꞈ tehꞈ-a. ‘Sahˬpaˬ Miˬyehˇ-euˬ tsawˇ myahˇ uˬ moˆ oe-euˬ gʼaˬ guiˬ lahˬ huiˬ luꞈ-uˇ’ 
lehˇ naw maꞈ ya ehˇ-eu aˇ yamˬ maˬ keuˆ laˇ kʼoeˇ keuˆ ni, naw maꞈ ngaˬ-ahˇ maˬ 
paˇ ya mawˇ meh.” 

Luˇkaꞈ 14 

Yeˬsuˇ tsawˇ haˬ tiˬ gʼaˬ-ahˇ laˆ taˬ nehˬ-euˬ 

1Jawˇ nah ngeh nah, Paˬliˬsehˇ deuˬ kʼoeˇ taˆ aˬ yuiꞈ aˬ tsu geuꞈ luꞈ-eu tiˬ gʼaˬ-euˬ 
nymˇ-ahˇ Yeˬsuˇ hawˬ dzaˬ leˇ-euˬ meh. Kʼoeˇ ngeh, aˬ cawˬ aˬ yawꞈ-ahˇ kʼoeˬ sho 
haw luꞈ-eu meh.  
2Aˬ kuiˇ aˬ laꞈ puˬ laˇ-euˬ tsawˇ haˬ tiˬ gʼaˬ aˬ yawꞈ jawˇ gaˇ laˇ-euˬ meh.  
3Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu Paˬliˬsehˇ deuˬ-ahˇ Yeˬsuˇ naˇ 
haˬ-eu, “Jawˇ nah ngeh nah naˇ-eu tsawˇ haˬ-ahˇ laˆ taˬ nehˬ-eu zahˇ dawˬ kʼoꞈ 
dawˬ-ahˇ bahˬ ta loˇ.” 
4Ehˇ kʼawꞈ, aˬ yawꞈ maꞈ dawˬ maˬ tmˇ-ehˇ ciˬ cuˇ ni jawˇ-eu meh. Kʼoeˇ ngeh, naˇ-
eu tsawˇ haˬ kʼoeˇ gʼaˬ-ahˇ Yeˬsuˇ kuˇ-awˇ, laˆ taˬ nehˬ-awˇ bi gʼoꞈ-iˇ-euˬ meh.  
5Yeˬsuˇ aˬ yawꞈ maꞈ-ahˇ ehˇ nehˬ-eu, “Naw maꞈ laꞈ kʼoeˇ, yawˬ ha-euˬ aˬ li maˬ kaˬ, 
yawˬ ha-euˬ mawˇ neˇ maˬ kaˬ, Jawˇ nah ngeh nah lah duˬ-ahˇ ga ahˇ naˇ, yaw 
kawˇ-ehˇ maˬ gʼeu doˆ nehˬ-eu aˬ suˇ gʼaˬ jawˇ te.” 
6Aˬ yawꞈ maꞈ dawˬ tiˬ dawˬ-iˬ maˬ ngehˬ kʼoꞈ nya-a.  

Daˬ yah geuꞈ-eu hawˇ-eu daˬ yah ha-eu 

7Daˬ yah deuˬ aˬ cawˬ taˬ huiˬ-eu nuiˇ duˬ-ahˇ tseˇ tseˇ-ehˇ nuiˇ gaˇ Yeˬsuˇ ya mawˇ 
ngeh, yaw jeˬ ma jeˬ heu hmˬ ja mehˬ nehˬ-euˬ meh. 
8“Aˬ cawˬ nawˬ-ahˇ oeˇ mˇ baˇ-eu bawˬ-iˬ gʼeh gaˇ kuˇ ngeh, aˬ cawˬ taˬ huiˬ-eu nuiˇ 
duˬ-ahˇ taˬ nuiˇ. Nawˇ naˆ maˬ tseˇ huiˬ dzehˬ mahˇ dzehˬ-eu tsawˇ haˬ-ahˇ kʼawꞈ 
kuˇ taˬ-euˬ maˬ siˬ.  
9Kʼoeˇ loꞈ-ehˇ kuˇ taˬ-euˬ gaˇ zaˬ leˇ ngeh jawˇ, naw nyaꞈ nyiˬ gʼaˬ luꞈ-ahˇ kuˇ-euˬ 
nymˇ sahˇ gʼaˬ nawˬ-ahˇ, ‘Heu gʼaˬ-ahˇ nawˬ-euˬ nuiˇ duˬ tiˬ poˆ pawˇ nehˬ-iˬ sheˇ’ 
lehˇ ehˇ le tehꞈ-a. Kʼoeˇ ngeh jawˇ, nawˇ ya shaꞈ dawˇ-awˇ, aˬ cawˬ taꞈ-ehˇ awˆ 
dzehˬ-eu nuiˇ duˬ-ahˇ ya nuiˇ paˇ-iˇ tehꞈ-a.  
10Ehˇ kʼawꞈ, nawˬ-ahˇ aˬ cawˬ kuˇ laˇ ngeh, aˬ cawˬ taꞈ-ehˇ awˆ dzehˬ-eu nuiˇ duˬ-
ahˇ nuiˇ-iˇ-awˬ. Nymˇ sahˇ gʼaˬ oe-awˇ, ‘Cawˬ-oˇ, yaw goˇ-ahˇ tiˬ poˆ nuiˇ daˆ leˇ sheˇ’ 
lehˇ nawˬ-ahˇ ehˇ le tehꞈ-a. Kʼoeˇ ngeh jawˇ, nawˬ nehˬ-ehˇ hawˬ jawˬ jawˬ luꞈ-eu 
deuˬ dawˬ tawˆ luꞈ-euˬ mehˬ shi, nawˇ myaˆ pyawˬ naˇ mehˇ jaˆ dzehˬ tehꞈ-a.  
11Aˬ jeˬ miˇ neh ehˇ naˇ, yawˬ haˇ yawˬ ha taˬ huiˬ-eu tsawˇ haˬ yawˬ gʼaˬ na luꞈ, aˬ 
cawˬ taˬ nyiˇ nehˬ gaˇ ya daˬ-awˇ, yawˬ haˇ yawˬ ha taˬ nyiˇ-eu tsawˇ haˬ yawˬ gʼaˬ 
na luꞈ, taˬ huiˬ nehˬ-eu jeˬ-ahˇ za tehꞈ-a.” 
12Aˬ yawꞈ-ahˇ kuˇ-awˇ hawˬ byawˇ lawˇ-euˬ nymˇ sahˇ gʼaˬ-ahˇ kʼawꞈ, Yeˬsuˇ heu 
loꞈ-ehˇ ehˇ nehˬ-euˬ meh. “Nawˇ hawˬ byawˇ lawˇ ngeh, nawˬ-euˬ cawˬ deuˬ, nawˬ-
euˬ mehˇ nmˇ deuˬ, nawˬ-euˬ aˬ yuiꞈ aˬ nyiˇ deuˬ hawˇ-eu, nawˬ-euˬ dawˬ peh jawˇ-
eu smˇ muiˬ smˇ baw deuˬ-ahˇ taˬ kuˇ. Aˬ yawꞈ maꞈ-ahˇ kuˇ naˇ, aˬ yawꞈ maꞈ kʼawꞈ 
nawˬ-ahˇ paˇ kuˇ poˆ-awˇ, nawˬ neh jahˇ nehˬ-euˬ loꞈ-ehˇ , nawˬ-ahˇ guiˬ lahˬ paˇ 
jahˇ kʼoꞈ nehˬ laꞈ tehꞈ-a.  
13Ehˇ kʼawꞈ, nawˇ hawˬ byawˇ lawˇ ngeh, shaˬ-euˬ zahˬ-eu tsawˇ haˬ deuˬ, kuiˇ kuˆ 
laꞈ kuˆ kuˆ-eu tsawˇ haˬ deuˬ, kuiˇ shiˇ laꞈ shiˇ shiˇ-eu tsawˇ haˬ deuˬ hawˇ-eu, myaˆ 
behꞈ behꞈ-eu tsawˇ haˬ deuˬ-ahˇ kuˇ-awˬ.  
14Aˬ yawꞈ maꞈ-ahˇ kuˇ naˇ, aˬ yawꞈ maꞈ nawˬ-ahˇ guiˬ lahˬ maˬ jahˇ kʼoꞈ nehˬ nya-
eu baˬ da neh, nawˇ guiˬ lahˬ za tehꞈ-a. Yaw tsaˬ yaw dawˇ tsawˇ ha deuˬ gʼoꞈ dehꞈ 
laˇ-eu aˇ nah keuˆ laˇ ngeh, Miˬyehˇ nawˬ-ahˇ guiˬ lahˬ jahˇ kʼoꞈ nehˬ laꞈ tehꞈ-a.” 

Huiˬ-eu hawˬ byawˇ lawˇ gaˇ kuˇ-euˬ deuˬ 
(Maꞈtehˬ 22.1-10) 

15Yeˬsuˇ kʼoeˇ loꞈ-ehˇ ehˇ gaˇ ya gaˬ ngeh, aˬ yawꞈ nehˬ-ehˇ hawˬ jawˬ jawˬ luꞈ-eu 
tsawˇ haˬ tiˬ gʼaˬ aˬ yawꞈ-ahˇ ehˇ-eu, “Miˬyehˇ Miˇkʼahˬ laꞈ kʼoeˇ hawˬ jawˬ ya jawˬ-
eu tsawˇ haˬ deuˬ guiˬ lahˬ aˇ naˆ ni huiˬ-eu nga.” 
16Ehˇ kʼawꞈ, Yeˬsuˇ aˬ yawꞈ-ahˇ ehˇ kʼoꞈ nehˬ-eu, “Tiˬ poˆ-aˬ, tsawˇ haˬ tiˬ gʼaˬ huiˬ 
dui dui-eu hawˬ byawˇ tiˬ byawˇ lawˇ-eu lehˇ gʼeh-awˇ, tsawˇ haˬ gʼawˬ mya ni kuˇ 
taˬ-euˬ meh.  
17Hawˬ byawˇ lawˇ-eu aˇ yamˬ keuˆ laˇ ngeh, kuˇ taˬ-euˬ tsawˇ haˬ deuˬ jawˇ gaˇ aˬ 
yawꞈ-euˬ zaˬ kʼaˆ deuˬ kʼehˇ gʼeh-awˇ, ‘Lehˬ hmˬ dah gʼaˬ-euˬ ma. Laˇ-awˬ’ lehˇ bi 
ehˇ gaˬ-iˇ-euˬ meh.  

18Ehˇ kʼawꞈ, aˬ yawꞈ maꞈ yawˬ gʼaˬ na luꞈ tiˬ gʼaˬ tiˬ jeˬ myahˇ myahˇ-ehˇ, maˬ laˇ 
nya-eu gaˇ kawˆ ehˇ-eu meh. Yaw beh gʼaˬ ehˇ-eu, ‘Ngaˇ deh yaˇ tiˬ kawˬ zeuˇ-euˬ 
gaˇ ya haw-iˇ nga. Ngaˬ-ahˇ iˬ baˇ taˬ taˬ nehˬ laꞈ lehˇ shaˇ-eu ma. ’ 
19Yawˬ gʼaˬ yawˬ ehˇ-eu, ‘Ngaˇ mawˇ neˇ ngaˬ gu zeuˇ taˬ-euˬ, deh yaˇ ya tsehˬ haw-
iˇ-eu miˇ neh, laˇ-eu maˬ dah nga. Ngaˬ-ahˇ iˬ baˇ taˬ taˬ nehˬ laꞈ lehˇ shaˇ-eu ma. ’ 
20Tiˬ gʼaˬ paˇ ehˇ-eu, ‘Ngaˇ miˬ zaˬ sheuˬ gʼaˬ-euˬ tiˬ dehˬ pyeuꞈ-eu miˇ neh maˬ laˇ 
nya nga. ’ 
21“Zaˬ kʼaˆ kʼoeˇ gʼaˬ gʼoꞈ laˇ-awˇ, nymˇ sahˇ gʼaˬ-ahˇ gaˇ kawˆ kʼoeˇ deuˬ dzawˇ nehˬ 
laˇ-euˬ meh. Kʼoeˇ ngeh, nymˇ sahˇ gʼaˬ nui ma pehˇ laˇ-awˇ, aˬ yawꞈ-euˬ zaˬ kʼaˆ-ahˇ 
ehˇ nehˬ-eu, ‘Meuˬ laꞈ kʼoeˇ kʼaˇ jaˆ-eu gaˇ ma huiˬ huiˬ nyiˇ nyiˇ doe ni yaw kawˇ-
ehˇ iˇ-awˇ, shaˬ zaˬ zahˬ zaˬ deuˬ, kuiˇ kuˆ laꞈ kuˆ deuˬ, kuiˇ shiˇ laꞈ shiˇ deuˬ hawˇ-
eu, myaˆ behꞈ deuˬ kuˇ uiˬ laˬ-iˇ-awˬ. ’ 
22Tiˬ kʼehˬ keuˆ laˇ ngeh, zaˬ kʼaˆ kʼoeˇ gʼaˬ ehˇ-eu, ‘Baw leˬ-oˇ, nawˬ neh ehˇ-euˬ 
loꞈ-ehˇ kuˇ uiˬ taˬ-euˬ ma. Ehˇ kʼawꞈ, jawˇ duˬ gʼawˬ mya ni ngehꞈ nga siˬ. ’ 
23Kʼoeˇ ngeh, baw leˬ gʼaˬ zaˬ kʼaˆ kʼoeˇ gʼaˬ-ahˇ ehˇ-eu, ‘Meuˬ-euˬ laꞈ nyiˇ gaˇ jawˬ 
hawˇ-eu gaˇ ma doe ni tsawˇ haˬ kuˇ laˬ-iˇ-awˇ, ngaˬ-euˬ nymˇ maˬ byah kʼoeˇ byah 
ni kuˇ byah-awˬ.  
24Ngaˬ neh yaw beh kuˇ taˬ-euˬ tsawˇ haˬ kʼoeˇ deuˬ, ngaˬ neh lawˇ-euˬ hawˬ byawˇ 
heu byawˇ-ahˇ tiˬ gʼaˬ-iˬ maˬ ya myeuꞈ haw-aˇ.”’ 

Yeˬsuˇ-euˬ zaˬ lahˇ geuꞈ-eu maˬ awˬ-a 
(Maꞈtehˬ 10.37,38) 

25Tsawˇ haˬ aˇ maꞈ maꞈ ma Yeˬsuˇ nehˬ-ehˇ le luꞈ-eu meh. Aˬ yawꞈ ciˬ pyawˇ-awˇ, aˬ 
yawꞈ maꞈ-ahˇ heu loꞈ-ehˇ ehˇ nehˬ-euˬ meh. 
26“Ngaˬ-euˬ mehˬ nah caw teh laˇ-eu tsawˇ haˬ aˬ geu gʼaˬ maˬ kaˬ, yawˬ ha-euˬ aˬ 
da aˬ ma, yawˬ ha-euˬ miˬ sawˇ zaˬ, yawˬ ha-euˬ mehˇ nmˇ dmˇ ma deuˬ-ahˇ byehˇ 
dzeh coeˇ-eu uˬ taꞈ, yawˬ haˇ yawˬ ha maˬ byehˇ dzeh coeˇ naˇ, ngaˬ-euˬ zaˬ lahˇ 
maˬ geuꞈ nya-a.  
27Tsawˇ haˬ aˬ geu gʼaˬ maˬ kaˬ, yawˬ ha-euˬ laꞈ yaꞈ baꞈ-awˇ, ngaˬ-euˬ mehˬ nah 
maˬ caw teh laˇ naˇ, ngaˬ-euˬ zaˬ lahˇ maˬ geuꞈ nya-a.  
28“Naw maꞈ laꞈ kʼoeˇ, huiˬ-eu nymˇ nymˇ goˇ tiˬ nymˇ tsoˆ-eu lehˇ gʼeh ngeh, pyuˇ aˇ 
myaˆ ni jiˇ leˇ-eu hawˇ-eu, tsoˆ gʼaˬ nya ni pyuˇ loꞈ leˇ maˬ loꞈ leˇ-eu gaˇ kawˆ, jeˬ 
huˬ nuiˇ-awˇ maˬ sawˇ duˬ ni tsoˆ-eu tsawˇ haˬ aˬ suˇ gʼaˬ jawˇ ta.  
29Kʼoeˇ loꞈ-ehˇ maˬ sawˇ duˬ ni dawˬ pehˬ beh-awˇ tsoˆ naˇ, aˇ saˬ maˬ tsoˆ saˬ nya 
ngeh, aˬ cawˬ ja bu gaˇ ya daˬ tehꞈ-a.  
30“Tsawˇ haˬ teu gʼaˬ nymˇ tsoˆ-eu aˇ dahˬ beh nya gaˇ neh, aˇ saˬ maˬ tsoˆ saˬ nya 
lawˇ hawˇ ngaˬ tawˇ’ lehˇ aˬ cawˬ ehˇ tehꞈ-a.  
31“Sahˬ paˬ tiˬ gʼaˬ sahˬ paˬ yawˬ gʼaˬ yawˬ-ahˇ guiˇ deuˆ-eu lehˇ gʼeh ngeh, yawˬ 
ha-euˬ yehˇ tiˬ muiˇ gʼaˬ tehꞈ-ehˇ, aˬ cawˬ-euˬ yehˇ nyiˬ muiˇ gʼaˬ laˇ luꞈ gaˇ ciˬ daˬ-
awˇ deuˆ gʼaˬ nya nga loˇ, maˬ deuˆ gʼaˬ nya nga loˇ lehˇ, jeuˬ huˬ nuiˇ-awˇ maˬ shaˇ 
sawˇ-aˇ loˇ.  

32Maˬ deuˆ gʼaˬ nya paˬ-ehˇ gʼeh naˇ, a cawˬ gaˇ mahˇ kaˬ gaˇ laˇ luꞈ ngeh neh, aˬ 
yawꞈ-euˬ dah zaˇ tsawˇ haˬ pyehˬ gʼeh-awˇ ja tsaˬ geuꞈ tehꞈ-a. 
33Kʼoeˇ loꞈ-ehˇ duˇ ni, naw maꞈ aˬ geu gʼaˬ maˬ kaˬ, yawˬ ha kʼaˇ jaˆ-eu jeˬ dawˬ 
tawˆ luꞈ-ahˇ maˬ byehˇ dzeh coeˇ naˇ, ngaˬ-euˬ zaˬ lahˇ maˬ geuꞈ nya-aˇ.  

Gaˇ dahˇ maˬ tsoeˬ-eu saˬ deuꞈ 
(Maꞈtehˬ 5.13; Maˬkuˆ 9.50) 

34“Saˬ deuꞈ-aˬ, yaw muiˬ meh. Ehˇ kʼawꞈ, saˬ ca taˆ-eu byoˆ-iˇ naˇ, saˬ ca taˆ laˇ ni 
maˬ paˇ jahˇ nya meh.  
35Kʼoeˇ ngeh jawˇ, miˇ tsaˬ-ahˇ dawˆ kʼawꞈ, miˇ muiˬ maˬ pyeuꞈ-eu uˬ taꞈ, jeˬ yehˆ-
ahˇ keuˬ kʼawꞈ, gaˇ dahˇ maˬ tsoeˬ-eu miˇ neh, ya shehˆ dzeh gaˇ keuˆ-eu meh. Naˬ 
bawˇ kʼaˇ tsoꞈ-eu deuˬ naˇ haˬ-awˬ.” 

Luˇkaꞈ 15 

Byoˆ-iˇ-euˬ yawˇ gaˇ kawˆ 
(Maꞈtehˬ 18.12-14) 

1Tiˬ nah-aˬ, kawˬ taꞈ-eu tsawˇ haˬ deuˬ hawˇ-eu, iˬ baˇ zaˬ lehˇ sawˇ dzeh taˬ-euˬ 
tsawˇ haˬ deuˬ, Yeˬsuˇ dawˬ mehˬ mehˬ gaˇ naˇ haˬ-eu lehˇ, aˬ yawꞈ-euˬ dawˬ peh 
jiˆ uˇ laˇ luꞈ-eu meh.  
2Kʼoeˇ ngeh, Paˬliˬsehˇ deuˬ hawˇ-eu Zahˇ dawˬ kʼoꞈ dawˬ mehˬ-eu saˬ laˬ deuˬ 
Yeˬsuˇ-ahˇ iˬ baˇ taˬ-awˇ ehˇ-eu, “Tsawˇhaˬ heu gʼaˬ iˬ baˇ zaˬ lehˇ sawˇ taˬ-euˬ 
deuˬ-ahˇ ha geuꞈ-eu uˬ taꞈ, tiˬ kawˆ loꞈ-ehˇ dzaˬ taꞈ dawˇ taꞈ-eu nga.” 
3Kʼoeˇ ngeh, Yeˬsuˇ aˬ yawꞈ maꞈ-ahˇ yaw jeˬ maˬ jeˬ heu hmˬ ja mehˬ nehˬ-euˬ meh.  
4“Naw maꞈ laꞈ kʼoeˇ, tsawˇ haˬ tiˬ gʼaˬ na yawˇ tiˬ yaˇ mawˇ jawˇ-awˇ, tiˬ mawˇ byoˆ-
iˇ naˇ, gʼoeˬ tseˇ gʼoeˬ mawˇ-ahˇ bawˇ tsahˬ-ahˇ bi jawˇ yaꞈ-awˇ, byoˆ-iˇ-euˬ kʼoeˇ 
mawˇ-ahˇ maˬ mawˇ kʼoeˇ mawˇ ni maˬ poˆ loˇ.  
5Poˆ mawˇ ngeh jawˇ, laˬ kʼaˬ cehˇ dui dui-awˇ baꞈ pu kʼoeˇ taˆ baꞈ tehꞈ-a.  
6Iˇ kahˇ gʼoꞈ keuˆ laˇ ngeh jawˇ, aˬ yawꞈ-euˬ cawˬ deuˬ hawˇ-eu aˬ yawꞈ-euˬ dawˬ 
peh jawˇ-eu tsawˇ haˬ deuˬ-ahˇ kuˇ-awˇ, ‘Byoˆ-iˇ-euˬ ngaˬ-euˬ yawˇ kʼoeˇ mawˇ poˆ 
mawˇ kʼoꞈ-euˬ miˇ neh, ngaˬ nehˬ-ehˇ laˬ kʼaˬ caw cehˇ laˇ-awˬ’ lehˇ ehˇ nehˬ tehꞈ-a. 
7Kʼoeˇ loꞈ-ehˇ duˇ ni, iˬ baˇ noeˬ poˆ-eu maˬ loˬ-eu yaw tsaˬ yaw dawˇ tsawˇ haˬ 
gʼoeˬ tseˇ gʼoeˬ gʼaˬ-ahˇ naˆ maˬ tseˇ, iˬ baˇ noeˬ poˆ-euˬ iˬ baˇ zaˬ tiˬ gʼaˬ-ahˇ mˬ 
kʼoeˇ taˆ laˬ kʼaˬ cehˇ dzehˬ tehꞈ-a lehˇ, naw maꞈ-ahˇ ngaˇ ehˇ-eu ma.  

Byoˆ-iˇ-euˬ pyuˇ maˇ byaˆ 

8“Zaˬ miˬ zaˬ tiˬ gʼaˬ pyuˇ maˇ byaˆ tseˇ byaˆ ahˇ-eu tiˬ byaˆ ga byoˆ naˇ, tsiˇ kʼmˬ 
keuˬ-awˇ nymˇ-ahˇ yaˆ pyawˇ yaˆ yaˆ-ehˇ maˬ mawˇ kʼoeˇ mawˇ ni maˬ poˆ-aˇ loˇ.  
9Aˬ yawꞈ poˆ mawˇ ngeh, aˬ yawꞈ-euˬ cawˬ deuˬ hawˇ-eu aˬ yawꞈ-euˬ dawˬ peh 
jawˇ-eu tsawˇ haˬ deuˬ-ahˇ kuˇ uiˬ-awˇ, ‘Ngaˬ neh bi ga byoˆ-euˬ pyuˇ maˇ byaˆ 
kʼoeˇ byaˆ paˇ mawˇ kʼoꞈ-euˬ miˇ neh, ngaˬ nehˬ-ehˇ laˬ kʼaˬ caw cehˇ laˇ-awˬ’ lehˇ 
ehˇ nehˬ tehꞈ-a.  



1996 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

10Kʼoeˇ gaˇ duˇ ni, iˬ baˇ zaˬ tiˬ gʼaˬ iˬ baˇ noeˬ poˆ-euˬ gaˇ, Miˬyehˇ-euˬ mˬ taˆ gʼaˬ 
kʼehˇ deuˬ laˬ kʼaˬ cehˇ-eu meh lehˇ, naw maꞈ-ahˇ ngaˇ ehˇ-eu ma.” 

Byoˆ-iˇ-euˬ aˬ li tiˬ gʼaˬ 

11Yeˬsuˇ ehˇ-eu, “Tsawˇ haˬ tiˬ gʼaˬ aˬ li nyiˬ li jawˇ-eu meh.  
12Aˬ li aˬ nyiˇ gʼaˬ aˬ yawꞈ-euˬ aˬ da-ahˇ, ‘Aˬ da-oˇ, ngaˬ-ahˇ oꞈ-eu jeˬ biˇ nymˬ-mˇ biꞈ 
nehˬ laꞈ-awˬ’ lehˇ shaˇ-eu meh. Kʼoeˇ ngeh, aˬ da gʼaˬ aˬ nyaꞈ nmˇ-ahˇ jeˬ biˇ biˇ paˆ 
nehˬ-euˬ meh.  
13Gʼawˬ mya nah maˬ gʼeh-ehˇ, aˬ li aˬ nyiˇ gʼaˬ aˬ yawꞈ kʼaˇ jaˆ-eu yuˇ jiˇ-awˇ, gaˇ 
mahˇ kaˬ-eu miˇ kʼahˬ-ahˇ doˆ-iˇ-awˇ, kʼaˇ dehꞈ mawꞈ-eu dehꞈ-awˇ, aˬ yawꞈ-euˬ pyuˇ 
shuiˇ myawˬ gahˬ zmˬ dzeh jiˇ-euˬ meh.  
14Kʼaˇ ahˇ-eu dawˬ tawˆ luꞈ zmˬ dzeh jiˇ ngeh jawˇ, miˇ kʼahˬ kʼoeˇ kʼahˬ-ahˇ mehꞈ 
dui shuꞈ dui dui-eu jeˬ keuˆ le-awˇ, aˬ yawꞈ tiˬ jeˬ-iˬ maˬ jaˆ ni shaˬ dui dui-euˬ 
meh.  
15Kʼoeˇ ngeh, miˇ kʼahˬ kʼoeˇ kʼahˬ-ahˇ jawˇ-eu tsawˇ haˬ tiˬ gʼaˬ jawˇ gaˇ jawˇ-iˇ-awˇ, 
tsawˇ haˬ kʼoeˇ gʼaˬ aˬ yawꞈ-ahˇ deh yaˇ-ahˇ aˬ zaꞈ bi bo-euˬ meh.  
16‘Aˬ zaꞈ-ahˇ biꞈ-euˬ aˇ behˆ kʼoeˇ tiˬ dehˆ ya dzaˬ law nmˇ-aˬ’ lehˇ aˬ yawꞈ noeˬ-euˬ 
meh. Ehˇ kʼawꞈ, tiˬ gʼaˬ-iˬ aˬ yawꞈ-ahˇ aˇ behˆ kʼoeˇ maˬ bi dzaˬ-a.  
17Aˬ li kʼoeˇ gʼaˬ aˬ yawˇ yawꞈ noeˬ gahˇ laˇ-awˇ, ‘Ngaˬ da-ahˇ gʼaˬ mahˇ mahˇ dzaˬ-
eu tsawˇ haˬ deuˬ maˬ dzaˬ maˬ dawˇ jiˇ coeˇ-a. Ehˇ kʼawꞈ, ngaˇ-aˬ, heu gaˇ hawˬ 
dzahˬ sehꞈ shaw-iˬ miˇ-a.  
18Ngaˇ tsawˬ tuˇ-awˇ ngaˬ da jawˇ gaˇ gʼoꞈ leˇ-awˇ, “Aˬ da-oˇ, Miˬyehˇ mehˬ shi 
hawˇ-eu nawˬ-euˬ mehˬ shi ngaˇ iˬ baˇ mˇ-euˬ ma.  
19Ngaˬ-ahˇ nawˬ li lehˇ bi kuˇ-eu maˬ paˇ geuˇ miˇ-a. Nawˬ-ahˇ gʼaˬ mahˇ mahˇ dzaˬ-
eu tsawˇ haˬ tiˬ gʼaˬ loꞈ-ehˇ sawˇ nehˬ laꞈ-awˬ” lehˇ ehˇ nehˬ leˇ ma’ lehˇ, yawˬ haˇ 
yawˬ ha ehˇ-eu meh.  
20Kʼoeˇ naˇ, aˬ yawꞈ tsawˬ tuˇ laˇ-awˇ, aˬ yawꞈ-euˬ aˬ da jawˇ gaˇ gʼoꞈ leˇ-euˬ meh.  

“Aˬ yawꞈ gaˇ mahˇ kaˬ gaˇ gʼoꞈ laˇ luꞈ ngeh neh, aˬ yawꞈ-euˬ aˬ da aˬ yawꞈ-ahˇ haw 
mawˇ-awˇ, gʼawˬ shaˬ gaˬ dui dui-eu miˇ neh cehˆ coeˬ coeˬ gʼeh-awˇ, aˬ yawꞈ-ahˇ 
byaˇ cuꞈ-awˇ ha-eu laꞈ kʼoeˇ, mehˬ cuˇ cuˇ nehˬ-euˬ meh.  
21Aˬ li kʼoeˇ gʼaˬ aˬ da-ahˇ ehˇ nehˬ-eu, ‘Aˬ da-oˇ, Miˬyehˇ mehˬ shi hawˇ-eu nawˬ-
euˬ mehˬ shi ngaˇ iˬ baˇ mˇ-euˬ ma. Ngaˬ-ahˇ nawˬ li lehˇ bi kuˇ-eu maˬ paˇ geuˇ 
miˇ-a. ’ 
22Ehˇ kʼawꞈ, aˬ da gʼaˬ aˬ yawꞈ-euˬ zaˬ kʼaˆ deuˬ-ahˇ kuˇ-awˇ ehˇ-eu, ‘Aˬ cawˬ naˆ 
maˬ tseˇ muiˬ dzehˬ-eu pehˇ kʼahˬ pehˇ mahˇ yuˇ leꞈ-awˇ ngaˬ li-ahˇ yaw kawˇ-ehˇ 
bi dm sheˇ. Laꞈ behˬ gʼeh bi behˬ-awˇ, sehˬ nawˆ gʼeh bi nawˆ-awˬ.  
23Kʼoeˇ naˇ, aˬ cawˬ naˆ maˬ tseˇ tsuˇ-eu mawˇ neˇ mawˇ gaw zaˬ tsahˇ leꞈ-awˇ sehꞈ-
awˬ. Aˬ dui maꞈ laˬ kʼaˬ tiˬ cehˇ dzaˬ taꞈ dawˇ taꞈ kaˇ-euˇ.  
24Aˬ jeˬ miˇ neh ehˇ naˇ, ngaˬ li heu gʼaˬ shiˇ-euˬ kʼawꞈ, nymˬ-mˇ paˇ gʼoꞈ dehꞈ laˇ-
euˬ meh. Aˬ yawꞈ byoˆ-iˇ-euˬ kʼawꞈ, nymˬ-mˇ paˇ mawˇ kʼoꞈ-euˬ ma. ’ Kʼoeˇ naˇ, aˬ 
yawꞈ maꞈ laˬ kʼaˬ tiˬ cehˇ dzaˬ taꞈ dawˇ taꞈ-euˬ meh.  

25“Kʼoeˇ ngeh, aˬ li aˬ yuiꞈ gʼaˬ yaˇ ngeh iˇ-euˬ meh. Aˬ yawꞈ gʼoꞈ laˇ-awˇ, nymˇ dzeˇ 
gʼoꞈ keuˆ laˇ ngeh, caˇ dawˬ caˇ caˇ-ehˇ gaˇ nyeh nyeh-eu teˇ saˇ ya gaˬ-euˬ meh.  
26Kʼoeˇ miˇ neh, zaˬ kʼaˆ tiˬ gʼaˬ-ahˇ aˬ yawꞈ kuˇ-awˇ, ‘Aˬ jeˬ gʼeh luꞈ ta’ lehˇ naˇ haˬ-
euˬ meh.  
27Zaˬ kʼaˆ kʼoeˇ gʼaˬ aˬ yawꞈ-ahˇ ehˇ-eu, ‘Nawˬ-euˬ aˬ nyiˇ gʼoꞈ laˇ-euˬ meh. Aˬ yawꞈ 
tiˬ jeˬ-iˬ maˬ gʼeh ni gʼoꞈ keuˆ laˇ-euˬ miˇ neh, nawˬ da laˬ kʼaˬ cehˇ-awˇ cu tsuˇ taˬ-
euˬ mawˇ neˇ mawˇ gawˬ zaˬ kʼoeˇ mawˇ sehꞈ-euˬ meh. ’ 
28Dawˬ kʼoeˇ dawˬ-ahˇ ya gaˬ ngeh, aˬ li aˬ yuiꞈ kʼoeˇ gʼaˬ nui ma pehˇ dui dui laˇ-
awˇ, iˇ kahˇ laꞈ kʼoeˇ maˬ gʼoꞈ uˇ leˇ-a. Aˬ da gʼaˬ doˆ le-awˇ, iˇ kahˇ laꞈ kʼoeˇ gʼoꞈ uˇ 
laˇ-awˬ lehˇ gʼaˇ duˬ shaˇ dui dui-euˬ meh.  
29Ehˇ kʼawꞈ, aˬ yawꞈ-euˬ aˬ da-ahˇ aˬ yawꞈ ehˇ nehˬ-eu, ‘Heu myaˆ kʼoꞈ heu myaˆ la 
nawˬ-ahˇ ngaˇ zaˬ kʼaˆ loꞈ-ehˇ mˇ cu-euˬ uˬ taꞈ, nawˬ-euˬ ehˇ dawˬ maˬ naˇ haˬ-euˬ 
tiˬ poˆ-iˬ maˬ jaˆ haw-aˬ. Ehˇ kʼawꞈ, ngaˬ-euˬ cawˬ deuˬ nehˬ-ehˇ dzaˬ taꞈ dawˇ taꞈ-
eu gʼaˇ duˬ, ciꞈ myehꞈ ciꞈ zaˬ tiˬ mawˇ tehꞈ-ehˇ kʼawꞈ nawˇ ngaˬ-ahˇ tiˬ jawˇ-iˬ maˬ 
biꞈ laꞈ haw-aˬ.  
30Ehˇ kʼawꞈ, nawˬ-euˬ pyuˇ shuiˇ myawˬ gahˬ deuˬ-ahˇ, meh maˬ laˇ nehˬ-ehˇ byawˬ 
gʼa byawˬ gʼa-ehˇ zmˬ dzeh jiˇ-euˬ nawˬ li heu li gʼoꞈ laˇ-euˬ gaˇ, cu tsuˇ taˬ-euˬ 
mawˇ neˇ mawˇ gaw zaˬ kʼoeˇ mawˇ sehꞈ nehˬ-euˬ nga laˬ. ’ 
31Aˬ da gʼaˬ ehˇ-eu, ‘Aˬ li-oˇ, nawˇ-aˬ, aˬ myah luꞈ ngaˬ nehˬ-ehˇ jawˇ-awˇ, ngaˇ kʼaˇ 
jaˆ-eu jeˬ dawˬ tawˆ luꞈ nawˬ-euˬ tehꞈ meh.  
32Laˬ kʼaˬ tiˬ cehˇ dzaˬ taꞈ dawˇ taꞈ-eu heu-aˬ, jahˇ paˬ-ehˇ gʼeh-eu tiˬ jeˬ meh. Aˬ jeˬ 
miˇ neh ehˇ naˇ, nawˬ-euˬ aˬ nyiˇ heu gʼaˬ shiˇ-euˬ kʼawꞈ, nymˬ-mˇ paˇ gʼoꞈ dehꞈ laˇ-
euˬ meh. Aˬ yawꞈ byoˆ-iˇ-euˬ kʼawꞈ, nymˬ-mˇ paˇ mawˇ kʼoꞈ-euˬ ma.”’ 

Luˇkaꞈ 16 

Yaw gahˇ zmˬ-eu myawˬ jeˬ hmˬ-eu gʼaˬ 

1Yeˬsuˇ aˬ yawꞈ-euˬ zaˬ lahˇ deuˬ-ahˇ heu loꞈ-ehˇ ehˇ nehˬ-euˬ meh. “Tiˬ poˆ-aˬ, smˇ 
muiˬ smˇ baw tiˬ gʼaˬ jawˇ-eu meh. Aˬ yawꞈ-euˬ myawˬ bi jeˬ-hmˬ-euˬ tiˬ gʼaˬ jawˇ-
awˇ, myawˬ jeˬ hmˬ-eu tsawˇ haˬ kʼoeˇ gʼaˬ aˬ yawꞈ-euˬ myawˬ gahˬ zmˬ dzeh luꞈ-
eu gaˇ kawˆ, aˬ cawˬ aˬ yawꞈ-ahˇ tsaꞈ gaˬ laˇ-euˬ meh.  
2Kʼoeˇ miˇ neh, myawˬ jeˬ hmˬ-eu kʼoeˇ gʼaˬ-ahˇ aˬ yawꞈ kuˇ-awˇ ehˇ nehˬ-eu, 
‘Nawˬ-euˬ gaˇ kawˆ ngaˇ ya gaˬ-euˬ maˬ muiˬ nya. Nawˬ neh ngaˬ-euˬ myawˬ jeˬ 
hmˬ-euˬ jaˇ laˇ dawˬ tawˆ luꞈ ngaˇ jawˇ gaˇ yuˇ laꞈ sheˇ. Nawˬ-ahˇ ngaˬ-euˬ myawˬ 
jeˬ hmˬ-eu gʼaˬ maˬ paˇ gi geuꞈ nya ngaˇ. ’ 
3Myawˬ jeˬ hmˬ-eu kʼoeˇ gʼaˬ yawˬ haˇ yawˬ ha ehˇ-eu, ‘Ngaˇ aˬ joˆ-ehˇ jahˇ paˬ maˬ 
siˬ miˇ-a. Ngaˬ-euˬ baw leˬ ngaˬ-ahˇ aˬ yawꞈ-euˬ myawˬjeˬ hmˬ-eu gʼaˬ maˬ paˇ bi 
geuꞈ laꞈ-eu ngaˇ. Ngaˇ-aˬ, aˬ cawˬ loꞈ-ehˇ miˇ tsaˬ-ahˇ duˬ duˬ-ehˇ kʼawꞈ maˬ mˇ dzaˬ 
coeˇ nya. Aˬ cawˬ-ahˇ shaˇ dzaˬ shaˇ dawˇ-iˇ-eu kʼawꞈ, shaꞈ dawˇ miˇ-a.  
4Nymˬ-mˇ ngaˇ heu loꞈ-ehˇ noeˬ tsehˆ ma. Myawˬ jeˬ hmˬ-eu gaˇ heu hmˬ maˬ ya 
mˇ-ehˇ pyeuꞈ-iˇ kʼawꞈ, aˬ cawˬ ngaˬ-ahˇ iˇ kahˇ-ahˇ ha ahˇ nehˬ laꞈ ni ngaˇ jahˇ ma. ’ 

5Kʼoeˇ naˇ, aˬ yawꞈ-euˬ baw leˬ-ahˇ dziˇ dzoˆ kʼaˇ daˆ-eu baw leˬ tiˬ gʼaˬ saˇ-iˬ tiˬ 
gʼaˬ-ahˇ aˬ yawꞈ kuˇ-euˬ meh. Yaw beh gʼaˬ-ahˇ aˬ yawꞈ ehˇ nehˬ-eu, ‘Nawˇ ngaˬ-euˬ 
baw leˬ-ahˇ dziˇ dzoˆ aˇ myaˆ ni daˆ te. ’6Kʼoeˇ gʼaˬ ehˇ-eu, ‘Tsiˇ tiˬ yaˇ keuˆ daˆ-eu 
ma. ’ Aˬ yawꞈ ehˇ-eu, ‘Hehˬ. Nawˬ-euˬ jaˇ laˇ sahˬ boꞈ yuˇ-awˇ, yaw kawˇ-ehˇ nuiˇ-
awˇ ngaˬ tseˇ keuˆ tehꞈ-ehˇ boꞈ ahˇ taˬ-awˬ. ’ 
7Kʼoeˇ naˇ, yawˬ gʼaˬ yawˬ-ahˇ aˬ yawꞈ ehˇ nehˬ-eu, ‘Nawˇ dziˇ dzoˆ aˇ myaˆ ni daˆ 
te. ’ Kʼoeˇ gʼaˬ ehˇ-eu, ‘Cehˇ tiˬ heˇ zeuˇ daˆ-eu ma. ’ Aˬ yawꞈ ehˇ nehˬ-eu, ‘Hehˬ. 
Nawˬ-euˬ jaˇ laˇ sahˬ boꞈ yuˇ-awˇ, yehꞈ yaˇ zeuˇ tehꞈ-ehˇ boꞈ ahˇ taˬ-awˬ. ’ 
8Maˬ sui maˬ dawˇ-eu myawˬ jeˬ hmˬ-eu tsawˇ haˬ kʼoeˇ gʼaˬ kʼoeˇ loꞈ-ehˇ yaw gahˇ 
zmˬ gaˇ, baw leˬ gʼaˬ ja ceuˬ nehˬ-euˬ meh. Miˇ tsaˬ shiˬ shaˬ jiˇ-ahˇ gaˬ-eu tsawˇ haˬ 
deuˬ-aˬ, yaw shehꞈ zaˬ deuˬ naˆ maˬ tseˇ yaw gahˇ zmˬ nya dzehˬ-eu meh.  
9“Ngaˇ naw maꞈ-ahˇ ehˇ nehˬ nyaˇ. Miˇ tsaˬ pyuˇ shuiˇ myawˬ gahˬ-ahˇ gʼoe-awˇ, aˬ 
cawˬ-ahˇ cawˬ cawˬ taꞈ-awˬ. Kʼoeˇ loꞈ-ehˇ jahˇ naˇ, pyuˇ shuiˇ myawˬ gahˬ kʼoeˇ 
deuˬ byoˆ-iˇ jiˇ ngeh, mˬ maˬ maˬ byaˆ zaˇ ziˇ ziꞈ-eu jawˇ duˬ laꞈ kʼoeˇ, naw maꞈ-ahˇ 
ha geuꞈ nehˬ laꞈ tehꞈ-a. 
10Gaˇ yaw nyiˇ laꞈ kʼoeˇ saˇ jaˇ ziꞈ-eu tsawˇ haˬ-aˬ, gaˇ yaw huiˬ laꞈ kʼoeˇ kʼawꞈ saˇ jaˇ 
ziꞈ tehꞈ-a. Gaˇ yaw nyiˇ laꞈ kʼoeˇ maˬ sui maˬ dawˇ-eu tsawˇ haˬ-aˬ, gaˇ yaw huiˬ laꞈ 
kʼoeˇ kʼawꞈ maˬ sui maˬ dawˇ-aˇ. 
11Miˇ tsaˬ pyuˇ shuiˇ myawˬ gahˬ-ahˇ naw maꞈ tuˆ tehˬ ngeh, saˇ jaˇ maˬ ziꞈ naˇ, maˇ 
maˇ ni gʼeh-eu pyuˇ shuiˇ myawˬ gahˬ-ahˇ bi tuˆ tehˬ-eu gʼaˇ duˬ naw maꞈ-ahˇ aˬ suˇ 
gʼaˬ jah coeˇ nmˇ.  
12Naw maꞈ aˬ cawˬ-euˬ myawˬ gahˬ-ahˇ saˇ jaˇ maˬ ziꞈ naˇ, naw maˬ-ahˇ oꞈ-eu 
myawˬ gahˬ aˬ suˇ gʼaˬ a nehˬ laꞈ peuˬ nmˇ.  
13“Tsawˇ haˬ tiˬ gʼaˬ-iˬ baw leˬ nyiˬ gʼaˬ-euˬ zaˬ kʼaˆ maˬ geuꞈ nya-a. Tiˬ gʼaˬ-ahˇ bye 
naˇ, tiˬ gʼaˬ-ahˇ gaˬ tehꞈ-a. Tiˬ gʼaˬ-ahˇ yaw zeu baw naˇ, tiˬ gʼaˬ-ahˇ yaw zeu maˬ 
baw-aˇ. Naw maꞈ, Miˬyehˇ-euˬ zaˬ kʼaˆ hawˇ-eu pyuˇ shuiˇ myawˬ gahˬ-euˬ zaˬ kʼaˆ, 
nyiˬ jeˬ luꞈ tiˬ kawˆ loꞈ-ehˇ maˬ geuꞈ nya-a.” 
14Paˬliˬsehˇ deuˬ-aˬ, pyuˇ shuiˇ-ahˇ gaˬ-eu tsawˇ haˬ pyeuꞈ-eu miˇ neh, Yeˬsuˇ kʼoeˇ 
loꞈ-ehˇ ehˇ-eu ya gaˬ ngeh, Yeˬsuˇ-ahˇ naˬ gʼa naˬ gʼa-ehˇ uiˇ-eu meh.  
15Yeˬsuˇ aˬ yawꞈ maꞈ-ahˇ ehˇ nehˬ-eu, “Naw maꞈ-aˬ, tsawˇ haˬ zaˬ-euˬ mehˬ shi yaw 
tsaˬ yaw dawˇ jahˇ geuꞈ-eu meh. Ehˇ kʼawꞈ, naw maꞈ-euˬ nui ma-ahˇ Miˬyehˇ siˬ 
nya meh. Aˬ jeˬ miˇ neh ehˇ naˇ, tsawˇ haˬ zaˬ neh ciˬ poeˬ-euˬ jeˬ-ahˇ Miˬyehˇ nui 
daˆ daˆ-eu meh.  

Zahˇ dawˬ kʼoꞈ dawˬ hawˇ-eu Miˬyehˇ Miˇkʼahˬ 
(Maꞈtehˬ 11.12,13) 

16Zahˇ dawˬ kʼoꞈ dawˬ hawˇ-eu Miˬyehˇ gʼaˇ duˬ ngehˬ dah-eu deuˬ-euˬ sahˬ boꞈ laꞈ 
kʼoeˇ boꞈ taˬ-euˬ deuˬ-aˬ, Iˇ cuꞈ shawˇ-eu Yoˇhaˬ maˬ doˆ le mi naˆ-ehˇ keuˆ ni-euˬ 
gʼaˇ duˬ meh. Yoˇhaˬ-euˬ ziˇ-ahˇ neh dahˬ beh-awˇ Miˬyehˇ Miˇkʼahˬ gaˇ kawˆ Laˬ 
kʼaˬ cehˇ-eu Guiˬ lahˬ dawˬ mehˬ-awˇ, tsawˇ haˬ yawˬ gʼaˬ na luꞈ tahˬ ceh ceh-awˇ 
kʼoeˇ gaˇ uˇ leˇ-eu leh jeh luꞈ meh.  

17Ehˇ kʼawꞈ, mˬ hawˇ-eu miˇ byoˆ-iˇ jiˇ kʼawꞈ, Zahˇ dawˬ kʼoꞈ dawˬ laꞈ kʼoeˇ boꞈ taˬ-
euˬ aˇ boꞈ boꞈ zaˬ tiˬ boꞈ tehꞈ-ehˇ kʼawꞈ byoˆ-iˇ-eu maˬ awˬ-a.  

Miˬ zaˬ kʼoꞈ-eu gaˇ kawˆ mehˬ-eu 
(Maꞈtehˬ 5.31-32; Maˬkuˆ 10.11,12) 

18“Yawˬ ha-euˬ miˬ zaˬ kʼoꞈ-awˇ, yawˬ gʼaˬ yawˬ sheuˬ paˇ-eu tsawˇ haˬ aˬ geu gʼaˬ 
maˬ kaˬ, yawˬ ha-euˬ miˬ zaˬ-ahˇ bahˬ-eu meh. Aˬ cawˬ-euˬ miˬ kʼoꞈ-ahˇ sheuˬ-eu 
tsawˇ haˬ kʼawꞈ, aˬ cawˬ-euˬ miˬ zaˬ-ahˇ bahˬ-eu meh.  

Smˇ muiˬ smˇ baw hawˇ-eu Laˬzaˬluˇ 

19“Smˇ muiˬ smˇ baw tiˬ gʼaˬ jawˇ-eu meh. Aˬ yawꞈ-aˬ, aˇ poeˬ kʼaˆ dui dui-eu mehˬ 
tsoeˬ yaw pyuˇ yaw neˇ dm-awˇ, yawˬ nah na luꞈ dzaˬ-awˇ dawˇ-awˇ byawˬ gʼa luꞈ-
eu meh.  
20Aˬ yawꞈ-euˬ kmˇ cehˇ laˇ gʼoˆ dawˬ peh, Laˬzaˬluˇ lehˇ myahˇ-euˬ gʼawˇ mawˇ 
mawˇ lah-ehˇ maˇ naˇ naˇ-eu iˇ shaˬ iˇ taw tiˬ gʼaˬ baꞈ taˬ laˇ-awˇ bi ga-euˬ meh. 
21Smˇ muiˬ smˇ baw kʼoeˇ gʼaˬ-euˬ hawˬ jeh-ahˇ neh ga ka le-euˬ dzaˬ ngehˬ dawˇ 
dzeh ya dzaˬ gaˇ aˬ yawꞈ noeˬ tmˬ-eu meh. Aˬ kuiˬ laˇ laˇ-ehˇ aˬ yawꞈ-euˬ maˇ naˇ-
ahˇ myeuꞈ-eu meh.  
22“Iˇ shaˬ iˇ taw kʼoeˇ gʼaˬ shiˇ-awˇ, mˬ taˆ gʼaˬ kʼehˇ deuˬ neh Aˬbyaˬhaˬ-euˬ bawˇ 
kʼahˇ-ahˇ ciˬ keuˆ ha nehˬ leˇ-euˬ meh. Smˇ muiˬ smˇ baw kʼoeˇ gʼaˬ kʼawꞈ shiˇ-awˇ, 
baꞈ pahˬ-iˇ-euˬ meh.  
23Shiˇ-eu miˇ kʼahˬ laꞈ kʼoeˇ kʼehˬ-eu kʼaˆ-eu jeˬ-ahˇ aˬ yawꞈ ya daˬ-awˇ, naˇ dui 
gawˇ dui dui-eu laꞈ kʼoeˇ gʼawˇ leuˇ haw leꞈ ngeh, gaˇ mahˇ kaˬ gaˇ Aˬbyaˬhaˬ-ahˇ 
haw mawˇ-awˇ, Aˬbyaˬhaˬ-euˬ bawˇ kʼahˇ-ahˇ Laˬzaˬluˇ nuiˇ luꞈ gaˇ ya mawˇ-euˬ 
meh.  
24Kʼoeˇ ngeh, aˬ yawꞈ guˇ-awˇ ehˇ-eu, ‘Aˬ da Aˬbyaˬhaˬ-oˇ, ngaˬ-ahˇ gʼawˬ shaˬ gaˬ 
nehˬ laꞈ-awˬ. Laˬzaˬluˇ-euˬ laꞈ noeˇ iˇ cuꞈ-ahˇ bi cawˬ duiˆ-awˇ, ngaˬ-euˬ mehˬ laˇ 
coꞈ-iˇ ni tiˬ poˆ bi dzaˆ aˬ le sheˇ. Miˬ dzaˬ lahˇdui dui-eu miˇ neh tiˬ pawꞈ-iˬ maˬ daˬ 
coeˇ nya. ’ 
25Ehˇ kʼawꞈ, Aˬbyaˬhaˬ ehˇ-eu, ‘Aˬ li-oˇ, miˇ tsaˬ kʼoeˇ taˆ dehꞈ ngeh, nawˇ yaw nuiˬ 
jeˬ-ahˇ za-awˇ, Laˬzaˬluˇ maˬ muiˬ-eu jeˬ zaˬ-euˬ gaˇ noeˬ mawˇ-awˬ. Ehˇ kʼawꞈ, 
nymˬ-mˇ poˆ jawˇ-aˬ, Laˬzaˬluˇ heu gaˇ saˇ lehˆ ni ya jawˇ luꞈ-awˇ, nawˇ ya daˬ dui 
dui luꞈ meh.  
26Kʼoeˇ uˬ taꞈ, nga maꞈ jawˇ gaˇ neh naw maꞈ jawˇ gaˇ maˬ iˇ maˬ laˇ tawꞈ nya ni, naꞈ 
dui dui-eu kuˬ kaˬ kaˬ ma bi jaˆ tsoeˬ taˬ-euˬ meh. ’ 
27Smˇ muiˬ smˇ baw kʼoeˇ gʼaˬ ehˇ-eu, ‘Aˬ da-oˇ, ngaˇ nawˬ-ahˇ heu loꞈ-ehˇ shaˇ ma. 
Laˬzaˬluˇ-ahˇ ngaˬ da-euˬ nymˇ-ahˇ tiˬ poˆ bi iˇ sheˇ.  
28Ngaˬ-euˬ mehˇ nmˇ ngaˬ gʼaˬ jawˇ-eu ma. Kʼehˬ-eu kʼaˆ-eu jeˬ-ahˇ ya daˬ dui dui-
eu jawˇ duˬ heu tsahˇ-ahˇ, aˬ ha mehˇ nmˇ maˬ ya laˇ keuˆ ni yahˇ-eu gʼaˇ duˬ tiˬ poˆ 
bi ehˇ gaˬ-iˇ sheˇ. ’ 
29“Aˬbyaˬhaˬ ehˇ-eu, ‘Moˇseˬ hawˇ-eu Miˬyehˇ gʼaˇ duˬ ngehˬ dah-eu deuˬ jawˇ meh. 
Aˬ yawꞈ maꞈ-euˬ ehˇ dawˬ-ahˇ aˬ ha mehˇ nmˇ naˇ haˬ luꞈ-uˇ. ’ 

30Smˇ muiˬ smˇ baw kʼoeˇ gʼaˬ ehˇ-eu, ‘Aˬ da Aˬbyaˬhaˬ-oˇ, kʼoeˇ loꞈ-ehˇ tehꞈ-ehˇ 
kʼawꞈ maˬ ngeuˇ-a siˬ. Shiˇ-euˬ tsawˇ haˬ tiˬ gʼaˬ paˇ gʼoꞈ poˆ-iˇ-awˇ ehˇ nehˬ-iˇ naˇ, 
aˬ ha mehˇ nmˇ iˬ baˇ noeˬ poˆ tehꞈ-a. ’ 
31Ehˇ kʼawꞈ, Aˬbyaˬhaˬ ehˇ-eu, ‘Moˇseˬ hawˇ-eu Miˬyehˇ gʼaˇ duˬ ngehˬ da-eu deuˬ-
euˬ dawˬ-ahˇ aˬ yawꞈ maꞈ maˬ naˇ haˬ naˇ, shiˇ-euˬ tsawˇ haˬ gʼoꞈ dehꞈ laˇ-awˇ ehˇ 
nehˬ-iˇ kʼawꞈ, aˬ yawꞈ maꞈ maˬ jah-aˇ.”’ 

Luˇkaꞈ 17 

Iˬ baˇ 
(Maꞈtehˬ 18.6,7,21,22; Maˬkuˆ 9.42) 

1Yeˬsuˇ aˬyawꞈ-euˬ zaˬ lahˇ deuˬ-ahˇ heu loꞈ-ehˇ ehˇ nehˬ-euˬ meh. “Aˬ cawˬ iˬ baˇ 
mˇ ni muˇ juˇ juˇ-eu jeˬ keuˆ le-eu yaw duˬ baw meh. Ehˇ kʼawꞈ, aˬ cawˬ iˬ baˇ mˇ ni 
jahˇ-eu gʼaˬ ya noeˬ shaˬ dui dui tehꞈ-a.  
2Tsawˇ haˬ kʼoeˇ gʼaˬ neh zaˬ yaw nyiˇ heu deuˬ laꞈ kʼoeˇ tiˬ gʼaˬ na-ahˇ iˬ baˇ mˇ ni 
bi jahˇ-eu naˆ maˬ tseˇ, tsawˇ haˬ kʼoeˇ gʼaˬ-euˬ kawˬ lahˇ-ahˇ lo lehˬ paꞈ tawꞈ-awˇ, 
iˬ ma laˆ shaˆ-ahˇ biˬ puꞈ nehˬ naˇ, aˬ yawꞈ gʼaˇ duˬ muiˬ dzehˬ tehꞈ-a.  
3Naw maꞈ yahˇ-awˇ dehꞈ-awˬ.  

“Nawˬ-euˬ mehˇ nmˇ nawˬ-ahˇ mˇ lehˬ naˇ, yaw kʼaˆ kʼaˆ-ehˇ mehˬ nehˬ-awˬ. Aˬ 
yawꞈ iˬ baˇ noeˬ poˆ naˇ, aˬ yawꞈ-ahˇ iˬ baˇ pyehˬ nehˬ-awˬ.  
4Tiˬ nah laꞈ kʼoeˇ tehꞈ-ehˇ shiꞈ poˆ keuˆ ni aˬ yawꞈ nawˬ-ahˇ mˇ lehˬ-awˇ, shiꞈ poˆ luꞈ 
nawˇ jawˇ gaˇ laˇ-awˇ, ‘Ngaˇ iˬ baˇ noeˬ poˆ-euˬ ma’ lehˇ ehˇ laˇ naˇ, shiꞈ poˆ luꞈ nawˇ 
iˬ baˇ ya pyehˬ nehˬ meh.” 

Jah-eu jeˬ 

5“Nga maꞈ jah-eu jeˬ bi myaˬ laˇ nehˬ laꞈ” lehˇ, gʼaˬ kʼehˇ deuˬ Sahˬpaˬ Yeˬsuˇ-ahˇ 
shaˇ-eu meh.  
6Sahˬpaˬ Yeˬsuˇ ehˇ-eu, “Naw maꞈ jah-eu jeˬ gʼawˬ paꞈ aˇ nuiˆ hui ni ahˇ naˇ, boeˬ 
dzaˇ aˇ bawˇ heu bawˇ-ahˇ, ‘Nawˬ-euˬ duˬ ciˇ dawˬ tawˆ luꞈ gʼawˇ doˆ gʼeh-awˇ, iˬ 
ma laˆ shaˆ-ahˇ dehꞈ-iˇ-awˬ’ lehˇ ehˇ nehˬ ngeh, boeˬ dzaˇ heu bawˇ naw maꞈ-euˬ 
dawˬ naˇ haˬ tehꞈ-a.  

Zaˬ kʼaˆ-euˬ gaˇ 

7“Naw maꞈ laꞈ kʼoeˇ, yawˬ ha-euˬ zaˬ kʼaˆ deh ma tsehˬ-iˇ-euˬ, maˬ ngeuˇ naˇ yawˇ 
bo-iˇ-euˬ gʼoꞈ uˇ laˇ ngeh, ‘Tiˬ poˆ tehꞈ-ehˇ hawˬ jawˬ ga jawˬ laˇ-awˬ’ lehˇ ehˇ nehˬ-
eu tsawˇ haˬ jawˇ meh loˇ.  
8‘Ngaˇ ciꞈ hawˬ dzaˬ-eu gʼaˇ duˬ hawˬ mˇ dzaˇ saꞈ gʼeh-awˇ, hawˬ jeh shaˇ dahˇ-awˇ 
ngaˇ dzaˬ gʼawˬ dawˇ gʼaˬ ngeh keuˆ ni joꞈ paꞈ paꞈ-awˇ hawˬ jeh-ahˇ loꞈ gʼaˬ miˇ tsa, 
nawˇ dzaˬ lawˬ dawˇ lawˬ’ lehˇ maˬ ehˇ nehˬ-aˇ loˇ.  
9Kʼaˇ kʼehˇ-euˬ jeˬ mˇ nehˬ laꞈ-eu baˬ da neh, yawˬ ha-euˬ zaˬ kʼaˆ-ahˇ guiˬ lahˬ huiˬ 
miˇ-a lehˇ noeˬ-eu tsawˇ haˬ jawˇ meh loˇ. 

http://pt-br.bibles.org/ahk-AHK/Luke/18#Luke.17.8!f.1

10Kʼoeˇ loꞈ-ehˇ duˇ ni, naw maꞈ kʼawꞈ, naw maꞈ-ahˇ kʼaˇ kʼehˇ-euˬ jeˬ mˇ gʼaˬ jiˇ 
ngeh, ‘Nga maꞈ-aˬ, maˬ poeˬ maˬ lawˬ-eu zaˬ kʼaˆ tehꞈ ma. Nga maꞈ-ahˇ daˇ-eu gaˇ-
ahˇ nga maꞈ mˇ jiˇ-euˬ tehꞈ ma’ lehˇ ehˇ-awˬ.” 

Coiˬ doi tseˇ gʼaˬ-ahˇ Yeˬsuˇ laˆ taˬ nehˬ-euˬ 

11Yeˬsuˇ Yeˬluˇsaˬlehˬ meuˬ-ahˇ le ngeh, Saˬmaˬliˆ miˇ kʼahˬ hawˇ-eu Gaˬliˬlehˇ miˇ 
kʼahˬ-euˬ miˇ kaˬ caw caw-ehˇ le-euˬ meh.  
12Aˬ yawꞈ pu tiˬ pu-ahˇ uˇ leˇ luꞈ ngeh, ui cuiˆ gaˇ mahˇ kaˬ gaˇ yawꞈ luꞈ-eu coiˬ doi 
tseˇ gʼaˬ-ahˇ tahˬ puˬ-euˬ meh.  
13Aˬ yawꞈ maꞈ yaw kʼaˆ-ehˇ guˇ-awˇ ehˇ-eu, “Yeˬsuˇ-oˇ, Sahˬpaˬ-oˇ, nga maꞈ-ahˇ 
gʼawˬ shaˬ gaˬ nehˬ laꞈ-awˬ.” 
14Yeˬsuˇ aˬ yawꞈ maꞈ-ahˇ haw mawˇ-awˇ ehˇ nehˬ-eu, “Piˇ ma deuˬ jawˇ gaˇ iˇ-awˇ, 
naw maꞈ-euˬ gʼawˇ mawˇ bi pyehˆ tseˇ haw-iˇ-awˬ.” Aˬ yawꞈ maꞈ gaˇ pehˇ iˇ luꞈ 
ngeh, muiˬ laˇ shawˇ laˇ-euˬ meh. 
15Aˬ yawꞈ maꞈ laꞈ kʼoeˇ tiˬ gʼaˬ-aˬ, yawˬ ha-euˬ naˇ gawˇ taˬ leˇ-euˬ gaˇ ya mawˇ 
ngeh, yaw kʼaˆ-ehˇ guˇ guˇ-ehˇ Miˬyehˇ-ahˇ ja ceuˬ-eu laꞈ kʼoeˇ, naˇ kʼah paw paˇ 
gʼoꞈ kʼoꞈ laˇ-euˬ meh.  
16Yeˬsuˇ-euˬ aˬ kuiˇ dawˬ peh miˇ tsa awˆ byaˆ-awˇ, Yeˬsuˇ-ahˇ guiˬ lahˬ huiˬ-eu 
dawˬ ngehˬ-euˬ meh. Aˬ yawꞈ-aˬ, Saˬmaˬliˆ tsawˇ haˬ meh.  
17Yeˬsuˇ ehˇ-eu, “Muiˬ laˇ shawˇ laˇ-euˬ dawˬ tawˆ luꞈ tseˇ gʼaˬ maˬ ngeuˇ-a loˇ. 
Gʼoeˬ gʼaˬ aˬ gaˇ iˇ taˬ.  
18Aˬ cawˬ tsawˇ jeuˬ heu gʼaˬ maˬ ngeuˇ naˇ, gʼoꞈ dmˇ dzeh laˇ-awˇ, Miˬyehˇ-euˬ guiˬ 
lahˬ-ahˇ ja ceuˬ-eu maˬ siˬ nya ta loˇ.” 
19Kʼoeˇ naˇ, tsawˇ haˬ kʼoeˇ gʼaˬ-ahˇ Yeˬsuˇ ehˇ nehˬ-eu, “Tuˇ-awˇ gʼoꞈ-iˇ-awˬ. Nawˇ 
jah-eu jeˬ nawˬ-ahˇ bi taˬ leˇ-euˬ meh.” 

Miˬyehˇ Miˇkʼahˬ keuˆ le-eu 
(Maꞈtehˬ 24.23-28,37-41) 

20Miˬyehˇ Miˇkʼahˬ aˬ myah keuˆ le-eu gaˇ kawˆ Paˬliˬsehˇ deuˬ Yeˬsuˇ-ahˇ naˇ haˬ 
ngeh, Yeˬsuˇ heu loꞈ-ehˇ ehˇ kʼoꞈ nehˬ-euˬ meh. “Miˬyehˇ Miˇkʼahˬ-aˬ, tsawˇ haˬ zaˬ-
ahˇ mawˇ laˇ mawˇ laˇ-ehˇ keuˆ le-eu jeˬ maˬ ngeuˇ-a.  
21‘Haw-awˬ. Heu gaˇ keuˆ le-euˬ ngaˇ. Kʼoeˇ gaˇ keuˆ le-euˬ ngaˇ’ lehˇ, tiˬ gʼaˬ-iˬ maˬ 
ehˇ-aˇ. Aˬ jeˬ miˇ neh ehˇ naˇ, Miˬyehˇ Miˇkʼahˬ-aˬ, naw maꞈ-euˬ laꞈ kʼoeˇ jaˆ-eu 
meh.” 
22Kʼoeˇ naˇ, zaˬ lahˇ deuˬ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Naw maꞈ 
Tsawˇhaˬ-euˬ Zaˬmaˇ-euˬ aˇ nah-ahˇ mawˇ mawꞈ-eu aˇ yamˬ keuˆ le tehꞈ-a. Ehˇ 
kʼawꞈ, maˬ ya mawˇ-aˇ.  
23‘Kʼoeˇ gaˇ haw leˇ-awˬ, heu gaˇ haw le-awˬ’ lehˇ, aˬ cawˬ ehˇ gaˇ naw maꞈ taˬ caw 
teh. 
24Aˬ jeˬ miˇ neh ehˇ naˇ, mˬ myawꞈ myawꞈ laˇ ngeh, mˬ-euˬ kʼoeˇ dzeˇ heu dzeˇ doˆ 
ni bya-iˇ-eu loꞈ-ehˇ, Tsawˇhaˬ-euˬ Zaˬmaˇ-aˬ, aˬ yawꞈ-euˬ aˇ nah keuˆ le ngeh, kʼoeˇ 
loꞈ-ehˇ gʼeh tehꞈ-a.  

http://pt-br.bibles.org/ahk-AHK/Luke/18#Luke.17.14!f.1

25Ehˇ kʼawꞈ, yaw beh maˇ diˇ-aˬ, kʼehˬ-eu kʼaˆ-eu gʼawˬ mya jeˬ-ahˇ aˬ yawꞈ ya daˬ-
awˇ, heu ziˇ-euˬ tsawˇ haˬ deuˬ aˬ yawꞈ-ahˇ byehˇ dzeh tehꞈ-a. 
26Noˇaˬ-euˬ ziˇ-ahˇ keuˆ le-euˬ jeˬ, Tsawˇhaˬ-euˬ Zaˬmaˇ-euˬ aˇ nah-ahˇ paˇ keuˆ le 
tehꞈ-a.  
27Noˇaˬ saˇ baoˬ laꞈ kʼoeˇ uˇ leˇ-awˇ, aˬ yawꞈ maꞈ-ahˇ iˇ cuꞈ dahˬ pymˬ sehꞈ jiˇ-euˬ aˇ 
nah kʼoeˇ nah-ahˇ keuˆ ni, aˬ yawꞈ maꞈ dzaˬ-awˇ dawˇ-awˇ, miˬ zaˬ laˬ smˇ miˇ iˇ-eu 
maˬ tsehˆ leˇ-a. 
28Kʼoeˇ loꞈ-ehˇ duˇ ni, Lawˇtaˬ-euˬ ziˇ-ahˇ keuˆ le-euˬ jeˬ kʼawꞈ, aˇ nah kʼoeˇ nah-ahˇ 
tiˬ poˆ paˇ keuˆ le tehꞈ-a. Aˬ yawꞈ maꞈ dzaˬ-eu dawˇ-eu, ahˬ laꞈ zeuˇ laꞈ mˇ-eu, ka 
dzaˬ ka dawˇ-eu, nymˇ tsoˆ jiˇ shaˇ-eu, heu deuˬ-ahˇ maˬ naˬ leˇ ni mˇ luꞈ-eu meh.  
29Ehˇ kʼawꞈ, Sawˇdoˬ meuˬ-ahˇ neh Lawˇtaˬ jiˆ doˆ-iˇ ngeh nah, mˬ-ahˇ neh miˬ dzaˬ 
hawˇ-eu miˬ dzaˇ dzaˇ shuiˇ uˬ yehˇ yehˇ-eu loꞈ-ehˇ ga le-awˇ, aˬ yawꞈ maꞈ dawˬ 
tawˆ luꞈ shiˇ jiˇ-euˬ meh.  
30Tsawˇhaˬ-euˬ Zaˬmaˇ doˆ le ngeh nah, kʼoeˇ loꞈ-ehˇ pyeuꞈ laˇ tehꞈ-a.  
31Aˇ nah kʼoeˇ nah keuˆ le ngeh, nymˇ mˬ-ahˇ daˆ luꞈ-eu tsawˇ haˬ-ahˇ, aˬ yawꞈ-euˬ 
myawˬ laˬ doˆ laˬ-iˇ-eu lehˇ iˇ kahˇ laꞈ kʼoeˇ taˬ bi zaꞈ uˇ-iˇ. Kʼoeˇ loꞈ-ehˇ duˇ ni, yaˇ 
ngeh jawˇ-eu tsawˇ haˬ deuˬ-ahˇ kʼawꞈ, iˇ kahˇ-ahˇ taˬ bi gʼoꞈ laˇ.  
32Lawˇtaˬ-euˬ miˬ zaˬ-euˬ gaˇ kawˆ noeˬ mawˇ-awˬ.  
33Yawˬ ha-euˬ saꞈ laˇ dehꞈ-eu jeˬ za nya ni kʼaˇ leh jeh-eu tsawˇ haˬ aˬ geu gʼaˬ maˬ 
kaˬ, saꞈ laˇ dehꞈ-eu jeˬ smˬ-iˇ tehꞈ-a. Ehˇ kʼawꞈ, yawˬ ha-euˬ saꞈ laˇ dehꞈ-eu jeˬ smˬ-
euˬ tsawˇ haˬ-aˬ, saꞈ laˇ dehꞈ-eu jeˬ za tehꞈ-a.  
34Ngaˇ naw maꞈ-ahˇ ehˇ nehˬ nyaˇ. Kʼoeˇ ngeh miˇ keuˆ le ngeh, yuꞈ zaˇ tiˬ gaˇ taꞈ-
awˇ yuꞈ luꞈ-eu tsawˇ haˬ nyiˬ gʼaˬ-ahˇ, tiˬ gʼaˬ-ahˇ sheuˬ gʼeh-awˇ, tiˬ gʼaˬ-ahˇ bi jawˇ 
yaꞈ tehꞈ-a.  
35-36Zaˬ miˬ zaˬ nyiˬ gʼaˬ tiˬ kawˆ loꞈ-ehˇ cehˇ tahˬ tahˬ luꞈ gaˇ, tiˬ gʼaˬ-ahˇ sheuˬ 
gʼeh-awˇ, tiˬ gʼaˬ-ahˇ bi jawˇ yaꞈ tehꞈ-a.” 
37Zaˬ lahˇ deuˬ Yeˬsuˇ-ahˇ naˇ haˬ-eu, “Sahˬpaˬ-oˇ, kʼoeˇ loꞈ-ehˇ aˬ geu gaˇ pyeuꞈ laˇ 
ta.” Yeˬsuˇ ehˇ-eu, “Shiˇ taˬ-euˬ gʼawˇ mawˇ kʼaˇ ga gaˇ, jeˬ shiˇ kʼaˬ dzeˇ uiˬ tehꞈ-a.” 

Luˇkaꞈ 18 

Miˬ coeˬ miˬ ma hawˇ-eu yaˇ kʼaˬ daˇ-eu gʼaˬ gaˇ kawˆ yaw jeˬ ma jeˬ 

1Zaˬ lahˇ deuˬ aˬ myah luꞈ guiˬ lahˬ shaˇ-awˇ, tiˬ jawˇ-iˬ nui ma maˬ ya cawˆ-eu gʼaˇ 
duˬ, Yeˬsuˇ yaw jeˬ ma jeˬ ja-awˇ, mehˬ nehˬ tsoˆ nehˬ-euˬ meh.  
2“Meuˬ tiˬ meuˬ laꞈ kʼoeˇ, Miˬyehˇ-ahˇ maˬ guˆ-ehˇ, tsawˇ haˬ-ahˇ kʼawꞈ yaw zeu 
maˬ baw-eu yaˇ kʼaˬ daˇ-eu tsawˇ haˬ tiˬ gʼaˬ jawˇ-eu meh.  
3Meuˬ kʼoeˇ meuˬ laꞈ kʼoeˇ, miˬ coeˬ miˬ ma tiˬ gʼaˬ jawˇ-eu meh. Miˬ coeˬ miˬ ma 
kʼoeˇ gʼaˬ yaˇ kʼaˬ daˇ-eu gʼaˬ jawˇ gaˇ tiˬ kʼehˬ maˬ taˬ ni laˇ laˇ-ehˇ, ‘Ngaˬ-ahˇ gʼawˬ 
shaˬ gaˬ-awˇ, ngaˬ nehˬ-ehˇ yaˇ kʼaˬ ja luꞈ-eu gʼaˬ-ahˇ yaˇ kʼaˬ daˇ nehˬ laꞈ sheˇ’ lehˇ 
shaˇ-eu meh.  

4Yaˇ kʼaˬ daˇ-eu tsawˇ haˬ kʼoeˇ gʼaˬ yaˇ kʼaˬ maˬ daˇ nehˬ ni tiˬ kʼehˬ jawˇ-euˬ meh. 
Ehˇ kʼawꞈ, aˇ saˬ saˬ laˇ ngeh, aˬ yawˇ yawꞈ heu loꞈ-ehˇ ehˇ-eu meh. ‘Ngaˇ Miˬyehˇ-
ahˇ maˬ guˆ-ehˇ, tsawˇ haˬ-ahˇ yaw zeu maˬ baw kʼawꞈ,  
5aˬ yawꞈ ngaˇ jawˇ gaˇ laˇ laˇ-ehˇ bahˬ gʼa-eu miˇneh, aˬ yawꞈ-euˬ gaˇ kawˆ daˇ tsehˆ 
nehˬ shaw-iˬ ma. Maˬ ngeuˇ naˇ, aˬ yawꞈ laˇ laˇ-ehˇ bahˬ gʼa-eu miˇ neh tehꞈ-ehˇ 
kʼawꞈ, maˬ paˇ dehꞈ-iˇ-eu miˇ-a.”’ 
6Sahˬpaˬ Yeˬsuˇ ehˇ-eu, “Maˬ sui maˬ dawˇ-eu yaˇ kʼaˬ daˇ-eu tsawˇ haˬ kʼoeˇ gʼaˬ 
ehˇ-eu gaˬ maˬ loˇ.  
7Toˆ-ehˇ ngeuˇ naˇ, uˬ ciꞈ nah gʼahˇ maˬ ehˇ caw ba nehˬ laꞈ lehˇ shaˇ luꞈ-eu, Miˬyehˇ 
neh tseˇ doˆ-euˬ tsawˇ haˬ deuˬ-euˬ gʼaˇ duˬ, Miˬyehˇ yaˇ kʼaˬ maˬ daˇ nehˬ-aˇ loˇ. Aˬ 
yawꞈ nyi naˬ nyi naˬ-ehˇ jawˇ tehꞈ-a loˇ.  
8Aˬ yawꞈ maꞈ-euˬ gʼaˇ duˬ aˬ yawꞈ yaw kawˇ-ehˇ yaˇ kʼaˬ daˇ tehꞈ-a lehˇ, naw maꞈ-
ahˇ ngaˇ ehˇ-eu ma. Ehˇ kʼawꞈ, Tsawˇhaˬ-euˬ Zaˬmaˇ zaꞈ le ngeh, miˇ tsaˬ kʼoeˇ taˆ 
jah-eu jeˬ jaˆ luꞈ gaˇ ya mawˇ tehꞈ-a loˇ.” 

Paˬliˬsehˇ hawˇ-eu kawˬ taꞈ-eu tsawˇ haˬ gaˇ kawˆ yaw jeˬ ma jeˬ 

9Yawˬ haˇ yawˬ ha yaw tsaˬ yaw dawˇ ma lehˇ sawˇ-awˇ, aˬ cawˬ-ahˇ taˬ nyiˇ-eu 
tsawˇ haˬ deuˬ-ahˇ, Yeˬsuˇ yaw jeˬ ma jeˬ heu hmˬ ja mehˬ nehˬ-euˬ meh.  
10“Tiˬ poˆ-aˬ, tsawˇ haˬ nyiˬ gʼaˬ Uˬ duˬ tahˬ nymˇ nymˇ ma-ahˇ daˆ leˇ-awˇ, guiˬ lahˬ 
shaˇ leˇ-euˬ meh. Tiˬ gʼaˬ-aˬ, Paˬliˬsehˇ meh. Tiˬ gʼaˬ-aˬ, kawˬ taꞈ-eu tsawˇ haˬ meh.  
11“Paˬliˬsehˇ kʼoeˇ gʼaˬ tiˬ paw yawꞈ-awˇ, ‘Miˬyehˇ-oˇ, ngaˇ-aˬ, aˬ cawˬ-ahˇ maˬ duˇ-
eu miˇ neh nawˬ-euˬ guiˬ lahˬ-ahˇ ja ceuˬ-eu ma. Aˬ cawˬ loꞈ-ehˇ kʼoeˬ dzaˬ kʼaˆ 
dzaˬ-eu, maˬ sui maˬ dawˇ-eu, aˬ cawˬ miˬ zaˬ-ahˇ bahˬ-eu heu deuˬ ngaˇ maˬ mˇ. 
Kʼoeˇ uˬ taꞈ, kʼoeˇ gaˇ yawꞈ luꞈ-eu kawˬ taꞈ-eu tsawˇ haˬ heu gʼaˬ-ahˇ ngaˇ maˬ duˇ-
eu miˇ neh, nawˬ-euˬ guiˬ lahˬ-ahˇ ja ceuˬ-eu ma.  
12Ngaˇ-aˬ, tiˬ jaw laꞈ kʼoeˇ nyiˬ nah maˬ dzaˬ-eu zahˇ tawˬ luꞈ-awˇ, ngaˇ kʼaˇ za-euˬ 
yawˬ jeˬ na luꞈ laꞈ kʼoeˇ, tseˇ bymˇ tiˬ bymˇ nawˬ-ahˇ damˬ luꞈ ma’ lehˇ shaˇ-euˬ 
meh.  
13Ehˇ kʼawꞈ, kawˬ taꞈ-eu tsawˇ haˬ kʼoeˇ gʼaˬ-aˬ, ui cuiˆ yaw taw yawꞈ-awˇ, myaˆ 
pyawˬ mˬ paw maˬ ciˬ diˇ peuˬ ni, noeˬ shaˬ dui dui-eu miˇ neh kʼahˬ-ahˇ teˇ teˇ-
ehˇ, ‘Miˬyehˇ-oˇ, ngaˇ iˬ baˇ zaˬ ma. Gʼawˬ shaˬ gaˬ nehˬ laꞈ-awˬ’ lehˇ shaˇ-euˬ meh.  
14Ngaˇ naw maꞈ-ahˇ ehˇ nehˬ nyaˇ. Kawˬ taꞈ-eu tsawˇ haˬ kʼoeˇ gʼaˬ gʼoꞈ ka-iˇ ngeh, 
Paˬliˬsehˇ kʼoeˇ gʼaˬ naˆ maˬ tseˇ Miˬyehˇ mehˬ shi guiˬ lahˬ za dzehˬ-awˇ, tsaˬ 
dzehˬ dawˇ dzehˬ-eu tsawˇ haˬ pyeuꞈ laˇ-euˬ meh. Aˬ jeˬ miˇ neh ehˇ naˇ, yawˬ haˇ 
yawˬ ha taˬ huiˬ-eu tsawˇ haˬ-aˬ, taˬ nyiˇ gaˇ ya daˬ-awˇ, yawˬ haˇ yawˬ ha taˬ nyiˇ-
eu tsawˇ haˬ-aˬ, aˬ cawˬ taˬ huiˬ nehˬ-eu jeˬ-ahˇ za tehꞈ-a.” 

Zaˬ deuˬ-ahˇ Yeˬsuˇ dawˬ ngehˬ gʼeh nehˬ-euˬ 
(Maꞈtehˬ 19.13-15; Maˬkuˆ 10.13-16) 

15Kʼoeˇ ngeh, Yeˬsuˇ neh bi toeˬ ciˆ-eu gʼaˇ duˬ, zaˬ deuˬ-ahˇ aˬ yawꞈ maꞈ sheuˬ laꞈ-
euˬ meh. Zaˬ lahˇ deuˬ aˬ yawꞈ maꞈ-ahˇ dehˬ-euˬ meh. 

16Ehˇ kʼawꞈ, Yeˬsuˇ zaˬ kʼoeˇ deuˬ-ahˇ kuˇ-awˇ ehˇ-eu, “Zaˬ deuˬ-ahˇ maˬ laˆ tsoeˬ ni 
ngaˇ jawˇ gaˇ bi laˇ-awˬ. Aˬ jeˬ miˇ neh ehˇ naˇ, Miˬyehˇ Miˇkʼahˬ-aˬ, aˬ yawꞈ maꞈ loꞈ-
ehˇ gʼeh-eu deuˬ-ahˇ oꞈ-eu meh. 
17Zaˬ yaw nyiˇ tiˬ gʼaˬ loꞈ-ehˇ nui ma taˬ-awˇ Miˬyehˇ Miˇkʼahˬ-ahˇ maˬ ha geuꞈ-eu 
tsawˇ haˬ aˬ geu gʼaˬ maˬ kaˬ, kʼoeˇ gaˇ maˬ ya uˇ leˇ-aˇ lehˇ, naw maꞈ-ahˇ ngaˇ maˇ 
jawˆ ni ehˇ-eu ma.” 

Smˇ muiˬ smˇ baw hawˇ-eu Miˬyehˇ Miˇkʼahˬ 
(Maꞈtehˬ 19.16-30; Maˬkuˆ 10.17-31) 

18Myaˆ pyawˬ naˇ mehˇ jaˆ-eu aˬ yuiꞈ aˬ tsu tiˬ gʼaˬ Yeˬsuˇ-ahˇ naˇ haˬ-eu, “Muiˬ-eu 
saˬ laˬ-oˇ, mˬ maˬ maˬ byaˆ zaˇ ziˇ dehꞈ-eu jeˬ-ahˇ za nya ni, ngaˇ aˬ geu jeˬ ya mˇ 
ta.” 
19Yeˬsuˇ aˬ yawꞈ-ahˇ ehˇ nehˬ-eu, “Aˬ jeˬ miˇ neh nawˇ ngaˬ-ahˇ muiˬ-eu gʼaˬ lehˇ 
kuˇ te. Miˬyehˇ maˬ ngeuˇ naˇ, yaw muiˬ tiˬ gʼaˬ-iˬ maˬ jawˇ-a.  
20Zahˇ dawˬ kʼoꞈ dawˬ heu deuˬ-ahˇ nawˇ siˬ nya meh. ‘Aˬ cawˬ-euˬ miˬ zaˬ yo zaˬ-
ahˇ taˬ bahˬ taˬ muˆ. Tsawˇ haˬ taˬ sehꞈ. Smˇ kʼoeˬ taˬ kʼoeˬ. Aˬ cawˬ gaˇ kawˆ maˬ 
ngeuˇ gaˇ keuˆ ni saˇ kiˇ taˬ kamˬ. Yawˬ ha-euˬ aˬ da aˬ ma-ahˇ yaw zeu baw-awˬ’ 
lehˇ ehˇ taˬ-euˬ meh.” 
21Tsawˇ haˬ kʼoeˇ gʼaˬ ehˇ-eu, “Zahˇ dawˬ kʼoꞈ dawˬ heu deuˬ dawˬ tawˆ luꞈ-ahˇ, nyiˇ 
ngeh neh ngaˇ caw teh luꞈ-eu ma.” 
22Dawˬ kʼoeˇ dawˬ-ahˇ ngeh, Yeˬsuˇ aˬ yawꞈ-ahˇ ehˇnehˬ-eu, “Nawˇ tiˬ jeˬ loˬ nga 
siˬ. Nawˇ kʼaˇ jaˆ-eu jeˬ ahˬ jiˇ-awˇ, shaˬ zaˬ zahˬ zaˬ deuˬ-ahˇ biˇ nehˬ-awˬ. Mˬ kʼoeˇ 
taˆ nawˬ-euˬ pyuˇ shuiˇ myawˬ gahˬ jaˆ laˇ tehꞈ-a. Kʼoeˇ naˇ, gʼoꞈ poˆ laˇ-awˇ, ngaˬ-
euˬ mehˬ nah caw teh laˇ-awˬ.” 
23Ehˇ kʼawꞈ, dawˬ kʼoeˇ dawˬ-ahˇ tsawˇ haˬ kʼoeˇ gʼaˬ ya gaˬ ngeh, noeˬ shaˬ-euˬ 
meh. Aˬ jeˬ miˇ neh ehˇ naˇ, aˬ yawꞈ smˇ muiˬ muiˬ dui dui-eu meh.  
24Yeˬsuˇ aˬ yawꞈ-ahˇ haw-awˇ ehˇ-eu, “Pyuˇ shuiˇ jaˆ myaˬ-eu tsawˇ haˬ-aˬ, Miˬyehˇ 
Miˇkʼahˬ-ahˇ uˇ leˇ-eu aˇ naˆ ni shaˬ-eu nga.  
25Smˇ muiˬ smˇ baw tiˬ gʼaˬ Miˬyehˇ Miˇkʼahˬ-ahˇ uˇ leˇ-eu-aˬ, law taw tiˬ mawˇ aˬ 
gʼawꞈ gʼawꞈ naˬ-ahˇ uˇ leˇ-eu naˆ maˬ tseˇ kʼaˆ dzehˬ-eu meh.” 
26Dawˬ kʼoeˇ dawˬ-ahˇ ya gaˬ-euˬ tsawˇ haˬ deuˬ ehˇ-eu, “Toˆ-ehˇ ngeuˇ naˇ, ka kʼoꞈ-
eu jeˬ-ahˇ za nya-eu tsawˇ haˬ aˬ suˇ gʼaˬ jawˇ nmˇ.” 
27Yeˬsuˇ ehˇ-eu, “Tsawˇ haˬ zaˬ maˬ jahˇ nya-eu jeˬ-ahˇ Miˬyehˇ jahˇ nya meh.” 
28Kʼoeˇ ngeh, Beˬtuˆluˆ ehˇ-eu, “Haw sheˇ. Nga maꞈ kʼaˇ jaˆ-eu yawˬ jeˬ na luꞈ byehˇ 
dzeh yaꞈ jiˇ-awˇ, nawˬ-euˬ mehˬ nah caw teh laˇ-euˬ maˬ ngeuˇ nga loˇ.” 
29Yeˬsuˇ aˬ yawꞈ maꞈ-ahˇ ehˇ kʼoꞈ nehˬ-eu, “Ngaˇ naw maꞈ-ahˇ maˇ jawˆ ni ehˇ-eu 
ma. Miˬyehˇ Miˇkʼahˬ gʼaˇ duˬ yawˬ ha-euˬ nymˇ, miˬ zaˬ, mehˇ nmˇ, aˬ buˇ aˬ li, heu 
deuˬ-ahˇ byehˇ dzeh yaꞈ-euˬ tsawˇ haˬ aˬ geu gʼaˬ maˬ kaˬ,  
30nymˬ-mˇ dehꞈ luꞈ-eu heu ziˇ laꞈ kʼoeˇ, gʼawˬ mya bymˇ paˇ za kʼoꞈ-eu uˬ taꞈ, aˬ kaˇ 
kaˇ ziˇ laꞈ kʼoeˇ, mˬ maˬ maˬ byaˆ zaˇ ziˇ dehꞈ-eu jeˬ za tehꞈ-a.” 

Yeˬsuˇ aˬ yawꞈ ya shiˇ-eu gaˇ kawˆ smˬ poˆ tiˬ poˆ paˇ ehˇ-eu 
(Maꞈtehˬ 20.17-19; Maˬkuˆ 10.32-34) 

31Zaˬ lahˇ tseˇ nyiꞈ gʼaˬ-ahˇ Yeˬsuˇ kuˇ doˆ-awˇ, heu loꞈ-ehˇ ehˇ nehˬ-euˬ meh. “Aˬ 
dui maꞈ Yeˬluˇsaˬlehˬ meuˬ-ahˇ le luꞈ-eu ma. Tsawˇhaˬ-euˬ Zaˬmaˇ gaˇ kawˆ 
Miˬyehˇ gʼaˇ duˬ ngehˬ dah-eu deuˬ neh kʼaˇ boꞈ taˬ-euˬ yawˬ jeˬ na luꞈ, kʼoeˇ gaˇ 
byah laˇ jiˇ tehꞈ-a.  
32Aˬ yawꞈ-ahˇ aˬ cawˬ tsawˇ jeuˬ-euˬ aˬ laꞈ laꞈ kʼoeˇ a nehˬ-awˇ, bi naˬ gʼa-awˇ, yehˬ 
bawˬ sehˇlu-ehˇ bi gʼeh-awˇ, duˬ kʼaˬ bi kʼa daˆ tehꞈ-a.  
33Aˬ yawꞈ maꞈ aˬ yawꞈ-ahˇ yahˬ caˆ neh juiꞈ-awˇ sehꞈ tehꞈ-a. Ehˇ kʼawꞈ, smˬ nah 
byah laˇ naˇ, Miˬyehˇ aˬ yawꞈ-ahˇ paˇ bi gʼoꞈ dehꞈ laˇ tehꞈ-a.” 
34Gaˇ kawˆ kʼoeˇ deuˬ-ahˇ zaˬ lahˇ deuˬ tiˬ pawꞈ-iˬ maˬ gʼoˆ shaw nya-a. Dawˬ kʼoeˇ 
deuˬ-euˬ dawˬ tsuiꞈ aˬ yawꞈ maꞈ gʼaˇ duˬ dehˬ kaˬ taˬ-euˬ gaˇ duˇ-awˇ, Yeˬsuˇ ehˇ 
mawꞈ-eu jeˬ-ahˇ aˬ yawꞈ maꞈ maˬ siˬ nya-a.  

Myaˆ behꞈ hawˬ shaˇ tiˬ gʼaˬ-ahˇ myaˆ nuiˆ bi mawˇ laˇ-euˬ 
(Maꞈtehˬ 20.29-34; Maˬkuˆ 10.46-52) 

35Aˬ yawꞈ Yeˬliˇkoˇ meuˬ dawˬ peh le keuˆ ngeh, myaˆ behꞈ tiˬ gʼaˬ gaˇ ma gaˇ dzeˇ 
nuiˇ-awˇ, hawˬ shaˇ shaˇ luꞈ-eu meh.  
36Tsawˇ haˬ aˇ maꞈ maꞈ ma le-eu teˇ saˇ-ahˇ aˬ yawꞈ ya gaˬ ngeh, “Aˬ jeˬ gʼeh ta” 
lehˇ naˇ haˬ-eu meh.  
37“Naˬzaˬlehˇ tsawˇ haˬ Yeˬsuˇ le luꞈ-eu nga” lehˇ, aˬ cawˬ aˬ yawꞈ-ahˇ ehˇ nehˬ-euˬ 
meh.  
38“Daˬbiˇ-euˬ Zaˬmaˇ Yeˬsuˇ-oˇ, ngaˬ-ahˇ gʼawˬ shaˬ gaˬ nehˬ laꞈ-awˬ” lehˇ, aˬ yawꞈ 
guˇ-euˬ meh.  
39Mehˬ hu paw cah luꞈ-eu deuˬ aˬ yawꞈ-ahˇ, “Ciˬ cuˇ ni jawˇ-awˬ” lehˇ dehˬ kʼawꞈ, aˬ 
yawꞈ maˬ naˇ haˬ ni, “Daˬbiˇ-euˬ Zaˬmaˇ-oˇ, ngaˬ-ahˇ gʼawˬ shaˬ gaˬ nehˬ laꞈ-awˬ” 
lehˇ, yaw beh poˆ naˆ maˬ tseˇ paˇ guˇ kʼaˆ laˇ-euˬ meh.  
40Kʼoeˇ ngeh, Yeˬsuˇ naˬ leˇ-awˇ, tsawˇ haˬ kʼoeˇ gʼaˬ-ahˇ aˬ yawꞈ jawˇ gaˇ bi sheuˬ 
laꞈ-eu gʼaˇ duˬ dawˬ biꞈ-euˬ meh. Tsawˇ haˬ kʼoeˇ gʼaˬ dawˬ peh laˇ keuˆ ngeh, 
Yeˬsuˇ aˬ yawꞈ-ahˇ ehˇ nehˬ-eu, 
41“Nawˬ-euˬ gʼaˇ duˬ ngaˇ aˬ jeˬ bi jahˇ nehˬ mawꞈ-eu nya.” Aˬ yawꞈ ehˇ-eu, “Saˬ 
laˬoˇ, ngaˬ-euˬ myaˆ nuiˆ mawˇ laˇ ni bi jahˇ nehˬ mawꞈ miˇ-a.” 
42Yeˬsuˇ aˬ yawꞈ-ahˇ ehˇ nehˬ-eu, “Myaˇ nuiˆ mawˇ laˇ-awˬ. Nawˬ-euˬ jah-eu nui ma 
nawˬ-ahˇ bi taˬ leˇ-euˬ meh.” 
43Tsawˇ haˬ kʼoeˇ gʼaˬ tiˬ poˆ tehꞈ-ehˇ myaˆ nuiˆ mawˇ laˇ-awˇ, Miˬyehˇ-euˬ guiˬ 
lahˬ-ahˇ ja ceuˬ ja ceuˬ-ehˇ, Yeˬsuˇ-euˬ mehˬ nah caw teh gʼeh-euˬ meh. Tsawˇ haˬ 
dawˬ tawˆ luꞈ kʼoeˇ gaˇ ya mawˇ ngeh, Miˬyehˇ-ahˇ ja ceuˬ-euˬ meh.  

Luˇkaꞈ 19 

Yeˬsuˇ hawˇ-eu Saˬgehˇ 

1Yeˬliˇkoˇ meuˬ-ahˇ Yeˬsuˇ le uˇ-awˇ cah gʼeh luꞈ-eu meh.  
2Saˬgehˇ lehˇ myahˇ-euˬ tsawˇ haˬ tiˬ gʼaˬ kʼoeˇ gaˇ jawˇ-eu meh. Aˬ yawꞈ-aˬ, kawˬ 
taꞈ-eu paw yaw huiˬ keuˆ leˇ taˬ-euˬ tiˬ gʼaˬ pyeuꞈ-awˇ, smˇ muiˬ muiˬ-eu meh.  

3Aˬ yawꞈ Yeˬsuˇ-ahˇ mawˇ haw mawꞈ-eu meh. Ehˇ kʼawꞈ, tsawˇ haˬ myaˬ dui dui-eu 
uˬ taꞈ, aˬ yawꞈ-euˬ gʼawˇ mawˇ yaw awˆ miˇ neh, maˬ haw mawˇ nya-a.  
4Yeˬsuˇ-ahˇ aˬ yawꞈ haw mawˇ nya ni, Yeˬsuˇ iˇ-eu gaˇ ma kʼoeˇ kahˇ caw caw-ehˇ, 
mehˬ hu paw aˬ yawꞈ cehˆ kʼmˬ-iˇ-awˇ, siˬ guˬ maˇ sheuˇ aˇ bawˇ-ahˇ daˆ leˇ-awˇ loꞈ-
euˬ meh.  
5Yeˬsuˇ kʼoeˇ gaˇ iˇ keuˆ ngeh, aˬ yawꞈ-ahˇ gʼawˇ leuˇ haw-awˇ, “Saˬgehˇ-oˇ, yaw 
kawˇ-ehˇ zaꞈ ka le-awˬ. Iˬ nah nawˬ-euˬ nymˇ-ahˇ ngaˇ ya naˬ laˇ nga” lehˇ ehˇ nehˬ-
euˬ mah.  
6Kʼoeˇ ngeh, aˬ yawꞈ yaw kawˇ-ehˇ zaꞈ ka le-awˇ, Yeˬsuˇ-ahˇ laˬ kʼaˬ tiˬ cehˇ ha-euˬ 
meh.  
7Kʼoeˇ gaˇ kʼaˇ mawˇ-euˬ tsawˇ haˬ dawˬ tawˆ luꞈ Yeˬsuˇ-ahˇ mahˇ mahˇ-ehˇ ehˇ-eu, 
“Tsawˇ haˬ teu gʼaˬ aˬ joˆ-ehˇ iˬ baˇ zaˬ-euˬ nymˇ-ahˇ daˬ yah geuꞈ-iˇ-eu nga.” 
8Saˬgehˇ tuˇ-awˇ, Sahˬpaˬ Yeˬsuˇ-ahˇ ehˇ nehˬ-eu, “Sahˬpaˬ-oˇ, ngaˬ-euˬ pyuˇ shuiˇ 
myawˬ gahˬ tiˬ paˆ, shaˬ-eu zahˬ-eu tsawˇ haˬ deuˬ-ahˇ biꞈ ma. Ngaˬ neh tsawˇ haˬ 
tiˬ gʼaˬ na-ahˇ tiˬ jeˬ paˬ myawꞈ dzaˬ taˬ-euˬ jaˆ naˇ, oeˬ bymˇ tsoeˬ kʼoꞈ nehˬ ma.” 
9Yeˬsuˇ aˬ yawꞈ-ahˇ ehˇ nehˬ-eu, “Iˬ nah nymˇ heu nymˇ-ahˇ ka kʼoꞈ-eu jeˬ keuˆ le-
euˬ meh. Aˬ jeˬ miˇ neh ehˇ naˇ, nymˇ sahˇ gʼaˬ kʼawꞈ, Aˬbyaˬhaˬ-euˬ zaˬ meh.  
10Tsawˇhaˬ-euˬ Zaˬmaˇ-aˬ, byoˆ-iˇ-euˬ deuˬ-ahˇ poˆ mawˇ-awˇ ka kʼoꞈ-eu gʼaˇ duˬ 
oe-euˬ meh.” 

Shuiˇ maˇ byaˆ gaˇ kawˆ yaw jeˬ ma jeˬ 
(Maꞈtehˬ 25.14-30) 

11Yeˬsuˇ kʼoeˇ loꞈ-ehˇ ehˇ gaˇ aˬ yawꞈ maꞈ naˇ haˬ luꞈ ngeh, Yeˬsuˇ aˬ yawꞈ maꞈ-ahˇ 
yaw jeˬ ma jeˬ heu hmˬ ja mehˬ nehˬ-euˬ meh. Aˬ jeˬ miˇ neh ehˇ naˇ, aˬ yawꞈ 
Yeˬluˇsaˬlehˬ meuˬ-ahˇ le keuˆ-eu dawˬ peh peh laˇ-awˇ, Miˬyehˇ Miˇkʼahˬ keuˆ le 
shaw-iˬ meh lehˇ aˬ yawꞈ maꞈ noeˬ luꞈ-eu meh.  
12Kʼoeˇ miˇ neh, aˬ yawꞈ heu loꞈ-ehˇ ehˇ-eu meh. “Sahˬ paˬ-euˬ aˇ jeuˬ pyeuꞈ-eu yaw 
huiˬ yaw mahˇ tiˬ gʼaˬ, sahˬ paˬ-euˬ aˇ yaˬ ha laˬ-iˇ-eu lehˇ, gaˇ mahˇ kaˬ-eu miˇ 
kʼahˬ-ahˇ iˇ-euˬ meh. 
13Aˬ yawꞈ maˬ iˇ mi naˆ-ehˇ, aˬ yawꞈ-euˬ zaˬ kʼaˆ tseˇ gʼaˬ-ahˇ kuˇ-awˇ, tiˬ gʼaˬ-ahˇ 
shuiˇ maˇ byaˆ tiˬ byaˆ Shuiˇ maˇ byaˆ tiˬ byaˆ’ lehˇ ehˇ gaˇ, Heˬbyehˇ dawˬ ‘pyuˇ tiˬ 
maˬnehˇ’ lehˇ ehˇ taˬ-euˬ meh. Kʼoeˇ-aˬ, tsawˇ haˬ tiˬgʼaˬ ba la smˇ siˬ gaˇ mˇ-euˬ 
gʼaˬ gaˇ poeˬ nehˬ-ehˇ di-eu meh. * biꞈ taˬ yaꞈ-awˇ ehˇ nehˬ-eu, ‘Ngaˇ gʼoꞈ keuˆ laˇ 
ngeh keuˆ ni, heu yuˇ-awˇ jeˬ gaꞈ gaꞈ tawˬ-awˬ. ’ 
14Ehˇ kʼawꞈ, aˬ yawꞈ-euˬ miˇ kʼahˬ zaˬ deuˬ aˬ yawꞈ-ahˇ bye-awˇ, aˬ yawꞈ-euˬ mehˬ 
nah tsawˇ haˬ pyehˬ gʼeh-awˇ heu loꞈ-ehˇ bi tsaꞈ gaꞈ-iˇ-euˬ meh. ‘Tsawˇ haˬ heu 
gʼaˬ-ahˇ nga maꞈ kʼoeˇ taˆ sahˬ paˬ geuꞈ-awˇ maˬ bi uˆ lahˇ mawꞈ nya. ’ 
15“Tsawˇ haˬ kʼoeˇ gʼaˬ sahˬ paˬ-euˬ aˇ yaˬ yuˇ-awˇ gʼoꞈ laˇ ngeh, aˬ yawꞈ neh shuiˇ 
maˇ byaˆ biꞈ taˬ yaꞈ-euˬ zaˬ kʼaˆ kʼoeˇ deuˬ aˇ myaˆ ni gaꞈ jeuˬ-euˬ gaˇ kawˆ ya siˬ ni, 
aˬ yawꞈ jawˇ gaˇ yaw kawˇ-ehˇ bi kuˇ laꞈ-euˬ meh.  
16Yaw beh gʼaˬ aˬ yawꞈ-euˬ mehˬ shi laˇ-awˇ ehˇ-eu, ‘Sahˬ paˬ-oˇ, nawˬ-euˬ shuiˇ 
maˇ byaˆ kʼoeˇ byaˆ neh, shuiˇ maˇ byaˆ tseˇ byaˆ ngaˇ gaꞈ jeuˬ taˬ-euˬ ma. ’ 

http://pt-br.bibles.org/ahk-AHK/Luke/20#Luke.19.13!f.1

17Aˬ yawꞈ ehˇ kʼoꞈ nehˬ-eu, ‘Muiˬ-eu zaˬ kʼaˆ-oˇ. Muiˬ ngaˇ. Gaˇ yaw nyiˇ laꞈ kʼoeˇ 
nawˇ saˇ jaˇ ziꞈ-eu baˬ da neh, meuˬ tseˇ meuˬ-ahˇ uˆ lahˇ-eu baoˬ, ngaˇ nawˬ-ahˇ 
biꞈ-eu ma. ’18Nyiˬ gʼaˬ tiˬ gʼaˬ laˇ-awˇ ehˇ-eu, ‘Sahˬ paˬ-oˇ, nawˬ-euˬ shuiˇ maˇ byaˆ 
kʼoeˇ byaˆ neh, shuiˇ maˇ byaˆ ngaˬ byaˆ ngaˇ gaꞈ jeuˬ taˬ-euˬ ma. ’ 
19Aˬ yawꞈ ehˇ kʼoꞈ nehˬ-eu, ‘Meuˬ ngaˬ meuˬ-ahˇ uˆ lahˇ-eu baoˬ, ngaˇ nawˬ-ahˇ biꞈ-
eu ma. ’ 
20Tiˬ gʼaˬ paˇ laˇ-awˇ ehˇ-eu, ‘Sahˬ paˬ-oˇ, nawˬ-euˬ shuiˇ maˇ byaˆ hehˬ. Nawˬ-euˬ 
shuiˇ maˇ byaˆ-ahˇ paˇ jeh neh toeˆ cuꞈ-awˇ bi jaˆ-euˬ ma.  
21Aˬ jeˬ miˇ neh ehˇ naˇ, nawˇ yaw yaꞈ miˇ neh nawˬ-ahˇ ngaˇ guˆ-eu ma. Nawˬ neh 
maˬ yuˇ taˬ-euˬ gaˇ nawˇ yuˇ geuꞈ-awˇ, nawˬ neh maˬ sehˬ-euˬ gaˇ nawˇ yehˬ dzaˬ-
eu meh. ’ 
22“Aˬ yawꞈ ehˇ kʼoꞈ nehˬ-eu, ‘Haiˬ dui dui-eu zaˬ kʼaˆ-oˇ, nawˬ-euˬ kʼaˬ meh-ahˇ doˆ 
le-euˬ dawˬ neh, nawˬ-ahˇ ngaˇ yaˇ kʼaˬ daˇ ma. Ngaˬ neh maˬ yuˇ taˬ-euˬ gaˇ ngaˇ 
yuˇ geuꞈ-awˇ, ngaˬ neh maˬ sehˬ-euˬ gaˇ ngaˇ yehˬ dzaˬ-euˬ nawˇ siˬ duˬ-eu nga laˬ.  
23Toˆ-ehˇ ngeuˇ-eu maˇ-iˬ, aˬ jeˬ miˇ neh ngaˬ-euˬ pyuˇ-ahˇ pyuˇ cehˇ jiˇ laꞈ kʼoeˇ 
maˬ dawˆ ahˇ-iˇ teˬ. Dawˆ ahˇ-iˇ law nmˇ-aˬ, ngaˇ gʼoꞈ keuˆ laˇ ngeh, ngaˬ-euˬ pyuˇ uˬ 
taꞈ, jiˇ jeuˬ kʼawꞈ ngaˇ paˇ za tehꞈ-a. ’ 
24“ Kʼoeˇ naˇ, kʼoeˇ gaˇ yawꞈ luꞈ-eu tsawˇ haˬ deuˬ-ahˇ aˬ yawꞈ ehˇ nehˬ-eu, ‘Aˬ yawꞈ 
jawˇ gaˇ jaˆ-eu shuiˇ maˇ byaˆ kʼoeˇ byaˆ yuˇ kʼoꞈ-awˇ, shuiˇ maˇ byaˆ tseˇ byaˆ ahˇ-
eu gʼaˬ-ahˇ biꞈ nehˬ-awˬ. ’ 
25Ehˇ kʼawꞈ, aˬ yawꞈ maꞈ ehˇ-eu, ‘Sahˬ paˬ-oˇ, aˬ yawꞈ shuiˇ maˇ byaˆ tseˇ byaˆ ahˇ-
eu beu tawˇ. ’ 
26Aˬ yawꞈ ehˇ-eu, ‘Ngaˇ naw maꞈ-ahˇ ehˇ nehˬ nyaˇ. Jaˆ-eu tsawˇ haˬ yawˬ gʼaˬ na 
luꞈ-ahˇ paˇ biꞈ lahˬ nehˬ tehꞈ-a. Maˬ jaˆ-eu tsawˇ haˬ-aˬ, maˬ jaˆ kʼaˇ jaˆ-eu dawˬ 
tawˆ luꞈ bi yuˇ jiˇ tehꞈ-a.  
27Ngaˇ uˆ lahˇ-eu uˬ moˆ maˬ jawˇ mawꞈ-eu ngaˬ-ahˇ muiˇ-eu tsawˇ haˬ deuˬ-ahˇ-aˬ, 
heu gaˇ sheuˬ laꞈ-awˇ, ngaˬ-euˬ mehˬ shi sehꞈ dzeh-awˬ.”’ 

Yeˬsuˇ mahˬ tahˬ laˆ dziˬ-awˇ Yeˬluˇsaˬlehˬ meuˬ-ahˇ uˇ leˇ-euˬ 
(Maꞈtehˬ 21.1-11; Maˬkuˆ 11.1-11; Yoˇhaˬ 12.12-19) 

28Yeˬsuˇ kʼoeˇ loꞈ-ehˇ ehˇ gʼaˬ ngeh, aˬ yawꞈ maꞈ-euˬ mehˬ hu Yeˬluˇsaˬlehˬ meuˬ-
ahˇ aˬ yawꞈ le tawˬ-euˬ meh.  
29Saˬloˬ gawˬ jawˬ-ahˇ jaˆ-eu Behˬpaˇgeˬ pu hawˇ-eu Beˬtaˬniˇ pu dawˬ peh aˬ yawꞈ 
le keuˆ ngeh, aˬ yawꞈ-euˬ zaˬ lahˇ nyiˬ gʼaˬ-ahˇ mehˬ hu paw pyehˬ gʼeh-euˬ meh.  
30Zaˬ lahˇ kʼoeˇ nyiˬ gʼaˬ-ahˇ heu loꞈ-ehˇ mehˬ nehˬ-awˇ bi le-euˬ meh. “Naw nyaꞈ-
euˬ mehˬ hu jaˆ-eu pu kʼoeˇ pu-ahˇ le-awˬ. Naw nyaꞈ pu-ahˇ uˇ leˇ-eu nehˬ-ehˇ, 
tsawˇ haˬ tiˬ gʼaˬ-iˬ maˬ dziˬ haw-euˬ mahˬ tahˬ laˆ zaˬ tiˬ mawˇ paꞈ tawꞈ taˬ-awˇ 
jawˇ gaˇ ya mawˇ tehꞈ-a. Aˇ caˆ tseuˆ puiˇ-awˇ heu gaˇ tsahˇ kʼoꞈ leꞈ-awˬ.  
31Tsawˇ haˬ tiˬ gʼaˬ na, ‘Aˬ jeˬ miˇ neh mahˬ tahˬ laˆ aˇ caˆ tseuˆ puiˇ te’ lehˇ ehˇ laˇ 
naˇ, ‘Sahˬpaˬ loˬ-eu meh’ lehˇ ehˇ nehˬ-awˬ.” 
32Aˬ yawꞈ nyaꞈ le ngeh, yawˬ jeˬ na luꞈ Yeˬsuˇ neh kʼaˇ ehˇ-euˬ loꞈ-ehˇ jaˆ gaˇ ya 
mawˇ-euˬ meh.  

33Aˬ yawꞈ nyaꞈ mahˬ tahˬ laˆ aˇ caˆ tseuˆ puiˇ ngeh, “Naw nyaꞈ aˬ jeˬ miˇ neh mahˬ 
tahˬ laˆ aˇ caˆ tseuˆ puiˇ te” lehˇ, yaw sahˇ gʼaˬ ehˇ-eu meh.  
34“Sahˬpaˬ loˬeu meh” lehˇ, aˬ yawꞈ nyaꞈ ehˇ kʼoꞈ nehˬ-euˬ meh. 
35Kʼoeˇ naˇ, mahˬ tahˬ laˆ zaˬ kʼoeˇ mawˇ-ahˇ Yeˬsuˇ jawˇ gaˇ tsahˇ kʼoꞈ leꞈ-awˇ, aˬ 
yawꞈ maꞈ-euˬ mehˬ tsoeˬ mahˬ tahˬ laˆ kʼoeˇ taˆ lehˆ kʼawˬ-awˇ, Yeˬsuˇ bi dziˬ-euˬ 
meh.  
36Aˬ yawꞈ mahˬ tahˬ laˆ dziˬ-awˇ le luꞈ ngeh, aˬ yawꞈ maꞈ-euˬ mehˬ tsoeˬ lehˆ-awˇ 
gaˇ ma-ahˇ kʼawˬ nehˬ-euˬ meh.  
37Yeˬluˇsaˬlehˬ meuˬ dawˬ peh le keuˆ-awˇ, Saˬloˬ gawˬ jawˬ iˇ ka ngeh, zaˬ lahˇ 
deuˬ baˬ maꞈ maꞈ lah-ehˇ laˬ kʼaˬ cehˇ dui dui-awˇ, aˬ yawꞈ maꞈ neh ya mawˇ-euˬ 
huiˬ dui dui-eu gaˇ kʼoeˇ deuˬ gʼaˇ duˬ, yaw kʼaˆ-ehˇ guˇ guˇ-ehˇ Miˬyehˇ-ahˇ ja ceuˬ-
euˬ meh.  
38“Sahˬpaˬ Miˬyehˇ-euˬ tsawˇ myahˇ uˬ moˆ oe-euˬ sahˬ paˬ guiˬ lahˬ huiˬ luꞈ-uˇ. Mˬ 
kʼoeˇ taˆ nui saˇ oꞈ-eu jeˬ jaˆ-awˇ, yaw goˇ jawˇ-eu Miˬyehˇ yaw shehꞈ kʼahˬ sehˇ 
huiˬ luꞈ-uˇ.” 
39Kʼoeˇ ngeh, tsawˇ haˬ aˇ maꞈ laꞈ kʼoeˇ ahˇ-eu Paˬliˬsehˇ tiˬ paˆ na deuˬ Yeˬsuˇ-ahˇ 
ehˇ-eu, “Saˬ laˬ-oˇ, nawˬ-euˬ zaˬ lahˇ deuˬ-ahˇ yaw kʼaˆ-ehˇ taˬ guˇ lehˇ dehˬ-awˬ.” 
40Yeˬsuˇ ehˇ-eu, “Ngaˇ naw maꞈ-ahˇ ehˇ nehˬ nyaˇ. Tsawˇ haˬ heu deuˬ maˬ guˇ-ehˇ 
naˬ leˇ naˇ, kʼaˬ lo deuˬ guˇ laˇ tehꞈ-a.” 

Yeˬluˇsaˬlehˬ meuˬ gʼaˇ duˬ Yeˬsuˇ tsawˇ ngoeˇ ngoeˇ-euˬ 

41Aˬ yawꞈ meuˬ dawˬ peh le keuˆ-awˇ, meuˬ-ahˇ ya mawˇ ngeh, meuˬ-euˬ gʼaˇ duˬ 
tsawˇ ngoeˇ ngoeˇ-awˇ,  
42heu loꞈ-ehˇ ehˇ-eu meh. “Yeˬluˇsaˬlehˬ meuˬ-oˇ, nawˬ-ahˇ nui saˇ oꞈ-eu jeˬ biꞈ 
nya-eu aˬ jeˬ-a lehˇ iˬ nah nawˇ siˬ nya law nmˇ-aˬ, muiˬ dui dui meh. Ehˇ kʼawꞈ, 
kʼoeˇ jeˬ-ahˇ nymˬ-mˇ nawˇ maˬ mawˇ-a.  
43Nawˬ-ahˇ muiˇ-eu deuˬ nawˬ-euˬ tiˬ jawˬ taˆ ciˬ goˇ-awˇ loꞈ jawˬ-eu laꞈ kʼoeˇ, 
yawˬ paw na luꞈ tah uˇ le-eu aˇ nah keuˆ le tehꞈ-a.  
44Nawˇ hawˇ-eu nawˬ-euˬ meuˬ lahˇ laꞈ kʼoeˇ jawˇ-eu tsawˇ haˬ deuˬ-ahˇ, geuꞈ-eu 
jeˬ maˬ ahˇ-ehˇ pyeuꞈ-iˇ ngeh keuˆ ni a yawꞈ maꞈ laˆ cawˆ jiˇ tehꞈ-a. Kʼaˬ lo tsaˬ byaˆ 
deuˬ tiˬ siˬ kʼoeˇ taˆ tiˬ siˬ maˬ jaˆ coeˇ gaˇ keuˆ ni aˬ yawꞈ maꞈ jahˇ tehꞈ-a. Aˬ jeˬ miˇ 
neh ehˇ naˇ, Miˬyehˇ nawˬ-ahˇ ka kʼoꞈ le-eu lehˇ oe yaꞈ-euˬ aˇ yamˬ-ahˇ nawˇ maˬ siˬ 
nya-aˬ.” 

Yeˬsuˇ Uˬ duˬ tahˬ nymˇ nymˇ ma-ahˇ laˆ muiˬ laˆ shawˇ-awˇ mehˬ-euˬ tsoˆ-euˬ 
(Maꞈtehˬ 21.12-17; Maˬkuˆ 11.15-19; Yoˇhaˬ 2.13-22) 

45Kʼoeˇ naˇ, Uˬ duˬ tahˬ nymˇ nymˇ ma-ahˇ Yeˬsuˇ uˇ leˇ-awˇ, myawˬ ahˬ-eu tsawˇ 
haˬ deuˬ-ahˇ teh doˆ-euˬ meh.  
46Aˬ yawꞈ maꞈ-ahˇ aˬ yawꞈ ehˇ nehˬ-eu, “‘Ngaˬ-euˬ Uˬ duˬ tahˬ nymˇ nymˇ ma-ahˇ 
guiˬ lahˇ shaˇ-eu nymˇ lehˇ kuˇ tehꞈ-a’ lehˇ, Miˬyehˇ neh ehˇ taˬ-euˬ dawˬ Jaˇliꞈ laꞈ 
kʼoeˇ boꞈ taˬ-euˬ meh. Ehˇ kʼawꞈ, smˇ kʼoeˬ tahˇ joe deuˬ-euˬ baˇ shmˇ duˬ pyeuꞈ-iˇ 
ni naw maꞈ jahˇ luꞈ-eu ngaˇ.” 

47Yawˬ nah na luꞈ, Uˬ duˬ tahˬ nymˇ nymˇ ma laꞈ kʼoeˇ Yeˬsuˇ mehˬ nehˬ tsoˆ nehˬ-
euˬ meh. Piˇ ma aˬ yuiꞈ deuˬ, Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu, 
miˇ kʼahˬ zaˬ-euˬ aˬ yuiꞈ aˬ tsu deuˬ, aˬ yawꞈ-ahˇ sehꞈ mawꞈ-eu meh.  
48Ehˇ kʼawꞈ, aˬ yawꞈ maꞈ tiˬ jeˬ-iˬ maˬ gʼeh nya-a. Aˬ jeˬ miˇ neh ehˇ naˇ, tsawˇ haˬ 
dawˬ tawˆ luꞈ aˬ yawꞈ-euˬ dawˬ-ahˇ naˇ haˬ mawꞈ dui dui-awˇ, tiˬ dawˬ-iˬ maˬ bi ga 
ka yaꞈ mawꞈ-a.  

Luˇkaꞈ 20 

Yeˬsuˇ-euˬ baoˬ gaˇ kawˆ naˇ haˬ-eu 
(Maꞈtehˬ 21.23-27; Maˬkuˆ 11.27-33) 

1Tiˬ nah-aˬ, Yeˬsuˇ Uˬ duˬ tahˬ nymˇ nymˇ ma laꞈ kʼoeˇ mehˬ-awˇ tsoˆ-awˇ, Laˬ kʼaˬ 
cehˇ-eu Guiˬ lahˬ dawˬ mehˬ luꞈ ngeh, piˇ ma aˬ yuiꞈ deuˬ, Zahˇ dawˬ kʼoꞈ dawˬ 
mehˬ-eu saˬ laˬ deuˬ hawˇ-eu, aˬ yuiꞈ aˬ tsu deuˬ aˬ yawꞈ jawˇ gaˇ laˇ-awˇ ehˇ-eu,  
2“Nawˇ aˬ gaˇ-euˬ baoˬ-ahˇ gʼoe-awˇ teu loꞈ-ehˇ mˇ te. Baoˬ teu aˬ suˇ gʼaˬ neh nawˬ-
ahˇ biꞈ laꞈ-euˬ ta lehˇ nga maꞈ-ahˇ ehˇ nehˬ laꞈ sheˇ.” 
3Yeˬsuˇ aˬ yawꞈ maꞈ-ahˇ ehˇ nehˬ-eu, “Ngaˇ gʼeh naw maꞈ-ahˇ tiˬ dawˬ naˇ haˬ la. 
Naw maꞈ ehˇ haw sheˇ.  
4Yoˇhaˬ iˇ cuꞈ shawˇ-eu kʼoeˇ aˬ gaˇ-euˬ baoˬ za-awˇ mˇ ta. Miˬyehˇ neh bi mˇ taˬ loˇ. 
Tsawˇ haˬ neh bi mˇ taˬ loˇ.” 
5Aˬ yawꞈ maꞈ yaw kaˬ heu loꞈ-ehˇ bawˬ dzaˬ-euˬ meh. “‘Miˬyehˇ neh bi mˇ-euˬ meh’ 
lehˇ aˬ dui maꞈ ehˇ naˇ, ‘Toˆ-ehˇ maˇ-iˬ naw maꞈ aˬ jeˬ miˇ neh Yoˇhaˬ-ahˇ maˬ jah 
te’ lehˇ aˬ yawꞈ ehˇ laˇ tehꞈ-a. 
6‘Tsawˇ haˬ zaˬ neh bi mˇ-euˬ meh’ lehˇ paˇ ehˇ naˇ kʼawꞈ, tsawˇ haˬ dawˬ tawˆ luꞈ 
aˬ dui maꞈ-ahˇ kʼaˬ lo biˬ laˇ tehꞈ-a. Aˬ jeˬ miˇ neh ehˇ naˇ, Yoˇhaˬ-aˬ, Miˬyehˇ gʼaˇ 
duˬ ngehˬ dah-eu tsawˇ haˬ meh lehˇ aˬ yawꞈ maꞈ jah duˬ taˬ-euˬ beu tawˇ.” 
7Kʼoeˇ miˇ neh aˬ yawꞈ maꞈ Yeˬsuˇ-ahˇ ehˇ kʼoꞈ nehˬ-eu, “Aˬ gaˇ-euˬ baoˬ neh aˬ 
yawꞈ iˇ cuꞈ shawˇ-eu gaˇ kawˆ nga maꞈ maˬ siˬ.” 
8Yeˬsuˇ aˬ yawꞈ maꞈ-ahˇ ehˇ nehˬ-eu, “Toˆ-ehˇ ngeuˇ naˇ, aˬ gaˇ-euˬ baoˬ-ahˇ gʼoe-
awˇ ngaˇ heu loꞈ-ehˇ mˇ luꞈ-eu gaˇ kawˆ, naw maꞈ-ahˇ ngaˇ maˬ ehˇ nehˬ.” 

Aˬ gaꞈ yaˇ kmˇ mˇ paˆ paˆ-eu deuˬ gaˇ kawˆ yaw jeˬ ma jeˬ 
(Maꞈtehˬ 21.33-46; Maˬkuˆ 12.1-12) 

9Kʼoeˇ naˇ, tsawˇ haˬ kʼoeˇ deuˬ-ahˇ yaw jeˬ ma jeˬ heu hmˬ Yeˬsuˇ ja mehˬ nehˬ-euˬ 
meh. “Tsawˇ haˬ tiˬ gʼaˬ aˬ gaꞈ gaꞈ yaˇ tiˬ yaˇ yaˇ-awˇ, yaˇ kmˇ mˇ-eu deuˬ-ahˇ mˇ paˆ 
bi paˆ yaꞈ-awˇ, yawˬ kʼahˬ yawˬ miˇ yawˬ-ahˇ gʼawˬ myahˇ ni jawˇ-iˇ-euˬ meh.  
10Aˬ gaꞈ aˇ siˬ pyaˆ yamˬ tsaˬ laˇ ngeh, yaˇ kmˇ mˇ paˆ paˆ-eu deuˬ jawˇ gaˇ aˬ yawꞈ-
euˬ zaˬ kʼaˆ tiˬ gʼaˬ kʼehˇ gʼeh-awˇ, aˬ yawꞈ-ahˇ oꞈ-eu aˬ gaꞈ aˇ siˬ bi pi laˬ-iˇ-euˬ meh. 
Ehˇ kʼawꞈ, yaˇ kmˇ mˇ paˆ paˆ-eu tsawˇ haˬ kʼoeˇ deuˬ zaˬ kʼaˆ kʼoeˇ gʼaˬ-ahˇ diˬ-awˇ, 
tiˬ jeˬ-iˬ maˬ biꞈ ni bi gʼoꞈ leˇ-euˬ meh. 
11Zaˬ kʼaˆ yawˬ gʼaˬ yawˬ paˇ pyehˬ gʼeh-euˬ meh. Kʼoeˇ gʼaˬ-ahˇ kʼawꞈ, aˬ yawꞈ maꞈ 
diˬ-awˇ, shaꞈ dawˇ dui dui paˬ-ehˇ jahˇ nehˬ-awˇ, yawꞈ ngehꞈ-ehˇ bi gʼoꞈ leˇ-euˬ 
meh.  

12Zaˬ kʼaˆ smˇ gʼaˬ tiˬ gʼaˬ paˇ pyehˬ gʼeh-euˬ meh. Kʼoeˇ gʼaˬ-ahˇ kʼawꞈ diˬ-awˇ, yaˇ 
kmˇ laꞈ nyiˇ baꞈ dzeh-euˬ meh.  
13Kʼoeˇ ngeh, aˬ gaꞈ yaˇ kmˇ-euˬ yaw sahˇ kʼoeˇ gʼaˬ ehˇ-eu, ‘Ngaˇ aˬ joˆ-ehˇ jahˇ paˬ 
nga. Ngaˇ gaˬ-eu ngaˬ li-ahˇ kʼehˇ gʼeh ma. Aˬ yawꞈ-ahˇ maˇ diˇ-aˬ, aˬ yawꞈ maꞈ yaw 
zeu baw-eu duˇ. ’14Ehˇ kʼawꞈ, yaˇ kmˇ mˇ paˆ paˆ-eu tsawˇ haˬ kʼoeˇ deuˬ aˬ yawꞈ-
ahˇ mawˇ ngeh heu loꞈ-ehˇ ehˇ-eu meh. ‘Heu gʼaˬ-aˬ, aˬ gaꞈ yaˇ kmˇ yaw sahˇ-euˬ aˬ 
li ngaˇ. Aˬ dui maꞈ aˬ yawꞈ-ahˇ sehꞈ kaˇ-euˇ. Aˬ yawꞈ-ahˇ oꞈ-eu jeˬ biˇ a dui za tehꞈ-a’ 
lehˇ ehˇ-eu meh.  
15Kʼoeˇ naˇ, aˬ yawꞈ maꞈ aˬ yawꞈ-ahˇ aˬ gaꞈ yaˇ kmˇ laꞈ nyiˇ biˬ doˆ-awˇ sehꞈ-euˬ 
meh.  

“Kʼoeˇ ngeh jawˇ, aˬ gaꞈ yaˇ kmˇ-euˬ yaw sahˇ kʼoeˇ gʼaˬ aˬ yawꞈ maꞈ-ahˇ aˬ joˆ-ehˇ 
jahˇ nehˬ nmˇ.  
16Aˬ yawꞈ oe-awˇ, aˬ gaꞈ yaˇ kmˇ mˇ paˆ paˆ-eu tsawˇ haˬ kʼoeˇ deuˬ-ahˇ sehꞈ-awˇ, 
yawˬ deuˬ yawˬ-ahˇ aˬ gaꞈ yaˇ kmˇ kʼoeˇ kmˇ a nehˬ-awˇ paˇ bi mˇ tehꞈ-a.” Yeˬsuˇ 
kʼoeˇ loꞈ-ehˇ ehˇ gaˇ tsawˇ haˬ kʼoeˇ deuˬ ya gaˬ ngeh, “Kʼoeˇ loꞈ-ehˇ maˬ pyeuꞈ laˇ 
kʼmˬ-aˇ’ lehˇ ehˇ-eu meh.  
17Yeˬsuˇ aˬ yawꞈ maꞈ-ahˇ haw-awˇ ehˇ-eu, “Toˆ-ehˇ maˇ-iˬ, Jaˇliꞈ laꞈ kʼoeˇ heu loꞈ-ehˇ 
boꞈ taˬ-euˬ kʼoeˇ, aˬ jeˬ-ahˇ ehˇ mawꞈ ta.  

‘Nymˇ gawˬ-eu deuˬ maˬ geuꞈ nahˇ-ehˇ, baꞈ dzeh taˬ-euˬ kʼaˬ lo kʼoeˇ siˬ, kʼaˬ lo 
dawˬ tawˆ maˬ tseˇ poeˬ-eu, laꞈ coeˇ lo ziꞈ pyeuꞈ laˇ-euˬ meh. ’ 
18Kʼaˬ lo kʼoeˇ siˬ kʼoeˇ taˆ kʼaˇ ga daˆ-eu tsawˇ haˬ kʼehꞈ-iˇ kʼoeˆ-iˇ tehꞈ-a. Kʼaˬ lo 
kʼoeˇ siˬ neh kʼaˇ bi ga daˆ-euˬ tsawˇ haˬ pyehˆ-iˇ tehꞈ-a.” 

Kawˬ doˆ-eu gaˇ kawˆ Yeˬsuˇ-ahˇ naˇ haˬ-eu 
(Maꞈtehˬ 22.15-22; Maˬkuˆ 12.13-17) 

19Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu piˇ ma aˬ yuiꞈ deuˬ, Yeˬsuˇ-ahˇ 
tiˬ poˆ tehꞈ-ehˇ nyehꞈ-eu lehˇ gʼeh-eu meh. Aˬ jeˬ miˇ neh ehˇ naˇ, aˬ yawꞈ yaw jeˬ 
ma jeˬ ja-eu kʼoeˇ aˬ yawꞈ maꞈ-ahˇ ehˇ mawꞈ-eu meh lehˇ, aˬ yawꞈ maꞈ gʼoˆ siˬ-euˬ 
meh. Ehˇ kʼawꞈ, tsawˇ haˬ aˇ maꞈ-ahˇ aˬ yawꞈ maꞈ guˆ-eu miˇ neh maˬ nyehꞈ peuˬ-a.  
20Kʼoeˇ miˇ neh, aˬ myah yehꞈ laˇ nga lehˇ aˬ yawꞈ maꞈ jawˬ luꞈ-eu meh. Kʼoeˬ sho-
eu tsawˇ haˬ kʼehˇ-awˇ, tsawˇ haˬ yaw muiˬ bi geuꞈ-awˇ bi iˇ-euˬ meh. Yeˬsuˇ dawˬ 
ngehˬ bahˬ gaˇ nyehꞈ-awˇ, miˇ kʼahˬ kʼoeˇ kʼahˬ-ahˇ uˆ lahˇ-eu Loˇmaˆ sahˬ paˬ-euˬ 
laꞈ-ahˇ bi a nehˬ-eu gʼaˇ duˬ, aˬ yawꞈ maꞈ-ahˇ kʼehˇ gʼeh-euˬ meh.  
21Aˬ yawꞈ maꞈ Yeˬsuˇ-ahˇ ehˇ-eu, “Saˬ laˬ-oˇ, nawˇ dawˇ coe ni ngehˬ-awˇ tmˇ-awˇ, 
dawˇ coe ni mehˬ-eu tsoˆ-eu tsawˇ haˬ meh lehˇ nga maꞈ siˬ nya ma. Nawˇ tsawˇ 
haˬ zaˬ-euˬ myaˆ pyawˬ-ahˇ maˬ haw ni, Miˬyehˇ-euˬ nui kʼahˇ dawˇ coe ni mehˬ-eu 
meh.  
22Loˇmaˆ sahˬ paˬ-ahˇ kawˬ doˆ nehˬ-eu, aˬ dui-euˬ Zahˇ dawˬ kʼoꞈ dawˬ-ahˇ bahˬ 
meh loˇ, maˬ bahˬ-a loˇ lehˇ tiˬ poˆ ehˇ nehˬ laꞈ sheˇ.” 
23Ehˇ kʼawꞈ, aˬ yawꞈ maꞈ tsawˇ gahˇ gahˇ gaˇ Yeˬsuˇ haw siˬ-awˇ, heu loꞈ-ehˇ ehˇ 
nehˬ-euˬ meh.  

http://pt-br.bibles.org/ahk-AHK/Luke/20#Luke.20.17!f.1

24“Ngaˬ-ahˇ pyuˇ maˇ byaˆ tiˬ byaˆ bi haw laꞈ sheˇ. Heu gaˇ ahˇ-eu heu aˬ suˇ gʼaˬ-
euˬ aˇ baˇ hawˇ-eu tsawˇ myahˇ nga.” Aˬ yawꞈ maꞈ ehˇ-eu, “Loˇmaˆ sahˬ paˬ-euˬ aˇ 
baˇ meh.” 
25Yeˬsuˇ aˬ yawꞈ maꞈ-ahˇ ehˇ nehˬ-eu, “Toˆ-ehˇ ngeuˇ naˇ, Loˇmaˆ sahˬ paˬ-euˬ 
myawˬ Loˇmaˆ sahˬ paˬ-ahˇ biꞈ-awˇ, Miˬyehˇ-euˬ myawˬ Miˬyehˇ-ahˇ biꞈ-awˬ.” 
26Tsawˇ haˬ aˇ maꞈ mehˬ shi Yeˬsuˇ dawˬ ngehˬ bahˬ ni aˬ yawꞈ maꞈ maˬ jahˇ nya-
eu miˇ neh, Yeˬsuˇ-ahˇ aˬ yawꞈ maꞈ maˬ nyehꞈ nya-a. Ehˇ kʼawꞈ, Yeˬsuˇ neh ehˇ-euˬ 
dawˬ-ahˇ zahˬ leˇ-awˇ, ciˬ cuˇ ni jawˇ-euˬ meh.  

Gʼoꞈ dehꞈ laˇ-eu gaˇ kawˆ Yeˬsuˇ-ahˇ naˇ haˬ-euˬ 
(Maꞈtehˬ 22.23-33; Maˬkuˆ 12.18-27) 

27Shiˇ-euˬ tsawˇ haˬ maˬ gʼoꞈ dehꞈ laˇ nya-aˇ lehˇ ehˇ-eu Saˬduˬgehˇ deuˬ Yeˬsuˇ 
jawˇ gaˇ laˇ-awˇ,  
28heu loꞈ-ehˇ naˇ haˬ-euˬ meh. “Saˬ laˬ-oˇ, Moˇseˬ neh nga maꞈ gʼaˇ duˬ boꞈ taˬ yaꞈ-
euˬ zahˇ dawˬ kʼoꞈ dawˬ heu loꞈ-ehˇ jaˆ-eu meh. ‘Tsawˇ haˬ tiˬ gʼaˬ miˬ zaˬ sheuˬ-
awˇ, zaˬ maˬ jawˇ le mi naˆ-ehˇ shiˇ naˇ, aˬ yawꞈ-euˬ tsuiꞈ maˬ ya bi dahˬ-iˇ ni zaˬ bi 
jawˇ le-eu gʼaˇ duˬ, aˬ yawꞈ-euˬ miˬ zaˬ-ahˇ aˬ yawꞈ-euˬ aˬ nyiˇ paˇ ya bi sheuˬ meh. 
’ 
29Mehˇ nmˇ shiꞈ gʼaˬ jawˇ-eu meh. Aˬ yuiꞈ yuiꞈ saˬ gʼaˬ miˬ zaˬ sheuˬ-awˇ, zaˬ maˬ 
jawˇ le mi naˆ-ehˇ shiˇ-euˬ meh. 
30Kʼoeˇ naˇ, aˬ nyiˇ nyiˬ gʼaˬ tiˬ gʼaˬ paˇ sheuˬ-euˬ meh.  
31Kʼoeˇ naˇ, aˬ nyiˇ smˇ gʼaˬ tiˬ gʼaˬ paˇ sheuˬ-euˬ meh. Shiꞈ mehˇ nmˇ luꞈ zaˬ miˬ zaˬ 
kʼoeˇ gʼaˬ-ahˇ sheuˬ-awˇ, zaˬ maˬ jawˇ le ni shiˇ jiˇ-euˬ meh.  
32Aˇ saˬ saˬ laˇ ngeh, zaˬ miˬ zaˬ kʼoeˇ gʼaˬ kʼawꞈ shiˇ-euˬ meh.  
33Shiˇ-euˬ tsawˇ haˬ deuˬ paˇ gʼoꞈ dehꞈ laˇ ngeh nah, zaˬ miˬ zaˬ kʼoeˇ gʼaˬ aˬ geu 
gʼaˬ-euˬ miˬ zaˬ ya geuꞈ nmˇ. Shiꞈ mehˇ nmˇ luꞈ aˬ yawꞈ-ahˇ sheuˬ-euˬ meh.” 
34Aˬ yawꞈ maꞈ-ahˇ Yeˬsuˇ ehˇ nehˬ-eu, “Heu ziˇ-euˬ tsawˇ haˬ deuˬ-aˬ, sheuˬ dahˬ 
dzaˬ taꞈ-eu meh.  
35Ehˇ kʼawꞈ, gʼoꞈ dehꞈ laˇ-eu geuˇ-awˇ, aˬ kaˇ kaˇ ziˇ laꞈ kʼoeˇ ya dehꞈ ya jawˇ-eu 
tsawˇ haˬ deuˬ-aˬ, sheuˬ dahˬ dzaˬ taꞈ-eu maˬ paˇ baw meh.  
36Aˬ yawꞈ maꞈ-aˬ, mˬ taˆ gʼaˬ kʼehˇ loꞈ-ehˇ pyeuꞈ laˇ-awˇ, tiˬ jawˇ-iˬ maˬ shiˇ-a. Aˬ 
yawꞈ maꞈ shiˇ gʼaˬ-awˇ paˇ gʼoꞈ dehꞈ laˇ-euˬ miˇ neh, Miˬyehˇ-euˬ zaˬ deuˬ pyeuꞈ laˇ-
euˬ meh.  
37Shiˇ-euˬ tsawˇ haˬ deuˬ aˬ diˇ ya gʼoꞈ dehꞈ laˇ meh. Miˬ dzaˬ doꞈ-eu baw duˆ gaˇ 
kawˆ boꞈ taˬ-euˬ kʼoeˇ tsahˇ-ahˇ, Moˇseˬ neh SahˬpaˬMiˬyehˇ-ahˇ, ‘Aˬbyaˬhaˬ-euˬ 
Miˬyehˇ, Iˇtsaˆ-euˬ Miˬyehˇ, Yaˬkoˆ-euˬ Miˬyehˇ’ lehˇ kuˇ-euˬ gaˇ kawˆ boꞈ taˬ-euˬ 
meh.  
38Aˬ yawꞈ-aˬ, shiˇ-euˬ tsawˇ haˬ deuˬ-euˬ Miˬyehˇ maˬ ngeuˇ-a. Dehꞈ luꞈ-eu tsawˇ 
haˬ deuˬ-euˬ Miˬyehˇ meh. Aˬ jeˬ miˇ neh ehˇ naˇ, aˬ yawꞈ mehˬ shi dawˬ tawˆ luꞈ 
yaw dehꞈ meh.” 

39Zahˇ dawˬ kʼoꞈ dawˬ mehˬ-eu saˬ laˬ tiˬ paˆ na deuˬ ehˇ-eu, “Saˬ laˬ-oˇ, nawˬ neh 
ehˇ-euˬ tsaˬ dui dui miˇ-a.” 
40Kʼoeˇ naˇ, aˬ yawꞈ maꞈ aˬ yawꞈ-ahˇ tiˬ jeˬ-iˬ maˬ naˇ haˬ peuˬ-a.  

Ka li aˬ suˇ gʼaˬ-a 
(Maꞈtehˬ 22.41-46; Maˬkuˆ 12.35-37) 

41Yeˬ suˇ aˬ yawꞈ maꞈ-ahˇ ehˇ nehˬ-eu, “Ka li-aˬ, Daˬbiˇ-euˬ zaˬ meh lehˇ aˬ yawꞈ 
maꞈ aˬ joˆ-ehˇ ehˇ nya ta.  
42-43Aˬ jeˬ miˇ neh ehˇ naˇ, Daˬbiˇ aˬ yawꞈ neh Ja ceuˬ-eu sahˬ boꞈ laꞈ kʼoeˇ heu loꞈ-
ehˇ ehˇ taˬ-euˬ meh.  

‘Nawˬ-ahˇ muiˇ-eu tsawˇ haˬ deuˬ-ahˇ, nawˬ-euˬ aˬ kuiˇ pehˬ zaˬ uˬ moˆ, ngaˇ maˬ 
nyehꞈ uiˬ jiˇ kʼoeˇ keuˆ ni, ngaˬ-euˬ aˇ maˇ paw nuiˇ-awˬ lehˇ, ngaˬ-euˬ sahˬ paˬ kuˇ 
hawˇ kamˇ-ahˇ SahˬpaˬMiˬyehˇ ehˇ nehˬ-euˬ meh. ’ 
44Daˬbiˇ-euˬ mawˇ do kʼawꞈ, aˬ yawꞈ-ahˇ sahˬ paˬ lehˇ kuˇ-eu meh. Toˆ-ehˇ ngeuˇ 
naˇ, Ka li-aˬ, Daˬbiˇ-euˬ zaˬ aˬ joˆ-ehˇ pyeuꞈ nya ta.” 

Zahˇ dawˬ kʼoꞈ dawˬ mehˬ-eu deuˬ-ahˇ Yeˬsuˇ yaw kʼaˆ-ehˇ ehˇ nehˬ-eu 
(Maꞈtehˬ 23.1-36; Maˬkuˆ 12.38-40) 

45Tsawˇ haˬ dawˬ tawˆ luꞈ naˇ haˬ luꞈ gaˇ, Yeˬsuˇ aˬ yawꞈ-euˬ zaˬ lahˇ deuˬ-ahˇ heu 
loꞈ-ehˇ ehˇ nehˬ-euˬ meh.  
46“Pehˇ kʼahˬ pehˇ mahˇ dm dm-ehˇ cah-awˇ, lehˆ lehˆ kawˆ doe ni aˬ cawˬ yaw zeu 
baw nehˬ-eu jeˬ-ahˇ geuꞈ mawꞈ-eu Zahˇ dawˬ kʼoꞈ dawˬ mehˬ-eu saˬ laˬ deuˬ-ahˇ 
yahˇ-awˬ. Aˬ yawꞈ maˬ-aˬ, uˬ duˬ tahˬ nymˇ laꞈ kʼoeˇ hawˇ-eu bawˬ-iˬ gʼeh gaˇ, aˬ 
cawˬ taꞈ-ehˇ muiˬ dzehˬ-eu nuiˇ duˬ deuˬ-ahˇ nuiˇ mawꞈ-eu meh.  
47Miˬ coeˬ miˬ ma deuˬ-euˬ nymˇ-ahˇ aˬ yawꞈ maꞈ kʼaˆ dzaˬ-awˇ, aˬ cawˬ bi mawˇ-
eu gʼaˇ duˬ guiˬ lahˬ gʼawˬ myahˇ ni shaˇ-eu meh. Doeˇ dui dui-eu kʼehˬ-eu kʼaˆ-eu 
jeˬ-ahˇ aˬ yawꞈ maꞈ ya daˬ tehꞈ-a.” 

Luˇkaꞈ 21 

Miˬ coeˬ miˬ ma tiˬ gʼaˬ pyuˇ damˬ-eu 
(Maˬkuˆ 12.41-44) 

1Yeˬsuˇ haw gʼeh ngeh, smˇ muiˬ smˇ baw deuˬ pyuˇ daˬ dawˆ duˬ-ahˇ pyuˇ daˬ 
dawˆ luꞈ gaˇ ya mawˇ-euˬ meh.  
2Kʼoeˇ ngeh, shaˬ dui dui-eu miˬ coeˬ miˬ ma tiˬ gʼaˬ guiˬ shuiˇ maˇ byaˆ nyiˬ byaˆ 
dawˆ ahˇ luꞈ gaˇ aˬ yawꞈ ya mawˇ-euˬ meh.  
3Yeˬsuˇ ehˇ-eu, “Shaˬ dui dui-eu miˬ coeˬ miˬ ma heu gʼaˬ aˬ yawꞈ maꞈ dawˬ tawˆ 
luꞈ myaˆ maˬ tseˇ damˬ-euˬ meh lehˇ, ngaˇ naw maꞈ-ahˇ ehˇ-eu ma.  
4Aˬ jeˬ miˇ neh ehˇ naˇ, aˬ yawꞈ maꞈ-aˬ, gʼawˬ mya ni jaˆ-eu laꞈ kʼoeˇ yuˇ doˆ-awˇ 
Miˬyehˇ-ahˇ damˬ-euˬ meh. Ehˇ kʼawꞈ, aˬ yawꞈ-aˬ, shaˬ dui dui-eu laꞈ kʼoeˇ, aˬ yawꞈ 
yaw dehꞈ dehꞈ-eu gʼaˇ duˬ maˬ dzeˇ ni damˬ jiˇ-euˬ meh.” 

Uˬ duˬ tahˬ nymˇ nymˇ ma ya cawˆ-iˇ meh lehˇ Yeˬsuˇ ehˇ-eu 
(Maꞈtehˬ 24.1-2; Maˬkuˆ 13.1-2) 

5Tsawˇ haˬ tiˬ paˆ na deuˬ, Uˬ duˬ tahˬ nymˇ nymˇ ma-ahˇ muiˬ dui dui-eu kʼaˬ lo 
gawˬ-awˇ tsoˆ taˬ-euˬ gaˇ kawˆ hawˇ-eu, kʼoeˇ gaˇ Miˬyehˇ-ahˇ aˬ joˆ-ehˇ lawˇ nehˬ 
shehˇ nehˬ luꞈ-eu gaˇ kawˆ ja poeˬ-eu meh. Ehˇ kʼawꞈ, aˬ yawꞈ maꞈ-ahˇ Yeˬsuˇ heu 
loꞈ-ehˇ ehˇ nehˬ-euˬ meh. 
6“Nymˬ-mˇ naw maꞈ heu deuˬ dawˬ tawˆ luꞈ ya mawˇ luꞈ meh. Heu gaˇ kʼaˇ gawˬ 
taˬ-euˬ kʼaˬ lo heu deuˬ tiˬ siˬ kʼoeˇ taˆ tiˬ siˬ maˬ jaˆ ziꞈ nya ni byaˆ-iˇ jiˇ-eu aˇ nah 
keuˆ le tehꞈ-a.” 

Shaˬ zahˬ hawˇ-eu Kʼehˬ-eu kʼaˆ-eu 
(Maꞈtehˬ 24.3-14; Maˬkuˆ 13.3-13) 

7Aˬ yawꞈ maꞈ Yeˬsuˇ-ahˇ naˇ haˬ-eu, “Saˬ laˬ-oˇ, kʼoeˇ loꞈ-ehˇ gʼeh-eu jeˬ aˬ myah 
keuˆ le ta. Kʼoeˇ loꞈ-ehˇ keuˆ le-eu lehˇ gʼeh ngeh, aˬ joˆ-ehˇ pyeuꞈ laˇ gaˇ haw-awˇ 
ya siˬ ta.” 
8Yeˬsuˇ ehˇ-eu, “Aˬ cawˬ neh gaˇ ma maˬ bi sheuˬ bahˬ ni yaw gahˇ gahˇ-ehˇ dehꞈ-
awˬ. Aˬ jeˬ miˇ neh ehˇ naˇ, ngaˬ-euˬ gʼaˇ duˬ ngehˬ dah le-euˬ ma lehˇ ehˇ-eu tsawˇ 
haˬ gʼawˬ mya gʼaˬ doˆ le-awˇ, ‘Ngaˇ aˬ yawꞈ ma. Aˇ nah aˇ yamˬ kʼoeˇ yamˬ keuˆ le-
euˬ meh’ lehˇ ehˇ tehꞈ-a. Aˬ yawꞈ maꞈ-euˬ mehˬ nah naw maꞈ taˬ caw teh.  
9Guiˇ deuˆ-eu teˇ saˇ hawˇ-eu miˇ kʼahˬ suˬ saˬ-eu gaˇ kawˆ naw maꞈ ya gaˬ ngeh, 
taˬ tsawˬ guˆ-iˇ. Kʼoeˇ loꞈ-ehˇ gʼeh-eu jeˬ yaw beh keuˆ le tehꞈ-a. Ehˇ kʼawꞈ, aˇ saˬ 
saˬ-eu aˇ yamˬ keuˆ le-euˬ maˬ ngeuˇ-a siˬ.” 
10Kʼoeˇ naˇ, aˬ yawꞈ maꞈ-ahˇ aˬ yawꞈ paˇ ehˇ nehˬ-eu, “Miˇ kʼahˬ tiˬ kʼahˬ tiˇ kʼahˬ 
guiˇ deuˆ-awˇ, tsawˇ jeuˬ tiˬ jeuˬ tiˇ jeuˬ ceh tehꞈ-a. 
11Miˇ luˆ luˆ dui dui-awˇ, yawˬ gaˇ na luꞈ mehꞈ-eu shuꞈ-eu jeˬ hawˇ-eu, yaw jaw naˇ-
eu naˇ gawˇ gawˇ ma keuˆ le tehꞈ-a. Guˆ dui dui laˇ paˬ-ehˇ gʼeh-eu jeˬ hawˇ-eu huiˬ 
dui dui-eu bi siˬ bi mawˇ-eu jeˬ mˬ-ahˇ neh doˆ le tehꞈ-a.  
12Ehˇ kʼawꞈ, kʼoeˇ loꞈ-ehˇ gʼeh-eu deuˬ maˬ keuˆ le mi naˆ-ehˇ, aˬ cawˬ naw maꞈ-ahˇ 
nyehꞈ-awˇ, kʼehˬ nehˬ kʼaˆ nehˬ laꞈ tehꞈ-a. Yaˇ kʼaˬ bi daˇ-eu gʼaˇ duˬ, naw maꞈ-ahˇ 
uˬ duˬ tahˬ nymˇ doe ni nyehꞈ gʼeh-awˇ, paꞈ kuˆ doe bi nyehꞈ uˇ tehꞈ-a. Naw maꞈ 
ngaˬ-euˬ tsawˇ myahˇ-ahˇ gʼoe-eu baˬ da neh, sahˬ paˬ sahˬ ma deuˬ-euˬ mehˬ shi, 
aˬ cawˬ naw maꞈ-ahˇ tsahˇ gʼeh tehꞈ-a.  
13Kʼoeˇ-aˬ, naw maꞈ Laˬ kʼaˬ cehˇ-eu Guiˬ lahˬ dawˬ gaˇ kawˆ saˇ kiˇ kamˬ-eu gʼaˇ 
duˬ muiˬ-eu aˇ yamˬ meh.  
14Naw maꞈ aˬ cawˬ-ahˇ aˬ joˆ-ehˇ ya ngehˬ ya tmˇ kʼoꞈ nehˬ-eu gaˇ kawˆ, aˇ yamˬ 
maˬ keuˆ laˇ mi naˆ-ehˇ kʼahˬ maˬ lahˇ ni jawˇ-awˬ.  
15Aˬ jeˬ miˇ neh ehˇ naˇ, naw maꞈ-ahˇ muiˇ-eu deuˬ maˬ ja gʼaˬ nya-eu dawˬ hawˇ-
eu zaˬ siˬ tsawˇ gahˇ, naw maꞈ-ahˇ ngaˇ biꞈ ma.  
16Naw maꞈ-euˬ aˬ da aˬ ma, mehˇ nmˇ, aˬ yuiꞈ aˬ nyiˇ hawˇ-eu cawˬ deuˬ neh, naw 
maꞈ-ahˇ aˬ cawˬ-euˬ aˬ laꞈ laꞈ kʼoeˇ bi a nehˬ gaˇ keuˆ-awˇ, tiˬ paˆ na deuˬ-aˬ, sehꞈ 
gaˇ keuˆ ni ya daˬ tehꞈ-a.  
17Naw maꞈ ngaˬ-euˬ tsawˇ myahˇ-ahˇ gʼoe-eu miˇ neh, tsawˇ haˬ dawˬ tawˆ luꞈ naw 
maꞈ-ahˇ bye tehꞈ-a. .  

18Ehˇ kʼawꞈ, naw maꞈ-euˬ uˬ duˬ tsehˇ kahˇ tiˬ kahˇ tehꞈ-ehˇ kʼawꞈ, cawˆ-iˇ gaˇ maˬ 
keuˆ-aˇ.  
19Naw maꞈ ziꞈ dah ni kamˬ coeˇ naˇ, dehꞈ-eu jeˬ-ahˇ za tehꞈ-a.  

Yeˬluˇsaˬlehˬ meuˬ ya cawˆ-iˇ meh lehˇ Yeˬsuˇ ehˇ-eu 
(Maꞈtehˬ 24.15-21; Maˬkuˆ 13.14-19) 

20“Yeˬluˇsaˬlehˬ meuˬ-ahˇ guiˇ maꞈ deuˬ jawˬ lahˇ le-euˬ gaˇ ya mawˇ ngeh, meuˬ 
kʼoeˇ meuˬ ya cawˆ-iˇ-eu aˇ yamˬ keuˆ le-euˬ gaˇ siˬ nya-awˬ.  
21Kʼoeˇ ngeh, Yuˇdaˆ miˇ kʼahˬ-ahˇ jawˇ-eu tsawˇ haˬ deuˬ gawˬ jawˬ paw ya cehˆ 
daˆ-awˇ, meuˬ laꞈ kʼoeˇ jawˇ-eu tsawˇ haˬ deuˬ meuˬ laꞈ nyiˇ ya cehˆ doˆ meh. Dahˇ 
taˆ jawˇ-eu tsawˇ haˬ deuˬ meuˬ-ahˇ maˬ ya uˇ le-a.  
22Aˬ jeˬ miˇ neh ehˇ naˇ, kʼoeˇ-aˬ, Jaˇliꞈ laꞈ kʼoeˇ kʼaˇ ehˇ taˬ-euˬ jeˬ bi byah laˇ-eu gʼaˇ 
duˬ, kʼehˬ-eu kʼaˆ-eu aˇ nah deuˬ pyeuꞈ-eu meh.  
23Aˇ nah aˇ yamˬ kʼoeˇ keuˆ le ngeh, aˬ nyiˇ pi luꞈ-eu zaˬ miˬ zaˬ deuˬ hawˇ-eu, zaˬ 
nahˬ aˬ ma deuˬ shaˬ zahˬ naꞈ dui dui tehꞈ-a. Aˬ jeˬ miˇ neh ehˇ naˇ, noeˬ shaˬ dui 
dui-eu jeˬ miˇ kʼahˬ heu kʼahˬ kʼoeˇ taˆ keuˆ le-awˇ, Miˬyehˇ nui ma pehˇ-eu jeˬ 
tsawˇ jeuˬ heu jeuˬ kʼoeˇ taˆ teuˇ le tehꞈ-a.  
24Aˬ yawꞈ maꞈ mi cehˇ kʼehˬ-ahˇ ya shiˇ-awˇ, aˬ cawˬ miˇ kʼahˬ doe ni bi nyehꞈ byoˆ 
gʼeh tehꞈ-a. Yeˬluˇsaˬlehˬ meuˬ-aˬ, aˬ cawˬ tsawˇ jeuˬ neh bi nawˬ pahˬ tehꞈ-a. Aˬ 
cawˬ tsawˇ jeuˬ kʼoeˇ deuˬ-euˬ aˇ yamˬ maˬ jiˇ kʼoeˇ keuˆ ni, bi nawˬ pahˬ taˬ tehꞈ-a.  

Tsawˇhaˬ-euˬ Zaˬmaˇ zaꞈ ka le-eu gaˇ kawˆ 
(Maꞈtehˬ 24.29-31; Maˬkuˆ 13.24-27) 

25“Nahˇ ma, ba la, aˬ guiˇ laꞈ kʼoeˇ, bi siˬ bi mawˇ-eu gʼawˬ mya jeˬ pyeuꞈ doˆ laˇ 
tehꞈ-a. Miˇ tsaˬ tsawˇ jeuˬ deuˬ iˬ ma laˆ shaˆ iˇ luˆ dzeh-awˇ teˇ saˇ mahˇ gaˇ guˆ dui 
dui-awˇ, zahˬ leˇ tsoˆ leˇ tehꞈ-a.  
26Miˇ tsaˬ kʼoeˇ taˆ keuˆ le teuˇ le-eu lehˇ gʼeh-eu jeˬ-ahˇ tsawˇ haˬ zaˬ deuˬ noeˬ 
mawˇ-awˇ, myaꞈ leˇ tehꞈ-a. Aˬ jeˬ miˇ neh ehˇ naˇ, mˬ taˆ-euˬ baoˬ deuˬ luˆ laˇ nyeh 
laˇ jiˇ tehꞈ-a.  
27Kʼoeˇ naˇ, Tsawˇhaˬ-euˬ Zaˬmaˇ mˬ dmˇ dziˬ-awˇ, baoˬ hawˇ-eu yaw shehꞈ kʼahˬ 
sehˇ huiˬ dui dui-eu laꞈ kʼoeˇ oe gaˇ ya mawˇ tehꞈ-a.  
28Heu loꞈ-ehˇ gʼeh-eu deuˬ pyeuꞈ dahˬ beh laˇ ngeh, uˬ duˬ baꞈ diˇ-awˇ haw-awˬ. Aˬ 
jeˬ miˇ neh ehˇ naˇ, naw maꞈ-ahˇ ka kʼoꞈ le-eu aˇ yamˬ peh laˇ-euˬ meh.” 

Siˬ guˬ aˇ bawˇ-ahˇ haw-awˇ yamˬ law toꞈ-awˬ 
(Maꞈtehˬ 24.32-35; Maˬkuˆ 13.28-31) 

29Kʼoeˇ naˇ, yaw jeˬ maˬ jeˬ heu hmˬ, aˬ yawꞈ maꞈ-ahˇ Yeˬsuˇ ja mehˬ nehˬ-euˬ meh. 
“Siˬ guˬ aˇ bawˇ hawˇ-eu, aˇ bawˇ dawˬ tawˆ luꞈ-ahˇ haw-awˬ.  
30Aˇ bawˇ baw nmˬ nmˬ laˇ gaˇ naw maꞈ ya mawˇ ngeh, jawˇ la doˆ le shaw-iˬ meh 
lehˇ naw maꞈ siˬ nya meh.  
31Kʼoeˇ loꞈ-ehˇ duˇ ni, gaˇ kawˆ kʼoeˇ deuˬ pyeuꞈ doˆ laˇ ngeh, Miˬyehˇ Miˇkʼahˬ keuˆ 
le-eu dawˬ peh peh laˇ-euˬ meh lehˇ naw maꞈ siˬ nya-awˬ.  
32“Nymˬ-mˇ dehꞈ luꞈ-eu tsawˇ haˬ heu deuˬ maˬ shiˇ jiˇ mi naˆ-ehˇ, gaˇ kawˆ heu 
deuˬ dawˬ tawˆ luꞈ pyeuꞈ laˇ tehꞈ-a lehˇ, naw maꞈ-ahˇngaˇ maˇ jawˆ ni ehˇ-eu ma.  

33Mˬ hawˇ-eu miˇ maˬ jaˆ coeˇ-ehˇ byoˆ-iˇ kʼawꞈ, ngaˬ-euˬ dawˬ tiˬ jawˇ-iˬ maˬ byoˆ-
iˇ-aˇ.  

Yaw beuˇ beuˇ-ehˇ loꞈ-awˬ 

34“Naw maꞈ yaw beuˇ beuˇ-ehˇ jawˇ-awˬ. Maˬ ngeuˇ naˇ, dzaˬ boˆ dawˇ boˆ boˆ-eu 
jeˬ, dzaˬ yehꞈ dawˇ yehꞈ-eu jeˬ hawˇ-eu, yaw dehꞈ dehꞈ-eu gaˇ kawˆ kʼahˬ lahˇ-eu 
jeˬ naw maꞈ-euˬ nui ma-ahˇ ciˬ tehˬ taˬ-awˇ maˬ noeˬ maˬ duˇ-ehˇ jawˇ luꞈ ngeh, 
lahˇ ju-ahˇ paꞈ leˇ-eu loꞈ-ehˇ, aˇ nah kʼoeˇ nah naw maꞈ kʼoeˇ taˆ ja pyuˬ ni bi keuˆ le 
nmˬ-mˇ. 
35Aˬ jeˬ miˇ neh ehˇ naˇ, miˇ tsaˬ heu kʼoeˇ taˆ kʼaˇ jawˇ-eu tsawˇ haˬ dawˬ tawˆ luꞈ 
kʼoeˇ taˆ aˇ nah kʼoeˇ nah keuˆ le tehꞈ-a.  
36Keuˆ le teuˇ le-eu gaˇ kawˆ kʼoeˇ deuˬ dawˬ tawˆ luꞈ-ahˇ, naw maꞈ dehꞈ dzeuˇ jawˇ 
dzeuˇ nya ni gʼaˬ tiˬ byah ahˇ-awˇ, Tsawˇhaˬ-euˬ Zaˬmaˇ mehˬ shi ya yawꞈ gaˇ dehꞈ 
keuˆ nya ni, aˬ myah luꞈ yaw beuˇ beuˇ-ehˇ jawˇ-awˇ guiˬ lahˬ shaˇ-awˬ.” 
37Yeˬsuˇ-aˬ, yawˬ nah na luꞈ nah gʼahˇ paw Uˬ duˬ tahˬ nymˇ nymˇ ma laꞈ kʼoeˇ 
mehˬ nehˬ-euˬ meh. Ehˇ kʼawꞈ, uˬ ciꞈ ciꞈ le ngeh, Saˬloˬ gawˬ jawˬ-ahˇ yaꞈ leˇ-eu 
meh.  
38Uˬ shawˬ yaw naꞈ-ehˇ tsawˇ haˬ dawˬ tawˆ luꞈ Uˬ duˬ tahˬ nymˇ nymˇ ma-ahˇ le-
awˇ, aˬ yawꞈ mehˬ nehˬ tsoˆ nehˬ gaˇ naˇ haˬ leˇ-eu meh.  

Luˇkaꞈ 22 

Yeˬsuˇ-ahˇ sehꞈ-eu gʼaˇ duˬ bawˬ kʼoeˬ-euˬ 
(Maꞈtehˬ 26.1-5; Maˬkuˆ 14.1-2; Yoˇhaˬ 11.45-53) 

1Baˬsaˬkaˬ Bawˬ-iˬ lehˇ kuˇ-eu Dehˬ tseˬ maˬ dawˆ-euˬ Kaˬ muˇ dzaˬ-eu Bawˬ-iˬ 
gʼeh-eu aˇ yamˬ peh laˇ-euˬ meh.  
2Piˇ ma aˬ yuiꞈ deuˬ hawˇ-eu, Zahˇ dawˬ kʼoꞈ dawˬ mehˬ-eu saˬ laˬ deuˬ-aˬ, tsawˇ 
haˬ aˇ maꞈ-ahˇ guˆ-eu meh. Kʼoeˇ miˇ neh, Yeˬsuˇ-ahˇ ciˬ cuˇ ni sehꞈ kʼoeˬ-eu gaˇ ma 
poˆ luꞈ-eu meh.  

Yuˇdaˆ neh Yeˬsuˇ-ahˇ ahˬ dzaˬ-euˬ 
( Maꞈtehˬ 26.14-16; Maˬkuˆ 14.10,11) 

3Kʼoeˇ naˇ, Zaˬ lahˇ tseˇ nyiꞈ gʼaˬ laꞈ kʼoeˇ ahˇ-eu Iˇsaˬgaˬliˬoˆ lehˇ ehˇ-eu Yuˇdaˆ 
kʼoeˇ gʼaˬ-ahˇ nehꞈ Saˬdaˬ uˇ leˇ-euˬ meh.  
4Kʼoeˇ miˇ neh, piˇ ma aˬ yuiꞈ deuˬ hawˇ-eu uˬ duˬ tahˬ nymˇ nymˇ ma-ahˇ loꞈ piˇ-eu 
deuˬ kʼoeˇ taˆ uˆ lahˇ-eu yaw huiˬ yaw mahˇ deuˬ jawˇ gaˇ Yuˇdaˆ iˇ-awˇ, Yeˬsuˇ-ahˇ 
aˬ joˆ-ehˇ ahˬ dzaˬ-eu gaˇ kawˆ ja cawˬ-iˇ-euˬ meh.  
5Aˬ yawꞈ maꞈ laˬ kʼaˬ cehˇ-awˇ, aˬ yawꞈ-ahˇ pyuˇ biꞈ-eu gʼaˇ duˬ nui ma tsaˬ-euˬ 
meh.  
6Yuˇdaˆ gʼeh nui ma tsaˬ-awˇ, aˬ cawˬ maˬ bi siˬ ni Yeˬsuˇ-ahˇ aˬ yawꞈ maꞈ-euˬ aˬ laꞈ 
laꞈ kʼoeˇ a ahˇ nehˬ-eu gʼaˇ duˬ aˬ myah yehꞈ laˇ nga lehˇ jawˬ-euˬ meh.  

Yeˬsuˇ Baˬsaˬkaˬ Bawˬ-iˬ dzaˬ-eu gʼaˇ duˬ lehˬ hmˬ-eu 
(Maꞈtehˬ 26.17-25; Maˬkuˆ 14.12-21; Yoˇhaˬ 13.21-30) 



2016 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

7Kʼoeˇ naˇ, Baˬsaˬkaˬ dzaˬ byawˇ gʼaˇ duˬ yawˇ zaˬ ya sehꞈ-eu aˇ nah pyeuꞈ-eu Dehˬ 
tseˬ maˬ ahˇ-eu kaˬ muˇ dzaˬ-eu aˇ nah keuˆ le-euˬ meh.  
8Beˬtuˆluˆ hawˇ-eu Yoˇhaˬ aˬ nyaꞈ-ahˇ Yeˬsuˇ ehˇ nehˬ-eu, “Naw nyaꞈ iˇ-awˇ aˬ dui 
maꞈ Baˬsaˬkaˬ dzaˬ byawˇ dzaˬ-eu gʼaˇ duˬ lehˬ hmˬ-iˇ-awˬ.” 
9Aˬ yawꞈ nyaꞈ ehˇ-eu, “Aˬ geu gaˇ lehˬ hmˬ-iˇ nmˇ.” 
10Yeˬsuˇ ehˇ-eu, “Naw nyaꞈ meuˬ-ahˇ uˇ leˇ ngeh, iˇ cuꞈ mui deuˇ oeˬ lahˬ baꞈ luꞈ-eu 
tsawˇ haˬ tiˬ gʼaˬ-ahˇ ya tahˬ puˬ tehꞈ-a. Aˬ yawꞈ uˇ-iˇ-eu nymˇ-ahˇ keuˆ ni aˬ yawꞈ-
euˬ mehˬ nah caw teh gʼeh-awˬ. 
11Kʼoeˇ naˇ, nymˇ kʼoeˇ nymˇ-euˬ nymˇ sahˇ gʼaˬ-ahˇ, ‘Saˬlaˬ nyaˇ-eu aˬ yawꞈ hawˇ-
eu aˬ yawꞈ-euˬ zaˬ lahˇ deuˬ Baˬsaˬkaˬ dzaˬ byawˇ dzaˬ-eu gʼaˇ duˬ aˇ lawˆ aˬ gaˇ jaˆ 
ta jeˇ’ lehˇ naˇ haˬ-awˬ.  
12Kʼoeˇ ngeh, nymˇ-euˬ laꞈ taˆ tiˆ-ahˇ laˆ saˆ taˬ-awˇ jaˆ-eu aˇ lawˆ lawˆ ma tiˬ lawˆ, 
naw nyaꞈ-ahˇ aˬ yawꞈ mehˬ nehˬ laꞈ tehꞈ-a. Kʼoeˇ gaˇ lehˬ hmˬ dah taˬ-awˬ.” 
13Aˬ yawꞈ nyaꞈ iˇ haw ngeh, yawˬ jeˬ na luꞈ Yeˬsuˇ neh ehˇ-euˬ loꞈ-ehˇ jaˆ gaˇ ya 
mawˇ-awˇ, Baˬsaˬkaˬ dzaˬ byawˇ Lehˬ hmˬ laˆ dawˆ-euˬ meh.  

Sahˬpaˬ Yeˬsuˇ-euˬ Ciꞈ hawˬ dzaˬ byawˇ 
(Maꞈtehˬ 26.26-30; Maˬkuˆ 14.22-26; 1 Gawˇliˬtu 11.23-25) 

14Baˬsaˬkaˬ dzaˬ byawˇ dzaˬ-eu aˇ yamˬ keuˆ laˇ ngeh, Yeˬsuˇ hawˬ jeh-ahˇ jawˬ leˇ-
euˬ meh. Gʼaˬ kʼehˇ deuˬ kʼawꞈ, aˬ yawꞈ nehˬ-ehˇ jawˬ leˇ-euˬ meh.  
15Aˬ yawꞈ maˬ-ahˇ aˬ yawꞈ ehˇ nehˬ-eu, “Ngaˇ maˬ ya kamˇ shiˇ mi naˆ-ehˇ, naw maꞈ 
nehˬ-ehˇ Baˬsaˬkaˬ dzaˬ byawˇ heu byawˇ dzaˬ taꞈ mawꞈ dui dui-eu ma.  
16Aˬ jeˬ miˇ neh ehˇ naˇ, Miˬyehˇ Miˇkʼahˬ laꞈ kʼoeˇ dzaˬ byawˇ heu-euˬ dawˬ tsuiꞈ 
maˬ byah laˇ kʼoeˇ keuˆ ni, dzaˬ byawˇ heu ngaˇ maˬ paˇ dzaˬ ma lehˇ, naw maꞈ-ahˇ 
ngaˇ ehˇ-eu ma.” 
17Kʼoeˇ naˇ, Yeˬsuˇ kʼmˬ maˬ ciˬ-awˇ, Miˬyehˇ-euˬ guiˬ lahˬ-ahˇ ja ceuˬ-awˇ ehˇ-eu, 
“Kʼmˬ maˬ heu ciˬ-awˇ, tiˬ gʼaˬ ui cuiˆ dawˇ-awˬ. 
18Aˬ jeˬ miˇ neh ehˇ naˇ, Miˬyehˇ Miˇkʼahˬ maˬ keuˆ le kʼoeˇ keuˆ ni, aˬ gaꞈ dzaˇ uiˇ 
ngaˇ maˬ paˇ dawˇ ma.” 
19Kʼoeˇ loꞈ-ehˇ ehˇ gʼaˬ ngeh, aˬ yawꞈ kaˬ muˇ yuˇ-awˇ, Miˬyehˇ-euˬ guiˬ lahˬ-ahˇ ja 
ceuˬ-awˇ ngawˬ pyehˬ-euˬ meh. Kʼoeˇ naˇ, aˬ yawꞈ maꞈ-ahˇ biˇ nehˬ-awˇ ehˇ-eu, 
“Heu-aˬ, naw maꞈ gʼaˇ duˬ lawˇ nehˬ-euˬ ngaˬ-euˬ gʼawˇ mawˇ ma. Ngaˬ-ahˇ noeˬ 
keuˆ-eu laꞈ kʼoeˇ heu loꞈ-ehˇ mˇ-awˬ.” 
20Kʼoeˇ gaˇ duˇ ni, ciꞈ hawˬ dzaˬ gʼaˬ ngeh, aˬ yawꞈmaꞈ-ahˇ kʼmˬ maˬ ciˬ nehˬ-awˇ 
ehˇ-eu, “Heu-aˬ, naw maꞈ gʼaˇ duˬ yoeˇ le-euˬ ngaˬ-euˬ shiˬ baˬ da neh pyeuꞈ laˇ-euˬ 
dawˬ ma saˇ jaˇ yaw shuiꞈ ma.  
21“Ehˇ kʼawꞈ, ngaˬ-ahˇ ahˬ dzaˬ-eu gʼaˬ-euˬ aˬ laꞈ-aˬ, ngaˬ nehˬ-ehˇ hawˬ jeh taꞈ luꞈ 
meh.  
22Tsawˇ haˬ-euˬ Zaˬmaˇ-aˬ, Miˬyehˇ neh noeˬ tsehˆ taˬ-euˬ loꞈ-ehˇ ya shiˇ tehꞈ-a. Ehˇ 
kʼawꞈ, aˬ yawꞈ-ahˇ ahˬ dzaˬ-euˬ gʼaˬ ya noeˬ shaˬ dui dui tehꞈ-a.” 

23Kʼoeˇ ngeh, aˬ yawꞈ maꞈ laꞈ kʼoeˇ aˬ yawꞈ-ahˇ ahˬ dzaˬ-euˬ gʼaˬ aˬ suˇ gʼaˬ-a lehˇ, aˬ 
yawꞈ maꞈ tiˬ gʼaˬ tiˇ gʼaˬ naˇ haˬ-eu meh.  

Aˬ geu gʼaˬ huiˬ dzehˬ-eu gaˇ kawˆ pyehˇ-eu 

24Zaˬ lahˇ deuˬ yaw kaˬ, aˬ geu gʼaˬ aˬ cawˬ naˆ maˬ tseˇ huiˬ dzehˬ-eu gaˇ kawˆ 
tsawˇ pyehˇ pyehˇ-eu meh.  
25Aˬ yawꞈ maꞈ-ahˇ Yeˬsuˇ ehˇ nehˬ-eu, “Aˬ cawˬ miˇ kʼahˬ-euˬ sahˬ paˬ deuˬ-aˬ, miˇ 
kʼahˬ zaˬ deuˬ kʼoeˇ taˆ baoˬ jaˆ-eu meh. Miˇ kʼahˬ-ahˇ uˆ lahˇ-eu tsawˇ haˬ deuˬ 
kʼawꞈ, guiˬ lahˬ biꞈ-eu tsawˇ haˬ deuˬ lehˇ yawˬ haˇ yawˬ ha kuˇ-eu meh.  
26Ehˇ kʼawꞈ, naw maꞈ-aˬ, kʼoeˇ loꞈ-ehˇ taˬ geuꞈ. Naw maꞈ laꞈ kʼoeˇ aˬ cawˬ naˆ maˬ 
tseˇ huiˬ dzehˬ-eu gʼaˬ-aˬ, aˬ cawˬ naˆ maˬ tseˇ nyiˇ-eu gʼaˬ loꞈ-ehˇ geuꞈ-awˇ, aˬ cawˬ 
koeˇ taˆ aˬ yuiꞈ aˬ tsu geuꞈ-eu gʼaˬ-aˬ, aˬ cawˬ-euˬ zaˬ kʼaˆ loꞈ-ehˇ geuꞈ-awˬ.  
27Huiˬ dzehˬ-eu gʼaˬ aˬ geu gʼaˬ-a. Hawˬ jeh-ahˇ jawˬ-awˇ dzaˬ-eu gʼaˬ-a loˇ. Hawˬ 
byawˇ laˆ dawˆ nehˬ-eu gʼaˬ-a loˇ. Hawˬ jeh-ahˇ jawˬ-awˇ dzaˬ-eu gʼaˬ huiˬ dzehˬ-eu 
maˬ ngeuˇ-a loˇ. Ehˇ kʼawꞈ, ngaˇ-aˬ, naw maꞈ-ahˇ hawˬ byawˇ laˆ dawˆ nehˬ-eu gʼaˬ 
loꞈ-ehˇ duˇ-eu ma.  
28“Naw maꞈ ngaˬ-ahˇ maˬ byehˇ dzeh ni, ngaˬ nehˬ-ehˇ tiˬ kawˆ loꞈ-ehˇ shaˬ-eu 
zahˬ-eu jeˬ-ahˇ daˬ dzeuˇ laꞈ-euˬ meh.  
29Ngaˬ Da neh ngaˬ-ahˇ uˆ lahˇ-eu baoˬ biꞈ laꞈ-euˬ loꞈ-ehˇ, naw maꞈ-ahˇ kʼawꞈ baoˬ 
kʼoeˇ ngaˇ biꞈ-eu ma.  
30Ngaˇ uˆ lahˇ-eu miˇ kʼahˬ laꞈ kʼoeˇ, naw maꞈ ngaˬ-euˬ hawˬ jeh-ahˇ ya dzaˬ yaw 
dawˇ taꞈ-awˇ, Iˇsaˬleˬlaˆ tsawˇ jeuˬ tseˇ nyiꞈ jeuˬ kʼoeˇ taˆ uˆ lahˇ-eu dzoeˬ dzaˬ nuiˇ 
mahˬ deuˬ kʼoeˇ taˆ, naw maꞈ nuiˇ-awˇ ya dzoeˬ tehꞈ-a.  

Yeˬsuˇ-ahˇ maˬ siˬ lehˇ Beˬtuˆluˆ pyehˇ tehꞈ-a 
(Maꞈtehˬ 26.31-35; Maˬkuˆ 14.27-31; Yoˇhaˬ 13.36-38) 

31“Siˇmoˬ-oˇ, Siˇmoˬ-oˇ, haw taˬ-awˬ. Cehˇ baw shawˇ-eu loꞈ-ehˇ, yaw muiˬ yaw 
doeˇ siˬ duˬ laˇ ni naw maꞈ dawˬ tawˆ luꞈ-ahˇ lawˬ haw-eu gʼaˇ duˬ, nehꞈ Saˬdaˬ a 
kawˬ-aˬ za taˬ-euˬ meh.  
32Ehˇ kʼawꞈ, Siˇmoˬ nawˇ jah-eu jeˬ-ahˇ maˬ ya byehˇ dzeh ni ngaˇ guiˬ lahˬ shaˇ luꞈ-
eu ma. Nawˇ noeˬ poˆ-awˇ gʼoꞈ kʼoꞈ laˇ ngeh, nawˬ-euˬ cawˬ zaˬ lahˇ deuˬ-ahˇ gʼaˬ 
biꞈ nehˬ-awˬ.” 
33Beˬtuˆluˆ ehˇ-eu, “Sahˬpaˬ-oˇ, nawˬ nehˬ-ehˇ paꞈ kuˆ-ahˇ tiˬ kawˆ loꞈ-ehˇ uˇ-awˇ tiˬ 
gaˇ shiˇ-eu gʼaˇ duˬ ngaˇ noeˬ tsehˆ taˬ-euˬ ma.” 
34Yeˬsuˇ ehˇ-eu, “Beˬtuˆluˆ-oˇ, ngaˇ nawˬ-ahˇ heu loꞈ-ehˇ ehˇ-eu ma. Nymˇ ciꞈ ya 
poeˇ maˬ doeˇ laˇ mi naˆ-ehˇ, ngaˬ-ahˇ maˬ siˬ lehˇ, smˬ poˆ keuˆ ni nawˇ pyehˇ tehꞈ-
a.” 

Pyuˇ pawˬ behˆ, pehˇ tahˬ, mi cehˇ 

35Kʼoeˇ naˇ, Yeˬsuˇ aˬ yawꞈ-euˬ zaˬ lahˇ deuˬ-ahˇ ehˇ nehˬ-eu, “Ngaˇ naw maꞈ-ahˇ, 
pyuˇ pawˬ behˆ, pehˇ tahˬ, sehˬ nawˆ, heu deuˬ maˬ bi yuˇ ni kʼehˇ gʼeh ngeh, naw 
maꞈ tiˬ jeˬ paˬ loˬ-euˬ jaˆ te loˇ.” Aˬ yawꞈ maꞈ ehˇ-eu, “Tiˬ jeˬ-iˬ maˬ loˬ-aˬ.” 

36Yeˬsuˇ ehˇ-eu, “Ehˇ kʼawꞈ, nymˬ-mˇ poˆ jawˇ-aˬ, pyuˇ pawˬ behˆ kʼaˇ ahˇ-eu tsawˇ 
haˬ, pyuˇ pawˬ behˆ pi gʼeh-awˬ. Pehˇ tahˬ jaˆ-eu tsawˇ haˬ kʼawꞈ, shaꞈ gʼeh-awˬ. Mi 
cehˇ maˬ ahˇ-eu tsawˇ haˬ, yawˬ ha-euˬ pehˇ kʼahˬ ahˬ-awˇ mi cehˇ zeuˇ-awˬ.  
37Aˬ jeˬ miˇ neh ehˇ naˇ, ‘Aˬ yawꞈ-ahˇ smˇ kʼoeˬ tahˇ joe loꞈ-ehˇ sawˇ nehˬ tehꞈ-a’ 
lehˇ ehˇ-eu dawˬ kʼoeˇ dawˬ ngaˬ-euˬ kʼoeˇ taˆ keuˆ le tehꞈ-a. Ngaˬ-euˬ gaˇ kawˆ kʼaˇ 
boꞈ taˬ-euˬ jeˬ byah laˇ meh.” 
38Zaˬ lahˇ deuˬ ehˇ-eu, “Sahˬpaˬ-oˇ, haw sheˇ. Heu gaˇ mi cehˇ nyiˬ kahˇ ahˇ ma, ” 
Yeˬsuˇ ehˇ-eu, “Gʼaˬ tehꞈ-a.” 

Saˬloˬ gawˬ jawˬ kʼoeˇ taˆ Yeˬsuˇ guiˬ lahˬ shaˇ-euˬ 
(Maꞈtehˬ 26.36-46; Maˬkuˆ 14.32-42) 

39Yeˬsuˇ-aˬ, aˬ myah myah aˬ yawꞈ kʼaˇ jahˇ-eu loꞈ-ehˇ, meuˬ-ahˇ neh doˆ-iˇ-awˇ, saˬ 
loˬ gawˬ jawˬ-ahˇ le-euˬ meh. Zaˬ lahˇ deuˬ kʼawꞈ, aˬ yawꞈ nehˬ-ehˇ le-euˬ meh.  
40Jawˇ duˬ kʼoeˇ tsahˇ-ahˇ aˬ yawꞈ le keuˆ ngeh, “Muˇ juˇ juˇ-eu mehˬ nah maˬ ya 
caw teh gʼeh ni guiˬ lahˬ shaˇ-awˬ” lehˇ, aˬ yawꞈ maꞈ-ahˇ ehˇ nehˬ-euˬ meh.  
41Kʼoeˇ naˇ, aˬ yawꞈ maꞈ jawˇ gaˇ neh daˇ biˬ tiˬ biˬ kaˬ gaˇ aˬ yawꞈ iˇ-awˇ, pawˬ tsuiꞈ 
pawˬ dmˬ dmˬ-awˇ guiˬ lahˬ shaˇ-euˬ meh.  
42“Aˬ da-oˇ, nawˇ nui ma tsaˬ naˇ shaˬ zahˬ naꞈ dui dui-eu kʼmˬ maˬ heu kʼmˬ-ahˇ bi 
dzeuˇ-iˇ laꞈ. Ehˇ kʼawꞈ, ngaˬ-euˬ nui noeˬ taˬ bi pyeuꞈ laꞈ. Nawˬ-euˬ nui noeˬ bi 
pyeuꞈ-awˬ.” 
43Mˬ taˆ gʼaˬ kʼehˇ tiˬ gʼaˬ aˬ yawꞈ jawˇ gaˇ doˆ le-awˇ, aˬ yawꞈ-ahˇ gʼaˬ biꞈ lahˬ nehˬ-
euˬ meh.  
44Aˬ yawꞈ nui ma shaˬ zahˬ mˇ dui dui-eu laꞈ kʼoeˇ, yaw beh naˆ maˬ tseˇ guiˬ lahˬ 
paˇ shaˇ dui dui-euˬ meh. Shiˬ miˇ tsa dzaˆ ka-eu loꞈ-ehˇ, aˬ yawꞈ kuˬ pyuˇ yoeˇ le-
euˬ meh.  
45Aˬ yawꞈ guiˬ lahˬ shaˇ luꞈ-eu tuˇ laˇ-awˇ, zaˬ lahˇ deuˬ jawˇ gaˇ gʼoꞈ-iˇ ngeh, noeˬ 
shaˬ dui dui-awˇ gʼaˬ doeˇ doeˇ-eu miˇ neh, yuꞈ kʼaˆ taˬ-euˬ gaˇ ya mawˇ-euˬ meh.  
46Aˬ yawꞈ maꞈ-ahˇ aˬ yawꞈ ehˇ nehˬ-eu, “Naw maꞈ aˬ jeˬ miˇ neh yuꞈ kʼaˆ luꞈ te. Muˇ 
juˇ juˇ-eu mehˬ nah maˬ ya caw teh gʼeh ni, tuˇ-awˇ guiˬ lahˬ shaˇ-awˬ.” 

Yeˬsuˇ-ahˇ nyehꞈ-euˬ 
(Maꞈtehˬ 26.47-56; Maˬkuˆ 14.43-50; Yoˇhaˬ 18.3-11) 

47Yeˬsuˇ dawˬ ngehˬ gʼaˬ-eu maˬ dah ni, zaˬ lahˇ tseˇ nyiꞈ gʼaˬ laꞈ kʼoeˇ ahˇ-eu 
Yuˇdaˆ lehˇ myahˇ-euˬ gʼaˬ mehˬ huˬ huˬ-awˇ, tsawˇ haˬ aˇ maꞈ tiˬ maꞈ laˇ keuˆ-euˬ 
meh. Aˬ yawꞈ Yeˬsuˇ-ahˇ mehˬ cuˇ cuˇ-eu lehˇ, Yeˬsuˇ-euˬ dawˬ peh le-euˬ meh.  
48Ehˇ kʼawꞈ, Yeˬsuˇ aˬ yawꞈ-ahˇ ehˇ nehˬ-eu, “Yuˇdaˆ-oˇ, nawˇ Tsawˇhaˬ-euˬ Zaˬmaˇ-
ahˇ mehˬ cuˇ tiˬ poˆ cuˇ-awˇ ahˬ dzaˬ-eu lehˇ gʼeh-eu ma loˇ.” 
49Yeˬsuˇ nehˬ-ehˇ jawˇ luꞈ-eu tsawˇ haˬ deuˬ, Yeˬsuˇ-ahˇ nyehꞈ laˇ-euˬ ngaˇ lehˇ haw 
siˬ ngeh, “Sahˬpaˬ-oˇ, nga maꞈ mi cehˇ neh deuˆ ma de” lehˇ ehˇ-eu meh.  
50Aˬ yawꞈ maꞈ laꞈ kʼoeˇ tiˬ gʼaˬ, Piˇma Yaw huiˬ gʼaˬ-euˬ zaˬ kʼaˆ-ahˇ mi cehˇ neh 
coeˇ-awˇ, naˬ paꞈ aˇ maˇ paw pyawˬ coeˇ tsehˆ dzeh-euˬ meh.  

51Ehˇ kʼawꞈ, “Gʼaˬ-aˇ. Taˬ paˇ jahˇ” lehˇ Yeˬsuˇ ehˇ-awˇ, na paꞈ-ahˇ toeˬ ciˆ-awˇ laˆ taˬ 
nehˬ-euˬ meh.  
52Kʼoeˇ naˇ, piˇ ma aˬ yuiꞈ deuˬ, Uˬ duˬ tahˬ nymˇ nymˇ ma-ahˇ loꞈ piˇ-eu guiˇ maꞈ 
deuˬ kʼoeˇ taˆ uˆ lahˇ-eu yaw huiˬ yaw mahˇ deuˬ hawˇ-eu, Uˬ duˬ tahˬ nymˇ nymˇ 
ma laꞈ kʼoeˇ aˬ yuiꞈ aˬ tsu geuꞈ luꞈ-eu deuˬ -ahˇ, Yeˬ suˇ heu loꞈ-ehˇ ehˇ nehˬ-eu 
meh. “Smˇ kʼoeˬ tahˇ joe-ahˇ nyehꞈ-eu loꞈ-ehˇ, mi cehˇ hawˇ-eu daˇ kawˬ baꞈ-awˇ 
naw maꞈ ngaˬ-ahˇ ya nyehꞈ laˇ ta loˇ.  
53Naw maꞈ nehˬ-ehˇ Uˬ duˬ tahˬ nymˇ nymˇ ma laꞈ kʼoeˇ yawˬ nah na luꞈ ngaˇ jawˇ 
luꞈ ngeh, naw maꞈ ngaˬ-ahˇ maˬ nyehꞈ-a. Ehˇ kawꞈ, yaw zahˇ-euˬ baoˬ uˆ lahˇ-eu aˇ 
yamˬ heu yamˬ, naw maꞈ heu loꞈ-ehˇ mˇ-eu gʼaˇ duˬ tsaˬ dui dui-eu aˇ yamˬ meh.” 

Yeˬsuˇ-ahˇ maˬ siˬ lehˇ Beˬtuˆluˆ pyehˆ-euˬ 
(Maꞈtehˬ 26.57-58,69-75; Maˬkuˆ 14.53-54,66-72; Yoˇhaˬ 18.12-18,25-27) 

54Kʼoeˇ naˇ, aˬ yawꞈ maꞈ Yeˬ suˇ-ahˇ nyehꞈ-awˇ, Piˇ ma Yaw huiˬ gʼaˬ-euˬ nymˇ-ahˇ 
sheuˬ gʼeh-euˬ meh. Beˬtuˆluˆ-aˬ, naˇ kʼah paw ui cuiˆ gaˇ mahˇ kaˬ gaˇ cah-awˇ caw 
teh luꞈ-eu meh.  
55Kmˇ cehˇ gawˬ lahˇ taˬ-euˬ laꞈ kʼoeˇ jaˆ-eu pu ka gʼahˇ ceh aˬ yawꞈ maꞈ miˬ dzaˬ 
baw doꞈ-awˇ nuiˇ ngeh, Beˬtuˆluˆ kʼawꞈ, ga dzuˇ leˇ-euˬ meh.  
56Aˬ yawꞈ miˬ dzaˬ bya gaˇ nuiˇ luꞈ-eu zaˬ miˬ zaˬ zaˬ kʼaˆ tiˬ gʼaˬ ya mawˇ ngeh, aˬ 
yawꞈ-ahˇ haw tsoˆ taˬ-awˇ ehˇ-eu, “Tsawˇ haˬ heu gʼaˬ jiˇ Yeˬsuˇ nehˬ-ehˇ jawˇ-euˬ 
tsawˇ haˬ meh.” 
57Ehˇ kʼawꞈ, Beˬtuˆluˆ tsawˇ pyehˇ pyehˇ-awˇ ehˇ-eu, “Aˬ buˇ-oˇ, aˬ yawꞈ-ahˇ ngaˇ 
maˬ siˬ nya nya.” 
58Tiˬ kʼehˬ paˇ keuˆ laˇ ngeh, tsawˇ haˬ tiˬ gʼaˬ aˬ yawꞈ-ahˇ paˇ haw siˬ-awˇ ehˇ-eu, 
“Nawˇ gʼeh aˬ yawꞈ maꞈ-euˬ aˇ muˇ-ahˇ uˇ-eu tsawˇ haˬ meh.” Ehˇ kʼawꞈ, Beˬtuˆluˆ 
paˇ pyehˇ-eu, “Mawˬ cawˬ-oˇ, ngaˇ maˬ ngeuˇ.” 
59Naˬ liˬ tiˬ laꞈ ehˇ gʼaˬ ni paˇ kaˇ-iˇ ngeh, tiˬ gʼaˬ paˇ ehˇ-eu, “Tsawˇ haˬ heu gʼaˬ Yeˬ 
suˇ nehˬ-ehˇ jawˇ euˬ yaw duˬ baw meh. Aˬ jeˬ miˇ ehˇ naˇ , aˬ yawꞈ Gaˬliˬlehˇ tsawˇ 
haˬ meh.” 
60Ehˇ kawꞈ, Beˬtuˆluˆ pyehˇ-eu, “ Mawˬ cawˬ-oˇ, nawˇ ehˇ-eu gaˇ kawˆ teu ngaˇ tiˬ 
jeˬ-iˬ maˬ siˬ nya nya.” Aˬ yawꞈ kʼoeˇ loꞈ-ehˇ ehˇ gʼaˬ-eu maˬ dah ni, ya poeˇ doeˇ 
doˆ laˇ-euˬmeh.  
61Kʼoeˇ ngeh, Sahˬpaˬ Yeˬsuˇ zeuˆ pyawˇ leꞈ-awˇ, Beˬtuˆluˆ-ahˇ haw-euˬ meh. “Nymˇ 
ciꞈ ya poeˇ maˬ doeˇ laˇ mi naˆ-ehˇ, ngaˬ-ahˇ maˬ siˬ lehˇ smˬ poˆ keu ni nawˇ pyehˇ 
tehꞈ-a” lehˇ, Sahˬpaˬ Yeˬsuˇ neh aˬ yawꞈ-ahˇ ehˇ nehˬ-euˬ dawˬ kʼoeˇ dawˬ-ahˇ 
Beˬtuˆluˆ noeˬ doˆ leˇ-euˬ meh.  
62Kʼoeˇ naˇ, Beˬtuˆluˆ doˆ-iˇ-awˇ, ngoeˇ dui dui- euˬ meh.  

Yeˬsuˇ-ahˇ naˬ gʼa naˬ gʼa-ehˇ diˬ-euˬ 
(Maꞈtehˬ 26.67,68; Maˬkuˆ 14.65) 

63Yeˬ suˇ-ahˇ nyehꞈ-awˇ loꞈ luꞈ-eu tsawˇ haˬ kʼoeˇ deuˬ, aˬ yawꞈ-ahˇ naˬ gʼa naˬ gʼa-
ehˇ diˬ-euˬ meh.  

64Kʼoeˇ naˇ aˬ yawꞈ-euˬ myaˆ nuiˆ kaꞈ kaˬ nehˬ-awˇ , “Nawˇ Miˬ yehˇ gʼaˇ duˬ ngehˬ 
dah nya-eu jeˬ maˇ-iˬ, nawˬ-ahˇ naˬ tehˆ tehˆ-euˬ aˬ suˇ gʼaˬ nga lehˇ ehˇ haw sheˇ” 
lehˇ ehˇ nehˬ-euˬ meh.  
65Kʼoeˇ naˇ, aˬ yawˬ maꞈ aˬ yawꞈ-ahˇ yehˬ bawˬ sehˇ lu-ehˇ gʼawˬ mya jeˬ ehˇ niˇ gʼa 
nehˬ-euˬ meh.  

Yeˬ suˇ-ahˇ Baꞈdzah mehˬ shi nyehꞈ gʼeh-euˬ 
(Maꞈtehˬ 26.59-66; Maˬkuˆ 14.55-64; Yoˇhaˬ 18.19-24) 

66Uˬ bya bya laˇ ngeh, tsawˇ mawˬ tsawˇ kʼaˆ deuˬ, piˇ ma aˬ yuiꞈ deuˬ hawˇ-eu Zahˇ 
dawˬ kʼoꞈ dawˬ mehˬ-eu saˬ laˬ deuˬ tiˬ gaˇ uiˬ leˇ-awˇ, Yeˬ suˇ-ahˇ Baꞈ dzah -euˬ 
mehˬ shi bi sheuˬ laꞈ-euˬ meh.  
67Aˬ yawꞈ maꞈ ehˇ-eu, “Nawˇ Ka li ngeuˇ ma loˇ lehˇ, nga maꞈ-ahˇ ehˇ nehˬ laꞈ sheˇ.” 
Yeˬ suˇ ehˇ-eu, “Ngaˇ ehˇ kʼawꞈ naw maꞈ maˬ jah-aˇ.  
68Ngaˇ naw maꞈ-ahˇ paˇ naˇ haˬ kʼawꞈ, naw maꞈ maˬ ehˇ kʼoꞈ nehˬ laꞈ-aˇ.  
69Ehˇ kawꞈ, aˬ kaˇ naˇ, Tsawˇhaˬ-euˬ Zaˬmaˇ-aˬ, Baoˬhuiˬ-eu Miˬyehˇ-euˬ aˇ maˇ 
paw ya nuiˇ tehꞈ-aˬ.” 
70Kʼoeˇ ngeh, aˬ yawꞈ maꞈ dawˬ tawˆ luꞈ ehˇ-eu, “Toˆ-ehˇ ngeuˇ naˇ, nawˇ Miˬyehˇ-
euˬ Zaˬmaˇ ngeuˇ te loˇ.” Aˬ yawꞈ ehˇ-eu, “Ngeuˇ meh lehˇ naw maꞈ ehˇ ngaˇ tawˇ.” 
71Kʼoeˇ ngeh jawˇ, aˬ yawꞈ maꞈ ehˇ-eu, “A dui maꞈ saˇ kiˇ yawˬ-awˇ yawˬ maˬ paˇ loˬ 
meh. Aˬ yawꞈ-euˬ kʼaˬ meh-ahˇ ngehˬ doˆ laꞈ-euˬ dawˬ aˬ dui gaˬ duˬ-euˬ ma.” 

Luˇkaꞈ 23 

Yeˬsuˇ-ahˇ sahˬ paˬ Piˇlaˆ mehˬ shi sheuˬ gʼeh-euˬ 
(Maꞈtehˬ 27.1,2,11-14; Maˬkuˆ 15.1-5; Yoˇhaˬ 18.28-38) 

1Kʼoeˇ naˇ, tsawˇ haˬ dawˬ tawˆ luꞈ baˬ maꞈ puˇ jeˬ-ehˇ tuˇ laˇ jiˇ-awˇ, Yeˬsuˇ-ahˇ 
sahˬ paˬ Piˇlaˆ jawˇ gaˇ sheuˬ gʼeh-euˬ meh.  
2Aˬ yawꞈ maꞈ Yeˬsuˇ-ahˇ iˬ baˇ poˆ-awˇ ehˇ-eu, “Tsawˇ haˬ heu gʼaˬ nga maꞈ-euˬ 
tsawˇ jeuˬ-ahˇ gaˇ ma sheuˬ bahˬ-awˇ, sahˬ paˬ Gehˇsaˬ-ahˇ kawˬ taˬ doˆ nehˬ lehˇ 
nga maꞈ-ahˇ laˆ tsoeˬ-eu uˬ taꞈ, yawˬ haˇ yawˬ ha Ka li lehˇ kuˇ-eu sahˬ paˬ ma lehˇ 
ehˇ-eu nga maꞈ mawˇ-euˬ ma.” 
3Sahˬ paˬ Piˇlaˆ aˬ yawꞈ-ahˇ naˇ haˬ-eu, “Nawˇ Yuˇdaˆ tsawˇ haˬ-euˬ sahˬ paˬ ngeuˇ 
ma loˇ.” Yeˬsuˇ ehˇ-eu, “Nawˇ ehˇ luꞈ ngaˇ tawˇ.” 
4Kʼoeˇ naˇ, piˇ ma aˬ yuiꞈ deuˬ hawˇ-eu tsawˇ haˬ aˇ maꞈ maꞈ ma-ahˇ sahˬ paˬ Piˇlaꞈ 
ehˇ nehˬ-eu, “Tsawˇ haˬ heu gʼaˬ lehˬ-eu ca-eu ngaˇ maˬ mawˇ-aˬ.” 
5Ehˇ kʼawꞈ, Yeˬsuˇ-ahˇ yaw lehˬ poˆ-eu tsawˇ haˬ kʼoeˇ deuˬ yaw kʼaˆ-ehˇ paˇ leh jeh 
laˇ-awˇ ehˇ-eu, “Yuˇdaˆ miˇ kʼahˬ kʼahˬ lah ni miˇ kʼahˬ zaˬ deuˬ luiˬ gʼa laˇ ni aˬ yawꞈ 
mehˬ luꞈ tsoˆ luꞈ-eu meh. Gaˬliˬlehˇ miˇ kʼahˬ-ahˇ mehˬ dahˬ beh-awˇ, nymˬ-mˇ heu 
gaˇ mehˬ keuˆ laˇ-euˬ meh.” 

Yeˬsuˇ-ahˇ sahˬ paˬ Heˬloˆ jawˇ gaˇ bi sheuˬ gʼeh-euˬ 

6Dawˬ kʼoeˇ dawˬ-ahˇ sahˬ paˬ Piˇlaˆ ya gaˬ ngeh, “Tsawˇ haˬ heu gʼaˬ Gaˬliˬlehˇ 
tsawˇ haˬ-a loˇ” lehˇ naˇ haˬ-euˬ meh.  

http://pt-br.bibles.org/ahk-AHK/Luke/22#Luke.22.66!f.1

7Yeˬsuˇ-aˬ, sahˬ paˬ Heˬloˆ uˆ lahˇ-eu miˇ kʼahˬ-ahˇ jawˇ-eu tsawˇ haˬ pyeuꞈ-eu gaˇ 
kawˆ sahˬ paˬ Piˇlaˆ ya siˬ ngeh, Yeˬluˇsaˬlehˬ meuˬ-ahˇ laˇ taˬ-awˇ jawˇ-eu sahˬ paˬ 
Heˬloˆ jawˇ gaˇ bi sheuˬ gʼeh-euˬ meh.  
8Yeˬsuˇ-ahˇ ya mawˇ ngeh, Heˬloˆ laˬ kʼaˬ cehˇ dui dui-eu meh. Aˬ jeˬ miˇ neh ehˇ 
naˇ, aˬ yawꞈ Yeˬsuˇ-euˬ gaˇ kawˆ ya gaˬ haw-awˇ, aˬ yawꞈ-ahˇ mawˇ mawꞈ-eu meh. 
Yeˬsuˇ zahˬ leˇ paˬ-ehˇ gʼeh-eu jeˬ mˇ mehˬ laꞈ gaˇ ya mawˇ tehꞈ-a lehˇ aˬ yawꞈ noeˬ 
tmˬ taˬ-euˬ meh.  
9Kʼoeˇ miˇ neh, aˬ yawꞈ Yeˬsuˇ-ahˇ dawˬ gʼawˬ mya dawˬ naˇ haˬ-euˬ meh. Ehˇ 
kʼawꞈ, Yeˬsuˇ tiˬ dawˬ-iˬ maˬ ngehˬ kʼoꞈ nehˬ-a.  
10Piˇ ma aˬ yuiꞈ deuˬ hawˇ-eu, Zahˇ dawˬ kʼoꞈ dawˬ mehˬ-eu saˬ laˬ deuˬ mehˬ hu 
paw yawꞈ leˇ-awˇ, Yeˬsuˇ-ahˇ iˬ baˇ poˆ-eu dawˬ yaw kʼaˆ-ehˇ ngehˬ-euˬ meh. 
11Heˬloˆ hawˇ-eu aˬ yawꞈ-euˬ yehˇ deuˬ Yeˬsuˇ-ahˇ yehˬ bawˬ sehˇ lu-ehˇ ehˇ-awˇ 
naˬ gʼa-euˬ meh. Kʼoeˇ loꞈ-ehˇ jahˇ gʼaˬ ngeh, sahˬ paˬ sahˬ ma deuˬ dm-eu muiˬ dui 
dui-eu mehˬ tsoeˬ bi dm-awˇ, sahˬ paˬ Piˇlaˆ jawˇ gaˇ bi sheuˬ kʼoꞈ gʼeh-euˬ meh.  
12Kʼoeˇ ngeh nah, sahˬ paˬ Heˬloˆ hawˇ-eu sahˬ paˬ Piˇlaˆ aˬ nyaꞈ gʼoeˇ leˇ-euˬ meh. 
Dzeuˇ laˇ ngeh aˬ yawꞈ nyaꞈ tiˬ gʼaˬ tiˇ gʼaˬ muiˇ-euˬ meh.  

Yeˬsuˇ-ahˇ sehꞈ-eu gʼaˇ duˬ daˇ tsehˆ-euˬ 
(Maꞈtehˬ 27.15-26; Maˬkuˆ 15.6-15; Yoˇhaˬ 18.39—19.16) 

13Piˇ ma aˬ yuiꞈ deuˬ, aˬ yuiꞈ aˬ tsu deuˬ hawˇ-eu, miˇ kʼahˬ zaˬ deuˬ-ahˇ sahˬ paˬ 
Piˇlaˆ neh kuˇ uiˬ-euˬ meh.  
14Aˬ yawꞈ maꞈ-ahˇ aˬ yawꞈ ehˇ nehˬ-eu, “Tsawˇ haˬ heu gʼaˬ miˇ kʼahˬ zaˬ deuˬ-ahˇ 
gaˇ ma sheuˬ bahˬ-euˬ meh lehˇ naw maꞈ ehˇ-awˇ ngaˇ jawˇ gaˇ sheuˬ laꞈ-euˬ meh. 
Naw maꞈ-euˬ mehˬ shi aˬ yawꞈ-ahˇ ngaˇ naˇ haˬ-awˇ pyehˆ tseˇ haw ngeh, naw maꞈ 
ehˇ-eu loꞈ-ehˇ lehˬ-eu ca-eu ngaˇ maˬ mawˇ-aˬ. 
15Sahˬ paˬ Heˬ loˆ kʼawꞈ, aˬ yawꞈ-euˬ yaw lehˬ yaw ca maˬ poˆ mawˇ nya-eu miˇ 
neh, aˬ dui jawˇ gaˇ paˇ bi sheuˬ kʼoꞈ ha le-euˬ meh. Aˬ yawꞈ shiˇ paˬ-ehˇ mˇ lehˬ 
taˬ-euˬ tiˬ jeˬ-iˬ maˬ jaˆ-a.  
16Kʼoeˇ miˇ neh, aˬ yawꞈ-ahˇ yahˬ caˆ neh bi juiꞈ-awˇ pyehˬ nehˬ ma.” 
18Tsawˇ haˬ aˇ maꞈ maꞈ lah-ehˇ guˇ-eu, “Aˬ yawꞈ-ahˇ sehꞈ-awˇ Baˬlaˬbaˇ-ahˇ pyehˬ 
doˆ nehˬ laꞈ-awˬ.” 
19Baˬlaˬbaˇ-aˬ, meuˬ laꞈ kʼoeˇ miˇ kʼahˬ zaˬ deuˬ luiˬ gʼa laˇ ni jahˇ-euˬ uˬ taꞈ, tsawˇ 
haˬ sehꞈ-euˬ miˇ neh, tawˬ-ahˇ bi dawˆ taˬ-euˬ meh.  
20Sahˬ paˬ Piˇlaˆ-aˬ, Yeˬsuˇ-ahˇ pyehˬ nehˬ mawꞈ-eu miˇ neh, aˬ yawꞈ maꞈ-ahˇ tiˬ poˆ 
paˇ shaˇ-euˬ meh.  
21Ehˇ kʼawꞈ, aˬ yawꞈ maꞈ paˇ guˇ-eu, “Laꞈ yaꞈ kʼoeˇ taˆ taꞈ sehꞈ-awˬ. Laꞈ yaꞈ kʼoeˇ taˆ 
taꞈ sehꞈ-awˬ.” 
22Sahˬ paˬ Piˇlaˆ aˬ yawꞈ maꞈ-ahˇ smˬ poˆ tiˬ poˆ paˇ shaˇ-awˇ ehˇ-eu, “Aˬ yawꞈ mˇ 
lehˬ mˇ ca-euˬ aˬ jeˬ jaˆ ta. Aˬ yawꞈ ya shiˇ paˬ-ehˇ mˇ lehˬ taˬ-euˬ tiˬ jeˬ-iˬ ngaˇ maˬ 
ya mawˇ-aˬ. Aˬ yawꞈ-ahˇ ngaˇ yahˬ caˆ neh bi juiꞈ-awˇ pyehˬ nehˬ ma.” 

23Ehˇ kʼawꞈ, Yeˬsuˇ-ahˇ laꞈ yaꞈ kʼoeˇ taˆ bi taꞈ sehꞈ-eu gʼaˇ duˬ, aˬ yawꞈ maꞈ gʼaˬ kʼaˇ 
jaˆ-eu shaˇ shaˇ-ehˇ guˇ-eu miˇ neh, aˇ saˬ saˬ laˇ ngeh aˬ yawꞈ maꞈ neh guˇ gʼaˬ-euˬ 
meh.  
24Kʼoeˇ miˇ neh, aˬ yawꞈ maꞈ geuꞈ mawꞈ-eu loꞈ-ehˇ sahˬ paˬ Piˇlaˆ yaˇ kʼaˬ daˇ tsehˆ 
nehˬ-euˬ meh. 
25Miˇ kʼahˬ zaˬ luiˬ gʼa laˇ ni jahˇ-euˬ uˬ taꞈ, tsawˇ haˬ-ahˇ sehꞈ-euˬ miˇ neh tawˬ-ahˇ 
bi nyehꞈ uˇ taˬ-euˬ gʼaˬ-ahˇ-aˬ, aˬ yawꞈ maꞈ shaˇ-eu loꞈ-ehˇ pyehˬ doˆ nehˬ-euˬ meh. 
Ehˇ kʼawꞈ, Yeˬsuˇ-ahˇ-aˬ, aˬ yawꞈ maꞈ-euˬ nui noeˬ bi jahˇ-eu gʼaˇ duˬ, aˬ yawꞈ maꞈ-
euˬ aˬ laꞈ laꞈ kʼoeˇ a nehˬ-euˬ meh.  

Yeˬsuˇ-ahˇ laꞈ yaꞈ kʼoeˇ taˆ taꞈ sehꞈ-euˬ 
(Maꞈtehˬ 27.32-44; Maˬkuˆ 15.21-32; Yoˇhaˬ 19.17-27) 

26Aˬ yawꞈ maꞈ aˬ yawꞈ-ahˇ sheuˬ gʼeh luꞈ ngeh, pu paw neh meuˬ-ahˇ laˇ luꞈ-eu 
Kuˇleˬniˬ meuˬ-ahˇ jawˇ-eu Siˇmoˬ-ahˇ nyehꞈ-awˇ, laꞈ yaꞈ baꞈ daˆ nehˬ-awˇ, Yeˬsuˇ-
euˬ mehˬ nah bi cah-euˬ meh.  
27Tsawˇ haˬ aˇ maꞈ maꞈ ma hawˇ-eu, Yeˬsuˇ gʼaˇ duˬ noeˬ shaˬ-awˇ tsawˇ ngoeˇ 
ngoeˇ luꞈ-eu zaˬ miˬ zaˬ deuˬ, Yeˬsuˇ mehˬ nah caw teh luꞈ-eu meh.  
28Ehˇ kʼawꞈ, aˬ yawꞈ maꞈ-ahˇ Yeˬsuˇ nahˇ gʼoꞈ gʼoꞈ haw-awˇ ehˇ-eu, “Yeˬluˇsaˬlehˬ 
meuˬ-euˬ zaˬ miˬ deuˬ-oˇ, ngaˬ-euˬ gʼaˇ duˬ tsawˇ ngoeˇ taˬ ngoeˇ. Naw maꞈ gʼaˇ duˬ 
hawˇ-eu naw maꞈ-euˬ zaˬ deuˬ gʼaˇ duˬ tsawˇ ngoeˇ ngoeˇ-awˬ.  
29Aˬ jeˬ miˇ neh ehˇ naˇ, ‘Maˬ baw aˬ ma hawˇ-eu aˬ nyiˇ maˬ pi haw-euˬ uˬ maˆ 
hawˇ-eu, zaˬ nahˬ neh tiˬ jawˇ-iˬ maˬ bi dawˇ haw-euˬ aˬ coeˇ deuˬ guiˬ lahˬ huiˬ-eu 
meh’ lehˇ ya ehˇ-eu aˇ nah keuˆ le luꞈ meh.  
30Kʼoeˇ ngeh jawˇ, gawˬ jawˬ-ahˇ ‘Nga maꞈ kʼoeˇ taˆ byaˆ tehˬ leꞈ-awˬ’ lehˇ ya ehˇ-
awˇ, gawˬ duˇ-ahˇ ‘Nga maꞈ kʼoeˇ taˆ pymˬ tehˬ leꞈ-awˬ’ lehˇ ya ehˇ gaˇ keuˆ tehꞈ-a.  
31Aˬ jeˬ miˇ neh ehˇ naˇ, aˇ bawˇ yaw jmˬ-ahˇ aˬ yawꞈ maꞈ heu naˆ ni jahˇ nehˬ naˇ, 
aˇ bawˇ yaw gui-ahˇ aˇ naˆ ni paˇ jahˇ nehˬ nmˇ.” 
32Yaw haiˬ jeˬ mˇ-euˬ tsawˇ haˬ nyiˬ gʼaˬ-ahˇ kʼawꞈ, Yeˬsuˇ nehˬ-ehˇ taꞈ sehꞈ-eu lehˇ 
sheuˬ gʼeh-euˬ meh.  
33Uˬ duˬ kʼmˬ lehˇ kuˇ-eu jawˇ duˬ-ahˇ le keuˆ ngeh, Yeˬsuˇ-ahˇ laꞈ yaꞈ kʼoeˇ taˆ taꞈ 
tehˬ-euˬ meh. Yaw haiˬ jeˬ mˇ bahˬ-euˬ tsawˇ haˬ kʼoeˇ nyiˬ gʼaˬ-ahˇ kʼawꞈ, aˬ yawꞈ-
euˬ aˇ maˇ paw tiˬ gʼaˬ, aˇ caˇ paw tiˬ gʼaˬ lehˇ, laꞈ yaꞈ kʼoeˇ taˆ taꞈ tehˬ-euˬ meh.  
34Yeˬsuˇ ehˇ-eu, “Aˬda-oˇ, aˬ yawꞈ maꞈ-ahˇ iˬ baˇ pyehˬ nehˬ-awˬ. Aˬ jeˬ miˇ neh ehˇ 
naˇ, aˬ yawꞈ maꞈ neh mˇ-euˬ jeˬ-ahˇ aˬ yawꞈ maꞈ maˬ siˬ nya-a.” Aˬ yawꞈ maꞈ shehˆ 
tsaˬ tsaˬ-awˇ, Yeˬsuˇ-euˬ mehˬ tsoeˬ biˇ geuꞈ-euˬ meh.  
35Tsawˇ haˬ gʼawˬ mya ni kʼoeˇ gaˇ yawꞈ-awˇ haw luꞈ ngeh, Yuˇdaˆ tsawˇ haˬ aˬ yuiꞈ 
aˬ tsu deuˬ Yeˬsuˇ-ahˇ naˬ gʼa naˬ gʼa-ehˇ ehˇ-eu, “Aˬ yawꞈ aˬ cawˬ-ahˇ ka kʼoꞈ-euˬ 
meh. Aˬ yawꞈ-aˬ, Miˬyehˇ neh Tseˇ doˆ-euˬ Gʼaˬ lehˇ ehˇ-eu Ka li ngeuˇ naˇ, yawˬ haˇ 
yawˬ ha ka kʼoꞈ luꞈ-uˇ.” 
36Yehˇ deuˬ kʼawꞈ, aˬ yawꞈ-ahˇ yehˬ bawˬ sehˇ lu-ehˇ ehˇ niˇ gʼa-eu meh. Aˬ yawꞈ 
maꞈ aˬ yawꞈ jawˇ gaˇ le-awˇ, cehˇ myawˆ ni gʼeh-eu aˬ gaꞈ dzaˇ uiˇ ciˬ nehˬ-awˇ ehˇ-
eu,  

37“Nawˇ Yuˇdaˆ tsawˇ haˬ-euˬ sahˬ paˬ ngeuˇ naˇ, yawˬ haˇ yawˬ ha ka kʼoꞈ-awˬ 
tawˇ.” 
38Aˬ yawꞈ-euˬ kʼoeˇ taˆ heu loꞈ-ehˇ boꞈ myahˬ taˬ-euˬ meh. “Tsawˇ haˬ heu gʼaˬ 
Yuˇdaˆ tsawˇ haˬ-euˬ sahˬ paˬ meh.” 
39Kʼoeˇ gaˇ bi taꞈ tehˬ taˬ-euˬ tsawˇ haˬ yaw haiˬ kʼoeˇ tiˬ gʼaˬ Yeˬsuˇ-ahˇ yehˬ bawˬ 
sehˇ lu-ehˇ ehˇ-eu, “Nawˇ Ka li maˬ ngeuˇ loˇ. Yawˬ haˇ yawˬ ha ka kʼoꞈ-awˇ, nga 
nyaꞈ-ahˇ kʼawꞈ ka kʼoꞈ nehˬ laꞈ-awˬ tawˇ.” 
40Ehˇ kʼawꞈ, aˬ yawꞈ-euˬ cawˬ kʼoeˇ gʼaˬ aˬ yawꞈ-ahˇ dehˬ-awˇ ehˇ-eu, “Nawˇ 
Miˬyehˇ-ahˇ maˬ guˆ nya loˇ. Nawˇ gʼeh aˬ yawꞈ loꞈ-ehˇ bi sehꞈ-eu gʼaˇ duˬ bi daˇ 
tsehˆ taˬ-euˬ tsawˇ haˬ maˬ ngeuˇ te loˇ.  
41Aˇ nyaꞈ-aˬ, mˇ bahˬ-euˬ miˇ neh oꞈ-eu geuˇ-eu loꞈ-ehˇ ya daˬ luꞈ-eu ma. Ehˇ kʼawꞈ, 
tsawˇ haˬ heu gʼaˬ tiˬ jeˬ-iˬ mˇ bahˬ taˬ-euˬ maˬ jaˆ-a.” 
42Kʼoeˇ naˇ, aˬ yawꞈ ehˇ-eu, “Yeˬsuˇ-oˇ, nawˇ Sahˬ paˬ loꞈ-ehˇ zaꞈ le ngeh, ngaˬ-ahˇ 
taˬ ngehˇ nehˬ laꞈ.” 
43Yeˬsuˇ aˬ yawꞈ-ahˇ ehˇ nehˬ-eu, “Iˬ nah nawˇ ngaˬ nehˬ-ehˇ Baˬlaˬdiˇsuˆ -ahˇ ya 
jawˇ tehꞈ-a lehˇ, ngaˇ nawˬ-ahˇ maˇ jawˆ ni ehˇ-eu ma.” 

Yeˬsuˇ saꞈ tsehˆ leˇ-euˬ 
(Maꞈtehˬ 27.45-56; Maˬkuˆ 15.33-41; Yoˇhaˬ 19.28-30) 

44Nah loˆ ceh laˇ ngeh neh dahˬ beh-awˇ, uˬ ciꞈ uˬ taw paw naˬ liˬ smˇ laꞈ-ahˇ keuˆ 
ni, miˇ kʼahˬ kʼoeˇ kʼahˬ kʼahˬ lah-ehˇ zahˇ tsui ni jaˆ-eu meh.  
45Aˬ jeˬ miˇ neh ehˇ naˇ, nahˇ ma yaw shehꞈ maˬ bya ni naˬ leˇ-euˬ meh. Uˬ duˬ tahˬ 
nymˇ nymˇ ma laꞈ kʼoeˇ taw taˬ-euˬ saˬ paˇ lawˆ kaˬ nyiˬ paˆ paˆ-iˇ-euˬ meh.  
46Kʼoeˇ ngeh, Yeˬsuˇ yaw kʼaˆ-ehˇ guˇ-awˇ, “Aˬda-oˇ, ngaˬ-euˬ saꞈ laˇ-ahˇ nawˬ-euˬ aˬ 
laꞈ laꞈ kʼoeˇ a nehˬ-eu ma” lehˇ ehˇ-eu meh. Kʼoeˇ loꞈ-ehˇ guˇ gʼaˬ ngeh, aˬ yawꞈ saꞈ 
tsehˆ leˇ-euˬ meh.  
47Kʼoeˇ loꞈ-ehˇ pyeuꞈ laˇ-euˬ gaˇ, yehˇ kʼoeˇ deuˬ kʼoeˇ taˆ aˬ yuiꞈ geuꞈ-eu gʼaˬ ya 
mawˇ ngeh, Miˬyehˇ-euˬ guiˬ lahˬ-ahˇ ja ceuˬ-awˇ, “Tsawˇ haˬ heu gʼaˬ aˬ diˇ aˬ maˇ 
iˬ baˇ maˬ ahˇ law hawˇ ngaˬ” lehˇ ehˇ-eu eh.  
48Kʼoeˇ gaˇ haw laˇ-eu lehˇ kʼaˇ uiˬ laˇ-euˬ tsawˇ haˬ dawˬ tawˆ luꞈ, kʼoeˇ loꞈ-ehˇ 
pyeuꞈ laˇ-euˬ gaˇ ya mawˇ ngeh, noeˬ shaˬ dui dui-eu laꞈ kʼoeˇ yawˬ ha-euˬ kʼahˬ-
ahˇ teˇ teˇ-ehˇ gʼoꞈ-iˇ-euˬ meh.  
49Yeˬsuˇ-euˬ cawˬ deuˬ hawˇ-eu, Gaˬliˬlehˇ miˇ kʼahˬ-ahˇ neh aˬ yawꞈ-euˬ mehˬ nah 
caw teh laꞈ-euˬ zaˬ miˬ zaˬ kʼoeˇ deuˬ, ui cuiˆ gaˇ mahˇ kaˬ gaˇ yawꞈ-awˇ haw-euˬ 
meh.  

Yeˬsuˇ-ahˇ baꞈ pahˬ-euˬ 
(Maꞈtehˬ 27.57-61; Maˬkuˆ 15.42-47; Yoˇhaˬ 10.38-42) 

50Yuˇdaˆ tsawˇ haˬ-euˬ meuˬ pyeuꞈ-eu Aˬliˇmaꞈtehˬ meuˬ-ahˇ, Yoˇsehˆ lehˇ myahˇ-
euˬ tsawˇ haˬ tiˬ gʼaˬ jawˇ-eu meh. Aˬ yawꞈ-aˬ, yaw tsaˬ yaw dawˇ tsawˇ haˬ pyeuꞈ-
awˇ, Baꞈdzah laꞈ kʼoeˇ ahˇ-eu tsawˇ haˬ tiˬ gʼaˬ meh.  
51Ehˇ kʼawꞈ, Baꞈdzah neh kʼoeˇ loꞈ-ehˇ daˇ tsehˆ-awˇ mˇ-euˬ gaˇ, aˬ yawꞈ nui ma maˬ 
tsaˬ-a. Aˬ yawꞈ-aˬ, Miˬyehˇ Miˇkʼahˬ keuˆ le gaˇ loꞈ luꞈ-eu tsawˇ haˬ meh.  

http://pt-br.bibles.org/ahk-AHK/Luke/24#Luke.23.43!f.1

52Aˬ yawꞈ sahˬ paˬ Piˇlaˆ jawˇ gaˇ le-awˇ, Yeˬsuˇ-euˬ gʼawˇ mawˇ shaˇ leˇ-euˬ meh. 
53Kʼoeˇ naˇ, Yeˬsuˇ-euˬ gʼawˇ mawˇ-ahˇ baꞈ ka-awˇ, shawˇ jehˆ ni gʼeh-eu saˬ paˇ 
neh mawˇ tawˆ tawˆ-awˇ, tsawˇ haˬ tiˬ gʼaˬ-iˬ maˬ baꞈ pahˬ haw-euˬ, kʼaˬ lo-ahˇ taꞈ 
byoe-awˇ jahˇ taˬ-euˬ lmˬ bymˇ laꞈ kʼoeˇ baꞈ pahˬ-iˇ-euˬ meh.  
54Kʼoeˇ ngeh nah-aˬ, Jawˇ nah gʼaˇ duˬ lehˬ hmˬ laˆ saˆ dah-eu aˇ nah pyeuꞈ-awˇ, 
Jawˇ nah keuˆ le shaw-iˬ-eu meh.  
55Gaˬliˬlehˇ miˇ kʼahˬ-ahˇ neh Yeˬsuˇ-euˬ mehˬ nah caw teh laꞈ-euˬ tsawˇ haˬ deuˬ 
Yoˇsehˆ nehˬ-ehˇ iˇ-awˇ, lmˬ bymˇ hawˇ-eu Yeˬsuˇ-ahˇ kʼoeˇ gaˇ aˬ joˆ-ehˇ baꞈ pahˬ 
yaꞈ-euˬ gaˇ mawˇ duˬ yaꞈ-euˬ meh. 
56Kʼoeˇ naˇ, aˬ yawꞈ maꞈ gʼoꞈ leˇ-awˇ, Yeˬsuˇ-euˬ gʼawˇ mawˇ-ahˇ laˆ saˆ-eu gʼaˇ duˬ 
tsiˇ yaw saw gʼawˬ mya jeˬ lehˬ hmˬ leˇ-euˬ meh. Zahˇ dawˬ kʼoꞈ dawˬ laꞈ kʼoeˇ ehˇ 
taˬ-euˬ loꞈ-ehˇ, Jawˇ nah kʼoeˇ nah-ahˇ aˬ yawꞈ maꞈ gʼaˬ naˬ naˬ-euˬ meh.  

Luˇkaꞈ 24 

Yeˬsuˇ gʼoꞈ dehꞈ laˇ-euˬ 
(Maꞈtehˬ 28.1-10; Maˬkuˆ 16.1-8; Yoˇhaˬ 20.1-10) 

1Tiˬ jaw laꞈ kʼoeˇ aˇ dahˬ beh-eu nah uˬ shawˬ yaw naꞈ-ehˇ, zaˬ miˬ zaˬ kʼoeˇ deuˬ aˬ 
yawꞈ maꞈ neh lehˬ hmˬ taˬ-euˬ tsiˇ yaw saw deuˬ yuˇ-awˇ, lmˬ bymˇ-ahˇ iˇ-euˬ meh.  
2Kʼoeˇ ngeh, lmˬ bymˇ lo kʼahˬ-ahˇ ngawˬ tsoeˬ taˬ-euˬ kʼaˬ lo kʼoeˇ siˬ ngawˬ dzeh-
awˇ jaˆ gaˇ ya mawˇ-euˬ meh.  
3Ehˇ kʼawꞈ, laꞈ kʼoeˇ uˇ-iˇ haw ngeh, Sahˬpaˬ Yeˬsuˇ-euˬ gʼawˇ mawˇ maˬ jaˆ gaˇ ya 
mawˇ-euˬ meh.  
4Aˬ yawꞈ maꞈ zahˬ leˇ-awˇ jawˇ ngeh, yaw shehꞈ bya-eu mehˬ tsoeˬ dm luꞈ-eu tsawˇ 
haˬ nyiˬ gʼaˬ aˬ yawꞈ maꞈ-euˬ dawˬ peh yawꞈ luꞈ gaˇ ya mawˇ-euˬ meh.  
5Aˬ yawꞈ maꞈ tsawˬ guˆ-iˇ-awˇ, baˬ ba miˇ tsa tuˆ ni awˆ byaˆ gʼeh ngeh, tsawˇ haˬ 
kʼoeˇ nyiˬ gʼaˬ heu loꞈ-ehˇ ehˇ-eu meh. “Naw maꞈ aˬ jeˬ miˇ neh dehꞈ luꞈ-eu tsawˇ 
haˬ-ahˇ shiˇ-euˬ deuˬ jawˇ-eu jawˇ duˬ-ahˇ poˆ le teˬ. 
6Aˬ yawꞈ heu gaˇ maˬ paˇ jawˇ meh. Aˬ yawꞈ gʼoꞈ dehꞈ laˇ gʼaˬ-euˬ meh. Aˬ yawꞈ 
Gaˬliˬlehˇ miˇ kʼahˬ-ahˇ jawˇ ngeh, naw maꞈ-ahˇ aˬ joˆ-ehˇ ehˇ nehˬ laꞈ-euˬ gaˇ paˇ 
noeˬ poˆ haw sheˇ.  
7‘Tsawˇhaˬ-euˬ Zaˬmaˇ-ahˇ iˬ baˇ zaˬ deuˬ-euˬ aˬ laꞈ laꞈ kʼoeˇ a nehˬ-awˇ laꞈ yaꞈ kʼoeˇ 
taˆ bi taꞈ sehꞈ tehꞈ-a. Ehˇ kʼawꞈ, smˬ nah byah laˇ naˇ, Miˬyehˇ aˬ yawꞈ-ahˇ paˇ bi 
gʼoꞈ dehꞈ laˇ tehꞈ-a’ lehˇ ehˇ nehˬ laꞈ-euˬ maˬ ngeuˇ-a loˇ.” 
8Kʼoeˇ ngeh, zaˬ miˬ zaˬ kʼoeˇ deuˬ aˬ yawꞈ neh ehˇ-euˬ dawˬ kʼoeˇ dawˬ-ahˇ noeˬ 
doˆ leˇ-euˬ meh.  
9Kʼoeˇ naˇ, lmˬ bymˇ-ahˇ neh gʼoꞈ leˇ-awˇ, Gʼaˬ kʼehˇ tseˇ nyiꞈ gʼaˬ hawˇ-eu nui deuˬ 
dawˬ tawˆ luꞈ-ahˇ, gaˇ kawˆ kʼoeˇ deuˬ dzawˇ mehˬ nehˬ-euˬ meh.  
10Zaˬ miˬ zaˬ kʼoeˇ deuˬ-aˬ, Maˬliˇ Maˬgaˬdaˬlaˇ, Yoˇaˬnaˆ, Yaˬkoˆ-euˬ aˬ ma Maˬliˇ aˬ 
ha maꞈ meh. Aˬ yawꞈ maꞈ hawˇ-eu aˬ yawꞈ maꞈ nehˬ-ehˇ jawˇ-eu zaˬ miˬ zaˬ nui 
deuˬ neh, Gʼaˬ kʼehˇ deuˬ-ahˇ gaˇ kawˆ kʼoeˇ deuˬ dzawˇ nehˬ-euˬ meh.  

11Ehˇ kʼawꞈ, maˬ ngeuˇ gaˇ ehˇ-eu nga lehˇ noeˬ-awˇ, Gʼaˬ kʼehˇdeuˬ maˬ jah-a.  
12Ehˇ kʼawꞈ, Beˬtuˆluˆ tsawˬ tuˇ-awˇ, lmˬ bymˇ-ahˇ cehˆ gʼeh-euˬ meh. Aˬ yawꞈ awˆ 
kʼoꞈ-awˇ haw ngeh, mawˇ tawˆ saˬ paˇ tehꞈ-ehˇ jaˆ yaꞈ-euˬ gaˇ ya mawˇ-euˬ meh. Aˬ 
yawꞈ zahˬ leˇ-awˇ gʼoꞈ-iˇ-euˬ meh.  

Eˇmawꞈ pu-ahˇ iˇ-eu gaˇ ma-ahˇ Yeˬsuˇ doˆ le-euˬ 
(Maˬkuˆ 16.12-13) 

13Aˬ yawꞈ kʼoeˇ ngeh nah-ahˇ, Yeˬsuˇ mehˬ nah caw teh-euˬ tsawˇ haˬ nyiˬ gʼaˬ, 
Yeˬluˇsaˬlehˬ meuˬ-ahˇ neh shiꞈ laˇ byah ni kaˬ-eu Eˇmawꞈ pu-ahˇ iˇ-euˬ meh.  
14Aˬ yawꞈ nyaꞈ Yeˬsuˇ-ahˇ taꞈ sehꞈ-euˬ gaˇ kawˆ kʼoeˇ deuˬ ja ja-ehˇ iˇ luꞈ-eu meh.  
15Kʼoeˇ loꞈ-ehˇ ja ja-ehˇ iˇ luꞈ ngeh, Yeˬsuˇ aˬ yawꞈ nyaꞈ jawˇ gaˇ oe-awˇ, tiˬ kawˆ loꞈ-
ehˇ iˇ-euˬ meh.  
16Ehˇ kʼawꞈ, aˬ yawꞈ nyaꞈ-euˬ myaˆ nuiˆ dehˬ kaˬ taˬ-euˬ loꞈ-ehˇ pyeuꞈ-awˇ, aˬ yawꞈ-
ahˇ maˬ haw siˬ nya-a.  
17“Naw nyaꞈ aˬ jeˬ gaˇ kawˆ ja ja-ehˇ cah te” lehˇ Yeˬsuˇ ehˇ nehˬ-euˬ meh. Aˬ yawꞈ 
nyaꞈ naˬ leˇ-awˇ, myaˆ pyawˬ nyoeˬ kʼeuˇ ni yawꞈ luꞈ-eu meh.  
18Kʼoeˇ naˇ, aˬ yawꞈ nyaꞈ laꞈ kʼoeˇ, Gaˬloˇpaˇ lehˇ myahˇ-euˬ gʼaˬ Yeˬsuˇ-ahˇ ehˇ-eu, 
“Yeˬluˇsaˬlehˬ meuˬ-ahˇ le-awˇ, nymˬ-mˇ heu myaˆ nah-ahˇ kʼoeˇ gaˇ aˬ jeˬ pyeuꞈ 
yaꞈ-euˬ gaˇ kawˆ maˬ siˬ nya-eu, nawˇ maˬ ngeuˇ aˬ suˇ gʼaˬ jawˇ nga jeˇ.” 
19Yeˬ suˇ ehˇ-eu, “Aˬ jeˬ gaˇ kawˆ-a.” Aˬ yawꞈ nyaꞈ ehˇ-eu. “Naˬzaˬlehˇ tsawˇ haˬ 
Yeˬsuˇ-euˬ gaˇ kawˆ tawˇ. Aˬ yawꞈ-aˬ, Miˬyehˇ hawˇ-eu tsawˇ haˬ dawˬ tawˆ luꞈ-euˬ 
mehˬ shi, mˇ-eu shaˇ-eu ngehˬ-eu tmˇ-eu baoˬ huiˬ dui dui-eu, Miˬyehˇ gʼaˇ duˬ 
ngehˬ dah-eu tsawˇ haˬ tiˬ gʼaˬ meh.  
20Aˬ yawꞈ-ahˇ sehꞈ-eu lehˇ yaˇ kʼaˬ bi daˇ tsehˆ-eu gʼaˇ duˬ, nga maꞈ-euˬ piˇ ma aˬ 
yuiꞈ deuˬ hawˇ-eu sahˬ paˬ sahˬ ma deuˬ neh a dzeh nehˬ-awˇ, laꞈ yaꞈ kʼoeˇ taˆ bi 
taꞈ sehꞈ-euˬ meh.  
21Aˬ yawꞈ Iˇsaˬleˬlaˆ tsawˇ jeuˬ-ahˇ ka kʼoꞈ tehꞈ-a lehˇ nga maꞈ jah-euˬ ma. Kʼoeˇ uˬ 
taꞈ, kʼoeˇ loꞈ-ehˇ pyeuꞈ dzeuˇ yaꞈ-euˬ smˬ nah byah laˇ-euˬ meh.  
22Kʼoeˇ naˇ, nga maꞈ-euˬ aˇ muˇ-ahˇ taꞈ-eu zaˬ miˬ zaˬ tiˬ deuˬ nga maꞈ zahˬ leˇ paˬ-
ehˇ paˇ ja-eu meh. Uˬ shawˬ yaw naꞈ-ehˇ aˬ yawꞈ maꞈ lmˬ bymˇ-ahˇ iˇ-euˬ nga.  
23Ehˇ kʼawꞈ, Yeˬsuˇ-euˬ gʼawˇ mawˇ maˬ jaˆ gaˇ mawˇ yaꞈ-awˇ, kʼoeˇ naˇ, yaw sahˇ 
laꞈ kʼoeˇ mˬ taˆ gʼaˬ kʼehˇ-ahˇ aˬ yawꞈ maꞈ paˇ mawˇ-awˇ, Yeˬsuˇ dehꞈ luꞈ meh lehˇ, 
mˬ taˆ gʼaˬ kʼehˇ neh aˬ yawꞈ maꞈ-ahˇ ehˇ nehˬ laꞈ-euˬ meh lehˇ ja-eu meh.  
24Nga maꞈ-euˬ tsawˇ haˬ tiˬ paˆ na deuˬ lmˬ bymˇ-ahˇ iˇ haw ngeh, zaˬ miˬ zaˬ kʼoeˇ 
deuˬ neh kʼaˇ ehˇ-euˬ loꞈ-ehˇ jaˆ-awˇ, aˬ yawꞈ-ahˇ maˬ ya mawˇ-aˬ jeˇ.” 
25Kʼoeˇ ngeh jawˇ, aˬ yawꞈ nyaꞈ-ahˇ Yeˬsuˇ ehˇ nehˬ-eu, “Dawˇ ga-oˇ, Miˬyehˇ gʼaˇ 
duˬ ngehˬ dah-eu tsawˇ haˬ deuˬ neh kʼaˇ ehˇ taˬ-euˬ dawˬ tawˆ luꞈ-ahˇ jah tuˆ leꞈ-
eu gʼaˇ duˬ, aˇ naˆ naˆ-ehˇ ga-eu nya. 
26Ka li aˬ yawꞈ yaw shehꞈ kʼahˬ sehˇ laꞈ kʼoeˇ uˇ leˇ nya ni, kʼoeˇ deuˬ-ahˇ jeˬ huˬ ya 
daˬ-eu maˬ ngeuˇ-a loˇ.” 

27Kʼoeˇ naˇ, aˬ yawꞈ nyaꞈ-ahˇ Yeˬsuˇ ja shaw nehˬ-euˬ meh. Jaˇliꞈ laꞈ kʼoeˇ aˬ yawꞈ-
euˬ gaˇ kawˆ kʼaˇ ehˇ taˬ-euˬ yawˬ jeˬ na luꞈ, Moˇseˬ neh boꞈ-euˬ sahˬ boꞈ deuˬ-ahˇ 
neh dahˬ beh-awˇ, Miˬyehˇ gʼaˇ duˬ ngeh dah-eu deuˬ neh boꞈ-euˬ sahˬ boꞈ deuˬ-
ahˇ keuˆ ni, aˬ yawꞈ nyaꞈ gʼoˆ shaw nya ni Yeˬsuˇ ja mehˬ nehˬ-euˬ meh.  
28Aˬ yawꞈ maꞈ iˇ luꞈ-eu pu kʼoeˇ pu-euˬ pu dzeˇ iˇ keuˆ ngeh, Yeˬsuˇ-aˬ, mehˬ hu 
paw paˇ iˇ-eu lehˇ gʼeh-eu meh.  
29Ehˇ kʼawꞈ, aˬ yawꞈ nyaꞈ aˬ yawꞈ-ahˇ gʼeu tehˬ-awˇ, “Nga nyaꞈ nehˬ-ehˇ jawˇ yaꞈ-
awˬ. Uˬ ciꞈ ciꞈ le-awˇ zahˇ le shaw-iˬ ngaˇ.” lehˇ ehˇ-eu meh. Kʼoeˇ miˇ neh, aˬ yawꞈ 
nyaꞈ nehˬ-ehˇ iˇ kahˇ laꞈ kʼoeˇ uˇ leˇ-awˇ yaꞈ-euˬ meh. 
30Aˬ yawꞈ nyaꞈ nehˬ-ehˇ hawˬ jawˬ jawˬ leˇ ngeh, aˬ yawꞈ kaˬ muˇ yuˇ-awˇ dawˬ 
ngehˬ gʼeh nehˬ-euˬ meh. Kʼoeˇ naˇ, ngawˬ pyehˬ-awˇ aˬ yawꞈ nyaꞈ-ahˇ biˇ nehˬ-euˬ 
meh.  
31Kʼoeˇ ngeh, aˬ yawꞈ nyaꞈ-euˬ myaˆ nuiˆ pah laˇ-awˇ, aˬ yawꞈ-ahˇ haw siˬ-euˬ meh. 
Ehˇ kʼawꞈ, aˬ yawꞈ-ahˇ maˬ paˇ ya mawˇ ni byoˆ-iˇ-euˬ meh.  
32Aˬ yawꞈ nyaꞈ yaw kaˬ ehˇ-eu, “Gaˇ pehˇ-ahˇ aˬ yawꞈ aˇ nyaꞈ-ahˇ dawˬ ngehˬ cawˬ 
laˇ-awˇ Jaˇliꞈ gaˇ kawˆ ja mehˬ nehˬ laꞈ ngeh, nui ma laꞈ kʼoeˇ miˬ dzaˬ doꞈ-eu loꞈ-
ehˇ gʼeh law miˇ-a ehˇ lawˬ.” 
33Aˬ yawꞈ nyaꞈ tiˬ poˆ tehꞈ-ehˇ tsawˬ tuˇ-awˇ, Yeˬluˇsaˬlehˬ meuˬ-ahˇ gʼoꞈ leˇ-euˬ 
meh. Zaˬ lahˇ tseˇ nyiꞈ gʼaˬ hawˇ-eu nui deuˬ uiˬ leˇ taˬ-awˇ jawˇ gaˇ aˬ yawꞈ nyaꞈ ya 
mawˇ-euˬ meh.  
34“Sahˬpaˬ Yeˬsuˇ gʼoꞈ dehꞈ laˇ-euˬ yaw duˬ baw meh. Aˬ yawꞈ-euˬ gʼawˇ mawˇ 
Siˇmoˬ-ahˇ bi mawˇ le-euˬ meh” lehˇ, aˬ yawꞈ maꞈ ehˇ luꞈ-eu meh.  
35Kʼoeˇ ngeh, gaˇ pehˇ-ahˇ pyeuꞈ laˇ-euˬ gaˇ kawˆ maˬ ehˇ, kaˬ muˇ ngawˬ pyehˬ 
ngeh hawˇ-eu aˬ yawꞈ nyaꞈ aˬ yawꞈ-ahˇ haw siˬ-euˬ gaˇ kawˆ maˬ ehˇ, aˬ yawꞈ maꞈ-
ahˇ aˬ yawꞈ nyaꞈ dzawˇ mehˬ nehˬ-euˬ meh.  

Yeˬsuˇ aˬ yawꞈ-euˬ zaˬ lahˇ deuˬ-ahˇ gʼawˇ mawˇ bi mawˇ le-euˬ 
(Maꞈtehˬ 28.16-20; Maˬkuˆ 16.14-18; Yoˇhaˬ 20.19-23; Gʼaˬkʼehˇ 1.6-8) 

36Aˬ yawꞈ maꞈ kʼoeˇ loꞈ-ehˇ ja luꞈ ngeh, Yeˬsuˇ aˬ yawꞈ maꞈ-euˬ gʼahˇ ceh yawꞈ le-
awˇ, “Naw maꞈ kʼoeˇ taˆ nui saˇ oꞈ-eu jeˬ jaˆ luꞈ-uˇ” lehˇ ehˇ-eu meh.  
37Ehˇ kʼawꞈ, aˬ yawꞈ maꞈ zahˬ leˇ-awˇ, tsawˬ guˆ-iˇ-eu laꞈ kʼoeˇ, yaw sahˇ mawˇ le-
euˬ nga lehˇ noeˬ-euˬ meh.  
38Kʼoeˇ ngeh, aˬ yawꞈ maꞈ-ahˇ aˬ yawꞈ ehˇ nehˬ-eu, “Aˬ jeˬ miˇ neh naw maꞈ nui ma 
suˬ saˬ-awˇ tsawˬ toeˬ tsawˬ daˆ-ehˇ noeˬ luꞈ te.  
39Ngaˬ-euˬ aˬ kuiˇ aˬ laꞈ-ahˇ haw sheˇ. Maˇ maˇ ni ngaˇ ma. Ngaˬ-ahˇ toeˬ haw sawˆ 
haw-awˇ, haw duˬ sheˇ. Yaw sahˇ ngeuˇ lawˬ naˇ, heu loꞈ-ehˇ shaˬ yoeˬ hawˇ-eu 
shaˬ jiˇ maˬ baw-aˇ.” 
40Aˬ yawꞈ kʼoeˇ loꞈ-ehˇ ehˇ gʼaˬ-awˇ, aˬ yawꞈ maꞈ-ahˇ aˬ yawꞈ-euˬ aˬ kuiˇ aˬ laꞈ bi 
haw-euˬ meh.  41Aˬ yawꞈ maꞈ zahˬ leˇ-awˇ laˬ kʼaˬ cehˇ dui dui kʼawꞈ, maˬ jah duˬ 
nya-ehˇ shaˬ luꞈ-eu meh. Kʼoeˇ miˇ neh, “Dzaˬ-eu tiˬ jeˬ paˬ maˬ jaˆ loˇ” lehˇ, aˬ yawꞈ 
maꞈ-ahˇ aˬ yawꞈ naˇ haˬ-euˬ meh.  
42Aˬyawꞈ maꞈ aˬ yawꞈ-ahˇ ngaˬ sha tehˬ ba-euˬ biꞈ nehˬ-euˬ meh.  

43Aˬ yawꞈ yuˇ-awˇ, aˬ yawꞈ maꞈ-euˬ mehˬ shi dzaˬ-euˬ meh.  
44Kʼoeˇ naˇ, aˬ yawꞈ maꞈ-ahˇ aˬ yawꞈ heu loꞈ-ehˇ ehˇ nehˬ-euˬ meh. “Moˇseˬ-euˬ 
Zahˇ dawˬ kʼoꞈ dawˬ laꞈ kʼoeˇ maˬ ehˇ, Miˬyehˇ gʼaˇ duˬ ngehˬ dah-eu deuˬ neh boꞈ 
taˬ-euˬ sahˬ boꞈ deuˬ laꞈ kʼoeˇ maˬ ehˇ, Ja ceuˬ-eu sahˬ boꞈ laꞈ kʼoeˇ maˬ ehˇ, ngaˬ-
euˬ gaˇ kawˆ boꞈ taˬ-euˬ yawˬ jeˬ na luꞈ, heu loꞈ-ehˇ pyeuꞈ laˇ-awˇ ya byah laˇ meh 
lehˇ, ngaˇ naw maꞈ nehˬ-ehˇ jawˇ ngeh neh naw maꞈ-ahˇ ehˇ nehˬ-euˬ ma.” 
45Kʼoeˇ ngeh, Jaˇ liꞈ-ahˇ gʼoˆ shaw nya ni, aˬ yawꞈ maꞈ-euˬ nui ma-ahˇ aˬ yawꞈ pah 
nehˬ-euˬ meh.  
46Kʼoeˇ naˇ, aˬ yawꞈ maꞈ-ahˇ heu loꞈ-ehˇ ehˇ nehˬ-euˬ meh. “Jaˇliꞈ laꞈ kʼoeˇ heu loꞈ-
ehˇ boꞈ taˬ-euˬ meh. Ka li-aˬ, sehꞈ gaˇ ya daˬ-awˇ, smˬ nah byah laˇ naˇ, Miˬyehˇ neh 
paˇ bi gʼoꞈ dehꞈ laˇ tehꞈ-a.  
47Kʼoeˇ naˇ, Yeˬluˇsaˬlehˬ meuˬ-ahˇ neh dahˬ beh-awˇ, tsawˇ jeuˬ dawˬ tawˆ luꞈ-ahˇ 
iˬ baˇ noeˬ poˆ-eu gaˇ kawˆ hawˇ-eu, Miˬyehˇ iˬ baˇ pyehˬ nehˬ-eu gaˇ kawˆ, aˬ yawꞈ-
euˬ tsawˇ myahˇ uˬ moˆ ya mehˬ nehˬ-iˇ meh lehˇ boꞈ taˬ-euˬ meh.  
48Naw maꞈ-aˬ, gaˇ kawˆ heu gʼaˇ duˬ saˇ kiˇ ya kamˬ-eu tsawˇ haˬ deuˬ meh.  
49Ngaˬ Da neh ngaˬ-ahˇ biꞈ taˬ-euˬ saˇ jaˇ dawˬ, naw maꞈ-ahˇ ngaˇ paˇ biꞈ-eu ma. 
Ehˇ kʼawꞈ, mˬ taˆ-euˬ baoˬ naw maꞈ kʼoeˇ taˆ maˬ keuˆ le kʼoeˇ keuˆ ni, meuˬ laꞈ 
kʼoeˇ naw maꞈ ya dawˬ tawˬ meh.” 

Yeˬsuˇ-ahˇ mˬ kʼoeˇ taˆ ciˬ kʼoꞈ daˆ leꞈ-euˬ 
(Maˬkuˆ 16.19,20; Gʼaˬkʼehˇ 1.9-11) 

50Kʼoeˇ naˇ, Yeˬsuˇ neh aˬ yawꞈ maꞈ-ahˇ Beˬtaˬniˇ pu dawˬ peh keuˆ ni sheuˬ keuˆ 
gʼeh-awˇ, aˬ laꞈ baꞈ diˇ-awˇ aˬ yawꞈ maꞈ-ahˇ dawˬ ngehˬ gʼeh nehˬ-euˬ meh.  
51Aˬ yawꞈ dawˬ ngehˬ gʼeh nehˬ gʼaˬ ngeh, aˬ yawꞈ maꞈ-ahˇ gʼawˬ-iˇ-awˇ, mˬ kʼoeˇ 
taˆ bi sheuˬ daˆ kʼoꞈ leꞈ-euˬ meh.   
52Aˬ yawꞈ maꞈ aˬ yawꞈ-ahˇ uˬ duˬ tahˬ yaꞈ-awˇ, Yeˬluˇsaˬlehˬ meuˬ-ahˇ laˬ kʼaˬ tiˬ 
cehˇ gʼoꞈ leˇ-euˬ meh.  
53Kʼoeˇ naˇ, aˬ yawꞈ maꞈ Uˬ duˬ tahˬ nymˇ nymˇ ma laꞈ kʼoeˇ tehꞈ-ehˇ Miˬyehˇ-ahˇ ja 
ceuˬ ja ceuˬ-ehˇ jawˇ-euˬ meh.  

Yoˇhaˬ 

Yoˇhaˬ 1 

Dehꞈ-eu saꞈ laˇ bi doˆ laˇ-eu Dawˬ 

1Mˬ hawˇ-eu miˇ maˬ seu le mi naˆ-ehˇ, Dawˬ jawˇ-euˬ meh. Dawˬ kʼoeˇ Miˬyehˇ 
nehˬ-ehˇ jawˇ-euˬ meh. Dawˬ kʼoeˇ-aˬ, Miˬyehˇ pyeuꞈ-eu meh.  
2Aˇ dahˬ beh ngeh neh, Dawˬ kʼoeˇ Miˬyehˇ nehˬ-ehˇ jawˇ-euˬ meh Kʼaˇ .  
3Kʼaˇ jawˇ kʼaˇ jaˆ-eu jeˬ dawˬ tawˆ luꞈ, aˬ yawꞈ-ahˇ gʼoe-awˇ beh taˬ-euˬ meh. beh 
taˬ-euˬ jeˬ dawˬ tawˆluꞈ, aˬ yawꞈ-ahˇ maˬ gʼoe ni beh taˬ-euˬ tiˬ jeˬ-iˬ maˬ jaˆ-a.  
4Aˬ yawꞈ-aˬ, dehꞈ-eu jeˬ doˆ le duˬ pyeuꞈ-awˇ, dehꞈ-eu jeˬ kʼoeˇ-aˬ, tsawˇ haˬ zaˬ gʼaˇ 
duˬ yaw shehꞈ pyeuꞈ-eu meh.  
5Yaw shehꞈ kʼoeˇ yaw zahˇ laꞈ kʼoeˇ bya le-awˇ, yaw zahˇ kʼoeˇ yaw shehꞈ-ahˇ maˬ 
gʼaˬ leˇ-a.  
6Yoˇhaˬ lehˇ myahˇ-euˬ tsawˇ haˬ tiˬ gʼaˬ-ahˇ Miˬyehˇ kʼehˇ gʼeh leꞈ-euˬ meh.  
7Tsawˇ haˬ dawˬ tawˆ luꞈ ya gaˬ-awˇ jah laˇ ni, yaw shehꞈ kʼoeˇ-euˬ gaˇ kawˆ aˬ 
yawꞈ saˇ kiˇ kamˬ le-euˬ meh.  
8Aˬ yawꞈ-aˬ, yaw shehꞈ kʼoeˇ maˬ ngeuˇ-a. Yaw shehꞈ kʼoeˇ-euˬ gaˇ kawˆ saˇ kiˇ 
kamˬ le-euˬ tehꞈ meh.  
9Yaw shehꞈ kʼoeˇ-aˬ, miˇ tsaˬ kʼoeˇ taˆ oe-awˇ, tsawˇ haˬ zaˬ dawˬ tawˆ luꞈ kʼoeˇ taˆ 
bya nehˬ le-euˬ maˇ maˇ ni gʼeh-eu yaw shehꞈ meh.  
10Miˬyehˇ neh aˬ yawꞈ-ahˇ gʼoe-awˇ beh taˬ-euˬ miˇ tsaˬ heu kʼoeˇ taˆ, aˬ yawꞈ jawˇ 
luꞈ meh. Ehˇ kʼawꞈ, miˇ tsaˬ zaˬ deuˬ aˬ yawꞈ-ahˇ maˬ siˬ nya-a.  
11Aˬ yawꞈ-euˬ miˇ kʼahˬ-ahˇ aˬ yawꞈ oe-euˬ kʼawꞈ, aˬ yawꞈ-euˬ tsawˇ haˬ deuˬ aˬ 
yawꞈ-ahˇ maˬ ha geuꞈ-a.  
12Ehˇ kʼawꞈ, tiˬ paˆ na deuˬ aˬ yawꞈ-ahˇ ha geuꞈ-awˇ jah-eu meh. Kʼoeˇ miˇ neh, 
Miˬyehˇ-euˬ zaˬ bi pyeuꞈ laˇ-eu a kawˬ-aˬ, aˬ yawꞈ maꞈ-ahˇ aˬ yawꞈ biꞈ-euˬ meh.  
13Aˬ yawꞈ maꞈ Miˬyehˇ-euˬ zaˬ pyeuꞈ laˇ-eu kʼoeˇ-aˬ, miˇ tsaˬ zaˬ deuˬ aˬ da o neh 
dehꞈ le-awˇ aˬ da-euˬ zaˬ deuˬ pyeuꞈ gaˇ maˬ duˇ-a. Miˬyehˇ neh aˬ yawꞈ maꞈ-ahˇ aˬ 
yawꞈ-euˬ zaˬ bi pyeuꞈ laˇ-euˬ tiˬ jeˬ meh.  
14Dawˬ kʼoeˇ tsawˇ haˬ zaˬ pyeuꞈ le-awˇ, gʼawˬ shaˬ gaˬ-eu jeˬ hawˇ-eu saˇ jaˇ ziꞈ-eu 
jeˬ tiˬ byah ni ahˇ-eu laꞈ kʼoeˇ, aˬ dui nehˬ-ehˇ jawˇ-euˬ meh. Aˬda-euˬ Zaˬmaˇ tiˬ 
gʼaˬ tehꞈ-euˬ yaw shehꞈ kʼahˬ sehˇ-ahˇ aˬ dui mawˇ-euˬ ma.  
15Aˬ yawꞈ-euˬ gaˇ kawˆ Yoˇhaˬ saˇ kiˇ kamˬ-awˇ ehˇ-eu, “‘Ngaˬ-euˬ mehˬ nah oe luꞈ-
eu gʼaˬ ngaˇ naˆ maˬ tseˇ huiˬ-eu mahˇ-eu meh. Aˬ jeˬ miˇ neh ehˇ naˇ, ngaˇ maˬ 
dehꞈ le mi naˆ-ehˇ aˬ yawꞈ jawˇ luꞈ-eu meh’ lehˇ ngaˬ neh ehˇ-euˬ kʼoeˇ-aˬ, aˬ yawꞈ-
ahˇ ehˇ-euˬ jeˬ pyeuꞈ-eu ma.” 
16Aˬ yawꞈ laꞈ kʼoeˇ gʼawˬ shaˬ gaˬ-eu jeˬ tiˬ byah ni ahˇ-awˇ, aˬ dui-ahˇ guiˬ lahˬ tiˬ 
jeˬ saˇ-iˬ tiˬ jeˬ biꞈ laꞈ luꞈ-eu meh.  

17Miˬyehˇ aˬ dui-ahˇ Zahˇ dawˬ kʼoꞈ dawˬ biꞈ laꞈ ngeh, Moˇseˬ-ahˇ gʼoe-awˇ biꞈ laꞈ-
euˬ meh. Ehˇ kʼawꞈ, Miˬyehˇ aˬ dui-ahˇ gʼawˬ shaˬ gaˬ-eu jeˬ hawˇ-eu saˇ jaˇ ziꞈ-eu 
jeˬ pah mehˬ laꞈ ngeh, Yeˬsuˇ-ahˇ gʼoe-awˇ pah mehˬ laꞈ-euˬ meh.  
18Tsawˇ haˬ tiˬ gʼaˬ-iˬ Miˬyehˇ-ahˇ maˬ mawˇ haw-aˬ. Aˬda-euˬ bawˇ kʼahˇ-ahˇ nuiˇ-
eu Zaˬmaˇ tiˬ gʼaˬ tehꞈ neh, Miˬyehˇ aˬ suˇ gʼaˬ pyeuꞈ-eu gaˇ kawˆ pah mehˬ le-euˬ 
meh.  

Iˇ cuꞈ shawˇ-eu Yoˇhaˬ aˬ suˇ gʼaˬ-a 
(Maꞈtehˬ 3.1-12; Maˬkuˆ 1.1-8; Luˇkaꞈ 3.1-18) 

19Yeˬluˇsaˬlehˬ meuˬ-ahˇ jawˇ-eu Yuˇdaˆ tsawˇ haˬ aˬ yuiꞈ aˬ tsu deuˬ neh, piˇ ma 
deuˬ hawˇ-eu Leˬbiˇ tsawˇ haˬ deuˬ-ahˇ Yoˇhaˬ jawˇ gaˇ kʼehˇ gʼeh-awˇ, “Nawˇ aˬ suˇ 
gʼaˬ te” lehˇ bi naˇ haˬ-iˇ-euˬ meh.  
20Yoˇhaˬ tiˬ jeˬ-iˬ maˬ zaꞈ taˬ ni, bya cehˆ ni ehˇ nehˬ-eu, “Ngaˇ Ka li maˬ ngeuˇ.” 
21Aˬ yawꞈ maꞈ ehˇ-eu, “Toˆ-ehˇ ngeuˇ naˇ, nawˇ aˬ suˇ gʼaˬ te. Eˇliˇyaˆ te loˇ.” Yoˇhaˬ 
ehˇ-eu, “Maˬ ngeuˇ.” Aˬ yawꞈ maꞈ ehˇ-eu, “Miˬyehˇ gʼaˇ duˬ ngehˬ dah-eu tsawˇ haˬ 
te loˇ.” Yoˇhaˬ ehˇ-eu, “Maˬ ngeuˇ.” 
22Aˬ yawꞈ maꞈ ehˇ-eu, “Toˆ-ehˇ ngeuˇ naˇ, nawˇ aˬ suˇ gʼaˬ pyeuꞈ-eu gaˇ kawˆ nga 
maꞈ-ahˇ tiˬ poˆ ehˇ nehˬ laꞈ sheˇ. Nga maꞈ-ahˇ kʼehˇ gʼeh leꞈ-euˬ tsawˇ haˬ deuˬ-ahˇ 
nga maꞈ ya dzawˇ poˆ nehˬ leˇ meh. Nawˇ yawˬ haˇ yawˬ ha aˬ suˇ gʼaˬ te lehˇ ehˇ 
nmˇ.” 
23Yoˇhaˬ ehˇ-eu, “‘SahˬpaˬMiˬyehˇ oe-eu gʼaˇ duˬ gaˇ ma shaˇ dahˇ-awˬ’ lehˇ, bawˇ 
tsahˬ bawˇ dahˇ laꞈ kʼoeˇ tsawˇ haˬ tiˬ gʼaˬ guˇ tehꞈ-a lehˇ, Miˬyehˇ gʼaˇ duˬ ngehˬ 
dah-eu Iˇsaˬyaˆ neh ehˇ-euˬ kʼoeˇ ngaˇ ma.” 
24Tsawˇ haˬ kʼoeˇ deuˬ-aˬ, Paˬliˬsehˇ deuˬ neh kʼehˇ leꞈ-euˬ tsawˇ haˬ pyeuꞈ-eu 
meh.  
25Aˬ yawꞈ maꞈ Yoˇhaˬ-ahˇ naˇ haˬ-eu, “Nawˇ-aˬ, Ka li kʼawꞈ maˬ ngeuˇ, Eˇliˇyaˆ kʼawꞈ 
maꞈ ngeuˇ, Miˬyehˇ gʼaˇ duˬ ngehˬ dah-eu tsawˇ haˬ kʼawꞈ maˬ ngeuˇ lehˇ ehˇ-eu jeˬ 
maˇ-iˬ, aˬ jeˬ miˇ neh aˬ cawˬ-ahˇ iˇ cuꞈ shawˇ nehˬ te.” 
26Yoˇhaˬ ehˇ-eu, “Ngaˇ-aˬ, iˇ cuꞈ neh iˇ cuꞈ shawˇ nehˬ-eu ma. Ehˇ kʼawꞈ, naw maꞈ 
maˬ siˬ nya-eu tsawˇ haˬ tiˬ gʼaˬ naw maꞈ nehˬ-ehˇ jawˇ luꞈ meh.  
27Aˬ yawꞈ ngaˬ-euˬ mehˬ nah oe luꞈ meh. Ngaˇ-aˬ, aˬ yawꞈ-euˬ sehˬ nawˆ aˇ caˆ puiˇ 
nehˬ-eu tehꞈ-ehˇ kʼawꞈ maˬ geuˇ nya.” 
28Yoˇhaˬ iˇ cuꞈ shawˇ nehˬ luꞈ-eu jawˇ duˬ pyeuꞈ-eu Yawˇdaˬ lawˇ baˬ-euˬ nahˇ ma 
doˆ kʼehˬ paw dzeˇ jaˆ-eu Beˬtaˬniˇ pu-ahˇ, Yoˇhaˬ-ahˇ aˬ yawꞈ maꞈ kʼoeˇ loꞈ-ehˇ naˇ 
haˬ-euˬ meh.  

Miˬyehˇ-euˬ Yawˇ zaˬ 

29Yawˬ nah yawˬ, Yeˬsuˇ oe luꞈ gaˇ Yoˇhaˬ mawˇ-awˇ ehˇ-eu, “Miˇ tsaˬ zaˬ-euˬ iˬ baˇ-
ahˇ pi dzeh le-euˬ Miˬyehˇ-euˬ yawˇ zaˬ-ahˇ haw sheˇ.  
30‘Tsawˇ haˬ tiˬ gʼaˬ ngaˬ-euˬ mehˬ nah oe luꞈ meh. Aˬ yawꞈ-aˬ, ngaˇ naˆ maˬ tseˇ 
huiˬ dzehˬ-eu meh. Aˬ jeˬ miˇ neh ehˇ naˇ, ngaˇ maˬ dehꞈ le mi naˆ-ehˇ aˬ yawꞈ jawˇ 
luꞈ meh’ lehˇ ngaˬ neh ehˇ-euˬ kʼoeˇ, aˬ yawꞈ-ahˇ ehˇ-euˬ jeˬ pyeuꞈ-eu ma.  

31Aˬ yawꞈ aˬ suˇ gʼaˬ-a lehˇ ngaˇ maˬ siˬ nya-aˬ. Iˇsaˬleˬlaˆ tsawˇ haˬ deuˬ aˬ yawꞈ-
ahˇ siˬ duˬ laˇ nya ni, ngaˇ iˇ cuꞈ neh iˇ cuꞈ shawˇ nehˬ le-euˬ ma.” 
32Kʼoeˇ naˇ, Yoˇhaˬ heu loꞈ-ehˇ saˇ kiˇ kamˬ-eu meh. “Yaw sahˇ Miˬyehˇ kʼaˬ kʼoeˬ 
loꞈ-ehˇ mˬ kʼoeˇ taˆ neh zaꞈ le-awˇ, aˬ yawꞈ kʼoeˇ taˆ jawˇ luꞈ-eu ngaˇ mawˇ-euˬ ma.  
33Ngaˇ aˬ yawꞈ-ahˇ maˬ siˬ nya-aˬ siˬ. Ehˇ kʼawꞈ, iˇ cuꞈ neh iˇ cuꞈ bi shawˇ nehˬ le-eu 
lehˇ ngaˬ-ahˇ kʼehˇ gʼeh leꞈ-euˬ Miˬyehˇ ehˇ-eu, ‘Yaw sahˇ Miˬyehˇ tsawˇ haˬ tiˬ gʼaˬ 
kʼoeˇ taˆ zaꞈ le-awˇ jawˇ gaˇ nawˇ ya mawˇ tehꞈ-a. Aˬ yawꞈ-aˬ, Yaw sahˇ Miˬyehˇ neh 
iˇ cuꞈ shawˇ nehˬ-euˬ gʼaˬ meh’ lehˇ ehˇ-eu meh.  
34Kʼoeˇ loꞈ-ehˇ pyeuꞈ laˇ-euˬ gaˇ ngaˇ ya mawˇ gʼaˬ-euˬ miˇ neh, aˬ yawꞈ Miˬyehˇ-euˬ 
Zaˬmaˇ meh lehˇ saˇ kiˇ kamˬ-eu ma.” 

Yeˬsuˇ-euˬ zaˬ lahˇ pyeuꞈ beh beh laˇ-euˬ deuˬ 

35Yawˬ nah yawˬ keuˆ laˇ ngeh, Yoˇhaˬ hawˇ-eu aˬ yawꞈ-euˬ zaˬ lahˇ nyiˬ gʼaˬ kʼoeˇ 
gaˇ paˇ yawꞈ luꞈ-eu meh.  
36Yeˬsuˇ oe luꞈ gaˇ aˬ yawꞈ ya mawˇ ngeh, “Miˬyehˇ-euˬ Yawˇ zaˬ-ahˇ haw sheˇ” lehˇ 
ehˇ-eu meh.  
37Zaˬ lahˇ kʼoeˇ nyiˬ gʼaˬ Yoˇhaˬ kʼoeˇ loꞈ-ehˇ ehˇ gaˇ gaˬ-awˇ, Yeˬsuˇ-euˬ mehˬ nah 
iˇ-euˬ meh.  
38Yeˬsuˇ nahˇ gʼoꞈ gʼoꞈ haw-awˇ, aˬ yawꞈ nyaꞈ aˬ yawꞈ-euˬ mehˬ nah oe luꞈ gaˇ ya 
mawˇ ngeh, “Naw nyaꞈ aˬ jeˬ shaˇ caw te” lehˇ naˇ haˬ-euˬ meh.  

“Laˬ biˇ-oˇ, nawˇ aˬ gaˇ jawˇ te” lehˇ aˬ yawꞈ nyaꞈ aˬ yawꞈ-ahˇ ehˇ-eu meh. (ʼLaˬ biˇʼ 
lehˇ ehˇ-eu-aˬ, ʼsaˬ laˬʼ lehˇ ehˇ mawꞈ-eu meh.) 
39“Laˇ-awˇ haw laˇ-awˬ” lehˇ, aˬ yawꞈ nyaꞈ-ahˇ Yeˬsuˇ ehˇ nehˬ-euˬ meh.) Kʼoeˇ naˇ 
aˬ yawꞈ nyaꞈ aˬ yawꞈ-euˬ mehˬ nah caw teh gʼeh-awˇ, aˬ yawꞈ-euˬ jawˇ duˬ-ahˇ ya 
mawˇ-awˇ, kʼoeˇ ngeh nah kʼoeˇ gaˇ jawˇ ciꞈ-euˬ meh.  
40Tiˬ gʼaˬ-aˬ, Siˇmoˬ Beˬtuˆluˆ-euˬ mehˇ nmˇ Aˬdehˬlehˬ meh.  
41Aˬ yawꞈ-euˬ mehˇ nmˇ Siˇmoˬ-ahˇ aˬ yawꞈ yaw kawˇ-ehˇ poˆ mawˇ-awˇ, “Nga nyaꞈ 
Meˬsiˇyaˆ-ahˇ ya mawˇ gʼaˬ-euˬ ma” lehˇ ehˇ nehˬ-euˬ meh. (ʼMeˬsiˇyaˆʼ hawˇ-eu ʼKa 
liʼ lehˇ ehˇ-eu tsawˇ myahˇ heu nyiˬ myahˇ dawˬ tsuiꞈ tiˬ kawˆ meh.) 
42Kʼoeˇ naˇ, Siˇmoˬ-ahˇ Yeˬsuˇ jawˇ gaˇ aˬ yawꞈ sheuˬ gʼeh-euˬ meh. Yeˬsuˇ Siˇmoˬ-
ahˇ haw-awˇ ehˇ-eu, “Nawˬ-euˬ tsawˇ myahˇ-aˬ, Yoˇhaˬ-euˬ aˬ li Siˇmoˬ meh. Ehˇ 
kʼawꞈ, nawˬ-ahˇ Geˬpaˇ lehˇ kuˇ tehꞈ-a.” lehˇ ehˇ nehˬ-euˬ meh. (ʼGeˬpaˇʼ hawˇ-eu 
ʼBeˬtuˆluˆʼ lehˇ ehˇ-eu tsawˇ myahˇ heu nyiˬ myahˇ dawˬ tsuiꞈ duˇ leˇ-awˇ, ʼKʼaˬ loʼ 
lehˇ ehˇ mawꞈ-eu meh.  

Piˇliˇpuˆ hawˇ-eu Naˬdaˬneˬlaˇ-ahˇ Yeˬsuˇ kuˇ-euˬ 

43Yawˬ nah yawˬ Gaˬliˬlehˇ miˇ kʼahˬ-ahˇ iˇ-eu lehˇ Yeˬsuˇ noeˬ tsehˆ-euˬ meh. 
Piˇliˇpuˆ-ahˇ aˬ yawꞈ mawˇ-awˇ, “Ngaˬ nehˬ-ehˇ oe-awˬ” lehˇ ehˇ nehˬ-euˬ meh.  
44(Piˇliˇpuˆ-aˬ, Aˬdehˬlehˬ hawˇ-eu Beˬtuˆluˆ aˬ nyaꞈ nmˇ jawˇ-eu Behˬdzeˇdaˬ 
meuˬ-ahˇ jawˇ-eu meh.)45Naˬdaˬneˬlaˇ-ahˇ Piˇluˇpuˆ mawˇ-awˇ ehˇ nehˬ-eu, 
“Moˇseˬ neh boꞈ-euˬ Zahˇ dawˬ kʼoꞈ dawˬ laꞈ kʼoeˇ hawˇ-eu Miˬyehˇ gʼaˇ duˬ ngehˬ 

dah-eu deuˬ-euˬ sahˬ boꞈ laꞈ kʼoeˇ ehˇ taˬ-euˬ kʼoeˇ gʼaˬ-ahˇ nga maꞈ mawˇ-euˬ ma. 
Aˬ yawꞈ-aˬ, Naˬzaˬlehˇ meuˬ-ahˇ jawˇ-eu Yoˇsehˆ-euˬ aˬ li meh.” 
46Naˬdaˬneˬlaˇ ehˇ-eu, “Naˬzaˬlehˇ meuˬ-ahˇ gaˇ dahˇ tsoeˬ-eu jeˬ mˇ doˆ laꞈ nya-eu 
tsawˇ haˬ jawˇ tehꞈ-a loˇ.” Piˇliˇpuˆ ehˇ-eu, “Haw laˇ-awˬ tawˇ.” 
47Naˬdaˬneˬlaˇ aˬ yawꞈ jawˇ gaˇ laˇ luꞈ-eu ya mawˇ ngeh, Yeˬsuˇ ehˇ-eu, “Maˇ maˇ ni 
gʼeh-eu Iˇsaˬleˬlaˆ tsawˇ haˬ laˇ ngaˇ. Aˬ yawꞈ laꞈ kʼoeˇ jaˬ myawꞈ myawꞈ-eu jeˬ tiˬ 
pawꞈ-iˬ maˬ ahˇ-a.” 
48Naˬdaˬneˬlaˇ ehˇ-eu, “Nawˇ ngaˬ-ahˇ aˬ joˆ-ehˇ siˬ nya te.” Yeˬsuˇ ehˇ-eu, “Piˇliˇpuˆ 
nawˬ-ahˇ maˬ kuˇ le mi naˆ-ehˇ, nawˇ siˬ guˬ aˇ bawˇ dawˬ pehˬ-ahˇ nuiˇ luꞈ ngeh 
neh nawˬ-ahˇ ngaˇ mawˇ-euˬ ma.” 
49Naˬdaˬneˬlaˇ ehˇ-eu, “Saˬ laˬ-oˇ, nawˇ-aˬ, Miˬyehˇ-euˬ Zaˬ maˇ ngaˇ. Iˇsaˬleˬlaˆ 
tsawˇ jeuˬ-euˬ Sahˬ paˬ ngaˇ.” 
50Yeˬsuˇ ehˇ-eu, “Nawˇ siˬ guˬ aˇ bawˇ dawˬ pehˬ-ahˇ jawˇ ngeh neh nawˬ-ahˇ ngaˇ 
mawˇ-euˬ ma lehˇ ngaˇ ehˇ-eu miˇ neh jah te loˇ. Heu naˆ maˬ tseˇ huiˬ-eu gaˇ kawˆ 
deuˬ-ahˇ nawˇ ya mawˇ tehꞈ-a.” 
51Kʼoeˇ naˇ, aˬ ha maꞈ-ahˇ aˬ yawꞈ ehˇ nehˬ-eu, “Ngaˇ naw maꞈ-ahˇ maˇ jawˆ ni ehˇ 
nehˬ nyaˇ. Mˬ pah le-awˇ, Miˬyehˇ-euˬ mˬ taˆ gʼaˬ kʼehˇ deuˬ Tsawˇ haˬ-euˬ Zaˬ maˇ 
kʼoeˇ taˆ tsawˬ toeˬ tsawˬ daˆ-ehˇ yaˇ gaˇ gaˇ tawꞈ le gaˇ naw maꞈ ya mawˇ tehꞈ-a.” 

Yoˇhaˬ 2 

Gaˬnaˬ meuˬ-ahˇ oeˇ mˇ baˇ-eu bawˬ-iˬ 

1Smˬ nah byah laˇ ngeh, Gaˬliˬlehˇ miˇ kʼahˬ Gaˬnaˬ meuˬ-ahˇ oeˇ mˇ baˇ-eu bawˬ-iˬ 
jaˆ-eu meh. Yeˬsuˇ-euˬ aˬ ma kʼawꞈ kʼoeˇ gaˇ jawˇ-eu meh.  
2Yeˬsuˇ hawˇ-eu aˬ yawꞈ-euˬ zaˬ lahˇ deuˬ-ahˇ kʼawꞈ, oeˇ mˇ baˇ gaˇ kuˇ taˬ-euˬ meh.  
3Aˬ gaꞈ dzaˇ uiˇ kʼaˇ jaˆ-eu dawˇ jiˇ shaw-euˬ miˇ neh, Yeˬsuˇ-euˬ aˬ ma Yeˬsuˇ-ahˇ 
ehˇ nehˬ-eu, “Aˬ ha maꞈ aˬ gaꞈ dzaˇ uiˇ maˬ paˇ jaˆ ngaˇ.” 
4Yeˬsuˇ ehˇ-eu, “Aˬ ma nawˇ ngaˬ-ahˇ heu loˇ nga, kʼoeˇ loˇ nga lehˇ maˬ ehˇ ni jawˇ 
sheˇ. Ngaˬ-euˬ aˇ yamˬ maˬ keuˆ laˇ-aˬ siˬ.” 
5Kʼoeˇ ngeh, “Ngaˬ li kʼaˇ ehˇ-eu loꞈ-ehˇ mˇ-awˬ” lehˇ, zaˬ kʼaˆ deuˬ-ahˇ Yeˬsuˇ-euˬ aˬ 
ma ehˇ nehˬ-euˬ meh.  
6Yuˇdaˆ tsawˇ haˬ deuˬ-aˬ, zahˇ sahˇ kʼoꞈ-ahˇ taꞈ leˇ-awˇ iˇ cuꞈ ya dzuiꞈ shawˇ-eu 
zahˇ jaˆ-eu meh. Kʼoeˇ-euˬ gʼaˇ duˬ iˇ cuꞈ kʼawꞈ ahˇ-eu kʼaˬ lo ciˬ cuˇ koꞈ siˬ kʼoeˇ gaˇ 
bi jaˆ-euˬ meh. Kʼaˬ lo ciˬ cuˇ kʼoeˇ tiˬ siˬ-euˬ iˇ cuꞈ ngaˬ keuˆ koꞈ keuˆ ehˇ gʼaˬ ni deˇ 
leˇ-eu meh.  
7“Ciˬ cuˇ teu deuˬ-ahˇ iˇ cuꞈ kʼawꞈ ahˇ-awˬ” lehˇ, zaˬ kʼaˆ kʼoeˇ deuˬ-ahˇ Yeˬsuˇ ehˇ 
nehˬ ngeh, bi lehˬ lehˬ ni kʼawꞈ byah jiˇ-euˬ meh.  
8Kʼoeˇ naˇ, “Nymˬ-mˇ poˆ jawˇ-aˬ, ciˬ cuˇ teu deuˬ-ahˇ kʼawꞈ dahˬ taˬ-euˬ iˇ cuꞈ paˇ 
kuˬ doˆ-awˇ, aˬ jaˇ mˇ gaˇ haw-eu aˬ yuiꞈ gʼaˬ-ahˇ ciˬ ha nehˬ-iˇ-awˬ” lehˇ, aˬ yawꞈ 
maꞈ-ahˇ Yeˬsuˇ ehˇ nehˬ ngeh, aˬ yawꞈ maꞈ ciˬ ha nehˬ-iˇ-euˬ meh.  

9Yeˬsuˇ neh aˬ gaꞈ dzaˇ uiˇ bi pyeuꞈ-iˇ-euˬ iˇ cuꞈ kʼoeˇ-ahˇ, aˬ jaˇ mˇ-eu aˬ yuiꞈ gʼaˬ 
kuiˇ haw-euˬ meh. Aˬ gaꞈ dzaˇ uiˇ kʼoeˇ aˬ gaˇ neh oe-euˬ aˬ yawꞈ maˬ siˬ nya-a. (Iˇ 
cuꞈ kuˬ doˆ leꞈ-euˬ zaˬ kʼaˆ kʼoeˇ deuˬ tehꞈ-ehˇ siˬ nya-eu meh. Kʼoeˇ miˇ neh, miˬ 
zaˬ sheuˬ-eu gʼaˬ-ahˇ aˬ yawꞈ kuˇ-awˇ,  
10heu loꞈ-ehˇ ehˇ nehˬ-euˬ meh. “Aˬ cawˬ-aˬ, kuiˇ dzehˬ-eu aˬ gaꞈ dzaˇ uiˇ jeˬ huˬ 
kʼaˇ nehˬ-awˇ, daˬ yah deuˬ dawˇ dehˆ laꞈ jawˬ-ehˇ byawˬ dzehˬ-eu aˬ gaꞈ dzaˇ uiˇ 
paˇ kʼaˇ nehˬ nmˇ. Nawˇ beu kuiˇ dzehˬ-eu aˬ gaꞈ dzaˇ uiˇ nymˬ-mˇ keuˆ ni maˬ kʼaˇ 
nehˬ-ehˇ bi jaˆ-euˬ law hawˇ ngaˬ tawˇ.” 
11Yeˬsuˇ-aˬ, Gaˬliˬlehˇ miˇ kʼahˬ Gaˬnaˬ meuˬ-ahˇ kʼaˆ jeˬ-ehˇ gʼeh-eu yaw beh hmˬ 
kʼoeˇ loꞈ-ehˇ mˇ mehˬ nehˬ-eu laꞈ kʼoeˇ, aˬ yawꞈ-euˬ yaw shehꞈ kʼahˬ sehˇ pah mehˬ 
nehˬ-awˇ, aˬ yawꞈ-euˬ zaˬ lahˇ deuˬ aˬ yawꞈ-ahˇ jah laˇ-euˬ meh.  
12Kʼoeˇ naˇ, Yeˬsuˇ hawˇ-eu aˬ yawꞈ-euˬ aˬ ma, aˬ yawꞈ-euˬ mehˇ nmˇ deuˬ, aˬ yawꞈ-
euˬ zaˬ lahˇ deuˬ, Gaˬbeˬneˬoˬ meuˬ-ahˇ iˇ-awˇ, nah kaˬ nah jawˇ byah ni gʼaˬ naˬ 
naˬ-euˬ meh.  

Yeˬsuˇ Uˬ duˬ tahˬ nymˇ nymˇ ma-ahˇ laˆ muiˬ laˆ shawˇ-euˬ 
(Maꞈtehˬ 21.12,13; Maˬkuˆ11.15-17; Luˇkaꞈ 19.45-46) 

13Baˬ saˬ kaˬ bawˬ-iˬ gʼeh-eu aˇ yamˬ dawˬ peh peh laˇ-euˬ miˇ neh, Yeˬluˇsaˬlehˬ 
meuˬ-ahˇ Yeˬsuˇ le-euˬ meh.  
14Uˬ duˬ tahˬ nymˇ nymˇ ma-euˬ lahˇ laꞈ kʼoeˇ, mawˇ neˇ, yawˇ hawˇ-eu yaˇ miˇ kʼaˬ 
kʼoeˬ ahˬ-eu deuˬ hawˇ-eu pyuˇ dawˬ paˇ-eu deuˬ kaꞈ gʼa luꞈ gaˇ aˬ yawꞈ ya mawˇ-
euˬ meh.  
15Yeˬsuˇ aˇ caˆ caˆ zaˬ deuˬ nyehꞈ bawˆ-awˇ tmˬ tehˬ-awˇ, jeˬ zaˬ-ahˇ juiꞈ-eu aˇ caˆ 
jahˇ-euˬ meh. Yawˇ deuˬ maˬ ehˇ, mawˇ neˇ deuˬ maˬ ehˇ, Uˬ duˬ tahˬ nymˇ nymˇ 
ma laꞈ kʼoeˇ kʼaˇ jawˇ-eu jeˬ zaˬ deuˬ-ahˇ aˬ yawꞈ teh doˆ jiˇ-euˬ meh. Pyuˇ dawˬ paˇ 
nehˬ-eu tsawˇ haˬ deuˬ-euˬ hawˬ jeh ngawˬ coˬ nehˬ-awˇ, pyuˇ bi yoeˇ kʼaˇ jiˇ-euˬ 
meh.  
16Yaˇ miˇ kʼaˬ kʼoeˬ ahˬ luꞈ-eu tsawˇ haˬ deuˬ-ahˇ kʼawꞈ, “Yaˇ miˇ kʼaˬ kʼoeˬ teu deuˬ 
yuˇ doˆ gʼeh-awˬ. Ngaˬ Da-euˬ nymˇ-ahˇ lehˆ juꞈ-eu nymˇ taˬ paˇ bi pyeuꞈ” lehˇ ehˇ 
nehˬ-euˬ meh.  
17Kʼoeˇ ngeh, “Miˬyehˇ-oˇ, nawˬ-euˬ nymˇ-ahˇ ngaˇ gaˬ-eu ngaˬ-euˬ nui ma laꞈ kʼoeˇ 
miˬ dzaˬ doꞈ gaˇ duˇ miˇ-a” lehˇ Jaˇ liꞈ laꞈ kʼoeˇ boꞈ taˬ-euˬ kʼoeˇ tsahˇ, aˬ yawꞈ-euˬ 
zaˬ lahˇ deuˬ-ahˇ noeˬ doˆ leˇ-euˬ meh.  
18Yuˇdaˆ tsawˇ haˬ aˬ yuiꞈ aˬ tsu deuˬ Yeˬsuˇ-ahˇ ehˇ-eu, “Nawˇ teu loꞈ-ehˇ jahˇ nya-
eu a kawˬ-aˬ jaˆ-eu nga maꞈ ya siˬ duˬ ni, kʼaˆ jeˬ-ehˇ gʼeh-eu bi siˬ bi mawˇ-eu aˬ 
geu jeˬ nga maꞈ-ahˇ jahˇ mehˬ-eu gʼeh te.” 
19Yeˬsuˇ eh-eu, “Uˬ duˬ tahˬ nymˇ nymˇ ma heu pyaˆ dzeh jiˇ-awˬ. Smˬ nah laꞈ kʼoeˇ 
ngaˇ paˇ tsoˆ gʼaˬ nya ma.” 
20Aˬ yawꞈ maꞈ ehˇ-eu, “Smˬ nah tehꞈ-ehˇ nawˇ tsoˆ gʼaˬ nya ma lehˇ la. Uˬ duˬ tahˬ 
nymˇ nymˇ ma heu tsoˆ gʼaˬ-eu gʼaˇ duˬ smˬ tseˇ koꞈ kʼoꞈ ga-euˬ nawˇ siˬ nya ma 
loˇ.” 

21Ehˇ kʼawꞈ, Yeˬsuˇ ehˇ mawꞈ-eu Uˬ duˬ tahˬ nymˇ nymˇ ma kʼoeˇ-aˬ, aˬ yawꞈ maꞈ-
euˬ gʼawˇ mawˇ-ahˇ ehˇ mawꞈ-eu meh. etl 
22Kʼoeˇ miˇ neh, aˬ yawꞈ shiˇ-awˇ paˇ gʼoꞈ dehꞈ laˇ ngeh jawˇ, aˬ yawꞈ neh ehˇ-euˬ 
dawˬ heu dawˬ aˬ yawꞈ-euˬ zaˬ lahˇ deuˬ-ahˇ paˇ noeˬ doˆ leˇ-euˬ meh. Kʼoeˇ ngeh 
jawˇ, Jaˇ liꞈ laꞈ kʼoeˇ boꞈ taˬ-euˬ gaˇ kawˆ deuˬ hawˇ-eu, Yeˬsuˇ neh ehˇ-euˬ dawˬ-ahˇ 
aˬ yawꞈ maꞈ jah-euˬ meh.  

Tsawˇ haˬ-euˬ nui ma-ahˇ Yeˬsuˇ siˬ nya-eu 

23Baˬ saˬ kaˬ bawˬ-iˬ gʼeh-eu aˇ yamˬ laꞈ kʼoeˇ, Yeˬluˇsaˬlehˬ meuˬ-ahˇ Yeˬsuˇ jawˇ 
luꞈ ngeh, aˬ yawꞈ neh mˇ-euˬ kʼaˆ jeˬ-ehˇ gʼeh-eu bi siˬ bi mawˇ-eu jeˬ-ahˇ aˬ cawˬ 
ya mawˇ-awˇ, tsawˇ haˬ gʼawˬ mya ni aˬ yawꞈ-ahˇ jah laˇ-euˬ meh.  
24Ehˇ kʼawꞈ, Yeˬsuˇ-aˬ, aˬ yawꞈ maꞈ-ahˇ aˬ yawꞈ-euˬ gʼawˇ mawˇ maˬ a nehˬ peuˬ-a. 
Aˬ jeˬ miˇ neh ehˇ naˇ, aˬ yawꞈ maꞈ dawˬ tawˆ luꞈ-ahˇ aˬ yawꞈ siˬ nya-eu meh.  
25Aˬ yawꞈ maꞈ-euˬ gaˇ kawˆ aˬ yawꞈ-ahˇ ja mehˬ-eu maˬ loˬ-a. Aˬ jeˬ miˇ meh ehˇ 
naˇ, tsawˇ haˬ-euˬ nui ma-ahˇ aˬ yawꞈ siˬ nya-eu meh.  

Yoˇhaˬ 3 

Yeˬsuˇ hawˇ-eu Niˇgawˇdeˬ 

1Niˇgawˇdeˬ lehˇ myahˇ-euˬ Yuˇdaˆ tsawˇ haˬ aˬ yuiꞈ aˬ tsu tiˬ gʼaˬ jawˇ-eu meh. Aˬ 
yawꞈ-aˬ, Paˬ liˬ sehˇ aˇ muˇ-ahˇ uˇ-eu tsawˇ haˬ tiˬ gʼaˬ meh.  
2Tiˬ miˇ-aˬ, Yeˬsuˇ jawˇ gaˇ aˬ yawꞈ le-awˇ, heu loˬ-ehˇ ehˇ nehˬ-euˬ meh. “Saˬ laˬ-oˇ, 
nawˇ-aˬ Miˬyehˇ neh kʼehˇ gʼeh leꞈ-euˬ saˬ laˬ tiˬ gʼaˬ meh lehˇ nga maꞈ siˬ nya ma. 
Miˬyehˇ aˬ yawꞈ laꞈ kʼoeˇ maˬ jawˇ naˇ, tsawˇ haˬ tiˬ gʼaˬ-iˬ nawˬ neh mˇ-euˬ kʼaˆ jeˬ-
ehˇ gʼeh-eu heu jeˬ maˬ mˇ mehˬ nya-aˇ.” 
3Yeˬsuˇ ehˇ-eu, “Ngaˇ nawˬ-ahˇ maˇ jawˆ ni ehˇ-eu ma. Tsawˇ haˬ tiˬ gʼaˬ-iˬ nyiˬ poˆ 
tiˬ poˆ maˬ dehꞈ paˇ naˇ, Miˬyehˇ miˇ kʼahˬ-ahˇ maˬ ya mawˇ-aˇ.” 
4Niˇgawˇdeˬ ehˇ-eu, “Tsawˇ kʼaˆ aˬ da tiˬ gʼaˬ nyiˬ poˆ tiˬ poˆ aˬ joˆ-ehˇ paˇ dehꞈ paˇ 
nya nmˇ. Yawˬ ha aˬ ma-euˬ uˬ maˆ laꞈ kʼoeˇ paˇ uˇ poˆ leˇ-awˇ, nyiˬ poˆ tiˬ poˆ paˇ 
dehꞈ doˆ le nya tehꞈ-a loˇ.” 
5Yeˬsuˇ ehˇ-eu, “Ngaˇ nawˬ-ahˇ maˇ jawˆ ni ehˇ-eu ma. Iˇ cuꞈ laꞈ kʼoeˇ hawˇ-eu Yaw 
sahˇ Miˬyehˇ laꞈ kʼoeˇ maˬ dehꞈ le-euˬ tsawˇ haˬ-aˬ, Miˬyehˇ Miˇ kʼahˬ laꞈ kʼoeˇ maˬ 
ya uˇ leˇ-a.  
6Tsawˇ haˬ tiˬ gʼaˬ-euˬ shiˬ shaˬ jiˇ gʼawˇ mawˇ-aˬ, aˬ da aˬ ma baˬ da neh dehꞈ le-
euˬ jeˬ pyeuꞈ-eu meh. Ehˇ kʼawꞈ, aˬ yawꞈ-euˬ laꞈ kʼoeˇ ahˇ-eu yaw sahˇ-aˬ, Yaw sahˇ 
Miˬyehˇ baˬ da neh dehꞈ le-euˬ jeˬ pyeuꞈ-eu meh.  
7Nyiˬ poˆ tiˬ poˆ paˇ ya dehꞈ paˇ meh lehˇ nawˬ-ahˇ ngaˇ ehˇ-eu baˬ da neh taˬ zahˬ 
leˇ.  
8Jaˬ lehˇ-aˬ, yawˬ ha kʼaˇ baw mawꞈ-eu paw baw gʼeh-eu meh. Jaˬ lehˇ baw-eu teˇ 
saˇ-ahˇ nawˇ gaˬ nya kʼawꞈ, aˬ gaˇ neh oe-awˇ aˬ geu paw iˇ-eu nawˇ maˬ siˬ nya-a. 
Yaw sahˇ Miˬyehˇ laꞈ kʼoeˇ dehꞈ le-eu tsawˇ haˬ yawˬ gʼaˬ na luꞈ kʼoeˇ gaˇ duˇ-eu 
meh.” 

9Niˇgawˇdeˬ ehˇ-eu, “Teu loꞈ-ehˇ aˬ joˆ-ehˇ pyeuꞈ nya ta.” 
10Yeˬsuˇ ehˇ-eu, “Nawˇ-aˬ, Iˇsaˬleˬlaˇ miˇ kʼahˬ laꞈ kʼoeˇ saˬ laˬ yaw huiˬ tiˬ gʼaˬ 
pyeuꞈ-eu kʼawꞈ, ngaˇ ehˇ gaˇ aˬ joˆ-ehˇ maˬ gʼoˆ shaw nya-eu nya.  
11Ngaˇ nawˬ-ahˇ aˬ diˇ aˬ maˇ ngeuˇ-eu jeˬ ehˇ nehˬ luꞈ-eu ma. Nga maꞈ ya siˬ-euˬ 
jeˬ ja mehˬ-awˇ, nga maꞈ ya mawˇ-euˬ jeˬ dzawˇ mehˬ-eu kʼawꞈ, naw maꞈ tiˬ gʼaˬ-iˬ 
nga maꞈ neh ehˇ-euˬ jeˬ-ahˇ maˬ ha geuꞈ mawꞈ-a.  
12Miˇ tsaˬ heu kʼoeˇ taˆ pyeuꞈ luꞈ-eu gaˇ kawˆ deuˬ ngaˇ ja mehˬ gaˇ naw maꞈ maˬ 
jah-eu-aˬ, mˬ kʼoeˇ taˆ pyeuꞈ luꞈ-eu gaˇ kawˆ deuˬ ngaˇ ja mehˬ gaˇ naw maꞈ aˬ joˆ-
ehˇ paˇ jah coeˇ nmˇ.  
13Mˬ kʼoeˇ taˆ neh zaꞈ ka le-euˬ gʼaˬ pyeuꞈ-eu Tsawˇ haˬ-euˬ Zaˬmaˇ maˬ ngeuˇ naˇ, 
tsawˇ haˬ tiˬ gʼaˬ-iˬ mˬ kʼoeˇ taˆ maˬ le keuˆ haw-aˬ.” 
14Moˇseˬ neh bawˇ tsahˬ-ahˇ guiˬ shuiˇ aˇ lawˇ mawˇ kawˇ kʼoeˇ kawˇ ka tuˇ-euˬ loꞈ-
ehˇ, Tsawˇ haˬ-euˬ Zaˬmaˇ-ahˇ aˬ cawˬ kʼoeˇ loꞈ-ehˇ ka tuˇ tehꞈ-a.  
15Kʼoeˇ miˇ neh, aˬ yawꞈ-ahˇ kʼaˇ jah-eu tsawˇ haˬ yawˬ gʼaˬ na luꞈ, aˬ yawꞈ laꞈ kʼoeˇ 
mˬ maˬ maˬ byaˆ zaˇ ziˇ dehꞈ-eu jeˬ za tehꞈ-a.  
16Miˬyehˇ miˇ tsaˬ zaˬ-ahˇ gaˬ dui dui-eu miˇ neh, aˬ yawꞈ-euˬ Zaˬmaˇ tiˬ gʼaˬ tehꞈ 
kʼawꞈ biꞈ nehˬ leꞈ-euˬ meh. Zaˬmaˇ-ahˇ kʼaˇ jah-eu tsawˇ haˬ maˬ ya cawˆ-iˇ-eu uˬ 
taꞈ, mˬ maˬ maˬ byaˆ zaˇ ziˇ dehꞈ-eu jeˬ za-eu meh.  
17Aˬ jeˬ miˇ neh ehˇ naˇ, Miˬyehˇ neh aˬ yawꞈ-euˬ Zaˬmaˇ-ahˇ kʼehˇ gʼeh leꞈ-euˬ 
kʼoeˇ-aˬ, miˇ tsaˬ zaˬ deuˬ-ahˇ yaˇ kʼaˬ bi daˇ-eu gʼaˇ duˬ maˬ ngeuˇ-a. Bi ka kʼoꞈ-eu 
gʼaˇ duˬ meh.  
18Zaˬmaˇ-ahˇ kʼaˇ jah-eu tsawˇ haˬ-aˬ, yaˇ kʼaˬ daˇ gaˇ maˬ ya daˬ-a. Ehˇ kʼawꞈ, maˬ 
jah-eu tsawˇ haˬ-aˬ, Miˬyehˇ-euˬ Zaˬmaˇ-ahˇ maˬ jah-eu kʼoeˇ baˬ da neh, nymˬ-mˇ 
mi naˆ-ehˇ yaˇ kʼaˬ daˇ tsehˆ taˬ-euˬ gaˇ ya daˬ luꞈ meh.  
19Yaˇ kʼaˬ daˇ-eu kʼoeˇ-aˬ, heu loꞈ-ehˇ meh. Yaw shehꞈ kʼoeˇ miˇ tsaˬ kʼoeˇ taˆ oe-euˬ 
kʼawꞈ, tsawˇ haˬ zaˬ deuˬ yaw shehꞈ-ahˇ naˆ maˬ tseˇ yaw zahˇ-ahˇ gaˬ-eu meh. Aˬ 
jeˬ miˇ neh ehˇ naˇ, aˬ yawꞈ maꞈ yaw haiˬ jeˬ mˇ-eu meh.  
20Yaw haiˬ jeˬ mˇ-eu tsawˇ haˬ-aˬ, yaw shehꞈ-ahˇ bye-awˇ, yaw shehꞈ jaˆ gaˇ maˬ 
laˇ-a. Aˬ jeˬ miˇ neh ehˇ naˇ, aˬ yawꞈ neh mˇ-euˬ yaw haiˬ jeˬ-ahˇ aˬ cawˬ mawˇ gaˇ 
guˆ-eu meh.  
21Ehˇ kʼawꞈ, yaw tsaˬ yaw dawˇ jeˬ mˇ-eu tsawˇ haˬ-aˬ, aˬ yawꞈ neh mˇ-euˬ jeˬ 
Miˬyehˇ nui kʼahˇ shiˇ-eu jeˬ pyeuꞈ-eu gaˇ kawˆ yaw shehꞈ laꞈ kʼoeˇ bya cehˆ ni bi 
doˆ laˇ-eu gʼaˇ duˬ, yaw shehꞈ jaˆ gaˇ laˇ-eu meh.  

Yeˬsuˇ huiˬ dzehˬ meh lehˇ Yoˇhaˬ ehˇ-eu 

22Kʼoeˇ naˇ Yeˬsuˇ hawˇ-eu aˬ yawꞈ-euˬ zaˬ lahˇ deuˬ Yuˇdaˆ miˇ kʼahˬ-ahˇ iˇ-awˇ, aˬ 
yawꞈ maꞈ nehˬ-ehˇ kʼoeˇ gaˇ heu myaˆ jaw jawˇ-awˇ, aˬ cawˬ-ahˇ iˇ cuꞈ shawˇ nehˬ-
euˬ meh.  
23Yoˇhaˬ kʼawꞈ, Saˬliˬ meuˬ-ahˇ yaw kʼaˆ-ehˇ maˬ kaˬ-eu Eˇnoˬ lehˇ kuˇ-eu jawˇ duˬ-
ahˇ iˇ cuꞈ shawˇ nehˬ luꞈ-eu meh. Aˬ jeˬ miˇ neh ehˇ naˇ, jawˇ duˬ kʼoeˇ tsahˇ iˇ cuꞈ 



2035 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

yaw yehꞈ meh. Aˬ cawˬ aˬ yawꞈ jawˇ gaˇ iˇ iˇ-ehˇ, aˬ yawꞈ neh iˇ cuꞈ bi shawˇ nehˬ-
eu meh.  
24(Kʼoeˇ-aˬ, Yoˇhaˬ-ahˇ paꞈ kuˆ laꞈ kʼoeˇ maˬ nyehꞈ ahˇ mi naˆ-ehˇ meh.) 
25Yoˇhaˬ-euˬ zaˬ lahˇ tiˬ paˆ na deuˬ Yuˇdaˆ tsawˇ haˬ tiˬ gʼaˬnehˬ-ehˇ, gʼawˇ mawˇ 
shawˇ-eu zahˇ jahˇ-eu gaˇ kawˆ tsawˇ pyehˇ pyehˇ luꞈ-eu meh.  
26Kʼoeˇ miˇ neh, aˬ yawꞈ maꞈ Yoˇhaˬ jawˇ gaˇ le-awˇ ehˇ nehˬ-eu, “Saˬ laˬ-oˇ, 
Yawˇdaˬ lawˇ baˬ nahˇ ma doˆ kʼehˬ paw baˬ-ahˇ nawˬ nehˬ-ehˇ oe-awˇ, nawˇ aˬ 
yawꞈ gaˇ kawˆ saˇ kiˇ kamˬ-euˬ tsawˇ haˬ kʼoeˇ gʼaˬ nymˬ-mˇ iˇ cuꞈ shawˇ nehˬ luꞈ 
meh. Tsawˇ haˬ gʼawˬ mya ni aˬ yawꞈ jawˇ gaˇ iˇ luꞈ meh.” 
27Yoˇhaˬ ehˇ-eu, “Tsawˇ haˬ aˬ geu gʼaˬ maˬ kaˬ, Miˬyehˇ neh maˬ biꞈ-euˬ gaˇ tiˬ jeˬ-
iˬ maˬ za nya-a.  
28‘Ngaˇ-aˬ, Ka li maˬ ngeuˇ. Ka li-euˬ mehˬ hu Miˬyehˇ neh kʼehˇ gʼeh leꞈ-euˬ gʼaˬ 
tehꞈ ma’ lehˇ ehˇ-eu naw maꞈ gaˬ duˬ taˬ-euˬ meh.  
29Smˇ miˇ iˇ-eu zaˬ miˬ-aˬ, miˬ zaˬ laˬ-eu zaˬ yo-ahˇ oꞈ-eu meh. Miˬ zaˬ sheuˬ-eu 
gʼaˬ-euˬ dawˬ peh yawꞈ caw nehˬ-awˇ naˇ haˬ luꞈ-eu aˬ yawꞈ-euˬ cawˬ kʼoeˇ gʼaˬ-aˬ, 
miˬ zaˬ sheuˬ-eu gʼaˬ-euˬ dawˬ-ahˇ ya gaˬ ngeh, laˬ kʼaˬ cehˇ-eu meh. Kʼoeˇ gaˇ duˇ 
ni, nymˬ-mˇ ngaˇ laˬ kʼaˬ cehˇ-eu jeˬ byah miˇ-a.  
30Aˬ yawꞈ-euˬ mehˬ nah caw teh-eu tsawˇ haˬ deuˬ ya myaˬ laˇ-awˇ, ngaˬ-euˬ mehˬ 
nah caw teh-eu tsawˇ haˬ deuˬ ya cuiˆ-iˇ tehꞈ-a.” 

Mˬ-ahˇ neh oe-euˬ gʼaˬ huiˬ dui mahˇ dui dui-eu 

31Mˬ-ahˇ neh oe-euˬ gʼaˬ-aˬ, dawˬ tawˆ kʼoeˇ taˆ huiˬ dzehˬ-eu meh. Miˇ tsaˬ kʼoeˇ 
taˆ jawˇ-eu gʼaˬ-aˬ, miˇ tsaˬ-ahˇ taꞈ-awˇ, miˇ tsaˬ kʼoeˇ taˆ-euˬ gaˇ kawˆ tehꞈ-ehˇ 
ngehˬ-eu tmˇ-eu meh. Ehˇ kʼawꞈ, mˬ-ahˇ neh oe-euˬ gʼaˬ-aˬ, dawˬ tawˆ luꞈ kʼoeˇ taˆ 
huiˬ dzehˬ-eu gʼaˬ meh.  
32Aˬ yawꞈ neh ya gaˬ ya mawˇ-euˬ jeˬ aˬ yawꞈ ja mehˬ-eu meh. Ehˇ kʼawꞈ, aˬ yawꞈ 
ehˇ gaˇ tiˬ gʼaˬ-iˬ maˬ jah-a.  
33Aˬ yawꞈ ehˇ gaˇ kʼaˇ jah-eu tsawˇ haˬ-aˬ, Miˬyehˇ-euˬ dawˬ tsaˬ meh lehˇ jah gaˇ 
duˇ-eu meh. 
34Miˬyehˇ neh kʼehˇ gʼeh leꞈ-euˬ gʼaˬ-aˬ, Miˬyehˇ-euˬ dawˬ ngehˬ-eu meh. Aˬ jeˬ miˇ 
neh ehˇ naˇ, aˬ yawꞈ-ahˇ Miˬyehˇ-euˬ Yaw sahˇ tiˬ byah ni biꞈ taˬ-euˬ meh.  
35Aˬda-aˬ, Zaˬmaˇ-ahˇ gaˬ-eu miˇ neh, yawˬ jeˬ na luꞈ aˬ yawꞈ-ahˇ a nehˬ jiˇ taˬ-euˬ 
meh.  
36Zaˬmaˇ-ahˇ kʼaˇ jah-eu tsawˇ haˬ-aˬ, mˬ maˬ maˬ byaˆ zaˇ ziˇ dehꞈ-eu jeˬ za-eu 
meh. Zaˬmaˇ-ahˇ maˬ jah-eu tsawˇ haˬ-aˬ, dehꞈ-eu jeˬ maˬ za-ehˇ, Miˬyehˇ kʼehˬ 
nehˬ kʼaˆ nehˬ-eu uˬ moˆ ya jawˇ tehꞈ-a.  

Yoˇhaˬ 4 

Saˬmaˬliˆ zaˬ miˬ zaˬ tiˬ gʼaˬ-ahˇ Yeˬsuˇ tahˬ puˬ-euˬ 

1Yoˇhaˬ-euˬ mehˬ nah caw teh-eu deuˬ myaˆ maˬ tseˇ, Yeˬsuˇ-euˬ mehˬ nah caw 
teh-awˇ Yeˬsuˇ neh iˇ cuꞈ bi shawˇ nehˬ-euˬ tsawˇ haˬ deuˬ myaˬ dzehˬ-eu gaˇ kawˆ, 
Paˬ liˬ sehˇ deuˬ-ahˇ gaˬ keuˆ leˇ-euˬ meh.  
2(Aˬ diˇ aˬ maˇ ehˇ naˇ, Yeˬsuˇ aˬ yawꞈ-euˬ mawˇ do iˇ cuꞈ shawˇ nehˬ-euˬ maˬ 
ngeuˇ-a. Aˬ yawꞈ-euˬ zaˬ lahˇ deuˬ shawˇ nehˬ-eu tehꞈ meh.) 
3Aˬ cawˬ kʼoeˇ loꞈ-ehˇ ehˇ-eu Yeˬsuˇ ya gaˬ ngeh, Yuˇdaˆ miˇ kʼahˬ-ahˇ neh doˆ-iˇ-
awˇ, Gaˬliˬlehˇ miˇ kʼahˬ-ahˇ gʼoꞈ leˇ-euˬ meh. 
4Aˬ yawꞈ gʼoꞈ leˇ ngeh, Saˬmaˬliˆ miˇ kʼahˬ paw neh gʼoꞈ leˇ-euˬ meh.  
5Saˬmaˬliˆ miˇ kʼahˬ laꞈ kʼoeˇ, Suˇkaˬ lehˇ kuˇ-eu meuˬ tiˬ meuˬ-ahˇ aˬ yawꞈ iˇ keuˆ-
euˬ meh. Meuˬ kʼoeˇ meuˬ-aˬ, Yaˬkoˆ neh aˬ yawꞈ-euˬ aˬ li Yoˇsehˆ-ahˇ biꞈ tsehˆ 
nehˬ-euˬ deh yaˇ miˇ tsaˬ dawˬ peh jaˆ-eu meh.  
6Yaˬkoˆ-euˬ lah duˬ kʼoeˇ gaˇ jaˆ-eu meh. Yeˬsuˇ gaˇ ma cah doeˇ laꞈ-euˬ miˇ neh, lah 
duˬ dawˬ peh nuiˇ-euˬ meh. Kʼoeˇ-aˬ, nah loˆ ceh ngeh yamˬ meh.  
7Saˬmaˬliˆ tsawˇ haˬ zaˬ miˬ zaˬ tiˬ gʼaˬ iˇ cuꞈ kʼawꞈ le gaˇ, “Ngaˬ-ahˇ iˇ cuꞈ ui cuiˆ bi 
dawˇ laꞈ sheˇ” lehˇ Yeˬsuˇ ehˇ nehˬ-euˬ meh.  
8(Aˬ yawꞈ-euˬ zaˬ lahˇ deuˬ-aˬ, dzaˬ dzaˬ dawˇ dawˇ zeuˇ-eu gʼaˇ duˬ meuˬ-ahˇ le uˇ-
euˬ meh.) 
9Zaˬ miˬ zaˬ kʼoeˇ gʼaˬ ehˇ-eu, “Nawˇ-aˬ, Yuˇdaˆ tsawˇ haˬ meh. Ngaˇ-aˬ, Saˬmaˬliˆ 
tsawˇ haˬ ma. Nawˇ ngaˬ-ahˇ aˬ joˆ-ehˇ iˇ cuꞈ shaˇ dawˇ kʼmˬ-eu nya.” (Yuˇdaˆ tsawˇ 
haˬ deuˬ-aˬ, Saˬmaˬliˆ tsawˇ haˬ deuˬ-ahˇ nui daˆ daˆ-awˇ, kʼmˬ maˬ hawˇ-eu ni 
tseuˆ tiˬ gaˇ maˬ taꞈ nahˇ-a.) 
10Yeˬsuˇ ehˇ-eu, “Miˬyehˇ neh biꞈ leꞈ-euˬ jeˬ hawˇ-eu nawˬ-ahˇ iˇ cuꞈ shaˇ dawˇ-eu 
gʼaˬ-ahˇ nawˇ siˬ nya law nmˇ-aˬ, nawˇ aˬ yawꞈ-ahˇ iˇ cuꞈ shaˇ dawˇ-awˇ, aˬ yawꞈ 
nawˬ-ahˇ dehꞈ-eu saꞈ laˇ biꞈ-eu iˇ cuꞈ bi dawˇ laꞈ tehꞈ-a.” 
11Zaˬ miˬ zaˬ kʼoeˇ gʼaˬ ehˇ-eu, “Saˬ laˬ-oˇ, nawˇ iˇ cuꞈ kʼawꞈ doˆ-eu gʼaˇ duˬ iˇ cuꞈ 
bahˬ keuˆ maˬ ahˇ-eu uˬ taꞈ, lah duˬ heu duˬ naꞈ dui dui-eu meh. Dehꞈ-eu saꞈ laˇ 
biꞈ-eu iˇ cuꞈ kʼoeˇ nawˇ aˬ gaˇ kʼawꞈ laˬ-iˇ-eu duˇ teˬ.  
12Aˬ dui-euˬ aˬ poeˬ Yaˬkoˆ neh lah duˬ heu duˬ nga maꞈ-ahˇ biꞈ taˬ yaꞈ-euˬ meh. Aˬ 
yawꞈ maˬ ehˇ, aˬ yawꞈ-euˬ aˬ li deuˬ maˬ ehˇ, aˬ yawꞈ-euˬ jeˬ zaˬ deuˬ maˬ ehˇ, dawꞈ 
tawˆ luꞈ lah duˬ heu duˬ-ahˇ dawˇ-euˬ meh. Nawˇ Yaˬkoˆ naˆ maˬ tseˇ huiˬ dzehˬ ma 
lehˇ ehˇ mawꞈ-eu maˬ ngeuˇ-eu paˬ. Ngeuˇ te loˇ.” 
13Yeˬsuˇ ehˇ-eu, “Iˇ cuꞈ heu dawˇ-eu tsawˇ haˬ iˇ cuꞈ paˇ mehꞈ laˇ tehꞈ-a.  
14Ehˇ kʼawꞈ, ngaˬ neh biꞈ-euˬ iˇ cuꞈ dawˇ-eu tsawˇ haˬ-aˬ, iˇ cuꞈ mehꞈ laˇ-eu maˬ paˇ 
baw-aˇ. Ngaˬ neh bi dawˇ-euˬ iˇ cuꞈ kʼoeˇ-aˬ, aˬ yawꞈ laꞈ kʼoeˇ dehꞈ-eu saꞈ laˇ biꞈ-eu 
iˇ cuꞈ yoeˇ doˆ-eu iˇ cuꞈ iˇ byoe pyeuꞈ-iˇ-awˇ, mˬ maˬ maˬ byaˆ zaˇ ziˇ dehꞈ-eu jeˬ aˬ 
yawꞈ-ahˇ biꞈ tehꞈ-a.” 
15Zaˬ miˬ zaˬ kʼoeˇ gʼaˬ ehˇ-eu, “Saˬ laˬ-oˇ, ngaˇ iˇ cuꞈ mehꞈ laˇ-eu maˬ paˇ baw-ehˇ, 
heu gaˇ oe-awˇ iˇ cuꞈ maˬ paˇ ya kʼawꞈ le ni, nawˬ-euˬ iˇ cuꞈ kʼoeˇ ngaˬ-ahˇ bi dawˇ 
laꞈ-awˬ.” 
16Yeˬsuˇ ehˇ-eu, “Nawˬ-euˬ kʼaˬ dzeˇ zaˬ kuˇ laˬ leˇ-awˇ oe-awˬ.” 

17Aˬ yawꞈ ehˇ-eu, “Ngaˇ kʼaˬ dzeˇ zaˬ maˬ baw.” Yeˬsuˇ ehˇ-eu, “Nawˇ kʼaˬ dzeˇ zaˬ 
maˬ baw lehˇ ehˇ-eu-aˬ, kʼaˇ ngeuˇ-eu loꞈ-ehˇ dawˇ coe ni ehˇ-eu meh.  
18Nawˇ-aˬ, ngaˬ zahˇ iˇ paˇ gʼaˬ-euˬ zaˬ miˬ zaˬ tiˬ gʼaˬ pyeuꞈ-awˇ, nymˬ-mˇ nawˬ 
nehˬ-ehˇ jawˇ luꞈ-eu gʼaˬ kʼawꞈ, nawˬ-euˬ kʼaˬ dzeˇ zaˬ maˇ maˇ ni maˬ ngeuˇ-a. 
Nawˇ ngaˬ-ahˇ ehˇ-eu teu tsaˬ meh.” 
19Zaˬ miˬ zaˬ kʼoeˇ gʼaˬ ehˇ-eu, “Saˬ laˬ-oˇ, nawˇ-aˬ Miˬyehˇ gʼaˇ duˬ ngehˬ dah-eu 
tsawˇ haˬ ngaˇ.  
20Nga maꞈ Saˬmaˬliˆ tsawˇ haˬ-euˬ aˬ poeˬ aˬ bawˇ deuˬ gawˬ jawˬ heu jawˬ kʼoeˇ 
taˆ Miˬyehˇ-ahˇ uˬ duˬ tahˬ yaꞈ-euˬ meh. Ehˇ kʼawꞈ, Miˬyehˇ-ahˇ uˬ duˬ tahˬ-eu-aˬ, 
Yeˬluˇsaˬlehˬ meuˬ-ahˇ tahˬ-eu tsaˬ meh lehˇ naw maꞈ Yuˇdaˆ tsawˇ haˬ deuˬ ehˇ-eu 
meh.” 
21Yeˬsuˇ aˬ yawꞈ-ahˇ ehˇ nehˬ-eu, “Zaˬ miˬ aˬ buˇ-oˇ, ngaˇ ehˇ gaˇ jah-awˬ. Gawˬ jawˬ 
heu jawˬ kʼoeˇ taˆ maˬ ehˇ, Yeˬluˇsaˬlehˬ meuˬ-ahˇ maˬ ehˇ, Aˬda-ahˇ uˬ duˬ maˬ paˇ 
tahˬ-eu aˇ nah keuˆ le tehꞈ-a. 
22Naw maꞈ Saˬmaˬliˆ tsawˇ haˬ deuˬ-aˬ, yawˬ ha uˬ duˬ tahˬ luꞈ-eu gʼaˬ-ahˇ yaw duˬ 
duˬ-ehˇ maˬ siˬ nya-a. Aˬ jeˬ miˇ neh ehˇ naˇ, ka kʼoꞈ-eu jeˬ Yuˇdaˆ tsawˇ haˬ laꞈ 
kʼoeˇ neh doˆ le-euˬ meh.  
23Ehˇ kʼawꞈ, Miˬyehˇ-euˬ Yaw sahˇ-euˬ baoˬ baˬ da neh, Aˬda-ahˇ siˬ duˬ-eu laꞈ kʼoeˇ 
uˬ duˬ tahˬ-awˇ, maˇ maˇ ni aˬ yawꞈ geuꞈ mawꞈ-eu uˬ duˬ tahˬ-eu jeˬ mˇ byah nya-
eu aˇ nah keuˆ le luꞈ meh. Nymˬ-mˇ kʼawꞈ keuˆ le taˬ-euˬ meh.  
24Miˬyehˇ-aˬ, Yaw sahˇ meh. Aˬ yawꞈ-euˬ Yaw sahˇ-euˬ baoˬ baˬ da neh tehꞈ-ehˇ, aˬ 
yawꞈ-ahˇ siˬ duˬ-awˇ uˬ duˬ tahˬ nya-eu meh.” 
25Zaˬ miˬ zaˬ kʼoeˇ gʼaˬ ehˇ-eu, “(Ka li lehˇ kuˇ-eu) Meˬsiˇya oe meh lehˇ ngaˇ siˬ nya 
ma. Aˬ yawꞈ oe keuˆ ngeh, aˬ dui-ahˇ yawˬ jeˬ na luꞈ ehˇ mehˬ nehˬ laꞈ tehꞈ-a.” 
26Yeˬsuˇ ehˇ-eu, “Nymˬ-mˇ nawˬ-ahˇ dawˬ ngehˬ cawˬ luꞈ-eu ngaˇ-aˬ, aˬ yawꞈ ma.” 
27Kʼoeˇ ngeh, Yeˬsuˇ-euˬ zaˬ lahˇ deuˬ gʼoꞈ keuˆ le-awˇ, aˬ yawꞈ zaˬ miˬ zaˬ tiˬ gʼaˬ 
nehˬ-ehˇ dawˬ ngehˬ cawˬ luꞈ gaˇ ya mawˇ ngeh, zahˬ leˇ-euˬ meh. Ehˇ kʼawꞈ aˬ 
yawꞈ maꞈ tiˬ gʼaˬ-iˬ zaˬ miˬ zaˬ kʼoeˇ gʼaˬ-ahˇ “Nawˇ aˬ jeˬ loˬ-eu nya” lehˇ maˬ naˇ 
haˬ-a. Yeˬsuˇ-ahˇ kʼawꞈ, “Nawˇ aˬ jeˬ miˇ neh aˬ yawꞈ-ahˇ dawˬ ngehˬ cawˬ te” lehˇ 
maˬ ehˇ nehˬ-a.  
28Kʼoeˇ naˇ, zaˬ miˬ zaˬ kʼoeˇ gʼaˬ aˬ yawꞈ-euˬ miˇ tsaˬ oeˬ lahˬ taˬ yaꞈ-awˇ, meuˬ-ahˇ 
gʼoꞈ leˇ-awˇ, aˬ cawˬ-ahˇ heu loꞈ-ehˇ ehˇ gaˬ leˇ-euˬ meh.  
29“Ngaˬ neh kʼaˇ mˇ dzeuˇ yaꞈ-euˬ yawˬ jeˬ na luꞈ ehˇ mehˬ laꞈ nya-eu tsawˇ haˬ tiˬ 
gʼaˬ-ahˇ haw le sheˇ. Meˬsiˇya maˬ ngeuˇ nga lehˇ maˬ ehˇ nya luꞈ-a.” 
30Kʼoeˇ miˇ neh, aˬ yawꞈ maꞈ meuˬ-ahˇ neh doˆ-iˇ-awˇ, Yeˬsuˇ jawˇ gaˇ iˇ-euˬ meh.  
31Kʼoeˇ ngeh, zaˬ lahˇ deuˬ Yeˬsuˇ-ahˇ ehˇ-eu, “Saˬ laˬ-oˇ, tiˬ jeˬ paˬ dzaˬ laˇ-awˬ.” 
32Ehˇ kʼawꞈ, Yeˬsuˇ ehˇ-eu, “Naw maꞈ maˬ siˬ nya-eu dzaˬ-eu jeˬ ngaˇ dzaˬ gʼaˬ-euˬ 
ma.” 
33Kʼoeˇ ngeh, zaˬ lahˇ deuˬ tiˬ gʼaˬ tiˇ gʼaˬ ehˇ-eu, “Tsawˇ haˬ tiˬ gʼaˬ na aˬ yawꞈ-ahˇ 
tiˬ jeˬ paˬ yuˇ leꞈ-awˇ bi dzaˬ-euˬ ngeuˇ-eu paˬ.” 

34Yeˬsuˇ aˬ yawꞈ maꞈ-ahˇ ehˇ nehˬ-eu, “Ngaˬ-euˬ dzaˇ-aˬ, ngaˬ-ahˇ kʼehˇ gʼeh leꞈ-euˬ 
gʼaˬ-euˬ ehˇ dawˬ naˇ haˬ-awˇ aˬ yawꞈ neh bi mˇ laꞈ-euˬ gaˇ-ahˇ mˇ jiˇ-eu jeˬ pyeuꞈ-
eu ma.  
35‘Ba la oeˬ siˬ dzeuˇ naˇ cehˇ yehˬ-eu’ lehˇ ehˇ-eu dawˬ daˬ jaˆ-eu maˬ ngeuˇ loˇ. Ehˇ 
kʼawꞈ, cehˇ yaˇ-ahˇ yaw muiˬ paˬ-ehˇ haw sheˇ lehˇ, naw maꞈ-ahˇ ngaˇ ehˇ-eu ma. 
Cehˇ myah laˇ-awˇ yehˬ yamˬ tsaˬ laˇ taˬ-euˬ meh.  
36Cehˇ yehˬ-eu gʼaˬ-ahˇ Miˬyehˇ aˇ poeˬ biꞈ-awˇ, mˬ maˬ maˬ byaˆ zaˇ ziˇ dehꞈ-eu jeˬ 
gʼaˇ duˬ cehˇ laˆ luiˆ-eu meh. Kʼoeˇ miˇ neh, siˬ yoeˬ sehˬ-eu gʼaˬ hawˇ-eu cehˇ yehˬ-
eu gʼaˬ tiˬ kawˆ loꞈ-ehˇ laˬ kʼaˬ ya cehˇ tehꞈ-a. 
37‘Tiˬ gʼaˬ sehˬ-awˇ tiˬ gʼaˬ yehˬ-eu’ lehˇ dawˬ daˬ daˬ taˬ-euˬ kʼoeˇ tsaˬ meh.  
38Naw maꞈ neh maˬ mˇ taˬ-euˬ cehˇ yaˇ-ahˇ cehˇ bi yehˬ-eu lehˇ, naw maꞈ-ahˇ ngaˇ 
kʼehˇ gʼeh-euˬ ma. Aˬ cawˬ neh mˇ doˆ taˬ-euˬ gaˇ naw maꞈ ya yehˬ dzaˬ-eu meh.” 
39Meuˬ kʼoeˇ meuˬ-ahˇ jawˇ-eu tsawˇ haˬ gʼawˬ mya ni Yeˬsuˇ-ahˇ jah laˇ-euˬ meh. 
Aˬ jeˬ miˇ neh ehˇ naˇ, “Ngaˬ neh kʼaˇ mˇ dzeuˇ yaꞈ-euˬ yawˬ jeˬ na luꞈ a yawꞈ ngaˬ-
ahˇ ehˇ mehˬ laꞈ nya eu nga” lehˇ, zaˬ miˬ zaˬ kʼoeˇ gʼaˬ aˬ yawꞈ maꞈ-ahˇ ehˇ nehˬ-
euˬ meh.  
40Saˬmaˬliˆ tsawˇ haˬ deuˬ aˬ yawꞈ jawˇ gaˇ oe ngeh, aˬ yawꞈ maꞈ nehˬ-ehˇ tiˬ kʼehˬ 
jawˇ nehˬ laꞈ lehˇ Yeˬsuˇ-ahˇ shaˇ-eu miˇ neh, nyiˬ nah jawˇ nehˬ-euˬ meh.  
41Yeˬsuˇ-euˬ dawˬ-ahˇ paˇ ya gaˬ-euˬ miˇ neh, tsawˇ haˬ gʼawˬ mya ni paˇ jah laˇ-euˬ 
meh.  
42Kʼoeˇ naˇ, tsawˇ haˬ kʼoeˇ deuˬ zaˬ miˬ zaˬ kʼoeˇ gʼaˬ-ahˇ heu loꞈ-ehˇ ehˇ nehˬ-euˬ 
meh. “Nawˇ ehˇ-eu miˇ neh nga maꞈ jah-eu maˬ ngeuˇ. Nga maꞈ-euˬ naˬ bawˇ aˬ 
yawꞈ-euˬ dawˬ ya gaˬ-euˬ miˇ neh jah-awˇ, aˬ yawꞈ-aˬ, aˬ diˇ aˬ maˇ miˇ tsaˬ zaˬ-ahˇ 
ka kʼoꞈ-eu gʼaˬ pyeuꞈ-eu gaˇ kawˆ nga maꞈ siˬ duˬ-euˬ ma.” 

Yaw huiˬ yaw mahˇ tiˬ gʼaˬ-euˬ aˬ li-ahˇ Yeˬsuˇ laˆ taˬ nehˬ-euˬ 

43Kʼoeˇ gaˇ nyiˬ nah jawˇ gʼaˬ ngeh, Gaˬliˬlehˇ miˇ kʼahˬ-ahˇ Yeˬsuˇ iˇ-euˬ meh.  
44Aˬ jeˬ miˇ neh ehˇ naˇ, “Miˬyehˇ gʼaˇ duˬ ngehˬ dah-eu tsawˇ haˬ-ahˇ, yawˬ ha-euˬ 
miˇ kʼahˬ laꞈ kʼoeˇ aˬ cawˬ yaw zeu maˬ baw-a” lehˇ, Yeˬsuˇ aˬ yawꞈ neh ehˇ taˬ-euˬ 
dawˬ jaˆ-eu meh.  
45Aˬ yawꞈ Gaˬliˬlehˇ miˇ kʼahˬ-ahˇ iˇ keuˆ ngeh, kʼoeˇ gaˇ jawˇ-eu tsawˇ haˬ deuˬ aˬ 
yawꞈ-ahˇ laˬ kʼaˬ tiˬ cehˇ ha-eu meh. Aˬ jeˬ miˇ neh ehˇ naˇ, aˬ yawꞈ maꞈ 
Yeˬluˇsaˬlehˬ meuˬ-ahˇ Baˬ saˬ kaˬ bawˬ-iˬ gʼeh gaˇ le-awˇ, bawˬ-iˬ gʼeh luꞈ-eu aˇ 
yamˬ laꞈ kʼoeˇ Yeˬsuˇ neh kʼaˇ mˇ-euˬ jeˬ-ahˇ ya mawˇ yaꞈ-euˬ meh.  
46Kʼoeˇ naˇ, Yeˬsuˇ-aˬ, aˬ yawꞈ neh iˇ cuꞈ-ahˇ aˬ gaꞈ dzaˇ uiˇ bi pyeuꞈ-iˇ-euˬ meuˬ 
pyeuꞈ-eu Gaˬliˬlehˇ miˇ kʼahˬ Gaˬnaˬ meuˬ-ahˇ gʼoꞈ-iˇ-euˬ meh. Sahˬ paˬ sahˬ ma-
euˬ gaˇ mˇ luꞈ-eu yaw huiˬ yaw mahˇ tiˬ gʼaˬ kʼoeˇ gaˇ jawˇ luꞈ-eu meh. Aˬ yawꞈ-euˬ 
aˬ li-aˬ, Gaˬbeˬneˬoˬ meuˬ-ahˇ naˇ luꞈ-eu meh.  
47Yeˬsuˇ Yuˇdaˆ miˇ kʼahˬ-ahˇ neh Gaˬliˬlehˇ miˇ kʼahˬ-ahˇ oe keuˆ-euˬ gaˇ kawˆ yaw 
huiˬ yaw mahˇ kʼoeˇ gʼaˬ ya gaˬ ngeh, Yeˬsuˇ jawˇ gaˇ le-awˇ, Yeˬsuˇ-ahˇ 
Gaˬbeˬneˬoˬ meuˬ-ahˇ oe-awˇ, shiˇ leˇ luꞈ-eu aˬ yawꞈ-euˬ aˬ li-ahˇ laˆ taˬ nehˬ laꞈ 
lehˇ shaˇ leˇ-euˬ meh.  

48Yeˬsuˇ aˬ yawꞈ-ahˇ ehˇ nehˬ-eu, “Kʼaˆ jeˬ-ahˇ gʼeh-eu bi siˬ bi mawˇ-eu jeˬ hawˇ-eu 
zahˬ leˇ paˬ-ehˇ gʼeh-eu jeˬ maˬ ya mawˇ naˇ, naw maꞈ maˬ jah-a.” 
49Yaw huiˬ yaw mahˇ kʼoeˇ gʼaˬ Yeˬsuˇ-ahˇ ehˇ-eu, “Sahˬ paˬ-oˇ, ngaˬ-euˬ zaˬ maˬ 
shiˇ mi naˆ-ehˇ tiˬ poˆ oe nehˬ laꞈ-awˬ.” 
50Yeˬsuˇ aˬ yawꞈ-ahˇ ehˇ nehˬ-eu, “Gʼoꞈ-iˇ-awˬ. Nawˬ li jawˇ saˇ doˆ laˇ gʼaˬ-euˬ 
meh.” Tsawˇ haˬ kʼoeˇ gʼaˬ Yeˬsuˇ-euˬ dawˬ-ahˇ jah-awˇ, gʼoꞈ-iˇ-euˬ meh. 
51Aˬ yawꞈ iˇ kahˇ gʼoꞈ-iˇ luꞈ ngeh, aˬ yawꞈ-euˬ zaˬ kʼaˆ deuˬ aˬ yawꞈ-ahˇ tahˬ puˬ laˇ-
awˇ, “Nawˬ li jawˇ saˇ doˆ laˇ luꞈ meh” lehˇ tsaꞈ gaˬ laˇ-euˬ meh.  
52“Ngaˬ li maˬ gaˇ laˇ-euˬ aˬ geu yamˬ-ahˇ-a” lehˇ aˬ yawꞈ naˇ haˬ ngeh, “Miˇ nah 
nah gʼahˇ paw naˬ liˬ tiˬ laꞈ kʼoeˇ yamˬ-ahˇ pyaˬ-eu tsehˆ leˇ-euˬ meh” lehˇ aˬ yawꞈ 
maꞈ ehˇ-eu meh.  
53Yeˬ suˇ neh aˬ yawꞈ-ahˇ “Nawˬ li jawˇ saˇ doˆ laˇ gʼaˬ-euˬ meh” lehˇ ehˇ nehˬ-euˬ 
kʼoeˇ, aˇ yamˬ kʼoeˇ yamˬ nyiˬ paˆ-ehˇ tsaˬ-eu gaˇ kawˆ, aˬ da kʼoeˇ gʼaˬ siˬ duˬ-euˬ 
meh. Kʼoeˇ miˇ neh, aˬ yawꞈ hawˇ-eu aˬ yawꞈ-euˬ miˬ sawˇ zaˬ dawˬ tawˆ luꞈ, 
Yeˬsuˇ-ahˇ jah laˇ-euˬ meh.  
54Heu-aˬ, Yeˬsuˇ Yuˇdaˆ miˇ kʼahˬ-ahˇ neh Gaˬliˬlehˇ miˇ kʼahˬ-ahˇ gʼoꞈ laˇ gʼaˬ miˇ 
tsa mˇ-euˬ, kʼaˆ jeˬ-ehˇ gʼeh-eu bi siˬ bi mawˇ-eu nyiˬ hmˬ tiˬ hmˬ pyeuꞈ-eu meh.  

Yoˇhaˬ 5 

Lah lah dzeˇ tsawˇ haˬ tiˬ gʼaˬ-ahˇ Yeˬsuˇ laˆ taˬ nehˬ-euˬ 

1Kʼoeˇ naˇ, Yeˬluˇsaˬlehˬ meuˬ-ahˇ Yuˇdaˆ tsawˇ haˬ-euˬ zahˇ sahˇ kʼoꞈ bawˬ-iˬ gʼeh 
gaˇ Yeˬsuˇ le-euˬ meh.  
2Yeˬluˇsaˬlehˬ meuˬ-euˬ Yawˇ lahˇ kʼehˬ dawˬ peh, sehˬ gʼawˆ ngaˬ gʼawˆ gʼawˆ taˬ-
euˬ lah tiˬ lah jaˆ-eu meh. Lah kʼoeˇ lah-ahˇ Heˬbyehˇ dawˬ Beˬzaˬdaˬ lehˇ kuˇ-eu 
meh.  
3Myaˆ behꞈ deuˬ, kuiˇ kuˆ deuˬ, kuiˇ shiˇ laꞈ shiˇ shiˇ-eu deuˬ ahˇ leˇ-ehˇ, naˇ-eu 
tsawˇ haˬ gʼawˬ mya ni sehˬ gʼawˆ kʼoeˇ deuˬ laꞈ kʼoeˇ yuꞈ luꞈ-eu meh.  5Smˬ tseˇ 
yehꞈ kʼoꞈ naˇ keuˆ laꞈ-euˬ tsawˇ haˬ tiˬ gʼaˬ kʼoeˇ gaˇ jawˇ-eu meh.  
6Aˬ yawꞈ kʼoeˇ gaˇ yuꞈ luꞈ gaˇ Yeˬsuˇ mawˇ-awˇ, gʼawˬ mya kʼoꞈ naˇ keuˆ laꞈ-euˬ 
tsawˇ haˬ ngaˇ lehˇ siˬ nya-euˬ meh. Kʼoeˇ miˇneh, “Nawˬ-ahˇ naˇ gawˇ taˬ leˇ mawꞈ 
miˇ-a loˇ” lehˇ naˇ haˬ nehˬ-euˬ meh.  
7Naˇ-eu tsawˇ haˬ kʼoeˇ gʼaˬ ehˇ-eu, “Saˬ laˬ-oˇ, iˇ cuꞈ heu nyeh laˇ ngeh ngaˬ-ahˇ lah 
laꞈ kʼoeˇ ciˬ uˇ nehˬ laꞈ-eu tiˬ gʼaˬ-iˬ maˬ jawˇ-a. Ngaˇ kʼaˇ uˇ-iˇ-eu lehˇ gʼeh ngeh, aˬ 
cawˬ ngaˬ-euˬ mehˬ hu uˇ keuˆ-iˇ-eu meh.” 
8Yeˬsuˇ aˬ yawꞈ-ahˇ ehˇ nehˬ-eu, “Tuˇ-awˇ, nawˬ-euˬ gawˬ pu baꞈ-awˇ cah-awˬ.” 
9Tsawˇ haˬ kʼoeˇ gʼaˬ-euˬ naˇ gawˇ ja pyuˬ ni taˬ leˇ-awˇ, aˬ yawꞈ-euˬ gawˬ pu baꞈ-
awˇ cah-euˬ meh. Kʼoeˇ ngeh nah-aˬ, Jawˇ nah-ahˇ tsaˬ-eu meh.  
10Kʼoeˇ miˇ neh, Yuˇdaˆ tsawˇ haˬ aˬ yuiꞈ aˬ tsu deuˬ naˇ gawˇ taˬ leˇ-euˬ tsawˇ haˬ 
kʼoeˇ gʼaˬ-ahˇ ehˇ nehˬ-eu, “Iˬ nah Jawˇ nah pyeuꞈ-eu miˇ neh, nawˬ-euˬ gawˬ pu 
baꞈ-awˇ cah-eu teu zahˇ dawˬ kʼoꞈ dawˬ-ahˇ bahˬ-eu meh.” 

http://pt-br.bibles.org/ahk-AHK/John/5#John.5.3!f.1

11Tsawˇ haˬ kʼoeˇ gʼaˬ ehˇ-eu, “Ngaˬ-euˬ gawˬ pu baꞈ-awˇ cah-awˬ lehˇ, ngaˬ-ahˇ naˇ 
gawˇ laˆ taˬ nehˬ laꞈ-euˬ gʼaˬ ehˇ-eu meh.” 
12Aˬ yawꞈ maꞈ ehˇ-eu, “Nawˬ-ahˇ gawˬ pu baꞈ-awˇ cah-awˬ lehˇ ehˇ-eu aˬ suˇ gʼaˬ-
a.” 
13Naˇ gawˇ taˬ leˇ-euˬ tsawˇ haˬ kʼoeˇ gʼaˬ, Yeˬsuˇ aˬ geu gʼaˬ pyeuꞈ-eu maˬ siˬ nya-a. 
Aˬ jeˬ miˇ neh ehˇ naˇ, kʼoeˇ gaˇ tsawˇ haˬ gʼawˬ mya ni jawˇ-eu miˇ neh, aˬ cawˬ-euˬ 
yaw kaˬ-ahˇ Yeˬsuˇ cah byoˆ-euˬ meh.  
14Kʼoeˇ naˇ kʼah, Uˬ duˬ tahˬ nymˇ nymˇ ma-euˬ lahˇ laꞈ kʼoeˇ tsawˇ haˬ kʼoeˇ gʼaˬ-
ahˇ Yeˬsuˇ paˇ tahˬ puˬ-awˇ ehˇ nehˬ-eu, “Naˇ haˬ sheˇ. Nymˬ-mˇ nawˇ jawˇ saˇ doˆ 
laˇ-euˬ meh. Teu miˇ neh iˬ baˇ taˬ paˇ mˇ. Maˬ ngeuˇ naˇ yaw beh naˆ maˬ tseˇ nawˇ 
paˇ ya shaˬ tehꞈ-a.” 
15Kʼoeˇ naˇ, tsawˇ haˬ kʼoeˇ gʼaˬ doˆ-iˇ-awˇ, aˬ yawꞈ-ahˇ naˇ gawˇ laˆ taˬ nehˬ-euˬ gʼaˬ 
Yeˬsuˇ pyeuꞈ-eu gaˇ kawˆ, Yuˇdaˆ tsawˇ haˬ aˬ yuiꞈ aˬ tsu deuˬ-ahˇ ehˇ nehˬ-iˇ-euˬ 
meh.  
16Kʼoeˇ ngeh neh naˇ, aˬ yawꞈ maꞈ Yeˬsuˇ-ahˇ laˆ shaˬ-eu jeˬ aˇ dahˬ beh-euˬ meh. 
Aˬ jeˬ miˇ neh ehˇ naˇ, Jawˇ nah ngeh nah aˬ yawꞈ aˬ cawˬ-ahˇ naˇ gawˇ laˆ taˬ nehˬ-
euˬ meh.  
17Yeˬsuˇ aˬ yawꞈ maꞈ-ahˇ ehˇ nehˬ-eu, “Ngaˬ Da nymˬ-mˇ keuˆ ni maˬ tsehˆ leˇ ni gaˇ 
mˇ luꞈ-eu miˇ neh, ngaˇ kʼawꞈ ya mˇ meh.” 
18Aˬ yawꞈ kʼoeˇ loꞈ-ehˇ ehˇ-eu miˇ neh, Yuˇdaˆ tsawˇ haˬ aˬ yuiꞈ aˬ tsu deuˬ aˬ yawꞈ-
ahˇ sehꞈ-eu gʼaˇ duˬ noeˬ tsehˆ-euˬ meh. Aˬ jeˬ miˇ neh ehˇ naˇ, aˬ yawꞈ-aˬ, Jawˇ 
nah-ahˇ maˬ mˇ kʼmˬ-eu jeˬ mˇ-eu tehꞈ-ehˇ maˬ loꞈ ni, Miˬyehˇ-aˬ aˬ yawꞈ-euˬ Aˬ da 
ma lehˇ ehˇ-eu laꞈ kʼoeˇ, Miˬyehˇ hawˇ-eu aˬ yawꞈ tiˬ kawˆ ma lehˇ ehˇ gaˇ duˇ leˇ-
euˬ meh.  

Zaˬmaˇ-euˬ baoˬ 

19Kʼoeˇ miˇ neh, aˬ yawꞈ maꞈ-ahˇ Yeˬsuˇ heu loꞈ-ehˇ ehˇ kʼoꞈ nehˬ-euˬ meh. “Ngaˇ 
naw maꞈ-ahˇ maˇ jawˆ ni ehˇ-eu ma. Aˬda kʼaˇ mˇ-eu jeˬ Zaˬmaˇ mˇ nya-eu meh.  
20Aˬ jeˬ miˇ neh ehˇ naˇ, Aˬda-aˬ, Zaˬmaˇ-ahˇ gaˬ-eu miˇ neh, aˬ yawꞈ kʼaˇ mˇ luꞈ-eu 
yawˬ jeˬ na luꞈ mehˬ -euˬ meh. Heu naˆ maˬ tseˇ huiˬ-eu deuˬ kʼawꞈ mˇ nya ni, aˬ 
yawꞈ mehˬ tehꞈ-a. Naw maꞈ dawˬ tawˆ luꞈ ya zahˬ leˇ dui dui tehꞈ-a.  
21Aˬda-aˬ, shiˇ-euˬ tsawˇ haˬ deuˬ-ahˇ bi gʼoꞈ dehꞈ laˇ-awˇ, dehꞈ-eu jeˬ biꞈ-eu loꞈ-
ehˇ, Zaˬmaˇ kʼawꞈ, aˬ yawꞈ biꞈ mawꞈ-eu tsawˇ haˬ-ahˇ dehꞈ-eu jeˬ biꞈ-eu meh.  
22Aˬda-euˬ mawˇ do yaˇ kʼaˬ maˬ daˇ-a. Yaˇ kʼaˬ daˇ-eu baoˬ dawˬ tawˆ luꞈ aˬ yawꞈ-
euˬ Zaˬmaˇ-ahˇ biꞈ jiˇ taˬ-euˬ meh.  
23Kʼoeˇ miˇ neh, tsawˇ haˬ dawˬ tawˆ luꞈ Aˬda-ahˇ taˬ huiˬ taˬ mahˇ-eu loꞈ-ehˇ, 
Zaˬmaˇ-ahˇ taˬ huiˬ taˬ mahˇ tehꞈ-a. Zaˬ maˇ-ahˇ maˬ taˬ huiˬ-eu tsawˇ haˬ-aˬ, aˬ 
yawꞈ-ahˇ kʼehˇ gʼeh leꞈ-euˬ Aˬda-ahˇ maˬ taˬ huiˬ gaˇ duˇ-eu meh.  
24“Ngaˇ naw maꞈ-ahˇ maˇ jawˆ ni ehˇ-eu ma. Ngaˬ-euˬ dawˬ ya gaˬ-awˇ, ngaˬ-ahˇ 
kʼehˇ gʼeh leꞈ-euˬ gʼaˬ-ahˇ kʼaˇ jah-eu tsawˇ haˬ-aˬ, mˬ maˬ maˬ byaˆ zaˇ ziˇ dehꞈ-eu 
jeˬ za meh. Miˬyehˇ neh yaˇ kʼaˬ daˇ nehˬ gaˇ maˬ ya daˬ-eu uˬ taꞈ, shiˇ-eu jeˬ-ahˇ 
neh dehꞈ-eu jeˬ-ahˇ tsehˆ doˆ dzeuˇ-euˬ meh.  

25Shiˇ taˬ-euˬ loꞈ-ehˇ duˇ-eu tsawˇ haˬ deuˬ, Miˬyehˇ Zaˬmaˇ-euˬ dawˬ ya gaˬ-eu aˇ 
nah keuˆ le luꞈ-awˇ, aˇ nah kʼoeˇ nah heu gaˇ keuˆ le taˬ-euˬ meh. Aˬ yawꞈ-euˬ 
dawˬ-ahˇ naˇ haˬ geuꞈ-eu tsawˇ haˬ deuˬ yaw dehꞈ ya dehꞈ tehꞈ-a.  
26Aˬda-aˬ, dehꞈ-eu jeˬ doˆ le duˬ pyeuꞈ-eu loꞈ-ehˇ, aˬ yawꞈ-euˬ Zaˬmaˇ kʼawꞈ dehꞈ-
eu jeˬ doˆ le duˬ pyeuꞈ ni aˬ yawꞈ jahˇ nehˬ-euˬ meh.  
27Zaˬmaˇ-ahˇ yaˇ kʼaˬ daˇ-eu baoˬ biꞈ taˬ-euˬ meh. Aˬ jeˬ miˇ neh ehˇ naˇ, aˬ yawꞈ-aˬ 
Tsawˇhaˬ-euˬ Zaˬmaˇ meh.  
28Gaˇ kawˆ heu hmˬ-ahˇ naw maꞈ taˬ zahˬ leˇ. Shiˇ dzeuˇ-euˬ tsawˇ haˬ dawˬ tawˆ 
luꞈ aˬ yawꞈ-euˬ dawˬ ya gaˬ-eu aˇ nah keuˆ le luꞈ meh.  
29Lmˬ bymˇ laꞈ kʼoeˇ neh aˬ yawꞈ maꞈ doˆ laˇ-awˇ, yaw muiˬ jeˬ mˇ-euˬ tsawˇ haˬ 
deuˬ-aˬ, dehꞈ-eu jeˬ za tehꞈ-a. Yaw haiˬ jeˬ mˇ-euˬ tsawˇ haˬ deuˬ-aˬ, yaˇ kʼaˬ daˇ 
nehˬ gaˇ ya daˬ tehꞈ-a.  

Yeˬsuˇ-euˬ gaˇ kawˆ saˇ kiˇ kamˬ-eu tsawˇ haˬ deuˬ 

30“Ngaˬ-euˬ baoˬ-ahˇ ngaˇ gʼoe-awˇ yawˬ haˇ yawˬ ha tiˬ jeˬ-iˬ maˬ mˇ nya-a. 
Miˬyehˇ ngaˬ-ahˇ ehˇ nehˬ laꞈ-euˬ loꞈ-ehˇ ngaˇ yaˇ kʼaˬ daˇ-eu ma. Kʼoeˇ miˇ neh, 
ngaˬ neh yaˇ kʼaˬ daˇ-euˬ-aˬ, tsaˬ-eu dawˇ-eu meh. Aˬ jeˬ miˇ neh ehˇ naˇ, ngaˬ-euˬ 
nui kʼahˇ ngaˇ maˬ mˇ-ehˇ, ngaˬ-ahˇ kʼehˇ gʼeh leꞈ-euˬ gʼaˬ-euˬ nui kʼahˇ mˇ-eu ma.  
31“Ngaˇ yawˬ haˇ yawˬ ha saˇ kiˇ kamˬ naˇ, yawˬ ha ehˇ-euˬ ngeuˇ meh lehˇ maˬ ehˇ 
nya-a.  
32Ehˇ kʼawꞈ, ngaˬ-euˬ gʼaˇ duˬ saˇ kiˇ kamˬ-eu tiˬ gʼaˬ jawˇ meh. Aˬ yawꞈ ngaˬ-euˬ 
gaˇ kawˆ saˇ kiˇ kamˬ-euˬ kʼoeˇ tsaˬ meh lehˇ ngaˇ siˬ nya ma.  
33Yoˇ haˬ jawˇ gaˇ naw maꞈ tsawˇ haˬ kʼehˇ gʼeh-awˇ bi naˇ haˬ-iˇ ngeh, aˬ yawꞈ 
ngaˬ-euˬ gaˇ kawˆ kʼaˇ ngeuˇ-eu loˬ-ehˇ ehˇ mehˬ nehˬ-euˬ meh.  
34Ngaˬ-euˬ gaˇ kawˆ aˬ cawˬ saˇ kiˇ bi kamˬ-eu lehˇ ngaˇ heu loꞈ-ehˇ ehˇ-eu maˬ 
ngeuˇ. Naw maꞈ ka kʼoꞈ-eu jeˬ bi za ni ehˇ-eu ma.  
35Yoˇhaˬ neh ehˇ-euˬ dawˬ-aˬ, bya cehˆ ni doꞈ luꞈ-eu tsiˇ kʼmˬ-ahˇ duˇ-awˇ, naw 
maꞈ-ahˇ laˬ kʼaˬ bi cehˇ-eu meh. Naw maꞈ-ahˇ laˬ kʼaˬ bi cehˇ-eu yaw shehꞈ-ahˇ duˇ-
eu aˬ yawꞈ-euˬ dawˬ kʼoeˇ-ahˇ, naw maꞈ tiˬ kʼehˬ tiˬ yamˬ ha geuꞈ-euˬ meh. 
36Ehˇ kʼawꞈ, Yoˇhaˬ neh saˇ kiˇ kamˬ-euˬ naˆ maˬ tseˇ huiˬ dzehˬ-eu ngaˬ-euˬ gaˇ 
kawˆ saˇ kiˇ kamˬ taˬ-euˬ jaˆ ma. Ngaˬ Da neh ngaˬ-ahˇ bi mˇ laꞈ-euˬ ngaˬ neh mˇ-
euˬ gaˇ kʼoeˇ deuˬ ngaˬ-euˬ dah zaˇ dawˬ ngehˬ gaˇ duˇ ni, Aˬda neh ngaˬ-ahˇ kʼehˇ 
gʼeh leꞈ-euˬ meh lehˇ saˇ kiˇ kamˬ-eu jeˬ pyeuꞈ-eu meh.  
37Kʼoeˇ uˬ taꞈ, ngaˬ-ahˇ kʼehˇ gʼeh leꞈ-euˬ gʼaˬ pyeuꞈ-eu Aˬda kʼawꞈ, ngaˬ-euˬ gaˇ 
kawˆ saˇ kiˇ kamˬ-eu meh. Aˬ yawꞈ-euˬ dawˬ-ahˇ naw maꞈ maˬ gaˬ haw-ehˇ, aˬ 
yawꞈ-euˬ myaˆ pyawˬ-ahˇ naw maꞈ maˬ mawˇ haw-aˬ.  
38Aˬ yawꞈ neh bi oe-euˬ gʼaˬ-ahˇ naw maꞈ maˬ jah-eu miˇ neh, naw maꞈ aˬ yawꞈ-euˬ 
dawˬ-ahˇ nui ma laꞈ kʼoeˇ maˬ jeˬ hmˬ taˬ-a.  
39Jaˇ liꞈ laꞈ kʼoeˇ mˬ maˬ maˬ byaˆ zaˇ ziˇ dehꞈ-eu jeˬ-ahˇ poˆ mawˇ nya tehꞈ-a lehˇ 
naw maꞈ noeˬ-awˇ, Jaˇ liꞈ gui-eu meh. Naw maꞈ gui-eu Jaˇ liꞈ kʼoeˇ-euˬ laꞈ kʼoeˇ, 
ngaˬ-euˬ gaˇ kawˆ ehˇ taˬ-euˬ meh.  

40Ehˇ kʼawꞈ, maˇ maˇ ni gʼeh-eu dehꞈ-eu jeˬ-ahˇ za ni, ngaˇ jawˇ gaˇ naw maꞈ maˬ laˇ 
mawꞈ-a.  
41Tsawˇ haˬ zaˬ neh bi ja ceuˬ-eu jeˬ-ahˇ ngaˇ poˆ luꞈ-eu maˬ ngeuˇ. 
42Ehˇ kʼawꞈ, naw maꞈ aˬ joˆ-ehˇ gʼeh-eu tsawˇ haˬ pyeuꞈ-eu ngaˇ siˬ nya-awˇ, naw 
maꞈ-euˬ nui ma laꞈ kʼoeˇ Miˬyehˇ-ahˇ gaˬ-eu nui ma maˬ ahˇ-eu ngaˇ siˬ nya ma.  
43Ngaˬ Da-euˬ baoˬ pi-awˇ, aˬ yawꞈ-euˬ dah zaˇ ngaˇ oe-euˬ ma. Ehˇ kʼawꞈ, naw maꞈ 
ngaˬ-ahˇ maˬ ha geuꞈ-a. Yawˬ ha-euˬ baoˬ pi-awˇ yawˬ ha-euˬ gʼaˇ duˬ tehꞈ-ehˇ 
ngehˬ le tmˇ le-euˬ gʼaˬ jawˇ naˇ, naw maꞈ ha geuꞈ tehꞈ-a.  
44Naw maꞈ tiˬ gʼaˬ tiˇ gʼaˬ ja ceuˬ nehˬ laꞈ-eu jeˬ-ahˇ geuꞈ mawꞈ-eu meh. Ehˇ kʼawꞈ, 
aˬ yawꞈ tiˬ gʼaˬ tehꞈ-ehˇ Miˬyehˇ pyeuꞈ-eu gʼaˬ neh bi ja ceuˬ ni naw maꞈ maˬ dehꞈ-
a. Kʼoeˇ miˇ neh, naw maꞈ ngaˬ-ahˇ aˬ joˆ-ehˇ jah nya nmˇ. 
45Ngaˇ-aˬ, naw maꞈ-euˬ yaw lehˬ Ngaˬda-ahˇ ja mehˬ leˇ-eu gʼaˬ meh lehˇ taˬ noeˬ. 
Naw maꞈ noeˬ tmˬ-awˇ nui ma huiˬ taˬ-euˬ Moˇseˬ-aˬ, naw maꞈ-euˬ yaw lehˬ 
Ngaˬda-ahˇ ja mehˬ leˇ tehꞈ-a.  
46Naw maꞈ Moˇseˬ-ahˇ aˬ diˇ jah law nmˇ-aˬ, ngaˬ-ahˇ kʼawꞈ jah tehꞈ-a. Aˬ jeˬ miˇ 
neh ehˇ naˇ, aˬ yawꞈ ngaˬ-euˬ gaˇ kawˆ boꞈ-euˬ meh.  
47Ehˇ kʼawꞈ, aˬ yawꞈ neh boꞈ taˬ-euˬ gaˇ kawˆ-ahˇ naw maꞈ maˬ jah-eu-aˬ, ngaˬ-euˬ 
dawˬ-ahˇ naw maꞈ aˬ joˆ-ehˇ paˇ jah nmˇ.  

Yoˇhaˬ 6 

Yeˬsuˇ tsawˇ haˬ ngaˬ heˇ gʼaˬ-ahˇ bi dzaˬ-euˬ 
(Maꞈtehˬ 14.13-21; Maˬkuˆ 6.30-44; Luˇkaꞈ 9.10-17) 

1Kʼoeˇ naˇ, Gaˬliˬlehˇ lah-euˬ nui baˬ-ahˇ Yeˬsuˇ tsehˆ-iˇ-euˬ meh. (Gaˬliˬlehˇ lah-ahˇ 
Deˬbeˬliˇ lah lehˇ kʼawꞈ kuˇ-eu meh.) 
2Tsawˇ haˬ aˇ maꞈ maꞈ ma aˬ yawꞈ-euˬ mehˬ nah caw teh gʼeh-euˬ meh. Aˬ jeˬ miˇ 
neh ehˇ naˇ, aˬ yawꞈ neh mˇ-euˬ zahˬ leˇ paˬ-ehˇ gʼeh-eu naˇ-eu tsawˇ haˬ deuˬ-ahˇ 
laˆ taˬ nehˬ-euˬ jeˬ-ahˇ aˬ yawꞈ maꞈ ya mawˇ haw-euˬ meh.  
3Yeˬsuˇ gawˬ duˇ tiˬ duˇ-ahˇ daˆ leˇ-awˇ, aˬ yawꞈ-euˬ zaˬ lahˇ deuˬ nehˬ-ehˇ nuiˇ-euˬ 
meh.  
4Yuˇdaˆ tsawˇ haˬ deuˬ-euˬ bawˬ-iˬ pyeuꞈ-eu Baˬsaˬkaˬ Bawˬ-iˬ gʼeh-eu aˇ yamˬ 
keuˆ laˇ taˬ-euˬ meh. 
5Yeˬsuˇ haw gʼeh ngeh, tsawˇ haˬ aˇ maꞈ maꞈ ma uiˬ laˇ luꞈ gaˇ ya mawˇ-awˇ, “Tsawˇ 
haˬ heu deuˬ-ahˇ bi dzaˬ bi dawˇ-eu gʼaˇ duˬ, dzaˬ dzaˬ dawˇ dawˇ aˬ gaˇ zeuˇ loꞈ 
laˬ-iˇ nmˇ” lehˇ, Piˇliˇpuˆ-ahˇ naˇ haˬ-euˬ meh.  
6Piˇliˇpuˆ-euˬ nui ma-ahˇ lawˬ haw mawꞈ-eu miˇ neh, kʼoeˇ loꞈ-ehˇ naˇ haˬ-euˬ meh. 
Maˇ maˇ ni ehˇ naˇ, Yeˬ suˇ-aˬ, aˬ joˆ-ehˇ ya jahˇ-eu gaˇ kawˆ siˬ duˬ taˬ-awˇ jawˇ-eu 
meh.  
7Piˇliˇpuˆ ehˇ-eu, “Tsawˇ haˬ heu deuˬ-ahˇ tiˬ gʼaˬ ui cuiˆ ui cuiˆ bi dzaˬ-eu kaˬ muˇ 
zeuˇ kʼawꞈ, pyuˇ maˇ byaˆ nyiˬ yaˇ byaˆ neh maˬ zeuˇ loꞈ nya-aˇ.” 



2043 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

8Yeˬsuˇ-euˬ zaˬ lahˇ yawˬ gʼaˬ yawˬ pyeuꞈ-eu Siˇmoˬ Beˬtuˆluˆ-euˬ aˬ nyiˇ 
Aˬdehˬlehˬ heu loꞈ-ehˇ ehˇ-eu meh.  
9“Lawˬ loeˇ neh jahˇ taˬ-euˬ kaˬ muˇ ngaˬ yaˆ hawˇ-eu ngaˬ shaˬ nyiˬ mawˇ pi luꞈ-eu 
aˬ li tiˬ li jawˇ meh. Ehˇ kʼawꞈ, tsawˇ haˬ heu deuˬ-ahˇ aˬ joˆ-ehˇ jahˇ-awˇ biˇ oꞈ nehˬ 
nya nmˇ.” 
10Yeˬsuˇ aˬ yawꞈ maꞈ-ahˇ ehˇ nehˬ-eu, “Tsawˇ haˬ dawˬ tawˆ luꞈ bi nuiˇ jiˇ-awˬ.” 
Jawˇ duˬ kʼoeˇ tsahˇ-aˬ, daˬ zawˬ deh pyeuꞈ-awˇ, tsawˇ haˬ dawˬ tawˆ luꞈ kʼoeˇ gaˇ 
nuiˇ jiˇ-euˬ meh. Kʼaˬ dzeˇ zaˬ deuˬ tehꞈ-ehˇ ngaˬ heˇ gʼaˬ dawˬ peh byah-eu meh.  
11Yeˬsuˇ kaˬ muˇ kʼoeˇ yuˇ-awˇ, Miˬyehˇ-euˬ guiˬ lahˬ-ahˇ ja ceuˬ-awˇ, kʼoeˇ gaˇ nuiˇ 
luꞈ-eu tsawˇ haˬ kʼoeˇ deuˬ-ahˇ bi biˇ nehˬ-euˬ meh. Ngaˬ shaˬ kʼoeˇ kʼawꞈ, kʼoeˇ loꞈ-
ehˇ bi biˇ nehˬ-euˬ meh. Tsawˇ haˬ dawˬ tawˆ luꞈ tiˬ dehˆ dzaˬ-euˬ meh.  
12Aˬ yawꞈ maꞈ dzaˬ dehˆ gʼaˬ jiˇ ngeh, “Kʼaˇ dzehˬ laˇ-euˬ dawˬ tawˆ luꞈ tiˬ pawꞈ-iˬ 
maˬ bi cawˆ-iˇ ni gʼoˆ uiˬ jiˇ-awˬ” lehˇ, zaˬ lahˇ deuˬ-ahˇ aˬ yawꞈ ehˇ nehˬ-euˬ meh.  
13Kʼoeˇ naˇ, lawˬ loeˇ kaˬ muˇ kʼoeˇ ngaˬ yaˆ-ahˇ tsawˇ haˬ kʼoeˇ deuˬ dzaˬ dehˆ gʼaˬ-
awˇ, dzeˇ laˇ-euˬ deuˬ paˇ gʼoˆ uiˬ ngeh, kʼaˆ puˬ tseˇ nyiꞈ puˬ byah laˇ-euˬ meh.  
14Yeˬsuˇ neh mˇ-euˬ zahˬ leˇ paˬ-ehˇ gʼeh-eu kʼoeˇ-ahˇ tsawˇ haˬ kʼoeˇ deuˬ ya mawˇ 
ngeh, “Tsawˇ haˬ heu gʼaˬ-aˬ, maˇ maˇ ni miˇ tsaˬ kʼoeˇ taˆ oe meh lehˇ ehˇ taˬ-euˬ 
Miˬyehˇ gʼaˇ duˬ ngehˬ dah-eu kʼoeˇ gʼaˬ ngaˇ” lehˇ ehˇ-eu meh.  
15Aˬ yawꞈ maꞈ aˬ yawꞈ-ahˇ nyehꞈ-awˇ, sahˬ paˬ maˬ geuꞈ-ehˇ maˬ juˬ ni jahˇ tehꞈ-a 
lehˇ Yeˬsuˇ siˬ duˬ taˬ-euˬ miˇ neh, gawˬ duˇ paw paˇ le daˆ leꞈ-euˬ meh.  

Yeˬsuˇ iˇ cuꞈ kʼoeˇ taˆ gaˇ ma cah-euˬ 
(Maꞈtehˬ 14.22-23; Maˬkuˆ 6.45-52) 

16Uˬ ciꞈ ciꞈ le ngeh, Yeˬ suˇ-euˬ zaˬ lahˇ deuˬ lah-ahˇ gʼoꞈ ka le-euˬ meh.  
17Aˬ yawꞈ maꞈ lawˬ-ahˇ dziˬ leˇ-awˇ, lah nui baˬ paw jaˆ-eu Gaˬbeˬneˬoˬ meuˬ-ahˇ 
gʼoꞈ tsehˆ-iˇ-euˬ meh. Uˬ ciꞈ zahˇ le-euˬ kʼawꞈ, aˬ yawꞈ maꞈ jawˇ gaˇ Yeˬsuˇ maˬ gʼoꞈ 
doˆ le-a.  
18Kʼoeˇ naˇ, jaˬ lehˇ lehˇ ma baw laˇ-awˇ, iˇ luˆ dzeh dui dui-eu meh.  
19Aˬ yawꞈ maꞈ lawˬ heu gʼeh leꞈ-euˬ smˬ laˇ oeˬ laˇ ehˇ gʼaˬ ni byah laˇ ngeh, Yeˬsuˇ 
iˇ cuꞈ kʼoeˇ taˆ gaˇ ma cah cah-ehˇ aˬ yawꞈ maꞈ jawˇ gaˇ oe luꞈ-eu ya mawˇ-awˇ, guˆ 
dui dui-iˇ-euˬ meh.  
20“Taˬ guˆ. Ngaˇ ma.” lehˇ aˬ yawꞈ maꞈ-ahˇ Yeˬsuˇ ehˇ nehˬ-euˬ meh.  
21Kʼoeˇ naˇ, aˬ yawꞈ maꞈ laˬ kʼaˬ tiˬ cehˇ aˬ yawꞈ-ahˇ lawˬ laꞈ kʼoeˇ bi uˇ laˇ-euˬ meh. 
Tiˬ kʼehˇ laˇ kʼehˬ laꞈ kʼoeˇ, aˬ yawꞈ maꞈ iˇ luꞈ-eu lawˇ deh kʼoeˇ tsahˇ-ahˇ iˇ keuˆ-euˬ 
meh.  

Tsawˇ haˬ aˇ maꞈ kʼoeˇ maꞈ Yeˬsuˇ-ahˇ poˆ-euˬ 

22Lah lah dzeˇ lawˬ tiˬ laˇ tehꞈ-ehˇ jaˆ-awˇ, lawˬ kʼoeˇ laˇ-ahˇ zaˬ lahˇ deuˬ nehˬ-ehˇ 
Yeˬsuˇ maˬ dziˬ-ehˇ, zaˬ lahˇ deuˬ tehꞈ-ehˇ dziˬ-awˇ doˆ-iˇ-euˬ gaˇ kawˆ, lah nui baˬ-
ahˇ jawˇ yaꞈ-euˬ tsawˇ haˬ aˇ maꞈ kʼoeˇ maꞈ yawˬ nah yawˬ siˬ duˬ-euˬ meh.  

23Ehˇ kʼawꞈ, Sahˬpaˬ Yeˬsuˇ neh Miˬyehˇ-euˬ guiˬ lahˬ-ahˇ ja ceuˬ-awˇ aˬ yawꞈ maꞈ 
kaˬ muˇ dzaˬ-euˬ jawˇ duˬ kʼoeˇ tsahˇ-euˬ dawˬ peh, Deˬbeˬliˇ meuˬ-ahˇ neh lawˬ tiˬ 
deuˬ oe-euˬ meh.  
24Yeˬsuˇ maˬ ehˇ, aˬ yawꞈ-euˬ zaˬ lahˇ deuˬ maˬ ehˇ, kʼoeˇ gaˇ maˬ paˇ jawˇ-euˬ gaˇ 
tsawˇ haˬ aˇ maꞈ kʼoeˇ maꞈ ya mawˇ ngeh, Yeˬsuˇ-ahˇ poˆ-iˇ-eu gʼaˇ duˬ, lawˬ kʼoeˇ 
deuˬ-ahˇ dziˬ-awˇ Gaˬbeˬneˬoˬ meuˬ-ahˇ iˇ-euˬ meh.  

Saꞈ laˇ bi dehꞈ-eu kaˬ muˇ pyeuꞈ-eu Yeˬsuˇ 

25Lah kʼoeˇ baˬ-ahˇ tsawˇ haˬ kʼoeˇ deuˬ Yeˬsuˇ-ahˇ poˆ mawˇ ngeh, “Saˬ laˬ-oˇ, nawˇ 
heu gaˇ aˬ myah oe keuˆ teˬ” lehˇ naˇ haˬ-euˬ meh.  
26Yeˬ suˇ aˬ yawꞈ maꞈ-ahˇ ehˇ nehˬ-eu, “Ngaˇ naw maꞈ-ahˇ maˇ jawˆ ni ehˇ nehˬ 
nyaˇ. Naw maꞈ kaˬ muˇ tiˬ dehˆ ya dzaˬ-euˬ miˇ neh ngaˬ-ahˇ poˆ-eu meh. Ngaˬ neh 
mˇ-euˬ zahˬ leˇ paˬ-ehˇ gʼeh-eu jeˬ-euˬ dawˬ tsuiꞈ gʼoˆ shaw-euˬ miˇ neh poˆ-eu maˬ 
ngeuˇ-a.  
27Buꞈ-iˇ cehˇ-iˇ nya-eu dzaˬ dzaˬ dawˇ dawˇ gʼaˇ duˬ maˬ leh jeh ni, mˬ maˬ maˬ 
byaˆ zaˇ ziˇ bi dehꞈ-eu dzaˬ dzaˬ dawˇ dawˇ gʼaˇ duˬ leh jeh-awˬ. Tsawˇ haˬ-euˬ 
Zaˬmaˇ pyeuꞈ-eu ngaˇ naw maꞈ-ahˇ dzaˬ dzaˬ dawˇ dawˇ kʼoeˇ jeˬ biꞈ ma. Aˬ jeˬ miˇ 
neh ehˇ naˇ, Aˬda Miˬyehˇ ngaˬ-ahˇ nui ma tsaˬ-awˇ juˬ diˬ taˬ-euˬ meh.” 
28Aˬ yawꞈ maꞈ aˬ yawꞈ-ahˇ naˇ haˬ-eu, “Miˬyehˇ-euˬ gaˇ mˇ-eu lehˇ nga maꞈ aˬ geuˬ 
jeˬ ya mˇ ta.” 
29Yeˬsuˇ ehˇ-eu, “Miˬyehˇ-euˬ gaˇ-aˬ, aˬ yawꞈ neh kʼehˇ gʼeh leꞈ-euˬ gʼaˬ-ahˇ naw 
maꞈ jah-eu kʼoeˇ meh.” 
30Aˬ yawꞈ maꞈ ehˇ-eu, “Nga maꞈ nawˬ-ahˇ jah laˇ ni nawˇ zahˬ leˇ paˬ-ehˇ gʼeh-eu aˬ 
geu jeˬ mˇ mehˬ nmˇ. Nawˇ aˬ geu jeˬ mˇ mehˬ-eu gʼeh te.  
31‘Aˬ yawꞈ neh aˬ yawꞈ maꞈ-ahˇ mˬ taˆ-euˬ kaˬ muˇ bi dzaˬ-euˬ meh’ lehˇ Jaˇliꞈ laꞈ 
kʼoeˇ ehˇ taˬ-euˬ loꞈ-ehˇ, nga maꞈ-euˬ aˬ poeˬ aˬ bawˇ deuˬ bawˇ tsahˬ bawˇ dahˇ 
kʼaˇ shuiꞈ deh yaˇ-ahˇ cah ngeh, maˬ naˆ kaˬ muˇ ya dzaˬ-euˬ meh.” 
32Yeˬsuˇ ehˇ-eu, “Ngaˇ naw maꞈ-ahˇ maˇ jawˆ ni ehˇ nehˬ nyaˇ. Moˇseˬ neh naw 
maꞈ-ahˇ bi dzaˬ-euˬ kʼoeˇ-aˬ, mˬ taˆ-euˬ kaˬ muˇ maˬ ngeuˇ-a. Naw maꞈ-ahˇ maˇ maˇ 
ni gʼeh-eu mˬ taˆ kaˬ muˇ biꞈ-eu gʼaˬ-aˬ, ngaˬ Da meh.  
33Aˬ jeˬ miˇ neh ehˇ naˇ, Miˬyehˇ neh biꞈ leꞈ-euˬ kaˬ muˇ lehˇ ehˇ-eu kʼoeˇ-aˬ, mˬ 
kʼoeˇ taˆ neh zaꞈ ka le-awˇ, miˇ tsaˬ zaˬ-ahˇ dehꞈ-eu saꞈ laˇ biꞈ le-euˬ gʼaˬ-ahˇ ehˇ-eu 
meh.” 
34Aˬ yawꞈ maꞈ ehˇ-eu, “Saˬ laˬ-oˇ, kaˬ muˇ kʼoeˇ jeˬ nga maꞈ-ahˇ aˬ myah luꞈ bi dzaˬ 
laꞈ-awˬ.” 
35Yeˬsuˇ aˬ yawꞈ maꞈ-ahˇ ehˇ nehˬ-eu, “Ngaˇ-aˬ, saꞈ laˇ bi dehꞈ-eu kaˬ muˇ ma. Ngaˇ 
jawˇ gaˇ kʼaˇ laˇ-eu tsawˇ haˬ-aˬ, tiˬ jawˇ-iˬ hawˬ maˬ paˇ mehꞈ-aˇ. Ngaˬ-ahˇ kʼaˇ jah-
eu tsawˇ haˬ-aˬ, tiˬ jawˇ-iˬ iˇ cuꞈ maˬ paˇ mehꞈ-aˇ.  
36Naw maꞈ ngaˬ-ahˇ mawˇ-euˬ kʼawꞈ maˬ jah-aˇ lehˇ, naw maꞈ-ahˇngaˇ ehˇ nehˬ-euˬ 
ma.  

37Ngaˬ Da neh ngaˬ-ahˇ kʼaˇ biꞈ laꞈ-euˬ tsawˇ haˬ yawˬ gʼaˬ yawˬ na luꞈ ngaˇ jawˇ gaˇ 
laˇ tehꞈ-a. Ngaˇ jawˇ gaˇ laˇ-eu tsawˇ haˬ aˬ geu gʼaˬ-ahˇ maˬ kaˬ, ngaˇ maˬ ha geuꞈ 
nehˬ ni maˬ byehˇ.  
38Aˬ jeˬ miˇ neh ehˇ naˇ, ngaˇ mˬ kʼoeˇ taˆ neh oe-euˬ-aˬ, ngaˬ-euˬ nui kʼahˇ mˇ le-euˬ 
maˬ ngeuˇ. Ngaˬ-ahˇ kʼehˇ gʼeh leꞈ-euˬ gʼaˬ-euˬ nui kʼahˇ mˇ le-euˬ ma.  
39Ngaˬ-ahˇ kʼehˇ gʼeh leꞈ-euˬ gʼaˬ-euˬ nui kʼahˇ-aˬ, ngaˬ-ahˇ kʼaˇ biꞈ laꞈ-euˬ dawˬ 
tawˆ luꞈ, tiˬ gʼaˬ-iˬ maˬ ya byoˆ-iˇ-eu uˬ taꞈ, aˇ saˬ saˬ ngeh nah yawˬ gʼaˬ yawˬ na luꞈ 
bi gʼoꞈ dehꞈ laˇ-eu gʼaˇ duˬ pyeuꞈ-eu meh.  
40Ngaˬ Da-euˬ nui kʼahˇ-aˬ, Zaˬmaˇ-ahˇ mawˇ-awˇ kʼaˇ jah-eu tsawˇ haˬ dawˬ tawˆ 
luꞈ, mˬ maˬ maˬ byaˆ zaˇ ziˇ dehꞈ-eu jeˬ bi za-eu gʼaˇ duˬ meh. Aˇ saˬ saˬ ngeh nah, 
aˬ yawꞈ maꞈ-ahˇ ngaˇ bi gʼoꞈ dehꞈ laˇ ma.” 
41“Ngaˇ-aˬ, mˬ kʼoeˇ taˆ neh oe-euˬ kaˬ muˇ ma” lehˇ aˬ yawꞈ ehˇ-eu miˇ neh, tsawˇ 
haˬ kʼoeˇ deuˬ aˬ yawꞈ-ahˇ toˇ-eu meh.  
42Aˬ yawꞈ maꞈ ehˇ-eu, “Tsawˇ haˬ teu gʼaˬ Yoˇsehˆ-euˬ aˬ li Yeˬsuˇ maˬ ngeuˇ-a loˇ. 
Aˬ yawꞈ-euˬ aˬ da aˬ ma-ahˇ aˬ dui maꞈ siˬ nya ma. Aˬ yawˇ yawꞈ mˬ kʼoeˇ taˆ neh 
oe-euˬ ma lehˇ aˬ joˆ-ehˇ ehˇ nya-eu nga.” 
43Yeˬsuˇ ehˇ-eu, “Naw maꞈ ngaˬ-ahˇ maˬ toˇ ni naˬ leˇ sheˇ.  
44Aˬda neh sheuˬ ha laˇ-euˬ maˬ ngeuˇ naˇ, tsawˇ haˬ tiˬ gʼaˬ-iˬ ngaˇ jawˇ gaˇ maˬ laˇ 
nya-a. Aˬda neh sheuˬ ha laˇ-euˬ tsawˇ haˬ-ahˇ, aˇ saˬ saˬ ngeh nah ngaˇ bi gʼoꞈ dehꞈ 
laˇ ma.  
45“‘Tsawˇ haˬ yawˬ gʼaˬ na luꞈ-ahˇ Miˬyehˇ mehˬ nehˬ tsoˆ nehˬ tehꞈ-a’ lehˇ, Miˬyehˇ 
gʼaˇ duˬ ngehˬ dah-eu tsawˇ haˬ deuˬ neh boꞈ taˬ-euˬ jaˆ-eu meh. Aˬda-euˬ dawˬ ya 
gaˬ-awˇ dzaw geuꞈ-eu tsawˇ haˬ aˬ geu gʼaˬ maˬ kaˬ, ngaˇ jawˇ gaˇ laˇ tehꞈ-a.  
46Heu loꞈ-ehˇ ehˇ-eu-aˬ, tsawˇ haˬ tiˬ gʼaˬ na Aˬda-ahˇ mawˇ haw-euˬ meh lehˇ ehˇ 
mawꞈ-eu maˬ ngeuˇ. Miˬyehˇ jawˇ gaˇ neh oe-euˬ gʼaˬ tehꞈ-ehˇ Aˬda-ahˇ mawˇ haw-
euˬ meh.  
47Ngaˇ naw maꞈ-ahˇ maˇ jawˆ ni ehˇ nehˬ nyaˇ. Jah-eu tsawˇ haˬ mˬ maˬ maˬ byaˆ 
zaˇ ziˇ dehꞈ-eu jeˬ za-eu meh.  
48Ngaˇ-aˬ, saꞈ laˇ bi dehꞈ-eu kaˬ muˇ ma.  
49Naw maꞈ-euˬ aˬ poeˬ aˬ bawˇ deuˬ bawˇ tsahˬ bawˇ dahˇ kʼaˇ shuiꞈ deh yaˇ-ahˇ 
cah ngeh, maˬ naˆ kaˬ muˇ ya dzaˬ-euˬ ngeuˇ meh. Ehˇ kʼawꞈ, aˬ yawꞈ maꞈ tiˬ jawˇ-iˬ 
maˬ shiˇ ni dehꞈ-euˬ maˬ ngeuˇ-a.  
50Mˬ kʼoeˇ taˆ neh oe-euˬ kaˬ muˇ heu-aˬ, kʼaˇ dzaˬ-eu tsawˇ haˬ-ahˇ tiˬ jawˇ-iˬ maˬ 
shiˇ ni bi dehꞈ-eu meh. 
51Ngaˇ-aˬ, mˬ kʼoeˇ taˆ neh oe-euˬ dehꞈ luꞈ-eu kaˬ muˇ ma. Kaˬ muˇ heu-ahˇ kʼaˇ 
dzaˬ-eu tsawˇ haˬ-aˬ, mˬ maˬ maˬ byaˆ zaˇ ziˇ dehꞈ tehꞈ-a. Ngaˇ biꞈ-eu kaˬ muˇ-aˬ, 
ngaˬ-euˬ gʼawˇ mawˇ ma. Miˇ tsaˬ zaˬ deuˬ saꞈ laˇ dehꞈ-eu jeˬ za ni biꞈ-eu ma.” 
52Yeˬsuˇ kʼoeˇ loꞈ-ehˇ ehˇ gaˇ tsawˇ haˬ kʼoeˇ deuˬ nui ma pehˇ laˇ-awˇ, aˬ yawꞈ maꞈ 
yaw kaˬ ja dui dui-awˇ ehˇ-eu, “Tsawˇ haˬ teu gʼaˬ aˬ yawꞈ-euˬ gʼawˇ mawˇ aˬ dui-
ahˇ biꞈ-awˇ aˬ joˆ-ehˇ bi dzaˬ nya-eu lehˇ ehˇ ta.” 

53Yeˬsuˇ aˬ yawꞈ maꞈ-ahˇ ehˇ nehˬ-eu, “Ngaˇ naw maꞈ-ahˇ maˇ jawˆ ni ehˇ nehˬ nyaˇ. 
Naw maꞈ Tsawˇhaˬ-euˬ Zaˬmaˇ-euˬ shaˬ jiˇ maˬ dzaˬ-ehˇ, aˬ yawꞈ-euˬ shiˬ maˬ dawˇ 
naˇ, dehꞈ-eu saꞈ laˇ maˬ za nya-a. 
54Ngaˬ-euˬ shaˬ jiˇ dzaˬ-awˇ ngaˬ-euˬ shiˬ kʼaˇ dawˇ-eu tsawˇ haˬ-aˬ, mˬ maˬ maˬ 
byaˆ zaˇ ziˇ dehꞈ-eu jeˬ za-eu meh. Aˇ saˬ saˬ ngeh nah, aˬ yawꞈ-ahˇ ngaˇ bi gʼoꞈ dehꞈ 
laˇ ma.  
55Aˬ jeˬ miˇ neh ehˇ naˇ, ngaˬ-euˬ shaˬ jiˇ-aˬ, maˇ maˇ ni gʼeh-eu dzaˬ-eu jeˬ pyeuꞈ-
awˇ, ngaˬ-euˬ shiˬ-aˬ, maˇ maˇ ni gʼeh-eu dawˇ-eu jeˬ pyeuꞈ-eu ma.  
56Ngaˬ-euˬ shaˬ jiˇ dzaˬ-awˇ ngaˬ-euˬ shiˬ dawˇ-eu tsawˇ haˬ-aˬ, ngaˬ-euˬ laꞈ kʼoeˇ 
jawˇ-eu tsawˇ haˬ pyeuꞈ-awˇ, ngaˇ kʼawꞈ, aˬ yawꞈ-euˬ laꞈ kʼoe jawˇ-eu ma.  
57Dehꞈ luꞈ-eu Aˬda neh ngaˬ-ahˇ kʼehˇ gʼeh leꞈ-euˬ meh. Ngaˇ kʼawꞈ, aˬ yawꞈ baˬ da 
neh dehꞈ luꞈ-eu ma. Kʼoeˇ gaˇ duˇ ni, ngaˬ-ahˇ kʼaˇ dzaˬ-eu tsawˇ haˬ-aˬ, ngaˇ baˬ da 
neh dehꞈ tehꞈ-a.  
58Heu-aˬ, mˬ kʼoeˇ taˆ neh oe-euˬ kaˬ muˇ meh. Kaˬ muˇ heu-aˬ, naw maꞈ-euˬ aˬ 
poeˬ aˬ bawˇ deuˬ neh dzaˬ-euˬ kaˬ muˇ kʼoeˇ-ahˇ maˬ duˇ-a. Aˬ yawꞈ maꞈ-aˬ, kaˬ 
muˇ kʼoeˇ dzaˬ-euˬ kʼawꞈ shiˇ-euˬ meh. Ehˇ kʼawꞈ, kaˬ muˇ heu-ahˇ dzaˬ-eu tsawˇ 
haˬ-aˬ, mˬ maˬ maˬ byaˆ zaˇ ziˇ ya dehꞈ meh.” 
59Gaˬbeˬneˬoˬ meuˬ-ahˇ jaˆ-eu Yuˇdaˆ tsawˇ haˬ-euˬ uˬ duˬ tahˬ nymˇ laꞈ kʼoeˇ 
Yeˬsuˇ mehˬ nehˬ tsoˆ nehˬ ngeh, kʼoeˇ loꞈ-ehˇ ehˇ-euˬ meh.  

Mˬ maˬ maˬ byaˆ zaˇ ziˇ dehꞈ-eu jeˬ biꞈ-eu dawˬ 

60Yeˬsuˇ kʼoeˇ loꞈ-ehˇ ehˇ gaˇ ya gaˬ ngeh, aˬ yawꞈ-euˬ zaˬ lahˇ gʼawˬ mya gʼaˬ ehˇ-
eu, “Aˬ yawꞈ mehˬ-euˬ gaˇ kawˆ teu hmˬ teu naˆ naˆ-ehˇ kʼaˆ-eu beu tawˇ. Aˬ suˇ gʼaˬ 
ha geuꞈ coeˇ paˬ nga.” 
61Aˬ yawꞈ maꞈ kʼoeˇ loꞈ-ehˇ toˇ luꞈ-eu gaˇ kawˆ aˬ cawˬ Yeˬsuˇ-ahˇ maˬ ehˇ nehˬ-euˬ 
kʼawꞈ, Yeˬsuˇ siˬ nya-awˇ, aˬ yawꞈ maꞈ-ahˇ heu loꞈ-ehˇ ehˇ nehˬ-euˬ meh. “Ngaˇ heu 
loꞈ-ehˇ ehˇ-eu miˇ neh, jah-eu jeˬ-ahˇ naw maꞈ byehˇ dzeh mawꞈ-eu nya loˇ.  
62Toˆ-ehˇ maˇ-iˬ, Tsawˇhaˬ-euˬ Zaˬmaˇ aˬ yawꞈ-euˬ jawˇ duˬ-ahˇ paˇ daˆ gʼoꞈ leˇ naˇ, 
naw maꞈ aˬ joˆ-ehˇ jahˇ nmˇ.  
63Naw maꞈ-ahˇ dehꞈ-eu saꞈ laˇ biꞈ-euˬ-aˬ, Miˬyehˇ-euˬ Yaw sahˇ meh. Tsawˇ haˬ zaˬ-
euˬ baoˬ neh tiˬ jeˬ-iˬ maˬ gʼeh nya-a. Ngaˬ neh naw maꞈ-ahˇ ehˇ-euˬ gaˇ kawˆ heu-
aˬ, dehꞈ-eu saꞈ laˇ biꞈ-eu Miˬyehˇ-euˬ Yaw sahˇ-ahˇ naw maꞈ bi za nya-eu gʼaˇ duˬ 
pyeuꞈ-eu ma.  
64Ehˇ kʼawꞈ, naw maꞈ laꞈ kʼoeˇ tiˬ paˆ na deuˬ maˬ jah nga siˬ.” (Aˬ geu deuˬ maˬ 
jah-eu tsawˇ haˬ pyeuꞈ-awˇ, aˬ geu gʼaˬ aˬ yawꞈ-ahˇ ahˬ dzaˬ tehꞈ-a lehˇ, naꞈ ngeh 
neh Yeˬsuˇ siˬ nya taˬ-euˬ meh.) 
65Aˬ yawꞈ paˇ ehˇ-eu, “Kʼoeˇ miˇ neh, Aˬda neh bi laˇ-euˬ maˬ ngeuˇ naˇ, tsawˇ haˬ 
tiˬ gʼaˬ-iˬ ngaˇ jawˇ gaˇ maˬ laˇ nya-a lehˇ, naw maꞈ-ahˇ ngaˇ ehˇ nehˬ-euˬ ma.” 
66Kʼoeˇ loꞈ-ehˇ ehˇ-euˬ baˬ da neh, Yeˬsuˇ-euˬ mehˬ nah caw teh-eu tsawˇ haˬ gʼawˬ 
mya gʼaˬ gʼoꞈ-iˇ-awˇ, aˬ yawꞈ-euˬ mehˬ nah maˬ paˇ caw teh ni byehˇ-euˬ meh.  

67Kʼoeˇ ngeh, “Naw maꞈ gʼeh byehˇ-awˇ gʼoꞈ-iˇ mawꞈ-eu nya loˇ” lehˇ, zaˬ lahˇ tseˇ 
nyiꞈ gʼaˬ-ahˇ Yeˬsuˇ ehˇ nehˬ-euˬ meh.  
68Siˇmoˬ Beˬtuˆluˆ ehˇ-eu, “Sahˬpaˬ-oˇ, mˬ maˬ maˬ byaˆ zaˇ ziˇ dehꞈ-eu jeˬ biꞈ-eu 
dawˬ nawˇ jawˇ gaˇ jaˆ ngeh keuˆ keuˆ-ehˇ-aˬ, nga maꞈ aˬ suˇ gʼaˬ jawˇ gaˇ paˇ iˇ nmˇ.  
69Nawˇ-aˬ, Miˬyehˇ jawˇ gaˇ neh oe-euˬ Muiˬ-eu Shawˇ-eu Gʼaˬ meh lehˇ nga maꞈ siˬ 
duˬ jah duˬ gʼaˬ-euˬ ma.” 
70Yeˬsuˇ ehˇ-eu, “Naw maꞈ tseˇ nyiꞈ gʼaˬ-ahˇ ngaˬ neh tseˇ doˆ-euˬ maˬ ngeuˇ-a loˇ. 
Ehˇ kʼawꞈ, naw maꞈ laꞈ kʼoeˇ tiˬ gʼaˬ-aˬ, Nehꞈsahˬpaˬ meh.” 
71Yeˬsuˇ kʼoeˇ loꞈ-ehˇ ehˇ-eu-aˬ, Siˇmoˬ Iˇsaˬgaˬliˬoˆ-euˬ aˬ li Yuˇdaˆ Iˇsaˬgaˬliˬoˆ-ahˇ 
ehˇ mawꞈ-eu meh. Aˬ jeˬ miˇ neh ehˇ naˇ, Yuˇdaˆ-aˬ, zaˬ lahˇ tseˇ nyiꞈ gʼaˬ laꞈ kʼoeˇ 
ahˇ-eu kʼawꞈ, Yeˬsuˇ-ahˇ ahˬ dzaˬ-eu lehˇ gʼeh-eu meh.  

Yoˇhaˬ 7 

Yeˬsuˇ-euˬ uˇ pyehˆ mehˇ nmˇ deuˬ Yeˬsuˇ-ahˇ maˬ jah-eu 

1Kʼoeˇ naˇ, Gaˬliˬlehˇ miˇ kʼahˬ-ahˇ Yeˬsuˇ cah-euˬ meh. Yuˇdaˆ miˇ kʼahˬ-ahˇ aˬ yawꞈ 
maˬ cah mawꞈ-a. Aˬ jeˬ miˇ neh ehˇ naˇ, Yuˇdaˆ tsawˇ haˬ aˬ yuiꞈ aˬ tsu deuˬ aˬ 
yawꞈ-ahˇ sehꞈ mawꞈ-eu meh.  
2Sehˬ gʼawˆ-euˬ Bawˬ-iˬ gʼeh-eu aˇ yamˬ peh laˇ-euˬ meh.  
3Kʼoeˇ miˇ neh, aˬ yawꞈ-euˬ mehˇ nmˇ deuˬ aˬ yawꞈ-ahˇ ehˇ-eu, “Nawˬ-euˬ mehˬ nah 
caw teh-eu tsawˇ haˬ deuˬ nawˬ neh mˇ mehˬ-euˬ zahˬ leˇ paˬ-ehˇ gʼeh-eu gaˇ deuˬ-
ahˇ ya mawˇ ni, heu gaˇ dzuˇ dzuˇ-ehˇ maˬ jawˇ ni Yuˇdaˆ miˇ kʼahˬ-ahˇ iˇ-awˬ.  
4Yawˬ ha neh mˇ-euˬ jeˬ aˬ cawˬ-ahˇ bi siˬ bi mawˇ mawꞈ-eu tsawˇ haˬ-aˬ, yawˬ ha 
neh mˇ-euˬ jeˬ-ahˇ maˬ zaꞈ taˬ-aˇ. Nawˇ heu loꞈ-ehˇ gʼeh-eu gaˇ deuˬ mˇ luꞈ-eu-aˬ, 
nawˬ-euˬ gaˇ kawˆ miˇ tsaˬ kʼoeˇ taˆ kʼaˇ jawˇ-eu tsawˇ haˬ dawˬ tawˆ luꞈ bi siˬ jiˇ-
awˬ tawˇ.” 
5Aˬ yawꞈ-euˬ uˇ pyehˆ mehˇ nmˇ deuˬ kʼawꞈ aˬ yawꞈ-ahˇ maˬ jah-a.  
6Yeˬsuˇ aˬ yawꞈ-euˬ mehˇ nmˇ deuˬ-ahˇ ehˇ nehˬ-eu, “Ngaˬ-euˬ gʼaˇ duˬ aˇ yamˬ maˬ 
tsaˬ laˇ-aˬ siˬ. Nawˬ ha mehˇ nmˇ-euˬ gʼaˇ duˬ law nmˇ-aˬ, aˇ yamˬ maˬ tsaˬ laˇ-euˬ 
maˬ baw-a.  
7Miˇ tsaˬ zaˬ deuˬ nawˬ ha mehˇ nmˇ-ahˇ muiˇ-eu gaˇ kawˆ maˬ jaˆ-a. Ehˇ kʼawꞈ, 
ngaˬ-ahˇ muiˇ meh. Aˬ jeˬ miˇ neh ehˇ naˇ, aˬ yawꞈ maꞈ-euˬ dehꞈ jeˬ dehꞈ kawˆ maˬ 
muiˬ gaˇ ngaˇ maˬ tsehˆ leˇ ni ehˇ luꞈ-eu miˇ neh meh.  
8Bawˬ-iˬ gʼeh gaˇ nawˬ ha mehˇ nmˇ iˇ-awˬ. Ngaˇ maˬ iˇ. Aˬ jeˬ miˇ neh ehˇ naˇ, ngaˬ-
euˬ gʼaˇ duˬ aˇ yamˬ maˬ tsaˬ laˇ-aˬ siˬ.” 
9Yeˬsuˇ kʼoeˇ loꞈ-ehˇ ehˇ-awˇ, Gaˬliˬlehˇ miˇ kʼahˬ-ahˇ jawˇ yaꞈ-euˬ meh.  

Sehˬ gʼawˆ-euˬ Bawˬ-iˬ-ahˇ Yeˬsuˇ iˇ-euˬ 

10Yeˬsuˇ-euˬ mehˇ nmˇ deuˬ Sehˬ gʼawˆ-euˬ bawˬ-iˬ-ahˇ iˇ dzeuˇ ngeh, Yeˬsuˇ jiˇ iˇ-
euˬ meh. Ehˇ kʼawꞈ, aˬ yawꞈ bya cehˆ ni maˬ iˇ-ehˇ, ciˬ cuˇ ni iˇ kʼoeˬ-euˬ meh.  
11Yuˇdaˆ tsawˇ haˬ aˬ yuiꞈ aˬ tsu deuˬ, “Aˬ yawꞈ aˬ gaˇ jawˇ ta” lehˇ naˇ haˬ naˇ haˬ-
ehˇ, Bawˬ-iˬ laꞈ kʼoeˇ Yeˬsuˇ-ahˇ poˆ luꞈ-eu meh.  

12Tsawˇ haˬ aˇ maꞈ laꞈ kʼoeˇ, aˬ yawꞈ-euˬ gaˇ kawˆ gʼawˬ mya jeˬ ja kʼoeˬ luꞈ-eu meh. 
Tiˬ paˆ na deuˬ-aˬ, aˬ yawꞈ muiˬ-eu gaˇ kawˆ ja-eu meh. Tiˬ paˆ na deuˬ-aˬ, kʼoeˇ loꞈ-
ehˇ maˬ ja ni, aˬ yawꞈ aˬ cawˬ-ahˇ gaˇ ma sheuˬ bahˬ-eu tsawˇ haˬ meh lehˇ ja-eu 
meh.  
13Ehˇ kʼawꞈ, Yuˇdaˆ tsawˇ haˬ aˬ yuiꞈ aˬ tsu deuˬ-ahˇ gaˬ leˇ gaˇ guˆ-eu miˇ neh, tiˬ 
gʼaˬ-iˬ bya cehˆ ni maˬ ja doˆ peuˬ-a.  
14Bawˬ-iˬ gʼeh-eu aˇ nah aˇ yamˬ tiˬ paˆ jiˇ leˇ ngeh, Yeˬsuˇ Uˬ duˬ tahˬ nymˇ nymˇ 
ma-ahˇ le-awˇ mehˬ nehˬ tsoˆ nehˬ leˇ-euˬ meh. 
15Yuˇdaˆ tsawˇ haˬ aˬ yuiꞈ aˬ tsu deuˬ zahˬ leˇ-awˇ ehˇ-eu, “Tsawˇ haˬ heu gʼaˬ tiˬ 
jeˬ-iˬ maˬ ya dzaw haw-euˬ gaˇ, aˇ naˆ naˆ-ehˇ siˬ nya-eu nga teu.” 
16Yeˬsuˇ ehˇ-eu, “Ngaˇ mehˬ-eu heu-aˬ, ngaˬ-euˬ dawˬ maˬ ngeuˇ. Ngaˬ-ahˇ kʼehˇ 
gʼeh leꞈ-euˬ Miˬyehˇ-euˬ dawˬ meh.  
17Miˬyehˇ-euˬ nui kʼahˇ mˇ mawꞈ-eu tsawˇ haˬ aˬ geu gʼaˬ maˬ kaˬ, ngaˇ mehˬ-eu 
dawˬ heu Miˬyehˇ-euˬ dawˬ nga loˇ, ngaˬ-euˬ baoˬ-ahˇ gʼoe-awˇ mehˬ-eu tsoˆ-eu 
dawˬ nga loˇ lehˇ, tseˇ paˆ geuꞈ nya tehꞈ-a.  
18Yawˬ ha-euˬ nui noeˬ ngehˬ-eu tmˇ-eu tsawˇ haˬ-aˬ, yawˬ ha yaw shehꞈ kʼahˬ sehˇ 
za ni mˇ-eu tehꞈ-a. Ehˇ kʼawꞈ, yawˬ ha-ahˇ kʼehˇ gʼeh leꞈ-euˬ Miˬyehˇ-euˬ yaw shehꞈ 
kʼahˬ sehˇ bi doˆ laˇ mawꞈ-eu gʼaˬ-aˬ, yaw sui yaw dawˇ jeˬ ahˇ-awˇ, yaw lehˬ tiˬ 
pawꞈ-iˬ maˬ ahˇ-a.  
19Moˇseˬ neh naw maꞈ-ahˇ Zahˇ dawˬ kʼoꞈ dawˬ biꞈ yaꞈ-euˬ maˬ ngeuˇ-a loˇ. Ehˇ 
kʼawꞈ, naw maꞈ tiˬ gʼaˬ-iˬ Zahˇ dawˬ kʼoꞈ dawˬ-ahˇ maˬ caw teh-a. Aˬ jeˬ miˇ neh 
naw maꞈ ngaˬ-ahˇ sehꞈ-eu lehˇ leh jeh te.” 
20Tsawˇ haˬ aˇ maꞈ ehˇ-eu, “Nawˇ nehꞈ uˇ-eu ngaˇ. Aˬ suˇ gʼaˬ nawˬ-ahˇ sehꞈ-eu gʼeh 
nga lehˇ ehˇ te.” 
21Yeˬsuˇ ehˇ-eu, “Ngaˇ zahˬ leˇ paˬ-ehˇ gʼeh-eu jeˬ mˇ mehˬ ngeh, naw maꞈ zahˬ leˇ-
eu meh.  
22(Baˆ kʼoˆ mehˬ dzaˬ yehˬ-eu zahˇ-ahˇ Moˇsehˬ neh mˇ dahˬ beh-euˬ maˬ ngeuˇ-
ehˇ, aˬ yawꞈ-euˬ mehˬ hu dehꞈ dzeuˇ yaꞈ-euˬ naw maꞈ-euˬ aˬ poeˬ aˬ bawˇ deuˬ neh 
mˇ dahˬ beh-euˬ kʼawꞈ, ) naw maꞈ-euˬ aˬ li deuˬ-ahˇ baˆ kʼoˆ mehˬ dzaˬ yehˬ-eu gʼaˇ 
duˬ Moˇseˬ neh dawˬ biꞈ taˬ yaꞈ-euˬ miˇ neh, Jawˇ nah ngeh nah naw maꞈ-euˬ aˬ li 
deuˬ-ahˇ naw maꞈ baˆ kʼoˆ mehˬ dzaˬ yehˬ-eu meh. 
23Jawˇ nah ngeh nah aˬ li tiˬ li-ahˇ baˆ kʼoˆ mehˬ dzaˬ yehˬ-euˬ kʼoeˇ Zahˇ dawˬ kʼoꞈ 
dawˬ-ahˇ maˬ bahˬ-a lehˇ ngeuˇ naˇ, Jawˇ nah ngeh nah tsawˇ haˬ tiˬ gʼaˬ-euˬ gʼawˇ 
mawˇ mawˇ lah-ehˇ muiˬ laˇ ni ngaˬ neh laˆ taˬ nehˬ-euˬ gaˇ, naw maꞈ aˬ jeˬ miˇ neh 
nui ma pehˇ te. 
24Kʼoeˇ taˆ paw tehꞈ-ehˇ haw-awˇ daˇ-eu jeˬ-ahˇ byehˇ-awˇ, maˇ maˇ ni kʼaˇ ngeuˇ-
eu loꞈ-ehˇ daˇ-awˬ.” 

Yeˬsuˇ Meˬsiˇya meh loˇ lehˇ naˇ haˬ-eu 

25Yeˬluˇsaˬlehˬ meuˬ-ahˇ jawˇ-eu tsawˇ haˬ tiˬ paˆ na deuˬ ehˇ-eu, “Aˬ yuiꞈ aˬ tsu 
deuˬ sehꞈ-eu lehˇ poˆ luꞈ-eu kʼoeˇ heu gʼaˬ-ahˇ poˆ-eu maˬ ngeuˇ-a loˇ.  

26Haw sheˇ. Aˬ yawꞈ tsawˇ haˬ heu myaˆ ni gʼeh-eu mehˬ shi bya cehˆ ni dawˬ 
ngehˬ kʼawꞈ, aˬ yawꞈ maꞈ aˬ yawꞈ-ahˇ tiˬ jeˬ-iˬ maˬ ehˇ nehˬ nga tawˇ. Aˬ yawꞈ 
Meˬsiˇya pyeuꞈ-eu ngaˇ lehˇ aˬ yuiꞈ aˬ tsu deuˬ siˬ duˬ-eu miˇ neh nga loˇ.  
27Aˬ diˇ ehˇ naˇ, Meˬsiˇya oe ngeh, aˬ geu gaˇ neh oe-euˬ tsawˇ haˬ tiˬ gʼaˬ-iˬ maˬ ya 
siˬ-aˇ. Ehˇ kʼawꞈ, tsawˇ haˬ heu gʼaˬ aˬ gaˇ neh oe-euˬ aˬ dui maꞈ siˬ nya ma.” 
28Yeˬsuˇ Uˬ duˬ tahˬ nymˇ nymˇ ma laꞈ kʼoeˇ mehˬ nehˬ tsoˆ nehˬ luꞈ ngeh, teˇ saˇ 
yaw kʼaˆ-ehˇ heu loꞈ-ehˇ ehˇ-eu meh. “Ngaˇ aˬ suˇ gʼaˬ pyeuꞈ-awˇ aˬ gaˇ neh oe-euˬ 
naw maꞈ siˬ duˬ ma loˇ. Ngaˇ ngaˬ-euˬ nui noeˬ oe-euˬ maˬ ngeuˇ. Ngaˬ-ahˇ kʼehˇ 
gʼeh leꞈ-euˬ gʼaˬ-aˬ, yaw tsawˬ yaw dawˇ meh. Naw maꞈ aˬ yawꞈ-ahˇ maˬ siˬ nya-a.  
29Ehˇ kʼawꞈ, ngaˇ aˬ yawꞈ-ahˇ siˬ nya ma. Aˬ jeˬ miˇ neh ehˇ naˇ, ngaˇ aˬ yawꞈ jawˇ 
gaˇ neh oe-awˇ, aˬ yawꞈ neh ngaˬ-ahˇ kʼehˇ gʼeh leꞈ-euˬ meh.” 
30Kʼoeˇ ngeh, aˬ yawꞈ maꞈ aˬ yawꞈ-ahˇ nyehꞈ-eu lehˇ gʼeh-eu meh. Ehˇ kʼawꞈ, aˬ 
yawꞈ-euˬ aˇ yamˬ maˬ keuˆ le dah-euˬ miˇ neh aˬ yawꞈ-ahˇ tiˬ gʼaˬ-iˬ maˬ nyehꞈ nya-
a.  
31Ehˇ kʼawꞈ, tsawˇ haˬ aˇ maꞈ laꞈ kʼoeˇ gʼawˬ mya ni aˬ yawꞈ-ahˇ jah laˇ-awˇ, heu loꞈ-
ehˇ ehˇ-eu meh. “Meˬsiˇya oe ngeh, tsawˇ haˬ heu gʼaˬ naˆ maˬ tseˇ zahˬ leˇ paˬ-ehˇ 
gʼeh-eu jeˬ mˇ mehˬ laꞈ nya tehꞈ-a lehˇ duˇ te loˇ.” 

Yeˬsuˇ-ahˇ bi nyehꞈ-eu gʼaˇ duˬ yehˇ deuˬ-ahˇ kʼehˇ gʼeh-euˬ 

32Tsawˇ haˬ aˇ maꞈ kʼoeˇ loꞈ-ehˇ ja kʼoeˬ luꞈ gaˇ Paˬliˬsehˇ deuˬ ya gaˬ-euˬ meh. 
Kʼoeˇ miˇ neh, piˇ ma aˬ yuiꞈ deuˬ hawˇ-eu Paˬliˬsehˇ deuˬ bawˬ dzaˬ-awˇ, Yeˬsuˇ-
ahˇ bi nyehꞈ-eu gʼaˇ duˬ kʼehˇ gʼeh-euˬ meh.  
33Yeˬsuˇ ehˇ-eu, “Ngaˇ naw maꞈ nehˬ-ehˇ tiˬ kʼehˬ jawˇ gʼaˬ naˇ, ngaˬ-ahˇ kʼehˇ gʼeh 
leꞈ-euˬ gʼaˬ jawˇ gaˇ gʼoꞈ leˇ ma.  
34Naw maꞈ ngaˬ-ahˇ poˆ tehꞈ-a. Ehˇ kʼawꞈ, maˬ poˆ mawˇ nya-aˇ. Aˬ jeˬ miˇ neh ehˇ 
naˇ, ngaˇ jawˇ gaˇ naw maꞈ maˬ laˇ keuˆ nya-a.” 
35Yuˇdaˆ tsawˇ haˬ aˬ yuiꞈ aˬ tsu deuˬ yaw kaˬ heu loꞈ-ehˇ ja-eu meh. “Aˬ dui maꞈ aˬ 
yawꞈ-ahˇ maˬ poˆ mawˇ nya paˬ-ehˇ aˬ yawꞈ aˬ gaˇ iˇ-eu lehˇ nga. Heˬlaˬsaˇ tsawˇ 
haˬ-euˬ meuˬ deuˬ-ahˇ jawˇ-iˇ-euˬ aˬ dui-euˬ tsawˇ jeuˬ jawˇ gaˇ iˇ-awˇ, Heˬlaˬsaˇ 
tsawˇ haˬ deuˬ-ahˇ mehˬ-iˇ tsoˆ-iˇ-eu lehˇ nga loˇ.  
36Aˬ dui maꞈ aˬ yawꞈ-ahˇ poˆ kʼawꞈ maˬ poˆ mawˇ nya-ehˇ, aˬ yawꞈ jawˇ gaˇ aˬ dui 
maꞈ maˬ le keuˆ nya-aˇ lehˇ aˬ yawꞈ ehˇ-eu kʼoeˇ aˬ jeˬ ehˇ mawˬ-eu nga.” 

Dehꞈ-eu saꞈ laˇ iˇ cuꞈ yoeˇ-eu lawˇ gawˆ 

37Sehˬ gʼawˆ-euˬ Bawˬ-iˬ gʼeh-eu aˇ saˬ saˬ-eu aˇ nah pyeuꞈ-eu huiˬ dui dui-eu aˇ 
nah kʼoeˇ nah-ahˇ, Yeˬsuˇ tuˇ -awˇ, teˇ saˇ yaw kʼaˆ kʼaˆ-ehˇ -ehˇ-eu, “Iˇ cuꞈ kʼaˇ 
mehꞈ-eu tsawˇ haˬ ngaˇ jawˇ gaˇ laˇ-awˇ dawˇ laˇ-awˬ.  
38Jaˇliꞈ laꞈ kʼoeˇ ehˇ taˬ-euˬ loꞈ-ehˇ, ‘Ngaˬ-ahˇ kʼaˇ jah-eu tsawˇ haˬ-euˬ nui ma laꞈ 
kʼoeˇ dehꞈ-eu saꞈ laˇ biꞈ-eu iˇ cuꞈ lawˇ gawˆ yoeˇ doˆ le tehꞈ-a.”’ 
39Yeˬsuˇ kʼoeˇ loꞈ-ehˇ ehˇ-eu-aˬ, aˬ yawꞈ-ahˇ kʼaˇ jah-eu tsawˇ haˬ deuˬ Yaw sahˇ 
Miˬyehˇ za gaˇ ehˇ mawꞈ-eu meh. Aˇ yamˬ kʼoeˇ yamˬ-ahˇ keuˆ ni Yaw sahˇ Miˬyehˇ 

maˬ biꞈ leꞈ-aˬ siˬ. Aˬ jeˬ miˇ neh ehˇ naˇ, Yeˬsuˇ-ahˇ yaw shehꞈ kʼahˬ sehˇ laꞈ kʼoeˇ 
maˬ ciˬ daˆ kʼoꞈ leꞈ-aˬ siˬ.  

Tsawˇ haˬ aˇ maꞈ tiˬ gʼaˬ tiˬ jeˬ noeˬ-eu 

40Yeˬsuˇ kʼoeˇ loꞈ-ehˇ ehˇ gaˇ ya gaˬ ngeh, tsawˇ haˬ aˇ maꞈ laꞈ kʼoeˇ tiˬ paˆ na deuˬ 
ehˇ-eu, “Tsawˇ haˬ teu gʼaˬ aˬ diˇ aˬ maˇ Miˬyehˇ gʼaˇ duˬ ngeh dah-eu tsawˇ naˬ 
ngaˇ.” 
41Yawˬ deuˬ yawˬ ehˇ-eu, “Aˬ yawꞈ Meˬsiˇya ngaˇ.” Ehˇ kʼawꞈ, tiˬ deuˬ paˇ ehˇ-eu, 
“Meˬsiˇya Gaˬliˬlehˇ miˇ kʼahˬ-ahˇ neh maˬ oe-aˇ.  
42Meˬsiˇya-aˬ, Daˬbiˇ-euˬ zaˬ deuˬ uˆ deuˬ laꞈ kʼoeˇ doˆ le-ꞈ awˇ, Daˬbiˇ-euˬ meuˬ 
pyeuꞈ-eu Behˬlehˬhehˬ meuˬ-ahˇ dehꞈ le tehꞈ-a lehˇ, Jaˇliꞈ laꞈ kʼoeˇ ehˇ taˬ-euˬ maˬ 
ngeuˇ-a loˇ.” 
43Tsawˇ haˬ aˇ maꞈ kʼoeˇ maꞈ, Yeˬsuˇ gaˇ kawˆ tiˬ gʼaˬ tiˬ jeˬ kʼoeˇ loꞈ-ehˇ noeˬ-eu 
meh. 
44Tiˬ paˆ na deuˬ aˬ yawꞈ-ahˇ nyehꞈ mawꞈ-eu meh. Ehˇ kʼawꞈ, a yawꞈ-ahˇ tiˬ gʼaˬ-iˬ 
maˬ nyehꞈ nya-a.  

Yuˇdaˆ tsawˇ haˬ aˬ yuiꞈ aˬ tsu deuˬ maˬ jah-eu 

45Yehˇ kʼoeˇ deuˬ gʼoꞈ keuˆ leˇ ngeh, piˇ ma aˬ yuiꞈ deuˬ hawˇ-eu Paˬliˬsehˇ deuˬ ehˇ-
eu, “Aˬ jeˬ miˇ neh naw maꞈ aˬ yawꞈ-ahˇ maˬ nyehꞈ laꞈ teˬ.” 
46Yehˇ kʼoeˇ deuˬ ehˇ-eu, “Tsawˇ haˬ tiˬ gʼaˬ-iˬ tsawˇ haˬ heu gʼaˬ loꞈ-ehˇ dawˬ 
ngehˬ-eu maˬ gaˬ haw-aˬ.” 
47Paˬliˬsehˇ deuˬ ehˇ-eu, “Naw maꞈ gʼeh aˬ yawꞈ neh paˇ bi laˆ jah teˬ loˇ.  
48Aˬ yuiꞈ aˬ tsu deuˬ hawˇ-eu Paˬliˬsehˇ deuˬ laꞈ kʼoeˇ aˬ yawꞈ-ahˇ jah-eu tsawˇ haˬ 
tiˬ gʼaˬ na mawˇ haw teˬ loˇ.  
49Haw taˬ-awˬ. Tsawˇ haˬ aˇ maꞈ kʼoeˇ maꞈ Moˇseˬ-euˬ Zahˇ dawˬ kʼoꞈ dawˬ maˬ siˬ 
nya-eu miˇ neh Miˬyehˇ neh yaˬ kʼehˇ bi yaˬ tehꞈ-a.” 
50Yaw beh Yeˬsuˇ jawˇ gaˇ iˇ-euˬ Niˇgawˇdeˬ lehˇ myahˇ-euˬ kʼoeˇ gʼaˬ kʼawꞈ, 
Paˬliˬsehˇ kʼoeˇ deuˬ laꞈ kʼoeˇ ahˇ-eu meh.  
51Aˬ yawꞈ ehˇ-eu, “Aˬ dui-euˬ Zahˇ dawˬ kʼoꞈ dawˬ-ahˇ tsaˬ ni ya ehˇ naˇ, tsawˇ haˬ 
tiˬ gʼaˬ-ahˇ, aˬ yawꞈ neh ngehˬ-euˬ dawˬ maˬ ya gaˬ duˬ-ehˇ, aˬ yawꞈ neh mˇ-euˬ gaˇ 
deuˬ-ahˇ maˬ ya siˬ duˬ kʼoeˇ keuˆ ni, aˬ yawꞈ-ahˇ yaˇ kʼaˬ maˬ daˇ nya-aˇ.” 
52Aˬ yawꞈ maꞈ aˬ yawꞈ-ahˇ ehˇ-eu, “Nawˇ gʼeh Gaˬliˬlehˇ miˇ kʼahˬ-ahˇ neh oe-euˬ 
tsawˇ haˬ te loˇ. Jaˇliꞈ-ahˇ gui duˬ haw sheˇ. Miˬyehˇ gʼaˇ duˬ ngehˬ dah-eu tsawˇ haˬ 
tiˬ gʼaˬ-iˬ Gaˬliˬlehˇ miˇ kʼahˬ-ahˇ neh maˬ doˆ le haw-euˬ nawˇ ya siˬ duˬ tehꞈ-a.” 
53Kʼoeˇ loꞈ-ehˇ ehˇ gʼaˬ ngeh jawˇ, aˬ yawꞈ maꞈ yawˬ gʼaˬ na luꞈ gʼoꞈ-iˇ jiˇ-euˬ meh.  

Yoˇhaˬ 8 

Aˬ cawˬ nehˬ-ehˇ bahˬ-euˬ zaˬ miˬ zaˬ-ahˇ nyehꞈ-euˬ 

1Yeˬsuˇ-aˬ, Saˬloˬ gawˬ jawˬ-ahˇ le-euˬ meh.  

2Yawˬ nah yawˬ uˬ shawˬ yaw naꞈ-ehˇ Uˬ duˬ tahˬ nymˇ nymˇ ma-ahˇ aˬ yawꞈ le-
euˬ meh. Tsawˇ haˬ dawˬ tawˆ luꞈ aˬ yawꞈ jawˇ gaˇ uiˬ laˇ-awˇ, aˬ yawꞈ nuiˇ-awˇ aˬ 
yawꞈ maꞈ-ahˇ mehˬ nehˬ tsoˆ nehˬ-euˬ meh.  
3Zahˇ dawˬ kʼoꞈ dawˬ mehˬ-eu saˬ laˬ deuˬ hawˇ-eu Paˬliˬsehˇ deuˬ, aˬ cawˬ nehˬ-
ehˇ bahˬ-euˬ zaˬ miˬ zaˬ tiˬ gʼaˬ sheuˬ ahˇ laꞈ-awˇ, dawˬ tawˆ luꞈ mehˬ shi bi yawꞈ-
euˬ meh.  
4Aˬ yawꞈ maˬ Yeˬsuˇ-ahˇ ehˇ-eu, “Saˬ laˬ-oˇ, zaˬ miˬ zaˬ heu gʼaˬ aˬ cawˬ nehˬ-ehˇ 
bahˬ luꞈ gaˇ nyehꞈ-euˬ ma.  
5Heu loꞈ-ehˇ gʼeh-eu zaˬ miˬ zaˬ-ahˇ kʼaˬ lo neh ya biˬ sehꞈ meh lehˇ, aˬ duiˬ-euˬ 
Zahˇ dawˬ kʼoꞈ dawˬ laꞈ kʼoeˇ Moˇseˬ neh ehˇ taˬ-euˬ jaˆ-eu meh. Nawˇ aˬ joˆ-ehˇ ehˇ 
nmˇ.” 
6Aˬ yawꞈ maꞈ Yeˬsuˇ-ahˇ lahˇ ju kʼmˇ paꞈ-awˇ, yaˇ kʼaˬ ja mawꞈ-eu miˇ neh, kʼoeˇ loꞈ-
ehˇ ehˇ-eu meh. Ehˇ kʼawꞈ, Yeˬsuˇ awˆ kʼoꞈ taˬ-awˇ, laꞈ noeˇ neh miˇ tsaˬ-ahˇ kawˆ 
boꞈ kawˆ boꞈ-ehˇ jawˇ-eu meh.  
7Aˬ yawꞈ maꞈ kʼoeˇ gaˇ yawꞈ-awˇ aˬ yawꞈ-ahˇ maˬ naˬ leˇ ni naˇ haˬ-eu miˇ neh, aˬ 
yawꞈ tuˇ laˇ-awˇ, “Naw maꞈ laꞈ kʼoeˇ iˬ baˇ maˬ mˇ haw-euˬ gʼaˬ aˬ yawꞈ-ahˇ kʼaˬ lo 
biˬ dawꞈ dawꞈ-awˬ” lehˇ ehˇ nehˬ-euˬ meh.  
8Kʼoeˇ loꞈ-ehˇ ehˇ gʼaˬ ngeh, aˬ yawꞈ paˇ awˆ kʼoꞈ-awˇ, miˇ tsaˬ-ahˇ kawˆ boꞈ kawˆ 
boꞈ-ehˇ paˇ jawˇ-euˬ meh.  
9Dawˬ kʼoeˇ dawˬ-ahˇ aˬ yawꞈ maꞈ ya gaˬ ngeh, aˇ kʼoꞈ kʼawˆ dzehˬ-eu deuˬ jeˬ huˬ 
huˬ-awˇ, tiˬ gʼaˬ saˇ-iˬ tiˬ gʼaˬ gʼoꞈ doˆ-iˇ jiˇ-euˬ meh. Yeˬsuˇ tiˬ gʼaˬ tehꞈ-ehˇ kʼoeˇ gaˇ 
jawˇ yaꞈ-awˇ, zaˬ miˬ zaˬ kʼoeˇ gʼaˬ kʼoeˇ gaˇ yawꞈ luꞈ-eu meh. 
10Yeˬsuˇ awˆ tuˇ laˇ-awˇ zaˬ miˬ zaˬ kʼoeˇ gʼaˬ-ahˇ ehˇ-eu, “Aˬ yawꞈ maꞈ aˬ gaˇ iˇ jiˇ 
taˬ. Nawˬ-ahˇ iˬ baˇ poˆ-eu tsawˇ haˬ kʼoeˇ deuˬ tiˬ gʼaˬ-iˬ maˬ paˇ jawˇ meh loˇ.” 
11Aˬ yawꞈ ehˇ-eu, “Sahˬpaˬ-oˇ, tiˬ gʼaˬ-iˬ maˬ paˇ jawˇ meh.” Yeˬsuˇ ehˇ-eu, “Ngaˇ jiˇ 
nawˬ-ahˇ iˬ baˇ maˬ poˆ. Gʼoꞈ-iˇ-awˬ. Ehˇ kʼawꞈ, iˬ baˇ taˬ paˇ mˇ de.” 

Yeˬsuˇ-aˬ miˇ tsaˬ-euˬ yaw shehꞈ meh. 

12Kʼoeˇ naˇ, Paˬliˬsehˇ deuˬ-ahˇ Yeˬsuˇ heu loꞈ-ehˇ ehˇ nehˬ-euˬ meh. “Ngaˇ-aˬ, miˇ 
tsaˬ-euˬ yaw shehꞈ ma. Ngaˬ-euˬ mehˬ nah kʼaˇ caw teh-eu tsawˇ haˬ-aˬ, dehꞈ-eu 
saꞈ laˇ yaw shehꞈ za-awˇ, yaw zahˇ laꞈ kʼoeˇ maˬ paˇ cah-aˇ.” 
13Paˬliˬsehˇ deuˬ aˬ yawꞈ-ahˇ ehˇ-eu, “Nymˬ-mˇ poˆ jawˇ-aˬ, nawˇ yawˬ ha gaˇ kawˆ 
yawˬ ha saˇ kiˇ kamˬ-eu tehꞈ ngaˇ. Nawˬ neh kʼaˇ ehˇ-euˬ jeˬ yaw duˬ yaw ciˇ maˬ 
baw nga.” 
14Yeˬsuˇ ehˇ-eu, “Ngaˇ ngaˬ-euˬ gaˇ kawˆ saˇ kiˇ kamˬ-eu nga lehˇ ehˇ kʼawꞈ, ngaˬ 
neh kʼaˇ ehˇ-euˬ jeˬ tsaˬ ma dawˇ ma. Ngaˇ aˬ gaˇ neh oe-awˇ aˬ gaˇ iˇ luꞈ-eu ngaˇ siˬ 
nya ma. Naw maꞈ-aˬ, ngaˇ aˬ gaˇ neh oe-awˇ aˬ gaˇ iˇ luꞈ-eu maˬ siˬ nya-a.  
15Naw maꞈ shiˬ shaˬ jiˇ nui noeˬ-ahˇ gʼoe-awˇ aˬ cawˬ-ahˇ yaw lehˬ poˆ-eu meh. 
Ngaˇ-aˬ, aˬ cawˬ-ahˇ yaw lehˬ maˬ poˆ.  

16Ehˇ law hawˇ kʼawꞈ, ngaˇ aˬ cawˬ-ahˇ yaw lehˬ nga lehˇ daˇ naˇ, ngaˬ neh daˇ-euˬ 
kʼoeˇ tsaˬ ma. Aˬ jeˬ miˇ neh ehˇ naˇ, ngaˇ tiˬ gʼaˬ tehꞈ-ehˇ kʼoeˇ loꞈ-ehˇ daˇ-eu maˬ 
ngeuˇ. Ngaˬ-ahˇ kʼehˇ gʼeh leꞈ-euˬ Aˬda ngaˬ nehˬ-ehˇ jawˇ ma.  
17Tsawˇ haˬ nyiˬ gʼaˬ tiˬ jeˬ tehꞈ-ehˇ saˇ kiˇ kamˬ naˇ, saˇ kiˇ kamˬ-euˬ kʼoeˇ tsaˬ meh 
lehˇ, naw maꞈ-euˬ Zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ meh.  
18Ngaˬ-euˬ gaˇ kawˆ ngaˇ saˇ kiˇ kamˬ-eu ma. Ngaˬ-ahˇ kʼehˇ gʼeh leꞈ-euˬ gʼaˬ pyeuꞈ-
eu Aˬda kʼawꞈ, ngaˬ-euˬ gʼaˇ duˬ saˇ kiˇ kamˬ-eu meh.” 
19Aˬ yawꞈ maꞈ ehˇ-eu, “Nawˬ da aˬ gaˇ jawˇ ta.” Yeˬsuˇ ehˇ-eu, “Ngaˬ-ahˇ maˬ ehˇ, 
ngaˬ Da-ahˇ maˬ ehˇ, naw maꞈ maˬ siˬ nya-a. Naw maꞈ ngaˬ-ahˇ siˬ nya law nmˇ-aˬ, 
ngaˬ Da-ahˇ kʼawꞈ siˬ nya tehꞈ-a.” 
20Yeˬsuˇ-aˬ, Uˬ duˬ tahˬ nymˇ nymˇ ma laꞈ kʼoeˇ jaˆ-eu pyuˇ daˬ bahˬ keuˆ deuˬ baꞈ 
taˬ-euˬ lawˆ-ahˇ jawˇ-awˇ, gaˇ kawˆ kʼoeˇ deuˬ mehˬ nehˬ tsoˆ nehˬ-euˬ meh. Ehˇ 
kʼawꞈ, tsawˇ haˬ tiˬ gʼaˬ-iˬ aˬ yawꞈ-ahˇ maˬ nyehꞈ-a. Aˬ jeˬ miˇ neh ehˇ naˇ, aˬ yawꞈ-
euˬ aˇ yamˬ maˬ keuˆ laˇ-euˬ miˇ neh meh.  

Ngaˇ le gaˇ naw maꞈ maˬ le nya-a 

21Yeˬsuˇ aˬ yawꞈ maꞈ-ahˇ heu loꞈ-ehˇ ehˇ nehˬ-euˬ meh. “Ngaˇ le ma. Naw maꞈ ngaˬ-
ahˇ poˆ tehꞈ-a. Ehˇ kʼawꞈ, naw maꞈ-euˬ iˬ baˇ laꞈ kʼoeˇ naw maꞈ ya shiˇ tehꞈ-a. ngaˇ 
le-eu jawˇ duˬ-ahˇ naw maꞈ maˬ le nya-a.” 
22Kʼoeˇ ngeh, Yuˇdaˆ tsawˇ haˬ aˬ yuiꞈ aˬ tsu deuˬ ehˇ-eu, “Aˬ yawꞈ le-eu jawˇ duˬ-
ahˇ aˬ dui maˬ le nya-aˇ lehˇ ehˇ-eu teu, aˬ yawꞈ yawˬ haˇ yawˬ ha sehꞈ ma lehˇ ehˇ 
mawꞈ law hawˇ maˬ siˬ.” 
23Yeˬsuˇ ehˇ-eu, “Naw maꞈ-aˬ, laꞈ oˆ miˇ tsaˬ zaˬ meh. Ngaˇ-aˬ, mˬ taˆ-euˬ tsawˇ haˬ 
ma. Naw maꞈ-aˬ miˇ tsaˬ heu-ahˇ taꞈ-eu tsawˇ haˬ meh. Ngaˇ-aˬ, miˇ tsaˬ heu-ahˇ 
maˬ taꞈ.  
24Kʼoeˇ miˇ neh, naw maꞈ-euˬ iˬ baˇ laꞈ kʼoeˇ naw maꞈ ya shiˇ meh lehˇ ngaˇ ehˇ-eu 
ma. ‘Ngaˇ ehˇ luꞈ-eu kʼoeˇ gʼaˬ ngaˇ meh’ lehˇ naw maꞈ maˬ jah naˇ, naw maꞈ yawˬ 
ha-euˬ iˬ baˇ laꞈ kʼoeˇ ya shiˇ tehꞈ-a.” 
25Aˬ yawꞈ maꞈ ehˇ-eu, “Nawˇ aˬ suˇ gʼaˬ te.” Yeˬsuˇ ehˇ-eu, “Aˇ dahˬ beh ngeh neh 
naw maꞈ-ahˇ ngaˇ ehˇ nehˬ gʼaˬ-euˬ ma.  
26Ngaˇ naw maꞈ gaˇ kawˆ ehˇ paˬ-ehˇ gʼawˬ mya ni jaˆ ma. Naw maꞈ-ahˇ dehˬ paˬ-
ehˇ gʼawˬ mya ni jaˆ ma. Ngaˬ-ahˇ kʼehˇ gʼeh leꞈ-euˬ gʼaˬ-aˬ, yaw tsaˬ yaw dawˇ 
meh. Aˬ yawꞈ neh kʼaˇ ehˇ nehˬ laꞈ-euˬ jeˬ tehꞈ-ehˇ miˇ tsaˬ zaˬ deuˬ-ahˇ ngaˇ ehˇ 
nehˬ-eu ma.” 
27Yeˬsuˇ aˬ yawꞈ maꞈ-ahˇ Aˬda gaˇ kawˆ ja mehˬ luꞈ-eu meh lehˇ aˬ yawꞈ maꞈ maˬ 
gʼoˆ siˬ nya-a.  
28Kʼoeˇ miˇ neh, aˬ yawꞈ maꞈahˇ aˬ yawꞈ ehˇ nehˬ-eu, “Tsawˇ haˬ-euˬ Zaˬmaˇ-ahˇ laꞈ 
yaꞈ kʼoeˇ taˆ taꞈ tehꞈ-awˇ ka tuˇ ngeh nah, “Ngaˇ ehˇ luꞈ-eu kʼoeˇ gʼaˬ ngaˇ law hawˇ 
ngaˇ leh naw maꞈ siˬ nya laˇ tehꞈ-a. Kʼoeˇ ngeh jawˇ, ngaˇ ngaˬ-euˬ nui noeˬ tiˬ jeˬ-iˬ 
maˬ mˇ ni, Aˬda neh kʼaˇ bi ngehˬ kʼaˇ bi tmˇ-euˬ jeˬ tehꞈ-ehˇ ngaˇ ngehˬ-eu tmˇ-eu 
ngaˇ lehˇ, naw maꞈ ya siˬ duˬ tehꞈ-a.  

29Ngaˬ-ahˇ kʼehˇ gʼeh leꞈ-euˬ gʼaˬ ngaˬ nehˬ-ehˇ jawˇ ma. Aˬ yawꞈ ngaˬ-ahˇ maˬ 
byehˇ dzeh nehˬ laꞈ-a. A jeˬ miˇ neh ehˇ naˇ, aˬ myah luꞈ aˬ yawꞈ nui ma tsaˬ-eu jeˬ 
tehꞈ-ehˇ ngaˇ mˇ-eu ma.” 
30Yeˬsuˇ kʼoeˇ loꞈ-ehˇ ehˇ gaˇ ya gaˬ-euˬ tsawˇ haˬ gʼawˬ mya ni aˬ yawꞈ-ahˇ jah laˇ-
euˬ meh.  

Yaw tsaˬ yaw dawˇ jeˬ naw maꞈ-ahˇ bi buˬ-iˇ tehꞈ-a 

31Kʼoeˇ naˇ, Yeˬsuˇ-ahˇ jah-eu tsawˇ haˬ deuˬ-ahˇ Yeˬsuˇ heu loꞈ-ehˇ ehˇ nehˬ-euˬ 
meh. “Naw maꞈ ngaˬ neh mehˬ nehˬ tsoˆ nehˬ-euˬ dawˬ deuˬ-ahˇ naˇ haˬ geuꞈ naˇ, 
maˇ maˇ ni ngaˬ-euˬ zaˬ lahˇ ma.  
32Yaw tsaˬ yaw dawˇ jeˬ-ahˇ naw maꞈ siˬ nya laˇ-awˇ, yaw tsaˬ yaw dawˇ jeˬ naw 
maꞈ-ahˇ bi buˬ-iˇ tehꞈ-a.” 
33Aˬ yawꞈ maꞈ ehˇ-eu, “Nga maꞈ Aˬbyaˬhaˬ-euˬ zaˬ deuˬ uˆ deuˬ ma. Aˬ cawˬ-euˬ zaˬ 
kʼaˆ kʼawꞈ tiˬ jawˇ-iˬ maˬ geuꞈ haw-aˬ. ‘Naw maꞈ ya buˬ-iˇ tehꞈ-a’ lehˇ nawˇ ehˇ-eu 
teu, aˬ jeˬ ehˇ mawꞈ te.” 
34Yeˬsuˇ ehˇ-eu, “Ngaˇ naw maꞈ-ahˇ maˇ jawˆ ni ehˇ nehˬ nyaˇ. Iˬ baˇ kʼaˇ mˇ-eu 
tsawˇ haˬ-aˬ, iˬ baˇ-euˬ zaˬ kʼaˆ meh.  
35Zaˬ kʼaˆ-aˬ, nymˇ sahˇ deuˬ nehˬ-ehˇ aˬ myah luꞈ jawˇ-eu maˬ ngeuˇ-a. Ehˇ kʼawꞈ, 
aˬ li-aˬ, nymˇ sahˇ deuˬ nehˬ-ehˇ aˬ myah luꞈ jawˇ-eu meh.  
36Zaˬ maˇ neh naw maꞈ-ahˇ bi buˬ-iˇ laꞈ naˇ, naw maꞈ aˬ diˇ buˬ-iˇ-euˬ tehꞈ-a. 
37Naw maꞈ-aˬ, Aˬbyaˬhaˬ-euˬ zaˬ deuˬ uˆ deuˬ meh lehˇ ngaˇ siˬ nya ma. Ehˇ kʼawꞈ, 
naw maꞈ ngaˬ-ahˇ sehꞈ-eu lehˇ leh jeh-eu meh. Aˬ jeˬ miˇ neh ehˇ naˇ, ngaˬ neh 
mehˬ nehˬ tsoˆ nehˬ-euˬ jeˬ-ahˇ naw maꞈ maˬ ha geuꞈ-a.  
38Ngaˬ Da neh bi mawˇ laꞈ-euˬ jeˬ-ahˇ ngaˇ ja-eu ma. Ehˇ kʼawꞈ, naw maꞈ-aˬ, naw 
maꞈ-euˬ aˬ da deuˬ neh ehˇ mehˬ nehˬ-euˬ jeˬ mˇ-eu meh.” 
39Aˬ yawꞈ maꞈ Yeˬsuˇ-ahˇ ehˇ-eu, “Nga maꞈ-euˬ aˬ da-aˬ, Aˬbyaˬhaˬ ma.” Yeˬsuˇ ehˇ-
eu, “Naw maꞈ maˇ maˇ ni Aˬbyaˬhaˬ-euˬ zaˬ ma lehˇ ngeuˇ naˇ, aˬ yawꞈ neh mˇ-euˬ 
jeˬ naw maꞈ mˇ tehꞈ-a.  
40Ngaˬ neh kʼaˇ mˇ-euˬ-aˬ, Miˬyehˇ neh bi ehˇ-euˬ yaw tsaˬ yaw dawˇ jeˬ naw maꞈ-
ahˇ ehˇ nehˬ-euˬ tehꞈ ma. Ehˇ kʼawꞈ, naw maꞈ ngaˬ-ahˇ sehꞈ-eu lehˇ leh jeh-eu meh. 
Aˬbyaˬhaˬ-aˬ, teu loꞈ-ehˇ gʼeh-eu jeˬ maˬ mˇ-aˬ.  
41Naw maꞈ-aˬ, naw maꞈ-euˬ aˬ da mˇ-euˬ loꞈ-ehˇ mˇ-eu meh. Aˬ yawꞈ maꞈ ehˇ-eu, 
“Nga maꞈ-euˬ aˬ da-aˬ, Miˬyehˇ tiˬ gʼaˬ tehꞈ ma. Nga maꞈ maˇ maˇ ni aˬ yawꞈ-euˬ zaˬ 
ma. Jawˇ zaˇ shaˬ leˇ-awˇ dehꞈ le-euˬ zaˬ deuˬ maˬ ngeuˇ.” 
42Yeˬsuˇ ehˇ-eu, “Miˬyehˇ-aˬ, maˇ maˇ ni naw maꞈ-euˬ Aˬ da ma lehˇ ngeuˇ naˇ, naw 
maꞈ ngaˬ-ahˇ gaˬ tehꞈ-a. Miˬyehˇ jawˇ gaˇ neh ngaˇ oe taˬ-euˬ ma. Ngaˬ-euˬ nui noeˬ 
oe-euˬ maˬ ngeuˇ. Aˬ yawꞈ neh kʼehˇ gʼeh leꞈ-euˬ meh.  
43Ngaˇ ehˇ gaˇ aˬ jeˬ miˇ neh naw maꞈ maˬ gʼoˆ shaw nya ta lehˇ naw maꞈ siˬ nya ma 
loˇ. Ngaˬ-euˬ dawˬ-ahˇ naw maꞈ maˬ naˇ haˬ nahˇ-eu miˇ neh meh.  
44Naw maꞈ-aˬ, naw maꞈ-euˬ aˬ da nehˬ sahˬ paˬ-euˬ zaˬ deuˬ pyeuꞈ-awˇ, naw maꞈ-
euˬ aˬ da-euˬ nui kʼahˇ mehˬ nah caw teh mawꞈ-eu meh. Aˬ yawꞈ-aˬ, aˇ dahˬ beh 

ngeh neh aˬ cawˬ-ahˇ sehꞈ-euˬ gʼaˬ pyeuꞈ-awˇ, yaw tsaˬ yaw dawˇ paw tiˬ pawꞈ-iˬ 
maˬ pyawˬ-a. Aˬ jeˬ miˇ neh ehˇnaˇ, aˬ yawꞈ laꞈ kʼoeˇ yaw tsawˬ yaw dawˇ jeˬ maˬ 
ahˇ-a. Aˬ yawꞈ jaˬ myawꞈ myawꞈ-eu kʼoeˇ-aˬ, kʼoeˇ loꞈ-ehˇ mˇ-eu lehˇ seu le-euˬ miˇ 
neh meh. Aˬ jeˬ miˇ neh ehˇ naˇ, aˬ yawꞈ-aˬ, jaˬ myawꞈ myawꞈ-eu deuˬ dawˬ tawˆ 
luꞈ-euˬ aˬ da yaw dzahˇ gʼaˬ meh.  
45Ehˇ kʼawꞈ, ngaˇ-aˬ, yaw tsaˬ yaw dawˇ jeˬ ngehˬ-eu ma. Kʼoeˇ miˇ neh, naw maꞈ 
ngaˬ-ahˇ maˬ jah-eu meh. 
46Naw maꞈ ngaˬ-euˬ iˬ baˇ toeˬ ceh nya-eu aˬ suˇ gʼaˬ jawˇ te. Ngaˇ yaw tsaˬ yaw 
dawˇ jeˬ ngehˬ-eu ngeuˇ naˇ kʼawꞈ, aˬ jeˬ miˇ neh naw maꞈ ngaˬ-ahˇ maˬ jah te.  
47Miˬyehˇ jawˇ gaˇ neh oe-euˬ tsawˇ haˬ-aˬ, Miˬyehˇ-euˬ ehˇ dawˬ naˇ haˬ tehꞈ-a. Ehˇ 
kʼawꞈ, naw maꞈ-aˬ, Miˬyehˇ jawˇ gaˇ neh oe-euˬ maˬ ngeuˇ-a. Kʼoeˇ miˇ neh, 
Miˬyehˇ-euˬ ehˇ dawˬ naw maꞈ maˬ naˇ haˬ mawꞈ-a.” 

Yeˬsuˇ hawˇ-eu Aˬbyaˬhaˬ 

48Aˬ yawꞈ maꞈ Yeˬsuˇ-ahˇ ehˇ-eu, “Nawˇ-aˬ, Saˬmaˬliˆ tsawˇ haˬ pyeuꞈ-awˇ, nawˬ-
euˬ laꞈ kʼoeˇ nehꞈ uˇ ngaˇ lehˇ nga maꞈ ehˇ-eu maˬ tsaˬ nya loˇ.” 
49Yeˬsuˇ ehˇ-eu, “Ngaˇ nehꞈ maˬ uˇ. Ngaˇ ngaˬ Da-ahˇ taˬ huiˬ luꞈ ma. Ehˇ kʼawꞈ, naw 
maꞈ ngaˬ-ahˇ maˬ taˬ huiˬ-a.  
50Ngaˇ-aˬ, aˬ cawˬ neh bi taˬ huiˬ bi taˬ mahˇ-eu jeˬ-ahˇ poˆ luꞈ-eu maˬ ngeuˇ. Ehˇ 
kʼawꞈ, ngaˬ-ahˇ aˬ cawˬ bi taˬ huiˬ-eu jeˬ-ahˇ poˆ-awˇ, ngaˇ jawˇ paw pyawˬ-awˇ daˇ 
tsehˆ-eu tiˬ gʼaˬ jawˇ meh.  
51Ngaˇ naw maꞈ-ahˇ maˇ jawˆ ni ehˇ nehˬ nyaˇ. Ngaˬ neh mehˬ nehˬ tsoˆ nehˬ-euˬ 
gaˇ kʼaˇ naˇ haˬ-eu tsawˇ haˬ-aˬ, tiˬ jawˇ-iˬ maˬ shiˇ-aˇ.” 
52Aˬ yawꞈ maꞈ aˬ yawꞈ-ahˇ ehˇ-eu, “Nymˬ-mˇ poˆ jawˇ-aˬ, nawˇ nehꞈ uˇ-eu nga maꞈ-
ahˇ siˬ duˬ laˇ ngaˇ. Aˬbyaˬhaˬ gʼeh shiˇ-euˬ meh. Miˬyehˇ gʼaˇ duˬ ngehˬ dah-eu 
deuˬ gʼeh shiˇ jiˇ-euˬ meh. Ehˇ kʼawꞈ, nawˬ neh mehˬ nehˬ tsoˆ nehˬ-euˬ gaˇ kʼaˇ naˇ 
haˬ geuꞈ-eu tsawˇ haˬ maˬ shiˇ-aˇ lehˇ nawˇ ehˇ-eu nga laˬ.  
53Aˬ dui-euˬ aˬ da Aˬbyaˬhaˬ shiˇ-euˬ meh. Nawˇ Aˬbyaˬhaˬ naˆ maˬ tseˇ huiˬ dzehˬ 
ma lehˇ ehˇ mawꞈ te loˇ. Miˬyehˇ gʼaˇ duˬ ngehˬ dah-eu deuˬ gʼeh shiˇ-euˬ meh. 
Nawˇ aˬ suˇ gʼaˬ te lehˇ ehˇ-eu gʼeh te.” 
54Yeˬsuˇ ehˇ-eu, “Ngaˇ yawˬ haˇ yawˬ ha taˬ huiˬ naˇ, ngaˬ neh taˬ huiˬ-euˬ kʼoeˇ 
maˬ poeˬ maˬ lawˬ-aˇ. Ngaˬ-ahˇ taˬ huiˬ-eu gʼaˬ-aˬ, ngaˬ Da meh. Naw maꞈ-euˬ 
Miˬyehˇ ma lehˇ naw maꞈ ehˇ-eu kʼoeˇ gʼaˬ meh.  
55Naw maꞈ aˬ yawꞈ-ahˇ maˬ siˬ nya-a. Ehˇ kʼawꞈ, ngaˇ aˬ yawꞈ-ahˇ siˬ nya ma. Aˬ 
yawꞈ-ahˇ maˬ siˬ nya nya lehˇ ngaˇ ehˇ naˇ, ngaˇ kʼawꞈ naw maꞈ loꞈ-ehˇ jaˬ myawꞈ 
myawꞈ-eu tsawˇ haˬ-ahˇ duˇ tehꞈ-a. Ngaˇ aˬ yawꞈ-ahˇ a diˇ siˬ nya-awˇ, aˬ yawꞈ-euˬ 
dawˬ-ahˇ naˇ haˬ geuꞈ luꞈ-eu ma.  
56Ngaˇ oe-eu aˇ nah-ahˇ ya mawˇ tehꞈ-a lehˇ noeˬ-awˇ, naw maꞈ-euˬ aˬ da 
Aˬbyaˬhaˬ laˬ kʼaˬ cehˇ-euˬ meh. Aˬ yawꞈ aˬ diˇ ya mawˇ-awˇ laˬ kʼaˬ ya cehˇ-euˬ 
meh.” 
57Aˬ yawꞈ maꞈ aˬ yawꞈ-ahˇ ehˇ-eu, “Nawˇ ngaˬ tseˇ kʼoꞈ kʼawꞈ maˬ byah laˇ-euˬ gaˇ, 
aˬ joˆ-ehˇ jahˇ-awˇ Aˬbyaˬhaˬ-ahˇ mawˇ haw teˬ.” 

58Yeˬsuˇ ehˇ-eu, “Ngaˇ naw maꞈ-ahˇ maˇ jawˆ ni ehˇ nehˬ nyaˇ. Aˬbyaˬhaˬ maˬ dehꞈ 
le mi naˆ-ehˇ ngaˇ jawˇ-euˬ ma.” 
59Kʼoeˇ ngeh, aˬ yawꞈ maꞈ kʼaˬ lo gʼoˆ-awˇ Yeˬsuˇ-ahˇ biˬ-eu lehˇ gʼeh-eu meh. Ehˇ 
kʼawꞈ, Yeˬsuˇ-aˬ, aˬ yawꞈ-euˬ gʼawˇ mawˇ maˬ bi mawˇ ni Uˬ duˬ tahˬ nymˇ nymˇ 
ma laꞈ kʼoeˇ neh iˇ doˆ-euˬ meh.  

Yoˇhaˬ 9 

Dehꞈ le ngeh neh myaˆ behꞈ behꞈ-eu tsawˇ haˬ tiˬ gʼaˬ-ahˇ myaˆ nuiˆ bi mawˇ laˇ-euˬ 

1Yeˬsuˇ iˇ luꞈ ngeh, dehꞈ le ngeh neh myaˆ behꞈ behꞈ-eu tsawˇ haˬ tiˬ gʼaˬ-ahˇ ya 
mawˇ-euˬ meh.  
2Aˬ yawꞈ-euˬ zaˬ lahˇ deuˬ aˬ yawꞈ-ahˇ ehˇ-eu, “Saˬ laˬ-oˇ, aˬ yawꞈ dehꞈ le ngeh neh 
myaˆ behꞈ behꞈ-eu teu aˬ suˇ gʼaˬ-euˬ iˬ baˇ baˬ da neh gʼeh ta. Aˬ yawꞈ-euˬ iˬ baˇ 
baˬ da neh nga loˇ. Aˬ da aˬ ma-euˬ iˬ baˇ baˬ da neh nga loˇ.” 
3Yeˬ suˇ ehˇ-eu, “Aˬ yawꞈ myaˆ behꞈ behꞈ-eu kʼoeˇ-aˬ, aˬ yawꞈ-euˬ iˬ baˇ baˬ da neh 
maˬ ngeuˇ-a. Aˬ da aˬ ma euˬ iˬ baˇ baˬ da neh kʼawꞈ maˬ ngeuˇ-a. Miˬyehˇ tehꞈ-ehˇ 
mˇ nya-eu zahˬ leˇ paˬ-ehˇ gʼeh-eu jeˬ-ahˇ aˬ cawˬ ya mawˇ ni aˬ yawꞈ myaˆ behꞈ 
behꞈ-eu jeˬ pyeuꞈ-eu meh. 
4Uˬ ciꞈ maˬ ciꞈ le kʼoeˇ keuˆ ni, ngaˬ-ahˇ kʼehˇ gʼeh leꞈ-euˬ gʼaˬ-euˬ gaˇ-ahˇ aˬ dui ya 
mˇ meh. Tsawˇ haˬ tiˬ gʼaˬ-iˬ gaˇ maˬ mˇ nya-eu uˬ ciꞈ aˇ yamˬ keuˆ le luꞈ meh.  
5Ngaˇ miˇ tsaˬ kʼoeˇ taˆ kʼaˇ jawˇ kʼoeˇ keuˆ ni, miˇ tsaˬ-euˬ yaw shehꞈ pyeuꞈ-eu ma.” 
6Yeˬsuˇ kʼoeˇ loꞈ-ehˇ ehˇ gʼaˬ-awˇ, miˇ tsaˬ-ahˇ duˬ kʼaˬ kʼa shehˬ-awˇ shaˬ jehˆ laˆ 
pyeuꞈ-euˬ meh. Kʼoeˇ naˇ, tsawˇ haˬ kʼoeˇ gʼaˬ-euˬ myaˆ nuiˆ-ahˇ lehꞈ nehˬ-awˇ,  
7“Siˇlamˬ lah-ahˇ myaˆ duꞈ puꞈ shawˇ-iˇ-awˬ” lehˇ ehˇ nehˬ-euˬ meh. (Siˇlamˬ lehˇ 
ehˇ-eu dawˬ tsuiꞈ-aˬ, ‘Kʼehˇ gʼeh-euˬ’ lehˇ ehˇ mawꞈ-eu meh.) Kʼoeˇ ngeh, tsawˇ haˬ 
kʼoeˇ gʼaˬ myaˆ duꞈ puꞈ shawˇ-iˇ-awˇ, myaˆ nuiˆ mawˇ laˇ-awˇ gʼoꞈ laˇ-euˬ meh.  
8Aˬ yawꞈ-ahˇ nymˇ kaˬ taꞈ-eu deuˬ hawˇ-eu, yaw beh aˬ yawꞈ hawˬ shaˇ shaˇ dzaˬ 
ngeh mawˇ-euˬ tsawˇ haˬ deuˬ, “Tsawˇ haˬ heu gʼaˬ nuiˇ nuiˇ-ehˇ hawˬ shaˇ shaˇ 
dzaˬ-euˬ kʼoeˇ gʼaˬ maˬ ngeuˇ nga loˇ” lehˇ ehˇ-eu meh.  
9Tiˬ paˆ na deuˬ-aˬ, “Ngeuˇ ngaˇ” lehˇ ehˇ-eu meh. Ehˇ kʼawꞈ, tiˬ paˆ na deuˬ-aˬ, “Maˬ 
ngeuˇ nga. Aˬ yawꞈ-ahˇ duˇ leˇ-eu yawˬ gʼaˬ yawˬ nga” lehˇ ehˇ-eu meh. Kʼoeˇ ngeh, 
tsawˇ haˬ kʼoeˇ gʼaˬ aˬ yawꞈ maꞈ-ahˇ, “Hawˬ shaˇ shaˇ dzaˬ-euˬ kʼoeˇ gʼaˬ ngaˇ ma” 
lehˇ ehˇ duˬ nehˬ-euˬ meh.  
10Aˬ yawꞈ maꞈ aˬ yawꞈ-ahˇ ehˇ-eu, “Nawˇ aˬ joˆ-ehˇ jahˇ-awˇ myaˆ nuiˆ paˇ mawˇ laˇ 
teˬ.” 
11Aˬ yawꞈ ehˇ-eu, “Yeˬsuˇ lehˇ myahˇ-euˬ gʼaˬ neh shaˬ jehˆ ui cuiˆ jahˇ-awˇ, ngaˬ-
euˬ myaˆ nuiˆ-ahˇ lehꞈ nehˬ laꞈ-awˇ, ‘Siˇlamˬ lah-ahˇ myaˆ duꞈ puꞈ shawˇ-iˇ-awˬ’ lehˇ 
ehˇ nehˬ laꞈ-euˬ meh. Ngaˇ iˇ-awˇ myaˆ duꞈ puꞈ-euˬ nehˬ-ehˇ, tiˬ poˆ tehꞈ-ehˇ myaˆ 
nuiˆ mawˇ laˇ-euˬ miˇ-a.” 
12Aˬ yawꞈ maꞈ aˬ yawꞈ-ahˇ “Aˬ yawꞈ aˬ gaˇ jawˇ ta” lehˇ naˇ haˬ ngeh, “Ngaˇ maˬ siˬ” 
lehˇ aˬ yawꞈ ehˇ kʼoꞈ nehˬ-euˬ meh.  

Myaˆ nuiˆ mawˇ laˇ-euˬ tsawˇ haˬ kʼoeˇ gʼaˬ-ahˇ Paˬliˬsehˇ deuˬ pyehˆ tseˇ naˇ haˬ-euˬ 

13Kʼoeˇ naˇ, yaw beh myaˆ behꞈ behꞈ-euˬ tsawˇ haˬ kʼoeˇ gʼaˬ-ahˇ, Paˬliˬsehˇ deuˬ 
jawˇ gaˇ aˬ yawꞈ maꞈ sheuˬ gʼeh-euˬ meh.  
14Yeˬsuˇ neh shaˬ jehˆ jahˇ-awˇ aˬ yawꞈ-euˬ myaˆ nuiˆ mawˇ laˇ nya ni laˆ taˬ nehˬ-
euˬ aˇ nah kʼoeˇ nah-aˬ, Jawˇ nah pyeuꞈ-eu meh.  
15Aˬ joˆ-ehˇ jahˇ-awˇ myaˆ nuiˆ mawˇ laˇ-euˬ gaˇ kawˆ, tsawˇ haˬ kʼoeˇ gʼaˬ-ahˇ 
Paˬliˬsehˇ deuˬ paˇ naˇ haˬ-euˬ meh. Aˬ yawꞈ ehˇ-eu, “Aˬ yawꞈ ngaˬ-euˬ myaˆ nuiˆ-
ahˇ shaˬ jehˆ lehꞈ nehˬ laꞈ-awˇ, ngaˇ myaˆ duꞈ puꞈ shawˇ-iˇ ngeh, myaˆ nuiˆ mawˇ 
laˇ-euˬ ma.” 
16Paˬliˬsehˇ tsawˇ haˬ tiˬ paˆ na deuˬ ehˇ-eu, “Myaˆ nuiˆ mawˇ laˇ ni jahˇ nehˬ-euˬ 
kʼoeˇ gʼaˬ Miˬyehˇ jawˇ gaˇ neh oe-euˬ tsawˇ haˬ maˬ ngeuˇ luꞈ-a. Aˬ jeˬ miˇ neh ehˇ 
naˇ, Jawˇ nah-ahˇ ya lah ya daw-eu zahˇ sahˇ kʼoꞈ-ahˇ maˬ caw teh ni, maˬ mˇ kʼmˬ-
eu jeˬ aˬ yawꞈ mˇ-euˬ nga.” Ehˇ kʼawꞈ, tiˬ paˆ na deuˬ ehˇ-eu, “Iˬ baˇ zaˬ tiˬ gʼaˬ heu 
naˆ naˆ-ehˇ zahˬ lehˇ paˬ-ehˇ gʼeh-eu jeˬ aˬ joˆ-ehˇ mˇ nya ta.” Aˬ yawꞈ maꞈ kʼoeˇ loꞈ-
ehˇ tiˬ gʼaˬ tiˬ jeˬ noeˬ-eu meh.  
17Kʼoeˇ naˇ, Paˬliˬsehˇ kʼoeˇ deuˬ tsawˇ haˬ kʼoeˇ gʼaˬ-ahˇ heu loꞈ-ehˇ paˇ naˇ haˬ-euˬ 
meh. “Nawˬ-euˬ myaˆ nuiˆ mawˇ laˇ ni aˬ yawꞈ neh jahˇ nehˬ laꞈ-euˬ meh lehˇ nawˇ 
ehˇ-eu-aˬ, aˬ yawꞈ-ahˇ nawˇ aˬ joˆ-ehˇ noeˬ-eu nya.” Tsawˇ haˬ kʼoeˇ gʼaˬ ehˇ-eu, “Aˬ 
yawꞈ-aˬ, Miˬyehˇ gʼaˇ duˬ ngehˬ dah-eu tsawˇ haˬ meh.” 
18Yuˇdaˆ tsawˇ haˬ aˬ yuiꞈ aˬ tsu deuˬ-aˬ, tsawˇhaˬ kʼoeˇ gʼaˬ-euˬ aˬ da aˬ ma-ahˇ 
kuˇ-awˇ maˬ naˇ haˬ duˬ kʼoeˇ keuˆ ni, yaw beh aˬ yawꞈ myaˆ behꞈ behꞈ-awˇ nymˬ-
mˇ mawˇ laˇ-euˬ meh lehˇ ehˇ gaˇ maˬ jah-a.  
19Aˬ yawꞈ maꞈ aˬ yawꞈ nyaꞈ-ahˇ naˇ haˬ-eu, “Aˬ yawꞈ naw nyaꞈ-euˬ zaˬ ngeuˇ ma loˇ. 
Aˬ yawꞈ dehꞈ le ngeh neh myaˆ behꞈ behꞈ-eu meh lehˇ naw nyaꞈ ehˇ-eu meh. Toˆ-
ehˇ ngeuˇ naˇ, nymˬ-mˇ aˬ yawꞈ aˬ joˆ-ehˇ myaˆ nuiˆ paˇ mawˇ laˇ nya taˬ.” 
20Aˬ yawꞈ-euˬ aˬ da aˬ ma ehˇ-eu, “Nga nyaꞈ-euˬ zaˬ ma. Dehꞈ le ngeh neh myaˆ 
behꞈ meh lehˇ nga nyaꞈ siˬ duˬ-eu ma.  
21Ehˇ kʼawꞈ, nymˬ-mˇ aˬ yawꞈ aˬ joˆ-ehˇ jahˇ-awˇ myaˆ nuiˆ paˇ mawˇ laˇ-euˬ gaˇ 
kawˆ hawˇ-eu, aˬ suˇ gʼaˬ neh myaˆ nuiˆ laˆ dahˇ nehˬ-euˬ gaˇ kawˆ nga nyaꞈ maˬ siˬ 
nya nya. Aˬ yawꞈ-ahˇ naˇ haˬ-awˬ. Aˬ yawꞈ huiˬ laˇ-euˬ meh. Aˬ yawˇ yawꞈ ja mehˬ 
nehˬ laꞈ nya tehꞈ-a.” 
22Aˬ da aˬ ma kʼoeˇ nyiˬ gʼaˬ Yuˇdaˆ tsawˇ haˬ aˬ yuiꞈ aˬ tsu deuˬ-ahˇ guˆ-eu miˇ neh 
kʼoeˇ loꞈ-ehˇ ehˇ-eu meh. Aˬ jeˬ miˇ neh ehˇ naˇ, Yeˬsuˇ-ahˇ Meˬsiˇya meh lehˇ kʼaˇ 
jah-eu tsawˇ haˬ deuˬ-ahˇ, Yuˇdaˆ tsawˇ haˬ-euˬ uˬ duˬ tahˬ nymˇ-ahˇ maˬ bi taꞈ ni 
teh dzeh-eu gʼaˇ duˬ, Yuˇdaˆ tsawˇ haˬ aˬ yuiꞈ aˬ tsu deuˬ neh bawˬ tsehˆ taˬ-euˬ 
meh.  
23Kʼoeˇ miˇ neh, “Aˬ yawꞈ huiˬ laˇ-euˬ meh. Aˬ yawꞈ-ahˇ naˇ haˬ-awˬ” lehˇ, aˬ yawꞈ 
nyaꞈ ehˇ-eu meh.  
24Dehꞈ le ngeh neh myaˆ behꞈ behꞈ-euˬ tsawˇ haˬ kʼoeˇ gʼaˬ-ahˇ aˬ yawꞈ maꞈ tiˬ poˆ 
paˇ kuˇ-awˇ ehˇ nehˬ-eu, “Nawˇ dawˇ coe ni ehˇ ma lehˇ Miˬyehˇ mehˬ shi kamˬ-

awˬ. Nawˬ-ahˇ myaˆ nuiˆ mawˇ laˇ ni jahˇ nehˬ-euˬ kʼoeˇ gʼaˬ iˬ baˇ zaˬ meh lehˇ nga 
maꞈ siˬ nya ma.” 
25Tsawˇ haˬ kʼoeˇ gʼaˬ ehˇ-eu, “Aˬ yawꞈ iˬ baˇ zaˬ ngeuˇ-eu maˬ ngeuˇ-eu kʼoeˇ law 
nmˇ-aˬ ngaˇ maˬ siˬ. Ngaˇ siˬ nya-eu-aˬ, yaw beh ngaˇ myaˆ behꞈ behꞈ-euˬ kʼawꞈ, 
nymˬ-mˇ myaˆ nuiˆ mawˇ laˇ-euˬ heu tiˬ hmˬ tehꞈ ma.” 
26Aˬ yawꞈ maꞈ ehˇ-eu, “Aˬ yawꞈ nawˬ-ahˇ aˬ jeˬ jahˇ nehˬ laꞈ taˬ. Nawˇ myaˆ behꞈ 
behꞈ-eu mawˇ nya laˇ ni aˬ joˆ-ehˇ laˆ taˬ nehˬ laꞈ taˬ.” 
27Tsawˇ haˬ kʼoeˇ gʼaˬ ehˇ-eu, “Ngaˇ naw maꞈ-ahˇ ehˇ nehˬ gʼa-euˬ ma tawˇ. Aˬ jeˬ 
miˇ neh paˇ gaˬ poˆ mawꞈ-eu nya. Naw maꞈ jiˇ aˬ yawꞈ-euˬ zaˬ lahˇ geuꞈ mawꞈ-eu 
nya loˇ.” 
28Kʼoeˇ ngeh, aˬ yawꞈ maꞈ aˬ yawꞈ-ahˇ yaˬ kʼehˇ yaˬ-awˇ ehˇ-eu, “Nawˇ-aˬ, tsawˇ haˬ 
kʼoeˇ gʼaˬ-euˬ zaˬ lahˇ ngaˇ. Nga maꞈ-aˬ, Moˇseˬ-euˬ zaˬ lahˇ ma.  
29Moˇseˬ-ahˇ Miˬyehˇ dawˬ ngehˬ cawˬ-euˬ nga maꞈ siˬ nya ma. Ehˇ kʼawꞈ, tsawˇ 
haˬ kʼoeˇ gʼaˬ aˬ gaˇ neh doˆ le-euˬ jiˇ nga maꞈ maˬ siˬ.” 
30Myaˆ nuiˆ mawˇ laˇ-euˬ tsawˇ haˬ kʼoeˇ gʼaˬ ehˇ-eu, “Naw maꞈ ngehˬ-eu dawˬ teu 
dawˬ-ahˇ ngaˇ zahˬ dui dui leˇ nya. Aˬ yawꞈ ngaˬ-ahˇ myaˆ nuiˆ bi mawˇ laˇ ngeh 
keuˆ ni, aˬ yawꞈ aˬ gaˇ neh oe-euˬ naw maꞈ maˬ siˬ nya nya lehˇ la.  
31Iˬ baˇ zaˬ-euˬ shaˇ dawˬ-ahˇ Miˬyehˇ maˬ naˇ haˬ-a lehˇ aˬ dui siˬ nya ma. Ehˇ 
kʼawꞈ, aˬ yawꞈ-ahˇ yaw zeu baw-awˇ, aˬ yawꞈ-euˬ nui kʼahˇ mˇ-eu deuˬ-euˬ shaˇ 
dawˬ-ahˇ naˇ haˬ nehˬ meh.  
32Mˬ beh miˇ beh ngeh neh iˬ nah keuˆ ni, myaˆ behꞈ behꞈ-eu tsawˇ haˬ-ahˇ myaˆ 
nuiˆ mawˇ laˇ ni jahˇ nehˬ nya-eu tsawˇ haˬ tiˬ gʼaˬ-iˬ maˬ gaˬ haw-aˬ siˬ.  
33Tsawˇ haˬ kʼoeˇ gʼaˬ Miˬyehˇ jawˇ gaˇ neh oe-euˬ maˬ ngeuˇ law nmˇ-aˬ, tiˬ jeˬ-iˬ 
maˬ jahˇ nya-aˇ.” 
34Aˬ yawꞈ maꞈ aˬ yawꞈ-ahˇ ehˇ-eu, “Nawˇ loꞈ-ehˇ gʼeh-eu iˬ baˇ laꞈ kʼoeˇ dehꞈ le-awˇ 
huiˬ laˇ-euˬ tsawˇ haˬ tiˬ gʼaˬ nga maꞈ-ahˇ paˇ mehˬ paˇ tsoˆ-eu gʼeh te loˇ.” Kʼoeˇ 
naˇ, aˬ yawꞈ-ahˇ Yuˇdaˆ tsawˇ haˬ-euˬ uˬ duˬ tahˬ nymˇ-ahˇ maˬ bi taꞈ ni teh dzeh 
nehˬ-euˬ meh.  

Saꞈ laˇ paw myaˆ behꞈ behꞈ-eu 

35Tsawˇ haˬ kʼoeˇ gʼaˬ-ahˇ teh dzeh nehˬ-euˬ gaˇ kawˆ Yeˬsuˇ ya gaˬ ngeh, aˬ yawꞈ-
ahˇ poˆ mawˇ-awˇ, “Tsawˇ haˬ-euˬ Zaˬmaˇ-ahˇ nawˇ jah ma loˇ” lehˇ naˇ haˬ-euˬ 
meh.  
36Tsawˇ haˬ kʼoeˇ gʼaˬ ehˇ-eu, “Saˬ laˬ-oˇ, aˬ yawꞈ-ahˇ ngaˇ jah nya ni aˬ yawꞈ aˬ suˇ 
gʼaˬ-a lehˇ tiˬ poˆ ehˇ nehˬ laꞈ-awˬ.” 
37Yeˬsuˇ aˬ yawꞈ-ahˇ ehˇ nehˬ-eu, “Nawˇ aˬ yawꞈ-ahˇ tahˬ puˬ gʼaˬ-euˬ meh. Nymˬ-
mˇ nawˬ-ahˇ ngehˬ cawˬ luꞈ-eu gʼaˬ aˬ yawꞈ meh.” 
38Kʼoeˇ ngeh jawˇ, tsawˇ haˬ kʼoeˇ gʼaˬ “Sahˬ paˬ-oˇ, ngaˇ jah ma” lehˇ ehˇ-awˇ, 
Yeˬsuˇ-euˬ mehˬ shi pawˬ tsuiꞈ pawˬ dmˬ dmˬ-euˬ meh.  

39Yeˬsuˇ ehˇ-eu, “Myaˆ behꞈ deuˬ-ahˇ myaˆ nuiˆ bi mawˇ laˇ-awˇ, myaˆ nuiˆ mawˇ 
luꞈ-eu deuˬ myaˆ behꞈ bi behꞈ-iˇ ni yaˇ kʼaˬ daˇ-eu gʼaˇ duˬ, miˇ tsaˬ heu kʼoeˇ taˆ 
ngaˇ oe-euˬ ma.” 
40Kʼoeˇ gaˇ jawˇ-eu Paˬliˬsehˇ tiˬ paˆ na deuˬ aˬ yawꞈ kʼoeˇ loꞈ-ehˇ ehˇ gaˇ ya gaˬ 
ngeh, “Nga maꞈ-ahˇ myaˆ behꞈ nga lehˇ nawˇ ehˇ mawꞈ-eu maˬ ngeuˇ-eu paˬ” lehˇ 
ehˇ-eu meh.  
41Yeˬsuˇ ehˇ-eu, “Naw maꞈ myaˆ behꞈ law nmˇ-aˬ, iˬ baˇ maˬ ahˇ-aˇ. Ehˇ kʼawꞈ, naw 
maꞈ myaˆ nuiˇ mawˇ nya ma lehˇ yawˬ haˇ yawˬ ha ehˇ-eu miˇ neh, iˬ baˇ ahˇ-eu 
meh.” 

Yoˇhaˬ 10 

Yawˇ bo-eu yaw sahˇ gaˇ kawˆ yaw jeˬ ma jeˬ 

1Yeˬsuˇ ehˇ-eu, “Ngaˇ naw maꞈ-ahˇ maˇ jawˆ ni ehˇ-eu ma. Yawˇ yawˇ kuˆ laꞈ kʼoeˇ 
gʼoˆ kʼehˬ-ahˇ neh maˬ uˇ laˇ-ehˇ, yawˬ gaˇ yawˬ neh daˆ uˇ laˇ-eu tsawˇ haˬ-aˬ, smˇ 
kʼoeˬ tahˇ joe meh.  
2Ehˇ kʼawꞈ, gʼoˆ kʼehˬ-ahˇ neh uˇ laˇ-eu tsawˇ haˬ-aˬ, yawˇ bo-eu yaw sahˇ meh. 
3Gʼoˆ kʼehˬ-ahˇ loꞈ-eu gʼaˬ aˬ yawꞈ-ahˇ laˇ gʼoˆ pah nehˬ-awˇ, yawˇ deuˬ aˬ yawꞈ-euˬ 
teˇ saˇ ya gaˬ-awˇ, aˬ yawꞈ-euˬ yawˇ deuˬ-ahˇ aˬ yawꞈ tsawˇ myahˇ kuˇ kuˇ-ehˇ laꞈ 
nyiˇ sheuˬ doˆ gʼeh-eu meh.  
4Yawˇ deuˬ-ahˇ laꞈ nyiˇ sheuˬ doˆ jiˇ ngeh, aˬ yawꞈ mehˬ hu paw cah-awˇ, yawˇ deuˬ 
aˬ yawꞈ-euˬ mehˬ nah caw teh-eu meh. Aˬ jeˬ miˇ neh ehˇ naˇ, aˬ yawꞈ-euˬ teˇ saˇ-
ahˇ yawˇ deuˬ siˬ nya-eu meh.  
5Aˬ cawˬ-euˬ mehˬ nah yawˇ kʼoeˇ deuˬ maˬ iˇ ni cehˆ-eu meh. Aˬ jeˬ miˇ neh ehˇ 
naˇ, aˬ cawˬ-euˬ teˇ saˇ-ahˇ aˬ yawꞈ maꞈ maˬ siˬ nya-a.” 
6Yeˬsuˇ aˬ yawꞈ maꞈ-ahˇ yaw jeˬ ma jeˬ heu hmˬ ja mehˬ-euˬ kʼawꞈ, aˬ yawꞈ maꞈ 
dawˬ tsuiꞈ maˬ gʼoˆ shaw nya-a.  

Yeˬsuˇ-aˬ, muiˬ-eu yawˇ bo-eu yaw sahˇ meh 

7Kʼoeˇ miˇ neh, Yeˬsuˇ aˬ yawꞈ maꞈ-ahˇ paˇ ehˇ nehˬ-eu, “Ngaˇ-aˬ, yawˇ deuˬ gʼaˇ duˬ 
gʼoˆ kʼehˬ pyeuꞈ-eu ma.  
8Ngaˬ-euˬ mehˬ hu kʼaˇ oe-euˬ deuˬ-aˬ, smˇ kʼoeˬ tahˇ joe tehꞈ meh. Ehˇ kʼawꞈ, aˬ 
yawꞈ maꞈ-euˬ ehˇ dawˬ-ahˇ yawˇ deuˬ maˬ naˇ haˬ-a.  
9Ngaˇ-aˬ, gʼoˆ kʼehˬ ma. Ngaˬ-ahˇ neh kʼaˇ uˇ laˇ-eu tsawˇ haˬ-aˬ, ka kʼoꞈ-eu jeˬ za 
tehꞈ-a. Aˬ yawꞈ iˇ doˆ laˇ doˆ-ehˇ cah-awˇ, gaˆ dzaˬ duˬ ya mawˇ tehꞈ-a.  
10Smˇ kʼoeˬ tahˇ joe-aˬ, kʼoeˬ-eu, sehꞈ-eu, laˆ cawˆ-eu gʼaˇ duˬ oe-eu tehꞈ meh. Ngaˇ-
aˬ, naw maꞈ dehꞈ-eu saꞈ laˇ za nya ni oe-euˬ ma. Dehꞈ-eu saꞈ laˇ kʼoeˇ-ahˇ naw maꞈ 
tiˬ byah tiˬ loꞈ za ni oe-euˬ ma.  
11“Ngaˇ-aˬ, muiˬ-eu yawˇ bo-eu yaw sahˇ ma. Yawˇ deuˬ-euˬ gʼaˇ duˬ ngaˇ shiˇ dah 
peuˬ ma.  

12Maˇ maˇ ni yawˇ bo-eu tsawˇ haˬ maˬ ngeuˇ-ehˇ, aˇ poeˬ biꞈ-awˇ bi bo-euˬ deuˬ-aˬ, 
kʼaˬ yehˇ oe gaˇ ya mawˇ ngeh, yawˇ deuˬ-ahˇ byehˇ dzeh yaꞈ-awˇ cehˆ-eu meh. 
Kʼoeˇ ngeh, kʼaˬ yehˇ kʼoeˇ yawˇ deuˬ-ahˇ kawꞈ kawꞈ-ehˇ teh byaˆ-eu meh.  
13Aˬ yawꞈ-aˬ, aˇ poeˬ biꞈ-awˇ bi bo-euˬ tsawˇ haˬ pyeuꞈ-eu miˇ neh, yawˇ deuˬ-ahˇ 
kʼahˇ maˬ kʼoꞈ ni byehˇ dzeh-awˇ cehˆ-eu meh.  
14-15Ngaˇ-aˬ, muiˬ-eu yawˇ bo-eu yaw sahˇ ma. Aˬda ngaˬ-ahˇ siˬ nya-awˇ, ngaˇ 
kʼawꞈ Aˬda-ahˇ siˬ nya gaˇ duˇ ni, ngaˬ-euˬ yawˇ deuˬ-ahˇ ngaˇ siˬ nya-awˇ, ngaˬ-euˬ 
yawˇ deuˬ kʼawꞈ ngaˬ-ahˇ siˬ nya-eu meh. Aˬ yawꞈ maꞈ gʼaˇ duˬ ngaˇ shiˇ dah peuˬ-
eu ma.  
16Yawˇ yawˇ kuˆ heu kuˆ-ahˇ maˬ uˇ-eu ngaˬ-euˬ yawˇ deuˬ jawˇ te siˬ. Yawˇ kʼoeˇ 
deuˬ-ahˇ kʼawꞈ ngaˇ ya sheuˬ uˇ laꞈ-a siˬ. Aˬ yawꞈ maꞈ ngaˬ-euˬ dawˬ-ahˇ naˇ haˬ 
tehꞈ-a. Kʼoeˇ ngeh jawˇ, yawˇ dawˬ tawˆ luꞈ yawˇ yawˇ maꞈ tiꞈ maꞈ tehꞈ-ehˇ pyeuꞈ 
laˇ-awˇ, yawˇ bo-eu yaw sahˇ tiˬ sahˇ tehꞈ-ehˇ bo tehꞈ-a.  
17“Ngaˇ tiˬ poˆ paˇ ya dehꞈ ni ngaˬ-euˬ gʼawˇ mawˇ shiˇ dah peuˬ-eu miˇ neh, Aˬda 
ngaˬ-ahˇ gaˬ-euˬ meh.  
18Tsawˇ haˬ tiˬ gʼaˬ-iˬ ngaˬ-euˬ saꞈ laˇ-ahˇ maˬ sehꞈ doˆ geuꞈ-aˬ. Ngaˬ neh nui ma 
keuˆ-awˇ shiˇ dah-euˬ jeˬ pyeuꞈ-eu ma. Shiˇ mawꞈ-eu maˬ ehˇ, dehꞈ mawꞈ-eu maˬ 
ehˇ, ngaˇ naꞈ-i jaˆ-eu ma. Ngaˇ kʼoeˇ loꞈ-ehˇ jahˇ-eu gʼaˇ duˬ, ngaˬ Da neh dawˬ biꞈ 
taˬ-euˬ meh.” 
19Yeˬsuˇ kʼoeˇ loꞈ-ehˇ ehˇ-eu miˇ neh, tsawˇ haˬ kʼoeˇ deuˬ tiˬ gʼaˬ tiˬ jeˬ noeˬ-eu 
meh.  
20Aˬ yawꞈ maꞈ myaˬ tiˬ paˆ ehˇ-eu, “Tsawˇ haˬ teu gʼaˬ nehꞈ uˇ-awˇ uˬ tsehˆ-euˬ 
ngaˇ. Aˬ jeˬ miˇ neh aˬ yawꞈ ehˇ gaˇ naw maꞈ naˇ haˬ te.” 
21Ehˇ kʼawꞈ, yawˬ deuˬ yawˬ ehˇ-eu, “Nehꞈ uˇ-eu tsawˇ haˬ tiˬ gʼaˬ teu loꞈ-ehˇ gʼeh-
eu dawˬ aˬ joˆ-ehˇ ngehˬ nya ta. Myaˆ behꞈ behꞈ-eu tsawˇ haˬ myaˆ nuiˆ mawˇ laˇ 
nya ni nehꞈ jahˇ nya ta loˇ.” 

Yeˬsuˇ-ahˇ maˬ ha geuꞈ-eu 

22Tsahˬ gaˆ ahˇ le-awˇ, Yeˬluˇsaˬlehˬ meuˬ-ahˇ Uˬ duˬ tahˬ nymˇ nymˇ ma A nehˬ-eu 
Bawˬ-iˬ gʼeh luꞈ-eu aˇ yamˬ pyeuꞈ-eu meh.  
23Uˬ duˬ tahˬ nymˇ nymˇ ma-euˬ lahˇ laꞈ kʼoeˇ jaˆ-eu Sawˇlaˬmoˬ-euˬ sehˬ gʼawˆ laꞈ 
kʼoeˇ Yeˬsuˇ cah luꞈ-eu meh.  
24Kʼoeˇ ngeh, Yuˇdaˆ tsawˇ haˬ deuˬ aˬ yawꞈ jawˇ gaˇ uiˬ le-awˇ ehˇ-eu , “Nawˇ nga 
maꞈ-ahˇ kʼaˇ ngeuˇ-eu loꞈ-ehˇ maˬ ehˇ mehˬ nehˬ laꞈ ni, aˇ myah keuˆ ni nyi naˬ-eu 
gʼeh te. Nga maꞈ-ahˇ dawˇ coe ni ehˇ nehˬ laꞈ sheˇ. Nawˇ Meˬsiˇya ngeuˇ ma loˇ.” 
25Yeˬsuˇ ehˇ-eu, “Ngaˇ naw maꞈ-ahˇ ehˇ nehˬ gʼaˬ dzeuˇ-euˬ ma. Ehˇ kʼawꞈ, naw maꞈ 
ngaˬ-ahˇ maˬ jah-a. Ngaˬ Da-euˬ baoˬ-ahˇ gʼoe-awˇ ngaˬ neh mˇ-euˬ gaˇ deuˬ, ngaˬ-
euˬ gʼaˇ duˬ saˇ kiˇ kamˬ luꞈ meh. 
26Ehˇ kʼawꞈ, naw maꞈ maˬ jah-a. Aˬ jeˬ miˇ neh ehˇ naˇ, naw maꞈ ngaˬ-euˬ yawˇ maˬ 
ngeuˇ-a.  



2060 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

27Ngaˬ-euˬ yawˇ deuˬ ngaˬ-euˬ dawˬ naˇ haˬ-eu meh. Aˬ yawꞈ maꞈ-ahˇ ngaˇ siˬ nya-
awˇ, aˬ yawꞈ maꞈ ngaˬ-euˬ mehˬ nah caw teh-eu meh.  
28Aˬ yawꞈ maꞈ-ahˇ mˬ maˬ maˬ byaˆ zaˇ ziˇ dehꞈ-eu jeˬ ngaˇ biꞈ-awˇ, aˬ yawꞈ maꞈ ti 
jawˇ-iˬ maˬ paˇ shiˇ meh. Tsawˇ haˬ tiˬ gʼaˬ-iˬ aˬ yawꞈ maꞈ-ahˇ ngaˬ-euˬ aˬ laꞈ laꞈ 
kʼoeˇ neh maˬ ceh doˆ geuꞈ nya-a.  
29Yawˇ kʼoeˇ deuˬ ngaˬ-ahˇ biꞈ laꞈ-euˬ gʼaˬ pyeuꞈ-eu ngaˬ Da-aˬ, dawˬ tawˆ kʼoeˇ taˆ 
huiˬ-eu gʼaˬ meh. Ngaˬ Da neh haw lahˇ taˬ-euˬ uˬ moˆ aˬ yawꞈ maꞈ-ahˇ tiˬ gʼaˬ-iˬ 
maˬ ceh doˆ geuꞈ gʼeh nya-a.  
30Aˬda hawˇ-eu ngaˇ-aˬ, aˬ yawꞈ tiˬ gʼaˬ ma.” 
31Kʼoeˇ ngeh, tsawˇ haˬ kʼoeˇ deuˬ kʼaˬ lo gʼoˆ-awˇ aˬ yawꞈ-ahˇ biˬ-eu lehˇ gʼeh-eu 
meh.  
32Aˬ yawꞈ maꞈ-ahˇ Yeˬsuˇ ehˇ nehˬ-eu, “Aˬda neh bi mˇ laꞈ-euˬ muiˬ-eu gaˇ gʼawˬ 
mya jeˬ naw maꞈ mehˬ shi ngaˇ mˇ gʼaˬ-euˬ ma. Gaˇ kʼoeˇ deuˬ laꞈ kʼoeˇ aˬ geu hmˬ-
ahˇ dehˬ lehꞈ-awˇ naw maꞈ ngaˬ-ahˇ kʼaˬ lo biˬ-eu gʼeh te.” 
33Aˬ yawꞈ maꞈ ehˇ-eu, “Muiˬ-eu gaˇ mˇ-euˬ miˇ neh nawˬ-ahˇ nga maꞈ kʼaˬ lo biˬ-eu 
lehˇ gʼeh-eu maˬ ngeuˇ. Nawˇ Miˬyehˇ-ahˇ yehˬ bawˬ sehˇ lu-ehˇ ehˇ-eu miˇ neh biˬ-
eu lehˇ gʼeh-eu ma. Nawˇ tsawˇ haˬ zaˬ pyeuꞈ kʼawꞈ, yawˬ haˇ yawˬ ha Miˬyehˇ tsaˬ 
geuꞈ-eu beu tawˇ.” 
34Yeˬsuˇ ehˇ-eu, “Naw maꞈ-euˬ Zahˇ dawˬ kʼoꞈ dawˬ laꞈ kʼoeˇ, ‘Naw maꞈ miˬyehˇ 
meh’ lehˇ Miˬyehˇ neh ehˇ-euˬ dawˬ tiˬ dawˬ boꞈ ahˇ taˬ-euˬ maˬ ngeuˇ-a loˇ.  
35Jaˇliꞈ laꞈ kʼoeˇ kʼaˇ ehˇ taˬ-euˬ dawˬ mˬ maˬ maˬ byaˆ zaˇ ziˇ tsaˬ meh lehˇ aˬ dui siˬ 
duˬ-eu ma. Miˬyehˇ neh aˬ yawꞈ-euˬ dawˬ bi gaˬ-iˇ-euˬ tsawˇ haˬ kʼoeˇ deuˬ-ahˇ 
miˬyehˇ lehˇ kuˇ nehˬ-euˬ meh.  
36Ngaˬ-ahˇ maˇ diˇ-aˬ, Aˬda neh tseˇ doˆ-awˇ miˇ tsaˬ kʼoeˇ taˆ kʼehˇ gʼeh leꞈ-euˬ 
meh. Toˆ-ehˇ ngeuˇ naˇ, ngaˇ-aˬ, Miˬyehˇ-euˬ Zaˬmaˇ ma lehˇ yawˬ haˇ yawˬ ha ehˇ 
gaˇ, ngaˇ Miˬyehˇ-ahˇ yehˬ bawˬ sehˇ lu-ehˇ ehˇ-eu nga lehˇ naw maꞈ aˬ joˆ-ehˇ ehˇ 
nya te. 
37Ngaˬ Da neh bi mˇ-euˬ jeˬ-ahˇ ngaˇ mˇ luꞈ-eu maˬ ngeuˇ nga lehˇ duˬ naˇ, ngaˬ-ahˇ 
taˬ jah.  
38Ehˇ kʼawꞈ, ngaˬ Da neh bi mˇ-euˬ gaˇ deuˬ-ahˇ ngaˇ mˇ luꞈ-eu yaw duˬ baw naˇ, 
naw maꞈ ngaˬ-euˬ mawˇ do-ahˇ maˬ jah kʼawꞈ, ngaˬ neh mˇ-euˬ gaˇ deuˬ-ahˇ jah-eu 
tsaˬ tehꞈ-a. Aˬda ngaˬ-euˬ laꞈ kʼoeˇ jawˇ-awˇ, ngaˇ Aˬda-euˬ laꞈ kʼoeˇ jawˇ-eu gaˇ 
kawˆ naw maꞈ siˬ duˬ nya ni kʼoeˇ loꞈ-ehˇ jah-eu tsaˬ tehꞈ-a.” 
39Kʼoeˇ ngeh, aˬ yawꞈ maꞈ Yeˬsuˇ-ahˇ nyehꞈ-eu lehˇ paˇ leh jeh-eu meh. Ehˇ kʼawꞈ, 
aˬ yawꞈ maꞈ neh maˬ bi nyehꞈ mi ni law-iˇ-euˬ meh.  
40Kʼoeˇ naˇ, Yawˇdaˬ lawˇ baˬ nui baˬ paw Yoˇhaˬ iˇ cuꞈ shawˇ nehˬ luꞈ-eu jawˇ duˬ-
ahˇ Yeˬsuˇ paˇ gʼoꞈ-iˇ-awˇ jawˇ-euˬ meh.  
41Tsawˇ haˬ gʼawˬ mya ni aˬ yawꞈ jawˇ gaˇ oe-euˬ meh. Aˬ yawꞈ maꞈ ehˇ-eu, 
“Yoˇhaˬ-aˬ, zahˬ leˇ paˬ-ehˇ gʼeh-eu jeˬ maˬ mˇ-aˬ. Ehˇ kʼawꞈ, tsawˇ haˬ heu gʼaˬ gaˇ 
kawˆ aˬ yawꞈ neh kʼaˇ ehˇ-euˬ yawˬ jeˬ na luꞈ tsaˬ law hawˇ nga.” 

42Kʼoeˇ gaˇ, tsawˇ haˬ gʼawˬ mya ni aˬ yawꞈ-ahˇ jah laˇ-euˬ meh.  

Yoˇhaˬ 11 

Laˬzaˬluˇ shiˇ-euˬ 

1Beˬtaˬniˇ meuˬ-ahˇ jawˇ-eu Laˬzaˬluˇ lehˇ myahˇ-euˬ tsawˇ haˬ tiˬ gʼaˬ naˇ luꞈ-eu 
meh. Beˬtaˬniˇ meuˬ-aˬ, Maˬliˇ hawˇ-eu Maˬta aˬ nyaꞈ nmˇ jawˇ-eu meuˬ kʼoeˇ meuˬ 
meh.  
2Maˬliˇ-aˬ, Sahˬpaˬ Yeˬsuˇ-euˬ aˬ kuiˇ-ahˇ tsiˇ yaw saw jeˬ shehˆ daˆ-awˇ aˬ yawꞈ-euˬ 
uˬ duˬ tsehˇ kahˇ neh shiˆ gui nehˬ-euˬ zaˬ miˬ zaˬ kʼoeˇ gʼaˬ meh. Naˇ luꞈ-eu 
Laˬzaˬluˇ-aˬ, Maˬliˇ-euˬ aˬ mahˇ aˬ da meh.  
3“Sahˬpaˬ-oˇ, nawˇ gʼoeˇ dui dui-eu gʼaˬ naˇ luꞈ meh” lehˇ, Maˬliˇ hawˇ-eu Maˬta aˬ 
nyaꞈ nmˇ neh Yeˬsuˇ jawˇ gaˇ bi tsaꞈ gaˬ leˇ-euˬ meh.  
4Dawˬ kʼoeˇ dawˬ-ahˇ Yeˬsuˇ ya gaˬ ngeh, heu loꞈ-ehˇ ehˇ-eu meh. “Naˇ-eu gawˇ-eu 
kʼoeˇ baˬ da neh, Laˬzaˬluˇ shiˇ gaˇ aˇ saˬ maˬ saˬ-aˇ. Miˬyehˇ-euˬ yaw shehꞈ kʼahˬ 
sehˇ bi doˆ laˇ-eu gʼaˇ duˬ kʼoeˇ loꞈ-ehˇ pyeuꞈ laˇ-awˇ, Kʼoeˇ baˬ da neh Miˬyehˇ-euˬ 
Zaˬmaˇ yaw shehꞈ kʼahˬ sehˇ za tehꞈ-a.” 
5Maˬliˇ, Maˬta, Laˬzaˬluˇ aˬ ha mehˇ nmˇ-ahˇ Yeˬsuˇ gʼoeˇ dui dui-eu meh.  
6Ehˇ kʼawꞈ, Laˬzaˬluˇ naˇ luꞈ-eu gaˇ kawˆ aˬ yawꞈ ya gaˬ gʼaˬ-euˬ kʼawꞈ, yaw kawˇ-
ehˇ maˬ iˇ ni aˬ yawꞈ jawˇ luꞈ-eu jawˇ duˬ-ahˇ nyiˬ nah jawˇ-euˬ meh.  
7Kʼoeˇ naˇ, “Aˬ dui maꞈ Yuˇdaˆ miˇ kʼahˬ-ahˇ gʼoꞈ-iˇ kaˇ-euˇ” lehˇ, zaˬ lahˇ deuˬ-ahˇ aˬ 
yawꞈ ehˇ nehˬ-euˬ meh.  
8Zaˬ lahˇ deuˬ ehˇ-eu, “Saˬ laˬ-oˇ, miˇ nah huˬ nah hawˇ-eu kʼoeˇ gaˇ jawˇ-eu tsawˇ 
haˬ deuˬ nawˬ-ahˇ kʼaˬ lo biˬ-eu lehˇ gʼeh-eu maˬ ngeuˇ-a loˇ. Nawˇ kʼoeˇ gaˇ paˇ 
gʼoꞈ-iˇ-eu gʼeh te loˇ.” 
9Yeˬsuˇ ehˇ-eu, “Tiˬ nah-euˬ tseˇ nyiꞈ naˬ liˬ jaˆ-eu maˬ ngeuˇ-a loˇ. Nah gʼahˇ paw 
kʼaˇ cah-eu tsawˇ haˬ miˇ tsaˬ-euˬ yaw shehꞈ bya-eu miˇ neh maˬ pehˆ toˆ-aˇ.  
10Ehˇ kʼawꞈ, uˬ ciꞈ paw cah naˇ, aˬ yawꞈ laꞈ kʼoeˇ yaw shehꞈ maˬ ahˇ-eu miˇ neh pehˆ 
toˆ tehꞈ-a.” 
11Yeˬsuˇ kʼoeˇ loꞈ-ehˇ ehˇ gʼaˬ miˇ tsa tiˬ poˆ paˇ ehˇ-eu, “Aˬ dui-euˬ cawˬ Laˬzaˬluˇ 
yuꞈ kʼaˆ taˬ-euˬ meh. Ngaˇ iˇ-awˇ laˆ noeˬ nehˬ-iˇ ma.” 
12Zaˬ lahˇ deuˬ ehˇ-eu, “Sahˬpaˬ-oˇ, aˬ yawꞈ yuꞈ kʼaˆ-euˬ tehꞈ ngeuˇ naˇ, maˬ gaˇ laˇ 
tehꞈ-a.” 
13Yeˬsuˇ ehˇ mawꞈ-eu-aˬ, Laˬzaˬluˇ shiˇ-euˬ meh lehˇ ehˇ mawꞈ-eu meh. Ehˇ kʼawꞈ, 
zaˬ lahˇ deuˬ-aˬ, aˬ yawꞈ maˇ maˇ ni yuꞈ kʼaˆ taˬ-eu meh lehˇ gʼoˆ shaw-euˬ meh.  
14Kʼoeˇ miˇ neh, Yeˬsuˇ aˬ yawꞈ maꞈ-ahˇ dawˇ coe ni ehˇ nehˬ-eu, “Laˬzaˬluˇ shiˇ-euˬ 
meh.  
15Ngaˇ Laˬzaˬluˇ nehˬ-ehˇ maˬ jawˇ zaˬ-euˬ miˇ neh, naw maꞈ gʼaˇ duˬ laˬ kʼaˬ cehˇ 
miˇ-a. Aˬ jeˬ miˇ neh ehˇ naˇ, gaˇ kawˆ heu hmˬ baˬ da neh naw maꞈ ngaˬ-ahˇ jah laˇ 
tehꞈ-a. Aˬ dui maꞈ aˬ yawꞈ jawˇ gaˇ iˇ kaˇ-euˇ.” 

16‘Nyiˬ gʼaˬ dehꞈ le-euˬ’ lehˇ kuˇ-eu Toˇmaˆ gʼaˬ, aˬ yawꞈ-euˬ cawˬ zaˬ lahˇ deuˬ-ahˇ, 
“Aˬ dui maꞈ gʼeh saˬ laˬ nehˬ-ehˇ tiˬ kawˆ loꞈ-ehˇ iˇ-awˇ, aˬ yawꞈ nehˬ-ehˇ tiˬ gaˇ shiˇ 
ma.” 

Yeˬsuˇ-aˬ gʼoꞈ dehꞈ laˇ-eu jeˬ hawˇ-eu saꞈ laˇ dehꞈ-eu jeˬ pyeuꞈ-eu 

17Yeˬsuˇ oe keuˆ ngeh, Laˬzaˬluˇ-ahˇ baꞈ pahˬ dzeuˇ-euˬ oeˬ nah byah laˇ-euˬ gaˇ ya 
mawˇ-euˬ meh.  
18Beˬtaˬniˇ meuˬ-aˬ, Yeˬluˇsaˬlehˬ meuˬ-ahˇ neh nyiˬ laˇ kaˬ-eu meh.  
19Miˇ kʼahˬ kʼoeˇ kʼahˬ-ahˇ jawˇ-eu tsawˇ haˬ gʼawˬ mya ni, Maˬliˇ hawˇ-eu Maˬta aˬ 
mahˇ aˬ da bi shiˇ-euˬ miˇ neh, gʼaˬ biꞈ nehˬ-eu lehˇ uiˬ le taˬ-euˬ meh.  
20Yeˬsuˇ oe-euˬ gaˇ kawˆ ya gaˬ ngeh, Maˬta iˇ doˆ-awˇ ha-iˇ-euˬ meh. Ehˇ kʼawꞈ, 
Maˬ liˇ gʼaˬ iˇ kahˇ-ahˇ jawˇ yaꞈ-euˬ meh.  
21Maˬta Yeˬsuˇ-ahˇ ehˇ nehˬ-eu, “Sahˬpaˬ-oˇ, nawˇ heu gaˇ jawˇ zaˬ-euˬ law nmˇ-aˬ, 
ngaˬ-euˬ aˬ mahˇ aˬ da maˬ shiˇ-aˇ.  
22Ehˇ kʼawꞈ, nymˬ-mˇ kʼawꞈ ni, nawˇ kʼaˇ shaˇ-eu jeˬ Miˬyehˇ nawˬ-ahˇ mˇ nehˬ laꞈ 
tehꞈ-a lehˇ ngaˇ siˬ nya ma.” 
23Yeˬsuˇ ehˇ-eu, “Nawˬ-euˬ aˬ mahˇ aˬ da paˇ gʼoꞈ dehꞈ laˇ tehꞈ-a.” 
24Maˬta ehˇ-eu, “Miˇ tsaˬ heu aˇ saˬ saˬ ngeh nah aˬ yawꞈ paˇ gʼoꞈ dehꞈ laˇ tehꞈ-a 
lehˇ ngaˇ siˬ nya ma.” 
25Yeˬsuˇ ehˇ-eu, “Ngaˇ-aˬ, gʼoꞈ dehꞈ laˇ-eu jeˬ hawˇ-eu saꞈ laˇ dehꞈ-eu jeˬ pyeuꞈ-eu 
ma. Ngaˬ-ahˇ kʼaˇ jah-eu tsawˇ haˬ-aˬ, shiˇ-euˬ kʼawꞈ, dehꞈ tehꞈ-a.  
26Dehꞈ luꞈ-awˇ ngaˬ-ahˇ jah-eu tsawˇ haˬ-aˬ, tiˬ jawˇ-iˬ maˬ paˇ shiˇ-aˇ. Ngaˇ ehˇ gaˇ 
nawˇ jah ma loˇ.” 
27Maˬta ehˇ-eu, “Sahˬpaˬ-oˇ, ngaˇ jah ma. Nawˇ-aˬ, miˇ tsaˬ kʼoeˇ taˆ oe meh lehˇ ehˇ 
taˬ-euˬ Miˬyehˇ-euˬ Zaˬmaˇ Meˬsiˇya meh lehˇ ngaˇ jah ma.” 

Laˬzaˬluˇ-euˬ lmˬ bymˇ dawˬ peh Yeˬsuˇ ngoeˇ-euˬ 

28Maˬta kʼoeˇ loꞈ-ehˇ ehˇ gʼaˬ ngeh, Maˬliˇ jawˇ gaˇ gʼoꞈ-iˇ-awˇ, “Saˬ laˬ oe keuˆ-awˇ 
nawˬ-ahˇ kuˇ luꞈ meh” lehˇ ehˇ nehˬ-iˇ-euˬ meh. 
29Dawˬ kʼoeˇ dawˬ-ahˇ Maˬliˇ ya gaˬ ngeh, yaw kawˇ-ehˇ tsawˬ tuˇ-awˇ, Yeˬsuˇ-ahˇ 
ha laˬ-iˇ-euˬ meh.  
30Yeˬsuˇ pu-ahˇ maˬ oe keuˆ ni, Maˬta-ahˇ tahˬ puˬ-euˬ kʼoeˇ tsahˇ-ahˇ jawˇ luꞈ-eu 
meh.  
31Maˬliˇ-euˬ nymˇ-ahˇ oe-awˇ gʼaˬ biꞈ le-euˬ tsawˇ haˬ kʼoeˇ deuˬ kʼawꞈ, Maˬliˇ tehˬ 
law tehˬ tsaˇ-ehˇ iˇ doˆ gʼeh gaˇ ya mawˇ ngeh, caw teh gʼeh-euˬ meh. Aˬ yawꞈ lmˬ 
bymˇ-ahˇ iˇ-awˇ, tsawˇ ngoeˇ ngoeˇ-iˇ-eu gʼeh-eu nga lehˇ aˬ yawꞈ maꞈ noeˬ-euˬ 
meh.  
32Maˬliˇ Yeˬsuˇ jawˇ gaˇ iˇ keuˆ-awˇ, aˬ yawꞈ-ahˇ ya tahˬ puˬ-euˬ nehˬ- ehˇ tiˬ poˆ 
tehꞈ-ehˇ, “Sahˬpaˬ-oˇ, nawˇ heu gaˇ jawˇ-euˬ law nmˇ-aˬ, ngaˬ-euˬ aˬ mahˇ aˬ da maˬ 
shiˇ-aˇ” lehˇ ehˇ nehˬ-euˬ meh. 
33Maˬ liˇ ngoeˇ luꞈ-awˇ, Maˬliˇ nehˬ-ehˇ laˇ-euˬ tsawˇ haˬ deuˬ kʼawꞈ ngoeˇ luꞈ gaˇ 
Yeˬsuˇ ya mawˇ ngeh, aˬ yawꞈ-euˬ nui ma-ahˇ zaw dui dui leˇ-euˬ meh.  

34“Naw maꞈ aˬ yawꞈ-ahˇ aˬ gaˇ baꞈ pahˬ teˬ” lehˇ, aˬ yawꞈ maꞈ-ahˇ aˬ yawꞈ naˇ haˬ 
ngeh, “Sahˬpaˬ-oˇ, oe-awˇ haw le-awˬ” lehˇ aˬ yawꞈ maꞈ ehˇ-eu meh.  
35Yeˬsuˇ myaˆ biˇ doˆ le-euˬ meh.  
36Kʼoeˇ ngeh, “Aˬ yawꞈ Laˬzaˬluˇ-ahˇ aˇ naˆ ni gaˬ gaˇ haw sheˇ” lehˇ, tsawˇ haˬ kʼoeˇ 
deuˬ ehˇ-eu meh.  
37Ehˇ kʼawꞈ, tiˬ paˆ na deuˬ ehˇ-eu, “Myaˆ behꞈ-ahˇ myaˆ nuiˆ mawˇ nya laˇ ni aˬ 
yawꞈ jahˇ nehˬ-euˬ maˬ ngeuˇ-a loˇ. Laˬzaˬluˇ maˬ bi shiˇ ni aˬ yawꞈ maˬ jahˇ nehˬ 
nya taˬ loˇ.” 

Laˬzaˬluˇ-ahˇ bi gʼoꞈ dehꞈ laˇ-euˬ 

38Yeˬsuˇ nui ma-ahˇ paˇ zaw dui dui leˇ-awˇ, lmˬ bymˇ-ahˇ iˇ-euˬ meh. Lmˬ bymˇ 
kʼoeˇ-aˬ, lo kʼahˬ pyeuꞈ-awˇ, mehˬ kʼehˬ-ahˇ kʼaˬ lo ngawˬ tsoeˬ taˬ-euˬ meh.  
39“Kʼaˬ lo ngawˬ dzeh-awˬ” lehˇ, Yeˬsuˇ dawˬ biꞈ-euˬ meh. Shiˇ-euˬ gʼaˬ-euˬ dmˇ ma 
pyeuꞈ-eu Maˬta ehˇ-eu, “Sahˬpaˬ-oˇ, yaw buꞈ behꞈ laꞈ-iˇ-euˬ tehꞈ-a. Aˬ yawꞈ-ahˇ baꞈ 
pahˬ-euˬ oeˬ nah byah laˬ-euˬ meh.” 
40Yeˬsuˇ aˬ yawꞈ-ahˇ ehˇ nehˬ-eu, “Nawˇ jah naˇ, Miˬyehˇ-euˬ yaw shehꞈ kʼahˬ sehˇ-
ahˇ ya mawˇ tehꞈ-a lehˇ, ngaˇ nawˬ-ahˇ ehˇ-euˬ maˬ ngeuˇ-a loˇ.” 
41Kʼoeˇ ngeh, aˬ yawꞈ maꞈ kʼaˬ lo ngawˬ dzeh-euˬ meh. Yeˬsuˇ mˬ paw gʼawˇ leuˇ-
awˇ ehˇ-eu, “Aˬda-oˇ, ngaˬ-euˬ shaˇ dawˬ-ahˇ nawˇ naˇ haˬ nehˬ laꞈ-eu miˇ neh 
nawˬ-euˬ guiˬ lahˬ-ahˇ ja ceuˬ-eu ma.  
42Nawˇ ngaˬ-euˬ shaˇ dawˬ-ahˇ aˬ myah luꞈ naˇ haˬ nehˬ laꞈ meh lehˇ ngaˇ siˬ nya 
ma. Ehˇ kʼawꞈ, ngaˇ shaˇ-eu heu-aˬ, heu gaˇ jawˇ-eu tsawˇ haˬ deuˬ gʼaˇ duˬ ma. 
Ngaˬ-ahˇ nawˬ neh kʼehˇ gʼeh leꞈ-euˬ meh lehˇ aˬ yawꞈ maꞈ jah laˇ ni shaˇ-eu ma.” 
43Aˬ yawꞈ kʼoeˇ loꞈ-ehˇ ehˇ gʼaˬ ngeh, “Laˬzaˬluˇ-oˇ, doˆ le-awˬ” lehˇ yaw kʼaˆ-ehˇ 
guˇ-euˬ meh.  
44Kʼoeˇ ngeh, Laˬzaˬluˇ doˆ le-euˬ meh. Aˬ kuiˇ aˬ laꞈ-ahˇ mawˇ tawˆ tawˆ taˬ-awˇ, 
myaˆ pyawˬ-ahˇ paˇ jeh lahˇ cuꞈ taˬ-euˬ meh. “Aˬ yawꞈ-ahˇ mawˇ tawˆ puiˇ dzeh 
nehˬ-awˬ” lehˇ, aˬ yawꞈ maꞈ-ahˇ Yeˬsuˇ ehˇ nehˬ-euˬ meh.  

Yeˬsuˇ-ahˇ sehꞈ-eu gʼaˇ duˬ bawˬ kʼoeˬ-euˬ 
(Maꞈtehˬ 26.1-5; Maˬkuˆ 14.1,2; Luˇkaꞈ 22.1,2) 

45Maˬliˇ jawˇ gaˇ oe-euˬ tsawˇ haˬ gʼawˬ mya ni Yeˬsuˇ kʼoeˇ loꞈ-ehˇ mˇ-euˬ gaˇ ya 
mawˇ-awˇ, aˬ yawꞈ-ahˇ jah laˇ-euˬ meh.  
46Ehˇ kʼawꞈ, tiˬ paˆ na deuˬ Paˬliˬsehˇ deuˬ jawˇ gaˇ gʼoꞈ-iˇ-awˇ, Yeˬsuˇ neh mˇ-euˬ 
gaˇ kawˆ dzawˇ mehˬ-euˬ meh.  
47Kʼoeˇ ngeh, Paˬliˬsehˇ deuˬ hawˇ-eu piˇ ma aˬ yuiꞈ deuˬ Baꞈdzah aˇ muˇ-ahˇ tahˬ 
puˬ-awˇ, heu loꞈ-ehˇ ehˇ-eu meh. “Aˬ dui aˬ joˆ-ehˇ jahˇ nmˇ. Tsawˇ haˬ kʼoeˇ gʼaˬ 
zahˬ leˇ paˬ-ehˇ gʼeh-eu gʼawˬ mya jeˬ mˇ luꞈ meh.  
48Aˬ yawꞈ-ahˇ kʼoeˇ loꞈ-ehˇ tehꞈ-ehˇ mˇ mˇ-ehˇ bi jawˇ naˇ, tsawˇ haˬ yawˬ gʼaˬ na luꞈ 
aˬ yawꞈ-ahˇ jah leˇ jiˇ-eu ngaˇ. Kʼoeˇ loꞈ-ehˇ pyeuꞈ laˇ naˇ, Loˇmaˆ tsawˇ haˬ deuˬ oe-
awˇ, aˬ dui-euˬ Uˬ duˬ tahˬ nymˇ nymˇ ma hawˇ-eu aˬ dui-euˬ tsawˇ jeuˬ-ahˇ laˆ 
cawˆ le-eu ngaˇ.” 

http://pt-br.bibles.org/ahk-AHK/John/11#John.11.47!f.1

49Aˬ yawꞈ maꞈ laꞈ kʼoeˇ, Gaˬyaˬpaˇ lehˇ kuˇ-eu, kʼoeˇ ngeh kʼoꞈ-ahˇ Piˇ ma Yaw huiˬ 
gʼaˬ geuꞈ luꞈ-eu gʼaˬ ehˇ-eu, “Naw maꞈ aˬ jeˬ dawˇ ga ga te.  
50Tsawˇ jeuˬ tiˬ jeuˬ jeuˬ lah-ehˇ bi laˆ cawˆ-eu naˆ maˬ tseˇ, tsawˇ haˬ tiˬ gʼaˬ bi shiˇ 
dah-eu muiˬ dzehˬ meh lehˇ naw maꞈ maˬ gʼoˆ shaw nya te loˇ.” 
51Maˇ maˇ ni ehˇ leꞈ naˇ, aˬ yawꞈ kʼoeˇ loꞈ-ehˇ ehˇ-eu-aˬ, aˬ yawˇ yawꞈ noeˬ doˆ-awˇ 
ehˇ-eu maˬ ngeuˇ-a. Ehˇ kʼawꞈ, kʼoeˇ ngeh kʼoꞈ-ahˇ Piˇ ma Yaw huiˬ gʼaˬ geuꞈ luꞈ-eu 
miˇ neh, Yuˇdaˆ tsawˇ jeuˬ gʼaˇ duˬ Yeˬsuˇ shiˇ dah tehꞈ-a lehˇ, Miˬyehˇ-euˬ dawˬ 
ngehˬ dah-eu jeˬ pyeuꞈ-eu meh.  
52Aˬ yawꞈ maꞈ gʼaˇ duˬ tehꞈ-ehˇ maˬ ngeuˇ ni, miˇ tsaˬ doe ni bi teh byaˆ taˬ-euˬ 
Miˬyehˇ-euˬ tsawˇ haˬ deuˬ tiˬ maꞈ tiˬ muˇ tehꞈ-ehˇ paˇ bi pyeuꞈ laˇ-eu gʼaˇ duˬ aˬ 
yawꞈ ya shiˇ dah-eu gaˇ kawˆ ngehˬ dah-eu jeˬ kʼawꞈ pyeuꞈ-eu meh.  
53Kʼoeˇ ngeh nah neh dahˬ beh-awˇ, Yuˇdaˆ tsawˇ haˬ aˬ yuiꞈ aˬ tsu deuˬ Yeˬsuˇ-ahˇ 
sehꞈ-eu gʼaˇ duˬ lehˬ hmˬ-euˬ meh.  
54Kʼoeˇ miˇ neh, Yeˬsuˇ Yuˇdaˆ miˇ kʼahˬ laꞈ kʼoeˇ aˬ cawˬ mawˇ gaˇ maˬ cah ni 
pyeuꞈ-iˇ-awˇ, kʼaˇ shuiꞈ deh ga bawˇ tsahˬ bawˇ dahˇ dawˬ peh jaˆ-eu Eˇpaˬleˬ 
meuˬ-ahˇ iˇ-awˇ, zaˬ lahˇ deuˬ nehˬ-ehˇ kʼoeˇ gaˇ jawˇ-euˬ meh.  
55Baˬsaˬkaˬ Bawˬ-iˬ gʼeh-eu aˇ yamˬ peh laˇ-euˬ miˇ neh, bawˬ-iˬ maˬ gʼeh mi naˆ-
ehˇ gʼawˇ mawˇ shawˇ-eu zahˇ jahˇ leˇ-eu gʼaˇ duˬ, dahˇ taˆ jawˇ-eu tsawˇ haˬ gʼawˬ 
mya ni Yeˬluˇsaˬlehˬ meuˬ-ahˇ le luꞈ-eu meh.  
56Aˬ yawꞈ maꞈ Yeˬsuˇ-ahˇ poˆ luꞈ-awˇ, Uˬ duˬ tahˬ nymˇ nymˇ ma laꞈ kʼoeˇ uiˬ leˇ-
awˇ jawˇ ngeh, tiˬ gʼaˬ tiˇ gʼaˬ heu loꞈ-ehˇ ehˇ-eu meh. “Naw maꞈ-ahˇ aˬ joˆ-ehˇ noeˬ-
eu nya. Aˬ yawꞈ bawˬ-iˬ gʼeh gaˇ maˬ laˇ-eu yaw duˬ baw tehꞈ-a. Maˬ ngeuˇ-aˇ loˇ.” 
57Yeˬsuˇ jawˇ-eu kʼaˇ mawˇ-euˬ tsawˇ haˬ ya tsaꞈ gaˬ laˇ meh lehˇ, piˇ ma aˬ yuiꞈ 
deuˬ hawˇ-eu Paˬliˬsehˇ deuˬ neh dawˬ biꞈ taˬ-euˬ meh. Aˬ yawꞈ maꞈ Yeˬsuˇ-ahˇ 
nyehꞈ mi nya ni kʼoeˇ loꞈ-ehˇ dawˬ biꞈ-euˬ jeˬ pyeuꞈ-eu meh.  

Yoˇhaˬ 12 

Yeˬsuˇ-euˬ aˬ kuiˇ-ahˇ Maˬliˇ neh tsiˇ yaw saw jeˬ lehꞈ nehˬ-euˬ 

1Baˬsaˬkaˬ Bawˬ-iˬ gʼeh-eu mehˬ hu koꞈ nah huˬ-ehˇ, aˬ yawꞈ neh bi gʼoꞈ dehꞈ laˇ-
euˬ Laˬzaˬluˇ kʼoeˇ gʼaˬ jawˇ-eu Beˬtaˬniˇ meuˬ-ahˇ Yeˬsuˇ iˇ-euˬ meh.  
2Kʼoeˇ gaˇ, aˬ yawꞈ-ahˇ hawˬ byawˇ lawˇ nehˬ-euˬ meh. Maˬta gʼaˬ hawˬ lahˬ dzaˇ 
lahˬ lahˬ-eu gʼaˬ geuꞈ-awˇ, Laˬzaˬluˇ gʼaˬ Yeˬsuˇ nehˬ-ehˇ hawˬ jawˬ jawˬ-euˬ meh.  
3Maˬliˇ-aˬ, naˬduˇ lehˇ kuˇ-eu aˇ bawˇ-euˬ tsiˇ neh jahˇ taˬ-euˬ aˇ poeˬ kʼaˆ dui dui-
eu tsiˇ yaw saw jeˬ smˬ kaˇ byah ni yuˇ-awˇ, Yeˬsuˇ-euˬ aˬ kuiˇ-ahˇ shehˆ daˆ-awˇ, aˬ 
yawꞈ-euˬ uˬ duˬ tsehˇ kahˇ neh shiˆ shawˇ nehˬ-euˬ meh.  
4Tsiˇ yaw saw jeˬ kʼoeˇ, nymˇ nymˇ lah-ehˇ saw dui dui-eu meh. Yeˬsuˇ-euˬ zaˬ lahˇ 
deuˬ laꞈ kʼoeˇ, aˇ nah Yeˬsuˇ-ahˇ ahˬ dzaˬ-euˬ gʼaˬ pyeuꞈ-eu Yuˇdaˆ Iˇsaˬgaˬliˬoˆ heu 
loꞈ-ehˇ ehˇ-eu meh.  
5“Aˬ jeˬ miˇ neh tsiˇ yaw saw jeˬ teu pyuˇ maˇ byaˆ smˬ yaˇ byaˆ-ehˇ neh ahˬ-awˇ, 
shaˬ zaˬ zahˬ zaˬ deuˬ-ahˇ maˬ biˇ nehˬ te.” 

6Shaˬ zaˬ zahˬ zaˬ deuˬ gʼaˇ duˬ shaˇ noeˬ-awˇ aˬ yawꞈ kʼoeˇ loꞈ-ehˇ ehˇ-eu maˬ 
ngeuˇ-a. Aˬ yawꞈ smˇ kʼoeˬ tiˬ gʼaˬ miˇ neh, kʼoeˇ loꞈ-ehˇ gʼeh-eu dawˬ ngehˬ-eu 
meh. Aˬ yawꞈ-aˬ, pyuˇ pawˬ behˆ tawˬ-eu pyuˇ jeˬ hmˬ-eu gʼaˬ pyeuꞈ-awˇ, tiˬ poˆ na 
pyuˇ daˬ yuˇ-awˇ aˬ yawꞈ-euˬ gʼaˇ duˬ zmˬ-eu tsawˇ haˬ pyeuꞈ-eu meh.  
7Yeˬsuˇ ehˇ-eu, “Aˬ yawꞈ-ahˇ tiˬ jeˬ-iˬ taˬ ehˇ bahˬ nehˬ. Ngaˬ-ahˇ baꞈ pahˬ-eu aˇ nah 
gʼaˇ duˬ aˬ yawꞈ-euˬ tsiˇ yaw saw heu ehˬ-ehˇ zmˬ luꞈ-uˇ.  
8Shaˬ zaˬ zahˬ zaˬ deuˬ naw maꞈ nehˬ-ehˇ aˬ myah luꞈ jawˇ meh. Ehˇ kʼawꞈ, ngaˇ 
naw maꞈ nehˬ-ehˇ aˬ myah luꞈ jawˇ-eu maˬ ngeuˇ.” 

Laˬzaˬluˇ-ahˇ sehꞈ-eu lehˇ lehˬ hmˬ-euˬ 

9Yeˬsuˇ Beˬtaˬniˇ meuˬ-ahˇ jawˇ-eu gaˇ kawˆ tsawˇ haˬ gʼawˬ mya ni ya gaˬ-awˇ, 
kʼoeˇ gaˇ iˇ-euˬ meh. Yeˬsuˇ kʼoeˇ gaˇ jawˇ-eu baˬ da neh tehꞈ-ehˇ maˬ ngeuˇ ni, 
Yeˬsuˇ neh bi gʼoꞈ dehꞈ laˇ-euˬ Laˬzaˬluˇ kʼoeˇ gʼaˬ-ahˇ haw mawˇ mawꞈ-eu miˇ neh 
kʼawꞈ, tsawˇ haˬ iˇ myaˬ-euˬ jeˬ pyeuꞈ-eu meh.  
10Kʼoeˇ miˇ neh, piˇ ma aˬ yuiꞈ deuˬ Laˬzaˬluˇ-ahˇ gʼeh sehꞈ-eu lehˇ lehˬ hmˬ-euˬ 
meh.  
11Aˬ jeˬ miˇ neh ehˇ naˇ, aˬ yawꞈ shiˇ-awˇ gʼoꞈ dehꞈ laˇ-euˬ baˬ da neh, Yuˇdaˆ tawˇ 
haˬ gʼawˬ mya ni aˬ yawꞈ maꞈ-ahˇ byehˇ dzeh-awˇ, Yeˬsuˇ-ahˇ jah laˇ luꞈ-eu meh.  

Yeˬsuˇ mahˬ tahˬ laˆ dziˬ-awˇ Yeˬluˇsaˬlehˬ meuˬ-ahˇ uˇ leˇ-euˬ 
(Maꞈtehˬ 21.1-11; Maˬkuˆ 11.1-11; Luˇkaꞈ 19.28-40) 

12Yawˬ nah yawˬ, Baˬsaˬkaˬ Bawˬ-iˬ gʼeh laˇ-euˬ tsawˇ haˬ aˇ maꞈ maꞈ ma kʼoeˇ 
deuˬ, Yeˬluˇsaˬlehˬ meuˬ-ahˇ Yeˬsuˇ laˇ luꞈ-eu gaˇ kawˆ ya gaˬ-euˬ meh.  
13Kʼoeˇ miˇ neh, aˬ yawꞈ maꞈ daoˇ uˬ pyaˬ baꞈ-awˇ, aˬ yawꞈ-ahˇ ha laˬ-iˇ-eu lehˇ heu 
loꞈ-ehˇ guˇ guˇ-ehˇ doˆ-iˇ-euˬ meh. “Miˬyehˇ-ahˇ ja ceuˬ-awˬ. Sahˬpaˬ Miˬyehˇ-euˬ 
tsawˇ myahˇ uˬ moˆ oe-euˬ gʼaˬ-ahˇ Miˬyehˇ guiˬ lahˬ biꞈ luꞈ-uˇ. Iˇsaˬleˬlaˆ tsawˇ 
jeuˬ-euˬ sahˬ paˬ-ahˇ Miˬyehˇ guiˬ lahˬ biꞈ luꞈ-uˇ.” 
14Jaˇliꞈ laꞈ kʼoeˇ ehˇ taˬ-euˬ jaˆ-eu loꞈ-ehˇ, Yeˬsuˇ mahˬ tahˬ laˆ tiˬ mawˇ poˆ mawˇ-
awˇ dziˬ-euˬ meh. Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  
15“Ziˇoˬ meuˬ-oˇ taˬ guˆ. Nawˬ-euˬ dzoeˬ dzaˬ sahˬ paˬ, tahˬ laˆ dziˬ-awˇ oe luꞈ 
meh.” 
16Pyeuꞈ laˇ-euˬ gaˇ kawˆ kʼoeˇ-euˬ dawˬ tsuiꞈ-ahˇ, aˇ dahˬ beh ngeh zaˬ lahˇ deuˬ 
maˬ siˬ nya-a. Ehˇ kʼawꞈ, Yeˬsuˇ gʼoꞈ dehꞈ laˇ-awˇ yaw shehꞈ kʼahˬ sehˇ za gʼaˬ ngeh, 
Jaˇliꞈ laꞈ kʼoeˇ ehˇ taˬ-euˬ kʼoeˇ aˬ yawꞈ-ahˇ ehˇ-euˬ jeˬ pyeuꞈ-awˇ, aˬ yawꞈ maꞈ 
Yeˬsuˇ-ahˇ ha-euˬ kʼoeˇ-aˬ, Jaˇliꞈ laꞈ kʼoeˇ ehˇ taˬ-euˬ dawˬ byah laˇ ni mˇ-euˬ jeˬ 
pyeuꞈ-eu gaˇ kawˆ, aˬ yawꞈ maꞈ siˬ duˬ-euˬ meh.  
17Yeˬsuˇ Laˬzaˬluˇ-ahˇ lmˬ bymˇ laꞈ kʼoeˇ neh kuˇ doˆ leꞈ-awˇ bi gʼoꞈ dehꞈ laˇ gaˇ 
mawˇ-euˬ tsawˇ haˬ deuˬ, aˬ yawꞈ maꞈ neh ya mawˇ-euˬ loꞈ-ehˇ aˬ cawˬ-ahˇ dzawˇ 
mehˬ-euˬ meh.  
18Tsawˇ haˬ aˇ maꞈ kʼoeˇ maꞈ aˬ yawꞈ neh mˇ-euˬ zahˬ leˇ paˬ-ehˇ gʼeh-eu gaˇ kawˆ 
ya gaˬ taˬ-euˬ miˇ neh, aˬ yawꞈ-ahˇ ha laˬ le-euˬ jeˬ pyeuꞈ-eu meh.  

19Kʼoeˇ ngeh, Paˬliˬsehˇ deuˬ tiˬ gʼaˬ tiˇ gʼaˬ ehˇ-eu, “Haw sheˇ. Aˬ dui maꞈ neh noeˬ 
taˬ-euˬ jeˬ maˬ paˇ mˇ pyeuꞈ nya ngaˇ. Miˇ tsaˬ zaˬ dawˬ tawˆ luꞈ aˬ yawꞈ-euˬ mehˬ 
nah caw teh-iˇ jiˇ-euˬ ngaˇ.” 

Heˬlaˬsaˇ tsawˇ haˬ deuˬ Yeˬsuˇ-ahˇ poˆ-eu 

20Baˬsaˬkaˬ Bawˬ-iˬ gʼeh ngeh, Yeˬluˇsaˬlehˬ meuˬ-ahˇ uˬ duˬ tahˬ leˇ-euˬ deuˬ laꞈ 
kʼoeˇ, Heˬlaˬsaˇ tsawˇ haˬ kʼawꞈ keuˬ-eu meh. 
21Heˬlaˬsaˇ tsawˇ haˬ kʼoeˇ deuˬ, Gaˬliˬlehˇ miˇ kʼahˬ Behˬdzeˇdaˬ meuˬ-ahˇ jawˇ-euˬ 
Piˇliˇpuˆ jawˇ gaˇ iˇ-awˇ, “Saˬ laˬ-oˇ, nga maꞈ Yeˬsuˇ-ahˇ mawˇ mawꞈ nya” lehˇ ehˇ 
nehˬ-euˬ meh.  
22Piˇliˇpuˆ Aˬdehˬlehˬ-ahˇ cawˬ-iˇ-awˇ, aˬ yawꞈ nyaꞈ-ehˇ tiˬ kawˆ loꞈ-ehˇ Yeˬsuˇ-ahˇ 
ehˇ nehˬ leˇ-euˬ meh.  
23Yeˬsuˇ aˬ yawꞈ nyaꞈ-ahˇ ehˇ nehˬ-eu, “Tsawˇ haˬ-euˬ Zaˬmaˇ huiˬ dui dui-eu yaw 
shehꞈ kʼahˬ sehˇ za-eu aˇ yamˬ keuˆ laˇ-euˬ meh.  
24Ngaˇ naw nyaꞈ-ahˇ maˇ jawˆ ni ehˇ-eu ma. Cehˇ cehˇ nuiˆ tiˬ nuiˆ-aˬ, miˇ tsaˬ-ahˇ 
ga-iˇ-awˇ maˬ shiˇ kʼoeˇ keuˆ ni, cehˇ cehˇ nuiˆ tiˬ nuiˆ tehꞈ meh. Ehˇ kʼawꞈ, cehˇ cehˇ 
nuiˆ kʼoeˇ nuiˆ shiˇ ngeh, cehˇ cehˇ nuiˆ gʼawˬ mya ni paˇ myaˬ laˇ-eu meh.  
25Yawˬ ha-euˬ dehꞈ-eu jeˬ-ahˇ gaˬ-eu tsawˇ haˬ-aˬ, dehꞈ-eu jeˬ-ahˇ smˬ-iˇ tehꞈ-a. Miˇ 
tsaˬ kʼoeˇ taˆ dehꞈ ngeh yawˬ ha-euˬ dehꞈ-eu jeˬ-ahˇ muiˇ-eu tsawˇ haˬ-aˬ, mˬ maˬ 
maˬ byaˆ zaˇ ziˇ dehꞈ-eu jeˬ-ahˇ za tehꞈ-a.  
26Ngaˬ-euˬ gaˇ mˇ mawꞈ-eu tsawˇ haˬ aˬ geuˬ gʼaˬ maˬ kaˬ, ngaˬ-euˬ mehˬ nah ya 
caw teh laˇ meh. Aˬ jeˬ miˇ neh ehˇ naˇ, ngaˬ-euˬ zaˬ kʼaˆ-aˬ, ngaˇ kʼaˇ jawˇ gaˇ ya 
jawˇ tehꞈ-a. Ngaˬ-euˬ gaˇ kʼaˇ mˇ-eu tsawˇ haˬ-ahˇ ngaˬ Da taˬ huiˬ taˬ mahˇ nehˬ 
tehꞈ-a.” 

Yeˬsuˇ aˬ yawꞈ ya shiˇ-eu gaˇ kawˆ ehˇ-eu 

27“Ngaˬ-euˬ nui ma shaˬ zahˬ naꞈ dui dui nya. A joˆ-ehˇ ehˇ paˬ maˬ siˬ miˇ-a. ‘Aˬ da-
oˇ, aˇ yamˬ heu yamˬ ngaˬ-euˬ kʼoeˇ taˆ taˬ bi keuˆ le laꞈ’ lehˇ ehˇ naˇ muiˬ-eu maˬ 
siˬ. Ehˇ kʼawꞈ, heu-euˬ gʼaˇ duˬ ngaˇ oe-euˬ jeˬ pyeuꞈ-eu ma. Kʼoeˇ miˇ neh, shaˬ 
zahˬ heu ngaˇ ya pi meh. 
28Aˬ da-oˇ, nawˬ-euˬ yaw shehꞈ kʼahˬ sehˇ bi mawˇ-awˬ.” Kʼoeˇ ngeh, mˬ kʼoeˇ taˆ 
dawˬ ngehˬ-awˇ ehˇ gʼeh leꞈ-eu, “Ngaˬ-euˬ yaw shehꞈ kʼahˬ sehˇ bi mawˇ gʼaˬ-euˬ 
ma. Ehˇ kʼawꞈ, tiˬ poˆ paˇ bi mawˇ te siˬ.” 
29Kʼoeˇ gaˇ yawꞈ luꞈ-eu tsawˇ haˬ aˇ maꞈ teˇ saˇ kʼoeˇ saˇ-ahˇ ya gaˬ ngeh, tiˬ paˆ na 
deuˬ “Mˬ jeˬ jeˬ-eu nya” lehˇ ehˇ-awˇ, tiˬ paˆ na deuˬ, “Mˬ taˆ gʼaˬ kʼehˇ aˬ yawꞈ-ahˇ 
dawˬ ngehˬ cawˬ-eu nya” lehˇ ehˇ-eu meh.  
30Ehˇ kʼawꞈ, aˬ yawꞈ maꞈ-ahˇ Yeˬsuˇ ehˇ nehˬ-eu, “Dawˬ kʼoeˇ ngehˬ doˆ le-euˬ-aˬ, 
ngaˬ-euˬ gʼaˇ duˬ maˬ ngeuˇ-a. Naw maꞈ-euˬ gʼaˇ duˬ meh.  
31Nymˬ-mˇ miˇ tsaˬ heu-ahˇ yaˇ kʼaˬ daˇ-eu aˇ yamˬ tsaˬ laˇ-euˬ meh. Nymˬ-mˇ miˇ 
tsaˬ heu-ahˇ uˆ lahˇ luꞈ-eu gʼaˬ bi teh dzeh tehꞈ-a. 
32Miˇ tsaˬ heu kʼoeˇ taˆ ngaˬ-ahˇ kʼahˬ tuˇ ngeh, tsawˇ haˬ yawˬ gʼaˬ na luꞈ ngaˇ jawˇ 
gaˇ laˇ ni ngaˇ jahˇ ma.” 

33Aˬ yawꞈ kʼoeˇ loꞈ-ehˇ ehˇ-eu kʼoeˇ-aˬ, aˬ yawꞈ aˬ jeˬ-euˬ gʼaˇ duˬ shiˇ-eu lehˇ gʼeh-
eu gaˇ kawˆ ehˇ mawꞈ-eu meh.  
34Tsawˇ haˬ aˇ maꞈ ehˇ-eu, “Nga maꞈ-euˬ Zahˇ dawˬ kʼoꞈ dawˬ laꞈ kʼoeˇ, Meˬsiˇya mˬ 
maˬ maˬ byaˆ zaˇ ziˇ dehꞈ meh lehˇ ehˇ taˬ-euˬ meh. Tsawˇ haˬ-euˬ Zaˬmaˇ-ahˇ bi 
kʼahˬ tuˇ tehꞈ-a lehˇ nawˇ aˬ joˆ-ehˇ ehˇ nya te. Tsawˇ haˬ-euˬ Zaˬmaˇ kʼoeˇ aˬ suˇ 
gʼaˬ-a.” 
35Yeˬsuˇ ehˇ-eu, “Yaw shehꞈ-aˬ, naw maꞈ nehˬ-ehˇ tiˬ kʼehˬ jawˇ tehꞈ-a. Naw maꞈ 
yaw shehꞈ za luꞈ ngeh, naw maꞈ kʼoeˇ taˆ yaw zahˇ maˬ bi keuˆ le ni cah tehˇ tehˬ-
awˬ. Aˬ jeˬ miˇ neh ehˇ naˇ, yaw zahˇ laꞈ kʼoeˇ cah-eu tsawˇ haˬ-aˬ, yawˬ ha aˬ geu 
paw iˇ luꞈ-eu maˬ siˬ nya-a.  
36Yaw shehꞈ-ahˇ jah-awˬ. Naw maꞈ yaw shehꞈ za ngeh jawˇ, yaw shehꞈ-euˬ zaˬ 
pyeuꞈ laˇ tehꞈ-a.” 

Yuˇdaˆ tsawˇ haˬ myaˬ myaˬ ni Yeˬsuˇ-ahˇ maˬ jah-a 

Yeˬsuˇ kʼoeˇ loꞈ-ehˇ ehˇ gʼaˬ ngeh, aˬ yawꞈ maꞈ maˬ mawˇ gaˇ iˇ doˆ-awˇ jawˇ-iˇ-euˬ 
meh.  
37Aˬ yawꞈ maꞈ-euˬ mehˬ shi zahˬ leˇ paˬ-ehˇ gʼeh-eu jeˬ kʼoeˇ naˆ ni mˇ mehˬ-euˬ 
kʼawꞈ, aˬ yawꞈ maꞈ aˬ yawꞈ-ahˇ maˬ jah-a.  
38Aˬ yawꞈ maꞈ maˬ jah-eu kʼoeˇ-aˬ, Miˬyehˇ gʼaˇ duˬ ngehˬ dah-eu Iˇsaˬyaˇ neh ehˇ 
taˬ-euˬ dawˬ heu dawˬ byah laˇ-eu gʼaˇ duˬ pyeuꞈ-eu meh.  

“Gaˇ kawˆ heu nga maꞈ ja mehˬ gaˇ, jah nehˬ laꞈ-eu aˬ suˇ jawˇ nmˇ. Heu-euˬ laꞈ 
kʼoeˇ Miˬyehˇ aˬ laꞈ, ahˇ luꞈ meh lehˇ aˬ suˇ mawˇ nmˇ.” 
39Aˬ yawꞈ maꞈ aˬ diˇ maˬ jah-a. Aˬ jeˬ miˇ neh ehˇ naˇ, Iˇsaˬyaˇ neh heu loꞈ-ehˇ paˇ 
ehˇ taˬ-euˬ jaˆ-eu meh.  
40“Tsawˇ haˬ heu deuˬ nui ma gʼahˇ-awˇ, naˬ bawˇ yaw tuˇ bi tuˇ laˇ-awˇ, myaˆ nuiˆ 
myaˆ behꞈ laˆ behꞈ nehˬ-awˬ. Kʼoeˇ loꞈ-ehˇ maˬ jahˇ nehˬ taˬ naˇ, yawꞈ maꞈ myaˆ 
nuiˆ haw mawˇ nya-awˇ, naˬ bawˇ gaˬ nya laˇ-eu uˬ taꞈ, nui ma gʼoˆ shaw nya-eu 
miˇ neh, ngaˇ jawˇ paw paˇ gʼoꞈ kʼoꞈ laˇ-awˇ, naˇ gawˇ bi yaˇ taˬ laˇ tehꞈ-a.” 
41Iˇsaˬyaˇ neh kʼoeˇ loꞈ-ehˇ ehˇ taˬ-euˬ kʼoeˇ-aˬ, Yeˬsuˇ-euˬ yaw shehꞈ kʼahˬ sehˇ-ahˇ 
aˬ yawꞈ ya mawˇ-awˇ aˬ yawꞈ-euˬ gaˇ kawˆ ehˇ taˬ-euˬ jeˬ pyeuꞈ-eu meh.  
42Yuˇdaˆ tsawˇ haˬ aˬ yuiꞈ aˬ tsu deuˬ laꞈ kʼoeˇ kʼawꞈ, Yeˬsuˇ-ahˇ jah-eu gʼawˬ mya 
ni jawˇ-eu meh. Ehˇ kʼawꞈ, Yuˇdaˆ tsawˇ haˬ-euˬ uˬ duˬ tahˬ nymˇ-ahˇ maˬ bi taꞈ ni 
Paˬliˬsehˇ deuˬ teh dzeh laˇ gaˇ guˆ-eu miˇneh, bya cehˆ ni maˬ ehˇ doˆ peuˬ-a.  
43Miˬyehˇ neh ciˬ poeˬ nehˬ-euˬ jeˬ-ahˇ naˆ maˬ tseˇ, tsawˇ haˬ zaˬ neh ciˬ poeˬ 
nehˬ-euˬ jeˬ-ahˇ aˬ yawꞈ maꞈ geuꞈ mawꞈ-eu meh.  

Yeˬsuˇ-euˬ dawˬ neh yaˇ kʼaˬ daˇ-eu 

44Yeˬsuˇ teˇ saˇ yaw kʼaˆ kʼaˆ-ehˇ ehˇ-eu, “Ngaˬ-ahˇ kʼaˇ jah-eu tsawˇ haˬ-aˬ, ngaˬ-ahˇ 
tehꞈ-ehˇ jah-eu maˬ ngeuˇ-a. Ngaˬ-ahˇ kʼehˇ gʼeh leꞈ-eu gʼaˬ-ahˇ kʼawꞈ jah gaˇ duˇ-eu 
meh.  
45Ngaˬ-ahˇ mawˇ-eu tsawˇ haˬ-aˬ, ngaˬ-ahˇ kʼehˇ gʼeh leꞈ-euˬ gʼaˬ-ahˇ mawˇ gaˇ duˇ-
eu meh.  

46Ngaˬ-ahˇ kʼaˇ jah-eu tsawˇ haˬ yaw zahˇ laꞈ kʼoeˇ maˬ paˇ ya jawˇ ni, yaw shehꞈ 
loꞈ-ehˇ miˇ tsaˬ heu kʼoeˇ taˆ ngaˇ zaꞈ le-euˬ ma.  
47Ngaˬ-euˬ dawˬ ya gaˬ-awˇ maˬ jah-eu tsawˇ haˬ-ahˇ ngaˇ yaˇ kʼaˬ maˬ daˇ. Miˇ 
tsaˬ-ahˇ yaˇ kʼaˬ daˇ le-eu lehˇ ngaˇ oe-euˬ maˬ ngeuˇ. Ka kʼoꞈ le-eu lehˇ oe-euˬ ma.  
48Ngaˬ-ahˇ maˬ ha geuꞈ-ehˇ ngaˬ-euˬ dawˬ-ahˇ maˬ naˇ haˬ geuꞈ-eu tsawˇ haˬ-ahˇ 
yaˇ kʼaˬ daˇ-eu gʼaˬ jawˇ meh. Miˇ tsaˬ heu aˇ saˬ saˬ ngeh nah, ngaˬ neh ngehˬ 
dzeuˇ-euˬ dawˬ heu deuˬ aˬ yawꞈ-ahˇ yaˇ kʼaˬ daˇ tehꞈ-a.  
49Ngaˇ ehˇ-eu heu tsaˬ ma. Aˬ jeˬ miˇ neh-ehˇ naˇ, ngaˬ-euˬ nui noeˬ nui loˆ ngehˬ-
eu maˬ ngeuˇ. Ngaˬ-ahˇ kʼehˇ gʼeh leꞈ-euˬ Aˬda neh bi ngehˬ bi tmˇ laꞈ-euˬ meh.  
50Aˬ yawꞈ-euˬ dawˬ laꞈ kʼoeˇ mˬ maˬ maˬ byaˆ zaˇ ziˇ dehꞈ-eu jeˬ ahˇ meh lehˇ ngaˇ 
siˬ nya ma. Ngaˬ neh ngehˬ-euˬ dawˬ-aˬ, Aˬ da Miˬ yehˇ neh ngaˬ-ahˇ bi ngehˬ laꞈ-
euˬ dawˬ meh.” 

Yoˇhaˬ 13 

Yeˬsuˇ zaˬ lahˇ deuˬ-euˬ aˬ kuiˇ dzuiꞈ nehˬ-euˬ 

1Baˬsaˬkaˬ Bawˬ-iˬ keuˆ le-eu mehˬ hu ngeh nah, aˬ yawꞈ miˇ tsaˬ heu-ahˇ gʼawˬ-iˇ-
awˇ, Aˬda jawˇ gaˇ ya gʼoꞈ leˇ-eu aˇ yamˬ tsaˬ laˇ-euˬ gaˇ kawˆ Yeˬsuˇ siˬ nya-eu 
meh. Miˇtsaˬ kʼoeˇ taˆ jawˇ-eu aˬ yawꞈ-ahˇ jah-eu tsawˇ haˬ deuˬ-ahˇ aˬ yawꞈ gaˬ-
awˇ, aˇ saˬ saˬ ngeh keuˆ ni gaˬ-euˬ meh.  
2Yeˬsuˇ hawˇ-eu aˬ yawꞈ-euˬ zaˬ lahˇ deuˬ ciꞈ hawˬ dzaˬ luꞈ-eu meh. Siˇmoˬ 
Iˇsaˬgaˬliˬoˆ-euˬ aˬ li Yuˇdaˆ-euˬ nui ma laꞈ kʼoeˇ, Yeˬsuˇ-ahˇ ahˬ dzaˬ mawꞈ-eu nui 
ma Nehꞈsahˬpaˬ neh dawˆ ahˇ gʼaˬ nehˬ-euˬ meh.  
3Aˬda neh Yeˬsuˇ-ahˇ baoˬ tiˬ byah ni biꞈ taˬ-euˬ gaˇ kawˆ Yeˬsuˇ siˬ nya-eu meh. Aˬ 
yawꞈ Aˬda jawˇ gaˇ neh oe-awˇ, Aˬda jawˇ gaˇ ya gʼoꞈ leˇ-eu gaˇ kawˆ kʼawꞈ, siˬ nya-
eu meh.  
4Kʼoeˇ miˇ neh, aˬ yawꞈ hawˬ jeh-ahˇ tuˇ-awˇ, kʼoeˇ taˆ dm luꞈ-eu pehˇ kʼahˬ pehˇ 
mahˇ lehˆ-awˇ, joꞈ-ahˇ paˇ jeh paꞈ-euˬ meh.  
5Kʼoeˇ naˇ, kʼmˬ maˬ shehˇ byehˇ-ahˇ iˇ cuꞈ shehˆ ahˇ-awˇ, zaˬ lahˇ deuˬ-euˬ aˬ kuiˇ 
dzuiꞈ nehˬ-awˇ, joꞈ-ahˇ paꞈ taˬ-euˬ paˇ jeh neh shiˆ gui nehˬ-euˬ meh.  
6Siˇmoˬ Beˬtuˆluˆ jawˇ gaˇ iˇ keuˆ ngeh, heu loꞈ-ehˇ ehˇ-eu meh. “Sahˬpaˬ-oˇ, nawˇ 
ngaˬ-euˬ aˬ kuiˇ dzuiꞈ-eu lehˇ gʼeh te loˇ.” 
7Yeˬsuˇ ehˇ-eu, “Ngaˇ mˇ luꞈ-eu heu nawˇ nymˬ-mˇ maˬ gʼoˆ shaw-a siˬ. Ehˇ kʼawꞈ, 
ni shawˇ pehˬ siˬ nya laˇ tehꞈ-a.” 
8Beˬtuˆluˆ ehˇ-eu, “Nawˬ neh ngaˬ-euˬ aˬ kuiˇ tiˬ jawˇ-iˬ maˬ bi dzuiꞈ.” Yeˬsuˇ ehˇ-
eu, “Nawˬ-euˬ aˬ kuiˇ ngaˇ maˬ ya dzuiꞈ nehˬ naˇ, nawˇ ngaˬ-ahˇ maˬ paˇ taꞈ nya 
meh.” 
9Siˇmoˬ Beˬtuˆluˆ ehˇ-eu, “Sahˬpaˬ-oˇ, toˆ-ehˇ jeˬ maˬ-iˬ, ngaˬ-euˬ aˬ kuiˇ tehꞈ-ehˇ 
maˬ ngeuˇ ni, aˬ laꞈ hawˇ-eu uˬ duˬ jiˇ dzuiꞈ nehˬ laꞈ-awˬ.” 

10Yeˬsuˇ ehˇ-eu, “Iˇ cuꞈ dzuiꞈ gʼaˬ-euˬ tsawˇ haˬ-aˬ, yaw shawˇ miˇ neh, aˬ kuiˇ maˬ 
ngeuˇ naˇ dzuiꞈ-eu maˬ paˇ loˬ meh. Naw maꞈ laꞈ kʼoeˇ tiˬ gʼaˬ maˬ ngeuˇ naˇ dawˬ 
tawˆ luꞈ yaw shawˇ meh.” 
11Aˬ geu gʼaˬ aˬ yawꞈ-ahˇ ahˬ dzaˬ-eu lehˇ gʼeh-eu gaˇ kawˆ Yeˬsuˇ siˬ duˬ taˬ-euˬ 
miˇ neh, “Naw maꞈ laꞈ kʼoeˇ tiˬ gʼaˬ maˬ ngeuˇ naˇ dawˬ tawˆ luꞈ yaw shawˇ meh” 
lehˇ ehˇ-eu jeˬ pyeuꞈ-eu meh.  
12Yeˬsuˇ aˬ yawꞈ maꞈ-ahˇ aˬ kuiˇ dzuiꞈ nehˬ jiˇ gʼaˬ ngeh, pehˇ kʼahˬ pehˇ mahˇ paˇ 
dm-awˇ, aˬ yawꞈ-euˬ nuiˇ duˬ-ahˇ hawˬ jawˬ paˇ jawˬ leˇ-awˇ, heu loꞈ-ehˇ ehˇ-eu 
meh. “Naw maꞈ-ahˇ ngaˬ neh mˇ nehˬ-euˬ heu naw maꞈ gʼoˆ shaw ma loˇ.” 
13Naw maꞈ ngaˬ-ahˇ ‘Saˬ laˬ-oˇ’, ‘Sahˬpaˬ-oˇ’ lehˇ kuˇ-eu meh. Naw maꞈ kʼoeˇ loꞈ-ehˇ 
kuˇ-eu tsaˬ meh. Aˬ jeˬ miˇ neh ehˇ naˇ, ngaˇ-aˬ, naw maꞈ kuˇ-eu loꞈ-ehˇ naw maꞈ-
euˬ saˬ laˬ hawˇ-eu Sahˬpaˬ pyeuꞈ-eu ma.  
14Naw maꞈ-euˬ Sahˬpaˬ hawˇ-eu naw maꞈ-euˬ saˬ laˬ pyeuꞈ-eu ngaˇ-aˬ, naw maꞈ-
euˬ aˬ kuiˇ dzuiꞈ nehˬ gʼaˬ-euˬ ma. Kʼoeˇ miˇ neh, naw maꞈ kʼawꞈ tiˬ gʼaˬ tiˇ gʼaˬ aˬ 
kuiˇ dzuiꞈ nehˬ-eu tsaˬ meh.  
15Naw maꞈ ngaˬ-ahˇ dzaw geuꞈ-awˇ mˇ nya ni, ngaˇ naw maꞈ-ahˇ mˇ mehˬ nehˬ 
gʼaˬ-euˬ ma.  
16Ngaˇ naw maꞈ-ahˇ maˇ jawˆ ni ehˇ nehˬ nyaˇ. Zaˬ kʼaˆ-aˬ baw leˬ naˆ maˬ tseˇ maˬ 
huiˬ dzehˬ-aˇ. Myawˬ kʼehˇ gʼoˆ le-euˬ gʼaˬ-aˬ, aˬ yawꞈ-ahˇ kʼehˇ gʼeh leꞈ-euˬ gʼaˬ naˆ 
maˬ tseˇ maˬ huiˬ dzehˬ-aˇ.  
17Nymˬ-mˇ, gaˇ kawˆ heu deuˬ naw maꞈ ya siˬ gʼaˬ jiˇ-euˬ meh. Siˬ nya-eu loꞈ-ehˇ mˇ 
naˇ, naw maꞈ aˇ naˆ ni guiˬ lahˬ huiˬ-eu nga.  
18“Naw maꞈ dawˬ tawˆ luꞈ gaˇ kawˆ ngaˇ ehˇ luꞈ-eu maˬ ngeuˇ. Ngaˬ neh tseˇ doˆ-
euˬ tsawˇ haˬ deuˬ ngaˇ siˬ nya ma. Ehˇ kʼawꞈ, Jaˇliꞈ laꞈ kʼoeˇ ehˇ taˬ-euˬ, ‘Ngaˬ nehˬ-
ehˇ gʼawˬ nyoeˇ kʼmˬ maˬ taꞈ-eu gʼaˬ ngaˬ-ahˇ puiˬ-eu meh’ lehˇ ehˇ-eu dawˬ kʼoeˇ 
dawˬ maˬ byah laˇ-ehˇ maˬ gʼeh nya-a.  
19Aˬ diˇ aˬ maˇ pyeuꞈ laˇ ngeh jawˇ, ngaˬ neh ehˇ-euˬ loꞈ-ehˇ ngaˇ-aˬ ngaˇ law hawˇ 
nga lehˇ naw maꞈ siˬ nya ni, maˬ pyeuꞈ laˇ mi naˆ-ehˇ naw maꞈ-ahˇ ehˇ kʼmˬ taˬ-eu 
ma.” 
20Ngaˇ naw maꞈ-ahˇ maˇ jawˆ ni ehˇ nehˬ nyaˇ. Ngaˬ neh kʼehˇ gʼeh-euˬ tsawˇ haˬ-
ahˇ kʼaˇ ha geuꞈ-eu tsawˇ haˬ-aˬ, ngaˬ-ahˇ ha geuꞈ gaˇ duˇ-awˇ, ngaˬ-ahˇ kʼaˇ ha 
geuꞈ-eu tsawˇ haˬ-aˬ, ngaˬ-ahˇ kʼehˇ gʼeh leꞈ-euˬ gʼaˬ-ahˇ ha geuꞈ gaˇ duˇ-eu meh.” 

Aˬ yawꞈ-ahˇ ahˬ dzaˬ tehꞈ-a lehˇ Yeˬsuˇ ehˇ-eu 
(Maꞈtehˬ 26.20-25; Maˬkuˆ 14.17-21; Luˇkaꞈ 22.21-23) 

21Yeˬsuˇ kʼoeˇ loꞈ-ehˇ ehˇ gʼaˬ ngeh jawˇ, aˬ yawꞈ-euˬ nui ma shaˬ zahˬ mˇ dui dui-
eu laꞈ kʼoeˇ, heu loꞈ-ehˇ bya cehˆ ni ehˇ doˆ nehˬ-euˬ meh. “Ngaˇ naw maꞈ-ahˇ maˇ 
jawˆ ni ehˇ-eu ma. Naw maꞈ laꞈ kʼoeˇ tiˬ gʼaˬ ngaˬ-ahˇ ahˬ dzaˬ tehꞈ-a.” 
22Zaˬ lahˇ deuˬ tiˬ gʼaˬ tiˇ gʼaˬ haw haw-ehˇ, aˬ yawꞈ aˬ suˇ gʼaˬ-ahˇ ehˇ mawꞈ-eu maˬ 
siˬ lehˇ zahˬ leˇ-euˬ meh.  
23Yeˬsuˇ gaˬ-euˬ zaˬ lahˇ tiˬ gʼaˬ Yeˬsuˇ-euˬ dawˬ peh nuiˇ luꞈ-eu meh.  

24Siˇmoˬ Beˬtuˆluˆ neh zaˬ lahˇ kʼoeˇ gʼaˬ-ahˇ laꞈ dzawˇ dzawˇ nehˬ-awˇ, “Aˬ suˇ gʼaˬ-
ahˇ ehˇ mawꞈ te lehˇ aˬ yawꞈ-ahˇ tiˬ poˆ naˇ haˬ-iˬ sheˇ” lehˇ ehˇ nehˬ-euˬ meh.  
25Zaˬ lahˇ kʼoeˇ gʼaˬ Yeˬsuˇ dawˬ peh jiˆ tuˆ leˇ-awˇ, “Sahˬpaˬ-oˇ, aˬ suˇ gʼaˬ-ahˇ ehˇ 
mawꞈ te” lehˇ naˇ haˬ-euˬ meh.  
26Yeˬsuˇ ehˇ-eu, “Ngaˇ kaˬ muˇ yuˇ-awˇ gʼawˬ nyoeˇ-ahˇ tahˬ lehꞈ-awˇ biꞈ nehˬ ma. 
Ngaˬ neh biꞈ nehˬ-euˬ kʼoeˇ gʼaˬ-aˬ, ngaˇ ehˇ-eu kʼoeˇ gʼaˬ meh.” Kʼoeˇ naˇ, aˬ yawꞈ 
kaˬ muˇ yuˇ-awˇ gʼawˬ nyoeˇ-ahˇ tahˬ lehꞈ-awˇ, Siˇmoˬ Iˇsaˬgaˬliˬoˆ-euˬ aˬ li Yuˇdaˆ-
ahˇ biꞈ-euˬ meh.  
27Kaˬ muˇ kʼoeˇ-ahˇ Yuˇdaˆ yuˇ-eu nehˬ-ehˇ, Saˬdaˬ aˬ yawꞈ-euˬ laꞈ kʼoeˇ uˇ leˇ-euˬ 
meh. “Nawˇ mˇ-eu lehˇ gʼeh-eu jeˬ-ahˇ yaw kawˇ-ehˇ mˇ-awˬ” lehˇ, aˬ yawꞈ-ahˇ 
Yeˬsuˇ ehˇ nehˬ-euˬ meh.  
28Aˬ jeˬ miˇ neh Yeˬsuˇ aˬ yawꞈ-ahˇ kʼoeˇ loꞈ-eh ehˇ nehˬ-eu gaˇ kawˆ, hawˬ jawˬ 
jawˬ luꞈ-eu tsawˇ haˬ nui deuˬ maˬ siˬ nya-a.  
29Yuˇdaˆ-aˬ, pyuˇ pawˬ behˆ tawˬ-eu pyuˇ jeˬ hmˬ-eu gʼaˬ pyeuꞈ-eu miˇ neh, Yeˬsuˇ 
aˬ yawꞈ-ahˇ kʼehˇ-awˇ, Bawˬ-iˬ gʼeh gaˇ zmˬ-eu jeˬ maˬ ngeuˇ naˇ, shaˬ zaˬ zahˬ zaˬ-
ahˇ biꞈ-eu tiˬ jeˬ paˬ bi zeuˇ-iˇ-eu lehˇ ehˇ-eu paˬ lehˇ, zaˬ lahˇ tiˬ paˆ na deuˬ noeˬ-
euˬ meh.  
30Yuˇdaˆ-aˬ, kaˬ muˇ kʼoeˇ jehꞈ yuˇ-awˇ doˆ-iˇ-euˬ meh. Kʼoeˇ ngeh, sehˇ gʼahˇ ceh laˇ 
taˬ-euˬ meh.  

Zahˇ dawˬ kʼoꞈ dawˬ yaw shuiꞈ 

31Yuˇdaˆ doˆ-iˇ dzeuˇ ngeh, Yeˬsuˇ heu loꞈ-ehˇ ehˇ-eu meh. “Nymˬ-mˇ poˆ jawˇ-aˬ, 
Tsawˇhaˬ-euˬ Zaˬmaˇ-euˬ yaw shehꞈ kʼahˬ sehˇ-ahˇ ya mawˇ tehꞈ-a. Zaˬmaˇ-euˬ laꞈ 
kʼoeˇ, Miˬyehˇ-euˬ yaw shehꞈ kʼahˬ sehˇ-ahˇ ya mawˇ tehꞈ-a.  
32Tsawˇhaˬ-euˬ Zaˬmaˇ laꞈ kʼoeˇ Miˬyehˇ-euˬ yaw shehꞈ kʼahˬ sehˇ ya mawˇ-eu jeˬ 
ngeuˇ naˇ, Miˬyehˇ-euˬ laꞈ kʼoeˇ Tsawˇhaˬ-euˬ Zaˬmaˇ-euˬ yaw shehꞈ kʼahˬ sehˇ pah 
mehˬ le tehꞈ-a. Miˬyehˇ yaw kawˇ-ehˇ pah mehˬ le tehꞈ-a.  
33Ngaˇ gaˬ-eu ngaˬ-euˬ zaˬ deuˬ-oˇ, ngaˇ naw maꞈ nehˬ-ehˇ gʼawˬ myahˇ ni maˬ paˇ 
ya jawˇ meh. Naw maꞈ ngaˬ-ahˇ poˆ tehꞈ-a. Yuˇdaˆ tsawˇ haˬ aˬ yuiꞈ aˬ tsu deuˬ-ahˇ 
ngaˬ neh ehˇ nehˬ-euˬ dawˬ ngaˇ naw maꞈ-ahˇ paˇ ehˇ nehˬ nyaˇ. ‘Ngaˇ le-eu lehˇ 
gʼeh-eu jawˇ duˬ-ahˇ naw maꞈ maˬ le nya-a. ’ 
34Nymˬ-mˇ ngaˇ naw maꞈ-ahˇ zahˇ dawˬ kʼoꞈ dawˬ yaw shuiꞈ biꞈ yaꞈ-eu ma. Tiˬ gʼaˬ 
tiˇ gʼaˬ gaˬ-awˬ. Ngaˇ naw maꞈ-ahˇ gaˬ gaˇ duˇ ni, naw maꞈ tiˬ gʼaˬ tiˇ gʼaˬ ya gaˬ 
meh.  
35Naw maꞈ tiˬ gʼaˬ tiˇ gʼaˬ gaˬ-eu jeˬ ahˇ naˇ, naw maꞈ ngaˬ-euˬ zaˬ lahˇ ngaˇ lehˇ 
tsawˇ haˬ dawˬ tawˆ luꞈ siˬ nya tehꞈ-a.” 

Yeˬsuˇ-ahˇ maˬ siˬ lehˇ Beˬtuˆluˆ pyehˇ tehꞈ-a 
(Maꞈtehˬ 26.31-35; Maˬkuˆ 14.27-31; Luˇkaꞈ 22.31-34) 

36Siˇmoˬ Beˬtuˆluˆ ehˇ-eu, “Sahˬpaˬ-oˇ nawˇ aˬ gaˇ le-eu lehˇ gʼeh te.” Yeˬsuˇ ehˇ-eu, 
“Ngaˇ le-eu lehˇ gʼeh gaˇ nawˇ nymˬ-mˇ mi naˆ-ehˇ maˬ caw teh laˇ nya-a siˬ. Ehˇ 
kʼawꞈ, aˬ kaˇ caw teh laˇ nya tehꞈ-a.” 

37Beˬtuˆluˆ ehˇ-eu, “Sahˬpaˬ-oˇ, aˬ jeˬ miˇ neh ngaˇ nawˬ-euˬ mehˬ nah nymˬ-mˇ mi 
naˆ-ehˇ maˬ caw teh laˇ nya ta. Ngaˇ nawˬ-euˬ gʼaˇ duˬ shiˇ dah peuˬ ma.” 
38Yeˬsuˇ ehˇ-eu, “Nawˇ ngaˬ-euˬ gʼaˇ duˬ aˬ diˇ aˬ maˇ shiˇ dah peuˬ ma loˇ. Ngaˇ 
nawˬ-ahˇ maˇ jawˆ ni ehˇ-eu ma. Ya poeˇ maˬ doeˇ laˇ mi naˆ-ehˇ, ngaˬ-ahˇ maˬ siˬ 
lehˇ smˬ poˆ keuˆ ni nawˇ pyehˇ tehꞈ-a.” 

Yoˇhaˬ 14 

Aˬda jawˇ gaˇ le-eu gaˇ ma Yeˬsuˇ meh 

1Aˬ yawꞈ maꞈ-ahˇ Yeˬsuˇ ehˇ nehˬ-eu, “Naw maꞈ nui ma shaˬ zahˬ taˬ mˇ. Miˬyehˇ-
ahˇ jah-awˇ, ngaˬ-ahˇ kʼawꞈ jah-awˬ.  
2Ngaˬ Da-euˬ nymˇ-ahˇ jawˇ kʼaˇ za gahˬ meh. Ngaˇ naw maꞈ gʼaˇ duˬ jawˇ zaˇ laˆ saˆ 
leˇ ma. Jawˇ kʼaˇ maˬ za law nmˇ-aˬ, maˬ za-a lehˇ ngaˇ dawˇ coe ni ehˇ ma.  
3Ngaˇ jawˇ zaˇ laˆ saˆ leˇ gʼaˬ ngeh, naw maꞈ-ahˇ paˇ sheuˬ laˬ le-awˇ, ngaˬ nehˬ-ehˇ 
bi jawˇ laˇ ma.  
4Ngaˇ le-eu lehˇ gʼeh-eu jawˇ duˬ kʼoeˇ tsahˇ-ahˇ le-eu gaˇ ma naw maꞈ siˬ nya 
meh.” 
5Toˇmaˆ ehˇ-eu, “Sahˬpaˬ-oˇ, nawˇ aˬ gaˇ le-eu lehˇ gʼeh-eu nga maꞈ maˬ siˬ nya nya. 
Nawˇ le-eu jawˇ duˬ kʼoeˇ tsahˇ-ahˇ le-eu gaˇ ma nga maꞈ aˬ joˆ-ehˇ siˬ nya nmˇ.” 
6Toˇmaˆ-ahˇ Yeˬsuˇ ehˇ nehˬ-eu, “Ngaˇ-aˬ, gaˇ ma pyeuꞈ-eu ma. Yaw tsaˬ yaw dawˇ 
jeˬ hawˇ-eu saꞈ laˇ dehꞈ-eu jeˬ kʼawꞈ pyeuꞈ-eu ma. Ngaˬ-ahˇ maˬ gʼoe naˇ, tsawˇ haˬ 
tiˬ gʼaˬ-iˬ Aˬda jawˇ gaˇ ma le keuˆ nya-a.  
7Nymˬ-mˇ ngaˇ aˬ suˇ gʼaˬ pyeuꞈ-eu naw maꞈ siˬ duˬ-euˬ miˇ neh, ngaˬ Da aˬ suˇ gʼaˬ 
pyeuꞈ-eu siˬ duˬ tehꞈ-a. Iˬ nah taꞈ naˇ, naw maꞈ aˬ yawꞈ-ahˇ yaw muiˬ paˬ-ehˇ siˬ 
duˬ mawˇ duˬ gʼaˬ-euˬ meh.” 
8Piˇliˇpuˆ ehˇ-eu, “Sahˬpaˬ-oˇ, nga maꞈ-ahˇ Aˬda bi mawˇ laꞈ-awˬ. Aˬ yawꞈ-ahˇ ya 
mawˇ naˇ, nga maꞈ nui kʼahˇ shiˇ ma.” 
9Yeˬsuˇ ehˇ-eu, “Ngaˇ naw maꞈ nehˬ-ehˇ heu myah ni jawˇ keuˆ laꞈ-euˬ kʼawꞈ, 
Piˇliˇpuˆ nawˇ ngaˬ-ahˇ maˬ siˬ nya nga siˬ laˬ. Ngaˬ-ahˇ kʼaˇ ya mawˇ-euˬ tsawˇ haˬ-
aˬ, Aˬda-ahˇ ya mawˇ-euˬ gaˇ duˇ meh. ‘Nga maꞈ-ahˇ Aˬda bi mawˇ laꞈ’ lehˇ aˬ jeˬ 
miˇ neh ehˇ te.  
10Aˬda-euˬ laꞈ kʼoeˇ ngaˇ jawˇ-awˇ, ngaˬ-euˬ laꞈ kʼoeˇ Aˬda jawˇ meh lehˇ Piˇliˇpuˆ 
nawˇ maˬ jah te loˇ. Ngaˇ naw maꞈ-ahˇ ehˇ-eu dawˬ heu deuˬ-aˬ, ngaˬ-euˬ nui noeˬ 
ehˇ-eu maˬ ngeuˇ. Ngaˬ-euˬ laꞈ kʼoeˇ jawˇ luꞈ-eu Aˬda gaˇ mˇ luꞈ-eu jeˬ pyeuꞈ-eu 
meh.  
11Aˬda-euˬ laꞈ kʼoeˇ ngaˇ jawˇ-awˇ, ngaˬ-euˬ laꞈ kʼoeˇ Aˬda jawˇ meh lehˇ ngaˇ ehˇ 
gaˇ naw maꞈ jah-awˬ. Toˆ-ehˇ maˬ ngeuˇ naˇ kʼawꞈ, ngaˬ neh mˇ-euˬ gaˇ deuˬ baˬ da 
neh jah-awˬ.  
12Ngaˇ naw maꞈ-ahˇ maˇ jawˆ ni ehˇ nehˬ nyaˇ. Ngaˬ-ahˇ kʼaˇ jah-eu tsawˇ haˬ-aˬ, 
ngaˬ neh mˇ-euˬ zahˬ leˇ paˬ-ehˇ gʼeh-eu gaˇ deuˬ mˇ tehꞈ-a. Ngaˬ neh mˇ-euˬ gaˇ 
deuˬ myaˆ maˬ tseˇ aˬ yawꞈ mˇ huiˬ gʼeh tehꞈ-a. Aˬ jeˬ miˇ neh ehˇ naˇ, ngaˇ-aˬ, Aˬda 
jawˇ gaˇ ya gʼoꞈ leˇ meh.  

13Zaˬmaˇ laꞈ kʼoeˇ Aˬda-euˬ yaw shehꞈ kʼahˬ sehˇ ya mawˇ ni, naw maꞈ ngaˬ-euˬ 
tsawˇ myahˇ laꞈ kʼoeˇ kʼaˇ shaˇ-eu yawˬ jeˬ na luꞈ ngaˇ mˇ byah nehˬ ma.  
14Naw maꞈ ngaˬ-euˬ tsawˇ myahˇ laꞈ kʼoeˇ ngaˬ-ahˇ kʼaˇ shaˇ-eu jeˬ ngaˇ mˇ byah 
nehˬ ma.  

Yaw sahˇ Miˬyehˇ bi oe ma lehˇ Yeˬsuˇ ehˇ-eu 

15“Naw maꞈ ngaˬ-ahˇ gaˬ naˇ, ngaˬ neh biꞈ-euˬ dawˬ deuˬ-ahˇ naˇ haˬ geuꞈ tehꞈ-a.  
16Ngaˇ Aˬda-ahˇ shaˇ-awˇ, naw maꞈ nehˬ-ehˇ aˬ myah luꞈ bi jawˇ-eu gʼaˇ duˬ Caw 
ba-eu gʼaˬ bi biꞈ leꞈ ma.  
17Aˬ yawꞈ-aˬ, Miˬyehˇ-euˬ gaˇ kawˆ yaw tsaˬ yaw dawˇ jeˬ pah mehˬ-eu gʼaˬ pyeuꞈ-
eu Yaw sahˇ Miˬyehˇ meh. Miˇ tsaˬ zaˬ deuˬ aˬ yawꞈ-ahˇ nui ma laꞈ kʼoeˇ maˬ ha 
geuꞈ nya-a. Aˬ jeˬ miˇ neh ehˇ naˇ, aˬ yawꞈ maꞈ aˬ yawꞈ-ahˇ maˬ siˬ maˬ mawˇ nya-a. 
Ehˇ kʼawꞈ, naw maꞈ aˬ yawꞈ-ahˇ siˬ nya meh. Aˬ jeˬ miˇ neh ehˇ naˇ, aˬ yawꞈ naw 
maꞈ nehˬ-ehˇ jawˇ-awˇ, naw maꞈ-euˬ nui ma laꞈ kʼoeˇ uˇ-eu meh.  
18“Ngaˇ naw maꞈ-ahˇ muˇ coe aˬ nmˇ loꞈ-ehˇ byehˇ dzeh-awˇ bi shaˬ yaꞈ-eu maˬ 
ngeuˇ. Naw maꞈ jawˇ gaˇ paˇ gʼoꞈ le ma.  
19Tiˬ kʼehˬ tiˬ yamˬ laꞈ kʼoeˇ, miˇ tsaˬ zaˬ deuˬ ngaˬ-ahˇ maˬ paˇ ya mawˇ meh. Ehˇ 
kʼawꞈ, naw maꞈ ngaˬ-ahˇ ya mawˇ tehꞈ-a. Ngaˇ dehꞈ-eu baˬ da neh, naw maꞈ kʼawꞈ 
ya dehꞈ tehꞈ-a.  
20Aˇ nah kʼoeˇ nah keuˆ le ngeh, ngaˇ ngaˬ Da-euˬ laꞈ kʼoeˇ jawˇ-eu gaˇ kawˆ hawˇ-
eu, ngaˇ naw maꞈ-euˬ ma laꞈ kʼoeˇ jawˇ-eu loꞈ-ehˇ naw maꞈ kʼawꞈ ngaˬ-euˬ laꞈ kʼoeˇ 
jawˇ-eu gaˇ kawˆ, naw maꞈ ya siˬ duˬ tehꞈ-a.  
21Ngaˬ neh biꞈ-euˬ dawˬ-ahˇ ya gaˬ-euˬ loꞈ-ehˇ naˇ haˬ geuꞈ-eu tsawˇ haˬ-aˬ, ngaˬ-
ahˇ gaˬ-eu tsawˇ haˬ meh. Ngaˬ-ahˇ kʼaˇ gaˬ-eu tsawˇ haˬ-ahˇ ngaˬ Da gaˬ tehꞈ-a. 
Ngaˇ kʼawꞈ aˬ yawꞈ-ahˇ gaˬ-awˇ, ngaˇ aˬ suˇ gʼaˬ pyeuꞈ-eu gaˇ kawˆ a yawꞈ-ahˇ bi siˬ 
bi mawˇ ma.” 
22(Yuˇdaˆ Iˇsaˬgaˬliˬoˆ maˬ ngeuˇ-eu) Yuˇdaˆ ehˇ-eu, “Sahˬpaˬ-oˇ, nawˇ aˬ suˇ gʼaˬ 
pyeuꞈ-eu gaˇ kawˆ nga maꞈ-ahˇ bi siˬ bi mawˇ laꞈ-awˇ, miˇ tsaˬ zaˬ deuˬ-ahˇ-aˬ, maˬ 
bi siˬ maˬ bi mawˇ lehˇ ehˇ-eu teu, aˬ joˆ-ehˇ pyeuꞈ nya ta.” 
23Yeˬsuˇ ehˇ-eu, “Ngaˬ-ahˇ gaˬ-eu tsawˇ haˬ-aˬ, ngaˬ neh mehˬ nehˬ tsoˆ nehˬ-euˬ 
dawˬ-ahˇ naˇ haˬ geuꞈ tehꞈ-a. Kʼoeˇ loꞈ-ehˇ naˇ haˬ geuꞈ-eu tsawˇ haˬ-ahˇ ngaˬ Da 
gaˬ-awˇ, ngaˬ Da nga nyaꞈ aˬ yawꞈ-euˬ nui ma laꞈ kʼoeˇ jawˇ le ma.  
24Ngaˬ-ahˇ maˬ gaˬ-eu tsawˇ haˬ-aˬ, ngaˬ neh mehˬ nehˬ tsoˆ nehˬ-euˬ dawˬ deuˬ-
ahˇ maˬ naˇ haˬ geuꞈ-a. Naw maꞈ ya gaˬ-euˬ ngaˬ neh mehˬ-euˬ tsoˆ-euˬ dawˬ kʼoeˇ 
deuˬ-aˬ, ngaˬ-euˬ nui noeˬ ngehˬ-euˬ dawˬ maˬ ngeuˇ. Ngaˬ-ahˇ kʼehˇ gʼeh leꞈ-euˬ 
Aˬda-euˬ dawˬ meh.  
25“Ngaˇ naw maꞈ nehˬ-ehˇ jawˇ luꞈ ngeh, dawˬ heu deuˬ naw maꞈ-ahˇ ehˇ nehˬ taˬ-
euˬ ma.  
26Aˬda kʼehˇ gʼeh leꞈ-eu lehˇ gʼeh-eu Caw ba-eu gʼaˬ pyeuꞈ-eu Yaw sahˇ Miˬyehˇ-aˬ, 
naw maꞈ-ahˇ yawˬ jeˬ na luꞈ mehˬ nehˬ tsoˆ nehˬ laꞈ-awˇ, ngaˬ neh ehˇ taˬ yaꞈ-euˬ 
dawˬ deuˬ-ahˇ naw maꞈ noeˬ mawˇ ni caw ba nehˬ laꞈ tehꞈ-a.  

27“Ngaˬ neh naw maꞈ-ahˇ biꞈ taˬ yaꞈ-euˬ jeˬ-aˬ, nui saˇ oꞈ-eu jeˬ pyeuꞈ-eu ma. Ngaˇ 
nui saˇ oꞈ-eu jeˬ biꞈ-eu-aˬ, miˇ tsaˬ zaˬ deuˬ nui saˇ oꞈ-eu jeˬ biꞈ gaˇ maˬ duˇ. Naw 
maꞈ nui ma shaˬ zahˬ taˬ mˇ. Taˬ guˆ. 
28‘Ngaˇ naw maꞈ-ahˇ byehˇ yaꞈ-euˬ kʼawꞈ, tiˬ poˆ paˇ oe ma’ lehˇ, naw maꞈ-ahˇ ehˇ 
nehˬ gʼaˬ-euˬ ma. Naw maꞈ ngaˬ-ahˇ gaˬ law nmˇ-aˬ, ngaˇ Aˬda jawˇ gaˇ gʼoꞈ leˇ 
ngeh, naw maꞈ laˬ kʼaˬ cehˇ tehꞈ-a. Aˬ jeˬ miˇ neh ehˇ naˇ, aˬ yawꞈ-aˬ, ngaˇ naˆ maˬ 
tseˇ huiˬ dzehˬ mahˇ dzehˬ-eu meh.  
29Aˇ yamˬ kʼoeˇ keuˆ le ngeh naw maꞈ jah ziꞈ ni, aˇ yamˬ maˬ keuˆ le mi naˆ-ehˇ naw 
maꞈ-ahˇ ngaˇ nymˬ-mˇ neh ehˇ kʼmˬ taˬ-eu ma.  
30Ngaˇ naw maꞈ nehˬ-ehˇ ngehˬ cawˬ ngehˬ cawˬ-ehˇ jawˇ-eu aˇ yamˬ maˬ paˇ jaˆ 
meh. Aˬ jeˬ miˇ neh ehˇ naˇ, miˇ tsaˬ-ahˇ uˆ lahˇ-eu gʼaˬ oe luꞈ meh. Aˬ yawꞈ-aˬ, ngaˬ-
ahˇ maˬ zuiˆ gʼaˬ nya-a.  
31Ehˇ kʼawꞈ, ngaˇ Aˬda-ahˇ gaˬ-eu gaˇ kawˆ siˬ nya-eu tsaˬ meh. Kʼoeˇ miˇ neh, aˬ 
yawꞈ neh ngaˬ-ahˇ dawˬ kʼaˇ biꞈ taˬ-euˬ yawˬ jeˬ na luꞈ ngaˇ mˇ-eu ma.  

“Zoˬ-awˬ. Jawˇ duˬ heu tsahˇ-ahˇ neh aˬ dui maꞈ doˆ-iˇ kaˇ-euˇ.” 

Yoˇhaˬ 15 

Yeˬsuˇ-aˬ maˇ maˇ ni gʼeh-eu aˬ gaꞈ baw duˆ meh. 

1Ngaˇ-aˬ, maˇ maˇ ni gʼeh-eu aˬ gaꞈ baw duˆ ma. Ngaˬ Da-aˬ, aˬ gaꞈ yaˇ kmˇ-ahˇ bo 
saˆ-eu gʼaˬ meh.  
2Aˇ siˬ maˬ siˬ le-eu ngaˬ-euˬ uˬ laꞈ deuˬ-ahˇ aˬ yawꞈ deuˆ cuˬ dzeh jiˇ-eu meh. Ehˇ 
kʼawꞈ, aˇ siˬ siˬ le-eu uˬ laꞈ deuˬ-ahˇ-aˬ, bi siˬ dzehˬ le-eu gʼaˇ duˬ, uˬ pyaˬ daw nehˬ-
eu meh.  
3Ngaˬ neh mehˬ nehˬ tsoˆ nehˬ-euˬ dawˬ deuˬ baˬ da neh, naw maꞈ muiˬ laˇ shawˇ 
laˇ gʼaˬ-euˬ meh.  
4Ngaˇ naw maꞈ-ahˇ tsoꞈ tsaꞈ taˬ-euˬ loꞈ-ehˇ, naw maꞈ ngaˬ-ahˇ tsoꞈ tsaꞈ-awˬ. Uˬ laꞈ-
aˬ, baw duˆ-ahˇ maˬ tsoꞈ tsaꞈ naˇ aˇ siˬ maˬ siˬ le nya-eu loꞈ-ehˇ, naw maꞈ kʼawꞈ, 
ngaˬ-ahˇ maˬ tsoꞈ tsaꞈ naˇ, aˇ siˬ maˬ siˬ le nya-a.  
5“Ngaˇ-aˬ, aˬ gaꞈ baw duˆ ma. Naw maꞈ-aˬ, uˬ pyaˬ uˬ laꞈ meh. Ngaˬ-ahˇ tsoꞈ tsaꞈ-
awˇ, ngaˇ kʼawꞈ aˬ yawꞈ-ahˇ tsoꞈ tsaꞈ-eu tsawˇ haˬ-aˬ, aˇ siˬ gʼawˬ mya ni siˬ le-eu 
meh. Ngaˬ-ahˇ maˬ tsoꞈ tsaꞈ naˇ, naw maꞈ tiˬ jeˬ-iˬ maˬ jahˇ nya-a.  
6Ngaˬ-ahˇ maˬ kʼaˇ tsoꞈ tsaꞈ-eu tsawˇ haˬ-aˬ, uˬ laꞈ bi deuˆ tsehˆ dzeh-awˇ koˆ-iˇ gaˇ 
duˇ tehꞈ-a. Kʼoeˇ loꞈ-ehˇ gʼeh-eu uˬ laꞈ deuˬ-ahˇ gʼoˆ uiˬ-awˇ, miˬ dzaˬ jehˆ bymˇ-ahˇ 
baꞈ ahˇ-awˇ bi puiˆ dzaˬ jiˇ tehꞈ-a.  
7Naw maꞈ ngaˬ-ahˇ tsoꞈ tsaꞈ-awˇ, ngaˬ-euˬ dawˬ naw maꞈ-ahˇ tsoꞈ tsaꞈ taˬ naˇ, naw 
maꞈ kʼaˇ shaˇ mawꞈ-eu jeˬ shaˇ-awˬ. Kʼaˇ shaˇ-eu jeˬ za tehꞈ-a.  
8Naw maꞈ aˇ siˬ siˬ dui dui le gaˇ haw-awˇ, ngaˬ Da-euˬ yaw shehꞈ kʼahˬ sehˇ-ahˇ aˬ 
cawˬ ya mawˇ tehꞈ-a. Kʼoeˇ ngeh jawˇ, naw maꞈ ngaˬ-euˬ zaˬ lahˇ pyeuꞈ laˇ-euˬ meh 
lehˇ ehˇ nya meh.  

9Aˬda ngaˬ-ahˇ gaˬ-eu loꞈ-ehˇ, naw maꞈ-ahˇ ngaˇ gaˬ-eu ma. Ngaˬ-euˬ gʼoeˇ-eu gaˬ-
eu jeˬ laꞈ kʼoeˇ jawˇ-awˬ.  
10Ngaˬ Da-euˬ dawˬ-ahˇ ngaˇ naˇ haˬ geuꞈ-awˇ, ngaˬ Da-euˬ gʼoeˇ-eu gaˬ-eu jeˬ laꞈ 
kʼoeˇ ngaˇ jawˇ-eu loꞈ-ehˇ, naw maꞈ ngaˬ-euˬ dawˬ-ahˇ naˇ haˬ geuꞈ naˇ, ngaˬ-euˬ 
gʼoeˇ-eu gaˬ-eu jeˬ laꞈ kʼoeˇ naw maꞈ jawˇ tehꞈ-a.  
11Ngaˬ-euˬ laˬ kʼaˬ cehˇ-eu jeˬ naw maꞈ laꞈ kʼoeˇ ahˇ-awˇ, naw maꞈ laˬ kʼaˬ cehˇ-eu 
jeˬ byah laˇ ni, naw maꞈ-ahˇ ngaˇ heu loꞈ-ehˇ ehˇ nehˬ-euˬ jeˬ pyeuꞈ-eu ma.  
12Naw maꞈ-ahˇ dawˬ heu dawˬ biꞈ-eu ma. Ngaˇ naw maꞈ-ahˇ gaˬ-eu loꞈ-ehˇ, naw 
maꞈ tiˬ gʼaˬ tiˇ gʼaˬ gaˬ-awˬ. 
13Yawˬ ha-euˬ cawˬ gʼaˇ duˬ shiˇ dah nehˬ-eu naˆ maˬ tseˇ huiˬ dzehˬ-eu gʼoeˇ-eu 
gaˬ-eu jeˬ maˬ paˇ jaˆ meh.  
14Ngaˬ neh dawˬ biꞈ taˬ-euˬ loꞈ-ehˇ naw maꞈ mˇ naˇ, naw maꞈ ngaˬ-euˬ cawˬ ma.  
15Aˬ kaˇ naˇ, ngaˇ naw maꞈ-ahˇ zaˬ kʼaˆ lehˇ maˬ paˇ kuˇ ma. Aˬ jeˬ miˇ neh ehˇ naˇ, 
zaˬ kʼaˆ-aˬ, yawˬ ha-euˬ baw leˬ aˬ jeˬ mˇ luꞈ-eu gaˇ kawˆ maˬ siˬ nya-a. Ngaˇ naw 
maꞈ-ahˇ ngaˬ-euˬ cawˬ lehˇ kuˇ ma. Aˬ jeˬ miˇ neh ehˇ naˇ, ngaˬ Da neh kʼaˇ ehˇ nehˬ 
laꞈ-euˬ jeˬ naw maꞈ-ahˇ ngaˇ dzawˇ nehˬ gʼaˬ jiˇ-euˬ ma.  
16Naw maꞈ neh ngaˬ-ahˇ tseˇ geuꞈ-euˬ maˬ ngeuˇ-a. Ngaˬ neh naw maꞈ-ahˇ tseˇ doˆ-
euˬ ma. Naw maꞈ iˇ-awˇ ziꞈ-eu gmˬ-eu aˇ siˬ gʼawˬ mya ni siˬ le-eu gʼaˇ duˬ tseˇ doˆ-
euˬ ma. Kʼoeˇ ngeh jawˇ, ngaˬ-euˬ tsawˇ myahˇ laꞈ kʼoeˇ naw maꞈ kʼaˇ shaˇ-eu jeˬ, 
Aˬda naw maꞈ-ahˇ biꞈ nehˬ laꞈ tehꞈ-a.  
17Ngaˇ naw maꞈ-ahˇ biꞈ-euˬ dawˬ-aˬ, heu loꞈ-ehˇ ma. Naw maꞈ tiˬ gʼaˬ tiˇ gʼaˬ gaˬ-
awˬ.  

Miˇ tsaˬ zaˬ naw maꞈ-ahˇ muiˇ-eu 

18“Miˇ tsaˬ zaˬ naw maꞈ-ahˇ muiˇ laˇ ngeh, naw maꞈ-ahˇ maˬ muiˇ mi naˆ-ehˇ ngaˬ-
ahˇ jeˬ huˬ muiˇ-euˬ meh lehˇ siˬ nya-awˬ.  
19Naw maꞈ miˇ tsaˬ heu-ahˇ taꞈ naˇ, miˇ tsaˬ heu naw maꞈ-ahˇ aˬ yawꞈ-euˬ zaˬ loꞈ-
ehˇ gaˬ tehꞈ-a. Ehˇ kʼawꞈ, miˇ tsaˬ heu-euˬ laꞈ kʼoeˇ neh naw maꞈ-ahˇ ngaˇ tseˇ doˆ 
gʼaˬ-euˬ ma. Miˇ tsaˬ heu-ahˇ naw maꞈ maˬ paˇ taꞈ meh. Kʼoeˇ miˇ neh, miˇ tsaˬ zaˬ 
deuˬ naw maꞈ-ahˇ muiˇ-eu meh. 
20‘Baw leˬ naˆ maˬ tseˇ huiˬ dzehˬ-eu zaˬ kʼaˆ maˬ jawˇ-a’ lehˇ ngaˬ neh naw maꞈ-
ahˇ ehˇ nehˬ-euˬ dawˬ-ahˇ taˬ ngehˇ. Aˬ yawꞈ maꞈ ngaˬ-ahˇ kʼehˬ nehˬ kʼaˆ nehˬ laꞈ-
euˬ-aˬ, naw maꞈ-ahˇ kʼawꞈ kʼehˬ nehˬ kʼaˆ nehˬ laꞈ tehꞈ-a. Aˬ yawꞈ maꞈ ngaˬ neh 
mehˬ nehˬ tsoˆ nehˬ-euˬ dawˬ-ahˇ naˇ haˬ geuꞈ naˇ, naw maꞈ neh mehˬ nehˬ tsoˆ 
nehˬ-euˬ dawˬ-ahˇ kʼawꞈ naˆ haˬ geuꞈ tehꞈ -a.  
21Ehˇ kʼawꞈ, naw maꞈ ngaˬ-euˬ tsawˇ haˬ pyeuꞈ-eu miˇ neh, aˬ yawꞈ maꞈ naw maꞈ-
ahˇ kʼehˬ nehˬ kʼaˆ nehˬ laꞈ tehꞈ-a. Aˬ jeˬ miˇ neh ehˇ naˇ, ngaˬ-ahˇ aˬ suˇ gʼaˬ neh 
kʼehˇ gʼeh leꞈ-euˬ aˬ yawꞈ maꞈ maˬ siˬ nya-a.  
22Ngaˇ oe-awˇ aˬ yawꞈ maꞈ-ahˇ maˬ ehˇ mehˬ le law nmˇ-aˬ, aˬ yawꞈ maꞈ iˬ baˇ maˬ 
ahˇ lehˇ ehˇ nya tehꞈ-a. Ehˇ kʼawꞈ, nymˬ-mˇ poˆ jawˇ-aˬ, aˬ yawꞈ maꞈ neh mˇ-euˬ jeˬ 
iˬ baˇ ahˇ tehꞈ-a lehˇ aˬ yawꞈ maꞈ maˬ duˇ-aˬ lehˇ maˬ paˇ pyehˇ nya meh. 

23Ngaˬ-ahˇ muiˇ-eu tsawˇ haˬ-aˬ, ngaˬ Da-ahˇ kʼawꞈ muiˇ gaˇ duˇ-eu meh.  
24Tsawˇ haˬ tiˬ gʼaˬ-iˬ maˬ mˇ haw-euˬ gaˇ heu deuˬ aˬ yawꞈ maꞈ jawˇ gaˇ ngaˇ maˬ 
mˇ-euˬ law nmˇ-aˬ, aˬ yawꞈ maꞈ iˬ baˇ maˬ ahˇ-aˇ. Ehˇ kʼawꞈ, ngaˬ neh mˇ-euˬ gaˇ-
ahˇ aˬ yawꞈ maꞈ ya mawˇ-awˇ, ngaˬ-ahˇ maˬ ehˇ, ngaˬ Da-ahˇ maˬ ehˇ, aˬ yawꞈ maꞈ 
muiˇ-eu meh. 
25Aˬ yawꞈ maꞈ-euˬ Zahˇ dawˬ kʼoꞈ dawˬ laꞈ kʼoeˇ, ‘Gaˇ kawˆ tiˬ jeˬ-iˬ maˬ jaˆ gaˇ aˬ 
yawꞈ maꞈ ngaˬ-ahˇ muiˇ-eu meh’ lehˇ ehˇ taˬ-euˬ jaˆ-eu miˇ neh, kʼoeˇ loꞈ-ehˇ maˬ 
pyeuꞈ laˇ-ehˇ maˬ gʼeh nya-a.  
26“Caw ba-eu gʼaˬ oe tehꞈ-a. Aˬ yawꞈ-aˬ, Miˬyehˇ gaˇ kawˆ yaw tsaˬ yaw dawˇ jeˬ bi 
siˬ bi mawˇ le-euˬ gʼaˬ pyeuꞈ-eu, Aˬda jawˇ gaˇ neh oe-euˬ Yaw sahˇ Miˬyehˇ meh. 
Aˬda jawˇ gaˇ neh aˬ yawꞈ-ahˇ ngaˇ bi oe-awˇ, ngaˬ-euˬ gaˇ kawˆ aˬ yawꞈ saˇ kiˇ 
kamˬ tehꞈ-a.  
27Naw maꞈ kʼawꞈ, aˇ dahˬ beh ngeh neh ngaˬ nehˬ-ehˇ jawˇ-euˬ miˇ neh, ngaˬ-euˬ 
gʼaˇ duˬ saˇ kiˇ kamˬ tehꞈ-a.  

Yoˇhaˬ 16 

1“Naw maꞈ jah-eu jeˬ-ahˇ maˬ ya byehˇ dzeh ni, ngaˇ naw maꞈ-ahˇ heu loꞈehˇ ehˇ-
eu jeˬ pyeuꞈ-eu ma.  
2Naw maꞈ-ahˇ Yuˇdaˆ tawˇ haˬ-euˬ uˬ duˬ tahˬ nymˇ-ahˇ maˬ bi taꞈ ni teh dzeh nehˬ 
laꞈ tehꞈ-a. Naw maꞈ-ahˇ sehꞈ-eu kʼoeˇ-aˬ, Miˬyehˇ-euˬ nui kʼahˇ mˇ-eu jeˬ pyeuꞈ-eu 
ma lehˇ, naw maꞈ-ahˇ sehꞈ-eu tsawˇ haˬ deuˬ noe-eu aˇ nah keuˆ le tehꞈ-a.  
3Aˬda-ahˇ maˬ ehˇ, ngaˬ-ahˇ maˬ ehˇ, aˬ yawꞈ maꞈ maˬ siˬ nya-eu miˇ neh, naw maꞈ-
ahˇ kʼoeˇ loꞈ-ehˇ kʼehˬ nehˬ laꞈ tehꞈ-a.  
4Ehˇ kʼawꞈ, tsawˇ haˬ kʼoeˇ deuˬ naw maꞈ-ahˇ kʼoeˇ loꞈ-ehˇ kʼehˬ nehˬ kʼaˆ nehˬ laꞈ-
eu aˇ yamˬ keuˆ le ngeh, kʼoeˇ loꞈ-ehˇ keuˆ le tehꞈ-a lehˇ ngaˬ neh naw maꞈ-ahˇ ehˇ 
taˬ-euˬ gaˇ naw maꞈ bi noeˬ mawˇ-eu gʼaˇ duˬ, ngaˇ naw maꞈ-ahˇ naꞈ ngeh neh heu 
loꞈ-ehˇ ehˇ nehˬ-eu ma.” 

Yaw sahˇ Miˬyehˇ mˇ-eu gaˇ 

Naw maꞈ ngaˬ-euˬ zaˬ lahˇ pyeuꞈ laˇ beh beh ngeh, gaˇ kawˆ heu naw maꞈ-ahˇ ngaˇ 
maˬ ehˇ nehˬ-aˬ. Aˬ jeˬ miˇ neh ehˇ naˇ, naw maꞈ nehˬ-ehˇ ngaˬ-euˬ gʼawˇ mawˇ 
jawˇ-euˬ ma.  
5Nymˬ-mˇ-aˬ, ngaˬ-ahˇ kʼehˇ gʼeh leꞈ-euˬ gʼaˬ jawˇ gaˇ ngaˇ gʼoꞈ leˇ-eu lehˇ gʼeh-eu 
ma. Ehˇ kʼawꞈ, ‘Nawˇ aˬ gaˇ iˇ-eu gʼeh te’ lehˇ, naw maꞈ tiˬ gʼaˬ-iˬ ngaˬ-ahˇ maˬ naˇ 
haˬ-a.  
6Gaˇ kawˆ heu deuˬ naw maꞈ-ahˇ ngaˇ ehˇ nehˬ-euˬ miˇ neh, naw maꞈ nui ma shaˬ 
zahˬ mˇ luꞈ meh.  
7Ngaˇ naw maꞈ-ahˇ maˇ jawˆ ni ehˇ-eu ma. Ngaˇ gʼoꞈ leˇ-eu-aˬ, naw maꞈ gʼaˇ duˬ 
muiˬ dzehˬ meh. Aˬ jeˬ miˇ neh ehˇ naˇ, ngaˇ maˬ gʼoꞈ leˇ naˇ, Caw ba-eu gʼaˬ naw 
maꞈ jawˇ gaˇ maˬ oe nya-a. Ngaˇ gʼoꞈ leˇ naˇ, Caw ba-eu gʼaˬ-ahˇ kʼehˇ gʼeh leꞈ ma.  

8Aˬ yawꞈ oe ngeh, iˬ baˇ gaˇ kawˆ maˬ ehˇ, yaw tsaˬ yaw dawˇ jeˬ gaˇ kawˆ maˬ ehˇ, 
Miˬyehˇ yaˇ kʼaˬ daˇ-eu gaˇ kawˆ maˬ ehˇ, miˇ tsaˬ zaˬ deuˬ jah lehˬ-eu meh lehˇ aˬ 
yawꞈ saˇ kiˇ kamˬ tehꞈ-a.  
9Iˬ baˇ gaˇ kawˆ aˬ yawꞈ maꞈ jah lehˬ-euˬ meh. Aˬ jeˬ miˇ neh ehˇ naˇ, aˬ yawꞈ maꞈ 
ngaˬ-ahˇ maˬ jah-a.  
10Yaw tsaˬ yaw dawˇ jeˬ gaˇ kawˆ aˬ yawꞈ maꞈ jah lehˬ-euˬ meh. Aˬ jeˬ miˇ neh ehˇ 
naˇ, ngaˇ Aˬda jawˇ gaˇ gʼoꞈ leˇ-awˇ naw maꞈ ngaˬ-ahˇ tiˬ jawˇ-iˬ maˬ paˇ ya mawˇ 
meh.  
11Yaˇ kʼaˬ daˇ-eu gaˇ kawˆ aˬ yawꞈ maꞈ jah lehˬ-euˬ meh. Aˬ jeˬ miˇ neh ehˇ naˇ, miˇ 
tsaˬ-ahˇ uˆ lahˇ-eu gʼaˬ yaˇ kʼaˬ daˇ-eu jeˬ-ahˇ ya daˬ gʼaˬ-euˬ meh.  
12“Ngaˇ naw maꞈ-ahˇ ehˇ nehˬ paˬ-ehˇ gʼeh-eu gʼawˬ mya ni jaˆ te siˬ. Ehˇ kʼawꞈ, 
nymˬ-mˇ naw maꞈ-euˬ nui ma laꞈ kʼoeˇ maˬ gʼoˆ taˬ jiˇ coeˇ-a.  
13Ehˇ kʼawꞈ, Miˬyehˇ gaˇ kawˆ yaw tsaˬ yaw dawˇ jeˬ pah mehˬ le-eu gʼaˬ pyeuꞈ-eu 
Yaw sahˇ Miˬyehˇ oe ngeh, yaw tsaˬ yaw dawˇ dawˬ tawˆ luꞈ-ahˇ naw maꞈ siˬ nya 
laˇ ni aˬ yawꞈ sheuˬ mehˬ laꞈ tehꞈ-a. Aˬ jeˬ miˇ neh ehˇ aˇ, aˬ yawꞈ-euˬ nui noeˬ nui 
loˆ maˬ ngehˬ maˬ tmˇ-ehˇ, Aˬda neh kʼaˇ ehˇ nehˬ-euˬ jeˬ naw maꞈ-ahˇ dzawˇ nehˬ-
awˇ, mehˬ hu paw pyeuꞈ laˇ-eu lehˇ gʼeh-eu gaˇ kawˆ deuˬ ehˇ mehˬ laꞈ tehꞈ-a.  
14Ngaˬ-euˬ yaw shehꞈ kʼahˬ sehˇ doˆ laˇ ni aˬ yawꞈ mˇ tehꞈ-a.  
15Ngaˬ Da kʼaˇ jaˆ-eu jeˬ dawˬ tawˆ luꞈ ngaˬ-euˬ ma. Kʼoeˇ miˇ neh, Yaw sahˇ 
Miˬyehˇ-aˬ, ngaˬ neh kʼaˇ biꞈ nehˬ-euˬ dawˬ deuˬ yuˇ-awˇ, naw maꞈ-ahˇ paˇ ehˇ nehˬ 
le tehꞈ-a lehˇ, naw maꞈ-ahˇ ngaˇ ehˇ-eu ma.  

Noeˬ shaˬ-eu jeˬ laˬ kʼaˬ cehˇ-eu jeˬ pyeuꞈ laˇ tehꞈ-a 

16“Tiˬ kʼehˬ gʼeh naˇ, naw maꞈ ngaˬ-ahˇ maˬ paˇ ya mawˇ-aˇ. Tiˬ kʼehˬ paˇ gʼeh naˇ, 
naw maꞈ ngaˬ-ahˇ paˇ ya mawˇ tehꞈ-a.” 
17Zaˬ lahˇ deuˬ yaw kaˬ ja-eu, “Aˬ jeˬ-ahˇ ehˇ mawꞈ-eu nga. Tiˬ kʼehˬ kʼehˬ gʼeh naˇ 
aˬ dui maꞈ aˬ yawꞈ-ahˇ maˬ paˇ ya mawˇ-ehˇ, tiˬ kʼehˬ paˇ gʼeh naˇ, aˬ dui maꞈ aˬ 
yawꞈ-ahˇ paˇ ya mawˇ tehꞈ-a lehˇ ehˇ-eu meh. ‘Aˬ jeˬ miˇ neh ehˇ naˇ, ngaˬ Da jawˇ 
gaˇ ngaˇ gʼoꞈ leˇ ma’ lehˇ kʼawꞈ paˇ ehˇ-eu meh.  
18‘Tiˬ kʼehˬ gʼeh naˇ’ lehˇ ehˇ-eu teu aˬ jeˬ-ahˇ ehˇ-eu nga. Aˬ yawꞈ aˬ jeˬ ehˇ mawꞈ-
eu maˬ gʼoˆ shaw nya nya.” 
19Aˬ yawꞈ maꞈ aˬ yawꞈ-ahˇ aˬ joˆ-ehˇ naˇ haˬ mawꞈ-eu Yeˬsuˇ siˬ nya-eu miˇ neh, 
heu loꞈ-ehˇ ehˇ kʼoꞈ nehˬ-euˬ meh. “Tiˬ kʼehˬ gʼeh naˇ naw maꞈ ngaˬ-ahˇ maˬ paˇ ya 
mawˇ-ehˇ, tiˬ kʼehˬ paˇ gʼeh naˇ, naw maꞈ ngaˬ-ahˇ paˇ ya mawˇ tehꞈ-a lehˇ ngaˇ ehˇ-
eu ma. Ngaˇ aˬ jeˬ-ahˇ ehˇ mawꞈ-eu nga lehˇ naw maꞈ yaw kaˬ ja naˇ haˬ luꞈ-eu maˬ 
ngeuˇ loˇ.  
20Ngaˇ naw maꞈ-ahˇ dawˇ coe ni ehˇ-eu ma. Naw maꞈ myaˆ biˇ doˆ le-eu uˬ taꞈ, 
tsawˇ ngoeˇ kʼawꞈ ya ngoeˇ tehꞈ-a. Ehˇ kʼawꞈ, miˇ kʼahˬ zaˬ deuˬ laˬ kʼaˬ cehˇ tehꞈ-a. 
Naw maꞈ nui ma shaˬ zahˬ ya mˇ tehꞈ-a. Ehˇ kʼawꞈ, naw maꞈ neh noeˬ shaˬ-euˬ jeˬ 
kʼoeˇ, laˬ kʼaˬ cehˇ-eu jeˬ paˇ pyeuꞈ laˇ tehꞈ-a.  
21Zaˬ miˬ zaˬ tiˬ gʼaˬ zaˬ baw-eu lehˇ gʼeh ngeh, shaˬ zahˬ ya mˇ-eu aˇ yamˬ keuˆ le-
euˬ miˇ neh noeˬ shaˬ-eu meh. Ehˇ kʼawꞈ, zaˬ ciˬ doˆ leꞈ gʼaˬ ngeh, shaˬ zahˬ naꞈ-eu 

jeˬ-ahˇ ngehˇ jiˇ-eu meh. Aˬ jeˬ miˇ neh ehˇ naˇ, zaˬ tiˬ gʼaˬ miˇ tsaˬ kʼoeˇ taˆ dehꞈ doˆ 
le-euˬ miˇ neh, aˬ yawꞈ laˬ kʼaꞈ cehˇ-eu meh.  
22Naw maꞈ kʼawꞈ, kʼoeˇ gaˇ duˇ-eu meh. Nymˬ-mˇ naw maꞈ ya noeˬ shaˬ-eu meh. 
Ehˇ kʼawꞈ, naw maꞈ-ahˇ ngaˇ paˇ haw mawˇ le ngeh, naw maꞈ laˬ kʼaˬ cehˇ dui dui 
tehꞈ-a. Kʼoeˇ ngeh jawˇ, naw maꞈ laˬ kʼaˬ cehˇ-eu jeˬ-ahˇ tiˬ gʼaˬ-iˬ maˬ paˇ lu doˆ 
geuꞈ gʼeh nya-aˇ.  
23“Aˇ nah kʼoeˇ nah keuˆ le ngeh, naw maꞈ ngaˬ-ahˇ tiˬ jeˬ-iˬ maˬ paˇ shaˇ-aˇ. Ngaˇ 
naw maꞈ-ahˇ maˇ jawˆ ni ehˇ nehˬ nyaˇ. Ngaˬ-euˬ tsawˇ myahˇ laꞈ kʼoeˇ naw maꞈ 
kʼaˇ shaˇ-eu jeˬ-ahˇ, Aˬda biꞈ nehˬ laꞈ tehꞈ-a.  
24Iˬ nah keuˆ ni, ngaˬ-euˬ tsawˇ myahˇ laꞈ kʼoeˇ naw maꞈ tiˬ jeˬ-iˬ maˬ shaˇ-aˬ siˬ. 
Naw maꞈ laˬ kʼaˬ cehˇ-eu jeˬ tiˬ byah tiˬ loꞈ za ni shaˇ-awˬ. Shaˇ naˇ za tehꞈ-a.” 

Ngaˇ miˇ tsaˬ-ahˇ gʼaˬ leˇ-euˬ ma 

25“Ngaˇ yaw jeˬ ma jeˬ ja ja-ehˇ, gaˇ kawˆ heu deuˬ naw maꞈ-ahˇ mehˬ nehˬ-euˬ ma. 
Ehˇ kʼawꞈ, ngaˇ yaw jeˬ ma jeˬ maˬ paˇ ja ni, Aˬda gaˇ kawˆ naw maꞈ-ahˇ dawˇ coe 
ni ya ehˇ nehˬ-eu aˇ nah keuˆ le tehꞈ-a.  
26Aˇ nah kʼoeˇ nah keuˆ le ngeh, naw maꞈ ngaˬ-euˬ tsawˇ myahˇ laꞈ kʼoeˇ Aˬda-ahˇ 
shaˇ tehꞈ-a. Naw maꞈ-euˬ dah zaˇ ngaˇ aˬ yawꞈ-ahˇ shaˇ-eu maˬ paˇ loˬ meh.  
27Naw maꞈ ngaˬ-ahˇ gaˬ-awˇ, Miˬyehˇ jawˇ gaˇ neh oe-euˬ meh lehˇ jah-eu miˇ neh, 
Aˬda naw maꞈ-ahˇ gaˬ-eu meh.  
28Ngaˇ Aˬda jawˇ gaˇ neh oe-awˇ, miˇ tsaˬ kʼoeˇ taˆ oe-euˬ ma. Nymˬ-mˇ ngaˇ miˇ 
tsaˬ heu-ahˇ byehˇ yaꞈ-awˇ, Aˬda jawˇ gaˇ gʼoꞈ leˇ ma.” 
29Kʼoeˇ ngeh, zaˬ lahˇ deuˬ Yeˬsuˇ-ahˇ ehˇ-eu, “Nymˬ-mˇ poˆ jawˇ-aˬ, nawˇ yaw jeˬ 
ma jeˬ maˬ paˇ ja mehˬ ni dawˇ coe ni ngehˬ-eu tmˇ-eu meh.  
30Tsawˇ haˬ tiˬ gʼaˬ dawˬ maˬ ngehˬ doˆ laˇ mi naˆ-ehˇ, aˬ yawꞈ-euˬ nui ma laꞈ kʼoeˇ 
kʼaˇ noeˬ luꞈ-eu yawˬ jeˬ na luꞈ nawˇ siˬ nya meh lehˇ, nymˬ-mˇ nga maꞈ siˬ duˬ-eu 
ma.” 
31Aˬ yawꞈ maꞈ-ahˇ Yeˬsuˇ ehˇ nehˬ-eu, “Naw maꞈ nymˬ-mˇ jah duˬ gʼaˬ maˬ loˇ.  
32Naw maꞈ dawˬ tawˆ luꞈ bi teh byaˆ jiˇ-awˇ, yawˬ ha-euˬ nymˇ-ahˇ yawˬ ha cehˆ 
gʼoꞈ jiˇ-awˇ, ngaˬ-ahˇ tehꞈ-ehˇ byehˇ dzeh yaꞈ-eu aˇ yamˬ keuˆ le luꞈ meh. Aˇ yamˬ 
kʼoeˇ aˬ diˇ keuˆ le taˬ-euˬ meh. Ehˇ kʼawꞈ, ngaˇ-aˬ, tiˬ gʼaˬ tehꞈ maˬ ngeuˇ. Aˬ jeˬ miˇ 
neh ehˇ naˇ, Aˬda ngaˬ nehˬ-ehˇ jawˇ ma.  
33Ngaˬ-euˬ laꞈ kʼoeˇ naw maꞈ nui saˇ oꞈ-eu jeˬ za nya ni, naw naw maꞈ-ahˇ heu loꞈ-
ehˇ ehˇ-eu ma. Miˇ tsaˬ heu kʼoeˇ taˆ, kʼehˬ-eu kʼaˆ-eu jeˬ-ahˇ naw maꞈ ya daˬ tehꞈ-a. 
Ehˇ kʼawꞈ, tiˬ pawꞈ-iˬ taˬ guˆ. Miˇ tsaˬ heu-ahˇ ngaˇ gʼaˬ leˇ-euˬ ma.” 

Yoˇhaˬ 17 

Yeˬsuˇ aˬ yawꞈ-euˬ zaˬ lahˇ deuˬ gʼaˇ duˬ guiˬ lahˬ shaˇ-euˬ 

1Yeˬsuˇ kʼoeˇ loꞈ-ehˇ ngehˬ gʼaˬ tmˇ gʼaˬ ngeh, mˬ paw gʼawˇ leuˇ-awˇ heu loꞈ-ehˇ 
ehˇ-eu meh. “Aˬda-oˇ, aˇ yamˬ keuˆ le-euˬ meh. Zaˬ maˇ baˬ da neh nawˬ-euˬ yaw 

shehꞈ kʼahˬ sehˇ-ahˇ aˬ cawˬ mawˇ nya ni, nawˬ-euˬ Zaˬmaˇ-ahˇ yaw shehꞈ kʼahˬ 
sehˇ biꞈ laꞈ-awˬ.  
2Aˬ jeˬ miˇ neh ehˇ naˇ, nawˬ neh aˬ yawꞈ-ahˇ kʼaˇ a nehˬ taˬ-euˬ tsawˇ haˬ dawˬ 
tawˆ luꞈ-ahˇ mˬ maˬ maˬ byaˆ zaˇ ziˇ dehꞈ-eu jeˬ aˬ yawꞈ biꞈ nya ni, miˇ tsaˬ tsawˇ 
jeuˬ dawˬ tawˆ luꞈ kʼoeˇ taˆ aˬ yawꞈ-ahˇ nawˇ baoˬ biꞈ taˬ-euˬ meh.  
3Nawˇ tiˬ gʼaˬ tehꞈ-ehˇ maˇ maˇ ni Miˬyehˇ meh lehˇ siˬ nya-awˇ, nawˬ neh kʼehˇ 
gʼeh leꞈ-euˬ Yeˬsuˇ Ka li-ahˇ siˬ nya-eu kʼoeˇ-aˬ, mˬ maˬ maˬ byaˆ zaˇ ziˇ dehꞈ-eu jeˬ 
pyeuꞈ-eu meh.  
4Miˇ tsaˬ kʼoeˇ taˆ nawˬ-euˬ yaw shehꞈ kʼahˬ sehˇ ngaˇ bi mawˇ gʼaˬ-euˬ ma. Nawˬ 
neh bi mˇ laꞈ-euˬ gaˇ-ahˇ ngaˇ mˇ luiˆ gʼaˬ-euˬ ma.  
5Miˇ tsaˬ tahˬ kʼawˇ maˬ beh mi naˆ-ehˇ, nawˬ neh ngaˬ-ahˇ biꞈ taˬ-euˬ yaw shehꞈ 
kʼahˬ sehˇ kʼoeˇ, nawˬ-euˬ mehˬ shi aˬ cawˬ-ahˇ bi mawˇ laꞈ-awˬ.  
6Miˇ tsaˬ heu kʼoeˇ taˆ nawˬ neh ngaˬ-ahˇ biꞈ doˆ nehˬ laꞈ-euˬ tsawˇ haˬ deuˬ nawˬ-
ahˇ siˬ nya ni ngaˇ mˇ gʼaˬ-euˬ ma. Aˬ yawꞈ maꞈ nawˬ-euˬ tsawˇ haˬ pyeuꞈ laˇ-awˇ, 
nawˬ neh ngaˬ-ahˇ biꞈ laꞈ-euˬ meh. Nawˬ-euˬ dawˬ-ahˇ aˬ yawꞈ maꞈ naˇ haˬ geuꞈ-
euˬ meh.  
7Nawˬ neh ngaˬ-ahˇ kʼaˇ biꞈ laꞈ-euˬ yawˬ jeˬ na luꞈ nawˇ jawˇ gaˇ neh oe-euˬ meh 
lehˇ, aˬ yawꞈ maꞈ nymˬ-mˇ siˬ nya-eu meh.  
8Aˬ jeˬ miˇ neh ehˇ naˇ, nawˬ neh ngaˬ-ahˇ biꞈ laꞈ-euˬ dawˬ deuˬ aˬ yawꞈ maꞈ-ahˇ 
ngaˇ biꞈ nehˬ-awˇ, aˬ yawꞈ maꞈ ha geuꞈ-euˬ meh. Ngaˇ-aˬ nawˇ jawˇ gaˇ neh oe-euˬ 
meh lehˇ aˬ yawꞈ maꞈ siˬ duˬ-awˇ, nawˬ neh ngaˬ-ahˇ kʼehˇ gʼeh leꞈ-euˬ meh lehˇ aˬ 
yawꞈ maꞈ jah-eu meh.  
9Nawˬ neh ngaˬ-ahˇ biꞈ laꞈ-euˬ tsawˇ haˬ deuˬ gʼaˇ duˬ ngaˇ guiˬ lahˬ shaˇ-eu ma. Aˬ 
jeˬ miˇ neh ehˇ naˇ, aˬ yawꞈ maꞈ nawˬ-euˬ tsawˇ haˬ pyeuꞈ-eu meh. Miˇ tsaˬ zaˬ 
deuˬ gʼaˇ duˬ ngaˇ guiˬ lahˬ shaˇ-eu maˬ ngeuˇ.  
10Ngaˇ kʼaˇ jaˆ-eu jeˬ dawˬ tawˆ luꞈ nawˬ-euˬ pyeuꞈ-awˇ, nawˇ kʼaˇ jaˆ-eu jeˬ dawˬ 
tawˆ luꞈ ngaˬ-euˬ pyeuꞈ-eu meh. Aˬ yawꞈ maꞈ laꞈ kʼoeˇ ngaˬ-euˬ yaw shehꞈ kʼahˬ 
sehˇ-ahˇ aˬ cawˬ ya mawˇ-eu meh. 
11Nymˬ-mˇ nawˇ jawˇ gaˇ ngaˇ gʼoꞈ laˇ-eu lehˇ gʼeh-eu ma. Ngaˇ-aˬ, miˇ tsaˬ kʼoeˇ taˆ 
maˬ paˇ jawˇ ma. Ehˇ kʼawꞈ, aˬ yawꞈ maꞈ miˇ tsaˬ kʼoeˇ taˆ ya jawˇ-a siˬ. Muiˬ-eu 
shawˇ-eu Aˬda-oˇ, aˇ nyaꞈ Da zaˬ tiˬ gʼaˬ tehꞈ-ehˇ pyeuꞈ luꞈ-eu loꞈ-ehˇ, aˬ yawꞈ maꞈ 
kʼawꞈ nui ma tiˬ siˬ tehꞈ-ehˇ taˬ nya ni, nawˬ neh ngaˬ-ahˇ biꞈ laꞈ-euˬ tsawˇ myahˇ 
kʼoeˇ myahˇ-euˬ baoˬ neh aˬ yawꞈ maꞈ-ahˇ haw lahˇ nehˬ-awˬ.  
12Ngaˇ aˬ yawꞈ maꞈ nehˬ-ehˇ jawˇ luꞈ ngeh, nawˬ neh ngaˬ-ahˇ biꞈ laꞈ-euˬ tsawˇ 
myahˇ kʼoeˇ myahˇ-euˬ baoˬ neh aˬ yawꞈ maꞈ-ahˇ haw lahˇ-euˬ ma. Jaˇliꞈ laꞈ kʼoeˇ 
ehˇ taˬ-euˬ loꞈ-ehˇ byah laˇ ni byoˆ-iˇ-euˬ kʼoeˇ tiˬ gʼaˬ maˬ ngeuˇ naˇ, aˬ yawꞈ maꞈ tiˬ 
gʼaˬ-iˬ maˬ bi byoˆ-iˇ ni ngaˇ haw lahˇ-euˬ ma.  
13Nymˬ-mˇ nawˇ jawˇ gaˇ ngaˇ gʼoꞈ laˇ-eu lehˇ gʼeh-eu ma. Aˬ yawꞈ maꞈ-euˬ nui ma 
laꞈ kʼoeˇ ngaˬ-euˬ laˬ kʼaˬ cehˇ-eu jeˬ tiˬ byah ni za-eu gʼaˇ duˬ, ngaˇ miˇ tsaˬ kʼoeˇ 
taˆ jawˇ luꞈ ngeh heu loꞈ-ehˇ ehˇ-eu ma.  

14Ngaˇ aˬ yawꞈ maꞈ-ahˇ nawˬ-euˬ dawˬ biꞈ-euˬ ma. Miˇ tsaˬ zaˬ deuˬ aˬ yawꞈ maꞈ-
ahˇ muiˇ-eu meh. Aˬ jeˬ miˇ neh ehˇ naˇ, ngaˇ miˇ tsaˬ heu-ahˇ maˬ taꞈ-eu loꞈ-ehˇ, aˬ 
yawꞈ maꞈ kʼawꞈ miˇ tsaˬ heu-ahˇ maˬ taꞈ-a.  
15Aˬ yawꞈ maꞈ-ahˇ miˇ tsaˬ heu kʼoeˇ taˆ maˬ paˇ bi jawˇ ni sheuˬ doˆ-eu gʼaˇ duˬ, 
ngaˇ nawˬ-ahˇ shaˇ-eu maˬ ngeuˇ. Ehˇ kʼawꞈ, Haiˬ dui dui-eu Gʼaˬ-euˬ laꞈ-ahˇ maˬ ya 
bi ahˇ-iˇ ni haw lahˇ nehˬ-awˬ lehˇ shaˇ-eu ma.  
16Ngaˇ miˇ tsaˬ heu-ahˇ maˬ taꞈ-eu loꞈ-ehˇ, aˬ yawꞈ maꞈ kʼawꞈ miˇ tsaˬ heu-ahˇ maˬ 
taꞈ-a.  
17Yaw tsaˬ yaw dawˇ jeˬ-ahˇ gʼoe-awˇ, aˬ yawꞈ maꞈ-ahˇ nawˬ-euˬ aˬ laꞈ laꞈ kʼoeˇ ha 
ahˇ geuꞈ-awˬ. Nawˬ-euˬ dawˬ-aˬ, yaw tsaˬ yaw dawˇ jeˬ meh.  
18Nawˬ neh ngaˬ-ahˇ miˇ tsaˬ kʼoeˇ taˆ kʼehˇ gʼeh leꞈ-euˬ loꞈ-ehˇ, ngaˇ aˬ yawꞈ maꞈ-
ahˇ miˇ tsaˬ heu kʼoeˇ taˆ kʼehˇ gʼeh-eu ma.  
19Aˬ yawꞈ maꞈ-euˬ gʼawˇ mawˇ yaw tsaˬ yaw dawˇ jeˬ laꞈ kʼoeˇ nawˬ-ahˇ a nehˬ nya 
ni, aˬ yawꞈ maꞈ gʼaˇ duˬ ngaˬ-euˬ gʼawˇ mawˇ nawˬ-ahˇ a nehˬ-eu ma.  
20“Aˬ yawꞈ maꞈ gʼaˇ duˬ tehꞈ-ehˇ ngaˇ nawˬ-ahˇ guiˬ lahˬ shaˇ-eu maˬ ngeuˇ. Aˬ yawꞈ 
maꞈ-euˬ dawˬ baˬ da neh ngaˬ-ahˇ jah-eu tsawˇ haˬ deuˬ gʼaˇ duˬ kʼawꞈ shaˇ-eu ma.  
21Aˬ yawꞈ maꞈ dawˬ tawˆ luꞈ nui ma tiˬ siˬ tehꞈ-ehˇ taˬ nya laˇ ni ngaˇ guiˬ lahˬ shaˇ-
eu ma. Aˬda-oˇ, ngaˬ-euˬ laꞈ kʼoeˇ nawˇ jawˇ-awˇ, nawˬ-euˬ laꞈ kʼoeˇ ngaˇ jawˇ-eu 
loꞈ-ehˇ, aˬ yawꞈ maꞈ aˇ nyaꞈ Da zaˬ-euˬ laꞈ kʼoeˇ jawˇ luꞈ-uˇ. Nawˬ neh ngaˬ-ahˇ kʼehˇ 
gʼeh leꞈ-euˬ meh lehˇ miˇ tsaˬ zaˬ deuˬ jah laˇ ni, aˬ yawꞈ maꞈ nui ma tiˬ siˬ tehꞈ-ehˇ 
taˬ luꞈ-uˇ.  
22Aˇ nyaꞈ Da zaˬ nui ma tiˬ siˬ tehꞈ-ehˇ taˬ-eu loꞈ-ehˇ, aˬ yawꞈ maꞈ kʼawꞈ nui ma tiˬ 
siˬ tehꞈ-ehˇ taˬ nya laˇ ni, nawˬ neh ngaˬ-ahˇ biꞈ-euˬ yaw shehꞈ kʼahˬ sehˇ kʼoeˇ, aˬ 
yawꞈ maꞈ-ahˇ ngaˇ biꞈ-eu ma.  
23Nawˬ neh ngaˬ-ahˇ kʼehˇ gʼeh leꞈ-euˬ gaˇ kawˆ hawˇ-eu, ngaˬ-ahˇ nawˇ gaˬ-eu loꞈ-
ehˇ, ngaˬ-ahˇ jah-eu tsawˇ haˬ heu deuˬ-ahˇ kʼawꞈ nawˇ gaˬ-eu gaˇ kawˆ miˇ tsaˬ zaˬ 
deuˬ bi siˬ nya-eu gʼaˇ duˬ, ngaˬ-ahˇ jah-eu tsawˇ haˬ heu deuˬ nui ma gʼawˇ mawˇ 
taꞈ leˇ nya ni, ngaˬ-euˬ laꞈ kʼoeˇ nawˇ jawˇ-awˇ, aˬ yawꞈ maꞈ-euˬ laꞈ kʼoeˇ ngaˇ jawˇ-
eu ma.  
24Aˬda-oˇ, nawˬ neh biꞈ laꞈ-euˬ tsawˇ haˬ heu deuˬ nawˇ ngaˬ-ahˇ biꞈ laꞈ-euˬ yaw 
shehꞈ kʼahˬ sehˇ-ahˇ mawˇ nya ni, aˬ yawꞈ maꞈ-ahˇ ngaˇ kʼaˇ jawˇ gaˇ bi jawˇ mawꞈ-
eu ma. Aˬ jeˬ miˇ neh ehˇ naˇ, miˇ tsaˬ tahˬ kʼawˇ maˬ beh mi naˆ-ehˇ nawˇ ngaˬ-ahˇ 
gaˬ-euˬ meh.  
25Tsaˬ dui dawˇ dui dui-eu Aˬda-oˇ, miˇ tsaˬ zaˬ deuˬ nawˬ-ahˇ maˬ siˬ nya kʼawꞈ, 
ngaˇ nawˬ-ahˇ siˬ nya-awˇ, nawˬ neh ngaˬ-ahˇ kʼehˇ gʼeh leꞈ-euˬ meh lehˇ tsawˇ haˬ 
heu deuˬ siˬ nya meh.  
26Nawˬ neh ngaˬ-ahˇ gaˬ-euˬ gʼoeˇ-eu gaˬ-eu kʼoeˇ hmˬ aˬ yawꞈ maꞈ-euˬ laꞈ kʼoeˇ 
ahˇ-awˇ, ngaˇ aˬ yawꞈ maꞈ-euˬ laꞈ kʼoeˇ jawˇ nya-eu gʼaˇ duˬ, aˬ yawꞈ maꞈ nawˬ-ahˇ 
siˬ nya laˇ ni ngaˇ mˇ-euˬ loꞈ-ehˇ, mehˬ hu paw paˇ mˇ daˆ leꞈ ma.” 

Yoˇhaˬ 18 

Yeˬsuˇ-ahˇ nyehꞈ-euˬ 
(Maꞈtehˬ 26.47-56; Maˬkuˆ 14.43-50; Luˇkaꞈ 22.47-53) 

1Yeˬsuˇ kʼoeˇ loꞈ-ehˇ guiˬ lahˬ shaˇ gʼaˬ ngeh, aˬ yawꞈ-euˬ zaˬ lahˇ deuˬ sheuˬ-awˇ, 
Giˇdaˬloˬ lawˇ gawˆ nui baˬ paw iˇ-euˬ meh. Kʼoeˇ gaˇ yaˇ kmˇ tiˬ kmˇ jaˆ-awˇ, Yeˬsuˇ 
hawˇ-eu aˬ yawꞈ-euˬ zaˬ lahˇ deuˬ yaˇ kmˇ kʼoeˇ kmˇ laꞈ kʼoeˇ uˇ leˇ-euˬ meh.  
2Yeˬsuˇ-ahˇ ahˬ dzaˬ-euˬ Yuˇdaˆ kʼoeˇ gʼaˬ kʼawꞈ, yaˇ kmˇ kʼoeˇ kmˇ jaˆ-eu jawˇ duˬ 
siˬ nya-eu meh. Aˬ jeˬ miˇ neh ehˇ naˇ, Yeˬsuˇ aˬ yawꞈ-euˬ zaˬ lahˇ deuˬ-ahˇ yaˇ kmˇ 
kʼoeˇ kmˇ laꞈ kʼoeˇ gʼawˬ mya poˆ mawˇ dzoeˇ haw-euˬ meh. 
3Yuˇdaˆ-aˬ, Loˇmaˆ yehˇ yehˇ maꞈ tiˬ maꞈ hawˇ-eu, piˇ ma aˬ yuiꞈ deuˬ hawˇ-eu 
Paˬliˬsehˇ deuˬ neh kʼehˇ gʼeh leꞈ-euˬ Uˬ duˬ tahˬ nymˇ nymˇ ma-ahˇ loꞈ-eu yehˇ 
deuˬ sheuˬ-awˇ, yaˇ kmˇ kʼoeˇ kmˇ-ahˇ iˇ-euˬ meh. Aˬ yawꞈ maꞈ-aˬ, guiˇ deuˆ-eu keu 
ka yuˇ-awˇ, tsiˇ kʼmˬ hawˇ-eu tsiˇ du keuˬ-awˇ iˇ-euˬ meh.  
4Yeˬsuˇ-aˬ, aˬ yawꞈ-euˬ kʼoeˇ taˆ keu le luꞈ-eu yawˬ jeˬ na luꞈ-ahˇ siˬ nya-eu miˇ neh, 
mehˬ hu paw le doˆ-awˇ, “Naw maꞈ aˬ suˇ gʼaˬ-ahˇ poˆ te” lehˇ ehˇ nehˬ-euˬ meh.  
5“Naˬzaˬlehˇ meuˬ-ahˇ jawˇ-eu Yeˬsuˇ-ahˇ poˆ-eu ma” lehˇ aˬ yawꞈ maꞈ ehˇ-eu meh.  

“Ngaˇ Yeˬsuˇ ma” lehˇ aˬ yawꞈ ehˇ kʼoꞈ nehˬ-euˬ meh. Yeˬsuˇ-ahˇ ahˬ dzaˬ-euˬ 
Yuˇdaˆ gʼeh, tsawˇ haˬ kʼoeˇ deuˬ nehˬ-ehˇ yawꞈ luꞈ-eu meh.  
6“Ngaˇ Yeˬsuˇ ma” lehˇ aˬ yawꞈ maꞈ-ahˇ Yeˬsuˇ ehˇ nehˬ ngeh, aˬ yawꞈ maꞈ naˇ kʼah 
paw jiˆ kʼoꞈ-iˇ-awˇ sehˇ pyaˆ-ehˇ coˬ-iˇ-euˬ meh.  
7“Naw maꞈ aˬ suˇ gʼaˬ-ahˇ poˆ te” lehˇ Yeˬsuˇ tiˬ poˆ paˇ naˇ haˬ-euˬ meh.  

“Naˬzaˬlehˇ meuˬ-ahˇ jawˇ-eu Yeˬsuˇ-ahˇ poˆ-eu ma” lehˇ aˬ yawꞈ maꞈ paˇ ehˇ-eu 
meh.  
8Yeˬsuˇ ehˇ-eu, “Ngaˇ Yeˬsuˇ ma lehˇ naw maꞈ-ahˇ ehˇ nehˬ luꞈ-eu ma tawˇ. Naw 
maꞈ ngaˬ-ahˇ poˆ-eu ngeuˇ naˇ, ngaˬ-euˬ mehˬ nah caw teh-eu tsawˇ haˬ heu deuˬ-
ahˇ maˬ nyehꞈ ni bi goꞈ-iˇ-awˬ.” 
9Yeˬsuˇ kʼoeˇ loꞈ-ehˇ ehˇ-eu kʼoeˇ-aˬ, “Aˬda-oˇ, nawˬ neh ngaˬ-ahˇ biꞈ laꞈ-euˬ tsawˇ 
haˬ tiˬ gʼaˬ-iˬ maˬ bi byoˆ-iˇ-aˬ” lehˇ, aˬ yawꞈ neh ehˇ taˬ-euˬ dawˬ kʼoeˇ dawˬ bi 
byah laˇ-eu gʼaˇ duˬ pyeuꞈ-eu meh.  
10Siˇmoˬ Beˬtuˆluˆ mi cehˇ tiˬ kahˇ ahˇ-eu meh. Aˬ yawꞈ mi cehˇ kʼoeˇ kahˇ gʼawˇ 
doˆ-awˇ, Piˇ ma Yaw huiˬ gʼaˬ-euˬ zaˬ kʼaˆ-ahˇ coeˇ-awˇ, naˬ paꞈ aˇ maˇ pyawˬ coeˇ 
tsehˆ dzeh-euˬ meh. Zaˬ kʼaˆ kʼoeˇ gʼaˬ-euˬ tsawˇ myahˇ-aˬ, Maˬlaˬkuˇ meh.  
11Beˬtuˆluˆ-ahˇ Yeˬsuˇ ehˇ nehˬ-eu, “Nawˬ-euˬ mi cehˇ paˇ soeˬ ahˇ kʼoꞈ-awˬ. Nga Da 
neh ngaˬ-ahˇ bi dawˇ laꞈ-euˬ kʼaˬ dui dui-eu kʼmˬ maˬ heu-ahˇ ngaˇ maˬ dawˇ-aˇ 
lehˇ nawˇ noeˬ te loˇ.” 

Yeˬsuˇ-ahˇ Aˬna mehˬ shi sheuˬ ha leˇ-euˬ 

12Kʼoeˇ ngeh, Loˇmaˆ yehˇ kʼoeˇ maꞈ hawˇ-eu aˬ yawꞈ maꞈ kʼoeˇ taˆ uˆ lahˇ-eu yaw 
huiˬ yaw mahˇ kʼoeˇ gʼaˬ, Uˬ duˬ tahˬ nymˇ nymˇ ma-ahˇ loꞈ-eu yehˇ deuˬ nehˬ-ehˇ 
tiˬ kawˆ loꞈ-ehˇ, Yeˬsuˇ-ahˇ nyehꞈ-awˇ paꞈ-euˬ meh.  
13Kʼoeˇ naˇ, Aˬna jawˇ gaˇ jeˬ huˬ sheuˬ gʼeh-euˬ meh. Aˬ na-aˬ, kʼoeˇ ngeh kʼoꞈ-ahˇ 
Piˇ ma Yaw huiˬ gʼaˬ geuꞈ luꞈ-eu Gaˬyaˬpaˇ-euˬ tsawˇ mawˬ meh.  

14Tsawˇ jeuˬ tiˬ jeuˬ jeuˬ lah ni ya cawˆ-iˇ-eu dah zaˇ tsawˇ haˬ tiˬ gʼaˬ bi shiˇ dah-
eu muiˬ dzehˬ meh lehˇ, Yuˇdaˆ tsawˇ haˬ aˬ yuiꞈ aˬ tsu deuˬ-ahˇ ja noeˬ nehˬ-euˬ 
gʼaˬ-aˬ, Gaˬyaˬpaˇ meh.  

Yeˬsuˇ-ahˇ maˬ siˬ lehˇ Beˬtuˆluˆ pyehˇ-euˬ 
(Maꞈtehˬ 26.69,70; Maˬkuˆ 14.66-68; Luˇkaꞈ 22.55-57) 

15Siˇmoˬ Beˬtuˆluˆ hawˇ-eu zaˬ lahˇ yawˬ gʼaˬ yawˬ Yeˬsuˇ mehˬ nah caw teh gʼeh-
euˬ meh. Zaˬ lahˇ kʼoeˇ gʼaˬ Piˇ ma Yaw huiˬ gʼaˬ-ahˇ yaw muiˬ paˬ-ehˇ siˬ nya-eu 
miˇ neh, Piˇ ma Yaw huiˬ gʼaˬ-euˬ nymˇ-ahˇ kmˇ cehˇ gawˬ lahˇ taˬ-euˬ laꞈ kʼoeˇ, 
Yeˬsuˇ mehˬ nah caw teh uˇ gʼeh-euˬ meh.  
16Beˬtuˆluˆ-aˬ, laꞈ nyiˇ paw lahˇ kʼehˬ dawˬ peh jawˇ yaꞈ-euˬ meh. Zaˬ lahˇ kʼoeˇ gʼaˬ 
paˇ gʼoꞈ poˆ-iˇ-awˇ, lahˇ kʼehˬ-ahˇ loꞈ-eu zaˬ miˬ zaˬ-ahˇ ehˇ nehˬ-awˇ, Beˬtuˆluˆ-ahˇ 
sheuˬ uˇ gʼeh-euˬ meh. 
17Lahˇ kʼehˬ-ahˇ loꞈ-eu zaˬ miˬ zaˬ kʼoeˇ gʼaˬ Beˬtuˆluˆ-ahˇ ehˇ-eu, “Nawˇ gʼeh tsawˇ 
haˬ kʼoeˇ gʼa-euˬ zaˬ lahˇ deuˬ laꞈ kʼoeˇ ahˇ-eu maˬ ngeuˇ loˇ.” Beˬtuˆluˆ ehˇ-eu, 
“Ngaˇ maˬ ahˇ.” 
18Yaw gaˆ gaˆ-eu miˇ neh, zaˬ kʼaˆ deuˬ hawˇ-eu loꞈ luꞈ-eu yehˇ deuˬ kʼaˬ gʼeu baw 
doꞈ-awˇ, tiˬ jawˬ yawꞈ-awˇ yaw gaˆ lmˇ-euˬ meh. Beˬtuˆluˆ gʼeh, kʼoeˇ gaˇ yawꞈ leˇ-
awˇ aˬ yawꞈ maꞈ nehˬ-ehˇ yaw gaˆ lmˇ-euˬ meh.  

Piˇ ma Yaw huiˬ gʼaˬ Yeˬsuˇ-ahˇ pyehˆ tseˇ naˇ haˬ-euˬ 
(Maꞈtehˬ 26.59-66; Maˬkuˆ 14.55-64; Luˇkaꞈ 22.66-71) 

19Piˇ ma Yaw huiˬ gʼaˬ Yeˬsuˇ-ahˇ, aˬ yawꞈ-euˬ zaˬ lahˇ deuˬ gaˇ kawˆ hawˇ-eu aˬ 
yawꞈ neh mehˬ-euˬ tsoˆ-euˬ gaˇ kawˆ deuˬ pyehˆ tseˇ naˇ haˬ-euˬ meh.  
20Yeˬsuˇ ehˇ-eu, “Ngaˇ aˬ cawˬ-ahˇ dawˬ kʼaˇ ngehˬ cawˬ ngeh, tsawˇ haˬ gʼawˬ mya 
ni jawˇ-eu mehˬ shi bya cehˆ ni ngehˬ cawˬ-euˬ ma. Tsawˇ haˬ dawˬ tawˆ luꞈ uiˬ laˇ-
eu jawˇ duˬ pyeuꞈ-eu uˬ duˬ tahˬ nymˇ deuˬ hawˇ-eu, Uˬ duˬ tahˬ nymˇ nymˇ ma laꞈ 
kʼoeˇ tehꞈ-ehˇ ngaˇ mehˬ-euˬ tsoˆ-euˬ ma. Yaw zaꞈ-ahˇ ngehˬ kʼoeˬ tmˇ kʼoeˬ-euˬ tiˬ 
jeˬ-iˬ maˬ jaˆ.  
21Aˬ jeˬ miˇ neh nawˇ ngaˬ-ahˇ pyehˆ tseˇ naˇ haˬ te. Ngaˬ-euˬ dawˬ-ahˇ ya gaˬ-euˬ 
tsawˇ haˬ deuˬ-ahˇ ngaˇ aˬ jeˬ ehˇ ta lehˇ naˇ hawˬ-awˬ.” 
22Yeˬsuˇ kʼoeˇ loꞈ-ehˇ ehˇ ngeh, kʼoeˇ gaˇ loꞈ luꞈ-eu yehˇ tiˬ gʼaˬ aˬ yawꞈ-euˬ baˬ ba-
ahˇ tehˆ-awˇ ehˇ-eu, “Nawˇ Piˇ ma Yaw huiˬ gʼaˬ-ahˇ teu loꞈ-ehˇ ehˇ kʼmˬ ta loˇ.” 
23Piˇma Yaw huiˬ gʼaˬ-ahˇ Yeˬsuˇ ehˇ-eu, “Ngaˬ neh ngehˬ-euˬ maˬ ngeuˇ naˇ, maˬ 
ngeuˇ-a lehˇ heu gaˇ jawˇ-eu tsawˇ haˬ yawˬ gʼaˬ na luꞈ mehˬ shi ehˇ duˬ-awˬ. Ehˇ 
kʼawꞈ, ngaˬ neh ngehˬ-euˬ ngeuˇ naˇ, aˬ jeˬ miˇ neh ngaˬ-euˬ baˬ ba-ahˇ bi tehˆ te.” 
24Kʼoeˇ naˇ, aˬ yawꞈ-ahˇ paꞈ tawꞈ taˬ-euˬ maˬ puiˇ nehˬ ni, Aˬna neh aˬ yawꞈ-ahˇ Piˇ 
ma Yaw huiˬ gʼaˬ pyeuꞈ-eu Gaˬyaˬpaˇ jawˇ gaˇ bi sheuˬ ha-iˇ-euˬ meh.  

Yeˬsuˇ-ahˇ maˬ siˬ lehˇ Beˬtuˆluˆ tiˬ poˆ paˇ pyehˇ-euˬ 
(Maꞈtehˬ 26.71-75; Maˬkuˆ 14.69-72; Luˇkaꞈ 22.58-62) 

25Beˬtuˆluˆ-aˬ, kʼoeˇ gaˇ yawꞈ-awˇ yaw gaˆ lmˇ luꞈ-eu meh. Aˬ cawˬ a yawꞈ-ahˇ naˇ 
haˬ-eu, “Nawˇ gʼeh tsawˇ haˬ kʼoeˇ gʼaˬ-euˬ zaˬ lahˇ maˬ ngeuˇ loˇ.” Beˬtuˆluˆ tsawˇ 
pyehˇ pyehˇ-awˇ ehˇ-eu, “Ngaˇ maˬ ngeuˇ.” 

26Beˬtuˆluˆ neh naˬ paꞈ bi coeˇ tsehˆ-euˬ gʼaˬ-ahˇ aˬ yuiꞈ aˬ nyiˇ taꞈ-eu, Piˇ ma Yaw 
huiˬ gʼaˬ-euˬ zaˬ kʼaˆ tiˬ gʼaˬ Beˬtuˆluˆ-ahˇ ehˇ-eu, “Nawˇ gʼeh Yeˬsuˇ nehˬ-ehˇ yaˇ 
kmˇ laꞈ kʼoeˇ jawˇ luꞈ-eu ngaˇ mawˇ-euˬ ma.” 
27Beˬtuˆluˆ tsawˇ pyehˇ paˇ pyehˇ-awˇ ehˇ-eu, “Maˬ ngeuˇ.” Aˬ yawꞈ kʼoeˇ loꞈ-ehˇ ehˇ 
gʼaˬ-eu maˬ dah ni, ya poeˇ doeˇ doˆ laˇ-euˬ meh.  

Yeˬsuˇ-ahˇ saˬ paˬ Piˇlaˆ mehˬ shi sheuˬ gʼeh-euˬ 
(Maꞈtehˬ 27.1,2,11,14; Maˬkuˆ 15.1-5; Luˇkaꞈ 23.1-5) 

28Yawˬ nah yawˬ uˬ shawˬ yaw naꞈ-ehˇ, Yeˬsuˇ-ahˇ Gaˬyaˬpaˇ-euˬ nymˇ-ahˇ neh 
sheuˬ doˆ gʼeh-awˇ, sahˬ paˬ-euˬ hawˇ nymˇ-ahˇ sheuˬ gʼeh-euˬ meh. Yuˇdaˆ tsawˇ 
haˬ aˬ yuiꞈ aˬ tsu deuˬ-aˬ, Baˬsaˬkaˬ Bawˬ-iˬ dzaˬ gaˇ uˇ leˇ-eu gʼaˇ duˬ yawˬ ha-euˬ 
gʼawˇ mawˇ maˬ bi jawꞈ-iˇ-ehˇ shawˇ jehˆ ni bi jaˆ mawꞈ-eu miˇ neh, sahˬ paˬ-euˬ 
hawˇ nymˇ laꞈ kʼoeˇ maˬ uˇ keuˆ leˇ ni jawˇ-euˬ meh.  
29Kʼoeˇ miˇ neh, sahˬ paˬ-euˬ mawˇ do laꞈ nyiˇ doˆ le-awˇ ehˇ-eu, “Tsawˇ haˬ heu 
gʼaˬ aˬ geu jeˬ lehˬ nga lehˇ naw maꞈ ehˇ te.” 
30Aˬ yawꞈ maꞈ ehˇ-eu, “Tsawˇ haˬ heu gʼaˬ yaw haiˬ jeˬ mˇ taˬ-euˬ maˬ jaˆ law nmˇ-
aˬ, aˬ yawꞈ-ahˇ nawˇjawˇ gaˇ nga maꞈ maˬ sheuˬ ha laˇ nya-aˇ.” 
31Sahˬ paˬ Piˇlaˆ ehˇ-eu, “Toˆ-ehˇ ngeuˇ naˇ, naw maꞈ aˬ yawꞈ-ahˇ sheuˬ kʼoꞈ gʼeh-
awˇ, naw maꞈ-euˬ zahˇ sahˇ kʼoꞈ kʼaˇ jaˆ-eu loꞈ-ehˇ yaˇ kʼa daˇ-awˬ.” Aˬ yawꞈ maꞈ 
ehˇ-eu “Nga maꞈ tsawˇ haˬ maˬ sehꞈ kʼmˬ-a.” 
32Yeˬsuˇ aˬ yawꞈ aˬ joˆ-ehˇ ya shiˇ-eu gaˇ kawˆ aˬ yawˇ yawꞈ ehˇ taˬ-euˬ jeˬ byah laˇ 
nya ni, aˬ yawꞈ maꞈ dawˬ kʼoeˇ jeˬ-ehˇ ngehˬ-eu jeˬ pyeuꞈ-eu meh.  
33Sahˬ paˬ Piˇlaˆ hawˇ nymˇ laꞈ kʼoeˇ paˇ gʼoꞈ kʼoꞈ leˇ-awˇ, Yeˬsuˇ-ahˇ kuˇ-awˇ naˇ 
haˬ-eu, “Nawˇ Yuˇdaˆ tsawˇ haˬ-euˬ Sahˬ paˬ ma loˇ.” 
34Yeˬsuˇ ehˇ-eu, “Dawˬ teu dawˬ maˇ maˇ ni nawˬ-euˬ dawˬ ma loˇ. Maˬ ngeuˇ naˇ, 
ngaˬ-euˬ gaˇ kawˆ aˬ cawˬ neh nawˬ-ahˇ ehˇ nehˬ laꞈ-euˬ dawˬ-ahˇ gʼoe-awˇ ngehˬ 
loˇ.” 
35Sahˬ paˬ Piˇlaˆ ehˇ-eu, “Ngaˇ Yuˇdaˆ tsawˇ haˬ nga loˇ. Nawˬ-euˬ tsawˇ jeuˬ hawˇ-
eu piˇ ma aˬ yuiꞈ deuˬ neh nawˬ-ahˇ ngaˬ-euˬ aˬ laꞈ laꞈ kʼoeˇ a nehˬ laꞈ-euˬ meh. 
Nawˇ aˬ jeˬ mˇ teˬ.” 
36Yeˬsuˇ ehˇ-eu, “Ngaˬ-euˬ miˇ kʼahˬ-aˬ, miˇ tsaˬ heu-ahˇ taꞈ-eu jeˬ maˬ ngeuˇ. Ngaˬ-
euˬ miˇ kʼahˬ miˇ tsaˬ heu-ahˇ taꞈ-eu jeˬ law nmˇ-aˬ, ngaˬ-ahˇ Yuˇdaˆ tsawˇ haˬ aˬ 
yuiꞈ aˬ tsu deuˬ neh maˬ bi nyehꞈ ni ngaˬ-euˬ tsawˇ haˬ deuˬ guiˇ deuˆ tehꞈ-a. Ngaˬ-
euˬ miˇ kʼahˬ-aˬ, miˇ tsaˬ heu-ahˇ maˬ taꞈ.” 
37Kʼoeˇ ngeh, sahˬ paˬ Piˇlaˆ aˬ yawꞈ-ahˇ naˇ haˬ-eu, “Nawˇ sahˬ paˬ ngeuˇ ma loˇ.” 
Yeˬsuˇ ehˇ-eu, “Ngaˇ sahˬ paˬ nga lehˇ ehˇ-euˬ-aˬ, naw maꞈ meh. Ngaˇ miˇ tsaˬ heu 
kʼoeˇ taˆ zaꞈ le-awˇ dehꞈ le-euˬ-aˬ, yaw tsaˬ yaw dawˇ jeˬ ngehˬ le tmˇ le-euˬ tehꞈ 
ma. Yaw tsaˬ yaw dawˇ jeˬ-ahˇ kʼaˇ taꞈ-eu tsawˇ haˬ-aˬ, ngaˬ-euˬ dawˬ naˇ haˬ geuꞈ-
eu meh.” 
38Sahˬ paˬ Piˇlaˆ ehˇ-eu, “Yaw tsaˬ yaw dawˇ ehˇ-eu aˬ jeˬ-a.” 

Yeˬsuˇ-ahˇ sehꞈ-eu gʼaˇ duˬ daˇ tsehˆ-euˬ 
(Maꞈtehˬ 27.15-31; Maˬkuˆ 15.6-12; Luˇkaꞈ 23.13-25) 

39Kʼoeˇ naˇ, hawˇ nymˇ-euˬ laꞈ nyiˇ jawˇ-eu deuˬ jawˇ gaˇ sahˬ paˬ Piˇlaˆ iˇ-awˇ, heu 
loꞈ-ehˇ ehˇ nehˬ-euˬ meh. “Tsawˇ haˬ heu gʼaˬ-euˬ yaw lehˬ ngaˇ maˬ poˆ mawˇ nya 
nya. Ehˇ kʼawꞈ, Baˬsaˬkaˬ Bawˬ-iˬ kʼaˇ keuˆ le ngeh, naw maꞈ gʼaˇ duˬ tsawˇ haˬ tiˬ 
gʼaˬ ngaˇ ya pyehˬ nehˬ-eu zahˇ sahˇ kʼoꞈ jaˆ-eu ma. Naw maꞈ gʼaˇ duˬ Yuˇdaˆ tsawˇ 
haˬ-euˬ Sahˬ paˬ heu gʼaˬ-ahˇ bi pyehˬ nehˬ mawꞈ-eu nya loˇ.” 
40Aˬ yawꞈ maꞈ yaw kʼaˆ-ehˇ guˇ-awˇ ehˇ-eu, “Aˬ yawꞈ-ahˇ taˬ pyehˬ. Baˬlaˬbaˇ-ahˇ 
pyehˬ-awˬ.” Baˬlaˬbaˇ-aˬ, Loˇmaˆ sahˬ paˬ-ahˇ puiˬ-euˬ tsawˇ haˬ tiˬ gʼaˬ pyeuꞈ-eu 
meh.  

Yoˇhaˬ 19 

1Kʼoeˇ naˇ, sahˬ paˬ Piˇlaˆ neh Yeˬsuˇ-ahˇ bi sheuˬ doˆ gʼeh-awˇ, yahˬ caˆ neh bi juiꞈ-
euˬ meh.  
2Yehˇ kʼoeˇ deuˬ aˬ gah ciˇ ni neh sahˬ paˬ-euˬ uˬ kʼoˆ loꞈ-ehˇ daˇ kʼahˇ kʼahˇ-awˇ, aˬ 
yawꞈ-euˬ uˬ duˬ-ahˇ nyehꞈ kʼoˆ nehˬ-euˬ meh. Kʼoeˇ naˇ, neˇ naˆ naˆ-eu pehˇ kʼahˬ 
pehˇ mahˇ nyehꞈ dm nehˬ-euˬ meh.  
3Aˬ yawꞈ maꞈ aˬ yawꞈ dawˬ peh le-awˇ, “Yuˇdaˆ tsawˇ haˬ-euˬ Sahˬ paˬ ziˇ baw ziˇ 
za luꞈ-uˇ” lehˇ ehˇ-awˇ, baˬ ba-ahˇ tehˆ nehˬ-euˬ meh.  
4Sahˬpaˬ Piˇlaˆ tiˬ poˆ paˇ iˇ doˆ-awˇ, tsawˇ haˬ aˇ maꞈ-ahˇ heu loꞈ-ehˇ ehˇ nehˬ-euˬ 
meh, “Naˇ haˬ sheˇ. Tsawˇ haˬ heu gʼaˬ-euˬ yaw lehˬ ngaˇ maˬ poˆ mawˇ nya-euˬ 
naw maꞈ ya siˬ duˬ ni, aˬ yawꞈ-ahˇ naw maꞈ jawˇ gaˇ sheuˬ doˆ nehˬ leꞈ ma.” 
5Kʼoeˇ ngeh, Yeˬsuˇ doˆ le-euˬ meh. Aˬ gah neh jahˇ taˬ-euˬ sah paˬ-euˬ uˬ kʼoˆ kʼoˆ 
luꞈ-awˇ, neˇ naˆ naˆ-eu pehˇ kʼahˬ pehˇ mahˇ dm luꞈ-eu meh. Sahˬ paˬ Piˇlaˆ ehˇ-eu, 
“Hehˬ. Tsawˇ haˬ heu gʼaˬ sheuˬ doˆ ha le-euˬ ma.” 
6Piˇ ma aˬ yuiꞈ deuˬ hawˇ-eu Yuˇdaˆ tsawˇ haˬ deuˬ aˬ yawꞈ-ahˇ ya mawˇ ngeh, “Laꞈ 
yaꞈ kʼoeˇ taˆ taꞈ sehꞈ-awˬ. Laꞈ yaꞈ kʼoeˇ taˆ taꞈ sehꞈ-awˬ” lehˇ guˇ-eu meh. Sahˬ paˬ 
Piˇlaˆ aˬ yawꞈ maꞈ-ahˇ ehˇ nehˬ-eu, “Toˆ-ehˇ ngeuˇ naˇ, naw maꞈ aˬ yawꞈ-ahˇ sheuˬ 
gʼeh-awˇ laꞈ yaꞈ kʼoeˇ taˆ taꞈ sehꞈ-iˇ-awˬ. Ngaˇ aˬ yawꞈ-euˬ yaw lehˬ maˬ poˆ mawˇ 
nya nya.” 
7Tsawˇ haˬ aˇ maꞈ ehˇ-eu, “Nga maꞈ-euˬ zahˇ dawˬ kʼoꞈ dawˬ tiˬ dawˬ-ahˇ gʼoe-awˇ 
ya ehˇ naˇ, yawˬ haˇ yawˬ ha Miˬyehˇ-euˬ Zaˬmaˇ ma lehˇ ehˇ-eu baˬ da neh aˬ yawꞈ 
shiˇ-eu tsaˬ meh.” 
8Dawˬ kʼoeˇ dawˬ-ahˇ sahˬ paˬ Piˇlaˆ ya gaˬ ngeh, paˇ guˆ dzehˬ laˇ-euˬ meh.  
9Aˬ yawꞈ hawˇ nymˇ laꞈ kʼoeˇ paˇ gʼoꞈ kʼoꞈ-iˇ-awˇ, “Nawˇ aˬ gaˇ neh oe teˬ” lehˇ, 
Yeˬsuˇ-ahˇ naˇ haˬ-euˬ meh. Ehˇ kʼawꞈ, Yeˬ suˇ dawˬ maˬ tmˇ-a.  
10Sahˬ paˬ Piˇlaˆ aˬ yawꞈ-ahˇ ehˇ nehˬ-eu, “Aˬ jeˬ miˇ neh nawˇ ngaˬ-ahˇ dawˬ maˬ 
ngehˬ cawˬ te. Nawˬ-ahˇ pyehˬ nehˬ-eu gʼaˇ duˬ maˬ ehˇ, laꞈ yaꞈ kʼoeˇ taˆ bi taꞈ sehꞈ-
eu gʼaˇ duˬ maˬ ehˇ, ngaˬ-euˬ aˬ laꞈ laꞈ kʼoeˇ jaˆ ma.” 
11Yeˬsuˇ ehˇ-eu, “Miˬyehˇ neh nawˬ-ahˇ baoˬ biꞈ taˬ-euˬ miˇ neh, nawˇ ngaˬ-euˬ 
kʼoeˇ taˆ baoˬ jaˆ-eu meh. Kʼoeˇ miˇ neh, ngaˬ-ahˇ nawˬ-euˬ aˬ laꞈ laꞈ kʼoeˇ a nehˬ 
laˇ-euˬ gʼaˬ-aˬ, nawˇ naˆ maˬ tseˇ iˬ baˇ huiˬ dzehˬ meh.” 



2084 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

12Dawˬ kʼoeˇ dawˬ-ahˇ sahˬ paˬ Piˇlaˆ ya gaˬ ngeh, Yeˬsuˇ-ahˇ pyehˬ nehˬ-eu gaˇ ma 
poˆ-euˬ meh. Ehˇ kʼawꞈ, tsawˇ haˬ aˇ maꞈ guˇ-awˇ ehˇ-eu, “Nawˇ aˬ yawꞈ-ahˇ pyehˬ 
nehˬ te lehˇ ngeuˇ naˇ, nawˇ sahˬ paˬ Gehˇsaˬ-euˬ cawˬ maˬ paˇ ngeuˇ meh. Yawˬ 
haˇ yawˬ ha sahˬ paˬ ma lehˇ ehˇ-eu tsawˇ haˬ-aˬ, sahˬ paˬ Gehˇsaˬ-ahˇ puiˬ-eu 
tsawˇ haˬ meh.” 
13Dawˬ kʼoeˇ dawˬ-ahˇ sahˬ paˬ Piˇlaˆ ya gaˬ ngeh, Yeˬsuˇ-ahˇ laꞈ nyiˇ sheuˬ doˆ leꞈ-
awˇ, “Kʼaˬ lo kʼawˬ taˬ-euˬ jawˇ duˬ” lehˇ kuˇ gaˇ jaˆ-eu yaˇ kʼaˬ daˇ-eu nuiˇ mahˬ-ahˇ 
nuiˇ le-euˬ meh. Kʼaˬ lo kʼawˬ taˬ-euˬ jawˇ duˬ-ahˇ, Heˬbyeˇ dawˬ “Gaˬbaˬdaˬ” lehˇ 
ehˇ-eu meh.  
14Kʼoeˇ ngeh nah-aˬ, Baˬsaˬkaˬ Bawˬ-iˬ gʼeh-eu gʼaˇ duˬ lehˬ hmˬ-eu aˇ nah pyeuꞈ-
awˇ, nah loˆ ceh laˇ mawꞈ laˇ-euˬ meh, Tsawˇ haˬ kʼoeˇ deuˬ-ahˇ Sahˬ paˬ Piˇlaˆ ehˇ 
nehˬ-eu, “Naw maꞈ-euˬ sahˬ paˬ-ahˇ haw sheˇ.” 
15Aˬ yawꞈ maꞈ guˇ-eu, “Aˬ yawꞈ-ahˇ sehꞈ-awˬ. Aˬ yawˬ-ahˇ sehˬ-awˬ. Laꞈ yaꞈ kʼoeˇ 
taˆ taꞈ sehꞈ-awˬ.” Sahˬ paˬ Piˇlaꞈ aˬ yawꞈ maꞈ-ahˇ ehˇ nehˬ-eu, “Naw maꞈ-euˬ sahˬ 
paˬ-ahˇ laꞈ yaꞈ kʼoeˇ taˆ taꞈ sehꞈ-awˬ loˇ.” Piˇ ma aˬ yuiꞈ deuˬ ehˇ-eu, “Nga maꞈ-euˬ 
sahˬ paˬ-aˬ sahˬ paˬ Gehˇsaˬ tiˬ gʼaˬ tehꞈ ma.” 
16Kʼoeˇ naˇ, Yeˬsuˇ-ahˇ laꞈ yaꞈ kʼoeˇ taˆ bi taꞈ sehꞈ-eu gʼaˇ duˬ, sahˬ paˬ Piˇlaˆ neh aˬ 
yawꞈ maꞈ-euˬ aˬ laꞈ laꞈ kʼoeˇ a kʼoꞈ nehˬ-euˬ meh.  

Yeˬsuˇ-ahˇ laꞈ yaꞈ kʼoeˇ taˆ taꞈ sehꞈ-euˬ 

(Maꞈtehˬ 27.32-44; Maˬkuˆ 15.21-32; Luˇkaꞈ 23.26-43) Kʼoeˇ naˇ, yehˇ deuˬ neh 
Yeˬsuˇ-ahˇ sheuˬ doˆ gʼeh-euˬ meh.  
17Aˬ yawꞈ-aˬ yawˬ ha-euˬ laꞈ yaꞈ baꞈ-awˇ Uˬ duˬ kʼmˬ lehˇ kuˇ-eu jawˇ duˬ-ahˇ le 
keuˆ-euˬ meh. Jawˇ duˬ kʼoeˇ tsahˇ-ahˇ, Heˬbyehˇ dawˬ Gawˇlaˬgawˇda lehˇ kuˇ-eu 
meh.  
18Kʼoeˇ gaˇ, aˬ yawꞈ maꞈ aˬ yawꞈ-ahˇ laꞈ yaꞈ kʼoeˇ taˆ taꞈ tehˬ-euˬ meh. Tsawˇ haˬ 
nyiˬ gʼaˬ-ahˇ kʼawꞈ, aˬ yawꞈ-euˬ gaˇ dzeˇ tiˬ paw tiˬ gʼaˬ-ehˇ taꞈ tehˬ taˬ-awˇ, aˬ 
yawꞈ-ahˇ gʼahˇ ceh taꞈ tehˬ taˬ-euˬ meh.  
19Sahˬ paˬ Piˇlaˆ neh sahˬ boꞈ boꞈ-awˇ, laꞈ yaꞈ kʼoeˇ taˆ bi taꞈ myahˬ-euˬ meh. “Heu-
aˬ, Yuˇdaˆ tsawˇ haˬ-euˬ Sahˬpaˬ pyeuꞈ-eu Naˬzaˬlehˇ meuˬ-ahˇ jawˇ-eu Yeˬsuˇ 
meh” lehˇ boꞈ taˬ-euˬ meh.  
20Yeˬsuˇ-ahˇ laꞈ yaꞈ kʼoeˇ taˆ taꞈ tehˬ taˬ-euˬ jawˇ duˬ kʼoeˇ-aˬ, meuˬ-ahˇ neh yaw 
kʼaˆ-ehˇ maˬ kaˬ-eu miˇ neh, tsawˇ haˬ gʼawˬ mya ni sahˬ boꞈ boꞈ myahˬ taˬ-euˬ gaˇ 
ya gui-euˬ meh. Sahˬ boꞈ kʼoeˇ-aˬ, Heˬbyehˇ dawˬ, Laˬteˬ dawˬ, Heˬlaˬsaˇ dawˬ, heu 
smˇ jeˬ luꞈ boꞈ taˬ-euˬ meh.  
21Piˇ ma aˬ yuiꞈ deuˬ sahˬ paˬ Piˇlaˆ-ahˇ ehˇ nehˬ-eu, “‘Yuˇdaˆ tsawˇ haˬ-euˬ sahˬ 
paˬ’ lehˇ maˬ boꞈ ni, ‘Tsawˇ haˬ heu gʼaˬ yawˬ haˇ yawˬ ha Yuˇdaˆ tsawˇ haˬ-euˬ sahˬ 
paˬ ma lehˇ tsaˬ geuꞈ-euˬ meh’ lehˇ boꞈ-eu tsaˬ dzehˬ tehꞈ-a.” 
22Sahˬ paˬ Piˇlaˆ ehˇ-eu, “Ngaˬ neh boꞈ gʼaˬ-euˬ jeˬ-aˬ, kʼaˇ boꞈ taˬ-euˬ loꞈ-ehˇ ya bi 
jaˆ meh.” 
23Yehˇ kʼoeˇ deuˬ Yeˬsuˇ-ahˇ laꞈ yaꞈ kʼoeˇ taˆ taꞈ tehˬ gʼaˬ ngeh, aˬ yawꞈ-euˬ mehˬ 
tsoeˬ-ahˇ oeˬ bymˇ bymˇ-awˇ, tiˬ gʼaˬ tiˬ bymˇ geuꞈ-euˬ meh. Laꞈ kʼoeˇ dm ahˇ-eu 

pehˇ kʼahˬ pehˇ mahˇ kʼoeˇ kahˇ kʼawꞈ, aˬ yawꞈ maꞈ yuˇ geuꞈ-euˬ meh. Pehˇ kʼahˬ 
kʼoeˇ kahˇ-aˬ, saˬ paˇ tiˬ dzeh tehꞈ-ehˇ zaꞈ taˬ-euˬ, paˇ kʼawˇ maˬ baw-eu pehˇ kʼahˬ 
pyeuꞈ-eu meh. 
24Yehˇ kʼoeˇ deuˬ tiˬ gʼaˬ tiˇ gʼaˬ ehˇ-eu, “Pehˇ kʼahˬ heu kahˇ maˬ cehˬ paˆ ni, aˬ geu 
gʼaˬ geuꞈ-eu tsaˬ nga lehˇ, pyuˇ maˇ byaˆ dzeh diˇ-awˇ tsaˬ geuꞈ kaˇ-euˇ.” Jaˇliꞈ laꞈ 
kʼoeˇ heu loꞈ-ehˇ ehˇ taˬ-euˬ jeˬ byah laˇ ni, kʼoeˇ loꞈ-ehˇ pyeuꞈ laˇ-euˬ meh.  

“Ngaˬ-euˬ dm gʼaˬ dm lmˇ deuˬ-ahˇ, aˬ yawꞈ maꞈ yaw kaˬ biˇ geuꞈ-awˇ, laꞈ kʼoeˇ dm-
eu pehˇ kʼahˬ pehˇ mahˇ, pehꞈ sa dzeh-awˇ tsaˬ geuꞈ-euˬ meh” Yehˇ kʼoeˇ deuˬ mehˬ 
tsoeˬ biˇ geuꞈ-euˬ kʼoeˇ-aˬ, Jaˇliꞈ laꞈ kʼoeˇ ehˇ taˬ-euˬ gaˇ tsaˬ-eu meh.  
25Yeˬsuˇ-euˬ laꞈ yaꞈ dawˬ peh tehˬ ni yawꞈ luꞈ-eu tsawˇ haˬ deuˬ-aˬ, Yeˬsuˇ-euˬ aˬ 
ma, Yeˬsuˇ-euˬ aˬ mui, Gaˬlawˇpaˇ-euˬ nymˇ dahˬ pyeuꞈ-eu Maˬliˇ hawˇ-eu, 
Maˬgaˬdaˬlaˇ meuˬ-ahˇ jawˇ-eu Maˬliˇ, aˬ ha oeˬ gʼaˬ meh.  
26Yeˬsuˇ-aˬ, aˬ yawꞈ-euˬ aˬ ma hawˇ-eu aˬ yawꞈ gaˬ dui dui-eu zaˬ lahˇ kʼoeˇ gʼaˬ 
kʼoeˇ gaˇ yawꞈ luꞈ gaˇ ya mawˇ ngeh, “Aˬ ma-oˇ, aˬ yawꞈ-ahˇ nawˬ li loꞈ-ehˇ sawˇ-
awˬ” lehˇ ehˇ nehˬ-euˬ meh.  
27Kʼoeˇ naˇ, zaˬ lahˇ kʼoeˇ gʼaˬ-ahˇ kʼawꞈ, “Aˬ yawꞈ-ahˇ nawˬ ma loꞈ-ehˇ sawˇ-awˬ” 
lehˇ ehˇ nehˬ-euˬ meh. Kʼoeˇ ngeh nah neh naˇ, zaˬ lahˇ kʼoeˇ gʼaˬ Yeˬsuˇ-euˬ aˬ ma-
ahˇ sheuˬ kʼoꞈ gʼeh-awˇ, aˬ yawꞈ-euˬ nymˇ-ahˇ bi jawˇ-euˬ meh.  

Yeˬsuˇ shiˇ-euˬ 
(Maꞈtehˬ 27.45-56; Maˬkuˆ 15.33-41; Luˇkaꞈ 23.44-49) 

28Nymˬ-mˇ poˆ jawˇ, yawˬ jeˬ na luꞈ byah laˇ gʼaˬ-euˬ gaˇ kawˆ Yeˬsuˇ siˬ nya-euˬ 
meh. Jaˇliꞈ laꞈ kʼoeˇ ehˇ taˬ-euˬ loꞈ-ehˇ byah laˇ ni, “Iˇ cuꞈ mehꞈ nya” lehˇ Yeˬsuˇ ehˇ-
eu meh.  
29Aˬ gaꞈ dzaˇ uiˇ uiˇ cehˇ tiˬ byah ni dahˬ-eu ciˬ cuˇ cuˇ zaˬ tiˬ siˬ kʼoeˇ gaˇ jaˆ-eu 
meh. Boeˇ baˆ laꞈ daˬ-ahˇ duˇ-eu laˆ shaˆ iˇ jaˬ caˆ luˆ tiˬ luˆ-ahˇ kʼoeˇ gaˇ dawˆ duiˆ-
awˇ, hiˇ soˆ kahˬ zaˬ uˬ du gʼoˆ tehˬ-awˇ, aˬ yawꞈ-euˬ mehˬ luˬ-ahˇ cawˬ miˇ nehˬ-
euˬ meh.  
30Yeˬsuˇ aˬ gaꞈ dzaˇ uiˇ kʼoeˇ cuˆ dawˇ gʼaˬ-awˇ, “Gaˇ mˇ jiˇ-euˬ ma” lehˇ ehˇ-eu meh. 
Kʼoeˇ naˇ, uˬ duˬ ga moꞈ le-awˇ, saꞈ tsehˆ leˇ-euˬ meh.  

Yeˬsuˇ-euˬ byaˇ gʼaˇ-ahˇ gahˬ neh tsawˆ-euˬ 

31Kʼoeˇ naˇ, laꞈ yaꞈ kʼoeˇ taˆ bi taꞈ tehˬ-euˬ tsawˇ haˬ kʼoeˇ deuˬ-euˬ aˬ kuiˇ deh 
kʼehꞈ-awˇ, laꞈ yaꞈ kʼoeˇ taˆ neh baꞈ ka leꞈ-eu gʼaˇ duˬ, Yuˇdaˆ tsawˇ haˬ aˬ yuiꞈ aˬ tsu 
deuˬ sahˬ paˬ Piˇlaˆ-ahˇ shaˇ-euˬ meh. Kʼoeˇ ngeh nah-aˬ, Jawˇ nah gʼaˇ duˬ lehˬ hmˬ 
dah-eu aˇ nah pyeuꞈ-awˇ, shiˇ taˬ-euˬ gʼawˇ mawˇ kʼoeˇ deuˬ-ahˇ Jawˇ nah ngeh nah 
keuˆ ni laꞈ yaꞈ kʼoeˇ taˆ maˬ bi jaˆ mawꞈ-eu miˇ neh, aˬ yawꞈ maꞈ kʼoeˇ loꞈ-ehˇ shaˇ-
eu meh. Kʼoeˇ uˬ taꞈ, jawˇ nah kʼoeˇ ngeh nah-aˬ, muiˬ dzehˬ shawˇ dzehˬ-eu Jawˇ 
nah tiˬ nah pyeuꞈ-eu miˇ neh meh.  
32Kʼoeˇ miˇ neh, yehˇ kʼoeˇ deuˬ le-awˇ, Yeˬsuˇ nehˬ-ehˇ laꞈ yaꞈ kʼoeˇ taˆ bi taꞈ tehˬ-
euˬ tsawˇ haˬ kʼoeˇ nyiˬ gʼaˬ-euˬ aˬ kuiˇ deh kʼehꞈ-euˬ meh. 
33Yehˇ kʼoeˬ deuˬ Yeˬsuˇ-euˬ dawˬ peh le keuˆ ngeh, Yeˬsuˇ shiˇ tsehˆ-euˬ gaˇ ya 
mawˇ-awˇ, aˬ kuiˇ maˬ deh kʼehꞈ nehˬ ni byehˇ-euˬ meh. 

34ehˇ kʼawꞈ, yehˇ tiˬ gʼaˬ neh Yeˬsuˇ-euˬ byaˇ gʼaˇ-ahˇ gahˬ tsawˆ-awˇ, shiˬ hawˇ-eu iˇ 
cuꞈ tiˬ poˆ tehꞈ-ehˇ yoeˇ doˆ le-euˬ meh.  
35(Pyeuꞈ laˇ-euˬ gaˇ kawˆ kʼoeˇ-ahˇ mawˇ duˬ-euˬ kʼoeˇ gʼaˬ, naw maꞈ kʼawꞈ jah laˇ 
nya ni dzawˇ duˬ-eu meh. Aˬ yawꞈ ehˇ-eu maˇ maˇ ni ngeuˇ-awˇ, aˬ yawꞈ dawˇ coe 
ni ehˇ-eu ma lehˇ aˬ yawˇ yawꞈ siˬ duˬ-eu meh.) 
36“Aˬ yawꞈ-euˬ shaˬ yoeˬ tiˬ kahˬ-iˬ ma ya kʼehꞈ-iˇ-aˇ” lehˇ Jaˇliꞈ laꞈ kʼoeˇ ehˇ taˬ-euˬ 
dawˬ kʼoeˇ dawˬ byah laˇ ni, kʼoeˇ loꞈ-ehˇ pyeuꞈ laˇ-euˬ meh.  
37Jaˇliꞈ laꞈ kʼoeˇ tiˬ tsahˇ paˇ ehˇ taˬ-euˬ, “Aˬ yawꞈ maꞈ neh gahˬ tsawˆ byoe-euˬ 
tsawˇ haˬ kʼoeˇ gʼaˬ-ahˇ aˬ cawˬ haw tehꞈ-a.” 

Yeˬsuˇ-ahˇ baꞈ pahˬ-euˬ 
(Maꞈtehˬ 27.57-61; Maˬkuˆ 15.42-47; Luˇkaꞈ 23.50-56) 

38Kʼoeˇ naˇ, Aˬliˇmaꞈtehˬ meuˬ-ahˇ jawˇ-eu Yoˇsehˆ kʼoeˇ gʼaˬ, Yeˬsuˇ-euˬ gʼawˇ 
mawˇ baꞈ kʼoꞈ gʼeh-eu gʼaˇ duˬ, sahˬ paˬ Piˇlaˆ-ahˇ shaˇ leˇ-euˬ meh. Yoˇsehˆ kʼoeˇ 
gʼaˬ-aˬ, Yuˇdaˆ tsawˇ haˬ aˬ yuiꞈ aˬ tsu deuˬ-ahˇ guˆ-eu miˇ neh, Yeˬsuˇ-euˬ zaˬ lahˇ 
ciˬ cuˇ ni geuꞈ kʼoeˬ taˬ-euˬ tsawˇ haˬ meh. Yeˬsuˇ-euˬ gʼawˇ mawˇ baꞈ kʼoꞈ gʼeh-eu 
gʼaˇ duˬ sahˬ paˬ Piˇlaˆ neh aˬ yawꞈ-ahˇ aˬ kawˬ-aˬ biꞈ-euˬ miˇ neh, aˬ yawꞈ le-awˇ, 
baꞈ kʼoꞈ laˬ leˇ-euˬ meh.  
39Yaw beh Yeˬsuˇ-ahˇ uˬ ciꞈ tiˬ miˇ tahˬ puˬ leˇ haw-euˬ Niˇgawˇdeˬ kʼoeˇ gʼaˬ kʼawꞈ, 
muˇlaˬ hawˇ-eu aˇjawˬ keuˬ-awˇ jahˇ taˬ-euˬ mawˇ tawˆ tawˆ gaˇ zmˬ-eu tsiˇ yaw 
saw jeˬ nyiˬ tseˇ jawꞈ-i ehˇ gʼaˬ ni yuˇ-awˇ, Yoˇsehˆ nehˬ-ehˇ iˇ-euˬ meh.  
40Aˬ yawꞈ nyaꞈ Yeˬsuˇ-euˬ gʼawˇ mawˇ baꞈ-awˇ, tsiˇ yaw saw jeˬ kʼoeˇ byaˆ shehˬ 
byaˆ shehˬ-ehˇ, Yuˇdaˆ tsawˇ haˬ mawˇ tawˆ tawˆ-eu zahˇ sahˇ kʼoꞈ jaˆ-eu loꞈ-ehˇ, 
shawˇ jehˆ ni gʼeh-eu saˬ paˇ neh mawˇ tawˆ tawˆ-euˬ meh.  
41Yeˬsuˇ-ahˇ laꞈ yaꞈ kʼoeˇ taˆ taꞈ sehꞈ-euˬ jawˇ duˬ dawˬ peh yaˇ kmˇ tiˬ kmˇ jaˆ-eu 
meh. Yaˇ kmˇ kʼoeˇ kmˇ laꞈ kʼoeˇ, tsawˇ haˬ tiˬ gʼaˬ-iˬ maˬ baꞈ pahˬ haw-euˬ lmˬ 
bymˇ lo kʼahˬ yaw shuiꞈ tiˬ kʼahˬ jaˆ-eu meh. 
42Jawˇ nah tah tehˬ le taˬ-euˬ uˬ taꞈ, lmˬ bymˇ kʼoeˇ hmˬ kʼawꞈ dawˬ peh jaˆ-eu miˇ 
neh, aˬ yawꞈ nyaꞈ Yeˬsuˇ-ahˇ kʼoeˇ gaˇ baꞈ pahˬ-euˬ meh.  

Yoˇhaˬ 20 

Yeˬsuˇ gʼoꞈ dehꞈ laˇ-euˬ 
(Maꞈtehˬ 28.1-8; Maˬkuˆ 16.1-8; Luˇkaꞈ 24.1-12) 

1Tiˬ jaw laꞈ kʼoeˇ aˇ dahˬ beh-eu nah uˬ shawˬ paw uˬ bya maˬ bya laˇ mi naˆ-ehˇ, 
Maˬgaˬdaˬlaˇ meuˬ-ahˇ jawˇ-eu Maˬliˇ kʼoeˇ gʼaˬ lmˬ bymˇ-ahˇ iˇ haw ngeh, lmˬ 
bymˇ mehˬ kʼehˬ-ahˇ jaˆ-eu kʼaˬ lo ngawˬ dzeh-awˇ jaˆ gaˇ ya mawˇ-euˬ meh.  
2Kʼoeˇ ngeh, Siˇmoˬ Beˬtuˆluˆ hawˇ-eu Yeˬsuˇ gaˬ dui dui-eu zaˬ lahˇ kʼoeˇ gʼaˬ jawˇ 
gaˇ aˬ yawꞈ cehˆ gʼeh-awˇ, “Aˬ yawꞈ maꞈ Sahˬpaˬ-ahˇ lmˬ bymˇ laꞈ kʼoeˇ neh baꞈ doˆ 
gʼeh-awˇ, aˬ gaˇ baꞈ taˬ-iˇ-euˬ lehˇ maˬ paˇ siˬ ngaˇ” lehˇ ehˇ nehˬ-euˬ meh.  
3Kʼoeˇ naˇ, Beˬtuˆluˆ hawˇ-eu zaˬ lahˇ kʼoeˇ gʼaˬ lmˬ bymˇ-ahˇ iˇ-euˬ meh.  

http://pt-br.bibles.org/ahk-AHK/John/21#John.20.1!f.1

4Aˬ yawꞈ nyaꞈ tiˬ kawˆ loꞈ-ehˇ cehˆ cehˆ-ehˇ iˇ-euˬ meh. Ehˇ kʼawꞈ, zaˬ lahˇ kʼoeˇ gʼaˬ 
Beˬtuˆluˆ naˆ maˬ tseˇ kawˇ dzehˬ-eu miˇ neh, Beˬtuˆluˆ-euˬ jeˬ hu lmˬ nymˇ-ahˇ 
cehˆ keuˆ-euˬ meh.  
5Aˬ yawꞈ awˆ kʼoꞈ-awˇ haw ngeh, mawˇ tawˆ saˬ paˇ jaˆ gaˇ ya mawˇ-euˬ meh. Ehˇ 
kʼawꞈ, aˬ yawꞈ lmˬ bymˇ lo kʼahˬ laꞈ kʼoeˇ maˬ uˇ-iˇ haw ni jawˇ-euˬ meh.  
6Aˬ yawꞈ-euˬ mehˬ nah Beˬtuˆluˆ cehˆ keuˆ leꞈ-awˇ, tiˬ poˆ tehꞈ-ehˇ lmˬ bymˇ lo 
kʼahˬ laꞈ kʼoeˇ uˇ-iˇ-euˬ meh. Mawˇ tawˆ saˬ paˇ ga gaˇ Beˬtuˆluˆ mawˇ-euˬ meh.  
7Yeˬsuˇ-euˬ uˬ duˬ-ahˇ lahˇ nehˬ-euˬ paˇ jeh kʼoeˇ kahˇ kʼawꞈ, kʼoeˇ gaˇ ga-eu meh. 
Paˇ jeh kʼoeˇ-aˬ, mawˇ tawˆ saˬ paˇ nehˬ-ehˇ tiˬ kawˆ loꞈ-ehˇ maˬ ga ni, yawˬ gaˇ 
yawˬ yaw yoˆ yoˆ-ehˇ jaˆ-eu meh.  
8Kʼoeˇ ngeh, lmˬ bymˇ-ahˇ jeˬ huˬ cehˆ keuˆ leꞈ-euˬ zaˬ lahˇ kʼoeˇ gʼaˬ gʼeh lmˬ bymˇ 
lo kʼahˬ laꞈ kʼoeˇ uˇ leˇ-awˇ, kʼoeˇ loꞈ-ehˇ jaˆ gaˇ ya mawˇ-awˇ jah-euˬ meh.  
9Kʼoeˇ ngeh keuˆ ni, Yeˬsuˇ gʼoꞈ dehꞈ laˇ tehꞈ-a lehˇ Jaˇliꞈ laꞈ kʼoeˇ ehˇ taˬ-euˬ gaˇ 
kawˆ kʼoeˇ-ahˇ aˬ yawꞈ nyaꞈ yaw muiˬ paˬ-ehˇ maˬ gʼoˆ shaw-aˬ siˬ.  
10Kʼoeˇ naˇ, aˬ yawꞈ nyaꞈ gʼoꞈ leˇ-euˬ meh.  

Maˬgaˬdaˬlaˇ Maˬliˇ-ahˇ Yeˬsuˇ dawˬ ngehˬ cawˬ-euˬ 
(Maꞈtehˬ 28.9,10; Maˬkuˆ 16.9-11) 

11Maˬliˇ-aˬ, lmˬ bymˇ lo kʼahˬ laꞈ nyiˇ yawꞈ-awˇ ngoeˇ luꞈ-eu meh. Aˬ yawꞈ ngoeˇ 
ngoeˇ-ehˇ awˆ kʼoꞈ-awˇ, lmˬ bymˇ lo kʼahˬ laꞈ kʼoeˇ haw ahˇ gʼeh-euˬ meh.  
12Mˬ taˆ gʼaˬ kʼehˇ nyiˬ gʼaˬ mehˬ tsoeˬ yaw pyuˇ dm-awˇ, Yeˬsuˇ-ahˇ baꞈ taˬ-awˇ bi 
jaˆ-euˬ kʼoeˇ tsahˇ-ahˇ, mˬ gʼmˬ paw tiˬ gʼaˬ, kuiˇ bi paw tiˬ gʼaˬ jawˇ luꞈ gaˇ aˬ yawꞈ 
ya mawˇ-euˬ meh.  
13“Zaˬ miˬ aˬ buˇ-oˇ, aˬ jeˬ miˇ neh ngoeˇ te” lehˇ mˬ taˆ gʼaˬ kʼehˇ kʼoeˇ nyiˬ gʼaˬ ehˇ-
eu meh. Aˬ yawꞈ ehˇ-eu, “Aˬ yawꞈ maꞈ neh ngaˬ-euˬ sahˬ paˬ-ahˇ baꞈ doˆ gʼeh-awˇ, 
aˬ gaˇ baꞈ taˬ-iˇ-euˬ maˬ siˬ ngaˇ.” 
14Aˬ yawꞈ kʼoeˇ loꞈ-ehˇ ehˇ gʼaˬ-awˇ zeuˆ pyawˇ ngeh, Yeˬsuˇ kʼoeˇ gaˇ yawꞈ luꞈ gaˇ 
ya mawˇ-euˬ meh. Ehˇ kʼawꞈ, Yeˬsuˇ nga lehˇ aˬ yawꞈ maˬ siˬ nya-a.  
15Yeˬsuˇ aˬ yawꞈ-ahˇ ehˇ nehˬ-eu, “Zaˬ miˬ aˬ buˇ-oˇ, aˬ jeˬ miˇ neh ngoeˇ te. Nawˇ aˬ 
suˇ gʼaˬ-ahˇ poˆ luꞈ te.” Yeˬsuˇ-ahˇ yaˇ kmˇ laˆ saˆ-eu tsawˇ haˬ nga lehˇ duˇ-awˇ ehˇ-
eu, “Aˬ yuiꞈ-oˇ, nawˬ neh aˬ yawꞈ-ahˇ baꞈ doˆ gʼeh-euˬ ngeuˇ naˇ, aˬ gaˇ baꞈ taˬ teˬ 
lehˇ ngaˬ-ahˇ tiˬ poˆ ehˇ nehˬ laꞈ-awˬ. Aˬ yawꞈ-ahˇ ngaˇ baꞈ kʼoꞈ laˬ-iˇ ma.” 
16Yeˬsuˇ aˬ yawꞈ-ahˇ “Maˬliˇ-oˇ” lehˇ kuˇ nehˬ ngeh, aˬ yawꞈ ciˬ pyawˇ-awˇ, 
“Laˬboˇniˇ-oˇ” lehˇ oˬ toˬ kʼoꞈ nehˬ-euˬ meh. “Laˬboˇniˇ” lehˇ ehˇ-eu-aˬ, Heˬbyehˇ 
dawˬ pyeuꞈ-awˇ, “saˬlaˬ” lehˇ ehˇ mawꞈ-euˬ meh.  
17Yeˬsuˇ aˬ yawꞈ-ahˇ ehˇ nehˬ-eu, “Ngaˬ-ahˇ taˬ nyehꞈ tehˬ. Aˬ jeˬ miˇ neh ehˇ naˇ, 
ngaˇ Aˬda jawˇ gaˇ maˬ gʼoꞈ leˇ-aˬ siˬ. Ngaˬ-euˬ zaˬ lahˇ deuˬ jawˇ gaˇ iˇ-awˇ, ngaˬ-
euˬ Aˬda hawˇ-eu aˬ yawꞈ maꞈ-euˬ Aˬda pyeuꞈ-eu, ngaˬ-euˬ Miˬyehˇ hawˇ-eu aˬ 
yawꞈ maꞈ-euˬ Miˬyehˇ jawˇ gaˇ ngaˇ gʼoꞈ leˇ ma lehˇ ehˇ-eu meh lehˇ ehˇ nehˬ-iˇ-
awˬ.” 

18Kʼoeˇ ngeh, zaˬ lahˇ deuˬ jawˇ gaˇ Maˬliˇ Maˬgaˬdaˬlaˇ iˇ-awˇ, aˬ yawꞈ Sahˬpaˬ 
Yeˬsuˇ-ahˇ ya mawˇ-euˬ gaˇ kawˆ hawˇ-eu, Sahˬpaˬ Yeˬsuˇ neh aˬ yawꞈ-ahˇ ehˇ 
nehˬ-euˬ dawˬ deuˬ dzawˇ nehˬ-euˬ meh.  

Yeˬsuˇ aˬ yawꞈ-euˬ zaˬ lahˇ deuˬ-ahˇ gʼawˇ mawˇ bi mawˇ le-euˬ 
(Maꞈtehˬ 28.16-20; Maˬkuˆ 16.14-18; Luˇkaꞈ 24.36-49) 

19Tiˬ jaw laꞈ kʼoeˇ aˇ dahˬ beh-eu aˇ nah pyeuꞈ-eu kʼoeˇ ngeh nah uˬ ciꞈ paw, zaˬ 
lahˇ deuˬ Yuˇdaˆ tsawˇ haˬ aˬ yuiꞈ aˬ tsu deuˬ-ahˇ guˆ-eu miˇ neh, tiˬ gaˇ uiˬ leˇ jiˇ-
awˇ, laˇ gʼoˆ sehˬ sehˬ tehˬ-awˇ jawˇ-eu meh. Kʼoeˇ ngeh, Yeˬsuˇ aˬ yawꞈ maꞈ jawˇ 
gaˇ yawꞈ le-awˇ, “Naw maꞈ nui saˇ oꞈ luꞈ-uˇ” lehˇ ehˇ le-euˬ meh.  
20Kʼoeˇ loꞈ-ehˇ ehˇ gʼaˬ-awˇ, aˬ yawꞈ maꞈ-ahˇ aˬ yawꞈ-euˬ aˬ laꞈ hawˇ-eu byaˇ gʼaˇ bi 
haw-euˬ meh. Zaˬ lahˇ deuˬ Sahˬpaˬ Yeˬsuˇ-ahˇ ya mawˇ-euˬ miˇ neh laˬ kʼaˬ cehˇ 
dui dui-eu meh.  
21Yeˬsuˇ aˬ yawꞈ maꞈ-ahˇ tiˬ poˆ paˇ ehˇ nehˬ-eu, “Naw maꞈ nui saˇ oꞈ luꞈ-uˇ. Aˬda 
ngaˬ-ahˇ kʼehˇ gʼeh leꞈ-euˬ loꞈ-ehˇ, naw maꞈ-ahˇ ngaˇ kʼehˇ gʼeh-eu ma.” 
22Kʼoeˇ loꞈ-ehˇ ehˇ gʼaˬ ngeh, aˬ yawꞈ maꞈ kʼoeˇ taˆ aˬ yawꞈ saꞈ baw nehˬ-awˇ, heu 
loꞈ-ehˇ ehˇ nehˬ-euˬ meh. “Muiˬ-eu Shawˇ-eu Yaw sahˇ Miˬyehˇ-ahˇ ha geuꞈ-awˬ.  
23Naw maꞈ neh iˬ baˇ pyehˬ nehˬ-euˬ tsawˇ haˬ-ahˇ Miˬyehˇ iˬ baˇ pyehˬ nehˬ tehꞈ-
a. Naw maꞈ neh iˬ baˇ maˬ pyehˬ nehˬ-euˬ tsawˇ haˬ-ahˇ Miˬyehˇ iˬ baˇ maˬ pyehˬ 
nehˬ-aˇ.” 

Yeˬsuˇ Toˇmaˆ-ahˇ dawˬ ngehˬ cawˬ le-euˬ 

24Zaˬ lahˇ deuˬ jawˇ gaˇ Yeˬsuˇ oe ngeh, Yeˬsuˇ-euˬ zaˬ lahˇ tiˬ gʼaˬ pyeuꞈ-eu “Nyiˬ 
gʼaˬ dehꞈ le-euˬ” lehˇ kuˇ-eu Toˇmaˆ kʼoeˇ gʼaˬ kʼoeˇ gaˇ maˬ jawˇ-a.  
25Kʼoeˇ miˇ neh, “Nga maꞈ Sahˬpaˬ Yeˬsuˇ-ahˇ ya mawˇ-euˬ ma” lehˇ, zaˬ lahˇ deuˬ aˬ 
yawꞈ-ahˇ ehˇ nehˬ-euˬ meh. Aˬ yawꞈ maꞈ-ahˇ Toˇmaˆ ehˇ-eu, “Aˬ yawꞈ-euˬ aˬ laꞈ-ahˇ 
shmˇ sehˬ taꞈ-euˬ maˇ byawꞈ-ahˇ ngaˇ mawˇ duˬ-awˇ, ngaˬ-euˬ laꞈ noeˇ neh maˇ 
byawꞈ kʼoeˇ-ahˇ toeˬ haw gʼaˬ-awˇ, aˬ yawꞈ-euˬ byaˇ gʼaˇ-ahˇ ngaˬ-euˬ laꞈ zaˬ neh 
yaw muiˬ paˬ-ehˇ sawˆ duˬ haw gʼaˬ miˇ tsa maˬ ngeuˇ naˇ, ngaˇ maˬ jah.” 
26Tiˬ jaw dzeuˇ-iˇ ngeh, zaˬ lahˇ deuˬ nymˇ tiˬ nymˇ laꞈ kʼoeˇ uiˬ leˇ-awˇ jawˇ-eu 
meh. Toˇmaˆ kʼawꞈ, aˬ yawꞈ maˬ nehˬ-ehˇ jawˇ-eu meh. Aˬ yawꞈ maꞈ laˇ gʼoˆ sehˬ 
sehˬ tehˬ taˬ-euˬ meh. Ehˇ kʼawꞈ, Yeˬsuˇ aˬ yawꞈ maꞈ jawˇ gaˇ yawꞈ le-awˇ, “Naw 
maꞈ nui saˇ oꞈ luꞈ-uˇ” lehˇ ehˇ-eu meh.  
27Kʼoeˇ ngeh, Toˇmaˆ-ahˇ aˬ yawꞈ ehˇ nehˬ-eu, “Nawˬ-euˬ laꞈ noeˇ neh toeˬ haw-awˇ 
ngaˬ-euˬ aˬ laꞈ-ahˇ haw duˬ laˇ sheˇ. Kʼoeˇ naˇ, nawˬ-euˬ aˬ laꞈ cawˬ ja-awˇ, ngaˬ-euˬ 
byaˇ gʼaˇ-ahˇ sawˆ haw-awˇ, poˆ poˆ laˆ laˆ-ehˇ maˬ paˇ noeˬ ni jah-awˬ.” 
28Toˇmaˆ ehˇ-eu, “Nawˇ-aˬ, ngaˬ-euˬ Sahˬpaˬ hawˇ-eu ngaˬ-euˬ Miˬyehˇ meh.” 
29Aˬ yawꞈ-ahˇ Yeˬsuˇ ehˇ nehˬ-eu, “Nawˇ ngaˬ-ahˇ mawˇ-euˬ miˇ neh jah te loˇ. 
Ngaˬ-ahˇ maˬ mawˇ-euˬ kʼawꞈ jah-eu tsawˇ haˬ deuˬ aˇ naˆ ni guiˬ lahˬ huiˬ-eu nga.” 

Aˬ jeˬ miˇ neh sahˬ boꞈ heu taꞈ boꞈ-euˬ gaˇ kawˆ 

30Sahˬ boꞈ heu taꞈ laꞈ kʼoeˇ maˬ boꞈ ahˇ jiˇ taˬ-euˬ zahˬ leˇ paˬ-ehˇ gʼeh-eu gʼawˬ 
mya jeˬ, zaˬ lahˇ deuˬ mehˬ shi Yeˬsuˇ mˇ-euˬ meh. 

31Ehˇ kʼawꞈ, heu gaˇ kʼaˇ boꞈ taˬ-euˬ heu deuˬ-aˬ, Yeˬsuˇ-aˬ Meˬsiˇya hawˇ-eu 
Miˬyehˇ-euˬ Zaˬmaˇ pyeuꞈ-eu naw maꞈ jah laˇ ni maˬ ehˇ, naw maꞈ aˬ yawꞈ-ahˇ jah-
eu laꞈ kʼoeˇ dehꞈ-eu jeˬ za nya ni maˬ ehˇ, boꞈ taˬ-euˬ jeˬ pyeuꞈ-eu ma.  

Yoˇhaˬ 21 

Zaˬ lahˇ shiꞈ gʼaˬ-ahˇ Yeˬsuˇ gʼawˇ mawˇ bi mawˇ le-euˬ 

1Kʼoeˇ naˇ, Deˬbeˬliˇ lah lah dzeˇ, zaˬ lahˇ deuˬ jawˇ gaˇ Yeˬsuˇ tiˬ poˆ paˇ doˆ le-euˬ 
meh. Gaˇ kawˆ kʼoeˇ-aˬ, heu loꞈ-ehˇ meh.  
2Siˇmoˬ Beˬtuˆluˆ, nyiˬ gʼaˬ dehꞈ le-euˬ lehˇ kuˇ-eu Toˇmaˆ, Gaˬliˬlehˇ miˇ kʼahˬ 
Gaˬnaˬ meuˬ-ahˇ jawˇ-eu Naˬdaˬneˬlaˇ, Zeˬbeˬdehˇ-euˬ aˬ li nyiˬ li, kʼoeˇ maˬ ngeuˇ-
eu Yeˬsuˇ-euˬ zaˬ lahˇ nyiˬ gʼaˬ, heu deuˬ tiˬ kawˆ loꞈ-ehˇ jawˇ luꞈ-eu meh.  
3“Ngaˇ za dzeh-iˇ la” lehˇ Siˇmoˬ Beˬtuˆluˆ aˬ yawˬ maꞈ-ahˇ ehˇ nehˬ ngeh, “Nga maꞈ 
gʼeh nawˬ nehˬ-ehˇ iˇ ma” lehˇ aˬ yawꞈ maˬ ehˇ-eu meh. Kʼoeˇ naˇ, aˬ yawꞈ maꞈ lawˬ 
dziˬ-awˇ doˆ-iˇ-euˬ meh. Ehˇ kʼawꞈ, kʼoeˇ ngeh miˇ miˇ lah-ehˇ, aˬ yawꞈ maꞈ ngaˬ 
shaˬ tiˬ mawˇ-iˬ maˬ dzeh mi nya-a.  
4Uˬ shawˬ paw nahˇ ma doˆ laˇ ngeh, Yeˬsuˇ lah lah dzeˇ yawꞈ luꞈ-eu meh. Ehˇ 
kʼawꞈ, Yeˬsuˇ nga lehˇ zaˬ lahˇ deuˬ maˬ haw siˬ-aˬ.  
5“Zaˬ guˬ deuˬ-oˇ, ngaˬ shaˬ dzeh mi maˬ loˇ” lehˇ Yeˬsuˇ naˇ haˬ ngeh, “Maˬ dzeh 
mi-aˬ” lehˇ aˬ yawꞈ maꞈ ehˇ kʼoꞈ nehˬ-euˬ meh.  
6“Lawˬ-euˬ aˇ maˇ paw dzeh ahˇ gʼeh-awˬ. Ngaˬ shaˬ mi laˇ tehꞈ-a” lehˇ Yeˬsuˇ aˬ 
yawꞈ maꞈ-ahˇ ehˇ nehˬ ngeh, aˬ yawꞈ maꞈ dzeh ahˇ gʼeh-awˇ, ngaˬ shaˬ paꞈ dui dui 
leˇ-euˬ miˇ neh, za maˬ gʼeu kʼoꞈ coeˇ-a.  
7Yeˬsuˇ gaˬ dui dui-eu zaˬ lahˇ kʼoeˇ gʼaˬ Beˬtuˇluˆ-ahˇ, “Tsawˇ haˬ kʼoeˇ gʼaˬ Sahˬpaˬ 
Yeˬsuˇ nga” lehˇ ehˇ nehˬ-euˬ meh. Sahˬpaˬ Yeˬsuˇ nga lehˇ ehˇ gaˇ Beˬtuˆluˆ ya gaˬ 
ngeh, mehˬ tsoeˬ gʼeu dm-awˇ iˇ cuꞈ-ahˇ tsawˬ puꞈ-euˬ meh. Aˬ jeˬ miˇ neh ehˇ naˇ, 
aˬ yawꞈ mehˬ tsoeˬ maˬ dm ni za dzeh luꞈ-eu meh.  
8Zaˬ lahˇ nui deuˬ-aˬ, lawˬ heu-awˇ, ngaˬ shaˬ tiˬ byah ni paꞈ leˇ taˬ-euˬ za-ahˇ lah 
lah dzeˇ gʼeu doˆ laꞈ-eu meh. Aˬ yawꞈ maꞈ za dzeh-euˬ kʼoeˇ-aˬ, lah lah dzeˇ-ahˇ neh 
ngaˬ tseˇ lmˇ ehˇ gʼaˬ ni kaˬ-eu tehꞈ meh.  
9Aˬ yawꞈ maꞈ dahˇ taˆ daˆ doˆ laˇ ngeh, kʼaˬ gʼeuˬ baw doꞈ taˬ-euˬ gaˇ ngaˬ shaˬ tehˬ 
ba taˬ-awˇ, kaˬ muˇ gʼeh jaˆ luˬ gaˇ ya mawˇ-euˬ meh.  
10“Naw maꞈ neh nymˬ-mˇ dzeh mi-euˬ ngaˬ shaˬ teu ui cuiˆ hehˇ laꞈ-awˬ” lehˇ, aˬ 
yawꞈ maꞈ-ahˇ Yeˬsuˇ ehˇ nehˬ-euˬ meh.  
11Siˇmoˬ Beˬtuˆluˆ lawˬ-ahˇ uˇ-iˇ-awˇ, ngaˬ shaˬ yaw huiˬ tiˬ byah ni paꞈ leˇ taˬ-euˬ 
za-ahˇ lah lah dzeˇ gʼeu doˆ laꞈ-euˬ meh. Ngaˬ shaˬ yaw huiˬ kʼoeˇ dawˬ tawˆ luꞈ tiˬ 
yaˇ ngaˬ tseˇ smˬ mawˇ byah-eu meh. Ngaˬ shaˬ kʼoeˇ myaˆ myaˆ-ehˇ dzeh paꞈ-euˬ 
kʼawꞈ, za kʼoeˇ kahˇ maˬ pyaˬ-iˇ ni jaˆ-eu meh.  
12Yeˬsuˇ aˬ yawꞈ maꞈ-ahˇ “Shawˬ hawˬ dzaˬ laˇ-awˬ” lehˇ ehˇ nehˬ-euˬ meh. Zaˬ lahˇ 
kʼoeˇ deuˬ aˬ yawꞈ-ahˇ “Nawˇ aˬ suˇ gʼaˬ te” lehˇ tiˬ gʼaˬ-iˬ maˬ naˇ haˬ peuˬ-a. Aˬ jeˬ 
miˇ neh ehˇ naˇ, aˬ yawꞈ Sahˬpaˬ Yeˬsuˇ meh lehˇ aˬ yawꞈ maꞈ siˬ nya-eu meh. 

13Yeˬsuˇ kaˬ muˇ yuˇ laˬ-iˇ-awˇ, aˬ yawꞈ maꞈ-ahˇ biˇ nehˬ-euˬ meh. Ngaˬ shaˬ tehˬ 
ba-euˬ kʼoeˇ kʼawꞈ paˇ yuˇ laˬ-iˇ-awˇ biˇ nehˬ-euˬ meh.  
14Heu-aˬ, Yeˬsuˇ gʼoꞈ dehꞈ laˇ gʼaˬ miˇ tsa, zaˬ lahˇ deuˬ jawˇ gaˇ doˆ le-euˬ smˬ poˆ 
tiˬ poˆ pyeuꞈ-eu meh.  

“Nawˇ ngaˬ-ahˇ gaˬ ma loˇ” lehˇ Beˬtuˆluˆ-ahˇ Yeˬsuˇ naˇ haˬ-euˬ 

15Aˬ yawꞈ maꞈ dzaˬ gʼaˬ dawˇ gʼaˬ ngeh, Siˇmoˬ Beˬtuˆluˆ-ahˇ Yeˬsuˇ naˇ haˬ-eu, 
“Yoˇhaˬ-euˬ aˬ li Siˇmoˬ-oˇ, tsawˇ haˬ heu deuˬ ngaˬ-ahˇ gaˬ-eu naˆ maˬ tseˇ nawˇ 
ngaˬ-ahˇ gaˬ ma loˇ.” Beˬtuˆluˆ ehˇ-eu, “Gaˬ ma Sahˬpaˬ-oˇ. Ngaˇ nawˬ-ahˇ gaˬ-eu 
nawˇ siˬ nya meh.” Yeˬsuˇ aˬ yawꞈ-ahˇ ehˇ nehˬ-eu, “Yawˇ zaˬ-ahˇ bo saˆ-eu loꞈ-ehˇ, 
ngaˬ-euˬ yawˇ deuˬ-ahˇ bo saˆ-awˬ.” 
16Yeˬsuˇ aˬ yawꞈ-ahˇ nyiˬ poˆ tiˬpoˆ paˇ naˇ haˬ-eu, “Yoˇhaˬ-euˬ aˬ li Siˇmoˬ-oˇ, nawˇ 
ngaˬ-ahˇ gaˬ ma loˇ.” Aˬ yawꞈ ehˇ-eu, “Gaˬ ma Sahˬpaˬ-oˇ. Ngaˇ nawˬ-ahˇ gaˬ-eu 
nawˇ siˬ nya meh. Yeˬsuˇ aˬ yawꞈ-ahˇ ehˇ nehˬ-eu, “Ngaˬ-euˬ yawˇ deuˬ-ahˇ bo saˆ-
awˬ.” 
17Yeˬsuˇ aˬ yawꞈ-ahˇ smˬ poˆ tiˬ poˆ paˇ naˇ haˬ-eu, “Yoˇhaˬ-euˬ aˬ li Siˇmoˬ-oˇ, nawˇ 
ngaˬ-ahˇ gaˬ ma loˇ.” 

“Nawˇ ngaˬ-ahˇ gaˬ ma loˇ” lehˇ Yeˬsuˇ aˬ yawꞈ-ahˇ smˬ poˆ naˇ haˬ keuˆ laꞈ-euˬ miˇ 
neh, Beˬtuˆluˆ nui ma maˬ saˇ-ehˇ, heu loꞈ-ehˇ ehˇ kʼoꞈ nehˬ-euˬ meh. “Sahˬpaˬ-oˇ, 
nawˇ yawˬ jeˬ na luꞈ siˬ nya meh. Ngaˇ nawˬ-ahˇ aˇ naˆ ni gaˬ-eu nawˇ siˬ nya meh.” 
Yeˬsuˇ aˬ yawꞈ-ahˇ ehˇ nehˬ-eu, “Ngaˬ-euˬ yawˇ deuˬ-ahˇ bo saˆ-awˬ. 
18Ngaˇ nawˬ-ahˇ maˇ jawˆ ni ehˇ nehˬ nyaˇ. Nawˇ zaˬ guˬ pyeuꞈ ngeh, yawˬ haˇ yawˬ 
ha joꞈ paꞈ paꞈ deuˇ-awˇ, yawˬ ha kʼaˇ iˇ mawꞈ gaˇ iˇ-euˬ meh. Ehˇ kʼawꞈ, nawˇ tsawˇ 
mawˬ mawˬ le ngeh, nawˬ-euˬ aˬ laꞈ cawˬ diˇ nehˬ-awˇ, aˬ cawˬ neh joꞈ paꞈ bi paꞈ-
awˇ, yawˬ ha maˬ iˇ mawꞈ gaˇ bi tsahˇ gʼeh tehꞈ-a.” 
19(Yeˬsuˇ kʼoeˇ loꞈ-ehˇ ehˇ-eu kʼoeˇ-aˬ, Miˬyehˇ-euˬ yaw shehꞈ kʼahˬ sehˇ-ahˇ aˬ cawˬ 
ya mawˇ ni, aˬ kaˇ Beˬtuˆluˆ aˬ joˆ-ehˇ ya shiˇ-eu gaˇ kawˆ-ahˇ toeˬ mehˬ mawꞈ-euˬ 
jeˬ pyeuꞈ-eu meh.) Kʼoeˇ naˇ, Beˬtuˆluˆ-ahˇ Yeˬsuˇ ehˇ nehˬ-eu, “Ngaˬ-euˬ mehˬ nah 
laˇ gʼeh laꞈ-awˬ.” 

Yeˬsuˇ gaˬ dui dui-eu zaˬ lahˇ gaˇ kawˆ Yeˬsuˇ ehˇ-eu 

20Beˬtuˆluˆ zeuˆ pyawˇ haw ngeh, Yeˬsuˇ gaˬ dui dui-eu zaˬ lahˇ kʼoeˇ gʼaˬ aˬ yawꞈ-
euˬ mehˬ nah cah luꞈ gaˇ ya mawˇ-euˬ meh. Zaˬ lahˇ kʼoeˇ gʼaˬ-aˬ, ciꞈ hawˬ dzaˬ taꞈ 
ngeh miˇ Yeˬsuˇ-euˬ dawˬ peh tah tehˬ leˇ-awˇ, “Sahˬpaˬ-oˇ, nawˬ-ahˇ ahˬ dzaˬ-eu 
lehˇ gʼeh-eu aˬ suˇ gʼaˬ-a” lehˇ naˇ haˬ-euˬ kʼoeˇ gʼaˬ meh.  
21Beˬtuˆluˆ zaˬ lahˇ kʼoeˇ gʼaˬ-ahˇ mawˇ ngeh, Yeˬsuˇ-ahˇ heu loꞈ-ehˇ naˇ haˬ-euˬ 
meh. “Sahˬpaˬ-oˇ, heu gʼaˬ toe. Aˬ yawꞈ-euˬ gʼaˇ duˬ mehˬ hu paw aˬ joˆ-ehˇ jaˆ ta.” 
22Yeˬsuˇ ehˇ-eu, “Ngaˇ oe ngeh keuˆ ni aˬ yawꞈ-ahˇ ngaˇ bi dehꞈ keuˆ mawꞈ lawˬ naˇ, 
nawˇ aˬ jeˬ kʼahˇ kʼoꞈ kʼaˇ za ta. Ngaˬ-euˬ mehˬ nah laˇ gʼeh laꞈ-awˬ.” 
23Kʼoeˇ ngeh jawˇ, zaˬ lahˇ kʼoeˇ gʼaˬ shiˇ-eu maˬ paˇ baw meh jeˇ lehˇ, Yeˬsuˇ-euˬ 
mehˬ nah caw teh luꞈ-eu tsawˇ haˬ deuˬ yaw kaˬ ja byah taˬ-euˬ meh. Ehˇ kʼawꞈ, 
zaˬ lahˇ kʼoeˇ gʼaˬ maˬ shiˇ-a lehˇ Yeˬsuˇ ehˇ mawꞈ-eu maˬ ngeuˇ-a. “Ngaˇ oe ngeh 

keuˆ ni aˬ yawꞈ-ahˇ bi dehꞈ keuˆ mawꞈ lawˬ naˇ, nawˇ aˬ jeˬ kʼahˇ kʼoꞈ kʼaˇ za ta” lehˇ 
ehˇ-euˬ tehꞈ meh.  
24Zaˬ lahˇ kʼoeˇ gʼaˬ-aˬ, gaˇ kawˆ heu deuˬ saˇ kiˇ kamˬ-euˬ gʼaˬ pyeuꞈ-eu uˬ taꞈ, boꞈ 
doˆ-euˬ gʼaˬ kʼawꞈ pyeuꞈ-eu meh. Aˬ yawꞈ neh ehˇ-euˬ gaˇ kawˆ heu deuˬ maˇ maˇ 
ni ngeuˇ meh lehˇ aˬ dui siˬ nya-eu ma.  

Yeˬsuˇ neh mˇ-euˬ jeˬ maˬ boꞈ doˆ jiˇ coeˇ-a 

25Yeˬsuˇ neh mˇ-euˬ gaˇ gʼawˬ mya ni jaˆ-a siˬ. Aˬ yawꞈ neh kʼaˇ mˇ-euˬ gaˇ deuˬ tiˬ 
jeˬ saˇ-iˬ tiˬ jeˬ boꞈ doˆ jiˇ naˇ, boꞈ doˆ-euˬ sahˬ boꞈ paˇ dmˬ kʼoeˇ deuˬ miˇ tsaˬ heu 
kʼoeˇ taˆ maˬ deˇ leˇ-aˇ lehˇ ngaˇ noeˬ-eu ma.  

Gʼaˬkʼehˇ 

Gʼaˬkʼehˇ 1 

1Tawˇpiˇluˆ-oˇ, ngaˬ neh boꞈ-euˬ sahˬ boꞈ yaw beh taꞈ laꞈ kʼoeˇ, Yeˬsuˇ gaˇ mˇ dahˬ 
beh ngeh neh aˬ yawꞈ neh kʼaˇ mˇ kʼaˇ shaˇ, kʼaˇ mehˬ kʼaˇ tsoˆ yaꞈ-euˬ gaˇ kawˆ 
deuˬ boꞈ taˬ-euˬ ma.  
2Aˬ yawꞈ-ahˇ mˬ kʼoeˇ taˆ bi ciˬ daˆ kʼoꞈ gʼeh ngeh nah-ahˇ keuˆ ni boꞈ taˬ-euˬ ma. Aˬ 
yawꞈ-ahˇ mˬ kʼoeˇ taˆ maˬ bi ciˬ kʼoꞈ daˆ kʼoꞈ leꞈ mi naˆ-ehˇ, aˬ yawꞈ-euˬ gʼaˬ kʼehˇ bi 
geuꞈ-eu gʼaˇ duˬ aˬ yawꞈ neh tseˇ doˆ-euˬ tsawˇ haˬ deuˬ-ahˇ, Muiˬ-eu shawˇ-eu 
Yaw sahˇ Miˬyehˇ-euˬ baoˬ-ahˇ gʼoe-eu laꞈ kʼoeˇ aˬ yawꞈ mehˬ yaꞈ tsoˆ yaꞈ-euˬ meh.  
3Aˬ yawꞈ aˬ diˇ aˬ maˇ dehꞈ luꞈ-eu gaˇ kawˆ noeˬ bahˬ kʼaˇ maˬ bi za-eu gʼaˇ duˬ, aˬ 
yawꞈ shiˇ gʼaˬ naˇ kʼah, aˇ yamˬ oeˬ tseˇ nah laꞈ kʼoeˇ aˬ yawꞈ maꞈ jawˇ gaˇ gʼawˬ 
mya poˆ doˆ le-euˬ meh. Aˬ yawꞈ maꞈ aˬ yawꞈ-ahˇ mawˇ-awˇ, Miˬyehˇ Miˇkʼahˬ gaˇ 
kawˆ aˬ yawꞈ maꞈ-ahˇ aˬ yawꞈ ja mehˬ-euˬ meh.  
4Aˬ yawꞈ maꞈ tiˬ gaˇ uiˬ leˇ-awˇ jawˇ ngeh, aˬ yawꞈ heu loꞈ-ehˇ dawˬ biꞈ yaꞈ-euˬ 
meh. “Ngaˬ Da neh naw maꞈ-ahˇ biꞈ ma lehˇ saˇ jaˇ dzaˬ taˬ-euˬ jeˬ pyeuꞈ-eu, ngaˬ 
neh naw maꞈ-ahˇ ehˇ nehˬ taˬ-euˬ jeˬ-ahˇ maˬ za kʼoeˇ keuˆ ni, Yeˬluˇsaˬlehˬ meuˬ-
ahˇ neh maˬ doˆ-iˇ ni dawˬ tawˬ-awˬ.  
5Yoˇhaˬ-aˬ, iˇ cuꞈ laꞈ kʼoeˇ iˇ cuꞈ shawˇ nehˬ-euˬ meh. Ehˇ kʼawꞈ, gʼawˬ myahˇ maˬ 
gʼeh-ehˇ, Miˬ yehˇ naw maꞈ-ahˇ Yaw sahˇ Miˬyehˇ laꞈ kʼoeˇ iˇ cuꞈ shawˇ nehˬ laꞈ 
tehꞈ-a.” 

Yeˬsuˇ-ahˇ mˬ kʼoeˇ taˆ ciˬ daˆ kʼoꞈ gʼeh-euˬ 

6Zaˬ lahˇ deuˬ tiˬ gaˇ uiˬ leˇ-awˇ Yeˬsuˇ-ahˇ ya tahˬ dzoeˇ ngeh heu loꞈ-ehˇ naˇ haˬ-
euˬ meh. “Sahˬpaˬ-oˇ, nymˬ-mˇ poˆ jawˇ Miˇ kʼahˬ heu kʼahˬ Iˇsaˬleˬlaˆ tsawˇ jeuˬ-
ahˇ nawˇ biꞈ kʼoꞈ-eu lehˇ gʼeh-eu ma loˇ.” 
7Aˬ yawꞈ maꞈ-ahˇ Yeˬsuˇ ehˇ nehˬ-eu, “Aˇ yamˬ aˇ law-ahˇ ngaˬ Da-euˬ baoˬ neh toꞈ 
taˬ gʼaˬ jiˇ-euˬ meh. Naw maꞈ siˬ nya-eu maˬ loˬ-a. 
8Ehˇ kʼawꞈ, Muiˬ-eu shawˇ-eu Yaw sahˇ Miˬyehˇ naw maꞈ kʼoeˇ taˆ oe keuˆ ngeh, 
naw maꞈ baoˬ za-awˇ, Yeˬluˇsaˬlehˬ meuˬ laꞈ kʼoeˇ maˬ ehˇ, Yuˇdaˆ miˇ kʼahˬ hawˇ-
eu Saˬmaˬliˆ miˇ kʼahˬ doe ni maˬ ehˇ, mˬ dzeˇ miˇdzeˇ keuˆ ni maˬ ehˇ, naw maꞈ 
ngaˬ-euˬ gʼaˇ duˬ saˇ kiˇ kamˬ-eu tsawˇ haˬ pyeuꞈ laˇ tehꞈ-a.” 
9Aˬ yawꞈ kʼoeˇ loꞈ-ehˇ ehˇ gʼaˬ-awˇ, aˬ yawꞈ maꞈ haw haw-ehˇ jawˇ ngeh, mˬ kʼoeˇ 
taˆ bi ciˬ daˆ kʼoꞈ leꞈ-euˬ meh. Mˬ dmˇ aˬ yawꞈ-ahˇ tsahˇ kaˬ le-awˇ, aˬ yawꞈ maꞈ aˬ 
yawꞈ-ahˇ maˬ mawˇ nya-a.  
10A yawꞈ maꞈ aˬ yawꞈ mˬ-ahˇ gʼoꞈ daˆ leˇ gaˇ haw tsoˆ-awˇ jawˇ ngeh, mehˬ tsoeˬ 
pyuˇ deuˬ ni dm luꞈ-eu tsawˇ haˬ nyiˬ gʼaˬ aˬ yawꞈ maꞈ-euˬ dawˬ peh ja pyuˬ ni 
yawꞈ le-euˬ meh.  
11Aˬ yawꞈ nyaꞈ-ehˇ-eu, “Gaˬliˬlehˇ tsawˇ haˬ deuˬ-oˇ, aˬ jeˬ miˇ neh naw maꞈ heu gaˇ 
yawꞈ-awˇ mˬ-ahˇ haw haw-ehˇ jawˇ te. Naw maꞈ jawˇ gaˇ neh mˬ-ahˇ bi ciˬ kʼoꞈ daˆ 

leꞈ-euˬ Yeˬsuˇ heu gʼaˬ-aˬ, naw maꞈ-euˬ mehˬ shi kʼaˇ gʼoꞈ daˆ leˇ-euˬ loꞈ-ehˇ tiˬ poˆ 
paˇ gʼoꞈ ka le meh.” 

Yuˇdaˆ-euˬ dah zaˇ tseˇ paˇ-euˬ 

12Kʼoeˇ naˇ, gʼaˬ kʼehˇ kʼoeˇ deuˬ Saˬloˬ Gawˬ jawˬ-ahˇ neh Yeˬluˇsaˬlehˬ meuˬ-ahˇ 
gʼoꞈ-iˇ-euˬ meh. Gawˬ jawˬ kʼoeˇ jawˬ-aˬ, Yeˬluˇsaˬlehˬ meuˬ-ahˇ neh oeˬ yaˇ oeˬ 
tseˇ lmˇ kaˬ-eu tehꞈ meh.  
13Aˬ yawꞈ maꞈ meuˬ-ahˇ gʼoꞈ-iˇ-awˇ, nymˇ laꞈ taˆ tiˆ-ahˇ jaˆ-eu aˬ yawꞈ maꞈ yaꞈ-eu 
lawˆ-ahˇ gʼoꞈ uˇ leˇ-euˬ meh. Aˬ yawꞈ maꞈ-aˬ, Beˬtuˆluˆ, Yoˇhaˬ, Yaˬkoˆ hawˇ-eu 
Aˬdehˬlehˬ, Piˇliˇpuˆ, Toˇmaˆ, Baˬtawˇlaˬmehˇ, Maꞈtehˬ, Aˬlaˬpehˇ-euˬ aˬ li Yaˬkoˆ, 
Siˇmoˬ Zeˬloˆ, Yaˬkoˆ-euˬ aˬ li Yuˇdaˆ, heu deuˬ meh.  
14Aˬ yawꞈ maꞈ-aˬ, zaˬ miˬ zaˬ deuˬ hawˇ-eu, Yeˬsuˇ-euˬ aˬ ma Maˬliˇ hawˇ-eu 
Yeˬsuˇ-euˬ aˬ nyiˇ deuˬ nehˬ-ehˇ tiˬ kawˆ loꞈ-ehˇ, tiˬ kʼehˬ maˬ taˬ ni uiˬ leˇ-awˇ guiˬ 
lahˬ shaˇ-eu meh.  
15Gʼawˬ myahˇ maˬ gʼeh-ehˇ, jah-eu tsawˇ haˬ deuˬ tiˬ yaˇ nyiˬ tseˇ gʼaˬ uiˬ leˇ-awˇ 
jawˇ gaˇ, Beˬtuˆluˆ tuˇ laˇ-awˇ, heu loꞈ-ehˇ ehˇ-eu meh. 
16“Aˬ yuiꞈ aˬ nyiˇ deuˬ-oˇ, Yeˬsuˇ-ahˇ nyehꞈ-euˬ tsawˇ haˬ deuˬ-ahˇ gaˇ ma sheuˬ 
mehˬ nehˬ-euˬ gʼa pyeuꞈ-eu Yuˇdaˆ-euˬ gaˇ kawˆ, Muiˬ-eu shawˇ-eu Yaw sahˇ 
Miˬyehˇ neh Daˬbiˇ-ahˇ gʼoe-awˇ ehˇ taˬ-euˬ Jaˇliꞈ dawˬ kawˬ kʼoeˇ byah laˇ-euˬ 
meh.  
17Yuˇdaˆ-aˬ, aˬ dui-euˬ aˇ muˇ laꞈ kʼoeˇ uˇ-eu tsawˇ haˬ tiˬ gʼaˬ meh. Aˬ jeˬ miˇ neh 
ehˇ naˇ, aˬ dui nehˬ-ehˇ gaˇ mˇ-eu gʼaˇ duˬ aˬ yawꞈ-ahˇ tseˇ doˆ taˬ-euˬ meh.” 
18(Haiˬ dui dui-eu gaˇ kʼoeˇ mˇ-awˇ za-euˬ pyuˇ neh, miˇ tsaˬ tiˬ tsahˇ Yuˇdaˆ zeuˇ-
awˇ, miˇ tsaˬ kʼoeˇ tsahˇ-ahˇ aˬ yawꞈ uˬ duˬ tahˬ poˆ-ehˇ ga sehꞈ-euˬ meh. Aˬ yawꞈ-
euˬ u maˆ ga paˆ-awˇ, baw uˇ baw ma dawˬ tawˆ luꞈ doˆ le jiˇ-euˬ meh.  
19Yeˬluˇsaˬlehˬ meuˬ laꞈ kʼoeˇ kʼaˇ jawˇ-eu tsawˇ haˬ dawˬ tawˆ luꞈ, gaˇ kawˆ kʼoeˇ 
gaˬ jiˇ-euˬ meh. Kʼoeˇ miˇ neh, miˇ tsaˬ kʼoeˇ tsahˇ-ahˇ aˬ yawꞈ maꞈ-euˬ dawˬ-ahˇ 
neh Aˬkeˬdaˬmaˬ lehˇ kuˇ-eu meh. Dawˬ tsuiꞈ-aˬ, ‘Shiˬ doˆ-euˬ miˇ tsaˬ’ lehˇ ehˇ 
mawꞈ-eu meh.  
20“Ja ceuˬ-eu sahˬ boꞈ laꞈ kʼoeˇ heu loꞈ-ehˇ boꞈ taˬ-euˬ meh.  

‘Aˬ yawꞈ-euˬ nymˇ ngehꞈ-iˇ jiˇ-awˇ, tsawˇ haˬ maˬ jawˇ ni jaˆ luꞈ-uˇ’ lehˇ boꞈ taˬ-euˬ 
meh.  

‘Aˬ yawꞈ mˇ-euˬ gaˇ-ahˇ mˇ-eu, dah zaˇ tiˬ gʼaˬ doˆ le luꞈ-uˇ’ lehˇ kʼawꞈ boꞈ taˬ-euˬ 
meh.  
21-22“Kʼoeˇ miˇ neh, Sahˬpaˬ Yeˬsuˇ gʼoꞈ dehꞈ laˇ-euˬ gaˇ kawˆ saˇ kiˇ kamˬ-eu gʼaˇ 
duˬ, aˬ dui nehˬ-ehˇ tsawˇ haˬ tiˬ gʼaˬ ya bi lahˬ laˇ meh. Tsawˇ haˬ kʼoeˇ gʼaˬ-aˬ, 
Yoˇhaˬ iˇ cuꞈ shawˇ-eu gaˇ kawˆ mehˬ ngeh neh aˇ dahˬ beh-awˇ, Yeˬsuˇ-ahˇ mˬ-ahˇ 
ciˬ daˆ kʼoꞈ leꞈ-euˬ aˇ yamˬ-ahˇ keuˆ ni, Sahˬpaˬ Yeˬsuˇ aˬ dui nehˬ-ehˇ kʼaˇ cah taꞈ-
euˬ aˇ yamˬ laꞈ kʼoeˇ, aˬ dui-euˬ aˇ muˇ-ahˇ uˇ-awˇ cah taꞈ-euˬ tsawˇ haˬ tiˬ gʼaˬ ya bi 
pyeuꞈ meh.” 

23Kʼoeˇ ngeh, aˬ yawꞈ maꞈ tsawˇ haˬ nyiˬ gʼaˬ-ahˇ shaˇ noeˬ-euˬ meh. Yaw beh gʼaˬ-
aˬ, tsawˇ myahˇ myahˇ maˇ Yuˇtuˬ lehˇ myahˇ-awˇ, Baˬsaˬbaˆ lehˇ kʼawꞈ kuˇ-eu 
Yoˇsehˆ meh. Nyiˬ gʼaˬ tiˬ gʼaˬ-aˬ, Maˬtiˇ meh.  
24-25Kʼoeˇ naˇ, a yawꞈ maꞈ heu loꞈ-ehˇ guiˬ lahˬ shaˇ-euˬ meh. “SahˬpaˬMiˬyehˇ-oˇ, 
tsawˇ haˬ yawˬ gʼaˬ na luꞈ-euˬ nui noeˬ nui duˇ-ahˇ nawˇ siˬ nya-eu meh. Yuˇdaˆ-aˬ, 
yawˬ paw yawˬ ciˬ pyawˇ-awˇ, aˬ yawꞈ-ahˇ geuˇ-eu jawˇ duˬ-ahˇ le dzeuˇ-euˬ meh. 
Kʼoeˇ miˇ neh, Yuˇdaˆ-euˬ dah zaˇ gʼaˬ kʼehˇ geuꞈ-awˇ gaˇ mˇ-eu gʼaˇ duˬ, tsawˇ haˬ 
heu nyiˬ gʼaˬ laꞈ kʼoeˇ nawˬ neh tseˇ doˆ-euˬ gʼaˬ nga maꞈ-ahˇ mehˬ nehˬ laꞈ-awˬ.” 
26Kʼoeˇ naˇ, aˬ yawꞈ nyaꞈ-euˬ tsawˇ myahˇ boꞈ ahˇ-awˇ, maˬ haw ni beuˬ ngeh, 
Maˬtiˇ-ahˇ zaˬ leˇ-euˬ meh. Kʼoeˇ miˇ neh, Maˬtiˇ-ahˇ gʼaˬ kʼehˇ tseˇ tiꞈ gʼaˬ nehˬ-ehˇ 
bi gawꞈ leˇ-euˬ meh.  

Gʼaˬkʼehˇ 2 

Muiˬ-eu shawˇ-eu Yaw sahˇ Miˬyehˇ zaꞈ le-euˬ 

1Beˬdeˬgoˇdeˬ aˇ nah keuˆ le ngeh, jah-eu tsawˇ haˬ dawˬ tawˆ luꞈ, tiˬ gaˇ uiˬ leˇ-awˇ 
jawˇ-euˬ meh.  
2Ja pyuˬ ni, jaˬ lehˇ lehˇ ma baw-eu loꞈ-ehˇ mˬ kʼoeˇ taˆ teˇ saˇ mahˇ doˆ laˇ-awˇ, aˬ 
yawꞈ maꞈ nuiˇ luꞈ-eu nymˇ nymˇ lah-ehˇ teˇ saˇ kʼoeˇ byah-iˇ-euˬ meh.  
3Kʼoeˇ ngeh, miˬ dzaˬ miˬ lmˇ-ahˇ duˇ-eu mehˬ laˇ deuˬ-ahˇ aˬ yawꞈ maꞈ ya mawˇ-
euˬ meh. Mehˬ laˇ kʼoeˇ deuˬ oe kʼawˬ gʼeh-awˇ, kʼoeˇ gaˇ kʼaˇ jawˇ-eu tsawˇ haˬ 
yawˬ gʼaˬ na luꞈ-ahˇ toeˬ ciˆ-euˬ meh.  
4Aˬ yawꞈ maꞈ dawˬ tawˆ luꞈ-ahˇ Muiˬ-eu shawˇ-eu Yaw sahˇ Miˬyehˇ byah laˇ-awˇ, 
Yaw sahˇ Miˬyehˇ neh bi ngehˬ bi tmˇ-euˬ loꞈ-ehˇ, dawˬ gʼawˬ mya jeˬ ngehˬ-euˬ 
meh.  
5Kʼoeˇ ngeh, miˇ tsaˬ kʼoeˇ taˆ jaˆ-eu miˇ kʼahˬ yawˬ kʼahˬ na luꞈ-ahˇ neh uiˬ laˇ taˬ-
euˬ Miˬyehˇ-ahˇ yaw zeu baw dui dui-eu Yuˇdaˆ tsawˇ haˬ deuˬ, Yeˬluˇsaˬlehˬ meuˬ 
laꞈ kʼoeˇ jawˇ luꞈ-eu meh.  
6Teˇ saˇ kʼoeˇ ya gaˬ ngeh, tsawˇ haˬ kʼoeˇ deuˬ baˬ maꞈ puˇ jeˬ-ehˇ uiˬ le bymˇ le-
euˬ meh. Jah-eu tsawˇ haˬ kʼoeˇ deuˬ ngehˬ luꞈ-eu dawˬ kʼoeˇ, aˬ yawꞈ maꞈ yawˬ 
gʼaˬ na luꞈ-ahˇ yawˬ ha tsawˇ jeuˬ-euˬ dawˬ loꞈ-ehˇ gaˬ le-eu miˇ neh, aˬ yawꞈ maꞈ 
zahˬ leˇ-euˬ meh.  
7Aˬ yawꞈ maꞈ zahˬ dui dui leˇ-eu laꞈ kʼoeˇ, heu loꞈ-ehˇ ehˇ-eu meh. “Dawˬ heu loꞈ-
ehˇ ngehˬ luꞈ-eu tsawˇ haˬ heu deuˬ Gaˬliˬlehˇ tsawˇ haˬ deuˬ ngaˇ.  
8Toˆ-ehˇ ngeuˇ naˇ, aˬ dui yawˬ gʼaˬ na luꞈ-ahˇ yawˬ ha tsawˇ jeuˬ-euˬ dawˬ-ahˇ neh 
aˬ joˆ-ehˇ gaˬ le-eu nga.  
9Aˬ dui maꞈ-aˬ, Baˬtiˇ miˇkʼahˬ, Meˬdiˇ miˇkʼahˬ, Eˇlamˬ miˇ kʼahˬ, Maˬsoˬpoˬtaˬmiˇ 
miˇ kʼahˬ, Yuˇdaˆ miˇ kʼahˬ, Gaˬbaˬdawˇciˆ miˇ kʼahˬ, Boˬtuˆ miˆ kʼahˬ, Aˬshaˆ miˇ 
kʼahˬ, 

10Puˬgiˇ miˇ kʼahˬ, Paˬbuˇliˇ miˇ kʼahˬ, Iˇjiˇtuˆ miˇ kʼahˬ, Kuˇleˬniˬ miˇ kʼahˬ dawˬ peh 
jaˆ-eu Liˆbyaˇ miˇ kʼahˬ, heu deuˬ doe ni tiˬ paw tiˬ gʼaˬ-ehˇ jawˇ-eu tsawˇ haˬ deuˬ 
ma. Aˬ dui tiˬ paˆ na deuˬ-aˬ, Loˇmaˆ meuˬ-ahˇ jawˇ-eu oe taˬ-euˬ meh.  
11Yuˇdaˆ tsawˇ jeuˬ maˬ ehˇ, Yuˇdaˆ tsawˇ haˬ pyeuꞈ laˇ-euˬ aˬ cawˬ tsawˇ jeuˬ deuˬ 
maˬ ehˇ, aˬ dui laꞈ kʼoeˇ ahˇ-eu ma. Tiˬ paˆ na deuˬ-aˬ Gaˬlaˬdeˬ miˇ kʼahˬ hawˇ-eu 
Aˬleˬbyaˇ miˇ kʼahˬ-ahˇ jawˇ-eu ma. Ehˇ kʼawꞈ, Miˬyehˇ neh mˇ-euˬ huiˬ-eu gaˇ deuˬ 
gaˇ kawˆ aˬ yawꞈ maꞈ ngehˬ-eu kʼoeˇ, aˬ dui dawˬ tawˆ luꞈ yawˬ ha tsawˇ jeuˬ-euˬ 
dawˬ-ahˇ neh ya gaˬ-euˬ ma.” 
12Aˬ yawꞈ maꞈ noeˬ maˬ doˆ-ehˇ zahˬ leˇ tsoˆ leˇ jiˇ-awˇ, “Aˬ joˆ-ehˇ maˇ diˇ gʼeh-eu 
nga teu” lehˇ, tiˬ gʼaˬ tiˇ gʼaˬ ehˇ-eu meh.  
13Ehˇ kʼawꞈ, tiˬ paˆ na deuˬ-aˬ, jah-eu tsawˇ haˬ kʼoeˇ deuˬ-ahˇ cehꞈ lehꞈ ka-eu laꞈ 
kʼoeˇ, “Aˬ gaꞈ dzaˇ uiˇ yaw shuiꞈ dawˇ yehꞈ-euˬ miˇ neh gʼeh-eu nga” lehˇ ja uiˇ niˇ 
gʼa-eu meh.  

Beˬtuˆluˆ dawˬ mehˬ mehˬ-euˬ 

14Kʼoeˇ ngeh, Beˬtuˆluˆ-aˬ, gʼaˬ kʼehˇ tseˇ nyiꞈ gʼaˬ nehˬ-ehˇ yawꞈ-awˇ, teˇ saˇ yaw 
kʼaˆ kʼaˆ-ehˇ guˇ-awˇ, tsawˇ haˬ aˇ maꞈ-ahˇ heu loꞈ-ehˇ ehˇ nehˬ-euˬ meh. “Aˬ yuiꞈ aˬ 
nyiˇ Yuˇdaˆ tsawˇ haˬ deuˬ hawˇ-eu Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ-
oˇ, gaˇ kawˆ heu ngaˇ ja gaˇ tiˬ poˆ naˇ haˬ sheˇ.  
15Naw maꞈ noeˬ-eu loꞈ-ehˇ, tsawˇ haˬ heu deuˬ aˬ gaꞈ dzaˇ uiˇ yaw shuiꞈ dawˇ yehꞈ-
euˬ maˬ ngeuˇ-a. Aˬ jeˬ miˇ neh ehˇ naˇ, nymˬ-mˇ uˬ shawˬ paw naˬ liˬ gʼoeˬ laꞈ keuˆ 
laˇ-euˬ tehꞈ-a siˬ.  16Gaˇ kawˆ heu-aˬ, Miˬyehˇ gʼaˇ duˬ ngeh dah-eu Yawˇlaˆ neh ehˇ 
taˬ-euˬ loꞈ-ehˇ pyeuꞈ laˇ-euˬ meh. Yawˇlaˆ neh ehˇ taˬ-euˬ dawˬ-aˬ, heu loꞈ-ehˇ meh.  
17‘Miˬyehˇ neh ehˇ taˬ-euˬ dawˬ-aˬ, Aˇ saˬ saˬ-eu aˇ nah keuˆ ngeh, tsawˇ haˬ yawˬ 
gʼaˬ na luꞈ kʼoeˇ taˆ, ngaˬ-euˬ Yaw sahˇ shehˆ daˆ nehˬ ma. Naw maꞈ-euˬ aˬ buˇ aˬ li 
deuˬ, ngaˬ-euˬ gʼaˇ duˬ ngehˬ dah tehꞈ-a. Naw maꞈ-euˬ tsawˇ haˬ zaˬ guˬ deuˬ, Yaw 
sahˇ mehˬ-eu jeˬ ya mawˇ-awˇ, naw maꞈ-euˬ tsawˇ mawˬ tsawˇ kʼaˆ deuˬ, yuꞈ maˆ 
gʼawˬ mya jeˬ maˆ tehꞈ-a.  
18Aˇ nah aˇ yamˬ kʼoeˇ keuˆ le ngeh, ngaˬ-euˬ zaˬ kʼaˆ deuˬ-euˬ kʼoeˇ taˆ, zaˬ miˬ zaˬ 
yo maˬ tseˇ paˆ ni, ngaˬ-euˬ Yaw sahˇ shehˆ daˆ nehˬ-awˇ, ngaˬ-euˬ gʼaˇ duˬ bi ngehˬ 
dah ma.  
19Mˬ maˬ mˬ taˆ yaw goˇ kʼoeˇ gaˇ, kʼaˆ jeˬ-ehˇ gʼeh-eu mˇ mehˬ-awˇ, Laꞈ oˆ miˇ maˬ 
heu kʼoeˇ taˆ kʼawꞈ, zahˬ leˇ-eu jeˬ ngaˇ jahˇ mehˬ ma. Shiˬ doˆ-awˇ miˬ dzaˬ puiˆ 
tehꞈ-a. Uˬ kʼoeˬ naˆ uꞈ ni jaˆ tehꞈ-a.  
20Yaw shehꞈ kʼahˬ sehˇ huiˬ dui dui-eu, SahˬpaˬMiˬyehˇ-euˬ aˇ nah kʼoeˇ, miˇ kʼoeˇ 
taˆ maˬ keuˆ le nmˇ kaˬ, nahˇ ma zahˇ tsui ni pyeuꞈ-iˇ-awˇ, ba la shiˬ neˇ neˇ-iˇ tehꞈ-
a.  
21Kʼoeˇ ngeh, ‘Caw ba nehˬ laꞈ-awˬ’ lehˇ, SahˬpaˬMiˬyehˇ-ahˇ kuˇ-eu deuˬ, ka kʼoꞈ 
nehˬ-eu jeˬ za tehꞈ-a. ’ 
22“Aˬ yuiꞈ aˬ nyiˇ Iˇsaˬleˬlaˆ tsawˇ haˬ deuˬ-oˇ, ngaˇ ehˇ gaˇ yaw muiˬ paˬ-ehˇ naˇ haˬ 
sheˇ. Naˬzaˬlehˇ tsawˇ haˬ Yeˬsuˇ-aˬ, maˇ maˇ ni Miˬyehˇ neh bi oe-euˬ gʼaˬ pyeuꞈ-
eu gaˇ kawˆ, aˬ yawꞈ-ahˇ gʼoe-eu laꞈ kʼoeˇ Miˬyehˇ neh mˇ-euˬ zahˬ leˇ paˬ-ehˇ gʼeh-

eu gaˇ kʼoeˇ deuˬ saˇ kiˇ kamˬ luꞈ meh. Gaˇ kawˆ kʼoeˇ deuˬ naw maꞈ-euˬ mehˬ shi 
pyeuꞈ dzeuˇ yaꞈ-euˬ miˇ neh, naw maꞈ yaw muiˬ paˬ-ehˇ siˬ duˬ meh. 
23Miˬyehˇ-aˬ, yaw beh neh aˬ yawꞈ neh lehˬ hmˬ taˬ-euˬ loꞈ-ehˇ, Yeˬsuˇ-ahˇ naw 
maꞈ-euˬ aˬ laꞈ laꞈ kʼoeˇ a nehˬ-eu gʼaˇ duˬ, naꞈ ngeh neh noeˬ tsehˆ taˬ gʼaˬ-euˬ meh. 
Kʼoeˇ naˇ, iˬ baˇ mˇ-eu tsawˇ haˬ deuˬ neh laꞈ yaꞈ kʼoeˇ taˆ bi taꞈ tehˬ-eu laꞈ kʼoeˇ, 
naw maꞈ aˬ yawꞈ-ahˇ sehꞈ-euˬ meh.  
24Ehˇ kʼawꞈ, aˬ yawꞈ-ahˇ Miˬyehˇ neh paˇ bi gʼoꞈ dehꞈ laˇ-eu laꞈ kʼoeˇ, shiˇ-eu jeˬ-euˬ 
baoˬ uˬ moˆ bi dzeuˇ-iˇ-euˬ meh. Aˬ jeˬ miˇ neh ehˇ naˇ, shiˇ-eu jeˬ aˬ yawꞈ-ahˇ maˬ 
paꞈ tawꞈ nya-a.  
25Aˬ yawꞈ-euˬ gaˇ kawˆ Daˬbiˇ neh heu loꞈ-ehˇ ehˇ taˬ-euˬ jaˆ-eu meh.  

‘Ngaˬ-euˬ mehˬ shi yawˬ jawˇ na luꞈ, SahˬpaˬMiˬyehˇ-ahˇ mawˇ luꞈ ma. Ngaˬ-euˬ 
dawˬ peh aˬ yawꞈ jawˇ-awˇ, ngaˇ kʼahˬ lahˇ duˬ maˬ paˇ jaˆ ma.  
26Ngaˬ-euˬ nui ma nui saˇ za-awˇ, laˬ kʼaˬ tiˬ cehˇ dawˬ ngehˬ-eu ma. Shiˬ shaˬ 
gʼawˇ mawˇ maˬ gmˬ-eu kʼawꞈ, noeˬ tmˬ taˬ-euˬ ziꞈ dah jaˆ ma.  
27Aˬ jeˬ miˇ neh ehˇ naˇ, shiˇ-eu jeˬ-euˬ miˇ kʼahˬ laꞈ kʼoeˇ, nawˇ ngaˬ-ahˇ maˬ byehˇ 
dzeh yaꞈ-aˇ. Saˇ jaˇ ziꞈ-eu zaˬ kʼaˆ-ahˇ nawˇ, lmˬ bymˇ-ahˇ maˬ bi buꞈ shoˆ-aˇ.  
28Dehꞈ-eu gaˇ ma nawˇ mehˬ laꞈ-awˇ, nawˇ ngaˬ nehˬ-ehˇ jawˇ-eu miˇ neh, ngaˇ laˬ 
kʼaˬ cehˇ-eu jeˬ byah ma. ’ 
29“A yuiꞈ aˬ nyiˇ deuˬ-oˇ, tsawˇ myahˇ doˆ dui dui-eu aˬ dui-euˬ aˬ poeˬ sahˬ paˬ 
Daˬbiˇ gaˇ kawˆ, ngaˇ naw maꞈ-ahˇ kʼaˬ duˬ ni ehˇ nehˬ nyaˇ. Aˬ yawꞈ shiˇ-awˇ, aˬ 
yawꞈ-ahˇ baꞈ pahˬ-euˬ lmˬ bymˇ iˬ nah keuˆ ni aˬ dui maꞈ jawˇ gaˇ jaˆ luꞈ meh.  
30Aˬ yawꞈ-aˬ, Miˬyehˇ gʼaˇ duˬ ngehˬ dah-eu tiˬ gʼaˬ pyeuꞈ-awˇ, Miˬyehˇ neh aˬ 
yawꞈ-ahˇ saˇ jaˇ dzaˬ taˬ-euˬ jeˬ-ahˇ aˬ yawꞈ siˬ nya meh. Daˬbiˇ-euˬ zaˬ deuˬ uˆ deuˬ 
laꞈ kʼoeˇ, Daˬbiˇ-ahˇ duˇ-eu sahˬ paˬ tiˬ gʼaˬ bi doˆ laˇ ma lehˇ, Miˬyehˇ saˇ jaˇ dzaˬ 
taˬ-euˬ meh.  
31Mehˬ hu paw Miˬyehˇ aˬ joˆ-ehˇ jahˇ-eu lehˇ lehˬ hmˬ taˬ-euˬ gaˇ kawˆ Daˬ biˇ haw 
mawˇ-euˬ miˇ neh, Ka li gʼoꞈ dehꞈ laˇ-eu gaˇ kawˆ-ahˇ aˬ yawꞈ heu loꞈ-ehˇ ehˇ taˬ-
euˬ meh.  

‘Shiˇ-eu jeˬ-euˬ miˇ kʼahˬ laꞈ kʼoeˇ, aˬ yawꞈ-ahˇ maˬ byehˇ dzeh yaꞈ-ehˇ, lmˬ bymˇ-
ahˇ maˬ bi buꞈ shoˆ-aˬ. ’ 
32Yeˬsuˇ heu gʼaˬ-ahˇ Miˬyehˇ neh bi gʼoꞈ dehꞈ laˇ-euˬ meh. Gaˇ kawˆ heu aˬ diˇ aˬ 
maˇ pyeuꞈ laˇ-euˬ aˬ dui yawˬ gʼaˬ na luꞈ siˬ duˬ mawˇ duˬ-euˬ saˇ kiˇ pyeuꞈ-eu ma.  
33Aˬ yawꞈ-euˬ Aˬda pyeuꞈ-eu Miˬyehˇ-euˬ aˇ maˇ paw aˬ yawꞈ-ahˇ ciˬ huiˬ ciˬ mahˇ 
keuˆ nehˬ-awˇ, Miˬyehˇ neh saˇ jaˇ dzaˬ taˬ-euˬ jaˆ-eu loꞈ-ehˇ, Yaw sahˇ Miˬyehˇ za-
euˬ meh. Nymˬ-mˇ naw maꞈ ya gaˬ ya mawˇ luꞈ-eu heu-aˬ, a yawꞈ neh Yaw sahˇ 
Miˬyehˇ shehˆ daˆ nehˬ laꞈ-euˬ jeˬ pyeuꞈ-eu meh.  
34Mˬ kʼoeˇ taˆ daˆ gʼoꞈ leˇ-euˬ gʼaˬ-aˬ, Daˬbiˇ maˬ ngeuˇ-a. Daˬbiˇ aˬ yawꞈ neh ehˇ taˬ-
euˬ heu loꞈ-ehˇ jaˆ-eu meh.  

‘SahˬpaˬMiˬyehˇ neh heu loꞈ-ehˇ, ngaˬ-euˬ Sahˬpaˬ-ahˇ ehˇ-euˬ meh. Ngaˬ-euˬ aˇ 
maˇ paw nuiˇ laˇ-awˬ.  

35Nawˬ-ahˇ muiˇ-eu tsawˇ haˬ deuˬ-ahˇ, nawˇ aˬ kuiˇ bi cawˬ daˆ-eu lehˇ, nawˬ-euˬ 
aˬ kuiˇ pehˬ zaˬ uˬ moˆ, ngaˇ nyehꞈ taˬ ngeh keuˆ ni nuiˇ-awˬ. ’ 
36“Kʼoeˇ miˇ neh, Iˇsaˬleˬlaˆ tsawˇ haˬ dawˬ tawˆ luꞈ heu loꞈ-ehˇ ya siˬ duˬ meh. Naw 
maꞈ neh laꞈ yaꞈ kʼoeˇ taˆ taꞈ sehꞈ-euˬ Yeˬsuˇ heu gʼaˬ-aˬ, Miˬyehˇ neh Sahˬpaˬ hawˇ-
eu Ka li bi pyeuꞈ laˇ-euˬ gʼaˬ meh.” 
37Beˬtuˆluˆ kʼoeˇ loꞈ-ehˇ ehˇ gaˇ tsawˇ haˬ kʼoeˇ deuˬ ya gaˬ ngeh, aˬ yawꞈ maꞈ-euˬ 
nui ma-ahˇ zaw dui dui leˇ-awˇ, Beˬtuˆluˆ hawˇ-eu gʼaˬ kʼehˇ kʼoeˇ deuˬ-ahˇ ehˇ-eu, 
“Aˬ yuiꞈ aˬ nyiˇ deuˬ-oˇ, nga maꞈ aˬ joˆ-ehˇ jahˇ paˬ nga.” 
38Aˬ yawꞈ maꞈ-ahˇ Beˬtuˆluˆ ehˇ nehˬ-eu, “Naw maꞈ yawˬ gʼaˬ na luꞈ yawˬ ha-euˬ iˬ 
baˇ noeˬ poˆ-awˇ, Yeˬsuˇ Ka li-euˬ tsawˇ myahˇ uˬ moˆ iˇ cuꞈ shawˇ-awˬ. Kʼoeˇ loꞈ-
ehˇ jahˇ naˇ, Miˬyehˇ naw maꞈ-ahˇ iˬ baˇ pyehˬ nehˬ laꞈ-awˇ, Miˬyehˇ neh biꞈ leꞈ-euˬ 
Muiˬ-eu shawˇ-eu Yaw sahˇ Miˬyehˇ-ahˇ naw maꞈ za tehꞈ-a.  
39Aˬ jeˬ miˇ neh ehˇ naˇ, Muiˬ-eu shawˇ-eu Yaw sahˇ Miˬyehˇ biꞈ ma lehˇ Miˬyehˇ 
neh saˇ jaˇ dzaˬ taˬ-euˬ kʼoeˇ-aˬ, naw maꞈ hawˇ-eu naw maꞈ-euˬ zaˬ deuˬ-ahˇ dzaˬ 
taˬ-euˬ saˇ jaˇ pyeuꞈ-eu meh. Kʼoeˇ uˬ taꞈ, gaˇ mahˇ kaˬ gaˇ jawˇ-eu tsawˇ haˬ dawˬ 
tawˆ luꞈ hawˇ-eu aˬ dui-euˬ Miˬyehˇ pyeuꞈ-eu SahˬpaˬMiˬyehˇ neh aˬ yawꞈ jawˇ gaˇ 
kʼaˇ kuˇ taˬ-euˬ deuˬ dawˬ tawˆ luꞈ-ahˇ dzaˬ-euˬ saˇ jaˇ kʼawꞈ pyeuꞈ-eu meh.” 
40Beˬtuˆluˆ-aˬ, aˬ yawꞈ maꞈ-ahˇ gʼawˬ mya jeˬ ja ja-ehˇ mehˬ nehˬ-awˇ heu loꞈ ehˇ 
gʼaˬ biꞈ nehˬ-euˬ meh. “Ziˇ heu ziˇ-ahˇ dehꞈ-eu haiˬ-eu tsawˇ haˬ heu deuˬ kʼoeˇ taˆ 
keuˆ le-eu lehˇ gʼeh-eu kʼehˬ-eu kʼaˆ-eu jeˬ laꞈ kʼoeˇ, naw maꞈ ya buˬ-iˇ ni leh jeh-
awˬ.” 
41Aˬ yawꞈ dawˬ mehˬ mehˬ gaˇ tsawˇ haˬ gʼawˬ mya ni jah leˇ-awˇ, iˇ cuꞈ bi shawˇ-
euˬ meh. Kʼoeˇ ngeh nah tehꞈ-ehˇ, aˬ yawꞈ maꞈ-euˬ aˇ muˇ-ahˇ tsawˇ haˬ smˬ heˇ 
gʼaˬ lahˬ laˇ-euˬ meh.  
42Aˬ yawꞈ maꞈ-aˬ, gʼaˬ kʼehˇ deuˬ neh mehˬ nehˬ-euˬ jeˬ-ahˇ yaw muiˬ paˬ-ehˇ dzaw 
geuꞈ-awˇ, tiˬ gʼaˬ tiˇ gʼaˬ cawˬ yaw muiˬ-ehˇ cawˬ taꞈ-eu laꞈ kʼoeˇ, tiˬ kawˆ loꞈ-ehˇ 
dzaˬ taꞈ dawˇ taꞈ-awˇ guiˬ lahˬ shaˇ taꞈ-euˬ meh.  

Jah-eu tsawˇ haˬ deuˬ yaw dehꞈ dehꞈ-eu 

43Gʼaˬ kʼehˇ deuˬ-ahˇ gʼoe-awˇ, zahˬ leˇ paˬ-ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-
eu gʼawˬ mya jeˬ Miˬyehˇ jahˇ-euˬ meh. Tsawˇ haˬ yawˬ gʼaˬ na luꞈ zahˬ leˇ-awˇ guˆ-
euˬ meh.  
44Jah-eu tsawˇ haˬ dawˬ tawˆ luꞈ tiˬ kawˆ loꞈ-ehˇ dehꞈ taꞈ-eu laꞈ kʼoeˇ, kʼaˇ jaˆ-eu jeˬ 
dawˬ tawˆ luꞈ tiˬ kawˆ loꞈ-ehˇ geuꞈ-awˇ zmˬ-euˬ meh.  
45Aˬ yawꞈ maꞈ yawˬ ha-euˬ myawˬ gahˬ ahˬ dzeh-awˇ, za-euˬ pyuˇ kʼoeˇ aˬ yawꞈ 
gʼaˬ yawꞈ kʼaˇ loˬ-eu loꞈ-ehˇ biˇ geuꞈ-euˬ meh.  
46Aˬ yawꞈ nah yawꞈ Uˬ duˬ tahˬ nymˇ nymˇ ma laꞈ kʼoeˇ tahˬ dzoeˇ-awˇ, aˬ yawꞈ 
maꞈ-euˬ nymˇ laꞈ kʼoeˇ laˬ kʼaˬ cehˇ-awˇ nui gaˬ shaˬ coeˇ byah-eu laꞈ kʼoeˇ dzaˬ taꞈ 
dawˇ taꞈ-euˬ meh.  
47Kʼoeˇ loꞈ-ehˇ jahˇ luꞈ ngeh, Miˬyehˇ-euˬ guiˬ lahˬ-ahˇ ja ceuˬ-awˇ, tsawˇ haˬ dawˬ 
tawˆ luꞈ aˬ yawꞈ maꞈ-ahˇ nui kʼahˇ shiˇ dui dui-euˬ meh. Ka kʼoꞈ-eu jeˬ za-euˬ tsawˇ 

haˬ deuˬ, tiˬ nah saˇ-iˬ tiˬ nah aˬ yawꞈ maꞈ-euˬ aˇ muˇ laꞈ kʼoeˇ bi lahˬ laˇ ni 
SahˬpaˬMiˬyehˇ mˇ luꞈ-eu meh.  

Gʼaˬkʼehˇ 3 

Aˬ kuiˇ yaw cawˆ tiˬ gʼaˬ-ahˇ laˆ taˬ nehˬ-euˬ 

1Tiˬ nah-aˬ, guiˬ lahˬ shaˇ yamˬ pyeuꞈ-eu uˬ ciꞈ uˬ taw paw naˬ liˬ smˇ laꞈ kʼoeˇ 
yamˬ-ahˇ, Beˬtuˆluˆ hawˇ-eu Yoˇhaˬ aˬ nyaꞈ Uˬ duˬ tahˬ nymˇ nymˇ ma-ahˇ le-euˬ 
meh.  
2Haw muiˬ dui dui-eu Lahˇ kʼehˬ lehˇ kuˇ-eu lahˇ kʼehˬ kʼoeˇ kʼehˬ-ahˇ, dehꞈ le ngeh 
neh aˬ kuiˇ yaw cawˆ tiˬ gʼaˬ jawˇ-eu meh. Uˬ duˬ tahˬ nymˇ nymˇ ma-ahˇ kʼaˇ laˇ-eu 
tsawˇ haˬ deuˬ-ahˇ pyuˇ bi shaˇ-eu gʼaˇ duˬ, yawˬ nah na luꞈ aˬ yawꞈ-ahˇ lahˇ kʼehˬ 
kʼoeˇ kʼehˬ-ahˇ baꞈ taˬ laˇ-eu meh.  
3Beˬtuˆluˆ hawˇ-eu Yoˇhaˬ aˬ nyaꞈ uˇ leˇ-eu lehˇ gʼeh gaˇ aˬ yawꞈ ya mawˇ ngeh, tiˬ 
jeˬ paˬ biꞈ laꞈ lehˇ shaˇ-euˬ meh.  
4Beˬtuˆluˆ hawˇ-eu Yoˇhaˬ aˬ nyaꞈ tsawˇ haˬ kʼoeˇ gʼaˬ-ahˇ haw tsoˆ taˬ-awˇ, “Nga 
nyaꞈ-ahˇ haw sheˇ” lehˇ, Beˬtuˆluˆ ehˇ nehˬ-euˬ meh.  
5Aˬ yawꞈ nyaꞈ tiˬ jeˬ paˬ biꞈ laꞈ tehꞈ-a lehˇ noeˬ-awˇ, aˬ yawꞈ haw tsoˆ taˬ-euˬ meh.  
6Ehˇ kʼawꞈ, Beˬtuˆluˆ ehˇ-eu, “Ngaˇ pyuˇ maˬ ahˇ. Ehˇ kʼawꞈ, ngaˇ ahˇ-eu jeˬ nawˬ-ahˇ 
biꞈ ma. Naˬzaˬlehˇ tsawˇ haˬ Yeˬsuˇ Ka li-euˬ tsawˇ myahˇ uˬ moˆ tuˇ-awˇ gaˇ ma 
cah gʼeh-awˬ lehˇ, ngaˇ nawˬ-ahˇ dawˬ biꞈ-eu ma.” 
7Kʼoeˇ loꞈ-ehˇ ehˇ gʼaˬ-awˇ, tsawˇ haˬ kʼoeˇ gʼaˬ-euˬ aˇ maˇ laꞈ-ahˇ nyehꞈ tehˬ-awˇ 
tsahˇ tuˇ nehˬ-euˬ meh. Ja pyuˬ ni tsawˇ haˬ kʼoeˇ gʼaˬ-euˬ aˬ kuiˇ pehˬ zaˬ hawˇ-eu 
kuiˇ myaˆ puˇ gʼaˬ ahˇ laˇ-euˬ meh.  
8Aˬ yawꞈ tsawˬ diˇ laˇ-awˇ, gawˬ yawꞈ yawꞈ-awˇ gaˇ ma cah-euˬ meh. Kʼoeˇ naˇ, aˬ 
yawꞈ tsawˬ tsawˬ-ehˇ cah-awˇ, Miˬ-ehˇ-ahˇ ja ceuˬ-eu laꞈ kʼoeˇ, aˬ yawꞈ nyaꞈ nehˬ-
ehˇ Uˬ duˬtahˬ nymˇ nymˇ ma-ahˇ le-euˬ meh 
9Aˬ yawꞈ gaˇ ma cah-awˇ Miˬyehˇ-ahˇ ja ceuˬ luꞈ gaˇ, kʼoeˇ gaˇ jawˇ-eu tsawˇ haˬ 
deuˬ ya mawˇ-euˬ meh.  
10Aˬ yawꞈ-aˬ, Haw muiˬ dui dui-eu Lahˇ kʼehˬ-ahˇ nuiˇ-awˇ shaˇ dzaˬ shaˇ dawˇ luꞈ-
eu kʼoeˇ gʼaˬ pyeuꞈ-eu gaˇ kawˆ aˬ yawꞈ maꞈ haw siˬ ngeh, aˬ yawꞈ kʼoeˇ loꞈ-ehˇ 
pyeuꞈ laˇ-euˬ gaˇ zahˬ dui dui leˇ-euˬ meh.  

Uˬ duˬ tahˬ nymˇ nymˇ ma laꞈ kʼoeˇ Beˬtuˆluˆ dawˬ mehˬ mehˬ-euˬ 

11Sawˇlaˬmoˬ-euˬ guiˇ ga ceuˬ lehˇ kuˇ-eu tsahˇ-ahˇ, tsawˇ haˬ kʼoeˇ gʼaˬ Beˬtuˆluˆ 
hawˇ-eu Yoˇhaˬ-ahˇ gʼeu tehˬ-awˇ jawˇ ngeh, aˬ cawˬ zahˬ leˇ-awˇ cehˆ gʼeh laꞈ-euˬ 
meh.  
12Cehˆ gʼeh laꞈ-euˬ tsawˇ haˬ kʼoeˇ deuˬ-ahˇ Beˬtuˆluˆ mawˇ ngeh, heu loꞈ-ehˇ ehˇ 
nehˬ-euˬ meh. “Aˬ yuiꞈ aˬ nyiˇ Iˇsaˬleˬlaˆ tsawˇ haˬ deuˬ-oˇ, aˬ jeˬ miˇ neh gaˇ kawˆ 
heu-ahˇ zahˬ leˇ-awˇ nga nyaꞈ-ahˇ haw te. Nga nyaꞈ-euˬ baoˬ hawˇ-eu nga nyaꞈ 
muiˬ-eu shawˇ-eu baˬ da neh tsawˇ haˬ heu gʼaˬ gaˇ ma cah nya laˇ ni jahˇ nehˬ 
nya-eu ngaˇ lehˇ naw maꞈ noeˬ te loˇ.  

13Aˬbyaˬhaˬ, Iˇtsaˆ hawˇ-eu Yaˬkoˆ-euˬ Miˬyehˇ pyeuꞈ-eu aˬ dui maꞈ-euˬ aˬ poeˬ aˬ 
bawˇ deuˬ-euˬ Miˬyehˇ neh, a yawꞈ-euˬ Zaˬ kʼaˆ Yeˬsuˇ-ahˇ muiˬ-eu shawˇ-eu yaw 
shehꞈ kʼahˬ sehˇ biꞈ nehˬ-euˬ meh. Ehˇ kʼawꞈ, aˬ yawꞈ-ahˇ miˇ kʼahˬ sahˬ paˬ sahˬ 
ma deuˬ-euˬ aˬ laꞈ laꞈ kʼoeˇ naw maꞈ a nehˬ-awˇ, aˬ yawꞈ-ahˇ pyehˬ nehˬ-eu gʼaˇ duˬ 
sahˬ paˬ Piˇlaˆ noeˬ tsehˆ gʼaˬ-euˬ kʼawꞈ, sahˬ paˬ Piˇlaˆ mehˬ shi aˬ yawꞈ-ahˇ naw 
maꞈ iˬ baˆ poˆ-euˬ meh.  
14Aˬ yawꞈ-aˬ, muiˬ-eu shawˇ-eu yaw tsaˬ yaw dawˇ tsawˇ haˬ meh. Ehˇ kʼawꞈ, naw 
maꞈ aˬ yawꞈ-ahˇ byehˇ dzeh-awˇ, aˬ yawꞈ-euˬ dah zaˇ aˬ cawˬ-ahˇ sehꞈ-euˬ tsawˇ 
haˬ tiˬ gʼaˬ-ahˇ pyehˬ nehˬ-awˬ lehˇ, sahˬ paˬ Piˇlaˆ-ahˇ naw maꞈ shaˇ-euˬ meh.  
15Dehꞈ-eu gaˇ ma sheuˬ mehˬ-eu gʼaˬ-ahˇ naw maꞈ sehꞈ-euˬ meh. Ehˇkʼawꞈ, Miˬyehˇ 
neh aˬ yawꞈ-ahˇ paˇ bi gʼoꞈ dehꞈ laˇ-euˬ meh. Nga nyaꞈ siˬ duˬ mawˇ duˬ-euˬ ma.  
16Kuiˇ cawˆ heu gʼaˬ aˬ yawꞈ tsawˇ myahˇ-euˬ baoˬ baˬ da neh gʼaˬ paˇ ahˇ laˇ-euˬ 
meh. Naw maꞈ ya siˬ ya mawˇ-euˬ gaˇ kawˆ heu-aˬ, aˬ yawꞈ-euˬ tsawˇ myahˇ-ahˇ 
jah-eu jeˬ baˬ da neh pyeuꞈ laˇ-euˬ meh. Naw maꞈ mawˇ luꞈ-eu loꞈ-ehˇ, tsawˇ haˬ 
heu gʼaˬ muiˬ laˇ-euˬ-aˬ, Yeˬsuˇ-ahˇ jah-eu jeˬ baˬ da neh meh.  
17“Aˬ yuiꞈ aˬ nyiˇ deuˬ-oˇ, naw maꞈ hawˇ-eu naw maꞈ-euˬ aˬ yuiꞈ aˬ tsu deuˬ neh 
Yeˬsuˇ-ahˇ jahˇ nehˬ-euˬ heu-aˬ, naw maꞈ maˬ siˬ nya-eu miˇ neh meh lehˇ ngaˇ siˬ 
duˬ ma.  
18Kʼehˬ-eu kʼaˆ-eu jeˬ-ahˇ Ka li ya daˬ-euˬ gaˇ kawˆ, Miˬyehˇ gʼaˇ duˬ ngehˬ dah-eu 
deuˬ-ahˇ gʼoe-awˇ aˇ hu ba neh Miˬyehˇ neh ehˇ taˬ-euˬ jaˆ-eu loꞈ-ehˇ, dawˬ kʼoeˇ 
dawˬ byah laˇ ni Miˬyehˇ heu loꞈ-ehˇ bi pyeuꞈ laˇ-euˬ meh.  
19Naw maꞈ-euˬ iˬ baˇ bi pyehˬ nehˬ-eu gʼaˇ duˬ, iˬ baˇ noeˬ poˆ-awˇ Miˬyehˇ jawˇ 
paw gʼoꞈ kʼoꞈ laˇ-awˬ. Naw maꞈ kʼoeˇ loꞈ-ehˇ jahˇ naˇ,  
20guiˬ lahˬ saꞈ laˇ gʼaˬ byah-eu aˇ yamˬ Sahˬpaˬ Miˬyehˇ biꞈ leꞈ-awˇ, naw maꞈ gʼaˇ 
duˬ Miˬyehˇ neh tseˇ doˆ taˬ-euˬ Ka li pyeuꞈ-eu Yeˬsuˇ-ahˇ, aˬ yawꞈ pyehˬ gʼeh leꞈ 
tehꞈ-a.  
21Muiˬ-eu shawˇ-eu Yaw sahˇ Miˬyehˇ gʼaˇ duˬ ngehˬ dah-eu deuˬ-ahˇ gʼoe-awˇ 
yawˬ jeˬ na luꞈ yaw shuiꞈ beˬ paˇ jiˇ-eu aˇ yamˬ maˬ keuˆ laˇ kʼoeˇ keuˆ ni, mˬ kʼoeˇ 
taˆ aˬ yawꞈ ya jawˇ tawˬ meh.  
22Aˬ jeˬ miˇ neh ehˇ naˇ, Moˇseˬ neh heu loꞈ-ehˇ ehˇ taˬ-euˬ jaˆ-eu meh. ‘Naw maꞈ-
euˬ Miˬyehˇ pyeuꞈ-eu SahˬpaˬMiˬyehˇ-aˬ, ngaˬ-ahˇ kʼehˇ gʼeh leꞈ-euˬ loꞈ-ehˇ, naw 
maꞈ jawˇ gaˇ Miˬyehˇ gʼaˇ duˬ ngeh dah-eu tiˬ gʼaˬ kʼehˇ gʼeh leꞈ tehꞈ-a. Aˬ yawꞈ-aˬ, 
naw maꞈ-euˬ aˇ jeuˬ aˇ ca pyeuꞈ-awˇ, aˬ yawꞈ kʼaˇ ehˇ-eu jeˬ naw maꞈ ya naˇ haˬ 
geuꞈ tehꞈ-a. 
23Miˬyehˇ gʼaˇ duˬ ngehˬ dah-eu kʼoeˇ gʼaˬ-euˬ ehˇ dawˬ maˬ kʼaˇ naˇ haˬ-eu aˬ geu 
gʼaˬ maˬ kaˬ, Miˬyehˇ-euˬ tsawˇ haˬ laꞈ kʼoeˇ bi sawˇ dzeh-awˇ, laˆ luˬ laˆ seˇ nehˬ 
gaˇ ya daˬ tehꞈ-a’ lehˇ ehˇ taˬ-euˬ meh. 
24Saˬmeuˬlaˆ-euˬ ziˇ-ahˇ neh naˇ, Miˬyehˇ gʼaˇ duˬ kʼaˇ ngehˬ dah ka leꞈ-euˬ yawˬ 
gʼaˬ na luꞈ, iˬ nah aˇ yamˬ heu laꞈ kʼoeˇ pyeuꞈ laˇ luꞈ-eu gaˇ kawˆ ehˇ taˬ yaꞈ-euˬ jaˆ-
eu meh.  

25Miˬyehˇ neh aˬ yawꞈ gʼaˇ duˬ ngehˬ dah-eu deuˬ-ahˇ gʼoe-awˇ saˇ jaˇ dzaˬ taˬ-euˬ-
aˬ, naw maꞈ gʼaˇ duˬ pyeuꞈ-awˇ, naw maꞈ-euˬ aˬ poeˬ aˬ bawˇ deuˬ hawˇ-eu Miˬyehˇ 
yaw kaˬ dzaˬ taˬ-euˬ dawˬ ma saˇ jaˇ kʼoeˇ, naw maꞈ-ahˇ kʼawꞈ taꞈ-eu meh. Miˬyehˇ 
neh Aˬbyaˬhaˬ-ahˇ ‘Nawˬ-euˬ zaˬ nawˬ-euˬ uˆ deuˬ-ahˇ gʼoe-awˇ, miˇ tsaˬ kʼoeˇ taˆ 
kʼaˇ jawˇ-eu tsawˇ jeuˬ dawˬ tawˆ luꞈ-ahˇ ngaˇ guiˬ lahˬ biꞈ ma lehˇ ehˇ nehˬ-euˬ 
dawˬ kʼoeˇ dawˬ, naw maꞈ-ahˇ kʼawꞈ ehˇ mawꞈ-eu meh.  
26Kʼoeˇ miˇ neh, naw maꞈ yawˬ gʼaˬ na luꞈ maˬ muiˬ maˬ jaˬ-eu jeˬ laꞈ kʼoeˇ maˬ paˇ 
dehꞈ ni iˬ baˇ bi noeˬ poˆ-awˇ guiˬ lahˬ biꞈ-eu gʼaˇ duˬ, Miˬyehˇ aˬ yawꞈ-euˬ Zaˬ kʼaˆ-
ahˇ tseˇ doˆ-awˇ , naw maꞈ jawˇ gaˇ jeˬ huˬ pyehˬ gʼeh leꞈ-euˬ meh.” 

Gʼaˬkʼehˇ 4 

Yuˇdaˆ tsawˇ haˬ aˬ yuiꞈ aˬ tsu deuˬ Beˬtuˆluˆ hawˇ-eu Yoˇhaˬ-ahˇ naˇ haˬ-euˬ 

1Beˬtuˆluˆ hawˇ-eu Yoˇhaˬ aˬ nyaꞈ tsawˇ haˬ kʼoeˇ deuˬ-ahˇ dawˬ ngehˬ ngehˬ luꞈ 
ngeh, piˇ ma deuˬ, Uˬduˬ tahˬ nymˇ nymˇ ma-ahˇ loꞈ piˇ-eu deuˬ kʼoeˇ taˆ uˆ lahˇ-eu 
yawˬ huiˬ yaw mahˇ deuˬ hawˇ-eu, Saˬduˬgehˇ deuˬ laˇ keuˆ-euˬ meh.  
2Aˬ yawꞈ nyaꞈ Yeˬsuˇ shiˇ-awˇ Miˬyehˇ neh paˇ bi gʼoꞈ dehꞈ laˇ-euˬ gaˇ kawˆ mehˬ-
awˇ, shiˇ-euˬ tsawˇ haˬ deuˬ-ahˇ paˇ bi gʼoꞈ dehꞈ laˇ nya meh lehˇ ehˇ mawꞈ-eu miˇ 
neh, aˬ yawꞈ maꞈ nui ma tiˬ pawꞈ-iˬ maˬ tsaˬ-a.  
3Kʼoeˇ miˇ neh, aˬ yawꞈ nyaꞈ-ahˇ nyehꞈ-awˇ, kʼoeˇ ngeh nah uˬ ciꞈ ciꞈ le shaw-iˬ-eu 
miˇ neh. yawˬ nah yawˬ-ahˇ keuˆ ni paꞈ kuˆ-ahˇ dawˆ-euˬ meh.  
4Ehˇ kʼawꞈ, dawˬ mehˬ mehˬ gaˇ ya gaˬ-euˬ tsawˇ haˬ gʼawˬ mya ni jah laˇ-awˇ, jah-
eu tsawˇ haˬ ngaˬ heˇ gʼaˬ byah laˇ-euˬ meh.  
5Yawˬ nah yawˬ-ahˇ, Yuˇdaˆ tsawˇ haˬ aˬ yuiꞈ aˬ tsu deuˬ, tsawˇ mawˬ tsawˇ kʼaˆ 
deuˬ hawˇ-eu, Zahˇ dawˬ kʼoꞈ dawˬ mehˬ-eu saˬ laˬ deuˬ, Yeˬluˇsaˬlehˬ meu laꞈ 
kʼoeˇ uiˬ laˇ-euˬ meh.  
6Piˇ ma Yaw huiˬ gʼaˬ pyeuꞈ-eu Aˬna hawˇ-eu Gaˬyaˬpaˇ, Yoˇhaˬ, Aˬleˬsaˬduˇ hawˇ-
eu, Piˇ ma Yaw huiˬ gʼaˬ-euˬ aˬ yuiꞈ aˬ nyiˇ deuˬ-ahˇ aˬ yawꞈ maꞈ tahˬ dzoeˇ-euˬ 
meh.  
7Gʼaˬ kʼehˇ kʼoeˇ nyiˬ gʼaˬ-ahˇ aˬ yawꞈ maꞈ-euˬ mehˬ shi bi yawꞈ-awˇ, “Aˬ geu jeˬ 
baoˬ hawˇ-eu aˬ suˇ gʼaˬ-euˬ tsawˇ myahˇ-ahˇ gʼoe-awˇ naw nyaꞈ teu loꞈ-ehˇ mˇ te” 
lehˇ naˇ haˬ-euˬ meh.  
8Kʼoeˇ ngeh, Beˬtuˆluˆ-aˬ, Muiˬ-eu shawˇ-eu Yaw sahˇ Miˬyehˇ aˬ yawꞈ laꞈ kʼoeˇ tiˬ 
byah ni ahˇ-awˇ, aˬ yawꞈ maꞈ-ahˇ heu loꞈ-ehˇ ehˇ kʼoꞈ nehˬ-euˬ meh. “Miˇ kʼahˬ za-
euˬ aˬ yuiꞈ aˬ tsu deuˬ hawˇ-eu tsawˇ mawˬ tsawˇ kʼaˆ deuˬ-oˇ,  
9aˬ kuiˇ yaw cawˆ heu gʼaˬ-ahˇ mˇ nehˬ-euˬ muiˬ-eu gaˇ hawˇ-eu, aˬ yawꞈ aˬ joˆ-ehˇ 
taˬ leˇ-euˬ gaˇ kawˆ nga nyaꞈ-ahˇ naˇ haˬ te lehˇ ngeuˇ naˇ,  
10naw maꞈ neh laꞈ yaꞈ kʼoeˇ taˆ taꞈ sehꞈ nehˬ-awˇ, Miˬyehˇ neh bi gʼoꞈ dehꞈ laˇ-euˬ 
Naˬzaˬlehˇ tsawˇ haˬ Yeˬsuˇ Ka li-euˬ tsawˇ myahˇ baoˬ baˬ da neh , nymˬ-mˇ naw 
maꞈ mehˬ shi yawꞈ luꞈ-eu tsawˇ haˬ heu gʼaˬ muiˬ laˇ-euˬ meh lehˇ naw maꞈ dawˬ 
tawˆ luꞈ siˬ duˬ-eu uˬ taꞈ, Iˇsaˬleˬlaˇ tsawˇ haˬ dawˬ tawˆ luꞈ siˬ duˬ-eu tsaˬ meh.  

11Jaˇliꞈ laꞈ kʼoeˇ,  

‘Naw maꞈ nymˇ tsoˆ gaˇ maˬ geuꞈ-ehˇ, baꞈ dzeh taˬ-euˬ kʼaˬ lo kʼoeˇ siˬ, kʼaˬ lo dawˬ 
tawˆ maˬ tseˇ poeˬ-eu, laꞈ coeˇ lo ziꞈ pyeuꞈ laˇ-euˬ meh. ’ lehˇ ehˇ taˬ-euˬ kʼoeˇ-aˬ, 
Yeˬsuˇ-ahˇ ehˇ mawꞈ-eu meh.  
12Aˬ yawꞈ maˬ ngeuˇ naˇ, aˬ dui-ahˇ ka kʼoꞈ nya-eu tiˬ gʼaˬ-iˬ maˬ jawˇ-a. Aˬ jeˬ miˇ 
neh ehˇ naˇ, mˬ heu siˬ-euˬ uˬ moˆ aˬ yawꞈ-euˬ tsawˇ myahˇ maˬ ngeuˇ naˇ, aˬ dui-
ahˇ ka kʼoꞈ nya ni tsawˇ myahˇ yawˬ myahˇ yawˬ biꞈ taˬ-euˬ maˬ jaˆ-a.” 
13Beˬtuˆluˆ hawˇ-eu Yoˇhaˬ aˬ nyaꞈ zaˬ siˬ tsawˇ gahˇ maˬ ya dzaw haw-euˬ dahˇ taˆ 
zaˬ pyeuꞈ kʼawꞈ, kʼoeˇ loꞈ-ehˇ kʼaˬ duˬ ni ngehˬ gaˇ tmˇ gaˇ, Baꞈ dzah aˇ muˇ laꞈ kʼoeˇ 
uˇ-eu aˬ yuiꞈ aˬ tsu deuˬ zahˬ leˇ-euˬ meh. Kʼoeˇ mi neh, aˬ yawꞈ nyaꞈ Yeˬsuˇ nehˬ-
ehˇ jawˇ haw-euˬ tsawˇ haˬ pyeuꞈ-eu ngaˇ lehˇ aˬ yawꞈ maꞈ siˬ duˬ-euˬ meh.  
14Ehˇ kʼawꞈ, aˬ kuiˇ muiˬ laˇ-euˬ tsawˇ ha kʼoeˇ gʼaˬ aˬ yawꞈ nyaꞈ-euˬ dawˬ peh yawꞈ 
luꞈ-eu miˇ neh, aˬ yawꞈ maꞈ tiˬ jeˬ-iˬ maˬ ehˇ nya-a.  
15Kʼoeˇ ngeh, aˬ yawꞈ nyaꞈ-ahˇ Baꞈ dzah dzah luꞈ-eu nymˇ laꞈ nyiˇ bi doˆ-iˇ-awˇ, aˬ 
yawꞈ maꞈ tehꞈ-ehˇ bawˬ dzaˬ-euˬ meh.  
16Aˬ yawꞈ maꞈ ehˇ-eu, “Tsawˇ haˬ heu nyiˬ gʼaˬ-ahˇ aˬ joˆ-ehˇ jahˇ nehˬ paˬ nga. 
Tsawˇ haˬ zaˬ maˬ mˇ nya-eu zahˬ leˇ paˬ-ehˇ gʼeh-eu gaˇ heu hmˬ aˬ yawꞈ nyaꞈ neh 
mˇ-euˬ meh lehˇ Yeˬluˇsaˬlehˬ meuˬ meuˬ lah ni siˬ nya-euˬ miˇ neh, aˬ dui tsawˇ 
pyehˇ maˬ paˇ pyehˇ nya ngaˇ.  
17Ehˇ kʼawꞈ, nui gaˇ jawˇ-eu miˇ kʼahˬ zaˬ deuˬ jawˇ gaˇ maˬ bi gaˬ keuˆ-iˇ-eu gʼaˇ 
duˬ, Yeˬsuˇ-euˬ tsawˇ myahˇ uˬ moˆ aˬ cawˬ-ahˇ dawˬ tiˬ jawˇ-iˬ taˬ paˇ ngehˬ cawˬ 
lehˇ, aˬ yawꞈ nyaꞈ-ahˇ yaw kʼaˆ kʼaˆ-ehˇ mehˬ nehˬ kaˇ-euˇ.” 
18Kʼoeˇ naˇ, aˬ yawꞈ nyaꞈ-ahˇ laꞈ kʼoeˇ paˇ kuˇ ahˇ-awˇ ehˇ nehˬ-eu, “Aˬ kaˇ naˇ, 
Yeˬsuˇ-euˬ tsawˇ myahˇ uˬ moˆ dawˬ mehˬ mehˬ-eu maˬ ehˇ, mehˬ-eu tsoˆ-eu maˬ 
ehˇ, naw nyaꞈ tiˬ jawˇ-iˬ taˬ paˇ mˇ.” 
19Ehˇ kʼawꞈ, Beˬtuˆluˆ hawˇ-eu Yoˇhaˬ aˬ nyaꞈ ehˇ-eu, “Naw maꞈ-euˬ ehˇ dawˬ naˇ 
haˬ-eu hawˇ-eu Miˬyehˇ-euˬ ehˇ dawˬ naˇ haˬ-eu heu nyiˬ jeˬ, Miˬyehˇ mehˬ shi aˬ 
geu jeˬ tsaˬ dzehˬ ta lehˇ naw maꞈ shaˇnoeˬ haw sheˇ.  
20Nga nyaꞈ law nmˇ-aˬ, nga nyaꞈ neh kʼaˇ ya gaˬ kʼaˇ ya mawˇ-euˬ gaˇ kawˆ heu maˬ 
ja-ehˇ maˬ jawˇ coeˇ nya.” 
21Kʼoeˇ ngeh, Baꞈ dzah-ahˇ uiˬ laˇ-euˬ aˬ yuiꞈ aˬ tsu deuˬ aˬ yawꞈ nyaꞈ-ahˇ yaw kʼaˆ 
kʼaˆ-ehˇ mehˬ-eu laꞈ kʼoeˇ, guˆ tsiˬ nyehꞈ-awˇ pyehˬ nehˬ-euˬ meh. Tsawˇ haˬ kʼoeˇ 
gʼaˬ aˬ kuiˇ yaw cawˆ muiˬ laˇ-euˬ gaˇ tsawˇ haˬ dawˬ tawˆ luꞈ Miˬyehˇ-ahˇ ja ceuˬ 
luꞈ-eu miˇ neh, aˬ yuiꞈ aˬ tsu kʼoeˇ deuˬ aˬ yawꞈ nyaꞈ-ahˇ maˬ kʼehˬ maˬ kʼaˆ nehˬ 
peuˬ-a.  
22Zahˬ leˇ paˬ-ehˇ gʼeh-eu jeˬ laꞈ kʼoeˇ naˇ gawˇ taˬ leˇ-euˬ tsawˇ haˬ kʼoeˇ gʼaˬ-aˬ, aˇ 
kʼoꞈ oeˬ tseˇ dzehˬ-iˇ-euˬ meh.  

Jah-eu tsawˇ haˬ deuˬ nui ma kʼaˬ laˇ ni guiˬ lahˬ shaˇ-euˬ 

23Beˬtuˆluˆ hawˇ-eu Yoˇhaˬ-ahˇ pyehˬ kʼoꞈ nehˬ ngeh, aˬ yawꞈ nyaꞈ-euˬ aˇ muˇ jawˇ 
gaˇ gʼoꞈ-iˇ-awˇ, Piˇ ma Yaw huiˬ gʼaˬ hawˇ-eu tsawˇ mawˬ tsawˇ kʼaˆ deuˬ neh aˬ 
yawꞈ nyaꞈ-ahˇ ehˇ-euˬ dawˬ deuˬ dzawˇ nehˬ-euˬ meh.  

http://pt-br.bibles.org/ahk-AHK/Acts/5#Acts.4.11!f.1
http://pt-br.bibles.org/ahk-AHK/Acts/5#Acts.4.13!f.1

24Aˬ yawꞈ nyaꞈ dzawˇ mehˬ gaˇ jah-eu tsawˇ haˬ deuˬ ya gaˬ ngeh, tiˬ kawˆ loꞈ-ehˇ 
Miˬyehˇ-ahˇ heu loꞈ-ehˇ guiˬ lahˬ shaˇ-euˬ meh. “Mˬ hawˇ-eu miˇ-ahˇ maˬ ehˇ, iˬ ma 
laˆ shaˆ hawˇ-eu kʼaˇ dehꞈ kʼaˇ jawˇ-eu jeˬ dawˬ tawˆ luꞈ-ahˇ maˬ ehˇ, beh-euˬ yaw 
sahˇ pyeuꞈ-eu Dawˬ tawˆ kʼoeˇ taˆ uˆ lahˇ-eu SahˬpaˬMiˬyehˇ-oˇ,  
25muiˬ-eu shawˇ-eu Yaw sahˇ Miˬyehˇ-ahˇ gʼoe-eu laꞈ kʼoeˇ, nawˬ-euˬ zaˬ kʼaˆ 
pyeuꞈ-eu nga maꞈ-euˬ aˬ poeˬ Daˬbiˇ heu loꞈ-ehˇ ngehˬ nya tmˇ nya ni nawˇ jahˇ-
euˬ meh.  

‘Aˬ jeˬ miˇ neh lawˇ ciꞈ zaˬ deuˬ, teu naˆ naˆ-ehˇ nui ma pehˇ ta. Aˬ jeˬ miˇ neh miˇ 
kʼahˬ zaˬ deuˬ, gaˇ dahˇ maˬ tsoeˬ-eu jeˬ toˆ ta.  
26Miˇ kʼahˬ sahˬ paˬ deuˬ lehˬ hmˬ-awˇ, miˇ kʼahˬ sahˬ ma deuˬ ymˬ leˇ-awˇ, Sahˬpaˬ 
Miˬyehˇ-ahˇ guiˇ mˇ-awˇ, aˬ yawꞈ neh tsiˇ lehꞈ-euˬ gʼaˬ-ahˇ, guiˇ deuˆ-eu lehˇ laˆ dah 
luꞈ meh. ’ lehˇ, Daˬbiˇ neh ehˇ taˬ-euˬ meh.  
27Nawˬ neh Ka li bi geuꞈ-euˬ nawˬ-euˬ muiˬ-eu shawˇ-eu Zaˬ kʼaˆ pyeuꞈ-eu Yeˬsuˇ-
ahˇ muiˇ-eu gʼaˇ duˬ, Heˬloˆ hawˇ-eu Boˬtiˇ Piˇlaˆ aˬ nyaꞈ, lawˇ ciꞈ zaˬ deuˬ hawˇ-eu 
Iˇsaˬleˬlaˇ tsawˇ haˬ deuˬ nehˬ-ehˇ meuˬ heu meuˬ laꞈ kʼoeˇ aˬ diˇ aˬ maˇ mehˬ bawˬ 
mˇ-euˬ meh.  
28Nawˬ-euˬ baoˬ hawˇ-eu nawˬ-euˬ nui kʼahˇ-ahˇ gʼoe-awˇ bi pyeuꞈ laˇ-eu gʼaˇ duˬ 
aˇ hu ba neh nawˬ neh noeˬ tsehˆ taˬ-euˬ yawˬ jeˬ na luꞈ keuˆ le ni mˇ-eu lehˇ aˬ 
yawꞈ maꞈ uiˬ leˇ-euˬ meh.  
29Sahˬpaˬ Miˬyehˇ-oˇ, aˬ yawꞈ maꞈ nga maꞈ-ahˇ laˆ cawˆ-eu lehˇ gʼeh luꞈ gaˇ haw 
mawˇ-awˇ, nawˬ-euˬ zaˬ kʼaˆ pyeuꞈ-eu nga maꞈ nawˬ-euˬ dawˬ kʼaˬ duˬ ni mehˬ 
nehˬ nya ni caw ba nehˬ laꞈ. 
30Nawˬ-euˬ aˬ laꞈ cawˬ ja-eu laꞈ kʼoeˇ, naˇ-eu gawˇ-eu tsawˇ haˬ deuˬ-ahˇ bi taˬ leˇ-
awˇ, nawˬ-euˬ muiˬ-eu shawˇ-eu Zaˬkʼaˆ pyeuꞈ-eu Yeˬsuˇ-euˬ tsawˇ myahˇ-ahˇ gʼoe-
awˇ zahˬ leˇ paˬ-ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-eu jeˬ mˇ mehˬ laꞈ.” 
31Aˬ yawꞈ maꞈ guiˬ lahˬ shaˇ gʼaˬ ngeh, aˬ yawꞈ maꞈ uiˬ leˇ-awˇ jawˇ-eu jawˇ duˬ 
kʼoeˇ tsahˇ luˆ laˇ nyeh laˇ-awˇ, aˬ yawꞈ maꞈ dawˬ tawˆ luꞈ Muiˬ-eu shawˇ-eu Yaw 
sahˇ Miˬyehˇ byah laˇ-awˇ, nui ma kʼaˬ duˬ ni Miˬyehˇ dawˬ kawˬ mehˬ-euˬ meh.  

Jah-eu tsawˇ haˬ deuˬ myawˬ gahˬ tiˬ kawˆ loꞈ-ehˇ zmˬ-euˬ 

32Jah-eu tsawˇ haˬ-euˬ aˇ muˇ kʼoeˇ muˇ-aˬ, nui ma tiˬ siˬ tehꞈ-ehˇ taˬ-awˇ, nui noeˬ 
tiˬ gaˇ taꞈ-eu meh. Yawˬ ha kʼaˇ jaˆ-eu myawˬ gahˬ-aˬ, yawˬ ha-euˬ tehꞈ ma lehˇ tiˬ 
gʼaˬ-iˬ maˬ ehˇ ni, kʼaˇ jaˆ-eu yawˬ jeˬ na luꞈ tiˬ kawˆ loꞈ-ehˇ geuꞈ-euˬ meh.  
33Gʼaˬ kʼehˇ deuˬ baoˬ tiˬ byah ni ahˇ-eu laꞈ kʼoeˇ, Sahˬpaˬ Yeˬsuˇ gʼoꞈ dehꞈ laˇ-euˬ 
gaˇ kawˆ saˇ kiˇ kamˬ-awˇ, muiˬ dui dui-eu guiˬ lahˬ deuˬ, aˬ yawꞈ maꞈ dawˬ tawˆ 
luꞈ kʼoeˇ taˆ Miˬyehˇ shehˬ nehˬ lawˇ nehˬ-euˬ meh.  
34Aˬ yawꞈ maꞈ aˇ muˇ laꞈ kʼoeˇ shaˬ-eu zahˬ-eu tsawˇ haˬ maˬ jawˇ-a. Aˬ jeˬ miˇ neh 
ehˇ naˇ, deh ma hawˇ-eu nymˇ kʼaˇ jaˆ-eu tsawˇ haˬ deuˬ ahˬ-awˇ, za-euˬ pyuˇ hehˇ 
uiˬ laꞈ-euˬ meh.  
35Pyuˇ kʼoeˇ deuˬ gʼaˬ kʼehˇ deuˬ-ahˇ a nehˬ-awˇ, yawˬ gʼaˬ na luꞈ-ahˇ kʼaˇ loˬ-eu loꞈ-
ehˇ biˇ nehˬ-euˬ meh.  

36Guˇbaˬluˇ iˇ jaw lahˇ miˇ kʼahˬ-ahˇ dehꞈ le-euˬ Leˬbiˇ tsawˇ jeuˬ Yoˇsehˆ lehˇ 
myahˇ-euˬ tiˬ gʼaˬ jawˇ-eu meh. Gʼaˬ kʼehˇ deuˬ neh aˬ yawꞈ-ahˇ Baˬnaˬbaˇ lehˇ 
myahˇ paˇ nehˬ-euˬ meh. Baˬnaˬbaˇ lehˇ ehˇ-eu dawˬ tsuiꞈ-aˬ, “Gʼaˬ biꞈ-eu gʼaˬ” lehˇ 
ehˇ mawꞈ-eu meh.  
37Aˬ yawꞈ deh ma tiˬ kawˬ ahˬ-awˇ, za-euˬ pyuˇ gʼaˬ kʼehˇ deuˬ-ahˇ a nehˬ laˇ-euˬ 
meh.  

Gʼaˬkʼehˇ 5 

Aˬnaˬniˇ hawˇ-eu Saˬpiˇla 

1Aˬnaˬniˇ hawˇ-eu Saˬpiˇla lehˇ myahˇ-euˬ nyiˬ dzeˇ zaˬ kʼawꞈ, miˇ tsaˬ tiˬ tsahˇ ahˬ-
euˬ meh.  
2Ehˇ kʼawꞈ, miˬ zaˬ gʼaˬ nehˬ-ehˇ bawˬ dzaˬ-awˇ, ahˬ za-euˬ pyuˇ tiˬ paˆ yuˇ taˬ yaꞈ-
awˇ, tiˬ paˆ tehꞈ-ehˇ gʼaˬ kʼehˇ deuˬ-ahˇ aˬ nehˬ-iˇ-euˬ meh.  
3Beˬtuˆluˆ ehˇ-eu, “Aˬnaˬniˇ-oˇ, aˬ jeˬ miˇ neh Saˬdaˬ nawˬ-ahˇ bi uˆ lahˇ-awˇ, Muiˬ-
eu shawˇ-eu Yaw sahˇ Miˬyehˇ-ahˇ jaˬ myawꞈ myawꞈ-eu laꞈ kʼoeˇ, myawˬ gahˬ ahˬ 
za-euˬ pyuˇ tiˬ paˆ yuˇ doˆ taˬ yaꞈ teˬ.  
4Myawˬ gahˬ kʼoeˇ maˬ ahˬ mi naˆ-ehˇ, nawˬ-euˬ maˬ ngeuˇ loˇ. Ahˬ gʼaˬ-awˇ za-euˬ 
pyuˇ kʼoeˇ kʼawꞈ nawˬ-euˬ maˬ ngeuˇ loˇ. Toˆ-ehˇ ngeuˇ naˇ, teu loꞈ-ehˇ jahˇ-eu gʼaˇ 
duˬ aˬ joˆ-ehˇ noeˬ doˆ kʼmˬ-eu nya. Nawˇ tsawˇ haˬ zaˬ-ahˇ jaˬ myawꞈ myawꞈ-euˬ 
maˬ ngeuˇ-a. Miˬyehˇ-ahˇ jaˬ myawꞈ myawꞈ-euˬ meh.” 
5Dawˬ kʼoeˇ dawˬ-ahˇ Haˬnaˬniˇ ya gaˬ-euˬ nehˬ-ehˇ, coˬ dzeh-awˇ shiˇ-euˬ meh. 
Gaˇ kawˆ kʼoeˇ kʼaˇ ya gaˬ-euˬ tsawˇ haˬ dawˬ tawˆ luꞈ guˆ dui dui-iˇ-euˬ meh.  
6Zaˬ guˬ deuˬ uˇ laˇ-awˇ, aˬ yawꞈ-euˬ gʼawˇ mawˇ-ahˇ mawˇ tawˆ tawˆ-awˇ baꞈ pahˬ-
iˇ-euˬ meh.  
7Naˬ liˬ smˇ laꞈ ehˇ gʼaˬ ni kaˇ-iˇ-awˇ, miˬ zaˬ gʼaˬ paˇ uˇ laˇ-euˬ meh. Pyeuꞈ dzeuˇ 
yaꞈ-euˬ gaˇ kawˆ kʼoeˇ miˬ zaˬ gʼaˬ tiˬ pawꞈ-iˬ maˬ siˬ nya-a.  
8Beˬtuˆluˆ aˬ yawꞈ-ahˇ ehˇ-eu, “Naw nyaꞈ dzeˇ zaˬ neh myawˬ gahˬ ahˬ za-euˬ pyuˇ 
dawˬ tawˆ luꞈ heu myaˆ tehꞈ ma loˇ.” Aˬ yawꞈ ehˇ-eu, “Heu myaˆ tehꞈ ma.” 
9Ehˇ kʼawꞈ, Beˬtuˆluˆ ehˇ-eu, “Aˬ jeˬ miˇ neh naw nyaꞈ dzeˇ zaˬ nui ma tiˬ siˬ tehꞈ-
ehˇ taˬ-awˇ SahˬpaˬMiˬyehˇ-euˬ Yaw sahˇ-ahˇ lawˬ haw te. Nawˬ-euˬ kʼaˬ dzeˇ zaˬ-
ahˇ baꞈ pahˬ-iˇ-euˬ tsawˇ haˬ deuˬ nymˬ-mˇ gʼoˆ kʼehˬ-ahˇ gʼoꞈ uˇ laˇ luꞈ meh. Aˬ 
yawꞈ maꞈ nawˬ-ahˇ paˇ ya baꞈ doˆ gʼeh tehꞈ-a.” 
10Kʼoeˇ ngeh, aˬ yawꞈ ja pyuˬ ni coˬ lah-awˇ shiˇ-euˬ meh. Zaˬ guˬ kʼoeˇdeuˬ gʼoꞈ uˇ 
laˇ ngeh, aˬ yawꞈ shiˇ taˬ-awˇ ga gaˇ ya mawˇ-euˬ meh. Aˬ yawꞈ maꞈ aˬ yawꞈ-ahˇ baꞈ 
doˆ gʼeh-awˇ, aˬ yawꞈ-euˬ kʼaˬ dzeˇ zaˬ gaˇ dzeˇ baꞈ pahˬ nehˬ-euˬ meh.  
11Ka li zaˬ aˇ muˇ muˇ lah ni maˬ ehˇ, gaˇ kawˆ kʼoeˇ kʼaˇ ya gaˬ-euˬ tsawˇ haˬ dawˬ 
tawˆ luꞈ maˬ ehˇ, guˆ dui dui-iˇ-euˬ meh.  

Zahˬ leˇ paˬ-ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-eu jeˬ 

12Zahˬ leˇ paˬ-ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-eu gʼawˬ mya jeˬ, tsawˇ haˬ 
gʼawˬ mya ni-ahˇ gʼaˬ kʼehˇ deuˬ mˇ mehˬ-euˬ meh. Jah-eu tsawˇ haˬ dawˬ tawˆ luꞈ, 
Sawˇlaˬmoˬ-euˬ Guiˇ ga ceuˬ lehˇ kuˇ-eu jawˇ duˬ-ahˇ uiˬ leˇ-euˬ meh.  
13Aˬ cawˬ aˬ yawꞈ maꞈ-ahˇ yaw kʼaˆ-ehˇ ja ceuˬ-awˇ taˬ huiˬ kʼawꞈ, tsawˇ haˬ tiˬ gʼaˬ-
iˬ aˬ yawꞈ maꞈ-euˬ aˇ muˇ-ahˇ maˬ gawꞈ leˇ peuˬ-a.  
14Ehˇ kʼawꞈ, Sahˬpaˬ Yeˬsuˇ-ahˇ jah-eu kʼaˬ jeˇ zaˬ deuˬ hawˇ-eu zaˬ miˬ zaˬ deuˬ, aˇ 
muˇ laꞈ kʼoeˇ ngehˬ jawˇ ngehˬ lahˬ laˇ luꞈ-eu meh.  
15Gʼaˬ kʼehˇ deuˬ-euˬ mˇ myawˬ shaˇ kawˆ-ahˇ aˬ cawˬ ya mawˇ ngeh, naˇ-eu gawˇ-
eu tsawˇ haˬ deuˬ-ahˇ gaˇ ma-ahˇ baꞈ doˆ leꞈ-awˇ, gawˬ pu hawˇ-eu yuꞈ zaˇ kʼoeˇ taˆ 
bi jawˇ-awˇ, Beˬtuˆluˆ oe tsehˆ ngeh, aˬ yawꞈ-euˬ gʼawˇ mawˇ-euˬ naˇ shmˇ bi zaw 
le-eu gʼaˇ duˬ loꞈ luꞈ-eu meh.  
16Yeˬluˇsaˬlehˬ meuˬ-euˬ tahˬ gʼoꞈ tahˬ jawˇ jaˆ-eu meuˬ deuˬ-ahˇ jawˇ-eu tsawˇ haˬ 
deuˬ neh naˇ-eu tsawˇ haˬ deuˬ hawˇ-eu nehꞈ yaw jawꞈ uˇ-eu tsawˇ haˬ deuˬ sheuˬ 
laꞈ-awˇ, baˬ maꞈ puˇ jeˬ-ehˇ laˇ-euˬ meh. Aˬ yawꞈ maꞈ dawˬ tawˆ luꞈ naˇ gawˇ taˬ leˇ 
jiˇ-euˬ meh.  

Gʼaˬ kʼehˇ deuˬ kʼehˬ-eu kʼaˆ-eu jeˬ-ahˇ ya daˬ-euˬ 

17Kʼoeˇ ngeh, Piˇ ma Yaw huiˬ gʼaˬ hawˇ-eu aˬ yawꞈ-euˬ tsawˇ haˬ dawˬ tawˆ luꞈ 
maˬ ehˇ, Saˬduˬgehˇ aˇ muˇ laꞈ kʼoeˇ uˇ-eu tsawˇ haˬ deuˬ maˬ ehˇ, gʼaˬ kʼehˇ deuˬ-
ahˇ myaˆ naˆ dui dui laˇ-awˇ, yaw doeˇ jahˇ-eu gʼaˇ duˬ noeˬ tsehˆ-euˬ meh.  
18Aˬ yawꞈ maꞈ gʼaˬ kʼehˇ deuˬ-ahˇ nyehꞈ-awˇ, miˇ kʼahˬ zaˬ-euˬ tawˬ-ahˇ dawˆ-euˬ 
meh.  
19Ehˇ kʼawꞈ, kʼoeˇ ngeh miˇ Sahˬpaˬ Miˬyehˇ-euˬ mˬ taˆ gʼaˬ kʼehˇ tiˬ gʼaˬ paꞈ kuˆ laˇ 
gʼoˆ pah le-awˇ, gʼaˬ kʼehˇ deuˬ-ahˇ sheuˬ doˆ nehˬ-awˇ, heu loꞈ-ehˇ ehˇ nehˬ-euˬ 
meh.  
20“Uˬ duˬ tahˬ nymˇ nymˇ ma laꞈ kʼoeˇ yawꞈ leˇ-awˇ, yaw shuiꞈ dehꞈ paˇ-euˬ gaˇ 
kawˆ heu tiˬ byah tiˬ loꞈ ja mehˬ leˇ-awˬ.” 
21Dawˬ kʼoeˇ dawˬ-ahˇ gʼaˬ kʼehˇ deuˬ naˇ haˬ-awˇ, uˬ bya bya laˇ ngeh Uˬ duˬ tahˬ 
nymˇ nymˇ ma laꞈ kʼoeˇ uˇ leˇ-awˇ, gaˇ kawˆ kʼoeˇ mehˬ nehˬ tsoˆ nehˬ-euˬ meh. Piˇ 
ma Yaw huiˬ gʼaˬ hawˇ-eu aˬ yawꞈ-euˬ tsawˇ haˬ deuˬ neh, Yuˇdaˆ tsawˇ haˬ tsawˇ 
mawˬ tsawˇ kʼaˆ dawˬ tawˆ luꞈ kuˇ ymˬ jiˇ-awˇ, Baꞈ dzah dzah ma dzah-euˬ meh. 
Kʼoeˇ naˇ, gʼaˬ kʼehˇ deuˬ-ahˇ aˬ yawꞈ maꞈ-euˬ mehˬ shi bi sheuˬ laꞈ-eu gʼaˇ duˬ 
dawˬ biꞈ-euˬ meh. 
22Ehˇ kʼawꞈ, miˇ kʼahˬ gaˇ mˇ-eu yaw huiˬ yaw mahˇ deuˬ oe keuˆ ngeh, gʼaˬ kʼehˇ 
deuˬ tawˬ-ahˇ maˬ paˇ jawˇ-euˬ gaˇ ya mawˇ-awˇ, Baꞈ dzah-ahˇ paˇ gʼoꞈ leˇ-awˇ, heu 
loꞈ-ehˇ tsaꞈ gaˬ leˇ-euˬ meh.  
23“Nga maꞈ tawˬ-ahˇ iˇ keuˆ ngeh, gʼoˆ kʼehˬ ziꞈ dah ni tawꞈ tehˬ taˬ-awˇ, loꞈ-eu 
tsawˇ haˬ deuˬ kʼawꞈ yaw muiˬ paˬ-ehˇ loꞈ luꞈ gaˇ ya mawˇ-euˬ ma. Ehˇ kʼawꞈ, nga 
maꞈ gʼoˆ kʼehˬ kʼoeˇ pah haw ngeh, laꞈ kʼoeˇ tiˬ gʼaˬ-iˬ maˬ jawˇ-a.” 
24Piˇ ma aˬ yuiꞈ deuˬ hawˇ-eu, Uˬ duˬ tahˬ nymˇ nymˇ ma-ahˇ loꞈ piˇ-eu deuˬ kʼoeˇ 
taˆ uˆ lahˇ-eu yaw huiˬ yaw mahˇ gʼaˬ gaˇ kawˆ kʼoeˇ ya gaˬ ngeh, gʼaˬ kʼehˇ deuˬ aˬ 
joˆ-ehˇ jahˇ-euˬ gaˇ kawˆ noeˬ maˬ doˆ-ehˇ pyeuꞈ-iˇ-euˬ meh.  

25Kʼoeˇ ngeh, tsawˇ haˬ tiˬ gʼaˬ uˇ laˇ-awˇ ehˇ-eu, “Naˇ haˬ sheˇ. Naw maꞈ neh paꞈ 
kuˆ-ahˇ dawˆ-euˬ tsawˇ haˬ kʼoeˇ deuˬ Uˬ duˬ tahˬ nymˇ nymˇ ma laꞈ kʼoeˇ mehˬ luꞈ 
tsoˆ luꞈ meh.” 
26Yaw huiˬ yaw mahˇ kʼoeˇ gʼaˬ aˬ yawꞈ-euˬ tsawˇ haˬ deuˬ sheuˬ-awˇ, gʼaˬ kʼehˇ 
deuˬ-ahˇ sheuˬ laˬ-iˇ-euˬ meh. Tsawˇ haˬ aˇ maꞈ kʼoeˇ deuˬ aˬ yawꞈ maꞈ-ahˇ kʼaˬ lo 
biˬ laˇ gaˇ guˆ-eu miˇ neh, gʼaˬ kʼehˇ deuˬ-ahˇ yehˬ bawˬ sehˇ lu-ehˇ maˬ jahˇ ni 
sheuˬ laꞈ-euˬ meh.  
27Gʼaˬ kʼehˇ deuˬ-ahˇ sheuˬ uˇ laꞈ-awˇ, Baꞈ dzah-euˬ mehˬ shi bi yawꞈ-awˇ, Piˇ ma 
Yaw huiˬ gʼaˬ aˬ yawꞈ maꞈ-ahˇ naˇ haˬ-eu laꞈ kʼoeˇ, heu loꞈ-ehˇ ehˇ-eu meh.  
28“Tsawˇ haˬ kʼoeˇ gʼaˬ-euˬ tsawˇ myahˇ uˬ moˆ mehˬ-eu tsoˆ-eu jeˬ taˬ mˇ lehˇ, nga 
maꞈ neh naw maꞈ-ahˇ yaw kʼaˆ kʼaˆ-ehˇ ehˇ taˬ-euˬ jaˆ-eu maˬ ngeuˇ-a loˇ. Ehˇ kʼawꞈ, 
Yeˬluˇsaˬlehˬ meuˬ meuˬ lah-ehˇ gaˬ byah jiˇ ni naw maꞈ mehˬ-awˇ tsoˆ-awˇ, tsawˇ 
haˬ kʼoeˇ gʼaˬ shiˇ-euˬ gaˇ kawˆ nga maꞈ kʼoeˇ taˆ keuˆ le ni naw maꞈ jahˇ-euˬ meh.” 
29Kʼoeˇ ngeh, Beˬtuˆluˆ hawˇ-eu gʼaˬ kʼehˇ deuˬ heu loꞈ-ehˇ ehˇ kʼoꞈ nehˬ-euˬ meh. 
“Tsawˇ haˬ-euˬ dawˬ-ahˇ naˇ haˬ-eu naˆ maˬ tseˇ, Miˬyehˇ-euˬ dawˬ-ahˇ nga maꞈ ya 
naˇ haˬ meh.  
30Naw maꞈ neh laꞈ yaꞈ kʼoeˇ taˆ taꞈ tehˬ-awˇ bi shiˇ-euˬ Yeˬsuˇ-ahˇ, aˬ dui-euˬ aˬ 
poeˬ aˬ bawˇ deuˬ-euˬ Miˬyehˇ neh paˇ bi gʼoꞈ dehꞈ laˇ-euˬ meh.  
31Iˇsaˬleˬlaˆ tsawˇ haˬ deuˬ iˬ baˇ noeˬ poˆ-awˇ, iˬ baˇ pyehˬ nehˬ-eu jeˬ-ahˇ za nya 
ni, Miˬyehˇ-euˬ aˇ maˇ paw aˬ yawꞈ-ahˇ ciˬ huiˬ keuˆ nehˬ-awˇ, Sheuˬ gʼeh-eu gʼaˬ 
hawˇ-eu Ka kʼoꞈ-eu gʼaˬ bi pyeuꞈ laˇ-euˬ meh.  
32Nga maꞈ-aˬ, gaˇ kawˆ heu-euˬ saˇ kiˇ pyeuꞈ-eu ma. Kʼoeˇ loꞈ-ehˇ duˇ ni, Miˬyehˇ-
euˬ ehˇ dawˬ naˇ haˬ geuꞈ-eu deuˬ-ahˇ Miˬyehˇ neh biꞈ-euˬ Muiˬ-eu shawˇ-eu Yaw 
sahˇ Miˬyehˇ kʼawꞈ, gaˇ kawˆ heu-euˬ saˇ kiˇ pyeuꞈ-eu meh.” 
33Baꞈ dzah-ahˇ uˇ-eu tsawˇ haˬ deuˬ dawˬ kʼoeˇ dawˬ-ahˇ ya gaˬ ngeh, nui ma pehˇ 
dui dui laˇ-awˇ, gʼaˬ kʼehˇ deuˬ-ahˇ sehꞈ mawꞈ-eu meh.  
34Ehˇ kʼawꞈ, aˬ yawꞈ maꞈ laꞈ kʼoeˇ aˬ cawˬ yaw zeu baw dui dui-eu Zahˇ dawˬ kʼoꞈ 
dawˬ mehˬ-eu saˬ laˬ pyeuꞈ-eu Gaˬmaˬleˬlaˇ lehˇ myahˇ-euˬ Paˬliˬsehˇ tiˬ gʼaˬ Baꞈ 
dzah laꞈ kʼoeˇ tuˇ laˇ-awˇ, gʼaˬ kʼehˇ deuˬ-ahˇ laꞈ nyiˇ tiˬ kʼehˬ bi sheuˬ doˆ gʼeh-eu 
gʼaˇ duˬ dawˬ biꞈ-euˬ meh.  
35Kʼoeˇ naˇ, Baꞈ dzah-ahˇ aˬ yawꞈ heu loꞈ-ehˇ ehˇ nehˬ-euˬ meh. “Aˬ yuiꞈ aˬ nyiˇ 
Iˇsaˬleˬlaˆ tsawˇ haˬ deuˬ-oˇ, tsawˇ haˬ heu deuˬ-ahˇ aˬ joˆ-ehˇ jahˇ nehˬ nmˇ lehˇ 
ehˇ-eu gaˇ kawˆ heu, yaw kʼaˆ kʼaˆ-ehˇ shaˇ noeˬ-awˬ.  
36Aˇ hu Tuˇdaˆ lehˇ kuˇ-euˬ tiˬ gʼaˬ doˆ le-euˬ naw maꞈ siˬ luꞈ meh. Aˬ yawˇ yawꞈ 
yaw huiˬ tiˬ gʼaˬ ma lehˇ ehˇ-awˇ, tsawˇ haˬ oeˬ yaˇ gʼaˬ byah ni aˬ yawꞈ nehˬ-ehˇ 
gm leˇ-euˬ meh. Ehˇ kʼawꞈ, aˬ yawꞈ-ahˇ sehꞈ ngeh, aˬ yawꞈ mehˬ nah caw teh-euˬ 
deuˬ cehˆ piˬ cehˆ byoˆ jiˇ-awˇ, gaˇ kawˆ kʼoeˇ hmˬ coꞈ-iˇ-euˬ meh.  
37Kʼoeˇ naˇ, miˇ kʼahˬ zaˬ-euˬ tsawˇ myahˇ yuˇ ngeh, Gaˬliˬlehˇ miˇ kʼahˬ-ahˇ jawˇ-eu 
Yuˇdaˆ lehˇ kuˇ-eu tsawˇ haˬ tiˬ gʼaˬ paˇ doˆ le-euˬ meh. Aˬ yawꞈ-euˬ mehˬ nah caw 
teh-eu tsawˇ haˬ kʼawꞈ tiˬ maꞈ jawˇ-eu meh. Ehˇ kʼawꞈ, aˬ yawꞈ gʼeh bi sehꞈ-awˇ, aˬ 
yawꞈ mehˬ nah caw tehˬ-euˬ tsawˇ haˬ deuˬ cehˆ piˬ cehˆ byoˆ jiˇ-euˬ meh.  

38Kʼoeˇ miˇ neh, gaˇ kawˆ heu hmˬ-ahˇ taꞈ leˇ-awˇ, naw maꞈ-ahˇ ngaˇ heu loꞈ-ehˇ ehˇ 
mawꞈ miˇ-a. Tsawˇ haˬ heu deuˬ-ahˇ do maˬ yuˇ ni bi jawˇ-awˬ. Aˬ yawꞈ maꞈ neh 
mˇ-euˬ gaˇ heu, tsawˇ haˬ zaˬ neh noeˬ doˆ-awˇ mˇ-euˬ jeˬ ngeuˇ naˇ, aˬ yawˇ yawꞈ 
piˬ-iˇ byoˆ-iˇ tehꞈ-a.  
39Ehˇ kʼawꞈ, Miˬyehˇ neh bi mˇ-euˬ jeˬ ngeuˇ lawˬ naˇ, naw maꞈ maˬ zuiˆ gʼaˬ nya-aˇ. 
Nymˬ-mˇ Miˬyehˇ-ahˇ guiˇ deuˆ cawˬ shaˇ gaˇ duˇ tehꞈ-a.” Baꞈ dzah aˇ muˇ kʼoeˇ, 
Gaˬmaˬleˬlaˇ-euˬ ehˇ dawˬ geuꞈ-euˬ meh. 
40Gʼaˬ kʼehˇ deuˬ-ahˇ laꞈ kʼoeˇ paˇ kuˇ ahˇ-awˇ, yahˬ caˆ neh juiꞈ-awˇ, Yeˬsuˇ-euˬ 
tsawˇ myahˇ uˬ moˆ maˬ ngehˬ maˬ tmˇ-eu gʼaˇ duˬ yaw kʼaˆ kʼaˆ-ehˇ mehˬ-awˇ 
pyehˬ nehˬ-euˬ meh.  
41Gʼaˬ kʼehˇ deuˬ Baꞈ dzah-ahˇ neh gʼoꞈ doˆ le ngeh, laˬ kʼaˬ cehˇ-eu meh. Aˬ jeˬ miˇ 
neh ehˇ naˇ, Yeˬsuˇ gʼaˇ duˬ shaꞈ dawˇ-eu jeˬ-ahˇ daˬ geuˇ-eu tsawˇ haˬ lehˇ, aˬ yawꞈ 
maꞈ-ahˇ Miˬyehˇ sawˇ nehˬ-euˬ aˬ yawꞈ maꞈ siˬ nya-eu meh.  
42Kʼoeˇ naˇ, Uˬ duˬ tahˬ nymˇ nymˇ ma laꞈ kʼoeˇ maˬ ehˇ, nymˇ doe ni maˬ ehˇ, 
Yeˬsuˇ Ka li gaˇ kawˆ Laˬ kʼaˬ cehˇ-eu Guiˬ lahˬ dawˬ mehˬ-eu hawˇ-eu mehˬ nehˬ 
tsoˆ nehˬ-eu jeˬ, yawˬ nah na luꞈ maˬ tsehˆ leˇ ni mˇ daˆ leꞈ-euˬ meh.  

Gʼaˬkʼehˇ 6 

Caw mˇ caw shaˇ-eu shiꞈ gʼaˬ tseˇ doˆ-euˬ 

1Zaˬ lahˇ deuˬ myaˬ laˇ luꞈ-eu aˇ nah aˇ yamˬ kʼoeˇ laꞈ kʼoeˇ, Heˬlaˬsaˇ dawˬ ngehˬ-
eu Yuˇdaˆ tsawˇ haˬ deuˬ hawˇ-eu, Yuˇdaˆ dawˬ ngehˬ-eu Yuˇdaˆ tsawˇ haˬ deuˬ 
yaw kaˬ dawˬ ja doˆ-euˬ meh. Aˬ jeˬ miˇ neh ehˇ naˇ, aˬ yawꞈ nah yawꞈ loˬ-eu jeˬ biˇ 
nehˬ ngeh, aˬ yawꞈ maꞈ-euˬ miˬ coeˬ miˬ ma deuˬ-ahˇ yaw muiˬ paˬ-ehˇ maˬ biˇ oꞈ 
doe nehˬ nga lehˇ, Heˬlaˬsaˇ dawˬ ngehˬ-eu Yuˇdaˆ tsawˇ haˬ deuˬ ehˇ-eu meh.  
2Kʼoeˇ miˇ neh, jah-eu tsawˇ haˬ dawˬ tawˆ luꞈ-ahˇ gʼaˬ kʼehˇ tseˇ nyiꞈ gʼaˬ neh kuˇ 
uiˬ-awˇ, heu loꞈ-ehˇ ehˇ nehˬ-euˬ meh. “Nga maꞈ pyuˇ shuiˇ-ahˇ taꞈ leˇ-eu gaˇ heu 
deuˬ mˇ-eu baˬ da neh Miˬyehˇ dawˬ kawˬ mehˬ-eu paw teˬ-iˇ naˇ, maˬ muiˬ-a.  
3Kʼoeˇ miˇ neh aˬ yuiꞈ aˬ nyiˇ deuˬ-oˇ, naw maꞈ laꞈ kʼoeˇ Muiˬ-eu shawˇ-eu Yaw sahˇ 
Miˬyehˇ tiˬ byah ni ahˇ-awˇ, tsawˇ gahˇ byah-eu tsawˇ haˬ shiꞈ gʼaˬ tseˇ doˆ-awˬ. Aˬ 
yawꞈ maꞈ-ahˇ gaˇ heu hmˬ bi mˇ ma.  
4Nga maꞈ-aˬ, guiˬ lahˬ shaˇ-eu hawˇ-eu dawˬ mehˬ mehˬ-eu jeˬ tehꞈ-ehˇ aˇ yamˬ tiˬ 
byah ni mˇ ma.” 
5Gʼaˬ kʼehˇ deuˬ kʼoeˇ loꞈ-ehˇ ehˇ gaˇ, aˇ muˇ muˇ lah-ehˇ nui ma tsaˬ-awˇ, tsawˇ haˬ 
heu deuˬ-ahˇ tseˇ doˆ-euˬ meh. Jah-eu nui ma tiˬ byah ni ahˇ-awˇ, Muiˬ-eu shawˇ-
eu Yaw sahˇ Miˬyehˇ tiˬ byah ni ahˇ-eu Saˬteˬpaˬ, Piˇliˇpuˆ, Bawˇkawˬ, Niˇgaˬnawˬ, 
Tiˇmoˬ, Baˬmeˬnaˇ, Niˇgawˇla heu deuˬ meh. Niˇgawˇla-aˬ, yaw beh Aˬdiˇawˬ meuˬ-
ahˇ jawˇ-euˬ lawˇ ciꞈ zaˬ pyeuꞈ-awˇ, dzeuˇ laˇ ngeh Yuˇdaˆ tsawˇ haˬ-euˬ zahˇ tiˬ poˆ 
tawˬ haw-euˬ meh.  
6Aˇ muˇ neh aˬ yawꞈ maꞈ-ahˇ gʼaˬ kʼehˇ deuˬ jawˇ gaˇ sheuˬ gʼeh-awˇ, gʼaˬ kʼehˇ deuˬ 
guiˬ lahˬ shaˇ-awˇ, aˬ yawꞈ maꞈ kʼoeˇ taˆ aˬ laꞈ baꞈ daˆ nehˬ-euˬ meh.  

7Kʼoeˇ loꞈ-ehˇ jahˇ-eu laꞈ kʼoeˇ, Miˬyehˇ-euˬ dawˬ kawˬ mehˬ hu paw maˬ naˬ leˇ ni 
gaˬ doe-iˇ luꞈ-eu meh. Yeˬluˇsaˬlehˬ meuˬ laꞈ kʼoeˇ zaˬ lahˇ deuˬ tiˬ jawˇ saˇ-iˬ tiˬ 
jawˇ myaˬ laˇ luꞈ-awˇ, piˇ ma gʼawˬ mya gʼaˬ jah-eu tsawˇ haˬ pyeuꞈ laˇ-euˬ meh.  

Saˬteˬpaˬ-ahˇ nyehꞈ-euˬ 

8Miˬyehˇ neh guiˬ lahˬ tiˬ byah ni biꞈ taˬ-awˇ, baoˬ tiˬ byah ni ahˇ-eu Saˬteˬpaˬ-aˬ, 
aˬ cawˬ-euˬ mehˬ shi zahˬ dui dui leˇ paˬ-ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-
eu jeˬ mˇ mehˬ-euˬ meh.  
9Kuˇleˬniˬ meuˬ hawˇ-eu Aˬleˬsaˬduˇ meuˬ-ahˇ jawˇ-eu Yuˇdaˆ tsawˇ haˬ deuˬ ahˇ 
leˇ taˬ-euˬ, Buˬ-iˇ-euˬ tsawˇ haˬ deuˬ -euˬ uˬ duˬ tahˬ nymˇ lehˇ ehˇ-eu aˇ muˇ kʼoeˇ 
muˇ-ahˇ taꞈ-eu tsawˇ haˬ deuˬ hawˇ-eu, Giˇliˇciˆ miˇ kʼahˬ hawˇ-eu Aˬshaˆ miˇ kʼahˬ-
ahˇ jawˇ-eu Yuˇdaˆ tsawˇ haˬ tiˬ paˆ na deuˬ tuˇ laˇ-awˇ, Saˬteˬpaˬ-ahˇ tsawˇ pyehˇ 
pyehˇ-euˬ meh.  
10Ehˇ kʼawꞈ, Yaw sahˇ Miˬyehˇ neh Saˬteˬpaˬ-ahˇ tsawˇ gahˇ biꞈ taˬ-euˬ miˇ neh, aˬ 
yawꞈ maꞈ maˬ pyehˇ gʼaˬ nya-a.  
11Kʼoeˇ miˇ neh, tsawˇ haˬ tiˬ paˆ na deuˬ-ahˇ aˬ yawꞈ maꞈ laꞈ nmꞈ nmꞈ-awˇ, “Tsawˇ 
haˬ heu gʼaˬ Moˇseˬ hawˇ-eu Miˬyehˇ-ahˇ bahˬ leˇ-eu dawˬ ngehˬ-euˬ nga maꞈ gaˬ-
euˬ ma” lehˇ bi ehˇ-euˬ meh.  
12Kʼoeˇ loꞈ-ehˇ jahˇ-eu laꞈ kʼoeˇ, miˇ kʼahˬ zaˬ deuˬ, tsawˇ mawˬ tsawˇ kʼaˆ deuˬ 
hawˇ-eu, Zahˇ dawˬ kʼoꞈ dawˬ mehˬ-eu saˬ laˬ deuˬ nui ma pehˇ laˇ ni kawˆ-euˬ 
meh. Aˬ yawꞈ maꞈ Saˬteˬpaˬ-ahˇ nyehꞈ-awˇ, Baꞈ dzah mehˬ shi sheuˬ gʼeh-euˬ meh. 
13Kʼoeˇ naˇ, jaˬ myawꞈ myawꞈ-eu gʼaˇ duˬ aˬ yawꞈ maꞈ neh mehˬ gahˇ taˬ-euˬ tsawˇ 
haˬ deuˬ sheuˬ ahˇ laꞈ-awˇ, heu loꞈ-ehˇ bi ehˇ-euˬ meh. “Tsawˇ haˬ heu gʼaˬ-aˬ, aˬ 
dui-euˬ muiˬ-eu shawˇ-eu Uˬ duˬ tahˬ nymˇ nymˇ ma hawˇ-eu Moˇseˬ-euˬ Zahˇ 
dawˬ kʼoꞈ dawˬ-ahˇ bahˬ leˇ-eu dawˬ maˬ tsehˆ leˇ ni ngehˬ luꞈ meh.  
14Naˬzaˬlehˇ tsawˇ haˬ Yeˬsuˇ heu gʼaˬ, Uˬ duˬ tahˬ nymˇ nymˇ ma heu laˆ cawˆ-awˇ, 
Moˇseˬ neh biꞈ laꞈ-awˇ tawˬ ka leꞈ-euˬ zahˇ sahˇ kʼoꞈ dawˬ tawˆ luꞈ laˆ paˇ jiˇ tehꞈ-a 
lehˇ, tsawˇ haˬ heu gʼaˬ ehˇ-eu nga maꞈ gaˬ-euˬ ma.” 
15Baꞈ dzah-ahˇ kʼaˇ nuiˇ luꞈ-eu tsawˇ haˬ dawˬ tawˆ luꞈ, Saˬteˬpaˬ-ahˇ haw tsoˆ taˬ-
euˬ meh. Kʼoeˇ ngeh, aˬ yawꞈ-euˬ myaˆ pyawˬ kʼoeˇ, mˬ taˆ gʼaˬ kʼehˇ-euˬ myaˆ 
pyawˬ-ahˇ duˇ gaˇ aˬ yawꞈ maꞈ ya mawˇ-euˬ meh.  

Gʼaˬkʼehˇ 7 

Saˬteˬpaˬ Baꞈdzah-ahˇ dawˬ ngehˬ-euˬ 

1Piˇ ma yaw huiˬ gʼaˬ Saˬteˬpaˬ-ahˇ naˇ haˬ-eu, “Aˬ yawꞈ maꞈ ehˇ-eu ngeuˇ meh loˇ.” 
2Saˬteˬpaˬ ehˇ-eu, “Aˬ yuiꞈ aˬ nyiˇ aˬ da aˬ ma deuˬ-oˇ, ngaˇ ehˇ gaˇ naˇ haˬ sheˇ. Aˬ 
dui-euˬ aˬ da yaw dzahˇ Aˬbyaˬhaˬ Haˬlaˬ meuˬ-ahˇ maˬ jawˇ-iˇ mi naˆ-ehˇ, 
Maˬsoˬpaˬtaˬmiˇ miˇ kʼahˬ laꞈ kʼoeˇ yaw shehꞈ kʼahˬ sehˇ huiˬ-eu Miˬyehˇ aˬ yawꞈ-
euˬ mehˬ shi doˆ le-awˇ,  
3‘Nawˬ-euˬ aˬ yuiꞈ aˬ nyiˇ deuˬ hawˇ-eu nawˬ-euˬ miˇ kʼahˬ-ahˇ byehˇ dzeh yaꞈ-awˇ, 
ngaˬ neh mehˬ-euˬ miˇ kʼahˬ-ahˇ jawˇ-iˇ-awˬ’ lehˇ ehˇ le-euˬ meh.  

http://pt-br.bibles.org/ahk-AHK/Acts/7#Acts.6.9!f.1
http://pt-br.bibles.org/ahk-AHK/Acts/7#Acts.6.12!f.1

4Kʼoeˇ miˇ neh, aˬ yawꞈ-euˬ miˇ kʼahˬ-ahˇ aˬ yawꞈ byehˇ dzeh yaꞈ-awˇ, Haˬlaˬ meuˬ-
ahˇ jawˇ-iˇ-euˬ meh. Aˬbyaˬhaˬ-euˬ aˬ da shiˇ dzeuˇ ngeh jawˇ, iˬ nah naw maꞈ jawˇ 
luꞈ-eu miˇ kʼahˬ heu kʼahˬ laꞈ kʼoeˇ, Miˬyehˇ neh aˬ yawꞈ-ahˇ paˇ bi jawˇ laˇ-euˬ meh.  
5Kʼoeˇ ngeh, Miˬyehˇ aˬ yawꞈ-ahˇ miˇ tsaˬ laꞈ zaˬ tiˬ daˬ hui ni kʼawꞈ maˬ biꞈ-aˬ. Ehˇ 
kʼawꞈ, miˇ kʼahˬ kʼoeˇ kʼahˬ aˬ yawꞈ-ahˇ biꞈ-awˇ, aˬ yawꞈ-euˬ miˇ kʼahˬ hawˇ-eu aˬ 
yawꞈ-euˬ zaˬ deuˬ uˆ deuˬ-euˬ miˇ kʼahˬ bi pyeuꞈ laˇ ma lehˇ, Miˬyehˇ neh saˇ jaˇ 
dzaˬ-euˬ meh. Miˬyehˇ kʼoeˇ loꞈ-ehˇ saˇ jaˇ dzaˬ ngeh, Aˬbyaˬhaˬ zaˬ tiˬ gʼaˬ-iˬ maˬ 
jawˇ le-aˬ siˬ.  
6Miˬyehˇ neh aˬ yawꞈ-ahˇ heu loꞈ-ehˇ ehˇ nehˬ-euˬ meh. ‘Nawˬ-euˬ zaˬ nawˬ-euˬ uˆ 
deuˬ-aˬ, aˬ cawˬ tsawˇ jeuˬ-euˬ miˇ kʼahˬ-ahˇ ya jawˇ-iˇ-awˇ, aˬ cawˬ-euˬ zaˬ kʼaˆ ya 
geuꞈ-awˇ, aˬ cawˬ kʼehˬ nehˬ kʼaˆ nehˬ gaˇ oeˬ yaˇ kʼoꞈ byah ni ya daˬ tehꞈ-a.  
7Ehˇ kʼawꞈ, aˬ yawꞈ maꞈ-ahˇ zaˬ kʼaˆ bi geuꞈ-euˬ tsawˇ jeuˬ koeˇ jeuˬ-ahˇ ngaˇ yaˇ 
kʼaˬ daˇ-awˇ, aˬ yawꞈ maꞈ-ahˇ miˇ kʼahˬ kʼoeˇ kʼahˬ laꞈ kʼoeˇ neh bi doˆ laˇ ma. Kʼoeˇ 
ngeh, jawˇ duˬ heu tsahˇ-ahˇ aˬ yawꞈ maꞈ ngaˬ-ahˇ uˬ duˬ tahˬ tehꞈ-a. ’ 
8Kʼoeˇ naˇ, Miˬyehˇ neh Aˬbyaˬhaˬ-ahˇ baˆ kʼoˆ mehˬ dzaˬ yehˬ-eu zahˇ bi jahˇ-eu laꞈ 
kʼoeˇ, dawˬ ma saˇ jaˇ dzaˬ-euˬ meh. Kʼoeˇ miˇ neh, Iˇtsaˆ dehꞈ le-awˇ tiˬ jaw byah 
laˇ ngeh, Aˬbyaˬhaˬ neh aˬ yawꞈ-euˬ aˬ li Iˇtsaˆ-ahˇ baˆ kʼoˆ mehˬ dzaˬ yehˬ nehˬ-euˬ 
meh. Kʼoeˇ loꞈ-ehˇ duˇ ni, Iˇtsaˆ gʼeh, aˬ yawꞈ-euˬ aˬ li Yaˬkoˆ-ahˇ baˆ kʼoˆ mehˬ dzaˬ 
yehˬ nehˬ-euˬ meh. Yaˬkoˆ gʼeh, aˬ yawꞈ-euˬ aˬ li tseˇ nyiꞈ li-ahˇ baˆ kʼoˆ mehˬ dzaˬ 
yehˬ nehˬ-euˬ meh. Aˬ li kʼoeˇ tseˇ nyiꞈ liˬ-aˬ, aˬ dui tsawˇ jeuˬ-euˬ tsawˇ myahˇ doˆ-
eu aˬ poeˬ deuˬ pyeuꞈ-eu meh.  
9“Yaˬkoˆ-euˬ aˬ li deuˬ-aˬ, aˬ yawꞈ ha mehˇ nmˇ-euˬ aˬ nyiˇ Yoˇsehˆ-ahˇ myaˆ naˆ-eu 
miˇ neh, aˬ cawˬ-ahˇ ahˬ nehˬ-awˇ, aˬ cawˬ neh Iˇjiˇtuˆ miˆ kʼahˬ-ahˇ zaˬ kʼaˆ bi geuꞈ-
iˇ-eu gʼaˇ duˬ ahˬ dzaˬ-euˬ meh. Ehˇ kʼawꞈ, Yoˇsehˆ-ahˇ Miˬyehˇ maˬ byehˇ dzeh-ehˇ,  
10shaˬ-eu zahˬ-eu jeˬ laꞈ kʼoeˇ sheuˬ dzeuˇ nehˬ-euˬ meh. Iˇjiˇtuˆ sahˬ paˬ mehˬ shi 
Yoˇsehˆ ya le ngeh, Miˬyehˇ aˬ yawꞈ-ahˇ myaˆ pyawˬ pyuˇ-eu jeˬ hawˇ-eu zaˬ siˬ 
tsawˇ gahˇ biꞈ neh-euˬ meh. Sahˬ paˬ kʼoeˇ gʼaˬ neh Yoˇsehˆ-ahˇ aˬ yawꞈ-euˬ miˇ 
kʼahˬ kʼoeˇ taˆ hawˇ-eu sahˬ paˬ-euˬ hawˇ nymˇ kʼoeˇ taˆ bi uˆ lahˇ-euˬ meh.  
11Kʼoeˇ naˇ, Iˇjiˇtuˆ miˇ kʼahˬ kʼahˬ lah ni hawˇ-eu Kaˬnaˬ miˇ kʼahˬ laꞈ kʼoeˇ mehꞈ-eu 
shuꞈ-eu jeˬ keuˆ le-awˇ, shaˬ dui dui laˇ taˬ-euˬ meh. A dui-euˬ aˬ poeˬ deuˬ kʼawꞈ, 
dzaˬ-eu jeˬ maˬ jaˆ-ehˇ shaˬ laˇ taˬ-euˬ meh.  
12Kʼoeˇ ngeh, Iˇjiˇtuˆ miˇ kʼahˬ-ahˇ cehˇ jaˆ-eu gaˇ kawˆ Yaˬkoˆ ya gaˬ ngeh. aˬ yawꞈ-
euˬ aˬ li pyeuꞈ-eu aˬ dui-euˬ aˬ poeˬ deuˬ-ahˇ pyehˬ gʼeh-awˇ, yaw beh tiˬ doˆ bi iˇ 
haw-euˬ meh.  
13Nyiˬ doˆ tiˬ doˆ paˇ bi iˇ ngeh, aˬ yawꞈ Yoˇ sehˆ pyeuꞈ-eu gaˇ kawˆ, aˬ yawꞈ-euˬ 
mehˇ nmˇ deuˬ-ahˇ Yoˇsehˆ bi siˬ-awˇ, Yoˇsehˆ-euˬ aˬ yuiꞈ aˬ nyiˇ gaˇ kawˆ Iˇjiˇtuˆ 
sahˬ paˬ ya siˬ-euˬ meh. 
14Kʼoeˇ naˇ, pehˬ zaˬ ma zaˬ dawˬ tawˆ luꞈ sheuˬ-awˇ Iˇjiˇtuˆ miˇ kʼahˬ-ahˇ oe-eu gʼaˇ 
duˬ, aˬ yawꞈ-euˬ aˬ da Yaˬkoˆ-ahˇ Yoˇsehˆ tsaꞈ ahˇ gʼeh-euˬ meh. Pehˬ zaˬ ma zaˬ 
dawˬ tawˆ luꞈ shiꞈ tseˇ ngaˬ gʼaˬ byah-eu meh.  

15Iˇjiˇtuˆ miˇ kʼahˬ-ahˇ Yaˬkoˆ jawˇ-iˇ-awˇ, aˬ yawꞈ hawˇ-eu aˬ yawꞈ-euˬ aˬ li dawˬ 
tawˆ luꞈ, kʼoeˇ gaˇ ziˇ dehꞈ jiˇ-euˬ meh.  
16Aˬ yawꞈ maꞈ-euˬ gʼawˇ mawˇ-ahˇ Sheˬkmˬ meuˬ-ahˇ baꞈ kʼoꞈ gʼeh-awˇ, Haˬmawˬ 
aˇ jeuˬ-ahˇ Aˬbyaˬhaˬ neh pyuˇ biꞈ-awˇ zeuˇ tsehˆ yaꞈ-euˬ lmˬ bymˇ-ahˇ baꞈ pahˬ-euˬ 
meh.  
17“Miˬyehˇ neh Aˬbyaˬhaˬ-ahˇ saˇ jaˇ dzaˬ taˬ-euˬ loꞈ-ehˇ bi byah laˇ-eu aˇ yamˬ tsaˬ 
laˇ ngeh, Iˇjiˇtuˆ miˇ kʼahˬ laꞈ kʼoeˇ jawˇ luꞈ-eu aˬ dui-euˬ tsawˇ jeuˬ myaˬ dui dui laˇ 
taˬ-euˬ meh.  
18Aˇ saˬ saˬ laˇ ngeh, Yoˇsehˆ gaˇ kawˆ maˬ siˬ nya-eu sahˬ paˬ tiˬ gʼaˬ daˆ laˇ-awˇ, 
Iˇjiˇtuˆ miˆ kʼahˬ-ahˇ uˆ lahˇ-euˬ meh.  
19Aˬ yawꞈ-aˬ, aˬ dui-euˬ aˬ poeˬ aˬ bawˇ kʼoeˇ deuˬ-ahˇ tsawˇ gahˇ gahˇ-euˬ uˬ taꞈ, 
gʼawˬ shaˬ tiˬ pawꞈ-iˬ maˬ gaˬ-aˬ. Zaˬ nahˬ deuˬ bi shiˇ jiˇ-eu gʼaˇ duˬ, iˇ kahˇ laꞈ 
kʼoeˇ maˬ bi jawˇ ni, laꞈ nyiˇ bi ciˬ dzeh-euˬ meh.  
20Kʼoeˇ ngeh yamˬ-ahˇ Moˇsehˬ dehꞈ le-euˬ meh. Aˬ yawꞈ-aˬ, muiˬ dui dui-eu aˬ li 
tiˬ li pyeuꞈ-eu meh. Ba la smˇ siˬ byah ni aˬ yawꞈ-ahˇ iˇ kahˇ laꞈ kʼoeˇ bo saˆ-awˇ cu-
euˬ meh.  
21Aˬ yawꞈ-ahˇ laꞈ nyiˇ ciˬ dzeh ha-iˇ ngeh, sahˬ paˬ zaˬ miˬ neh ciˬ cu-awˇ, aˬ yawꞈ-
euꞈ aˬ li loꞈ-ehˇ cu huiˬ geuꞈ-euˬ meh.  
22Iˇjiˇtuˆ tsawˇ jeuˬ-euˬ zaˬ siˬ tsawˇ gahˇ dawˬ tawˆ luꞈ aˬ yawꞈ ya dzaw-awˇ, 
ngehˬ-eu tmˇ-eu paw dzeˇ maˬ ehˇ, mˇ-eu shaˇ-eu paw dzeˇ maˬ ehˇ, nya dui dui-eu 
tsawˇ haˬ tiꞈ gʼaˬ pyeuꞈ laˇ-euˬ meh.  
23“Moˇseˬ oeˬ tseˇ kʼoꞈ kʼawˆ laˇ ngeh, aˬ yawꞈ-euˬ tsawˇ jeuˬ Iˇsaˬleˬlaˆ tsawˇ haˬ 
deuˬ-ahˇ aˬ cawˬ aˬ joˆ-ehˇ jahˇ nehˬ gaˇ cah haw-iˇ-eu lehˇ noeˬ doˆ leˇ-euˬ meh.  
24Iˇsaˬleˬlaˆ tsawˇ haˬ tiˬ gʼaˬ-ahˇ Iˇjiˇtuˆ tsawˇ haˬ neh kʼehˬ nehˬ-euˬ gaˇ mawˇ 
ngeh, aˬ yawꞈ caw ba nehˬ-iˇ-awˇ, Iˇjiˇtuˆ tsawˇ haˬ kʼoeˇ gʼaˬ-ahˇ laꞈ poˆ poˆ-awˇ 
sehꞈ-euˬ meh.  
25Miˬyehˇ aˬ yawꞈ-ahˇ zmˬ-eu laꞈ kʼoeˇ, aˬ yawꞈ-euˬ tsawˇ jeuˬ-ahˇ ka kʼoꞈ-eu lehˇ 
gʼeh-eu gaˇ kawˆ aˬ yawꞈ-euˬ tsawˇ haˬ deuˬ noeˬ siˬ tehꞈ-a lehˇ aˬ yawꞈ noeˬ-euˬ 
meh. Ehˇ kʼawꞈ, aˬ yawꞈ maꞈ maˬ noeˬ siˬ-a.  
26Yawˬ nah yawˬ Iˇsaˬleˬlaˆ tsawˇ haˬ nyiˬ gʼaˬ yaw kaˬ ceh luꞈ gaˇ aˬ yawꞈ mawˇ-
awˇ, aˇ kaˬ piˇ nehˬ-eu laꞈ kʼoeˇ, ‘Naˇ haˬ sheˇ. Iˇsaˬleˬlaˆ tsawˇ haˬ cawˬ cawˬ aˬ jeˬ 
miˇ neh teu loꞈ-ehˇ ceh dzaˬ te’ lehˇ ehˇ nehˬ-euˬ meh.  
27Ehˇ kʼawꞈ, lehˬ dzehˬ-eu gʼaˬ Moˇseˬ-ahˇ dehˬ dzeh-awˇ ehˇ-eu, ‘Nga maꞈ-ahˇ uˆ 
lahˇ-awˇ yaˇ kʼaˬ bi daˇ-eu lehˇ nawˬ-ahˇ aˬ suˇ gʼaˬ neh kʼehˇ taˬ ta.  
28Miˇ nah Iˇjiˇtuˆ tsawˇ haˬ kʼoeˇ gʼaˬ-ahˇ nawˇ sehꞈ-euˬ loꞈ-ehˇ, ngaˬ-ahˇ paˇ sehꞈ-eu 
gʼeh te loˇ. ’29Dawˬ kʼoeˇ dawˬ-ahˇ Moˇseˬ ya gaˬ ngeh, Iˇjiˇtuˆ miˆ kʼahˬ-ahˇ neh 
cehˆ-awˇ, Miˇdiˬyaˬ miˇ kʼahˬ-ahˇ cehˆ jawˇ-iˇ-euˬ meh. Aˬ yawꞈ kʼoeˇ gaˇ jawˇ ngeh, 
aˬ li nyiˬ li jawˇ le-euˬ meh.  

30Oeˬ tseˇ kʼoꞈ dzeuˇ-iˇ geh, Siˇnaˆ gawˬ jawˬ dawˬ peh baw duˆ tiˬ duˆ-ahˇ doꞈ luꞈ-
eu miˬ dzaˬ miˬ lmˇ laꞈ kʼoeˇ, mˬ taˆ gʼaˬ kʼehˇ tiˬ gʼaˬ Moˇseˬ-euˬ mehˬ shi doˆ le-euˬ 
meh.  
31Kʼoeˇ gaˇ ya mawˇ ngeh, aˬ yawꞈ zahˬ leˇ-awˇ, baw duˆ dawˬ peh le peh-awˇ haw 
duˬ leˇ-euˬ meh. Kʼoeˇ ngeh, SahˬpaˬMiˬyehˇ-euˬ teˇ saˇ aˬ yawꞈ ya gaˬ-euˬ meh. 
32‘Ngaˇ-aˬ, naw maꞈ-euˬ aˬ poeˬ aˬ bawˇ pyeuꞈ-eu Aˬbyaˬhaˬ, Iˇtsaˆ hawˇ-eu Yaˬkoˆ-
euˬ Miˬyehˇ ma’ lehˇ ehˇ-eu meh. Kʼoeˇ ngeh, Moˇseˬ guˆ dui dui-eu miˇ neh yaw 
dzuˬ dzuˬ-awˇ, maˬ haw cawˬ peuˬ-a. 
33Sahˬpaˬ Miˬyehˇ ehˇ-eu, ‘Nawˬ-euˬ sehˬ nawˆ lehˆ-awˬ. Nawˇ yawꞈ luꞈ-eu jawˇ duˬ 
teu tsahˇ muiˬ-eu shawˇ-eu pehˇ tsahˇ meh.  
34Ngaˬ-euˬ tsawˇ haˬ deuˬ Iˇjiˇtuˆ miˇ kʼahˬ laꞈ kʼoeˇ kʼehˬ-eu kʼaˆ-eu jeˬ-ahˇ yaw 
kʼaˆ-ehˇ ya daˬ luꞈ gaˇ ngaˇ mawˇ-euˬ ma. Aˬ yawꞈ maꞈ shaˬ zahˬ naꞈ dui dui-eu laꞈ 
kʼoeˇ mahˇ luꞈ-eu teˇ saˇ-ahˇ ngaˇ gaˬ-awˇ, aˬ yawꞈ maꞈ-ahˇ bi buˬ bi law-iˇ-eu lehˇ 
ngaˇ zaꞈ ka le-euˬ ma. Laˇ-awˬ. Ngaˇ nawˬ-ahˇ Iˇjiˇtuˆ miˇ kʼahˬ-ahˇ kʼehˇ gʼeh-eu 
ma. ’ 
35“‘Nga maꞈ kʼoeˇ taˆ uˆ lahˇ-awˇ yaˇ kʼaˬ bi daˇ-eu lehˇ, aˬ suˇ gʼaˬ nawˬ-ahˇ kʼehˇ taˬ 
ta’ lehˇ, aˬ yawꞈ maꞈ neh ehˇ nehˬ-awˇ byehˇ dzeh nehˬ-euˬ Moˇseˬ kʼoeˇ gʼaˬ-aˬ, aˬ 
yawꞈ-euˬ mehˬ shi baw duˆ laꞈ kʼoeˇ ya mawˇ-euˬ mˬ taˆ gʼaˬ kʼehˇ neh bi caw ba-eu 
laꞈ kʼoeˇ, aˬ yawꞈ maꞈ-ahˇ bi uˆ lahˇ-awˇ bi ka kʼoꞈ-eu gʼaˇ duˬ Miˬyehˇ neh kʼehˇ leꞈ-
euˬ Moˇseˬ pyeuꞈ-eu meh.  
36Iˇjiˇtuˆ miˇ kʼahˬ laꞈ kʼoeˇ maˬ ehˇ, Iˬ ma laˆ shaˆ Yaw neˇ gʼahˇ ceh maˬ ehˇ, bawˇ 
tsahˬ bawˇ dahˇ laꞈ kʼoeˇ oeˬ tseˇ kʼoꞈ oeˬ tseˇ myaˇ cah luꞈ ngeh maˬ ehˇ, zahˬ leˇ 
paˬ-ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-eu gʼawˬ mya jeˬ mˇ mehˬ-eu laꞈ kʼoeˇ, 
Iˇsaˬleˬlaˆ tsawˇ haˬ deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ gʼeh-euˬ meh.  
37‘Ngaˬ-ahˇ kʼehˇ gʼeh leꞈ-euˬ loꞈ-ehˇ, Miˬyehˇ gʼaˇ duˬ ngehˬ dah-eu tiˬ gʼaˬ naw 
maꞈ jawˇ gaˇ Miˬyehˇ paˇ kʼehˇ gʼeh leꞈ tehꞈ-a. Aˬ yawꞈ-aˬ, naw maꞈ-euˬ aˇ jeuˬ aˇ ca 
pyeuꞈ tehꞈ-a’ lehˇ, Iˇsaˬleˬlaˆ tsawˇ haˬ deuˬ-ahˇ ehˇ nehˬ-euˬ gʼaˬ-aˬ, Moˇseˬ meh. 
38Iˇsaˬleˬlaˆ tsawˇ haˬ deuˬ bawˇ tsahˬ bawˇ dahˇ kʼaˇ shuiꞈ deh yaˇ-ahˇ uiˬ leˇ-awˇ 
jawˇ ngeh, aˬ yawꞈ maꞈ nehˬ-ehˇ jawˇ-euˬ kʼoeˇ gʼaˬ Moˇseˬ meh. Aˬ dui-euˬ aˬ poeˬ 
aˬ bawˇ deuˬ nehˬ-ehˇ jawˇ-euˬ kʼoeˇ gʼaˬ aˬ yawꞈ meh. Siˇnaˆ Gawˬ jawˬ-ahˇ mˬ taˆ 
gʼaˬ kʼehˇ dawˬ ngehˬ cawˬ le ngeh jawˇ-euˬ gʼaˬ kʼawꞈ, aˬ yawꞈ meh. Aˬ dui-ahˇ biꞈ-
eu gʼaˇ duˬ Miˬyehˇ dawˬ kawˬ za-euˬ gʼaˬ kʼawꞈ, aˬ yawꞈ meh.  
39“Ehˇ kʼawꞈ, aˬ dui-euˬ aˬ poeˬ aˬ bawˇ deuˬ aˬ yawꞈ-euˬ ehˇ dawˬ maˬ naˇ haˬ ni, 
aˬ yawꞈ-ahˇ dehˬ dzeh-awˇ, Iˇjiˇtuˆ miˇ kʼahˬ-ahˇ gʼoꞈ-iˇ mawꞈ-eu nui ma ahˇ-eu 
meh.  
40Kʼoeˇ miˇ neh, ‘Nga maꞈ-ahˇ mehˬ hu paw bi sheuˬ gʼeh-eu gʼaˇ duˬ, Miˬyehˇ tiˬ 
deuˬ tehˆ nehˬ laꞈ-awˬ. Nga maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ nehˬ 
laꞈ-euˬ Moˇseˬ kʼoeˇ gʼaˬ aˬ jeˬ gʼeh-euˬ maˬ siˬ miˇ-a’ lehˇ, Aˬloˬ-ahˇ aˬ yawꞈ maꞈ ehˇ 
nehˬ-euˬ meh.  

41Kʼoeˇ ngeh, mawˇ neˇ mawˇ gaw mawˇ kawˇ tiˬ kawˇ aˬ yawꞈ maꞈ tehˆ-awˇ, lawˇ-
eu shehˇ-eu jeˬ mˇ-awˇ, aˬ yawꞈ maꞈ neh tehˆ-euˬ mawˇ kawˇ kʼoeˇ-ahˇ taˬ huiˬ-eu 
bawˬ-iˬ gʼeh-euˬ meh.  
42Kʼoeˇ miˇ neh, Miˬyehˇ neh aˬ yawꞈ maꞈ-ahˇ byehˇ dzeh nehˬ-awˇ, mˬ kʼoeˇ taˆ jaˆ-
eu nahˇ ma, ba la, aˬ guiˇ deuˬ-ahˇ uˬ duˬ tahˬ-eu tsawˇ haˬ deuˬ bi pyeuꞈ laˇ-euˬ 
meh. Miˬyehˇ gʼaˇ duˬ ngehˬ dah-eu deuˬ-euˬ sahˬ boꞈ laꞈ kʼoeˇ, heu loꞈ-ehˇ boꞈ taˬ-
euˬ meh.  

‘Iˇsaˬleˬlaˆ tsawˇ haˬ deuˬ-oˇ, bawˇ tsahˬ bawˇ dahˇ kʼaˇ shuiꞈ deh-ahˇ, oeˬ tseˇ kʼoꞈ 
oeˬ tseˇ myaˇ byah ni, naw maꞈ jeˬ zaˬ sehꞈ-awˇ lawˇ-euˬ, ngaˬ-ahˇ lawˇ-euˬ maˬ 
ngeuˇ-a de.  
43Mawˇleh miˬ yehˇ sehˬ gʼawˆ hawˇ-eu, aˬ guiˇ miˬ yehˇ Leˬpaˬ mawˇ kawˇ, naw 
maꞈ baꞈ baꞈ-ehˇ cah-euˬ meh. Tahˬ pahˬ aˬ ma kʼoeˇ deuˬ tehˆ-awˇ, naw maꞈ uˬ duˬ 
tahˬ-euˬ miˇ neh, Baˬbuˇloˬ miˇ kʼahˬ nya baˬ-ahˇ, naw maꞈ-ahˇ bi paꞈ byoˆ gʼeh ma. 
’ 
44“Aˬ dui-euˬ aˬ poeˬ aˬ bawˇ deuˬ, bawˇ tsahˬ bawˇ dahˇ-ahˇ Dawˬ ma saˇ jaˇ Sehˬ 
gʼawˆ jaˆ-euˬ meh. Miˬyehˇ neh Moˇseˬ-ahˇ ehˇ nehˬ-awˇ bi tsoˆ-euˬ loꞈ-ehˇ, Moˇseˬ 
neh ya mawˇ-euˬ hmˬ-ahˇ duˇ leˇ ni tsoˆ-euˬ meh.  
45Aˬ dui maꞈ-euˬ aˬ poeˬ aˬ bawˇ kʼoeˇ deuˬ, aˬ yawꞈ maꞈ-euˬ aˬ da deuˬ-euˬ laꞈ-ahˇ 
neh sehˬ gʼawˆ kʼoeˇ hmˬ za-awˇ, aˬ yawꞈ maꞈ mehˬ hu paw le gʼeh leꞈ-eu nehˬ-ehˇ 
Miˬyehˇ neh bi teh doˆ-euˬ tsawˇ jeuˬ deuˬ-euˬ miˇ kʼahˬ yuˇ geuꞈ-eu lehˇ Yawˇshuˆ 
nehˬ-ehˇ aˬ yawꞈ maꞈ le ngeh jawˇ, sehˬ gʼawˆ kʼoeˇ gʼawˆ baꞈ gʼeh-euˬ meh. Kʼoeˇ 
naˇ, sehˬ gʼawˆ kʼoeˇ Daˬbiˇ-euˬ ziˇ-ahˇ keuˆ ni kʼoeˇ gaˇ jaˆ-euˬ meh.  
46Daˬbiˇ-aˬ, Miˬyehˇ nui ma tsaˬ-eu tsawˇ haˬ tiˬ gʼaˬ pyeuꞈ-awˇ, Yaˬkoˆ-euˬ 
Miˬyehˇ bi jawˇ-eu gʼaˇ duˬ aˬ yawꞈ jawˇ duˬ tiˬ tsahˇ tsoˆ-eu aˬ kawˬ-aˬ biꞈ laꞈ lehˇ, 
Miˬyehˇ-ahˇ shaˇ-euˬ meh. 
47Ehˇ kʼawꞈ, Miˬyehˇ gʼaˇ duˬ nymˇ tsoˆ-euˬ gʼaˬ-aˬ, Sawˇlaˬmoˬ meh.  
48“Ehˇ kʼawꞈ, Dawˬ tawˆ kʼoeˇ taˆ Huiˬ-eu Sahˬpaˬ Miˬyehˇ-aˬ, tsawˇ haˬ zaˬ-euˬ aˬ 
laꞈ neh tsoˆ-euˬ nymˇ-ahˇ jawˇ-eu maˬ ngeuˇ-a lehˇ, Miˬyehˇ gʼaˇ duˬ ngeh dah-eu 
tsawˇ haˬ neh ehˇ taˬ-euˬ heu loꞈ-ehˇ jaˆ-eu meh.  
49‘Mˬ maˬ ngaˬ-euˬ dzoeˬ dzaˬ nuiˇ mahˬ, miˇ maˬ ngaˬ-euˬ kuiˇ nawˬ kʼawˬ boˆ, 
Naw maꞈ ngaˇ paˇ bi jawˇ-eu lehˇ, nymˇ aˬ joˆ-ehˇ tsoˆ-eu gʼeh te. Ngaˇ jawˇ naˬ mˇ 
nya-eu jawˇ duˬ, nui gaˇ aˬ geu tsahˇ paˇ jaˆ ta.  
50Mˬ ga miˇ nawˬ dawˬ tawˆ luꞈ-ahˇ, ngaˬ neh beh-euˬ maˬ ngeuˇ ta loˇ. ’ 
51Naw maꞈ nui ma aˇ naˆ naˆ-ehˇ gʼahˇ te. Naˬ bawˇ aˇ naˆ naˆ-ehˇ tuˇ te. Miˬyehˇ-ahˇ 
maˬ siˬ nya-eu tsawˇ haˬ deuˬ loꞈ-ehˇ aˇ naˆ naˆ-ehˇ dzawˬ te. Naw maꞈ-aˬ, naw 
maꞈ-euˬ aˬ poeˬ aˬ bawˇ deuˬ-ahˇ duˇ-awˇ, Muiˬ-eu shawˇ-eu Yaw sahˇ Miˬyehˇ-euˬ 
dawˬ-ahˇ tiˬ jawˇ-iˬ maˬ naˇ haˬ geuꞈ-a.  
52Naw maꞈ-euˬ aˬ poeˬ aˬ bawˇ deuˬ neh maˬ bi kʼehˬ maˬ bi kʼaˆ haw-euˬ Miˬyehˇ 
gʼaˇ duˬ ngehˬ dah-eu tsawˇ haˬ tiˬ gʼaˬ-iˬ maˬ jawˇ-a. Miˬyehˇ-euˬ tsaˬ-eu dawˇ-eu 
Zaˬkʼaˆ oe tehꞈ-a lehˇ aˇ hu ngehˬ dah-euˬ deuˬ-ahˇ aˬ yawꞈ maꞈ sehꞈ-euˬ meh. 

Nymˬ-mˇ poˆ jawˇ-aˬ, naw maꞈ yaw tsaˬ yaw dawˇ kʼoeˇ gʼaˬ-ahˇ aˬ cawˬ-euˬ aˬ laꞈ 
laꞈ kʼoeˇ a nehˬ-awˇ sehꞈ-euˬ meh.  
53Mˬ taˆ gʼaˬ kʼehˇ neh biꞈ le-euˬ Miˬyehˇ-euˬ zahˇ dawˬ kʼoꞈ dawˬ-ahˇ za-euˬ tsawˇ 
haˬ deuˬ-aˬ, naw maꞈ meh. Ehˇ kʼawꞈ, zahˇ dawˬ kʼoꞈ dawˬ kʼoeˇ-ahˇ naw maꞈ maˬ 
naˇ haˬ geuꞈ-a.” 

Saˬteˬpaˬ-ahˇ kʼaˬ lo biˬ sehꞈ-euˬ 

54Saˬteˬpaˬ kʼoeˇ loꞈ-ehˇ ehˇ gaˇ ya gaˬ ngeh, Bahꞈdzah laꞈ kʼoeˇ uˇ-eu tsawˇ haˬ 
deuˬ aˬ yawꞈ-ahˇ nui ma pehˇ dui dui laˇ-awˇ, seuˬ teuꞈ-eu meh.  
55Ehˇ kʼawꞈ, Muiˬ-eu shawˇ-eu Yaw sahˇ Miˬyehˇ tiˬ byah ni ahˇ-eu Saˬteˬpaˬ-aˬ, 
mˬ-ahˇ gʼawˇ leuˇ haw ngeh, Miˬyehˇ-euˬ yaw shehꞈ kʼahˬ sehˇ-ahˇ maˬ ehˇ, 
Miˬyehˇ-euˬ aˇ maˇ paw Yeˬsuˇ yawꞈ luꞈ gaˇ maˬ ehˇ, ya mawˇ-euˬ meh.  
56“Haw sheˇ. Mˬ pah taˬ-awˇ, Tsawˇhaˬ-euˬ Zaˬmaˇ kʼoeˇ gʼaˬ Miˬyehˇ-euˬ aˇ maˇ 
paw yawꞈ luꞈ-eu mawˇ laˇ ngaˇ” lehˇ aˬ yawꞈ ehˇ-eu meh.  
57Kʼoeˇ ngeh, tsawˇ haˬ kʼoeˇ deuˬ guˇ kʼaˆ leꞈ-awˇ, naˬ bawˇ dehˬ tsoeˬ-awˇ 
Saˬteˬpaˬ jawˇ gaˇ coeˬ gʼeh-euˬ meh.  
58Kʼoeˇ naˇ, aˬ yawꞈ-ahˇ meuˬ laꞈ nyiˇ biˬ doˆ-awˇ, kʼaˬ lo neh biˬ-euˬ meh. Saˇ kiˇ 
geuꞈ-awˇ haw le-euˬ tsawˇ haˬ deuˬ-aˬ, aˬ yawꞈ maꞈ-euˬ pehˇ kʼahˬ lehˆ taˬ yaꞈ-awˇ, 
Sawˇluˆ lehˇ kuˇ-eu zaˬ guˬ tiˬ gʼaˬ neh bi haw yaꞈ-euˬ meh. 
59Aˬ yawꞈ maꞈ Saˬteˬpaˬ-ahˇ kʼaˬ lo biˬ dui dui luꞈ ngeh, “Sahˬpaˬ Yeˬsuˇ-oˇ, ngaˬ-
euˬ saꞈ laˇ-ahˇ ha geuꞈ nehˬ laꞈ-awˬ” lehˇ, Saˬteˬpaˬ guiˬ lahˬ shaˇ-euˬ meh.  
60Aˬ yawꞈ pawˬ tsuiꞈ pawˬ dmˬ ga dmˬ-awˇ, “Sahˬpaˬ-oˇ, aˬ yawꞈ maꞈ neh mˇ-euˬ 
yaw lehˬ heu, aˬ yawꞈ maꞈ-ahˇ iˬ baˇ taˬ taˬ nehˬ.” lehˇ ehˇ-eu meh. Aˬ yawꞈ kʼoeˇ 
loꞈ-ehˇ ehˇ gʼaˬ-awˇ shiˇ tsehˆ-euˬ meh.  

Gʼaˬkʼehˇ 8 

1Aˬ yawꞈ-ahˇ kʼoeˇ loꞈ-ehˇ sehꞈ gaˇ, Sawˇluˆ kʼawꞈ nui ma tsaˬ-euˬ meh.  

Sawˇluˆ Ka li zaˬ aˇ muˇ-ahˇ kʼehˬ-euˬ 

Kʼoeˇ ngeh nah, Yeˬluˇsaˬlehˬ meuˬ-ahˇ jawˇ-eu Ka li zaˬ aˇ muˇ, kʼehˬ-eu kʼaˆ-eu 
jeˬ-ahˇ yaw kʼaˆ-ehˇ ya daˬ-euˬ meh. Gʼaˬ kʼehˇ deuˬ maˬ ngeuˇ naˇ, jah-eu tsawˇ haˬ 
dawˬ tawˆ luꞈ Yuˇdaˆ miˇ kʼahˬ hawˇ-eu Saˬmaˬliˇ miˇ kʼahˬ doe ni cehˆ byaˆ jiˇ-euˬ 
meh.  
2Miˬyehˇ-ahˇ jah-eu gʼaˬ kʼaˆ-eu deuˬ Saˬteˬpaˬ-ahˇ duˬ pahˬ-iˇ-awˇ, tsawˇ ngoeˇ 
yaw kʼaˆ-ehˇ ngoeˇ-euˬ meh.  
3Ehˇ kʼawꞈ, Sawˇluˆ-aˬ, Ka li zaˬ aˇ muˇ-ahˇ laˆ byoˆ-eu lehˇ leh jeh-euˬ meh. Aˬ yawꞈ 
tiˬ nymˇ saˇ-iˬ tiˬ nymˇ iˇ iˇ-ehˇ, jah-eu tsawˇ haˬ kʼaˇ ngeuˇ-eu deuˬ-ahˇ, kʼaˬ dzeˇ 
zaˬ maˬ ehˇ, zaˬ miˬ zaˬ maˬ ehˇ, nyehꞈ-awˇ tawˬ-ahˇ dawˆ-euˬ meh.  

Saˬmaˬliˇ miˇ kʼahˬ-ahˇ Guiˬ lahˬ dawˬ mehˬ keuˆ-euˬ 

4Cehˆ byaˆ taˬ-euˬ jah-eu tsawˇ haˬ kʼoeˇ deuˬ, yawˬ gaˇ na luꞈ guiˬ lahˬ dawˬ mehˬ 
mehˬ-ehˇ cah-euˬ meh.  

5Piˇliˇpuˆ kʼawꞈ, Saˬmaˬliˇ miˇ kʼahˬ meuˬ tiˬ meuˬ-ahˇ le-awˇ, kʼoeˇ gaˇ jawˇ-eu 
tsawˇ haˬ deuˬ-ahˇ Ka li gaˇ kawˆ dawˬ mehˬ mehˬ-euˬ meh.  
6Piˇliˇpuˆ dawˬ mehˬ mehˬ gaˇ ya gaˬ-awˇ zahˬ leˇ paˬ-ehˇ gʼeh-eu jeˬ mˇ mehˬ gaˇ 
ya mawˇ ngeh, tsawˇ haˬ aˇ maꞈ deuˬ aˬ yawꞈ dawˬ mehˬ mehˬ gaˇ nui ma keuˆ-awˇ, 
yaw muiˬ paˬ-ehˇ naˇ haˬ-euˬ meh.  
7Tsawˇ haˬ gʼawˬ mya gʼaˬ laꞈ kʼoeˇ uˇ-eu nehꞈ yaw jawꞈ deuˬ guˇ guˇ-ehˇ doˆ-iˇ-awˇ, 
kuiˇ shiˇ laꞈ shiˇ shiˇ-eu tsawˇ haˬ gʼawˬ mya ni taˬ leˇ-euˬ meh.  
8Kʼoeˇ miˇ neh, meuˬ kʼoeˇ meuˬ laꞈ kʼoeˇ jawˇ-eu tsawˇ haˬ deuˬ laˬ kʼaˬ cehˇ dui 
dui-eu meh.  
9Siˇmoˬ lehˇ myahˇ-euˬ tsawˇ haˬ tiˬ gʼaˬ kʼoeˇ gaˇ jawˇ-eu meh. Aˬ yawꞈ mah loˬ loˬ 
mehˬ nehˬ-awˇ, kʼoeˇ gaˇ jawˇ-eu tsawˇ haˬ deuˬ-ahˇ laˆ zahˬ nehˬ-euˬ aˇ yamˬ ui 
cuiˆ myahˇ laˇ-euˬ meh. Aˬ yawꞈ-aˬ, huiˬ-eu tsawˇ haˬ tiˬ gʼaˬ ma lehˇ yawˬ haˇ yawˬ 
ha ehˇ-eu meh.  
10Meuˬ laꞈ kʼoeˇ kʼaˇ jawˇ-eu huiˬ zaˬ nyiˇ zaˬ dawˬ tawˆ luꞈ, “Tsawˇ haˬ heu gʼaˬ-aˬ, 
‘Huiˬ dui dui-eu Baoˬ’ lehˇ kuˇ-eu Miˬyehˇ kʼoeˇ gʼaˬ-euˬ baoˬ pyeuꞈ-eu ngaˇ” lehˇ 
ehˇ-awˇ, aˬ yawꞈ-euˬ ehˇ dawˬ naˇ haˬ-euˬ meh. 
11Aˬ yawꞈ mah loˬ loˬ-eu laꞈ kʼoeˇ, aˬ yawꞈ maꞈ-ahˇ bi zahˬ leˇ-euˬ myahˇ laˇ-euˬ miˇ 
neh, aˬ yawꞈ-euˬ ehˇ dawˬ-ahˇ naˇ haˬ-euˬ meh. 
12Ehˇ kʼawꞈ, Miˬyehˇ Miˇkʼahˬ gaˇ kawˆ hawˇ-eu Yeˬsuˇ Ka li gaˇ kawˆ Laˬ kʼaˬ cehˇ-
eu Guiˬ lahˬ dawˬ-ahˇ Piˇliˇpuˆ mehˬ gaˇ aˬ yawꞈ maꞈ jah laˇ-awˇ, kʼaˬ dzeˇ zaˬ maˬ 
ehˇ, zaˬ miˬ zaˬ maˬ ehˇ, iˇ cuꞈ shawˇ-euˬ meh.  
13Siˇmoˬ kʼoeˇ gʼaˬ kʼawꞈ jah laˇ-awˇ, iˇ cuꞈ shawˇ-awˇ Piˇliˇpuˆ-ahˇ maˬ gʼawˬ-iˇ ni 
jawˇ-euˬ meh. Kʼaˆ jeˬ-ehˇ gʼeh-eu jeˬ hawˇ-eu zahˬ leˇpaˬ-ehˇ gʼeh-eu jeˬ mˇ gaˇ aˬ 
yawꞈ ya mawˇ ngeh, zahˬ dui dui leˇ-euˬ meh.  
14Saˬmaˬliˇ miˇ kʼahˬ-ahˇ jawˇ-eu tsawˇ haˬ deuˬ Miˬyehˇ dawˬ kawˬ-ahˇ ha geuꞈ-
euˬ gaˇ kawˆ, Yeˬluˇsaˬlehˬ meuˬ-ahˇ jawˇ-eu gʼaˬ kʼehˇ deuˬ ya gaˬ ngeh, Beˬtuˆluˆ 
hawˇ-eu Yoˇhaˬ-ahˇ kʼoeˇ gaˇ bi le-euˬ meh.  
15Aˬ yawꞈ nyaꞈ le keuˆ ngeh, jah-eu tsawˇ haˬ kʼoeˇ deuˬ Muiˬ-eu shawˇ-eu Yaw 
sahˇ Miˬyehˇ za ni guiˬ lahˬ shaˇ nehˬ-euˬ meh.  
16Aˬ jeˬ miˇ neh ehˇ naˇ, aˬ yawꞈ maꞈ kʼoeˇ taˆ Muiˬ-eu shawˇ-eu Yaw sahˇ Miˬyehˇ 
maˬ zaꞈ le dah-ehˇ, Sahˬpaˬ Yeˬsuˇ-euˬ tsawˇ myahˇ uˬ moˆ iˇ cuꞈ shawˇ-awˇ jawˇ 
tawˬ luꞈ-eu meh.  
17Beˬtuˆluˆ hawˇ-eu Yoˇhaˬ aˬ nyaꞈ aˬ yawꞈ maꞈ kʼoeˇ taˆ aˬ laꞈ baꞈ daˆ ngeh, aˬ yawꞈ 
maꞈ Muiˬ-eu shawˇ-eu Yaw sahˇ Miˬyehˇ za-euˬ meh.  
18Jah-eu tsawˇ haˬ deuˬ kʼoeˇ taˆ gʼaˬ kʼehˇ kʼoeˇ nyiˬ gʼaˬ aˬ laꞈ baꞈ daˆ nehˬ ngeh, 
Yaw sahˇ Miˬyehˇ za gaˇ Siˇmoˬ ya mawˇ-euˬ meh. Kʼoeˇ ngeh, Beˬtuˆluˆ hawˇ-eu 
Yoˇhaˬ aˬ nyaꞈ-ahˇ aˬ yawꞈ pyuˇ naˇ haˬ biꞈ-awˇ heu loꞈ-ehˇ ehˇ-eu meh.  
19“Ngaˬ neh aˬ laꞈ kʼaˇ baꞈ daˆ nehˬ-euˬ tsawˇ haˬ deuˬ Muiˬ-eu shawˇ-eu Yaw sahˇ 
Miˬyehˇ za nya ni, ngaˬ-ahˇ kʼawꞈ baoˬ teu jeˬ biꞈ nehˬ laꞈ sheˇ.” 

20Ehˇ kʼawꞈ, aˬ yawꞈ-ahˇ Beˬtuˆluˆ heu loꞈ-ehˇ ehˇ kʼoꞈ nehˬ-euˬ meh. “Miˬyehˇ neh 
biꞈ-euˬ laꞈ sawˬ-ahˇ pyuˇ neh zeuˇ tsehˆ nya meh lehˇ nawˇ noeˬ-eu miˇ neh, nawˇ 
hawˇ-eu nawˬ-euˬ pyuˇ, shiˬ buiˇ lah ma-ahˇ ga puꞈ-iˇ luꞈ-uˇ.  
21Miˬyehˇ-euˬ mehˬ shi nawˬ-euˬ nui ma maˬ dawˇ-eu miˇ neh, nga maꞈ neh mˇ-euˬ 
gaˇ heu-ahˇ nawˇ maˬ taꞈ laˇ nya-a.  
22Haiˬ dui dui-eu nawˬ-euˬ nui noeˬ teu hmˬ noeˬ paˇ-awˬ. Kʼoeˇ loꞈ-ehˇ noeˬ-eu 
jeˬ-ahˇ iˬ baˇ pyehˬ nehˬ laꞈ ni, SahˬpaˬMiˬyehˇ-ahˇ guiˬ lahˬ shaˇ-awˬ.  
23Aˬ jeˬ miˇ neh lehˇ ehˇ naˇ, kʼaˬ jawꞈ ni gʼeh-eu myaˆ naˆ-eu jeˬ nawˬ-euˬ laꞈ kʼoeˇ 
tiˬ byah ni ahˇ-awˇ, iˬ baˇ neh nawˬ-ahˇ paꞈ tawꞈ taˬ-euˬ ngaˇ mawˇ luꞈ ma.” 
24Beˬtuˆluˆ hawˇ-eu Yoˇhaˬ aˬ nyaꞈ-ahˇ Siˇmoˬ ehˇ nehˬ-eu, “Naw nyaꞈ neh kʼaˇ ehˇ-
euˬ jeˬ, ngaˬ-euˬ kʼoeˇ taˆ tiˬ jeˬ-iˬ maˬ bi keuˆ le-eu gʼaˇ duˬ, Sahˬpaˬ Miˬyehˇ-ahˇ 
guiˬ lahˬ shaˇ nehˬ laꞈ-awˬ.” 
25Beˬtuˆluˆ hawˇ-eu Yoˇhaˬ aˬ nyaꞈ-aˬ, saˇ kiˇ kamˬ-eu jeˬ mˇ gʼaˬ-awˇ, Sahˬpaˬ 
Miˬyehˇ-euˬ dawˬ mehˬ nehˬ gʼaˬ ngeh, Yeˬluˇsaˬlehˬ meuˬ-ahˇ gʼoꞈ-iˇ-euˬ meh. Gaˇ 
pehˇ gʼoꞈ-iˇ luꞈ ngeh, Saˬmaˬliˇ miˇ kʼahˬ laꞈ kʼoeˇ jaˆ-eu pu gʼawˬ mya pu-ahˇ, Laˬ 
kʼaˬ cehˇ-eu Guiˬ lahˬ dawˬ mehˬ nehˬ yaꞈ-euˬ meh.  

Piˇliˇpuˆ hawˇ-eu Iˬdiˬyoˇbyaˇ miˇ kʼahˬ 

26SahˬpaˬMiˬyehˇ-euˬ mˬ taˆ gʼaˬ kʼehˇ tiˬ gʼaˬ Piˇliˇpuˆ-ahˇ ehˇ-eu, “Lehˬ hmˬ-awˇ, 
laꞈ oˆ paw pyawˬ-ahˇ jaˆ-eu Yeˬluˇsaˬlehˬ meuˬ-ahˇ neh Gaˬzaˬ meuˬ-ahˇ iˇ-eu gaˇ 
ma kʼoeˇ kahˇ-ahˇ iˇ-awˬ.” (Gaˇ ma kʼoeˇ kahˇ nymˬ-mˇ maˬ paˇ cah ni byehˇ-euˬ 
meh.) 
27Kʼoeˇ ngeh, Piˇliˇpuˆ lehˬ hmˬ dah-awˇ iˇ-euˬ meh. Iˬdiˬyoˇbyaˇ sahˬ paˬ ma-euˬ 
pyuˇ shuiˇ myawˬ gahˬ deuˬ-ahˇ jeˬ hmˬ bo saˆ-eu yaw huiˬ yaw mahˇ tiˬ gʼaˬ, 
Yeˬluˇsaˬlehˬ meuˬ-ahˇ uˬ duˬ tahˬ leˇ-euˬ gʼoꞈ le luꞈ-eu meh. 
28Aˬ yawꞈ-aˬ, mahˬ laˆ lawˬ-ahˇ dziˬ-awˇ, Miˬyehˇ gʼaˇ duˬ ngehˬ dah-eu Iˇsaˬyaˇ neh 
boꞈ taˬ-euˬ sahˬ boꞈ gui gui-ehˇ gʼoꞈ le luꞈ-eu meh. 
29“Mahˬ laˆ lawˬ kʼoeˇ laˇ-euˬ dawˬ peh tehˬ ni iˇ-awˬ” lehˇ, Muiˬ-eu shawˇ-eu Yaw 
sahˇ Miˬyehˇ Piˇliˇpuˆ-ahˇ ehˇ nehˬ-euˬ meh. 
30Piˇliˇpuˆ cehˆ keuˆ gʼeh ngeh, yaw huiˬ yaw mahˇ kʼoeˇ gʼaˬ Miˬyehˇ gʼaˇ duˬ ngehˬ 
dah-eu Iˇsaˬyaˇ neh boꞈ taˬ-euˬ sahˬ boꞈ-ahˇ gui luꞈ gaˇ ya gaˬ-awˇ, “Nawˇ gui luꞈ-eu 
gaˇ kawˆ teu gʼoˆ shaw laˇ miˇ-a loˇ” lehˇ naˇ haˬ-euˬ meh.  
31Yaw huiˬ yaw mahˇ kʼoeˇ gʼaˬ ehˇ-eu, “Dawˬ tsuiꞈ ehˇ mehˬ nehˬ laꞈ-eu gʼaˬ maˬ 
jawˇ gaˇ, ngaˇ aˬ joˆ-ehˇ jahˇ-awˇ gʼoˆ shaw nya nmˇ.” kʼoeˇ naˇ, Piˇliˇpuˆ-ahˇ mahˬ 
laˆ lawˬ kʼoeˇ taˆ kuˇ daˆ-awˇ, aˬ yawꞈ nehˬ-ehˇ bi dziˬ-euˬ meh.  
32Aˬ yawꞈ gui luꞈ-eu Jaˇliꞈ aˇ deuˆ kʼoeˇ deuˆ-aˬ, heu loꞈ-ehˇ meh.  

“Diˬ sehꞈ-eu lehˇ bi tsahˇ gʼeh-euˬ, yawˇ-ahˇ aˬ yawꞈ duˇ leˇ-eu meh. Caꞈ hm bi tehˬ 
luꞈ-eu yawˇ zaˬ, ciˬ cuˇ ni awˆ daˬ-eu loꞈ-ehˇ, aˬ yawꞈ dawˬ maˬ ngehˬ doˆ laˇ-a.  
33Yaw tsaˬ yaw dawˇ jeˬ maˬ geuꞈ ni, aˬ yawꞈ shaꞈ dawˇ ni jahˇ-euˬ meh. Aꞈ yawꞈ 
miˇ kʼoeˇ taˆ ya dehꞈ-eu, aˇ nah aˇ yamˬ li-iˇ jiˇ-awˇ, tsuiꞈ dahˬ dahˬ shaw-euˬ baˬ da 
neh, tsuiꞈ toeˬ maˬ paˇ gui ka nya meh.” 

34Yaw huiˬ yaw mahˇ kʼoeˇ gʼaˬ Piˇliˇpuˆ-ahˇ naˇ haˬ-eu, “Miˬyehˇ gʼaˇ duˬ ngehˬ 
dah-eu heu gʼaˬ aˬ suˇ gʼaˬ-euˬ gaˇ kawˆ ehˇ-eu nga. Aˬ yawꞈ-euˬ gaˇ kawˆ ehˇ-euˬ 
nga loˇ. Aˬ cawˬ-euˬ gaˇ kawˆ ehˇ-euˬ nga loˇ. Ngaˬ-ahˇ tiˬ poˆ ehˇ nehˬ laꞈ sheˇ.” 
35Kʼoeˇ ngeh, Piˇliˇpuˆ-aˬ, Jaˇliꞈ kʼoeˇ deuˆ-ahˇ neh aˇ dahˬ beh-awˇ, Yeˬsuˇ gaˇ kawˆ 
Laˬ kʼaˬ cehˇ-eu Guiˬ lahˬ dawˬ ja mehˬ-euˬ meh.  
36Aˬ yawꞈ nyaꞈ gaˇ ma kahˇ li iˇ gʼeh-awˇ, iˇ cuꞈ jaˆ-eu jawˇ duˬ tiˬ tsahˇ-ahˇ iˇ keuˆ 
ngeh, yaw huiˬ yaw mahˇ kʼoeˇ gʼaˬ ehˇ-eu, “Heu gaˇ iˇ cuꞈ jaˆ ngaˇ. Ngaˇ iˇ cuꞈ shawˇ 
gaˇ aˬ jeˬ laˆ tsoeˬ-eu jaˆ ta.” 37Piˇliˇpuˆ ehˇ-eu, “Nawˬ-euˬ nui ma laꞈ kʼoeˇ keuˆ ni 
jah naˇ, iˇ cuꞈ shawˇ nya tehꞈ-a.” Aˬ yawꞈ ehˇ-eu, “Ngaˇ jah ma. Yeˬsuˇ Ka li-aˬ, 
Miˬyehˇ-euˬ Zaˬmaˇ meh lehˇ ngaˇ jah ma.”* 
38Mahˬ laˆ lawˬ bi naˬ leˇ-eu gʼaˇ duˬ, yaw huiˬ yaw mahˇ kʼoeˇ gʼaˬ dawˬ biꞈ-awˇ, 
Piˇliˇpuˆ aˬ yawꞈ nyaꞈ iˇ cuꞈ-ahˇ uˇ-iˇ-awˇ, Piˇliˇpuˆ neh iˇ cuꞈ shawˇ nehˬ-euˬ meh.  
39Aˬ yawꞈ nyaꞈ iˇ cuꞈ laꞈ kʼoeˇ neh doˆ laˇ ngeh, Sahˬpaˬ Miˬyehˇ-euˬ Yaw sahˇ neh 
Piˇliˇpuˆ-ahˇ ciˬ kʼoꞈ gʼeh-euˬ meh. Yaw huiˬ yaw mahˇ kʼoeˇ gʼaˬ Piˇliˇpuˆ-ahˇ maˬ 
paˇ ya mawˇ-euˬ kʼawꞈ, laˬ kʼaˬ cehˇ dui dui-eu laꞈ kʼoeˇ gʼoꞈ-iˇ-euˬ meh.  
40Piˇliˇpuˆ-aˬ, Aˬzoˇtuˆ meuˬ-ahˇ bi ciˬ kʼoꞈ keuˆ gʼeh-euˬ meh. Kʼoeˇ naˇ, Geˇsaˬliˇ 
miˇ kʼahˬ-ahˇ aˬ yawꞈ le-euˬ meh. Gaˇ pehˇ kʼaˇ jaˆ-eu meuˬ yawˬ meuˬ na luꞈ-ahˇ aˬ 
yawꞈ Laˬ kʼaˬ cehˇ-eu Guiˬ lahˬ dawˬ mehˬ-euˬ meh.  

Gʼaˬkʼehˇ 9 

Sawˇluˆ Ka li zaˬ pyeuꞈ laˇ-euˬ 
(Gʼaˬkʼehˇ 22.6-16; 26.12-18) 

1Kʼoeˇ ngeh, Sawˇluˆ-aˬ, Sahˬpaˬ Yeˬsuˇ-euˬ mehˬ nah kʼaˇ caw teh-eu tsawˇ haˬ 
deuˬ-ahˇ sehꞈ ma lehˇ lmˬ lmˬ-ehˇ kʼaˬ-euˬ meh. Piˇ ma Yaw huiˬ gʼaˬ jawˇ gaˇ aˬ 
yawꞈ le-awˇ,  
2Daˬmaˬsehˇ meuˬ-ahˇ jaˆ-eu Yuˇdaˆ tsawˇ haˬ-euˬ uˬ duˬ tahˬ nymˇ deuˬ-ahˇ sahˬ 
boꞈ bi boꞈ nehˬ-eu gʼaˇ duˬ shaˇ leˇ-euˬ meh. Sahˬpaˬ Yeˬsuˇ-euˬ Gaˇma -ahˇ cah-eu 
deuˬ-ahˇ kʼoeˇ gaˇ ya mawˇ lawˬ naˇ, kʼaˬ dzeˇ zaˬ maˬ ehˇ, zaˬ miˬ zaˬ maˬ ehˇ, 
Yeˬluˇsaˬlehˬ meuˬ-ahˇ nyehꞈ ka leꞈ nya ni sahˬ boꞈ bi boꞈ nehˬ-eu lehˇ shaˇ leˇ-euˬ 
meh.  
3Aˬ yawꞈ Daˬmaˬsehˇ meuˬ dawˬ peh le keuˆ ngeh, ja pyuˬ ni mˬ kʼoeˇ taˆ neh aˬ 
yawꞈ-euˬ tiˬ jawˬ yaw shehꞈ bya le-euˬ meh.  
4Aˬ yawꞈ miˇ tsa coˬ dzeh-awˇ, heu loꞈ-ehˇ ehˇ-eu teˇ saˇ-ahˇ ya gaˬ-euˬ meh. 
“Sawˇluˆ-oˇ, Sawˇluˆ-oˇ, aˬ jeˬ miˇ neh nawˇ ngaˬ-ahˇ kʼehˬ te.” 
5Aˬ yawꞈ ehˇ-eu, “Sahˬpaˬ-oˇ, nawˇ aˬ suˇ gʼaˬ te.” 
6Teˇ saˇ kʼoeˇ saˇ aˬ yawꞈ-ahˇ ehˇ-eu, “Ngaˇ-aˬ, nawˇ kʼehˬ luꞈ-eu Yeˬsuˇ ma. Tuˇ-awˇ 
meuˬ-ahˇ le uˇ-awˬ. Nawˇ aˬ joˆ-ehˇ ya jahˇ-eu gaˇ kawˆ kʼoeˇ gaˇ ehˇ nehˬ laꞈ tehꞈ-
a.” 
7Sawˇluˆ nehˬ-ehˇ le luꞈ-eu tsawˇ haˬ kʼoeˇ deuˬ, dawˬ maˬ ngehˬ ni tsoˆ leˇ jiˇ-euˬ 
meh. Aˬ yawꞈ maꞈ teˇ saˇ ya gaˬ-euˬ kʼawꞈ, tsawˇ haˬ maˬ ya mawˇ-a.  

http://pt-br.bibles.org/ahk-AHK/Acts/9#Acts.8.36!f.1
http://pt-br.bibles.org/ahk-AHK/Acts/9#Acts.9.2!f.1

8Sawˇluˆ miˇ tsa coˬ dzeh-euˬ tuˇ laˇ-awˇ, myaˆ nuiˆ byeh haw-euˬ meh. Ehˇ kʼawꞈ, 
myaˆ nuiˆ maˬ mawˇ nya-a. Kʼoeˇ miˇ neh, aˬ yawꞈ maꞈ aˬ yawꞈ-euˬ aˬ laꞈ-ahˇ tsahˇ-
awˇ, Daˬmaˬsehˇ meuˬ-ahˇ sheuˬ keuˆ gʼeh-euˬ meh.  
9Smˬ nah keuˆ ni aˬ yawꞈ myaˆ nuiˆ maˬ mawˇ nya-a. Kʼoeˇ smˬ nah laꞈ kʼoeˇ, aˬ 
yawꞈ maˬ dzaˬ maˬ dawˇ ni jawˇ-euˬ meh.  
10Daˬmaˬsehˇ meuˬ laꞈ kʼoeˇ, Aˬnaˬniˇ lehˇ myahˇ-euˬ jah-eu tsawˇ haˬ tiˬ gʼaˬ jawˇ-
eu meh. Yaw sahˇ laꞈ kʼoeˇ bi siˬ bi mawˇ-eu jeˬ laꞈ kʼoeˇ, “Aˬnaˬniˇ-oˇ” lehˇ Sahˬpaˬ 
Yeˬsuˇ kuˇ ngeh, “Sahˬpaˬ-oˇ, ngaˇ heu gaˇ jawˇ ma” lehˇ, Aˬnaˬniˇ oˬ toˬ nehˬ-euˬ 
meh.  
11Sahˬpaˬ Yeˬsuˇ ehˇ-eu, “Lehˬ hmˬ-awˇ, Gaˇdawˇ lehˇ kuˇ-eu gaˇ ma kʼoeˇ kahˇ-ahˇ 
iˇ-awˇ, Yuˇdaˆ-euˬ nymˇ-ahˇ Daˬsuˆ meuˬ-ahˇ jawˇ-eu Sawˇluˆ lehˇ myahˇ-euˬ tsawˇ 
haˬ tiˬ gʼaˬ maˬ jawˇ nga loˇ lehˇ haw-iˇ-awˬ. Aˬ yawꞈ guiˬ lahˬ shaˇ shaˇ-ehˇ jawˇ 
meh.  
12Aˬnaˬniˇ lehˇ myahˇ-euˬ tsawˇ haˬ tiˬ gʼaˬ uˇ le-awˇ, aˬ yawꞈ kʼoeˇ taˆ aˬ laꞈ baꞈ daˆ-
awˇ, aˬ yawꞈ-euˬ myaˆ nuiˆ mawˇ laˇ nya ni guiˬ lahˬ shaˇ nehˬ le-euˬ gaˇ, yaw sahˇ 
laꞈ kʼoeˇ aˬ yawꞈ ya mawˇ-euˬ meh.” 
13Aˬnaˬniˇ ehˇ-eu, “Sahˬpaˬ-oˇ, tsawˇ haˬ heu gʼaˬ gaˇ kawˆ hawˇ-eu, Yeˬluˇsaˬlehˬ 
meuˬ-ahˇ jawˇ-eu nawˬ-euˬ tsawˇ haˬ deuˬ-ahˇ aˬ yawꞈ neh kʼehˬ-euˬ kʼaˆ-euˬ gaˇ 
kawˆ, tsawˇ haˬ gʼawˬ mya gʼaˬ ngaˬ-ahˇ ja mehˬ laꞈ-euˬ meh.  
14Piˇ ma aˬ yuiꞈ deuˬ neh aˬ yawꞈ-ahˇ baoˬ biꞈ taˬ-euˬ loꞈ-ehˇ, nawˬ-ahˇ uˬ duˬ kʼaˇ 
tahˬ-eu tsawˇ haˬ deuˬ-ahˇ nyehꞈ-eu gʼaˇ duˬ, Daˬmaˬsehˇ meuˬ-ahˇ aˬ yawꞈ laˇ-euˬ 
meh.” 
15Sahˬpaˬ Yeˬsuˇ ehˇ-eu, “Iˇ-awˬ. Aˬ jeˬ miˇ neh ehˇ naˇ, Yuˇdaˆ tsawˇ haˬ maˬ ngeuˇ-
eu deuˬ maˬ ehˇ, miˇ kʼahˬ sahˬ paˬ deuˬ maˬ ehˇ, Iˇsaˬleˬlaˇ tsawˇ haˬ deuˬ maˬ ehˇ, 
ngaˬ-euˬ tsawˇ myahˇ-ahˇ siˬ nya laˇ ni bi mˇ-eu gʼaˇ duˬ, aˬ yawꞈ-ahˇ ngaˇ tseˇ doˆ 
taˬ-euˬ ma. 
16Ngaˬ-euˬ tsawˇ myahˇ gʼaˇ duˬ kʼehˬ-eu kʼaˆ-eu jeˬ-ahˇ aˬ yawꞈ aˇ naˆ ni ya daˬ 
paˬ-ehˇ jaˆ-eu gaˇ kawˆ, aˬ yawꞈ-ahˇ ngaˇ bi mawˇ ma.” 
17Kʼoeˇ naˇ, Aˬnaˬniˇ iˇ-awˇ, nymˇ kʼoeˇ nymˇ-ahˇ uˇ-iˇ-awˇ, Sawˇluˆ kʼoeˇ taˆ aˬ laꞈ 
baꞈ daˆ-awˇ, heu loꞈ-ehˇ ehˇ nehˬ-euˬ meh. “Aˬ nyiˇ Sawˇluˆ-oˇ, nawˇ heu gaˇ laˇ luꞈ 
ngeh gaˇ pehˇ-ahˇ nawˬ-ahˇ bi mawˇ le-euˬ Sahˬpaˬ Yeˬsuˇ kʼoeˇ gʼaˬ ngaˬ-ahˇ nawˇ 
jawˇ gaˇ kʼehˇ gʼeh leꞈ-euˬ meh. Nawˇ myaˆ nuiˆ paˇ mawˇ laˇ-awˇ, Muiˬ-eu shawˇ-
eu Yaw sahˇ Miˬyehˇ za nya ni, aˬ yawꞈ ngaˬ-ahˇ kʼehˇ gʼeh leꞈ-euˬ meh.” 
18Kʼoeˇ ngeh, ngaˬ shaˬ ngaˬ gʼaw loꞈ-ehˇ gʼeh-eu jeˬ Sawˇluˆ-euˬ myaˆ nuiˆ-ahˇ neh 
tiˬ poˆ tehꞈ-ehˇ ga doˆ le-awˇ, myaˆ nuiˆ mawˇ laˇ-euˬ meh. Aˬ yawꞈ tuˇ-awˇ, iˇ cuꞈ 
shawˇ-euˬ meh.  
19Kʼoeˇ naˇ, aˬ yawꞈ hawˬ dzaˬ-awˇ, gʼaˬ kʼoꞈ laˇ-euˬ meh.  

Daˬmaˬsehˇ meuˬ-ahˇ Sawˇluˆ dawˬ mehˬ mehˬ-euˬ 

Sawˇluˆ-aˬ, Daˬmaˬsehˇ meuˬ-ahˇ jawˇ-eu jah-eu tsawˇ haˬ deuˬ nehˬ-ehˇ ui cuiˆ 
yaw myaˬ nah jawˇ-euˬ meh.  

20Aˬ yawꞈ tiˬ poˆ tehꞈ-ehˇ Yuˇdaˆ tsawˇ haˬ-euˬ uˬ duˬ tahˬ nymˇ kʼaˇ jaˆ gaˇ le-awˇ, 
Yeˬsuˇ-aˬ Miˬyehˇ-euˬ Zaˬ maˇ pyeuꞈ-eu gaˇ kawˆ dawˬ mehˬ mehˬ-euˬ meh.  
21Aˬ yawꞈ dawˬ mehˬ mehˬ gaˇ kʼaˇ ya gaˬ-euˬ tsawˇ haˬ dawˬ tawˆ luꞈ zahˬ leˇ-awˇ 
ehˇ-eu, “Tsawˇ haˬ teu gʼaˬ Yeˬluˇsaˬlehˬ meuˬ laꞈ kʼoeˇ Yeˬsuˇ lehˇ kuˇ-eu gʼaˬ-ahˇ 
uˬ duˬ tahˬ-eu tsawˇ haˬ deuˬ-ahˇ sehꞈ-euˬ kʼoeˇ gʼaˬ maˬ ngeuˇ nga loˇ. Heu gaˇ 
kʼawꞈ ni, kʼoeˇ loꞈ-ehˇ gʼeh-eu tsawˇ haˬ deuˬ-ahˇ nyehꞈ-awˇ, piˇ ma aˬ yuiꞈ deuˬ 
jawˇ gaˇ sheuˬ kʼoꞈ gʼeh-eu lehˇ aˬ yawꞈ laˇ-euˬ maˬ ngeuˇ-a loˇ.” 
22Ehˇ kʼawꞈ, Sawˇluˆ dawˬ mehˬ mehˬ-eu baoˬ ahˇ dzehˬ laˇ-awˇ, Yeˬsuˇ-aˬ, Ka li 
pyeuꞈ-eu gaˇ kawˆ aˬ yawꞈ saˇ kiˇ kamˬ-eu tsaˬ dui byah dui dui-eu miˇ neh, 
Daˬmaˬsehˇ meuˬ-ahˇ jawˇ-eu Yuˇdaˆ tsawˇ haˬ deuˬ tiˬ jeˬ-iˬ maˬ ehˇ nya-a.  
23Gʼawˬ mya nah byah laˇ-awˇ, Sawˇluˆ-ahˇ sehꞈ-eu gʼaˇ duˬ Yuˇdaˆ tsawˇ haˬ deuˬ 
bawˬ kʼoeˬ-euˬ meh.  
24Ehˇ kʼawꞈ, aˬ yawꞈ maꞈ kʼoeˇ loꞈ-ehˇ bawˬ kʼoeˬ-euˬ gaˇ kawˆ Sawˇluˆ ya siˬ-euˬ 
meh. Aˬ yawꞈ-ahˇ sehꞈ-eu gʼaˇ duˬ, uˬ ciꞈ nah gʼahˇ maˬ ehˇ meuˬ-euˬ lahˇ kʼehˬ 
deuˬ-ahˇ aˬ yawꞈ maꞈ loꞈ luꞈ-eu meh.  
25Ehˇ kʼawꞈ, aˬ yawꞈ-euˬ mehˬ nah caw teh-eu tsawˇ haˬ deuˬ, uˬ ciꞈ paw aˬ yawꞈ-
ahˇ kʼaˆ kaˇ-ahˇ bi uˇ-iˇ-awˇ, meuˬ lahˇ kʼoeˇ taˆ neh laꞈ nyiˇ paw aˬ za za-ehˇ pyehˬ 
ka nehˬ-euˬ meh.  

Sawˇluˆ Yeˬluˇsaˬlehˬ meuˬ-ahˇ jawˇ-euˬ 

26Sawˇluˆ Yeˬluˇsaˬlehˬ meuˬ-ahˇ gʼoꞈ-iˇ-awˇ, zaˬ lahˇ deuˬ nehˬ-ehˇ tiˬ kawˆ loꞈ-ehˇ 
jawˇ-eu lehˇ gʼeh-euˬ meh. Ehˇ kʼawꞈ, aˬ yawꞈ zaˬ lahˇ pyeuꞈ laˇ-euˬ gaˇ aˬ yawꞈ maꞈ 
maˬ jah-ehˇ, dawˬ tawˆ luꞈ aˬ yawꞈ-ahˇ guˆ-eu meh.  
27Kʼoeˇ ngeh, Baˬnaˬbaˇ oe-awˇ, aˬ yawꞈ-ahˇ gʼaˬ kʼehˇ deuˬ jawˇ gaˇ sheuˬ gʼeh-euˬ 
meh. Sawˇluˆ gaˇ pehˇ-ahˇ Sahˬpaˬ Yeˬsuˇ-ahˇ aˬ joˆ-ehˇ ya tahˬ puˬ-awˇ, Sahˬpaˬ 
Yeˬsuˇ aˬ yawꞈ-ahˇ aˬ joˆ-ehˇ dawˬ ngehˬ cawˬ nehˬ-euˬ gaˇ kawˆ, Baˬnaˬbaˇ neh aˬ 
yawꞈ maꞈ-ahˇ dzawˇ nehˬ-euˬ meh. Daˬmaˬsehˇ meuˬ laꞈ kʼoeˇ, Yeˬsuˇ-euˬ tsawˇ 
myahˇ uˬ moˆ Sawˇluˆ kʼaˬ duˬ ni dawˬ mehˬ mehˬ-euˬ gaˇ kawˆ kʼawꞈ, aˬ yawꞈ 
dzawˇ nehˬ-euˬ meh.  
28Kʼoeˇ ngeh jawˇ, Sawˇluˆ aˬ yawꞈ maꞈ nehˬ-ehˇ ya jawˇ-awˇ, Yeˬluˇsaˬlehˬ meuˬ 
doe ni aˬ yawꞈ maꞈ nehˬ-ehˇ cah cah-ehˇ Sahˬpaˬ Yeˬsuˇ-euˬ tsawˇ myahˇ uˬ moˆ 
kʼaˬ duˬ ni dawˬ mehˬ mehˬ-euˬ meh.  
29Heˬlaˬsaˇ dawˬ ngehˬ-eu Yuˇdaˆ tsawˇ haˬ deuˬ nehˬ-ehˇ kʼawꞈ, aˬ yawꞈ dawˬ ja 
ja-awˇ tsawˇ pyehˇ pyehˇ-euˬ meh. Ehˇ kʼawꞈ, aˬ yawꞈ maꞈ aˬ yawꞈ-ahˇ sehꞈ-eu lehˇ 
gʼeh-eu meh.  
30Jah-eu tsawˇ haˬ deuˬ gaˇ kawˆ kʼoeˇ-ahˇ ya siˬ ngeh, Sawˇluˆ-ahˇ Geˇsaˬliˇ meuˬ-
ahˇ sheuˬ gʼeh-awˇ, Daˬsuˆ meuˬ-ahˇ bi gʼoꞈ leˇ-euˬ meh.  
31Kʼoeˇ ngeh, Yuˇdaˆ miˇ kʼahˬ, Gaˬliˬlehˇ miˇ kʼahˬ hawˇ-eu, Saˬmaˬliˆ miˇ kʼahˬ doe 
ni jaˆ-eu Ka li zaˬ aˇ muˇ deuˬ, nui saˇ oꞈ-eu laꞈ kʼoeˇ coꞈ ngehˇ ni tiˬ kʼehˬ ya dehꞈ-
euˬ meh. SahˬpaˬMiˬyehˇ-ahˇ yaw zeu baw-awˇ dehꞈ-eu loꞈ-ehˇ, Muiˬ-eu shawˇ-eu 
Yaw sahˇ Miˬyehˇ caw ba-eu laꞈ kʼoeˇ myaˬ laˇ behˇ laˇ luꞈ-eu meh.  

Ehˇneˬ-ahˇ bi taˬ leˇ-euˬ 

32Beˬtuˆluˆ-aˬ, doe doe-ehˇ cah cah-ehˇ jawˇ-euˬ meh. Tiˬ poˆ-aˬ, Luˇda meuˬ-ahˇ 
jawˇ-eu Miˬyehˇ-euˬ tsawˇ haˬ deuˬ jawˇ gaˇ dawˬ deh gʼa-iˇ-euˬ meh.  
33Kʼoeˇ gaˇ, kuiˇ shiˇ laꞈ shiˇ shiˇ-eu miˇ neh yehꞈ kʼoꞈ keuˆ ni yuꞈ zaˇ laꞈ nyiˇ maˬ doˆ 
le nya-ehˇ jawˇ-eu Ehˇneˬ lehˇ myahˇ-euˬ tsawˇ haˬ tiˬ gʼaˬ-ahˇ aˬ yawꞈ mawˇ-euˬ 
meh.  
34Beˬtuˆluˆ aꞈ yawꞈ-ahˇ ehˇ nehˬ-eu, “Ehˇneˬ-oˇ, Yeˬsuˇ Ka li nawˬ-ahˇ bi muiˬ laˇ-
euˬ meh. Tuˇ-awˇ nawˬ-euˬ yuꞈ zaˇ laˆ luiˆ-awˬ.” Kʼoeˇ ngeh, Ehˇneˬ ja pyuˬ ni tuˇ 
laˇ-euˬ meh.  
35Luˇda meuˬ hawˇ-eu Shaˬloˬ miˇ kʼahˬ-ahˇ jawˇ-eu tsawˇ haˬ dawˬ tawˆ luꞈ tsawˇ 
haˬ kʼoeˇ gʼaˬ-ahˇ ya mawˇ ngeh, Sahˬpaˬ Yeˬsuˇ jawˇ paw pyawˇ laˇ jiˇ-euˬ meh.  

Dawˬkaꞈ-ahˇ bi gʼoꞈ dehꞈ laˇ-euˬ 

36Yuˇbeˬ meuˬ-ahˇ Daˬbiˇtaˆ lehˇ myahˇ-euˬ jah-eu tsawˇ haˬ tiˬ gʼaˬ jawˇ-eu meh. 
(Aˬ yawꞈ-euˬ tsawˇ myahˇ kʼoeˇ-aˬ, Heˬlaˬsaˇ dawˬ-ahˇ neh Dawˬkaꞈ lehˇ kuˇ-awˇ, 
dawˬ tsuiꞈ-aˬ, “Kʼaˬ tsehˆ” lehˇ ehˇ mawꞈ-eu meh.) Aˬ yawꞈ-aˬ, aˬ myah luꞈ yaw 
muiˬ jeˬ mˇ-awˇ, shaˬ-eu zahˬ-eu tsawˇ haˬ deuˬ-ahˇ maˬ tsehˆ leˇ ni caw na nehˬ-
eu meh.  
37Aˇ yamˬ kʼoeˇ yamˬ-ahˇ aˬ yawꞈ naˇ-awˇ shiˇ-euˬ meh. Aˬ yawꞈ-euˬ gʼawˇ mawˇ-
ahˇ iˇ cuꞈ dzuiꞈ nehˬ-awˇ, nymˇ laꞈ taˆ tiˆ-ahˇ jaˆ-eu kuˆ lawˆ tiˬ lawˆ laꞈ kʼoeˇ baꞈ taˬ-
euˬ meh.  
38Yuˇbeˬ meuˬ-aˬ, Luˇda meuˬ-ahˇ yaw kʼaˆ-ehˇ maˬ kaˬ-a. Yuˇbeˬ meuˬ-ahˇ jawˇ-eu 
jah-eu tsawˇ haˬ deuˬ, Luˇdaˆ meuˬ-ahˇ Beˬtuˆluˆ jawˇ luꞈ-eu gaˇ kawˆ ya gaˬ ngeh, 
tsawˇ haˬ nyiˬ gʼaˬ pyehˬ gʼeh-awˇ, “Nga maꞈ jawˇ Gaˇ yaw kawˇ-ehˇ tiˬ poˆ oe nehˬ 
laꞈ sheˇ” lehˇ bi ehˇ gaˬ leˇ-euˬ meh.  
39Beˬtuˆluˆ lehˬ hmˬ-awˇ, aˬ yawꞈ nyaꞈ nehˬ-ehˇ iˇ-euˬ meh. Aˬ yawꞈ iˇ keuˆ ngeh, aˬ 
yawꞈ-ahˇ nymˇ laꞈ taˆ tiˆ-ahˇ sheuˬ daˆ leꞈ-euˬ meh. Miˬ coeˬ miˬ ma dawˬ tawˆ luꞈ 
aˬ yawꞈ-euˬ tiˬ jawˬ uiˬ le-awˇ, Dawˬkaꞈ yaw dehꞈ dehꞈ ngeh guꞈ nehˬ yaꞈ-euˬ mehˬ 
tsoeˬ deuˬ aˬ yawꞈ-ahˇ sheu haw sheu haw-ehˇ ngoeˇ-eu meh.  
40Beˬtuˆluˆ-aˬ, aˬ yawꞈ maꞈ dawˬ tawˆ luꞈ-ahˇ laꞈ nyiˇ bi doˆ-iˇ jiˇ-awˇ, pawˬ tsuiꞈ 
pawˬ dmˬ dmˬ-awˇ guiˬ lahˬ shaˇ-euˬ meh. Kʼoeˇ naˇ, shiˇ taˬ-euˬ gʼawˇ mawˇ jaˆ gaˇ 
ciˬ pyawˇ-awˇ, “Daˬbiˇtaˆ-oˇ, tuˇ-awˬ”lehˇ ehˇ nehˬ-euˬ meh. Aˬ yawꞈ myaˆ nuiˆ 
byeh haw laˇ-awˇ, Beˬtuˆluˆ-ahˇ mawˇ ngeh, tuˇ-awˇ nuiˇ-euˬ meh.  
41Kʼoeˇ naˇ, Beˬtuˆluˆ aˬ laꞈ cawˬ nehˬ-awˇ, aˬ yawꞈ-ahˇ gʼeu tuˇ nehˬ-euˬ meh. Kʼoeˇ 
ngeh, jah-eu tsawˇ haˬ deuˬ hawˇ-eu miˬ coeˬ miˬ ma kʼoeˇ deuˬ-ahˇ Beˬtuˆluˆ kuˇ-
awˇ, zaˬ miˬ zaˬ kʼoeˇ gʼaˬ-ahˇ, yaw dehꞈ-ehˇ aˬ yawꞈ maꞈ-ahˇ a kʼoꞈ nehˬ-euˬ meh.  
42Gaˇ kawˆ kʼoeˇ Yuˇbeˬ meuˬ meuˬ lah-ehˇ gaˬ doe-iˇ-awˇ, tsawˇ haˬ gʼawˬ mya ni 
Sahˬpaˬ Yeˬsuˇ-ahˇ jah laˇ-euˬ mehl.  
43Beˬtuˆluˆ-aˬ, Yuˇbeˬ meuˬ laꞈ kʼoeˇ Siˇmoˬ lehˇ myahˇ-euˬ shaˬ kʼoˆ jahˇ-eu gʼaˬ 
nehˬ-ehˇ gʼawˬ mya nah jawˇ-euˬ meh.  

Gʼaˬkʼehˇ 10 

Beˬtuˆluˆ hawˇ-eu Gawˬneˬliˇ 

1Gehˇsaˬliˇ miˇ kʼahˬ-ahˇ Gawˬ neˬ liˇ lehˇ myahˇ-euˬ tsawˇ haˬ tiˬ gʼaˬ jawˇ-eu meh. 
Aˬ yawꞈ-aˬ, “Iˬtaˬliˬ guiˇ maꞈ” lehˇ kuˇ-eu Loˆmaˆ guiˇ maꞈ tiˬ maꞈ kʼoeˇ taˆ uˆ lahˇ 
luꞈ-eu yaw huiˬyaw mahˇ tiˬ gʼaˬ meh.  
2Aˬ yawꞈ-aˬ, guiˬ lahˬ saꞈ laˇ paw gʼaˬ kʼaˆ-awˇ, aˬ yawꞈ hawˇ-eu miˬ sawˇ zaˬ dawˬ 
tawˆ luꞈ, Miˬyehˇ-ahˇ uˬ duˬ tahˬ-eu meh. Shaˬ-eu zahˬ-eu Yuˇdaˆ tsawˇ haˬ deuˬ-
ahˇ aˬ yawꞈ caw ba-awˇ, Miˬyehˇ-ahˇ maˬ tsehˆ leˇ ni guiˬ lahˬ shaˇ-eu meh.  
3Tiˬ nah-aˬ, uˬ ciꞈ uˬ taw paw naˬ liˬ smˇ laꞈ kʼoeˇ yamˬ-ahˇ, yaw sahˇ laꞈ kʼoeˇ aˬ 
yawꞈ bya cehˆ ni heu loꞈ-ehˇ ya mawˇ duˬ-euˬ meh. Miˬyehˇ-euˬ mˬ taˆ gʼaˬ kʼehˇ tiˬ 
gʼaˬ aˬ yawꞈ jawˇ gaˇ oe-awˇ, “Gawˬneˬliˇ-oˇ” lehˇ kuˇ le-euˬ meh.  
4Aˬ yawꞈ guˆ dui dui-iˇ-awˇ, mˬ taˆ gʼaˬ kʼehˇ kʼoeˇ gʼaˬ-ahˇ haw tsoˆ-awˇ, “Sahˬpaˬ-
oˇ, aˬ jeˬ ehˇ te” lehˇ ehˇ kʼoꞈ nehˬ-euˬ meh. Mˬ taˆ gʼaˬ kʼehˇ kʼoeˇ gʼaˬ ehˇ-eu, “Nawˬ 
neh guiˬ lahˬ shaˇ-euˬ jeˬ-ahˇ maˬ ehˇ, nawˇ aˬ cawˬ-ahˇ caw ba nehˬ-euˬ jeˬ-ahˇ 
maˬ ehˇ, Miˬyehˇ nui kʼahˇ shiˇ-eu miˇ neh, nawˬ-euˬ shaˇ dawˬ-ahˇ naˇ haˬ nehˬ laꞈ-
euˬ meh.  
5Nymˬ-mˇ, Yuˇbeˬ meuˬ-ahˇ tsawˇ haˬ pyehˬ gʼeh-awˇ, Beˬtuˆluˆ lehˇ kuˇ-eu Siˇmoˬ-
ahˇ bi kuˇ laˬ-iˇ-awˬ.  
6Iˬ ma laˆ shaˆ lawˇ dzeˇ jawˇ-eu Siˇmoˬ lehˇ myahˇ-euˬ shaˬ kʼoˆ jahˇ-eu tsawˇ haˬ 
tiˬ gʼaˬ-euˬ nymˇ-ahˇ aˬ yawꞈ yaꞈ luꞈ meh.” 
7Kʼoeˇ naˇ, mˬ taˆ gʼaˬ kʼehˇ kʼoeˇ gʼaˬ gʼoꞈ doˆ-iˇ-euˬ meh. Gawˬneˬliˇ-aˬ, aˬ yawꞈ-euˬ 
zaˬ kʼaˆ nyiˬ gʼaˬ hawˇ-eu yehˇ tiˬ gʼaˬ-ahˇ kuˇ-euˬ meh. Yehˇ kʼoeˇ gʼaˬ-aˬ, guiˬ lahˬ 
saꞈ laˇ paw gʼaˬ kʼaˆ-awˇ, aˬ yawꞈ-euˬ kuiˇ laꞈ geuꞈ luꞈ-eu yehˇ tiˬ gʼaˬ meh.  
8Kʼaˇ pyeuꞈ laˇ-euˬ gaˇ kawˆ kʼoeˇ aˬ ha smˇ gʼaˬ-ahˇ dzawˇ nehˬ-awˇ, Yuˇbeˬ meuˬ-
ahˇ kʼehˇ gʼeh-euˬ meh.  
9Yawˬ nah yawˬ aˬ ha smˇ gʼaˬ Yuˇbeˬ meuˬ dawˬ peh iˇ keuˆ ngeh, Beˬtuˆluˆ-aˬ, nah 
loˆ ceh laˇ-euˬ miˇ neh guiˬ lahˬ shaˇ leˇ-eu lehˇ, nymˇ mˬ -ahˇ daˆ leˇ-euˬ meh.  
10Aˬ yawꞈ hawˬ mehꞈ laˇ-awˇ, tiˬ jeˬ paˬ dzaˬ mawꞈ-eu meh. Aˬ yawꞈ gʼaˇ duˬ dzaˇ 
laˆ saˆ luꞈ ngeh, yaw sahˇ laꞈ kʼoeˇ heu loꞈ-ehˇ aˬ yawꞈ ya mawˇ-euˬ meh.  
11Mˬ pah le-awˇ, aˇ bui bui ma loꞈ-ehˇ gʼeh-eu tiˬ hmˬ laꞈ coeˇ oeˬ coeˬ-ahˇ aˇ caˆ 
paꞈ-awˇ, miˇ tsaˬ kʼoeˇ taˆ aˬ za za-ehˇ pyehˬ ka leꞈ luꞈ gaˇ mawˇ-euˬ meh. 
12Aˇ bui kʼoeˇ-euˬ laꞈ kʼoeˇ, oeˬ kuiˇ tsoꞈ-eu jeˬ zaˬ, joe joe-ehˇ cah-eu jeˬ zaˬ hawˇ-
eu, aˇ jiˇ deuˬ tiˬ kuꞈ uˇ-eu meh.  
13Teˇ saˇ tiˬ saˇ ehˇ-eu, “Beˬtuˆluˆ-oˇ, tuˇ-awˇ sehꞈ dzaˬ-awˬ.” 
14Ehˇ kʼawꞈ, Beˬtuˆluˆ ehˇ kʼoꞈ nehˬ-eu, “Sahˬpaˬ-oˇ, aˬ jeˬ keuˆ le kʼawꞈ ngaˇ maˬ 
dzaˬ. Zahˇ sahˇ kʼoꞈ-ahˇ taꞈ leˇ-awˇ maˬ shawˇ-a lehˇ ehˇ taˬ-euˬ yaw jawꞈ jeˬ-ahˇ tiˬ 
jawˇ-iˬ ngaˇ maˬ dzaˬ haw-aˬ.” 
15Teˇ saˇ kʼoeˇ saˇ aˬ yawꞈ-ahˇ paˇ ehˇ-eu, “Miˬyehˇ neh yaw shawˇ meh lehˇ kʼaˇ 
ehˇ-euˬ jeˬ-ahˇ, maˬ shawˇ-a lehˇ nawˇ maˬ noeˬ kʼmˬ-a.” 
16Kʼoeˇ loꞈ-ehˇ smˬ poˆ keuˆ ni pyeuꞈ laˇ-awˇ, aˇ bui bui ma-ahˇ duˇ-eu kʼoeˇ hmˬ 
mˬ-ahˇ gʼeu daˆ kʼoꞈ leꞈ-euˬ meh.  

http://pt-br.bibles.org/ahk-AHK/Acts/11#Acts.10.9!f.1

17Yaw sahˇ laꞈ kʼoeˇ ya mawˇ-euˬ gaˇ kawˆ kʼoeˇ-euˬ dawˬ tsuiꞈ-ahˇ Beˬtuˆluˆ zahˬ 
leˇ-awˆ jawˇ ngeh, Gawˬneˬliˇ neh kʼehˇ gʼeh leꞈ-euˬ tsawˇ haˬ kʼoeˇ smˇ gʼaˬ Siˇmoˬ-
euˬ nymˇ-ahˇ naˇ haˬ ka leꞈ-awˇ, nymˇ gʼoˆ kʼehˬ-ahˇ oe keuˆ-awˇ yawꞈ luꞈ-eu meh.  
18“Beˬtuˆluˆ lehˇ kuˇ-eu Siˇmoˬ kʼoeˇ gʼaˬ heu gaˇ maˬ yaꞈ-a loˇ” lehˇ, aˬ yawꞈ maꞈ naˇ 
haˬ-eu meh.  
19Yaw sahˇ laꞈ kʼoeˇ ya mawˇ-euˬ gaˇ kawˆ kʼoeˇ-euˬ dawˬ tsuiꞈ-ahˇ Beˬtuˆluˆ shaˇ 
sawˇ haw luꞈ ngeh, Yaw sahˇ Miˬyehˇ aˬ yawꞈ-ahˇ ehˇ-eu, “Naˇhaˬ sheˇ. Tsawˇ haˬ 
smˇ gʼaˬ nawˬ-ahˇ poˆ le-euˬ meh.  
20Lehˬ hmˬ-awˇ zaꞈ ka-iˇ-awˇ, maˬ nyi naˬ ni aˬ yawꞈ maꞈ nehˬ-ehˇ le-awˬ. Aˬ jeˬ miˇ 
neh ehˇ naˇ, aˬ yawꞈ maꞈ-ahˇ ngaˬ neh bi oe-euˬ ma.” 
21Kʼoeˇ ngeh, Beˬtuˆluˆ zaꞈ ka-iˇ-awˇ, aˬ ha smˇ gʼaˬ-ahˇ ehˇ nehˬ-eu, “Naw maꞈ poˆ 
luꞈ-eu gʼaˬ ngaˇ ma. Aˬ jeˬ loˬ-eu oe teˬ.” 
22Aˬ ha smˇ gʼaˬ ehˇ-eu, “Guiˇ maꞈ-ahˇ uˆ lahˇ-eu yaw huiˬ yaw mahˇ pyeuꞈ-eu 
Gawˬneˬliˇ neh nga maꞈ-ahˇ kʼehˇ leꞈ-euˬ meh. Aˬ yawꞈ-aˬ, Miˬyehˇ-ahˇ uˬ duˬ tahˬ-
eu tsawˇ haˬ yaw muiˬ tiˬ gʼaˬ pyeuꞈ-awˇ, Yuˇdaˆ tsawˇ haˬ dawˬ tawˆ luꞈ aˬ yawꞈ-
ahˇ yaw zeu baw-eu meh. Nawˬ-ahˇ aˬ yawꞈ-euˬ nymˇ-ahˇ kuˇ ahˇ-awˇ, nawˬ neh 
ngehˬ-euˬ tmˇ-euˬ dawˬ-ahˇ naˇ haˬ-eu gʼaˇ duˬ, Miˬyehˇ-euˬ mˬ taˆ gʼaˬ kʼehˇ tiˬ gʼaˬ 
aˬ yawꞈ-ahˇ ehˇ le-euˬ meh.” 
23Aˬ ha smˇ gʼaˬ-ahˇ Beˬtuˆluˆ kuˇ ahˇ-awˇ, uˬ ciꞈ bi yaꞈ-euˬ meh. Yawˬ nah yawˬ aˬ 
yawꞈ lehˬ hmˬ-awˇ, aˬ ha smˇ gʼaˬ nehˬ-ehˇ le-euˬ meh. Yuˇbeˬ meuˬ-ahˇ jawˇ-eu 
jah-eu tsawˇ haˬ tiˬ paˆ na deuˬ kʼawꞈ, aˬ yawꞈ-euˬ mehˬ nah caw teh gʼeh-euˬ meh.  
24Yawˬ nah yawˬ Geˇsaˬliˇ meuˬ-ahˇ le keuˆ-euˬ meh. Gawˬneˬliˇ-aˬ, aˬ yawꞈ-euˬ aˬ 
yuiꞈ aˬ nyiˇ hawˇ-eu cawˬ deuˬ kuˇ uiˬ taˬ-awˇ, Beˬtuˆluˆ laˇ keuˆ gaˇ dawˬ luꞈ-eu 
meh.  
25Beˬtuˆluˆ iˇ kahˇ laꞈ kʼoeˇ uˇ leˇ-eu lehˇ gʼeh ngeh, aˬ yawꞈ-euˬ aˬ kuiˇ dawˬ peh 
Gawˬneˬliˇ pawˬ tsuiꞈ pawˬ dmˬ dmˬ-euˬ meh.  
26Ehˇ kʼawꞈ, Beˬtuˆluˆ neh aˬ yawꞈ-ahˇ gʼeu tuˇ-awˇ, “Tuˇ-awˬ. Ngaˇ kʼawꞈ tsawˇ haˬ 
zaˬ tehꞈ ma” lehˇ ehˇnehˬ-euˬ meh.  
27Beˬtuˆluˆ Gawˬneˬliˇ-ahˇ dawˬ ngehˬ cawˬ ngehˬ cawˬ-ehˇ iˇ kahˇ-ahˇ uˇ leˇ ngeh, 
tsawˇ haˬ gʼawˬ mya ni uiˬ leˇ taˬ-euˬ gaˇ ya mawˇ-euˬ meh. 
28Tsawˇ haˬ kʼoeˇ deuˬ-ahˇ Beˬtuˆluˆ ehˇ nehˬ-eu, “Yuˇdaˆ tsawˇ haˬ tiˬ gʼaˬ, aˬ cawˬ 
tsawˇ jeuˬ-ahˇ cawˬ cawˬ-eu maˬ ehˇ, dawˬ deh gʼa taꞈ-eu maˬ ehˇ, maˬ mˇ kʼmˬ-eu 
gaˇ kawˆ naw maꞈ yaw muiˬ paˬ-ehˇ siˬ duˬ-eu meh. Ehˇ kʼawꞈ, tsawˇ haˬ tiˬ gʼaˬ-
ahˇ-iˬ maˬ muiˬ maˬ shawˇ-eu tsawˇ haˬ lehˇ maˬ ya sawˇ-eu gʼaˇ duˬ, Miˬyehˇ ngaˬ-
ahˇ mehˬ nehˬ laꞈ gʼaˬ-euˬ meh.  
29Kʼoeˇ miˇ neh, ngaˬ-ahˇ bi kuˇ laˬ le ngeh, ngaˇ dawˬ maˬ tmˇ ni laˇ-euˬ ma. Nymˬ-
mˇ poˆ jawˇ-aˬ, aˬ jeˬ miˇ neh ngaˬ-ahˇ bi kuˇ laˬ le teˬ lehˇ naˇ haˬ mawꞈ miˇ-a.” 
30Gawˬneˬliˇ ehˇ-eu, “Dzeuˇ yaꞈ-euˬ smˬ nah-ahˇ, nymˬ-mˇ loꞈ-ehˇ uˬ ciꞈ uˬ taw naˬ 
liˬ smˇ laꞈ kʼoeˇ kaˬ-ahˇ, ngaˬ-euˬ nymˇ laꞈ kʼoeˇ ngaˇ guiˬ lahˬ shaˇ luꞈ-eu ma. Ja 
pyuˬ ni, yaw shehꞈ bya-eu mehˬ tsoeˬ dm luꞈ-eu tsawˇ haˬ tiˬ gʼaˬ ngaˬ-euˬ mehˬ 
shi yawꞈ le-euˬ meh.  

31Aˬ yawꞈ ehˇ-eu, ‘Gawˬneˬliˇ-oˇ, nawˬ-euˬ shaˇ dawˬ-ahˇ Miˬyehˇ gaˬ-awˇ, nawˬ 
neh shaˬ zaˬ zahˬ zaˬ-ahˇ caw ba-euˬ aˬ yawꞈ siˬ luꞈ mawˇ luꞈ meh. 
32Yuˇbeˬ meuˬ-ahˇ tsawˇ haˬ kʼehˇ gʼeh-awˇ, Beˬtuˆluˆ lehˇ kuˇ-eu Siˇmoˬ kʼoeˇ gʼaˬ-
ahˇ bi kuˇ laˬ-iˇ-awˬ. Iˬ ma laˆ shaˆ lawˇ dzeˇ jawˇ-eu, shaˬ kʼoˆ jahˇ-eu Siˇmoˬ lehˇ 
myahˇ-euˬ gʼaˬ-euˬ nymˇ-ahˇ aˬ yawꞈ yaꞈ luꞈ meh’ lehˇ ehˇ-eu meh.  
33Kʼoeˇ miˇ neh, tiˬ poˆ tehꞈ-ehˇ nawˬ-ahˇ bi kuˇ laˬ le-euˬ ma. Nawˇ nui ma keuˆ-
awˇ laˇ nehˬ laꞈ-euˬ guiˬ lahˬ huiˬ miˇ-a. Nymˬ-mˇ nga maꞈ dawˬ tawˆ luꞈ, heu gaˇ 
Miˬyehˇ mehˬ shi uiˬ laˇ taˬ-awˇ, Sahˬpaˬ Miˬyehˇ neh nawˬ-ahˇ mehˬ nehˬ tsoˆ 
nehˬ-awˇ bi ngehˬ-euˬ dawˬ deuˬ-ahˇ naˇ haˬ-eu lehˇ dawˬ luꞈ-eu ma.” 

Gawˬneˬliˇ-euˬ nymˇ jiˇ-ahˇ Beˬtuˆluˆ dawˬ ngehˬ ngehˬ-euˬ 

34Kʼoeˇ ngeh, Beˬtuˆluˆ dawˬ ngehˬ-eu aˇ dahˬ beh-awˇ heu loꞈ-ehˇ ehˇ-eu meh. 
“Miˬyehˇ myaˆ pyawˬ huiˬ nyiˇ maˬ tseˇ-eu gaˇ kawˆ nymˬ-mˇ ngaˇ siˬ duˬ-eu ma.  
35Aˬ geu jeˬ tsawˇ jeuˬ pyeuꞈ-eu maˬ kaˬ, aˬ yawꞈ-ahˇ guˆ-awˇ yaw tsaˬ yaw dawˇ 
jeˬ mˇ-eu tsawˇ haˬ-ahˇ aˬ yawꞈ nui ma tsaˬ-eu meh.  
36Dawˬ tawˆ kʼoeˇ taˆ sahˬ paˬ pyeuꞈ-eu Yeˬsuˇ Ka li baˬ da neh nui saˇ oꞈ-eu jeˬ za-
eu gaˇ kawˆ Laˬ kʼaˬ cehˇ-eu Guiˬ lahˬ dawˬ heu-ahˇ, Iˇsaˬleˬlaˆ tsawˇ haˬ deuˬ jawˇ 
gaˇ bi mehˬ-iˇ-euˬ naw maꞈ siˬ nya meh.  
37Yoˇhaˬ iˇ cuꞈ shawˇ-eu gaˇ kawˆ dawˬ mehˬ mehˬ-euˬ kʼoeˇ dzeuˇ naˇ, Gaˬliˬlehˇ 
miˇ kʼahˬ-ahˇ neh dahˬ beh-awˇ, Iˇsaˬleˬlaˆ miˇ kʼahˬ doe ni Laˬ kʼaˬ cehˇ-eu Guiˬ 
lahˬ dawˬ gaˬ byah-iˇ-euˬ naw maꞈ siˬ luꞈ meh.  
38Naˬzaˬlehˇ tsawˇ haˬ Yeˬsuˇ gaˇ kawˆ maˬ ehˇ, aˬ yawꞈ-euˬ kʼoeˇ taˆ Miˬyehˇ neh 
Muiˬ-eu shawˇ-eu Yaw sahˇ Miˬyehˇ hawˇ-eu baoˬ aˬ joˆ-ehˇ shehˆ daˆ nehˬ-euˬ gaˇ 
kawˆ maˬ ehˇ, naw maꞈ siˬ luꞈ meh. Miˬyehˇ aˬ yawꞈ nehˬ-ehˇ jawˇ-eu miˇ neh, aˬ 
yawꞈ yawˬ gaˇ na luꞈ iˇ doe-awˇ, yaw muiˬ jeˬ mˇ mˇ-ehˇ, Nehꞈ-euˬ baoˬ uˬ moˆ shaˬ 
luꞈ-eu tsawˇ haˬ deuˬ-ahˇ naˇ gawˇ laˆ taˬ nehˬ-euˬ meh.  
39Iˇsaˬleˬlaˆ miˇ kʼahˬ hawˇ-eu Yeˬluˇsaˬlehˬ meuˬ laꞈ kʼoeˇ, aˬ yawꞈ neh kʼaˇ mˇ-euˬ 
yawˬ jeˬ na luꞈ-ahˇ mawˇ duˬ-euˬ tsawˇ kaˬ-aˬ, nga maꞈ ma. Kʼoeˇ naˇ, aˬ cawˬ neh 
aˬ yawꞈ-ahˇ zeuˇ liˬ laꞈ yaꞈ kʼoeˇ taˆ taꞈ sehꞈ-euˬ meh.  
40Ehˇ kʼawꞈ, smˬ nah byah laˇ ngeh, Miˬyehˇ neh paˇ bi gʼoꞈ dehꞈ laˇ-awˇ, aˬ yawꞈ-
euˬ gʼawˇ mawˇ bi mawˇ le-euˬ meh.  
41Ehˇ kʼawꞈ, tsawˇ haˬ dawˬ tawˆ luꞈ-ahˇ bi mawˇ le-euˬ maˬ ngeuˇ-a. Gaˇ kawˆ heu 
saˇ kiˇ bi kamˬ-eu gʼaˇ duˬ yaw duˬ duˬ-ehˇ bi mawˇ duˬ-eu lehˇ, yaw beh neh 
Miˬyehˇ neh tseˇ doˆ taˬ-euˬ tsawˇ haˬ deuˬ pyeuꞈ-eu nga maꞈ heu myaˆ gʼaˬ-ahˇ bi 
mawˇ laꞈ-euˬ tehꞈ meh. Aˬ yawꞈ gʼoꞈ dehꞈ laˇ gʼaˬ miˇ tsa, nga maꞈ aˬ yawꞈ nehˬ-ehˇ 
dzaˬ taꞈ dawˇ taꞈ-euˬ ma.  
42Miˇ kʼahˬ zaˬ deuˬ-ahˇ dawˬ mehˬ mehˬ-awˇ, dehꞈ luꞈ-eu deuˬ-ahˇ maˬ ehˇ, shiˇ-
euˬ deuˬ-ahˇ maˬ ehˇ, yaˇ kʼaˬ bi daˇ-eu gʼaˇ duˬ Miˬyehˇ neh tseˇ doˆ-euˬ gʼaˬ-aˬ, aˬ 
yawꞈ meh lehˇ saˇ kiˇ kamˬ-eu gʼaˇ duˬ, nga maꞈ-ahˇ aˬ yawꞈ dawˬ biꞈ laꞈ-euˬ meh.  
43Aˬ yawꞈ-ahˇ kʼaˇ jah-eu tsawˇ haˬ dawˬ tawˆ luꞈ, aˬ yawꞈ tsawˇ myahˇ-euˬ baoˬ 
baˬ da neh iˬ baˇ pyehˬ-eu jeˬ-ahˇ za-eu gaˇ kawˆ, Miˬyehˇ gʼaˇ duˬ ngehˬ dah-eu 
tsawˇ haˬ dawˬ tawˆ luꞈ saˇ kiˇ kamˬ taˬ-euˬ jaˆ-eu meh.” 

Aˬ cawˬ tsawˇ jeuˬ kʼawꞈ Muiˬ-eu shawˇ-eu Yaw sahˇ Miˬyehˇ za-euˬ 

44Beˬtuˆluˆ dawˬ ngehˬ luꞈ ngeh, aˬ yawꞈ-euˬ dawˬ-ahˇ kʼaˇ naˇ haˬ luꞈ-eu tsawˇ haˬ 
dawˬ tawˆ luꞈ kʼoeˇ taˆ, Muiˬ-eu shawˇ-eu Yaw sahˇ Miˬyehˇ zaꞈ le-euˬ meh.  
45Yuˇdaˆ tsawˇ haˬ maˬ ngeuˇ-eu deuˬ-ahˇ kʼawꞈ, Miˬyehˇ neh Muiˬ-eu shawˇ-eu 
Yaw sahˇ Miˬyehˇ shehˆ daˆ nehˬ-euˬ gaˇ, Beˬtuˆluˆ nehˬ-ehˇ Yuˇbeˬ meuˬ-ahˇ neh 
laˇ-euˬ jah-eu Yuˇdaˆ tsawˇ haˬ deuˬ zahˬ leˇ-euˬ meh.  
46Aˬ jeˬ miˇ neh ehˇ naˇ, tsawˇ haˬ kʼoeˇ deuˬ dawˬ gʼawˬ mya jeˬ ngehˬ-awˇ, 
Miˬyehˇ-ahˇ ciˬ huiˬ ciˬ mahˇ gaˇ aˬ yawꞈ maꞈ ya gaˬ-euˬ meh. Beˬtuˆluˆ ehˇ-eu, 
47“Tsawˇ haˬ heu deuˬ kʼawꞈ, aˬ dui maꞈ loꞈ-ehˇ Muiˬ-eu shawˇ-eu Yaw sahˇ 
Miˬyehˇ za-euˬ meh. Aˬ yawꞈ maꞈ iˇ cuꞈ laꞈ kʼoeˇ iˇ cuꞈ shawˇ gaˇ aˬ suˇ gʼaˬ paˇ laˆ 
tsoeˬ nya ta.” 
48Kʼoeˇ miˇ neh, Yeˬsuˇ Ka li-euˬ tsawˇ myahˇ uˬ moˆ iˇ cuꞈ shawˇ-eu gʼaˇ duˬ, tsawˇ 
haˬ kʼoeˇ deuˬ-ahˇ aˬ yawꞈ dawˬ biꞈ-euˬ meh. Kʼoeˇ naˇ, aˬ yawꞈ maꞈ nehˬ-ehˇ tiˬ 
kʼehˬ jawˇ nehˬ laꞈ-eu gʼaˇ duˬ, Beˬtuˆluˆ-ahˇ aˬ yawꞈ maꞈ shaˇ-euˬ meh.  

Gʼaˬkʼehˇ 11 

Aˬ cawˬ tsawˇ jeuˬ kʼawꞈ iˬ baˇ noeˬ poˆ gaˇ Miˬyehˇ geuꞈ mawꞈ-eu 

1Yuˇdaˆ tsawˇ haˬ maˬ ngeuˇ-eu deuˬ kʼawꞈ, Miˬyehˇ-euˬ dawˬ kawˬ-ahˇ ha geuꞈ-euˬ 
gaˇ kawˆ, gʼaˬ kʼehˇ deuˬ hawˇ-eu Yuˇdaˆ miˇ kʼahˬ-ahˇ jawˇ-eu jah-eu tsawˇ haˬ 
deuˬ ya gaˬ-euˬ meh.  
2Beˬtuˆluˆ Yeˬluˇsaˬlehˬ meuˬ-ahˇ le ngeh, Yuˇdaˆ tsawˇ haˬ maˬ ngeuˇ-eu deuˬ-ahˇ 
kʼawꞈ baˆ kʼoˆ mehˬ dzaˬ bi yehˬ mawꞈ-eu nui ma ahˇ-eu deuˬ aˬ yawꞈ-ahˇ heu loꞈ-
ehˇ iˬ baˇ taˬ-eu meh.  
3“Aˬ jeˬ miˇ neh nawˇ baˆ kʼoˆ mehˬ dzaˬ maˬ yehˬ-euˬ aˬ cawˬ tsawˇ jeuˬ-euˬ nymˇ-
ahˇ daˆ leˇ-eu uˬ taꞈ, aˬ yawꞈ maꞈ nehˬ-ehˇ dzaˬ taꞈ dawˇ taꞈ te.” 
4Kʼoeˇ miˇ neh, Beˬtuˆluˆ neh aˬ yawꞈ maꞈ-ahˇ kʼaˇ pyeuꞈ laˇ-euˬ jeˬ dawˬ tawˆ luꞈ, aˇ 
dahˬ beh gaˇ neh heu loꞈ-ehˇ dzawˇ mehˬ nehˬ-euˬ meh.  
5“Yuˇbeˬ meuˬ-ahˇ ngaˇ guiˬ lahˬ shaˇ luꞈ ngeh, yaw sahˇ laꞈ kʼoeˇ heu loꞈ-ehˇ ya 
mawˇ-euˬ ma. Aˇ bui bui ma loꞈ-ehˇ gʼeh-eu tiˬ hmˬ laꞈ coeˇ oeˬ coeˇ-ahˇ aˇ caˆ paꞈ-
awˇ, mˬ-ahˇ neh aˬ za za-ehˇ pyehˬ ka leꞈ-awˇ, ngaˬ-euˬ dawˬ peh naˬ le-euˬ meh.  
6Laꞈ kʼoeˇ paw yaw muiˬ paˬ-ehˇ haw duˬ ngeh, cu-eu jeˬ zaˬ maˬ ehˇ, bawˇ tsahˬ 
jeˬ zaˬ maˬ ehˇ, joe joe-ehˇ cah-eu jeˬ zaˬ maˬ ehˇ, aˇ jiˇ deuˬ maˬ ehˇ, ya mawˇ-euˬ 
ma.  
7Kʼoeˇ ngeh, ‘Beˬtuˆluˆ-oˇ, tuˇ-awˇ sehꞈ dzaˬ-awˬ’ lehˇ, teˇ saˇ tiˬ saˇ ngaˬ-ahˇ ehˇ-eu 
meh.  
8Ehˇ kʼawꞈ, ‘Sahˬpaˬ-oˇ, aˬ jeˬ keuˆ le kʼawꞈ ngaˇ maˬ dzaˬ. Zahˇ sahˇ kʼoꞈ-ahˇ taꞈ leˇ-
awˇ maˬ muiˬ maˬ shawˇ-eu jeˬ lehˇ kʼaˇ ehˇ taˬ-euˬ dzaˇ yaw jawꞈ jeˬ, ngaˬ-euˬ kʼaˬ 
meh laꞈ kʼoeˇ tiˬ jawˇ-iˬ maˬ dawˆ ahˇ haw-aˬ’ lehˇ, ngaˇ ehˇ kʼoꞈ nehˬ-euˬ ma. 
9‘Miˬyehˇ neh yaw shawˇ meh lehˇ ehˇ taˬ-euˬ jeˬ-ahˇ, maˬ shawˇ-a lehˇ maˬ noeˬ 
kʼmˬ-a’ lehˇ, teˇ saˇ kʼoeˇ saˇ mˬ kʼoeˇ taˆ neh paˇ ehˇ-eu meh.  

10Kʼoeˇ loꞈ-ehˇ smˬ poˆ keuˆ ni pyeuꞈ laˇ gʼaˬ-awˇ, aˇ saˬ saˬ laˇ ngeh, dawˬ tawˆ luꞈ 
mˬ kʼoeˇ taˆ gʼeu daˆ kʼoꞈ leꞈ-euˬ meh.  
11Kʼoeˇ ngeh kʼaˆ tseuˆ ni, Gehˇsaˬliˇ meuˬ-ahˇ neh ngaˇ jawˇ gaˇ kʼehˇ gʼeh leꞈ-euˬ 
tsawˇ haˬ smˇ gʼaˬ, ngaˇ yaꞈ luꞈ-eu nymˇ-ahˇ oe keuˆ-euˬ meh. 
12Maˬ nyi naˬ ni aˬ yawꞈ maꞈ nehˬ-ehˇ le-awˬ lehˇ, Yaw sahˇ Miˬyehˇ ngaˬ-ahˇ ehˇ-
eu meh. Yuˇbeˬ meuˬ-ahˇ jawˇ-eu jah-eu tsawˇ haˬ aˬ yuiꞈ aˬ nyiˇ heu koꞈ gʼaˬ kʼawꞈ, 
ngaˬ-euˬ mehˬ nah caw teh laˇ-awˇ, nga maꞈ dawˬ tawˆ luꞈ Gawˬneˬliˇ-euˬ nymˇ-ahˇ 
uˇ leˇ-euˬ ma.  
13Aˬ yawꞈ-euˬ nymˇ laꞈ kʼoeˇ yawꞈ le-euˬ mˬ taˆ gʼaˬ kʼehˇ-ahˇ aˬ yawꞈ aˬ joˆ-ehˇ 
mawˇ-euˬ gaˇ kawˆ hawˇ-eu, mˬ taˆ gʼaˬ kʼehˇ kʼoeˇ gʼaˬ heu loꞈ-ehˇ ehˇ-eu gaˇ kawˆ, 
aˬ yawꞈ nga maꞈ-ahˇ dzawˇ nehˬ laꞈ-euˬ meh. ‘Yuˇbeˬ meuˬ-ahˇ tsawˇ haˬ pyehˬ 
gʼeh-awˇ, Beˬtuˆluˆ lehˇ kuˇ-eu Siˇmoˬ-ahˇ biˬ kuˇ laˬ-iˇ-awˬ.  
14Nawˇ hawˇ-eu nawˬ-euˬ miˬ sawˇ zaˬ dawˬ tawˆ luꞈ ka kʼoꞈ-eu jeˬ za nya ni, aˬ 
yawꞈ dawˬ mehˬ mehˬ nehˬ laꞈ tehꞈ-a’ lehˇ ehˇ-eu meh lehˇ, ngaˬ-ahˇ dzawˇ nehˬ 
laꞈ-euˬ meh. 
15Kʼoeˇ naˇ, ngaˇ dawˬ ngehˬ dahˬ beh-eu nehˬ-ehˇ, yaw beh aˬ dui maꞈ kʼoeˇ taˆ 
pyeuꞈ beh beh laˇ ngeh poˆ loꞈ-ehˇ, aˬ yawꞈ maꞈ kʼoeˇ taˆ Muiˬ-eu shawˇ-eu Yaw 
sahˇ Miˬyehˇ zaꞈ le-euˬ meh.  
16Kʼoeˇ ngeh, ‘Yoˇhaˬ-aˬ, iˇ cuꞈ laꞈ kʼoeˇ iˇ cuꞈ shawˇ nehˬ-euˬ meh. Ehˇ kʼawꞈ, naw 
maꞈ-aˬ, Muiˬ-eu shawˇ-eu Yaw sahˇ Miˬyehˇ laꞈ kʼoeˇ iˇ cuꞈ ya shawˇ tehꞈ-a’ lehˇ, 
Sahˬpaˬ Yeˬsuˇ neh ehˇ-euˬ dawˬ kʼoeˇ dawˬ ngaˬ-ahˇ noeˬ doˆ laˇ-euˬ miˇ-a.  
17Aˬ dui maꞈ Sahˬpaˬ Yeˬsuˇ Ka li-ahˇ jah ngeh, Miˬyehˇ neh aˬ dui-ahˇ biꞈ laꞈ-euˬ 
laꞈ sawˬ kʼoeˇ, Yuˇdaˆ tsawˇ haˬ maˬ ngeuˇ-eu kʼoeˇ deuˬ-ahˇ kʼawꞈ Miˬyehˇ biꞈ-euˬ 
ngaˇ lehˇ, bya cehˆ ni siˬ duˬ laˇ-euˬ meh. Miˬyehˇ-ahˇ ngaˇ aˬ joˆ-ehˇ paˇ laˆ tsoeˬ 
nya nmˇ tawˇ.” 
18Kʼoeˇ loꞈ-ehˇ dzawˇ mehˬ nehˬ gaˇ aˬ yawꞈ maꞈ ya gaˬ ngeh, Beˬtuˆluˆ-ahˇ iˬ baˇ 
maˬ taˬ ni byehˇ-awˇ, heu loꞈ-ehˇ ehˇ-eu meh. “Miˬyehˇ-aˬ, Yuˇdaˆ tsawˇ haˬ maˬ 
ngeuˇ-eu aˬ cawˬ tsawˇ jeuˬ deuˬ-ahˇ kʼawꞈ, iˬ baˇ noeˬ poˆ-awˇ dehꞈ nya ni aˬ 
kawˬ-aˬ biꞈ-euˬ nga.” 

Aˬdiˇawˬ meuˬ-ahˇ jawˇ-eu Ka li zaˬ aˇ muˇ 

19Saˬteˬpaˬ-ahˇ sehꞈ ngeh poˆ kʼehˬ-eu kʼaˆ-eu jeˬ-ahˇ ya daˬ-awˇ cehˆ byaˆ-euˬ jah-
eu tsawˇ haˬ tiˬ paˆ na deuˬ-aˬ, Piˇniˇshaˆ miˇ kʼahˬ, Guˇbaˬluˇ iˇ jaw lahˇ hawˇ-eu, 
Aˬdiˇawˬ meuˬ-ahˇ keuˆ ni cehˆ keuˆ-euˬ meh. Aˬ yawꞈ maꞈ-aˬ, Yuˇdaˆ tsawˇ haˬ 
deuˬ-ahˇ tehꞈ-ehˇ guiˬ lahˬ dawˬ mehˬ-euˬ meh.  
20Ehˇ kʼawꞈ, Guˇbaˬluˇ iˇ jaw lahˇ hawˇ-eu Kuˇleˬniˬ miˇ kʼahˬ-ahˇ jawˇ-eu jah-eu 
tsawˇ haˬ tiˬ deuˬ-aˬ, Aˬdiˇawˬ meuˬ-ahˇ le-awˇ, Yuˇdaˆ tawˇ haˬ maˬ ngeuˇ-eu deuˬ-
ahˇ kʼawꞈ guiˬ lahˬ dawˬ mehˬ-awˇ, Sahˬpaˬ Yeˬsuˇ Ka li gaˇ kawˆ Laˬ kʼaˬ cehˇ-eu 
Guiˬ lahˬ dawˬ ja mehˬ-euˬ meh.  
21Sahˬpaˬ Miˬyehˇ-euˬ baoˬ aˬ yawꞈ maꞈ nehˬ-ehˇ jawˇ-eu miˇ neh, tsawˇ haˬ gʼawˬ 
mya ni jah laˇ-awˇ, Sahˬpaˬ Miˬyehˇ jawˇ paw pyawˇ laˇ-euˬ meh.  

22Gaˇ kawˆ kʼoeˇ Yeˬluˇsaˬlehˬ meuˬ-ahˇ jawˇ-eu Ka li zaˬ aˇ muˇ-ahˇ gaˬ keuˆ-iˇ-euˬ 
miˇ neh, Baˬnaˬbaˇ-ahˇ Aˬdiˇawˬ meuˬ-ahˇ aˬ yawꞈ maꞈ pyehˬ gʼeh-euˬ meh.  
23Aˬ yawꞈ kʼoeˇ gaˇ le keuˆ-awˇ, Miˬyehˇ neh tsawˇ haˬ kʼoeˇ deuˬ-ahˇ guiˬ lahˬ biꞈ-
euˬ gaˇ ya mawˇ ngeh, laˬ kʼaˬ cehˇ dui dui-eu laꞈ kʼoeˇ, Sahˬ paˬ Yeˬsuˇ-ahˇ nui ma 
laꞈ kʼoeˇ keuˆ ni saˇ jaˇ ziꞈ-eu gʼaˇ duˬ aˬ yawꞈ maꞈ dawˬ tawˆ luꞈ-ahˇ gʼaˬ biꞈ nehˬ-
euˬ meh.  
24Baˬnaˬbaˇ-aˬ, muiˬ-eu jaˬ-eu tsawˇ haˬ tiˬ gʼaˬ pyeuꞈ-awˇ, Muiˬ-eu shawˇ-eu Yaw 
sahˇ Miˬyehˇ tiˬ byah ni ahˇ-awˇ, jah-eu jeˬ kʼawꞈ tiˬ byah ni ahˇ-eu miˇ neh, tsawˇ 
haˬ gʼawˬ mya ni Sahˬpaˬ Yeˬsuˇ jawˇ paw ahˇ laˇ-euˬ meh.  
25Kʼoeˇ naˇ, Daˬsuˇ meuˬ-ahˇ Baˬnaˬbaˇ iˇ-awˇ, Pawˇluˆ-ahˇ poˆ-iˇ-euˬ meh.  
26Aˬ yawꞈ-ahˇ poˆ mawˇ ngeh, Aˬdiˇawˬ meuˬ-ahˇ sheuˬ gʼeh-awˇ, Ka li zaˬ aˇ muˇ 
laꞈ kʼoeˇ jawˇ-eu tsawˇ haˬ deuˬ-ahˇ aˬ yawꞈ nyaꞈ kʼoꞈ kʼoꞈ lah ni tahˬ dzoeˇ-awˇ, 
tsawˇ haˬ gʼawˬ mya ni-ahˇ mehˬ nehˬ tsoˆ nehˬ-euˬ meh. Jah-eu tsawˇ haˬ deuˬ-ahˇ 
Ka li zaˬ lehˇ kuˇ beh beh-euˬ kʼoeˇ-aˬ, Aˬdiˇawˬ meuˬ-ahˇ meh.  
27Aˇ yamˬ kʼoeˇ yamˬ laꞈ kʼoeˇ, Miˬyehˇ gʼaˇ duˬ ngehˬ dah-eu tiˬ paˆ na deuˬ, 
Yeˬluˇsaˬlehˬ meuˬ-ahˇ neh Aˬdiˇawˬ meuˬ-ahˇ le-euˬ meh.  
28Miˬyehˇ gʼaˇ duˬ ngehˬ dah-eu kʼoeˇ deuˬ laꞈ kʼoeˇ, Aˬgaˬbuˇ lehˇ myahˇ-euˬ gʼaˬ 
tuˇ laˇ-awˇ, “Miˇ tsaˬ heu dawˬ tawˆ luꞈ kʼoeˇ taˆ, mehꞈ dui shuꞈ dui dui-eu jeˬ keuˆ 
le tehꞈ-a” lehˇ, Yaw sahˇ Miˬyehˇ-euˬ baoˬ-ahˇ gʼoe-awˇ ehˇ-eu meh. (Mehꞈ-eu shuꞈ-
eu kʼoeˇ poˆ-aˬ, Loˇmaˆ sahˬ paˬ Gaˬlawˇdiˇ dzoeˬ dzaˬ ngeh keuˆ le-euˬ meh.) 
29Zaˬ lahˇ deuˬ yawˬ gʼaˬ na luꞈ, yawˬ ha kʼaˇ gʼeh nya-eu loꞈ-ehˇ, Yuˇdaˆ miˇ kʼahˬ-
ahˇ jawˇ-eu jah-eu tsawˇ haˬ deuˬ-ahˇ caw ba-eu gʼaˇ duˬ noeˬ tsehˆ-euˬ meh.  
30Aˬ yawꞈ maꞈ kʼoeˇ loꞈ-ehˇ jahˇ-awˇ, Baˬnaˬbaˇ hawˇ-eu Sawˇluˆ aˬ nyaꞈ-ahˇ neh tiˬ 
tiˆ, Ka li zaˬ aˇ muˇ-euˬ aˬ yuiꞈ aˬ tsu deuˬ jawˇ gaˇ pyuˇ dawˆ ahˇ gʼeh-euˬ meh.  

Gʼaˬkʼehˇ 12 

Yaˬkoˆ-ahˇ sehꞈ-awˇ Beˬtuˆluˆ-ahˇ nyehꞈ-euˬ 

1Aˇ yamˬ kʼoeˇ yamˬ laꞈ kʼoeˇ, Ka li zaˬ aˇ muˇ laꞈ kʼoeˇ uˇ-eu tsawˇ haˬ tiˬ paˆ na 
deuˬ-ahˇ, sahˬ paˬ Heˬloˆ neh kʼehˬ-euˬ meh. 
2Yoˇhaˬ nehˬ-ehˇ tiˬ mehˇ nmˇ pyeuꞈ-eu Yaˬkoˆ-ahˇ aˬ yawꞈ mi cehˇ neh sehꞈ-euˬ 
meh.  
3Aˬ yawꞈ kʼoeˇ loꞈ-ehˇ jahˇ miˇ-ahˇ Yuˇdaˆ tsawˇ haˬ deuˬ nui ma tsaˬ gaˇ aˬ yawꞈ ya 
mawˇ ngeh, tiˬ tiˆ paˇ kʼaˬ dzehˬ laˇ-awˇ, Beˬtuˆluˆ-ahˇ nyehꞈ-euˬ meh. (Kʼoeˇ loꞈ-ehˇ 
pyeuꞈ laˇ-euˬ aˇ yamˬ kʼoeˇ-aˬ, Dehˬ tseˬ maˬ dawˆ-euˬ Kaˬmuˇ dzaˬ-eu Bawˬ-iˬ gʼeh 
ngeh yamˬ-ahˇ tsaˬ-eu meh.) 
4Beˬtuˆluˆ-ahˇ nyehꞈ gʼaˬ ngeh, paꞈ kuˆ-ahˇ dawˆ-awˇ, tiˬ muˇ-euˬ oeˬ gʼaˬ byah-eu 
yehˇ oeˬ muˇ neh bi loꞈ-euˬ meh. Baˬsaˬkaˬ Bawˬ-iˬ gʼeh gʼaˬ naˇ, miˇ kʼahˬ zaˬ-euˬ 
mehˬ shi tsahˇ doˆ-awˇ yaˇ kʼaˬ daˇ-eu gʼaˇ duˬ, Heˬloˆ lehˬ hmˬ taˬ-euˬ meh. 

http://pt-br.bibles.org/ahk-AHK/Acts/13#Acts.12.1!f.1

5Kʼoeˇ miˇ neh, Beˬtuˆluˆ-ahˇ paꞈ kuˆ-ahˇ dawˆ taˬ-euˬ jeˬ pyeuꞈ-eu meh. Ehˇ kʼawꞈ, 
Ka li zaˬ aˇ muˇ muˇ lah-ehˇ, Beˬtuˆluˆ gʼaˇ duˬ nui ma keuˆ dui dui-eu laꞈ kʼoeˇ 
Miˬyehˇ-ahˇ guiˬ lahˬ shaˇ-euˬ meh.  

Beˬtuˆluˆ law-iˇ-euˬ 

6Aˬ yawꞈ-ahˇ miˇ kʼahˬ zaˬ mehˬ shi Heˬloˆ tsahˇ doˆ-eu lehˇ gʼeh-eu aˇ nah keuˆ le-
eu mehˬ hu uˬ ciꞈ kʼoeˇ miˇ-ahˇ, a yawꞈ-ahˇ loꞈ luꞈ-eu yehˇ nyiˬ gʼaˬ-euˬ aˇ kaˬ-ahˇ, 
Beˬtuˆluˆ yuꞈ kʼaˆ taˬ-euˬ meh. Aˬ yawꞈ-ahˇ shmˇ caˆ nyiˬ caˆ paꞈ tawꞈ taˬ-awˇ, paꞈ 
kuˆ-euˬ gʼoˆ kʼehˬ-ahˇ kʼawꞈ, yehˇ deuˬ loꞈ luꞈ-eu meh.  
7Ja pyuˬ ni SahˬpaˬMiˬyehˇ-euˬ mˬ taˆ gʼaˬ kʼehˇ tiˬ gʼaˬ kʼoeˇ gaˇ yawꞈ le-awˇ, paˬ 
kuˆ aˇ lawˆ kʼoeˇ lawˆ-ahˇ yaw shehꞈ bya le-euˬ meh. Mˬ taˆ gʼaˬ kʼehˇ kʼoeˇ gʼaˬ 
Beˬtuˆluˆ-euˬ baꞈ pu-ahˇ ngawˬ zuˆ-awˇ, “Yaw kawˇ-ehˇ tuˇ-awˬ” lehˇ laˆ noeˬ-euˬ 
meh. Beˬtuˆluˆ-euˬ aˬ laꞈ-ahˇ paꞈ taˬ-euˬ shmˇ caˆ kʼoeˇ deuˬ ga puiˇ-iˇ-euˬ meh.  
8“Joꞈ paꞈ paꞈ ziꞈ-awˇ, sehˬ nawˆ nawˆ-awˬ” lehˇ, mˬ taˆ gʼaˬ kʼehˇ kʼoeˇ gʼaˬ ehˇ ngeh, 
kʼaˇ ehˇ-eu loꞈ-ehˇ Beˬtuˆluˆ jahˇ-euˬ meh. “Nawˬ-euˬ mehˬ tsoeˬ tsahˇ lahˇ-awˇ 
ngaˬ-euˬ mehˬ nah laˇ-awˬ” lehˇ, mˬ taˆ gʼaˬ kʼehˇ kʼoeˇ gʼaˬ ehˇ-eu meh.  
9Kʼoeˇ naˇ, mˬ taˆ gʼaˬ kʼehˇ kʼoeˇ gʼaˬ-euˬ mehˬ nah caw caw-ehˇ paꞈ kuˆ laꞈ nyiˇ 
caw teh doˆ gʼeh-euˬ meh. Mˬ taˆ gʼaˬ kʼehˇ kʼoeˇ gʼaˬ kʼoeˇ loꞈ-ehˇ jahˇ le-euˬ kʼoeˇ 
aˬ diˇ ngeuˇ meh lehˇ aˬ yawꞈ maˬ siˬ duˬ-ehˇ, yaw sahˇ laꞈ kʼoeˇ ya mawˇ-euˬ jeˬ 
nga lehˇ tehꞈ-ehˇ noeˬ-euˬ meh.  
10Aˬ yawꞈ nyaꞈ-aˬ, loꞈ duˬ yaw beh tsahˇ maˬ ehˇ, nyiˬ tsahˇ tiˬ tsahˇ maˬ ehˇ, oe 
dzeuˇ jiˇ-awˇ, meuˬ paw dahˇ doˆ-eu shmˇ laˇ gʼoˆ gʼoˆ ma-ahˇ oe keuˆ-euˬ meh. Laˇ 
gʼoˆ gʼoˆ ma kʼoeˇ aˬ yawˇ yawꞈ pah-iˇ-awˇ, aˬ yawꞈ nyaꞈ laꞈ nyiˇ iˇ doˆ gʼeh-euˬ meh. 
Aˬ yawꞈ nyaꞈ gaˇ ma tiˬ kahˇ law caw iˇ luꞈ ngeh, mˬ taˆ gʼaˬ kʼehˇ kʼoeˇ gʼaˬ ja pyuˬ 
ni Beˬtuˆluˆ-ahˇ gʼawˬ-iˇ-euˬ meh.  
11Kʼoeˇ ngeh, Beˬtuˆluˆ yaw muiˬ paˬ-ehˇ noeˬ gahˇ laˇ-awˇ, heu loꞈ-ehˇ ehˇ-eu meh. 
“Nymˬ-mˇ poˆ jawˇ-aˬ, yuꞈ maˆ maˆ-eu maˬ ngeuˇ-ehˇ aˬ diˇ aˬ maˇ pyeuꞈ luꞈ law 
hawˇ ngaˬ tawˇ. Sahˬpaˬ Miˬyehˇ-aˬ, aˬ yawꞈ-euˬ mˬ taˆ gʼaˬ kʼehˇ pyehˬ gʼeh leꞈ-
awˇ, Heˬloˆ-euˬ baoˬ laꞈ kʼoeˇ maˬ ehˇ, Yuˇdaˆ tsawˇ haˬ deuˬ neh ngaˬ-ahˇ jahˇ 
nehˬ-eu lehˇ noeˬ tmˬ taˬ-euˬ jeˬ laꞈ kʼoeˇ maˬ ehˇ, ngaˬ-ahˇ bi ka kʼoꞈ le-euˬ ngaˇ.” 
12Gaˇ kawˆ kʼoeˇ deuˬ-ahˇ aˬ yawꞈ siˬ duˬ gʼaˬ ngeh, Maˬkuˆ lehˇ kʼawꞈ kuˇ-eu 
Yoˇhaˬ-euˬ aˬ ma pyeuꞈ-eu Maˬliˇ-euˬ nymˇ-ahˇ iˇ-euˬ meh. Tsawˇ haˬ gʼawˬ mya ni 
kʼoeˇ gaˇ uiˬ leˇ-awˇ guiˬ lahˬ shaˇ luꞈ-eu meh.  
13Aˬ yawꞈ laˇ gʼoˆ laꞈ nyiˇ gʼoˆ-ahˇ kʼoˆ ngeh, Loˇdeˬ lehˇ myahˇ-euˬ aˬ buˇ zaˬ kʼaˆ tiˬ 
gʼaˬ naˇ haˬ le-euˬ meh.  
14Beˬtuˆluˆ-euˬ teˇ saˇ-ahˇ aˬ yawꞈ gʼoˆ siˬ-awˇ, laˬ kʼaˬ cehˇ dui dui-eu miˇ neh laˇ 
gʼoˆ pah nehˬ-eu maˬ noeˬ ni iˇ kahˇ laꞈ kʼoeˇ paˇ cehˆ uˇ gʼeh-awˇ, Beˬtuˆluˆ laˇ gʼoˆ 
dawˬ peh yawꞈ luꞈ meh lehˇ ehˇ gaˬ nehˬ-euˬ meh. 
15Aˬ yawꞈ maꞈ aˬ yawꞈ-ahˇ, “Nawˇ uˬ-iˇ-euˬ nya loˇ” lehˇ ehˇ nehˬ-euˬ meh. Ehˇ 
kʼawꞈ, “Aˬ diˇ aˬ maˇ ngeuˇ meh” lehˇ tehꞈ-ehˇ aˬ yawꞈ ehˇ-eu miˇ neh, “Aˬ yawꞈ-euˬ 
yaw sahˇ tehꞈ-a” lehˇ aˬ yawꞈ maꞈ ehˇ-eu meh.  

16Kʼoeˇ ngeh, Beˬtuˆluˆ-aˬ, laˇ gʼoˆ-ahˇ maˬ naˬ leˇ ni kʼoˆ luꞈ-eu meh. Aˬ yawꞈ maꞈ 
laˇ gʼoˆ pah-iˇ ngeh, Beˬtuˆluˆ-ahˇ ya mawˇ-awˇ, zahˬ dui dui leˇ-euˬ meh.  
17Aˬ yawꞈ maꞈ ciˬ cuˇ ni jawˇ-eu gʼaˇ duˬ aˬ yawꞈ laꞈ dzawˇ dzawˇ nehˬ-awˇ, Sahˬpaˬ 
Miˬyehˇ neh aˬ yawꞈ-ahˇ paꞈ kuˆ laꞈ kʼoeˇ aˬ joˆ-ehˇ sheuˬ doˆ laˬ le-euˬ gaˇ kawˆ 
dzawˇ mehˬ nehˬ-awˇ, “Gaˇ kawˆ heu Yaˬkoˆ hawˇ-eu jah-eu tsawˇ haˬ deuˬ-ahˇ 
dzawˇ mehˬ nehˬ-awˬ” lehˇ ehˇ nehˬ-euˬ meh. Kʼoeˇ naˇ, aˬ yawꞈ doˆ-iˇ-awˇ, yawˬ 
gaˇ yawˬ iˇ-euˬ meh.  
18Uˬ bya bya laˇ ngeh, Beˬtuˆluˆ iˇ zaˇ laˇ zaˇ maˬ siˬ ni byoˆ-iˇ-euˬ miˇ neh, kʼoeˇ gaˇ 
loꞈ-eu yehˇ kʼoeˇ deuˬ bahˬ gʼa dui dui-eu meh. 
19Heˬloˆ neh dawˬ biꞈ-awˇ aˬ yawꞈ-ahˇ bi poˆ kʼawꞈ, maˬ poˆ mawˇ nya-a. Kʼoeˇ miˇ 
neh, loꞈ-eu yehˇ kʼoeˇ deuˬ-ahˇ Beˬtuˆluˆ bi cehˆ doˆ-euˬ gaˇ kawˆ naˇ haˬ gʼaˬ-awˇ 
sehꞈ-eu gʼaˇ duˬ, aˬ yawꞈ dawˬ biꞈ-euˬ meh.  

Heˬloˆ shiˇ-euˬ 

20Heˬloˆ-aˬ, Duˇlu meuˬ hawˇ-eu Siˇdoˬ meuˬ-ahˇ jawˇ-eu tsawˇ haˬ deuˬ-ahˇ nui ma 
pehˇ dui dui-eu meh. Kʼoeˇ miˇ neh, aˬ yawꞈ maꞈ nui maˬ tiˬ siˬ tehꞈ-ehˇ taˬ-eu laꞈ 
kʼoeˇ, baˬ maꞈ puˇ jeˬ-ehˇ aˬ yawꞈ-ahˇ tahˬ puˬ laˇ-euˬ meh. Sahˬ paˬ-euˬ hawˇ 
nymˇ-ahˇ aˬ yuiꞈ geuꞈ-awˇ haw-eu pyaˆ-eu gʼaˬ pyeuꞈ-eu Baˬlaˬduˇ-ahˇ jeˬ huˬ ja 
cawˬ-awˇ, Heˬloˆ nehˬ-ehˇ ja tsaˬ geuꞈ leˇ-euˬ meh. Aˬ jeˬ miˇ neh ehˇ naˇ, sahˬ paˬ 
Heˬloˆ-euˬ miˇ kʼahˬ-ahˇ aˬ yawꞈ maꞈ dzaˬ dzaˬ dawˇ dawˇ gʼoe luꞈ-eu meh.  
21Ngehˬ cawˬ taˬ-euˬ aˇ nah keuˆ laˇ ngeh, Heˬloˆ-aˬ, sahˬ paˬ-euˬ dm gʼaˬ dm lmˇ 
dm-awˇ, aˬ yawꞈ-euˬ dzoeˬ dzaˬ nuiˇ mahˬ kʼoeˇ taˆ nuiˇ-awˇ, miˇ kʼahˬ zaˬ deuˬ-ahˇ 
dawˬ ngehˬ nehˬ-euˬ meh.  
22“Tsawˇ haˬ zaˬ dawˬ ngehˬ gaˇ maˬ duˇ nya. Miˬyehˇ dawˬ ngehˬ gaˇ duˇ nya” lehˇ 
aˬ yawꞈ maꞈ guˇ-eu meh.  
23Ja pyuˬ ni, Sahˬpaˬ Miˬyehˇ-euˬ gʼaˬ kʼehˇ neh Heˬloˆ-ahˇ kʼehˬ-euˬ meh. Aˬ jeˬ miˇ 
neh ehˇ naˇ, Miˬyehˇ-ahˇ aˬ yawꞈ maˬ taˬ huiˬ-a. Kʼoeˇ miˇ neh, aˇ boeˬ aˇ mawˇ neh 
bi dzaˬ sehꞈ-euˬ meh.  
24Kʼoeˇ ngeh, Miˬyehˇ-euˬ dawˬ kawˬ-aˬ, tiˬ gaˇ saˇ-iˬ tiˬ gaˇ gaˬ byah-iˇ luꞈ-eu meh.  
25Baˬnaˬbaˇ hawˇ-eu Sawˇluˆ aˬ nyaꞈ-aˬ, aˬ yawꞈ nyaꞈ ya mˇ-eu saˬ saˬ naˬ gaˇ mˇ 
luiˆ yaꞈ-awˇ, Maˬkuˆ lehˇ kʼawꞈ kuˇ-eu Yoˇhaˬ-ahˇ sheuˬ-awˇ, Yeˬluˇsaˬlehˬ meuˬ-ahˇ 
neh gʼoꞈ daˆ leˇ-euˬ meh.  

Gʼaˬkʼehˇ 13 

Baˬnaˬbaˇ hawˇ-eu Sawˇluˆ-ahˇ tseˇ doˆ-awˇ kʼehˇ gʼeh-euˬ 

1Aˬdiˇawˬ Ka li zaˬ aˇ muˇ laꞈ kʼoeˇ, Miˬyehˇ gʼaˇ duˬ ngehˬ dah-eu deuˬ hawˇ-eu 
mehˬ-eu tsoˆ-eu saˬ laˬ deuˬ jawˇ-eu meh. Tsawˇ haˬ kʼoeˇ deuˬ-aˬ, Baˬnaˬbaˇ, 
Niˇgaˬ lehˇ kuˇ-eu Suˇmoˬ, Kuˇleˬniˬ miˇ kʼahˬ-ahˇ neh laˇ-euˬ Luˇgiˇ, sahˬ paˬ 
Heˬloˆ nehˬ-ehˇ tiˬ kawˆ loꞈ-ehˇ huiˬ laˇ-euˬ Maˬneˬ hawˇ-eu, Sawˇluˆ aˬ ha maꞈ 
meh.  

http://pt-br.bibles.org/ahk-AHK/Acts/13#Acts.13.1!f.1

2Aˬ yawꞈ maꞈ maˬ dzaˬ-eu zahˇ jahˇ-awˇ Sahˬpaˬ Miˬyehˇ-ahˇ uˬ duˬ tahˬ tahˬ-ehˇ 
jawˇ ngeh, Muiˬ-eu shawˇ-eu Yaw sahˇ Miˬyehˇ aˬ yawꞈ maꞈ-ahˇ ehˇ-eu, “Ngaˬ neh 
a yawꞈ nyaꞈ-ahˇ bi mˇ-eu lehˇ kuˇ-euˬ gaˇ deuˬ-ahˇ bi mˇ-eu gʼaˇ duˬ, Baˬnaˬbaˇ 
hawˇ-eu Sawˇluˆ aˬ ha nyaꞈ-ahˇ tseˇ doˆ-awˇ bi jawˇ-awˬ.” 
3Kʼoeˇ ngeh, aˬ yawꞈ maꞈ maˬ dzaˬ-eu zahˇ jahˇ-awˇ guiˬ lahˬ shaˇ-eu laꞈ kʼoeˇ, aˬ 
yawꞈ nyaꞈ kʼoeˇ taˆ aˬ laꞈ baꞈ daˆ nehˬ-awˇ kʼehˇ gʼeh-euˬ meh.  

Guˇbaˬluˇ iˇ jaw lahˇ-ahˇ Miˬyehˇ dawˬ kawˬ mehˬ-euˬ 

4Muiˬ-eu shawˇ-eu Yaw sahˇ Miˬyehˇ neh kʼehˇ gʼeh-euˬ loꞈ-ehˇ Baˬnaˬbaˇ hawˇ-eu 
Sawˇluˆ aˬ nyaꞈ Seˬluˇgiˇ meuˬ-ahˇ iˇ-awˇ, kʼoeˇ gaˇ neh naˇ, Guˇbaˬluˇ iˇ jaw lahˇ-ahˇ 
lawˬ dziˬ-awˇ iˇ-euˬ meh.  
5Aˬ yawꞈ nyaꞈ Saˬlaˬmiˇ meuˬ-ahˇ iˇ keuˆ ngeh, uˬ duˬ tahˬ nymˇ doe ni Miˬyehˇ 
dawˬ kawˬ mehˬ nehˬ-euˬ meh. Aˬ yawꞈ nyaꞈ-ahˇ caw ba-eu gʼaˇ duˬ, Yoˇhaˬ kʼawꞈ 
jawˇ-eu meh.  
6Aˬ yawꞈ maꞈ iˇ jaw lahˇ kʼoeˇ caw caw-ehˇ iˇ-awˇ, Baˬpuˇ meuˬ-ahˇ iˇ keuˆ ngeh, 
Baˬyeˬsuˇ lehˇ myahˇ-euˬ maw loˬ nya-eu Yuˇdaˆ tsawˇ haˬ tiˬ gʼaˬ-ahˇ tahˬ puˬ-euˬ 
meh. Tsawˇ haˬ kʼoeˇ gʼaˬ aˬ yawˇ yawꞈ Miˬyehˇ gʼaˇ duˬ ngehˬ dah-eu Yuˇdaˆ tsawˇ 
haˬ ma lehˇ ehˇ-eu meh. 
7Seˬlaˬgiˇ Pawˇluˆ lehˇ myahˇ-euˬ iˇ jaw lahˇ miˇkʼahˬ kʼoeˇ kʼahˬ-ahˇ uˆ lahˇ-eu sahˬ 
paˬ pyeuꞈ-eu tsawˇ gahˇ ahˇ-eu tsawˇ haˬ kʼoeˇ gʼaˬ-ahˇ aˬ yawꞈ gʼoeˇ-eu meh. Sahˬ 
paˬ kʼoeˇ gʼaˬ Miˬyehˇ dawˬ kawˬ gaˬ mawꞈ-eu miˇ neh, Baˬnaˬbaˇ hawˇ-eu Sawˇluˆ-
ahˇ kuˇ-euˬ meh.  
8Ehˇ kʼawꞈ, Heˬlaˬsaˇ dawˬ-ahˇ neh Eˇluˇma lehˇ myahˇ-euˬ maw loˬ nya-eu kʼoeˇ 
gʼaˬ aˬ yawꞈ nyaꞈ-ahˇ laˆ tsoeˬ-awˇ, sahˬ paˬ kʼoeˇ gʼaˬ jah-eu tsawˇ haˬ maˬ bi pyeuꞈ 
laˇ ni leh jeh-eu meh.  
9Kʼoeˇ ngeh, Pawˇluˆ lehˇ kuˇ-eu Sawˇluˆ kʼoeˇ gʼaˬ Muiˬ-eu shawˇ-eu Yaw sahˇ 
Miˬyehˇ tiˬ byah ni ahˇ-eu laꞈ kʼoeˇ, maw loˬ nya-eu kʼoeˇ gʼaˬ-ahˇ haw tsoˆ taˬ-awˇ, 
heu loꞈ-ehˇ ehˇ nehˬ-euˬ meh.  
10“Nehꞈsahˬpaˬ-euˬ zaˬ-oˇ, yaw muiˬ jeˬ dawˬ tawˆ luꞈ-ahˇ nawˇ muiˇ-eu meh. 
Nawˇ-aˬ, nui ma gʼoꞈ dui dui-awˇ, SahˬpaˬMiˬyehˇ-euˬ yaw tsaˬ yaw dawˇ jeˬ-ahˇ 
jaˬ myawꞈ mehˇ shuiˇ pyeuꞈ-iˇ jiˇ ni leh jeh luꞈ-eu meh.  
11SahˬpaˬMiˬyehˇ-euˬ aˬ laꞈ nawˬ-euˬ kʼoeˇ taˆ nymˬ-mˇ keuˆ le-awˇ, nawˇ yaw 
shehꞈ-ahˇ maˬ mawˇ nya ni myaˆ behꞈ behꞈ-iˇ-awˇ, tiˬ coeˬ tiˬ law ya shaˬ tehꞈ-a.” 
Tiˬ poˆ tehꞈ-ehˇ, zahˇ tsui ni gʼeh-eu juˬ kʼoeˬ aˬ yawꞈ-euˬ myaˆ nuiˆ-ahˇ tmˬ tsoeˬ-
awˇ, aˬ yawꞈ jawˬ jawˬ-ehˇ cah cah-ehˇ, aˬ yawꞈ-euˬ aˬ laꞈ-ahˇ tsahˇ-awˇ bi sheuˬ 
gʼeh-eu tsawˇ haˬ-ahˇ poˆ-eu meh.  
12Kʼoeˇ loꞈ-ehˇ pyeuꞈ laˇ-euˬ gaˇ sahˬ paˬ kʼoeˇ gʼaˬ ya mawˇ ngeh, Miˬyehˇ-ahˇ jah 
laˇ-euˬ meh. Aˬ jeˬ miˇ neh ehˇ naˇ, Sahˬpaˬ Miˬyehˇ-euˬ gaˇ kawˆ mehˬ nehˬ tsoˆ 
nehˬ gaˇ aˬ yawꞈ zahˬ dui dui leˇ-euˬ meh.  

Biˇsiˇdiˇ miˇ kʼahˬ Aˬdiˇawˬ meuˬ-ahˇ Miˬyehˇ dawˬ kawˬ mehˬ-euˬ 

13Pawˇluˆ hawˇ-eu aˬ yawꞈ-euˬ cawˬ deuˬ lawˬ dziˬ-awˇ, Baˬpuˇ meuˬ-ahˇ neh 
Baˬpuˇliˇ miˇ kʼahˬ Beˬlaˬgeˬ meuˬ-ahˇ iˇ-euˬ meh. Kʼoeˇ gaˇ, Maˬkuˆ lehˇ kʼawꞈ kuˇ-

eu Yoˇhaˬ kʼoeˇ gʼaˬ aˬ yawꞈ nyaꞈ-ahˇ gʼawˬ-iˇ-awˇ, Yeˬluˇsaˬlehˬ meuˬ-ahˇ gʼoꞈ leˇ-
euˬ meh.  
14Beˬlaˬgeˬ meuˬ-ahˇ neh tiˬ poˆ paˇ luˆ-iˇ-awˇ, Biˇsiˇdiˇ miˇ kʼahˬ Aˬdiˇawˬ meuˬ-ahˇ 
iˇ keuˆ-euˬ meh. Kʼoeˇ gaˇ, Jawˇ nah keuˆ laˇ ngeh, aˬ yawꞈ nyaꞈ uˬ duˬ tahˬ nymˇ-
ahˇ daˆ leˇ-awˇ nuiˇ-euˬ meh.  
15Moˇseˬ-euˬ Zahˇ dawˬ kʼoꞈ dawˬ sahˬ boꞈ hawˇ-eu Miˬyehˇ gʼaˇ duˬ ngehˬ dah-eu 
deuˬ neh boꞈ-euˬ sahˬ boꞈ deuˬ-ahˇ gui gʼaˬ ngeh, uˬ duˬ tahˬ nymˇ-ahˇ aˬ yuiꞈ geuꞈ-
eu deuˬ aˬ yawꞈ nyaꞈ-ahˇ heu loꞈ-ehˇ bi tsaꞈ gaˬ-iˇ-euˬ meh. “Tsawˇ haˬ heu deuˬ-
ahˇ gʼaˬ biꞈ mawꞈ-eu jeˬ jaˆ naˇ, naw nyaꞈ-ahˇ dawˬ ngehˬ-eu aˇ yamˬ biꞈ mawꞈ miˇ-
a.” 
16Kʼoeˇ ngeh, Pawˇluˆ tsawˬ tuˇ laˇ-awˇ, laꞈ dzawˇ dzawˇ dzawˇ-ehˇ, heu loꞈ-ehˇ 
dawˬ ngehˬ ngehˬ-euˬ meh.  

“Aˬ yuiꞈ aˬ nyiˇ Iˇsaˬleˬlaˆ tsawˇ haˬ deuˬ hawˇ-eu, Miˬyehˇ-ahˇ uˬ duˬ kʼaˇ tahˬ-eu 
tsawˇ jeuˬ deuˬ-oˇ, ngaˇ ehˇ gaˇ tiˬ poˆ naˇ haˬ sheˇ. 
17Iˇsaˬleˬlaˆ tsawˇ jeuˬ-euˬ Miˬyehˇ-aˬ, aˬ dui-euˬ aˬ poeˬ aˬ bawˇ deuˬ-ahˇ tseˇ doˆ-
awˇ, Iˇjiˇtuˆ miˇ kʼahˬ laꞈ kʼoeˇ boeˇ miˬ shiˬ kʼaˬ geuꞈ-awˇ ya dehꞈ luꞈ ngeh, huiˬ-eu 
tsawˇ jeuˬ bi pyeuꞈ laˇ-euˬ meh. Miˬyehˇ-aˬ, huiˬ dui dui-eu aˬ yawꞈ-euˬ baoˬ-ahˇ 
gʼoe-awˇ, aˬ yawꞈ maꞈ-ahˇ Iˇjiˇtuˆ miˇ kʼahˬ laꞈ kʼoeˇ neh sheuˬ doˆ nehˬ laꞈ-euˬ meh. 
18Kʼoeˇ naˇ, oeˬ tseˇ kʼoꞈ keuˆ ni bawˇ tsahˬ bawˇ dahˇ laꞈ kʼoeˇ aˬ yawꞈ maꞈ-ahˇ jeuˬ 
jeuˬ-ehˇ shaˬ-euˬ meh.  
19Kaˬnaˬ miˇ kʼahˬ laꞈ kʼoeˇ jawˇ-euˬ tsawˇ jeuˬ shiꞈ jeuˬ-ahˇ aˬ yawꞈ laˆ cawˆ nehˬ-
awˇ, aˬ yawꞈ-euˬ tsawˇ haˬ deuˬ-ahˇ miˇ kʼahˬ kʼoeˇ kʼahˬ biꞈ-euˬ meh.  
20Kʼoeˇ loꞈ-ehˇ pyeuꞈ laˇ ngeh keuˆ ni, oeˬ yaˇ ngaˬ tseˇ kʼoꞈ ga-euˬ meh.  

“Kʼoeˇ naˇ, Miˬyehˇ gʼaˇ duˬ ngehˬ dah-eu gʼaˬ pyeuꞈ-eu Saˬmeuˬlaˆ-euˬ ziˇ maˬ keuˆ 
laˇ nmˇ kaˬ, yaˇ kʼaˬ daˇ-eu tsawˇ haˬ deuˬ biꞈ nehˬ-awˇ, aˬ yawꞈ maꞈ-ahˇ bi uˆ lahˇ-
euˬ meh.  
21Kʼoeˇ naˇ, aˬ yawꞈ maꞈ sahˬ paˬ shaˇ ngeh, Miˬyehˇ neh a yawꞈ maꞈ-ahˇ Beˬyaˬmiˬ 
tsawˇ jeuˬ Giˇshaˆ-euˬ aˬ li Sawˇluˆ biꞈ nehˬ-awˇ, aˬ yawꞈ maꞈ kʼoeˇ taˆ sahˬ paˬ 
geuꞈ-awˇ oeˬ tseˇ kʼoꞈ bi uˆ lahˇ-euˬ meh.  
22Aˬ yawꞈ-ahˇ paˇ yuˇ dzeh ngeh jawˇ, Daˬbiˇ-ahˇ sahˬ paˬ paˇ bi geuꞈ-euˬ meh. 
‘Yeˬshehˇ-euˬ aˬ li Daˬbiˇ-aˬ, ngaˇ kʼaˇ bi mˇ mawꞈ-eu jeˬ mˇ-eu, ngaˇ geuꞈ mawꞈ-eu 
tsawˇ haˬ pyeuꞈ gaˇ ngaˇ ya mawˇ-euˬ ma’ lehˇ, Daˬbiˇ gaˇ kawˆ Miˬyeh neh ehˇ taˬ-
euˬ jaˆ-eu meh.  
23Daˬbiˇ-euˬ tsuiꞈ toeˬ gui ka leꞈ gaˇ taꞈ-eu Yeˬsuˇ kʼoeˇ gʼaˬ, Miˬyehˇ neh saˇ jaˇ dzaˬ 
taˬ-euˬ jaˆ-eu loꞈ-ehˇ, Iˇsaˬleˬlaˆ tsawˇ jeuˬ-ahˇ Miˬyehˇ neh biꞈ leꞈ-euˬ ka kʼoꞈ-eu 
gʼaˬ pyeuꞈ-eu meh.  
24Yeˬsuˇ gaˇ mˇ dahˬ maˬ beh mi naˆ-ehˇ, Iˇsaˬleˬlaˆ tsawˇ haˬ dawˬ tawˆ luꞈ iˬ baˇ 
noeˬ poˆ-awˇ iˇ cuꞈ shawˇ-eu gʼaˇ duˬ, Yoˇhaˬ dawˬ mehˬ mehˬ-euˬ meh.  
25Yoˇhaˬ-aˬ, aˬ yawꞈ ya mˇ-eu saˬ saˬ naˬ gaˇ aˇ saˬ saˬ-eu dawˬ peh peh laˇ ngeh, 
heu loꞈ-ehˇ ehˇ-eu meh. ‘Ngaˇ aˬ suˇ gʼaˬ nga lehˇ naw maꞈ noeˬ te. Naw maꞈ noeˬ 

tmˬ luꞈ-eu kʼoeˇ gʼaˬ ngaˇ maˬ ngeuˇ. Aˬ yawꞈ-aˬ, ngaˬ-euˬ jeˬ nah oe luꞈ meh. Ngaˇ-
aˬ, aˬ yawꞈ-euˬ sehˬ nawˆ aˇ caˆ puiˇ nehˬ-eu tehꞈ-ehˇ kʼawꞈ mˇ-eu maˬ geuˇ nya. ’ 
26“Aˬbyaˬhaˬ-euˬ zaˬ deuˬ uˆ deuˬ pyeuꞈ-eu ngaˬ-euˬ aˬ yuiꞈ aˬ nyiˇ Iˇsaˬleˬlaˆ tsawˇ 
haˬ deuˬ hawˇ-eu, Miˬyehˇ-ahˇ uˬ duˬ kʼaˇ tahˬ-eu aˬ cawˬ tsawˇ jeuˬ deuˬ-oˇ, ka 
kʼoꞈ-eu gaˇ kawˆ guiˬ lahˬ dawˬ heu-aˬ, aˬ dui-euˬ gʼaˇ duˬ meh.  
27Yeˬluˇsaˬlehˬ meuˬ-ahˇ jawˇ-eu tsawˇ haˬ deuˬ hawˇ-eu aˬ yawꞈ maꞈ-euˬ aˬ yuiꞈ aˬ 
tsu deuˬ-aˬ, aˬ yawꞈ Ka kʼoꞈ-eu gʼaˬ pyeuꞈ-eu gaˇ kawˆ siˬ nya-eu maˬ ngeuˇ-a. Jawˇ 
nah aˬ yawꞈ nah yawꞈ gui luꞈ-eu Miˬyehˇ gʼaˇ duˬ ngehˬ dah-eu deuˬ-euˬ dawˬ-ahˇ 
kʼawꞈ, aˬ yawꞈ maꞈ maˬ siˬ nya-a. Ehˇ kʼawꞈ, aˬ yawꞈ maꞈ Yeˬsuˇ-ahˇ muiˇ-eu laꞈ 
kʼoeˇ, Miˬyehˇ gʼaˇ duˬ ngehˬ dah-eu deuˬ neh ehˇ taˬ-euˬ dawˬ byah laˇ ni jahˇ-euˬ 
meh.  
28Aˬ yawꞈ-ahˇ sehꞈ-eu lehˇ yaˇ kʼaˬ bi daˇ paˬ-ehˇ huiˬ-eu yaw lehˬ maˬ poˆ doˆ nya 
kʼawꞈ, aˬ yawꞈ-ahˇ sehꞈ-eu gʼaˇ duˬ sahˬ paˬ Piˇlaˆ-ahˇ aˬ yawꞈ maꞈ shaˇ-euˬ meh.  
29Aˬ yawꞈ-euˬ gaˇ kawˆ Jaˇliꞈ laꞈ kʼoeˇ kʼaˇ ehˇ taˬ-euˬ loꞈ-ehˇ aˬ yawꞈ maꞈ mˇ byah 
gʼaˬ jiˇ ngeh, aˬ yawꞈ-ahˇ laꞈ yaꞈ kʼoeˇ taˆ neh baꞈ ka-awˇ, lmˬ bymˇ laꞈ kʼoeˇ baꞈ 
pahˬ-iˇ-euˬ meh.  
30Ehˇ kʼawꞈ, Miˬyehˇ neh aˬ yawꞈ-ahˇ paˇ bi gʼoꞈ dehꞈ laˇ-euˬ meh.  
31Kʼoeˇ naˇ, Gaˬliˬlehˇ miˇ kʼahˬ-ahˇ neh Yeˬluˇsaˬlehˬ meuˬ-ahˇ keuˆ ni aˬ yawꞈ 
nehˬ-ehˇ kʼaˇ cah-euˬ tsawˇ haˬ deuˬ-ahˇ, aˬ yawꞈ-euˬ gʼawˇ mawˇ gʼawˬ mya nah bi 
mawˇ-euˬ meh. Tsawˇ haˬ kʼoeˇ deuˬ iˬ nah Iˇsaˬleˬlaˆ tsawˇ haˬ deuˬ-ahˇ saˇ kiˇ 
kamˬ luꞈ meh.  
32Laˬ kʼaˬ cehˇ-eu guiˬ lahˬ dawˬ heu, naw maꞈ jawˇ gaˇ nga nyaꞈ hehˇ laꞈ-euˬ jeˬ 
pyeuꞈ-eu ma. Aˬ dui-euˬ aˬ poeˬ aˬ bawˇ deuˬ-ahˇ Miˬyehˇ neh saˇ jaˇ dzaˬ taˬ-euˬ 
jeˬ,  
33Yeˬsuˇ-ahˇ paˇ bi gʼoꞈ dehꞈ laˇ-eu laꞈ kʼoeˇ aˬ yawꞈ maꞈ-euˬ zaˬ deuˬ pyeuꞈ-eu aˬ 
dui-euˬ ziˇ-ahˇ bi byah laˇ-euˬ meh. Ja ceuˬ-eu sahˬ boꞈ nyiˬ bymˇ tiˬ bymˇ laꞈ kʼoeˇ,  

‘Nawˇ ngaˬ-euˬ zaˬ maˇ ma. Iˬ nah nawˬ-euˬ Aˬda, ngaˇ pyeuꞈ laˇ gʼaˬ-euˬ ma’ lehˇ 
boꞈ taˬ-euˬ meh.  
34Kʼoeˇ naˇ, lmˬ bymˇ laꞈ kʼoeˇ maˬ bi buꞈ-iˇ ni, shiˇ gʼaˬ-euˬ gaˇ aˬ yawꞈ-ahˇ paˇ bi 
gʼoꞈ dehꞈ laˇ-euˬ gaˇ kawˆ, Miˬyehˇ neh ehˇ taˬ-euˬ heu loꞈ-ehˇ jaˆ-eu meh.  

‘Daˬbiˇ-ahˇ ngaˇ saˇ jaˇ dzaˬ-euˬ, yaw duˬ baw-eu guiˬ lahˬ yaw shawˇ, naw maꞈ-ahˇ 
ngaˇ biꞈ ma. ’ 
35Ja ceuˬ-eu sahˬ boꞈ yawˬ tsahˇ yawˬ laꞈ kʼoeˇ,  

‘Nawˬ-euˬ Muiˬ-eu shawˇ-eu Gʼaˬ-ahˇ, lmˬ bymˇ-ahˇ maˬ bi buꞈ-iˇ-aˇ’ lehˇ ehˇ taˬ-euˬ 
jaˆ-eu meh.  
36Daˬbiˇ-aˬ, aˬ yawꞈ-euˬ tiˬ ziˇ Miˬyehˇ-euˬ nui kʼahˇ mˇ-awˇ, aˬ yawꞈ shiˇ ngeh, aˬ 
yawꞈ-euˬ aˬ poeˬ aˬ bawˇ deuˬ nehˬ-ehˇ bi baꞈ pahˬ-awˇ, aˬ yawꞈ-euˬ gʼawˇ mawˇ 
lmˬ bymˇ laꞈ kʼoeˇ buꞈ-iˇ-euˬ meh.  
37Ehˇ kʼawꞈ, shiˇ gʼaˬ-euˬ gaˇ Miˬyehˇ neh paˇ bi gʼoꞈ dehꞈ laˇ-euˬ gʼaˬ-aˬ, kʼoeˇ loꞈ-
ehˇ maˬ ngeuˇ-a.  

38Kʼoeˇ miˇ neh, aˬ yuiꞈ aˬ nyiˇ deuˬ-oˇ, naw maꞈ heu loꞈ-ehˇ siˬ duˬ-awˬ. Yeˬsuˇ baˬ 
da neh iˬ baˇ pyehˬ nehˬ-eu jeˬ-ahˇ za-eu gaˇ kawˆ naw maꞈ-ahˇ bya cehˆ ni bi gaˬ 
keuˆ le-awˇ,  
39Moˇseˬ-euˬ Zahˇ dawˬ kʼoꞈ dawˬ neh maˬ bi buˬ-iˇ nya-eu yawˬ jeˬ na luꞈ laꞈ kʼoeˇ, 
jah-eu tsawˇ haˬ deuˬ Yeˬsuˇ baˬ da neh buˬ-iˇ nya meh.  
40Teu miˇ neh, Miˬyehˇ gʼaˇ duˬ ngehˬ dah-eu deuˬ neh heu loꞈ-ehˇ ehˇ taˬ-euˬ kʼoeˇ, 
naw maꞈ kʼoeˇ taˆ maˬ bi keuˆ le-eu gʼaˇ duˬ yahˇ-awˬ.  
41‘Dawˬ doeˇ ngehˬ-eu deuˬ haw taˬ-awˬ. Zahˬ dui dui leˇ-awˇ shiˇ tsehˆ-awˬ. Aˬ jeˬ 
miˇ neh ehˇ naˇ, iˬ nah ngaˇ mˇ-eu gʼeh-eu heu, aˬ cawˬ naw maꞈ-ahˇ ehˇ-euˬ kʼawꞈ, 
naw maꞈ ngeuˇ meh lehˇ maˬ duˇ-a’ lehˇ ehˇ taˬ-euˬ meh.” 
42Pawˇluˆ hawˇ-eu Baˬnaˬbaˇ aˬ nyaꞈ uˬ duˬ tahˬ nymˇ-ahˇ neh gʼoꞈ le luꞈ ngeh, Jawˇ 
nah-ahˇ tiˬ poˆ paˇ laˇ-awˇ gaˇ kawˆ kʼoeˇ deuˬ ja mehˬ laˇ-eu gʼaˇ duˬ, tsawˇ haˬ 
kʼoeˇ deuˬ aˬ yawꞈ nyaꞈ-ahˇ shaˇ-eu meh.  
43Aˬ yawꞈ maꞈ uˬ duˬ tahˬ nymˇ-ahˇ daˆ laˇ-euˬ gʼoꞈ ka-iˇ ngeh, Yuˇdaˆ tsawˇ haˬ 
gʼawˬ mya ni hawˇ-eu Yuˇdaˆ tsawˇ haˬ pyeuꞈ laˇ-euˬ aˬ cawˬ tsawˇ jeuˬ gʼawˬ mya 
ni, Pawˇluˆ hawˇ-eu Baˬnaˬbaˇ aˬ nyaꞈ-euˬ mehˬ nah caw teh laˇ-euˬ meh. Aˬ yawꞈ 
nyaꞈ aˬ yawꞈ maꞈ-ahˇ dawˬ ngehˬ cawˬ-awˇ, Miˬyehˇ gʼawˬ shaˬ gaˬ-eu jeˬ laꞈ kʼoeˇ 
ziꞈ dah ni dehꞈ daˆ leꞈ-eu gʼaˇ duˬ gʼaˬ biꞈ-euˬ meh.  
44Jawˇ nah paˇ keuˆ laˇ ngeh, meuˬ laꞈ kʼoeˇ jawˇ-eu tsawˇ haˬ yawˬ gʼaˬ na luꞈ ehˇ 
gʼaˬ ni Miˬyehˇ dawˬ kawˬ naˇ haˬ laˇ-euˬ meh. 
45Tsawˇ haˬ aˇ maꞈ myaˬ dui dui gaˇ Yuˇdaˆ tsawˇ haˬ deuˬ ya mawˇ ngeh, myaˆ naˆ-
awˇ, Pawˇluˆ ehˇ gaˇ tsawˇ pyehˇ pyehˇ pyehˇ-ehˇ, Pawˇluˆ-ahˇ yaˬ kʼehˇ yaˬ-euˬ 
meh.  
46Ehˇ kʼawꞈ, Pawˇluˆ hawˇ-eu Baˬnaˬbaˇ aˬ nyaꞈ kʼaˬ duˬ ni ngehˬ-eu laꞈ kʼoeˇ, 
“Miˬyehˇ-euˬ dawˬ kawˬ heu naw maꞈ-ahˇ jeˬ huˬ ya ja mehˬ-eu ngeuˇ meh. Ehˇ 
kʼawꞈ, naw maꞈ maˬ naˇ haˬ geuꞈ-ehˇ, mˬ maˬ maˬ byaˆ zaˇ ziˇ dehꞈ-eu jeˬ-ahˇ za-eu 
geuˇ miˇ-a lehˇ maˬ shaˇ noeˬ-eu miˇ neh, naw maꞈ-ahˇ byehˇ-awˇ aˬ cawˬ tsawˇ 
jeuˬ-ahˇ mehˬ-iˇ-eu ma.  
47Aˬ jeˬ miˇ neh ehˇ naˇ, SahˬpaˬMiˬyehˇ neh nga maꞈ-ahˇ biꞈ taˬ-euˬ dawˬ-aˬ, heu 
loꞈ-ehˇ meh.  

‘Mˬ dzeˇ miˇ dzeˇ tuˆ gaˇ keuˆ ni, ka kʼoꞈ-eu jeˬ za-eu gʼaˇ duˬ, aˬ cawˬ tsawˇ jeuˬ-ahˇ 
bya nehˬ ni, nawˬ-ahˇ yaw shehꞈ bi pyeuꞈ-eu ma”’ 
48Aˬ cawˬ tsawˇ jeuˬ kʼoeˇ deuˬ dawˬ kʼoeˇ dawˬ-ahˇ ya gaˬ ngeh, Laˬ kʼaˬ cehˇ-awˇ 
Miˬyehˇ-euˬ dawˬ kawˬ-ahˇ ja ceuˬ-euˬ meh. Mˬ maˬ maˬ byaˆ zaˇ ziˇ dehꞈ-eu jeˬ za 
ni tseˇ doˆ taˬ-euˬ tsawˇ haˬ deuˬ, jah-eu tsawˇ haˬ pyeuꞈ laˇ-euˬ meh.  
49Miˇ kʼahˬ kʼoeˇ kʼahˬ-ahˇ Sahˬpaˬ Miˬyehˇ-euˬ dawˬ yawˬ gaˇ na luꞈ gaˬ doe-iˇ-euˬ 
meh.  
50Ehˇ kʼawꞈ, meuˬ laꞈ kʼoeˇ aˬ yuiꞈ aˬ tsu geuꞈ luꞈ-eu deuˬ hawˇ-eu, Miˬyehˇ-ahˇ uˬ 
duˬ tahˬ-eu myaˆ pyawˬ naˇ mehˇ jaˆ-eu aˬ cawˬ tsawˇ jeuˬ zaˬ miˬ zaˬ deuˬ, 
Pawˇluˆ hawˇ-eu Baˬnaˬbaˇ-ahˇ nui ma pehˇ ni Yuˇdaˆ tsawˇ haˬ deuˬ kawˆ-awˇ, aˬ 
yawꞈ nyaꞈ-ahˇ bi kʼehˬ-awˇ, miˇ kʼahˬ kʼoeˇ kʼahˬ-ahˇ neh bi teh dzeh-euˬ meh. 

51Gʼaˬ kʼehˇ kʼoeˇ nyiˬ gʼaˬ-aˬ, aˬ yawꞈ nyaꞈ-euˬ aˬ kuiˇ pehˬ zaˬ-ahˇ lehꞈ-eu kʼaˬ lehˇ 
aˬ yawꞈ maꞈ-ahˇ sawˆ kʼaˇ nehˬ yaꞈ-awˇ Iˇgawˇniˇ meuˬ-ahˇ le-euˬ meh.  
52Aˬdiˇawˬ meuˬ-ahˇ jawˇ-eu jah-eu tsawˇ haˬ kʼoeˇ deuˬ-aˬ, laˬ kʼaˬ cehˇ-eu jeˬ 
hawˇ-eu Muiˬ-eu shawˇ-eu Yaw sahˇ Miˬyehˇ tiˬ byah ni ahˇ luꞈ-eu meh.  

Gʼaˬkʼehˇ 14 

Iˇgawˇniˇ meuˬ-ahˇ Miˬyehˇ dawˬ kawˬ mehˬ-euˬ 

1Pawˇluˆ hawˇ-eu Baˬnaˬbaˇ aˬ nyaꞈ Iˇgawˇniˇ meuˬ-ahˇ le keuˆ-awˇ jawˇ ngeh, 
Yuˇdaˆ tsawˇ haˬ-euˬ uˬ duˬ tahˬ nymˇ-ahˇ daˆ leˇ-awˇ dawˬ ngehˬ leˇ-euˬ meh. 
Kʼoeˇ gaˇ kʼawꞈ, Yuˇdaˆ tsawˇ haˬ maˬ ehˇ, aˬ cawˬ tsawˇ jeuˬ maˬ ehˇ, gʼawˬ mya ni 
jah-eu tsawˇ haˬ pyeuꞈ laˇ-euˬ meh.  
2Ehˇ kʼawꞈ, maˬ jah-eu Yuˇdaˆ tsawˇ haˬ deuˬ-aˬ, aˬ cawˬ tsawˇ jeuˬ-ahˇ kawˆ-awˇ, 
jah-eu tsawˇ haˬ deuˬ-ahˇ muiˇ laˇ ni jahˇ-euˬ meh. 
3Gʼaˬ kʼehˇ kʼoeˇ nyiˬ gʼaˬ kʼoeˇ gaˇ gʼawˬ myahˇ ni jawˇ-awˇ, Sahˬpaˬ Miˬyehˇ-euˬ 
gaˇ kawˆ kʼaˬ duˬ ni mehˬ-euˬ meh. Sahˬpaˬ Miˬyehˇ neh aˬ yawꞈ nyaꞈ-ahˇ zahˬ leˇ 
paˬ-ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-eu gʼawˬ mya jeˬ jahˇ nya-eu baoˬ biꞈ-
eu laꞈ kʼoeˇ, aˬ yawꞈ-euˬ gʼawˬ shaˬ gaˬ-eu jeˬ gaˇ kawˆ mehˬ-eu kʼoeˇ tsaˬ-eu jeˬ 
pyeuꞈ-eu saˇ kiˇ bi doˆ laˇ-euˬ meh.  
4Meuˬ kʼoeˇ meuˬ-ahˇ jawˇ-eu tsawˇ haˬ deuˬ nyiˬ paˆ paˆ-iˇ-euˬ meh. Tiˬ paˆ na 
deuˬ Yuˇdaˆ tsawˇ haˬ deuˬ jawˇ paw pyawˬ-awˇ, tiˬ paˆ na deuˬ-aˬ, gʼaˬ kʼehˇ kʼoeˇ 
nyiˬ gʼaˬ jawˇ paw pyawˬ-euˬ meh.  
5Kʼoeˇ naˇ, aˬ cawˬ tsawˇ jeuˬ tiˬ paˆ na deuˬ hawˇ-eu Yuˇdaˆ tsawˇ haˬ tiˬ paˆ na 
deuˬ-aˬ, aˬ yawꞈ maꞈ-euˬ aˬ yuiꞈ aˬ tsu deuˬ nehˬ-ehˇ gm leˇ-awˇ, gʼaˬ kʼehˇ kʼoeˇ 
nyiˬ gʼaˬ-ahˇ yehˬ bawˬ sehˇ lu-ehˇ jahˇ nehˬ-awˇ kʼaˬ lo biˬ-eu lehˇ gʼeh-eu meh.  
6Gaˇ kawˆ kʼoeˇ gʼaˬ kʼehˇ kʼoeˇ nyiˬ gʼaˬ ya siˬ ngeh, Luˇdaˬlaˇ meuˬ, Deˬbeˬ meuˬ 
hawˇ-eu, dawˬ peh jaˆ-eu miˇ kʼahˬ-ahˇ cehˆ-euˬ meh.  
7Kʼoeˇ gaˇ, aˬ yawꞈ maꞈ Laˬ kʼaˬ cehˇ-eu Guiˬ lahˬ dawˬ mehˬ-euˬ meh.  

Luˇdaˬlaˇ meuˬ laꞈ kʼoeˇ Pawˇluˆ-ahˇ kʼaˬ lo biˬ-euˬ 

8Luˇdaˬlaˇ meuˬ-ahˇ, dehꞈ le ngeh neh aˬ kuiˇ yaw cawˆ miˇ neh, gaˇ ma tiˬ toꞈ-iˬ 
maˬ zoˬ haw-euˬ tsawˇ haˬ tiˬ gʼaˬ jawˇ-eu meh.  
9Aˬ yawꞈ nuiˇ-awˇ, Pawˇluˆ dawˬ ngehˬ gaˇ naˇ haˬ luꞈ-eu meh. Aˬ yawꞈ-aˬ, taˬ leˇ 
nya ni jah-eu nui ma ahˇ luꞈ gaˇ Pawˇluˆ ya mawˇ-euˬ miˇ neh, aˬ yawꞈ-ahˇ haw 
tsoˆ-awˇ,  
10“Tuˇ-awˇ dawˇ coe ni yawꞈ-awˬ” lehˇ, teˇ saˇ yaw kʼaˆ kʼaˆ-ehˇ ehˇ nehˬ-euˬ meh. 
Tsawˇ haˬ kʼoeˇ gʼaˬ tsawˬ tuˇ laˇ-awˇ, gaˇ ma cah-euˬ meh.  
11Pawˇluˆ kʼoeˇ loꞈ-ehˇ mˇ-euˬ gaˇ tsawˇ haˬ aˇ maꞈ ya mawˇ ngeh, “Miˬ yehˇ kʼoeˇ 
deuˬ tsawˇ haˬ loꞈ-ehˇ pyeuꞈ le-awˇ, aˬ dui jawˇ gaˇ zaꞈ le-euˬ ngaˇ” lehˇ, aˬ yawꞈ 
maꞈ-euˬ Luˇgawˇni dawˬ-ahˇ neh guˇ-eu meh.  
12Baˬnaˬbaˇ-ahˇ Juˇsaˆ lehˇ aˬ yawꞈ maꞈ myahˇ nehˬ-awˇ, Pawˇluˆ gʼaˬ-aˬ ngehˬ zaˬ 
tmˇ zaˬ pyeuꞈ-eu miˇ neh, Heˬmeˬ lehˇ myahˇ nehˬ-euˬ meh.  

http://pt-br.bibles.org/ahk-AHK/Acts/13#Acts.13.51!f.1

13Meuˬ meuˬ dzeˇ jaˆ-eu Juˇsaˆ miˬ yehˇ-euˬ uˬ duˬ tahˬ nymˇ-ahˇ jawˇ-eu piˇ ma tiˬ 
gʼaˬ, meuˬ-euˬ lahˇ kʼehˬ-ahˇ mawˇ neˇ mawˇ gaw hawˇ-eu aˇ yehˆ hehˇ laꞈ-awˇ, aˬ 
yawꞈ hawˇ-eu tsawˇ haˬ aˇ maꞈ kʼoeˇ deuˬ gʼaˬ kʼehˇ kʼoeˇ nyiˬ gʼaˬ-ahˇ lawˇ nehˬ-eu 
lehˇ gʼeh-eu meh.  
14Tsawˇ haˬ kʼoeˇ deuˬ kʼoeˇ loꞈ-ehˇ jahˇ-eu lehˇ gʼeh-eu gaˇ kawˆ, Baˬnaˬbaˇ hawˇ-
eu Pawˇluˆ aˬ nyaꞈ ya gaˬ ngeh, aˬ yawꞈ nyaꞈ yawˬ ha dm luꞈ-eu mehˬ tsoeˬ gʼeu 
pyaˬ-awˇ, heu loꞈ-ehˇ guˇ guˇ-ehˇ tsawˇ haˬ aˇ maꞈ yaw kaˬ-ahˇ coeˬ uˇ gʼeh-euˬ 
meh.  
15“Naw maꞈ aˬ jeˬ miˇ neh teu loꞈ-ehˇ jahˇ te. Nga nyaꞈ kʼawꞈ naw maꞈ loꞈ-ehˇ tsawˇ 
haˬ zaˬ ma. Gaˇ dahˇ maˬ tsoeˬ-eu gaˇ kawˆ heu deuˬ-ahˇ naw maꞈ byehˇ dzeh-awˇ, 
mˬ, miˇ, iˬ ma laˆ shaˆ hawˇ-eu kʼoeˇ gaˇ kʼaˇ jawˇ kʼaˇ jaˆ-eu yawˬ jeˬ na luꞈ-ahˇ beh-
euˬ gʼaˬ pyeuꞈ-eu dehꞈ luꞈ-eu Miˬyehˇ jawˇ paw bi gʼoꞈ pyawˇ laˇ-eu gʼaˇ duˬ, nga 
nyaꞈ heu gaˇ Laˬ kʼaˬ cehˇ-eu Guiˬ lahˬ dawˬ mehˬ laˇ-euˬ ma.  
16Dzeuˇlaˇ-euˬ aˇ yamˬ-ahˇ, tsawˇ jeuˬ dawˬ tawˆ luꞈ yawˬ ha-euˬ zahˇ yawˬ ha 
tawˬ-awˇ bi dehꞈ tawˬ-euˬ meh.  
17Ehˇ kʼawꞈ, aˬ yawꞈ neh mˇ-euˬ yaw muiˬ jeˬ laꞈ kʼoeˇ, aˬ yawꞈ dehꞈ luꞈ jawˇ luꞈ-eu 
gaˇ kawˆ aˬ myah luꞈ bi siˬ bi mawˇ-euˬ meh. Aˬ yawꞈ naw maꞈ-ahˇ mˬ kʼoeˇ taˆ neh 
uˬ yehˇ bi yehˇ le-awˇ, aˇ yamˬ tsaˬ ngeh dzaˬ la gʼo cehˇ bi keuˆ le-euˬ meh. Naw 
maꞈ-ahˇ dzaˬ dzaˬ dawˇ dawˇ biꞈ-awˇ, naw maꞈ-euˬ nui ma laꞈ kʼoeˇ laˬ kʼaˬ cehˇ-eu 
jeˬ bi byah laˇ-euˬ meh.” 
18Aˬ yawꞈ nyaꞈ kʼoeˇ naˆ ni ehˇ keuˆ-awˇ, aˬ yawꞈ maꞈ neh aˬ yawꞈ nyaꞈ-ahˇ maˬ bi 
lawˇ-eu gʼaˇ duˬ maˬ gʼaˬ maˬ na-ehˇ ja gʼaˬ-euˬ meh.  
19Biˇsiˇdiˇ miˇ kʼahˬ Aˬdiˇawˬ meuˬ hawˇ-eu Iˇgawˇniˇ meuˬ-ahˇ jawˇ-eu Yuˇdaˆ 
tsawˇ haˬ tiˬ deuˬ laˇ-awˇ, tsawˇ haˬ aˇ maꞈ-ahˇ aˬ yawꞈ maꞈ jawˇ paw pyawˬ ni 
mehˇ shuiˇ shuiˇ tawˆ-awˇ, Pawˇluˆ-ahˇ kʼaˬ lo biˬ-awˇ, shiˇ-euˬ ngaˇ lehˇ noeˬ-awˇ, 
meuˬ laꞈ nyiˇ gʼeu dzeh ha-iˇ-euˬ meh.  
20Ehˇ kʼawꞈ, jah-eu tsawˇ haˬ deuˬ aˬ yawꞈ ga-eu tiˬ jawˬ uiˬ le ngeh, aˬ yawꞈ tuˇ laˇ-
awˇ, meuˬ-ahˇ gʼoꞈ uˇ leˇ-euˬ meh. Yawˬ nah yawˬ, Baˬnaˬbaˇ aˬ yawꞈ nyaꞈ-ehˇ 
Deˬbeˬ meuˬ-ahˇ iˇ-euˬ meh.  

Suˇliˆ miˇ kʼahˬ Aˬdiˇawˬ meuˬ-ahˇ gʼoꞈ leˇ-euˬ 

21Pawˇluˆ hawˇ-eu Baˬnaˬbaˇ aˬ nyaꞈ Deˬbeˬ meuˬ-ahˇ Laˬ kʼaˬ cehˇ-eu Guiˬ lahˬ 
dawˬ mehˬ-awˇ, tsawˇ haˬ gʼawˬ mya ni zaˬ lahˇ pyeuꞈ laˇ-euˬ meh. Kʼoeˇ naˇ, 
Luˇdaˬlaˇ meuˬ, Iˇgawˇniˇ meuˬ, Biˇsiˇdiˇ miˇ kʼahˬ-ahˇ jaˆ-eu Aˬdiˇawˬ meuˬ heu 
deuˬ-ahˇ, tiˬ meuˬ saˇ-iˬ tiˬ meuˬ gʼoꞈ leˇ luꞈ-eu meh.  
22Jah-eu jeˬ laꞈ kʼoeˇ ziꞈ ni, jah-eu tsawˇ haˬ deuˬ-ahˇ aˬ yawꞈ nyaꞈ gʼaˬ biꞈ yaꞈ-euˬ 
meh. “Miˬyehˇ miˇ kʼahˬ-ahˇ uˇ leˇ-eu gʼaˇ duˬ, shaˬ zahˬ gʼawˬ mya jeˬ-ahˇ aˬ dui ya 
tahˬ puˬ tehꞈ-a” lehˇ mehˬ nehˬ tsoˆ nehˬ yaꞈ-euˬ meh.  
23Ka li zaˬ aˇ muˇ yawˬ muˇ na luꞈ laꞈ kʼoeˇ, aˬ yuiꞈ aˬ tsu tseˇ doˆ nehˬ-awˇ, maˬ 
dzaˬ-eu zahˇ jahˇ-awˇ guiˬ lahˬ shaˇ-eu laꞈ kʼoeˇ, aˬ yawꞈ maꞈ jah luꞈ-eu Sahˬpaˬ 
Miˬyehˇ-euˬ aˬ laꞈ laꞈ kʼoeˇ a nehˬ yaꞈ-euˬ meh.  

24Biˇsiˇdiˇ miˇ kʼahˬ doe ni cah gʼaˬ-awˇ, Paˬbuˇliˇ miˇ kʼahˬ-ahˇ paˇ gʼoꞈ ka le-euˬ 
meh.  
25Beˬlaˬgeˬ meuˬ-ahˇ Miˬyehˇ dawˬ kawˬ mehˬ nehˬ yaꞈ-awˇ, Aˬdaˬliˇ meuˬ-ahˇ iˇ-
euˬ meh.  
26Kʼoeˇ gaˇ neh naˇ, lawˬ dziˬ-awˇ Aˬdiˇawˬ meuˬ-ahˇ gʼoꞈ keuˆ-iˇ-euˬ meh. Nymˬ-mˇ 
aˬ yawꞈ nyaꞈ neh mˇ gʼaˬ-euˬ gaˇ heu deuˬ-ahˇ aˬ yawꞈ nyaꞈ mˇ-eu lehˇ gʼeh ngeh, 
Aˬdiˇawˬ meuˬ laꞈ kʼoeˇ aˬ yawꞈ nyaꞈ-ahˇ Miˬyehˇ-euˬ aˬ laꞈ laꞈ kʼoeˇ a nehˬ-euˬ 
meh.  
27Aˬ yawꞈ nyaꞈ Aˬdiˇawˬ meuˬ-ahˇ gʼoꞈ keuˆ le ngeh, Ka li zaˬ aˇ muˇ laꞈ kʼoeˇ jawˇ-
eu tsawˇ haˬ deuˬ-ahˇ kuˇ uiˬ-awˇ, aˬ yawꞈ nyaꞈ nehˬ-ehˇ Miˬyehˇ neh kʼaˇ mˇ kʼaˇ 
shaˇ-euˬ gaˇ kawˆ hawˇ-eu, aˬ cawˬ tsawˇ jeuˬ deuˬ jah-eu tsawˇ haˬ pyeuꞈ laˇ ni 
Miˬyehˇ gaˇ ma aˬ joˆ-ehˇ pah nehˬ laꞈ-euˬ gaˇ kawˆ dzawˇ nehˬ-euˬ meh.  
28Kʼoeˇ naˇ, jah-eu tsawˇ haˬ kʼoeˇ deuˬ nehˬ-ehˇ, kʼoeˇ gaˇ aˬ yawꞈ nyaꞈ gʼawˬ 
myahˇ ni jawˇ-euˬ meh.  

Gʼaˬkʼehˇ 15 

Yeˬluˇsaˬlehˬ meuˬ-ahˇ mehˬ bawˬ bawˬ-euˬ 

1Yuˇdaˆ miˇ kʼahˬ-ahˇ jawˇ-eu tsawˇ haˬ tiˬ paˆ na deuˬ Aˬdiˇawˬ meuˬ-ahˇ laˇ-awˇ, 
“Moˇseˬ-euˬ Zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ loꞈ-ehˇ baˆ kʼoˆ mehˬ dzaˬ maˬ 
yehˬ naˇ, naw maꞈ ka kʼoꞈ-eu jeˬ-ahˇ maˬ za nya-aˇ” lehˇ, jah-eu tsawˇ haˬ deuˬ-ahˇ 
mehˬ laˇ-euˬ meh. 
2Gaˇ kawˆ kʼoeˇ-ahˇ taꞈ leˇ-awˇ, Pawˇluˆ hawˇ-eu Baˬnaˬbaˇ aˬ nyaꞈ tsawˇ haˬ kʼoeˇ 
deuˬ nehˬ-ehˇ pyehˇ dui dui-euˬ meh. Kʼoeˇ miˇ neh, gaˇ kawˆ kʼoeˇ hmˬ-ahˇ taꞈ leˇ-
awˇ, Pawˇluˆ hawˇ-eu Baˬnaˬbaˇ aˬ nyaꞈ-ahˇ, Aˬdiˇawˬ meuˬ-ahˇ jawˇ-eu tsawˇ haˬ 
tiˬ paˆ na deuˬ nehˬ-ehˇ Yeˬluˇsaˬlehˬ meuˬ-ahˇ bi iˇ-awˇ, gʼaˬ kʼehˇ deuˬ hawˇ-eu aˬ 
yuiꞈ aˬ tsu deuˬ nehˬ-ehˇ bi ja cawˬ-iˇ-eu gʼaˇ duˬ ja tsehˆ-euˬ meh.  
3Aˬ yawꞈ maꞈ-ahˇ Ka li zaˬ aˇ muˇ neh kʼehˇ-awˇ bi iˇ-euˬ meh. Piˇniˇshaˆ miˇ kʼahˬ 
hawˇ-eu Saˬmaˬliˇ miˇ kʼahˬ kʼoeˇ deuˬ-ahˇ iˇ luꞈ ngeh, aˬ cawˬ tsawˇ jeuˬ deuˬ 
Miˬyehˇ jawˇ paw gʼoꞈ pyawˇ laˇ-euˬ gaˇ kawˆ ja mehˬ-euˬ meh. Gaˇ kawˆ kʼoeˇ kʼaˇ 
ya gaˬ-euˬ jah-eu tsawˇ haˬ dawˬ tawˆ luꞈ, laˬ kʼaˬ cehˇ dui dui-euˬ meh.  
4Aˬ yawꞈ maꞈ Yeˬluˇsaˬlehˬ meuˬ-ahˇ iˇ keuˆ ngeh, Ka li zaˬ aˇ muˇ maˬ ehˇ, gʼaˬ 
kʼehˇ deuˬ maˬ ehˇ, aˬ yuiꞈ aˬ tsu deuˬ maˬ ehˇ, aˬ yawꞈ maꞈ-ahˇ laˬ kʼaˬ tiˬ cehˇ ha-
euˬ meh. Kʼoeˇ ngeh, aˬ yawꞈ nyaꞈ-ahˇ gʼoe-awˇ Miˬyehˇ neh kʼaˇ mˇ kʼaˇ shaˇ-euˬ jeˬ 
dawˬ tawˆ luꞈ, aˬ yawꞈ maꞈ-ahˇ dzawˇ mehˬ nehˬ-euˬ meh.  
5Ehˇ kʼawꞈ, Paˬliˬsehˇ aˇ muˇ-ahˇ uˇ-eu jah-eu tsawˇ haˬ tiˬ paˆ na deuˬ tuˇ laˇ-awˇ, 
“Aˬ cawˬ tsawˇ jeuˬ gʼeh baˆ kʼoˆ mehˬ dzaˬ ya bi yehˬ-awˇ, Moˇseˬ-euˬ Zahˇ dawˬ 
kʼoꞈ dawˬ-ahˇ ya bi caw teh tehꞈ-a” lehˇ ehˇ-eu meh.  
6Kʼoeˇ ngeh, gʼaˬ kʼehˇ deuˬ hawˇ-eu aˬ yuiꞈ aˬ tsu deuˬ uiˬ leˇ-awˇ, gaˇ kawˆ kʼoeˇ 
bawˬ dzaˬ-euˬ meh.  
7Gaˇ kawˆ kʼoeˇ aˬ yawꞈ maꞈ ja dui dui-euˬ meh. Gʼawˬ myahˇ ni ja keuˆ laꞈ ngeh 
Beˬtuˆluˆ tuˇ laˇ-awˇ, heu loꞈ-ehˇ ehˇ-eu meh. “Aˬ yuiꞈ aˬ nyiˇ deuˬ-oˇ, aˬ cawˬ tsawˇ 

jeuˬ gʼeh Laˬ kʼaˬ cehˇ-eu Guiˬ lahˬ dawˬ heu-ahˇ ya gaˬ-awˇ jah laˇ nya ni dawˬ 
mehˬ mehˬ-iˇ-eu gʼaˇ duˬ, aˬ dui maꞈ laꞈ kʼoeˇ yaw beh ngeh neh Miˬyehˇ ngaˬ-ahˇ 
tseˇ doˆ-euˬ naw maꞈ siˬ nya luꞈ meh.  
8Tsawˇ haˬ zaˬ-euˬ nui ma-ahˇ siˬ jiˇ mawˇ jiˇ luꞈ-eu Miˬyehˇ-aˬ, aˬ dui-ahˇ Muiˬ-eu 
shawˇ-eu Yaw sahˇ Miˬyehˇ biꞈ laꞈ-euˬ loꞈ-ehˇ, aˬ cawˬ tsawˇ jeuˬ-ahˇ kʼawꞈ biꞈ 
nehˬ-eu laꞈ kʼoeˇ, aˬ yawꞈ maꞈ-ahˇ kʼawꞈ aˬ yawꞈ ha geuꞈ-eu gaˇ kawˆ aˬ dui-ahˇ bya 
cehˆ ni bi mawˇ laꞈ-euˬ meh.  
9Aˬ dui hawˇ-eu aˬ yawꞈ maꞈ-ahˇ aˬ yawꞈ tiˬ jeˬ-iˬ maˬ sawˇ beu-a. Aˬ yawꞈ maꞈ jah-
eu miˇ neh, aˬ yawꞈ iˬ baˇ pyehˬ nehˬ-euˬ meh.  
10Toˆ-ehˇ ngeuˇ naˇ, aˬ dui-euˬ aˬ poeˬ aˬ bawˇ deuˬ maˬ ehˇ, aˬ dui maˬ ehˇ, maˬ daˬ 
coeˇ-eu kʼaˆ behˆ kʼoeˇ-ahˇ jah-eu tsawˇ haˬ deuˬ-euˬ naˇ kʼah ciˬ pi nehˬ-eu laꞈ 
kʼoeˇ, aˬ jeˬ miˇ neh naw maꞈ Miˬyehˇ-ahˇ lawˬ haw-eu gʼeh te. 
11Sahˬpaˬ Yeˬsuˇ-euˬ guiˬ lahˬ yaw dzahˇ baˬ da neh aˬ dui ka kʼoꞈ-eu jeˬ za-euˬ ma 
lehˇ jah-eu ma. Kʼoeˇ loꞈ-ehˇ duˇ ni, aˬ yawꞈ maꞈ kʼawꞈ ka kʼoꞈ-eu jeˬ kʼoeˇ loꞈ-ehˇ za 
tehꞈ-a.” 
12Baˬnaˬbaˇ hawˇ-eu Pawˇluˆ aˬ nyaꞈ, Miˬyehˇ neh aˬ yawꞈ nyaꞈ-ahˇ gʼoe-awˇ aˬ 
cawˬ tsawˇ jeuˬ-euˬ mehˬ shi mˇ mehˬ-euˬ zahˬ leˇ paˬ-ehˇ gʼeh-eu jeˬ hawˇ-eu kʼaˆ 
jeˬ-ehˇ gʼeh-eu jeˬ gaˇ kawˆ dzawˇ mehˬ ngeh, uiˬ laˇ taˬ-euˬ tsawˇ haˬ dawˬ tawˆ luꞈ 
ciˬ cuˇ ni jawˇ-awˇ naˇ haˬ-euˬ meh.  
13Aˬ yawꞈ nyaꞈ dzawˇ mehˬ gʼaˬ ngeh, Yaˬkoˆ heu loꞈ-ehˇ ehˇ-eu meh. “Aˬ yuiꞈ aˬ 
nyiˇ deuˬ-oˇ, ngaˇ ehˇ gaˇ tiˬ poˆ naˇ haˬ sheˇ.  
14Aˬ cawˬ tsawˇ jeuˬ laꞈ kʼoeˇ Miˬyehˇ-ahˇ taꞈ-eu aˇ muˇ tiˬ muˇ bi baw laˇ-euˬ laꞈ 
kʼoeˇ, aˬ cawˬ tsawˇ jeuˬ-ahˇ gʼeh Miˬyehˇ ha geuꞈ dahˬ beh-euˬ gaˇ kawˆ bya cehˆ 
ni bi siˬ bi mawˇ laꞈ-euˬ kʼoeˇ hmˬ, Siˇmoˬ neh naw maꞈ-ahˇ ja mehˬ gʼaˬ-euˬ meh.  
15Gaˇ kawˆ heu Miˬyehˇ gʼaˇ duˬ ngehˬ dah-eu deuˬ neh ehˇ taˬ yaꞈ-euˬ dawˬ-ahˇ 
tsaˬ dui dui leˇ-eu meh. Jaˇliꞈ laꞈ kʼoeˇ ehˇ taˬ-euˬ-aˬ,  
16‘Gaˇ kawˆ heu deuˬ pyeuꞈ laˇ gʼaˬ ngeh, ngaˬ-euˬ gʼawˇ mawˇ paˇ gʼoꞈ le-awˇ, 
Daˬbiˇ-euˬ miˇ kʼahˬ laˆ ziꞈ ma. Yaw cawˆ deuˬ-ahˇ paˇ gawˬ muiˬ-awˇ, ziꞈ dah ni paˇ 
bi pyeuꞈ laˇ ma.  
17Dzeˇ-eu miˇ tsaˬ tsawˇ jeuˬ dawˬ tawˆ, ngaˇ jawˇ gaˇ gʼoꞈ laˇ jiˇ tehꞈ-a. Ngaˬ-euˬ 
tsawˇ haˬ bi pyeuꞈ-eu lehˇ, ngaˬ neh kuˇ-euˬ aˬ cawˬ tsawˇ jeuˬ, dawˬ tawˆ gʼoꞈ laˇ 
jiˇ tehꞈ-a lehˇ,  
18gaˇ kawˆ heu deuˬ aˇ hu ba neh, bi siˬ laꞈ-euˬ yaw sahˇ pyeuꞈ-eu, SahˬpaˬMiˬyehˇ 
ehˇ taˬ-euˬ meh. ’ 
19“Kʼoeˇ miˇ neh, Miˬyehˇ jawˇ paw gʼoꞈ pyawˇ laˇ luꞈ-eu aˬ cawˬ tsawˇ jeuˬ deuˬ-ahˇ 
laˆ bahˬ-eu maˬ tsaˬ-a lehˇ ngaˇ ehˇ tsehˆ-eu ma. 
20Ehˇ kʼawꞈ, aˬ yawꞈ maꞈ-ahˇ sahˬ boꞈ boꞈ nehˬ-awˇ, tahˬ pahˬ aˬ ma mawˇ kawˇ-ahˇ 
lawˇ nehˬ-euˬ maˬ shawˇ-eu dzaˇ deuˬ-ahˇ dzaˬ-eu, maˬ tsaˬ maˬ dawˇ-eu laꞈ kʼoeˇ 
kʼaˬ miˬ sheu taꞈ-eu, shiˬ maˬ sehꞈ dzeˇ ni paꞈ sehꞈ-euˬ shaˬ jiˇ hawˇ-eu shiˬ dzaˬ-
eu, heu deuˬ-ahˇ maˬ mˇ ni ya yahˇ meh lehˇ ehˇ nehˬ-eu tsaˬ tehꞈ-a.  

21Aˬ jeˬ miˇ neh ehˇ naˇ, Jawˇ nah aˬ yawꞈ nah yawꞈ uˬ duˬ tahˬ nymˇ laꞈ kʼoeˇ aˇ hu 
ba neh Moˇseˬ-euˬ Zahˇ dawˬ kʼoꞈ dawˬ gui mehˬ ka leꞈ-awˇ, meuˬ yawˬ meuˬ na 
luꞈ laꞈ kʼoeˇ dawˬ kʼoeˇ deuˬ mehˬ nehˬ-euˬ meh.” 

Aˬ cawˬ tsawˇ jeuˬ pyeuꞈ-eu jah-eu tsawˇ haˬ deuˬ-ahˇ boꞈ nehˬ-euˬ sahˬ boꞈ 

22Kʼoeˇ naˇ, aˬ yawꞈ maꞈ laꞈ kʼoeˇ tsawˇ haˬ tseˇ doˆ-awˇ, Pawˇluˆ hawˇ-eu Baˬnaˬbaˇ 
nehˬ-ehˇ Aˬdiˇawˬ meuˬ-ahˇ bi le-eu gʼaˇ duˬ, gʼaˬ kʼehˇ deuˬ hawˇ-eu aˬ yuiꞈ aˬ tsu 
deuˬ Ka li zaˬ aˇ muˇ nehˬ-ehˇ bawˬ dzaˬ tsehˆ-euˬ meh. Jah-eu tsawˇ haˬ deuˬ yaw 
zeu baw dui dui-eu Baˬsaˬbaˆ lehˇ kuˇ-eu Yuˇdaˆ hawˇ-eu Siˬlaˆ aˬ nyaꞈ-ahˇ tseˇ doˆ-
awˇ, 
23sahˬ boꞈ heu taꞈ aˬ yawꞈ nyaꞈ nehˬ-ehˇ dawˆ caw gʼeh-euˬ meh.  

“Aˬdiˇawˬ meuˬ, Suˇliˆ miˇ kʼahˬ hawˇ-eu, Giˇliˇciˆ miˇ kʼahˬ heu deuˬ-ahˇ jawˇ-eu 
Yuˇdaˆ tsawˇ haˬ maˬ ngeuˇ-eu aˬ yuiꞈ aˬ nyiˇ deuˬ jawˇ gaˇ, naw maꞈ-euˬ aˬ yuiꞈ aˬ 
nyiˇ pyeuꞈ-eu nga maꞈ gʼaˬ kʼehˇ deuˬ hawˇ-eu aˬ yuiꞈ aˬ tsu deuˬ, sahˬ boꞈ boꞈ-awˇ 
dawˬ cawˬ puˬ ahˇ leꞈ-eu ma.  
24Nga maꞈ-euˬ tsawˇ haˬ tiˬ paˆ na deuˬ naw maꞈ jawˇ gaˇ laˇ-awˇ, naw maꞈ-euˬ nui 
ma suˬ saˬ-awˇ poˆ poˆ laˆ laˆ-ehˇ noeˬ ni mehˬ laˇ-euˬ gaˇ kawˆ ya gaˬ gʼaˬ-euˬ ma. 
Tsawˇ haˬ kʼoeˇ deuˬ-ahˇ nga maꞈ neh mehˬ-awˇ bi laˇ-euˬ maˬ ngeuˇ.  
25-26Kʼoeˇ miˇ neh, nga maꞈ bawˬ dzaˬ-awˇ dawˬ tawˆ luꞈ nui ma tsaˬ-eu laꞈ kʼoeˇ, 
naw maꞈ jawˇ gaˇ bi laˇ-eu tsawˇ haˬ tseˇ doˆ-euˬ ma. Aˬ dui-euˬ Sahˬpaˬ Yeˬsuˇ Ka 
li gʼaˇ duˬ yawˬ ha-euˬ gʼawˇ mawˇ shiˇ gaˇ maˬ guˆ ni gaˇ mˇ-eu nga maꞈ zawˇ gaˬ-
eu Baˬnaˬbaˇ hawˇ-eu Pawˇluˆ aˬ nyaꞈ nehˬ-ehˇ, nga maꞈ neh tseˇ doˆ-euˬ tsawˇ haˬ 
bi laˇ caw ma.  
27Yuˇdaˆ hawˇ-eu Siˬlaˆ aˬ nyaꞈ-ahˇ bi laˇ ma. Nga maꞈ neh kʼaˇ boꞈ taˬ-euˬ gaˇ kawˆ 
heu, aˬ yawꞈ nyaꞈ dzawˇ nehˬ laꞈ tehꞈ-a.  
28Maˬ caw teh-ehˇ maˬ gʼeh nya-eu zahˇ sahˇ kʼoꞈ heu deuˬ maˬ ngeuˇ naˇ, naw 
maꞈ-ahˇ kʼaˆ behˆ aˇ dzehˬ maˬ ciˬ pi nehˬ-eu gʼaˇ duˬ, Muiˬ-eu shawˇ-eu Yaw sahˇ 
Miˬyehˇ hawˇ-eu nga maꞈ nui ma tsaˬ-eu ma.  
29Tahˬ pahˬ aˬ ma mawˇ kawˇ-ahˇ lawˇ nehˬ gʼaˬ-euˬ jeˬ taˬ dzaˬ. Shiˬ taˬ dzaˬ. Shiˬ 
maˬ sehꞈ dzeˇ ni paꞈ sehꞈ-euˬ shaˬ jiˇ taˬ dzaˬ. Maˬ tsaˬ maˬ dawˇ-eu laꞈ kʼoeˇ kʼaˬ 
miˬ taˬ sheu. Heu deuˬ-ahˇ maˬ mˇ ni gʼeh nya naˇ, muiˬ dui dui tehꞈ-a. Guiˬ lahˬ 
huiˬ luꞈ-uˇ.” 
30Kʼehˇ gʼeh-euˬ tsawˇ haˬ kʼoeˇ deuˬ Aˬdiˇawˬ meuˬ-ahˇ iˇ keuˆ ngeh, jah-eu tsawˇ 
haˬ dawˬ tawˆ luꞈ kuˇ uiˬ-awˇ, sahˬ boꞈ kʼoeˇ taꞈ biꞈ nehˬ-euˬ meh.  
31Aˬ yawꞈ maꞈ sahˬ boꞈ kʼoeˇ taꞈ-ahˇ gui haw ngeh, aˬ yawꞈ maꞈ-ahˇ gʼaˬ biꞈ nehˬ-eu 
gaˇ kawˆ boꞈ taˬ-euˬ miˇ neh laˬ kʼaˬ cehˇ dui dui-eu meh.  
32Yuˇdaˆ hawˇ-eu Siˬlaˆ aˬ nyaꞈ kʼawꞈ, Miˬyehˇ gʼaˇ duˬ ngehˬ dah-eu tsawˇ haˬ 
pyeuꞈ-eu loꞈ-ehˇ, aˬ yawꞈ maꞈ-ahˇ dawˬ gʼawˬ myahˇ ni ngehˬ-awˇ gʼaˬ biꞈ lahˬ 
nehˬ-euˬ meh.  
33Aˬ yawꞈ nyaꞈ kʼoeˇ gaˇ tiˬ kʼehˬ jawˇ gʼaˬ ngeh, aˬ yawꞈ nyaꞈ-ahˇ kʼehˇ gʼeh laꞈ-euˬ 
deuˬ jawˇ gaˇ bi gʼoꞈ-iˇ-eu gʼaˇ duˬ, jah-eu tsawˇ haˬ kʼoeˇ deuˬ aˬ yawꞈ nyaꞈ-ahˇ laˬ 

kʼaˬ cehˇ taˆ ni pyehˬ nehˬ-euˬ meh.  34Ehˇ kʼawꞈ, Siˬlaˆ gʼaˬ-aˬ, kʼoeˇ gaˇ jawˇ yaꞈ-eu 
gʼaˇ duˬ noeˬ tsehˆ-euˬ meh.  
35Pawˇluˆ hawˇ-eu Baˬnaˬbaˇ aˬ nyaꞈ-aˬ, Aˬdiˇawˬ meuˬ laꞈ kʼoeˇ tiˬ kʼehˬ tiˬ yamˬ 
jawˇ-awˇ, aˬ cawˬ gʼawˬ mya gʼaˬ nehˬ-ehˇ tiˬ kawˆ loꞈ-ehˇ Sahˬpaˬ Miˬyehˇ-euˬ 
dawˬ kawˬ mehˬ nehˬ tsoˆ nehˬ-euˬ meh.  

Pawˇluˆ hawˇ-eu Baˬnaˬbaˇ gʼawˬ-iˇ-euˬ 

36Aˇ nah aˇ yamˬ ui cuiˆ myahˇ laˇ ngeh, Baˬnaˬbaˇ-ahˇ Pawˇluˆ ehˇ nehˬ-eu, “Aˇ 
nyaꞈ neh Sahˬpaˬ Miˬyehˇ-euˬ dawˬ kawˬ kʼaˇ mehˬ yaꞈ-euˬ meuˬ yawˬ meuˬ na 
luꞈ-ahˇ dawˬ deh gʼoꞈ gʼa-iˇ-awˇ, jah-eu tsawˇ haˬ pyeuꞈ-eu aˬ yuiꞈ aˬ nyiˇ kʼoeˇ deuˬ 
aˬ joˆ-ehˇ jawˇ luꞈ nga lehˇ haw-iˇ kaˇ-euˇ.” 
37Baˬnaˬbaˇ-aˬ, Maˬkuˆ lehˇ kuˇ-eu Yoˇhaˬ-ahˇ kʼawꞈ sheuˬ gʼeh mawꞈ-eu meh.  
38Ehˇ kʼawꞈ, aˬ yawꞈ-ahˇ sheuˬ gʼeh-eu maˬ tsaˬ-a lehˇ Pawˇluˆ noeˬ-eu meh. Aˬ jeˬ 
miˇ neh ehˇ naˇ, yaw beh Miˬyehˇ dawˬ kawˬ mehˬ-eu cah ngeh jawˇ, aˇ saˬ saˬ 
ngeh keuˆ ni maˬ cah-ehˇ, Paˬbuˇliˇ miˇ kʼahˬ-ahˇ iˇ keuˆ ngeh aˬ yawꞈ nyaꞈ-ahˇ 
byehˇ dzeh-awˇ aˬ yawꞈ tiˬ gʼaˬ tehꞈ-ehˇ gʼoꞈ le-euˬ meh.  
39Aˬ yawꞈ nyaꞈ yaw kaˬ gaˇ kawˆ kʼoeˇ yaw kʼaˆ-ehˇ ja dzaˬ-awˇ gʼawˬ-iˇ-euˬ meh. 
Baˬnaˬbaˇ gʼaˬ Maˬkuˆ-ahˇ sheuˬ-awˇ, Guˇbaˬluˇ iˇ jaw lahˇ-ahˇ lawˬ dziˬ-awˇ iˇ-euˬ 
meh.  
40Pawˇluˆ gʼaˬ-aˬ, jah-eu tsawˇ haˬ deuˬ neh aˬ yawꞈ-ahˇ Sahˬpaˬ Miˬyehˇ-euˬ guiˬ 
lahˬ yaw dzahˇ laꞈ kʼoeˇ bi a nehˬ gʼaˬ miˇ tsa, Siˬlaˆ-ahˇ tseˇ doˆ-awˇ sheuˬ gʼeh-euˬ 
meh.  
41Suˇliˆ miˇ kʼahˬ hawˇ-eu Giˇliˇciˆ miˇ kʼahˬ-ahˇ cah-iˇ-awˇ, Ka li zaˬ aˇ muˇ deuˬ ziꞈ 
laˇ ni gʼaˬ biꞈ nehˬ-iˇ-euˬ meh.  

Gʼaˬkʼehˇ 16 

Pawˇluˆ hawˇ-eu Siˬlaˆ nehˬ-ehˇ Tiˆmoˇseˬ iˇ-euˬ 

1Kʼoeˇ naˇ, Deˬbeˬ meuˬ hawˇ-eu Luˇdaˬlaˇ meuˬ-ahˇ Pawˇluˆ iˇ-euˬ meh. Luˇdaˬlaˇ 
meuˬ-ahˇ Tiˆmoˇseˬ lehˇ myahˇ-euˬ Ka li zaˬ tiˬ gʼaˬ jawˇ-eu meh. Aˬ yawꞈ-euˬ aˬ 
ma-aˬ, Yuˇdaˆ tsawˇ jeuˬ Ka li zaˬ pyeuꞈ-eu meh. Ehˇ kʼawꞈ, aˬ yawꞈ-euˬ aˬ da-aˬ 
Heˬlaˬsaˇ tsawˇ jeuˬ meh. 
2Luˇdaˬlaˇ meuˬ hawˇ-eu Iˇgawˇniˇ meuˬ-ahˇ jawˇ-eu Ka li zaˬ dawˬ tawˆ luꞈ, 
Tiˆmoˇseˬ-ahˇ ja ceuˬ-eu meh.  
3Pawˇluˆ-aˬ, Tiˆmoˇseˬ-ahˇ sheuˬ-awˇ cah mawꞈ-eu miˇ neh, baˆ kʼoˆ mehˬ dzaˬ yehˬ 
nehˬ-euˬ meh. Kʼoeˇ gaˇ jawˇ-eu Yuˇdaˆ tsawˇ haˬ dawˬ tawˆ luꞈ Tiˆmoˇseˬ-euˬ aˬ da 
Heˬlaˬsaˇ tsawˇ jeuˬ pyeuꞈ-eu gaˇ kawˆ siˬ nya jiˇ-eu miˇ neh, kʼoeˇ loꞈ-ehˇ baˆ baˆ 
kʼoˆ mehˬ dzaˬ yehˬ nehˬ-euˬ jeˬ pyeuꞈ-eu meh. 
4Aˬ yawꞈ nyaꞈ tiˬ meuˬ saˇ-iˬ tiˬ meuˬ iˇ-awˇ, jah-eu tsawˇ haˬ deuˬ-ahˇ 
Yeˬluˇsaˬlehˬ meuˬ-ahˇ jawˇ-eu gʼaˬ kʼehˇ deuˬ hawˇ-eu aˬ yuiꞈ aˬ tsu deuˬ neh 
bawˬ tsehˆ taˬ-euˬ zahˇ sahˇ kʼoꞈ deuˬ biꞈ nehˬ-awˇ, zahˇ sahˇ kʼoꞈ kʼoeˇ deuˬ-ahˇ 
caw teh-eu gʼaˇ duˬ mehˬ nehˬ-euˬ meh. 

http://pt-br.bibles.org/ahk-AHK/Acts/15#Acts.15.33!f.1

5Kʼoeˇ miˇ neh, Ka li zaˬ aˇ muˇ deuˬ jah-eu paw gʼaˬ kʼaˆ dzehˬ laˇ-awˇ, tiˬ nah saˇ-iˬ 
tiˬ nah tsawˇ haˬ myaˬ laˇ luꞈ-eu meh.  

Yaw sahˇ laꞈ kʼoeˇ Maˬgeˬdawˇniˆ tsawˇ haˬ-ahˇ mawˇ-euˬ 

6Aˬshaˆ miˇ kʼahˬ-ahˇ guiˬ lahˬ dawˬ maˬ ya mehˬ-iˇ ni, Muiˬ-eu shawˇ-eu Yaw sahˇ 
Miˬyehˇ aˬ yawꞈ maꞈ-ahˇ laˆ tsoeˬ-eu miˇ neh, Puˬgiˇ miˇ kʼahˬ hawˇ-eu Gaˬlaˬtiˆ miˇ 
kʼahˬ-ahˇ aˬ yawꞈ maꞈ le-euˬ meh.  
7Muˇsiˇ miˇ kʼahˬ-euˬ miˇ kaˬ-ahˇ le keuˆ ngeh, Beˬtuˇniˇ miˇ kʼahˬ-ahˇ uˇ leˇ-eu lehˇ 
tiˬ poˆ gʼeh-euˬ meh. Ehˇ kʼawꞈ, Yeˬsuˇ-euˬ Yaw sahˇ aˬ yawꞈ maꞈ-ahˇ aˬ kawˬ-aˬ 
maˬ biꞈ-a.  
8Kʼoeˇ miˇ neh, Muˇsiˇ miˇkʼahˬ nyiˬ tsehˆ-ehˇ iˇ gʼeh-awˇ, Daˬloˇ meuˬ-ahˇ iˇ keuˆ-
euˬ meh.  
9Kʼoeˇ ngeh miˇ yaw sahˇ laꞈ kʼoeˇ Pawˇluˆ heu loꞈ-ehˇ ya mawˇ-euˬ meh. 
Maˬgeˬdawˇniˆ tsawˇ haˬ tiˬ gʼaˬ yawꞈ le-awˇ, “Maˬgeˬdawˇniˆ miˇ kʼahˬ-ahˇ laˇ-awˇ, 
nga maꞈ-ahˇ tiˬ poˆ caw ba laˇ-awˬ” lehˇ shaˇ le-euˬ gaˇ aˬ yawꞈ ya mawˇ-euˬ meh.  
10Yaw sahˇ laꞈ kʼoeˇ Pawˇluˆ kʼoeˇ loꞈ-ehˇ ya siˬ ya mawˇ gʼaˬ-euˬ nehˬ-ehˇ, 
Maˬgeˬdawˇniˆ miˇ kʼahˬ-ahˇ le-eu gʼaˇ duˬ nga maꞈ tiˬ poˆ tehꞈ-ehˇ lehˬ hmˬ-euˬ 
ma. Aˬ jeˬ miˇ neh ehˇ naˇ, kʼoeˇ gaˇ jawˇ-eu tsawˇ haˬ deuˬ-ahˇ Laˬ kʼaˬ cehˇ-eu Guiˬ 
lahˬ dawˬ bi mehˬ leˇ-eu gʼaˇ duˬ, Miˬyehˇ nga maꞈ-ahˇ kuˇ le-euˬ ngaˇ lehˇ nga maꞈ 
noeˬ tsehˆ-euˬ ma.  

Piˇliˇpiˆ meuˬ-ahˇ jawˇ-eu Lu diˇ iˇ cuꞈ shawˇ-euˬ 

11Nga maꞈ Daˬloˇ meuˬ-ahˇ neh saˇ baoˬ dziˬ-awˇ, Saˬmoˬdaˬlehˇ iˇ jaw lahˇ-ahˇ 
dawˇ coe ni iˇ-awˇ, yawˬ nah yawˬ Naˬbawˇliˇ meuˬ-ahˇ iˇ keuˆ-euˬ ma.  
12Kʼoeˇ gaˇ neh naˇ, Piˇliˇpiˆ meuˬ-ahˇ nga maꞈ le-euˬ ma. Meuˬ kʼoeˇ meuˬ-aˬ, 
Loˇmaˆ tsawˇ haˬ uˆ lahˇ luꞈ-eu Maˬgeˬdawˇniˆ miˇ kʼahˬ laꞈ kʼoeˇ aˬ cawˬ naˆ maˬ 
tseˇ huiˬ-eu meuˬ pyeuꞈ-eu meh. Kʼoeˇ gaˇ nga maꞈ gʼawˬ mya nah jawˇ-euˬ ma.  
13Jawˇ nah keuˆ laˇ ngeh, nga maꞈ meuˬ laꞈ nyiˇ iˇ doˆ-awˇ, Yuˇdaˆ tsawˇ haˬ deuˬ uiˬ 
leˇ-awˇ guiˬ lahˬ shaˇ-eu jawˇ duˬ tiˬ tsahˇ mawˇ le tehꞈ-a lehˇ noeˬ-eu laꞈ kʼoeˇ, 
lawˇ baˬ lawˇ dzeˇ iˇ-euˬ ma. nga maꞈ nuiˇ-awˇ, kʼoeˇ gaˇ uiˬ le taˬ-euˬ zaˬ miˬ zaˬ 
deuˬ-ahˇ dawˬ mehˬ mehˬ-euˬ ma. 
14Saˬdiˬlehˇ meuˬ-ahˇ jawˇ-awˇ aˇ poeˬ kʼaˆ dui dui-eu neˇ naˆ naˆ-eu saˬ paˇ gaꞈ-eu 
Lu diˇ lehˇ myahˇ-euˬ zaˬ miˬ zaˬ tiˬ gʼaˬ kʼawꞈ, nga maꞈ mehˬ gaˇ naˇ haˬ-euˬ meh. 
Aˬ yawꞈ-aˬ, Miˬyehˇ-ahˇ uˬ duˬ tahˬ-eu zaˬ miˬ zaˬ tiˬ gʼaˬ pyeuꞈ-awˇ, Pawˇluˆ dawˬ 
mehˬ mehˬ gaˇ yaw muiˬ paˬ-ehˇ naˇ haˬ ni, SahˬpaˬMiˬyehˇ neh aˬ yawꞈ-euˬ nui 
ma laˇ gʼoˆ pah nehˬ-euˬ meh.  
15Aˬ yawꞈ hawˇ-eu aˬ yawꞈ-euˬ nymˇ kʼahˬ zaˬ dawˬ tawˆ luꞈ iˇ cuꞈ shawˇ gʼaˬ ngeh 
jawˇ, “Ngaˇ-aˬ, Sahˬpaˬ Miˬyehˇ-ahˇ aˬ diˇ jah-eu tsawˇ haˬ pyeuꞈ-eu ngaˇ lehˇ naw 
maꞈ noeˬ tsehˆ gʼaˬ-euˬ ngeuˇ naˇ, ngaˬ-euˬ nymˇ-ahˇ yaꞈ laˇ-awˬ” lehˇ ehˇ-awˇ, nga 
maꞈ-ahˇ aˬ yawꞈ-euˬ nymˇ-ahˇ sheuˬ daˆ gʼeh-euˬ meh.  

Pawˇ luˆ hawˇ-eu Siˬlaˆ Piˇliˇpiˆ meuˬ laꞈ kʼoeˇ tawˬ-ahˇ bi nyehꞈ uˇ-euˬ 

16Tiˬ nah-aˬ, uˬ duˬ tahˬ-eu jawˇ duˬ-ahˇ nga maꞈ iˇ luꞈ ngeh, ja maw maw nya-eu 
nehꞈ uˇ-eu aˬ buˇ zaˬ kʼaˆ tiˬ gʼaˬ tahˬ puˬ le-euˬ meh. Aˬ buˇ kʼoeˇ buˇ ja maw maw 

nehˬ-eu pyuˇ gʼawˬ mya ni za-eu miˇ neh, aˬ yawꞈ-euˬ baw leˬ deuˬ smˇ muiˬ muiˬ 
laˇ-euˬ meh.  
17Aˬ buˇ kʼoeˇ gʼaˬ Pawˇluˆ nga maꞈ-euˬ mehˬ nah caw teh-awˇ, “Tsawˇ haˬ heu 
deuˬ-aˬ, Huiˬ dui mahˇ dui dui-eu Miˬyehˇ-euˬ zaˬ kʼaˆ pyeuꞈ-awˇ, naw maꞈ ka kʼoꞈ-
eu jeˬ za nya-eu gaˇ ma mehˬ le-euˬ meh” lehˇ guˇ guˇ-ehˇ cah-eu meh.  
18Aˬ yawꞈ kʼoeˇ loꞈ-ehˇ guˇ guˇ-ehˇ caw teh-eu gʼawˬ mya nah byah laˇ-euˬ miˇ neh, 
Pawˇluˆ maˬ oˇ oꞈ coeˇ laˇ-ehˇ, naˇ kʼah paw zeuˆ pyawˇ-awˇ, nehꞈ kʼoeˇ mawˇ-ahˇ 
“Aˬ yawꞈ-euˬ laꞈ kʼoeˇ neh doˆ-iˇ-awˬ lehˇ, Yeˬsuˇ Ka li-euˬ tsawˇ myahˇ uˬ moˆ ngaˇ 
nawˬ-ahˇ dawˬ biꞈ-eu ma” lehˇ ehˇ nehˬ ngeh, nehꞈ kʼoeˇ mawˇ aˬ buˇ kʼoeˇ buˇ-euˬ 
laꞈ kʼoeˇ neh tiˬ poˆ tehꞈ-ehˇ doˆ-iˇ-euˬ meh.  
19Aˬ buˇ kʼoeˇ buˇ-euˬ baw leˬ kʼoeˇ deuˬ-aˬ, aˬ yawꞈ maꞈ pyuˇ maˬ paˇ za nya ngaˇ 
lehˇ siˬ leˇ-awˇ, Pawˇluˆ hawˇ-eu Siˬlaˆ aˬ nyaꞈ-ahˇ nyehꞈ-awˇ, lehˆ lehˆ tsmˇ-ahˇ jaˆ-
eu miˇ kʼahˬ zaˬ deuˬ baꞈ dzah dzah duˬ-ahˇ sahˬ paˬ sahˬ ma deuˬ jawˇ gaˇ gʼeu 
gʼeh-euˬ meh.  
20Loˇmaˆ tsawˇ haˬ yaw huiˬ yaw mahˇ deuˬ jawˇ gaˇ aˬ yawꞈ nyaꞈ-ahˇ nyehꞈ gʼeh-
awˇ heu loꞈ-ehˇ tsaꞈ nehˬ-euˬ meh. “Tsawˇ haˬ heu nyiˬ gʼaˬ Yuˇdaˆ tsawˇ haˬ pyeuꞈ-
awˇ, aˬ duiˬ-euˬ meuˬ-ahˇ laˆ suˬ saˬ le-euˬ meh.  
21Aˬ dui-euˬ zahˇ sahˇ kʼoꞈ-ahˇ bahˬ-eu zahˇ deuˬ-ahˇ caw teh ni aˬ yawꞈ nyaꞈ mehˬ 
luꞈ tsoˆ luꞈ-eu meh. Aˬ dui Loˇmaˆ miˇ kʼahˬ zaˬ deuˬ zahˇ heu deuˬ-ahˇ maˬ ha geuꞈ 
nya-a.” 
22Kʼoeˇ naˇ, tsawˇ haˬ aˇ maꞈ kʼoeˇ deuˬ gʼeh, Pawˇluˆ hawˇ-eu Siˬlaˆ aˬ nyaꞈ-ahˇ 
muiˇ-eu tsawˇ haˬ deuˬ jawˇ paw gm leˇ-awˇ tuˇ laˇ-euˬ meh. Yaw huiˬ yaw mahˇ 
kʼoeˇ deuˬ Pawˇluˆ hawˇ-eu Siˬlaˆ aˬ nyaꞈ-euˬ mehˬ tsoeˬ gʼeu paˆ dzeh jiˇ-awˇ, yahˬ 
caˆ neh bi juiꞈ-eu gʼaˇ duˬ dawˬ biꞈ-euˬ meh.  
23Yaw kʼaˆ-ehˇ diˬ naˇ diˬ gawˇ nehˬ gʼaˬ ngeh, tawˬ-ahˇ nyehꞈ ahˇ nehˬ-awˇ, aˬ yawꞈ 
nyaꞈ-ahˇ yaw muiˬ paˬ-ehˇ loꞈ-eu gʼaˇ duˬ tawˬ-ahˇ haw-eu gʼaˬ-ahˇ dawˬ biꞈ nehˬ-
euˬ meh.  
24Yaw huiˬ yaw mahˇ deuˬ neh dawˬ biꞈ yaꞈ-euˬ loꞈ-ehˇ, tawˬ-ahˇ haw-eu kʼoeˇ gʼaˬ 
aˬ yawꞈ nyaꞈ-ahˇ laꞈ kʼoeˇ paw jaˆ-eu paꞈ kuˆ-ahˇ nyehꞈ uˇ-awˇ, diˬ tm tm ma neh 
kuiˇ tawꞈ tawꞈ-awˇ bi jawˇ-euˬ meh.  
25Sehˇ gʼahˇ ceh laˇ ngeh, Pawˇluˆ hawˇ-eu Siˬlaˆ aˬ nyaꞈ guiˬ lahˬ shaˇ shaˇ-ehˇ 
Miˬyehˇ-ahˇ ja ceuˬ-eu caˇ dawˬ caˇ luꞈ-awˇ, tawˬ-ahˇ uˇ-eu tsawˇ haˬ deuˬ naˇ haˬ 
luꞈ-eu meh.  
26Ja pyuˬ ni, miˇ luˆ luˆ dui dui laˇ-awˇ, tawˬ-euˬ dawˬ pehˬ duˬ puˇ-ahˇ keuˆ ni nyeh 
laˇ-awˇ, laˇ gʼoˆ deuˬ pah laˇ jiˇ-awˇ, tawˬ-ahˇ uˇ-eu tsawˇ haˬ deuˬ-ahˇ paꞈ tawꞈ taˬ-
euˬ shmˇ caˆ dawˬ tawˆ luꞈ ga lehˆ jiˇ-euˬ meh.  
27Tawˬ-ahˇ haw-eu gʼaˬ tsawˬ noeˬ laˇ-awˇ, tawˬ laˇ gʼoˆ deuˬ yaw pah-ehˇ jaˆ gaˇ ya 
mawˇ ngeh, tawˬ-ahˇ nyehꞈ uˇ taˬ-euˬ tsawˇ haˬ deuˬ cehˆ doˆ jiˇ-euˬ ngaˇ lehˇ duˇ-
awˇ, mi cehˇ gʼeu doˆ-awˇ yawˬ haˇ yawˬ ha sehꞈ-eu lehˇ gʼeh-eu meh.  
28Ehˇ kʼawꞈ, Pawˇluˆ yaw kʼaˆ-ehˇ guˇ-awˇ ehˇ nehˬ-eu, “Nawˬ-euˬ gʼawˇ mawˇ-ahˇ 
tiˬ jeˬ-iˬ taˬ jahˇ. Nga maꞈ dawˬ tawˆ luꞈ heu gaˇ jawˇ jiˇ ma.” 

29Kʼoeˇ ngeh, tawˬ-ahˇ haw-eu kʼoeˇ gʼaˬ miˬ dzaˬ keuˬ leꞈ-awˬ lehˇ guˇ-awˇ, tawˬ 
laꞈ kʼoeˇ cehˆ uˇ gʼeh-awˇ, guˆ-awˇ yaw dzuˬ dzuˬ-eu laꞈ kʼoeˇ Pawˇluˆ hawˇ-eu Siˬlaˆ 
aˬ nyaꞈ-euˬ aˬ kuiˇ dawˬ peh pawˬ tsuiꞈ pawˬ dmˬ ga dmˬ-euˬ meh.  
30Kʼoeˇ naˇ, aˬ yawꞈ nyaꞈ-ahˇ laꞈ nyiˇ sheuˬ doˆ gʼeh-awˇ ehˇ-eu, “Saˬlaˬ-oˇ, ka kʼoꞈ-
eu jeˬ za nya ni ngaˇ aˬ joˆ-ehˇ ya jahˇ ta.” 
31Aˬ yawꞈ nyaꞈ ehˇ-eu, “Sahˬpaˬ Yeˬsuˇ-ahˇ jah-awˬ. Ka kʼoꞈ-eu jeˬ za tehꞈ-a. Nawˇ 
hawˇ-eu nawˬ-euˬ miˬ sawˇ zaˬ dawˬ tawˆ luꞈ za tehꞈ-a.” 
32Kʼoeˇ naˇ, aˬ yawꞈ hawˇ-eu aˬ yawꞈ-euˬ nymˇ laꞈ kʼoeˇ kʼaˇ jawˇ-eu tsawˇ haˬ dawˬ 
tawˆ luꞈ-ahˇ, aˬ yawꞈ nyaꞈ Sahˬpaˬ Miˬyehˇ-euˬ dawˬ mehˬ nehˬ-euˬ meh.  
33Uˬ ciꞈ kʼoeˇ miˇ aˇ yamˬ kʼoeˇ yamˬ-ahˇ, tawˬ-ahˇ haw-eu kʼoeˇ gʼaˬ aˬ yawꞈ nyaꞈ-
ahˇ sheuˬ gʼeh-awˇ, maˇ kʼehˬ maˇ naˇ tsiˬ shawˇ nehˬ-euˬ meh. Kʼoeˇnaˇ, aˬ yawꞈ 
hawˇ-eu aˬ yawꞈ-euˬ miˬ sawˇ zaˬ dawˬ tawˆ luꞈ tiˬ poˆ tehꞈ-ehˇ iˇ cuꞈ shawˇ-euˬ 
meh. 
34Pawˇluˆ hawˇ-eu Siˬlaˆ aˬ nyaꞈ-ahˇ aˬ yawꞈ-euˬ nymˇ laꞈ kʼoeˇ sheuˬ uˇ gʼeh-awˇ, bi 
dzaˬ bi dawˇ-euˬ meh. Aˬ yawꞈ hawˇ-eu aˬ yawꞈ-euˬ miˬ sawˇ zaˬ deuˬ laˬ kʼaˬ cehˇ 
dui dui-eu meh. Aˬ jeˬ miˇ neh ehˇ naˇ, Miˬyehˇ-ahˇ jah-eu jeˬ aˬ yawꞈ maꞈ za gʼaˬ-
euˬ meh.  
35Yawˬ shawˬ yawˬ, Loˇmaˆ tsawˇ haˬ sahˬ paˬ sahˬ ma deuˬ neh piˆ liˆ deuˬ-ahˇ 
dawˬ biꞈ-awˇ, “Tsawˇ haˬ kʼoeˇ nyiˬ gʼa-ahˇ pyehˬ nehˬ-awˬ” lehˇ bi ehˇ gaˬ-iˇ-euˬ 
meh.  
36Kʼoeˇ miˇ neh, tawˬ-ahˇ haw-eu kʼoeˇ gʼaˬ Pawˇluˆ-ahˇ ehˇ nehˬ-eu, “Siˬlaˆ naw 
nyaꞈ-ahˇ pyehˬ nehˬ-eu gʼaˇ duˬ yaw huiˬ yaw mahˇ deuˬ-euˬ dawˬ oe keuˆ gʼaˬ-euˬ 
meh. Teu miˇ neh doˆ laˇ-awˇ laˬ kʼaˬ tiˬ cehˇ gʼoꞈ leˇ-awˬ.” 
37Ehˇ kʼawꞈ, piˆ liˆ aˬ yuiꞈ deuˬ-ahˇ Pawˇluˆ ehˇ nehˬ-eu, “Nga nyaꞈ Loˇmaˆ miˇ kʼahˬ 
zaˬ pyeuꞈ-eu ma. Ehˇ kʼawꞈ, nga nyaꞈ-euˬ yaw lehˬ yaw ca tiˬ jeˬ-iˬ maˬ poˆ mawˇ-
euˬ gaˇ, miˇ kʼahˬ zaˬ mehˬ shi nga nyaꞈ-ahˇ yahˬ caˆ neh juiꞈ-awˇ tawˬ-ahˇ dawˆ 
nehˬ laꞈ-euˬ meh. Ehˇ kʼawꞈ, nymˬ-mˇ poˆ jawˇ-aˬ, aˬ cawˬ maˬ bi siˬ ni nga nyaꞈ-ahˇ 
ciˬ cuˇ ni pyehˬ-awˇ bi gʼoꞈ leˇ-eu gʼeh te loˇ. Ma geuꞈ. Loˇmaˆ tsawˇ haˬ yaw huiˬ 
yaw mahˇ kʼoeˇ deuˬ oe-awˇ nga nyaꞈ-ahˇ pyehˬ doˆ nehˬ le-eu maˬ ngeuˇ naˇ maˬ 
geuꞈ.” 
38Piˆ liˆ aˬ yuiꞈ kʼoeˇ deuˬ Loˇmaˆ tsawˇ haˬ yaw huiˬ yaw mahˇ kʼoeˇ deuˬ-ahˇ 
Pawˇluˆ neh ehˇ-euˬ dawˬ dzawˇ nehˬ leˇ-euˬ meh. Pawˇluˆ hawˇ-eu Siˬlaˆ aˬ nyaꞈ 
Loˇmaˆ miˇ kʼahˬ zaˬ pyeuꞈ-eu gaˇ kawˆ ya siˬ ngeh, guˆ-iˇ-euˬ meh.  
39Kʼoeˇ miˇ neh, aˬ yawꞈ maꞈ iˇ-awˇ, aˬ yawꞈ maꞈ lehˬ-iˇ-euˬ gaˇ kawˆ ja mehˬ-awˇ aˬ 
yawꞈ nyaꞈ-ahˇ tahˬ shaˇ-euˬ meh. Kʼoeˇ naˇ, aˬ yawꞈ nyaꞈ-ahˇ pyehˬ nehˬ-awˇ, meuˬ 
kʼoeˇ meuˬ-ahˇ neh doˆ-iˇ nehˬ laꞈ lehˇ shaˇ-euˬ meh.  
40Pawˇluˆ hawˇ-eu Siˬlaˆ aˬ nyaꞈ tawˬ-ahˇ neh doˆ-iˇ-awˇ, Lu diˇ-euˬ nymˇ-ahˇ le-euˬ 
meh. Jah-eu tsawˇhaˬ deuˬ-ahˇ kʼoeˇ gaˇ tahˬ dzoeˇ-awˇ gʼaˬ biꞈ nehˬ yaꞈ-euˬ meh. 
Kʼoeˇ naˇ, meuˬ kʼoeˇ meuˬ-ahˇ neh aˬ yawꞈ nyaꞈ doˆ-iˇ-euˬ meh.  

Gʼaˬkʼehˇ 17 

Pawˇluˆ dawˬ mehˬ mehˬ-euˬ miˇ neh Teˇsaˬloˇni meuˬ luiˬ gʼa laˇ-euˬ 

1Pawˇluˆ hawˇ-eu Siˬlaˆ-aˬ, Aˬpiˇbawˇliˇ meuˬ hawˇ-eu Aˬpawˇlawˇniˇ meuˬ-ahˇ neh 
iˇ gʼeh-awˇ, Teˇsaˬloˇni meuˬ-ahˇ iˇ keuˆ-euˬ meh. Meuˬ kʼoeˇ meuˬ laꞈ kʼoeˇ Yuˇdaˆ 
tsawˇ haˬ-euˬ uˬ duˬ tahˬ nymˇ tiˬ nymˇ jaˆ-eu meh.  
2Pawˇluˆ-aˬ, aˬ myah myah loꞈ-ehˇ uˬ duˬ tahˬ nymˇ-ahˇ le-euˬ meh. Jawˇ nah smˬ 
nah keuˆ ni, aˬ yawꞈ maꞈ nehˬ-ehˇ Jaˇliꞈ gaˇ kawˆ ja sawˇ-euˬ meh.  
3Jaˇliꞈ laꞈ kʼoeˇ ehˇ taˬ-euˬ gaˇ kawˆ aˬ yawꞈ maꞈ-ahˇ ja mehˬ-awˇ, Ka li shiˇ-awˇ gʼoꞈ 
dehꞈ laˇ-euˬ kʼoeˇ-aˬ, maˬ pyeuꞈ laˇ-ehˇ maˬ gʼeh nya-eu gaˇ kawˆ tiˬ hmˬ meh lehˇ 
mehˬ duˬ nehˬ-euˬ meh. “Ngaˇ naw maꞈ-ahˇ ja mehˬ luꞈ-eu Yeˬsuˇ heu gʼaˬ-aˬ, Ka li 
meh” lehˇ Pawˇluˆ ehˇ-eu meh.  
4Aˬ yawꞈ maꞈ tiˬ paˆ na deuˬ noeˬ pehꞈ-awˇ, Pawˇluˆ hawˇ-eu Siˬlaˆ nehˬ-ehˇ gm leˇ-
euˬ meh. Myaˆ pyawˬ naˇ mehˇ jaˆ-eu zaˬ miˬ zaˬ gʼawˬ mya gʼaˬ hawˇ-eu Heˬlaˬsaˇ 
tsawˇ haˬ gʼawˬ mya ni Miˬyehˇ-ahˇ uˬ duˬ tahˬ-euˬ meh.  
5Ehˇ kʼawꞈ, Yuˇdaˆ tsawˇ haˬ deuˬ myaˆ naˆ-eu miˇ neh, aˬ dzawˬ aˇ gah deuˬ deh 
uiˬ-awˇ aˇ muˇ tiˬ muˇ muˇ doˆ-eu laꞈ kʼoeˇ, meuˬ meuˬ lah-ehˇ laˆ luiˬ-euˬ meh. 
Pawˇluˆ hawˇ-eu Siˬlaˆ aˬ nyaꞈ-ahˇ miˇ kʼahˬ zaˬ-euˬ mehˬ shi gʼeu doˆ leꞈ-eu gʼaˇ 
duˬ, Yaˬsoˬ-euˬ nymˇ-ahˇ aˬ yawꞈ maꞈ ga jawˬ-iˇ-euˬ meh.  
6Ehˇ kʼawꞈ, aˬ yawꞈ nyaꞈ-ahˇ maˬ poˆ mawˇ nya-eu miˇ neh, Yaˬsoˬ hawˇ-eu jah-eu 
tsawˇ haˬ tiˬ paˆ na deuˬ-ahˇ, meuˬ-ahˇ uˆ lahˇ-eu sahˬ paˬ sahˬ ma deuˬ jawˇ gaˇ 
gʼeu gʼeh-awˇ, heu loꞈ-ehˇ ehˇ nehˬ leˇ-euˬ meh. “Miˇ tsaˬ tahˬ kʼawˇ poˆ laˆ paˇ laˇ 
paˬ-ehˇ laˆ suˬ saˬ-eu tsawˇ haˬ deuˬ meuˬ heu meuˬ-ahˇ oe keuˆ taˬ-euˬ meh.  
7Yaˬsoˬ neh aˬ yawꞈ maꞈ-ahˇ aˬ yawꞈ-euˬ nymˇ-ahˇ cu taˬ-euˬ meh. Yeˬsuˇ lehˇ 
myahˇ-eu sahˬ paˬ tiˬ gʼaˬ jawˇ meh lehˇ aˬ yawꞈ maꞈ ehˇ ehˇ-ehˇ, sahˬ paˬ Gehˇsaˬ 
neh biꞈ taˬ-euˬ zaˇ sahˇ kʼoꞈ deuˬ-ahˇ laˆ cawˆ luꞈ meh.” 
8Aˬ yawꞈ maꞈ kʼoeˇ loꞈ-ehˇ ehˇ-awˇ, tsawˇ haˬ aˇ maꞈ hawˇ-eu meuˬ-ahˇ uˆ lahˇ-eu 
sahˬ paˬ sahˬ ma deuˬ-ahˇ laˆ luiˬ-euˬ meh.  
9Sahˬ paˬ sahˬ ma kʼoeˇ deuˬ Yaˬsoˬ hawˇ-eu aˬ yawꞈ-euˬ cawˬ deuˬ-ahˇ pyuˇ bi 
doˆ-awˇ pyehˬ kʼoꞈ gʼeh-euˬ meh.  

Beˬliˇ meuˬ-ahˇ Miˬyehˇ dawˬ kawˬ mehˬ-euˬ 

10Uˬ ciꞈ ciꞈ le-eu nehˬ-ehˇ, jah-eu tsawˇ haˬ deuˬ Pawˇluˆ hawˇ-eu Siˬlaˆ-ahˇ Beˬliˇ 
meuˬ-ahˇ tiˬ poˆ tehꞈ-ehˇ bi iˇ-euˬ meh. Aˬ yawꞈ nyaꞈ kʼoeˇ gaˇ iˇ keuˆ ngeh, uˬ duˬ 
tahˬ nymˇ-ahˇ le-euˬ meh.  
11Kʼoeˇ gaˇ jawˇ-eu tsawˇ haˬ deuˬ-aˬ, Teˇsaˬloˇni meuˬ-ahˇ jawˇ-eu tsawˇ haˬ deuˬ 
naˆ maˬ tseˇ nui ma laˇ gʼoˆ pah taˬ-awˇ, guiˬ lahˬ dawˬ-ahˇ nui ma keuˆ-eu laꞈ kʼoeˇ 
naˇ haˬ-awˇ, Pawˇluˆ neh ehˇ-euˬ kʼoeˇ tsaˬ-eu maˬ tsaˬ-eu siˬ duˬ laˇ ni yawˬ nah 
na luꞈ Jaˇliꞈ-ahˇ gui haw luꞈ-eu meh.  
12Aˬ yawꞈ maꞈ gʼawˬ mya ni jah laˇ-euˬ meh. Myaˆ pyawˬ naˇ mehˇ jaˆ-eu Heˬlaˬsaˇ 
tsawˇ haˬ kʼaˬ dzeˇ zaˬ deuˬ kʼawꞈ, gʼawˬ mya gʼaˬ jah laˇ-euˬ meh.  
13Ehˇ kʼawꞈ, Beˬliˇ meuˬ-ahˇ kʼawꞈ Pawˇluˆ Miˬyehˇ dawˬ kawˬ mehˬ luꞈ-eu gaˇ 
kawˆ-ahˇ Teˇsaˬloˇni meuˬ-ahˇ jawˇ-eu Yuˇdaˆ tsawˇ haˬ deuˬ ya gaˬ ngeh, aˬ yawꞈ 
maꞈ oe-awˇ tsawˇ haˬ aˇ maꞈ nui ma zo laˇ ni ja-awˇ laˆ luiˬ-euˬ meh.  

14Kʼoeˇ ngeh, jah-eu tsawˇ haˬ deuˬ neh Pawˇluˆ-ahˇ iˬ ma laˆ shaˆ lawˇ deh paw bi 
iˇ doˆ-euˬ meh. Ehˇ kʼawꞈ, Siˬlaˆ hawˇ-eu Tiˆmoˇseˬ aˬ nyaꞈ-aˬ, Beˬliˇ meuˬ-ahˇ jawˇ 
yaꞈ-euˬ meh.  
15Pawˇluˆ-ahˇ sheuˬ ha-iˇ-euˬ tsawˇ haˬ kʼoeˇ deuˬ Aˬteˬ meuˬ-ahˇ keuˆ ni sheuˬ ha 
keuˆ-iˇ-euˬ meh. Kʼoeˇ naˇ, Siˬlaˆ hawˇ-eu Tiˆmoˇseˬ aˬ nyaꞈ-ahˇ aˬ yawꞈ jawˇ gaˇ 
yaw kawˇ-ehˇ bi oe-eu gʼaˇ duˬ aˬ yawꞈ maꞈ-ahˇ Pawˇluˆ dawˬ tsaꞈ tsaꞈ nehˬ-awˇ 
Beˬliˇ meuˬ-ahˇ bi gʼoꞈ leˇ-euˬ meh.  

Aˬteˬ meuˬ-ahˇ Pawˇluˆ Miˬyehˇ dawˬ kawˬ mehˬ-euˬ 

16Aˬteˬ meuˬ-ahˇ Siˬlaˆ hawˇ-eu Tiˆmoˇseˬ aˬ nyaꞈ-ahˇ Pawˇluˆ dawˬ luꞈ ngeh, meuˬ 
kʼoeˇ meuˬ laꞈ kʼoeˇ tahˬ pahˬ aˬ ma mawˇ kawˇ tiˬ byah jaˆ gaˇ ya mawˇ-awˇ, nui 
ma maˬ saˇ-a.  
17Kʼoeˇ miˇ neh, Yuˇdaˆ tsawˇ haˬ deuˬ hawˇ-eu Miˬyehˇ-ahˇ uˬ duˬ tahˬ-eu aˬ cawˬ 
tsawˇ jeuˬ nehˬ-ehˇ uˬ duˬ tahˬ nymˇ laꞈ kʼoeˇ ja uˇ-eu uˬ taꞈ, lehˆ lehˆ tsmˇ miˇ kʼahˬ 
zaˬ baꞈ dzah dzah duˬ-ahˇ kʼawꞈ, kʼaˇ iˇ kʼaˇ laˇ doˆ-eu tsawˇ haˬ deuˬ nehˬ-ehˇ ja uˇ 
haw-euˬ meh.  
18Iˇbiˇguˇlu zahˇ mehˬ-eu saˬ laˬ deuˬ hawˇ-eu, Saˬdawˇiˇ zahˇ mehˬ-eu saˬ laˬ deuˬ 
kʼawꞈ, aˬ yawꞈ nehˬ-ehˇ ja sawˇ haw-euˬ meh. Aˬ yawꞈ maꞈ tiˬ paˆ na deuˬ ehˇ-eu, 
“Yaw gahˇ jahˇ geuꞈ-eu dawˇ ga teu gʼaˬ aˬ jeˬ ehˇ-eu nga teu.” Tiˬ paˆ na deuˬ-aˬ, 
“Yawˬ kʼahˬ yaw miˇ yawˬ-ahˇ-euˬ miˬ yehˇ deuˬ-euˬ gaˇ kawˆ mehˬ-eu tsawˇ haˬ 
ngeuˇ-eu jeˬ nga” lehˇ ehˇ-eu meh. Yeˬsuˇ-euˬ gaˇ kawˆ hawˇ-eu gʼoꞈ dehꞈ laˇ-eu jeˬ 
gaˇ kawˆ Pawˇluˆ dawˬ mehˬ mehˬ-eu miˇ neh, aˬ yawꞈ maꞈ kʼoeˇ loꞈ-ehˇ ehˇ-eu 
meh.  19Kʼoeˇ miˇ neh, Aˬleˬpaˬguˇ lehˇ kuˇ-eu meuˬ-ahˇ uˆ lahˇ-eu deuˬ-euˬ baꞈ 
dzah mehˬ shi Pawˇluˆ-ahˇ aˬ yawꞈ maꞈ sheuˬ gʼeh-awˇ heu loꞈ-ehˇ ehˇ nehˬ-euˬ 
meh. “Nawˇ mehˬ luꞈ-eu gaˇ kawˆ yaw shuiꞈ teu hmˬ nga maꞈ siˬ duˬ mawꞈ miˇ-a.  
20Nawˇ ehˇ-eu gaˇ kawˆ tiˬ paˆ na deuˬ nga maꞈ tiˬ jawˇ-iˬ maˬ gaˬ haw-euˬ miˇ neh 
dawˬ tsuiꞈ siˬ nya mawꞈ miˇ-a.” 
21Aˬteˬ meuˬ-ahˇ jawˇ-eu tsawˇ haˬ dawˬ tawˆ luꞈ maˬ ehˇ, aˬ cawˬ miˇ kʼahˬ-ahˇ 
neh laˇ-awˇ kʼoeˇ gaˇ jawˇ luꞈ-eu deuˬ maˬ ehˇ, shuiꞈ teˇ poˬ ni pyeuꞈ le keuˆ le-euˬ 
gaˇ kawˆ deuˬ ja-eu, naˇ haˬ-eu, heu-euˬ gʼaˇ duˬ tehꞈ-ehˇ aˇ yamˬ bi jiˇ luꞈ-eu meh.  
22Meuˬ-ahˇ uˆ lahˇ-eu deuˬ-euˬ baꞈ dzah mehˬ shi Pawˇluˆ yawꞈ-awˇ heu loꞈ-ehˇ 
ehˇ-eu meh. “Naw maꞈ Aˬteˬ meuˬ-ahˇ jawˇ-eu tsawˇ haˬ deuˬ-aˬ, yawˬ jeˬ na luꞈ laꞈ 
kʼoeˇ uˬ duˬ tahˬ-eu zahˇ sahˇ kʼoꞈ-ahˇ taˬ huiˬ dui dui luꞈ gaˇ ngaˇ ya mawˇ-euˬ ma.  
23Aˬ jeˬ miˇ neh ehˇ naˇ, meuˬ heu meuˬ doe ni ngaˇ cah-awˇ naw maꞈ uˬ duˬ tahˬ-
eu jawˇ duˬ deuˬ-ahˇ haw ngeh, ‘Nga maꞈ maˬ siˬ nya-eu Miˬyehˇ tiˬ gʼaˬ-euˬ gʼaˇ 
duˬ’ lehˇ boꞈ myahˬ taˬ-euˬ lawˇ duˬ tiˬ tsahˇ mawˇ-euˬ ma. Naw maꞈ maˬ siˬ nya 
kʼawꞈ uˬ duˬ tahˬ luꞈ-eu kʼoeˇ-aˬ, nymˬ-mˇ ngaˇ naw maꞈ-ahˇ ja mehˬ le-euˬ heu 
meh.  
24Miˇ tsaˬ tahˬ kʼawˇ hawˇ-eu kʼoeˇ-euˬ kʼoeˇ taˆ kʼaˇ jawˇ kʼaˇ jaˆ-eu jeˬ dawˬ tawˆ 
luꞈ-ahˇ beh-euˬ yaw sahˇ Miˬyehˇ-aˬ, Mˬsahˇ Sahˬpaˬ Miˇsahˇ Sahˬma pyeuꞈ-awˇ, 
tsawˇ haˬ zaˬ-euˬ aˬ laꞈ neh tsoˆ-euˬ uˬ duˬ tahˬ nymˇ-ahˇ uˇ-eu maˬ ngeuˇ-a.  

http://pt-br.bibles.org/ahk-AHK/Acts/17#Acts.17.18!f.1
http://pt-br.bibles.org/ahk-AHK/Acts/17#Acts.17.18!f.2
http://pt-br.bibles.org/ahk-AHK/Acts/17#Acts.17.18!f.3
http://pt-br.bibles.org/ahk-AHK/Acts/17#Acts.17.19!f.1

25Aˬ dui tsawˇ haˬ zaˬ-euˬ aˬ laꞈ neh ngehˬ gʼeh bo saˆ-awˇ mˇ cu nehˬ-eu jeˬ-ahˇ aˬ 
yawꞈ maˬ loˬ-a. Aˬ jeˬ miˇ neh ehˇ naˇ, tsawˇ haˬ dawˬ tawˆ luꞈ-ahˇ, dehꞈ-eu jeˬ, saꞈ 
gʼawˇ nya-eu jeˬ hawˇ-eu, yawˬ jeˬ na luꞈ biꞈ-eu gʼaˬ-aˬ, aˬ yawꞈ meh.  
26Tsawˇ haˬ tiˬ gʼaˬ o neh miˇ kʼahˬ tsawˇ jeuˬ dawˬ tawˆ luꞈ-ahˇ aˬ yawꞈ beh taˬ-euˬ 
jeˬ pyeuꞈ-awˇ, miˇ tsaˬ tahˬ kʼawˇ bi jawˇ byah taˬ-euˬ meh. Aˬ yawꞈ maꞈ yaw dehꞈ 
ya dehꞈ-eu aˇ yamˬ hawˇ-eu jawˇ duˬ-ahˇ, aˇ dahˬ beh ngeh neh neh lehˬ hmˬ taˬ-
awˇ toꞈ tsaˬ jiˆ tsaˬ jiˇ taˬ-euˬ meh.  
27Miˬyehˇ-ahˇ laꞈ sawˆ sawˆ sawˆ-ehˇ poˆ naˇ, sawˆ zaˬ-awˇ poˆ mawˇ nya ni, kʼoeˇ 
loꞈ-ehˇ beh taˬ nehˬ-euˬ jeˬ pyeuꞈ-eu meh. Kʼoeˇ loꞈ-ehˇ ehˇ-eu kʼawꞈ, Miˬyehˇ-aˬ, aˬ 
dui yawˬ gʼaˬ na luꞈ nehˬ-ehˇ gaˇ mahˇ kaˬ-eu maˬ ngeuˇ-a.  
28‘Aˬ yawꞈ laꞈ kʼoeˇ aˬ dui dehꞈ luꞈ, jawˇ luꞈ, luˆ luꞈ, laˆ luꞈ-eu ma’ lehˇ, aˬ cawˬ neh 
ehˇ taˬ-euˬ jaˆ-eu loꞈ-ehˇ meh. Dawˬ caˇ boꞈ-eu naw maꞈ-euˬ tsawˇ haˬ deuˬ kʼawꞈ, 
tiˬ tsahˇ na,  

‘Nga maꞈ kʼawꞈ aˬ yawꞈ-euˬ zaˬ ma’ lehˇ ehˇ taˬ-euˬ gaˇ duˇ-eu meh.  
29Aˬ dui-aˬ, Miˬyehˇ-euˬ zaˬ pyeuꞈ-eu miˇ neh, Miˬyehˇ-aˬ, tsawˇ haˬ zaˬ-euˬ zaˬ siˬ 
tsawˇ gahˇ neh noeˬ doˆ-awˇ jahˇ taˬ-euˬ shuiˇ mawˇ kawˇ, pyuˇ mawˇ kawˇ, kʼaˬ lo 
mawˇ kawˇ heu deuˬ-ahˇ duˇ tehꞈ-a lehˇ aˬ dui noeˬ-eu maˬ tsaˬ-a.  
30Aˇ hu tsawˇ haˬ deuˬ aˬ yawꞈ-ahˇ maˬ siˬ nya ngeh mˇ dzeuˇ shaˇ dzeuˇ yaꞈ-euˬ 
jeˬ-ahˇ Miˬyehˇ iˬ baˇ maˬ taˬ-a. Ehˇ kʼawꞈ, nymˬ-mˇ poˆ jawˇ-aˬ, yawˬ gaˇ na luꞈ 
jawˇ-eu tsawˇ haˬ dawˬ tawˆ luꞈ iˬ baˇ noeˬ poˆ-eu gʼaˇ duˬ Miˬyehˇ neh dawˬ biꞈ 
taˬ-euˬ meh.  
31Aˬ jeˬ miˇ neh ehˇ naˇ, aˬ yawꞈ neh tseˇ doˆ-euˬ tsawˇ haˬ-ahˇ gʼoe-awˇ, miˇ tsaˬ 
heu dawˬ tawˆ luꞈ-ahˇ yaw tsaˬ yaw dawˇ jeˬ neh yaˇ kʼaˬ daˇ-eu gʼaˇ duˬ, Miˬyehˇ 
neh toꞈ taˬ-euˬ aˇ nah tiˬ nah jaˆ meh. Tsawˇ haˬ kʼoeˇ gʼaˬ-ahˇ shiˇ-euˬ gaˇ paˇ bi 
gʼoꞈ dehꞈ laˇ-eu laꞈ kʼoeˇ, aˬ yawꞈ neh kʼoeˇ loꞈ-ehˇ lehˬ hmˬ taˬ-euˬ jaˆ-eu gaˇ kawˆ, 
tsawˇ haˬ dawˬ tawˆ luꞈ-ahˇ bi siˬ duˬ-euˬ meh.” 
32Shiˇ-euˬ tsawˇ haˬ-ahˇ paˇ bi gʼoꞈ dehꞈ laˇ-eu gaˇ kawˆ Pawˇluˆ ehˇ gaˇ ya gaˬ ngeh, 
tsawˇ haˬ tiˬ paˆ na deuˬ aˬ yawꞈ-ahˇ yehˬ bawˬ sehˇ lu-ehˇ ehˇ niˇ gʼa-awˇ uiˇ-eu 
meh. Ehˇ kʼawꞈ, tiˬ paˆ na deuˬ-aˬ, “Gaˇ kawˆ teu nawˇ ja gaˇ tiˬ poˆ paˇ naˇ haˬ 
mawꞈ nya siˬ” lehˇ ehˇ-eu meh.  
33Kʼoeˇ naˇ, Pawˇluˆ-aˬ, baꞈ dzah-ahˇ neh doˆ-iˇ-euˬ meh. 
34Tsawˇ haˬ tiˬ paˆ na deuˬ aˬ yawꞈ nehˬ-ehˇ nui ma gm-awˇ jah-euˬ meh. Jah laˇ-
euˬ tsawˇ haˬ kʼoeˇ deuˬ laꞈ kʼoeˇ, meuˬ kʼoeˇ meuˬ-ahˇ uˆ lahˇ-eu baꞈ dzah aˇ muˇ-
ahˇ ahˇ-eu Daˬyawˇnaˬsiˇ hawˇ-eu Daˬmaˬliˇ lehˇ myahˇ-euˬ zaˬ miˬ zaˬ tiˬ gʼaˬ uˬ 
taꞈ, nui deuˬ kʼawꞈ ahˇ-eu meh.  

Gʼaˬkʼehˇ 18 

Gawˇliˬtu meuˬ-ahˇ Pawˇluˆ gʼawˬ myahˇ ni jawˇ-awˇ Miˬyehˇ dawˬ kawˬ mehˬ-euˬ 

1Kʼoeˇ naˇ, Aˬteˬ meuˬ-ahˇ neh Pawˇluˆ doˆ-iˇ-awˇ, Gawˇliˬtu meuˬ-ahˇ iˇ-euˬ meh.  



2143 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

2Kʼoeˇ gaˇ, Boˬtuˆ miˇ kʼahˬ-ahˇ dehꞈ le-euˬ Aˬguˇla lehˇ myahˇ-euˬ Yuˇdaˆ tsawˇ haˬ 
tiˬ gʼaˬ-ahˇ aˬ yawꞈ ya tahˬ puˬ-euˬ meh. Yuˇdaˆ tsawˇ haˬ dawˬ tawˆ luꞈ Loˇmaˆ 
meuˬ-ahˇ neh ya doˆ-iˇ jiˇ meh lehˇ, Loˇmaˆ sahˬ paˬ Gaˬlawˇdiˇ dawˬ biꞈ-euˬ miˇ 
neh, aˬ yawꞈ-euˬ mi zaˬ Biˇgiˇla sheuˬ-awˇ Iˇdaˬliˬ miˇ kʼahˬ-ahˇ neh gʼoꞈ doˆ le-euˬ 
tiˬ dehˬ pyeuꞈ-eu meh. Aˬ nyaꞈ dzeˇ zaˬ-ahˇ Pawˇluˆ tahˬ puˬ leˇ-euˬ meh.  
3Aˬ nyaꞈ dzeˇ zaˬ nehˬ-ehˇ aˬ yawꞈ jawˇ-awˇ gaˇ mˇ-euˬ meh. Aˬ jeˬ miˇ neh ehˇ naˇ, 
aˬ yawꞈ kʼawꞈ, aˬ nyaꞈ dzeˇ zaˬ loꞈ-ehˇ saˬ paˇ sehˬ gʼawˆ guꞈ ahˬ-awˇ dehꞈ-eu tsawˇ 
haˬ pyeuꞈ-eu meh.  
4Yuˇdaˆ tsawˇ haˬ maˬ ehˇ, c tsawˇ haˬ maˬ ehˇ, jah-eu tsawˇ haˬ pyeuꞈ laˇ ni, Jawˇ 
nah aˬ yawꞈ nah yawꞈ uˬ duˬ tahˬ nymˇ laꞈ kʼoeˇ Pawˇluˆ ja sawˇ-euˬ meh.  
5Siˬlaˆ hawˇ-eu Tiˆmoˇseˬ aˬ nyaꞈ Maˬgeˬdawˇniˆ miˇ kʼahˬ-ahˇ neh oe keuˆ ngeh, 
Pawˇluˆ gʼaˬ-aˬ, Miˬyehˇ dawˬ kawˬ mehˬ-eu gaˇ tehꞈ-ehˇ aˇ yamˬ tiˬ byah ni mˇ-
awˇ, Yeˬsuˇ Meˬsiˇya pyeuꞈ-eu gaˇ kawˆ Yuˇdaˆ tsawˇ haˬ deuˬ-ahˇ saˇ kiˇ kamˬ-euˬ 
meh.  
6Aˬ yawꞈ maꞈ aˬ yawꞈ mehˬ gaˇ maˬ naˇ haˬ ni aˬ yawꞈ-ahˇ yaw doeˇ ehˇ ngeh, aˬ 
yawꞈ pehˇ kʼahˬ byuˬ kʼaˇ-awˇ ehˇ nehˬ-eu, “Naw maꞈ dehꞈ-eu jeˬ-ahˇ smˬ naˇ, naw 
maꞈ-euˬ iˬ baˇ meh. Ngaˬ-ahˇ tiˬ jeˬ-iˬ maˬ taꞈ. Iˬ nah taꞈ naˇ, aˬ cawˬ tsawˇ jeuˬ-ahˇ 
ngaˇ mehˬ-iˇ ma.” 
7Kʼoeˇ naˇ, aˬ yawꞈ maꞈ jawˇ gaˇ neh aˬ yawꞈ doˆ-iˇ-awˇ, Tiˇtuˆ Yuˇtuˬ lehˇ myahˇ-
euˬ, Miˬyehˇ-ahˇ uˬ duˬ tahˬ-eu aˬ cawˬ tsawˇ jeuˬ tiˬ gʼaˬ-euˬ nymˇ-ahˇ jawˇ-iˇ-euˬ 
meh. Tsawˇ haˬ kʼoeˇ gʼaˬ-euˬ nymˇ-aˬ, uˬ duˬ tahˬ nymˇ-ahˇ nymˇ kaˬ taꞈ-eu meh.  
8Gaˬliˇpuˆ lehˇ myahˇ-euˬ uˬ duˬ tahˬ nymˇ-ahˇ aˬ yuiꞈ geuꞈ-eu gʼaˬ hawˇ-eu aˬ 
yawꞈ-euˬ miˬ sawˇ zaˬ dawˬ tawˆ luꞈ Sahˬpaˬ Yeˬsuˇ-ahˇ jah-euˬ meh. Gawˇliˬtu 
meuˬ-ahˇ jawˇ-eu tsawˇ haˬ gʼawˬ mya ni Miˬyehˇ dawˬ kawˬ ya gaˬ-awˇ, jah-eu laꞈ 
kʼoeˇ iˇ cuꞈ shawˇ-euˬ meh.  
9Tiˬ miˇ-aˬ, yaw sahˇ laꞈ kʼoeˇ ya siˬ ya mawˇ-eu jeˬ laꞈ kʼoeˇ, Pawˇluˆ-ahˇ Sahˬpaˬ 
Yeˬsuˇ ehˇ-eu, “Taˬguˆ. Dawˬ mehˬ maˬ mehˬ-ehˇ ciˬ cuˇ ni taˬ jawˇ.  
10Ngaˇ nawˬ nehˬ-ehˇ jawˇ ma. Aˬ cawˬ nawˬ-ahˇ laˆ tahˬ laˆ naˇ-eu jeˬ maˬ mˇ nya-
a. Aˬ jeˬ miˇ neh ehˇ naˇ, meuˬ heu meuˬ laꞈ kʼoeˇ ngaˬ-euˬ tsawˇ haˬ gʼawˬ mya ni 
jawˇ ma.” 
11Kʼoeˇ miˇ neh, Pawˇluˆ kʼoeˇ gaˇ tiˬ kʼoꞈ uˬ taꞈ ba la koꞈ siˬ jawˇ-awˇ, Miˬyehˇ dawˬ 
kawˬ mehˬ nehˬ-euˬ meh.  
12Gaˬliˬoˬ lehˇ kuˇ-eu gʼaˬ, Aˬgaˬyaˇ miˇ kʼahˬ-ahˇ uˆ lahˇ luꞈ ngeh, Yuˇdaˆ tsawˇ haˬ 
deuˬ gm leˇ-awˇ Pawˇluˆ-ahˇ nyehꞈ-awˇ, yaˇ kʼaˬ daˇ-eu saˇ naˇ-ahˇ sheuˬ gʼeh-euˬ 
meh.  
13Aˬ yawꞈ maꞈ ehˇ-eu, “Tsawˇ haˬ heu gʼaˬ-aˬ, zahˇ dawˬ kʼoꞈ dawˬ-ahˇ maˬ tsaˬ ni 
yawˬ jeˬ yawˬ-ehˇ Miˬyehˇ-ahˇ uˬ duˬ tahˬ-eu gʼaˇ duˬ aˬ cawˬ-ahˇ mehˇ shuiˇ shuiˇ 
luꞈ meh.” 
14Pawˇluˆ dawˬ ngehˬ-eu lehˇ gʼeh ngeh, Yuˇdaˆ tsawˇ haˬ kʼoeˇ deuˬ-ahˇ Gaˬliˬoˬ 
heu loꞈ-ehˇ ehˇ nehˬ-euˬ meh. “Yuˇ daˆ tsawˇ haˬ deuˬ-oˇ, gaˇ kawˆ teu hmˬ-aˬ, yaw 



2144 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

haiˬ tiˬ jeˬ paˬ mˇ bahˬ-euˬ loˇ, yaw lehˬ tiˬ jeˬ na jahˇ-euˬ loˇ lehˇ ngeuˇ law nmˇ-aˬ, 
naw maꞈ ehˇ gaˇ ngaˇ oˇ-awˇ naˇ haˬ nehˬ nya te siˬ.  
15Ehˇ kʼawꞈ, dawˬ-euˬ gaˇ kawˆ, tsawˇ myahˇ-euˬ gaˇ kawˆ hawˇ-eu, naw maꞈ-euˬ 
zahˇ dawˬ kʼoꞈ dawˬ gaˇ kawˆ tsawˇ pyehˇ pyehˇ-eu tehꞈ miˇ neh, naw maꞈ yawˬ haˇ 
yawˬ ha jahˇ jiˇ-awˬ. Ngaˇ teu loꞈ-ehˇ gʼeh gaˇ yaˇ kʼaˬ daˇ-eu tsawˇ haˬ maˬ ngeuˇ.” 
16Kʼoeˇ loꞈ-ehˇ ehˇ gʼaˬ ngeh, aˬ yawꞈ maꞈ-ahˇ yaˇ kʼaˬ daˇ-eu nymˇ laꞈ nyiˇ paw teh 
doˆ nehˬ-euˬ meh.  
17Kʼoeˇ ngeh, aˬ yawꞈ maꞈ ga uiˬ-awˇ uˬ duˬ tahˬ nymˇ-ahˇ aˬ yuiꞈ geuꞈ luꞈ-eu 
Suˇdeˬ-ahˇ nyehꞈ-awˇ, yaˇ kʼaˬ daˇ-eu nymˇ-euˬ mehˬ shi diˬ-euˬ meh. Ehˇ kʼawꞈ, 
Gaˬliˬoˬ-aˬ, gaˇ kawˆ kʼoeˇ aˬ yawꞈ-ahˇ tiˬ jeˬ-iˬ maˬ taꞈ-eu loꞈ-ehˇ jawˇ-euˬ meh.  

Aˬdiˇawˬ meuˬ-ahˇ gʼoꞈ-iˇ-euˬ 

18Pawˇluˆ-aˬ, Gawˇliˬtu meuˬ-ahˇ jawˇ-eu jah-eu tsawˇ haˬ deuˬ nehˬ-ehˇ gʼawˬ mya 
nah paˇ jawˇ-euˬ meh. Kʼoeˇ naˇ, aˬ yawꞈ maꞈ-ahˇ gʼawˬ-iˇ-awˇ, Biˇgiˇla hawˇ-eu 
Aˬguˇla aˬ nyaꞈ nehˬ-ehˇ tiˬ kawˆ loꞈ-ehˇ saˇ baoˬ dziˬ-awˇ, Suˇliˆ miˇ kʼahˬ-ahˇ iˇ-euˬ 
meh. Geˬjeˬ meuˬ-ahˇ iˇ keuˆ ngeh, aˬ yawꞈ dawˬ ma saˇ jaˇ dzaˬ-eu laꞈ kʼoeˇ uˬ jehˆ 
jehˆ dzeh-euˬ meh.  
19Aˬ yawꞈ maꞈ Eˇpeˇsu meuˬ-ahˇ iˇ keuˆ-awˇ, Biˇgiˇla hawˇ-eu Gaˬguˇla aˬ nyaꞈ-ahˇ 
kʼoeˇ gaˇ taˬ yaꞈ-euˬ meh. Pawˇluˆ-aˬ, uˬ duˬ tahˬ nymˇ-ahˇ le-awˇ, Yuˇdaˆ tsawˇ haˬ 
deuˬ nehˬ-ehˇ ja sawˇ-euˬ meh.  
20Kʼoeˇ gaˇ tiˬ kʼehˬ jawˇ-eu gʼaˇ duˬ aˬ cawˬ aˬ yawꞈ-ahˇ shaˇ kʼawꞈ, aˬ yawꞈ maˬ 
jawˇ-a.  
21Aˬ yawꞈ doˆ-iˇ ngeh, “Miˬyehˇ nui ma tsaˬ naˇ, naw maꞈ jawˇ gaˇ ngaˇ tiˬ poˆ paˇ 
laˇ keuˆ ma” lehˇ ehˇ nehˬ yaꞈ-awˇ, saˇ baoˬ dziˬ-awˇ Eˇpeˇsu meuˬ-ahˇ neh doˆ-iˇ-
euˬ meh.  
22Gehˇsaˬliˇ meuˬ-ahˇ aˬ yawꞈ iˇ keuˆ ngeh, Yeˬluˇsaˬlehˬ meuˬ-ahˇ le-awˇ Ka li zaˬ 
aˇ muˇ-ahˇ dawˬ cawˬ puˬ nehˬ yaꞈ-awˇ, Aˬdiˇawˬ meuˬ-ahˇ gʼoꞈ-iˇ-euˬ meh.  
23Kʼoeˇ gaˇ tiˬ kʼehˬ jawˇ gʼaˬ ngeh, Gaˬlaˬtiˆ miˇ kʼahˬ hawˇ-eu Puˬgiˇ miˇ kʼahˬ-ahˇ 
cah leˇ-awˇ jah-eu tsawˇ haˬ deuˬ-ahˇ gʼaˬ biꞈ leˇ-euˬ meh.  

Eˇpeˇsu meuˬ-ahˇ Aˬpawˇluˆ dawˬ mehˬ mehˬ-euˬ 

24Kʼoeˇ ngeh, Aˬleˬsaˬduˇ meuˬ-ahˇ dehꞈ le-euˬ Aˬpawˇluˆ lehˇ myahˇ-euˬ Yuˇdaˆ 
tsawˇ haˬ tiˬ gʼaˬ Eˇpeˇsu meuˬ-ahˇ oe-euˬ meh. Aˬ yawꞈ-aˬ, dawˬ ngehˬ-eu bym dui 
dui-awˇ, Jaˇliꞈ yaw muiˬ paˬ-ehˇ siˬ nya-eu tsawˇ haˬ tiˬ gʼaˬ pyeuꞈ-eu meh.  
25Aˬ yawꞈ-aˬ, Sahˬpaˬ Yeˬsuˇ-euˬ Gaˇma gaˇ kawˆ ya dzaw haw-awˇ, nui ma keuˆ 
dui dui-eu laꞈ kʼoeˇ, Yeˬsuˇ-euˬ gaˇ kawˆ tiˬ pawꞈ-iˬ maˬ lehˬ ni mehˬ nya tsoˆ nya-
eu meh. Ehˇ kʼawꞈ, iˇ cuꞈ shawˇ-eu gaˇ kawˆ-ahˇ taꞈ leˇ-awˇ, Yoˇhaˬ neh iˇ cuꞈ shawˇ-
euˬ gaˇ kawˆ tehꞈ-ehˇ aˬ yawꞈ siˬ nya-eu meh.  
26Uˬ duˬ tahˬ nymˇ laꞈ kʼoeˇ aˬ yawꞈ kʼaˬ duˬ ni dawˬ ngehˬ dahˬ beh-euˬ meh. 
Biˇgiˇla hawˇ-eu Aˬguˇla aˬ nyaꞈ dzeˇ zaˬ aˬ yawꞈ-euˬ gaˇ kawˆ ya gaˬ ngeh, aˬ yawꞈ-
ahˇ iˇ kahˇ-ahˇ sheuˬ kʼoꞈ laꞈ-awˇ, Miˬyehˇ-euˬ Gaˇma gaˇ kawˆ yaw tsaˬ tsaˬ-ehˇ paˇ 
mehˬ lahˬ nehˬ-euˬ meh. 

http://pt-br.bibles.org/ahk-AHK/Acts/19#Acts.18.18!f.1
http://pt-br.bibles.org/ahk-AHK/Acts/19#Acts.18.25!f.1

27Kʼoeˇ naˇ, Aˬgaˬyaˇ miˇ kʼahˬ-ahˇ iˇ-eu gʼaˇ duˬ Aˬpawˇluˆ noeˬ tsehˆ-euˬ meh. 
Kʼoeˇ miˇneh, Aˬgaˬyaˇ miˇ kʼahˬ-ahˇ jawˇ-eu jah-eu tsawˇ haˬ deuˬ aˬ yawꞈ-ahˇ ha 
geuꞈ ni, Eˇpeˇsu meuˬ-ahˇ jawˇ-eu jah-eu tsawˇ haˬ deuˬ neh sahˬ boꞈ boꞈ ahˇ nehˬ-
awˇ, aˬ yawꞈ-ahˇ caw ba nehˬ-euˬ meh. Aˬ yawꞈ kʼoeˇ gaˇ iˇ keuˆ ngeh, Miˬyehˇ-euˬ 
guiˬ lahˬ baˬ da neh jah-eu tsawˇ haˬ pyeuꞈ laˇ-euˬ deuˬ gʼaˇ duˬ gaˇ dahˇ tsoeˬ dui 
dui leˇ-euˬ meh.  
28Aˬ jeˬ miˇ neh ehˇ naˇ, miˇ kʼahˬ zaˬ gʼawˬ mya ni mehˬ shi aˬ yawꞈ Jaˇli -ahˇ gʼoe 
gʼoe-ehˇ Yuˇdaˆ tsawˇ haˬ nehˬ-ehˇ yaw kʼaˆ kʼaˆ-ehˇ ja-awˇ, Yeˬsuˇ Meˬsiˇya pyeuꞈ-
eu gaˇ kawˆ ja gʼaˬ-euˬ meh.  

Gʼaˬkʼehˇ 19 

Pawˇluˆ Eˇpeˇsu meuˬ-ahˇ jawˇ-awˇ Miˬyehˇ gaˇ mˇ-euˬ 

1Aˬpawˇluˆ Gawˇliˬtu meuˬ-ahˇ jawˇ luꞈ ngeh, Pawˇluˆ laꞈ taˆ paw kʼahˬ-ahˇ neh oe 
ka-awˇ, Eˇpeˇsu meuˬ-ahˇ oe keuˆ-euˬ meh. Kʼoeˇ gaˇ, zaˬ lahˇ tiˬ paˆ na deuˬ-ahˇ aˬ 
yawꞈ tahˬ puˬ-euˬ meh.  
2Aˬ yawꞈ maꞈ-ahˇ aˬ yawꞈ ehˇ nehˬ-eu, “Naw maꞈ jah-eu tsawˇ haˬ pyeuꞈ laˇ ngeh 
Muiˬ-eu shawˇ-eu Yaw sahˇ Miˬyehˇ-ahˇ za maˬ loˇ.” Aˬ yawꞈ maꞈ ehˇ-eu, “Muiˬ-eu 
shawˇ-eu Yaw sahˇ Miˬyehˇ jawˇ meh lehˇ ehˇ-eu nga maꞈ tiˬ poˆ-iˬ maˬ gaˬ haw-
aˬ.” 
3Aˬ yawꞈ ehˇ-eu, “Toˆ-ehˇ ngeuˇ naˇ, naw maꞈ iˇ cuꞈ shawˇ-eu aˬ geu jeˬ shawˇ teˬ.” 
Aˬ yawꞈ maꞈ ehˇ-eu, “Yoˇhaˬ neh shawˇ nehˬ laꞈ-euˬ jeˬ shawˇ-euˬ ma.” 
4Kʼoeˇ ngeh, Pawˇluˆ ehˇ-eu, “Yoˇhaˬ neh iˇ cuꞈ shawˇ-euˬ kʼoeˇ-aˬ, iˬ baˇ noeˬ poˆ-
euˬ tsawˇ haˬ deuˬ gʼaˇ duˬ meh. Kʼoeˇ miˇ neh, aˬ yawꞈ-euˬ jeˬ nah oe luꞈ-eu gʼaˬ-
ahˇ jah-awˬ lehˇ, Iˇsaˬleˬlaˇ tsawˇ haˬ deuˬ-ahˇ Yoˇhaˬ ehˇ nehˬ-euˬ meh. Aˬ yawꞈ-
euˬ jeˬ nah oe-eu gʼaˬ lehˇ ehˇ-eu kʼoeˇ-aˬ, Yeˬsuˇ-ahˇ ehˇ-eu meh.” 
5Dawˬ kʼoeˇ dawˬ-ahˇ aˬ yawꞈ maꞈ ya gaˬ ngeh, Sahˬpaˬ Yeˬsuˇ-euˬ tsawˇ myahˇ uˬ 
moˆ iˇ cuꞈ shawˇ-euˬ meh.  
6Aˬ yawꞈ maꞈ-ahˇ Pawˇluˆ aˬ laꞈ baꞈ daˆ nehˬ ngeh, Muiˬ-eu shawˇ-eu Yaw sahˇ 
Miˬyehˇ aˬ yawꞈ maꞈ kʼoeˇ taˆ zaꞈ le-awˇ, aˬ yawꞈ maꞈ dawˬ gʼawˬ mya jeˬ ngehˬ-eu 
uˬ taꞈ, Miˬyehˇ gʼaˇ duˬ ngehˬ dah-eu dawˬ kʼawꞈ ngehˬ-euˬ meh.  
7Aˬ yawꞈ maꞈ dawˬ tawˆ luꞈ tseˇ nyiꞈ gʼaˬ ehˇ gʼaˬ ni byah-eu meh.  
8Pawˇluˆ uˬ duˬ tahˬ nymˇ-ahˇ le-awˇ, ba la smˇ siˬ byah ni kʼaˬ duˬ ni ngehˬ-eu tmˇ-
eu laꞈ kʼoeˇ, Miˬyehˇ Miˇ kʼahˬ gaˇ kawˆ aˬ yawꞈ maꞈ siˬ duˬ laˇ ni ja sawˇ mehˬ nehˬ-
euˬ meh.  
9Ehˇ kʼawꞈ, tiˬ paˆ na deuˬ nui ma gʼahˇ-eu laꞈ kʼoeˇ maˬ jah ni jawˇ-awˇ, aˬ cawˬ-euˬ 
mehˬ shi Sahˬpaˬ Yeˬsuˇ-euˬ Gaˇma-ahˇ ja bu ja doeˇ-euˬ meh. Kʼoeˇ miˇ neh, 
Pawˇluˆ jah-eu tsawˇ haˬ deuˬ-ahˇ sheuˬ-awˇ aˬ yawꞈ maꞈ jawˇ gaˇ neh iˇ doˆ-euˬ 
meh. Kʼoeˇ naˇ, Duˇlaˬnmˇ hawˇ nymˇ laꞈ kʼoeˇ, yawˬ nah na luꞈ Miˬyehˇ dawˬ kawˬ 
ja sawˇ mehˬ nehˬ-euˬ meh.  

10Nyiˬ kʼoꞈ byah ni aˬ yawꞈ kʼoeˇ loꞈ-ehˇ mˇ daˆ leꞈ-euˬ miˇ neh, Aˬshaˆ miˇ kʼahˬ-ahˇ 
jawˇ-eu tsawˇ haˬ dawˬ tawˆ luꞈ, Yuˇdaˆ tsawˇ haˬ maˬ ehˇ, aˬ cawˬ tsawˇ jeuˬ deuˬ 
maˬ ehˇ, Sahˬpaˬ Yeˬsuˇ-euˬ dawˬ ya gaˬ-euˬ meh.  

Geˬbaˇ-euˬ aˬ li deuˬ nehꞈ teh doˆ-eu lehˇ leh jeh-euˬ 

11Pawˇluˆ-ahˇ gʼoe-awˇ, huiˬ dui dui-eu zahˬ leˇ paˬ-ehˇ gʼeh-eu jeˬ Miˬyehˇ mˇ 
mehˬ-euˬ meh.  
12Pawˇluˆ neh zmˬ-euˬ paˇ jeh maˬ ehˇ, joꞈ tsiˬ maˬ ehˇ, naˇ-eu tsawˇ haˬ deuˬ jawˇ 
gaˇ yuˇ gʼeh nehˬ ngeh naˇ gawˇ taˬ leˇ-awˇ, nehꞈ yaw jawꞈ uˇ-eu deuˬ kʼawꞈ nehꞈ 
doˆ-iˇ-euˬ meh. 
13Doe doe-ehˇ nehꞈ teh doˆ teh doˆ-ehˇ cah-eu Yuˇdaˆ tsawˇ haˬ tiˬ paˆ na deuˬ 
kʼawꞈ, Sahˬpaˬ Yeˬsuˇ-euˬ tsawˇ myahˇ-ahˇ gʼoe-awˇ teh doˆ-eu meh. “Pawˇluˆ dawˬ 
mehˬ mehˬ-eu Yeˬsuˇ kʼoeˇ gʼaˬ-euˬ tsawˇ myahˇ uˬ moˆ ngaˇ nawˬ-ahˇ dawˬ biꞈ-eu 
ma” lehˇ, nehꞈ yaw haiˬ deuˬ-ahˇ aˬ yawꞈ maꞈ ehˇ nehˬ-eu meh.  
14Geˬbaˇ lehˇ myahˇ-euˬ Yuˇdaˆ tsawˇ haˬ-euˬ Piˇ ma Yaw huiˬ gʼaˬ-euˬ aˬ li shiꞈ li 
kʼawꞈ, kʼoeˇ loꞈ-ehˇ mˇ luꞈ-eu meh.  
15Nehꞈ yaw haiˬ kʼoeˇ mawˇ aˬ yawꞈ maꞈ-ahˇ ehˇ-eu, “Yeˬsuˇ-ahˇ ngaˇ siˬ nya ma. 
Pawˇluˆ-ahˇ kʼawꞈ siˬ nya ma. Ehˇ kʼawꞈ, naw maꞈ aˬ gaˇ-euˬ tsawˇ haˬ te.” 
16Nehꞈ yaw haiˬ uˇ-eu tsawˇ haˬ kʼoeˇ gʼaˬ aˬ yawꞈ maꞈ-ahˇ biˬ dawꞈ leꞈ-awˇ, dawˬ 
tawˆ luꞈ-ahˇ dawꞈ gʼaˬ-euˬ meh. Aˬ yawꞈ maꞈ bi diˬ naˇ bi diˬ gawˇ jiˇ-awˇ mehˬ 
tsoeˬ bi diˬ pyaˬ jiˇ-euˬ miˇ neh, tsawˇ haˬ kʼoeˇ gʼaˬ-euˬ nymˇ-ahˇ neh neˇ myawˆ ni 
coeˬ doˆ gʼeh-euˬ meh. 
17Eˇpeˇsu meuˬ-ahˇ kʼaˇ jawˇ-eu Yuˇdaˆ tsawˇ haˬdeuˬ hawˇ-eu aˬ cawˬ tsawˇ jeuˬ 
dawˬ tawˆ luꞈ gaˇ kawˆ kʼoeˇ ya gaˬ ngeh, guˆ dui dui-iˇ-awˇ, Sahˬpaˬ Yeˬsuˇ-euˬ 
tsawˇ myahˇ-ahˇ ciˬ huiˬ ciˬ mahˇ dui dui-euˬ meh.  
18Jah-eu tsawˇ haˬ deuˬ kʼawꞈ gʼawˬ mya ni laˇ-awˇ, yawˬ ha neh kʼaˇ mˇ lehˬ dzeuˇ-
euˬ jeˬ maˬ zaꞈ taˬ ni aˬ cawˬ mehˬ shi ja doˆ laˇ-euˬ meh.  
19Maw loˬ loˬ-eu tsawˇ haˬ deuˬ kʼawꞈ, yawˬ ha-euˬ maw loˬ sahˬ boꞈ deuˬ baꞈ uiˬ 
jiˇ-awˇ, miˇ kʼahˬ zaˬ dawˬ tawˆ luꞈ mehˬ shi miˬ dzaˬ keuˬ dzeh-euˬ meh. Sahˬ boꞈ 
kʼoeˇ deuˬ-euˬ aˇ poeˬ sawˇ jiˇ haw ngeh, pyuˇ maˇ byaˆ ngaˬ muiˇ byaˆ poeˬ-eu 
meh. 
20SahˬpaˬMiˬyehˇ-euˬ dawˬ-aˬ, kʼoeˇ loꞈ-ehˇ baoˬ huiˬ-eu laꞈ kʼoeˇ miˇ kʼahˬ doe-iˇ-
awˇ gʼaˬ kʼaˆ luꞈ-eu meh.  

Eˇpeˇsu meuˬ-ahˇ suˬ saˬ dui dui-euˬ 

21Gaˇ kawˆ kʼoeˇ deuˬ pyeuꞈ laˇ gʼaˬ ngeh, Maˬgeˬdawˇniˆ miˇ kʼahˬ hawˇ-eu 
Aˬgaˬyaˇ miˇ kʼahˬ-ahˇ cah-iˇ-awˇ, Yeˬluˇsaˬlehˬ meuˬ-ahˇ iˇ ma lehˇ Pawˇluˆ noeˬ 
tsehˆ-euˬ meh. “Kʼoeˇ gaˇ iˇ gʼaˬ naˇ, Loˇmaˆ meuˬ-ahˇ kʼawꞈ ya iˇ haw nga siˬ” lehˇ 
aˬ yawꞈ ehˇ-eu meh.  
22Kʼoeˇ miˇ neh, aˬ yawꞈ-ahˇ caw ba-eu tsawˇ haˬ deuˬ laꞈ kʼoeˇ, Tiˆmoˇseˬ hawˇ-eu 
Eˇlaˬduˇ aˬ nyaꞈ-ahˇ Maˬgeˬdawˇniˆ miˇ kʼahˬ-ahˇ bi le-awˇ, aˬ yawꞈ gʼaˬ-aˬ, Aˬshaˆ 
miˇ kʼahˬ-ahˇ tiˬ kʼehˬ paˇ jawˇ tehˬ-euˬ meh.  

http://pt-br.bibles.org/ahk-AHK/Acts/19#Acts.19.19!f.1

23Aˇ yamˬ kʼoeˇ yamˬ-ahˇ, Sahˬpaˬ Yeˬsuˇ-euˬ Gaˇma baˬ da neh Eˇpeˇsu meuˬ laꞈ 
kʼoeˇ suˬ saˬ dui dui-eu jeˬ keuˆ le-euˬ meh. 
24Deˬmeˬdeˬliˇ lehˇ myahˇ-euˬ pyuˇ tehˆ-eu tsawˇ haˬ tiˬ gʼaˬ jawˇ-eu meh. Aˬ yawꞈ-
aˬ, pyuˇ yuˇ-awˇ Aˬdeˬmiˇ miˬ yehˇ ma-euˬ uˬ duˬ tahˬ nymˇ mawˇ kawˇ tehˆ ahˬ-eu 
meh. Gaˇ kʼoeˇ hmˬ baˬ da neh pyuˇ tehˆ dzaˬ-eu tsawˇ haˬ deuˬ pyuˇ za dui dui-eu 
meh.  
25Kʼoeˇ ngeh, aˬ yawꞈ maꞈ dawˬ tawˆ luꞈ hawˇ-eu aˬ yawꞈ maꞈ loꞈ-ehˇ mˇ dzaˬ-eu 
tsawˇ haˬ dawˬ tawˆ luꞈ kuˇ uiˬ-awˇ, heu loꞈ-ehˇ ehˇ nehˬ-euˬ meh. “Cawˬ deuˬ-oˇ, 
gaˇ heu hmˬ ya mˇ luꞈ-eu baˬ da neh aˬ dui pyuˇ shuiˇ za laˇ-eu naw maꞈ siˬ nya luꞈ 
meh.  
26Nymˬ-mˇ, Pawˇluˆ lehˇ kuˇ-eu tsawˇ haˬ kʼoeˇ gʼaˬ aˬ jeˬ ehˇ luꞈ-eu gaˇ kawˆ naw 
maꞈ ya siˬ ya mawˇ luꞈ meh. Tsawˇ haˬ zaˬ-euˬ aˬ laꞈ neh jahˇ-euˬ miˬ yehˇ-aˬ, miˬ 
yehˇ maˬ ngeuˇ-a lehˇ ehˇ ehˇ-ehˇ, Eˇpeˇsu meuˬ heu meuˬ laꞈ kʼoeˇ tehꞈ-ehˇ maˬ 
ngeuˇ-ehˇ, Aˬshaˆ miˇ kʼahˬ kʼahˬ lah ni ehˇ gʼaˬ ni tsawˇ haˬ gʼawˬ mya ni nui ma 
paˇ laˇ ni aˬ yawꞈ neh laˆ jah jiˇ taˬ-euˬ meh. 
27Aˬ dui-euˬ gaˇ heu hmˬ tsawˇ myahˇ cawˆ-iˇ gaˇ ya guˆ-eu uˬ taꞈ, Aˬshaˆ miˇ kʼahˬ 
hawˇ-eu miˇ tsaˬ zaˬ dawˬ tawˆ luꞈ uˬ duˬ tahˬ-eu miˬ yehˇ pyeuꞈ-eu Aˬdeˬmiˇ miˬ 
yehˇ ma-euˬ uˬ duˬ tahˬ nymˇ tiˬ jeˬ-iˬ gaˇ dahˇ maˬ tsoeˬ-ehˇ pyeuꞈ-iˇ-awˇ, aˬ yawꞈ-
euˬ yaw shehꞈ kʼahˬ sehˇ piˬ-iˇ byoˆ-iˇ gaˇ kʼahˬ lahˇ dui dui paˬ-ehˇ gʼeh-eu meh.” 
28Aˬ yawꞈ maꞈ dawˬ kʼoeˇ dawˬ-ahˇ ya gaˬ ngeh nui ma pehˇ dui dui laˇ-awˇ, 
“Eˇpeˇsu tsawˇ haˬ-euˬ Aˬdeˬmiˇ miˬ yehˇ ma huiˬ dui mahˇ dui dui meh” lehˇ guˇ-
eu meh.  
29Meuˬ meuˬ lah-ehˇ luiˬ gʼa laˇ-awˇ, Pawˇluˆ nehˬ-ehˇ cah-eu Maˬgeˬdawˇniˆ tsawˇ 
haˬ Gaˬyuˇ hawˇ-eu Aˬliˬdaˬguˇ aˬ nyaꞈ-ahˇ nyehꞈ-awˇ, Bawˬ-iˬ gʼeh duˬ-ahˇ gʼeu 
gʼeh-euˬ meh.  
30Pawˇluˆ-aˬ, tsawˇ haˬ aˇ maꞈ kʼoeˇ maꞈ-euˬ mehˬ shi le mawꞈ-eu meh. Ehˇ kʼawꞈ, 
jah-eu tsawˇ haˬ deuˬ aˬ yawꞈ-ahˇ maˬ bi le-a.  
31Pawˇluˆ-ahˇ siˬ nya-eu Aˬshaˆ miˇ kʼahˬ-ahˇ uˆ lahˇ-eu sahˬ paˬ sahˬ ma tiˬ paˆ na 
deuˬ neh, Pawˇluˆ-ahˇ Bawˬ-iˬ gʼeh duˬ-ahˇ maˬ le ni jawˇ-eu gʼaˇ duˬ tsaꞈ ahˇ leꞈ-
euˬ meh.  
32Kʼoeˇ ngeh, uiˬ laˇ bymˇ laˇ taˬ-euˬ tsawˇ haˬ aˇ maꞈ lawꞈ gʼa dui dui luꞈ-eu meh. 
Tiˬ gʼaˬ tiˇ gʼaˬ maˬ naˇ haˬ ni, tiˬ gʼaˬ tiˬ jeˬ guˇ-eu meh. Aˬ jeˬ miˇ neh kʼoeˇ loꞈ-ehˇ 
ya uiˬ laˇ-euˬ gaˇ kawˆ-ahˇ tsawˇ haˬ myaˬ tiˬ paˆ maˬ siˬ nya-a. 
33Tsawˇ haˬ tiˬ paˆ na deuˬ-aˬ, Aˬleˬsaˬduˇ lehˇ kuˇ-eu gʼaˬ-ahˇ neh ahˇ-eu nga lehˇ 
noeˬ-eu meh. Aˬ jeˬ miˇ neh ehˇ naˇ, Yuˇdaˆ tsawˇ haˬ deuˬ neh aˬ yawꞈ-ahˇ aˬ cawˬ 
mehˬ shi dehˬ daˆ nehˬ-euˬ meh. Kʼoeˇ naˇ, ciˬ cuˇ ni jawˇ-eu gʼaˇ duˬ, tsawˇ haˬ aˇ 
maꞈ-ahˇ Aˬleˬsaˬduˇ laꞈ dzawˇ dzawˇ nehˬ-awˇ, aˬ yawꞈ tiˬ jeˬ-iˬ maˬ lehˬ-eu gaˇ 
kawˆ ja shaw nehˬ-eu lehˇ gʼeh-eu meh.  
34Ehˇ kʼawꞈ, aˬ yawꞈ Yuˇdaˆ tsawˇ haˬ pyeuꞈ-eu nga lehˇ aˬ yawꞈ maꞈ haw siˬ ngeh, 
“Eˇpeˇsu tsawˇ haˬ-euˬ Aˬdeˬmiˇ miˬ yehˇ ma huiˬ dui mahˇ dui dui meh” lehˇ, yawˬ 
gʼaˬ na luꞈ tiˬ teˇ tehꞈ-ehˇ naˬ liˬ nyiˬ laꞈ byah ni guˇ-euˬ meh.  

35Aˇ saˬ saˬ laˇ ngeh, meuˬ-euˬ jeˇ leˇ loˇ neh tsawˇ haˬ aˇ maꞈ kʼoeˇ maꞈ-ahˇ laˆ coꞈ-
euˬ meh. Aˬ yawꞈ heu loꞈ-ehˇ ehˇ nehˬ-euˬ meh. “Eˇpeˇsu meuˬ-ahˇ jawˇ-eu aˬ yuiꞈ 
aˬ nyiˇ deuˬ-oˇ, Eˇpeˇsu meuˬ-aˬ, huiˬ-eu mahˇ-eu Aˬdeˬmiˇ miˬ yehˇ ma-euˬ uˬ 
duˬtahˬ nymˇ hawˇ-eu mˬ-ahˇ neh ga le-euˬ muiˬ-eu shawˇ-eu kʼaˬ lo-ahˇ jeˬ hmˬ 
bo saˆ taˬ-euˬ meuˬ pyeuꞈ-eu gaˇ kawˆ, tsawˇ haˬ yawˬ gʼaˬ na luꞈ siˬ nya meh. 
36Gaˇ kawˆ heu maˬ ngeuˇ-a lehˇ tsawˇ haˬ tiˬ gʼaˬ-iˬ maˬ pyehˇ nya-a. Kʼoeˇ miˇ neh, 
naw maꞈ ciˬ cuˇ ni jawˇ-eu tsaˬ meh. Maˬ shaˇ noeˬ ni luiˬ gʼa-eu maˬ tsaˬ-a.  
37Tsawˇ haˬ heu nyiˬ gʼaˬ uˬ duˬ tahˬ nymˇ-ahˇ tahˇ joe joe-euˬ kʼawꞈ maˬ ngeuˇ-ehˇ, 
aˬ dui maꞈ-euˬ miˬ yehˇ ma-ahˇ yehˬ bawˬ sehˇ lu-ehˇ ehˇ-euˬ kʼawꞈ maˬ ngeuˇ gaˇ, 
aˬ yawꞈ nyaꞈ-ahˇ naw maꞈ neh heu gaˇ sheuˬ laꞈ taˬ-euˬ meh.  
38Deˬmeˬdeˬliˇ hawˇ-eu aˬ yawꞈ nehˬ-ehˇ pyuˇ tehˆ-eu tsawˇ haˬ deuˬ, tsawˇ haˬ tiˬ 
gʼaˬ na-ahˇ nui kʼahˇ maˬ shiˇ-ehˇ yaˇ kʼaˬ ja mawꞈ naˇ, sahˬ paˬ sahˬ ma deuˬ jawˇ-
awˇ, yaˇ kʼaˬ daˇ-eu nymˇ pah-eu aˇ nah kʼawꞈ baw meh. Kʼoeˇ gaˇ daˬ leˇ-awˇ yaˇ 
kʼaˬ ja nya tehꞈ-a.  
39Naw maꞈ kʼoeˇ naˆ maˬ tseˇ jahˇ mawꞈ te lehˇ ngeuˇ naˇ, miˇ kʼahˬ zaˬ deuˬ uiˬ le 
bymˇ le-awˇ yaˇ kʼaˬ daˇ-eu aˇ nah-ahˇ bi daˇ tsehˆ nya tehꞈ-a.  
40Iˬ nah pyeuꞈ laˇ-euˬ gaˇ kawˆ heu baˬ da neh, miˇ kʼahˬ luiˬ gʼa laˇ ni jahˇ-euˬ nga 
lehˇ aˬ dui-ahˇ do yuˇ laˇ gaˇ kʼahˬ lahˇ paˬ-ehˇ gʼeh meh. Aˬ jeˬ miˇ neh heu loꞈ-ehˇ 
uiˬ leˇ-awˇ luiˬ gʼa te lehˇ aˬ dui-ahˇ naˇ haˬ laˇ naˇ, aˬ dui yaw duˬ duˬ-ehˇ ehˇ kʼoꞈ 
nehˬ nya-eu tiˬ jeˬ-iˬ maˬ jaˆ-a.” 
41Kʼoeˇ loꞈ-ehˇ ehˇ gʼaˬ ngeh, uiˬ laˇ taˬ-euˬ tsawˇ haˬ deuˬ-ahˇ bi gʼoꞈ-iˇ-euˬ meh.  

Gʼaˬkʼehˇ 20 

Maˬgeˬdawˇniˆ miˇ kʼahˬ hawˇ-eu Aˬgaˬyaˇ miˇ kʼahˬ-ahˇ Pawˇluˆ tiˬ poˆ paˇ iˇ-euˬ 

1Kʼoeˇ ngeh poˆ uiˬ laˇ-euˬ kʼoeˇ coꞈ-iˇ ngeh, jah-eu tsawˇ haˬ deuˬ-ahˇ Pawˇluˆ kuˇ 
uiˬ-awˇ, gʼaˬ biꞈ-eu laꞈ kʼoeˇ gʼoꞈ dawˬ tsaꞈ yaꞈ-awˇ, Maˬgeˬdawˇniˆ miˇ kʼahˬ-ahˇ iˇ-
euˬ meh.  
2Miˇ kʼahˬ kʼoeˇ kʼahˬ doe ni aˬ yawꞈ iˇ gʼeh ngeh, dawˬ mehˬ mehˬ mehˬ-ehˇ gʼaˬ biꞈ 
yaꞈ-awˇ, Aˬgaˬyaˇ miˇ kʼahˬ-ahˇ iˇ keuˆ-euˬ meh.  
3Kʼoeˇ gaˇ ba la smˇ siˬ byah ni aˬ yawꞈ jawˇ-euˬ meh. Suˇliˆ miˇ kʼahˬ-ahˇ gʼoꞈ leˇ-eu 
lehˇ lehˬ hmˬ luꞈ ngeh, Yuˇdaˆ tsawˇ haˬ deuˬ aˬ yawꞈ-ahˇ sehꞈ-eu lehˇ nawˬ jawˬ 
luꞈ-eu gaˇ kawˆ siˬ leˇ-awˇ, Maˬgeˬdawˇniˆ miˇ kʼahˬ paw neh gʼoꞈ leˇ-eu gʼaˇ duˬ 
noeˬ tsehˆ-euˬ meh.  
4Beˬliˇ meuˬ-ahˇ jawˇ-eu Buˇluˆ-euˬ aˬ li Soˇbaˬdaˬluˇ, Teˇsaˬloˇni meuˬ-ahˇ jawˇ-eu 
Aˬliˬdaˬguˇ hawˇ-eu Seˬguˬduˇ, Deˬbeˬ meuˬ-ahˇ jawˇ-eu Gaˬyuˇ, Aˬshaˆ miˇ kʼahˬ-
ahˇ jawˇ-eu Duˇjiˇ hawˇ-eu Daˬloˇbeˬ aˬ ha maꞈ hawˇ-eu Tiˆmoˇseˬ kʼawꞈ, Pawˇluˆ 
nehˬ-ehˇ iˇ-euˬ meh.  
5Tsawˇ haˬ kʼoeˇ deuˬ jeˬ hu doˆ-iˇ-awˇ, nga maꞈ-ahˇ Daˬloˇ meuˬ-ahˇ dawˬ-euˬ 
meh.  

6Dehˬ tseˬ maˬ ahˇ-eu Kaˬ muˇ dzaˬ-eu Bawˬ-iˬ jahˇ gʼaˬ miˇ tsa, Piˇliˇpiˆ meuˬ-ahˇ 
neh nga maꞈ saˇ baoˬ dziˬ-awˇ doˆ-iˇ-euˬ ma. Ngaˬ nah byah laˇ ngeh Daˬloˇ meuˬ-
ahˇ aˬ yawꞈ maꞈ jawˇ gaˇ iˇ keuˆ-awˇ, kʼoeˇ gaˇ ngaˬ nah paˇ jawˇ-euˬ ma.  

Daˬloˇ meuˬ-ahˇ Pawˇluˆ oe saˬ saˬ-euˬ poˆ 

7Tiˬ jaw laꞈ kʼoeˇ aˇ dahˬ beh-eu nah ngeh nah uˬ ciꞈ paw, dzaˬ taꞈ dawˇ taꞈ-eu gʼaˇ 
duˬ nga maꞈ uiˬ leˇ-euˬ ma. Pawˇluˆ-aˬ, yawˬ nah yawˬ doˆ-iˇ-eu lehˇ gʼeh-eu miˇ 
neh, kʼoeˇ ngeh miˇ uˬ ciꞈ sehˇ gʼahˇ keuˆ ni dawˬ mehˬ mehˬ-euˬ meh.  
8Nga maꞈ uiˬ leˇ taˬ-euˬ kʼoeˇ taˆ tiˆ aˇ lawˆ kʼoeˇ lawˆ-ahˇ, tsiˇ kʼmˬ gʼawˬ mya ni doꞈ 
bya taˬ-euˬ meh. 
9Uˇduˇkuˇ lehˇ myahˇ-euˬ zaˬ guˬ tiˬ gʼaˬ laˇ gʼoˆ zaˬ-ahˇ nuiˇ luꞈ-eu meh. Pawˇluˆ 
dawˬ mehˬ gʼawˬ myahˇ ni mehˬ-euˬ miˇ neh aˬ yawꞈ yuꞈ yoeˇ ngeuˇ laˇ-awˇ, nymˇ 
kʼoeˇ nymˇ-euˬ smˬ tiˆ tiˬ tiˆ-ahˇ neh ga ka-euˬ meh. Aˬ yawꞈ maꞈ aˬ yawꞈ-ahˇ ciˬ-iˇ 
ngeh, shiˇ tsehˆ taˬ-euˬ meh.  
10Ehˇ kʼawꞈ, Pawˇluˆ zaꞈ ka-iˇ-awˇ, zaˬ guˬ kʼoeˇ gʼaˬ-ahˇ awˆ kʼoꞈ-awˇ ciˬ-awˇ, “Taˬ 
noeˬ shaˬ. Aˬ yawꞈ dehꞈ luꞈ meh” lehˇ ehˇ nehˬ-euˬ meh.  
11Kʼoeˇ naˇ, kʼoeˇ taˆ tiˆ-ahˇ aˬ yawꞈ paˇ gʼoꞈ daˆ leˇ-awˇ, kaˬ muˇ ngawˬ pyehˬ-awˇ 
jah-eu tsawˇ haˬ deuˬ nehˬ-ehˇ dzaˬ-euˬ meh. Uˬ shawˬ paw nahˇ ma doˆ laˇ ngeh 
keuˆ ni, uˬ ciꞈ miˇ lah-ehˇ aˬ yawꞈ maꞈ nehˬ-ehˇ aˬ yawꞈ dawˬ ja ja-euˬ meh. Kʼoeˇ 
naˇ, meuˬ kʼoeˇ meuˬ-ahˇ neh aˬ yawꞈ doˆ-iˇ-euˬ meh.  
12Aˬ yawꞈ maꞈ aˬ li kʼoeˇ li-ahˇ yaw dehꞈ-ehˇ iˇ kahˇ-ahˇ sheuˬ kʼoꞈ ha-iˇ-awˇ, ui cuiˆ 
tehꞈ-ehˇ laˬ kʼaˬ cehˇ-eu maˬ ngeuˇ-a.  

Daˬloˇ meuˬ-ahˇ neh Meˬleˬduˇ meuˬ-ahˇ iˇ-euˬ 

13Pawˇluˆ neh nga maꞈ-ahˇ ehˇ nehˬ laꞈ-euˬ loꞈ-ehˇ, nga maꞈ saˇ baoˬ dziˬ-awˇ 
Aˬtsoˆ meuˬ-ahˇ iˇ tawˬ-euˬ ma. Aˬ yawꞈ gʼaˬ-aˬ, kʼoeˇ gaˇ keuˆ ni kuiˇ zoˬ cah-eu 
lehˇ lehˬ hmˬ taˬ-euˬ meh.  
14Aˬtsoˆ meuˬ-aˇ paˇ tahˬ dzoeˇ ngeh, tiˬ kawˆ loꞈ-ehˇ saˇ baoˬ dziˬ-awˇ Meˬduˇleˬ 
meuˬ-ahˇ iˇ-euˬ ma.  
15Kʼoeˇ gaˇ neh saˇ baoˬ paˇ dziˬ gʼeh-awˇ, yawˬ nah yawˬ Ciˇoˬ iˇ jaw lahˇ dawˬ peh 
iˇ keuˆ-euˬ ma. Yawˬ nah yawˬ-ahˇ Saˬmoˇ iˇ jaw lahˇ-ahˇ iˇ keuˆ-awˇ, dzaiˇ yawˬ 
nah yawˬ-ahˇ Meˬleˬduˇ meuˬ-ahˇ iˇ keuˆ-euˬ ma.  
16Aˬshaˆ miˇ kʼahˬ-ahˇ aˇ yamˬ maˬ bi jiˇ-eu gʼaˇ duˬ, nyi naˬ nyi naˬ-ehˇ maˬ jawˇ ni 
Eˇpeˇsu meuˬ-ahˇ saˇ baoˬ dziˬ-awˇ iˇ-eu lehˇ Pawˇluˆ noeˬ tsehˆ-euˬ meh. Gʼeh nya 
naˇ, Beˬdeˬgoˇdeˬ bawˬ-iˬ gʼeh ngeh nah Yeˬluˇsaˬlehˬ meuˬ-ahˇ ya jawˇ ni, aˬ yawꞈ 
yaw kawˇ-ehˇ iˇ mawꞈ-eu meh.  

Eˇpeˇsu Ka li zaˬ aˇ muˇ-euˬ aˬ yuiꞈ aˬ tsu deuˬ-ahˇ Pawˇluˆ mehˬ nehˬ tsoˆ nehˬ yaꞈ-euˬ 

17Pawˇluˆ Meˬleˬduˇ meuˬ-ahˇ jawˇ luꞈ ngeh, Eˇpeˇsu Ka li zaˬ aˇ muˇ-euˬ aˬ yuiꞈ aˬ 
tsu deuˬ aˬ yawꞈ-ahˇ tahˬ puˬ le-eu gʼaˇ duˬ bi kuˇ leˇ-euˬ meh.  
18Aˬ yawꞈ maꞈ oe keuˆ ngeh, heu lo-ehˇ ehˇ nehˬ-euˬ meh. “Aˬshaˆ miˇ kʼahˬ-ahˇ laˇ 
keuˆ ngeh tiˬ nah neh, naw maꞈ nehˬ-ehˇ ngaˇ aˬ joˆ-ehˇ dehꞈ yaꞈ jawˇ yaꞈ-euˬ naw 
maꞈ siˬ nya meh. 

http://pt-br.bibles.org/ahk-AHK/Acts/21#Acts.20.7!f.1

19Yuˇdaˆ tsawˇ haˬ deuˬ ngaˬ-ahˇ sehꞈ-eu lehˇ nawˬ jawˬ-eu miˇ neh shaˬ dui dui-
euˬ aˇ yamˬ kʼoeˇ yamˬ-ahˇ, nui nahˬ nui yu ahˇ-awˇ myaˆ biˇ doˆ-eu laꞈ kʼoeˇ 
Sahˬpaˬ Miˬyehˇ-euˬ zaˬ kʼaˆ geuꞈ-awˇ gaˇ mˇ yaꞈ-euˬ ma.  
20Miˇ kʼahˬ zaˬ mehˬ shi maˬ ehˇ, nymˇ jiˇ laꞈ kʼoeˇ maˬ ehˇ, naw maꞈ-ahˇ ngaˇ dawˬ 
mehˬ mehˬ ngeh, naw maꞈ gʼaˇ duˬ gaˇ dahˇ tsoeˬ-eu jeˬ tiˬ jeˬ-iˬ maˬ zaꞈ taˬ ni 
mehˬ nehˬ-euˬ naw maꞈ siˬ nya meh.  
21Yawˬ ha-euˬ iˬ baˇ noeˬ poˆ-awˇ Miˬyehˇ jawˇ paw gʼoꞈ laˇ-eu laꞈ kʼoeˇ aˬ dui-euˬ 
Sahˬpaˬ Yeˬsuˇ-ahˇ ya jah meh lehˇ, Yuˇdaˆ tsawˇ haˬ-ahˇ maˬ ehˇ, aˬ cawˬ tsawˇ 
jeuˬ-ahˇ maˬ ehˇ, tiˬ kawˆ loꞈ-ehˇ ngaˇ mehˬ-euˬ ma.  
22Nymˬ-mˇ, Muiˬ-eu shawˇ-eu Yaw sahˇ Miˬyehˇ-euˬ ehˇ dawˬ naˇ haˬ-eu laꞈ kʼoeˇ 
Yeˬluˇsaˬlehˬ meuˬ-ahˇ iˇ luꞈ-eu ma. Kʼoeˇ gaˇ, ngaˬ-euˬ kʼoeˇ taˆ aˬ joˆ-ehˇ gʼeh-eu 
jeˬ keuˆ le-eu lehˇ gʼeh-eu maˬ siˬ.  
23Meuˬ yawˬ meuˬ na luꞈ laꞈ kʼoeˇ, tawˬ-ahˇ bi nyehꞈ uˇ-eu jeˬ hawˇ-eu, ya shaˬ ya 
zahˬ dui dui-eu jeˬ ngaˬ-ahˇ loꞈ luꞈ meh lehˇ, Muiˬ-eu shawˇ-eu Yaw sahˇ Miˬyehˇ 
ngaˬ-ahˇ ehˇ nehˬ laꞈ-euˬ kʼoeˇ maˬ ngeuˇ naˇ, nui jeˬ ngaˇ maˬ siˬ nya nya.  
24Ehˇ kʼawꞈ, ngaˬ-euˬ gʼawˇ mawˇ heu-aˬ, tiˬ jeˬ-iˬ maˬ poeˬ maˬ lawˬ-a lehˇ ngaˇ 
noeˬ jiˇ taˬ-euˬ ma. Ngaˇ ya mˇ-eu saˬ saˬ naˬ gaˇ heu mˇ jiˇ-awˇ, Sahˬpaˬ Yeˬsuˇ neh 
ngaˬ-ahˇ biꞈ taˬ-euˬ Miˬyehˇ gʼawˬ shaˬ gaˬ-eu jeˬ gaˇ kawˆ Laˬ kʼaˬ cehˇ-eu Guiˬ lahˬ 
dawˬ mehˬ-eu gaˇ heu mˇ luiˆ yaꞈ nya ni noeˬ tsoˆ taˬ-euˬ ma.  
25“Naw maꞈ dawˬ tawˆ luꞈ jawˇ gaˇ ngaˇ cah doe-awˇ, Miˬyehˇ Miˇkʼahˬ gaˇ kawˆ 
mehˬ yaꞈ-euˬ ma. Aˬ kaˇ naˇ, naw maꞈ ngaˬ-ahˇ tiˬ jawˇ-iˬ maˬ paˇ ya mawˇ-aˇ lehˇ 
ngaˇ siˬ duˬ-eu ma.  
26Kʼoeˇ miˇ neh, naw maꞈ tiˬ gʼaˬ na dehꞈ-eu saꞈ laˇ smˬ-iˇ naˇ ngaˬ-euˬ baˬ da neh 
maˬ ngeuˇ lehˇ, naꞈ suiˇ ni gʼeh-eu dawˬ iˬ nah ngaˇ ngehˬ-eu ma.  
27Aˬ jeˬ miˇ neh ehˇ naˇ, Miˬyehˇ-euˬ nui noeˬ dawˬ tawˆ luꞈ, naw maꞈ-ahˇ ngaˇ maˬ 
zaꞈ taˬ ni ja mehˬ jiˇ gʼaˬ-euˬ ma.  
28Kʼoeˇ miˇ neh, naw maꞈ-euˬ gʼawˇ mawˇ yaw muiˬ paˬ-ehˇ yahˇ-awˇ dehꞈ-eu uˬ 
taꞈ, Muiˬ-eu shawˇ-eu Yaw sahˇ Miˬyehˇ neh naw maꞈ-ahˇ a nehˬ-awˇ bi haw bi 
pyaˆ-euˬ yawˇ yawˇ maꞈ-ahˇ yaw muiˬ paˬ-ehˇ bo saˆ haw piˇ-awˬ. Miˬyehˇ neh aˬ 
yawꞈ-euˬ Zaˬmaˇ bi shiˇ dah-awˇ zeuˇ tsehˆ taˬ-euˬ aˬ yawꞈ-euˬ Ka li zaˬ aˇ muˇ-ahˇ 
yawˇ bo-eu loꞈ-ehˇ bo-awˬ.  
29Ngaˇ doˆ-iˇ dzeuˇ naˇ guˆ laˇ paˬ-ehˇ gʼeh-eu kʼaˬ yehˇ deuˬ oe-awˇ, yawˇ yawˇ 
maꞈ-ahˇ gʼawˬ shaˬ maˬ gaˬ ni laˆ cawˆ le tehꞈ-a lehˇ ngaˇ siˬ nya ma. 
30Naw maꞈ-euˬ laꞈ kʼoeˇ tsawˇ haˬ tiˬ paˆ na deuˬ doˆ laˇ-awˇ, jah-eu tsawˇ haˬ deuˬ-
ahˇ mehˇ shuiˇ shuiˇ-eu laꞈ kʼoeˇ aˬ yawꞈ maꞈ jawˇ paw sheuˬ pyawˇ gʼeh tehꞈ-a.  
31Kʼoeˇ miˇ neh, smˇ kʼoꞈ byah ni naw maꞈ yawˬ gʼaˬ na luꞈ-ahˇ ngaˇ myaˆ biˇ doˆ-eu 
laꞈ kʼoeˇ mehˬ nehˬ-euˬ gaˇ maˬ ngehˇ ni, yahˇ yahˇ-ehˇ dehꞈ-awˬ.  
32“Nymˬ-mˇ, Miˬyehˇ-euˬ aˬ laꞈ laꞈ kʼoeˇ hawˇ-eu aˬ yawꞈ-euˬ gʼawˬ shaˬ gaˬ-eu jeˬ 
laꞈ kʼoeˇ naw maꞈ-ahˇ ngaˇ a nehˬ yaꞈ-eu ma. Guiˬ lahˬ yaw dzahˇ biꞈ-eu dawˬ kʼoeˇ-
aˬ, naw maꞈ-ahˇ bi huiˬ bi mahˇ laˇ nya-awˇ, Miˬyehˇ neh aˬ yawꞈ-euˬ tsawˇ haˬ 
dawˬ tawˆ luꞈ gʼaˇ duˬ lehˬ hmˬ taˬ-euˬ guiˬ lahˬ biꞈ nya-eu meh.  

33Aˬ cawˬ-euˬ pyuˇ-ahˇ maˬ ehˇ, shuiˇ-ahˇ maˬ ehˇ, dm gʼaˬ dm lmˇ-ahˇ maˬ ehˇ, 
mehˇ juiˇ juiˇ-eu nui ma ngaˇ maˬ ahˇ.  
34Ngaˇ hawˇ-eu ngaˬ-euˬ cawˬ deuˬ kʼaˇ loˬ-eu jeˬ za nya ni, ngaˬ-euˬ aˬ laꞈ heu neh 
gaˇ mˇ-awˇ pyuˇ poˆ-euˬ naw maꞈ siˬ nya meh.  
35‘Za-eu naˆ maˬ tseˇ biꞈ-eu guiˬ lahˬ huiˬ dzehˬ meh’ lehˇ Sahˬpaˬ Yeˬsuˇ neh ehˇ-
euˬ dawˬ kʼoeˇ dawˬ-ahˇ noeˬ keuˆ-eu laꞈ kʼoeˇ, kʼoeˇ loꞈ-ehˇ gaˇ yaw kʼaˆ-ehˇ mˇ-
awˇ gʼaˬ baˬ-eu deuˬ-ahˇ ya caw ba meh lehˇ, yawˬ jeˬ na luꞈ laꞈ kʼoeˇ naw maꞈ-ahˇ 
ngaˇ mˇ mehˬ shaˇ mehˬ mehˬ-euˬ ma.” 
36Pawˇluˆ kʼoeˇ loꞈ-ehˇ ngehˬ gʼaˬ tmˇ gʼaˬ ngeh, aˬ yawꞈ maꞈ nehˬ-ehˇ pawˬ tsuiꞈ 
pawˬ dmˬ dmˬ-awˇ guiˬ lahˬ shaˇ-euˬ meh.  
37Aˬ yawꞈ maꞈ ngoeˇ ngoeˇ-ehˇ, Pawˇluˆ-ahˇ byaˇ tehˬ-awˇ mehˬ cuˇ cuˇ nehˬ-euˬ 
meh.  
38Aˬ yawꞈ maꞈ aˬ yawꞈ-ahˇ maˬ paˇ ya mawˇ-aˇ lehˇ Pawˇluˆ neh ehˇ-euˬ dawˬ kʼoeˇ 
dawˬ baˬ aˬ yawꞈ maꞈ-euˬ nui ma-ahˇ yaw kʼaˆ-ehˇ zaw leˇ-awˇ, noeˬ shaˬ dui dui-
eu meh. Kʼoeˇ naˇ, aˬ yawꞈ maꞈ Pawˇluˆ-ahˇ saˇ baoˬ naˬ duˬ-ahˇ keuˆ ni sheuˬ ha 
keuˆ-iˇ-euˬ meh.  

Gʼaˬkʼehˇ 21 

Pawˇluˆ Yeˬluˇsaˬlehˬ meuˬ-ahˇ iˇ-euˬ 

1Aˬ yawꞈ maꞈ-ahˇ gʼawˬ-iˇ gʼaˬ ngeh, saˇ baoˬ dziˬ-awˇ Gawˇsaˆ iˇ jaw lahˇ-ahˇ dawˇ 
coe ni iˇ gʼeh-euˬ ma. Yawˬ nah yawˬ Lawˇduˆ iˇ jaw lahˇ-ahˇ iˇ keuˆ-awˇ, kʼoeˇ gaˇ 
neh naˇ, Baˬdaˬlaˇ meuˬ-ahˇ iˇ-euˬ ma.  
2Piˇniˇshaˆ miˇ kʼahˬ-ahˇ iˇ-eu lehˇ gʼeh-eu saˇ baoˬ tiˬ laˇ-ahˇ kʼoeˇ gaˇ tahˬ puˬ-awˇ, 
dziˬ-awˇ iˇ gʼeh-euˬ ma.  
3Guˇbaˬluˇ iˇ jaw lahˇ-ahˇ haw mawˇ laˇ gaˇ iˇ keuˆ ngeh, laꞈ oˆ paw pyawˬ-ahˇ Suˇliˆ 
miˇ kʼahˬ paw iˇ-euˬ ma. Saˇ baoˬ kʼoeˇ laˇ Duˇlu meuˬ-ahˇ myawˬ baꞈ doˆ-eu miˇ 
neh, nga maꞈ kʼoeˇ gaˇ naˬ-euˬ ma.  
4Jah-eu tsawˇ haˬ tiˬ deuˬ-ahˇ kʼoeˇ gaˇ ya mawˇ-awˇ, aˬ yawꞈ maꞈ nehˬ-ehˇ tiˬ jaw 
jawˇ-euˬ ma. Yaw sahˇ Miˬyehˇ-ahˇ gʼoe-eu laꞈ kʼoeˇ, Pawˇluˆ-ahˇ “Yeˬluˇsaˬlehˬ 
meuˬ-ahˇ taˬ le” lehˇ aˬ yawꞈ maꞈ ehˇ-eu meh.  
5Ehˇ kʼawꞈ, nga maꞈ aˬ yawꞈ maꞈ nehˬ-ehˇ jawˇ-eu aˇ yamˬ jiˇ laˇ ngeh, mehˬ hu paw 
iˇ-euˬ ma. Aˬ yawꞈ maꞈ hawˇ-eu aˬ yawꞈ maꞈ-euˬ miˬ sawˇ zaˬ dawˬ tawˆ luꞈ, meuˬ-
ahˇ neh iˬ ma laˆ shaˆ lawˇ deh-ahˇ keuˆ ni nga maꞈ-ahˇ sheuˬ keuˆ ha le-awˇ, nga 
maꞈ dawˬ tawˆ luꞈ kʼoeˇ gaˇ pawˬ tsuiꞈ pawˬ dmˬ dmˬ-awˇ guiˬ lahˬ shaˇ-euˬ ma.  
6Kʼoeˇ naˇ, tiˬ gʼaˬ tiˇ gʼaˬ gʼoꞈ dawˬ tsaꞈ yaꞈ-awˇ, nga maꞈ saˇ baoˬ laꞈ kʼoeˇ uˇ-iˇ 
ngeh, aˬ yawꞈ maꞈ iˇ kahˇ paw gʼoꞈ leˇ-euˬ meh.  
7Duˇlu meuˬ-ahˇ neh saˇ baoˬ dziˬ gʼeh-awˇ Baˬdawˇleˬ meuˬ-ahˇ nga maꞈ iˇ keuˆ-
euˬ ma. Kʼoeˇ gaˇ jawˇ-eu jah-eu tsawˇ haˬ deuˬ-ahˇ tahˬ puˬ-awˇ, aˬ yawꞈ maꞈ nehˬ-
ehˇ tiˬ nah jawˇ-euˬ ma.  

8Yawˬ nah yawˬ paˇ doˆ-iˇ-awˇ, Gehˇsaˬliˇ meuˬ-ahˇ iˇ keuˆ-euˬ ma. Piˇliˇpuˆ lehˇ 
myahˇ-euˬ Laˬ kʼaˬ cehˇ-eu Guiˬ lahˬ dawˬ mehˬ-eu gʼaˬ-euˬ nymˇ-ahˇ nga maꞈ yaꞈ-
euˬ ma. Yeˬluˇsaˬlehˬ meuˬ laꞈ kʼoeˇ gaˇ bi caw mˇ-eu gʼaˇ duˬ tsawˇ haˬ shiꞈ gʼaˬ 
tseˇ doˆ ngeh, aˬ yawꞈ kʼawꞈ ahˇ-eu meh. 
9Aˬ yawꞈ-aˬ, Miˬyehˇ gʼaˇ duˬ ngehˬ dah-eu smˇ miˇ maˬ iˇ-euˬ aˬ buˇ oeˬ buˇ jawˇ-
eu meh.  
10Yuˇdaˆ miˇ kʼahˬ-ahˇ jawˇ-eu Aˬgaˬbuˇ lehˇ myahˇ-euˬ Miˬyehˇ gʼaˇ duˬ ngehˬ dah-
eu gʼaˬ oe keuˆ ngeh, nga maꞈ kʼoeˇ gaˇ jawˇ-eu gʼawˬ mya nah byah laˇ-euˬ ma.  
11Nga maꞈ jawˇ gaˇ aˬ yawꞈ oe-awˇ, Pawˇluˆ-euˬ joꞈ paꞈ yuˇ-awˇ, aˬ yawꞈ-euˬ aˬ kuiˇ 
hawˇ-eu aˬ laꞈ-ahˇ paꞈ-awˇ heu loꞈ-ehˇ ehˇ-eu meh. “Joꞈ paꞈ heu kahˇ-euˬ yaw sahˇ-
ahˇ Yeˬluˇsaˬlehˬ meuˬ-ahˇ jawˇ-eu Yuˇdaˆ tsawˇ haˬ deuˬ heu loꞈ-ehˇ paꞈ-awˇ, aˬ 
cawˬ tsawˇjeuˬ-euˬ laꞈ-ahˇ a ahˇ nehˬ tehꞈ-a lehˇ, Muiˬ-eu shawˇ-eu Yaw sahˇ 
Miˬyehˇ ehˇ-eu meh.” 
12Dawˬ kʼoeˇ dawˬ-ahˇ nga maꞈ ya gaˬ ngeh, nga maꞈ hawˇ-eu kʼoeˇ gaˇ jawˇ-eu 
tsawˇ haˬ deuˬ Pawˇluˆ-ahˇ Yeˬluˇsaˬ lehˬ meuˬ-ahˇ taˬ iˇ lehˇ shaˇ-euˬ ma.  
13Ehˇ kʼawꞈ, aˬ yawꞈ ehˇ-eu, “Aˬ jeˬ miˇ neh naw maꞈ ngoeˇ ngoeˇ-ehˇ ngaˬ-euˬ nui 
ma tsawˬ paˆ-iˇ ni jahˇ nehˬ laꞈ te. Yeˬluˇsaˬlehˬ meuˬ-ahˇ aˬ cawˬ neh bi paꞈ-eu 
tehꞈ-ehˇ maˬ ngeuˇ ni, Sahˬpaˬ Yeˬsuˇ-euˬ gʼaˇ duˬ kʼoeˇ gaˇ shiˇ dah gaˇ keuˆ ni ngaˇ 
leh hmˬ taˬ-euˬ ma.” 
14Nga maꞈ aˬ yawꞈ-ahˇ maˬ ja pyawˇ nya-eu miˇ neh, “SahˬpaˬMiˬyehˇ nui ma tsaˬ-
eu loꞈ-ehˇ pyeuꞈ laˇ luꞈ-uˇ” lehˇ ehˇ-awˇ ciˬ cuˇ ni jawˇ-euˬ ma.  
15Kʼoeˇ gaˇ ui cuiˆ gʼawˬ myahˇ ni jawˇ gʼaˬ ngeh, nga maꞈ mˇ myawˬ lehˬ hmˬ-awˇ, 
Yeˬluˇsaˬlehˬ meuˬ-ahˇ iˇ-euˬ ma.  
16Gehˇsaˬliˇ meuˬ-ahˇ jawˇ-eu zaˬ lahˇ tiˬ paˆ na deuˬ nga maꞈ-euˬ mehˬ nah caw 
teh le-awˇ, nga maꞈ yaꞈ leˇ-eu lehˇ gʼeh-eu Maˬnaˬsoˬ lehˇ myahˇ-euˬ gʼaˬ-euˬ nymˇ-
ahˇ, nga maꞈ-ahˇ sheuˬ ha laˇ-euˬ meh. Aˬ yawꞈ-aˬ, Guˇbaˬluˇ iˇ jaw lahˇ-ahˇ jawˇ-
euˬ tsawˇ haˬ pyeuꞈ-awˇ, jah-eu tsawˇ haˬ pyeuꞈ laˇ-euˬ myahˇ laˇ-euˬ meh.  

Yaˬkoˆ jawˇ gaˇ Pawˇluˆ dawˬ deh gʼa iˇ-euˬ 

17Nga maꞈ Yeˬluˇsaˬlehˬ meuˬ-ahˇ iˇ keuˆ ngeh, jah-eu tsawˇ haˬ deuˬ nga maꞈ-ahˇ 
laˬ kʼaˬ tiˬ cehˇ ha geuꞈ nehˬ laꞈ-euˬ meh.  
18Yawˬ nah yawˬ, Pawˇluˆ nga maꞈ Yaˬkoˆ jawˇ gaˇ dawˬ deh gʼa-iˇ-euˬ ma. Ka li zaˬ 
aˇ muˇ kʼoeˇ taˆ aˬ yuiꞈ aˬ tsu geuꞈ luꞈ-eu deuˬ dawˬ tawˆ luꞈ, kʼoeˇ gaˇ uiˬ laˇ-euˬ 
meh.  
19Aˬ yawꞈ maꞈ-ahˇ Pawˇluˆ dawˬ cawˬ puˬ nehˬ-awˇ, aˬ yawꞈ-ahˇ gʼoe-awˇ Miˬyehˇ 
aˬ cawˬ-euˬ tsawˇ jeuˬ tsawˇ ca deuˬ gʼaˇ duˬ aˬ joˆ-ehˇ mˇ-euˬ shaˇ-euˬ gaˇ kawˆ, tiˬ 
jeˬ saˇ-iˬ tiˬ jeˬ dzawˇ nehˬ-euˬ meh.  
20Aˬ yawꞈ kʼoeˇ loꞈ-ehˇ dzawˇ nehˬ gaˇ ya gaˬ ngeh, aˬ yawꞈ maꞈ dawˬ tawˆ luꞈ 
Miˬyehˇ-ahˇ ja ceuˬ-euˬ meh. Kʼoeˇ naˇ, Pawˇluˆ-ahˇ aˬ yawꞈ maꞈ heu loꞈ-ehˇ ehˇ 
nehˬ-euˬ meh. “Aˬ nyiˇ Pawˇluˆ-oˇ, jah-eu tsawˇ haˬ pyeuꞈ laˇ-euˬ Yuˇdaˆ tsawˆ haˬ 
aˇ myaˆ ni jawˇ-eu hawˇ-eu, aˬ yawꞈ maꞈ Zahˇ dawˬ kʼoꞈ dawˬ-ahˇ aˇ naˆ ni nui ma 
keuˆ luꞈ-eu nawˇ mawˇ luꞈ meh.  

21Aˬ cawˬ tsawˇ jeuˬ-euˬ miˇ kʼahˬ deuˬ laꞈ kʼoeˇ kʼaˇ jawˇ-eu Yuˇdaˆ tsawˇ haˬ deuˬ-
ahˇ, Moˇseˬ-euˬ Zahˇ dawˬ kʼoꞈ dawˬ-ahˇ byehˇ dzeh ni nawˇ mehˬ nehˬ tsoˆ nehˬ-
awˇ, aˬ yawꞈ maꞈ-euˬ zaˬ deuˬ-ahˇ baˆ kʼoˆ mehˬ dzaˬ maˬ yehˬ nehˬ-ehˇ, Yuˇdaˆ 
tsawˇ haˬ-euˬ zahˇ sahˇ kʼoꞈ-ahˇ maˬ caw teh ni dehꞈ-eu gʼaˇ duˬ nawˇ mehˬ luꞈ-eu 
gaˇ kawˆ, aˬ yawꞈ maꞈ ya gaˬ gʼaˬ-euˬ meh. 
22Nawˇ oe keuˆ-euˬ gaˇ kawˆ aˬ yawꞈ maꞈ ya gaˬ-eu yaw duˬ baw tehꞈ-a. Aˬ joˆ-ehˇ 
jahˇ nmˇ.  
23Nga maꞈ nawˬ-ahˇ heu loꞈ-ehˇ bi jahˇ mawꞈ miˇ-a. Dawˬ ma saˇ jaˇ dzaˬ luꞈ-eu 
tsawˇ haˬ oeˬ gʼaˬ heu gaˇ jawˇ meh.  
24Aˬ yawꞈ maꞈ nehˬ-ehˇ le-awˇ gʼawˇ mawˇ shawˇ-eu zahˇ jahˇ leˇ-awˬ. Aˬ yawꞈ maꞈ 
uˬ jehˆ jehˆ dzeh nya ni aˬ yawꞈ maꞈ gʼaˇ duˬ aˇ poeˬ biꞈ nehˬ-awˬ. Kʼoeˇloꞈ-ehˇ jahˇ 
naˇ, nawˬ-euˬ gaˇ kawˆ aˬ cawˬ kʼaˇ ehˇ-eu loꞈ-ehˇ maˬ ngeuˇ law hawˇ ngaˬ lehˇ 
yawˬ gʼaˬ na luꞈ ya siˬ duˬ-eu uˬ taꞈ, nawˇ kʼawꞈ Moˇseˬ-euˬ Zahˇ dawˬ kʼoꞈ dawˬ-
ahˇ caw teh-awˇ dehꞈ luꞈ gaˇ aˬ yawꞈ maꞈ ya mawˇ tehꞈ-a.  
25Ehˇ kʼawꞈ, jah-eu tsawˇ haˬ pyeuꞈ laˇ-euˬ aˬ cawˬ tsawˇ jeuˬ deuˬ-ahˇ nga maꞈ 
sahˬ boꞈ boꞈ ahˇ gʼeh-awˇ, tahˬ pahˬ aˬ ma mawˇ kawˇ-ahˇ lawˇ nehˬ gʼaˬ-eu dzaˇ-
ahˇ aˬ yawꞈ maꞈ maˬ dzaˬ-eu gʼaˇ duˬ maˬ ehˇ, shiˬ maˬ dzaˬ-euˬ gʼaˇ duˬ maˬ ehˇ, 
shiˬ maˬ sehꞈ doˆ-euˬ shaˬ jiˇ maˬ dzaˬ-eu gʼaˇ duˬ maˬ ehˇ, maˬ tsaˬ maˬ dawˇ-eu 
kʼaˬ miˬ sheu-eu jeˬ maˬ mˇ-eu gʼaˇ duˬ maˬ ehˇ, nga maꞈ bawˬ dzaˬ tsehˆ gʼaˬ-euˬ 
gaˇ kawˆ ehˇ nehˬ-euˬ ma.” 
26Kʼoeˇ naˇ, tsawˇ haˬ kʼoeˇ oeˬ gʼaˬ-ahˇ Pawˇluˆ kuˇ-awˇ, yawˬ nah yawˬ aˬ yawꞈ 
maꞈ nehˬ-ehˇ gʼawˇ mawˇ shawˇ-eu zahˇ jahˇ-euˬ meh. Uˬ duˬ tahˬ nymˇ nymˇ ma 
laꞈ kʼoeˇ aˬ yawꞈ uˇ leˇ-awˇ, aˬ yawꞈ maꞈ gʼawˇ mawˇ shawˇ-eu zahˇ jahˇ-eu kʼoeˇ aˇ 
myaˆ nah ga leˇ-eu, aˬ geu ngeh nah aˇ saˬ saˬ-eu hawˇ-eu, aˬ yawꞈ gʼaˬ yawꞈ gʼaˇ 
duˬ lawˇ-eu jeˬ aˬ joˆ-ehˇ lehˬ hmˬ taˬ-euˬ gaˇ kawˆ ehˇ nehˬ leˇ-euˬ meh.  

Uˬ duˬ tahˬ nymˇ nymˇ ma laꞈ kʼoeˇ Pawˇluˆ-ahˇ paꞈ-euˬ 

27Ehˇ kʼawꞈ, gʼawˇ mawˇ shawˇ-eu zahˇ jahˇ-eu aˇ yamˬ shiꞈ nah kʼoeˇ jiˇ-eu dawˬ 
peh peh laˇ ngeh, Aˬshaˆ miˆ kʼahˬ-ahˇ jawˇ-eu Yuˇdaˆ tsawˇ haˬ tiˬ paˆ na deuˬ, Uˬ 
duˬ tahˬ nymˇ nymˇ ma laꞈ kʼoeˇ Pawˇluˆ-ehˇ haw mawˇ-euˬ meh. Aˬ yawꞈ maꞈ 
tsawˇ haˬ aˇ maꞈ dawˬ tawˆ luꞈ-ahˇ laˆ luiˬ-awˇ, Pawˇluˆ-ahˇ tsuˆ tehˬ taˬ-euˬ meh.  
28Aˬ yawꞈ maꞈ guˇ-awˇ ehˇ-eu, “Iˇsaˬleˬlaˆ tsawˇ haˬ deuˬ-oˇ, caw ba le-awˬ. Tsawˇ 
haˬ heu gʼaˬ yawˬ gaˇ na luꞈ iˇ doe-awˇ, Iˇsaˬleˬlaˆ tsawˇ haˬ maˬ ehˇ, Moˇseˬ-euˬ 
Zahˇ dawˬ kʼoꞈ dawˬ maˬ ehˇ, Uˬ duˬ tahˬ nymˇ nymˇ ma heu maˬ ehˇ, maˬ tsaˬ-a 
lehˇ mehˬ mehˬ-ehˇ cah-eu meh. Nymˬ-mˇ poˆ jawˇ-aˬ, Uˬ duˬ tahˬ nymˇ nymˇ ma 
laꞈ kʼoeˇ keuˆ ni aˬ cawˬ tsawˇ jeuˬ paˇ sheuˬ ahˇ laꞈ-awˇ, muiˬ-eu shawˇ-eu jawˇ 
duˬ-ahˇ laˆ jawꞈ laˇ-euˬ ngaˇ.” 
29(Eˇpeˇsu meuˬ-ahˇ jawˇ-eu Daˬloˇbeˬ lehˇ myahˇ-euˬ tiˬ gʼaˬ Pawˇluˆ nehˬ-ehˇ 
meuˬ laꞈ kʼoeˇ cah luꞈ gaˇ yaw beh neh aˬ yawꞈ maꞈ mawˇ taˬ-euˬ miˇ neh, Pawˇluˆ 
neh aˬ yawꞈ-ahˇ Uˬ duˬ tahˬ nymˇ nymˇ ma laꞈ kʼoeˇ sheuˬ laꞈ-euˬ tehꞈ-a lehˇ noeˬ-
awˇ kʼoeˇ loꞈ-ehˇ ehˇ-eu jeˬ pyeuꞈ-eu meh.) 

30Meuˬ meuˬ lah-ehˇ luiˬ gʼa laˇ-awˇ, baˬ maꞈ puˇ jeˬ-ehˇ cehˆ gʼeh laꞈ-awˇ, Pawˇluˆ-
ahˇ tsuˆ tehˬ-awˇ Uˬ duˬ tahˬ nymˇ nymˇ ma laꞈ nyiˇ gʼeu doˆ leꞈ-euˬ meh. Uˬ duˬ 
tahˬ nymˇ nymˇ ma-euˬ laˇ gʼoˆ deuˬ tiˬ poˆ tehꞈ-ehˇ piˬ tehˬ-euˬ meh.  
31Tsawˇ haˬ aˇ maꞈ kʼoeˇ deuˬ Pawˇluˆ-ahˇ sehꞈ-eu lehˇ leh jeh-eu meh. Kʼoeˇ ngeh, 
Yeˬluˇsaˬlehˬ meuˬ meuˬ lah-ehˇ luiˬ gʼa luꞈ-eu gaˇ kawˆ, Loˇmaˆ guiˇ maꞈ kʼoeˇ taˆ 
uˆ lahˇ-eu yaw huiˬ yaw mahˇ jawˇ gaˇ gaˬ keuˆ leˇ-euˬ meh.  
32Yaw huiˬ yaw mahˇ kʼoeˇ gʼaˬ, guiˇ maꞈ kʼoeˇ taˆ aˬ yuiꞈ bi geuꞈ-eu deuˬ hawˇ-eu 
yehˇ deuˬ-ahˇ sheuˬ-awˇ, tiˬ poˆ tehꞈ-ehˇ tsawˇ haˬ aˇ maꞈ uiˬ leˇ taˬ-euˬ gaˇ cehˆ 
gʼeh-euˬ meh. Aˬ yawꞈ yehˇ sheuˬ-awˇ oe keuˆ-euˬ gaˇ tsawˇ haˬ kʼoeˇ deuˬ ya mawˇ 
ngeh, Pawˇluˆ-ahˇ diˬ luꞈ-eu naˬ leˇ-euˬ meh.  
33Yaw huiˬ yaw mahˇ kʼoeˇ gʼaˬ Pawˇluˆ jawˇ gaˇ iˇ-awˇ, aˬ yawꞈ-ahˇ nyehꞈ-awˇ shmˇ 
caˆ nyiˬ caˆ yuˇ-awˇ paꞈ-eu gʼaˇ duˬ dawˬ biꞈ-euˬ meh. Kʼoeˇ naˇ, “Tsawˇ haˬ heu gʼaˬ 
aˬ suˇ gʼaˬ-a. Aˬ yawꞈ aˬ jeˬ jahˇ taˬ” lehˇ naˇ haˬ-euˬ meh.  
34Tsawˇ haˬ aˇ maꞈ kʼoeˇ maꞈ tiˬ gʼaˬ tiˬ jeˬ ehˇ ehˇ-ehˇ lawꞈ gʼa-eu miˇ neh, yaw huiˬ 
yaw mahˇ kʼoeˇ gʼaˬ maˬ naˇ haˬ duˬ nya-ehˇ, Pawˇluˆ-ahˇ taˆ-ahˇ sheuˬ gʼeh-eu gʼaˇ 
duˬ aˬ yawꞈ-euˬ tsawˇ haˬ deuˬ-ahˇ dawˬ biꞈ-euˬ meh.  
35Pawˇluˆ dawˬ dzm dawˬ tehꞈ-ahˇ le keuˆ ngeh, tsawˇ haˬ aˇ maꞈ kʼoeˇ maꞈ aˬ 
yawꞈ-ahˇ diˬ-eu lehˇ yaw kʼaˆ-ehˇ leh jeh-eu miˇ neh, yehˇ kʼoˇ deuˬ neh aˬ yawꞈ-ahˇ 
ciˬ gʼeh-euˬ meh.  
36Tsawˇ haˬ aˇ maꞈ kʼoeˇ maꞈ “Aˬ yawꞈ-ahˇ sehꞈ-awˬ” lehˇ guˇ guˇ-ehˇ, aˬ yawꞈ-euˬ 
mehˬ nah caw teh gʼeh laꞈ-euˬ meh.  

Tsawˇ haˬ aˇ maꞈ-ahˇ Pawˇluˆ dawˬ ngehˬ-euˬ 

37Yehˇ kʼoeˇ deuˬ Pawˇluˆ-ahˇ taˆ laꞈ kʼoeˇ sheuˬ uˇ leꞈ-eu lehˇ gʼeh ngeh, yaw mahˇ 
kʼoeˇ gʼaˬ-ahˇ Pawˇluˆ ehˇ nehˬ-eu, “Ngaˇ nawˬ-ahˇ dawˬ ngehˬ cawˬ mawꞈ nya.” 
Yaw huiˬ yaw mahˇ kʼoeˇ gʼaˬ ehˇ-eu, “Nawˇ Heˬlaˬsaˇ dawˬ siˬ nya hawˇ ngaˬ laˬ.  
38Toˆ-ehˇ ngeuˇ naˇ, miˇ nah huˬ nah miˇ kʼahˬ-ahˇ puiˬ-awˇ, guiˇ deuˆ-eu keu ka baꞈ 
luꞈ-eu aˬ cawˬ-ahˇ sehꞈ-euˬ tsawˇ haˬ oeˬ heˇ gʼaˬ sheuˬ-awˇ bawˇ tsahˬ bawˇ dahˇ-
ahˇ iˇ doˆ taˬ-euˬ Iˇjiˇtuˆ tsawˇ haˬ kʼoeˇ gʼaˬ nawˇ maˬ ngeuˇ law hawˇ ngaˬ laˬ.” 
39Pawˇluˆ ehˇ-eu, “Ngaˇ-aˬ, Giˇliˇciˆ miˇ kʼahˬ Daˬsuˆ meuˬ-ahˇ dehꞈ le-euˬ Yuˇdaˆ 
tsawˇ haˬ pyeuꞈ-awˇ, huiˬ-eu meuˬ kʼoeˇ meuˬ-euˬ miˇ kʼahˬ zaˬ pyeuꞈ-eu ma. 
Tsawˇ haˬ teu deuˬ-ahˇ dawˬ tiˬ poˆ bi ngehˬ laꞈ sheˇ.” 
40Yaw huiˬ yaw mahˇ kʼoeˇ gʼaˬ Pawˇluˆ-ahˇ dawˬ ngehˬ-eu aˬ kawˬ-aˬ biꞈ-euˬ meh. 
Kʼoeˇ ngeh, Pawˇluˆ dawˬ dzm kʼoeˇ taˆ yawꞈ-awˇ, tsawˇ haˬ kʼoeˇ deuˬ-ahˇ ciˬ cuˇ ni 
jawˇ-eu gʼaˇ duˬ laꞈ dzawˇ dzawˇ nehˬ-euˬ meh. Aˬ yawꞈ maꞈ ciˬ cuˇ ni jawˇ ngeh, aˬ 
yawꞈ Heˬbyehˇ dawˬ ngehˬ-awˇ heu loꞈ-ehˇ ehˇ nehˬ-euˬ meh.  

Gʼaˬkʼehˇ 22 

1“Aˬ yuiꞈ aˬ nyiˇ deuˬ-oˇ, ngaˬ-euˬ gaˇ kawˆ naw maꞈ-ahˇ ngaˇ ngehˬ kʼoꞈ gaˇ tiˬ poˆ 
naˇ haˬ sheˇ” lehˇ ehˇ nehˬ-euˬ meh.  

2Aˬ yawꞈ Heˬbyehˇ dawˬ ngehˬ gaˇ aˬ yawꞈ maꞈ ya gaˬ ngeh, yaw beh naˆ maˬ tseˇ 
ciˬ cuˇ ni paˇ pyeuꞈ-iˇ-euˬ meh. Kʼoeˇ ngeh, Pawˇluˆ heu loꞈ-ehˇ ehˇ-eu meh.  
3“Ngaˇ-aˬ, Giˇliˇciˆ miˇ kʼahˬ Daˬsuˆ meuˬ-ahˇ dehꞈ le-euˬ Yuˇdaˆ tsawˇ haˬ tiˬ gʼaˬ 
pyeuꞈ-awˇ, Yeˬluˇsaˬlehˬ meuˬ laꞈ kʼoeˇ Gaˬmaˬleˬlaˇ jawˇ gaˇ tsawˇ gahˇ dzaw huiˬ 
laꞈ-euˬ tsawˇ haˬ ma. Aˬ dui-euˬ aˬ poeˬ aˬ bawˇ deuˬ-euˬ Zahˇ dawˬ kʼoꞈ dawˬ 
deuˬ-ahˇ ngaˇ yaw muiˬ paˬ-ehˇ dzaw duˬ-awˇ, iˬ nah heu gaˇ uiˬ laˇ taˬ-euˬ naw 
maꞈ loꞈ-ehˇ Miˬyehˇ-ahˇ nui ma keuˆ dui dui-eu tsawˇ haˬ tiˬ gʼaˬ ma.  
4Gaˇmaheu kahˇ mehˬ nah caw teh-eu tsawˇ haˬ deuˬ-ahˇ shiˇ gaˇ keuˆ ni ngaˇ kʼehˬ 
nehˬ kʼaˆ nehˬ-euˬ ma. Kʼaˬ dzeˇ zaˬ hawˇ-eu zaˬ miˬ zaˬ deuˬ-ahˇ nyehꞈ-awˇ tawˬ-
ahˇ dawˆ nehˬ-euˬ ma.  
5Ngaˇ ehˇ luꞈ-eu gaˇ kawˆ heu aˬ diˇ ngeuˇ meh lehˇ, Piˇ ma Yaw huiˬ gʼaˬ hawˇ-eu 
meuˬ-euˬ Baꞈdzah aˬ yuiꞈ aˬ tsu dawˬ tawˆ luꞈ siˬ duˬ mawˇ duˬ taˬ-euˬ meh. 
Daˬmaˬsehˇ meuˬ-ahˇ jawˇ-eu aˬ yuiꞈ aˬ nyiˇ Yuˇdaˆ tsawˇ haˬ deuˬ jawˇ gaˇ boꞈ 
nehˬ-euˬ sahˬ boꞈ, aˬ yawꞈ maꞈ ngaˬ-ahˇ biꞈ laꞈ-euˬ meh. Kʼoeˇ miˇ neh, kʼoeˇ gaˇ 
jawˇ-eu jah-eu tsawˇ haˬ kʼoeˇ deuˬ-ahˇ paꞈ-awˇ, Yeˬluˇsaˬlehˬ meuˬ-ahˇ tsahˇ ka 
leꞈ-awˇ kʼehˬ nehˬ-eu gʼaˇ duˬ, Daˬmaˬsehˇ meuˬ-ahˇ ngaˇ le-euˬ ma.  

Pawˇluˆ jah-eu tsawˇ haˬ pyeuꞈ laˇ-euˬ gaˇ kawˆ dzawˇ mehˬ-euˬ 
(Gʼaˬkʼehˇ 9.1-19; 26.12-18) 

6“Ngaˇ Daˬmaˬsehˇ meuˬ dawˬ peh le keuˆ ngeh, nah loˆ ceh laˇ-euˬ kʼoeˇ yamˬ-ahˇ 
ja pyuˬ ni mˬ kʼoeˇ taˆ neh kʼaˆ dui dui-eu yaw sehꞈ ngaˬ-euˬ tiˬ jawˬ bya le-euˬ 
meh.  
7Ngaˇ miˇ tsa coˬ lah gʼeh-euˬ ma. Kʼoeˇ ngeh ‘Sawˇluˆ-oˇ, Sawˇluˆ-oˇ, aˬ jeˬ miˇ neh 
nawˇ ngaˬ-ahˇ kʼehˬ te’ lehˇ ehˇ-eu teˇ saˇ ngaˇ ya gaˬ-euˬ ma.  
8‘Sahˬpaˬ-oˇ, nawˇ aˬ suˇ gʼaˬ te’ lehˇ ngaˇ naˇ haˬ ngeh, ‘Ngaˇ-aˬ, nawˇ kʼehˬ luꞈ-eu 
Naˬzaˬlehˇ tsawˇ haˬ Yeˬsuˇ ma’ lehˇ aˬ yawꞈ ngaˬ-ahˇ ehˇ-eu meh.  
9Ngaˬ nehˬ-ehˇ le-euˬ tsawˇ haˬ deuˬ yaw shehꞈ kʼoeˇ-ahˇ ya mawˇ-euˬ meh. Ehˇ 
kʼawꞈ, ngaˬ-ahˇ dawˬ ngehˬ cawˬ le-euˬ gʼaˬ-euˬ teˇ saˇ-ahˇ aˬ yawꞈ maꞈ maˬ ya gaˬ-
aˬ.  
10‘Sahˬpaˬ-oˇ, ngaˇ aˬ joˆ-ehˇ ya jahˇ nmˇ’ lehˇ naˇ haˬ ngeh, ‘Tuˇ-awˇ Daˬmaˬsehˇ 
meuˬ-ahˇ le-awˬ. Miˬyehˇ neh nawˬ-ahˇ kʼaˇ bi mˇ-eu lehˇ lehˬ hmˬ taˬ-euˬ yawˬ jeˬ 
na luꞈ, kʼoeˇ gaˇ nawˬ-ahˇ ehˇ nehˬ laꞈ tehꞈ-a’ lehˇ Sahˬpaˬ Yeˬsuˇ ehˇ-eu meh.  
11Yaw shehꞈ kʼoeˇ baˬ da neh ngaˬ-euˬ myaˆ nuiˆ maˬ mawˇ nya-ehˇ pyeuꞈ-iˇ-awˇ, 
ngaˬ-euˬ cawˬ kʼoeˇ deuˬ neh aˬ laꞈ-ahˇ bi tsahˇ-awˇ Daˬmaˬsehˇ meuˬ-ahˇ le uˇ-euˬ 
ma.  
12“Meuˬ kʼoeˇ meuˬ laꞈ kʼoeˇ Aˬnaˬniˇ lehˇ myahˇ-euˬ tsawˇ haˬ tiˬ gʼaˬ jawˇ-eu meh. 
Aˬ yawꞈ-aˬ, guiˬ lahˬ saꞈ laˇ paw gʼaˬ kʼaˆ dui dui-awˇ, aˬ dui-euˬ Zahˇ dawˬ kʼoꞈ 
dawˬ-ahˇ yaw muiˬ-ehˇ caw teh-eu miˇ neh, kʼoeˇ gaˇ jawˇ-eu Yuˇdaˆ tsawˇ haˬ deuˬ 
aˬ yawꞈ-ahˇ yaw zeu baw dui dui-eu meh.  
13Aˬ yawꞈ ngaˇ jawˇ gaˇ laˇ-awˇ, ngaˬ-euˬ dawˬ peh yawꞈ-awˇ, ‘Aˬ nyiˇ Sawˇluˆ-oˇ, 
myaˆ nuiˆ mawˇ laˇ-awˬ’ lehˇ ehˇ ngeh, ja pyuˬ ni myaˆ nuiˆ paˇ mawˇ laˇ-awˇ, aˬ 
yawꞈ-ahˇ haw-euˬ ma.  

http://pt-br.bibles.org/ahk-AHK/Acts/23#Acts.22.5!f.1

14Aˬ yawꞈ ehˇ-eu, ‘Miˬyehˇ-euˬ nui kʼahˇ-ahˇ nawˇ siˬ nya laˇ ni maˬ ehˇ, aˬ yawꞈ-euˬ 
tsaˬ-eu dawˇ-eu Zaˬkʼaˆ-ahˇ ya mawˇ ni maˬ ehˇ, aˬ yawꞈ-euˬ kʼaˬ meh dawˬ ngehˬ 
gaˇ ya gaˬ ni maˬ ehˇ, aˬ dui-euˬ aˬ poeˬ aˬ bawˇ deuˬ-euˬ Miˬyehˇ nawˬ-ahˇ tseˇ 
doˆ-euˬ meh.  
15Aˬ jeˬ miˇ neh ehˇ naˇ, nawˬ neh kʼaˇ ya gaˬ kʼaˇ ya mawˇ-euˬ jeˬ tsawˇ haˬ yawˬ 
gʼaˬ na luꞈ-ahˇ dzawˇ mehˬ nehˬ-eu laꞈ kʼoeˇ, aˬ yawꞈ gʼaˇ duˬ nawˇ saˇ kiˇ ya kamˬ 
tehꞈ-a.  
16Nymˬ-mˇ nyi naˬ nyi naˬ-ehˇ taˬ paˇ jawˇ. Tuˇ-awˇ iˇ cuꞈ shawˇ-awˇ, aˬ yawꞈ-ahˇ 
guiˬ lahˬ shaˇ-eu laꞈ kʼoeˇ nawˬ-euˬ iˬ baˇ tsiˬ shawˇ-awˬ. ’ 

Pawˇluˆ-ahˇ aˬ cawˬ tsawˇ jeuˬ jawˇ gaˇ kʼehˇ gʼeh-euˬ 

17“Yeˬluˇsaˬlehˬ meuˬ-ahˇ ngaˇ gʼoꞈ le-awˇ, Uˬ duˬ tahˬ nymˇ nymˇ ma laꞈ kʼoeˇ guiˬ 
lahˬ shaˇ luꞈ ngeh, yaw sahˇ laꞈ kʼoeˇ heu loꞈ-ehˇ ya mawˇ-euˬ ma.  
18Sahˬpaˬ Yeˬsuˇ-ahˇ ngaˇ ya mawˇ-euˬ ma. Aˬ yawꞈ ngaˬ-ahˇ ehˇ-eu, ‘Yaw kawˇ-ehˇ 
lehˬ hmˬ-awˇ Yeˬluˇsaˬlehˬ meuˬ-ahˇ neh doˆ-iˇ-awˬ. Aˬ jeˬ miˇ neh ehˇ naˇ, heu gaˇ 
jawˇ-eu tsawˇ haˬ deuˬ-aˬ, nawˇ ngaˬ-euˬ gaˇ kawˆ saˇ kiˇ kamˬ gaˇ maˬ ha geuꞈ-aˇ. 
’19Kʼoeˇ ngeh, ngaˇ heu loꞈ-ehˇ ehˇ-euˬ ma. ‘Sahˬpaˬ-oˇ, uˬ duˬ tahˬ nymˇ kʼaˇ jaˆ gaˇ 
ngaˇ iˇ-awˇ, nawˬ-ahˇ jah-eu tsawˇ haˬ deuˬ-ahˇ nyehꞈ nyehꞈ-ehˇ diˬ-euˬ gaˇ kawˆ aˬ 
yawꞈ maꞈ yaw muiˬ paˬ-ehˇ siˬ nya meh.  
20Kʼoeˇ uˬ taꞈ, nawˬ-euˬ gʼaˇ duˬ saˇ kiˇ kamˬ-eu gʼaˬ pyeuꞈ-eu Saˬteˬpaˬ-ahˇ sehꞈ 
ngeh, ngaˇ kʼawꞈ kʼoeˇ gaˇ jawˇ-euˬ ma. A yawꞈ-ahˇ sehꞈ gaˇ ngaˇ gʼaˬ baꞈ baꞈ-awˇ, aˬ 
yawꞈ-ahˇ diˬ sehꞈ leˇ-euˬ deuˬ mehˬ tsoeˬ lehˆ taˬ yaꞈ-euˬ gaˇ ngaˇ loꞈ yaꞈ-euˬ ma. ’ 
21Aˬ yawꞈ ngaˬ-ahˇ ehˇ-eu, ‘Iˇ-awˬ. Gaˇ mahˇ kaˬ gaˇ jawˇ-eu aˬ cawˬ tsawˇ jeuˬ 
tsawˇ ca deuˬ jawˇ gaˇ ngaˇ nawˬ-ahˇ kʼehˇ gʼeh-eu ma.”’ 
22Dawˬ kʼoeˇ dawˬ ngehˬ laˇ gaˇ keuˆ ni, Pawˇluˆ ehˇ gaˇ aˬ yawꞈ maꞈ ciˬ cuˇ ni naˇ 
haˬ luꞈ-eu meh. Ehˇ kʼawꞈ, dawˬ kʼoeˇ dawˬ-ahˇ ya gaˬ ngeh, aˬ yawꞈ maꞈ yaw kʼaˆ-
ehˇ guˇ-awˇ ehˇ-eu, “Tsawˇ haˬ teu gʼaˬ-ahˇ taˬ paˇ bi dehꞈ. Sehꞈ-awˬ. Yaw dehꞈ bi 
dehꞈ-eu maˬ paˇ geuˇ ngaˇ.” 
23Mehˬ tsoeˬ dzeh diˇ-eu deuˬ dzeh diˇ-awˇ, kʼaˬ lehˇ byaˆ diˇ-eu deuˬ byaˆ diˇ byaˆ 
diˇ-ehˇ kʼoeˇ loꞈ-ehˇ guˇ-eu meh.  
24Loˇmaˆ guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ kʼoeˇ gʼaˬ, Pawˇluˆ-ahˇ taˆ 
laꞈ kʼoeˇ sheuˬ ahˇ gʼeh-eu gʼaˇ duˬ aˬ yawꞈ-euˬ tsawˇ haˬ deuˬ-ahˇ dawˬ biꞈ-awˇ, aˬ 
jeˬ miˇ neh Yuˇdaˆ tsawˇ haˬ deuˬ aˬ yawꞈ-ahˇ kʼoeˇ loꞈ-ehˇ guˇ-eu gaˇ kawˆ siˬ duˬ 
laˇ ni, Pawˇluˆ-ahˇ yahˬ caˆ neh juiꞈ-awˇ pyehˆ tseˇ naˇ haˬ-eu gʼaˇ duˬ ehˇ nehˬ-euˬ 
meh.  
25Ehˇ kʼawꞈ, aˬ yawꞈ-ahˇ yahˬ caˆ neh juiꞈ-eu lehˇ paꞈ tawꞈ gʼaˬ ngeh, yehˇ kʼoeˇ deuˬ 
kʼoeˇ taˆ aˬ yuiꞈ geuꞈ-eu gʼaˬ-ahˇ Pawˇluˆ ehˇ nehˬ-eu, “Loˇmaˆ miˇ kʼahˬ zaˬ tiˬ gʼaˬ-
ahˇ yaˇ kʼaˬ maˬ daˇ tsehˆ ni teu loꞈ-ehˇ juiꞈ-eu aˬ kawˬ-aˬ jaˆ ta loˇ.” 
26Yehˇ deuˬ kʼoeˇ taˆ aˬ yuiꞈ geuꞈ luꞈ-eu kʼoeˇ gʼaˬ dawˬ kʼoeˇ dawˬ-ahˇ ya gaˬ ngeh, 
guiˇ maꞈ-ahˇ uˆ lahˇ-eu yaw huiˬ yaw mahˇ jawˇ gaˇ le-awˇ ehˇ nehˬ-eu, “Nawˇ aˬ 
joˆ-ehˇ jahˇ-eu gʼeh te. Tsawˇ haˬ kʼoeˇ gʼaˬ Loˇmaˆ miˇ kʼahˬ zaˬ law hawˇ ngaˬ 
tawˇ.” 

27Kʼoeˇ ngeh, yaw huiˬ yaw mahˇ kʼoeˇ gʼaˬ Pawˇluˆ jawˇ gaˇ iˇ-awˇ, “Nawˇ Loˇmaˆ 
miˇ kʼahˬ zaˬ te loˇ” lehˇ naˇ haˬ ngeh, “Ngeuˇ ma” lehˇ Pawˇluˆ ehˇ kʼoꞈ nehˬ-euˬ 
meh.  
28Yaw huiˬ yaw mahˇ kʼoeˇ gʼaˬ ehˇ-eu, “Ngaˇ-aˬ, pyuˇ gʼawˬ mya ni biꞈ-awˇ Loˇmaˆ 
miˇ kʼahˬ zaˬ pyeuꞈ laˇ-euˬ ma.” Pawˇluˆ ehˇ-eu, “Ngaˇ law nmˇ-aˬ, dehꞈ le ngeh neh 
Loˇmaˆ miˇ kʼahˬ zaˬ ma.” 
29Kʼoeˇ ngeh jawˇ, Pawˇluˆ-ahˇ yahˬ caˆ neh juiꞈ-awˇ naˇ haˬ-eu lehˇ gʼeh-eu tsawˇ 
haˬ kʼoeˇ deuˬ tiˬ poˆ tehꞈ-ehˇ naˇ kʼah paw jiˆ kʼoꞈ le-euˬ meh. Yaw huiˬ yaw mahˇ 
kʼoeˇ gʼaˬ-aˬ, aˬ yawꞈ neh shmˇ caˆ paꞈ taˬ-euˬ Pawˇluˆ kʼoeˇ gʼaˬ Loˇmaˆ miˇ kʼahˬ 
zaˬ pyeuꞈ-eu siˬ duˬ leˇ ngeh, tsawˬ guˆ-iˇ-euˬ meh.  

Pawˇluˆ-ahˇ Baꞈ dzah mehˬ shi sheuˬ gʼeh-euˬ 

30Yuˇdaˆ tsawˇ haˬ deuˬ Pawˇluˆ-ahˇ aˬ joˆ-ehˇ iˬ baˇ taˬ luꞈ-eu gaˇ kawˆ, Loˇmaˆ guiˇ 
maꞈ kʼoeˇ taˆ uˆ lahˇ-eu yaw huiˬ yaw mahˇ kʼoeˇ gʼaˬ siˬ duˬ mawꞈ-eu meh. Kʼoeˇ 
miˇ neh, yawˬ nah yawˬ Pawˇluˆ-ahˇ paꞈ taˬ-euˬ shmˇ caˆ bi puiˇ-awˇ, piˇ ma aˬ yuiꞈ 
deuˬ hawˇ-eu Baꞈ dzah-ahˇ uˇ-eu tsawˇ haˬ dawˬ tawˆ luꞈ uiˬ laˇ-eu gʼaˇ duˬ dawˬ 
biꞈ-euˬ meh. Kʼoeˇ naˇ, Pawˇluˆ-ahˇ sheuˬ laꞈ-awˇ, aˬ yawꞈ maꞈ-euˬ mehˬ shi bi 
yawꞈ-euˬ meh.  

Gʼaˬkʼehˇ 23 

1Kʼoeˇ ngeh, Baꞈ dzah-ahˇ Pawˇluˆ haw tsoˆ taˬ-awˇ ehˇ-eu, “Aˬ yuiꞈ aˬ nyiˇ deuˬ-oˇ, 
iˬ nah keuˆ ni Miˬyehˇ mehˬ shi ngaˇ aˬ joˆ-ehˇ dehꞈ dzeuˇ jawˇ dzeuˇ laꞈ-euˬ gaˇ 
kawˆ ngaˬ-euˬ nui ma laꞈ kʼoeˇ shawˇ jehˆ ni jaˆ luꞈ ma.” 
2Pawˇluˆ-euˬ mehˬ boeˬ-ahˇ tehˆ-eu gʼaˇ duˬ, Pawˇluˆ-euˬ dawˬ peh yawꞈ luꞈ-eu 
tsawˇ haˬ deuˬ-ahˇ Piˇ ma Yaw huiˬ gʼaˬ pyeuꞈ-eu Aˬnaˬniˇ neh dawˬ biꞈ nehˬ-euˬ 
meh.  
3Aˬ yawꞈ-ahˇ Pawˇluˆ ehˇ nehˬ-eu, “Lu boeˬ lehꞈ pyuˇ taˬ-euˬ kaˇ pyawˇ-oˇ, nawˇ-aˬ 
Miˬyehˇ neh bi diˬ-eu yaw duˬ baw meh. Zahˇ dawˬ kʼoꞈ dawˬ-ahˇ gʼoe-awˇ ngaˬ-
ahˇ yaˇ kʼaˬ daˇ-eu lehˇ nawˇ teu gaˇ nuiˇ luꞈ-eu jeˬ maˇ-iˬ, aˬ jeˬ miˇ neh ngaˬ-ahˇ 
diˬ-awˬ lehˇ kʼehˇ-awˇ Zahˇ dawˬ kʼoꞈ dawˬ-ahˇ bahˬ-eu jeˬ mˇ te.” 
4Pawˇluˆ-euˬ dawˬ peh yawꞈ luꞈ-eu tsawˇ haˬ tiˬ gʼaˬ ehˇ-eu, “Miˬyehˇ-euˬ Piˇ ma 
Yaw huiˬ gʼaˬ-ahˇ coeˬ leˇ ni nawˇ teu naˆ naˆ-ehˇ ehˇ kʼmˬ te loˇ.” 
5Pawˇluˆ ehˇ-eu, “Aˬ yuiꞈ aˬ nyiˇ Iˇsaˬleˬlaˆ tsawˇ haˬ deuˬ-oˇ, aˬ yawꞈ Piˇ ma Yaw 
huiˬ gʼaˬ pyeuꞈ-eu ngaˇ maˬ siˬ nya-aˬ. ‘Nawˬ-euˬ tsawˇ jeuˬ-ahˇ uˆ lahˇ-eu gʼaˬ-ahˇ 
dawˬ yaw doeˇ taˬ ngehˬ’ lehˇ, Jaˇliꞈ laꞈ kʼoeˇ boꞈ taˬ-euˬ jaˆ-eu meh.” 
6Uiˬ laˇ taˬ-euˬ tsawˇ haˬ deuˬ laꞈ kʼoeˇ, tiˬ paˆ deuˬ Paˬliˬsehˇ deuˬ pyeuꞈ-awˇ tiˬ paˆ 
deuˬ Saˬduˬgehˇ deuˬ pyeuꞈ-eu Pawˇluˆ haw siˬ ngeh, Baꞈ dzah-ahˇ teˇ saˇ yaw kʼaˆ 
kʼaˆ-ehˇ guˇ-awˇ heu loꞈ-ehˇ ehˇ-eu meh. “Aˬ yuiꞈ aˬ nyiˇ Iˇsaˬleˬlaˆ tsawˇ haˬ deuˬ-
oˇ, ngaˇ Paˬliˬsehˇ ma. Ngaˬ da kʼawꞈ Paˬliˬsehˇ meh. Shiˇ-euˬ tsawˇ haˬ deuˬ gʼoꞈ 
dehꞈ laˇ tehꞈ-a lehˇ ngaˇ noeˬ tmˬ-euˬ tiˬ jeˬ baˬ da neh, aˬ cawˬ neh bi nyehꞈ-awˇ 
heu loꞈ-ehˇ bi naˇ haˬ gaˇ ya daˬ luꞈ-eu ma.” 

7Aˬ yawꞈ kʼoeˇ loꞈ-ehˇ ehˇ gʼaˬ-eu nehˬ-ehˇ, Paˬliˬsehˇ deuˬ hawˇ-eu Saˬduˬgehˇ 
deuˬ yaw kaˬ ja dzaˬ-awˇ, uiˬ laˇ taˬ-euˬ tsawˇ haˬ deuˬ aˇ muˇ nyiˬ muˇ paˆ-iˇ-euˬ 
meh.  
8(Aˬ jeˬ miˇ neh ehˇ naˇ, Saˬduˬgehˇ deuˬ-aˬ, shiˇ-euˬ tsawˇ haˬ gʼoꞈ dehꞈ laˇ gaˇ maˬ 
jah-a. Mˬ taˆ gʼaˬ kʼehˇ jawˇ meh lehˇ ehˇ gaˇ kʼawꞈ maˬ jah-a. Yaw sahˇ jawˇ meh 
lehˇ ehˇ-eu jeˬ-ahˇ kʼawꞈ maˬ jah-a. Ehˇ kʼawꞈ, Paˬliˬsehˇ deuˬ-aˬ, kʼoeˇ smˇ jeˬ luꞈ-
ahˇ jah-eu meh.) 
9Paˬliˬsehˇ aˇ muˇ-ahˇ taꞈ-eu Zahˇ dawˬ kʼoꞈ dawˬ mehˬ-eu saˬ laˬ tiˬ paˆ na deuˬ 
tsawˬ tuˇ laˇ-awˇ ehˇ-eu, “Tsawˇ haˬ heu gʼaˬ-euˬ yaw lehˬ tiˬ jeˬ-iˬ aˬ dui maˬ 
mawˇ-aˬ. Yaw sahˇ neh maˬ ngeuˇ naˇ, mˬ taˆ gʼaˬ kʼehˇ neh aˬ yawꞈ-ahˇ dawˬ ngehˬ 
cawˬ-euˬ maˬ siˬ tawˇ.” 
10Aˬ yawꞈ maꞈ yaw kaˬ ja dzaˬ-eu kʼoeˇ aˇ dzehˬ dzeuˇ-awˇ, Pawˇluˆ-ahˇ gʼeu paˆ 
gʼeu shaˆ paˬ-ehˇ pyeuꞈ laˇ taˬ-euˬ miˇ neh, Loˇmaˆ guiˇ maꞈ-ahˇ uˆ lahˇ-eu yaw huiˬ 
yaw mahˇ kʼoeˇ gʼaˬ kʼahˬ lahˇ laˇ-euˬ meh. Kʼoeˇ miˇ neh, tsawˇ haˬ aˇ maꞈ jawˇ gaˇ 
iˇ ka-awˇ, Pawˇluˆ-ahˇ gʼeu doˆ laˬ-iˇ-awˇ taˆ-ahˇ sheuˬ kʼoꞈ gʼeh-eu gʼaˇ duˬ aˬ yawꞈ-
euˬ yehˇ deuˬ-ahˇ dawˬ biꞈ-euˬ meh.  
11Kʼoeˇ ngeh miˇ, Sahˬ paˬ Yeˬsuˇ Pawˇluˆ-euˬ dawˬ peh yawꞈ le-awˇ ehˇ-eu, “Taˬ 
guˆ. Yeˬluˇsaˬlehˬ meuˬ laꞈ kʼoeˇ ngaˬ-euˬ gʼaˇ duˬ nawˇ saˇ kiˇ kamˬ gʼaˬ-euˬ meh. 
Loˇmaˆ meuˬ laꞈ kʼoeˇ kʼawꞈ, kʼoeˇ loꞈ-ehˇ ya kamˬ meh.” 

Pawˇluˆ-ahˇ sehꞈ-eu lehˇ bawˬ kʼoeˬ-eu 

12Uˬ bya bya laˇ ngeh, Yuˇdaˆ tsawˇ haˬ tiˬ deuˬ tahˬ dzoeˇ-awˇ, Pawˇluˆ-ahˇ maˬ ya 
sehꞈ kʼoeˇ keuˆ ni tiˬ jeˬ-iˬ maˬ dzaˬ maˬ dawˇ ni jawˇ ma lehˇ saˇ jaˇ dzaˬ-euˬ meh.  
13Kʼoeˇ loꞈ-ehˇ bawˬ kʼoeˬ-euˬ tsawˇ haˬ oeˬ tseˇ gʼaˬ dzehˬ-euˬ meh.  
14Kʼoeˇ naˇ, piˇ ma aˬ yuiꞈ deuˬ hawˇ-eu aˬ yuiꞈ aˬ tsu deuˬ jawˇ gaˇ aˬ yawꞈ maꞈ iˇ-
awˇ ehˇ-eu, “Pawˇluˆ-ahˇ maˬ ya sehꞈ kʼoeˇ keuˆ ni tiˬ jeˬ-iˬ maˬ dzaˬ maˬ dawˇ ni 
jawˇ ma nga maꞈ tiˬ kawˆ loꞈ-ehˇ saˇ jaˇ dzaˬ gʼaˬ taˬ-euˬ ma.  
15Nymˬ-mˇ poˆ jawˇ-aˬ, Pawˇluˆ gaˇ kawˆ naw maꞈ yaw duˬ duˬ-ehˇ pyehˆ tseˇ duˬ 
mawꞈ nya lehˇ myahˇ-awˇ, aˬ yawꞈ-ahˇ naw maꞈ jawˇ gaˇ bi sheuˬ ha laˇ-eu gʼaˇ duˬ 
Loˇmaˆ guiˇ maꞈ-ahˇ uˆ lahˇ-eu yaw huiˬ yaw mahˇ kʼoeˇ gʼaˬ jawˇ gaˇ bi shaˇ leˇ-
awˬ. Aˬ yawꞈ heu gaˇ maˬ ya oe keuˆ mi naˆ-ehˇ sehꞈ dzeh-eu gʼaˇ duˬ nga maꞈ lehˬ 
hmˬ-awˇ loꞈ ma.” 
16Aˬ yawꞈ maꞈ kʼoeˇ loꞈ-ehˇ bawˬ kʼoeˬ-euˬ gaˇ kawˆ, Pawˇluˆ-euˬ zaˬ oeˇ tiˬ gʼaˬ ya 
gaˬ-awˇ, taˆ-ahˇ le-awˇ Pawˇluˆ-ahˇ ehˇ nehˬ leˇ-euˬ meh.  
17Kʼoeˇ ngeh, Loˇmaˆ yehˇ kʼoeˇ taˆ aˬ yuiꞈ geuꞈ-eu tiˬ gʼaˬ-ahˇ Pawˇluˆ kuˇ-awˇ ehˇ 
nehˬ-eu, “Aˬ li heu gʼaˬ-ahˇ guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ jawˇ gaˇ 
tiˬ poˆ sheuˬ ha nehˬ leˇ sheˇ. Aˬ yawꞈ dzawˇ nehˬ leˇ paˬ-ehˇ gʼeh-eu gaˇ kawˆ jaˆ te 
jeˇ.” 
18Yehˇ kʼoeˇ taˆ aˬ yuiꞈ geuꞈ-eu kʼoeˇ gʼaˬ, aˬ li kʼoeˇ li-ahˇ yaw huiˬ yaw mahˇ kʼoeˇ 
gʼaˬ jawˇ gaˇ sheuˬ gʼeh-awˇ ehˇ nehˬ-eu, “Aˬ li heu gʼaˬ nawˬ-ahˇ dzawˇ nehˬ paˬ-
ehˇ gʼeh-eu gaˇ kawˆ jaˆ-eu miˇ neh, nawˇ jawˇ gaˇ tiˬ poˆ sheuˬ ha leˇ nehˬ laꞈ lehˇ 
tawˬ-ahˇ uˇ-eu Pawˇluˆ kʼoeˇ gʼaˬ ngaˬ-ahˇ kuˇ-awˇ ehˇ nehˬ laꞈ-euˬ meh.” 

19Yaw huiˬ yaw mahˇ kʼoeˇ gʼaˬ aˬ li kʼoeˇ li-euˬ aˬ laꞈ-ahˇ tsahˇ-awˇ, baˇ zaꞈ-ahˇ iˇ-
awˇ ehˇ-eu, “Nawˇ ngaˬ-ahˇ aˬ jeˬ dzawˇ nehˬ mawꞈ-eu jaˆ te.” 
20Aˬ li kʼoeˇ li ehˇ-eu, “Pawˇluˆ-euˬ gaˇ kawˆ yaw muiˬ paˬ-ehˇ ya siˬ duˬ ni Baꞈ dzah 
mehˬ shi pyehˆ tseˇ haw mawꞈ nya lehˇ myahˇ-awˇ, Pawˇluˆ-ahˇ Baꞈ dzah-ahˇ bi 
sheuˬ ha le-eu gʼaˇ duˬ ni shawˬ nah nawˬ-ahˇ bi shaˇ laˇ-eu lehˇ Yuˇdaˆ tsawˇ haˬ 
aˬ yuiꞈ aˬ tsu deuˬ bawˬ dzaˬ tsaˬ taˬ-euˬ meh.  
21Ehˇ kʼawꞈ, aˬ yawꞈ maꞈ ehˇ gaˇ taˬ naˇ haˬ. Aˬ jeˬ miˇ neh ehˇ naˇ, tsawˇ haˬ oeˬ tseˇ 
gʼaˬ dzehˬ ni dzuˇ zaꞈ-awˇ loꞈ luꞈ-eu meh. Pawˇluˆ-ahˇ maˬ ya sehꞈ kʼoeˇ keuˆ ni tiˬ 
jeˬ-iˬ maˬ dzaˬ maˬ dawˇ ni jawˇ ma lehˇ aˬ yawꞈ maꞈ saˇ jaˇ dzaˬ tsehˆ taˬ-euˬ meh. 
Nymˬ-mˇ aˬ yawꞈ maꞈ lehˬ hmˬ dah jiˇ taˬ-awˇ nawˬ neh ngehˬ tsehˆ ehˇ tsehˆ-euˬ 
dawˬ-ahˇ loꞈ luꞈ-eu tehꞈ meh.” 
22Kʼoeˇ ngeh, yaw huiˬ yaw mahˇ kʼoeˇ gʼaˬ ehˇ-eu, “Nawˇ ngaˬ-ahˇ heu loꞈ-ehˇ 
dzawˇ nehˬ laˇ-euˬ gaˇ kawˆ aˬ cawˬ tiˬ gʼaˬ-iˬ taˬ bi siˬ de.” Kʼoeˇ naˇ, aˬ li kʼoeˇ li-
ahˇ bi gʼoꞈ-iˇ-euˬ meh.  

Pawˇluˆ-ahˇ Sahˬ paˬ Peˬliˇ jawˇ gaˇ bi sheuˬ ha-iˇ-euˬ 

23Kʼoeˇ ngeh, Loˇmaˆ guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ kʼoeˇ gʼaˬ, aˬ 
yawꞈ-euˬ yehˇ deuˬ kʼoeˇ taˆ aˬ yuiꞈ bi geuꞈ-eu nyiˬ gʼaˬ-ahˇ kuˇ-awˇ ehˇ nehˬ-eu, 
“Yehˇ nyiˬ yaˇ gʼaˬ, mahˬ dziˬ-eu yehˇ shiꞈ tseˇ gʼaˬ hawˇ-eu, gahˬ baꞈ-eu yehˇ nyiˬ 
yaˇ gʼaˬ lehˬ hmˬ-awˇ, nymˇ ciꞈ naˬ liˬ gʼoeˬ laꞈ-ahˇ Gehˇsaˬliˇ meuˬ-ahˇ iˇ-eu gʼaˇ duˬ 
lehˬ hmˬ dah taˬ-awˬ.  
24Pawˇluˆ bi dziˬ-eu mahˬ kʼawꞈ lehˬ hmˬ nehˬ-awˇ, sahˬ paˬ Peˬliˇ jawˇ gaˇ yaw 
muiˬ paˬ-ehˇ sheuˬ keuˆ na nehˬ-iˇ-awˬ.” 
25Yaw huiˬ yaw mahˇ kʼoeˇ gʼaˬ sahˬ paˬ Peˬliˇ-ahˇ heu loꞈ-ehˇ sahˬ boꞈ boꞈ ahˇ gʼeh-
euˬ meh.  
26“Huiˬ-eu mahˇ-eu sahˬ paˬ Peˬliˇ jawˇ gaˇ, ngaˇ Gaˬlawˇdiˇ Luˇsiˆ sahˬ boꞈ boꞈ-awˇ 
dawˬ cawˬ puˬ ahˇ leꞈ-eu ma.  
27Yuˇdaˆ tsawˇ haˬ deuˬ tsawˇ haˬ heu gʼaˬ-ahˇ nyehꞈ-awˇ sehꞈ-eu lehˇ gʼeh-eu meh. 
Aˬ yawꞈ Loˇmaˆ miˇ kʼahˬ zaˬ pyeuꞈ-eu gaˇ kawˆ ngaˇ ya siˬ-euˬ miˇ neh, ngaˬ-euˬ 
yehˇ deuˬ nehˬ-ehˇ iˇ-awˇ ka kʼoꞈ laˬ-iˇ-euˬ ma.  
28Aˬ yawꞈ maꞈ aˬ yawꞈ-ahˇ aˬ jeˬ iˬ baˇ taˬ kʼaˇ za-eu nga lehˇ ngaˇ siˬ duˬ mawꞈ-eu 
miˇ neh, aˬ yawꞈ-ahˇ aˬ yawꞈ maꞈ-euˬ Baꞈ dzah-ahˇ sheuˬ gʼeh-euˬ ma.  
29Aˬ yawꞈ-ahˇ sehꞈ paˬ-ehˇ maˬ ehˇ, tawˬ-ahˇ dawˆ paˬ-ehˇ maˬ ehˇ, aˬ yawꞈ neh mˇ-
euˬ yaw lehˬ tiˬ jeˬ-iˬ ngaˇ maˬ mawˇ-aˬ. Aˬ yawꞈ-ahˇ iˬ baˇ taˬ-eu gaˇ kawˆ-aˬ, aˬ 
yawꞈ maꞈ-euˬ zahˇ dawˬ kʼoꞈ dawˬ-ahˇ taꞈ leˇ-eu gaˇ kawˆ tehꞈ meh.  
30Aˬ yawꞈ-ahˇ aˬ cawˬ sehꞈ kʼoeˬ-eu lehˇ gʼeh-eu ngaˇ ya siˬ ngeh, tiˬ poˆ tehꞈ-ehˇ 
nawˇ jawˇ gaˇ bi sheuˬ ha le-eu gʼaˇ duˬ noeˬ tsehˆ-euˬ ma. Aˬ yawꞈ-ahˇ yaˇ kʼaˬ ja 
mawꞈ-eu tsawˇ haˬ deuˬ nawˬ-euˬ mehˬ shi ja-iˇ-awˬ lehˇ ngaˇ ehˇ nehˬ-euˬ ma.” 
31Yehˇ kʼoeˇ deuˬ-aˬ, aˬ yawꞈ maꞈ-ahˇ dawˬ biꞈ taˬ-euˬ loꞈ-ehˇ mˇ-euˬ meh. Aˬ yawꞈ 
maꞈ Pawˇluˆ-ahˇ sheuˬ-awˇ, uˬ ciꞈ kʼoeˇ miˇ laꞈ kʼoeˇ Aˬdiˇbaˬliˇ meuˬ-ahˇ keuˆ ni 
sheuˬ keuˆ gʼeh-euˬ meh.  

32Yawˬ nah yawˬ, kuiˇ zoˬ cah-eu yehˇ deuˬ taˆ-ahˇ gʼoꞈ-iˇ-awˇ, mahˬ dziˬ-eu yehˇ 
deuˬ tehꞈ-ehˇ aˬ yawꞈ-ahˇ sheuˬ ha-iˇ-euˬ meh.  
33Aˬ yawꞈ maꞈ aˬ yawꞈ-ahˇ Gehˇsaˬliˇ meuˬ-ahˇ sheuˬ keuˆ gʼeh-awˇ, sahˬ boꞈ kʼoeˇ 
taꞈ sahˬ paˬ kʼoeˇ gʼaˬ-ahˇ biꞈ-awˇ, Pawˇluˆ-ahˇ kʼawꞈ aˬ yawꞈ-euˬ aˬ laꞈ laꞈ kʼoeˇ a 
nehˬ-euˬ meh.  
34Sahˬ paˬ kʼoeˇ gʼaˬ sahˬ boꞈ kʼoeˇ taꞈ gui haw-awˇ, Pawˇluˆ-ahˇ miˇ kʼahˬ aˬ geu 
kʼahˬ-ahˇ jawˇ-eu gaˇ kawˆ naˇ haˬ ngeh, Giˇliˇciˆ miˇ kʼahˬ-ahˇ jawˇ-eu gaˇ kawˆ ya 
siˬ-euˬ meh.  
35Aˬ yawꞈ ehˇ-eu, “Nawˬ-ahˇ yaˇ kʼaˬ ja mawꞈ-eu tsawˇ haˬ deuˬ oe keuˆ ngeh hawˇ-
eu nawˬ-ahˇ kʼaˇ naˇ haˬ paˬ-ehˇ gʼeh-eu jeˬ naˇ haˬ ma.” Kʼoeˇ naˇ, Pawˇluˆ-ahˇ yaw 
muiˬ paˬ-ehˇ loꞈ-awˇ Heˬloˆ neh gawˬ taˬ yaꞈ-euˬ sahˬ paˬ-euˬ yawˇ nymˇ lahˇ laꞈ 
kʼoeˇ bi jawˇ-eu gʼaˇ duˬ dawˬ biꞈ-euˬ meh.  

Gʼaˬkʼehˇ 24 

Yuˇdaˆ tsawˇ haˬ deuˬ Pawˇluˆ-ahˇ yaˇ kʼaˬ ja-euˬ 

1Ngaˬ nah byah laˇ ngeh, Piˇ ma Yaw huiˬ gʼaˬ pyeuꞈ-eu Aˬnaˬniˇ hawˇ-eu Yuˇdaˆ 
tsawˇ haˬ aˬ yuiꞈ aˬ tsu deuˬ, dawˬ ngehˬ-eu bym dui dui-eu Deˬlaˬduˇluˆ lehˇ 
myahˇ-euˬ tsawˇ haˬ tiˬ gʼaˬ sheuˬ-awˇ Gehˇsaˬliˇ meuˬ-ahˇ iˇ-euˬ meh. Sahˬ paˬ 
Peˬliˇ-euˬ mehˬ shi aˬ yawꞈ maꞈ le-awˇ, Pawˇluˆ gaˇ kawˆ daˬ leˇ-euˬ meh.  
2Kʼoeˇ naˇ, Pawˇluˆ-ahˇ sheuˬ uˇ laꞈ-awˇ, Deˬlaˬduˇluˆ lehˇ kuˇ-eu kʼoeˇ gʼaˬ Pawˇluˆ 
gaˇ kawˆ heu loꞈ-ehˇ ehˇ-eu meh.  

“Huiˬ-eu mahˇ-eu sahˬ paˬ-oˇ, nawˇ zaˬ siˬ tsawˇ gahˇ byah-eu laꞈ kʼoeˇ miˇ kʼahˬ-
ahˇ uˆ lahˇ-eu baˬ da neh, aˇ kʼoꞈ aˇ la gʼawˬ myahˇ ni nui saˇ oꞈ-awˇ coꞈ ngehˇ ni nga 
maꞈ ya dehꞈ-eu uˬ taꞈ, nga maꞈ-euˬ miˇ kʼahˬ muiˬ laˇ jaˬ laˇ ni yaw shuiꞈ gʼawˬ mya 
jeˬ beˬ paˇ laˆ paˇ nehˬ laꞈ gaˇ ya mawˇ-euˬ ma.  
3Nawˬ neh mˇ-euˬ gaˇ heu deuˬ-ahˇ, yawˬ gaˇ na luꞈ, yawˬ jawˇ na luꞈ nga maꞈ ha 
geuꞈ-awˇ, nawˬ-euˬ guiˬ lahˬ-ahˇ ja ceuˬ dui dui-eu ma.  
4Ehˇ kʼawꞈ, ngaˇ dawˬ gʼawˬ mya ni ngehˬ-eu laꞈ kʼoeˇ nawˬ-euˬ aˇ yamˬ maˬ laˆ jiˇ 
mawꞈ nya. Teu miˇ neh, nga maꞈ-euˬ gaˇ kawˆ ngaˇ yaw nymˇ nymˇ-ehˇ ehˇ gaˇ, 
gʼawˬ shaˬ gaˬ-eu laꞈ kʼoeˇ tiˬ poˆ naˇ haˬ nehˬ laꞈ lehˇ nawˬ-ahˇ shaˇ-eu ma. 
5Tsawˇ haˬ heu gʼaˬ-aˬ, guˆ laˇ paˬ-ehˇ gʼeh-eu haiˬ dui dui-eu tsawˇ haˬ tiˬ gʼaˬ 
pyeuꞈ-eu nga maꞈ ya mawˇ-euˬ ma. Miˇ tsaˬ kʼoeˇ taˆ kʼaˇ jawˇ-eu Yuˇdaˆ tsawˇ haˬ 
deuˬ suˬ saˬ laˇ ni gʼaˬ biꞈ-eu Naˬzaˬlehˇ aˇ muˇ -euˬ aˬ yuiꞈ tiˬ gʼaˬ pyeuꞈ-eu meh.  
6Kʼoeˇ uˬ taꞈ, Uˬ duˬ tahˬ nymˇ nymˇ ma-ahˇ aˬ yawꞈ laˆ jawꞈ-eu lehˇ gʼeh-eu miˇ 
neh, nga maꞈ aˬ yawꞈ-ahˇ nyehꞈ-euˬ ma.  6bNga maꞈ-euˬ zahˇ dawˬ kʼoꞈ dawˬ kʼaˇ 
jaˆ-eu loꞈ-ehˇ aˬ yawꞈ-ahˇ nga maꞈ yaˇ kʼaˬ daˇ-eu lehˇ gʼeh-euˬ ma.  
7Ehˇ kʼawꞈ, guiˇ maꞈ kʼoeˇ taˆ uˆ lahˇ-eu Luˇsiˆ oe-awˇ, aˬ yawꞈ-ahˇ nga maꞈ-euˬ aˬ 
laꞈ laꞈ kʼoeˇ neh lu doˆ-awˇ sheuˬ kʼoꞈ gʼeh-euˬ meh.  
8aKʼoeˇ naˇ, aˬ yawꞈ-ahˇ yaˇ kʼaˬ ja mawꞈ-eu deuˬ nawˇ jawˇ gaˇ ya iˇ meh lehˇ Luˇsiˆ 
dawˬ biꞈ-euˬ meh. * 

http://pt-br.bibles.org/ahk-AHK/Acts/25#Acts.24.5!f.1
http://pt-br.bibles.org/ahk-AHK/Acts/25#Acts.24.6!f.1

8Tsawˇ haˬ heu gʼaˬ-ahˇ nawˇ naˇ haˬ naˇ, nga maꞈ aˬ yawꞈ-ahˇ iˬ baˇ kʼaˇ taˬ-eu 
yawˬ jeˬ na luꞈ nawˇ ya siˬ duˬ tehꞈ-a.” 
9Kʼoeˇ loꞈ-ehˇ ehˇ gaˇ Yuˇdaˆ tsawˇ haˬ dawˬ tawˆ luꞈ tsaˬ meh lehˇ ehˇ-eu meh.  

Sahˬ paˬ Peˬliˇ mehˬ shi Pawˇluˆ dawˬ ngehˬ-euˬ 

10Kʼoeˇ naˇ, Pawˇluˆ dawˬ ngehˬ-eu gʼaˇ duˬ sahˬ paˬ Peˬliˇ laꞈ dzawˇ dzawˇ nehˬ 
ngeh, Pawˇluˆ heu loꞈ-ehˇ ehˇ-eu meh.  

“Nawˇ-aˬ, miˇ kʼahˬ heu kʼahˬ kʼoeˇ taˆ yaˇ kʼaˬ daˇ-eu gʼaˬ geuꞈ luꞈ-eu gʼawˬ mya 
kʼoꞈ byah laˇ-euˬ meh. Kʼoeˇ miˇ neh, nawˬ-euˬ mehˬ shi ngaˬ-euˬ gaˇ kawˆ ya 
dzawˇ mehˬ-eu nui kʼahˇ shiˇ dui dui nya. 
11Ngaˇ Yeˬluˇsaˬlehˬ meuˬ-ahˇ uˬ duˬ tahˬ leˇ-euˬ tseˇ nyiꞈ nah maˬ byah laˇ-aˬ siˬ 
lehˇ nawˇ siˬ nya tehꞈ-a.  
12Uˬ duˬ tahˬ nymˇ nymˇ ma laꞈ kʼoeˇ maˬ ehˇ, uˬ duˬ tahˬ nymˇ nui deuˬ laꞈ kʼoeˇ 
maˬ ehˇ, meuˬ laꞈ kʼoeˇ tiˬ gaˇ na maˬ ehˇ, ngaˇ aˬ cawˬ nehˬ-ehˇ tsawˇ pyehˇ pyehˇ 
gaˇ Yuˇdaˆ tsawˇ haˬ deuˬ neh mawˇ taˬ-euˬ maˬ jaˆ-a. Aˬ cawˬ luiˬ gʼa laˇ ni ngaˇ 
jahˇ gaˇ aˬ yawꞈ maꞈ neh mawˇ taˬ-euˬ kʼawꞈ maˬ jaˆ-a. 
13Aˬ yawꞈ maꞈ nymˬ-mˇ ngaˬ-euˬ yaw lehˬ poˆ-awˇ ehˇ luꞈ-eu gaˇ kawˆ teu deuˬ 
kʼawꞈ, nawˬ-ahˇ saˇ kiˇ tiˬ jeˬ-iˬ maˬ mehˬ duˬ nya-a. 
14Ehˇ kʼawꞈ, nawˬ-euˬ mehˬ shi ngaˇ dawˇ coe ni heu loꞈ-ehˇ ja doˆ-eu ma. Aˬ yawꞈ 
maꞈ maˬ tsaˬ-a lehˇ ehˇ-eu Gaˇma kʼoeˇ kahˇ-ahˇ ngaˇ caw teh-eu laꞈ kʼoeˇ, nga maꞈ-
euˬ aˬ poeˬ aˬ bawˇ deuˬ-euˬ Miˬyehˇ-ahˇ ngaˇ uˬ duˬ tahˬ luꞈ-eu ma. Ehˇ kʼawꞈ, 
Moˇseˬ-euˬ Zahˇ dawˬ kʼoꞈ dawˬ hawˇ-eu Miˬyehˇ gʼaˇ duˬ ngehˬ dah-eu deuˬ-euˬ 
sahˬ boꞈ laꞈ kʼoeˇ kʼaˇ boꞈ taˬ-euˬ yawˬ jeˬ na luꞈ-ahˇ kʼawꞈ ngaˇ jah luꞈ ma. 
15Tsawˇ muiˬ tsawˇ doeˇ dawˬ tawˆ luꞈ-ahˇ shiˇ-euˬ gaˇ paˇ bi gʼoꞈ dehꞈ laˇ tehꞈ-a 
lehˇ tsawˇ haˬ heu deuˬ Miˬyehˇ laꞈ kʼoeˇ noeˬ tmˬ-eu loꞈ-ehˇ, ngaˇ kʼawꞈ noeˬ tmˬ-
eu ma.  
16Miˬyehˇ mehˬ shi maˬ ehˇ, tsawˇ haˬ zaˬ mehˬ shi maˬ ehˇ, ngaˬ-euˬ nui ma aˬ 
myah luꞈ shawˇ jehˆ ni jaˆ ni leh jeh luꞈ-eu ma.  
17“Ngaˇ Yeˬluˇsaˬlehˬ meuˬ-ahˇ maˬ iˇ-ehˇ jawˇ-eu gʼawˬ mya kʼoꞈ byah laˇ-euˬ miˇ 
neh, ngaˬ-euˬ tsawˇ haˬ deuˬ jawˇ gaˇ pyuˇ shuiˇ ui cuiˆ sha ha nehˬiˇ-awˇ, lawˇ-eu 
shehˇ-eu jeˬ mˇ-iˇ-eu gʼaˇ duˬ, kʼoeˇ gaˇ iˇ-euˬ ma.  
18Ngaˇ kʼoeˇ loꞈ-ehˇ mˇ luꞈ-awˇ, gʼawˇ mawˇ shawˇ-eu zahˇ jahˇ gʼaˬ ngeh, Uˬ duˬ 
tahˬ nymˇ nymˇ ma laꞈ kʼoeˇ aˬ yawꞈ maꞈ ngaˬ-ahˇ mawˇ-euˬ meh. Ngaˬ nehˬ-ehˇ 
tsawˇ haˬ aˇ maꞈ maˬ jawˇ-euˬ uˬ taꞈ, lawꞈ gʼa-eu jeˬ kʼawꞈ maˬ jaˆ-aˬ.  
19Ehˇ kʼawꞈ, Aˬshaˆ miˇ kʼahˬ-ahˇ jawˇ-eu Yuˇdaˆ tsawˇ haˬ tiˬ deuˬ kʼoeˇ gaˇ jawˇ-eu 
meh. Aˬ yawꞈ maꞈ kʼawꞈ ngaˬ-ahˇ iˬ baˇ taˬ kʼaˇ za naˇ, nawˬ-euˬ mehˬ shi oe-awˇ ja-
eu tsaˬ tehꞈ-a.  
20Maˬ ngeuˇ naˇ, Baꞈdzah mehˬ shi ngaˇ yawꞈ leˇ ngeh, ngaˬ-euˬ yaw lehˬ aˬ geu jeˬ 
mawˇ taˬ-euˬ jaˆ te lehˇ, heu gaˇ oe taˬ-euˬ tsawˇ haˬ teu deuˬ-ahˇ bi ehˇ haw sheˇ.  
21Aˬ yawꞈ maꞈ-euˬ mehˬ shi ngaˇ yawꞈ ngeh ngaˬ neh guˇ guˇ-ehˇ ehˇ-euˬ gaˇ kawˆ 
kʼoeˇ hmˬ-ahˇ toeˬ ceh kʼaˇ za-eu tehꞈ meh. ‘Shiˇ-euˬ tsawˇ haˬ deuˬ paˇ gʼoꞈ dehꞈ laˇ 

tehꞈ-a lehˇ ngaˇ jah-eu tiˬ jeˬ baˬ da neh, iˬ nah naw maꞈ neh nyehꞈ-awˇ heuꞈ loꞈ-
ehˇ bi naˇ haˬ gaˇ ya daˬ luꞈ-eu ma’ lehˇ ehˇ-euˬ kʼoeˇ dawˬ-ahˇ toeˬ ceh kʼaˇ za-eu 
tehꞈ meh.” 
22Kʼoeˇ ngeh, Gaˇma kʼoeˇ kahˇ gaˇ kawˆ siˬ nya taˬ-euˬ Peˬliˇ-aˬ, “Guiˇ maꞈ kʼoeˇ taˆ 
uˆ lahˇ-eu yaw huiˬ yaw mahˇ pyeuꞈ-eu Luˇsiˆ oe keuˆ ngeh, naw maꞈ-euˬ gaˇ kawˆ 
heu hmˬ ngaˇ daˇ tsehˆ nehˬ ma” lehˇ ehˇ-awˇ, gaˇ kawˆ kʼoeˇ hmˬ piˬ tehˬ-euˬ meh.  
23Kʼoeˇ naˇ, Pawˇluˆ-ahˇ yaw muiˬ paˬ-ehˇ haw lahˇ-eu gʼaˇ duˬ, yehˇ tiˬ yaˇ gʼaˬ 
kʼoeˇ taˆ aˬ yuiꞈ geuꞈ-eu gʼaˬ-ahˇ aˬ yawꞈ dawˬ biꞈ-euˬ meh. Ehˇ kʼawꞈ, aˇ dzehˬ-ehˇ 
maˬ ka lahˇ ni bi jawˇ-eu uˬ taꞈ, aˬ yawꞈ loˬ-eu jeˬ-ahˇ aˬ yawꞈ-euˬ cawˬ deuˬ caw ba 
nehˬ le gaˇ taˬ laˆ tsoeˬ lehˇ ehˇ nehˬ taˬ-euˬ meh.  

Peˬliˇ hawˇ-eu Duˇsiˇleˬ aˬ nyaꞈ dzeˇ zaˬ-ahˇ Pawˇluˆ dawˬ ja ja cawˬ-euˬ 

24Smˬ nah oeˬ nah byah laˇ ngeh, Peˬliˇ hawˇ-eu Duˇsiˇleˬ aˬ nyaꞈ dzeˇ zaˬ oe-euˬ 
meh. Duˇsiˇleˬ-aˬ, Yuˇdaˆ tsawˇ jeuˬ pyeuꞈ-eu meh. Pawˇluˆ-ahˇ bi kuˇ laˬ-iˇ-awˇ, 
Yeˬsuˇ Ka li-ahˇ jah-eu gaˇ kawˆ bi ja mehˬ-euˬ meh.  
25Ehˇ kʼawꞈ, yaw tsaˬ yaw dawˇ jeˬ gaˇ kawˆ, yawˬ ha-euˬ nui ma-ahˇ nyehꞈ tehˬ 
gʼaˬ-eu gaˇ kawˆ, Yaˇ kʼaˬ daˇ-eu Aˇ nah keuˆ le luꞈ-eu gaˇ kawˆ heu deuˬ-ahˇ 
Pawˆluˆ ja keuˆ ngeh, Peˬliˇ noeˬ guˆ laˇ-awˇ ehˇ-eu, “Nawˇ gʼoꞈ-iˇ-awˬ. Aˬ kaˇ dah 
ngeh nawˬ-ahˇ ngaˇ paˇ bi kuˇ le ma.” 
26Peˬliˇ-aˬ, Pawˇluˆ aˬ yawꞈ-ahˇ pyuˇ biꞈ nehˬ gaˇ kʼawꞈ noeˬ tmˬ-eu meh. Kʼoeˇ miˇ 
neh, Pawˇluˆ-ahˇ tiˬ kʼehˬ maˬ taˬ ni kuˇ kuˇ-ehˇ dawˬ ja ja cawˬ-euˬ meh.  
27Nyiˬ kʼoꞈ byah laˇ ngeh, Peˬliˇ-euˬ jawˇ duˬ-ahˇ Bawˇgiˇ Beˬtuˇ sahˬ paˬ paˇ geuꞈ 
le-euˬ meh. Peˬliˇ-aˬ, Yuˇdaˆ tsawˇ haˬ mehˬ shi tsawˇ myahˇ za mawꞈ-eu miˇneh 
Pawˇluˆ-ahˇ tawˬ-ahˇ bi uˇ yaꞈ-euˬ meh.  

Gʼaˬkʼehˇ 25 

Sahˬ paˬ Gehˇsaˬ jawˇ gaˇ bi iˇ laꞈ lehˇ Pawˇluˆ shaˇ-euˬ 

1Sahˬ paˬ Beˬtuˇ miˇ kʼahˬ kʼoeˇ kʼahˬ-ahˇ oe keuˆ-euˬ smˬ nah byah laˇ ngeh, 
Gehˇsaˬliˇ meuˬ-ahˇ neh Yeˬluˇsaˬlehˬ meuˬ-ahˇ le-euˬ meh. 
2Kʼoeˇ ngeh, piˇ ma aˬ yuiꞈ deuˬ hawˇ-eu Yuˇdaˆ tsawˇ haˬ aˬ yuiꞈ aˬ tsu deuˬ neh 
Pawˇluˆ-euˬ gaˇ kawˆ aˬ yawꞈ jawˇ gaˇ daˬ leˇ-euˬ meh. Sahˬ paˬ Beˬtuˇ-ahˇ aˬ yawꞈ 
maꞈ heu loꞈ-ehˇ shaˇ-euˬ meh.  
3Aˬ yawꞈ maꞈ-euˬ myaˆ pyawˬ-ahˇ haw-awˇ, Pawˇluˆ-ahˇ Yeˬluˇsaˬlehˬ meuˬ-ahˇ tiˬ 
poˆ bi sheuˬ ha laˇ-eu gʼaˇ duˬ shaˇ-euˬ meh. Gaˇ pehˇ-ahˇ loꞈ-awˇ Pawˇluˆ-ahˇ sehꞈ-
eu gʼaˇ duˬ aˬ yawꞈ maꞈ lehˬ hmˬ jiˇ taˬ-euˬ meh. 
4Beˬtuˇ ehˇ-eu, “Pawˇluˆ-ahˇ Gehˇsaˬliˇ meuˬ-euˬ tawˬ-ahˇ dawˆ taˬ-euˬ ma. Ngaˇ 
kʼawꞈ, gʼawˬ myahˇ maˬ gʼeh-ehˇ kʼoeˇ gaˇ gʼoꞈ-iˇ ma. 
5Tsawˇ haˬ kʼoeˇ gʼaˬ neh mˇ lehˬ taˬ-euˬ jeˬ jaˆ naˇ, naw maꞈ-euˬ aˬ yuiꞈ aˬ tsu deuˬ 
ngaˬ nehˬ-ehˇ oe-awˇ ja le-awˬ.” 

6Sahˬ paˬ Beˬtuˇ aˬ yawꞈ maꞈ nehˬ-ehˇ gʼoeˬ nah tseˇ nah byah ni paˇ jawˇ-awˇ, 
Gehˇsaˬliˇ meuˬ-ahˇ gʼoꞈ ka-iˇ-euˬ meh. Yawˬ nah yawˬ yaˇ kʼaˬ daˇ-eu nymˇ-ahˇ aˬ 
yawꞈ nuiˇ-awˇ, Pawˇluˆ-ahˇ kʼoeˇ gaˇ bi sheuˬ uˇ laꞈ-euˬ meh.  
7Pawˇluˆ laˇ keuˆ ngeh, Yeˬluˇsaˬlehˬ meuˬ-ahˇ neh oe-euˬ Yuˇdaˆ tsawˇ haˬ deuˬ aˬ 
yawˬ-euˬ tiˬ jawˬ yawꞈ-awˇ, aˬ yawꞈ lehˬ dui dui-eu gaˇ kawˆ gʼawˬ mya jeˬ ehˇ-eu 
meh. Ehˇ kʼawꞈ, aˬ yawꞈ maꞈ ehˇ-eu kʼoeˇ saˇ kiˇ maˬ jaˆ-eu uˬ taꞈ, yaw duˬ maˬ 
baw-a. 
8Kʼoeˇ naˇ, Pawˇluˆ ehˇ kʼoꞈ nehˬ-eu, “Yuˇdaˆ tsawˇ jeuˬ-euˬ Zahˇ dawˬ kʼoꞈ dawˬ-ahˇ 
maˬ ehˇ, Uˬ duˬ tahˬ nymˇ nymˇ ma-ahˇ maˬ ehˇ, Loˇmaˆ miˇ kʼahˬ-ahˇ maˬ ehˇ, ngaˬ 
neh mˇ bahˬ taˬ-euˬ tiˬ jeˬ-iˬ maˬ jaˆ.” 
9Ehˇ kʼawꞈ, Beˬtuˇ-aˬ, Yuˇdaˆ tsawˇ haˬ mehˬ shi tsawˇ myahˇ za mawꞈ-eu miˇ neh, 
Pawˇluˆ-ahˇ ehˇ nehˬ-eu, “Nawˇ Yeˬluˇsaˬlehˬ meuˬ-ahˇ le-awˇ, ngaˬ-euˬ mehˬ shi 
gaˇ kawˆ heu hmˬ yaˇ kʼaˬ ja mawꞈ miˇ-a loˇ.” 
10Pawˇluˆ ehˇ-eu, “Sahˬpaˬ Gehˇsaˬ-euˬ yaˇ kʼaˬ daˇ-eu nymˇ-ahˇ ngaˇ yawꞈ luꞈ-eu 
ma. Ngaˬ-ahˇ heu gaˇ yaˇ kʼaˬ ja-eu tsaˬ meh. Nawˇ siˬ luꞈ-eu loꞈ-ehˇ, Yuˇdaˆ tsawˇ 
haˬ deuˬ kʼoeˇ taˆ ngaˬ neh mˇ lehˬ taˬ-euˬ tiˬ jeˬ-iˬ maˬ jaˆ.  
11Zahˇ dawˬ kʼoꞈ dawˬ-ahˇ ngaˇ puiˬ-awˇ shiˇ paˬ-ehˇ gʼeh-eu yaw lehˬ tiˬ jeˬ na mˇ 
taˬ-euˬ jaˆ naˇ kʼawꞈ, maˬ bi shiˇ ni bi dzeuˇ-iˇ laꞈ lehˇ ngaˇ maˬ ehˇ. Ehˇ kʼawꞈ, aˬ 
yawꞈ maꞈ ngaˬ-euˬ yaw lehˬ poˆ-eu teu maˬ tsaˬ naˇ, tsawˇ haˬ tiˬ gʼaˬ-iˬ aˬ yawꞈ 
maꞈ-euˬ aˬ laꞈ laꞈ kʼoeˇ ngaˬ-ahˇ maˬ a nehˬ nya-aˇ. Sahˬ paˬ Gehˇsaˬ neh yaˇ kʼaˬ bi 
daˇ laꞈ lehˇ ngaˇ shaˇ-eu ma.” 
12Kʼoeˇ ngeh, sahˬ paˬ Beˬtuˇ-aˬ, aˬ yawꞈ-ahˇ nui noeˬ nui duˇ biꞈ-eu deuˬ nehˬ-ehˇ 
bawˬ dzaˬ-awˇ, heu loꞈ-ehˇ ehˇ kʼoꞈ nehˬ-euˬ meh. “Sahˬ paˬ Gehˇsaˬ neh yaˇ kʼaˬ bi 
daˇ laꞈ lehˇ nawˇ shaˇ-eu miˇ neh, nawˬ-ahˇ sahˬ paˬ Gehˇsaˬ jawˇ gaˇ bi le ma.” 

Sahˬ paˬ Aˬgiˇpaˆ hawˇ-eu Beˬlaˬniˇ-euˬ mehˬ shi Pawˇluˆ-ahˇ sheuˬ gʼeh-euˬ 

13Aˇ nah ui cuiˆ myahˇ laˇ ngeh, miˇ kʼahˬ kʼoeˇ kʼahˬ-ahˇ uˆ lahˇ le-euˬ sahˬ paˬ 
Beˬtuˇ-ahˇ dawˬ deh gʼa mawˇ le-awˇ ha-eu gʼaˇ duˬ, sahˬ paˬ Aˬgiˇpaˆ hawˇ-eu 
Beˬlaˬniˇ aˬ nyaꞈ dzeˇ zaˬ Gehˇsaˬliˇ meuˬ-ahˇ oe-euˬ meh.  
14Aˬ nyaꞈ dzeˇ zaˬ kʼoeˇ gaˇ heu myaˆ nah jawˇ keuˆ laꞈ ngeh, saˬ paˬ Beˬtuˇ neh 
sahˬ paˬ Aˬgiˇpaˆ-ahˇ Pawˇluˆ gaˇ kawˆ heu loꞈ-ehˇ dzawˇ nehˬ-euˬ meh. “Sahˬ paˬ 
Peˬliˇ neh heu gaˇ tawˬ-ahˇ dawˆ taˬ yaꞈ-euˬ tsawˇ ha tiˬ gʼaˬ jawˇ meh.  
15Ngaˇ Yeˬluˇsaˬlehˬ meuˬ-ahˇ le ngeh, Yuˇdaˆ tsawˇ haˬ piˇ ma aˬ yuiꞈ deuˬ hawˇ-eu 
aˬ yuiꞈ aˬ tsu geuꞈ-eu deuˬ aˬ yawꞈ-euˬ gaˇ kawˆ ngaˬ-ahˇ ja nehˬ laꞈ-awˇ, aˬ yawꞈ-
ahˇ yaˇ kʼaˬ daˇ-awˬ lehˇ ngaˬ-ahˇ shaˇ-eu meh.  
16Ehˇ kʼawꞈ, aˬ yawꞈ maꞈ-ahˇ ngaˇ heu loꞈ-ehˇ ehˇ nehˬ-euˬ ma. ‘Nga maꞈ Loˇmaˆ 
tsawˇ haˬ-aˬ, mˇ bahˬ-euˬ tsawˇ haˬ hawˇ-eu aˬ yawꞈ-ahˇ yaˇ kʼaˬ ja mawꞈ-eu tsawˇ 
haˬ yaw kaˬ bi tahˬ dzoeˇ-awˇ, nyiˬ paw luꞈ yawˬ ha gaˇ kawˆ bi dzawˇ gʼaˬ miˇ tsa 
maˬ ngeuˇ naˇ, mˇ bahˬ-euˬ tsawˇ haˬ kʼoeˇ gʼaˬ-ahˇ aˬ cawˬ-euˬ aˬ laꞈ laꞈ kʼoeˇ a 
nehˬ-eu zahˇ sahˇ kʼoꞈ maˬ jaˆ-a’ lehˇ ehˇ nehˬ-euˬ ma.  

17Aˬ yawꞈ maꞈ heu gaˇ oe keuˆ ngeh, ngaˇ aˇ yamˬ jiˆ jiˆ-ehˇ maˬ jawˇ ni yawˬ nah 
yawˬ yaˇ kʼaˬ daˇ-eu nymˇ-ahˇ nuiˇ leˇ-awˇ, tsawˇ haˬ kʼoeˇ gʼaˬ-ahˇ bi sheuˬ laˬ-iˇ-eu 
gʼaˇ duˬ dawˬ biꞈ-euˬ ma.  
18Aˬ yawꞈ-ahˇ yaˇ kʼaˬ ja mawꞈ-eu deuˬ tuˇ laˇ-awˇ ngehˬ-eu meh. Ehˇ kʼawꞈ, ngaˬ 
neh noeˬ taˬ-euˬ yaw bahˬ jeˬ tiˬ hmˬ-iˬ maˬ ehˇ doˆ laꞈ-a.  
19Aˬ yawꞈ maꞈ ehˇ-eu kʼoeˇ-aˬ, aˬ yawꞈ maꞈ-euˬ uˬ duˬ tahˬ-eu zahˇ sahˇ kʼoꞈ gaˇ 
kawˆ hawˇ-eu, Yeˬsuˇ lehˇ myahˇ-euˬ tsawˇ haˬ tiˬ gʼaˬ gaˇ kawˆ-ahˇ taꞈ leˇ-awˇ aˬ 
yawꞈ nehˬ-ehˇ maˬ tsaˬ leˇ-ehˇ ja dzaˬ-euˬ gaˇ kawˆ ehˇ-eu tehꞈ meh.  
20Gaˇ kawˆ heu deuˬ-ahˇ aˬ joˆ-ehˇ pyehˆ tseˇ haw paˬ nga lehˇ ngaˇ maˬ noeˬ duˬ 
nya-eu miˇ neh, ‘Yeˬluˇsaˬlehˬ meuˬ-ahˇ le-awˇ yaˇ kʼaˬ ja leˇ ma loˇ’ lehˇ, Pawˇluˆ-
ahˇ naˇ haˬ-euˬ ma.  
21Ehˇ kʼawꞈ, aˬ yawꞈ-ahˇ yaw muiˬ paˬ-ehˇ loꞈ piˇ nehˬ laꞈ-awˇ, sahˬ paˬ Gehˇsaˬ neh 
yaˇ kʼaˬ bi daˇ laꞈ lehˇ shaˇ-eu miˇ neh, sahˬ paˬ Gehˇsaˬ jawˇ gaˇ maˬ bi sheuˬ gʼeh 
dah-euˬ kʼoeˇ keuˆ ni aˬ yawꞈ-ahˇ yaw muiˬ paˬ-ehˇ loꞈ piˇ-eu gʼaˇ duˬ dawˬ biꞈ taˬ-
euˬ ma.” 
22Aˬgiˇpaˆ ehˇ-eu, “Tsawˇ haˬ heu gʼaˬ dawˬ ngehˬ gaˇ ngaˇ gaˬ mawꞈ nya.” Beˬtuˆ 
ehˇ-eu, “Ni shawˬ nah ya gaˬ tehꞈ-a” 
23Yawˬ nah yawˬ, Aˬgiˇpaˆ hawˇ-eu Beˬlaˬniˆ aˬ nyaꞈ dzeˇ zaˬ baoˬ kʼahˬ sehˇ tiˬ 
byah ni oe gaˇ bawˬ-iˬ gʼeh-awˇ ha-awˇ, guiˇ maꞈ kʼoeˇ taˆ uˆ lahˇ-eu yaw huiˬ yaw 
mahˇ deuˬ hawˇ-eu meuˬ laꞈ kʼoeˇ jawˇ-eu myaˆ pyawˬ naˇ mehˇ jaˆ-eu aˬ yuiꞈ aˬ 
tsu deuˬ nehˬ-ehˇ mehˬ bawˬ gʼeh-eu hawˇ nymˇ laꞈ kʼoeˇ uˇ leˇ-euˬ meh. Kʼoeˇ 
ngeh, sahˬ paˬ Beˬtuˇ neh dawˬ biꞈ-awˇ Pawˇluˆ-ahˇ bi sheuˬ uˇ laꞈ-euˬ meh.  
24Sahˬ paˬ Beˬtuˇ ehˇ-eu, “Sahˬ paˬ Aˬgiˇpaˆ hawˇ-eu heu gaˇ uiˬ laˇ taˬ-euˬ cawˬ 
deuˬ-oˇ, tsawˇ haˬ heu gʼaˬ-ahˇ haw sheˇ. Heu gaˇ jawˇ-eu Yuˇdaˆ tsawˇ haˬ deuˬ 
hawˇ-eu Yeˬluˇsaˬlehˬ meuˬ laꞈ kʼoeˇ kʼaˇ jawˇ-eu Yuˇdaˆ tsawˇ haˬ dawˬ tawˆ luꞈ, 
tsawˇ haˬ heu gʼaˬ gaˇ kawˆ ngaˬ-ahˇ daˬ laˇ taˬ-euˬ meh. Aˬ yawꞈ-ahˇ yaw dehꞈ bi 
dehꞈ-eu maˬ geuˇ-a lehˇ aˬ yawꞈ maꞈ guˇ dui dui-eu meh.  
25Ehˇ kʼawꞈ, aˬ yawꞈ bi shiˇ-eu gʼaˇ duˬ yaˇ kʼaˬ daˇ nehˬ paˬ-ehˇ, aˬ yawꞈ neh mˇ 
bahˬ taˬ-euˬ tiˬ jeˬ-iˬ ngaˇ maˬ poˆ doˆ nya-eu uˬ taꞈ, Huiˬ dui dui-eu Sahˬ paˬ 
Gehˇsaˬ neh yaˇ kʼaˬ bi daˇ nehˬ laꞈ lehˇ aˬ yawꞈ ngaˬ-ahˇ shaˇ-eu miˇ neh, aˬ yawꞈ-
ahˇ bi sheuˬ ha leˇ-eu lehˇ ngaˇ noeˬ tsehˆ gʼaˬ-euˬ ma.  
26Ehˇ kʼawꞈ, Huiˬ dui dui-eu Sahˬ paˬ jawˇ gaˇ aˬ yawꞈ-euˬ gaˇ kawˆ aˬ joˆ-ehˇ boꞈ 
nehˬ paˬ nga lehˇ maˬ ya shaˇ noeˬ duˬ-aˬ siˬ. Kʼoeˇ miˇ neh, aˬ yawꞈ-ahˇ pyehˆ tseˇ 
gʼaˬ ngeh jawˇ, aˬ yawꞈ-euˬ gaˇ kawˆ ngaˇ sahˬ boꞈ boꞈ nehˬ nya paˬ-ehˇ bi duˬ laˇ-
eu gʼaˇ duˬ, naw maꞈ-euˬ mehˬ shi, aˬ cawˬ naˆ maˬ tseˇ sahˬ paˬ Aˬgiˇpaˆ-euˬ mehˬ 
shi, aˬ yawꞈ-ahˇ bi sheuˬ laꞈ taˬ-euˬ jeˬ pyeuꞈ-eu ma.  
27Aˬ jeˬ miˇ neh ehˇ naˇ, daˬ taˬ-euˬ gaˇ kawˆ yaw duˬ duˬ-ehˇ maˬ ehˇ mehˬ nehˬ 
nya ni paꞈ taˬ-euˬ tsawˇ haˬ tiˬ gʼaˬ-ahˇ bi sheuˬ ha-iˇ-eu ehˇ-eu jeˬ-aˬ, maˬ muiˬ-a 
lehˇ ngaˇ noeˬ miˇ-a.” 

Gʼaˬkʼehˇ 26 

Sahˬ paˬ Aˬgiˇpaˆ mehˬ shi Pawˇluˆ dawˬ ngehˬ-euˬ 

1Sahˬ paˬ Aˬgiˇpaˆ Pawˇluˆ-ahˇ ehˇ-eu, “Nawˬ-euˬ gaˇ kawˆ nawˇ ngehˬ-eu aˬ kawˬ-
aˬ jaˆ meh.” Kʼoeˇ ngeh, Pawˇluˆ aˬ laꞈ caw ja-awˇ, aˬ yawꞈ-euˬ gaˇ kawˆ heu loꞈ-ehˇ 
ehˇ-eu meh.  
2“Sahˬ paˬ Aˬgiˇpaˆ-oˇ, Yuˇdaˆ tsawˇ haˬ neh ngaˬ-euˬ gaˇ kawˆ kʼaˇ daˬ taˬ-euˬ yawˬ 
jeˬ na luꞈ-ahˇ, iˬ nah nawˬ-euˬ mehˬ shi ngaˇ ya ngehˬ kʼoꞈ-eu heu-aˬ, ngaˬ-euˬ gʼaˇ 
duˬ guiˬ lahˬ huiˬ-eu tiˬ jeˬ meh lehˇ noeˬ miˇ-a.  
3Aˬ jeˬ miˇ neh ehˇ naˇ, Yuˇdaˆ tsawˇ haˬ-euˬ zahˇ sahˇ kʼoꞈ hawˇ-eu aˬ yawꞈ maꞈ tiˬ 
kʼehˬ maˬ taˬ ni ja dzaˬ-eu gaˇ kawˆ nawˇ yaw muiˬ paˬ-ehˇ siˬ nya-eu meh. Kʼoeˇ 
miˇ neh, nui ma gʼawˬ mahˇ ni taˬ-awˇ ngaˇ ja gaˇ tiˬ poˆ naˇ haˬ nehˬ laꞈ lehˇ shaˇ-
eu ma.  

Pawˇluˆ Paˬliˬsehˇ geuꞈ-euˬ gaˇ kawˆ dzawˇ-eu 

4“Ngaˇ nyiˇ ngeh neh aˬ joˆ-ehˇ dehꞈ daˆ jawˇ daˆ laꞈ-euˬ gaˇ kawˆ, Yuˇdaˆ tsawˇ haˬ 
deuˬ siˬ nya jiˇ meh. Yaw beh ngaˬ-euˬ miˇ kʼahˬ-ahˇ aˬ joˆ-ehˇ dehꞈ yaꞈ-awˇ, aˇ nah 
Yeˬluˇsaˬlehˬ meuˬ-ahˇ aˬ joˆ-ehˇ dehꞈ-euˬ aˬ yawꞈ maꞈ siˬ nya jiˇ meh.  
5Aˬ yawꞈ maꞈ ehˇ doˆ mawꞈ law nmˇ-aˬ, aˬ dui-euˬ uˬ duˬ tahˬ-eu zahˇ sahˇ kʼoꞈ laꞈ 
kʼoeˇ aˬ cawˬ naˆ maˬ tseˇ zahˇ sahˇ kʼoꞈ-ahˇ caw teh byah dui dui-eu aˇ muˇ pyeuꞈ-
eu Paˬliˬsehˇ aˇ muˇ laꞈ kʼoeˇ, yaw beh neh ngaˇ uˇ leˇ-euˬ aˬ yawꞈ maꞈ siˬ nya jiˇ 
meh.  
6Nymˬ-mˇ ngaˇ heu gaˇ heu loꞈ-ehˇ bi paꞈ-awˇ bi naˇ haˬ luꞈ-eu heu kʼawꞈ ni, aˬ dui-
euˬ aˬ poeˬ aˬ bawˇ deuˬ-ahˇ Miˬyehˇ neh dzaˬ taˬ yaꞈ-euˬ saˇ jaˇ-ahˇ ngaˇ noeˬ tmˬ-
eu baˬ da neh ya daˬ-eu jeˬ pyeuꞈ-eu ma.  
7Aˬ dui-euˬ tsawˇ jeuˬ tseˇ nyiꞈ jeuˬ luꞈ, uˬ ciꞈ nah gʼahˇ maˬ ehˇ, Miˬyehˇ-ahˇ uˬ duˬ 
tahˬ tahˬ-ehˇ noeˬ tmˬ luꞈ-eu kʼoeˇ kʼawꞈ, nymˬ-mˇ ngaˇ noeˬ tmˬ luꞈ-eu heu hmˬ 
meh. Sahˬ paˬ-oˇ, kʼoeˇ loꞈ-ehˇ noeˬ tmˬ-eu heu hmˬ baˬ da neh Yuˇdaˆ tsawˇ haˬ 
deuˬ ngaˬ-ahˇ yaˇ kʼaˬ ja-eu meh.  
8Aˬ jeˬ miˇ neh naw maꞈ heu gaˇ uiˬ laˇ taˬ-euˬ tsawˇ haˬ deuˬ, shiˇ-euˬ tsawˇ haˬ-
ahˇ Miˬyehˇ bi gʼoꞈ dehꞈ laˇ nya meh lehˇ ehˇ gaˇ maˬ jah coeˇ te.” 

Jah-eu tsawˇ haˬ deuˬ-ahˇ kʼehˬ haw-euˬ gaˇ kawˆ Pawˇluˆ dzawˇ-eu 

9“Naˬzaˬlehˇ tsawˇ haˬ Yeˬsuˇ-euˬ tsawˇ myahˇ-ahˇ kʼaˇ coeˬ kʼaˇ ciˆ-eu jeˬ dawˬ 
tawˆ luꞈ mˇ-eu tsaˬ tehꞈ-a lehˇ ngaˇ noeˬ-euˬ ma. 
10Yeˬluˇsaˬlehˬ meuˬ-ahˇ ngaˇ maˇ maˇ ni kʼoeˇ loꞈ-ehˇ mˇ-euˬ ma. Piˇ ma aˬ yuiꞈ 
deuˬ-ahˇ aˬ kawˬ-aˬ shaˇ-awˇ, Miˬyehˇ-euˬ tsawˇ haˬ gʼawˬ mya ni nyehꞈ-awˇ tawˬ-
ahˇ dawˆ-euˬ uˬ taꞈ, aˬ yawꞈ maꞈ-ahˇ sehꞈ-eu gʼaˇ duˬ bawˬ dzaˬ tsehˆ gaˇ ngaˇ kʼawꞈ 
ahˇ leˇ-euˬ ma.  
11Aˬ yawꞈ maꞈ-ahˇ uˬ duˬ tahˬ nymˇ laꞈ kʼoeˇ gʼawˬ mya poˆ bi kʼehˬ bi kʼaˆ ni ngaˇ 
jahˇ-awˇ, aˬ yawꞈ maꞈ-euˬ jah-eu jeˬ-ahˇ bi byehˇ dzeh-eu gʼaˇ duˬ ngaˇ leh jeh dui 
dui-euˬ ma. Aˬ yawꞈ maꞈ-ahˇ ngaˇ nui ma pehˇ dui dui-euˬ miˇ neh, aˬ cawˬ miˇ 
kʼahˬ-ahˇ jaˆ-eu meuˬ deuˬ-ahˇ keuˆ ni le le-ehˇ aˬ yawꞈ maꞈ-ahˇ kʼehˬ haw kʼaˆ 
haw-euˬ ma.  

Pawˇ luˆ jah-eu tsawˇ haˬ pyeuꞈ laˇ-euˬ gaˇ kawˆ dzawˇ-eu 

12“Kʼoeˇ loꞈ-ehˇ mˇ leˇ-eu gʼaˇ duˬ, piˇ ma aˬ yuiꞈ deuˬ-ahˇ aˬ kawˬ-aˬ shaˇ-awˇ, 
Daˬmaˬsehˇ meuˬ-ahˇ ngaˇ le-euˬ ma.  
13Sahˬ paˬ-oˇ, gaˇ pehˇ-ahˇ nah loˆ ceh laˇ ngeh, nahˇ ma naˆ maˬ tseˇ kʼaˆ dui dui-eu 
yaw shehꞈ mˬ-ahˇ neh tahˬ tehˬ leꞈ-awˇ, ngaˇ hawˇ-eu ngaˬ nehˬ-ehˇ le luꞈ-eu tsawˇ 
haˬ deuˬ-euˬ tiˬ jawˬ bya le-euˬ meh.  
14Nga maꞈ yawˬ gʼaˬ na luꞈ miˇ tsa coˬ dzeh-euˬ ma. Kʼoeˇ naˇ, Heˬbyehˇ dawˬ-ahˇ 
neh, ngaˬ-ahˇ heu loꞈ-ehˇ ehˇ-eu teˇ saˇ-ahˇ ngaˇ ya gaˬ-euˬ ma. ‘Sawˇluˆ-oˇ, Sawˇluˆ-
oˇ, aˬ jeˬ miˇ neh nawˇ ngaˬ-ahˇ kʼehˬ te. Mawˇ neˇ-ahˇ tsawˆ-eu daˇ ceh-ahˇ behˆ-eu 
mawˇ neˇ loꞈ-ehˇ, yawˬ haˇ yawˬ ha laˆ tahˬ laˆ naˇ-eu jeˬ nawˇ mˇ-eu nga’ lehˇ ehˇ-
eu meh. 
15‘Sahˬpaˬ-oˇ, nawˇ aˬ suˇ gʼaˬ te’ lehˇ ngaˇ naˇ haˬ ngeh, heu loꞈ-ehˇ ehˇ kʼoꞈ nehˬ 
laꞈ-euˬ meh. ‘Ngaˇ-aˬ, nawˇ kʼehˬ luꞈ-eu Yeˬsuˇ ma. 
16Tuˇ-awˇ gawˬ yawꞈ yawꞈ-awˬ. Nawˬ-ahˇ ngaˬ-euˬ gaˇ bi mˇ-eu lehˇ, nawˬ-euˬ 
mehˬ shi ngaˇ doˆ le-euˬ ma. Iˬ nah ngaˬ-ahˇ nawˇ ya mawˇ-euˬ gaˇ kawˆ heu hawˇ-
eu, mehˬ hu paw ngaˬ neh nawˬ-ahˇ bi mawˇ-euˬ gaˇ kawˆ deuˬ, aˬ cawˬ-ahˇ nawˇ 
ya dzawˇ mehˬ nehˬ meh. 
17Iˇsaˬleˬlaˆ tsawˇ haˬ deuˬ hawˇ-eu aˬ cawˬ tawˇ jeuˬ deuˬ jawˇ gaˇ nawˬ-ahˇ ngaˇ 
kʼehˇ gʼeh-awˇ, aˬ yawꞈ maꞈ-euˬ aˬ laꞈ laꞈ kʼoeˇ nawˬ-ahˇ ngaˇ bi buˬ-iˇ ma.  
18Aˬ yawꞈ maꞈ jah-eu laꞈ kʼoeˇ iˬ baˇ pyehˬ nehˬ-euˬ jeˬ-ahˇ za-awˇ, Miˬyehˇ neh tseˇ 
doˆ-euˬ tsawˇ haˬ deuˬ nehˬ-ehˇ jawˇ duˬ za nya ni aˬ yawꞈ maꞈ-euˬ myaˆ nuiˆ nawˇ 
pah nehˬ-awˇ, yaw zahˇ laꞈ kʼoeˇ neh yaw shehꞈ-ahˇ ya sheuˬ kʼoꞈ laꞈ nehˬ-awˇ, 
Saˬdaˬ-euˬ baoˬ uˬ moˆ jawˇ luꞈ-eu deuˬ-ahˇ Miˬyehˇ jawˇ paw ya sheuˬ kʼoꞈ laꞈ 
nehˬ meh’ lehˇ ehˇ-eu meh.  

Pawˇluˆ gaˇ mˇ-euˬ gaˇ kawˆ dzawˇ-euˬ 

19“Kʼoeˇ miˇ neh, sahˬ paˬ Aˬgiˇpaˆ-oˇ, mˬ kʼoeˇ taˆ neh oe-euˬ yaw sahˇ laꞈ kʼoeˇ bi 
siˬ bi mawˇ-le-euˬ jeˬ-ahˇ ngaˇ maˬ naˇ haˬ geuꞈ ni maˬ byehˇ-aˬ.  
20Daˬmaˬsehˇ meuˬ-ahˇ neh aˇ dahˬ beh-awˇ, Yeˬluˇsaˬlehˬ meuˬ-ahˇ maˬ ehˇ, 
Iˇsaˬleˬlaˆmiˇ kʼahˬ kʼahˬ lah ni-ahˇ maˬ ehˇ, aˬ cawˬ tsawˇ jeuˬ deuˬ-ahˇ maˬ ehˇ, iˬ 
baˇ noeˬ poˆ-awˇ Miˬyehˇ jawˇ paw gʼoꞈ kʼoꞈ laˇ-eu uˬ taꞈ, aˬ yawꞈ maꞈ iˬ baˇ noeˬ 
poˆ-euˬ ngaˇ lehˇ siˬ duˬ laˇ ni mˇ-awˬ shaˇ-awˬ lehˇ ngaˇ dawˬ mehˬ mehˬ-euˬ ma.  
21Ngaˇ kʼoeˇ loꞈ-ehˇ mehˬ-euˬ baˬ da neh, Uˬ duˬ tahˬ nymˇ nymˇ ma laꞈ kʼoeˇ 
Yuˇdaˆ tsawˇ haˬ deuˬ ngaˬ-ahˇ nyehꞈ-awˇ sehꞈ-eu lehˇ leh jeh-euˬ meh.  
22Ehˇ kʼawꞈ, iˬ nah keuˆ ni Miˬyehˇ ngaˬ-ahˇ caw ba nehˬ laꞈ-eu miˇ neh, heu gaˇ 
yawꞈ-awˇ, huiˬ zaˬ nyiˇ zaˬ heu myaˆ ni gʼeh-eu mehˬ shi saˇ kiˇ ya kamˬ luꞈ-eu ma. 
Nymˬ-mˇ ngaˇ ehˇ luꞈ-eu gaˇ kawˆ heu-aˬ, Miˬyehˇ gʼaˇ duˬ ngehˬ dah-eu deuˬ hawˇ-
eu Moˇseˬ neh aˬ kaˇ heu loꞈ-ehˇ pyeuꞈ laˇ tehꞈ-a lehˇ ehˇ taˬ yaꞈ-euˬ gaˇ kawˆ aˬ 
yawꞈ tiˬ hmˬ ma.  
23Ka li-aˬ, shiˇ-euˬ jeˬ-ahˇ ya daˬ-awˇ, gʼoꞈ dehꞈ beh beh laˇ-euˬ gʼaˬ pyeuꞈ-awˇ Yuˇ 
daˆ tsawˇ haˬ-ahˇ maˬ ehˇ, aˬ cawˬ tsawˇ jeuˬ deuˬ-ahˇ maˬ ehˇ, ka kʼoꞈ-eu yaw 
shehꞈ gaˇ kawˆ tahˇ kʼawˬ tehꞈ-a lehˇ ehˇ-eu gaˇ kawˆ kʼoeˇ hmˬ meh.” 

Sahˬ paˬ Aˬgiˇpaˆ-ahˇ Pawˇluˆ dawˬ mehˬ mehˬ-euˬ 

24Pawˇluˆ aˬ yawꞈ-euˬ gaˇ kawˆ ngehˬ kʼoꞈ-awˇ kʼoeˇ loꞈ-ehˇ dzawˇ luꞈ ngeh, sahˬ 
paˬ Beˬtuˇ aˬ yawꞈ-ahˇ guˇ-awˇ ehˇ-eu, “Pawˇluˆ-oˇ, nawˇ uˬ tsehˆ-euˬ ngaˇ. Nawˇ 
tsawˇ gahˇ aˇ dzehˬ dzaw dzeuˇ-awˇ dzaw uˬ-euˬ ngaˇ.” 
25Pawˇluˆ ehˇ-eu, “Sahˬ paˬ Beˬtuˇ-oˇ, ngaˇ uˬ-iˇ-euˬ maˬ ngeuˇ. Aˬ diˇ aˬ maˇ ngeuˇ-
eu jeˬ-ahˇ ngaˇ ehˇ luꞈ-eu ma.  
26Sahˬ paˬ Aˬgiˇpaˆ-oˇ, gaˇ kawˆ heu deuˬ nawˬ-euˬ mehˬ shi kʼaˬ duˬ ni ngaˇ ehˇ 
peuˬ ma. Aˬ jeˬ miˇ neh ehˇ naˇ, gaˇ kawˆ heu nawˇ siˬ luꞈ-eu meh. Gaˇ kawˆ heu baˇ 
zaꞈ-ahˇ pyeuꞈ laˇ-euˬ maˬ ngeuˇ-eu miˇ neh, yawˬ jeˬ na luꞈ nawˇ siˬ jiˇ meh lehˇ 
ngaˇ ehˇ tsehˆ peuˬ ma.  
27Sahˬ paˬ Aˬgiˇpaˆ-oˇ, Miˬyehˇ gʼaˇ duˬ ngehˬ dah-eu deuˬ-ahˇ nawˇ maˬ jah loˇ. 
Nawˇ jah meh lehˇ ngaˇ siˬ nya ma.” 
28Sahˬ paˬ Aˬgiˇpaˆ Pawˇluˆ-ahˇ ehˇ-eu, “Aˇ yamˬ heu myah tehꞈ laꞈ kʼoeˇ, ngaˇ Ka li 
zaˬ pyeuꞈ laˇ ni nawˇ jahˇ nya ma lehˇ noeˬ te loˇ.” 
29Pawˇluˆ ehˇ-eu, “Aˇ yamˬ yaw nymˇ yaw myahˇ taˬ ehˇ. Nawˇ hawˇ-eu iˬ nah ngaˇ 
ehˇ gaˇ kʼaˇ naˇ haˬ luꞈ-eu tsawˇ haˬ heu deuˬ dawˬ tawˆ luꞈ, ngaˇ shmˇ caˆ daˬ luꞈ-
eu heu tiˬ hmˬ maˬ ngeuˇ naˇ, ngaˬ loꞈ-ehˇ jah-eu tsawˇ haˬ pyeuꞈ laˇ ni, Miˬyehˇ-
ahˇ ngaˇ guiˬ lahˬ shaˇ luꞈ ma.” 
30Kʼoeˇ naˇ, sahˬ paˬ Aˬgiˇpaˆ maˬ ehˇ, sahˬ paˬ Beˬtuˇ maˬ mehˇ, Beˬlaˬniˇ maˬ ehˇ, 
aˬ yawꞈ maꞈ nehˬ-ehˇ kʼaˇ nuiˇ luꞈ-eu deuˬ maˬ ehˇ, gʼoꞈ-iˇ-eu lehˇ tuˇ laˇ jiˇ-euˬ meh.  
31Aˬ yawꞈ maꞈ gʼoꞈ doˆ le-awˇ tiˬ gʼaˬ tiˇ gʼaˬ ehˇ-eu, “Tsawˇ haˬ heu gʼaˬ-ahˇ sehꞈ 
paˬ-ehˇ, maˬ ngeuˇ naˇ tawˬ-ahˇ dawˆ paˬ-ehˇ mˇ lehˬ taˬ-euˬ tiˬ jeˬ-iˬ maˬ jaˆ law 
hawˇ ngaˬ laˬ.” 
32Beˬtuˇ-ahˇ Aˬgiˇpaˆ ehˇ nehˬ-eu, “Tsawˇ haˬ heu gʼaˬ sahˬ paˬ Gehˇsaˬ neh yaˇ kʼaˬ 
bi daˇ laꞈ lehˇ maˬ shaˇ law nmˇ-aˬ, aˬ yawꞈ-ahˇ pyehˬ nehˬ nya lawˇ hawˇ nga.” 

Gʼaˬkʼehˇ 27 

Pawˇluˆ saˇ baoˬ dziˬ-awˇ Loˇmaˆ meuˬ-ahˇ le-euˬ 

1Nga maꞈ-ahˇ Iˇdaˬliˬ miˇ kʼahˬ-ahˇ bi iˇ-eu lehˇ ehˇ tsehˆ gʼaˬ ngeh jawˇ, Pawˇluˆ 
hawˇ-eu tawˬ-ahˇ dawˆ taˬ-euˬ tsawˇ haˬ nui deuˬ-ahˇ, “Awˇguˆtuˆ guiˇ maꞈ” lehˇ 
kuˇ-eu Loˇmaˆ guiˇ maꞈ tiˬ maꞈ-ahˇ aˬ yuiꞈ geuꞈ luꞈ-eu Yuˇluˆ lehˇ myahˇ-euˬ gʼaˬ-
euˬ aˬ laꞈ laꞈ kʼoeˇ a nehˬ-euˬ meh.  
2Aˬshaˆ miˇ kʼahˬ saˇ baoˬ naˬ duˬ jaˆ-eu meuˬ deuˬ-ahˇ iˇ-eu lehˇ lehˬ hmˬ dah taˬ-
euˬ, Aˬdaˬmuˇdiˇ meuˬ-ahˇ neh oe-euˬ saˇ baoˬ tiˬ laˇ-ahˇ nga maꞈ dziˬ leˇ-awˇ iˇ 
gʼeh-euˬ ma. Maˬgeˬdawˇniˆ miˇ kʼahˬ Teˇsaˬloˇni meuˬ-ahˇ jawˇ-eu Aˬliˬdaˬguˇ lehˇ 
myahˇ-euˬ gʼaˬ kʼawꞈ, nga maꞈ nehˬ-ehˇ tiˬ kawˆ loꞈ-ehˇ iˇ-euˬ ma.  
3Yawˬ nah yawˬ, Siˇdoˬ meuˬ-ahˇ nga maꞈ iˇ keuˆ-euˬ ma. Yuˇluˆ lehˇ kuˇ-eu yaw 
huiˬ kʼoeˇ gʼaˬ Pawˇluˆ-ahˇ gʼawˬ shaˬ gaˬ-eu miˇ neh, cawˬ deuˬ-ahˇ tahˬ puˬ leˇ-
awˇ kʼaˇ loˬ-eu jeˬ bi caw ba nehˬ-eu gʼaˇ duˬ, Pawˇluˆ-ahˇ aˬ kawˬ-aˬ biꞈ-euˬ meh.  

4Nga maꞈ kʼoeˇ gaˇ neh paˇ luˆ-iˇ-awˇ, jaˬ lehˇ pyawˬ maˬ tsaˬ-ehˇ nga maꞈ jawˇ paw 
baw kʼoꞈ laꞈ-eu miˇ neh, Guˇbaˬluˇ iˇ jaw lahˇ-ahˇ baˇ shmˇ-awˇ, jaˬ lehˇ maˬ zaw-eu 
paw dzeˇ pyawˬ-ahˇ neh iˇ-euˬ ma.  
5Giˇliˇciˆ miˇ kʼahˬ hawˇ-eu Paˬbuˇliˇ miˇ kʼahˬ dawˬ peh jaˆ-eu iˬ ma laˆ shaˆ iˇ tsehˆ 
gʼeh-awˇ, Luˇgiˇ miˇ kʼahˬ Muˬlaˇ meuˬ-ahˇ iˇ keuˆ-euˬ ma.  
6Kʼoeˇ gaˇ iˇ keuˆ ngeh, Aˬleˬsaˬduˇ meuˬ-ahˇ neh oe-awˇ, Iˇdaˬliˬ miˇ kʼahˬ-ahˇ le-eu 
lehˇ gʼeh-eu saˇ baoˬ tiˬ laˇ-ahˇ yaw huiˬ kʼoeˇ gʼaˬ poˆ mawˇ-awˇ, nga maꞈ-ahˇ bi 
dziˬ laꞈ-euˬ meh.  
7Nga maꞈ lehˇ baw saˬ paˇ taw-awˇ, aw lawˆ lawˆ-ehˇ gʼawˬ mya nah shaˬ shaˬ-ehˇ 
iˇ-eu laꞈ kʼoeˇ, Gaˬniˇ meuˬ dawˬ peh shaˬ keuˆ gʼeh-euˬ ma. Nga maꞈ mehˬ hu paw 
tiˬ pawꞈ-iˬ maˬ iˇ jiˆ nya ni jaˬ lehˇ neh dehˬ tehˬ taˬ-euˬ miˇ neh, Saˬmoˬneˬ meuˬ 
paw zaꞈ ahˇ-iˇ-awˇ, meuˬ kʼoeˇ meuˬ-euˬ kʼoeˇ paw kʼaˇ iˇ dzeuˇ gʼeh-awˇ, Gaˬleˬdeˬ 
iˇ jaw lahˇ-ahˇ baˇ shmˇ-awˇ iˇ-euˬ ma.  
8Iˬ ma laˆ shaˆ lawˇ dzeˇ paw kʼaˇ laˆ peh nya-eu laˆ peh-awˇ, Laˬsehˇ meuˬ-ahˇ maˬ 
kaˬ maˬ kaˇ-ehˇ jaˆ-eu Muiˬ dui dui-eu Naˬ duˬ lehˇ ehˇ-eu tsahˇ-ahˇ shaˬ keuˆ-euˬ 
ma.  
9Nga maꞈ kʼoeˇ gaˇ aˇ dzehˬ jawˇ myahˇ dzeuˇ-awˇ, mehˬ hu paw gaˇ ma doˆ-iˇ-eu 
gʼaˇ duˬ guˆ kʼaˇ za-eu aˇ yamˬ keuˆ laˇ shaw-iˬ-eu meh. Aˬ jeˬ miˇ neh ehˇ naˇ, Iˬ baˇ 
shaˇ pyehˬ-eu Aˇ nah kʼawꞈ, dzeuˇ-iˇ gʼaˬ-euˬ meh. Kʼoeˇ miˇ neh, aˬ yawꞈ maꞈ-ahˇ 
Pawˇluˆ heu loꞈ-ehˇ ehˇ nehˬ-euˬ meh.  
10“Cawˬ deuˬ-oˇ, aˬ dui heu gaˇ neh mehˬ hu paw gaˇ ma paˇ doˆ-iˇ-eu-aˬ, guˆ kʼaˇ za 
meh lehˇ ngaˇ haw mawˇ-eu ma. Tawˬ luꞈ-eu myawˬ deuˬ maˬ ehˇ, saˇ baoˬ maˬ 
ehˇ, yaw kʼaˆ-ehˇ cawˆ-iˇ-awˇ, tsawˇ haˬ kʼawꞈ ca laˇ nya tehꞈ-a.” 
11Ehˇ kʼawꞈ, guiˇ maꞈ kʼoeˇ taˆ aˬ yuiꞈ geuꞈ-eu yaw huiˬ kʼoeˇ gʼaˬ, Pawˇluˆ ehˇ gaˇ 
naˇ haˬ-eu naˆ maˬ tseˇ, saˇ baoˬ teh-eu gʼaˬ hawˇ-eu saˇ baoˬ-euˬ yaw sahˇ gʼaˬ ehˇ 
gaˇ naˇ haˬ-euˬ meh.  
12Kʼoeˇ uˬ taꞈ, aˬ yawꞈ maꞈ naˬ luꞈ-eu saˇ baoˬ naˬ duˬ kʼoeˇ tsahˇ-aˬ, tsahˬ gaˆ yamˬ-
ahˇ maˬ jawˇ muiˬ-eu jawˇ duˬ tiˬ tsahˇ pyeuꞈ-eu meh. Kʼoeˇ miˇ neh, gʼeh nya naˇ, 
Piˇniˇ meuˬ-ahˇ kʼaˇ keuˆ maˬ keuˆ iˇ-awˇ, tsahˬ gaˆ yamˬ-ahˇ kʼoeˇ gaˇ jawˇ naˬ mˇ-
eu gʼaˇ duˬ tsawˇ haˬ myaˬ ni nui ma tsaˬ-eu meh. Piˇniˇ meuˬ-aˬ, Gaˬlaˬdeˬ iˇ jaw 
lahˇ-ahˇ jaˆ-eu, nahˇ ma ga kʼehˬ laꞈ taˆ paw hawˇ-eu nahˇ ma ga kʼehˬ-euˬ laꞈ oˆ 
paw dzeˇ-ehˇ pyawˇ-eu saˇ baoˬ naˬ duˬ tiˬ tsahˇ pyeuꞈ-eu meh.  

Iˬ ma laˆ shaˆ laꞈ kʼoeˇ jaˬ lehˇ lehˇ ma baw laˇ-euˬ 

13Laꞈ oˆ paw neh baw laꞈ-euˬ jaˬ lehˇ kʼoeˇ, aˬ za za-ehˇ tehꞈ-ehˇ baw-eu meh. Kʼoeˇ 
ngeh, aˬ yawꞈ maꞈ neh noeˬ-euˬ loꞈ-ehˇ geuꞈ nya tehꞈ-a lehˇ noeˬ-awˇ, saˇ baoˬ naˬ 
ngeh pyehˬ ka-euˬ shmˇ kuˆ seuˬ gʼeu kʼoꞈ daˆ-awˇ, lehˇ baw saˬ paˇ taw-awˇ, 
Gaˬlaˬdeˬ iˇ jaw lahˇ paw saˇ baoˬ kʼaˇ laˆ peh nya-eu laˆ peh laˆ peh-ehˇ mehˬ hu 
paw doˆ-iˇ-euˬ ma.  
14Ehˇ kʼawꞈ, gʼawˬ myahˇ maˬ gʼeh-ehˇ, “Laꞈ taˆ nahˇ ma doˆ kʼehˬ jaˬ lehˇ” lehˇ kuˇ-
eu jaˬ lehˇ lehˇ ma kʼoeˬ bahˬ, dahˇ taˆ paw neh baw ka gʼeh leꞈ-euˬ meh.  

http://pt-br.bibles.org/ahk-AHK/Acts/27#Acts.27.7!f.1
http://pt-br.bibles.org/ahk-AHK/Acts/27#Acts.27.9!f.1
http://pt-br.bibles.org/ahk-AHK/Acts/27#Acts.27.12!f.1

15Jaˬ lehˇ lehˇ ma kʼoeˇ saˇ baoˬ-ahˇ ciˬ tahˬ leꞈ ngeh, saˇ baoˬ kʼoeˇ jaˬ lehˇ-ahˇ maˬ 
ciˬ daˬ coeˇ-ehˇ, nga maꞈ ngehˬ maˬ gʼeh nya ni pyeuꞈ-iˇ-awˇ, jaˬ lehˇ kʼaˇ hehˇ-eu 
paw bi bu gʼeh-euˬ ma.  
16Gawˇdaˬ lehˇ kuˇ-eu iˇ jaw lahˇ lahˇ zaˬ-euˬ laꞈ oˆ pyawˬ-ahˇ nga maꞈ bu gʼeh 
ngeh, jaˬ lehˇ-ahˇ ui cuiˆ baˇ shmˇ kʼaˇ za-eu miˇ neh, saˇ baoˬ nehˬ-ehˇ caw-eu lawˬ 
maˬ ya cawˆ-iˇ ni ngehˬ gʼeh dah-euˬ ma.  
17Aˬ yawꞈ maꞈ lawˬ kʼoeˇ laˇ-ahˇ saˇ baoˬ kʼoeˇ taˆ gʼeu daˆ-awˇ, saˇ baoˬ paˆ-iˇ gaˇ 
guˆ-eu miˇ neh, saˇ baoˬ-euˬ tiˬ jawˬ aˇ caˆ neh gahˇ dzahˬ-euˬ meh. Kʼoeˇ uˬ taꞈ, 
Liˆbyaˇ lawˇ deh paw jaˆ-eu kʼaˇ shuiꞈ deh-ahˇ coeˬ tahˬ-iˇ gaˇ guˆ-eu miˇ neh, lehˇ 
baw saˬ paˇ kʼoeˇ yuˇ ka-awˇ, saˇ baoˬ-ahˇ jaˬ lehˇ mehˬ nah pyehˬ gʼeh-euˬ meh.  
18Jaˬ lehˇ lehˇ ma kʼoeˇ maˬ naˬ leˇ ni baw dui dui-eu miˇ neh, yawˬ nah yawˬ saˇ 
baoˬ laꞈ kʼoeˇ tawˬ luꞈ-eu myawˬ tiˬ paˆ na deuˬ-ahˇ aˬ yawꞈ maꞈ baꞈ dzeh-euˬ meh.  
19Dzaiˇ yawˬ nah yawˬ-ahˇ, saˇ baoˬ-euˬ keu ka tiˬ paˆ na deuˬ paˇ baꞈ dzeh-euˬ 
meh.  
20Gʼawˬ mya nah gʼawˬ mya miˇ , nahˇ ma hawˇ-eu aˬ guiˇ-ahˇ maˬ ya mawˇ ni jaˬ 
lehˇ lehˇ ma baw dui dui gaˇ ya daˬ-euˬ miˇ neh, ya buˬ-iˇ-eu gaˇ ma maˬ paˇ dahˇ 
ngaˇ lehˇ noeˬ jiˇ-euˬ ma.  
21Tiˬ jeˬ-iˬ maˬ dzaˬ ni dzahˬ luꞈ-eu myahˇ laˇ-euˬ meh. Kʼoeˇ miˇ neh, aˬ yawꞈ maꞈ-
euˬ mehˬ shi Pawˇluˆ yawꞈ-awˇ, heu loꞈ-ehˇ ehˇ-eu meh. “Cawˬ deuˬ-oˇ, naw maꞈ 
ngaˇ ehˇ gaˇ naˇ haˬ-awˇ, Gaˬlaˬdeˬ iˇ jaw lahˇ-ahˇ neh maˬ doˆ le ni jawˇ law nmˇ-aˬ, 
luˬ-iˇ seˇ-iˇ-eu heu-ahˇ maˬ paˇ ya daˬ-aˇ.  
22Ehˇ kʼawꞈ, nui ma taˬ baˬ lehˇ naw maꞈ-ahˇ ngaˇ shaˇ-eu ma. Saˇ baoˬ heu laˇ 
cawˆ-iˇ tehꞈ-a. Ehˇ kʼawꞈ, naw maꞈ tiˬ gʼaˬ-iˬ shiˇ gaˇ maˬ keuˆ-aˇ.  
23Aˬ jeˬ miˇ neh ehˇ naˇ, ngaˇ uˬ duˬ tahˬ luꞈ-eu ngaˬ-ahˇ uˆ lahˇ-eu Miˬyehˇ-euˬ mˬ 
taˆ gʼaˬ kʼehˇ tiˬ gʼaˬ, miˇ ciꞈ ngaˇ jawˇ gaˇ oe-awˇ heu loꞈ-ehˇ ehˇ le-euˬ meh.  
24‘Pawˇluˆ-oˇ, taˬ guˆ. Sahˬ paˬ Gehˇsaˬ mehˬ shi nawˇ ya yawꞈ leˇ tehꞈ-a. Nawˬ-euˬ 
myaˆ pyawˬ-ahˇ Miˬyehˇ haw-awˇ, nawˬ nehˬ-ehˇ saˇ baoˬ kʼaˇ dziˬ luꞈ-eu tsawˇ haˬ 
dawˬ tawˆ luꞈ-ahˇ maˬ shiˇ ni bi dzeuˇ-iˇ tehꞈ-a’ lehˇ ehˇ le-euˬ meh.  
25Kʼoeˇ miˇ neh cawˬ deuˬ-oˇ, nui ma kʼaˬ duˬ ni jawˇ-awˬ. Ngaˬ-ahˇ kʼaˇ ehˇ nehˬ le-
euˬ loꞈ-ehˇ aˬ diˇ aˬ maˇ pyeuꞈ laˇ tehꞈ-a lehˇ Miˬyehˇ-ahˇ ngaˇ jah ma.  
26Ehˇ kʼawꞈ, aˬ dui maꞈ dziˬ luꞈ-eu saˇ baoˬ heu laˇ iˇ jaw lahˇ tiˬ tsahˇ na kʼoeˇ taˆ bi 
tahˬ daˆ gʼeh tehꞈ-a.” 
27Kʼoeˇ loꞈ-ehˇ shaˬ luꞈ-eu tseˇ oeˬ miˇ aˬ yawꞈ miˇ-ahˇ, jaˬ lehˇ lehˇ ma kʼoeˇ bahˬ 
Gʼahˇ ceh-euˬ iˬ ma laˆ shaˆ laꞈ kʼoeˇ nga maꞈ-ahˇ hehˇ gʼeh luꞈ-eu meh. Sehˇ gʼahˇ 
ceh laˇ ngeh, saˇ baoˬ laꞈ kʼoeˇ gaˇ mˇ-eu tsawˇ haˬ deuˬ, dahˇ taˆ peh le-euˬ duˇ lehˇ 
noeˬ-euˬ meh.  
28Aˇ caˆ-ahˇ yaw kah paꞈ tawꞈ-awˇ iˇ cuꞈ-ahˇ pyehˬ ka haw ngeh, nyiˬ tseˇ lmˇ tehꞈ-
ehˇ naꞈ gaˇ ya mawˇ-euˬ meh. Tiˬ kʼehˬ gʼeh-awˇ tiˬ poˆ paˇ pyehˬ ka haw ngeh, tseˇ 
ngaˬ lmˇ tehꞈ-ehˇ naꞈ gaˇ paˇ ya mawˇ-euˬ meh. 

http://pt-br.bibles.org/ahk-AHK/Acts/27#Acts.27.17!f.1

29Saˇ baoˬ kʼoeˇ laˇ kʼaˬ lo lo guˇ-ahˇ ciˬ tahˬ-iˇ gaˇ aˬ yawꞈ maꞈ guˆ-eu miˇ neh, saˇ 
baoˬ bi naˬ leˇ-eu gʼaˇ duˬ, saˇ baoˬ-euˬ naˇ kʼah paw pyawˬ-ahˇ shmˇ kuˆ seuˬ oeˬ 
hmˬ pyehˬ ka-awˇ, uˬ bya yaw kawˇ-ehˇ bya laˇ ni guiˬ lahˬ shaˇ luꞈ-eu meh.  
30Kʼoeˇ ngeh, saˇ baoˬ laꞈ kʼoeˇ gaˇ mˇ-eu tsawˇ haˬ deuˬ, saˇ baoˬ-ahˇ byehˇ dzeh-
awˇ yawˬ ha kʼaˇ buˬ maˬ buˬ cehˆ-eu lehˇ gʼeh-eu meh. Saˇ baoˬ-euˬ uˬ duˬ paw 
pyawˬ-ahˇ shmˇ kuˆ seuˬ pyehˬ ka-iˇ-eu jahˇ geuꞈ-awˇ, saˇ baoˬ kʼoeˇ taˆ jaˆ-eu lawˬ 
kʼoeˇ laˇ-ahˇ iˇ cuꞈ-ahˇ pyehˬ ka luꞈ-eu meh.  
31Ehˇ kʼawꞈ, yehˇ-euˬ aˬ yuiꞈ kʼoeˇ gʼaˬ hawˇ-eu yehˇ deuˬ-ahˇ Pawˇluˆ ehˇ nehˬ-eu, 
“Saˇ baoˬ laꞈ kʼoeˇ gaˇ mˇ-eu tsawˇ haˬ teu deuˬ saˇ baoˬ heu laˇ laꞈ kʼoeˇ maˬ jawˇ ni 
cehˆ jiˇ naˇ, naw maꞈ dehꞈ-iˇ-eu gaˇ ma maˬ paˇ dahˇ meh.” 
32Kʼoeˇ ngeh, yehˇ kʼoeˇ deuˬ lawˬ-ahˇ paꞈ taˬ-euˬ aˇ caˆ deuˆ tsehˆ-awˇ, bi bu byoˆ 
gʼeh-euˬ meh.  
33Uˬ bya bya taw taw laˇ ngeh, aˬ yawꞈ maꞈ dawˬ tawˆ luꞈ tiˬ jeˬ paˬ dzaˬ-eu gʼaˇ 
duˬ Pawˇluˆ gʼaˬ biꞈ-euˬ meh. Aˬ yawꞈ ehˇ-eu, “Naw maꞈ tiˬ jeˬ-iˬ maˬ dzaˬ ni heu 
loꞈ-ehˇ dzahˬ luꞈ-eu tseˇ oeˬ nah byah laˇ-euˬ meh.  
34Kʼoeˇ miˇ neh, tiˬ jeˬ paˬ dzaˬ-awˬ lehˇ, naw maꞈ-ahˇ ngaˇ shaˇ-eu ma. Naw maꞈ 
maˬ ya shiˇ-eu gʼaˇ duˬ dzaˬ-eu loˬ meh. Naw maꞈ-euˬ uˬ duˬ tsehˇ kahˇ tiˬ kahˇ 
tehꞈ-ehˇ kʼawꞈ maˬ byoˆ maˬ laˆ-iˇ-aˇ.” 
35Kʼoeˇ loꞈ-ehˇ ehˇ gʼaˬ naˇ, Pawˇluˆ kaˬ muˇ yuˇ-awˇ, aˬ yawꞈ maꞈ dawˬ tawˆ luꞈ-euˬ 
mehˬ shi Miˬyehˇ guiˬ lahˬ-ahˇ ja ceuˬ-awˇ, ngawˬ pyehˬ-awˇ dzaˬ-euˬ meh.  
36Aˬ yawꞈ maꞈ kʼawꞈ, nui ma gʼaˬ ahˇ laˇ-awˇ, yawˬ gʼaˬ na luꞈ tiˬ jeˬ paˬ dzaˬ-euˬ 
meh.  
37Nga maꞈ saˇ baoˬ dziˬ luꞈ-eu tsawˇ haˬ dawˬ tawˆ luꞈ, nyiˬ yaˇ shiꞈ tseˇ koꞈ 
gʼaˬ byah-eu ma.  
38Yawˬ gʼaˬ na luꞈ dzaˬ gʼaˬ ngeh, saˇ baoˬ yaw pyaˇ bi pyaˇ laˇ-eu gʼaˇ duˬ, kʼaˇ tawˬ 
luꞈ-eu cehˇ dawˬ tawˆ luꞈ iˬ ma laˆ shaˆ-ahˇ shehˆ puꞈ jiˇ-euˬ meh.  

Saˇ baoˬ cawˆ-iˇ-euˬ 

39Uˬ bya bya laˇ-euˬ kʼawꞈ, saˇ baoˬ laꞈ kʼoeˇ gaˇ mˇ-eu tsawˇ haˬ deuˬ iˬ ma laˆ shaˆ 
lawˇ deh-ahˇ yaw muiˬ paˬ-ehˇ maˬ mawˇ duˬ nya-a. Ehˇ kʼawꞈ, iˬ ma laˆ shaˆ lawˇ 
gʼoꞈ lawˇ deh tiˬ tsahˇ haw mawˇ-awˇ, gʼeh nya naˇ, saˇ baoˬ-ahˇ kʼoeˇ gaˇ bi coeˬ 
daˆ gʼeh ma lehˇ aˬ yawꞈ maꞈ noeˬ tsehˆ-euˬ meh.  
40Kʼoeˇ naˇ, saˇ baoˬ-ahˇ gʼeu naˬ taˬ-euˬ shmˇ kuˆ seuˬ deuˬ-euˬ aˇ caˆ deuˆ tsehˆ jiˇ-
awˇ, iˬ ma laˆ shaˆ-ahˇ bi ga puꞈ yaꞈ-euˬ meh. Saˇ baoˬ-ahˇ yeuꞈ pyawˇ-eu daˇ laˆ 
deuˬ-ahˇ paꞈ tawꞈ taˬ-euˬ aˇ caˆ deuˬ kʼawꞈ puiˇ dzeh jiˇ-euˬ meh. Kʼoeˇnaˇ, saˇ baoˬ-
ahˇ jaˬ lehˇ neh mehˬ hu paw bi baw gʼeh-eu gʼaˇ duˬ, saˇ baoˬ uˬ duˬ paw-euˬ lehˇ 
baw saˬ paˇ taw-awˇ, laˆ shaˆ lawˇ deh paw nga maꞈ iˇ-euˬ ma.  
41Ehˇ kʼawꞈ, saˇ baoˬ kʼoeˇ laˇ kʼaˇ shuiꞈ-ahˇ coeˬ tahˬ kʼaˆ leꞈ-awˇ naˬ leˇ-euˬ meh. 
Saˇ baoˬ-euˬ uˬ duˬ paw pyawˬ kʼoeˇ gaˇ coeˬ tsmˬ-awˇ, maˬ luˆ nya-a. Dawˬ dahˬ 
paw pyawˬ-aˬ, iˇ kʼawˇ neh tahˬ pyaˆ tahˬ shaˆ jiˇ-euˬ meh.  
42Yehˇ deuˬ-aˬ, aˬ yawꞈ maꞈ neh sheuˬ laꞈ-euˬ tawˬ-ahˇ uˇ-eu tsawˇ haˬ deuˬ iˇ cuꞈ iˇ 
diˬ diˬ doˆ-awˇ maˬ bi cehˆ dzeuˇ ni sehꞈ jiˇ-eu lehˇ gʼeh-eu meh.  

http://pt-br.bibles.org/ahk-AHK/Acts/27#Acts.27.37!f.1


2171 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

43Ehˇ kʼawꞈ, yehˇ deuˬ kʼoeˇ taˆ aˬ yuiꞈ geuꞈ-eu gʼaˬ Pawˇluˆ-ahˇ bi dzeuˇ-iˇ mawꞈ-eu 
miˇ neh, kʼoeˇ loꞈ-ehˇ maˬ bi jahˇ ni laˆ tsoeˬ-euˬ meh. Iˇ diˬ diˬ nya-eu tsawˇ haˬ 
deuˬ jeˬ huˬ tsawˬ ka-awˇ, iˇ diˬ diˬ doˆ gʼeh-eu gʼaˇ duˬ aˬ yawˬ dawˬ biꞈ-euˬ meh.  
44Dzeˇ-eu deuˬ-aˬ, teˇ byaꞈ doe ni, saˇ baoˬ pyaˆ-iˇ-awˇ kʼehꞈ-iˇ kʼoeˆ-iˇ-euˬ daˇ kawˬ 
hawˇ-eu mˇ myawˬ doe ni dawꞈ tehꞈ-awˇ, lawˇ deh-ahˇ teuˆ doˆ gʼeh-eu gʼaˇ duˬ aˬ 
yawꞈ dawˬ biꞈ-euˬ meh. Kʼoeˇ loꞈ-ehˇ jahˇ-awˇ, nga maꞈ tiˬ gʼaˬ-iˬ maˬ ca laˇ ni lawˇ 
dzeˇ tsehˆ doˆ jiˇ-euˬ ma.  

Gʼaˬkʼehˇ 28 

Meˬleˬdeˬ iˇ jaw lahˇ-ahˇ Pawˇluˆ ya puˬ ya mawˇ-euˬ jeˬ 

1Nga maꞈ buˬ-iˇ law-iˇ-awˇ dahˇ taˆ le doˆ gʼaˬ ngeh, iˇ jaw lahˇ kʼoeˇ lahˇ Meˬleˬdeˬ 
lehˇ kuˇ-eu gaˇ kawˆ ya siˬ-euˬ ma.  
2Iˇ jaw lahˇ kʼoeˇ lahˇ-ahˇ jawˇ-eu tsawˇ haˬ deuˬ nga maꞈ-ahˇ gʼawˬ shaˬ gaˬ dui 
dui-eu meh. Uˬ yehˇ ga doˆ le-awˇ, yaw tsehꞈ tsehꞈ-eu miˇ neh, aˬ yawꞈ maꞈ miˬ 
dzaˬ baw doꞈ-awˇ nga maꞈ-ahˇ ha nehˬ laꞈ-euˬ meh. 
3Pawˇluˆ gʼeh, miˬ dzaˬ kawˬ pyaˇ ya uiˬ-awˇ, miˬ dzaˬ jehˆ bymˇ kʼoeˇ taˆ baꞈ doꞈ-
euˬ meh. Miˬ dzaˬ yaw lahˇ lahˇ-eu miˇ neh, doꞈ kʼaˆ dui dui-eu aˇ lawˇ tiˬ mawˇ doˆ 
laˇ-awˇ, Pawˇluˆ-euˬ aˬ laꞈ-ahˇ kawꞈ tsoˆ taˬ-euˬ meh.  
4Iˇ jaw lahˇ kʼoeˇ lahˇ-ahˇ jawˇ-eu tsawˇ haˬ kʼoeˇ deuˬ Pawˇluˆ-euˬ aˬ laꞈ-ahˇ aˇ lawˇ 
kʼoeˇ mawˇ ga gʼeu gaˇ mawˇ ngeh, tiˬ gʼaˬ tiˇ gʼaˬ ehˇ-eu, “Tsawˇ haˬ teu gʼaˬ aˬ 
cawˬ-ahˇ sehꞈ-euˬ tsawˇ haˬ ngaˇ. Iˬ ma laˆ shaˆ laꞈ kʼoeˇ maˬ shiˇ ni ya dzeuˇ-iˇ-euˬ 
kʼawꞈ, yaw tsaˬ yaw dawˇ jeˬ aˬ yawꞈ-ahˇ maˬ paˇ bi dehꞈ-eu yaw duˬ baw ngaˇ ehˇ 
lawˬ.” 
5Ehˇ kʼawꞈ, Pawˇluˆ tiˬ jeˬ-iˬ maˬ gʼeh ni, aˇ lawˇ kʼoeˇ mawˇ-ahˇ miˬ dzaˬ-ahˇ juiꞈ 
ahˇ-euˬ meh.  
6Pawˇluˆ-euˬ gʼawˇ mawˇ puˬ laˇ-euˬ loˇ, maˬ ngeuˇ naˇ ja pyuˬ ni coˬ lah-awˇ shiˇ-
eu loˇ lehˇ pyeuꞈ laˇ gaˇ aˬ yawꞈ maꞈ haw tsoˆ taˬ-euˬ meh. Ehˇ kʼawꞈ, aˬ yawꞈ maꞈ 
gʼawˬ myahˇ ni loꞈ keuˆ laꞈ kʼawꞈ tiˬ jeˬ-iˬ maˬ gʼeh gaˇ ya mawˇ ngeh, aˬ yawꞈ maꞈ 
yawˬ jeˬ yawˬ-ehˇ noeˬ laˇ-awˇ, “Tsawˇ haˬ teu gʼaˬ miˬ yehˇ ngaˇ” lehˇ ehˇ-eu meh.  
7Kʼoeˇ gaˇ neh gʼawˬ mahˇ ni maˬ kaˬ-ehˇ, iˇ jaw lahˇ kʼoeˇ lahˇ-ahˇ aˬ yuiꞈ geuꞈ luꞈ-
eu Buˬbaˬliˇ lehˇ myahˇ-euˬ gʼaˬ-euˬ deh yaˇ miˇ tsaˬ gʼawˬ loe ni jaˆ-eu meh. Aˬ 
yawꞈ nga maꞈ-ahˇ yaw muiˬ paˬ-ehˇ ha le-awˇ, smˬ nah keuˆ ni aˬ yawꞈ-euˬ nymˇ-
ahˇ daˬ yah geuꞈ-euˬ ma.  
8Buˬbaˬliˇ-euˬ aˬ da-aˬ, pyaˬ-awˇ uˬ maˆ uˬ neˇ iˇ iˇ-ehˇ yuꞈ zaˇ kʼoeˇ taˆ ga-eu meh. 
Pawˇluˆ-aˬ, aˬ yawꞈ yuꞈ-eu kuˆ lawˆ-ahˇ uˇ leˇ-awˇ, guiˬ lahˬ shaˇ nehˬ-eu laꞈ kʼoeˇ, 
aˬ yawꞈ-euˬ kʼoeˇ taˆ aˬ laꞈ baꞈ daˆ-awˇ naˇ gawˇ laˆ taˬ nehˬ-euˬ meh. 
9Kʼoeˇ loꞈ-ehˇ pyeuꞈ laˇ-euˬ gaˇ ya mawˇ ngeh, iˇ jaw lahˇ kʼoeˇ lahˇ laꞈ kʼoeˇ kʼaˇ 
jawˇ-eu naˇ-eu tsawˇ haˬ dawˬ tawˆ luꞈ oe-awˇ, naˇ gawˇ bi laˆ taˬ jiˇ-euˬ meh.  
10Kʼoeˇ ngeh, aˬ yawꞈ maꞈ nga maꞈ-ahˇ laꞈ sawˬ gʼawˬ mya ni biꞈ laˬ-euˬ meh. Nga 
maꞈ saˇ baoˬ dziˬ-awˇ paˇ doˆ-iˇ ngeh kʼawꞈ, gaˇ pehˇ-ahˇ kʼaˇ loˬ-eu yawˬ jeˬ na luꞈ 
shaˇ dawˆ nehˬ laꞈ-euˬ meh.  

Meˬleˬdeˬ iˇ jaw lahˇ-ahˇ neh Loˇmaˆ meuˬ-ahˇ le-euˬ 

11Ba la smˇ siˬ byah laˇ ngeh, “miˬ yehˇ nyiˬ gʼaˬ” lehˇ myahˇ-euˬ saˇ baoˬ dziˬ-awˇ 
doˆ-iˇ-euˬ ma. Saˇ baoˬ kʼoeˇ laˇ-aˬ, Aˬleˬsaˬduˇ meuˬ-ahˇ-euˬ saˇ baoˬ pyeuꞈ-awˇ, 
tsahˬ gaˆ yamˬ-ahˇ iˇ jaw lahˇ kʼoeˇ lahˇ-ahˇ naˬ luꞈ-eu meh.  
12Suˇlaˬguˇ meuˬ-ahˇ nga maꞈ iˇ keuˆ ngeh, smˬ nah naˬ-euˬ ma.  
13Kʼoeˇ gaˇ neh paˇ doˆ-iˇ-awˇ, Leˬjiˬoˬ meuˬ-ahˇ iˇ keuˆ-euˬ ma. Yawˬ nah yawˬ, laꞈ 
oˆ paw pyawˬ-ahˇ-euˬ jaˬ lehˇ baw daˆ laꞈ-eu miˇ neh, nyiˬ nah laꞈ kʼoeˇ 
Bawˇdaˬyawˇliˇ meuˬ-ahˇ nga maꞈ iˇ keuˆ-euˬ ma.  
14Meuˬ kʼoeˇ meuˬ laꞈ kʼoeˇ, jah-eu tsawˇ haˬ ti deuˬ-ahˇ nga maꞈ mawˇ-awˇ, aˬ 
yawꞈ maꞈ nehˬ-ehˇ jawˇ nah tiˬ jaw jawˇ nehˬ laꞈ lehˇ nga maꞈ-ahˇ shaˇ-eu meh. 
Kʼoeˇ naˇ, Loˇmaˆ meuˬ-ahˇ nga maꞈ le keuˆ-euˬ ma.  
15Loˇmaˆ meuˬ-ahˇ jawˇ-eu jah-eu tsawˇ haˬ deuˬ nga maꞈ gaˇ kawˆ ya gaˬ-awˇ, 
Aˬbiˇ-euˬ Lehˆ lehˇ kuˇ-eu meuˬ hawˇ-eu Saˆlaˬ Smˇlaˬ lehˇ kuˇ-eu meuˬ-ahˇ keuˆ ni 
oe-awˇ, nga maꞈ-ahˇ tahˬ puˬ le-euˬ meh. Aˬ yawꞈ maꞈ-ahˇ Pawˇluˆ ya mawˇ ngeh, 
nui ma gʼaˬ tiˬ tiˆ paˇ ahˇ laˇ-awˇ, Miˬyehˇ-euˬ guiˬ lahˬ-ahˇ ja ceuˬ-euˬ meh.  

Loˇmaˆ meuˬ laꞈ kʼoeˇ Pawˇluˆ dawˬ mehˬ mehˬ-euˬ 

16Loˇmaˆ meuˬ-ahˇ le keuˆ ngeh, Pawˇluˆ-ahˇ yehˇ tiˬ gʼaˬ tehꞈ-ehˇ bi loꞈ-awˇ, aˬ 
yawˇ yawꞈ jawˇ-eu aˬ kawˬ-aˬ biꞈ nehˬ-euˬ meh.  
17Smˬ nah byah laˇ ngeh, kʼoeˇ gaˇ jawˇ-eu Yuˇdaˆ tsawˇ haˬ aˬ yuiꞈ aˬ tsu deuˬ-ahˇ 
Pawˇluˆ kuˇ uiˬ-euˬ meh. Aˬ yawꞈ maꞈ uiˬ laˇ ngeh, Pawˇluˆ heu loꞈ-ehˇ ehˇ nehˬ-euˬ 
meh. “Aˬ yuiꞈ aˬ nyiˇ Iˇsaˬleˬlaˇ tsawˇ haˬ deuˬ-oˇ, aˬ duiˬ-euˬ tsawˇ jeuˬ-ahˇ maˬ 
ehˇ, aˬ dui-euˬ aˬ poeˬ aˬ bawˇ ziˇ neh tawˬ ka leꞈ-euˬ zahˇ sahˇ kʼoꞈ deuˬ-ahˇ maˬ 
ehˇ, ngaˬ neh mˇ bahˬ-euˬ tiˬ jeˬ-iˬ maˬ jaˆ gaˇ, Yeˬluˇsaˬlehˬ meuˬ-ahˇ ngaˬ-ahˇ paꞈ-
awˇ, Loˇmaˆ tsawˇ haˬ deuˬ-euˬ aˬ laꞈ laꞈ kʼoeˇ a ahˇ nehˬ laꞈ-euˬ meh.  
18Loˇmaˆ tsawˇ haˬ deuˬ tehꞈ law nmˇ-aˬ, ngaˬ-ahˇ pyehˆ tseˇ-awˇ naˇ haˬ gʼaˬ ngeh, 
ya shiˇ gaˇ keuˆ ni mˇ lehˬ taˬ-euˬ tiˬ jeˬ-iˬ maˬ jaˆ-eu miˇ neh, ngaˬ-ahˇ pyehˬ nehˬ 
mawꞈ-eu meh.  
19Ehˇ kʼawꞈ, ngaˬ-ahˇ pyehˬ nehˬ-eu gʼaˇ duˬ Yuˇdaˆ tsawˇ haˬ deuˬ nui ma maˬ tsaˬ-
eu miˇ neh, ngaˬ-euˬ tsawˇ jeuˬ-ahˇ ngaˇ iˬ baˇ tiˬ jeˬ-iˬ taˬ kʼaˇ maˬ za kʼawꞈ, sahˬ 
paˬ Gehˇsaˬ neh ngaˬ-ahˇ yaˇ kʼaˬ bi daˇ laꞈ lehˇ maˬ shaˇ-ehˇ maˬ gʼeh nya ni suꞈ laˇ 
taˬ-euˬ meh.  
20Kʼoeˇ miˇ neh, naw maꞈ-ahˇ ngaˇ tahˬ puˬ-awˇ ja cawˬ mawꞈ-eu ma. Dawˇ coe ni 
ya ehˇ naˇ, Iˇsaˬleˬlaˇ tsawˇ haˬ deuˬ noeˬ tmˬ luꞈ-eu gʼaˬ-euˬ gʼaˇ duˬ ngaˇ heu loꞈ-
ehˇ shmˇ caˆ daˬ-awˇ jawˇ luꞈ-eu ma.” 
21Aˬ yawꞈ maꞈ ehˇ-eu, “Nawˬ-euˬ gaˇ kawˆ-ahˇ taꞈ leˇ-awˇ Yuˇdaˆ miˇ kʼahˬ-ahˇ neh 
boꞈ laꞈ-euˬ sahˬ boꞈ tiˬ taꞈ-iˬ nga maꞈ maˬ za-aˬ. Kʼoeˇ gaˇ neh laˇ-euˬ nga maꞈ-euˬ 
tsawˇ haˬ deuˬ kʼawꞈ, nawˬ-euˬ gaˇ kawˆ yaw doeˇ tiˬ gʼaˬ-iˬ maˬ ja-a.  
22Ehˇ kʼawꞈ, iˬ nah nawˇ uˇ luꞈ-eu aˇ muˇ heu muˇ-ahˇ, yawˬ gaˇ na luꞈ aˬ cawˬ ja 
doeˇ-awˇ iˬ baˇ taˬ luꞈ-eu nga maꞈ ya siˬ duˬ taˬ-euˬ ma. Kʼoeˇ miˇ neh, nawˬ neh 
noeˬ taˬ-euˬ gaˇ kawˆ ja gaˇ nga maꞈ naˇ haˬ mawꞈ miˇ-a.” 



2173 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

23Kʼoeˇ naˇ, aˬ yawꞈ maꞈ aˇ nah tiˬ nah laˆ duˬ-awˇ, aˇ nah kʼoeˇ nah keuˆ laˇ ngeh, 
tsawˇ haˬ gʼawˬ mya ni Pawˇluˆ jawˇ gaˇ uiˬ laˇ-euˬ meh. Uˬ shawˬ paw neh uˬ ciꞈ 
paw keuˆ ni, Pawˇluˆ neh aˬ yawꞈ maꞈ-ahˇ Miˬyehˇ Miˇkʼahˬ gaˇ kawˆ ja mehˬ-awˇ, 
Moˇseˬ-euˬ Zahˇ dawˬ kʼoꞈ dawˬ hawˇ-eu Miˬyehˇ gʼaˇ duˬ ngehˬ dah-eu deuˬ neh 
boꞈ taˬ-euˬ gaˇ kawˆ-ahˇ gʼoe gʼoe-ehˇ, Yeˬsuˇ-euˬ gaˇ kawˆ-ahˇ jah laˇ ni leh jeh-awˇ 
mehˬ nehˬ-euˬ meh.  
24Tiˬ paˆ na deuˬ aˬ yawꞈ mehˬ gaˇ jah laˇ-euˬ meh. Ehˇ kʼawꞈ, tiˬ paˆ na deuˬ maˬ 
jah-a.  
25Pawˇluˆ neh ngehˬ-euˬ dawˬ baˬ da neh, aˬ yawꞈ maꞈ tiˬ gʼaˬ tiˇ gʼaˬ maˬ tsaˬ leˇ ni 
gʼoꞈ-iˇ-euˬ meh. Aˬ jeˬ miˇ neh ehˇ naˇ, aˬ yawꞈ maꞈ-ahˇ Pawˇluˆ neh ehˇ nehˬ-euˬ 
kʼoeˇ-aˬ, heu loꞈ-ehˇ meh. “Miˬyehˇ gʼaˇ duˬ ngehˬ dah-eu Iˇsaˬyaˇ-ahˇ gʼoe-awˇ, 
naw maꞈ-euˬ aˬ poeˬ aˬ bawˇ deuˬ-ahˇ Muiˬ-eu shawˇ-eu Yaw sahˇ Miˬyehˇ neh ehˇ 
nehˬ-euˬ dawˬ heu dawˬ aˇ naˆ ni tsaˬ-eu nga.  
26Aˬ yawꞈ ehˇ-eu,  

‘Tsawˇ haˬ heu deuˬ jawˇ gaˇ iˇ-awˇ, heu loꞈ-ehˇ ehˇ nehˬ-awˬ. Gaˬ dehˆ-euˬ kʼawꞈ 
maˬ gʼoˆ shaw-ehˇ, haw dehˆ-euˬ kʼawꞈ maˬ mawˇ leˇ-aˇ.  
27Aˬ jeˬ miˇ neh ehˇ naˇ, yawꞈ maꞈ nui ma gʼahˇ-awˇ, naˬ bawˇ paꞈ tsoeˬ tsoeˬ-awˇ, 
myaˆ nuiˆ miˆ tehˬ-euˬ meh. Kʼoeˇ loꞈ-ehˇ maˬ gʼeh law nmˇ-aˬ, myaˆ nuiˆ-ahˇ mawˇ 
leˇ-awˇ, naˬ bawˇ-ahˇ gaˬ leˇ-awˇ, nui ma-ahˇ noeˬ leˇ-awˇ, ngaˇ jawˇ gaˇ gʼoꞈ laˇ 
ngeh, naˇ gawˇ yaˇ taˬ nehˬ ma.”’ 
28Kʼoeˇ naˇ, Pawˇluˆ aˇ saˬ saˬ-eu dawˬ ngehˬ-eu, “Naw maꞈ heu loꞈ-ehˇ siˬ nya-awˬ. 
Miˬyehˇ-euˬ ka kʼoꞈ-eu guiˬ lahˬ dawˬ heu-ahˇ, aˬ cawˬ tsawˇ jeuˬ deuˬ-ahˇ bi mehˬ-
iˇ-euˬ meh. Aˬ yawꞈ maꞈ naˇ haˬ geuꞈ tehꞈ-a lehˇ siˬ nya-awˬ.” 
30Pawˇluˆ-aˬ, aˬ yawꞈ neh ngaˬ taˬ-euˬ nymˇ-ahˇ nyiˬ kʼoꞈ byah ni jawˇ-awˇ, aˬ yawꞈ 
jawˇ gaˇ kʼaˇ laˇ-eu tsawˇ haˬ deuˬ-ahˇ yaw muiˬ paˬ-ehˇ ha-euˬ meh.  
31Miˬyehˇ Miˇkʼahˬ gaˇ kawˆ dawˬ mehˬ mehˬ-awˇ, Sahˬpaˬ Yeˬsuˇ Ka li gaˇ kawˆ 
mehˬ nehˬ tsoˆ nehˬ-euˬ meh. Laˆ tsoeˬ-eu tiˬ jeˬ-iˬ maˬ jaˆ ni, kʼaˬ duˬ ni kʼoeˇ loꞈ-
ehˇ mˇ-euˬ meh.  

Loˇmaˆ sahˬ boꞈ 

Loˇmaˆ sahˬ boꞈ 1 

1Ngaˇ-aˬ, Yeˬsuˇ Ka liˬ-euˬ zaˬ kʼaˆ Pawˇluˆ ma. Miˬyehˇ-euˬ Laˬ kʼaˬ cehˇ-eu Guiˬ 
lahˬ dawˬ mehˬ-eu gʼaˇ duˬ, Miˬyehˇ neh tseˇ doˆ-awˇ kuˇ-euˬ gʼaˬ kʼehˇ tiˬ gʼaˬ 
pyeuꞈ-eu ma.  
2Jaˇliꞈ laꞈ kʼoeˇ boꞈ taˬ-euˬ loꞈ-ehˇ, Miˬyehˇ aˬ yawꞈ-euˬ gʼaˇ duˬ ngehˬ dah-eu deuˬ-
ahˇ gʼoe-eu laꞈ kʼoeˇ, Laˬ kʼaˬ cehˇ-eu Guiˬ lahˬ dawˬ bi keuˆ le ma lehˇ, aˇ hu ba neh 
saˇ jaˇ dzaˬ taˬ-euˬ jaˆ-eu meh. 
3Kʼoeˇ-aˬ, aˬ yawꞈ-euˬ Zaˬmaˇ pyeuꞈ-eu aˬ dui-euˬ Sahˬpaˬ Yeˬsuˇ Ka li gaˇ kawˆ 
meh. Tsawˇ haˬ zaˬ-ahˇ taꞈ-eu paw neh sawˇ leꞈ naˇ, aˬ yawꞈ-aˬ, Daˬbiˇ-euˬ zaˬ deuˬ 
uˆ deuˬ laꞈ kʼoeˇ dehꞈ le-euˬ meh. 
4Miˬyehˇ-ahˇ taꞈ-eu paw neh sawˇ leꞈ naˇ, aˬ yawꞈ-aˬ, Miˬyehˇ-euˬ Zaˬmaˇ pyeuꞈ-eu 
gaˇ kawˆ, huiˬ dui dui-eu baoˬ laꞈ kʼoeˇ aˬ dui-ahˇ bi mawˇ laꞈ-euˬ meh. Aˬ yawꞈ shiˇ 
gʼaˬ-euˬ gaˇ Miˬyehˇ neh paˇ bi gʼoꞈ dehꞈ laˇ-eu laꞈ kʼoeˇ bi mawˇ laꞈ-euˬ meh.  
5Tsawˇ jeuˬ dawˬ tawˆ luꞈ jah laˇ-awˇ naˇ haˬ geuꞈ ni sheuˬ gʼeh-eu gʼaˇ duˬ, Ka li-
euˬ gʼaˬ kʼehˇ bi geuꞈ-eu lehˇ, Ka li-ahˇ gʼoe-awˇ Miˬyehˇ ngaˬ-ahˇ aˬ kawˬ-aˬ biꞈ laꞈ-
euˬ meh.  
6Kʼoeˇ-euˬ laꞈ kʼoeˇ, Yeˬsuˇ Ka li-ahˇ taꞈ-eu tsawˇ haˬ bi pyeuꞈ laˇ-eu lehˇ Miˬyehˇ 
neh kuˇ doˆ-euˬ naw maꞈ Loˇmaˆ meuˬ-ahˇ jawˇ-eu tsawˇ haˬ deuˬ kʼawꞈ ahˇ-eu 
meh.  
7Kʼoeˇ miˇ neh, Miˬyehˇ-euˬ tsawˇ haˬ bi pyeuꞈ laˇ-eu lehˇ kuˇ doˆ taˬ-euˬ, aˬ yawꞈ 
gaˬ-eu naw maꞈ Loˇmaˆ meuˬ-ahˇ kʼaˇ jawˇ-eu tsawˇ haˬ deuˬ-ahˇ, ngaˇ sahˬ boꞈ boꞈ 
ahˇ laꞈ-euˬ ma. Aˬ dui-euˬ Aˬda Miˬyehˇ hawˇ-eu Sahˬpaˬ Yeˬsuˇ Ka liˬeuˬ guiˬ lahˬ 
yaw dzahˇ hawˇ-eu nui saˇ oꞈ-eu jeˬ, naw maꞈ kʼoeˇ taˆ keuˆ le luꞈ-uˇ.  

Miˬyehˇ-euˬ guiˬ lahˬ-ahˇ ja ceuˬ-awˇ guiˬ lahˬ shaˇ-eu 

8Yeˬsuˇ Ka li-ahˇ gʼoe-awˇ, naw maꞈ-euˬ gʼaˇ duˬ Miˬyehˇ-ahˇ guiˬ lahˬ huiˬ-eu dawˬ 
huˬ teˇ ngehˬ-eu ma. Aˬ jeˬ miˇ neh ehˇ naˇ, naw maꞈ jah-eu gaˇ kawˆ, miˇ kʼahˬ 
dawˬ tawˆ luꞈ gaˬ byah jiˇ-euˬmeh. 
9Ngaˇ ehˇ-eu dawˬ heu deuˬ tsaˬ-eu gaˇ kawˆ saˇ kiˇ-aˬ, Miˬyehˇ meh. Aˬ jeˬ miˇ neh 
ehˇ naˇ, ngaˇ nui ma keuˆ dui dui-awˇ aˬ yawꞈ-euˬ Zaˬmaˇ gaˇ kawˆ Laˬ kʼaˬ cehˇ-eu 
Guiˬ lahˬ dawˬ mehˬ-eu laꞈ kʼoeˇ aˬ yawꞈ-euˬ gaˇ mˇ luꞈ-eu ma. Ngaˇ naw maꞈ-ahˇ 
noeˬ keuˆ luꞈ meh lehˇ Miˬyehˇ siˬ nya meh.  
10Ngaˇ guiˬ lahˬ kʼaˇ shaˇ ngeh, naw maꞈ jawˇ gaˇ dawˬ deh gʼa keuˆ laˇ nya ni gʼawˬ 
shaˬ gaˬ-awˇ gaˇ ma bi dahˇ laˇ laꞈ lehˇ, Miˬyehˇ-ahˇ shaˇ-eu ma.  
11Naw maꞈ-ahˇ ngaˇ mawˇ mawꞈ dui dui nya. Saꞈ laˇ paw-euˬ guiˬ lahˬ biꞈ taꞈ yuˇ 
taꞈ-eu laꞈ kʼoeˇ, naw maꞈ gʼaˬ ahˇ dzehˬ laˇ ni mˇ mawꞈ dui dui nya.  
12Ngaˇ ehˇ mawꞈ-eu-aˬ, ngaˬ-euˬ jah-eu jeˬ baˬ da neh naw maꞈ gʼaˬ ahˇ dzehˬ laˇ-
eu uˬ taꞈ, naw maꞈ-euˬ jah-eu jeˬ baˬ da neh ngaˇ gʼaˬ ahˇ dzehˬ laˇ-awˇ, nyiˬ paw 
luꞈ guiˬ lahˬ baw-eu jeˬ-ahˇ ehˇ mawꞈ-eu ma.  

13Aˬ yuiꞈ aˬ nyiˇ Ka li zaˬ deuˬ-oˇ, naw maꞈ jawˇ gaˇ laˇ-eu gʼaˇ duˬ ngaˇ gʼawˬ mya 
poˆ lehˬ hmˬ-euˬ gaˇ naw maꞈ noeˬ mawˇ-eu tsaˬ meh. Ehˇ kʼawꞈ, tiˬ poˆ tiˬ jeˬ gʼeu 
tehˬ-eu jaˆ-eu miˇ neh, maˬ laˇ doˆ nya nya. Nui gaˇ jawˇ-eu aˬ cawˬ tsawˇ jeuˬ deuˬ-
ahˇ ngaˬ neh mehˬ-awˇ, jah-eu tsawˇ haˬ bi pyeuꞈ laˇ-euˬ loꞈ-ehˇ, naw maꞈ jawˇ gaˇ 
kʼawꞈ, jah-eu tsawˇ haˬ bi pyeuꞈ laˇ ni ngaˇ mehˬ laˇ mawꞈ miˇ-a. 
14Aˬ jeˬ miˇ neh ehˇ naˇ, meuˬ-ahˇ jawˇ-eu aˇ tiˆ goˇ-eu tsawˇ haˬ deuˬ-ahˇ maˬ ehˇ, 
pu-ahˇ jawˇ-eu teˬ dui dui-eu tsawˇ haˬ deuˬ-ahˇ maˬ ehˇ, zaˬ siˬ tsawˇ gahˇ maˬ 
ahˇ-eu tsawˇ haˬ deuˬ-ahˇ maˬ ehˇ, tsawˇ jeuˬ dawˬ tawˆ luꞈ-ahˇ dawˬ mehˬ mehˬ-
eu gʼaˇ duˬ ngaˇ dziˇ dzoˆ naꞈ-eu ma.  
15Kʼoeˇ miˇ neh, naw maꞈ Loˇmaˆ meuˬ-ahˇ jawˇ-eu tsawˇ haˬ deuˬ-ahˇ kʼawꞈ, ngaˇ 
dawˬ mehˬ mehˬ mawꞈ dui dui-eu ma.  

Laˬ kʼaˬ cehˇ-eu Guiˬ lahˬ dawˬ baoˬ ahˇ-eu 

16Laˬ kʼaˬ cehˇ-eu Guiˬ lahˬ dawˬ-ahˇ ngaˇ nui ma huiˬ dui dui luꞈ ma. Laˬ kʼaˬ cehˇ-
eu Guiˬ lahˬ dawˬ-aˬ, jah-eu tsawˇ haˬ dawˬ tawˆ luꞈ-ahˇ ka kʼoꞈ nehˬ-eu Miˬyehˇ-
euˬ baoˬ pyeuꞈ-eu meh. Yuˇdaˆ tsawˇ haˬ-ahˇ neh dahˬ beh-awˇ, Yuˇdaˆ tsawˇ haˬ 
maˬ ngeuˇ-eu deuˬ-ahˇ keuˆ ni ka kʼoꞈ-eu meh.  
17Tsawˇ haˬ zaˬ aˬ yawꞈ-ahˇ tsaˬ laˇ tsahˇ laˇ ni Miˬyehˇ aˬ joˆ-ehˇ jahˇ-eu gaˇ kawˆ, 
La kʼaˬ cehˇ-eu Guiˬ lahˬ dawˬ laꞈ kʼoeˇ pah mehˬ taˬ-euˬ meh. Miˬyehˇ neh kʼaˇ mˇ-
euˬ jeˬ dawˬ tawˆ luꞈ, tsawˇ haˬ zaˬ jah-eu baˬ da neh tehꞈ-ehˇ keuˆ le nya-eu meh. 
“Jah-eu miˇ neh Miˬyehˇ-ahˇ tsaˬ lehˇ tsahˇ leˇ-eu tsawˇ haˬ-aˬ, saꞈ laˇ dehꞈ-eu jeˬ za 
tehꞈ-a” lehˇ, Jaˇliꞈ laꞈ kʼoeˇ ehˇ taˬ-euˬ meh.  

Tsawˇ haˬ dawˬ tawˆ luꞈ iˬ baˇ zaˬ meh 

18Yaw tsaˬ yaw dawˇ jeˬ-ahˇ aˬ cawˬ maˬ mawˇ nya ni laˆ tsoeˬ-eu tsawˇ haˬ zaˬ-euˬ 
iˬ baˇ hawˇ-eu yaw haiˬ jeˬ mˇ gaˇ, Miˬyehˇ nui ma pehˇ-eu laꞈ kʼoeˇ tsawˇ haˬ zaˬ-
ahˇ yaˇ kʼaˬ daˇ-eu gaˇ kawˆ, mˬ-ahˇ neh pah mehˬ leꞈ-euˬ meh.  
19Miˬyehˇ-euˬ gaˇ kawˆ aˬ yawꞈ maꞈ bya cehˆ ni siˬ duˬ mawˇ duˬ nya paˬ-ehˇ 
Miˬyehˇ neh pah mehˬ taˬ-euˬ kʼawꞈ, aˬ yawꞈ maꞈ kʼoeˇ loꞈ-ehˇ gʼeh-eu miˇ neh, aˬ 
yawꞈ yaˇ kʼaˬ daˇ-eu meh.  
20Miˬyehˇ mˬ beh miˇ beh ngeh tiˬ nah neh, maˬ haw mawˇ nya-eu jeˬ pyeuꞈ-eu aˬ 
yawꞈ-euˬ laꞈ kʼoeˇ ahˇ-eu baoˬ hawˇ-eu, aˬ yawꞈ mˬ maˬ maˬ byaˆ zaˇ ziˇ Miˬyehˇ 
pyeuꞈ-eu gaˇ kawˆ, bya cehˆ ni siˬ duˬ mawˇ duˬ laˇ-euˬ meh. Aˬ yawꞈ neh mˇ taˬ-
euˬ gaˇ-ahˇ haw-awˇ, kʼoeˇ loꞈ-ehˇ siˬ duˬ nya-eu meh. Kʼoeˇ miˇ neh, aˬ yawꞈ maꞈ 
maˬ pyehˇ dzeuˇ nya-a.  
21Aˬ yawꞈ maꞈ Miˬyehˇ-ahˇ siˬ nya-eu kʼawꞈ, taˬ huiˬ taˬ mahˇ nehˬ geuˇ-eu loꞈ-ehˇ 
maˬ taˬ huiˬ maˬ taˬ mahˇ-eu uˬ taꞈ, aˬ yawꞈ-euˬ guiˬ lahˬ-ahˇ maˬ siˬ nya-a. Aˬ yawꞈ 
maꞈ tiˬ jeˬ-iˬ maˬ noeˬ doˆ nya-ehˇ, nui ma kʼehˬ bahˬ zahˇ tsui ni jaˆ-eu meh.  
22Yaw gahˇ ma lehˇ yawˬ haˇ yawˬ ha ehˇ kʼawꞈ, aˬ dzawˬ aˇ gah-ahˇ duˇ-eu meh.  
23Shiˇ-eu maˬ baw-eu Miˬyehˇ-ahˇ uˬ duˬ maˬ tahˬ ni, shiˇ nya-eu jeˬ-ahˇ duˇ leˇ ni 
tehˆ taˬ-euˬ mawˇ kawˇ pyeuꞈ-eu, tsawˇ haˬ mawˇ kawˇ, aˇ jiˇ mawˇ kawˇ, oeˬ kuiˇ 
oeˬ laꞈ tsoꞈ-eu jeˬ zaˬ mawˇ kawˇ, miˇ tsa joe joe-ehˇ cah-eu jeˬ-euˬ mawˇ kawˇ, heu 
deuˬ-ahˇ uˬ duˬ tahˬ-eu meh.  

24Kʼoeˇ miˇ neh, Miˬyehˇ neh tsawˇ haˬ kʼoeˇ deuˬ-ahˇ aˬ yawꞈ maꞈ nui kʼahˇ jaˆ-eu 
jawꞈ dui dui-eu jeˬ laꞈ kʼoeˇ a dzeh nehˬ-awˇ, aˬ yawꞈ maꞈ tiˬ gʼaˬ tiˇ gʼaˬ shaꞈ dawˇ 
dui dui paˬ-ehˇ gʼeh-eu jeˬ mˇ taꞈ-eu meh.  
25Miˬyehˇ-euˬ gaˇ kawˆ tsaˬ-eu dawˇ-eu jeˬ yuˇ-awˇ, maˬ tsaˬ maˬ dawˇ-eu jaˬ 
myawꞈ myawꞈ-eu jeˬ-ahˇ paˇ geuꞈ-euˬ meh. Beh-euˬ yaw sahˇ gʼaˬ pyeuꞈ-eu 
Miˬyehˇ-ahˇ uˬ duˬ maˬ tahˬ ni, aˬ yawꞈ neh beh taˬ-euˬ jeˬ-ahˇ uˬ duˬ tahˬ-eu meh. 
Beh-euˬ yaw sahˇ gʼaˬ-ahˇ mˬ maˬ maˬ byaˆ zaˇ ziˇ ja ceuˬ luꞈ-uˇ. Aˬ miˬ.  
26Aˬ yawꞈ maꞈ kʼoeˇ loꞈ-ehˇ dehꞈ-eu baˬ da neh, shaꞈ dawˇ dui dui paˬ-ehˇ gʼeh-eu 
kʼaˬ miˬ sheu-eu jeˬ laꞈ kʼoeˇ, Miˬyehˇ neh aˬ yawꞈ maꞈ-ahˇ a dzeh nehˬ-euˬ meh. 
Zaˬ miˬ zaˬ deuˬ-ahˇ keuˆ ni, zaˬ miˬ zaˬ cawˬ cawˬ kʼaˬ miˬ sheu taꞈ gaˇ dehꞈ keuˆ-
euˬ meh.  
27Kʼoeˇ loꞈ-ehˇ duˇ ni, kʼaˬ dzeˇ zaˬ deuˬ kʼawꞈ, zaˬ miˬ zaˬ deuˬ-ahˇ nui kʼahˇ maˬ 
jaˆ-ehˇ, kʼaˬ dzeˇ zaˬ cawˬ cawˬ kʼaˬ miˬ sheu taꞈ mawꞈ-eu nui kʼahˇ-ahˇ maˬ gʼaˬ leˇ 
ni pyeuꞈ laˇ taˬ-euˬ meh. Kʼaˬ dzeˇ zaˬ cawˬ cawˬ shaꞈ dawˇ dui dui paˬ-ehˇ gʼeh-eu 
jeˬ jahˇ-eu laꞈ kʼoeˇ, aˬ yawꞈ maꞈ kʼoeˇ taˆ oꞈ-eu geuˇ-eu kʼehˬ-eu kʼaˆ-eu jeˬ keuˆ le 
ni yawˬ haˇ yawˬ ha mˇ-euˬ meh.  
28Miˬyehˇ gaˇ kawˆ dawˇ coe ni siˬ nya taˬ paˬ-ehˇ gʼeh-eu jeˬ-ahˇ aˬ yawꞈ maꞈ maˬ 
shaˇ noeˬ-eu baˬ da neh, aˬ yawꞈ maꞈ maˬ mˇ kʼmˬ-eu jeˬ mˇ ni, bahˬ dui jawꞈ dui 
dui-eu jeˬ mˇ-eu nui ma jaˆ gaˇ, Miˬyehˇ neh aˬ yawꞈ maꞈ-ahˇ a dzeh nehˬ-euˬ meh.  
29Aˬ yawꞈ maꞈ laꞈ kʼoeˇ maˬ muiˬ maˬ jaˬ-eu jeˬ, yaw haiˬ jeˬ, mehˇ juiˇ juiˇ-eu jeˬ, 
yaw doeˇ jahˇ-eu jeˬ, heu deuˬ tiˬ byah ni ahˇ-eu meh. Aˬ yawꞈ maꞈ laꞈ kʼoeˇ, myaˆ 
naˆ-eu, sehꞈ mawꞈ-eu, diˬ mawꞈ ceh mawꞈ-eu, mehˇ shuiˇ shuiˇ-eu, aˬ cawˬ-ahˇ 
noeˬ doeˇ-eu, heu deuˬ tiˬ byah ni ahˇ-eu meh. Aˬ cawˬ gaˇ kawˆ maˬ ngeuˇ-eu jeˬ ja 
kʼoeˬ-eu meh.  
30Tiˬ gʼaˬ tiˇ gʼaˬ ja bu ja doeˇ-eu, Miˬyehˇ-ahˇ muiˇ-eu, aˬ cawˬ-ahˇ ngehˬ coeˬ ehˇ 
coeˬ-eu, yawˬ haˇ yawˬ ha taˬ huiˬ-eu, kʼahˬ sehˇ jehˆ-eu, yaw haiˬ jeˬ mˇ-eu gʼaˇ 
duˬ kʼaˆ kʼaˆ ni shaˇ noeˬ-eu, aˬ da aˬ ma ehˇ dawˬ maˬ naˇ haˬ-eu, heu deuˬ kʼawꞈ 
ahˇ-eu meh.  
31Noeˬ siˬ nya-eu nui ma maˬ ahˇ-a. Saˇ jaˇ maˬ ziꞈ-a. Kʼoeˇ uˬ taꞈ, aˬ cawˬ-ahˇ gʼawˬ 
shaˬ gaˬ-eu maˬ siˬ nya-a.  
32Kʼoeˇ loꞈ-ehˇ dehꞈ-eu tsawˇ haˬ deuˬ shiˇ-eu geuˇ meh lehˇ, Miˬyehˇ-euˬ zahˇ dawˬ 
kʼoꞈ dawˬ laꞈ kʼoeˇ ehˇ tsehˆ taˬ-euˬ aˬ yawꞈ maꞈ siˬ nya meh. Ehˇ kʼawꞈ, aˬ yawꞈ 
maꞈ kʼoeˇ loꞈ-ehˇ mˇ-eu maˬ byehˇ-eu uˬ taꞈ, kʼoeˇ loꞈ-ehˇ mˇ caw-eu tsawˇ haˬ 
deuˬ-ahˇ nui ma tsaˬ-eu meh.  

Loˇmaˆ sahˬ boꞈ 2 

1Cawˬ deuˬ-oˇ, naw maꞈ aˬ cawˬ-ahˇ yaw lehˬ poˆ te loˇ. Nawˇ aˬ joˆ-ehˇ gʼeh-eu 
tsawˇ haˬ ma lehˇ yawˬ haˇ yawˬ ha noeˬ kʼawꞈ, yaw lehˬ maˬ ahˇ-eu tsawˇ haˬ maˬ 
ngeuˇ-a. Yawˬ ha aˬ cawˬ kʼaˇ dehꞈ-eu loꞈ-ehˇ dehꞈ-awˇ, aˬ cawˬ-ahˇ yaw lehˬ poˆ te 
lehˇ ngeuˇ naˇ, yawˬ haˇ yawˬ ha yaw lehˬ poˆ gaˇ duˇ-eu tehꞈ meh.  

2Kʼoeˇ loꞈ-ehˇ dehꞈ-eu tsawˇ haˬ deuˬ-ahˇ Miˬyehˇ yaˇ kʼaˬ daˇ nehˬ-eu-aˬ, tsaˬ-eu 
meh lehˇ aˬ dui siˬ nya ma.  
3Ehˇ kʼawꞈ, aˬ cawˬ mˇ-euˬ yaw lehˬ nga lehˇ nawˇ noeˬ-eu jeˬ-ahˇ yawˬ ha paˇ mˇ 
luꞈ-eu meh. Miˬyehˇ yaˇ kʼaˬ daˇ-eu jeˬ-ahˇ buˬ-iˇ nya ma lehˇ duˇ te loˇ.  
4Maˬ ngeuˇ naˇ, aˬ yawꞈ-euˬ huiˬ dui dui-eu gʼawˬ shaˬ gaˬ-eu jeˬ, oˇ coeˇ-eu jeˬ, nui 
ma mahˇ-eu jeˬ, heu deuˬ-ahˇ nawˇ yehˬ bawˬ sehˇ lu-ehˇ gʼeh te loˇ. Miˬyehˇ gʼawˬ 
shaˬ gaˬ-eu jeˬ ahˇ meh lehˇ nawˇ siˬ duˬ meh. Aˬ jeˬ miˇ neh ehˇ naˇ, nawˇ iˬ baˇ 
noeˬ poˆ laˇ ni aˬ yawꞈ leh jeh luꞈ-eu meh.  
5Ehˇ kʼawꞈ, nawˇ nui ma gʼahˇ dui dui-awˇ, naˬ bawˇ tuˇ-eu miˇ neh, Miˬyehˇ nui ma 
pehˇ-eu jeˬ hawˇ-eu dawˇ coe ni yaˇ kʼaˬ daˇ-eu jeˬ pah mehˬ le ngeh Nah, kʼoeˇ naˆ 
maˬ tseˇ gʼeh-eu kʼehˬ-eu kʼaˆ-eu jeˬ nawˬ-euˬ kʼoeˇ taˆ keuˆ le ni yawˬ haˇ yawˬ ha 
mˇ luꞈ gaˇ duˇ-eu meh.  
6Aˬ jeˬ miˇ neh ehˇ naˇ, Miˬyehˇ-aˬ, tsawˇ haˬ yawˬ gʼaˬ na luꞈ-ahˇ yawˬ ha neh kʼaˇ 
mˇ taˬ-euˬ loꞈ-ehˇ geuˇ ni daˇ tehꞈ-a.  
7Tsawˇ haˬ tiˬ paˆ na deuˬ-aˬ, yaw muiˬ jeˬ-ahˇ maˬ tsehˆ leˇ ni mˇ-eu laꞈ kʼoeˇ, yaw 
shehꞈ kʼahˬ sehˇ hawˇ-eu taˬ huiˬ taˬ mahˇ nehˬ-eu jeˬ-ahˇ maˬ ehˇ, mˬ maˬ maˬ 
byaˆ zaˇ ziˇ maˬ shiˇ ni ya dehꞈ-eu jeˬ-ahˇ maˬ ehˇ, poˆ luꞈ-eu meh. Kʼoeˇ loꞈ-ehˇ 
gʼeh-eu tsawˇ haˬ deuˬ-ahˇ mˬ maˬ maˬ byaˆ zaˇ ziˇ dehꞈ-eu jeˬ Miˬyehˇ biꞈ nehˬ 
tehꞈ-a.  
8Tsawˇ haˬ tiˬ paˆ na deuˬ-aˬ, smˇ kʼaˆ kʼaˆ-awˇ, yaw tsaˬ yaw dawˇ jeˬ-ahˇ maˬ 
geuꞈ-ehˇ, maˬ tsaˬ maˬ dawˇ-eu jeˬ-euˬ mehˬ nah iˇ-eu meh. Kʼoeˇ loꞈ-ehˇ gʼeh-eu 
tsawˇ haˬ deuˬ kʼoeˇ taˆ Miˬyehˇ nui ma pehˇ-eu jeˬ tahˬ daˆ nehˬ tehꞈ-a. 
9Yuˇdaˆ tsawˇ haˬ deuˬ-ahˇ neh aˇ dahˬ beh-awˇ, Yuˇdaˆ tsawˇ haˬ maˬ ngeuˇ-eu 
deuˬ-ahˇ keuˆ ni, maˬ muiˬ-eu jeˬ kʼaˇ mˇ-eu tsawˇ haˬ dawˬ tawˆ luꞈ, kʼehˬ-eu kʼaˆ-
eu jeˬ hawˇ-eu shaˬ zahˬ naꞈ dui dui-eu jeˬ-ahˇ ya daˬ tehꞈ-a.  
10Ehˇ kʼawꞈ, Yuˇdaˆ tsawˇ haˬ deuˬ-ahˇ neh aˇ dahˬ beh-awˇ, Yuˇdaˆ tsawˇ haˬ maˬ 
ngeuˇ-eu deuˬ-ahˇ keuˆ ni, yaw muiˬ jeˬ kʼaˇ mˇ-eu tsawˇ haˬ dawˬ tawˆ luꞈ-ahˇ, 
yaw shehꞈ kʼahˬ sehˇ hawˇ-eu taˬ huiˬ taˬ mahˇ nehˬ-eu jeˬ maˬ ehˇ, nui saˇ oꞈ-eu 
jeˬ maˬ ehˇ, Miˬyehˇ biꞈ nehˬ tehꞈ-a.  
11Aˬ jeˬ miˇ neh ehˇ naˇ, Miˬyehˇ-aˬ, tsawˇ haˬ yawˬ gʼaˬ na luꞈ-ahˇ myaˆ pyawˬ huiˬ 
nyiˇ maˬ tseˇ ni yaˇ kʼaˬ daˇ tehꞈ-a.  
12Yuˇdaˆ tsawˇ haˬ maˬ ngeuˇ-eu deuˬ-aˬ, Moˇseˬ neh biꞈ-euˬ Zahˇ dawˬ kʼoꞈ dawˬ 
maˬ jaˆ-a. Aˬ yawꞈ maꞈ Zahˇ dawˬ kʼoꞈ dawˬ-ahˇ maˬ taꞈ-ehˇ iˬ baˇ mˇ naˇ, Zahˇ dawˬ 
kʼoꞈ dawˬ-ahˇ maˬ taꞈ-ehˇ ya luˬ ya seˇ-iˇ tehꞈ-a. Yuˇdaˆ tsawˇ haˬ deuˬ-aˬ, Zahˇ 
dawˬ kʼoꞈ dawˬ jaˆ-eu miˇ neh, iˬ baˇ mˇ naˇ, Zahˇ dawˬ kʼoꞈ dawˬ laꞈ kʼoeˇ kʼaˇ ehˇ 
taˬ-euˬ loꞈ-ehˇ yaˇ kʼaˬ daˇ nehˬ gaˇ ya daˬ tehꞈ-a.  
13Aˬ jeˬ miˇ neh ehˇ naˇ, tsawˇ haˬ zaˬ-aˬ, Zahˇ dawˬ kʼoꞈ dawˬ-ahˇ ya gaˬ-euˬ baˬ da 
neh tehꞈ-ehˇ Miˬyehˇ-ahˇ tsaˬ leˇ tsahˇ leˇ-eu maˬ ngeuˇ-a. Zahˇ dawˬ kʼoꞈ dawˬ laꞈ 
kʼoeˇ ehˇ taˬ-euˬ loꞈ-ehˇ mˇ-awˇ neh tehꞈ-ehˇ Miˬyehˇ-ahˇ tsaˬ leˇ tsahˇ leˇ nya-eu 
meh.  

14Yuˇdaˆ tsawˇ haˬ maˬ ngeuˇ-eu deuˬ-aˬ, Moˇseˬ neh biꞈ-euˬ Zahˇ dawˬ kʼoꞈ dawˬ 
maˬ jaˆ-a. Ehˇ kʼawꞈ, aˬ yawꞈ maꞈ noeˬ siˬ nya-awˇ Zahˇ dawˬ kʼoꞈ dawˬ laꞈ kʼoeˇ ehˇ 
taˬ-euˬ loꞈ-ehˇ dehꞈ tsaˬ nya naˇ, aˬ yawꞈ maꞈ-euˬ noeˬ siˬ nya-eu nui ma-aˬ, aˬ 
yawꞈ maꞈ-euˬ zahˇ dawˬ kʼoꞈ dawˬ pyeuꞈ-eu meh.  
15Aˬ yawꞈ maꞈ dehꞈ-euˬ jawˇ-euˬ kʼoeˇ-aˬ, aˬ yawꞈ maꞈ-euˬ nui ma laꞈ kʼoeˇ Zahˇ 
dawˬ kʼoꞈ dawˬ boꞈ ahˇ taˬ-euˬ gaˇ duˇ-eu gaˇ kawˆ saˇ kiˇ kamˬ luꞈ-eu meh. Aˬ yawꞈ 
maꞈ-euˬ nui ma laꞈ kʼoeˇ Zahˇ dawˬ kʼo dawˬ boꞈ ahˇ taˬ-euˬ gaˇ duˇ-eu gaˇ kawˆ, aˬ 
yawꞈ maꞈ-euˬ noeˬ siˬ nya-eu nui ma kʼoeˇ siˬ kʼawꞈ, saˇ kiˇ kamˬ luꞈ-eu meh. Aˬ jeˬ 
miˇ neh ehˇ naˇ, tiˬ poˆ na aˬ yawꞈ maꞈ neh mˇ-euˬ tsaˬ meh lehˇ aˬ yawꞈ maꞈ-euˬ 
nui noeˬ kʼoeˇ aˬ yawꞈ maꞈ-ahˇ ehˇ nehˬ-awˇ, tiˬ poˆ na maˬ tsaˬ-a lehˇ aˬ yawꞈ maꞈ-
ahˇ pyehˇ luꞈ meh. 
16Kʼoeˇ miˇ neh, ngaˇ mehˬ luꞈ-eu Laˬ kʼaˬ cehˇ-eu Guiˬ lahˬ dawˬ heu ehˇ mawꞈ-eu-
aˬ, tsawˇ haˬ zaˬ-euˬ nui ma laꞈ kʼoeˇ zaꞈ taˬ-euˬ nui noeˬ kʼoeˇ-ahˇ, Yeˬsuˇ Ka li-ahˇ 
gʼoe-awˇ Miˬyehˇ yaˇ kʼaˬ daˇ ngeh Nah, kʼoeˇ loꞈ-ehˇ daˇ tehꞈ-a.  

Yuˇdaˆ tsawˇ haˬ gaˇ kawˆ Zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ 

17Nawˬ-euˬ gaˇ kawˆ aˬ joˆ-ehˇ ehˇ paˬ nga. Nawˇ Yuˇdaˆ tsawˇ haˬ ma lehˇ nawˇ 
yawˬ haˇ yawˬ ha ehˇ-eu meh. Zahˇ dawˬ kʼoꞈ dawˬ-ahˇ gʼoe luꞈ-awˇ, Miˬyehˇ-euˬ 
tsawˇ haˬ ma lehˇ kʼahˬ sehˇ jehˆ-eu meh. 
18Miˬyehˇ bi mˇ mawꞈ-eu jeˬ-ahˇ nawˇ siˬ nya-awˇ, yaw muiˬ jeˬ-ahˇ aˬ joˆ-ehˇ ya 
tseˇ geuꞈ-eu gaˇ kawˆ Zahˇ dawˬ kʼoꞈ dawˬ laꞈ kʼoeˇ mehˬ taˬ-euˬ nawˇ siˬ nya meh.  
19Nawˇ-aˬ, myaˆ behꞈ-ahˇ gaˇ ma sheuˬ mehˬ-eu tsawˇ haˬ pyeuꞈ-awˇ, yaw zahˇ laꞈ 
kʼoeˇ jawˇ-eu tsawˇ haˬ deuˬ gʼaˇ duˬ yaw shehꞈ pyeuꞈ-eu ma lehˇ, yawˬ haˇ yawˬ 
ha sawˇ taˬ-euˬ meh.  
20Aˬ dzawˬ aˇ gah deuˬ-ahˇ mehˬ paˇ tsoˆ paˇ-eu tsawˇ haˬ pyeuꞈ-awˇ, maˬ siˬ maˬ 
nya-eu tsawˇ haˬ deuˬ-ahˇ mehˬ nehˬ tsoˆ nehˬ-eu tsawˇ haˬ ma lehˇ nawˇ sawˇ taˬ-
euˬ meh. Zaˬ siˬ tsawˇ gahˇ hawˇ-eu yaw tsaˬ yaw dawˇ dawˬ tawˆ luꞈ Zahˇ dawˬ 
kʼoꞈ dawˬ laꞈ kʼoeˇ ahˇ jiˇ ma lehˇ nawˇ jah duˬ taˬ-euˬ meh.  
21Nawˇ aˬ cawˬ-ahˇ mehˬ-eu tsoˆ-eu jeˬ maˇ-iˬ, aˬ jeˬ miˇ neh yawˬ haˇ yawˬ ha maˬ 
mehˬ maˬ tsoˆ te. Smˇ kʼoeˬ taˬ kʼoeˬ lehˇ aˬ cawˬ-ahˇ dawˬ mehˬ mehˬ-awˇ, yawˬ 
ha gʼaˬ smˇ kʼoeˬ kʼoeˬ luꞈ te loˇ.  
22Aˬ cawˬ-euˬ miˬ zaˬ yo zaˬ-ahˇ taˬ byahˬ taˬ muˆ lehˇ nawˇ ehˇ-awˇ, yawˬ ha gʼaˬ 
bahˬ luꞈ muˆ luꞈ te loˇ. Nawˇ tahˬ pahˬ aˬ ma mawˇ kawˇ-ahˇ nui daˆ daˆ kʼawꞈ, tahˬ 
paˬ aˬ ma nymˇ laꞈ kʼoeˇ jaˆ-eu myawˬ gahˬ deuˬ kʼoeˬ luꞈ te loˇ. 
23Nawˇ Miˬyehˇ-euˬ zahˇ dawˬ kʼoꞈ dawˬ jaˆ ma lehˇ kʼahˬ sehˇ jehˆ-eu kʼawꞈ, zahˇ 
dawˬ kʼoꞈ dawˬ-ahˇ mˇ bahˬ mˇ bahˬ-ehˇ, Miˬyehˇ-euˬ myaˆ pyawˬ naˇ mehˇ cawˆ ni 
jahˇ luꞈ te loˇ.  
24“Naw maꞈ Yuˇdaˆ tsawˇ haˬ deuˬ baˬ da neh, Yuˇdaˆ tsawˇ haˬ maˬ ngeuˇ-eu deuˬ 
Miˬyehˇ-euˬ tsawˇ myahˇ cawˆ ni ngehˬ luꞈ tmˇ luꞈ meh” lehˇ, Jaˇliꞈ laꞈ kʼoeˇ ehˇ taˬ-
euˬ meh.  

25Zahˇ dawˬ kʼoꞈ dawˬ-ahˇ naw maꞈ naˇ haˬ geuꞈ naˇ, baˆ kʼoˆ mehˬ dzaˬ yehˬ-euˬ 
gaˇ dahˇ tsoeˬ tehꞈ-a. Ehˇ kʼawꞈ, Zahˇ dawˬ kʼoꞈ dawˬ-ahˇ naw maꞈ maˬ naˇ haˬ geuꞈ 
naˇ, baˆ kʼoˆ mehˬ dzaˬ yehˬ-euˬ kʼawꞈ, maˬ yehˬ-euˬ gaˇ duˇ tehꞈ-a.  
26Baˆ kʼoˆ mehˬ dzaˬ maˬ yehˬ-euˬ aˬ cawˬ tsawˇ jeuˬ kʼawꞈ Zahˇ dawˬ kʼoꞈ dawˬ-
ahˇ naˇ haˬ geuꞈ naˇ, maˬ yehˬ-euˬ kʼawꞈ, yehˬ-euˬ loꞈ-ehˇ Miˬyehˇ maˬ sawˇ nehˬ-aˇ 
loˇ.  
27Naw maꞈ Yuˇdaˆ tsawˇ haˬ deuˬ-ahˇ aˬ cawˬ iˬ baˇ taˬ tehꞈ-a. Aˬ jeˬ miˇ neh ehˇ 
naˇ, naw maꞈ Zahˇ dawˬ kʼoꞈ dawˬ boꞈ doˆ taˬ-euˬ jaˆ-awˇ baˆ kʼoˆ mehˬ dzaˬ yehˬ-
euˬ kʼawꞈ, Zahˇ dawˬ kʼoꞈ dawˬ mehˬ nah maˬ caw teh-a. Aˬ cawˬ tsawˇ jeuˬ kʼoeˇ 
deuˬ-aˬ, shiˬ shaˬ jiˇ baˆ kʼoˆ mehˬ dzaˬ maˬ yehˬ-euˬ kʼawꞈ, Zahˇ dawˬ kʼoꞈ dawˬ-
ahˇ naˇ haˬ geuꞈ-eu meh. 
28Shiˬ shaˬ jiˇ baˆ kʼoˆ mehˬ dzaˬ tehꞈ-ehˇ yehˬ-awˇ, maˇ maˇ ni gʼeh-eu baˆ kʼoˆ 
mehˬ dzaˬ maˬ yehˬ-euˬ tsawˇ haˬ-aˬ, Yuˇdaˆ tsawˇ haˬ maˇ maˇ ni maˬ ngeuˇ-a. Laꞈ 
nyiˇ paw tehꞈ-ehˇ Yuˇdaˆ tsawˇ haˬ pyeuꞈ-eu meh.  
29Laꞈ kʼoeˇ paw keuˆ ni Yuˇdaˆ tsawˇ haˬ pyeuꞈ-eu gʼaˬ-aˬ, Yuˇdaˆ tsawˇ haˬ maˇ maˇ 
ni meh. Aˬ yawꞈ-aˬ, nui ma laꞈ kʼoeˇ baˆ kʼoˆ mehˬ dzaˬ yehˬ-euˬ tsawˇ haˬ meh. 
Kʼoeˇ-aˬ Miˬyehˇ-euˬ Yaw sahˇ neh mˇ-euˬ jeˬ pyeuꞈ-eu meh. Boꞈ doˆ taˬ-euˬ Zahˇ 
dawˬ kʼoꞈ dawˬ neh mˇ-euˬ jeˬ maˬ ngeuˇ-a. Kʼoeˇ loꞈ-ehˇgʼeh-eu tsawˇ haˬ-ahˇ ja 
ceuˬ-eu gʼaˬ-aˬ, Miˬyehˇ meh. Tsawˇ haˬ zaˬ maˬ ja ceuˬ-a.  

Loˇmaˆ sahˬ boꞈ 3 

1Yuˇdaˆ tsawˇ haˬ deuˬ-aˬ, Yuˇdaˆ tsawˇ haˬ maˬ ngeuˇ-eu deuˬ naˆ maˬ tseˇ huiˬ 
dzehˬ mahˇ dzehˬ ta loˇ. Baˆ kʼoˆ mehˬ dzaˬ yehˬ-euˬ-aˬ, guiˬ lahˬ baw dzehˬ ta loˇ.  
2Ngeuˇ meh. Yawˬ jeˬ na luꞈ laꞈ kʼoeˇ guiˬ lahˬ baw dzehˬ meh. Miˬyehˇ-euˬ dawˬ 
Yuˇdaˆ tsawˇ haˬ deuˬ-ahˇ jeˬ huˬ a nehˬ-euˬ meh.  
3Ehˇ kʼawꞈ, aˬ yawꞈ maꞈ tiˬ paˆ na deuˬ Miˬyehˇ-euˬ dawˬ-ahˇ saˇ jaˇ maˬ ziꞈ naˇ, aˬ 
joˆ-ehˇ paˇ jahˇ nmˇ. Aˬ yawꞈ maꞈ kʼoeˇ loꞈ-ehˇ gʼeh-euˬ baˬ da neh Miˬyehˇ saˇ jaˇ 
maˬ ziꞈ nga lehˇ aˬ dui ehˇ nmˇ loˇ.  
4Maˬ ngeuˇ-a. Tsawˇ haˬ zaˬ yawˬ gʼaˬ na luꞈ jaˬ myawꞈ myawꞈ kʼawꞈ, Miˬyehˇ yaw 
tsaˬ yaw dawˇ meh. Jaˇ liꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Nawˬ neh ngehˬ-euˬ tmˇ-euˬ laꞈ kʼoeˇ, yaw tsaˬ yaw dawˇ ya bi mawˇ meh. Nawˬ-
ahˇ aˬ cawˬ yaˇ kʼaˬ daˇ ngeh, aˬ myah luꞈ nawˇ gʼaˬ leˇ tehꞈ-a.” 
5Aˬ dui yaw lehˬ jeˬ mˇ-euˬ kʼoeˇ-aˬ, Miˬyehˇ yaw tsaˬ jeˬ mˇ-eu gaˇ kawˆ bi mawˇ 
shawˇ dzehˬ laˇ-eu gʼaˇ duˬ pyeuꞈ-eu ngeuˇ naˇ, aˬ dui aˬ joˆ-ehˇ ehˇ nmˇ. Miˬyehˇ aˬ 
dui-ahˇ kʼehˬ nehˬ kʼaˆ nehˬ laꞈ ngeh, aˬ yawꞈ yaw lehˬ jeˬ mˇ-eu meh lehˇ aˬ dui ehˇ 
nmˇ loˇ. (Heu-aˬ, tsawˇ haˬ zaˬ naˇ haˬ tseˇ mawꞈ-eu dawˬ tiˬ dawˬ meh.) 
6Kʼoeˇ loꞈ-ehˇ maˬ ngeuˇ-a. Miˬyehˇ maˬ tsaˬ maˬ dawˇ naˇ, miˇ tsaˬ zaˬ-ahˇ aˬ yawꞈ 
aˬ joˆ-ehˇ yaˇ kʼaˬ daˇ nya nmˇ.  
7Ehˇ kʼawꞈ, ngaˬ-euˬ yaw lehˬ kʼoeˇ-aˬ, Miˬyehˇ tsaˬ-eu dawˇ-eu gaˇ kawˆ bi mawˇ 
shawˇ dzehˬ laˇ-eu gʼaˇ duˬ hawˇ-eu aˬ yawꞈ-euˬ yaw shehꞈ kʼahˬ sehˇ gʼaˇ duˬ 



2180 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

pyeuꞈ-eu ngeuˇ naˇ, aˬ dui aˬ joˆ-ehˇ ehˇ nmˇ. Kʼoeˇ loꞈ-ehˇ ngeuˇ meh lehˇ ehˇ naˇ, 
ngaˬ-ahˇ iˬ baˇ zaˬ lehˇ aˬ joˆ-ehˇ sawˇ nya ta.  
8Toˆ-ehˇ ngeuˇ naˇ, “Yaw muiˬ jeˬ doˆ laˇ ni maˬ muiˬ-eu jeˬ mˇ kaˇ-euˇ” lehˇ ehˇ-eu 
maˬ tsaˬ-a loˇ. Tsawˇ haˬ tiˬ paˆ na deuˬ ngaˇ kʼoeˇ loꞈ-ehˇ ehˇ-eu meh lehˇ ehˇ-awˇ, 
ngaˬ-euˬ yaw lehˬ poˆ poˆ-ehˇ ngaˬ-ahˇ ja doeˇ-eu meh. Kʼoeˇ loꞈ-ehˇ ehˇ-eu tsawˇ 
haˬ deuˬ-aˬ, kʼehˬ-eu kʼaˆ-eu jeˬ-ahˇ ya daˬ tehꞈ-a.  

Tsawˇ haˬ tiˬ gʼaˬ-iˬ maˬ tsaˬ maˬ dawˇ-a 

9Toˆ-ehˇ maˇ-iˬ, aˬ dui Yuˇdaˆ tsawˇ haˬ deuˬ-aˬ, Yuˇdaˆ tsawˇ haˬ maˬ ngeuˇ-eu 
deuˬ naˆ maˬ tseˇ muiˬ dzehˬ ta loˇ. Maˬ ngeuˇ-a. Yuˇdaˆ tsawˇ haˬ maˬ ehˇ, Yuˇdaˆ 
tsawˇ haˬ maˬ ngeuˇ-eu deuˬ maˬ ehˇ, dawˬ tawˆ luꞈ iˬ baˇ-euˬ baoˬ uˬ moˆ tiˬ kawˆ 
loꞈ-ehˇ jawˇ luꞈ-eu meh lehˇ ngaˇ ehˇ dzeuˇ gʼaˬ-euˬ ma.  
10Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Yaw tsaˬ yaw dawˇ poˆ-eu tsawˇ haˬ, tiˬ gʼaˬ-iˬ maˬ jawˇ-a.  
11Noeˬ siˬ noeˬ mawˇ nya-eu tsawˇ haˬ, tiˬ gʼaˬ-iˬ maˬ jawˇ-a. Miˬyehˇ-ahˇ shaˇ poˆ-
eu tsawˇ haˬ, tiˬ gʼaˬ-iˬ maˬ jawˇ-a.  
12Dawˬ tawˆ luꞈ Miˬyehˇ-ahˇ byehˇ-awˇ, gaˇ bahˬ iˇ jiˇ-euˬ meh. Yaw muiˬ jeˬ-ahˇ 
mˇ-eu tsawˇ haˬ, tiˬ gʼaˬ-iˬ maˬ jawˇ-a.  
13Kʼaˬ meh lmˬ bymˇ duˬ kʼahˬ pyeuꞈ-awˇ, mehˬ laˇ jaˬ myawꞈ mehˇ shuiˇ kʼmˇ-awˇ, 
mehˬ luˬ aˇ lawˇ doꞈ-ahˇ duˇ meh.  
14Yaˬ kʼehˇ yaˬ-awˇ dawˬ doeˇ ngehˬ-eu, kʼaˬ meh tiˬ byah myuˇ taˬ-euˬ meh.  
15Aˬ cawˬ-euˬ shiˬ laˆ yoeˇ leˇ-eu, kuiˇ toꞈ ciˬ-eu kawˇ dui dui meh.  
16Yawꞈ maꞈ iˇ-eu gaˇ ma kahˇ li, yaw cawˆ jeˬ byaˆ dzeh yaꞈ-eu meh.  
17Bi tsaˬ bi zoeˇ leˇ-eu gaˇ ma, aˬ gaˇ jaˆ-eu maˬ siˬ nya-a.  
18Aˬ yawꞈ maꞈ-euˬ myaˆ nuiˆ laꞈ kʼoeˇ, Miˬyehˇ-ahˇ guˆ-eu maˬ ahˇ-a.” 
19Zahˇ dawˬ kʼoꞈ dawˬ laꞈ kʼoeˇ kʼaˇ boꞈ taˬ-euˬ jeˬ-aˬ, Zahˇ dawˬ kʼoꞈ dawˬ mehˬ 
nah kʼaˇ caw teh-eu tsawˇ haˬ deuˬ-ahˇ taꞈ-eu dawˬ meh lehˇ aˬ dui siˬ nya-eu ma. 
Tsawˇ haˬ zaˬ dawˬ tawˆ luꞈ dehˬ lehꞈ kʼaˇ maˬ bi za ni Miˬyehˇ yaˇ kʼaˬ daˇ gaˇ bi 
keuˆ leˇ-eu gʼaˇ duˬ boꞈ taˬ-euˬ jeˬ pyeuꞈ-eu meh.  
20Aˬ jeˬ miˇ neh ehˇ naˇ, Zahˇ dawˬ kʼoꞈ dawˬ mehˬ nah caw teh-eu baˬ da neh 
Miˬyehˇ-ahˇ tsaˬ leˇ tsahˇ leˇ gʼaˬ-euˬ tsawˇ haˬ maˬ pyeuꞈ laˇ nya-a siˬ. Zahˇ dawˬ 
kʼo dawˬ-aˬ, tsawˇ haˬ zaˬ-ahˇ yawˬ ha iˬ baˇ mˇ-euˬ gaˇ kawˆ bi siˬ leˇ-eu gʼaˇ duˬ 
tehꞈ meh.  

Jah-eu baˬ da neh Miˬyehˇ-ahˇ tsaˬ lehˇ tsahˇ leˇ-eu 

21Tsawˇ haˬ zaˬ Miˬyehˇ-ahˇ tsaˬ leˇ tsahˇ leˇ nya ni Miˬyehˇ aˬ joˆ-ehˇ mˇ-euˬ gaˇ 
kawˆ, nymˬ-mˇ pah mehˬ nehˬ laꞈ-euˬ meh. Moˇseˬ-euˬ Zahˇ dawˬ kʼoꞈ dawˬ hawˇ-
eu Miˬyehˇ gʼaˇ duˬ ngehˬ dah-eu tsawˇ haˬ deuˬ-aˬ, gaˇ kawˆ kʼoeˇ-euˬ saˇ kiˇ 
pyeuꞈ-eu meh. Ehˇ kʼawꞈ, tsawˇ haˬ zaˬ Miˬyehˇ-ahˇ tsaˬ leˇ tsahˇ leˇ-eu jeˬ-aˬ, zahˇ 
dawˬ kʼoꞈ dawˬ-ahˇ tiˬ pawꞈ-iˬ maˬ taꞈ-a.  

22Aˬ yawꞈ maꞈ Yeˬsuˇ Ka li-ahˇ jah-eu baˬ da neh Miˬyehˇ-ahˇ tsaˬ leˇ tsahˇ leˇ-eu 
tsawˇ haˬ bi pyeuꞈ laˇ-euˬ meh. Ka li-ahˇ kʼaˇ jah-eu tsawˇ haˬ dawˬ tawˆ luꞈ-ahˇ, 
tsawˇ jeuˬ maˬ tseˇ paˆ ni, Miˬyehˇ kʼoeˇ loꞈ-ehˇ jahˇ nehˬ-euˬ meh.  
23Aˬ jeˬ miˇ neh ehˇ naˇ, tsawˇ haˬ dawˬ tawˆ luꞈ iˬ baˇ mˇ-awˇ, Miˬyehˇ ka kʼoꞈ-eu 
jeˬ-ahˇ gaˇ mahˇ kaˬ-iˇ-euˬ meh.  
24Ehˇ kʼawꞈ, Miˬyehˇ gʼawˬ shaˬ gaˬ-eu jeˬ yawꞈ ngehꞈ-ehˇ biꞈ leꞈ-awˇ, tsawˇ haˬ zaˬ-
ahˇ bi buˬ bi law-iˇ-eu gʼaˬ pyeuꞈ-eu Yeˬsuˇ Ka li baˬ da neh, dawˬ tawˆ luꞈ Miˬyehˇ-
ahˇ tsaˬ leˇ tsahˇ leˇ ni jahˇ-euˬ meh.  
25Aˬ yawꞈ shiˇ dah-euˬ baˬ da neh tsawˇ haˬ zaˬ deuˬ aˬ yawꞈ-ahˇ jah-eu laꞈ kʼoeˇ 
Miˬyehˇ iˬ baˇ pyehˬ nehˬ-eu jeˬ-ahˇ za nya ni, Miˬyehˇ neh aˬ yawꞈ-ahˇ tsawˇ haˬ 
zaˬ deuˬ gʼaˇ duˬ biꞈ leꞈ-euˬ meh. Kʼoeˇ-aˬ, Miˬyehˇ-euˬ yaw tsaˬ yaw dawˇ jeˬ bi 
mawˇ ni mˇ-euˬ jeˬ pyeuꞈ-eu meh. Dzeuˇ laˇ ngeh aˬ yawꞈ nui ma gʼawˬ mahˇ ni taˬ-
awˇ, tsawˇ haˬ zaˬ-euˬ iˬ baˇ-ahˇ haw dzeuˇ nehˬ-euˬ meh.  
26Ehˇ kʼawꞈ, nymˬ-mˇ-aˬ, aˬ yawꞈ-euˬ yaw tsaˬ yaw dawˇ jeˬ bi mawˇ leˇ-eu gʼaˇ duˬ 
aˬ yawꞈ mˇ luꞈ-eu miˇ neh, tsawˇ haˬ zaˬ-euˬ iˬ baˇ-ahˇ aˬ yawꞈ maˬ paˇ haw dzeuˇ 
meh. Kʼoeˇ loꞈ-ehˇ mˇ-eu laꞈ kʼoeˇ, Miˬyehˇ aˬ yawꞈ tsaˬ-eu dawˇ-eu gʼaˬ pyeuꞈ-eu 
gaˇ kawˆ hawˇ-eu, Yeˬsuˇ-ahˇ kʼaˇ jah-eu tsawˇ haˬ yawˬ gʼaˬ na luꞈ Miˬyehˇ-ahˇ tsaˬ 
leˇ tsahˇ leˇ-eu tsawˇ haˬ bi pyeuꞈ laˇ-eu gaˇ kawˆ bi siˬ bi mawˇ laꞈ-euˬ meh.  
27Toˆ-ehˇ ngeuˇ naˇ, aˬ dui nui ma huiˬ kʼaˇ aˬ gaˇ paˇ za ta. Tiˬ gaˇ-iˬ maˬ paˇ za 
meh. Aˬ jeˬ miˇ neh ehˇ naˇ, Zahˇ dawˬ kʼoꞈ dawˬ mehˬ nah caw teh-eu baˬ da neh 
Miˬyehˇ-ahˇ tsaˬ leˇ tsahˇ leˇ-eu tsawˇ haˬ pyeuꞈ laˇ nya-eu maˬ ngeuˇ-a. Jah-eu baˬ 
da neh tehꞈ-ehˇ pyeuꞈ laˇ nya-eu meh.  
28Tsawˇ haˬ tiˬ gʼaˬ Miˬyehˇ-ahˇ tsaˬ leˇ tsahˇ leˇ-eu kʼoeˇ-aˬ, Zahˇ dawˬ kʼoꞈ dawˬ 
mehˬ nah caw teh-eu baˬ da neh maˬ ngeuˇ-ehˇ, jah-eu baˬ da neh meh lehˇ aˬ dui 
tuˆ tehˬ taˬ-euˬ ma. 
29Maˬ ngeuˇ naˇ, Miˬyehˇ-aˬ, Yuˇdaˆ tsawˇ haˬ deuˬ-euˬ Miˬyehˇ tehꞈ-a loˇ. Aˬ cawˬ 
tsawˇ jeuˬ-euˬ Miˬyehˇ maˬ ngeuˇ-a loˇ. Ngeuˇ meh. Yuˇdaˆ tsawˇ haˬ maˬ ngeuˇ-eu 
deuˬ-euˬ Miˬyehˇ kʼawꞈ ngeuˇ meh. 
30Tsawˇ jeuˬ dawˬ tawˆ luꞈ gʼaˇ duˬ Miˬyehˇ tiˬ gʼaˬ tehꞈ meh. Kʼoeˇ miˇ neh, baˆ kʼoˆ 
mehˬ dzaˬ yehˬ-euˬ Yuˇdaˆ tsawˇ haˬ-ahˇ maˬ ehˇ, baˆ kʼoˆ mehˬ dzaˬ maˬ yehˬ-euˬ 
aˬ cawˬ tsawˇ jeuˬ-ahˇ maˬ ehˇ, jah-eu tiˬ jeˬ baˬ da neh tehꞈ-ehˇ aˬ yawꞈ-ahˇ tsaˬ laˇ 
tsahˇ laˇ nya ni jahˇ tehꞈ-a.  
31Heu loꞈ-ehˇ ehˇ-eu baˬ da neh Zahˇ dawˬ kʼoꞈ dawˬ-ahˇ aˬ dui byehˇ dzeh-eu ma 
lehˇ ehˇ mawꞈ ta loˇ. Maˬ ngeuˇ. Maˬ byehˇ dzeh-eu uˬ taꞈ, ziꞈ dah ni tuˆ tehˬ taˬ-eu 
ma.  

Loˇmaˆ sahˬ boꞈ 4 

Aˬbyaˬhaˬ-euˬ jah-eu nui ma 

1Aˬ dui tsawˇ jeuˬ-euˬ aˬ da yaw dzahˇ gʼaˬ pyeuꞈ-eu Aˬbyaˬhaˬ gaˇ kawˆ aˬ joˆ-ehˇ 
ehˇ nmˇ.  

2Aˬ yawꞈ neh mˇ-euˬ shaˇ-euˬ jeˬ baˬ da neh aˬ yawꞈ Miˬyehˇ-ahˇ tsaˬ leˇ tsahˇ leˇ 
nya-euˬ ngeuˇ law nmˇ-aˬ, aˬ yawꞈ nui ma huiˬ kʼaˇ za tehꞈ-a. Ehˇ kʼawꞈ, Miˬyehˇ 
kʼoeˇ loꞈ-ehˇ maˬ sawˇ-a.  
3Jaˇliꞈ laꞈ kʼoeˇ boꞈ taˬ-euˬ, “Aˬbyaˬhaˬ Miˬyehˇ-ahˇ jah-awˇ, jah-eu kʼoeˇ hmˬ baˬ da 
neh aˬ yawꞈ-ahˇ yaw tsaˬ yaw dawˇ tsawˇ haˬ meh lehˇ Miˬyehˇ ha geuꞈ nehˬ-euˬ 
meh.” 
4Gaˇ mˇ-eu tsawˇ haˬ-aˬ, gʼaˬ gaˇ poeˬ za-eu meh. Kʼoeˇ-aˬ, laꞈ sawˬ za-euˬ lehˇ maˬ 
sawˇ nya-a. Aˬ yawꞈ neh mˇ za-euˬ jeˬ pyeuꞈ-eu meh.  
5Ehˇ kʼawꞈ, mˇ-eu shaˇ-eu jeˬ-ahˇ maˬ gʼoe-ehˇ, jah-eu jeˬ-ahˇ gʼoe-eu laꞈ kʼoeˇ, iˬ baˇ 
ahˇ-eu tsawˇ haˬ-ahˇ iˬ baˇ maˬ ahˇ-a lehˇ daˇ tsehˆ nya-eu gʼaˬ pyeuꞈ-eu Miˬyehˇ-
ahˇ jah-eu tsawˇ haˬ-ahˇ, jah-eu jeˬ baˬ da neh Miˬyehˇ-ahˇ tsaˬ leˇ tsahˇ leˇ-euˬ 
tsawˇ haˬ lehˇ Miˬyehˇ sawˇ-eu meh.  
6Yawˬ ha neh mˇ-euˬ yaw muiˬ yaw doeˇ-ahˇ Miˬyehˇ maˬ haw ni, yaw tsaˬ yaw 
dawˇ tsawˇ haˬ lehˇ bi ha geuꞈ-euˬ gʼaˬ-aˬ, guiˬ lahˬ huiˬ dui dui-eu meh lehˇ Daˬbiˇ 
neh ehˇ-euˬ dawˬ kʼoeˇ dawˬ, heu gaˇ ehˇ mawꞈ-eu meh. Daˬbiˇ ehˇ-eu,  
7“Yaw lehˬ yaw ca ngehˇ jiˇ nehˬ-awˇ, iˬ baˇ pyehˬ nehˬ-euˬ tsawˇ haˬ deuˬ, aˇ naˆ ni 
guiˬ lahˬ huiˬ-eu nga.  
8Yawˬ ha-euˬ iˬ baˇ dawˬ tawˆ luꞈ, Sahˬpaˬ Miˬyehˇ pyehˬ nehˬ-euˬ gʼaˬ, aˇ naˆ ni 
guiˬ lahˬ huiˬ-eu nga.” 
9Daˬbiˇ ehˇ-eu guiˬ lahˬ huiˬ-eu gaˇ kawˆ heu, baˆ kʼoˆ mehˬ dzaˬ yehˬ-euˬ deuˬ-ahˇ 
tehꞈ-ehˇ taꞈ ta loˇ. Maˬ ngeuˇ-a. Baˆ kʼoˆ mehˬ dzaˬ maˬ yehˬ-euˬ deuˬ-ahˇ kʼawꞈ taꞈ-
eu meh. “Aˬbyaˬhaˬ Miˬyehˇ-ahˇ jah-awˇ, aˬ yawꞈ-euˬ jah-eu jeˬ baˬ da neh aˬ yawꞈ-
ahˇ yaw tsaˬ yaw dawˇ tsawˇ haˬ lehˇ Miˬyehˇ ha geuꞈ nehˬ-euˬ meh” lehˇ ehˇ taˬ-
euˬ Jaˇliꞈ dawˬ kʼoeˇ dawˬ aˬ dui ehˇ dzeuˇ gʼaˬ-euˬ ma.  
10Kʼoeˇ loꞈ-ehˇ pyeuꞈ laˇ-euˬ kʼoeˇ aˬ geu ngeh yamˬ-ahˇ-a. Baˆ kʼoˆ mehˬ dzaˬ maˬ 
yehˬ mi naˆ-ehˇ pyeuꞈ laˇ taˬ loˇ. Yehˬ gʼaˬ miˇ tsa pyeuꞈ laˇ taˬ loˇ. Kʼoeˇ-aˬ, 
Aˬbyaˬhaˬ aˬ yawꞈ baˆ kʼoˆ mehˬ dzaˬ maˬ yehˬ mi naˆ-ehˇ pyeuꞈ laˇ-euˬ gaˇ kawˆ 
meh. Yehˬ gʼaˬ miˇ tsa pyeuꞈ laˇ-euˬ gaˇ kawˆ maˬ ngeuˇ-a.  
11Aˇ nah ba hawˇ-eu aˬ yawꞈ baˆ kʼoˆ mehˬ dzaˬ yehˬ-euˬ meh. Aˬ yawꞈ baˆ kʼoˆ 
mehˬ dzaˬ maˬ yehˬ mi naˆ-ehˇ Miˬyehˇ neh aˬ yawꞈ-ahˇ yaw tsaˬ yaw dawˇ tsawˇ 
haˬ lehˇ ha geuꞈ nehˬ laꞈ gʼaˬ-euˬ gaˇ kawˆ bi siˬ bi mawˇ-eu gʼaˇ duˬ, baˆ kʼoˆ mehˬ 
dzaˬ yehˬ-eu zahˇ jahˇ-euˬ jeˬ pyeuꞈ-eu meh. Kʼoeˇ miˇ neh, baˆ kʼoˆ mehˬ dzaˬ maˬ 
yehˬ-euˬ kʼawꞈ, Miˬyehˇ-ahˇ jah-awˇ Miˬyehˇ neh yaw tsaˬ yaw dawˇ tsawˇ haˬ meh 
lehˇ kʼaˇ sawˇ taˬ-euˬ tsawˇ haˬ dawˬ tawˆ luꞈ-euˬ guiˬ lahˬ saꞈ laˇ paw aˬ da yaw 
dzahˇ gʼaˬ-aˬ, Aˬbyaˬhaˬ meh.  
12Baˆ kʼoˆ mehˬ dzaˬ yehˬ-euˬ uˬ taꞈ, aˇ hu Aˬbyaˬhaˬ aˬ yawꞈ baˆ kʼoˆ mehˬ dzaˬ 
maˬ yehˬ mi naˆ-ehˇ kʼaˇ dehꞈ yaꞈ-euˬ loꞈ-ehˇ jah jah-ehˇ dehꞈ-eu deuˬ-euˬ aˬ da 
yaw dzahˇ gʼaˬ kʼawꞈ, Aˬbyaˬhaˬ aˬ yawꞈ meh.  

Jah-eu tsawˇ haˬ nehˬ-ehˇ Miˬyehˇ saˇ jaˇ dzaˬ-eu 

13Miˇ tsaˬ heu dawˬ tawˆ luꞈ Aˬbyaˬhaˬ hawˇ-eu aˬ yawꞈ-euˬ zaˬ deuˬ uˆ deuˬ-ahˇ 
biꞈ ma lehˇ Miˬyehˇ saˇ jaˇ dzaˬ ngeh, Aˬbyaˬhaˬ Zahˇ dawˬ kʼoꞈ dawˬ mehˬ nah caw 

teh-eu miˇ neh dzaˬ-euˬ maˬ ngeuˇ-a. Ehˇ kʼawꞈ, aˬ yawꞈ jah-awˇ, Miˬyehˇ neh yaw 
tsaˬ yaw dawˇ tsawˇ haˬ lehˇ bi ha geuꞈ-euˬ miˇ neh meh.  
14Miˬyehˇ neh saˇ jaˇ dzaˬ taˬ-euˬ jeˬ-aˬ, Zahˇ dawˬ kʼoꞈ dawˬ mehˬ nah caw teh-eu 
tsawˇ haˬ deuˬ-ahˇ biꞈ-eu gʼaˇ duˬ ngeuˇ naˇ, tsawˇ haˬ zaˬ-euˬ jah-eu jeˬ gaˇ dahˇ 
maˬ tsoeˬ-eu uˬ taꞈ, Miˬyehˇ-euˬ saˇ jaˇ kʼawꞈ yawꞈ ngehꞈ meh. 
15Zahˇ dawˬ kʼoꞈ dawˬ-aˬ, Miˬyehˇ nui ma pehˇ-eu jeˬ bi keuˆ le-eu meh. Ehˇ kʼawꞈ, 
zahˇ dawˬ kʼoꞈ dawˬ maˬ jaˆ gaˇ-aˬ, zahˇ dawˬ kʼoꞈ dawˬ-ahˇ mˇ bahˬ-eu jeˬ kʼawꞈ 
maˬ jaˆ-aˇ.  
16Kʼoeˇ miˇ neh, Miˬyehˇ-euˬ saˇ jaˇ kʼoeˇ hmˬ Zahˇ daˬ kʼoꞈ dawˬ mehˬ nah caw teh-
eu deuˬ-ahˇ tehꞈ-ehˇ maˬ taꞈ-ehˇ, Aˬbyaˬhaˬ loꞈ-ehˇ jah-eu tsawˇ haˬ deuˬ-ahˇ kʼawꞈ 
taꞈ leˇ ni, Aˬbyaˬhaˬ-euˬ zaˬ deuˬ uˆ deuˬ dawˬ tawˆ luꞈ-ahˇ yawꞈ ngehꞈ-ehˇ biꞈ 
nehˬ-euˬ jeˬ pyeuꞈ-eu gʼaˇ duˬ, jah-eu jeˬ-ahˇ taꞈ-eu saˇ jaˇ bi pyeuꞈ-euˬ meh. Aˬ jeˬ 
miˇ neh ehˇ naˇ, Aˬbyaˬhaˬ-aˬ, guiˬ lahˬ saꞈ laˇ paw aˬ dui dawˬ tawˆ luꞈ-euˬ aˬ da 
yaw dzahˇ gʼaˬ pyeuꞈ-eu meh.  
17“Ngaˇ nawˬ-ahˇ tsawˇ jeuˬ gʼawˬ mya jeuˬ-euˬ aˬ da yaw dzahˇ gʼaˬ bi pyeuꞈ laˇ 
ma” lehˇ, Jaˇliꞈ laꞈ kʼoeˇ aˬ yawꞈ-ahˇ ehˇ taˬ-euˬ meh. Dawˬ ma saˇ jaˇ kʼoeˇ-aˬ, 
Aˬyaˬhaˬ jah-eu Miˬyehˇ-euˬ mehˬ shi yaw muiˬ meh. Shiˇ-euˬ tsawˇ haˬ-ahˇ bi gʼoꞈ 
dehꞈ laˇ nya-awˇ, maˬ jaˆ haw maˬ mawˇ haw-euˬ jeˬ-ahˇ dawˬ biꞈ-awˇ bi jaˆ laˇ 
nya-eu Miˬyehˇ-ahˇ Aˬbyaˬhaˬ jah-euˬ meh. 
18Aˬbyaˬhaˬ-aˬ, noeˬ tmˬ kʼaˇ maˬ paˇ za-euˬ kʼawꞈ, jah-awˇ noeˬ tmˬ-euˬ meh. Kʼoeˇ 
miˇ neh, “tsawˇ jeuˬ gʼawˬ mya jeuˬ-euˬ aˬ da” pyeuꞈ laˇ-euˬ meh. “Nawˬ-euˬ zaˬ 
nawˬ-euˬ uˆ deuˬ mˬ taˆ aˬ guiˇ loꞈ-ehˇ jeuˬ le o le tehꞈ-a” lehˇ, Jaˇliꞈ laꞈ kʼoeˇ aˬ 
yawꞈ-ahˇ ehˇ taˬ-euˬ meh.  
19Aˬ yawꞈ-ahˇ kʼoeˇ loꞈ-ehˇ ehˇ nehˬ ngeh, aˬ yawꞈ-euˬ aˇ kʼoꞈ tiˬ yaˇ dawˬ peh tah 
tehˬ leˇ taˬ-euˬ meh. Aˬ yawꞈ-euˬ aˬ lmˬ gʼawˇ mawˇ gaˇ kawˆ shaˇ noeˬ ngeh, shiˇ 
gʼaˬ-euˬ loꞈ-ehˇ duˇ-awˇ, aˬ yawꞈ-euˬ nymˇ dahˬ Saˬlaˇ zaˬ ciˬ zaˬ cu maˬ paˇ mˇ nya-
euˬ kʼawꞈ, aˬ yawꞈ jah-eu kʼoeˇ hmˬ gʼaˬ tiˬ pawꞈ-iˬ maˬ baˬ-iˇ-a.  
20Aˬ yawꞈ jah-eu gʼaˬ maˬ baˬ-iˇ-ehˇ, Miˬyehˇ-euˬ saˇ jaˇ-ahˇ poˆ poˆ laˆ laˆ-ehˇ maˬ 
noeˬ-a. Jah-eu baˬ da neh nui ma gʼaˬ kʼaˆ laˇ-awˇ, Miˬyehˇ-ahˇ ja ceuˬ-euˬ meh.  
21Miˬyehˇ-aˬ, saˇ jaˇ kʼaˇ dzaˬ taˬ-euˬ loꞈ-ehˇ mˇ byah nya meh lehˇ aˬ yawꞈ ziˬ dah 
ni jah-euˬ meh.  
22Kʼoeˇ miˇ neh, Aˬbyaˬhaˬ-aˬ, jah-eu jeˬ baˬ da neh “Miˬyehˇ neh yaw tsaˬ yaw 
dawˇ tsawˇ haˬ lehˇ bi ha geuꞈ-euˬ meh.” 
23“Aˬ yawꞈ-ahˇ yaw tsaˬ yaw dawˇ tsawˇ haˬ lehˇ ha geuꞈ-euˬ meh” lehˇ ehˇ-eu 
dawˬ heu dawˬ-aˬ, aˬ yawꞈ gʼaˇ duˬ tehꞈ-ehˇ boꞈ taˬ-euˬ maˬ ngeuˇ-a.  
24Sahˬpaˬ Yeˬsuˇ-ahˇ shiˇ-euˬ gaˇ paˇ bi gʼoꞈ dehꞈ laˇ-euˬ Miˬyehˇ-ahˇ jah-awˇ, yaw 
tsaˬ yaw dawˇ tsawˇ haˬ lehˇ bi sawˇ-eu lehˇ gʼeh-eu aˬ dui-euˬ gʼaˇ duˬ kʼawꞈ boꞈ 
taˬ-euˬ jeˬ pyeuꞈ-eu meh.  
25Aˬ dui-euˬ iˬ baˇ baˬ da neh aˬ yawꞈ-ahˇ sehꞈ-eu gʼaˇ duˬ bi a nehˬ-awˇ, aˬ dui 
Miˬyehˇ-ahˇ tsaˬ leˇ tsahˇ leˇ nya ni aˬ yawꞈ-ahˇ bi gʼoꞈ dehꞈ laˇ-euˬ meh.  

Loˇmaˆ sahˬ boꞈ 5 

Aˬ dui Miˬyehˇ-ahˇ tsaˬ leˇ tsahˇ leˇ gʼaˬ-euˬ 

1Jah-eu jeˬ baˬ da neh nymˬ-mˇ aˬ dui Miˬyehˇ-ahˇ tsaˬ leˇ tsahˇ leˇgʼaˬ-euˬ miˇ neh, 
aˬ dui-euˬ Sahˬpaˬ Yeˬsuˇ Ka li baˬ da neh Miˬyehˇ-ahˇ tsaˬ leˇ dzoeˇ leˇ-euˬ ma.  2Aˬ 
dui Ka li-ahˇ jah-eu miˇ neh, nymˬ-mˇ aˬ dui dehꞈ luꞈ jawˇ luꞈ-eu Miˬyehˇ-euˬ gʼawˬ 
shaˬ gaˬ-eu guiˬ lahˬ laꞈ kʼoeˇ, aˬ yawꞈ aˬ dui-ahˇ sheuˬ ahˇ nehˬ laꞈ-euˬ meh. 
Miˬyehˇ aˬ dui-ahˇ yaw shehꞈ kʼahˬ sehˇ biꞈ laꞈ gaˇ noeˬ tmˬ-awˇ, aˬ dui nui ma huiˬ 
kʼaˇ za-eu ma.  
3Shaˬ-eu zahˬ-eu jeˬ-ahˇ ya daˬ-eu jeˬ jaˆ-eu miˇ neh kʼawꞈ, aˬ dui nui ma huiˬ kʼaˇ 
za-eu ma. Aˬ jeˬ miˇ neh ehˇ naˇ, kʼoeˇ baˬ da neh aˬ dui daˬ coeˇ oˇ coeˇ laˇ tehꞈ-a 
lehˇ siˬ nya ma.  
4Aˬ dui daˬ coeˇ oˇ coeˇ-eu baˬ da neh, lawˬ haw-eu jeˬ-ahˇ gʼaˬ leˇ-euˬ tsawˇ haˬ 
deuˬ lehˇ, Miˬyehˇ aˬ dui-ahˇ sawˇ nehˬ laꞈ tehꞈ-a. Aˬ yawꞈ kʼoeˇ loꞈ-ehˇ sawˇ nehˬ 
laꞈ-eu baˬ da neh, noeˬ tmˬ-eu jeˬ jaˆ laˇ tehꞈ-a.  
5Kʼoeˇ loꞈ-ehˇ noeˬ tmˬ-eu jeˬ jaˆ laˇ-euˬ baˬ da neh, nui ma cawˆ kʼaˇ maˬ paˇ za 
meh. Aˬ jeˬ miˇ neh ehˇ naˇ, Miˬyehˇ neh aˬ dui-ahˇ biꞈ laꞈ-euˬ laꞈ sawˬ pyeuꞈ-eu 
Muiˬ-eu Shawˇ-eu Yaw sahˇ Miˬyehˇ-ahˇ gʼoe-eu laꞈ kʼoeˇ, Miˬyehˇ-euˬ gʼoeˇ-eu gaˬ-
eu jeˬ aˬ dui-euˬ nui maˬ laꞈ kʼoeˇ shehˆ ahˇ nehˬ laꞈ-euˬ ba da neh meh.  
6Aˬ dui laꞈ jeuˬ shaˇ kʼaˇ maˬ za-ehˇ shaˬ luꞈ ngeh, Miˬyehˇ neh tseˇ doˆ taˬ-euˬ aˇ 
yamˬ-ahˇ, haiˬ-eu tsawˇ haˬ deuˬ pyeuꞈ luꞈ-eu aˬ dui-euˬ gʼaˇ duˬ Ka li shiˇ dah-euˬ 
meh.  
7Yaw tsaˬ yaw dawˇ tsawˇ haˬ tiˬ gʼaˬ na gʼaˇ duˬ shiˇ dah-eu ehˇ-eu kʼawꞈ, yaw awˬ 
maˬ ngeuˇ-a. Aˬ cawˬ gʼaˇ duˬ muiˬ-eu tsawˇ haˬ tiˬ gʼaˬ na-euˬ gʼaˇ duˬ law nmˇ-aˬ, 
shiˇ dah nehˬ mawꞈ-eu tsawˇ haˬ jawˇ law hawˇ maˬ siˬ.  
8Ehˇ kʼawꞈ, Miˬyehˇ-aˬ, aˬ dui iˬ baˇ zaˬ pyeuꞈ luꞈ ngeh, aˬ dui-euˬ gʼaˇ duˬ Ka li-ahˇ 
bi kamˇ shiˇ-eu laꞈ kʼoeˇ, aˬ dui-ahˇ aˇ naˆ ni gaˬ-eu gaˇ kawˆ bi mawˇ duˬ laꞈ-eu 
meh.  
9Miˬyehˇ-ahˇ aˬ dui tsaˬ leˇ tsahˇ leˇ nya ni aˬ yawꞈ shiˇ dah coeˇ gaˇ keuˆ-eu-aˬ, 
kʼoeˇ naˆ maˬ tseˇ, Miˬyehˇ nui ma pehˇ-eu jeˬ-ahˇ aˬ dui maˬ ya daˬ ni aˬ yawꞈ maˬ 
ka kʼoꞈ nehˬ laꞈ-aˇ loˇ. 
10Aˬ dui-aˬ, Miˬyehˇ-ahˇ muiˇ-euˬ tsawˇ haˬ ma. Ehˇ kʼawꞈ, aˬ yawꞈ-euˬ Zaˬmaˇ bi 
shiˇ dah-eu laꞈ kʼoeˇ aˬ dui aˬ yawꞈ-ahˇ cawˬ cawˬ taꞈ nya ni aˬ yawꞈ jahˇ-awˇ, 
nymˬ-mˇ aˬ dui Miˬyehˇ nehˬ-ehˇ cawˬ cawˬ taꞈ luꞈ gaˇ keuˆ-eu-aˬ, Ka li dehꞈ-eu baˬ 
da neh aˬ dui-ahˇ kʼoeˇ naˆ maˬ tseˇ maˬ ka kʼoꞈ nehˬ laꞈ-aˇ loˇ.  
11Ehˇ kʼawꞈ, kʼoeˇ naˆ tehꞈ-ehˇ maˬ ngeuˇ-a siˬ. Aˬ dui Miˬyehˇ-ahˇ cawˬ cawˬ taꞈ 
nya laˇ ni mˇ-euˬ gʼaˬ pyeuꞈ-eu Sahˬpaˬ Yeˬsuˇ Ka li-ahˇ gʼoe-eu laꞈ kʼoeˇ, Miˬyehˇ 
neh aˬ dui-ahˇ mˇ nehˬ laꞈ-euˬ jeˬ-ahˇ aˬ dui laˬ kʼaˬ cehˇ dui dui-eu ma.  

Aˬdaˬ hawˇ-eu Ka li beu gaˇ duˬ jaˆ-eu 

12Tsawˇ haˬ tiˬ gʼaˬ baˬ da neh miˇ tsaˬ kʼoeˇ taˆ iˬ baˇ keuˆ le-awˇ, iˬ baˇ kʼoeˇ baˬ da 
neh shiˇ-eu jeˬ keuˆ le-euˬ meh. Shiˇ-eu jeˬ kʼoeˇ, tsawˇ haˬ zaˬ dawˬ tawˆ luꞈ kʼoeˇ 

taˆ keuˆ le-euˬ meh. Aˬ jeˬ miˇ neh ehˇ ehˇ naˇ, tsawˇ haˬ zaˬ yawˬ gʼaˬ na luꞈ iˬ baˇ 
mˇ-euˬ meh.  
13Zahˇ dawˬ kʼoꞈ dawˬ maˬ biꞈ leꞈ mi naˆ-ehˇ, miˇ tsaˬ kʼoeˇ taˆ iˬ baˇjaˆ taˬ-euˬ meh. 
Ehˇ kʼawꞈ, zahˇ dawˬ kʼoꞈ dawˬ maˬ jaˆ gaˇ-aˬ, iˬ baˇ-ahˇ iˬ baˇ lehˇ maˬ sawˇ-aˬ.  
14Aˬdaˬ-euˬ ziˇ-ahˇ neh Moˇseˬ-euˬ ziˇ-ahˇ keuˆ ni, shiˇ-eu jeˬ uˆ lahˇ-euˬ meh. Aˬdaˬ 
neh mˇ-euˬ iˬ baˇ pyeuꞈ-eu Miˬyehˇ ehˇ dawˬ leuˇ-eu jeˬ-ahˇ maˬ mˇ-euˬ deuˬ kʼoeˇ 
taˆ kʼawꞈ, shiˇ-eu jeˬ uˆ lahˇ-euˬ meh. Aˬdaˬ kʼoeˇ gʼaˬ-aˬ, aˬ kaˇ oe-eu gʼaˬ-ahˇ duˇ 
leˇ-eu meh.  
15Ehˇ kʼawꞈ, tsawˇ haˬ kʼoeˇ nyiˬ gʼaˬ beu gaˇ duˬ jaˆ-eu meh. Aˬ jeˬ miˇ neh ehˇ naˇ, 
Miˬyehˇ neh yawꞈ ngehꞈ-ehˇ biꞈ laꞈ-euˬ laꞈ sawˬ kʼoeˇ-aˬ, Aˬdaˬ neh iˬ baˇ mˇ-euˬ gaˇ 
maˬ duˇ leˇ-a. Tsawˇ haˬ kʼoeˇ tiˬ gʼaˬ-euˬ iˬ baˇ baˬ da neh tsawˇ haˬ gʼawˬ mya ni 
ya shiˇ-euˬ ngeuˇ meh. Ehˇ kʼawꞈ, Miˬyehˇ-euˬ guiˬ lahˬ yaw dzahˇ gʼaˬ kʼaˆ dzehˬ-
awˇ, Yeˬsuˇ Ka li lehˇ kuˇ-eu tsawˇ haˬ tiˬ gʼaˬ-ahˇ gʼoe-eu laꞈ kʼoeˇ tsawˇ haˬ gʼawˬ 
mya ni-ahˇ yawꞈ ngehꞈ-ehˇ biꞈ nehˬ-euˬ meh.  
16Miˬyehˇ neh yawꞈ ngehꞈ-ehˇ biꞈ-euˬ laꞈ sawˬ kʼoeˇ-aˬ, tsawˇ haˬ zaˬ iˬ baˇ mˇ-eu 
jeˬ-ahˇ beu gaˇ-eu meh. Iˬ baˇ mˇ-eu kʼoeˇ-aˬ, tiˬ poˆ tehꞈ-ehˇ mˇ-euˬ kʼawꞈ, “Iˬ baˇ 
ahˇ meh” lehˇ yaˇ kʼaˬ daˇ nehˬ gaˇ ya daˬ-eu meh. Ehˇ kʼawꞈ, Miˬyehˇ neh yawꞈ 
ngehꞈ-ehˇ biꞈ-euˬ laꞈ sawˬ kʼoeˇ-aˬ, iˬ baˇ gʼawˬ mya poˆ mˇ gʼaˬ-euˬ kʼawꞈ, “Iˬ baˇ 
maˬ ahˇ-a” lehˇ, maˬ geuˇ gaˇ keuˆ ni daˇ nehˬ nya-eu meh.  
17Tsawˇ haˬ tiˬ gʼaˬ iˬ baˇ mˇ-euˬ miˇ neh, tsawˇ haˬ kʼoeˇ gʼaˬ baˬ da neh miˇ tsaˬ 
kʼoeˇtaˆ shiˇ-eu jeˬ uˆ lahˇ le-euˬ meh. Ehˇ kʼawꞈ, Yeˬsuˇ Ka li lehˇ kuˇ-eu tsawˇ haˬ 
tiˬ gʼaˬ neh mˇ-euˬ jeˬ-aˬ, kʼoeˇ naˆ maˬ tseˇ gʼaˬ kʼaˆ dzehˬ-eu meh. Huiˬ dui myaˬ 
dui dui-eu Miˬyehˇ-euˬ guiˬ lahˬ hawˇ-eu, Miˬyehˇ-ahˇ tsaˬ leˇ tsahˇ leˇ-eu jeˬ yawꞈ 
ngehꞈ-ehˇ za taˬ-euˬ tsawˇ haˬ dawˬ tawˆ luꞈ, Yeˬsuˇ Ka li baˬ da neh yaw dehꞈ-ehˇ 
ya uˆ lahˇ tehꞈ-a.  
18Tsawˇ haˬ zaˬ tiˬ gʼaˬ neh mˇ-euˬ iˬ baˇ baˬ da neh tsawˇ haˬ zaˬ dawˬ dawˆ luꞈ yaˇ 
kʼaˬ daˇ nehˬ gaˇ ya daˬ-eu loꞈ-ehˇ, tsawˇ haˬ zaˬ tiˬ gʼaˬ neh mˇ-euˬ yaw tsaˬ yaw 
dawˇ jeˬ baˬ da neh tsawˇ haˬ zaˬ dawˬ tawˆ luꞈ-ahˇ bi buˬ bi law-iˇ-awˇ, yaw dehꞈ 
bi dehꞈ-eu meh.  
19Tsawˇ haˬ zaˬ tiˬ gʼaˬ maˬ naˇ haˬ geuꞈ-euˬ baˬ da neh tsawˇ haˬ zaˬ dawˬ tawˆ luꞈ 
iˬ baˇ zaˬ pyeuꞈ-iˇ-euˬ loꞈ-ehˇ, tsawˇ haˬ tiˬ gʼaˬ naˇ haˬ geuꞈ-euˬ baˬ da neh tsawˇ 
haˬ zaˬ dawˬ tawˆ luꞈ Miˬyehˇ-ahˇ tsaˬ leˇ tsahˇ leˇ tehꞈ-a.  
20Zahˇ dawˬ kʼoꞈ dawˬ biꞈ leꞈ-euˬ-aˬ, yaw lehˬ mˇ-eu bi myaˬ laˇ-eu gʼaˇ duˬ meh. 
Ehˇ kʼawꞈ, iˬ baˇ kʼaˇ myaˬ laˇ gaˇ Miˬyehˇ-euˬ guiˬ lahˬ kʼoeˇ myaˆ maˬ tseˇ myaˬ laˇ 
luꞈ-eu meh.  
21Kʼoeˇ miˇ neh, iˬ baˇ-aˬ, shiˇ-eu jeˬ-ahˇ gʼoe-awˇ uˆ lahˇ-eu loꞈ-ehˇ, Miˬyehˇ-euˬ 
guiˬ lahˬ-aˬ, yaw tsaˬ yaw dawˇ jeˬ-ahˇ gʼoe-awˇ uˆ lahˇ-eu laꞈ koeˇ, aˬ dui-euˬ 
Sahˬpaˬ Yeˬsuˇ Ka li-ahˇ gʼoe-awˇ mˬ maˬ maˬ byaˆ zaˇ ziˇ dehꞈ gaˇ sheuˬ gʼeh laꞈ-
euˬ meh.  

Loˇmaˆ sahˬ boꞈ 6 

Yeˬsuˇ Ka li laꞈ kʼoeˇ dehꞈ-eu 

1Aˬ dui aˬ joˆ-ehˇ ehˇ nmˇ. Miˬyehˇ-euˬ guiˬ lahˬ bi huiˬ bi myaˬ laˇ-eu gʼaˇ duˬ, iˬ baˇ 
laꞈ kʼoeˇ aˬ dui dehꞈ daˆ gʼeh-eu loˇ.  
2Kʼoeˇ loꞈ-ehˇ maˬ ngeuˇ-a. Iˬ baˇ mˇ-eu jeˬ-ahˇ taꞈ leˇ-awˇ, aˬ dui shiˇ dzeuˇ gʼaˬ-euˬ 
gaˇ duˇ-eu-aˬ, iˬ baˇ laꞈ kʼoeˇ aˬ duiˬ aˬ joˆ-ehˇ paˇ dehꞈ daˆ gʼeh leꞈ nya nmˇ.  
3Aˬ dui Yeˬsu-ahˇ taꞈ nya ni iˇ cuꞈ shawˇ-euˬ kʼoeˇ-aˬ, aˬ yawꞈ nehˬ-ehˇ tiˬ kawˆ loꞈ-
ehˇ shiˇ-eu gʼaˇ duˬ shawˇ-eu jeˬ pyeuꞈ-eu meh lehˇ naw maꞈ siˬ duˬ luꞈ meh.  
4Aˬ dui iˇ cuꞈ shawˇ-euˬ baˬ da neh aˬ yawꞈ nehˬ-ehˇ tiˬ kawˆ loꞈ-ehˇ bi baꞈ pahˬ-
awˇ, a yawꞈ shiˇ-euˬ gaˇ taꞈ-eu ma. Kʼoeˇ-aˬ, Aˬda Miˬyehˇ-euˬ yaw shehꞈ kʼahˬ sehˇ 
huiˬ-eu baoˬ neh Ka li-ahˇ bi gʼoꞈ dehꞈ laˇ-euˬ loꞈ-ehˇ, aˬ dui kʼawꞈ yaw shuiꞈ dehꞈ 
paˇ nya-eu gʼaˇ duˬ pyeuꞈ-eu ma.  
5Aˬ yawꞈ loꞈ-ehˇ shiˇ-euˬ laꞈ kʼoeˇ aˬ dui aˬ yawꞈ-ahˇ taꞈ leˇ gʼaˬ-euˬ-aˬ, aˬ yawꞈ loꞈ-
ehˇ paˇ gʼoꞈ dehꞈ laˇ-eu laꞈ kʼoeˇ aˬ dui aˬ yawꞈ-ahˇ paˇ ya taꞈ leˇ tehꞈ-a.  
6Aˬ dui-euˬ iˬ baˇ mˇ-eu nui ma yaw oeˇ siˬ-euˬ baoˬ-ahˇ laˆ cawˆ-awˇ, iˬ baˇ-euˬ zaˬ 
kʼaˆ maˬ paˇ ya geuꞈ-eu gʼaˇ duˬ aˬ dui yaw dehꞈ dehꞈ-eu yaw oeˇ hmˬ Ka li nehˬ-
ehˇ laꞈ yaꞈ kʼoeˇ taˆ kamˇ shiˇ gʼaˬ-euˬ ma lehˇ aˬ dui siˬ nya ma.  
7Aˬ jeˬ miˇ neh ehˇ naˇ, tsawˇ haˬ tiˬ gʼaˬ shiˇ ngeh, iˬ baˇ-euˬ baoˬ-ahˇ buˬ-iˇ law-iˇ-
eu meh. 
8Aˬ dui Ka li nehˬ-ehˇ shiˇ-euˬ miˇ neh, aˬ yawꞈ nehˬ-ehˇ ya dehꞈ ma lehˇ aˬ dui jah-
eu ma.  
9Aˬ jeˬ miˇ neh ehˇ naˇ, Ka li-ahˇ shiˇ-euˬ gaˇ paˇ bi gʼoꞈ dehꞈ laˇ gʼaˬ-euˬ-aˬ, tiˬ jawˇ-
iˬ maˬ paˇ shiˇ-ehˇ, shiˇ-eu jeˬ aˬ yawꞈ-ahˇ maˬ paˇ uˆ lahˇ nya meh lehˇ aˬ dui siˬ 
nya ma.  
10Aˬ yawꞈ shiˇ-euˬ miˇ neh, iˬ baˇ-euˬ baoˬ aˬ yawꞈ-ahˇ maˬ paˇ gʼaˬ leˇ meh. Nymˬ-
mˇ aˬ yawꞈ dehꞈ luꞈ-eu-aˬ, Miˬyehˇ-euˬ gʼaˇ duˬ meh. 
11Kʼoeˇ loꞈ-ehˇ duˇ ni, naw maꞈ kʼawꞈ iˬ baˇ-ahˇ kʼaˇ taꞈ-eu yawˬ jeˬ na luꞈ laꞈ kʼoeˇ 
shiˇ gʼaˬ-awˇ, Yeˬsuˇ Ka li baˬ da neh Miˬyehˇ-euˬ gʼaˇ duˬ dehꞈ luꞈ-eu ma lehˇ yawˬ 
haˇ yawˬ ha noeˬ-awˬ.  
12Naw maꞈ-euˬ shiˬ shaˬ jiˇ nui kʼahˇ mehˬ nah maˬ ya caw teh ni, shiˇ nya-eu naw 
maꞈ-euˬ shiˬ shaˬ jiˇ gʼawˇ mawˇ-ahˇ iˬ baˇ neh taˬ paˇ bi uˆ lahˇ.  
13Maˬ muiˬ-eu jeˬ mˇ gaˇ zmˬ-eu keu ka bi pyeuꞈ-eu gʼaˇ duˬ naw maꞈ-euˬ gʼawˇ 
mawˇ tiˬ pyehˬ tehꞈ-ehˇ kʼawꞈ iˬ baˇ-euˬ baoˬ-ahˇ maˬ a nehˬ ni, shiˇ-euˬ gaˇ paˇ gʼoꞈ 
dehꞈ laˇ-euˬ tsawˇ haˬ loꞈ-ehˇ naw maꞈ-euˬ nui ma gʼawˇ mawˇ dawˬ tawˆ luꞈ 
Miˬyehˇ-ahˇ a nehˬ jiˇ-awˇ, yaw tsaˬ yaw dawˇ jeˬ gʼaˇ duˬ zmˬ-eu keu ka bi pyeuꞈ-
awˬ.  
14Iˬ baˇ neh naw maꞈ-ahˇ taˬ paˇ bi uˆ lahˇ. Aˬ jeˬ miˇ neh ehˇ naˇ, zahˇ dawˬ kʼoꞈ 
dawˬ uˬ moˆ naw maꞈ maˬ paˇ jawˇ-ehˇ, Miˬyehˇ-euˬ guiˬ lahˬ yaw dzahˇ uˬ moˆ 
jawˇ luꞈ-eu meh.  

Yaw tsaˬ yaw dawˇ jeˬ-euˬ zaˬ kʼaˆ 

15Toˆ-ehˇ ngeuˇ naˇ, aˬ joˆ-ehˇ jahˇ nmˇ. Aˬ dui zahˇ dawˬ kʼoꞈ dawˬ uˬ moˆ maˬ 
jawˇ-ehˇ Miˬyehˇ-euˬ guiˬ lahˬ yaw dzahˇ uˬ moˆ jawˇ luꞈ-eu miˇ neh iˬ baˇ mˇ-eu la. 
Maˬ ngeuˇ-a.  
16Tsawˇ haˬ tiˬ gʼaˬ na-euˬ myawˬ kʼehˇ gʼoˆ nehˬ-eu gʼaˇ duˬ zaˬ kʼaˆ geuꞈ-eu lehˇ 
yawˬ ha-euˬ gʼawˇ mawˇ a nehˬ gʼaˬ shaw naˇ, yawˬ ha myawˬ kʼehˇ gʼoˆ nehˬ-eu 
baw leˬ kʼoeˇ gʼaˬ-euˬ zaˬ kʼaˆ pyeuꞈ tsehˆ tsehˆ-euˬ meh lehˇ naw maꞈ siˬ duˬ luꞈ 
meh. Iˬ baˇ-euˬ ehˇ dawˬ naˇ haˬ naˇ, shiˇ gaˇ ya keuˆ tehꞈ-a. Miˬyehˇ-euˬ ehˇ dawˬ 
naˇ haˬ naˇ, aˬ yawꞈ-ahˇ tsaˬ leˇ tsahˇ leˇ gaˇ ya keuˆ tehꞈ-a.  
17Ehˇ kʼawꞈ, Miˬyehˇ-euˬ guiˬ lahˬ yaw dzahˇ-ahˇ ja ceuˬ-eu tsaˬ meh. Aˬ jeˬ miˇ neh 
ehˇ naˇ, dzeuˇ laˇ ngeh naw maꞈ iˬ baˇ-euˬ zaˬ kʼaˆ pyeuꞈ-euˬ kʼawꞈ, naw maꞈ-ahˇ 
mehˬ nehˬ tsoˆ nehˬ-euˬ laꞈ kʼoeˇ ya mawˇ taˬ-euˬ yaw tsaˬ yaw dawˇ jeˬ-ahˇ nui 
ma laꞈ kʼoeˇ keuˆ ni naw maꞈ naˇ haˬ geuꞈ-euˬ meh.  
18Naw maꞈ-ahˇ iˬ baˇ laꞈ kʼoeˇ bi buˬ bi law-iˇ-awˇ, yaw tsaˬ yaw dawˇ jeˬ-euˬ zaˬ 
kʼaˆ bi pyeuꞈ laˇ-euˬ meh.  
19Naw maꞈ gʼoˆ siˬ gʼoˆ shaw nya-eu paw dzeˇ gʼaˬ baˬ-eu miˇ neh, yawˬ nah na luꞈ 
ngehˬ luꞈ-eu dawˬ deuˬ-ahˇ zmˬ-awˇ ngaˇ ehˇ-eu ma. Dzeuˇ laˇ ngeh, maˬ tsaˬ maˬ 
dawˇ-eu laꞈ kʼoeˇ kʼaˬ miˬ sheu-eu jeˬ hawˇ-eu maˬ muiˬ maˬ jaˬ-eu jeˬ-euˬ zaˬ kʼaˆ 
geuꞈ-eu laꞈ kʼoeˇ, maˬ tsaˬ maˬ dawˇ-eu jeˬ-ahˇ mˇ-eu gʼaˇ duˬ naw maꞈ-euˬ nui ma 
gʼawˇ mawˇ dawˬ tawˆ luꞈ a nehˬ-euˬ meh. Kʼoeˇ loꞈ-ehˇ duˇ ni, nymˬ-mˇ poˆ jawˇ-
aˬ, yaw tsaˬ yaw dawˇ jeˬ-euˬ zaˬ kʼaˆ geuꞈ-eu laꞈ kʼoeˇ yaw muiˬ yaw shawˇ jeˬ-ahˇ 
mˇ-eu gʼaˇ duˬ, nui ma gʼawˇ mawˇ dawˬ tawˆ luꞈ a nehˬ-awˬ.  
20Naw maꞈ iˬ baˇ-euˬ zaˬ kʼaˆ geuꞈ luꞈ ngeh, yaw tsaˬ yaw dawˇ jeˬ-euˬ uˬ moˆ maˬ 
jawˇ-aˬ.  
21Nymˬ-mˇ naw maꞈ nui daˆ daˆ luꞈ-eu gaˇ kʼoeˇ deuˬ-ahˇ naw maꞈ mˇ-euˬ miˇ neh 
aˬ jeˬ za ta. Shiˇ-eu jeˬ-ahˇ za-eu tehꞈ meh.  
22Ehˇ kʼawꞈ, nymˬ-mˇ naw maꞈ-ahˇ iˬ baˇ laꞈ kʼoeˇ bi buˬ-iˇ-awˇ, Miˬyehˇ-euˬ zaˬ kʼaˆ 
bi pyeuꞈ laˇ-euˬ meh. Heu poˆ jawˇ naw maꞈ aˬ jeˬ za ta. Naw maꞈ-euˬ nui ma gʼawˇ 
mawˇ dawˬ tawˆ luꞈ aˬ yawꞈ-ahˇ a nehˬ gʼaˬ-euˬ miˇ neh mˬ maˬ maˬ byaˆ zaˇ ziˇ 
dehꞈ-eu jeˬ-ahˇ za-eu meh.  
23Aˬ jeˬ miˇ neh ehˇ naˇ, iˬ baˇ-euˬ aˇ poeˬ-aˬ, shiˇ-eu jeˬ pyeuꞈ-eu meh. Ehˇ kʼawꞈ, 
Miˬyehˇ neh yawꞈ ngehꞈ-ehˇ biꞈ nehˬ laꞈ-euˬ laꞈ sawˬ-aˬ, aˬ dui-euˬ Sahˬpaˬ Yeˬsuˇ 
Ka li laꞈ kʼoeˇ mˬ maˬ maˬ byaˆ zaˇ ziˇ dehꞈ-eu jeˬ pyeuꞈ-eu meh.  

Loˇmaˆ sahˬ boꞈ 7 

Miˬ zaˬ gaˇ kawˆ yaw jeˬ ma jeˬ 

1Aˬ yuiꞈ aˬ nyiˇ Ka li zaˬ deuˬ-oˇ, nymˬ-mˇ ngaˇ ehˇ-eu lehˇ gʼeh-eu gaˇ kawˆ heu-ahˇ 
naw maꞈ gʼoˆ shaw nya tehꞈ-a. Aˬ jeˬ miˇ neh ehˇ naˇ, naw maꞈ dawˬ tawˆ luꞈ zahˇ 
dawˬ kʼoꞈ dawˬ gaˇ kawˆ siˬ nya meh. Zahˇ dawˬ kʼoꞈ dawˬ-aˬ, tsawˇ haˬ zaˬ maˬ 
shiˇ-ehˇ kʼaˇ dehꞈ kʼoeˇ keuˆ ni tehꞈ-ehˇ uˆ lahˇ-eu meh.  
2Yaw jeˬ ma jeˬ ja ngeh, dahˬ dzaˬ-iˇ-euˬ zaˬ miˬ zaˬ tiˬ gʼaˬ-aˬ, yawˬ ha-euˬ kʼaˬ 
dzeˇ zaˬ kʼoeˇ gʼaˬ maˬ shiˇ-ehˇ kʼaˇ dehꞈ kʼoeˇ keuˆ ni aˬ yawꞈ-euˬ miˬ zaˬ pyeuꞈ-eu 

meh lehˇ zahˇ dawˬ kʼoꞈ dawˬ ehˇ-eu meh. Ehˇ kawꞈ, kʼaˬ dzeˇ zaˬ gʼaˬ shiˇ dzeuˇ 
ngeh jawˇ, zaˬ miˬ zaˬ koeˇ gʼaˬ aˬ yawꞈ-euˬ miˬ zaˬ meh lehˇ zahˇ dawˬ kʼoꞈ dawˬ 
maˬ paˇ ehˇ nya meh.  
3Kʼoeˇ miˇ neh, yawˬ ha-euˬ kʼaˬ dzeˇ zaˬ maˬ shiˇ mi naˆ-ehˇ aˬ cawˬ nehˬ-ehˇ jawˇ 
naˇ, aˬ cawˬ-euˬ miˬ sawˇ yo zaˬ-ahˇ bahˬ-euˬ tsawˇ haˬ lehˇ bi myahˇ tehꞈ-a. Ehˇ 
kʼawꞈ, yawˬ ha-euˬ kʼaˬ dzeˇ zaˬ shiˇ dzeuˇ ngeh jawˇ, kʼaˬ dzeˇ zaˬ maˬ paˇ baw-euˬ 
miˇ neh, yawˬ gʼaˬ yawˬ-ahˇ dahˬ dzaˬ paˇ-iˇ kʼawꞈ, bahˬ-eu muˆ-eu lehˇ maˬ paˇ 
sawˇ nya meh.  
4Aˬ yuiꞈ aˬ nyiˇ Ka li zaˬ deuˬ-oˇ, naw maꞈ kʼawꞈ kʼoeˇ gaˇ duˇ leˇ-eu meh. Zahˇ dawˬ 
kʼoꞈ dawˬ-ahˇ taꞈ leˇ-eu jeˬ laꞈ kʼoeˇ, naw maꞈ shiˇ dzeuˇ jiˇ-euˬ gaˇ duˇ-eu meh. Aˬ 
jeˬ miˇ neh ehˇ naˇ, naw maꞈ Yeˬsuˇ Ka liˬ-euˬ gʼawˇ mawˇ-ahˇ taꞈ leˇ gʼaˬ-euˬ meh. 
Miˬyehˇ-euˬ gaˇ laꞈ kʼoeˇ aˬ dui gaˇ dahˇ tsoeˬ-eu tsawˇ haˬ pyeuꞈ laˇ ni, naw maꞈ-aˬ, 
shiˇ dzeuˇ-euˬ gaˇ Miˬyehˇ neh paˇ bi gʼoꞈ dehꞈ laˇ-euˬ tsawˇ haˬ pyeuꞈ laˇ-euˬ meh.  
5Aˬ jeˬ miˇ neh ehˇ naˇ, aˬ dui shiˬ shaˬ jiˇ-euˬ nui noeˬ dehꞈ luꞈ ngeh, Zahˇ dawˬ 
kʼoꞈ dawˬ baˬ da neh iˬ baˇ mˇ mawꞈ-eu nui kʼahˇ aˬ duiˬ-euˬ gʼawˇ mawˇ laꞈ kʼoeˇ 
gaˇ mˇ luꞈ-awˇ, aˬ dui kʼaˇ mˇ kʼaˇ shaˇ-euˬ yawˬ jeˬ na luꞈ shiˇ-eu jeˬ-ahˇ aˇ saˬ saˬ 
leˇ-eu meh.  
6Ehˇ kʼawꞈ, nymˬ-mˇ poˆ jawˇ-aˬ, Zahˇ dawˬ kʼoꞈ dawˬ uˬ moˆ aˬ dui buˬ-iˇ law-iˇ 
gʼaˬ-euˬ ma. Aˬ jeˬ miˇ neh ehˇ naˇ, dzeuˇ laˇ ngeh aˬ dui-ahˇ paꞈ tawꞈ taˬ-euˬ jeˬ-ahˇ 
aˬ dui shiˇ dzeuˇ-euˬ ma. Boꞈ doˆ taˬ-euˬ zahˇ dawˬ kʼoꞈ dawˬ-ahˇ taꞈ-eu gaˇ ma yaw 
oeˇ-ahˇ gʼoe-awˇ Miˬyehˇ-euˬ gaˇ-ahˇ aˬ dui mˇ luꞈ-eu maˬ ngeuˇ. Yaw sahˇ Miˬyehˇ-
ahˇ taꞈ-eu gaˇ ma yaw shuiꞈ-ahˇ gʼoe-awˇ mˇ luꞈ-eu ma.  

Zahˇ dawˬ kʼoꞈ dawˬ baˬ da neh iˬ baˇ mˇ-eu 

7Toˆ-ehˇ ngeuˇ naˇ, Zahˇ dawˬ kʼoꞈ dawˬ kʼoeˇ aˬ yawˇ yawꞈ iˬ baˇ ahˇ meh lehˇ aˬ 
dui ehˇ nmˇ loˇ. Maˬ ngeuˇ-a. Ehˇ kʼawꞈ, Zahˇ dawˬ kʼoꞈ dawˬ jaˆ-eu baˬ da neh iˬ baˇ 
ehˇ-eu aˬ jeˬ-a lehˇ aˬ dui siˬ nya laˇ-euˬ ma. “Aˬ cawˬ-euˬ myawˬ-ahˇ mehˇ juiˇ taˬ 
juiˇ” lehˇ Zahˇ dawˬ kʼoꞈ dawˬ laꞈ kʼoeˇ maˬ ehˇ taˬ law nmˇ-aˬ, kʼoeˇ loꞈ-ehˇ mehˇ 
juiˇ juiˇ-eu jeˬ-ahˇ ngaˇ maˬ siˬ nya-aˇ.  
8Ehˇ kʼawꞈ, zahˇ dawˬ kʼoꞈ dawˬ kʼoeˇ dawˬ jaˆ-eu baˬ da neh, ngaˬ-euˬ nui ma laꞈ 
kʼoeˇ mehˇ juiˇ juiˇ-eu gʼawˬ mya jeˬ pyeuꞈ doˆ laˇ ni iˬ baˇ ngaˬ-ahˇ kawˆ noeˬ nehˬ 
laꞈ nya-eu meh.  
9Zahˇ dawˬ kʼoꞈ dawˬ kʼoeˇ dawˬ maˬ jaˆ law nmˇ-aˬ, iˬ baˇ ehˇ-eu jeˬ yaw shiˇ-ahˇ 
duˇ tehꞈ-a. Maˬ muiˬ-eu jeˬ maˬ ya mˇ ni zahˇ dawˬ kʼoꞈ dawˬ kʼoeˇ dawˬ ngaˬ-ahˇ 
maˬ laˆ tsoeˬ le kʼoeˇ keuˆ ni-aˬ, ngaˇ yaw dehꞈ ma. Ehˇ kʼawꞈ, zahˇ dawˬ kʼoꞈ dawˬ 
kʼoeˇ dawˬ oe keuˆ ngeh, iˬ baˇ dehꞈ doˆ laˇ-awˇ,  
10ngaˇ shiˇ-euˬ gaˇ duˇ miˇ-a. Dehꞈ-eu jeˬ bi keuˆ le-eu gʼaˇ duˬ pyeuꞈ-eu zahˇ dawˬ 
kʼoꞈ dawˬ kʼoeˇ dawˬ-aˬ, shiˇ-eu jeˬ bi keuˆ le gaˇ duˇ miˇ-a.  
11Aˬ jeˬ miˇ neh ehˇ naˇ, iˬ baˇ kʼoeˇ zahˇ dawˬ kʼoꞈ dawˬ-ahˇ gʼoe-eu laꞈ kʼoeˇ ngaˬ-
ahˇ jaˬ myawꞈ myawꞈ-awˇ sehꞈ nehˬ laꞈ-euˬ meh.  
12Kʼoeˇ miˇ neh, Zahˇ dawˬ kʼoꞈ dawˬ-aˬ yaw muiˬ yaw shawˇ meh. Yawˬ dawˬ na 
luꞈ yaw shawˇ meh. Yaw dawˇ meh. Yaw muiˬ meh. 

13Toˆ-ehˇ maˇ-iˬ, muiˬ-eu jaˬ-eu jeˬ kʼoeˇ neh ngaˬ-euˬ kʼoeˇ taˆ shiˇ-eu jeˬ bi keuˆ 
le-euˬ ta loˇ. Maˬ ngeuˇ-a. Kʼoeˇ loꞈ-ehˇ jahˇ nehˬ laꞈ-euˬ kʼoeˇ-aˬ, iˬ baˇ neh meh. Aˬ 
yawꞈ maˇ maˇ ni iˬ baˇ pyeuꞈ-eu gaˇ kawˆ bya cehˆ ni bi mawˇ duˬ laˇ-eu gʼaˇ duˬ, 
yaw muiˬ jeˬ-ahˇ gʼoe-awˇ ngaˬ-euˬ kʼoeˇ taˆ shiˇ-eu jeˬ bi keuˆ le-euˬ meh. Kʼoeˇ 
miˇ neh, zahˇ dawˬ kʼoꞈ dawˬ baˬ da neh iˬ baˇ kʼoeˇ yaw beh naˆ maˬ tseˇ doeˇ 
dzehˬ-eu mawˇ duˬ laˇ-eu meh.  

Aˬ dui-euˬ laꞈ kʼoeˇ deuˆ ceh ceh luꞈ-eu 

14Zahˇ dawˬ kʼoꞈ dawˬ-aˬ, guiˬ lahˬ saꞈ laˬ-ahˇ taꞈ leˇ-eu jeˬ meh lehˇ aˬ dui siˬ nya 
ma. Ehˇ kʼawꞈ, ngaˇ-aˬ, iˬ baˇ-euˬ zaˬ kʼaˆ geuꞈ-eu lehˇ bi ahˬ ahˇ taˬ-euˬ shiˬ shaˬ jiˇ 
pi luꞈ-eu tsawˇ haˬ zaˬ ma.  
15Ngaˇ mˇ luꞈ-eu jeˬ-ahˇ ngaˇ maˬ siˬ nya nya. Aˬ jeˬ miˇ neh ehˇ naˇ, yawˬ ha mˇ 
mawꞈ-eu jeˬ-ahˇ maˬ mˇ ni, yawˬ ha maˬ mˇ nahˇ-eu jeˬ-ahˇ mˇ-eu nya.  
16Ngaˇ mˇ luꞈ-eu jeˬ-aˬ, ngaˇ maˬ mˇ mawꞈ-eu jeˬ pyeuꞈ-eu miˇ neh, Zahˇ dawˬ kʼoꞈ 
dawˬ tsaˬ meh lehˇ ngaˇ ehˇ luꞈ gaˇ duˇ-eu meh. 
17Kʼoeˇ miˇ neh, kʼoeˇ loꞈ-ehˇ mˇ-euˬ kʼoeˇ-aˬ, ngaˬ neh mˇ-euˬ jeˬ maˬ paˇ ngeuˇ 
meh. Ngaˬ-euˬ laꞈ kʼoeˇ jawˇ luꞈ-eu iˬ baˇ neh mˇ-euˬ jeˬ pyeuꞈ-eu meh.  
18Shiˬ shaˬ jiˇ-euˬ nui noeˬ pi luꞈ-eu ngaˬ-euˬ gʼawˇ mawˇ heu laꞈ kʼoeˇ yaw muiˬ jeˬ 
maˬ ahˇ nya lehˇ ngaˇ siˬ nya ma. Aˬ jeˬ miˇ neh ehˇ naˇ, yaw muiˬ jeˬ mˇ mawꞈ-eu 
nui ma ahˇ luꞈ kʼawꞈ, kʼoeˇ loꞈ-ehˇ maˬ mˇ nya nya.  
19Yawˬ ha mˇ mawꞈ-eu yaw muiˬ jeˬ-ahˇ maˬ mˇ ni, yawˬ ha maˬ mˇ nahˇ-eu maˬ 
muiˬ-eu jeˬ-ahˇ tehꞈ-ehˇ mˇ m-ehˇ jawˇ-eu nya.  
20Ngaˇ-aˬ, yawˬ ha maˬ mˇ mawꞈ-eu jeˬ-ahˇ mˇ-eu ngeuˇ naˇ, kʼoeˇ loꞈ-ehˇ mˇ-euˬ 
kʼoeˇ-aˬ, ngaˬ neh mˇ-euˬ jeˬ maˬ paˇ ngeuˇ meh. Ngaˬ-euˬ laꞈ kʼoeˇ jawˇ-eu iˬ baˇ 
neh mˇ-euˬ jeˬ pyeuꞈ-eu meh.  
21Kʼoeˇ miˇ neh, yaw muiˬ jeˬ-ahˇ ngaˇ mˇ mawꞈ ngeh, maˬ muiˬ-eu jeˬ-ahˇ tehꞈ-ehˇ 
ngaˇ tseˇ geuꞈ ni zahˇ tiˬ zahˇ ngaˬ-euˬ laꞈ kʼoeˇ gaˇ mˇ luꞈ-eu nya lehˇ ngaˇ ya siˬ-
euˬ ma.  
22Ngaˬ-euˬ gʼawˇ mawˇ laꞈ kʼoeˇ mawˇ-aˬ, Miˬyehˇ-euˬ zahˇ dawˬ kʼoꞈ dawˬ-ahˇ laˬ 
kʼaˬ cehˇ miˇ-a. 
23Ehˇ kʼawꞈ, ngaˬ-euˬ gʼawˇ mawˇ laꞈ kʼoeˇ yawˬ zahˇ yawˬ gaˇ mˇ luꞈ gaˇ ngaˇ 
mawˇ-euˬ ma. Zahˇ kʼoeˇ zahˇ-aˬ, ngaˇ nui ma tsaˬ-eu zahˇ dawˬ kʼoꞈ dawˬ-ahˇ deuˆ 
ceh ceh luꞈ-eu meh. Zahˇ kʼoeˇ zahˇ neh ngaˬ-ahˇ paꞈ cuꞈ-awˇ, ngaˬ-euˬ gʼawˇ mawˇ 
laꞈ kʼoeˇ gaˇ mˇ luꞈ-eu iˬ baˇ-euˬ zahˇ sahˇ kʼoꞈ uˬ moˆ bi jawˇ laꞈ-euˬ meh.  
24Ngaˬ-ahˇ shaˬ zahˬ naꞈ dui dui nya. Ngaˬ-ahˇ shiˇ gaˇ sheuˬ gʼeh luꞈ-eu ngaˬ-euˬ 
gʼawˇ mawˇ heu mawˇ laꞈ kʼoeˇ ngaˬ-ahˇ ka kʼoꞈ nehˬ laꞈ-eu aˬ suˇ gʼaˬ jawˇ ta. 
Miˬyehˇ jawˇ meh.  
25Aˬ dui-euˬ Sahˬpaˬ Yeˬsuˇ Ka li-ahˇ gʼoe-awˇ aˬ dui-ahˇ ka kʼoꞈ nehˬ laꞈ-euˬ 
Miˬyehˇ-euˬ guiˬ lahˇ-ahˇ ja ceuˬ kaˇ-euˇ. Ngaˇ heu loꞈ-ehˇ shaˬ luꞈ-eu ma. Ngaˬ-euˬ 
nui ma tehꞈ-ehˇ Miˬyehˇ-euˬ zahˇ dawˬ kʼoꞈ dawˬ mehˬ nah caw teh nya-awˇ, ngaˬ-
euˬ shiˬ shaˬ jiˇ-aˬ, iˬ baˇ-euˬ zahˇ sahˇ kʼoꞈ mehˬ nah caw teh luꞈ-eu ma.  

Loˇmaˆ sahˬ boꞈ 8 

Yaw sahˇ Miˬyehˇ laꞈ kʼoeˇ dehꞈ-eu 

1Kʼoeˇ miˇ neh, Yeˬsuˇ Ka li laꞈ kʼoeˇ jawˇ luꞈ-eu tsawˇ haˬ deuˬ-aˬ, nymˬ-mˇ yaˇ kʼaˬ 
daˇ nehˬ-eu jeˬ-ahˇ maˬ ya daˬ-a.  
2Aˬ jeˬ miˇ neh ehˇ naˇ, aˬ dui-ahˇ Yeˬsuˇ Ka li laꞈ kʼoeˇ bi dehꞈ laꞈ-euˬ Yaw sahˇ 
Miˬyehˇ-euˬ baoˬ-aˬ, iˬ baˇ hawˇ-eu shiˇ-eu jeˬ-euˬ zahˇ sahˇ kʼoꞈ uˬ moˆ aˬ dui-ahˇ 
bi buˬ-iˇ laꞈ-euˬ meh.  
3Shiˬ shaˬ jiˇ-euˬ nui noeˬ gʼaˬ baˬ-eu miˇ neh, Zahˇ dawˬ kʼoꞈ dawˬ neh maˬ mˇ 
byah nya-euˬ jeˬ-ahˇ Miˬyehˇ mˇ byah-euˬ meh. Iˬ baˇ-ahˇ bi sha dzeh-eu gʼaˇ duˬ, 
aˬ yawꞈ-euˬ Zaˬmaˇ-ahˇ iˬ baˇ ahˇ-eu tsawˇ haˬ zaˬ-euˬ shiˬ shaˬ jiˇ gʼawˇ mawˇ pi-
awˇ bi oe-euˬ laꞈ kʼoeˇ, shiˬ shaˬ jiˇ nui noeˬ laꞈ kʼoeˇ ahˇ-eu iˬ baˇ-ahˇ yaˇ kʼaˬ bi daˇ 
le-euˬ meh.  
4Shiˬ shaˬ jiˇ nui noeˬ mehˬ nah maˬ caw teh-ehˇ, Yaw sahˇ Miˬyehˇ mehˬ nah caw 
teh-awˇ dehꞈ luꞈ-eu aˬ dui-euˬ laꞈ kʼoeˇ, Zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ 
yaw tsaˬ yaw dawˇ jeˬ nui kʼahˇ tiˬ shiˇ byah laˇ nya ni, Miˬyehˇ kʼoeˇ loꞈ-ehˇ mˇ-euˬ 
meh.  
5Shiˬ shaˬ jiˇ-euˬ nui noeˬ neh kʼaˇ bi dehꞈ-euˬ loꞈ-ehˇ dehꞈ-eu tsawˇ haˬ deuˬ-aˬ, 
shiˬ shaˬ jiˇ-euˬ nui kʼahˇ neh bi uˆ lahˇ-euˬ tsawˇ haˬ deuˬ pyeuꞈ-eu meh. Yaw sahˇ 
Miˬyehˇ neh kʼaˇ bi dehꞈ-euˬ loꞈ-ehˇ dehꞈ-eu tsawˇ haˬ deuˬ-aˬ, Yaw sahˇ Miˬyehˇ-
euˬ nui kʼahˇ neh bi uˆ lahˇ-euˬ tsawˇ haˬ deuˬ pyeuꞈ-eu meh.  
6Shiˬ shaˬ jiˇ-euˬ nui noeˬ neh bi uˆ lahˇ-euˬ jeˬ-aˬ, shiˇ-eu jeˬ-ahˇ aˇ saˬ saˬ leˇ-eu 
meh. Yaw sahˇ Miˬyehˇ neh bi uˆ lahˇ-euˬ tsawˇ haˬ deuˬ-aˬ, dehꞈ-eu jeˬ hawˇ-eu 
nui saˇ oꞈ-eu jeˬ-ahˇ aˇ saˬ saˬ leˇ-eu meh.  
7Tsawˇ haˬ ti gʼaˬ yawˬ ha-euˬ shiˬ shaˬ jiˇ nui noeˬ neh bi uˆ lahˇ shaw naˇ, 
Miˬyehˇ-ahˇ muiˇ-eu tsawˇ haˬ pyeuꞈ laˇ-eu meh. Aˬ jeˬ miˇ neh ehˇ naˇ, Miˬyehˇ-euˬ 
zahˇ dawˬ kʼoꞈ dawˬ-ahˇ aˬ yawꞈ maˬ caw teh-a. Caw teh-eu gʼaˇ duˬ maˇ maˇ ni 
maˬ gʼeh nya-a.  
8Yawˬ ha-euˬ shiˬ shaˬ jiˇ nui noeˬ ehˇ dawˬ naˇ haˬ-eu tsawˇ haˬ-aˬ, Miˬyehˇ nui 
kʼahˇ shiˇ-eu tsawˇ haˬ maˬ pyeuꞈ laˇ nya-a.  
9Nui ma laꞈ kʼoeˇ Miˬyehˇ-euˬ Yaw sahˇ maˇ maˇ ni jawˇ naˇ, yawˬ ha-euˬ shiˬ shaˬ 
jiˇ nui noeˬ neh kʼaˇ bi dehꞈ-euˬ loꞈ-ehˇ maˬ dehꞈ ni, Yaw sahˇ Miˬyehˇ-euˬ ehˇ dawˬ 
naˇ haˬ-awˇ dehꞈ tehꞈ-a. Yawˬ ha laꞈ kʼoeˇ Ka liˬ-euˬ Yaw sahˇ maˬ jawˇ-eu tsawˇ 
haˬ aˬ geu gʼaˬ maˬ kaˬ, aˬ yawꞈ-ahˇ maˬ taꞈ-a.  
10Ehˇ kʼawꞈ, naw maꞈ laꞈ kʼoeˇ Ka li jawˇ naˇ, iˬ baˇ baˬ da neh naw maꞈ-euˬ gʼawˇ 
mawˇ shiˇ-euˬ kʼawꞈ, yaw tsaˬ yaw dawˇ jeˬ ba da neh naw maꞈ-euˬ saꞈ laˇ dehꞈ luꞈ-
eu meh. 
11Yeˬsuˇ-ahˇ shiˇ-euˬ gaˇ bi gʼoꞈ dehꞈ laˇ-euˬ Miˬyehˇ-euˬ Yaw sahˇ kʼoeˇ naw maꞈ-
euˬ laꞈ kʼoeˇ jawˇ naˇ, Ka li-ahˇ shiˇ-euˬ gaˇ bi gʼoꞈ dehꞈ laˇ-euˬ kʼoeˇ gʼaˬ naw maꞈ-
euˬ laꞈ kʼoeˇjawˇ-eu aˬ yawꞈ-euˬ Yaw sahˇ Miˬyehˇ-ahˇ gʼoe-awˇ, shiˇ nya-eu naw 
maꞈ-euˬ gʼawˇ mawˇ-ahˇ dehꞈ-eu jeˬ biꞈ nehˬ laꞈ tehꞈ-a.  

12Kʼoeˇ miˇ neh aˬ yuiꞈ aˬ nyiˇ Ka li zaˬ deuˬ-oˇ, aˬ dui-aˬ, dziˇ dzoˆ naꞈ-eu tsawˇ haˬ 
ma. Ehˇ kʼawꞈ, shiˬ shaˬ jiˇ-euˬ nui kʼahˇ mˇ-eu gʼaˇ duˬ naꞈ-eu maˬ ngeuˇ.  
13Aˬ jeˬ miˇ neh ehˇ naˇ, shiˬ shaˬ jiˇ nui noeˬ mehˬ nah naw maꞈ dehꞈ gʼeh naˇ, ya 
shiˇ tehꞈ-a. Ehˇ kʼawꞈ, Yaw sahˇ miˬyehˇ-ahˇ gʼoe-eu laꞈ kʼoeˇ iˬ baˇ mˇ-eu nui ma-
ahˇ laˆ sehꞈ naˇ, ya dehꞈ tehꞈ-a.  
14Miˬyehˇ-euˬ Yaw sahˇ sheuˬ gʼeh-eu mehˬ nah dehꞈ gʼeh-eu tsawˇ haˬ deuˬ-aˬ, 
Miˬyehˇ-euˬ zaˬ meh.  
15Aˬ jeˬ miˇ neh ehˇ naˇ, Miˬyehˇ neh naw maꞈ-ahˇ biꞈ-euˬ Yaw sahˇ Miˬyehˇ-aˬ, naw 
maꞈ-ahˇ zaˬ kʼaˆ maˬ bi geuꞈ-eu uˬ taꞈ, naw maꞈ guˆ-iˇ ni maˬ jahˇ-a. Naw maꞈ 
Miˬyehˇ-euˬ zaˬ pyeuꞈ laˇ ni jahˇ-eu meh. Yaw sahˇ Miˬyehˇ-euˬ baoˬ-ahˇ gʼoe-eu laꞈ 
kʼoeˇ Miˬyehˇ-ahˇ “Aˬda-oˇ, ngaˬ Da-oˇ” lehˇ aˬ dui kuˇ-eu ma.  
16Aˬ dui Miˬyehˇ-euˬ zaˬ pyeuꞈ-eu gaˇ kawˆ, Yaw sahˇ Miˬyehˇ hawˇ-eu aˬ dui-euˬ 
saꞈ laˇ tiˬ kawˆ loꞈ-ehˇ saˇ kiˇ kamˬ-eu meh.  
17Aˬ dui-aˬ, aˬ yawꞈ-euˬ zaˬ pyeuꞈ-eu miˇ neh, aˬ yawꞈ-euˬ jeˬ biˇ oꞈ-eu tsawˇ haˬ 
ma. Miˬyehˇ neh Ka li-ahˇ biꞈ-eu lehˇ lehˬ hmˬ taˬ-euˬ jeˬ biˇ kʼawꞈ, Ka li nehˬ-ehˇ tiˬ 
kawˆ loꞈ-ehˇ aˬ duiˬ za ma. Aˬ jeˬ miˇ neh ehˇ naˇ, kʼehˬ-eu kʼaˆ-eu jeˬ-ahˇ Ka li nehˬ-
ehˇ tiˬ kawˆ loꞈ-ehˇ aˬ dui daˬ naˇ, aˬ yawꞈ nehˬ-ehˇ tiˬ kawˆ loꞈ-ehˇ yaw shehꞈ kʼahˬ 
sehˇ za tehꞈ-a.  

Aˬ dui yaw shehꞈ kʼahˬ sehˇ za tehꞈ-a 

18Heu ziˇ laꞈ kʼoeˇ aˬ dui ya daˬ luꞈ-eu heu-aˬ, aˬ kaˇ aˬ dui-ahˇ biꞈ laꞈ-eu yaw shehꞈ 
kʼahˬ sehˇ-ahˇ shaˇ cehˆ haw naˇ, tiˬ pawꞈ-iˬ ehˇ nyaꞈ maˬ nyeuˆ-aˇ lehˇ ngaˇ noeˬ 
duˬ taˬ-euˬ ma.  
19Miˬyehˇ neh aˬ yawꞈ-euˬ zaˬ deuˬ pah mehˬ nehˬ laꞈ gaˇ, kʼaˇ beh taˬ-euˬ jeˬ dawˬ 
tawˆ luꞈ noeˬ tmˬ dui dui-eu laꞈ kʼoeˇ loꞈ luꞈ-eu meh.  
20Kʼaˇ beh taˬ-euˬ yawˬ jeˬ na luꞈ, laˆ cawˆ-eu jeˬ-ahˇ ya daˬ-eu meh. Ehˇ kʼawꞈ, aˬ 
yawˇ yawꞈ kʼoeˇ loꞈ-ehˇ ya daˬ-eu maˬ ngeuˇ-a. Miˬyehˇ nui ma tsaˬ-eu miˇ neh 
kʼoeˇ loꞈ-ehˇ pyeuꞈ luꞈ-eu meh. Ehˇ kʼawꞈ, noeˬ tmˬ duˬ heu loꞈ-ehˇ jaˆ-a siˬ.  
21Kʼaˇ beh taˬ-euˬ yawˬ jeˬ na luꞈ peuˬ-iˇ cawˆ-iˇ-eu jeˬ-euˬ baoˬ uˬ moˆ zaˬ kʼaˆ maˬ 
ya geuꞈ ni dzeuˇ-iˇ-awˇ, Miˬyehˇ-euˬ zaˬ deuˬ nehˬ-ehˇ tiˬ kawˆ loꞈ-ehˇ yaw shehꞈ 
kʼahˬ sehˇ huiˬ-eu buˬ-iˇ law-iˇ-eu jeˬ-ahˇ za-eu aˇ nah keuˆ le tehꞈ-a.  
22Kʼaˇ beh taˬ-euˬ yawˬ jeˬ na luꞈ iˬ nah keuˆ ni shaˬ zahˬ naꞈ-awˇ, zaˬ baw ngeh 
naˇ-eu miˇ neh mahˇ-eu loꞈ-ehˇ ya mahˇ luꞈ-eu aˬ dui siˬ nya-eu ma.  
23Beh taˬ-euˬ jeˬ tehꞈ-ehˇ kʼoeˇ loꞈ-ehˇ mahˇ luꞈ-eu maˬ ngeuˇ-a. Miˬyehˇ neh biꞈ leꞈ-
euˬ laꞈ sawˬ za beh beh-euˬ deuˬ pyeuꞈ-eu Yaw sahˇ Miˬyehˇ za-euˬ aˬ dui maꞈ 
kʼawꞈ, aˬ dui-ahˇ aˬ yawꞈ-euˬ zaˬ bi pyeuꞈ laˇ-awˇ, aˬ dui-euˬ nui ma gʼawˇ mawˇ 
dawˬ tawˆ luꞈ bi buˬ-iˇnehˬ laꞈ-eu gʼaˇ duˬ Miˬyehˇ-ahˇ loꞈ luꞈ ngeh, nui ma laꞈ kʼoeˇ 
mahˇ mahˇ-ehˇ shaˬ luꞈ-eu ma.  
24A dui-euˬ noeˬ tmˬ-eu jeˬ baˬ da neh, ka kʼoꞈ-eu jeˬ za-euˬ ma. Noeˬ tmˬ-eu jeˬ-
ahˇ ya mawˇ gʼaˬ shaw naˇ, kʼoeˇ-aˬ, noeˬ tmˬ-eu jeˬ maˬ paˇ ngeuˇ meh. Ya mawˇ 
luꞈ-eu jeˬ-ahˇ noeˬ tmˬ-eu aˬ suˇ gʼaˬ jawˇ ta. 

25Ehˇ kʼawꞈ, maˬ mawˇ-euˬ jeˬ-ahˇ aˬ dui noeˬ tmˬ-eu ngeuˇ naˇ, nui ma gʼawˬ mahˇ 
ni taˬ-awˇ ya dawˬ meh.  
26Kʼoeˇ gaˇ duˇ ni, aˬ dui gʼaˬ baˬ-eu miˇ neh Yaw sahˇ Miˬyehˇ caw ba le-euˬ meh. 
Aˬ dui guiˬ lahˬ aˬ joˆ-ehˇ ya shaˇ-eu gaˇ kawˆ aˬ dui maˬ siˬ nya-eu miˇ neh, Yaw 
sahˇ Miˬyehˇ aˬ dui-euˬ dah zaˇ kʼaˬ meh neh maˬ ja mehˬ nya-eu jeˬ mahˇ mahˇ-
ehˇ Miˬyehˇ-ahˇ shaˇ-eu meh. 
27Tsawˇ haˬ zaˬ-euˬ nui ma-ahˇ haw mawˇ nya-eu Miˬyehˇ-aˬ, Yaw sahˇ Miˬyehˇ 
noeˬ luꞈ-eu jeˬ-ahˇ siˬ nya-eu meh. Aˬ jeˬ miˇ neh ehˇ naˇ, Yaw sahˇ Miˬyehˇ-aˬ, 
Miˬyehˇ-euˬ tsawˇ haˬ deuˬ-euˬ dah zaˇ, Miˬyehˇ-euˬ nui ma-ahˇ tsaˬ ni guiˬ lahˬ 
shaˇ-eu meh.  
28Miˬyehˇ-euˬ nui kʼahˇ mˇ-eu gʼaˇ duˬ kuˇ doˆ taˬ-euˬ aˬ yawꞈ-ahˇ gaˬ-eu tsawˇ haˬ 
deuˬ gʼaˇ duˬ, yawˬ jeˬ na luꞈ laꞈ kʼoeˇ yaw muiˬ jeˬ doˆ laˇ ni Miˬyehˇ mˇ luꞈ meh 
lehˇ aˬ dui siˬ nya ma.  
29Miˬyehˇ-euˬ Zaˬmaˇ-aˬ, mehˇ nmˇ gʼawˬ mya ni laꞈ kʼoeˇ aˬ yuiꞈ yuiꞈ saˬ gʼaˬ loꞈ-
ehˇ pyeuꞈ laˇ-awˇ, Miˬyehˇ neh tseˇ doˆ gʼaˬ-euˬ tsawˇ haˬ deuˬ Zaˬmaˇ-ahˇ duˇ laˇ ni 
Miˬyehˇ neh sheuˬ ceuˆ doˆ taˬ-euˬ meh.  
30Aˬ yawꞈ neh sheuˬ ceuˆ doˆ taˬ-euˬ tsawˇ haˬ deuˬ-ahˇ aˬ yawꞈ kuˇ-euˬ meh. Aˬ 
yawꞈ neh kuˇ-euˬ tsawˇ haˬ deuˬ aˬ yawꞈ-ahˇ tsaˬ leˇ tsahˇ leˇ nya ni aˬ yawꞈ jahˇ-
euˬ meh. Aˬ yawꞈ-ahˇ tsaˬ leˇ tsahˇ leˇ gʼaˬ-euˬ tsawˇ haˬ deuˬ-ahˇ aˬ yawꞈ-euˬ yaw 
shehꞈ kʼahˬ sehˇ biꞈ nehˬ-euˬ meh.  

Yeˬsuˇ Ka li laꞈ kʼoeˇ ya mawˇ-eu Miˬyehˇ-euˬ yaw shehꞈ kʼahˬ sehˇ 

31Gaˇ kawˆ heu-ahˇ taꞈ leˇ-awˇ, aˬ dui aˬ joˆ-ehˇ ehˇ nmˇ. Miˬyehˇ aˬ dui jawˇ paw 
pyawˬ naˇ, aˬ dui-ahˇ aˬ suˇ gʼaˬ paˇ ciˬ daˬ laˇ peuˬ nmˇ.  
32Yawˬ ha-euˬ Zaˬmaˇ-ahˇ keuˆ ni ciˇ kʼoꞈ maˬ kʼoꞈ ni aˬ dui dawˬ tawˆ luꞈ gʼaˇ duˬ 
biꞈ nehˬ leꞈ-euˬ Miˬyehˇ-aˬ, aˬ yawꞈ kʼaˇ jaˆ-eu jeˬ dawˬ tawˆ luꞈ aˬ dui-ahˇ maˬ biꞈ 
laꞈ-aˇ loˇ.  
33Miˬyehˇ neh tseˇ doˆ-euˬ tsawˇ haˬ deuˬ iˬ baˇ maˬ ahˇ-a lehˇ Miˬyehˇ neh ehˇ 
tsehˆ gʼaˬ-euˬ-aˬ, aˬ suˇ gʼaˬ paˇ teh ngehˬ leˇ-eu jawˇ nmˇ.  
34Toˆ-ehˇ ngeuˇ naˇ, aˬ yawꞈ maꞈ iˬ baˇ ahˇ meh lehˇ aˬ suˇ gʼaˬ paˇ ehˇ nmˇ. Tiˬ gʼaˬ-
iˬ maˬ paˇ ehˇ-aˇ. Shiˇ gʼaˬ-euˬ gaˇ Miˬyehˇ neh paˇ bi gʼoꞈ dehꞈ laˇ-awˇ, Miˬyehˇ-euˬ 
aˇ maˇ paw jawˇ-awˇ aˬ dui-euˬ gʼaˇ duˬ Miˬyehˇ-ahˇ shaˇ luꞈ-eu gʼaˬ pyeuꞈ-eu 
Yeˬsuˇ Ka li kʼawꞈ, kʼoeˇ loꞈ-ehˇ maˬ ehˇ-aˇ. 
35Yeˬsuˇ Ka liˬ-euˬ gʼoeˇ-eu gaˬ-eu jeˬ-ahˇ aˬ dui ya gʼawˬ-iˇ ni, aˬ geu jeˬ laˆ pyaˆ laˇ 
nya ta. Shaˬ zahˬ mˇ-eu jeˬ loˇ. Noeˬ dui noeˬ duiˇ-eu jeˬ loˇ. Kʼehˬ-eu kʼaˆ-eu jeˬ loˇ. 
Mehꞈ-eu shuꞈ-eu jeˬ loˇ. Iˇ shaˬ shaˬ-eu jeˬ loˇ. Guˆ-eu gaˆ-eu jeˬ loˇ. Miˬ zaˬ mi cehˇ 
loˇ.  
36Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ jaˆ-eu meh.  

“Nawˬ-euˬ ba da neh sehꞈ laˇ gaˇ, nah ga ni nga maꞈ daˬ-euˬ ma. Sehꞈ-eu lehˇ gʼeh-
eu yawˇ loꞈ-ehˇ, nga maꞈ-ahˇ jahˇ nehˬ laꞈ-euˬ meh.” 
37Maˬ ngeuˇ. Aˬ dui-ahˇ gaˬ-eu gʼaˬ baˬ da neh kʼoeˇ deuˬ dawˬ tawˆ luꞈ-ahˇ aˬ dui 
yaw muiˬ paˬ-ehˇ gʼaˬ leˇ-euˬ ma.  

38Aˬ jeˬ miˇ neh ehˇ naˇ, aˬ yawꞈ-euˬ gʼoeˇ-eu gaˬ-eu jeˬ-ahˇ aˬ dui ya gʼawˬ-iˇ ni tiˬ 
jeˬ-iˬ maˬlaˆ pyaˆ laˇ nya-aˇ lehˇ ngaˇ siˬ duˬ taˬ-euˬ ma. Shiˇ-eu jeˬ maˬ ehˇ, dehꞈ-eu 
jeˬ maˬ ehˇ, mˬ taˆ gʼaˬ kʼehˇ deuˬ maˬ ehˇ, mˬ kʼoeˇ taˆ uˆ lahˇ luꞈ-eu deuˬ maˬ ehˇ, 
mˬ taˆ-euˬ baoˬ deuˬ maˬ ehˇ, heu ziˇ maˬ ehˇ, aˬ kaˇ kaˇ ziˇ maˬ ehˇ,  
39Mˬ taˆ miˇ kʼahˬ maˬ ehˇ, miˇ oˆ miˇ kʼahˬ maˬ ehˇ, tiˬ jeˬ-iˬ maˬ laˆ pyaˆ laˇ nya-a. 
Kʼaˇ beh taˬ-euˬ jeˬ dawˬ tawˆ luꞈ laꞈ kʼoeˇ, Miˬyehˇ-euˬ gʼoeˇ-eu gaˬ-eu jeˬ-ahˇ aˬ 
dui ya gʼawˬ-iˇ ni laˆ pyaˆ laˇ nya-eu tiˬ jeˬ-iˬ maˬ jaˆ-a. Gʼoeˇ-eu gaˬ-eu kʼoeˇ-aˬ, aˬ 
dui-euˬ Sahˬpaˬ Yeˬsuˇ Ka li baˬ da neh aˬ dui-euˬ pyeuꞈ tsehˆ tsehˆ-euˬ ma.  

Loˇmaˆ sahˬ boꞈ 9 

Miˬyehˇ neh tseˇ doˆ-euˬ tsawˇ haˬ deuˬ 

1Ngaˇ dawˇ coe ni ehˇ-eu ma. Ka li-euˬ tsawˇ haˬ pyeuꞈ-eu miˇ neh jaˬ myawꞈ maˬ 
myawꞈ. Muiˬ-eu Shawˇ-eu Yaw sahˇ Miˬyehˇ uˆ lahˇ-eu ngaˬ-euˬ siˬ nya-eu nui ma 
kʼawꞈ, ngaˇ jaˬ myawꞈ maˬ myawꞈ-a lehˇ ngaˬ-ahˇ maˇ jawˆ ni ehˇ nehˬ laꞈ-eu meh.  
2Ngaˇ aˇ naˆ ni noeˬ shaˬ luꞈ-eu nga. Ngaˬ-euˬ shiˬ shaˬ pyeuꞈ-eu ngaˬ-euˬ tsawˇ haˬ 
deuˬ gʼaˇ duˬ, ngaˬ-euˬ nui ma laꞈ kʼoeˇ maˬ tsehˆ leˇ ni shaˬ zahˬ aˇ naˆ ni ya mˇ luꞈ-
eu nga.  
3Aˬ yawꞈ maꞈ-euˬ gʼaˇ duˬ Miˬyehˇ yaˬ kʼehˇ yaˬ nehˬ laꞈ-eu jeˬ-ahˇ ngaˇ daˬ-awˇ, Ka 
li-ahˇ gʼawˬ tsehˆ ya tsehˆ kʼawꞈ nui kʼahˇ shiˇ ma.  
4Aˬ yawꞈ maꞈ Miˬyehˇ-euˬ tsawˇ haˬ meh. Aˬ yawꞈ maꞈ-ahˇ aˬ yawꞈ-euˬ zaˬ bi geuꞈ-
awˇ, aˬ yawꞈ-euˬ yaw shehꞈ kʼahˬ sehˇ pah mehˬ nehˬ-euˬ meh. Aˬ yawꞈ maꞈ nehˬ-
ehˇ aˬ yawꞈ dawˬ ma saˇ jaˇ dzaˬ-awˇ, Zahˇ dawˬ kʼoꞈ dawˬ biꞈ nehˬ-euˬ meh. Aˬ 
yawꞈ maꞈ Miˬyehˇ-ahˇ dawˇ coe ni uˬ duˬ tahˬ-eu gaˇ kawˆ siˬ nya meh. Miˬyehˇ-euˬ 
saˇ jaˇ za-euˬ tsawˇ haˬ pyeuꞈ-eu meh.  
5Aˬ yawꞈ maꞈ-aˬ, tsawˇ myahˇ doˆ dui dui-eu Heˬbyehˇ tsawˇ haˬ aˬ poeˬ aˬ bawˇ 
kʼoeˇ deuˬ o neh jeuˬ le o le-euˬ tsawˇ haˬ deuˬ meh. Yeˬsuˇ Ka li kʼawꞈ, tsuiꞈ taꞈ gaˇ 
neh sawˇ leꞈ naˇ, aˬ yawꞈ maꞈ-euˬ tsawˇ jeuˬ pyeuꞈ-eu meh. Dawˬ tawˆ kʼoeˇ taˆ uˆ 
lahˇ-eu Miˬyehˇ-ahˇ mˬ maˬ maˬ byaˆ zaˇ ziˇ ja ceuˬ luꞈ-uˇ. Aˬ miˬ.  
6Miˬyehˇ neh saˇ jaˇ dzaˬ taˬ-euˬ loꞈ-ehˇ maˬ pyeuꞈ laˇ-aˬ lehˇ ngaˇ ehˇ-eu maˬ 
ngeuˇ. Miˬyehˇ neh saˇ jaˇ dzaˬ taˬ-euˬ loꞈ-ehˇ aˬ diˇ pyeuꞈ laˇ taˬ-euˬ meh. Aˬ jeˬ miˇ 
neh ehˇ naˇ, Miˬyehˇ neh tseˇ doˆ-euˬ tsawˇ haˬ deuˬ laꞈ kʼoeˇ, Iˇsaˬleˬlaˆ tsawˇ haˬ 
deuˬ tehꞈ-ehˇ maˬ ngeuˇ ni, aˬ cawˬ tsawˇ jeuˬ kʼawꞈ ahˇ-eu meh.  
7Aˬbyaˬhaˬ o neh kʼaˇ jeuˬ kʼaˇ o le-euˬ dawˬ tawˆ luꞈ, Miˬyehˇ-euˬ zaˬ maˇ maˇ ni 
maˬ ngeuˇ-a. “Iˇtsaˆ o neh jeuˬ le o le-euˬ zaˬ deuˬ-ahˇ tehꞈ-ehˇ nawˬ-euˬ zaˬ lehˇ 
sawˇ nehˬ ma” lehˇ, Aˬbyaˬhaˬ-ahˇ Miˬyehˇ ehˇ nehˬ-euˬ meh.  
8Ehˇ mawꞈ-eu dawˬ tsuiꞈ-aˬ, kʼaˇ dehꞈ doˆ le-euˬ zaˬ deuˬ Miˬyehˇ-euˬ zaˬ maˇ maˇ 
ni maˬ ngeuˇ-a. Ehˇ kʼawꞈ, Miˬyehˇ neh saˇ jaˇ dzaˬ-awˇ bi dehꞈ doˆ le-euˬ 
Aˬbyaˬhaˬ-euˬ zaˬ deuˬ uˆ deuˬ-aˬ, maˇ maˇ ni gʼeh-eu Miˬyehˇ-euˬ zaˬ deuˬ uˆ deuˬ 
meh.  
9A jeˬ miˇ neh ehˇ naˇ, Miˬyehˇ saˇ jaˇ dzaˬ ngeh, “Aˇ yamˬ tsaˬ laˇ ngeh ngaˇ tiˬ poˆ 
paˇ oe ma. Kʼoeˇ ngeh, Saˬlaˇ aˬ li tiˬ li ciˬ tehꞈ-a” lehˇ ehˇ-awˇ dzaˬ-euˬ meh.  

10Kʼoeˇ uˬ taꞈ, Leˬbehˇkaꞈ-euˬ aˬ li nyiˬ li luꞈ, aˬ da Iˇtsaˆ tiˬ gʼaˬ-euˬ zaˬ tehꞈ meh.  
11-12Miˬyehˇ neh noeˬ taˬ-euˬ jeˬ maˬ ya bi tsehˆ-iˇ ni, aˬ li kʼoeˇ nyiˬ li laꞈ kʼoeˇ tiˬ li-
ahˇ tseˇ doˆ-eu gʼaˇ duˬ Miˬyehˇ lehˬ hmˬ taˬ-euˬ miˇ neh, “Aˬ yuiꞈ gʼaˬ-aˬ, aˬ nyiˇ 
gʼaˬ-euˬ zaˬ kʼaˆ ya geuꞈ tehꞈ-a” lehˇ, Leˬbehˇkaꞈ-ahˇ ehˇ nehˬ-euˬ meh. Aˬ yawꞈ 
nyaꞈ nmˇ maˬ dehꞈ le mi naˆ-ehˇ, kʼoeˇ loꞈ-ehˇ ehˇ taˬ-euˬ meh. Aˬ nyaꞈ nmˇ yaw 
muiˬ yaw doeˇ tiˬ jeˬ-iˬ maˬ mˇ nya laˇ mi naˆ-ehˇ ehˇ taˬ-euˬ dawˬ pyeuꞈ-eu meh. 
Kʼoeˇ miˇ neh, Miˬyehˇ neh tseˇ doˆ-euˬ lehˇ ehˇ-eu-aˬ, aˬ yawꞈ kuˇ mawꞈ-eu gʼaˬ-ahˇ 
kuˇ gaˇ ehˇ-eu meh. Aˬ nyaꞈ nmˇ neh mˇ-euˬ yaw muiˬ yaw doeˇ-ahˇ tiˬ jeˬ-iˬ maˬ 
taꞈ-a.  
13“Yaˬkoˆ-ahˇ ngaˇ noeˬ dzoeˇ-awˇ, Iˇsawˇ-ahˇ maˬ noeˬ dzoeˇ nya” lehˇ, Jaˇliꞈ laꞈ 
kʼoeˇ ehˇ taˬ-euˬ meh.  
14Toˆ-ehˇ ngeuˇ naˇ, Miˬyehˇ maˬ tsaˬ maˬ dawˇ nga lehˇ aˬ dui ehˇ nmˇ loˇ. Maˬ 
ngeuˇ-a.  
15Aˬ jeˬ miˇ neh ehˇ naˇ, “Ngaˇ gʼawˬ shaˬ gaˬ mawꞈ-eu tsawˇ haˬ-ahˇ gʼawˬ shaˬ gaˬ-
awˇ, ngaˇ ngehˬ gʼeh nehˬ mawꞈ-eu tsawˇ haˬ-ahˇ ngehˬ gʼeh-eu ma” lehˇ, Moˇseˬ-
ahˇ aˬ yawꞈ ehˇ nehˬ-euˬ meh.  
16Kʼoeˇ miˇ neh, yawˬ jeˬ na luꞈ tsawˇ haˬ zaˬ-euˬ nui kʼahˇ hawˇ-eu tsawˇ haˬ zaˬ 
neh mˇ-euˬ shaˇ-euˬ kʼoeˇ taˆ pyeuꞈ laˇ-eu maˬ ngeuˇ-a. Miˬyehˇ gʼawˬ shaˬ gaˬ-eu 
uˬ moˆ pyeuꞈ laˇ-eu tehꞈ meh.  
17Jaˇliꞈ laꞈ kʼoeˇ Iˇjiˇtuˆ sahˬ paˬ-ahˇ heu loꞈ-ehˇ ehˇ nehˬ taˬ-euˬ jaˆ-eu meh. “Miˇ 
tsaˬ heu dawˬ tawˆ luꞈ kʼoeˇ taˆ ngaˬ-euˬ baoˬ bi mawˇ-awˇ, ngaˬ-euˬ tsawˇ myahˇ 
bi huiˬ byah-iˇ-eu gʼaˇ duˬ nawˬ-ahˇ zmˬ-eu lehˇ sahˬ paˬ ka nehˬ taˬ-euˬ ma.” 
18Kʼoeˇ miˇ neh, Miˬyehˇ-aˬ, aˬ yawꞈ gʼawˬ shaˬ gaˬ mawꞈ-eu tsawˇ haˬ-ahˇ gʼaw 
shaˬ gaˬ-awˇ, aˬ yawꞈ nui ma bi gʼahˇ mawꞈ-eu tsawˇ haˬ-ahˇ nui ma bi gʼahˇ-eu 
meh.  

Miˬyehˇ nui ma pehˇ-eu jeˬ hawˇ-eu gʼawˬ shaˬ gaˬ-eu jeˬ 

19Toˆ-ehˇ ngeuˇ naˇ, Miˬyehˇ-euˬ nui noeˬ-ahˇ tiˬ gʼaˬ-iˬ maˬ laˆ tsoeˬ nya-eu-aˬ, 
tsawˇ haˬ zaˬ-ahˇ Miˬyehˇ aˬ jeˬ iˬ baˇ taˬ kʼaˇ paˇ za ta” lehˇ naw maꞈ tiˬ gʼaˬ na 
ngaˬ-ahˇ naˇ haˬ mawꞈ tehꞈ-a.  
20Ehˇ kʼawꞈ, cawˬ-oˇ, Miˬyehˇ-ahˇ dawˬ poˆ poˆ leˇ paˬ-ehˇ nawˇ aˬ suˇ gʼaˬ te. “Nawˇ 
ngaˬ-ahˇ aˬ jeˬ miˇ neh heu loꞈ-ehˇ tehˆ nehˬ laꞈ te” lehˇ, oeˬ lahˬ tehˆ-eu tsawˇ haˬ-
ahˇ miˇ tsaˬ oeˬ lahˬ dawˬ poˆ poˆ leˇ nya ta loˇ.  
21Oeˬ lahˬ tehˆ-eu tsawˇ haˬ miˇ tsaˬ shaˬ jehˆ yuˇ-awˇ, yawˬ ha kʼaˇ tehˆ mawꞈ-eu 
loꞈ-ehˇ maˬ tehˆ nya ta loˇ. Shaˬ jehˆ aˬ yawꞈ tiˬ kʼoˇ-ahˇ tehꞈ-ehˇ miˇ tsaˬ nyiˬ tsuˆ 
tsuˆ doˆ-awˇ, aˬ yawꞈ neh kʼaˇ noeˬ-euˬ loꞈ-ehˇ, bawˬ-iˬ gʼeh ngeh zmˬ-eu gʼaˇ duˬ 
muiˬ-eu oeˬ lahˬ hawˇ-eu, nui gaˇ zmˬ-eu gʼaˇ duˬ yaw kʼaˆ-ehˇ maˬ muiˬ-eu oeˬ 
lahˬ maˬ tehˆ beu nya ta loˇ.  
22Miˬyehˇ neh mˇ-euˬ jeˬ kʼawꞈ, kʼoeˇ loꞈ-ehˇ duˇ-eu meh. Aˬ yawꞈ-euˬ nui ma pehˇ-
eu jeˬ bi mawˇ mawꞈ-awˇ, aˬ yawꞈ-euˬ baoˬ bi siˬ nya mawꞈ-eu meh. Ehˇ kʼawꞈ, aˬ 
yawꞈ nui ma pehˇ-awˇ laˆ cawˆ nehˬ-eu lehˇ gʼeh-eu miˇ tsaˬ oeˬ lahˬ deuˬ-ahˇ aˬ 
yawꞈ oˇ dui dui-eu meh. 

23Aˬ yawꞈ-euˬ yaw shehꞈ kʼahˬ sehˇ biꞈ nehˬ laꞈ-eu lehˇ lehˬ hmˬ taˬ-euˬ aˬ yawꞈ 
gʼawˬ shaˬ gaˬ-eu aˬ dui maꞈ kʼoeˇ taˆ shehˆ daˆ nehˬ laꞈ-euˬ yaw shehꞈ kʼahˬ sehˇ 
kʼoeˇ kʼawꞈ, aˬ yawꞈ bi mawˇ mawꞈ-eu meh. 
24Aˬ dui-aˬ, aˬ yawꞈ neh kuˇ doˆ taˬ-euˬ tsawˇ haˬ deuˬ pyeuꞈ-eu ma. Yuˇdaˆ tsawˇ 
haˬ deuˬ laꞈ kʼoeˇ tehꞈ-ehˇ kuˇ doˆ nehˬ laꞈ-euˬ maˬ ngeuˇ-a. Yuˇdaˆ tsawˇ haˬ maˬ 
ngeuˇ-eu deuˬ-ahˇ kʼawꞈ kuˇ doˆ nehˬ laꞈ-euˬ meh.  
25Hawˇseˬ sahˬ boꞈ laꞈ kʼoeˇ aˬ yawꞈ heu loꞈ-ehˇ ehˇ taˬ-euˬ meh.  

“Ngaˬ-euˬ tsawˇ haˬ maˬ ngeuˇ-eu kʼawꞈ,  

‘Ngaˬ-euˬ tsawˇ haˬ’ lehˇ ngaˇ kuˇ ma. Ngaˬ neh maˬ gaˬ-euˬ tsawˇ jeuˬ-ahˇ,  

‘Ngaˇ gaˬ-eu deuˬ’ lehˇ ngaˇ kuˇ ma.  
26‘Naw maꞈ nga-euˬ tsawˇ maˬ ngeuˇ’ lehˇ, ngaˇ ehˇ-euˬ jawˇ duˬ nyiˬ paˆ-ehˇ,  

‘Dehˬ luꞈ-eu Miˬyehˇ-euˬ zaˬ’ lehˇ, aˬ yawꞈ maꞈ-ahˇ bi kuˇ paˇ ma.” 
27Iˇsaˬ leˬ laˇ tsawˇ jeuˬ gaˇ kawˆ Iˇsaˬyaˇ neh heu loꞈ-ehˇ ehˇ taˬ-euˬ meh. 
“Iˇsaˬleˬlaˆ tsawˇ haˬ deuˬ iˬ ma laˆ shaˆ lawˇ deh-ahˇ jaˆ-eu kʼaˇ shuiꞈ loꞈ-ehˇ myaꞈ 
kʼawꞈ, ka kʼoꞈ-eu jeˬ za-eu tsawˇ haˬ cuiˆ dui dui tehꞈ-a.  
28Aˬ jeˬ miˇ neh ehˇ naˇ, miˇ tsaˬ dawˬ tawˆ luꞈ-ahˇ Miˬyehˇ yaw kawˇ-ehˇ tiˬ saˬ tiˬ 
li yaˇ kʼaˬ daˇ nehˬ tehꞈ-a.” 
29Naꞈ ngeh neh Iˇsaˬyaˇ neh ehˇ taˬ-euˬ heu loꞈ-ehˇ jaˆ-eu meh.  

“Baoˬ huiˬ-eu Sahˬpaˬ Miˬyehˇ neh, tsuiꞈ maˬ bi dahˬ-iˇ-eu gʼaˇ duˬ, zaˬ maˬ bi 
dzeuˇ-iˇ law nmˇ-aˬ, Sawˇdoˬ, Gawˇmawˇlaˆ meuˬ loꞈ-ehˇ, aˬ dui byoˆ-iˇ jiˇ-euˬ tehꞈ-
a.” 

Laˬ kʼaˬ cehˇ-eu Guiˬ lahˬ dawˬ-aˬ, Iˇsaˬleˬlaˆ tsawˇ haˬ deuˬ gʼaˇ duˬ kʼawꞈ pyeuꞈ-eu 
meh 

30Aˬ dui heu loꞈ-ehˇ ehˇ nya meh. Miˬyehˇ-ahˇ tsaˬ lehˇ tsahˇ leˇ nya ni maˬ leh jeh-
euˬ Yuˇdaˆ tsawˇ haˬ maˬ ngeuˇ-eu kʼoeˇ deuˬ kʼawꞈ, jah-eu baˬ da neh Miˬyehˇ-ahˇ 
tsaˬ lehˇ tsahˇ leˇ-eu tsawˇ haˬ pyeuꞈ laˇ-euˬ meh.  
31Ehˇ kʼawꞈ, Iˇsaˬleˬlaˆ tsawˇ haˬ deuˬ-aˬ, yawˬ ha Miˬyehˇ-ahˇ tsaˬ leˇ tsahˇ leˇ nya 
ni jahˇ nehˬ laꞈ nya-eu zahˇ dawˬ kʼoꞈ dawˬ-ahˇ poˆ luꞈ kʼawꞈ, maˬ poˆ mawˇ nya-
ehˇ shaˬ luꞈ meh.  
32Aˬ jeˬ miˇ neh maˬ poˆ mawˇ nya ta lehˇ ehˇ ngeh, jah-eu jeˬ-ahˇ aˬ yawꞈ maꞈ maˬ 
gʼoe-ehˇ, yawˬ ha neh mˇ-euˬ shaˇ-euˬ jeˬ-ahˇ tehꞈ-ehˇ gʼoe-eu miˇ neh meh. Kʼoeˇ 
miˇ neh, “tsawˇ haˬ zaˬ sahˬ tiꞈ tiꞈ-eu kʼaˬ lo”-ahˇ aˬ yawꞈ maꞈ sahˬ tiꞈ tiꞈ-euˬ meh.  
33Jaˇliꞈ laꞈ kʼoeˇ ehˇ taˬ-euˬ,  

“Haw yawˬ, tsawˇ haˬ bi coˬ-iˇ-eu, tsawˇ haˬ sahˬ tiꞈ tiꞈ duˬ kʼaˬ lo, Ziˇoˬ meuˬ-ahˇ 
ngaˇ bi jaˆ ma. Ehˇ kʼawꞈ, aˬ yawꞈ-ahˇ jah-eu deuˬ daˬ ga-awˇ maˬ ya shaꞈ dawˇ-aˇ.” 

Loˇmaˆ sahˬ boꞈ 10 

1Aˬ yuiꞈ aˬ nyiˇ Ka li zaˬ deuˬ-oˇ, ngaˬ-euˬ nui ma laꞈ kʼoeˇ ngaˬ-euˬ tsawˇ jeuˬ ka 
kʼoꞈ-eu jeˬ bi za mawꞈ dui dui nya. Aˬ yawꞈ maꞈ gʼaˇ duˬ ngaˇ guiˬ lahˬ shaˇ dui dui 
luꞈ ma.  

2Aˬ yawꞈ maꞈ Miˬyehˇ nui ma tsaˬ ni mˇ mawꞈ dui dui meh. Ehˇ kʼawꞈ, aˬ yawꞈ maꞈ 
mˇ-eu kʼoeˇ gaˇ ma maˬ tsaˬ-a.  
3Tsawˇ haˬ zaˬ aˬ yawꞈ-ahˇ tsaˬ leˇ tsahˇ leˇ nya ni Miˬyehˇ neh shaˇ dahˇ taˬ-euˬ gaˇ 
ma-ahˇ aˬ yawꞈ maꞈ maˬ siˬ nya-ehˇ, yawˬ haˇ yawˬ ha gaˇ ma tiˬ kahˇ shaˇ dahˇ-eu 
lehˇ leh jeh-eu meh. Kʼoeˇ miˇ neh, tsawˇ haˬ zaˬ aˬ yawꞈ-ahˇ tsaˬ leˇ tsahˇ leˇ ni 
Miˬyehˇ neh shaˇ dahˇ-euˬ gaˇ ma-ahˇ aˬ yawꞈ maꞈ maˬ ha geuꞈ-a. 
4Jah-eu tsawˇ haˬ yawˬ gʼaˬ na luꞈ Miˬyehˇ-ahˇ tsaˬ leˇ tsahˇ leˇ nya ni, Ka li neh 
Zahˇ dawˬ kʼoꞈ dawˬ-ahˇ aˇ saˬ bi saˬ-euˬ meh.  

Ka kʼoꞈ-eu jeˬ tsawˇ haˬ dawˬ tawˆ luꞈ gʼaˇ duˬ meh 

5Zahˇ dawˬ kʼoꞈ dawˬ-ahˇ gʼoe-eu baˬ da neh Miˬyehˇ-ahˇ tsaˬ leˇ tsahˇ leˇ-eu gaˇ 
kawˆ-ahˇ taꞈ leˇ-awˇ, “Zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ dawˬ deuˬ-ahˇ naˇ 
haˬ geuꞈ-eu tsawˇ haˬ ya dehꞈ tehꞈ-a” lehˇ, Moˇseˬ neh boꞈ taˬ-euˬ jaˆ-eu meh.  
6Ehˇ kʼawꞈ, jah-eu baˬ da neh Miˬyehˇ-ahˇ tsaˬ leˇ tsahˇ leˇ-eu gaˇ kawˆ Jaˇliꞈ laꞈ 
kʼoeˇ heu loꞈ-ehˇ ehˇ taˬ-euˬ meh. “Mˬ kʼoeˇ taˆ aˬ suˇ gʼaˬ daˆ leˇ nmˇ lehˇ yawˬ haˇ 
yawˬ ha taˬ naˇ haˬ.” (Kʼoeˇ-aˬ, Ka li-ahˇ sheuˬ ka laˬ leˇ gaˇ ehˇ mawꞈ-eu meh.) 
7“Shiˇ-eu miˇ oˆ kʼahˬ-ahˇ aˬ suˇ gʼaˬ zaꞈ ka-iˇ nmˇ lehˇ kʼawꞈ, yawˬ haˇ yawˬ ha taˬ 
naˇ haˬ.” (Kʼoeˇ-aˬ, Ka li-ahˇ shiˇ-eu miˇ kʼahˬ-ahˇ neh sheuˬ doˆ laˬ-iˇ gaˇ ehˇ mawꞈ-
eu meh.) 
8Ehˇ mawꞈ-eu dawˬ tsuiꞈ-aˬ, heu loꞈ-ehˇ meh. “Miˬyehˇ-euˬ dawˬ kawˬ-aˬ, naw 
maꞈ-euˬ dawˬ peh jaˆ-eu meh. Naw maꞈ-euˬ mehˬ luˬ kʼoeˇ taˆ jaˆ-awˇ, naw maꞈ-euˬ 
nui ma laꞈ kʼoeˇ ahˇ-eu meh.” Kʼoeˇ-aˬ, aˬ dui maꞈ dawˬ mehˬ mehˬ luꞈ-eu jah-eu 
gaˇ kawˆ kʼoeˇ meh.  
9Yeˬsuˇ-aˬ Sahˬpaˬ meh lehˇ saˇ kiˇ kamˬ-awˇ, Miˬyehˇ neh aˬ yawꞈ-ahˇ shiˇ-euˬ gaˇ 
bi gʼoꞈ dehꞈ laˇ-euˬ meh lehˇ nawˇ jah naˇ, ka kʼoꞈ-eu jeˬ za tehꞈ-a.  
10Aˬ jeˬ miˇ neh ehˇ naˇ, aˬ dui jah-eu miˇ neh Miˬyehˇ-ahˇ tsaˬ leˇ tsahˇ leˇ-awˇ, aˬ 
dui saˇ kiˇ kamˬ-euˬ miˇ neh ka kʼoꞈ eu jeˬ za-euˬ ma.  
11“Aˬ yawꞈ-ahˇ kʼaˇ jah-eu tsawˇ haˬ deuˬ daˬ ga-awˇ maˬ ya shaꞈ dawˇ-aˇ” lehˇ, 
Jaˇliꞈ laꞈ kʼoeˇ ehˇ taˬ-euˬ meh.  
12Yuˇdaˆ tsawˇ haˬ hawˇ-eu Yuˇdaˆ tsawˇ haˬ maˬ ngeuˇ-eu deuˬ maˬ tseˇ paˆ ni, 
dawˬ tawˆ luꞈ ahˇ leˇ jiˇ-eu meh. Miˬyehˇ-aˬ, dawˬ tawˆ luꞈ-euˬ Sahˬpaˬ pyeuꞈ-awˇ, 
aˬ yawꞈ-ahˇ kʼaˇ kuˇ-eu tsawˇ haˬ-ahˇ guiˬ lahˬ tiˬ byah ni biꞈ nehˬ-eu meh.  
13“Sahˬpaˬ Miˬyehˇ-euˬ tsawˇ myahˇ-ahˇ kuˇ-awˇ laꞈ jeuˬ kʼaˇ shaˇ-eu tsawˇ haˬ-ahˇ 
aˬ yawꞈ ka kʼoꞈ nehˬ tehꞈ-a.” 
14Ehˇ kʼawꞈ, aˬ yawꞈ maꞈ maˬ jah naˇ, aˬ yawꞈ-ahˇ aˬ joˆ-ehˇ kuˇ-awˇ laꞈ jeuˬ shaˇ 
nmˇ. Aˬ yawꞈ-euˬ gaˇ kawˆ maˬ ya gaˬ haw naˇ, aˬ joˆ-ehˇ jah nmˇ. Mehˬ nehˬ-iˇ-eu 
gʼaˬ ma jawˇ naˇ, aˬ joˆ-ehˇ ya gaˬ haw nmˇ. 
15Mehˬ nehˬ-iˇ-eu tsawˇ haˬ maˬ kʼehˇ gʼeh naˇ, aˬ joˆ-ehˇ bi mehˬ nehˬ-iˇ nmˇ. Kʼoeˇ 
miˇ neh, “Laˬ kʼaˬ cehˇ-eu Guiˬ lahˬ dawˬ mehˬ-eu tsawˇ haˬ deuˬ-euˬ kuiˇ toꞈ aˇ naˆ 
ni haw muiˬ-eu nga” lehˇ, Jaˇliꞈ laꞈ kʼoeˇ ehˇ taˬ-euˬ meh.  

16Ehˇ kʼawꞈ, tsawˇ haˬ yawˬ gʼaˬ na luꞈ Laˬ kʼaˬ cehˇ-eu Guiˬ lahˬ dawˬ-ahˇ ha geuꞈ-
eu maˬ ngeuˇ-a. “Sahˬpaˬ Miˬyehˇ-oˇ, nga maꞈ neh mehˬ-euˬ dawˬ-ahˇ aˬ suˇ gʼaˬ 
naˇ haˬ geuꞈ-eu jawˇ nmˇ” lehˇ, Iˇsaˬyaˇ neh ehˇ-euˬ dawˬ jaˆ-eu meh. ‘ 
17Dawˬ tawˆ luꞈ ehˇ leꞈ naˇ, jah-eu kʼoeˇ-aˬ, Miˬyehˇ dawˬ kawˬ ya gaˬ-euˬ miˇ neh 
jah-awˇ, Miˬyehˇ dawˬ kawˬ ya gaˬ-euˬ kʼoeˇ-aˬ, Ka liˬ-euˬ dawˬ baˬ da neh ya gaˬ-
euˬ jeˬ pyeuꞈ-eu meh.  
18Ehˇ kʼawꞈ, “Aˬ yawꞈ maꞈ Miˬyehˇ dawˬ kawˬ maˬ ya gaˬ-aˬ lehˇ ehˇ-eu ngeuˇ meh 
loˇ” lehˇ ngaˇ naˇ haˬ mawꞈ-eu ma. Aˬ yawꞈ maꞈ Miˬyehˇ dawˬ kawˬ ya gaˬ-euˬ yaw 
duˬ baw meh. Aˬ jeˬ miˇ neh ehˇ naˇ, Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“A yawꞈ maꞈ neh mehˬ nehˬ-euˬ dawˬ, miˇ tsaˬ tahˬ kʼawˇ gaˬ byah-iˇ-awˇ, mˬ dzeˇ 
miˇ dzeˇ gaˬ keuˆ-euˬ meh.” 
19“Iˇsaˬleˬlaˆ tsawˇ haˬ deuˬ maˬ gʼoˆ shaw-aˬ loˇ” lehˇ ngaˇ paˇ naˇ haˬ mawꞈ-eu 
ma. Dawˬ heu dawˬ-ahˇ ehˇ kʼoꞈ beh beh-euˬ gʼaˬ Moˇseˬ meh. Aˬ yawꞈ ehˇ taˬ-euˬ 
heu loꞈ-ehˇ jaˆ-eu meh.  

“Aˬ cawˬ tsawˇ jeuˬ-ahˇ ngaˇ zmˬ-awˇ, naw maꞈ myaˆ naˆ ni ngaˇ jahˇ ma. Aˬ dzawˬ 
tsawˇ jeuˬ-ahˇ ngaˇ gʼoe-awˇ, naw maꞈ nui ma pehˇ ni jahˇ ma.” 
20Iˇsaˬyaˇ neh kʼoeˇ naˆ maˬ tseˇ paˇ ehˇ taˬ-euˬ jaˆ-eu meh.  

“Ngaˬ-ahˇ maˬ poˆ-euˬ tsawˇ haˬ deuˬ. ngaˬ-ahˇ ya mawˇ duˬ gʼaˬ-euˬ meh. Ngaˬ-ahˇ 
maˬ shaˇ caw-eu deuˬ-ahˇ, ngaˇ iˇ dzoeˇ-awˇ bi mawˇ-euˬ ma.” 
21Ehˇ kʼawꞈ, Iˇsaˬleˬlaˆ tawˇ jeuˬ gaˇ kawˆ aˬ yawꞈ heu loꞈ-ehˇ ehˇ taˬ-euˬ meh. 
“Ngaˬ-euˬ ehˇ dawˬ maˬ naˇ haˬ-ehˇ ngaˬ-ahˇ puiˬ luꞈ-eu tsawˇ jeuˬ-ahˇ ha geuꞈ-eu 
gʼaˇ duˬ, ngaˬ-euˬ aˬ laꞈ nah ga-ehˇ cawˬ ja taˬ-euˬ ma.” 

Loˇmaˆ sahˬ boꞈ 11 

Iˇsaˬleˬlaˇ tsawˇ jeuˬ-ahˇ Miˬyehˇ gʼawˬ shaˬ gaˬ-eu 

1“Miˬyehˇ aˬ yawꞈ-euˬ tsawˇ haˬ deuˬ-ahˇ byehˇ dzeh taˬ loˇ” lehˇ ngaˇ naˇ haˬ 
mawꞈ-eu ma. Maˬ ngeuˇ-a. Ngaˇ kʼawꞈ, Iˇsaˬleˬlaˇ tsawˇ haˬ ma. Aˬbyaˬhaˬ-euˬ zaˬ 
deuˬ uˆ deuˬ pyeuꞈ-eu Beˬyaˬmiˬ tsawˇ jeuˬ ma.  
2Aˇ dahˬ beh ngeh neh aˬ yawꞈ neh tseˇ doˆ taˬ-euˬ tsawˇ jeuˬ-ahˇ aˬ yawꞈ maˬ 
byehˇ dzeh-a. Eˇliˇyaˆ neh Iˇsaˬleˬlaˇ tsawˇ haˬ deuˬ-euˬ yaw lehˬ Miˬyehˇ-ahˇ ehˇ 
nehˬ-euˬ gaˇ kawˆ Jaˇliꞈ laꞈ kʼoeˇ heu loꞈ-ehˇ boꞈ taˬ-euˬ naw maꞈ siˬ nya meh.  
3“Sahˬpaˬ Miˬyehˇ-oˇ, nawˬ-euˬ gʼaˇ duˬ ngehˬ dah-eu tsawˇ haˬ deuˬ-ahˇ aˬ yawꞈ 
maꞈ sehꞈ-awˇ, nawˬ-euˬ lawˇ duˬ deuˬ-ahˇ aˬ yawꞈ maꞈ deh pyaˆ-euˬ meh. Ngaˇ tiˬ 
gʼaˬ tehꞈ-ehˇ dzeuˇ-iˇ-awˇ, ngaˬ-ahˇ kʼawꞈ aˬ yawꞈ maꞈ sehꞈ-eu lehˇ leh jeh luꞈ meh” 
4Miˬyehˇ aˬ yawꞈ-ahˇ aˬ joˆ-ehˇ ehˇ kʼoꞈ nehˬ-euˬ ta. “Maˬ ngeuˇ-eu miˬyehˇ pyeuꞈ-
eu Baˬlaˇ miˬ yehˇ-ahˇ pawˬ tsuiꞈ pawˬ dmˬ dmˬ-awˇ uˬ duˬ maˬ tahˬ-euˬ tsawˇ haˬ 
shiꞈ heˇ gʼaˬ ngaˬ-euˬ gʼaˇ duˬ bi dzeˇ-euˬ ma” lehˇ ehˇ kʼoꞈ nehˬ-euˬ meh.  
5Nymˬ-mˇ kʼawꞈ, kʼoeˇ gaˇ duˇ-eu meh. Miˬyehˇ gʼawˬ shaˬ gaˬ-awˇ tseˇ doˆ taˬ-euˬ 
tsawˇ haˬ ui cuiˆ dzeˇ-eu meh.  

6Tseˇ doˆ-euˬ kʼoeˇ-aˬ, aˬ yawꞈ gʼawˬ shaˬ gaˬ-eu baˬ da neh meh. Aˬ yawꞈ maꞈ neh 
mˇ-euˬ gaˇ baˬ da neh maˬ ngeuˇ-a. Tsawˇ haˬ zaˬ neh mˇ-euˬ gaˇ baˬ da neh tseˇ 
doˆ-euˬ ngeuˇ naˇ, aˬ yawꞈ gʼawˬ shaˬ gaˬ-eu jeˬ-aˬ, maˇ maˇ ni gʼeh-eu gʼawˬ shaˬ 
gaˬ-eu jeˬ maˬ ngeuˇ-a.  
7Toˆ-ehˇ ngeuˇ naˇ, aˬ joˆ-ehˇ ehˇ nmˇ. Iˇsaˬleˬlaˇ tsawˇ haˬ deuˬ-aˬ, yawˬ ha poˆ luꞈ-
eu jeˬ-ahˇ maˬ poˆ mawˇ-aˬ. Miˬyehˇ neh tseˇ doˆ-euˬ deuˬ pyeuꞈ-eu tsawˇ haˬ ui 
cuiˆ tehꞈ-ehˇ kʼoeˇ-ahˇ poˆ mawˇ-euˬ meh. Kʼoeˇ deuˬ-ahˇ dzeuˇ naˇ, tsawˇ haˬ dawˬ 
tawˆ luꞈ Miˬyehˇ kuˇ gaˇ maˬ gaˬ leˇ ni naˬ bawˬ bawˬ jiˇ-euˬ meh.  
8Jaˇliꞈ laꞈ kʼoeˇ heu loꞈehˇ ehˇ taˬ-euˬ meh.  

“Aˬ yawꞈ maꞈ-euˬ nui ma gʼahˇ-awˇ, naˬ bawˬ bawˬ-awˇ myaˆ behꞈ behꞈ ni, Miˬyehˇ 
neh jahˇ nehˬ-euˬ miˇ neh, iˬ nah keuˆ ni maˬ mawˇ nya-a.” 
9Daˬbiˇ neh ehˇ taˬ-euˬ heu loꞈ-ehˇ jaˆ-eu meh.  

“Aˬ yawꞈ maꞈ yaw bui bui luꞈ ngeh, lahˇ ju neh bi kʼmˇ paꞈ luꞈ-uˇ. Aˬ yawꞈ maꞈ coˬ-
iˇ-eu laꞈ kʼoeˇ, aˬ cawˬ kʼehˬ gaˇ ya daˬ luꞈ-uˇ.  
10Aꞈ yawꞈ maꞈ myaˆ behꞈ behꞈ-iˇ-awˇ, maˬ mawˇ nya ni pyeuꞈ-iˇ luꞈ-uˇ. Shaˬ zahˬ pi-
eu maˬ gʼaˬ leˇ-ehˇ, daˇ tsuiꞈ kʼoꞈ-iˇ-awˇ shaˬ luꞈ-uˇ.” 
11“Yuˇdaˆ tsawˇ haˬ deuˬ sahˬ tiꞈ tiꞈ ngeh, coˬ dzeh-iˇ-awˇ maˬ paˇ tuˇ laˇ nya ni 
pyeuꞈ-iˇ taˬ loˇ” lehˇ ngaˇ naˇ haˬ mawꞈ-eu ma. Maˬ ngeuˇ-a. Aˬ yawꞈ maꞈ iˬ baˇ mˇ-
euˬ baˬ da neh, aˬ yawꞈ maꞈ myaˆ bi naˆ-eu gʼaˇ duˬ Yuˇdaˆ tsawˇ haˬ maˬ ngeuˇ-eu 
deuˬ kʼoeˇ taˆ ka kʼoꞈ-eu jeˬ bi keuˆ le-euˬ meh.  
12Yuˇdaˆ tsawˇ haˬ deuˬ iˬ baˇ mˇ-euˬ miˇ neh miˇ tsaˬ zaˬ deuˬ yaw muiˬ gʼawˬ mya 
jeˬ siˬ nya laˇ-awˇ, aˬ yawꞈ maꞈ guiˬ lahˬ saꞈ laˇ paw iˇ shaˬ shaˬ-euˬ kʼoeˇ-aˬ, aˬ 
cawˬ tsawˇ jeuˬ guiˬ lahˬ gʼawˬ mya ni za-euˬ meh.  

Yuˇdaˆ tsawˇ haˬ maˬ ngeuˇ-eu deuˬ ka kʼoꞈ-eu jeˬ za-eu 

13Nymˬ-mˇ poˆ jawˇ-aˬ, naw maꞈ Yuˇdaˆ tsawˇ haˬ maˬ ngeuˇ-eu deuˬ-ahˇ ngaˇ ehˇ 
luꞈ-eu ma. Ngaˇ-aˬ, Yuˇdaˆ tsawˇ haˬ maˬ ngeuˇ-eu deuˬ gʼaˇ duˬ gaˇ mˇ-eu gʼaˬ kʼehˇ 
kʼaˇ geuꞈ luꞈ kʼoeˇ keuˆ ni, ngaˬ-euˬ gaˇ-ahˇ ngaˇ taˬ huiˬ dui dui-eu ma.  
14Ngaˇ kʼoeˇ loꞈ-ehˇ mˇ-eu miˇ neh ngaˬ-euˬ tsawˇ jeuˬ ngaˬ-ahˇ myaˆ naˆ-eu laꞈ 
kʼoeˇ, aˬ yawꞈ maꞈ tiˬ paˆ na deuˬ-ahˇ Miˬyehˇ ka kʼoꞈ nehˬ-eu duˇ.  
15Aˬ yawꞈ maꞈ-ahˇ Miˬyehˇ byehˇ dzeh nehˬ ngeh, Miˬyehˇ-ahˇ muiˇ-euˬ aˬ cawˬ 
tsawˇ jeuˬ kʼoeˇ deuˬ Miˬyehˇ-ahˇ cawˬ cawˬ taꞈ nya-eu tsawˇ haˬ bi pyeuꞈ laˇ-euˬ-
aˬ, aˬ yawꞈ maꞈ-ahˇ ha geuꞈ nehˬ ngeh jawˇ aˬ joˆ-ehˇ paˇ pyeuꞈ laˇ nmˇ. Shiˇ-euˬ 
tsawˇ haˬ paˇ bi gʼoꞈ dehꞈ laˇ-euˬ gaˇ duˇ tehꞈ-a.  
16Kaˬ muˇ jahˇ beh beh-euˬ siˬ Miˬyehˇ-ahˇ biꞈ naˇ, kaˬ muˇ tiˬ tsmˇ tsmˇ lah-ehˇ 
Miˬyehˇ-ahˇ damˬ nehˬ-euˬ jeˬ pyeuꞈ-eu meh. Aˇ bawˇ tiˬ bawˇ-euˬ duˬ ciˇ Miˬyehˇ-
ahˇ damˬ nehˬ naˇ, uˬ laꞈ deuˬ kʼawꞈ Miˬyehˇ-euˬ pyeuꞈ-eu meh.  
17Tsawˇ haˬ zaˬ neh ka taˬ-euˬ saˬ loˬ aˇ bawˇ-euˬ uˬ laꞈ tiˬ paˆ na deuˬ deuˆ tsehˆ 
dzeh-awˇ, bawˇ tsahˬ-ahˇ dehꞈ-eu saˬ loˬ aˇ bawˇ-euˬ uˬ laꞈ yuˇ-awˇ paˇ tsaꞈ nehˬ-
euˬ meh. Naw maꞈ Yuˇdaˆ tsawˇ haˬ maˬ ngeuˇ-eu deuˬ-aˬ, bawˇ tsahˬ-ahˇ dehꞈ-eu 
saˬ loˬ aˇ bawˇ-ahˇ duˇ-eu meh. Ehˇ kʼawꞈ, Yuˇdaˆ tsawˇ haˬ-euˬ guiˬ lahˬ saꞈ laˇ paw 
gʼaˬ kʼaˆ dui dui-eu jeˬ-ahˇ nymˬ-mˇ naw maꞈ za luꞈ-eu meh.  

18Kʼoeˇ loꞈ-ehˇ ngeuˇ naˇ, bi deuˆ tsehˆ dzeh-euˬ uˬ laꞈ-ahˇ duˇ-eu tsawˇ haˬ deuˬ-
ahˇ naw maꞈ yehˬ bawˬ sehˇ lu-ehˇ maˬ ya ehˇ-a. Naw maꞈ a jeˬ kʼahˬ sehˇ jehˆ kʼaˇ 
paˇ za ta. Naw maꞈ-aˬ, uˬ laꞈ tehꞈ meh. Duˬ ciˇ kʼoeˇ naw maꞈ-ahˇ gʼoe-eu maˬ 
ngeuˇ-a. Naw maꞈ duˬ ciˇ-ahˇ gʼoe luꞈ-eu meh.  
19“Ngeuˇ tehꞈ-a. Ehˇ kʼawꞈ, nga maꞈ tsaꞈ leˇ kʼaˇ za ni uˬ laꞈ tiˬ paˆ na deuˬ bi deuˆ 
tsehˆ dzeh-euˬ maˬ ngeuˇ-a loˇ” lehˇ naw maꞈ ehˇ mawꞈ tehꞈ-a.  
20Naw maꞈ ehˇ-eu tsaˬ meh. Aˬ yawꞈ maꞈ-aˬ, maˬ jah-eu miˇ neh bi deuˆ tsehˆ dzeh-
euˬ meh. Naw maꞈ-aˬ, jah-eu miˇ neh ziꞈ luꞈ meh. Ehˇ kʼawꞈ, nui ma taˬ huiˬ. Yahˇ 
yahˇ-ehˇ dehꞈ-awˬ.  
21Aˇ bawˇ aˬ yawꞈ-ahˇ tsoꞈ doˆ laˇ-euˬ uˬ laꞈ-ahˇ duˇ-eu Yuˇdaˆ tsawˇ haˬ deuˬ-ahˇ 
keuˆ ni aˬ yawꞈ maˬ taˬ nehˬ-eu-aˬ, naw maꞈ-ahˇ taˬ nehˬ laꞈ tehꞈ-a lehˇ duˇ te loˇ.  
22Miˬyehˇ gʼawˬ shaˬ gaˬ-eu jeˬ hawˇ-eu zuiˆ-eu jeˬ heu nyiˬ hmˬ-ahˇ, heu gaˇ aˬ dui 
ya mawˇ-euˬ ma. Iˬ baˇ mˇ-eu tsawˇ haˬ deuˬ-ahˇ aˬ yawꞈ zuiˆ-awˇ, aˬ yawꞈ gʼawˬ 
shaˬ haw gaˬ paˬ-ehˇ kʼaˇ dehꞈ kʼoeˇ keuˆ ni naw maꞈ-ahˇ aˬ yawꞈ gʼawˬ shaˬ gaˬ 
tehꞈ-a. Ehˇ kʼawꞈ, aˬ yawꞈ gʼawˬ shaˬ gaˬ paˬ-ehˇ maˬ dehꞈ naˇ, naw maꞈ-ahˇ kʼawꞈ 
deuˆ tsehˆ dzeh tehꞈ-a.  
23Yuˇdaˆ tsawˇ haˬ deuˬ maˬ jah-eu nui ma kʼoeˇ siˬ-ahˇ byehˇ dzeh naˇ, aˬ yawꞈ 
maꞈ-euˬ jawˇ duˬ-ahˇ paˇ laˆ tsaꞈ kʼoꞈ nehˬ tehꞈ-a. Aˬ jeˬ miˇ neh ehˇ naˇ, Miˬyehˇ 
kʼoeˇ loꞈ-ehˇ jahˇ nya-eu baoˬ jaˆ-eu meh.  
24Bawˇ tsahˬ-ahˇ dehꞈ-eu saˬ loˬ aˇ bawˇ-euˬ uˬ laꞈ pyeuꞈ-eu Yuˇdaˆ tsawˇ haˬ maˬ 
ngeuˇ-eu naw maꞈ-ahˇ deuˆ tsehˆ laꞈ-awˇ, tsawˇ haˬ neh ka taˬ-euˬ saˬ loˬ aˇ bawˇ-
ahˇ tsaꞈ nehˬ-eu jeˬ pyeuꞈ-eu, tiˬ jawˇ-iˬ maˬ gaˬ haw-euˬ jeˬ-ahˇ Miˬyehˇ mˇ nya-
eu-aˬ, ka taˬ-euˬ saˬ loˬ aˇ bawˇ-euˬ uˬ laꞈ pyeuꞈ-eu Yuˇdaˆ tsawˇ haˬ deuˬ-ahˇ aˬ 
yawꞈ yaw oeˇ kʼoeˇ bawˇ-ahˇ paˇ tsaꞈ kʼoꞈ nehˬ-eu kʼoeˇ-aˬ, Miˬyehˇ gʼaˇ duˬ awˬ dui 
dui tehꞈ-a.  

Tsawˇ haˬ dawˬ tawˆ luꞈ-ahˇ Miˬyehˇ gʼawˬ shaˬ gaˬ-eu 

25Aˬ yuiꞈ aˬ nyiˇ Ka li zaˬ deuˬ-oˇ, naw maꞈ yawˬ haˇ yawˬ ha zaˬ siˬ tsawˇ gahˇ ahˇ 
ma lehˇ maˬ ya noeˬ ni, zaꞈ taˬ-euˬ yaw tsaˬ yaw dawˇ tiˬ jeˬ naw maꞈ-ahˇ ngaˇ ehˇ 
nehˬ mawꞈ miˇ-a. Iˇsaˬleˬlaˇ tsawˇ haˬ deuˬ nui ma gʼahˇ-eu kʼoeˇ-aˬ, gʼawˬ myahˇ ni 
maˬ gmˬ-aˇ. Aˬ cawˬ tsawˇ jeuˬ aˇ myaˆ gʼaˬ bi laˇ byah-eu lehˇ Miˬyehˇ neh noeˬ 
taˬ-euˬ loꞈ-ehˇ laˇ byah ngeh keuˆ ni gmˬ-eu tehꞈ meh.  
26Kʼoeˇ ngeh jawˇ, Iˇsaˬleˬlaˇ tsawˇ haˬ dawˬ tawˆ luꞈ ka kʼoꞈ-eu jeˬ za tehꞈ-a. Jaˇliꞈ 
laꞈ kʼoeˇ heu loꞈ-ehˇ ehˇ taˬ-euˬ jaˆ-eu meh.  

“Ka kʼoꞈ le-eu yaw sahˇ kʼoeˇ gʼaˬ, Ziˇoˬ gawˬ jawˬ-ahˇ neh oe-awˇ, Yaˬkoˆ-euˬ zaˬ 
deuˬ uˆ deuˬ-euˬ, maˬ muiˬ maˬ jaˬ-eu yaw haiˬ jeˬ, dawˬ tawˆ luꞈ yuˇ dzeh nehˬ 
tehꞈ-a.  
27Aˬ yawꞈ maꞈ-euˬ iˬ baˇ-ahˇ ngaˇ, yuˇ dzeh nehˬ gʼaˬ jiˇ ngeh tiˬ jawˇ, ngaˬ-euˬ dawˬ 
ma saˇ jaˇ heu hmˬ, aˬ yawꞈ maꞈ nehˬ-ehˇ ngaˇ dzaˬ ma.” 
28Yuˇdaˆ tsawˇ haˬ deuˬ-aˬ, Laˬ kʼaˬ cehˇ-eu Guiˬ lahˬ dawˬ heu-ahˇ maˬ ha geuꞈ-eu 
paw dzeˇ neh ehˇ leꞈ naˇ, naw maꞈ Yuˇdaˆ tsawˇ haˬ maˬ ngeuˇ-eu deuˬ-euˬ dah zaˇ 
Miˬyehˇ-ahˇ muiˇ-eu tsawˇ haˬ pyeuꞈ laˇ-euˬ meh. Ehˇ kʼawꞈ, Miˬyehˇ neh tseˇ doˆ-

euˬ paw dzeˇ neh paˇ ehˇ leꞈ naˇ, aˬ yawꞈ maꞈ-euˬ aˬ poeˬ aˬ bawˇ deuˬ-euˬ myaˆ 
pyawˬ naˇ mehˇ baˬ da neh Miˬyehˇ-euˬ nui gaˬ-ahˇ za taˬ-euˬ tsawˇ haˬ pyeuꞈ-eu 
meh.  
29Aˬ jeˬ miˇ neh ehˇ naˇ, Miˬyehˇ-aˬ, yawˬ ha neh tseˇ doˆ-awˇ guiˬ lahˬ biꞈ taˬ-euˬ 
tsawˇ haˬ deuˬ kʼoeˇ taˆ nui ma maˬ poˆ maˬ paˇ laˇ-a.  
30Yuˇdaˆ tsawˇ haˬ maˬ ngeuˇ-eu naw maꞈ deuˬ-aˬ, dzeuˇ laˇ ngeh Miˬyehˇ-euˬ ehˇ 
dawˬ maˬ naˇ haˬ-aˬ. Ehˇ kʼawꞈ, nymˬ-mˇ-aˬ, Yuˇdaˆ tsawˇ haˬ deuˬ Miˬyehˇ-euˬ ehˇ 
dawˬ maˬ naˇ haˬ-eu miˇ neh, Miˬyehˇ-euˬ gʼawˬ shaˬ gaˬ-eu jeˬ-ahˇ naw maꞈ za-euˬ 
meh.  
31Kʼoeˇ gaˇ duˇ ni, naw maꞈ Miˬyehˇ-euˬ gʼawˬ shaˬ gaˬ-eu jeˬ-ahˇ za-euˬ loꞈ-ehˇ, aˬ 
yawꞈ maꞈ kʼawꞈ Miˬyehˇ-euˬ gʼawˬ shaˬ gaˬ-eu jeˬ-ahˇ za nya-eu gʼaˇ duˬ, nymˬ-mˇ 
aˬ yaw maꞈ Miˬyehˇ-euˬ ehˇ dawˬ-ahˇ maˬ naˇ haˬ-eu jeˬ pyeuꞈ-eu meh.  
32Aˬ jeˬ miˇ neh ehˇ naˇ, Miˬyehˇ-aˬ, tsawˇ haˬ zaˬ dawˬ tawˆ luꞈ-ahˇ aˬ yawꞈ-euˬ 
gʼawˬ shaˬ gaˬ-eu jeˬ biꞈ nehˬ mawꞈ-eu miˇ neh aˬ yawꞈ maꞈ dawˬ tawˆ luꞈ-ahˇ ehˇ 
dawˬ maˬ naˇ haˬ geuꞈ-eu jeˬ-euˬ uˬ moˆ paꞈ tawꞈ-awˇ bi jawˇ-euˬ meh.  

Miˬyehˇ-ahˇ ja ceuˬ paˬ-ehˇ gʼeh-eu 

33Miˬyehˇ-euˬ guiˬ lahˬ aˇ naˆ ni huiˬ-eu nga. Aˬ yawꞈ-euˬ zaˬ siˬ nui gahˇ aˇ naˆ ni 
naꞈ-eu nga. Aˬ yawꞈ neh noeˬ tsehˆ-euˬ jeˬ-ahˇ tsawˇ haˬ tiˬ gʼaˬ-iˬ maˬ siˬ nya-ehˇ, 
aˬ yawꞈ aˬ jeˬ miˇ neh kʼoeˇ loꞈ-ehˇ mˇ-eu gaˇ kawˆ-ahˇ tsawˇ haˬ tiˬ gʼaˬ-iˬ maˬ gʼoˆ 
shaw nya-a.  
34Jaˇliꞈ laꞈ kʼoeˇ ehˇ taˬ-euˬ,  

“Sahˬpaˬ Miˬyehˇ-euˬ nui noeˬ-ahˇ, aˬ suˇ gʼaˬ siˬ nya-eu jawˇ ta. Aˬ yawꞈ-ahˇ ja 
noeˬ ja duˇ-eu, aˬ suˇ gʼaˬ mˇ nya-eu jawˇ ta.  
35Miˬyehˇ dziˇ dzoˆ bi tsoeˬ paˬ-ehˇ, aˬ suˇ gʼaˬ paˇ nehˬ-euˬ jaˆ ta.” 
36Kʼaˇ jawˇ kʼaˇ jaˆ-eu jeˬ dawˬ tawˆ luꞈ aˬ yawꞈ neh beh taˬ-euˬ meh. Dawˬ tawˆ luꞈ 
aˬ yawꞈ baˬ da neh jaˆ luꞈ jawˇ luꞈ-awˇ, aˬ yawꞈ-euˬ gʼaˇ duˬ jaˆ luꞈ jawˇ luꞈ-eu tehꞈ 
meh. Mˬ maˬ maˬ byaˆ zaˇ ziˇ Miˬyehˇ-ahˇ ciˬ huiˬ ciˬ mahˇ kaˇ-euˇ. Aˬ miˬ.  

Loˇmaˆ sahˬ boꞈ 12 

Miˬyehˇ-euˬ gaˇ mˇ-eu gʼaˇ duˬ yaw dehꞈ dehꞈ-eu 

1Kʼoeˇ miˇ neh aˬ yuiꞈ aˬ nyiˇ Ka li zaˬ deuˬ-oˇ, Miˬyehˇ-euˬ huiˬ dui myaˬ dui dui-eu 
gʼawˬ shaˬ gaˬ-eu jeˬ baˬ da neh naw maꞈ-ahˇ ngaˇ heu loꞈ-ehˇ shaˇ-eu ma. Dehꞈ 
luꞈ-eu lawˇ-eu jeˬ loꞈ-ehˇ, naw maꞈ-euˬ gʼawˇ mawˇ Miˬyehˇ-ahˇ damˬ nehˬ-awˬ. Aˬ 
yawꞈ-euˬ gaˇ mˇ-eu gʼaˇ duˬ a nehˬ-awˇ, aˬ yawꞈ nui ma tsaˬ ni dehꞈ-awˬ. Heu-aˬ, 
naw maꞈ mˇ paˬ-ehˇ gʼeh-eu maˇ maˇ ni gʼeh-eu uˬ duˬ tahˬ-eu jeˬ pyeuꞈ-eu meh. 
2Miˇ tsaˬ zaˬ deuˬ dehꞈ-eu loꞈ-ehˇ maˬ dehꞈ ni, naw maꞈ-euˬ nui ma poˆ laˆ laˆ doˆ-
awˇ, naw maꞈ-euˬ laꞈ kʼoeˇ paw Miˬyehˇ neh yaw shuiꞈ bi jahˇ paˇ-awˬ. Kʼoeˇ loꞈ-ehˇ 
jahˇ naˇ, Miˬyehˇ-euˬ nui kʼahˇ-ahˇ naw maꞈ siˬ nya laˇ tehꞈ-a. Muiˬ-eu jeˬ, aˬ yawꞈ 
nui ma tsaˬ-eu jeˬ hawˇ-eu, byah dui dui-eu jeˬ-ahˇ naw maꞈ siˬ nya laˇ tehꞈ-a.  

3Miˬyehˇ neh ngaˬ-ahˇ gʼawˬ shaˬ gaˬ-eu laꞈ kʼoeˇ biꞈ laꞈ-euˬ laꞈ sawˬ baˬ da neh, 
naw maꞈ yawˬ gʼaˬ na luꞈ-ahˇ ngaˇ heu loꞈ-ehˇ ehˇ-eu ma. Naw maꞈ yawˬ haˇ yawˬ 
ha aˇ dzehˬ dzeuˇ ni taˬ noeˬ huiˬ. Tsaˬ tsaˬ ni tehꞈ-ehˇ noeˬ-awˬ. Miˬyehˇ neh biꞈ 
laꞈ-euˬ jah-eu jeˬ aˇ myaˆ ni ahˇ-eu nya lehˇ shaˇ sawˇ-awˇ, yawˬ haˇ yawˬ ha siˬ 
nya-awˬ.  
4Aˬ dui-euˬ gʼawˇ mawˇ-ahˇ aˇ sehˇ gʼawˬ mya ni tsoꞈ-eu meh. Aˇ sehˇ kʼoeˇ deuˬ 
yawˬ ha yawˬ gaˇ tawˬ luꞈ-eu meh.  
5Kʼoeˇ gaˇ duˇ ni, aˬ dui-aˬ, maˬ duˇ leˇ-eu tsawˇ haˬ gʼawˬ mya jeˬ pyeuꞈ-eu kʼawꞈ, 
Ka li nehˬ-ehˇ taꞈ luꞈ-eu gʼawˇ mawˇ tiˬ mawˇ tehꞈ-ehˇ pyeuꞈ-awˇ, gʼawˇ mawˇ tiˬ 
mawˇ-ahˇ tehꞈ-ehˇ maˬ duˇ leˇ-eu aˇ sehˇ gʼawˬ mya jeˬ tsoꞈ tawꞈ taˬ-euˬ loꞈ-ehˇ, aˬ 
dui tiˬ gʼaˬ tiˇ gʼaˬ tsoꞈ tawꞈ taˬ-euˬ ma. 
6Miˬyehˇ neh biꞈ laꞈ-euˬ guiˬ lahˬ maˬ duˇ leˇ-eu loꞈ-ehˇ, aˬ dui za taˬ-euˬ maˬ duˇ 
leˇ-eu laꞈ sawˬ deuˬ-ahˇ, kʼaˇ za taˬ-euˬ loꞈ-ehˇ aˬ dui zmˬ kaˇ-euˇ. Aˬ cawˬ-ahˇ 
Miˬyehˇ dawˬ kawˬ mehˬ-eu gʼaˇ duˬ laꞈ sawˬ za-euˬ ngeuˇ naˇ, aˬ dui jah gʼaˬ kʼaˇ 
kʼaˆ-eu naˆ ni mˇ-eu tsaˬ meh.  
7Jah-eu aˇ muˇ-euˬ gaˇ mˇ-eu gʼaˇ duˬ laꞈ sawˬ za-euˬ ngeuˇ naˇ, mˇ-eu tsaˬ meh. 
Mehˬ-eu tsoˆ-eu gʼaˇ duˬ laꞈ sawˬ za-euˬ ngeuˇ naˇ, mehˬ-eu tsaˬ meh.  
8Aˬ cawˬ-ahˇ gʼaˬ biꞈ-eu gʼaˇ duˬ laꞈ sawˬ za-euˬ ngeuˇ naˇ, gʼaˬ biꞈ-eu tsaˬ meh. Aˬ 
cawˬ-ahˇ biꞈ nehˬ damˬ nehˬ-eu laꞈ sawˬ za-euˬ ngeuˇ naˇ, nui ma keuˆ-eu laꞈ kʼoeˇ 
biꞈ nehˬ-eu tsaˬ meh. Aˬ cawˬ kʼoeˇ taˆ aˬ yuiꞈ aˬ tsu geuꞈ-awˇ uˆ lahˇ-eu laꞈ sawˬ za-
euˬ ngeuˇ naˇ, leh jeh dui dui-awˇ mˇ-eu tsaˬ meh. Aˬ cawˬ-ahˇ gʼawˬ shaˬ gaˬ nehˬ-
eu laꞈ sawˬ za-euˬ ngeuˇ naˇ, laˬ kʼaˬ tiˬ cehˇ gaˬ nehˬ-eu tsaˬ meh.  
9Gʼoeˇ-eu gaˬ-eu jeˬ-aˬ, maˇ maˇ ni gaˬ-eu jeˬ ya bi pyeuꞈ meh. Maˬ muiˬ maˬ jaˬ-eu 
jeˬ-ahˇ muiˇ-awˇ, muiˬ-eu jaˬ-eu jeˬ-ahˇ ziꞈ dah ni tuˆ tehˬ taˬ-awˬ.  
10Ka li laꞈ kʼoeˇ aˬ yuiꞈ aˬ nyiˇ loꞈ-ehˇ tiˬ gʼaˬ tiˇ gʼaˬ gaˬ-awˇ, tiˬ gʼaˬ tiˇ gʼaˬ yaw zeu 
baw-eu nui ma ahˇ-awˬ.  
11Yaw doeˇ maˬ doeˇ ni mˇ dui dui-awˬ. Nui ma keuˆ dui dui-eu laꞈ kʼoeˇ Miˬyehˇ 
gaˇ mˇ-awˬ.  
12Noeˬ tmˬ-eu laꞈ kʼoeˇ laˬ kʼaˬ cehˇ-awˬ. Shaˬ-eu zahˬ-eu jeˬ laꞈ kʼoeˇ nui ma gʼawˬ 
mahˇ ni taˬ-awˬ. Aˬ myah luꞈ guiˬ lahˬ shaˇ-awˬ.  
13Nawˇ kʼaˇ jaˆ-eu jeˬ nawˬ-euˬ cawˬ Ka li zaˬ deuˬ-ahˇ caw ba nehˬ-awˇ, daˬ yah-
ahˇ yaw muiˬ-ehˇ ha-awˬ.  
14Nawˬ-ahˇ kʼehˬ laˇ kʼaˆ laˇ-eu tsawˇ haˬ deuˬ-ahˇ Miˬyehˇ guiˬ lahˬ biꞈ nehˬ ni 
shaˇ-awˬ. Yaˬ kʼehˇ maˬ yaˬ nehˬ ni guiˬ lahˬ biꞈ nehˬ-eu gʼaˇ duˬ shaˇ-awˬ.  
15Laˬ kʼaˬ cehˇ-eu tsawˇ haˬ deuˬ nehˬ-ehˇ laˬ kʼaˬ caw cehˇ-awˇ, ngoeˇ-eu tsawˇ haˬ 
deuˬ nehˬ-ehˇ caw ngoeˇ-awˬ. 
16Tsawˇ haˬ yawˬ gʼaˬ na luꞈ kʼoeˇ taˆ nui ma tiˬ kawˆ loꞈ-ehˇ taˬ-awˬ. Huiˬ mawꞈ 
mahˇ mawꞈ-eu nui ma taˬ bi ahˇ. Tsawˇ teˬ zaˬ deuˬ-ahˇ kʼawꞈ cawˬ cawˬ-awˬ. Yawˬ 
haˇ yawˬ ha zaˬ siˬ tsawˇ gahˇ ahˇ ma lehˇ taˬ noeˬ.  

17Aˬ cawˬ yaw doeˇ jahˇ laˇ ngeh, yaw doeˇ taˬ jahˇ kʼoꞈ nehˬ. Tsawˇ haˬ yawˬ gʼaˬ 
na luꞈ neh yaw muiˬ meh lehˇ noeˬ-euˬ jeˬ-ahˇ mˇ-awˬ.  
18Tsawˇ haˬ yawˬ gʼaˬ na luꞈ nehˬ-ehˇ tsaˬ leˇ ni, yawˬ ha kʼaˇ gʼeh nya-eu loꞈ-ehˇ 
leh jeh-awˇ dehꞈ-awˬ.  
19Aˬ yuiꞈ aˬ nyiˇ Ka li zaˬ deuˬ-oˇ, aˬ cawˬ-ahˇ laꞈ poˆ tiˬ jawˇ-iˬ taˬ poˆ. Miˬyehˇ yaˇ 
kʼaˬ daˇ luꞈ-uˇ. Aˬ jeˬ miˇ neh ehˇ naˇ, Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh. “Laꞈ 
poˆ poˆ-eu jeˬ-aˬ, ngaˬ-ahˇ taꞈ-eu jeˬ pyeuꞈ-eu ma. Ngaˇ jahˇ kʼoꞈ nehˬ ma lehˇ 
Sahˬpaˬ Miˬyehˇ ehˇ-eu meh.” 
20Ehˇ kʼawꞈ, Jaˇliꞈ laꞈ kʼoeˇ heu loꞈ-ehˇ paˇ ehˇ taˬ-euˬ meh. “Nawˬ-ahˇ muiˇ-eu tsawˇ 
haˬ hawˬ mehꞈ naˇ, bi dzaˬ-awˬ. Iˇ cuꞈ meh naˇ, bi dawˇ-awˬ. Kʼoeˇ-aˬ, aˬ yawꞈ ya 
shaꞈ dawˇ dui dui-awˇ noeˬ poˆ leˇ ni jahˇ nehˬ gaˇ duˇ-eu meh.” 
21Yaw haiˬ jeˬ neh naw maꞈ-ahˇ taˬ bi gʼaˬ leˇ. Ehˇ kʼawꞈ, yaw muiˬ jeˬ mˇ-awˇ yaw 
haiˬ jeˬ-ahˇ bi gʼaˬ leˇ-awˬ.  

Loˇmaˆ sahˬ boꞈ 13 

Miˇ kʼahˬ sahˬ paˬ sahˬ ma deuˬ-euˬ ehˇ dawˬ naˇ haˬ-eu 

1Tsawˇ haˬ yawˬ gʼaˬ na luꞈ miˇ kʼahˬ sahˬ paˬ uˆ lahˇ-eu uˬ moˆ ya jawˇ meh. Aˬ jeˬ 
miˇ neh ehˇ naˇ, Miˬyehˇ neh maˬ biꞈ-euˬ gaˇ, uˆ lahˇ-eu baoˬ maˬ jaˆ nya-a. Sahˬ paˬ 
sahˬ ma deuˬ-aˬ, Miˬyehˇ neh baoˬ biꞈ-awˇ bi uˆ lahˇ-euˬ deuˬ pyeuꞈ-eu meh.  
2Uˆ lahˇ luꞈ-eu sahˬ paˬ sahˬ ma deuˬ-ahˇ kʼaˇ puiˬ-eu tsawˇ haˬ-aˬ, Miˬyehˇ neh mˇ 
taˬ-euˬ jeˬ-ahˇ puiˬ gaˇ duˇ-eu meh. Kʼoeˇ loꞈ-ehˇ kʼaˇ puiˬ-eu tsawˇ haˬ aˬ geu gʼaˬ 
maˬ kaˬ, yawˬ haˇ yawˬ ha yaˇ kʼaˬ daˇ gaˇ duˇ-eu meh.  
3Yaw muiˬ jeˬ mˇ-eu tsawˇ haˬ deuˬ-aˬ, uˆ lahˇ luꞈ-eu sahˬ paˬ sahˬ ma-ahˇ maˬ ya 
guˆ-a. Maˬ muiˬ-eu jeˬ mˇ-eu tsawˇ haˬ deuˬ tehꞈ-ehˇ ya guˆ-eu meh. Sahˬ paˬ sahˬ 
ma-ahˇ guˆ kʼaˇ maˬ za ni dehꞈ mawꞈ-eu nya loˇ. Yaw muiˬ jeˬ mˇ-awˬ. Sahˬ paˬ sahˬ 
ma ja ceuˬ nehˬ laꞈ tehꞈ-a. 
4Aˬ jeˬ miˇ neh ehˇ naˇ, sahˬ paˬ sahˬ ma-aˬ, nawˬ-euˬ gʼaˇ duˬ muiˬ ni Miˬyehˇ neh 
kʼehˇ taˬ-euˬ tsawˇ haˬ pyeuꞈ-eu meh. Ehˇ kʼawꞈ, nawˇ maˬ muiˬ-eu jeˬ mˇ naˇ, sahˬ 
paˬ sahˬ ma-ahˇ guˆ-awˬ. Aˬ yawꞈ nawˬ-ahˇ kʼehˬ-eu yaw duˬ baw meh. Aˬ jeˬ miˇ 
neh ehˇ naˇ, maˬ muiˬ-eu jeˬ mˇ-eu tsawˇ haˬ deuˬ kʼoeˇ taˆ Miˬyehˇ-euˬ kʼehˬ-eu 
kʼaˆ-eu jeˬ bi keuˆ le-eu gʼaˇ duˬ, Miˬyehˇ neh aˬ yawꞈ-ahˇ kʼehˇ taˬ-euˬ meh.  
5Kʼoeˇ miˇ neh, Miˬyehˇ-euˬ kʼehˬ-eu kʼaˆ-eu jeˬ-ahˇ guˆ-eu baˬ da neh tehꞈ-ehˇ maˬ 
ngeuˇ ni, kʼoeˇ loꞈ-ehˇ dehꞈ-eu jawˇ-eu tsaˬ meh lehˇ naw maꞈ-euˬ nui ma siˬ nya-
eu laꞈ kʼoeˇ sahˬ paˬ sahˬ ma deuˬ uˆ lahˇ-eu uˬ moˆ yaw muiˬ paˬ-ehˇ jawˇ-awˬ.  
6Kʼoeˇ baˬ da neh, naw maꞈ kawˬ ya doˆ nehˬ-eu meh. Aˬ jeˬ miˇ neh ehˇ naˇ, aˬ 
yawꞈ maꞈ yawˬ ha-euˬ gaˇ mˇ-eu kʼoeˇ-aˬ, Miˬyehˇ-euˬ gʼaˇ duˬ mˇ luꞈ-eu jeˬ pyeuꞈ-
eu meh.  
7Toˆ-ehˇ ngeuˇ naˇ, aˬ yawꞈ maꞈ-ahˇ kʼaˇ biꞈ paˬ-ehˇ gʼeh-eu jeˬ biꞈ-awˬ. Kawˬ kʼaˇ 
doˆ nehˬ paˬ-ehˇ gʼeh-eu jeˬ dawˬ tawˆ luꞈ doˆ nehˬ-awˇ, aˬ yawꞈ maꞈ dawˬ tawˆ luꞈ-
ahˇ yaw zeu baw-eu laꞈ kʼoeˇ taˬ huiˬ taˬ mahˇ nehˬ-awˬ.  

Tiˬ gʼaˬ tiˇ gʼaˬ mˇ nehˬ paˬ-ehˇ gʼeh-eu jeˬ 

8Tiˬ gʼaˬ tiˇ gʼaˬ gʼoeˇ-eu gaˬ-eu dziˇ dzoˆ maˬ ngeuˇ naˇ, nui jeˬ dziˇ dzoˆ taˬ bi daˆ. 
Kʼoeˇ loꞈ-ehˇ mˇ naˇ, Zahˇ dawˬ kʼoꞈ dawˬ-ahˇ naˇ haˬ geuꞈ gaˇ duˇ-eu meh.  
9“Aˬ cawˬ-euˬ miˬ zaˬ yo zaˬ-ahˇ taˬ bahˬ taˬ muˆ. Tsawˇ haˬ taˬ sehꞈ. Smˇ kʼoeˬ taˬ 
kʼoeˬ. Aˬ cawˬ-euˬ myawˬ-ahˇ mehˇ juiˇ taˬ juiˇ” lehˇ ehˇ taˬ-euˬ zahˇ dawˬ kʼoꞈ dawˬ 
heu deuˬ uˬ taꞈ, zahˇ dawˬ kʼoꞈ dawˬ nui deuˬ dawˬ tawˆ luꞈ, “Yawˬ haˇ yawˬ ha gaˬ-
eu loꞈ-ehˇ, yawˬ ha dawˬ peh jawˇ-eu tsawˇ haˬ-ahˇ gaˬ-awˬ” lehˇ ehˇ-eu dawˬ heu 
dawˬ laꞈ kʼoeˇ ahˇ jiˇ-eu meh.  
10Nawˇ tsawˇ haˬ tiˬ gʼaˬ na-ahˇ gaˬ shaw naˇ, aˬ yawꞈ-ahˇ coeˬ leˇ ciˆ leˇ-eu jeˬ maˬ 
mˇ-aˇ. Kʼoeˇ miˇ neh, gʼoeˇ-eu gaˬ-eu jeˬ-aˬ, Zahˇ dawˬ kʼoꞈ dawˬ-ahˇ mˇ byah-eu 
meh.  
11Naw maꞈ kʼoeˇ loꞈ-ehˇ ya mˇ meh. Aˬ jeˬ miˇ neh ehˇ naˇ, yuꞈ kʼaˆ taˬ-euˬ noeˬ laˇ-
eu aˇ yamˬ tsaˬ laˇ-euˬ meh lehˇ naw maꞈ siˬ nya meh. Miˬyehˇ aˬ dui-ahˇ ka kʼoꞈ-eu 
aˇ yamˬ-aˬ, aˬ dui jah dahˬ beh ngeh naˆ maˬ tseˇ nymˬ-mˇ peh dzehˬ laˇ-euˬ meh.  
12Uˬ ciꞈ buˬ-iˇ-awˇ nah gʼahˇ keuˆ le-eu dawˬ peh peh laˇ-euˬ meh. Yaw zahˇ-ahˇ taꞈ-
eu gaˇ deuˬ aˬ dui maˬ mˇ ni naˬ leˇ-awˇ, yaw bya laꞈ kʼoeˇ deuˆ ceh ceh-eu keu ka 
deuˬ-ahˇ dm kaˇ-euˇ.  
13Nah gʼahˇ yaw bya-ahˇ dehꞈ-eu tsawˇ haˬ deuˬ loꞈ-ehˇ, yaw muiˬ muiˬ-ehˇ dehꞈ 
gʼeh kaˇ-euˇ. Dzaˬ yehꞈ dawˇ yehꞈ dzaˬ boˆ dawˇ boˆ-eu jeˬ, aˬ cawˬ-euˬ miˬ zaˬ yo 
zaˬ-ahˇ bahˬ-eu jeˬ, kʼaˬ miˬ sheu-eu jeˬ, iˬ dehˬ iˬ ceh hawˇ-eu myaˆ naˆ-eu jeˬ, heu 
deuˬ-ahˇ byehˇ dzeh yaꞈ-awˇ dehꞈ daˆ jawˇ daˆ gʼeh kaˇ-euˇ. 
14Aˬ dui-euˬ guiˇ deuˆ-eu keu ka pyeuꞈ-eu Yeˬsuˇ Ka li-ahˇ dm-awˇ, shiˬ shaˬ jiˇ-euˬ 
nui loˆ maˬ paˇ poˆ ni, shiˬ shaˬ jiˇ nui kʼahˇ jaˆ-eu jeˬ-ahˇ byehˇ dzeh yaꞈ jiˇ kaˇ-euˇ.  

Loˇmaˆ sahˬ boꞈ 14 

Ka li zaˬ cawˬ cawˬ iˬ baˇ taˬ poˆ 

1Jah-eu gʼaˬ baˬ-eu tsawˇ haˬ-ahˇ ha geuꞈ-awˬ. Ehˇ kʼawꞈ, aˬ yawꞈ neh noeˬ taˬ-euˬ 
jeˬ-ahˇ tsawˇ pyehˇ taˬ pyehˇ.  
2Jah-eu tsawˇ haˬ tiˬ gʼaˬ na yawˬ jeˬ na luꞈ dzaˬ nya ma lehˇ noeˬ-eu meh. Ehˇ 
kʼawꞈ, jah-eu gʼaˬ baˬ-eu tsawˇ haˬ-aˬ, shaˬ jiˇ maˬ dzaˬ ni gʼawˬ paꞈ gʼawˬ nyoeˇ 
tehꞈ-ehˇ dzaˬ-eu meh.  
3Yawˬ jeˬ na luꞈ dzaˬ-eu tsawˇ haˬ-aˬ, maˬ dzaˬ-eu tsawˇ haˬ-ahˇ taˬ nyiˇ-eu maˬ 
tsaˬ-a. Yawˬ jeˬ na luꞈ maˬ dzaˬ-eu gʼaˬ kʼawꞈ, dzaˬ-eu gʼaˬ-ahˇ iˬ baˇ poˆ-eu maˬ 
tsaˬ-a. Aˬ jeˬ miˇ neh ehˇ naˇ, aˬ yawꞈ-ahˇ Miˬyehˇ ha geuꞈ taˬ-euˬ meh.  
4Aˬ cawˬ-euˬ zaˬ kʼaˆ-ahˇ yaw lehˬ poˆ paˬ-ehˇ nawˇ aˬ suˇ gʼaˬ te. Aˬ yawꞈ tsaˬ-eu 
lehˬ-eu gaˇ kawˆ, aˬ yawꞈ-euˬ baw leˬ gʼaˬ ngehˬ tehꞈ-a. Aˬ yawꞈ-aˬ tsaˬ-eu tsawˇ 
haˬ pyeuꞈ tehꞈ-a. Aˬ jeˬ miˇ neh ehˇ naˇ, aˬ yawꞈ tsaˬ ni Sahˬpaˬ Miˬyehˇ jahˇ nya-eu 
meh.  

5Tsawˇ haˬ tiˬ gʼaˬ na, aˇ nah nui deuˬ naˆ maˬ tseˇ huiˬ-eu aˇ nah jaˆ meh lehˇ noeˬ-
awˇ, tiˬ gʼaˬ na, aˇ nah dawˬ tawˆ luꞈ tiˬ kawˆ meh lehˇ noeˬ-eu meh. Aˬ geu gʼaˬ maˬ 
kaˬ, yawˬ ha neh tsaˬ ma lehˇ noeˬ-euˬ jeˬ-ahˇ ziꞈ dah ni tuˆ tehˬ-eu tsaˬ meh.  
6Aˇ nah tiˬ nah na-ahˇ lah-eu daw-eu tsawˇ haˬ-aˬ, Sahˬpaˬ Miˬyehˇ-ahˇ taˬ huiˬ-eu 
laꞈ kʼoeˇ lah-eu daw-eu meh. Yawˬ jeˬ na luꞈ dzaˬ-eu tsawˇ haˬ kʼawꞈ, Sahˬpaˬ 
Miˬyehˇ-ahˇ taˬ huiˬ-eu laꞈ kʼoeˇ dzaˬ-eu meh. Aˬ jeˬ miˇ neh ehˇ naˇ, aˬ yawꞈ 
Sahˬpaˬ Miˬyehˇ-euˬ guiˬ lahˬ-ahˇ ja ceuˬ-awˇ dzaˬ-eu meh. Yawˬ jeˬ na luꞈ maˬ 
dzaˬ-eu tsawˇ haˬ kʼawꞈ, Sahˬpaˬ Miˬyehˇ-ahˇ taˬ huiˬ-eu miˇ neh maˬ dzaˬ-eu meh. 
Kʼoeˇ-euˬ gʼaˇ duˬ Sahˬpaˬ miˬyehˇ-euˬ guiˬ lahˬ-ahˇ aˬ yawꞈ ja ceuˬ-eu meh.  
7Aˬ dui tiˬ gʼaˬ-iˬ yawˬ ha gʼaˇ duˬ tehꞈ-ehˇ dehꞈ-eu maˬ ngeuˇ. Tiˬ gʼaˬ-iˬ yawˬ ha 
gʼaˇ duˬ tehꞈ-ehˇ shiˇ-eu kʼawꞈ maˬ ngeuˇ.  
8Aˬ dui ya dehꞈ naˇ, Sahˬpaˬ Miˬyehˇ gʼaˇ duˬ dehꞈ-eu jeˬ pyeuꞈ-awˇ, ya shiˇ naˇ, 
Sahˬpaˬ Miˬyehˇ gʼaˇ duˬ shiˇ-eu jeˬ pyeuꞈ-eu ma. Kʼoeˇ miˇ neh aˬ dui-aˬ, dehꞈ-eu 
maˬ ehˇ, shiˇ-eu maˬ ehˇ, Sahˬpaˬ Miˬyehˇ-euˬ pyeuꞈ-eu ma.  
9Aˬ jeˬ miˇ neh ehˇ naˇ, dehꞈ luꞈ-eu deuˬ hawˇ-eu shiˇ-euˬ deuˬ dawˬ tawˆ luꞈ kʼoeˇ 
taˆ Sahˬpaˬ geuꞈ-awˇ uˆ lahˇ-eu gʼaˇ duˬ, Ka li shiˇ-awˇ gʼoꞈ dehꞈ laˇ gʼaˬ-euˬ meh.  
10Toˆ-ehˇ ngeuˇ naˇ, naw maꞈ shaˬ jiˇ maˬ dzaˬ ni gʼawˬ paꞈ gʼawˬ nyoeˇ tehꞈ-ehˇ 
dzaˬ-eu tsawˇ haˬ deuˬ yawˬ ha-euˬ cawˬ Ka li zaˬ deuˬ-ahˇ aˬ jeˬ miˇ neh iˬ baˇ poˆ 
te. Kʼoeˇ loꞈ-ehˇ duˇ ni, naw maꞈ yawˬ jeˬ na luꞈ dzaˬ-eu tsawˇ haˬ deuˬ kʼawꞈ, yawˬ 
ha-euˬ cawˬ Ka li zaˬ deuˬ-ahˇ aˬ jeˬ miˇ neh taˬ nyiˇ te. Aˬ dui dawˬ tawˆ luꞈ 
Miˬyehˇ mehˬ shi yawꞈ leˇ-awˇ yaˇ kʼaˬ ya bi daˇ meh.  
11Jaˇliꞈ laꞈ kʼoeˇ ehˇ taˬ-euˬ,  

“Sahˬpaˬ Miˬyehˇ ehˇ-eu, Dehꞈ-eu Miˬyehˇ pyeuꞈ-eu ngaˬ-ahˇ, yawˬ gʼaˬ na luꞈ pawˬ 
dmˬ dmˬ-awˇ, ngaˇ maˇ maˇ ni Miˬyehˇ meh lehˇ, saˇ kiˇ kamˬ-eu dawˬ ngehˬ tehꞈ-
a.” 
12Aˬ dui yawˬ gʼaˬ na luꞈ, yawˬ ha neh kʼaˇ mˇ kʼaˇ shaˇ-euˬ jeˬ Miˬyehˇ-ahˇ ya ja doˆ 
nehˬ tehꞈ-a.  

Ka li zaˬ cawˬ cawˬ coˬ-iˇ ni taˬ jahˇ 

13Kʼoeˇ miˇ neh, aˬ dui tiˬ gʼaˬ tiˇ gʼaˬ iˬ baˇ poˆ-eu jeˬ-ahˇ byehˇ dzeh kaˇ-euˇ. Yawˬ 
ha-euˬ cawˬ Ka li zaˬ deuˬ sahˬ tiꞈ tiꞈ-awˇ iˬ baˇ laꞈ kʼoeˇ bi coˬ ahˇ-eu gʼaˇ duˬ tiˬ 
jeˬ-iˬ maˬ mˇ lehˇ, naw maꞈ noeˬ tsehˆ-eu tsaˬ meh.  
14Ngaˇ Sahˬpaˬ Yeˬsuˇ nehˬ-ehˇ taꞈ-eu laꞈ kʼoeˇ dzaˬ-eu dawˇ-eu jeˬ-aˬ, maˬ muiˬ 
maˬ shawˇ-eu tiˬ jeˬ-iˬ maˬ jaˆ-aˇ lehˇ jah duˬ taˬ-euˬ ma. Ehˇ kʼawꞈ, tsawˇ haˬ tiˬ 
gʼaˬ na, dzaˬ dzaˬ dawˇ dawˇ tiˬ jeˬ na maˬ shawˇ-a lehˇ jah-eu ngeuˇ naˇ, dzaˬ dzaˬ 
dawˇ dawˇ kʼoeˇ aˬ yawꞈ gʼaˇ duˬ maˬ shawˇ-eu jeˬ pyeuꞈ laˇ-euˬ meh.  
15Nawˬ neh dzaˬ-euˬ dzaˇ tiˬ jeˬ paˬ baˬ da neh nawˬ-euˬ cawˬ Ka li zaˬ tiˬ gʼaˬ na 
nui ma maˬ saˇ duˬ jaˆ naˇ, nawˇ gʼoeˇ-eu gaˬ-eu laꞈ kʼoeˇ dehꞈ-eu maˬ paˇ ngeuˇ 
meh. Ka li shiˇ dah-awˇ ka kʼoꞈ nehˬ-euˬ tsawˇ haˬ-ahˇ nawˬ neh dzaˬ-euˬ dzaˬ dzaˬ 
dawˇ dawˇ neh maˬ ya laˆ cawˆ-a.  
16Nawˬ neh yaw muiˬ meh lehˇ noeˬ-euˬ jeˬ aˬ cawˬ ja doeˇ duˬ taˬ bi pyeuꞈ.  

17Aˬ jeˬ miˇ neh ehˇ naˇ, Miˬyehˇ Miˇkʼahˬ-aˬ, dzaˬ-eu dawˇ-eu jeˬ maˬ ngeuˇ-a. 
Kʼoeˇ-aˬ, yaw tsaˬ yaw dawˇ jeˬ, Miˬyehˇ laꞈ kʼoeˇ nui saˇ oꞈ-eu jeˬ hawˇ-eu, Muiˬ-eu 
Shawˇ-eu Yaw sahˇ Miˬyehˇ neh biꞈ-euˬ laˬ kʼaˬ cehˇ-eu jeˬ pyeuꞈ-eu meh.  
18Ka li gʼaˇ duˬ kʼoeˇ loꞈ-ehˇ mˇ-eu tsawˇ haˬ-ahˇ Miˬyehˇ nui ma tsaˬ-awˇ, tsawˇ haˬ 
zaˬ kʼawꞈ nui kʼahˇ shiˇ-eu meh.  
19Kʼoeˇ miˇ neh, tiˬ gʼaˬ tiˇ gʼaˬ tsaˬ leˇ dzoeˇ leˇ-eu jeˬ hawˇ-eu, tiˬ gʼaˬ tiˇ gʼaˬ caw 
dehˬ caw toˆ-eu jeˬ-ahˇ aˬ dui noeˬ tsoˆ taˬ-eu tsaˬ meh.  
20Dzaˬ dzaˬ dawˇ dawˇ baˬ da neh Miˬyehˇ neh mˇ taˬ-euˬ jeˬ-ahˇ taˬ laˆ cawˆ. Dzaˬ-
eu jeˬ dawˬ tawˆ luꞈ yaw shawˇ meh. Ehˇ kʼawꞈ, aˬ cawˬ gʼaˇ duˬ iˬ baˇ bi doˆ laˇ-eu 
jeˬ-ahˇ dzaˬ-eu maˬ tsaˬ-a.  
21Shaˬ jiˇ dzaˬ-eu, jiˇ baˬ dawˇ-eu, yawˬ ha-euˬ cawˬ Ka li zaˬ tiˬ gʼaˬ na iˬ baˇ mˇ ni 
jahˇ-eu, heu loꞈ-ehˇ gʼeh-eu deuˬ-ahˇ yahˇ-eu muiˬ meh. 
22Gaˇ kawˆ heu-ahˇ taꞈ leˇ-awˇ, yawˬ ha neh kʼaˇ jah duˬ taˬ-euˬ jeˬ yawˬ ha hawˇ-eu 
Miˬyehˇ yaw kaˬ-ahˇ jaˆ-eu meh. Yawˬ ha neh tsaˬ ma lehˇ noeˬ-euˬ jeˬ kʼaˬ duˬ ni 
mˇ-eu tsawˇ haˬ-aˬ, laˬ kʼaˬ cehˇ-eu jeˬ oꞈ-eu meh.  
23Ehˇ kʼawꞈ, yawˬ ha dzaˬ-eu jeˬ-ahˇ yawˬ ha-euˬ nui ma laꞈ kʼoeˇ maˬ shaw naˇ, 
jah-eu laꞈ kʼoeˇ mˇ-eu maˬ ngeuˇ-eu miˇ neh Miˬyehˇ yaˇ kʼaˬ daˇ gaˇ ya daˬ tehꞈ-a. 
Maˬ jah-eu laꞈ kʼoeˇ kʼaˇ mˇ-euˬ yawˬ jeˬ na luꞈ iˬ baˇ meh.  

Loˇmaˆ sahˬ boꞈ 15 

Aˬ cawˬ gʼaˇ duˬ muiˬ ni mˇ-awˬ 

1Aˬ dui jah-eu gʼaˬ kʼaˆ-eu tsawˇ haˬ deuˬ-aˬ, gʼaˬ baˬ-eu deuˬ-euˬ kʼaˆ behˆ caw pi 
nehˬ-eu tsaˬ meh. Aˬ dui gʼaˇ duˬ muiˬ ni mˇ-eu maˬ tsaˬ-a.  
2Aˬ dui-euˬ cawˬ Ka li zaˬ deuˬ jah-eu laꞈ kʼoeˇ huiˬ laˇ mahˇ laˇ nya ni, aˬ dui yawˬ 
gʼaˬ na luꞈ aˬ yawꞈ maꞈ gʼaˇ duˬ muiˬ ni mˇ-eu tsaˬ meh.  
3Aˬ jeˬ miˇ neh ehˇ naˇ, Ka li-aˬ, aˬ yawꞈ gʼaˇ duˬ muiˬ ni dehꞈ-euˬ maˬ ngeuˇ-a. 
“Naw maꞈ-ahˇ ja bu ja doeˇ-eu deuˬ-euˬ dawˬ doeˇ ngaˇ daˬ-euˬ ma” lehˇ Jaˇliꞈ laꞈ 
kʼoeˇ boꞈ taˬ-euˬ meh.  
4Jaˇliꞈ laꞈ kʼoeˇ kʼaˇ boꞈ taˬ-euˬ yawˬ jeˬ na luꞈ, aˬ dui-ahˇ bi mehˬ bi tsoˆ-eu gʼaˇ duˬ 
boꞈ taˬ-euˬ meh. Aˬ dui nui ma gʼawˬ mahˇ ni taˬ nya laˇ-eu gʼaˇ duˬ mehˬ nehˬ tsoˆ 
nehˬ laꞈ-awˇ, aˬ dui-euˬ nui ma-ahˇ gʼaˬ biꞈ lahˬ nehˬ laꞈ-eu laꞈ kʼoeˇ noeˬ tmˬ kʼaˇ 
za laˇ ni boꞈ taˬ-euˬ jeˬ pyeuꞈ-eu meh.  
5Yeˬsuˇ Ka li-ahˇ dzaw geuꞈ-eu laꞈ kʼoeˇ naw maꞈ nui ma tiˬ siˬ tehꞈ-ehˇ taˬ-awˇ 
dehꞈ nya ni, nui ma gʼawˬ mahˇ ni taˬ-eu jeˬ biꞈ laꞈ-awˇ nui ma-ahˇ gʼaˬ biꞈ lahˬ 
nehˬ laꞈ-eu gʼaˬ pyeuꞈ-eu Miˬyehˇ naw maꞈ-ahˇ caw ba luꞈ-uˇ.  
6Kʼoeˇ miˇ neh, naw maꞈ dawˬ tawˆ luꞈ teˇ saˇ tiˬ saˇ tehꞈ-ehˇ aˬ dui-euˬ Sahˬpaˬ 
Yeˬsuˇ ka liˬ-euˬ Aˬda Miˬyehˇ-ahˇ ja ceuˬ nya luꞈ-uˇ.  

Aˬ cawˬ tsawˇ jeuˬ-ahˇ Laˬ kʼaˬ cehˇ-eu Guiˬ lahˬ dawˬ mehˬ-eu 

7Ka li naw maꞈ-ahˇ ha geuꞈ-euˬ loꞈ-ehˇ, Miˬyehˇ-euˬ yaw shehꞈ kʼahˬ sehˇ-ahˇ aˬ 
cawˬ ya mawˇ ni naw maꞈ tiˬ gʼaˬ tiˇ gʼaˬ ha geuꞈ-awˬ.  

8Miˬyehˇ saˇ jaˇ ziꞈ-eu gaˇ kawˆ bi siˬ bi mawˇ-eu gʼaˇ duˬ hawˇ-eu, aˬ yawꞈ neh aˬ 
poeˬ aˬ bawˇ deuˬ-ahˇ saˇ jaˇ dzaˬ taˬ-euˬ bi byah laˇ-eu lehˇ, Yuˇdaˆ tsawˇ haˬ deuˬ 
gʼaˇ duˬ Ka li mˇ le-euˬ meh.  
9Kʼoeˇ tehꞈ-ehˇ maˬ ngeuˇ ni, Miˬyehˇ gʼawˬ shaˬ gaˬ-eu jeˬ baˬ da neh Yuˇdaˆ tsawˇ 
haˬ maˬ ngeuˇ-eu deuˬ kʼawꞈ Miˬyehˇ-ahˇ ja ceuˬ nya laˇ ni mˇ le-euˬ jeˬ kʼawꞈ 
pyeuꞈ-eu meh. Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Kʼoeˇ miˇ neh nawˬ-euˬ tsawˇ myahˇ-ahˇ, aˬ cawˬ tsawˇ jeuˬ tsahˬ-ahˇ jawˇ-awˇ, ja 
ceuˬ-eu caˇ dawˬ ngaˇ caˇ ma.” 
10Heu loꞈ-ehˇ paˇ ehˇ taˬ-euˬ jaˆ-eu meh.  

“Miˬyehˇ-euˬ tsawˇ haˬ deuˬ nehˬ-ehˇ, aˬ cawˬ tsawˇ jeuˬ laˬ kʼaˬ cehˇ-awˬ.” 
11Heu loꞈ-ehˇ kʼawꞈ paˇ ehˇ taˬ-euˬ meh.  

“Aˬ cawˬ tsawˇ jeuˬ tsawˇ ca deuˬ kʼawꞈ, Sahˬpaˬ Miˬyehˇ-ahˇ ja ceuˬ-awˬ. Tsawˇ 
jeuˬ dawˬ tawˆ luꞈ ja ceuˬ-awˬ.” 
12Iˇsaˬyaˇ neh paˇ ehˇ taˬ-euˬ,  

“Yeˬshehˇ-euˬ tsuiꞈ toeˬ oe leꞈ gaˇ, aˬ cawˬ tsawˇ jeuˬ-ahˇ uˆ lahˇ-eu, tsawˇ haˬ tiˬ 
gʼaˬ doˆ le tehꞈ-a. Aˬ yawꞈ laꞈ kʼoeˇ aˬ cawˬ tsawˇ jeuˬ, noeˬ tmˬ kʼaˇ bi za laˇ tehꞈ-a.” 
13Muiˬ-eu Shawˇ-eu Yaw sahˇ Miˬyehˇ-euˬ baoˬ baˬ da neh naw maꞈ-euˬ noeˬ tmˬ-
eu jeˬ huiˬ laˇ mahˇ laˇ nya ni, naw maꞈ Miˬyehˇ-ahˇ jah-eu jeˬ-ahˇ gʼoe-awˇ, noeˬ 
tmˬ-eu jeˬ-euˬ dawˬ pehˬ duˬ puˇ pyeuꞈ-eu Miˬyehˇ naw maꞈ-ahˇ laˬ kʼaˬ cehˇ nui 
saˇ za-eu jeˬ bi byah laˇ luꞈ-uˇ.  

Aˬ jeˬ miˇ neh Pawˇluˆ heu loꞈ-ehˇ kʼaˬ duˬ ni boꞈ ta 

14Aˬ yuiꞈ aˬ nyiˇ Ka li zaˬ deuˬ-oˇ, naw maꞈ yaw muiˬ jeˬ tiˬ byah ni ahˇ-awˇ, aˬ joˆ-
ehˇ ya mˇ ya shaˇ-eu dawˬ tawˆ luꞈ siˬ nya-eu uˬ taꞈ, tiˬ gʼaˬ tiˇ gʼaˬ mehˬ nehˬ tsoˆ 
nehˬ nya meh lehˇ ngaˇ siˬ duˬ-awˇ nui kʼahˇ shiˇ-eu ma.  
15Ehˇ kʼawꞈ, yaw beh ngaˇ naw maꞈ-ahˇ ehˇ-euˬ gaˇ kawˆ deuˬ-ahˇ sahˬ boꞈ heu taꞈ 
laꞈ kʼoeˇ kʼaˬ duˬ ni boꞈ-eu ma. Miˬyehˇ neh ngaˬ-ahˇ aˬ yawꞈ-euˬ zaˬ kʼaˆ bi geuꞈ-eu 
gʼaˇ duˬ taˬ huiˬ nehˬ laꞈ-euˬ baˬ da neh, ngaˇ heu loꞈ-ehˇ kʼaˬ duˬ ni boꞈ-euˬ ma. 
16Yuˇdaˆ tsawˇ haˬ maˬ ngeuˇ-eu deuˬ-euˬ gʼaˇ duˬ gaˇ bi mˇ-eu lehˇ, ngaˬ-ahˇ Yeˬsuˇ 
Ka li-euˬ zaˬ kʼaˆ bi geuꞈ laꞈ-euˬ meh. Miˬyehˇ-euˬ Laˬ kʼa cehˇ-eu Guiˬ lahˬ dawˬ 
mehˬ-eu gaˇ-ahˇ taꞈ leˇ-awˇ, piˇ ma tiˬ gʼaˬ loꞈ-ehˇ ngaˇ gaˇ mˇ luꞈ-eu ma. Yuˇdaˆ 
tsawˇ haˬ maˬ ngeuˇ-eu deuˬ-ahˇ Miˬyehˇ-ahˇ lawˇ nehˬ-euˬ jeˬ loꞈ-ehˇ Miˬyehˇ ha 
geuꞈ nya ni, Muiˬ-eu Shawˇ-eu Yaw sahˇ Miˬyehˇ neh Miˬyehˇ-ahˇ damˬ nehˬ-euˬ 
jeˬ loꞈ-ehˇ bi pyeuꞈ-eu gʼaˇ duˬ, piˇ ma tiˬ gʼaˬ loꞈ-ehˇ ngaˇ mˇ luꞈ-eu ma.  
17Ngaˇ Yeˬsuˇ Ka li-ahˇ nui ma taꞈ-eu miˇ neh, Miˬyehˇ-euˬ gaˇ mˇ luꞈ-eu heu kʼahˬ 
sehˇ jehˆ kʼaˇ za ma.  
18Yuˇdaˆ tsawˇ haˬ maˬ ngeuˇ-eu deuˬ Miˬyehˇ-euˬ ehˇ dawˬ naˇ haˬ laˇ ni sheuˬ 
gʼeh-eu gʼaˇ duˬ, Ka li neh ngaˬ-ahˇ gʼoe-awˇ mˇ taˬ-euˬ gaˇ kawˆ heu-ahˇ tehꞈ-ehˇ 
kʼaˬ duˬ ni ngehˬ-eu tmˇ-eu ma. Aˬ yawꞈ kʼoeˇ loꞈ-ehˇ mˇ-euˬ kʼoeˇ-aˬ, ngehˬ-eu 
hawˇ-eu mˇ-eu nyiˬ jeˬ luꞈ-ahˇ gʼoe-awˇ mˇ-euˬ meh.  

19Zahˬ leˇ paˬ-ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-eu jeˬ mˇ nya-eu baoˬ hawˇ-
eu, Muiˬ-eu Shawˇ-eu Yaw sahˇ Miˬyehˇ-euˬ baoˬ-ahˇ gʼoe-awˇ mˇ-euˬ jeˬ pyeuꞈ-eu 
meh. Yeˬluˇsaˬlehˬ meuˬ-ahˇ neh Iˇluˇliˆ miˇ kʼahˬ-ahˇ keuˆ ni iˇ-euˬ gaˇ pehˇ kahˇ li, 
Ka li-euˬ gaˇ kawˆ Laˬ kʼaˬ cehˇ-eu Guiˬ lahˬ dawˬ mehˬ doe-euˬ ma.  
20Ngaˬ-euˬ nui kʼahˇ-aˬ, a cawˬ neh dawˬ pehˬ gawˬ gʼaˬ taˬ-euˬ gaˇ gawˬ tsaꞈ daˆ 
leꞈ-eu jeˬ maˬ mˇ ni, Ka li gaˇ kawˆ maˬ gaˬ haw-euˬ jawˇ duˬ-ahˇ iˇ-awˇ Laˬ kʼaˬ 
cehˇ-eu Guiˬ lahˬ dawˬ mehˬ-eu jeˬ-ahˇ nui ma keuˆ dzehˬ-eu ma.  
21Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Aˬ yawꞈ gaˇ kawˆ maˬ gaˬ-euˬ deuˬ, aˬ yawꞈ-ahˇ ya mawˇ haw tehꞈ-a. Aˬ yawꞈ-euˬ 
dawˬ maˬ gaˬ-euˬ deuˬ, ya gaˬ-awˇ gʼoˆ shaw geuꞈ tehꞈ-a.” 

Pawˇluˆ Loˇmaˆ meuˬ-ahˇ le-eu lehˇ noeˬ taˬ-euˬ 

22Ngaˇ naw maꞈ jawˇ gaˇ laˇ-eu lehˇ gʼawˬ mya poˆ gʼeh-euˬ kʼawꞈ, maˬ laˇ doˆ nya-
aˬ.  
23Nymˬ-mˇ poˆ jawˇ-aˬ, miˇ kʼahˬ heu kʼahˬ-ahˇ ngaˇ gaˇ mˇ luiˆ gʼaˬ-euˬ ma. Ngaˇ 
naw maꞈ jawˇ gaˇ laˇ mawꞈ-eu gʼawˬ mya kʼoꞈ gʼawˬ mya la keuˆ laˇ-euˬ ma.  
24Nymˬ-mˇ poˆ-aˬ, naw maꞈ jawˇ gaˇ laˇ keuˆ ma lehˇ noeˬ tmˬ taˬ-euˬ ma. Saˬbeˬ 
miˇ kʼahˬ-ahˇ le ba jawˬ-ehˇ naw maꞈ jawˇ gaˇ laˇ naˬ-awˇ, naw maꞈ nehˬ-ehˇ tiˬ 
kʼehˬ jawˇ gʼaˬ naˇ, naw maꞈ neh bi caw ba-awˇ Saˬbeˬ miˇ kʼahˬ-ahˇ le ma lehˇ noeˬ 
taˬ-euˬ ma.  
25Ehˇ kʼawꞈ, nymˬ-mˇ kʼa tseuˆ ni-aˬ, Miˬyehˇ-euˬ tsawˇ haˬ deuˬ-ahˇ caw mˇ caw 
shaˇ nehˬ-eu gʼaˇ duˬ Yeˬluˇsaˬlehˬ meuˬ-ahˇ iˇ-eu lehˇ gʼeh-eu ma.  
26Aˬ jeˬ miˇ neh ehˇ naˇ, Yeˬluˇsaˬlehˬ meuˬ-ahˇjawˇ-eu Miˬyehˇ-euˬ tsawˇ haˬ deuˬ 
laꞈ kʼoeˇ shaˬ-eu zahˬ-eu deuˬ-ahˇ caw ba nehˬ-eu gʼaˇ duˬ, Maˬgeˬdawˇniˆˆ miˇ 
kʼahˬ hawˇ-eu Aˬgaˬyaˇ miˇ kʼahˬ-ahˇ jawˇ-eu Ka li zaˬ aˇ muˇ deuˬ pyuˇ daˬ biꞈ 
nehˬ-eu lehˇ noeˬ tsehˆ taˬ-euˬ meh. 
27Kʼoeˇ loꞈ-ehˇ noeˬ tsehˆ-euˬ kʼoeˇ-aˬ, aˬ yawꞈ maꞈ yawˬ haˇ yawˬ ha noeˬ siˬ-awˇ 
noeˬ tsehˆ-euˬ jeˬ pyeuꞈ-eu meh. Ehˇ kʼawꞈ, maˇ maˇ ni ehˇ leꞈ naˇ, aˬ yawꞈ maꞈ 
kʼoeˇ deuˬ-ahˇ ya caw ba-eu kʼaˆ behˆ jaˆ-eu meh. Aˬ jeˬ miˇ neh ehˇ naˇ, Yuˇdaˆ 
tsawˇ haˬ deuˬ neh Yuˇdaˆ tsawˇ haˬ maˬ ngeuˇ-eu deuˬ-ahˇ saꞈ laˇ paw-euˬ guiˬ lah 
caw ba nehˬ-euˬ-aˬ, Yuˇdaˆ tsawˇ haˬ maˬ ngeuˇ-eu deuˬ kʼawꞈ Yuˇdaˆ tsawˇ haˬ 
deuˬ-ahˇ shiˬ shaˬ jiˇ paw-euˬ guiˬ lahˬ caw ba nehˬ paˬ-ehˇ gʼeh-eu meh. 
28Ngaˇ gaˇ heu hmˬ mˇ luiˆ gʼaˬ-awˇ aˬ yawꞈ maꞈ gʼaˇ duˬ kʼaˇ laˆ uiˬ taˬ-euˬ pyuˇ daˬ 
dawˬ tawˆ luꞈ aˬ yawꞈ maꞈ-euˬ aˬ laꞈ laꞈ kʼoeˇ a nehˬ yaꞈ gʼaˬ naˇ, Saˬbeˬ miˇkʼahˬ-
ahˇ le ba jawˬ-ehˇ naw maꞈ jawˇ gaˇ laˇ ma.  
29Ngaˇ naw maꞈ jawˇ gaˇ laˇ ngeh, Ka li-euˬ guiˬ lahˬ yaw dzahˇ tiˬ byah ni ahˇ-eu 
laꞈ kʼoeˇ laˇ ma.  
30Aˬ yuiꞈ aˬ nyiˇ Ka li zaˬ deuˬ-oˇ, aˬ dui-euˬ Sahˬpaˬ Yeˬsuˇ Ka li hawˇ-eu Yaw sahˇ 
Miˬyehˇ neh biꞈ leꞈ-euˬ gʼoeˇ-eu gaˬ-eu jeˬ baˬ da neh ngaˇ naw maꞈ-ahˇ heu loꞈ-ehˇ 
shaˇ-eu ma. Ngaˬ-euˬ gʼaˇ duˬ ngaˬ nehˬ-ehˇ Miˬyehˇ-ahˇ guiˬ lahˬ caw shaˇ nehˬ 
laꞈ-awˬ.  

31Yuˇdaˆ miˇ kʼahˬ laꞈ kʼoeˇ jawˇ-eu Ka li-ahˇ maˬ jah-eu tsawˇ haˬ kʼoeˇ deuˬ ngaˬ-
ahˇ maˬ ya laˆ coeˬ laˆ ciˆ ni maˬ ehˇ, Yeˬluˇsaˬlehˬ meuˬ laꞈ kʼoeˇ ngaˬ neh mˇ nehˬ 
shaˇ nehˬ-euˬ jeˬ-ahˇ Miˬyehˇ-euˬ tsawˇ haˬ deuˬ laˬ kʼaˬ tiˬ cehˇ ha geuꞈ nehˬ laꞈ ni 
maˬ ehˇ, guiˬ lahˬ caw shaˇ nehˬ laꞈ-awˬ.  
32Miˬyehˇ nui ma tsaˬ naˇ, ngaˇ naw maꞈ jawˇ gaˇ laˬ kʼaˬ tiˬ cehˇ ya laˇ keuˆ-awˇ, 
naw maꞈ nehˬ-ehˇ jawˇ-awˇ laˬ kʼaˬ cehˇ-eu laꞈ kʼoeˇ gʼaˬ doeˇ naˬ dah nya ni guiˬ 
lahˬ caw shaˇ nehˬ laꞈ-awˬ.  
33Aˬ dui-ahˇ nui saˇ oꞈ-eu jeˬ biꞈ nehˬ laꞈ-eu Miˬyehˇ naw maꞈ yawˬ gʼaˬ na luꞈ nehˬ-
ehˇ jawˇ luꞈ-uˇ. Aˬ miˬ.  

Loˇmaˆ sahˬ boꞈ 16 

Gʼoeˇ-eu gaˬ-eu dawˬ tsaꞈ 

1Geˬjeˬ meuˬ-ahˇ jawˇ-eu Ka li zaˬ aˇ muˇ-ahˇ caw mˇ caw shaˇ luꞈ-eu gʼaˬ pyeuꞈ-eu 
aˬ dui-euˬ dmˇ ma Piˇbeˬ-aˬ, muiˬ-eu tsawˇ haˬ tiˬ gʼaˬ meh lehˇ naw maꞈ-ahˇ ngaˇ 
tsaꞈ ahˇ laꞈ-eu ma.  
2Miˬyehˇ-euˬ tsawˇ haˬ deuˬ ya mˇ-eu loꞈ-ehˇ Sahˬpaˬ Miˬyehˇ-euˬ tsawˇ myahˇ uˬ 
moˆ aˬ yawꞈ-ahˇ ha geuꞈ-awˇ, aˬ yawꞈ kʼaˇ loˬ-eu jeˬ tiˬ poˆ caw ba nehˬ-awˬ. Aˬ jeˬ 
miˇ neh ehˇ naˇ, aˬ yawꞈ-aˬ, aˬ cawˬ-ahˇ caw ba nehˬ nya dui dui-awˇ, ngaˬ-ahˇ 
kʼawꞈ caw ba nehˬ laꞈ-euˬ meh.  
3Yeˬsuˇ Ka li-euˬ gaˇ laꞈ kʼoeˇ mˇ cawˬ shaˇ cawˬ pyeuꞈ-eu Biˇgiˇla hawˇ-eu Aˬguˇla 
aˬ nyaꞈ dzeˇ zaˬ-ahˇ noeˬ mawˇ luꞈ ma lehˇ ngaˇ dawˬ cawˬ puˬ ahˇ laꞈ-eu ma.  
4Aˬ yawꞈ nyaꞈ dzeˇ zaˬ ngaˬ-euˬ gʼaˇ duˬ gʼawˇ mawˇ shiˇ dah tsaˇ-i caw ba nehˬ laꞈ-
euˬ meh. Ngaˇ aˬ yawꞈ nyaꞈ dzeˇ zaˬ-ahˇ guiˬ lahˬ huiˬ dui dui-eu ma. Ngaˇ tehꞈ-ehˇ 
maˬ ngeuˇ ni, Yuˇdaˆ tsawˇ haˬ maˬ ngeuˇ-eu Ka li zaˬ aˇ muˇ dawˬ tawˆ luꞈ kʼawꞈ, aˬ 
nyaꞈ dzeˇ zaˬ-ahˇ guiˬ lahˬ huiˬ luꞈ meh.  
5Aˬ nyaꞈ dzeˇ zaˬ-euˬ nymˇ-ahˇ tahˬ dzoeˇ luꞈ-eu Ka li zaˬ aˇ muˇ-ahˇ kʼawꞈ noeˬ 
mawˇ luꞈ ma.  
6Aˬshaˆ miˇ kʼahˬ laꞈ kʼoeˇ Ka li zaˬ pyeuꞈ beh beh laˇ-euˬ gʼaˬ pyeuꞈ-eu, ngaˇ gʼoeˇ 
dui dui-eu Eˇbehˇnehˇ-ahˇ kʼawꞈ noeˬ mawˇ luꞈ ma.  
7Naw maꞈ gʼaˇ duˬ leh jeh dui dui-eu laꞈ kʼoeˇ gaˇ mˇ luꞈ-eu Maˬliˇ-ahˇ kʼawꞈ noeˬ 
mawˇ luꞈ ma. Ngaˬ nehˬ-ehˇ tiˬ kawˆ loꞈ-ehˇ tawˬ-ahˇ uˇ-euˬ aˬ yuiꞈ aˬ nyiˇ Yuˇdaˆ 
tsawˇ haˬ pyeuꞈ-eu Aˬdawˇniˆ hawˇ-eu Yuˇniˆ aˬ nyaꞈ-ahˇ kʼawꞈ noeˬ mawˇ luꞈ ma. 
Aˬ yawꞈ nyaꞈ-aˬ, tsawˇ myahˇ doˆ-eu gʼaˬ kʼehˇ pyeuꞈ-awˇ, ngaˬ-euˬ mehˬ hu neh Ka 
li zaˬ pyeuꞈ laˇ-euˬ meh.  
8Sahˬpaˬ Miˬyehˇ laꞈ kʼoeˇ ngaˇ gʼoeˇ dui dui-eu Aˬbaˬliˇ-ahˇ kʼawꞈ noeˬ mawˇ luꞈ 
ma.  
9Ka li-euˬ gaˇ laꞈ kʼoeˇ mˇ cawˬ shaˇ cawˬ pyeuꞈ-eu Uˇlaˬbaˬ hawˇ-eu, ngaˇ gʼoeˇ dui 
dui-eu Saˬdaˬkuˇ-ahˇ kʼawꞈ noeˬ mawˇ luꞈ ma.  

10Ka li-ahˇ saˇ jaˇ ziꞈ-eu gaˇ kawˆ kʼaˬ duˬ ni mˇ mehˬ-euˬ gʼaˬ pyeuꞈ-eu Aˬbeˇleˇ-ahˇ 
kʼawꞈ noeˬ mawˇ luꞈ ma. Aˬliˇtawˇbuˆ-euˬ nymˇ kʼahˬ zaˬ deuˬ-ahˇ kʼawꞈ noeˬ mawˇ 
luꞈ ma.  
11Aˬ yuiꞈ aˬ nyiˇ Yuˇdaˆ tsawˇ haˬ pyeuꞈ-eu Heˬloˇdiˇoˬ hawˇ-eu Naˬgiˬsuˇ-euˬ nymˇ 
jiˇ-ahˇ taꞈ-eu aˬ yuiꞈ aˬ nyiˇ Ka li zaˬ deuˬ-ahˇ kʼawꞈ noeˬ mawˇ luꞈ ma.  
12Sahˬpaˬ Miˬyehˇ-euˬ gaˇ mˇ luꞈ-eu Daˬluˇpehˇnaˆ hawˇ-eu Daˬluˇpawˇsaˆ aˬ nyaꞈ-
ahˇ maˬ ehˇ, Sahˬpaˬ Miˬyehˇ-euˬ gaˇ mˇ dui dui-euˬ gʼaˬ pyeuꞈ-eu ngaˇ gʼoeˇ dui 
dui-eu cawˬ Beˬlaˬsiˇ-ahˇ maˬ ehˇ, noeˬ mawˇ luꞈ ma.  
13Sahˬpaˬ Miˬyehˇ-euˬ gaˇ mˇ-eu ja ceuˬ dui dui paˬ-ehˇ gʼeh-eu Luˇpuˇ hawˇ-eu, aˬ 
myah luꞈ ngaˬ-ahˇ aˬ yawꞈ-euˬ aˬ li tiˬ gʼaˬ loꞈ-ehˇ caw ba nehˬ laꞈ-euˬ aˬ yawꞈ-euˬ 
aˬ ma-ahˇ kʼawꞈ noeˬ mawˇ luꞈ ma.  
14Aˬsoˬgaˬleˇ, Paˬleˬgoˬ, Heˬlaˬmeuˬ, Baˇlawˇdaˇ, Heˬlaˬmaˇ aˬ ha maꞈ hawˇ-eu aˬ 
yawꞈ maꞈ nehˬ-ehˇ kʼaˇ jawˇ-eu aˬ yuiꞈ aˬ nyiˇ Ka li zaˬ deuˬ-ahˇ kʼawꞈ noeˬ mawˇ 
luꞈ ma.  
15Piˇlawˇluˇ hawˇ-eu Yuˇliˆ aˬ nyaꞈ-ahˇ maˬ ehˇ, Neˬluˇ hawˇ-eu a yawꞈ-euˬ dmˇ ma-
ahˇ maˬ ehˇ, Awˇloˬpaˇ-ahˇ maˬ ehˇ, aˬ yawꞈ maꞈ nehˬ-ehˇ kʼaˇ jawˇ-eu Miˬyehˇ-euˬ 
tsawˇ haˬ deuˬ-ahˇ maˬ ehˇ, noeˬ mawˇ luꞈ ma.  
16Ka li zaˬ-euˬ gʼoeˇ-eu gaˬ-eu jeˬ laꞈ kʼoeˇ tiˬ gʼaˬ tiˇ gʼaˬ mehˬ cuˇ cuˇ-awˇ ha geuꞈ-
awˬ. Ka li-euˬ aˇ muˇ dawˬ tawˆ luꞈ, naw maꞈ-ahˇ noeˬ mawˇ-eu dawˬ tsaꞈ ahˇ laꞈ-
eu ma.  

Aˇ saˬ saˬ-eu mehˬ-eu tsoˆ-eu dawˬ 

17Aˬ yuiꞈ aˬ nyiˇ Ka li zaˬ deuˬ-oˇ, ngaˇ naw maꞈ-ahˇ heu loꞈ-ehˇ shaˇ-eu ma. Aˇ maꞈ 
aˇ muˇ paˆ-iˇ ni jahˇ-awˇ, jah-eu tsawˇ haˬ deuˬ-ahˇ gaˇ ma sheuˬ bahˬ-eu laꞈ kʼoeˇ, 
naw maꞈ-ahˇ mehˬ taˬ tsoˆ taˬ-euˬ jeˬ-ahˇ maˬ duˇ-eu yawˬ jeˬ yawˬ mehˬ-eu tsoˆ-
eu tsawˇ haˬ deuˬ-ahˇ yahˇ-awˬ.  
18Aˬ jeˬ miˇ neh ehˇ naˇ, kʼoeˇ loꞈ-ehˇ mˇ-eu tsawˇ haˬ deuˬ-aˬ, aˬ dui-euˬ Sahˬpaˬ 
Yeˬsuˇ Ka li-euˬ gaˇ mˇ-eu maˬ ngeuˇ-a. Yawˬ ha-euˬ uˬ maˆ gʼaˇ duˬ shaˇ noeˬ-awˇ 
mehˇ shuiˇ shuiˇ-eu laꞈ kʼoeˇ iˬ baˇ maˬ ahˇ-eu tsawˇ haˬ deuˬ-ahˇ sheuˬ bahˬ-eu 
meh.  
19Naw maꞈ Laˬ kʼaˬ cehˇ-eu Guiˬ lahˬ dawˬ-ahˇ ziꞈ dah ni tuˆ tehˬ taˬ-euˬ gaˇ kawˆ aˬ 
cawˬ siˬ nya jiˇ meh. Kʼoeˇ miˇ neh, naw maꞈ gʼaˇ duˬ ngaˇ laˬ kʼaˬ cehˇ dui dui-eu 
ma. Naw maꞈ laꞈ kʼoeˇ yaw muiˬ jeˬ-ahˇ tseˇ paˆ geuꞈ nya-eu nui gahˇ bi ahˇ mawꞈ-
awˇ, maˬ muiˬ-eu jeˬ-ahˇ maˬ mˇ-eu shawˇ jehˆ ni gʼeh-eu tsawˇ haˬ bi pyeuꞈ mawꞈ 
miˇ-a.  
20Aˬ dui nui saˇ oꞈ duˬ pyeuꞈ-eu Miˬyehˇ-aˬ, gʼawˬ myahˇ maˬ gʼeh-ehˇ nehꞈ Saˬdaˬ-
ahˇ laˆ cawˆ-awˇ naw maꞈ-euˬ aˬ kuiˇ pehˬ zaˬ uˬ moˆ bi jawˇ tehꞈ-a. Aˬ dui-euˬ 
Sahˬpaˬ Yeˬsuˇ-euˬ guiˬ lahˬ yaw dzahˇ naw maꞈ kʼoeˇ taˆ jaˆ luꞈ-uˇ.  
21Ngaˬ-euˬ gaˇ mˇ cawˬ pyeuꞈ-eu Tiˆmoˇseˬ gʼeh, naw maꞈ-ahˇ noeˬ mawˇ luꞈ miˇ-a 
lehˇ tsaꞈ ahˇ laꞈ-euˬ meh. Kʼoeˇ loꞈ-ehˇ duˇ ni, ngaˬ-eu cawˬ Yuˇdaˆ tsawˇ haˬ deuˬ 
pyeuꞈ-eu Luˇgiˇ, Yaˬsoˬ, Sawˇsiˇpaˬtaˆ aˬ ha smˇ gʼaˬ kʼawꞈ, naw maꞈ-ahˇ noeˬ mawˇ 
miˇ-a lehˇ tsaꞈ ahˇ laꞈ-euˬ meh.  

22Pawˇluˆ neh kʼaˇ ehˇ-euˬ loꞈ-ehˇ sahˬ boꞈ heu taꞈ boꞈ doˆ nehˬ-euˬ gʼaˬ pyeuꞈ-eu 
ngaˇ Deˬlaˬtiˇ kʼawꞈ, naw maꞈ-ahˇ noeˬ mawˇ miˇ-a lehˇ dawˬ cawˬ puˬ ahˇ laꞈ-eu 
ma.  
23Ka li zaˬ aˇ muˇ tahˬ dzoeˇ duˬ pyeuꞈ-eu ngaˇ jawˇ naˬ luꞈ-eu nymˇ heu nymˇ-euˬ 
nymˇ sahˇ Gaˬyuˇ kʼawꞈ, naw maꞈ-ahˇ noeˬ mawˇ luꞈ ma lehˇ tsaꞈ ahˇ laꞈ-euˬ meh. 
Meuˬ-euˬ pyuˇ jeˬ hmˬ-eu gaˇ mˇ-eu gʼaˬ pyeuꞈ-eu Eˇlaˬduˇ hawˇ-eu aˬ dui-euˬ aˬ 
yuiꞈ aˬ nyiˇ Gawˬtu kʼawꞈ, naw maꞈ-ahˇ noeˬ mawˇ luꞈ-eu gaˇ kawˆ tsaꞈ ahˇ laꞈ-euˬ 
meh.  

Aˇ saˬ saˬ-eu laꞈ kʼoeˇ guiˬ lahˬ shaˇ-eu dawˬ 

25Miˬyehˇ-euˬ yaw shehꞈ kʼahˬ sehˇ huiˬ dui dui gaˇ ja ceuˬ kaˇ-euˇ. Aˬ jeˬ miˇ neh 
ehˇ naˇ, ngaˬ neh Yeˬsuˇ Ka li gaˇ kawˆ Laˬ kʼaˬ cehˇ-eu Guiˬ lahˬ dawˬ mehˬ-euˬ loꞈ-
ehˇ maˬ ehˇ, aˇ hu-euˬ ziˇ-ahˇ neh zaꞈ taˬ-euˬ yaw tsaˬ yaw dawˇ jeˬ pah mehˬ nehˬ 
laꞈ-euˬ loꞈ-ehˇ maˬ ehˇ, jah-eu laꞈ kʼoeˇ naw maꞈ ziꞈ dah ni yawꞈ nya ni aˬ yawꞈ jahˇ-
euˬ meh. 
26Ehˇ kʼawꞈ, nymˬ-mˇ poˆ jawˇ-aˬ, Miˬyehˇ gʼaˇ duˬ ngehˬ dah-eu deuˬ neh boꞈ-euˬ 
sahˬ boꞈ deuˬ laꞈ kʼoeˇ, zaꞈ taˬ-euˬ yaw tsaˬ yaw dawˇ kʼoeˇ bya cehˆ ni pah dzeh 
taˬ-euˬ meh. Kʼoeˇ uˬ taꞈ, tsawˇ haˬ zaˬ dawˬ tawˆ luꞈ jah-awˇ naˇ haˬ geuꞈ nya ni, 
mˬ maˬ maˬ byaˆ zaˇ ziˇ dehꞈ-eu Miˬyehˇ neh biꞈ-euˬ dawˬ laꞈ kʼoeˇ, tsawˇ jeuˬ dawˬ 
tawˆ luꞈ-ahˇ yaw tsaˬ yaw dawˇ kʼoeˇ bi siˬ bi mawˇ-euˬ meh.  
27Yeˬsuˇ Ka li laꞈ kʼoeˇ Miˬyehˇ-ahˇ mˬ maˬ maˬ byaˆ zaˇ ziˇ ja ceuˬ kaˇ-euˇ. Aˬ yawꞈ 
tiˬ gʼaˬ tehꞈ-ehˇ zaˬ siˬ tsawˇ gahˇ dawˬ tawˆ luꞈ ahˇ-awˇ, yaw shehꞈ kʼahˬ sehˇ huiˬ 
dui dui-eu meh. Aˬ miˬ.  

1 Gawˇliˬtu 

1 Gawˇliˬtu 1 

1Yeˬsuˇ Ka li-euˬ gʼaˬ kʼehˇ geuꞈ-eu gʼaˇ duˬ Miˬyehˇ nui ma tsaˬ-awˇ kuˇ taˬ-euˬ gʼaˬ 
pyeuꞈ-eu ngaˇ Pawˇluˆ hawˇ-eu, aˬ duiˬ-euˬ aˬ nyiˇ pyeuꞈ-eu Suˇdeˬ nga nyaꞈ,  
2Miˬyehˇ-euˬ muiˬ-eu shawˇ-eu tsawˇ haˬ bi geuꞈ-eu gʼaˇ duˬ bi kuˇ doˆ-awˇ, aˬ dui-
euˬ Sahˬpaˬ Yeˬsuˇ ka li-ahˇ uˬ duˬ kʼaˇ tahˬ-eu yawˬ gaˇ na luꞈ jawˇ-eu tsawˇ haˬ 
dawˬ tawˆ luꞈ nehˬ-ehˇ tiˬ kawˆ loꞈ-ehˇ, aˬ dui-euˬ Sahˬpaˬ hawˇ-eu aˬ yawꞈ maꞈ-euˬ 
Sahˬpaˬ pyeuꞈ-eu Yeˬsuˇ Ka li laꞈ kʼoeˇ Miˬyehˇ-euˬ tsawˇ haˬ pyeuꞈ laˇ-euˬ 
Gawˇliˬtu meuˬ-ahˇ jawˇ-eu Ka li zaˬ aˇ muˇ jawˇ gaˇ sahˬ boꞈ boꞈ ahˇ laꞈ-eu ma.  
3Aˬ dui-euˬ Aˬda Miˬyehˇ hawˇ-eu Sahˬpaˬ Yeˬsuˇ Ka liˬ-euˬ guiˬ lahˬ yaw dzahˇ 
hawˇ-eu nui saˇ oꞈ-eu jeˬ naw maꞈ kʼoeˇtaˆ keuˆ le luꞈ-uˇ.  

Yeˬsuˇ Ka li baˬ da neh za-euˬ guiˬ lahˬ 

4Yeˬsuˇ Ka li-ahˇ gʼoe-awˇ Miˬyehˇ neh naw maꞈ-ahˇ biꞈ nehˬ-euˬ guiˬ lahˬ yaw 
dzahˇ baˬ da neh, ngaˬ-euˬ Miˬyehˇ-euˬ guiˬ lahˬ-ahˇ ngaˇ aˬ myah luꞈ ja ceuˬ-eu 
ma.  
5Aˬ jeˬ miˇ neh ehˇ naˇ, Ka li laꞈ kʼoeˇ naw maꞈ guiˬ lahˬ tiˬ byah tiˬ loꞈ za-euˬ meh. 
Dawˬ ngehˬ-eu bym-eu paw maˬ ehˇ, zaˬ siˬ tsawˇ gahˇ paw maˬ ehˇ, naw maꞈ guiˬ 
lahˬ za-euˬ meh.  
6Yeˬsuˇ Ka li gaˇ kawˆ saˇ kiˇ kamˬ-eu guiˬ lahˬ dawˬ naw maꞈ laꞈ kʼoeˇ ziꞈ dah ni 
jaˆ-eu meh.  
7Kʼoeˇ miˇ neh, Sahˬpaˬ Yeˬsuˇ Ka li gʼoꞈ le gaˇ naw maꞈ loꞈ luꞈ-eu laꞈ kʼoeˇ, guiˬ lahˬ 
tiˬ hmˬ-iˬ maˬ bi ga ka-iˇ ni naw maꞈ ciˬ kʼmˇ taˬ-euˬ meh.  
8Aˬ dui-euˬ Sahˬpaˬ Yeˬsuˇ Ka li gʼoꞈ le ngeh Nah naw maꞈ-ahˇ iˬ baˇ taˬ kʼaˇ maˬ bi 
za-eu gʼaˇ duˬ, aˇ saˬ saˬ ngeh keuˆ ni aˬ yawꞈ naw maꞈ-ahˇ jah-eu laꞈ kʼoeˇ bi ziꞈ laꞈ 
tehꞈ-a.  
9Aˬ dui-euˬ Sahˬpaˬ pyeuꞈ-eu aˬ yawꞈ-euˬ Zaˬmaˇ Yeˬsuˇ Ka li-ahˇ taꞈ leˇ nya ni naw 
maꞈ-ahˇ kuˇ doˆ-euˬ Miˬyehˇ-aˬ, saˇ jaˇ ziꞈ-eu Miˬyehˇ pyeuꞈ-eu meh.  

Ka li zaˬ aˇ muˇ paˆ-iˇ-eu 

10Aˬ yuiꞈ aˬ nyiˇ Ka li zaˬ deuˬ-oˇ, aˬ dui-euˬ Sahˬpaˬ Yeˬsuˇ Ka li-euˬ tsawˇ myahˇ uˬ 
moˆ naw maꞈ-ahˇ ngaˇ heu loꞈ-ehˇ shaˇ mawꞈ-eu ma. Naw maꞈ aˇ muˇ maˬ ya muˇ 
paˆ-eu gʼaˇ duˬ, ngehˬ-eu tmˇ-eu laꞈ kʼoeˇ tsaˬ leˇ dzoeˇ leˇ-eu jeˬ bi ahˇ-awˬ. Nui ma 
tiˬ siˬ tehꞈ-ehˇ taˬ-awˇ, nui noeˬ tiˬ gaˇ taꞈ-awˬ.  
11Aˬ yuiꞈ aˬ nyiˇ Ka li zaˬ deuˬ-oˇ, naw maꞈ yaw kaˬ iˬ dehˬ iˬ ceh jaˆ luꞈ meh lehˇ, 
Kaˬlawˇiˆ aˇ muˇ ngaˬ-ahˇ bya cehˆ ni ehˇ nehˬ laꞈ-euˬ meh.  
12Ngaˇ ehˇ mawꞈ-euˬ-aˬ, naw maꞈ yaw kaˬ “Ngaˇ-aˬ, Pawˇluˆ-ahˇ taꞈ-eu ma.” “Ngaˇ-
aˬ, Aˬpawˇluˆ-ahˇ taꞈ-eu ma.” “Ngaˇ-aˬ, Beˬtuˆluˆ-ahˇ taꞈ-eu ma.” “Ngaˇ-aˬ, Ka li-ahˇ 
taꞈ-eu ma” lehˇ, tiˬ gʼaˬ tiˬ jeˬ ehˇ-eu meh.  



2212 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

13Ka li-ahˇ gʼawˬ mya muˇ muˇ paˆ-euˬ ta loˇ. Naw maꞈ gʼaˇ duˬ laꞈ yaꞈ kʼoeˇ taˆ 
kamˇ shiˇ-euˬ gʼaˬ Pawˇluˆ-a loˇ. Pawˇluˆ-euˬ tsawˇ myahˇ uˬ moˆ naw maꞈ iˇ cuꞈ 
shawˇ teˬ loˇ.  
14Naw maꞈ laꞈ kʼoeˇ, Gaˬliˇpuˆ hawˇ-eu Gaˬyuˇ aˬ nyaꞈ-ahˇ tehꞈ-ehˇ ngaˇ iˇ cuꞈ ya 
shawˇ nehˬ-euˬ baˬ da neh Miˬyehˇ-euˬ guiˬ lahˬ-ahˇ ja ceuˬ-eu ma.  
15Maˬ ngeuˇ law nmˇ-aˬ, naw maꞈ ngaˬ-euˬ zaˬ lahˇ geuꞈ-eu gʼaˇ duˬ iˇ cuꞈ shawˇ-euˬ 
ma lehˇ ehˇ-eu baw ngaˇ.  
16(Saˬteˬpaˬ-euˬ nymˇ kʼahˬ zaˬ deuˬ-ahˇ kʼawꞈ ngaˬ neh iˇ cuꞈ shawˇ nehˬ-euˬ law 
hawˇ nga. Kʼoeˇ taꞈ naˇ, nui gʼaˬ tiˬ gʼaˬ-ahˇ-iˬ ngaˇ iˇ cuꞈ shawˇ nehˬ-euˬ ma lehˇ 
maˬ noeˬ nya.) 
17Aˬ jeˬ miˇ neh ehˇ naˇ, iˇ cuꞈ bi shawˇ nehˬ-iˇ-eu gʼaˇ duˬ Ka li ngaˬ-ahˇ kʼehˇ gʼeh 
leꞈ-euˬ maˬ ngeuˇ-a. Laˬ kʼaˬ cehˇ-eu Guiˬ lahˬ dawˬ mehˬ-eu gʼaˇ duˬ kʼehˇ gʼeh leꞈ-
eu meh. Kʼoeˇ uˬ taꞈ, tsawˇ haˬ zaˬ-euˬ zaˬ siˬ tsawˇ gahˇ-euˬ dawˬ-ahˇ gʼoe-awˇ ya 
mehˬ-eu maˬ ngeuˇ-a. Kʼoeˇloꞈ-ehˇ mehˬ naˇ, Ka li neh laꞈ yaꞈ kʼoeˇ taˆ kamˇ shiˇ-euˬ 
baoˬ byawˬ-iˇ jiˇ tehꞈ-a.  

Ka li-aˬ Miˬyehˇ-euˬ baoˬ hawˇ-eu zaˬ siˬ tsawˇ gahˇ meh 

18Aˬ jeˬ miˇ neh ehˇ naˇ, Ka li laꞈ yaꞈ kʼoeˇ taˆ kamˇ shiˇ-euˬ kʼoeˇ-aˬ, byoˆ-iˇ-euˬ 
tsawˇ haˬ deuˬ gʼaˇ duˬ tiˬ jeˬ-iˬ gaˇ dahˇ maˬ tsoeˬ-a. Ehˇ kʼawꞈ kʼoeˇ-aˬ, aˬ dui ka 
kʼoꞈ-eu jeˬ za-euˬ deuˬ gʼaˇ duˬ Miˬyehˇ-euˬ baoˬ meh.  
19Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Tsawˇ gahˇ ahˇ-eu deuˬ-euˬ tsawˇ gahˇ, ngaˇ laˆ cawˆ jiˇ nehˬ-awˇ, tseˇ paˆ nya-eu 
deuˬ-euˬ nui gahˇ, ngaˇ laˆ tsoeˬ jiˇ nehˬ ma.” 
20Kʼoeˇ miˇ neh, zaˬ siˬ tsawˇ gahˇ ahˇ-eu tsawˇ haˬ aˬ gaˇ jawˇ ta lehˇ ehˇ haw sheˇ. 
Zahˇ dawˬ kʼoꞈ dawˬ mehˬ-eu saˬ laˬ deuˬ aˬ gaˇ jawˇ ta lehˇ ehˇ haw sheˇ. Heu ziˇ-
ahˇ ja ceh ceh-eu paw nya dui dui-eu tsawˇ haˬ deuˬ aˬ gaˇ jawˇ ta lehˇ ehˇ haw 
sheˇ. Miˇ tsaˬ heu kʼoeˇ taˆ jaˆ-eu zaˬ siˬ tsawˇ gahˇ deuˬ yawꞈ ngehꞈ meh lehˇ 
Miˬyehˇ neh bi siˬ bi mawˇ laꞈ gʼaˬ-euˬ maˬ ngeuˇ-a loˇ.  
21Aˬ jeˬ miˇ neh ehˇ naˇ, tsawˇ haˬ zaˬ deuˬ yawˬ ha-euˬ zaˬ siˬ tsawˇ gahˇ-ahˇ gʼoe-
awˇ Miˬyehˇ-ahˇ maˬ bi siˬ maˬ bi mawˇ nya ni, Miˬyehˇ neh aˬ yawꞈ-euˬ zaˬ siˬ 
tsawˇ gahˇ-ahˇ gʼoe-awˇ jahˇ taˬ-euˬ meh. Ehˇ kʼawꞈ, aˬ dzawˬ-euˬ dawˬ lehˇ aˬ cawˬ 
kuˇ-eu nymˬ-mˇ aˬ dui maꞈ dawˬ mehˬ mehˬ luꞈ-eu gaˇ kawˆ heu-ahˇ gʼoe-awˇ, jah-
eu tsawˇ haˬ deuˬ-ahˇ ka kʼoꞈ nehˬ-eu gʼaˇ duˬ Miˬyehˇ noeˬ tsehˆ-euˬ meh.  
22Yuˇdaˆ tsawˇ ha deuˬ-aˬ, yawˬ ha jah-eu gʼaˇ duˬ zahˬ leˇ paˬ-ehˇ gʼeh-eu jeˬ-ahˇ 
mawˇ mawꞈ-awˇ, Heˬlaˬsaˇ tsawˇ haˬ deuˬ-aˬ, za siˬ tsawˇ gahˇ-ahˇ poˆ-eu meh.  
23Aˬ dui maꞈ-aˬ, laꞈ yaꞈ kʼoeˇ taˆ kamˇ shiˇ-euˬ Ka li gaˇ kawˆ mehˬ-eu ma. Aˬ dui 
mehˬ-eu dawˬ heu-ahˇ Yuˇdaˆ tsawˇ haˬ deuˬ gʼoˆ coeˬ -eu meh. Aˬ cawˬ tsawˇ jeuˬ 
deuˬ-aˬ, gaˇ dahˇ maˬ tsoeˬ-eu dawˬ lehˇ sawˇ-eu meh.  
24Ehˇ kʼawꞈ, Miˬyehˇ neh kuˇ doˆ-euˬ tsawˇ haˬ deuˬ pyeuꞈ-eu Yuˇdaˆ tsawˇ haˬ deuˬ 
gʼaˇ duˬ hawˇ-eu, Yuˇdaˆ tsawˇ haˬ maˬ ngeuˇ-eu deuˬ gʼaˇ duˬ, dawˬ heu-aˬ, 
Miˬyehˇ-euˬ baoˬ hawˇ-eu zaˬ siˬ tsawˇ gahˇ pyeuꞈ-eu Ka li meh. 

25Aˬ jeˬ miˇ neh ehˇ naˇ, Miˬyehˇ dawˇ ga ga-eu jeˬ-aˬ, tsawˇ haˬ zaˬ-euˬ zaˬ siˬ tsawˇ 
gahˇ naˆ maˬ tseˇ gahˇ dzehˬ-awˇ, Miˬyehˇ gʼaˬ baˬ-eu jeˬ-aˬ, tsawˇ haˬ zaˬ gʼaˬ kʼaˆ-
eu naˆ maˬ tseˇ deuˇ dzehˬ-eu meh.  
26Aˬ yuiꞈ aˬ nyiˇ Ka li zaˬ deuˬ-oˇ, Miˬyehˇ naw maꞈ-ahˇ kuˇ ngeh naw maꞈ aˬ geu 
tiˆ-ahˇ dehꞈ-euˬ gaˇ taˬ ngehˇ. Shiˬ shaˬ jiˇ paw dzeˇ neh shaˇ sawˇ leꞈ naˇ, naw maꞈ 
laꞈ kʼoeˇ zaˬ siˬ tsawˇ gahˇ ahˇ-eu gʼawˬ mya gʼaˬ maˬ jawˇ-a. Baoˬ jaˆ-eu gʼawˬ mya 
gʼaˬ maˬ ahˇ-ehˇ, yaw huiˬ yaw mahˇ-euˬ aˇ jeuˬ laꞈ kʼoeˇ dehꞈ le-euˬ gʼawˬ mya gʼaˬ 
maˬ keuˬ-a.  
27Zaˬ siˬ tsawˇ gahˇ ahˇ-eu deuˬ daˬ bi ga-eu gʼaˇ duˬ, miˇ tsaˬ zaˬ neh gaˇ dahˇ maˬ 
tsoeˬ-a lehˇ sawˇ taˬ-euˬ deuˬ-ahˇ Miˬyehˇ neh diˇ daˬ-ehˇ tseˇ doˆ-awˇ, baoˬ jaˆ-eu 
tsawˇ haˬ deuˬ daˬ bi ga-eu gʼaˇ duˬ, miˇ tsaˬ zaˬ neh gʼaˬ baˬ dui dui meh lehˇ sawˇ 
taˬ-euˬ deuˬ-ahˇ Miˬyehˇ neh diˇ daˬ-ehˇ tseˇ doˆ-euˬ meh.  
28Miˇ tsaˬ zaˬ deuˬ neh gaˇ dahˇ tsoeˬ meh lehˇ noeˬ-euˬ jeˬ-ahˇ gaˇ dahˇ maˬ tsoeˬ-
ehˇ bi pyeuꞈ-iˇ-eu gʼaˇ duˬ, miˇ tsaˬ zaˬ neh gaˇ dahˇ maˬ tsoeˬ-a lehˇ taˬ nyiˇ dui 
dui-euˬ jeˬ-ahˇ aˬ yawꞈ tseˇ doˆ-euˬ meh.  
29Tsawˇ haˬ tiˬ gʼaˬ-iˬ Miˬyehˇ mehˬ shi kʼahˬ sehˇ maˬ bi jehˆ nya-eu gʼaˇ duˬ, Kʼoeˇ 
loꞈ-ehˇ jahˇ-euˬ meh.  
30Ehˇ kʼawꞈ, naw maꞈ-ahˇ-aˬ, Yeˬsuˇ Ka li-ahˇ bi tsoꞈ taꞈ-eu gʼaˇ duˬ Miˬyehˇ mˇ-awˇ, 
Ka li-aˬ aˬ dui-euˬ zaˬ siˬ tsawˇ gahˇ pyeuꞈ ni Miˬyehˇ jahˇ-euˬ meh. Ka li baˬ da neh 
Miˬyehˇ-ahˇ aˬ dui tsaˬ leˇ tsahˇ leˇ-awˇ, Miˬyehˇ-euˬ muiˬ-eu shawˇ-eu tsawˇ haˬ 
pyeuꞈ laˇ-awˇ, iˬ baˇ-ahˇ buˬ-iˇ law-iˇ gʼaˬ-euˬ ma.  
31Kʼoeˇ miˇ neh, Jaˇliꞈ laꞈ kʼoeˇ ehˇ taˬ-euˬ loꞈ-ehˇ, “Kʼahˬ sehˇ kʼaˇ jehˆ-eu tsawˇ haˬ 
deuˬ Sahˬpaˬ Miˬyehˇ neh mˇ-euˬ gaˇ-ahˇ tehꞈ-ehˇ jehˆ luꞈ-uˇ.” 

1 Gawˇliˬtu 2 

Kamˇ shiˇ-euˬ Ka li gaˇ kawˆ Guiˬ lahˬ dawˬ 

1Aˬ yuiꞈ aˬ nyiˇ Ka li zaˬ deuˬ-oˇ, ngaˇ naw maꞈ jawˇ gaˇ oe-awˇ Miˬyehˇ-euˬ zaꞈ taꞈ-
euˬ yaw tsaˬ yaw dawˇ jeˬ gaˇ kawˆ mehˬ le ngeh, za siˬ tsawˇ gahˇ naꞈ dui dui-eu 
dawˬ yaw huiˬ ngehˬ le-euˬ maˬ ngeuˇ.  
2Ngaˇ naw maꞈ nehˬ-ehˇ jawˇ luꞈ ngeh, Yeˬsuˇ Ka li gaˇ kawˆ hawˇ-eu aˬ yawꞈ laꞈ 
yaꞈ kʼoeˇ taˆ kamˇ shiˇ-euˬ gaˇ kawˆ kʼoeˇ maˬ ngeuˇ naˇ, nui jeˬ dawˬ tawˆ luꞈ-ahˇ 
ngehˇ byoˆ jiˇ ma lehˇ nui ma laꞈ kʼoeˇ noeˬ tsehˆ-euˬ ma.  
3Kʼoeˇ miˇ neh, naw maꞈ jawˇ gaˇ ngaˇ oe ngeh, ngaˇ nui ma baˬ dui dui-awˇ, guˆ dui 
dui-eu laꞈ kʼoeˇ yaw dzuˬ dzuˬ-euˬ ma.  
4Ngaˬ neh ngehˬ-euˬ tmˇ-euˬ dawˬ deuˬ hawˇ-eu dawˬ mehˬ mehˬ-euˬ gaˇ kawˆ-aˬ, 
tsawˇ haˬ zaˬ-euˬ zaˬ siˬ tsawˇ gahˇ-ahˇ gʼoe-awˇ mehˇ shuiˇ shuiˇ le-euˬ maˬ ngeuˇ. 
Yaw sahˇ Miˬyehˇ-euˬ baoˬ gaˇ kawˆ saˇ kiˇ kamˬ le-euˬ tehꞈ ma.  
5Kʼoeˇ miˇ neh, naw maꞈ-euˬ jah-eu jeˬ-aˬ, tsawˇ haˬ zaˬ-euˬ zaˬ siˬ tsawˇ gahˇ kʼoeˇ 
taˆ ziꞈ-eu maˬ ngeuˇ-a. Miˬyehˇ-euˬ baoˬ uˬ moˆ ziꞈ-eu meh.  

Miˬyehˇ-euˬ zaˬ siˬ nui gahˇ 

6Guiˬ lahˬ saꞈ laˇ paw gʼaˬ kʼaˆ loꞈ laˇ-euˬ tsawˇ haˬ deuˬ-ahˇ-aˬ, zaˬ siˬ tsawˇ gahˇ-
euˬ dawˬ mehˬ-euˬ ma. Ehˇ kʼawꞈ, zaˬ siˬ tsawˇ gahˇ kʼoeˇ-aˬ, miˇ tsaˬ heu-ahˇ taꞈ-
eu zaˬ siˬ tsawˇ gahˇ maˬ ngeuˇ-a. Piˬ-iˇ byoˆ-iˇ luꞈ-eu miˇ tsaˬ heu kʼoeˇ taˆ uˆ lahˇ 
luꞈ-eu baoˬ kʼoeˇ deuˬ-euˬ zaˬ siˬ tsawˇ gahˇ kʼawꞈ maˬ ngeuˇ-a.  
7Ngaˇ mehˬ luꞈ-eu zaˬ siˬ tsawˇ gahˇ kʼoeˇ-aˬ, Miˬyehˇ-euˬ zaꞈ taˬ-euˬ zaˬ siˬ tsawˇ 
gahˇ meh. Zaˬ siˬ tsawˇ gahˇ kʼoeˇ-aˬ, tsawˇ haˬ zaˬ deuˬ maˬ siˬ nya-eu zaꞈ taˬ-euˬ 
jeˬ pyeuꞈ-eu meh. Ehˇ kʼawꞈ, aˬ dui yaw shehꞈ kʼahˬ sehˇ bi za-eu lehˇ, miˇ tsaˬ tahˬ 
kʼawˇ maˬ beh mi naˆ-ehˇ zaˬ siˬ tsawˇ gahˇ kʼoeˇ-ahˇ Miˬyehˇ tseˇ doˆ taˬ-euˬ meh.  
8Miˇ tsaˬ heu kʼoeˇ taˆ uˆ lahˇ-eu sahˬ paˬ sahˬ ma deuˬ zaˬ siˬ tsawˇ gahˇ kʼoeˇ-ahˇ 
tiˬ gʼaˬ-iˬ maˬ siˬ nya-aˬ. Siˬ nya law nmˇ-aˬ, yaw shehꞈ kʼahˬ sehˇ huiˬ dui dui-eu 
Sahˬpaˬ-ahˇ laꞈ yaꞈ kʼoeˇ taˆ maꞈ taꞈ sehꞈ-aˇ.  
9Ehˇ kʼawꞈ, Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ jaˆ-eu meh.  

“Myaˆ nuiˆ maˬ mawˇ haw-ehˇ, naˬ bawˇ maˬ gaˬ haw-euˬ, maˬ noeˬ doˆ coeˇ-eu jeˬ, 
Miˬyehˇ-ahˇ gaˬ-euˬ deuˬ gʼaˇ duˬ, Miˬyehˇ lehˬ hmˬ laˆ saˆ-euˬ meh.” 
10Ehˇ kʼawꞈ, Miˬyehˇ aˬ yawꞈ neh zaꞈ taˬ-euˬ jeˬ, aˬ yawꞈ-euˬ Yaw sahˇ Miˬyehˇ-ahˇ 
gʼoe-awˇ aˬ dui-ahˇ bi siˬ bi mawˇ laꞈ-euˬ meh. Aˬ jeˬ miˇ neh ehˇ naˇ, Yaw sahˇ 
Miˬyehˇ-aˬ, yawˬ jeˬ na luꞈ-ahˇ poˆ tseˇ-eu meh. Naꞈ dui dui gaˇ zaꞈ taˬ-euˬ Miˬyehˇ-
euˬ nui kʼahˇ-ahˇ kʼawꞈ, poˆ tseˇ doˆ-eu meh.  
11Tsawˇ haˬ tiˬ gʼaˬ-euˬ nui noeˬ-ahˇ yawˬ ha laꞈ kʼoeˇ jawˇ-eu yaw sahˇ maˬ ngeuˇ 
naˇ maˬ siˬ jiˇ nya-eu loꞈ-ehˇ, Miˬyehˇ-euˬ nui noeˬ-ahˇ kʼawꞈ, Miˬyehˇ-euˬ Yaw sahˇ 
maˬ ngeuˇ naˇ maˬ siˬ jiˇ nya-a.  
12Aˬ dui-aˬ, miˇ tsaˬ heu-euˬ yaw sahˇ za taˬ-euˬ maˬ ngeuˇ. Miˬyehˇ neh aˬ dui-ahˇ 
kʼaˇ biꞈ laꞈ-euˬ jeˬ-ahˇ aˬ dui siˬ nya jiˇ ni, Miˬyehˇ neh kʼehˇ gʼeh leꞈ-euˬ Yaw sahˇ 
Miˬyehˇ za taˬ-euˬ ma.  
13Kʼoeˇ miˇ neh, tsawˇ haˬ zaˬ-euˬ zaˬ siˬ tsawˇ gahˇ neh mehˬ nehˬ laꞈ-euˬ dawˬ aˬ 
dui ngehˬ-eu tmˇ-eu maˬ ngeuˇ. Yaw sahˇ Miˬyehˇ neh mehˬ nehˬ tsoˆ nehˬ laꞈ-euˬ 
dawˬ ngehˬ-eu tmˇ-eu ma. Kʼoeˇ loꞈ-ehˇ ngehˬ-eu tmˇ-eu laꞈ kʼoeˇ, Yaw sahˇ 
miˬyehˇ za taˬ-euˬ tsawˇ haˬ deuˬ saꞈ laˇ paw taꞈ leˇ-eu yaw tsaˬ yaw dawˇ jeˬ-ahˇ 
gʼoˆ shaw nya ni ja mehˬ-eu ma.  
14Yaw sahˇ Miˬyehˇ maˬ za-euˬ tsawˇ haˬ aˬ geu gʼaˬ maˬ kaˬ, Miˬyehˇ-euˬ Yaw sahˇ 
neh biꞈ-euˬ jeˬ-ahˇ maˬ za nya-a. Kʼoeˇ loꞈ-ehˇ gʼeh-eu tsawˇ haˬ-aˬ, Miˬyehˇ-euˬ 
Yaw sahˇ neh biꞈ-euˬ jeˬ-ahˇ maˬ siˬ nya-ehˇ, aˬ yawꞈ-euˬ gʼaˇ duˬ tiˬ pawꞈ-iˬ gaˇ 
dahˇ maˬ tsoeˬ-a. Aˬ jeˬ miˇ neh ehˇ naˇ, kʼoeˇ-aˬ, gaˇ dahˇ tsoeˬ-eu meh lehˇ guiˬ 
lahˬ saꞈ laˇ paw neh tehꞈ-ehˇ ehˇ tsehˆ nya-eu meh.  
15Yaw sahˇ Miˬyehˇ kʼaˇ za taˬ-euˬ tsawˇ haˬ-aˬ, yawˬ jeˬ na luꞈ-ahˇ gaˇ dahˇ tsoeˬ-
eu maˬ tsoeˬ-eu tseˇ paˆ nya-eu meh. Ehˇ kʼawꞈ, kʼoeˇ loꞈ-ehˇ gʼeh-eu tsawˇ haˬ-ahˇ 
aˬ cawˬ tiˬ gʼaˬ-iˬ maˬ tseˇ paˆ duˬ nya-a.  
16Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Sahˬpaˬ Miˬyehˇ-euˬ nui ma-ahˇ, siˬ du nya-eu aˬ suˇ jawˇ ta. Yawꞈ-ahˇ nui noeˬ 
nui duˇ biꞈ-awˇ, ja mehˬ nya-eu aˬ suˇ jawˇ ta.” Ehˇ kʼawꞈ, aˬ dui-aˬ, Ka li-euˬ nui ma 
pi luꞈ-eu tsawˇ haˬ ma.  

1 Gawˇliˬtu 3 

Miˬyehˇ-euˬ zaˬ kʼaˆ deuˬ 

1Aˬ yuiꞈ aˬ nuiˇ Ka li zaˬ deuˬ-oˇ, Yaw sahˇ Miˬyehˇ za-euˬ tsawˇ haˬ deuˬ-ahˇ mehˬ-
eu loꞈ-ehˇ naw maꞈ-ahˇ ngaˇ maˬ mehˬ nya-a. Miˇ tsaˬ zaˬ deuˬ hawˇ-eu Ka li zaˬ-
euˬ jah-eu paw zaˬ yaw nyiˇ-ahˇ duˇ-eu deuˬ-ahˇ mehˬ-eu loꞈ-ehˇ tehꞈ-ehˇ naw 
maꞈ-ahˇ ngaˇ ya mehˬ-eu meh. 
2Naw maꞈ-ahˇ dzaˇ yaw gʼahˇ maˬ bi dzaˬ ni, mawˇ neˇ aˬ coeˇ tehꞈ-ehˇ bi dawˇ-eu 
ma. Aˬ jeˬ miˇ neh ehˇ naˇ, naw maꞈ dzaˇ yaw gʼahˇ maˬ dzaˬ nya laˇ-aˬ siˬ. Nymˬ-mˇ 
keuˆ ni maˬ dzaˬ nya laˇ-aˬ siˬ.  
3Aˬ jeˬ miˇ neh ehˇ naˇ, miˇ tsaˬ zaˬ deuˬ dehꞈ-eu loꞈ-ehˇ naw ma dehꞈ luꞈ-a siˬ. Naw 
maꞈ yaw kaˬ myaˆ naˆ-awˇ iˬ dehˬ iˬ ceh jaˆ-eu kʼoeˇ-aˬ, naw maꞈ miˇ tsaˬ heu-ahˇ 
taꞈ-awˇ miˇ tsaˬ zaˬ deuˬ dehꞈ-eu aˇ tiˆ-ahˇ dehꞈ luꞈ-eu gaˇ kawˆ saˇ kiˇ pyeuꞈ-eu 
meh.  
4Naw maꞈ yaw kaˬ, “Ngaˇ-aˬ, Pawˇluˆ-ahˇ taꞈ-eu ma.” “Ngaˇ-aˬ, Aˬpawˇluˆ-ahˇ taꞈ-eu 
ma” lehˇ tiˬ gʼaˬ tiˬ jeˬ ehˇ-eu kʼoeˇ-aˬ, naw maꞈ miˇ tsaˬ zaˬ loꞈ-ehˇ dehꞈ-eu miˇ neh 
maˬ ngeuˇ-a loˇ.  
5Aˬpawˇluˆ aˬ suˇ gʼaˬ-a. Pawˇluˆ aˬ suˇ gʼaˬ-a. Nga nyaꞈ-aˬ, naw maꞈ jah laˇ ni sheuˬ 
gʼeh nehˬ-eu Miˬyehˇ-euˬ zaˬ kʼaˆ pyeuꞈ-eu tehꞈ ma. Nyiˬ gʼaˬ luꞈ yawˬ ha-ahˇ 
Miˬyehˇ neh kʼaˇ bi mˇ laꞈ-euˬ jeˬ mˇ-eu tehꞈ ma.  
6Ngaˇ-aˬ, ka-eu gʼaˬ pyeuꞈ-awˇ, Aˬpawˇluˆ-aˬ, iˇ cuꞈ shehˬ-eu gʼaˬ pyeuꞈ-eu meh. Ehˇ 
kʼawꞈ, aˇ bawˬ mehˇ laˇ ni jahˇ-eu gʼaˬ-aˬ, Miˬyehˇ meh.  
7Ka-eu gʼaˬ hawˇ-eu iˇ cuꞈ shehˬ-eu gʼaˬ-aˬ, ehˇ nyaꞈ nyeuˆ-eu maˬ ngeuˇ-a. Ehˇ 
kʼawꞈ, aˇ bawˬ mehˇ laˇ ni jahˇ-eu gʼaˬ pyeuꞈ-eu Miˬyehˇ-ahˇ ja ceuˬ dui dui paˬ-ehˇ 
gʼeh-eu meh.  
8Ka-eu gʼaˬ hawˇ-eu iˇ cuꞈ shehˬ-eu gʼaˬ beu gaˇ duˬ maˬ jaˆ-a. Nyiˬ gʼaˬ luꞈ-ahˇ yawˬ 
ha neh kʼaˇ mˇ-euˬ loꞈ-ehˇ geuˇ ni Miˬyehˇ laꞈ sawˬ biꞈ nehˬ tehꞈ-a.  
9Aˬ jeˬ miˇ neh ehˇ naˇ, nga nyaꞈ-aˬ, Miˬyehˇ-euˬ gaˇ-ahˇ tiˬ kawˆ loꞈ-ehˇ mˇ luꞈ-eu 
gaˇ mˇ cawˬ pyeuꞈ-eu ma. Naw maꞈ-aˬ, Miˬyehˇ-euˬ deh yaˇ meh. Naw maꞈ-aˬ, 
Miˬyehˇ tsoˆ luꞈ-eu nymˇ meh.  
10Miˬyehˇ neh biꞈ laꞈ-euˬ guiˬ lahˬ-ahˇ gʼoe-awˇ, nymˇ tsoˆ nya dui dui-eu tsawˇ 
haˬ-euˬ gaˇ ngaˇ mˇ-awˇ, dawˬ pehˬ gawˬ dahˬ beh-awˇ, yawˬ gʼaˬ yawˬ neh paˇ 
gawˬ daˆ gʼeh leꞈ-euˬ meh. Nyiˬ gʼaˬ luꞈ yaw muiˬ paˬ-ehˇ shaˇ noeˬ-awˇ ya gawˬ 
tehꞈ-a.  
11Aˬ jeˬ miˇ neh ehˇ naˇ, Miˬyehˇ neh Yeˬsuˇ Ka li-ahˇ tehꞈ-ehˇ dawˬ pehˬ gawˬ taˬ-
euˬ meh. Dawˬ pehˬ yawˬ hmˬ yawˬ maˬ gawˬ paˇ nya-a.  
12Tiˬ paˆ na deuˬ-aˬ, shuiˇ, pyuˇ, kʼaˬ lo sehˇ, heu deuˬ yuˇ-awˇ dawˬ pehˬ gawˬ taˬ-
euˬ kʼoeˇ taˆ gawˬ daˆ gʼeh tehꞈ-a. Tiˬ paˆ na deuˬ-aˬ, daˇ kawˬ, yaˇ moꞈ, gʼo yoeˬ, 
heu deuˬ yuˇ-awˇ dawˬ pehˬ gawˬ taˬ-euˬ kʼoeˇ taˆ gawˬ daˆ gʼeh tehꞈ-a.  
13Aˬ yawꞈ gʼaˬ yawꞈ, yawˬ ha neh mˇ-euˬ muiˬ-eu doeˇ-eu gaˇ kawˆ-ahˇ, Ka li-euˬ Aˇ 
nah keuˆ le-awˇ pah mehˬ le ngeh ya mawˇ duˬ tehꞈ-a. Aˬ jeˬ miˇ neh ehˇ naˇ, Aˇ 

nah kʼoeˇ nah keuˆ le ngeh, yawˬ gʼaˬ na luꞈ kʼaˇ mˇ taˬ-euˬ jeˬ-ahˇ miˬ dzaˬ neh bi 
pah mehˬ tehꞈ-a. Muiˬ muiˬ doeˇ doeˇ miˬ dzaˬ neh bi lawˬ haw-awˇ, bi mawˇ duˬ 
laˇ tehꞈ-a.  
14Dawˬ pehˬ gawˬ taˬ-euˬ kʼoeˇ taˆ gawˬ daˆ taˬ-euˬ jeˬ-ahˇ miˬ dzaˬ maˬ puiˆ dzaˬ 
nya naˇ, nymˇ gawˬ-euˬ kʼoeˇ gʼaˬ laꞈ sawˬ za tehꞈ-a.  
15Ehˇ kʼawꞈ, tsawˇ haˬ tiˬ gʼaˬ na neh gawˬ taˬ-euˬ gaˇ miˬ dzaˬ neh puiˆ dzaˬ naˇ, aˬ 
yawꞈ neh mˇ taˬ-euˬ jeˬ smˬ-iˇ tehꞈ-a. Aˬ yawꞈ-euˬ gʼawˇ mawˇ law nmˇ-aˬ, miˬ dzaˬ 
puiˆ luꞈ gaˇ bi gʼeu doˆ-awˇ law-iˇ-euˬ loꞈ-ehˇ ya law-iˇ tehꞈ-a.  
16Naw maꞈ-aˬ, Miˬyehˇ-euˬ uˬ duˬ tahˬ nymˇ pyeuꞈ-awˇ, Miˬyehˇ-euˬ Yaw sahˇ naw 
maꞈ laꞈ kʼoeˇ jawˇ-eu gaˇ kawˆ naw maꞈ siˬ duˬ luꞈ meh.  
17Kʼoeˇ miˇ neh, tsawˇ haˬ tiˬ gʼaˬ na Miˬyehˇ-euˬ uˬ duˬ tahˬ nymˇ-ahˇ laˆ cawˆ naˇ, 
aˬ yawꞈ-ahˇ Miˬyehˇ laˆ cawˆ tehꞈ-a. Aˬ jeˬ miˇ neh ehˇ naˇ, Miˬyehˇ-euˬ uˬ duˬ tahˬ 
nymˇ-aˬ, muiˬ-eu shawˇ-eu jeˬ pyeuꞈ-awˇ, naw maꞈ-aˬ, uˬ duˬ tahˬ nymˇ kʼoeˇ meh.  
18Tsawˇ haˬ tiˬ gʼaˬ-iˬ yawˬ haˇ yawˬ ha jaˬ myawꞈ myawꞈ-eu maˬ tsaˬ-a. Tsawˇ haˬ 
tiˬ gʼaˬ na miˇ tsaˬ heu kʼoeˇ taˆ zaˬ siˬ tsawˇ gahˇ ahˇ ma lehˇ noeˬ naˇ, aˬ diˇ aˬ maˇ 
tsawˇ gahˇ ahˇ-eu tsawˇ haˬ pyeuꞈ laˇ nya ni, tsawˇ gahˇ maˬ ahˇ-eu tsawˇ haˬ jeˬ 
huˬ pyeuꞈ-iˇ-eu tsaˬ meh.  
19Aˬ jeˬ miˇ neh ehˇ naˇ, miˇ tsaˬ heu kʼoeˇ taˆ zaˬ siˬ tsawˇ gahˇ lehˇ sawˇ taˬ-euˬ 
jeˬ-aˬ, Miˬyehˇ mehˬ shi tiˬ jeˬ-iˬ gaˇ dahˇ maˬ tsoeˬ-a. “Zaˬ siˬ tsawˇ gahˇ ahˇ-eu 
deuˬ gahˇ dui dui luꞈ gaˇ Miˬyehˇ lahˇ ju kʼmˇ paꞈ-eu meh” lehˇ, Jaˇliꞈ laꞈ kʼoeˇ boꞈ 
taˬ-euˬ jaˆ meh.  
20“Zaˬ siˬ tsawˇ gahˇ ahˇ-eu deuˬ-euˬ nui noeˬ-aˬ, yawꞈ ngehꞈ meh lehˇ Miˬyehˇ siˬ 
nya meh” lehˇ, tiˬ tsahˇ paˇ boꞈ taˬ-euˬ jaˆ-eu meh.  
21Tsawˇ haˬ zaˬ-euˬ nui gahˇ gaˇ kawˆ tiˬ gʼaˬ-iˬ kʼahˬ sehˇ jehˆ-eu maˬ tsaˬ-a. Aˬ diˇ 
ehˇ naˇ, yawˬ jeˬ na luꞈ naw maꞈ-ahˇ oꞈ-eu meh.  
22Pawˇluˆ maˬ ehˇ, Aˬpawˇluˆ maˬ ehˇ, Beˬtuˆluˆ maˬ ehˇ, miˇ tsaˬ tahˬ kʼawˇ maˬ 
ehˇ, dehꞈ-eu hawˇ-eu shiˇ-eu maˬ ehˇ, heu ziˇ hawˇ-eu aˬ kaˇ kaˇ ziˇ maˬ ehˇ, dawˬ 
tawˆ luꞈ naw maꞈ-ahˇ oꞈ-eu meh.  
23Naw maꞈ-aˬ, Ka li-euˬ pyeuꞈ-awˇ, Ka liˬaˬ, Miˬyehˇ-euˬ pyeuꞈ-eu meh.  

1 Gawˇliˬtu 4 

Ka li-euˬ gaˇ mˇ-eu gʼaˬ kʼehˇ deuˬ 

1Naw maꞈ nga maꞈ-ahˇ heu loꞈ-ehˇ noeˬ-eu tsaˬ meh. Nga maꞈ Ka liˬeuˬ gaˇ mˇ zaˬ 
deuˬ pyeuꞈ-awˇ, Miˬyehˇ-euˬ zaꞈ taˬ-euˬ yaw tsaˬ yaw dawˇ jeˬ-ahˇ haw piˇ luꞈ-eu 
tsawˇ haˬ meh lehˇ noeˬ-eu tsaˬ meh. 
2Zaˬ kʼaˆ tiˬ gʼaˬ-aˬ, yawˬ ha-euˬ baw leˬ-ahˇ saˇ jaˇ maˬ ziꞈ-ehˇ maˬ gʼeh nya-a.  
3Naw maꞈ maˬ ehˇ, aˬ cawˬ maˬ ehˇ, ngaˬ-ahˇ yaw lehˬ poˆ gaˇ ngaˇ kʼahˬ maˬ lahˇ. 
Ngaˇ yawˬ haˇ yawˬ ha kʼawꞈ yaw lehˬ maˬ poˆ.  

4Ngaˬ-euˬ siˬ nya-eu nui ma shawˇ jehˆ ni jaˆ luꞈ ma. Heu loꞈ-ehˇ ehˇ ngeh, ngaˇ iˬ 
baˇ tiˬ pawꞈ-iˬ maˬ ahˇ lehˇ ehˇ mawꞈ-eu maˬ ngeuˇ. Ngaˬ-euˬ yaw lehˬ-ahˇ pyehˆ 
tseˇ-eu gʼaˬ-aˬ, Sahˬpaˬ Miˬyehˇ meh.  
5Kʼoeˇ miˇ neh, aˇ yamˬ maˬ keuˆ laˇ mi naˆ-ehˇ tsawˇ haˬ tiˬ gʼaˬ-ahˇ-iˬ naw maꞈ 
yaw lehˬ taˬ poˆ. Aˇ saˬ saˬ-eu yaˇ kʼaˬ daˇ-eu kʼoeˇ-aˬ, Sahˬpaˬ Miˬyehˇ oe keuˆ gaˇ 
ya dawˬ-eu meh. Yaw zahˇ laꞈ kʼoeˇ zaꞈ taˬ-euˬ jeˬ-ahˇ yaw shehꞈ laꞈ kʼoeˇ aˬ yawꞈ 
yuˇ doˆ laꞈ-awˇ, tsawˇ haˬ zaˬ-euˬ nui maˬ laꞈ kʼoeˇ zaꞈ taˬ-euˬ nui noeˬ-ahˇ aˬ yawꞈ 
pah dzeh tehꞈ-a. Kʼoeˇ ngeh jawˇ, tsawˇ haˬ yawˬ gʼaˬ na luꞈ-ahˇ oꞈ-eu geuˇ-eu loꞈ-
ehˇ Miˬyehˇ ja ceuˬ nehˬ tehꞈ-a.  
6Aˬpawˇluˆ nga nyaꞈ-euˬ gaˇ kawˆ-ahˇ taꞈ leˇ-awˇ, naw maꞈ gʼaˇ duˬ shaˇ noeˬ-eu laꞈ 
kʼoeˇ ngaˇ heu loꞈ-ehˇ ehˇ-eu jeˬ pyeuꞈ-eu ma. Nga nyaꞈ-ahˇ haw-awˇ, Jaˇliꞈ laꞈ kʼoeˇ 
kʼaˇ boꞈ taˬ-euˬ loꞈ-ehˇ tehꞈ-ehˇ naw maꞈ caw teh-awˇ dehꞈ nya ni ehˇ-eu jeˬ pyeuꞈ-
eu ma. Tiˬ gʼaˬ-ahˇ ja ceuˬ-awˇ tiˬ gʼaˬ-ahˇ ja doeˇ-eu jeˬ naw maꞈ jahˇ-eu maˬ tsaˬ-
a.  
7Naw maꞈ aꞈ cawˬ taꞈ-ehˇ huiˬ dzehˬ mahˇ dzeh ni aˬ suˇ gʼaˬ neh jahˇ-euˬ ta. Naw 
maꞈ kʼaˇ jaˆ-eu jeˬ dawˬ tawˆ luꞈ Miˬyehˇ neh biꞈ laꞈ-euˬ maˬ ngeuˇ-a loˇ. Toˆ-ehˇ 
ngeuˇ naˇ, naw maꞈ kʼaˇ za-euˬ jeˬ Miˬyehˇ neh biꞈ laꞈ-euˬ laꞈ sawˬ maˬ ngeuˇ-eu 
loꞈ-ehˇ aˬ joˆ-ehˇ kʼahˬ sehˇ jehˆ nya te.  
8Naw maꞈ kʼaˇ loˬ-eu jeˬ dawˬ tawˆ luꞈ jaˆ jiˇ ma loˇ. Naw maꞈ smˇ muiˬ muiˬ laˇ 
gʼaˬ-euˬ ma loˇ. Nga maꞈ sahˬ paˬ sahˬ ma maˬ pyeuꞈ laˇ-euˬ kʼawꞈ, naw maꞈ sahˬ 
paˬ sahˬ ma pyeuꞈ laˇ-euˬ te loˇ. Muiˬ tehꞈ-a. Nga maꞈ gʼeh naw maꞈ nehˬ-ehˇ tiˬ 
kawˆ loꞈ-ehˇ sahˬ paˬ sahˬ ma ya geuꞈ ni, naw maꞈ-ahˇ sahˬ paˬ sahˬ ma bi pyeuꞈ laˇ 
mawꞈ miˇ-a.  
9Mˬ taˆ gʼaˬ kʼehˇ dawˬ tawˆ luꞈ hawˇ-eu miˇ tsaˬ zaˬ dawˬ tawˆ luꞈ bi haw niˇ gʼa-eu 
gʼaˇ duˬ, Miˬyehˇ-euˬ gʼaˬ kʼehˇ pyeuꞈ-eu nga maꞈ-ahˇ miˇ kʼahˬ zaˬ mehˬ shi bi 
sehꞈ-eu lehˇ, Miˬyehˇ neh aˬ cawˬ jeˬ nah nah saˬ bi jawˇ laꞈ-euˬ jeˬ nga lehˇ noeˬ 
miˇ-a.  
10Nga maꞈ-aˬ, Ka li gʼaˇ duˬ aˬ dzawˬ aˇ gah pyeuꞈ-eu ma. Ehˇ kʼawꞈ, naw maꞈ-aˬ, Ka 
li laꞈ kʼoeˇ zaˬ siˬ tsawˇ gahˇ ahˇ-eu tsawˇ haˬ meh. Nga maꞈ gʼaˬ baˬ-awˇ, naw maꞈ 
gʼaˬ kʼaˆ-eu meh. Nga maꞈ-ahˇ aˬ cawˬ taˬ nyiˇ dui dui-awˇ, naw maꞈ-ahˇ taˬ huiˬ-eu 
meh.  
11Nymˬ-mˇ keuˆ ni nga maꞈ mehꞈ luꞈ shuꞈ luꞈ-eu ma. Mehˬ tsoeˬ dm-eu maˬ jaˆ-ehˇ, 
aˬ cawˬ neh bi diˬ bi diˬ-ehˇ, yuꞈ zaˇ jawˇ zaˇ maˬ baw ni shaˬ luꞈ-eu ma.  
12Nga maꞈ gaˇ mˇ sehꞈ leꞈ miˇ-a. Nga maꞈ-ahˇ yaˬ kʼehˇ yaˬ laˇ gaˇ dawˬ ngehˬ gʼeh 
nehˬ-awˇ, nga maꞈ-ahˇ kʼehˬ laˇ kʼaˆ laˇ gaˇ oˇ oˇ-ehˇ daˬ-eu ma. 
13Nga maꞈ-ahˇ yehˬ bawˬ sehˇ lu-ehˇ ehˇ laˇ gaˇ, dawˬ nahˬ yu ni ngehˬ kʼoꞈ nehˬ-eu 
ma. Nga maꞈ-aˬ, miˇ tsaˬ heu kʼoeˇ taˆ aˬ cawˬ maˬ geuꞈ nahˇ-ehˇ shehˆ dzeh taˬ-euˬ 
yaw jawꞈ yaw laꞈ-ahˇ duˇ miˇ-a.  
14Naw maꞈ bi shaꞈ dawˇ-iˇ-eu lehˇ sahˬ boꞈ heu taꞈ ngaˇ boꞈ-eu maˬ ngeuˇ. Ngaˇ gaˬ 
dui dui-eu zaˬ deuˬ loꞈ-ehˇ naw maꞈ-ahˇ ngaˇ mehˬ-eu tsoˆ-eu jeˬ pyeuꞈ-eu ma.  

15Aˬ jeˬ miˇ neh ehˇ naˇ, zaˬ yaw nyiˇ-ahˇ bo saˆ-eu tsawˇ haˬ loꞈ-ehˇ naw maꞈ-ahˇ 
sheuˬ gʼeh-eu saˬ laˬ deuˬ maˬ gui jiˇ coeˇ ni jawˇ kʼawꞈ, naw maꞈ-euˬ aˬ da tiˬ gʼaˬ 
tehꞈ meh. Ngaˇ-aˬ, naw maꞈ jawˇ gaˇ Laˬ kʼaˬ cehˇ-eu Guiˬ lahˬ dawˬ hehˇ keuˆ laꞈ-
euˬ gʼaˬ pyeuꞈ-eu miˇ neh, ka li laꞈ kʼoeˇ naw maꞈ-euˬ aˬ da pyeuꞈ laˇ-euˬ ma.  
16Kʼoeˇ miˇ neh, ngaˬ-ahˇ dzaw geuꞈ-eu gʼaˇ duˬ naw maꞈ-ahˇ ngaˇ shaˇ-eu ma.  
17Ngaˇ kʼoeˇ loꞈ-ehˇ noeˬ-awˇ, Sahˬpaˬ Miˬyehˇ laꞈ kʼoeˇ ngaˇ gaˬ dui dui-eu saˇ jaˇ 
ziꞈ-eu aˬ li pyeuꞈ-eu Tiˆmoˇseˬ-ahˇ naw maꞈ jawˇ gaˇ kʼehˇ gʼeh leꞈ-euˬ ma. Ngaˇ 
caw teh luꞈ-eu gaˇ ma pyeuꞈ-eu Ka li laꞈ kʼoeˇ aˬ joˆ-ehˇ ya dehꞈ ya jawˇ-eu gaˇ kawˆ 
kʼoeˇ hmˬ-ahˇ naw maꞈ maˬ ya ngehˇ ni aˬ yawꞈ sheuˬ gʼeh nehˬ laꞈ tehꞈ-a. Gaˇ kawˆ 
kʼoeˇ hmˬ-ahˇ ka li zaˬ aˇ muˇ kʼaˇ jaˆ gaˇ ngaˇ mehˬ-eu ma.  
18Naw maꞈ jawˇ gaˇ ngaˇ maˬ oe-aˇ lehˇ noeˬ-awˇ, naw maꞈ tiˬ paˆ na deuˬ nui ma 
huiˬ luꞈ meh.  
19Sahˬ paˬ Miˬyehˇ nui ma tsaˬ naˇ, gʼawˬ myahˇ maˬ gʼeh-ehˇ naw maꞈ jawˇ gaˇ 
ngaˇ oe-awˇ nui ma huiˬ-eu kʼoeˇ deuˬ ngehˬ-eu dawˬ-ahˇ naˇ haˬ-eu tehꞈ-ehˇ maˬ 
ngeuˇ ni, aˬ yawꞈ maꞈ baoˬ aˇ naˆ ni ahˇ nga lehˇ ngaˇ haw ma.  
20Aˬ jeˬ miˇ neh ehˇ naˇ, Miˬyehˇ Miˇkʼahˬ-aˬ, dawˬ ngehˬ gaˇ taꞈ-eu maˬ ngeuˇ-a. 
Baoˬ ahˇ gaˇ taꞈ-eu meh.  
21Naw maꞈ aˬ geu jeˬ mawꞈ-eu nya. Ngaˇ daˇ cuiˇ yuˇ-awˇ oe gaˇ geuꞈ mawꞈ-eu nya 
loˇ. Maˬ ngeuˇ naˇ, gʼoeˇ-eu gaˬ-eu jeˬ hawˇ-eu nui nahˬ nui yu yuˇ-awˇ oe gaˇ geuꞈ 
mawˬ-eu nya loˇ.  

1 Gawˇliˬtu 5 

Maˬ mˇ kʼmˬ-eu jeˬ mˇ luꞈ-eu 

1Zaˬ miˬ zaˬ hawˇ-eu kʼaˬ dzeˇ zaˬ yuꞈ taꞈ jawˇ taꞈ-eu gaˇ kawˆ-ahˇ taꞈ leˇ-awˇ, lawˇ 
ciꞈ zaˬ deuˬ maˬ mˇ peuˬ gaˇ keuˆ ni naw maꞈ mˇ keuˆ luꞈ meh lehˇ ngaˇ ya gaˬ duˬ 
taˬ-euˬ ma. Tsawˇ haˬ tiˬ gʼaˬ yawˬ ha-euˬ aˬ ma ma nyiˇ nehˬ-ehˇ joe-euˬ gaˇ kawˆ 
ngaˇ ya gaˬ-euˬ ma. 
2Ehˇ kʼawꞈ naw maꞈ nui ma paˇ huiˬ-eu la. Noeˬ shaˬ dui dui paˬ-ehˇ gʼeh-awˇ, kʼoeˇ 
loꞈ-ehˇ mˇ-euˬ tsawˇ haˬ-ahˇ Ka li zaˬ aˇ muˇ laꞈ kʼoeˇ neh teh doˆ-eu tsaˬ meh.  
3-4Ngaˬ-euˬ gʼawˇ mawˇ naw maꞈ nehˬ-ehˇ maˬ jawˇ kʼawꞈ, ngaˬ-euˬ nui ma naw 
maꞈ nehˬ-ehˇ jawˇ luꞈ ma. Ngaˇ naw maꞈ nehˬ-ehˇ jawˇ luꞈ gaˇ duˇ-eu loꞈ-ehˇ, kʼoeˇ 
loꞈ-ehˇ gʼeh-eu jeˬ mˇ-euˬ gʼaˬ-ahˇ aˬ dui-euˬ Sahˬpaˬ Yeˬsuˇ-euˬ tsawˇ myahˇ uˬ 
moˆ ngaˇ yaˇ kʼaˬ daˇ gʼaˬ-euˬ ma. Naw maꞈ tiˬ gaˇ uiˬ leˇ dzoeˇ leˇ ngeh, ngaˬ-euˬ 
nui ma kʼawꞈ naw maꞈ nehˬ-ehˇ jawˇ ma. Kʼoeˇ loꞈ-ehˇ uiˬ lehˇ ngeh, aˬ dui nehˬ-ehˇ 
jawˇ luꞈ-eu aˬ dui-euˬ Sahˬpaˬ Yeˬsuˇ-euˬ baoˬ-ahˇ gʼoe-awˇ heu loꞈ-ehˇ jahˇ-awˬ.  
5Sahˬpaˬ Miˬyehˇ yaˇ kʼaˬ daˇ-eu Aˇ nah keuˆ le ngeh, tsawˇ haˬ kʼoeˇ gʼaˬ-euˬ saꞈ laˇ 
ka kʼoꞈ-eu jeˬ za nya-eu gʼaˇ duˬ, aˬ yawꞈ-euˬ gʼawˇ mawˇ-ahˇ nehꞈ Saˬdaˬ-euˬ aˬ laꞈ 
laꞈ kʼoeˇ a nehˬ-awˇ bi laˆ cawˆ-awˬ.  
6Naw maꞈ nui ma huiˬ-eu maˬ tsaˬ-a. “Dehˬ tseˬ ui cuiˆ tehꞈ kʼawꞈ, kaˬ muˇ tiˬ tsmˇ 
tsmˇ lah ni bi poˬ laˇ nya meh” lehˇ ehˇ taˬ-euˬ jaˆ-eu naw maꞈ siˬ nya meh.  

7Naw maꞈ mawˇ lah ni bi shawˇ laˇ-eu gʼaˇ duˬ, iˬ baˇ pyeuꞈ-eu dehˬ tseˬ yaw oeˇ 
kʼoeˇ laˆ shawˇ dzeh jiˇ-awˬ. Kʼoeˇ ngeh jawˇ, naw maꞈ dehˬ tseˬ tiˬ pawꞈ-iˬ maˬ ahˇ-
eu kaˬ muˇ yaw shuiꞈ tiˬ siˬ pyeuꞈ laˇ tehꞈ-a. Naw maꞈ-aˬ, maˇ maˇ ni dehˬ tseˬ maˬ 
ahˇ-eu kaˬ muˇ-ahˇ duˇ meh lehˇ ngaˇ siˬ nya ma. Aˬ jeˬ miˇ neh ehˇ naˇ, aˬ dui 
Baˬsaˬkaˬ Bawˬ-iˬ gʼeh yamˬ tsaˬ laˇ taˬ-euˬ meh. Baˬsaˬkaˬ Bawˬ-iˬ gʼeh ngeh ya 
lawˇ-eu yawˇ zaˬ pyeuꞈ-eu Ka li-ahˇ lawˇ gʼaˬ-euˬ meh.  
8Aˬ dui Baˬsaˬkaˬ Bawˬ-iˬ gʼeh kaˇ-euˇ. Iˬ baˇ hawˇ-eu maˬ muiˬ maˬ jaˬ-eu jeˬ 
pyeuꞈ-eu dehˬ tseˬ ahˇ-eu kaˬ muˇ-ahˇ maˬ gʼoe-ehˇ, yaw muiˬ yaw shawˇ hawˇ-eu 
yaw tsaˬ yaw dawˇ kaˬ muˇ pyeuꞈ-eu dehˬ tseˬ maˬ ahˇ-eu kaˬ muˇ-ahˇ gʼoe-awˇ 
bawˬ-iˬ gʼeh kaˇ-euˇ.  
9Ngaˇ naw maꞈ-ahˇ boꞈ nehˬ-euˬ sahˬ boꞈ kʼoeˇ taꞈ laꞈ kʼoeˇ, maˬ mˇ kʼmˬ-eu jeˬ mˇ-
eu tsawˇ haˬ deuˬ-ahˇ cawˬ taˬ cawˬ lehˇ ehˇ taˬ-euˬ ma.  
10Aˬ cawˬ nehˬ-ehˇ joe-eu, nui kʼahˇ huiˬ-eu, smˇ kʼoeˬ kʼoeˬ-eu, tahˬ pahˬ aˬ ma 
mawˇ kawˇ-ahˇ uˬ duˬ tahˬ-eu, heu loꞈ-ehˇ gʼeh-eu deuˬ-ahˇ mˇ luꞈ-eu lawˇ ciꞈ zaˬ 
deuˬ-ahˇ cawˬ taˬ cawˬ lehˇ ngaˇ ehˇ mawꞈ-eu maˬ ngeuˇ. Miˇ tsaˬ heu kʼoeˇ taˆ kʼaˇ 
dehꞈ kʼoeˇ keuˆ ni kʼoeˇ loꞈ-ehˇ gʼeh-eu deuˬ-ahˇ naw maꞈ maˬ dehꞈ taꞈ-ehˇ maˬ gʼeh 
nya-aˇ.  
11Ngaˇ ehˇ mawꞈ-eu-aˬ, heu loꞈ-ehˇ ma. Yawˬ haˇ yawˬ ha jah-eu tsawˇ haˬ ma lehˇ 
ehˇ kʼawꞈ, aˬ cawˬ nehˬ-ehˇ joe-eu, nui kʼahˇ huiˬ-eu, tahˬ pahˬ aˬ ma mawˇ kawˇ-
ahˇ uˬ duˬ tahˬ-eu, aˬ cawˬ-ahˇ ja bu ja doeˇ-eu, jiˇ baˬ dawˇ yehꞈ-eu, smˇ kʼoeˬ 
kʼoeˬ-eu, heu deuˬ-ahˇ mˇ-eu tsawˇ haˬ-ahˇ cawˬ taˬ cawˬ lehˇ ehˇ mawꞈ-eu ma. 
Kʼoeˇ loꞈ-ehˇ gʼeh-eu tsawˇ haˬ deuˬ nehˬ-ehˇ hawˬ jawˬ jawˬ taꞈ gaˇ keuˆ ni yahˇ-
awˬ lehˇ ngaˇ nawꞈ maꞈ-ahˇ boꞈ nehˬ taˬ-euˬ ma.  
12Laꞈ nyiˇ paw-euˬ tsawˇ haˬ-ahˇ ngaˇ yaˇ kʼaˬ daˇ-eu maˬ loˬ. Ehˇ kʼawꞈ, Ka li zaˬ aˇ 
muˇ laꞈ kʼoeˇ uˇ-eu deuˬ-ahˇ naw maꞈ yaˇ kʼaˬ maˬ daˇ-ehˇ aˬ joˆ-ehˇ byehˇ nya ta.  
13Laꞈ nyiˇ paw-euˬ tsawˇ haˬ deuˬ-ahˇ Miˬyehˇ yaˇ kʼaˬ daˇ tehꞈ-a. Jaˇliꞈ laꞈ kʼoeˇ ehˇ 
taˬ-euˬ loꞈ-ehˇ, “Haiˬ-eu tsawˇ haˬ deuˬ-ahˇ naw maꞈ laꞈ kʼoeˇ maˬ bi jawˇ ni teh 
doˆ-awˬ.” 

1 Gawˇliˬtu 6 

Ka li zaˬ cawˬ cawˬ yaˇ kʼaˬ ja-eu 

1Naw maꞈ laꞈ kʼoeˇ Ka li zaˬ cawˬ cawˬ ja dzaˬ-eu jeˬ doˆ laˇ naˇ, Miˬyehˇ-euˬ tsawˇ 
haˬ deuˬ neh maˬ bi laˆ tsaˬ geuꞈ ni, aˬ jeˬ miˇ neh lawˇ ciꞈ zaˬ pyeuꞈ-eu yaˇ kʼaˬ daˇ-
eu deuˬ mehˬ shi bi keuˆ leˇ te. 
2Miˬyehˇ-euˬ tsawˇ haˬ deuˬ miˇ tsaˬ heu-ahˇ yaˇ kʼaˬ ya daˇ tehꞈ-a lehˇ naw maꞈ 
maˬ siˬ nya te loˇ. Naw maꞈ miˇ tsaˬ heu-ahˇ yaˇ kʼaˬ ya daˇ-eu jeˬ ngeuˇ naˇ, nyiˇ 
dui dui-eu gaˇ teu deuˬ-ahˇ maˬ jahˇ jiˇ nya te loˇ.  
3Mˬ taˆ gʼaˬ kʼehˇ deuˬ-ahˇ aˬ dui yaˇ kʼaˬ ya daˇ meh lehˇ naw maꞈ maˬ siˬ nya te 
loˇ. Nymˬ-mˇ ya puˬ ya mawˇ luꞈ-eu gaˇ kawˆ heu deuˬ jahˇ tsaˬ nehˬ-eu-aˬ, aˬ jeˬ 
ehˇ nyaꞈ nyeuˆ ta.  

4Gaˇ kawˆ heu loꞈ-ehˇ gʼeh-eu deuˬ doˆ laˇ ngeh, Ka li zaˬ aˇ muˇ neh maˬ taˬ huiˬ-
euˬ tsawˇ haˬ jawˇ gaˇ aˬ jeˬ miˇ neh bi keuˆ leˇ te.  
5Naw maꞈ shaꞈ dawˇ dui dui paˬ-ehˇ gʼeh-eu meh. Ka li zaˬ yaw kaˬ ja dzaˬ-eu jeˬ 
doˆ laˇ ngeh, jahˇ tsaˬ nehˬ nya-eu noeˬ dahˇ doe-eu tsawˇ haˬ naw maꞈ laꞈ kʼoeˇ 
maˬ jawˇ-ehˇ gʼeh tehꞈ-a loˇ.  
6Ehˇ kʼawꞈ, naw maꞈ Ka li zaˬ yaw kaˬ tiˬ gʼaˬ tiˇ gʼaˬ yaˇ kʼaˬ daˇ-eu nymˇ-ahˇ daˬ 
keuˆ leˇ-awˇ, Ka li-ahˇ maˬ jah-eu tsawˇ haˬ deuˬ neh yaˇ kʼaˬ bi daˇ-eu la.  
7Naw maꞈ yaw kaˬ yaˇ kʼaˬ mehˬ dzaˬ laˆ doˆ-eu lehˇ ehˇ-eu teu-aˬ, naw maꞈ gʼaˇ 
duˬ smˬ dui dui-eu jeˬ pyeuꞈ-eu meh. Aˬ cawˬ neh yaw doeˇ bi jahˇ-eu-aˬ, kʼoeˇ naˆ 
maˬ tseˇ maˬ gaˇ dzehˬ tehꞈ-a. Aˬ cawˬ neh tahˇ joe bi joe-eu kʼawꞈ, kʼoeˇ naˆ maˬ 
tseˇ maˬ gaˇ dzehˬ tehꞈ-a. 
8Kʼoeˇ loꞈ-ehˇ maˬ ngeuˇ ni, naw maꞈ yaw kaˬ tiˬ gʼaˬ tiˇ gʼaˬ yaw doeˇ jahˇ-awˇ, tiˬ 
gʼaˬ tiˇ gʼaˬ tahˇ joe joe-eu meh. Ka li zaˬ cawˬ cawˬ teu naˆ ni dehꞈ pyeuꞈ taˬ-euˬ 
meh.  
9Maˬ tsaˬ maˬ dawˇ-eu tsawˇ haˬ Miˬyehˇ Miˇkʼahˬ laꞈ kʼoeˇ maˬ ya uˇ leˇ-a lehˇ naw 
maꞈ siˬ duˬ luꞈ meh. Naw maꞈ taˬ noeˬ lehˬ. Aˬ cawˬ nehˬ-ehˇ joe-eu tsawˇ haˬ, tahˬ 
pahˬ aˬ ma mawˇ kawˇ-ahˇ uˬ duˬ tahˬ-eu tsawˇ haˬ, aˬ cawˬ-euˬ miˬ zaˬ yo zaˬ-ahˇ 
bahˬ-eu tsawˇ haˬ, kʼaˬ dzeˇ zaˬ cawˬ cawˬ kʼaˬ miˬ sheu-eu tsawˇ haˬ,  
10smˇ kʼoeˬ kʼoeˬ-eu tsawˇ haˬ, nui kʼahˇ huiˬ-eu tsawˇ haˬ, jiˇ baˬ dawˇ yehꞈ-eu 
tsawˇ haˬ, aˬ cawˬ-ahˇ yehˬ bawˬ sehˇ lu-ehˇ ehˇ-eu tsawˇ haˬ, tahˇ joe joe-eu tsawˇ 
haˬ, heu deuˬ-aˬ, Miˬyehˇ Miˇkʼahˬ laꞈ kʼoeˇ tiˬ gʼaˬ-iˬ maˬ ya uˇ leˇ-a.  
11Naw maꞈ laꞈ kʼoeˇ tiˬ paˆ na deuˬ kʼoeˇ loꞈ-ehˇ dehꞈ dzeuˇ yaꞈ-euˬ meh. Ehˇ kʼawꞈ, 
naw maꞈ-ahˇ iˬ baˇ tsiˬ shawˇ nehˬ gʼaˬ-euˬ meh. Naw maꞈ-ahˇ Miˬyehˇ-euˬ aˬ laꞈ laꞈ 
kʼoeˇ a nehˬ gʼaˬ-euˬ meh. Naw maꞈ Miˬyehˇ-ahˇ tsaˬ leˇ tsahˇ leˇ ni, Sahˬpaˬ Yeˬsuˇ 
ka li hawˇ-eu Miˬyehˇ-euˬ Yaw sahˇ neh mˇ gʼaˬ-euˬ meh.  

Naw maꞈ-euˬ gʼawˇ mawˇ laꞈ kʼoeˇ Miˬyehˇ-euˬ yaw shehꞈ kʼahˬ sehˇ bi doˆ laˇ-awˬ 

12“Ngaˇ maˬ mˇ kʼmˬ-eu jeˬ maˬ jaˆ.” Ehˇ kʼawꞈ, yawˬ jeˬ na luꞈ gaˇ dahˇ tsoeˬ-eu 
maˬ ngeuˇ-a. “Ngaˇ maˬ mˇ kʼmˬ-eu jeˬ maˬ jaˆ.” Ehˇ kʼawꞈ, aˬ geu jeˬ-euˬ laꞈ oˆ maˬ 
kaˬ, ngaˇ zaˬ kʼaˆ maˬ geuꞈ.  
13“Dzaˬ-eu jeˬ-aˬ, uˬ maˆ gʼaˇ duˬ pyeuꞈ-awˇ, uˬ maˆ-aˬ, dzaˬ-eu jeˬ-euˬ gʼaˇ duˬ 
meh.” Ehˇ kʼawꞈ, nyiˬ jeˬ luꞈ-ahˇ Miˬyehˇ laˆ cawˆ tehꞈ-a. Gʼawˇ mawˇ-aˬ, aˬ cawˬ 
nehˬ-ehˇ joe-eu gʼaˇ duˬ maˬ ngeuˇ-a. Sahˬpaˬ Yeˬsuˇ-euˬ gaˇ mˇ-eu gʼaˇ duˬ meh. 
Gʼawˇ mawˇ-ahˇ bi dzaˬ bi dawˇ-eu gʼaˬ-aˬ, Sahˬpaˬ Yeˬsuˇ meh.  
14Sahˬpaˬ Yeˬsuˇ-ahˇ Miˬyehˇ neh bi gʼoꞈ dehꞈ laˇ-euˬ meh. Aˬ dui-ahˇ kʼawꞈ, aˬ 
yawꞈ-euˬ baoˬ-ahˇ gʼoe-awˇ bi gʼoꞈ dehꞈ laˇ tehꞈ-a.  
15Naw maꞈ-euˬ gʼawˇ mawˇ-aˬ, Ka li-euˬ gʼawˇ mawˇ-ahˇ tsoꞈ-eu aˇ sehˇ deuˬ pyeuꞈ-
eu meh lehˇ maˬ siˬ nya te loˇ. Ka li-euˬ gʼawˇ mawˇ-ahˇ tsoꞈ-eu aˇ sehˇ tiˬ sehˇ ngaˇ 
yuˇ-awˇ, meh maˬlaˇ-euˬ gʼawˇ mawˇ-ahˇ taꞈ-eu aˇ sehˇ bi pyeuꞈ-iˇ kʼmˬ ta loˇ. Tiˬ jeˬ 
gʼeh-awˇ neh-iˬ maˬ bi pyeuꞈ-iˇ kʼmˬ-aˇ.  
16Meh maˬ laˇ nehˬ-ehˇ yuꞈ taꞈ-eu tsawˇ haˬ-aˬ, meh maˬ laˇ kʼoeˇ gʼaˬ nehˬ-ehˇ tiˬ 
shiˬ tiˬ shaˬ tehꞈ-ehˇ pyeuꞈ-iˇ-euˬ meh lehˇ naw maꞈ maˬ siˬ nya te loˇ. “Nyiˬ gʼaˬ-

euˬ tiˬ shiˬ tiˬ shaˬ tehꞈ-ehˇ pyeuꞈ laˇ-euˬ meh” lehˇ, Jaˇliꞈ laꞈ kʼoeˇ bya cehˆ ni ehˇ 
taˬ-euˬ meh. 
17Ehˇ kʼawꞈ, Sahˬpaˬ Yeˬsuˇ nehˬ-ehˇ nui ma gm-eu tsawˇ haˬ-aˬ, saꞈ laˇ paw aˬ 
yawꞈ nehˬ-ehˇ tiˬ shiˬ tiˬ shaˬ tehꞈ-ehˇ pyeuꞈ-eu meh.  
18Aˬ cawˬ nehˬ-ehˇ joe-eu jeˬ-ahˇ gʼawˬ tsehˆ tsehˆ-awˬ. Tsawˇ haˬ zaˬ neh mˇ-euˬ iˬ 
baˇ nui deuˬ dawˬ tawˆ luꞈ gʼawˇ mawˇ-ahˇ coeˬ-eu ciˆ-eu maˬ ngeuˇ-a. Ehˇ kʼawꞈ, aˬ 
cawˬ nehˬ-ehˇ joe-eu jeˬ mˇ-euˬ tsawˇ haˬ-aˬ, yawˬ ha-euˬ gʼawˇ mawˇ-ahˇ coeˬ ni 
ciˆ ni iˬ baˇ mˇ gaˇ duˇ-eu meh.  
19Naw maꞈ-euˬ gʼawˇ mawˇ-aˬ, Miˬyehˇ neh biꞈ leꞈ-awˇ naw maꞈ-euˬ laꞈ kʼoeˇ jawˇ 
luꞈ-eu Muiˬ-eu Shawˇ-eu Yaw sahˇ Miˬyehˇ-euˬ uˬ duˬ tahˬ nymˇ pyeuꞈ-eu meh lehˇ 
maˬ siˬ nya te loˇ. Kʼoeˇ uˬ taꞈ, naw maꞈ-aˬ, naw maꞈ-euˬ maˬ ngeuˇ-a. Miˬyehˇ-euˬ 
meh. 
20Miˬyehˇ neh aˇ poeˬ biꞈ-awˇ zeuˇ tsehˆ gʼaˬ-euˬ meh. Kʼoeˇ miˇ neh, naw maꞈ-euˬ 
gʼawˇ mawˇ laꞈ kʼoeˇ Miˬyehˇ-euˬ yaw shehꞈ kʼahˬ sehˇ bi doˆ laˇ-awˬ.  

1 Gawˇliˬtu 7 

Sheuˬ dahˬ dzaˬ-eu gaˇ kawˆ naˇ haˬ-eu 

1Nymˬ-mˇ jawˇ poˆ-aˬ, naw maꞈ neh ngaˬ-ahˇ sahˬ boꞈ boꞈ ahˇ laꞈ-awˇ naˇ haˬ-euˬ 
gaˇ kawˆ kʼoeˇ ehˇ ma. Kʼaˬ dzeˇ zaˬ-aˬ, miˬ zaˬ maˬ sheuˬ ni jawˇ nya naˇ muiˬ meh.  
2Ehˇ kʼawꞈ, aˬ cawˬ nehˬ-ehˇ joe ni muˇ juˇ juˇ-eu jeˬ jaˆ myaˬ-eu miˇ neh, kʼaˬ dzeˇ 
zaˬ yawˬ gʼaˬ na luꞈ miˬ zaˬ baw-eu tsaˬ-awˇ, zaˬ miˬ zaˬ yawˬ gʼaˬ na luꞈ kʼawꞈ kʼaˬ 
dzeˇ zaˬ baw-eu tsaˬ meh.  
3Kʼaˬ dzeˇ zaˬ gʼaˬ yawˬ ha-euˬ gʼawˇ mawˇ miˬ zaˬ gʼaˬ-ahˇ biꞈ-awˇ, miˬ zaˬ gʼaˬ 
kʼawꞈ yawˬ ha-euˬ gʼawˇ mawˇ kʼaˬ dzeˇ zaˬ gʼaˬ-ahˇ biꞈ-eu laꞈ kʼoeˇ, tiˬ gʼaˬ tiˇ gʼaˬ 
nui kʼahˇ mˇ byah-eu tsaˬ meh.  
4Miˬ zaˬ gʼaˬ yawˬ ha-euˬ gʼawˇ mawˇ-ahˇ yawˬ haˇ yawˬ ha maˬ uˆ lahˇ ni, kʼaˬ dzeˇ 
zaˬ gʼaˬ neh ya bi uˆ lahˇ meh. Kʼoeˇ gaˇ duˇ ni, kʼaˬ dzeˇ zaˬ gʼaˬ kʼawꞈ, yawˬ ha-euˬ 
gʼawˇ mawˇ-ahˇ yawˬ haˇ yawˬ ha maˬ uˆ lahˇ ni, miˬ zaˬ gʼaˬ neh ya bi uˆ lahˇ meh.  
5Tiˬ kʼehˬ tiˬ yamˬ laꞈ kʼoeˇ maˬ yuꞈ taꞈ ni guiˬ lahˬ shaˇ-eu gʼaˇ duˬ nyiˬ gʼaˬ luꞈ nui 
ma tsaˬ-awˇ ehˇ tsehˆ taˬ-euˬ aˇ yamˬ laꞈ kʼoeˇ maˬ ngeuˇ naˇ, tiˬ gʼaˬ tiˇ gʼaˬ maˬ yuꞈ 
taꞈ lehˇ ehˇ-eu maˬ tsaˬ-a. Aˇ yamˬ kʼoeˇ dzeuˇ naˇ, tiˬ kawˆ loꞈ-ehˇ paˇ yuꞈ paˇ jawˇ 
taꞈ-awˬ. Kʼoeˇ loꞈ-ehˇ maˬ jahˇ naˇ, naw maꞈ yawˬ ha-euˬ nui ma-ahˇ maˬ gʼaˬ leˇ-eu 
miˇ neh, nehꞈ Saˬdaˬ muˇ juˇ juˇ gaˇ maˬ dzeuˇ-iˇ nya-a.  
6Ngaˇ heu loꞈ-ehˇ ehˇ-eu heu-aˬ, ngaˇ kʼaˇ ehˇ-eu loꞈ-ehˇ maˬ geuꞈ-ehˇ maˬ gʼeh nya-
a lehˇ dawˬ biꞈ-eu jeˬ-ehˇ ehˇ-eu maˬ ngeuˇ. Ngaˬ neh ehˇ-euˬ loꞈ-ehˇ mˇ-eu gʼaˇ duˬ 
aˬ kawˬ-aˬ biꞈ-eu jeˬ-ehˇ ehˇ-eu ma. 
7Maˇ maˇ ni ya ehˇ naˇ, naw maꞈ dawˬ tawˆ luꞈ ngaˬ loꞈ-ehˇ bi dehꞈ mawꞈ miˇ-a. Ehˇ 
kʼawꞈ, tsawˇ haˬ yawˬ gʼaˬ na luꞈ-ahˇ aˬ cawˬ-ahˇ biꞈ-euˬ gaˇ maˬ duˇ-eu laꞈ sawˬ 
Miˬyehˇ biꞈ taˬ-awˇ, tiˬ gʼaˬ tiˬ jeˬ za taˬ-euˬ meh.  
8Miˬ zaˬ maˬ sheuˬ-eu deuˬ hawˇ-eu miˬ coeˬ miˬ ma deuˬ-ahˇ, ngaˇ loꞈ-ehˇ cawˬ 
maˬ shaˇ baw ni jawˇ nya naˇ muiˬ meh lehˇ ehˇ mawꞈ miˇ-a.  

9Ehˇ kʼawꞈ, yawˬ ha-euˬ nui ma-ahˇ maˬ gʼaˬ leˇ naˇ, cawˬ shaˇ baw-eu tsaˬ dzehˬ 
tehꞈ-a. Aˬ jeˬ miˇ neh ehˇ naˇ, yuꞈ taꞈ jawˇ taꞈ mawꞈ-eu nui kʼahˇ-ahˇ dzahˬ tehˬ taˬ-
eu naˆ maˬ tseˇ, cawˬ shaˇ baw-awˇ jawˇ-eu muiˬ dzehˬ meh.  
10Sheuˬ dahˬ dzaˬ-euˬ miˬ zaˬ yo zaˬ-ahˇ ngaˇ heu loꞈ-ehˇ dawˬ biꞈ-eu ma. Ngaˬ-euˬ 
dawˬ maˬ ngeuˇ. Sahˬpaˬ Miˬyehˇ-euˬ dawˬ meh. Miˬ zaˬ tiˬ gʼaˬ yawˬ ha-euˬ kʼaˬ 
dzeˇ zaˬ-ahˇ maˬ ya gʼawˬ-a.  
11Maˬ gʼawˬ-ehˇ maˬ juˬ naˇ, yawˬ zahˇ yawˬ maˬ iˇ paˇ ni tiˬ gʼaˬ tehꞈ-ehˇ ya jawˇ 
meh. Maˬ ngeuˇ naˇ, yawˬ ha-euˬ kʼaˬ dzeˇ zaˬ nehˬ-ehˇ laˆ tsaˬ laˆ tsahˇ-awˇ paˇ 
jawˇ kʼoꞈ-eu tsaˬ meh. Kʼaˬ dzeˇ zaˬ deuˬ kʼawꞈ, miˬ zaˬ maˬ ya kʼoꞈ-a lehˇ ngaˇ ehˇ-
eu ma.  
12Nui deuˬ-ahˇ ngaˇ heu loꞈ-ehˇ ehˇ-eu ma. Sahˬpaˬ Miˬyehˇ-euˬ dawˬ maˬ ngeuˇ. 
Ngaˬ-euˬ dawˬ ma. Ka li zaˬ tiˬ gʼaˬ Ka li zaˬ maˬ ngeuˇ-eu miˬ zaˬ sheuˬ-awˇ, miˬ 
zaˬ kʼoeˇ gʼaˬ aˬ yawꞈ nehˬ-ehˇ dehꞈ daˆ leꞈ mawꞈ-eu nui ma ahˇ naˇ, maˬ ya kʼoꞈ 
nehˬ-a.  
13Ka li zaˬ tiˬ gʼaˬ, Ka li zaˬ maˬ ngeuˇ-eu kʼaˬ dzeˇ zaˬ-ahˇ dahˬ dzaˬ-iˇ-awˇ, kʼaˬ dzeˇ 
zaˬ kʼoeˇ gʼaˬ aˬ yawꞈ nehˬ-ehˇ dehꞈ daˆ leꞈ mawꞈ-eu nui ma ahˇ naˇ, maˬ ya kʼoꞈ 
nehˬ-a.  
14Aˬ jeˬ miˇ neh ehˇ naˇ, Ka li-ahˇ maˬ jah-eu kʼaˬ dzeˇ zaˬ kʼoeˇ gʼaˬ-aˬ, aˬ yawꞈ-euˬ 
miˬ zaˬ-ahˇ taꞈ leˇ-eu laꞈ kʼoeˇ, Miˬyehˇ ha geuꞈ nya-eu tsawˇ haˬ pyeuꞈ laˇ-euˬ meh. 
Ka li-ahˇ maˬ jah-eu miˬ zaˬ kʼoeˇ gʼaˬ kʼawꞈ, Ka li-ahˇ jah-eu aˬ yawꞈ-euˬ kʼaˬ dzeˇ 
zaˬ-ahˇ taꞈ leˇ-euˬ laꞈ kʼoeˇ, Miˬyehˇ ha geuꞈ nya-eu tsawˇ haˬ pyeuꞈ laˇ-euˬ meh. 
Kʼoeˇ loꞈ-ehˇ maˬ jahˇ naˇ, aˬ yawꞈ maꞈ-euˬ zaˬ deuˬ lawˇ ciꞈ zaˬ-euˬ zaˬ deuˬ-ahˇ 
duˇ tehꞈ-a. Kʼoeˇ loꞈ-ehˇ jahˇ naˇ, zaˬ kʼoeˇ deuˬ Miˬyehˇ ha geuꞈ nya-eu tsawˇ haˬ 
pyeuꞈ laˇ tehꞈ-a.  
15Ehˇ kʼawꞈ, miˬ zaˬ yo zaˬ yaw kaˬ Ka li-ahˇ maˬ jah-eu gʼaˬ gʼawˬ mawꞈ-eu nui ma 
ahˇ naˇ, gʼawˬ luꞈ-uˇ. Kʼoeˇ loꞈ-ehˇ pyeuꞈ laˇ ngeh, miˬ zaˬ yo zaˬ laꞈ kʼoeˇ Ka li zaˬ 
pyeuꞈ-eu gʼaˬ-aˬ, paꞈ tawꞈ taˬ-euˬ jeˬ-ahˇ ya buˬ ya law-iˇ-euˬ gaˇ duˇ-eu meh. Naw 
maꞈ nui saˇ oꞈ-eu laꞈ kʼoeˇ ya dehꞈ ni Miˬyehˇ kuˇ-euˬ gaˇ duˇ-eu meh.  
16Ka li zaˬ pyeuꞈ-eu aˬ cawˬ-euˬ miˬ zaˬ deuˬ-oˇ, nawˬ-euˬ kʼaˬ dzeˇ zaˬ-ahˇ nawˇ 
maˬ ka kʼoꞈ nya-aˇ lehˇ ehˇ nya te loˇ. Ka li zaˬ pyeuꞈ-eu aˬ cawˬ-euˬ kʼaˬ dzeˇ zaˬ 
deuˬ-oˇ, nawˬ-euˬ miˬ zaˬ-ahˇ nawˇ maˬ ka kʼoꞈ nya-aˇ lehˇ ehˇ nya te loˇ.  

Miˬyehˇ neh kuˇ doˆ-euˬ tsawˇ haˬ loꞈ-ehˇ dehꞈ-awˬ 

17Yawˬ gʼaˬ na luꞈ Miˬyehˇ neh kʼaˇ biˇ oꞈ nehˬ-euˬ loꞈ-ehˇ dehꞈ-awˇ, Miˬyehˇ neh bi 
kuˇ ngeh kʼaˇ pyeuꞈ luꞈ-eu loꞈ-ehˇ dehꞈ gʼeh-eu tsaˬ meh.  
18Baˆ kʼoˆ mehˬ dzaˬ yehˬ-euˬ tsawˇ haˬ tiˬ gʼaˬ Miˬyehˇ neh kuˇ-euˬ jeˬ-ahˇ ha geuꞈ 
gʼaˬ naˇ, baˆ kʼoˆ mehˬ dzaˬ yehˬ gʼaˬ-euˬ kʼoeˇ-ahˇ laˆ byoˆ-eu maˬ tsaˬ-a. Baˆ kʼoˆ 
mehˬ dzaˬ maˬ yehˬ-euˬ tsawˇ haˬ tiˬ gʼaˬ Miˬyehˇ neh kuˇ-euˬ jeˬ-ahˇ ha geuꞈ gʼaˬ 
naˇ, baˆ kʼoˆ mehˬ dzaˬ paˇ yehˬ-eu maˬ tsaˬ-a.  
19Aˬ jeˬ miˇ neh ehˇ naˇ, baˆ kʼoˆ mehˬ dzaˬ yehˬ-euˬ maˬ ehˇ, maˬ yehˬ-euˬ maˬ ehˇ, 
beu gaˇ duˬ maˬ jaˆ-a. Miˬyehˇ-euˬ zahˇ dawˬ kʼoꞈ dawˬ-ahˇ naˇ haˬ geuꞈ-eu tehꞈ-ehˇ 
gaˇ dahˇ tsoeˬ-eu meh.  

20Yawˬ gʼaˬ na luꞈ Miˬyehˇ neh kuˇ-euˬ jeˬ-ahˇ ha geuꞈ ngeh kʼaˇ pyeuꞈ luꞈ-eu loꞈ-
ehˇ dehꞈ gʼeh-eu tsaˬ meh.  
21Miˬyehˇ nawˬ-ahˇ kuˇ ngeh, nawˇ aˬ cawˬ-euˬ zaˬ kʼaˆ geuꞈ luꞈ te loˇ. Tiˬ jeˬ-iˬ maˬ 
ngeuˇ-aˇ. Ehˇ kʼawꞈ, nawˇ aˬ cawˬ-euˬ zaˬ kʼaˆ maˬ paˇ ya geuꞈ ni buˬ-iˇ-eu a kawˬ-aˬ 
za nya naˇ, muiˬ tehꞈ-a.  
22Aˬ jeˬ miˇ neh ehˇ naˇ, Sahˬpaˬ Miˬyehˇ neh kuˇ-euˬ zaˬ kʼaˆ tiˬ gʼaˬ-aˬ, Sahˬpaˬ 
Miˬyehˇ-euˬ buˬ-iˇ-euˬ tsawˇ haˬ pyeuꞈ-eu meh. Kʼoeˇ loꞈ-ehˇ duˇ ni, Ka li neh bi 
kuˇ-euˬ buˬ-iˇ-euˬ tsawˇ haˬ tiˬ gʼaˬ-aˬ, Ka liˬ-euˬ zaˬ kʼaˆ pyeuꞈ-eu meh.  
23Miˬyehˇ neh naw maꞈ-ahˇ aˇ poeˬ biꞈ-awˇ zeuˇ tsehˆ gʼaˬ-euˬ meh. Kʼoeˇ miˇ neh, 
tsawˇ haˬ zaˬ-euˬ zaˬ kʼaˆ taˬ paˇ bi pyeuꞈ.  
24Aˬ yuiꞈ aˬ nyiˇ Ka li zaˬ deuˬ-oˇ, yawˬ gʼaˬ na luꞈ Miˬyehˇ kuˇ ngeh kʼaˇ pyeuꞈ luꞈ-
eu loꞈ-ehˇ Miˬyehˇ mehˬ shi dehꞈ gʼeh-awˬ.  

Miˬ zaˬ maˬ sheuˬ-euˬ deuˬ hawˇ-eu miˬ coeˬ miˬ ma deuˬ gaˇ kawˆ naˇ haˬ-eu 

25Naw maꞈ neh ngaˬ-ahˇ boꞈ naˇ haˬ laꞈ-euˬ smˇ miˇ maˬ iˇ ni jawˇ-eu zaˬ miˬ zaˬ 
deuˬ-euˬ gaˇ kawˆ-ahˇ taꞈ leˇ-awˇ, Sahˬpaˬ Miˬyehˇ-euˬ dawˬ ngaˇ maˬ za-aˬ. Ehˇ 
kʼawꞈ, Miˬyehˇ guiˬ lahˬ baˬ da neh jah coeˇ paˬ-ehˇ gʼeh-eu ngaˬ-euˬ nui noeˬ naw 
maꞈ-ahˇ biꞈ-eu ma.  
26Nymˬ-mˇ keuˆ le luꞈ-eu shaˬ-eu zahˬ-eu aˇ yamˬ heu-ahˇ shaˇ sawˇ haw naˇ, tsawˇ 
haˬ aˬ geu gʼaˬ maˬ kaˬ yawˬ ha kʼaˇ pyeuꞈ luꞈ-eu loꞈ-ehˇ dehꞈ gʼeh-eu tsaˬ meh lehˇ 
ngaˇ noeˬ-eu ma.  
27Miˬ zaˬ sheuˬ-euˬ ngeuˇ naˇ, byehˇ-eu taˬ paˇ leh jeh. Maˬ sheuˬ-euˬ ngeuˇ naˇ 
kʼawꞈ, sheuˬ-eu taˬ paˇ leh jeh.  
28Nawˇ miˬ zaˬ sheuˬ naˇ, sheuˬ-euˬ kʼoeˇ iˬ baˇ mˇ-eu maˬ ngeuˇ-a. Kʼaˬ dzeˇ zaˬ 
maˬ baw-eu zaˬ miˬ zaˬ tiˬ gʼaˬ smˇ miˇ iˇ naˇ kʼawꞈ, smˇ miˇ iˇ-euˬ kʼoeˇ iˬ baˇ mˇ-eu 
maˬ ngeuˇ-a. Ehˇ kʼawꞈ, gʼeh nya naˇ, sheuˬ dahˬ dzaˬ-euˬ tsawˇ haˬ deuˬ miˇ tsaˬ 
heu kʼoeˇ taˆ ya tahˬ puˬ-eu shaˬ zahˬ kʼoeˇ deuˬ naw maꞈ kʼoeˇ taˆ maˬ bi keuˆ le 
mawꞈ nya.  
29Aˬ yuiꞈ aˬ nyiˇ Ka li zaˬ deuˬ-oˇ, ngaˇ ehˇ mawꞈ-eu-aˬ, heu loꞈ-ehˇ ma. Aˇ saˬ saˬ-eu 
aˇ yamˬ keuˆ le-eu gʼawˬ myahˇ ni maˬ paˇ ca meh. Iˬ nah taꞈ naˇ, miˬ zaˬ baw-eu 
tsawˇ haˬ deuˬ kʼawꞈ, miˬ zaˬ maˬ baw-eu tsawˇ haˬ deuˬ loꞈ-ehˇ jawˇ-awˬ.  
30Tsawˇ ngoeˇ ngoeˇ luꞈ-eu tsawˇ haˬ deuˬ kʼawꞈ, maˬ noeˬ shaˬ-eu loꞈ-ehˇ jawˇ-
awˬ. Uiˇ luꞈ-eu tsawˇ haˬ deuˬ kʼawꞈ, laˬ kʼaˬ maˬ cehˇ-eu loꞈ-ehˇ jawˇ-awˬ.  
31Miˇ tsaˬ shiˬ shaˬ jiˇ-ahˇ taꞈ leˇ-eu gaˇ mˇ-eu deuˬ kʼawꞈ, tiˬ byah tiˬ loꞈ maˬ mˇ ni 
jawˇ-awˬ. Aˬ jeˬ miˇ neh ehˇ naˇ, miˇ tsaˬ heu-euˬ seuˆ dzeuꞈ aˇ gʼehˇ byoˆ le luꞈ 
meh.  
32Naw maꞈ-euˬ nui ma laꞈ kʼoeˇ kʼahˬ lahˇ-eu jeˬ maˬ bi ahˇ mawꞈ nya. Miˬ zaˬ maˬ 
baw-eu tsawˇ haˬ-aˬ, Sahˬpaˬ Miˬyehˇ-euˬ gaˇ-ahˇ kʼahˇ kʼoꞈ-eu nui ma ahˇ-eu meh. 
Aˬ jeˬ miˇ neh ehˇ naˇ, Sahˬpaˬ Miˬyehˇ nui kʼahˇ shiˇ-eu jeˬ-ahˇ aˬ yawꞈ mˇ mawꞈ-
eu meh.  

33Ehˇ kʼawꞈ, miˬ zaˬ baw-eu tsawˇ haˬ-aˬ, miˇ tsaˬ shiˬ shaˬ jiˇ gaˇ kawˆ-ahˇ kʼahˇ 
kʼoꞈ-eu nui ma ahˇ-eu meh. Aˬ jeˬ miˇ neh ehˇ naˇ, aˬ yawꞈ-euˬ miˬ zaˬ nui kʼahˇ 
shiˇ-eu jeˬ-ahˇ aˬ yawꞈ mˇ mawꞈ-eu meh.  
34Kʼoeˇ miˇ neh, nui noeˬ nyiˬ jeˬ neh bi gʼeu taw taˬ-euˬ gaˇ duˇ-eu meh. Kʼaˬ dzeˇ 
zaˬ maˬ baw-eu zaˬ miˬ zaˬ, maˬ ngeuˇ naˇ zaˬ miˬ aˬ buˇ zaˬ guˬ-aˬ, Sahˬpaˬ 
Miˬyehˇ-euˬ gaˇ-ahˇ kʼahˇ kʼoꞈ-eu nui ma ahˇ-eu meh. Aˬ jeˬ miˇ neh ehˇ naˇ, aˬ yawꞈ 
nyiˬ jeˬ maˬ noeˬ ni, nui ma gʼawˇ mawˇ dawˬ tawˆ luꞈ Miˬyehˇ-ahˇ a nehˬ mawꞈ-eu 
meh. Ehˇ kʼawꞈ, kʼaˬ dzeˇ zaˬ baw-eu zaˬ miˬ zaˬ-aˬ, miˇ tsaˬ shiˬ shaˬ jiˇ gaˇ kawˆ-
ahˇ kʼahˇ kʼoꞈ-eu nui ma ahˇ-eu meh. Aˬ jeˬ miˇ neh ehˇ naˇ, aˬ yawꞈ-euˬ kʼaˬ dzeˇ 
zaˬ nui kʼahˇ shiˇ-eu jeˬ-ahˇ aˬ yawꞈ mˇ mawꞈ-eu meh.  
35Naw maꞈ gʼaˇ duˬ gaˇ dahˇ tsoeˬ ni ngaˇ heu loꞈ-ehˇ ehˇ-eu ma. Naw maꞈ-ahˇ kaˬ 
naˬ-eu maˬ ngeuˇ. Naw maꞈ-ahˇ tsaˬ-eu muiˬ-eu jeˬ bi mˇ mawꞈ-awˇ, nui ma gʼawˇ 
mawˇ dawˬ tawˆ luꞈ Sahˬpaˬ Miˬyehˇ-euˬ gaˇ gʼaˇ duˬ tiˬ byah tiˬ loꞈ a nehˬ nya ni 
ehˇ-eu jeˬ pyeuꞈ-eu ma.  
36Tsawˇ haˬ nyiˬ gʼaˬ ngehˬ cawˬ tsehˆ gʼaˬ taˬ-euˬ kʼawꞈ, maˬ sheuˬ dahˬ dzaˬ ni 
byehˇ-euˬ ehˇ-awˬ. Kʼaˬ dzeˇ zaˬ gʼaˬ zaˬ miˬ zaˬ kʼoeˇ gʼaˬ-ahˇ maˬ sheuˬ nehˬ-euˬ 
gaˇ noeˬ kʼahˇ mahˇ-eu uˬ taꞈ, aˬ yawꞈ-euˬ nui loˆ-ahˇ aˬ yawꞈ maˬ gʼaˬ leˇ-ehˇ sheuˬ 
mawꞈ-eu nui ma ahˇ naˇ, sheuˬ-eu tsaˬ tehꞈ-a. Kʼoeˇ loꞈ-ehˇ sheuˬ-euˬ kʼoeˇ-aˬ, iˬ 
baˇ mˇ-eu maˬ ngeuˇ-a.  
37Ehˇ kʼawꞈ, kʼaˬ dzeˇ zaˬ gʼaˬ aˬ cawˬ neh maˬ kaˬ naˬ nehˬ-euˬ gaˇ, nui ma ziꞈ dah 
ni noeˬ tsehˆ-eu uˬ taꞈ, yawˬ ha-euˬ nui loˆ-ahˇ yawˬ ha gʼaˬ leˇ-eu laꞈ kʼoeˇ, zaˬ miˬ 
zaˬ kʼoeˇ gʼaˬ-ahˇ maˬ sheuˬ ma lehˇ ngeuˇ naˇ, aˬ yawꞈ jahˇ-eu kʼoeˇ tsaˬ meh.  
38Kʼoeˇ miˇ neh, miˬ zaˬ sheuˬ-eu tsawˇ haˬ-aˬ, yaw muiˬ jeˬ mˇ gaˇ duˇ-eu meh. Ehˇ 
kʼawꞈ, miˬ zaˬ maˬ sheuˬ-eu tsawˇ haˬ-aˬ, kʼoeˇ naˆ maˬ tseˇ muiˬ-eu jeˬ mˇ gaˇ duˇ-
eu meh.  
39Kʼaˬ dzeˇ zaˬ baw-eu zaˬ miˬ zaˬ-aˬ, yawˬ ha-euˬ kʼaˬ dzeˇ zaˬ kʼaˇ dehꞈ kʼoeˇ keuˆ 
ni yawˬ zahˇ yawˬ maˬ ya iˇ paˇ-a. Kʼaˬ dzeˇ zaˬ shiˇ dzeuˇ naˇ, yawˬ ha kʼaˇ dahˬ 
dzaˬ-iˇ mawꞈ gaˇ dahˬ dzaˬ-iˇ nya meh. Ehˇ kʼawꞈ, Ka li zaˬ-ahˇ tehꞈ-ehˇ ya dahˬ 
dzaˬ-iˇ meh.  
40Ngaˬ neh noeˬ-euˬ loꞈ-ehˇ ya ehˇ naˇ, maˬ dahˬ dzaˬ-iˇ ni jawˇ-eu-aˬ, aˬ yawꞈ gʼaˇ 
duˬ zaˬ dzehˬ meh. Ngaˬ neh noeˬ-euˬ heu Miˬyehˇ-euˬ Yaw sahˇ-ahˇ tsaˬ ma lehˇ 
ngaˇ jah-eu ma.  

1 Gawˇliˬtu 8 

Tahˬ pahˬ aˬ ma mawˇ kawˇ-ahˇ lawˇ-euˬ dzaˇ gaˇ kawˆ naˇ haˬ-eu 

1Naw maꞈ neh ngaˬ-ahˇ boꞈ naˇ haˬ laꞈ-euˬ tahˬ pahˬ aˬ ma mawˇ kawˇ-ahˇ lawˇ-euˬ 
dzaˇ gaˇ kawˆ-ahˇ taꞈ leˇ-awˇ, ngaˇ heu loꞈ-ehˇ ehˇ-eu ma.  

“Aˬ dui yawˬ gʼaˬ na luꞈ zaˬ siˬ tsawˇ gahˇ ahˇ ma” leˇ siˬ nya ma. Ehˇ kʼawꞈ, zaˬ siˬ 
tsawˇ gahˇ-aˬ tsawˇ haˬ zaˬ-ahˇ nui ma bi huiˬ laˇ-awˇ, gʼoeˇ-eu gaˬ-eu jeˬ-aˬ, tsawˇ 
haˬ zaˬ-ahˇ bi huiˬ bi mahˇ laˇ-eu meh.  

2Yawˬ haˇ yawˬ ha zaˬ siˬ tsawˇ gahˇ ahˇ ma lehˇ noeˬ-eu tsawˇ haˬ-aˬ, yawˬ ha siˬ 
geuˇ nya geuˇ-eu loꞈ-ehˇ maˬ siˬ maˬ nya keuˆ-eu tsawˇ haˬ pyeuꞈ-eu meh.  
3Ehˇ kʼawꞈ, Miˬyehˇ-ahˇ gaˬ-eu tsawˇ haˬ-ahˇ Miˬyehˇ siˬ nya-eu meh.  
4Kʼoeˇ miˇ neh, tahˬ paˬ aˬ ma mawˇ kawˇ-ahˇ lawˇ-euˬ dzaˇ-ahˇ dzaˬ-eu gaˇ kawˆ 
ngaˇ heu loꞈ-ehˇ ehˇ-eu ma. Tahˬ paˬ aˬ ma mawˇ kawˇ-aˬ, aˬ diˇ aˬ maˇ maˬ jaˆ maˬ 
jawˇ-eu jeˬ-euˬ dah zaˇ tehˆ taˬ-euˬ mawˇ kawˇ meh lehˇ aˬ dui siˬ nya ma. Miˬyehˇ 
tiˬ gʼaˬ tehꞈ-ehˇ jawˇ-eu gaˇ kawˆ kʼawꞈ, aˬ dui siˬ nya ma.  
5Mˬ kʼoeˇ taˆ miˇ tsaˬ kʼoeˇ taˆ “miˬyehˇ” lehˇ kuˇ-euˬ gʼawˬ mya ni jawˇ-awˇ, 
“miˬyehˇ” hawˇ-eu “yaw sahˇ sahˬ paˬ” gʼawˬ mya gʼaˬ jawˇ-eu meh.  
6Ehˇ kʼawꞈ, aˬ dui-euˬ gʼaˇ duˬ-aˬ, Miˬyehˇ tiˬ gʼaˬ jawˇ-eu tehꞈ ma. Aˬ yawꞈ-aˬ, dawˬ 
tawˆ luꞈ-ahˇ Beh-euˬ yaw sahˇ Aˬda pyeuꞈ-awˇ, aˬ yawꞈ gʼaˇ duˬ aˬ dui dehꞈ luꞈ-eu 
ma.  
7Ehˇ kʼawꞈ, yawˬ gʼaˬ na luꞈ kʼoeˇ loꞈ-ehˇ siˬ nya-eu zaˬ siˬ tsawˇ gahˇ ahˇ-eu maˬ 
ngeuˇ-a. Tsawˇ haˬ tiˬ paˆ na deuˬ-aˬ, tahˬ pahˬ aˬ ma mawˇ kawˇ-ahˇ jah sheuˆ taˬ-
euˬ miˇ neh, kʼoeˇ loꞈ-ehˇ gʼeh-eu lawˇ dzaˇ-ahˇ dzaˬ ngeh, tahˬ pahˬ aˬ ma mawˇ 
kawˇ-euˬ dzaˇ meh lehˇ noeˬ luꞈ-eu meh. Aˬ yawꞈ maꞈ-euˬ siˬ nya-eu nui ma gʼaˬ 
baˬ-eu miˇ neh, dzaˇ kʼoeˇ tsawˇ haˬ-ahˇ laˆ jawꞈ-eu meh lehˇ noeˬ-eu meh. 
8Dzaˇ ehˇ-eu jeˬ-aˬ, aˬ dui hawˇ-eu Miˬyehˇ yaw kaˬ cawˬ cawˬ taꞈ gaˇ bi muiˬ laˇ-eu 
jeˬ maˬ ngeuˇ-a. Maˬ dzaˬ-euˬ baˬ da neh smˬ-iˇ-eu maˬ baw-ehˇ, dzaˬ-euˬ baˬ da 
neh lahˬ laˇ duˬ kʼawꞈ maˬ jaˆ-a.  
9Ehˇ kʼawꞈ, naw maꞈ mˇ mawꞈ-eu jeˬ mˇ nya-eu aˬ kawˬ-aˬ jaˆ-eu baˬ da neh, jah-eu 
gʼaˬ byehˆ byehˆ-eu tsawˇ haˬ deuˬ iˬ baˇ maˬ ya bi mˇ ni yahˇ-eu tsaˬ meh.  
10“Zaˬ siˬ tsawˇ gahˇ” ahˇ-eu deuˬ lehˇ kuˇ-eu naw maꞈ tahˬ pahˬ aˬ ma mawˇ kawˇ 
jaˆ-eu uˬ duˬ tahˬ nymˇ laꞈ kʼoeˇ dzaˬ luꞈ dawˇ luꞈ gaˇ, siˬ nya-eu nui ma gʼaˬ baˬ-eu 
tsawˇ haˬ tiˬ gʼaˬ ya mawˇ naˇ, tahˬ pahˬ aˬ ma mawˇ kawˇ-ahˇ lawˇ-euˬ dzaˇ-ahˇ 
dzaˬ ni gʼaˬ biꞈ nehˬ gaˇ maˬ duˇ-aˇ loˇ.  
11Kʼoeˇ loꞈ-ehˇ ngeuˇ naˇ, naw maꞈ-euˬ “zaˬ siˬ tsawˇ gahˇ” baˬ da neh gʼaˬ baˬ-eu 
Ka li zaˬ kʼoeˇ gʼaˬ cawˆ-iˇ tehꞈ-a. Aˬ yawꞈ-euˬ gʼaˇ duˬ Ka li shiˇ dah taˬ-euˬ maˬ 
ngeuˇ-a loˇ.  
12Naw maꞈ kʼoeˇ loꞈ-ehˇ mˇ ngeh, aˬ yuiꞈ aˬ nyiˇ Ka li zaˬ deuˬ-ahˇ mˇ lehˬ-awˇ, gʼaˬ 
baˬ-eu aˬ yawꞈ maꞈ-euˬ siˬ nya-eu nui ma-ahˇ laˆ naˇ nehˬ-eu laꞈ kʼoeˇ, Ka li-ahˇ mˇ 
lehˬ gaˇ duˇ-eu meh.  
13Kʼoeˇ miˇ neh, dzaˬ-eu dawˇ-eu jeˬ baˬ da neh aˬ yuiꞈ aˬ nyiˇ Ka li zaˬ iˬ baˇ mˇ doˆ 
laꞈ-eu ngeuˇ lawˬ naˇ, Ka li zaˬ tiˬ gʼaˬ iˬ baˇ laꞈ kʼoeˇ maˬ bi coˬ ahˇ-eu gʼaˇ duˬ, ngaˇ 
shaˬ jiˇ tiˬ jawˇ-iˬ maˬ paˇ dzaˬ ma.  

1 Gawˇliˬtu 9 

Gʼaˬ kʼehˇ tiˬ gʼaˬ za-euˬ aˬ kawˬ-aˬ hawˇ-eu ya mˇ-eu gaˇ deuˬ 

1Ngaˇ yawˬ ha mˇ mawꞈ-eu jeˬ maˬ mˇ nya ni bi ka lahˇ taˬ-euˬ tsawˇ haˬ nga loˇ. 
Gʼaˬ kʼehˇ geuꞈ luꞈ-eu tsawˇ haˬ maˬ ngeuˇ nga loˇ. Aˬ dui-euˬ Sahˬpaˬ Yeˬsuˇ-ahˇ ya 

mawˇ-euˬ tsawˇ haˬ maˬ ngeuˇ nga loˇ. Naw maꞈ-aˬ, Sahˬpaˬ Miˬyehˇ-euˬ gaˇ-ahˇ 
ngaˬ neh mˇ-awˇ mˇ doˆ shaˇ doˆ taˬ-euˬ aˇ siˬ aˇ lu deuˬ maˬ ngeuˇ te loˇ.  
2Aˬ cawˬ ngaˬ-ahˇ Miˬyehˇ-euˬ gʼaˬ kʼehˇ lehˇ maˬ sawˇ kʼawꞈ, naw maꞈ sawˇ-eu tsaˬ 
meh. Naw maꞈ Sahˬpaˬ Miˬyehˇ laꞈ kʼoeˇ dehꞈ luꞈ-eu kʼoeˇ-aˬ, ngaˇ gʼaˬ kʼehˇ pyeuꞈ-
eu saˇ kiˇ meh.  
3Aˬ cawˬ ngaˬ-ahˇ pyehˆ tseˇ laˇ naˇ, ngaˇ heu loꞈ-ehˇ ehˇ kʼoꞈ nehˬ ma.  
4Ngaˬ neh gaˇ mˇ-euˬ aˇ poeˬ ngaˇ dzaˬ dzaˬ dawˇ dawˇ za-eu maˬ geuˇ-a loˇ.  
5Gʼaˬ kʼehˇ nui deuˬ pyeuꞈ-eu Sahˬpaˬ Yeˬsuˇ-euˬ mehˇ nmˇ deuˬ hawˇ-eu Beˬtuˆluˆ 
maꞈ loꞈ-ehˇ, ngaˇ gʼeh Ka li-ahˇ jah-eu miˬ zaˬ tiˬ gʼaˬ sheuˬ-awˇ cah-eu aˬ kawˬ-aˬ 
maˬ jaˆ ta loˇ.  
6Maˬ ngeuˇ naˇ, Baˬnaˬbaˇ nga nyaꞈ tehꞈ-ehˇ yawˬ haˇ yawˬ ha ya poˆ dzaˬ ta loˇ. 
7Yawˬ ha-euˬ pyuˇ yuˇ doˆ-awˇ yehˇ geuꞈ-eu tsawˇ haˬ jawˇ meh loˇ. Aˬ gaꞈ yaˇ kmˇ 
mˇ-awˇ aˬ gaꞈ aˇ siˬ maˬ pyaˆ dzaˬ-eu tsawˇ haˬ jawˇ ta loˇ. Yawˇ bo-awˇ yawˇ-euˬ aˬ 
coeˇ maˬ nyehꞈ dawˇ-eu tsawˇ haˬ jawˇ meh loˇ.  
8Ngaˇ heu loꞈ-ehˇ ehˇ-eu heu, tsawˇ haˬ zaˬ-euˬ nui noeˬ ehˇ-eu nga loˇ. Zahˇ dawˬ 
kʼoꞈ dawˬ laꞈ kʼoeˇ kʼawꞈ kʼoeˇ loꞈ-ehˇ ehˇ taˬ-euˬ maˬ ngeuˇ-a loˇ.  
9“Cehˇ bi nawˬ-euˬ mawˇ neˇ-ahˇ mehˬ tsahˬ taˬ tsahˬ” lehˇ, Moˇseˬ-euˬ Zahˇ dawˬ 
kʼoꞈ dawˬ laꞈ kʼoeˇ ehˇ taˬ-euˬ jaˆ meh. Miˬyehˇ neh kʼoeˇ loꞈ-ehˇ ehˇ taˬ-euˬ kʼoeˇ, 
mawˇ neˇ-ahˇ ehˇ mawꞈ ta loˇ.  
10Aˬ dui-ahˇ ehˇ mawꞈ-eu maˬ ngeuˇ-a loˇ. Ngeuˇ meh. Aˬ dui gʼaˇ duˬ ehˇ taˬ-euˬ 
meh. Deh ma tsehˬ-eu gʼaˬ maˬ ehˇ, cehˇ yehˬ-eu gʼaˬ maˬ ehˇ, cehˇ za laˇ gaˇ noeˬ 
tmˬ-awˇ mˇ-eu meh.  
11Naw maꞈ jawˇ gaˇ nga maꞈ guiˬ lah saꞈ laˇ-ahˇ taꞈ-eu siˬ yoeˬ sehˬ ngeh keuˆ-ehˇ-
aˬ, shiˬ shaˬ jiˇ-ahˇ taꞈ leˇ-eu jeˬ yehˬ dzaˬ naˇ aˇ dzehˬ dzeuˇ ta loˇ.  
12Naw maꞈ neh kʼoeˇ loꞈ-ehˇ gʼeh-eu jeˬ caw ba nehˬ-euˬ gaˇ aˬ cawˬ za geuˇ naˇ, 
nga maꞈ kʼoeˇ naˆ maˬ tseˇ maˬ za geuˇ-aˇ loˇ. Ehˇ kʼawꞈ, nga maꞈ kʼaˇ za geuˇ-eu jeˬ 
nga maꞈ maˬ geuꞈ-aˬ. Ka li gaˇ kawˆ Laˬ kʼaˬ cehˇ-eu Guiˬ lahˬ dawˬ mehˬ gaˇ jaˆ 
tsoeˬ-eu jeˬ maˬ bi pyeuꞈ-eu gʼaˇ duˬ, yawˬ jeˬ na luꞈ-ahˇ nga maꞈ daˬ dzeuˇ oˇ dzeuˇ 
yaꞈ-euˬ ma.  
13Uˬ duˬ tahˬ nymˇ nymˇ ma laꞈ kʼoeˇ gaˇ mˇ-eu tsawˇ haˬ deuˬ Uˬ duˬ tahˬ nymˇ 
nymˇ ma-ahˇ jaˆ-eu dzaˬ dzaˬ dawˇ dawˇ za-awˇ, lawˇ duˬ kʼoeˇ taˆ kʼaˇ lawˇ-euˬ jeˬ 
laꞈ kʼoeˇ, lawˇ-eu jeˬ mˇ nehˬ-eu gʼaˬ-ahˇ oꞈ-eu shaˬ bymˇ jaˆ-eu gaˇ kawˆ naw maꞈ 
siˬ duˬ-eu meh. 
14Kʼoeˇ loꞈ-ehˇ duˇ ni, Laˬ kʼaˬ cehˇ-eu Guiˬ lahˬ dawˬ kʼaˇ mehˬ-eu tsawˇ haˬ kʼawꞈ, 
kʼoeˇ loꞈ-ehˇ mehˬ-eu miˇ neh ya bi dzaˬ ya bi dawˇ meh lehˇ, Sahˬpaˬ Miˬyehˇ neh 
dawˬ biꞈ taˬ-euˬ jaˆ meh.  
15Ehˇ kʼawꞈ, ngaˇ za geuˇ-eu kʼoeˇ deuˬ-ahˇ ngaˇ maˬ geuꞈ-aˬ. Kʼoeˇ deuˬ-ahˇ za 
mawꞈ-eu miˇ neh nymˬ-mˇ sahˬ boꞈ heu taꞈ boꞈ-eu kʼawꞈ maˬ ngeuˇ. Ngaˇ nui ma 
huiˬ kʼaˇ za-eu heu-ahˇ aˬ cawˬ laˆ cawˆ laˇ gaˇ keuˆ naˇ, ngaˬ-euˬ gʼawˇ mawˇ shiˇ 
dah ma.  

16Ngaˇ Laˬ kʼaˬ cehˇ-eu Guiˬ lahˬ dawˬ mehˬ-eu baˬ da neh kʼahˬ sehˇ jehˆ kʼaˇ za-eu 
maˬ ngeuˇ. Maˬ mehˬ-ehˇ maˬ gʼeh nya ni Miˬyehˇ neh ciˬ pi nehˬ laꞈ-euˬ meh. Ngaˇ 
Laˬ kʼaˬ cehˇ-eu Guiˬ lahˬ dawˬ maˬ mehˬ naˇ, ngaˬ-euˬ gʼaˇ duˬ aˇ naˆ ni guˆ kʼaˇ za-
eu nga.  
17Ngaˇ yawˬ haˇ yawˬ ha nui ma keuˆ-awˇ mˇ-euˬ ngeuˇ naˇ, aˇ poeˬ za geuˇ tehꞈ-a. 
Ehˇ kʼawꞈ, Miˬyehˇ neh biꞈ laꞈ-euˬ gaˇ pyeuꞈ-eu miˇ neh, ngaˇ mˇ luꞈ-eu jeˬ pyeuꞈ-eu 
ma. 
18Toˆ-ehˇ ngeuˇ naˇ, ngaˇ aˬ geu jeˬ aˇ poeˬ za ta. Aˇ poeˬ maˬ yuˇ ni Laˬ kʼaˬ cehˇ-eu 
Guiˬ lahˬ dawˬ mehˬ-awˇ, kʼoeˇ loꞈ-ehˇ mˇ-euˬ baˬ da neh ngaˇ za geuˇ-eu jeˬ-ahˇ 
ngaˇ maˬ geuꞈ-euˬ kʼoeˇ-aˬ, ngaˬ neh za-euˬ guiˬ lahˬ ma.  
19Ngaˇ-aˬ, tsawˇ haˬ tiˬ gʼaˬ-iˬ-euˬ zaˬ kʼaˆ maˬ ngeuˇ-eu kʼawꞈ, tsawˇ haˬ gʼawˬ mya 
ni Ka li zaˬ bi pyeuꞈ laˇ-eu gʼaˇ duˬ, tsawˇ haˬ yawˬ gʼaˬ na luꞈ-euˬ zaˬ kʼaˆ geuꞈ-euˬ 
gaˇ duˇ ma.  
20Yuˇdaˆ tsawˇ haˬ deuˬ-ahˇ guiˬ lahˬ dawˬ mehˬ ngeh jawˇ, aˬ yawꞈ maꞈ Ka li zaˬ bi 
pyeuꞈ laˇ-eu gʼaˇ duˬ ngaˬ-euˬ gʼawˇ mawˇ Yuˇdaˆ tsawˇ haˬ tiˬ gʼaˬ loꞈ-ehˇ dehꞈ-euˬ 
ma. Ngaˇ Moˇseˬ-euˬ Zahˇ dawˬ kʼoꞈ dawˬ uˬ moˆ jawˇ-eu tsawˇ haˬ maˬ ngeuˇ 
kʼawꞈ, Zahˇ dawˬ kʼoꞈ dawˬ uˬ moˆ jawˇ-eu tsawˇ ha deuˬ Ka li zaˬ bi pyeuꞈ laˇ-eu 
gʼaˇ duˬ, ngaˬ-euˬ gʼawˇ mawˇ Zahˇ dawˬ kʼoꞈ dawˬ uˬ moˆ jawˇ-eu tsawˇ haˬ geuꞈ-
awˇ dawˬ mehˬ mehˬ-euˬ ma.  
21Kʼoeˇ loꞈ-ehˇ duˇ ni, Yuˇdaˆ tsawˇ haˬ-euˬ Zahˇ dawˬ kʼoꞈ dawˬ laꞈ nyiˇ jawˇ-eu aˬ 
cawˬ tsawˇ jeuˬ deuˬ Ka li zaˬ bi pyeuꞈ laˇ-eu gʼaˇ duˬ, ngaˬ-euˬ gʼawˇ mawˇ Yuˇdaˆ 
tsawˇ haˬ maˬ ngeuˇ-eu loꞈ-ehˇ geuꞈ-awˇ mehˬ-euˬ ma. Kʼoeˇ loꞈ-ehˇ mˇ-euˬ kʼoeˇ-
aˬ, Miˬyehˇ-euˬ zahˇ dawˬ kʼoꞈ dawˬ-ahˇ ngaˇ maˬ caw teh lehˇ ehˇ mawꞈ-eu maˬ 
ngeuˇ. Ngaˇ-aˬ, maˇ maˇ ni Ka li-euˬ zahˇ dawˬ kʼoꞈ dawˬ uˬ moˆ jawˇ daˆ laꞈ-euˬ 
tsawˇ haˬ ma.  
22Jah-eu gʼaˬ baˬ-eu tsawˇ haˬ deuˬ Ka li zaˬ bi pyeuꞈ laˇ-eu gʼaˇ duˬ, ngaˇ kʼawꞈ jah-
eu gʼaˬ baˬ-eu tsawˇ haˬ geuꞈ-euˬ ma. Tsawˇ haˬ yawˬ gʼaˬ na luꞈ gʼaˇ duˬ yawˬ jeˬ 
na luꞈ ngaˇ geuꞈ doe-awˇ, aˬ yawꞈ maꞈ tiˬ paˆ na deuˬ-ahˇ aˬ joˆ-ehˇ jahˇ-awˇ ka kʼoꞈ 
paˬ nga lehˇ, kʼaˇ gʼeh nya-eu loꞈ-ehˇ leh jeh doe-euˬ ma.  
23Laˬ kʼaˬ cehˇ-eu Guiˬ lahˬ dawˬ-ahˇ taꞈ-eu guiˬ lahˬ-ahˇ ngaˇ jiˇ za nya ni, Laˬ kʼaˬ 
cehˇ-eu Guiˬ lahˬ dawˬ gʼaˇ duˬ kʼoeˇ deuˬ dawˬ tawˆ luꞈ ngaˇ mˇ-euˬ ma.  
24Cehˆ ceh ceh ngeh tsawˇ haˬ gʼawˬ mya ni uˇ leˇ-awˇ cehˆ kʼawꞈ, tiˬ gʼaˬ tehꞈ-ehˇ 
laꞈ sawˬ za-eu maˬ ngeuˇ-a loˇ. Kʼoeˇ miˇ neh, laꞈ sawˬ za nya ni cehˆ-awˬ.  
25Tiˬ kʼehˇ laˇ kʼehˬ tehꞈ-ehˇ gmˬ-eu aˇ yehˆ neh jahˇ-euˬ shuiˇ uˬ kʼoˆ laꞈ sawˬ za-eu 
gʼaˇ duˬ, niˇ gʼa-eu tsawˇ haˬ yawˬ gʼaˬ na luꞈ yawˬ ha-euˬ nui ma-ahˇ ziꞈ dah ni 
nyehꞈ tehˬ taˬ-awˇ leh jeh leh jeh-ehˇ ya niˇ gʼa dzaw-eu meh. Aˬ dui-aˬ, mˬ maˬ 
maˬ byaˆ zaˇ ziˇ maˬ cawˆ-iˇ nya-eu jeˬ-ahˇ za nya ni leh jeh luꞈ-eu ma.  
26Kʼoeˇ miˇ neh, cehˆ keuˆ duˬ-ahˇ dawˇ coe ni haw tsoˆ taˬ-awˇ ngaˇ cehˆ luꞈ-eu ma. 
Teˇ ceh ceh-eu jeˬ niˇ gʼa ngeh, maˬ teˇ zaw ni jaˬ lehˇ-ahˇ tehꞈ-ehˇ teˇ-eu tsawˇ haˬ 
loꞈ-ehˇ ngaˇ maˬ gʼeh.  

27Aˬ cawˬ-ahˇ dawˬ mehˬ mehˬ-eu gʼaˬ geuꞈ-eu kʼawꞈ, yawˬ ha gʼaˬ Miˬyehˇ mehˬ 
shi smˬ-iˇ-euˬ tsawˇ haˬ maˬ ya pyeuꞈ-eu gʼaˇ duˬ, ngaˬ-euˬ gʼawˇ mawˇ gʼahˇ laˇ ni 
yawˬ haˇ yawˬ ha teˇ teˇ-ehˇ zuiˆ luꞈ-eu ma.  

1 Gawˇliˬtu 10 

1Aˬ yuiꞈ aˬ nyiˇ Ka li zaˬ deuˬ-oˇ, Moˇseˬ-euˬ mehˬ nah caw teh-euˬ aˬ dui-euˬ aˬ 
poeˬ aˬ bawˇ deuˬ aˬ joˆ-ehˇ pyeuꞈ yaꞈ-euˬ gaˇ kawˆ naw maꞈ bi noeˬ mawˇ mawꞈ 
miˇ-a. Aˬ yawꞈ maꞈ dawˬ tawˆ luꞈ-ahˇ mˬ dmˇ dehˬ kaˬ nehˬ-awˇ, Iˬ ma laˆ shaˆ Yaw 
neˇ-ahˇ bi tsehˆ doˆ-euˬ meh.  
2Moˇseˬ-euˬ zaˬ lahˇ geuꞈ-eu gʼaˇ duˬ, mˬ dmˇ hawˇ-eu iˬ ma laˆ shaˆ laꞈ kʼoeˇ aˬ 
yawꞈ maꞈ dawˬ tawˆ luꞈ iˇ cuꞈ shawˇ-euˬ meh.  
3Aˬ yawꞈ maꞈ dawˬ tawˆ luꞈ mˬ taˆ-euˬ dzaˇ tiˬ kawˆ loꞈ-ehˇ dzaˬ-euˬ meh. 
4Mˬ taˆ-euˬ iˇ cuꞈ kʼawꞈ tiˬ kawˆ loꞈ-ehˇ dawˇ-euˬ meh. Aˬ yawꞈ maꞈ nehˬ-ehˇ tiˬ 
kawˆ loꞈ-ehˇ iˇ luꞈ-eu mˬ taˆ-euˬ Kʼaˬ lo-ahˇ neh yoeˇ le-euˬ iˇ cuꞈ aˬ yawꞈ maꞈ dawˇ-
euˬ meh. Kʼaˬ lo kʼoeˇ-aˬ, Ka li meh.  
5Ehˇ kʼawꞈ, aˬ yawꞈ maꞈ myaˬ ni tiˬ paˆ-ahˇ Miˬyehˇ nui ma maˬ tsaˬ-eu miˇ neh, 
bawˇ tsahˬ bawˇ dahˇ kʼaˇ shuiꞈ deh yaˇ-ahˇ bi shiˇ dzeh-euˬ meh.  
6Heu-aˬ, aˬ yawꞈ maꞈ loꞈ-ehˇ yaw haiˬ jeˬ-ahˇ aˬ dui maˬ mˇ-ehˇ yahˇ nya laˇ ni 
dzaw geuꞈ duˬ pyeuꞈ-eu meh.  
7Aˬ yawꞈ maꞈ tiˬ paˆ na deuˬ tahˬ pahˬ aˬ ma mawˇ kawˇ-ahˇ uˬ duˬ tahˬ-euˬ loꞈ-ehˇ 
aˬ dui maˬ ya tahˬ ni dzaw geuꞈ duˬ pyeuꞈ-eu meh. “Tsawˇ haˬ kʼoeˇ deuˬ nuiˇ-awˇ 
dzaˬ boˆ dawˇ boˆ boˆ-awˇ, tuˇ-awˇ gaˇ nyeh nyeh nyeh-ehˇ byawˬ gʼa mo gʼa-euˬ 
meh” lehˇ Jaˇliꞈ laꞈ kʼoeˇ boꞈ taˬ-euˬ meh.  
8Aˬ yawꞈ maꞈ tiˬ paˆ na deuˬ maˬ tsaˬ maˬ dawˇ-eu laꞈ kʼoeˇ kʼaˬ miˬ sheu-euˬ loꞈ-
ehˇ aˬ dui maˬ ya sheu-a. Aˬ yawꞈ maꞈ kʼoeˇ loꞈ-ehˇ sheu-euˬ miˇ neh, tiˬ nah tehꞈ-
ehˇ tsawˇ haˬ nyiˬ heˇ smˬ yaˇ gʼaˬ shiˇ-euˬ meh. 
9Aˬ yawꞈ maꞈ tiˬ paˆ na deuˬ Miˬyehˇ-ahˇ lawˬ haw-euˬ loꞈ-ehˇ aˬ dui maˬ ya lawˬ 
haw-a. Aˬ yawꞈ maꞈ kʼoeˇ loꞈ-ehˇ lawˬ haw-euˬ miˇ meh aˇ lawˇ neh bi toˆ sehꞈ-euˬ 
meh.  
10Aˬ yawꞈ maꞈ tiˬ paˆ na deuˬ Miˬyehˇ-ahˇ toˇ-euˬ loꞈ-ehˇ aˬ dui maˬ ya toˇ-a. ‘ Aˬ 
yawꞈ maꞈ kʼoeˇ loꞈ-ehˇ toˇ-euˬ miˇ neh, shiˇ-eu jeˬ-euˬ mˬ taˆ gʼaˬ kʼehˇ neh bi laˆ 
cawˆ-euˬ meh.  
11Gaˇ kawˆ kʼoeˇ deuˬ aˬ yawꞈ maꞈ kʼoeˇ taˆ keuˆ le-euˬ kʼoeˇ-aˬ, aˬ cawˬ bi dzaw 
geuꞈ-eu gʼaˇ duˬ pyeuꞈ-awˇ, aˬ dui kʼawꞈ dzaw geuꞈ-awˇ bi yahˇ-eu gʼaˇ duˬ boꞈ ka 
leꞈ-euˬ meh. Aˬ jeˬ miˇ neh ehˇ naˇ, aˬ duiˬ-euˬ ziˇ heu ziˇ-ahˇ miˇ tsaˬ heu aˇ saˬ saˬ-
eu aˇ yamˬ peh le taˬ-euˬ meh.  
12Ziꞈ dah ni yawꞈ luꞈ ma lehˇ noeˬ-eu tsawˇ haˬ aˬ geu gʼaˬ maˬ kaˬ, maˬ ya coˬ-iˇ ni 
yahˇ-eu tsaˬ tehꞈ-a.  
13Aˬ cawˬ maˬ ya puˬ maˬ ya mawˇ haw-euˬ muˇ juˇ juˇ-eu jeˬ-ahˇ naw maꞈ ya daˬ-
eu maˬ ngeuˇ-a. Miˬyehˇ-aˬ, saˇ jaˇ ziꞈ dui dui-awˇ, naw maꞈ maˬ kamˬ coeˇ-eu muˇ 
juˇ juˇ-eu jeˬ maˬ bi keuˆ le-a. Naw maꞈ kʼoeˇ taˆ muˇ juˇ juˇ-eu jeˬ keuˆ le ngeh, 

kamˬ coeˇ ni aˬ yawꞈ gʼaˬ biꞈ nehˬ laꞈ-awˇ, buˬ-iˇnya-eu gaˇ ma shaˇ dahˇ nehˬ laꞈ 
tehꞈ-a.  
14Kʼoeˇ miˇ neh, ngaˇ gaˬ-eu aˬ yuiꞈ aˬ nyiˇ Ka li zaˬ deuˬ-oˇ, tahˬ pahˬ aˬ ma mawˇ 
kawˇ-ahˇ uˬ duˬ maˬ tahˬ ni yahˇ-awˬ.  
15Naw maꞈ-ahˇ noeˬ siˬ noeˬ mawˇ nya-eu tsawˇ haˬ loꞈ-ehˇ ngaˇ sawˇ-awˇ ehˇ-eu 
ma. Ngaˬ-euˬ dawˬ-ahˇ naw maꞈ tseˇ paˆ geuꞈ-awˬ.  
16Aˬ dui Sahˬpaˬ Yeˬsuˇ-ahˇ noeˬ keuˆ-eu Bawˬ-iˬ dzaˬ ngeh, Miˬyehˇ-euˬ guiˬ lahˬ-
ahˇ ja ceuˬ-awˇ dawˇ-eu kʼmˬ maˬ-ahˇ taꞈ leˇ-awˇ ngaˇ heu loꞈ-ehˇ ehˇ-eu ma. Kʼmˬ 
maˬ kʼoeˇ ciˬ dawˇ ngeh, Ka li-euˬ shiˬ-ahˇ aˬ dui taꞈ leˇ-eu jeˬ pyeuꞈ-eu meh. Kaˬ 
muˇ ngawˬ pyehˬ-awˇ dzaˬ ngeh, Ka liˬ-euˬ gʼawˇ mawˇ-ahˇ aˬ dui taꞈ leˇ-eu jeˬ 
pyeuꞈ-eu meh.  
17Aˬ dui tsawˇ haˬ gʼawˬ mya gʼaˬ pyeuꞈ-eu kʼawꞈ, kaˬ muˇ tiˬ yaˆ tehꞈ miˇ neh, 
gʼawˇ mawˇ tiˬ mawˇ-ahˇ tehꞈ-ehˇ taꞈ-eu meh. Aˬ jeˬ mˇ neh ehˇ naˇ, kaˬ muˇ tiˬ yaˆ-
ahˇ tehꞈ-ehˇ aˬ dui taꞈ-eu ma.  
18Iˇsaˬleˬlaˆ tsawˇ haˬ gaˇ kawˆ shaˇ sawˇ haw sheˇ. Lawˇ dzaˇ kʼaˇ dzaˬ-euˬ tsawˇ 
haˬ deuˬ-aˬ, lawˇ duˬ kʼoeˇ taˆ Miˬyehˇ-ahˇ lawˇ-eu jeˬ mˇ-eu laꞈ kʼoeˇ tiˬ gaˇ taꞈ-eu 
maˬ ngeuˇ-a loˇ.  
19Heu loꞈ-ehˇ ehˇ ngeh, tahˬ paˬ aˬ ma mawˇ kawˇ hawˇ-eu tahˬ pahˬ aˬ ma mawˇ 
kawˇ-ahˇ lawˇ nehˬ-euˬ jeˬ guiˬ lahˬ baw meh lehˇ ngaˇ ehˇ mawꞈ-eu nga loˇ. 
20Maˬ ngeuˇ. Lawˇ ciꞈ za deuˬ-euˬ lawˇ duˬ kʼoeˇ taˆ lawˇ-euˬ jeˬ-aˬ, Miˬyehˇ-ahˇ 
lawˇ nehˬ-euˬ maˬ ngeuˇ-ehˇ, nehꞈ-ahˇ lawˇ nehˬ-euˬ meh lehˇ ngaˇ ehˇ mawꞈ-eu 
ma. Naw maꞈ nehꞈ-ahˇ maˬ bi taꞈ leˇ mawꞈ nya.  
21Sahˬpaˬ Yeˬsuˇ-euˬ kʼmˬ maˬ hawˇ-eu nehꞈ-euˬ kʼmˬ maˬ heu nyiˬ jeˬ luꞈ-ahˇ naw 
maꞈ maˬ dawˇ nya-a. Sahˬpaˬ Yeˬsuˇ-euˬ hawˬ jeh hawˇ-eu nehꞈ-euˬ hawˬ jeh heu 
nyiˬ jeˬ luꞈ-ahˇ naw maꞈ maˬ dzaˬ nya-a.  
22Sahˬpaˬ Yeˬsuˇ myaˆ naˆ ni aˬ dui mˇ-eu shaˇ-eu loˇ. Aˬ yawꞈ naˆ maˬ tseˇ gʼaˬ kʼaˆ 
dzehˬ ma lehˇ aˬ dui noeˬ te loˇ.  
23“Yawˬ jeˬ na luꞈ mˇ kʼmˬ meh.” Ehˇkʼawꞈ, yawˬ jeˬ na luꞈ gaˇ dahˇ tsoeˬ-eu maˬ 
ngeuˇ-a. “Yawˬ jeˬ na luꞈ mˇ kʼmˬ meh.” Ehˇ kʼawꞈ, yawˬ jeˬ na luꞈ guiˬ lahˬ baw-eu 
maˬ ngeuˇ-a.  
24Tsawˇ haˬ tiˬ gʼaˬ-iˬ yawˬ ha gʼaˇ duˬ muiˬ-eu jeˬ-ahˇ maˬ poˆ ni, aˬ cawˬ gʼaˇ duˬ 
muiˬ-eu jeˬ-ahˇ poˆ-eu tsaˬ meh.  
25Naw maꞈ laꞈ kʼoeˇ siˬ nya-eu nui ma ahˇ-eu miˇ neh, lehˆ laꞈ kʼoeˇ shaˬ jiˇ ahˬ duˬ-
aˇ kʼaˇ daˬ ahˬ taˬ-euˬ jeˬ-ahˇ maˬ naˇ haˬ tseˇ ni zeuˇ dzaˬ nya tehꞈ-a.  
26Aˬ jeˬ miˇ neh ehˇ naˇ, “Miˇ tsaˬ tahˬ kʼawˇ hawˇ-eu kʼoeˇ-euˬ kʼoeˇ taˆ kʼaˇ jaˆ-eu 
yawˬ jeˬ na luꞈ Sahˬpaˬ Miˬyehˇ-euˬ tehꞈ meh” lehˇ, Jaˇliꞈ laꞈ koeˇ ehˇ taˬ-euˬ jaˆ 
meh.  
27Yeˬsuˇ Ka li-ahˇ maˬ jah-eu tsawˇ haˬ tiˬ gʼaˬ na naw maꞈ-ahˇ hawˬ kuˇ dzaˬ-awˇ, 
naw maꞈ dzaˬ-iˇ ma lehˇ noeˬ tsehˆ-euˬ ngeuˇ naˇ, naw maꞈ laꞈ kʼoeˇ siˬ nya-eu nui 
ma ahˇ-eu loꞈ-ehˇ, kʼaˇ shaˇ dahˇ taˬ-euˬ jeˬ dzaˬ nya tehꞈ-a.  

28Ehˇ kʼawꞈ, “Heu-aˬ, tahˬ pahˬ aˬ ma mawˇ kawˇ-ahˇ lawˇ nehˬ-euˬ dzaˇ ma” lehˇ 
ehˇ nehˬ laꞈ naˇ, naw maꞈ-ahˇ ehˇ nehˬ laꞈ-euˬ gʼaˬ-euˬ gʼaˇ duˬ hawˇ-eu, naw maꞈ-
euˬ siˬ nya-eu nui ma-euˬ gʼaˇ duˬ shaˇ noeˬ-awˇ, maˬ dzaˬ ni byehˇ-awˬ.  
29Ngaˇ heu loꞈ-ehˇ ehˇ-eu-aˬ, naw maꞈ-euˬ siˬ nya-eu nui ma gʼaˇ duˬ shaˇ noeˬ-awˬ 
lehˇ ehˇ mawꞈ-eu maˬ ngeuˇ. Aˬ cawˬ-euˬ siˬ nya-eu nui ma gʼaˇ duˬ shaˇ noeˬ-awˬ 
lehˇ ehˇ mawꞈ-eu ma. Toˆ-ehˇ ngeuˇ naˇ, aˬ cawˬ-euˬ siˬ nya-eu nui ma gʼaˇ duˬ shaˇ 
noeˬ-awˇ yawˬ ha mˇ nya-eu jeˬ maˬ mˇ ni ya dzahˬ tehˬ ta loˇ lehˇ, tsawˇ haˬ tiˬ gʼaˬ 
na ehˇ mawꞈ tehꞈ-a.  
30Yawˬ ha dzaˬ-eu dzaˇ gʼaˇ duˬ Miˬyehˇ-ahˇ ja ceuˬ ngeh, yawˬ ha neh Miˬyehˇ-ahˇ 
ja ceuˬ-awˇ dzaˬ-euˬ dzaˇ-ahˇ aˬ cawˬ aˬ jeˬ ehˇ kʼaˇ paˇ za ta lehˇ ehˇ mawꞈ tehꞈ-a.  
31Kʼoeˇ miˇ neh, dzaˬ-eu maˬ ehˇ, dawˇ-eu maˬ ehˇ, kʼaˇ mˇ kʼaˇ shaˇ-eu yawˬ jeˬ na 
luꞈ Miˬyehˇ-euˬ yaw shehꞈ kʼahˬ sehˇ doˆ laˇ ni mˇ-awˬ.  
32Yuˇdaˆ tsawˇ haˬ deuˬ-ahˇ maˬ ehˇ, Yuˇdaˆ tsawˇ haˬ maˬ ngeuˇ-eu deuˬ-ahˇ maˬ 
ehˇ, Miˬyehˇ-euˬ Ka li zaˬ aˇ muˇ-ahˇ maˬ ehˇ, coeˬ-eu ciˆ-eu jeˬ maˬ mˇ ni dehꞈ-awˬ.  
33Ngaˬ neh kʼaˇ mˇ-euˬ loꞈ-ehˇ mˇ-awˬ. Ngaˇ kʼaˇ mˇ-eu jeˬ laꞈ kʼoeˇ, tsawˇ haˬ yawˬ 
gʼaˬ na luꞈ nui kʼahˇ shiˇ ni mˇ-eu ma. Aˬ yawꞈ maꞈ ka kʼoꞈ-eu jeˬ za nya ni, ngaˬ-euˬ 
gʼaˇ duˬ muiˬ-eu jeˬ-ahˇ maˬ shaˇ noeˬ-ehˇ, aˬ cawˬ gʼaˇ duˬ muiˬ-eu jeˬ-ahˇ shaˇ 
noeˬ-awˇ mˇ-eu ma.  

1 Gawˇliˬtu 11 

1Ngaˇ Ka li-ahˇ dzaw geuꞈ-eu loꞈ-ehˇ, naw maꞈ ngaˬ-ahˇ dzaw geuꞈ-awˬ.  

Uˬ duˬ tahˬ ngeh uˬ boeˬ boeˬ paˬ-ehˇ gʼeh-eu 

2Naw maꞈ ngaˬ-ahˇ aˬ myah luꞈ noeˬ keuˆ-awˇ, ngaˬ neh mehˬ taˬ tsoˆ taˬ yaꞈ-euˬ 
dawˬ deuˬ-ahˇ caw teh-eu miˇ neh, naw maꞈ-ahˇ ngaˇ ja ceuˬ-eu ma.  
3Ehˇ kʼawꞈ, Ka li-aˬ, tsawˇ haˬ yawˬ gʼaˬ na luꞈ-euˬ uˬ duˬ pyeuꞈ-eu gaˇ kawˆ maˬ 
ehˇ, kʼaˬ dzeˇ zaˬ-aˬ miˬ zaˬ-euˬ uˬ duˬ pyeuꞈ-eu gaˇ kawˆ maˬ ehˇ, Miˬyehˇ-aˬ Ka li-
euˬ uˬ duˬ pyeuꞈ-eu gaˇ kawˆ maˬ ehˇ, naw maꞈ bi gʼoˆ shaw mawꞈ miˇ-a.  
4Kʼaˬ dzeˇ zaˬ tiˬ gʼaˬ tsawˇ haˬ gʼawˬ mya ni uiˬ leˇ-awˇ uˬ duˬ tahˬ gaˇ guiˬ lahˬ 
shaˇ-awˇ sheuˬ gʼeh-eu maˬ kaˬ, dawˬ mehˬ mehˬ-eu maˬ kaˬ, uˬ dzahˬ dzahˬ naˇ, 
yawˬ ha-euˬ uˬ duˬ pyeuꞈ-eu Ka li-ahˇ yaw zeu maˬ baw gaˇ duˇ-eu meh.  
5Ehˇ kʼawꞈ, zaˬ miˬ zaˬ tiˬ gʼaˬ tsawˇ haˬ gʼawˬ mya ni uiˬ leˇ-awˇ uˬ duˬ tahˬ gaˇ guiˬ 
lahˬ shaˇ-awˇ sheuˬ gʼeh-eu maˬ kaˬ, dawˬ mehˬ mehˬ-eu maˬ kaˬ, uˬ boeˬ maˬ boeˬ 
taˬ naˇ, yawˬ ha-euˬ uˬ duˬ pyeuꞈ-eu yawˬ ha-euˬ kʼaˬ dzeˇ zaˬ-ahˇ yaw zeu maˬ 
baw gaˇ duˇ-eu meh. Aˬ yawꞈ-aˬ, uˬ jehˆ jehˆ dzeh-euˬ zaˬ miˬ zaˬ tiˬ gʼaˬ-ahˇ duˇ 
tsehˆ tsehˆ-euˬ meh.  
6Zaˬ miˬ zaˬ-aˬ, uˬ boeˬ maˬ boeˬ ma lehˇ ngeuˇ naˇ, tsehˇ kahˇ tehˬ tsehˆ dzeh paˬ-
ehˇ gʼeh-eu meh. Ehˇ kʼawꞈ, uˬ jehˆ jehˆ-eu hawˇ-eu uˬ duˬ tsehˇ kahˇ tehˬ tsehˆ 
dzeh-eu jeˬ-aˬ, zaˬ miˬ zaˬ gʼaˇ duˬ shaꞈ dawˇ dui dui paˬ-ehˇ gʼeh-eu tiˬ jeˬ pyeuꞈ-
eu miˇ neh, uˬ boeˬ boeˬ-eu tsaˬ dzehˬ meh.  

7Kʼaˬ dzeˇ zaˬ-aˬ, uˬ dzahˬ dzahˬ-eu maˬ loˬ-a. Aˬ jeˬ miˇ neh ehˇ naˇ, aˬ yawꞈ-aˬ 
Miˬyehˇ-euˬ myaˆ pyawˬ naˇ mehˇ pyeuꞈ-eu meh. Ehˇ kʼawꞈ, zaˬ miˬ zaˬ-aˬ kʼaˬ dzeˇ 
zaˬ-euˬ myaˇ pyawˬ naˇ mehˇ pyeuꞈ-eu meh.  
8Aˬ jeˬ miˇ neh ehˇ naˇ, zaˬ miˬ zaˬ-euˬ laꞈ kʼoeˇ neh kʼaˬ dzeˇ zaˬ-ahˇ beh doˆ taˬ-euˬ 
maˬ ngeuˇ-a. Kʼaˬ dzeˇzaˬ-euˬ laꞈ kʼoeˇ neh zaˬ miˬ zaˬ-ahˇ beh doˆ taˬ-euˬ meh.  
9Zaˬ miˬ zaˬ-euˬ gʼaˇ duˬ kʼaˬ dzeˇ zaˬ-ahˇ beh taˬ-euˬ kʼawꞈ maˬ ngeuˇ-a. Kʼaˬ dzeˇ 
zaˬ-euˬ gʼaˇ duˬ zaˬ miˬ zaˬ-ahˇ beh taˬ-euˬ meh.  
10Zaˬ miˬ zaˬ deuˬ mˬ taˆ gʼaˬ kʼehˇ baˬ da neh yawˬ ha-euˬ kʼaˬ dzeˇ zaˬ uˆ lahˇ-eu 
uˬ moˆ jawˇ luꞈ-eu gaˇ kawˆ bya cehˆ ni bi siˬ bi mawˇ-eu gʼaˇ duˬ, uˬ boeˬ boeˬ-eu 
tsaˬ meh.  
11Ehˇ kʼawꞈ, Sahˬpaˬ Miˬyehˇ laꞈ kʼoeˇ aˬ dui yaw dehꞈ dehꞈ-eu jeˬ-aˬ, zaˬ miˬ zaˬ 
gʼaˬ kʼaˬ dzeˇ zaˬ-ahˇ maˬ gʼoe-ehˇ maˬ dehꞈ nya-eu loꞈ-ehˇ, kʼaˬ dzeˇ zaˬ gʼaˬ kʼawꞈ 
zaˬ miˬ zaˬ-ahˇ maˬ gʼoe-ehˇ maˬ dehꞈ nya-a.  
12Aˬ jeˬ miˇ neh ehˇ naˇ, kʼaˬ dzeˇ zaˬ-euˬ laꞈ kʼoeˇ neh zaˬ miˬ zaˬ-ahˇ beh doˆ taˬ-
euˬ loꞈ-ehˇ, zaˬ miˬ zaˬ-euˬ laꞈ kʼoeˇ neh kʼaˬ dzeˇ zaˬ dehꞈ doˆ le-euˬ meh. Yawˬ jeˬ 
na luꞈ Miˬyehˇ-euˬ laꞈ kʼoeˇ doˆ le-euˬ tehꞈ meh.  
13Zaˬ miˬ zaˬ tiˬ gʼaˬ tsawˇ haˬ gʼawˬ mya ni uiˬ leˇ-awˇ uˬ duˬ tahˬ luꞈ gaˇ guiˬ lahˬ 
shaˇ-awˇ sheuˬ gʼeh ngeh, uˬ boeˬ maˬ boeˬ-ehˇ sheuˬ gʼeh-eu jeˬ tsaˬ-eu maˬ tsaˬ-
eu naw maꞈ tseˇ paˆ geuꞈ-awˬ.  
14Kʼaˬ dzeˇ zaˬ uˬ duˬ tsehˇ kahˇ gʼawˬ mahˇ ni taˬ naˇ, shaꞈ dawˇ paˬ-ehˇ gʼeh-eu jeˬ 
pyeuꞈ-eu gaˇ kawˆ, tsawˇ haˬ-euˬ zahˇ sahˇ kʼoꞈ-ahˇ naw maꞈ siˬ nya luꞈ meh.  
15Ehˇ kʼawꞈ, zaˬ miˬ zaˬ uˬ duˬ tsehˇ kahˇ yaw mahˇ naˇ, aˬ yawꞈ-euˬ kʼahˬ sehˇ meh. 
Aˬ yawꞈ-euˬ uˬ duˬ tsehˇ kahˇ yaw mahˇ kʼoeˇ aˬ yawꞈ-ahˇ bi dehˬ kaˬ-eu gʼaˇ duˬ 
biꞈ taˬ-euˬ jeˬ pyeuꞈ-eu meh. 
16Gaˇ kawˆ heu-ahˇ taꞈ leˇ-awˇ tsawˇ haˬ tiˬ gʼaˬ na dawˬ ja myaˬ mawꞈ naˇ, aˬ dui 
maꞈ maˬ ehˇ, Miˬyehˇ-euˬ Ka li zaˬ aˇ muˇ deuˬ maˬ ehˇ, uˬ duˬ tahˬ ngeh ya caw 
teh-eu zahˇ sahˇ kʼoꞈ yawˬ-awˇ yawˬ maˬ paˇ jaˆ ma lehˇ ngaˇ ehˇ mawꞈ-eu ma.  

Sahˬpaˬ Yeˬsuˇ-ahˇ noeˬ keuˆ-awˇ dzaˬ-eu Bawˬ-iˬ 
(Maꞈtehˬ 26.26-29; Maˬkuˆ 14.22-25; Luˇkaꞈ 22.14-20) 

17Ehˇ kʼawꞈ, laꞈ oˆ paw mehˬ taˬ tsoˆ taˬ-euˬ gaˇ kawˆ-ahˇ taꞈ leˇ-awˇ, naw maꞈ-ahˇ 
ngaˇ maˬ ja ceuˬ. Aˬ jeˬ miˇ neh ehˇ naˇ, naw maꞈ tiˬ gaˇ uiˬleˇ-awˇ uˬ duˬ tahˬ-eu 
kʼoeˇ-aˬ, yaw muiˬ jeˬ naˆ maˬ tseˇ yaw cawˆ jeˬ myaˬ-eu meh.  
18Yaw beh tiˬ jeˬ ya ehˇ naˇ, naw maꞈ maˬ tsaˬ leˇ-ehˇ aˇ muˇ muˇ paˆ-euˬ gaˇ kawˆ 
ngaˇ ya gaˬ taˬ-euˬ ma. Ngaˬ neh kʼaˇ ya gaˬ-euˬ loꞈ-ehˇ tiˬ paˆ paˆ tsaˬ-eu duˇ lehˇ 
ngaˇ jah-eu ma.  
19Naw maꞈ-euˬ laꞈ kʼoeˇ muiˬ dzehˬ-eu tsawˇ haˬ deuˬ-ahˇ siˬ duˬ mawˇ duˬ laˇ ni, 
aˇ muˇ muˇ paˆ-eu jeˬ jaˆ laˇ-eu baw tehꞈ-a. 
20Naw maꞈ tiˬ kawˆ loꞈ-ehˇ uiˬ leˇ-awˇ dzaˬ-eu kʼoeˇ-aˬ, Sahˬpaˬ Yeˬsuˇ-ahˇ noeˬ 
keuˆ-eu Bawˬ-iˬ dzaˬ-eu maˬ ngeuˇ-a.  

21Aˬ jeˬ miˇ neh ehˇ naˇ, naw maꞈ kʼoeˇ loꞈ-ehˇ dzaˬ ngeh, yawˬ gʼaˬ na luꞈ yawˬ ha 
neh kʼaˇ hehˇ laꞈ-euˬ jeˬ dzaˬ tehˇ tehˬ-eu meh. Kʼoeˇ miˇ neh, tiˬ paˆ na deuˬ maˬ ya 
dzaˬ dehˆ-ehˇ, tiˬ paˆ na deuˬ aˇ dzehˬ dzaˬ dzeuˇ-awˇ dzaˬ yehꞈ dawˇ yehꞈ-eu meh.  
22Naw maꞈ kʼoeˇ loꞈ-ehˇ dzaˬ-eu dawˇ-eu gʼaˇ duˬ yawˬ ha-euˬ nymˇ maˬ baw te loˇ. 
Maˬ ngeuˇ naˇ, naw maꞈ Miˬyehˇ-euˬ Ka li zaˬ aˇ muˇ-ahˇ yehˬ bawˬ sehˇ lu-ehˇ 
gʼeh-awˇ, shaˬ zaˬ zahˬ zaˬ deuˬ bi shaꞈ dawˇ-eu gʼaˇ duˬ jahˇ te loˇ. Gaˇ kawˆ heu 
hmˬ-ahˇ taꞈ leˇ-awˇ, ngaˇ aˬ joˆ-ehˇ ehˇ laˇ gaˇ naw maꞈ gaˬ mawꞈ-eu nya. Ja ceuˬ 
nehˬ laꞈ-eu dawˬ-ahˇ gaˬ mawꞈ-eu nya loˇ. Maˬ ja ceuˬ.  
23Ngaˬ neh naw maꞈ-ahˇ mehˬ-euˬ tsoˆ-euˬ dawˬ kʼoeˇ deuˬ Sahˬpaˬ Yeˬsuˇ jawˇ gaˇ 
ngaˇ za taˬ-euˬ ma. Sahˬ paˬ Yeˬsuˇ-aˬ, aˬ yawꞈ-ahˇ bi ahˬ dzaˬ ngeh miˇ, kaˬ muˇ 
yuˇ-awˇ,  
24Miˬyehˇ-euˬ guiˬ lahˬ-ahˇ ja ceuˬ-euˬ meh. Kʼoeˇ naˇ, kaˬ muˇ kʼoeˇ ngawˬ pyehˬ-
awˇ, “Heu-aˬ, naw maꞈ-euˬ gʼaˇ duˬ pyeuꞈ-eu ngaˬ-euˬ gʼawˇ mawˇ ma. Ngaˬ-ahˇ 
noeˬ keuˆ-eu laꞈ kʼoeˇ heu loꞈ-ehˇ mˇ-awˬ” lehˇ ehˇ-euˬ meh.  
25Kʼoeˇ loꞈ-ehˇ duˇ ni, ciꞈ hawˬ kʼoeˇ byawˇ dzaˬ gʼaˬ ngeh, kʼmˬ maˬ ciˬ-awˇ, “Kʼmˬ 
maˬ heu-aˬ, ngaˬ-euˬ shiˬ-ahˇ gʼoe-awˇ dzaˬ-eu Miˬyehˇ-euˬ dawˬ ma saˇ jaˇ yaw 
shuiꞈ pyeuꞈ-eu meh. Naw maꞈ kʼaˇ dawˇ-eu yawˬ poˆ na luꞈ, ngaˬ-ahˇ noeˬ keuˆ-awˇ 
dawˇ-awˬ” lehˇ ehˇ-euˬ meh.  
26Naw maꞈ kaˬ muˇ kʼoeˇ dzaˬ-awˇ kʼmˬ maˬ kʼoeˇ kʼaˇ dawˇ ngeh, Sahˬpaˬ Yeˬsuˇ 
zaˬ le ngeh keuˆ ni aˬ yawꞈ shiˇ-euˬ gaˇ kawˆ saˇ kiˇ kamˬ luꞈ gaˇ duˇ-eu meh.  
27Sahˬpaˬ Yeˬsuˇ-ahˇ yaw zeu maˬ baw-eu laꞈ kʼoeˇ aˬ yawꞈ-euˬ kaˬ muˇ dzaˬ-awˇ aˬ 
yawꞈ-euˬ kʼmˬ maˬ kʼaˇ ciˬ dawˇ-eu tsawˇ haˬ-aˬ, Sahˬpaˬ Yeˬsuˇ-euˬ gʼawˇ mawˇ 
hawˇ-eu shiˬ-ahˇ yehˬ bawˬ sehˇ lu-ehˇ gʼeh-eu iˬ baˇ ahˇ-eu meh.  
28Kʼoeˇ miˇ neh, tsawˇ haˬ yawˬ gʼaˬ na luꞈ yawˬ haˇ yawˬ ha jeˬ huˬ shaˇ sawˇ gʼaˬ 
miˇ tsa, kaˬ muˇ dzaˬ-awˇ kʼmˬ maˬ ciˬ dawˇ-eu tsaˬ meh.  
29Aˬ jeˬ miˇ neh ehˇ naˇ, heu-aˬ, Sahˬpaˬ Yeˬsuˇ-euˬ gʼawˇ mawˇ meh lehˇ maˬ noeˬ 
siˬ-ehˇ kaˬ muˇ dzaˬ-awˇ kʼmˬ maˬ ciˬ dawˇ naˇ, kʼoeˇ loꞈ-ehˇ dzaˬ-euˬ dawˇ-euˬ baˬ 
da neh yawˬ ha kʼoeˇ taˆ iˬ baˇ keuˆ le ni mˇ gaˇ duˇ-eu meh.  
30Kʼoeˇ loꞈ-ehˇ gʼeh-eu baˬ da neh, naw maꞈ gʼawˬ mya ni gʼaˬ baˬ-awˇ naˇ-eu laꞈ 
kʼoeˇ, tiˬ paˆ na deuˬ shiˇ-eu meh.  
31Aˬ dui yawˬ haˇ yawˬ ha jeˬ huˬ shaˇ sawˇ naˇ, Miˬyehˇ neh yaˇ kʼaˬ daˇ-euˬ jeˬ-ahˇ 
maˬ ya daˬ-aˇ.  
32Ehˇ kʼawꞈ, Sahˬpaˬ Yeˬsuˇ aˬ dui-ahˇ yaˇ kʼaˬ daˇ-awˇ kʼehˬ nehˬ laꞈ-eu kʼoeˇ-aˬ, 
miˇ tsaˬ zaˬ deuˬ nehˬ-ehˇ tiˬ kawˆ loꞈ-ehˇ yaˇ kʼaˬ daˇ nehˬ-eu jeˬ-ahˇ maˬ bi daˬ-eu 
gʼaˇ duˬ pyeuꞈ-eu meh.  
33Kʼoeˇ miˇ neh, aˬ yuiꞈ aˬ nyiˇ Ka li zaˬ deuˬ-oˇ, naw maꞈ Sahˬpaˬ Yeˬsuˇ-ahˇ noeˬ 
keuˆ-eu Bawˬ-iˬ dzaˬ-eu lehˇ uiˬ leˇ ngeh, tiˬ gʼaˬ tiˇ gʼaˬ dawˬ gm-awˬ.  
34Naw maꞈ kʼoeˇ loꞈ-ehˇ uiˬ leˇ ngeh Miˬyehˇ yaˇ kʼaˬ daˇ gaˇ maˬ ya daˬ-eu gʼaˇ duˬ, 
tsawˇ haˬ tiˬ gʼaˬ na hawˬ mehꞈ mehꞈ naˇ, iˇ kahˇ-ahˇ dzaˬ-eu tsaˬ meh. Gaˇ kawˆ nui 
deuˬ-aˬ, ngaˇ naw maꞈ jawˇ gaˇ oe keuˆ ngeh jahˇ jiˇ nehˬ ma.  

1 Gawˇliˬtu 12 

Muiˬ-eu Shawˇ-eu Yaw sahˇ Miˬyehˇ neh biꞈ-euˬ laꞈ sawˬ deuˬ 

1Muiˬ-eu Shawˇ-eu Yaw sahˇ Miˬyehˇ neh biꞈ leꞈ-euˬ laꞈ sawˬ gaˇ kawˆ naw maꞈ 
neh boꞈ laꞈ-euˬ jeˬ-ahˇ taꞈ leˇ-awˇ, ngaˇ heu loꞈ-ehˇ ehˇ-eu ma. Aˬ yuiꞈ aˬ nyiˇ Ka li 
zaˬ deuˬ-oˇ, gaˇ kawˆ kʼoeˇ-ahˇ naw maꞈ yaw tsaˬ yaw dawˇ dawˇ-ehˇ bi siˬ nya 
mawꞈ miˇ-a.  
2Naw maꞈ lawˇ ciꞈ zaˬ pyeuꞈ luꞈ ngeh, yaw dehꞈ maˬ dehꞈ-eu tahˬ pahˬ aˬ ma mawˇ 
kawˇ deuˬ-ahˇ uˬ duˬ tahˬ tahˬ-ehˇ gʼawˬ mya jeˬ gʼawˬ mya kawˆ bahˬ-iˇ-euˬ gaˇ 
kawˆ naw maꞈ siˬ nya meh.  
3Miˬyehˇ-euˬ Yaw sahˇ sheuˬ gʼeh-eu uˬ moˆ jawˇ-eu tsawˇ haˬ tiˬ gʼaˬ-iˬ “Yeˬsuˇ-ahˇ 
yaˬ kʼehˇ yaˬ luꞈ-uˇ” lehˇ maˬ ehˇ-aˇ lehˇ naw maꞈ bi siˬ duˬ mawꞈ miˇ-a. Kʼoeˇ loꞈ-
ehˇ duˇ ni, Muiˬ-eu Shawˇ-eu Yaw sahˇ Miˬyehˇ sheuˬ gʼeh-eu uˬ moˆ maˬ jawˇ naˇ, 
tsawˇ haˬ tiˬ gʼaˬ-iˬ “Yeˬsuˇ-aˬ Sahˬpaˬ meh” lehˇ maˬ ehˇ nya-aˇ.  
4Saꞈ laˇ paw za-euˬ laꞈ sawˬ gʼawˬ mya jeˬ jaˆ-eu meh. Ehˇ kʼawꞈ, dawˬ tawˆ luꞈ Yaw 
sahˇ Miˬyehˇ neh biꞈ leꞈ-euˬ tehꞈ meh.  
5Sahˬpaˬ Miˬyehˇ-euˬ gaˇ gʼawˬ mya jeˬ beu gaˇ-eu jaˆ meh. Ehˇ kʼawꞈ, Sahˬpaˬ 
Miˬyehˇ tiˬ gʼaˬ gʼaˇ duˬ mˇ-eu tehꞈ meh.  
6Miˬyehˇ gaˇ mˇ ngeh, tiˬ gʼaˬ tiˇ gʼaˬ mˇ nya-eu jeˬ maˬ duˇ leˇ-a. Ehˇ kʼawꞈ, aˬ yawꞈ 
gʼaˬ yawꞈ-ahˇ geuˇ-eu bym-eu nya-eu jeˬ, Miˬyehˇ tiˬ gʼaˬ neh tehꞈ-ehˇ biꞈ taˬ-euˬ 
meh 
7Tsawˇ haˬ dawˬ tawˆ luꞈ-ahˇ gaˇ dahˇ bi tsoeˬ leˇ-eu gʼaˇ duˬ, tsawˇ haˬ aˬ yawꞈ gʼaˬ 
yawꞈ laꞈ kʼoeˇ Yaw sahˇ Miˬyehˇ tiˬ jeˬ-ehˇ jawˇ luꞈ-eu gaˇ kawˆ siˬ laˇ mawˇ laˇ-eu 
meh.  
8Tiˬ gʼaˬ-ahˇ yaw muiˬ yaw doeˇ tseˇ paˆ geuꞈ-eu nui gahˇ ahˇ-eu dawˬ mehˬ nya-eu 
jeˬ biꞈ-awˇ, tiˬ gʼaˬ-ahˇ zaˬ siˬ tsawˇ gahˇ ahˇ-eu dawˬ mehˬ nya-eu jeˬ biꞈ taˬ-euˬ 
meh. Kʼoeˇ nyiˬ jeˬ luꞈ-ahˇ Yaw sahˇ Miˬyehˇ tiˬ gʼaˬ neh tehꞈ-ehˇ biꞈ taˬ-euˬ meh.  
9Yaw sahˇ Miˬyehˇ aˬ yawꞈ tiˬ gʼaˬ neh tehꞈ-ehˇ, tiˬ gʼaˬ-ahˇ jah-eu jeˬ biꞈ-awˇ, tiˬ 
gʼaˬ-ahˇ naˇ gawˇ laˆ taˬ nehˬ nya-eu baoˬ biꞈ taˬ-euˬ meh.  
10Tiˬ gʼaˬ-ahˇ zahˬ leˇ paˬ-ehˇ gʼeh-eu jeˬ mˇ nya-eu baoˬ biꞈ taˬ-awˇ, tiˬ gʼaˬ-ahˇ 
Miˬyehˇ dawˬ kawˬ mehˬ nya-eu laꞈ sawˬ biꞈ taˬ-euˬ meh. Tiˬ gʼaˬ-ahˇ Yaw sahˇ 
Miˬyehˇ neh biꞈ-euˬ laꞈ sawˬ ngeuˇ-eu maˬ ngeuˇ-eu tseˇ paˆ duˬ nya-eu nui gahˇ 
biꞈ taˬ-euˬ meh. Tiˬ gʼaˬ-ahˇ dawˬ gʼawˬ mya jeˬ ngehˬ nya-eu laꞈ sawˬ biꞈ taˬ-awˇ, 
tiˬ gʼaˬ-ahˇ dawˬ gʼawˬ mya jeˬ ngehˬ-eu kʼoeˇ-euˬ dawˬ tsuiꞈ yuˇ doˆ nya-eu laꞈ 
sawˬ biꞈ taˬ-euˬ meh.  
11Ehˇ kʼawꞈ, kʼoeˇ deuˬ dawˬ tawˆ luꞈ-ahˇ mˇ nya ni jahˇ-eu gʼaˬ-aˬ, Yaw sahˇ 
Miˬyehˇ meh. Aˬ yawꞈ neh nui ma kʼaˇ tsaˬ-euˬ loꞈ-ehˇ, tsawˇ haˬ aˬ yawꞈ gʼaˬ yawꞈ-
ahˇ beu gaˇ-eu laꞈ sawˬ aˬ yawꞈ biꞈ-euˬ meh.  

Gʼawˇ mawˇ tiˬ mawˇ-ahˇ tsoꞈ-eu aˇ sehˇ gʼawˬ mya jeˬ 

12Ka li-aˬ, aˇ sehˇ gʼawˬ mya sehˇ tsoꞈ-eu gʼawˇ mawˇ tiˬ mawˇ-ahˇ duˇ-eu meh. Maˬ 
duˇ leˇ-eu aˇ sehˇ deuˬ tsoꞈ luꞈ kʼawꞈ, gʼawˇ mawˇ tiˬ mawˇ tehꞈ meh.  

13Kʼoeˇ loꞈ-ehˇ duˇ ni, aˬ dui dawˬ tawˆ luꞈ, Yuˇdaˆ tsawˇ haˬ maˬ ehˇ, Yuˇdaˆ tsawˇ 
haˬ maˬ ngeuˇ-eu deuˬ maˬ ehˇ, zaˬ kʼaˆ maˬ ehˇ, zaˬ kʼaˆ maˬ ngeuˇ-eu deuˬ maˬ 
ehˇ, Yaw sahˇ Miˬyehˇ neh gʼawˇ mawˇ tiˬ mawˇ laꞈ kʼoeˇ iˇ cuꞈ bi shawˇ gʼaˬ-awˇ, aˬ 
dui dawˬ tawˆ luꞈ Yaw sahˇ Miˬyehˇ tiˬ gʼaˬ-ahˇ tehꞈ-ehˇ dawˇ luꞈ-eu ma.  
14Gʼawˇ mawˇ tiˬ mawˇ-ahˇ aˇ sehˇ tiˬ sehˇ tehꞈ-ehˇ tsoꞈ-eu maˬ ngeuˇ-a. Aˇ sehˇ 
gʼawˬ mya sehˇ tsoꞈ-eu meh.  
15Aˬ kuiˇ-aˬ, “Ngaˇ aˬ laꞈ maˬ ngeuˇ-eu miˇ neh gʼawˇ mawˇ-ahˇ maꞈ taꞈ” lehˇ ehˇ naˇ, 
gʼawˇ mawˇ-ahˇ maˬ taꞈ-eu aˇ sehˇ pyeuꞈ-iˇ nya meh loˇ.  
16Naˬ bawˇ gʼeh, “Ngaˇ myaˆ nuiˆ maˬ ngeuˇ-eu miˇ neh gʼawˇ mawˇ-ahˇ maˬ taꞈ” 
lehˇ ehˇ naˇ, gʼawˇ mawˇ-ahˇ maˬ taꞈ-eu aˇ sehˇ pyeuꞈ-iˇ nya meh loˇ. 
17Gʼawˇ mawˇ mawˇ lah-ehˇ myaˆ nuiˆ tiˬ nuiˆ tehꞈ-ehˇ tsoꞈ naˇ, teˇ saˇ gaˬ nya tehꞈ-
a loˇ. Naˬ bawˇ tehꞈ-ehˇ tsoꞈ naˇ, yaw saꞈ behꞈ laꞈ nya tehꞈ-a loˇ.  
18Ehˇ kʼawꞈ, Miˬyehˇ nui ma tsaˬ-eu loꞈ-ehˇ, maˬ duˇ leˇ-eu aˇ sehˇ yawˬ sehˇ na luꞈ-
ahˇ nymˬ-mˇ kʼaˇ tsoꞈ luꞈ-eu loꞈ-ehˇ gʼawˇ mawˇ-ahˇ bi tsoꞈ-euˬ meh.  
19Aˇ sehˇ tiˬ sehˇ tehꞈ naˇ, gʼawˇ mawˇ tiˬ mawˇ maˬ pyeuꞈ laˇ nya-a.  
20Nymˬ-mˇ mawˇ luꞈ-eu loꞈ-ehˇ, aˇ sehˇ gʼawˬ mya sehˇ tsoꞈ kʼawꞈ gʼawˇ mawˇ tiˬ 
mawˇ tehꞈ meh.  
21Kʼoeˇ miˇ neh, myaˆ nuiˆ-aˬ, “Ngaˇ nawˬ-ahˇ maˬ loˬ” lehˇ aˬ laꞈ-ahˇ maˬ ehˇ nya-a. 
Kʼoeˇ loꞈ-ehˇ duˇ ni, uˬ duˬ kʼawꞈ, “Ngaˇ nawˬ-ahˇ maˬ loˬ” lehˇ aˬ kuiˇ-ahˇ maˬ ehˇ 
nya-a.  
22Kʼoeˇ naˆ tehꞈ-ehˇ maˬ ngeuˇ-a siˬ. Nahˬ dui nyiˇ dui dui-eu lehˇ sawˇ taˬ-euˬ aˇ 
sehˇ tiˬ hmˬ-ahˇ keuˆ ni maˬ gʼoe-ehˇ maˬ dehꞈ nya-a.  
23Gaˇ dahˇ yaw kʼaˆ-ehˇ maˬ tsoeˬ-aˇ lehˇ aˬ dui sawˇ taˬ-euˬ aˇ sehˇ deuˬ-ahˇ-aˬ, aˬ 
cawˬ naˆ maˬ tseˇ aˬ dui bo saˆ-awˇ, maˬ bi mawˇ kʼmˬ-eu aˇ sehˇ deuˬ-ahˇ-aˬ, aˬ 
cawˬ naˆ maˬ tseˇ kʼahˇ ya kʼoꞈ-eu meh.  
24Ehˇ kʼawꞈ, haw muiˬ-eu aˇ sehˇ deuˬ-ahˇ-aˬ, kʼoeˇ naˆ naˆ-ehˇ ngehˬ gʼeh-eu maˬ 
loˬ-a. Yaw kʼaˆ-ehˇ maˬ taˬ huiˬ nehˬ-euˬ aˇ sehˇ deuˬ-ahˇ bi taˬ huiˬ dzehˬ-eu gʼaˇ 
duˬ, Miˬyehˇ neh gʼawˇ mawˇ aˇ sehˇ deuˬ-ahˇ aˬ yawꞈ gaˇ yawꞈ tsaˬ leˇ ni kʼoeˇ loꞈ-
ehˇ laˆ tsoꞈ taˬ-euˬ meh.  
25Kʼoeˇ miˇ neh, gʼawˇ mawˇ laꞈ kʼoeˇ gʼawˬ-iˇ gʼehˇ-iˇ-eu jeˬ maˬ jaˆ-ehˇ, maˬ duˇ leˇ-
eu aˇ sehˇ kʼoeˇ deuˬ dawˬ tawˆ luꞈ tiˬ sehˇ tiˇ sehˇ ya bo saˆ-eu meh.  
26Aˇ sehˇ tiˬ sehˇ naˇ laˇ naˇ, aˇ sehˇ dawˬ tawˆ luꞈ ya caw naˇ-eu meh. Aˇ sehˇ tiˬ 
sehˇ-ahˇ aˬ cawˬ ja ceuˬ kʼaˇ za naˇ, aˇ sehˇ dawˬ tawˆ luꞈ laˬ kʼaˬ ya caw cehˇ-eu 
meh.  
27Naw maꞈ dawˬ tawˆ luꞈ Ka li-euˬ gʼawˇ mawˇ pyeuꞈ-awˇ, aˬ yawꞈ gʼaˬ yawꞈ aˇ sehˇ 
tiˬ sehˇ-ahˇ duˇ-eu meh.  
28Ka li zaˬ aˇ muˇ laꞈ kʼoeˇ, Miˬyehˇ neh jawˇ duˬ biˇ tsaˬ taˬ-euˬ meh. Gʼaˬ kʼehˇ 
deuˬ-ahˇ jeˬ hu hu saˬ bi jawˇ-awˇ, kʼoeˇ-euˬ jeˬ nah Miˬyehˇ gʼaˇ duˬ ngeh dah-eu 
deuˬ-ahˇ bi jawˇ-euˬ meh. Kʼoeˇ-euˬ jeˬ nah mehˬ-eu tsoˆ-eu saˬ laˬ deuˬ-ahˇ bi 
jawˇ-euˬ meh. Kʼoeˇ naˇ, zahˬ leˇ paˬ-ehˇ gʼeh-eu jeˬ mˇ nya-eu baoˬ biꞈ taˬ-euˬ deuˬ, 

naˇ gawˇ laˆ taˬ nya-eu baoˬ biꞈ taˬ-euˬ deuˬ, aˬ cawˬ-ahˇ caw ba nehˬ nya-eu deuˬ, 
Ka li zaˬ aˇ muˇ-euˬ gaˇ-ahˇ haw-eu pyaˆ-eu deuˬ hawˇ-eu, dawˬ gʼawˬ mya jeˬ 
ngehˬ nya-eu deuˬ-ahˇ tiˬ tiˆ saˇ-iˬ tiˬ tiˆ bi jawˇ ka leꞈ-euˬ meh.  
29Aˬ yawꞈ maꞈ yawˬ gʼaˬ na luꞈ gʼaˬ kʼehˇ maˬ ngeuˇ-a. Yawˬ gʼaˬ na luꞈ Miˬyehˇ gʼaˇ 
duˬ ngehˬ dah-eu tsawˇ haˬ maˬ ngeuˇ-a. Yawˬ gʼaˬ na luꞈ mehˬ-eu tsoˆ-eu saˬ laˬ 
maˬ ngeuˇ-a. Yawˬ gʼaˬ na luꞈ zahˬ leˇ paˬ-ehˇ gʼeh-eu jeˬ mˇ mehˬ nya-eu baoˬ za-
euˬ maˬ ngeuˇ-a.  
30Yawˬ gʼaˬ na luꞈ naˇ gawˇ laˆ saˆ taˬ nya-eu maˬ ngeuˇ-a. Yawˬ gʼaˬ na luꞈ dawˬ 
gʼawˬ mya jeˬ ngehˬ nya-eu maˬ ngeuˇ-a. Yawˬ gʼaˬ na luꞈ dawˬ gʼawˬ mya jeˬ 
ngehˬ-euˬ dawˬ tsuiꞈ yuˇ doˆ mehˬ nya-eu maˬ ngeuˇ-a.  
31Huiˬ dzehˬ byah dzehˬ-eu laꞈ sawˬ-ahˇ naw maꞈ nui kʼahˇ jaˆ-awˬ. Ehˇ kʼawꞈ, 
dawˬ tawˆ luꞈ naˆ maˬ tseˇ muiˬ dzehˬ-eu laꞈ sawˬ-aˬ, laꞈ oˆ paw ngaˬ neh ehˇ taˬ-
euˬ gaˇ kawˆ heu hmˬ meh.  

1 Gawˇliˬtu 13 

Gʼoeˇ-eu gaˬ-eu jeˬ 

1Ngaˇ-aˬ, tsawˇ haˬ zaˬ-euˬ dawˬ deuˬ hawˇ-eu mˬ taˆ gʼaˬ kʼehˇ-euˬ dawˬ-ahˇ keuˆ 
ni ngehˬ nya jiˇ-eu kʼawꞈ, gʼoeˇ-eu gaˬ-eu jeˬ maˬ ahˇ naˇ, boe loe diˬ-eu teˇ saˇ 
hawˇ-eu cehˇ lehˇ ciˆ-eu teˇ saˇ loꞈ-ehˇ tehꞈ meh.  
2Ngaˇ-aˬ, Miˬyehˇ gʼaˇ duˬ ngehˬ dah nya-eu baoˬ za-euˬ tsawˇ haˬ pyeuꞈ-awˇ, zaˬ 
siˬ tsawˇ gahˇ dawˬ tawˆ luꞈ hawˇ-eu zaꞈ taˬ-euˬ jeˬ-ahˇ siˬ nya-eu tsawˇ gahˇ ahˇ-eu 
uˬ taꞈ, gawˬ jawˬ teh jiˆ nya gaˇ keuˆ ni jah-eu jeˬ ahˇ kʼawꞈ, gʼoeˇ-eu gaˬ-eu jeˬ maˬ 
ahˇ naˇ, tiˬ jeˬ-iˬ gaˇ dahˇ maˬ tsoeˬ-a.  
3Ngaˇ kʼaˇ jaˆ-eu jeˬ aˬ cawˬ-ahˇ biꞈ jiˇ-awˇ, ngaˬ-euˬ gʼawˇ mawˇ-ahˇ miˬ dzaˬ bi 
dzah puiˆ gaˇ keuˆ ni lawˇ nehˬ peuˬ kʼawꞈ, gʼoeˇ-eu gaˬ-eu jeˬ maˬ ahˇ naˇ, ngaˬ-euˬ 
gʼaˇ duˬ tiˬ jeˬ-iˬ gaˇ dahˇ maˬ tsoeˬ-a.  
4Gʼoeˇ-eu gaˬ-eu jeˬ-aˬ, nui ma gʼawˬ mahˇ ni taˬ-awˇ, aˬ cawˬ-ahˇ gʼawˬ shaˬ gaˬ 
nya-eu meh. Myaˆ maˬ naˆ-a. Maˬ jahˇ gʼeh-a. Huiˬ mawꞈ mahˇ mawꞈ-eu nui ma 
maˬ ahˇ-a.  
5Gʼoeˇ-eu gaˬ-eu jeˬ-aˬ, aˬ cawˬ-ahˇ yehˬ bawˬ sehˇ lu-ehˇ maˬ gʼeh-a. Yawˬ ha-euˬ 
nui kʼahˇ maˬ poˆ-a. Nui ma pehˇ laˇ-eu maˬ kawˇ-a.  
6Gʼoeˇ-eu gaˬ-eu jeˬ-aˬ, maˬ tsaˬ maˬ dawˇ-eu jeˬ-ahˇ laˬ kʼaˬ maˬ cehˇ-a. Yaw tsaˬ 
yaw dawˇ jeˬ-ahˇ laˬ kʼaˬ cehˇ-eu meh.  
7Gʼoeˇ-eu gaˬ-eu jeˬ-aˬ, dawˬ tawˆ luꞈ-ahˇ daˬ coeˇ-eu meh. Dawˬ tawˆ luꞈ-ahˇ jah 
coeˇ-eu meh. Dawˬ tawˆ luꞈ-ahˇ noeˬ tmˬ coeˇ-eu meh. Dawˬ tawˆ luꞈ-ahˇ oˇ coeˇ-eu 
meh.  
8Gʼoeˇ-eu gaˬ-eu jeˬ-aˬ, mˬ maˬ maˬ byaˆ zaˇ ziˇ gmˬ-eu meh. Miˬyehˇ gʼaˇ duˬ ngehˬ 
dah-eu jeˬ jaˆ luꞈ meh. Ehˇ kʼawꞈ, tiˬ kʼehˬ tiˬ yamˬ gmˬ-eu tehꞈ meh. Dawˬ gʼawˬ 
mya jeˬ ngehˬ nya-eu tsawˇ gahˇ jaˆ luꞈ meh. Ehˇ kʼawꞈ, gʼawˬ myahˇ ni maˬ kamˬ-a. 
Zaˬ siˬ tsawˇ gahˇ kʼawꞈ jaˆ luꞈ meh. Ehˇ kʼawꞈ, gʼawˬ myahˇ ni maˬ ziꞈ-a.  

9Aˬ jeˬ miˇ neh ehˇ naˇ, aˬ dui za taˬ-euˬ zaˬ siˬ tsawˇ gahˇ hawˇ-eu Miˬyehˇ gʼaˇ duˬ 
ngehˬ dah nya-eu jeˬ-aˬ, maˬ byah maˬ loꞈ-a.  
10Byah-eu loꞈ-eu jeˬ keuˆ le ngeh, maˬ byah maˬ loꞈ-eu jeˬ byoˆ-iˇ jiˇ tehꞈ-a.  
11Ngaˇ zaˬ yaw nyiˇ pyeuꞈ ngeh, zaˬ yaw nyiˇ loꞈ-ehˇ ngehˬ-awˇ tmˇ-awˇ, zaˬ yaw 
nyiˇ loꞈ-ehˇ nui ma taˬ-awˇ, zaˬ yaw nyiˇ loꞈ-ehˇ shaˇ noeˬ shaˇ sawˇ-euˬ ma. Nymˬ-
mˇ ngaˇ tsawˇ kʼaˆ kʼaˆ laˇ-euˬ miˇ neh, zaˬ yaw nyiˇ-euˬ nui noeˬ byehˇ dzeh jiˇ-euˬ 
ma.  
12Nymˬ-mˇ aˬ dui ya mawˇ luꞈ-eu heu-aˬ, pyawˬ haw-ahˇ haw-eu loꞈ-ehˇ duˇ-awˇ, 
maˬ mawˇ shawˇ laˇ-a. Aˇ yamˬ kʼoeˇ keuˆ le ngeh, myaˆ pyawˬ ciˬ daˬ-awˇ ya mawˇ 
duˬ tehꞈ-a. Nymˬ-mˇ ngaˇ siˬ nya-eu heu-aˬ, maˬ byah maˬ loꞈ-a siˬ. Ehˇ kʼawꞈ, aˇ 
yamˬ kʼoeˇ keuˆ le ngeh, byah laˇ loꞈ laˇ tehꞈ-a. Miˬyehˇ ngaˬ-ahˇ tiˬ byah tiˬ loꞈ siˬ 
nya-eu loꞈ-ehˇ byah laˇ loꞈ laˇ tehꞈ-a.  
13Nymˬ-mˇ-aˬ, jah-eu jeˬ, noeˬ tmˬ-eu jeˬ, gʼoeˇ-eu gaˬ-eu jeˬ, heu smˇ jeˬ jaˆ-eu 
meh. Heu smˇ jeˬ laꞈ kʼoeˇ aˬ cawˬ naˆ maˬ tseˇ huiˬ dzehˬ-eu jeˬ-aˬ, gʼoeˇ-eu gaˬ-eu 
jeˬ meh.  

1 Gawˇliˬtu 14 

Yaw sahˇ Miˬyehˇ neh biꞈ leꞈ-euˬ laꞈ sawˬ nui deuˬ 

1Gʼoeˇ-eu gaˬ-eu jeˬ-ahˇ naw maꞈ leh jeh dui dui paˬ-ehˇ gʼeh-eu meh. Saꞈ laˇ paw 
naw maꞈ za taˬ-euˬ laꞈ sawˬ deuˬ-ahˇ nui ma keuˆ-awˬ. Miˬyehˇ dawˬ kawˬ mehˬ 
nya ni za taˬ-euˬ laꞈ sawˬ-ahˇ, dawˬ tawˆ luꞈ naˆ maˬ tseˇ nui ma keuˆ-awˬ.  
2Dawˬ gʼawˬ mya jeˬ ngehˬ-eu kʼoeˇ-aˬ, tsawˇ haˬ zaˬ-ahˇ ngehˬ cawˬ-eu maˬ ngeuˇ-
a. Miˬyehˇ-ahˇ ngehˬ cawˬ-eu meh. Aˬ jeˬ miˇ neh ehˇ naˇ, aˬ yawꞈ ngehˬ-eu dawˬ 
kʼoeˇ-ahˇ tiˬ gʼaˬ-iˬ maˬ gʼoˆ shaw nya-a. Yaw sahˇ Miˬyehˇ-euˬ baoˬ-ahˇ gʼoe-eu laꞈ 
kʼoeˇ zaꞈ taˬ-euˬ yaw tsaˬ yaw dawˇjeˬ aˬ yawꞈ ngehˬ-eu meh.  
3Ehˇ kʼawꞈ, Miˬyehˇ dawˬ kawˬ mehˬ-eu tsawˇ haˬ-aˬ, tsawˇ haˬ zaˬ-ahˇ ngehˬ cawˬ-
eu jeˬ pyeuꞈ-eu miˇ neh, aˬ cawˬ-ahˇ caw ba-eu, gʼaˬ biꞈ-eu, nui ma saˇ laˇ ni gʼaˬ 
biꞈ-eu dawˬ ngehˬ-eu tmˇ-eu, heu deuˬ mˇ nehˬ nya-eu meh.  
4Dawˬ gʼawˬ mya jeˬ ngehˬ-eu kʼoeˇ-aˬ, yawˬ ha gʼaˇ duˬ tehꞈ-ehˇ gaˇ dahˇ tsoeˬ-
awˇ, Miˬyehˇ dawˬ kawˬ mehˬ-eu kʼoeˇ-aˬ, Ka li zaˬ aˇ muˇ muˇ lah ni gʼaˇ duˬ gaˇ 
dahˇ tsoeˬ-eu meh.  
5Naw maꞈ dawˬ tawˆ luꞈ dawˬ bi ngehˬ nya mawꞈ miˇ-a. Ehˇ kʼawꞈ, kʼoeˇ naˆ maˬ 
tseˇ Miˬyehˇ dawˬ kawˬ mehˬ nya-eu laꞈ sawˬ naw maꞈ bi za mawꞈ miˇ-a. Dawˬ 
gʼawˬ mya jeˬ ngehˬ gaˇ dawˬ tsuiꞈ yuˇ doˆ nehˬ nya-eu gʼaˬ jawˇ-awˇ, Ka li zaˬ aˇ 
muˇ muˇ lah-ehˇ gʼoˆ shaw-awˇ gaˇ dahˇ tsoeˬ leˇ ni maˬ ja mehˬ nehˬ nya naˇ, dawˬ 
gʼawˬ mya jeˬ ngehˬ-eu gʼaˬ naˆ maˬ tseˇ, Miˬyehˇ dawˬ kawˬ mehˬ-eu gʼaˬ gaˇ dahˇ 
tsoeˬ dzehˬ meh.  
6Teu baˬ da neh aˬ yuiꞈ aˬ nyiˇ Ka li zaˬ deuˬ-oˇ, naw maꞈ jawˇ gaˇ oe keuˆ ngeh 
ngaˇ dawˬ gʼawˬ mya jeˬ ngehˬ naˇ, naw maꞈ gʼaˇ duˬ aˬ jeˬ gaˇ dahˇ tsoeˬ nmˇ. Tiˬ 
pawꞈ-iˬ gaˇ dahˇ maˬ tsoeˬ-a. Miˬyehˇ neh pah mehˬ nehˬ laꞈ-euˬ jeˬ, zaˬ siˬ tsawˇ 

gahˇ, Miˬyehˇ gʼaˇ duˬ ngehˬ dah-eu dawˬ hawˇ-eu, mehˬ-eu tsoˆ-eu jeˬ, heu deuˬ-
ahˇ naw maꞈ jawˇ gaˇ ngaˇ yuˇ leꞈ nehˬ-eu maˬ ngeuˇ naˇ gaˇ dahˇ maˬ tsoeˬ-a.  
7Yaw dehꞈ jeˬ maˬ ngeuˇ-eu, caˇ dawˬ caˇ ngeh baw-eu diˬ-eu keu ka deuˬ pyeuꞈ-eu 
bawˬ law, deuˇ-mˬ heu deuˬ-ahˇ kʼawꞈ, aˬ cawˬ gʼoˆ siˬ nya ni teˇ saˇ yaw lawˆ lawˆ-
ehˇ maˬ baw maˬ diˬ mehˬ nya naˇ, aˬ cawˬ aˬ joˆ-ehˇ naˇ haˬ siˬ nya nmˇ.  
8Daˇ heh baw-eu tsawˇ haˬ kʼawꞈ, aˬ cawˬ gʼoˆ siˬ nya ni teˇ saˇ yaw lawˆ lawˆ-ehˇ 
maˬ baw gaˬ nehˬ nya naˇ, guiˇ deuˆ-eu gʼaˇ duˬ aˬ suˇ gʼaˬ lehˬ hmˬ nmˇ.  
9Kʼoeˇ gaˇ duˇ ni, naw maꞈ dawˬ gʼawˬ mya jeˬ ngehˬ-awˇ dawˬ mehˬ mehˬ ngeh, aˬ 
cawˬ maˬ naˇ haˬ siˬ nya naˇ, aˬ joˆ-ehˇ bi gʼoˆ shaw geuꞈ nmˇ. Naw maꞈ-euˬ dawˬ 
kʼoeˇ-aˬ, jaˬ lehˇ laꞈ kʼoeˇ ngehˬ dzeh gaˇ duˇ-eu tehꞈ meh.  
10Miˇ tsaˬ kʼoeˇ taˆ dawˬ gʼawˬ mya jeˬ jaˆ-eu meh. Ehˇ kʼawꞈ, dawˬ tsuiꞈ maˬ baw-
eu dawˬ tiˬ jeˬ-iˬ maˬ jaˆ-a.  
11Ngaˬ-ahˇ dawˬ ngehˬ cawˬ laˇ-eu tsawˇ haˬ tiˬ gʼaˬ-euˬ dawˬ-ahˇ ngaˇ maˬ siˬ nya 
naˇ, aˬ yawꞈ-aˬ ngaˬ-euˬ gʼaˇ duˬ yawˬ kʼahˬ yawˬ miˇ yawˬ-ahˇ jawˇ-eu tsawˇ haˬ 
loꞈ-ehˇ duˇ-awˇ, ngaˇ kʼawꞈ aˬ yawꞈ-euˬ gʼaˇ duˬ kʼoeˇ loꞈ-ehˇ duˇ tehꞈ-a.  
12Yaw sahˇ Miˬyehˇ neh biꞈ leꞈ-euˬ laꞈ sawˬ deuˬ-ahˇ naw maꞈ za mawꞈ dui dui-eu 
loꞈ-ehˇ, yawˬ jeˬ na luꞈ kʼoeˇ taˆ Ka li zaˬ aˇ muˇ bi huiˬ bi mahˇ laˇ nya ni gaˇ dahˇ 
tsoeˬ leˇ dzehˬ-eu jeˬ-ahˇ naw maꞈ leh jeh dzehˬ paˬ-ehˇ gʼeh-eu meh.  
13Kʼoeˇ miˇ neh, dawˬ gʼawˬ mya jeˬ ngehˬ nya-eu tsawˇ haˬ-aˬ, yawˬ ha neh ngehˬ-
euˬ jeˬ aˬ cawˬ gʼoˆ shaw ni ja mehˬ nya-eu laꞈ sawˬ biꞈ laꞈ-eu gʼaˇ duˬ guiˬ lahˬ 
shaˇ-eu tsaˬ meh.  
14Ngaˇ dawˬ gʼawˬ mya jeˬ ngehˬ-awˇ guiˬ lahˬ shaˇ naˇ, ngaˬ-euˬ saꞈ laˇ guiˬ lahˬ 
shaˇ luꞈ kʼawꞈ, ngaˬ-euˬ nui ma maˬ keuˆ-a.  
15Toˆ-ehˇ ngeuˇ naˇ, ngaˇ aˬ joˆ-ehˇ jahˇ paˬ nga. Ngaˬ-euˬ saꞈ laˇ guiˬ lahˬ shaˇ ma. 
Ngaˬ-euˬ nui ma kʼawꞈ guiˬ lahˬ shaˇ ma. Ngaˬ-euˬ saꞈ laˇ ja ceuˬ-awˇ caˇ ma. Ngaˬ-
euˬ nui ma kʼawꞈ ja ceuˬ-awˇ caˇ ma.  
16Nawˬ-euˬ saꞈ laˇ tehꞈ-ehˇ Miˬyehˇ-euˬ guiˬ lahˬ-ahˇ ja ceuˬ naˇ, nawˬ nehˬ-ehˇ tiˬ 
kawˆ loꞈ-ehˇ uˬ duˬ tahˬ luꞈ-eu maˬ siˬ nya-eu tsawˇ haˬ nawˬ neh guiˬ lah shaˇ-euˬ 
gaˇ “Aˬ miˬ” lehˇ aˬ joˆ-ehˇ ehˇ caw nya nmˇ. Nawˇ aˬ jeˬ ehˇ luꞈ-eu aˬ yawꞈ tiˬ pawꞈ-
iˬ maˬ gʼoˆ siˬ nya-a.  
17Nawˬ neh Miˬyehˇ-euˬ guiˬ lahˬ-ahˇ ja ceuˬ-awˇ guiˬ lahˬ shaˇ-euˬ shaˇ dawˬ kʼoeˇ 
yaw muiˬ kʼawꞈ, yawˬ gʼaˬ yawˬ gʼaˇ duˬ gaˇ dahˇ maˬ tsoeˬ-a.  
18Naw maꞈ yawˬ gʼaˬ na luꞈ naˆ maˬ tseˇ ngaˇ dawˬ gʼawˬ mya jeˬ ngehˬ nya-eu miˇ 
neh, Miˬyehˇ-euˬ guiˬ lahˬ-ahˇ ja ceuˬ-eu ma.  
19Ehˇ kʼawꞈ, Ka li zaˬ aˇ muˇ uiˬ leˇ-awˇ uˬ duˬ tahˬ ngeh, dawˬ gʼawˬ mya jeˬ tiˬ 
muiˇ dawˬ ngehˬ-eu naˆ maˬ tseˇ, aˬ cawˬ gʼoˆ shaw nya-eu mehˬ-eu tsoˆ-eu dawˬ 
ngaˬ dawˬ ngaˇ ngehˬ ma.  
20Aˬ yuiꞈ aˬ nyiˇ Ka li zaˬ deuˬ-oˇ, naw maꞈ shaˇ noeˬ shaˇ sawˇ-eu paw dzeˇ zaˬ 
yaw nyiˇ loꞈ-ehˇ taˬ bi pyeuꞈ. Yaw haiˬ jeˬ mˇ-eu paw dzeˇ-aˬ, iˬ baˇ mˇ-eu maˬ siˬ 

nya-eu zaˬ yaw nyiˇ loꞈ-ehˇ bi pyeuꞈ-awˇ, shaˇ noe shaˇ sawˇ-eu paw dzeˇ-aˬ, tsawˇ 
mawˬ tsawˇ kʼaˆ loꞈ-ehˇ bi pyeuꞈ-awˬ.  
21Jaˇliꞈ laꞈ kʼoeˇ heu loꞈ-ehˇ boꞈ taˬ-euˬ meh.  

“Dawˬ gʼawˬ mya jeˬ ngehˬ nya-eu, tsawˇ haˬ deuˬ-ahˇ gʼoe-eu laꞈ kʼoeˇ, ngaˬ-euˬ 
tsawˇ haˬ heu deuˬ-ahˇ ngaˇ, dawˬ ngehˬ dawˬ tmˇ mˇ nehˬ ma lehˇ, Sahˬpaˬ 
Miˬyehˇ ehˇ taˬ-euˬ meh. Yawˬ kʼahˬ yawˬ miˇ yawˬ-ahˇ jawˇ-eu, aˬ cawˬ-euˬ mehˬ 
luˬ-ahˇ gʼoe-awˇ, aˬ yawꞈ maꞈ-ahˇ ngaˇ ngehˬ cawˬ kʼawꞈ, ngaˬ-euˬ dawˬ-ahˇ maˬ 
naˇ haˬ-aˇ.” 
22Kʼoeˇ miˇ neh, dawˬ gʼawˬ mya jeˬ ngehˬ nya-eu laꞈ sawˬ za-euˬ kʼoeˇ-aˬ, Ka li-ahˇ 
maˬ jah-eu tsawˇ haˬ deuˬ gʼaˇ duˬ zahˬ leˇ paˬ-ehˇ gʼeh-eu bi siˬ bi mawˇ-eu jeˬ 
pyeuꞈ-eu meh. Jah-eu tsawˇ haˬ deuˬ gʼaˇ duˬ maˬ ngeuˇ-a. Miˬyehˇ dawˬ kawˬ 
mehˬ-eu laꞈ sawˬ za-euˬ kʼoeˇ-aˬ, Ka li-ahˇ jah-eu tsawˇ haˬ deuˬ gʼaˇ duˬ bi siˬ bi 
mawˇ-eu jeˬ pyeuꞈ-eu meh. Maˬ jah-eu tsawˇ haˬ deuˬ gʼaˇ duˬ maˬ ngeuˇ-a.  
23Ka li zaˬ aˇ muˇ muˇ lah-ehˇ uiˬ leˇ bymˇ leˇ-awˇ yawˬ gʼaˬ na luꞈ dawˬ gʼawˬ mya 
jeˬ ngehˬ ngehˬ-ehˇ lawꞈ gʼa luꞈ ngeh, maˬ siˬ nya-eu tsawˇ haˬ hawˇ-eu ka li-ahˇ 
maˬ jah-eu tsawˇ haˬ uˇ laˇ zaˬ naˇ, naw maꞈ tsawˇ uˬ uˬ-iˇ jiˇ-euˬ ngaˇ lehˇ maˬ ehˇ-
aˇ loˇ.  
24Ehˇ kʼawꞈ, yawˬ gʼaˬ na luꞈ Miˬyehˇ dawˬ kawˬ mehˬ luꞈ ngeh, Ka li-ahˇ maˬ jah-
eu tsawˇ haˬ deuˬ hawˇ-eu maˬ siˬ nya-eu tsawˇ haˬ uˇ laˇ zaˬ naˇ, dawˬ kʼoeˇ-ahˇ ya 
gaˬ-eu baˬ da neh yawˬ ha-euˬ iˬ baˇ gaˇ kawˆ noeˬ siˬ leˇ-awˇ, aˬ yawꞈ neh kʼaˇ ya 
gaˬ-euˬ jeˬ aˬ yawꞈ-ahˇ yaˇ kʼaˬ daˇ tehꞈ-a. 
25Zaꞈ taˬ-euˬ aˬ yawꞈ-euˬ nui noeˬ aˬ cawˬ mehˬ shi pah doˆ leꞈ-awˇ, pawˬ tsuiꞈ 
pawˬ dmˬ ga dmˬ-awˇ Miˬyehˇ-ahˇ uˬ duˬ tahˬ tehꞈ-a. “Naw maꞈ nehˬ-ehˇ Miˬyehˇ 
maˇ maˇ ni jawˇ-eu ngaˇ” lehˇ aˬ yawꞈ ehˇ tehꞈ-a.  

Uˬ duˬ tahˬ ngeh tsaˬ leˇ dzoeˇ leˇ-eu jeˬ loˬ-eu 

26Aˬ yuiꞈ aˬ nyiˇ Ka li zaˬ deuˬ-oˇ, ngaˇ ehˇ mawꞈ-eu-aˬ heu loꞈ-ehˇ ma. Naw maꞈ uˬ 
duˬ tahˬ-eu lehˇ uiˬ leˇ ngeh, caˇ dawˬ caˇ-eu gʼaˬ, mehˬ-eu tsoˆ-eu gʼaˬ, Miˬyehˇ neh 
pah mehˬ nehˬ-euˬ jeˬ za-euˬ gʼaˬ, dawˬ gʼawˬ mya jeˬ ngehˬ-awˇ mehˬ-eu gʼaˬ, 
kʼoeˇ loꞈ-ehˇ mehˬ-euˬ gaˇ dawˬ tsuiꞈ yuˇ doˆ nehˬ-eu gʼaˬ lehˇ, gʼawˬ mya jeˬ baw-
eu meh. Yawˬ jeˬ na luꞈ Ka li zaˬ aˇ muˇ gʼaˇ duˬ gaˇ dahˇ tsoeˬ-eu jeˬ ya bi pyeuꞈ 
meh.  
27Dawˬ gʼawˬ mya jeˬ ngehˬ ngeh, nyiˬ gʼaˬ smˇ gʼaˬ uˬ taꞈ-ehˇ bi ngehˬ-eu maˬ tsaˬ-
a. Tiˬ gʼaˬ saˇ-iˬ tiˬ gʼaˬ ngehˬ-awˇ, kʼoeˇ loꞈ-ehˇ ngehˬ-euˬ gaˇ dawˬ tsuiꞈ yuˇ doˆ 
nehˬ-eu gʼaˬ kʼawꞈ ya bi jawˇ meh.  
28Ehˇ kʼawꞈ, dawˬ tsuiꞈ yuˇ doˆ nehˬ nya-eu gʼaˬ maˬ jawˇ naˇ, dawˬ gʼawˬ mya jeˬ 
ngehˬ-eu kʼoeˇ gʼaˬ ciˬ cuˇ ni naˬ leˇ-awˇ, Miˬyehˇ hawˇ-eu yawˬ ha yaw kaˬ tehꞈ-ehˇ 
ngehˬ-eu tsaˬ meh.  
29Miˬyehˇ dawˬ kawˬ mehˬ-eu tsawˇ haˬ nyiˬ gʼaˬ smˇ gʼaˬ bi ngehˬ bi tmˇ-eu tsaˬ 
meh. Nui deuˬ-aˬ, aˬ yawꞈ maꞈ neh ngehˬ-euˬ jeˬ-ahˇ shaˇ sawˇ-eu tsaˬ meh.  

30Ehˇ kʼawꞈ, kʼoeˇ gaˇ nuiˇ-awˇ uˬ duˬ tahˬ luꞈ-eu tsawˇ haˬ tiˬ gʼaˬ na Miˬyehˇ neh 
pah mehˬ nehˬ-euˬ dawˬ za-euˬ ngeuˇ naˇ, dawˬ ngehˬ luꞈ-eu gʼaˬ ciˬ cuˇ ni bi naˬ-
eu tsaˬ meh.  
31Naw maꞈ yawˬ gʼaˬ na luꞈ dzaw geuꞈ-awˇ gʼaˬ ahˇ laˇ nya ni, yawˬ gʼaˬ na luꞈ tiˬ 
gʼaˬ saˇ-iˬ tiˬ gʼaˬ Miˬyehˇ dawˬ kawˬ mehˬ-eu tsaˬ meh.  
32Miˬyehˇ dawˬ kawˬ mehˬ-eu gʼaˬ-aˬ, yawˬ ha neh za taˬ-euˬ Miˬyehˇ dawˬ kawˬ 
mehˬ-eu laꞈ sawˬ-ahˇ yaw muiˬ paˬ-ehˇ nyehꞈ tehˬ gʼaˬ nya-eu tsaˬ meh.  
33Aˬ jeˬ miˇ neh ehˇ naˇ, aˬ dui maˬ tsaˬ maˬ dzoeˇ leˇ-eu jeˬ-ahˇ Miˬyehˇ maˬ geuꞈ 
mawꞈ-a. Tsaˬ leˇ dzoeˇ leˇ-eu jeˬ-ahˇ aˬ yawꞈ geuꞈ mawꞈ-eu meh. Miˬyehˇ-euˬ tsawˇ 
haˬ deuˬ-euˬ Ka li zaˬ aˇ muˇ yawˬ muˇ na luꞈ mˇ luꞈ-eu loꞈ-ehˇ,  
34zaˬ miˬ zaˬ deuˬ-aˬ, Ka li zaˬ aˇ muˇ uiˬ leˇ ngeh ciˬ cuˇ ni ya jawˇ meh. Yuˇdaˆ 
tsawˇ haˬ-euˬ Zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ loꞈ-ehˇ, aˬ yawꞈ maꞈ dawˬ 
maˬ ya ngehˬ-a. Aˬ cawˬ-euˬ laꞈ oꞈ ya awꞈ-eu meh.  
35Aˬ yawꞈ maꞈ tiˬ jeˬ paˬ siˬ duˬ mawꞈ-eu jaˆ naˇ, iˇ kahˇ-ahˇ jawˇ ngeh yawˬ ha-euˬ 
kʼaˬ dzeˇ zaˬ-ahˇ ya naˇ haˬ-eu meh. Zaˬ miˬ zaˬ deuˬ Ka li zaˬ aˇ muˇ laꞈ kʼoeˇ dawˬ 
ngehˬ ngehˬ-eu-aˬ, shaꞈ dawˇ paˬ-ehˇ gʼeh-eu tiˬ jeˬ meh.  
36Miˬyehˇ dawˬ kawˬ-aˬ, naw maꞈ laꞈ kʼoeˇ neh doˆ le-euˬ jeˬ pyeuꞈ ta loˇ. Maˬ 
ngeuˇ naˇ, naw maꞈ jawˇ gaˇ tehꞈ-ehˇ Miˬyehˇ dawˬ kawˬ keuˆ le ta loˇ.  
37Tsawˇ haˬ tiˬ gʼaˬ na, yawˬ ha Miˬyehˇ gʼaˇ duˬ ngehˬ dah-eu tsawˇ haˬ ma lehˇ 
noeˬ-eu maˬ kaˬ, saꞈ laˇ paw-euˬ laꞈ sawˬ za taˬ-euˬ tsawˇ ma lehˇ noeˬ-eu maˬ kaˬ, 
ngaˬ neh naw maꞈ-ahˇ boꞈ ahˇ laꞈ-euˬ sahˬ boꞈ heu Miˬyehˇ neh biꞈ-euˬ dawˬ meh 
lehˇ siˬ duˬ-eu tsaˬ meh.  
38Ehˇ kʼawꞈ, sahˬ boꞈ heu-ahˇ aˬ yawꞈ maˬ haw cawˬ naˇ, naw maꞈ kʼawꞈ aˬ yawꞈ-
ahˇ taˬ haw cawˬ.  
39Kʼoeˇ miˇ neh, aˬ yuiꞈ aˬ nyiˇ ka li zaˬ deuˬ-oˇ, Miˬyehˇ dawˬ kawˬ mehˬ-eu jeˬ-ahˇ 
nui ma keuˆ dui dui-awˬ. Ehˇ kʼawꞈ, dawˬ gʼawˬ mya jeˬ ngehˬ-eu jeˬ-ahˇ kʼawꞈ taˬ 
laˆ tsoeˬ.  
40Yawˬ jeˬ na luꞈ aˬ yawꞈ gaˇ yawꞈ tsaˬ ni bi jaˆ-awˬ.  

1 Gawˇliˬtu 15 

Ka li gʼoꞈ dehꞈ laˇ-euˬ gaˇ kawˆ 

1Aˬ yuiꞈ aˬ nyiˇ Ka li zaˬ deuˬ-oˇ, nymˬ-mˇ poˆ jawˇ-aˬ, ngaˬ neh naw maꞈ-ahˇ mehˬ 
nehˬ yaꞈ-euˬ Laˬ kʼaˬ cehˇ-eu Guiˬ lahˬ dawˬ paˇ ja noeˬ nehˬ-eu ma. Ngaˬ neh 
mehˬ-euˬ kʼoeˇ naw maꞈ ha geuꞈ gʼaˬ-awˇ, kʼoeˇ-euˬ kʼoeˇ taˆ naw maꞈ-euˬ jah-eu 
jeˬ ziꞈ luꞈ meh.  
2Ngaˬ neh naw maꞈ-ahˇ mehˬ-euˬ kʼoeˇ-aˬ, Laˬ kʼaˬ cehˇ-eu Guiˬ lahˬ dawˬ meh. 
Naw maˬ yawꞈ ngehꞈ yawꞈ kuˬ-ehˇ jah-eu maˬ ngeuˇ lawˬ naˇ, Laˬ kʼaˬ cehˇ-eu Guiˬ 
lahˬ dawˬ-ahˇ ziꞈ dah ni tuˆ tehˬ taˬ-euˬ baˬ da neh ka kʼoꞈ-eu jeˬ za tehꞈ-a.  
3Ngaˬ neh za taˬ-euˬ huiˬ dui dui-eu gaˇ kawˆ naw maꞈ-ahˇ ngaˇ biꞈ nehˬ-euˬ ma. 
Kʼoeˇ-aˬ, Jaˇliꞈ laꞈ kʼoeˇ boꞈ taˬ-euˬ loꞈ-ehˇ, aˬ dui-euˬ iˬ baˇ gʼaˇ duˬ Ka li shiˇ-euˬ gaˇ 
kawˆ hawˇ-eu,  

4Jaˇliꞈ laꞈ kʼoeˇ boꞈ taˬ-euˬ loꞈ-ehˇ aˬ yawꞈ shiˇ-awˇ baꞈ pahˬ gʼaˬ ngeh, smˬ nah keuˆ 
laˇ naˇ Miˬyehˇ neh paˇ bi gʼoꞈ dehꞈ laˇ-euˬ gaˇ kawˆ hawˇ-eu,  
5kʼoeˇ naˇ, Beˬtuˆluˆ hawˇ-eu zaˬ lahˇ tseˇ nyiꞈ gʼaˬ-ahˇ bi mawˇ le-euˬ gaˇ kawˆ meh.  
6Kʼoeˇ naˇ, aˬ yawꞈ mehˬ nah caw teh-eu tsawˇ haˬ ngaˬ heˇ gʼaˬ dzehˬ ni-ahˇ, aˬ 
yawꞈ tiˬ yamˬ-ahˇ tehꞈ-ehˇ tsaˬ ni bi mawˇ le-euˬ meh. Tsawˇ haˬ kʼoeˇ deuˬ tiˬ paˆ 
na deuˬ shiˇ dzeuˇ-euˬ kʼawꞈ, myaˬ tiˬ paˆ iˬ nah keuˆ ni dehꞈ luꞈ-a siˬ.  
7Kʼoeˇ naˇ, Yaˬkoˆ-ahˇ bi mawˇ le-awˇ, gʼaˬ kʼehˇ dawˬ tawˆ luꞈ-ahˇ bi mawˇ le-euˬ 
meh.  
8Ngaˇ-aˬ, dehꞈ le yamˬ maˬ tsaˬ laˇ mi naˆ-ehˇ dehꞈ le-euˬ tsawˇ haˬ tiˬ gʼaˬ pyeuꞈ-eu 
kʼawꞈ, aˇ saˬ saˬ laˇ ngeh aˬ yawꞈ ngaˬ-ahˇ bi mawˇ le-euˬ meh.  
9Aˬ jeˬ miˇ neh ehˇ naˇ, gʼaˬ kʼehˇ dawˬ tawˆ luꞈ laꞈ kʼoeˇ ngaˇ aˬ cawˬ naˆ maˬ tseˇ 
teˬ-eu gʼaˬ pyeuꞈ-eu ma. Miˬyehˇ-euˬ Ka li zaˬ aˇ muˇ-ahˇ kʼehˬ haw kʼaˆ haw-euˬ 
tsawˇ haˬ pyeuꞈ-eu miˇ neh, gʼaˬ kʼehˇ lehˇ bi kuˇ-eu kʼawꞈ maˬ geuˇ nya.  
10Ehˇ kʼawꞈ, Miˬyehˇ-euˬ guiˬ lahˬ baˬ da neh iˬ nah ngaˇ heu loꞈ-ehˇ ya pyeuꞈ laˇ-
awˇ, aˬ yawꞈ neh ngaˬ-ahˇ biꞈ leꞈ-euˬ guiˬ lahˬ-aˬ, yawꞈ ngehꞈ maˬ ngeuˇ-a. Ehˇ 
kʼawꞈ, gʼaˬ kʼehˇ nui deuˬ naˆ maˬ tseˇ ngaˇ gaˇ mˇ-eu leh jeh dzehˬ-euˬ ma. Kʼoeˇ 
loꞈ-ehˇ mˇ-eu kʼoeˇ-aˬ, yawˬ haˇ yawˬ ha mˇ-eu maˬ ngeuˇ. Miˬyehˇ-euˬ guiˬ lahˬ 
ngaˬ nehˬ-ehˇ mˇ luꞈ-eu meh.  
11Kʼoeˇ miˇ neh, ngaˇ mehˬ-eu maˬ ehˇ, aˬ yawꞈ maꞈ mehˬ-eu maˬ ehˇ, gaˇ kawˆ heu 
hmˬ tehꞈ-ehˇ mehˬ-awˇ, gaˇ kawˆ heu hmˬ-ahˇ naw maꞈ jah luꞈ-eu meh.  

Aˬ dui gʼoꞈ dehꞈ laˇ-eu gaˇ kawˆ 

12Ka li-ahˇ shiˇ-euˬ gaˇ bi gʼoꞈ dehꞈ laˇ-euˬ gaˇ kawˆ nga maꞈ mehˬ luꞈ-eu-aˬ, naw 
maꞈ tiˬ paˆ na deuˬ shiˇ-euˬ tsawˇ haˬ-ahˇ maˬ bi gʼoꞈ dehꞈ laˇ nya-aˇ lehˇ aˬ joˆ-ehˇ 
ehˇ nya te.  
13Naw maꞈ ehˇ-eu loꞈ-ehˇ ngeuˇ naˇ, Ka li-ahˇ bi gʼoꞈ dehꞈ laˇ-euˬ meh lehˇ ehˇ-eu 
kʼoeˇ kʼawꞈ maˬ ngeuˇ-aˇ.  
14Ka li-ahˇ bi gʼoꞈ dehꞈ laˇ-euˬ meh lehˇ ehˇ-eu kʼoeˇ maˬ ngeuˇ naˇ, nga maꞈ dawˬ 
mehˬ mehˬ-eu gaˇ dahˇ maˬ tsoeˬ-ehˇ, naw maꞈ jah-eu kʼawꞈ gaˇ dahˇ maˬ tsoeˬ-a.  
15Kʼoeˇ naˆ tehꞈ maˬ ngeuˇ ni, Miˬyehˇ neh Ka li-ahˇ bi gʼoꞈ dehꞈ laˇ-euˬ miˇ neh, 
Miˬyehˇ gaˇ kawˆ aˬ dui jaˬ myawꞈ paˇ myawꞈ gaˇ duˇ-a siˬ. Ehˇ kʼawꞈ, shiˇ-euˬ tsawˇ 
haˬ-ahˇ maˬ bi gʼoꞈ dehꞈ laˇ nya-a lehˇ ehˇ-eu kʼoeˇ ngeuˇ law nmˇ-aˬ, Ka li-ahˇ aˬ 
yawꞈ maˬ bi gʼoꞈ dehꞈ laˇ-aˇ.  
16Aˬ jeˬ miˇ neh ehˇ naˇ, shiˇ-euˬ tsawˇ haˬ-ahˇ maˬ bi gʼoꞈ dehꞈ laˇ law nmˇ-aˬ, Ka li-
ahˇ kʼawꞈ maˬ bi gʼoꞈ dehꞈ laˇ-aˇ.  
17Ka li-ahˇ maˬ bi gʼoꞈ dehꞈ laˇ-euˬ law nmˇ-aˬ, naw maꞈ-euˬ jah-eu jeˬ yawꞈ ngehꞈ 
pyeuꞈ-awˇ, yawˬ ha-euˬ iˬ baˇ laꞈ kʼoeˇ jawˇ luꞈ tehꞈ-a.  
18Ka li-ahˇ jah-eu shiˇ dzeuˇ-euˬ tsawˇ haˬ deuˬ kʼawꞈ, piˬ-iˇ byoˆ-iˇ jiˇ-euˬ tehꞈ-a.  
19Ka li laꞈ kʼoeˇ aˬ dui noeˬ tmˬ-eu kʼoeˇ-aˬ, nymˬ-mˇ dehꞈ luꞈ-eu heu ziˇ gʼaˇ duˬ 
tehꞈ-ehˇ muiˬ-eu jeˬ ngeuˇ lawˬ naˇ, aˬ duiˬ-aˬ, gʼawˬ shaˇ shaˬ-ehˇ gʼeh dui dui 
tehꞈ-a.  

20Ehˇ kʼawꞈ, maˇ maˇ ni ehˇ naˇ, Ka li-ahˇ aˬ diˇ aˬ maˇ bi gʼoꞈ dehꞈ laˇ-euˬ meh. Aˬ 
yawꞈ-ahˇ bi gʼoꞈ dehꞈ laˇ-euˬ kʼoeˇ-aˬ, shiˇ dzeuˇ-euˬ tsawˇ haˬ deuˬ-ahˇ bi gʼoꞈ dehꞈ 
laˇ-eu gaˇ kawˆ yaw duˬ yaw ciˇ bi baw laˇ-euˬ meh.  
21Aˬ jeˬ miˇ neh ehˇ naˇ, tsawˇ haˬ zaˬ tiˬ gʼaˬ baˬ da neh shiˇ-eu jeˬ keuˆ le-euˬ loꞈ-
ehˇ, tsawˇ haˬ zaˬ tiˬ gʼaˬ baˬ da neh bi gʼoꞈ dehꞈ laˇ-eu jeˬ jaˆ laˇ-euˬ meh.  
22Tsawˇ haˬ dawˬ tawˆ luꞈ Aˬdaˬ-ahˇ taꞈ leˇ-eu laꞈ kʼoeˇ ya shiˇ-eu loꞈ-ehˇ, Ka li-ahˇ 
taꞈ leˇ-eu laꞈ kʼoeˇ paˇ ya gʼoꞈ dehꞈ laˇ tehꞈ-a.  
23Ehˇ kʼawꞈ, aˬ yawꞈ gʼaˬ yawꞈ-ahˇ yawˬ ha-euˬ aˇ yamˬ tsaˬ laˇ ngeh bi gʼoꞈ dehꞈ laˇ 
tehꞈ-a. Ka li-ahˇ aˬ cawˬ jeˬ hu bi gʼoꞈ dehꞈ laˇ gʼaˬ-euˬ meh. Kʼoeˇ jiˇ naˇ, aˬ yawꞈ zaꞈ 
le ngeh, aˬ yawꞈ-ahˇ taꞈ-eu tsawˇ haˬ deuˬ-ahˇ bi gʼoꞈ dehꞈ laˇ tehꞈ-a. 
24Kʼoeˇ naˇ, aˇ saˬ saˬ-eu aˇ nah aˇ yamˬ keuˆ le tehꞈ-a. Kʼoeˇ ngeh, Ka li-aˬ, uˆ lahˇ 
luꞈ-eu mˬ sahˇ miˇ sahˇ dawˬ tawˆ luꞈ-ahˇ maˬ ehˇ, sahˬ paˬ sahˬ ma dawˬ tawˆ luꞈ-
ahˇ maˬ ehˇ, baoˬ dawˬ tawˆ luꞈ-ahˇ maˬ ehˇ, deuˆ gʼaˬ jiˇ-awˇ, aˬ yawꞈ-euˬ miˇ kʼahˬ 
Aˬda Miˬyehˇ-ahˇ a nehˬ tehꞈ-a.  
25Aˬ jeˬ miˇ neh ehˇ naˇ, muiˇ-eu deuˬ dawˬ tawˆ luꞈ-ahˇ Miˬyehˇ deuˆ gʼaˬ jiˇ-awˇ, aˬ 
yawꞈ-euˬ aˬ kuiˇ pehˬ zaˬ uˬ moˆ bi jawˇ jiˇ ngeh keuˆ ni Ka li ya uˆ lahˇ tehꞈ-a.  
26Aˬ cawˬ jeˬ nah nah saˬ bi deuˆ gʼaˬ-eu muiˇ-eu gʼaˬ-aˬ, shiˇ-eu jeˬ meh.  
27Aˬ jeˬ miˇ neh ehˇ naˇ, “Miˬyehˇ-aˬ, dawˬ tawˆ luꞈ-ahˇ aˬ yawꞈ-euˬ aˬ kuiˇ pehˬ zaˬ 
uˬ moˆ bi jawˇ tehꞈ-a” lehˇ, Jaˇliꞈ laꞈ kʼoeˇ ehˇ taˬ-euˬ meh. “Dawˬ tawˆ luꞈ” lehˇ ehˇ-
eu dawˬ kʼoeˇ dawˬ laꞈ kʼoeˇ Miˬyehˇ maˬ ahˇ leˇ-euˬ yaw duˬ baw meh. Aˬ yawꞈ-aˬ, 
dawˬ tawˆ luꞈ-ahˇ Ka li-euˬ uˬ moˆ bi jawˇ ni jahˇ-eu gʼaˬ meh.  
28Ehˇ kʼawꞈ, dawˬ tawˆ luꞈ-ahˇ Ka li uˆ lahˇ-eu uˬ moˆ bi jawˇ gʼaˬ ngeh, Zaˬmaˇ 
pyeuꞈ-eu aˬ yawꞈ-aˬ, dawˬ tawˆ luꞈ-ahˇ aˬ yawꞈ-euˬ uˬ moˆ bi jawˇ ni jahˇ-eu gʼaˬ 
pyeuꞈ-eu Miˬyehˇ-euˬ uˬ moˆ jawˇ tehꞈ-a. Kʼoeˇ ngeh jawˇ, dawˬ tawˆ luꞈ kʼoeˇ taˆ 
Miˬyehˇ uˆ lahˇ jiˇ tehꞈ-a.  
29Nymˬ-mˇ poˆ jawˇ-aˬ, shiˇ dzeuˇ-euˬ tsawˇ haˬ deuˬ-euˬ dah zaˇ iˇ cuꞈ bi shawˇ-eu 
deuˬ-euˬ gaˇ kawˆ aˬ joˆ-ehˇ ehˇ nmˇ. Aˬ yawꞈ maꞈ aˬ jeˬ-ahˇ noeˬ tmˬ-awˇ kʼoeˇ loꞈ-
ehˇ mˇ ta. Shiˇ-euˬ tsawˇ haˬ-ahˇ maˬ bi gʼoꞈ dehꞈ laˇ nya-aˇ lehˇ tsawˇ haˬ tiˬ paˆ na 
deuˬ ehˇ-eu kʼoeˇ tsaˬ-eu ngeuˇ naˇ, aˬ jeˬ miˇ neh tsawˇ haˬ kʼoeˇ deuˬ shiˇ dzeuˇ-
euˬ deuˬ-euˬ dah zaˇ iˇ cuꞈ bi shawˇ ta.  
30Bi gʼoꞈ dehꞈ laˇ-eu jeˬ maˬ jaˆ-a lehˇ ngeuˇ naˇ, aˬ dui maꞈ kʼawꞈ aˬ jeˬ miˇ neh naˬ 
liˬ yawˬ laꞈ na luꞈ yawˬ ha-euˬ uˬ kʼawˇ gʼaˇ duˬ kʼahˬ ya lahˇ luꞈ ta.  
31Aˬ yuiꞈ aˬ nyiˇ Ka li zaˬ deuˬ-oˇ, shiˇ-eu jeˬ-ahˇ yawˬ nah na luꞈ ngaˇ ya tahˬ puˬ 
luꞈ-eu ma. Aˬ dui-euˬ Sahˬpaˬ Yeˬsuˇ Ka li-ahˇ taꞈ leˇ-eu yaw dehꞈ dehꞈ-eu jeˬ laꞈ 
kʼoeˇ naw maꞈ-ahˇ ngaˇ nui ma huiˬ kʼaˇ za-eu miˇ neh, ngaˇ heu loꞈ-ehˇ ehˇ tsehˆ 
peuˬ-eu ma.  
32Tsawˇ haˬ-euˬ nui noeˬ nui loˆ ya ehˇ naˇ, nymˬ-mˇ Eˇpeˇsu meuˬ heu meuˬ laꞈ 
kʼoeˇ “haiˬ-eu bawˇ tsahˬ jeˬ zaˬ” deuˬ-ahˇ ngaˇ dawꞈ ceh ceh naˇ, ngaˬ-euˬ gʼaˇ duˬ 
aˬ jeˬ guiˬ lahˬ baw ta. Shiˇ-euˬ tsawˇ haˬ deuˬ-ahˇ maˬ bi gʼoꞈ dehꞈ laˇ nya-eu ngeuˇ 
naˇ, “Ni shawˬ ya shiˇ-eu baˬ da neh dzaˬ byawˬ dawˇ byawˬ byawˬ kaˇ-euˇ” lehˇ 
ehˇ-eu dawˬ daˬ kʼoeˇ tsaˬ dui dui meh.  

33Taˬ noeˬ lehˬ. “Maˬ muiˬ-eu deuˬ-ahˇ cawˬ cawˬ naˇ, yaw muiˬ jeˬ mˇ mawꞈ-eu 
nui ma cawˆ-iˇ tehꞈ-a.” 
34Yaw tsaˬ yaw dawˇ jawˇ paw gʼoꞈ kʼoꞈ laˇ-awˇ, iˬ baˇ maˬ mˇ ni byehˇ-awˬ. Naw 
maꞈ tiˬ paˆ na deuˬ Miˬyehˇ-ahˇ maˬ siˬ nya nga lehˇ, naw maꞈ bi shaꞈ dawˇ ni ngaˇ 
ehˇ-eu ma.  

Gʼoꞈ dehꞈ laˇ-euˬ gʼawˇ mawˇ 

35“Shiˇ-euˬ tsawˇ haˬ-ahˇ aˬ joˆ-ehˇ bi gʼoꞈ dehꞈ laˇ nya ta. Gʼoꞈ dehꞈ laˇ-euˬ gʼawˇ 
mawˇ kʼoeˇ aˬ joˆ-ehˇ gʼeh ta” lehˇ, tsawˇ haˬ tiˬ gʼaˬ na naˇ haˬ mawꞈ tehꞈ-a.  
36Aˬ dzawˬ aˇ gah deuˬ-oˇ, naw maꞈ siˬ yoeˬ sehˬ ngeh, maˬ maˇ-eu siˬ yoeˬ aˇ ji maˬ 
ji laˇ nya-eu maˬ ngeuˇ-a loˇ. 
37Cehˇ siˬ yoeˬ maˬ ngeuˇ naˇ nui jeˬ siˬ yoeˬ naw maꞈ sehꞈ ngeh, naw maꞈ neh 
sehˬ-euˬ kʼoeˇ-aˬ, aˇ nuiˆ tehꞈ meh. Dehꞈ laˇ mehˇ laˇ gʼaˬ-euˬ aˇ bawˬ sehˬ-eu maˬ 
ngeuˇ-a.  
38Aˇ nuiˆ kʼoeˇ-ahˇ Miˬyehˇ nui ma kʼaˇ tsaˬ-eu loꞈ-ehˇ aˇ bawˬ bi bawˬ laˇ-eu meh. 
Siˬ yoeˬ aˬ yawꞈ jeˬ yawꞈ-ahˇ geuˇ-eu aˇ bawˬ bi pyeuꞈ laˇ-eu meh.  
39Kʼaˇ dehꞈ kʼaˇ jawˇ-eu yawˬ jeˬ na luꞈ shaˬ jiˇ aˬ yawꞈ tiˬ jeˬ tehꞈ maˬ ngeuˇ-a. 
Tsawˇ haˬ-euˬ shaˬ jiˇ tiˬ jeˬ, jeˬ zaˬ-euˬ shaˬ jiˇ tiˬ jeˬ, aˇ jiˇ-euˬ shaˬ jiˇ tiˬ jeˬ, ngaˬ 
shaˬ-euˬ shaˬ jiˇ tiˬ jeˬ lehˇ, aˬ yawꞈ jeˬ yawꞈ beu gaˇ-eu meh.  
40Mˬ kʼoeˇ taˆ jaˆ-eu jeˬ hawˇ-eu miˇ tsaˬ kʼoeˇ taˆ jaˆ-eu jeˬ lehˇ baw-eu meh. Mˬ 
kʼoeˇ taˆ jaˆ-eu jeˬ haw muiˬ-eu hawˇ-eu miˇ tsaˬ kʼoeˇ taˆ jaˆ-eu jeˬ haw muiˬ-eu 
maˬ duˇ leˇ-a.  
41Nahˇ ma kʼawꞈ, haw muiˬ-eu tiˬ jeˬ ahˇ-awˇ, ba la kʼawꞈ haw muiˬ-eu tiˬ jeˬ ahˇ-eu 
meh. Aˬ guiˇ kʼawꞈ, aˬ cawˬ-ahˇ maˬ duˇ leˇ-eu haw muiˬ-eu tiˬ jeˬ ahˇ-eu meh. Aˬ 
guiˇ tiˬ siˬ tiˇ siˬ kʼawꞈ, haw muiˬ-eu maˬ duˇ leˇ-a.  
42Shiˇ-euˬ tsawˇ haˬ deuˬ-ahˇ bi gʼoꞈ dehꞈ laˇ ngeh jawˇ kʼawꞈ, kʼoeˇ loꞈ-ehˇ duˇ tehꞈ-
a. Baꞈ pahˬ-euˬ gʼawˇ mawˇ-aˬ, buꞈ-iˇ nya-eu jeˬ pyeuꞈ-eu meh. Ehˇ kʼawꞈ, bi gʼoꞈ 
dehꞈ laˇ-euˬ gʼawˇ mawˇ-aˬ, maˬ buꞈ-iˇ nya-eu jeˬ pyeuꞈ-eu meh.  
43Baꞈ pahˬ-euˬ gʼawˇ mawˇ-aˬ, maˬ haw muiˬ-eu uˬ taꞈ, gʼaˬ maˬ ahˇ-eu gʼawˇ mawˇ 
pyeuꞈ-eu meh. Ehˇ kʼawꞈ, bi gʼoꞈ dehꞈ laˇ-euˬ gʼawˇ mawˇ-aˬ, haw muiˬ dui dui-awˇ, 
gʼaˬ ahˇ-eu gʼawˇ mawˇ pyeuꞈ-eu meh.  
44Baꞈ pahˬ ngeh, shiˬ shaˬ jiˇ gʼawˇ mawˇ pyeuꞈ-eu meh. Ehˇ kʼawꞈ bi gʼo dehꞈ laˇ 
ngeh, saꞈ laˇ gʼawˇ mawˇ pyeuꞈ-eu meh. Shiˬ shaˬ jiˇ gʼawˇ mawˇ yawˬ mawˇ na luꞈ 
gʼaˇ duˬ saꞈ laˇ gʼawˇ mawˇ baw-eu meh.  
45Aˬ jeˬ miˇ neh ehˇ naˇ, “Tsawˇ haˬ zaˬ yaw beh gʼaˬ pyeuꞈ-eu Aˬdaˬ-ahˇ, yaw dehꞈ 
bi dehꞈ-eu gʼaˇ duˬ beh taˬ-euˬ meh” lehˇ, Jaˇliꞈ laꞈ kʼoeˇ boꞈ taˬ-euˬ meh. Ehˇ kʼawꞈ, 
aˇ saˬ saˬ-eu gʼaˬ pyeuꞈ-eu Aˬdaˬ yawˬ gʼaˬ yawˬ-aˬ, dehꞈ-eu jeˬ biꞈ-eu Yaw sahˇ 
pyeuꞈ-eu meh.  
46Saꞈ laˇ jeˬ huˬ maˬ ngeuˇ-a. Shiˬ shaˬ jiˇ jeˬ huˬ meh. Saꞈ laˇ-aˬ, jeˬ nahˬ meh.  
47Aˬdaˬ yaw beh gʼaˬ-aˬ, miˇ tsaˬ neh tehˆ-awˇ, miˇ tsaˬ-ahˇ neh doˆ laˇ-euˬ jeˬ 
pyeuꞈ-eu meh. Aˬdaˬ nyiˬ gʼaˬ tiˬ gʼaˬ-aˬ, mˬ-ahˇ neh oe-euˬ meh.  

48Miˇ tsaˬ-ahˇ taꞈ-eu tsawˇ haˬ deuˬ-aˬ, miˇ tsaˬ yuˇ-awˇ tehˆ taˬ-euˬ gʼaˬ-ahˇ duˇ-eu 
meh. Mˬ-ahˇ taꞈ-eu tsawˇ haˬ deuˬ-aˬ, mˬ-ahˇ neh oe-euˬ gʼaˬ-ahˇ duˇ-eu meh.  
49Miˇ tsaˬ yuˇ-awˇ tehˆ taˬ-euˬ gʼaˬ-euˬ aˇ gʼehˇ aˬ dui pi luꞈ-eu loꞈ-ehˇ, mˬ-ahˇ neh 
oe-euˬ gʼaˬ-euˬ aˇ gʼehˇ aˬ dui paˇ ya pi tehꞈ-a.  
50Aˬ yuiꞈ aˬ nyiˇ Ka li zaˬ deuˬ-oˇ, ngaˇ ehˇ mawꞈ-eu-aˬ heu loꞈ-ehˇ ma. Shiˬ shaˬ jiˇ 
gʼawˇ mawˇ heu-aˬ, Miˬyehˇ Miˇkʼahˬ-ahˇ jawˇ leˇ nya-eu jeˬ maˬ ngeuˇ-a. Buꞈ-iˇ 
nya-eu jeˬ-aˬ, maˬ buꞈ-iˇ nya-eu jeˬ-ahˇ maˬ za nya-a.  
51Naˇ haˬ-awˬ. Zaꞈ taˬ-euˬ yaw tsaˬ yaw dawˇ jeˬ ngaˇ naw maꞈ-ahˇ ehˇ nehˬ nyaˇ. 
Aˬ dui dawˬ tawˆ luꞈ ya shiˇ jiˇ-eu maˬ ngeuˇ-aˇ. Ehˇ kʼawꞈ, aˬ dui dawˬ tawˆ luꞈ-ahˇ 
yaw shuiꞈ bi paˇ laˇ jiˇ tehꞈ-a.  
52Aˇ saˬ saˬ-eu daˇ heh teˇ saˇ mahˇ laˇ ngeh, tiˬ kʼehˇ laˇ kʼehˬ myaˆ nuiˆ kʼoˆ tehˆ tiˬ 
tehˆ laꞈ kʼoeˇ aˬ dui paˇ laˇ jiˇ tehꞈ-a. Aˬ jeˬ miˇ neh ehˇ naˇ, daˇ heh teˇ saˇ mahˇ laˇ 
ngeh, shiˇ-euˬ tsawˇ haˬ deuˬ-ahˇ tiˬ jawˇ-iˬ maˬ paˇ bi shiˇ-eu gʼaˇ duˬ bi gʼoꞈ dehꞈ 
laˇ-awˇ, aˬ dui dawˬ tawˆ luꞈ yaw shuiꞈ paˇ laˇ jiˇ tehꞈ-a.  
53Buꞈ-iˇ nya-eu jeˬ-ahˇ maˬ buꞈ-iˇ nya-eu jeˬ bi pyeuꞈ paˇ laˇ-awˇ, shiˇ nya-eu jeˬ-ahˇ 
maˬ shiˇ nya-eu jeˬ bi pyeuꞈ paˇ laˇ tehꞈ-a.  
54Kʼoeˇ loꞈ-ehˇ pyeuꞈ laˇ-awˇ, buꞈ-iˇ nya-eu jeˬ-ahˇ maˬ buꞈ-iˇ nya-eu jeˬ bi pyeuꞈ 
paˇ laˇ ngeh, Jaˇliꞈ heu deuˆ laꞈ kʼoeˇ ehˇ taˬ-euˬ byah laˇ tehꞈ-a.  

“Gʼaˬ leˇ-eu jeˬ neh shiˇ-eu jeˬ-ahˇ myoꞈ ahˇ-euˬ meh.” 
55Shiˇ-eu jeˬ-oˇ, nawˬ neh gʼaˬ-euˬ aˬ lehˬ. Shiˇ-eu jeˬ-oˇ, nawˬ-euˬ byaˬ iˬ aˬ lehˬ.” 
56Shiˇ-eu jeˬ-euˬ byaˬ iˬ-aˬ, iˬ baˇ meh. Iˬ baˇ-euˬ baoˬ-aˬ, Zahˇ dawˬ kʼoꞈ dawˬ meh.  
57Ehˇ kʼawꞈ, Sahˬpaˬ Yeˬsuˇ ka li-ahˇ gʼoe-awˇ aˬ dui-ahˇ gʼaˬ leˇ-eu jeˬ biꞈ laꞈ-euˬ 
Miˬyehˇ-aˬ, guiˬ lahˬ huiˬ luꞈ-uˇ.  
58Kʼoeˇ miˇ neh aˬ yuiꞈ aˬ nyiˇ Ka li zaˬ deuˬ-oˇ, gʼaˬ byehˆ maˬ byehˆ-ehˇ ziꞈ dah ni 
yawꞈ tehˬ taˬ-eu laꞈ kʼoeˇ, Sahˬpaˬ Yeˬsuˇ-euˬ gaˇ mˇ-eu yawꞈ ngehꞈ maˬ ngeuˇ-a 
lehˇ siˬ nya-awˇ, Sahˬpaˬ Yeˬsuˇ-euˬ gaˇ mˇ-eu leh jeh dui dui-awˬ.  

1 Gawˇliˬtu 16 

Aˬ yuiꞈ aˬ nyiˇ Ka li zaˬ deuˬ gʼaˇ duˬ pyuˇ daˬ 

1Nymˬ-mˇ poˆ jawˇ-aˬ, Yuˇdaˆ miˇ kʼahˬ-ahˇ jawˇ-eu aˬ yuiꞈ aˬ nyiˇ Ka li zaˬ deuˬ-ahˇ 
caw ba nehˬ-eu gʼaˇ duˬ pyuˇ daˬ gʼoˆ uiˬ-eu gaˇ kawˆ naw maꞈ neh ngaˇ jawˇ gaˇ 
boꞈ ahˇ laꞈ-euˬ gaˇ kawˆ-ahˇ taꞈ leˇ-awˇ, ngaˇ heu loꞈ-ehˇ ehˇ-eu ma. Gaˬlaˬtiˆ miˇ 
kʼahˬ-ahˇ jawˇ-eu Ka li zaˬ aˇ muˇ deuˬ-ahˇ ngaˬ neh ehˇ nehˬ-euˬ loꞈ-ehˇ naw maꞈ 
mˇ-awˬ. 
2Tiˬ jaw laꞈ kʼoeˇ aˇ dahˬ beh-eu nah aˬ yawꞈ nah yawꞈ, naw maꞈ yawˬ gʼaˬ na luꞈ 
yawˬ ha neh kʼaˇ poˆ za-euˬ loꞈ-ehˇ geuˇ ni pyuˇ daˬ ui cuiˆ yuˇ doˆ-awˇ jeˬ hmˬ taˬ-
awˬ. Kʼoeˇ loꞈ-ehˇ jahˇ naˇ, ngaˇ oe ngeh naw maꞈ pyuˇ taꞈ uiˬ-eu maˬ loˬ-aˇ.  
3Ngaˇ oe keuˆ naˇ, nawˬ maꞈ nui ma tsaˬ-awˇ kʼehˇ doˆ-euˬ tsawˇ haˬ-ahˇ ngaˇ sahˬ 
boꞈ boꞈ ahˇ nehˬ-awˇ, naw maꞈ neh damˬ-euˬ pyuˇ kʼoeˇ Yeˬluˇsaˬlehˬ meuˬ-ahˇ bi 
sha ha-iˇ ma.  

http://pt-br.bibles.org/ahk-AHK/2Cor/int#1Cor.16.2!f.1


2244 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

4Ngaˬ-euˬ gʼawˇ mawˇ iˇ paˬ-ehˇ gʼeh naˇ kʼawꞈ, aˬ yawꞈ maꞈ ngaˬ nehˬ-ehˇ oe caw 
nya tehꞈ-a.  

Pawˇluˆ neh noeˬ taˬ-euˬ gaˇ ma 

5Ngaˇ Maˬgeˬdawˇniˆˆ miˇ kʼahˬ-ahˇ cah gʼaˬ naˇ, naw maꞈ jawˇ gaˇ oe ma. Aˬ jeˬ miˇ 
neh ehˇ naˇ, Maˬgeˬdawˇniˆˆ miˇ kʼahˬ-ahˇ ngaˇ le paˬ-ehˇ gʼeh-eu meh.  
6Naw maꞈ nehˬ-ehˇ ngaˇ tiˬ kʼehˬ ya jawˇ-eu duˇ lehˇ noeˬ-euˬ ma. Tsahˬ gaˆ yamˬ 
tiˬ yamˬ yamˬ lah ni ya jawˇ-eu maˬ siˬ. Kʼoeˇ dzeuˇ naˇ, ngaˇ aˬ geuˬ paw paˇ iˇ-eu 
maˬ kaˬ, naw maꞈ caw ba nehˬ laꞈ gaˇ noeˬ tmˬ-eu ma.  
7Ngaˇ iˇ tsehˆ laˇ tsehˆ-eu laꞈ kʼoeˇ, naw maꞈ-ahˇ tiˬ kʼehˬ tiˬ yamˬ tehꞈ-ehˇ tahˬ puˬ-
eu jeˬ maˬ geuꞈ mawꞈ nya. Sahˬpaˬ Yeˬsuˇ nui ma tsaˬ naˇ, naw maꞈ jawˇ gaˇ ui cuiˆ 
gʼawˬ myahˇ ni jawˇ ma lehˇ noeˬ tmˬ taˬ-euˬ ma.  
8Beˬdeˬgoˇdeˬ Bawˬ-iˬ gʼeh ngeh nah keuˆ ni, heu gaˇ Eˇpeˇsu meuˬ-ahˇ ngaˇ jawˇ 
ma.  
9Heu gaˇ tsawˇ haˬ gʼawˬ mya ni ngaˬ-ahˇ laˆ tsoeˬ-eu jaˆ kʼawꞈ, gaˇ dahˇ tsoeˬ-eu 
huiˬ-eu gaˇ deuˬ mˇ-eu gʼaˇ duˬ aˇ yamˬ yaw muiˬ meh.  
10Tiˆmoˇseˬ naw maꞈ jawˇ gaˇ oe doˆ lawˬ naˇ, yaw muiˬ paˬ-ehˇ ha nehˬ-awˬ. Aˬ jeˬ 
miˇ neh ehˇ naˇ, aˬ yawꞈ kʼawꞈ ngaˬ loꞈ-ehˇ Sahˬpaˬ Yeˬsuˇ-euˬ gaˇ mˇ luꞈ-eu tsawˇ 
haˬ meh.  
11Tsawˇ haˬ tiˬ gʼaˬ-iˬ aˬ yawꞈ-ahˇ yaw zeu maˬ baw ni taˬ gʼeh. Ehˇ kʼawꞈ, aˬ yawꞈ 
ngaˇ jawˇ gaˇ gʼoꞈ keuˆ laˇ nya ni, nui ma saˇ lehˆ ni gaˇ ma doˆ-iˇ nya ni caw ba 
nehˬ-awˬ. Aˬ yuiꞈ aˬ nyiˇ gaˇ mˇ cawˬ deuˬ nehˬ-ehˇ tiˬ kawˆ loꞈ-ehˇ aˬ yawꞈ gʼoꞈ 
keuˆ laˇ gaˇ ngaˇ noeˬ tmˬ luꞈ-eu ma.  
12Gaˇ mˇ cawˬ Aˬpawˇluˆ-ahˇ taꞈ leˇ-awˇ heu loꞈ-ehˇ ehˇ mawꞈ miˇ-a. Gaˇ mˇ cawˬ 
nui deuˬ nehˬ-ehˇ tiˬ kawˆ loꞈ-ehˇ naw maꞈ jawˇ gaˇ dawˬ deh gʼa le-eu gʼaˇ duˬ, aˬ 
yawꞈ-ahˇ tiˬ kʼehˬ maˬ taˬ ni gʼaˬ biꞈ luꞈ ma. Nymˬ-mˇ mi naˆ-ehˇ oe ma lehˇ aˬ yawꞈ 
maˬ noeˬ tsehˆ-aˬ siˬ. Ehˇ kʼawꞈ, aˇ yamˬ tsaˬ laˇ naˇ aˬ yawꞈ oe-eu duˇ.  

Aˇ saˬ saˬ-eu dawˬ 

13Yaw beuˇ beuˇ-ehˇ jawˇ-awˬ. Jah-eu jeˬ laꞈ kʼoeˇ ziꞈ dah ni yawꞈ tehˬ taˬ-awˬ. Nui 
ma kʼaˬ duˬ ni taˬ-awˬ. Gʼaˬ tiˬ byah ni bi ahˇ-awˬ. 
14Kʼaˇ mˇ kʼaˇ shaˇ-eu yawˬ jeˬ na luꞈ-ahˇ, gʼoeˇ-eu gaˬ-eu laꞈ kʼoeˇ mˇ-awˬ.  
15Saˬteˬpaˬ hawˇ-eu aˬ yawꞈ-euˬ miˬ sawˇ zaˬ deuˬ gaˇ kawˆ naw maꞈ siˬ nya meh. 
Aˬ yawꞈ pehˬ-aˬ, Aˬˬgaˬyaˇ miˇ kʼahˬ laꞈ kʼoeˇ Ka li zaˬ pyeuꞈ beh beh laˇ-awˇ, 
Miˬyehˇ-euˬ tsawˇ haˬ deuˬ gʼaˇ duˬ gaˇ mˇ-eu lehˇ gʼawˇ mawˇ damˬ taˬ-euˬ tsawˇ 
haˬ meh. Ngaˇ naw maꞈ-ahˇ heu loꞈ-ehˇ shaˇ-eu ma.  
16Aˬ yawꞈ maꞈ loꞈ-ehˇ gʼeh-eu tsawˇ haˬ deuˬ hawˇ-eu, aˬ yawꞈ maꞈ-euˬ gaˇ mˇ cawˬ 
deuˬ sheuˬ gʼeh-eu mehˬ nah yaw muiˬ paˬ-ehˇ caw teh-awˬ.  
17Saˬteˬpaˬ, Pawˬduˇnaˆ, Aˬgaˬyaˬguˇ aˬ ha maꞈ ngaˇ jawˇ gaˇ laˇ keuˆ-euˬ miˇ neh 
laˬ kʼaˬ cehˇ dui dui nya. Naw maꞈ-euˬ dah zaˇ aˬ yawꞈ maꞈ ngaˬ-ahˇ caw ba nehˬ 
laꞈ-euˬ meh.  

18Aˬ yawꞈ maꞈ naw maꞈ-euˬ nui ma-ahˇ laˆ saˆ nehˬ-euˬ loꞈ-ehˇ, ngaˬ-euˬ nui ma-
ahˇ kʼawꞈ laˆ saˆ nehˬ laꞈ-euˬ meh. Heu loꞈ-ehˇ gʼeh-eu tsawˇ haˬ deuˬ-ahˇ taˬ huiˬ-
eu tsaˬ meh.  
19Aˬshaˆ miˇ kʼahˬ-ahˇ jawˇ-eu Ka li zaˬ aˇ muˇ deuˬ naw maꞈ-ahˇ dawˬ cawˬ puˬ ahˇ 
leꞈ-euˬ meh. Aˬguˇla hawˇ-eu Biˇgiˇla aˬ nyaꞈ dzeˇ zaˬ maˬ ehˇ, aˬ yawꞈ nyaꞈ dzeˇ 
zaˬ-euˬ nymˇ-ahˇ tahˬ dzoeˇ luꞈ-eu Ka li zaˬ aˇ muˇ kʼoeˇ muˇ maˬ ehˇ, Ka li zaˬ-euˬ 
nui gaˬ nui gʼoeˇ laꞈ kʼoeˇ naw maꞈ-ahˇ dawˬ cawˬ puˬ ahˇ leꞈ-euˬ meh.  
20Heu gaˇ kʼaˇ jawˇ-eu aˬ yuiꞈ aˬ nyiˇ Ka li zaˬ dawˬ tawˆ luꞈ, naw maꞈ-ahˇ dawˬ 
cawˬ puˬ ahˇ leꞈ-euˬ meh. Ka li zaˬ-euˬ nui gaˬ nui gʼoeˇ laꞈ kʼoeˇ tiˬ gʼaˬ tiˇ gʼaˬ 
dawˬ cawˬ puˬ-awˬ.  
21Ngaˬ-euˬ aˬ laꞈ neh ngaˇ heu loꞈ-ehˇ boꞈ-eu ma. “Pawˇluˆ naw maꞈ-ahˇ dawˬ cawˬ 
puˬ ahˇ leꞈ-eu ma.” 
22Sahˬpaˬ Yeˬsuˇ-ahˇ maˬ kʼaˇ gaˬ-eu tsawˇ haˬ kʼoeˇ taˆ yaˬ kʼehˇ yaˬ-eu jeˬ keuˆ le 
luꞈ-uˇ. Maˬ laˬ naˬ daˬ--Aˬ dui-euˬ Sahˬpaˬ Yeˬsuˇ oe luꞈ-uˇ.  
23Sahˬpaˬ Yeˬsuˇ-euˬ guiˬ lahˬ yaw dzahˇ naw maꞈ kʼoeˇ taˆ keuˆ le luꞈ-uˇ.  
24Yeˬsuˇ Ka li laꞈ kʼoeˇ ngaˬ-euˬ gʼoeˇ-eu gaˬ-eu jeˬ naw maꞈ dawˬ tawˆ luꞈ kʼoeˇ taˆ 
jaˆ luꞈ-uˇ.  

2 Gawˇliˬtu 

2 Gawˇliˬtu 1 

1Miˬyehˇ nui kʼahˇ shiˇ-eu laꞈ kʼoeˇ Yeˬsuˇ ka li-euˬ gʼaˬ kʼehˇ pyeuꞈ laˇ-euˬ ngaˇ 
Pawˇluˆ hawˇ-eu, aˬ dui-euˬ aˬ yuiꞈ aˬ nyiˇ Tiˆmoˇseˬ nga nyaꞈ, Gawˇliˬtu meuˬ-ahˇ 
jawˇ-eu Miˬyehˇ-euˬ Ka li zaˬ aˇ muˇ hawˇ-eu Aˬgaˬyaˇ miˇ kʼahˬ doe ni jawˇ-eu 
Miˬyehˇ-euˬ tsawˇ haˬ deuˬ jawˇ gaˇ sahˬ boꞈ boꞈ ahˇ leꞈ-eu ma.  
2Aˬ dui-euˬ Aˬda Miˬyehˇ hawˇ-eu, Sahˬpaˬ Yeˬsuˇ Ka li-euˬ guiˬ lahˬ yaw dzahˇ 
hawˇ-eu nui saˇ oꞈ-eu jeˬ naw maꞈ kʼoeˇ taˆ jaˆ luꞈ-uˇ.  

Miˬyehˇ-euˬ guiˬ lahˬ-ahˇ Pawˇluˆ ja ceuˬ-eu 

3Aˬ dui-euˬ Sahˬpaˬ Yeˬsuˇ Ka li-euˬ Aˬda pyeuꞈ-eu Miˬyehˇ-euˬ guiˬ lahˬ-ahˇ ja 
ceuˬ kaˇ-euˇ. Aˬ yawꞈ-aˬ, gʼawˬ shaˬ gaˬ nya-eu Aˬda pyeuꞈ-awˇ, yawˬ jeˬ na luꞈ 
ngehˬ gʼeh dah teˬ nehˬ laꞈ-eu Miˬyehˇ pyeuꞈ-eu meh.  
4Aˬ yawꞈ neh biꞈ leꞈ-euˬ ngehˬ gʼeh dah teˬ-eu jeˬ-ahˇ aˬ dui gʼoe-awˇ, shaˬ-eu zahˬ-
eu yawˬ jeˬ na luꞈ-ahˇ ya tahˬ puˬ-eu tsawˇ haˬ deuˬ-ahˇ aˬ dui ngehˬ gʼeh dah teˬ 
nehˬ nya ni, aˬ dui ya tahˬ puˬ-eu shaˬ zahˬ dawˬ tawˆ luꞈ laꞈ kʼoeˇ Miˬyehˇ aˬ dui-
ahˇ ngehˬ gʼeh dah teˬ nehˬ laꞈ-euˬ meh.  
5Ka li ya daˬ-euˬ shaˬ zahˬ gʼawˬ mya jeˬ-ahˇ aˬ dui caw daˬ-eu loꞈ-ehˇ, Miˬyehˇ-euˬ 
huiˬ dui dui-eu ngehˬ gʼeh dah teˬ nehˬ laꞈ-eu jeˬ-ahˇ Ka li laꞈ kʼoeˇ aˬ dui za-euˬ 
ma.  
6Shaˬ-eu zahˬ-eu jeˬ-ahˇ nga maꞈ ya daˬ naˇ, naw maꞈ-ahˇ ngehˬ gʼeh dah teˬ-eu 
gʼaˇ duˬ hawˇ-eu naw maꞈ ka kʼoꞈ-eu jeˬ bi za-eu gʼaˇ duˬ daˬ-eu ma. Ngehˬ gʼeh 
dah teˬ nehˬ laꞈ-eu jeˬ-ahˇ nga maꞈ za naˇ, nga maꞈ daˬ dzeuˇ oˇ dzeuˇ-euˬ shaˬ 
zahˬ-ahˇ naw maꞈ daˬ dzeuˇ oˇ dzeuˇ coeˇ ni, gʼaˬ za lahˬ laˇ tehꞈ-a.  
7Kʼoeˇ miˇ neh, naw maꞈ-ahˇ nga maꞈ noeˬ tmˬ taˬ-euˬ jeˬ ziꞈ dah ni jaˆ luꞈ ma. Nga 
maꞈ ya daˬ luꞈ-eu shaˬ zahˬ-ahˇ naw maꞈ daˬ caw-eu loꞈ-ehˇ, nga maꞈ za-euˬ ngehˬ 
gʼeh dah teˬ nehˬ laꞈ-eu jeˬ-ahˇ naw maꞈ kʼawꞈ za meh lehˇ nga maꞈ siˬ nya ma.  
8Aˬ yuiꞈ aˬ nyiˇ ka li zaˬ deuˬ-oˇ, Aˬshaˆ miˇ kʼahˬ-ahˇ nga maꞈ ya daˬ-euˬ shaˬ zahˬ 
naw maꞈ-ahˇ bi siˬ mawꞈ miˇ-a. Nga maꞈ kʼoeˇ taˆ keuˆ le teuˇ le-euˬ jeˬ aˇ dzehˬ 
dzeuˇ-eu miˇ neh, maˬ paˇ ya dehꞈ-eu miˇ-a lehˇ noeˬ jiˇ-euˬ ma.  
9Nga maꞈ-ahˇ bi shiˇ-eu gʼaˇ duˬ yaˇ kʼaˬ daˇ tsehˆ gʼaˬ-euˬ nga lehˇ nga maꞈ noeˬ-
euˬ ma. Ehˇ kʼawꞈ, kʼoeˇ loꞈ-ehˇ pyeuꞈ laˇ-euˬ kʼoeˇ-aˬ, nga maꞈ yawˬ haˇ yawˬ ha 
maˬ gʼoe-ehˇ, shiˇ-euˬ tsawˇ haˬ-ahˇ bi gʼoꞈ dehꞈ laˇ nya-eu Miˬyehˇ-ahˇ tehꞈ-ehˇ 
gʼoe nya laˇ-eu gʼaˇ duˬ pyeuꞈ-eu meh.  
10-11Kʼoeˇ naˆ naˆ-ehˇ gʼeh-eu shiˇ gaˇ keuˆ leˇ taˬ-euˬ aˇ tiˆ-ahˇ, nga maꞈ-ahˇ ka kʼoꞈ 
nehˬ laꞈ-euˬ meh. Mehˬ hu paw kʼawꞈ, aˬ yawꞈ nga maꞈ-ahˇ ka kʼoꞈ nehˬ laꞈ tehꞈ-a. 
Naw maꞈ guiˬ lahˬ shaˇ nehˬ laꞈ-euˬ baˬ da neh, aˬ yawꞈ nga maꞈ-ahˇ paˇ ka kʼoꞈ 
nehˬ laꞈ tehꞈ-a lehˇ nga maꞈ jah duˬ taˬ-euˬ ma. Tsawˇ haˬ gʼawˬ mya ni guiˬ lahˬ 
shaˇ-euˬ dawˬ Miˬyehˇ-ahˇ gaˬ leˇ-awˇ, nga maꞈ-ahˇ Miˬyehˇ guiˬ lahˬ biꞈ laꞈ tehꞈ-a. 
Tsawˇ haˬ gʼawˬ mya ni nga maꞈ-euˬ gʼaˇ duˬ Miˬyehˇ-euˬ guiˬ lahˬ-ahˇ ja ceuˬ tehꞈ-
a.  

Pawˇluˆ Gawˇliˬtu meuˬ-ahˇ maˬ iˇ ni nyi naˬ-euˬ 

12Miˇ tsaˬ heu kʼoeˇ taˆ nga maꞈ yaw dehꞈ dehꞈ luꞈ-eu heu hawˇ-eu, kʼaˆ kʼaˆ ni naw 
maꞈ nehˬ-ehˇ cawˬ ya cawˬ taꞈ luꞈ-eu heu-aˬ, Miˬyehˇ neh biꞈ leꞈ-euˬ myaˆ pyawˬ 
bya cehˆ ni taˬ nya-eu jeˬ hawˇ-eu, nui ma dawˇ coe ni gʼeh-eu jeˬ laꞈ kʼoeˇ ya dehꞈ 
luꞈ-eu baˬ da neh maˬ ehˇ, tsawˇ haˬ zaˬ-euˬ zaˬ siˬ tsawˇ gahˇ-ahˇ maˬ gʼoe-ehˇ 
Miˬyehˇ-euˬ guiˬ lahˬ yaw dzahˇ-euˬ baoˬ-ahˇ gʼoe-awˇ ya dehꞈ luꞈ-eu baˬ da neh 
maˬ ehˇ, nga maꞈ kʼahˬ sehˇ jehˆ kʼaˇ za-eu ma.  
13Naw maꞈ gui haw-awˇ gʼoˆ shaw nya paˬ-ehˇ gʼeh-eu gaˇ kawˆ deuˬ tehꞈ-ehˇ nga 
maꞈ boꞈ ahˇ leꞈ-euˬ ma. Naw maꞈ yaw muiˬ paˬ-ehˇ gʼoˆ shaw nya tehꞈ-a lehˇ noeˬ 
tmˬ-eu ma.  
14Nga maꞈ-euˬ gaˇ kawˆ naw maꞈ tsaˬ tsaˬ ni gʼoˆ shaw gʼaˬ taˬ-euˬ meh. Kʼoeˇ miˇ 
neh, aˬ dui-euˬ Sahˬpaˬ Yeˬsuˇ zaꞈ le ngeh nah naw maꞈ gʼaˇ duˬ nga maꞈ kʼahˬ sehˇ 
jehˆ kʼaˇ za-eu loꞈ-ehˇ, nga maꞈ gʼaˇ duˬ kʼawꞈ naw maꞈ kʼahˬ sehˇ jehˆ kʼaˇ za tehꞈ-a.  
15Nga maꞈ gʼaˇ duˬ naw maꞈ kʼahˬ sehˇ jehˆ kʼaˇ za meh lehˇ ngaˇ siˬ duˬ-eu miˇ neh, 
naw maꞈ laˬ kʼaˬ nyiˬ poˆ bi cehˇ-eu gʼaˇ duˬ, naw maꞈ jawˇ gaˇ oe ma lehˇ yaw beh 
ngaˇ lehˬ hmˬ taˬ-euˬ ma.  
16Ngaˇ Yuˇdaˆ miˇ kʼahˬ-ahˇ iˇ ngeh naw maꞈ neh bi caw ba-eu gʼaˇ duˬ, 
Maˬgeˬdawˇniˆ miˇ kʼahˬ-ahˇ le paw jaw naw maꞈ jawˇ gaˇ uˇ le-awˇ, gʼoꞈ le paw 
jaw kʼawꞈ naw maꞈ jawˇ gaˇ paˇ uˇ le-eu lehˇ lehˬ hmˬ taˬ-euˬ ma.  
17Ngaˇ naw maꞈ jawˇ gaˇ oe-eu lehˇ lehˬ hmˬ ngeh, ngaˬ-euˬ nui ma poˆ poˆ laˆ laˆ-
ehˇ gʼeh taˬ loˇ. Ngaˇ tiˬ jeˬ paˬ mˇ-eu lehˇ gʼeh ngeh, miˇ tsaˬ zaˬ-euˬ nui noeˬ pi-
awˇ, “Oe ma, ” “Maˬ oe” lehˇ, nyiˬ jeˬ luꞈ tiˬ poˆ tehꞈ-ehˇ ehˇ-euˬ ta loˇ.  
18Miˬyehˇ saˇ jaˇ ziꞈ-eu yaw duˬ baw-eu loꞈ-ehˇ, “Oe-eu” hawˇ-eu “Maˬ oe-eu” nyiˬ 
jeˬ luꞈ tiˬ poˆ tehꞈ-ehˇ nga maꞈ maˬ ehˇ-aˬ lehˇ ehˇ tsehˆ peuˬ ma.  
19Siˬlaˆ hawˇ-eu Tiˆmoˇseˬ ngaˬ ha smˇ gʼaˬ naw maꞈ-ahˇ mehˬ luꞈ-eu Miˬyehˇ-euˬ 
Zaˬmaˇ Yeˬsuˇ Ka liˬ-aˬ, “Ngeuˇ-eu” hawˇ-eu “Maˬ ngeuˇ-eu” nui ma nyiˬ jeˬ pi luꞈ-
eu maˬ ngeuˇ-a. Aˬ yawꞈ laꞈ kʼoeˇ aˬ myah luꞈ “Ngeuˇ-eu” jeˬ tehꞈ-ehˇ ahˇ-eu meh.  
20Aˬ jeˬ miˇ neh ehˇ naˇ, Miˬyehˇ neh saˇ jaˇ kʼaˇ dzaˬ taˬ-euˬ jeˬ dawˬ tawˆ luꞈ, aˬ 
yawꞈ-euˬ laꞈ kʼoeˇ “Ngeuˇ meh” lehˇ ya mawˇ-eu meh. Kʼoeˇ miˇ neh, Miˬyehˇ-euˬ 
yaw shehꞈ kʼahˬ sehˇ-ahˇ taˬ huiˬ-eu laꞈ kʼoeˇ “Aˬ miˬ” lehˇ aˬ dui ehˇ ngeh, Yeˬsuˇ 
Ka li laꞈ kʼoeˇ aˬ dui ehˇ-eu ma.  
21Nga maꞈ hawˇ-eu naw maꞈ-ahˇ Ka li laꞈ kʼoeˇ ziꞈ dah ni dehꞈ nya ni jahˇ nehˬ laꞈ-
euˬ gʼaˬ-aˬ, Miˬyehˇ meh. Aˬ dui-ahˇ tseˇ doˆ-awˇ kʼehˇ gʼeh-euˬ gʼaˬ kʼawꞈ, Miˬyehˇ 
aˬ yawꞈ meh.  
22Aˬ dui-ahˇ aˬ yawꞈ-euˬ tsawˇ haˬ bi pyeuꞈ-eu gʼaˇ duˬ jmˬ diˬ nehˬ laꞈ-awˇ, aˬ duiˬ-
euˬ nui ma laꞈ kʼoeˇ Muiˬ-eu Shawˇ-eu Yaw sahˇ Miˬyehˇ bi jawˇ le-eu laꞈ kʼoeˇ, aˬ 
yawꞈ-euˬ tsawˇ haˬ ma lehˇ kamˬ tsehˆ taˬ-euˬ meh.  
23Miˬyehˇ-ahˇ tsawˇ kaˬ bi geuꞈ ma. Ngaˬ-euˬ nui ma-ahˇ aˬ yawꞈ siˬ nya meh. Ngaˇ 
Gawˇliˬtu meuˬ-ahˇ maˬ oe lehˇ ehˇ-eu-aˬ, naw maꞈ-ahˇ maˬ bi naˇ leˇ ni shaˇ noeˬ-
awˇ ehˇ-eu ma.  

24Naw maꞈ-euˬ jah-eu jeˬ-ahˇ nga maꞈ tuˆ tehˬ-awˇ uˆ lahˇ-eu lehˇ maˬ ngeuˇ. Jah-
eu jeˬ laꞈ kʼoeˇ naw maꞈ ziꞈ dah ni yawꞈ luꞈ meh lehˇ nga maꞈ siˬ nya ma. Nga maꞈ-
aˬ, naw maꞈ laˬ kʼaˬ cehˇ ni mˇ luꞈ-eu naw maꞈ-euˬ gaˇ mˇ cawˬ deuˬ pyeuꞈ-eu ma.  

2 Gawˇliˬtu 2 

1Kʼoeˇ miˇ neh, naw maꞈ maˬ paˇ bi noeˬ shaˬ-eu gʼaˇ duˬ, naw maꞈ jawˇ gaˇ maˬ paˇ 
oe ma lehˇ ngaˇ noeˬ tsehˆ-euˬ ma.  
2Ngaˇ laˬ kʼaˬ cehˇ ni jahˇ-eu deuˬ pyeuꞈ-eu naw maꞈ-ahˇ ngaˬ neh bi noeˬ shaˬ-euˬ 
ngeuˇ naˇ, ngaˬ-ahˇ laˬ kʼaˬ cehˇ ni jahˇ nehˬ laꞈ-eu aˬ suˇ gʼaˬ paˇ jawˇ nmˇ. Kʼoeˇ 
miˇ neh, ngaˇ naw maꞈ-ahˇ sahˬ boꞈ kʼoeˇ taꞈ boꞈ ahˇ leꞈ-euˬ jeˬ pyeuꞈ-eu ma.  
3Ngaˇ laˬ kʼaˬ cehˇ ni jahˇ nehˬ laꞈ paˬ-ehˇ gʼeh-eu tsawˇ haˬ deuˬ neh ngaˇ ya noeˬ 
shaˬ ni paˇ bi jahˇ-eu lehˇ naw maꞈ jawˇ gaˇ ngaˇ maˬ paˇ oe mawꞈ miˇ-a. Aˬ jeˬ miˇ 
neh ehˇ naˇ, ngaˇ laˬ kʼaˬ cehˇ naˇ, naw maꞈ dawˬ tawˆ luꞈ kʼawꞈ laˬ kʼaˬ cehˇ meh 
lehˇ ngaˇ jah-eu ma.  
4Ngaˇ nui ma cawˆ dui dui-awˇ shaˬ zahˬ mˇ-eu laꞈ kʼoeˇ, myaˆ biˇ doˆ doˆ-ehˇ naw 
maꞈ-ahˇ sahˬ boꞈ kʼoeˇ taꞈ boꞈ ahˇ leꞈ-euˬ ma. Ngaˬ-euˬ nui ma laꞈ kʼoeˇ-aˬ, naw 
maꞈ-ahˇ bi noeˬ shaˬ mawꞈ-eu maˬ ngeuˇ. Ngaˇ naw maꞈ-ahˇ aˇ naˆ ni gaˬ-eu gaˇ 
kawˆ bi siˬ duˬ mawꞈ-eu ma.  

Yaw doeˇ jahˇ nehˬ laꞈ-eu tsawˇ haˬ-ahˇ iˬ baˇ pyehˬ-awˬ 

5Tsawˇ haˬ tiˬ gʼaˬ na aˬ cawˬ bi noeˬ shaˬ-eu jeˬ mˇ naˇ, ngaˬ-ahˇ tehꞈ-ehˇ coeˬ laˇ-
eu maˬ ngeuˇ-a. Naw maꞈ-ahˇ kʼawꞈ ui cuiˆ na coeˬ leˇ-eu meh. (Gaˇ kawˆ heu aˇ 
dzehˬ maˬ ehˇ dzeuˇ mawꞈ-eu miˇ neh, ngaˇ heu naˆ ni tehꞈ-ehˇ ehˇ-eu ma.) 
6Kʼoeˇ loꞈ-ehˇ gʼeh-eu tsawˇ haˬ-ahˇ Ka li zaˬ aˇ muˇ laꞈ kʼoeˇ uˇ-eu tsawˇ haˬ myaˬ 
ni tiˬ paˆ nui ma tsaˬ-awˇ kʼoeˇ loꞈ-ehˇ daˇ nehˬ-euˬ-aˬ, gʼaˬ tehꞈ-a.  
7Ehˇ kʼawꞈ, aˬ yawꞈ aˇ dzehˬ dzeuˇ ni noeˬ shaˬ-awˇ maˬ ya cawˆ-iˇ ni, nymˬ-mˇ naw 
maꞈ aˬ yawꞈ-ahˇ iˬ baˇ pyehˬ nehˬ-awˇ gʼaˬ biꞈ nehˬ-eu tsaˬ tehꞈ-a.  
8Kʼoeˇ miˇ neh, naw maꞈ aˬ yawꞈ-ahˇ maˇ maˇ ni gaˬ-eu gaˇ kawˆ bi siˬ-eu gʼaˇ duˬ, 
ngaˇ naw maꞈ-ahˇ shaˇ-eu ma.  
9Naw maꞈ ngaˬ neh mehˬ-euˬ tsoˆ-euˬ dawˬ-ahˇ aˇ naˆ ni naˇ haˬ geuꞈ-eu nga lehˇ 
ngaˇ siˬ duˬ mawꞈ-eu miˇ neh, naw maꞈ-ahˇ lawˬ haw-eu laꞈ kʼoeˇ sahˬ boꞈ kʼoeˇ taꞈ 
boꞈ ahˇ leꞈ-euˬ jeˬ pyeuꞈ-eu ma.  
10Tsawˇ haˬ tiˬ gʼaˬ na mˇ lehˬ-euˬ gaˇ naw maꞈ iˬ baˇ pyehˬ nehˬ naˇ, ngaˇ kʼawꞈ 
tsawˇ haˬ kʼoeˇ gʼaˬ-ahˇ iˬ baˇ pyehˬ-eu ma. Ngaˇ tiˬ jeˬ paˬ gʼaˇ duˬ iˬ baˇ pyehˬ naˇ, 
ngaˬ neh iˬ baˇ pyehˬ-euˬ kʼoeˇ-aˬ, naw maꞈ gʼaˇ duˬ Ka li-euˬ mehˬ shi iˬ baˇ pyehˬ-
eu jeˬ pyeuꞈ-eu ma.  
11Nehꞈ Saˬdaˬ aˬ dui-ahˇ maˬ bi gʼaˬ laˇ ni ngaˇ kʼoeˇ loꞈ-ehˇ mˇ-eu ma. Aˬ jeˬ miˇ 
neh ehˇ naˇ, aˬ yawꞈ-euˬ bawˬ toˆ aˬ dui siˬ nya luꞈ ma.  

Daˬloˇ meuˬ laꞈ kʼoeˇ Pawˇluˆ nui ma maˬ saˇ-eu 

12Ka li gaˇ kawˆ Laˬ kʼaˬ cehˇ-eu Guiˬ lahˬ dawˬ mehˬ-eu lehˇ Daˬloˇ meuˬ-ahˇ ngaˇ 
laˇ keuˆ ngeh, kʼoeˇ gaˇ gaˇ mˇ nya ni Sahˬpaˬ Yeˬsuˇ ngaˬ-ahˇ gaˇ ma pah nehˬ laꞈ 
taˬ-euˬ gaˇ ya mawˇ-euˬ ma.  

13Ehˇ kʼawꞈ, a nyiˇ Tiˇtuˆ-ahˇ kʼoeˇ gaˇ maˬ ya mawˇ-euˬ miˇ neh nui ma tiˬ pawꞈ-iˬ 
maˬ saˇ nya. Kʼoeˇ miˇ neh, kʼoeˇ gaˇ jawˇ-eu tsawˇ haˬ deuˬ-ahˇ dawˬ cawˬ puˬ yaꞈ-
awˇ, Maˬgeˬdawˇniˆˆ miˇ kʼahˬ-ahˇ le gʼeh leꞈ-euˬ ma.  

Ka li baˬ da neh gʼaˬ leˇ-eu 

14Ehˇ kʼawꞈ, Miˬyehˇ-euˬ guiˬ lahˬ-ahˇ ja ceuˬ-eu ma. Aˬ jeˬ miˇ neh ehˇ naˇ, Ka li laꞈ 
kʼoeˇ aˬ dui gʼaˬ leˇ nya ni aˬ yawꞈ sheuˬ gʼeh nehˬ laꞈ-awˇ, tsiˇ yaw saw jeˬ yawˬ gaˇ 
na luꞈ saw keuˆ-iˇ-eu loꞈ-ehˇ, Ka li-ahˇ siˬ nya-eu jeˬ yawˬ gaˇ na luꞈ byah-iˇ ni nga 
maꞈ-ahˇ aˬ yawꞈ zmˬ nehˬ laꞈ-euˬ meh.  
15Aˬ jeˬ miˇ neh ehˇ naˇ, nga maꞈ-aˬ, ka kʼoꞈ-eu jeˬ za gʼaˬ-euˬ deuˬ jawˇ gaˇ maˬ ehˇ, 
piˬ-iˇ byoˆ-iˇ luꞈ-eu deuˬ jawˇ gaˇ maˬ ehˇ saw keuˆ-iˇ-euˬ, Ka li neh Miˬyehˇ-ahˇ 
lawˇ nehˬ-euˬ tsiˇ yaw saw jeˬ-ahˇ duˇ-eu ma.  
16Piˬ-iˇ byoˆ-iˇ luꞈ-eu deuˬ gʼaˇ duˬ-aˬ, bi shiˇ-eu yaw buꞈ behꞈ laꞈ gaˇ duˇ-awˇ, ka 
kʼoꞈ-eu jeˬ za gʼaˬ-euˬ deuˬ gʼaˇ duˬ-aˬ, bi dehꞈ laˇ-eu yaw saw jeˬ-ahˇ duˇ-eu meh. 
Heu loꞈ-ehˇ gʼeh-eu gaˇ mˇ nya-eu aˬ suˇ gʼaˬ jawˇ ta.  
17Nga maꞈ-aˬ, aˬ cawˬ loꞈ-ehˇ yawˬ ha gʼaˇ duˬ jiˇ jeuˬ ahˇ ni Miˬyehˇ dawˬ kawˬ 
mehˬ-eu tsawˇ haˬ maˬ ngeuˇ. Ehˇ kʼawꞈ, Miˬyehˇ neh kʼehˇ gʼeh leꞈ-euˬ tsawˇ haˬ 
pyeuꞈ-eu miˇ neh, Ka li-euˬ zaˬ kʼaˆ loꞈ-ehˇ Miˬyehˇ mehˬ shi dawˇ coe ni ngehˬ-eu 
tmˇ-eu ma.  

2 Gawˇliˬtu 3 

Dawˬ ma saˇ jaˇ Yaw shuiꞈ gʼaˇ duˬ gaˇ mˇ-eu 

1Nga maꞈ yawˬ haˇ yawˬ ha kʼahˬ sehˇ paˇ jehˆ gaˇ duˇ-eu nga loˇ. Aˬ cawˬ jahˇ luꞈ-
eu loꞈ-ehˇ, nga maꞈ gʼeh naw maꞈ jawˇ gaˇ laˇ ngeh naw maꞈ ha geuꞈ nehˬ laꞈ ni aˬ 
cawˬ neh nga maꞈ-euˬ gaˇ kawˆ naw maꞈ-ahˇ boꞈ nehˬ-euˬ sahˬ boꞈ yuˇ leꞈ-eu loˬ ta 
loˇ. Maˬ ngeuˇ naˇ, nga maꞈ aˬ cawˬ jawˇ gaˇ iˇ ngeh, aˬ cawˬ nga maꞈ-ahˇ ha geuꞈ 
nehˬ laꞈ ni, naw maꞈ neh nga maꞈ-euˬ gaˇ kawˆ boꞈ nehˬ-euˬ sahˬ boꞈ yuˇ gʼeh-eu 
loˬ ta loˇ.  
2Naw maꞈ-euˬ mawˇ do-aˬ, tsawˇ haˬ yawˬ gʼaˬ na luꞈ siˬ nya gui nya ni nga maꞈ-
euˬ nui ma-ahˇ boꞈ myahˬ taˬ-euˬ sahˬ boꞈ pyeuꞈ-eu ma.  
3Naw maꞈ-aˬ, Ka li neh boꞈ ahˇ leꞈ-awˇ nga maꞈ neh hehˇ leꞈ-euˬ sahˬ boꞈ tiˬ dzeh 
pyeuꞈ-eu meh. Sahˬ boꞈ heu dzeh-ahˇ sahˬ uiˇ zmˬ-awˇ boꞈ taˬ-euˬ maˬ ngeuˇ-a. 
Dehꞈ luꞈ-eu Miˬyehˇ-euˬ Yaw sahˇ-ahˇ zmˬ-awˇ boꞈ taˬ-euˬ meh. Kʼaˬ lo teˇ byaꞈ 
kʼoeˇ taˆ boꞈ taˬ-euˬ maˬ ngeuˇ-a. Tsawˇ haˬ-euˬ nui ma teˇ byaꞈ kʼoeˇ taˆ boꞈ taˬ-euˬ 
meh.  
4Ka li-ahˇ gʼoe-eu laꞈ kʼoeˇ Miˬyehˇ-ahˇ nui ma huiˬ kʼaˇ za-eu miˇ neh ngaˇ heu loꞈ-
ehˇ ehˇ peuˬ-eu ma.  
5Gaˇ heu nga maꞈ mˇ nya ma lehˇ ehˇ paˬ-ehˇ nga maꞈ laꞈ kʼoeˇ tiˬ jeˬ-iˬ maˬ ahˇ. Nga 
maꞈ mˇ nya-eu kʼoeˇ-aˬ, Miˬyehˇ neh biꞈ laꞈ-euˬ jeˬ pyeuꞈ-eu meh.  
6Boꞈ doˆ taˬ-euˬ zahˇ dawˬ kʼoꞈ dawˬ-ahˇ maˬ taꞈ-ehˇ, Yaw sahˇ Miˬyehˇ-ahˇ taꞈ-eu 
dawˬ ma saˇ jaˇ yaw shuiꞈ gʼaˇ duˬ nga maꞈ gaˇ mˇ nya ni Miˬyehˇ neh jahˇ nehˬ laꞈ-



2250 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

euˬ meh. Boꞈ doˆ taˬ-euˬ zahˇ dawˬ kʼoꞈ dawˬ-aˬ, bi shiˇ-eu jeˬ pyeuꞈ-eu meh. Ehˇ 
kʼawꞈ Yaw sahˇ Miˬyehˇ-aˬ, bi dehꞈ laˇ-eu jeˬ pyeuꞈ-eu meh.  
7Zahˇ dawˬ kʼoꞈ dawˬ kʼoeˇ-aˬ, kʼaˬ lo kʼoeˇ taˆ taꞈ boꞈ taˬ-awˇ, Zahˇ dawˬ kʼoꞈ dawˬ 
kʼoeˇ biꞈ le ngeh, Miˬyehˇ-euˬ yaw shehꞈ kʼahˬ sehˇ doˆ le-euˬ meh. Moˇseˬ-euˬ 
myaˆ pyawˬ kʼoeˇ taˆ bya-eu yaw shehꞈ kʼoeˇ-aˬ, tiˬ kʼehˇ laˇ kʼehˬ tehꞈ-ehˇ gmˬ-eu 
yaw shehꞈ pyeuꞈ kʼawꞈ, yaw shehꞈ aˇ dzehˬ-ehˇ kʼaˆ-eu miˇ neh Iˇsaˬleˬlaˇ tsawˇ haˬ 
deuˬ Moˇseˬ-euˬ myaˆ pyawˬ-ahˇ maˬ haw peuˬ-a. Shiˇ-eu jeˬ bi keuˆ le-eu Zahˇ 
dawˬ kʼoꞈ dawˬ kʼawꞈ, kʼoeˇ naˆ naˆ-ehˇ gʼeh-eu yaw shehꞈ kʼahˬ sehˇ laꞈ kʼoeˇ oe-
euˬ ngeuˇ naˇ,  
8Yaw sahˇ Miˬyehˇ neh mˇ-euˬ gaˇ deuˬ-ahˇ taꞈ leˇ-eu yaw shehꞈ kʼahˬ sehˇ-aˬ, aˇ naˆ 
ni paˇ kʼaˆ dzehˬ nmˇ.  
9Iˬ baˇ ahˇ gaˇ kʼehˬ nehˬ kʼaˆ nehˬ le-euˬ kʼoeˇ jeˬ kʼoeˇ naˆ ni yaw shehꞈ kʼahˬ sehˇ 
ahˇ naˇ, tsawˇ haˬ zaˬ-ahˇ Miˬyehˇ mehˬ shi yaw tsaˬ yaw dawˇ tsawˇ haˬ bi pyeuꞈ 
laˇ ni mˇ-eu heu jeˬ aˇ naˆ ni yaw shehꞈ kʼahˬ sehˇ paˇ ahˇ dzehˬ nmˇ.  
10Maˇ maˇ ni ehˇ naˇ, nymˬ-mˇ-euˬ yaw shehꞈ kʼahˬ sehˇ heu hmˬ bya dzehˬ-eu miˇ 
neh, aˇ hu bya dui dui-euˬ yaw shehꞈ kʼahˬ sehˇ kʼoeˇ hmˬ miˆ-iˇ-euˬ gaˇ duˇ meh. 
11Tiˬ kʼehˬ tiˬ yamˬ tehꞈ-ehˇ gmˬ-eu jeˬ laꞈ kʼoeˇ kʼawꞈ yaw shehꞈ kʼahˬ sehˇ ahˇ-eu 
ngeuˇ naˇ, mˬ maˬ maˬ byaˆ zaˇ ziˇ gmˬ-eu jeˬ laꞈ kʼoeˇ yaw shehꞈ kʼahˬ sehˇ aˇ naˆ ni 
paˇ ahˇ paˬ nga.  
12Nga maꞈ heu loꞈ-ehˇ noeˬ tmˬ taˬ-euˬ miˇ neh, tiˬ pawꞈ-iˬ maˬ guˆ ni ngehˬ peuˬ 
tmˇ peuˬ-eu ma.  
13Nga maꞈ-aˬ, Moˇseˬ-ahˇ maˬ duˇ. Moˇseˬ-aˬ, aˬ yawꞈ-euˬ myaˆ pyawˬ kʼoeˇ taˆ bya-
eu yaw shehꞈ kʼahˬ sehˇ kʼoeˇ byoˆ-iˇ gaˇ Iˇsaˬleˬlaˇ tsawˇ haˬ deuˬ maˬ bi mawˇ-eu 
gʼaˇ duˬ, myaˆ pyawˬ-ahˇ saˬ paˇ dehˬ kaˬ-euˬ meh.  
14Ehˇ kʼawꞈ, aˬ yawꞈ maꞈ nui ma gʼahˇ-eu meh. Iˬ nah keuˆ ni aˬ yawꞈ maꞈ dawˬ ma 
saˇ jaˇ yaw oeˇ-ahˇ kʼaˇ gui ngeh, myaˆ pyawˬ-ahˇ saˬ paˇ dehˬ kaˬ taˬ-euˬ kʼoeˇ maˬ 
yuˇ dzeh-aˬ siˬ. Aˬ jeˬ miˇ neh ehˇ naˇ, ka li-ahˇ maˬ taꞈ naˇ myaˆ pyawˬ-ahˇ dehˬ kaˬ 
taˬ-euˬ saˬ paˇ kʼoeˇ maˬ yuˇ dzeh nya-a. 
15Ngeuˇ meh. Iˬ nah keuˆ ni Moˇseˬ-euˬ Zahˇ dawˬ kʼoꞈ dawˬ-ahˇ aˬ yawꞈ maꞈ kʼaˇ 
gui ngeh, aˬ yawꞈ maꞈ-euˬ nui ma-ahˇ saˬ paˇ kʼoeˇ hmˬ dehˬ kaˬ taˬ-euˬ meh.  
16Ehˇ kʼawꞈ, tsawˇ haˬ tiˬ gʼaˬ Sahˬpaˬ Miˬyehˇ jawˇ gaˇ gʼoꞈ kʼoꞈ laˇ naˇ, saˬ paˇ kʼoeˇ 
hmˬ-ahˇ yuˇ dzeh nehˬ-eu meh. 
17Nymˬ-mˇ Sahˬpaˬ Miˬyehˇ lehˇ ehˇ-eu heu-aˬ, Yaw sahˇ Miˬyehˇ-ahˇ ehˇ-eu meh. 
Sahˬpaˬ Miˬyehˇ-euˬ Yaw sahˇ-aˬ, aˬ dui-ahˇ bi buˬ bi law-iˇ laꞈ-eu meh.  
18Aˬ dui dawˬ tawˆ luꞈ myaˆ pyawˬ-ahˇ saˬ paˇ maˬ dehˬ kaˬ taˬ-ehˇ, Sahˬpaˬ 
Miˬyehˇ-euˬ yaw shehꞈ kʼahˬ sehˇ aˬ dui-ahˇ tahˬ le luꞈ meh. Sahˬpaˬ Miˬyehˇ-euˬ 
Yaw sahˇ jawˇ gaˇ neh oe-euˬ yaw shehꞈ kʼahˬ sehˇ kʼoeˇ aˬ dui-ahˇ tiˬ jawˇ saˇ-iˬ tiˬ 
jawˇ yaw shehꞈ kʼahˬ sehˇ bi huiˬ dzehˬ laˇ-awˇ, aˬ yawꞈ-ahˇ duˇ leˇ ni aˬ dui-ahˇ bi 
paˇ laˇ luꞈ-eu meh.  

2 Gawˇliˬtu 4 

Miˇ tsaˬ oeˬ lahˬ-ahˇ dawˆ ahˇ taˬ-euˬ saꞈ laˇ paw-euˬ pyuˇ shuiˇ myawˬ gahˬ 

1Miˬyehˇ gʼawˬ shaˬ gaˬ-eu laꞈ kʼoeˇ nga maꞈ-ahˇ gaˇ heu bi mˇ laꞈ-euˬ miˇ neh, nga 
maꞈ-euˬ nui ma gʼaˬ maˬ baˬ.  
2Shaꞈ dawˇ paˬ-ehˇ gʼeh-eu zaꞈ taˬ-euˬ jeˬ-ahˇ nga maꞈ tiˬ jawˇ-iˬ maˬ mˇ. Mehˇ shuiˇ 
shuiˇ-eu jeˬ hawˇ-eu Miˬyehˇ dawˬ kawˬ-ahˇ yuˇ pyawˆ-eu jeˬ nga maꞈ maˬ jahˇ. 
Yaw tsaˬ yaw dawˇ jeˬ-ahˇ bya cehˆ ni mehˬ-awˇ , nga maꞈ-ahˇ aˬ cawˬ jah coeˇ ni 
Miˬyehˇ-euˬ mehˬ shi dehꞈ luꞈ-eu ma.  
3Nga maꞈ mehˬ luꞈ-eu Laˬ kʼaˬ cehˇ-eu Guiˬ lahˬ dawˬ heu dehˬ kaˬ taˬ-euˬ ngeuˇ 
lawˬ naˇ, luˬ-iˇ seˇ-iˇ luꞈ-eu tsawˇ haˬ deuˬ-euˬ gʼaˇ duˬ tehꞈ-ehˇ dehˬ kaˬ taˬ-euˬ jeˬ 
pyeuꞈ-eu ma.  
4Miˇ tsaˬ heu-ahˇ uˆ lahˇ luꞈ-eu miˬyehˇ pyeuꞈ-eu nehꞈ Saˬdaˬ neh aˬ yawꞈ maꞈ-euˬ 
nui ma-ahˇ yaw zahˇ laꞈ kʼoeˇ piˬ lahˇ taˬ-euˬ miˇ neh, aˬ yawꞈ maꞈ maˬ jah-a. Kʼoeˇ 
miˇ neh, Miˬyehˇ-ahˇ duˇ duˇ dehꞈ dehꞈ pyeuꞈ-eu Ka li-euˬ gaˇ kawˆ Laˬ kʼaˬ cehˇ-eu 
Guiˬ lahˬ dawˬ-euˬ yaw shehꞈ kʼahˬ sehˇ aˬ yawꞈ maꞈ kʼoeˇ taˆ bya luꞈ gaˇ aˬ yawꞈ 
maꞈ maˬ mawˇ nya-a.  
5Nga maꞈ-aˬ, yawˬ ha-euˬ gaˇ kawˆ mehˬ luꞈ-eu maˬ ngeuˇ. Yeˬsuˇ Ka li-aˬ, tsawˇ 
haˬ dawˬ tawˆ luꞈ-euˬ Sahˬpaˬ pyeuꞈ-awˇ, nga maꞈ-aˬ, aˬ yawꞈ-euˬ gʼaˇ duˬ naw 
maꞈ-euˬ zaˬ kʼaˆ pyeuꞈ-eu gaˇ kawˆ mehˬ-eu ma.  
6“Yaw zahˇ laꞈ kʼoeˇ yaw shehꞈ bya tehꞈ-a” lehˇ ehˇ-eu Miˬyehˇ hawˇ-eu Ka li-euˬ 
myaˆ pyawˬ kʼoeˇ taˆ bya doˆ le-euˬ Miˬyehˇ-euˬ yaw shehꞈ kʼahˬ sehˇ-ahˇ nga maꞈ 
siˬ nya laˇ ni nga maꞈ-euˬ nui ma laꞈ kʼoeˇ yaw shehꞈ bi bya laꞈ-euˬ Miˬyehˇ-aˬ, aˬ 
yawꞈ tiˬ gʼaˬ tehꞈ meh.  
7Ehˇ kʼawꞈ, huiˬ dui dui-eu baoˬ-aˬ, nga maꞈ-euˬ maˬ ngeuˇ-ehˇ, Miˬyehˇ-euˬ pyeuꞈ-
eu gaˇ kawˆ siˬ duˬ mawˇ duˬ laˇ ni, nga maꞈ-aˬ, saꞈ laˇ paw taꞈ leˇ-eu poeˬ dui dui-
eu pyuˇ shuiˇ myawˬ gahˬ heu deuˬ dawˆ ahˇ taˬ-euˬ miˇ tsaˬ oeˬ lahˬ loˆ ni tehꞈ ma.  
8Shaˬ zahˬ gʼawˬ mya jeˬ-ahˇ nga maꞈ ya daˬ-euˬ ma. Ehˇ kʼawꞈ, yaw li uˬ duˬ maˬ 
keuˆ le-aˬ siˬ. Tiˬ poˆ na noeˬ dui noeˬ duiˇ gaˇ keuˆ-euˬ ma. Ehˇ kʼawꞈ, nui ma cawˆ 
gaˇ maˬ keuˆ-aˬ siˬ.  
9Kʼehˬ-eu kʼaˆ-eu jeˬ-ahˇ ya daˬ-euˬ ma. Ehˇ kʼawꞈ, cawˬ tiˬ gʼaˬ-iˬ maˬ baw ni bi 
byehˇ dzeh gaˇ maˬ keuˆ-aˬ siˬ. Diˬ lah nehˬ laꞈ gaˇ ya daˬ-euˬ ma. Ehˇ kʼawꞈ, shiˇ 
tsehˆ gaˇ maˬ keuˆ-aˬ siˬ.  
10Yeˬsuˇ dehꞈ luꞈ-eu gaˇ kawˆ nga maꞈ-euˬ gʼawˇ mawˇ laꞈ kʼoeˇ aˬ cawˬ mawˇ nya 
ni, aˬ yawꞈ shiˇ-euˬ kʼoeˇ nga maꞈ-euˬ gʼawˇ mawˇ laꞈ kʼoeˇ aˬ myah luꞈ pi luꞈ-eu 
ma.  
11Nga maꞈ-euˬ buꞈ-iˇ cehˇ-iˇ nya-eu gʼawˇ mawˇ heu laꞈ kʼoeˇ Yeˬsuˇ dehꞈ luꞈ-eu gaˇ 
kawˆ aˬ cawˬ mawˇ nya ni, nga maꞈ yaw dehꞈ dehꞈ-eu heu aˬ yawꞈ gʼaˇ duˬ aˬ myah 
luꞈ shiˇ paˬ-ehˇ tsaˬ laˇ-eu meh.  
12Ehˇ mawꞈ-eu-aˬ, saꞈ laˇ dehꞈ-eu jeˬ-ahˇ naw maꞈ siˬ nya laˇ ni, shiˬ shaˬ jiˇ shiˇ-eu 
jeˬ-ahˇ nga maꞈ maˬ tsehˆ leˇ ni ya tahˬ puˬ luꞈ ma.  

13“Ngaˇ jah-eu miˇ neh dawˬ ngehˬ-eu ma” lehˇ, Jaˇliꞈ laꞈ kʼoeˇ tsawˇ haˬ tiˬ gʼaˬ neh 
ehˇ taˬ-euˬ jaˆ-eu meh. Jah-eu nui ma kʼoeˇ siˬ-ahˇ duˇ ni nga maꞈ jah-eu miˇ neh 
dawˬ ngehˬ-eu ma.  
14Sahˬpaˬ Yeˬsuˇ-ahˇ bi gʼoꞈ dehꞈ laˇ-euˬ Miˬyehˇ-aˬ, nga maꞈ-ahˇ Yeˬsuˇ nehˬ-ehˇ bi 
gʼoꞈ dehꞈ laˇ-awˇ, naw maꞈ nehˬ-ehˇ tiˬ kawˆ loꞈ-ehˇ aˬ yawꞈ mehˬ shi bi sheuˬ keuˆ 
laꞈ tehꞈ-a lehˇ nga maꞈ siˬ nya ma.  
15Nga maꞈ kʼaˇ ya daˬ-euˬ heu deuˬ dawˬ tawˆ luꞈ, naw maꞈ-euˬ gʼaˇ duˬ pyeuꞈ-eu 
ma. Miˬyehˇ-euˬ guiˬ lahˬ yaw dzahˇ za-euˬ tsawˇ haˬ tiˬ jawˇ saˇ-iˬ tiˬ jawˇ myaˬ laˇ 
luꞈ-eu loꞈ-ehˇ, Miˬyehˇ-euˬ yaw shehꞈ kʼahˬ sehˇ hawˇ-eu aˬ yawꞈ-euˬ guiˬ lahˬ-ahˇ 
ja ceuˬ-eu jeˬ, tiˬ jawˇ saˇ-iˬ tiˬ jawˇ myaˬ laˇ tehꞈ-a.  

Jah-eu laꞈ kʼoeˇ dehꞈ luꞈ-eu 

16Heu miˇ neh, nga maꞈ-euˬ nui ma tiˬ jawˇ-iˬ gʼaˬ maˬ baˬ. Nga maꞈ-euˬ shiˬ shaˬ jiˇ 
gʼawˇ mawˇ tiˬ jawˇ saˇ-iˬ tiˬ jawˇ teˬ le byoˆ le luꞈ kʼawꞈ, nga maꞈ-euˬ saꞈ laˇ gʼawˇ 
mawˇ tiˬ nah saˇ-iˬ tiˬ nah gʼaˬ yaw shuiꞈ za luꞈ ma.  
17Tiˬ kʼehˬ tiˬ yamˬ laꞈ kʼoeˇ nga maꞈ ya daˬ luꞈ-eu ehˇ nyaꞈ maˬ nyeuˆ-eu shaˬ zahˬ 
heu-aˬ, maˬ shaˇ cehˆ nya gaˇ keuˆ ni huiˬ-eu mˬ maˬ maˬ byaˆ zaˇ ziˇ ziꞈ-eu yaw 
shehꞈ kʼahˬ sehˇ-ahˇ za nya ni lehˬ hmˬ luꞈ gaˇ duˇ-eu ma.  
18Aˬ jeˬ miˇ neh ehˇ naˇ, myaˆ nuiˆ haw mawˇ nya-eu jeˬ-ahˇ aˬ dui noeˬ tsoˆ taˬ-euˬ 
maˬ ngeuˇ. Myaˆ nuiˆ maˬ haw mawˇ nya-eu jeˬ-ahˇ noeˬ tsoˆ taˬ-euˬ ma. Myaˆ nuiˆ 
haw mawˇ nya-eu jeˬ-aˬ, tiˬ kʼehˇ laˇ kʼehˬ gmˬ-eu tehꞈ meh. Ehˇ kʼawꞈ, myaˆ nuiˆ 
maˬ haw mawˇ nya-eu jeˬ-aˬ, mˬ maˬ maˬ byaˆ zaˇ ziˇ gmˬ-eu meh.  

2 Gawˇliˬtu 5 

1Aˬ jeˬ miˇ neh ehˇ naˇ, miˇ tsaˬ heu kʼoeˇ taˆ aˬ dui jawˇ luꞈ-eu yaˇ cmˇ pyeuꞈ-eu aˬ 
dui-euˬ gʼawˇ mawˇ heu cawˆ-iˇ ngeh, aˬ dui bi jawˇ-eu gʼaˇ duˬ Miˬyehˇ neh mˬ 
kʼoeˇ taˆ tsoˆ taˬ-euˬ mˬ maˬ maˬ byaˆ zaˇ ziˇ ziꞈ-eu nymˇ jaˆ ma lehˇ aˬ dui siˬ nya 
ma.  
2Nymˬ-mˇ aˬ dui mehˬ tsoeˬ dm daˆ-eu loꞈ-ehˇ, mˬ taˆ-euˬ nymˇ kʼoeˇ-ahˇ dm mawꞈ 
dui dui-eu miˇ neh mahˇ mahˇ-ehˇ shaˬ-eu laꞈ kʼoeˇ noeˬ tmˬ luꞈ ma.  
3Nymˇ kʼoeˇ-ahˇ dm gʼaˬ ngeh, aˬ dui neˇ myawˆ ni maˬ paˇ gʼeh-aˇ.  
4Miˇ tsaˬ heu kʼoeˇ taˆ jaˆ-eu yaˇ cmˇ laꞈ kʼoeˇ aˬ dui kʼaˆ behˆ kah-eu miˇ neh mahˇ 
luꞈ ma. Ehˇ kʼawꞈ, miˇ tsaˬ shiˬ shaˬ jiˇ gʼawˇ mawˇ heu-ahˇ lehˆ dzeh mawꞈ-eu miˇ 
neh mahˇ-eu maˬ ngeuˇ. Buꞈ-iˇ cehˇ-iˇ nya-eu jeˬ-ahˇ maˬ buꞈ maˬ cehˇ-iˇ nya-eu jeˬ 
neh bi myoꞈ ahˇ-eu gʼaˇ duˬ, mˬ taˆ-euˬ nymˇ dm daˆ mawꞈ-eu miˇ neh mahˇ-eu ma.  
5Aˬ dui kʼoeˇ loꞈ-ehˇ pyeuꞈ laˇ nya ni lehˬ hmˬ-euˬ gʼaˬ-aˬ, Miˬyehˇ pyeuꞈ-awˇ, aˬ 
yawꞈ kʼoeˇ loꞈ-ehˇ mˇ-eu lehˇ gʼeh-eu kʼoeˇ yaw duˬ yaw ciˇ baw ni, aˬ yawꞈ-euˬ 
Yaw sahˇ Miˬyehˇ aˬ dui-ahˇ biꞈ leꞈ-euˬ meh.  
6Kʼoeˇ miˇ neh, nga maꞈ aˬ myah luꞈ nui ma kʼaˬ duˬ ni jaˆ ma. Miˇ tsaˬ shiˬ shaˬ jiˇ 
gʼawˇ mawˇ heu laꞈ kʼoeˇ kʼaˇ jawˇ luꞈ kʼoeˇ keuˆ ni, Sahˬpaˬ Yeˬsuˇ Ka li-ahˇ gaˇ 
mahˇ kaˬ-a siˬ lehˇ nga maꞈ siˬ nya ma. 

7Aˬ jeˬ miˇ neh ehˇ naˇ, jah-eu jeˬ-ahˇ gʼoe-awˇ aˬ dui dehꞈ luꞈ-eu ma. Myaˆ nuiˆ haw 
mawˇ nya-eu jeˬ-ahˇ gʼoe-awˇ dehꞈ luꞈ-eu maˬ ngeuˇ. 
8Nga maꞈ nui ma kʼaˬ duˬ ni jaˆ-eu laꞈ kʼoeˇ shiˬ shaˬ jiˇ gʼawˇ mawˇ heu-ahˇ byehˇ 
dzeh yaꞈ mawꞈ-awˇ, Sahˬpaˬ Miˬyehˇ jawˇ gaˇ gʼoꞈ leˇ mawꞈ-eu ma.  
9Ehˇ kʼawꞈ, nymˇ heu nymˇ-ahˇ ya jawˇ-eu maˬ kaˬ, kʼoeˇ nymˇ-ahˇ ya jawˇ leˇ-eu 
maˬ kaˬ, nui jeˬ-ahˇ naˆ maˬ tseˇ Sahˬpaˬ Yeˬsuˇ nui kʼahˇ shiˇ-eu jeˬ-ahˇ dawˬ pehˬ 
taˬ-eu ma.  
10Aˬ jeˬ miˇ neh ehˇ naˇ, aˬ dui dawˬ tawˆ luꞈ Ka li yaˇ kʼaˬ daˇ-eu nuiˇ mahˬ mehˬ 
shi ya uiˬ leˇ jiˇ meh. Tsawˇ haˬ yawˬ gʼaˬ na luꞈ shiˬ shaˬ jiˇ gʼawˇ mawˇ heu laꞈ 
kʼoeˇ kʼaˇ mˇ kʼaˇ shaˇ dzeuˇ-euˬ loꞈ-ehˇ, muiˬ-eu maˬ ehˇ, doeˇ-eu maˬ ehˇ, yawˬ ha-
ahˇ kʼaˇ oꞈ-eu jeˬ za tehꞈ-a.  

Ka li baˬ da neh Miˬyehˇ-ahˇ cawˬ cawˬ taꞈ nya-eu 

11Nga maꞈ Sahˬpaˬ Miˬyehˇ-ahˇ yaw zeu baw-awˇ guˆ-eu siˬ nya-eu miˇ neh, tsawˇ 
haˬ yawˬ gʼaˬ na luꞈ aˬ yawꞈ jawˇ paw pyawˇ laˇ ni gʼaˬ biꞈ luꞈ-eu ma. Nga maꞈ aˬ 
joˆ-ehˇ gʼeh-eu tsawˇ haˬ pyeuꞈ-eu gaˇ kawˆ Miˬyehˇ siˬ duˬ meh. Naw maꞈ-euˬ nui 
ma laꞈ kʼoeˇ kʼawꞈ, ngaˬ-ahˇ siˬ nya luꞈ meh lehˇ ngaˇ noeˬ tmˬ-eu ma.  
12Nga maꞈ-ahˇ naw maꞈ ha geuꞈ nehˬ laꞈ ni, yawˬ ha-euˬ gaˇ kawˆ naw maꞈ-ahˇ maˬ 
paˇ boꞈ ahˇ laꞈ ma. Yawˬ ha nui ma aˬ joˆ-ehˇ taˬ-eu gaˇ kawˆ-ahˇ maˬ shaˇ sawˇ ni, 
aˬ cawˬ yawˬ ha-ahˇ noeˬ huiˬ laˇ gaˇ tehꞈ-ehˇ kʼahˬ sehˇ jehˆ luꞈ-eu tsawˇ haˬ deuˬ 
mehˬ shi, nga maꞈ-euˬ gaˇ kawˆ naw maꞈ kʼahˬ sehˇ bi jehˆ mawꞈ miˇ-a.  
13Nga maꞈ uˬ-iˇ-euˬ nga loˇ. Uˬ-iˇ-euˬ ngeuˇ naˇ, Miˬyehˇ hawˇ-eu nga maꞈ-euˬ yaw 
kaˬ-ahˇ jaˆ luꞈ-uˇ. Nga maꞈ maˬ uˬ-iˇ ngaˬ loˇ. Maˬ uˬ-iˇ-euˬ ngeuˇ naˇ kʼawꞈ, naw 
maꞈ gʼaˇ duˬ guiˬ lahˬ baw luꞈ-uˇ.  
14Ka li-euˬ gʼoeˇ-eu gaˬ-eu jeˬ nga maꞈ-ahˇ uˆ lahˇ luꞈ-eu meh. Tsawˇ haˬ dawˬ tawˆ 
luꞈ gʼaˇ duˬ tsawˇ haˬ tiˬ gʼaˬ shiˇ dah-euˬ meh lehˇ nga maꞈ jah duˬ taˬ-euˬ ma. 
Kʼoeˇ miˇ neh, dawˬ tawˆ luꞈ aˬ yawꞈ nehˬ-ehˇ shiˇ-euˬ gaˇ duˇ-eu meh.  
15Dehꞈ luꞈ-eu tsawˇ haˬ deuˬ kʼawꞈ yawˬ ha gʼaˇ duˬ dehꞈ luꞈ-eu jeˬ maˬ bi pyeuꞈ-
ehˇ, aˬ yawꞈ maꞈ gʼaˇ duˬ shiˇ dah-awˇ paˇ bi gʼoꞈ dehꞈ laˇ-euˬ gʼaˬ-euˬ gʼaˇ duˬ tehꞈ-
ehˇ dehꞈ luꞈ-eu jeˬ bi pyeuꞈ ni, dawˬ tawˆ luꞈ gʼaˇ duˬ aˬ yawꞈ shiˇ dah-euˬ meh.  
16Iˬ nah taꞈ naˇ, shiˬ shaˬ jiˇ myaˆ nuiˆ neh aˬ cawˬ-ahˇ nga maꞈ maˬ paˇ haw ma. 
Dzeuˇ laˇ ngeh Ka li-ahˇ shiˬ shaˬ jiˇ myaˆ nuiˆ neh haw-euˬ kʼawꞈ, aˬ kaˇ naˇ kʼoeˇ 
loꞈ-ehˇ maˬ paˇ haw ma.  
17Tsawˇ haˬ tiˬ gʼaˬ Ka li laꞈ kʼoeˇ jawˇ naˇ, yaw shuiꞈ beh paˇ-euˬ tsawˇ haˬ pyeuꞈ-
eu meh. Yaw oeˇ byoˆ tsehˆ-awˇ, yaw shuiꞈ paˇ laˇ-euˬ meh.  
18Heu deuˬ dawˬ tawˆ luꞈ Miˬyehˇ neh mˇ-euˬ jeˬ pyeuꞈ-eu meh. Ka li-ahˇ gʼoe-eu 
laꞈ kʼoeˇ aˬ dui aˬ yawꞈ-ahˇ tsaˬ leˇ tsahˇ leˇ nya ni aˬ yawꞈ mˇ-awˇ, aˬ cawˬ aˬ yawꞈ-
ahˇ tsaˬ leˇ tsahˇ leˇ ni mˇ-eu gʼaˇ duˬ aˬ dui-ahˇ aˬ yawꞈ gaˇ biꞈ nehˬ laꞈ-euˬ meh.  
19Nga maꞈ ehˇ mawꞈ-eu-aˬ, miˇ tsaˬ zaˬ dawˬ tawˆ luꞈ Miˬyehˇ-ahˇ tsaˬ leˇ tsahˇ leˇ 
nya ni, Ka li-ahˇ gʼoe-awˇ Miˬyehˇ mˇ luꞈ-eu meh. Aˬ yawꞈ maꞈ-euˬ iˬ baˇ-ahˇ 
Miˬyehˇ maˬ juiˇ uiˬ taˬ ni, aˬ yawꞈ maꞈ aˬ yawꞈ-ahˇ tsaˬ leˇ tsahˇ leˇ nya ni mehˬ 
nehˬ-iˇ-eu gʼaˇ duˬ, aˬ yawꞈ-euˬ dawˬ nga maꞈ-ahˇ biꞈ laꞈ-euˬ meh.  

20Kʼoeˇ miˇ neh, nga maꞈ-aˬ, Ka li-euˬ dah zaˇ ngehˬ zaˬ tmˇ zaˬ geuꞈ luꞈ-eu ma. Nga 
maꞈ-ahˇ gʼoe-eu laꞈ kʼoeˇ naw maꞈ-ahˇ Miˬyehˇ shaˇ ju luꞈ gaˇ duˇ meh. Miˬyehˇ-ahˇ 
tsaˬ leˇ tsahˇ leˇ-awˬ lehˇ, Ka li-euˬ dah zaˇ naw maꞈ-ahˇ shaˇ-eu ma.  
21Ka li-aˬ, iˬ baˇ tiˬ pawꞈ-iˬ maˬ ahˇ-a. Ehˇ kʼawꞈ, Ka li laꞈ kʼoeˇ Miˬyehˇ-euˬ yaw tsaˬ 
yaw dawˇ jeˬ-ahˇ aˬ dui za nya ni, aˬ dui-euˬ gʼaˇ duˬ Miˬyehˇ neh Ka li-ahˇ iˬ baˇ bi 
pyeuꞈ-iˇ-euˬ meh.  

2 Gawˇliˬtu 6 

1Naw maꞈ neh za taˬ-euˬ Miˬyehˇ-euˬ guiˬ lahˬ yaw dzahˇ kʼoeˇ yawꞈ ngehꞈ-ehˇ maˬ 
bi pyeuꞈ-iˇ-eu gʼaˇ duˬ, nga maꞈ Miˬyehˇ nehˬ-ehˇ tiˬ kawˆ loꞈ-ehˇ gaˇ mˇ luꞈ-eu laꞈ 
kʼoeˇ naw maꞈ-ahˇ shaˇ-eu ma. 
2Jaˇliꞈ laꞈ kʼoeˇ Miˬyehˇ heu loꞈ-ehˇ ehˇ-eu meh.  

“Aˇ yamˬ yaw muiˬ-ehˇ kʼehˬ laˇ ngeh, naw maꞈ shaˇ dawˬ ngaˇ naˇ haˬ-awˇ, ka kʼoꞈ-
eu aˇ nah keuˆ le ngeh, naw maꞈ-ahˇ ngaˇ ngehˬ gʼeh-euˬ ma.” Naˇ haˬ sheˇ. Nymˬ-
mˇ aˇ yamˬ kʼehˬ laˇ taˬ-euˬ meh. Iˬ nah ka kʼoꞈ-eu jeˬ za-eu aˇ nah meh.  
3Nga maꞈ Miˬyehˇ gaˇ mˇ-eu laꞈ kʼoeˇ aˬ cawˬ iˬ baˇ taˬ kʼaˇ maˬ bi za-eu gʼaˇ duˬ, aˬ 
cawˬ sahˬ tiꞈ tiꞈ ni gaˇ ma-ahˇ laˆ tsoeˬ-eu jeˬ nga maꞈ maˬ jahˇ.  
4Ehˇ kʼawꞈ, kʼaˇ mˇ kʼaˇ shaˇ-eu yawˬ jeˬ na luꞈ laꞈ kʼoeˇ nga maꞈ Miˬyehˇ-euˬ zaˬ kʼaˆ 
pyeuꞈ-eu gaˇ kawˆ aˬ cawˬ-ahˇ mawˇ leˇ ni, shaˬ-eu zahˬ-eu jeˬ, noeˬ dui noeˬ duiˇ-
eu jeˬ, nui ma shaˬ zahˬ naꞈ-eu jeˬ, heu deuˬ-ahˇ oˇ oˇ-ehˇ daˬ dui dui luꞈ ma.  
5Aˬ cawˬ neh bi diˬ dui dui-euˬ, tawˬ-ahˇ bi dawˆ-euˬ, tsawˇ haˬ aˇ maꞈ neh yehˬ 
bawˬ-ehˇ bi gʼeh-euˬ, gaˇ aˇ dzehˬ mˇ dzeuˇ-euˬ, maˬ ya yuꞈ dehˆ-euˬ, maˬ ya dzaˬ 
maˬ ya dawˇ dehˆ-euˬ, heu deuˬ-ahˇ nga maꞈ daˬ-euˬ ma. 
6Nga maꞈ-euˬ muiˬ-eu shawˇ-eu nui ma, zaˬ siˬ nui gahˇ, oˇ oꞈ coeˇ-eu jeˬ hawˇ-eu, 
gʼawˬ shaˬ gaˬ nya-eu nui ma-ahˇ gʼoe gʼoe-ehˇ, nga maꞈ Miˬyehˇ-euˬ zaˬ kʼaˆ pyeuꞈ-
eu gaˇ kawˆ aˬ cawˬ-ahˇ bi mawˇ leˇ-euˬ ma. Muiˬ-eu Shawˇ-eu Yaw sahˇ miˬyehˇ-
ahˇ gʼoe-eu laꞈ kʼoeˇ maˬ ehˇ,  
7maˇ jawˆ ni gʼeh-eu gʼoeˇ-eu gaˬ-eu jeˬ-ahˇ gʼoe-eu laꞈ kʼoeˇ maˬ ehˇ, Miˬyehˇ-euˬ 
baoˬ-ahˇ gʼoe-eu laꞈ kʼoeˇ maˬ ehˇ, kʼoeˇ loꞈ-ehˇ bi mawˇ leˇ-euˬ ma. Nga maꞈ-euˬ 
guiˇ deuˆ-eu keu ka pyeuꞈ-eu yaw tsaˬ yaw dawˇ jeˬ-ahˇ, aˇ caˇ aˇ maˇ nyiˬ laꞈ luꞈ tuˆ 
tehˬ taˬ-euˬ ma.  
8Yaw zeu baw nehˬ laꞈ-euˬ jeˬ-ahˇ maˬ ehˇ, daˬ laˆ ga nehˬ laꞈ-euˬ jeˬ-ahˇ maˬ ehˇ, 
yehˬ bawˬ sehˇ lu-ehˇ ehˇ nehˬ laꞈ-euˬ jeˬ-ahˇ maˬ ehˇ, ja ceuˬ nehˬ laꞈ-euˬ jeˬ-ahˇ 
maˬ ehˇ, nga maꞈ ya daˬ-euˬ ma. Nga maꞈ yaw tsaˬ yaw dawˇ jeˬ ngehˬ-euˬ kʼawꞈ, 
jaˬ myawꞈ myawꞈ-eu tsawˇ haˬ ngaˇ lehˇ ehˇ laˇ gaˇ ya daˬ-euˬ ma.  
9Aˬ cawˬ tiˬ gʼaˬ-iˬ maˬ siˬ nya-eu tsawˇ haˬ-ahˇ duˇ kʼawꞈ, yawˬ gʼaˬ na luꞈ siˬ nya-
eu tsawˇ haˬ ma. Shiˇ leˇ-eu tsawˇ haˬ-ahˇ duˇ kʼawꞈ, dehꞈ luꞈ-eu tsawˇ haˬ ma. 
Kʼehˬ dui kʼaˆ dui dui nehˬ laꞈ-euˬ kʼawꞈ, shiˇ gaˇ maˬ keuˆ-euˬ tsawˇ haˬ ma.  
10Noeˬ shaˬ dui dui luꞈ gaˇ duˇ kʼawꞈ, aˬ myah luꞈ laˬ kʼaˬ cehˇ luꞈ-eu tsawˇ haˬ ma. 
Iˇ shaˬ shaˬ gaˇ duˇ kʼawꞈ, aˬ cawˬ gʼawˬ mya ni smˇ muiˬ muiˬ laˇ ni jahˇ nehˬ-euˬ 

tsawˇ haˬ ma. Tiˬ jeˬ-iˬ maˬ jaˆ gaˇ duˇ kʼawꞈ, yawˬ jeˬ na luꞈ jaˆ kuꞈ-eu tsawˇ haˬ 
ma.  
11Gawˇliˬtu meuˬ-ahˇjawˇ-eu aˬ yuiꞈ aˬ nyiˇ deuˬ-oˇ, naw maꞈ-ahˇ bya cehˆ ni ngehˬ 
cawˬ-eu ma. Nga maꞈ-euˬ nui ma pah dzeh nehˬ-eu ma.  
12Naw maꞈ gʼaˇ duˬ nga maꞈ-euˬ gʼoeˇ-eu gaˬ-eu nui ma piˬ tehˬ taˬ-euˬ maˬ ngeuˇ. 
Nga maꞈ gʼaˇ duˬ naw maꞈ-euˬ gʼoeˇ-eu gaˬ-eu nui ma piˬ tehˬ taˬ-euˬ meh.  
13Naw maꞈ-ahˇ ngaˬ-euˬ zaˬ loꞈ-ehˇ sawˇ-awˇ ngehˬ cawˬ luꞈ-eu ma. Naw maꞈ kʼoeˇ 
taˆ nga maꞈ nui ma taˬ-eu loꞈ-ehˇ, nga maꞈ kʼoeˇ taˆ naw maꞈ nui ma taˬ nehˬ laꞈ-
awˬ. Naw maꞈ-euˬ nui ma jeˇ lo ni pah nehˬ laꞈ-awˬ.  

Dehꞈ luꞈ-eu Miˬyehˇ-euˬ uˬ duˬ tahˬ nymˇ 

14Ka li-ahˇ maˬ jah-eu tsawˇ haˬ deuˬ nehˬ-ehˇ nui ma tiˬ gaˇ taꞈ-awˇ taˬ dehꞈ. Kʼoeˇ 
loꞈ-ehˇ maˬ geuꞈ nya-a. Yaw tsaˬ yaw dawˇ jeˬ hawˇ-eu maˬ tsaˬ maˬ dawˇ-eu jeˬ aˬ 
joˆ-ehˇ tiˬ gaˇ taꞈ nya nmˇ. Yaw shehꞈ hawˇ-eu yaw zahˇ aˬ joˇ-ehˇ tiˬ gaˇ jawˇ nya 
nmˇ.  
15Ka li hawˇ-eu Nehꞈ sahˬ paˬ aˬ joˆ-ehˇ tiˬ gaˇ dzoeˇ leˇ nya nmˇ. Ka li-ahˇ jah-eu 
tsawˇ haˬ-aˬ, Ka li-ahˇ maˬ jah-eu tsawˇ haˬ nehˬ-ehˇ aˬ joˆ-ehˇ bawˆ leˇ nya nmˇ.  
16Miˬyehˇ-euˬ uˬ duˬ tahˬ nymˇ hawˇ-eu lawˇ ciꞈ zaˬ-euˬ tahˬ pahˬ aˬ ma mawˇ kawˇ 
aˬ joˆ-ehˇ tiˬ gaˇ jaˆ nya nmˇ. Aˬ dui-aˬ, dehꞈ luꞈ-eu Miˬyehˇ-euˬ uˬ duˬ tahˬ nymˇ 
pyeuꞈ-eu ma. Jaˇliꞈ laꞈ kʼoeˇ Miˬyehˇ heu loꞈ-ehˇ ehˇ taˬ-euˬ meh.  

“Ngaˬ-euˬ tsawˇ haˬ nehˬ-ehˇ jawˇ-awˇ, yawꞈ maꞈ nehˬ-ehˇ cah ma. Ngaˇ yawꞈ maꞈ-
euˬ Miˬyehˇ geuꞈ-awˇ, yawꞈ maꞈ ngaˬ-euˬ tsawˇ haˬ geuꞈ ma.” 
17“Aˬ yawꞈ maꞈ-ahˇ naw maꞈ gʼawˬ-awˇ, byehˇ dzeh yaꞈ-awˇ doˆ laˇ-awˬ” lehˇ, 
Sahˬpaˬ Miˬyehˇ ehˇ taˬ-euˬ meh.  

“Maˬ shawˇ-eu jeˬ-ahˇ taˬ toeˬ ciˆ. Naw maꞈ-ahˇ ngaˇ ha geuꞈ nehˬ ma.  
18Ngaˇ naw maꞈ-euˬ aˬ da geuꞈ-awˇ, naw maꞈ ngaˬ-euˬ zaˬ geuꞈ ma lehˇ, Baoˬ huiˬ 
Sahˬpaˬ Miˬyehˇ ehˇ meh.” 

2 Gawˇliˬtu 7 

1Ngaˇ gaˬ dui dui-eu cawˬ deuˬ-oˇ, Miˬyehˇ aˬ dui-ahˇ kʼoeˇ loꞈ-ehˇ saˇ jaˇ dzaˬ taˬ-
euˬ miˇ neh, aˬ dui-euˬ gʼawˇ mawˇ hawˇ-eu saꞈ laˇ-ahˇ bi jawꞈ-iˇ nya-eu yawˬ jeˬ na 
luꞈ-ahˇ tsiˬ shawˇ dzeh-awˇ, Miˬyehˇ-ahˇ yaw zeu baw-awˇ guˆ-eu laꞈ kʼoeˇ yaw 
muiˬ yaw shawˇ shawˇ-ehˇ byah byah ni dehꞈ kaˇ-euˇ.  

Iˬ baˇ noeˬ poˆ-euˬ gaˇ kawˆ Pawˇluˆ laˬ kʼaˬ cehˇ-eu 

2Nga maꞈ gʼaˇ duˬ naw maꞈ-euˬ nui ma pah nehˬ laꞈ-awˬ. Tsawˇ haˬ tiˬ gʼaˬ-ahˇ-iˬ 
nga maꞈ maˬ mˇ lehˬ haw-aˬ. Tsawˇ haˬ tiˬ gʼaˬ-ahˇ-iˬ nga maꞈ maˬ laˆ cawˆ haw-aˬ. 
Tsawˇ haˬ tiˬ gʼaˬ-ahˇ-iˬ nga maꞈ maˬ myawꞈ maˬ shuiˇ haw-aˬ.  
3Ngaˇ heu loꞈ-ehˇ ehˇ-eu-aˬ, naw maꞈ kʼoeˇ taˆ iˬ baˇ taˬ-awˇ ehˇ-eu maˬ ngeuˇ. Ngaˬ 
neh ehˇ dzeuˇ yaꞈ-euˬ loꞈ-ehˇ, dehꞈ ngeh maˬ ehˇ , shiˇ ngeh maˬ ehˇ, maˬ gʼawˬ-iˇ ni 
naw maꞈ-ahˇ nga maꞈ gʼoeˇ luꞈ gaˬ luꞈ ma.  

4Naw maꞈ-ahˇ ngaˇ bya cehˆ ni ngehˬ cawˬ luꞈ-eu ma. Naw maꞈ-ahˇ ngaˇ nui kʼahˇ 
shiˇ dui dui nya. Nga maꞈ shaˬ zahˬ ya tahˬ puˬ dui dui kʼawꞈ, ngaˬ-euˬ nui ma kʼaˬ 
duˬ ni jaˆ luꞈ ma. Ngaˇ laˬ kʼaˬ cehˇ-eu byah kʼaˇ luꞈ ma.  
5Nga maꞈ Maˬgeˬdawˇniˆˆ miˇ kʼahˬ-ahˇ laˇ keuˆ-euˬ kʼawꞈ, yaw saˇ maˬ oꞈ nya. 
Yawˬ paw na luꞈ shaˬ zahˬ keuˆ le teuˇ le-awˇ, aˬ cawˬ nehˬ-ehˇ ya ja dzaˬ-eu uˬ taꞈ, 
nui ma laꞈ kʼoeˇ guˆ-eu jeˬ pi luꞈ-eu ma. 
6Ehˇ kʼawꞈ, nui ma cawˆ-eu deuˬ-ahˇ gʼaˬ biꞈ-eu Miˬyehˇ-aˬ, Tiˇtuˆ-ahˇ bi laˇ-eu laꞈ 
kʼoeˇ nga maꞈ-euˬ nui ma-ahˇ gʼaˬ biꞈ lahˬ laꞈ-euˬ meh. 
7Aˬ yawꞈ laˇ-euˬ baˬ da neh tehꞈ-ehˇ nga maꞈ gʼaˬ ahˇ laˇ-euˬ maˬ ngeuˇ. Naw maꞈ aˬ 
yawꞈ-ahˇ aˬ joˆ-ehˇ gʼaˬ biꞈ-euˬ gaˇ kawˆ aˬ yawꞈ ja mehˬ nehˬ laꞈ-euˬ miˇ neh, nga 
maꞈ gʼaˬ ahˇ laˇ-euˬ ma. Naw maꞈ ngaˬ-ahˇ aˇ naˆ ni mawˇ mawꞈ-eu gaˇ kawˆ maˬ 
ehˇ, pyeuꞈ dzeuˇ yaꞈ-euˬ gaˇ kawˆ-ahˇ naw maꞈ aˇ naˆ ni noeˬ shaˬ luꞈ-eu gaˇ kawˆ 
maˬ ehˇ, naw maꞈ ngaˇ jawˇ paw aˇ naˆ ni pyawˬ mawꞈ-eu gaˇ kawˆ maˬ ehˇ, nga 
maꞈ-ahˇ aˬ yawꞈ dzawˇ mehˬ laꞈ-euˬ meh. Kʼoeˇ miˇ neh, ngaˇ laˬ kʼaˬ cehˇ-eu maˬ 
ehˇ jiˇ coeˇ nya.  
8Ngaˬ neh boꞈ-euˬ sahˬ boꞈ kʼoeˇ taꞈ naw maꞈ-ahˇ bi noeˬ shaˬ-euˬ kʼawꞈ, sahˬ boꞈ 
kʼoeˇ taꞈ-ahˇ ngaˬ neh boꞈ-euˬ gaˇ ngaˇ nui ma maˬ saˇ-ehˇ maˬ gʼeh. Sahˬ boꞈ kʼoeˇ 
taꞈ baˬ da neh naw maꞈ tiˬ kʼehˬ tiˬ yamˬ ya noeˬ shaˬ luꞈ gaˇ ngaˇ ya mawˇ law 
nmˇ-aˬ, ngaˇ nui ma maˬ saˇ-eu kʼawꞈ baw tehꞈ-a.  
9Ehˇ kʼawꞈ, nymˬ-mˇ ngaˇ laˬ kʼaˬ cehˇ-eu ma. Heu loꞈ-ehˇ ehˇ ngeh, naw maꞈ noeˬ 
shaˬ ni ya boꞈ-euˬ miˇ neh laˬ kʼaˬ cehˇ-eu ma lehˇ ehˇ mawꞈ-eu maˬ ngeuˇ. Naw 
maꞈ kʼoeˇ loꞈ-ehˇ noeˬ shaˬ-euˬ kʼoeˇ baˬ da neh, naw maꞈ yaw dehꞈ dehꞈ paˇ-euˬ 
gaˇ ngaˇ laˬ kʼaˬ cehˇ-eu ma lehˇ ehˇ mawꞈ-eu ma. Nga maꞈ baˬ da neh naw maꞈ 
maˬ ya smˬ-iˇ-eu gʼaˇ duˬ, Miˬyehˇ nui ma tsaˬ-eu laꞈ kʼoeˇ naw maꞈ kʼoeˇ loꞈ-ehˇ ya 
noeˬ shaˬ-euˬ jeˬ pyeuꞈ-eu meh. 
10Miˬyehˇ nui ma tsaˬ-eu laꞈ kʼoeˇ ya noeˬ shaˬ-eu jeˬ-aˬ, nui ma-ahˇ bi noeˬ paˇ-
awˇ, ka kʼoꞈ-eu jeˬ za ni sheuˬ gʼeh-eu jeˬ pyeuꞈ-eu meh. Kʼoeˇ baˬ da neh nui ma 
maˬ saˇ-ehˇ gʼeh-eu maˬ loˬ-a. Ehˇ kʼawꞈ, tsawˇ haˬ zaˬ-ahˇ taꞈ leˇ-awˇ noeˬ shaˬ-eu 
jeˬ-aˬ, shiˇ-eu jeˬ-ahˇ uˬ duˬ duˬ leˇ-eu meh.  
11Naw maꞈ neh noeˬ shaˬ-euˬ kʼoeˇ-ahˇ Miˬyehˇ aˬ joˆ-ehˇ jahˇ-euˬ gaˇ shaˇ noeˬ 
haw sheˇ. Naw maꞈ guiˬ lahˬ saꞈ laˇ paw nui ma keuˆ dui dui laˇ-euˬ meh. Naw maꞈ 
yawˬ ha maˬ mˇ lehˬ-euˬ gaˇ kawˆ bi siˬ bi mawˇ mawꞈ dui dui laˇ-euˬ meh. Yaw 
tsaˬ yaw dawˇ laꞈ kʼoeˇ nui ma pehˇ-eu, kʼahˬ lahˇ-eu, ngaˬ-ahˇ mawˇ mawꞈ dui dui-
eu, ngaˬ-euˬ gʼaˇ duˬ nui ma keuˆ dui dui-eu, yaw lehˬ mˇ gaˇ yaw kʼaˆ-ehˇ daˇ nehˬ 
mawꞈ-eu, heu deuˬ naw maꞈ-euˬ laꞈ kʼoeˇ pyeuꞈ doˆ laˇ-euˬ meh. Yawˬ jeˬ na luꞈ laꞈ 
kʼoeˇ yawˬ ha maˬ lehˬ maˬ ca-eu gaˇ kawˆ bya cehˆ ni doˆ laˇ ni naw maꞈ dehꞈ-euˬ 
meh.  
12Kʼoeˇ miˇ neh, sahˬ boꞈ kʼoeˇ taꞈ ngaˇ boꞈ-euˬ kʼawꞈ, aˬ cawˬ-ahˇ mˇ lehˬ-euˬ tsawˇ 
haˬ gʼaˇ duˬ boꞈ-euˬ maˬ ngeuˇ. Aˬ cawˬ mˇ lehˬ gaˇ ya daˬ-euˬ tsawˇ haˬ gʼaˇ duˬ 
boꞈ-euˬ kʼawꞈ maˬ ngeuˇ. Nga maꞈ gʼaˇ duˬ naw maꞈ nui ma aˇ naˆ ni keuˆ-eu gaˇ 
kawˆ Miˬyehˇ mehˬ shi naw maꞈ siˬ duˬ mawˇ duˬ nya ni boꞈ-euˬ ma.  

13Kʼoeˇ baˬ da neh, nga maꞈ-euˬ nui ma gʼaˬ tiˬ tiˆ lahˬ laˇ-euˬ ma. Nga maꞈ-euˬ nui 
ma gʼaˬ tiˬ tiˆ lahˬ laˇ-euˬ tehꞈ maˬ ngeuˇ-a siˬ. Tiˇ tuˆ-euˬ nui ma gʼaˬ doeˇ dah kʼaˇ 
za ni naw maꞈ dawˬ tawˆ luꞈ caw ba nehˬ-euˬ miˇ neh Tiˇtuˆ laˬ kʼaˬ cehˇ-eu kʼoeˇ, 
nga maꞈ-ahˇ laˬ kʼaˬ cehˇ-eu jeˬ bi lahˬ laˇ gaˇ duˇ miˇ-a.  
14Naw maꞈ-euˬ gaˇ kawˆ Tiˇtuˆ-ahˇ ngaˇ kʼahˬ sehˇ jehˆ-euˬ ma. Kʼoeˇ loꞈ-ehˇ kʼahˬ 
sehˇ jehˆ-euˬ baˬ da neh ngaˇ daˬ ga kʼaˇ maˬ za. Nga maꞈ naw maꞈ-ahˇ aˬ myah luꞈ 
kʼaˇ ngeuˇ-eu loꞈ-ehˇ dawˇ coe ni ehˇ-euˬ ma. Tiˇtuˆ mehˬ shi nga maꞈ kʼahˬ sehˇ 
jehˆ-euˬ kʼoeˇ kʼawꞈ, kʼaˇ ngeuˇ-eu loꞈ-ehˇ naw maꞈ-ahˇ ehˇ-eu ma.  
15Aˬ yawꞈ neh naw maꞈ-ahˇ mehˬ nehˬ tsoˆ nehˬ-euˬ jeˬ-ahˇ naw maꞈ naˇ haˬ geuꞈ 
mawꞈ-eu nui ma ahˇ-awˇ, Miˬyehˇ mehˬ shi naw maꞈ guˆ-awˇ yaw dzuˬ dzuˬ-eu laꞈ 
kʼoeˇ aˬ yawꞈ-ahˇ ha geuꞈ nehˬ-euˬ gaˇ aˬ yawꞈ paˇ noeˬ mawˇ leˇ ngeh, aˬ yawꞈ-euˬ 
nui ma laꞈ kʼoeˇ naw maꞈ-ahˇ gaˬ-eu jeˬ bi lehˬ lehˬ laˇ-euˬ meh.  
16Ngaˇ naw maꞈ-ahˇ nui ma taˬ coeˇ-eu miˇ neh laˬ kʼaˬ cehˇ dui dui nya.  

2 Gawˇliˬtu 8 

Ka li zaˬ pyuˇ damˬ-eu 

1Aˬ yuiꞈ aˬ nyiˇ Ka li zaˬ deuˬ-oˇ, Maˬgeˬdawˇniˆ miˇ kʼahˬ-ahˇ jawˇ-eu Ka li zaˬ aˇ 
muˇ deuˬ kʼoeˇ taˆ Miˬyehˇ guiˬ lahˬ keuˆ le-euˬ gaˇ kawˆ naw maꞈ-ahˇ bi siꞈ mawꞈ 
miˇ-a.  
2Shaˬ-eu zahˬ-eu gʼawˬ mya jeˬ lawˬ haw gaˇ aˬ yawꞈ maꞈ ya daˬ-euˬ kʼawꞈ, maˬ ehˇ 
jiˇ coeˇ ni laꞈ kʼaˬ cehˇ-eu meh. Kʼoeˇ miˇ neh aˬ yawꞈ maꞈ yaw shaˬ shaˬ dui dui 
kʼawꞈ, damˬ nehˬ-eu paw tiˬ pawꞈ-iˬ gʼaˬ byehˆ maˬ byehˆ-a.  
3Aˬ yawꞈ maꞈ kʼaˇ gʼeh nya gaˇ keuˆ ni damˬ nehˬ-eu uˬ taꞈ, maˬ gʼeh nya gaˇ keuˆ ni 
kʼawꞈ damˬ-eu meh lehˇ naw maꞈ-ahˇ ngaˇ ehˇ tsehˆ peuˬ ma. Aˬ yawꞈ maꞈ yawˬ 
haˇ yawˬ ha noeˬ siˬ noeˬ mawˇ-eu laꞈ kʼoeˇ,  
4Yuˇdaˆ miˇ kʼahˬ-ahˇ jawˇ-eu Miˬyehˇ-euˬ tsawˇ haˬ-ahˇ caw ba nehˬ-eu gʼaˇ duˬ bi 
damˬ nehˬ laꞈ lehˇ nga maꞈ-ahˇ shaˇ-eu meh.  
5Kʼoeˇ-aˬ, nga maꞈ neh noeˬ tmˬ taˬ-euˬ taꞈ-ehˇ dzehˬ leˇ taˬ-euˬ jeˬ pyeuꞈ-eu meh. 
Yaw beh tiˬ tiˆ, aˬ yawꞈ maꞈ-euˬ gʼawˇ mawˇ Sahˬpaˬ Yeˬsuˇ-ahˇ a nehˬ-euˬ meh. 
Nyiˬ tiˆ tiˬ tiˆ, Miˬyehˇ nui ma tsaˬ-eu loꞈ-ehˇ aˬ yawꞈ maꞈ-euˬ gʼawˇ mawˇ nga maꞈ-
ahˇ a nehˬ laꞈ-euˬ meh.  
6Kʼoeˇ miˇ neh, Tiˇtuˆ aˬ yawꞈ naw maꞈ jawˇ gaˇ gʼoeˇ-eu gaˬ-eu jeˬ-ahˇ taꞈ-eu gaˇ 
heu hmˬ mˇ-eu gʼaˇ duˬ dahˬ beh nehˬ le-euˬ gʼaˬ pyeuꞈ-eu loꞈ-ehˇ, aˇ saˬ saˬ ngeh 
keuˆ ni mˇ daˆ leꞈ-eu gʼaˇ duˬ aˬ yawꞈ-ahˇ nga maꞈ gʼaˬ biꞈ-euˬ ma.  
7Naw maꞈ-aˬ, yawˬ paw na luꞈ maˬ gaˇ dui dui-eu meh. Jah-eu paw maˬ ehˇ, ngehˬ-
eu tmˇ-eu paw maˬ ehˇ, zaˬ siˬ tsawˇ gahˇ paw naˬ ehˇ, caw ba nehˬ mawꞈ-eu nui 
ma ahˇ-eu paw maˬ ehˇ, nga maꞈ-ahˇ gʼoeˇ-eu gaˬ-eu paw maˬ ehˇ, maˬ gaˇ dzehˬ-
eu meh. Kʼoeˇ miˇ neh, gʼoeˇ-eu gaˬ-eu jeˬ-ahˇ taꞈ-eu gaˇ heu hmˬ laꞈ kʼoeˇ kʼawꞈ, 
nui ma keuˆ-awˇ bi damˬ mawꞈ-eu ma.  
8Maˬ mˇ-ehˇ maˬ gʼeh nya-a lehˇ naw maꞈ-ahˇ ciˬ pi nehˬ-eu maˬ ngeuˇ. Aˬ cawˬ 
caw ba mawꞈ-eu nui ma aˇ naˆ ni ahˇ-eu gaˇ kawˆ naw maꞈ-ahˇ bi siˬ bi mawˇ-eu laꞈ 

kʼoeˇ, naw maꞈ-euˬ gʼoeˇ-eu gaˬ-eu jeˬ aˇ naˆ ni duˬ-eu ciˇ-eu gaˇ kawˆ ngaˇ siˬ duˬ 
mawꞈ-eu ma.  
9Aˬ dui-euˬ Sahˬpaˬ Yeˬsuˇ Ka li neh mˇ nehˬ laꞈ-euˬ guiˬ lahˬ-ahˇ naw maꞈ siˬ nya 
luꞈ meh. Aˬ yawꞈ smˇ muiˬ muiˬ dui dui-eu kʼawꞈ, naw maꞈ gʼaˇ duˬ iˇ shaˬ zaˬ 
pyeuꞈ le-euˬ meh. Aˬ yawꞈ iˇ shaˬ shaˬ-euˬ baˬ da neh naw maꞈ smˇ muiˬ bi muiˬ 
laˇ-eu gʼaˇ duˬ, kʼoeˇ loꞈ-ehˇ mˇ le-euˬ meh. 
10Gaˇ kawˆ heu hmˬ-ahˇ taꞈ leˇ-awˇ, ngaˇ naw maꞈ-ahˇ heu loꞈ-ehˇ gʼaˬ biꞈ-eu ma. 
Miˇ nui kʼoꞈ naw maꞈ neh beh-euˬ gaˇ heu hmˬ nymˬ-mˇ mˇ luiˆ jiˇ-eu tsaˬ meh. 
Naw maꞈ-aˬ, mˇ beh beh-euˬ deuˬ pyeuꞈ-eu tehꞈ-ehˇ maˬ ngeuˇ ni, mui ma keuˆ beh 
beh-euˬ deuˬ kʼawꞈ pyeuꞈ-eu meh.  
11Gaˇ heu hmˬ-ahˇ tiˬ poˆ paˇ dawꞈ leˇ-awˇ mˇ luiˆ-awˬ. Aˇ dahˬ beh ngeh nui ma 
keuˆ-euˬ loꞈ-ehˇ mˇ luiˆ-eu gʼaˇ duˬ kʼawꞈ nui ma keuˆ-eu laꞈ kʼoeˇ, naw maꞈ kʼaˇ 
gʼeh nya-eu loꞈ-ehˇ damˬ-awˬ.  
12Damˬ mawꞈ-eu nui ma ahˇ naˇ, naw maꞈ kʼaˇ gʼeh nya-eu loꞈ-ehˇ damˬ-euˬ gaˇ 
Miˬyehˇ ha geuꞈ nehˬ laꞈ tehꞈ-a. Maˬ gʼeh nya gaˇ keuˆ ni damˬ-awˬ lehˇ maˬ ehˇ-a.  
13Aˬ cawˬ-euˬ kʼaˆ behˆ bi pyaˇ dzehˬ-awˇ naw maꞈ-euˬ kʼaˆ behˆ bi kah dzehˬ-eu 
lehˇ ngaˇ jahˇ-eu maˬ ngeuˇ.  
14Ehˇ kʼawꞈ, nymˬ-mˇ naw maꞈ maˬ gaˇ dzehˬ-eu miˇ neh, shaˬ-eu deuˬ-ahˇ caw ba 
nehˬ-eu tsaˬ meh. Aˬ kaˇ aˬ cawˬ maˬ gaˇ dzehˬ laˇ-awˇ naw maꞈ shaˬ le ngeh, aˬ 
cawˬ naw maꞈ-ahˇ paˇ caw ba nehˬ laꞈ tehꞈ-a. Kʼoeˇ loꞈ-ehˇ mˇ-eu laꞈ kʼoeˇ tiˬ paw 
tiˇ paw di laˇ tehꞈ-a.  
15Jaˇliꞈ laꞈ kʼoeˇ ehˇ taˬ-euˬ loꞈ-ehˇ, “Gʼawˬ mya ni gʼoˆ uiˬ-euˬ gʼaˬ maˬ jaˆ myaˬ 
dzehˬ-ehˇ, ui cuiˆ tehꞈ-ehˇ gʼoˆ uiˬ-euˬ gʼaˬ maˬ jaˆ cuiˆ dzehˬ-aˇ.” 

Tiˇtuˆ hawˇ-eu aˬ yawꞈ-euˬ gaˇ mˇ cawˬ deuˬ 

16Ngaˇ naw maꞈ gʼaˇ duˬ nui ma keuˆ-eu loꞈ-ehˇ, Tiˇtuˆ kʼawꞈ nui ma keuˆ ni Miˬyehˇ 
jahˇ-euˬ miˇ neh, Miˬyehˇ-euˬ guiˬ lahˬ-ahˇ ja ceuˬ ngeh maˬ jiˇ nya.  
17Nga maꞈ neh shaˇ-euˬ dawˬ-ahˇ aˬ yawꞈ geuꞈ nehˬ laꞈ-euˬ tehꞈ-ehˇ maˬ ngeuˇ ni, 
naw maꞈ-ahˇ caw ba nehˬ mawꞈ-eu nui ma ahˇ-eu miˇ neh, aˬ yawˇ yawꞈ noeˬ 
tsehˆ-awˇ naw maꞈ jawˇ gaˇ oe-euˬ meh.  
18Laˬ kʼaˬ cehˇ-eu Guiˬ lahˬ dawˬ mehˬ-eu gaˇ laꞈ kʼoeˇ Ka li zaˬ aˇ muˇ dawˬ tawˆ 
luꞈ yaw zeu baw dui dui-eu nga maꞈ-euˬ aˬ nyiˇ tiˬ gʼaˬ-ahˇ kʼawꞈ, aˬ yawꞈ nehˬ-ehˇ 
bi oe caw-euˬ ma.  
19Kʼoeˇ uˬ taꞈ, nga maꞈ laꞈ kʼoeˇ caw ba nehˬ mawꞈ-eu nui ma ahˇ-eu gaˇ kawˆ aˬ 
cawˬ-ahˇ bi siˬ bi mawˇ-eu gʼaˇ duˬ, Sahˬpaˬ Yeˬsuˇ-euˬ yaw shehꞈ kʼahˬ sehˇ doˆ laˇ 
ni gʼoeˇ-eu gaˬ-eu jeˬ-ahˇ taꞈ-eu gaˇ heu hmˬ-ahˇ nga maꞈ mˇ mˇ-ehˇ cah ngeh, nga 
maꞈ nehˬ-ehˇ bi cah-eu lehˇ aˬ yawꞈ-ahˇ Ka li zaˬ aˇ muˇ deuˬ neh tseˇ doˆ taˬ-euˬ 
meh.  
20Nui ma keuˆ-awˇ damˬ taˬ-euˬ pyuˇ heu deuˬ-ahˇ nga maꞈ tuˆ tehˬ-awˇ gaˇ mˇ 
ngeh, aˬ cawˬ iˬ baˇ taˬ-eu jeˬ maˬ bi doˆ laˇ ni yahˇ luꞈ ma.  
21Sahˬpaˬ Miˬyehˇ mehˬ shi tehꞈ-ehˇ maˬ ngeuˇ ni, tsawˇ haˬ zaˬ-euˬ mehˬ shi kʼawꞈ 
dawˇ coe ni mˇ-eu gʼaˇ duˬ nga maꞈ noeˬ tsehˆ taˬ-euˬ ma.  



2259 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

22Kʼoeˇ miˇ neh, nga maꞈ-euˬ aˬ nyiˇ heu gʼaˬ-ahˇ aˬ yawꞈ maꞈ nehˬ-ehˇ kʼehˇ gʼeh 
leꞈ-euˬ ma. Nga maꞈ aˬ yawꞈ-ahˇ gʼawˬ mya poˆ lawˬ haw-eu laꞈ kʼoeˇ, aˬ yawꞈ aˬ 
myah luꞈ caw ba mawꞈ-eu nui ma ahˇ-eu gaˇ kawˆ siˬ duˬ taˬ-euˬ ma. Nymˬ-mˇ aˬ 
yawꞈ naw maꞈ-ahˇ jah coeˇ-eu nui ma paˇ ahˇ-eu miˇ neh, yaw beh naˆ maˬ tseˇ nui 
ma keuˆ dui dui luꞈ meh.  
23Tiˇtuˆ gʼaˬ-aˬ, ngaˬ-euˬ gaˇ mˇ cawˬ pyeuꞈ-eu loꞈ-ehˇ, ngaˬ nehˬ-ehˇ tiˬ kawˆ loꞈ-
ehˇ naw maꞈ-ahˇ caw ba-eu gaˇ mˇ luꞈ meh. Aˬ yawꞈ nehˬ-ehˇ oe caw-euˬ aˬ yuiꞈ aˬ 
nyiˇ nui deuˬ-aˬ, Ka li-euˬ yaw shehꞈ kʼahˬ sehˇ bi doˆ laˇ-eu gʼaˇ duˬ Ka li zaˬ aˇ muˇ 
deuˬ-euˬ dah zaˇ oe-euˬ meh.  
24Naw maꞈ-euˬ gaˇ kawˆ nga maꞈ neh kʼahˬ sehˇ jehˆ-euˬ loꞈ-ehˇ ngeuˇ ngaˇ lehˇ, Ka 
li zaˬ aˇ muˇ dawˬ tawˆ luꞈ-ahˇ bi siˬ bi mawˇ duˬ leˇ-eu gʼaˇ duˬ, naw maꞈ-euˬ gʼoeˇ-
eu gaˬ-eu jeˬ aˬ yawꞈ maꞈ-ahˇ mehˬ nehˬ-awˬ.  

2 Gawˇliˬtu 9 

Ka li zaˬ cawˬ cawˬ caw ba nehˬ-eu 

1Yuˇdaˆ miˇ kʼahˬ-ahˇ jawˇ-eu Miˬyehˇ-euˬ tsawˇ haˬ deuˬ-ahˇ caw ba-eu pyuˇ daˬ 
gaˇ kawˆ naw maꞈ-ahˇ ngaˇ sahˬ boꞈ boꞈ nehˬ-eu maˬ paˇ loˬ meh.  
2Naw maꞈ caw ba mawꞈ-eu nui ma ahˇ meh lehˇ ngaˇ siˬ nya-awˇ, Maˬgeˬdawˇniˆˆ 
miˇ kʼahˬ-ahˇ jawˇ-eu Ka li zaˬ deuˬ-ahˇ naw maꞈ-euˬ gaˇ kawˆ ngaˇ kʼahˬ sehˇ jehˆ 
mehˬ gʼaˬ-euˬ ma. “Aˬgaˬyaˇ miˇ kʼahˬ-ahˇ jawˇ-eu Ka li zaˬ deuˬ-aˬ, miˇ nui kʼoꞈ ba 
neh caw ba nehˬ-eu gʼaˇ duˬ lehˬ hmˬ dah taˬ-euˬ meh” lehˇ ngaˇ ehˇ nehˬ-euˬ ma. 
Naw maꞈ nui ma keuˆ-eu gaˇ kawˆ ya gaˬ ngeh, aˬ yawꞈ maꞈ dawˬ tawˆ luꞈ ehˇ gʼaˬ 
ni nui ma keuˆ laˇ-euˬ meh.  
3Naw maꞈ gaˇ kawˆ nga maꞈ neh kʼahˬ sehˇ jehˆ taˬ-euˬ kʼoeˇ yawꞈ ngehꞈ-ehˇ maˬ ya 
bi pyeuꞈ-eu gʼaˇ duˬ, aˬ nyiˇ heu deuˬ-ahˇ naw maꞈ jawˇ gaˇ ngaˇ kʼehˇ gʼeh leꞈ-euˬ 
ma. Ngaˬ neh ehˇ dzeuˇ-euˬ loꞈ-ehˇ caw ba-eu gʼaˇ duˬ naw maꞈ lehˬ hmˬ dah taˬ-
euˬ duˇ.  
4Ehˇ kʼawꞈ, Maˬgeˬdawˇniˆˆ miˇ kʼahˬ-ahˇ jawˇ-eu tsawˇ haˬ deuˬ ngaˬ nehˬ-ehˇ oe 
ngeh, naw maꞈ maˬ lehˬ hmˬ taˬ ni jawˇ gaˇ ya mawˇ naˇ, naw maꞈ daˬ ga-eu gaˇ 
kawˆ ngaˇ maˬ paˇ ehˇ nahˇ miˇ-a. Naw maꞈ-ahˇ jah jah-ehˇ kʼahˬ sehˇ jehˆ-euˬ nga 
maꞈ kʼawꞈ aˇ naˆ ni daˬ ga nmˇ.  
5Kʼoeˇ miˇ neh, ngaˬ-euˬ gʼawˇ mawˇ naw maꞈ jawˇ gaˇ maˬ oe mi naˆ-ehˇ, naw maꞈ 
neh damˬ ma lehˇ ehˇ taˬ-euˬ loꞈ-ehˇ bi laˆ dah taˬ jiˇ-eu gʼaˇ duˬ, aˬ nyiˇ heu deuˬ-
ahˇ jeˬ huˬ kʼehˇ gʼeh leꞈ-eu tsaˬ-eu duˇ lehˇ ngaˇ noeˬ-eu ma. Kʼoeˇ miˇ neh, ngaˇ oe 
keuˆ ngeh naw maꞈ laˆ uiˬ gʼaˬ jiˇ-awˇ, aˬ cawˬ ehˇ-eu miˇ neh damˬ-eu maˬ ngeuˇ-
ehˇ, yawˬ ha nui ma keuˆ-awˇ damˬ-euˬ jeˬ pyeuꞈ-eu gaˇ kawˆ aˬ cawˬ-ahˇ mawˇ leˇ 
tehꞈ-a.  
6Ngaˇ ehˇ mawꞈ-eu-aˬ, heu loꞈ-ehˇ ma. Ui cuiˆ tehꞈ-ehˇ sehˬ-euˬ tsawˇ haˬ-aˬ, ui cuiˆ 
tehꞈ-ehˇ ya yehˬ tehꞈ-a. Gʼawˬ mya ni sehˬ-euˬ tsawˇ haˬ-aˬ, gʼawˬ mya ni ya yehˬ 
tehꞈ-a.  

7Kʼoeˇ miˇ neh, aˬ yawꞈ gʼaˬ yawꞈ yawˬ ha neh kʼaˇ noeˬ tsehˆ taˬ-euˬ loꞈ-ehˇ damˬ-
awˬ. Nui ma maˬ keuˆ ni damˬ-eu maˬ ehˇ, aˬ cawˬ ehˇ-eu miˇ neh damˬ-eu maˬ ehˇ, 
taˬ bi pyeuꞈ. Aˬ jeˬ miˇ neh ehˇ naˇ, laˬ kʼaˬ tiˬ cehˇ damˬ-eu tsawˇ haˬ-ahˇ Miˬyehˇ 
gaˬ-eu meh.  
8Naw maꞈ yawˬ ha gʼaˇ duˬ kʼaˇ loˬ-eu jeˬ tiˬ byah ni jaˆ laˇ-awˇ, aˬ cawˬ-ahˇ caw ba 
nehˬ nya-eu gʼaˇ duˬ aˇ dzehˬ kʼawꞈ tiˬ byah ni jaˆ laˇ ni, Miˬyehˇ naw maꞈ-ahˇ guiˬ 
lahˬ biꞈ nehˬ nya-eu meh.  
9Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Shaˬ zaˬ zahˬ zaˬ deuˬ-euˬ gʼaˇ duˬ, gʼawˬ mya ni damˬ nehˬ-eu tsawˇ haˬ, yawˬ ha 
neh gʼawˬ shaˬ gaˬ-euˬ kʼoeˇ, mˬ maˬ maˬ byaˆ zaˇ ziˇ ziꞈ meh.” 
10Ka-eu gʼaˇ duˬ siˬ yoeˬ hawˇ-eu dzaˬ-eu gʼaˇ duˬ kaˬ muˇ biꞈ-eu Miˬyehˇ-aˬ, naw 
maꞈ damˬ-eu jeˬ-ahˇ taꞈ leˇ-eu loˬ-eu siˬ yoeˬ nuiˆ yoeˬ dawˬ tawˆ luꞈ biꞈ nehˬ laꞈ-eu 
uˬ taꞈ, naw maꞈ nui ma keuˆ-awˇ damˬ-eu jeˬ siˬ le loˆ le-awˇ gʼawˬ mya ni za laˇ ni 
caw ba tehꞈ-a. 
11Naw maꞈ neh damˬ-euˬ jeˬ-ahˇ nga maꞈ sha miˇ nehˬ-eu baˬ da neh, aˬ cawˬ 
gʼawˬ mya ni Miˬyehˇ-ahˇ ja ceuˬ ni naw maꞈ aˬ myah luꞈ damˬ nya-eu gʼaˇ duˬ, 
Miˬyehˇ naw maꞈ-ahˇ smˇ muiˬ bi muiˬ laˇ tehꞈ-a.  
12Aˬ jeˬ miˇ neh ehˇ naˇ, naw maꞈ heu loꞈ-ehˇ mˇ-eu heu-aˬ, Miˬyehˇ-euˬ tsawˇ haˬ 
loˬ luꞈ-eu tsahˇ-ahˇ gaˇ dahˇ tsoeˬ leˇ-eu tehꞈ maˬ ngeuˇ-a. Miˬyehˇ-euˬ guiˬ lahˬ-ahˇ 
ja ceuˬ-eu jeˬ kʼawꞈ maˬ ehˇ jiˇ coeˇ ni bi doˆ laˇ-eu meh.  
13Naw maꞈ Ka li-euˬ Laˬ kʼaˬ cehˇ-eu Guiˬ lahˬ dawˬ-ahˇ saˇ jaˇ ziꞈ gaˇ maˬ ehˇ, 
Miˬyehˇ-euˬ tsawˇ haˬ kʼoeˇ deuˬ hawˇ-eu aˬ yawꞈ-ahˇ nui ma keuˆ-eu laꞈ kʼoeˇ 
damˬ nehˬ gaˇ maˬ ehˇ, aˬ cawˬ ya mawˇ ngeh, naw maꞈ neh mˇ-euˬ gaˇ heu-ahˇ 
haw-awˇ tsawˇ haˬ gʼawˬ mya ni Miˬyehˇ-euˬ yaw shehꞈ kʼahˬ sehˇ-ahˇ ja ceuˬ tehꞈ-
a.  
14Aˬ cawˬ naˆ maˬ tseˇ huiˬ-eu Miˬyehˇ-euˬ guiˬ lahˬ naw maꞈ laꞈ kʼoeˇ ahˇ-eu miˇ 
neh, aˬ yawꞈ maꞈ naw maꞈ-ahˇ gaˬ dui gʼoeˇ dui dui-eu laꞈ kʼoeˇ, naw maꞈ gʼaˇ duˬ 
guiˬ lahˬ shaˇ tehꞈ-a.  
15Miˬyehˇ aˬ dui-ahˇ maˬ ehˇ jiˇ coeˇ-eu laꞈ sawˬ biꞈ laꞈ-euˬ miˇ neh, aˬ yawꞈ-euˬ 
guiˬ lahˬ-ahˇ ja ceuˬ kaˇ-euˇ.  

2 Gawˇliˬtu 10 

1Naw maꞈ nehˬ-ehˇ jawˇ naˇ nui ma nahˬ jawˆ ni gʼeh-awˇ, naw maꞈ-ahˇ gaˇ mahˇ 
kaˬ gaˇ jawˇ naˇ nui ma huiˬ-eu gʼaˬ lehˇ naw maꞈ kuˇ-eu ngaˇ Pawˇluˆ naw maꞈ-ahˇ 
heu loꞈ-ehˇ shaˇ-eu ma. Ka li-euˬ nui nahˬ nui yu hawˇ-eu gʼawˬ shaˬ gaˬ-eu jeˬ laꞈ 
kʼoeˇ shaˇ-eu jeˬ pyeuꞈ-eu ma.  
2Ngaˇ naw maꞈ jawˇ gaˇ oe ngeh, nui ma huiˬ laˇ ni taˬ jahˇ nehˬ laꞈ. Nga maꞈ-ahˇ 
shiˬ shaˬ jiˇ-euˬ nui noeˬ mehˬ nah caw teh-awˇ dehꞈ-eu meh lehˇ ehˇ laˇ-eu deuˬ-
euˬ mehˬ shi ngaˇ nui ma huiˬ-eu gaˇ kawˆ bi mawˇ ma lehˇ kʼaˬ duˬ ni ehˇ tsehˆ-eu 
ma.  

3Nga maꞈ-aˬ, miˇ tsaˬ kʼoeˇ taˆ jawˇ luꞈ-eu tsawˇ haˬ ngeuˇ ma. Ehˇ kʼawꞈ, miˇ tsaˬ 
shiˬ shaˬ jiˇ-ahˇ taꞈ-eu guiˇ deuˆ luꞈ-eu maˬ ngeuˇ.  
4Nga maꞈ zmˬ luꞈ-eu guiˇ deuˆ-eu keu ka-aˬ, miˇ tsaˬ kʼoeˇ taˆ zmˬ luꞈ-eu guiˇ deuˆ-
eu keu ka maˬ ngeuˇ. Nga maꞈ-euˬ guiˇ deuˆ-eu keu ka-aˬ, ziꞈ dah ni gʼeh-eu taˆ 
deuˬ-ahˇ laˆ cawˆ nehˬ nya-eu Miˬyehˇ-euˬ baoˬ ma. Maˬ tsaˬ maˬ dawˇ gaˇ tsawˇ 
pyehˇ pyehˇ-eu jeˬ-ahˇ nga maꞈ laˆ cawˆ-eu ma.  
5Miˬyehˇ-ahˇ siˬ nya-eu jeˬ-ahˇ kʼaˇ laˆ tsoeˬ-eu nui ma huiˬ-eu mahˇ-eu jeˬ-ahˇ nga 
maꞈ gʼeu ka-eu ma. Nui noeˬ yawˬ hmˬ na luꞈ-ahˇ nga maꞈ paꞈ cuꞈ-awˇ, Ka li-euˬ ehˇ 
dawˬ bi naˇ haˬ-eu ma. 
6Naw maꞈ Ka li-ahˇ tiˬ byah tiˬ loꞈ saˇ jaˇ ziꞈ laˇ-euˬ gaˇ nga maꞈ ya mawˇ duˬ gʼaˬ 
naˇ, saˇ jaˇ maˬ kʼaˇ ziꞈ-eu tsawˇ haˬ-ahˇ kʼehˬ-eu gʼaˇ duˬ nga maꞈ lehˬ hmˬ taˬ-euˬ 
ma.  
7Naw maꞈ-aˬ, myaˆ-ahˇ mawˇ laˇ-eu kʼoeˇ taˆ paw-euˬ gaˇ kawˆ-ahˇ tehꞈ-ehˇ haw-eu 
meh. Ngaˇ Ka li-euˬ tsawˇ haˬ ma lehˇ kʼaˬ duˬ ni ehˇ tsehˆ peuˬ-eu tsawˇ haˬ jawˇ-
eu ngeuˇ naˇ, yawˬ ha gaˇ kawˆ yawˬ ha yaw muiˬ paˬ-ehˇ paˇ bi shaˇ noeˬ duˬ-awˬ. 
Aˬ jeˬ miˇ neh ehˇ naˇ, nga maꞈ kʼawꞈ aˬ yawꞈ loꞈ-ehˇ Ka liˬ-euˬ tsawˇ haˬ pyeuꞈ-eu 
ma. 
8Sahˬpaˬ Yeˬsuˇ neh nga maꞈ-ahˇ biꞈ laꞈ-euˬ baoˬ gaˇ kawˆ ngaˇ kʼahˬ sehˇ aˇ dzehˬ 
jehˆ dzeuˇ-euˬ baw law hawˇ kʼawꞈ, ngaˇ maˬ shaꞈ dawˇ. Baoˬ kʼoeˇ-aˬ, naw maꞈ-euˬ 
jah-eu jeˬ bi huiˬ bi mahˇ laˇ-eu gʼaˇ duˬ meh. Naw maꞈ-ahˇ laˇ cawˆ-eu gʼaˇ duˬ maˬ 
ngeuˇ-a.  
9Ngaˇ naw maꞈ-ahˇ sahˬ boꞈ boꞈ-awˇ guˆ tsiˬ nyehꞈ-eu nga lehˇ maˬ bi gʼoˆ pyawˆ 
mawꞈ nya.  
10“Pawˇluˆ neh boꞈ-euˬ sahˬ boꞈ-aˬ, kah dui dui-awˇ gʼaˬ kʼaˆ dui dui meh. Ehˇ 
kʼawꞈ, aˬ yawꞈ-euˬ gʼawˇ mawˇ nga maꞈ nehˬ-ehˇ jawˇ naˇ, nahˬ jawˆ ni gʼeh-awˇ, aˬ 
yawꞈ neh ngehˬ-euˬ dawˬ baoˬ tiˬ pawꞈ-iˬ maˬ ahˇ-a” lehˇ, tsawˇ haˬ tiˬ paˆ na deuˬ 
ehˇ tehꞈ-a. 
11Kʼoeˇ loꞈ-ehˇ ehˇ-eu deuˬ bi gʼoˆ shaw mawꞈ-eu-aˬ, nga maꞈ gaˇ mahˇ jawˇ ngeh 
naw maꞈ jawˇ gaˇ boꞈ ahˇ leꞈ-euˬ sahˬ boꞈ laꞈ kʼoeˇ ehˇ taˬ-euˬ jeˬ hawˇ-eu, nga maꞈ 
naw maꞈ jawˇ gaˇ oe keuˆ-awˇ mˇ le-eu jeˬ-aˬ, nyiˬ jeˬ maˬ ngeuˇ de. Tiˬ jeˬ tehꞈ ma.  
12Yawˬ haˇ yawˬ ha maˬ gaˇ ma lehˇ noeˬ-eu tsawˇ haˬ kʼoeˇ deuˬ naˆ ni nga maꞈ 
kʼawꞈ maˬ gaˇ ma lehˇ maˬ ehˇ peuˬ-eu uˬ taꞈ, aˬ yawꞈ maꞈ-ahˇ maˬ ciˬ cehˆ leˇ peuˬ 
nya. Aˬ yawꞈ maꞈ aˇ naˆ ni dzawˬ-eu nga. Yawˬ haˇ yawˬ ha daˇ dza dza-awˇ, yawˬ 
haˇ yawˬ ha sawˇ poeˬ-eu meh.  
13Ehˇ kʼawꞈ, nga maꞈ-aˬ, aˇ dzehˬ nui paw aˇ dzeuˇ dzeuˇ ni kʼahˬ sehˇ maˬ jehˆ. 
Miˬyehˇ neh bi mˇ laꞈ-euˬ gaˇ laꞈ kʼoeˇ kʼahˬ sehˇ jehˆ-eu tehꞈ ma. Naw maꞈ nehˬ-ehˇ 
mˇ luꞈ-eu heu kʼawꞈ, Miˬyehˇ neh bi mˇ laꞈ-euˬ meh.  
14Naw maꞈ kʼawꞈ, Miˬyehˇ neh nga maꞈ-ahˇ bi mˇ laꞈ-euˬ gaˇ laꞈ kʼoeˇ ahˇ-eu tehꞈ 
miˇ neh, naw maꞈ jawˇ gaˇ nya maꞈ Ka li gaˇ kawˆ Laˬ kʼaˬ cehˇ-eu Guiˬ lahˬ dawˬ 
yuˇ-awˇ oe ngeh, kʼoeˇ uˬ taꞈ-ehˇ aˇ dzehˬ maˬ mˇ gʼeh-aˬ.  

15Kʼoeˇ miˇ neh, nga maꞈ-ahˇ bi mˇ laꞈ-euˬ taꞈ-ehˇ aˬ cawˬ mˇ dzehˬ gʼeh-eu gaˇ nga 
maꞈ kʼahˬ sehˇ maˬ jehˆ. Nga maꞈ-aˬ, naw maꞈ-euˬ jah-eu jeˬ huiˬ laˇ mahˇ laˇ gaˇ 
noeˬ tmˬ-awˇ, Miˬyehˇ neh bi mˇ laꞈ-euˬ laꞈ kʼoeˇ tehꞈ-ehˇ naw maꞈ jawˇ gaˇ kʼoeˇ 
naˆ maˬ tseˇ huiˬ-eu gaˇ deuˬ-ahˇ ya mˇ gaˇ noeˬ tmˬ-eu ma.  
16Kʼoeˇ naˇ, naw maꞈ jawˇ-eu miˇ kʼahˬ iˇ dzeuˇ gʼeh-awˇ nga maꞈ Laˬ kʼaˬ cehˇ-eu 
Guiˬ lahˬ dawˬ mehˬ-iˇ nya tehꞈ-a. Kʼoeˇ ngeh jawˇ, aˬ cawˬ-euˬ deh yaˇ-ahˇ mˇ taˬ-
euˬ jeˬ-ahˇ nga maꞈ kʼahˬ sehˇ maˬ paˇ ya jehˆ-aˇ.  
17Ehˇ kʼawꞈ, “Kʼahˬ sehˇ kʼaˇ jehˆ mawꞈ-eu tsawˇ haˬ deuˬ Sahˬpaˬ Yeˬsuˇ neh mˇ 
taˬ-euˬ gaˇ kawˆ jehˆ-awˬ” lehˇ Jaˇliꞈ laꞈ kʼoeˇ ehˇ taˬ-euˬ meh.  
18Yawˬ haˇ yawˬ ha maˬ gaˇ ma lehˇ noeˬ-eu tsawˇ haˬ-aˬ, ja ceuˬ paˬ-ehˇ gʼeh-eu 
tsawˇ haˬ maˬ ngeuˇ-a. Sahˬpaˬ Yeˬsuˇ neh maˬ gaˇ meh lehˇ noeˬ-euˬ tsawˇ haˬ 
tehꞈ-ehˇ ja ceuˬ paˬ-ehˇ gʼeh-eu tsawˇ haˬ pyeuꞈ-eu meh.  

2 Gawˇliˬtu 11 

Pawˇluˆ hawˇ-eu maˬ ngeuˇ-eu gʼaˬ kʼehˇ deuˬ 

1Ngaˇ aˬ dzawˬ aˇ gah-euˬ dawˬ ui cuiˆ ngehˬ gaˇ naw maꞈ bi oˇ mawꞈ miˇ-a. Tiˬ poˆ 
oˇ nehˬ laꞈ-awˬ de.  
2Miˬyehˇ naw maꞈ-ahˇ nui ma maˬ shiˇ-eu loꞈ-ehˇ, ngaˇ kʼawꞈ naw maꞈ-ahˇ nui ma 
maˬ shiˇ nya. Naw maꞈ miˬ shuiꞈ tiˬ gʼaˬ loꞈ-ehˇ Ka li tiˬ gʼaˬ-ahˇ tehꞈ-ehˇ bi dahˬ 
dzaˬ-iˇ-eu gʼaˇ duˬ saˇ jaˇ dzaˬ nehˬ-euˬ gʼaˬ ngaˇ ma.  
3Eˇbaˆ-ahˇ aˇ lawˇ neh mehˇ shuiˇ bi shuiˇ tawˆ-euˬ loꞈ-ehˇ, Ka li-ahˇ maˇ maˇ ni 
shawˇ jehˆ ni gaˬ-eu naw maꞈ-euˬ nui ma bi tsahˇ pyawˇ gaˇ ngaˇ kʼahˬ lahˇ dui dui 
nya.  
4Naw maꞈ jawˇ gaˇ kʼaˇ laˇ-eu tsawˇ haˬ-ahˇ naw maꞈ ha geuꞈ-awˇ, nga maꞈ neh 
mehˬ-euˬ Yeˬsuˇ maˬ ngeuˇ-eu Yeˬsuˇ yawˬ gʼaˬ yawˬ-euˬ gaˇ kawˆ mehˬ gaˇ naˇ 
haˬ-eu laꞈ kʼoeˇ, nga maꞈ neh naw maꞈ-ahˇ biꞈ-euˬ Yaw sahˇ Miˬyehˇ hawˇ-eu Laˬ 
kʼaˬ cehˇ-eu Guiˬ lahˬ dawˬ-ahˇ beu gaˇ dui dui-eu yaw sahˇ yawˬ gʼaˬ yawˬ hawˇ-
eu laˬ kʼaˬ cehˇ-eu guiˬ lahˬ dawˬ yawˬ jeˬ yawˬ-ahˇ naw maꞈ laˬ kʼaˬ cehˇ taˆ ni ha 
geuꞈ-euˬ meh.  
5Huiˬ dzehˬ mahˇ dzehˬ-eu gʼaˬ kʼehˇ deuˬ lehˇ naw maꞈ kuˇ-eu gʼaˬ kʼehˇ kʼoeˇ deuˬ 
naˆ maˬ tseˇ ngaˇ tiˬ pawꞈ-iˬ maˬ nyiˇ teˬ lehˇ noeˬ-eu ma.  
6Ngaˇ-aˬ, dawˬ ngehˬ-eu paw aˬ cawˬ naˆ-ehˇ maˬ bym law hawˇ kʼawꞈ, zaˬ siˬ 
tsawˇ gahˇ paw aˬ cawˬ taꞈ-ehˇ teˬ-eu tsawˇ haˬ maˬ ngeuˇ. Nga maꞈ naw maꞈ-ahˇ 
cawˬ cawˬ taꞈ luꞈ-eu laꞈ kʼoeˇ, aˬ joˆ-ehˇ pyeuꞈ-euˬ maˬ kaˬ, aˬ geu ngeh yamˬ-ahˇ 
maˬ kaˬ, gaˇ kawˆ heu bya cehˆ ni bi mawˇ-euˬ ma.  
7Miˬyehˇ-euˬ Laˬ kʼaˬ cehˇ-eu Guiˬ lahˬ dawˬ mehˬ nehˬ-euˬ aˇ poeˬ, ngaˇ naw maꞈ-
ahˇ tiˬ jeˬ-iˬ maˬ shaˇ haw-aˬ. Naw maꞈ-ahˇ taˬ huiˬ-eu gʼaˇ duˬ, ngaˬ-euˬ gʼawˇ 
mawˇ-ahˇ ngaˇ taˬ nyiˇ-euˬ ma. Ngaˇ kʼoeˇ loꞈ-ehˇ mˇ-euˬ lehˬ ta loˇ.  
8Ngaˇ naw maꞈ nehˬ-ehˇ gaˇ mˇ ngeh, Ka li zaˬ aˇ muˇ nui deuˬ neh caw ba nehˬ laꞈ-
euˬ pyuˇ zmˬ-awˇ mˇ-euˬ ma. Maˇ maˇ ni ehˇ naˇ, naw maꞈ-ahˇ caw ba-eu gʼaˇ duˬ aˬ 
cawˬ-ahˇ tahˇ joe joe-euˬ gaˇ duˇ nya.  

9Naw maꞈ nehˬ-ehˇ ngaˇ jawˇ ngeh, pyuˇ loˬ laˇ kʼawꞈ naw maꞈ-ahˇ maˬ shaˇ haw-
aˬ. Maˬgeˬdawˇniˆˆ miˇ kʼahˬ-ahˇ neh oe-euˬ aˬ yuiꞈ aˬ nyiˇ Ka li zaˬ deuˬ ngaˇ kʼaˇ 
loˬ-eu jeˬ sha ha le-euˬ meh. Dzeuˇ laˇ ngeh naw maꞈ-ahˇ tiˬ jeˬ-iˬ maˬ shaˇ haw-euˬ 
loꞈ-ehˇ, aˬ kaˇ mehˬ hu paw kʼawꞈ maˬ shaˇ ni mˇ daˆ leꞈ ma.  
10Ka li-euˬ yaw tsaˬ yaw dawˇ jeˬ ngaˬ-euˬ laꞈ kʼoeˇ ahˇ-eu loꞈ-ehˇ, Aˬgaˬyaˇ miˇ 
kʼahˬ byah-iˇ ni ngaˇ heu loꞈ-ehˇ kʼahˬ sehˇ jehˆ gaˇ tiˬ gʼaˬ-iˬ maˬ laˆ tsoeˬ laˇ nya-aˇ 
lehˇ ehˇ tsehˆ peuˬ ma.  
11Ngaˇ naw maꞈ-ahˇ maˬ gaˬ-eu miˇ neh heu loꞈ-ehˇ ehˇ-eu nga loˇ. Ngaˇ naw maꞈ-
ahˇ aˇ naˆ ni gaˬ-eu Miˬyehˇ siˬ nya luꞈ meh.  
12Gʼaˬ kʼehˇ kʼoeˇ deuˬ gʼeh nga maꞈ kʼaˇ mˇ-eu loꞈ-ehˇ mˇ luꞈ-eu ma lehˇ ehˇ-awˇ 
kʼahˬ sehˇ jehˆ kʼaˇ maˬ bi za ni, nymˬ-mˇ ngaˇ kʼaˇ mˇ luꞈ-eu jeˬ-ahˇ maˬ byehˇ dzeh 
ni mˇ daˆ leꞈ ma.  
13Tsawˇ haˬ kʼoeˇ deuˬ-aˬ, maˬ ngeuˇ-eu gʼaˬ kʼehˇ deuˬ meh. Ka li-euˬ gʼaˬ kʼehˇ 
jahˇ geuꞈ-eu mehˇ shuiˇ shuiˇ-eu tsawˇ haˬ deuˬ meh.  
14Aˬ yawꞈ maꞈ kʼoeˇ loꞈ-ehˇ gʼeh gaˇ zahˬ leˇ duˬ maˬ jaˆ-a. Nehꞈ Saˬdaˬ kʼawꞈ yaw 
shehꞈ bya-eu mˬ taˆ gʼaˬ kʼehˇ jahˇ geuꞈ nya-eu meh.  
15Kʼoeˇ miˇ neh, aˬ yawꞈ-euˬ zaˬ kʼaˆ deuˬ kʼawꞈ yaw tsaˬ yaw dawˇ jeˬ-euˬ zaˬ kʼaˆ 
jahˇ geuꞈ gaˇ zahˬ lehˇ kʼaˇ maˬ za-a. Aˇ saˬ saˬ laˇ ngeh, aˬ yawꞈ maꞈ neh kʼaˇ mˇ kʼaˇ 
shaˇ-euˬ jeˬ aˬ yawꞈ maꞈ kʼoeˇ taˆ keuˆ le tehꞈ-a.  

Pawˇluˆ gʼaˬ kʼehˇ geuꞈ-euˬ miˇ neh ya daˬ-euˬ deuˬ 

16Ngaˇ tiˬ poˆ paˇ ehˇ-eu ma. Tsawˇ haˬ tiˬ gʼaˬ-iˬ ngaˬ-ahˇ aˬ dzawˬ nga lehˇ taˬ 
noeˬ nehˬ laꞈ. Naw maꞈ kʼoeˇ loꞈ-ehˇ maˇ diˇ noeˬ naˇ kʼawꞈ, ngaˇ gʼeh aˬ cawˬ loꞈ-
ehˇ kʼahˬ sehˇ ui cuiˆ jehˆ nya paˬ-ehˇ aˬ dzawˬ tiˬ gʼaˬ loꞈ-ehˇ ha geuꞈ nehˬ laꞈ-awˬ.  
17Nymˬ-mˇ ngaˇ ehˇ luꞈ-eu heu-aˬ, Sahˬpaˬ Miˬyehˇ ngaˬ-ahˇ bi ngehˬ mawꞈ-eu jeˬ 
law nmˇ-aˬ maˬ ngeuˇ-a. Kʼahˬ sehˇ jehˆ-eu gaˇ kawˆ heu-ahˇ taꞈ leˇ-awˇ, maˇ maˇ ni 
aˬ dzawˬ aˇ gah tiˬ gʼaˬ loꞈ-ehˇ ngaˇ ngehˬ luꞈ-eu ma.  
18Ehˇ kʼawꞈ, miˇ tsaˬ shiˬ shaˬ jiˇ gaˇ kawˆ tsawˇ haˬ gʼawˬ mya gʼaˬ kʼahˬ sehˇ jehˆ 
luꞈ-eu miˇ neh, ngaˇ gʼeh kʼoeˇ loꞈ-ehˇ kʼahˬ sehˇ jehˆ ma.  
19Naw maꞈ-aˬ, zaˬ siˬ tsawˇ gahˇ ahˇ-eu miˇ neh aˬ dzawˬ aˇ gah deuˬ-euˬ dawˬ-ahˇ 
daˬ coeˇ oˇ coeˇ meh ehˇ lawˬ laˬ.  
20Aˬ cawˬ naw maꞈ-ahˇ kʼehˇ dzaˬ laˇ gaˇ maˬ ehˇ, nawˬ dzaˬ kʼaˆ dzaˬ laˇ gaˇ maˬ 
ehˇ, zuiˆ laˇ gaˇ maˬ ehˇ, daˆ dziˬ laˇ gaˇ maˬ ehˇ, baˬ ba-ahˇ tehˆ laˇ gaˇ maˬ ehˇ, naw 
maꞈ daˬ coeˇ meh ehˇ lawˬ laˬ.  
21Nga maꞈ-aˬ, aˬ cawˬ-ahˇ kʼoeˇ naˆ naˆ-ehˇ daˬ coeˇ oˇ coeˇ gaˇ keuˆ ni maˬ gʼahˇ 
keuˆ nya lehˇ shaꞈ dawˬ zahˇ dawˬ ngehˬ-eu ma. Aˬ dzawˬ aˇ gah-euˬ dawˬ ngehˬ-
awˇ ya ehˇ naˇ, aˬ cawˬ kʼahˬ sehˇ kʼaˇ jehˆ-eu jeˬ ngaˇ kʼawꞈ jehˆ peuˬ ma.  
22Aˬ yawꞈ maꞈ Heˬbyehˇ tsawˇ haˬ ngeuˇ naˇ, ngaˇ kʼawꞈ Heˬbyehˇ tsawˇ haˬ ma. Aˬ 
yawꞈ maꞈ Iˇsaˬleˬlaˆ tsawˇ haˬ ngeuˇ naˇ, ngaˇ kʼawꞈ Iˇsaˬleˬlaˆ tsawˇ haˬ ma. Aˬ 
yawꞈ maꞈ Aˬbyaˬhaˬ-euˬ zaˬ ngeuˇ naˇ, ngaˇ kʼawꞈ ngeuˇ ma.  

23Ngaˇ tsawˇ uˬ loꞈ-ehˇ ngehˬ la de. Aˬ yawꞈ maꞈ Ka li-euˬ zaˬ kʼaˆ ngeuˇ naˇ, ngaˇ-aˬ, 
aˬ yawꞈ maꞈ naˆ maˬ tseˇ bym dzehˬ-eu Ka li-euˬ zaˬ kʼaˆ ma. Aˬ yawꞈ maꞈ naˆ maˬ 
tseˇ ngaˇ mˇ taˬ shaˇ taˬ-euˬ jaˆ ma. Aˬ yawꞈ maꞈ naˆ maˬ tseˇ tawˬ-ahˇ uˇ haw-euˬ 
ma. Aˬ yawꞈ maꞈ naˆ maˬ tseˇ yahˬ caˆ neh bi juiꞈ haw-euˬ ma. Aˬ yawꞈ maꞈ naˆ maˬ 
tseˇ shiˇ taw tehˬ ni gʼawˬ mya poˆ bi kʼehˬ bi kʼaˆ haw-euˬ ma.  
24Yuˇdaˆ tsawˇ haˬ deuˬ yahˬ caˆ neh smˬ tseˇ gʼoeˬ laꞈ juiꞈ nehˬ laꞈ gaˇ, ngaˬ poˆ 
keuˆ ni ngaˇ ya daˬ haw-euˬ ma.  
25Loˇmaˆ tsawˇ haˬ deuˬ daˇ kawˬ neh diˬ laˇ gaˇ, smˬ poˆ keuˆ ni ya daˬ haw-euˬ 
ma. Kʼaˬ lo neh biˬ laˇ gaˇ kʼawꞈ, tiˬ poˆ ya daˬ-euˬ ma. Saˇ baoˬ cawˆ-iˇ-awˇ ya shaˬ 
haw-euˬ smˬ poˆ byah-eu ma. Tiˬ poˆ-aˬ, tiˬ nah uˬ taꞈ uˬ ciꞈ tiˬ miˇ iˬ ma laˆ shaˆ-
ahˇ bu-euˬ ma.  
26Ngaˇ tiˬ kʼehˬ maˬ taˬ ni gaˇ ma doˆ-iˇ-eu laꞈ kʼoeˇ, gʼawˬ mya jeˬ-ahˇ guˆ kʼaˇ za 
za-ehˇ cah-euˬ ma. Lawˇ baˬ huiˬ le gaˇ maˬ ehˇ, tahˇ joe joe laˇ gaˇ maˬ ehˇ, Yuˇdaˆ 
tsawˇ haˬ maˬ ngeuˇ-eu deuˬ kʼehˬ laˇ gaˇ maˬ ehˇ, guˆ guˆ-ehˇ cah-euˬ ma. Meuˬ laꞈ 
kʼoeˇ maˬ ehˇ, bawˇ tsahˬ bawˇ dahˇ-ahˇ maˬ ehˇ, iˬ ma laˆ shaˆ kʼoeˇ taˆ maˬ ehˇ, 
guˆ-eu gaˆ-eu jeˬ-ahˇ ya tahˬ puˬ-eu uˬ taꞈ, maˬ ngeuˇ-eu Ka li zaˬ deuˬ yehˬ bawˬ-
ehˇ jahˇ laˇ gaˇ guˆ guˆ-ehˇ shaˬ haw-euˬ ma.  
27Gaˇ mˇ dui dui-awˇ shaˬ dui dui-eu laꞈ kʼoeˇ, uˬ ciꞈ maˬ yuꞈ ni gʼawˬ mya poˆ leh 
jeh haw-euˬ ma. Hawˬ mehꞈ-eu, iˇ cuꞈ mehꞈ-eu, dzaˬ dzaˬ dawˇ dawˇ maˬ jaˆ-ehˇ ya 
dzahˬ-eu, dm gʼaˬ dm lmˇ maˬ jaˆ-ehˇ yaw gaˆ gaˆ-eu, heu deuˬ-ahˇ daˬ dzeuˇ yaꞈ-
euˬ ma.  
28Nui deuˬ gaˇ kawˆ ya shaˬ-euˬ deuˬ-ahˇ taˬ paˇ ehˇ siˬ. Ka li zaˬ aˇ muˇ dawˬ tawˆ 
luꞈ gʼaˇ duˬ kʼahˬ lahˇ-eu jeˬ yawˬ nah na luꞈ ngaˬ-euˬ nui ma-ahˇ ciˬ tehˬ taˬ-euˬ 
meh.  
29Tsawˇ haˬ tiˬ gʼaˬ na gʼaˬ baˬ ngeh, ngaˬ-ahˇ gʼaˬ baˬ laˇ-eu miˇ-a. Tsawˇ haˬ tiˬ 
gʼaˬ na iˬ baˇ laꞈ kʼoeˇ coˬ-iˇ ngeh, ngaˬ-ahˇ noeˬ shaˬ miˇ-a.  
30Ngaˇ kʼahˬ sehˇ ya jehˆ naˇ, ngaˇ gʼaˬ baˬ-eu gaˇ kawˆ kʼahˬ sehˇ jehˆ ma.  
31Ngaˇ jaˬ myawꞈ maˬ myawꞈ-eu gaˇ kawˆ Sahˬpaˬ Yeˬsuˇ-euˬ Aˬda pyeuꞈ-eu 
Miˬyehˇ siˬ nya luꞈ meh. Aˬ yawꞈ-euˬ tsawˇ myahˇ mˬ maˬ maˬ byaˆ zaˇ ziˇ guiˬ lahˬ 
huiˬ luꞈ-uˇ.  
32Ngaˇ Daˬmaˬsehˇ meuˬ laꞈ kʼoeˇ jawˇ luꞈ ngeh, sahˬ paˬ Aˬleˬdaˇ-euˬ laꞈ oˆ uˆ lahˇ 
luꞈ-eu gʼaˬ neh ngaˬ-ahˇ bi nyehꞈ-eu gʼaˇ duˬ meuˬ-euˬ lahˇ kʼehˬ-ahˇ bi loꞈ tsoeˬ jiˇ 
taˬ-euˬ meh.  
33Ehˇ kʼawꞈ, meuˬ meuˬ lahˇ-euˬ kaˇ pyawˇ-ahˇ dahˇ-eu laˇ gʼoˆ zaˬ-ahˇ kʼaˆ kaˇ neh 
bi pyehˬ ka-awˇ, aˬ yawꞈ-euˬ laꞈ-ahˇ ya dzeuˇ-iˇ-euˬ ma.  

2 Gawˇliˬtu 12 

Yaw sahˇ laꞈ kʼoeˇ Pawˇluˆ ya siˬ ya mawˇ-euˬ gaˇ kawˆ 

1Kʼahˬ sehˇ jehˆ-eu jeˬ gaˇ dahˇ maˬ tsoeˬ kʼawꞈ, ngaˇ kʼahˬ sehˇ ya jehˆ meh. Nymˬ-
mˇ ngaˇ Sahˬpaˬ Yeˬsuˇ neh pah mehˬ nehˬ laꞈ-euˬ yaw sahˇ laꞈ kʼoeˇ ya siˬ ya 
mawˇ-euˬ gaˇ kawˆ ja ma.  

2Dzeuˇ laˇ-euˬ tseˇ oeˬ kʼoꞈ-ahˇ, mˬ kʼoeˇ taˆ goˇ dui dui-eu tiˆ-ahˇ bi ciˬ daˆ leꞈ-euˬ 
Ka li zaˬ tiˬ gʼaˬ-ahˇ ngaˇ siˬ nya ma. (Gaˇ kawˆ kʼoeˇ maˇ maˇ ni pyeuꞈ dzeuˇ yaꞈ-euˬ 
jeˬ ngeuˇ-eu maˬ siˬ. Yaw sahˇ laꞈ kʼoeˇ ya siˬ ya mawˇ-euˬ jeˬ pyeuꞈ-eu maˬ siˬ. 
Ngaˬ-ahˇ maˬ ehˇ duˬ nya nya. Miˬyehˇ tiˬ gʼaˬ tehꞈ-ehˇ siˬ duˬ-eu meh.) 
3Ngaˇ tiˬ poˆ paˇ ehˇ-eu ma. Tsawˇ haˬ kʼoeˇ gʼaˬ-ahˇ Baˬlaˬdiˇsuˆ miˇ kʼahˬ-ahˇ bi ciˬ 
daˆ keuˆ-euˬ ngaˇ siˬ nya ma. (Heu hmˬ kʼawꞈ, gaˇ kawˆ kʼoeˇ maˇ maˇ ni pyeuꞈ 
dzeuˇ yaꞈ-euˬ jeˬ ngeuˇ-eu maˬ siˬ. Yaw sahˇ laꞈ kʼoeˇ ya siˬ ya mawˇ-euˬ jeˬ pyeuꞈ-
eu maˬ siˬ. Ngaˬ-ahˇ maˬ ehˇ duˬ nya nya. Miˬyehˇ tiˬ gʼaˬ tehꞈ-ehˇ siˬ duˬ-eu meh.) 
4Kʼoeˇ gaˇ, tsawˇ haˬ zaˬ maˬ ehˇ mehˬ nya-eu maˬ ja doˆ peuˬ-eu jeˬ-ahˇ, tsawˇ haˬ 
kʼoeˇ gʼaˬ ya gaˬ-euˬ meh.  
5Kʼoeˇ miˇ neh, tsawˇ haˬ kʼoeˇ gʼaˬ-euˬ gaˇ kawˆ ja-eu maˬ ngeuˇ naˇ, ngaˬ-euˬ gaˇ 
kawˆ ngaˇ kʼahˬ sehˇ maˬ paˇ jehˆ ma.  
6Ngaˇ kʼahˬ sehˇ jehˆ mawꞈ lawˬ naˇ kʼawꞈ, aˬ dzawˬ aˇ gah miˇ neh maˬ ngeuˇ. Aˬ 
jeˬ miˇ neh ehˇ naˇ, ngeuˇ gaˇ keuˆ ni tehꞈ-ehˇ jehˆ-eu ma. Ehˇ kʼawꞈ, ngaˇ kʼahˬ sehˇ 
maˬ jehˆ. Aˬ jeˬ miˇ neh ehˇ naˇ, ngaˬ neh mˇ-euˬ jeˬ-ahˇ ya mawˇ-awˇ ngaˬ neh 
ngehˬ-euˬ dawˬ-ahˇ ya gaˬ-euˬ uˬ taꞈ-ehˇ, tsawˇ haˬ tiˬ gʼaˬ-iˬ ngaˬ-ahˇ maˬ bi noeˬ 
huiˬ mawꞈ nya.  
7Yaw sahˇ laꞈ kʼoeˇ pah mehˬ nehˬ laꞈ-euˬ gʼawˬ mya jeˬ-ahˇ ngaˇ ya mawˇ-euˬ baˬ 
da neh, ngaˇ nui ma maˬ ya huiˬ maˬ ya mahˇ ni, ngaˬ-euˬ shiˬ shaˬ jiˇ gʼawˇ mawˇ-
ahˇ daˇ ceh tsawˆ ahˇ nehˬ laꞈ-euˬ meh. Kʼoeˇ-aˬ, ngaˇ nui ma maˬ ya huiˬ maˬ ya 
mahˇ ni nehꞈ Saˬdaˬ-euˬ gʼaˬ kʼehˇ neh ngaˬ-ahˇ kʼehˬ nehˬ kʼaˆ nehˬ laꞈ-euˬ jeˬ 
pyeuꞈ-eu meh. 
8Shaˬ zahˬ kʼoeˇ yuˇ dzeh nehˬ laꞈ-eu gʼaˇ duˬ, smˬ poˆ keuˆ ni Sahˬpaˬ Yeˬsuˇ-ahˇ 
ngaˇ shaˇ-euˬ ma.  
9Ehˇ kʼawꞈ, aˬ yawꞈ ngaˬ-ahˇ ehˇ-eu, “Ngaˬ-euˬ guiˬ lahˬ yaw dzahˇ nawˬ-euˬ gʼaˇ 
duˬ loꞈ luꞈ meh. Aˬ jeˬ miˇ neh ehˇ naˇ, nawˇ gʼaˬ baˬ luꞈ ngeh, ngaˬ-euˬ baoˬ nawˬ-
euˬ gʼaˇ duˬ byah dzehˬ-eu meh.” Ka li-euˬ baoˬ ngaˬ-ahˇ haw piˇ nehˬ laꞈ nya ni, 
ngaˇ gʼaˬ baˬ-eu gaˇ kawˆ laˬ kʼaˬ cehˇ cehˇ-ehˇ kʼahˬ sehˇ jehˆ ma.  
10Kʼoeˇ miˇ neh, gʼaˬ baˬ-eu jeˬ, yehˬ bawˬ sehˇ lu-ehˇ gʼeh nehˬ laꞈ-eu jeˬ, shaˬ-eu 
zahˬ-eu jeˬ, kʼehˬ-eu kʼaˆ-eu jeˬ, nui ma shaˬ zahˬ ya mˇ-eu jeˬ, heu deuˬ-ahˇ Ka li 
gʼaˇ duˬ ngaˇ laˬ kʼaˬ cehˇ cehˇ-ehˇ daˬ-eu ma. Aˬ jeˬ miˇ neh ehˇ naˇ, ngaˇ gʼaˬ baˬ-eu 
kʼoeˇ-aˬ, gʼaˬ kʼaˆ-eu jeˬ pyeuꞈ-eu ma.  

Gawˇliˬtu Ka li zaˬ deuˬ gʼaˇ duˬ Pawˇluˆ nui ma keuˆ-eu 

11Ngaˇ aˬ dzawˬ aˇ gah-euˬ dawˬ ngehˬ la. Kʼoeˇ loꞈ-ehˇ ngehˬ ni naw maꞈ neh teh 
suꞈ nehˬ laꞈ-euˬ meh. Naw maꞈ ngaˬ-ahˇ noeˬ muiˬ nehˬ laꞈ paˬ-ehˇ gʼeh-eu meh. 
Ngaˇ-aˬ, gaˇ dahˇ tsoeˬ leˇ-eu tsawˇ haˬ maˬ ngeuˇ kʼawꞈ, naw maꞈ-euˬ huiˬ dzehˬ 
mahˇ dzeuˬ-eu gʼaˬ kʼehˇ kʼoeˇ deuˬ taꞈ-ehˇ tiˬ pawꞈ-iˬ maˬ nyiˇ teˬ.  
12Ngaˇ maˇ maˇ ni gʼaˬ kʼehˇ pyeuꞈ-eu gaˇ kawˆ bi siˬ bi mawˇ duˬ-euˬ zahˬ leˇ paˬ-
ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-eu jeˬ-ahˇ, nui ma gʼawˬ mahˇ ni taˬ-eu laꞈ 
kʼoeˇ naw maꞈ-ahˇ mˇ mehˬ-euˬ ma.  



2266 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

13Pyuˇ shuiˇ caw ba nehˬ laꞈ lehˇ naw maꞈ-ahˇ ngaˇ maˬ shaˇ-euˬ kʼoeˇ tiˬ jeˬ maˬ 
ngeuˇ naˇ, Ka li zaˬ aˇ muˇ nui deuˬ-ahˇ naˆ maˬ tseˇ naw maꞈ-ahˇ ngaˬ neh jahˇ doeˇ 
nehˬ-euˬ aˬ jeˬ jaˆ ta. Ehˇ kʼawꞈ, ngaˬ-euˬ yaw lehˬ-ahˇ aˬ joˆ-ehˇ gʼeh-awˇ neh kʼawꞈ 
iˬ baˇ tiˬ poˆ pyehˬ nehˬ laꞈ lehˇ shaˇ-eu ma.  
14Ngaˇ naw maꞈ jawˇ gaˇ smˬ poˆ tiˬ poˆ oeˇ-eu lehˇ lehˬ hmˬ dah taˬ-euˬ ma. Naw 
maꞈ-ahˇ ngaˇ tiˬ jeˬ-iˬ maˬ shaˇ. Aˬ jeˬ miˇ neh ehˇ naˇ, ngaˇ geuꞈ mawꞈ-eu-aˬ, naw 
maꞈ ma. Naw maꞈ-euˬ pyuˇ shuiˇ maˬ ngeuˇ. Zaˬ deuˬ-aˬ, aˬ da aˬ ma gʼaˇ duˬ pyuˇ 
shuiˇ maˬ ya poˆ-a. Aˬ da aˬ ma tehꞈ-ehˇ zaˬ deuˬ gʼaˇ duˬ pyuˇ shuiˇ ya poˆ-eu meh.  
15Ngaˇ kʼaˇ jaˆ-eu jeˬ dawˬ tawˆ luꞈ hawˇ-eu ngaˬ-euˬ gʼawˇ mawˇ dawˬ tawˆ luꞈ, 
naw maꞈ-ahˇ caw ba-eu gʼaˇ duˬ laˬ kʼaˬ tiˬ cehˇ damˬ-eu ma. Ngaˇ naw maꞈ-ahˇ gaˬ 
dui dui-eu miˇneh naw maꞈ ngaˬ-ahˇ ui cuiˆ tehꞈ-ehˇ gaˬ te loˇ.  
16Ngaˬ-euˬ gʼaˇ duˬ naw maꞈ-ahˇ maˬ bi shaˬ-aˬ lehˇ ehˇ gaˇ keuˆ ni naw maꞈ nui ma 
tsaˬ tehꞈ-a. Ehˇ kʼawꞈ, naw maꞈ tiˬ gʼaˬ na ngaˬ neh yaw gahˇ zmˬ-awˇ naw maꞈ-ahˇ 
kʼmˇ paꞈ-euˬ nya lehˇ ehˇ tehꞈ-a. 
17Ngaˇ naw maꞈ jawˇ gaˇ tsawˇ haˬ kʼehˇ gʼeh leꞈ-awˇ mehˇ shuiˇ shuiˇ dzaˬ-euˬ jaˆ 
ta loˇ.  
18Tiˇtuˆ-ahˇ naw maꞈ jawˇ gaˇ iˇ-eu gʼaˇ duˬ ngaˇ shaˇ-awˇ, aˬ yuiꞈ aˬ nyiˇ Ka li zaˬ 
kʼoeˇ gʼaˬ-ahˇ aˬ yawꞈ nehˬ-ehˇ bi oe caw-euˬ ma. Tiˇtuˆ naw maꞈ-ahˇ mehˇ shuiˇ 
shuiˇ dzaˬ le-euˬ nga lehˇ ehˇ mawꞈ-eu nya loˇ. Tiˇtuˆ nga nyaꞈ nui ma tiˬ gaˇ taꞈ-
awˇ, kuiˇ toꞈ tiˬ gaˇ ciˬ-euˬ maˬ ngeuˇ-a loˇ.  
19Naw maꞈ-euˬ mehˬ shi nga maꞈ yawˬ haˇ yawˬ ha ja muiˬ-eu nga lehˇ tehꞈ-ehˇ 
naw maꞈ noeˬ luꞈ te loˇ. Gaˬ-eu aˬ yuiꞈ aˬ nyiˇ deuˬ-oˇ, kʼoeˇ loꞈ-ehˇ maˬ ngeuˇ. 
Miˬyehˇ-euˬ mehˬ shi Ka li bi ngehˬ mawꞈ-eu dawˬ tehꞈ-ehˇ nga maꞈ ngehˬ-awˇ, 
nga maꞈ kʼaˇ mˇ kʼaˇ shaˇ-euˬ jeˬ dawˬ tawˆ luꞈ, naw maꞈ bi huiˬ bi mahˇ laˇ-eu gʼaˇ 
duˬ tehꞈ-ehˇ pyeuꞈ-eu ma.  
20Ngaˇ naw maꞈ jawˇ gaˇ oe keuˆ ngeh, ngaˇ bi dehꞈ mawꞈ-eu loꞈ-ehˇ naw maꞈ maˬ 
dehꞈ-ehˇ, naw maꞈ bi dehꞈ mawꞈ-eu loꞈ-ehˇ ngaˇ maˬ dehꞈ ni pyeuꞈ-iˇ gaˇ kʼahˬ lahˇ 
miˇ-a. Iˬ dehˬ iˬ ceh doˆ-eu, tiˬ gʼaˬ tiˇ gʼaˬ myaˆ naˆ-eu, nui ma pehˇ-eu, yawˬ ha gʼaˇ 
duˬ tehꞈ-ehˇ toˆ-eu, aˬ cawˬ-ahˇ dawˬ doeˇ ngehˬ daˆ-eu, aˬ cawˬ gaˇ kawˆ ja bu ja 
doeˇ-eu, nui ma huiˬ-eu mahˇ-eu, aˇ muˇ muˇ-awˇ suˬ saˬ-eu laꞈ kʼoeˇ lawꞈ gʼa-eu, 
heu deuˬ-ahˇ ya mawˇ-eu baw le lehˇ ngaˇ kʼahˬ lahˇ miˇ-a. 
21Ngaˇ paˇ oe ngeh, ngaˬ-euˬ Miˬyehˇ ngaˬ-ahˇ naw maꞈ-euˬ mehˬ shi tiˬ poˆ paˇ bi 
shaꞈ dawˇ laꞈ-awˇ, dzeuˇ laˇ ngeh maˬ muiˬ maˬ shawˇ-eu jeˬ hawˇ-eu maˬ tsaˬ maˬ 
dawˇ-eu laꞈ kʼoeˇ kʼaˬ miˬ sheu-eu jeˬ mˇ-euˬ tsawˇ haˬ deuˬ iˬ baˇ maˬ noeˬ poˆ-ehˇ 
jawˇ-eu baˬ da neh ngaˇ myaˆ biˇ ya doˆ le gaˇ kʼahˬ lahˇ dui dui nya.  

2 Gawˇliˬtu 13 

Aˇ saˬ saˬ-eu dawˬ 

1Nymˬ-mˇ jawˇ poˆ naw maꞈ jawˇ gaˇ ngaˇ oe-eu lehˇ gʼeh-eu heu-aˬ, smˬ poˆ tiˬ poˆ 
ma. “Aˬ cawˬ-ahˇ yaˇ kʼaˬ ja ngeh tsawˇ kaˬ nyiˬ gʼaˬ smˇ gʼaˬ ya bi jawˇ meh” lehˇ 
Jaˇliꞈ laꞈ kʼoeˇ ehˇ taˬ-euˬ jaˆ-eu meh.  

2Naw maꞈ laꞈ kʼoeˇ dzeuˇ laˇ ngeh iˬ baˇ mˇ-euˬ deuˬ hawˇ-eu nui deuˬ dawˬ tawˆ 
luꞈ-ahˇ ngaˇ heu loꞈ-ehˇ ehˇ mawꞈ-eu ma. Ngaˇ naw maꞈ jawˇ gaˇ nyiˬ poˆ tiˬ poˆ oe 
ngeh, gaˇ kawˆ heu naw maꞈ-ahˇ ehˇ nehˬ gʼaˬ-euˬ ma. Nymˬ-mˇ ngaˇ naw maꞈ 
nehˬ-ehˇ maˬ jawˇ ngeh kʼawꞈ, tiˬ poˆ paˇ ehˇ poˆ-eu ma. Ngaˇ yawˬ poˆ yawˬ paˇ oe 
ngeh, tiˬ gʼaˬ-ahˇ-iˬ maˬ paˇ taˬ nehˬ ma lehˇ ehˇ taˬ-euˬ ma.  
3Ngaˬ-ahˇ gʼoe-awˇ Ka li dawˬ ngehˬ-eu gaˇ kawˆ naw maꞈ siˬ mawꞈ-eu loꞈ-ehˇ ya 
siˬ ya mawˇ duˬ tehꞈ-a. Naw maꞈ-euˬ gaˇ kawˆ-ahˇ taꞈ leˇ-awˇ aˬ yawꞈ nahˬ jawˆ ni 
gʼeh-eu maˬ ngeuˇ-a. Aˬ yawꞈ-euˬ baoˬ naw maꞈ-ahˇ bi mawˇ-eu meh.  
4Aˬ jeˬ miˇ neh ehˇ naˇ, nahˬ jawˆ ni gʼeh-eu laꞈ kʼoeˇ aˬ yawꞈ-ahˇ laꞈ yaꞈ kʼoeˇ taˆ bi 
taꞈ sehꞈ-euˬ kʼawꞈ, Miˬyehˇ-euˬ baoˬ baˬ da neh nymˬ-mˇ aˬ yawꞈ dehꞈ luꞈ meh. Aˬ 
yawꞈ-ahˇ taꞈ-eu laꞈ kʼoeˇ nga maꞈ kʼawꞈ nahˬ jawˆ ni gʼeh-eu ma. Ehˇ kʼawꞈ, naw 
maꞈ nehˬ-ehˇ nga maꞈ dehꞈ taꞈ luꞈ-eu heu-aˬ, Miˬyehˇ-euˬ baoˬ-ahˇ gʼoe-awˇ Ka li 
nehˬ-ehˇ dehꞈ luꞈ-eu miˇ neh deuˇ geuˆ ni jaˆ luꞈ ma.  
5Naw maꞈ jah-eu jeˬ-ahˇ ziꞈ dah ni tuˆ tehˬ luꞈ ma loˇ lehˇ yawˬ haˇ yawˬ ha pyehˆ 
tseˇ haw-awˬ. Yawˬ haˇ yawˬ ha lawˬ haw-awˬ. Yeˬsuˇ Ka li naw maꞈ laꞈ kʼoeˇ jawˇ 
meh lehˇ maˬ siˬ duˬ te loˇ. Maˬ ngeuˇ naˇ, lawˬ haw-eu jeˬ laꞈ kʼoeˇ naw maꞈ smˬ-iˇ 
teˬ loˇ.  
6Lawˬ haw-eu jeˬ-ahˇ nga maꞈ gʼaˬ leˇ-euˬ gaˇ kawˆ naw maꞈ siˬ nya meh lehˇ ngaˇ 
jah-eu ma.  
7Naw maꞈ yaw lehˬ jeˬ maˬ ya mˇ ni nga maꞈ Miˬyehˇ-ahˇ guiˬ lahˬ shaˇ luꞈ ma. 
Lawˬ haw-eu jeˬ-ahˇ nga maꞈ gʼaˬ leˇ-euˬ gaˇ kawˆ bi doˆ laˇ-eu lehˇ heu loꞈ-ehˇ 
shaˇ-eu maˬ ngeuˇ. Lawˬ haw-eu jeˬ-ahˇ nga maꞈ smˬ-iˇ-euˬ gaˇ duˇ leˇ law hawˇ 
kʼawꞈ, tsaˬ-eu jeˬ-ahˇ naw maꞈ mˇ nya ni shaˇ-eu jeˬ pyeuꞈ-eu ma.  
8Aˬ jeˬ miˇ neh ehˇ naˇ, yaw tsaˬ yaw dawˇ jeˬ-ahˇ bahˬ leˇ-eu jeˬ nga maꞈ maˬ mˇ 
nya-a. Yaw tsaˬ yaw dawˇ jeˬ gʼaˇ duˬ tehꞈ-ehˇ nga maꞈ ya mˇ meh.  
9Nga maꞈ gʼaˬ baˬ-awˇ naw maꞈ gʼaˬ kʼaˆ gaˇ nga maꞈ laˬ kʼaˬ cehˇ-eu ma. Nga maꞈ 
guiˬ lahˬ shaˇ-eu-aˬ, naw maꞈ bi huiˬ bi mahˇ dzehˬ laˇ-eu gʼaˇ duˬ ma.  
10Ngaˇ naw maꞈ jawˇ gaˇ oe keuˆ ngeh, Sahˬpaˬ Ka li neh ngaˬ-ahˇ biꞈ laꞈ-euˬ baoˬ 
zmˬ-awˇ, naw maꞈ-ahˇ yaw kʼaˆ kʼaˆ-ehˇ maˬ ya jahˇ nehˬ-eu gʼaˇ duˬ, gaˇ mahˇ kaˬ 
gaˇ jawˇ ngeh neh heu loꞈ-ehˇ boꞈ ahˇ leꞈ-euˬ jeˬ pyeuꞈ-eu ma. Baoˬ kʼoeˇ-aˬ, naw 
maꞈ-ahˇ bi laˆ cawˆ-eu gʼaˇ duˬ biꞈ laꞈ-euˬ maˬ ngeuˇ-a. Naw maꞈ bi huiˬ bi mahˇ laˇ 
ni mˇ-eu gʼaˇ duˬ biꞈ laˬ-euˬ meh.  
11Aˬ yuiꞈ aˬ nyiˇ Ka li zaˬ deuˬ-oˇ, aˇ saˬ saˬ-eu dawˬ heu loꞈ-ehˇ ehˇ ma. Laˬ kʼaˬ 
cehˇ-eu jeˬ oꞈ luꞈ-uˇ. Naw maꞈ dehꞈ paˇ-awˬ. Ngaˬ-euˬ shaˇ dawˬ naˇ haˬ nehˬ laꞈ-
awˬ. Tiˬ gʼaˬ tiˇ gʼaˬ tsaˬ leˇ dzoeˇ leˇ-awˬ. Gʼoeˇ-eu gaˬ-eu jeˬ hawˇ-eu nui saˇ oꞈ-eu 
jeˬ biꞈ-eu Miˬyehˇ naw maꞈ nehˬ-ehˇ jawˇ tehꞈ-a.  
12Naw maꞈ tiˬ gʼaˬ tiˇ gʼaˬ yaw muiˬ yaw shawˇ laꞈ kʼoeˇ mehˬ cuˇ cuˇ-awˇ ha-
awˬ.  Miˬyehˇ-euˬ tsawˇ haˬ dawˬ tawˆ luꞈ, naw maꞈ-ahˇ dawˬ cawˬ puˬ ahˇ leꞈ-euˬ 
meh.  

http://pt-br.bibles.org/ahk-AHK/Gal/int#2Cor.13.12!f.1

13Sahˬpaˬ Yeˬsuˇ Ka liˬ-euˬ guiˬ lahˬ yaw dzahˇ, Miˬyehˇ-euˬ gʼoeˇ-eu gaˬ-eu jeˬ 
hawˇ-eu, Muiˬ-eu Shawˇ-eu Yaw sahˇ Miˬyehˇ-euˬ cawˬ cawˬ-eu jeˬ, naw maꞈ dawˬ 
tawˆ luꞈ kʼoeˇ taˆ jaˆ luꞈ-uˇ.  

Gaˬlaˬtiˆ 

Gaˬlaˬtiˆ 1 

1Gʼaˬ kʼehˇ bi geuꞈ-eu gʼaˇ duˬ tsawˇ haˬ zaˬ neh kuˇ-euˬ maˬ ngeuˇ-ehˇ, tsawˇ haˬ 
zaˬ neh gʼaˬ kʼehˇ ka nehˬ-euˬ kʼawꞈ maˬ ngeuˇ ni, Yeˬsuˇ Ka li hawˇ-eu aˬ yawꞈ-ahˇ 
bi gʼoꞈ dehꞈ laˇ-euˬ Aˬda Miˬyehˇ neh kuˇ-euˬ gʼaˬ pyeuꞈ-eu ngaˇ Pawˇluˆ hawˇ-eu 
2heu gaˇ kʼaˇ jawˇ-eu aˬ yuiꞈ aˬ nyiˇ Ka li zaˬ dawˬ tawˆ luꞈ, Gaˬlaˬtiˆ miˇ kʼahˬ-ahˇ 
jawˇ-eu Ka li zaˬ aˇ muˇ deuˬ jawˇ ga dawˬ cawˬ puˬ ahˇ leꞈ-eu ma.  
3Aˬ dui-euˬ Aˬda Miˬyehˇ hawˇ-eu Sahˬpaˬ Yeˬsuˇ Ka li-euˬ guiˬ lahˬ yaw dzahˇ 
hawˇ-eu nui saˇ oꞈ-eu jeˬ, naw maꞈ kʼoeˇ taˆ keuˆ le luꞈ-uˇ.  
4Haiˬ dui dui-eu ziˇ heu ziˇ-ahˇ aˬ dui ya buˬ-iˇ ni aˬ dui-euˬ Aˬda Miˬyehˇ nui ma 
tsaˬ-eu loꞈ-ehˇ, aˬ dui-euˬ iˬ baˇ aˇ poeˬ Ka li aˬ yawꞈ-euˬ gʼawˇ mawˇ lawˇ nehˬ-euˬ 
meh.  
5Mˬ maˬ maˬ byaˆ zaˇ ziˇ Miˬyehˇ yaw shehꞈ kʼahˬ sehˇ huiˬ luꞈ-uˇ. Aˬ miˬ.  

Laˬ kʼaˬ cehˇ-eu Guiˬ lahˬ dawˬ tiˬ jeˬ tehꞈ meh. 

6Ka li-euˬ guiˬ lahˬ yaw dzahˇ laꞈ kʼoeˇ naw maꞈ-ahˇ kuˇ-euˬ gʼaˬ-ahˇ naw maꞈ yaw 
awˇ laꞈ-ehˇ byehˇ dzeh-awˇ, Laˬ kʼaˬ cehˇ-eu Guiˬ lahˬ dawˬ yawˬ hmˬ yawˬ-ahˇ ha 
geuꞈ-eu kawˇ dui dui gaˇ ngaˇ zahˬ dui dui leˇ nya.  
7Maˇ maˇ ni ehˇ naˇ, Laˬ kʼaˬ cehˇ-eu Guiˬ lahˬ dawˬ yawˬ hmˬ yawˬ maˬ jaˆ-a. Ehˇ 
kʼawꞈ, naw maꞈ-ahˇ laˆ bahˬ-awˇ Ka li-euˬ Laˬ kʼaˬ cehˇ-eu Guiˬ lahˬ dawˬ-ahˇ yuˇ 
pyawˆ mawꞈ-eu tsawˇ haˬ tiˬ deuˬ jawˇ-eu miˇ neh, ngaˇ heu loꞈ-ehˇ ehˇ-eu ma.  
8Nga maꞈ maˬ ehˇ, mˬ taˆ gʼaˬ kʼehˇ-ahˇ keuˆ ni maˬ ehˇ, nga maꞈ neh naw maꞈ-ahˇ 
mehˬ-euˬ Laˬ kʼaˬ cehˇ-eu Guiˬ lahˬ dawˬ heu-ahˇ beu gaˇ-eu Laˬ kʼaˬ cehˇ-eu Guiˬ 
lahˬ dawˬ yawˬ hmˬ yawˬ mehˬ naˇ, kʼaˇ mehˬ-euˬ gʼaˬ kʼoeˇ taˆ yaˬ kʼehˇ yaˬ-eu jeˬ 
keuˆ le luꞈ-uˇ.  
9Yaw beh nga maꞈ neh ehˇ dzeuˇ-euˬ dawˬ-ahˇ nymˬ-mˇ ngaˇ paˇ ehˇ poˆ-eu ma. 
Tsawˇ haˬ tiˬ gʼaˬ na, naw maꞈ neh ha geuꞈ dzeuˇ-euˬ Laˬ kʼaˬ cehˇ-eu Guiˬ lahˬ 
dawˬ-ahˇ beu gaˇ-eu Laˬ kʼaˬ cehˇ-eu Guiˬ lahˬ dawˬ yawˬ hmˬ yawˬ mehˬ laˇ naˇ, aˬ 
yawꞈ kʼoeˇ taˆ yaˬ kʼehˇ yaˬ-eu jeˬ keuˆ le luꞈ-uˇ.  
10Tsawˇ haˬ zaˬ ngaˬ-ahˇ nui ma tsaˬ ni ngaˇ mˇ luꞈ-eu nga loˇ. Maˬ ngeuˇ. Miˬyehˇ 
nui ma tsaˬ-eu jeˬ-ahˇ ngaˇ mawꞈ-eu ma. Tsawˇ haˬ zaˬ nui kʼahˇ shiˇ-eu jeˬ-ahˇ 
ngaˇ leh jeh luꞈ-eu nga loˇ. Kʼoeˇ loꞈ-ehˇ mˇ naˇ, ngaˇ Ka li-euˬ zaˬ kʼaˆ maˬ paˇ 
ngeuˇ-aˇ.  

Pawˇluˆ aˬ joˆ-ehˇ gʼaˬ kʼehˇ pyeuꞈ laˇ-euˬ gaˇ kawˆ 

11Aˬ yuiꞈ aꞈ nyiˇ Ka li zaˬ deuˬ-oˇ, ngaˇ mehˬ luꞈ-eu Laˬ kʼaˬ cehˇ-eu Guiˬ lahˬ dawˬ 
heu-aˬ, tsawˇ haˬ zaˬ jawˇ gaˇ neh doˆ le-euˬ maˬ ngeuˇ-eu naw maꞈ bi siˬ nya 
mawꞈ miˇ-a.  
12Tsawˇ haˬ zaˬ neh mehˬ nehˬ laꞈ-euˬ kʼawꞈ maˬ ngeuˇ-a. Yeˬsuˇ Ka li neh ngaˬ-ahˇ 
pah mehˬ nehˬ laꞈ-euˬ meh.  

13Ngaˇ Yuˇdaˆ tsawˇ haˬ uˬ duˬ tahˬ-eu zahˇ sahˇ kʼoꞈ tawˬ luꞈ ngeh aˬ joˆ-ehˇ dehꞈ 
yaꞈ-euˬ gaˇ kawˆ naw maꞈ-ahˇ ja mehˬ gʼaˬ-euˬ ma. Miˬyehˇ-euˬ Ka li zaˬ aˇ muˇ-ahˇ 
gʼawˬ shaˬ maˬ gaˬ ni kʼehˬ nehˬ kʼaˆ nehˬ-awˇ, ngaˇ kʼaˇ gʼeh nya gaˇ keuˆ ni laˆ 
cawˆ-eu jeˬ mˇ-euˬ ma.  
14Ngaˬ nehˬ-ehˇ aˇ kʼoꞈ tiˬ kawˆ loꞈ-ehˇ jaˆ-eu Yuˇdaˆ tsawˇ haˬ deuˬ naˆ maˬ tseˇ, 
Yuˇdaˆ tsawˇ haˬ uˬ duˬ tahˬ-eu zahˇ sahˇ kʼoꞈ-ahˇ ngaˇ caw teh-euˬ ma. Aˬ dui-euˬ 
aˬ poeˬ aˬ bawˇ deuˬ neh tawˬ ka leꞈ-euˬ deuˬ-ahˇ, aˬ yawꞈ maꞈ naˆ maˬ tseˇ ngaˇ 
nui ma keuˆ dui dui-euˬ ma.  
15Ehˇ kʼawꞈ, ngaˇ maˬ dehꞈ doˆ le mi naˆ-ehˇ Miˬyehˇ gʼawˬ shaˬ gaˬ-eu jeˬ neh ngaˬ-
ahˇ tseˇ doˆ gʼaˬ-awˇ, aˬ yawꞈ-euˬ gaˇ bi mˇ-eu gʼaˇ duˬ ngaˬ-ahˇ kuˇ-euˬ meh.  
16Aˬ yawꞈ-euˬ gaˇ kawˆ Yuˇdaˆ tsawˇ haˬ deuˬ-ahˇ bi mehˬ-eu gʼaˇ duˬ, aˬ yawꞈ-euˬ 
Zaˬmaˇ neh ngaˬ-ahˇ pah mehˬ nehˬ laꞈ-euˬ meh. Tsawˇ haˬ zaˬ tiˬ gʼaˬ-ahˇ-iˬ, ngaˇ 
nui noeˬ nui duˇ maˬ shaˇ haw-aˬ.  
17Yeˬluˇsaˬlehˬ meuˬ-ahˇ ngaˬ-euˬ aˬ hu neh gʼaˬ kʼehˇ geuꞈ luꞈ-eu deuˬ jawˇ gaˇ 
kʼawꞈ, ngaˇ maˬ iˇ haw-aˬ. Tiˬ poˆ tehꞈ-ehˇ Aˬleˬbyaˇ miˇ kʼahˬ-ahˇ iˇ-awˇ, 
Daˬmaˬsehˇ meuˬ-ahˇ gʼoꞈ laˇ-euˬ ma.  
18Aˇ nah ba smˇ kʼoꞈ gʼeh-awˇ neh hawˇ-eu Yeˬluˇsaˬlehˬ meuˬ-ahˇ ngaˇ iˇ-awˇ, 
Beˬtuˆluˆ jawˇ gaˇ dawˬ deh gʼa leˇ-euˬ ma. Aˬ yawꞈ nehˬ-ehˇ tseˇ ngaˬ nah byah ni 
ngaˇ jawˇ-euˬ ma.  
19Sahˬpaˬ Yeˬsuˇ-euˬ aˬ nyiˇ Yaˬkoˆ maˬ ngeuˇ naˇ, gʼaˬ kʼehˇ tiˬ gʼaˬ-iˬ ngaˇ maˬ 
mawˇ-aˬ.  
20Ngaˇ boꞈ luꞈ-eu heu-aˬ, jaˬ myawꞈ myawꞈ-eu maˬ ngeuˇ. Miˬyehˇ-euˬ mehˬ shi 
boꞈ-eu jeˬ pyeuꞈ-eu ma.  
21Kʼoeˇ naˇ, Suˇliˆ miˇ kʼahˬ hawˇ-eu Giˇliˇciˆ miˇ kʼahˬ-ahˇ ngaˇ le-euˬ ma.  
22Kʼoeˇ ngeh keuˆ ni-aˬ, Yuˇdaˆ miˇ kʼahˬ-ahˇ jawˇ-eu Ka li zaˬ aˇ muˇ deuˬ ngaˬ-ahˇ 
tsawˇ tsaˬ maˬ tsoˆ nya-a siˬ.  
23“Aˬ dui maꞈ-ahˇ kʼehˬ nehˬ kʼaˆ nehˬ laꞈ-euˬ tsawˇ haˬ kʼoeˇ gʼaˬ, yaw beh aˬ yawꞈ 
laˆ cawˆ-eu lehˇ leh jeh-euˬ jah-eu heu-euˬ gaˇ kawˆ dawˬ mehˬ mehˬ luꞈ meh jeˇ” 
lehˇ, aˬ cawˬ ja-eu ya gaˬ-euˬ tehꞈ-a siˬ.  
24Kʼoeˇ sawˇ miˇ tsa hawˇ-eu, ngaˬ-euˬ baˬ da neh Miˬyehˇ-euˬ yaw shehꞈ kʼahˬ 
sehˇ-ahˇ aˬ yawꞈ maꞈ ja ceuˬ laˇ-euˬ meh.  

Gaˬlaˬtiˆ 2 

Pawˇluˆ hawˇ-eu gʼaˬ kʼehˇ nui deuˬ 

1Tseˇ oeˬ kʼoꞈ paˇ gʼeh-awˇ, Baˬnaˬbaˆ nga nyaꞈ Tiˇtuˆ sheuˬ-awˇ Yeˬluˇsaˬlehˬ 
meuˬ-ahˇ paˇ iˇ-euˬ ma.  
2Miˬyehˇ ngaˬ-ahˇ pah mehˬ nehˬ laꞈ-euˬ miˇ neh iˇ-euˬ ma. Aˬ yuiꞈ aˬ tsu deuˬ 
nehˬ-ehˇ ciˬ cuˇ ni tahˬ dzoeˇ-awˇ, Yuˇdaˆ tsawˇ haˬ maˬ ngeuˇ-eu deuˬ-ahˇ Laˬ kʼaˬ 
cehˇ-eu Guiˬ lahˬ dawˬ mehˬ-euˬ gaˇ kawˆ ngaˇ dzawˇ nehˬ-euˬ ma. Ngaˬ neh mˇ 
dzeuˇ yaꞈ-euˬ jeˬ hawˇ-eu nymˬ-mˇ mˇ luꞈ-eu jeˬ yawꞈ ngehꞈ-ehˇ maˬ bi pyeuꞈ-iˇ 
mawꞈ-eu miˇ neh, kʼoeˇ loꞈ-ehˇ dzawˇ nehˬ-euˬ ma.  

3Ngaˬ-euˬ gaˇ mˇ cawˬ Tiˇtuˆ-aˬ, Heˬlaˬsaˇ tsawˇ haˬ pyeuꞈ-eu meh. Ehˇ kʼawꞈ, aˬ 
yawꞈ-ahˇ baˆ kʼoˆ mehˬ dzaˬ ya yehˬ meh lehˇ maˬ bi ka tiˇ-aˬ.  
4Tiˬ paˆ na deuˬ-aˬ, aˬ yawꞈ-ahˇ baˆ kʼoˆ mehˬ dzaˬ bi yehˬ mawꞈ-eu meh. Tsawˇ haˬ 
kʼoeˇ deuˬ Ka li-ahˇ jah-eu tsawˇ haˬ jahˇ geuꞈ-awˇ, nga maꞈ-euˬ aˇ muˇ laꞈ kʼoeˇ uˇ 
kʼoeˬ laˇ-awˇ, Yeˬsuˇ Ka li laꞈ kʼoeˇ nga maꞈ Zahˇ dawˬ kʼoꞈ dawˬ dawˬ tawˆ luꞈ-ahˇ 
maˬ caw teh ni mˇ nya shaˇ nya-eu a kawˬ-aˬ za taˬ-euˬ gaˇ kawˆ-ahˇ kʼoeˬ sho haw 
laˇ-euˬ meh. Aˬ yawꞈ maꞈ-aˬ, nga maꞈ-ahˇ Zahˇ dawˬ kʼoꞈ dawˬ-euˬ zaˬ kʼaˆ bi geuꞈ 
mawꞈ-eu meh.  
5Ehˇ kʼawꞈ, Laˬ kʼaˬ cehˇ-eu Guiˬ lahˬ dawˬ-euˬ yaw tsaˬ yaw dawˇ jeˬ naw maꞈ 
nehˬ-ehˇ ziꞈ dah ni jaˆ nya ni, aˬ yawꞈ maꞈ-euˬ ehˇ dawˬ nga maꞈ tiˬ pawꞈ-iˬ maˬ 
geuꞈ nehˬ-aˬ.  
6Aˬ yuiꞈ aˬ tsu bi geuꞈ taˬ-euˬ tsawˇ haˬ kʼoeˇ deuˬ kʼawꞈ, ngaˬ-euˬ gʼaˇ duˬ tehꞈ law 
nmˇ-aˬ teu naˆ naˆ-ehˇ beu gaˇ meh lehˇ maˬ noeˬ nya. Aˬ jeˬ miˇ neh ehˇ naˇ, 
Miˬyehˇ-aˬ, tsawˇ haˬ zaˬ-ahˇ laꞈ nyiˇ paw tehꞈ-ehˇ haw-awˇ daˇ-eu maˬ ngeuˇ-a. 
Ngaˇ ehˇ-eu aˬ yuiꞈ aˬ tsu kʼoeˇ deuˬ-aˬ, ngaˬ-ahˇ nui noeˬ nui duˇ yaw shuiꞈ tiˬ jeˬ-
iˬ maˬ biꞈ lahˬ laꞈ-aˬ.  
7Kʼoeˇ uˬ taꞈ, Yuˇdaˆ tsawˇ haˬ deuˬ-ahˇ Laˬ kʼaˬ cehˇ-eu Guiˬ lahˬ dawˬ mehˬ-eu gʼaˇ 
duˬ Beˬtuˆluˆ-ahˇ Miˬyehˇ neh gaˇ biꞈ taˬ-euˬ loꞈ-ehˇ, aˬ cawˬ tsawˇ jeuˬ-ahˇ Laˬ kʼaˬ 
cehˇ-eu Guiˬ lahˬ dawˬ mehˬ-eu gʼaˇ duˬ Miˬyehˇ neh ngaˬ-ahˇ gaˇ biꞈ taˬ-euˬ meh 
lehˇ aˬ yawꞈ maꞈ haw mawˇ-eu meh.  
8Aˬ jeˬ miˇ neh ehˇ naˇ, Beˬtuˆluˆ-ahˇ Yuˇdaˆ tsawˇ haˬ deuˬ gʼaˇ duˬ gʼaˬ kʼehˇ bi 
geuꞈ-euˬ loꞈ-ehˇ, ngaˬ-ahˇ kʼawꞈ aˬ cawˬ tsawˇ jeuˬ gʼaˇ duˬ gʼaˬ kʼehˇ bi geuꞈ-eu lehˇ 
Miˬyehˇ-euˬ baoˬ neh kʼehˇ taˬ-euˬ meh.  
9Aˬ yuiꞈ aˬ tsu geuꞈ luˬ-eu deuˬ pyeuꞈ-eu, Yaˬkoˆ, Beˬtuˆluˆ, Yoˇhaˬ aˬ ha maꞈ kʼawꞈ, 
Miˬyehˇ neh ngaˬ-ahˇ huiˬ-eu gaˇ heu hmˬ bi mˇ-euˬ meh lehˇ jah-eu meh. Kʼoeˇ miˇ 
neh, Baˬnaˬbaˆ nga nyaꞈ-ahˇ laꞈ tsaꞈ tsaꞈ-awˇ mˇ cawˬ shaˇ cawˬ loꞈ-ehˇ ha geuꞈ 
nehˬ laꞈ-euˬ meh. Baˬnaˬbaˆ nga nyaꞈ-aˬ, aˬ cawˬ tsawˇ jeuˬ jawˇ gaˇ mˇ leˇ-awˇ, aˬ 
yawꞈ maꞈ-aˬ, Yuˇdaˆ tsawˇ haˬ deuˬ jawˇ gaˇ gaˇ mˇ-eu gʼaˇ duˬ yawˬ gʼaˬ na luꞈ nui 
ma tsaˬ-euˬ ma.  
10Aˬ yawꞈ maꞈ shaˇ-eu-aˬ, aˬ yawꞈ maꞈ aˇ muˇ laꞈ kʼoeˇ shaˬ-eu zahˬ-eu tsawˇ haˬ 
deuˬ-ahˇ noeˬ keuˆ nehˬ laꞈ lehˇ shaˇ-eu tehꞈ meh. Gaˇ kawˆ kʼoeˇ hmˬ-ahˇ ngaˇ mˇ-
eu nui ma keuˆ dui dui luꞈ ma.  

Aˬdiˇawˬ meuˬ laꞈ kʼoeˇ Beˬtuˆluˆ-ahˇ Pawˇluˆ dehˬ-euˬ 

11Ehˇ kʼawꞈ, Aˬdiˇawˬ meuˬ-ahˇ Beˬtuˆluˆ laˇ keuˆ ngeh, aˬ yawꞈ neh mˇ-euˬ maˬ 
tsaˬ-eu miˇ neh, aˬ cawˬ mehˬ shi aˬ yawꞈ-ahˇ ngaˇ dehˬ-euˬ ma.  
12Yaˬkoˆ neh kʼehˇ gʼeh laꞈ-euˬ tsawˇ haˬ deuˬ maˬ laˇ keuˆ siˬ kʼoeˇ-aˬ, aˬ cawˬ 
tsawˇ jeuˬ Ka li zaˬ deuˬ nehˬ-ehˇ Beˬtuˆluˆ dzaˬ taꞈ dawˇ taꞈ-euˬ meh. Ehˇ kʼawꞈ, 
tsawˇ haˬ kʼoeˇ deuˬ laˇ keuˆ ngeh jawˇ, aˬ cawˬ tsawˇ jeuˬ nehˬ-ehˇ maˬ dzaˬ maˬ 
dawˇ taꞈ ni pyeuꞈ-iˇ-euˬ meh. Aˬ jeˬ miˇ neh ehˇ naˇ, Yuˇdaˆ tsawˇ haˬ maˬ ngeuˇ-eu 
deuˬ-ahˇ kʼawꞈ baˆ kʼoˆ mehˬ dzaˬ bi yehˬ mawꞈ-eu nui ma ahˇ-eu tsawˇ haˬ kʼoeˇ 
deuˬ-ahˇ aˬ yawꞈ guˆ-eu meh.  

13Yuˇ daˆ tsawˇ haˬ Ka li zaˬ nui deuˬ kʼawꞈ, nui ma baˬ-iˇ jiˇ-awˇ, Beˬtuˆluˆ kʼaˇ mˇ-
eu mehˬ nah caw teh-euˬ meh. Baˬnaˬbaˆ-ahˇ keuˆ ni kʼoeˇ loꞈ-ehˇ pyeuꞈ-iˇ taˬ-euˬ 
meh.  
14Laˬ kʼaˬ cehˇ-eu Guiˬ lahˬ dawˬ-euˬ yaw tsaˬ yaw dawˇ jeˬ-ahˇ tsaˬ ni aˬ yawꞈ maꞈ 
maˬ cah-eu miˇ neh, aˬ yawꞈ maꞈ dawˬ tawˆ luꞈ-euˬ mehˬ shi Beˬtuˆluˆ-ahˇ ngaˇ heu 
loꞈ-ehˇ ehˇ nehˬ-euˬ ma. “Nawˇ-aˬ, Yuˇdaˆ tsawˇ haˬ pyeuꞈ-eu kʼawꞈ, Yuˇdaˆ tsawˇ 
haˬ loꞈ-ehˇ maˬ dehꞈ ni, aˬ cawˬ tsawˇ jeuˬ loꞈ-ehˇ dehꞈ-eu meh. Toˆ-ehˇ ngeuˇ naˇ, 
aˬ cawˬ tsawˇ jeuˬ deuˬ Yuˇdaˆ tsawˇ haˬ loꞈ-ehˇ dehꞈ ni nawˇ aˬ joˆ-ehˇ sheuˬ 
pyawˇ nya nmˇ.” 

Aˬ geu jeˬ tsawˇ jeuˬ maˬ kaˬ jah-eu jeˬ baˬ da neh ka kʼoꞈ-eu jeˬ za-eu 

15Aˬ dui maꞈ-aˬ, dehꞈ le ngeh neh maˇ maˇ ni Yuˇdaˆ tsawˇ haˬ ma. Aˬ yawꞈ maꞈ ehˇ-
eu loꞈ-ehˇ, “aˬ cawˬ tsawˇ jeuˬ iˬ baˇ zaˬ deuˬ” maˬ ngeuˇ.  
16Ehˇ kʼawꞈ, tsawˇ haˬ tiˬ gʼaˬ-aˬ, Zahˇ dawˬ kʼoꞈ dawˬ-ahˇ mˇ byah-eu miˇ neh maˬ 
ngeuˇ-ehˇ, Yeˬsuˇ Ka li-ahˇ jah-eu baˬ da neh tehꞈ-ehˇ Miˬyehˇ-ahˇ tsaˬ leˇ tsahˇ leˇ 
nya-eu meh lehˇ aˬ dui siˬ nya ma. Aˬ jeˬ miˇ neh ehˇ naˇ, Zahˇ dawˬ kʼoꞈ dawˬ-ahˇ 
mˇ byah-awˇ Miˬyehˇ-ahˇ tsaˬ leˇ tsahˇ leˇ nya-eu tsawˇ haˬ tiˬ gʼaˬ-iˬ maˬ jawˇ-a.  
17Toˆ-ehˇ ngeuˇ naˇ, Ka li laꞈ kʼoeˇ Miˬyehˇ-ahˇ aˬ dui tsaˬ leˇ tsahˇ leˇ nya ni leh jeh 
luꞈ ngeh, aˬ dui kʼawꞈ Yuˇdaˆ tsawˇ haˬ maˬ ngeuˇ-eu deuˬ naˆ ni iˬ baˇ zaˬ pyeuꞈ 
luꞈ-eu ngeuˇ naˇ, Ka li-aˬ iˬ baˇ-euˬ gʼaˇ duˬ mˇ luꞈ shaˇ luꞈ ta loˇ. Maˬ ngeuˇ-a.  
18Ngaˬ neh deh pyaˆ-euˬ Zahˇ dawˬ kʼoꞈ dawˬ-ahˇ ngaˇ paˇ gawˬ muiˬ naˇ, ngaˇ-aˬ, 
Zahˇ dawˬ kʼoꞈ dawˬ-ahˇ mˇ bahˬ-euˬ tsawˇ haˬ tiˬ gʼaˬ meh.  
19Ehˇ kʼawꞈ ngaˇ-aˬ, Zahˇ dawˬ kʼoꞈ dawˬ-ahˇ taꞈ leˇ-awˇ shiˇ gʼaˬ-euˬ tsawˇ haˬ ma. 
Miˬyehˇ-euˬ gʼaˇ duˬ dehꞈ nya ni Zahˇ dawˬ kʼoꞈ dawˬ neh bi sehꞈ-euˬ tsawˇ haˬ ma. 
Ngaˇ-aˬ, Ka li nehˬ-ehˇ laꞈ yaꞈ kʼoeˇ taˆ kamˇ shiˇ gʼaˬ-euˬ ma.  
20Kʼoeˇ miˇ neh, ngaˇ dehꞈ luꞈ-eu heu-aˬ, ngaˇ maˬ paˇ ngeuˇ ma. Ka li ngaˬ-euˬ laꞈ 
kʼoeˇ dehꞈ luꞈ-eu jeˬ pyeuꞈ-eu ma. Nymˬ-mˇ ngaˇ yaw dehꞈ dehꞈ luꞈ-eu heu-aˬ, 
ngaˬ-ahˇ gaˬ-awˇ ngaˬ-euˬ gʼaˇ duˬ gʼawˇ mawˇ damˬ nehˬ le-euˬ Miˬyehˇ-euˬ 
Zaˬmaˇ-ahˇ jah-eu jeˬ laꞈ kʼoeˇ dehꞈ luꞈ-eu ma.  
21Miˬyehˇ gʼawˬ shaˬ gaˬ-eu guiˬ lahˬ-ahˇ ngaˇ maˬ byehˇ dzeh. Ehˇ kʼawꞈ, Zahˇ 
dawˬ kʼoꞈ dawˬ baˬ da neh tsawˇ haˬ zaˬ Miˬyehˇ-ahˇ tsaˬ leˇ tsahˇ leˇ nya meh lehˇ 
ngeuˇ naˇ, Ka li shiˇ-euˬ-aˬ, tiˬ jeˬ-iˬ gaˇ dahˇ maˬ tsoeˬ gaˇ duˇ meh.  

Gaˬlaˬtiˆ 3 

Zahˇ dawˬ kʼoꞈ dawˬ hawˇ-eu jah-eu jeˬ 

1Gaˬlaˬtiˆ miˇ kʼahˬ-ahˇ jawˇ-eu dawˇ ga deuˬ-oˇ. Aˬ suˇ gʼaˬ neh naw maꞈ-ahˇ mehˇ 
shuiˇ paˇ bi shuiˇ tawˆ teˬ. Yeˬsuˇ Ka li laꞈ yaꞈ kʼoeˇ taˆ kamˇ shiˇ-euˬ gaˇ kawˆ naw 
maꞈ-euˬ myaˆ kʼeh yaw duˬ duˬ-ehˇ dzawˇ nehˬ gʼaˬ-euˬ maˬ ngeuˇ-a loˇ.  
2Zahˇ dawˬ kʼoꞈ dawˬ-ahˇ mˇ byah-eu baˬ da neh Miˬyehˇ-euˬ Yaw sahˇ za teˬ loˇ. 
Maˬ ngeuˇ naˇ, Laˬ kʼaˬ cehˇ-eu Guiˬ lahˬ dawˬ-ahˇ ya gaˬ-awˇ jah-euˬ baˬ da neh za 
teˬ loˇ lehˇ, ngaˬ-ahˇ ehˇ nehˬ laꞈ sheˇ.  

3Naw maꞈ aˇ naˆ naˆ-ehˇ dawˇ ga ga te. Miˬyehˇ-euˬ Yaw sahˇ-ahˇ gʼoe-awˇ naw maꞈ 
neh aˇ dahˬ beh taˬ-euˬ jeˬ-ahˇ, yawˬ ha-euˬ baoˬ-ahˇ gʼoe-awˇ aˇ saˬ saˬ-eu gʼeh te 
loˇ.  
4Naw maꞈ neh kʼaˇ puˬ kʼaˇ mawˇ dzeuˇ yaꞈ-euˬ dawˬ tawˆ luꞈ yawꞈ ngehꞈ-a loˇ. 
Yawꞈ ngehꞈ maˬ ngeuˇ-a.  
5Miˬyehˇ neh naw maꞈ-ahˇ Yaw sahˇ Miˬyehˇ biꞈ nehˬ leꞈ-awˇ zahˬ leˇ paˬ-ehˇ gʼeh-
eu jeˬ mˇ mehˬ-euˬ kʼoeˇ, naw maꞈ Zahˇ dawˬ kʼoꞈ dawˬ-ahˇ mˇ byah-euˬ miˇ neh-a 
loˇ. Laˬ kʼaˬ cehˇ-eu Guiˬ lahˬ dawˬ-ahˇ ya gaˬ-awˇ jah-euˬ miˇ neh-a loˇ.  
6Aˬbyaˬhaˬ neh ya puˬ ya mawˇ haw-euˬ jeˬ-ahˇ shaˇ noeˬ haw sheˇ. “Aˬ yawꞈ 
Miˬyehˇ-ahˇ jah-awˇ, aˬ yawꞈ-euˬ jah-eu jeˬ baˬ da neh Miˬyehˇ aˬ yawꞈ-ahˇ yaw 
tsaˬ yaw dawˇ tsawˇ haˬ lehˇ ha geuꞈ nehˬ-euˬ meh” lehˇ, Jaˇliꞈ laꞈ kʼoeˇ ehˇ taˬ-euˬ 
meh.  
7Kʼoeˇ miˇ neh, maˇ maˇ ni Aˬbyaˬhaˬ-euˬ zaˬ deuˬ uˆ deuˬ-aˬ, jah-eu jeˬ ahˇ-eu 
tsawˇ haˬ deuˬ meh lehˇ naw maꞈ siˬ duˬ-eu tsaˬ meh.  
8Yuˇdaˆ tsawˇ haˬ maˬ ngeuˇ-eu deuˬ kʼawꞈ jah-eu baˬ da neh Miˬyehˇ-ahˇ tsaˬ leˇ 
tsahˇ leˇ nya ni Miˬyehˇ jahˇ tehꞈ-a lehˇ, Jaˇliꞈ laꞈ kʼoeˇ aˇ hu ba neh ehˇ taˬ-euˬ jaˆ-
eu meh. Kʼoeˇ miˇ neh, Jaˇ liꞈ dawˬ kawˬ kʼoeˇ Aˬbyaˬhaˬ-ahˇ Laˬ kʼaˬ cehˇ-eu Guiˬ 
lahˬ dawˬ mehˬ-eu laꞈ kʼoeˇ, “Nawˬ-ahˇ gʼoe-awˇ tsawˇ jeuˬ dawˬ tawˆ luꞈ-ahˇ 
Miˬyehˇ guiˬ lahˬ biꞈ tehꞈ-a” lehˇ ehˇ taˬ-euˬ meh.  
9Aˬbyaˬhaˬ jah-euˬ baˬ da neh guiˬ lahˬ za-euˬ meh. Kʼoeˇ loꞈ-ehˇ duˇ ni, aˬ yawꞈ 
loꞈ-ehˇ kʼaˇ jah-eu tsawˇ haˬ dawˬ tawˆ luꞈ guiˬ lahˬ za-eu meh.  
10Zahˇ dawˬ kʼoꞈ dawˬ-ahˇ mˇ byah gaˇ gʼoe gʼoe-ehˇ dehꞈ-eu tsawˇ haˬ deuˬ-aˬ, yaˬ 
kʼehˇ yaˬ-eu jeˬ-ahˇ ya daˬ-eu meh. Aˬ jeˬ miˇ neh ehˇ naˇ, “Zahˇ dawˬ kʼoꞈ dawˬ 
sahˬ boꞈ laꞈ kʼoeˇ kʼaˇ boꞈ taˬ-euˬ yawˬ jeˬ na luꞈ-ahˇ aˬ myah luꞈ maˬ byehˇ ni maˬ 
caw teh geuꞈ-eu tsawˇ haˬ-aˬ, Miˬyehˇ neh yaˬ kʼehˇ yaˬ-euˬ jeˬ-ahˇ ya daˬ meh” 
lehˇ, Jaˇliꞈ laꞈ kʼoeˇ ehˇ taˬ-euˬ meh.  
11Nymˬ-mˇ poˆ jawˇ-aˬ, tsawˇ haˬ tiˬ gʼaˬ-iˬ Zahˇ dawˬ kʼoꞈ dawˬ-ahˇ gʼoe-eu laꞈ 
kʼoeˇ Miˬyehˇ-ahˇ maˬ tsaˬ maˬ tsahˇ leˇ nya-a lehˇ siˬ duˬ laˇ taˬ-euˬ meh. Aˬ jeˬ miˇ 
neh ehˇ naˇ, “Jah-eu baˬ da neh Miˬyehˇ-ahˇ tsaˬ leˇ tsahˇ leˇ-euˬ tsawˇ haˬ tehꞈ-ehˇ 
ya dehꞈ-eu meh” lehˇ, Jaˇliꞈ laꞈ kʼoeˇ ehˇ taˬ-euˬ meh.  
12Ehˇ kʼawꞈ, Zahˇ dawˬ kʼoꞈ dawˬ-aˬ, jah-eu jeˬ-ahˇ tiˬ pawꞈ-iˬ maˬ taꞈ-a. Aˬ jeˬ miˇ 
neh ehˇ naˇ, “Zahˇ Dawˬ kʼoꞈ dawˬ laꞈ kʼoeˇ kʼaˇ ehˇ taˬ-euˬ yawˬ jeˬ na luꞈ mˇ byah-
eu tsawˇ haˬ ya dehꞈ meh” lehˇ, Jaˇliꞈ laꞈ kʼoeˇ ehˇ taˬ-euˬ meh.  
13Ehˇ kʼawꞈ, aˬ dui gʼaˇ duˬ yaˬ kʼehˇ yaˬ-eu jeˬ-ahˇ Ka li daˬ-awˇ, Zahˇ dawˬ kʼoꞈ 
dawˬ neh aˬ dui kʼoeˇ taˆ bi keuˆ le-euˬ yaˬ kʼehˇ yaˬ-eu jeˬ laꞈ kʼoeˇ aˬ yawꞈ aˬ dui-
ahˇ ka kʼoꞈ nehˬ laꞈ-euˬ meh. Aˬ jeˬ miˇ neh ehˇ naˇ, “Aˇ bawˇ kʼoeˇ taˆ kʼaˇ paꞈ gʼeu 
sehꞈ-euˬ tsawˇ haˬ-aˬ, Miˬyehˇ neh yaˬ kʼehˇ yaˬ nehˬ-euˬ jeˬ-ahˇ ya daˬ-euˬ tsawˇ 
haˬ meh” lehˇ, Jaˇ liꞈ laꞈ kʼoeˇ ehˇ taˬ-euˬ meh.  
14Miˬyehˇ neh Aˬbyaˬhaˬ-ahˇ saˇ jaˇ dzaˬ taˬ-euˬ guiˬ lahˬ yaw dzahˇ kʼoeˇ, Yeˬsuˇ 
Ka li-ahˇ gʼoe-awˇ Yuˇdaˆ tsawˇ haˬ maˬ ngeuˇ-eu deuˬ-ahˇ biꞈ nehˬ nya ni, Ka li 
kʼoeˇ loꞈ-ehˇ kamˇ shiˇ-euˬ meh. Kʼoeˇ-aˬ, Miˬyehˇ neh aˬ dui-ahˇ biꞈ ma lehˇ saˇ jaˇ 

dzaˬ taˬ-euˬ Yaw sahˇ Miˬyehˇ-ahˇ, jah-eu jeˬ ba da neh aˬ dui za nya ni mˇ-euˬ jeˬ 
pyeuꞈ-eu meh.  

Zahˇ dawˬ kʼoꞈ dawˬ hawˇ-eu saˇ jaˇ dzaˬ-euˬ jeˬ beu gaˇ-eu 

15Aˬ yuiꞈ aˬ nyiˇ Ka li zaˬ deuˬ-oˇ, yawˬ nah na luꞈ ya puˬ ya mawˇ luꞈ-eu gaˇ kawˆ 
yaw jeˬ ma jeˬ tiˬ hmˬ ngaˇ ehˇ-eu ma. Tsawˇ haˬ nyiˬ gʼaˬ yaw kaˬ gaˇ kawˆ tiˬ jeˬ 
na-ahˇ taꞈ leˇ-awˇ saˇ jaˇ dzaˬ-eu laꞈ kʼoeˇ sahˬ boꞈ boꞈ tsehˆ gʼaˬ naˇ, tiˬ gʼaˬ-iˬ maˬ 
paˇ laˆ pyaˆ nya-eu uˬ taꞈ, dawˬ tiˬ dawˬ-iˬ maˬ paˇ dawˆ lahˬ nya meh.  
16Miˬyehˇ-aˬ, Aˬbyaˬhaˬ hawˇ-eu aˬ yawꞈ-euˬ zaˬ-ahˇ saˇ jaˇ dzaˬ-euˬ meh. Jaˇliꞈ laꞈ 
kʼoeˇ Aˬbyaˬhaˬ-euˬ “zaˬ deuˬ uˆ deuˬ” lehˇ maˬ ehˇ taˬ-aˬ. Kʼoeˇ miˇ neh tsawˇ haˬ 
gʼawˬ mya ni-ahˇ saˇ jaˇ dzaˬ-euˬ lehˇ ehˇ mawꞈ-eu maˬ ngeuˇ-a. Aˬbyaˬhaˬ-euˬ 
“zaˬ” lehˇ, tiˬ gʼaˬ-ahˇ tehꞈ-ehˇ ehˇ taˬ-euˬ meh. Ka li tiˬ gʼaˬ-ahˇ tehꞈ-ehˇ saˇ jaˇ dzaˬ-
euˬ gaˇ ehˇ mawꞈ-eu meh. 
17Ngaˇ ehˇ mawꞈ-eu-aˬ, heu loꞈ-ehˇ ma. Aˬbyaˬhaˬ nehˬ-ehˇ Miˬyehˇ dawˬ ma saˇ jaˇ 
dzaˬ-euˬ meh. Kʼoeˇ sawˇ miˇ tsa oeˬ yaˇ smˬ tseˇ kʼoꞈ gʼeh-awˇ neh hawˇ-eu biꞈ leꞈ-
euˬ Zahˇ dawˬ kʼoꞈ dawˬ kʼoeˇ-aˬ, Miˬyehˇ neh dzaˬ taˬ-euˬ saˇ jaˇ kʼoeˇ-ahˇ maˬ laˆ 
pyaˆ nya-a. 
18Miˬyehˇ neh biꞈ-euˬ jeˬ biˇ-aˬ, Zahˇ dawˬ kʼoꞈ dawˬ-ahˇ taꞈ-eu jeˬ pyeuꞈ-eu ngeuˇ 
naˇ, aˬ yawꞈ neh saˇ jaˇ dzaˬ taˬ-eu gaˇ taꞈ leˇ-eu jeˬ maˬ paˇ ngeuˇ meh. Ehˇ kʼawꞈ, 
Miˬyehˇ neh dzaˬ taˬ-euˬ saˇ jaˇ baˬ da neh jeˬ biˇ kʼoeˇ Aˬbyaˬhaˬ-ahˇ Miˬyehˇ biꞈ-
euˬ meh.  
19Toˆ-ehˇ ngeuˇ naˇ, Zahˇ dawˬ kʼoꞈ dawˬ kʼoeˇ aˬ jeˬ-euˬ gʼaˇ duˬ pyeuꞈ ta. Kʼoeˇ-aˬ, 
mˇ lehˬ-euˬ jeˬ-ahˇ bi siˬ nya-eu gʼaˇ duˬ biꞈ lahˬ laꞈ-euˬ jeˬ pyeuꞈ-awˇ, Miˬyehˇ neh 
saˇ jaˇ dzaˬ taˬ-euˬ gʼaˬ pyeuꞈ-eu Aˬbyaˬhaˬ-euˬ zaˬ kʼoeˇ gʼaˬ oe keuˆ ngeh keuˆ ni 
bi zmˬ-eu gʼaˇ duˬ biꞈ taˬ-euˬ jeˬ pyeuꞈ-eu meh. Zahˇ dawˬ kʼoꞈ dawˬ-aˬ, mˬ taˆ gʼaˬ 
kʼehˇ neh hehˇ ka leꞈ-awˇ, tsawˇ kaˬ tiˬ gʼaˬ-ahˇ neh tiˬ tiˆ biꞈ nehˬ le-euˬ jeˬ pyeuꞈ-
eu meh.  
20Ehˇ kʼawꞈ, tiˬ gʼaˬ-ahˇ tehꞈ-ehˇ taꞈ-eu jeˬ ngeuˇ naˇ, tsawˇ kaˬ maˬ loˬ-a. Miˬyehˇ-
aˬ, tiˬ gʼaˬ tehꞈ meh.  

Aˬ jeˬ miˇ neh Zahˇ dawˬ kʼoꞈ dawˬ biꞈ-euˬ ta 

21Toˆ-ehˇ ngeuˇ naˇ, Zahˇ dawˬ kʼoꞈ dawˬ kʼoeˇ Miˬyehˇ neh dzaˬ taˬ-euˬ saˇ jaˇ-ahˇ 
laˆ cawˆ ta loˇ. Maˬ ngeuˇ-a. Aˬ jeˬ miˇ neh ehˇ naˇ, dehꞈ-eu jeˬ biꞈ laꞈ nya-eu zahˇ 
dawˬ kʼoꞈ dawˬ-ahˇ tsawˇ haˬ zaˬ deuˬ za taˬ-euˬ ngeuˇ naˇ, zahˇ dawˬ kʼoꞈ dawˬ 
kʼoeˇ-ahˇ mˇ byah-eu laꞈ kʼoeˇ Miˬyehˇ-ahˇ tsaˬ leˇ tsahˇ leˇ nya tehꞈ-a.  
22Ehˇ kʼawꞈ, miˇ tsaˬ heu dawˬ tawˆ luꞈ iˬ baˇ uˆ lahˇ-eu uˬ moˆ jawˇ luꞈ-eu meh lehˇ 
Jaˇliꞈ laꞈ kʼoeˇ ehˇ taˬ-euˬ meh. Kʼoeˇ miˇ neh, Yeˬsuˇ Ka li-ahˇ jah-eu deuˬ-ahˇ biꞈ 
ma lehˇ ehˇ taˬ-euˬ laꞈ sawˬ kʼoeˇ-aˬ, jah-eu tsawˇ haˬ deuˬ-ahˇ biꞈ-euˬ meh.  
23Ehˇ kʼawꞈ, jah-eu jeˬ maˬ keuˆ le nmˇ kaˬ, keuˆ le luꞈ-eu jah-eu jeˬ kʼoeˇ-ahˇ maˬ 
pah mehˬ nehˬ laꞈ kʼoeˇ keuˆ ni, Zahˇ dawˬ kʼoꞈ dawˬ neh aˬ dui-ahˇ piˬ lahˇ taˬ-euˬ 
meh.  

24Jah-eu jeˬ baˬ da neh Miˬyehˇ-ahˇ aˬ dui bi tsaˬ bi dzoeˇ leˇ nya-eu gʼaˇ duˬ Ka li 
maˬ oe keuˆ kʼoeˇ keuˆ ni, Zahˇ dawˬ kʼoꞈ dawˬ kʼoeˇ aˬ dui-ahˇ haw piˇ tawˬ-euˬ 
meh. 
25Nymˬ-mˇ-aˬ, jah-eu jeˬ-euˬ aˇ yamˬ keuˆ le-euˬ miˇ neh, Zahˇ dawˬ kʼoꞈ dawˬ koeˇ 
aˬ dui-ahˇ maˬ paˇ haw piˇ meh.  
26Jah-eu jeˬ baˬ da neh, naw maꞈ dawˬ tawˆ luꞈ Yeˬsuˇ Ka li laꞈ kʼoeˇ Miˬyehˇ-euˬ 
zaˬ pyeuꞈ-eu meh.  
27Naw maꞈ Ka li laꞈ kʼoeˇ iˇ cuꞈ kʼaˇ shawˇ-euˬ deuˬ-aˬ, mehˬ tsoeˬ dm-eu loꞈ-ehˇ Ka 
li-ahˇ dm taˬ-euˬ gaˇ duˇ meh.  
28Kʼoeˇ miˇ neh, Yuˇdaˆ tsawˇ haˬ hawˇ-eu Yuˇdaˆ tsawˇ haˬ maˬ ngeuˇ-eu deuˬ maˬ 
ehˇ, zaˬ kʼaˆ hawˇ-eu buˬ-iˇ-euˬ tsawˇ haˬ maˬ ehˇ, kʼaˬ dzeˇ zaˬ hawˇ-eu zaˬ miˬ zaˬ 
maˬ ehˇ, tiˬ pawꞈ-iˬ maˬ paˇ beu meh. Aˬ jeˬ miˇ neh ehˇ naˇ, Yeˬsuˇ Ka li laꞈ kʼoeˇ, 
naw maꞈ dawˬ tawˆ luꞈ tiˬ kawˆ meh.  
29Naw maꞈ Ka li-euˬ tsawˇ haˬ ngeuˇ naˇ, Aˬbyaˬhaˬ-euˬ zaˬ deuˬ uˆ deuˬ lehˇ sawˇ 
nya-eu miˇ neh, Miˬyehˇ neh saˇ jaˇ dzaˬ taˬ-euˬ jeˬ biˇ za tehꞈ-a.  

Gaˬlaˬtiˆ 4 

1Ngaˇ ehˇ mawꞈ-eu-aˬ, heu loꞈ-ehˇ ma. Aˬ da-euˬ jeˬ biˇ oꞈ-eu aˬ li tiˬ gʼaˬ-aˬ, yawˬ 
jeˬ na luꞈ aˬ yawꞈ-euˬ pyeuꞈ-eu kʼawꞈ, aˬ yawꞈ zaˬ yaw nyiˇ pyeuꞈ ngeh, zaˬ kʼaˆ tiˬ 
gʼaˬ loꞈ-ehˇ ya dehꞈ tawˬ-eu meh. 
2Aˬ da gʼaˬ neh ehˇ taˬ-euˬ aˇ yamˬ maˬ keuˆ laˇ kʼoeˇ keuˆ ni, aˬ yawꞈ-ahˇ bo saˆ-eu 
deuˬ hawˇ-eu aˬ yawꞈ-euˬ gaˇ mˇ dah nehˬ-eu deuˬ ya bi jawˇ-eu meh.  
3Kʼoeˇ loꞈ-ehˇ duˇ ni, aˬ dui guiˬ lahˬ saꞈ laˇ paw tsawˇ kʼaˆ maˬ kʼaˆ laˇ kʼoeˇ keuˆ ni, 
boeˬ boeˬ luˆ luˆ-ahˇ uˆ lahˇ luꞈ-eu yaw sahˇ deuˬ-euˬ laꞈ oˆ zaˬ kʼaˆ ya geuꞈ-eu meh.  
4Ehˇ kʼawꞈ, aˇ yamˬ tsaˬ laˇ ngeh jawˇ, Miˬyehˇ neh aˬ yawꞈ-euˬ Zaˬmaˇ-ahˇ bi oe-
euˬ meh. Zaˬ miˬ zaˬ-euˬ uˬ maˆ laꞈ kʼoeˇ neh dehꞈ doˆ le-awˇ, Yuˇdaˆ tsawˇ haˬ-euˬ 
Zahˇ dawˬ kʼoꞈ dawˬ uˬ moˆ jawˇ-euˬ meh.  
5Aˬ dui Miˬyehˇ-euˬ za pyeuꞈ laˇ nya ni, Zahˇ dawˬ kʼoꞈ dawˬ uˬ moˆ dehꞈ luꞈ-eu 
tsawˇ haˬ deuˬ-ahˇ ka kʼoꞈ-eu gʼaˇ duˬ, aˬ yawꞈ kʼoeˇ loꞈ-ehˇ dehꞈ le-euˬ meh.  
6Naw maꞈ Miˬyehˇ-euˬ zaˬ pyeuꞈ-eu gaˇ kawˆ bi siˬ bi mawˇ-eu gʼaˇ duˬ, “Aˬ da-oˇ, 
ngaˬ Da-oˇ” lehˇ aˬ dui-ahˇ bi guˇ laꞈ-euˬ aˬ yawꞈ-euˬ Zaˬmaˇ-euˬ Yaw sahˇ kʼoeˇ, aˬ 
dui-euˬ nui ma laꞈ kʼoeˇ Miˬyehˇ neh bi uˇ le-euˬ meh.  
7Kʼoeˇ Miˇ neh, naw maꞈ-aˬ, zaˬ kʼaˆ maˬ paˇ ngeuˇ meh. Aˬ li pyeuꞈ laˇ-euˬ meh. Aˬ 
li pyeuꞈ-eu miˇ neh, Miˬyehˇ-euˬ jeˬ biˇ oꞈ-eu tsawˇ haˬ meh.  

Gaˬlaˬtiˆ miˇ kʼahˬ-ahˇ jawˇ-eu Ka li zaˬ deuˬ gʼaˇ duˬ Pawˇluˆ kʼahˬ lahˇ-eu 

8Dzeuˇ laˇ ngeh, naw maꞈ Miˬyehˇ-ahˇ maˬ siˬ nya kʼoeˇ keuˆ ni, Miˬyehˇ maˬ ngeuˇ-
eu yaw sahˇ deuˬ-euˬ zaˬ kʼaˆ geuꞈ-euˬ meh. 
9Nymˬ-mˇ poˆ jawˇ-aˬ, naw maꞈ Miˬyehˇ-ahˇ siˬ nya laˇ-euˬ meh. Maˬ ngeuˇ naˇ, 
Miˬyehˇ naw maꞈ-ahˇ siˬ nya-euˬ meh lehˇ kʼawꞈ ehˇ-awˬ. Gʼaˬ baˬ dui dui-awˇ tiˬ 
jeˬ-iˬ maˬ jahˇ nya-eu yaw sahˇ kʼoeˇ deuˬ jawˇ paw naw maꞈ aˬ joˆ-ehˇ paˇ gʼoꞈ 

pyawˇ-iˇ mawꞈ-eu nya. Aˬ jeˬ miˇ neh aˬ yawꞈ maꞈ-euˬ zaˬ kʼaˆ paˇ geuꞈ poˆ mawꞈ-
eu nya.  
10Aˇ nah aˇ yamˬ, aˇ kʼoꞈ aˇ la toꞈ-awˇ taˬ huiˬ-eu laꞈ kʼoeˇ, naw maꞈ lah-eu daw-eu 
meh.  
11Naw maꞈ gʼaˇ duˬ ngaˬ neh kʼaˇ mˇ kʼaˇ shaˇ-euˬ jeˬ yawꞈ ngehꞈ-ehˇ pyeuꞈ jiˇ gaˇ 
kʼahˬ lahˇ dui dui nya.  
12Aˬ yuiꞈ aˬ nyiˇ Ka li zaˬ deuˬ-oˇ, ngaˇ naw maꞈ loꞈ-ehˇ pyeuꞈ laˇ-euˬ miˇ neh, naw 
maꞈ ngaˬ loꞈ-ehˇ pyeuꞈ laˇ-awˬ lehˇ shaˇ-eu ma. Naw maꞈ neh ngaˬ-ahˇ mˇ lehˬ taˬ-
euˬ tiˬ jeˬ-iˬ maˬ jaˆ-a.  
13Ngaˇ naw maꞈ-ahˇ Laˬ kʼaˬ cehˇ-eu Guiˬ lahˬ dawˬ mehˬ beh beh ngeh poˆ, aˬ jeˬ 
miˇ neh mehˬ-euˬ gaˇ kawˆ-ahˇ paˇ noeˬ mawˇ haw sheˇ. Ngaˇ naˇ-eu miˇ neh mehˬ-
euˬ maˬ ngeuˇ-a loˇ.  
14Ngaˇ naˇ-eu baˬ da neh naw maꞈ ya shaˬ dui dui-euˬ kʼawꞈ, naw maꞈ ngaˬ-ahˇ 
maˬ byehˇ dzeh nehˬ laꞈ-euˬ uˬ taꞈ, yehˬ bawˬ-ehˇ maˬ gʼeh nehˬ laꞈ-aˬ. Mˬ taˆ gʼaˬ 
kʼehˇ-ahˇ ha-eu loꞈ-ehˇ ha nehˬ laꞈ-euˬ meh. Yeˬsuˇ Ka li-ahˇ ha-eu loꞈ-ehˇ ha nehˬ 
laꞈ-euˬ meh.  
15Kʼoeˇ ngeh naw maꞈ laˬ kʼaˬ cehˇ dui dui-euˬ meh. Nymˬ-mˇ aˬ jeˬ paˇ pyeuꞈ-iˇ teˬ. 
Kʼoeˇ ngeh naw maꞈ-euˬ myaˆ nuiˆ kʼeuꞈ doˆ-awˇ ngaˬ-ahˇ dawˆ tsoꞈ nehˬ laꞈ nya 
law nmˇ-aˬ, naw maꞈ kʼoeˇ loꞈ-ehˇ dawˆ tsoꞈ nehˬ laꞈ mawꞈ-eu nui ma ahˇ meh lehˇ 
ngaˇ ehˇ tsehˆ nya ma.  
16Nymˬ-mˇ ngaˇ naw maꞈ-ahˇ yaw tsaˬ yaw dawˇ jeˬ ehˇ nehˬ-euˬ miˇ neh, ngaˇ 
naw maꞈ-ahˇ muiˇ-eu tsawˇ haˬ pyeuꞈ shaw taˬ loˇ.  
17Tsawˇ haˬ kʼoeˇ deuˬ naw maꞈ gʼaˇ duˬ nui ma keuˆ gaˇ duˇ-eu meh. Ehˇ kʼawꞈ, nui 
maˬ laꞈ kʼoeˇ kʼoeˇ loꞈ-ehˇ maˬ ngeuˇ-a. Naw maꞈ hawˇ-eu aˬ yawꞈ maꞈ tiˬ gaˇ taꞈ leˇ 
nya ni, naw maꞈ ngaˬ nehˬ-ehˇ gʼawˬ-iˇ gaˇ aˬ yawꞈ maꞈ geuꞈ mawꞈ-eu meh.  
18Ngaˇ naw maꞈ nehˬ-ehˇ jawˇ ngeh tehꞈ-ehˇ maˬ ngeuˇ ni, yawˬ jawˇ na luꞈ yaw 
muiˬ jeˬ-ahˇ naw maꞈ nui ma keuˆ naˇ, muiˬ dui dui tehꞈ-a.  
19Ngaˇ gaˬ-eu ngaˬ-euˬ zaˬ deuˬ-oˇ, Ka li-euˬ aˇ gʼehˇ naw maꞈ laꞈ kʼoeˇ ahˇ laˇ ni, zaˬ 
baw luꞈ-eu aˬ ma tiˬ gʼaˬ uˬ maˆ naˇ-eu shaˬ-eu loꞈ-ehˇ naw maꞈ gʼaˇ duˬ ngaˇ shaˬ 
zahˬ mˇ-eu maˬ tsehˆ leˇ nya.  
20Nymˬ-mˇ ngaˇ naw maꞈ nehˬ-ehˇ jawˇ mawꞈ dui dui nya. Ngaˇ nui ma yawˬ siˬ 
yawˬ paˇ-awˇ, naw maꞈ-ahˇ nahˬ yu ni mehˬ mawꞈ tsoˆ mawꞈ dui dui nya. Naw maꞈ 
gʼaˇ duˬ ngaˇ kʼahˬ lahˇ dui dui nya.  

Haˬgaˬlaˇ hawˇ-eu Saˬlaˇ aˬ nyaꞈ gaˇ kawˆ yaw jeˬ ma jeˬ 

21Naw maꞈ laꞈ kʼoeˇ, Zahˇ dawˬ kʼoꞈ dawˬ uˬ moˆ jawˇ mawꞈ-eu deuˬ-ahˇ ngaˇ heu 
loꞈ-ehˇ naˇ haˬ mawꞈ-eu ma. Zahˇ dawˬ kʼoꞈ dawˬ naw maꞈ-ahˇ aˬ joˆ-ehˇ ehˇ luꞈ-eu 
naw maꞈ-ahˇ gaˬ laˇ miˇ-a loˇ. 
22Zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ-aˬ, Aˬbyaˬhaˬ aˬ li nyiˬ li jawˇ-eu meh. 
Tiˬ li-aˬ, zaˬ kʼaˆ pyeuꞈ-eu miˬ zaˬ gʼaˬ o neh dehꞈ le-awˇ, tiˬ li-aˬ, zaˬ kʼaˆ maˬ 
ngeuˇ-eu miˬ zaˬ gʼaˬ o neh dehꞈ le-euˬ meh.  

23Zaˬ kʼaˆ gʼaˬ o neh dehꞈ le-euˬ aˬ li kʼoeˇ li-aˬ, aˬ cawˬ kʼaˇ dehꞈ le-euˬ loꞈ-ehˇ dehꞈ 
le-euˬ meh. Ehˇ kʼawꞈ, zaˬ kʼaˆ maˬ ngeuˇ-eu gʼaˬ o neh dehꞈ le-euˬ kʼoeˇ li-aˬ, 
Miˬyehˇ neh saˇ jaˇ dzaˬ taˬ-euˬ baˬ da neh dehꞈ le-euˬ meh.  
24Gaˇ kawˆ heu-aˬ, dawˬ tsuiꞈ naꞈ-awˇ dzaw geuꞈ paˬ-ehˇ gʼeh-eu gaˇ kawˆ tiˬ hmˬ 
meh. Zaˬ miˬ zaˬ kʼoeˇ nyiˬ gʼaˬ-aˬ, dawˬ ma saˇ jaˇ nyiˬ jeˬ-ahˇ ehˇ mawꞈ-eu meh. 
Zaˬ kʼaˆ bi geuꞈ-eu zaˬ deuˬ baw-euˬ gʼaˬ-aˬ, Haˬgaˬlaˇ meh. Aˬ yawꞈ-aˬ, Siˇnaˆ gawˬ 
jawˬ-ahˇ dzaˬ-euˬ dawˬ ma saˇ jaˇ-euˬ dah zaˇ pyeuꞈ-eu meh.  
25Aˬleˬbyaˇ miˇ kʼahˬ-ahˇ jaˆ-eu Siˇnaˆ gawˬ jawˬ-euˬ dah zaˇ pyeuꞈ-eu Haˬgaˬlaˇ-aˬ, 
iˬ nah jaˆ luꞈ-eu Yeˬluˇsaˬlehˬ meuˬ kʼoeˇ meh. Meuˬ kʼoeˇ meuˬ hawˇ-eu kʼoeˇ gaˇ 
jawˇ-eu tsawˇ haˬ dawˬ tawˆ luꞈ, zaˬ kʼaˆ pyeuꞈ luꞈ-eu meh.  
26Ehˇ kʼawꞈ, mˬ taˆ-euˬ Yeˬluˇsaˬlehˬ meuˬ-aˬ, buˬ-iˇ-euˬ meuˬ pyeuꞈ-eu meh. Meuˬ 
kʼoeˇ meuˬ-aˬ, aˬ dui-euˬ aˬ ma pyeuꞈ-eu meh.  
27Aˬ jeˬ miˇ neh ehˇ naˇ, Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Zaˬ maˬ jawˇ-eu aˬ ma deuˬ-oˇ, naw maꞈ laˬ kʼaˬ cehˇ dui dui-awˬ. Zaˬ baw-eu uˬ 
maˆ naˇ naˇ-ehˇ, maˬ shaˬ haw-euˬ aˬ ma deuˬ-oˇ, laˬ kʼaˬ cehˇ-awˇ guˇ dui dui-awˬ. 
Aˬ jeˬ miˇ neh ehˇ naˇ, kʼaˬ dzeˇ zaˬ neh bi kʼoꞈ-euˬ deuˬ, kʼaˬ dzeˇ zaˬ baw-eu deuˬ 
maˬ tseˇ, zaˬ gʼawˬ mya ni jawˇ le tehꞈ-a.” 
28Aˬ yuiꞈ aˬ nyiˇ Ka li zaˬ deuˬ-oˇ, naw maꞈ-aˬ, Iˇtsaˆ loꞈ-ehˇ Miˬyehˇ neh saˇ jaˇ dzaˬ 
taˬ-euˬ miˇ neh dehꞈ le-euˬ Miˬyehˇ-euˬ zaˬ deuˬ pyeuꞈ-eu meh.  
29Kʼoeˇ ngeh yamˬ-ahˇ, aˬ cawˬ kʼaˇ dehꞈ le-eu loꞈ-ehˇ dehꞈ le-euˬ gʼaˬ-aˬ, Miˬyehˇ-
euˬ Yaw sahˇ baˬ da neh dehꞈ le-euˬ gʼaˬ-ahˇ kʼehˬ-euˬ meh. Nymˬ-mˇ kʼawꞈ, kʼoeˇ 
loꞈ-ehˇ pyeuꞈ luꞈ-eu meh. 
30Ehˇ kʼawꞈ, Jaˇliꞈ laꞈ kʼoeˇ ehˇ taˬ-euˬ heu loꞈ-ehˇ jaˆ-eu meh. “Zaˬ miˬ zaˬ zaˬ kʼaˆ 
kʼoeˇ gʼaˬ hawˇ-eu aˬ yawꞈ-euˬ aˬ li-ahˇ teh dzeh-awˬ. Aˬ jeˬ miˇ neh ehˇ naˇ, zaˬ miˬ 
zaˬ zaˬ kʼaˆ o neh dehꞈ le-euˬ aˬ li-aˬ, zaˬ kʼaˆ maˬ ngeuˇ-eu zaˬ miˬ zaˬ gʼaˬ o neh 
dehꞈ le-euˬ aˬ li loꞈ-ehˇ jeˬ biˇ maˬ oꞈ-a.” 
31Aˬ yuiꞈ aˬ nyiˇ Ka li zaˬ deuˬ-oˇ, aˬ dui-aˬ, zaˬ miˬ zaˬ zaˬ kʼaˆ o neh dehꞈ le-euˬ zaˬ 
deuˬ maˬ ngeuˇ. Zaˬ kʼaˆ maˬ ngeuˇ-eu zaˬ miˬ zaˬ gʼaˬ o neh dehꞈ le-euˬ zaˬ deuˬ 
ma.  

Gaˬlaˬtiˆ 5 

Buˬ-iˇ-euˬ miˇ neh zaˬ kʼaˆ taˬ paˇ geuꞈ 

1Aˬ dui buˬ-iˇ-euˬ tsawˇ haˬ pyeuꞈ laˇ ni, Ka li neh aˬ dui-ahˇ bi buˬ-iˇ laꞈ-euˬ meh. 
Kʼoeˇ miˇ neh, buˬ-iˇ-euˬ tsawˇ haˬ loꞈ-ehˇ ziꞈ dah ni jawˇ-awˬ. Zaˬ kʼaˆ taˬ paˇ geuꞈ.  
2Ngaˇ Pawˇluˆ heu loꞈ-ehˇ ehˇ-eu ma. Naw maꞈ baˆ kʼoˆ mehˬ dzaˬ yehˬ naˇ, naw 
maꞈ gʼaˇ duˬ Ka li gaˇ dahˇ maˬ paˇ tsoeˬ meh.  
3Ngaˇ tiˬ poˆ paˇ ehˇ nehˬ nyaˇ. Baˆ kʼoˆ mehˬ dzaˬ kʼaˇ yehˬ-euˬ tsawˇ haˬ-aˬ, Zahˇ 
dawˬ kʼoꞈ dawˬ dawˬ tawˆ luꞈ-ahˇ ya mˇ byah meh.  
4Naw maꞈ Zahˇ dawˬ kʼoꞈ dawˬ-ahˇ mˇ byah-eu laꞈ kʼoeˇ Miˬyehˇ-ahˇ tsaˬ leˇ tsahˇ 
leˇ ni leh jeh-eu tsawˇ haˬ deuˬ-aˬ, Ka li-ahˇ maˬ paˇ taꞈ-ehˇ, Miˬyehˇ gʼawˬ shaˬ gaˬ-
eu guiˬ lahˬ-euˬ laꞈ nyiˇ paw jawˇ-eu tsawˇ haˬ deuˬ pyeuꞈ-eu meh.  

5Nga maꞈ law nmˇ-aˬ, nga maꞈ-euˬ jah-eu jeˬ laꞈ kʼoeˇ Yaw sahˇ Miˬyehˇ-euˬ baoˬ 
gaˇ mˇ-eu baˬ da neh Miˬyehˇ-ahˇ tsaˬ leˇ tsahˇ leˇ nya gaˇ noeˬ tmˬ kʼaˇ za ma.  
6Aˬ jeˬ miˇ neh ehˇ naˇ, Yeˬsuˇ Ka li laꞈ kʼoeˇ jawˇ-eu tsawˇ haˬ deuˬ gʼaˇ duˬ, baˆ kʼoˆ 
mehˬ dzaˬ yehˬ-euˬ hawˇ-eu maˬ yehˬ-euˬ tiˬ pawꞈ-iˬ beu gaˇ duˬ maˬ jaˆ-a. Gʼoeˇ-
eu gaˬ-eu jeˬ mˇ doˆ shaˇ doˆ laꞈ nya-eu jah-eu kʼoeˇ tiˬ jeˬ tehꞈ-ehˇ gaˇ dahˇ tsoeˬ-
eu jeˬ pyeuꞈ-eu meh.  
7Dzeuˇ laˇ ngeh naw maꞈ yaw muiˬ paˬ-ehˇ mˇ luꞈ shaˇ luꞈ-eu meh. Yaw tsaˬ yaw 
dawˇ jeˬ-ahˇ naw maꞈ maˬ naˇ haˬ geuꞈ ni aˬ suˇ gʼaˬ laˆ tsoeˬ-euˬ ta.  
8Kʼoeˇ-aˬ, naw maꞈ-ahˇ kuˇ-euˬ gʼaˬ pyeuꞈ-eu Miˬyehˇ neh mˇ-euˬ jeˬ maˬ ngeuˇ-a.  
9“Cehˇ meu tiˬ tsmˇ tsmˇ lah-ehˇ bi poˬ laˇ-eu gʼaˇ duˬ dehˬ tseˬ ui cuiˆ tehꞈ-ehˇ ya 
dawˆ-eu meh” lehˇ ehˇ taˬ-euˬ meh.  
10Ehˇ kʼawꞈ, naw maꞈ-ahˇ ngaˇ jah coeˇ-eu nui ma ahˇ te siˬ. Aˬ dui-aˬ, Sahˬpaˬ 
Yeˬsuˇ laꞈ kʼoeˇ jawˇ luꞈ-eu miˇ neh, ngaˇ jah-eu jeˬ-ahˇ naw maꞈ maˬ jah ni yawˬ 
paw yawˬ maˬ iˇ pyawˇ-aˇ lehˇ ngaˇ siˬ nya ma. Ehˇ kʼawꞈ, naw maꞈ-ahˇ laˆ shaˬ-eu 
tsawˇ haˬ aˬ geu gʼaˬ maˬ kaˬ, Miˬyehˇ neh kʼehˬ nehˬ kʼaˆ nehˬ-euˬ jeˬ-ahˇ ya daˬ 
tehꞈ-a.  
11Ehˇ kʼawꞈ aˬ yuiꞈ aˬ nyiˇ Ka li zaˬ deuˬ-oˇ, baˆ kʼoˆ mehˬ dzaˬ ya yehˬ meh lehˇ 
ngaˇ mehˬ-euˬ law nmˇ-aˬ, kʼehˬ-eu kʼaˆ-eu jeˬ-ahˇ ya daˬ nmˇ loˇ. Ngaˇ kʼoeˇ loꞈ-ehˇ 
mehˬ-euˬ law nmˇ-aˬ, Ka li-euˬ laꞈ yaꞈ gaˇ kawˆ mehˬ-eu jeˬ-ahˇ taꞈ leˇ-awˇ aˬ cawˬ 
sahˬ tiꞈ tiꞈ paˬ-ehˇ gʼeh-eu jeˬ maˬ paˇ jaˆ-aˇ.  
12Naw maꞈ-ahˇ laˆ shaˬ-eu tsawˇ haˬ kʼoeˇ deuˬ bi iˇ byoˆ jiˇ mawꞈ miˇ-a. Aˬ yawꞈ 
maꞈ yawˬ haˇ yawˬ ha shawꞈ luꞈ-uˇ.  
13Aˬ yuiꞈ aˬ nyiˇ Ka li zaˬ deuˬ-oˇ, naw maꞈ-aˬ, bi buˬ-iˇ-eu gʼaˇ duˬ kuˇ doˆ gʼaˬ-euˬ 
tsawˇ haˬ meh. Ehˇ kʼawꞈ, buˬ-iˇ-euˬ kʼoeˇ-aˬ, naw maꞈ-euˬ shiˬ shaˬ jiˇ nui loˆ mˇ-eu 
gʼaˇ duˬ taˬ bi pyeuꞈ. Gʼoeˇ-eu gaˬ-eu laꞈ kʼoeˇ tiˬ gʼaˬ tiˇ gʼaˬ ngehˬ gʼeh-awˬ.  
14Aˬ jeˬ miˇ neh ehˇ naˇ, Zahˇ dawˬ kʼoꞈ dawˬ dawˬ tawˆ luꞈ, “Yawˬ haˇ yawˬ ha gaˬ-
eu loꞈ-ehˇ, yawˬ ha dawˬ peh jawˇ-eu tsawˇ haˬ-ahˇ gaˬ-awˬ” lehˇ ehˇ-eu dawˬ kʼoeˇ 
dawˬ laꞈ kʼoeˇ byah laˇ jiˇ-euˬ meh.  
15Ehˇ kʼawꞈ, naw maꞈ bawˇ tsahˬ jeˬ zaˬ yaw haiˬ deuˬ loꞈ-ehˇ tiˬ gʼaˬ tiˇ gʼaˬ coeˬ leˇ 
naˇ leˇ-eu jeˬ jahˇ luꞈ naˇ, haw taˬ-awˬ, tiˬ gʼaˬ tiˇ gʼaˬ puiˆ byoˆ leꞈ tehꞈ-a.  

Yaw sahˇ Miˬyehˇ hawˇ-eu shiˬ shaˬ jiˇ nui kʼahˇ 

16Ngaˇ ehˇ mawꞈ-eu-aˬ, heu loꞈ-ehˇ ma. Yaw sahˇ Miˬyehˇ sheuˬ gʼeh-eu mehˬ nah 
caw teh-awˬ. Shiˬ shaˬ jiˇ nui kʼahˇ mehˬ nah taˬ iˇ. 
17Aˬ jeˬ miˇ neh ehˇ naˇ, shiˬ shaˬ jiˇ nui kʼahˇ-aˬ, Yaw sahˇ Miˬyehˇ-ahˇ maˬ tsaˬ leˇ-
ehˇ, Yaw sahˇ Miˬyehˇ kʼawꞈ, shiˬ shaˬ jiˇ nui kʼahˇ-ahˇ maˬ tsaˬ leˇ-a. Heu nyiˬ jeˬ-
aˬ, tiˬ jeˬ tiˇ jeˬ muiˇ-eu miˇ neh, naw maꞈ yawˬ ha mˇ mawꞈ-eu jeˬ maˬ mˇ nya-a.  
18Yaw sahˇ Miˬyehˇ sheuˬ gʼeh-eu mehˬ nah naw maꞈ caw teh naˇ, Zahˇ dawˬ kʼoꞈ 
dawˬ-euˬ uˬ moˆ naw maꞈ maˬ paˇ jawˇ meh.  

19Shiˬ shaˬ jiˇ nui kʼahˇ neh mˇ-euˬ gaˇ deuˬ-aˬ, heu loꞈ-ehˇ bya cehˆ ni mawˇ laˇ-eu 
meh. Kʼaˬ miˬ sheu-eu, maˬ muiˬ maˬ shawˇ-eu, maˬ tsaˬ maˬ dawˇ-eu laꞈ kʼoeˇ yuꞈ 
taꞈ joe taꞈ-eu,  
20tahˬ pahˬ aˬ ma mawˇ kawˇ-ahˇ uˬ duˬ tahˬ-eu, maw loˬ ja maw-ahˇ gʼoe-eu, tiˬ 
gʼaˬ tiˇ gʼaˬ muiˇ-eu, dawꞈ-eu ceh-eu, mehˇ juiˇ juiˇ-eu, nui ma pehˇ-eu, yawˬ ha gʼaˇ 
duˬ tehꞈ-ehˇ shaˇ noeˬ-eu, gʼawˬ-iˇ gʼehˇ-iˇ-eu, aˇ muˇ muˇ paˆ-eu nui ma ahˇ-eu,  
21myaˆ naˆ-eu, dzaˬ yehꞈ dawˇ yehꞈ-eu, maˬ tsaˬ maˬ dawˇ-eu bawˬ-iˬ gʼeh-eu, heu 
loꞈ-ehˇ gʼeh-eu deuˬ mˇ doˆ laꞈ-eu meh. Kʼoeˇ loꞈ-ehˇ dehꞈ-eu tsawˇ haˬ deuˬ-aˬ, 
Miˬyehˇ Miˇ kʼahˬ-ahˇ maˬ ya uˇ lehˇ-a lehˇ dzeuˇ laˇ ngeh ngaˬ neh naw maꞈ-ahˇ 
ehˇ-euˬ loꞈ-ehˇ, nymˬ-mˇ kʼawꞈ tiˬ poˆ paˇ ehˇ-eu ma.  
22Ehˇ kʼawꞈ, Yaw sahˇ Miˬyehˇ laꞈ kʼoeˇ siˬ le-eu aˇ siˬ deuˬ-aˬ, gʼoeˇ-eu gaˬ-eu, laˬ 
kʼaˬ cehˇ-eu, nui saˇ oꞈ-eu, nui ma gʼawˬ mahˇ ni taˬ-eu, gʼawˬ shaˬ gaˬ-eu nui ma 
ahˇ-eu, yaw muiˬ jeˬ mˇ-eu, saˇ jaˇ ziꞈ-eu,  
23nui nahˬ nui yu ahˇ-eu, yawˬ ha-euˬ nui ma-ahˇ gʼaˬ leˇ-eu, heu deuˬ meh. Heu 
deuˬ-ahˇ laˆ tsoeˬ-eu zahˇ dawˬ kʼoꞈ dawˬ tiˬ dawˬ-iˬ maˬ jaˆ-a.  
24Yeˬsuˇ Ka li-ahˇ taꞈ-eu tsawˇ haˬ deuˬ-aˬ, shiˬ shaˬ jiˇ nui kʼahˇ hawˇ-eu shiˬ shaˬ 
jiˇ-euˬ nui noeˬ nui loˆ dawˬ tawˆ luꞈ-ahˇ laˆ sehꞈ jiˇ-euˬ meh.  
25Aˬ dui Yaw sahˇ Miˬyehˇ-ahˇ gʼoe-awˇ dehꞈ luꞈ-eu ngeuˇ naˇ, Yaw sahˇ Miˬyehˇ-
ahˇ gʼoe-awˇ mehˬ hu paw cah gʼeh kaˇ-euˇ.  
26Nui ma huiˬ-eu jeˬ, tiˬ gʼaˬ tiˇ gʼaˬ ceh cawˬ cawˬ-eu jeˬ hawˇ-eu, tiˬ gʼaˬ tiˇ gʼaˬ 
myaˆ naˆ-eu jeˬ-ahˇ byehˇ dzeh jiˇ kaˇ-euˇ.  

Gaˬlaˬtiˆ 6 

1Aˬ yuiꞈ aˬ nyiˇ Ka li zaˬ deuˬ-oˇ, tsawˇ haˬ tiˬ gʼaˬ na mˇ lehˬ naˇ, naw maꞈ laꞈ kʼoeˇ 
guiˬ lahˬ saꞈ laˇ paw gʼaˬ kʼaˆ-eu deuˬ aˬ yawꞈ-ahˇ ciˬ tuˇ nehˬ-eu tsaˬ meh. Ehˇ 
kʼawꞈ, nui nahˬ nui yu ahˇ-eu laꞈ kʼoeˇ ciˬ tuˇ nehˬ-awˬ. Yawˬ ha kʼawꞈ, muˇ juˇ juˇ-
eu mehˬ nah maˬ ya caw teh gʼeh ni yahˇ-awˬ.  
2Tiˬ gʼaˬ tiˇ gʼaˬ kʼaˆ behˆ caw pi-eu laꞈ kʼoeˇ, Ka li-euˬ zahˇ dawˬ kʼoꞈ dawˬ-ahˇ mˇ 
byah-awˬ.  
3Tsawˇ haˬ tiˬ gʼaˬ na, tiˬ jeˬ-iˬ maˬ mˇ maˬ shaˇ nya kʼawꞈ maˬ gaˇ ma lehˇ noeˬ naˇ, 
yawˬ haˇ yawˬ ha jaˬ myawꞈ myawꞈ gaˇ duˇ-eu meh.  
4Yawˬ gʼaˬ na luꞈ yawˬ ha aˬ joˆ-ehˇ mˇ luꞈ shaˇ luꞈ-eu gaˇ kawˆ shaˇ noeˬ-eu tsaˬ 
meh. Yawˬ ha yaw muiˬ jeˬ mˇ-euˬ miˇ neh kʼahˬ sehˇ jehˆ mawꞈ naˇ, aˬ cawˬ neh 
mˇ taˬ-euˬ jeˬ-ahˇ ciˬ cehˆ maˬ cehˆ ni jehˆ-eu tsaˬ meh.  
5Aˬ jeˬ miˇ neh ehˇ naˇ, tsawˇ haˬ yawˬ gʼaˬ na luꞈ yawˬ ha ya pi-eu kʼaˆ behˆ yawˬ 
ha jaˆ meh.  
6Miˬyehˇ dawˬ kawˬ dzaw luꞈ-eu tsawˇ haˬ-aˬ, yawˬ ha kʼaˇ jaˆ-eu yaw muiˬ jeˬ 
dawˬ tawˆ luꞈ yawˬ ha-ahˇ mehˬ nehˬ laꞈ-eu gʼaˬ-ahˇ biˇ nehˬ-eu tsaˬ meh.  
7Naw maꞈ taˬ noeˬ lehˬ. Tsawˇ haˬ tiˬ gʼaˬ-iˬ Miˬyehˇ-ahˇ maˬ myawꞈ dzeuˇ nya-a. 
Yawˬ ha neh kʼaˇ sehˬ-euˬ jeˬ yawˬ ha ya yehˬ-eu meh.  

8Shiˬ shaˬ jiˇ nui kʼahˇ-ahˇ taꞈ-eu siˬ yoeˬ sehˬ naˇ, shiˇ-eu jeˬ ya yehˬ tehꞈ-a. Yaw 
sahˇ Miˬyehˇ-ahˇ taꞈ-eu siˬ yoeˬ sehˬ naˇ, mˬ maˬ maˬ byaˆ zaˇ ziˇ dehꞈ-eu jeˬ ya 
yehˬ tehꞈ-a.  
9Kʼoeˇ miˇ neh, gʼaˬ byehˆ maˬ byehˆ ni yaw muiˬ jeˬ mˇ kaˇ-euˇ. Aˬ dui nui ma maˬ 
cawˆ naˇ, aˇ yamˬ keuˆ laˇ ngeh ya yehˬ tehꞈ-a.  
10Kʼoeˇ miˇ neh, kʼaˇ yehꞈ laˇ ngeh tsawˇ haˬ yawˬ gʼaˬ na luꞈ-ahˇ yaw muiˬ jeˬ mˇ 
nehˬ kaˇ-euˇ. Jah-eu jeˬ laꞈ kʼoeˇ aˬ dui-euˬ aˬ yuiꞈ aˬ nyiˇ pyeuꞈ-eu deuˬ-ahˇ, aˬ 
cawˬ-ahˇ naˆ maˬ tseˇ yaw muiˬ jeˬ mˇ nehˬ kaˇ-euˇ.  

Aˇ saˬ saˬ-eu dawˬ 

11Ngaˬ-euˬ aˬ laꞈ neh naw maꞈ-ahˇ boꞈ nehˬ-euˬ sahˬ boꞈ aˇ mawˇ heu deuˬ aˇ naˆ ni 
huiˬ gaˇ haw sheˇ.  
12Naw maꞈ-ahˇ baˆ kʼoˆ mehˬ dzaˬ bi yehˬ-eu lehˇ ciˬ tehˬ luꞈ-eu tsawˇ haˬ kʼoeˇ 
deuˬ-aˬ, laꞈ nyiˇ paw tehꞈ-ehˇ yaw muiˬ jahˇ geuꞈ-awˇ, kʼahˬ sehˇ jehˆ-eu tsawˇ haˬ 
deuˬ meh. Ka li-euˬ laꞈ yaꞈ baˬ da neh kʼehˬ-eu kʼaˆ-eu jeˬ-ahˇ maˬ ya daˬ ni, aˬ 
yawꞈ maꞈ kʼoeˇ loꞈ-ehˇ mˇ nya-eu jeˬ pyeuꞈ-eu meh.  
13Baˆ kʼoˆ mehˬ dzaˬ yehˬ-euˬ tsawˇ haˬ deuˬ kʼawꞈ, Zahˇ dawˬ kʼoꞈ dawˬ mehˬ nah 
maˬ caw teh-a. Shiˬ shaˬ jiˇ gʼawˇ mawˇ-ahˇ taꞈ-eu zahˇ heu hmˬ-ahˇ naw maꞈ mˇ ni 
aˬ yawꞈ maꞈ jahˇ nya ma lehˇ kʼahˬ sehˇ jehˆ mawꞈ-eu miˇ neh, naw maꞈ-ahˇ baˆ kʼoˆ 
mehˬ dzaˬ bi yehˬ mawꞈ-eu meh.  
14Ngaˇ tehꞈ law nmˇ-aˬ, aˬ dui-euˬ Sahˬpaˬ Yeˬsuˇ Ka li-euˬ laꞈ yaꞈ gaˇ kawˆ tehꞈ-ehˇ 
kʼahˬ sehˇ jehˆ ma. Laꞈ yaꞈ baˬ da neh, miˇ tsaˬ heu-ahˇ taꞈ-eu jeˬ ngaˬ-euˬ gʼaˇ duˬ 
yaw shiˇ-ahˇ duˇ-awˇ, ngaˇ kʼawꞈ miˇ tsaˬ-ahˇ taꞈ-eu jeˬ-euˬ gʼaˇ duˬ yaw shiˇ-ahˇ 
duˇ-eu ma.  
15Baˆ kʼoˆ mehˬ dzaˬ yehˬ-euˬ maˬ ehˇ, maˬ yehˬ-euˬ maˬ ehˇ, huiˬ-eu gaˇ kawˆ maˬ 
ngeuˇ-a. Tsawˇ haˬ yaw shuiꞈ pyeuꞈ laˇ-eu tehꞈ-ehˇ huiˬ dui dui-eu gaˇ kawˆ pyeuꞈ-
eu meh.  
16Yaw dehꞈ dehꞈ ngeh zahˇ sahˇ kʼoꞈ heu hmˬ mehˬ nah kʼaˇ caw teh-eu tsawˇ haˬ 
deuˬ kʼoeˇ taˆ, nui saˇ oꞈ-eu jeˬ hawˇ-eu Miˬyehˇ-euˬ gʼawˬ shaˬ gaˬ-eu guiˬ lahˬ jaˆ 
luꞈ-uˇ. Aˬ yawꞈ maꞈ hawˇ-eu Miˬyehˇ-euˬ tsawˇ haˬ dawˬ tawˆ luꞈ kʼoeˇ taˆ jaˆ luꞈ-uˇ.  
17Aˇ saˬ saˬ-eu dawˬ heu loꞈ-ehˇ ehˇ-eu ma. Iˬ nah taꞈ naˇ, tsawˇ haˬ tiˬ gʼaˬ-iˬ ngaˬ-
ahˇ taˬ paˇ laˆ suˬ saˬ nehˬ laꞈ. Aˬ jeˬ miˇ neh ehˇ naˇ, ngaˬ-euˬ gʼawˇ mawˇ kʼoeˇ taˆ 
daˬ luꞈ-eu aˬ cawˬ neh bi kʼehˬ-euˬ maˇ byawꞈ heu deuˬ-aˬ, ngaˇ Yeˬsuˇ-euˬ zaˬ kʼaˆ 
meh lehˇ saˇ kiˇ kamˬ luꞈ meh.  
18Aˬ yuiꞈ aˬ nyiˇ Ka li zaˬ deuˬ-oˇ, aˬ dui-euˬ Sahˬpaˬ Yeˬsuˇ Ka li-euˬ guiˬ lahˬ yaw 
dzahˇ naw maꞈ kʼoeˇ taˆ jaˆ luꞈ-uˇ. Aˬ miˬ.  

Eˇpeˇsu 

Eˇpeˇsu 1 

1Miˬyehˇ nui ma tsaˬ-eu miˇ neh Yeˬsuˇ Ka li-euˬ gʼaˬ kʼehˇ ya geuꞈ luꞈ-eu ngaˇ 
Pawˇluˆ, Yeˬsuˇ Ka li laꞈ kʼoeˇ saˇ jaˇ ziꞈ-eu Eˇpeˇsu meuˬ-ahˇ jawˇ-eu Miˬyehˇ-euˬ 
tsawˇ haˬ deuˬ jawˇ gaˇ sahˬ boꞈ boꞈ ahˇ leꞈ-eu ma.  
2Aˬ dui-euˬ Aˬda Miˬyehˇ hawˇ-eu Sahˬpaˬ Yeˬsuˇ Ka li-euˬ guiˬ lahˬ yaw dzahˇ 
hawˇ-eu nui saˇ oꞈ-eu jeˬ, naw maꞈ kʼoeˇ taˆ keuˆ le luꞈ-uˇ.  

Yeˬsuˇ Ka li laꞈ kʼoeˇ za-euˬ saꞈ laˇ paw-euˬ guiˬ lahˬ 

3Aˬ dui-euˬ Sahˬpaˬ Yeˬsuˇ Ka liˬeuˬ Aˬda pyeuꞈ-eu Miˬyehˇ-euˬ guiˬ lahˬ-ahˇ ja 
ceuˬ kaˇ-euˇ. Aˬ jeˬ miˇ neh ehˇ naˇ, mˬ taˆ miˇ kʼahˬ-ahˇ jaˆ-eu saꞈ laˇ paw-euˬ guiˬ 
lahˬ yawˬ jeˬ na luꞈ, Yeˬsuˇ Ka li laꞈ kʼoeˇ aˬ dui-ahˇ aˬ yawꞈ biꞈ laꞈ-euˬ meh.  
4Miˬyehˇ-euˬ mehˬ shi aˬ dui muiˬ-awˇ shawˇ-awˇ, iˬ baˇ taˬ kʼaˇ maˬ bi za-eu gʼaˇ 
duˬ, miˇ tsaˬ tahˬ kʼawˇ heu maˬ beh mi naˆ-ehˇ Yeˬsuˇ Ka li laꞈ kʼoeˇ Miˬyehˇ neh aˬ 
dui-ahˇ tseˇ doˆ taˬ-euˬ meh.  
5Miˬyehˇ aˬ dui-ahˇ gaˬ-eu miˇ neh, Yeˬsuˇ Ka li-ahˇ gʼoe-awˇ aˬ dui-ahˇ aˬ yawꞈ-euˬ 
zaˬ deuˬ bi pyeuꞈ laˇ-eu gʼaˇ duˬ noeˬ tsehˆ taˬ-euˬ meh. Kʼoeˇ loꞈ-ehˇ bi pyeuꞈ laˇ-
eu gʼaˇ duˬ aˬ yawꞈ laˬ kʼaˬ cehˇ-awˇ noeˬ tmˬ taˬ-euˬ meh.  
6Aˬ yawꞈ-euˬ huiˬ dui muiˬ dui dui-eu gʼawˬ shaˬ gaˬ-eu guiˬ lahˬ kʼoeˇ, aˬ yawꞈ gaˬ 
dui dui-eu aˬ yawꞈ-euˬ Zaˬmaˇ laꞈ kʼoeˇ aˬ dui-ahˇ biꞈ laꞈ-euˬ miˇ neh, Miˬyehˇ-ahˇ 
ja ceuˬ kaˇ-euˇ.  
7Aˬ jeˬ miˇ neh ehˇ naˇ, Ka li kamˇ shiˇ-euˬ baˬ da neh aˬ dui ya buˬ-iˇ-awˇ, aˬ dui-
euˬ iˬ baˇ-ahˇ pyehˬ nehˬ laꞈ-euˬ meh. Miˬyehˇ gʼawˬ shaˬ gaˬ-eu guiˬ lahˬ kʼoeˇ aˇ 
naˆ ni huiˬ-eu nga.  
8Aˬ yawꞈ aˬ dui-ahˇ kʼoeˇ myaˆ myaˆ-ehˇ biꞈ nehˬ laꞈ-euˬ meh. Miˬyehˇ-aˬ, aˬ yawꞈ-
euˬ zaˬ siˬ tsawˇ gahˇ hawˇ-eu noeˬ siˬ noeˬ mawˇ nya-eu jeˬ-ahˇ gʼoe-eu laꞈ kʼoeˇ,  
9aˬ yawꞈ neh noeˬ tmˬ taˬ-euˬ loꞈ-ehˇ Yeˬsuˇ Ka li-ahˇ gʼoe-awˇ mˇ byah-eu gʼaˇ duˬ 
lehˬ hmˬ taˬ-euˬ zaꞈ taˬ-euˬ jeˬ, aˬ dui-ahˇ bi siˬ bi mawˇ laꞈ-euˬ meh.  
10Aˇ yamˬ tsaˬ laˇ ngeh mˇ byah-eu gʼaˇ duˬ Miˬyehˇ neh noeˬ tsehˆ-awˇ lehˬ hmˬ 
taˬ-euˬ gaˇ kawˆ kʼoeˇ-aˬ, yawˬ jeˬ na luꞈ-euˬ uˬ duˬ pyeuꞈ-eu Ka li-ahˇ mˬ hawˇ-eu 
miˇ kʼoeˇ taˆ kʼaˇ beh taˬ-euˬ jeˬ dawˬ tawˆ luꞈ bi gawꞈ bi bawˆ leˇ-eu gʼaˇ duˬ pyeuꞈ-
eu meh.  
11Dawˬ tawˆ luꞈ Miˬyehˇ neh noeˬ tsehˆ-awˇ lehˬ hmˬ taˬ-euˬ loꞈ-ehˇ pyeuꞈ laˇ-euˬ 
meh. Aˇ dahˬ beh ngeh neh Miˬyehˇ noeˬ tsehˆ-awˇ lehˬ hmˬ taˬ-euˬ jaˆ-eu miˇ neh, 
Ka li laꞈ kʼoeˇ aˬ yawꞈ-euˬ tsawˇ haˬ bi pyeuꞈ laˇ-eu gʼaˇ duˬ aˬ dui -ahˇ tseˇ doˆ-euˬ 
meh.  
12Kʼoeˇ miˇ neh, Ka li-ahˇ noeˬ tmˬ beh beh-euˬ deuˬ pyeuꞈ-eu nga maꞈ-aˬ, Miˬyehˇ-
euˬ yaw shehꞈ kʼahˬ sehˇ-ahˇ ja ceuˬ-eu ma.  
13Naw maꞈ kʼawꞈ, naw maꞈ jawˇ gaˇ ka kʼoꞈ-eu jeˬ bi keuˆ le-euˬ Laˬ kʼaˬ cehˇ-eu 
Guiˬ lahˬ dawˬ pyeuꞈ-eu yaw tsaˬ yaw dawˇ dawˬ-ahˇ ya gaˬ-awˇ, Miˬyehˇ-euˬ 

tsawˇ haˬ pyeuꞈ laˇ-euˬ meh. Naw maꞈ Ka li-ahˇ jah-awˇ, Miˬyehˇ neh saˇ jaˇ dzaˬ 
taˬ-euˬ loꞈ-ehˇ Muiˬ-eu Shawˇ-eu Yaw sahˇ Miˬyehˇ bi oe-eu laꞈ kʼoeˇ, aˬ yawꞈ-euˬ 
tsawˇ haˬ bi pyeuꞈ tsehˆ-eu gʼaˇ duˬ naw maꞈ-ahˇ jmˬ diˬ taˬ-euˬ meh.  
14Yaw sahˇ Miˬyehˇ-aˬ, Miˬyehˇ neh aˬ yawꞈ-euˬ tsawˇ haˬ deuˬ-ahˇ saˇ jaˇ dzaˬ taˬ-
euˬ jeˬ-ahˇ aˬ dui aˬ diˇ za-eu gaˇ kawˆ saˇ kiˇ pyeuꞈ-awˇ, Miˬyehˇ aˬ yawꞈ-euˬ tsawˇ 
haˬ deuˬ-ahˇ tiˬ byah tiˬ loꞈ bi buˬ bi law-iˇ tehꞈ-a lehˇ aˬ dui-ahˇ bi siˬ duˬ laꞈ-euˬ 
jeˬ pyeuꞈ-eu meh. Aˬ yawꞈ-euˬ yaw shehꞈ kʼahˬ sehˇ-ahˇ ja ceuˬ kaˇ-euˇ.  

Pawˇluˆ guiˬ lahˬ shaˇ-eu 

15Heu baˬ da neh, sahˬ paˬ Yeˬsuˇ-ahˇ naw maꞈ jah-eu gaˇ kawˆ hawˇ-eu Miˬyehˇ-
euˬ tsawˇ haˬ dawˬ tawˆ luꞈ-ahˇ naw maꞈ gaˬ-eu gaˇ kawˆ ngaˇ ya gaˬ ngeh,  
16naw maꞈ gʼaˇ duˬ Miˬyehˇ-euˬ guiˬ lahˬ-ahˇ maˬ naˬ leˇ ni ja ceuˬ luꞈ ma. Ngaˇ guiˬ 
lahˬ shaˇ ngeh naw maꞈ gʼaˇ duˬ shaˇ-eu ma.  
17Naw maꞈ-ahˇ Yaw sahˇ Miˬyehˇ biꞈ nehˬ-eu gʼaˇ duˬ, baoˬ yaw shehꞈ kʼahˬ sehˇ 
huiˬ-eu Aˬda pyeuꞈ-eu aˬ duiˬ-euˬ Sahˬpaˬ Yeˬsuˇ Ka li-euˬ Miˬyehˇ-ahˇ ngaˇ shaˇ-
eu ma. Naw maꞈ Miˬyehˇ-ahˇ siˬ nya laˇ ni, yaw sahˇ Miˬyehˇ naw maꞈ-ahˇ zaˬ siˬ 
tsawˇ gahˇ bi ahˇ laˇ-awˇ, Miˬyehˇ gaˇ kawˆ pah mehˬ nehˬ laꞈ tehꞈ-a. 
18Miˬyehˇ naw maꞈ-ahˇ kuˇ-euˬ miˇ neh naw maꞈ aˬ jeˬ-ahˇ noeˬ tmˬ kʼaˇ za-eu gaˇ 
kawˆ maˬ ehˇ, aˬ yawꞈ neh aˬ yawꞈ-euˬ tsawˇ haˬ deuˬ-ahˇ biꞈ-eu lehˇ saˇ jaˇ dzaˬ 
taˬ-euˬ guiˬ lahˬ kʼoeˇ deuˬ aˇ naˆ ni zahˬ leˇ paˬ-ehˇ gʼeh-eu gaˇ kawˆ maˬ ehˇ, naw 
maꞈ siˬ nya laˇ ni, naw maꞈ-euˬ nui ma-ahˇ pah nehˬ-awˇ aˬ yawꞈ-euˬ yaw shehꞈ-
ahˇ bi mawˇ-eu gʼaˇ duˬ shaˇ-eu ma.  
19Jah-eu tsawˇ haˬ pyeuꞈ-eu aˬ dui-euˬ laꞈ kʼoeˇ gaˇ mˇ luꞈ-eu aˬ yawꞈ-euˬ baoˬ aˇ 
naˆ ni huiˬ-eu gaˇ kawˆ naw maꞈ siˬ nya laˇ ni shaˇ-eu ma. A dui laꞈ kʼoeˇ gaˇ mˇ luꞈ-
eu baoˬ kʼoeˇ-aˬ, gʼaˬ kʼaˆ dui dui-eu baoˬ pyeuꞈ-eu meh.  
20Baoˬ kʼoeˇ neh Ka li-ahˇ shiˇ-euˬ gaˇ bi gʼoꞈ dehꞈ laˇ-awˇ, mˬ kʼoeˇ taˆ miˇ kʼahˬ-ahˇ 
aˬ yawꞈ-euˬ aˇ maˇ paw bi nuiˇ-euˬ meh.  
21Mˬ kʼoeˇ taˆ uˆ lahˇ luꞈ-eu deuˬ pyeuꞈ-eu, uˆ lahˇ-eu deuˬ, sahˬ paˬ sahˬ ma deuˬ, 
baoˬ deuˬ hawˇ-eu, miˇ kʼah-ahˇ haw-eu pyaˆ-eu deuˬ dawˬ tawˆ luꞈ kʼoeˇ taˆ Ka li 
uˆ lahˇ-eu meh. Heu ziˇ maˬ ehˇ, aˬ kaˇ kaˇ ziˇ maˬ ehˇ, kʼaˇ biꞈ taˬ-euˬ tsawˇ myahˇ 
dawˬ tawˆ luꞈ kʼoeˇ taˆ huiˬ dzehˬ-eu tsawˇ myahˇ aˬ yawꞈ jaˆ-eu meh.  
22Dawˬ tawˆ luꞈ Miˬyehˇ neh Ka li-euˬ aˬ kuiˇ pehˬ zaˬ uˬ moˆ bi jaˆ-awˇ, Ka li zaˬ aˇ 
muˇ-euˬ gʼaˇ duˬ aˬ yawꞈ-ahˇ dawˬ tawˆ luꞈ kʼoeˇ taˆ uˬ duˬ bi geuꞈ-euˬ meh.  
23Ka li zaˬ aˇ muˇ-aˬ, Ka li tiˬ byah ni jawˇ-eu Ka li-euˬ gʼawˇ mawˇ meh. Ka li-aˬ, 
yawˬ jeˬ na luꞈ-ahˇ yawˬ gaˇ na luꞈ bi byah laˇ-eu gʼaˬ meh.  

Eˇpeˇsu 2 

Ka li laꞈ kʼoeˇ Miˬyehˇ aˬ dui-ahˇ bi dehꞈ laꞈ-euˬ 

1Dzeuˇ laˇ ngeh naw maꞈ Miˬyehˇ-euˬ dawˬ-ahˇ maˬ naˇ haˬ-ehˇ iˬ baˇ mˇ-euˬ miˇ 
neh, guiˬ lahˬ saꞈ laˇ paw shiˇ-euˬ gaˇ duˇ-eu meh. 
2Kʼoeˇ ngeh, miˇ tsaˬ heu-ahˇ taꞈ-eu maˬ muiˬ maˬ jaˬ-eu jeˬ mehˬ nah naw maꞈ 
caw teh-awˇ, mˬ hawˇ-eu miˇ yaw kaˬ-ahˇ uˆ lahˇ-eu yaw sahˇ-euˬ mehˬ nah caw 

teh-euˬ meh. Yaw sahˇ kʼoeˇ-aˬ, nymˬ-mˇ Miˬyehˇ-euˬ dawˬ-ahˇ maˬ naˇ haˬ-eu 
deuˬ-ahˇ uˆ lahˇ luꞈ-eu meh.  
3Aˬ dui dawˬ tawˆ luꞈ kʼawꞈ, aˬ yawꞈ maꞈ loꞈ-ehˇ shiˬ shaˬ jiˇ-euˬ nui kʼahˇ mehˬ nah 
dehꞈ dzeuˇ yaꞈ-awˇ, aˬ dui-euˬ nui ma gʼawˇ mawˇ kʼaˇ loˆ laˇ-euˬ jeˬ mˇ-euˬ ma. Aˬ 
dui-aˬ, miˇ tsaˬ zaˬ kʼaˇ ngeuˇ-eu ngeuˇ-awˇ, Miˬyehˇ nui ma pehˇ-eu jeˬ-ahˇ ya daˬ-
eu yaw duˬ baw-euˬ ma.  
4Ehˇ kʼawꞈ, Miˬyehˇ gʼawˬ shaˬ gaˬ-eu jeˬ myaˬ dui dui-awˇ, aˬ yawꞈ-euˬ gʼoeˇ-eu 
gaˬ-eu jeˬ huiˬ dui dui-eu meh.  
5Kʼoeˇ miˇ neh, aˬ dui Miˬyehˇ-euˬ ehˇ dawˬ maˬ naˇ haˬ-ehˇ guiˬ lahˬ saꞈ laˇ paw 
shiˇ luꞈ ngeh, aˬ yawꞈ aˬ dui-ahˇ Ka li nehˬ-ehˇ bi dehꞈ laꞈ-euˬ meh. Naw maꞈ ka 
kʼoꞈ-eu jeˬ za-euˬ kʼoeˇ-aˬ, Miˬyehˇ gʼawˬ shaˬ gaˬ-eu guiˬ lahˬ baˬ da neh meh.  
6Mˬ kʼoeˇ taˆ jaˆ-eu miˇ kʼahˬ-ahˇ Yeˬsuˇ Ka li nehˬ-ehˇ aˬ dui ya uˆ lahˇ ni, Miˬyehˇ 
neh aˬ dui-ahˇ Ka li nehˬ-ehˇ bi gʼoꞈ dehꞈ laˇ-euˬ meh.  
7Yeˬsuˇ Ka li laꞈ kʼoeˇ Miˬyehˇ neh aˬ dui-ahˇ bi mawˇ laꞈ-euˬ gʼoeˇ-eu gaˬ-eu jeˬ laꞈ 
kʼoeˇ ahˇ-eu maˬ ehˇ jiˇ coeˇ ni huiˬ-eu aˬ yawꞈ-euˬ guiˬ lahˬ yaw dzahˇ-ahˇ, aˬ kaˇ 
kaˇ ziˇ keuˆ ni a myah luꞈ bi siˬ bi mawˇ-eu gʼaˇ duˬ, Miˬyehˇ kʼoeˇ loꞈ-ehˇ mˇ-euˬ jeˬ 
pyeuꞈ-eu meh.  
8Aˬ jeˬ miˇ neh ehˇ naˇ, naw maꞈ jah-eu laꞈ kʼoeˇ Miˬyehˇ-euˬ guiˬ lahˬ yaw dzahˇ 
baˬ da neh ka kʼoꞈ-eu jeˬ za-euˬ meh. Naw maꞈ leh jeh-awˇ mˇ-eu baˬ da neh za-euˬ 
maˬ ngeuˇ-a. Miˬyehˇ neh biꞈ-euˬ laꞈ sawˬ pyeuꞈ-eu meh.  
9Naw maꞈ mˇ-euˬ shaˇ-euˬ baˬ da neh za-euˬ maˬ ngeuˇ-a. Kʼoeˇ loꞈ-ehˇ ngeuˇ law 
nmˇ-aˬ, tsawˇ haˬ aˬ geu gʼaˬ maˬ kaˬ, kʼahˬ sehˇ jehˆ kʼaˇ za tehꞈ-a.  
10Nymˬ-mˇ aˬ dui kʼaˇ ngeuˇ-eu loꞈ-ehˇ Miˬyehˇ neh aˬ dui-ahˇ beh taˬ-euˬ meh. Aˬ 
yawꞈ neh aˬ dui-ahˇ bi mˇ-eu lehˇ lehˬ hmˬ taˬ-euˬ yaw muiˬ jeˬ-ahˇ aˬ dui mˇ nya 
ni, Yeˬsuˇ Ka li laꞈ kʼoeˇ aˬ dui-ahˇ beh taˬ-euˬ meh.  

Ka li laꞈ kʼoeˇ taꞈ leˇ dzoeˇ leˇ-eu 

11Kʼoeˇ miˇ neh, dehꞈ le ngeh neh Yuˇdaˆ tsawˇ haˬ maˬ ngeuˇ-eu naw maꞈ-ahˇ, 
Yuˇdaˆ tsawˇ haˬ deuˬ neh “baˆ kʼoˆ mehˬ dzaˬ maˬ yehˬ-euˬ tsawˇ haˬ” lehˇ bi kuˇ-
awˇ, Yuˇdaˆ tsawˇ haˬ deuˬ yawˬ haˇ yawˬ ha “baˆ kʼoˆ mehˬ dzaˬ yehˬ-euˬ tsawˇ haˬ 
deuˬ” lehˇ kuˇ-euˬ gaˇ taˬ ngehˇ. (Dawˬ kʼoeˇ dawˬ-aˬ, tsawˇ haˬ zaˬ neh shiˬ shaˬ jiˇ 
gʼawˇ mawˇ-ahˇ mˇ-euˬ jeˬ-ahˇ ehˇ mawꞈ-eu meh.) 
12Kʼoeˇ ngeh, naw maꞈ Ka li-ahˇ maˬ taꞈ leˇ-aˬ siˬ. Naw maꞈ-aˬ, aˬ cawˬ tsawˇ jeuˬ 
loꞈ-ehˇ pyeuꞈ-awˇ, Miˬyehˇ neh tseˇ doˆ-euˬ tsawˇ jeuˬ laꞈ kʼoeˇ maˬ ahˇ-a. Naw 
maꞈ-aˬ, Miˬyehˇ neh aˬ yawꞈ-euˬ tsawˇ haˬ deuˬ-ahˇ dzaˬ-euˬ dawˬ ma saˇ jaˇ-ahˇ 
maˬ ya taꞈ-ehˇ, miˇ tsaˬ heu kʼoeˇ taˆ noeˬ tmˬ duˬ maˬ jaˆ-eu uˬ taꞈ, Miˬyehˇ maˬ 
baw ni dehꞈ yaꞈ-euˬ meh.  
13Ehˇ kʼawꞈ, nymˬ-mˇ-aˬ, Ka li shiˇ dah-euˬ baˬ da neh, gaˇ mahˇ kaˬ-eu tsawˇ haˬ 
pyeuꞈ-eu naw maꞈ Yeˬsuˇ Ka li laꞈ kʼoeˇ dawˬ peh peh laˇ-euˬ meh. 
14Ehˇ kʼawꞈ, tsaˬ leˇ dzoeˇ leˇ-eu jeˬ-ahˇ Ka li yuˇ leꞈ-awˇ, Yuˇdaˆ tsawˇ haˬ hawˇ-eu 
aˬ cawˬ tsawˇ jeuˬ taꞈ leˇ dzoeˇ leˇ nya ni aˬ yawꞈ mˇ-euˬ meh. Tiˬ jeuˬ tiˇ jeuˬ muiˇ-
eu kaˇ pyawˇ lawˆ kaˬ-ahˇ aˬ yawꞈ-euˬ gʼawˇ mawˇ neh deh pyaˆ dzeh-euˬ meh.  

15Tsawˇ jeuˬ heu nyiˬ jeuˬ-ahˇ aˬ yawꞈ laꞈ kʼoeˇ tsawˇ jeuˬ yaw shuiꞈ tiˬ jeuˬ tehꞈ-
ehˇ bi pyeuꞈ laˇ-eu gʼaˇ duˬ, Yuˇdaˆ tsawˇ haˬ-euˬ Zahˇ dawˬ kʼoꞈ dawˬ hawˇ-eu zahˇ 
sahˇ kʼoꞈ deuˬ-ahˇ aˬ yawꞈ laˆ byoˆ-euˬ meh. Kʼoeˇ loꞈ-ehˇ mˇ-awˇ, tsaˬ leˇ dzoeˇ leˇ-
eu jeˬ bi keuˆ le-euˬ meh.  
16Ka li laꞈ yaꞈ kʼoeˇ taˆ kamˇ shiˇ-awˇ, tiˬ jeuˬ tiˇ jeuˬ muiˇ-eu nui ma-ahˇ laˆ cawˆ-
euˬ meh. Laꞈ yaꞈ baˬ da neh tsawˇ jeuˬ nyiˬ jeuˬ-ahˇ tiˬ jeuˬ tehꞈ-ehˇ bi pyeuꞈ laˇ-
awˇ, tiˬ gm-ehˇ Miˬyehˇ jawˇ gaˇ sheuˬ kʼoꞈ laꞈ-euˬ meh. 
17Ka li oe-awˇ Miˬyehˇ-ahˇ gaˇ mahˇ kaˬ-eu naw maꞈ-ahˇ maˬ ehˇ, Miˬyehˇ-ahˇ peh-
eu Yuˇdaˆ tsawˇ haˬ deuˬ-ahˇ maˬ ehˇ, tsaˬ leˇ dzoeˇ leˇ-eu Laˬ kʼaˬ cehˇ-eu Guiˬ lahˬ 
dawˬ mehˬ le-euˬ meh.  
18Yuˇdaˆ tsawˇ haˬ maˬ ehˇ, Yuˇdaˆ tsawˇ haˬ maˬ ngeuˇ-eu deuˬ maˬ ehˇ, aˬ dui 
dawˬ tawˆ luꞈ nui ma tiˬ siˬ tehꞈ-ehˇ taˬ-awˇ Miˬyehˇ jawˇ gaˇ jiˆ uˇ laˇ nya-eu heu-
aˬ, Ka li baˬ da neh meh.  
19Kʼoeˇ miˇ neh, Yuˇdaˆ tsawˇ haˬ maˬ ngeuˇ-eu naw maꞈ-aˬ, boeˇ miˬ siˬ kʼaˬ-ahˇ 
duˇ-eu aˬ cawˬ tsawˇ jeuˬ maˬ paˇ ngeuˇ meh. Miˬyehˇ-euˬ tsawˇ haˬ deuˬ nehˬ-ehˇ 
miˇ kʼahˬ aˬ yawꞈ tiˬ kʼahˬ-ahˇ taꞈ-eu miˇ kʼahˬ zaˬ deuˬ pyeuꞈ laˇ-awˇ, Miˬyehˇ-euˬ 
nymˇ kʼahˬ zaˬ deuˬ pyeuꞈ laˇ-euˬ meh.  
20Naw maꞈ kʼawꞈ, gʼaˬ kʼehˇ deuˬ hawˇ-eu Miˬyehˇ gʼaˇ duˬ ngehˬ dah-eu deuˬ neh 
gawˬ dahˬ beh taˬ-euˬ gaˇ gawˬ tsaꞈ daˆ leꞈ-euˬ nymˇ pyeuꞈ-awˇ, Yeˬsuˇ Ka li-aˬ, laꞈ 
coeˇ lo ziꞈpyeuꞈ-eu meh.  
21Aˬ yawꞈ-aˬ, nymˇ nymˇ lah-ehˇ tiˬ gaˇ gʼeu tawꞈ-awˇ, Sahˬpaˬ Miˬyehˇ-ahˇ a nehˬ-
euˬ muiˬ-eu shawˇ-eu uˬ duˬ tahˬ nymˇ bi pyeuꞈ laˇ-euˬ kʼaˬ lo tsaˬ byaˆ kʼoeˇ siˬ 
pyeuꞈ-eu meh.  
22Yaw sahˇ Miˬyehˇ-ahˇ gʼoe-eu laꞈ kʼoeˇ Miˬyehˇ jawˇ-eu jawˇ duˬ pyeuꞈ laˇ ni, naw 
maꞈ-ahˇ kʼawꞈ aˬ cawˬ nehˬ-ehˇ tiˬ kawˆ loꞈ-ehˇ Ka li laꞈ kʼoeˇ bi gawˬ ahˇ luꞈ-eu 
meh.  

Eˇpeˇsu 3 

Aˬ cawˬ tsawˇ jeuˬ gʼaˇ duˬ Pawˇluˆ gaˇ mˇ-euˬ 

1Kʼoeˇ baˬ da neh, naw maꞈ-euˬ gʼaˇ duˬ Yeˬsuˇ Ka li-euˬ gaˇ mˇ-euˬ miˇ neh tawˬ-
ahˇ ya uˇ-euˬ gʼaˬ pyeuꞈ-eu ngaˇ Pawˇluˆ, Miˬyehˇ-ahˇ guiˬ lahˬ shaˇ-eu ma.  
2Miˬyehˇ gʼawˬ shaˬ gaˬ-eu guiˬ lahˬ baˬ da neh naw maꞈ gʼaˇ duˬ muiˬ ni gaˇ heu 
hmˬ ngaˬ-ahˇ bi mˇ laꞈ-euˬ gaˇ kawˆ, naw maꞈ ya gaˬ duˬ taˬ-euˬ meh.  
3Miˬyehˇ-aˬ, aˬ yawꞈ neh zaꞈ taˬ-euˬ jeˬ ngaˬ-ahˇ pah mehˬ nehˬ laꞈ-euˬ meh. Gaˇ 
kawˆ heu ngaˇ yaw nymˇ nymˇ-ehˇ boꞈ taˬ-euˬ ma.  
4Naw maꞈ gui haw ngeh, Ka li-euˬ gaˇ kawˆ zaꞈ taˬ-euˬ jeˬ-ahˇ ngaˇ aˬ joˆ-ehˇ gʼoˆ 
shaw taˬ-euˬ gaˇ kawˆ ya siˬ tehꞈ-a.  
5Dzeuˇ laˇ ngeh, zaꞈ taˬ-euˬ gaˇ kawˆ heu tsawˇ haˬ zaˬ-ahˇ maˬ bi siˬ-aˬ. Ehˇ kʼawꞈ 
nymˬ-mˇ-aˬ, Yaw sahˇ Miˬyehˇ-ahˇ gʼoe-eu laꞈ kʼoeˇ aˬ yawꞈ-euˬ muiˬ-eu shawˇ-eu 
gʼaˬ kʼehˇ deuˬ hawˇ-eu Miˬyehˇ gʼaˇ duˬ ngehˬ dah-eu deuˬ-ahˇ Miˬyehˇ pah mehˬ 
nehˬ-euˬ meh.  

6Zaꞈ taˬ-euˬ kʼoeˇ-aˬ, heu loꞈ-ehˇ meh. Laˬ kʼaˬ cehˇ-eu guiˬ lahˬ dawˬ baˬ da neh, 
Yuˇdaˆ tsawˇ haˬ maˬ ngeuˇ-eu deuˬ kʼawꞈ Yuˇdaˆ tsawˇ haˬ deuˬ nehˬ-ehˇ tiˬ kawˆ 
loꞈ-ehˇ Miˬyehˇ-euˬ guiˬ lahˬ jeˬ biˇ oꞈ-eu meh. Nyiˬ deuˬ luꞈ gʼawˇ mawˇ tiˬ mawˇ-
ahˇ tehꞈ-ehˇ taꞈ-eu aˇ sehˇ deuˬ pyeuꞈ-awˇ, Yeˬsuˇ Ka li-ahˇ gʼoe-awˇ Miˬyehˇ neh 
saˇ jaˇ dzaˬ taˬ-euˬ jeˬ tiˬ kawˆ loꞈ-ehˇ za-euˬ meh.  
7Laˬ kʼaˬ cehˇ-eu Guiˬ lahˬ dawˬ mehˬ-eu gaˇ heu hmˬ-ahˇ mˇ-eu-aˬ, Miˬyehˇ neh laꞈ 
sawˬ biꞈ laꞈ-euˬ tiˬ jeˬ meh. Aˬ yawꞈ-euˬ baoˬ gaˇ mˇ-eu laꞈ kʼoe, kʼoeˇ loꞈ-ehˇ biꞈ laꞈ-
euˬ meh.  
8Miˬyehˇ-euˬ tsawˇ haˬ deuˬ laꞈ kʼoeˇ aˬ cawˬ taꞈ-ehˇ nyiˇ teˬ dzehˬ-eu gʼaˬ ngaˇ ma. 
Ehˇ kʼawꞈ, maˬ ehˇ jiˇ coeˇ gaˇ keuˆ ni byah dui kuꞈ dui dui-eu Ka li-euˬ guiˬ lahˬ gaˇ 
kawˆ aˬ cawˬ tsawˇ jeuˬ-ahˇ mehˬ-eu gʼaˬ bi geuꞈ laꞈ-euˬ meh.  
9Kʼoeˇ-aˬ, Miˬyehˇ neh lehˬ hmˬ taˬ-euˬ zaꞈ taˬ-euˬ jeˬ-ahˇ tsawˇ haˬ dawˬ tawˆ luꞈ 
bi mawˇ-eu gʼaˇ duˬ meh. Dawˬ tawˆ luꞈ-ahˇ beh-euˬ Miˬyehˇ-aˬ, aˬ yawꞈ neh zaꞈ 
taˬ-euˬ jeˬ-ahˇ aˇ hu ba neh iˬ nah keuˆ ni dehˬ kaˬ taˬ-euˬ meh.  
10Kʼoeˇ loꞈ-ehˇ dehˬ kaˬ taˬ-euˬ kʼoeˇ-aˬ, nymˬ-mˇ-euˬ aˇ yamˬ-ahˇ Ka li zaˬ aˇ muˇ-
ahˇ gʼoe-eu laꞈ kʼoeˇ, mˬ kʼoeˇ taˆ uˆ lahˇ luꞈ-eu mˬ taˆ gʼaˬ kʼehˇ deuˬ hawˇ-eu baoˬ 
jaˆ-eu deuˬ-ahˇ Miˬyehˇ-euˬ zaˬ siˬ tsawˇ gahˇ gʼawˬ mya jeˬ bi siˬ bi mawˇ-eu gʼaˇ 
duˬ pyeuꞈ-eu meh.  
11Miˬyehˇ kʼoeˇ loꞈ-ehˇ mˇ-eu kʼoeˇ-aˬ, aˬ yawꞈ neh mˬ maˬ maˬ byaˆ zaˇ ziˇ noeˬ 
tsehˆ taˬ-euˬ jeˬ pyeuꞈ-awˇ, aˬ dui-euˬ Sahˬpaˬ Yeˬsuˇ Ka li laꞈ kʼoeˇ bi byah laˇ-euˬ 
jeˬ pyeuꞈ-eu meh.  
12Ka liˬ-euˬ laꞈ kʼoeˇ hawˇ-eu aˬ yawꞈ-ahˇ jah-eu laꞈ kʼoeˇ aˬ dui nui ma ziꞈ dah ni 
taˬ-awˇ, Miˬyehˇ jawˇ gaˇ kʼaˬ duˬ ni le uˇ peuˬ-eu ma.  
13Kʼoeˇ miˇ neh, naw maꞈ nui ma taˬ baˬ lehˇ ngaˇ shaˇ-eu ma. Aˬ jeˬ miˇ neh ehˇ 
naˇ, ngaˇ ya daˬ luꞈ-eu heu-aˬ, naw maꞈ-euˬ gʼaˇ duˬ ma. Naw maꞈ-euˬ yaw shehꞈ 
kʼahˬ sehˇ gʼaˇ duˬ daˬ luꞈ-eu ma.  

Ka li-euˬ gʼoeˇ-eu gaˬ-eu jeˬ 

14Kʼoeˇ baˬ da neh, Aˬda-euˬ mehˬ shi ngaˇ pawˬ tsuiꞈ pawˬ dmˬ dmˬ-awˇ guiˬ lahˬ 
shaˇ-eu ma.  
15Mˬ kʼoeˇ taˆ kʼaˇ jawˇ-eu tsawˇ paˬ tsawˇ ca deuˬ hawˇ-eu miˇ tsaˬ kʼoeˇ taˆ kʼaˇ 
jawˇ-eu tsawˇ jeuˬ tsawˇ ca dawˬ tawˆ luꞈ, aˬ yawꞈ neh tsawˇ myahˇ biꞈ taˬ-euˬ 
meh.  
16Naw maꞈ-euˬ nui ma laꞈ kʼoeˇ gʼaˬ bi ahˇ laˇ ni, Yaw sahˇ Miˬyehˇ-ahˇ gʼoe-eu laꞈ 
kʼoeˇ aˬ yawꞈ-euˬ byah dui kuꞈ dui dui-eu yaw shehꞈ kʼahˬ sehˇ-euˬ baoˬ naw maꞈ-
ahˇ biꞈ-eu gʼaˇ duˬ Miˬyehˇ-ahˇ ngaˇ shaˇ-eu ma. 
17Naw maꞈ jah-eu baˬ da neh naw maꞈ laꞈ kʼoeˇ Ka li jawˇ le ni ngaˇ guiˬ lahˬ shaˇ-
eu ma. Naw maꞈ gʼoeˇ-eu gaˬ-eu jeˬ-ahˇ dawˬ pehˬ taˬ ni ngaˇ guiˬ lahˬ shaˇ-eu ma.  
18Ka li-euˬ gʼoeˇ-eu gaˬ-eu jeˬ aˇ naˆ ni huiˬ, aˇ naˆ ni mahˇ-awˇ, aˇ naˆ ni naꞈ, aˇ naˆ 
ni goˇ-eu gaˇ kawˆ, Miˬyehˇ-euˬ tsawˇ haˬ dawˬ tawˆ luꞈ tiˬ kawˆ loꞈ-ehˇ naw maꞈ 
gʼoˆ shaw nya-eu baoˬ ahˇ laˇ ni ngaˇ shaˇ-eu ma.  

19Aˬ yawꞈ-euˬ gʼoeˇ-eu gaˬ-eu jeˬ-aˬ, tiˬ byah tiˬ loꞈ maˬ siˬ duˬ nya-eu jeˬ pyeuꞈ-eu 
kʼawꞈ, gʼoeˇ-eu gaˬ-eu kʼoeˇ-ahˇ naw maꞈ siˬ nya laˇ-awˇ, Miˬyehˇ laꞈ kʼoeˇ byah luꞈ-
eu jeˬ naw maꞈ laꞈ kʼoeˇ byah laˇ luꞈ-uˇ.  
20Aˬ dui maˬ noeˬ keuˆ maˬ shaˇ keuˆ nya gaˇ keuˆ ni, aˬ dui laꞈ kʼoeˇ gaˇ mˇ luꞈ-eu 
aˬ yawꞈ-euˬ baoˬ-ahˇ gʼoe-awˇ biꞈ byah nehˬ laꞈ nya-eu gʼaˬ pyeuꞈ-eu 
21Miˬyehˇ-ahˇ, Ka li zaˬ aˇ muˇ laꞈ kʼoeˇ maˬ ehˇ, Yeˬsuˇ ka li laꞈ kʼoeˇ maˬ ehˇ, mˬ 
maˬ maˬ byaˆ zaˇ ziˇ aˬ myah luꞈ yaw shehꞈ kʼahˬ sehˇ huiˬ luꞈ-uˇ. Aˬ miˬ.  

Eˇpeˇsu 4 

Ka li-euˬ gʼawˇ mawˇ laꞈ kʼoeˇ tiˬ gaˇ taꞈ-eu 

1Sahˬpaˬ Yeˬsuˇ-euˬ gaˇ mˇ-eu miˇ neh tawˬ-ahˇ ya uˇ-euˬ tsawˇ haˬ pyeuꞈ-eu ngaˇ, 
naw maꞈ-ahˇ heu loꞈ-ehˇ shaˇ-eu ma. Miˬyehˇ naw maꞈ-ahˇ kuˇ ngeh aˬ yawꞈ neh 
noeˬ taˬ-euˬ aˇ tiˆ kʼoeˇ tiˆ-ahˇ dehꞈ keuˆ-awˬ.  
2Aˬ myah luꞈ nui nahˬ nui yu ahˇ-awˇ laꞈ oꞈ awꞈ-eu laꞈ kʼoeˇ, nui ma gʼawˬ mahˇ ni 
taˬ-awˬ. Goeˇ-eu gaˬ-eu laꞈ kʼoeˇ tiˬ gʼaˬ tiˇ gʼaˬ oˇ-awˬ.  
3Naw maꞈ-ahˇ tsaˬ leˇ dzoeˇ leˇ-eu jeˬ neh gahˇ dzahˬ-eu laꞈ kʼoeˇ, Yaw sahˇ Miˬyehˇ 
neh biꞈ-euˬ nui ma tiˬ siˬ tehꞈ-ehˇ taˬ-eu jeˬ-ahˇ kʼaˇ gʼeh nya-eu loꞈ-ehˇ jeˬ hmˬ 
geuꞈ-awˬ.  
4Miˬyehˇ naw maꞈ-ahˇ kuˇ-euˬ kʼoeˇ noeˬ tmˬ duˬ tiˬ jeˬ tehꞈ-ehˇ jaˆ-eu loꞈ-ehˇ, 
gʼawˇ mawˇ tiˬ mawˇ tehꞈ-ehˇ baw-awˇ, Yaw sahˇ Miˬyehˇ tiˬ gʼaˬ tehꞈ-ehˇ jawˇ-eu 
meh.  
5Sahˬpaˬ Miˬyehˇ tiˬ gʼaˬ tehꞈ-ehˇ jawˇ-awˇ, jah-eu tiˬ jeˬ tehꞈ-ehˇ jaˆ-awˇ, iˇ cuꞈ 
shawˇ-eu tiˬ jeˬ tehꞈ-ehˇ jaˆ-eu meh.  
6Tsawˇ jeuˬ dawˬ tawˆ luꞈ-euˬ Aˬda pyeuꞈ-eu Miˬyehˇ tiˬ gʼaˬ tehꞈ-ehˇ jawˇ-eu meh. 
Aˬ yawꞈ-aˬ, dawˬ tawˆ luꞈ kʼoeˇ taˆ Sahˬpaˬ pyeuꞈ-awˇ, dawˬ tawˆ luꞈ laꞈ kʼoeˇ gaˇ 
mˇ-awˇ, dawˬ tawˆ luꞈ laꞈ kʼoeˇ jawˇ-eu meh.  
7Aˬ dui yawˬ gʼaˬ na luꞈ aˬ cawˬ-ahˇ maˬ duˇ-eu laꞈ sawˬ za taˬ-euˬ ma. Kʼoeˇ-aˬ, 
yawˬ ha-ahˇ kʼaˇ geuˇ-eu loꞈ-ehˇ Ka li neh biꞈ laꞈ-euˬ meh.  
8Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ jaˆ-eu meh.  

“Aˬ yawꞈ yaw goˇ-ahˇ daˆ leˇ ngeh, tsawˇ haˬ gʼawˬ mya ni nyehꞈ gʼeh-awˇ, miˇ tsaˬ 
tsawˇ haˬ zaˬ-ahˇ, laꞈ sawˬ biꞈ nehˬ-euˬ meh.” 
9“Aˬ yawꞈ daˆ leˇ-euˬ” lehˇ ehˇ-eu kʼoeˇ, aˬ jeˬ-ahˇ ehˇ mawꞈ ta. Heu loꞈ-ehˇ ehˇ 
mawꞈ-eu meh. Yaw beh miˇ tsaˬ heu-euˬ naꞈ dui dui-eu tsahˇ-ahˇ aˬ yawꞈ oe ka-euˬ 
meh.  
10Zaꞈ ka le-euˬ gʼaˬ hawˇ-eu, mˬ miˇ dawˬ tawꞈ luꞈ-ahˇ jawˇ byah jiˇ-eu gʼaˇ duˬ mˬ 
le dzeuˇ gaˇ keuˆ ni gʼoꞈ daˇ leˇ-euˬ gʼaˬ-aˬ, aˬ yawꞈ tiˬ gʼaˬ meh.  
11“Miˇ tsaˬ zaˬ-ahˇ laꞈ sawˬ biˬ-euˬ” gʼaˬ-aˬ, aˬ yawꞈ meh. Tiˬ paˆ na deuˬ-ahˇ gʼaˬ 
kʼehˇ bi geuꞈ-awˇ, tiˬ paˆ na deuˬ-ahˇ Miˬyehˇ gʼaˇ duˬ ngehˬ dah-eu tsawˇ haˬ bi 
geuꞈ-eu gʼaˇ duˬ maˬ ehˇ, tiˬ paˆ na deuˬ-ahˇ Laˬ kʼaˬ cehˇ-eu Guiˬ lahˬ dawˬ mehˬ-
eu tsawˇ haˬ bi geuꞈ-eu gʼaˇ duˬ maˬ ehˇ, tiˬ paˆ na deuˬ-ahˇ Ka li zaˬ aˇ muˇ-ahˇ 

sheuˬ gʼeh-eu saˬ laˬ bi geuꞈ-eu gʼaˇ duˬ maˬ ehˇ, mehˬ-eu tsoˆ-eu saˬ laˬ bi geuꞈ-eu 
gʼaˇ duˬ maˬ ehˇ, aˬ yawꞈ laꞈ sawˬ biꞈ-euˬ meh.  
12Ka li-euˬ gʼawˇ mawˇ huiˬ laˇ mahˇ laˇ ni Miˬyehˇ-euˬ gaˇ bi mˇ-eu gʼaˇ duˬ, 
Miˬyehˇ-euˬ tsawˇ haˬ dawˬ tawˆ luꞈ-ahˇ lehˬ hmˬ laˆ saˆ dah nehˬ-eu lehˇ aˬ yawꞈ 
kʼoeˇ loꞈ-ehˇ laꞈ sawˬ biꞈ-euˬ meh.  
13Aˬ dui dawˬ tawˆ luꞈ, jah-eu jeˬ laꞈ kʼoeˇ maˬ ehˇ, Miˬyehˇ-euˬ Zaˬmaˇ-ahˇ siˬ nya-
eu jeˬ laꞈ kʼoeˇ maˬ ehˇ, nui ma tiˬ siˬ tehꞈ-ehˇ taˬ nya laˇ tehꞈ-a. Jah-eu jeˬ laꞈ kʼoeˇ 
aˬ dui tsawˇ kʼaˆ kʼaˆ laˇ-awˇ, Ka li byah-eu loꞈ-ehˇ aˬ dui kʼawꞈ byah laˇ tehꞈ-a.  
14Kʼoeˇ ngeh jawˇ aˬ dui-aˬ, jah-eu jeˬ laꞈ kʼoeˇ zaˬ loꞈ-ehˇ maˬ paˇ pyeuꞈ-ehˇ, aˬ 
cawˬ-ahˇ tsawˇ gahˇ gahˇ-awˇ gaˇ ma sheuˬ bahˬ nehˬ-eu tsawˇ haˬ deuˬ-euˬ mehˇ 
shuiˇ jaˬ lehˇ baw laˇ ngeh, aˬ dui-ahˇ maˬ baw poˆ maˬ baw laˆ nya-aˇ.  
15Gʼoeˇ-eu gaˬ-eu nui ma ahˇ-eu laꞈ kʼoeˇ yaw tsaˬ yaw dawˇ jeˬ ngehˬ-awˇ, aˬ dui-
euˬ uˬ duˬ pyeuꞈ-eu Ka li laꞈ kʼoeˇ yawˬ jeˬ na luꞈ ya bi huiˬ ya bi mahˇ laˇ tehꞈ-a.  
16Uˬ duˬ kʼoeˇ siˬ uˆ lahˇ-eu uˬ moˆ gʼawˇ mawˇ aˇ sehˇ dawˬ tawˆ luꞈ tiˬ gaˇ tsaˬ leˇ-
awˇ, uˬ duˬ-ahˇ gʼaˬ yuˇ taˬ-euˬ yoeˬ tsuiꞈ yoeˬ laꞈ deuˬ neh tiˬ sehˇ tiˇ sehˇ tsoꞈ tsaꞈ 
jiˇ taˬ-euˬ meh. Aˇ sehˇ aˬ yawꞈ sehˇ yawꞈ yawˬ ha-euˬ gaˇ mˇ ngeh, gʼawˇ mawˇ 
mawˇ lah-ehˇ huiˬ laˇ-awˇ, gʼoeˇ-eu gaˬ-eu jeˬ laꞈ kʼoeˇ gʼaˬ kʼaˆ dzehˬ laˇ-eu meh.  

Ka li laꞈ kʼoeˇ yaw shuiꞈ dehꞈ paˇ-eu 

17Lawˇ ciꞈ zaˬ loꞈ-ehˇ taˬ paˇ dehꞈ lehˇ, Sahˬ paˬ Yeˬsuˇ-euˬ tsawˇ myahˇ uˬ moˆ ngaˇ 
naw maꞈ-ahˇ yaw kʼaˆ kʼaˆ-ehˇ ehˇ-eu ma. Aˬ yawꞈ maꞈ-euˬ nui noeˬ gaˇ dahˇ maˬ 
tsoeˬ-a.  
18Aˬ yawꞈ maꞈ-euˬ nui ma zahˇ tsui ni gʼeh-eu meh. Aˬ yawꞈ maꞈ tiˬ jeˬ-iˬ maˬ siˬ 
nya-eu uˬ taꞈ, nui ma gʼahˇ-eu miˇ neh, Miˬyehˇ neh biꞈ-euˬ yaw dehꞈ dehꞈ-eu jeˬ-
ahˇ tiˬ pawꞈ-iˬ maˬ taꞈ-a.  
19Aˬ yawꞈ maꞈ shaꞈ dawˇ nya-eu nui ma byoˆ-iˇ jiˇ-awˇ, maˬ tsaˬ maˬ dawˇ-eu laꞈ 
kʼoeˇ kʼaˬ miˬ sheu-eu jeˬ mˇ-eu gʼaˇ duˬ gʼawˇ mawˇ a nehˬ gʼaˬ-awˇ, jawꞈ dui dui-
eu jeˬ dawˬ tawˆ luꞈ-ahˇ nui kʼahˇ tiˬ shiˇ mˇ-eu meh.  
20Naw maꞈ Ka li-ahˇ dzaw geuꞈ-euˬ-aˬ, kʼoeˇ loꞈ-ehˇ mˇ-eu gʼaˇ duˬ maˬ ngeuˇ-a.  
21Naw maꞈ aˬ yawꞈ gaˇ Kawˆ ya gaˬ duˬ gʼaˬ-awˇ, aˬ yawꞈ-euˬ mehˬ nah caw teh-eu 
tsawˇ haˬ pyeuꞈ-eu loꞈ-ehˇ, Yeˬsuˇ laꞈ kʼoeˇ ahˇ-eu yaw tsaˬ yaw dawˇ jeˬ gaˇ kawˆ 
aˬ cawˬ naw maꞈ-ahˇ mehˬ gʼaˬ-euˬ meh.  
22Nawˬ-ahˇ gaˇ ma bi dehꞈ bahˬ-eu jeˬ-ahˇ mˇ mawꞈ-eu nui kʼahˇ jaˆ ni nawˬ-ahˇ 
mehˇ shuiˇ shuiˇ-eu yaw dehꞈ dehꞈ-eu yaw oeˇ kʼoeˇ hmˬ-ahˇ lehˆ dzeh-awˬ. 
23Guiˬ lahˬ saꞈ laˇ paw naw maꞈ-euˬ nui ma yaw shuiꞈ bi paˇ laˇ-awˬ. 
24Maˇ maˇ ni gʼeh-eu yaw tsaˬ yaw dawˇ hawˇ-eu yaw muiˬ yaw shawˇ laꞈ kʼoeˇ 
Miˬyehˇ-euˬ aˇ gʼeh-ahˇ duˇ leˇ ni beh taˬ-euˬ yaw dehꞈ dehꞈ-eu yaw shuiꞈ jeˬ-ahˇ 
dm-awˬ.  
25Kʼoeˇ miˇ neh, jaˬ myawꞈ taˬ paˇ mawꞈ. Ka li zaˬ cawˬ cawˬ yawˬ gʼaˬ na luꞈ yaw 
tsaˬ yaw dawˇ jeˬ ngehˬ-awˬ tmˇ-awˬ. Aˬ jeˬ miˇ neh ehˇ naˇ, aˬ dui dawˬ tawˆ luꞈ 
Ka li-euˬ gʼawˇ mawˇ laꞈ kʼoeˇ tiˬ gaˇ taꞈ-eu ma.  

26Naw maꞈ nui ma pehˇ laˇ ngeh, iˬ baˇ mˇ gaˇ maˬ bi keuˆ leˇ-eu uꞈ taꞈ, nahˇ ma ga 
ahˇ ngeh keuˆ ni nui ma pehˇ-eu jeˬ taˬ bi pyeuꞈ.  
27Nehꞈ sahˬ paˬ neh muˇ juˇ taˬ bi juˇ gʼaˬ.  
28Smˇ kʼoeˬ kʼoeˬ-eu tsawˇ haˬ maˬ kʼoeˬ ni byehˇ-awˇ, yawˬ ha dehꞈ nya jawˇ nya-
eu uˬ taꞈ shaˬ zaˬ zahˬ zaˬ deuˬ-ahˇ caw ba nya ni, yaw sui yaw dawˇ laꞈ kʼoeˇ pyuˇ 
poˆ-eu gʼaˇ duˬ gaˇ mˇ-awˬ.  
29Aˬ cawˬ-ahˇ bi coeˬ leˇ-eu dawˬ taˬ ngehˬ. Ehˇ kʼawꞈ, nawˬ neh ngehˬ-euˬ dawˬ aˬ 
cawˬ gʼaˇ duˬ muiˬ ni, loˬ-eu jeˬ-ahˇ caw ba nya-awˇ bi huiˬ bi mahˇ laˇ nya-eu gaˇ 
dahˇ tsoeˬ-eu dawˬ ngehˬ-awˬ.  
30Miˬyehˇ-euˬ Muiˬ-eu Shawˇ-eu Yaw sahˇ-ahˇ bi noeˬ shaˬ-eu jeˬ taˬ mˇ. Aˬ jeˬ miˇ 
neh ehˇ naˇ, ka kʼoꞈ-eu aˇ nah keuˆ le ngeh naw maꞈ Miˬyehˇ-euˬ tsawˇ haˬ pyeuꞈ-
eu duˬ laˇ ni, Yaw sahˇ Miˬyehˇ laꞈ kʼoeˇ naw maꞈ-ahˇ juˬ diˬ taˬ-euˬ meh.  
31Aˬ cawˬ-ahˇ nui ma naˇ-eu jeˬ maˬ ehˇ, nui ma nymˇ-eu jeˬ maˬ ehˇ, nui ma pehˇ-
eu jeˬ maˬ ehˇ, byehˇ dzeh jiˇ-awˬ. Aˬ cawˬ-ahˇ guˇ guˇ-ehˇ ceh-awˇ yaˬ kʼehˇ yaˬ-eu 
jeˬ hawˇ-eu, aˬ cawˬ-ahˇ bye-eu jeˬ taˬ paˇ mˇ.  
32Ka li laꞈ kʼoeˇ Miˬyehˇ naw maꞈ-ahˇ iˬ baˇ pyehˬ nehˬ laꞈ-euˬ loꞈ-ehˇ, naw maꞈ 
kʼawꞈ nui nahˬ nui yu ahˇ-eu laꞈ kʼoeˇ tiˬ gʼaˬ tiˇ gʼaˬ gʼawˬ shaˬ gaˬ-awˇ iˬ baˇ 
pyehˬ-awˬ.  

Eˇpeˇsu 5 

Yaw shehꞈ laꞈ kʼoeˇ dehꞈ gʼeh-awˬ 

1Naw maꞈ-aˬ, Miˬyehˇ gaˬ dui dui-eu zaˬ deuˬ pyeuꞈ-eu loꞈ-ehˇ, aˬ yawꞈ-ahˇ duˇ laˇ 
ni leh jeh-awˬ.  
2Ka li aˬ dui-ahˇ gaˬ-eu miˇ neh, Miˬyehˇ nui kʼahˇ shiˇ-eu saw dui dui-eu lawˇ-eu 
jeˬ loꞈ-ehˇ aˬ yawꞈ-euˬ gʼawˇ mawˇ aˬ dui gʼaˇ duˬ lawˇ nehˬ-euˬ gaˇ duˇ ni, gʼoeˇ-eu 
gaˬ-eu jeˬ laꞈ kʼoeˇ dehꞈ gʼeh-awˬ.  
3Naw maꞈ-aˬ, Miˬyehˇ-euˬ tsawˇ haˬ pyeuꞈ-eu miˇ neh, maˬ tsaˬ maˬ dawˇ-eu jeˬ laꞈ 
kʼoeˇ kʼaˬ miˬ sheu-eu, jawꞈ dui dui-eu jeˬ mˇ-eu, aˬ cawˬ-euˬ myawˬ-ahˇ mehˇ juiˇ 
juiˇ-eu, heu loꞈ-ehˇ gʼeh-eu gaˇ kawˆ deuˬ-ahˇ mˇ-eu taˬ ehˇ siˬ. Ja-eu kʼawꞈ maˬ 
tsaˬ-a.  
4Jawꞈ dui dui-eu dawˬ, gaˇ dahˇ maˬ tsoeˬ-eu dawˬ hawˇ-eu, yaw jawꞈ jeˬ gaˇ kawˆ 
cehꞈ lehꞈ ka niˇ gʼa-eu dawˬ heu deuˬ-ahˇ naw maꞈ tiˬ pawꞈ-iˬ ngehˬ-eu maˬ tsaˬ-a.  
5Maˬ tsaˬ maˬ dawˇ-eu laꞈ kʼoeˇ kʼaˬ miˬ sheu-eu tsawˇ haˬ, jawꞈ dui dui-eu jeˬ mˇ-
eu tsawˇ haˬ hawˇ-eu, aˬ cawˬ-euˬ myawˬ-ahˇ mehˇ juiˇ juiˇ-eu tsawˇ haˬ-aˬ, Ka li-
euˬ miˇkʼahˬ hawˇ-eu Miˬyehˇ Miˇkʼahˬ-ahˇ maˬ ya uˇ leˇ-a lehˇ naw maꞈ siˬ duˬ-
awˬ. (Aˬ cawˬ-euˬ myawˬ-ahˇ mehˇ juiˇ juiˇ-eu tsawˇ haˬ-aˬ, pyuˇ shuiˇ myawˬ gahˬ-
ahˇ uˬ duˬ tahˬ gaˇ duˇ-eu meh.) 
6Gaˇ dahˇ maˬ tsoeˬ-eu dawˬ neh tsawˇ haˬ tiˬ gʼaˬ-iˬ naw maꞈ-ahˇ mehˇ shuiˇ taˬ bi 
shuiˇ tawˆ. Aˬ jeˬ miˇ neh ehˇ naˇ, kʼoeˇ loꞈ-ehˇ gʼeh-eu jeˬ baˬ da neh Miˬyehˇ ehˇ 
dawˬ maˬ naˇ haˬ-eu deuˬ kʼoeˇtaˆ Miˬyehˇ nui ma pehˇ-eu jeˬ keuˆ le tehꞈ-a.  
7Kʼoeˇ miˇ neh, kʼoeˇ loꞈ-ehˇ gʼeh-eu tsawˇ haˬ deuˬ-ahˇ gʼawˬ tsehˆ tsehˆ-awˬ.  

8Naw maꞈ kʼawꞈ, yaw zahˇ laꞈ kʼoeˇ dehꞈ haw-euˬ tsawˇ haˬ deuˬ meh. Ehˇ kʼawꞈ, 
Sahˬpaˬ Yeˬsuˇ-euˬ tsawˇ haˬ pyeuꞈ laˇ gʼaˬ-euˬ miˇ neh, yaw shehꞈ laꞈ kʼoeˇ naw 
maꞈ jawˇ luꞈ-eu meh. Kʼoeˇ miˇ neh, yaw shehꞈ-euˬ zaˬ deuˬ loꞈ-ehˇ dehꞈ gʼeh-awˬ.  
9Aˬ jeˬ miˇ neh ehˇ naˇ, yaw muiˬ yawˬ jeˬ na luꞈ, yaw tsaˬ yaw dawˇ yawˬ jeˬ na luꞈ 
hawˇ-eu, maˇ jawˆ ni gʼeh-eu yawˬ jeˬ na luꞈ, yaw shehꞈ laꞈ kʼoeˇ neh doˆ le-euˬ tehꞈ 
meh.  
10Sahˬpaˬ Yeˬsuˇ nui ma tsaˬ-eu jeˬ-ahˇ mˇ nya laˇ ni leh jeh-awˬ.  
11A cawˬ mˇ luꞈ-eu yaw zahˇ-ahˇ taꞈ leˇ-eu gaˇ dahˇ maˬ tsoeˬ-eu jeˬ-ahˇ tiˬ pawꞈ-iˬ 
maˬ mˇ ni, yaw shehꞈ laꞈ kʼoeˇ yuˇ doˆ laꞈ-awˬ. 
12(Aˬ yawꞈ maꞈ baˇ zaꞈ-ahˇ mˇ kʼoeˬ kʼoeˬ luꞈ-eu gaˇ kʼoeˇ deuˬ-ahˇ ja doˆ-eu tehꞈ-
ehˇ kʼawꞈ shaꞈ dawˇ dui dui paˬ-ehˇ gʼeh-eu meh.)13Dawˬ tawˆ luꞈ yaw shehꞈ laꞈ 
kʼoeˇ yuˇ doˆ laꞈ jiˇ ngeh, aˬ yawꞈ maꞈ aˬ joˆ-ehˇ gʼeh-eu tsawˇ haˬ pyeuꞈ-eu bya cehˆ 
ni mawˇ duˬ laˇ tehꞈ-a. 
14Aˬ jeˬ miˇ neh ehˇ naˇ, bya cehˆ ni bi mawˇ duˬ laˇ-eu yawˬ jeˬ na luꞈ yaw shehꞈ 
pyeuꞈ-eu meh. Kʼoeˇ miˇ neh, heu loꞈ-ehˇ ehˇ taˬ-euˬ jaˆ-eu meh.  

“Yuꞈ kʼaˆ taˬ-euˬ deuˬ noeˬ laˇ-awˇ, shiˇ-euˬ gʼoꞈ dehꞈ laˇ-awˬ. Ka li yaw shehꞈ biꞈ laꞈ 
tehꞈ-a.” lehˇ ehˇ taˬ-euˬ jaˆ-eu meh.  
15Kʼoeˇ miˇ neh, naw maꞈ aˬ joˆ-ehˇ dehꞈ luꞈ-eu gaˇ kawˆ yahˇ-awˬ. Zaˬ siˬ tsawˇ 
gahˇ maˬ ahˇ-eu tsawˇ haˬ loꞈ-ehˇ taˬ dehꞈ. Zaˬ siˬ tsawˇ gahˇ ahˇ-eu tsawˇ haˬ loꞈ-
ehˇ dehꞈ-awˬ.  
16Naw maꞈ za-euˬ muiˬ-eu aˇ yamˬ-ahˇ gaˇ dahˇ tsoeˬ ni zmˬ-awˬ. Aˬ jeˬ miˇ neh ehˇ 
naˇ, aˇ nah aˇ yamˬ heu yamˬ-aˬ, haiˬ-eu aˇ yamˬ pyeuꞈ-eu meh.  
17Dawˇ ga maˬ paˇ ga ni, Sahˬpaˬ Yeˬsuˇ naw maꞈ-ahˇ bi mˇ mawꞈ-eu jeˬ-ahˇ siˬ 
nya-awˬ.  
18Jiˇ baˬ taˬ dawˇ yehꞈ. Kʼoeˇ-aˬ, naw maꞈ-ahˇ bi cawˆ-iˇ-eu tehꞈ meh. Ehˇ kʼawꞈ, 
Yaw sahˇ Miˬyehˇ naw maꞈ laꞈ kʼoeˇ bi byah laˇ-awˬ. 
19Ja ceuˬ-eu sahˬ boꞈ gaˇ kawˆ, Miˬyehˇ-ahˇ ja ceuˬ-eu caˇ dawˬ gaˇ kawˆ hawˇ-eu, 
guiˬ lahˬ saꞈ laˇ paw-euˬ caˇ dawˬ gaˇ kawˆ tiˬ gʼaˬ tiˇ gʼaˬ ja uˇ-awˬ. Nui ma laꞈ kʼoeˇ 
Sahˬpaˬ Yeˬsuˇ-ahˇ ja ceuˬ-awˇ, ja ceuˬ-eu caˇ dawˬ deuˬ-ahˇ caˇ-awˬ.  
20A dui-euˬ Sahˬpaˬ Yeˬsuˇ Ka li-euˬ tsawˇ myahˇ laꞈ kʼoeˇ yawˬ jeˬ na luꞈ gʼaˇ duˬ 
Aˬda Miˬyehˇ-euˬ guiˬ lahˬ-ahˇ ja ceuˬ-awˬ.  

Miˬ zaˬ yo zaˬ aˬ joˆ-ehˇ ya dehꞈ taꞈ-eu 

21La li-ahˇ yaw zeu baw-eu laꞈ kʼoeˇ, tiˬ gʼaˬ-euˬ laꞈ oˆ tiˬ gʼaˬ yaw muiˬ-ehˇ jawˇ-
awˬ.  
22Miˬ zaˬ deuˬ-oˇ, Sahˬpaˬ Yeˬsuˇ-euˬ ehˇ dawˬ naˇ haˬ-eu loꞈ-ehˇ, yawˬ ha kʼaˬ dzeˇ 
zaˬ-euˬ ehˇ dawˬ naˇ haˬ-awˬ.  
23Aˬ jeˬ miˇ neh ehˇ naˇ, Ka li zaˬ aˇ muˇ kʼoeˇ taˆ Ka li uˆ lahˇ-eu baoˬ jaˆ-eu loꞈ-ehˇ, 
miˬ zaˬ kʼoeˇ taˆ kʼaˬ dzeˇ zaˬ uˆ lahˇ-eu baoˬ jaˆ meh. Ka li-aˬ, Ka li zaˬ aˇ muˇ 
pyeuꞈ-eu aˬ yawꞈ-euˬ gʼawˇ mawˇ-ahˇ Ka kʼoꞈ-eu yaw sahˇ pyeuꞈ-eu meh.  

24Kʼoeˇ miˇ neh, Ka li-euˬ dawˬ-ahˇ Ka li zaˬ aˇ muˇ tiˬ byah ni naˇ haˬ geuꞈ-eu loꞈ-
ehˇ, kʼaˬ dzeˇ zaˬ-euˬ dawˬ-ahˇ miˬ zaˬ gʼaˬ tiˬ byah ni ya naˇ haˬ geuꞈ-eu meh.  
25Kʼaˬ dzeˇ zaˬ deuˬ-oˇ, Ka li zaˬ aˇ muˇ-ahˇ Ka li gaˬ-eu miˇ neh gʼawˇ mawˇ lawˇ 
nehˬ-euˬ gaˇ duˇ ni, yawˬ ha-euˬ miˬ zaˬ-ahˇ gaˬ-awˬ.  
26Aˬ yawꞈ-euˬ gʼawˇ mawˇ lawˇ nehˬ-euˬ kʼoeˇ-aˬ, Ka li zaˬ aˇ muˇ-ahˇ aˬ yawꞈ-euˬ 
dawˬ neh iˇ cuꞈ laꞈ kʼoeˇ tsiˬ shawˇ-awˇ, Miˬyehˇ-ahˇ a nehˬ-eu gʼaˇ duˬ pyeuꞈ-eu 
meh.  
27Iˇ cuꞈ neh tsiˬ shawˇ-euˬ kʼoeˇ-aˬ, maˇ byawꞈ maˇ naˇ maˬ baw-ehˇ, ehˇ kʼaˇ maˬ 
za-eu uˬ taꞈ, shawˇ jehˆ ni gʼeh-awˇ iˬ baˇ taˬ kʼaˇ maˬ za-eu aˇ gʼehˇ muiˬ dui dui-eu 
Ka li zaˬ aˇ muˇ-ahˇ, aˬ yawꞈ-euˬ bi pyeuꞈ laˇ-eu gʼaˇ duˬ mˇ-euˬ jeˬ pyeuꞈ-eu meh.  
28Kʼaˬ dzeˇ zaˬ deuˬ-aˬ, yawˬ ha-euˬ gʼawˇ mawˇ-ahˇ gaˬ-eu loꞈ-ehˇ, yawˬ haˬ-euˬ 
miˬ zaˬ-ahˇ gaˬ-eu tsaˬ meh. Yawˬ ha-euˬ miˬ zaˬ-ahˇ gaˬ-eu kʼaˬ dzeˇ zaˬ-aˬ, yawˬ 
haˇ yawˬ ha gaˬ gaˇ duˇ-eu meh.  
29Tsawˇ haˬ tiˬ gʼaˬ-iˬ yawˬ ha-euˬ gʼawˇ mawˇ-ahˇ yawˬ ha maˬ bye-a. Ka li zaˬ aˇ 
muˇ-ahˇ Ka li bi dzaˬ bi dawˇ-awˇ bo saˆ-eu loꞈ-ehˇ, tsawˇ haˬ yawˬ gʼaˬ na luꞈ yawˬ 
haˬ-euˬ gʼawˇ mawˇ-ahˇ yawˬ ha bi dzaˬ bi dawˇ-awˇ bo saˆ-eu meh.  
30Aˬ dui-aˬ, Ka li-euˬ gʼawˇ mawˇ-ahˇ tsoꞈ-eu aˇ sehˇ deuˬ pyeuꞈ-eu ma.  
31“Kʼoeˇ miˇ neh, kʼaˬ dzeˇ zaˬ-aˬ, yawˬ ha-euˬ aˬ da aˬ ma-ahˇ gʼawˬ-iˇ-awˇ, yawˬ 
haˬ-euˬ miˬ zaˬ-ahˇ dehꞈ taꞈ-eu laꞈ kʼoeˇ, nyiˬ gʼaˬ-euˬ tiˬ shiˬ tiˬ shaˬ tehꞈ-ehˇ pyeuꞈ 
laˇ-euˬ meh” lehˇ, Jaˇliꞈ laꞈ kʼoeˇ ehˇ taˬ-euˬ meh.  
32Jaˇliꞈ aˇ deuˆ heu deuˆ laꞈ kʼoeˇ, naꞈ dui dui-eu zaꞈ taˬ-euˬ jeˬ pah mehˬ luꞈ-eu 
meh. Kʼoeˇ-aˬ, Ka li hawˇ-eu Ka li zaˬ aˇ muˇ-ahˇ ehˇ mawꞈ-eu meh lehˇ ngaˇ gʼoˆ 
shaw-eu ma.  
33Jaˇliꞈ heu deuˆ naw maꞈ-ahˇ kʼawꞈ taꞈ leˇ-eu meh. Kʼaˬ dzeˇ zaˬ yawˬ gʼaˬ na luꞈ 
yawˬ ha-euˬ gʼawˇ mawˇ-ahˇ gaˬ-eu loꞈ-ehˇ yawˬ ha-euˬ miˬ zaˬ-ahˇ ya gaˬ-awˇ, miˬ 
zaˬ yawˬ gʼaˬ na luꞈ yawˬ ha-euˬ kʼaˬ dzeˇ zaˬ-ahˇ yaw zeu ya baw-eu meh.  

Eˇpeˇsu 6 

Aˬ da aˬ ma hawˇ-eu zaˬ deuˬ dehꞈ taꞈ-eu 

1Zaˬ deuˬ-oˇ, Sahˬpaˬ Yeˬsuˇ laꞈ kʼoeˇ yawˬ ha-euˬ aˬ da aˬ ma ehˇ dawˬ naˇ haˬ-awˬ. 
Naw maꞈ kʼoeˇ loꞈ-ehˇ mˇ-eu tsaˬ dui dui meh. 
2“Nawˬ da nawˬ ma-ahˇ yaw zeu baw-awˬ” lehˇ ehˇ-eu zahˇ dawˬ kʼoꞈ dawˬ heu 
dawˬ-aˬ, naˇ haˬ geuꞈ-eu tsawˇ haˬ deuˬ-ahˇ Miˬyehˇ guiˬ lahˬ biꞈ-eu gʼaˇ duˬ saˇ jaˇ 
dzaˬ taˬ-euˬ zahˇ dawˬ kʼoꞈ dawˬ yaw beh dawˬ meh.  
3“Kʼoeˇ loꞈ-ehˇ yaw zeu baw naˇ, nawˇ yawˬ jeˬ na luꞈ laꞈ kʼoeˇ baw le za le-awˇ, miˇ 
tsaˬ kʼoeˇ taˆ dehꞈ ngeh ziˇ baw ziˇ za tehꞈ-a.” 
4Aˬ da aˬ ma deuˬ-oˇ, naw maꞈ-euˬ zaˬ deuˬ nui ma pehˇ ni taˬ jahˇ. Sahˬpaˬ Yeˬsuˇ-
euˬ zahˇ sahˇ kʼoꞈ mehˬ nehˬ tsoˆ nehˬ-awˇ, bo saˆ huiˬ-awˬ.  

Zaˬ kʼaˆ deuˬ baw leˬ-euˬ ehˇ dawˬ ya naˇ haˬ-eu 

5Zaˬ kʼaˆ deuˬ-oˇ, miˇ tsaˬ zaˬ pyeuꞈ-eu naw maꞈ-euˬ baw leˬ deuˬ-ahˇ guˆ-awˇ yaw 
dzuˬ dzuˬ-eu laꞈ koeˇ, ehˇ dawˬ naˇ haˬ geuꞈ-awˬ. Ka li-euˬ gaˇ mˇ gaˇ duˇ ni, aˬ yawꞈ 
maꞈ kʼaˇ kʼehˇ-eu jeˬ-ahˇ mˇ-awˬ. 
6Baw leˬ haw luꞈ ngeh tehꞈ-ehˇ myaˆ pyawˬ naˇ mehˇ za ni mˇ-eu jeˬ taˬ bi pyeuꞈ. 
Ehˇ kʼawꞈ, Ka li-euˬ zaˬ kʼaˆ loꞈ-ehˇ Miˬyehˇ nui kʼahˇ shiˇ-eu jeˬ-ahˇ nui ma keuˆ-
awˇ mˇ-awˬ.  
7Naw maꞈ zaˬ kʼaˆ geuꞈ-awˇ ya mˇ luꞈ-eu gaˇ deuˬ-ahˇ, tsawˇ haˬ zaˬ-euˬ gaˇ mˇ 
nehˬ-eu loꞈ-ehˇ tehꞈ-ehˇ maˬ ngeuˇ ni, Sahˬpaˬ Yeˬsuˇ-euˬ gaˇ mˇ nehˬ-eu loꞈ-ehˇ laˬ 
kʼaˬ tiˬ cehˇ mˇ-awˬ.  
8Zaˬ kʼaˆ maˬ ehˇ, zaˬ kʼaˆ maˬ ngeuˇ-eu deuˬ maˬ ehˇ, yawˬ ha neh kʼaˇ mˇ-euˬ 
muiˬ-eu gaˇ gʼaˇ duˬ Sahˬpaˬ Yeˬsuˇ laꞈ sawˬ biꞈ nehˬ laꞈ tehꞈ-a lehˇ siˬ duˬ-awˬ.  
9Baw leˬ deuˬ-oˇ, kʼoeˇ loꞈ-ehˇ duˇ ni, naw maꞈ kʼawꞈ zaˬ kʼaˆ deuˬ gʼaˇ duˬ shaˇ noeˬ 
nehˬ-awˬ. Aˬ yawꞈ maꞈ-ahˇ guˆ tsiˬ taˬ nyehꞈ. Naw maꞈ maˬ ehˇ, naw maꞈ-euˬ zaˬ 
kʼaˆ deuˬ maˬ ehˇ, dawˬ tawˆ luꞈ tiˬ kawˆ loꞈ-ehˇ mˬ kʼoeˇ taˆ jawˇ-eu Baw leˬ kʼoeˇ 
gʼaˬ-euˬ zaˬ kʼaˆ pyeuꞈ-eu ma lehˇ siˬ nya-awˬ. Aˬ yawꞈ-aˬ, yawˬ gʼaˬ na luꞈ-ahˇ myaˆ 
pyawˬ huiˬ nyiˇ maˬ tseˇ-ehˇ tiˬ kawˆ di ni yaˇ kʼaˬ daˇ-eu meh.  

Miˬyehˇ-euˬ guiˇ deuˆ-eu keu ka 

10Aˇ saˬ saˬ-eu dawˬ heu loꞈ-ehˇ ehˇ-eu ma. Sahˬpaˬ Yeˬsuˇ-euˬ huiˬ-eu baoˬ-ahˇ 
gʼoe-awˇ, aˬ yawꞈ laꞈ kʼoeˇ gʼaˬ ahˇ laˇ-awˬ.  
11Nehꞈ sahˬ paˬ tsawˇ gahˇ gahˇ laˇ gaˇ naw maꞈ gʼaˬ leˇ nya ni, Miˬyehˇ neh biꞈ laꞈ-
euˬ guiˇ deuˆ-eu keu ka dawˬ tawˆ luꞈ-ahˇ dm-awˬ.  
12Aˬ jeˬ miˇ neh ehˇ naˇ, tsawˇ haˬ zaˬ-ahˇ aˬ dui deuˆ ceh ceh luꞈ-eu maˬ ngeuˇ. Maˬ 
mawˇ nya-eu haiˬ dui dui-eu mˬ taˆ-euˬ yaw sahˇ pyeuꞈ-eu uˆ lahˇ-eu deuˬ-ahˇ maˬ 
ehˇ, baoˬ deuˬ-ahˇ maˬ ehˇ, zahˇ tsui ni gʼeh-eu ziˇ heu ziˇ-ahˇ dzoeˬ luꞈ-eu mˬ hawˇ-
eu miˇ yaw kaˬ-ahˇ jawˇ-eu deuˬ-ahˇ maˬ ehˇ, aˬ dui deuˆ ceh ceh luꞈ-eu ma.  
13Haiˬ-eu aˇ nah aˇ yamˬ kʼoeˇ keuˆ le ngeh, muiˇ-eu deuˬ deuˆ le gaˇ naw maꞈ ciˬ 
daˬ coeˇ-awˇ, aˇ saˬ deuˆ saˬ ngeh keuˆ ni tiˬ toꞈ-iˬ maˬ jiˆ kʼoꞈ-iˇ ni ziꞈ dah ni yawꞈ 
tehˬ coeˇ-eu gʼaˇ duˬ, Miˬyehˇ-euˬ guiˇ deuˆ-eu keu ka dawˬ tawˆ luꞈ-ahˇ nymˬ-mˇ 
dm-awˬ.  
14Kʼoeˇ miˇ neh, yaw sui yaw dawˇ jeˬ joꞈ paꞈ paꞈ-awˇ, yaw tsaˬ yaw dawˇ jeˬ kʼahˬ-
ahˇ dehˬ kaˬ-awˇ yawꞈ-awˬ.  
15Biˬ tsaˬ bi dzoeˇ leˇ-eu Laˬ kʼaˬ cehˇ-eu Guiˬ lahˬ dawˬ sehˬ nawˆ nawˆ-awˬ.  
16Kʼoeˇ uˬ taꞈ, Haiˬ dui dui-eu Gʼaˬ neh beuˆ gʼeh laꞈ-euˬ miˬ dzaˬ doꞈ-eu kaˆ myaˬ 
deuˬ bi miˆ-iˇ-eu gʼaˇ duˬ, jah-eu jeˬ pyeuꞈ-eu dehˬ daˬ duˬ-ahˇ aˬ myah luꞈ ziꞈ dah 
ni tuˆ tehˬ taˬ-awˬ.  
17Ka kʼoꞈ-eu jeˬ pyeuꞈ-eu shmˇ uˬ kʼoˆ kʼoˆ-awˇ, Yaw sahˇ Miˬyehˇ neh biꞈ laꞈ-euˬ mi 
cehˇ pyeuꞈ-eu Miˬyehˇ-euˬ dawˬ kawˬ-ahˇ tuˆ tehˬ taˬ-awˬ.  
18Miˬyehˇ caw ba laꞈ ni guiˬ lahˬ shaˇ-awˇ, kʼoeˇ deuˬ dawˬ tawˆ luꞈ-ahˇ mˇ gʼeh-
awˬ. Yaw sahˇ Miˬyehˇ sheuˬ gʼeh-eu laꞈ kʼoeˇ aˬ myah luꞈ guiˬ lahˬ shaˇ-awˬ. Maˬ 
ya smˬ-iˇ ni aˬ myah luꞈ yaw beuˇ beuˇ-ehˇ jawˇ-awˬ. Miˬyehˇ-euˬ tsawˇ haˬ dawˬ 
tawˆ luꞈ gʼaˇ duˬ aˬ myah luꞈ guiˬ lahˬ shaˇ-awˬ.  

19Laˬ kʼaˬ cehˇ-eu Guiˬ lahˬ dawˬ gaˇ kawˆ zaꞈ taˬ-euˬ jeˬ-ahˇ aˬ cawˬ siˬ nya laˇ ni 
kʼaˬ duˬ ni dawˬ ngehˬ nya-eu gʼaˇ duˬ, ngaˇ dawˬ ngehˬ-eu lehˇ kʼaˇ gʼeh ngeh 
Miˬyehˇ-euˬ dawˬ ngaˬ-ahˇ biꞈ laꞈ ni ngaˬ-euˬ gʼaˇ duˬ kʼawꞈ aˬ myah luꞈ guiˬ lahˬ 
shaˇ-awˬ.  
20Nymˬ-mˇ ngaˇ tawˬ-ahˇ uˇ luꞈ-eu kʼawꞈ, Laˬ kʼaˬ cehˇ-eu Guiˬ lahˬ dawˬ heu-euˬ 
gʼaˇ duˬ Sahˬpaˬ Yeˬsuˇ-euˬ dah zaˇ ngehˬ zaˬ tmˇ zaˬ pyeuꞈ-eu ma. Laˬ kʼaˬ cehˇ-eu 
Guiˬ lahˬ dawˬ gʼaˇ duˬ ngehˬ paˬ tmˇ paˬ-ehˇ gʼeh-eu jeˬ-ahˇ ngaˇ kʼaˬ duˬ ni ngehˬ 
nya tmˇ nya ni guiˬ lahˬ shaˇ nehˬ laꞈ-awˬ.  

Aˇ saˬ saˬ-eu dawˬ 

21Ngaˇ aˬ joˆ-ehˇ mˇ luꞈ shaˇ luꞈ-eu gaˇ kawˆ naw maꞈ ya siˬ ni, aˬ dui-euˬ aˬ nyiˇ 
Duˇjiˇ naw maꞈ-ahˇ ja mehˬ jiˇ nehˬ laꞈ tehꞈ-a. Aˬ yawꞈ-aˬ, Sahˬpaˬ Yeˬsuˇ-euˬ gaˇ 
mˇ-eu saˇ jaˇ ziꞈ-eu zaˬ kʼaˆ tiˬ gʼaˬ pyeuꞈ-eu meh.  
22Kʼoeˇ miˇ neh, nga maꞈ dawˬ tawˆ luꞈ aˬ joˆ-ehˇ mˇ luꞈ shaˇ luꞈ-eu gaˇ kawˆ bi ja 
mehˬ le-awˇ naw maꞈ-ahˇ gʼaˬ bi biꞈ le-eu gʼaˇ duˬ, aˬ yawꞈ-ahˇ ngaˇ kʼehˇ gʼeh leꞈ-
eu ma.  
23Aˬda Miˬyehˇ hawˇ-eu Sahˬpaˬ Yeˬsuˇ Ka li-euˬ nui saˇ oꞈ-eu jeˬ maˬ ehˇ, gʼoeˇ-eu 
gaˬ-eu jeˬ maˬ ehˇ, jah-eu jeˬ maˬ ehˇ, aˬ yuiꞈ aˬ nyiˇ Ka li zaˬ dawˬ tawˆ luꞈ kʼoeˇ taˆ 
jaˆ luꞈ-uˇ.  
24Aˬ dui-euˬ Sahˬpaˬ Yeˬsuˇ ka li-ahˇ tiˬ jawˇ-iˬ maˬ piˬ maˬ byoˆ-iˇ nya-eu gʼoeˇ-eu 
gaˬ-eu jeˬ neh kʼaˇ gaˬ-eu tsawˇ haˬ dawˬ tawˆ luꞈ kʼoeˇ taˆ, Miˬyehˇ gʼawˬ shaˬ gaˬ-
eu guiˬ lahˬ yaw dzahˇ jaˆ luꞈ-uˇ.  

Piˇliˇpiˆ 

Piˇliˇpiˆ 1 

1Yeˬsuˇ Ka li-euˬ zaˬ kʼaˆ pyeuꞈ-eu Pawˇluˆ hawˇ-eu Tiˆmoˇseˬ nga nyaꞈ, Yeˬsuˇ Ka li 
laꞈ kʼoeˇ Piˇliˇpiˆ meuˬ-ahˇ jawˇ luꞈ-eu Ka li zaˬ aˇ muˇ-ahˇ sheuˬ gʼeh-eu deuˬ, caw 
dehˬ caw toˆ-eu deuˬ hawˇ-eu, Miˬyehˇ-euˬ tsawˇ haˬ dawˬ tawˆ luꞈ-ahˇ sahˬ boꞈ 
boꞈ ahˇ laꞈ-eu ma.  
2Aˬ dui-euˬ Aˬ da Miˬyehˇ hawˇ-eu Sahˬpaˬ Yeˬsuˇ Ka li-euˬ gʼawˬ shaˬ gaˬ-eu guiˬ 
lahˬ yaw dzahˇ hawˇ-eu nui saˇ oꞈ-eu jeˬ, naw maꞈ kʼoeˇ taˆ jaˆ luꞈ-uˇ.  

Piˇliˇpiˆ meuˬ-ahˇ jawˇ-eu Ka li zaˬ deuˬ gʼaˇ duˬ Pawˇluˆ guiˬ lahˬ shaˇ-eu 

3Naw maꞈ-ahˇ ngaˇ kʼaˇ noeˬ mawˇ ngeh, naw maꞈ gʼaˇ duˬ ngaˬ-euˬ Miˬyehˇ-euˬ 
guiˬ lahˬ-ahˇ ja ceuˬ-eu ma.  
4Naw maꞈ dawˬ tawˆ luꞈ gʼaˇ duˬ ngaˇ guiˬ lahˬ kʼaˇ shaˇ ngeh, laˬ kʼaˬ cehˇ-eu laꞈ 
kʼoeˇ shaˇ-eu ma. 
5Aˬ jeˬ miˇ neh ehˇ naˇ, Laˬ kʼaˬ cehˇ-eu Guiˬ lahˬ dawˬ mehˬ-eu gaˇ laꞈ kʼoeˇ, aˇ dahˬ 
beh ngeh neh iˬ nah keuˆ ni naw maꞈ ngaˬ-ahˇ caw ba nehˬ laꞈ-euˬ meh.  
6Muiˬ-eu gaˇ heu hmˬ-ahˇ naw maꞈ laꞈ kʼoeˇ aˇ dahˬ beh le-euˬ gʼaˬ pyeuꞈ-eu 
Miˬyehˇ-aˬ, gaˇ heu hmˬ mˇ jiˇ-eu aˇ nah pyeuꞈ-eu Yeˬsuˇ Ka li zaꞈ le-eu Aˇ nah-ahˇ 
keuˆ ni mˇ daˆ gʼeh leꞈ tehꞈ-a lehˇ ngaˇ jah duˬ taˬ-euˬ ma.  
7Ngaˬ-euˬ nui ma laꞈ kʼoeˇ naw maꞈ-ahˇ aˬ myah luꞈ noeˬ keuˆ luꞈ-eu ma. Naw maꞈ-
euˬ gaˇ kawˆ ngaˬ-euˬ nui ma laꞈ kʼoeˇ heu loꞈ-ehˇ noeˬ mawˇ luꞈ-eu heu-aˬ, tsaˬ dui 
dui-eu ma. Aˬ jeˬ miˇ neh ehˇ naˇ, nymˬ-mˇ ngaˇ tawˬ-ahˇ uˇ luꞈ ngeh maˬ ehˇ, maˬ 
ya uˇ leˇ mi naˆ-ehˇ, Laˬ kʼaˬ cehˇ-eu Guiˬ lahˬ dawˬ heu ziꞈ dah ni bi pyeuꞈ laˇ-eu 
gʼaˇ duˬ yaˇ kʼaˬ daˇ-eu deuˬ mehˬ shi ja leˇ ngeh maˬ ehˇ, Miˬyehˇ neh ngaˬ-ahˇ bi 
mˇ laꞈ-euˬ muiˬ-eu gaˇ heu hmˬ laꞈ kʼoeˇ naw maꞈ ngaˬ-ahˇ aˬ myah luꞈ caw ba nehˬ 
laꞈ-euˬ meh.  
8Ngaˇ naw maꞈ-ahˇ gaˬ dui dui-eu heu-aˬ, Yeˬsuˇ Ka li-euˬ nui ma-ahˇ neh doˆ le-
euˬ gʼoeˇ-eu gaˬ-eu jeˬ neh gaˬ-eu ma lehˇ ngaˇ ehˇ-eu heu tsaˬ-eu gaˇ kawˆ, 
Miˬyehˇ ngaˬ-euˬ gʼaˇ duˬ saˇ kiˇ pyeuꞈ-eu ma.  
9Naw maꞈ-euˬ gʼoeˇ-eu gaˬ-eu jeˬ tiˬ jawˇ saˇ-iˬ tiˬ jawˇ huiˬ laˇ mahˇ laˇ-eu laꞈ kʼoeˇ, 
yaw tsaˬ yaw dawˇ jeˬ-ahˇ siˬ duˬ mawˇ duˬ nya laˇ-awˇ, yaw muiˬ yaw doeˇ tseˇ 
paˆ geuꞈ nya laˇ ni ngaˇ guiˬ lahˬ shaˇ-eu ma.  
10Dawˬ tawˆ luꞈ laꞈ kʼoeˇ muiˬ dzehˬ-eu jeˬ-ahˇ naw maꞈ tseˇ geuꞈ nya laˇ ni shaˇ 
luꞈ-eu ma. Kʼoeˇ miˇ neh, Ka li zaꞈ le-eu Aˇ nah-ahˇ naw maꞈ laꞈ kʼoeˇ maˬ muiˬ-eu 
jeˬ maˬ paˇ ahˇ-ehˇ, iˬ baˇ taˬ kʼaˇ maˬ za ni pyeuꞈ laˇ tehꞈ-a.  
11Miˬyehˇ-euˬ yaw shehꞈ kʼahˬ sehˇ-ahˇ aˬ cawˬ taˬ huiˬ-awˇ Miˬyehˇ-ahˇ ja ceuˬ laˇ 
gaˇ keuˆ ni Yeˬsuˇ Ka li tehꞈ-ehˇ jahˇ nehˬ nya-eu maˇ maˇ ni muiˬ-eu jeˬ kʼoeˇ, naw 
maꞈ yaw dehꞈ dehꞈ-eu laꞈ kʼoeˇ byah laˇ tehꞈ-a.  

Ngaˇ dehꞈ-eu heu Ka li gʼaˇ duˬ ma 

12Aˬ yuiꞈ aˬ nyiˇ Ka li zaˬ deuˬ-oˇ, ngaˇ ya daˬ luꞈ-eu heu-aˬ, Laˬ kʼaˬ cehˇ-eu Guiˬ 
lahˬ dawˬ bi gaˬ doe-iˇ-eu gʼaˇ duˬ gaˇ dahˇ tsoeˬ-eu gaˇ kawˆ naw maꞈ bi siˬ nya 
mawꞈ miˇ-a.  
13Kʼoeˇ loꞈ-ehˇ pyeuꞈ laˇ-euˬ miˇ neh, sahˬ paˬ-euˬ hawˇ nymˇ-ahˇ loꞈ piˇ-eu yehˇ 
dawˬ tawˆ luꞈ hawˇ-eu heu gaˇ kʼaˇ jawˇ-eu tsawˇ haˬ dawˬ tawˆ luꞈ, ngaˇ Ka li-euˬ 
zaˬ kʼaˆ geuꞈ-eu miˇ neh tawˬ-ahˇ ya uˇ luꞈ-eu meh lehˇ siˬ nya meh. 
14Ngaˇ tawˬ-ahˇ uˇ-eu baˬ da neh aˬ yuiꞈ aˬ nyiˇ Ka li zaˬ deuˬ myaˬ tiˬ paˆ Sahˬpaˬ 
Yeˬsuˇ laꞈ kʼoeˇ nui ma ziꞈ dzehˬ laˇ-awˇ, guˆ-eu nui ma tiˬ jawˇ-iˬ maˬ ahˇ ni 
Miˬyehˇ dawˬ kawˬ mehˬ-eu gʼaˇ duˬ nui ma kʼaˬ dzehˬ laˇ-euˬ meh.  
15Maˇ maˇ ni ehˇ naˇ, tiˬ paˆ na deuˬ-aˬ, aˬ cawˬ-ahˇ myaˆ naˆ-awˇ ceh dzaˬ mawꞈ-eu 
nui ma ahˇ-eu miˇ neh Ka li gaˇ kawˆ mehˬ-eu jeˬ pyeuꞈ-eu meh. Ehˇ kʼawꞈ, tiˬ paˆ 
na deuˬ-aˬ, maˇ maˇ ni nui ma keuˆ-eu laꞈ kʼoeˇ mehˬ-eu meh.  
16Kʼoeˇ deuˬ-aˬ, gʼoeˇ-eu gaˬ-eu laꞈ kʼoeˇ mˇ-eu meh. Aˬ jeˬ miˇ neh ehˇ naˇ, Laˬ kʼaˬ 
cehˇ-eu Guiˬ lahˬ dawˬ mehˬ-eu heu maˇ maˇ ni tsaˬ-eu jeˬ pyeuꞈ-eu gaˇ kawˆ bi doˆ 
laˇ ni mˇ-eu gʼaˇ duˬ, Miˬyehˇ ngaˬ-ahˇ kʼehˇ-euˬ meh lehˇ aˬ yawꞈ maꞈ siˬ nya meh.  
17Yawˬ deuˬ yawˬ-aˬ, nui ma dawˇ coe ni taˬ-awˇ Ka li gaˇ kawˆ mehˬ-eu maˬ 
ngeuˇ-a. Yawˬ ha gʼaˇ duˬ shaˇ noeˬ-awˇ mˇ-eu tehꞈ meh. Ngaˇ heu gaˇ tawˬ-ahˇ uˇ 
luꞈ ngeh aˬ yawꞈ maꞈ ngaˬ-ahˇ heu naˆ maˬ tseˇ laˆ shaˬ nehˬ laꞈ mawꞈ-eu meh.  
18Ehˇ kʼawꞈ, tiˬ jeˬ-iˬ maˬ ngeuˇ-aˇ. Nui ma dawˇ coe ni taˬ-awˇ mehˬ-eu maˬ kaˬ, 
nui ma laꞈ gʼoꞈ baw-awˇ mehˬ-eu maˬ kaˬ, Ka li gaˇ kawˆ kʼaˇ mehˬ nya-eu loꞈ-ehˇ 
mehˬ naˇ, ngaˇ laˬ kʼaˬ cehˇ ma.  
19Aˬ jeˬ miˇ neh ehˇ naˇ, naw maꞈ guiˬ lahˬ shaˇ nehˬ laꞈ-euˬ baˬ da neh maˬ ehˇ, 
Yeˬsuˇ Ka li-euˬ Yaw sahˇ Miˬyehˇ caw ba nehˬlaꞈ-eu baˬ da neh maˬ ehˇ, tawˬ heu 
laꞈ kʼoeˇ neh ngaˇ ya buˬ-iˇ-eu yaw duˬ baw ma lehˇ siˬ duˬ taˬ-euˬ ma.  
20Ngaˇ geuꞈ mawꞈ dui dui-awˇ noeˬ tmˬ taˬ-euˬ jeˬ-aˬ, ngaˇ mˇ paˬ-ehˇ gʼeh-eu gaˇ 
deuˬ-ahˇ aˬ myah luꞈ mˇ-eu uˬ taꞈ, hehˬ nymˬ-mˇ ngaˇ dehꞈ-eu maˬ ehˇ, shiˇ-eu maˬ 
ehˇ, kʼaˇ mˇ kʼaˇ shaˇ-eu jeˬ dawˬ tawˆ luꞈ laꞈ kʼoeˇ Ka li-ahˇ aˬ cawˬ yaw zeu baw 
laˇ-eu gʼaˇ duˬ nui ma kʼaˬ duˬ ni taˬ nya-eu jeˬ-ahˇ geuꞈ mawꞈ-eu ma. 
21Tsawˇ haˬ zaˬ yaw dehꞈ dehꞈ-eu aˬ jeˬ gʼaˇ duˬ-a. Ngaˇ dehꞈ luꞈ-eu-aˬ, Ka li gʼaˇ 
duˬ ma. Shiˇ naˇ, ngaˬ-euˬ gʼaˇ duˬ jiˇ jeuˬ ma.  
22Ehˇ kʼawꞈ, ngaˇ mehˬ hu paw ya dehꞈ daˆ leꞈ lawˬ naˇ, gaˇ dahˇ tsoeˬ-eu gaˇ gʼawˬ 
mya jeˬ mˇ nya-eu ma. Kʼoeˇ miˇ neh, dehꞈ-eu hawˇ-eu shiˇ-eu heu nyiˬ jeˬ-ahˇ ngaˇ 
tseˇ geuꞈ tsaˬ maˬ siˬ nya.  
23Heu nyiˬ jeˬ luꞈ ngaˬ-ahˇ gʼeu taw taˬ-euˬ meh. Ngaˇ geuꞈ mawꞈ-eu-aˬ, miˇ tsaˬ 
kʼoeˇ taˆ dehꞈ-eu heu-ahˇ byehˇ dzeh yaꞈ-awˇ Ka li nehˬ-ehˇ jawˇ leˇ mawꞈ-eu kʼoeˇ 
hmˬ ma. Aˬ jeˬ miˇ neh ehˇ naˇ, kʼoeˇ-aˬ, ngaˬ-euˬ gʼaˇ duˬ muiˬ dzehˬ-eu meh.  
24Ehˇ kʼawꞈ, naw maꞈ gʼaˇ duˬ shaˇ noeˬ leꞈ naˇ, ngaˇ dehꞈ-eu muiˬ dzehˬ meh.  
25Ngaˇ kʼoeˇ loꞈ-ehˇ jah duˬ taˬ-euˬ miˇ neh, ngaˇ ya dehꞈ meh lehˇ ngaˇ siˬ nya ma. 
Naw maꞈ huiˬ laˇ mahˇ laˇ luꞈ-eu jeˬ gʼaˬ bi kʼaˆ dzehˬ laˇ-awˇ, jah-eu jeˬ laꞈ kʼoeˇ laˬ 
kʼaˬ ya cehˇ ni, naw maꞈ dawˬ tawˆ luꞈ nehˬ-ehˇ ngaˇ dehꞈ daˆ leꞈ ma. 

26Kʼoeˇ miˇ neh, ngaˇ naw maꞈ jawˇ gaˇ paˇ laˇ keuˆ ngeh, ngaˬ neh mˇ-euˬ shaˇ-euˬ 
jeˬ baˬ da neh, Yeˬsuˇ Ka li laꞈ kʼoeˇ naw maꞈ yaw dehꞈ dehꞈ-eu jeˬ yaw beh naˆ maˬ 
tseˇ kʼahˬ sehˇ jehˆ kʼaˇ za tehꞈ-a.  
27Huiˬ-eu tiˬ jeˬ-aˬ, ngaˇ naw maꞈ-ahˇ haw keuˆ laˇ-eu maˬ kaˬ, maˬ haw keuˆ laˇ-eu 
maˬ kaˬ, naw maꞈ nui ma tiˬ siˬ tehꞈ-ehˇ taˬ-awˇ ziꞈ dah ni jawˇ luꞈ-eu gaˇ kawˆ 
hawˇ-eu, La kʼaˬ cehˇ-eu Guiˬ lahˬ dawˬ-ahˇ taꞈ-eu jah-eu jeˬ gʼaˇ duˬ naw maꞈ nui 
ma gm-awˇ deuˆ ceh ceh luꞈ-eu gaˇ kawˆ-ahˇ ngaˇ ya gaˬ ni, Ka li-euˬ Laˬ kʼaˬ cehˇ-
eu Guiˬ lahˬ dawˬ-ahˇ tsaˬ ni dehꞈ gʼeh jawˇ gʼeh-awˬ.  
28Naw maꞈ ya shaˬ ya zahˬ ni mˇ luꞈ-eu tsawˇ haˬ deuˬ-ahˇ taˬ guˆ. Aˬ myah luꞈ nui 
ma kʼaˬ duˬ ni jawˇ-awˬ. Kʼoeˇ loꞈ-ehˇ jawˇ naˇ, naw maꞈ gʼaˬ leˇ-awˇ aˬ yawꞈ maꞈ 
smˬ-iˇ-eu yaw duˬ baw-eu ngaˇ lehˇ siˬ duˬ leˇ tehꞈ-a. Naw maꞈ gʼaˬ leˇ nya ni mˇ-eu 
gʼaˬ-aˬ, Miˬyehˇ meh.  
29Aˬ jeˬ miˇ neh ehˇ naˇ, Ka li neh naw maꞈ-ahˇ biꞈ taˬ-euˬ muiˬ dui dui-eu guiˬ lahˬ 
kʼoeˇ-aˬ, aˬ yawꞈ-ahˇ jah-eu jeˬ tehꞈ-ehˇ maˬ ngeuˇ-ehˇ, aˬ yawꞈ gʼaˇ duˬ shaˬ zahˬ ya 
mˇ-eu jeˬ kʼawꞈ ahˇ-eu meh.  
30Nymˬ-mˇ naw maꞈ ngaˬ nehˬ-ehˇ tiˬ kawˆ loꞈ-ehˇ guiˇ deuˆ leˇ nya meh. Guiˇ heu-
aˬ, dzeuˇ laˇ ngeh ngaˇ deuˆ luꞈ-eu naw maꞈ mawˇ-euˬ kʼoeˇ meh. Nymˬ-mˇ kʼawꞈ, 
naw maꞈ ya gaˬ-euˬ loꞈ-ehˇ, guiˇ kʼoeˇ ngaˇ deuˆ luꞈ te siˬ.  

Piˇliˇpiˆ 2 

Yeˬsuˇ nui nahˬ nui yu ahˇ-awˇ huiˬ dui mahˇ dui dui-eu 

1Naw maꞈ Ka li laꞈ kʼoeˇ dehꞈ-eu baˬ da neh, gʼaˬ kʼaˆ laˇ-awˇ, aˬ yawꞈ-euˬ gʼoeˇ-eu 
gaˬ-eu jeˬ naw maꞈ-ahˇ nui saˇ bi za-eu meh. Naw maꞈ Ka li-euˬ Yaw sahˇ Miˬyehˇ 
nehˬ-ehˇ cawˬ cawˬ-eu baˬ da neh, tiˬ gʼaˬ tiˇ gʼaˬ gʼawˬ shaˬ gaˬ nya laˇ-awˇ, tiˬ gʼaˬ 
gʼaˇ duˬ tiˬ gʼaˬ shaˇ noeˬ nya laˇ-eu meh.  
2Kʼoeˇ miˇ neh, ngaˇ laˬ kʼaˬ cehˇ-eu jeˬ byah laˇ ni, naw maꞈ nui noeˬ tiˬ gaˇ taꞈ-awˇ, 
gʼoeˇ-eu gaˬ-eu jeˬ tiˬ kawˆ loꞈ-ehˇ ahˇ-awˇ, nui ma tiˬ siˬ tehꞈ-ehˇ taˬ-eu gʼaˇ duˬ, 
ngaˇ naw maꞈ-ahˇ shaˇ-eu ma.  
3Yawˬ ha-euˬ nui kʼahˇ gʼaˇ duˬ tehꞈ-ehˇ shaˇ noeˬ-eu jeˬ maˬ ehˇ, yawˬ ha-ahˇ aˬ 
cawˬ bi noeˬ huiˬ-eu gʼaˇ duˬ kʼahˬ sehˇ jehˆ-eu jeˬ maˬ ehˇ, tiˬ pawꞈ-iˬ taˬ mˇ. Ehˇ 
kʼawꞈ, tiˬ gʼaˬ tiˇ gʼaˬ nui ma nahˬ yu ni taˬ-awˬ. Aˬ cawˬ naˆ maˬ tseˇ maˬ gaˇ ma 
lehˇ noeˬ-eu nui ma taˬ bi ahˇ.  
4Yawˬ ha gʼaˇ duˬ tehꞈ-ehˇ maˬ shaˇ noeˬ ni, aˬ cawˬ gʼaˇ duˬ shaˇ noeˬ-awˬ.  
5Yeˬsuˇ Ka li loꞈ-ehˇ nui ma taˬ-awˬ.  
6Aˬ yawꞈ Miˬyehˇ-ahˇ duˇ-eu kʼawꞈ, Miˬyehˇ nehˬ-ehˇ tiˬ kawˆ ma lehˇ, yawˬ haˇ 
yawˬ ha maˬ tsaˬ geuꞈ-a.  
7Dawˬ tawˆ luꞈ byehˇ dzeh yaꞈ jiˇ-awˇ, zaˬ kʼaˆ tiˬ gʼaˬ loꞈ-ehˇ oe-awˇ, tsawˇ haˬ loꞈ-
ehˇ dehꞈ le-euˬ meh.  
8Yawˬ ha-ahˇ taˬ nyiˇ dui dui-awˇ, laꞈ yaꞈ kʼoeˇ taˆ shiˇ gaˇ keuˆ ni, Miˬyehˇ ehˇ dawˬ 
naˇ haˬ-euˬ meh.  

9Kʼoeˇ miˇ neh aˬ yawꞈ-ahˇ Miˬyehˇ, huiˬ dui dui-eu tsawˇ myahˇ biꞈ-awˇ, goˇ dui 
dui gaˇ ciˬ nuiˇ-euˬ meh.  
10Mˬ miˇ hawˇ-eu miˇ oˆ keuˆ ni, pawˬ tsuiꞈ dawˬ tawˆ pawˬ dmˬ dmˬ-awˇ, Yeˬsuˇ 
tsawˇ myahˇ ciˬ huiˬ tehꞈ-a.  
11Aˬda Miˬyehˇ kʼahˬ sehˇ jaˆ ni, Yeˬsuˇ Ka li Sahˬpaˬ meh lehˇ, mehˬ luˬ kʼaˇ tsoꞈ-eu 
guˇ tehꞈ-a.  

Miˇ tsaˬ kʼoeˇ taˆ yaw shehꞈ bya-eu 

12Kʼoeˇ miˇ neh ngaˇ gaˬ-eu cawˬ deuˬ-oˇ, ngaˇ naw maꞈ nehˬ-ehˇ jawˇ ngeh ngaˬ-
euˬ dawˬ-ahˇ naw maꞈ aˬ myah luꞈ naˇ haˬ geuꞈ-euˬ meh. Nymˬ-mˇ ngaˇ naw maꞈ 
nehˬ-ehˇ maˬ jawˇ ngeh kʼawꞈ, ngaˬ-euˬ dawˬ-ahˇ kʼoeˇ naˆ maˬ tseˇ naˇ haˬ geuꞈ-
awˬ. Naw maꞈ ka kʼoꞈ-eu jeˬ-ahˇ za nya ni, Miˬyehˇ-ahˇ guˆ-awˇ yaw dzuˬ dzuˬ-eu 
laꞈ kʼoeˇ leh jeh dui dui-awˬ.  
13Aˬ jeˬ miˇ neh ehˇ naˇ, naw maꞈ nui ma keuˆ ni maˬ ehˇ, Miˬyehˇ-euˬ nui kʼahˇ mˇ 
nya ni maˬ ehˇ, naw maꞈ laꞈ kʼoeˇ Miˬyehˇ aˬ myah luꞈ gaˇ mˇ luꞈ meh.  
14Kʼaˇ mˇ kʼaˇ shaˇ-eu jeˬ laꞈ kʼoeˇ, tiˬ gʼaˬ tiˇ gʼaˬ dawˬ gʼoꞈ maˬ doˆ-ehˇ, tsawˇ pyehˇ 
maˬ pyehˇ ni mˇ-awˬ.  
15Kʼoeˇ loꞈ-ehˇ mˇ naˇ, iˬ baˇ mˇ-awˇ bahˬ-eu muˆ-eu tsawˇ haˬ deuˬ jawˇ-eu miˇ tsaˬ 
heu kʼoeˇ taˆ, naw maꞈ-aˬ, iˬ baˇ taˬ kʼaˇ maˬ za ni muiˬ dui dui-eu Miˬyehˇ-euˬ zaˬ 
deuˬ pyeuꞈ laˇ tehꞈ-a. Mˬ kʼoeˇ taˆ tsehˬ-eu aˬ guiˇ loꞈ-ehˇ aˬ yawꞈ maꞈ-ahˇ yaw 
shehꞈ bya nehˬ-awˬ.  
16Saꞈ laˇ bi dehꞈ-eu dawˬ aˬ yawꞈ maꞈ-ahˇ biꞈ-awˬ. Kʼoeˇ loꞈ-ehˇ mˇ naˇ, Ka li zaꞈ le-
eu Aˇ nah-ahˇ naw maꞈ gʼaˇ duˬ ngaˇ kʼahˬ sehˇ jehˆ kʼaˇ za tehꞈ-a. Aˬ jeˬ miˇ neh ehˇ 
naˇ, kʼoeˇ-aˬ, ngaˬ neh leh jeh-awˇ mˇ-euˬ gaˇ heu yawꞈ ngehꞈ maˬ ngeuˇ-eu gaˇ 
kawˆ bya cehˆ ni bi doˆ laˇ tehꞈ-a.  
17Naw maꞈ-euˬ jah-eu jeˬ Miˬyehˇ-ahˇ lawˇ nehˬ-euˬ kʼoeˇ taˆ, ngaˬ-euˬ shiˬ ya 
shehˆ daˆ nehˬ law hawˇ kʼawꞈ, ngaˇ nui kʼahˇ shiˇ-awˇ, naw maꞈ dawˬ tawˆ luꞈ 
nehˬ-ehˇ tiˬ kawˆ loꞈ-ehˇ laˬ kʼaˬ caw cehˇ-eu ma.  
18Kʼoeˇ gaˇ duˇ ni, naw maꞈ kʼawꞈ nui kʼahˇ shiˇ-awˇ ngaˬ nehˬ-ehˇ laˬ kʼaˬ caw cehˇ-
eu tsaˬ meh.  

Tiˆmoˇseˬ hawˇ-eu Iˇbaˬpawˬdiˇ 

19Naw maꞈ-euˬ gaˇ kawˆ ya gaˬ-awˇ ngaˬ-euˬ nui ma gʼaˬ tiˬ tiˆ paˇ ahˇ laˇ ni, 
Sahˬpaˬ Yeˬsuˇ nui ma tsaˬ naˇ gʼawˬ myahˇ maˬ gʼeh-ehˇ Tiˆmoˇseˬ-ahˇ naw maꞈ 
jawˇ gaˇ bi laˇ ma lehˇ ngaˇ noeˬ tmˬ taˬ-euˬ ma.  
20Ngaˬ nehˬ-ehˇ nui ma tiˬ gaˇ taꞈ-awˇ, naw maꞈ gʼaˇ duˬ maˇ maˇ ni nui ma keuˆ-eu 
aˬ yawꞈ tiˬ gʼaˬ jawˇ-eu tehꞈ meh.  
21Yawˬ gʼaˬ na luꞈ yawˬ ha gʼaˇ duˬ shaˇ noeˬ-eu tehꞈ meh. Yeˬsuˇ Ka li gʼaˇ duˬ maˬ 
shaˇ noeˬ-a.  
22Aˬ yawꞈ aˇ naˆ ni gaˇ dahˇ tsoeˬ-eu gaˇ kawˆ maˬ ehˇ, Laˬ kʼaˬ cehˇ-eu Guiˬ lahˬ 
dawˬ gʼaˇ duˬ aˬ yawꞈ ngaˬ nehˬ-ehˇ aˬ da hawˇ-eu zaˬ loꞈ-ehˇ mˇ daˆ shaˇ daˆ laꞈ-
euˬ gaˇ kawˆ maˬ ehˇ, naw maꞈ siˬ nya meh.  

23Ngaˬ-ahˇ aˬ cawˬ aˬ joˆ-ehˇ daˇ tsehˆ nehˬ laꞈ-eu gaˇ kawˆ duˬ laˇ-eu nehˬ-ehˇ, aˬ 
yawꞈ-ahˇ naw maꞈ jawˇ gaˇ yaw kawˇ-ehˇ bi laˇ ma lehˇ noeˬ taˬ-euˬ ma.  
24Sahˬpaˬ Yeˬsuˇ nui ma tsaˬ naˇ, gʼawˬ myahˇ maˬ gʼeh-ehˇ ngaˬ-euˬ gʼawˇ mawˇ 
kʼawꞈ naw maꞈ jawˇ gaˇ laˇ keuˆ nya-eu duˇ lehˇ jah-eu ma.  
25Laˬ kʼaˬ cehˇ-eu Guiˬ lahˬ dawˬ gʼaˇ duˬ, ngaˬ nehˬ-ehˇ mˇ caw shaˇ caw-awˇ guiˇ 
deuˆ caw luꞈ-eu tsawˇ haˬ tiˬ gʼaˬ pyeuꞈ-eu ngaˇ loˬ-eu jeˬ-ahˇ bi caw ba-eu lehˇ 
naw maꞈ neh kʼehˇ gʼeh leꞈ-euˬ aˬ dui-euˬ aˬ nyiˇ Iˬbaˬpawˬdiˇ-ahˇ kʼawꞈ, naw maꞈ 
jawˇ gaˇ ya bi laˇ meh lehˇ ngaˇ noeˬ-eu ma.  
26Aˬ yawꞈ naw maꞈ yawˬ gʼaˬ na luꞈ-ahˇ gʼoꞈ haw mawˇ laˇ mawꞈ dui dui meh. Aˬ 
yawꞈ naˇ-eu gaˇ kawˆ naw maꞈ jawˇ gaˇ gaˬ keuˆ leˇ-euˬ miˇ neh nui ma tiˬ pawꞈ-iˬ 
maˬ saˇ-a.  
27Aˬ yawꞈ shiˇ taw tehˬ ni naˇ dui dui-euˬ meh. Ehˇ kʼawꞈ, Miˬyehˇ aˬ yawꞈ-ahˇ 
gʼawˬ shaˬ gaˬ nehˬ-euˬ meh. Aˬyawꞈ-ahˇ tehꞈ-ehˇ maˬ ngeuˇ ni, ngaˬ-ahˇ kʼawꞈ 
gʼawˬ shaˬ gaˬ nehˬ laꞈ-awˇ, aˬ yawꞈ baˬ da neh ngaˬ-euˬ nui ma shaˬ zahˬ maˬ ya 
naꞈ dzehˬ-iˇ ni bi dzeuˇ-iˇ laꞈ-euˬ meh.  
28Kʼoeˇ miˇ neh, naw maꞈ aˬ yawꞈ-ahˇ ya mawˇ-awˇ laˬ kʼaˬ paˇ ya cehˇ ni maˬ ehˇ, 
ngaˇ nui noeˬ shaˬ luꞈ-eu pyaˇ laˇ ni maˬ ehˇ, aˬ yawꞈ-ahˇ naw maꞈ jawˇ gaˇ yaw 
kawˇ-ehˇ bi laˇ mawꞈ dui dui-eu ma. 
29Sahˬpaˬ Yeˬsuˇ laꞈ kʼoeˇ aˬ yuiꞈ aˬ nyiˇ tiˬ gʼaˬ loꞈ-ehˇ aˬ yawꞈ-ahˇ laˬ kʼaˬ tiˬ cehˇ 
ha nehˬ-awˬ. Aˬ yawꞈ loꞈ-ehˇ gʼeh-eu tsawˇ haˬ deuˬ-ahˇ yaw zeu baw-eu tsaˬ meh.  
30Aˬ jeˬ miˇ neh ehˇ naˇ, naw maꞈ maˬ caw ba nehˬ laꞈ nya-eu jeˬ aˬ yawꞈ ngaˬ-ahˇ 
caw ba-eu gʼaˇ duˬ, Ka li-euˬ gaˇ mˇ-eu laꞈ kʼoeˇ shiˇ taw tehˬ ni aˬ yawꞈ leh jeh dui 
dui-euˬ meh.  

Piˇliˇpiˆ 3 

Maˇ maˇ ni Miˬyehˇ-ahˇ tsaˬ leˇ dzoeˇ leˇ-eu jeˬ 

1Aˬ yuiꞈ aˬ nyiˇ Ka li zaˬ deuˬ-oˇ, aˇ saˬ saˬ-eu dawˬ heu loꞈ-ehˇ ehˇ mawꞈ-eu ma. 
Sahˬpaˬ Yeˬsuˇ laꞈ kʼoeˇ laˬ kʼaˬ cehˇ-awˬ. Boꞈ dzeuˇ yaꞈ-euˬ jeˬ-ahˇ paˇ boꞈ poˆ-eu 
gʼaˇ duˬ ngaˇ nymˇ gawˬ maˬ gawˬ. Kʼoeˇ-aˬ, naw maꞈ guˆ kʼaˇ za-eu jeˬ bi teˬ-iˇ-eu 
gʼaˇ duˬ ma.  
2Yaw haiˬ jeˬ mˇ-eu tsawˇ haˬ kʼoeˇ deuˬ-ahˇ yahˇ-awˬ. Aˬ kuiˬ kʼoeˇ deuˬ-ahˇ yahˇ-
awˬ. Yawˬ ha-euˬ gʼawˇ mawˇ-ahˇ yehˬ-eu pyehˆ-eu tsawˇ haˬ kʼoeˇ deuˬ-ahˇ yahˇ-
awˬ.  
3Dawˇ coe ni ya ehˇ naˇ, maˇ maˇ ni baˆ kʼoˆ mehˬ dzaˬ yehˬ-euˬ tsawˇ haˬ deuˬ-aˬ, 
aˬ yawꞈ maꞈ maˬ ngeuˇ-a. Aˬ dui maꞈ ma. Aˬ jeˬ miˇ neh ehˇ naˇ, Yaw sahˇ Miˬyehˇ-
ahˇ gʼoe-eu laꞈ kʼoeˇ Miˬyehˇ-ahˇ aˬ dui u duˬ tahˬ-awˇ, Yeˬsuˇ Ka li laꞈ kʼoeˇ yaw 
dehꞈ dehꞈ-eu jeˬ-ahˇ aˬ dui laˬ kʼaˬ cehˇ-eu ma. Laꞈ nyiˇ paw mˇ mawˇ nya-eu zahˇ 
sahˇ kʼoꞈ deuˬ-ahˇ aˬ dui gʼoe-eu maˬ ngeuˇ.  
4Ngaˇ kʼawꞈ, kʼoeˇ loꞈ-ehˇ gʼeh-eu deuˬ-ahˇ gʼoe mawꞈ naˇ gʼoe nya ma. Laꞈ nyiˇ paw 
mˇ mawˇ nya-eu zahˇ sahˇ kʼoꞈ deuˬ-ahˇ gʼoe nya ma lehˇ aˬ cawˬ noeˬ-eu ngeuˇ 
naˇ, ngaˇ-aˬ, kʼoeˇ naˆ maˬ tseˇ noeˬ nya-eu gaˇ ma dahˇ ma.  

5Ngaˇ-aˬ, dehꞈ le-awˇ tiˬ jaw byah laˇ ngeh neh baˆ kʼoˆ mehˬ dzaˬ bi yehˬ-euˬ tsawˇ 
haˬ ma. Iˇsaˬleˬlaˇ tsawˇ jeuˬ laꞈ kʼoeˇ ahˇ-eu Beˬyaˬmiˬ tsawˇ jeuˬ tiˬ gʼaˬ ma. Maˇ 
maˇ ni shawˇ jehˆ ni gʼeh-eu Heˬbyehˇ tsawˇ haˬ ma. Yuˇdaˆ tsawˇ haˬ-euˬ Zahˇ 
dawˬ kʼoꞈ dawˬ mehˬ nah caw teh-eu paw dzeˇ neh paˇ ehˇ leꞈ naˇ, ngaˇ-aˬ, 
Paˬliˬsehˇ tiˬ gʼaˬ ma.  
6Miˬyehˇ-euˬ nui kʼahˇ mˇ byah mawꞈ dui dui-eu miˇ neh Ka li zaˬ aˇ muˇ-ahˇ kʼehˬ 
nehˬ kʼaˆ nehˬ haw-euˬ tsawˇ haˬ ma. Zahˇ dawˬ kʼoꞈ dawˬ-ahˇ mˇ byah-eu baˬ da 
neh tsawˇ haˬ zaˬ Miˬyehˇ-ahˇ tsaˬ leˇ tsahˇ leˇ nya lawˬ naˇ, ngaˇ-aˬ, ehˇ kʼaˇ maˬ za 
ni mˇ byah-euˬ tsawˇ haˬ tiˬ gʼaˬ ma.  
7Ehˇ kʼawꞈ, ngaˬ-euˬ gʼaˇ duˬ jiˇ jeuˬ ahˇ ma lehˇ ngaˬ neh kʼaˇ sawˇ taˬ-euˬ kʼoeˇ 
deuˬ dawˬ tawˆ luꞈ, Ka li-euˬ gʼaˇ duˬ smˬ-eu jeˬ pyeuꞈ law hawˇ ngaˬ lehˇ, nymˬ-mˇ 
sawˇ duˬ gʼaˬ-euˬ ma. 
8Kʼoeˇ naˆ ni tehꞈ-ehˇ maˬ ngeuˇ-a siˬ. Gaˇ dahˇ tsoeˬ dzehˬ-eu jeˬ pyeuꞈ-eu ngaˬ-
euˬ Sahˬpaˬ Yeˬsuˇ Ka li-ahˇ siˬ nya-eu jeˬ-ahˇ shaˇ cehˆ haw ngeh, ngaˬ neh kʼaˇ mˇ 
dzeuˇ-euˬ yawˬ jeˬ na luꞈ maˇ maˇ ni smˬ dui dui-eu jeˬ tehꞈ law hawˇ ngaˬ lehˇ 
sawˇ duˬ gʼaˬ-euˬ ma. Ka li-ahˇ ngaˇ geuꞈ mawꞈ dzehˬ-eu miˇ neh, ngaˬ neh kʼaˇ mˇ 
kʼaˇ shaˇ dzeuˇ yaꞈ-euˬ jeˬ dawˬ tawˆ luꞈ bi smˬ-iˇ jiˇ-euˬ ma. Ka li-ahˇ ngaˇ za nya 
ni, kʼoeˇ deuˬ dawˬ tawˆ luꞈ-ahˇ yaˆ dzeh-euˬ jaˆ guˬ jaˆ meuˬ loꞈ-ehˇ tehꞈ-ehˇ sawˇ-
euˬ ma.  
9A yawꞈ laꞈ kʼoeˇ tiˬ byah tiˬ loꞈ ya jawˇ ni, ngaˇ kʼoeˇ loꞈ-ehˇ sawˇ-euˬ ma. Zahˇ 
dawˬ kʼoꞈ dawˬ-ahˇ mˇ byah-eu baˬ da neh za nya meh lehˇ sawˇ taˬ-euˬ ngaˬ neh 
mˇ za-euˬ Miˬyehˇ-ahˇ tsaˬ leˇ tsahˇ leˇ-eu kʼoeˇ hmˬ tiˬ pawꞈ-iˬ maˬ paˇ ahˇ ma. 
Nymˬ-mˇ ngaˇ za taˬ-euˬ Miˬyehˇ-ahˇ tsaˬ leˇ tsahˇ leˇ-eu heu-aˬ, ngaˇ Ka li-ahˇ jah-
eu baˬ da neh za taˬ-euˬ ma. Heu-aˬ, jah-eu kʼoeˇ taˆ Miˬyehˇ neh biꞈ nehˬ laꞈ-euˬ 
Miˬyehˇ-ahˇ tsaˬ leˇ tsahˇ leˇ-eu jeˬ pyeuꞈ-eu meh. 
10Ngaˇ geuꞈ mawꞈ-eu jeˬ-aˬ, Ka li-ahˇ siˬ nya-awˇ gʼoꞈ dehꞈ laˇ-euˬ Ka li neh mˇ yaꞈ-
euˬ jeˬ-ahˇ mˇ nya laˇ mawꞈ-eu tiˬ jeˬ, aˬ yawꞈ kʼaˇ ya daˬ-euˬ loꞈ-ehˇ daˬ-awˇ aˬ 
yawꞈ kʼaˇ shiˇ-euˬ loꞈ-ehˇ shiˇ mawꞈ-eu tiˬ jeˬ,  
11shiˇ-eu jeˬ laꞈ kʼoeˇ Miˬyehˇ ngaˬ-ahˇ bi gʼoꞈ dehꞈ laˇ tehꞈ-a lehˇ noeˬ tmˬ-eu tiˬ jeˬ, 
heu tehꞈ ma.  

Laꞈ sawˬ za ni cehˆ ceh ceh-eu 

12Ngaˇ heu loꞈ-ehˇ ehˇ-eu-aˬ, nymˬ-mˇ za gʼaˬ-euˬ ma lehˇ ehˇ-eu maˬ ngeuˇ. Byah 
laˇ gʼaˬ-euˬ ma lehˇ ehˇ-eu kʼawꞈ maˬ ngeuˇ. Yeˬsuˇ Ka li neh ngaˬ-ahˇ aˬ yawꞈ-euˬ 
tsawˇ haˬ bi pyeuꞈ laˇ-euˬ loꞈ-ehˇ, laꞈ sawˬ kʼoeˇ-ahˇ ngaˇ za nya ni leh jeh luꞈ-eu 
ma.  
13Aˬ yuiꞈ aˬ nyiˇ Ka li zaˬ deuˬ-oˇ, laꞈ sawˬ kʼoeˇ-ahˇ za gʼaˬ-euˬ ma lehˇ ngaˇ maˬ 
noeˬ. Ehˇ kʼawꞈ, ngaˇ mˇ luꞈ-eu tiˬ jeˬ-aˬ, naˇ kʼah paw mˇ dzeuˇ yaꞈ-euˬ jeˬ-ahˇ 
ngehˇ dzeh yaꞈ-awˇ, mehˬ hu paw mˇ paˬ-ehˇ jaˆ luꞈ-eu jeˬ-ahˇ miˇ leˇ ni leh jeh luꞈ-
eu ma.  

14Kʼoeˇ miˇ neh, laꞈ sawˬ za nya-eu gʼaˇ duˬ cehˆ keuˆ duˬ-ahˇ dawˇ coe ni cehˆ gʼeh 
luꞈ-eu ma. Cehˆ keuˆ duˬ kʼoeˇ-aˬ, mˬ kʼoeˇ taˆ ya jawˇ ni Yeˬsuˇ Ka li-ahˇ gʼoe-eu laꞈ 
kʼoeˇ Miˬyehˇ aˬ dui-ahˇ kuˇ luꞈ-eu kʼoeˇ meh.  
15Guiˬ lahˬ saꞈ laˇ paw tsawˇ kʼaˆ kʼaˆ laˇ-euˬ aˬ dui dawˬ tawˆ luꞈ, kʼoeˇ loꞈ-ehˇ nui 
ma taˬ-eu tsaˬ meh. Ehˇ kʼawꞈ, naw maꞈ tiˬ paˆ na deuˬ nui ma taˬ-eu yawˬ jeˬ yawˬ 
jaˆ naˇ, naw maꞈ-ahˇ geuˇ-eu loꞈ-ehˇ gʼoˆ shaw nya ni Miˬyehˇ caw ba nehˬ laꞈ tehꞈ-
a.  
16Aˬ geu gʼaˬ aˬ joˆ-ehˇ nui ma taˬ kʼawꞈ, aˬ dui neh caw teh gʼeh laꞈ-euˬ zahˇ sahˇ 
kʼoꞈ heu hmˬ-ahˇ tehꞈ-ehˇ caw teh-awˇ, ti kawˆ loꞈ-ehˇ mˇ daˆ shaˇ daˆ leꞈ kaˇ-euˇ.  
17Aˬ yuiꞈ aˬ nyiˇ Ka li zaˬ deuˬ-oˇ, ngaˇ yaw dehꞈ dehꞈ gaˇ dzaw geuꞈ-awˬ. Naw maꞈ 
bi caw teh-eu gʼaˇ duˬ nga maꞈ neh mehˬ taˬ yaꞈ-euˬ jeˬ-ahˇ caw teh luꞈ-eu tsawˇ 
haˬ deuˬ-ahˇ haw geuꞈ-awˬ.  
18Ngaˇ naw maꞈ-ahˇ gʼawˬ mya poˆ ehˇ dzeuˇ-euˬ dawˬ kʼoeˇ dawˬ-ahˇ, nymˬ-mˇ 
myaˆ biˇ doˆ-eu laꞈ kʼoeˇ tiˬ poˆ paˇ ehˇ poˆ-eu ma. Tsawˇ haˬ gʼawˬ mya gʼaˬ, Ka li 
kamˇ shiˇ-euˬ laꞈ yaꞈ-ahˇ muiˇ-eu jeˬ-ehˇ yaw dehꞈ dehꞈ luꞈ meh lehˇ ngaˇ paˇ ehˇ 
poˆ-eu ma.  
19Aˬ yawꞈ maꞈ-aˬ, shiˬ buiˇ lah ma-ahˇ aˇ saˬ ya saˬ-iˇ meh. Aˬ jeˬ miˇ neh ehˇ naˇ, aˬ 
yawꞈ maꞈ-euˬ shiˬ shaˬ jiˇ nui kʼahˇ-aˬ, aˬ yawꞈ maꞈ-euˬ miˬyehˇ meh. Aˬ yawꞈ maꞈ-
aˬ, yawˬ ha shaꞈ dawˇ paˬ-ehˇ gʼeh-eu jeˬ-ahˇ maˬ shaꞈ dawˇ ni jahˇ gʼeh haw-awˇ, 
miˇ tsaˬ shiˬ shaˬ jiˇ-ahˇ taꞈ-eu jeˬ tehꞈ-ehˇ shaˇ noeˬ luꞈ-eu meh.  
20Aˬ dui-aˬ, mˬ taˆ miˇ kʼahˬ zaˬ deuˬ pyeuꞈ-awˇ, aˬ dui-euˬ Ka kʼoꞈ-eu gʼaˬ pyeuꞈ-eu 
Sahˬpaˬ Yeˬsuˇ Ka li mˬ kʼoeˇ taˆ neh zaꞈ ka le gaˇ nui ma keuˆ-awˇ dawˬ luꞈ-eu 
tsawˇ haˬ deuˬ ma.  
21Kʼaˇ jawˇ kʼaˇ jaˆ-eu jeˬ dawˬ tawˆ luꞈ, aˬ yawꞈ uˆ lahˇ-eu uˬ moˆ bi jawˇ ni jahˇ 
nya-eu aˬ yawꞈ-euˬ baoˬ kʼoeˇ-ahˇ gʼoe-awˇ, buꞈ-iˇ cehˇ-iˇ nya-eu aˬ dui-euˬ gʼawˇ 
mawˇ heu-ahˇ, yaw shehꞈ kʼahˬ sehˇ byah-eu aˬ yawꞈ-euˬ gʼawˇ mawˇ-ahˇ duˇ leˇ ni 
beˬ paˇ nehˬ laꞈ tehꞈ-a.  

Piˇliˇpiˆ 4 

Pawˇluˆ mehˬ-eu tsoˆ-eu dawˬ 

1Kʼoeˇ miˇ neh aˬ yuiꞈ aˬ nyiˇ Ka li zaˬ deuˬ-oˇ, ngaˇ naw maꞈ-ahˇ gaˬ dui dui-awˇ, 
noeˬ mawˇ dui dui luꞈ ma. Naw maꞈ baˬ da neh ngaˇ laˬ kʼaˬ cehˇ dui dui-awˇ, naw 
maꞈ gaˇ kawˆ ngaˇ kʼahˬ sehˇ jehˆ luꞈ ma. Ngaˇ gaˬ-eu aˬ yuiꞈ aˬ nyiˇ deuˬ-oˇ, Sahˬpaˬ 
Yeˬsuˇ laꞈ kʼoeˇ, kʼoeˇ loꞈ-ehˇ ziꞈ dah ni dehꞈ-awˬ.  
2Iˇbawˇdiˇ hawˇ-eu Suˇtuˆ-oˇ, Sahˬpaˬ Yeˬsuˇ laꞈ kʼoeˇ nui ma tiˬ gaˇ taꞈ-awˬ lehˇ 
naw nyaꞈ-ahˇ ngaˇ shaˇ-eu ma.  
3Saˇ jaˇ ziꞈ-eu ngaˬ-euˬ gaˇ mˇ cawˬ deuˬ kʼawꞈ, zaˬ miˬ zaˬ heu nyiˬ gʼaˬ-ahˇ ngehˬ 
bi gʼeh mawꞈ miˇ-a. Aˬ jeˬ miˇ neh ehˇ naˇ, zaˬ miˬ zaˬ heu nyiˬ gʼaˬ-aˬ, Laˬ kʼaˬ cehˇ-
eu Guiˬ lahˬ dawˬ gaˬ doe-iˇ ni, ngaˬ-euˬ gaˇ mˇ cawˬ Gaˬleˬmeˬ hawˇ-eu ngaˬ nehˬ-
ehˇ gaˇ kʼaˇ mˇ-euˬ deuˬ dawˬ tawˆ luꞈ nehˬ-ehˇ tiˬ kawˆ loꞈ-ehˇ leh jeh dui dui-euˬ 

meh. Miˬyehˇ-euˬ dehꞈ-eu sahˬ boꞈ laꞈ kʼoeˇ tsawˇ haˬ heu deuˬ-euˬ tsawˇ myahˇ 
ahˇ meh.  
4Aˬ myah luꞈ Sahˬpaˬ Yeˬsuˇ laꞈ kʼoeˇ laˬ kʼaˬ cehˇ-awˬ. Ngaˇ tiˬ poˆ paˇ ehˇ ma. Laˬ 
kʼaˬ cehˇ-awˬ.  
5Tiˬ gʼaˬ tiˇ gʼaˬ nui ma nahˬ yu ni taˬ-awˬ. Sahˬpaˬ Yeˬsuˇ zaꞈ le-eu aˇ yamˬ keuˆ le 
shawˬ-iˬ meh.  
6Tiˬ jeˬ-ahˇ-iˬ kʼahˬ taˬ lahˇ. Ehˇ kʼawꞈ, naw maꞈ guiˬ lahˬ kʼaˇ shaˇ ngeh, naw maꞈ 
loˬ-eu jeˬ Miˬyehˇ-ahˇ shaˇ-awˬ. Aˬ myah luꞈ aˬ yawꞈ-ahˇ guiˬ lahˬ huiˬ-eu nui ma 
ahˇ-eu laꞈ kʼoeˇ shaˇ-awˬ.  
7Yeˬsuˇ Ka li laꞈ kʼoeˇ naw maꞈ nui saˇ oꞈ-eu jeˬ za nya ni, tsawˇ haˬ zaˬ maˬ noeˬ 
doˆ coeˇ-eu Miˬyehˇ-euˬ nui saˇ oꞈ-eu jeˬ naw maꞈ-ahˇ caw ba tehꞈ-a.  
8Aˬ yuiꞈ aˬ nyiˇ Ka li zaˬ deuˬ-oˇ, aˇ saˬ saˬ-eu dawˬ heu loꞈ-ehˇ ehˇ-eu ma. Yaw 
muiˬ jeˬ hawˇ-eu ja ceuˬ paˬ-ehˇ gʼeh-eu jeˬ pyeuꞈ-eu, tsaˬ-eu dawˇ-eu jeˬ, aˬ cawˬ 
yaw zeu baw paˬ-ehˇ gʼeh-eu jeˬ, aˬ cawˬ-ahˇ dehꞈ tsaˬ dehꞈ tsahˇ-eu jeˬ, muiˬ-eu 
shawˇ-eu jeˬ, aˬ cawˬ haw gaˬ paˬ-ehˇ gʼeh-eu jeˬ, aˬ cawˬ taˬ huiˬ taˬ mahˇ paˬ-ehˇ 
gʼeh-eu jeˬ, heu deuˬ naw maꞈ laꞈ kʼoeˇ bi ahˇ-awˬ.  
9Ngaˬ neh ngehˬ-euˬ tmˇ-euˬ hawˇ-eu mˇ-euˬ shaˇ-euˬ jeˬ laꞈ kʼoeˇ naw maꞈ neh 
haw geuꞈ taˬ-euˬ jeˬ mˇ doˆ shaˇ doˆ laꞈ-awˬ. Aˬ dui-ahˇ nui saˇ oꞈ-eu jeˬ biꞈ laꞈ-eu 
gʼaˬ pyeuꞈ-eu Miˬyehˇ naw maꞈ nehˬ-ehˇ jawˇ tehꞈ-a.  

Laꞈ sawˬ gʼaˇ duˬ guiˬ lahˬ huiˬ-eu 

10Aˇ yamˬ ui cuiˆ myahˇ laˇ ngeh naw maꞈ ngaˬ-ahˇ nui ma keuˆ gaˇ paˇ ya mawˇ-
euˬ miˇ neh, Sahˬpaˬ Yeˬsuˇ laꞈ kʼoeˇ ngaˇ laˬ kʼaˬ cehˇ dui dui-eu ma. Naw maꞈ 
ngaˬ-ahˇ nui ma maˬ keuˆ-eu maˬ ngeuˇ-a. Naw maꞈ gʼaˇ duˬ aˇ yamˬ maˬ laˆ yehꞈ 
nya-eu miˇ neh meh lehˇ ngaˇ siˬ nya ma.  
11Naw maꞈ ngaˬ-ahˇ byehˇ dzeh nehˬlaꞈ-euˬ meh lehˇ noeˬ-eu baˬ da neh ngaˇ heu 
loꞈ-ehˇ ehˇ-eu maˬ ngeuˇ. Aˬ jeˬ miˇ neh ehˇ naˇ, ngaˇ-aˬ, yawˬ ha kʼaˇ jaˆ-eu myaˆ ni 
tehꞈ-ehˇ kʼawꞈ dehꞈ nya jawˇ nya laˇ-euˬ tsawˇ haˬ ma.  
12Iˇ shaˬ iˇ taw loꞈ-ehˇ kʼawꞈ jawˇ nya-awˇ, smˇ muiˬ smˇ baw loꞈ-ehˇ kʼawꞈ jawˇ nya 
ma. Aˬ joˆ-ehˇ gʼeh-eu jawˇ duˬ-ahˇ maˬ ehˇ, aˬ joˆ-ehˇ gʼeh-eu aˇ yamˬ-ahˇ maˬ ehˇ, 
mehꞈ-eu shuꞈ-eu maˬ kaˬ, ya dzaˬ ya dawˇ dehˆ-eu maˬ kaˬ, gʼawˬ mya ni jaˆ-eu 
maˬ kaˬ, ui cuiˆ tehꞈ-ehˇ jaˆ-eu maˬ kaˬ, nui kʼahˇ shiˇ-awˇ dehꞈ nya ni zaꞈ taˬ-euˬ 
jeˬ-ahˇ ngaˇ za-euˬ ma.  
13Aˬ geu jeˬ keuˆ le-eu maˬ kaˬ, Ka li neh ngaˬ-ahˇ biꞈ laꞈ-euˬ baoˬ-ahˇ gʼoe-awˇ ciˬ 
daˬ coeˇ ma.  
14Ehˇ kʼawꞈ, naw maꞈ ngaˬ-ahˇ gʼawˬ shaˬ gaˬ dui dui-awˇ ngaˬ-euˬ shaˬ zahˬ caw pi 
nehˬ laꞈ-euˬ meh.  
15Kʼoeˇ ngeh, ngaˇ Laˬ kʼaˬ cehˇ-eu Guiˬ lahˬ dawˬ mehˬ dahˬ beh ngeh, 
Maˬgeˬdawˇniˆˆ miˇ kʼahˬ-ahˇ neh ngaˇ gʼoꞈ ka le gaˇ caw ba nehˬ laꞈ-euˬ-aˬ, naw 
maꞈ-euˬ Ka li zaˬ aˇ muˇ tiˬ muˇ tehꞈ meh. Ngaˬ nehˬ-ehˇ jeˬ ma taꞈ-eu tsawˇ haˬ-aˬ, 
naw maꞈ tehꞈ meh.  

16Teˇsaˬloˇ ni meuˬ-ahˇ ngaˇ pyuˇ loˬ ngeh, naw maꞈ ngaˬ-ahˇ pyuˇ tiˬ poˆ nyiˬ poˆ 
dawˆ ahˇ nehˬ laꞈ-euˬ meh.  
17Ngaˇ pyuˇ daˬ za gaˇ tehꞈ-ehˇ shaˇ noeˬ-eu maˬ ngeuˇ. Naw maꞈ-euˬ jeˬ ma-ahˇ jiˇ 
jeuˬ ahˇ dzehˬ laˇ ni kʼawꞈ shaˇ noeˬ-eu ma.  
18Naw maꞈ neh kʼaˇ biꞈ laꞈ-euˬ yawˬ jeˬ na luꞈ gʼaˇ duˬ, guiˬ lahˬ huiˬ-eu dawˬ tsaꞈ 
ahˇ laꞈ-eu ma. Ngaˇ loˬ-eu myaˆ maˬ tseˇ naw maꞈ ngaˬ-ahˇ biꞈ laˬ-euˬ meh. Naw 
maꞈ neh biꞈ laꞈ-euˬ laꞈ sawˬ deuˬ-ahˇ Iˇbaˬpawˬdiˇ neh hehˇ keuˆ nehˬ leꞈ-euˬ miˇ 
neh, ngaˇ kʼaˇ loˬ-eu jeˬ nymˬ-mˇ byah miˇ-a. Laꞈ sawˬ heu deuˬ-aˬ, Miˬyehˇ nui 
kʼahˇ shiˇ-awˇ ha geuꞈ-euˬ saw dui dui-eu lawˇ-eu jeˬ pyeuꞈ-eu meh.  
19Naw maꞈ kʼaˇ loˬ-eu jeˬ laꞈ kʼoeˇ, Yeˬsuˇ Ka li-ahˇ gʼoe-awˇ Miˬyehˇ-euˬ baw le za 
le-eu guiˬ lahˬ biꞈ nehˬ laꞈ tehꞈ-a.  
20Aˬ dui-euˬ Aˬda Miˬyehˇ mˬ maˬ maˬ byaˆ zaˇ ziˇ yaw shehꞈ kʼahˬ sehˇ huiˬ luꞈ-uˇ. 
Aˬ miˬ.  

Aˇ saˬ saˬ-eu dawˬ 

21Yeˬsuˇ Ka li-ahˇ taꞈ-eu Miˬyehˇ-euˬ tsawˇ haˬ yawˬ gʼaˬ na luꞈ-ahˇ dawˬ cawˬ puˬ 
ahˇ laꞈ-eu ma. Ngaˬ nehˬ-ehˇ jawˇ-eu aˬ yuiꞈ aˬ nyiˇ Ka li zaˬ deuˬ kʼawꞈ, naw maꞈ-
ahˇ dawˬ cawˬ puˬ ahˇ laꞈ-euˬ meh.  
22Heu gaˇ kʼaˇ jawˇ-eu Miˬyehˇ-euˬ tsawˇ haˬ deuˬ naw maꞈ-ahˇ dawˬ cawˬ puˬ ahˇ 
laꞈ-euˬ meh. Kʼoeˇ naˆ maˬ tseˇ, sahˬ paˬ Gehˇsaˬ-euˬ hawˇ nymˇ-ahˇ gaˇ mˇ luꞈ-eu 
deuˬ kawꞈ, naw maꞈ-ahˇ dawˬ cawˬ puˬ ahˇ laꞈ-euˬ meh.  
23Sahˬpaˬ Yeˬsuˇ Ka li-euˬ guiˬ lahˬ yaw dzahˇ naw maꞈ dawˬ tawˆ luꞈ kʼoeˇ taˆ jaˆ 
luꞈ-uˇ.  

Gawˇlawˇsehˇ 

Gawˇlawˇsehˇ 1 

1Miˬyehˇ nui ma tsaˬ-eu miˇ neh Yeˬsuˇ Ka li-euˬ gʼaˬ kʼehˇ geuꞈ luꞈ-eu ngaˇ Pawˇluˆ 
hawˇ-eu, aˬ dui-euˬ aˬ nyiˇ Tiˆmoˇseˬ nga nyaꞈ,  
2Yeˬsuˇ Ka li laꞈ kʼoeˇ saˇ jaˇ ziꞈ-eu aˬ yuiꞈ aˬ nyiˇ Ka li zaˬ deuˬ pyeuꞈ-eu 
Gawˇlawˇsehˇ meuˬ-ahˇ jawˇ-eu Miˬyehˇ-euˬ tsawˇ haˬ deuˬ jawˇ gaˇ sahˬ boꞈ boꞈ 
ahˇ laꞈ-eu ma. Aˬ dui-euˬ Aˬda Miˬyehˇ-euˬ guiˬ lahˬ yaw dzahˇ hawˇ-eu nui saˇ oꞈ-
eu jeˬ, naw maꞈ kʼoeˇ taˆ jaˆ luꞈ-uˇ.  

Miˬyehˇ-euˬ guiˬ lahˬ-ahˇ ja ceuˬ-eu shaˇ dawˬ 

3Naw maꞈ gʼaˇ duˬ nga maꞈ guiˬ lahˬ kʼaˇ shaˇ ngeh, aˬ dui-euˬ Sahˬpaˬ Yeˬsuˇ Ka li-
euˬ Aˬda Miˬyehˇ-euˬ guiˬ lahˬ-ahˇ ja ceuˬ-eu ma. 
4Aˬ jeˬ miˇ neh ehˇ naˇ, naw maꞈ Yeˬsuˇ Ka li-ahˇ jah luꞈ-eu gaˇ kawˆ hawˇ-eu, 
Miˬyehˇ-euˬ tsawˇ haˬ dawˬ tawˆ luꞈ-ahˇ naw maꞈ gʼoeˇ luꞈ gaˬ luꞈ-eu gaˇ kawˆ nga 
maꞈ ya gaˬ-euˬ ma.  
5Maˇ jawˆ ni gʼeh-eu Miˬyehˇ-euˬ dawˬ kawˬ pyeuꞈ-eu Laˬ kʼaˬ cehˇ-eu Guiˬ lahˬ 
dawˬ naw maꞈ-ahˇ mehˬ beh beh laˇ ngeh, kʼoeˇ gaˇ taꞈ leˇ-eu noeˬ tmˬ-eu jeˬ gaˇ 
kawˆ naw maꞈ ya gaˬ-euˬ meh. Naw maꞈ jah-eu kʼoeˇ hawˇ-eu gʼoeˇ-eu gaˬ-eu 
kʼoeˇ-aˬ, naw maꞈ noeˬ tmˬ-eu kʼoeˇ-euˬ laꞈ kʼoeˇ neh doˆ laˇ-euˬ meh. Naw maꞈ 
noeˬ tmˬ-eu kʼoeˇ-ahˇ, naw maꞈ gʼaˇ duˬ Miˬyehˇ neh mˬ kʼoeˇ taˆ jeˬ hmˬ taˬ-euˬ 
meh.  
6Miˬyehˇ-euˬ guiˬ lahˬ yaw dzahˇ gaˇ kawˆ naw maꞈ gaˬ dahˬ beh-awˇ yaw muiˬ 
paˬ-ehˇ ya siˬ duˬ ngeh nah neh naw maꞈ kʼoeˇ taˆ muiˬ-eu guiˬ lahˬ gʼawˬ mya jeˬ 
keuˆ le luꞈ-eu loꞈ-ehˇ, Laˬ kʼaˬ cehˇ-eu Guiˬ lahˬ dawˬ-aˬ, tsawˇ haˬ zaˬ kʼoeˇ taˆ 
muiˬ-eu guiˬ lahˬ gʼawˬ mya jeˬ maˬ tsehˆ leˇ ni bi keuˆ le luꞈ-awˇ, miˇ kʼahˬ doe ni 
gaˬ byah-iˇ luꞈ-eu meh.  
7Nga maꞈ-euˬ dah zaˇ Ka li-euˬ gaˇ-ahˇ saˇ jaˇ ziꞈ-awˇ mˇ luꞈ-eu gaˇ mˇ cawˬ 
Iˇbaˬpaˬlaˇ neh Miˬyehˇ gʼawˬ shaˬ gaˬ-eu guiˬ lahˬ yaw dzahˇ gaˇ kawˆ naw maꞈ-
ahˇ mehˬ nehˬ-euˬ meh.  
8Yaw sahˇ Miˬyehˇ neh naw maꞈ-ahˇ biꞈ-euˬ gʼoeˇ-eu gaˬ-eu jeˬ gaˇ kawˆ, nga maꞈ-
ahˇ aˬ yawꞈ dzawˇ nehˬ laꞈ-euˬ meh.  
9Kʼoeˇ miˇ neh, naw maꞈ-euˬ gaˇ kawˆ ya gaˬ-euˬ tiˬ nah neh, naw maꞈ gʼaˇ duˬ nga 
maꞈ guiˬ lahˬ maˬ tsehˆ leˇ ni shaˇ luꞈ-eu ma. Yaw sahˇ Miˬyehˇ neh biꞈ-euˬ zaˬ siˬ 
tsawˇ gahˇ hawˇ-eu noeˬ siˬ noeˬ mawˇ nya-eu jeˬ laꞈ kʼoeˇ, Miˬyehˇ-euˬ nui kʼahˇ-
ahˇ siˬ nya-eu jeˬ naw maꞈ laꞈ kʼoeˇ byah laˇ ni shaˇ luꞈ-eu ma.  
10Kʼoeˇ miˇ neh, Sahˬpaˬ Yeˬsuˇ bi dehꞈ mawꞈ-eu loꞈ-ehˇ naw maꞈ dehꞈ nya laˇ-awˇ, 
aˬ yawꞈ nui kʼahˇ shiˇ-eu jeˬ-ahˇ naw maꞈ aˬ myah luꞈ mˇ nya laˇ tehꞈ-a. Naw maꞈ 
yaw dehꞈ dehꞈ-eu laꞈ kʼoeˇ yaw muiˬ jeˬ gʼawˬ mya ni doˆ laˇ-awˇ, Miˬyehˇ-ahˇ siˬ 
nya dzehˬ laˇ tehꞈ-a.  
11-12Yawˬ jeˬ na luꞈ-ahˇ naw maꞈ nui ma gʼawˬ mahˇ ni taˬ-awˇ daˬ coeˇ ni, aˬ yawꞈ-
euˬ yaw shehꞈ kʼahˬ sehˇ huiˬ-eu baoˬ-ahˇ neh doˆ le-euˬ gʼaˬ baˬ da neh naw maꞈ 

gʼaˬ kʼaˆ laˇ luꞈ-uˇ. Yaw shehꞈ-euˬ miˇ kʼahˬ laꞈ kʼoeˇ aˬ yawꞈ-euˬ tsawˇ haˬ deuˬ bi 
jawˇ-eu gʼaˇ duˬ lehˬ hmˬ taˬ-euˬ jawˇ duˬ-ahˇ naw maꞈ jawˇ leˇ nya ni jahˇ nehˬ laꞈ-
euˬ Aˬda Miˬyehˇ-euˬ guiˬ lahˬ-ahˇ, laˬ kʼaˬ tiˬ cehˇ ja ceuˬ-awˬ.  
13Yaw zahˇ-euˬ baoˬ laꞈ kʼoeˇ aˬ yawꞈ aˬ dui-ahˇ ka kʼoꞈ nehˬ laꞈ-awˇ, aˬ yawꞈ-euˬ 
Zaˬmaˇ-euˬ miˇ kʼahˬ laꞈ kʼoeˇ aˬ dui-ahˇ sheuˬ ahˇ nehˬ laꞈ-euˬ meh.  
14Aˬ yawꞈ neh aˬ dui-ahˇ bi buˬ-iˇ laꞈ-euˬ meh. Kʼoeˇ-aˬ, aˬ dui-ahˇ iˬ baˇ pyehˬ nehˬ 
laꞈ-euˬ jeˬ pyeuꞈ-eu meh.  

Ka li hawˇ-eu aˬ yawꞈ neh mˇ-euˬ gaˇ 

15Tsawˇ haˬ zaˬ deuˬ Ka li-ahˇ mawˇ nya-eu meh. Ka li-aˬ, maˬ mawˇ nya-eu 
Miˬyehˇ-ahˇ duˇ-eu meh. Ka liˬ-aˬ, kʼaˇ beh taˬ-euˬ jeˬ dawˬ tawˆ luꞈ kʼoeˇ taˆ huiˬ 
dzehˬ mahˇ dzehˬ-eu dehꞈ beh beh le-euˬ gʼaˬ meh.  
16Aˬ jeˬ miˇ neh ehˇ naˇ, mˬ hawˇ-eu miˇ kʼoeˇ taˆ kʼaˇ jaˆ kʼaˇ jawˇ-eu jeˬ dawˬ tawˆ 
luꞈ maˬ ehˇ, mawˇ nya-eu jeˬ hawˇ-eu maˬ mawˇ nya-eu jeˬ maˬ ehˇ, mˬ hawˇ-eu 
miˇ yawˬ kaˬ-ahˇ uˆ lahˇ-eu yaw sahˇ deuˬ pyeuꞈ-eu baoˬ deuˬ hawˇ-eu sahˬ paˬ 
sahˬ ma dawˬ tawˆ luꞈ maˬ ehˇ, Ka li-ahˇ gʼoe-awˇ Miˬyehˇ neh beh taˬ-euˬ meh. 
kʼaˇ jawˇ kʼaˇ jaˆ-eu jeˬ dawˬ tawˆ luꞈ aˬ yawꞈ-ahˇ gʼoe-eu laꞈ kʼoeˇ beh taˬ-awˇ, aˬ 
yawꞈ-euˬ gʼaˇ duˬ beh taˬ-euˬ meh.  
17Tiˬ jeˬ-iˬ maˬ beh mi naˆ-ehˇ Ka li dehꞈ luꞈ jawˇ luꞈ-awˇ, yawˬ jeˬ na luꞈ aˬ yawꞈ-
euˬ laꞈ kʼoeˇ jawˇ duˬ dah-eu meh.  
18Aˬ yawꞈ-aˬ, aˬ yawꞈ-euˬ gʼawˇ mawˇ pyeuꞈ-eu Ka li zaˬ aˇ muˇ-euˬ uˬ duˬ pyeuꞈ-
awˇ, gʼawˇ mawˇ kʼoeˇ-ahˇ yaw dehꞈ bi dehꞈ-eu gʼaˬ pyeuꞈ-eu meh. Kʼaˇ jawˇ kʼaˇ 
jaˆ-eu jeˬ dawˬ tawˆ luꞈ kʼoeˇ taˆ aˬ yawꞈ huiˬ dzehˬ mahˇ dzeh ni, shiˇ-euˬ gaˇ gʼoꞈ 
dehꞈ laˇ-euˬ dehꞈ beh beh le-euˬ gʼaˬ pyeuꞈ-eu meh.  
19Aˬ yawꞈ-euˬ laꞈ kʼoeˇ Miˬyehˇ-euˬ seuˆ dzeuꞈ aˇ gʼehˇ tiˬ byah ni bi ahˇ-eu gʼaˇ duˬ, 
Miˬyehˇ neh noeˬ tsehˆ taˬ-euˬ meh.  
20Aˬ yawꞈ-ahˇ gʼoe-awˇ mˬ hawˇ-eu miˇ kʼoeˇ taˆ kʼaˇ jawˇ kʼaˇ jaˆ-eu jeˬ dawˬ tawˆ 
luꞈ Miˬyehˇ jawˇ gaˇ sheuˬ kʼoꞈ laꞈ-eu gʼaˇ duˬ, Miˬyehˇ neh noeˬ tsehˆ taˬ-euˬ meh. 
Aˬ yawꞈ-ahˇ laꞈ yaꞈ kʼoeˇ taˆ lawˇ nehˬ-eu laꞈ kʼoeˇ tsawˇ haˬ zaˬ Miˬyehˇ-ahˇ tsaˬ laˇ 
tsahˇ laˇ nya ni jahˇ-awˇ, mˬ kʼoeˇ taˆ hawˇ-eu miˇ tsaˬ kʼoeˇ taˆ kʼaˇ jawˇ kʼaˇ jaˆ-eu 
jeˬ dawˬ tawˆ luꞈ Miˬyehˇ jawˇ gaˇ bi sheuˬ kʼoꞈ laꞈ-euˬ meh.  
21Yaw beh naw maꞈ yaw haiˬ jeˬ noeˬ-euˬ mˇ-euˬ miˇ neh Miˬyehˇ nehˬ-ehˇ gaˇ 
mahˇ kaˬ luꞈ-awˇ, Miˬyehˇ-ahˇ muiˇ-eu tsawˇ haˬ deuˬ pyeuꞈ yaꞈ-euˬ meh.  
22Ehˇ kʼawꞈ, naw maꞈ-ahˇ muiˬ-eu shawˇ-eu laꞈ kʼoeˇ iˬ baˇ taˬ kʼaˇ maˬ za ni 
Miˬyehˇ mehˬ shi bi sheuˬ keuˆ gʼeh-eu gʼaˇ duˬ, aˬ yawꞈ-euˬ Zaˬmaˇ-euˬ shiˬ shaˬ 
jiˇ gʼawˇ mawˇ bi shiˇ dah-eu laꞈ kʼoeˇ, naw maꞈ Miˬyehˇ-ahˇ tsaˬ leˇ dzoeˇ leˇ nya ni 
Miˬyehˇ jahˇ-euˬ meh.  
23Naw maꞈ jah-eu jeˬ laꞈ kʼoeˇ ziꞈ dah ni ya dehꞈ daˆ gʼeh-awˇ, Laˬ kʼaˬ cehˇ-eu Guiˬ 
lahˬ dawˬ ya gaˬ ngeh za taˬ-euˬ noeˬ tmˬ-eu jeˬ poˆ poˆ laˆ laˆ-ehˇ maˬ ya bi gʼeh-a. 
Ngaˇ Pawˇluˆ zaˬ kʼaˆ geuꞈ luꞈ-eu heu-aˬ, miˇ tsaˬ kʼoeˇ taˆ kʼaˇ jawˇ-eu tsawˇ haˬ 
yawˬ gʼaˬ na luꞈ-ahˇ mehˬ nehˬ-euˬ Laˬ kʼaˬ cehˇ-eu Guiˬ lahˬ dawˬ heu-euˬ gʼaˇ duˬ 
ma.  

Ka li zaˬ aˇ muˇ gʼaˇ duˬ Pawˇluˆ zaˬ kʼaˆ geuˬ-eu 

24Nymˬ-mˇ naw maꞈ gʼaˇ duˬ ngaˇ ya daˬ luꞈ-eu heu-ahˇ, ngaˇ laˬ kʼaˬ cehˇ ma. Aˬ jeˬ 
miˇ neh ehˇ naˇ, ngaˬ-euˬ shiˬ shaˬ jiˇ gʼawˇ mawˇ heu loꞈ-ehˇ ya daˬ luꞈ-eu heu-aˬ, 
Ka li aˬ yawꞈ-euˬ gʼawˇ mawˇ pyeuꞈ-eu Ka li zaˬ aˇ muˇ gʼaˇ duˬ aˬ yawꞈ ya daˬ-euˬ 
kʼoeˇ maˬ byah laˇ jiˇ-ehˇ jaˆ yaꞈ-euˬ deuˬ bi byah laˇ-eu gʼaˇ duˬ caw ba gaˇ duˇ-eu 
ma. 
25Ngaˇ-aˬ, Ka li zaˬ aˇ muˇ-euˬ zaˬ kʼaˆ geuꞈ-eu gʼaˇ duˬ Miˬyehˇ neh kʼehˇ taˬ-euˬ 
tsawˇ haˬ ma. Naw maꞈ gʼaˇ duˬ muiˬ ni aˬ yawꞈ ngaˬ-ahˇ gaˇ heu hmˬ bi mˇ laꞈ-euˬ 
meh. Gaˇ heu-aˬ, aˬ yawꞈ-euˬ dawˬ tiˬ byah tiˬ loꞈ ja mehˬ-eu gʼaˇ duˬ pyeuꞈ-eu 
meh.  
26Aˬ yawꞈ-euˬ dawˬ kʼoeˇ-aˬ, aˇ hu ba neh miˇ tsaˬ zaˬ dawˬ tawˆ luꞈ gʼaˇ duˬ zaꞈ taˬ-
euˬ jeˬ pyeuꞈ-eu kʼawꞈ, nym-mˇ aˬ yawꞈ-euˬ tsawˇ haˬ deuˬ-ahˇ pah mehˬ nehˬ-euˬ 
meh.  
27Miˬyehˇ-aˬ, aˬ yawꞈ-euˬ tsawˇ haˬ dawˬ tawˆ luꞈ gʼaˇ duˬ aˬ yawꞈ neh zaꞈ taˬ-euˬ 
jeˬ kʼoeˇ aˇ naˆ ni yaw shehꞈ kʼahˬ sehˇ byah-awˇ, aˇ naˆ ni zahˬ leˇ paˬ-ehˇ gʼeh-eu 
gaˇ kawˆ, aˬ yawꞈ-euˬ tsawˇ haˬ deuˬ-ahˇ bi siˬ bi mawˇ-eu lehˇ lehˬ hmˬ taˬ-euˬ 
meh. Zaꞈ taˬ-euˬ kʼoeˇ-aˬ, naw maꞈ laꞈ kʼoeˇ Ka li jawˇ-eu kʼoeˇ meh. Kʼoeˇ-aˬ, 
Miˬyehˇ zahˬ leˇ paˬ-ehˇ gʼeh-eu gʼaˬ pyeuꞈ-eu loꞈ-ehˇ, naw maꞈ kʼawꞈ bi pyeuꞈ laˇ-
eu gʼaˇ duˬ ehˇ mawꞈ-euˬ meh.  
28Kʼoeˇ miˇ neh, tsawˇ haˬ yawˬ gʼaˬ na luꞈ-ahˇ Ka li gaˇ kawˆ nga maꞈ mehˬ-eu ma. 
Yawˬ gʼaˬ na luꞈ-ahˇ Ka li laꞈ kʼoeˇ tsawˇ kʼaˆ kʼaˆ laˇ-euˬ tsawˇ haˬ loꞈ-ehˇ Miˬyehˇ 
mehˬ shi sheuˬ ha nehˬ leˇ nya-eu gʼaˇ duˬ, aˬ yawꞈ maꞈ ya mˇ-eu jeˬ hawˇ-eu ya 
yahˇ-eu jeˬ-ahˇ kʼaˇ siˬ kʼaˇ nya-eu loꞈ-ehˇ mehˬ-eu ma. 
29Ngaˬ-euˬ laꞈ kʼoeˇ gaˇ mˇ luꞈ-eu Ka li neh biꞈ laꞈ-euˬ huiˬ dui dui-eu gʼaˬ-ahˇ gʼoe-
eu laꞈ kʼoeˇ, kʼoeˇ loꞈ-ehˇ mˇ nya ni shaˬ shaˬ-ehˇ leh jeh luꞈ-eu ma.  

Gawˇlawˇsehˇ 2 

1Naw maꞈ-euˬ gʼaˇ duˬ maˬ ehˇ, Lawˬdiˬciˆ meuˬ-ahˇ jawˇ-eu tsawˇ haˬ deuˬ gʼaˇ duˬ 
maˬ ehˇ, ngaˬ-ahˇ maˬ mawˇ haw-euˬ tsawˇ haˬ dawˬ tawˆ luꞈ gʼaˇ duˬ maˬ ehˇ, ngaˇ 
aˇ naˆ ni leh jeh-awˇ gaˇ mˇ luꞈ-eu gaˇ kawˆ naw maꞈ-ahˇ bi siˬ mawꞈ miˇ-a.  
2Aˬ yawꞈ maꞈ-euˬ nui ma kʼaˬ duˬ ni pyeuꞈ laˇ-awˇ, gʼoeˇ-eu gaˬ-eu jeˬ laꞈ kʼoeˇ nui 
ma tiˬ siˬ tehꞈ-ehˇ taˬ nya laˇ-awˇ, yaw muiˬ paˬ-ehˇ gʼoˆ siˬ gʼoˆ shaw nya-eu baˬ da 
neh yaw duˬ yaw ciˇ baw laˇ ni, ngaˇ kʼoeˇ loꞈ-ehˇ mˇ luꞈ-eu ma. Kʼoeˇ loꞈ-ehˇ mˇ-eu 
baˬ da neh, Miˬyehˇ neh zaꞈ taˬ-eu jeˬ pyeuꞈ-eu Ka li-ahˇ aˬ yawꞈ maꞈ siˬ nya laˇ 
tehꞈ-a.  
3Aˬ yawꞈ-aˬ, zaꞈ taˬ-euˬ pyuˇ pahˬ shuiˇ pahˬ-ahˇ duˇ-eu Miˬyehˇ-euˬ zaˬ siˬ tsawˇ 
gahˇ deuˬ-ahˇ pah dzeh-eu mawˬ tawꞈ kahˬ pyeuꞈ-eu meh.  
4Tsawˇ haˬ tiˬ gʼaˬ naw maꞈ mehˬ shi aˇ naˆ ni muiˬ gaˇ duˇ kʼawꞈ, naw maꞈ-ahˇ 
mehˇ shuiˇ shuiˇ tawˆ-awˇ gaˇ ma taˬ bi sheuˬ bahˬ lehˇ ngaˇ ehˇ-eu ma. 

5Ngaˬ-euˬ gʼawˇ mawˇ naw maꞈ nehˬ-ehˇ maˬ jawˇ kʼawꞈ, ngaˬ-euˬ nui ma naw maꞈ 
nehˬ-ehˇ jawˇ luꞈ-awˇ, naw maꞈ Ka li-ahˇ jah-eu jeˬ laꞈ kʼoeˇ tiˬ kawˆ loꞈ-ehˇ ziꞈ dah 
ni jawˇ luꞈ gaˇ ya mawˇ-eu miˇ neh, laˬ kʼaˬ cehˇ dui dui nya.  

Ka li laꞈ kʼoeˇ tiˬ byah tiˬ loꞈ dehꞈ-eu 

6Naw maꞈ-aˬ, Yeˬsuˇ Ka li-ahˇ naw maꞈ-euˬ Sahˬpaˬ loꞈ-ehˇ ha geuꞈ gʼaˬ-euˬ miˇ 
neh, aˬ yawꞈ-euˬ laꞈ kʼoeˇ dehꞈ gʼeh-awˬ.  
7Naw maꞈ-ahˇ mehˬ nehˬ tsoˆ nehˬ taˬ-euˬ loꞈ-ehˇ, aˬ yawꞈ laꞈ kʼoeˇ ciˇ ka bi naꞈ-
awˇ, naw maꞈ yaw dehꞈ dehꞈ-eu jeˬ aˬ yawꞈ kʼoeˇ taˆ gawˬ daˆ leꞈ-awˇ, jah-eu jeˬ laꞈ 
kʼoeˇ gʼaˬ kʼaˆ dzehˬ laˇ-awˇ, Miˬyehˇ guiˬ lahˬ-ahˇ ja ceuˬ-eu jeˬ tiˬ byah ni bi ahˇ-
awˬ.  
8Tsawˇ haˬ zaˬ-euˬ zaˬ siˬ tsawˇ gahˇ-ahˇ gʼoe-awˇ mehˇ shuiˇ shuiˇ luꞈ-eu gaˇ dahˇ 
maˬ tsoeˬ-eu jaˬ myawꞈ kʼoeˇ deuˬ-euˬ zaˬ kʼaˆ maˬ ya geuꞈ ni yahˇ-awˬ. Kʼoeˇ-aˬ, 
Yeˬsuˇ Ka li laꞈ kʼoeˇ doˆ le-euˬ jeˬ maˬ ngeuˇ-a. Mˬ hawˇ-eu miˇ yaw kaˬ-ahˇ uˆ lahˇ-
eu yaw sahˇ deuˬ-euˬ laꞈ-ahˇ neh, tsawˇ haˬ zaˬ neh tiˬ ziˇ saˇ-iˬ tiˬ ziˇ tawˬ ka leꞈ-
euˬ mehˬ-eu tsoˆ-eu jeˬ pyeuꞈ-eu meh.  
9Miˬyehˇ laꞈ kʼoeˇ kʼaˇ ahˇ-eu jeˬ dawˬ tawˆ luꞈ, Ka li laꞈ kʼoeˇ tiˬ byah ni ahˇ-eu 
meh.  
10Naw maꞈ-ahˇ aˬ yawꞈ laꞈ kʼoeˇ tiˬ byah tiˬ loꞈ ya jawˇ-eu jeˬ biꞈ taˬ-euˬ meh. Mˬ 
hawˇ-eu miˇ yaw kaˬ-ahˇ uˆ lahˇ-eu yaw sahˇ deuˬ hawˇ-eu baoˬ deuˬ kʼoeˇ taˆ aˬ 
yawꞈ huiˬ dzehˬ-eu meh.  
11Ka li laꞈ kʼoeˇ naw maꞈ baˆ kʼoˆ mehˬ dzaˬ yehˬ gʼaˬ-euˬ meh. Kʼoeˇ-aˬ, tsawˇ haˬ 
zaˬ neh baˆ kʼoˆ mehˬ dzaˬ yehˬ-euˬ gaˇ maˬ duˇ-a. Ka li laꞈ kʼoeˇ baˆ kʼoˆ mehˬ dzaˬ 
yehˬ-euˬ kʼoeˇ-aˬ, iˬ baˇ ahˇ-eu gʼawˇ mawˇ heu-euˬ laꞈ kʼoeˇ neh bi buˬ-iˇ nya-eu 
baoˬ ahˇ-eu meh.  
12A jeˬ miˇ neh ehˇ naˇ, naw maꞈ iˇ cuꞈ shawˇ ngeh Ka li nehˬ-ehˇ tiˬ kawˆ loꞈ-ehˇ bi 
baꞈ pahˬ-awˇ, tiˬ kawˆ loꞈ-ehˇ paˇ gʼoꞈ dehꞈ laˇ-euˬ jeˬ pyeuꞈ-eu meh. Ka li-ahˇ bi 
gʼoꞈ dehꞈ laˇ-euˬ Miˬyehˇ-euˬ dehꞈ luꞈ-eu baoˬ-ahˇ naw maꞈ jah-eu laꞈ kʼoeˇ gʼoꞈ 
dehꞈ laˇ-euˬ jeˬ pyeuꞈ-eu meh.  
13Yaw beh naw maꞈ Yuˇdaˆ tsawˇ haˬ maˬ ngeuˇ-eu uˬ taꞈ, Zahˇ dawˬ kʼoꞈ dawˬ maˬ 
jaˆ-eu baˬ da neh maˬ ehˇ, naw maꞈ-euˬ iˬ baˇ baˬ da neh maˬ ehˇ, saꞈ laˇ shiˇ taˬ-euˬ 
gaˇ duˇ-eu meh. Ehˇ kʼawꞈ, nymˬ-mˇ-aˬ, Miˬyehˇ neh naw maꞈ-ahˇ Ka li nehˬ-ehˇ bi 
dehꞈ laˇ-euˬ meh. Aˬ dui-euˬ iˬ baˇ dawˬ tawˆ luꞈ-ahˇ Miˬyehˇ pyehˬ nehˬ laꞈ-euˬ 
meh.  
14Aˬ dui-euˬ dziˇ dzoˆ boꞈ ahˇ taˬ-euˬ sahˬ gʼaˬ hawˇ-eu dziˇ dzoˆ ya tsoeˬ-eu zahˇ 
sahˇ kʼoꞈ dawˬ tawˆ luꞈ-ahˇ laꞈ yaꞈ kʼoeˇ taˆ taꞈ tehˬ-awˇ, aˬ duiˬ-euˬ dziˇ dzoˆ aˬ 
yawꞈ laˆ byoˆ nehˬ laꞈ-euˬ meh.  
15Laꞈ yaꞈ kʼoeˇ-euˬ kʼoeˇ taˆ, mˬ hawˇ-eu miˇ yaw kaˬ-ahˇ uˆ lahˇ luꞈ-eu yaw sahˇ 
deuˬ hawˇ-eu baoˬ deuˬ-euˬ aˬ laꞈ laꞈ kʼoeˇ, Ka li yawˬ haˇ yawˬ ha bi buˬ-iˇ-euˬ 
meh. Aˬ yawꞈ gʼaˬ leˇ-euˬ bawˬ-iˬ gʼeh ngeh miˇ kʼahˬ zaˬ deuˬ bi haw-eu gʼaˇ duˬ, aˬ 
yawꞈ maꞈ-ahˇ paꞈ-awˇ tsahˇ tsahˇ-ehˇ cah-euˬ meh.  

16Kʼoeˇ miˇ neh, naw maꞈ dzaˬ-eu dawˇ-eu gaˇ kawˆ maˬ ehˇ, nah lah lah-eu gaˇ 
kawˆ maˬ ehˇ, la loˆ la tsehˆ lah-eu gaˇ kawˆ maˬ ehˇ, Jawˇ nah tawˬ-eu gaˇ kawˆ 
maˬ ehˇ, tsawˇ haˬ tiˬ gʼaˬ neh-iˬ naw maꞈ gʼaˇ duˬ zahˇ sahˇ kʼoꞈ taˬ bi taˬ.  
17Heu deuˬ dawˬ tawˆ Luꞈ aˬ kaˇ pyeuꞈ laˇ-eu gaˇ kawˆ-euˬ aˇ baˇ naˇ shmˇ loˆ ni 
tehꞈ meh. Maˇ maˇ ni gʼeh-eu jeˬ-aˬ, Ka li meh.  
18Tsawˇ haˬ tiˬ paˆ na deuˬ yawˬ ha aˬ cawˬ-ahˇ maˬ duˇ-eu yaw sahˇ laꞈ kʼoeˇ ya siˬ 
ya mawˇ-eu jeˬ za taˬ-euˬ miˇ neh, aˬ cawˬ naˆ maˬ tseˇ huiˬ dzehˬ mahˇ dzehˬ ma 
lehˇ ehˇ-awˇ, yawˬ ha-euˬ gʼawˇ mawˇ-ahˇ taˬ nyiˇ-eu gaˇ kawˆ maˬ tsaˬ-eu jeˬ-ehˇ 
mehˬ-awˇ, mˬ taˆ gʼaˬ kʼehˇ-ahˇ uˬ duˬ ya tahˬ meh lehˇ ehˇ-eu meh. Kʼoeˇ loꞈ-ehˇ 
gʼeh-eu tsawˇ haˬ deuˬ neh naw maꞈ za paˬ-ehˇ gʼeh-eu laꞈ sawˬ deuˬ maˬ ya bi yuˇ 
doˆ geuꞈ ni yahˇ-awˬ. Kʼoeˇ loꞈ-ehˇ gʼeh-eu tsawˇ haˬ-aˬ, miˇ tsaˬ zaˬ deuˬ noeˬ-eu 
loꞈ-ehˇ noeˬ-awˇ, hawˬ haˇ yawˬ ha nui ma huiˬ luꞈ meh. Ehˇ kʼawꞈ, aˬ yawꞈ maꞈ 
kʼoeˇ loꞈ-ehˇ nui ma huiˬ-eu-aˬ, yawꞈ ngehꞈ meh.  
19Aˬ yawꞈ maꞈ-aˬ, Ka li zaˬ aˇ muˇ-euˬ uˬ duˬ pyeuꞈ-eu Ka li-ahˇ maˬ paˇ tsoꞈ taꞈ ni 
byehˇ-euˬ meh. Uˬ duˬ pyeuꞈ-eu Ka li uˆ lahˇ-eu uˬ moˆ gʼawˇ mawˇ mawˇ lah-ehˇ 
gʼaˬ tiˬ byah ni ahˇ-awˇ, yoeˬ tsuiꞈ yoeˬ laꞈ hawˇ-eu shaˬ guˬ shaˬ caˆ deuˬ neh tiˬ 
gaˇ gʼeu tawꞈ jiˇ taˬ-euˬ miˇ neh, Miˬyehˇ nui ma tsaˬ-eu loꞈ-ehˇ huiˬ laˇ-eu meh.  

Ka li nehˬ-ehˇ shiˇ-eu hawˇ-eu dehꞈ-eu 

20Naw maꞈ Ka li nehˬ-ehˇ shiˇ-awˇ, mˬ hawˇ-eu miˇ yaw kaˬ-ahˇ uˆ lahˇ luꞈ-eu yaw 
sahˇ deuˬ-euˬ laꞈ-ahˇ ya buˬ ya law-iˇ-euˬ meh. Toˆ-ehˇ ngeuˇ naˇ, aˬ jeˬ miˇ neh 
naw maꞈ miˇ tsaˬ heu-ahˇ taꞈ-eu tsawˇ haˬ loꞈ-ehˇ dehꞈ te. Aˬ jeˬ miˇ neh naw maꞈ 
zahˇ sahˇ kʼoꞈ heu deuˬ-ahˇ caw teh-awˇ,  
21“Dzaˇ heu jeˬ-ahˇ taˬ yuˇ, ” “Dzaˇ heu jeˬ-ahˇ taˬ myeuꞈ haw, ” “Dzaˇ kʼoeˇ jeˬ-ahˇ 
toeˬ-eu tehꞈ-ehˇ kʼawꞈ taˬ toeˬ ciˆ” lehˇ ehˇ gaˇ naw maꞈ naˇ haˬ te.  
22Zahˇ sahˇ kʼoꞈ kʼoeˇ deuˬ-aˬ, tiˬ poˆ zmˬ shaw naˇ gaˇ dahˇ tiˬ pawꞈ-iˬ maˬ paˇ 
tsoeˬ-eu jeˬ loꞈ-ehˇ tehꞈ meh. Kʼoeˇ-aˬ, tsawˇ haˬ zaˬ neh taˬ taˬ-euˬ mehˬ-eu tsoˆ-
eu zahˇ sahˇ kʼoꞈ tehꞈ meh.  
23Tsawˇ haˬ zaˬ deuˬ mˬ taˆ gʼaˬ kʼehˇ-ahˇ uˬ duˬ ya tahˬ meh lehˇ aˬ yawꞈ maꞈ ehˇ-
eu, yawˬ haˇ yawˬ ha taˬ nyiˇ-eu jahˇ geuꞈ-eu, guiˬ lahˬ saꞈ laˇ paw nui ma keuˆ dui 
dui-eu jahˇ geuꞈ-eu, yawˬ ha-euˬ gʼawˇ mawˇ-ahˇ yawˬ ha kʼehˬ-eu, heu deuˬ-ahˇ 
haw naˇ, zahˇ sahˇ kʼoꞈ kʼoeˇ deuˬ taˬ-euˬ tsawˇ haˬ deuˬ zaˬ siˬ tsawˇ gahˇ ahˇ ngaˇ 
lehˇ noeˬ paˬ-ehˇ gʼeh-eu meh. Ehˇ kʼawꞈ, zahˇ sahˇ Kʼoꞈ kʼoeˇ deuˬ-aˬ, shiˬ shaˬ jiˇ-
euˬ nui kʼahˇ-ahˇ zuiˆ gʼaˬ nya-eu zahˇ sahˇ kʼoꞈ maˬ ngeuˇ-a.  

Gawˇlawˇsehˇ 3 

1Naw maꞈ-ahˇ Ka li nehˬ-ehˇ bi gʼoꞈ dehꞈ laˇ-euˬ meh. Kʼoeˇ miˇ neh, mˬ kʼoeˇ taˆ 
Miˬyehˇ neh naw maꞈ gʼaˇ duˬ lehˬ hmˬ taˬ-euˬ jeˬ-ahˇ nui kʼahˇ jaˆ-awˬ. Kʼoeˇ gaˇ, 
Miˬyehˇ-euˬ aˇ maˇ paw jaˆ-eu dzoeˬ dzaˬ nuiˇ mahˬ kʼoeˇ taˆ Ka li nuiˇ luꞈ-eu meh.  
2Mˬ kʼoeˇ taˆ jaˆ-eu jeˬ-ahˇ naw maꞈ-euˬ nui ma noeˬ tsoˆ taˬ-awˬ. Miˇ tsaˬ kʼoeˇ taˆ 
jaˆ-eu jeˬ-ahˇ taˬ noeˬ tsoˆ taˬ.  

3Aˬ jeˬ miˇ neh ehˇ naˇ, naw maꞈ shiˇ-euˬ tsawˇ haˬ pyeuꞈ-awˇ, naw maꞈ maˇ maˇ ni 
ya dehꞈ-eu jeˬ-aˬ, Ka li dehꞈ-eu jeˬ nehˬ-ehˇ tiˬ kawˆ loꞈ-ehˇ Miˬyehˇ laꞈ kʼoeˇ zaꞈ 
taˬ-awˇ jaˆ-a siˬ.  
4Maˇ maˇ ni gʼeh-eu naw maꞈ-euˬ dehꞈ-eu jeˬ-aˬ, Ka li-euˬ gaˇ mˇ-eu gʼaˇ duˬ pyeuꞈ-
awˇ, aˬ yawꞈ miˇ tsaˬ kʼoeˇ taˆ doˆ le ngeh naw maꞈ kʼawꞈ aˬ yawꞈ nehˬ-ehˇ doˆ le-
awˇ, aˬ yawꞈ yaw shehꞈ kʼahˬ sehˇ ahˇ-eu loꞈ-ehˇ naw maꞈ kʼawꞈ yaw shehꞈ kʼahˬ 
sehˇ ahˇ tehꞈ-a.  

Yaw dehꞈ dehꞈ-eu yaw oeˇ hawˇ-eu yaw shuiꞈ 

5Naw maꞈ laꞈ kʼoeˇ gaˇ mˇ luꞈ-eu jeˬ pyeuꞈ-eu, miˇ tsaˬ shiˬ shaˬ jiˇ-ahˇ nui kʼahˇ jaˆ-
eu laꞈ kʼoeˇ jawꞈ dui dui-eu kʼaˬ miˬ sheu-eu gʼawˬ mya jeˬ mˇ-eu, yaw haiˬ jeˬ mˇ-
eu, nui kʼahˇ huiˬ-eu, heu deuˬ-ahˇ naw maꞈ ya laˆ sehꞈ jiˇ meh. (Nui kʼahˇ huiˬ-eu 
jeˬ-aˬ, tahˬ pahˬ aˬ ma mawˇ kawˇ-ahˇ uˬ duˬ tahˬ gaˇ duˇ-eu meh.) 
6Kʼoeˇ loꞈ-ehˇ mˇ-awˇ Miˬyehˇ ehˇ dawˬ maˬ naˇ haˬ-eu deuˬ kʼoeˇ taˆ Miˬyehˇ nui 
ma pehˇ-eu jeˬ keuˆ le tehꞈ-a.  
7Dzeuˇ laˇ ngeh, nui kʼahˇ kʼoeˇ deuˬ naw maꞈ-ahˇ uˆ gʼaˬ taˬ ngeh, naw maꞈ kʼoeˇ 
loꞈ-ehˇ dehꞈ dzeuˇ jawˇ dzeuˇ yaꞈ-euˬ meh.  
8Nui ma pehˇ-eu, nui ma daˆ-eu, aˬ cawˬ-ahˇ yaw doeˇ jahˇ mawꞈ-eu, heu deuˬ-ahˇ 
naw maꞈ nymˬ-mˇ byehˇ tsehˆ tsehˆ-awˬ. Aˬ cawˬ-ahˇ dawˬ doeˇ ngehˬ daˆ-eu jeˬ 
hawˇ-eu jawꞈ dui dui-eu dawˬ ngehˬ-eu jeˬ, naw maꞈ-euˬ kʼaˬ meh-ahˇ taˬ paˇ bi 
doˆ laˇ.  
9Tiˬ gʼaˬ tiˇ gʼaˬ jaˬ myawꞈ taˬ paˇ myawꞈ. Aˬ jeˬ miˇ neh ehˇ naˇ, nui ma yaw oeˇ 
hawˇ-eu mˇ-eu shaˇ-eu yaw oeˇ jeˬ-ahˇ naw maꞈ lehˆ dzeh gʼaˬ-euˬ meh.  
10Nui ma yaw shuiꞈ-ahˇ naw maꞈ dm paˇ gʼaˬ-euˬ meh. Heu-aˬ, Beh-euˬ yaw sahˇ 
pyeuꞈ-eu Miˬyehˇ-ahˇ naw maꞈ tiˬ byah tiˬ loꞈ bi siˬ nya laˇ-eu gʼaˇ duˬ, aˬ yawꞈ-euˬ 
aˇ gʼehˇ-ahˇ duˇ laˇ ni aˬ myah luꞈ yaw shuiꞈ bi paˇ laˇ luꞈ-eu tsawˇ haˬ yaw shuiꞈ 
pyeuꞈ-eu meh.  
11Kʼoeˇ miˇ neh, Yuˇdaˆ tsawˇ haˬ maˬ ngeuˇ-eu deuˬ hawˇ-eu Yuˇdaˆ tsawˇ haˬ yaw 
kaˬ maˬ ehˇ, baˆ kʼoˆ mehˬ dzaˬ yehˬ-euˬ deuˬ hawˇ-eu maˬ yehˬ-euˬ deuˬ yaw kaˬ 
maˬ ehˇ, yawˬ kʼahˬ yaw miˇ yawˬ-ahˇ-euˬ tsawˇ haˬ deuˬ maˬ ehˇ, zahˇ sahˇ kʼoꞈ 
maˬ baw-eu tsawˇ haˬ deuˬ maˬ ehˇ, zaˬ kʼaˆ maˬ ehˇ, zaˬ kʼaˆ maˬ ngeuˇ-eu deuˬ 
maˬ ehˇ, beu gaˇ duˬ tiˬ pawꞈ-iˬ maˬ paˇ jaˆ meh. Dawˬ tawˆ luꞈ Ka li-ahˇ uˬ duˬ duˬ 
leˇ-awˇ, dawˬ tawˆ luꞈ Ka li laꞈ kʼoeˇ jawˇ-eu meh.  
12Naw maꞈ-aˬ, Miˬyehˇ-euˬ tsawˇ haˬ meh. Aˬ yawꞈ naw maꞈ-ahˇ gaˬ-awˇ, aˬ yawꞈ-
euˬ tsawˇ haˬ bi pyeuꞈ laˇ-eu gʼaˇ duˬ tseˇ doˆ taˬ-euˬ meh. Kʼoeˇ miˇ neh, aˬ cawˬ-
ahˇ gʼawˬ shaˬ gaˬ-eu, aˬ cawˬ-ahˇ ngehˬ gʼeh mawꞈ-eu, yawˬ haˇ yawˬ ha taˬ nyiˇ-
eu, nui nahˬ nui yu ahˇ-eu, nui ma gʼawˬ mahˇ ni taˬ-eu, heu deuˬ-ahˇ naw maꞈ dm 
tsahˬ taˬ-awˬ. 
13Tiˬ gʼaˬ tiˇ gʼaˬ oˇ-awˬ. Iˬ baˇ taˬ kʼaˇ za laˇ ngeh, tiˬ gʼaˬ tiˇ gʼaˬ iˬ baˇ pyehˬ-awˬ. 
Sahˬpaˬ Yeˬsuˇ naw maꞈ-ahˇ iˬ baˇ pyehˬ nehˬ laꞈ-euˬ loꞈ-ehˇ, tiˬ gʼaˬ tiˇ gʼaˬ iˬ baˇ 
pyehˬ-awˬ.  

14Heu deuˬ dawˬ tawˆ luꞈ mˇ-euˬ kʼoeˇ taˆ gʼoeˇ-eu gaˬ-eu jeˬ bi jaˆ-awˬ. Gʼoeˇ-eu 
gaˬ-eu jeˬ-aˬ, dawˬ tawˆ luꞈ tiˬ gaˇ taꞈ leˇ jiˇ ni gahˇ dzahˬ-eu meh.  
15Ka li neh biꞈ-euˬ tsaˬ leˇ dzoeˇ leˇ-eu jeˬ kʼoeˇ-aˬ, naw maꞈ tiˬ jeˬ paˬ mˇ-eu lehˇ 
noeˬ tsehˆ ngeh naw maꞈ-ahˇ gaˇ ma sheuˬ mehˬ-eu gʼaˇ duˬ pyeuꞈ-eu meh. Aˬ jeˬ 
miˇ neh ehˇ naˇ, naw maꞈ kʼoeˇ loꞈ-ehˇ tsaˬ leˇ dzoeˇ leˇ-awˇ gʼawˇ mawˇ tiˬ mawˇ 
tehꞈ-ehˇ pyeuꞈ laˇ-eu gʼaˇ duˬ, Miˬyehˇ neh naw maꞈ-ahˇ kuˇ taˬ-euˬ meh. Naw maꞈ 
Miˬyehˇ-euˬ guiˬ lahˬ-ahˇ ngehˇ-eu maˬ tsaˬ-a.  
16Byah dui dui-eu Ka li-euˬ dawˬ kʼoeˇ, naw maꞈ-euˬ nui ma laꞈ kʼoeˇ bi ahˇ-eu tsaˬ 
meh. Zaˬ siˬ tsawˇ gahˇ dawˬ tawˆ luꞈ zmˬ-awˇ tiˬ gʼaˬ tiˇ gʼaˬ mehˬ-awˬ tsoˆ-awˬ. 
Jaˇliꞈ laꞈ kʼoeˇ ahˇ-eu ja ceuˬ-eu caˇ dawˬ deuˬ, Yeˬsuˇ gaˇ kawˆ caˇ-eu caˇ dawˬ deuˬ 
hawˇ-eu, guiˬ lahˬ saꞈ laˇ paw taꞈ leˇ-eu caˇ dawˬ deuˬ caˇ caˇ-ehˇ, nui ma laꞈ kʼoeˇ 
Miˬyehˇ-euˬ guiˬ lahˬ-ahˇ ja ceuˬ-awˬ.  
17Naw maꞈ kʼaˇ mˇ kʼaˇ shaˇ kʼaˇ ngehˬ kʼaˇ tmˇ-eu jeˬ laꞈ kʼoeˇ, Sahˬ paˬ Yeˬsuˇ-euˬ 
tsawˇ myahˇ uˬ moˆ Aˬ da Miˬyehˇ-euˬ guiˬ lahˬ-ahˇ ja ceuˬ ja ceuˬ-ehˇ mˇ-awˬ.  

Dehꞈ taꞈ-eu yaw shuiꞈ 

18Miˬ zaˬ deuˬ-oˇ, yawˬ ha-euˬ kʼaˬ dzeˇ zaˬ uˆ lahˇ-eu uˬ moˆ dehꞈ-awˬ. Aˬ jeˬ miˇ 
neh ehˇ naˇ, naw maꞈ Ka li zaˬ pyeuꞈ-eu miˇ neh kʼoeˇ loꞈ-ehˇ dehꞈ-eu tsaˬ meh.  
19Kʼaˬ dzeˇ zaˬ deuˬ-oˇ, yawˬ ha-euˬ miˬ zaˬ-ahˇ gaˬ-awˬ. Yehˬ bawˬ sehˇ lu-ehˇ taˬ 
gʼeh.  
20Zaˬ deuˬ-oˇ, naw maꞈ Ka li zaˬ pyeuꞈ-eu loꞈ-ehˇ, yawˬ ha-euˬ aˬ ma aˬ da ehˇ 
dawˬ-ahˇ yawˬ jawˇ na luꞈ naˇ haˬ geuꞈ-awˬ. Aˬ jeˬ miˇ neh ehˇ naˇ, kʼoeˇ loꞈ-ehˇ mˇ 
gaˇ Miˬyehˇ nui ma tsaˬ-eu meh.  
21Aˬ da aˬ ma deuˬ-oˇ, yawˬ ha-euˬ zaˬ deuˬ nui ma pehˇ ni taˬ jahˇ. Kʼoeˇ loꞈ-ehˇ 
jahˇ nehˬ naˇ, yawˬ jeˬ na luꞈ laꞈ kʼoeˇ aˬ yawꞈ maꞈ nui ma baˬ-iˇ tehꞈ-a.  
22Zaˬ kʼaˆ deuˬ-oˇ, yawˬ jeˬ na luꞈ laꞈ kʼoeˇ yawˬ ha-euˬ baw leˬ ehˇ dawˬ naˇ haˬ-
awˬ. Baw leˬ deuˬ neh bi ja ceuˬ-eu lehˇ baw leˬ mawˇ gaˇ tehꞈ-ehˇ dawˬ gʼoˆ gʼoˆ-
eu jeˬ maˬ bi pyeuꞈ ni, Sahˬpaˬ Yeˬsuˇ-ahˇ yaw zeu baw-eu miˇ neh nui ma laꞈ kʼoeˇ 
keuˆ ni dawˬ gʼoˆ gʼoˆ-eu jeˬ bi pyeuꞈ-awˬ.  
23Aˬ geu jeˬ mˇ-eu maˬ kaˬ, tsawˇ haˬ zaˬ gʼaˇ duˬ mˇ-eu loꞈ-ehˇ maˬ ngeuˇ ni, 
Sahˬpaˬ Yeˬsuˇ gʼaˇ duˬ mˇ-eu loꞈ-ehˇ nui ma keuˆ-awˇ mˇ-awˬ.  
24Sahˬpaˬ Yeˬsuˇ neh aˬ yawꞈ-euˬ tsawˇ haˬ deuˬ gʼaˇ duˬ lehˬ hmˬ taˬ-euˬ laꞈ sawˬ-
ahˇ naw maꞈ za tehꞈ-a lehˇ nui ma laꞈ kʼoeˇ noeˬ taˬ-awˬ. Aˬ jeˬ miˇ neh ehˇ naˇ, naw 
maꞈ gaˇ mˇ nehˬ luꞈ-eu Baw leˬ maˇ maˇ ni gʼeh-eu gʼaˬ-aˬ, Ka li meh.  
25Maˬ muiˬ-eu jeˬ mˇ-eu tsawˇ haˬ-aˬ, yawˬ ha neh kʼaˇ mˇ-euˬ loꞈ-ehˇ kʼehˬ nehˬ 
kʼaˆ nehˬ gaˇ ya daˬ tehꞈ-a. Aˬ jeˬ miˇ neh ehˇ naˇ, Miˬyehˇ-aˬ, tsawˇ haˬzaˬ-ahˇ myaˆ 
pyawˬ huiˬ nyiˇ maˬ tseˇ ni yaˇ kʼaˬ daˇ-eu meh.  

Gawˇlawˇsehˇ 4 

1Baw leˬ deuˬ-oˇ, yawˬ ha-euˬ zaˬ kʼaˆ deuˬ-ahˇ yawˬ tsaˬ yaw dawˇ dawˇ-ehˇ haw 
nehˬ-awˬ. Naw maꞈ kʼawꞈ, mˬ kʼoeˇ taˆ naw maꞈ-euˬ Baw leˬ jawˇ ma lehˇ nui ma 
laꞈ kʼoeˇ noeˬ taˬ-awˬ.  

Mehˬ-eu tsoˆ-eu dawˬ 

2Aˬ myah luꞈ maˬ tsehˆ leˇ ni guiˬ lahˬ shaˇ-awˬ. Naw maꞈ guiˬ lahˬ shaˇ ngeh, 
Miˬyehˇ-euˬ guiˬ lahˬ-ahˇ ja ceuˬ ja ceuˬ-ehˇ, yaw beuˇ beuˇ-ehˇ shaˇ-awˬ.  
3Ka li-euˬ gaˇ kawˆ zaꞈ taˬ-euˬ jeˬ-ahˇ taꞈ-eu Miˬyehˇ dawˬ kawˬ nga maꞈ mehˬ 
ngeh, laˆ tsoeˬ-eu jeˬ maˬ jaˆ-ehˇ ya mehˬ ni Miˬyehˇ caw ba nehˬ laꞈ-eu gʼaˇ duˬ 
noeˬ keuˆ-awˇ guiˬ lahˬ shaˇ nehˬ laꞈ-awˬ. Aˬ jeˬ miˇ neh ehˇ naˇ, ngaˇ Miˬyehˇ dawˬ 
kawˬ mehˬ-euˬ miˇ neh nymˬ-mˇ tawˬ-ahˇ ya uˇ luꞈ-eu ma.  
4Kʼoeˇ miˇ neh, ngaˇ ya ngehˬ paˬ-ehˇ gʼeh-eu dawˬ kʼoeˇ deuˬ-ahˇ, aˬ cawˬ gʼoˆ 
shaw nya ni shawˇ jehˆ ni mehˬ nehˬ nya-eu gʼaˇ duˬ guiˬ lahˬ caw shaˇ nehˬ laꞈ-
awˬ.  
5Ka li-ahˇ maˬ jah-eu tsawˇ haˬ deuˬ-euˬ mehˬ shi zaˬ siˬ tsawˇ gahˇ ahˇ-eu tsawˇ 
haˬ loꞈ-ehˇ dehꞈ-awˬ. Aˇ yamˬ kʼaˇ tsaˬ laˇ ngeh, yawˬ ha jah-eu tsawˇ haˬ pyeuꞈ-eu 
gaˇ kawˆ aˬ cawˬ-ahˇ bi siˬ bi mawˇ-awˬ. 
6Naw maꞈ neh ngehˬ-euˬ dawˬ deuˬ-aˬ, aˬ cawˬ-euˬ nui ma-ahˇ laˆ saˆ-awˇ, aˬ cawˬ 
naˇ haˬ mawꞈ-eu dawˬ deuˬ bi pyeuꞈ-awˬ. Kʼoeˇ uˬ taꞈ, tsawˇ haˬ yawˬ gʼaˬ na luꞈ-
ahˇ dawˬ yaw muiˬ aˬ joˆ-ehˇ ya ngehˬ cawˬ kʼoꞈ nehˬ-eu gaˇ kawˆ siˬ nya-eu tsaˬ 
meh.  

Aˇ saˬ saˬ-eu dawˬ 

7Ngaˬ-euˬ gaˇ kawˆ dawꞈ tawˆ luꞈ, Sahˬpaˬ Yeˬsuˇ-euˬ gaˇ laꞈ kʼoeˇ saˇ jaˇ ziꞈ-eu gaˇ 
mˇ cawˬ pyeuꞈ-eu aˬ dui-euˬ aˬ nyiˇ Duˇjiˇ naw maꞈ-ahˇ dzawˇ nehˬ laꞈ tehꞈ-a.  
8Kʼoeˇ miˇ neh, aˬ yawꞈ-ahˇ naw maꞈ jawˇ gaˇ ngaˇ kʼehˇ gʼeh laꞈ-eu ma. Nga maꞈ aˬ 
joˆ-ehˇ dehꞈ luꞈ jawˇ luꞈ-eu gaˇ kawˆ naw maꞈ-ahˇ bi dzawˇ mehˬ-awˇ, naw maꞈ laꞈ 
kʼaˬ bi cehˇ-eu gʼaˇ duˬ kʼehˇ gʼeh laꞈ-eu ma.  
9Nga maꞈ gaˬ dui dui-awˇ jah coeˇ-eu naw maꞈ-euˬ aˇ muˇ zaˬ tiˬ gʼaˬ pyeuꞈ-eu aˬ 
nyiˇ Awˬneˬsiˬmuˇ-ahˇ kʼawꞈ, aˬ yawꞈ nehˬ-ehˇ bi laˇ caw-eu ma. Heu gaˇ kʼaˇ pyeuꞈ 
luꞈ-eu yawˬ jeˬ na luꞈ aˬ nyaꞈ dzawˇ nehˬ laꞈ tehˬ-a.  
10Ngaˬ nehˬ-ehˇ tiˬ kawˆ loꞈ-ehˇ tawˬ-ahˇ uˇ luꞈ-eu Aˬliˬdaˬguˇ naw maꞈ-ahˇ dawˬ 
cawˬ puˬ ahˇ laꞈ-euˬ meh. Kʼoeˇ loꞈ-ehˇ duˇ ni, Baˬnaˬbaˇ-euˬ aˬ yuiꞈ aˬ nyiˇ tsaˬ-eu 
Maˬkuˆ kʼawꞈ, naw maꞈ-ahˇ dawˬ cawˬ puˬ ahˇ laꞈ-euˬ meh. (Maˬkuˆ laˇ naˇ, aˬ joˆ-
ehˇ ya ha nehˬ-eu gaˇ kawˆ naw maꞈ-ahˇ mehˬ nehˬ gʼaˬ-euˬ ma.) 
11Yuˇtuˬ lehˇ kʼawꞈ kuˇ-eu Yawˇshuˆ kʼoeˇ gʼaˬ kʼawꞈ, naw maꞈ-ahˇ dawˬ cawˬ puˬ 
ahˇ laꞈ-euˬ meh. Yuˇdaˆ tsawˇ haˬ laꞈ kʼoeˇ Ka li zaˬ pyeuꞈ laˇ-awˇ ngaˬ nehˬ-ehˇ tiˬ 
kawˆ loꞈ-ehˇ Miˬyehˇ Miˇkʼah gʼaˇ duˬ mˇ luꞈ-eu heu smˇ gʼaˬ jawˇ-eu tehꞈ ma. Aˬ 
yawꞈ maꞈ ngaˬ-ahˇ caw mˇ caw shaˇ nehˬ laꞈ dui dui-euˬ meh.  
12Naw maꞈ-euˬ aˇ muˇ zaˬ tiˬ gʼaˬ pyeuꞈ-eu Yeˬsuˇ Ka li-euˬ gaˇ mˇ luꞈ-eu Iˇbaˬpaˬlaˇ 
kʼawꞈ, naw maꞈ-ahˇ dawˬ cawˬ puˬ ahˇ laꞈ-euˬ meh. Naw maꞈ gʼaˇ duˬ aˬ yawꞈ aˬ 
myah luꞈ guiˬ lahˬ shaˇ dui dui luꞈ meh. Naw maꞈ jah-eu laꞈ kʼoeˇ ziꞈ dah ni yawꞈ 
nya-eu gʼaˇ duˬ maˬ ehˇ, Ka li-ahˇ jah-eu paw ehˇ kʼaˇ maˬ za ni bi byah laˇ-eu gʼaˇ 
duˬ maˬ ehˇ, Miˬyehˇ-euˬ nui kʼahˇ-ahˇ tiˬ byah tiˬ loꞈ bi caw teh-eu gʼaˇ duˬ maˬ 
ehˇ, aˬ yawꞈ Miˬyehˇ-ahˇ guiˬ lahˬ shaˇ-eu maˬ tsehˆ leˇ-a.  

13Naw maꞈ gʼaˇ duˬ maˬ ehˇ, Lawˬdiˬciˆ meuˬ-ahˇ jawˇ-eu tsawˇ haˬ deuˬ gʼaˇ duˬ 
maˬ ehˇ, Heˬlaˬbawˇliˇ meuˬ-ahˇ jawˇ-eu tsawˇ haˬ deuˬ gʼaˇ duˬ maˬ ehˇ, aˬ yawꞈ aˇ 
naˆ ni leh jeh-awˇ gaˇ mˇ luꞈ-eu gaˇ kawˆ ngaˇ saˇ kiˇ kamˬ peuˬ ma.  
14Naˇ gawˇ laˆ saˆ-eu tsawˇ haˬ tiˬ gʼaˬ pyeuꞈ-eu aˬ dui zawˇ gaˬ-eu saˬ laˬ 
gʼoˬ Luˇkaꞈ hawˇ-eu Deˬmaˆ kʼawꞈ, naw maꞈ-ahˇ dawˬ cawˬ puˬ ahˇ laꞈ-euˬ meh.  
15Lawˬdiˬciˆ meuˬ-ahˇ jawˇ-eu aˬ yuiꞈ aˬ nyiˇ Ka li zaˬ deuˬ-ahˇ maˬ ehˇ, Noˬpaˇ 
hawˇ-eu aˬ yawꞈ-euˬ nymˇ-ahˇ tahˬ dzoeˇ-awˇ guiˬ lahˬ shaˇ-eu Ka li zaˬ aˇ muˇ-ahˇ 
maˬ ehˇ, nga maꞈ noeˬ mawˇ dui dui luꞈ-eu gaˇ kawˆ tiˬ poˆ tsaꞈ gaˬ nehˬ-awˬ.  
16Sahˬ boꞈ heu taꞈ-ahˇ naw maꞈ gui haw gʼaˬ ngeh, Lawˬdiˬciˆ meuˬ-ahˇ jawˇ-eu Ka 
li zaˬ aˇ muˇ-ahˇ kʼawꞈ, maˬ byehˇ ni tiˬ poˆ bi gui haw-awˬ. Kʼoeˇ loꞈ-ehˇ duˇ ni, 
Lawˬdiˬciˆ meuˬ-ahˇ jawˇ-eu aˬ yuiꞈ aˬ nyiˇ Ka li zaˬ deuˬ neh sha ha le-euˬ sahˬ 
boꞈ-ahˇ kʼawꞈ, maˬ byehˇ ni gui haw-awˬ.  
17Aˬgiˇpuˆ-ahˇ kʼawꞈ, “Sahˬpaˬ Yeˬsuˇ-euˬ gaˇ laꞈ kʼoeˇ nawˇ mˇ-eu gaˇ deuˬ-ahˇ yaw 
muiˬ paˬ-ehˇ mˇ luiˆ jiˇ-awˬ” lehˇ tiˬ poˆ tsaꞈ gaˬ nehˬ-awˬ.  
18Pawˇluˆ naw maꞈ-ahˇ dawˬ cawˬ puˬ ahˇ laꞈ-eu ma lehˇ ngaˬ-euˬ aˬ laꞈ neh boꞈ-
euˬ ma. Ngaˇ shmˇ caˆ daˬ luꞈ gaˇ taˬ ngehˇ de. Miˬyehˇ-euˬ guiˬ lahˬ yaw dzahˇ naw 
maꞈ kʼoeˇ taˆ jaˆ luꞈ-uˇ.  

  

http://pt-br.bibles.org/ahk-AHK/1Thess/int#Col.4.14!f.1

1 Teˇsaˬloˇni 

1 Teˇsaˬloˇni 1 

1Ngaˇ Pawˇluˆ, Siˬlaˆ, Tiˆmoˇseˬ ngaˬ ha smˇ gʼaˬ, Aˬda Miˬyehˇ hawˇ-eu Sahˬpaˬ 
Yeˬsuˇ Ka li-ahˇ taꞈ-eu tsawˇ haˬ deuˬ pyeuꞈ-eu, Teˇsaˬloˇni meuˬ-ahˇ jaˆ-eu Ka li 
zaˬ aˇ muˇ laꞈ kʼoeˇ jawˇ-eu tsawˇ haˬ deuˬ-ahˇ, sahˬ boꞈ heu taꞈ boꞈ ahˇ laꞈ-eu ma. 
Guiˬ lahˬyaw dzahˇ hawˇ-eu nui saˇ oꞈ-eu jeˬ naw maꞈ kʼoeˇ taˆ jaˆ luꞈ-uˇ.  

Teˇsaˬloˇni meuˬ-ahˇ jawˇ-eu Ka li zaˬ deuˬ-euˬ jah-eu jeˬ 

2Naw maꞈ dawˬ tawˆ luꞈ gʼaˇ duˬ nga maꞈ Miˬyehˇ-ahˇ aˬ myah luꞈ ja ceuˬluꞈ-awˇ, 
guiˬ lahˬ kʼaˇ shaˇ ngeh naw maꞈ gʼaˇ duˬ shaˇ luꞈ ma. 
3Aˬ jeˬ miˇ neh ehˇ naˇ, jah-eu baˬ da neh naw maꞈ aˬ joˆ-ehˇ mˇ doˆ shaˇ doˆ laꞈ luꞈ-
eu gaˇ kawˆ maˬ ehˇ, gʼoeˇ-eu gaˬ-eu jeˬ baˬ da neh naw maꞈ aˇ naˆ ni leh jeh-awˇ 
mˇ luꞈ-eu gaˇ kawˆ maˬ ehˇ, aˬ dui-euˬ Sahˬpaˬ Yeˬsuˇ Ka li-ahˇ naw maꞈ noeˬ tmˬ 
taˬ-euˬ jeˬ aˇ naˆ ni ziꞈ luꞈ-eu gaˇ kawˆ maˬ ehˇ, aˬ dui-euˬ Aˬda pyeuꞈ-eu Miˬyehˇ 
mehˬ shi nga maꞈ noeˬ keuˆ luꞈ-eu ma.  
4Aˬ yuiꞈ aꞈ nyiˇ Ka li zaˬ deuˬ-oˇ, Miˬyehˇ naw maꞈ-ahˇ gaˬ-awˇ aˬ yawꞈ-euˬ tsawˇ 
haˬ bi pyeuꞈ laˇ-eu gʼaˇ duˬ tseˇ doˆ taˬ-euˬ gaˇ kawˆ nga maꞈ siˬ nya-eu ma.  
5Aˬ jeˬ miˇ neh ehˇ naˇ, naw maꞈ jawˇ gaˇ nga maꞈ Laˬ kʼaˬ cehˇ-eu Guiˬ lahˬ dawˬ 
hehˇ leꞈ ngeh, kʼaˬ meh mehˬ boeˬ neh tehꞈ-ehˇ hehˇ leꞈ-euˬ maˬ ngeuˇ. Baoˬ hawˇ-
eu Muiˬ-eu shawˇ-eu Yaw sahˇ Miˬyehˇ laꞈ kʼoeˇ maˬ ehˇ, maˇ maˇ ni ngeuˇ meh 
lehˇ siˬ duˬ jah duˬ-eu laꞈ kʼoeˇ maˬ ehˇ, hehˇ leꞈ-euˬ jeˬ pyeuꞈ-eu ma. Naw maꞈ 
nehˬ-ehˇ jawˇ-euˬ aˇ yamˬ laꞈ kʼoeˇ nga maꞈ aˬ joˆ-ehˇ dehꞈ yaꞈ jawˇ yaꞈ-euˬ gaˇ 
kawˆ naw maꞈ siˬ nya meh. Kʼoeˇ-aˬ, naw maꞈ-euˬ gʼaˇ duˬ pyeuꞈ-eu ma.  
6Nga maꞈ-ahˇ maˬ ehˇ, Sahˬpaˬ Yeˬsuˇ-ahˇ maˬ ehˇ, naw maꞈ dzaw geuꞈ-euˬ meh. 
Shaˬ-eu zahˬ-eu jeˬ-ahˇ naw maꞈ ya daˬ dui dui-euˬ kʼawꞈ, Muiˬ-eu shawˇ-eu Yaw 
sahˇ Miˬyehˇ neh biꞈ-euˬ laˬ kʼaˬ cehˇ-eu jeˬtiˬ byah ni ahˇ-eu laꞈ kʼoeˇ, guiˬ lahˬ 
dawˬ-ahˇ naw maꞈ ha geuꞈ-euˬ meh.  
7Kʼoeˇ miˇ neh naw maꞈ-aˬ, Maˬgeˬdawˇniˆ miˇ kʼahˬ hawˇ-eu Aˬgaˬyaˇ miˇ kʼahˬ-
ahˇ jawˇ-eu tsawˇ haˬ deuˬ gʼaˇ duˬ dzaw geuꞈ duˬ pyeuꞈ laˇ-euˬ meh.  
8Aˬ jeˬ miˇ neh ehˇ naˇ, Maˬgeˬdawˇniˆ miˇ kʼahˬ hawˇ-eu Aˬgaˬyaˇ miˇ kʼahˬ doe ni, 
Sahˬpaˬ Yeˬsuˇ gaˇ kawˆ guiˬ lahˬ dawˬ gaˬ keuˆ-iˇ-euˬ kʼoeˇ-aˬ, naw maꞈ baˬ da neh 
gaˬ keuˆ-iˇ-euˬ uˬ jeˬ pyeuꞈ-eu uˬ taꞈ, naw maꞈ Miˬyehˇ-ahˇ jah-eu gaˇ kawˆ yawˬ 
gaˇ na luꞈ gaˬ doe-iˇ-euˬ meh. Kʼoeˇ miˇ neh, nga maꞈ tiˬ jeˬ-iˬ ehˇ kʼaˇ maˬ paˇ za 
miˇ-a.  
9Nga maꞈ naw maꞈ jawˇ gaˇ oe ngeh naw maꞈ neh nga maꞈ-ahˇ aˬ joˆ-ehˇ ha geuꞈ 
nehˬ laꞈ-euˬ gaˇ kawˆ hawˇ-eu, maˇ maˇ ni gʼeh-eu dehꞈ luꞈ-eu Miˬyehˇ-ahˇ uˬ duˬ 
tahˬ-eu gʼaˇ duˬ, tahˬ pahˬ aˬ ma mawˇ kawˇ deuˬ-ahˇ naw maꞈ aˬ joˆ-ehˇ byehˇ 
dzeh-euˬ gaˇ kawˆ, tsawˇ haˬ kʼoeˇ deuˬ dawˬ tawˆ luꞈ ja luꞈ-eu meh.  
10Miˬyehˇ neh shiˇ-euˬ gaˇ bi gʼoꞈ dehꞈ laˇ-euˬ gʼaˬ pyeuꞈ-awˇ, aˬ dui kʼoeˇ taˆ keuˆ 
le-eu lehˇ gʼeh-eu Miˬyehˇ-euˬ nui ma pehˇ-eu jeˬ laꞈ kʼoeˇ aˬ dui-ahˇ ka kʼoꞈ nehˬ 

laꞈ-euˬ gʼaˬ pyeuꞈ-eu aˬ yawꞈ -euˬ Zaˬmaˇ Yeˬsuˇ mˬ kʼoeˇ taˆ neh zaꞈ ka le gaˇ naw 
maꞈ aˬ joˆ-ehˇ noeˬ tmˬ luꞈ-eu gaˇ kawˆ, aꞈ yawꞈ maꞈ ja luꞈ-eu meh.  

1 Teˇsaˬloˇni 2 

Teˇsaˬloˇni meuˬ-ahˇ Pawˇluˆ gaˇ mˇ-euˬ 

1Aˬ yuiꞈ aˬ nyiˇ Ka li zaˬ deuˬ-oˇ, naw maꞈ jawˇ gaˇ nga maꞈ oe-euˬ-aˬ, yawꞈ ngehꞈ 
maˬ ngeuˇ-a lehˇ naw maꞈ siˬ nya meh.  
2Naw maꞈ jawˇ-eu Teˇsaˬloˇni meuˬ-ahˇ nga maꞈ maˬ oe mi naˆ-ehˇ, Piˇliˇpiˆ meuˬ 
laꞈ kʼoeˇ aˬ cawˬ nga maꞈ-ahˇ kʼehˬ nehˬ kʼaˆ nehˬ laꞈ-awˇ yehˬ bawˬ sehˇ lu-ehˇ ehˇ 
nehˬ laꞈ gaˇ ya daˬ-euˬ naw maꞈ siˬ nya meh. Laˆ tsoeˬ-eu gʼawˬ mya jeˬ jaˆ kʼawꞈ, 
Miˬyehˇ-euˬ Laˬ kʼaˬ cehˇ-eu Guiˬ lahˬ dawˬ naw maꞈ-ahˇ mehˬ nehˬ nya ni, aˬ dui-
euˬ Miˬyehˇ nga maꞈ-ahˇ gʼaˬ biꞈ laꞈ-euˬ meh.  
3Naw maꞈ Laˬ kʼaˬ cehˇ-eu Guiˬ lahˬ dawˬ-ahˇ jah laˇ ni nga maꞈ mehˬ-eu heu-aˬ, jaˬ 
myawꞈ myawꞈ-eu laꞈ kʼoeˇ mehˬ-eu maˬ ngeuˇ. Nui ma maˬ shawˇ-eu laꞈ kʼoeˇ 
mehˬ-eu maˬ ngeuˇ. Mehˇ shuiˇ shuiˇ-eu laꞈ kʼoeˇ mehˬ-eu maˬ ngeuˇ.  
4Miˬyehˇ neh bi ngehˬ bi tmˇ laꞈ-euˬ jeˬ-ahˇ tehꞈ-ehˇ nga maꞈ ngehˬ-eu tmˇ-eu ma. 
Aˬ jeˬ miˇ neh ehˇ naˇ, nga maꞈ Laˬ kʼaˬ cehˇ-eu Guiˬ lahˬ dawˬ mehˬ geuˇ meh lehˇ, 
Miˬyehˇ neh daˇ tsehˆ taˬ-euˬ jeˬ pyeuꞈ-eu meh. Tsawˇ haˬ zaˬ nui kʼahˇ shiˇ ni nga 
maꞈ mˇ luꞈ-eu maˬ ngeuˇ. Nga maꞈ-euˬ nui ma-ahˇ lawˬ haw-eu gʼaˬ pyeuꞈ-eu 
Miˬyehˇ nui kʼahˇ shiˇ ni mˇ luꞈ-eu ma.  
5Naw maꞈ-ahˇ nga maꞈ maˬ ja poeˬ-ehˇ, yawˬ ha gʼaˇ duˬ jiˇ jeuˬ doˆ laˇ ni maˬ ngehˬ 
maˬ tmˇ-euˬ gaˇ kawˆ naw maꞈ siˬ duˬ luꞈ meh. Miˬyehˇ-aˬ, nga maꞈ-euˬ saˇ kiˇ ma.  
6Aˬ cawˬ neh bi ciˬ poeˬ-eu lehˇ nga maꞈ mˇ-euˬ maˬ ngeuˇ. Naw maꞈ neh maˬ ehˇ, 
aˬ cawˬ neh maˬ ehˇ, bi ja ceuˬ-eu lehˇ mˇ-euˬ maˬ ngeuˇ.  
7Maˇ maˇ ni ehˇ naˇ, nga maꞈ Ka li-euˬ gʼaˬ kʼehˇ pyeuꞈ-eu miˇ neh nga maꞈ neh mˇ-
euˬ aˇ poeˬ shaˇ-eu a kawˬ-aˬ jaˆ ma. Ehˇ kʼawꞈ, naw maꞈ nehˬ-ehˇ nga maꞈ jawˇ 
ngeh, aˬ ma tiˬ gʼaˬ zaˬ nahˬ-ahˇ bo saˆ-eu loꞈ-ehˇ nahˬ yu ni mˇ-euˬ ma.  
8Naw maꞈ-ahˇ nga maꞈ gʼoeˇ dui gaˬ dui dui-eu miˇ neh, Miˬyehˇ-euˬ Laˬ kʼaˬ cehˇ-
eu Guiˬ lahˬ dawˬ tehꞈ-ehˇ maˬ ngeuˇ ni, nga maꞈ-euˬ gʼawˇ mawˇ kʼawꞈ naw maꞈ 
gʼaˇ duˬ shiˇ dah nehˬ coeˇ ma. Naw maꞈ-ahˇ nga maꞈ gaˬ dui dui-eu ma.  
9Aˬ yuiꞈ aˬ nyiˇ Ka li zaˬ deuˬ-oˇ, nga maꞈ aˇ naˆ ni shaˬ shaˬ-ehˇ mˇ dui dui-euˬ gaˇ 
kawˆ naw maꞈ siˬ duˬ luꞈ meh. Naw maꞈ-ahˇ Miˬyehˇ-euˬ Laˬ kʼaˬ cehˇ-eu Guiˬ lahˬ 
dawˬ mehˬ ngeh, nga maꞈ gʼaˇ duˬ naw maꞈ pyuˇ shuiˇ maˬ bi jiˇ mawꞈ-eu miˇ neh, 
uˬ ciꞈ nah gʼahˇ maˬ ehˇ maˬ naˬ ni nga maꞈ leh jeh-euˬ ma.  
10Naw maꞈ jawˇ gaˇ nga maꞈ neh mˇ yaꞈ shaˇ yaꞈ-euˬ kʼoeˇ-aˬ, muiˬ-eu shawˇ-eu 
tsaˬ-eu dawˇ-eu jeˬ pyeuꞈ-awˇ, iˬ baˇ taˬ kʼaˇ maˬ za-eu gaˇ kawˆ naw maꞈ hawˇ-eu 
Miˬyehˇ siˬ duˬ mawˇ duˬ-euˬ meh.  
11Aˬ da tiˬ gʼaˬ yawˬ ha-euˬ zaˬ deuˬ-ahˇ hehˇ tehˇ-eu loꞈ-ehˇ, naw maꞈ aˬ yawꞈ gʼaˬ 
yawꞈ-ahˇ nga maꞈ hehˇ tehˇ-euˬ naw maꞈ siˬ nya meh. 
12Nga maꞈ naw maꞈ-ahˇ gʼaˬ biꞈ-awˇ nui saˇ bi za-euˬ ma. Aˬ yawꞈ-euˬ Miˇkʼahˬ 
hawˇ-eu yaw shehꞈ kʼahˬ sehˇ laꞈ kʼoeˇ uˇ laˇ ni naw maꞈ-ahˇ kuˇ luꞈ-eu Miˬyehˇ nui 

ma tsaˬ ni yaw dehꞈ dehꞈ-eu gʼaˇ duˬ, naw maꞈ-ahˇ nga maꞈ maˬ tsehˆ leˇ ni gʼaˬ biꞈ-
euˬ ma.  
13Miˬyehˇ-euˬ guiˬ lahˬ-ahˇ nga maꞈ maˬ tsehˆ leˇ ni ja ceuˬ luꞈ-eu gaˇ kawˆ yawˬ 
hmˬ yawˬ-aˬ, heu loꞈ-ehˇ ma. Naw maꞈ jawˇ gaˇ nga maꞈ Miˬyehˇ dawˬ kawˬ hehˇ 
leꞈ ngeh, tsawˇ haˬ-euˬ dawˬ loꞈ-ehˇ sawˇ-awˇ naw ma ha geuꞈ-euˬ maˬ ngeuˇ-a. 
Maˇ maˇ ni Miˬyehˇ-euˬ dawˬ pyeuꞈ-eu miˇ neh, Miˬyehˇ-euˬ dawˬ loꞈ-ehˇ sawˇ-awˇ 
ha geuꞈ-euˬ meh. Aˬ jeˬ miˇ neh ehˇ naˇ, jah-eu tsawˇ haˬ pyeuꞈ-eu naw maꞈ-euˬ laꞈ 
kʼoeˇ Miˬyehˇ gaˇ mˇ luꞈ-eu meh.  
14Nga maꞈ-euˬ aˬ yuiꞈ aˬ nyiˇ Ka li zaˬ deuˬ-oˇ, Yuˇdaˆ miˇkʼahˬ laꞈ kʼoeˇ jawˇ-eu Ka 
li zaˬ aˇ muˇ deuˬ hawˇ-eu kʼoeˇ gaˇ jawˇ-eu Yeˬsuˇ Ka li-euˬ tsawˇ haˬ deuˬ koeˇ taˆ 
keuˆ le-euˬ jeˬ, nymˬ-mˇ naw maꞈ kʼoeˇ taˆ keuˆ le-euˬ meh. Yuˇdaˆ tsawˇ haˬ deuˬ 
neh kʼehˬ nehˬ kʼaˆ nehˬ-euˬ jeˬ-ahˇ aˬ yawꞈ maꞈ ya daˬ-euˬ loꞈ-ehˇ, naw maꞈ kʼawꞈ, 
yawˬ ha nehˬ-ehˇ tiˬ kʼahˬ-ahˇ jawˇ luꞈ-eu tsawˇ haˬ deuˬ neh kʼehˬ nehˬ kʼaˆ nehˬ-
euˬ jeˬ-ahˇ ya daˬ-euˬ meh.  
15Yuˇdaˆ tsawˇ haˬ kʼoeˇ deuˬ-aˬ, Sahˬpaˬ Yeˬsuˇ hawˇ-eu Miˬyehˇ gʼaˇ duˬ ngehˬ 
dah-eu tsawˇ haˬ deuˬ-ahˇ sehꞈ-awˇ, nga maꞈ-ahˇ kʼawꞈ kʼehˬ nehˬ kʼaˆ nehˬ laꞈ-euˬ 
meh. Aˬ yawꞈ maꞈ-aˬ, Miˬyehˇ nui ma pehˇ dui dui-eu jeˬ mˇ-awˇ, tsawˇ haˬ yawˬ 
gʼaˬ na luꞈ-ahˇ muiˇ-eu meh.  
16Aˬ cawˬ tsawˇ jeuˬ ka kʼoꞈ-eu jeˬ bi za-eu lehˇ nga maꞈ Miˬyehˇ dawˬ kawˬ mehˬ 
nehˬ gaˇ keuˆ ni laˆ tsoeˬ-eu lehˇ leh jeh-eu meh. Kʼoeˇ loꞈ-ehˇ gʼeh-eu laꞈ kʼoeˇ, aˬ 
yawꞈ maꞈ aˬ myah luꞈ mˇ luꞈ-eu iˬ baˇ dawˬ tawˆ luꞈ byah jiˇ laˇ ni kaꞈ gʼa-eu meh. 
Nymˬ-mˇ aˇ saˬ saˬ laˇ ngeh, Miˬyehˇ nui ma pehˇ-eu jeˬ aˬ yawꞈ maꞈ kʼoeˇ taˆ keuˆ 
le teuˇ le-euˬ meh.  

Aˬ yawꞈ maꞈ jawˇ gaˇ Pawˇluˆ paˇ le mawꞈ-eu 

17Aˬ yuiꞈ aˬ nyiˇ Ka li zaˬ deuˬ-oˇ, nga maꞈ naw maꞈ-ahˇ tiˬ kʼehˬ tiˬ yamˬ tehꞈ-ehˇ 
ya gʼawˬ-iˇ-euˬ kʼawꞈ, naw maꞈ-ahˇ noeˬ mawˇ luꞈ-awˇ, paˇ ya mawˇ dzoeˇ ni leh 
jeh dui dui luꞈ ma. Gʼawˇ mawˇ naw maꞈ-ahˇ ya gʼawˬ-iˇ-euˬ kʼawꞈ, nui ma naw maꞈ 
jawˇ gaˇ jaˆ luꞈ ma.  
18Naw maꞈ jawˇ gaˇ nga maꞈ gʼoꞈ laˇ mawꞈ-eu ma. Naw maꞈ jawˇ gaˇ gʼoꞈ laˇ-eu lehˇ 
ngaˇ gʼawˬ mya poˆ leh jeh-euˬ ma. Ehˇ kʼawꞈ, nehꞈ Saˬdaˬ nga maꞈ-ahˇ laˆ tsoeˬ 
nehˬ laꞈ-euˬ meh.  
19Ehˇ kʼawꞈ, nga maꞈ-euˬ noeˬ tmˬ duˬ, nga maꞈ-euˬ laˬ kʼaˬ cehˇ duˬ hawˇ-eu, 
Sahˬpaˬ Yeˬsuˇ oe ngeh aˬ yawꞈ mehˬ shi nga maꞈ gʼaˬ leˇ-euˬ gaˇ kawˆ kʼahˬ sehˇ 
jehˆ duˬ-aˬ, aˬ cawˬ maˬ ngeuˇ. Naw maꞈ ma.  
20Naw maꞈ-aˬ, maˇ maˇ ni nga maꞈ-euˬ nui ma huiˬ duˬ hawˇ-eu laˬ kʼaˬ cehˇ duˬ 
pyeuꞈ-eu ma.  

1 Teˇsaˬloˇni 3 

1Nga maꞈ naw maꞈ-ahˇ maˬ ya mawˇ-ehˇ maˬ jawˇ tehˬ coeˇ ni pyeuꞈ laˇ-euˬ miˇ 
neh, nga maꞈ tehꞈ-ehˇ Aˬteˬ meuˬ-ahˇ jawˇ yaꞈ-eu gʼaˇ duˬ noeˬ tsehˆ-awˇ,  

2nga maꞈ nehˬ-ehˇ tiˬ kawˆ loꞈ-ehˇ Laˬ kʼaˬ cehˇ-eu Guiˬ lahˬ dawˬ mehˬ-eu gaˇ mˇ 
luꞈ-eu aˬ nyiˇ Tiˆmoˇseˬ-ahˇ kʼehˇ gʼeh laꞈ-euˬ ma. Naw maꞈ jah-eu nui ma ziꞈ ni gʼaˬ 
bi biꞈ-eu gʼaˇ duˬ aˬ yawꞈ-ahˇ kʼehˇ gʼeh laꞈ-euˬ jeˬ pyeuꞈ-eu ma.  
3Kʼehˬ-eu kʼaˆ-eu heu jeˬ baˬ da neh jah-eu jeˬ-ahˇ naw maꞈ maˬ ya byehˇ dzeh-eu 
gʼaˇ duˬ bi laˇ-euˬ ma. Kʼehˬ-eu kʼaˆ-eu jeˬ-ahˇ aˬ dui ya daˬ-eu heu-aˬ, Miˬyehˇ nui 
ma tsaˬ-eu tiˬ jehˬ meh lehˇ naw maꞈ siˬ nya meh.  
4Kʼoeˇ miˇ neh, naw maꞈ nehˬ-ehˇ nga maꞈ jawˇ ngeh neh, kʼehˬ-eu kʼaˆ-eu jeˬ-ahˇ 
aˬ dui ya daˬ tehꞈ-a lehˇ naw maꞈ-ahˇ ehˇ nehˬ-euˬ ma. Kʼaˇ ehˇ-euˬ loꞈ-ehˇ keuˆ le 
teuˇ le luꞈ-eu naw maꞈ siˬ duˬ mawˇ duˬ luꞈ meh.  
5Kʼoeˇ baˬ da neh, Tiˆmoˇseˬ-ahˇ ngaˇ kʼehˇ gʼeh laꞈ-euˬ jeˬ pyeuꞈ-eu ma. Ngaˇ naw 
maꞈ-euˬ gaˇ kawˆ siˬ mawꞈ-eu maˬ jawˇ tehˬ coˇ ni pyeuꞈ laˇ-euˬ miˇ neh, naw maꞈ 
jah-eu aˬ joˆ-ehˇ pyeuꞈ luꞈ-eu bi haw laˇ-eu lehˇ, aˬ yawꞈ-ahˇ kʼehˇ gʼeh laꞈ-euˬ ma. 
Nehꞈ sahˬ paˬ naw maꞈ-ahˇ muˇ juˇ juˇ-awˇ, nga maꞈ neh mˇ yaꞈ-euˬ gaˇ deuˬ yawꞈ 
ngehꞈ-ehˇ pyeuꞈ-iˇ-eu baw le lehˇ ngaˇ kʼahˬ lahˇ dui dui luꞈ ma.  
6Nymˬ-mˇ Tiˆmoˇseˬ gʼoꞈ keuˆ le-awˇ, naw maꞈ-euˬ jah-eu jeˬ hawˇ-eu gʼoeˇ-eu gaˬ-
eu jeˬ gaˇ kawˆ, laˬ kʼaˬ cehˇ laˇ paˬ-ehˇ dzawˇ gaˬ le-euˬ meh. Naw maꞈ nga maꞈ-ahˇ 
aˬ myah luꞈ noeˬ keuˆ luꞈ-awˇ, nga maꞈ naw maꞈ-ahˇ mawˇ mawꞈ dui dui-eu loꞈ-
ehˇ, naw maꞈ kʼawꞈ nga maꞈ-ahˇ mawˇ mawꞈ dui dui luꞈ-eu gaˇ kawˆ dzawˇ nehˬ 
laꞈ-euˬ meh. 
7Kʼoeˇ miˇ neh aˬ yuiꞈ aꞈ nyiˇ Ka li zaˬ deuˬ-oˇ, shaˬ-eu zahˬ-eu jeˬ hawˇ-eu kʼehˬ-eu 
kʼaˆ-eu jeˬ-ahˇ nga maꞈ ya daˬ luꞈ ngeh, naw maꞈ-euˬ gaˇ kawˆ ya gaˬ-awˇ, gʼaˬ tiˬ tiˆ 
paˇ lahˬ laˇ-euˬ miˇ-a. Naw maꞈ-euˬ jah-eu jeˬ kʼoeˇ, nga maꞈ-ahˇ gʼaˬ bi lahˬ laˇ-euˬ 
meh.  
8Naw maꞈ Sahˬpaˬ Yeˬsuˇ laꞈ kʼoeˇ ziꞈ dah ni jawˇ luꞈ naˇ, nga maꞈ yaw dehꞈ dehꞈ 
mahˇ tsahˇ ma.  
9Naw maꞈ gʼaˇ duˬ Miˬyehˇ-euˬ guiˬ lahˬ-ahˇ nymˬ-mˇ nga maꞈ ja ceuˬ-eu ma. Naw 
maꞈ baˬ da neh aˬ yawꞈ-euˬ mehˬ shi nga maꞈ laˬ kʼaˬ ya cehˇ-eu miˇ neh, aˬ yawꞈ-
euˬ guiˬ lahˬ-ahˇ ja ceuˬ-eu ma.  
10Naw maꞈ-ahˇ nga maꞈ paˇ ya mawˇ dzoeˇ-awˇ, naw maꞈ jah-eu laꞈ kʼoeˇ maˬ 
byah-eu jeˬ bi byah laˇ ni bi caw ba nehˬ-eu gʼaˇ duˬ, uˬ ciꞈ nah gʼahˇ maˬ ehˇ nui 
ma keuˆ dui dui-eu laꞈ kʼoeˇ aˬ yawꞈ-ahˇ guiˬ lahˬ shaˇ luꞈ ma.  
11Naw maꞈ jawˇ gaˇ nga maꞈ laˇ nya ni, aˬ dui-euˬ Aˬda Miˬyehˇ hawˇ-eu Sahˬpaˬ 
Yeˬsuˇ gaˇ ma laˆ dahˇ nehˬ laꞈ luꞈ-uˇ.  
12Naw maꞈ tiˬ gʼaˬ tiˇ gʼaˬ gʼoeˇ-eu gaˬ-eu jeˬ hawˇ-eu tsawˇ haˬ dawˬ tawˆ luꞈ-ahˇ 
gʼoeˇ-eu gaˬ-eu jeˬ tiˬ jawˇ saˇ-iˬ tiˬ jawˇ myaˬ laˇ-awˇ, nga maꞈ naw maꞈ-ahˇ gʼoeˇ 
luꞈ gaˬ luꞈ-eu naˆ ni byah laˇ luꞈ-uˇ.  
13Aˬ dui-euˬ Sahˬpaˬ Yeˬsuˇ aˬ yawꞈ-euˬ tsawˇ haˬ dawˬ tawˆ luꞈ nehˬ-ehˇ oe ngeh, 
aˬ dui-euˬ Aˬda Miˬyehˇ mehˬ shi naw maꞈ iˬ baˇ taˬ kʼaˇ maˬ za-eu muiˬ-eu shawˇ-
eu tsawˇ haˬ pyeuꞈ ni, aˬ yawꞈ naw maꞈ-ahˇ kʼoeˇ loꞈ-ehˇ gʼaˬ biꞈ lahˬ nehˬ luꞈ-uˇ.  

1 Teˇsaˬloˇni 4 

Miˬyehˇ nui kʼahˇ shiˇ ni yaw dehꞈ dehꞈ-eu 

1Aˬ yuiꞈ aˬ nyiˇ Ka li zaˬ deuˬ-oˇ, aˇ saˬ saˬ-eu dawˬ heu loꞈ-ehˇ ehˇ mawꞈ-eu ma. 
Miˬyehˇ nui kʼahˇ shiˇ ni aˬ joˆ-ehˇ ya dehꞈ ya jawˇ-eu gaˇ kawˆ, naw maꞈ-ahˇ nga 
maꞈ dehꞈ mehˬ jawˇ mehˬ gʼaˬ-euˬ ma. Naw maꞈ kʼoeˇ loꞈ-ehˇ dehꞈ luꞈ jawˇ luꞈ-eu 
meh. Kʼoeˇ naˆ maˬ tseˇ leh jeh-awˇ dehꞈ daˆ leꞈ-eu gʼaˇ duˬ Sahˬpaˬ Yeˬsuˇ-euˬ 
tsawˇ myahˇ uˬ moˆ naw maꞈ-ahˇ nga maꞈ shaˇ-eu ma.  
2Nga maꞈ Sahˬpaˬ Yeˬsuˇ-euˬ baoˬ-ahˇ gʼoe-awˇ naw maꞈ-ahˇ mehˬ nehˬ-euˬ dehꞈ-
eu jawˇ-eu gaˇ kawˆ naw maꞈ siˬ nya meh.  
3Naw maꞈ yaw muiˬ yaw shawˇ shawˇ-ehˇ jawˇ-awˇ, aˬ cawˬ-euˬ miˬ zaˬ yo zaˬ-ahˇ 
maˬ bahˬ maˬ muˆ ni dehꞈ gaˇ Miˬyehˇ geuꞈ mawꞈ-eu meh.  
4Naw maꞈ yawˬ gʼaˬ na luꞈ, yawˬ ha-euˬ miˬ zaˬ nehˬ-ehˇ muiˬ-eu shawˇ-eu laꞈ 
kʼoeˇ hawˇ-eu aˬ cawˬ yaw zeu baw paˬ-ehˇ aˬ joˆ-ehˇ ya dehꞈ taꞈ-eu gaˇ kawˆ siˬ 
nya-eu tsaˬ meh.  
5Miˬyehˇ-ahˇ maˬ siˬ nya-eu tsawˇ haˬ loꞈ-ehˇ, yawˬ ha-euˬ nui kʼahˇ laˆ shiˇ-eu gʼaˇ 
duˬ tehꞈ-ehˇ miˬ zaˬ sheuˬ taˬ-euˬ jeˬ maˬ ya bi pyeuꞈ-a.  
6Gaˇ kawˆ heu hmˬ-ahˇ taꞈ leˇ-awˇ, tsawˇ haˬ tiˬ gʼaˬ-iˬ aˬ yuiꞈ aˬ nyiˇ Ka li zaˬ-euˬ 
nymˇ jiˇ-ahˇ coeˬ-eu ciˆ-eu bahˬ-eu muˆ-eu jeˬ maˬ mˇ kʼmˬ-a. Gaˇ Kawˆ heu naw 
maꞈ-ahˇ nga maꞈ mehˬ nehˬ dzeuˇ gʼaˬ-euˬ ma. Kʼoeˇ loꞈ-ehˇ gʼeh-eu tsawˇ haˬ-ahˇ 
Sahˬpaˬ Yeˬsuˇ kʼehˬ nehˬ kʼaˆ nehˬ tehꞈ-a lehˇ, nga maꞈ yaw kʼaˆ kʼaˆ-ehˇ ehˇ-euˬ 
ma. 
7Aˬ jeˬ miˇ neh ehˇ naˇ, aˬ cawˬ nehˬ-ehˇ joe joe-ehˇ bi dehꞈ-eu gʼaˇ duˬ aˬ dui-ahˇ 
Miˬyehˇ neh kuˇ taˬ-euˬ maˬ ngeuˇ-a. Muiˬ-eu shawˇ-eu laꞈ kʼoeˇ bi dehꞈ-eu gʼaˇ duˬ 
kuˇ taˬ-euˬ meh.  
8Kʼoeˇ miˇ neh, mehˬ-eu tsoˆ-eu dawˬ heu-ahˇ maˬ naˇ haˬ geuꞈ-eu tsawˇ haˬ-aˬ, 
tsawˇ haˬ zaˬ-euˬ dawˬ maˬ naˇ haˬ geuꞈ-eu maˬ ngeuˇ-a. Naw maꞈ-ahˇ Muiˬ-eu 
shawˇ-eu Yaw sahˇ Miˬyehˇ biꞈ nehˬ laꞈ-euˬ gʼaˬ pyeuꞈ-eu Miˬyehˇ-euˬ ehˇ dawˬ 
maˬ naˇ haˬ geuꞈ-eu jeˬ pyeuꞈ-eu meh.  
9Ka li zaˬ cawˬ cawˬ ya gaˬ ya gʼoeˇ-eu gaˇ kawˆ naw maꞈ-ahˇ boꞈ nehˬ-eu maˬ paˇ 
loˬ meh. Naw maꞈ tiˬ gʼaˬ tiˇ gʼaˬ aˬ joˆ-ehˇ ya gaˬ ya gʼoeˇ-eu gaˇ kawˆ, Miˬyehˇ neh 
naw maꞈ-ahˇ mehˬ nehˬ tsoˆ nehˬ gʼaˬ-euˬ meh.  
10Maˇ maˇ ni ehˇ naˇ, Maˬgeˬdawˇniˆ miˇ kʼahˬ laꞈ kʼoeˇ kʼaˇ jawˇ-eu aˬ yuiꞈ aˬ nyiˇ 
Ka li zaˬ dawˬ tawˆ luꞈ-ahˇ, naw maꞈ kʼoeˇ loꞈ-ehˇ gʼoeˇ-euˬ gaˬ-euˬ meh. Kʼoeˇ miˇ 
neh aˬ yuiꞈ aˬ nyiˇ Ka li zaˬ deuˬ-oˇ, naw maꞈ-euˬ gʼoeˇ-eu gaˬ-eu jeˬ kʼoeˇ naˆ maˬ 
tseˇ myaˬ laˇ ni leh jeh siˬ lehˇ nga maꞈ shaˇ-eu ma.  
11Nga maꞈ neh naw maꞈ-ahˇ ehˇ nehˬ yaꞈ-euˬ loꞈ-ehˇ, yawˬ ha-euˬ kʼaˬ boeˬ yawˬ ha 
boeˬ-awˇ, yawˬ haˬ-euˬ gaˇ yawˬ ha mˇ mˇ-ehˇ ciˬ cuˇ ni dehꞈ daˆ leꞈ-awˬ.  
12Kʼoeˇ loꞈ-ehˇ dehꞈ naˇ, Sahˬpaˬ Yeˬsuˇ-ahˇ maˬ jah-eu tsawˇ haˬ deuˬ naw maꞈ-ahˇ 
yaw zeu baw-awˇ, yawˬ ha loˬ-eu jeˬ gʼaˇ duˬ aˬ cawˬ-ahˇ maˬ kʼawˬ daˇ ni dehꞈ nya 
tehꞈ-a.  

Sahˬpaˬ Yeˬsuˇ zaꞈ le-eu gaˇ kawˆ 

13Aˬ yuiꞈ aˬ nyiˇ Ka li zaˬ deuˬ-oˇ, noeˬ tmˬ kʼaˇ maˬ za-eu laꞈ nyiˇ paw-euˬ tsawˇ haˬ 
deuˬ noeˬ shaˬ-eu loꞈ-ehˇ naw maꞈ maˬ ya noeˬ shaˬ-eu gʼaˇ duˬ, shiˇ-euˬ tsawˇ haˬ 
deuˬ aˬ joˆ-ehˇ pyeuꞈ-eu gaˇ kawˆ bi siˬ mawꞈ miˇ-a.  
14Yeˬsuˇ shiˇ-awˇ paˇ gʼoꞈ dehꞈ laˇ-euˬ meh lehˇ aˬ dui jah-eu ma. Kʼoeˇ miˇ neh, 
Yeˬsuˇ-ahˇ jah jah-ehˇ shiˇ-euˬ tsawˇ haˬ deuˬ-ahˇ Yeˬsuˇ nehˬ-ehˇ tiˬ kawˆ loꞈ-ehˇ 
Miˬyehˇ sheuˬ kʼoꞈ laꞈ tehꞈ-a lehˇ aˬ dui jah-eu ma.  
15Nymˬ-mˇ naw maꞈ-ahˇ nga maꞈ mehˬ luꞈ tsoˆ luꞈ-eu dawˬ heu-aˬ, Sahˬpaˬ Yeˬsuˇ-
euˬ dawˬ ma. Sahˬpaˬ Yeˬsuˇ oe ngeh dehꞈ luꞈ-eu aˬ dui maꞈ-aˬ, shiˇ dzeuˇ-euˬ 
tsawˇ haˬ deuˬ-euˬ aˬ hu aˬ yawꞈ nehˬ-ehˇ ya jawˇ-eu maˬ ngeuˇ-a.  
16Miˬyehˇ guˇ-awˇ dawˬ biꞈ-eu teˇ saˇ maˬ ehˇ, mˬ taˆ gʼaˬ kʼehˇ yaw huiˬ gʼaˬ-euˬ teˇ 
saˇ maˬ ehˇ, Miˬyehˇ-euˬ daˇ heh teˇ saˇ maˬ ehˇ, ya gaˬ-awˇ, Sahˬpaˬ Yeˬsuˇ mˬ-ahˇ 
neh zaꞈ le tehꞈ-a. Kʼoeˇ ngeh, Ka li-ahˇ jah jah-ehˇ shiˇ-euˬ tsawˇ haˬ deuˬ aˬ hu gʼoꞈ 
dehꞈ laˇ tehꞈ-a.  
17Kʼoeˇ naˇ, kʼoeˇ ngeh dehꞈ luꞈ-eu aˬ dui maꞈ kʼawꞈ, aˬ yawꞈ maꞈ nehˬ-ehˇ mˬ dmˇ 
laꞈ kʼoeˇ tiˬ kawˆ loꞈ-ehˇ uiˬ leˇ-awˇ, mˬ taˆ yaw goˇ-ahˇ Sahˬpaˬ Yeˬsuˇ-ahˇ ya tahˬ 
puˬ leˇ tehꞈ-a. Kʼoeˇ naˇ, aˬ myah luꞈ Sahˬpaˬ Yeˬsuˇ nehˬ-ehˇ ya jawˇ tehꞈ-a.  
18Kʼoeˇ miˇ neh, tiˬ gʼaˬ tiˇ gʼaˬ gaˇ kawˆ heu ja ja-ehˇ gʼaˬ biꞈ-awˬ.  

1 Teˇsaˬloˇni 5 

Sahˬpaˬ Yeˬsuˇ zaꞈ le-eu gʼaˇ duˬ lehˬ hmˬ taˬ-awˬ 

1Aˬ yuiꞈ aˬ nyiˇ Ka li zaˬ deuˬ-oˇ, Sahˬpaˬ Yeˬsuˇ zaꞈ le-eu aˇ yamˬ aˇ law gaˇ kawˆ 
naw maꞈ-ahˇ boꞈ nehˬ-eu maˬ paˇ loˬ meh.  
2Aˬ jeˬ miˇ neh ehˇ naˇ, Sahˬpaˬ Yeˬsuˇ-euˬ Aˇ nah-aˬ, uˬ ciꞈ sehˇ gʼahˇ smˇ kʼoeˬ tahˇ 
joe oe-eu loꞈ-ehˇ maˬ noeˬ maˬ duˇ-ehˇ jawˇ ngeh keuˆ le tehꞈ-a lehˇ naw maꞈ siˬ 
duˬ taˬ-euˬ meh.  
3Miˇ kʼahˬ saˇ-awˇ guˆ kʼaˇ maˬ za-a lehˇ aˬ cawˬ ja luꞈ ngeh, luˬ-iˇ seˇ-iˇ-eu jeˬ aˬ 
yawꞈ maꞈ kʼoeˇ taˆ keuˆ le tehꞈ-a. Zaˬ ciˬ deˇ le-euˬ aˬ ma tiˬ gʼaˬ uˬ maˆ naˇ doˆ laˇ-
eu loꞈ-ehˇ ja pyuˬ ni ga keuˆ le-awˇ, aˬ yawꞈ maꞈ maˬ dzeuˇ-i nya-aˇ.  
4Ehˇ kʼawꞈ aˬ yuiꞈ aˬ nyiˇ deuˬ-oˇ, naw maꞈ-aˬ, yaw zahˇ laꞈ kʼoeˇ jawˇ luꞈ-eu maˬ 
ngeuˇ-eu miˇ neh, Aˇ nah kʼoeˇ nah naw maꞈ kʼoeˇ taˆ smˇ kʼoeˬ tahˇ joe oe-eu loꞈ-
ehˇ ja pyuˬ ni maˬ ga keuˆ le-aˇ.  
5Aˬ jeˬ miˇ neh ehˇ naˇ, naw maꞈ dawˬ tawˆ luꞈ yaw shehꞈ-euˬ zaˬ meh. Nah gʼahˇ-
euˬ zaˬ meh. Aˬ dui-aˬ, uˬ ciꞈ-euˬ zaˬ maˬ ngeuˇ. Yaw zahˇ-euˬ zaˬ maˬ ngeuˇ. 
6Kʼoeˇ miˇ neh, aˬ cawˬ yuꞈ kʼaˆ-eu loꞈ-ehˇ maˬ yuꞈ kʼaˆ ni jawˇ kaˇ-euˇ.  
7Yuꞈ kʼaˆ-eu tsawˇ haˬ deuˬ uˬ ciꞈ paw yuꞈ kʼaˆ-awˇ, jiˇ baˬ dawˇ yehꞈ-eu tsawˇ haˬ 
deuˬ kʼawꞈ, uˬ ciꞈ paw dawˇ yehꞈ-eu meh.  
8Ehˇ kʼawꞈ, aˬ dui-aˬ, nah gʼahˇ-euˬ zaˬ pyeuꞈ-eu miˇ neh, yawˬ ha-euˬ nui ma-ahˇ 
nyehꞈ tehˬ taˬ-eu tsaˬ meh. Jah-eu jeˬ hawˇ-eu gʼoeˇ-eu gaˬ-eu jeˬ-ahˇ guiˇ deuˆ 
ngeh kʼahˬ-ahˇ dehˬ daˬ-eu shmˇ byaˆ dm-eu loꞈ-ehˇ dm-awˇ, noeˬ tmˬ-eu jeˬ-ahˇ uˬ 
duˬ-ahˇ tsahˬ-eu shmˇ uˬ kʼoˆ loꞈ-ehˇ tsahˬ kaˇ-euˇ.  

9Miˬyehˇ aˬ dui-ahˇ tseˇ doˆ-euˬ-aˬ, aˬ yawꞈ-euˬ nui ma pehˇ-eu jeˬ-ahˇ bi daˬ-eu 
gʼaˇ duˬ maˬ ngeuˇ-a. Aˬ dui-euˬ Sahˬpaˬ Yeˬsuˇ Ka li baˬ da neh ka kʼoꞈ-eu jeˬ bi za-
eu lehˇ tseˇ doˆ-euˬ meh. 
10Aˬ yawꞈ zaꞈ leh ngeh, aˬ dui dehꞈ-eu maˬ kaˬ, shiˇ-euˬ maˬ kaˬ, aˬ yawꞈ nehˬ-ehˇ 
tiˬ kawˆ loꞈ-ehˇ ya jawˇ ni aˬ dui gʼaˇ duˬ aˬ yawꞈ shiˇ dah-euˬ meh.  
11Kʼoeˇ miˇ neh, nymˬ-mˇ naw maꞈ tiˬ gʼaˬ tiˇ gʼaˬ gʼaˬ biꞈ-awˇ caw dehˬ caw toˆ luꞈ-
eu loꞈ-ehˇ, mehˬ hu paw kʼawꞈ kʼoeˇ loꞈ-ehˇ dehꞈ daˆ le-awˬ.  

Aˇ saˬ saˬ-eu dawˬ mehˬ dawˬ tsoˆ 

12Aˬ yuiꞈ aˬ nyiˇ Ka li zaˬ deuˬ-oˇ, naw maꞈ-ahˇ Ka li zaˬ-euˬ dehꞈ jeˬ dehꞈ kawˆ laꞈ 
kʼoeˇ sheuˬ gʼeh-awˇ mehˬ nehˬ tsoˆ nehˬ luꞈ-eu naw maꞈ nehˬ-ehˇ Miˬyehˇ gaˇ mˇ 
luꞈ-eu tsawˇ haˬ deuˬ-ahˇ yaw zeu baw-awˬ lehˇ, naw maꞈ-ahˇ nga maꞈ shaˇ-eu ma.  
13Aˬ yawꞈ maꞈ Miˬyehˇgaˇ mˇ-eu baˬ da neh gʼoeˇ-eu gaˬ-eu laꞈ kʼoeˇ taˬ huiˬ taˬ 
mahˇ nehˬ-awˬ. Naw maꞈ yaw kaˬ kʼawꞈ, tsaˬ leˇ dzoeˇ leˇ-eu jeˬ bi jaˆ-awˬ.  
14Aˬ yuiꞈ aˬ nyiˇ Ka li zaˬ deuˬ-oˇ, naw maꞈ-ahˇ nga maꞈ heu loꞈ-ehˇ gʼaˬ biꞈ-eu ma. 
Maˬ mˇ maˬ shaˇ nahˇ-eu tsawˇ haˬ-ahˇ yaw kʼaˆ kʼaˆ-ehˇ mehˬ nehˬ tsoˆ nehˬ-awˬ. 
Nui ma baˬ-eu tsawˇ haˬ-ahˇ gʼaˬ biꞈ nehˬ-awˬ. Gʼaˬ byehˆ byehˆ-eu tsawˇ haˬ-ahˇ 
caw ba nehˬ-awˬ. Tsawˇ haˬ yawˬ gʼaˬ na luꞈ kʼoeˇ taˆ nui ma gʼawˬ mahˇ ni taˬ-awˬ.  
15Naw maꞈ tiˬ gʼaˬ-iˬ aˬ cawˬ yaw doeˇ jahˇ laˇ gaˇ yaw doeˇ maˬ ya jahˇ kʼoꞈ nehˬ ni 
yahˇ-awˬ. Ehˇ kʼawꞈ, tiˬ gʼaˬ tiˇ gʼaˬ yaw muiˬ jeˬ mˇ nehˬ-eu uˬ taꞈ, tsawˇ haˬ dawˬ 
tawˆ luꞈ-ahˇ yaw muiˬ jeˬ mˇ nehˬ-eu gʼaˇ duˬ, aˬ myah luꞈ noeˬ gahˇ taˬ-awˬ.  
16Aˬ myah luꞈ laˬ kʼaˬ cehˇ-awˬ.  
17Maˬ tsehˆ leˇ ni guiˬ lahˬ shaˇ-awˬ.  
18Aˬ geu jeˬ keuˆ le-eu maˬ kaˬ, Miˬyehˇ-euˬ guiˬ lahˬ-ahˇ ja ceuˬ-awˬ. Yeˬsuˇ Ka li 
laꞈ kʼoeˇ naw maꞈ kʼoeˇ loꞈ-ehˇ dehꞈ gaˇ Miˬyehˇ geuꞈ mawꞈ-eu meh.  
19Muiˬ-eu shawˇ-eu Yaw sahˇ Miˬyehˇ-ahˇ taˬ laˆ tsoeˬ.  
20Miˬyehˇ neh bi mehˬ-euˬ loꞈ-ehˇ dawˬ mehˬ mehˬ gaˇ yehˬ bawˬ sehˇ lu-ehˇ taˬ 
ehˇ.  
21Dawˬ mehˬ kʼaˇ mehˬ nehˬ laꞈ-euˬ dawˬ tawˆ luꞈ-ahˇ pyehˆ tseˇ haw-awˬ.  
22Yaw muiˬ deuˬ-ahˇ jeˬ hmˬ geuꞈ-awˬ. Maˬ muiˬ-eu yawˬ jeˬ na luꞈ-ahˇ gaˇ jaw 
jaw-awˬ.  
23Aˬ dui-ahˇ nui saˇ oꞈ-eu jeˬ biꞈ nehˬ laꞈ-eu Miˬyehˇ naw maꞈ-ahˇ tiˬ byah tiˬ loꞈ bi 
muiˬ bi shawˇ laˇ-awˇ, aˬ dui-euˬ Sahˬpaˬ Yeˬsuˇ Ka li zaꞈ le ngeh, naw maꞈ-euˬ nui 
ma, gʼawˇ mawˇ, saꞈ laˇ dawˬ tawˆ luꞈ, iˬ baˇ taˬ kʼaˇ maˬ bi za ni Miˬyehˇ bo saˆ luꞈ-
uˇ.  
24Naw maꞈ-ahˇ kuˇ-euˬ gʼaˬ pyeuꞈ-eu Miˬyehˇ-aˬ, naw maꞈ-ahˇ kʼoeˇ loꞈ-ehˇ bo saˆ 
nehˬ laꞈ tehꞈ-a. Aˬ jeˬ miˇ neh ehˇ naˇ, aˬ yawꞈ-aˬ, saˇ jaˇ ziꞈ-eu gʼaˬ pyeuꞈ-eu meh.  
25Aˬ yuiꞈ aˬ nyiˇ Ka li zaˬ deuˬ-oˇ, nga maꞈ gʼaˇ duˬ kʼawꞈ guiˬ lahˬ shaˇ nehˬ laꞈ-awˬ.  
26Aˬ yuiꞈ aˬ nyiˇ Ka li zaˬ dawˬ tawˆ luꞈ-ahˇ muiˬ-eu shawˇ-eu laꞈ kʼoeˇ mehˬ cuˇ cuˇ-
awˇ ha-awˬ.  

27Aˬ yuiꞈ aˬ nyiˇ Ka li zaˬ dawˬ tawˆ luꞈ-ahˇ sahˬ boꞈ heu taꞈ gui mehˬ-eu gʼaˇ duˬ, 
Sahˬpaˬ Yeˬsuˇ-euˬ baoˬ-ahˇ gʼoe-awˇ naw maꞈ-ahˇ ngaˇ yaw kʼaˆ kʼaˆ-ehˇ gʼaˬ biꞈ-
eu ma.  
28Aˬ dui-euˬ Sahˬpaˬ Yeˬsuˇ Ka li-euˬ guiˬ lahˬ yaw dzahˇ naw maꞈ kʼoeˇ taˆ jaˆ luꞈ-
uˇ.  

2 Teˇsaˬloˇni 

2 Teˇsaˬloˇni 1 

1Ngaˇ Pawˇluˆ, Siˬlaˆ, Tiˆmoˇseˬ ngaˬ ha smˇ gʼaˬ, Aˬda Miˬyehˇ hawˇ-eu Sahˬpaˬ 
Yeˬsuˇ Ka li-ahˇ taꞈ-eu tsawˇ haˬ deuˬ pyeuꞈ-eu, Teˇsaˬloˇni meuˬ laꞈ kʼoeˇ jawˇ-eu 
Ka li zaˬ aˇ muˇ-ahˇ sahˬ boꞈ heu taꞈ boꞈ ahˇ laꞈ-eu ma.  
2Aˬ dui-euˬ Aˬda Miˬyehˇ hawˇ-eu Sahˬpaˬ Yeˬsuˇ Ka li-euˬ guiˬ lahˬ yaw dzahˇ 
hawˇ-eu nui saˇ oꞈ-eu jeˬ, naw maꞈ kʼoeˇ taˆ jaˆ luꞈ-uˇ.  

Ka li zaꞈ le ngeh yaˇ kʼaˬ daˇ-eu 

3Aˬ yuiꞈ aˬ nyiˇ Ka li zaˬ deuˬ-oˇ, naw maꞈ gʼaˇ duˬ nga maꞈ Miˬyehˇ guiˬ lahˬ-ahˇ 
maˬ ja ceuˬ-ehˇ tiˬ kʼehˬ-iˬ maˬ jawˇ coeˇ nya. Naw maꞈ-euˬ jah-eu jeˬ huiˬ laˇ tehˇ 
tehˬ-awˇ, naw maꞈ yaw kaˬ tiˬ gʼaˬ tiˇ gʼaˬ gʼoeˇ-eu gaˬ-eu jeˬ myaˬ laˇ luꞈ-eu miˇ 
neh, nga maꞈ Miˬyehˇ-euˬ guiˬ lahˬ-ahˇ ja ceuˬ paˬ-ehˇ gʼeh-eu meh.  
4Kʼoeˇ miˇ neh, Miˬyehˇ-euˬ Ka li zaˬ aˇ muˇ deuˬ mehˬ shi, naw maꞈ gaˇ kawˆ nga 
maꞈ kʼahˬ sehˇ jehˆ-eu ma. Naw maꞈ ya daˬ luꞈ-eu kʼehˬ-eu kʼaˆ-eu jeˬ hawˇ-eu 
shaˬ-eu zahˬ-eu jeˬ dawˬ tawˆ luꞈ-ahˇ naw maꞈ daˬ dzeuˇ oˇ dzeuˇ-eu laꞈ kʼoeˇ, naw 
maꞈ jah luꞈ-eu gaˇ kawˆ nga maꞈ kʼahˬ sehˇ jehˆ-eu ma.  
5Miˬyehˇ-aˬ, dawˇ coe ni yaˇ kʼaˬ daˇ-awˇ, naw maꞈ kʼoeˇ loꞈ-ehˇ ya daˬ-eu ba da 
neh aˬ yawꞈ-euˬ miˇ kʼahˬ-ahˇ geuˇ-eu tsawˇ haˬ pyeuꞈ laˇ-eu gaˇ kawˆ, naw maꞈ daˬ 
luꞈ-eu kʼoeˇ saˇ kiˇ pyeuꞈ-eu meh. Aˬ jeˬ miˇ neh ehˇ naˇ, Miˬyehˇ Miˇkʼahˬ-ahˇ geuˇ-
eu tsawˇ ha pyeuꞈ laˇ ni naw maꞈ daˬ luꞈ-eu meh.  
6Yaw tsaˬ yaw dawˇ jeˬ keuˆ le ni Miˬyehˇ mˇ tehꞈ-a. Naw maꞈ-ahˇ kʼehˬ-eu kʼaˆ-eu 
tsawˇ haˬ deuˬ-ahˇ, kʼehˬ-eu kʼaˆ-eu jeˬ paˇ bi daˬ poˆ tehꞈ-a.  
7Kʼehˬ-eu kʼaˆ-eu jeˬ-ahˇ ya daˬ-eu naw maꞈ-ahˇ-aˬ, maˬ paˇ bi daˬ ni bi naˬ tehꞈ-a. 
Nga maꞈ-ahˇ kʼawꞈ kʼoeˇ loꞈ-ehˇ bi naˬ laꞈ tehꞈ-a. Sahˬpaˬ Yeˬsuˇ Ka li aˬ yawꞈ-euˬ 
baoˬ huiˬ-eu mˬ taˆ gʼaˬ kʼehˇ deuˬ nehˬ-ehˇ mˬ-ahˇ neh doˆ le ngeh, Miˬyehˇ aˬ dui-
ahˇ kʼoeˇ loꞈ-ehˇ bi naˬ laꞈ tehꞈ-a.  
8Miˬyehˇ-ahˇ Miˬyehˇ meh lehˇ maˬ sawˇ-ehˇ, aˬ dui-euˬ Sahˬpaˬ Yeˬsuˇ Ka li-euˬ 
Laˬ kʼaˬ cehˇ-eu Guiˬ lahˬ dawˬ-ahˇ maˬ naˇ haˬ geuꞈ-eu tsawˇ haˬ deuˬ-ahˇ kʼehˬ-eu 
gʼaˇ duˬ Sahˬpaˬ Yeˬsuˇ oe ngeh, miˬ dzaˬ miˬ lmˇ hehˇ leꞈ tehꞈ-a.  
9Aˬ yawꞈ oe ngeh nah, mˬ maˬ maˬ byaˆ zaˇ ziˇ luˬ-iˇ seˇ-iˇ-eu kʼehˬ-eu kʼaˆ-eu jeˬ-
ahˇ aˬ yawꞈ maꞈ ya daˬ-awˇ, Sahˬpaˬ Yeˬsuˇ hawˇ-eu aˬ yawꞈ-euˬ yaw shehꞈ kʼahˬ 
sehˇ huiˬ-eu baoˬ-ahˇ aˬ yawꞈ maꞈ gʼawˬ tsehˆ ya tsehˆ tehꞈ-a.  
10Aˬ yawꞈ-ahˇ kʼaˇ jah-eu aˬ yawꞈ-euˬ tsawˇ haˬ dawˬ tawˆ luꞈ neh biꞈ-euˬ yaw 
shehꞈ kʼahˬ sehˇ hawˇ-eu ciˬ huiˬ ciˬ mahˇ nehˬ-eu jeˬ-ahˇ ha geuꞈ-eu lehˇ, Aˇ nah 
kʼoeˇ nah-ahˇ aˬ yawꞈ oe-eu meh. Sahˬpaˬ Yeˬsuˇ-ahˇ ciˬ huiˬ ciˬ mahˇ-eu tsawˇ haˬ 
kʼoeˇ deuˬ laꞈ kʼoeˇ, naw maꞈ kʼawꞈ ahˇ leˇ tehꞈ-a. Aˬ jeˬ miˇ neh ehˇ naˇ, nga maꞈ 
neh saˇ kiˇ kamˬ-euˬ guiˬ lahˬ dawˬ-ahˇ naw maꞈ jah-euˬ meh.  
11Kʼoeˇ miˇ neh, naw maꞈ gʼaˇ duˬ nga maꞈ aˬ myah luꞈ guiˬ lahˬ shaˇ-eu ma. 
Miˬyehˇ neh naw maꞈ-ahˇ bi dehꞈ bi jawˇ-eu lehˇ kuˇ taˬ-euˬ aˇ tiˆ-ahˇ naw maꞈ dehꞈ 
nya jawˇ nya ni, aˬ dui-euˬ Miˬyehˇ-ahˇ shaˇ-eu ma. Yaw muiˬ jeˬ mˇ mawꞈ-eu naw 

maꞈ-euˬ nui kʼahˇ dawˬ tawˆ luꞈ hawˇ-eu, naw maꞈ jah-eu miˇ neh mˇ luꞈ-eu gaˇ-
ahˇ, aˬ yawꞈ-euˬ baoˬ-ahˇ gʼoe-awˇ aˬ yawꞈ bi byah laˇ luꞈ-uˇ.  
12Kʼoeˇ Loꞈ-ehˇ byah laˇ-eu laꞈ kʼoeˇ, naw maꞈ baˬ da neh Sahˬpaˬ Yeˬsuˇ-euˬ tsawˇ 
myahˇ yaw shehꞈ kʼahˬ sehˇ za-awˇ, aˬ yawꞈ daˬ ba neh naw maꞈ yaw shehꞈ kʼahˬ 
sehˇ za tehꞈ-a. Aˬ dui-euˬ Miˬyehˇ hawˇ-eu Sahˬpaˬ Yeˬsuˇ Ka li-euˬ gʼawˬ shaˬ gaˬ-
eu guiˬ lahˬ yaw dzahˇ baˬ da neh, kʼoeˇ loꞈ-ehˇ pyeuꞈ laˇ tehꞈ-a.  

2 Teˇsaˬloˇni 2 

Haiˬ dui dui-eu Gʼaˬ 

1Aˬ yuiꞈ aˬ nyiˇ Ka li zaˬ deuˬ-oˇ, aˬ dui-euˬ Sahˬpaˬ Yeˬsuˇ Ka li zaꞈ le-eu gaˇ kawˆ 
hawˇ-eu aˬ dui aˬ yawꞈ jawˇ gaˇ ya uiˬ leˇ-eu gaˇ kawˆ-ahˇ taꞈ leˇ-awˇ, naw maꞈ-ahˇ 
ngaˇ heu loꞈ-ehˇ shaˇ-eu ma.  
2Sahˬpaˬ Yeˬsuˇ-euˬ Aˇnah keuˆ le gʼaˬ-euˬ meh lehˇ aˬ cawˬ ehˇ gaˇ naw maꞈ yaw 
awˇ laꞈ-ehˇ taˬ noeˬ bahˬ. Nui ma yaw tsaˇ taˬ tsaˇ. Nga maꞈ dawˬ mehˬ mehˬ ngeh 
kʼoeˇ loꞈ-ehˇ ehˇ-eu meh lehˇ aˬ cawˬ naw maꞈ-ahˇ tsaꞈ nehˬ laˇ-eu baw tehꞈ-a. Maˬ 
ngeuˇ naˇ, nga maꞈ sahˬ boꞈ boꞈ-awˇ kʼoeˇ loꞈ-ehˇ ehˇ-eu meh lehˇ tsaꞈ laˇ tehꞈ-a.  
3Aˬ geu gʼaˬ aˬ joˆ-ehˇ mehˇ shuiˇ shuiˇ laˇ-eu maˬ kaˬ, maˬ bi shuiˇ tawˆ ni yahˇ-
awˬ. Aˬ jeˬ miˇ neh ehˇ naˇ, tsawˇ haˬ gʼawˬ mya ni Miˬyehˇ-ahˇ puiˬ-eu aˇ saˬ saˬ-eu 
poˆ keuˆ le gʼaˬ-awˇ, shiˬ buiˇ lah ma-ahˇ ya iˇ-eu Haiˬ dui dui-eu Gʼaˬ doˆ le gʼaˬ miˇ 
tsa maˬ ngeuˇ naˇ Sahˬpaˬ Yeˬsuˇ-euˬ Aˇ nah maˬ keuˆ le-aˇ.  
4Tsawˇ haˬ zaˬ uˬ duˬ kʼaˇ tahˬ-eu yaw sahˇ hawˇ-eu miˬ yehˇ deuˬ-ahˇ aˬ yawꞈ 
muiˇ-awˇ, kʼoeˇ deuˬ dawˬ tawˆ luꞈ kʼoeˇ taˆ aˬ yawꞈ huiˬ dzehˬ-eu geuꞈ tehꞈ-a. 
Miˬyehˇ-euˬ Uˬ duˬ tahˬ nymˇ nymˇ ma-ahˇ keuˆ ni aˬ yawꞈ uˇ leˇ-awˇ nuiˇ-eu laꞈ 
kʼoeˇ, yawˬ haˇ yawˬ ha Miˬyehˇ tsaˬ geuꞈ tehꞈ-a.  
5Ngaˇ naw maꞈ nehˬ-ehˇ jawˇ ngeh, gaˇ kawˆ heu deuˬ dawˬ tawˆ luꞈ ehˇ nehˬ gʼaˬ-
euˬ ngehˇ jiˇ teˬ loˇ.  
6Nymˬ-mˇ mi naˆ-ehˇ kʼoeˇ loꞈ-ehˇ maˬ pyeuꞈ laˇ-euˬ heu-aˬ, gaˇ kawˆ tiˬ hmˬ jaˆ-eu 
baˬ da neh meh. Gaˇ kawˆ kʼoeˇ hmˬ-ahˇ naw maꞈ siˬ nya meh. Aˇ yamˬ tsaˬ laˇ 
ngeh, Haiˬ dui dui-eu Gʼaˬ doˆ le tehꞈ-a.  
7Yaw haiˬ jeˬ kʼoeˇ-aˬ, nymˬ-mˇ mi naˆ-ehˇ gaˇ mˇ luꞈ-eu meh. Pyeuꞈ laˇ-eu lehˇ 
bymˬ luꞈ-eu kʼoeˇ-ahˇ laˆ tsoeˬ taˬ-euˬ gʼaˬ-ahˇ Miˬyehˇ maˬ yuˇ dzeh kʼoeˇ keuˆ ni 
maˬ pyeuꞈ doˆ laˇ nya-aˇ.  
8Kʼoeˇ ngeh jawˇ, Haiˬ dui dui-eu gʼaˬ-ahˇ bya cehˆ ni ya mawˇ tehꞈ-a. Ehˇ kʼawꞈ, 
Sahˬpaˬ Yeˬsuˇ oe ngeh a yawꞈ-euˬ kʼaˬ meh-euˬ saꞈ neh Haiˬ dui dui-eu Gʼaˬ-ahˇ 
baw sehꞈ-awˇ, aˬ yawꞈ-euˬ yaw sehꞈ kʼahˬ sehˇ naˇ guiˇ guiˇ-eu kʼoeˇ neh laˆ piˬ laˆ 
byoˆ nehˬ tehꞈ-a.  
9Haiˬ dui dui-eu kʼoeˇ Gʼaˬ nehꞈ Sahˬdaˬ-euˬ baoˬ pi leꞈ-awˇ, maˬ ngeuˇ-eu zahˬ leˇ 
paˬ-ehˇ gʼeh-eu jeˬ hawˇ-eu kʼaˆ jeˬ-ehˇ gʼeh-eu jeˬ dawˬ tawˆ luꞈ jahˇ mehˬ tehꞈ-a.  
10Maˬ tsaˬ maˬ dawˇ-eu jaˬ myawꞈ mehˇ shuiˇ yawˬ jeˬ na luꞈ aˬ yawꞈ zmˬ-awˇ, ya 
luˬ ya seˇ-iˇ-eu yaw duˬ baw-eu tsawˇ haˬ deuˬ-ahˇ myawꞈ za shuiˇ za tehꞈ-a. Tsawˇ 

haˬ kʼoeˇ deuˬ ya luˬ ya seˇ-iˇ tehꞈ-a. Aˬ jeˬ miˇ neh ehˇ naˇ, ka kʼoꞈ-eu jeˬ biꞈ-eu yaw 
tsaˬ yaw dawˇ dawˬ-ahˇ aˬ yawꞈ maꞈ maˬ gʼoeˇ-a. Maˬ ha geuꞈ-a.  
11Kʼoeˇ miˇ neh, Miˬ yehˇ neh maˬ ngeuˇ-eu baoˬ-ahˇ kʼehˇ gʼeh-awˇ, maˬ ngeuˇ-eu 
jeˬ-ahˇ jah leˇ ni aˬ yawꞈ maꞈ laꞈ kʼoeˇ gaˇ bi mˇ-euˬ meh.  
12Kʼoeˇ ngeh jawˇ, yaw tsaˬ yaw dawˇ dawˬ-ahˇ maˬ jah ni iˬ baˇ mˇ gaˇ kʼaˇ cehˇ 
gʼa-euˬ tsawˇ haˬ deuˬ-aˬ, Miˬyehˇ yaˇ kʼaˬ daˇ nehˬ gaˇ ya daˬ tehꞈ-a.  

Ka kʼoꞈ-eu jeˬ za ni Miˬyehˇ naw maꞈ-ahˇ tseˇ doˆ-euˬ 

13Aˬ yuiꞈ aˬ nyiˇ Ka li zaˬ deuˬ-oˇ, Sahˬpaˬ Yeˬsuˇ gaˬ-eu tsawˇ haˬ deuˬ pyeuꞈ-eu 
naw maꞈ gʼaˇ duˬ Miˬyehˇ-euˬ guiˬ lahˬ-ahˇ nga maꞈ maˬ ja ceuˬ-ehˇ tiˬ kʼehˬ-iˬ maˬ 
jawˇ coeˇ nya. Aˬ jeˬ miˇ neh ehˇ naˇ, Yaw sahˇ Miˬyehˇ-euˬ baoˬ baˬ da neh naw 
maꞈ-ahˇ bi muiˬ bi shawˇ laˇ-awˇ, yaw tsaˬ yaw dawˇ-ahˇ naw maꞈ jah-eu baˬ da 
neh ka kʼoꞈ-eu jeˬ bi za-eu gʼaˇ duˬ, mˬ hawˇ-eu miˇ maˬ beh mi naˆ-ehˇ naw maꞈ-
ahˇ Miˬyehˇ tseˇ doˆ taˬ-euˬ meh.  
14Naw maꞈ kʼoeˇ loꞈ-ehˇ bi pyeuꞈ laˇ-eu gʼaˇ duˬ, nga maꞈ neh naw maꞈ-ahˇ mehˬ-
euˬ Laˬ kʼaˬ cehˇ-eu Guiˬ lah dawˬ-ahˇ gʼoe-awˇ naw maꞈ-ahˇ Miˬyehˇ kuˇ-euˬ meh. 
Aˬ dui-euˬ Sahˬpaˬ Yeˬsuˇ Ka li-euˬ yaw shehꞈ kʼahˬ sehˇ-ahˇ naw maꞈ za nya ni, 
Miˬyehˇ neh naw maꞈ-ahˇ kuˇ-euˬ jeˬ pyeuꞈ-eu meh.  
15Kʼoeˇ miˇ neh aˬ yuiꞈ aˬ nyiˇ Ka li zaˬ deuˬ-oˇ, jah-eu laꞈ kʼoeˇ ziꞈ dah ni dehꞈ-awˇ, 
nga maꞈ dawˬ mehˬ mehˬ-awˇ maˬ ehˇ, sahˬ boꞈ boꞈ-awˇ maˬ ehˇ, naw maꞈ-ahˇ 
mehˬ nehˬ tsoˆ nehˬ-euˬ yaw tsaˬ yaw dawˇ dawˬ-ahˇ ziꞈ dah ni tuˆ tehˬ taˬ-awˬ.  
16Aˬ dui-euˬ Sahˬpaˬ Yeˬsuˇ Ka li hawˇ-eu, aˬ myah luꞈ nui ma kʼaˬ duˬ ni gʼeh-awˇ 
noeˬ tmˬ-eu jeˬ laꞈ kʼoeˇ ziꞈ nya-eu guiˬ lahˬ yaw dzahˇ biꞈ laꞈ-eu gʼaˬ pyeuꞈ-eu aˬ 
dui-ahˇ gaˬ-eu Aˬda Miˬyehˇ,  
17naw maꞈ yaw muiˬ jeˬ mˇ nya shaˇ nya ngehˬ nya tmˇ nya ni gʼaˬ biꞈ-awˇ, naw 
maꞈ-euˬ nui ma ziꞈ dah ni jaˆ nya ni ngehˬ gʼeh luꞈ-uˇ.  

2 Teˇsaˬloˇni 3 

Guiˬ lahˬ shaˇ nehˬ laꞈ-awˬ 

1Aˬ yuiꞈ aˬ nyiˇ Ka li zaˬ deuˬ-oˇ, aˇ saˬ saˬ-eu dawˬ-aˬ, heu loꞈ-ehˇ ma. Sahˬpaˬ 
Yeˬsuˇ-euˬ guiˬ lahˬ dawˬ naw maꞈ jawˇ gaˇ yaw kawˇ-ehˇ gaˬ doe-iˇ-awˇ taˬ huiˬ 
taˬ mahˇ-eu laꞈ kʼoeˇ ha geuꞈ-eu loꞈ-ehˇ, nui gaˇ kʼawꞈ kʼoeˇ loꞈ-ehˇ gaˬ doe-iˇ-awˇ 
ha geuꞈ ni guiˬ lahˬ shaˇ nehˬ laꞈ-awˬ.  
2Maˬ muiˬ maˬ jaˬ-eu tsawˇ haˬ deuˬ hawˇ-eu haiˬ-eu tsawˇ haˬ deuˬ-euˬ laꞈ-ahˇ, 
Miˬyehˇ nga maꞈ-ahˇ haw piˇ nehˬ laꞈ ni guiˬ lahˬ shaˇ nehˬ laꞈ-awˬ. Aˬ jeˬ miˇ neh 
ehˇ naˇ, tsawˇ haˬ yawˬ gʼaˬ na luꞈ guiˬ lah dawˬ-ahˇ ha geuꞈ-eu maˬ ngeuˇ-a.  
3Ehˇ kʼawꞈ, Sahˬpaˬ Yeˬsuˇ saˇ jaˇ ziꞈ-eu meh. Aˬ yawꞈ naw maꞈ-ahˇ gʼaˬ biꞈ nehˬ laꞈ-
awˇ, Haiˬ dui dui-eu Gʼaˬ-euˬ aˬ laꞈ laꞈ kʼoeˇ haw piˇ nehˬ laꞈ tehꞈ-a.  
4Nga maꞈ naw maꞈ-ahˇ nui ma taˬ coeˇ ni Sahˬpaˬ Yeˬsuˇ caw ba nehˬ laꞈ-awˇ, nga 
maꞈ neh kʼaˇ ehˇ nehˬ-euˬ loꞈ-ehˇ naw maꞈ mˇ daˆ shaˇ daˆ leꞈ tehꞈ-a lehˇ jah-eu ma.  

5Miˬyehˇ-euˬ gʼoeˇ-eu gaˬ-eu jeˬ-ahˇ naw maꞈ siˬ duˬ mawˇ duˬ dzehˬ laˇ gaˇ maˬ 
ehˇ, Ka li neh biꞈ-euˬ daˬ coeˇ oˇ coeˇ-eu jeˬ laꞈ kʼoeˇ maˬ ehˇ, Sahˬpaˬ Yeˬsuˇ naw 
maꞈ-ahˇ sheuˬ uˇ nehˬ laꞈ luꞈ-uˇ.  

Yawˬ gʼaˬ na luꞈ gaˇ ya mˇ meh 

6Aˬ yuiꞈ aˬ nyiˇ Ka li zaˬ deuˬ-oˇ, Sahˬpaˬ Yeˬsuˇ Ka li-euˬ tsawˇ myahˇ uˬ moˆ, nga 
maꞈ naw maꞈ-ahˇ heu loꞈ-ehˇ dawˬ biꞈ-eu ma. Aˬ yuiꞈ aˬ nyiˇ Ka li zaˬ deuˬ laꞈ kʼoeˇ, 
maˬ mˇ maˬ shaˇ nahˇ-eu deuˬ hawˇ-eu nga maꞈ neh mehˬ-euˬ tsoˆ-euˬ dawˬ-ahˇ 
maˬ caw teh-eu deuˬ nehˬ-ehˇ cawˬ taˬ cawˬ.  
7Nga maꞈ kʼaˇ mˇ-euˬ loꞈ-ehˇ naw maꞈ kʼawꞈ ya mˇ meh lehˇ naw maꞈ siˬ duˬ luꞈ 
meh. Nga maꞈ naw maꞈ nehˬ-ehˇ jawˇ ngeh yaw doeˇ maˬ doeˇ-aˬ.  
8Nga maꞈ-ahˇ kʼaˇ caw ba nehˬ laꞈ-euˬ jeˬ, aˇ poeˬ maˬ biꞈ ni nga maꞈ maˬ ha geuꞈ-
aˬ. Nga maꞈ leh jeh dui dui-eu laꞈ kʼoeˇ gaˇ mˇ-euˬ ma. Nga maꞈ gʼaˇ duˬ naw maꞈ 
pyuˇ maˬ bi jiˇ mawꞈ-eu miˇneh, uˬ ciꞈ nah gʼahˇ maˬ ehˇ nga maꞈ gaˇ mˇ-euˬ ma.  
9Naw maꞈ neh caw ba nehˬ laꞈ-euˬ jeˬ-ahˇ nga maꞈ maˬ ha geuꞈ kʼmˬ-eu miˇ neh 
kʼoeˇ loꞈ-ehˇ mˇ-euˬ maˬ ngeuˇ. Naw maꞈ dzaw geuꞈ kʼaˇ za ni mˇ-euˬ jeˬ pyeuꞈ-eu 
ma.  
10Nga maꞈ naw maꞈ nehˬ-ehˇ jawˇ ngeh, “Maˬ mˇ nahˇ-eu tsawˇ haˬ-ahˇ hawˬ taˬ bi 
dzaˬ” lehˇ ehˇ-euˬ ma.  
11Naw maꞈ laꞈ kʼoeˇ tsawˇ haˬ tiˬ paˆ na deuˬ yaw doeˇ doeˇ-awˇ, yawˬ ha ya dzaˬ 
ya dawˇ ni maˬ mˇ-eu uˬ taꞈ, aˬ cawˬ mˇ dzaˬ kʼawꞈ dawˇ gaˇ teh kawˆ luꞈ-eu meh 
lehˇ nga maꞈ ya gaˬ taˬ-euˬ miˇ neh heu loꞈ-ehˇ ehˇ-eu ma.  
12Tsawˇ haˬ kʼoeˇ deuˬ yaw muiˬ muiˬ-ehˇ dehꞈ-awˇ yawˬ ha ya dzaˬ ya dawˇ laˇ ni 
mˇ-eu shaˇ-eu gʼaˇ duˬ, Sahˬpaˬ Yeˬsuˇ Ka li-euˬ tsawˇ myahˇ uˬ moˆ nga maꞈ dawˬ 
biꞈ-eu ma.  
13Ehˇ kʼawꞈ aˬ yuiꞈ aˬ nyiˇ Ka li zaˬ deuˬ-oˇ, naw maꞈ-aˬ, yaw muiˬ jeˬ mˇ-eu gʼaˬ 
byehˆ maˬ ya byehˆ-a.  
14Naw maꞈ jawˇ gaˇ boꞈ ahˇ laꞈ-euˬ sahˬ boꞈ heu taꞈ laꞈ kʼoeˇ, nga maꞈ neh mehˬ-euˬ 
dawˬ heu deuˬ-ahˇ maˬ naˇ haˬ geuꞈ-eu tsawˇ haˬ kʼawꞈ jawˇ-eu baw tehꞈ-a. Kʼoeˇ 
loꞈ-ehˇ gʼeh-eu tsawˇ haˬ-ahˇ noeˬ taˬ-awˇ, cawˬ maˬ cawˬ nehˬ ni bi shaꞈ dawˇ-
awˬ.  
15Ehˇ kʼawꞈ, naw maꞈ-ahˇ muiˇ-eu tsawˇ haˬ loꞈ-ehˇ maˇ diˇ-aˬ maˬ sawˇ dzeh nehˬ 
ni, mehˇ nmˇ tiˬ gʼaˬ loꞈ-ehˇ sawˇ-awˇ yaw kʼaˆ kʼaˆ-ehˇ mehˬ nehˬ-awˬ.  

Aˇ saˬ saˬ-eu dawˬ 

16Aˬ dui-ahˇ nui saˇ oꞈ-eu jeˬ biꞈ nehˬ laꞈ-eu gʼaˬ pyeuꞈ-eu Sahˬpaˬ Yeˬsuˇ-aˬ, naw 
maꞈ kʼoeˇ taˆ aˬ geu ngeh yamˬ-ahˇ maˬ kaˬ, aˬ geu jeˬ keuˆ le-eu maˬ kaˬ, nui saˇ 
oꞈ-eu jeˬ biꞈ luꞈ-uˇ. Naw maꞈ dawˬ tawˆ luꞈ nehˬ-ehˇ Sahˬpaˬ Yeˬsuˇ jawˇ luꞈ-uˇ.  
17Ngaˬ-euˬ aˬ laꞈ neh heu loꞈ-ehˇ boꞈ-eu ma. Ngaˇ Pawˇluˆ naw maꞈ-ahˇ dawˬ cawˬ 
puˬ ahˇ laꞈ-eu ma. Ngaˬ neh kʼaˇ boꞈ-euˬ sahˬ boꞈ aˬ yawꞈ taꞈ yawꞈ laꞈ kʼoeˇ, ngaˬ-
euˬ tsawˇ myahˇ heu loꞈ-ehˇ boꞈ-eu ma.  



2323 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

18Sahˬpaˬ Yeˬsuˇ Ka li-euˬ guiˬ lahˬ yaw dzahˇ naw maꞈ dawˬ tawˆ luꞈ kʼoeˇ taˆ jaˆ 
luꞈ-uˇ.  

1 Tiˆmoˇseˬ 

1 Tiˆmoˇseˬ 1 

1Aˬ dui-ahˇ Ka kʼoꞈ-eu gʼaˬ pyeuꞈ-eu Miˬyehˇ hawˇ-eu, aˬ dui-euˬ noeˬ tmˬ duˬ 
pyeuꞈ-eu Yeˬsuˇ Ka li neh dawˬ biꞈ-euˬ baˬ da neh Yeˬsuˇ Ka li-euˬ gʼaˬ kʼehˇ geuꞈ 
luꞈ-eu ngaˇ Pawˇluˆ,  
2Jah-eu jeˬ laꞈ kʼoeˇ maˇ maˇ ni ngaˬ li-ahˇ duˇ-eu Tiˆmoˇseˬ jawˇ gaˇ sahˬ boꞈ boꞈ 
ahˇ laꞈ-eu ma. Aˬ da Miˬyehˇ hawˇ-eu aˬ dui-euˬ Sahˬpaˬ Yeˬsuˇ Ka li-euˬ guiˬ lahˬ 
yaw dzahˇ maˬ ehˇ, gʼawˬ shaˬ gaˬ-eu jeˬ maˬ ehˇ, nui saˇ oꞈ-eu jeˬ maˬ ehˇ, nawˬ-
euˬ kʼoeˇ taˆ jaˆ luꞈ-uˇ.  

Maˬ ngeuˇ-eu mehˬ-eu tsoˆ-eu jeˬ 

3Maˬgeˬdawˇniˆ miˇ kʼahˬ-ahˇ ngaˇ iˇ luꞈ ngeh nawˬ-ahˇ ehˇ nehˬ-euˬ loꞈ-ehˇ, 
Eˇpeˇsu meuˬ laꞈ kʼoeˇ bi jawˇ mawꞈ miˇ-a. Kʼoeˇ gaˇ jawˇ-eu tsawˇ haˬ tiˬ paˆ na 
deuˬ beu gaˇ-eu jah-eu jeˬ gaˇ kawˆ mehˬ luꞈ-eu meh. Maˬ mehˬ ni bi naˬ-eu gʼaˇ 
duˬ nawˇ dawˬ ya biꞈ meh.  
4Aˬ poeˬ dawˬ oeˇ kʼoeˇ deuˬ hawˇ-eu aˇ saˬ saˬ-eu maˬ baw-eu tsuiꞈ daˆ gui-eu 
kʼoeˇ deuˬ-ahˇ byehˇ dzeh-awˬ lehˇ, aˬ yawꞈ maꞈ-ahˇ ehˇ nehˬ-awˬ. Kʼoeˇ-aˬ, dawˬ ja 
myaˬ-awˇ tsawˇ pyehˇ pyehˇ-eu jeˬ oꞈ-eu tehꞈ meh. Aˬ dui jah-eu baˬ da neh siˬ nya 
laˇ-eu jeˬ pyeuꞈ-eu Miˬyehˇ-euˬ nui noeˬ maˬ doˆ laˇ-a.  
5Aˬ yawꞈ maꞈ-ahˇ kʼoeˇ loꞈ-ehˇ maˬ mehˬ ni bi naˬ-eu gʼaˇ duˬ aˬ dui dawˬ biꞈ-eu 
heu-aˬ, shawˇ jehˆ ni gʼeh-eu nui ma laꞈ kʼoeˇ neh doˆ laˇ-euˬ gʼoeˇ-eu gaˬ-eu jeˬ 
maˬ ehˇ, shawˇ jehˆ ni gʼeh-eu siˬ nya-eu nui ma maˬ ehˇ, maˇ jawˆ ni gʼeh-eu jah-
eu jeˬ maˬ ehˇ, aˬ yawꞈ maꞈ laꞈ kʼoeˇ bi dehꞈ laˇ-eu gʼaˇ duˬ pyeuꞈ-eu ma.  
6Tsawˇ haˬ tiˬ paˆ na deuˬ heu deuˬ-ahˇ byehˇ dzeh yaꞈ-awˇ, gaˇ dahˇ maˬ tsoeˬ-eu 
jeˬ ja-eu paw iˇ pyawˇ taˬ-euˬ meh.  
7Aˬ yawꞈ maꞈ-aˬ, Miˬyehˇ-euˬ zahˇ dawˬ kʼoꞈ dawˬ gaˇ kawˆ mehˬ-eu tsoˆ-eu saˬ laˬ 
deuˬ geuꞈ mawꞈ-eu meh. Ehˇ kʼawꞈ, yawˬ ha aˬ jeˬ ngehˬ luꞈ-eu gaˇ kawˆ maˬ ehˇ, 
yawˬ ha nui ma huiˬ huiˬ-ehˇ ja luꞈ-eu gaˇ kawˆ-ahˇ maˬ ehˇ, yawˬ haˇ yawˬ ha siˬ 
duˬ-eu tsawˇ haˬ maˬ ngeuˇ-a.  
8Zahˇ dawˬ kʼoꞈ dawˬ-aˬ, yaw tsaˬ tsaˬ-ehˇ zmˬ naˇ muiˬ meh lehˇ aˬ dui siˬ nya ma.  
9Ehˇ kʼawꞈ, zahˇ dawˬ kʼoꞈ dawˬ-aˬ, tsawˇ haˬ yaw muiˬ deuˬ gʼaˇ duˬ taˬ taˬ-euˬ 
maˬ ngeuˇ-a. Zahˇ dawˬ kʼoꞈ dawˬ-ahˇ mˇ bahˬ-eu tsawˇ haˬ, naˬ lehˬ lehˬ-eu tsawˇ 
haˬ, Miˬyehˇ-ahˇ yaw zeu maˬ baw-eu tsawˇ haˬ, iˬ baˇ mˇ-eu tsawˇ haˬ, uˬ duˬ tahˬ-
eu zahˇ sahˇ kʼoꞈ hawˇ-eu guiˬ lahˬ saꞈ laˇ paw maˬ taˬ huiˬ-eu tsawˇ haˬ, aˬ da aˬ 
ma-ahˇ sehꞈ-eu tsawˇ haˬ, aˬ cawˬ-ahˇ sehꞈ-eu tsawˇ haˬ,  
10maˬ tsaˬ maˬ dawˇ-eu laꞈ kʼoeˇ kʼaˬ miˬ sheu-eu tsawˇ haˬ, aˬ cawˬ nehˬ-ehˇ joe-
eu tsawˇ haˬ, tsawˇ haˬ-ahˇ paꞈ-awˇ pyuˇ shaˇ-eu tsawˇ haˬ, jaˬ myawꞈ myawꞈ-eu 
tsawˇ haˬ, maˬ tsaˬ maˬ dawˇ-eu tsawˇ kaˬ geuꞈ-eu tsawˇ haˬ, tsaˬ-eu dawˇ-eu jah-
eu jeˬ-ahˇ laˆ pyaˆ-eu jeˬ mˇ-eu tsawˇ haˬ, heu loꞈ-ehˇ gʼeh-eu tsawˇ haˬ deuˬ gʼaˇ 
duˬ taˬ taˬ-euˬ meh. 

11Tsaˬ-eu dawˇ-eu jah-eu jeˬ kʼoeˇ-aˬ, ngaˬ neh bi ja mehˬ-eu gʼaˇ duˬ a nehˬ laꞈ-euˬ 
guiˬ lahˬ dawˬ pyeuꞈ-eu meh. Kʼoeˇ-aˬ, yaw shehꞈ kʼahˬ sehˇ hawˇ-eu guiˬ lahˬ huiˬ-
eu Miˬyehˇ neh biꞈ nehˬ laꞈ-euˬ Laˬ kʼaˬ cehˇ-eu Guiˬlahˬ dawˬ laꞈ kʼoeˇ ahˇ-eu meh.  

Gʼawˬ shaˬ gaˬ nehˬ laꞈ-euˬ Miˬyehˇ-ahˇ guiˬ lahˬ huiˬ-eu 

12Ngaˇ gaˇ mˇ nya ni gʼaˬ biꞈ nehˬ laꞈ-euˬ gʼaˬ pyeuꞈ-eu aˬ dui-euˬ Sahˬpaˬ Yeˬsuˇ Ka 
li-euˬ guiˬ lahˬ-ahˇ ja ceuˬ-eu ma. Aˬ yawꞈ-euˬ gaˇ mˇ-eu tsawˇ haˬ lehˇ sawˇ-awˇ bi 
mˇ bi shaˇ laꞈ-euˬ miˇ neh, aˬ yawꞈ-euˬ guiˬ lahˬ-ahˇ ngaˇ ja ceuˬ-eu ma.  
13Dzeuˇ laˇ ngeh aˬ yawꞈ-ahˇ ngaˇ ja doeˇ-awˇ, kʼehˬ nehˬ kʼaˆ nehˬ-awˇ, yehˬ bawˬ 
sehˇlu-ehˇ ehˇ nehˬ-euˬ ma. Ehˇ kʼawꞈ, ngaˇ jah-eu jeˬ maˬ ahˇ laˇ dah-ehˇ yawˬ ha 
mˇ luꞈ-eu jeˬ-ahˇ maˬ tseˇ paˆ nya-euˬ baˬ da neh, Miˬyehˇ ngaˬ-ahˇ gʼawˬ shaˬ gaˬ 
nehˬ laꞈ-euˬ meh.  
14Aˬ dui-euˬ Sahˬpaˬ Miˬyehˇ-aˬ, ngaˬ-ahˇ maˬ ehˇ jiˇ coeˇ-eu guiˬ lahˬ shehˆ daˆ 
nehˬ laꞈ-awˇ, Yeˬsuˇ Ka li laꞈ kʼoeˇ aˬ dui za-euˬ jah-eu jeˬ hawˇ-eu gʼoeˇ-eu gaˬ-eu 
jeˬ biꞈ nehˬ laꞈ-euˬ meh.  
15Iˬ baˇ zaˬ-ahˇ ka kʼoꞈ-eu gʼaˇ duˬ Yeˬsuˇ Ka li miˇ tsaˬ kʼoeˇ taˆ oe-euˬ meh lehˇ ehˇ 
taˬ-euˬ kʼoeˇ-aˬ, tiˬ byah tiˬ loꞈ ha geuꞈ-awˇ jah paˬ-ehˇ gʼeh-eu dawˬ pyeuꞈ-eu meh. 
Iˬ baˇ zaˬ deuˬ laꞈ kʼoeˇ aˬ cawꞈ naˆ maˬ tseˇ iˬ baˇ huiˬ dzehˬ-eu gʼaˬ-aˬ, ngaˇ ma.  
16Aˬ cawˬ naˆ maˬ tseˇ iˬ baˇ huiˬ dzehˬ-eu gʼaˬ pyeuꞈ-eu ngaˬ-ahˇ Yeˬsuˇ Ka li nui 
ma gʼawˬ mahˇ ni taˬ-awˇ oˇ dzeuˇ nehˬ laꞈ gaˇ keuˆ ni, Miˬyehˇ ngaˬ-ahˇ gʼawˬ shaˬ 
gaˬ nehˬ laꞈ-euˬ meh. Kʼoeˇ-aˬ, aˇ nah aˬ yawꞈ-ahˇ jah-eu laꞈ kʼoeˇ mˬ maˬ maˬ byaˆ 
zaˇ ziˇ dehꞈ-eu jeˬ-ahˇ za-eu tsawˇ haˬ deuˬ bi dzaw geuꞈ-eu gʼaˇ duˬ pyeuꞈ-eu meh.  
17Aˬ yawꞈ tiˬ gʼaˬ tehꞈ-ehˇ maˇ maˇ ni Miˬyehˇ pyeuꞈ-eu, maˬ shiˇ nya-eu uˬ taꞈ, 
tsawˇ haˬ zaˬ-euˬ myaˆ nuiˆ neh maˬ haw mawˇ nya-eu mˬ maˬ maˬ byaˆ zaˇ ziˇ 
Sahˬpaˬ-ahˇ, taˬ huiˬ taˬ mahˇ nehˬ-eu jeˬ hawˇ-eu yaw shehꞈ kʼahˬ sehˇ mˬ maˬ 
maˬ byaˆ zaˇ ziˇ jaˆ luꞈ-uˇ.  
18Ngaˬ li Tiˇmoˇseˬ-oˇ, aˇ hu ba Miˬyehˇ gʼaˇ duˬ ngehˬ dah-eu deuˬ neh nawˬ-euˬ 
gaˇ kawˆ ehˇ taˬ-euˬ jeˬ-ahˇ tsaˬ-eu dawˬ heu dawˬ nawˬ-ahˇ ngaˇ biꞈ-eu ma. Yaw 
muiˬ jeˬ gʼaˇ duˬ nawˇ guiˇ deuˆ nya ni, dawˬ kʼoeˇ deuˬ-ahˇ guiˇ deuˆ-eu keu ka loꞈ-
ehˇ zmˬ-awˬ.  
19Nawˬ-euˬ jah-eu jeˬ hawˇ-eu shawˇ jehˆ ni gʼeh-eu siˬ nya-eu nui ma-ahˇ tuˆ tehˬ 
taˬ-awˬ. Tsawˇ haˬ tiˬ paˆ na deuˬ-aˬ, yawˬ ha-euˬ siˬ nya-eu nui ma-euˬ ehˇ dawˬ 
maˬ naˇ haˬ-eu miˇ neh, yawˬ ha-euˬ jah-eu jeˬ-ahˇ laˆ cawˆ-eu meh.  
20Tsawˇ haˬ kʼoeˇ deuˬ laꞈ kʼoeˇ, ngaˬ neh Saˬdaˬ-euˬ aˬ laꞈ laꞈ kʼoeˇ a dzeh nehˬ-awˇ 
bi kʼehˬ bi kʼaˆ-euˬ Huˬmiˬnehˇ hawˇ-eu Aˬleˬsaˬduˇ aˬ nyaꞈ kʼawꞈ ahˇ-eu meh. 
Miˬyehˇ-euˬ tsawˇ myahˇ-ahˇ yehˬ bawˬ sehˇ lu-ehˇ maˬ ehˇ niˇ gʼa kʼmˬ-eu gaˇ 
kawˆ aˬ yawꞈ nyaꞈ bi siˬ duˬ-eu gʼaˇ duˬ, kʼoeˇ loꞈ-ehˇ a dzeh nehˬ-euˬ ma.  

1 Tiˆmoˇseˬ 2 

Ka li zaˬ aˇ muˇ uˬ duˬ tahˬ-eu gaˇ kawˆ 



2326 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

1Ngaˇ heu loꞈ-ehˇ jeˬ hu gʼaˬ biꞈ mawꞈ-eu ma. Tsawˇ haˬ dawˬ tawˆ luꞈ gʼaˇ duˬ, 
Miˬyehˇ-ahˇ loˬ-eu jeˬ shaˇ nehˬ-eu, guiˬ lahˬ shaˇ-eu, shaˇ ju-eu, aˬ yawꞈ-euˬ guiˬ 
lahˬ-ahˇ ja ceuˬ-eu, heu deuˬ-ahˇ mˇ-awˬ. 
2Sahˬ paˬ sahˬ ma deuˬ hawˇ-eu dzoeˬ dzaˬ-eu tsawˇ haˬ dawˬ tawˆ luꞈ gʼaˇ duˬ 
kʼawꞈ, kʼoeˇ loꞈ-ehˇ shaˇ-awˬ. Kʼoeˇ loꞈ-ehˇ shaˇ naˇ, aˬ dui coꞈ ngehˇ ni nui saˇ oꞈ-
awˇ, Miˬyehˇ-ahˇ yaw zeu baw baw-ehˇyaw muiˬ yaw shawˇ laꞈ kʼoeˇ ya dehꞈtehꞈ-
a.  
3Kʼoeˇ loꞈ-ehˇ shaˇ-eu-aˬ, muiˬ-eu jeˬ pyeuꞈ-awˇ, aˬ dui-euˬ Ka kʼoꞈ-eu gʼaˬ pyeuꞈ-eu 
Miˬyehˇ kʼawꞈ nui kʼahˇ shiˇ-eu meh.  
4Aˬ yawꞈ-aˬ, tsawˇ haˬ yawˬ gʼaˬ na luꞈ ka kʼoꞈ-eu jeˬ bi za mawꞈ-awˇ, yaw tsaˬ yaw 
dawˇ jeˬ-ahˇ bi siˬ nya mawꞈ-eu meh.  
5Aˬ jeˬ miˇ neh ehˇ naˇ, Miˬyehˇ tiˬ gʼaˬ tehꞈ-ehˇ jawˇ-awˇ, Miˬyehˇ hawˇ-eu tsawˇ 
haˬ tsaˬ leˇ tsahˇ leˇ ni mˇ-eu tsawˇ kaˬ tiˬ gʼaˬ jawˇ-eu tehꞈ meh. Tsawˇ kaˬ kʼoeˇ 
gʼaˬ-aˬ, Yeˬsuˇ Ka li meh. 
6Tsawˇ haˬ zaˬ dawˬ tawˆ luꞈ-ahˇ ka kʼoꞈ-eu gʼaˇ duˬ, aˬ yawꞈ-euˬ gʼawˇ mawˇ biꞈ 
dah-euˬ meh. Kʼoeˇ-aˬ, tsawˇ haˬ yawˬ gʼaˬ na luꞈ-ahˇ Miˬyehˇ ka kʼoꞈ mawꞈ-eu gaˇ 
kawˆ, aˇ yamˬ tsaˬ laˇ ngeh bi siˬ bi mawˇ le-euˬ saˇ kiˇ pyeuꞈ-eu meh.  
7Kʼoeˇ miˇ neh, jah-eu jeˬ hawˇ-eu yaw tsaˬ yaw dawˇ jehˬ-ahˇ taꞈ-eu guiˬ lah dawˬ 
mehˬ-eu gʼaˇ duˬ, Yuˇdaˆ tsawˇ haˬ maˬ ngeuˇ-eu aˬ cawˬ tsawˇ jeuˬ jawˇ gaˇ gʼaˬ 
kʼehˇ hawˇ-eu mehˬ-eu tsoˆ-eu saˬ laˬ bi geuꞈ-eu lehˇ, Miˬyehˇ neh ngaˬ-ahˇ kʼehˇ 
gʼeh laꞈ-euˬ meh. Ngaˇ jaˬ myawꞈ maˬ myawꞈ. Dawˇ coe ni ehˇ-eu ma.  
8Ka li zaˬ aˇ muˇ uˬ duˬ kʼaˇ tahˬ ngeh, kʼaˬ dzeˇ zaˬ deuˬ-ahˇ guiˬ lahˬ bi shaˇ mawꞈ-
eu ma. Yawˬ ha-euˬ gʼawˇ mawˇ Miˬyehˇ-ahˇ a nehˬ taˬ-euˬ tsawˇ haˬ deuˬ pyeuꞈ-
eu, nui ma maˬ pehˇ-eu uˬ taꞈ, tsawˇ pyehˇ maˬ pyehˇ ni aˬ laꞈ baꞈ diˇ-awˇ guiˬ lahˬ 
shaˇ nya-eu tsawˇ haˬ deuˬ guiˬ lahˬ bi shaˇ mawꞈ-eu ma.  
9Zaˬ miˬ zaˬ deuˬ kʼawꞈ nui ma nahˬ yu ni taˬ-awˇ, aˬ cawˬ haw muiˬ ni bi dm bi 
gʼaˬ mawꞈ-eu ma. Uˬ duˬ tsehˇ kahˇ aˬ cawˬ-ahˇ maˬ duˇ gaˇ keuˆ ni laˆ muiˬ-eu, 
shuiˇ myawˬ guˇ geuꞈ-eu, aˇ caˇ caˇ kʼawꞈ sehˇ geuꞈ-eu, aˇ poeˬ kʼaˆ dui dui-eu mehˬ 
tsoeˬ dm-eu, heu loꞈ-ehˇ gʼeh-eu deuˬ-ahˇ cehˇ gʼa-eu maˬ tsaˬ-a.  
10Ehˇ kʼawꞈ, Miˬyehˇ-ahˇ yaw zeu baw-eu ma lehˇ yawˬ haˇ yaw ha ehˇ-eu zaˬ miˬ 
zaˬ deuˬ-aˬ, yaw muiˬ jeˬ mˇ-eu paw leh jeh-eu tsaˬ meh.  
11Zaˬ miˬ zaˬ deuˬ-aˬ, ciˬ cuˇ ni jawˇ-awˇ nui ma nahˬ yu ni taˬ-eu laꞈ kʼoeˇ, aˬ cawˬ 
mehˬ gaˇ naˇ haˬ geuꞈ-eu tsaˬ meh.  
12Aˬ cawˬ-ahˇ mehˬ-eu tsoˆ-eu maˬ ehˇ, kʼaˬ dzeˇ zaˬ deuˬ kʼoeˇ taˆ uˆ lahˇ-eu maˬ 
ehˇ, maˬ bi gʼeh mawꞈ nya. Ciˬ cuˇ ni jawˇ-eu tsaˬ meh.  
13Aˬ jeˬ miˇ neh ehˇ naˇ, Aˬdaˬ-ahˇ jeˬ huˬ beh gʼaˬ miˇ tsa, Eˇbaˆ-ahˇ beh-euˬ meh.  
14Kʼoeˇ uˬ taꞈ, muˇ juˇ bi juˇ gʼaˬ-euˬ kʼoeˇ-aˬ, Aˬdaˬ maˬ ngeuˇ-a. Muˇ juˇ bi juˇ gʼaˬ-
awˇ Miˬyehˇ-euˬ zahˇ dawˬ kʼoꞈ dawˬ-ahˇ mˇ bahˬ-euˬ kʼoeˇ-aˬ, zaˬ miˬ zaˬ meh.  

15Ehˇ kʼawꞈ, zaˬ miˬ zaˬ tiˬ gʼaˬ nui nahˬ nui yu ahˇ-eu laꞈ kʼoeˇ, jah-eu jeˬ, gʼoeˇ-eu 
gaˬ-eu jeˬ hawˇ-eu, muiˬ-eu shawˇ-eu jeˬ laꞈ kʼoeˇ ziꞈ luꞈ naˇ, zaˬ ciˬ zaˬ cu mˇ-eu 
baˬ da neh ka kʼoꞈ-eu jeˬ za nya tehꞈ-a.  

1 Tiˆmoˇseˬ 3 

Ka li zaˬ aˇ muˇ-ahˇ sheuˬ gʼeh-eu deuˬ 

1Ka li zaˬ aˇ muˇ-ahˇ sheuˬ gʼeh-eu gaˇ mˇ mawꞈ-eu tsawˇ haˬ-aˬ, muiˬ dui dui-eu 
gaˇ-ahˇ poˆ-eu meh lehˇ ehˇ-eu dawˬ kʼoeˇ dawˬ tsaˬ dui dui meh.  
2Ka li zaˬ aˇ muˇ-ahˇ sheuˬ gʼeh-eu tsawˇ haˬ-aˬ, iˬ baˇ taˬ kʼaˇ maˬ za-eu, miˬ zaˬ tiˬ 
gʼaˬ tehꞈ-ehˇ baw-eu, noeˬ dahˇ doe-eu, yawˬ ha-euˬ nui ma-ahˇ gʼaˬ leˇ-eu, gaˇ yaw 
luiˆ luiˆ-ehˇ mˇ nya-eu, daˬ yah-ahˇ yaw muiˬ paˬ-ehˇ ha-eu, aˬ cawˬ-ahˇ mehˬ nehˬ 
tsoˆ nehˬ nya-eu tsawˇ haˬ ya bi pyeuꞈ meh.  
3Aˬ gaꞈ dzaˇ uiˇ dawˇ yehꞈ-eu tsawˇ haˬ hawˇ-eu, aˬ cawˬ-ahˇ dawꞈ-eu ceh-eu tsawˇ 
haˬ maˬ ya bi pyeuꞈ-ehˇ, nui nahˬ nui yu ahˇ-awˇ aˬ cawˬ-ahˇ maˬ coeˬ maˬ ciˆ-eu uˬ 
taꞈ, pyuˇ-ahˇ mehˇ juiˇ maˬ juiˇ-eu tsawˇ haˬ ya bi pyeuꞈ meh.  
4Yawˬ ha-euˬ nymˇ jiˇ-ahˇ yaw muiˬ paˬ-ehˇ gʼaˬ leˇ-awˇ, zaˬ deuˬ yawˬ ha-euˬ ehˇ 
dawˬ naˇ haˬ-awˇ yaw zeu baw-eu tsawˇ haˬ ya bi pyeuꞈ-eu meh.  
5Aˬ jeˬ miˇ neh ehˇ naˇ, yawˬ ha-euˬ nymˇ jiˇ-ahˇ maˬ gʼaˬ leˇ-eu tsawˇ haˬ-aˬ, 
Miˬyehˇ-euˬ Ka li zaˬ aˇ muˇ-ahˇ aˬ joˆ-ehˇ bo saˆ nya nmˇ.  
6Nehꞈ sahˬ pahˬ nui ma huiˬ-eu mahˇ-eu baˬ da neh Miˬyehˇ neh yaˇ kʼaˬ daˇ nehˬ-
euˬ jeˬ-ahˇ ya daˬ-euˬ loꞈ-ehˇ maˬ ya pyeuꞈ ni, jah-eu jeˬ laꞈ kʼoeˇ gʼaˬ kʼaˆ loꞈ laˇ-euˬ 
tsawˇ haˬ ya bi pyeuꞈ meh.  
7Aˬ cawˬ ja bu ja doeˇ gaˇ ya daˬ-awˇ, Nehꞈ sahˬ paˬ lahˇ ju kʼmˇ taˬ-euˬ gaˇ maˬ ya 
bi paꞈ leˇ-eu gʼaˇ duˬ, Ka li zaˬ aˇ muˇ-euˬ laꞈ nyiˇ paw jawˇ-eu tsawˇ haˬ deuˬ yaw 
zeu baw-eu tsawˇ haˬ ya bi pyeuꞈ meh.  

Caw ba-eu tsawˇ haˬ deuˬ 

8Ka li zaˬ aˇ muˇ-euˬ gaˇ-ahˇ caw ba-eu tsawˇ haˬ deuˬ kʼawꞈ, aˬ cawˬ yaw zeu baw-
awˇ nui ma dawˇ-eu tsawˇ haˬ ya bi pyeuꞈ meh. Aˬ gaꞈ dzaˇ uiˇ aˇ dzehˬ maˬ dawˇ 
dzeuˇ-ehˇ, pyuˇ-ahˇ mehˇ juiˇ maˬ juiˇ-eu tsawˇ haˬ ya bi pyeuꞈ meh.  
9Jah-eu jeˬ-ahˇ taꞈ leˇ-awˇ pah mehˬ nehˬ laꞈ-euˬ yaw tsaˬ yaw dawˇ jeˬ-ahˇ, shawˇ 
jehˆ ni gʼeh-eu siˬ nya-eu nui ma neh ziꞈ dah ni tuˆ tehˬ taˬ-euˬ tsawˇ haˬ ya bi 
pyeuꞈ meh.  
10Gaˇ maˬ bi mˇ mi naˆ-ehˇ jeˬ huˬ lawˬ haw-awˇ, geuˇ-eu deuˬ-ahˇ tehꞈ-ehˇ Ka li zaˬ 
aˇ muˇ-euˬ gaˇ-ahˇ caw ba-eu tsawˇ haˬ bi geuꞈ-eu tsaˬ meh.  
11Zaˬ miˬ zaˬ deuˬ kʼawꞈ, aˬ cawˬ yaw zeu baw-eu tsawˇ haˬ ya bi pyeuꞈ meh. Aˬ 
cawˬ-euˬ gaˇ kawˆ ja ja-ehˇ cah-eu tsawˇ haˬ maˬ ya bi pyeuꞈ-a. Noeˬ dahˇ doe-awˇ, 
yawˬ jeˬ na luꞈ laꞈ kʼoeˇ saˇ jaˇ jawˇ-eu tsawˇ haˬ ya bi pyeuꞈ meh.  
12Ka li zaˬ aˇ muˇ-euˬ gaˇ-ahˇ caw ba-eu tsawˇ haˬ-aˬ, miˬ zaˬ tiˬ gʼaˬ tehꞈ-ehˇ baw-
awˇ, yawˬ ha-euˬ nymˇ jiˇ hawˇ-eu zaˬ deuˬ-ahˇ yaw muiˬ paˬ-ehˇ gʼaˬ leˇ-eu tsawˇ 
haˬ ya bi pyeuꞈ meh.  

http://pt-br.bibles.org/ahk-AHK/1Tim/4#1Tim.3.11!f.1

13Ka li zaˬ aˇ muˇ-ahˇ caw ba-eu gaˇ yaw muiˬ paˬ-ehˇ mˇ-eu tsawˇ haˬ deuˬ-aˬ, aˬ 
cawˬ mehˬ shi ziꞈ dah ni gʼeh-eu uˬ taꞈ, Yeˬsuˇ Ka li laꞈ kʼoeˇ yawˬ ha jah-eu jeˬ gaˇ 
kawˆ kʼaˬ duˬ ni ngehˬ doˆ tmˇ doˆ laꞈ tehꞈ-a.  

Huiˬ dui dui-eu zaꞈ taˬ-euˬ jeˬ 

14Ngaˇ sahˬ boꞈ heu taꞈ boꞈ luꞈ ngeh, gʼawˬ myahˇ maˬ gʼeh-ehˇ nawˇ jawˇ gaˇ laˇ ma 
lehˇ noeˬ tmˬ taˬ-euˬ ma.  
15Ehˇ kʼawꞈ, ngaˇ yaw kawˇ-ehˇ maˬ laˇ keuˆ nya lawˬ naˇ, dehꞈ luꞈ-eu Miˬyehˇ-euˬ 
Ka li zaˬ aˇ muˇ pyeuꞈ-awˇ, yaw tsaˬ yaw dawˇ jeˬ-ahˇ toˆ diˇ taˬ-euˬ kʼawˇ zeuˇ 
pyeuꞈ-eu Miˬyehˇ-euˬ nymˇ jiˇ-ahˇ aˬ joˆ-ehˇ ya sheuˬ gʼeh-eu gaˇ kawˆ, sahˬ boꞈ 
heu taꞈ nawˬ-ahˇ mehˬ nehˬ laꞈ tehꞈ-a.  
16Aˬ dui-euˬ uˬ duˬ tahˬ-eu zahˇ sahˇ kʼoꞈ heu hmˬ-euˬ zaꞈ taˬ-euˬ jeˬ aˇ naˆ ni huiˬ-
eu gaˇ kawˆ, tsawˇ haˬ tiˬ gʼaˬ-iˬ tsawˇ pyehˇ maˬ pyehˇ nya-a. Miˬyehˇ shiˬ shaˬ pi 
le-euˬ heu, Yaw sahˇ Miˬyehˇ saˇ kiˇ kamˬ-awˇ, mˬ taˆ gʼaˬ kʼehˇ mawˇ duˬ-euˬ meh. 
Tsawˇ jeuˬ doe ni mehˬ doe jiˇ-awˇ, miˇ tsaˬ doe ni yawꞈ-ahˇ jah meh. Yaw shehꞈ 
kʼahˬ sehˇ laꞈ kʼoeˇ yawꞈ-ahˇ, mˬ taˆ sheuˬ daˆ kʼoꞈ leꞈ-euˬ meh.  

1 Tiˆmoˇseˬ 4 

Maˬ ngeuˇ-eu mehˬ-eu tsoˆ-eu saˬ laˬ deuˬ 

1Aˇ nah aˇ nah-ehˇ, tsawˇ haˬ tiˬ paˆ na deuˬ jah-eu jeˬ-ahˇ byehˇ dzeh tehꞈ-a lehˇ 
Yaw sahˇ Miˬyehˇ ehˇ-eu meh. Jaˬ myawꞈ myawꞈ-eu yaw sahˇ deuˬ-euˬ dawˬ-ahˇ aˬ 
yawꞈ maꞈ naˇ haˬ-awˇ, nehꞈ mehˬ-eu tsoˆ-eu mehˬ nah caw teh gʼeh tehꞈ-a.  
2Mehˬ-eu tsoˆ-eu kʼoeˇ jeˬ-aˬ, miˬ dzaˬ doꞈ-eu shmˇ neh bi puiˆ sehꞈ-euˬ baˬ da neh 
siˬ nya-eu nui ma shiˇ-euˬ jaˬ myawꞈ mehˇ shuiˇ kʼoeˇ deuˬ neh mehˬ byah taˬ-euˬ 
meh.  
3Sheuˬ dahˬ dzaˬ taꞈ-eu maˬ tsaˬ-a lehˇ mehˬ-eu uˬ taꞈ, dzaˬ dzaˬ dawˇ dawˇ tiˬ paˆ 
na deuˬ-ahˇ maˬ dzaˬ kʼmˬ-a lehˇ aˬ yawꞈ maꞈ mehˬ-eu meh. Ehˇ kʼawꞈ, dzaˬ dzaˬ 
dawˇ dawˇ kʼoeˇ deuˬ-aˬ, yaw tsaˬ yaw dawˇ jeˬ-ahˇ siˬ nya laˇ-euˬ tsawˇ haˬ deuˬ 
Miˬyehˇ-euˬ guiˬ lahˬ-ahˇ ja ceuˬ gʼaˬ-awˇ bi dzaˬ-eu gʼaˇ duˬ Miˬyehˇ neh beh taˬ-
euˬ meh. 
4Miˬyehˇ neh kʼaˇ beh taˬ-euˬ yawˬ jeˬ na luꞈ, yaw muiˬ jeˬ pyeuꞈ-eu meh. Biˬ dzeh-
eu jeˬ maˬ ahˇ-a. Yawˬ jeˬ na luꞈ-ahˇ Miˬyehˇ-euˬ guiˬ lahˬ-ahˇ ja ceuˬ-awˇ dzaˬ nya 
dawˇ nya-eu meh.  
5Aˬ jeˬ miˇ neh ehˇ naˇ, Miˬyehˇ-euˬ dawˬ kawˬ hawˇ-eu Miˬyehˇ-ahˇ guiˬ lahˬ shaˇ-
eu jeˬ-aˬ, yawˬ jeˬ na luꞈ-ahˇ Miˬyehˇ ha geuꞈ nya-eu jeˬ bi pyeuꞈ laˇ-eu meh.  

Yeˬsuˇ Ka li-euˬ muiˬ-eu zaˬ kʼaˆ 

6Gaˇ kawˆ heu deuˬ aˬ yuiꞈ aˬ nyiˇ Ka li zaˬ deuˬ-ahˇ nawˇ mehˬ nehˬ naˇ, nawˇ-aˬ, 
nawˬ neh caw teh gʼeh-euˬ jah-eu jeˬ-ahˇ taꞈ-eu yaw tsaˬ yaw dawˇ jeˬ laꞈ kʼoeˇ 
hawˇ-eu muiˬ dui dui-eu mehˬ-eu tsoˆ-eu dawˬ deuˬ laꞈ kʼoeˇ huiˬ laˇ-euˬ, Yeˬsuˇ 
Ka li-euˬ muiˬ-eu zaˬ kʼaˆ tiˬ gʼaˬ pyeuꞈ tehꞈ-a.  

7Miˬyehˇ-ahˇ yaw zeu baw-eu jeˬ maˬ ahˇ-eu ja mahˇ maˬ tsahˇ-eu aˬ poeˬ dawˬ oeˇ 
deuˬ-ahˇ maˬ naˇ haˬ ni, Miˬyehˇ-ahˇ yaw zeu baw-eu jeˬ laꞈ kʼoeˇ bym laˇ byehˆ laˇ 
ni mˇ dzaw shaˇ dzaw tehˇ tehˬ-awˬ.  
8Shiˬ shaˬ jiˇ gʼawˇ mawˇ gʼaˬ ahˇ laˇ ni jahˇ dzaw-eu jeˬ-aˬ, gaˇ dahˇ ui cuiˆ tsoeˬ-eu 
tehꞈ meh. Ehˇ kʼawꞈ, saꞈ laˇ paw gʼaˬ ahˇ laˇ ni mˇ dzaw shaˇ dzaw-eu jeˬ-aˬ, yawˬ 
paw na luꞈ gaˇ dahˇ tsoeˬ-eu meh. Aˬ jeˬ miˇ neh ehˇ naˇ, kʼoeˇ-aˬ, heu ziˇ gʼaˇ duˬ 
maˬ ehˇ, aˬ kaˇ kaˇ ziˇ gʼaˇ duˬ maˬ ehˇ, gaˇ dahˇ tsoeˬ-eu yaw duˬ baw meh.  
9Dawˬ heu dawˬ-aˬ, yaw muiˬ paˬ-ehˇ naˇ haˬ geuꞈ-awˇ jah paˬ-ehˇ gʼeh-eu tsaˬ dui 
dui-eu dawˬ meh.  
10Aˬ dui-aˬ, leh jeh leh jeh-ehˇ gaˇ mˇ dui dui luꞈ-eu ma. Aˬ jeˬ miˇ neh ehˇ naˇ, dehꞈ 
luꞈ-eu Miˬyehˇ-ahˇ aˬ dui noeˬ tmˬ taˬ-euˬ ma. Aˬ yawꞈ-aˬ, tsawˇ haˬ dawˬ tawˆ luꞈ-
ahˇ ka kʼoꞈ-eu gʼaˬ pyeuꞈ-awˇ, aˬ cawˬ-ahˇ naˆ maˬ tseˇ jah-eu tsawˇ haˬ deuˬ-ahˇ ka 
kʼoꞈ-eu meh.  
11Aˬ yawꞈ maꞈ-ahˇ heu loꞈ-ehˇ dawˬ biꞈ-awˇ mehˬ nehˬ tsoˆ nehˬ-awˬ.  
12Nawˇ zaˬ guˬ pyeuꞈ-eu miˇ neh, aˬ cawˬ neh yehˬ bawˬ sehˇ lu-ehˇ maˬ ya bi ehˇ 
ni yahˇ-awˬ. Kʼoeˇ uˬ taꞈ, ngehˬ-eu tmˇ-eu, dehꞈ-eu jawˇ-eu, gʼoeˇ-eu gaˬ-eu, jah-eu, 
muiˬ-eu shawˇ-eu, heu deuˬ laꞈ kʼoeˇ, jah-eu tsawˇ haˬ deuˬ nawˬ-ahˇ bi dzaw geuꞈ 
paˬ-ehˇ dehꞈ-awˬ. 
13Ngaˇ laˇ keuˆ ngeh keuˆ ni, nawˬ-euˬ aˇ yamˬ hawˇ-eu gʼaˬ dawˬ tawˆ luꞈ, tsawˇ 
haˬ aˇ maꞈ-ahˇ Jaˇliꞈ gui mehˬ-eu, dawˬ mehˬ mehˬ-eu, mehˬ nehˬ tsoˆ nehˬ-eu, heu 
deuˬ-euˬ gʼaˇ duˬ zmˬ-awˬ.  
14Miˬyehˇ gʼaˇ duˬ ngehˬ dah-eu deuˬ neh dawˬ ngehˬ gʼeh-awˇ Ka li zaˬ aˇ muˇ-euˬ 
aˬ yuiꞈ aˬ tsu deuˬ nawˬ-euˬ kʼoeˇ taˆ aˬ laꞈ baꞈ daˆ nehˬ ngeh za taˬ-euˬ jeˬ pyeuꞈ-
eu guiˬ lahˬ saꞈ laˇ paw-euˬ laꞈ sawˬ deuˬ-ahˇ taˬ byehˇ dzeh taˬ.  
15Nawˇ gaˇ mˇ-eu huiˬ laˇ mahˇ laˇ luꞈ gaˇ tsawˇ haˬ dawˬ tawˆ luꞈ ya mawˇ ni, kʼoeˇ 
deuˬ dawˬ tawˆ luꞈ-ahˇ nui ma gʼawˇ mawˇ keuˆ-eu laꞈ kʼoeˇ mˇ dzaw shaˇ dzaw-
awˬ.  
16Yawˬ ha-euˬ gʼawˇ mawˇ gaˇ kawˆ maˬ ehˇ, yawˬ ha mehˬ-eu tsoˆ-eu jeˬ gaˇ kawˆ 
maˬ ehˇ, yaw muiˬ-ehˇ yahˇ-awˬ. Gaˇ heu deuˬ-ahˇ maˬ byehˇ ni mˇ daˆ leꞈ-awˬ. Aˬ 
jeˬ miˇ neh ehˇ naˇ, nawˇ kʼoeˇ loꞈ-ehˇ mˇ-eu kʼoeˇ-aˬ, nawˬ-euˬ gʼawˇ mawˇ-ahˇ maˬ 
ehˇ, nawˬ neh mehˬ nehˬ tsoˆ nehˬ-euˬ tsawˇ haˬ deuˬ-ahˇ maˬ ehˇ, ka kʼoꞈ-eu jeˬ 
pyeuꞈ-eu meh.  

1 Tiˆmoˇseˬ 5 

Jah-eu tsawˇ haˬ deuˬ-ahˇ mˇ nehˬ paˬ-ehˇ gʼeh-eu jeˬ 

1Tsawˇ mawˬ tsawˇ kʼaˆ-ahˇ dehˬ dehˬ-ehˇ taˬ mehˬ. Yawˬ ha-euˬ aˬ da loꞈ-ehˇsawˇ-
awˇ nahˬ yu ni mehˬ nehˬ tsoˆ nehˬ-awˬ. Zaˬ guˬ deuˬ-ahˇ yawˬ ha-euˬ mehˇ nmˇ 
loꞈ-ehˇ sawˇ-awˬ.  
2Tsawˇ mawˬ mawˬ laˇ-euˬ zaˬ miˬ zaˬ deuˬ-ahˇ yawˬ ha-euˬ aˬ ma loꞈ-ehˇ sawˇ-
awˬ. Zaˬ miˬ aˬ buˇ zaˬ guˬ deuˬ-ahˇ nui ma shawˇ jehˆ ni taˬ-eu laꞈ kʼoeˇ yawˬ ha-
euˬ dmˇ ma loꞈ-ehˇ sawˇ-awˬ.  

3Ngehˬ gʼeh nehˬ-eu gʼaˬ maˬ jawˇ-eu miˬ coeˬ miˬ ma deuˬ-ahˇ yaw zeu baw-awˬ.  
4Ehˇ kʼawꞈ, miˬ coeˬ miˬ ma tiˬ gʼaˬ zaˬ hawˇ-eu oeˬ paˬ oeˬ ma jawˇ naˇ, uˬ duˬ 
tahˬ-eu zahˇ sahˇ kʼoꞈ-ahˇ taꞈ leˇ-awˇ, aˬ yawꞈ maꞈ yawˬ ha-euˬ nymˇ jiˇ-ahˇ mˇ nehˬ 
paˬ-ehˇ gʼeh-eu jeˬ-ahˇ jeˬ huˬ mˇ dzaw-eu tsaˬ meh. Aˬ jeˬ miˇ neh ehˇ naˇ, kʼoeˇ-aˬ, 
aˬ ma aˬ da, aˬ piˬ aˬ bawˇ deuˬ-ahˇ guiˬ lahˬ jahˇ kʼoꞈ nehˬ-eu jeˬ pyeuꞈ-awˇ, 
Miˬyehˇ nui ma tsaˬ-eu jeˬ pyeuꞈ-eu meh.  
5Ngehˬ gʼeh caw ba nehˬ-eu gʼaˬ maˬ baw ni yawˬ ha tiˬ gʼaˬ tehꞈ-ehˇ jawˇ-eu miˬ 
coeˬ miˬ ma-aˬ, Miˬyehˇ tiˬ gʼaˬ-ahˇ tehꞈ-ehˇ noeˬ tmˬ kʼaˇ za-awˇ, uˬ ciꞈ nah gʼahˇ 
maˬ ehˇ caw ba nehˬ laꞈ lehˇ guiˬ lahˬ shaˇ-eu meh.  
6Ehˇ kʼawꞈ, byawˬ gʼa mo gʼa-eu jeˬ mehˬ nah dehꞈ gʼeh luꞈ-eu miˬ coeˬ miˬ ma-aˬ, 
dehꞈ luꞈ kʼawꞈ shiˇ-euˬ gaˇ duˇ-eu meh.  
7Aˬ yawꞈ maꞈ-ahˇ aˬ cawˬ iˬ baˇ taˬ kʼaˇ maˬ za ni heu loꞈ-ehˇ mehˬ nehˬ tsoˆ nehˬ-
awˬ.  
8Tsawˇ haˬ tiˬ gʼaˬ na, yawˬ ha-euˬ aˬ yuiꞈ aˬ nyiˇ-ahˇ ngehˬ maˬ gʼeh-eu uˬ taꞈ, kʼoeˇ 
naˆ maˬ tseˇ, yawˬ ha-euˬ nymˇ jiˇ-ahˇ keuˆ ni ngehˬ maˬ gʼeh naˇ, jah-eu jeˬ-ahˇ 
byehˇ dzeh-euˬ gaˇ duˇ-awˇ, Ka li-ahˇ maˬ jah-eu tsawˇ haˬ deuˬ naˆ maˬ tseˇ doeˇ 
dui dui-eu meh.  
9Aˇ kʼoꞈ koꞈ tseˇ dzehˬ-iˇ-euˬ miˬ coeˬ miˬ ma deuˬ hawˇ-eu, tiˬ zahˇ tehꞈ-ehˇ iˇ haw-
euˬ mi coeˬ miˬ ma deuˬ-ahˇ maˬ ngeuˇ naˇ, maˇ maˇ ni miˬ coeˬ miˬ ma meh lehˇ 
maˬ sawˇ nya-a.  
10Kʼoeˇ uˬ taꞈ, yaw muiˬ jeˬ heu loꞈ-ehˇ mˇ taˬ-euˬ jaˆ-eu tsawˇ haˬ ya bi pyeuꞈ meh. 
Yawˬ ha-euˬ zaˬ deuˬ-ahˇ yaw muiˬ paˬ-ehˇ bo saˆ huiˬ-eu, daˬ yah-ahˇ yaw muiˬ-
ehˇ ha-eu, Ka li zaˬ deuˬ gʼaˇ duˬ nyiˇ-eu teˬ-eu gaˇ deuˬ mˇ nehˬ-eu, shaˬ laˇ zahˬ 
laˇ-euˬ deuˬ-ahˇ caw ba-eu, yaw muiˬ jeˬ-ahˇ gʼaˬ byehˆ maˬ byehˆ ni mˇ-eu, heu 
loꞈ-ehˇ gʼeh-eu gaˇ deuˬ-ahˇ mˇ-eu tsawˇ haˬ ya bi pyeuꞈ-eu meh.  
11Ehˇ kʼawꞈ, aˇ kʼoꞈ maˬ kʼawˆ laˇ-euˬ miˬ coeˬ miˬ ma deuˬ-ahˇ, miˬ coeˬ miˬ ma 
meh lehˇ maˬ sawˇ tsehˆ nya-a. Aˬ jeˬ miˇ neh ehˇ naˇ, aˬ yawꞈ maꞈ dahˬ dzaˬ-iˇ 
mawꞈ laˇ ngeh,  
12aˬ yawꞈ maꞈ neh yaw beh dzaˬ taˬ-euˬ saˇ jaˇ-ahˇ puiˬ-eu jeˬ pyeuꞈ-eu miˇ neh, iˬ 
baˇ ahˇ-eu meh.  
13Tiˬ nymˇ saˇ-iˬ tiˬ nymˇ cah cah-ehˇ aˇ yamˬ gʼa jiˇ-eu jeˬ aˬ yawꞈ maꞈ mˇ nya laˇ-
eu meh. Kʼoeˇ naˆ maˬ tseˇ doeˇ-eu jeˬ pyeuꞈ-eu, aˬ cawˬ gaˇ kawˆ maˬ ja paˬ-ehˇ 
gʼeh-eu jeˬ-ahˇ keuˆ ni ja ja-ehˇ cah-eu jeˬ-ahˇ mˇ nya laˇ-eu meh.  
14Kʼoeˇ miˇ neh, aˬ dui-ahˇ muiˇ-eu deuˬ aˬ dui-euˬ gaˇ kawˆ ja bu ja doeˇ kʼaˇ maˬ 
bi za ni, aˇ kʼoꞈ maˬ kʼawˆ laˇ-euˬ zaˬ miˬ zaˬ deuˬ bi dahˬ dzaˬ-iˇ-awˇ, zaˬ ciˬ zaˬ cu 
mˇ-eu laꞈ kʼoeˇ yawˬ ha-euˬ nymˇ jiˇ-ahˇ bo saˆ-eu jeˬ-ahˇ ngaˇ geuꞈ mawꞈ-eu ma.  
15Aˬ jeˬ miˇ neh ehˇ naˇ, miˬ coeˬ miˬ ma tiˬ paˆ na deuˬ nehꞈ Saˬdaˬ mehˬ nah caw 
teh gʼeh dzeuˇ-euˬ meh.  
16Ehˇ kʼawꞈ, Ka li zaˬ zaˬ miˬ zaˬ tiˬ gʼaˬ na, yawˬ ha-euˬ nymˇ jiˇ laꞈ kʼoeˇ miˬ coeˬ 
miˬ ma deuˬ jawˇ naˇ, Ka li zaˬ aˇ muˇ-ahˇ maˬ bi daˇ ni miˬ coeˬ miˬ ma kʼoeˇ deuˬ-
ahˇ yawˬ haˇ yawˬ ha cu-eu tsaˬ tehꞈ-a. Kʼoeˇ loꞈ-ehˇ ngeuˇ naˇ, Ka li zaˬ aˇ muˇ-aˬ, 

caw ba ngehˬ gʼeh nehˬ-eu gʼaˬ maˬ jawˇ-eu miˬ coeˬ miˬ ma deuˬ-ahˇ yaw muiˬ 
paˬ-ehˇ ngehˬ gʼeh nehˬ nya tehꞈ-a.  
17Ka li zaˬ aˇ muˇ-ahˇ sheuˬ gʼeh-eu gaˇ yaw muiˬ paˬ-ehˇ mˇ luꞈ-eu tsawˇ mawˬ 
tsawˇ kʼaˆ deuˬ-ahˇ nyiˬ bymˇ taˬ huiˬ nehˬ paˬ-ehˇ gʼeh tehꞈ-a. Aꞈ yawꞈ maꞈ laꞈ 
kʼoeˇ, dawˬ mehˬ mehˬ-eu hawˇ-eu mehˬ-eu tsoˆ-eu jeˬ-ahˇ yaw kʼaˆ-ehˇ leh jeh-
awˇ mˇ-eu deuˬ-ahˇ, kʼoeˇ naˆ maˬ tseˇ taˬ huiˬ nehˬ paˬ-ehˇ gʼeh tehꞈ-a.  
18Aˬ jeˬ miˇ neh ehˇ naˇ, Jaˇliꞈ laꞈ kʼoeˇ “Cehˇ nawˬ luꞈ-eu mawˇ neˇ-ahˇ mehˬ tsahˬ 
maˬ ya tsahˬ-a” lehˇ ehˇ taˬ-euˬ uˬ taꞈ, “Gaˇ mˇ-eu tsawˇ haˬ-ahˇ gʼaˬ gaˇ poeˬ ya biꞈ 
meh” lehˇ ehˇ taˬ-euˬ meh.  
19Siˬ duˬ mawˇ duˬ-euˬ tsawˇ kaˬ kʼaˇ teˬ-eu nyiˬ gʼaˬ maˬ jawˇ naˇ, aˬ yuiꞈ aˬ tsu 
kʼoeˇ taˆ iˬ baˇ taˬ-eu dawˬ-ahˇ naˇ haˬ-eu maˬ tsaˬ-a.  
20Tsawˇ haˬ dawˬ tawˆ luꞈ noeˬ guˆ-awˇ yahˇ nya laˇ ni, iˬ baˇ mˇ-euˬ tsawˇ haˬ-ahˇ 
dawˬ tawˆ luꞈ-euˬ mehˬ shi dehˬ-awˬ.  
21Nawˇ kʼaˇ mˇ kʼaˇ shaˇ-eu yawˬ jeˬ na luꞈ laꞈ kʼoeˇ myaˆ pyawˬ huiˬ nyiˇ maˬ tseˇ 
ni, ngaˬ neh mehˬ-euˬ tsoˆ-euˬ dawˬ heu deuˬ-ahˇ yaw muiˬ paˬ-ehˇ naˇ haˬ geuꞈ-
awˬ lehˇ, Miˬyehˇ hawˇ-eu Yeˬsuˇ Ka li mehˬ shi, muiˬ-eu shawˇ-eu mˬ taˆ gʼaˬ kʼehˇ 
deuˬ-euˬ mehˬ shi, ngaˇ nawˬ-ahˇ naꞈ suiˇ ni ehˇ-eu ma.  
22Sahˬpaˬ Miˬyehˇ-euˬ gaˇ mˇ-eu lehˇ noeˬ tsehˆ-awˇ gʼawˇ mawˇ a nehˬ-euˬ tsawˇ 
haˬ kʼoeˇ taˆ aˬ laꞈ baꞈ daˆ nehˬ-eu taˬ tehˬ. Aˬ cawˬ iˬ baˇ mˇ gaˇ maˬ ahˇ leˇ ni yawˬ 
haˇ yawˬ ha shawˇ jehˆ ni dehꞈ-awˬ.  
23Nawˇ tiˬ kʼehˬ maˬ taˬ ni jawˇ saˇ maˬ doˆ-eu miˇ neh nawˬ-euˬ uˬ maˆ naˇ-eu maˬ 
gaˇ laˇ ni, iˇ cuꞈ tehꞈ-ehˇ maˬ dawˇ-ehˇ aˬ gaꞈ dzaˇ uiˇ kʼawꞈ ui cuiˆ na dawˇ-eu tsaˬ 
meh.  
24Tsawˇ haˬ tiˬ paˆ na deuˬ-euˬ iˬ baˇ-aˬ, bya cehˆ ni mawˇ laˇ-awˇ, iˬ baˇ kʼoeˇ aˬ 
yawꞈ maꞈ-ahˇ yaˇ kʼaˬ daˇ gaˇ sheuˬ gʼeh-eu meh.  
25Ehˇ kʼawꞈ, tiˬ paˆ na deuˬ-euˬ iˬ baˇ-aˬ, aˇ nah ba hawˇ-eu siˬ laˇ mawˇ laˇ-eu meh. 
Kʼoeˇ gaˇ duˇ ni, yaw muiˬ jeˬ mˇ-eu-aˬ, aˬ cawˬ-ahˇ bya cehˆ ni siˬ leˇ mawˇ leˇ-eu 
meh. Aˬ cawˬ-ahˇ maˬ siˬ maˬ mawˇ leˇ dah-euˬ deuˬ kʼawꞈ, gʼawˬ myahˇ ni maˬ 
dehˬ kaˬ zaꞈ nya-a.  

1 Tiˆmoˇseˬ 6 

1Miˬyehˇ-euˬ tsawˇ myahˇ-ahˇ maˬ ehˇ, aˬ dui neh mehˬ-euˬ tsoˆ-euˬ jeˬ-ahˇ maˬ 
ehˇ, tsawˇ haˬ tiˬ gʼaˬ-iˬ yaw doeˇ maˬ ya ehˇ ni, aˬ cawˬ-euˬ zaˬ kʼaˆ kʼaˇ geuꞈ luꞈ-eu 
tsawˇ haˬ dawˬ tawˆ luꞈ yawˬ ha-euˬ baw leˬ-ahˇ yaw zeu ya baw-eu gaˇ kawˆ siˬ 
nya paˬ-ehˇ gʼeh-eu meh.  
2Ka li zaˬ pyeuꞈ-eu baw leˬ deuˬ-euˬ zaˬ kʼaˆ geuꞈ luꞈ-eu deuˬ-aˬ, yaw ha-euˬ baw 
leˬ-ahˇ yehˬ bawˬ sehˇ lu-ehˇ gʼeh-eu maˬ tsaˬ-a. Aˬ jeˬ miˇ neh ehˇ naˇ, aˬ yawꞈ 
maꞈ-aˬ, yawˬ ha baw leˬ-euˬ aˬ yuiꞈ aˬ nyiˇ pyeuꞈ laˇ-euˬ meh. Kʼoeˇ uˬ taꞈ, baw leˬ 
deuˬ-euˬ gaˇ-ahˇ aˬ cawˬ naˆ maˬ tseˇ leh jeh-awˇ mˇ nehˬ paˬ-ehˇ gʼeh-eu meh. Aˬ 
jeˬ miˇ neh ehˇ naˇ, aˬ yawꞈ maꞈ mˇ cu luꞈ-eu kʼoeˇ-aˬ, aˬ yawꞈ maꞈ gaˬ-eu Ka li-ahˇ 
jah-eu tsawˇ haˬ deuˬ-ahˇ mˇ cu-eu jeˬ pyeuꞈ-eu meh.  

Maˬ ngeuˇ-eu mehˬ-eu tsoˆ-eu jeˬ hawˇ-eu maˇ maˇ ni smˇ muiˬ muiˬ-eu jeˬ 

Gaˇ kawˆ heu deuˬ nawˇ mehˬ nehˬ tsoˆ nehˬ-awˇ gʼaˬ biꞈ-awˬ.  
3Aˬ dui-euˬ Sahˬpaˬ Yeˬsuˇ Ka li-euˬ dawˬ hawˇ-eu, aˬ dui-euˬ uˬ duˬ tahˬ-eu zahˇ 
sahˇ kʼoꞈ laꞈ kʼoeˇ mehˬ taˬ tsoˆ taˬ-euˬ gaˇ maˬ tsaˬ leˇ-eu, beu gaˇ-eu jah-eu jeˬ gaˇ 
kawˆ kʼaˇ mehˬ-eu tsawˇ haˬ deuˬ-aˬ,  
4nui ma huiˬ dui taˬ-awˇ, tiˬ jeˬ-iˬ maˬ siˬ nya-eu tsawˇ haˬ pyeuꞈ-eu meh. Dawˬ gaˇ 
kawˆ tsawˇ pyehˇ pyehˇ-awˇ ja dzaˬ mawꞈ-eu nui ma ahˇ-eu meh. Kʼoeˇ miˇ neh, 
myaˆ naˆ-eu, ceh dzaˬ-eu, ja bu ja doeˇ-eu, aˬ cawˬ-ahˇ yaw doeˇ jahˇ mawꞈ-eu, heu 
loꞈ-ehˇ gʼeh-eu jeˬ bi doˆ laˇ-eu meh.  
5Kʼoeˇ uˬ taꞈ, shaˇ noeˬ shaˇ sawˇ nya-eu nui ma byoˆ-iˇ-awˇ, yaw tsaˬ yaw dawˇ jeˬ 
maˬ paˇ ahˇ-euˬ tsawˇ haˬ deuˬ yaw kaˬ maˬ tsehˆ leˇ ni dawˬ ja bi doˆ laˇ-eu meh. 
Uˬ duˬ tahˬ-eu zahˇ sahˇ kʼoꞈ-aˬ, tsawˇ haˬ-ahˇ smˇ muiˬ bi muiˬ laˇ-eu jeˬ pyeuꞈ-eu 
meh lehˇ aˬ yawꞈ maꞈ noeˬ-eu meh.  
6Ngeuˇ tehꞈ-a. Tsawˇ haˬ tiˬ gʼaˬ yawˬ ha kʼaˇ jaˆ-eu myaˆ ni nui kʼahˇ shiˇ coeˇ naˇ, 
uˬ duˬ tahˬ-eu zahˇ sahˇ kʼoꞈ-aˬ, aˬ yawꞈ-ahˇ smˇ muiˬ bi muiˬ laˇ tehꞈ-a.  
7Aˬ dui miˇ tsaˬ kʼoeˇ taˆ dehꞈ le ngeh tiˬ jeˬ-iˬ maˬ yuˇ leꞈ-ehˇ, shiˇ ngeh kʼawꞈ tiˬ 
jeˬ-iˬ maˬ yuˇ gʼeh nya-a.  
8Toˆ-ehˇ ngeuˇ naˇ, dzaˬ dzaˬ dawˇ dawˇ hawˇ-eu dm gʼaˬ dm lmˇ jaˆ naˇ, aˬ dui gʼaˇ 
duˬ maˬ gʼaˬ-a siˬ loˇ.  
9Ehˇ kʼawꞈ, smˇ muiˬ muiˬ laˇ mawꞈ-eu tsawˇ haˬ deuˬ-aˬ, muˇ juˇ juˇ-eu jeˬ laꞈ kʼoeˇ 
ga ahˇ-awˇ, luꞈ-iˇ seˇ-iˇ-eu jeˬ laꞈ kʼoeˇ aˬ yawꞈ maꞈ-ahˇ gʼeu ahˇ-eu jeˬ pyeuꞈ-eu, luˬ-
eu seˇ-eu lahˇ ju-ahˇ paꞈ leˇ-eu meh.  
10Aˬ jeˬ miˇ neh ehˇ naˇ, pyuˇ-ahˇ mehˇ juiˇ juiˇ-eu nui ma-aˬ, yaw haiˬ jeˬ dawˬ tawˆ 
luꞈ-euˬ dawˬ pehˬ duˬ puˇ pyeuꞈ-eu meh. Tiˬ paˆ na deuˬ-aˬ, pyuˇ-ahˇ nui kʼahˇ jaˆ-
eu miˇ neh jah-eu jeˬ-ahˇ gaˇ mahˇ kaˬ dui dui-iˇ-awˇ, noeˬ shaˬ-eu gʼawˬ mya jeˬ 
ciˬ tehˬ-eu baˬ da neh nui ma tsawˬ paˆ gaˇ keuˆ-eu meh.  

Tiˆmoˇseˬ-ahˇ mehˬ-eu tsoˆ-eu dawˬ 

11Ehˇ kʼawꞈ, Miˬyehˇ-euˬ tsawˇ haˬ pyeuꞈ-eu nawˇ-aˬ, heu deuˬ dawˬ tawˆ luꞈ-ahˇ 
gaˇ jaw jaw-awˬ. Yaw tsaˬ yaw dawˇ jeˬ, Miˬyehˇ-ahˇ yaw zeu baw-eu jeˬ, jah-eu 
jeˬ, gʼoeˇ-eu gaˬ-eu jeˬ, daˬ coeˇ oˇ coeˇ-eu jeˬ, nui nahˬ nui yu ahˇ-eu jeˬ, heu deuˬ-
ahˇ leh jeh dui dui-awˬ.  
12Yawˬ ha-euˬ gʼaˇ duˬ mˬ maˬ maˬ byaˆ zaˇ ziˇ dehꞈ-eu jeˬ-ahˇ za nya ni, jah-eu jeˬ 
laꞈ kʼoeˇ kʼaˇ gʼeh nya-eu loꞈ-ehˇ deuˆ ceh ceh-awˬ. Miˬyehˇ neh nawˬ-ahˇ kuˇ-awˇ, 
tsawˇ haˬ gʼawˬ mya ni mehˬ shi, nawˬ-euˬ jah-eu jeˬ-ahˇ nawˇ ziꞈ dah ni dehꞈ 
mehˬ-euˬ kʼoeˇ-aˬ, mˬ maˬ maˬ byaˆ zaˇ ziˇ dehꞈ-eu jeˬ gʼaˇ duˬ meh.  
13Yawˬ jeˬ na luꞈ-ahˇ dehꞈ-eu saꞈ laˇ biꞈ-euˬ gʼaˬ pyeuꞈ-eu Miˬyehˇ mehˬ shi hawˇ-
eu, sahˬ paˬ Boˬtiˆ Piˇlaˆ-ahˇ jah-eu jeˬ ziꞈ dah ni mehˬ nehˬ-euˬ gʼaˬ pyeuꞈ-eu 
Yeˬsuˇ Ka li mehˬ shi, ngaˇ nawˬ-ahˇ dawˬ heu loꞈ-ehˇ biꞈ-eu ma. 
14Nawˬ-ahˇ biꞈ taˬ-euˬ dawˬ deuˬ-ahˇ naˇ haˬ geuꞈ-awˇ, Sahˬpaˬ Yeˬsuˇ Ka li oe-eu 
aˇ nah-ahˇ keuˆ ni ziꞈ dah ni tuˆ tehˬ taˬ-awˬ. 

15Dawˬ tawˆ luꞈ kʼoeˇ taˆ tiˬ gʼaˬ tehꞈ-ehˇ uˆ lahˇ luꞈ-eu guiˬ lahˬ huiˬ-eu Uˆ lahˇ-eu 
gʼaˬ pyeuꞈ-awˇ, sahˬ paˬ kʼoeˇ taˆ Sahˬpaˬ, sahˬ ma kʼoeˇ taˆ Sahˬma pyeuꞈ-eu 
Miˬyehˇ-aˬ, aˬ yawꞈ-ahˇ aˇ yamˬ tsaˬ ngeh bi oe tehꞈ-a.  
16Aˬ yawꞈ tiˬ gʼaˬ tehꞈ-ehˇ mˬ maˬ maˬ byaˆ zaˇ ziˇ dehꞈ-awˇ, tsawˇ haˬ tiˬ gʼaˬ-iˬ maˬ 
tah tehˬ leˇ nya-eu yaw shehꞈ laꞈ kʼoeˇ aˬ yawꞈ jawˇ-eu meh. Tsawˇ haˬ tiˬ gʼaˬ-iˬ aˬ 
yawꞈ-ahˇ maˬ mawˇ haw-aˬ. Tsawˇ haˬ tiˬ gʼaˬ-iˬ aˬ yawꞈ-ahˇ tiˬ jawˇ-iˬ maˬ mawˇ 
nya-a. Taˬ huiˬ taˬ mahˇ nehˬ-eu jeˬ hawˇ-eu mˬ maˬ maˬ byaˆ zaˇ ziˇ uˆ lahˇ-eu 
baoˬ aˬ yawꞈ-ahˇ jaˆ luꞈ-uˇ.  
17Miˇ tsaˬ heu kʼoeˇ taˆ dehꞈ ngeh smˇ muiˬ muiˬ-eu tsawˇ haˬ deuˬ-ahˇ nui ma taˬ 
huiˬ lehˇ ehˇ nehˬ-awˬ. Yaw duˬ maˬ baw-eu pyuˇ shuiˇ myawˬ gahˬ deuˬ-ahˇ maˬ 
noeˬ tmˬ-ehˇ, aˬ dui laˬ kʼaˬ ya cehˇ ni yawˬ jeˬ na luꞈ tiˬ byah tiˬ loꞈ biꞈ laˬ-eu gʼaˬ 
pyeuꞈ-eu Miˬyehˇ-ahˇ noeˬ tmˬ-awˬ lehˇ mehˬ nehˬ-awˬ.  
18Aˬ cawˬ gʼaˇ duˬ yaw muiˬ jeˬ mˇ-eu, muiˬ-eu gaˇ gʼawˬ mya jeˬ mˇ-eu, tsawˇ tsiˇ 
maˬ tsiˇ ni damˬ nehˬ-eu, aˬ cawˬ-ahˇ caw ba nehˬ-eu, heu loꞈ-ehˇ gʼeh-eu deuˬ-ahˇ 
mˇ-awˬ lehˇ aˬ yawꞈ maꞈ-ahˇ mehˬ nehˬ-awˬ.  
19Kʼoeˇ loꞈ-ehˇ mˇ-eu kʼoeˇ-aˬ, aˬ kaˇ kaˇ ziˇ gʼaˇ duˬ ziꞈ dah ni gʼeh-eu pyuˇ shuiˇ 
myawˬ gahˬ jeˬ hmˬ taˬ gaˇ duˇ-awˇ, maˇ maˇ ni gʼeh-eu dehꞈ-eu jeˬ-ahˇ aˬ yawꞈ maꞈ 
za tehꞈ-a.  
20Tiˆmoˇseˬ-oˇ, nawˬ-ahˇ a nehˬ taˬ-euˬ jeˬ-ahˇ yaw muiˬ paˬ-ehˇ jeˬ hmˬ bo saˆ-
awˬ. Gaˇ dahˇ maˬ tsoeˬ-eu jeˬ ngehˬ-eu tmˇ-eu jeˬ-ahˇ maˬ ehˇ, tsawˇ haˬ tiˬ paˆ na 
deuˬ neh “Zaˬ siˬ tawˇ gahˇ” lehˇ maˬ ngeuˇ gaˇ myahˇ lehˬ taˬ-euˬ tsawˇ pyehˇ 
pyehˇ-eu jeˬ-ahˇ maˬ ehˇ, gaˇ jaw jaw-awˬ.  
21Aˬ jeˬ miˇ neh ehˇ naˇ, tsawˇ haˬ tiˬ paˆ na deuˬ zaˬ siˬ tsawˇ gahˇ kʼoeˇ ahˇ ma lehˇ 
ehˇ-awˇ, jah-eu jeˬ-ahˇ gaˇ mahˇ kaˬ-iˇ-euˬ meh. Miˬyehˇ-euˬ guiˬ lahˬ yaw dzahˇ 
nawˬ-euˬ kʼoeˇ taˆ jaˆ luꞈ-uˇ.  

2 Tiˆmoˇseˬ 

2 Tiˆmoˇseˬ 1 

1Miˬyehˇ nui ma tsaˬ-eu laꞈ kʼoeˇ Yeˬsuˇ Ka liˬ-euˬ gʼaˬ kʼehˇ ya geuꞈ luꞈ-awˇ, Yeˬsuˇ 
Ka li laꞈ kʼoeˇ aˬ dui za-euˬ saˇ jaˇ dzaˬ taˬ-euˬ dehꞈ-eu jeˬ gaˇ kawˆ bi mehˬ-eu gʼaˇ 
duˬ Miˬyehˇ neh bi kʼehˇ gʼeh-euˬ gʼaˬ pyeuꞈ-eu ngaˇ Pawˇluˆ,  
2Ngaˇ gaˬ-eu aˬ li Tiˆmoˇseˬ jawˇ gaˇ sahˬ boꞈ boꞈ ahˇ leꞈ-eu ma. Aˬda Miˬyehˇ hawˇ-
eu aˬ dui-euˬ Sahˬpaˬ Yeˬsuˇ Ka li-euˬ guiˬ lahˬ yaw dzahˇ maˬ ehˇ, gʼawˬ shaˬ gaˬ-
eu jeˬ maˬ ehˇ, nui saˇ oꞈ-eu jeˬ maˬ ehˇ, nawˬ-euˬ kʼoeˇ taˆ jaˆ luꞈ-uˇ.  

Miˬyehˇ-euˬ guiˬ lahˬ-ahˇ ja ceuˬ-awˇ gʼaˬ biꞈ-eu 

3Aˇ hu ngaˬ-euˬ aˬ poeˬ aˬ bawˇ deuˬ Miˬyehˇ-euˬ guiˬ lahˬ-ahˇ ja ceuˬ-euˬ loꞈ-ehˇ, 
ngaˬ-euˬ siˬ nya-eu nui ma shawˇ jehˆ ni taˬ-awˇ gaˇ mˇ nehˬ luꞈ-eu Miˬyehˇ-euˬ 
guiˬ lahˬ-ahˇ ngaˇ ja ceuˬ-eu ma. Uˬ ciꞈ nah gʼaˇ maˬ ehˇ ngaˇ guiˬ lahˬ kʼaˇ shaˇ 
ngeh, nawˬ-ahˇ noeˬ keuˆ-awˇ Miˬyehˇ-euˬ guiˬ lahˬ-ahˇ ja ceuˬ-eu ma.  
4Nawˇ myaˆ biˇ ya doˆ gaˇ noeˬ mawˇ-awˇ, nawˬ-ahˇngaˇ mawˇ mawꞈ dui dui-eu 
ma. Nawˬ-ahˇ mawˇ naˇ, ngaˇ laˬ kʼaˬ ya cehˇ dui dui tehꞈ-a.  
5Shawˇ jehˆ ni gʼeh-eu nawˬ-euˬ jah-eu jeˬ-ahˇ ngaˇ noeˬ mawˇ luꞈ ma. Nawˬ-euˬ 
jah-eu jeˬ-aˬ, nawˬ piˬ Lawˇiˆ hawˇ-eu nawˬ ma Uˇniˇ-euˬ jah-eu jeˬ-ahˇ duˇ-eu 
meh. Jah-eu jeˬ kʼoeˇ, nawˬ-euˬ laꞈ kʼoeˇ kʼawꞈ ahˇ meh lehˇ ngaˇ siˬ duˬ ma.  
6Kʼoeˇ miˇ neh, nawˬ-euˬ kʼoeˇ taˆ ngaˇ aˬ laꞈ baꞈ daˆ-awˇ aˇ yaˬ biꞈ nehˬ ngeh, 
Miˬyehˇ laꞈ sawˬ biꞈ taˬ-euˬ jeˬ taˬ bi shiˇ tsehˆ lehˇ ngaˇ ehˇ-euˬ ma.  
7Aˬ jeˬ miˇ neh ehˇ naˇ, Miˬyehˇ neh aˬ dui-ahˇ biꞈ laꞈ-euˬ Yaw sahˇ-aˬ, aˬ dui-euˬ 
nui ma bi baˬ-iˇ-eu maˬ ngeuˇ-a. Yaw sahˇ kʼoeˇ-aˬ, aˬ dui-euˬ nui ma laꞈ kʼoeˇ, baoˬ 
maˬ ehˇ, gʼoeˇ-eu gaˬ-eu jeˬ maˬ ehˇ, yawˬ ha-euˬ nui ma-ahˇ gʼaˬ leˇ-eu jeˬ maˬ ehˇ, 
bi ahˇ laˇ-eu meh.  
8Kʼoeˇ miˇ neh, aˬ dui-euˬ Sahˬpaˬ Yeˬsuˇ gʼaˇ duˬ saˇ kiˇ kamˬ-eu taˬ shaꞈ dawˇ. Ka 
li-euˬ gʼaˇ duˬ tawˬ-ahˇ bi paꞈ ahˇ-euˬ gʼaˬ pyeuꞈ-eu ngaˬ-ahˇ kʼawꞈ taˬ shaꞈ dawˇ. 
Ehˇ kʼawꞈ, Miˬyehˇ neh nawˬ-ahˇ gʼaˬ biꞈ nehˬ taˬ-euˬ loꞈ-ehˇ, Laˬ kʼaˬ cehˇ-eu Guiˬ 
lahˬ dawˬ gʼaˇ duˬ shaˬ-eu zahˬ-eu jeˬ-ahˇ nawˬ-euˬ shaˬ bymˇ nawˇ daˬ-awˬ.  
9Aˬ dui neh mˇ-euˬ shaˇ-euˬ jeˬ baˬ da neh, aˬ yawꞈ aˬ dui-ahˇ ka kʼoꞈ-awˇ aˬ yawꞈ-
euˬ zaˬ bi pyeuꞈ laˇ-euˬ maˬ ngeuˇ-a. Aˬ yawꞈ neh noeˬ taˬ-euˬ jeˬ hawˇ-eu aˬ yawꞈ-
euˬ guiˬ lahˬ yaw dzahˇ baˬ da neh bi pyeuꞈ laˇ-euˬ meh. Mˬ hawˇ-eu miˇ maˬ seu le 
mi naˆ-ehˇ, Yeˬsuˇ Ka li-ahˇ gʼoe-awˇ guiˬ lahˬ yaw dzahˇ kʼoeˇ biꞈ taˬ leꞈ-euˬ meh.  
10Ehˇ kʼawꞈ, nymˬ-mˇ-aˬ, aˬ dui-euˬ Ka kʼoꞈ-eu gʼaˬ pyeuꞈ-eu Yeˬsuˇ Ka li-ahˇ bi oe-
eu laꞈ kʼoeˇ, guiˬ lahˬ yaw dzahˇ kʼoeˇ bya cehˆ ni pah mehˬ nehˬ laꞈ-euˬ meh. Shiˇ-
eu jeˬ-euˬ baoˬ-ahˇ aˬ yawꞈ laˆ byoˆ-awˇ, Laˬ kʼaˬ cehˇ-eu Guiˬ lahˬ dawˬ laꞈ kʼoeˇ mˬ 
maˬ maˬ byaˆ zaˇ ziˇ dehꞈ-eu jeˬ pah mehˬ laꞈ-euˬ meh.  
11Laˬ kʼaˬ cehˇ-eu Guiˬ lahˬ dawˬ mehˬ-eu gʼaˬ kʼehˇ hawˇ-eu mehˬ-eu tsoˆ-eu gʼaˬ 
bi geuꞈ-eu gʼaˇ duˬ, Miˬyehˇ ngaˬ-ahˇ tseˇ doˆ-euˬ meh. 

12Kʼoeˇ-euˬ gʼaˇ duˬ, kʼehˬ-eu kʼaˆ-eu heu deuˬ-ahˇ ngaˇ daˬ luꞈ-eu ma. Ehˇ kʼawꞈ, 
ngaˇ tiˬ pawꞈ-iˬ maˬ shaꞈ dawˇ. A jeˬ miˇ neh ehˇ naˇ, ngaˇ gʼoe luꞈ-eu gʼaˬ aˬ suˇ 
gʼaˬ-a lehˇ ngaˇ siˬ nya-awˇ, aˬ yawꞈ neh ngaˬ-ahˇ a nehˬ taˬ-euˬ jeˬ-ahˇ,  Aˇ nah 
kʼoeˇ nah keuˆ laˇ ngeh keuˆ ni aˬ yawꞈ jeˬ hmˬ bo saˆ tehꞈ-a lehˇ ngaˇ siˬ nya ma.  
13Ngaˬ neh nawˬ-ahˇ mehˬ nehˬ tsoˆ nehˬ-euˬ dawˬ kʼoeˇ deuˬ-ahˇ nawˇ dzaw geuꞈ-
awˇ caw teh-eu laꞈ kʼoeˇ, ziꞈ dah ni tuˆ tehˬ taˬ-awˇ, Yeˬsuˇ Ka li laꞈ kʼoeˇ aˬ dui za 
taˬ-euˬ jah-eu jeˬ hawˇ-eu gʼoeˇ-eu gaˬ-eu jeˬ laꞈ kʼoeˇ jawˇ-awˬ.  
14Aˬ dui-euˬ laꞈ kʼoeˇ jawˇ-eu Muiˬ-eu shawˇ-eu Yaw sahˇ Miˬyehˇ-euˬ baoˬ-ahˇ 
gʼoe-awˇ, nawˬ-ahˇ a nehˬ taˬ-euˬ yaw muiˬ jeˬ-ahˇ jeˬ hmˬ geuꞈ-awˬ.  
15Piˬgeˬluˇ hawˇ-eu Heˬlaˇmoˇjeˬ aˬ nyaꞈ ahˇ leˇ-ehˇ, Aˬshaˆ miˇ kʼahˬ-ahˇ kʼaˇ jawˇ-
eu tsawˇ haˬ yawˬ gʼaˬ na luꞈ ngaˬ-ahˇ byehˇ dzeh yaꞈ jiˇ-euˬ nawˇ siˬ nya luꞈ meh.  
16Awˬneˬsiˬpawˬ-euˬ nymˇ jiˇ-ahˇ Sahˬpaˬ Yeˬsuˇ gʼawˬ shaˬ gaˬ nehˬ luꞈ-uˇ. Aˬ jeˬ 
miˇ neh ehˇ naˇ, aˬ yawꞈ ngaˬ-euˬ nui ma-ahˇ gʼawˬ mya poˆ laˬ kʼaˬ bi cehˇ laꞈ-euˬ 
meh. 
17Ngaˇ tawˬ-ahˇ uˇ gaˇ aˬ yawꞈ maˬ shaꞈ dawˇ-a. Loˇ maˆ meuˬ-ahˇ aˬ yawꞈ laˇ keuˆ-
euˬ nehˬ-ehˇ ngaˬ-ahˇ maˬ mawˇ kʼoeˇ mawˇ ni poˆ-euˬ meh.  
18Aˇ nah kʼoeˇ nah keuˆ le ngeh, Sahˬpaˬ Yeˬsuˇ aˬ yawꞈ-ahˇ gʼawˬ shaˬ gaˬ nehˬ luꞈ-
uˇ. Ngaˇ Eˇpeˇsu meuˬ-ahˇ jawˇ luꞈ ngeh, aˬ yawꞈ ngaˬ-ahˇ aˇ naˆ ni caw ba nehˬ laꞈ-
euˬ nawˇ siˬ nya meh.  

2 Tiˆmoˇseˬ 2 

Yeˬsuˇ Ka li-euˬ saˇ jaˇ ziꞈ-eu yehˇ 

1Ngaˬ li-oˇ, Yeˬsuˇ Ka li laꞈ kʼoeˇ aˬ dui za taˬ-euˬ guiˬ lahˬ yaw dzahˇ baˬ da neh 
gʼaˬ ahˇ-awˬ.  
2Tsawˇ kaˬ gʼawˬ mya ni-euˬ mehˬ shi ngaˬ neh nawˬ-ahˇ mehˬ nehˬ tsoˆ nehˬ-euˬ 
dawˬ kʼoeˇ deuˬ yuˇ-awˇ, aˬ cawˬ-ahˇ mehˬ nehˬ tsoˆ nehˬ nya-eu jah coeˇ paˬ-ehˇ 
gʼeh-eu tsawˇ haˬ deuˬ-ahˇ a nehˬ-awˬ.  
3Yeˬsuˇ Ka li-euˬ saˇ jaˇ ziꞈ-eu yehˇ tiˬ gʼaˬ loꞈ-ehˇ, kʼehˬ-eu kʼaˆ-eu jeˬ-ahˇ nawˬ-euˬ 
shaˬ bymˇ nawˇ daˬ-awˬ.  
4Guiˇ mˇ luꞈ-eu yehˇ aˬ geu gʼaˬ maˬ kaˬ, guiˇ maꞈ kʼoeˇ taˆ uˆ lahˇ luꞈ-eu yaw huiˬ 
gʼaˬ-euˬ nui kʼahˇ mˇ byah mawꞈ-eu miˇ neh, miˇ kʼahˬ zaˬ deuˬ mˇ-eu shaˇ-eu loꞈ-
ehˇ maˬ mˇ ni ya dzahˬ tehˬ-eu meh.  
5Cehˆ ceh ceh-eu tsawˇ haˬ tiˬ gʼaˬ-aˬ, niˇ gʼa-eu zahˇ sahˇ kʼoꞈ-ahˇ maˬ caw teh naˇ 
laꞈ sawˬ maˬ za nya-a.  
6Leh jeh dui dui-eu deh ma mˇ-eu tsawˇ haˬ tiˬ gʼaˬ-aˬ, keuˆ le-euˬ cehˇ laꞈ kʼoeˇ 
yawˬ ha-ahˇ oꞈ-eu shaˬ bymˇ aˬ cawˬ jeˬ hu za-eu meh.  
7Ngaˇ ehˇ luꞈ-eu gaˇ kawˆ heu deuˬ-ahˇ yaw muiˬ paˬ-ehˇ shaˇ sawˇ haw-awˬ. Aˬ jeˬ 
miˇ neh ehˇ naˇ, kʼoeˇ deuˬ dawˬ tawˆ luꞈ-ahˇ nawˇ gʼoˆ shaw nya ni, Sahˬpaˬ Yeˬsuˇ 
caw ba tehꞈ-a.  

http://pt-br.bibles.org/ahk-AHK/2Tim/1#2Tim.1.12!f.1

8Ngaˬ neh mehˬ-euˬ Laˬ kʼaˬ cehˇ-eu Guiˬ lahˬ dawˬ laꞈ kʼoeˇ ehˇ taˬ-euˬ loꞈ-ehˇ, 
Daˬbiˇ-euˬ tsuiꞈ-ahˇ taꞈ-eu shiˇ-euˬ gaˇ gʼoꞈ dehꞈ laˇ-euˬ gʼaˬ pyeuꞈ-eu Yeˬsuˇ Ka li-
ahˇ noeˬ keuˆ-awˬ.  
9Laˬ kʼaˬ cehˇ-eu Guiˬ lahˬ dawˬ mehˬ-eu baˬ da neh, kʼehˬ-eu kʼaˆ-eu jeˬ-ahˇ ngaˇ 
ya daˬ-awˇ, smˇ kʼoeˬ tahˇ joe loꞈ-ehˇ shmˇ caˆ neh bi paꞈ gaˇ keuˆ-euˬ ma. Ehˇ 
kʼawꞈ, Miˬyehˇ-euˬ dawˬ-ahˇ shmˇ caˆ neh maˬ paꞈ tawꞈ nya-a. 
10Kʼoeˇ miˇ neh, Miˬyehˇ neh tseˇ doˆ-euˬ tsawˇ haˬ deuˬ gʼaˇ duˬ, yawˬ jeˬ na luꞈ-
ahˇ ngaˇ daˬ-eu ma. Yeˬsuˇ Ka li baˬ da neh aˬ dui za-euˬ ka kʼoꞈ-eu jeˬ-ahˇ aˬ yawꞈ 
maꞈ za-awˇ, mˬ maˬ maˬ byaˆ zaˇ ziˇ yaw shehꞈ kʼahˬ sehˇ bi doˆ laˇ nya ni, kʼoeˇ loꞈ-
ehˇ daˬ-eu ma.  
11Tsaˬ dui dui-eu dawˬ-aˬ, heu loꞈ-ehˇ meh.  

“Aˬ dui aˬ yawꞈ nehˬ-ehˇ shiˇ naˇ, aˬ yawꞈ nehˬ-ehˇ ya dehꞈ tehꞈ-a.  
12Aˬ dui daˬ dzeuˇ oˇ dzeuˇ coeˇ naˇ, aˬ yawꞈ nehˬ-ehˇ ya dzoeˬ tehꞈ-a. Aˬ dui aˬ 
yawꞈ-ahˇ byehˇ dzeh naˇ, aˬ yawꞈ aˬ dui-ahˇ byehˇ tehꞈ-a.  
13Aˬ dui saˇ jaˇ maˬ ziꞈ law kʼawꞈ, aˬ yawꞈ saˇ jaˇ ziꞈ dui dui meh. Aˬ jeˬ miˇ neh ehˇ 
naˇ, aˬ yawꞈ saˇ jaˇ ziꞈ-eu miˇ neh, yawˬ haˇ yawˬ ha maˬ byehˇ dzeh-a.” 

Miˬyehˇ nui kʼahˇ shiˇ-eu gaˇ mˇ zaˬ 

14Nawˬ-euˬ tsawˇ haˬ deuˬ-ahˇ gaˇ kawˆ heu ja mehˬ nehˬ-awˇ, dawˬ-ahˇ taꞈ leˇ-eu 
gaˇ kawˆ tsawˇ pyehˇ pyehˇ-awˇ maˬ ya ja dzaˬ-eu gʼaˇ duˬ Miˬyehˇ mehˬ shi yaw 
kʼaˆ kʼaˆ-ehˇ mehˬ nehˬ-awˬ. Kʼoeˇ loꞈ-ehˇ gʼeh-eu jeˬ-aˬ, gaˇ dahˇ maˬ tsoeˬ-eu uˬ 
taꞈ, ya gaˬ-eu tsawˇ haˬ deuˬ-ahˇ bi luˬ bi seˇ-iˇ-eu tehꞈ meh.  
15Yawˬ ha-euˬ gaˇ mˇ-eu gʼaˇ duˬ maˬ shaꞈ dawˇ-eu gaˇ mˇ zaˬ loꞈ-ehˇ maˬ ehˇ, 
Miˬyehˇ-euˬ yaw tsaˬ yaw dawˇ jeˬ gaˇ kawˆ dawˇ coe ni mehˬ-eu tsawˇ haˬ loꞈ-ehˇ 
maˬ ehˇ, Miˬyehˇ nui kʼahˇ shiˇ dui dui-eu tsawˇ haˬ tiˬ gʼaˬ pyeuꞈ laˇ ni leh jeh dui 
dui-awˬ.  
16Gaˇ dahˇ maˬ tsoeˬ-eu gaˇ kawˆ ja uˇ-eu jeˬ-ahˇ gaˇ jaw jaw-awˬ. Kʼoeˇ-aˬ, tsawˇ 
haˬ zaˬ deuˬ Miˬyehˇ-ahˇ gaˇ mahˇ kaˬ-iˇ ni jahˇ gaˇ duˇ-eu meh.  
17Kʼoeˇ loꞈ-ehˇ mehˬ-eu tsoˆ-eu kʼoeˇ-aˬ, shaˬ jiˇ-ahˇ dzaˬ joˆ dzeh-eu maˇ kʼehˬ maˇ 
naˇ-ahˇ duˇ-eu meh. Kʼoeˇ loꞈ-ehˇ mehˬ-eu tsoˆ-eu tsawˇ haˬ nyiˬ gʼaˬ-aˬ, 
Huˬmiˬnehˇ hawˇ-eu Piˇlehˇ aˬ nyaꞈ meh.  
18Aˬ dui gʼoꞈ dehꞈ laˇ-eu jeˬ keuˆ le dzeuˇ-euˬ meh lehˇ ehˇ-eu laꞈ kʼoeˇ, yaw tsaˬ 
yaw dawˇ gaˇ ma-ahˇ aˬ yawꞈ maꞈ byehˇ dzeh-awˇ, tsawˇ haˬ tiˬ paˆ na deuˬ-euˬ 
jah-eu nui ma bi cawˆ-iˇ-eu meh.  
19Ehˇ kʼawꞈ, Miˬyehˇ neh dawˬ pehˬ ziꞈ dah ni gawˬ taˬ-euˬ jeˬ-ahˇ aˬ yawꞈ maꞈ maˬ 
laˆ luˆ nya-a. Dawˬ pehˬ kʼoeˇ-euˬ kʼoeˇ taˆ, “Yawˬ ha-euˬ tsawˇ haˬ deuˬ-ahˇ 
Sahˬpaˬ Miˬyehˇ siˬ nya meh” lehˇ boꞈ taˬ-awˇ, “Sahˬpaˬ Miˬyehˇ-euˬ tsawˇ haˬ ma 
lehˇ kʼaˇ ehˇ-eu deuˬ maˬ tsaˬ maˬ dawˇ-eu jeˬ maˬ mˇ ni ya byehˇ dzeh meh” lehˇ 
boꞈ taˬ-euˬ meh.  
20Nymˇ nymˇ ma tiˬ nymˇ laꞈ kʼoeˇ kʼmˬ maˬ oeˬ tsaꞈ gʼawˬ mya ni jaˆ-eu meh. Tiˬ 
deuˬ na-aˬ, pyuˇ hawˇ-eu shuiˇ neh tehˆ taˬ-awˇ, tiˬ deuˬ na-aˬ, daˇ kawˬ hawˇ-eu 

miˇ tsaˬ neh jahˇ taˬ-euˬ meh. Tiˬ deuˬ na-aˬ, bawˬ-iˬ gʼeh ngeh zmˬ-eu gʼaˇ duˬ 
pyeuꞈ-awˇ, tiˬ deuˬ na-aˬ, aˬ myah myah zmˬ-eu gʼaˇ duˬ pyeuꞈ-eu meh.  
21Tsawˇ haˬ tiˬ gʼaˬ na, yaw haiˬ jeˬ kʼoeˇ deuˬ dawˬ tawˆ luꞈ-ahˇ yawˬ haˇ yawˬ ha 
shawˇ dzeh jiˇ naˇ, huiˬ-eu gaˇ gʼaˇ duˬ aˬ yawꞈ-ahˇ zmˬ tehꞈ-a. Aˬ jeˬ miˇ neh ehˇ 
naˇ, aˬ yawꞈ-aˬ, yaw sahˇ gʼaˬ-ahˇ gʼawˇ mawˇ aˬ nehˬ taˬ-euˬ gaˇ dahˇ tsoeˬ-eu jeˬ 
pyeuꞈ-awˇ, yaw muiˬ jeˬ mˇ-eu gʼaˇ duˬ bi zmˬ-eu lehˇ lehˬ hmˬ dah taˬ-euˬ jeˬ 
pyeuꞈ-eu meh.  
22Zaˬ guˬ deuˬ nui kʼahˇ jaˆ-eu jeˬ-ahˇ gaˇ jaw jaw-awˇ, Sahˬpaˬ Yeˬsuˇ-ahˇ caw ba 
nehˬ laꞈ lehˇ kuˇ luꞈ-eu nui ma shawˇ jehˆ ni gʼeh-eu tsawˇ haˬ deuˬ nehˬ-ehˇ tiˬ 
kawˆ loꞈ-ehˇ, yaw tsaˬ yaw dawˇ jeˬ , jah-eu jeˬ, gʼoeˇ-eu gaˬ-eu jeˬ, tsaˬ leˇ dzoeˇ 
leˇ-eu jeˬ, heu deuˬ gʼaˇ duˬ leh jeh dui dui-awˬ. 
23Ehˇ kʼawꞈ, gaˇ dahˇ maˬ tsoeˬ-eu tsawˇ pyehˇ pyehˇ-eu jeˬ-ahˇ gaˇ mahˇ kaˬ gaˇ 
neh gaˇ jaw jaw-awˬ. Kʼoeˇ deuˬ-aˬ, iˬ dehˬ iˬ ceh-ahˇ uˬ duˬ duˬ leˇ meh lehˇ nawˇ 
siˬ nya meh.  
24Sahˬpaˬ Yeˬsuˇ-euˬ zaˬ kʼaˆ-aˬ, aˬ cawˬ nehˬ-ehˇ maˬ ya ceh dzaˬ-a. Aˬ yawꞈ-aˬ, 
tsawˇ haˬ yawˬ gʼaˬ na luꞈ-ahˇ gʼawˬ shaˬ ya gaˬ-awˇ, nui ma gʼawˬ mahˇ ni taˬ nya-
eu muiˬ dui dui-eu mehˬ-eu tsoˆ-eu saˬ laˬ ya bi pyeuꞈ meh.  
25Yawˬ ha-ahˇ nui ma maˬ tsaˬ-eu tsawˇ haˬ deuˬ-ahˇ nui ma gʼawˬ mahˇ ni taˬ-awˇ 
mehˬ paˇ tsoˆ paˇ nya-eu tsawˇ haˬ ya bi pyeuꞈ meh. Aˬ jeˬ miˇ neh ehˇ naˇ, Miˬyehˇ 
aˬ yawꞈ maꞈ-ahˇ bi noeˬ paˇ-awˇ, yaw tsaˬ yaw dawˇ jeˬ-ahˇ bi siˬ nya laˇ gaˇ noeˬ 
tmˬ kʼaˇ za-eu meh.  
26Kʼoeˇ ngeh jawˇ, aˬ yawꞈ maꞈ nui ma-ahˇ noeˬ laˇ-awˇ, aˬ yawꞈ maꞈ-ahˇ kʼmˇ paꞈ-
awˇ aˬ yawꞈ-euˬ nui noeˬ bi geuꞈ-euˬ Nehꞈ sahˬ paˬ-euˬ lahˇ ju-ahˇ aˬ yawꞈ maꞈ teuˆ 
lehˆ doˆ nya tehꞈ-a.  

2 Tiˆmoˇseˬ 3 

Aˇ saˬ saˬ-eu aˇ nah aˇ yamˬ 

1Aˇ saˬ saˬ-eu aˇ nah a yamˬ laꞈ kʼoeˇ shaˬ dui dui-eu aˇ yamˬ keuˆ le tehꞈ-a lehˇ siˬ 
nya-awˬ.  
2Tsawˇ haˬ zaˬ deuˬ-aˬ, yawˬ ha gʼaˇ duˬ tehꞈ-ehˇ shaˇ noe-eu, pyuˇ-ahˇ mehˇ juiˇ 
juiˇ-eu, kʼahˬ sehˇ jehˆ-eu, nui ma huiˬ-eu mahˇ-eu, aˬ cawˬ-ahˇ yehˬ bawˬ sehˇ lu-
ehˇ ehˇ-eu, aˬ da aˬ ma-euˬ ehˇ dawˬ maˬ naˇ haˬ-eu, guiˬ lahˬ-ahˇ maˬ siˬ nya-eu, uˬ 
duˬ tahˬ-eu zahˇ sahˇ kʼoꞈ-ahˇ maˬ taˬ huiˬ-eu,  
3gʼawˬ shaˬ gaˬ-eu maˬ siˬ nya-eu, aˬ cawˬ-ahˇ maˬ dehꞈ tsaˬ-eu, ja bu ja doeˇ-eu, 
dawꞈ-eu ceh-eu, guˆ laˇ paˬ-ehˇ zuiˆ-eu, yaw muiˬ jeˬ-ahˇ muiˇ-eu,  
4saˇ jaˇ puiˬ-eu, nui ma-ahˇ maˬ noeˬ-eu, nui ma huiˬ-eu, Miˬyehˇ-ahˇ gaˬ-eu naˆ 
maˬ tseˇ byawˬ gʼa mo gʼa-eu jeˬ-ahˇ gaˬ-eu,  
5uˬ duˬ tahˬ-eu zahˇ sahˇ kʼoˬ-ahˇ laꞈ nyiˇ paw tehꞈ-ehˇ caw teh-awˇ kʼoeˇ-euˬ baoˬ-
ahˇ maˬ ha geuꞈ-eu, heu loꞈ-ehˇ gʼeh-eu tsawˇ haˬ deuˬ pyeuꞈ laˇ tehꞈ-a. Kʼoeˇ loꞈ-
ehˇ gʼeh-eu tsawˇ haˬ deuˬ-ahˇ gaˇ jaw jaw-awˬ.  

6Aˬ yawꞈ maˬ tiˬ paˆ na deuˬ aˬ cawˬ-euˬ nymˇ-ahˇ iˇ-awˇ, iˬ baˇ kʼaˆ behˆ kah-awˇ 
shiˬ shaˬ jiˇ nui loˆ gʼawˬ mya jeˬ mehˬ nah caw teh luꞈ-eu gʼaˬ baˬ-eu zaˬ mi zaˬ 
deuˬ-ahˇ shuiˇ tawˆ geuꞈ-eu meh.  
7Zaˬ miˬ zaˬ kʼoeˇ deuˬ-aˬ, aˇ naˆ ni mehˬ nehˬ kʼawꞈ yaw tsaˬ yaw dawˇ jeˬ-ahˇ tiˬ 
jawˇ-iˬ maˬ siˬ nya laˇ-a.  
8Yaˬneˬ hawˇ-eu Yaˬbeˬ aˬ nyaꞈ Moˇseˬ mehˬ gaˇ maˬ naˇ haˬ geuꞈ-euˬ loꞈ-ehˇ, tsawˇ 
haˬ kʼoeˇ deuˬ yaw tsaˬ yaw dawˇ jeˬ-ahˇ maˬ ha geuꞈ-a. Aˬ yawꞈ maꞈ-euˬ shaˇ noeˬ 
nya-eu nui ma gaˇ maˬ mˇ ni naˬ leˇ jiˇ-awˇ, jah-eu jeˬ-ahˇ smˬ-iˇ-euˬ tsawˇ haˬ 
pyeuꞈ-eu meh. 
9Ehˇ kʼawꞈ, aˬ yawꞈ maꞈ gʼawˬ mahˇ ni iˇ gʼeh kʼaˇ maˬ za-a. Aˬ jeˬ miˇ neh ehˇ naˇ, aˬ 
yawꞈ maꞈ aˇ naˆ ni dzawˬ-eu gaˇ kawˆ tsawˇ haˬ yawˬ gʼaˬ na luꞈ siˬ duˬ mawˇ duˬ 
tehꞈ-a. Kʼoeˇ-aˬ, Yaˬneˬ hawˇ-eu Yaˬbeˬ aˬ nyaꞈ pyeuꞈ dzeuˇ yaꞈ-euˬ gaˇ duˇ-eu meh.  

Aˇsaˬ saˬ-eu mehˬ-eu tsoˆ-eu dawˬ 

10Ehˇ kʼawꞈ nawˇ-aˬ, ngaˬ-euˬ mehˬ nah caw teh-awˇ dzaw geuꞈ luꞈ-eu tsawˇ haˬ 
pyeuꞈ-eu meh. Ngaˬ neh mehˬ-euˬ tsoˆ-euˬ jeˬ, ngaˬ neh dehꞈ mehˬ jawˇ mehˬ-euˬ 
jeˬ, ngaˬ neh noeˬ-euˬ jeˬ, ngaˬ-euˬ jah-eu jeˬ, ngaˬ-euˬ nui ma mahˇ-eu jeˬ, ngaˬ-
euˬ gʼoeˇ-eu gaˬ-eu jeˬ, ngaˇ daˬ coeˇ oˇ coeˇ-eu jeˬ,  
11kʼehˬ-eu kʼaˆ-eu jeˬ-ahˇ ya daˬ-euˬ jeˬ, ya shaˬ ya zahˬ-euˬ jeˬ, heu deuˬ-ahˇ nawˇ 
dzaw geuꞈ-euˬ meh. Aˬdiˇawˬ meuˬ, Iˇgawˇniˇ meuˬ, Loˇdaˬlaˇ meuˬ, heu deuˬ laꞈ 
kʼoeˇ ngaˬ-euˬ kʼoeˇ taˆ aˬ joˆ-ehˇ keuˆ le-awˇ, guˆ dui dui laˇ paˬ-ehˇ gʼeh-eu kʼehˬ-
eu kʼaˆ-eu jeˬ-ahˇ ngaˇ aˇ naˆ ni daˬ dzeuˇ oˇ dzeuˇ-euˬ gaˇ kawˆ nawˇ siˬ nya meh. 
Yeˬsuˇ ngaˬ-ahˇ bi buˬ-iˇ laꞈ-euˬ meh.  
12Yeˬsuˇ Ka li laꞈ kʼoeˇ Miˬyehˇ-ahˇ yaw zeu baw baw-ehˇ kʼaˇ dehꞈ-eu tsawˇ haˬ 
yawˬ gʼaˬ na luꞈ kʼehˬ-eu kʼaˆ-eu jeˬ-ahˇ ya daˬ tehꞈ-a.  
13Haiˬ-eu tsawˇ haˬ deuˬ hawˇ-eu jaˬ myawꞈ mehˇ shuiˇ deuˬ-aˬ, ngehˬ jawˇ ngehˬ 
doeˇ dzehˬ laˇ-awˇ, aˬ cawˬ-ahˇ mehˇ shuiˇ shuiˇ-eu loꞈ-ehˇ yawˬ ha-ahˇ mehˇ shuiˇ 
bi shuiˇ gaˇ ya daˬ tehꞈ-a.  
14Ehˇ kʼawꞈ nawˇ-aˬ, nawˬ-ahˇ mehˬ nehˬ-euˬ loꞈ-ehˇ ziꞈ dah ni jah duˬ taˬ-euˬ yaw 
tsaˬ yaw dawˇ jeˬ-ahˇ maˬ byehˇ dzeh ni tuˆ tehˬ taˬ-awˬ. Nawˬ-ahˇ mehˬ nehˬ tsoˆ 
nehˬ-euˬ tsawˇ haˬ deuˬ aˬ suˇ gʼaˬ-a lehˇ nawˇ siˬ nya meh.  
15Nawˇ nyiˇ ngeh neh Muiˬ-eu shawˇ-eu Jaˇliꞈ-ahˇ siˬ nya-euˬ gaˇ taˬ ngehˇ. Jaˇliꞈ 
kʼoeˇ-aˬ, Yeˬsuˇ Ka li-ahˇ jah-eu laꞈ kʼoeˇ ka kʼoꞈ-eu jeˬ za ni sheuˬ gʼeh-eu zaˬ siˬ 
tsawˇ gahˇ nawˬ-ahˇ biꞈ nehˬ laꞈ-euˬ meh. 
16Jaˇliꞈ dawˬ kawˬ dawˬ tawˆ luꞈ Miˬyehˇ neh bi noeˬ doˆ-eu laꞈ kʼoeˇ boꞈ doˆ taˬ-euˬ 
jeˬ pyeuꞈ-awˇ, yaw tsaˬ yaw dawˇ jeˬ mehˬ-eu tsoˆ-eu gʼaˇ duˬ maˬ ehˇ, iˬ baˇ-ahˇ 
toeˬ mehˬ-eu gʼaˇ duˬ maˬ ehˇ, maˬ tsaˬ-eu jeˬ-ahˇ mehˬ paˇ tsoˆ paˇ-eu gʼaˇ duˬ maˬ 
ehˇ, yaw tsaˬ yaw dawˇ dawˇ-ehˇ dehꞈ ni mehˬ-eu tsoˆ-eu gʼaˇ duˬ maˬ ehˇ, gaˇ dahˇ 
tsoeˬ dui dui-eu meh.  
17Kʼoeˇ baˬ da neh, Miˬyehˇ gaˇ mˇ-eu tsawˇ haˬ-aˬ, byah dui nya dui dui-eu tsawˇ 
haˬ pyeuꞈ-awˇ, yaw muiˬ jeˬ dawˬ tawˆ luꞈ-ahˇ mˇ nya ni Jaˇliꞈ dawˬ kawˬ-ahˇ gʼoe-
awˇ dzaw bym taˬ-euˬ tsawˇ haˬ pyeuꞈ-eu meh.  

2 Tiˆmoˇseˬ 4 

1Miˬyehˇ-euˬ mehˬ shi hawˇ-eu, dehꞈ luꞈ-eu tsawˇ haˬ hawˇ-eu shiˇ dzeuˇ-euˬ tsawˇ 
haˬ deuˬ-ahˇ yaˇ kʼaˬ daˇ nehˬ-eu Sahˬpaˬ geuꞈ-awˇ uˆ lahˇ le-eu lehˇ gʼeh-eu Yeˬsuˇ 
Ka li-euˬ mehˬ shi, ngaˇ nawˬ-ahˇ heu loꞈ-ehˇ dawˬ biꞈ-eu ma.  
2Miˬyehˇ dawˬ kawˬ mehˬ-awˬ. Aˇ yamˬ tsaˬ ngeh maˬ ehˇ, maˬ tsaˬ ngeh maˬ ehˇ, 
leh jeh-awˇ mehˬ-awˬ. Yaw lehˬ-ahˇ toeˬ mehˬ-awˬ. Yaw kʼaˆ kʼaˆ-ehˇ mehˬ paˇ tsoˆ 
paˇ-awˬ. Gʼaˬ biꞈ-awˬ. Nui ma gʼawˬ mahˇ ni taˬ-awˇ mehˬ nehˬ tsoˆ nehˬ-awˬ. 
3Tsaˬ-eu muiˬ-eu jah-eu jeˬ-ahˇ tsawˇ haˬ zaˬ maˬ naˇ haˬ geuꞈ-ehˇ, yawˬ ha-euˬ nui 
noeˬ nui loˆ mehˬ nah iˇ-eu laꞈ kʼoeˇ, yawˬ ha naˇ haˬ mawꞈ-eu jeˬ mehˬ nehˬ laꞈ-eu 
saˬ laˬ gʼawˬ mya ni aˬ yawꞈ maꞈ poˆ uiˬ tehꞈ-a.  
4Yaw tsaˬ yaw dawˇ jeˬ-ahˇ aˬ yawꞈ maꞈ maˬ naˇ haˬ-ehˇ, aˬ poeˬ dawˬ oeˇ ja gaˇ 
tehꞈ-ehˇ naˇ haˬ tehꞈ-a.  
5Ehˇ kʼawꞈ nawˇ-aˬ, aˬ jeˬ pyeuꞈ kʼawꞈ yawˬ ha-euˬ nui ma-ahˇ gʼaˬ leˇ-awˇ, shaˬ-eu 
zahˬ-eu jeˬ-ahˇ daˬ-eu laꞈ koeˇ Laˬ kʼaˬcehˇ-eu Guiˬ lahˬ dawˬ mehˬ mehˬ-ehˇ, 
Miˬyehˇ-euˬ zaˬ kʼaˆ tiˬ gʼaˬ loꞈ-ehˇ nawˬ-euˬ gaˇ-ahˇ yaw muiˬ paˬ-ehˇ mˇ-awˬ.  
6Ngaˇ-aˬ, ngaˬ-euˬ gʼawˇ mawˇ ya lawˇ nehˬ-eu aˇ yamˬ keuˆ le-euˬ meh. Miˇ tsaˬ 
kʼoeˇ taˆ yaw dehꞈ dehꞈ-eu jeˬ-ahˇ byehˇ yaꞈ-awˇ ya gʼoꞈ leˇ-eu aˇ yamˬ nymˬ-mˇ 
keuˆ le taˬ-euˬ meh.  
7Cehˆ ceh ceh-eu heu laꞈ kʼoeˇ, ngaˇ kʼaˇ gʼeh nya-eu loꞈ-ehˇ cehˆ-euˬ ma. Aˇ saˬ saˬ 
ngeh keuˆ ni cehˆ-awˇ, jah-eu jeˬ-ahˇ ziꞈ dah ni tuˆ tehˬ luꞈ-eu ma.  
8Cehˆ ceh ceh gaˇ gʼaˬ leˇ-euˬ deuˬ-ahˇ biꞈ-eu laꞈ sawˬ, ngaˬ-euˬ gʼaˇ duˬ lehˬ hmˬ 
taˬ-euˬ meh. Laꞈ sawˬ kʼoeˇ-aˬ, Miˬyehˇ-ahˇ tsaˬ leˇ tsahˇ leˇ-euˬ laꞈ sawˬ pyeuꞈ-eu 
meh. Aˇ nah kʼoeˇ nah keuˆ le ngeh, tsaˬ-eu dawˇ-eu Yaˇ kʼaˬ daˇ-eu gʼaˬ pyeuꞈ-eu 
Sahˬpaˬ Yeˬsuˇ ngaˬ-ahˇ laꞈ sawˬ kʼoeˇ biꞈ nehˬ laꞈ tehꞈa. Ngaˬ-ahˇ tehꞈ-ehˇ maˬ 
ngeuˇ ni, aˬ yawꞈ gʼoꞈ doˆ le gaˇ gʼoeˇ-eu gaˬ-eu laꞈ kʼoeˇ kʼaˇ loꞈ luꞈ-eu tsawˇ haˬ 
dawˬ tawˆ luꞈ-ahˇ biꞈ tehꞈ-a.  

Tiˇmoˇseˬ-ahˇ tsaꞈ nehˬ-euˬ dawˬ 

9Ngaˇ jawˇ gaˇ yaw kawˇ-ehˇ laˇ keuˆ nya ni leh jeh-awˬ.  
10Deˬmaˆ-aˬ, heu ziˇ-ahˇ taꞈ-eu miˇ tsaˬ heu-ahˇ gaˬ-eu miˇ neh, ngaˬ-ahˇ byehˇ 
dzeh yaꞈ-awˇ Teˇsaˬloˇni meuˬ-ahˇ iˇ-euˬ meh. Gaˬleˬgeˬ gʼaˬ-aˬ, Gaˬlaˬtiˆ miˇ kʼahˬ-
ahˇ iˇ-awˇ, Tiˇtuˆ gʼaˬ-aˬ, Daˬlaˬmaˬdiˇ miˇ kʼahˬ-ahˇ iˇ-euˬ meh.  
11Luˇkaꞈ tiˬ gʼaˬ tehꞈ-ehˇ ngaˬ nehˬ-ehˇ jawˇ yaꞈ-euˬ meh. Nawˇ laˇ ngeh Maˬkuˆ-ahˇ 
sheuˬ laꞈ-awˬ. Aˬ jeˬ miˇ neh ehˇ naˇ, ngaˇ gaˇ mˇ gaˇ aˬ yawꞈ caw ba nya-eu meh.  
12Duˇjiˇ-ahˇ Eˇpeˇsu meuˬ-ahˇ kʼehˇ gʼeh-euˬ ma.  
13Nawˇ laˇ ngeh, Daˬloˇ meuˬ-ahˇ Gaˬpuˆ jawˇ gaˇ bi jaˆ-euˬ ngaˬ-euˬ pehˇ kʼahˬ 
kʼoeˇ kahˇ tiˬ poˆ yuˇ laꞈ-awˬ. Sahˬ boꞈ paˇ yoˆ kʼoeˇ deuˬ kʼawꞈ yuˇ laꞈ-awˬ. Shaˬ kʼoˆ 
sahˬ boꞈ paˇ yoˆ kʼoeˇ deuˬ maˬ ngehˇ ni yuˇ laꞈ-awˬ.  
14Ba jiˬ geuꞈ-eu Aˬleˬsaˬduˇ kʼoeˇ gʼaˬ ngaˬ-ahˇ yaw kʼaˆ-ehˇ jahˇ doeˇ nehˬ laꞈ-euˬ 
meh. Aˬ yawꞈ neh kʼaˇ jahˇ nehˬ laꞈ-euˬ loꞈ-ehˇ, Sahˬpaˬ Yeˬsuˇ aˬ yawꞈ-ahˇ jahˇ kʼoꞈ 
nehˬ tehꞈ-a.  

15Aˬ yawꞈ-ahˇ yaw kʼaˆ-ehˇ yahˇ-awˬ. Aˬ jeˬ miˇ neh ehˇ naˇ, aˬ dui Miˬyehˇ dawˬ 
kawˬ mehˬ gaˇ aˬ yawꞈ muiˇ-eu meh.  
16Yaˇ kʼaˬ daˇ duˬ-ahˇ ngaˬ-euˬ gaˇ kawˆ yaw beh poˆ ngaˇ ciˬ daˬ leˇ ngeh, yawˬ gʼaˬ 
na luꞈ ngaˬ-ahˇ byehˇ dzeh nehˬ laꞈ-euˬ meh. Aˬ yawꞈ maꞈ-ahˇ Miˬyehˇ iˬ baˇ pyehˬ 
luꞈ-uˇ.  
17Ehˇ kʼawꞈ, Sahˬpaˬ Yeˬsuˇ ngaˬ nehˬ-ehˇ jawˇ-awˇ, ngaˬ-ahˇ gʼaˬ biꞈ nehˬ laꞈ-euˬ 
meh. Kʼoeˇ miˇ neh, Yuˇdaˆ tsawˇ haˬ maˬ ngeuˇ-eu deuˬ-ahˇ Miˬyehˇ dawˬ kawˬ nui 
kʼahˇ tiˬ shiˇ ya mehˬ yaꞈ-euˬ ma. Kʼoeˇ uˬ taꞈ, ngaˬ-ahˇ sehꞈ-eu gʼaˇ duˬ yaˇ kʼaˬ maˬ 
daˇ nehˬ laꞈ ni nya dzeuˇ-iˇ-euˬ ma.  
18Yaw haiˬ jeˬ dawˬ tawˆ luꞈ laꞈ kʼoeˇ Sahˬpaˬ Yeˬsuˇ ngaˬ-ahˇ ka kʼoꞈ nehˬ laꞈ-awˇ, 
aˬ yawꞈ-euˬ mˬ taˆ Miˇkʼahˬ-ahˇ sheuˬ kʼoꞈ daˆ leꞈ tehꞈ-a. Mˬ maˬ maˬ byaˆ zaˇ ziˇ aˬ 
yawꞈ yaw shehꞈ kʼahˬ sehˇ huiˬ luꞈ-uˇ. Aˬ miˬ.  

Aˇ saˬ saˬ-eu dawˬ 

19Biˇgiˇla hawˇ-eu Aˬguˇla-ahˇ maˬ ehˇ, Awˬneˬsiˬpawˬ-euˬ nymˇ jiˇ-ahˇ maˬ ehˇ, 
ngaˇ dawˬ cawˬ puˬ ahˇ leꞈ-eu ma.  
20EˇLaˬduˇ-aˬ, Gawˇliˬtu meuˬ-ahˇ jawˇ yaꞈ-euˬ meh. Tawˇpiˇmuˆ gʼaˬ-aˬ, jawˇ saˇ 
maˬ doˆ-eu miˇ neh Meˬleˬduˇ meuˬ-ahˇ bi jawˇ yaꞈ-euˬ ma.  
21Tsahˬ gaˆ maˬ ahˇ le mi naˆ-ehˇ laˇ keuˆ nya ni leh jeh-awˬ. Uˇbuˇluˇ, Puˇbeˬ, 
Liˇnmˇ, Gaˬlawˇdiˇ aˬ ha maꞈ nawˬ-ahˇ dawˬ cawˬ puˬ ahˇ leꞈ-euˬ meh. Aˬ yuiꞈ aˬ 
nyiˇ Ka li zaˬ dawˬ tawˆ luꞈ kʼawꞈ, dawˬ cawˬ puˬ ahˇ leꞈ-euˬ meh.  
22Nawˬ-euˬ nui ma laꞈ kʼoeˇ Sahˬpaˬ Yeˬsuˇ jawˇ luꞈ-uˇ. Miˬyehˇ-euˬ guiˬ lahˬ yaw 
dzahˇ naw maꞈ dawˬ tawˆ luꞈ kʼoeˇ taˆ jaˆ luꞈ-uˇ.  

  



2341 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

Tiˇtuˆ 

Tiˇtuˆ 1 

1Miˬyehˇ-euˬ zaˬ kʼaˆ hawˇ-eu Yeˬsuˇ Ka li-euˬ gʼaˬ kʼehˇ yeuꞈ-eu ngaˇ Pawˇluˆ heu 
loꞈ-ehˇ sahˬ boꞈ boꞈ ahˇ leꞈ-eu ma. Miˬyehˇ neh tseˇ doˆ-euˬ tsawˇ haˬ deuˬ-euˬ jah-
eu jeˬ-ahˇ caw dehˬ caw toˆ nehˬ-awˇ, aˬ dui-euˬ uˬ duˬ tahˬ-eu zahˇ sahˇ kʼoꞈ heu 
neh mehˬ taˬ tsoˆ taˬ-euˬ yaw tsaˬ yaw dawˇ jeˬ-ahˇ siˬ nya laˇ ni sheuˬ gʼeh nehˬ-
eu gʼaˇ duˬ, ngaˬ-ahˇ tseˇ doˆ-awˇ kʼehˇ gʼeh leꞈ-euˬ meh.  
2Kʼoeˇ-aˬ, mˬ maˬ maˬ byaˆ zaˇ ziˇ dehꞈ-eu jeˬ-ahˇ noeˬ tmˬ-eu jeˬ kʼoeˇ taˆ dawˬ 
pehˬ taˬ taˬ-euˬ meh. Jaˬ myawꞈ maˬ myawꞈ-eu Miˬyehˇ-aˬ, aˇ yamˬ-ahˇ maˬ beh mi 
naˆ-ehˇ, dehꞈ-eu jeˬ kʼoeˇ aˬ dui-ahˇ biꞈ ma lehˇ saˇ jaˇ dzaˬ taˬ-euˬ meh.  
3Kʼoeˇ naˇ, aˇ yamˬ aˇ law tsaˬ laˇ ngeh, aˬ yawꞈ-euˬ guiˬ lahˬ dawˬ laꞈ kʼoeˇ dehꞈ-eu 
jeˬ kʼoeˇ pah mehˬ nehˬ laꞈ-euˬ meh. Gaˇ kawˆ kʼoeˇ ja mehˬ-eu gʼaˇ duˬ ngaˬ-ahˇ a 
nehˬ laꞈ taˬ-euˬ loꞈ-ehˇ, aˬ dui-euˬ Ka kʼoꞈ-eu gʼaˬ pyeuꞈ-eu Miˬyehˇ neh dawˬ kʼaˇ 
biꞈ laꞈ-euˬ loꞈ-ehˇ ngaˇ mehˬ luꞈ-eu meh.  
4Jah-eu jeˬ laꞈ kʼoeˇ ngaˬ nehˬ-ehˇ tiˬ gaˇ taꞈ-eu ngaˬ li-ahˇ duˇ-eu Tiˇtuˆ jawˇ gaˇ 
sahˬ boꞈ boꞈ ahˇ laꞈ-eu ma. Aˬ da Miˬyehˇ hawˇ-eu aˬ dui-euˬ Ka kʼoꞈ-eu gʼaˬ pyeuꞈ-
eu Yeˬsuˇ Ka li-euˬ guiˬ lahˬ yaw dzahˇ hawˇ-eu nui saˇ oꞈ-eu jeˬ, nawˬ-euˬ kʼoeˇ taˆ 
jaˆ luꞈ-uˇ.  

Gaˬlaˬdeˬ iˇ jaw lahˇ-ahˇ Tiˇtuˆ gaˇ mˇ-euˬ 

5Maˬ mˇ luiˆ dah-euˬ gaˇ deuˬ mˇ luiˆ-eu gʼaˇ duˬ maˬ ehˇ, iˇ jaw lahˇ laꞈ kʼoeˇ jaˆ-eu 
meuˬ yawˬ meuˬ na luꞈ laꞈ kʼoeˇ Ka li zaˬ aˇ muˇ-ahˇ sheuˬ gʼeh nehˬ-eu aˬ yuiꞈ aˬ 
tsu deuˬ tseˇ doˆ nehˬ-eu gʼaˇ duˬ maˬ ehˇ, Gaˬlaˬdeˬ iˇ jaw lahˇ laꞈ kʼoeˇ nawˬ-ahˇ 
ngaˇ bi jawˇ yaꞈ-euˬ ma.  
6Ka li zaˬ aˇ muˇ-ahˇ sheuˬ gʼeh-eu tsawˇ haˬ-aˬ, iˬ baˇ taˬ kʼaˇ maˬ za-eu tsawˇ haˬ 
ya bi pyeuꞈ meh. Miˬ zaˬ tiˬ gʼaˬ tehꞈ-ehˇ ya bi baw-awˇ, aˬ yawꞈ-euˬ zaˬ deuˬ kʼawꞈ 
Ka li-ahˇ jah-eu tsawˇ haˬ ya bi pyeuꞈ meh. Ehˇ dawˬ maˬ naˇ haˬ-eu aˬ dzawˬ aˇ 
gah gah-eu zaˬ deuˬ maˬ ya bi pyeuꞈ-a.  
7Ka li zaˬ aˇ muˇ-ahˇ sheuˬ gʼeh-eu tsawˇ haˬ deuˬ-aˬ, Miˬyehˇ-euˬ gaˇ-ahˇ haw-eu 
pyaˆ-eu tsawˇ haˬ pyeuꞈ-eu miˇ neh, iˬ baˇ taˬ kʼaˇ maˬ ya bi za-a. Yawˬ ha-euˬ nui 
noeˬ geuꞈ-eu, nui ma nymˇ-eu, aˬ gaꞈ dzaˇ uiˇ dawˇ yehꞈ-eu, aˬ cawˬ-ahˇ dawꞈ-eu 
ceh-eu, pyuˇ-ahˇ mehˇ juiˇ juiˇ-eu, heu loꞈ-ehˇ gʼeh-eu tsawˇ haˬ maˬ ya bi pyeuꞈ-a.  
8Daˬ yah-ahˇ yaw muiˬ-ehˇ ha-awˇ, muiˬ-eu jaˬ-eu jeˬ-ahˇ gaˬ-eu tsawˇ haˬ ya bi 
pyeuꞈ meh. Nui ma taˬ nya-eu, nui ma dawˇ-eu, muiˬ-eu shawˇ-eu, yawˬ ha-euˬ nui 
ma-ahˇ gʼaˬ leˇ-eu, heu loꞈ-ehˇ gʼeh-eu tsawˇ haˬ ya bi pyeuꞈ meh.  
9Jah-eu jeˬ-ahˇ tsaˬ-eu jah coeˇ paˬ-ehˇ gʼeh-eu Miˬyehˇ dawˬ kawˬ-ahˇ ziꞈ dah ni ya 
tuˆ tehˬ taˬ-eu meh. Kʼoeˇ loꞈ-ehˇ tuˆ tehˬ taˬ-eu laꞈ kʼoeˇ, maˇ maˇ ni tsaˬ-eu jeˬ 
mehˬ-awˇ aˬ cawˬ-ahˇ gʼaˬ biꞈ nehˬ nya-eu uˬ taꞈ, maˬ naˇ haˬ geuꞈ-eu tsawˇ haˬ 
deuˬ-ahˇ aˬ yawꞈ maꞈ-euˬ yaw lehˬ mawˇ leˇ ni toeˬ mehˬ nya-eu tsawˇ haˬ ya bi 
pyeuꞈ meh.  

10Aˬ jeˬ miˇ neh ehˇ naˇ, ehˇ dawˬ maˬ naˇ haˬ-eu uˬ taꞈ, gaˇ dahˇ maˬ tsoeˬ-eu jeˬ ja-
eu laꞈ kʼoeˇ aˬ cawˬ-ahˇ mehˇ shuiˇ shuiˇ-awˇ tsahˇ pyawˇ-eu tsawˇ haˬ gʼawˬ mya 
ni jawˇ-eu meh. Kʼoeˇ loꞈ-ehˇ gʼeh-eu tsawˇ haˬ deuˬ-aˬ, kʼaˆ kʼaˆ ni Yuˇdaˆ tsawˇ 
haˬ-euˬ zahˇ sahˇ kʼoꞈ tawˬ-awˇ Ka li zaˬ pyeuꞈ laˇ-euˬ kʼoeˇ deuˬ meh.  
11Aˬ yawꞈ maˬ-ahˇ kʼoeˇ loꞈ-ehˇ maˬ bi ja ni ya laˆ tsoeˬ meh. Aˬ jeˬ miˇ neh ehˇ naˇ, 
aˬ yawꞈ maꞈ shaꞈ dawˇ-eu maˬ baw ni pyuˇ poˆ-awˇ, maˬ mehˬ kʼmˬ-eu jeˬ mehˬ-eu 
laꞈ kʼoeˇ nymˇ jiˇ jiˇ lah ni laˆ cawˆ-eu meh.  
12“Gaˬlaˬdeˬ iˇ jaw lahˇ-ahˇ jawˇ-eu tsawˇ haˬ deuˬ-aˬ, jaˬ myawꞈ myawꞈ-eu, jeˬ zaˬ 
yaw haiˬ loꞈ-ehˇ dehꞈ-eu, yaw doeˇ doeˇ-awˇ dzaˬ yehꞈ dawˇ yehꞈ dzaˬ boˆ dawˇ boˆ 
boˆ-eu, heu loꞈ-ehˇ gʼeh-eu tsawˇ haˬ tehꞈ meh” lehˇ, Miˬyehˇ gʼaˇ duˬ ngehˬ dah-eu 
aˬ yawꞈ maꞈ-euˬ tsawˇ haˬ tiˬ gʼaˬ neh ehˇ taˬ-euˬ dawˬ jaˆ-eu meh.  
13Kʼoeˇ loꞈ-ehˇ ehˇ taˬ-euˬ kʼoeˇ tsaˬ-eu meh. Kʼoeˇ miˇ neh, aˬ yawꞈ maꞈ jah-eu ziꞈ 
laˇ nya ni yaw kʼaˆ kʼaˆ-ehˇ dehˬ-awˇ mehˬ nehˬ-awˬ.  
14Yuˇdaˆ tsawˇ haˬ-euˬ aˬ poeˬ dawˬ oeˇ deuˬ hawˇ-eu, yaw tsaˬ yaw dawˇ jeˬ-ahˇ 
byehˇ dzeh-euˬ tsawˇ haˬ deuˬ-euˬ zahˇ dawˬ kʼoꞈ dawˬ deuˬ-ahˇ aˬ yawꞈ maꞈ byehˇ 
dzeh nya ni, kʼoeˇ loꞈ-ehˇ mehˬ nehˬ-awˬ.  
15Shawˇ jehˆ ni gʼeh-eu tsawˇ haˬ deuˬ gʼaˇ duˬ, yawˬ jeˬ na luꞈ yaw shawˇ meh. Ehˇ 
kʼawꞈ, maˬ jah-eu jawꞈ-eu tsawˇ haˬ deuˬ gʼaˇ duˬ-aˬ, yaw shawˇ tiˬ jeˬ-iˬ maˬ jaˆ-a. 
Aˬ jeˬ miˇ neh ehˇ naˇ, aˬ yawꞈ maꞈ-euˬ nui ma maˬ ehˇ, noeˬ siˬ nya-eu jeˬ maˬ ehˇ, 
dawˬ tawˆ luꞈ yaw jawꞈ meh.  
16Aˬ yawꞈ maꞈ Miˬyehˇ-ahˇ siˬ nya ma lehˇ ehˇ-eu kʼawꞈ, aˬ yawꞈ maꞈ mˇ-eu shaˇ-eu 
kʼoeˇ loꞈ-ehˇ maˬ ngeuˇ-a. Aˬ yawꞈ maꞈ-aˬ, bye dui dui laˇ paˬ-ehˇ gʼeh-eu, ehˇ dawˬ 
maˬ naˇ haˬ-eu tsawˇ haˬ deuˬ pyeuꞈ-awˇ, yaw muiˬ jeˬ mˇ-eu tiˬ pawꞈ-iˬ maˬ geuˇ-
a.  

Tiˇtuˆ 2 

Tsaˬ-eu muiˬ-eu jah-eu jeˬ 

1Ehˇ kʼawꞈ, nawˇ-aˬ, tsaˬ-eu muiˬ-eu jah-eu jeˬ-ahˇ tsaˬ leˇ-eu jeˬ ya mehˬ ya tsoˆ 
meh.  
2Tsawˇ mawˬ tsawˇ kʼaˆ deuˬ-ahˇ, nui ma taˬ nya ni maˬ ehˇ, aˬ cawˬ yaw zeu baw 
paˬ-ehˇ dehꞈ nya ni maˬ ehˇ, yawˬ ha-euˬ nui ma-ahˇ gʼaˬ leˇ ni maˬ ehˇ, tsaˬ-eu 
muiˬ-eu jah-eu jeˬ ahˇ laˇ ni maˬ ehˇ, gʼoeˇ-eu gaˬ-eu jeˬ ahˇ laˇ ni maˬ ehˇ, daˬ coeˇ 
oˇ coeˇ-eu nui ma ahˇ laˇ ni maˬ ehˇ, mehˬ nehˬ-awˬ.  
3Kʼoeˇ loꞈ-ehˇ duˇ ni, tsawˇ kʼaˆ kʼaˆ laˇ-euˬ zaˬ miˬ zaˬ deuˬ-ahˇ kʼawꞈ, muiˬ-eu 
shawˇ-eu zaˬ miˬ zaˬ deuˬ loꞈ-ehˇ dehꞈ nya jawˇ nya ni mehˬ nehˬ-awˬ. A cawˬ gaˇ 
kawˆ ja bu ja doeˇ-eu tsawˇ haˬ hawˇ-eu aˬ gaꞈ dzaˇ uiˇ-euˬ zaˬ kʼaˆ maˬ ya bi pyeuꞈ 
ni, yaw muiˬ jeˬ mehˬ-eu tsoˆ-eu tsawˇ haˬ ya bi pyeuꞈ meh.  
4Aˬ yawꞈ maꞈ-aˬ, aˇ kʼoꞈ maˬ kʼawˆ laˇ-euˬ zaˬ miˬ zaˬ deuˬ yawˬ ha-euˬ kʼaˬ dzeˇ zaˬ 
hawˇ-eu zaˬ deuˬ-ahˇ gaˬ nya laˇ ni mehˬ-eu tsoˆ-eu tsawˇ haˬ ya bi pyeuꞈ meh.  
5Aˇ kʼoꞈ maˬ kʼawˆ laˇ-euˬ zaˬ miˬ zaˬ kʼoeˇ deuˬ yawˬ ha-euˬ nui ma-ahˇ gʼaˬ leˇ-
awˇ, muiˬ-eu nymˇ sahˇ aˬ ma deuˬ pyeuꞈ laˇ-eu laꞈ kʼoeˇ kʼaˬ dzeˇ zaˬ-euˬ laꞈ oꞈ awꞈ 

nya laˇ-eu miˇ neh, Miˬyehˇ-euˬ guiˬ lah dawˬ-ahˇ aˬ cawˬ ja bu ja doeˇ kʼaˇ maˬ za-
ehˇ pyeuꞈ laˇ ni aˬ yawꞈ maꞈ ya mehˬ ya tsoˆ-eu meh.  
6Kʼoeˇ loꞈ-ehˇ duˇ ni, aˇ kʼoꞈ maˬ kʼawˆ laˇ-euˬ aˬ da da kʼaˇ deuˬ-ahˇ kʼawꞈ, yawˬ ha-
euˬ nui ma-ahˇ gʼaˬ leˇ nya ni gʼaˬ biꞈ nehˬ-awˬ. 
7Yawˬ jeˬ na luꞈ laꞈ kʼoeˇ, nawˬ-ahˇ aˬ cawˬ yaw muiˬ jeˬ dzaw geuꞈ paˬ-ehˇ dehꞈ 
mehˬ jawˇ mehˬ nehˬ-awˬ. Nawˇ mehˬ nehˬ tsoˆ nehˬ ngeh, nui ma keuˆ-eu laꞈ kʼoeˇ 
dawˇ coe ni mehˬ nehˬ-awˬ.  
8Nawˬ-ahˇ muiˇ-eu tsawˇ haˬ deuˬ aˬ dui-ahˇ ja bu ja doeˇ kʼaˇ maˬ za ni bi shaꞈ 
dawˇ-iˇ pa-ehˇ, yaw lehˬ maˬ poˆ doˆ nya-eu tsaˬ-eu muiˬ-eu dawˬ deuˬ zmˬ-awˇ 
mehˬ-awˬ tsoˆ-awˬ.  
9Zaˬ kʼaˆ deuˬ yawˬ ha-euˬ baw leˬ ehˇ dawˬ naˇ haˬ-awˇ, yawˬ jeˬ na luꞈ laꞈ kʼoeˇ 
baw leˬ deuˬ nui kʼahˇ shiˇ ni ya dehꞈ-awˇ, dawˬ poˆ maˬ ya poˆ-a lehˇ mehˬ nehˬ-
awˬ.  
10Kʼoeˇ uˬ taꞈ, baw leˬ deuˬ-euˬ myawˬ maˬ ya kʼoeˬ-eu uꞈ taꞈ, aˬ myah luꞈ muiˬ-awˇ 
saˇ jaˇ ziꞈ-eu gaˆ kawˆ ya dehꞈ mehˬ nehˬ meh lehˇ mehˬ nehˬ-awˬ. Aˬ yawꞈ maꞈ kʼaˇ 
mˇ kʼaˇ shaˇ-eu jeˬ laꞈ kʼoeˇ , aˬ dui-euˬ Ka kʼoꞈ-eu gʼaˬ pyeuꞈ-eu Miˬyehˇ-euˬ gaˇ 
kawˆ mehˬ-eu tsoˆ-eu heu aˇ naˆ ni muiˬ-eu jeˬ pyeuꞈ-eu gaˇ kawˆ aˬ cawˬ mawˇ 
nya ni, kʼoeˇ loꞈ-ehˇ mehˬ nehˬ tsoˆ nehˬ-awˬ.  
11Aˬ jeˬ miˇ neh ehˇ naˇ, tsawˇ haˬ zaˬ dawˬ tawˆ luꞈ-ahˇ ka kʼoꞈ-eu gʼaˇ duˬ, Miˬyehˇ 
aˬ yawꞈ-euˬ guiˬ lahˬ yaw dzahˇ pah mehˬ laꞈ-euˬ meh.  
12Guiˬ lahˬ yaw dzahˇ kʼoeˇ aˬ dui-ahˇ heu loꞈ-ehˇ mehˬ nehˬ tsoˆ nehˬ laꞈ-euˬ meh. 
Miˬyehˇ-ahˇ yaw zeu maˬ baw-eu yaw dehꞈ dehꞈ-eu jeˬ hawˇ-eu shiˬ shaˬ jiˇ-euˬ 
nui noeˬ nui loˆ-ahˇ byehˇ dzeh-eu gʼaˇ duˬ maˬ ehˇ, miˇ tsaˬ heu kʼoeˇ taˆ dehꞈ ngeh 
yawˬ ha-euˬ nui ma-ahˇ gʼaˬ leˇ-awˇ, nui ma yaw dawˇ dawˇ-ehˇ dehꞈ-eu laꞈ kʼoeˇ 
Miˬyehˇ-ahˇ yaw zeu baw-awˇ,  
13aˬ dui-euˬ huiˬ dui dui-eu Miˬyehˇ hawˇ-eu Ka kʼoꞈ-eu gʼaˬ pyeuꞈ-eu Yeˬsuˇ Ka li-
euˬ yaw shehꞈ kʼahˬ sehˇ doˆ le-eu Aˇ nah kʼoeˇ nah-ahˇ noeˬ tmˬ-awˇ dawˬ-eu gʼaˇ 
duˬ mehˬ nehˬ laꞈ-euˬ meh.  
14Maˬ muiˬ maˬ jaˬ-eu jeˬ dawˬ tawˆ luꞈ laꞈ kʼoeˇ aˬ dui-ahˇ aˬ yawꞈ ka kʼoꞈ-awˇ, aˬ 
yawꞈ-ahˇ tehꞈ-ehˇ taꞈ-eu muiˬ-eu shawˇ-eu tsawˇ haˬ hawˇ-eu, yaw muiˬ jeˬ mˇ 
mawꞈ-eu nui ma ahˇ-eu tsawˇ haˬ bi pyeuꞈ laˇ-eu gʼaˇ duˬ, aˬ yawꞈ-euˬ gʼawˇ mawˇ 
aˬ dui-ahˇ biꞈ nehˬ laꞈ-euˬ meh.  
15Gaˇ kawˆ heu deuˬ mehˬ nehˬ tsoˆ nehˬ-awˬ. Gʼaˬ biꞈ ngeh maˬ ehˇ, dehˬ dehˬ-ehˇ 
mehˬ paˇ tsoˆ paˇ ngeh maˬ ehˇ, baoˬ tiˬ byah ni zmˬ-awˬ. Aˬ cawˬ tiˬ gʼaˬ-iˬ nawˬ-
ahˇ ta bi taˬ nyiˇ.  

Tiˇtuˆ 3 

Ka li zaˬ deuˬ aˬ joˆ-ehˇ ya dehꞈ ya jawˇ-eu 

1Sahˬ paˬ sahˬ ma deuˬ hawˇ-eu uˆ lahˇ-eu deuˬ-euˬ laꞈ oˆ yaw muiˬ-ehˇ jawˇ-awˇ, 
aˬ yawꞈ maꞈ-euˬ ehˇ dawˬ naˇ haˬ-eu laꞈ kʼoeˇ, yaw muiˬ jeˬ dawˬ tawˆ luꞈ-ahˇ mˇ-

eu lehˇ lehˬ hmˬ taˬ-eu gʼaˇ duˬ nawˬ-euˬ tsawˇ haˬ deuˬ maˬ ya ngehˇ ni ja noeˬ 
nehˬ-awˬ.  
2Aˬ cawˬ-ahˇ ja bu ja doeˇ-eu jeˬ maˬ mˇ-ehˇ, tsaˬ leˇ dzoeˇ leˇ-eu laꞈ kʼoeˇ cawˬ 
cawˬ taꞈ-eu uˬ taꞈ, tsawˇ haˬ yawˬ gʼaˬ na luꞈ kʼoeˇ taˆ nui ma nahˬ yu ni taˬ-awˬ 
lehˇ aˬ yawꞈ maꞈ-ahˇ ehˇ nehˬ-awˬ.  
3Aˬ jeˬ miˇ neh ehˇ naˇ, aˬ dui kʼawꞈ dzeuˇ laˇ ngeh aˬ dzawˬ aˇ gah gah-awˇ, ehˇ 
dawˬ maˬ naˇ haˬ-euˬ uˬ taꞈ, yaw lehˬ yaw ca jeˬ-ahˇ mˇ-euˬ ma. Shiˬ shaˬ jiˇ-euˬ nui 
noeˬ nui loˆ hawˇ-eu byawˬ gʼa mo gʼa-eu gʼawˬ mya jeˬ-euˬ zaˬ kʼaˆ geuꞈ dzeuˇ yaꞈ-
euˬ ma. Aˬ cawˬ-ahˇ myaˆ naˆ-euˬ uˬ taꞈ, coeˬ-eu ciˆ-eu jeˬ mˇ dzeuˇ yaꞈ-euˬ tsawˇ 
haˬ deuˬ pyeuꞈ-eu ma. Aˬ cawˬ aˬ dui-ahˇ bye-awˇ, aˬ dui kʼawꞈ aˬ cawˬ-ahˇ bye-euˬ 
ma.  
4Ehˇ kʼawꞈ, aˬ dui-euˬ Ka kʼoꞈ-eu gʼaˬ pyeuꞈ-eu Miˬyehˇ-euˬ gʼawˬ shaˬ gaˬ-eu jeˬ 
hawˇ-eu gʼoeˇ-eu gaˬ-eu jeˬ aˬ dui-ahˇ pah mehˬ nehˬ laꞈ ngeh, aˬ yawꞈ aˬ dui-ahˇ 
ka kʼoꞈ nehˬ laꞈ-euˬ meh.  
5Aˬ dui-ahˇ ka kʼoꞈ nehˬ laꞈ-euˬ kʼoeˇ-aˬ, aˬ dui yaw muiˬ jeˬ mˇ-euˬ miˇ neh maˬ 
ngeuˇ-ehˇ, aˬ yawꞈ-euˬ gʼawˬ shaˬ gaˬ-eu jeˬ baˬ da neh Muiˬ-eu shawˇ-eu Yaw 
sahˇ-ahˇ gʼoe-awˇ ka kʼoꞈ nehˬ laꞈ-euˬ jeˬ pyeuꞈ-eu meh. Yaw sahˇ Miˬyehˇ aˬ dui-
ahˇ yaw shuiꞈ bi dehꞈ paˇ laꞈ-awˇ, aˬ dui-euˬ iˬ baˇ tsiˬ shawˇ nehˬ laꞈ-eu laꞈ kʼoeˇ, 
dehꞈ-eu yaw shuiꞈ biꞈ laꞈ-euˬ meh. 
6Miˬyehˇ-aˬ, aˬ dui-euˬ Ka kʼoꞈ-eu gʼaˬ pyeuꞈ-eu Yeˬsuˇ Ka li-ahˇ gʼoe-eu laꞈ kʼoeˇ, aˬ 
dui-euˬ kʼoeˇ taˆ Muiˬ-eu shawˇ-eu Yaw sahˇ Miˬyehˇ tiˬ byah tiˬ loꞈ shehˆ daˆ nehˬ 
laꞈ-euˬ meh.  
7Miˬyehˇ-euˬ guiˬ lahˬ yaw dzahˇ baˬ da neh, aˬ dui Miˬyehˇ-ahˇ tsaˬ leˇ tsahˇ leˇ-
awˇ, aˬ dui noeˬ tmˬ taˬ-euˬ mˬ maˬ maˬ byaˆ zaˇ ziˇ dehꞈ-eu jeˬ-ahˇ za nya ni, kʼoeˇ 
loꞈ-ehˇ shehˆ daˆ nehˬ laꞈ-euˬ jeˬ pyeuꞈ-eu meh.  
8Heu-aˬ, tsaˬ dui dui-eu dawˬ pyeuꞈ-eu meh. Miˬyehˇ-ahˇ jah-eu tsawˇ haˬ deuˬ, 
tsawˇ haˬ yawˬ gʼaˬ na luꞈ gʼaˇ duˬ muiˬ-awˇ, gaˇ dahˇ tsoeˬ-eu jeˬ pyeuꞈ-eu aˬ cawˬ 
gʼaˇ duˬ yaw muiˬ jeˬ mˇ nehˬ-eu jeˬ-ahˇ shaˇ noeˬ-awˇ leh jeh laˇ ni, gaˇ kawˆ heu 
deuˬ-ahˇ nawˇ yaw kʼaˆ kʼaˆ-ehˇ bi mehˬ mawꞈ-eu ma.  
9Ehˇ kʼawꞈ, gaˇ dahˇ maˬ tsoeˬ-eu jeˬ-ahˇ tsawˇ pyehˇ pyehˇ-eu, tsuiꞈ gui gui-ehˇ 
pyehˇ-eu, ceh dzaˬ-eu, Zahˇdawˬ kʼoꞈ dawˬ gaˇ kawˆ ja dzaˬ-eu, heu deuˬ-ahˇ yahˇ-
awˬ. Heu-aˬ, gaˇ dahˇ maˬ tsoeˬ-eu uˬ taꞈ, guiˬ lahˬ maˬ baw-a.  
10Aˇ muˇ biˇ paˆ-eu lehˇ leh jeh-eu tsawˇ haˬ-ahˇ, kʼaˇ teˬ-eu nyiˬ poˆ keuˆ ni mehˬ 
nehˬ-awˇ, maˬ naˇ haˬ geuꞈ naˇ, byehˇ tsehˆ tsehˆ-awˬ.  
11Kʼoeˇ Loꞈ-ehˇ gʼeh-eu tsawˇ haˬ-aˬ, bahˬ dui dui meh lehˇ nawˇ siˬ nya meh. Aˬ 
yawꞈ-euˬ iˬ baˇ-aˬ, aˬ yawꞈ lehˬ-eu gaˇ kawˆ saˇ kiˇmeh.  

Aˇ saˬ saˬ-eu mehˬ-eu tsoˆ-eu dawˬ 

12Aˬdeˬmaˇ hawˇ-eu Diˇjiˇ aˬ nyaꞈ tiˬ gʼaˬ-ahˇ ngaˇ kʼehˇ gʼeh leꞈ naˇ, Niˇgawˇbaˬliˇ 
meuˬ-ahˇ leh jeh-awˇ laˇ keuˆ-awˬ. Aˬ jeˬ miˇ neh ehˇ naˇ, tsahˬ gaˆ yamˬ-ahˇ ngaˇ 
kʼoeˇ gaˇ jawˇ-eu gʼaˇ duˬ noeˬ tsehˆ taˬ-euˬ ma.  

13Zahˇ dawˬ kʼoꞈ dawˬ siˬ nya dui dui-eu Seˬnaˇ hawˇ-eu Aˬpawˇluˆ aˬ nyaꞈ gaˇ ma 
doˆ-iˇ nya ni kʼaˇ gʼeh nya-eu loꞈ-ehˇ caw ba nehˬ-awˇ, aˬ yawꞈ nyaꞈ kʼaˇ loˬ-eu jeˬ 
tiˬ poˆ haw nehˬ-awˬ.  
14Maˇ maˇ ni loˬ gaˇ caw ba nehˬ nya-eu gʼaˇ duˬ, aˬ dui-euˬ tsawˇ haˬ deuˬyaw 
muiˬ jeˬ-ahˇ mˇ nya laˇ ni bi leh jeh-eu loˬ meh. Gaˇ dahˇ maˬ tsoeˬ ni maˬ ya bi 
dehꞈ-a.  
15Ngaˬ nehˬ-ehˇ jawˇ-eu tsawˇ haˬ dawˬ tawˆ luꞈ nawˬ-ahˇ dawˬ cawˬ puˬ ahˇ leꞈ-
euˬ meh. Nga maꞈ dawˬ cawˬ puˬ ahˇ leꞈ-euˬ meh lehˇ, Ka li-ahˇ jah-eu cawˬ deuˬ-
ahˇ tiˬ poˆ tsaꞈ gaˬ nehˬ-awˬ. Miˬyehˇ-euˬ guiˬ lahˬ yaw dzahˇ naw maꞈ dawˬ tawˆ 
luꞈ kʼoeˇ taˆ jaˆ luꞈ-uˇ.  

Piˇleˇmoˬ 

Piˇleˇmoˬ 1 

1Yeˬsuˇ Ka li gʼaˇ duˬ tawˬ-ahˇ uˇ luꞈ-eu ngaˇ Pawˇluˆ hawˇ-eu, aˬ nyiˇ Tiˆmoˇseˬ nga 
nyaꞈ, Tiˬ kawˆ loꞈ-ehˇ gaˇ mˇ cawˬ pyeuꞈ-eu Piˇleˇmoˬ jawˇ gaˇ maˬ ehˇ, 
2nawˬ-euˬ nymˇ-ahˇ tahˬ dzoeˇ-awˇ uˬ duˬ tahˬ luꞈ-eu Ka li zaˬ aˇ muˇ-ahˇ maˬ ehˇ, 
nga nyaꞈ-euˬ dmˇ ma loꞈ-ehˇ gʼeh-eu Aˬbiˇ-ahˇ maˬ ehˇ, yehˇ tiˬ gʼaˬ loꞈ-ehˇ Ka li gʼaˇ 
duˬ gaˇ mˇ-eu nga nyaꞈ-euˬ cawˬ Aˬgiˇpuˆ jawˇ gaˇ maˬ ehˇ, sahˬ boꞈ heu taꞈ boꞈ ahˇ 
laꞈ-eu ma.  
3Aˬ dui-euˬ Aˬda Miˬyehˇ hawˇ-eu Sahˬpaˬ Yeˬsuˇ Ka li-euˬ guiˬ lahˬ yaw dzahˇ 
hawˇ-eu nui saˇ oꞈ-eu jeˬ, naw maꞈ kʼoeˇ taˆ jaˆ luꞈ-uˇ.  

Piˇleˇmoˬ-euˬ gʼoeˇ-eu gaˬ-eu jeˬ hawˇ-eu jah-eu jeˬ 

4Aˬ nyiˇ Piˇleˇmoˬ-oˇ, ngaˇ guiˬ lahˬ kʼaˇ shaˇ ngeh nawˬ-ahˇ noeˬ keuˆ-awˇ ngaˬ-euˬ 
Miˬyehˇ-euˬ guiˬ lahˬ-ahˇ ja ceuˬ-eu ma.  
5Aˬ jeˬ miˇ neh ehˇ naˇ, Miˬyehˇ-euˬ tsawˇ haˬ dawˬ tawˆ luꞈ-ahˇ nawˇ gaˬ-eu gaˇ 
kawˆ hawˇ-eu, Sahˬpaˬ Yeˬsuˇ-ahˇ nawˇ jah-eu jeˬ-euˬ gaˇ kawˆ ngaˇ ya gaˬ-euˬ ma.  
6Nawˇ hawˇ-eu nga maꞈ yaw kaˬ jah-eu laꞈ kʼoeˇ cawˬ cawˬ taꞈ-eu heu-aˬ, Ka li laꞈ 
kʼoeˇ za-euˬ guiˬ lahˬ yawˬ jeˬ na luꞈ-ahˇ aˬ dui siˬ nya dzehˬ laˇ-eu gʼaˇ duˬ pyeuꞈ ni 
ngaˇ guiˬ lahˬ shaˇ-eu ma.  
7Gaˬ-eu aˬ nyiˇ Piˇleˇmoˬ-oˇ, nawˬ-euˬ gʼoeˇ-eu gaˬ-eu jeˬ baˬ da neh, ngaˇ laˬ kʼaˬ 
cehˇ dui dui-awˇ, nui ma laꞈkʼoeˇ gʼaˬ paˇ ahˇ dzehˬ laˇ-eu miˇ-a. Nawˇ baˬ da neh 
Miˬyehˇ-euˬ tsawˇ haˬ dawˬ tawˆ luꞈ laˬ kʼaˬ cehˇ-eu meh.  

Awˬneˬsiˬmuˇ-euˬ gʼaˇ duˬ shaˇ-eu dawˬ 

8Miˬyehˇ-euˬ tsawˇ haˬ deuˬ-ahˇ nawˇ kʼoeˇ loꞈ-ehˇ gaˬ-eu miˇ neh, Ka li laꞈ kʼoeˇ 
ngaˇ nawˬ-euˬ aˇ doˆ pyeuꞈ-eu loꞈ-ehˇ, mˇ paˬ-ehˇ gʼeh-eu jeˬ-ahˇ nawˇ mˇ-eu gʼaˇ 
duˬ, kʼaˬ duˬ ni dawˬ biꞈ nya-eu tsawˇ haˬ ma.  
9Ehˇ kʼawꞈ, ngaˇ nawˬ-ahˇ gaˬ-eu miˇ neh, dawˬ biꞈ-eu jeˬ-ehˇ maˬ ngeuˇ ni, nahˬ yu 
ni shaˇ ju-eu ma. Ngaˇ-aˬ, Yeˬsuˇ Ka li-euˬ dah zaˇ ngehˬ zaˬ tmˇ zaˬ geuꞈ luꞈ-eu 
Pawˇluˆ pyeuꞈ-eu uˬ taꞈ, aˬ yawꞈ-euˬ gʼaˇ duˬ nymˬ-mˇ tawˬ-ahˇ uˇ luꞈ-eu tsawˇ haˬ 
pyeuꞈ kʼawꞈ, nawˬ-ahˇ dawˬ maˬ biꞈ ni shaˇ ju-eu jeˬ pyeuꞈ-eu ma.  
10Kʼoeˇ miˇ neh, Ka li laꞈ kʼoeˇ ngaˬ-euˬ aˬ li pyeuꞈ-eu Awˬneˬsiˬmuˇ gʼaˇ duˬ nawˬ-
ahˇ heu loꞈ-ehˇ shaˇ-eu ma. Ngaˇ tawˬ-ahˇ uˇ luꞈ ngeh guiˬ lahˬ saꞈ laˇ paw aˬ yawꞈ-
euˬ aˬ da pyeuꞈ laˇ-euˬ ma lehˇ ehˇ nya ma.  
11Dzeuˇ laˇ ngeh, aˬ yawꞈ nawˬ-euˬ gʼaˇ duˬ gaˇ dahˇ maˬ tsoeˬ-a. Ehˇ kʼawꞈ nymˬ-
mˇ-aˬ, nawˬ-euˬ gʼaˇ duˬ maˬ ehˇ, ngaˬ-euˬ gʼaˇ duˬ maˬ ehˇ, gaˇ dahˇ tsoeˬ-eu tsawˇ 
haˬ tiˬ gʼaˬ pyeuꞈ laˇ-euˬ meh.  
12Nymˬ-mˇ ngaˇ aˬ yawꞈ-ahˇ nawˇ jawˇ gaˇ bi gʼoꞈ laˇ-eu ma. Aˬ yawꞈ-ahˇ ngaˇ gaˬ 
dui dui-eu ma.  

13Laˬ kʼaˬ cehˇ-eu Guiˬ lahˬ dawˬ gʼaˇ duˬ ngaˇ tawˬ-ahˇ uˇ luꞈ ngeh nawˬ-euˬ dah 
zaˇ ngaˬ-ahˇ bi caw ba-eu gʼaˇ duˬ, aˬ yawꞈ-ahˇ ngaˬ nehˬ-ehˇ bi jawˇ mawꞈ dui dui 
ya. 
14Ehˇ kʼawꞈ, ngaˬ-ahˇ caw ba nehˬ laꞈ lehˇ nawˬ-ahˇ ngaˇ maˬ kaˬ naˬ mawꞈ nya. 
Nawˇ nui ma keuˆ-awˇ caw ba nehˬ laꞈ-eu jeˬ-ahˇ tehꞈ-ehˇ ngaˇ geuꞈ mawꞈ-eu ma. 
Kʼoeˇ miˇ neh, nawˇ nui ma maˬ tsaˬ gaˇ ngaˇ tiˬ jeˬ-iˬ maˬ mˇ.  
15Awˬneˬsiˬmuˇ nawˬ nehˬ-ehˇ tiˬ kʼehˬ tiˬ yamˬ maˬ jawˇ ni cehˆ-euˬ miˇ neh, nawˬ 
nehˬ-ehˇ aˬ myah luꞈ paˇ bi jawˇ kʼoꞈ mawꞈ-eu maˬ siˬ.  
16Nymˬ-mˇ-aˬ, aˬ yawꞈ zaˬ kʼaˆ tiˬ gʼaˬ loˆ ni tehꞈ maˬ paˇ ngeuˇ meh. Ka li laꞈ kʼoeˇ 
aˬ yuiꞈ aꞈ nyiˇ tiˬ gʼaˬ loꞈ-ehˇ pyeuꞈ laˇ-euˬ meh. Aˬ yawꞈ-aˬ, ngaˬ-euˬ gʼaˇ duˬ gaˇ 
dahˇ tsoeˬ dui dui-eu meh. Ngaˬ-euˬ gʼaˇ duˬ gaˇ dahˇ tsoeˬ-eu naˆ maˬ tseˇ, nawˬ-
euˬ gʼaˇ duˬ zaˬ kʼaˆ tiˬ gʼaˬ loꞈ-ehˇ maˬ ehˇ, Sahˬpaˬ Yeˬsuˇ laꞈ kʼoeˇ aˬ yuiꞈ aꞈ nyiˇ tiˬ 
gʼaˬ loꞈ-ehˇ maˬ ehˇ, gaˇ dahˇ tsoeˬ dzehˬ tehꞈ-a.  
17Kʼoeˇ miˇ neh, nawˇ ngaˬ-ahˇ nawˬ-euˬ gaˇ mˇ cawˬ ma lehˇ sawˇ naˇ, ngaˬ-ahˇ ha 
geuꞈ-eu loꞈ-ehˇ aˬ yawꞈ-ahˇ ha geuꞈ-awˬ.  
18Aˬ yawꞈ nawˬ-ahˇ tiˬ jeˬ paˬ mˇ lehˬ-euˬ maˬ kaˬ, tiˬ jeˬ paˬ yuˇ naꞈ taˬ-euˬ maˬ 
kaˬ, dawˬ tawˆ luꞈ ngaˇ pi jiˇ ma.  
19Ngaˬ-euˬ aˬ laꞈ neh ngaˇ heu loꞈ-ehˇ boꞈ-eu ma. Ngaˇ Pawˇluˆ nawˬ-ahˇ tsoeˬ kʼoꞈ 
nehˬ ma. (Nawˬ-euˬ mawˇ do do lah-ehˇ ngaˬ-ahˇ dziˇ dzoˆ naꞈ luꞈ-eu gaˇ kawˆ ngaˇ 
maˬ paˇ ehˇ ma.) 
20Kʼoeˇ miˇ neh, ngaˬ-euˬ aˬ nyiˇ-oˇ, Sahˬpaˬ Yeˬsuˇ-euˬ myaˆ pyawˬ-ahˇ haw-awˇ, 
ngaˇ nui ma saˇ ni tiˬ poˆ mˇ nehˬ laꞈ sheˇ.  
21Ngaˇ sahˬ boꞈ heu taꞈ boꞈ-awˇ shaˇ-eu loꞈ-ehˇ nawˇ mˇ nehˬ laꞈ tehꞈ-a lehˇ jah-eu 
ma. Kʼoeˇ naˆ maˬ tseˇ kʼawꞈ mˇ nehˬ laꞈ tehꞈ-a lehˇ ngaˇ siˬ nya ma.  
22Kʼoeˇ uˬ taꞈ, ngaˇ jawˇ-eu gʼaˇ duˬ kuˆ lawˆ tiˬ lawˆ lehˬ hmˬ nehˬ laꞈ-awˬ. Aˬ jeˬ 
miˇ neh ehˇ naˇ, naw maꞈ-euˬ guiˬ lahˬ shaˇ dawˬ-ahˇ naˇ haˬ-eu laꞈ kʼoeˇ, Miˬyehˇ 
ngaˬ-ahˇ naw maꞈ jawˇ gaˇ bi gʼoꞈ laˇ tehꞈ-a lehˇ ngaˇ noeˬ tmˬ-eu ma.  

Aˇ saˬ saˬ-eu dawˬ 

23Yeˬsuˇ Ka li gʼaˇ duˬ ngaˬ nehˬ-ehˇ tawˬ-ahˇ uˇ luꞈ-eu Iˇbaˬpaˬlaˇ naw maꞈ-ahˇ 
dawˬ cawˬ puˬ ahˇ laꞈ-euˬ meh.  
24Kʼoeˇ loꞈ-ehˇ duˇ ni, ngaˬ-euˬ gaˇ mˇ cawˬ deuˬ pyeuꞈ-eu Maˬkuˆ, Aˬliˬdaˬguˇ, 
Deˬmaˆ, Luˇkaꞈ aˬ ha oeˬ gʼaˬ kʼawꞈ, naw maꞈ-ahˇ dawˬ cawˬ puˬ-ahˇ laꞈ-euˬ meh.  
25Sahˬpaˬ Yeˬsuˇ Ka li-euˬ guiˬ lahˬ yaw dzahˇ naw maꞈ yawˬ gʼaˬ na luꞈ kʼoeˇ taˆ jaˆ 
luꞈ-uˇ.  

HeˬByehˇ 

HeˬByehˇ 1 

Zaˬ maˇ-ahˇ gʼoe-awˇ Miˬyehˇ dawˬ ngehˬ-eu 

1Aˇ hu ba, Miˬyehˇ gʼaˇ duˬ ngehˬ dah-eu deuˬ-ahˇ gʼoe-eu laꞈ kʼoeˇ, aˬ dui-euˬ aˬ 
poeˬ aˬ bawˇ deuˬ-ahˇ Miˬyehˇ gʼawˬ mya poˆ, gʼawˬ mya jeˬ dawˬ ngehˬ cawˬ-euˬ 
meh.  
2Ehˇ kʼawꞈ, aˇ saˬ saˬ-eu aˇ yamˬ pyeuꞈ-eu heu ziˇ laꞈ kʼoeˇ, aˬ yawꞈ-euˬ Zaˬmaˇ-ahˇ 
gʼoe-awˇ aˬ dui-ahˇ dawˬ ngehˬ cawˬ-euˬ meh. Mˬ hawˇ-eu miˇ dawˬ tawˆ luꞈ-ahˇ 
Miˬyehˇ beh ngeh, Zaˬmaˇ-ahˇ gʼoe-awˇ beh-euˬ meh. Zaˬmaˇ-aˬ, aˇ saˬ saˬ ngeh kʼaˇ 
jawˇ kʼaˇ jaˆ-eu jeˬ dawˬ tawˆ luꞈ-ahˇ jeˬ biˇ za-euˬ gʼaˬ pyeuꞈ ni Miˬyehˇ neh tseˇ 
doˆ-euˬ meh.  
3Aˬ yawꞈ-euˬ laꞈ kʼoeˇ Miˬyehˇ-euˬ yaw shehꞈ kʼahˬ sehˇ bya doˆ luꞈ-awˇ, Miˬyehˇ-
ahˇ duˇ duˇ dehꞈ dehꞈ pyeuꞈ-eu meh. Baoˬ huiˬ dui dui-eu aˬ yawꞈ-euˬ dawˬ-ahˇ 
gʼoe-awˇ, mˬ hawˇ-eu miˇ dawˬ tawˆ luꞈ-ahˇ haw luꞈ pyaˆ luꞈ-eu meh. Tsawˇ haˬ 
zaˬ-ahˇ Miˬyehˇ iˬ baˇ pyehˬ nehˬ nya ni mˇ gʼaˬ shaˇ gʼaˬ-awˇ, Dawˬ tawˆ kʼoeˇ taˆ 
Baoˬ huiˬ-eu gʼaˬ pyeuꞈ-eu Miˬyehˇ-euˬ aˇ maˇ paw, mˬ kʼoeˇ taˆ aˬ yawꞈ nuiˇ luꞈ-eu 
meh.  

Miˬyehˇ-euˬ Zaˬmaˇ huiˬ dui mahˇ dui dui-eu 

4Miˬyehˇ neh Zaˬmaˇ-ahˇ biꞈ taˬ-euˬ tsawˇ myahˇ-aˬ, mˬ taˆ gʼaˬ kʼehˇ deuˬ-ahˇ biꞈ 
taˬ-euˬ tsawˇ myahˇ naˆ maˬ tseˇ huiˬ dzehˬ mahˇ dzehˬ-eu loꞈ-ehˇ, Zaˬmaˇ-aˬ, mˬ 
taˆ gʼaˬ kʼehˇ deuˬ naˆ maˬ tseˇ huiˬ-eu mahˇ-eu meh.  
5“Nawˇ ngaˬ-euˬ Zaˬmaˇ ma. Iˬ nah ngaˇ nawˬ Da ma” lehˇ, mˬ taˆ gʼaˬ kʼehˇ tiˬ gʼaˬ-
ahˇ-iˬ Miˬyehˇ maˬ ehˇ nehˬ haw-aˬ.  

“Ngaˇ aˬ yawꞈ-euˬ Aˬda pyeuꞈ-awˇ, aˬ yawꞈ ngaˬ-euˬ Zaˬmaˇ ma” lehˇ, mˬ taˆ gʼaˬ 
kʼehˇ tiˬ gʼaˬ na-euˬ gʼaˇ duˬ Miˬyehˇ neh ehˇ taˬ-euˬ maˬ jaˆ-a.  
6Ehˇ kʼawꞈ, aˬ yawꞈ-euˬ aˬ li aˬ yuiꞈ yuiꞈ saˬ gʼaˬ pyeuꞈ-eu Zaˬmaˇ-ahˇ miˇ tsaˬ kʼoeˇ 
taˆ bi oe-eu lehˇ gʼeh ngeh,  

“Miˬyehˇ-euˬ mˬ taˆ gʼaˬ kʼehˇ deuˬ, yawꞈ-ahˇ uˬ duˬ ya tahˬ jiˇ meh” lehˇ, Miˬyehˇ 
ehˇ-euˬ meh.  
7Ehˇ kʼawꞈ, mˬ taˆ gʼaˬ kʼehˇ deuˬ-ahˇ-aˬ,  

“Miˬyehˇ-euˬ mˬ taˆ gʼaˬ kʼehˇ deuˬ, jaˬ lehˇ loꞈ-ehˇ bi pyeuꞈ-iˇ-awˇ, aˬ yawꞈ-euˬ zaˬ 
kʼaˆ deuˬ-ahˇ-aˬ, miˬ dzaˬ miˬ lmˇ bi pyeuꞈ-iˇ meh” lehˇ, Miˬyehˇ neh ehˇ taˬ-euˬ jaˆ-
eu meh.  
8Ehˇ kʼawꞈ, Zaˬmaˇ-euˬ gaˇ kawˆ Miˬyehˇ neh heu loꞈ-ehˇ ehˇ taˬ-euˬ meh.  

“Miˬyehˇ-oˇ, nawˬ-euˬ miˇ kʼahˬ, mˬ maˬ maˬ byaˆ zaˇ ziˇ ziꞈ meh. Nawˬ-euˬ tsawˇ 
haˬ deuˬ kʼoeˇ taˆ nawˇ, yaw tsaˬ yaw dawˇ neh uˆ lahˇ meh.  
9Yaw tsaˬ yaw dawˇ-ahˇ nawˇ gaˬ-awˇ, yaw lehˬ jeˬ-ahˇ nawˇ bye-eu meh. Kʼoeˇ baˬ 
da neh nawˬ-euˬ miˬ yehˇ, Miˬ yehˇ neh nawˬ-ahˇ tseˇ doˆ-awˇ, nawˬ-euˬ cawˬ 

deuˬ-ahˇ biꞈ taˬ-euˬ, laˬ kʼaˬ cehˇ-eu jeˬ byah kʼaˇ-eu, ciˬ huiˬ nehˬ-eu jeˬ naˆ maˬ 
tseˇ, huiˬ dzehˬ-eu ciˬ huiˬ nehˬ-eu jeˬ, aˬ yawꞈ nawˬ-ahˇ biꞈ nehˬ-euˬ meh.” 
10Aˬ yawꞈ heu loꞈ-ehˇ paˇ ehˇ taˬ-euˬ meh. Aˇ dahˬ beh ngeh miˇ tsaˬ heu-ahˇ, 
Sahˬpaˬ Miˬyehˇ nawˇ beh-euˬ meh. Kʼoeˇ taˆ jaˆ-eu mˬ kʼoeˇ deuˬ-ahˇ, nawˬ-euˬ aˬ 
laꞈ neh beh-euˬ meh.  
11Kʼoeˇ deuˬ dawˬ tawˆ luꞈ byoˆ jiˇ kʼawꞈ, nawˇ tiˬ jawˇ-iˬ maˬ byoˆ-iˇ-a. Dm gʼaˬ dm 
lmˇ yaw cehˇ loꞈ-ehˇ, kʼoeˇ deuˬ dawˬ tawˆ cehˇ-iˇ tehꞈ-a.  
12Pehˇ kʼahˬ byaˆ dmˇ kʼoꞈ-eu loꞈ-ehˇ, kʼoeˇ deuˬ-ahˇ nawˇ byaˆ dmˇ kʼoꞈ-awˇ, mehˬ 
tsoeˬ dzeˇ paˇ paˇ-eu loꞈ-ehˇ, yaw shuiꞈ bi beˬ paˇ jiˇ tehꞈ-a. Ehˇ kʼawꞈ nawˇ maˬ poˆ 
maˬ paˇ-ehˇ, nawˬ-euˬ ziˇ maˬ jiˇ le nya-a.  
13‘Nawˇ aˬ kuiˇ bi cawˬ daˆ-eu lehˇ, nawˬ-euˬ aˬ kuiˇ pehˬ zaˬ uˬ moˆ, muiˇ-eu deuˬ 
ngaˇ sheuˬ taˬ ngeh keuˆ, ngaˬ-euˬ aˇ maˇ paw nuiˇ-awˬ’lehˇ, mˬ taˆ gʼaˬ kʼehˇ tiˬ 
gʼaˬ-ahˇ-iˬ, Miˬ yehˇ ehˇ nehˬ-euˬ maˬ jaˆ-a.” 
14Toˆ-ehˇ ngeuˇ naˇ, mˬ taˆ gʼaˬ kʼehˇ deuˬ aˬ jeˬ-a. Aˬ yawꞈ maꞈ-aˬ, ka kʼoꞈ-eu jeˬ za-
eu tsawˇ haˬ deuˬ-ahˇ bi caw ba-eu gʼaˇ duˬ Miˬyehˇ neh kʼehˇ gʼeh leꞈ-euˬ, aˬ yawꞈ-
euˬ gaˇ mˇ-eu yaw sahˇ deuˬ pyeuꞈ-eu meh.  

HeˬByehˇ 2 

Huiˬ dui dui-eu ka kʼoꞈ-eu jeˬ 

1Kʼoeˇ miˇ neh, aˬ dui-ahˇ yawˬ paw yawˬ maˬ bi tsahˇ jiˆ gʼeh-eu gʼaˇ duˬ, aˬ dui ya 
gaˬ taˬ-euˬ yaw tsaˬ yaw dawˇ jeˬ-ahˇ heu naˆ maˬ tseˇ ziꞈ dah ni ya tuˆ tehˬ taˬ 
meh.  
2Aˬ dui-euˬ aˬ poeˬ aˬ bawˇ deuˬ-ahˇ mˬ taˆ gʼaˬ kʼehˇ deuˬ neh biꞈ nehˬ-euˬ dawˬ 
deuˬ-aˬ, tsaˬ-eu dawˇ-eu dawˬ pyeuꞈ-awˇ, maˬ naˇ haˬ geuꞈ-eu tsawˇ haˬ deuˬ-aˬ, 
yawˬ ha-ahˇ geuˇ-eu loꞈ-ehˇ kʼehˬ nehˬ kʼaˆ nehˬ gaˇ ya daˬ-eu meh.  
3Toˆ-ehˇ ngeuˇ naˇ, heu naˆ naˆ-ehˇ huiˬ-eu ka kʼoꞈ-eu jeˬ heu-ahˇ aˬ dui myaˆ haw 
maˬ cawˬ naˇ, kʼehˬ-eu kʼaˆ-eu jeˬ-ahˇ aˬ joˆ-ehˇ dzeuˇ-iˇ nya nmˇ. Ka kʼoꞈ-eu gaˇ 
kawˆ heu, Sahˬpaˬ Yeˬsuˇ neh jeˬ huˬ ehˇ naˬ laꞈ-awˇ, kʼaˇ ya gaˬ-euˬ tsawˇ haˬ deuˬ 
tsaˬ meh lehˇ saˇ kiˇ kamˬ-eu meh. 
4Miˬyehˇ aˬ yawꞈ kʼawꞈ, aˬ yawꞈ nui ma kʼaˇ tsaˬ-eu loꞈ-ehˇ, zahˬ leˇ paˬ-ehˇ gʼeh-eu 
jeˬ hawˇ-eu kʼaˆ jeˬ-ehˇ gʼeh-eu gʼawˬ mya jeˬ mˇ-eu uˬ taꞈ, Yaw sahˇ Miˬyehˇ neh 
biꞈ-euˬ laꞈ sawˬ deuˬ-ahˇ bi za-eu laꞈ kʼoeˇ, aˬ yawꞈ maꞈ nehˬ-ehˇ saˇ kiˇ caw kamˬ 
luꞈ-eu meh.  

Aˬ dui ka kʼoꞈ-eu jeˬ za ni sheuˬ gʼeh-eu gʼaˬ 

5Miˬyehˇ-aˬ, nymˬ-mˇ aˬ dui ja luꞈ-eu, aˬ kaˇ keuˆ le-eu lehˇ gʼeh-eu miˇ tsaˬ tahˬ 
kʼawˇ yaw shuiꞈ kʼoeˇ-ahˇ, mˬ taˆ gʼaˬ kʼehˇ deuˬ neh bi uˆ lahˇ-eu lehˇ gʼeh-eu maˬ 
ngeuˇ-a.  
6Ehˇ kʼawꞈ, Jaˇliꞈ laꞈ kʼoeˇ heu loꞈ-ehˇ tiˬ tsahˇ ehˇ taˬ-euˬ meh.  

“Miˬyehˇ-oˇ tsawˇ haˬ zaˬ gʼaˇ duˬ, nawˇ shaˇ noeˬ shaˇ sawˇ nehˬ paˬ-ehˇ, tsawˇ haˬ 
zaˬ aˬ jeˬ-a. Yawꞈ maꞈ gʼaˇ duˬ kʼahˇ kʼoꞈ paˬ-ehˇ, tsawˇ haˬ zaˬ aˬ jeˬ-a.  

7Tiˬ kʼehˬ tiˬ yamˬ laꞈ kʼoeˇ nawˬ neh, mˬ taˆ gʼaˬ kʼehˇ deuˬ-euˬ laꞈ oˆ, aˬ yawꞈ-ahˇ 
yuˇ awˆ nehˬ-euˬ meh. Yaw shehꞈ kʼahˬ sehˇ huiˬ dui dui-eu, ciˬ huiˬ ciˬ mahˇ-eu 
shuiˇ uˬ kʼoˆ, aˬ yawꞈ-ahˇ nawˇ nyehꞈ kʼoˆ nehˬ-awˇ,  
8Kʼaˇ jawˇ kʼaˇ jaˆ-eu jeˬ kʼoeˇ taˆ, uˆ lahˇ-eu gʼaˬ bi geuꞈ-euˬ meh.” Miˬyehˇ neh 
tsawˇ haˬ zaˬ-ahˇ, “kʼaˇ jawˇ kʼaˇ jaˆ-eu jeˬ dawˬ tawˆ luꞈ kʼoeˇ taˆ uˆ lahˇ-eu gʼaˬ” bi 
geuꞈ-euˬ meh lehˇ ehˇ taˬ-euˬ meh. Heu-aˬ, kʼaˇ jawˇ kʼaˇ jaˆ-eu yawˬ jeˬ na luꞈ ahˇ 
leˇ jiˇ-eu meh lehˇ, bya cehˆ ni ehˇ mawꞈ-eu meh. Ehˇ kʼawꞈ, kʼaˇ jawˇ kʼaˇ jaˆ-eu jeˬ 
dawˬ tawˆ luꞈ kʼoeˇ taˆ tsawˇ haˬ zaˬ uˆ lahˇ luꞈ gaˇ aˬ dui maˬ ya mawˇ-aˬ siˬ.  
9Ehˇ kʼawꞈ, Miˬyehˇ-euˬ guiˬ lahˬ yaw dzahˇ baˬ da neh, tsawˇ haˬ yawˬ gʼaˬ na luꞈ 
gʼaˇ duˬ bi shiˇ dah-eu lehˇ, tiˬ kʼehˬ tiˬ yamˬ laꞈ kʼoeˇ mˬ taˆ gʼaˬ kʼehˇ deuˬ-euˬ laꞈ 
oˆ bi jawˇ-euˬ gʼaˬ pyeuꞈ-eu Yeˬsuˇ-ahˇ aˬ dui mawˇ-euˬ ma. Shiˇ gaˇ keuˆ ni aˬ yawꞈ 
ya daˬ gʼaˬ-euˬ miˇ neh, nymˬ-mˇ aˬ yawꞈ-ahˇ yaw shehꞈ kʼahˬ sehˇ huiˬ-eu ciˬ huiˬ 
ciˬ mahˇ-eu shuiˇ uˬ kʼoˆ bi kʼoˆ-euˬ gaˇ aˬ dui ya mawˇ luꞈ ma.  
10Yawˬ jeˬ na luꞈ-ahˇ beh-awˇ bo saˆ haw piˇ luꞈ-eu gʼaˬ pyeuꞈ-eu Miˬyehˇ neh, aˬ 
yawꞈ-euˬ zaˬ gʼawˬ mya ni-ahˇ aˬ yawꞈ-euˬ yaw shehꞈ kʼahˬ sehˇ za ni bi sheuˬ laꞈ-
eu gʼaˇ duˬ, Yeˬsuˇ-ahˇ shaˬ-eu zahˬ-eu jeˬ bi daˬ-eu laꞈ kʼoeˇ byah laˇ ni jahˇ-euˬ 
kʼoeˇ-aˬ, tsaˬ dui dui meh. Aˬ jeˬ miˇ neh ehˇ naˇ, aˬ yawꞈ maꞈ ka kʼoꞈ-eu jeˬ za ni 
sheuˬ gʼeh-eu gʼaˬ-aˬ, Yeˬsuˇ meh.  
11Aˬ yawꞈ-aˬ, tsawˇ haˬ zaˬ-ahˇ iˬ baˇ shawˇ nehˬ-eu gʼaˬ pyeuꞈ-eu meh. Aˬ yawꞈ 
hawˇ-eu aˬ yawꞈ neh iˬ baˇ shawˇ nehˬ-euˬ tsawˇ haˬ dawˬ tawˆ luꞈ, Aˬ da tiˬ da-ahˇ 
taꞈ-eu tehꞈ meh. Kʼoeˇ miˇ neh, aˬ yawꞈ maꞈ-ahˇ aˬ yawꞈ-euˬ mehˇ nmˇ lehˇ ya kuˇ 
gaˇ aˬ yawꞈ maˬ shaꞈ dawˇ-a.  
12Aˬ yawꞈ Miˬyehˇ-ahˇ ehˇ-eu,  

“Nawˬneh mˇtaˬ-euˬ gaˇ kʼoeˇdeuˬ, ngaˬ-euˬ mehˇ nmˇ-ahˇ dzawˇ nehˬ ma. Aˬ yawꞈ 
maꞈ uiˬ leˇ-awˇ jawˇ gaˇ, nawˬ-ahˇ ngaˇ ja ceuˬ ma.” 
13“Ngaˇ Miˬyehˇ-ahˇ gʼoe-awˇ jah ma” lehˇ aˬ yawꞈ ehˇ-eu meh. “Miˬyehˇ neh ngaˬ-
ahˇ biꞈ laꞈ-euˬ zaˬ deuˬ nehˬ-ehˇ ngaˇ jawˇ luꞈ ma” lehˇ kʼawꞈ ehˇ-eu meh.  
14Aˬ yawꞈ neh aˬ yawꞈ-euˬ zaˬ deuˬ lehˇ kuˇ-euˬ kʼoeˇ deuˬ-aˬ, shiˬ shaˬ jiˇ pi luꞈ-eu 
tsawˇ haˬ pyeuꞈ-eu loꞈ-ehˇ, Yeˬsuˇ kʼawꞈ aˬ yawꞈ maꞈ-ahˇ duˇ leˇ-awˇ, aˬ yawꞈ maꞈ 
loꞈ-ehˇ shiˬ shaˬ jiˇ pi luꞈ-eu tsawˇ haˬ pyeuꞈ-eu meh. Aˬ yawꞈ kamˇ shiˇ-eu laꞈ 
kʼoeˇ, tsawˇ haˬ zaˬ-ahˇ bi shiˇ nya-eu baoˬ jaˆ-eu Nehꞈ sahˬ paˬ-ahˇ laˆ luꞈ laˆ seˇ-eu 
gʼaˇ duˬ, aˬ yawꞈ kʼoeˇ loꞈ-ehˇ pyeuꞈ le-euˬ meh.  
15Kʼoeˇ loꞈ-ehˇ mˇ-eu laꞈ kʼoeˇ, tiˬ ziˇ jiˇ tiˬ yehˆ juˬ ni shiˇ gaˇ guˆ-eu jeˬ-euˬ zaˬ kʼaˆ 
ya geuꞈ luꞈ-eu tsawˇ haˬ zaˬ deuˬ-ahˇ, aˬ yawꞈ bi buˬ bi law-iˇ-euˬ meh.  
16Aˬ yawꞈ caw ba nehˬ luꞈ-eu kʼoeˇ-aˬ, mˬ taˆ gʼaˬ kʼehˇ deuˬ-ahˇ maˬ ngeuˇ-a lehˇ 
bya cehˆ ni siˬ duˬ mawˇ duˬ laˇ-eu meh. Ehˇ kʼawꞈ, Aˬbyaˬhaˬ-euˬ zaˬ deuˬ uˆ deuˬ-
ahˇ aˬ yawꞈ caw ba-eu meh.  
17Ehˇ mawꞈ-eu dawˬ tsuiꞈ-aˬ, tsawˇ haˬ zaˬ-ahˇ Miˬyehˇ iˬ baˇ pyehˬ nehˬ nya ni, saˇ 
jaˇ ziꞈ-awˇ gʼawˬ shaˬ gaˬ-eu nui ma ahˇ-eu Miˬyehˇ-euˬ gaˇ mˇ-eu Piˇma Yaw huiˬ 
gʼaˬ geuꞈ-eu gʼaˇ duˬ, yawˬ jeˬ na luꞈ laꞈ kʼoeˇ aˬ yawꞈ-euˬ mehˇ nmˇ pyeuꞈ-eu tsawˇ 
haˬ zaˬ deuˬ loꞈ-ehˇ maˇ maˇ ni tsawˇ haˬ zaˬ ya pyeuꞈ tsehˆ-euˬ meh.  

18Nymˬ-mˇ, iˬ baˇ muˇ juˇ juˇ gaˇ ya daˬ luꞈ-eu tsawˇ haˬ-ahˇ aˬ yawꞈ ngehˬ gʼeh nehˬ 
nya-eu meh. Aˬ jeˬ miˇ neh ehˇ naˇ, aˬ yawꞈ-euˬ mawˇ do kʼawꞈ, iˬ baˇ muˇ juˇ juˇ-eu 
jeˬ hawˇ-eu kʼehˬ-eu kʼaˆ-eu jeˬ-ahˇ ya daˬ dzeuˇ yaꞈ-euˬ meh.  

HeˬByehˇ 3 

Moˇseˬ naˆ maˬ tseˇ Yeˬsuˇ huiˬ dzehˬ mahˇ dzehˬ-eu 

1Aˬ cawˬ loꞈ-ehˇ Miˬyehˇ neh kuˆ-euˬ tsawˇ haˬ pyeuꞈ-eu ngaˬ-euˬ aˬ yuiꞈ aˬ nyiˇ 
deuˬ-oˇ, aˬ dui jah-eu jeˬ-euˬ Piˆma Yaw huiˬ gʼaˬ bi geuꞈ-eu gʼaˇ duˬ, Miˬyehˇ neh 
kʼehˇ gʼeh leꞈ-euˬ gʼaˬ pyeuꞈ-eu Yeˬsuˇ-euˬ gaˇ kawˆ shaˇ noeˬ haw sheˇ.  
2Moˇseˬ Miˬyehˇ-euˬ nymˇ jiˇ laꞈ kʼoeˇ gaˇ mˇ-euˬ saˇ jaˇ ziꞈ-eu loꞈ-ehˇ, Miˬyehˇ-euˬ 
gaˇ mˇ-eu gʼaˇ duˬ aˬ yawꞈ-ahˇ tseˇ doˆ-eu gʼaˬ pyeuꞈ-eu Miˬyehˇ-ahˇ aˬ yawꞈ saˇ jaˇ 
ziꞈ-euˬ meh.  
3Nymˇ-ahˇ ciˬ huiˬ ciˬ mahˇ-eu naˆ maˬ tseˇ, nymˇ tsoˆ-euˬ gʼaˬ-ahˇ ciˬ huiˬ ciˬ mahˇ 
dzehˬ-eu meh. Kʼoeˇ gaˇ duˇ ni, Yeˬsuˇ-aˬ, Moˇseˬ naˆ maˬ tseˇ ciˬ huiˬ ciˬ mahˇ 
nehˬ-eu jeˬ-ahˇ za geuˇ-eu meh.  
4Nymˇ yawˬ nymˇ na luꞈ tsoˆ-euˬ yaw sahˇ baw-eu meh. Yawˬ jeˬ na luꞈ-ahˇ tsoˆ-
euˬ gʼaˬ-aˬ, Miˬyehˇ meh.  
5Moˇseˬ-aˬ, Miˬyehˇ-euˬ nymˇ jiˇ laꞈ kʼoeˇ zaˬ kʼaˆ geuˬ-euˬ saˇ jaˇ ziꞈ-eu tsawˇ haˬ tiˬ 
gʼaˬ pyeuꞈ-awˇ, aˬ kaˇ mehˬ hu paw-euˬ gʼaˇ duˬ Miˬyehˇ aˬ geu jeˬ ehˇ-eu lehˇ gʼeh-
eu gaˇ kawˆ, tsawˇ haˬ zaˬ-ahˇ aˬ yawꞈ toeˬ mehˬ-euˬ meh.  
6Ehˇ kʼawꞈ, Ka li-aˬ, Miˬyehˇ-euˬ nymˇ jiˇ-ahˇ haw-eu pyaˆ-eu gʼaˬ pyeuꞈ-eu saˇ jaˇ 
ziꞈ-eu Zaˬmaˇ meh. Aˬ dui kʼawꞈ, aˬ dui neh noeˬ tmˬ taˬ-euˬ jeˬ-ahˇ nui ma kʼaˬ duˬ 
ni taˬ-awˇ, ziꞈ dah ni tuˆ tehˬ taˬ naˇ, Miˬyehˇ-euˬ nymˇ jiˇ laꞈ kʼoeˇ jawˇ-eu aˬ yawꞈ-
euˬ zaˬ deuˬ lehˇ ehˇ nya ma.  

Miˬyehˇ-euˬ zaˬ deuˬ gʼaˬ naˬ ya naˬ tehꞈ-a 

7Kʼoeˇ miˇ neh, Muiˬ-eu shawˇ-eu Yaw sahˇ Miˬyehˇ neh ehˇ taˬ-euˬ loꞈ-ehˇ,  

“Iˬ nah Miˬyehˇ ehˇ luꞈ-eu dawˬ, naw maꞈ ya gaˬ gʼaˬ-euˬ ngeuˇ naˇ,  
8naw maꞈ-euˬ aˬ poeˬ aˬ bawˇ deuˬ, Miˬyehˇ-ahˇ puiˬ-eu aˇ yamˬ-ahˇ, yawꞈ maꞈ nui 
ma gʼahˇ-euˬ loꞈ-ehˇ, Kʼoeˇ ngeh nah bawˇ tsahˬ bawˇ dahˇ-ahˇ, Miˬyehˇ-ahˇ lawˬ 
haw-euˬ loꞈ-ehˇ, naw maꞈ-euˬ nui ma taˬ bi gʼahˇ.  
9Miˬyehˇ heu loꞈ-ehˇ ehˇ-eu meh. Oeˬ tseˇ kʼoꞈ oeˬ tseˇ myaˇ byah ni, ngaˬ neh mˇ 
mehˬ-euˬ gaˇ deuˬ-ahˇ, aˬ yawꞈ maˬ ya mawˇ duˬ-euˬ kʼawꞈ, ngaˬ-ahˇ kʼoeˇ gaˇ lawˬ 
haw-euˬ meh.  
10Kʼoeˇ baˬ da neh ziˇ kʼoeˇ ziˇ-ahˇ, ngaˇ nui ma pehˇ-awˇ ehˇ nehˬ-euˬ,  

‘Tiˬjawˇ-iˬ saˇ jaˇ maˬ ziꞈ-ehˇ, ngaˬ-euˬ dawˬ-ahˇ maˬ naˇ haˬ-a. ’ 
11Ngaˇnui ma pehˇdui dui laˇ-awˇ, heu loꞈ-ehˇ saˇ jaˇ dzaˬ-euˬ ma.  

‘Yawꞈ maꞈ gʼaˬ naˬ bi naˬ-eu lehˇ, lehˬ hmˬ taˬ-euˬ miˇ kʼahˬ laꞈ kʼoeˇ, tiˬ jawˇ-iˬ maˬ 
bi uˇ leˇma.”’ 

12Jah-eu tsawˇ haˬ deuˬ pyeuꞈ-eu gaˬ-eu cawˬ deuˬ-oˇ, dehꞈ luꞈ-eu Miˬyehˇ-ahˇ 
byehˇ dzeh gaˇ keuˆ ni haiˬ-eu, maˬ jah-eu nui ma pi luꞈ-eu tsawˇ haˬ naw maꞈ laꞈ 
kʼoeˇ maˬ ya bi ahˇ ni yahˇ-awˬ.  
13Naw maꞈ tiˬ gʼaˬ-iˬ iˬ baˇ neh mehˇ shuiˇ maˬ bi shuiˇ gʼaˬ-ehˇ, nui ma maˬ ya 
gʼahˇ laˇ ni, “Iˬnah” lehˇ JaˇLiꞈ laꞈ kʼoeˇ ehˇ taˬ-euˬ dawˬ kʼoeˇ dawˬ aˬ dui-ahˇ kʼaˇ 
toeˬ ceh luꞈ kʼoeˇ keuˆ ni, yawˬ nah na luꞈ tiˬ gʼaˬ tiˇ gʼaˬ ngehˬ gʼeh-awˬ.  
14Aˬ jeˬ miˇ neh ehˇ naˇ, aˇ dahˬ beh ngeh neh aˬ dui ziꞈ dah ni jah-euˬ loꞈ-ehˇ, aˇ saˬ 
saˬ ngeh keuˆ ni ziꞈ naˇ, aˬ dui dawˬ tawˆ luꞈ Ka li-euˬ mˇ cawˬ shaˇ cawˬ deuˬ 
pyeuꞈ-eu ma.  
15Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Iˬ nah Miˬyehˇ ehˇ luꞈ-eu dawˬ, naw maꞈ ya gaˬ gʼaˬ-euˬ ngeuˇ naˇ, Miˬyehˇ-ahˇ 
puiˬ-euˬ aˇ yamˬ-ahˇ, yawꞈ maꞈ nui ma gʼahˇ-euˬ loꞈ-ehˇ, naw maꞈ-euˬ nui ma taˬ bi 
gʼahˇ.” 
16Miˬyehˇ-euˬ dawˬ ya gaˬ-awˇ Miˬyehˇ-ahˇ puiˬ-euˬ tsawˇ haˬ deuˬ aˬ suˇ gʼaˬ-a. 
Iˇjiˇtuˆ miˇ kʼahˬ laꞈ kʼoeˇ Moˇseˬ neh sheuˬ doˆ nehˬ-euˬ tsawˇ haˬ kʼoeˇ deuˬ dawˬ 
tawˆ luꞈ maˬ ngeuˇ-a loˇ.  
17Oeˬ tseˇ kʼoꞈ byah ni Miˬyehˇ nui ma pehˇ-euˬ kʼoeˇ aˬ suˇ gʼaˬ-ahˇ pehˇ-euˬ ta. Iˬ 
baˇ mˇ-euˬ tsawˇ haˬ kʼoeˇ deuˬ-ahˇ pehˇ-euˬ maˬ ngeuˇ-a loˇ. Bawˇ tsahˬ bawˇ 
dahˇ-ahˇ coˬ dzeh-awˇ shiˇ-euˬ kʼoeˇ deuˬ-ahˇ pehˇ-euˬ maˬ ngeuˇ-a loˇ.  
18“Aˬ yawꞈ maꞈ-ahˇ ngaˇ biꞈ nehˬ-awˇ gʼaˬ naˬ bi naˬ-eu lehˇ lehˬ hmˬ taˬ-euˬ miˇ 
kʼahˬ laꞈ kʼoeˇ, aˬ yawꞈ maꞈ maˬ paˇ bi uˇ leˇ ma” lehˇ Miˬyehˇ ehˇ-awˇ saˇ jaˇ dzaˬ-
euˬ kʼoeˇ, aˬ suˇ gʼaˬ-ahˇ ehˇ-euˬ ta. Aˬ yawꞈ-ahˇ puiˬ-euˬ tsawˇ haˬ kʼoeˇ deuˬ-ahˇ 
ehˇ-euˬ maˬ ngeuˇ-a loˇ.  
19Aˬ yawꞈ maꞈ maˬ jah-euˬ baˬ da neh, miˇ kʼahˬ kʼoeˇ kʼahˬ-ahˇ aˬ yawꞈ maꞈ maˬ ya 
uˇ leˇ-euˬ jeˬ pyeuꞈ-eu meh lehˇ aˬ dui ya siˬ ya mawˇ-euˬ ma.  

HeˬByehˇ 4 

1Nymˬ-mˇ poˆ jawˇ, Miˬyehˇ aˬ yawꞈ neh ehˇ dzeuˇ-euˬ gʼaˬ naˬ naˬ-eu jeˬ-ahˇ aˬ dui 
za ni saˇ jaˇ dzaˬ mawꞈ-eu meh. Kʼoeˇ miˇ neh, aˬ yawꞈ neh saˇ jaˇ dzaˬ taˬ-euˬ gʼaˬ 
naˬ naˬ-eu jeˬ kʼoeˇ-ahˇ, naw maꞈ tiˬ gʼaˬ-iˬ ma ya smˬ-iˇ ni yahˇ kaˇ-euˇ.  
2Aˬ jeˬ miˇ neh ehˇ naˇ, Laˬ kʼaˬ cehˇ-eu Guiˬlahˬ dawˬ-ahˇ aˬ yawꞈ maꞈ ya gaˬ-euˬ 
loꞈ-ehˇ, aˬ dui kʼawꞈ ya gaˬ gʼaˬ-euˬ ma. Guiˬ lahˬ dawˬ kʼoeˇ-ahˇ aˬ yawꞈ maꞈ ya 
gaˬ-euˬ kʼawꞈ, jah-eu laꞈ kʼoeˇ maˬ ha geuꞈ-euˬ miˇ neh aˬ yawꞈ maꞈ gʼaˇ duˬ tiˬ jeˬ-
iˬ gaˇ dahˇ maˬ tsoeˬ-a.  
3Aˬ dui jah-eu tsawˇ haˬ deuˬ-aˬ, Miˬyehˇ neh saˇ jaˇ dzaˬ taˬ-euˬ gʼaˬ naˬ naˬ-eu jeˬ 
kʼoeˇ-ahˇ za-euˬ meh. Aˬ yawꞈ neh ehˇ taˬ-euˬ loꞈ-ehˇ,  

“Ngaˇ nui ma pehˇ dui dui laˇ-awˇ, heu loꞈ-ehˇ saˇ jaˇ dzaˬ-euˬ ma.  

‘Yawꞈ maꞈ gʼaˬ naˬ bi naˬ-eu lehˇ, lehˬ hmˬ taˬ-euˬ miˇ kʼahˬ laꞈ kʼoeˇ, tiˬ jawˇ-iˬ maˬ 
bi uˇ leˇ ma. ’ ” Miˬyehˇ-aˬ, aˬ yawꞈ mˬ beh miˇ beh ngeh neh aˬ yawꞈ-euˬ gaˇ dawˬ 
tawˆ luꞈ mˇ gʼaˬ jiˇ-euˬ kʼawꞈ, kʼoeˇ loꞈ-ehˇ ehˇ-euˬ meh.  



2353 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

4Aˬ jeˬ miˇ neh ehˇ naˇ, “Shiꞈ nah tiˬ nah-ahˇ, Miˬyehˇ mˬ beh miˇ beh beh-eu gʼaˬ 
naˬ naˬ-euˬ meh” lehˇ, Jaˇliꞈ laꞈ koeˇ tiˬ tsahˇ ehˇ taˬ-euˬ meh. 
5Gaˇ kawˆ kʼoeˇ aˬ yawꞈ tiˬ hmˬ-ahˇ, “Aˬ yawꞈ maꞈ-ahˇ ngaˇ biꞈ nehˬ-awˇ, gʼaˬ naˬ bi 
naˬ-eu lehˇ lehˬ hmˬ taˬ-euˬ miˇ kʼahˬ laꞈ kʼoeˇ aˬ yawꞈ maꞈ-ahˇ maˬ paˇ bi uˇ leˇ ma” 
lehˇ paˇ ehˇ poˆ taˬ-euˬ meh.  
6Laˬ kʼaˬ cehˇ-eu Guiˬ lahˬ dawˬ-ahˇ gaˬ dahˬ beh-euˬ tsawˇ haˬ kʼoeˇ deuˬ-aˬ, maˬ 
jah-euˬ baˬ da neh gʼaˬ naˬ naˬ-eu jeˬ kʼoeˇ-ahˇ maˬ za-aˬ. Kʼoeˇ naˇ, gʼaˬ naˬ naˬ-eu 
jeˬ kʼoeˇ-ahˇ bi za-euˬ tsawˇ haˬ deuˬ jawˇ-eu meh.  
7“Iˬnah” lehˇ ehˇ-eu aˇ nah tiˬ nah-ahˇ Miˬyehˇ nah tsaˬ tsoˆ paˇ-euˬ gaˇ haw-awˇ, 
gaˇ kawˆ heu aˬ dui siˬ duˬ nya-eu meh. Aˇ kʼoꞈ aˇ la gʼawˬ myahˇ ni dzeuˇ-iˇ gʼaˬ miˇ 
tsa, Daˬbiˇ-ahˇ gʼoe-awˇ Jaˇliꞈ laꞈ kʼoeˇ Miˬyehˇ heu loꞈ-ehˇ ehˇ taˬ-eu meh.  

“Iˬ nah Miˬyehˇ ehˇ luꞈ-eu dawˬ, naw maꞈ ya gaˬ gʼaˬ-euˬ ngeuˇ naˇ, naw maꞈ-euˬ 
nui ma taˬ bi gʼahˇ.” 
8Miˬyehˇ neh saˇ jaˇ dzaˬ taˬ-euˬ gʼaˬ naˬ naˬ-eu jeˬ kʼoeˇ, Yawˇshuˆ neh aˬ yawꞈ 
maꞈ-ahˇ biꞈ nehˬ gʼaˬ-euˬ ngeuˇ law nmˇ-aˬ, nah tsaˬ tsoˆ paˇ-eu gʼaˇ duˬ Miˬyehˇ 
maˬ paˇ ehˇ-aˇ.  
9Kʼoeˇ miˇ neh, shiꞈ nah tiˬ nah-ahˇ Miˬyehˇ gʼaˬ naˬ naˬ-euˬ loꞈ-ehˇ, Miˬyehˇ-euˬ zaˬ 
deuˬ gʼaˇ duˬ gʼaˬ naˬ naˬ-eu jeˬ jaˆ luꞈ-a siˬ.  
10Miˬyehˇ neh saˇ jaˇ dzaˬ taˬ-euˬ gʼaˬ naˬ naˬ-eu jeˬ kʼoeˇ-ahˇ kʼaˇ za-euˬ tsawˇ haˬ 
deuˬ-aˬ, Miˬyehˇ aˬ yawꞈ gaˇ mˇ jiˇ-awˇ gʼaˬ naˬ naˬ-euˬ loꞈ-ehˇ, yawˬ ha-euˬ gaˇ mˇ 
jiˇ-awˇ gʼaˬ naˬ ya naˬ tehꞈ-a.  
11Tsawˇ haˬ kʼoeˇ deuˬ maˬ jah-euˬ baˬ da neh, gʼaˬ naˬ naˬ-eu jeˬ-ahˇ maˬ za-euˬ 
loꞈ-ehˇ aˬ dui maˬ ya pyeuꞈ-iˇ-ehˇ, gʼaˬ naˬ naˬ-eu jeˬ kʼoeˇ-ahˇ aˬ dui za nya ni leh 
jeh dui dui kaˇ-euˇ.  
12Miˬyehˇ-euˬ dawˬ-aˬ, yaw dehꞈ dehꞈ luꞈ-awˇ baoˬ tiˬ byah ni ahˇ-eu uˬ taꞈ, mi seuˬ 
nyiˬ pyawˬ tsoꞈ-eu mi cehˇ naˆ maˬ tseˇ taˆ dui dui-eu miˇ neh, nui ma hawˇ-eu saꞈ 
laˇ tsmˇ leˇ gaˇ keuˆ ni maˬ ehˇ, yoeˬ tsuiꞈ yoeˬ laꞈ dzmˇ leˇ gaˇ keuˆ ni maˬ ehˇ, ceuꞈ 
paˇ doˆ gʼeh nya-awˇ, tsawˇ haˬ zaˬ-euˬ nui noeˬ nui loˆ dawˬ tawˆ luꞈ-ahˇ caw duˬ 
nya-eu meh.  
13Miˬyehˇ-euˬ mehˬ shi dehˬ kaˬ zaꞈ taˬ nya-eu tiˬ jeˬ-iˬ maˬ jaˆ-a. Kʼaˇ beh taˬ-euˬ 
yawˬ jeˬ na luꞈ aˬ yawꞈ-euˬ myaˆ nuiˆ mehˬ shi bya cehˆ ni pah dzeh taˬ-euˬ gaˇ 
duˇ-eu meh. Aˬ dui neh kʼaˇ mˇ kʼaˇ shaˇ taˬ-euˬ jeˬ dawˬ tawˆ luꞈ, aˬ yawꞈ mehˬ shi 
aˬ dui ya dzawˇ mehˬ leˇ-eu meh.  

Yeˬsuˇ Piˇma Yaw huiˬ gʼaˬ pyeuꞈ-eu 

14Aˬ dui jah ma lehˇ ehˇ taˬ-euˬ jeˬ-ahˇ ziꞈ dah ni tuˆ tehˬ taˬ kaˇ-euˇ. Aˬ jeˬ miˇ neh 
ehˇ naˇ, Miˬyehˇ-euˬ mehˬ shi keuˆ ni uˇ keuˆ leˇ-euˬ Piˇ ma Yaw huiˬ tiˬ gʼaˬ aˬ dui 
jawˇ-eu ma. Aˬ yawꞈ-aˬ, Miˬyehˇ-euˬ Zaˬmaˇ pyeuꞈ-eu Yeˬsuˇ meh.  
15Aˬ dui-euˬ Piˇma Yaw huiˬ gʼaˬ-aˬ, aˬ dui-euˬ gʼaˬ baˬ duˬ-ahˇ gʼawˬ shaˬ gaˬ-eu 
maˬ siˬ nya-eu gʼaˬ maˬ ngeuˇ-a. Aˬ dui loꞈ-ehˇ muˇ juˇ juˇ-eu yawˬ jeˬ na luꞈ-ahˇ ya 
daˬ haw-euˬ Piˇma Yaw huiˬ tiˬ gʼaˬ aˬ dui jawˇ-eu ma. Ehˇ kʼawꞈ, aˬ yawꞈ iˬ baˇ maˬ 
mˇ haw-aˬ.  

16Aˬ dui nui ma ziꞈ dah ni taˬ-awˇ guiˬ lahˬ yaw dzahˇ tiˬ byah ni jaˆ-eu Miˬyehˇ-euˬ 
dzoeˬ dzaˬ nuiˇ mahˬ mehˬ shi jiˆ uˇ leˇ kaˇ-euˇ. Kʼoeˇ gaˇ, aˬ dui kʼaˇ loˬ ngeh caw 
ba nehˬ laꞈ-eu gʼawˬ shaˬ gaˬ nehˬ laꞈ-eu jeˬ-ahˇ aˬ dui za-awˇ, guiˬ lahˬ yaw dzahˇ-
ahˇ ya mawˇ tehꞈ-a.  

HeˬByehˇ 5 

1Piˇ ma yaw huiˬ gʼaˬ kʼaˇ bi geuꞈ-euˬ yawˬ gʼaˬ na luꞈ-ahˇ, jeˬ zaˬ sehꞈ-awˇ lawˇ-eu 
gʼaˇ duˬ maˬ ehˇ, iˬ baˇ shawˇ-eu lawˇ-eu shehˇ-eu jeˬ mˇ-eu gʼaˇ duˬ maˬ ehˇ, tsawˇ 
haˬ zaˬ-euˬ dah zaˇ Miˬyehˇ-euˬ gaˇ bi mˇ-eu lehˇ tsawˇ haˬ zaˬ laꞈ kʼoeˇ Miˬyehˇ neh 
tseˇ doˆ-euˬ meh. 
2Aˬ yawꞈ kʼawꞈ, gʼaˬ baˬ duˬ gʼawˬ mya ni jaˆ-eu loꞈ-ehˇ, maˬ siˬ nya-ehˇ mˇ lehˬ 
shaˇ lehˬ-euˬ deuˬ kʼoeˇ taˆ nui ma nahˬ yu ni taˬ nya-eu meh.  
3Aˬ yawꞈ gʼaˬ baˬ duˬ gʼawˬ mya ni jaˆ-eu miˇ neh, aˬ cawˬ-euˬ iˬ baˇ gʼaˇ duˬ tehꞈ-
ehˇ maˬ ngeuˇ ni, yawˬ ha-euˬ iˬ baˇ gʼaˇ duˬ kʼawꞈ ya lawˇ ya shehˇ-eu meh.  
4Tsawˇ haˬ tiˬ gʼaˬ-iˬ yawˬ haˇ yawˬ ha piˇ ma yaw huiˬ gʼaˬ maˬ tsaˬ geuꞈ nya-a. 
Aˬloˬ-ahˇ Miˬyehˇ neh kuˇ-euˬ gaˇ duˇ ni, Miˬyehˇ neh kuˇ-euˬ tsawˇ haˬ tehꞈ-ehˇ piˇ 
ma yaw huiˬ gʼaˬ geuꞈ nya-eu meh.  
5Kʼoeˇ loꞈ-ehˇ duˇ ni, Ka li kʼawꞈ, yawˬ haˇ yawˬ ha ciˬ huiˬ ciˬ mahˇ-awˇ piˇ ma yaw 
huiˬ gʼaˬ tsaˬ geuꞈ-euˬ maˬ ngeuˇ-a. Miˬyehˇ aˬ yawꞈ-ahˇ ehˇ nehˬ-euˬ,  

“Nawˇ ngaˬ-euˬ Zaˬ maˇ ma. Iˬ nah ngaˇ nawˬ Da ma” 
6Yawˬ tsahˇ yawˬ laꞈ kʼoeˇ kʼawꞈ heu loꞈ-ehˇ paˇ ehˇ taˬ-euˬ meh.  

“Maˬlaˬkiˇsaˬdehˇ neh tawˬ-euˬ, piˇ ma-euˬ gaˇ nawˇ ya tawˬ-awˇ, mˬ maˬ maˬ byaˆ 
zaˇ ziˇ jiˇ ni, nawˇ piˇ ma ya geuꞈ daˆ leꞈ meh.” 
7Yeˬsuˇ miˇ tsaˬ kʼoeˇ taˆ dehꞈ ngeh, shiˇ-eu jeˬ laꞈ kʼoeˇ aˬ yawꞈ-ahˇ bi buˬ-iˇ nya-eu 
Miˬyehˇ-ahˇ, teˇ saˇ yaw kʼaˆ-ehˇ guˇ guˇ-ehˇ myaˆ biˇ doˆ-eu laꞈ kʼoeˇ guiˬ lahˬ shaˇ 
dui dui-euˬ meh. Aˬ yawꞈ Miˬyehˇ-ahˇ yaw zeu baw-awˇ Miˬyehˇ-euˬ nui noeˬ geuꞈ-
euˬ miˇ neh, aˬ yawꞈ-euˬ shaˇ dawˬ-ahˇ Miˬyehˇ naˇ haˬ nehˬ-euˬ meh.  
8Aˬ yawꞈ Miˬyehˇ-euˬ Zaˬmaˇ pyeuꞈ-eu kʼawꞈ, shaˬ-eu zahˬ-eu jeˬ-ahˇ daˬ-eu laꞈ 
kʼoeˇ, Miˬyehˇ-euˬ ehˇ dawˬ naˇ haˬ-eu jeˬ-ahˇ siˬ nya laˇ-euˬ meh.  
9Aˬ yawꞈ laꞈ kʼoeˇ byah laˇ paˬ-ehˇ gʼeh-eu jeˬ bi byah laˇ gʼaˬ jiˇ ngeh, aˬ yawꞈ-euˬ 
dawˬ-ahˇ kʼaˇ naˇ haˬ geuꞈ-eu tsawˇ haˬ deuˬ-ahˇ mˬ maˬ maˬ byaˆ zaˇ ziˇ ka kʼoꞈ-eu 
jeˬ maˬ tsehˆ leˇ ni biꞈ-eu gʼaˬ pyeuꞈ laˇ-euˬ meh. 
10Kʼoeˇ naˇ, Miˬyehˇ neh aˬ yawꞈ-ahˇ piˇ ma yaw huiˬ gʼaˬ bi geuꞈ-awˇ, 
Maˬlaˬkiˇsaˬdehˇ neh tawˬ-euˬ piˇ ma-euˬ gaˇ tawˬ daˆ leꞈ-eu gʼaˬ bi geuꞈ-euˬ meh.  

Jah-eu jeˬ-ahˇ maˬ ya byehˇ dzeh ni yahˇ-awˬ 

11Gaˇ kawˆ heu hmˬ-ahˇ taꞈ leˇ-awˇ, ehˇ paˬ-ehˇ gʼeh-eu gʼawˬ mya ni jaˆ-eu ma. Ehˇ 
kʼawꞈ, naw maꞈ gʼoˆ shaw nya ni ehˇ mehˬ-eu ui cuiˆ yaw kʼaˆ meh. Aˬ jeˬ miˇ neh 
ehˇ naˇ, naw maꞈ gʼoˆ shaw-eu yaw myaꞈ meh.  
12Aˇ yamˬ myahˇ laˇ-euˬ gaˇ shaˇ sawˇ naˇ, naw maꞈ-aˬ, aˬ cawˬ-ahˇ mehˬ nya tsoˆ 
nya deˇ laˇ-euˬ meh. Ehˇ kʼawꞈ, Miˬyehˇ-euˬ dawˬ-ahˇ taꞈ leˇ-awˇ dzaw dahˬ ya beh-

eu gaˇ kawˆ deuˬ-ahˇ keuˆ ni, naw maꞈ-ahˇ paˇ mehˬ poˆ nehˬ paˬ-ehˇ gʼeh-eu meh. 
Naw maꞈ dzaˇ yaw gʼahˇ dzaˬ nya deˇ laˇ-euˬ kʼawꞈ, aˬ coeˇ dawˇ zaˬ-euˬ aˇ tiˆ-ahˇ 
dehꞈ luꞈ-a siˬ.  
13Aˬ coeˇ kʼaˇ dawˇ kʼoeˇ keuˆ ni, yaw muiˬ yaw doeˇ maˬ tseˇ paˆ nya laˇ-euˬ aˇ neˇ 
zaˬ nahˬ-ahˇ duˇ-a siˬ.  
14Dzaˇ yaw gʼahˇ-aˬ, yaw muiˬ yaw doeˇ tseˇ paˆ geuꞈ nya-eu huiˬ loˆ laˇ-euˬ tsawˇ 
haˬ deuˬ-euˬ gʼaˇ duˬ meh.  

HeˬByehˇ 6 

1Ka li-euˬ gaˇ kawˆ aˇ dahˬ beh gaˇ tehꞈ-ehˇ aˬ dui dzaw dzaw-ehˇ maˬ paˇ jawˇ ni, 
jah-eu laꞈ kʼoeˇ huiˬ loˆ laˇ-euˬ tsawˇ haˬ deuˬ loꞈ-ehˇ mehˬ hu paw dzaw daˆ leꞈ 
kaˇ-euˇ. Gaˇ dahˇ maˬ tsoeˬ-eu jeˬ-ahˇ maˬ mˇ ni byehˇ dzeh-eu hawˇ-eu, Miˬyehˇ-
ahˇ jah-eu jeˬ-ahˇ aˇ dahˬ beh poˆ beh poˆ-ehˇ jawˇ yamˬ maˬ paˇ ngeuˇ meh.  
2Iˇ cuꞈ shawˇ-eu gaˇ kawˆ maˬ ehˇ, aˬ laꞈ cawˬ daˆ-awˇ aˇ yaˬ biꞈ-eu gaˇ kawˆ maˬ 
ehˇ, shiˇ-euˬ tsawˇ haˬ deuˬ-ahˇ bi gʼoꞈ dehꞈ laˇ-eu gaˇ kawˆ maˬ ehˇ, Miˬyehˇ neh 
yaˇ kʼaˬ daˇ-euˬ jeˬ mˬ maˬ maˬ byaˆ zaˇ ziˇ ziꞈ-eu gaˇ kawˆ maˬ ehˇ, aˬ dui dzaw poˆ 
dzaw poˆ-ehˇ jawˇ yamˬ maˬ paˇ ngeuˇ meh.  
3Aˬ dui mehˬ hu paw le kaˇ-euˇ. Miˬyehˇ nui ma tsaˬ naˇ, aˬ dui heu loꞈ-ehˇ mˇ daˆ 
leꞈ kaˇ-euˇ.  
4Aˬ jeˬ miˇ neh ehˇ naˇ, jah-eu jeˬ-ahˇ byehˇ dzeh dzeuˇ-euˬ tsawˇ haˬ deuˬ-ahˇ, iˬ 
baˇ noeˬ poˆ-eu tsahˇ-ahˇ aˬ joˆ-ehˇ paˇ bi gʼoꞈ kʼoꞈ keuˆ laˇ nya nmˇ. Aˬ yawꞈ maꞈ-aˬ, 
Miˬyehˇ-euˬ yaw shehꞈ laꞈ kʼoeˇ jawˇ haw-awˇ, mˬ kʼoeˇ taˆ neh oe-euˬ Miˬyehˇ neh 
biꞈ-euˬ laꞈ sawˬ-euˬ yaw kuiˇ ya myeuꞈ haw-awˇ, aˬ cawˬ loꞈ-ehˇ Muiˬ-eu shawˇ-eu 
Yaw sahˇ Miˬyehˇ za haw-euˬ tsawˇ haˬ pyeuꞈ-eu meh.  
5Miˬyehˇ-euˬ dawˬ kawˬ aˇ naˆ ni muiˬ-eu gaˇ kawˆ aˬ yawꞈ maꞈ-euˬ nui maˬ laꞈ 
kʼoeˇ ya siˬ ya mawˇ duˬ-awˇ, Miˬyehˇ uˆ lahˇ le-eu aˇ yamˬ-ahˇ taꞈ leˇ-eu baoˬ kʼoeˇ-
ahˇ aˬ yawꞈ maꞈ ya siˬ duˬ gʼaˬ-euˬ meh.  
6Kʼoeˇ sawˇ miˇ tsa, jah-eu jeˬ-ahˇ aˬ yawꞈ maꞈ byehˇ dzeh-euˬ meh. Iˬ baˇ noeˬ poˆ-
eu tsahˇ-ahˇ aˬ yawꞈ maꞈ-ahˇ paˇ bi gʼoꞈ poˆ laˇ-eu gʼaˇ duˬ maˬ paˇ awˬ meh. Aˬ jeˬ 
miˇ neh ehˇ naˇ, aˬ yawꞈ maꞈ Miˬyehˇ-euˬ Zaˬmaˇ-ahˇ laꞈ yaꞈ kʼoeˇ taˆ paˇ taꞈ tehˬ 
poˆ-awˇ, miˇ kʼahˬ zaˬ mehˬ shi paˇ bi shaꞈ dawˇ poˆ-eu jeˬ mˇ luꞈ-eu meh.  
7Uˬ yehˇ uiˇ dawˇ-awˇ mˇ dzaˬ kʼawꞈ dawˇ-eu deuˬ gʼaˇ duˬ gaˇ dahˇ tsoeˬ-eu sahˬ 
lahˬ bi dehꞈ laˇ-eu miˇ tsaˬ-ahˇ Miˬyehˇ guiˬ lahˬ biꞈ-eu meh.  
8Ehˇ kawꞈ, aˬ gah baw duˆ hawˇ-eu yaˇ moꞈ tehꞈ-ehˇ bi dehꞈ laˇ naˇ, tiˬ jeˬ-iˬ gaˇ 
dahˇ maˬ tsoeˬ-a. Kʼoeˇ-aˬ, Miˬyehˇ neh yaˬ kʼehˇ bi yaˬ-awˇ, miˬ dzaˬ bi puiˆ byoˆ 
mawꞈ laˇ-euˬ miˇ tsaˬ pyeuꞈ-eu meh.  
9Gaˬ-eu cawˬ deuˬ-oˇ, nga maꞈ heu loꞈ-ehˇ ehˇ-eu kʼawꞈ, naw maꞈ-euˬ gʼaˇ duˬ nga 
maꞈ kʼahˬ lahˇ kʼaˇ maˬ za. Ka kʼoꞈ-eu jeˬ-ahˇ taꞈ leˇ-awˇ, muiˬ dzehˬ-eu guiˬ lahˬ 
yaw dzahˇ-ahˇ naw maꞈ za taˬ-euˬ meh lehˇ nga maꞈ siˬ nya ma.  
10Miˬyehˇ-aˬ, dawˇ coe ni yaˇ kʼaˬ daˇ-eu gʼaˬ meh. Naw maꞈ neh mˇ-euˬ gaˇ deuˬ-
ahˇ aˬ yawꞈ maˬ ngehˇ-a. Naw maꞈ neh Ka li zaˬ cawˬ cawˬ caw ba dzeuˇ-euˬ laꞈ 

kʼoeˇ maˬ ehˇ, nymˬ-mˇ caw ba luꞈ-eu laꞈ kʼoeˇ maˬ ehˇ, aˬ yawꞈ-euˬ gʼoeˇ-eu gaˬ-eu 
jeˬ aˬ cawˬ mawˇ nya ni naw maꞈ neh mˇ-euˬ jeˬ-ahˇ maˬ ngehˇ-a. 
11Naw maꞈ neh noeˬ tmˬ taˬ-euˬ jeˬ keuˆ le ni, naw maꞈ yawˬ gʼaˬ na luꞈ aˇ saˬ saˬ 
ngeh keuˆ ni nui ma keuˆ gaˇ nga maꞈ geuꞈ mawꞈ dui dui-eu ma.  
12Naw maꞈ yaw doeˇ doeˇ-eu tsawˇ haˬ maˬ bi pyeuꞈ mawꞈ nya. Ehˇ kʼawꞈ, jah-eu 
laꞈ kʼoeˇ nui ma gʼawˬ mahˇ ni taˬ-eu baˬ da neh, Miˬyehˇ neh saˇ jaˇ dzaˬ taˬ-euˬ 
jeˬ-ahˇ za-eu tsawˇ haˬ bi pyeuꞈ mawꞈ-eu ma.  

Miˬyehˇ neh saˇ jaˇ dzaˬ-euˬ jeˬ maˇ maˇ ni keuˆ le tehꞈ-a 

13Aˬbyaˬhaˬ-ahˇ Miˬyehˇ saˇ jaˇ dzaˬ ngeh, aˬ yawꞈ neh kʼaˇ ehˇ-euˬ loꞈ-ehˇ mˇ ma 
lehˇ kamˬ tsehˆ-euˬ meh. Aˬ yawꞈ naˆ maˬ tseˇ huiˬ dzehˬ mahˇ dzehˬ-eu tiˬ gʼaˬ-iˬ 
maˬ jawˇ-eu baˬ da neh, aˬ yawꞈ-euˬ tsawˇ myahˇ-ahˇ gʼoe-awˇ aˬ yawꞈ kamˬ-euˬ 
meh.  
14“Nawˬ-euˬ zaˬ deuˬ jeuˬ le o le ni ngaˇ nawˬ-ahˇ guiˬ lahˬ biꞈ-eu ma” lehˇ aˬ yawꞈ 
ehˇ-euˬ meh.  
15Aˬbyaˬhaˬ nui ma gʼawˬ mahˇ ni taˬ-euˬ baˬ da neh, Miˬyehˇ neh saˇ jaˇ dzaˬ-euˬ 
jeˬ-ahˇ za-euˬ meh.  
16Tsawˇ haˬ tiˬ gʼaˬ na tiˬ jeˬ paˬ gaˇ kawˆ kamˬ ngeh, yawˬ ha naˆ maˬ tseˇ huiˬ 
dzehˬ mahˇ dzehˬ-eu tsawˇ haˬ tiˬ gʼa-euˬ tsawˇ myahˇ-ahˇ gʼoe-awˇ kamˬ-eu meh. 
Kʼoeˇ loꞈ-ehˇ kamˬ-eu baˬ da neh, gaˇ kawˆ kʼoeˇ-ahˇ tiˬ gʼaˬ-iˬ maˬ laˆ pyawˆ nya-a.  
17Miˬyehˇ neh saˇ jaˇ dzaˬ taˬ-euˬ tsawˇ haˬ deuˬ-ahˇ Miˬyehˇ aˬ yawꞈ neh noeˬ taˬ-
euˬ jeˬ tiˬ jawˇ-iˬ maˬ poˆ maˬ paˇ-eu gaˇ kawˆ bi siˬ duˬ mawꞈ-eu meh. Kʼoeˇ miˇ 
neh, aˬ yawꞈ saˇ jaˇ dzaˬ ngeh, dzaˬ-euˬ loꞈ-ehˇ maˇ maˇ ni bi pyeuꞈ laˇ-eu gʼaˇ duˬ 
kamˬ tsehˆ-eu meh.  
18Miˬyehˇ neh saˇ jaˇ dzaˬ-euˬ jeˬ hawˇ-eu aˬ yawꞈ neh kamˬ-euˬ heu nyiˬ jeˬ-aˬ, tiˬ 
jawˇ-iˬ maˬ poˆ maˬ paˇ laˇ nya-eu, Miˬyehˇ jaˬ myawꞈ maˬ myawꞈ kʼmˬ-eu jeˬ 
pyeuꞈ-eu meh. Kʼoeˇ miˇ neh, guˆ-eu gaˆ-eu jeˬ-ahˇ dzeuˇ-awˇ Miˬyehˇ laꞈ kʼoeˇ ya 
jawˇ luꞈ-eu aˬ dui-aˬ, aˬ dui mehˬ shi jaˆ-eu noeˬ tmˬ duˬ-ahˇ ziꞈ dah ni tuˆ tehˬ taˬ-
eu gʼaˇ duˬ nui ma ziꞈ dah ni jaˆ-eu ma.  
19Saˇ baoˬ maˬ bi luˆ-iˇ nya ni shmˇ kuˆ seuˬ seuˬ ma neh gʼeu tehˬ taˬ-euˬ loꞈ-ehˇ, 
aˬ dui dehꞈ-eu jeˬ maˬ poˆ maˬ paˇ laˇ nya ni, aˬ dui-euˬ noeˬ tmˬ-eu jeˬ kʼoeˇ aˬ dui-
ahˇ ziꞈ dah ni bi jaˆ-eu meh. Noeˬ tmˬ-eu jeˬ kʼoeˇ aˬ dui-euˬ nui ma-ahˇ ziꞈ dah ni 
bi pyeuꞈ laˇ-awˇ, aˬ dui noeˬ tmˬ taˬ-euˬ gʼaˬ pyeuꞈ-eu Yeˬsuˇ-aˬ, mˬ kʼoeˇ taˆ jaˆ-eu 
uˬ duˬ tahˬ nymˇ nymˇ ma-ahˇ taw taˬ-euˬ saˬ paˇ lawˆ kaˬ le dzeuˇ-awˇ, muiˬ-eu 
shawˇ-eu jawˇ duˬ-ahˇ uˇ keuˆ leˇ-eu meh.  
20Aˬ dui-euˬ mehˬ hu, muiˬ-eu shawˇ-eu jawˇ duˬ kʼoeˇ tsahˇ-ahˇ aˬ dui-euˬ dah zaˇ 
Yeˬsuˇ le uˇ-awˇ, Maˬlaˬkiˇsaˬdehˇ neh tawˬ dzeuˇ yaꞈ-euˬ gaˇ-ahˇ tawˬ-eu mˬ maˬ 
maˬ byaˆ zaˇ ziˇ piˇ ma yaw huiˬ gʼaˬ pyeuꞈ laˇ-euˬ meh.  

HeˬByehˇ 7 

Piˇ ma Maˬlaˬkiˇsaˬdehˇ 

1Maˬlaˬkiˇsaˬdehˇ kʼoeˇ gʼaˬ-aˬ, Saˬleˬ meuˬ-euˬ sahˬ paˬ pyeuꞈ-awˇ, Huiˬ dui Mahˇ 
dui dui-eu Miˬyehˇ-euˬ piˇ ma pyeuꞈ-eu meh. Sahˬ paˬ oeˬ gʼaˬ-ahˇ Aˬbyaˬhaˬ guiˇ 
deuˆ gʼaˬ-awˇ gʼoꞈ laˇ ngeh, Maˬlaˬkiˇsaˬdehˇ aˬ yawꞈ-ahˇ tahˬ puˬ le-awˇ, dawˬ 
ngehˬ gʼeh nehˬ-euˬ meh.  
2Aˬbyaˬhaˬ gʼeh, aˬ yawꞈ neh guiˇ kʼaˇ deuˆ za laꞈ-euˬ jeˬ dawˬ tawˆ luꞈ laꞈ kʼoeˇ, tseˇ 
bymˇ tiˬ bymˇ yuˇ doˆ-awˇ aˬ yawꞈ-ahˇ biꞈ nehˬ-euˬ meh. (Maˬlaˬkiˇsaˬdehˇ lehˇ ehˇ-
eu tsawˇ myahˇ heu myahˇ-euˬ dawˬ tsuiꞈ yaw beh hmˬ-aˬ, “Yaw tsaˬ yaw dawˇ 
jeˬ-euˬ Sahˬpaˬ” lehˇ ehˇ mawꞈ-eu meh. Dawˬ tsuiꞈ nyiˬ hmˬ tiˬ hmˬ pyeuꞈ-eu aˬ 
yawꞈ-ahˇ “Saˬleˬ meuˬ-euˬ Sahˬpaˬ” lehˇ ehˇ-eu kʼoeˇ-aˬ, “Nui saˇ oꞈ-eu jeˬ-euˬ 
Sahˬpaˬ” lehˇ ehˇ mawꞈ-eu meh.) 
3Maˬlaˬkiˇsaˬdehˇ-euˬ aˬ da aˬ ma hawˇ-eu aˬ poeˬ aˬ bawˇ deuˬ gaˇ kawˆ boꞈ taˬ-
euˬ tiˬ gaˇ-iˬ maˬ jaˆ-a. Aˬ yawꞈ dehꞈ le-euˬ gaˇ kawˆ hawˇ-eu shiˇ-euˬ gaˇ kawˆ boꞈ 
taˬ-euˬ kʼawꞈ maˬ jaˆ-a. Aˬ yawꞈ-aˬ, Miˬyehˇ-euˬ Zaˬmaˇ-ahˇ duˇ-awˇ, mˬ maˬ maˬ 
byaˆ zaˇ ziˇ piˇ ma pyeuꞈ-eu meh.  
4Toˆ-ehˇ ngeuˇ naˇ, aˬ yawꞈ aˇ naˆ ni huiˬ-eu mahˇ-eu gaˇ kawˆ naw maꞈ noeˬ mawˇ 
nya tehꞈ-a. Aˬ dui-euˬ tsawˇ myahˇ doˆ dui dui-eu aˬ poeˬ pyeuꞈ-eu Aˬbyaˬhaˬ gʼeh, 
guiˇ kʼaˇ deuˆ za-euˬ jeˬ dawˬ tawˆ luꞈ laꞈ kʼoeˇ tseˇ bymˇ tiˬ bymˇ aˬ yawꞈ-ahˇ biꞈ-
euˬ meh.  
5Leˬbiˇ-euˬ zaˬ deuˬ uˆ deuˬ pyeuꞈ-eu piˇ ma deuˬ-ahˇ, yawˬ ha-euˬ tsawˇ jeuˬ 
Iˇsaˬleˬlaˆ tsawˇ haˬ deuˬ tseˇ bymˇ tiˬ bymˇ ya damˬ nehˬ meh lehˇ, Zahˇ dawˬ kʼoꞈ 
dawˬ laꞈ kʼoeˇ ehˇ taˬ-euˬ jaˆ-eu meh. Yawˬ ha-euˬ tsawˇ jeuˬ kʼoeˇ-aˬ, yawˬ ha loꞈ-
ehˇ Aˬbyaˬhaˬ-euˬ zaˬ deuˬ uˆ deuˬ pyeuꞈ-eu kʼawꞈ, kʼoeˇ loꞈ-ehˇ ya damˬ nehˬ-eu 
meh. 
6Maˬlaˬkiˇsaˬdehˇ-aˬ, Leˬbiˇ-euˬ tsuiꞈ-ahˇ maˬ taꞈ-a. Ehˇ kʼawꞈ, Aˬbyaˬhaˬ neh damˬ 
nehˬ-euˬ tseˇ bymˇ tiˬ bymˇ ha geuꞈ-awˇ, Miˬyehˇ neh saˇ jaˇ dzaˬ-euˬ jeˬ-ahˇ za-euˬ 
gʼaˬ pyeuꞈ-eu Aˬbyaˬhaˬ-ahˇ dawˬ ngeh gʼeh nehˬ-euˬ meh.  
7Dawˬ ngehˬ gʼeh nehˬ-eu gʼaˬ-aˬ, dawˬ bi ngehˬ gʼeh nehˬ-euˬ gʼaˬ naˆ maˬ tseˇ 
huiˬ dzehˬ meh lehˇ, tsawˇ haˬ yawˬ gʼaˬ na luꞈ siˬ nya meh. Piˇ ma deuˬ-ahˇ tseˇ 
bymˇ tiˬ bymˇ taꞈ nehˬ-euˬ kʼoeˇ-aˬ, shiˇ nya-eu tsawˇ haˬ zaˬ deuˬ-ahˇ taꞈ nehˬ-euˬ 
jeˬ pyeuꞈ-eu meh.  
8Ehˇ kʼawꞈ, Maˬlaˬkiˇsaˬdehˇ-ahˇ tseˇ bymˇ tiˬ bymˇ taꞈ nehˬ-euˬ kʼoeˇ-aˬ, Jaˇliꞈ laꞈ 
kʼoeˇ ehˇ taˬ-euˬ loꞈ-ehˇ, tiˬ jawˇ-iˬ maˬ shiˇ-eu gʼaˬ-ahˇ taꞈ nehˬ-euˬ jeˬ pyeuꞈ-eu 
meh.  
9Kʼoeˇ loꞈ-ehˇ ehˇ naˇ, Aˬbyaˬhaˬ tseˇ bymˇ tiˬ bymˇ biꞈ ngeh, Leˬbiˇ kʼawꞈ tseˇ bymˇ 
tiˬ bymˇ biꞈ-euˬ gaˇ duˇ-eu meh. (Leˬbiˇ-euˬ zaˬ deuˬ-aˬ, tseˇ bymˇ tiˬ bymˇ za-euˬ 
tsawˇ haˬ deuˬ meh.) 
10Aˬ jeˬ miˇ neh ehˇ naˇ, kʼoeˇ ngeh yamˬ-ahˇ Leˬbiˇ maˬ dehꞈ le dah-euˬ kʼawꞈ, 
Aˬbyaˬhaˬ-ahˇ Maˬlaˬkiˇsaˬdehˇ tahˬ puˬ ngeh, Leˬbiˇ kʼawꞈ aˬ yawꞈ-euˬ aˬ poeˬ 
Aˬbyaˬhaˬ-euˬ gʼawˇ mawˇ laꞈ kʼoeˇ jawˇ luꞈ meh lehˇ ehˇ nya meh.  
11Iˇsaˬleˬlaˆ tsawˇ haˬ deuˬ-ahˇ biꞈ-euˬ Zahˇ dawˬ kʼoꞈ dawˬ-aˬ, Leˬbiˇ tsawˇ jeuˬ piˇ 
ma geuꞈ gaˇ taꞈ leˇ-awˇ biꞈ-euˬ Zahˇ dawˬ kʼoꞈ dawꞈ pyeuꞈ-eu meh. Nymˬ-mˇ-aˬ, 

Leˬbiˇ tsawˇ jeuˬ piˇ ma deuˬ neh mˇ byah jiˇ-euˬ law nmˇ-aˬ, Aˬloˬ-ahˇ maˬ taꞈ-ehˇ 
Maˬlaˬkiˇsaˬdehˇ-ahˇ taꞈ-eu piˇ ma yawˬ jeuˬ yawˬ doˆ laˇ-eu maˬ paˇ loˬ meh.  
12Aˬ jeˬ miˇ neh ehˇ naˇ, piˇ ma yawˬ jeˬ yawˬ laˆ paˇ naˇ, zahˇ dawˬ kʼoꞈ dawˬ kʼawꞈ 
ya laˆ paˇ-eu meh.  
13Gaˇ kawˆ heu-ahˇ taꞈ leˇ-awˇ aˬ dui ehˇ luꞈ-eu kʼoeˇ gʼaˬ-aˬ, Leˬbiˇ tsawˇ jeuˬ maˬ 
ngeuˇ-eu tsawˇ jeuˬ yawˬ jeuˬ yawˬ pyeuꞈ-awˇ, aˬ yawꞈ-euˬ tsawˇ jeuˬ laꞈ kʼoeˇ tiˬ 
gʼaˬ-iˬ piˇ ma geuꞈ-awˇ lawˇ duˬ-ahˇ gaˇ maˬ mˇ haw-aˬ.  
14Aˬ yawꞈ Yuˇdaˆ tsawˇ jeuˬ laꞈ kʼoeˇ dehꞈ le-euˬ meh lehˇ yawˬ gʼaˬ na luꞈ siˬ nya-
meh. Piˇ ma bi geuꞈ-eu gaˇ kawˆ Moˇseˬ ehˇ ngeh, tsawˇ jeuˬ heu jeuˬ-ahˇ maˬ ehˇ-
aˬ.  

Maˬlaˬkiˇsaˬdehˇ-ahˇduˇ-eu piˇ ma yawˬ gʼaˬ yawˬ 

15Nymˬ-mˇ ehˇ luꞈ-eu gaˇ kawˆ heu aˬ dui-ahˇ mawˇ duˬ dzehˬ laˇ-euˬ meh. Piˇ ma 
yawˬ jeuˬ yawˬ pyeuꞈ-eu Maˬlaˬkiˇsaˬdehˇ-ahˇ duˇ-eu piˇ ma tiˬ gʼaˬ doˆ laˇ-euˬ 
meh.  
16Tsawˇ haˬ zaˬ-euˬ zahˇ sahˇ kʼoꞈ neh aˬ yawꞈ-ahˇ piˇ ma bi geuꞈ-euˬ maˬ ngeuˇ-a. 
Tiˬ jawˇ-iˬ maˬ cawˆ-iˇ nya-eu dehꞈ-eu jeˬ-euˬ baoˬ neh bi geuꞈ-euˬ meh.  
17Aˬ jeˬ miˇ neh ehˇ naˇ, “Nawˇ-aˬ, Maˬlaˬkiˇsaˬdehˇ neh tawˬ dzeuˇ yaꞈ-euˬ gaˇ-ahˇ 
tawˬ daˆ leꞈ-eu, mˬ maˬ maˬ byaˆ zaˇ ziˇ piˇ ma ya geuꞈ tehꞈ-a” lehˇ, Jaˇliꞈ laꞈ kʼoeˇ 
ehˇ taˬ-euˬ meh.  
18Zahˇ sahˇ kʼoꞈ yaw oeˇ kʼoeˇ-aˬ, gʼaˬ baˬ-awˇ gaˇ dahˇ maˬ tsoeˬ-eu miˇ neh, maˬ 
zmˬ ni bi jaˆ-euˬ meh.  
19Aˬ jeˬ miˇ neh ehˇ naˇ, Moˇseˬ-ahˇ gʼoe-awˇ Miˬyehˇ neh biꞈ-euˬ Zahˇ dawˬ kʼoꞈ 
dawˬ kʼoeˇ-aˬ, tiˬ jeˬ-ahˇ-iˬ byah laˇ ni maˬ mˇ byah nehˬ nya-a. Nymˬ-mˇ-aˬ, aˬ dui-
ahˇ Miˬyehˇ jawˇ paw bi peh dzehˬ laˇ-euˬ muiˬ dzehˬ-eu noeˬ tmˬ-eu jeˬ-ahˇ aˬ dui 
za-euˬ ma.  
20Kʼoeˇ uˬ taꞈ, Miˬyehˇ neh kamˬ taˬ-euˬ dawˬ kʼawꞈ jaˆ-eu ma. Piˇ ma kʼoeˇ deuˬ-
ahˇ piˇ ma ka nehˬ ngeh, Miˬyehˇ kamˬ taˬ-euˬ maˬ jaˆ-a.  
21Ehˇ kʼawꞈ, Yeˬsuˇ-aˬ, Miˬyehˇ neh kamˬ-awˇ piˇ ma bi pyeuꞈ laˇ-euˬ meh. Aˬ jeˬ 
miˇ neh ehˇ naˇ, aˬ yawꞈ-ahˇ piˇ ma ka nehˬ ngeh Miˬyehˇ heu loꞈ-ehˇ ehˇ nehˬ-euˬ 
meh.  

“Sahˬpaˬ Miˬyehˇ kamˬ tsehˆ-euˬ jeˬ, maˬ poˆ maˬ paˇ nya-a. Mˬ maˬ maˬ byaˆ zaˇ 
ziˇ, nawˇ piˇ ma ya geuꞈ meh.” 
22Beu gaˇ duˬ kʼoeˇ loꞈ-ehˇ jaˆ-eu baˬ da neh, Yeˬsuˇ-aˬ, muiˬ dzehˬ byah dzehˬ-eu 
dawˬ ma saˇ jaˇ heu hmˬ-euˬ yaw duˬ yaw ciˇ pyeuꞈ-eu meh.  
23Beu gaˇ duˬ heu loꞈ-ehˇ tiˬ hmˬ paˇ jaˆ-a siˬ. Piˇ ma kʼoeˇ deuˬ-aˬ, gʼawˬ mya gʼaˬ 
jawˇ-eu meh. Aˬ yawꞈ maꞈ ziˇ dehꞈ jiˇ-euˬ baw-eu miˇ neh, tiˬ gʼaˬ tehꞈ-ehˇ gʼawˬ 
myahˇ ni maˬ mˇ daˆ leꞈ nya-a.  
24Ehˇ kʼawꞈ, Yeˬsuˇ-aˬ, mˬ maˬ maˬ byaˆ zaˇ ziˇ dehꞈ-eu miˇ neh, aˬ yawꞈ piˇ ma 
geuꞈ-awˇ mˇ-euˬ gaˇ-ahˇ yawˬ gʼaˬ yawˬ ya mˇ daˆ leꞈ-eu maˬ baw-a.  

25Kʼoeˇ miˇ neh, nymˬ-mˇ maˬ ehˇ, aˬ kaˇ mehˬ hu paw aˬ geu yamˬ-ahˇ maˬ ehˇ, aˬ 
yawꞈ-ahˇ gʼoe-awˇ Miˬyehˇ jawˇ gaˇ kʼaˇ laˇ-eu tsawˇ haˬ-ahˇ aˬ yawꞈ ka kʼoꞈ nehˬ 
nya-eu meh. Aˬ jeˬ miˇ neh ehˇ naˇ, tsawˇ haˬ zaˬ-euˬ dah zaˇ Miˬyehˇ-ahˇ tahˬ shaˇ -
eu gʼaˇ duˬ aˬ yawꞈ mˬ maˬ maˬ byaˆ zaˇ ziˇ dehꞈ-eu meh.  
26Kʼoeˇ baˬ da neh, Yeˬsuˇ-aˬ, aˬ dui kʼaˇ loˬ-eu jeˬ mˇ byah nehˬ nya-eu Piˇma Yaw 
huiˬ gʼaˬ pyeuꞈ-eu meh. Aˬ yawꞈ-aˬ, yaw muiˬ yaw shawˇ meh. Ehˇ kʼaˇ tiˬ pawꞈ-iˬ 
maˬ za-eu uˬ taꞈ, iˬ baˇ tiˬ pawꞈ-iˬ maˬ ahˇ-a. Iˬ baˇ zaˬ deuˬ nehˬ-ehˇ maˬ bi keuˬ ni 
aˬ yawꞈ-ahˇ Miˬyehˇ yuˇ doˆ taˬ-awˇ, mˬ naˆ maˬ tseˇ goˇ-eu tiˆ-ahˇ ciˬ huiˬ ciˬ mahˇ 
keuˆ nehˬ-euˬ meh.  
27Piˇ ma yaw huiˬ nui deuˬ-ahˇ aˬ yawꞈ maˬ duˇ-a. Aˬ yawꞈ maꞈ loꞈ-ehˇ yawˬ nah na 
luꞈ yawˬ ha-euˬ iˬ baˇ gʼaˇ duˬ jeˬ hu lawˇ gʼaˬ shehˇ gʼaˬ ngeh, aˬ cawˬ-euˬ i baˇ gʼaˇ 
duˬ ya lawˇ ya shehˇ-eu heu deuˬ-ahˇ aˬ yawꞈ mˇ-eu maˬ loˬ-a. Aˬ yawꞈ-euˬ gʼawˇ 
mawˇ lawˇ nehˬ-euˬ kʼoeˇ-aˬ, tiˬ poˆ lawˇ-awˇ mˬ maˬ maˬ byaˆ zaˇ ziˇ gmˬ-eu lawˇ-
euˬ jeˬ pyeuꞈ-eu meh.  
28Moˇseˬ-ahˇ gʼoe-awˇ Miˬyehˇ neh biꞈ-euˬ Zahˇ dawˬ kʼoꞈ dawˬ kʼoeˇ-aˬ, piˇ ma 
yaw huiˬ gʼaˬ geuꞈ-eu gʼaˇ duˬ maˬ byah maˬ loꞈ-eu deuˬ-ahˇ bi geuꞈ-euˬ meh. Ehˇ 
kʼawꞈ, Zahˇ dawˬ kʼoꞈ dawˬ-euˬ jeˬ nah hawˇ-eu oe-euˬ Miˬyehˇ neh kamˬ tsehˆ taˬ-
euˬ saˇ jaˇ kʼoeˇ-aˬ, mˬ maˬ maˬ byaˆ zaˇ ziˇ byah-eu loꞈ-eu aˬ yawꞈ-euˬ Zaˬmaˇ-ahˇ 
Piˇma Yaw huiˬ gʼaˬ bi geuꞈ-euˬ meh.  

HeˬByehˇ 8 

Yeˬsuˇ aˬ duiˬ-euˬ Piˇma Yaw huiˬgʼaˬ 

1Aˬ dui ehˇ luꞈ-eu gaˇ kawˆ heu dawˬ tawˆ luꞈ-euˬ uˬ dzah-aˬ, heu loꞈ-ehˇ ehˇ mawꞈ-
eu ma. Mˬ kʼoeˇ taˆ uˆ lahˇ luꞈ-eu Sahˬpaˬ pyeuꞈ-eu Miˬyehˇ-euˬ dzoeˬ dzaˬ nuiˇ 
mahˬ-euˬ aˇ maˇ paw nuiˇ luꞈ-eu Piˇma Yaw huiˬ tiˬ gʼaˬ aˬ dui jawˇ-eu ma.  
2Aˬ yawꞈ-aˬ, tsawˇ haˬ zaˬ neh tsoˆ-euˬ sehˬ gʼawˆ maˬ ngeuˇ-eu, Sahˬpaˬ Miˬyehˇ 
neh tsoˆ-euˬ maˇ maˇ ni gʼeh-eu sehˬ gʼawˆ laꞈ kʼoeˇ, Muiˬ dui shawˇ dui dui-eu 
Jawˇduˬ-ahˇ gaˇ mˇ-eu Piˇma Yaw huiˬ gʼaˬ pyeuꞈ-eu meh.  
3Piˇ ma yawˬ huiˬ gʼaˬ kʼaˇ geuꞈ-eu yawˬ gʼaˬ na luꞈ, Miˬyehˇ-ahˇ damˬ nehˬ-eu jeˬ 
hawˇ-eu lawˇ-eu shehˇ-eu jeˬ ya mˇ-eu meh. Kʼoeˇ loꞈ-ehˇ duˇ ni, aˬ dui-euˬ Piˇma 
Yaw huiˬ gʼaˬ kʼawꞈ, Miˬyehˇ-ahˇ ya lawˇ ya shehˇ meh.  
4Aˬ yawꞈ-aˬ, mˬ kʼoeˇ taˆ-euˬ piˇ ma pyeuꞈ-eu meh. Aˬ yawꞈ miˇ tsaˬ kʼoeˇ taˆ jawˇ 
law nmˇ-aˬ, piˇ ma maˬ ya geuꞈ-a. Aˬ jeˬ miˇ neh ehˇ naˇ, Yuˇdaˆ tsawˇ haˬ-euˬ Zahˇ 
dawˬ kʼoꞈ dawˬ laꞈ kʼoeˇ kʼaˇ ehˇ taˬ-euˬ loꞈ-ehˇ lawˇ nehˬ shehˇ nehˬ-eu piˇ ma deuˬ 
jawˇ luꞈ-eu meh.  
5Aˬ yawꞈ maꞈ piˇ ma geuꞈ-awˇ mˇ luꞈ-eu kʼoeˇ-aˬ, mˬ kʼoeˇ taˆ mˇ luꞈ-eu jeˬ-euˬ naˇ 
shmˇ aˇ baˇ loˆ ni tehꞈ meh. Aˬ yawꞈ maꞈ-aˬ, Moˇseˬ neh kʼaˇ mˇ-euˬ loꞈ-ehˇ mˇ luꞈ-
eu tehꞈ meh. Moˇseˬ aˬ yawꞈ Dawˬ ma saˇ jaˇ Sehˬ gʼawˆ tsoˆ-eu lehˇ gʼeh ngeh, 
“Yawˬ jeˬ na luꞈ gawˬ jawˬ kʼoeˇ taˆ nawˬ-ahˇ mehˬ nehˬ-euˬ Sehˬ gʼawˆ-ahˇ duˇ leˇ 
ni yaw duˬ duˬ-ehˇ tsoˆ-awˬ” lehˇ, aˬ yawꞈ-ahˇ Miˬyehˇ ehˇ nehˬ-euˬ meh.  

6Miˬyehˇ hawˇ-eu aˬ yawꞈ-euˬ tsawˇ haˬ yaw kaˬ-ahˇ Yeˬsuˇ neh lehˬ hmˬ taˬ-euˬ 
dawˬ ma saˇ jaˇ kʼoeˇ-aˬ, muiˬ dzehˬ byah dzehˬ-eu saˇ jaˇ dawˬ-ahˇ gʼoe-awˇ mˇ 
taˬ-euˬ miˇ neh, dawˬ ma saˇ jaˇ yaw oeˇ naˆ maˬ tseˇ muiˬ dzehˬ byah dzehˬ-eu 
dawˬ ma saˇ jaˇ pyeuꞈ-eu meh. Kʼoeˇ loꞈ-ehˇ duˇ ni, piˇ ma kʼoeˇ deuˬ mˇ luꞈ-eu gaˇ 
naˆ maˬ tseˇ huiˬ dzehˬ-eu gaˇ, Yeˬsuˇ-ahˇ aˬ nehˬ taˬ-euˬ meh.  
7Dawˬ ma saˇ jaˇ yaw beh hmˬ ehˇ kʼaˇ maˬ za law nmˇ-aˬ, dawˬ ma saˇ jaˇ nyiˬ hmˬ 
tiˬ hmˬ mˇ poˆ-eu maˬ loˬ-aˇ.  
8Ehˇ kʼawꞈ, Miˬyehˇ aˬ yawꞈ-euˬ tsawˇ haˬ kʼoeˇ deuˬ-ahˇ iˬ baˇ taˬ kʼaˇ za-awˇ, heu 
loꞈ-ehˇ ehˇ taˬ-euˬ meh.  

“Iˇ saˬ leˬ laˇ tsawˇ haˬ hawˇ-eu, Yuˇdaˆ tsawˇ haˬ kʼoeˇ deuˬ nehˬ-ehˇ, dawˬ ma saˇ 
jaˇ yaw shuiꞈ tiˬ hmˬ, ngaˇ paˇ ya dzaˬ poˆ-eu aˇ yamˬ, aˇ nah paˇ keuˆ le luꞈ meh 
lehˇ, Sahˬpaˬ Miˬyehˇ ehˇ taˬ-euˬ meh.  
9Dawˬ ma saˇ jaˇ yaw shuiꞈ kʼoeˇ-aˬ, aˬ yawꞈ maꞈ-euˬ aˬ poeˬ deuˬ-ahˇ, Iˇjiˇtuˆ miˇ 
kʼahˬ laꞈ kʼoeˇ neh, ngaˬ neh sheuˬ doˆ nehˬ laꞈ ngeh nah, dzaˬ-euˬ dawˬ ma saˇ jaˇ 
pyeuꞈ-eu, yaw oeˇ kʼoeˇ dawˬ-ahˇ maˬ duˇ-a. Ngaˬ-euˬ dawˬ ma saˇ jaˇ kʼoeˇ-ahˇ, 
yawꞈ maꞈ saˇ jaˇ puiˬ-euˬ miˇ neh, myaˆ haw maˬ cawˬ ni byehˇ-euˬ ma.  
10Nymˬ-mˇ dawˬ ma saˇ jaˇ heu hmˬ, aˬ kaˇ mehˬ hu aˇ yamˬ laꞈ kʼoeˇ, Iˇsaˬleˬlaˇ 
tsawˇ haˬ nehˬ-ehˇ, ngaˇ dzaˬ taꞈ mˇ taꞈ geuꞈ ma lehˇ, Sahˬpaˬ Miˬyehˇ ehˇ taˬ-euˬ 
meh. Aˬ yawꞈ maꞈ-euˬ nui noeˬ laꞈ kʼoeˇ, zahˇ dawˬ kʼoꞈ dawˬ dawˆ ahˇ nehˬ-awˇ, 
nui ma laꞈ kʼoeˇ boꞈ myahˬ nehˬ ma. Ngaˇ yawꞈ maꞈ-euˬ Miˬyehˇ geuꞈ-awˇ, Yawꞈ 
maꞈ ngaˬ-euˬ tsawˇ haˬ geuꞈ ma.  
11Yawˬ ha tsawˇ jeuˬ yaw kaˬ hawˇ-eu, yawˬ ha miˇ kʼahˬ zaˬ deuˬ yaw kaˬ,  

‘Sahˬpaˬ Miˬyehˇ-ahˇ siˬ-awˬ’lehˇ, mehˬ nehˬ tsoˆ nehˬ-eu maˬ loˬ-aˇ. Huiˬ zaˬ nyiˇ 
zaˬ yawˬ gʼaˬ na luꞈ, ngaˬ-ahˇ siˬ nya jiˇ laˇ tehꞈ-a.  
12Aˬ yawꞈ maꞈ-ahˇ iˬ baˇ pyehˬ-awˇ, yaw lehˬ yaw ca dawˬ tawˆ luꞈ-ahˇ, maˬ juiˇ taˬ 
ni byehˇ byoˆ nehˬ ma.” 
13Dawˬ ma saˇ jaˇ yaw shuiꞈ gaˇ kawˆ Miˬyehˇ ehˇ-eu laꞈ kʼoeˇ, yaw beh dzaˬ taˬ-euˬ 
dawˬ ma saˇ jaˇ kʼoeˇ hmˬ bi oeˇ-iˇ-euˬ meh. Myahˇ laˇ-awˇ oeˇ-iˇ-euˬ jeˬ-aˬ, gʼawˬ 
myahˇ maˬ gʼeh-ehˇ piˬ-iˇ byoˆ-iˇ tehꞈ-a.  

HeˬByehˇ 9 

Mˬ kʼoeˇ taˆ uˬ duˬ tahˬ-eu hawˇ-eu miˇ tsaˬ kʼoeˇ taˆ uˬ duˬ tahˬ-eu 

1Dawˬ ma saˇ jaˇ yaw beh hmˬ laꞈ kʼoeˇ, uˬ duˬ aˬ joˆ-ehˇ ya tahˬ-eu zahˇ sahˇ kʼoꞈ 
deuˬ ahˇ-awˇ, tsawˇ haˬ zaˬ neh jahˇ-euˬ uˬ duˬ tahˬ-eu jawˇ duˬ kʼawꞈ baw-eu meh.  
2Muiˬ-eu shawˇ-eu Jawˇ duˬ lehˇ kuˇ-eu Sehˬgʼawˆ laꞈ nyiˇ lawˆ, gʼawˆ taˬ-euˬ meh. 
Kʼoeˇ-euˬ laꞈ kʼoeˇ, tsiˇ kʼmˬ doꞈ daˆ duˬ hawˇ-eu Miˬyehˇ-ahˇ lawˇ nehˬ-euˬ ka muˇ 
ciˬ daˆ-eu hawˬ jeh tiˬ jeh jaˆ-eu meh.  
3Lawˆ kaˬ saˬ paˇ nyiˬ hmˬ tiˬ hmˬ-euˬ naˇ kʼah paw, Muiˬ dui Shawˇ dui dui-eu 
Jawˇ duˬ lehˇ kuˇ-eu Sehˬgʼawˆ paˇ jaˆ-eu meh.  
4Kʼoeˇ-euˬ laꞈ kʼoeˇ, shuiˇ neh jahˇ taˬ-euˬ tsiˇ yaw saw jeˬ doꞈ damˬ-eu lawˇ duˬ 
maˬ ehˇ, maˬ naˆ kaˬ muˇ ahˇ-eu shuiˇ ciˬ cuˇ ciˬ ahˇ taˬ-euˬ shuiˇ yaw taˬ-euˬ Dawˬ 

ma saˇ jaˇ Bahˬ keuˆ maˬ ehˇ, baw nmˬ tsoꞈ-eu Aˬloˬ-euˬ gawˬ yoeˬ maˬ ehˇ, zahˇ 
dawˬ kʼoꞈ dawˬ tseˇ dawˬ boꞈ taˬ-euˬ kʼaˬ lo teˇ byaꞈ nyiˬ byaꞈ maˬ ehˇ, bi jaˆ-euˬ 
meh.  
5Dawˬ ma saˇ jaˇ Bahˬ keuˆ kʼoeˇ taˆ, Jeˬluˇbeˬmawˇ kawˇ bi jaˆ-euˬ meh. Jeˬluˇbeˬ 
mawˇ kawˇ-euˬ aˬ dahˇ kʼoeˇ, iˬ baˇ pyehˬ nehˬ-eu jawˇ duˬ kʼoeˇ taˆ aˬ dahˇ cawˬ ja 
taˬ-euˬ meh. Ehˇ kʼawꞈ, jawˇ duˬ heu tsahˇ aˬ joˆ-ehˇ gʼeh-eu jawˇ duˬ pyeuꞈ-eu gaˇ 
kawˆ nymˬ-mˇ yaw duˬ duˬ-ehˇ maˬ dzawˇ duˬ nya-a siˬ.  
6Uˬ duˬ tahˬ-eu jawˇ duˬ kʼoeˇ tsahˇ-ahˇ taꞈ leˇ-awˇ, zahˇ sahˇ kʼoꞈ heu loꞈ-ehˇ jaˆ-eu 
meh. Piˇ ma deuˬ sehˬ gʼawˆ laꞈ nyiˇ lawˆ-ahˇ yawˬ nah na luꞈ uˇ leˇ-awˇ, yawˬ ha-
euˬ gaˇ ya mˇ-eu meh.  
7Piˇma Yaw huiˬ gʼaˬ tehꞈ-ehˇ sehˬ gʼawˆ laꞈ kʼoeˇ lawˆ-ahˇ ya uˇ leˇ-awˇ, tiˬ kʼoꞈ tiˬ 
poˆ tehꞈ-ehˇ ya uˇ leˇ-eu meh. Aˬ yawꞈ kʼoeˇ loꞈ-ehˇ uˇ leˇ ngeh, yawˬ ha-euˬ iˬ baˇ 
gʼaˇ duˬ maˬ ehˇ, tsawˇ haˬ zaˬ deuˬ neh iˬ baˇ meh lehˇ maˬ siˬ nya-ehˇ mˇ lehˬ-euˬ 
iˬ baˇ gʼaˇ duˬ maˬ ehˇ, Miˬyehˇ-ahˇ lawˇ-eu gʼaˇ duˬ shiˬ ya yuˇ ahˇ gʼeh-eu meh.  
8Sehˬ gʼawˆ laꞈ nyiˇ lawˆ kʼoeˇ gaˇ kʼaˇ jaˆ kʼoeˇ keuˆ ni, Muiˬ dui shawˇ dui dui-eu 
Jawˇ duˬ kʼoeˇ tsahˇ-ahˇ uˇ leˇ-eu gaˇ ma maˬ pah laˇ-a siˬ lehˇ, uˬ duˬ tahˬ-eu jawˇ 
duˬ kʼoeˇ tsahˇ-euˬ zahˇ sahˇ kʼoꞈ-ahˇ taꞈ leˇ-awˇ Muiˬ-eu shawˇ-eu Yaw sahˇ 
Miˬyehˇ bya cehˆ ni mehˬ nehˬ laꞈ-eu meh.  
9Heu-aˬ, nymˬ-mˇ-euˬ aˇ yamˬ heu-ahˇ mehˬ nehˬ laꞈ-eu jeˬ pyeuꞈ-eu meh. Ehˇ 
mawꞈ-eu dawˬ tsuiꞈ-aꞈ, Miˬyehˇ-ahˇ damˬ nehˬ-euˬ jeˬ hawˇ-eu jeˬ zaˬ sehꞈ-awˇ 
lawˇ-eu shehˇ-eu jeˬ-aˬ, Miˬyehˇ-ahˇ uˬ duˬ tahˬ-eu tsawˇ haˬ-euˬ nui ma muiˬ laˇ 
shawˇ laˇ ni maˬ mˇ byah nehˬ nya-a lehˇ ehˇ mawꞈ-eu meh.  
10Aˬ jeˬ miˇ neh ehˇ naˇ, heu deuˬ-aˬ, dzaˬ-eu dawˇ-eu jeˬ hawˇ-eu muiˬ laˇ shawˇ 
laˇ ni mˇ-eu zahˇ sahˇ kʼoꞈ deuˬ-ahˇ tehꞈ-ehˇ taꞈ-eu meh. Heu deuˬ-aˬ, Miˬyehˇ zahˇ 
yaw shuiꞈ maˬ laˆ paˇ kʼoeˇ keuˆ ni tehꞈ-ehˇ geuꞈ nya-eu, laꞈ nyiˇ paw tehꞈ-ehˇ taꞈ 
leˇ-eu zahˇ sahˇ kʼoꞈ pyeuꞈ-eu meh.  
11Ehˇ kʼawꞈ, Ka li-aˬ, nymˬ-mˇ heu gaˇ keuˆ le taˬ-euˬ yaw muiˬ jeˬ heu deuˬ-ahˇ biꞈ 
nehˬ laꞈ-eu Piˇma Yaw huiˬ gʼaˬ loꞈ-ehˇ oe keuˆ taˬ-euˬ meh. Aˬ yawꞈ gaˇ mˇ luꞈ-eu 
sehˬ gʼawˆ-aˬ, muiˬ dzehˬ byah dzehˬ-eu meh. Sehˬ gʼawˆ kʼoeˇ-aˬ, tsawˇ haˬ zaˬ 
neh gʼawˆ-euˬ sehˬ gʼawˆ maˬ ngeuˇ-eu uˬ taꞈ, beh taˬ-euˬ miˇ tsaˬ tahˬ kʼawˇ heu-
ahˇ taꞈ-eu sehꞈ gʼawˆ maˬ ngeuˇ-a.  
12Sehˬ gʼawˆ kʼoeˇ-ahˇ Yeˬsuˇ le uˇ-awˇ, Muiˬ dui shawˇ dui dui-eu Jawˇ duˬ-ahˇ mˬ 
maˬ maˬ byaˆ zaˇ ziˇ gʼaˇ duˬ tiˬ poˆ uˇ leˇ ngeh, ciꞈ myehꞈ hawˇ-eu mawˇ neˇ-euˬ 
shiˬ yuˇ ahˇ gʼeh-awˇ lawˇ leˇ-euˬ maˬ ngeuˇ-a. Aˬ yawꞈ-euˬ shiˬ yuˇ ahˇ gʼeh-awˇ, 
mˬ maˬ maˬ byaˆ zaˇ ziˇ ka kʼoꞈ-eu jeˬ-ahˇ aˬ dui za ni lawˇ leˇ-euˬ jeˬ pyeuꞈ-eu meh.  
13Ciˬ myehꞈ hawˇ-eu mawˇ neˇ-euˬ shiˬ hawˇ-eu, mawˇ neˇ mawˇ zaˬ dzah puiˆ-awˇ 
lawˇ-euˬ lehˇ kuˇ laˆ keuˬ-awˇ, maˬ shawˇ-eu tsawˇ haˬ-ahˇ byaˆ shehˬ naˇ shawˇ 
laˇ-eu meh.  
14Kʼoeˇ loꞈ-ehˇ jahˇ-eu baˬ da neh shawˇ laˇ nya naˇ, Ka li-euˬ shiˬ baˬ da neh aˇ naˆ 
ni paˇ shawˇ dzehˬ laˇ nmˇ. Mˬ maˬ maˬ byaˆ zaˇ ziˇ dehꞈ-eu Yaw sahˇ Miˬyehˇ-ahˇ 
gʼoe-eu laꞈ kʼoeˇ, byah dui dui-eu lawˇ-eu jeˬ loꞈ-ehˇ aˬ yawꞈ-euˬ gʼawˇ mawˇ 



2362 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

Miˬyehˇ-ahˇ damˬ nehˬ-euˬ meh. Dehꞈ luꞈ-eu Miˬyehˇ-euˬ nui kʼahˇ aˬ dui mˇ nya ni, 
gaˇ dahˇ maˬ tsoeˬ-eu zahˇ sahˇ kʼoꞈ kʼoeˇ deuˬ neh maˬ shawˇ nehˬ laꞈ nya-euˬ aˬ 
dui-euˬ nui ma-ahˇ aˬ yawꞈ shawˇ nehˬ laꞈ tehꞈ-a.  
15Kʼoeˇ baˬ da neh, dawˬ ma saˇ jaˇ yaw shuiꞈ pyeuꞈ leˇ ni mˇ-eu gʼaˬ-aˬ, Ka li meh. 
Miˬyehˇ neh kuˇ doˆ-euˬ tsawˇ haˬ deuˬ mˬ maˬ maˬ byaˆ zaˇ ziˇ guiˬ lahˬ jeˬ biˇ za 
ni, aˬ yawꞈ kʼoeˇ loꞈ-ehˇ mˇ-euˬ meh. Dawˬ ma saˇ jaˇ yaw beh hmˬ-ahˇ gʼoe-awˇ 
dehꞈ luꞈ ngeh, Ka li shiˇ dah-awˇ tsawˇ haˬ zaˬ deuˬ-ahˇ yawˬ ha neh mˇ-euˬ iˬ baˇ-
ahˇ bi buˬ-iˇ nya-euˬ miˇ neh, kʼoeˇ loꞈ-ehˇ mˇ pyeuꞈ nya-euˬ meh.  
16Jeˬ biˇ biꞈ-eu gʼaˇ duˬ boꞈ tsehˆ taˬ-euˬ sahˬ boꞈ jaˆ naˇ, jeˬ biˇ biꞈ-eu gʼaˬ maˇ maˇ 
ni shiˇ-euˬ gaˇ kawˆ yaw duˬ ya bi baw meh.  
17Aˬ jeˬ miˇ neh ehˇ naˇ, jeˬ biˇ biꞈ-eu gʼaˬ kʼaˇ dehꞈ kʼoeˇ keuˆ ni, jeˬ biˇ kʼoeˇ-ahˇ 
maˬ za nya-a siˬ. Jeˬ biˇ biꞈ-eu gʼaˬ shiˇ gʼaˬ miˇ tsa tehꞈ-ehˇ, jeˬ biˇ kʼoeˇ-ahˇ za nya-
eu meh.  
18Kʼoeˇ miˇ neh, dawˬ ma saˇ jaˇ yaw beh hmˬ kʼawꞈ, tiˬ jeˬ paˬ sehꞈ dah-awˇ shiˬ 
neh mˇ taˬ-euˬ dawˬ ma saˇ jaˇ pyeuꞈ-eu meh.  
19Aˇ dahˬ beh ngeh Zahˇ dawˬ kʼoꞈ dawˬ laꞈ kʼoeˇ kʼaˇ boꞈ taˬ-euˬ zahˇ dawˬ kʼoꞈ 
dawˬ dawˬ tawˆ luꞈ, Iˇsaˬleˬlaˇ tsawˇ haˬ deuˬ-ahˇ Moˇseˬ ehˇ nehˬ-euˬ meh. Kʼoeˇ 
naˇ, mawˇ neˇ hawˇ-eu ciꞈ myehꞈ-euˬ shiˬ iˇ cuꞈ nehˬ-ehˇ keuˬ-awˇ, hiˇsoˆ baw nmˬ 
hawˇ-eu yawˇ caꞈ hm laˆ duiˆ-awˇ, Zahˇ dawˬ kʼoꞈ dawˬ hawˇ-eu Iˇsaˬleˬlaˇ tsawˇ 
haˬ dawˬ tawˆ luꞈ-ahˇ byaˆ shehˬ-euˬ meh.  
20“Shiˬ heu-aˬ, naw maꞈ bi caw teh-eu gʼaˇ duˬ Miˬyehˇ neh naw maꞈ-ahˇ biꞈ-euˬ 
dawˬ ma saˇ jaˇ-euˬ shiˬ pyeuꞈ-eu meh” lehˇ, Moˇseˬ ehˇ-eu meh. 
21Kʼoeˇ loꞈ-ehˇ duˇ ni, Dawˬ ma saˇ jaˇ Sehˬ gʼawˆ-ahˇ maˬ ehˇ, uˬ duˬ tahˬ gaˇ zmˬ-
eu mˇ myawˬ keu ka deuˬ kʼoeˇ taˆ maˬ ehˇ, shiˬ kʼoeˇ neh Moˇseˬ byaˆ shehˬ-euˬ 
meh.  
22Zahˇ dawˬ kʼoꞈ dawˬ laꞈ kʼoeˇ ehˇ taˬ-euˬ-aˬ, yawˬ jeˬ na luꞈ ehˇ gʼaˬ ni-ahˇ shiˬ 
neh ya shawˇ-awˇ, shiˬ shehˆ-awˇ neh tehꞈ-ehˇ iˬ baˇ pyehˬ nehˬ-eu jeˬ-ahˇ za nya-
eu meh.  

Yeˬsuˇ-euˬ gʼawˇ mawˇ lawˇ-awˇ iˬ baˇ yuˇ dzeh-euˬ meh 

23Maˇ maˇ ni mˬ kʼoeˇ taˆ jaˆ-eu jeˬ maˬ ngeuˇ-ehˇ, kʼoeˇ-euˬ aˇ baˇ naˇ shmˇ loˆ ni 
tehꞈ-ehˇ gʼeh-eu deuˬ-ahˇ, kʼoeˇ loꞈ-ehˇ ya mˇ shawˇ-eu meh. Ehˇ kʼawꞈ, maˇ maˇ ni 
mˬ kʼoeˇ taˆ jaˆ-eu jeˬ-ahˇ shawˇ-eu gʼaˇ duˬ, kʼoeˇ naˆ maˬ tseˇ muiˬ dzehˬ-eu jeˬ ya 
lawˇ ya shehˇ-eu meh.  
24Aˬ jeˬ miˇ neh ehˇ naˇ, maˇ maˇ ni gʼeh-eu jeˬ maˬ ngeuˇ-ehˇ, kʼoeˇ-euˬ aˇ baˇ naˇ 
shmˇ loˆ ni tehꞈ-ehˇ pyeuꞈ-eu, tsawˇ haˬ zaˬ neh jahˇ taˬ-euˬ Muiˬ-eu shawˇ-eu jawˇ 
duˬ-ahˇ Ka li uˇ leˇ-euˬ maˬ ngeuˇ-a. Maˇ maˇ ni mˬ kʼoeˇ taˆ aˬ yawꞈ le uˇ-awˇ, kʼoeˇ 
gaˇ aˬ duiˬ-euˬ dah zaˇ Miˬyehˇ mehˬ shi aˬ yawꞈ le keuˆ-euˬ meh.  
25Yuˇdaˆ tsawˇ haˬ-euˬ Piˇma Yaw huiˬ gʼaˬ-aˬ, aˬ yawꞈ kʼoꞈ yawꞈ jeˬ zaˬ-euˬ shiˬ 
yuˇ-awˇ, Muiˬ dui shawˇ dui dui-eu Jawˇ duˬ-ahˇ uˇ leˇ-eu meh. Ehˇ kʼawꞈ, Ka li-aˬ, 
aˬ yawꞈ-euˬ gʼawˇ mawˇ gʼawˬ mya poˆ lawˇ-eu maˬ loˬ-a. 

http://pt-br.bibles.org/ahk-AHK/Heb/10#Heb.9.19!f.1

26Kʼoeˇ loꞈ-ehˇ ya lawˇ law nmˇ-aˬ, mˬ beh miˇ beh ngeh neh aˇ dahˬ beh-awˇ, aˬ 
yawꞈ gʼawˬ mya poˆ ya kamˇ shiˇ-euˬ tehꞈ-a. Ehˇ kʼawꞈ, nymˬ-mˇ miˇ tsaˬ heu aˇ saˬ 
saˬ-eu dawˬ peh peh laˇ-euˬ aˇ yamˬ heu laꞈ kʼoeˇ, mˬ maˬ maˬ byaˆ zaˇ ziˇ gʼaˇ duˬ 
gmˬ ni aˬ yawꞈ tiˬ poˆ tehꞈ-ehˇ doˆ le-awˇ, aˬ yawꞈ-euˬ gʼawˇ mawˇ lawˇ nehˬ-eu laꞈ 
kʼoeˇ, iˬ baˇ yuˇ dzeh le-euˬ meh.  
27Tsawˇ haˬ yawˬ gʼaˬ na luꞈ tiˬ poˆ ya shiˇ-awˇ, shiˇ gʼaˬ ngeh Miˬyehˇ neh yaˇ kʼaˬ 
ya bi daˇ tehꞈ-a.  
28Kʼoeˇ gaˇ duˇ ni, tsawˇ haˬ gʼawˬ mya ni-euˬ iˬ baˇ yuˇ dzeh-eu gʼaˇ duˬ, Ka li-euˬ 
gʼawˇ mawˇ tiˬ poˆ lawˇ dah-euˬ meh. Aˬ yawꞈ tiˬ poˆ paˇ doˆ le tehꞈ-a. Ehˇ kʼawꞈ, iˬ 
baˇ shawˇ-eu gʼaˇ duˬ oe-euˬ maˬ ngeuˇ-a. Aˬ yawꞈ-ahˇ loꞈ luꞈ-eu tsawˇ haˬ deuˬ-ahˇ 
ka kʼoꞈ-eu gʼaˇ duˬ oe-euˬ jeˬ pyeuꞈ-eu meh.  

HeˬByehˇ 10 

1Yuˇdaˆ tsawˇ haˬ-euˬ Zahˇ dawˬ kʼoꞈ dawˬ-aˬ, maˇ maˇ ni gʼeh-eu jeˬ maˬ ngeuˇ-a. 
Keuˆ le luꞈ-eu maˇ maˇ ni gʼeh-eu yaw muiˬ jeˬ-euˬ aˇ baˇ naˇ shmˇ loˆ ni tehꞈ meh. 
Tiˬ jawˇ-iˬ lawˇ gʼaˬ shehˇ gʼaˬ-euˬ maˬ baw ni, aˬ yawꞈ tiˬ jeˬ tehꞈ-ehˇ gʼawˬ mya 
kʼoꞈ gʼawˬ mya la ya lawˇ ya shehˇ poˆ-eu meh. Toˆ-ehˇ ngeuˇ naˇ, Zahˇ dawˬ kʼoꞈ 
dawˬ kʼoeˇ, kʼoeˇ loꞈ-ehˇ lawˇ poˆ shehˇ poˆ poˆ-eu laꞈ kʼoeˇ, Miˬyehˇ jawˇ gaˇ laˇ-eu 
tsawˇ haˬ deuˬ-ahˇ byah-eu tsawˇ haˬ aˬ joˆ-ehˇ bi pyeuꞈ laˇ nya nmˇ.  
2Miˬyehˇ-ahˇ uˬ duˬ tahˬ-eu tsawˇ haˬ deuˬ maˇ maˇ ni iˬ baˇ bi shawˇ gʼaˬ jiˇ-euˬ 
ngeuˇ naˇ, yawˬ haˇ yawˬ ha iˬ baˇ ahˇ ma lehˇ maˬ paˇ noeˬ-ehˇ, lawˇ-eu shehˇ-eu 
jeˬ dawˬ tawˆ luꞈ naˬ jiˇ tehꞈ-a.  
3Ehˇ kʼawꞈ, aˬ yawꞈ kʼoꞈ yawꞈ lawˇ-eu shehˇ-eu kʼoeˇ-aˬ, aˬ yawꞈ maꞈ iˬ baˇ ahˇ-eu 
gaˇ kawˆ aˬ yawꞈ maꞈ-ahˇ bi siˬ-eu tiˬ jeˬ pyeuꞈ-eu meh.  
4Aˬ jeˬ miˇ neh ehˇ naˇ, mawˇ neˇ hawˇ-eu ciꞈ myehꞈ-euˬ shiˬ-aˬ, tsawˇ haˬ zaˬ-ahˇ iˬ 
baˇ tiˬ jawˇ-iˬ maˬ shawˇ nehˬ nya-a.  
5Kʼoeˇ baˬ da neh, Ka li miˇ tsaˬ heu kʼoeˇ taˆ zaꞈ le-eu lehˇ gʼeh ngeh, aˬ yawꞈ 
Miˬyehˇ-ahˇ heu loꞈ-ehˇ ehˇ nehˬ-euˬ meh.  

“Lawˇ nehˬ-eu jeˬ, damˬ nehˬ-eu jeˬ, heu deuˬ-ahˇ nawˇ maˬ geuꞈ mawꞈ-a. Ehˇ 
kʼawꞈ ngaˬ-ahˇ gʼawˇ mawˇ tiˬ mawˇ, nawˬ neh laˆ saˆ nehˬ laꞈ-euˬ meh.  
6Lawˇ duˬ kʼoeˇ taˆ jeˬ zaˬ puiˆ-awˇ, iˬ baˇ shawˇ-eu lawˇ-eu kʼoeˇ-ahˇ, nawˇ laˬ kʼaˬ 
cehˇ-eu maˬ ngeuˇ-a.  
7Kʼoeˇ naˇ, ngaˇ heu dawˬ ngehˬ-euˬ ma.  

‘Zahˇ dawˬ kʼoꞈ dawˬ sahˬ boꞈ laꞈ kʼoeˇ, ngaˬ-euˬ gaˇ kawˆ ehˇ-euˬ loꞈ-ehˇ, nawˬ-euˬ 
nui kʼahˇ mˇ byah-eu lehˇ, Miˬyehˇ-oˇ ngaˇ oe taˬ-euˬ ma.”’ 
8“Lawˇ-eu shehˇ-eu jeˬ hawˇ-eu damˬ-eu jeˬ-ahˇ maˬ ehˇ, lawˇ duˬ kʼoeˇ taˆ jeˬ zaˬ 
dzah puiˆ-awˇ iˬ baˇ shawˇ-eu lawˇ-eu jeˬ-ahˇ maˬ ehˇ, nawˇ maˬ geuꞈ mawꞈ-eu uˬ 
taꞈ, laˬ kʼaˬ kʼawꞈ maˬ cehˇ-a” lehˇ, aˬ yawꞈ yaw beh ehˇ-euˬ meh. Lawˇ-eu shehˇ-eu 
kʼoeˇ deuˬ dawˬ tawˆ luꞈ, Zahˇ dawˬ kʼoꞈ dawˬ-ahˇ tsaˬ ni mˇ-euˬ jeˬ pyeuꞈ-eu kʼawꞈ, 
aˬ yawꞈ kʼoeˇ loꞈ-ehˇ ehˇ-euˬ meh.  

9Kʼoeˇ naˇ, “Miˬyehˇ-oˇ, nawˬ-euˬ nui kʼahˇ mˇ byah-eu gʼaˇ duˬ ngaˇ oe-euˬ ma” lehˇ 
aˬ yawꞈ ehˇ-euˬ meh. Kʼoeˇ miˇ neh, lawˇ-eu shehˇ-eu yaw oeˇ dawˬ tawˆ luꞈ-ahˇ 
Miˬyehˇ byehˇ-awˇ, kʼoeˇ-euˬ dah zaˇ Ka li lawˇ dah-euˬ meh.  
10Yeˬsuˇ Ka li-aˬ, Miˬyehˇ bi mˇ mawꞈ-eu jeˬ-ahˇ mˇ byah-euˬ miˇ neh, aˬ dui iˬ baˇ-
ahˇ law-iˇ-euˬ ma. Mˬ maˬ maˬ byaˆ zaˇ ziˇ gmˬ ni aˬ yawꞈ-euˬ gʼawˇ mawˇ lawˇ dah-
euˬ miˇ neh, aˬ dui-euˬ iˬ baˇ shawˇ laˇ gʼaˬ-euˬ meh.  
11Yuˇdaˆ tsawˇ haˬ piˇ ma aˬ yawꞈ gʼaˬ yawꞈ, yawˬ nah na luꞈ piˇ ma-euˬ gaˇ ya mˇ-
awˇ, aˬ yawꞈ tiˬ jeˬ-ahˇ gʼawˬ mya poˆ ya lawˇ ya shehˇ poˆ-eu meh. Ehˇ kʼawꞈ, aˬ 
yawꞈ maꞈ neh lawˇ-euˬ shehˇ-euˬ kʼoeˇ iˬ baˇ maˬ shawˇ nya-a.  
12Ka li-aˬ, iˬ baˇ shawˇ-eu gʼaˇ duˬ tiˬ poˆ tehꞈ-ehˇ lawˇ-euˬ kʼawꞈ, mˬ maˬ maˬ byaˆ 
zaˇ ziˇ gmˬ-eu lawˇ-eu jeˬ pyeuꞈ-awˇ, nymˬ-mˇ Miˬyehˇ-euˬ aˇ maˇ paw nuiˇ luꞈ-eu 
meh.  
13Aˬ yawꞈ-ahˇ muiˇ-eu deuˬ-ahˇ Miˬyehˇ neh tsahˇ uiˬ laꞈ-awˇ, aˬ yawꞈ maꞈ kʼoeˇ taˆ 
aˬ yawꞈ-euˬ aˬ kuiˇ cawˬ daˆ duˬ bi geuꞈ gaˇ dawˬ keuˆ luꞈ-eu meh.  
14Aˬ yawꞈ tiˬ poˆ tehꞈ-ehˇ lawˇ-euˬ laꞈ kʼoeˇ, i baˇ shawˇ-iˇ-euˬ tsawˇ haˬ deuˬ mˬ 
maˬ maˬ byaˆ zaˇ ziˇ byah-eu tsawˇ haˬ pyeuꞈ ni mˇ luiˆ jiˇ-euˬ meh.  
15Muiˬ-eu shawˇ-eu Yaw sahˇ Miˬyehˇ kʼawꞈ, aˬ yawꞈ-euˬ gʼaˇ duˬ aˬ dui-ahˇ heu 
loꞈ-eh saˇ kiˇ kamˬ-eu meh. Yaw beh ehˇ-eu,  
16“Sahˬpaˬ Miˬyehˇ ehˇ-eu, Dawˬ ma saˇ jaˇ heu hmˬ, mehˬ hu paw-euˬ aˇ yamˬ laꞈ 
kʼoeˇ, aˬ yawꞈ maꞈ nehˬ-ehˇ ngaˇ dzaˬ ma. Aˬ yawꞈ maꞈ-euˬ nui noeˬ laꞈ kʼoeˇ, zahˇ 
dawˬ kʼoꞈ dawˬ dawˆ ahˇ nehˬ-awˇ, nui ma laꞈkʼoeˇ boꞈ myahˬ nehˬ ma.” 
17Kʼoeˇ naˇ, Yaw sahˇ Miˬyehˇ tiˬ poˆ paˇ ehˇ-eu,  

“Aˬ yawꞈ maꞈ-euˬ iˬ baˇ hawˇ-eu, aˬ yawꞈ maꞈ-euˬ yaw haiˬ jeˬ-ahˇ, maˬ juiˇ taˬ ni 
byehˇ byoˆ nehˬ ma.” 
18Kʼoeˇ miˇ neh, kʼoeˇ deuˬ dawˬ tawˆ luꞈ-ahˇ iˬ baˇ pyehˬ nehˬ gʼaˬ ngeh jawˇ, iˬ baˇ 
shawˇ-eu lawˇ-eu jeˬ maˬ paˇ loˬ meh.  

Miˬyehˇ dawˬ peh jiˆ uˇ leˇ kaˇ-euˇ 

19Kʼoeˇ miˇ neh aˬ yuiꞈ aˬ nyiˇ Ka li zaˬ deuˬ-oˇ, Yeˬsuˇ shiˇ dah-euˬ baˬ da neh Muiˬ 
dui Shawˇ dui dui-eu Jawˇ duˬ laꞈ kʼoeˇ aˬ dui kʼaˬ duˬ ni uˇ leˇ nya laˇ-euˬ ma.  
20Saˬ paˇ lawˆ kaꞈ nyiˬ paˆ-ehˇ, dehꞈ-eu gaˇ ma pyeuꞈ-eu gaˇ ma yaw shuiꞈ tiˬ kahˇ 
aˬ yawꞈ shaˇ dahˇ-euˬ meh. Saˬ paˇ lawˆ kaˬ kʼoeˇ-aˬ, aˬ yawꞈ-euˬ gʼawˇ mawˇ 
pyeuꞈ-eu meh. 
21Miˬyehˇ-euˬ nymˇ-ahˇ haw-eu pyaˆ-eu huiˬ dui dui-eu piˇ ma tiˬ gʼaˬ aˬ dui jawˇ-
eu ma.  
22Kʼoeˇ miˇ neh, dawˇ coe ni gʼeh-eu nui ma hawˇ-eu ziꞈ dah ni gʼeh-eu jah-eu jeˬ 
ahˇ-eu laꞈ kʼoeˇ, Miˬyehˇ-euˬ dawˬ peh aˬ dui jiˆ uˇ leˇ kaˇ-euˇ. Iˬ baˇ-ahˇ kʼahˬ lahˇ-
eu jeˬ bi tsiˬ shawˇ gʼaˬ-euˬ nui ma hawˇ-eu, shawˇ jehˆ ni gʼeh-eu iˇ cuꞈ neh bi tsiˬ 
shawˇ gʼaˬ-euˬ gʼawˇ mawˇ laꞈ kʼoeˇ aˬ dui jiˆ uˇ leˇ kaˇ-euˇ.  

23Aˬ dui neh jah duˬ taˬ-euˬ noeˬ tmˬ-eu jeˬ-ahˇ ziꞈ dah ni tuˆ tehˬ taˬ kaˇ-euˇ. Aˬ jeˬ 
miˇ neh ehˇ naˇ, Miˬyehˇ-aˬ, aˬ yawꞈ neh saˇ jaˇ dzaˬ taˬ-euˬ loꞈ-ehˇ mˇ byah nehˬ laꞈ 
tehꞈ-a lehˇ aˬ dui jah-eu ma.  
24Aˬ cawˬ-ahˇ gʼoeˇ nya gaˬ nya-awˇ yaw muiˬ jeˬ mˇ nya ni, aˬ dui ti gʼaˬ tiˇ gʼaˬ 
kʼahˇ kʼoꞈ-awˇ ngehˬ gʼeh kaˇ-euˇ.  
25Aˬ cawˬ loꞈ-ehˇ maˬ gʼeh ni, tiˬ kawˆ loꞈ-ehˇ tahˬ dzoeˇ-awˇ uˬ duˬ tahˬ-eu gaˇ heu 
hmˬ maˬ byehˇ ni mˇ daˆ leꞈ kaˇ-euˇ. Sahˬpaˬ Miˬyehˇ yaˇ kʼaˬ daˇ le-eu Aˇnah dawˬ 
peh peh le-euˬ naw maꞈ siˬ luꞈ mawˇ luꞈ-eu loꞈ-ehˇ, tiˬ gʼaˬ tiˇ gʼaˬ gʼaˬ biꞈ tehˇ tehꞈ 
kaˇ-euˇ.  
26Yaw tsaˬ yaw dawˇ jeˬ-ahˇ aˬ dui siˬ nya gʼaˬ miˇ tsa, diˇ daˬ-ehˇ iˬ baˇ mˇ daˆ leꞈ-
eu ngeuˇ naˇ, aˬ dui gʼaˇ duˬ iˬ baˇ shawˇ-eu lawˇ-eu shehˇ-eu jeˬ maˬ paˇ baw meh.  
27Aˬ dui kʼoeˇ taˆ keuˆ le-eu yaˇ kʼaˬ daˇ-eu jeˬ hawˇ-eu Miˬyehˇ-ahˇ puiˬ-eu tsawˇ 
haˬ deuˬ-ahˇ laˆ luˬ laˆ seˇ le-eu, guˆ dui dui laˇ paˬ-ehˇ gʼeh-eu miˬ dzaˬ-ahˇ guˆ guˆ-
ehˇ dawˬ-eu jeˬ maˬ ngeuˇ naˇ, aˬ dui gʼaˇ duˬ nui jeˬ noeˬ tmˬ kʼaˇ maˬ paˇ za meh.  
28Miˬyehˇ neh Moˇseˬ-ahˇ biꞈ-euˬ Zahˇ dawˬ kʼoꞈ dawˬ-ahˇ maˬ naˇ haˬ geuꞈ-eu 
tsawˇ haˬ-aˬ, aˬ yawꞈ neh mˇ lehˬ-euˬ gaˇ kawˆ saˇ kiˇ kamˬ-eu tsawˇ kaˬ nyiˬ gʼaˬ 
smˇ gʼaˬ jawˇ naˇ, gʼawˬ shaˬ maˬ gaˬ ni sehꞈ gaˇ ya daˬ-eu meh.  
29Toˆ-ehˇ ngeuˇ naˇ, Miˬyehˇ-euˬ Zaˬ maˇ-ahˇ nawˬ tehˬ taˬ-awˇ, yawˬ ha-euˬ iˬ baˇ-
ahˇ shawˇ nehˬ-euˬ Miˬyehˇ-euˬ dawˬ ma saˇ jaˇ shiˬ-ahˇ poeˬ sawˇ lawˬ maˬ baw-
eu loꞈ-ehˇ sawˇ-awˇ, Miˬyehˇ gʼawˬ shaˬ gaˬ-eu guiˬ lahˬ yaw dzahˇ mehˬ nehˬ laꞈ-
euˬ Yaw sahˇ Miˬyehˇ-ahˇ yehˬ bawˬ sehˇ lu-ehˇ ehˇ-eu tsawˇ haˬ-aˬ, aˇ naˆ ni doeˇ 
dzehˬ-eu kʼehˬ-eu kʼaˆ-eu jeˬ-ahˇ ya daˬ nmˇ lehˇ shaˇ noeˬ haw-awˬ.  
30Aˬ jeˬ miˇ neh ehˇ naˇ, “Laꞈ poˇ poˆ-eu jeˬ-aˬ, ngaˬ-euˬ gaˇ ma. Ngaˇ jahˇ kʼoꞈ nehˬ 
ma” lehˇ ehˇ-eu kʼoeˇ dawˬ hawˇ-eu, “Aˬ yawꞈ-euˬ tsawˇ haˬ deuˬ-ahˇ Sahˬpaˬ 
Miˬyehˇ yaˇ kʼaˬ daˇ tehꞈ-a” lehˇ ehˇ-eu kʼoeˇ dawˬ, aˬ suˇ gʼaˬ neh ehˇ-euˬ dawˬ 
pyeuꞈ-eu gaˇ kawˆ aˬ dui siˬ nya ma.  
31Dehꞈ luꞈ-eu Miˬyehˇ-euˬ laꞈ-ahˇ ya uˇ keuˆ-iˇ-eu jeˬ-aˬ, guˆ dui dui laˇ paˬ-ehˇ gʼeh-
eu meh.  
32Dzeuˇ laˇ ngeh naw maꞈ aˬ joˆ-ehˇ pyeuꞈ dzeuˇ yaꞈ-euˬ gaˇ noeˬ mawˇ-awˬ. 
Miˬyehˇ-euˬ yaw shehꞈ-ahˇ naw maꞈ ya mawˇ gʼaˬ ngeh, kʼehˬ-eu kʼaˆ-eu gʼawˬ mya 
jeˬ-ahˇ naw maꞈ ya daˬ-euˬ meh. Ehˇ kʼawꞈ, naw maꞈ daˬ dzeuˇ oˇ dzeuˇ laꞈ-euˬ 
meh.  
33Tiˬ poˆ-aˬ, aˬ cawˬ-euˬ mehˬ shi yehˬ bawˬ sehˇ lu-ehˇ gʼeh nehˬ gaˇ ya daˬ-euˬ 
meh. Tiˬ poˆ na, kʼoeˇ loꞈ-ehˇ gʼeh nehˬ-eu jeˬ-ahˇ ya daˬ-euˬ tsawˇ haˬ deuˬ nehˬ-
ehˇ naw maꞈ caw daˬ-euˬ meh.  
34Tawˬ-ahˇ dawˆ nehˬ gaˇ ya daˬ-euˬ tsawˇ haˬ deuˬ nehˬ-ehˇ naw maꞈ caw daˬ-
awˇ, naw maꞈ kʼaˇ jaˆ-eu jeˬ dawˬ tawˆ luꞈ aˬ cawˬ yuˇ geuꞈ jiˇ ngeh, yawˬ ha-euˬ mˇ 
myawˬ smˬ-iˇ-euˬ jeˬ-ahˇ naw maꞈ nui ma maˬ cawˆ ni daˬ-euˬ meh. Aˬ jeˬ miˇ neh 
ehˇ naˇ, kʼoeˇ naˆ maˬ tseˇ muiˬ-eu mˬ maˬ maˬ byaˆ zaˇ ziˇ ziꞈ-eu myawˬ gahˬ jaˆ te 
siˬ lehˇ naw maꞈ siˬ nya-eu meh. 

35Kʼoeˇ miˇ neh, naw maꞈ nui ma ziꞈ-eu jeˬ-ahˇ taˬ byehˇ dzeh. Aˬ jeˬ miˇ neh ehˇ 
naˇ, kʼoeˇ baˬ da neh huiˬ dui dui-eu laꞈ sawˬ naw maꞈ za tehꞈ-a.  
36Miˬyehˇ-euˬ nui kʼahˇ mˇ byah-awˇ aˬ yawꞈ neh saˇ jaˇ dzaˬ taˬ-euˬ jeˬ-ahˇ za nya 
ni, nui ma gʼawˬ mahˇ ni ya taˬ meh.  
37Aˬ jeˬ miˇ neh ehˇ naˇ, Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Aˇ yamˬ tiˬ kʼehˇ laˇ kʼehˬ dzeuˇ naˇ, oe-eu lehˇ gʼeh luꞈ-eu kʼoeˇ gʼaˬ, maˬ nyi naˬ ni 
oe keuˆ tehꞈ-a.  
38Ehˇ kʼawꞈ tsaˬ-eu dawˇ-eu tsawˇ haˬ, jah-eu baˬ da neh dehꞈ tehꞈ-a. Aˬ yawꞈ ngaˬ-
ahˇ byehˇ dzeh laꞈ naˇ, aˬ yawꞈ-ahˇ ngaˇ nui kʼahˇ maˬ shiˇ.” 
39Ehˇ kʼawꞈ, aˬ dui-aˬ, mehˬ nah paw zeuˆ pyawˇ-awˇ luˬ-iˇ seˇ-iˇ-eu paw iˇ luꞈ-eu 
tsawˇ haˬ maˬ ngeuˇ. Jah-eu nui ma ahˇ-awˇ, ka kʼoꞈ-eu jeˬ za-euˬ tsawˇ haˬ ma.  

HeˬByehˇ 11 

Jah-eu jeˬ 

1Jah-eu jeˬ-aˬ, noeˬ tmˬ taˬ-euˬ jeˬ aˬ diˇ pyeuꞈ laˇ tehꞈ-a lehˇ nui jah bi ahˇ-awˇ, maˬ 
ya mawˇ-euˬ jeˬ-ahˇ nui kʼaˬ bi tsmˬ-eu meh.  
2Aˇ hu tsawˇ haˬ deuˬ-ahˇ Miˬyehˇ nui kʼahˇ shiˇ-euˬ kʼoeˇ-aˬ, aˬ yawꞈ maꞈ jah-euˬ 
miˇ neh meh.  
3Miˬyehˇ-euˬ dawˬ neh boeˬ boeˬ luˆ luˆ dawˬ tawˆ luꞈ-ahˇ beh-awˇ, maˬ mawˇ nya-
eu jeˬ yuˇ-awˇ mawˇ nya-eu jeˬ jahˇ doˆ taˬ-euˬ meh lehˇ aˬ dui siˬ nya-eu heu-aˬ, 
jah-eu jeˬ baˬ da neh siˬ nya-eu jeˬ pyeuꞈ-eu meh.  
4Gaˬiˇnaˆ neh lawˇ-euˬ naˆ maˬ tseˇ muiˬ dzehˬ-eu jeˬ-ahˇ Aˬbeˬlaˆ lawˇ nya-euˬ 
kʼoeˇ-aˬ, jah-eu jeˬ baˬ da neh meh. Aˬ yawꞈ-euˬ jah-eu jeˬ baˬ da neh Miˬyehˇ aˬ 
yawꞈ-ahˇ yaw tsaˬ yaw dawˇ tsawˇ haˬ lehˇ sawˇ nehˬ-euˬ meh. Aˬ jeˬ miˇ neh ehˇ 
naˇ, aˬ yawꞈ neh damˬ-euˬ jeˬ-ahˇ Miˬyehˇ nui kʼahˇ shiˇ-eu meh. Aˬbeˬlaˆ shiˇ 
dzeuˇ-euˬ kʼawꞈ, aˬ yawꞈ-euˬ jah-eu jeˬ baˬ da neh iˬ nah keuˆ ni dawˬ ngehˬ luꞈ-a 
siˬ.  
5Eˇnawˆ maˬ shiˇ-euˬ tsawˇ haˬ pyeuꞈ-eu kʼoeˇ-aˬ, jah-eu jeˬ baˬ da neh meh. Aˬ 
yawꞈ-ahˇ Miˬyehˇ jawˇ gaˇ bi ciˬ daˆ leꞈ-awˇ, tsawˇ haˬ tiˬ gʼaˬ-iˬ aˬ yawꞈ-ahˇ maˬ paˇ 
ya mawˇ haw-aˬ. Aˬ jeˬ miˇ neh ehˇ naˇ, Miˬyehˇ neh aˬ yawꞈ-ahˇ ciˬ kʼoꞈ daˆ leꞈ-euˬ 
meh. Aˬ yawꞈ-ahˇ maˬ bi ciˬ kʼoꞈ daˆ leꞈ mi naˆ-ehˇ Miˬyehˇ nui kʼahˇ shiˇ ni aˬ yawꞈ 
dehꞈ-euˬ meh lehˇ Jaˇliꞈ laꞈ kʼoeˇ ehˇ taˬ-euˬ meh.  
6Jah-eu jeˬ maˬ ahˇ naˇ, tsawˇ haˬ tiˬ gʼaˬ-iˬ Miˬyehˇ nui kʼahˇ shiˇ ni maˬ dehꞈ nya-a. 
Aˬ jeˬ miˇ neh ehˇ naˇ, Miˬyehˇ jawˇ gaˇ kʼaˇ laˇ-eu tsawˇ haˬ yawˬ gʼaˬ na luꞈ, 
Miˬyehˇ aˬ diˇ jawˇ-eu gaˇ kawˆ hawˇ-eu, aˬ yawꞈ-ahˇ kʼaˇ poˆ-eu tsawˇ haˬ-ahˇ aˬ 
yawꞈ guiˬ lah biꞈ-eu gaˇ kawˆ ya jah meh.  
7Mehˬ hu paw pyeuꞈ laˇ-eu lehˇ gʼeh-eu maˬ ya mawˇ-eu gaˇ kawˆ deuˬ-ahˇ yahˇ-
awˇ dehꞈ-eu gʼaˇ duˬ, Miˬyehˇ Noˇaˬ-ahˇ dawˬ biꞈ ngeh Noˇaˬ naˇ haˬ geuꞈ-euˬ kʼoeˇ-
aˬ, jah-eu jeˬ baˬ da neh meh. Miˬyehˇ-euˬ ehˇ dawˬ-ahˇ aˬ yawꞈ naˇ haˬ-eu laꞈ kʼoeˇ, 
aˬ yawꞈ hawˇ-eu aˬ yawꞈ-euˬ nymˇ kʼahˬ zaˬ deuˬ ya buˬ-iˇ ni saˇ baoˬ tiˬ laˇ tsoˆ-euˬ 
meh. Kʼoeˇ loꞈ-ehˇ mˇ-eu laꞈ kʼoeˇ, Miˬyehˇ-ahˇ byehˇ dzeh-euˬ tsawˇ haˬ kʼoeˇ deuˬ-

ahˇ aˬ yawꞈ gʼawˬ tsehˆ tsehˆ-awˇ, jah-eu baˬ da neh Miˬyehˇ-euˬ yaw tsaˬ yaw 
dawˇ jeˬ-ahˇ aˬ yawꞈ za-euˬ meh. ; 
8Miˬyehˇ neh Aˬbyaˬhaˬ-ahˇ biꞈ-eu lehˇ saˇ jaˇ dzaˬ taˬ-euˬ miˇ kʼahˬ-ahˇ iˇ-eu gʼaˇ 
duˬ Miˬyehˇ kuˇ ngeh, Aˬbyaˬhaˬ naˇ haˬ geuꞈ-euˬ kʼoeˇ-aˬ, jah-eu jeˬ baˬ da neh 
meh. Yawˬ ha aˬ gaˇ ya iˇ-eu maˬ siˬ nya kʼawꞈ, aˬ yawꞈ-euˬ miˇ kʼahˬ-ahˇ byehˇ 
dzeh yaꞈ-awˇ doˆ-iˇ-euˬ meh.  
9Miˬyehˇ neh saˇ jaˇ dzaˬ taˬ-euˬ maˬ siˬ maˬ suˇ-eu miˇ kʼahˬ-ahˇ aˬ yawꞈ jawˇ-euˬ 
kʼoeˇ-aˬ, jah-eu jeˬ baˬ da neh meh. Aˬ yawꞈ-ahˇ duˇ ni Miˬyehˇ neh saˇ jaˇ dzaˬ-euˬ 
jeˬ-ahˇ za-euˬ Iˇtsaˆ hawˇ-eu Yaˬkoˆ loꞈ-ehˇ, sehˬ gʼawˆ gʼawˆ gʼawˆ-ehˇ aˬ yawꞈ 
jawˇ-euˬ meh.  
10Aˬ jeˬ miˇ neh ehˇ naˇ, Miˬyehˇ neh shaˇ noeˬ-awˇ tsoˆ taˬ-euˬ mˬ maˬ maˬ byaˆ zaˇ 
ziˇ ziꞈ-eu meuˬ-ahˇ Aˬbyaˬhaˬ noeˬ tmˬ taˬ-euˬ meh.  
11Aˬbyaˬhaˬ mawˬ dui dui laˇ-awˇ, aˬ yawꞈ-euˬ nymˇ dahˬ zaˬ ciˬ zaˬ cu mˇ yamˬ 
dzeuˇ-euˬ kʼawꞈ zaˬ paˇ jawˇ le nya-euˬ kʼoeˇ-aˬ, jah-eu jeˬ baˬ da neh meh. 
Miˬyehˇ-aˬ, aˬ yawꞈ neh saˇ jaˇ dzaˬ-euˬ loꞈ-ehˇ mˇ byah tehꞈ-a lehˇ aˬ yawꞈ jah-euˬ 
meh.  
12Ziˇ jiˇ-eu dawˬ peh peh le-euˬ tsawˇ haˬ kʼoeˇ tiˬ gʼaˬ o neh, mˬ taˆ tsehˬ-eu aˬ guiˇ 
hawˇ-eu iˬ ma laˆ shaˆ lawˇ deh-ahˇ jaˆ-eu kʼaˇ shuiˬ loꞈ-ehˇ myaˬ dui dui-eu zaˬ 
deuˬ uˆ deuˬ jeuˬ le o le-euˬ meh.  
13Tsawˇ haˬ heu deuˬ dawˬ tawˆ luꞈ, jah-eu jeˬ laꞈ kʼoeˇ shiˇ-euˬ meh. Miˬyehˇ neh 
saˇ jaˇ dzaˬ taˬ-euˬ jeˬ-ahˇ aˬ yawꞈ maꞈ maˬ za-aˬ. Ehˇ kʼawꞈ, Miˬyehˇ neh saˇ jaˇ 
dzaˬ taˬ-euˬ jeˬ byah laˇ gaˇ, gaˇ mahˇ kaˬ gaˇ neh aˬ yawꞈ maꞈ ya mawˇ-awˇ laˬ kʼaˬ 
cehˇ nui kʼahˇ shiˇ-eu laꞈ kʼoeˇ, aˬ yawꞈ maꞈ miˇ tsaˬ kʼoeˇ taˆ tiˬ kʼehˬ tiˬ yamˬ jawˇ 
naˬ mˇ-eu daˬ yah tehꞈ ma lehˇ ehˇ-eu meh.  
14Kʼoeˇ loꞈ-ehˇ ehˇ-eu tsawˇ haˬ deuˬ-aˬ, yawˬ ha-euˬ miˇ kʼahˬ-ahˇ noeˬ tmˬ luꞈ-eu 
tsawˇ haˬ deuˬ meh lehˇ bya cehˆ ni siˬ duˬ laˇ-eu meh.  
15Aˬ yawꞈ maꞈ neh byehˇ dzeh yaꞈ-euˬ miˇ kʼahˬ-ahˇ aˬ yawꞈ maꞈ maˬ paˇ shaˇ noeˬ 
meh. Kʼoeˇ loꞈ-ehˇ shaˇ noeˬ law nmˇ-aˬ, paˇ gʼoꞈ jawˇ le nya-eu meh.  
16Kʼoeˇ naˆ maˬ tseˇ muiˬ dzehˬ-eu mˬ taˆ miˇ kʼahˬ-ahˇ aˬ yawꞈ maꞈ noeˬ tsoˆ taˬ-
euˬ meh. Kʼoeˇ miˇ neh, tsawˇ haˬ kʼoeˇ deuˬ Miˬyehˇ-ahˇ aˬ yawꞈ maꞈ-euˬ Miˬyehˇ 
ma lehˇ kuˇ gaˇ Miˬyehˇ maˬ shaꞈ dawˇ-a. Aˬ jeˬ miˇ neh ehˇ naˇ, aˬ yawꞈ maꞈ gʼaˇ 
duˬ meuˬ tiˬ meuˬ aˬ yawꞈ lehˬ hmˬ taˬ-euˬ meh.  
17Aˬbyaˬhaˬ-ahˇ Miˬyehˇ lawˬ haw ngeh aˬ yawꞈ-euˬ aˬ li Iˇtsaˆ lawˇ nehˬ-euˬ kʼoeˇ-
aˬ, jah-eu jeˬ baˬ da neh meh. Aˬbyaˬhaˬ-aˬ, Miˬyehˇ nehˬ-ehˇ saˇ jaˇ dzaˬ taꞈ-euˬ 
tsawˇ haˬ pyeuꞈ kʼawꞈ, aˬ yawꞈ-euˬ aˬ li tiˬ gʼaˬ tehꞈ-ehˇ jawˇ-eu lawˇ nehˬ coeˇ-eu 
meh.  
18“Ngaˬ neh nawˬ-ahˇ biꞈ ma lehˇ saˇ jaˇ dzaˬ taˬ-euˬ zaˬ deuˬ uˆ deuˬ, Iˇtsaˆ o neh 
jeuˬ le o le tehꞈ-a” lehˇ, Aˬbyaˬhaˬ-ahˇ Miˬyehˇ ehˇ nehˬ-euˬ meh.  
19Iˇtsaˆ-ahˇ shiˇ-eu jeˬ laꞈ kʼoeˇ Miˬyehˇ bi gʼoꞈ dehꞈ laˇ nya meh lehˇ 
Aˬbyaˬhaˬnoeˬ-euˬ meh. Dawˬ yehˆ zmˬ-awˇ ya ehˇ naˇ, Iˇtsaˆ shiˇ dzeuˇ-euˬ paˇ za 
kʼoꞈ-euˬ gaˇ duˇ-eu meh.  

20Yaˬkoˆ hawˇ-eu Iˇsawˇ aˬ nyaꞈ nmˇ mehˬ hu paw dehꞈ daˆ leꞈ ngeh guiˬ lahˬ za 
nya ni, Iˇtsaˆ dawˬ ngehˬ gʼeh nehˬ-euˬ kʼoeˇ-aˬ, jah-eu jeˬ baˬ da neh meh.  
21Yaˬkoˆ maˬ shiˇ mi naˆ-ehˇ Yoˇsehˆ-euˬ aˬ li nyiˬ li-ahˇ dawˬ ngehˬ gʼeh nehˬ yaꞈ-
euˬ kʼoeˇ-aˬ, jah-eu jeˬ baˬ da neh meh. Aˬ yawꞈ-aˬ, yawˬ ha-euˬ gawˬ yoeˬ-ahˇ gʼoˆ 
toˆ shaˇ-awˇ Miˬyehˇ-ahˇ uˬ duˬ tahˬ-euˬ meh.  
22Yoˇsehˆ saꞈ maˬ gʼawˇ li mi naˆ-ehˇ, Iˇsaˬleˬlaˆtsawˇ haˬ deuˬ Iˇjiˇtuˆ miˇ kʼahˬ laꞈ 
kʼoeˇ neh ya doˆ-iˇ-eu gaˇ kawˆ ehˇ taˬ yaꞈ-awˇ, aˬ yawꞈ-ahˇ aˬ joˆ-ehˇ ya baꞈ pahˬ-eu 
gaˇ kawˆ mehˬ taˬ yaꞈ-euˬ kʼoeˇ-aˬ, jah-eu jeˬ baˬ da neh meh.  
23Moˇseˬ dehꞈ le ngeh, aˬ yawꞈ-euˬ aˬ da aˬ ma aˬ yawꞈ-ahˇ ba la smˇ siˬ byah ni cu 
zaꞈ taˬ-euˬ kʼoeˇ-aˬ, jah-eu-jeˬ baˬ da neh meh. Zaˬ kʼoeˇ gʼaˬ muiˬ dui dui gaˇ aˬ 
yawꞈ nyaꞈ ya mawˇ-euˬ miˇ neh, sahˬ paˬ neh biꞈ taˬ-euˬ dawˬ-ahˇ maˬ naˇ haˬ ni 
kʼoeˇ loꞈ-ehˇ cu zaꞈ-euˬ meh.  
24Moˇseˬ huiˬ loˆ laˇ ngeh, aˬ yawꞈ-ahˇ sahˬpaˬ zaˬ miˬ-euˬ aˬ li lehˇ kuˇ gaˇ maˬ gaˬ 
nahˇ-eu kʼoeˇ-aˬ, jah-eu jeˬ baˬ da neh meh.  
25Iˬbaˇ-ahˇ tiˬ kʼehˇ laˇ kʼehˬ byawˬ gʼa muˆ gʼa-eu naˆ maˬ tseˇ, Miˬyehˇ-euˬ tsawˇ 
haˬ deuˬ nehˬ-ehˇ tiˬ kawˆ loꞈ-ehˇ kʼehˬ-eu kʼaˆ-eu jeˬ-ahˇ aˬ yawꞈ daˬ mawꞈ-eu 
meh.  
26Ka li-euˬ gʼaˇ duˬ daˬ ga-eu jeˬ-ahˇ ya daˬ-eu-aˬ, Iˇjiˇtuˆ miˇ kʼahˬ laꞈ kʼoeˇ kʼaˇ jaˆ-
eu pyuˇ shuiˇ myawˬ gahˬ dawˬ tawˆ luꞈ naˆ maˬ tseˇ poeˬ dui lawˬ dui dui ma lehˇ 
aˬ yawꞈ jah duˬ taˬ-euˬ meh. Aˬ jeˬ miˇ neh ehˇ naˇ, aˬ kaˇ za-eu laꞈ sawˬ-ahˇ aˬ yawꞈ 
noeˬ tsoˆ taˬ-euˬ meh.  
27Sahˬ paˬ nui ma pehˇ gaˇ maˬ yahˇ ni Iˇjiˇtuˆ miˇ kʼahˬ-ahˇ neh Moˇseˬ doˆ-iˇ-euˬ 
kʼoeˇ-aˬ, jah-eu jeˬ baˬ da neh meh. Maˬ mawˇ nya-eu Miˬyehˇ-ahˇ aˬ yawꞈ ya mawˇ 
haw-euˬ loꞈ-ehˇ, naˇ kʼah nahˇ gʼoꞈ maˬ gʼoꞈ haw ni aˬ yawꞈ nui ma ziꞈ-euˬ meh.  
28Baˬsaˬkaˬ Bawˬ-iˬ gʼeh-awˇ Iˇsaˬleˬlaˆ tsawˇ haˬ deuˬ-euˬ dehꞈ beh beh le-euˬ aˬ li 
deuˬ-ahˇ Shiˇ-eu jeˬ-euˬ Mˬ taˆ gʼaˬ kʼehˇ neh maˬ bi sehꞈ-eu gʼaˇ duˬ, aˬ yawꞈ dawˬ 
biꞈ-awˇ laˇ gʼoˆ-ahˇ shiˬ bi byaˆ shehˬ-euˬ kʼoeˇ-aˬ, jah-eu jeˬ baˬ da neh meh.  
29Iˇsaˬleˬlaˆ tsawˇ haˬ deuˬ Iˬ ma laˆ shaˆ Yaw neˇ nyiˬ tsehˆ-ehˇ gui coˇ ni gʼeh-eu 
miˇ tsaˬ-ahˇ nawˬ-awˇ tsehˆ doˆ nya-euˬ kʼoeˇ-aˬ, jah-eu jeˬ baˬ da neh meh. Iˇjiˇtuˆ 
tsawˇ haˬ deuˬ kʼoeˇ loꞈ-ehˇ tsehˆ doˆ-eu lehˇ leh jeh ngeh, iˇ cuꞈ neh bi dahˬ pymˬ 
sehꞈ jiˇ-euˬ meh.  
30Iˇsaˬleˬlaˆ tsawˇ haˬ deuˬ Yeˬliˇkoˇ meuˬ-ahˇ shiꞈ nah cah jawˬ nehˬ ngeh meuˬ 
lahˇ byaˆ-iˇ-euˬ kʼoeˇ-aˬ, jah-eu jeˬ baˬ da neh meh. 
31Laˬhaˇ lehˇ myahˇ-euˬ meh maˬ laˇ kʼoeˇ gʼaˬ Miˬyehˇ-euˬ ehˇ dawˬ maˬ naˇ haˬ-eu 
tsawˇ haˬ deuˬ nehˬ-ehˇ maˬ ya shiˇ caw-euˬ kʼoeˇ-aˬ, jah-eu jeˬ baˬ da neh meh. Aˬ 
jeˬ miˇ neh ehˇ naˇ, kʼoeˬ sho haw laˇ-euˬ Iˇsaˬleˬlaˆ tsawˇ haˬ deuˬ-ahˇ aˬ yawꞈ yaw 
muiˬ paˬ-ehˇ ha-euˬ meh.  
32Heu naˆ maˬ tseˇ paˇ ja siˬ loˇ. Giˇdoˬ, Baˬlehˇ, Saˬsoˬ, Yeˬpaˬtaˆ, Daˬbiˇ, Saˬmeuˬlaˆ 
aˬ ha maꞈ hawˇ-eu, Miˬyehˇ gʼaˇ duˬ ngehˬ dah-eu deuˬ-euˬ gaˇ kawˆ maˬ paˇ ja jiˇ 
coeˇ miˇ-a.  

33Jah-eu jeˬ baˬ da neh aˬ cawˬ-euˬ miˇ kʼahˬ deuˬ-ahˇ aˬ yawꞈ maꞈ guiˇ deuˆ gʼaˬ-
euˬ meh. Yaw tsaˬ yaw dawˇ jeˬ aˬ yawꞈ maꞈ mˇ-awˇ, Miˬyehˇ neh saˇ jaˇ dzaˬ taˬ-
euˬ jeˬ-ahˇ za-euˬ meh. Aˇ laˬ jaˬ shiˇ-ahˇ mehˬ cuꞈ cuꞈ nya-euˬ meh. 
34Guˆ dui dui laˇ paˬ-ehˇ gʼeh-eu miˬ dzaˬ-ahˇ laˆ miˆ nya-awˇ, mi cehˇ neh maˬ bi 
sehꞈ ni dzeuˇ-iˇ nya-euˬ meh. Aˬ yawꞈ maꞈ gʼaˬ baˬ dui dui-euˬ kʼawꞈ, gʼaˬ kʼaˆ dui 
dui laˇ-awˇ aˬ cawˬ tsawˇ jeuˬ-euˬ guiˇ maꞈ deuˬ-ahˇ deuˆ gʼaˬ nya-euˬ meh.  
35Jah-eu jeˬ baˬ da neh, zaˬ miˬ zaˬ deuˬ shiˇ dzeuˇ-euˬ yawˬ ha-euˬ aˬ yuiꞈ aˬ nyiˇ 
deuˬ-ahˇ bi gʼoꞈ dehꞈ laˇ nya-euˬ meh. Tiˬ deuˬ-aˬ, muiˬ dzehˬ-eu gʼoꞈ dehꞈ laˇ-eu 
jeˬ-ahˇ za nya ni, bi buˬ bi law-iˇ-eu jeˬ-ahˇ maˬ ha geuꞈ-ehˇ bi kʼehˬ bi kʼaˆ sehꞈ leꞈ-
euˬ meh. 
36Tiˬ paˆ na deuˬ-aˬ, yehˬ bawˬ sehˇ lu-ehˇ bi ehˇ niˇ gʼa-awˇ, yahˬ caˆ neh bi juiꞈ-euˬ 
meh. Tiˬ paˆ na deuˬ-aˬ, shmˇ caˆ bi paꞈ-awˇ, tawˬ-ahˇ bi tsahˇ uˇ gʼeh-euˬ meh.  
37Kʼaˬ lo neh bi biˬ sehꞈ-euˬ meh. Yehˬ ma neh bi yehˬ tsehˆ-euˬ meh. Mi cehˇ neh 
bi deuˆ sehꞈ-euˬ meh. Yawˇ baˆ kʼoˆ hawˇ-eu ciꞈ myehꞈ baˆ kʼoˆ dm dm-ehˇ cah-euˬ 
meh. Shaˬ dui dui-awˇ, kʼehˬ dui kʼaˆ dui bi dui-euˬ uˬ taꞈ, kʼaˇ gʼeh mawꞈ-eu jeˬ bi 
gʼeh-euˬ meh.  
38Miˇ tsaˬ tahˬ kʼawˇ heu-aˬ, aˬ yawꞈ maꞈ loꞈ-ehˇ muiˬ-eu tsawˇ haˬ deuˬ-ahˇ maˬ 
geuˇ-a. Aˬ yawꞈ maꞈ-aˬ, gawˬ jawˬ gawˬ duˇ bawˇ tsahˬ bawˇ dahˇ doe ni pawˇ 
pawˇ-ehˇ, miˇ tsa dahˇ-eu lo kʼahˬ lo byoe doe ni jawˇ-euˬ meh.  
39Aˬ yawꞈ maꞈ jah-eu jeˬ baˬ da neh kʼoeˇ naˆ naˆ-ehˇ gʼeh-eu jeˬ mˇ taˬ yaꞈ-euˬ jaˆ-
eu meh. Ehˇ kʼawꞈ, Miˬyehˇ neh saˇ jaˇ dzaˬ taˬ-euˬ jeˬ-ahˇ, aˬ yawꞈ maˬ maˬ za-aˬ 
siˬ.  
40Aˬ jeˬ miˇ neh ehˇ naˇ, kʼoeˇ naˆ maˬ tseˇ muiˬ-eu jeˬ aˬ dui gʼaˇ duˬ Miˬyehˇ laˆ saˆ 
taˬ-euˬ meh. Aˬ dui maꞈ nehˬ-ehˇ tiˬ kawˆ loꞈ-ehˇ aˬ yawꞈ maꞈ-ahˇ bi byah laˇ-eu 
gʼaˇ duˬ Miˬyehˇ shaˇ noeˬ taˬ-euˬ meh.  

HeˬByehˇ 12 

Aˬ dui-euˬ Aˬda pyeuꞈ-eu Miˬyehˇ 

1Jah-eu jeˬ gaˇ kawˆ saˇ kiˇ kamˬ-euˬ tsawˇ haˬ kʼoeˇ deuˬ, aˬ dui-euˬ tiˬ jawˬ tiˬ 
byah ni jawˇ luꞈ ma. Kʼoeˇ miˇ neh, gaˇ ma-ahˇ kʼaˇ jaˆ tsoeˬ-eu yawˬ jeˬ na luꞈ-ahˇ 
aˬ dui teuˆ lehˆ-awˇ, aˬ dui-ahˇ deuˇ geuˆ ni lahˇ cuꞈ taꞈ-euˬ iˬ baˇ-ahˇ behˇ lehˆ-awˇ, 
aˬ dui mehˬ shi laˆ saˆ taˬ-euˬ cehˆ ceh ceh-eu gaˇ ma-ahˇ nui ma ziꞈ dah ni cehˆ 
gʼeh kaˇ-euˇ. 
2Aˬ dui-euˬ myaˆ nuiˆ Yeˬsuˇ-ahˇ haw tsoˆ taˬ kaˇ-euˇ. Aˬ dui Miˬyehˇ-ahˇ aˇ dahˬ 
beh ngeh neh aˇ saˬ saˬ ngeh keuˆ ni jah-euˬ-aˬ, aˬ yawꞈ baˬ da neh ma. Laꞈ yaꞈ baˬ 
da neh aˬ yawꞈ nui ma maˬ cawˆ-a. Aˬ yawꞈ-euˬ mehˬ shi jaˆ luꞈ-eu laˬ kʼaˬ cehˇ-eu 
jeˬ baˬ da neh, laꞈ yaꞈ kʼoeˇ taˆ ya shiˇ-eu daˬ ga dui dui-eu jeˬ-ahˇ aˬ yawꞈ kʼahˬ 
maˬ lahˇ-a. Nymˬ-mˇ aˬ yawꞈ Miˬyehˇ-euˬ dzoeˬ dzaˬ nuiˇ mahˬ-euˬ aˇ maˇ paw nuiˇ 
luꞈ-eu meh.  

3Aˬ yawꞈ aˇ naˆ ni ya daˬ dzeuˇ yaꞈ-euˬ gaˇ shaˇ noeˬ haw sheˇ. Aˬ yawꞈ-ahˇ muiˇ-eu 
iˬ baˇ zaˬ deuˬ-euˬ laꞈ-ahˇ aˬ yawꞈ aˇ naˆ ni ya daˬ-euˬ nga. Kʼoeˇ miˇ neh, naw maꞈ 
nui ma baˬ-awˇ Miˬyehˇ-ahˇ jah-eu jeˬ-ahˇ taˬ byehˇ dzeh.  
4Aˬ jeˬ miˇ neh ehˇ naˇ, naw maꞈ iˬ baˇ-ahˇ deuˆ ceh ceh-eu kʼoeˇ-aˬ, shiˇ-eu aˇ tiˆ-
ahˇ maˬ keuˆ-a siˬ.  
5Miˬyehˇ naw maꞈ-ahˇ aˬ yawꞈ-euˬ zaˬ deuˬ loꞈ-ehˇ sawˇ-awˇ gʼaˬ biꞈ-euˬ dawˬ-ahˇ 
naw maꞈ ngehˇ-euˬ te loˇ.  

“Ngaˬli nawˇ dehꞈ lehˬ-euˬ miˇ neh, Sahˬpaˬ Miˬyehˇ mehˬ ngeh tsoˆ ngeh, yaw 
muiˬ paˬ-ehˇ naˇ haˬ geuꞈ-awˬ. Aˬ yawꞈ nawˬ-ahˇ zuiˆ-awˇ mehˬ ngeh, nui ma taˬ 
baˬ, nui ma taˬcawˆ.  
6Aˬ jeˬ miˇ neh ehˇnaˇ, Sahˬpaˬ Miˬyehˇ gaˬ-eu gʼaˬ-ahˇ, aˬ yawꞈ mehˬ paˇ tsoˆ paˇ 
nehˬ-awˇ, Yawꞈ-euˬ zaˬ lehˇ sawˇ-euˬ gʼaˬ-ahˇ, aˬ yawꞈ diˬ paˇ dzaw paˇ-eu meh.” 
7Naw maꞈ ya daˬ luꞈ-eu jeˬ-ahˇ aˬ da neh diˬ paˇ dzaw paˇ nehˬ laꞈ-euˬ jeˬ loꞈ-ehˇ 
sawˇ-eu laꞈ kʼoeˇ, oˇ-awˇ daˬ-awˬ. Naw maꞈ ya daˬ-eu kʼoeˇ-aˬ, Miˬyehˇ naw maꞈ-
ahˇ aˬ yawꞈ-euˬ zaˬ loꞈ-ehˇ sawˇ-eu saˇ kiˇ pyeuꞈ-eu meh.  
8Aˬ yawꞈ-euˬ zaˬ deuˬ-ahˇ diˬ-eu loꞈ-ehˇ naw maꞈ-ahˇ maˬ diˬ naˇ, naw maꞈ-aˬ, aˬ 
yawꞈ-euˬ zaˬ maˇ maˇ ni maˬ ngeuˇ-a. Gʼoˆ baˬ laꞈ nyiˇ-euˬ zaˬ-ahˇ duˇ-eu meh.  
9Aˬ dui-euˬ zaˬ baw aˬ da deuˬ kʼawꞈ, aˬ dui-ahˇ diˬ laˇ-eu meh. Ehˇ kʼawꞈ, yawˬ ha-
euˬ aˬ da-ahˇ aˬ dui yaw zeu baw-eu ma. Toˆ-ehˇ ngeuˇ naˇ, mˬ kʼoeˇ taˆ jawˇ-eu aˬ 
dui-euˬ Aˬ da pyeuꞈ-eu Miˬyehˇ-ahˇ aˬ dui aˇ naˆ ni yaw zeu baw-awˇ dehꞈ paˬ nga.  
10Aˬ dui-euˬ zaˬ baw aˬ da deuˬ-aˬ aˬ yawꞈ maꞈ neh tsaˬ meh lehˇ noeˬ-euˬ loꞈ-ehˇ 
aˬ dui-ahˇ tiˬ kʼehˇ laˇ kʼehˬ mehˬ paˇ zuiˆ paˇ-eu meh. Ehˇ kʼawꞈ, Miˬyehˇ aˬ dui-ahˇ 
mehˬ-eu zuiˆ-eu kʼoeˇ-aˬ, aˬ dui gʼaˇ duˬ muiˬ ni mˇ-eu jeˬ pyeuꞈ-eu meh. Aˬ yawꞈ 
loꞈ-ehˇ bi muiˬ bi shawˇ laˇ-eu gʼaˇ duˬ mˇ-eu meh.  
11Aˬ dui-ahˇ kʼehˬ nehˬ kʼaˆ nehˬ laꞈ gaˇ ya daˬ ngeh, aˬ dui-ahˇ bi noeˬ shaˬ laꞈ gaˇ 
duˇ-awˇ, laˬ kʼaˬ maˬ cehˇ nya-a. Ehˇ kʼawꞈ, kʼoeˇ loꞈ-ehˇ bi kʼehˬ bi kʼaˆ-euˬ tsawˇ 
haˬ-aˬ, aˇ nah yaw tsaˬ yaw dawˇ dawˇ-ehˇ dehꞈ-awˇ nui saˇ oꞈ-eu guiˬ lahˬ za-eu 
meh.  

Miˬyehˇ-ahˇ maˬ ya byehˇ dzeh-eu gʼaˇ duˬ yahˇ-awˬ 

12Kʼoeˇ miˇ neh, laꞈ guˬ shiˇ laˇ-euˬ naw maꞈ-euˬ aˬ laꞈ paˇ cawˬ diˇ-awˇ, gʼaˬ juˬ laˇ-
euˬ naw maꞈ-euˬ pawˬ tsuiꞈ gʼaˬ paˇ bi ahˇ kʼoꞈ laˇ-awˬ.  
13Kuiˇ shiˇ shiˇ-eu tsawˇ haˬ yoeˬ tsuiꞈ maˬ bi jiˆ paˇ-iˇ-eu uˬ taꞈ, bi taˬ leˇ nya-eu 
gʼaˇ duˬ yaw tsaˬ yaw dawˇ gaˇ ma-ahˇ cah-awˬ.  
14Tsawˇ haˬ yawˬ gʼaˬ na luꞈ nehˬ-ehˇ tsaˬ leˇ tsahˇ leˇ-eu laꞈ kʼoeˇ yaw muiˬ yaw 
shawˇ shawˇ-ehˇ dehꞈ-awˬ. Kʼoeˇ loꞈ-ehˇ maˬ dehꞈ naˇ, tsawˇ haˬ tiˬ gʼaˬ-iˬ Sahˬpaˬ 
Miˬyehˇ-ahˇ maˬ mawˇ nya-a.  
15Miˬyehˇ-euˬ guiˬ lahˬ-ahˇ maˬ ya byehˇ dzeh ni yahˇ-awˬ. Kʼaˬ dui dui-eu baw duˆ 
mehˇ laˇ-awˇ aˬ yawꞈ-euˬ doꞈ kʼoeˇ neh aˬ cawˬ-ahˇ laˆ bahˬ laˆ muˆ-eu loꞈ-ehˇ, 
tsawˇ haˬ tiˬ gʼaˬ-iˬ taˬ bi pyeuꞈ.  

16Aˬ li aˬ yuiꞈ-ahˇ oꞈ-eu aˇ yaˬ-ahˇ hawˬ tiˬ byawˇ neh paˇ dzeh-euˬ Iˇsawˇ loꞈ-ehˇ, 
tsawˇ haˬ tiˬ gʼaˬ-iˬ kʼaˬ miˬ sheu-awˇ Miˬyehˇ-ahˇ yaw zeu maˬ baw-eu tsawˇ haˬ 
maˬ ya bi pyeuꞈ ni yahˇ-awˬ.  
17Aˇ nah hawˇ-eu aˬ da neh dawˬ ngehˬ gʼeh nehˬ-euˬ guiˬ lahˬ-ahˇ Iˇsawˇ geuꞈ 
mawꞈ-eu gaˇ kawˆ naw maꞈ siˬ nya meh. Ehˇ kʼawꞈ, aˬ yawꞈ-ahˇ byehˇ dzeh nehˬ 
gaˇ ya daˬ-euˬ meh. Aˬ jeˬ miˇ neh ehˇ naˇ, aˬ yawꞈ myaˆ biˇ doˆ doˆ-ehˇ aˇ naˆ ni leh 
jeh-euˬ kʼawꞈ, aˬ yawꞈ neh mˇ dzeuˇ-euˬ jeˬ-ahˇ maˬ paˇ laˆ paˇ nya meh.  
18Naw maꞈ-aˬ, Iˇsaˬleˬlaˇ tsawˇ haˬ kʼoeˇ deuˬ loꞈ-ehˇ toeˬ haw sawˆ haw nya-eu 
Siˇnaˆ gawˬ jawˬ-ahˇ laˇ-euˬ maˬ ngeuˇ-a. Aˬ yawꞈ maꞈ-aˬ, miˬ dzaˬ doꞈ luꞈ-eu Siˇnaˆ 
gawˬ jawˬ-ahˇ, zahˇ dui dui gaˇ maˬ ehˇ, jaˬ lehˇ lehˇ ma baw gaˇ maˬ ehˇ,  
19daˇ heh teˇ saˇ-ahˇ maˬ ehˇ, dawˬ ngehˬ-eu teˇ saˇ-ahˇ maˬ ehˇ, ya gaˬ ya mawˇ-euˬ 
meh.  
20Aˬ jeˬ miˇ neh ehˇ naˇ, “Gawˬ jawˬ heu jawˬ-ahˇ kʼaˇ tahˬ ciˆ-euˬ jeˬ zaˬ tiˬ mawˇ-
ahˇ keuˆ ni, kʼaˬ lo neh biˬ sehꞈ gaˇ ya daˬ meh” lehˇ ehˇ taˬ-euˬ dawˬ kʼoeˇ dawˬ-ahˇ 
aˬ yawꞈ maꞈ maˬ pi coeˇ-a.  
21Aˬ yawꞈ maꞈ myaˆ ya mawˇ-euˬ kʼoeˇ-aˬ, guˆ dui dui laˇ paˬ-ehˇ gʼeh-eu miˇ neh, 
“Ngaˇ guˆ dui dui-awˇ, yaw dzuˬ dzuˬ dui dui nya” lehˇ Moˇseˬ ehˇ-eu meh.  
22Ehˇ kʼawꞈ, naw maꞈ-aˬ, Ziˇoˬ gawˬ jawˬ hawˇ-eu dehꞈ luꞈ-eu Miˬyehˇ-euˬ meuˬ-ahˇ 
laˇ-euˬ meh. Kʼoeˇ-aˬ, mˬ taˆ gʼaˬ kʼehˇ aˇ muiˇ aˇ seh jawˇ-eu mˬ taˆ-euˬ 
Yeˬluˇsaˬlehˬ meuˬ meh.  
23Mˬ kʼoeˇ taˆ tsawˇ myahˇ bi boꞈ ahˇ taˬ-euˬ deuˬ pyeuꞈ-eu, dehꞈ beh beh le-euˬ 
Miˬyehˇ-euˬ zaˬ deuˬ laˬ kʼaˬ tiˬ cehˇ uiˬ leˇ taˬ-euˬ gaˇ naw maꞈ laˇ-euˬ jeˬ pyeuꞈ-eu 
meh. Tsawˇ haˬ zaˬ dawˬ tawˆ luꞈ-ahˇ yaˇ kʼaˬ daˇ-eu gʼaˬ pyeuꞈ-awˇ, tsawˇ muiˬ 
deuˬ-euˬ saꞈ laˇ-ahˇ bi muiˬ bi byah laˇ-eu gʼaˬ pyeuꞈ-eu Miˬyehˇ jawˇ gaˇ naw maꞈ 
laˇ-euˬ jeˬ pyeuꞈ-eu meh. 
24Dawˬ ma saˇ jaˇ yaw shuiꞈ lehˬ hmˬ laˆ saˆ-euˬ gʼaˬ pyeuꞈ-eu Yeˬsuˇ jawˇ gaˇ maˬ 
ehˇ, Aˬbeˬlaˆ-euˬ shiˬ naˆ maˬ tseˇ baoˬ huiˬ dzehˬ-eu saˇ jaˇ dawˬ kawˬ pyeuꞈ-eu 
byaˆ shehˬ-euˬ shiˬ jaˆ gaˇ maˬ ehˇ, naw maꞈ laˇ-euˬ jeˬ pyeuꞈ-eu meh.  
25Naw maꞈ-ahˇ ngehˬ cawˬ luꞈ-eu gʼaˬ-euˬ dawˬ-ahˇ maˬ naˇ haˬ-ehˇ maˬ ya gʼeh ni 
yahˇ-awˬ. Miˇ tsaˬ heu kʼoeˇ taˆ Miˬyehˇ-euˬ dawˬ bi ngehˬ le-euˬ gʼaˬ-ahˇ maˬ naˇ 
haˬ geuꞈ-euˬ tsawˇ haˬ deuˬ kʼawꞈ maˬ dzeuˇ-iˇ nya-euˬ-aˬ, mˬ taˆ neh dawˬ ngehˬ 
leꞈ-euˬ gʼaˬ-euˬ dawˬ-ahˇ aˬ dui maˬ naˇ haˬ geuꞈ naˇ, aˬ joˆ-ehˇ paˇ dzeuˇ-iˇ nya 
nmˇ.  
26Yaw beh poˆ ngehˬ-euˬ aˬ yawꞈ-euˬ dawˬ kʼoeˇ, miˇ tsaˬ heu-ahˇ gʼeu nyeh-euˬ 
meh. Kʼoeˇ naˆ maˬ tseˇ, nymˬ-mˇ poˆ jawˇ-aˬ, “Miˇ tsaˬ-ahˇ tehꞈ-ehˇ maˬ ngeuˇ ni, 
mˬ-ahˇ kʼawꞈ ngaˇ paˇ gʼeu nyeh ma” lehˇ, aˬ yawꞈ saˇ jaˬ dzaˬ taˬ-euˬ jaˆ-eu meh.  
27“Tiˬ poˆ paˇ gʼeu nyeh ma” lehˇ ehˇ-eu dawˬ kʼoeˇ dawˬ-aˬ, maˬ nyeh laˇ nya-eu 
jeˬ bi ziꞈ-awˇ, kʼaˇ beh taˬ-euˬ jeˬ bi nyeh laˇ-awˇ bi byoˆ-iˇ jiˇ ma lehˇ bya cehˆ ni 
ehˇ mawꞈ-eu meh.  

28Kʼoeˇ baˬ da neh, maˬ nyeh laˇ nya-eu miˇ kʼahˬ aˬ dui za taˬ-euˬ miˇ neh Miˬyehˇ-
euˬ guiˬ lahˬ-ahˇ ja ceuˬ kaˇ-euˇ. Miˬyehˇ-ahˇ guiˬ lahˬ huiˬ-awˇ guˆ guˆ-ehˇ yaw zeu 
baw-eu laꞈ kʼoeˇ, aˬ yawꞈ nui ma tsaˬ-eu loꞈ-ehˇ uˬ duˬ tahˬ kaˇ-euˇ.  
29Aˬ jeˬ miˇ neh ehˇ naˇ, aˬ dui-euˬ Miˬyehˇ-aˬ, maˇ maˇ ni laˆ luˬ laˆ seˇ-eu miˬ dzaˬ 
pyeuꞈ-eu meh.  

HeˬByehˇ 13 

Miˬyehˇ nui kʼahˇ shiˇ ni mˇ-eu 

1Aˬ yuiꞈ aˬ nyiˇ Ka li zaˬ loꞈ-ehˇ tiˬ gʼaˬ tiˇ gʼaˬ aˬ myah luꞈ gaˬ-awˬ. 
2Daˬ yah-ahˇ yaw muiˬ-ehˇ ha-eu gʼaˇ duˬ taˬ ngehˇ. Tiˬ paˆ na deuˬ daˬ yah-ahˇ 
kʼoeˇ loꞈ-ehˇ ha-eu laꞈ kʼoeˇ, yawˬ ha maˬ siˬ nya ni mˬ taˆ gʼaˬ kʼehˇ-ahˇ ha zaˬ-euˬ 
tsawˇ haˬ kʼawꞈ jawˇ haw-euˬ meh. 
3Tawˬ-ahˇ uˇ luꞈ-eu tsawˇ haˬ deuˬ-ahˇ, yawˬ ha gʼeh aˬ yawꞈ maꞈ nehˬ-ehˇ tawˬ-ahˇ 
caw uˇ luꞈ-eu loꞈ-ehˇ noeˬ keuˆ-awˬ. Kehˬ-eu kʼaˆ-eu jehˬ-ahˇ ya daˬ-eu tsawˇ haˬ 
deuˬ-ahˇ, yawˬ ha gʼeh aˬ yawꞈ maꞈ nehˬ-ehˇ caw daˬ luꞈ-eu loꞈ-ehˇ noeˬ keuˆ-awˬ.  
4Sheuˬ dahˬ dzaˬ taꞈ-eu jeˬ-ahˇ tsawˇ haˬ yawˬ gʼaˬ na luꞈ ya taˬ huiˬ-awˇ, miˬ zaˬ yo 
zaˬ tiˬ gʼaˬ tiˇ gʼaˬ saˇ jaˇ ya ziꞈ meh. Maˬ tsaˬ maˬ dawˇ-eu laꞈ kʼoeˇ kʼaˬ miˬ sheu-eu 
tsawˇ haˬ deuˬ hawˇ-eu, aˬ cawˬ nehˬ-ehˇ joe-eu tsawˇ ha deuˬ-ahˇ Miˬyehˇ yaˇ kʼaˬ 
daˇ tehꞈ-a.  
5Pyuˇ shuiˇ myawˬ gahˬ-ahˇ mehˇ juiˇ taˬ juiˇ. Yawˬ ha kʼaˇ jaˆ-eu myaˆ ni nui kʼahˇ 
shiˇ-awˬ. Aˬ jeˬ miˇ neh ehˇ naˇ, “Ngaˇ naw maꞈ-ahˇ tiˬ jawˇ-iˬ maˬ taˬ yaꞈ. Tiˬ jawˇ-iˬ 
maˬ byehˇ dzeh” lehˇ, Miˬyehˇ neh ehˇ taˬ-euˬ jaˆ-eu meh.  
6Kʼoeˇ miˇ neh, aˬ dui nui ma kʼaˬ duˬ ni gʼeh-eu laꞈ kʼoeˇ,  

“Sahˬpaˬ Miˬyehˇ ngehˬ gʼeh luꞈmeh. Ngaˇ tiˬ jeˬ-iˬ guˆ kʼaˇ maˬ za. Aˬcawˬ aˬ jeˬ 
jahˇ laˇ nya nmˇ” lehˇ ehˇ kaˇ-euˇ.  
7Naw maꞈ-ahˇ Miˬyehˇ dawˬ kawˬ mehˬ-euˬ aˬ yuiꞈ aˬ tsu deuˬ-ahˇ taˬ ngehˇ. Aˬ 
yawꞈ maꞈ aˬ joˆ-ehˇ dehꞈ yaꞈ jaˇ yaꞈ-awˇ shiˇ-euˬ gaˇ kawˆ-ahˇ shaˇ noeˬ-awˇ, aˬ 
yawꞈ maꞈ-euˬ jah-eu jeˬ-ahˇ dzaw geuꞈ-awˬ.  
8Yeˬsuˇ Ka liˬ-aˬ, miˇ nah, iˬ nah hawˇ-eu, mˬ maˬ maˬ byaˆ zaˇ ziˇ tiˬ kawˆ meh.  
9La kʼaˬ cehˇ-eu Guiˬ lahˬ dawˬ-ahˇ beu gaˇ-eu mehˬ-eu tsoˆ-eu gʼawˬ mya jeˬ neh 
gaˇ ma taˬ bi sheuˬ bahˬ. Dzaˇ dzaˬ sheuˬ-eu baˬ da neh naw maꞈ-euˬ saꞈ laˇ gʼaˬ 
kʼaˆ laˇ-eu maˬ ngeuˇ-a. Miˬyehˇ-euˬ guiˬ lahˬ yaw dzahˇ-aˬ, naw maꞈ-euˬ saꞈ laˇ gʼaˬ 
bi kʼaˆ laˇ-eu gʼaˇ duˬ muiˬ dui dui-eu jeˬ pyeuꞈ-eu meh. Dzaˇ dzaˬ sheuˬ-eu kʼoeˇ-
aˬ, tsawˇ haˬ zaˬ gʼaˇ duˬ gaˇ dahˇ maˬ tsoeˬ-a. 
10Yuˇdaˆ tsawˇ haˬ uˬ duˬ tahˬ-eu jawˇ duˬ-ahˇ gaˇ mˇ-eu piˇ ma deuˬ-aˬ, aˬ dui-euˬ 
lawˇ duˬ kʼoeˇ taˆ lawˇ-euˬ lawˇ dzaˇ maˬ dzaˬ kʼmˬ-a. 
11Yuˇdaˆ tsawˇ haˬ Piˇ ma Yaw huiˬ gʼaˬ-aˬ, Muiˬ dui shawˇ dui dui-eu Jawˇ duˬ laꞈ 
kʼoeˇ jeˬ zaˬ-euˬ shiˬ yuˇ ahˇ gʼeh-awˇ, iˬ baˇ shawˇ-eu lawˇ-eu jeˬ lawˇ-eu meh. Ehˇ 
kʼawꞈ, lawˇ-eu gʼaˇ duˬ sehꞈ-euˬ jeˬ zaˬ deuˬ-ahˇ-aˬ, pu pu dzeˇ ya dzah puiˆ dzeh-
eu meh.  

12Kʼoeˇ baˬ da neh, Yeˬsuˇ gʼeh aˬ yawꞈ-euˬ shiˬ neh tsawˇ haˬ zaˬ-euˬ iˬ baˇ shawˇ-
eu gʼaˇ duˬ meuˬ meuˬ dzeˇ shiˇ-euˬ meh.  
13Kʼoeˇ miˇ neh, aˬ dui kʼawꞈ, pu pu dzeˇ aˬ yawꞈ jawˇ gaˇ iˇ-awˇ, shaꞈ dawˇ-eu jeˬ-
ahˇ tiˬ kawˆ loꞈ-ehˇ caw daˬ kaˇ-euˇ.  
14Aˬ jeˬ miˇ neh ehˇ naˇ, miˇ tsaˬ heu kʼoeˇ taˆ aˬ dui gʼaˇ duˬ ziꞈ-eu meuˬ maˬ jaˆ-a. 
Aˬ kaˇ keuˆ le-eu meuˬ-ahˇ aˬ dui noeˬ tmˬ luꞈ-eu ma.  
15Kʼoeˇ miˇ neh, aˬ dui Yeˬsuˇ-ahˇ gʼoe-eu laꞈ kʼoeˇ Miˬyehˇ-ahˇ ja ceuˬ-eu jeˬ lawˇ 
nehˬ kaˇ-euˇ. Kʼoeˇ-aˬ, aˬ yawꞈ aˬ dui-euˬ Sahˬpaˬ pyeuꞈ-eu gaˇ kawˆ bi siˬ bi mawˇ-
eu, kʼaˬ meh mehˬ boeˬ neh lawˇ-eu jeˬ pyeuꞈ-eu meh.  
16Yaw muiˬ jeˬ hawˇ-eu tiˬ gʼaˬ tiˇ gʼaˬ caw ba ngehˬ gʼeh-eu jeˬ-ahˇ maˬ ngehˇ ni 
mˇ-awˬ. Aˬ jeˬ miˇ neh ehˇ naˇ, kʼoeˇ-aˬ, Miˬyehˇ nui ma tsaˬ-eu lawˇ-eu shehˇ-eu jeˬ 
pyeuꞈ-eu meh.  
17Naw maꞈ kʼoeˇ taˆ aˬ yuiꞈ aˬ tsu geuꞈ-eu deuˬ-euˬ ehˇ dawˬ yaw muiˬ paˬ-ehˇ naˇ 
haˬ geuꞈ-awˬ. Aˬ yawꞈ maꞈ neh mˇ-euˬ gaˇ deuˬ Miˬyehˇ mehˬ shi ya dzawˇ mehˬ 
leˇ-eu baˬ da neh, jawˇ naˬ maˬ mˇ ni naw maꞈ-euˬ saꞈ laˇ-ahˇ haw piˇ luꞈ-eu meh. 
Aˬ yawꞈ maꞈ-euˬ ehˇ dawˬ-ahˇ naw maꞈ naˇ haˬ geuꞈ naˇ, aˬ yawꞈ maꞈ-euˬ gaˇ-ahˇ aˬ 
yawꞈ maꞈ laˬ kʼaˬ cehˇ-eu laꞈ kʼoeˇ ya mˇ tehꞈ-a. Naw maꞈ maˬ naˇ haˬ geuꞈ naˇ, aˬ 
yawꞈ maꞈ noeˬ shaˬ-eu laꞈ kʼoeˇ ya mˇ-awˇ, naw maꞈ gʼaˇ duˬ gaˇ dahˇ maˬ tsoeˬ-a.  
18Nga maꞈ gʼaˇ duˬ maˬ tsehˆ leˇ ni guiˬ lahˬ shaˇ nehˬ laꞈ-awˬ. Nga maꞈ-euˬ siˬ nya-
eu nui ma shawˇ jehˆ ni jaˆ ma lehˇ nga maꞈ jah-eu ma. Aˬ jeˬ miˇ neh ehˇ naˇ, aˬ 
myah luꞈ yaw muiˬ jeˬ-ahˇ tehꞈ-ehˇ nga maꞈ mˇ mawꞈ-eu ma.  
19Miˬyehˇ ngaˬ-ahˇ naw maꞈ jawˇ gaˇ yaw kawˇ-ehˇ bi gʼoꞈ laˇ nehˬ laꞈ ni guiˬ lahˬ 
shaˇ nehˬ laꞈ-awˬ lehˇ, ngaˇ naw maꞈ-ahˇ shaˇ dui dui-eu ma.  

Aˇ saˬ saˬ-eu guiˬ lahˬ shaˇ dawˬ 

20Mˬ maˬ maˬ byaˆ zaˇ ziˇ ziꞈ-eu dawˬ ma saˇ jaˇ-euˬ shiˬ baˬ da neh Huiˬ dui dui-eu 
Yawˇ bo-eu yaw sahˇ pyeuꞈ laˇ-euˬ aˬ dui-euˬ Sahˬpaˬ Yeˬsuˇ-ahˇ bi gʼoꞈ dehꞈ laˇ-
euˬ gʼaˬ pyeuꞈ-eu nui saˇ oꞈ-eu jeˬ biꞈ-eu Miˬyehˇ-aˬ,  
21naw maꞈ aˬ yawꞈ-euˬ nui kʼahˇ mˇ nya ni, naw maꞈ kʼaˇ loˬ-eu jeˬ dawˬ tawˆ luꞈ 
biꞈ nehˬ laꞈ-awˇ, Yeˬsuˇ Ka li-ahˇ gʼoe-awˇ aˬ dui laꞈ kʼoeˇ aˬ yawꞈ nui kʼahˇ shiˇ-eu 
jeˬ mˇ luꞈ-uˇ. Mˬ maˬ maˬ byaˆ zaˇ ziˇ Ka li yaw shehꞈ kʼahˬ sehˇ huiˬ luꞈ-uˇ.  

Aˇ saˬ saˬ-eu dawˬ 

22A yuiꞈ aˬ nyiˇ Ka li zaˬ deuˬ-oˇ, naw maꞈ-ahˇ gʼaˬ biꞈ-eu dawˬ heu deuˬ-ahˇ nui ma 
gʼawˬ mahˇ ni taˬ-awˇ naˇ haˬ geuꞈ-awˬ lehˇ shaˇ-eu ma. Aˬ jeˬ miˇ neh ehˇ naˇ, ngaˬ 
neh naw maꞈ-ahˇ boꞈ nehˬ laꞈ-euˬ sahˬ boꞈ heu taꞈ-aˬ, yaw mahˇ maˬ ngeuˇ-a.  
23Aˬ dui-euˬ aˬ yuiꞈ aˬ nyiˇ Tiˆmoˇseˬ-ahˇ tawˬ-ahˇ neh pyehˬ doˆ nehˬ gʼaˬ-euˬ meh 
lehˇ naw maꞈ-ahˇ ngaˇ bi siˬ-eu ma. Aˬ yawꞈ yaw kawˇ-ehˇ gʼoꞈ keuˆ miˇ le naˇ, ngaˇ 
naw maꞈ-ahˇ haw mawˇ le ngeh aˬ yawꞈ-ahˇ kʼawꞈ sheuˬ leꞈ ma.  
24Naw maꞈ-euˬ aˬ yuiꞈ aˬ tsu dawˬ tawˆ luꞈ hawˇ-eu Miˬyehˇ-euˬ zaˬ dawˬ tawˆ luꞈ-
ahˇ, nga maꞈ dawˬ cawˬ puˬ ahˇ leꞈ-euˬ gaˇ kawˆ tiˬ poˆ tsaꞈ nehˬ-awˬ. Iˇdaˬliˬ miˇ 
kʼahˬ-ahˇ jawˇ-eu aˬ yuiꞈ aˬ nyiˇ Ka li zaˬ deuˬ naw maꞈ-ahˇ dawˬ cawˬ puˬ ahˇ leꞈ-
euˬ meh.  

25Naw maꞈ dawˬ tawˆ luꞈ-euˬ kʼoeˇ taˆ, Miˬyehˇ-euˬ guiˬ lahˬ yaw dzahˇ jaˆ luꞈ-uˇ. Aˬ 
miˬ 

Yaˬkoˆ 

Yaˬkoˆ 1 

1Miˬyehˇ hawˇ-eu Sahˬpaˬ Yeˬsuˇ Ka li-euˬ zaˬ kʼaˆ pyeuꞈ-eu ngaˇ Yaˬkoˆ, Miˇ tsaˬ 
heu kʼoeˇ taˆ jawˇ byaˆ taˬ-euˬ Miˬyehˇ-euˬ tsawˇ haˬ dawˬ tawˆ luꞈ-ahˇ dawˬ cawˬ 
puˬ ahˇ laꞈ-eu ma.  

Jah-eu jeˬ hawˇ-eu zaˬ siˬ tsawˇ gahˇ 

2Aˬ yuiꞈ aˬ nyiˇ Ka li zaˬ deuˬ-oˇ, lawˬ haw-eu gʼawˬ mya jeˬ-ahˇ ya tahˬ puˬ ngeh, 
yaw muiˬ jeˬ keuˆ le-euˬ loꞈ-ehˇ laˬ kʼaˬ cehˇ-awˬ.  
3Aˬ jeˬ miˇ neh ehˇ naˇ, naw maꞈ-euˬ jah-eu jeˬ-ahˇ lawˬ haw-eu kʼoeˇ-aˬ, naw maꞈ-
ahˇ daˬ coeˇ oˇ coeˇ-eu tsawˇ haˬ bi pyeuꞈ laˇ-eu meh.  
4Naw maꞈ tiˬ jeˬ-iˬ ehˇ kʼaˇ maˬ za ni byah-eu loꞈ-eu tsawˇ haˬ pyeuꞈ laˇ nya ni, aˬ 
myah luꞈ maˬ tsehˆ leˇ ni daˬ dzeuˇ oˇ dzeuˇ nya-eu yaw duˬ bi baw-awˬ.  
5Ehˇ kʼawꞈ, naw maꞈ laꞈ kʼoeˇ tiˬ gʼaˬ na zaˬ siˬ tsawˇ gahˇ teˬ luꞈ naˇ, Miˬyehˇ-ahˇ 
guiˬ lahˬ shaˇ-eu tsaˬ meh. Miˬyehˇ aˬ yawꞈ-ahˇ zaˬ siˬ tsawˇ gahˇ biꞈ tehꞈ-a. Aˬ jeˬ 
miˇ neh ehˇ naˇ, Miˬyehˇ-aˬ, tsawˇ haˬ dawˬ tawˆ luꞈ-ahˇ gʼawˬ shaˬ gaˬ-eu laꞈ kʼoeˇ 
tsawˇ tsiˇ maˬ tsiˇ ni biꞈ-eu meh.  
6Ehˇ kʼawꞈ, naw maꞈ guiˬ lahˬ shaˇ ngeh maˬ jah coeˇ-eu nui ma maˬ bi ahˇ ni, jah-
eu laꞈ kʼoeˇ shaˇ-awˬ. Maˬ jah coeˇ-eu tsawˇ haˬ-aˬ, jaˬ lehˇ kʼaˇ hehˇ-eu paw pyawˇ-
iˇ-eu iˬ ma laˆ shaˆ iˇ luˆ dzeh gaˇ duˇ-eu meh.  
7Kʼoeˇ loꞈ-ehˇ gʼeh-eu tsawˇ haˬ-aˬ, yawˬ ha loˬ-eu jeˬ Sahˬpaˬ Miˬyehˇ biꞈ laꞈ tehꞈ-a 
lehˇ maˬ noeˬ pyawˬ-eu zaˬ dzehˬ meh.  
8Aˬ jeˬ miˇ neh ehˇ naˇ, aˬ yawꞈ kʼaˇ mˇ kʼaˇ shaˇ-eu jeˬ laꞈ kʼoeˇ nui ma poˆ poˆ laˆ 
laˆ-ehˇ noeˬ-awˇ, nui tsehˆ maˬ ahˇ-a.  

Iˇshaˬ hawˇ-eu smˇ muiˬ 

9Iˇ shaˬ shaˬ-eu Ka li zaˬ tiˬ gʼaˬ-aˬ, Miˬyehˇ aˬ yawꞈ-ahˇ ciˬ goˇ nehˬ ngeh laˬ kʼaˬ 
cehˇ-eu tsaˬ meh.  
10Smˇ muiˬ muiˬ-eu Ka li zaˬ tiˬ gʼaˬ-aˬ, Miˬyehˇ aˬ yawꞈ-ahˇ taˬ awˆ nehˬ ngeh laꞈ 
kʼaˬ cehˇ-eu tsaˬ meh. Aˬ jeˬ miˇ neh ehˇ naˇ, smˇ muiˬ muiˬ-eu tsawˇ haˬ-aˬ, yaˇ 
moꞈ aˇ yehˆ loꞈ-ehˇ ya byoˆ-iˇ tehꞈ-a.  
11Nahˇ ma doˆ laˇ-awˇ nahˇ tsaˇ kʼaˆ laˇ ngeh, yaˇ moꞈ kʼoeˇ nyoeˬ-iˇ koˆ-iˇ-eu meh. 
Kʼoeˇ ngeh jawˇ, aˇ yehˆ kʼoeˇ ga ka-awˇ haw muiˬ-eu jeˬ cawˆ-iˇ jiˇ-eu meh. Kʼoeˇ 
gaˇ duˇ ni, smˇ muiˬ muiˬ-eu tsawˇ haˬ kʼawꞈ, yawˬ ha-euˬ gaˇ-ahˇ kʼoꞈ gʼa luꞈ ngeh 
ya luˬ ya seˇ-iˇ tehꞈ-a.  

Lawˬ haw-eu jeˬ hawˇ-eu muˇ juˇ juˇ-eu jeˬ 

12Lawˬ haw-eu jeˬ-ahˇ ya daˬ ngeh saˇ jaˇ ziꞈ-eu tsawˇ haˬ guiˬ lahˬ huiˬ-eu meh. Aˬ 
jeˬ miˇ neh ehˇ naˇ, lawˬ haw-eu jeˬ-ahˇ aˬ yawꞈ daˬ dzeuˇ oˇ dzeuˇ gʼaˬ ngeh jawˇ, 
Miˬyehˇ-ahˇ gaˬ-eu tsawˇ haˬ deuˬ gʼaˇ duˬ Miˬyehˇ neh lehˬ hmˬ taˬ-euˬ dehꞈ-eu 
jeˬ-euˬ shuiˇ uˬ kʼoˆ laꞈ sawˬ za tehꞈ-a.  

13Tsawˇ haˬ tiˬ gʼaˬ na, koeˇ loꞈ-ehˇ lawˬ haw-awˇ muˇ juˇ juˇ gaˇ ya daˬ ngeh, “Muˇ 
juˇ juˇ-eu heu, Miˬyehˇ jawˇ gaˇ neh oe-euˬ meh” lehˇ ehˇ-eu maˬ tsaˬ-a. Aˬ jeˬ miˇ 
neh ehˇ naˇ, yaw haiˬ jeˬ Miˬyehˇ-ahˇ muˇ juˇ maˬ juˇ nya-a. Kʼoeˇ loꞈ-ehˇ duˇ ni, 
tsawˇ haˬ tiˬ gʼaˬ-ahˇ-iˬ Miˬyehˇ muˇ juˇ maˬ juˇ-a.  
14Ehˇ kʼawꞈ, tsawˇ haˬ tiˬ gʼaˬ-aˬ, yawˬ ha-euˬ maˬ muiˬ maˬ jaˬ-eu nui kʼahˇ neh bi 
tsahˇ pyawˇ-awˇ lahˇ ju bi kʼmˇ ngeh, muˇ juˇ juˇ-eu jeˬ-ahˇ ya daˬ-eu meh.  
15Kʼoeˇ naˇ, aˬ yawꞈ-euˬ maˬ muiˬ maˬ jaˬ-eu nui kʼahˇ kʼoeˇ zaˬ jeuˬ-eu loꞈ-ehˇ jeuˬ 
leˇ-awˇ, iˬ baˇ bi dehꞈ doˆ le-eu meh. Iˬ baˇ kʼoeˇ huiˬ loˆ laˇ ngeh, shiˇ-eu jeˬ bi dehꞈ 
doˆ le-eu meh.  
16Ngaˇ gaˬ dui dui-eu aˬ yuiꞈ aˬ nyiˇ Ka li zaˬ deuˬ-oˇ, taˬ noeˬ lehˬ. 
17Muiˬ-eu guiˬ lahˬ hawˇ-eu byah-eu laꞈ sawˬ dawˬ tawˆ luꞈ, mˬ paw neh yaw 
shehꞈ-euˬ Aˬda jawˇ gaˇ neh oe-euˬ meh. Aˬ yawꞈ laꞈ kʼoeˇ poˆ laˇ paˇ laˇ nya-eu naˇ 
shmˇ maˬ ahˇ-a.  
18Kʼaˇ beh dehꞈ taˬ-euˬ jeˬ dawˬ tawˆ luꞈ laꞈ kʼoeˇ aˬ dui aˬ cawˬ jeˬ hu hu saˬ ya 
jawˇ ni, aˬ yawꞈ nui ma kʼaˇ tsaˬ-eu loꞈ-ehˇ yaw tsaˬ yaw dawˇ dawˬ-ahˇ gʼoe-awˇ aˬ 
dui-ahˇ beh dehꞈ taˬ-euˬ meh.  

Naˬ bawˇ ya gaˬ-eu hawˇ-eu ya mˇ-eu 

19Ngaˇ gaˬ dui dui-eu aˬ yuiꞈ aˬ nyiˇ Ka li zaˬ deuˬ-oˇ, gaˇ kawˆ heu deuˬ-ahˇ yaw 
muiˬ paˬ-ehˇ noeˬ taˬ-awˬ. Tsawˇ haˬ yawˬ gʼaˬ na luꞈ aˬ cawˬ ehˇ gaˇ yaw kawˇ-ehˇ 
naˇ haˬ-awˬ. Ehˇ kʼawꞈ, dawˬ ngehˬ-eu taˬ tehˬ. Nui ma pehˇ-eu aˬ huˬ taˬ huˬ.  
20A jeˬ miˇ neh ehˇ naˇ, tsawˇ haˬ zaˬ-euˬ nui ma pehˇ-eu jeˬ-aˬ, Miˬyehˇ neh noeˬ 
taˬ-euˬ yaw tsaˬ yaw dawˇ jeˬ maˬ mˇ doˆ laꞈ nya-a.  
21Kʼoeˇ miˇ neh, yaw jawꞈ jeˬ dawˬ tawˆ luꞈ hawˇ-eu maˬ muiˬ maˬ jaˬ-eu jeˬ dawˬ 
tawˆ luꞈ byehˇ dzeh jiˇ-awˇ, Miˬyehˇ-euˬ nui noeˬ geuꞈ-eu laꞈ kʼoeˇ, aˬ yawꞈ neh 
naw maꞈ-euˬ nui ma laꞈ kʼoeˇ ka taˬ-euˬ naw maꞈ-ahˇ ka kʼoꞈ nya-eu dawˬ-ahˇ naˇ 
haˬ geuꞈ-awˬ.  
22Aˬ yawꞈ-euˬ dawˬ-ahˇ naˬ bawˇ tehꞈ-ehˇ gaˬ-awˇ, yawˬ haˇ yawˬ ha jaˬ myawꞈ 
myawꞈ-eu tsawˇ haˬ taˬ bi pyeuꞈ. Naˇ haˬ geuꞈ-eu tsawˇ haˬ bi pyeuꞈ-awˬ.  
23Miˬyehˇ-euˬ dawˬ-ahˇ ya gaˬ-euˬ loꞈ-ehˇ maˬ mˇ maˬ shaˇ-eu tsawˇ haˬ-aˬ, pyawˬ 
haw laꞈ kʼoeˇ yawˬ ha-euˬ myaˆ pyawˬ-ahˇ yawˬ ha haw-eu tsawˇ haˬ-ahˇ duˇ-eu 
tehꞈ meh.  
24Aˬ yawꞈ yaw muiˬ paˬ-ehˇ haw duˬ gʼaˬ-awˇ doˆ-iˇ ngeh, yawˬ ha-euˬ pyawˬ naˬ aˇ 
gʼehˇ-ahˇ tiˬ poˆ tehꞈ-ehˇ ngehˇ shaw-euˬ meh.  
25Ehˇ kʼawꞈ, tsawˇ haˬ zaˬ-ahˇ bi buˬ bi law-iˇ-eu byah dui dui-eu zahˇ dawˬ kʼoꞈ 
dawˬ-ahˇ haw duˬ-awˇ, kʼaˇ ya gaˬ-euˬ jeˬ maˬ ngehˇ byoˆ ni yaw muiˬ paˬ-ehˇ caw 
teh-awˇ mˇ gʼeh shaˇ gʼeh-eu tsawˇ haˬ-aˬ, aˬ yawꞈ kʼaˇ mˇ kʼaˇ shaˇ-eu jeˬ laꞈ koeˇ 
Miˬyehˇ guiˬ lahˬ biꞈ nehˬ tehꞈ-a.  
26Tsawˇ haˬ tiˬ gʼaˬ na uˬ duˬ tahˬ-eu zahˇ sahˇ kʼoꞈ-ahˇ yaw muiˬ paˬ-ehˇ caw teh 
luꞈ ma lehˇ noeˬ luꞈ ta loˇ. Yawˬ haˬ-euˬ kʼaˬ meh mehˬ boeˬ-ahˇ yawˬ ha maˬ gʼaˬ 
leˇ naˇ, aˬ yawꞈ-euˬ uˬ duˬ tahˬ-eu zahˇ sahˇ kʼoꞈ kʼoeˇ aˬ yawꞈ gʼaˇ duˬ gaˇ dahˇ maˬ 
tsoeˬ-eu uˬ taꞈ, yawˬ haˇ yawˬ ha jaˬ myawꞈ myawꞈ gaˇ duˇ-eu meh.  

27Aˬ da Miˬyehˇ-euˬ mehˬ shi shawˇ jehˆ ni gʼeh-awˇ maˇ jawˆ ni gʼeh-eu uˬ duˬ 
tahˬ-eu zahˇ sahˇ kʼoꞈ-aˬ, muˇ coe aˬ nmˇ deuˬ hawˇ-eu miˬ coeˬ miˬ ma deuˬ shaˬ 
gaˇ zahˬ gaˇ caw ba nehˬ-awˇ, miˇ tsaˬ shiˬ shaˬ jiˇ-euˬ nui kʼahˇ neh maˬ bi laˆ jawꞈ 
ni yawˬ haˇ yawˬ ha yahˇ-awˇ dehꞈ-eu jeˬ pyeuꞈ-eu meh.  

Yaˬkoˆ 2 

Myaˆ pyawˬ huiˬ nyiˇ maˬ tseˇ ni yahˇ-awˬ 

1Aˬ yuiꞈ aˬ nyiˇ ka li zaˬ deuˬ-oˇ, yaw shehꞈ kʼahˬ sehˇ huiˬ-eu Sahˬpaˬ pyeuꞈ-eu aˬ 
dui-euˬ Sahˬpaˬ Yeˬsuˇ Ka li-ahˇ jah-eu aˬ dui-aˬ, aˬ cawˬ-ahˇ kʼoeˇ taˆ paw haw-awˇ 
myaˆ pyawˬ huiˬ nyiˇ maˬ ya tseˇ-a.  
2Naw maꞈ uˬ duˬ tahˬ-eu lehˇ uiˬ leˇ ngeh, shuiˇ laꞈ behˬ behˬ-awˇ mehˬ tsoeˬ yaw 
muiˬ dm luꞈ-eu smˇ muiˬ smˇ baw ti gʼaˬ hawˇ-eu, mehˬ tsoeˬ yaw cehˇ yaw ju-ehˇ 
dm luꞈ-eu iˇ shaˬ iˇ taw tiˬ gʼaˬ laˇ-euˬ ehˇ-awˬ.  
3Mehˬ tsoeˬ yaw muiˬ dm luꞈ-eu gʼaˬ-ahˇ naw maꞈ yaw zeu baw dzehˬ-eu laꞈ kʼoeˇ, 
“Nuiˇ duˬ yaw muiˬ heu tsahˇ-ahˇ nuiˇ laˇ-awˬ” lehˇ ehˇ nehˬ-awˇ, iˇ shaˬ zaˬ kʼoeˇ 
gʼaˬ-ahˇ-aˬ, “Kʼoeˇ gaˇ yawꞈ-awˬ. Maˬ ngeuˇ naˇ, heu gaˇ ngaˬ-euˬ aˬ kuiˇ dawˬ peh 
miˇ tsa nuiˇ laˇ-awˬ” lehˇ naw maꞈ ehˇ nehˬ-euˬ ehˇ-awˬ.  
4Kʼoeˇ-aˬ, naw maꞈ yaw kaˬ myaˆ pyawˬ huiˬ nyiˇ tseˇ-awˇ, nui ma maˬ sui maˬ 
dawˇ-eu laꞈ kʼoeˇ aˬ cawˬ-ahˇ noeˬ doeˇ-eu jeˬ pyeuꞈ-eu meh.  
5Ngaˇ gaˬ-euˬ aˬ yuiꞈ aˬ nyiˇ Ka li zaˬ deuˬ-oˇ, ngaˇ ehˇ gaˇ naˇ haˬ sheˇ. Jah-eu jeˬ laꞈ 
kʼoeˇ smˇ muiˬ muiˬ-eu tsawˇ haˬ pyeuꞈ laˇ-awˇ, Miˬyehˇ-ahˇ gaˬ-eu tsawˇ haˬ deuˬ-
ahˇ biꞈ-eu gʼaˇ duˬ aˬ yawꞈ neh saˇ jaˇ dzaˬ taˬ-euˬ miˇ kʼahˬ-ahˇ bi uˇ leˇ-eu lehˇ, miˇ 
tsaˬ heu kʼoeˇ taˆ dehꞈ luꞈ-eu shaˬ-eu zahˬ-eu tsawˇ haˬ deuˬ-ahˇ Miˬyehˇ neh tseˇ 
doˆ taˬ-euˬ meh.  
6Ehˇ kʼawꞈ, shaˬ-eu zahˬ-eu tsawˇ haˬ deuˬ-ahˇ naw maꞈ yaw zeu maˬ baw-a. Naw 
maꞈ-euˬ kʼoeˇ taˆ nawˬ tehˬ-awˇ naw maꞈ-ahˇ yaˇ kʼaˬ daˇ duˬ-ahˇ sheuˬ gʼeh-eu 
kʼoeˇ, aˬ suˇ gʼaˬ-a. Smˇ muiˬ smˇ baw deuˬ maˬ ngeuˇ-a loˇ.  
7Naw maꞈ-ahˇ biꞈ taˬ-euˬ tsawˇ myahˇ yaw muiˬ-ahˇ yehˬ bawˬ sehˇ lu-ehˇ ehˇ-eu 
deuˬ-aˬ, smˇ muiˬ smˇ baw kʼoeˇ deuˬ meh.  
8“Yawˬ haˇ yawˬ ha gaˬ-eu loꞈ-ehˇ, yawˬ ha dawˬ peh jawˇ-eu tsawˇ haˬ-ahˇ gaˬ-
awˬ” lehˇ Jaˇliꞈ laꞈ kʼoeˇ ehˇ taˬ-euˬ Miˬyehˇ Miˇkʼahˬ-ahˇ taꞈ-eu zahˇdawˬ kʼoꞈ dawˬ 
kʼoeˇ dawˬ-ahˇ naw maꞈ naˇ haˬ geuꞈ naˇ, tsaˬ-eu jeˬ-ahˇ naw maꞈ mˇ-eu meh.  
9Ehˇ kʼawꞈ, naw maꞈ kʼoeˇ taˆ paw tehꞈ-ehˇ haw-awˇ myaˆ pyawˬ huiˬ nyiˇ tseˇ naˇ, 
‘Iˬ baˇ mˇ-eu jeˬ pyeuꞈ-awˇ, zahˇ dawˬ kʼoꞈ dawˬ-ahˇ bahˬ-eu tsawˇ haˬ pyeuꞈ-eu 
meh’ lehˇ, Zahˇ dawꞈ kʼoꞈ dawˬ laꞈ kʼoeˇ pah mehˬ taˬ-euˬ meh.  
10Tsawˇ haˬ aˬ geuˬ gʼaˬ maˬ kaˬ, zahˇ dawˬ kʼoꞈ dawˬ dawˬ tawˆ luꞈ-ahˇ caw teh luꞈ 
kʼawꞈ, tiˬ dawˬ-ahˇ mˇ bahˬ naˇ, dawˬ tawˆ luꞈ-ahˇ mˇ bahˬ-euˬ jeˬ pyeuꞈ-eu meh.  
11Aˬ jeˬ miˇ neh ehˇ naˇ, “Aˬ cawˬ-euˬ miˬ sawˇ yo zaˬ-ahˇ maˬ ya bahˬ maˬ ya muˆ-
a” lehˇ ehˇ-eu hawˇ-eu, “Tsawˇ haˬ-ahˇ maˬ ya sehꞈ-a” lehˇ ehˇ-eu kʼoeˇ-aˬ, aˬ yawꞈ 
tiˬ gʼaˬ neh ehˇ-euˬ dawˬ meh. Aˬ cawˬ-euˬ miˬ sawˇ yo zaˬ-ahˇ nawˇ maˬ bahˬ maˬ 
muˆ-euˬ kʼawꞈ, tsawˇ haˬ sehꞈ naˇ, zahˇ dawˬ kʼoꞈ dawˬ-ahˇ mˇ bahˬ-euˬ meh.  

12Aˬ dui-ahˇ bi buˬ-iˇ laꞈ-euˬ zahˇ dawˬ kʼoꞈ dawˬ kʼoeˇ neh yaˇ kʼaˬ ya bi daˇ meh 
lehˇ siˬ nya-eu tsawˇ haˬ loꞈ-ehˇ ngehˬ-awˬ tmˇ-awˬ, mˇ-awˬ shaˇ-awˬ.  
13Aˬ cawˬ-ahˇ gʼawˬ shaˬ maˬ gaˬ nehˬ-eu tsawˇ haˬ-ahˇ Miˬyehˇ gʼawˬ shaˬ maˬ gaˬ 
ni yaˇ kʼaˬ daˇ tehꞈ-a. Ehˇ kʼawꞈ, gʼawˬ shaˬ gaˬ-eu jeˬ-aˬ, yaˇ kʼaˬ daˇ-eu jeˬ-ahˇ gʼaˬ 
leˇ nya-eu meh.  

Jah-eu hawˇ-eu mˇ-eu shaˇ-eu 
14Aˬ yuiꞈ aˬ nyiˇ Ka li zaˬ deuˬ-oˇ, tsawˇ haˬ tiˬ gʼaˬ na jah ma lehˇ ehˇ kʼawꞈ, maˬ mˇ 
maˬ shaˇ naˇ, aˬ jeˬ gaˇ dahˇ tsoeˬ nmˇ. Jah-eu kʼoeˇ neh aˬ yawꞈ-ahˇ ka kʼoꞈ nehˬ 
nya tehꞈ-a loˇ.  
15Aˬ yuiꞈ aˬ nyiˇ Ka li zaˬ deuˬ laꞈ kʼoeˇ, kʼaˬ dzeˇ zaˬ maˬ ehˇ, zaˬ miˬzaˬ maˬ ehˇ, tiˬ 
gʼaˬ na dm gʼaˬ dm lmˇ hawˇ-eu dzaˬ dzaˬ dawˇ dawˇ maˬ jaˆ ni shaˬ luꞈ-eu ehˇ-awˬ.  
16Naw maꞈ aˬ yawꞈ-ahˇ kʼaˇ loˬ-eu jeˬ maˬ caw ba nehˬ ni, “Miˬyehˇ guiˬ lahˬ biꞈ luꞈ-
uˇ. Yaw lmˇ lmˇ-ehˇ jawˇ-awˇ tiˬ dehˆ dzaˬ-awˬ dawˇ-awˬ” lehˇ ehˇ nehˬ naˇ, naw 
maꞈ ehˇ-eu kʼoeˇ aˬ jeˬ gaˇ dahˇ tsoeˬ nmˇ.  
17Kʼoeˇ miˇ neh, jah-eu jeˬ-aˬ, mˇ-eu shaˇ-eu jeˬ maˬ ahˇ naˇ, shiˇtaˬ-euˬ gaˇ duˇ-eu 
meh.  
18“Tiˬ gʼaˬ-ahˇ jah-eu jeˬ oꞈ-awˇ, tiˬ gʼaˬ-ahˇ mˇ-eu jeˬ oꞈ-eu meh” lehˇ, tsawˇ haˬ tiˬ 
gʼaˬ na ehˇ tehꞈ-a. Mˇ-eu shaˇ-eu jeˬ maˬ ahˇ-eu nawˬ-euˬ jah-eu jeˬ ngaˬ-ahˇ mehˬ 
nehˬ laꞈ sheˇ. Ngaˇ-aˬ, mˇ-eu shaˇ-eu laꞈ kʼoeˇ ngaˬ-euˬ jah-eu jeˬ nawˬ-ahˇ mehˬ 
nehˬ ma.  
19Miˬyehˇ tiˬ gʼaˬ tehꞈ-ehˇ jawˇ-eu meh lehˇ nawˇ jah-eu miˇ neh maˬ gaˇ dzehˬ ma 
lehˇ noeˬ te loˇ. Nehꞈ deuˬ kʼawꞈ kʼoeˇ loꞈ-ehˇ jah-awˇ, guˆ guˆ-ehˇ yaw dzuˬ dzuˬ luꞈ 
meh.  
20A dzawˬ aˇ gah deuˬ-oˇ, mˇ-eu shaˇ-eu jeˬ maˬ ahˇ-eu jah-eu jeˬ-aˬ yawꞈ ngehꞈ 
meh lehˇ bi mehˬ duˬ mawꞈ-eu nya loˇ.  
21Aˬ dui-euˬ aˬ poeˬ Aˬbyaˬhaˬ aˬ joˆ-ehˇ jahˇ-awˇ Miˬyehˇ-ahˇ tsaˬ leˇ tsahˇ leˇ-euˬ 
ta. Aˬ yawꞈ-euˬ aˬ li Iˇtsaˆ-ahˇ lawˇ duˬ kʼoeˇ taˆ lawˇ-euˬ mˇ-eu shaˇ-eu kʼoeˇ baˬ da 
neh, aˬ yawꞈ Miˬyehˇ-ahˇ tsaˬ leˇ tsahˇ leˇ-euˬ maˬ ngeuˇ-a loˇ.  
22Aˬ yawꞈ-euˬ jah-eu jeˬ hawˇ-eu aˬ yawꞈ neh mˇ-euˬ shaˇ-euˬ jeˬ tiˬ gaˇ taꞈ-eu 
kʼoeˇ, nawˇ maˬ haw mawˇ nya te loˇ. Aˬ yawꞈ-euˬ jah-eu jeˬ-aˬ, aˬ yawꞈ neh mˇ-euˬ 
shaˇ-euˬ jeˬ laꞈ kʼoeˇ byah laˇ-euˬ meh.  
23Kʼoeˇ ngeh jawˇ, “Aˬbyaˬhaˬ Miˬyehˇ-ahˇ jah-awˇ, aˬ yawꞈ-euˬ jah-eu jeˬ baˬ da 
neh, Miˬyehˇ neh aˬ yawꞈ-ahˇ yaw tsaˬ yaw dawˇ tsawˇ haˬ lehˇ sawˇ nehˬ-euˬ 
meh” lehˇ ehˇ-eu Jaˇ liꞈ dawˬ kawˬ kʼoeˇ byah laˇ-euˬ meh. Kʼoeˇ miˇ neh, 
Aˬbyaˬhaˬ-ahˇ Miˬyehˇ-euˬ cawˬ lehˇ kuˇ-eu meh.  
24Nymˬ-mˇ poˆ jawˇ-aˬ, tsawˇ haˬ tiˬ gʼaˬ Miˬyehˇ-ahˇ tsaˬ leˇ tsahˇ leˇ nya-eu-aˬ, 
jah-eu tiˬ jeˬ baˬ da neh tehꞈ-ehˇ maˬ ngeuˇ-ehˇ, mˇ-eu shaˇ-eu jeˬ kʼawꞈ ahˇ-eu baˬ 
da neh tsaˬ leˇ tsahˇ leˇ nya-eu meh lehˇ naw maꞈ-ahˇ siˬ duˬ laˇ miˇ-a loˇ.  
25Meh maˬ laˇ Laˬhaˇ-euˬ gaˇ kawˆ kʼawꞈ, kʼoeˇ loꞈ-ehˇ meh. Miˇ kʼahˬ kʼoeˇ kʼahˬ-
ahˇ kʼoeˬ sho haw leˇ-euˬ Iˇsaˬleˬlaˇ tsawˇ haˬ deuˬ-ahˇ aˬ yawꞈ ha geuꞈ-awˇ, gaˇ ma 
yawˬ kahˇ yawˬ mehˬ pyawˇ nehˬ-awˇ bi buˬ bi law-iˇ-euˬ meh. Aˬ yawꞈ kʼoeˇ loꞈ-

ehˇ mˇ-euˬ shaˇ-euˬ miˇ neh, Miˬyehˇ-ahˇ tsaˬ leˇ tsahˇ leˇ-eu tsawˇ haˬ pyeuꞈ laˇ-euˬ 
meh.  
26Kʼoeˇ baˬ da neh, saꞈ laˇ maˬ ahˇ-eu gʼawˇ mawˇ-aˬ, yaw shiˇ pyeuꞈ-eu loꞈ-ehˇ, mˇ-
eu shaˇ-eu jeˬ maˬ ahˇ-eu jah-eu jeˬ kʼawꞈ, yaw shiˇ meh.  

Yaˬkoˆ 3 

Mehˬ laˇ 

1Aˬ yuiꞈ aˬ nyiˇ Ka li zaˬ deuˬ-oˇ, naw maꞈ mehˬ-eu tsoˆ-eu saˬ laˬ gʼawˬ mya gʼaˬ 
geuꞈ-eu maˬ tsaˬ-a. Naw maꞈ siˬ nya-eu loꞈ-ehˇ, mehˬ-eu tsoˆ-eu saˬ laˬ deuˬ-aˬ, aˬ 
cawˬ naˆ maˬ tseˇ bi pyehˆ tseˇ-awˇ yaˇ kʼaˬ daˇ nehˬ gaˇ ya daˬ tehꞈ-a.  
2Aˬ dui dawˬ tawˆ luꞈ tiˬ kʼehˬ maˬ taˬ ni mˇ lehˬ-eu meh. Ehˇ kʼawꞈ, tsawˇ haˬ tiˬ 
gʼaˬ na ngehˬ lehˬ tmˇ lehˬ-eu maˬ baw naˇ, byah-eu loꞈ-eu tsawˇ haˬ pyeuꞈ-awˇ, 
yawˬ ha-euˬ nui ma gʼawˇ mawˇ dawˬ tawˆ luꞈ-ahˇ yaw muiˬ paˬ-ehˇ gʼaˬ leˇ-eu 
tsawˇ haˬ pyeuꞈ-eu meh.  
3Aˬ dui-euˬ dawˬ gʼoˆ bi gʼoˆ-eu gʼaˇ duˬ, mahˬ-ahˇ mahˬ kawꞈ dawˆ-awˇ, aˬ dui kʼaˇ 
bi iˇ mawꞈ-eu paw bi iˇ-eu meh.  
4Saˇ baoˬ gaˇ kawˆ shaˇ noeˬ haw sheˇ. Saˇ baoˬ kʼoeˇ huiˬ dui dui-awˇ, gʼaˬ kʼaˆ dui 
dui-eu jaˬ lehˇ neh bi baw gʼeh-euˬ kʼawꞈ, daˇ laˆ laˆ zaˬ tiˬ hmˬ neh yeuꞈ pyawˇ 
nya-awˇ, saˇ baoˬ teh-eu gʼaˬ kʼaˇ bi iˇ mawꞈ-eu paw bi iˇ nya-eu meh.  
5Kʼoeˇ gaˇ duˇ ni, mehˬ laˇ-aˬ, nyiˇ dui dui kʼawꞈ, huiˬ dui dui-eu gaˇ kawˆ deuˬ-ahˇ 
kʼahˬ sehˇ jehˆ nya-eu meh. Huiˬ dui dui-eu aˇ bawˇ sahˬ kʼaˆ kʼaˆ ma-ahˇ miˬ dzaˬ 
miˬ dzuiꞈ tiˬ dzuiꞈ neh bi puiˆ dzeh nya gaˇ shaˇ noeˬ haw sheˇ.  
6Mehˬ laˇ-aˬ, miˬ dzaˬ-ahˇ duˇ-eu meh. Mehˬ laˇ kʼoeˇ-aˬ, aˬ dui-euˬ gʼawˇ mawˇ laꞈ 
kʼoeˇ jaˆ-eu haiˬ-eu miˇ kʼahˬ tiˬ kʼahˬ pyeuꞈ-awˇ, aˬ dui-euˬ nui ma gʼawˇ mawˇ 
dawˬ tawˆ luꞈ laꞈ kʼoeˇ yaw haiˬ jeˬ bi byah laˇ-eu meh. Mehˬ laˇ kʼoeˇ-aˬ, shiˬ buiˇ 
lah ma-ahˇ doꞈ-eu miˬ dzaˬ yuˇ-awˇ, aˬ dui yaw dehꞈ dehꞈ-eu jeˬ dawˬ tawˆ luꞈ-ahˇ 
bi puiˆ dzaˬ-eu meh.  
7Tsawˇ haˬ zaˬ-aˬ, jeˬ zaˬ aˇ jiˇ dawˬ tawˆ luꞈ-ahˇ laˆ yah nya-eu meh. Bawˇ tsahˬ jeˬ 
zaˬ deuˬ, aˇ jiˇ deuˬ, miˇ tsa joe joe-ehˇ cah-eu jeˬ zaˬ deuˬ hawˇ-eu, ngaˬ shaˬ ngaˬ 
deˇ deuˬ-ahˇ laˆ yah-awˇ cu geuꞈ nya-eu meh.  
8Ehˇ kʼawꞈ, tsawˇ haˬ tiˬ gʼaˬ-iˬ mehˬ laˇ-ahˇ maˬ laˆ yah nya-a. Mehˬ laˇ-aˬ, maˬ 
nyehꞈ gʼaˬ nya-eu yaw haiˬ jeˬ pyeuꞈ-awˇ, doꞈ tiˬ byah ni ahˇ-eu meh.  
9Aˬda pyeuꞈ-eu Sahˬpaˬ Miˬyehˇ-euˬ guiˬ lahˬ-ahˇ mehˬ laˇ neh aˬ dui ja ceuˬ-eu 
loꞈ-ehˇ, Miˬyehˇ-euˬ aˇ gʼehˇ-ahˇ duˇ ni beh taˬ-euˬ tsawˇ haˬ zaˬ deuˬ-ahˇ kʼawꞈ, 
mehˬ laˇ neh aˬ dui yaˬ kʼehˇ yaˬ-eu meh.  
10Guiˬ lahˬ-ahˇ ja ceuˬ-eu dawˬ maˬ ehˇ, yaˬ kʼehˇ yaˬ-eu dawˬ maˬ ehˇ, kʼaˬ meh 
mehˬ boeˬ-ahˇ neh tehꞈ-ehˇ doˆ laˇ-eu meh. Aˬ yuiꞈ aˬ nyiˇ Ka li zaˬ deuˬ-oˇ, kʼoeˇ 
loꞈ-ehˇ bi gʼeh-eu maˬ tsaˬ-a.  
11Iˇ cuꞈ iˇ byoe tiˬ byoe-ahˇ tehꞈ-ehˇ i cuꞈ yaw kuiˇ hawˇ-eu iˇ cuꞈ yaw kʼaˬ maˬ doˆ 
laˇ-a.  

12Aˬ yuiꞈ aˬ nyiˇ Ka li zaˬ deuˬ-oˇ, siˬ guˬ aˇ bawˇ-ahˇ saˬ loˬ aˇ siˬ maˬ siˬ le nya-a. Aˬ 
gaꞈ baw duˆ-ahˇ siˬ guˬ aˇ siˬ maˬ siˬ le nya-a. Saˬ deuꞈ kuiˇ-eu iˇ cuꞈ doˆ-eu cuˬ-ahˇ 
iˇ cuꞈ yaw kuiˇ maˬ doˆ laˇ nya-a.  

Mˬ-ahˇ neh doˆ le-euˬ zaˬ siˬ tsawˇ gahˇ 

13Naw maꞈ laꞈ kʼoeˇ, tsawˇ gahˇ ahˇ-awˇ siˬ-eu nya-eu tsawˇ haˬ jawˇ te loˇ. Muiˬ-eu 
dehꞈ-eu jawˇ-eu jeˬ laꞈ kʼoeˇ maˬ ehˇ, nui nahˬ nui yu hawˇ-eu nui gahˇ neh mˇ doˆ 
shaˇ doˆ laꞈ-eu muiˬ-eu gaˇ deuˬ laꞈ kʼoeˇ maˬ ehˇ, zaˬ siˬ tsawˇ gahˇ kʼoeˇ bi doˆ laˇ-
awˬ.  
14Ehˇ kʼawꞈ, myaˆ naˆ-eu jeˬ, aˬ cawˬ-ahˇ nui ma naˇ-eu jeˬ hawˇ-eu, yawˬ ha-euˬ 
gʼaˇ duˬ tehꞈ-ehˇ shaˇ noeˬ-eu jeˬ naw maꞈ-euˬ nui ma laꞈ kʼoeˇ ahˇ naˇ, zaˬ siˬ tsawˇ 
gahˇ ahˇ ma lehˇ kʼahˬ sehˇ jehˆ-awˇ yaw tsaˬ yaw dawˇ jeˬ-ahˇ taˬ mˇ bahˬ.  
15Kʼoeˇ loꞈ-ehˇ gʼeh-eu zaˬ siˬ tsawˇ gahˇ-aˬ, mˬ-ahˇ eh doˆ le-euˬ jeˬ maˬ ngeuˇ-a. 
Kʼoeˇ-aˬ, miˇ tsaˬ heu-ahˇ taꞈ-eu zaˬ siˬ tsawˇ gahˇ pyeuꞈ-awˇ, guiˬ lahˬ saꞈ laˇ-ahˇ 
taꞈ-eu jeˬ maˬ ngeuˇ-ehˇ, nehꞈ-ahˇ taꞈ-eu jeˬ pyeuꞈ-eu meh.  
16Myaˆ naˆ-eu jeˬ hawˇ-eu yawˬ ha gʼaˇ duˬ tehꞈ-ehˇ shaˇ noeˬ-eu jeˬ kʼaˇ jaˆ gaˇ, 
maˬ tsaˬ maˬ dzoeˇ leˇ-eu jeˬ hawˇ-eu yaw haiˬ gʼawˬ mya jeˬ jaˆ-eu meh.  
17Ehˇ kʼawꞈ, mˬ-ahˇ neh doˆ le-euˬ zaˬ siˬ tsawˇ gahˇ gaˇ kawˆ ya ehˇ naˇ, yaw beh 
tiˬ jeˬ-aˬ, muiˬ-eu shawˇ-eu jeˬ meh. Kʼoeˇ jiˇ naˇ, tsaˬ leˇ dzoeˇ leˇ-eu, nui nahˬ nui 
yu ahˇ-eu, bya cehˆ ni cawˬ cawˬ taꞈ-eu heu deuˬ meh. Gʼawˬ shaˬ gaˬ-eu nui ma tiˬ 
byah ni ahˇ-awˇ, yaw muiˬ jeˬ mˇ doˆ shaˇ doˆ laꞈ-eu meh. Myaˆ pyawˬ huiˬ nyiˇ maˬ 
tseˇ-eu uˬ taꞈ, nui ma laꞈ gʼoꞈ maˬ baw-a.  
18Tsaˬ leˇ dzoeˇ leˇ ni mˇ-eu tsawˇ haˬ deuˬ neh tsaˬ leˇ dzoeˇ leˇ-eu siˬ yoeˬ sehˬ-
euˬ gaˇ, yaw tsaˬ yaw dawˇ jeˬ ya yehˬ-eu meh.  

Yaˬkoˆ 4 

Miˇ tsaˬ zaˬ-ahˇ cawˬ taˬ cawˬ 

1Naw maꞈ yaw kaˬ iˬ dehˬ iˬ ceh myaˬ-eu jeˬ aˬ gaˇ neh doˆ le-euˬ ta. Naw maꞈ-euˬ 
gʼawˇ mawˇ laꞈ kʼoeˇ aˬ myah luꞈ ceh luꞈ-eu jeˬ pyeuꞈ-eu byawˬ gʼa mo gʼa-eu nui 
kʼahˇ-ahˇ neh doˆ le-euˬ meh. 
2Naw maꞈ nui kʼahˇ jaˆ-eu jeˬ-ahˇ naw maꞈ maˬ za nya-eu miˇ neh aˬ cawˬ-ahˇ sehꞈ-
eu meh. Naw maꞈ mawꞈ dui dui-eu jeˬ-ahˇ maˬza nya-eu miˇ neh iˬ dehˬ iˬ ceh doˆ 
laˇ-eu meh. Naw maꞈ Miˬyehˇ-ahˇ maˬ shaˇ-eu miˇ neh yawˬ haˬ geuꞈ mawꞈ-eu jeˬ-
ahˇ maˬ za nya-a.  
3Naw maꞈ paˇ shaˇ-euˬ kʼawꞈ, nui ma taˬ-euˬ maˬ tsaˬ-eu miˇ neh maˬ shaˇ za nya-
a. Shiˬ shaˬ jiˇ-euˬ nui kʼahˇ geuꞈ-eu gʼaˇ duˬ naw maꞈ shaˇ-eu meh.  
4Miˬyehˇ-ahˇ saˇ jaˇ maˬ ziꞈ-eu tsawˇ haˬ deuˬ-oˇ, miˇ tsaˬ heu-ahˇ cawˬ cawˬ taꞈ-eu 
jeˬ-aˬ, Miˬyehˇ-ahˇ muiˇ-eu jeˬ pyeuꞈ-eu meh lehˇ naw maꞈ maˬ siˬ nya te loˇ. Miˇ 
tsaˬ heu-ahˇ cawˬ kʼaˇ cawˬ taꞈ mawꞈ-eu tsawˇ haˬ-aˬ, Miˬyehˇ-ahˇ muiˇ-eu tsawˇ 
haˬ pyeuꞈ laˇ ni mˇ gaˇ duˇ-eu meh.  

5“Miˬyehˇ neh aˬ dui-euˬ laꞈ kʼoeˇ dawˆ ahˇ nehˬ laꞈ-euˬ nui ma-aˬ, guˆ laˇ paˬ-ehˇ 
gʼeh-eu nui kʼahˇ tiˬ byah ni ahˇ-eu meh” lehˇ ehˇ-eu Jaˇliꞈ dawˬ kawˬ kʼoeˇ, aˬ diˇ aˬ 
maˇ maˬ ngeuˇ-a lehˇ taˬ noeˬ.  
6Ehˇ kʼawꞈ, Miˬyehˇ neh biꞈ laꞈ-euˬ guiˬ lahˬ yaw dzahˇ-aˬ, kʼoeˇ naˆ maˬ tseˇ naꞈ 
dzehˬ-eu meh. “Nui ma huiˬ-eu mahˇ-eu tsawˇ haˬ-ahˇ Miˬyehˇ muiˇ-awˇ, nui nahˬ 
nui yu ahˇ-eu tsawˇ haˬ-ahˇ guiˬ lahˬ biꞈ-eu meh” lehˇ, Jaˇliꞈ laꞈ kʼoeˇ ehˇ taˬ-euˬ 
meh.  
7Kʼoeˇ miˇ neh, Miˬyehˇ-euˬ ehˇ dawˬ geuꞈ-awˬ. Nehꞈ sahˬ paˬ-ahˇ muiˇ-awˬ. Aˬ 
yawꞈ naw maꞈ jawˇ gaˇ neh cehˆ doˆ tehꞈ-a.  
8Miˬyehˇ-euˬ dawˬ peh jiˆ laˇ-awˬ. Naw maꞈ-euˬ dawˬ peh Miˬyehˇ jiˆ le tehꞈ-a. Iˬ 
baˇ zaˬ deuˬ-oˇ, naw maꞈ-euˬ aˬ laꞈ dzuiꞈ shawˇ-awˬ. Nui ma nyiˬ jeˬ noeˬ-eu tsawˇ 
haˬ deuˬ-oˇ, naw maꞈ-euˬ nui ma shawˇ-awˬ.  
9Noeˬ shaˬ dui dui-awˇ ngoeˇ dui dui-awˬ. Naw maꞈ uiˇ-euˬ jeˬ-ahˇ ngoeˇ-eu jeˬ bi 
pyeuꞈ-iˇ-awˇ, laˬ kʼaˬ cehˇ-euˬ jeˬ-ahˇ noeˬ shaˬ-eu jeˬ bi pyeuꞈ-iˇ-awˬ.  
10Sahˬpaˬ Miˬyehˇ-euˬ mehˬ shi nui ma nahˬ yu ni taˬ-awˬ. Aˬ yawꞈ naw maꞈ-ahˇ ciˬ 
huiˬ ciˬ mahˇ nehˬ laꞈ tehꞈ-a.  

Ka li zaˬ cawˬ cawˬ yaw lehˬ taˬ poˆ 

11Aˬ yuiꞈ aˬ nyiˇ Ka li zaˬ deuˬ-oˇ, tiˬ gʼaˬ tiˇ gʼaˬ ja bu ja doeˇ-eu jeˬ taˬ mˇ. Ka li zaˬ 
cawˬ cawˬ ja doeˇ-awˇ yaw lehˬ poˆ-eu tsawˇ haˬ-aˬ, Zahˇ dawˬ kʼoꞈ dawˬ-ahˇ ja 
doeˇ-awˇ yaw lehˬ poˆ gaˇ duˇ-eu meh. Naw maꞈ Zahˇ dawˬ kʼoꞈ dawˬ-ahˇ yaw lehˬ 
poˆ naˇ, Zahˇ dawˬ kʼoꞈ dawˬ-ahˇ naˇ haˬ geuꞈ-eu tsawˇ haˬ maˬ paˇ ngeuˇ-ehˇ, Zahˇ 
dawˬ kʼoꞈ dawˬ-ahˇ yaˇ kʼaˬ daˇ-eu tsawˇ haˬ pyeuꞈ-eu meh.  
12Miˬyehˇ tiˬ gʼaˬ tehꞈ-ehˇ zahˇ dawˬ kʼoꞈ dawˬ biꞈ nya-awˇ yaˇ kʼaˬ daˇ nya-eu gʼaˬ 
pyeuꞈ-eu meh. Ka kʼoꞈ-eu maˬ ehˇ, laˆ luꞈ laˆ seˇ-eu maˬ ehˇ, aˬ yawꞈ tiˬ gʼaˬ tehꞈ-ehˇ 
mˇ nya-eu meh. Ka li zaˬ cawˬ cawˬ yaw lehˬ poˆ paˬ-ehˇ naw maꞈ aˬ joˆ-ehˇ gʼeh-
eu tsawˇ haˬ ma lehˇ yawˬ haˇ yawˬ ha noeˬ luꞈ te.  

Ni shawˬ gaˇ kawˆ kʼahˬ sehˇ taˬ jehˆ 

13“Iˬ nah maˬ ngeuˇ naˇ ni shawˬ meuˬ tiˬ meuˬ-ahˇ iˇ-awˇ, tiˬ kʼoꞈ byah ni jeˬ gaꞈ 
gaꞈ-awˇ pyuˇ gʼawˬ mya ni poˆ za ma” lehˇ ehˇ-eu tsawˇ haˬ deuˬ-oˇ, ngaˇ ehˇ gaˇ naˇ 
haˬ sheˇ.  
14Ni shawˬ nah nawˇ yaw dehꞈ dehꞈ-eu aˬ joˆ-ehˇ pyeuꞈ laˇ-eu gaˇ kawˆ nawˇ siˬ 
nya te loˇ. Naw maꞈ-aˬ, tiˬ kʼehˇ kʼehˬ tehꞈ-ehˇ ya mawˇ-awˇ byoˆ-iˇ-eu iˇ cuꞈ saꞈ 
kʼoeˬ-ahˇ duˇ-eu meh.  
15“Miˬyehˇ nui ma tsaˬ-awˇ aˬ dui yaw dehꞈ ya dehꞈ naˇ, heu loꞈ-ehˇ mˇ ma, kʼoeˇ 
Loꞈ-ehˇ mˇ ma” lehˇ, naw maꞈ ehˇ-eu tsaˬ meh.  
16Ehˇ kʼawꞈ, nymˬ-mˇ naw maꞈ nui ma huiˬ-awˇ kʼahˬ sehˇ jehˆ-eu meh. Teu loꞈ-ehˇ 
kʼahˬ sehˇ kʼaˇ jehˆ-eu dawˬ tawˆ luꞈ yaw lehˬ meh.  
17Kʼoeˇ miˇ neh, yawˬ ha mˇ paˬ-ehˇ gʼeh-eu jeˬ-ahˇ siˬ nya-awˇ maˬ mˇ-eu tsawˇ 
haˬ-aˬ, iˬ baˇ ahˇ-eu meh.  

Yaˬkoˆ 5 

Smˇ muiˬ smˇ baw deuˬ-ahˇ mehˬ-eu dawˬ 

1Smˇ muiˬ smˇ baw deuˬ-oˇ, ngaˇ ehˇ gaˇ naˇ haˬ sheˇ. Naw maꞈ kʼoeˇ taˆ shaˬ-eu 
zahˬ-eu jeˬ keuˆ le-eu lehˇ gʼeh-eu miˇ neh guˇ guˇ-ehˇ ngoeˇ-awˬ.  
2Naw maꞈ-euˬ myawˬ gahˬ peuˬ byoˆ jiˇ-awˇ, naw maꞈ-euˬ dm gʼaˬ dm lmˇ aˬ iˬ jaˬ 
byoˆ jiˇ-euˬ meh.  
3Naw maꞈ-euˬ pyuˇ shuiˇ shmˇ kaw kaw leˇ jiˇ-awˇ, shmˇ kaw kʼoeˇ naw maꞈ-euˬ iˬ 
baˇ gaˇ kawˆ saˇ kiˇ pyeuꞈ-eu uˬ taꞈ, miˬ dzaˬ puiˆ-eu loꞈ-ehˇ naw maꞈ-euˬ shaˬ jiˇ 
dzaˬ byoˆ jiˇ tehꞈ-a. Aˇ saˬ saˬ-eu aˇ yamˬ heu laꞈ kʼoeˇ naw maꞈ-euˬ pyuˇ shuiˇ 
myawˬ gahˬ pu cu cu laˇ taˬ-euˬ meh.  
4Naw maꞈ-euˬ deh yaˇ-ahˇ gaˇ bi mˇ-euˬ tsawˇ haˬ deuˬ-ahˇ naw maꞈ gʼaˬ gaˇ poeˬ 
maˬ biꞈ-a. Aˬ yawꞈ maꞈ toˇ gaˇ naˇ haˬ sheˇ. Naw maꞈ-euˬ cehˇ laˆ luiˆ nehˬ-euˬ tsawˇ 
haˬ kʼoeˇ deuˬ ngoeˇ ngoeˇ-ehˇ guˇ-eu teˇ saˇ kʼoeˇ, Baoˬ huiˬ-eu Sahˬpaˬ Miˬyehˇ-
euˬ naˬ bawˇ-ahˇ gaˬ keuˆ leˇ-euˬ meh.  
5Miˇ tsaˬ heu kʼoeˇ taˆ naw maꞈ yaw dehꞈ dehꞈ-euˬ-aˬ, laˬ kʼaˬ tiˬ cehˇ, nui kʼahˇ tiˬ 
shiˇ dehꞈ-euˬ meh. Bi sehꞈ dzaˬ-eu aˇ nah kʼoeˇ nah-euˬ gʼaˇ duˬ, naw maꞈ yawˬ haˇ 
yawˬ ha cu tsuˇ taˬ-euˬ meh. 
6Maˬ lehˬ maˬ ca-eu tsawˇ haˬ deuˬ-ahˇ naw maꞈ yaˇ kʼaˬ daˇ-awˇ sehꞈ-euˬ meh. Aˬ 
yawꞈ maꞈ laꞈ poˆ maˬ poˆ ni daˬ-euˬ meh.  

Oˇ-eu hawˇ-eu guiˬ lahˬ shaˇ-eu 

7Aˬ yuiꞈ aˬ nyiˇ Ka li zaˬ deuˬ-oˇ, Sahˬpaˬ Yeˬsuˇ zaꞈ le ngeh keuˆ ni oˇ oˇ-ehˇ jawˇ-
awˬ. Deh ma mˇ-eu tsawˇ haˬ tiˬ gʼaˬ aˇ poeˬ kʼaˆ dui dui-eu cehˇ deuˬ keuˆ le ngeh 
keuˆ ni, aˬ yawꞈ-euˬ deh ma-ahˇ aˬ joˆ-ehˇ dawˬ-eu gaˇ kawˆ shaˇ sawˇ-awˬ. Yehˇ 
gʼahˇ ahˇ dahˬ beh le ngeh neh yehˇ gʼahˇ jiˇ le ngeh keuˆ ni oˇ oˇ-ehˇ dawˬ-eu meh.  
8Naw maꞈ kʼawꞈ, kʼoeˇ loꞈ-ehˇ ya oˇ meh. Sahˬpaˬ Yeˬsuˇ zaꞈ le-eu Aˇnah peh laˇ-euˬ 
miˇ neh, noeˬ tmˬ-eu nui ma ziꞈ dah ni bi jaˆ-awˬ.  
9Aˬ yuiꞈ aˬ nyiˇ Ka li zaˬ deuˬ-oˇ, Miˬyehˇ yaˇ kʼaˬ daˇ gaˇ maˬ ya daˬ-eu gʼaˇ duˬ, tiˬ 
gʼaˬ tiˇ gʼaˬ iˬ baˇ taˬ-eu dawˬ maˬ ngehˬ ni yahˇ-awˬ. Yaˇ kʼaˬ daˇ le-eu gʼaˬ, laˇ gʼoˆ 
dawˬ peh oe keuˆ-awˇ yawꞈ luꞈ meh.  
10Aˬ yuiꞈ aˬ nyiˇ Ka li zaˬ deuˬ-oˇ, Sahˬpaˬ Miˬyehˇ-euˬ tsawˇ myahˇ uˬ moˆ ngehˬ-
euˬ tmˇ-euˬ Miˬyehˇ gʼaˇ duˬ ngehˬ dah yaꞈ-euˬ kʼoeˇ deuˬ-ahˇ noeˬ keuˆ-awˬ. Shaˬ-
eu zahˬ-eu jeˬ-ahˇ ya daˬ ngeh, aˬ yawꞈ maꞈ oˇ oˇ-ehˇ daˬ dzeuˇ yaꞈ-euˬ gaˇ kawˆ-ahˇ 
noeˬ mawˇ-awˬ. 
11Aˬ yawꞈ maꞈ daˬ dzeuˇ oˇ dzeuˇ nya-euˬ miˇ neh guiˬ lahˬ huiˬ-eu tsawˇ haˬ lehˇ aˬ 
dui kuˇ-eu ma. Yawˇbaˆ aˬ joˆ-ehˇ oˇ-euˬ gaˇ kawˆ hawˇ-eu, aˇ saˬ saˬ ngeh Sahˬpaˬ 
Miˬyehˇ aˬ yawꞈ-ahˇ guiˬ lahˬ aˬ joˆ-ehˇ biꞈ nehˬ-euˬ gaˇ kawˆ naw maꞈ siˬ nya meh. 
Aˬ jeˬ miˇ neh ehˇ naˇ, Sahˬpaˬ Miˬyehˇ-aˬ, gʼawˬ shaˬ gaˬ-eu jeˬ tiˬ byah ni ahˇ-eu 
meh.  
12Aˬ yuiꞈ aˬ nyiˇ Ka li zaˬ deuˬ-oˇ, dawˬ tawˆ luꞈ kʼoeˇ taˆ naw maꞈ yahˇ paˬ-ehˇ gʼeh-
eu jeˬ-aˬ, naw maꞈ tiˬ jeˬ paˬ saˇ jaˇ dzaˬ ngeh kamˬ-eu jeˬ taˬ jahˇ. Mˬ-ahˇ gʼoe-awˇ 
maˬ ehˇ, miˇ tsaˬ-ahˇ gʼoe-awˇ maˬ ehˇ, aˬ geu jeˬ-ahˇ gʼoe-awˇ maˬ ehˇ, taˬ kamˬ. 

Ngeuˇ naˇ, “Ngeuˇ ma”, maˬ ngeuˇ naˇ, “Maˬ ngeuˇ” lehˇ tehꞈ-ehˇ ehˇ-awˬ. Koeˇ loꞈ-
ehˇ jahˇ naˇ, Miˬyehˇ neh yaˇ kʼaˬ daˇ-euˬ jeˬ-ahˇ naw maꞈ maˬ ya daˬ-aˇ.  
13Naw maꞈ laꞈ kʼoeˇ, tsawˇ haˬ ti gʼaˬ na shaˬ dui zahˬ dui dui-eu jeˬ-ahˇ ya daˬ luꞈ 
ta loˇ. Aˬ yawꞈ guiˬ lahˬ shaˇ-eu tsaˬ meh. Tiˬ gʼaˬ na laˬ kʼaˬ cehˇ luꞈ ta loˇ. Aˬ yawꞈ 
Miˬyehˇ-ahˇ ja ceuˬ-awˇ caˇ-eu tsaˬ meh.  
14Ti gʼaˬ na naˇ luꞈ gawˇ luꞈ ta loˇ. Aˬ yawꞈ-euˬ gʼaˇ duˬ guiˬ lahˬ bi shaˇ nehˬ-awˇ, 
Sahˬpaˬ Yeˬsuˇ-euˬ tsawˇ myahˇ uˬ moˆ aˬ yawꞈ-ahˇ saˬ loˬ tsiˇ bi lehꞈ-eu gʼaˇ duˬ, 
Ka li zaˬ aˇ muˇ-euˬ aˬ yuiꞈ aˬ tsu deuˬ-ahˇ bi kuˇ-iˇ-eu tsaˬ meh.  
15Jah-eu laꞈ kʼoeˇ guiˬ lahˬ shaˇ-eu jeˬ-aˬ, naˇ-eu tsawˇ haˬ-ahˇ bi taˬ leˇ-eu meh. 
Sahˬpaˬ Miˬyehˇ aˬ yawꞈ-ahˇ jawˇ saˇ bi doˆ laˇ-awˇ, aˬ yawꞈ iˬ baˇ mˇ taˬ-euˬ jaˆ naˇ, 
iˬ baˇ pyehˬ nehˬ tehꞈ-a.  
16Kʼoeˇ miˇ neh, naw maꞈ naˇ-eu gawˇ-eu taˬ leˇ nya ni tiˬ gʼaˬ tiˇ gʼaˬ iˬ baˇ ja doˆ-
awˇ, tiˬ gʼaˬ tiˇ gʼaˬ guiˬ lahˬ shaˇ nehˬ-awˬ. Yaw tsaˬ yaw dawˇ tsawˇ haˬ tiˬ gʼaˬ neh 
guiˬ lahˬ shaˇ-euˬ-aˬ, baoˬ jaˆ-eu meh.  
17Eˇliˇyaˆ-aˬ, aˬ dui loꞈ-ehˇ gʼeh-eu tsawˇ haˬ tiˬ gʼaˬ meh. Uˬ yehˇ maˬ bi yehˇ le-eu 
gʼaˇ duˬ aˬ yawꞈ nui ma keuˆ dui dui-eu laꞈ kʼoeˇ guiˬ lahˬ shaˇ ngeh, miˇ kʼahˬ kʼoeˇ 
kʼahˬ smˇ kʼoꞈ tiˬ paˆ keuˆ ni mˬ gʼoˇ gʼoˇ-euˬ meh.  
18Aˬ yawꞈ guiˬ lahˬ tiˬ poˆ paˇ shaˇ ngeh, mˬ-ahˇ neh uˬ yehˇ paˇ yehˇ le-awˇ, miˇ 
tsaˬ-ahˇ dzaˬ la gʼo cehˇ loˆ le-euˬ meh.  
19Aˬ yuiꞈ aˬ nyiˇ Ka li zaˬ deuˬ-oˇ, naw maꞈ laꞈ kʼoeˇ tiˬ gʼaˬ na, yaw tsaˬ yaw dawˇ 
jeˬ-ahˇ gaˇ mahˇ kaˬ-iˇ-awˇ, yawˬ gʼaˬ yawˬ neh aˬ yawꞈ-ahˇ paˇ sheuˬ kʼoꞈ laꞈ naˇ,  
20heu loꞈ-ehˇ siˬ nya-awˬ. Iˬ baˇ zaˬ tiˬ gʼaˬ yawˬ ha-euˬ yaw lehˬ-ahˇ noeˬ poˆ leˇ ni 
sheuˬ pyawˇ nehˬ-euˬ tsawˇ haˬ aˬ geu gʼaˬ maˬ kaˬ, iˬ baˇ zaˬ kʼoeˇ gʼaˬ-euˬ saꞈ laˇ-
ahˇ shiˇ-eu jeˬ laꞈ kʼoeˇ neh ka kʼoꞈ-awˇ, myaˬ dui dui-eu iˬ baˇ gʼaˇ duˬ iˬ baˇ pyehˬ 
nehˬ-eu jeˬ bi keuˆ le-eu meh.  

1 Beˬtuˆluˆ 

1 Beˬtuˆluˆ 1 

1Yeˬsuˇ Ka li-euˬ gʼaˬ kʼehˇ pyeuꞈ-eu ngaˇ Beˬtuˆluˆ, Aˬ cawˬ miˇ kʼahˬ doe ni bi teh 
byaˆ jiˇ-awˇ, Boˬtuˆ miˇ kʼahˬ, Gaˬlaˬtiˆ miˇ kʼahˬ, Gaˬbaˬdawˇciˆ miˇ kʼahˬ, Aˬshaˆ 
miˇ kʼahˬ, Beˬtuˇniˇ miˇ kʼahˬ, heu deuˬ-ahˇ jawˇ byaˆ taˬ-euˬ Miˬyehˇ-euˬ tsawˇ haˬ 
deuˬ jawˇ gaˇ sahˬ boꞈ boꞈ ahˇ laꞈ-eu ma.  
2Yeˬsuˇ Ka li-euˬ dawˬ-ahˇ naˇ haˬ geuꞈ-awˇ aˬ yawꞈ-euˬ shiˬ neh bi mˇ shawˇ-eu 
gʼaˇ duˬ, Aˬda Miˬyehˇ neh lehˬ hmˬ taˬ-euˬ jaˆ-eu loꞈ-ehˇ naw maꞈ-ahˇ tseˇ doˆ-awˇ, 
Yaw sahˇ Miˬyehˇ-ahˇ gʼoe-eu laꞈ kʼoeˇ muiˬ-eu shawˇ-eu tsawˇ haˬ bi pyeuꞈ laˇ-euˬ 
meh.  

Dehˬ luꞈ-eu noeˬ tmˬ duˬ 

3Sahˬpaˬ Yeˬsuˇ Ka li-euˬ Aˬda pyeuꞈ-eu Miˬyehˇ-euˬ guiˬ lahˬ-ahˇ ja ceuˬ kaˇ-euˇ. 
Aˬ yawꞈ-euˬ huiˬ dui dui-eu gʼawˬ shaˬ gaˬ-eu jeˬ baˬ da neh, Yeˬsuˇ Ka li-ahˇ shiˇ-
euˬ gaˇ bi gʼoꞈ dehꞈ laˇ-eu laꞈ kʼoeˇ aˬ dui-ahˇ yaw shuiꞈ bi dehꞈ paˇ laꞈ-euˬ meh. 
Kʼoeˇ-aˬ, aˬ dui-euˬ laꞈ kʼoeˇ dehꞈ luꞈ-eu noeˬ tmˬ duˬ bi byah laˇ-euˬ meh.  
4Kʼoeˇ baˬ da neh, Miˬyehˇ neh aˬ yawꞈ-euˬ tsawˇ haˬ deuˬ gʼaˇ duˬ bi jaˆ-euˬ muiˬ 
dui byah dui dui-eu guiˬ lahˬ-ahˇ za-eu yaw duˬ baw-eu ma. Maˬ buꞈ maˬ cehˇ-iˇ 
nya-eu, maˬ muiˬ maˬ shawˇ-eu jeˬ maˬ pyeuꞈ-iˇ nya-eu uˬ taꞈ, maˬ byoˆ maˬ laˆ-iˇ 
nya-eu guiˬ lahˬ kʼoeˇ, naw maꞈ gʼaˇ duˬ mˬ kʼoeˇ taˆ aˬ yawꞈ bi jaˆ-euˬ meh.  
5Laꞈ sawˬ kʼoeˇ-aˬ, naw maꞈ-euˬ gʼaˇ duˬ pyeuꞈ-eu meh. Aˬ jeˬ miˇ neh ehˇ naˇ, naw 
maꞈ Ka li-ahˇ jah-eu tsawˇ haˬ pyeuꞈ-eu miˇ neh, aˇ saˬ saˬ-eu aˇ nah aˇ yamˬ-ahˇ 
pah mehˬ-eu lehˇ lehˬ hmˬ taˬ-euˬ ka kʼoꞈ-eu jeˬ-ahˇ za nya ni, Miˬyehˇ-euˬ baoˬ 
neh haw lahˇ taˬ-euˬ tsawˇ haˬ pyeuꞈ-eu meh.  
6Lawˬ haw-eu gʼawˬ mya jeˬ-ahˇ ya daˬ-eu baˬ da neh nymˬ-mˇ tiˬ kʼehˬ laꞈ kʼoeˇ 
naw maꞈ ya noeˬ shaˬ kʼawꞈ, Miˬyehˇ neh lehˬ hmˬ taˬ-euˬ kʼoeˇ-ahˇ laˬ kʼaˬ cehˇ-
awˬ.  
7Lawˬ haw-eu kʼoeˇ-aˬ, naw maꞈ-euˬ jah-eu jeˬ maˇ jawˆ ni gʼeh-eu gaˇ kawˆ bi siˬ 
duˬ laˇ-eu gʼaˇ duˬ meh. Laˆ piˬ laˆ byoˆ nya-eu jeˬ pyeuꞈ-eu shuiˇ-ahˇ kʼawꞈ miˬ 
dzaˬ neh ya lawˬ haw-eu-aˬ, shuiˇ naˆ maˬ tseˇ poeˬ dui lawˬ dui dui-eu naw maꞈ-
euˬ jah-eu jeˬ-ahˇ kʼawꞈ ya bi lawˬ haw tehꞈ-a. Kʼoeˇ naˇ, Yeˬsuˇ Ka li-ahˇ bya cehˆ 
ni ya mawˇ ngeh nah Miˬyehˇ naw maꞈ-ahˇ ja ceuˬ nehˬ laꞈ-awˇ, yaw shehꞈ kʼahˬ 
sehˇ bi za-eu uˬ taꞈ, ciˬ huiˬ ciˬ mahˇ nehˬ laꞈ tehꞈ-a.  
8Aˬ yawꞈ-ahˇ naw maꞈ maˬ mawˇ haw-euˬ kʼawꞈ, naw maꞈ aˬ yawꞈ-ahˇ gaˬ-awˇ, 
nymˬ-mˇ aˬ yawꞈ-ahˇ naw maꞈ maˬ ya mawˇ kʼawꞈ, naw maꞈ aˬ yawꞈ-ahˇ jah-eu 
meh. Kʼoeˇ miˇ neh, maˬ ehˇ jiˇ coeˇ gaˇ keuˆ ni laˬ kʼaˬ cehˇ-awˬ.  
9Aˬ jeˬ miˇ neh ehˇ naˇ, aˬ yawꞈ-ahˇ jah-eu laꞈ kʼoeˇ noeˬ tmˬ taˬ-euˬ jeˬ pyeuꞈ-eu saꞈ 
laˇ ka kʼoꞈ-eu jeˬ-ahˇ naw maꞈ za luꞈ-eu meh.  
10Miˬyehˇ gʼaˇ duˬ ngehˬ dah-eu deuˬ neh ka kʼoꞈ-eu jeˬ heu-ahˇ yaw muiˬ paˬ-ehˇ 
pyehˆ tseˇ duˬ-awˇ, Miˬyehˇ naw maꞈ-ahˇ biꞈ-eu lehˇ gʼeh-eu laꞈ sawˬ heu-euˬ gaˇ 
kawˆ ngehˬ dah yaꞈ-euˬ meh.  

11Ka kʼoꞈ-eu jeˬ heu aˬ geu ngeh yamˬ-ahˇ keuˆ le-awˇ, aˬ joˆ-ehˇ keuˆ le-eu gaˇ 
kawˆ aˬ yawꞈ maꞈ poˆ tseˇ-euˬ meh. Ka li ya daˬ-euˬ shaˬ zahˬ hawˇ-eu, kʼoeˇ sawˇ 
miˇ tsa yaw shehꞈ kʼahˬ sehˇ doˆ laˇ-euˬ gaˇ kawˆ, aˇ hu ba neh ngehˬ dah taˬ-euˬ 
jaˆ-eu meh. Kʼoeˇ loꞈ-ehˇ ngehˬ dah ngeh, Ka liˬ-euˬ Yaw sahˇ neh aˬ yawꞈ maꞈ-euˬ 
laꞈ kʼoeˇ jawˇ-awˇ toeˬ mehˬ nehˬ-euˬ aˇ nah aˇ yamˬ kʼoeˇ-aˬ, aˇ nah aˇ yamˬ heu 
yamˬ meh. 
12Aˇ hu Miˬyehˇ gʼaˇ duˬ ngeh dah-eu kʼoeˇ deuˬ neh mˇ-euˬ gaˇ-aˬ, aˬ yawꞈ maꞈ-euˬ 
gʼaˇ duˬ maˬ ngeuˇ-ehˇ, naw maꞈ-euˬ gʼaˇ duˬ pyeuꞈ-eu gaˇ kawˆ aˬ yawꞈ maꞈ-ahˇ 
Miˬyehˇ pah mehˬ nehˬ-euˬ meh. Aˇ hu aˬ yawꞈ maꞈ neh ngehˬ dah-euˬ gaˇ kawˆ 
kʼoeˇ deuˬ-aˬ, nymˬ-mˇ mˬ kʼoeˇ taˆ neh bi oe-euˬ Muiˬ-eu Shawˇ-eu Yaw sahˇ 
Miˬyehˇ-euˬ baoˬ-ahˇ gʼoe-awˇ Laˬ kʼaˬ cehˇ-eu Guiˬ lahˬ dawˬ mehˬ-eu deuˬ mehˬ 
luꞈ-eu, naw maꞈ ya gaˬ luꞈ-eu gaˇ kawˆ heu deuˬ meh. Gaˇ kawˆ heu-aˬ, mˬ taˆ gʼaˬ 
kʼehˇ deuˬ-ahˇ keuˆ ni siˬ mawꞈ dui dui-eu gaˇ kawˆ meh.  
13Kʼoeˇ miˇ neh, naw maꞈ-euˬ nui ma lehˬ hmˬ dah taˬ-awˬ. Yaw beuˇ beuˇ-ehˇ 
dehꞈ-awˇ, Yeˬsuˇ Ka li-ahˇ bya cehˆ ni ya mawˇ ngeh nah naw maꞈ-ahˇ biꞈ-eu lehˇ 
lehˬ hmˬ taˬ-euˬ guiˬ lahˬ yaw dzahˇ-ahˇ tehꞈ-ehˇ noeˬ tsoˆ taˬ-awˬ.  
14Miˬyehˇ-euˬ dawˬ-ahˇ naˇ haˬ geuꞈ-awˬ. Aˇ hu naw maꞈ Miˬyehˇ-ahˇ maˬ siˬ nya 
ngeh yawˬ ha-euˬ nui noeˬ nui loˆ geuꞈ-euˬ loꞈ-ehˇ taˬ gʼeh.  
15Naw maꞈ-ahˇ kuˇ-eu gʼaˬ pyeuꞈ-eu Miˬyehˇ muiˬ-eu shawˇ-eu loꞈ-ehˇ, naw maꞈ 
kʼaˇ mˇ kʼaˇ shaˇ-eu jeˬ bi muiˬ bi shawˇ-awˬ.  
16“Ngaˇ yaw muiˬ yaw shawˇ miˇ neh, naw maꞈ kʼawꞈ ya bi muiˬ ya bi shawˇ meh” 
lehˇ, Jaˇliꞈ laꞈ kʼoeˇ ehˇ taˬ-euˬ meh.  
17Tsawˇ haˬ dawˬ tawˆ luꞈ-ahˇ myaˆ pyawˬ huiˬ nyiˇ maˬ tseˇ ni, aˬ yawꞈ gʼaˬ yawꞈ 
neh kʼaˇ mˇ kʼaˇ shaˇ taˬ-euˬ gaˇ haw-awˇ yaˇ kʼaˬ daˇ-eu gʼaˬ pyeuꞈ-eu Miˬyehˇ-ahˇ 
naw maꞈ guiˬ lahˬ shaˇ ngeh, ‘Aˬda-oˇ’ lehˇ kuˇ-awˇ shaˇ-eu meh. Kʼoeˇ miˇ neh, 
naw maꞈ miˇ tsaˬ heu kʼoeˇ taˆ ya dehꞈ ya jawˇ daˆ leꞈ-eu aˇ nah aˇ yamˬ dawˬ tawˆ 
luꞈ, aˬ yawꞈ-ahˇ yaw zeu baw-awˇ dehꞈ-awˬ.  
18Aˬ jeˬ miˇ neh ehˇ naˇ, naw maꞈ-euˬ aˬ poeˬ aˬ bawˇ deuˬ-euˬ ziˇ-ahˇ neh dehꞈ ka 
leꞈ-euˬ poeˬ sawˇ lawˬ maˬ baw-eu yaw dehꞈ dehꞈ-eu jeˬ laꞈ kʼoeˇ naw maꞈ-ahˇ bi 
buˬ bi law-iˇ-eu gʼaˇ duˬ, aˬ geu jeˬ aˇ poeˬ biꞈ-awˇ zeuˇ kʼoꞈ taˬ-euˬ naw maꞈ siˬ nya 
meh. Pyuˇ hawˇ-eu shuiˇ loꞈ-ehˇ gʼeh-eu piˬ-iˇ byoˆ-iˇ nya-eu jeˬ biꞈ-awˇ zeuˇ kʼoꞈ 
taˬ-euˬ maˬ ngeuˇ-a.  
19Maˇ byawꞈ maˇ naˇ tiˬ pawꞈ-iˬ maˬ baw-eu yawˇ zaˬ-ahˇ duˇ-eu Ka li aˬ yawꞈ-euˬ 
shiˬ lawˇ dah-euˬ miˇ neh, aˇ poeˬ kʼaˆ dui dui-eu jeˬ neh naw maꞈ-ahˇ zeuˇ kʼoꞈ taˬ-
euˬ jeˬ pyeuꞈ-eu meh.  
20Miˇ tsaˬ tahˬ kʼawˇ heu maˬ beh mi naˆ-ehˇ Miˬyehˇ neh aˬ yawꞈ-ahˇ tseˇ doˆ taˬ-
awˇ, aˇ nah aˇ yamˬ heu laꞈ kʼoeˇ naw maꞈ-euˬ gʼaˇ duˬ aˬ yawꞈ-ahˇ Miˬyehˇ bi doˆ 
le-euˬ meh. 
21Aˬ yawꞈ-ahˇ shiˇ-euˬ gaˇ bi gʼoꞈ dehꞈ laˇ-awˇ yaw shehꞈ kʼahˬ sehˇ biꞈ nehˬ-euˬ 
gʼaˬ pyeuꞈ-eu Miˬyehˇ-ahˇ, aˬ yawꞈ baˬ da neh naw maꞈ jah laˇ-euˬ meh. Kʼoeˇ miˇ 
neh, naw maꞈ jah-awˇ noeˬ tmˬ-eu jeˬ-aˬ, Miˬyehˇ tiˬ gʼaˬ tehꞈ meh.  

22Nymˬ-mˇ naw maꞈ yaw tsaˬ yaw dawˇ dawˬ-ahˇ naˇ haˬ geuꞈ-eu laꞈ kʼoeˇ yawˬ 
haˇ yawˬ ha bi muiˬ bi shawˇ laˇ-awˇ, Ka li-ahˇ jah-eu tsawˇ haˬ cawˬ cawˬ gʼoeˇ nya 
gaˬ nya-eu aˇ tiˆ-ahˇ dehꞈ keuˆ laꞈ-euˬ-aˬ, tiˬ gʼaˬ tiˇ gʼaˬ nui ma laꞈ kʼoeˇ keuˆ ni ziꞈ 
dah ni gaˬ-awˬ.  
23Aˬ jeˬ miˇ neh ehˇ naˇ, naw maꞈ-aˬ, mˬ maˬ maˬ byaˆ zaˇ ziˇ ziꞈ-eu dehꞈ luꞈ-eu 
Miˬyehˇ-euˬ dawˬ kawˬ baˬ da neh tiˬ jawˇ-iˬ maˬ shiˇ ni dehꞈ-eu gʼaˬ-euˬ zaˬ pyeuꞈ 
laˇ-euˬ meh. Shiˇ nya-eu tsawˇ haˬ-euˬ zaˬ pyeuꞈ laˇ-euˬ maˬ ngeuˇ-a.  
24Jaˇ liꞈ laꞈ kʼoeˇ ehˇ taˬ-euˬ,  

“Tsawˇ haˬ dawˬ tawˆ yaˇ moˬ pyeuꞈ-awˇ, aˬ yawꞈ maꞈ-euˬ yaw shehꞈ kʼahˬ sehˇ, 
bawˇ tsahˬ aˇ yehˆ loꞈ-ehˇ tehꞈ meh. Yaˇ moꞈ nyoeˬ-iˇ koˆ-iˇ jiˇ-awˇ, aˇ yehˆ juˬ-iˇ ga-
iˇ-eu meh.  
25Ehˇ kʼawꞈ, Sahˬpaˬ Miˬyehˇ-euˬ dawˬ, mˬ maˬ maˬ byaˆ zaˇ ziˇ ziꞈ meh.” Sahˬpaˬ 
Miˬyehˇ-euˬ dawˬ lehˇ ehˇ-eu kʼoeˇ-aˬ, naw maꞈ-ahˇ mehˬ laˇ-euˬ Laˬ kʼaˬ cehˇ-eu 
Guiˬ lahˬ dawˬ-ahˇ ehˇ-eu meh.  

1 Beˬtuˆluˆ 2 

Dehꞈ luꞈ-eu kʼaˬ lo hawˇ-eu muiˬ-eu shawˇ-eu tsawˇ haˬ 

1Kʼoeˇ miˇ neh, yaw haiˬ jeˬ dawˬ tawˆ luꞈ-ahˇ byehˇ dzeh-awˬ. Jaˬ myawꞈ myawꞈ-
eu maˬ ehˇ, awꞈ-aꞈ tahˬ kʼoˬ loꞈ-ehˇ yaw muiˬ jahˇ geuꞈ-eu maˬ ehˇ, aˬ cawˬ-ahˇ 
myaˆ naˆ-eu maˬ ehˇ, aˬ cawˬ-ahˇ ja bu ja doeˇ-eu maˬ ehˇ, taˬ paˇ mˇ.  
2Zaˬ nahˬ aˬ coeˇ mehꞈ-eu loꞈ-ehˇ, aˬ myah luꞈ maˇ jawˆ ni gʼeh-eu saꞈ laˇ aˬ coeˇ 
mehꞈ-awˬ. Aˬ coeˇ kʼoeˇ dawˇ-eu ba da neh naw maꞈ saꞈ laˇ paw huiˬ laˇ mahˇ laˇ-
awˇ, ka kʼoꞈ-eu jeˬ za tehꞈ-a.  
3Jaˇliꞈ laꞈ kʼoeˇ ehˇ taˬ-euˬ loꞈ-ehˇ, “Sahˬpaˬ Miˬyehˇ aˇ naˆ ni gʼawˬ shaˬ gaˬ nya-eu 
gaˇ kawˆ naw maꞈ siˬ duˬ mawˇ duˬ gʼaˬ-euˬ meh.” 
4Tsawˇ haˬ zaˬ neh maˬ poeˬ maˬ lawˬ-a lehˇ sawˇ-awˇ baꞈ dzeh-euˬ kʼawꞈ, Miˬyehˇ 
neh poeˬ dui lawˬ dui dui meh lehˇ sawˇ-awˇ tseˇ doˆ taˬ-euˬ dehꞈ luꞈ-eu kʼaˬ lo 
pyeuꞈ-eu Sahˬpaˬ Yeˬsuˇ jawˇ gaˇ laˇ-awˬ. 
5Naw maꞈ kʼawꞈ, dehꞈ luꞈ-eu kʼaˬ lo loꞈ-ehˇ laˇ-awˇ, saꞈ laˇ uˬ duˬ tahˬ nymˇ tsoˆ gaˇ 
bi zmˬ-awˬ. Uˬ duˬ tahˬ nymˇ kʼoeˇ-euˬ laꞈ kʼoeˇ naw maꞈ muiˬ-eu shawˇ-eu piˇ ma 
ya geuꞈ-awˇ, Yeˬsuˇ ka li-ahˇ gʼoe-eu laꞈ kʼoeˇ Miˬyehˇ ha geuꞈ nehˬ laꞈ nya-eu saꞈ 
laˇ paw taꞈ leˇ-eu lawˇ-eu jeˬ ya lawˇ tehꞈ-a.  
6Aˬ jeˬ miˇ neh ehˇ naˇ, Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Poeˬ-eu kʼaˬ lo ngaˇ tseˇ doˆ-awˇ, Ziˇoˬ meuˬ-ahˇ gawˬ-eu laꞈ kʼoeˇ, laꞈ coeˇ lo ziꞈ bi 
geuꞈ-euˬ ma. Aˬ yawꞈ-ahˇ kʼaˇ jah-eu tsawˇ haˬ, daˬ ga-awˇ maˬ ya shaꞈ dawˇ-aˇ.” 
7Kʼaˬ lo heu-aˬ, jah-eu tsawˇ haˬ deuˬ pyeuꞈ-eu naw maꞈ gʼaˇ duˬ poeˬ dui lawˬ dui 
dui-eu meh. Ehˇ kʼawꞈ, maˬ jah-eu tsawˇ haˬ deuˬ gʼaˇ duˬ-aˬ, heu loꞈ-ehˇ ehˇ taˬ-
euˬ meh.  

“Nymˇ tsoˆ-eu deuˬ maˬ geuꞈ nahˇ-ehˇ, byehˇ dzeh taˬ-euˬ kʼaˬ lo kʼoeˇ siˬ, dawˬ 
tawˆ luꞈ naˆ maˬ tseˇ poeˬ-eu, laˬ coeˇ lo ziꞈ pyeuꞈ laˇ-euˬ meh.” 

http://pt-br.bibles.org/ahk-AHK/1Pet/2#1Pet.2.1!f.1
http://pt-br.bibles.org/ahk-AHK/1Pet/2#1Pet.2.6!f.1

8Jaˇliꞈ laꞈ kʼoeˇ heu loꞈ-ehˇ paˇ ehˇ taˬ-euˬ jaˆ-eu meh.  

“Tsawˇ haˬ zaˬ sahˬ tiꞈ bi tiꞈ-awˇ, bi coˬ dzeh-iˇ-eu kʼaˬ lo meh.” Miˬyehˇ dawˬ 
kawˬ-ahˇ aˬ yawꞈ maꞈ maˬ jah-eu baˬ da neh, aˬ yawꞈ maꞈ sahˬ tiˬ tiꞈ-eu meh. A 
yawꞈ maꞈ sahˬ tiˬ tiꞈ-eu kʼoeˇ-aˬ, Miˬyehˇ aˇ hu ba neh lehˬ hmˬ taˬ-euˬ jeˬ pyeuꞈ-eu 
meh.  
9Ehˇ kʼawꞈ, naw maꞈ-aˬ, tseˇ doˆ-euˬ tsawˇ haˬ pyeuꞈ-awˇ, Sahˬpaˬ-euˬ piˇ ma deuˬ 
pyeuꞈ-eu meh. Muiˬ-eu shawˇ-eu tsawˇ haˬ pyeuꞈ-awˇ, Miˬyehˇ-euˬ tsawˇ haˬ 
pyeuꞈ-eu meh. Miˬyehˇ neh mˇ-euˬ zahˬ leˇ paˬ-ehˇ gʼeh-eu gaˇ deuˬ aˬ cawˬ-ahˇ bi 
ja meh-eu gʼaˇ duˬ, naw maꞈ-ahˇ Miˬyehˇ tseˇ doˆ-euˬ meh. Aˬ yawꞈ-aˬ, yaw zahˇ laꞈ 
kʼoeˇ naw maꞈ-ahˇ kuˇ doˆ-awˇ, zahˬ leˇ paˬ-ehˇ gʼeh-eu aˬ yawꞈ-euˬ yaw shehꞈ laꞈ 
kʼoeˇ sheuˬ uˇ nehˬ laꞈ-euˬ meh.  
10Yaw beh-aˬ, naw maꞈ Miˬyehˇ-euˬ tsawˇ haˬ maˬ ngeuˇ-a. Ehˇ kʼawꞈ, nymˬ-mˇ aˬ 
yawꞈ-euˬ tsawˇ haˬ pyeuꞈ laˇ-euˬ meh. Yaw beh Miˬyehˇ gʼawˬ shaˬ gaˬ-eu jeˬ-ahˇ 
naw maꞈ maˬ siˬ nya-aˬ. Ehˇ kʼawꞈ, nymˬ-mˇ aˬ yawꞈ-euˬ gʼawˬ shaˬ gaˬ-eu jeˬ-ahˇ 
naw maꞈ za-euˬ meh.  
11Gaˬ-eu aˬ yuiꞈ aˬ nyiˇ Ka li zaˬ deuˬ-oˇ, yawˬ kʼahˬ yawˬ miˇ yawˬ-ahˇ cehˆ byaˆ 
taˬ-euˬ naw maꞈ-ahˇ ngaˇ heu loꞈ-ehˇ shaˇ-eu ma. Shiˬ shaˬ jiˇ-euˬ nui kʼahˇ naw 
maꞈ-ahˇ taˬ bi gʼaˬ leˇ. Shiˬ shaˬ jiˇ-euˬ nui kʼahˇ kʼoeˇ-aˬ, aˬ myah luꞈ saꞈ laˇ-ahˇ 
deuˆ ceh ceh luꞈ-eu jeˬ pyeuꞈ-eu meh.  
12Miˬyehˇ-ahˇ maˬ jah-eu tsawˇ haˬ deuˬ-euˬ mehˬ shi naw maꞈ dehꞈ-eu jawˇ-eu 
gaˇ kawˆ muiˬ dui bi dui-awˬ. Kʼoeˇ loꞈ-ehˇ dehꞈ naˇ, naw maꞈ-ahˇ yaw haiˬ jeˬ mˇ-
eu tsawˇ haˬ lehˇ aˬ yawꞈ maꞈ ja doeˇ kʼawꞈ, naw maꞈ yaw muiˬ jeˬ mˇ-euˬ meh lehˇ 
aˬ yawꞈ maꞈ ya ha geuꞈ-awˇ, Miˬyehˇ yaˇ kʼaˬ daˇ le ngeh Nah, aˬ yawꞈ maꞈ Miˬyehˇ-
ahˇ ja ceuˬ tehꞈ-a.  
13Sahˬpaˬ Yeˬsuˇ-euˬ myaˆ pyawˬ-ahˇ haw-awˇ, miˇ kʼahˬ sahˬpaˬ sahˬ ma dawˬ 
tawˆ luꞈ-euˬ laꞈ oˆ dehꞈ-awˬ. Miˇ kʼahˬ sahˬ paˬ dawˬ tawˆ luꞈ kʼoeˇ taˆ huiˬ dzehˬ-eu 
gʼaˬ pyeuꞈ-eu Gehˇsaˬ sahˬ paˬ-euˬ ehˇ dawˬ-ahˇ maˬ ehˇ,  
14yaw haiˬ jeˬ mˇ-eu tsawˇ ha deuˬ-ahˇ kʼehˬ nehˬ kʼaˆ nehˬ-awˇ yaw muiˬ jeˬ mˇ-eu 
tsawˇ haˬ deuˬ-ahˇ ja ceuˬ nehˬ-eu gʼaˇ duˬ Gehˇsaˬ sahˬ paˬ neh kʼehˇ-awˇ bi uˆ lahˇ 
luꞈ-eu sahˬ paˬ sahˬ ma deuˬ-euˬ ehˇ dawˬ-ahˇ maˬ ehˇ, naˇ haˬ geuꞈ-awˬ.  
15Aˬ jeˬ miˇ neh ehˇ naˇ, naw maꞈ neh mˇ-euˬ yaw muiˬ jeˬ baˬ da neh, aˬ dzawˬ aˇ 
gah deuˬ maˬ siˬ nya-ehˇ ngehˬ luꞈ-eu gaˇ dahˇ maˬ tsoeˬ-eu dawˬ deuˬ ciˬ cuˇ ni bi 
pyeuꞈ-iˇ-eu gʼaˇ duˬ, Miˬyehˇ mawꞈ-eu meh.  
16Zaˬ kʼaˆ maˬ paˇ ya geuꞈ ni buˬ-iˇ-euˬ tsawˇ haˬ loꞈ-ehˇ dehꞈ-awˬ. Ehˇ kʼawꞈ, kʼoeˇ 
loꞈ-ehˇ ya buˬ-iˇ-euˬ miˇ neh, yaw haiˬ jeˬ-ahˇ aˇ dzehˬ taˬ paˇ mˇ. Miˬyehˇ-euˬ zaˬ 
kʼaˆ loꞈ-ehˇ dehꞈ-awˬ.  
17Yawˬ gʼaˬ na luꞈ-ahˇ yaw zeu baw-awˬ. Ka li-ahˇ jah-eu tsawˇ haˬ cawˬ cawˬ gaˬ-
awˬ gʼoeˇ-awˬ. Miˬyehˇ-ahˇ taˬ huiˬ taˬ mahˇ-awˬ. Gehˇsaˬ sahˬ paˬ-ahˇ yaw zeu 
baw-awˬ.  

Ka li ya shaˬ ya zahˬ-euˬ gaˇ dzaw geuꞈ-awˬ 



2388 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

18Zaˬ kʼaˆ deuˬ-oˇ, yawˬ ha-euˬ baw leˬ ehˇ dawˬ naˇ haˬ-awˇ yaw zeu baw nehˬ-
awˬ. Gʼawˬ shaˬ gaˬ-eu siˬ nya-awˇ naw maꞈ shaˇ noeˬ nehˬ laꞈ nya-eu baw leˬ 
deuˬ-ahˇ tehꞈ-ehˇ maˬ ngeuˇ ni, gʼawˬ shaˬ gaˬ-eu maˬ siˬ nya-eu baw leˬ deuˬ-ahˇ 
kʼawꞈ yaw zeu baw-awˬ. 
19Naw maꞈ Miˬyehˇ-euˬ nui kʼahˇ siˬ nya-eu laꞈ kʼoeˇ maˬ ngeuˇ gaˇ keuˆ ni kʼehˬ 
nehˬ kʼaˆ nehˬ laꞈ gaˇ daˬ dzeuˇ oˇ dzeuˇ naˇ, kʼoeˇ-euˬ gʼaˇ duˬ Miˬyehˇ naw maꞈ-ahˇ 
guiˬ lahˬ biꞈ laꞈ tehꞈ-a.  
20Naw maꞈ yaw lehˬ mˇ-euˬ baˬ da neh aˬ cawˬ diˬ laˇ gaˇ ya daˬ-eu kʼoeˇ-aˬ, aˬ jeˬ 
guiˬ lah baw nmˇ. Ehˇ kʼawꞈ, naw maꞈ tsaˬ-eu jeˬ-ahˇ mˇ-euˬ baˬ da neh aˬ cawˬ 
kʼehˬ laˇ kʼaˆ laˇ gaˇ daˬ dzeuˇ oˇ dzeuˇ naˇ, naw maꞈ-ahˇ Miˬyehˇ guiˬ lahˬ biꞈ laꞈ 
tehꞈ-a.  
21Naw maꞈ kʼoeˇ loꞈ-ehˇ dehꞈ-eu gʼaˇ duˬ Miˬyehˇ naw maꞈ-ahˇ kuˇ-euˬ meh. Aˬ jeˬ 
miˇ neh ehˇ naˇ, naw maꞈ Ka li-euˬ pehˬ zaˇ-ahˇ caw teh nya ni, aˬ yawꞈ-ahˇ bi dzaw 
geuꞈ-eu lehˇ, naw maꞈ gʼaˇ duˬ aˬ yawꞈ daˬ dzeuˇ yaꞈ-euˬ meh.  
22Aˬ yawꞈ iˬ baˇ tiˬ pawꞈ-iˬ maˬ mˇ haw-aˬ. Aˬ yawꞈ-euˬ kʼaˬ meh-ahˇ jaꞈ myawꞈ 
myawꞈ-eu dawˬ tiˬ dawˬ-iˬ ma ngehˬ doˆ leꞈ haw-aˬ.  
23Aˬ cawˬ aˬ yawꞈ-ahˇ dawˬ doeˇ ngehˬ daˆ nehˬ-euˬ kʼawꞈ, aˬ yawꞈ yaw doeˇ maˬ 
ehˇ kʼoꞈ nehˬ haw-aˬ. Aˬ cawˬ kʼehˬ nehˬ kʼaˆ nehˬ gaˇ aˬ yawꞈ ya daˬ ngeh, aˬ cawˬ-
ahˇ guˆ tsiˬ nyehꞈ-eu dawˬ aˬ yawꞈ maˬ ngehˬ-ehˇ, dawˇ coe ni yaˇ kʼaˬ daˇ-eu gʼaˬ 
pyeuꞈ-eu Miˬyehˇ-euˬ aˬ laꞈ laꞈ kʼoeˇ aˬ yawꞈ-euˬ gʼawˇ mawˇ a nehˬ-euˬ meh.  
24Iˬ baˇ laꞈ kʼoeˇ aˬ dui maˬ paˇ dehꞈ ni shiˇ tsehˆ yaꞈ-awˇ, yaw tsaˬ yaw dawˇ jeˬ gʼaˇ 
duˬ yaw dehˬ dehꞈ nya ni aˬ dui-euˬ iˬ baˇ-ahˇ Ka li aˬ yawꞈ-euˬ gʼawˇ mawˇ laꞈ 
kʼoeˇ pi-awˇ, laꞈ yaꞈ kʼoeˇ taˆ kamˇ shiˇ-euˬ meh. Aˬ yawꞈ ya daˬ-euˬ maˇ kʼehˬ maˇ 
naˇ baˬ da neh naw maꞈ-euˬ naˇ gawˇ taˬ leˇ-euˬ meh. 
25Yaw beh, naw maꞈ-aˬ, gaˇ ma byoˆ-iˇ-awˇ shaˬ luꞈ-eu yawˇ deuˬ-ahˇ duˇ-eu meh. 
Ehˇ kʼawꞈ, nymˬ-mˇ-aˬ, naw maꞈ-ahˇ Bo saˆ haw piˇ-eu gʼaˬ pyeuꞈ-eu Yawˇ bo-eu 
yaw sahˇ-euˬ mehˬ nah bi caw teh-eu gʼaˇ duˬ, naw maꞈ-ahˇ sheuˬ kʼoꞈ doˆ nehˬ laꞈ-
euˬ meh.  

1 Beˬtuˆluˆ 3 

Miˬ zaˬ yo zaˬ yaw kaˬ mˇ paˬ-ehˇ gʼeh-eu deuˬ 

1Kʼoeˇ loꞈ-ehˇ duˇ ni, miˬ zaˬ deuˬ kʼawꞈ, yawˬ ha-euˬ kʼaˬ dzeˇ zaˬ ehˇ dawˬ naˇ haˬ-
awˬ. Kʼoeˇ loꞈ-ehˇ naˇ haˬ naˇ, kʼaˬ dzeˇ zaˬ gʼaˬ Miˬyehˇ dawˬ kawˬ-ahˇ maˬ jah-eu 
kʼawꞈ, naw maꞈ dehꞈ gaˇ jawˇ gaˇ haw-awˇ jah laˇ tehꞈ-a. Aˬ yawꞈ maꞈ jah laˇ ni naw 
maꞈ kʼaˬ meh mehˬ boeˬ neh ja mehˬ-eu maˬ loˬ-aˇ.  
2Naw maꞈ-euˬ nui ma aˇ naˆ ni shawˇ-awˇ kʼaˬ dzeˇ zaˬ-ahˇ yaw zeu aˇ naˆ ni baw-
eu gaˇ kawˆ, aˬ yawꞈ maꞈ ya mawˇ tehꞈ-a.  
3Uˬ duˬ tsehˇ kahˇ aˇ dzehˬ dzeuˇ ni laˆ muiˬ-eu laꞈ kʼoeˇ maˬ ehˇ, shuiˇ laꞈ duꞈ duꞈ, 
shuiˇ lahˇ dah dah-eu laꞈ kʼoeˇ maˬ ehˇ, mehˬ tsoeˬ yaw poeˬ dm-eu laꞈ kʼoeˇ maˬ 
ehˇ, laꞈ nyiˇ gʼawˇ mawˇ aˇ gʼehˇ laˆ muiˬ-eu maˬ tsaˬ-a.  

4Kʼoeˇ loꞈ-ehˇ maˬ ngeuˇ ni, naw maꞈ aˇ gʼehˇ muiˬ-eu jeˬ-aˬ, laꞈ kʼoeˇ gʼawˇ mawˇ 
pyeuꞈ-eu nui ma aˇ gʼehˇ muiˬ-eu jeˬ ya bi ahˇ meh. Miˬyehˇ mehˬ shi dawˬ tawˆ luꞈ 
naˆ maˬ tseˇ poeˬ-eu aˇ gʼehˇ muiˬ-eu jeˬ-aˬ, nui ma nahˬ yu ni taˬ-awˇ ciˬ cuˇ ni 
dehꞈ-eu jeˬ pyeuꞈ-eu meh. Kʼoeˇ-aˬ, tiˬ ziˇ jiˇ tiˬ yehˆ juˬ ni maˬ poˆ maˬ paˇ laˇ nya-
eu aˇ gʼehˇ muiˬ-eu jeˬ pyeuꞈ-eu meh.  
5Aˬ jeˬ miˇ neh ehˇ naˇ, aˇ hu ba Miˬyehˇ-ahˇ noeˬ tmˬ-awˇ dehꞈ yaꞈ-euˬ muiˬ-eu 
shawˇ-eu zaˬ miˬ zaˬ deuˬ-aˬ, yawˬ ha-euˬ kʼaˬ dzeˇ zaˬ ehˇ dawˬ naˇ haˬ geuꞈ-eu jeˬ 
neh aˇ gʼehˇ bi muiˬ-euˬ meh.  
6Saˬlaˇ kʼawꞈ, kʼoeˇ loꞈ-ehˇ dehꞈ yaꞈ-euˬ meh. Aˬ yawꞈ Aˬhyaˬhaˬ-euˬ ehˇ dawˬ naˇ 
haˬ-awˇ, Aˬbyaˬhaˬ-ahˇ sahˬ paˬ lehˇ kuˇ-euˬ meh. Naw maꞈ kʼawꞈ, yaw muiˬ jeˬ-ahˇ 
mˇ-awˇ guˆ-eu nui ma maˬ ahˇ naˇ, Saˬlaˇ-euˬ aˬ buˇ deuˬ pyeuꞈ-eu meh.  
7Kʼoeˇ loꞈ-ehˇ duˇ ni, kʼaˬ dzeˇ zaˬ deuˬ kʼawꞈ, zaˬ miˬ zaˬ-aˬ kʼaˬ dzeˇ zaˬ naˆ maˬ 
tseˇ gʼaˬ baˬ-eu meh lehˇ siˬ nya-eu laꞈ kʼoeˇ, yawˬ ha-euˬ miˬ zaˬ nehˬ-ehˇ dehꞈ-
awˬ. Aˬ yawꞈ maꞈ-ahˇ yaw zeu baw-awˬ. Aˬ jeˬ miˇ neh ehˇ naˇ, aˬ yawꞈ maꞈ gʼeh 
naw maꞈ nehˬ-ehˇ tiˬ kawˆ loꞈ-ehˇ Miˬyehˇ neh biꞈ laꞈ-euˬ yaw dehꞈ dehꞈ-eu guiˬ 
lahˬ yaw dzahˇ jeˬ biˇ za tehꞈ-a. Kʼoeˇ loꞈ-ehˇ yaw zeu baw naˇ, naw maꞈ guiˬ lahˬ 
shaˇ gaˇ laˆ tsoeˬ-eu tiˬ jeˬ-iˬ ma jaˆ-aˇ.  

Yaw muiˬ jeˬ mˇ-eu miˇ neh kʼehˬ-eu kʼaˆ-eu jeˬ-ahˇ ya daˬ-eu 

8Aˇ saˬ saˬ-eu dawˬ-aˬ, heu loꞈ-ehˇ ma. Naw maꞈ nui noeˬ taꞈ-awˇ, nui ma gm-awˬ. 
Ti gʼaˬ tiˇ gʼaˬ aˬ yuiꞈ aˬ nyiˇ loꞈ-ehˇ gaˬ-awˬ. Tiˬ gʼaˬ tiˇ gʼaˬ gʼawˬ shaˬ gaˬ-awˇ nui 
nahˬ nui yu ahˇ-awˬ.  
9Aˬ cawˬ yaw doeˇ jahˇ laˇ gaˇ yaw doeˇ taˬ jahˇ kʼoꞈ nehˬ. Aˬ cawˬ yaˬ kʼehˇ yaˬ laˇ 
gaˇ yaˬ kʼehˇ maˬ yaˬ kʼoꞈ nehˬ-ehˇ, Miˬyehˇ guiˬ lahˬ biꞈ nehˬ ni dawˬ ngehˬ gʼeh 
nehˬ-awˬ. Aˬ jeˬ miˇ neh ehˇ naˇ, Miˬyehˇ naw maꞈ-ahˇ kuˇ ngeh, guiˬ lahˬ biꞈ ma 
lehˇ saˇ jaˬ dzaˬ-awˇ kuˇ-euˬ meh.  
10Jaˇ liꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Yaw dehꞈ dehꞈ-eu jeˬ-ahˇ mawꞈ-awˇ, nah muiˬ nah saˇ poˆ-eu tsawˇ haˬ, mehˬ laˇ 
dawˬ doeˇ maˬ ya ngehˬ-ehˇ, mehˬ luˬ jaˬ myawꞈ maˬ ya myawꞈ-a.  
11Yaw haiˬ jeˬ mˇ-eu byehˇ dzeh-awˇ, yaw muiˬ jeˬ ya mˇ daˆ leꞈ meh. Aˬ cawˬ-ahˇ 
tsaˬ leˇ dzoeˇ leˇ ni, nui ma keuˆ-awˇ ya leh jeh meh.  
12Aˬ jeˬ miˇ neh ehˇnaˇ, yaw tsaˬ yaw dawˇ tsawˇ haˬ deuˬ-ahˇ, Sahˬpaˬ Miyehˇ haw 
piˇ nehˬ-awˇ, shaˇ dawˬ naˇ haˬ geuꞈ nehˬ-eu meh. Ehˇ kʼawꞈ yaw haiˬ mˇ-eu deuˬ-
ahˇ, aˬ yawꞈ myaˆ haw maˬ cawˬ nahˇ-a.” 
13Naw maꞈ yaw muiˬ jeˬ mˇ gaˇ leh jeh naˇ, naw maꞈ-ahˇ laˆ coeˬ laˆ ciˆ laˇ-eu aˬ suˇ 
gʼaˬ jawˇ nmˇ.  
14Ehˇ kʼawꞈ, yaw muiˬ jeˬ mˇ-eu baˬ da neh kʼehˬ-eu kʼaˆ-eu jeˬ-ahˇ naw maꞈ ya 
daˬ-eu ngeuˇ naˇ, guiˬ lahˬ aˇ naˆ ni huiˬ-eu nga. Naw maꞈ-ahˇ kʼehˬ laˇ kʼaˆ laˇ-eu 
tsawˇ haˬ deuˬ-ahˇ taˬ guˆ. Taˬ noeˬ shaˬ.  
15Ehˇ kʼawꞈ, naw maꞈ-euˬ nui ma laꞈ kʼoeˇ Ka li-ahˇ yaw zeu baw-awˇ, aˬ yawꞈ-ahˇ 
Sahˬpaˬ loꞈ-ehˇ taˬ huiˬ taˬ mahˇ-awˬ. Naw maꞈ-euˬ laꞈ kʼoeˇ ahˇ-eu noeˬ tmˬ taˬ-

euˬ gaˇ kawˆ kʼaˇ naˇ haˬ laˇ-eu tsawˇ haˬ-ahˇ yaw muiˬ paˬ-ehˇ ja mehˬ nehˬ nya ni, 
aˬ myah luꞈ lehˬ hmˬ taˬ-awˬ.  
16Ehˇ kʼawꞈ, kʼoeˇ loꞈ-ehˇ ja mehˬ nehˬ ngeh, nui ma nahˬ yu ni taˬ-awˇ yaw zeu 
baw-eu laꞈ kʼoeˇ ja mehˬ nehˬ-awˬ. Aˬ cawˬ yehˬ bawˬ sehˇ lu-ehˇ ehˇ laˇ gaˇ naw 
maꞈ ya daˬ ngeh, Ka li laꞈ kʼoeˇ naw maꞈ yaw muiˬ jeˬ mˇ luꞈ gaˇ ja doeˇ-eu tsawˇ 
haˬ deuˬ yawˬ ha-euˬ dawˬ-ahˇ yawˬ ha ya shaꞈ dawˇ-iˇ ni, naw maꞈ-euˬ siˬ nya-eu 
nui ma shawˇ jehˆ ni taˬ-awˬ.  
17Kʼehˬ-eu kʼaˆ-eu jeˬ-ahˇ naw maꞈ ya daˬ-eu-aˬ, Miˬyehˇ nui ma tsaˬ-eu jeˬ pyeuꞈ-
eu ngeuˇ naˇ, maˬ muiˬ-eu jeˬ mˇ-awˇ ya daˬ-eu naˆ maˬ tseˇ, yaw muiˬ jeˬ mˇ-awˇ 
yaˬ daˬ-eu tsaˬ dzehˬ meh.  
18Tsawˇ haˬ zaˬ-euˬ iˬ baˇ gʼaˇ duˬ Ka li tiˬ poˆ tehꞈ-ehˇ kamˇ shiˇ-euˬ meh. Aˬ yawꞈ 
kamˇ shiˇ-euˬ kʼoeˇ-aˬ, iˬ baˇ zaˬ deuˬ-ahˇ Miˬyehˇ jawˇ gaˇ sheuˬ gʼeh-eu gʼaˇ duˬ, iˬ 
baˇ maˬ ahˇ-eu tsawˇ haˬ tiˬ gʼaˬ iˬ baˇ zaˬ deuˬ-euˬ dah zaˇ kamˇ shiˇ-euˬ jeˬ pyeuꞈ-
awˇ, mˬ maˬ maˬ byaˆ zaˇ ziˇ gʼaˇ duˬ tiˬ poˆ tehꞈ-ehˇ kamˇ shiˇ-euˬ jeˬ pyeuꞈ-eu 
meh. Shiˬ shaˬ jiˇ paw taꞈ leˇ-awˇ aˬ yawꞈ-ahˇ sehꞈ-euˬ kʼawꞈ, saꞈ laˇ paw taꞈ leˇ-awˇ 
Miˬyehˇ neh aˬ yawꞈ-ahˇ bi dehꞈ-euˬ meh.  
19Saꞈ laˇ laꞈ kʼoeˇ aˬ yawꞈ iˇ-awˇ, bi ka lahˇ taˬ-euˬ saꞈ laˇ deuˬ-ahˇ dawˬ mehˬ mehˬ-
iˇ-euˬ meh.  
20Bi ka lahˇ taˬ-euˬ saꞈ laˇ kʼoeˇ deuˬ-aˬ, Noˇaˬ saˇ baoˬ jahˇ-euˬ ziˇ kʼoeˇ ziˇ-ahˇ 
Miˬyehˇ nui ma gʼawˬ mahˇ ni taˬ-awˇ dawˬ-euˬ kʼawꞈ, Miˬyehˇ-euˬ ehˇ dawˬ maˬ 
naˇ haˬ-euˬ tsawˇ haˬ kʼoeˇ deuˬ-euˬ saꞈ laˇ deuˬ meh. Saˇ baoˬ laꞈ kʼoeˇ uˇ leˇ-euˬ 
tsawˇ haˬ yehꞈ gʼaˬ tehꞈ-ehˇ Miˬyehˇ neh iˇ cuꞈ-ahˇ bi buˬ-iˇ-euˬ meh.  
21Iˇ cuꞈ-ahˇ bi buˬ-iˇ-euˬ gaˇ kawˆ kʼoeˇ-aˬ, nymˬ-mˇ naw maꞈ ka kʼoꞈ-eu jeˬ za nya 
ni iˇ cuꞈ shawˇ-euˬ gaˇ kawˆ-ahˇ taꞈ leˇ-eu meh. Iˇ cuꞈ shawˇ-eu kʼoeˇ-aˬ, gʼawˇ mawˇ 
yaw yehˆ dzuiꞈ shawˇ-eu jeˬ maˬ ngeuˇ-a. Siˬ nya-eu nui ma laꞈ kʼoeˇ Miˬyehˇ-ahˇ 
saˇ jaˇ dzaˬ-eu jeˬ pyeuꞈ-eu meh. Iˇ cuꞈ shawˇ-eu koeˇ-aˬ, Yeˬsuˇ Ka li-ahˇ Miˬyehˇ 
neh bi gʼoꞈ dehꞈ laˇ-euˬ gaˇ gʼoe-awˇ naw maꞈ-ahˇ ka kʼoꞈ-eu jeˬ pyeuꞈ-eu meh.  
22Gʼoꞈ dehꞈ laˇ-euˬ Ka li-aˬ, mˬ kʼoeˇ taˆ daˆ gʼoꞈ leˇ-awˇ Miˬyehˇ-euˬ aˇ maˇ paw 
nuiˇ-eu laꞈ kʼoeˇ, mˬ taˆ gʼaˬ kʼehˇ dawˬ tawˆ luꞈ kʼoeˇ taˆ maˬ ehˇ, mˬ taˆ-euˬ sahˬ 
paˬ sahˬ ma deuˬ hawˇ-eu baoˬ ahˇ-eu deuˬ dawˬ tawˆ luꞈ kʼoeˇ taˆ maˬ ehˇ, uˆ lahˇ 
luꞈ-eu meh.  

1 Beˬtuˆluˆ 4 

Yaw dehꞈ dehꞈ paˇ-awˬ 

1Ka li-euˬ shiˬ shaˬ jiˇ gʼawˇ mawˇ kʼehˬ-eu kʼaˆ-eu jeˬ-ahˇ ya daˬ-euˬ-aˬ, naw maꞈ 
kʼawꞈ aˬ yawꞈ noeˬ-eu loꞈ-ehˇ noeˬ nya ni lehˬ hmˬ taˬ-awˬ. Aˬ jeˬ miˇ neh ehˇ naˇ, 
shiˬ shaˬ jiˇ gʼawˇ mawˇ kʼehˬ-eu kʼaˆ-eu jeˬ-ahˇ ya daˬ-euˬ tsawˇ haˬ-aˬ, iˬ baˇ-ahˇ 
ziˇ tsehˆ-euˬ meh.  
2Naw maꞈ mehˬ hu paw dehꞈ daˆ leꞈ-eu tiˬ ziˇ, shiˬ shaˬ jiˇ-euˬ nui loˆ maˬ geuꞈ-ehˇ 
Miˬyehˇ-euˬ nui kʼahˇ geuꞈ-awˬ.  

3Miˬyehˇ-ahˇ maˬ siˬ nya-eu tsawˇ haˬ deuˬ mˇ-eu jeˬ-ahˇ , dzeuˇ laˇ ngeh naw maꞈ 
mˇ dehˆ shaˇ dehˆ gʼaˬ-euˬ meh. Kaˬ miˬ sheu-eu, shiˬ shaˬ jiˇ nui loˆ geuꞈ-eu, jiˇ baˬ 
yehꞈ-eu, byawˬ gʼaˬ mo gʼa-eu, dzaˬ yehꞈ dawˇ yehꞈ dzaˬ boˆ dawˇ boˆ boˆ-eu, tahˬ 
paˬ aˬ ma mawˇ kawˇ-ahˇ uˬ duˬ tahˬ-eu, heu deuˬ laꞈ kʼoeˇ naw maꞈ dehꞈ dzeuˇ 
jawˇ dzeuˇ yaꞈ-euˬ meh.  
4Ehˇ kʼawꞈ, Miˬyehˇ-ahˇ maˬ siˬ nya-eu tsawˇ haˬ kʼoeˇ deuˬ kʼaˇ dehꞈ mawꞈ-eu dehꞈ 
gaˇ nymˬ-mˇ naw maꞈ maˬ keuˬ leˇ-eu miˇ neh, aˬ yawꞈ maꞈ zahˬ leˇ-awˇ naw maꞈ-
ahˇ yehˬ bawˬ sehˇ lu-ehˇ ehˇ-eu meh.  
5Ehˇ kʼawꞈ, dehꞈ luꞈ-eu deuˬ-ahˇ maˬ ehˇ, shiˇ dzeuˇ-euˬ deuˬ-ahˇ maˬ ehˇ, yaˇ kʼaˬ 
daˇ nehˬ-eu lehˇ lehˬ hmˬ taˬ-euˬ gʼaˬ pyeuꞈ-eu Miˬyehˇ mehˬ shi, yawˬ ha neh kʼaˇ 
mˇ kʼaˇ shaˇ-euˬ gaˇ kawˆ deuˬ aˬ yawꞈ maꞈ ya dzawˇ mehˬ tehꞈ-a.  
6Kʼoeˇ miˇ neh, dehꞈ luꞈ ngeh aˬ cawˬ-ahˇ yaˇ kʼaˬ kʼaˇ daˇ nehˬ-euˬ loꞈ-ehˇ bi daˇ 
nehˬ-euˬ deuˬ pyeuꞈ-eu shiˇ dzeuˇ-euˬ tsawˇ haˬ deuˬ-ahˇ, Ka li aˬ yawꞈ Laˬ kʼaˬ 
cehˇ-eu Guiˬ lahˬ dawˬ mehˬ-iˇ-euˬ meh. Aˬ yawꞈ maꞈ saꞈ laˇ laꞈ kʼoeˇ dehꞈ luꞈ ngeh, 
Miˬyehˇ kʼaˇ dehꞈ-eu loꞈ-ehˇ dehꞈ nya ni mehˬ nehˬ-iˇ-euˬ jeˬ pyeuꞈ-eu meh.  

Miˬyehˇ neh biꞈ laꞈ-euˬ laꞈ sawˬ-ahˇ yaw muiˬ-ehˇ zmˬ-awˬ 

7Yawˬ jeˬ na luꞈ laꞈ kʼoeˇ aˇ saˬ saˬ-eu aˇ yamˬ peh le-euˬ meh. Kʼoeˇ miˇ neh, naw 
maꞈ guiˬ lahˬ shaˇ nya-eu gʼaˇ duˬ yawˬ ha-euˬ nui ma-ahˇ gʼaˬ leˇ ni nyehꞈ tehˬ-
awˇ, yaw beuˇ beuˇ-ehˇ dehꞈ-awˬ.  
8Dawˬ tawˆ luꞈ kʼoeˇ taˆ huiˬ dzehˬ-eu jeˬ-aˬ, naw maꞈ tiˬ gʼaˬ tiˇ gʼaˬ ziꞈ dah ni gaˬ-
eu jeˬ pyeuꞈ-eu meh. Aˬ jeˬ miˇ neh ehˇ naˇ, gʼoeˇ-eu gaˬ-eu jeˬ-aˬ, myaˬ dui dui-eu 
iˬ baˇ-ahˇ dehˬ kaˬ zaꞈ nya-eu meh.  
9Tiˬ gʼaˬ tiˇ gʼaˬ iˇ kahˇ-ahˇ ha ahˇ-awˬ. Dawˬ gʼoꞈ maˬ doˆ ni ha ahˇ-awˬ.  
10Tiˬ gʼaˬ tiˇ gʼaˬ za taˬ-euˬ Miˬyehˇ neh biꞈ laꞈ-euˬ laꞈ sawˬ deuˬ-ahˇ yaw muiˬ paˬ-
ehˇ jeˬ hmˬ-awˇ, aˬ cawˬ gʼaˇ duˬ gaˇ dahˇ tsoeˬ ni zmˬ-awˬ. 
11Mˬ maˬ maˬ byaˆ zaˇ ziˇ yaw shehꞈ kʼahˬ sehˇ hawˇ-eu baoˬ ahˇ-eu gʼaˬ pyeuꞈ-eu 
Miˬyehˇ-ahˇ, yawˬ jeˬ na luꞈ laꞈ kʼoeˇ Yeˬsuˇ Ka li-ahˇgʼoe-awˇ aˬ cawˬ ja ceuˬ ni, 
dawˬ mehˬ mehˬ-eu tsawˇ haˬ deuˬ Miˬyehˇ dawˬ kawˬ mehˬ-awˇ, aˬ cawˬ-ahˇ caw 
ba-eu tsawˇ haˬ deuˬ kʼawꞈ, Miˬyehˇ neh biꞈ-euˬ baoˬ-ahˇ gʼoe-awˇ caw ba-awˬ. Aˬ 
miˬ 

Shaˬ-eu zahˬ-eu jeˬ-ahˇ Ka li zaˬ tiˬ gʼaˬ loꞈ-ehˇ daˬ-awˬ 

12Gaˬ-eu aˬ yuiꞈ aˬ nyiˇ Ka li zaˬ deuˬ-oˇ, naw maꞈ-ahˇ lawˬ haw-eu shaˬ-eu zahˬ-eu 
jeˬ keuˆ le ngeh, tiˬ jawˇ-iˬ maˬ puˬ maˬ mawˇ haw-euˬ jeˬ keuˆ le-euˬ loꞈ-ehˇ taˬ 
zahˬ leˇ.  
13Ka li ya shaˬ ya zahˬ gaˇ duˇ ni naw maꞈ kʼawꞈ ya shaˬ ya zahˬ-eu miˇ neh laˬ kʼaˬ 
cehˇ-awˬ. Aˬ jeˬ miˇ neh ehˇ naˇ, aˬ yawꞈ yaw shehꞈ kʼahˬ sehˇ laꞈ kʼoeˇ zaꞈ le ngeh, 
naw maꞈ laꞈ kʼaˬ ya cehˇ tehꞈ-a.  
14Naw maꞈ Ka li-euˬ mehˬ nah caw teh-eu baˬ da neh aˬ cawˬ naw maꞈ-ahˇ ja bu ja 
doeˇ naˇ, naw maꞈ guiˬ lahˬ huiˬ-eu meh. Aˬ cawˬ kʼoeˇ loꞈ-ehˇ ehˇ laˇ-eu kʼoeˇ-aˬ, 
Miˬyehˇ-euˬ Yaw sahˇ pyeuꞈ-eu yaw shehꞈ kʼahˬ sehˇ huiˬ-eu Yaw sahˇ Miˬyehˇ 
naw maꞈ kʼoeˇ taˆ jawˇ luꞈ-eu saˇ kiˇ meh.  

15Naw maꞈ tiˬ gʼaˬ na kʼehˬ-eu kʼaˆ-eu jeˬ-ahˇ ya daˬ-eu jeˬ-aˬ, aˬ cawˬ-ahˇ sehꞈ-eu, 
smˇ kʼoeˬ kʼoeˬ-eu, bahˬ dui dui-eu jeˬ mˇ-eu, aˬ cawˬ gaˇ mˇ gaˇ teh kawˆ-eu, heu 
loꞈ-ehˇ gʼeh-eu jeˬ-ahˇ mˇ-awˇ ya daˬ-eu jeˬ taˬ bi pyeuꞈ.  
16Ehˇ kʼawꞈ, Ka li zaˬ pyeuꞈ-eu miˇ neh kʼehˬ-eu kʼaˆ-eu jeˬ-ahˇ ya daˬ-euˬ jeˬ ngeuˇ 
naˇ, kʼoeˇ loꞈ-ehˇ ya daˬ-eu baˬ da neh maˬ shaꞈ dawˇ ni, naw maꞈ Ka li-euˬ tsawˇ 
myahˇ ya pi luꞈ-eu baˬ da neh Miˬyehˇ-ahˇ ja ceuˬ-awˬ.  
17Yaˇ kʼaˬ daˇ-eu aˇ yamˬ peh le-euˬ meh. Miˬyehˇ-euˬ tsawˇ haˬ deuˬ-ahˇ jeˬ huˬ 
daˇ-eu lehˇ gʼeh-eu meh. Aˬ dui-ahˇ jeˬ huˬ daˇ dahˬ beh naˇ, Miˬyehˇ jawˇ gaˇ neh 
oe-euˬ Laˬ kʼaˬ cehˇ-eu Guiˬ lahˬ dawˬ-ahˇ maˬ jah-eu tsawˇ haˬ deuˬ gʼaˇ duˬ aˬ joˆ-
ehˇ aˇ saˬ saˬ nmˇ. 
18Jaˇliꞈ laꞈ kʼoeˇ heu loꞈ-ehˇ ehˇ taˬ-euˬ meh.  

“Ka kʼoꞈ-eu jeˬ-ahˇ za nya ni, tsawˇ muiˬ deuˬ kʼawꞈ maˬ awˬ-eu-aˬ, Miˬyehˇ ehˇ 
dawˬ maˬ naˇ haˬ-eu, iˬ baˇ zaˬ deuˬ aˇ naˆ shaˬ nmˇ.” 
19Kʼoeˇ miˇ neh, Miˬyehˇ nui ma tsaˬ-eu laꞈ kʼoeˇ kʼehˬ-eu kʼaˆ-eu jeˬ-ahˇ ya daˬ-eu 
tsawˇ haˬ deuˬ-aˬ, yawˬ ha neh mˇ-euˬ yaw muiˬ jeˬ-ahˇ gʼoe-eu laꞈ kʼoeˇ, saˇ jaˇ ziꞈ-
eu Beh-euˬ Yaw sahˇ-ahˇ aˬ yawꞈ maꞈ-euˬ saꞈ laˇ a nehˬ taˬ-eu tsaˬ meh.  

1 Beˬtuˆluˆ 5 

1Ka li zaˬ aˇ muˇ-euˬ tsawˇ mawˬ tsawˇ kʼaˆ tiˬ gʼaˬ pyeuꞈ-eu ngaˇ, naw maꞈ-euˬ Ka 
li zaˬ aˇ muˇ laꞈ kʼoeˇ jawˇ-eu tsawˇ mawˬ tsawˇ kʼaˆ deuˬ-ahˇ heu loꞈ-ehˇ shaˇ-eu 
ma. Ngaˇ-aˬ, kʼehˬ-eu kʼaˆ-eu jeˬ-ahˇ Ka li ya daˬ-euˬ gaˇ kawˆ saˇ kiˇ kamˬ-eu tsawˇ 
haˬ pyeuꞈ-eu loꞈ-ehˇ, Miˬyehˇ tsawˇ haˬ zaˬ-ahˇ Ka li-euˬ yaw shehꞈ kʼahˬ sehˇ pah 
mehˬ le ngeh, ngaˇ kʼawꞈ yaw shehꞈ kʼahˬ sehˇ kʼoeˇ za ma. Ngaˇ naw maꞈ-ahˇ heu 
loꞈ-ehˇ shaˇ-eu ma.  
2Miˬyehˇ neh naw maꞈ-ahˇ a nehˬ taˬ-euˬ yawˇ yawˇ maꞈ-ahˇ bo saˆ-awˬ. Miˬyehˇ 
geuꞈ mawꞈ-eu loꞈ-ehˇ laˬ kʼaˬ cehˇ-eu laꞈ kʼoeˇ bo saˆ-awˬ. Aˬ cawˬ kʼehˇ-eu miˇ neh 
bo saˆ-eu jeˬ taˬ bi pyeuꞈ. Aˇ poeˬ za ni tehꞈ-ehˇ mˇ-eu jeˬ kʼawꞈ taˬ bi pyeuꞈ. Nui 
ma keuˆ-eu laꞈ kʼoeˇ mˇ-eu jeˬ bi pyeuꞈ-awˬ.  
3Miˬyehˇ neh nawˬ-ahˇ a nehˬ-awˇ bi bo saˆ-euˬ yawˇ yawˇ maꞈ kʼoeˇ taˆ zuiˆ gʼaˬ-eu 
taˬ leh jeh. Yawˇ yawˇ maꞈ nawˬ-ahˇ haw-awˇ dzaw geuꞈ paꞈ-ehˇ mˇ mehˬ shaˇ 
mehˬ mehˬ-awˬ.  
4Yawˇ bo-eu deuˬ dawˬ tawˆ luꞈ kʼoeˇ taˆ uˆ lahˇ-eu Huiˬ-eu Yawˇ bo-eu gʼaˬ oe 
ngeh, tiˬ jawˇ-iˬ maˬ cehˇ-iˇ nya-eu yaw shehꞈ kʼahˬ sehˇ huiˬ-eu shuiˇ uˬ kʼoˆ-ahˇ 
naw maꞈ za tehꞈ-a.  
5Kʼoeˇ loꞈ-ehˇ duˇ ni, zaˬ guˬ deuˬ gʼeh tsawˇ mawˬ deuˬ-euˬ ehˇ dawˬ naˇ haˬ-awˬ. 
Naw maꞈ dawˬ tawˆ luꞈ nui nahˬ nui yu ahˇ-eu laꞈ kʼoeˇ tiˬ gʼaˬ tiˇ gʼaˬ caw ba-awˬ. 
A jeˬ miˇ neh ehˇ naˇ, “Nui ma huiˬ-eu mahˇ-eu deuˬ-ahˇ Miˬyehˇ muiˇ-awˇ, nui 
nahˬ nui yu ahˇ-eu deuˬ-ahˇ gʼawˬ shaˬ gaˬ nehˬ-eu meh” lehˇ, Jaˇliꞈ laꞈ kʼoeˇ ehˇ 
taˬ-euˬ meh. 

6Miˬyehˇ neh noeˬ taˬ-euˬ aˇ yamˬ tsaˬ laˇ ngeh, aˬ cawˬ kʼoeˇ taˆ naw maꞈ-ahˇ ciˬ 
huiˬ ciˬ mahˇ nehˬ laꞈ ni, Miˬyehˇ-euˬ baoˬ huiˬ-eu aˬ laꞈ uˬ moˆ naw maꞈ nui ma 
nahˬ yu ni taˬ-awˬ.  
7Naw maꞈ noeˬ shaˬ noeˬ zahˬ-eu dawˬ tawˆ luꞈ Miˬyehˇ-ahˇ a nehˬ-awˬ. Aˬ jeˬ miˇ 
neh ehˇ naˇ, aˬ yawꞈ naw maꞈ-ahˇ ngehˬ gʼeh bo saˆ luꞈ-eu meh.  
8Yaw beuˇ beuˇ-ehˇ dehꞈ-awˇ, yaw zoˇ zoˇ-ehˇ haw tsoˆ taˬ-awˬ. Naw maꞈ-ahˇmuiˇ-
eu Nehꞈ sahˬ paˬ-aˬ, tsawˇ haˬ-ahˇ kawꞈ sehꞈ dzaˬ-eu lehˇ joeˬ joeˬ-ehˇ cah-eu aˇ laˬ 
jaˬ shiˇ loꞈ-ehˇ naw maꞈ-ahˇ shahˇ luꞈ meh.  
9Miˇ tsaˬ kʼoeˇ taˆ kʼaˇ jawˇ-eu Ka li-ahˇ jah-eu naw maꞈ-euˬ cawˬ dawˬ tawˆ luꞈ, 
kʼoeˇ loꞈ-ehˇ ya daˬ luꞈ meh lehˇ siˬ nya-awˇ, jah-eu nui ma ziꞈ dah ni taˬ-eu laꞈ 
kʼoeˇ, Nehꞈ sahˬ paˬ neh maˬ bi ju lahˇ ni leh jeh-awˬ.  
10Ehˇ kʼawꞈ, naw maꞈ ti kʼehˬ tiˬ yamˬ kʼoeˇ loꞈ-ehˇ ya daˬ gʼaˬ ngeh jawˇ, Ka li laꞈ 
koeˇ aˬ yawꞈ-euˬ mˬ maˬ maˬ byaˆ zaˇ ziˇ ziꞈ-eu yaw shehꞈ kʼahˬ sehˇ bi za-eu gʼaˇ 
duˬ naw maꞈ-ahˇ kuˇ-euˬ gʼaˬ pyeuꞈ-eu aˬ dui-ahˇ gaˬ dui dui-eu Miˬyehˇ-aˬ, naw 
maꞈ-ahˇ bi byah laˇ tehꞈ-a. Aˬ yawꞈ naw maꞈ-ahˇ bi ziꞈ laˇ, bi kʼaˆ laˇ-eu uˬ taꞈ, Ka li-
ahˇ jah-eu dawˬ pehˬ ziꞈ dah ni bi pyeuꞈ laˇ tehꞈ-a.  
11Uˆ lahˇ-eu baoˬ, Miˬyehˇ-ahˇ mˬ maˬ maˬ byaˆ zaˇ ziˇ jaˆ luꞈ-uˇ. Aˬ miˬ.  

Aˇ saˬ saˬ-eu dawˬ 

12Ngaˇ jah coeˇ-eu aˬ nyiˇ Siˬlaˇ-ahˇ gʼoe-awˇ, naw maꞈ-ahˇ sahˬ boꞈ heu taꞈ yaw 
nymˇ nymˇ-ehˇ boꞈ ahˇ laꞈ-eu ma. Naw maꞈ-ahˇ gʼaˬ biꞈ mawꞈ-eu miˇ neh sahˬboꞈ 
heu taꞈ ngaˇ boꞈ-euˬ ma. Sahˬ boꞈ heu taꞈ-aˬ, maˇ maˇ ni Miˬyehˇ-euˬ guiˬ lahˬ yaw 
dzahˇ pyeuꞈ-eu ma. Guiˬ lahˬ yaw dzahˇ heu-euˬ laꞈ kʼoeˇ ziꞈ dah ni jawˇ-awˬ.  
13Naw maꞈ loꞈ-ehˇ Miˬyehˇ neh tseˇ doˆ taˬ-euˬ Ka li zaˬ aˇ muˇ pyeuꞈ-eu Baˬbuˇloˬ 
meuˬ-ahˇ jawˇ-eu Ka li zaˬ aˇ muˇ kʼoeˇ muˇ, naw maꞈ-ahˇ dawˬ cawˬ puˬ ahˇ laꞈ-euˬ 
meh. Ngaˬ li lehˇ ehˇ nya-eu Maˬkuˆ gʼeh naw maꞈ-ahˇ dawˬ cawˬ puˬ ahˇ laꞈ-euˬ 
meh.  
14Ka li zaˬ cawˬ cawˬ gʼoeˇ-eu gaˬ-eu jeˬ-ahˇ taꞈ-eu shawˇ jehˆ ni gʼeh-eu mehˬ cuˇ 
cuˇ-eu jeˬ laꞈ kʼoeˇ, tiˬ gʼaˬ tiˇ gʼaˬ dawˬ cawˬ puˬ-awˇ ha-awˬ. Ka li-ahˇ taꞈ-eu tsawˇ 
haˬ pyeuꞈ-eu naw maꞈ dawˬ tawˆ luꞈ kʼoeˇ taˆ nui saˇ oꞈ-eu jeˬ jaˆ luꞈ-uˇ.  

2 Beˬtuˆluˆ 

2 Beˬtuˆluˆ 1 

1Yeˬsuˇ Ka li-euˬ zaˬ kʼaˆ hawˇ-eu gʼaˬ kʼehˇ pyeuꞈ-eu ngaˇ Siˇmoˬ Beˬtuˆluˆ, Miˬyehˇ 
hawˇ-eu Ka kʼoꞈ-eu gʼaˬ pyeuꞈ-eu Yeˬsuˇ Ka li-euˬ yaw tsaˬ yaw dawˇ jeˬ baˬ da neh 
nga maꞈ-euˬ jah-eu jeˬ-ahˇ duˇ-eu aˇ poeˬ kʼaˆ dui dui-eu jah-eu jeˬ za taˬ-euˬ deuˬ 
jawˇ gaˇ sahˬ boꞈ boꞈ ahˇ laꞈ-eu ma.  
2Miˬyehˇ hawˇ-eu aˬ dui-euˬ Sahˬpaˬ Yeˬsuˇ-ahˇ naw maꞈ siˬ nya-eu jeˬ baˬ da neh, 
guiˬ lahˬ yaw dzahˇ hawˇ-eu nui saˇ oꞈ-eu jeˬ-ahˇ tiˬ byah tiˬ loꞈ za luꞈ-uˇ.  

Miˬyehˇ neh kuˇ-awˇ tseˇ doˆ-euˬ 

3Aˬ yawꞈ-euˬ yaw shehꞈ kʼahˬ sehˇ hawˇ-eu muiˬ dui byah dui dui-eu jeˬ-ahˇ aˬ dui 
za nya ni, aˬ dui-ahˇ kuˇ-euˬ gʼaˬ-ahˇ aˬ dui siˬ nya-eu laꞈ kʼoeˇ, Miˬyehˇ-ahˇ yaw 
zeu baw-awˇ dehꞈ nya-eu gʼaˇ duˬ, aˬ dui kʼaˇ loˬ-eu jeˬ dawˬ tawˆ luꞈ Miˬyehˇ-euˬ 
muiˬ-eu shawˇ-eu baoˬ aˬ dui-ahˇ biꞈ laꞈ-euˬ meh.  
4Kʼoeˇ loꞈ-ehˇ mˇ nehˬ laꞈ-eu laꞈ kʼoeˇ, aˬ yawꞈ neh aˬ dui-ahˇ biꞈ ma lehˇ saˇ jaˇ dzaˬ 
taˬ-euˬ huiˬ dui poeˬ dui dui-eu laꞈ sawˬ aˬ dui-ahˇ biꞈ laꞈ-euˬ meh. Laꞈ sawˬ kʼoeˇ 
deuˬ-aˬ, miˇ tsaˬ heu kʼoeˇ taˆ jaˆ-eu shiˬ shaˬ jiˇ nui kʼahˇ baˬ da neh luˬ-iˇ seˇ-iˇ-eu 
jeˬ-ahˇ naw maꞈ buˬ-iˇ law-iˇ-awˇ, Miˬyehˇ-euˬ yaw dehꞈ dehꞈ-eu jeˬ-ahˇ naw maꞈ 
bi za-eu gʼaˇ duˬ biꞈ laˬ-euˬ laꞈ sawˬ pyeuꞈ-eu meh. 
5Kʼoeˇ miˇ neh, naw maꞈ leh jeh dui dui-eu laꞈ kʼoeˇ, jah-eu jeˬ kʼoeˇ taˆ muiˬ-eu jaˬ-
euˬ jeˬ bi lahˬ laˇ-awˬ. Muiˬ-eu jaˬ-eu jeˬ kʼoeˇ taˆ zaˬ siˬ tsawˇ gahˇ bi lahˬ laˇ-awˬ.  
6Zaˬ siˬ tsawˇ gahˇ kʼoeˇ taˆ yawˬ ha-euˬ nui ma-ahˇ gʼaˬ leˇ-eu jeˬ bi lahˬ laˇ-awˬ. 
Yawˬ ha-euˬ nui ma-ahˇ gʼaˬ leˇ-eu jeˬ kʼoeˇ taˆ daˬ coeˇ oˇ coeˇ-eu jeˬ bi lahˬ laˇ-
awˬ. Daˬ coeˇ oˇ coeˇ-eu jeˬ kʼoeˇ taˆ Miˬyehˇ-ahˇ yaw zeu baw-eu jeˬ bi lahˬ laˇ-awˬ.  
7Miˬyehˇ-ahˇ yaw zeu baw-eu jeˬ kʼoe taˆ Ka li zaˬ cawˬ cawˬ gaˬ-eu jeˬ bi lahˬ laˇ-
awˬ. Ka li za cawˬ cawˬ gaˬ-euˬ jeˬ kʼoeˇ taˆ gʼoeˇ-eu gaˬ-eu jeˬ bi lahˬ laˇ-awˬ.  
8Heu deuˬ-aˬ, naw maꞈ loˬ dui dui-eu jeˬ pyeuꞈ-eu meh. Naw maꞈ heu deuˬ tiˬ byah 
tiˬ loꞈ ahˇ naˇ, gaˇ dahˇ tsoeˬ-eu tsawˇ haˬ pyeuꞈ laˇ-awˇ, aˬ dui-euˬ Sahˬpaˬ Yeˬsuˇ 
Ka li-ahˇ naw maꞈ siˬ nya-eu jeˬ byah dzehˬ laˇ tehꞈ-a.  
9Ehˇ kʼawꞈ, heu deuˬ maˬ ahˇ-eu tsawˇ haˬ-aˬ, myaˆ nuiˆ maˬ haw mawˇ nya-ehˇ, 
dzeuˇ laˇ ngeh aˬ yawꞈ neh mˇ yaꞈ-euˬ iˬ baˇ deuˬ-ahˇ tsiˬ shawˇ nehˬ gʼaˬ-euˬ gaˇ 
kawˆ ngehˇ jiˇ tehꞈ-a.  
10Kʼoeˇ miˇ neh aˬ yuiꞈ aˬ nyiˇ Ka li zaˬ deuˬ-oˇ, Miˬyehˇ neh naw maꞈ-ahˇ kuˇ-awˇ 
tseˇ doˆ nehˬ laꞈ-euˬ jeˬ-ahˇ aˬ myah luꞈ ziꞈ dah ni tuˆ tehˬ taˬ nya ni, yaw kʼaˆ kʼaˆ-
ehˇ leh jeh-awˬ. Kʼoeˇ loꞈ-ehˇ mˇ naˇ, jah-eu jeˬ-ahˇ naw maꞈ tiˬ jawˇ-iˬ maˬ byehˇ 
dzeh-aˇ.  
11Kʼoeˇ loꞈ-ehˇ mˇ-eu laꞈ kʼoeˇ, aˬ dui-ahˇ ka kʼoꞈ-eu gʼaˬ pyeuꞈ-eu Sahˬpaˬ Yeˬsuˇ Ka 
li-euˬ mˬ maˬ maˬ byaˆ zaˇ ziˇ Miˇkʼahˬ laꞈ kʼoeˇ uˇ leˇ-eu aˬ kawˬ-aˬ naw maꞈ tiˬ 
byah tiˬ loꞈ za tehꞈ-a.  

12Kʼoeˇ miˇ neh, gaˇ kawˆ heu deuˬ-ahˇ naw maꞈ siˬ nya jiˇ-awˇ, yawˬ ha za taˬ-euˬ 
yaw tsaˬ yaw dawˇ jeˬ laꞈ kʼoeˇ naw maꞈ ziꞈ dah ni jawˇ luꞈ-eu kʼawꞈ, gaˇ kawˆ heu 
deuˬ ngaˇ naw maꞈ-ahˇ tiˬ kʼehˬ maˬ taˬ ni ja noeˬ nehˬ ma.  
13Gaˇ kawˆ heu deuˬ naw maꞈ maˬ bi ngehˇ-eu gʼaˇ duˬ, ngaˇ kʼaˇ dehꞈ kʼoeˇ keuˆ ni 
naw maꞈ-ahˇ laˆ noeˬ-eu tsaˬ meh lehˇ ngaˇ noeˬ-eu ma.  
14Aˬ dui-euˬ Sahˬpaˬ Yeˬsuˇ Ka li neh ngaˬ-ahˇ bya cehˆ ni ehˇ nehˬ laꞈ-euˬ loꞈ-ehˇ, 
buꞈ-iˇ cehˇ-iˇ nya-eu ngaˬ-euˬ shiˬ shaˬ jiˇ gʼawˇ mawˇ heu-ahˇ gʼawˬ myahˇ maˬ 
gʼeh-ehˇ ya lehˆ dzeh yaꞈ meh lehˇ ngaˇ siˬ nya ma.  
15Ngaˇ shiˇ dzeuˇ ngeh jawˇ, gaˇ kawˆ heu deuˬ-ahˇ naw maꞈ maˬ bi ngehˇ ni aˬ 
myah luꞈ bi noeˬ keuˆ-eu gʼaˇ duˬ, ngaˇ kʼaˇ gʼeh nya-eu loꞈ-ehˇ leh jeh-awˇ ngehˬ 
gʼeh nehˬ yaꞈ ma.  

Yeˬsuˇ-euˬ yaw shehꞈ kʼahˬ sehˇ-ahˇ myaˆ ya mawˇ-euˬ 

16Aˬ dui-euˬ Sahˬpaˬ Yeˬsuˇ Ka li baoˬ tiˬ byah ni zaꞈ le tehꞈ-a lehˇ naw maꞈ-ahˇ nga 
maꞈ bi siˬ-eu heu-aˬ, aˬ cawˬ neh noeˬ doˆ-awˇ ja-euˬ gaˇ kawˆ yuˇ-awˇ bi siˬ-eu 
maˬ ngeuˇ. Aˬ yawꞈ-euˬ huiˬ dui mahˇ dui dui-eu baoˬ-ahˇ nga maꞈ myaˆ ya mawˇ 
duˬ-euˬ ma.  
17Dawˬ tawˆ kʼoeˇ taˆ yaw shehꞈ kʼahˬ sehˇ huiˬ-eu gʼaˬ jawˇ gaˇ neh, “Heu-aˬ, ngaˇ 
nui kʼahˇ shiˇ-eu, ngaˇ gaˬ dui dui-eu ngaˬ Li ma” lehˇ ehˇ doˆ leꞈ-awˇ, Aˬda Miˬyehˇ 
neh aˬ yawꞈ-ahˇ taˬ huiˬ taˬ mahˇ-eu jeˬ hawˇ-eu yaw shehꞈ kʼahˬ sehˇ biꞈ nehˬ 
ngeh, nga maꞈ kʼoeˇ gaˇ jawˇ luꞈ-eu ma. 
18Muiˬ-eu shawˇ-eu gawˬ jawˬ kʼoeˇ taˆ aˬ yawꞈ nehˬ-ehˇ nga maꞈ ya jawˇ luꞈ ngeh, 
teˇ saˇ kʼoeˇ saˇ mˬ-ahˇ neh mahˇ doˆ le gaˇ nga maꞈ-euˬ naˬ bawˇ neh ya gaˬ-euˬ 
ma.  
19Kʼoeˇ miˇ neh, Miˬyehˇ gʼaˇ duˬ ngeh dah-eu deuˬ neh ngehˬ yaꞈ tmˇ yaꞈ-euˬ dawˬ 
deuˬ-ahˇ nga maꞈ jah dzehˬ laˇ-euˬ ma. Dawˬ kʼoeˇ deuˬ-ahˇ naw maꞈ yaw muiˬ 
paˬ-ehˇ naˇ haˬ geuꞈ-awˬ. Aˬ jeˬ miˇ neh ehˇ naˇ, kʼoeˇ-aˬ, Aˇ nah kʼoeˇ nah uˬ bya 
bya taw taw laˇ-awˇ naw maꞈ-euˬ nui ma laꞈ kʼoeˇ shawˬ ga shawˬ muiˇ tsehˬ laˇ 
ngeh keuˆ ni, yaw zahˇ laꞈ kʼoeˇ yaw shehꞈ bya nehˬ laꞈ-eu tsiˇ kʼmˬ-ahˇ duˇ-eu 
meh.  
20Ehˇ kʼawꞈ, dawˬ tawˆ luꞈ kʼoeˇ taˆ heu loꞈ-ehˇ jeˬ hu siˬ nya taˬ-awˬ. Jaˇliꞈ laꞈ kʼoeˇ 
Miˬyehˇ gʼaˇ duˬ ngehˬ dah taˬ-euˬ dawˬ-ahˇ, tsawˇ haˬ tiˬ gʼaˬ-iˬ yawˬ haˇ yawˬ ha 
dawˬ tsuiꞈ maˬ yuˇ doˆ mehˬ nya-aˇ lehˇ siˬ nya taˬ-awˬ.  
21Aˬ jeˬ miˇ neh ehˇ naˇ, Miˬyehˇ gʼaˇ duˬ ngehˬ dah-euˬ dawˬ aˬ geu dawˬ maˬ kaˬ, 
tsawˇ haˬ zaˬ-euˬ nui ma laꞈ kʼoeˇ neh doˆ laˇ-euˬ jeˬ maˬ ngeuˇ-a. Ehˇ kʼawꞈ, 
Miˬyehˇ jawˇ gaˇ neh doˆ le-euˬ dawˬ deuˬ-ahˇ tsawˇ haˬ zaˬ ngehˬ dah ngeh, aˬ 
yawꞈ maꞈ-ahˇ Muiˬ-eu shawˇ-eu Yaw sahˇ Miˬyehˇ uˆ lahˇ-awˇ bi ngehˬ-eu meh.  

2 Beˬtuˆluˆ 2 

Maˬ ngeuˇ-eu saˬ laˬ deuˬ 

1Aˇ hu ba-euˬ tsawˇ haˬ deuˬ jawˇ gaˇ maˬ ngeuˇ-eu Miˬyehˇ gʼaˇ duˬ ngehˬ dah-eu 
deuˬ doˆ le haw-euˬ loꞈ-ehˇ, naw maꞈ jawˇ gaˇ maˬ ngeuˇ-eu mehˬ-eu tsoˆ-eu saˬ laˬ 

deuˬ doˆ le tehꞈ-a. Yaw cawˆ jeˬ hawˇ-eu maˬ tsaˬ-eu jah-eu jeˬ aˬ yawꞈ maꞈ hehˇ 
ahˇ laꞈ-awˇ, aˬ yawꞈ maꞈ-ahˇ ka kʼoꞈ nehˬ-euˬ Sahˬpaˬ-ahˇ maˬ siˬ lehˇ ehˇ tehꞈ-a. 
Kʼoeˇ miˇ neh, aˬ yawꞈ maꞈ kʼoeˇ taˆ luˬ-iˇ seˇ-iˇ-eu jeˬ yaw kawˇ-ehˇ keuˆ le ni yawˬ 
haˇ ha mˇ gaˇ duˇ-eu meh.  
2Ehˇ kʼawꞈ, aˬ yawꞈ maꞈ maˬ muiˬ maˬ jaˬ-eu jeˬ mˇ-eu mehˬ nah tsawˇ haˬ gʼawˬ 
mya ni caw teh gʼeh tehꞈ-a. Aˬ yawꞈ maꞈ kʼoeˇ loꞈ-ehˇ mˇ-eu baˬ da neh, yaw tsaˬ 
yaw dawˇ Gaˇma-ahˇ aˬ cawˬ ja doeˇ tehꞈ-a.  
3Maˬ ngeuˇ-eu mehˬ-eu tsoˆ-eu saˬ laˬ kʼoeˇ deuˬ pyuˇ shuiˇ myawˬ gahˬ-ahˇ nui 
kʼahˇ jaˆ-eu miˇ neh, naw maꞈ-ahˇ maˬ ngeuˇ gaˇ keuˆ ni ja mehˬ-awˇ aˬ yawꞈ maꞈ 
gʼaˇ duˬ jiˇ jeuˬ ahˇ ni mˇ tehꞈ-a. Aˬ yawꞈ maꞈ-ahˇ Yaˇ kʼaˬ daˇ nehˬ-eu gʼaˬ aˇ hu ba 
neh lehˬ hmˬ dah taˬ-awˇ, aˬ yawꞈ maꞈ-ahˇ laˆ cawˆ-eu gʼaˬ maˬ yuꞈ kʼaˆ ni yaw 
noeˬ-ehˇ jawˇ luꞈ meh.  
4Aˬ jeˬ miˇ neh ehˇ naˇ, iˬ baˇ mˇ-eu mˬ taˆ gʼaˬ kʼehˇ deuˬ-ahˇ keuˆ ni Miˬyehˇ maˬ 
taˬ nehˬ-ehˇ shiˬ buiˇ lah ma-ahˇ biˬ ahˇ-awˇ, Yaˇ kʼaˬ daˇ-eu Aˇ nah-ahˇ dawˬ luꞈ-eu 
meh.  
5Aˇ hu ba miˇ tsaˬ kʼoeˇ taˆ dehꞈ-eu deuˬ-ahˇ kʼawꞈ, Miˬyehˇ maˬ taˬ nehˬ-ehˇ, 
Miˬyehˇ-ahˇ yaw zeu maˬ baw-eu tsawˇ haˬ deuˬ-ahˇ iˇ cuꞈ bi dahˬ pymˬ-euˬ meh. 
Yaw tsaˬ yaw dawˇ jeˬ mehˬ-eu gʼaˬ pyeuꞈ-eu Noˇaˬ hawˇ-eu tsawˇ haˬ shiꞈ gʼaˬ-ahˇ 
tehꞈ-ehˇ aˬ yawꞈ ka kʼoꞈ-euˬ meh.  
6Sawˇdoˬ meuˬ hawˇ-eu Gawˇmawˇlaˆ meuˬ-ahˇ kʼawꞈ, miˬ dzaˬ bi puiˆ byoˆ-euˬ 
meh. Kʼoeˇ-aˬ, Miˬyehˇ-ahˇ yaw zeu maˬ baw-eu tsawˇ haˬ deuˬ kʼoeˇ taˆ aˬ joˆ-ehˇ 
keuˆ le-eu gaˇ kʼawˆ, aˬ yawꞈ maꞈ bi dzaw geuꞈ-eu gʼaˇ duˬ mˇ mehˬ-euˬ jeˬ pyeuꞈ-
eu meh.  
7Haiˬ-eu tsawˇ haˬ kʼoeˇ deuˬ jawꞈ dui dui-eu jeˬ mˇ gaˇ noeˬ shaˬ dui dui-euˬ tsawˇ 
muiˬ tiˬ gʼaˬ pyeuꞈ-eu Lawˇtaˬ-ahˇ tehꞈ-ehˇ, aˬ yawꞈ ka kʼoꞈ-euˬ meh.  
8Tsawˇ muiˬ kʼoeˇ gʼaˬ aˬ yawꞈ maꞈ nehˬ-ehˇ jawˇ-awˇ, aˬ yawꞈ maꞈ yaw haiˬ jeˬ mˇ 
gaˇ ya gaˬ yaw mawˇ-euˬ miˇ neh tiˬ nah saˇ-iˬ tiˬ nah nui ma shaˬ zahˬ mˇ dui dui-
euˬ meh.  
9Kʼoeˇ miˇ neh, Yaˇ kʼaˬ daˇ-eu Aˇ nah gʼaˇ duˬ, Miˬyehˇ-ahˇ yaw zeu baw-eu tsawˇ 
haˬ deuˬ-ahˇ aˬ joˆ-ehˇ bi buˬ-iˇ-eu gaˇ kawˆ hawˇ-eu, haiˬ-eu tsawˇ haˬ deuˬ-ahˇ aˬ 
joˆ-ehˇ ya kʼehˬ ya kʼaˆ nehˬ-eu gaˇ kawˆ, Miˬyehˇ siˬ nya meh.  
10Jawꞈ dui dui-eu shiˬ shaˬ jiˇ-euˬ nui kʼahˇ mehˬ nah caw teh-awˇ Miˬyehˇ uˆ lahˇ-
eu jeˬ-ahˇ yehˬ bawˬ sehˇ lu-ehˇ ehˇ-eu deuˬ-ahˇ-aˬ, aˬ cawˬ-ahˇ naˆ maˬ tseˇ aˬ joˆ-
ehˇ ya kʼehˬ ya kʼaˆ nehˬ-eu gaˇ kawˆ Miˬyehˇ siˬ nya meh. Maˬ ngeuˇ-eu mehˬ-eu 
tsoˆ-eu saˬ laˬ kʼoeˇ deuˬ-aˬ, guˆ-eu nui ma maˬ ahˇ ni, kʼaˬ duˬ ni mehˬ-eu tsoˆ-eu 
meh. Mˬ kʼoeˇ taˆ yaw shehꞈ kʼahˬ sehˇ huiˬ-eu deuˬ-ahˇ kʼawꞈ yaw zeu maˬ baw-eu 
uˬ taꞈ, yehˬ bawˬ sehˇ lu-ehˇ ehˇ-eu meh.  
11A yawꞈ maꞈ naˆ maˬ tseˇ gʼaˬ byah dzehˬ-awˇ baoˬ huiˬ dzehˬ-eu deuˬ pyeuꞈ-eu 
mˬ taˆ gʼaˬ kʼehˇ deuˬ kʼawꞈ, Miˬyehˇ mehˬ shi mˬ kʼoeˇ taˆ yaw shehꞈ kʼahˬ sehˇ 
huiˬ-eu kʼoeˇ deuˬ-ahˇ yaw lehˬ maˬ poˆ-a.  

12Ehˇ kʼawꞈ, maˬ ngeuˇ-eu mehˬ-eu tsoˆ-eu saˬ laˬ heu deuˬ-aˬ, nyehꞈ-awˇ bi sehꞈ 
dzaˬ-eu gʼaˇ duˬ dehꞈ le-euˬ jeˬ zaˬ loꞈ-ehˇ, shaˇ noeˬ shaˇ sawˇ-eu jeˬ maˬ baw ni 
mˇ-eu shaˇ-eu meh. Yawˬ ha maˬ siˬ nya-eu jeˬ-ahˇ dawˬ doeˇ ngehˬ daˆ-awˇ ceh 
cawˬ cawˬ-eu meh. Aˬ yawꞈ maꞈ-aˬ, bawˇ tsahˬ jeˬ zaˬ loꞈ-ehˇ laˆ cawˆ nehˬ gaˇ ya 
daˬ tehꞈ-a.  
13Aˬ yawꞈ maꞈ neh aˬ cawˬ-ahˇ yaw doeˇ jahˇ-awˇ kʼaˇ bi daˬ-euˬ loꞈ-ehˇ, aˬ yawꞈ 
maꞈ ya daˬ poˆ tehꞈ-a. Nah gʼahˇ nah gaˆ-ehˇ yawˬ ha-euˬ shiˬ shaˬ jiˇ nui kʼahˇ ya 
mˇ byah-eu jeˬ-ahˇ laˬ kʼaˬ cehˇ-eu jeˬ lehˇ aˬ yawꞈ maꞈ sawˇ-eu meh. Aˬ yawꞈ maꞈ-
aˬ, naw maꞈ nehˬ-ehˇ dzaˬ taꞈ dawˇ taꞈ ngeh daˬ ga-awˇ shaꞈ dawˇ dui dui paˬ-ehˇ 
gʼeh-eu, aˬ myah luꞈ jaˬ myawꞈ mehˇ shuiˇ-ahˇ laˬ kʼaˬ cehˇ-eu tsawˇ haˬ deuˬ meh.  
14Aˬ yawꞈ maˬ-euˬ myaˆ nuiˆ-aˬ, aˬ cawˬ nehˬ-ehˇ joe mawꞈ-eu nui ma ahˇ-eu zaˬ 
miˬ zaˬ deuˬ-ahˇ tehꞈ-ehˇ haw mawꞈ-eu meh. Iˬ baˇ mˇ dehˆ-euˬ maˬ baw-a. Gʼaˬ 
baˬ-eu tsawˇ haˬ deuˬ-ahˇ lahˇ ju-ahˇ teh paꞈ-eu meh. Pyuˇ shuiˇ myawˬ gahˬ-ahˇ 
mehˇ juiˇ juiˇ dui dui-eu meh. Aˬ yawꞈ maꞈ-aˬ, Miˬyehˇ neh yaˬ kʼehˇ bi yaˬ-euˬ 
tsawˇ haˬ meh.  
15Gaˇ ma yaw dawˇ-ahˇ byehˇ dzeh-awˇ, gaˇ bahˬ bahˬ-iˇ-euˬ tsawˇ haˬ pyeuꞈ-eu 
meh. Maˬ tsaˬ-eu jeˬ mˇ-awˇ za-euˬ pyuˇ shuiˇ-ahˇ nui kʼahˇ jaˆ-eu gʼaˬ pyeuꞈ-eu 
Beˬyoˇ-euˬ aˬ li Baˬlamˬ-euˬ pehˬ zaˇ-ahˇ caw teh luꞈ-eu meh.  
16Aˬ yawꞈ-euˬ iˬ baˇ baˬ da neh aˬ yawꞈ gʼaˇ duˬ shaˬ laˇ-euˬ meh. Aˬ yawꞈ-euˬ mahˬ 
tahˬ laˆ dawˬ ngehˬ doˆ laˇ-awˇ, Miˬyehˇ gʼaˇ duˬ ngehˬ dah-eu tsawˇ haˬ pyeuꞈ-eu 
Baˬlamˬ neh aˬ yawꞈ yaw uˬ loꞈ-ehˇ mˇ luꞈ shaˇ luꞈ-eu jeˬ-ahˇ laˆ naˬ-euˬ meh.  
17Maˬ ngeuˇ-eu mehˬ-eu tsoˆ-eu saˬ laˬ kʼoeˇ deuˬ-aˬ, iˇ cuꞈ gui-iˇ-euˬ lawˇ gawˆ 
hawˇ-eu, jaˬ lehˇ lehˇ ma neh bi hehˇ dzaˬ gʼeh-euˬ mˬ dmˇ-ahˇ duˇ-eu meh. Zahˇ 
dui dui-eu yaw zahˇ laꞈ kʼoeˇ aˬ yawꞈ maꞈ gʼaˇ duˬ Miˬyehˇ jawˇ zaˇ laˆ saˆ taˬ-euˬ 
meh.  
18Aˬ yawꞈ maꞈ aˬ dzawˬ aˇ gah-euˬ dawˬ ngehˬ-awˇ kʼahˬ sehˇ jehˆ-eu laꞈ kʼoeˇ, yaw 
lehˬ jeˬ mˇ mˇ-ehˇ dehꞈ-eu tsawˇ haˬ deuˬ-euˬ baꞈ dzah laꞈ kʼoeˇ dzeuˇ-iˇ ni leh jeh 
dahˬ beh luꞈ-eu tsawˇ haˬ deuˬ-ahˇ, shiˬ shaˬ jiˇ-euˬ nui kʼahˇ mˇ-eu jeˬ-ahˇ gʼoe-awˇ 
lahˇ ju kʼmˇ-eu meh.  
19Yawˬ ha luˬ-iˇ seˇ-iˇ-eu jeˬ-euˬ zaˬ kʼaˆ geuꞈ geuꞈ-ehˇ shaˬ luꞈ ngeh, aˬ cawˬ-ahˇ bi 
buˬ-iˇ nya ma lehˇ aˬ yawꞈ maꞈ saˇ jaˇ dzaˬ-eu meh. Aˬ jeˬ miˇ neh ehˇ naˇ, tsawˇ haˬ 
tiˬ gʼaˬ-aˬ, yawˬ ha-ahˇ kʼaˇ uˆ gʼaˬ taˬ-euˬ jeˬ-euˬ zaˬ kʼaˆ pyeuꞈ-eu meh.  
20Tsawˇ haˬ zaˬ-aˬ, ka kʼoꞈ-eu gʼaˬ pyeuꞈ-eu aˬ dui-euˬ Sahˬpaˬ Yeˬsuˇ Ka li-ahˇ siˬ 
nya-eu baˬ da neh, miˇ tsaˬ heu kʼoeˇ taˆ gʼaˬ kʼaˆ luꞈ-eu jawꞈ dui dui-eu jeˬ mˇ gaˇ 
ya buˬ-iˇ gʼaˬ miˇ tsa, kʼoeˇ neh tiˬ poˆ paˇ bi gʼaˬ leˇ shaw naˇ, yaw beh poˆ naˆ maˬ 
tseˇ doeˇ dui dui tehꞈ-a.  
21Yaw tsaˬ yaw dawˇ gaˇ ma-ahˇ siˬ nya gʼaˬ miˇ tsa, aˬ yawꞈ maꞈ-ahˇ biꞈ taˬ-euˬ 
muiˬ-eu shawˇ-eu Miˬyehˇ-euˬ dawˬ-ahˇ byehˇ dzeh-euˬ kʼoeˇ-aˬ, yaw tsaˬ yaw 
dawˇ gaˇ ma-ahˇ tiˬ poˆ-iˬ maˬ siˬ nya-ehˇ dehꞈ ngeh naˆ maˬ tseˇ doeˇ dzehˬ-eu 
meh.  

22Aˬ yawꞈ maꞈ kʼoeˇ loꞈ-ehˇ pyeuꞈ-eu kʼoeˇ-aˬ, “Aˬ kuiˬ yawˬ ha uˬ pehꞈ dzaˬ poˆ-eu” 
lehˇ ehˇ-eu dawˬ daˬ hawˇ-eu, “Iˇ cuꞈ dzuiꞈ shawˇ nehˬ-euˬ aˬ zaꞈ lah shiˇ paˇ lah 
poˆ-eu” lehˇ ehˇ-eu dawˬ daˬ tsaˬ gaˇ duˇ-eu meh.  

2 Beˬtuˆluˆ 3 

Sahˬpaˬ Yeˬsuˇ zaꞈ le-eu gʼaˇ duˬ saˇ jaˇ dzaˬ taˬ-euˬ 

1Ngaˇ gaˬ dui dui-eu cawˬ deuˬ-oˇ, sahˬ boꞈ heu taꞈ-aˬ, ngaˬ neh naw maꞈ jawˇ gaˇ 
boꞈ ahˇ laꞈ-euˬ sahˬ boꞈ nyiˬ taꞈ tiˬ taꞈ ma. Sahˬ boꞈ nyiˬ taꞈ luꞈ laꞈ kʼoeˇ, gaˇ kawˆ 
heu deuˬ ngaˇ naw maꞈ-ahˇ ja noeˬ nehˬ-awˇ, naw maꞈ-euˬ nui ma laꞈ kʼoeˇ shawˇ 
jehˆ ni gʼeh-eu nui noeˬ dehꞈ laˇ nya ni laˆ noeˬ-eu ma.  
2Aˇ hu ba Miˬyehˇ gʼaˇ duˬ ngehˬ dah yaꞈ-euˬ muiˬ-eu shawˇ-eu tsawˇ haˬ deuˬ-euˬ 
dawˬ hawˇ-eu, naw maꞈ-ahˇ mehˬ-eu gʼaˬ kʼehˇ deuˬ neh biꞈ-euˬ ka kʼoꞈ-eu gʼaˬ 
pyeuꞈ-eu SahˬpaˬYeˬsuˇ-euˬ dawˬ-ahˇ naw maꞈ bi noeˬ mawˇ mawꞈ miˇ-a.  
3Aˇ saˬ saˬ-eu aˇ nah aˇ yamˬ heu laꞈ kʼoeˇ, yawˬ ha-euˬ shiˬ shaˬ jiˇ nui kʼahˇ mehˬ 
nah caw teh-awˇ dehꞈ-eu tsawˇ haˬ deuˬ doˆ le tehꞈ-a lehˇ, naw maꞈ-ahˇ jeˬ huˬ bi 
siˬ nya taˬ-eu tsaˬ meh. Tsawˇ haˬ kʼoeˇ deuˬ naw maꞈ-ahˇ yehˬ bawˬ sehˇ lu-ehˇ 
ehˇ niˇ gʼa laˇ tehꞈ-a.  
4Aˬ yawꞈ maꞈ naw maꞈ-ahˇ heu loꞈ-ehˇ naˇ haˬ laˇ tehꞈ-a. “Aˬ yawꞈ zaꞈ le ma lehˇ saˇ 
jaˇ dzaˬ taˬ-euˬ maˬ ngeuˇ-a loˇ. Aˬ yawꞈ zaꞈ le-euˬ aˬ lehˬ. Aˬ dui-euˬ aˬ poeˬ aˬ 
bawˇ deuˬ shiˇ dzeuˇ jiˇ-euˬ kʼawꞈ, miˇ tsaˬ tahˬ kʼawˇ heu tiˬ jeˬ-iˬ maˬ paˇ laˇ nya 
ni, kʼaˇ beh taˬ-euˬ loꞈ-ehˇ jaˆ luꞈ-eu maˬ ngeuˇ-a loˇ.” 
5Aˇ hu ba Miˬyehˇ dawˬ biꞈ-awˇ mˬ hawˇ-eu miˇ-ahˇ beh-euˬ gaˇ kawˆ maˬ ehˇ, iˇ cuꞈ 
laꞈ kʼoeˇ neh miˇ tsaˬ heu-ahˇ beh doˆ-awˇ, iˇ cuꞈ-ahˇ gʼoe-awˇ miˇ tsaˬ tahˬ kʼawˇ 
heu bi pyeuꞈ doˆ laˇ-euˬ gaˇ kawˆ maˬ ehˇ, aˬ yawꞈ maꞈ diˇ daˬ-ehˇ maˬ siˬ nya-eu 
jahˇ geuꞈ-eu meh.  
6Kʼoeˇ uˬ taꞈ, iˇ cuꞈ bi dahˬ pymˬ-eu laꞈ kʼoeˇ, iˇ cuꞈ-ahˇ gʼoe-awˇ mi tsaˬ heu-ahˇ laˆ 
cawˆ-euˬ gaˇ kawˆ-ahˇ kʼawꞈ, aˬ yawꞈ maꞈ maˬ siˬ nya-eu jahˇ geuꞈ-eu meh.  
7Ehˇ kʼawꞈ, nymˬ-mˇ jaˆ luꞈ-eu mˬ hawˇ-eu miˇ heu deuˬ kʼawꞈ, Miˬyehˇ-euˬ dawˬ aˬ 
yawꞈ tiˬ dawˬ neh maˬ bi cawˆ-iˇ ni jeˬ hmˬ daˆ laꞈ-euˬ jeˬ pyeuꞈ-eu meh. Kʼoeˇ-aˬ, 
miˬ dzaˬ neh paˇ bi laˆ cawˆ-eu gʼaˇ duˬ jeˬ hmˬ daˆ laꞈ-euˬ jeˬ pyeuꞈ-eu meh. 
Miˬyehˇ-ahˇ yaw zeu maˬ baw-eu tsawˇ haˬ deuˬ-ahˇ yaˇ kʼaˬ daˇ nehˬ-awˇ laˆ luˬ laˆ 
seˇ nehˬ-eu aˇ nah kʼoeˇ nah gʼaˇ duˬ jeˬ hmˬ daˆ laꞈ-euˬ jeˬ pyeuꞈ-eu meh.  
8Ehˇ kʼawꞈ, ngaˇ gaˬ dui dui-eu cawˬ deuˬ-oˇ, naw maꞈ maˬ ngehˇ kʼmˬ-eu gaˇ kawˆ 
tiˬ hmˬ heu loꞈ-ehˇ jaˆ meh. Sahˬpaˬ Miˬyehˇ-euˬ mehˬ shi, tiˬ nah hawˇ-eu tiˬ heˇ 
kʼoꞈ beu gaˇ duˬ maˬ jaˆ-a. Aˬ yawꞈ tiˬ kawˆ meh.  
9Sahˬpaˬ Miˬyehˇ-aˬ, tsawˇ haˬ tiˬ paˆ na deuˬ noeˬ-eu loꞈ-ehˇ, aˬ yawꞈ neh saˇ jaˇ 
dzaˬ taˬ-euˬ jeˬ maˬ mˇ byah ni nyi naˬ-eu Miˬyehˇ maˬ ngeuˇ-a. Ehˇ kʼawꞈ, tsawˇ 
haˬ tiˬ gʼaˬ-iˬ maˬ bi luˬ maˬ bi seˇ-iˇ mawꞈ-eu miˇ neh, dawˬ tawˆ luꞈ iˬ baˇ bi noeˬ 
poˆ-eu gʼaˇ duˬ aˬ yawꞈ oˇ luꞈ-eu jeˬ pyeuꞈ-eu meh.  
10Ehˇ kʼawꞈ, Miˬyehˇ-euˬ Aˇnah-aˬ, smˇ kʼoeˬ tahˇ joe oe-eu loꞈ-ehˇ keuˆ leh tehꞈ-a. 
Aˇ nah kʼoeˇ nah keuˆ le ngeh, teˇ saˇ yaw kʼaˆ-ehˇ mahˇ laˇ-awˇ, mˬ byoˆ-iˇ leꞈ tehꞈ-

a. Nahˇ ma, ba la, aˬ guiˇ dawˬ tawˆ luꞈ puiˆ byoˆ guiˇ byoˆ jiˇ tehꞈ-a. Miˇ tsaˬ heu 
hawˇ-eu miˇ tsaˬ kʼoeˇ taˆ kʼaˇ jawˇ kʼaˇ jaˆ-eu jeˬ daw tawˆ luꞈ bi puiˆ dzaˬ jiˇ tehꞈ-a.  
11Yawˬ jeˬ na luꞈ kʼoeˇ loꞈ-ehˇ bi laˆ cawˆ jiˇ gaˇ keuˆ-eu-aˬ, naw maꞈ aˬ joˆ-ehˇ gʼeh-
eu tsawˇ haˬ pyeuꞈ-eu tsaˬ nmˇ. Naw maꞈ yaw dehꞈ dehꞈ-eu jeˬ-aˬ, muiˬ-awˇ 
shawˇ-awˇ, Miˬyehˇ-ahˇ a nehˬ taˬ-euˬ jeˬ bi pyeuꞈ-eu tsaˬ meh.  
12Mˬ dawˬ tawˆ luꞈ puiˆ byoˆ jiˇ-awˇ, nahˇ ma, ba la, aˬ guiˇ dawˬ tawˆ luꞈ guiˇ byoˆ 
jiˇ-eu aˇ nah pyeuꞈ-eu Miˬyehˇ-euˬ Aˇ nah kʼoeˇ nah yaw kawˇ-ehˇ keuˆ le ni naw 
maꞈ dawˬ luꞈ-eu-aˬ, kʼoeˇ loꞈ-ehˇ dehꞈ-eu tsaˬ meh.  
13Ehˇ kʼawꞈ, aˬ dui-aˬ, Miˬyehˇ neh saˇ jaˇ dzaˬ taˬ-euˬ jeˬ-ahˇ dawˬ luꞈ-eu ma. Iˇ 
kahˇ laꞈ kʼoeˇ yaw tsaˬ yaw dawˇ jeˬ jaˆ-eu mˬ yaw shuiꞈ miˇ yaw shuiꞈ-ahˇ dawˬ 
luꞈ-eu ma.  
14Kʼoeˇ miˇ neh cawˬ deuˬ-oˇ, Aˇnah kʼoeˇ nah-ahˇ naw maꞈ dawˬ luꞈ-eu loꞈ-ehˇ, 
Miˬyehˇ mehˬ shi iˬ baˇ taˬ kʼaˇ maˬ za-eu Miˬyehˇ-ahˇ tsaˬ leˇ tsahˇ leˇ gʼaˬ-euˬ 
muiˬ-eu shawˇ-eu tsawˇ haˬ pyeuꞈ ni leh jeh-awˬ.  
15Miˬyehˇ neh biꞈ-euˬ zaˬ siˬ nui gahˇ-ahˇ gʼoe-awˇ, aˬ dui gaˬ dui dui-eu aˬ yuiꞈ aˬ 
nyiˇ pyeuꞈ-eu Pawˇluˆ neh naw maꞈ-ahˇ sahˬ boꞈ boꞈ ahˇ laꞈ-euˬ loꞈ-ehˇ, naw maꞈ 
ka kʼoꞈ-eu jeˬ bi za-eu gʼaˇ duˬ Sahˬpaˬ Yeˬsuˇ oˇ oˇ-ehˇ dawˬ luꞈ meh lehˇ noeˬ siˬ 
noeˬ mawˇ-awˬ. 
16Aˬ yawꞈ neh kʼaˇ boꞈ ahˇ gʼeh-euˬ sahˬ boꞈ dawˬ tawˆ luꞈ laꞈ kʼoeˇ, gaˇ kawˆ heu 
hmˬ-ahˇ taꞈ leˇ-awˇ aˬ myah luꞈ kʼoeˇ loꞈ-ehˇ aˬ yawꞈ ehˇ-eu meh. Jaˇliꞈ aˇ deuˆ nui 
deuˬ-ahˇ dawˬ tsuiꞈ yuˇ pyawˆ nya-eu loꞈ-ehˇ, Pawˇluˆ neh boꞈ ahˇ gʼeh-euˬ sahˬ boꞈ 
deuˬ laꞈ kʼoeˇ dawˬ tsuiꞈ naꞈ-awˇ gʼoˆ shaw-eu gʼaˇ duˬ shaˬ-eu pehˇ tsahˇ deuˬ-ahˇ, 
maˬ siˬ nya-eu deuˬ hawˇ-eu nui ma maˬ ziꞈ-eu deuˬ dawˬ tsuiꞈ yawˬ jeˬ yawˬ-ehˇ 
yuˇ pyawˇ geuꞈ-eu meh. Kʼoeˇ-aˬ, yawˬ ha ya luˬ ya seˇ-iˇ ni yawˬ haˇ yawˬ ha mˇ 
gaˇ duˇ-eu meh.  
17Ehˇ kʼawꞈ cawˬ deuˬ oˇ, naw maꞈ-aˬ, gaˇ kawˆ heu siˬ nya taˬ-euˬ tsawˇ haˬ meh. 
Kʼaˇ dehꞈ mawꞈ-eu dehꞈ-eu tsawˇ haˬ deuˬ neh bi tsahˇ pyawˇ-awˇ, yawˬ ha ziꞈ dah 
ni yawꞈ luꞈ-eu maˬ ya coˬ-iˇ ni yaw kʼaˆ kʼaˆ-ehˇ yahˇ-awˬ.  
18Ehˇ kʼawꞈ, ka kʼoꞈ-eu gʼaˬ pyeuꞈ-eu aˬ dui-euˬ Sahˬpaˬ Yeˬsuˇ Ka li-euˬ guiˬ lahˬ 
yaw dzahˇ laꞈ kʼoeˇ hawˇ-eu aˬ yawꞈ-ahˇ siˬ nya-eu jeˬ laꞈ kʼoeˇ huiˬ laˇ mahˇ laˇ luꞈ-
eu jeˬ taˬ bi tsehˆ-iˇ. Nymˬ-mˇ hawˇ-eu mˬ maˬ maˬ byaˆ zaˇ ziˇ aˬ yawꞈ yaw shehꞈ 
kʼahˬ sehˇ huiˬ luꞈ-uˇ. Aˬ miˬ 

1 Yoˇhaˬ 

1 Yoˇhaˬ 1 

Saꞈ laˇ dehꞈ-eu jeˬ biꞈ-eu dawˬ 

1Aˇ dahˬ beh ngeh neh dehꞈ luꞈ jawˇ luꞈ-eu dawˬ pyeuꞈ-eu saꞈ laˇ dehꞈ-eu jeˬ biꞈ-eu 
dawˬ gaˇ kawˆ naw maꞈ jawˇ gaˇ nga maꞈ boꞈ ahˇ laꞈ-eu ma. Dawˬ kʼoeˇ-ahˇ nga 
maꞈ naˬ bawˇ ya gaˬ-awˇ, myaˆ ya mawˇ-euˬ ma. Myaˆ nuiˆ neh haw duˬ-euˬ uˬ taꞈ, 
aˬ laꞈ neh ya sawˆ duˬ-euˬ ma.  
2Saˬ laˇ dehꞈ-eu jeˬ kʼoeˇ-ahˇ mawˇ nya ni pah mehˬ nehˬ laꞈ ngeh, nga maꞈ ya 
mawˇ duˬ-euˬ ma. Kʼoeˇ miˇ neh, gaˇ kawˆ kʼoeˇ nga maꞈ ja-awˇ, yaw beh Aˬda 
Miˬyehˇ nehˬ-ehˇ jawˇ-euˬ mˬ maˬ maˬ byaˆ zaˇ ziˇ dehꞈ-eu saꞈ laˇ kʼoeˇ nymˬ-mˇ aˬ 
dui-ahˇ bi siˬ bi mawˇ le-euˬ gaˇ kawˆ naw maꞈ-ahˇ ja mehˬ-eu ma.  
3Naw maꞈ kʼawꞈ, nga maꞈ nehˬ-ehˇ tiˬ kawˆ loꞈ-ehˇ Aˬda Miˬyehˇ hawˇ-eu aˬ yawꞈ-
euˬ Zaˬmaˇ Yeˬsuˇ Ka li-ahˇ cawˬ cawˬ taꞈ nya laˇ ni, nga maꞈ neh kʼaˇ ya gaˬ kʼaˇ ya 
mawˇ-euˬ jeˬ naw maꞈ-ahˇ dzawˇ nehˬ-eu ma.  
4Nga maꞈ laˬ kʼaˬ cehˇ-eu jeˬ byah laˇ ni, sahˬ boꞈ heu taꞈ naw maꞈ-ahˇ boꞈ nehˬ-eu 
jeˬ pyeuꞈ-eu ma.  

Miˬyehˇ yaw shehꞈ pyeuꞈ-eu 

5Zaˬmaˇ-euˬ guiˬ lahˬ dawˬ nga maꞈ ya gaˬ-awˇ naw maꞈ-ahˇ ja mehˬ-eu-aˬ, heu loꞈ-
ehˇ ma. Miˬyehˇ-aˬ, yaw shehꞈ pyeuꞈ-awˇ, aˬ yawꞈ-euˬ laꞈ kʼoeˇ yaw zahˇ tiˬ pawꞈ-iˬ 
maˬ ahˇ-a.  
6Aˬ dui aˬ yawꞈ nehˬ-ehˇ cawˬ cawˬ luꞈ-eu ma lehˇ ehˇ-awˇ, yaw zahˇ laꞈ kʼoeˇ jawˇ 
luꞈ-eu ngeuˇ naˇ, aˬ dui ngehˬ-eu tmˇ-eu laꞈ kʼoeˇ maˬ ehˇ, mˇ-eu shaˇ-eu laꞈ kʼoeˇ 
maˬ ehˇ, aˬ yawꞈ-ahˇ jaˬ myawꞈ myawꞈ luꞈ gaˇ duˇ-eu meh.  
7Ehˇ kʼawꞈ, aˬ yawꞈ yaw shehꞈ laꞈ kʼoeˇ jawˇ-eu loꞈ-ehˇ, aˬ dui kʼawꞈ yaw shehꞈ laꞈ 
kʼoeˇ jawˇ naˇ, aˬ dui tiˬ gʼaˬ tiˇ gʼaˬ cawˬ cawˬ taꞈ-awˇ, Zaˬmaˇ Yeˬsuˇ-euˬ shiˬ aˬ 
dui-euˬ iˬ baˇ dawˬ tawˆ luꞈ-ahˇ tsiˬ shawˇ nehˬ laꞈ tehꞈ-a.  
8Aˬ dui iˬ baˇ maˬ ahˇ lehˇ ehˇ naˇ, yawˬ haˇ yawˬ ha jaˬ myawꞈ myawꞈ-eu jeˬ pyeuꞈ-
awˇ, aˬ dui-euˬ laꞈ kʼoeˇ yaw tsaˬ yaw dawˇ jeˬ maˬ ahˇ-a.  
9Ehˇ kʼawꞈ, aˬ dui iˬ baˇ ahˇ-eu ngeuˇ ma lehˇ Miˬyehˇ-ahˇ ja doˆ nehˬ naˇ, aˬ yawꞈ 
neh saˇ jaˇ dzaˬ taˬ-euˬ dawˬ-ahˇ ziꞈ-awˇ yaw tsaˬ yaw dawˇ dawˇ-ehˇ mˇ-eu laꞈ 
kʼoeˇ, aˬ dui-ahˇ iˬ baˇ pyehˬ nehˬ laꞈ-awˇ, mˇ lehˬ mˇ ca taˬ-euˬ dawˬ tawˆ luꞈ-ahˇ 
tsiˬ shawˇ dzeh nehˬ laꞈ tehꞈ-a.  
10Aˬ dui iˬ baˇ maˬ mˇ-aˬ lehˇ ehˇ naˇ, Miˬyehˇ jaˬ myawꞈ myawꞈ-eu meh lehˇ aˬ dui 
ehˇ gaˇ duˇ-awˇ, aˬ yawꞈ-euˬ dawˬ aˬ dui-euˬ laꞈ kʼoeˇ maˬ ahˇ-a.  

1 Yoˇhaˬ 2 

Ka li aˬ dui-ahˇ caw ba-eu gʼaˬ pyeuꞈ-eu 

1Ngaˇ gaˬ dui dui-eu zaˬ deuˬ-oˇ, naw maꞈ iˬ baˇ maˬ bi mˇ-eu gʼaˇ duˬ, gaˇ kawˆ heu 
deuˬ naw maꞈ jawˇ gaˇ ngaˇ boꞈ ahˇ laꞈ-eu jeˬ pyeuꞈ-eu ma. Ehˇ kʼawꞈ, tsawˇ haˬ tiˬ 

gʼaˬ na iˬ baˇ mˇ lawˬ naˇ, aˬ dui-euˬ dah zaˇ Aˬda Miˬyehˇ-ahˇ tahˬ shaˇ leˇ-eu gʼaˬ 
jawˇ ma. Kʼoeˇ-aˬ, yaw tsaˬ yaw dawˇ tsawˇ haˬ pyeuꞈ-eu Yeˬsuˇ Ka li meh.  
2Aˬ dui-ahˇ iˬ baˇ pyehˬ nehˬ laꞈ-euˬ kʼoeˇ-aˬ, Ka li baˬ da neh meh. Aˬ dui-euˬ iˬ baˇ 
tehꞈ-ehˇ maˬ ngeuˇ-ehˇ, tsawˇ haˬ yawˬ gʼaˬ na luꞈ-euˬ i baˇ pyehˬ nehˬ laꞈ-euˬ meh.  
3Miˬyehˇ neh biꞈ taˬ-euˬ dawˬ deuˬ-ahˇ aˬ dui naˇ haˬ geuꞈ naˇ, aˬ dui aˬ yawꞈ-ahˇ 
siˬ nya-eu yaw duˬ baw meh.  
4Tsawˇ haˬ tiˬ gʼaˬ na aˬ yawꞈ-ahˇ siˬ nya ma lehˇ ehˇ-eu kʼawꞈ, aˬ yawꞈ neh biꞈ taˬ-
euˬ dawˬ deuˬ-ahˇ maˬ naˇ haˬ geuꞈ naˇ, jaˬ myawꞈ myawꞈ-eu tsawˇ haˬ pyeuꞈ-awˇ, 
aˬ yawꞈ-euˬ laꞈ kʼoeˇ yaw tsaˬ yaw dawˇ jeˬ maˬ ahˇ-a.  
5Ehˇ kʼawꞈ, Miˬyehˇ-euˬ ehˇ dawˬ kʼaˇ naˇ haˬ geuꞈ-eu tsawˇ haˬ-aˬ, aˬ yawꞈ-euˬ laꞈ 
kʼoeˇ Miˬyehˇ-ahˇ gaˬ-eu jeˬ byah laˇ gʼaˬ-euˬ meh. Kʼoeˇ loꞈ-ehˇ naˇ haˬ geuꞈ-eu laꞈ 
kʼoeˇ, aˬ dui aˬ yawꞈ laꞈ kʼoeˇ jawˇ-eu tsawˇ haˬ pyeuꞈ-eu gaˇ kawˆ yaw duˬ yaw ciˇ 
baw-eu meh.  
6Miˬyehˇ laꞈ kʼoeˇ jawˇ luꞈ ma lehˇ ehˇ-eu tsawˇ haˬ aˬ geu gʼaˬ maˬ kaˬ, Yeˬsuˇ Ka li 
dehꞈ-eu loꞈ-ehˇ dehꞈ-eu tsaˬ meh.  

Dawˬ yaw shuiꞈ 

7Ngaˇ gaˬ dui dui-eu cawˬ deuˬ-oˇ, ngaˇ naw maꞈ-ahˇ boꞈ ahˇ laꞈ-euˬ dawˬ heu 
deuˬ-aˬ, yaw shuiꞈ maˬ ngeuˇ. Aˇ dahˬ beh ngeh neh naw maꞈ-ahˇ biꞈ-euˬ dawˬ yaw 
oeˇ kʼoeˇ ma. Dawˬ yaw oeˇ kʼoeˇ-aˬ, naw maꞈ-ahˇ mehˬ nehˬ-euˬ guiˬ lahˬ dawˬ 
kʼoeˇ meh.  
8Ehˇ kʼawꞈ, nymˬ-mˇ ngaˇ naw maꞈ jawˇ gaˇ boꞈ ahˇ laꞈ-euˬ dawˬ heu-aˬ, yaw shuiꞈ 
lehˇ ehˇ nya ma. Aˬ jeˬ miˇ neh ehˇ naˇ, dawˬ heu-euˬ yaw tsaˬ yaw dawˇ jeˬ-ahˇ Ka 
li-euˬ laꞈ kʼoeˇ ya mawˇ-awˇ, naw maꞈ-euˬ laꞈ kʼoeˇ kʼawꞈ ya mawˇ-eu meh. Aˬ jeˬ 
miˇ neh ehˇ naˇ, yaw zahˇ byoˆ-iˇ luꞈ-awˇ, maˇ jawˆ ni gʼeh-eu yaw shehꞈ nymˬ-mˇ 
bya doˆ le-euˬ meh.  
9Tsawˇ haˬ tiˬ gʼaˬ na yaw shehꞈ laꞈ kʼoeˇ jawˇ luꞈ ma lehˇ ehˇ kʼawꞈ, Ka li zaˬ cawˬ 
cawˬ bye naˇ, yaw zahˇ laꞈ kʼoeˇ jawˇ luꞈ-a siˬ. 
10Yawˬ ha-euˬ tsawˇ haˬ pyeuꞈ-eu Ka li zaˬ deuˬ-ahˇ gaˬ-eu gʼoeˇ-eu tsawˇ haˬ-aˬ, 
yaw shehꞈ laꞈ kʼoeˇ jawˇ luꞈ-awˇ, aˬ yawꞈ baˬ da neh aˬ cawˬ iˬ baˇ mˇ-eu jeˬ maˬ jaˆ-
a.  
11Ehˇ kʼawꞈ, yawˬ ha-euˬ cawˬ Ka li zaˬ deuˬ-ahˇ bye-eu tsawˇ haˬ-aˬ, yaw zahˇ laꞈ 
kʼoeˇ jawˇ luꞈ-eu meh. Yaw zahˇ laꞈ kʼoeˇ cah luꞈ-awˇ, yawˬ ha aˬ gaˇ iˇ luꞈ-eu gaˇ 
kawˆ maˬ siˬ nya-a. Aˬ jeˬ miˇ neh ehˇ naˇ, yaw zahˇ kʼoeˇ aˬ yawꞈ-ahˇ myaˆ behꞈ bi 
behꞈ-iˇ-euˬ meh.  
12Ngaˇ gaˬ dui dui-eu zaˬ deuˬ-oˇ, Yeˬsuˇ Ka li baˬ da neh naw maꞈ-ahˇ iˬ baˇ pyehˬ 
nehˬ gʼaˬ-euˬ miˇ neh, ngaˇ naw maꞈ-ahˇ sahˬ boꞈ boꞈ ahˇ laꞈ-eu ma.  
13Aˬ da deuˬ-oˇ, mˬ beh miˇ beh ngeh neh dehꞈ luꞈ-eu gʼaˬ-ahˇ naw maꞈ siˬ nya-eu 
miˇ neh, ngaˇ naw maꞈ-ahˇ sahˬ boꞈ boꞈ ahˇ laꞈ-eu ma. Zaˬ guˬ deuˬ-oˇ, Haiˬ dui dui-
eu Gʼaˬ-ahˇ naw maꞈ gʼaˬ leˇ-euˬ miˇ neh, ngaˇ naw maꞈ-ahˇ sahˬ boꞈ boꞈ ahˇ laꞈ-eu 
ma.  

14Ngaˇ gaˬ dui dui-eu zaˬ deuˬ-oˇ, Aˬ da Miˬyehˇ-ahˇ naw maꞈ siˬ nya-eu miˇ neh, 
ngaˇ naw maꞈ-ahˇ sahˬ boꞈ boꞈ ahˇ laꞈ-eu ma. Aˬ da deuˬ-oˇ, mˬ beh miˇ beh ngeh 
neh dehꞈ luꞈ jawˇ luꞈ-eu gʼaˬ-ahˇ naw maꞈ siˬ nya-eu miˇ neh, ngaˇ naw maꞈ-ahˇ 
sahˬ boꞈ boꞈ ahˇ laꞈ-eu ma. Zaˬ guˬ deuˬ-oˇ, naw maꞈ nui ma gʼaˬ kʼaˆ-eu miˇ neh, 
ngaˇ naw maꞈ-ahˇ sahˬ boꞈ boꞈ ahˇ laꞈ-eu ma. Miˬyehˇ-euˬ dawˬ naw maꞈ laꞈ kʼoeˇ 
ahˇ-awˇ, Haiˬ dui dui-eu Gʼaˬ-ahˇ naw maꞈ gʼaˬ leˇ-euˬ meh.  
15Miˇ tsaˬ heu hawˇ-eu miˇ tsaˬ kʼoeˇ taˆ jaˆ-eu jeˬ-ahˇ gaˬ-eu nui ma taˬ bi ahˇ. miˇ 
tsaˬ heu-ahˇ gaˬ-eu tsawˇ haˬ-aˬ, Aˬda Miˬyehˇ-ahˇ maˬ gaˬ nya-a.  
16Miˇ tsaˬ heu kʼoeˇ taˆ jaˆ-eu jeˬ pyeuꞈ-eu, shiˬ shaˬ jiˇ nui kʼahˇ, myaˆ nuiˆ-euˬ nui 
kʼahˇ, huiˬ mawꞈ mahˇ mawꞈ-eu nui ma, heu deuˬ dawˬ tawˆ luꞈ Aˬda Miˬyehˇ jawˇ 
gaˇ neh doˆ le-euˬ jeˬ maˬ ngeuˇ-a. Miˇ tsaˬ heu kʼoeˇ taˆ jaˆ-eu jeˬ pyeuꞈ-eu meh.  
17Miˇ tsaˬ heu hawˇ-eu miˇ tsaˬ heu kʼoeˇ taˆ tsawˇ haˬ zaˬ nui kʼahˇ kʼaˇ jaˆ-eu jeˬ 
dawˬ tawˆ luꞈ ya byoˆ-iˇ jiˇ tehꞈ-a. Ehˇ kʼawꞈ, Miˬyehˇ-euˬ nui kʼahˇ mˇ-eu tsawˇ haˬ-
aˬ, mˬ maˬ maˬ byaˆ zaˇ ziˇ ya dehꞈ tehꞈ-a.  

Ka li-ahˇ Muiˇ-eu Gʼaˬ 

18Ngaˇ gaˬ dui dui-eu zaˬ deuˬ-oˇ, aˇ saˬ saˬ-eu aˇ yamˬ peh le-euˬ meh. Ka li-ahˇ 
Muiˇ-eu Gʼaˬ oe luꞈ meh lehˇ ehˇ-eu naw maꞈ ya gaˬ taˬ-euˬ meh. Ka li-ahˇ muiˇ-eu 
gʼawˬ mya gʼaˬ nymˬ-mˇ doˆ le gʼaˬ-euˬ meh. Kʼoeˇ miˇ neh, aˇ saˬ saˬ-eu aˇ yamˬ 
keuˆ le-euˬ gaˇ kawˆ aˬ dui siˬ nya-eu ma.  
19Tsawˇ haˬ heu deuˬ-aˬ, aˬ dui-euˬ aˇ maꞈ aˇ muˇ-ahˇ maˇ maˇ ni taꞈ-eu deuˬ maˬ 
ngeuˇ-a. Kʼoeˇ miˇ neh, aˬ yawꞈ maꞈ aˬ dui-ahˇ gʼawˬ-iˇ-eu meh. Aˬ yawꞈ maꞈ aˬ dui-
euˬ aˇ maꞈ aˇ muˇ-ahˇ taꞈ law nmˇ-aˬ, aˬ dui-ahˇ maˬ gʼawˬ-iˇ ni jawˇ tehꞈ-a. Aˬ yawꞈ 
maꞈ aˬ dui-ahˇ maˬ taꞈ-eu gaˇ kawˆ bi siˬ duˬ laˇ-eu gʼaˇ duˬ, aˬ dui-ahˇ gʼawˬ-iˇ-euˬ 
jeˬ pyeuꞈ-eu meh.  
20Ehˇ kʼawꞈ, Ka li neh naw maꞈ kʼoeˇ taˆ Muiˬ-eu shawˇ-eu Yaw sahˇ Miˬyehˇ shehˆ 
daˆ nehˬ gʼaˬ-euˬ miˇ neh, naw maꞈ dawˬ tawˆ luꞈ yaw tsaˬ yaw dawˇ jeˬ-ahˇ siˬ nya 
meh.  
21Naw maꞈ yaw tsaˬ yaw dawˇ jeˬ-ahˇ maˬ siˬ nya-eu baˬ da neh, ngaˇ naw maꞈ-ahˇ 
sahˬ bo boꞈ ahˇ laꞈ-eu maˬ ngeuˇ. Yaw tsaˬ yaw dawˇ kʼoeˇ-ahˇ naw maꞈ siˬnya-eu 
uˬ taꞈ, kʼoeˇ-euˬ laꞈ kʼoeˇ jaˬ myawꞈ myawꞈ-eu jeˬ maˬ doˆ laˇ-a lehˇ naw maꞈ siˬ 
nya-eu baˬ da neh, ngaˇ naw maꞈ-ahˇ sahˬ boꞈ boꞈ ahˇ laꞈ-eu jeˬ pyeuꞈ-eu ma.  
22Toˆ-ehˇ ngeuˇ naˇ, jaˬ myawꞈ myawꞈ-eu aˬ suˇ gʼaˬ-a. Yeˬsuˇ-ahˇ Ka li maˬ ngeuˇ-a 
lehˇ pyehˇ-eu gʼaˬ-aˬ, jaˬ myawꞈ myawꞈ-eu gʼaˬ meh. Kʼoeˇ loꞈ-ehˇ pyehˇ-eu tsawˇ 
haˬ-aˬ, Aˬda Miˬyehˇ-ahˇ maˬ ehˇ, Zaˬmaˇ-ahˇ maˬ ehˇ, byehˇ dzeh-euˬ tsawˇ haˬ 
meh.  
23A jeˬ miˇ neh ehˇ naˇ, Zaˬmaˇ-ahˇ kʼaˇ byehˇ dzeh-eu tsawˇ haˬ-aˬ, Aˬda Miˬyehˇ-
ahˇ byehˇ dzeh gaˇ duˇ-awˇ, Zaˬmaˬ-ahˇ kʼaˇ ha geuꞈ-eu tsawˇ haˬ-aˬ, Aˬda Miˬyehˇ-
ahˇ ha geuꞈ gaˇ duˇ-eu meh.  
24Kʼoeˇ miˇ neh, aˇ dahˬ beh ngeh neh naw maꞈ ya gaˬ taˬ-euˬ guiˬ lahˬ dawˬ-ahˇ 
nui ma laꞈ kʼoeˇ ziꞈ dah ni tuˆ tehˬ taˬ-awˬ. Guiˬ lahˬ dawˬ kʼoeˇ-ahˇ naw maꞈ tuˆ 

tehˬ taˬ naˇ, Zaˬmaˇ hawˇ-eu Aˬda Miˬyehˇ laꞈ kʼoeˇ naw maꞈ aˬ myah luꞈ jawˇ tehꞈ-
a.  
25Mˬ maˬ maˬ byaˆ zaˇ ziˇ dehꞈ-eu jeˬ aˬ dui-ahˇ biꞈ nehˬ laꞈ-eu gʼaˇ duˬ, Ka li neh 
saˇ jaˇ dzaˬ taˬ-euˬ jaˆ-eu meh.  
26Naw maꞈ-ahˇ mehˇ shuiˇ shuiˇ geuꞈ-eu lehˇ leh jeh luꞈ-eu tsawˇ haˬ deuˬ gaˇ kawˆ 
ngaˇ naw maꞈ-ahˇ boꞈ ahˇ laꞈ-eu jeˬ pyeuꞈ-eu ma. 
27Ehˇ kʼawꞈ, Ka li neh naw maꞈ-euˬ kʼoeˇ taˆ aˬ yawꞈ-euˬ Yaw sahˇ shehˆ daˆ nehˬ 
gʼaˬ-euˬ meh. Aˬ yawꞈ-euˬ Yaw sahˇ kʼoeˇ naw maꞈ laꞈ kʼoeˇ kʼaˇ jawˇ kʼoeˇ keuˆ ni, 
aˬ cawˬ naw maꞈ-ahˇ mehˬ nehˬ tsoˆ nehˬ-eu maˬ paˇ loˬ meh. Aˬ jeˬ miˇ neh ehˇ 
naˇ, aˬ yawꞈ-euˬ Yaw sahˇ kʼoeˇ naw maꞈ-ahˇ yawˬ jeˬ na luꞈ mehˬ nehˬ tsoˆ nehˬ laꞈ 
tehꞈ-a. Aˬ yawꞈ-euˬ Yaw sahˇ kʼaˇ mehˬ kʼaˇ tsoˆ-eu jeˬ dawˬ tawˆ luꞈ, tsaˬ dui dui-
eu meh. Tiˬ pawꞈ-iˬ maˬ lehˬ-a. Yaw sahˇ kʼoeˇ neh mehˬ nehˬ tsoˆ nehˬ laꞈ-euˬ jeˬ-
ahˇ naˇ haˬ geuꞈ-awˇ, Ka li-euˬ laꞈ kʼoeˇ jawˇ-awˬ.  
28Ngaˇ gaˬ dui dui-eu zaˬ deuˬ-oˇ, Ka li zaꞈ le-eu Aˇ nah keuˆ le-awˇ, aˬ yawꞈ-ahˇ bya 
cehˆ ni ya mawˇ ngeh, aˬ dui-euˬ nui ma maˬ ya baˬ-ehˇ, aˬ yawꞈ-ahˇ shaꞈ dawˇ-eu 
baˬ da neh cehˆ zaꞈ cehˆ zaꞈ-ehˇ maˬ ya shaˬ ni, nymˬ-mˇ naw maꞈ aˬ yawꞈ-euˬ laꞈ 
kʼoeˇ jawˇ-awˬ. 
29Ka li yaw tsaˬ yaw dawˇ meh lehˇ naw maꞈ siˬ nya luꞈ-eu-aˬ, yaw tsaˬ yaw dawˇ 
jeˬ kʼaˇ mˇ-eu tsawˇ haˬ yawˬ gʼaˬ na luꞈ Miˬyehˇ-euˬ zaˬ meh lehˇ naw maꞈ siˬ nya-
eu tsaˬ meh.  

1 Yoˇhaˬ 3 

Miˬyehˇ-euˬ zaˬ deuˬ 

1Aˬda Miˬyehˇ aˬ dui-ahˇ aˇ naˆ ni gaˬ-eu gaˇ kawˆ shaˇ noeˬ haw sheˇ. Aˬ yawꞈ aˬ 
dui-ahˇ gaˬ dui dui-eu miˇ neh Miˬyehˇ-euˬ zaˬ lehˇ myahˇ nehˬ laꞈ-euˬ meh. Aˬ dui-
aˬ, maˇ maˇ ni aˬ yawꞈ-euˬ zaˬ deuˬ ma. Kʼoeˇ miˇ neh, miˇ tsaˬ zaˬ deuˬ aˬ dui-ahˇ 
maˬ siˬ nya-a. Aˬ jeˬ miˇ neh ehˇ naˇ, aˬ yawꞈ maꞈ Miˬyehˇ-ahˇ maˬ siˬ nya-eu miˇ 
neh, aˬ dui-ahˇ maˬ siˬ nya-eu jeˬ pyeuꞈ-eu meh.  
2Ngaˇ gaˬ dui dui-eu cawˬ deuˬ-oˇ, nymˬ-mˇ aˬ dui Miˬyehˇ-euˬ zaˬ ma. Ehˇ kʼawꞈ, aˬ 
dui mehˬ hu paw aˬ joˆ-ehˇ pyeuꞈ laˇ-eu maˬ duˬ-a siˬ. Ehˇ kʼawꞈ, Yeˬsuˇ Ka li-ahˇ 
bya cehˆ ni ya mawˇ ngeh, aˬ dui aˬ yawꞈ loꞈ-ehˇ pyeuꞈ laˇ tehꞈ-a lehˇ siˬ duˬ taˬ-euˬ 
ma. Aˬ jeˬ miˇ neh ehˇ naˇ, aˬ yawꞈ kʼaˇ ngeuˇ-eu loꞈ-ehˇ aˬ dui aˬ yawꞈ-ahˇ ya mawˇ 
duˬ ma.  
3Ka li laꞈ kʼoeˇ, kʼoeˇ loꞈ-ehˇ kʼaˇ noeˬ tmˬ taˬ-euˬ tsawˇ haˬ deuˬ-aˬ, Ka li muiˬ-eu 
shawˇ-eu loꞈ-ehˇ, yawˬ ha kʼawꞈ ya bi muiˬ ya bi shawˇ meh.  
4Iˬ baˇ mˇ-euˬ tsawˇ haˬ yawˬ gʼaˬ na luꞈ Miˬyehˇ-euˬ zahˇ dawˬ kʼoꞈ dawˬ-ahˇ mˇ 
bahˬ-euˬ meh. Aˬ jeˬ miˇ neh ehˇ naˇ, iˬ baˇ ehˇ-eu jeˬ-aˬ, zahˇ dawˬ kʼoꞈ dawˬ-ahˇ 
bahˬ leˇ-eu jeˬ pyeuꞈ-eu meh.  
5Ka li oe-euˬ-aˬ, iˬ baˇ-ahˇ yuˇ dzeh-eu gʼaˇ duˬ pyeuꞈ-awˇ, aˬ yawꞈ-euˬ laꞈ kʼoeˇ iˬ 
baˇ tiˬ pawꞈ-iˬ maˬ ahˇ-eu gaˇ kawˆ naw maꞈ siˬ duˬ luꞈ meh.  

6Kʼoeˇ miˇ neh, Ka li laꞈ kʼoeˇ kʼaˇ jawˇ-eu tsawˇ haˬ-aˬ, iˬ baˇ maˬ paˇ mˇ meh. Ehˇ 
kʼawꞈ, iˬ baˇ kʼaˇ mˇ doˆ leꞈ-eu tsawˇ haˬ-aˬ, Ka li-ahˇ tiˬ jawˇ-iˬ maˬ siˬ maˬ mawˇ 
haw-euˬ tsawˇ haˬ pyeuꞈ-eu meh.  
7Ngaˇ gaˬ dui dui-eu zaˬ deuˬ-oˇ, tsawˇ haˬ tiˬ gʼaˬ neh-iˬ naw maꞈ-ahˇ mehˇ shuiˇ 
taˬ bi shuiˇ tawˆ. Yaw tsaˬ yaw dawˇ jeˬ-ahˇ kʼaˇ mˇ-eu tsawˇ haˬ-aˬ, Ka li tsaˬ-eu 
dawˇ-eu loꞈ-ehˇ yawˬ ha kʼawꞈ tsaˬ-eu dawˇ-eu meh.  
8Iˬ baˇ kʼaˇ mˇ daˆ leꞈ-eu tsawˇ haˬ-aˬ, Nehꞈ sahˬ paˬ-ahˇ taꞈ-eu tsawˇ haˬ meh. Aˬ jeˬ 
miˇ neh ehˇ naˇ, Nehꞈ sahˬ paˬ-aˬ, aˇ dahˬ beh ngeh neh iˬ baˇ mˇ daˆ laꞈ-euˬ meh. 
Kʼoeˇ baˬ da neh, Miˬyehˇ-euˬ Zaˬmaˇ oe-euˬ meh. Nehꞈ saˬ paˬ neh mˇ taˬ-euˬ jeˬ-
ahˇ laˆ cawˆ-eu gʼaˇ duˬ oe-euˬ jeˬ pyeuꞈ-eu meh.  
9Miˬyehˇ-euˬ zaˬ pyeuꞈ laˇ-euˬ tsawˇ haˬ aˬ geuˬ gʼaˬ maˬ kaˬ, iˬ baˇ maˬ paˇ mˇ meh. 
Aˬ jeˬ miˇ neh ehˇ naˇ, Miˬyehˇ-euˬ seuˆ dzeuꞈ aˬ yawꞈ-euˬ laꞈ kʼoeˇ ahˇ-eu meh. 
Miˬyehˇ-aˬ, aˬ yawꞈ-euˬ aˬ da pyeuꞈ-eu baˬ da neh, aˬ yawꞈ iˬ baˇ maˬ paˇ mˇ daˆ leꞈ 
nya meh.  
10Miˬyehˇ-euˬ zaˬ hawˇ-eu Nehꞈ sahˬ paˬ-euˬ zaˬ yaw kaˬ kʼoeˇ naˆ ni beu gaˇ-eu 
meh. Yaw tsaˬ yaw dawˇ jeˬ maˬ mˇ-ehˇ, Ka li zaˬ cawˬ cawˬ maˬ gaˬ-eu tsawˇ haˬ-
aˬ, Miˬyehˇ-euˬ zaˬ maˬ ngeuˇ-a.  

Tiˬ gʼaˬ tiˇ gʼaˬ gaˬ-awˬ 

11Aˇ dahˬ beh ngeh neh naw maꞈ ya gaˬ taˬ-euˬ guiˬ lahˬ dawˬ-aˬ, aˬ dui tiˬ gʼaˬ tiˇ 
gʼaˬ ya gaˬ meh lehˇ ehˇ-eu kʼoeˇ dawˬ meh.  
12Aˬ dui-aˬ, Gaˬiˇnaˆ loꞈ-ehˇ maˬ ya gʼeh-a. Aˬ yawꞈ-aˬ, Haiˬ dui dui-eu Gʼaˬ-ahˇ taꞈ-
eu tsawˇ haˬ pyeuꞈ-awˇ, aˬ yawꞈ-euˬ aˬ nyiˇ tsi tsi ni gʼeh-eu Aˬbeˬlaˆ-ahˇ sehꞈ-euˬ 
meh. Aˬ jeˬ miˇ neh yawˬ ha-euˬ aˬ nyiˇ-ahˇ sehꞈ-euˬ ta. Aˬ yawꞈ neh mˇ-euˬ jeˬ 
lehˬ-awˇ, aˬ yawꞈ-euˬ aˬ nyiˇ neh mˇ-euˬ jeˬ tsaˬ-eu miˇ neh sehꞈ-euˬ meh.  
13Kʼoeˇ miˇ neh aˬ yuiꞈ aˬ nyiˇ Ka li zaˬ deuˬ-oˇ, miˇ tsaˬ zaˬ deuˬ naw maꞈ-ahˇ muiˇ 
gaˇ taˬ zahˬ leˇ.  
14Aˬ dui-aˬ, shiˇ-eu jeˬ laꞈ kʼoeˇ neh doˆ dzeuˇ laˇ-awˇ, dehꞈ-eu jeˬ laꞈ kʼoeˇ uˇ keuˆ 
laˇ taˬ-euˬ ma lehˇ siˬ nya-eu ma. Aˬ dui Ka li zaˬ cawˬ cawˬ gaˬ luꞈ-eu miˇ neh, 
kʼoeˇ loꞈ-ehˇ ehˇ tsehˆ nya-eu ma. Gʼoeˇ-eu gaˬ-eu jeˬ maˬ ahˇ-eu tsawˇ haˬ-aˬ, shiˇ-
eu jeˬ-euˬ baoˬ uˬ moˆ jawˇ luꞈ-a siˬ.  
15Yawˬ ha-euˬ cawˬ pyeuꞈ-eu Ka li zaˬ deuˬ-ahˇ bye-eu tsawˇ haˬ-aˬ, aˬ cawˬ-ahˇ 
sehꞈ gaˇ duˇ-eu meh. Aˬ cawˬ-ahˇ sehꞈ-eu tsawˇ haˬ-aˬ, yawˬ ha laꞈ kʼoeˇ mˬ maˬ 
maˬ byaˆ zaˇ ziˆ dehꞈ-eu jeˬ-ahˇ maˬ za nya-a lehˇ naw maꞈ siˬ nya meh.  
16Aˬ dui gʼaˇ duˬ Ka li shiˇ dah-euˬ miˇ neh, gʼoeˇ-eu gaˬ-eu jeˬ lehˇ ehˇ-eu-aˬ, kʼoeˇ 
loꞈ-ehˇ gʼeh gaˇ ehˇ-eu meh lehˇ aˬ dui siˬ nya-eu ma. Aˬ dui kʼawꞈ, aˬ dui-euˬ tsawˇ 
haˬ pyeuꞈ-eu jah-eu tsawˇ haˬ deuˬ gʼaˇ duˬ shiˇ dah-eu tsaˬ meh.  
17Smˇ muiˬ smˇ baw tiˬ gʼaˬ-aˬ, shaˬ-eu zahˬ-eu aˬ yuiꞈ aˬ nyiˇ tiˬ gʼaˬ-ahˇ mawˇ luꞈ 
kʼawꞈ, gʼawˬ shaˬ gaˬ-eu nui ma maˬ ahˇ naˇ, Ka li zaˬ ma lehˇ aˬ joˆ-ehˇ ehˇ nya 
nmˇ. 

18Ngaˇ gaˬ dui dui-eu zaˬ deuˬ-oˇ, aˬ dui-euˬ gʼoeˇ-eu gaˬ-eu heu-aˬ, mehˬ boeˬ neh 
tehꞈ-ehˇ gaˬ-eu jeˬ taˬ bi pyeuꞈ. Maˇ jawˆ ni gʼeh-eu gʼoeˇ-eu gaˬ-eu jeˬ bi pyeuꞈ-
awˇ, mˇ-eu shaˇ-eu laꞈ kʼoeˇ bi doˆ laˇ-awˬ.  

Miˬyehˇ mehˬ shi nui ma ziꞈ dah ni jaˆ-eu 

19Aˬ dui-euˬ gʼoeˇ-eu gaˬ-eu jeˬ heu maˇ jawˆ ni gʼeh-eu baˬ da neh, yawˬ ha yaw 
tsaˬ yaw dawˇ jeˬ-ahˇ taꞈ-eu gaˇ kawˆ yawˬ haˇ yawˬ ha siˬ laˇ tehꞈ-a. Kʼoeˇ baˬ da 
neh Miˬyehˇ mehˬ shi aˬ dui nui ma ziꞈ dah ni jaˆ tehꞈ-a.  
20Aˬ dui-euˬ nui ma aˬ dui-ahˇ iˬ baˇ taˬ kʼaˇ za ngeh, Miˬyehˇ-aˬ, aˬ dui-euˬ nui ma 
naˆ maˬ tseˇ huiˬ dzehˬ mahˇ dzehˬ-awˇ dawˬ tawˆ luꞈ-ahˇ siˬ nya meh lehˇ aˬ dui 
noeˬ duˬ kʼaˇ za-eu ma. 
21Kʼoeˇ miˇ neh ngaˇ gaˬ dui dui-eu cawˬ deuˬ-oˇ, aˬ dui-euˬ nui ma aˬ dui-ahˇ iˬ baˇ 
taˬ kʼaˇ maˬ za naˇ, Miˬyehˇ mehˬ shi aˬ dui nui ma ziꞈ dah ni jaˆ-eu ma.  
22Aˬ yawꞈ-euˬ dawˬ-ahˇ aˬ dui naˇ haꞈ geuꞈ-awˇ, aˬ yawꞈ nui kʼahˇ shiˇ-eu jeˬ aˬ dui 
mˇ-eu miˇ neh, aˬ yawꞈ-ahˇ kʼaˇ shaˇ-eu jeˬ aˬ dui za-eu ma.  
23Aˬ yawꞈ neh aˬ dui-ahˇ biꞈ-euˬ dawˬ-aˬ, aˬ yawꞈ-euˬ Zaˬmaˇ Yeˬsuˇ Ka li-ahˇ jah-
awˇ, Ka li neh dawˬ biꞈ taˬ-euˬ loꞈ-ehˇ tiˬ gʼaˬ tiˇ gʼaˬ gaˬ-awˬ lehˇ ehˇ-eu kʼoeˇ dawˬ 
meh. 
24Miˬyehˇ neh biꞈ-euˬ dawˬ-ahˇ kʼaˇ naˇ haˬ geuꞈ-eu tsawˇ haˬ-aˬ, Miˬyehˇ-euˬ laꞈ 
kʼoeˇ jawˇ-eu tsawˇ haˬ pyeuꞈ-awˇ, Miˬyehˇ kʼawꞈ, aˬ yawꞈ-euˬ laꞈ kʼoeˇ jawˇ-eu 
meh. Miˬyehˇ neh biꞈ leꞈ-euˬ Yaw sahˇ Miˬyehˇ baˬ da neh, Miˬyehˇ a dui-euˬ laꞈ 
kʼoeˇ jawˇ meh lehˇ aˬ dui siˬ duˬ-eu ma.  

1 Yoˇhaˬ 4 

Ngeuˇ-eu Yaw sahˇ hawˇ-eu maˬ ngeuˇ-eu yaw sahˇ 

1Ngaˇ gaˬ dui dui-eu cawˬ deuˬ-oˇ, Yaw sahˇ Miˬyehˇ za-euˬ tsawˇ haˬ ma lehˇ kʼaˇ 
ehˇ laˇ gaˇ naw maꞈ maˬ jah ni, aˬ yawꞈ maꞈ za-euˬ yaw sahˇ kʼoeˇ Miˬyehˇ jawˇ gaˇ 
neh oe-euˬ nga loˇ lehˇ jeˬ huˬ lawˬ haw-awˬ. Aˬ jeˬ miˇ neh ehˇ naˇ, Miˬyehˇ gʼaˇ 
duˬ ngehˬ dah-eu maˬ ngeuˇ-eu tsawˇ haˬ deuˬ miˇ tsaˬ doe ni iˇ byah taˬ-euˬ meh.  
2Maˇ maˇ ni Miˬyehˇ-euˬ Yaw sahˇ ngeuˇ-eu maˬ ngeuˇ-eu naw maꞈ heu loꞈ-ehˇ siˬ 
duˬ nya tehꞈ-a. Yeˬsuˇ Ka li-aˬ, maˇ maˇ ni tsawˇ haˬ zaˬ-euˬ shiˬ shaˬ jiˇ pi-awˇ oe-
euˬ meh lehˇ kʼaˇ ehˇ-eu tsawˇ haˬ-aˬ, Miˬyehˇ jawˇ gaˇ neh oe-euˬ Yaw sahˇ za taˬ-
euˬ tsawˇ haˬ pyeuꞈ-eu meh. 
3Ehˇ kʼawꞈ, kʼoeˇ loꞈ-ehˇ maˬ ngeuˇ-a lehˇ ehˇ-eu tsawˇ haˬ-aˬ, Miˬyehˇ jawˇ gaˇ neh 
oe-euˬ Yaw sahˇ za-euˬ tsawˇ haˬ maˬ ngeuˇ-a. Aˬ yawꞈ za-euˬ yaw sahˇ kʼoeˇ-aˬ, Ka 
li-ahˇ Muiˇ-eu gʼaˬ jawˇ gaˇ neh oe-euˬ yaw sahˇ pyeuꞈ-eu meh. Aˬ yawꞈ oe tehꞈ-a 
lehˇ naw maꞈ ya gaˬ taˬ-euˬ meh. Nymˬ-mˇ aˬ yawꞈ miˇ tsaˬ heu kʼoeˇ taˆ oe keuˆ 
taˬ-euˬ meh.  
4Ehˇ kʼawꞈ, ngaˇ gaˬ dui dui-eu zaˬ deuˬ-oˇ, naw maꞈ-aˬ, Miˬyehˇ-ahˇ taꞈ-eu tsawˇ 
haˬ pyeuꞈ-awˇ, Miˬyehˇ gʼaˇ duˬ ngehˬ dah-eu maˬ ngeuˇ-eu tsawˇ haˬ kʼoeˇ deuˬ-
ahˇ gʼaˬ leˇ-euˬ meh. Aˬ jeˬ miˇ neh ehˇ naˇ, naw maꞈ laꞈ kʼoeˇ jawˇ luꞈ-eu Yaw sahˇ-

aˬ, miˇ tsaˬ heu-ahˇ taꞈ-eu tsawˇ haˬ deuˬ laꞈ kʼoeˇ jawˇ luꞈ-eu yaw sahˇ naˆ maˬ tseˇ 
baoˬ ahˇ dzehˬ-eu meh.  
5Miˬyehˇ gʼaˇ duˬ ngehˬ dah-eu maˬ ngeuˇ-eu tsawˇ haˬ kʼoeˇ deuˬ miˇ tsaˬ heu-ahˇ 
taꞈ-eu gaˇ kawˆ ja gaˇ, miˇ tsaˬ zaˬ deuˬ naˇ haˬ geuꞈ-eu meh. Aˬ jeˬ miˇ neh ehˇ naˇ, 
aˬ yawꞈ maꞈ-aˬ, miˇtsaˬ heu-ahˇ taꞈ-eu tsawˇ haˬ deuˬ pyeuꞈ-eu meh.  
6Ehˇ kʼawꞈ, aˬ dui-aˬ, Miˬyehˇ-ahˇ taꞈ-eu ma. Miˬyehˇ-ahˇ kʼaˇ siˬ nya-eu tsawˇ haˬ-
aˬ, nga maꞈ-euˬ ehˇ dawˬ naˇ haˬ geuꞈ-eu meh. Miˬyehˇ-ahˇ maˬ kʼaˇ taꞈ-eu tsawˇ 
haˬ-aˬ, nga maꞈ-euˬ ehˇ dawˬ maˬ naˇ haˬ geuꞈ-a. Kʼoeˇ gaˇ haw-awˇ, ngeuˇ-eu Yaw 
sahˇ hawˇ-eu maˬ ngeuˇ-eu yaw sahˇ-ahˇ aˬ dui tseˇ paˆ geuꞈ nya tehꞈ-a.  

Miˬyehˇ gʼoeˇ-eu gaˬ-eu jeˬ pyeuꞈ-eu 

7Ngaˇ gaˬ dui dui-eu cawˬ deuˬ-oˇ, aˬ dui tiˬ gʼaˬ tiˇ gʼaˬ gaˬ kaˇ-euˇ. Aˬ jeˬ miˇ neh 
ehˇ naˇ, gʼoeˇ-eu gaˬ-eu jeˬ-aˬ, Miˬyehˇ jawˇ gaˇ neh doˆ le-euˬ meh. Gʼoeˇ-eu gaˬ-eu 
jeˬ kʼaˇ ahˇ-eu tsawˇ haˬ-aˬ, Miˬyehˇ-euˬ zaˬ pyeuꞈ-awˇ, Miˬyehˇ-ahˇ siˬ nya-eu meh.  
8Gʼoeˇ-eu gaˬ-eu jeˬ maˬ kʼaˇ ahˇ-eu tsawˇ haˬ-aˬ, Miˬyehˇ-ahˇ maˬ siˬ nya-a. Aˬ jeˬ 
miˇ neh ehˇ naˇ, Miˬyehˇ-aˬ gʼoeˇ-eu gaˬ-eu jeˬ pyeuꞈ-eu meh.  
9Miˬyehˇ-aˬ, aˬ yawꞈ-euˬ Zaˬmaˇ tiˬ gʼaˬ tehꞈ-ehˇ jawˇ-eu kʼawꞈ, Zaˬmaˇ baˬ da neh 
aˬ dui dehꞈ-eu jeˬ za nya ni miˇ tsaˬ kʼoeˇ taˆ kʼehˇ gʼeh le-awˇ, aˬ yawꞈ-euˬ gʼoeˇ-eu 
gaˬ-eu jeˬ aˬ dui-ahˇ bi mawˇ laꞈ-euˬ meh.  
10Gʼoeˇ-eu gaˬ-eu jeˬ-aˬ, heu loꞈ-ehˇ meh. Aˬ dui Miˬyehˇ-ahˇ gaˬ-euˬ maˬ ngeuˇ. Aˬ 
yawꞈ aˬ dui-ahˇ gaˬ-awˇ, aˬ dui-euˬ iˬ baˇ bi pi dzeh le-eu gʼaˇ duˬ aˬ yawꞈ-euˬ 
Zaˬmaˇ-ahˇ kʼehˇ gʼeh leꞈ-euˬ meh.  
11Ngaˇ gaˬ dui dui-eu cawˬ deuˬ-oˇ, Miˬyehˇ aˬ dui-ahˇ kʼoeˇ naˆ ni gaˬ gaˇ keuˆ-eu-
aˬ, aˬ dui tiˬ gʼaˬ tiˇ gʼaˬ gaˬ-eu tsaˬ tehꞈ-a.  
12Tsawˇ haˬ tiˬ gʼaˬ-iˬ Miˬyehˇ-ahˇ maˬ mawˇ haw-aˬ. Ehˇ kʼawꞈ, aˬ dui tiˬ gʼaˬ tiˇ 
gʼaˬ gaˬ naˇ, aˬ dui laꞈ kʼoeˇ Miˬyehˇ jawˇ-awˇ, aˬ yawꞈ-euˬ gʼoeˇ-eu gaˬ-eu jeˬ aˬ dui 
laꞈ kʼoeˇ byah laˇ tehꞈ-a.  
13Miˬyehˇ-euˬ laꞈ kʼoeˇ aˬ dui jawˇ luꞈ-awˇ, aˬ dui-euˬ laꞈ kʼoeˇ kʼawꞈ aˬ yawꞈ jawˇ 
luꞈ-eu yaw duˬ baw-eu ma. Aˬ jeˬ miˇ neh ehˇ naˇ, aˬ dui-ahˇ aˬ yawꞈ-euˬ Yaw sahˇ 
Miˬyehˇ biꞈ laꞈ-euˬ meh.  
14Miˬyehˇ neh aˬ yawꞈ-euˬ Zaˬmaˇ-ahˇ miˇ tsaˬ heu-ahˇ Ka kʼoꞈ-eu gʼaˬ bi geuꞈ-eu 
lehˇ kʼehˇ gʼeh leꞈ-euˬ gaˇ aˬ dui kʼaˇ ya mawˇ-euˬ loꞈ-ehˇ aˬ cawˬ-ahˇ ja mehˬ-eu 
ma.  
15Yeˬsuˇ-aˬ, Miˬyehˇ-euˬ Zaˬmaˇ meh lehˇ kʼaˇ ehˇ-eu tsawˇ haˬ-aˬ, Miˬyehˇ-euˬ laꞈ 
kʼoeˇ jawˇ-eu tsawˇ haˬ pyeuꞈ-awˇ, Miˬyehˇ kʼawꞈ, aˬ yawꞈ-euˬ laꞈ kʼoeˬ jawˇ-eu 
meh.  
16Kʼoeˇ miˇ neh, Miˬyehˇ neh aˬ dui-ahˇ gaˬ-euˬ gʼoeˇ-eu gaˬ-eu jeˬ kʼoeˇ-ahˇ aˬ dui 
siˬ nya-awˇ jah-eu ma. Miˬyehˇ-aˬ, gʼoeˇ-eu gaˬ-eu jeˬ pyeuꞈ-eu meh. Gʼoeˇ-eu gaˬ-
eu jeˬ laꞈ kʼoeˇ kʼaˇ jawˇ-eu tsawˇ haˬ-aˬ, Miˬyehˇ-euˬ laꞈ kʼoeˇ jawˇ-awˇ, Miˬyehˇ 
kʼawꞈ, aˬ yawꞈ-euˬ laꞈ kʼoeˇ jawˇ-eu meh.  
17Yaˇ kʼaˬ daˇ-eu aˇ nah-ahˇ aˬ dui nui ma ziꞈ dah ni jaˆ ni, aˬ dui laꞈ kʼoeˇ gʼoeˇ-eu 
gaˬ-eu jeˬ bi byah laˇ-euˬ meh. Aˬ dui nui ma ziꞈ dah ni jaˆ ma. Aˬ jeˬ miˇ neh ehˇ 

naˇ, aˬ dui miˇ tsaˬ kʼoeˇ taˆ dehꞈ-eu heu-aˬ, Ka li aˬ yawꞈ miˇ tsaˬ kʼoeˇ taˆ dehꞈ yaꞈ-
euˬ loꞈ-ehˇ tiˬ kawˆ ma.  
18Gʼoeˇ-eu gaˬ-eu jeˬ laꞈ kʼoeˇ, guˆ-eu jeˬ maˬ ahˇ-a. Byah-eu gʼoeˇ-eu gaˬ-eu jeˬ-aˬ, 
guˆ-eu nui ma bi byoˆ-iˇ-eu meh. Kʼoeˇ miˇ neh, guˆ-eu nui ma ahˇ-eu tsawˇ haˬ laꞈ 
kʼoeˇ gʼoeˇ-eu gaˬ-eu jeˬ maˬ byah laˇ nya-a. Aˬ jeˬ miˇ neh ehˇ naˇ, guˆ-eu jeˬ-aˬ, 
kʼehˬ-eu kʼaˆ-eu jeˬ-ahˇ ya daˬ luꞈ gaˇ duˇ-eu meh.  
19Miˬyehˇ aˬ dui-ahˇ jeˬ hu gaˬ-euˬ miˇ neh, aˬ dui aˬ yawꞈ-ahˇ gaˬ-awˇ, tiˬ gʼaˬ tiˇ 
gʼaˬ gaˬ-eu ma.  
20Tsawˇ haˬ tiˬ gʼaˬ Miˬyehˇ-ahˇ gaˬ ma lehˇ ehˇ kʼawꞈ, Ka li zaˬ cawˬ cawˬ maˬ gaˬ 
naˇ, jaˬ myawꞈ myawꞈ-eu tsawˇ haˬ meh. Aˬ jeˬ miˇ neh ehˇ naˇ, yawˬ ha ya mawˇ 
luꞈ-eu Ka li zaˬ cawˬ cawˬ maˬ gaˬ naˇ, maˬ ya mawˇ-eu Miˬyehˇ-ahˇ aˬ joˆ-ehˇ gaˬ 
nmˇ.  
21Ka li neh aˬ dui-ahˇ biꞈ taˬ yaꞈ-euˬ dawˬ-aˬ, heu loꞈ-ehˇ meh. Miˬyehˇ-ahˇ gaˬ-eu 
tsawˇ haˬ-aˬ, Ka li zaˬ cawˬ cawˬ ya gaˬ meh.  

1 Yoˇhaˬ 5 

Aˬ dui-euˬ jah-eu jeˬ miˇ tsaˬ-ahˇ gʼaˬ leˇ-eu 

1Yeˬsuˇ-ahˇ Ka li meh lehˇ kʼaˇ jah-eu tsawˇ haˬ-aˬ, Miˬyehˇ-euˬ zaˬ pyeuꞈ-eu meh. 
Aˬ da-ahˇ kʼaˇ gaˬ-eu tsawˇ haˬ-aˬ, aˬ da-euˬ zaˬ-ahˇ kʼawꞈ gaˬ-eu meh.  
2Aˬ dui Miˬyehˇ-ahˇ gaˬ-awˇ aˬ yawꞈ-euˬ ehˇ dawˬ naˇ haˬ-eu kʼoeˇ-aˬ, Miˬyehˇ-euˬ 
zaˬ deuˬ-ahˇ aˬ dui gaˬ-eu jeˬ pyeuꞈ-eu meh lehˇ siˬ nya-eu ma.  
3Aˬ dui Miˬyehˇ-ahˇ gaˬ-eu lehˇ ehˇ-eu kʼoeˇ-aˬ, aˬ yawꞈ-euˬ dawˬ-ahˇ naˇ haˬ geuꞈ 
gaˇ ehˇ-eu meh. Aˬ yawꞈ-euˬ dawˬ-aˬ, aˬ dui maˬ caw teh nya paˬ-ehˇ shaˬ-eu jeˬ 
maˬ ngeuˇ-a. 
4Aˬ jeˬ miˇ neh ehˇnaˇ, Miˬyehˇ-euˬ zaˬ aˬ geu gʼaˬ maˬ kaˬ, miˇ tsaˬ heu-ahˇ gʼaˬ leˇ 
nya-eu meh. Aˬ dui-euˬ jah-eu jeˬ baˬ da neh miˇ tsaˬ heu-ahˇ aˬ dui gʼaˬ leˇ-eu ma.  
5Miˇ tsaˬ heu-ahˇ gʼaˬ leˇ-eu aˬ suˇ gʼaˬ jawˇ ta. Yeˬsuˇ-ahˇ Miˬyehˇ-euˬ Zaˬmaˇ meh 
lehˇ jah-eu tsawˇ haˬ tehꞈ-ehˇ miˇ tsaˬ-ahˇ gʼaˬ leˇ-eu meh.  

Yeˬsuˇ Ka li gaˇ kawˆ saˇ kiˇ kamˬ-eu 

6Iˇ cuꞈ hawˇ-eu shiˬ nehˬ-ehˇ oe-euˬ gʼaˬ-aˬ, Yeˬsuˇ Ka li meh.  Iˇ cuꞈ nehˬ-ehˇ tehꞈ-
ehˇ aˬ yawꞈ oe-euˬ maˬ ngeuˇ-a. Iˇ cuꞈ hawˇ-eu shiˬ heu nyi jeˬ luꞈ nehˬ-ehˇ oe-euˬ 
meh. Kʼoeˇ loꞈ-ehˇ oe-euˬ maˇ maˇ ni ngeuˇ meh lehˇ Yaw sahˇ Miˬyehˇ saˇ kiˇ kamˬ-
eu meh. Aˬ jeˬ miˇ neh ehˇ naˇ, Yaw sahˇ Miˬyehˇ-aˬ yaw tsaˬ yaw dawˇ meh.  
7Gaˇ kawˆ heu-ahˇ saˇ kiˇ kamˬ-eu smˇ jeˬ jaˆ-eu meh.  
8Yaw sahˇ Miˬyehˇ, iˇ cuꞈ, shiˬ, heu smˇ jeˬ meh. Heu smˇ jeˬ luꞈ saˇ kiˇ kamˬ-eu tiˬ 
hmˬ tehꞈ meh.  
9Tsawˇ haˬ zaˬ saˇ kiˇ kamˬ gaˇ aˬ dui jah-eu-aˬ, Miˬyehˇ saˇ kiˇ kamˬ gaˇ aˇ naˆ ni 
paˇ jah paˬ nga. Aˬ yawꞈ-euˬ Zaˬmaˇ gaˇ kawˆ Miˬyehˇ-euˬ mawˇ do saˇ kiˇ kamˬ taˬ-
euˬ meh.  

http://pt-br.bibles.org/ahk-AHK/2John/int#1John.5.6!f.1

10Miˬyehˇ-euˬ Zaˬmaˇ-ahˇ kʼaˇ jah-eu tsawˇ haˬ-euˬ nui ma laꞈ kʼoeˇ, Miˬyehˇ neh 
saˇ kiˇ kamˬ taˬ-euˬ jeˬ ahˇ-eu meh. Ehˇ kʼawꞈ, Miˬyehˇ-ahˇ maˬ jah-eu tsawˇ haˬ-aˬ, 
Miˬyehˇ jaˬ myawꞈ myawꞈ-euˬ meh lehˇ bi doˆ laˇ ni jahˇ gaˇ duˇ-eu meh. Aˬ jeˬ miˇ 
neh ehˇ naˇ, Miˬyehˇ neh aˬ yawꞈ-euˬ Zaˬmaˇ gaˇ kawˆ ehˇ taˬ-euˬ dawˬ-ahˇ aˬ yawꞈ 
maˬ jah-a.  
11Saˇ kiˇ kamˬ-euˬ dawˬ kʼoeˇ-aˬ, heu loꞈ-ehˇ meh. Miˬyehˇ aˬ dui-ahˇ mˬ maˬ maˬ 
byaˆ zaˇ ziˇ dehꞈ-eu jeˬ biꞈ laˬ-euˬ meh. Mˬ maˬ maˬ byaˆ zaˇ ziˇ dehꞈ-eu jeˬ kʼoeˇ-aˬ, 
Zaˬmaˇ-ahˇ neh oe-euˬ meh.  
12Zaˬ maˇ-ahˇ kʼaˇ ha geuꞈ-euˬ tsawˇ haˬ-aˬ, dehꞈ-eu jeˬ za-eu meh. Miˬyehˇ-euˬ Zaˬ 
maˇ-ahˇ maˬ kʼaˇ ha geuꞈ-eu tsawˇ haˬ-aˬ, dehꞈ-eu jeˬ maˬ za-a.  

Mˬ maˬ maˬ byaˆ zaˇ ziˇ dehꞈ-eu jeˬ 

13Miˬyehˇ-euˬ Zaˬmaˇ-ahˇ jah-eu tsawˇ haˬ deuˬ pyeuꞈ-eu naw maꞈ, yawˬ ha mˬ 
maˬ maˬ byaˆ zaˇ ziˇ dehꞈ-eu jeˬ za-euˬ gaˇ kawˆ siˬ nya ni, ngaˇ naw maꞈ-ahˇ sahˬ 
boꞈ boꞈ ahˇ laꞈ-euˬ jeˬ pyeuꞈ-eu ma. 
14Miˬyehˇ mehˬ shi aˬ dui-euˬ nui ma ziꞈ dah ni jaˆ luꞈ ma. Aˬ jeˬ miˇ neh ehˇ naˇ, aˬ 
yawꞈ nui ma tsaˬ-eu loꞈ-ehˇ aˬ dui shaˇ naˇ, aˬ dui kʼaˇ shaˇ-eu jeˬ-ahˇ aˬ yawꞈ naˇ 
haˬ nehˬ laꞈ tehꞈ-a lehˇ aˬ dui jah duˬ taˬ-euˬ ma.  
15Aˬ dui kʼaˇ shaˇ ngeh aˬ yawꞈ naˇ haˬ nehˬ laꞈ meh lehˇ aˬ dui siˬ duˬ taˬ-euˬ miˇ 
neh, aˬ dui neh aˬ yawꞈ-ahˇ kʼaˇ shaˇ-euˬ jeˬ biꞈ laꞈ meh lehˇ aˬ dui siˬ nya-eu ma.  
16Yawˬ ha-euˬ cawˬ Ka li zaˬ tiˬ gʼaˬ na shiˇ gaˇ maˬ keuˆ-eu iˬ baˇ mˇ-euˬ ya mawˇ 
naˇ, Miˬyehˇ-ahˇ guiˬ lahˬ shaˇ-eu tsaˬ meh. Miˬyehˇ aˬ yawꞈ-ahˇ dehꞈ-eu saꞈ laˇ biꞈ 
nehˬ tehꞈ-a. Heu-aˬ, shiˇ gaˇ maˬ keuˆ-eu iˬ baˇ mˇ-euˬ jeˬ-ahˇ ehˇ-eu ma. Shiˇ gaˇ 
keuˆ-eu iˬ baˇ mˇ-euˬ jeˬ kʼawꞈ jaˆ-eu meh. Kʼoeˇ-euˬ gʼaˇ duˬ naw maꞈ Miˬyehˇ-ahˇ 
guiˬ lahˬ shaˇ-awˬ lehˇ ngaˇ maˬ ehˇ.  
17Kʼaˇ mˇ kʼaˇ shaˇ lehˬ-euˬ jeˬ dawˬ tawˆ luꞈ iˬ baˇ meh. Ehˇ kʼawꞈ, shiˇ gaˇ maˬ 
keuˆ-eu iˬ baˇ lehˇ baw-eu meh.  
18Miˬyehˇ-euˬ zaˬ tiˬ gʼaˬ-iˬ iˬ baˇ mˇ mˇ-ehˇ maˬ dehꞈ-a lehˇ aˬ dui siˬ nya meh. Aˬ 
jeˬ miˇ neh ehˇ naˇ, Miˬyehˇ-euˬ Zaˬmaˇ aˬ yawꞈ-ahˇ haw teˬ haw piˇ luꞈ-eu miˇ neh, 
Haiˬ dui dui-eu Gʼaˬ aˬ yawꞈ-ahˇ maˬ laˆ ciˆ leˇ nya-a.  
19Miˇ tsaˬ zaˬ dawˬ tawˆ luꞈ Haiˬ dui dui-eu Gʼaˬ uˆ lahˇ-eu uˬ moˆ jawˇ luꞈ kʼawꞈ, aˬ 
dui-aˬ Miˬyehˇ-ahˇ taꞈ-eu tsawˇ haˬ ma lehˇ aˬ dui siˬ nya-eu ma.  
20Maˇ maˇ ni gʼeh-eu Miˬyehˇ-ahˇ aˬ dui siˬ nya laˇ ni, Miˬyehˇ-euˬ Zaˬmaˇ oe-awˇ 
noeˬ siˬ noeˬ mawˇ nya-eu tsawˇ gahˇ biꞈ laꞈ-euˬ meh lehˇ aˬ dui siˬ nya ma. Aˬ 
yawꞈ-euˬ Zaˬmaˇ Yeˬsuˇ Ka li laꞈ kʼoeˇ aˬ dui jawˇ luꞈ-eu miˇ neh, maˇ maˇ ni gʼeh-
eu Miˬyehˇ laꞈ kʼoeˇ aˬ dui jawˇ luꞈ-eu ma. Heu-aˬ, maˇ maˇ ni gʼeh-eu Miˬyehˇ 
hawˇ-eu mˬ maˬ maˬ byaꞈ zaˇ ziˇ dehꞈ-eu jeˬ pyeuꞈ-eu meh.  
21Ngaˇ gaˬ dui dui-eu zaˬ deuˬ-oˇ, maˬ ngeuˇ-eu miˬ yehˇ deuˬ jawˇ paw maˬ ya 
pyawˇ-iˇ ni, yawˬ haˇ yawˬ ha yahˇ dui dui-awˬ.  

2 Yoˇhaˬ 

2 Yoˇhaˬ 1 

1Tsawˇ mawˬ tsawˇ kʼaˆ pyeuꞈ-eu ngaˇ, Ngaˇ maˇ maˇ ni gaˬ dui dui-eu Miˬyehˇ neh 
tseˇ doˆ-euˬ zaˬ miˬ zaˬ hawˇ-eu aˬ yawꞈ-euˬ zaˬ deuˬ jawˇ gaˇ sahˬ boꞈ heu taꞈ boꞈ 
ahˇ laꞈ-eu ma. Ngaˇ tehꞈ-ehˇ maˬ ngeuˇ ni, yaw tsaˬ yaw dawˇ jeˬ-ahˇ kʼaˇ siˬ nya-eu 
tsawˇ haˬ dawˬ tawˆ luꞈ naw maꞈ-ahˇ gaˬ-eu meh.  
2Aˬ jeˬ miˇ neh ehˇ naˇ, yaw tsaˬ yaw dawˇ jeˬ aˬ dui-euˬ laꞈ kʼoeˇ ahˇ-awˇ, mˬ maˬ 
maˬ byaˆ zaˇ ziˇ aˬ dui jawˇ gaˇ jaˆ tehꞈ-a.  
3Aˬda Miˬyehˇ hawˇ-eu Aˬda Miˬyehˇ-euˬ Zaˬmaˇ Yeˬsuˇ Ka li neh biꞈ leꞈ-euˬ guiˬ 
lahˬ yaw dzahˇ maˬ ehˇ, gʼawˬ shaˬ gaˬ nehˬ laꞈ-eu jeˬ maˬ ehˇ, nui saˇ oꞈ-eu jeˬ maˬ 
ehˇ, aˬ dui kʼoeˇ taˆ jaˆ-awˇ, kʼoeˇ smˇ jeˬ luꞈ, yaw tsaˬ yaw dawˇ jeˬ hawˇ-eu gʼoeˇ-
eu gaˬ-eu jeˬ laꞈ kʼoeˇ aˬ dui-ahˇ oꞈ luꞈ-uˇ.  

Yaw tsaˬ yaw dawˇ jeˬ hawˇ-eu gʼoeˇ-eu gaˬ-eu jeˬ 

4Aˬda Miˬyehˇ neh dawˬ kʼaˇ biꞈ taˬ-euˬ loꞈ-ehˇ, nawˬ-euˬ zaˬ tiˬ paˆ na deuˬ yaw 
tsaˬ yaw dawˇ jeˬ laꞈ kʼoeˇ jawˇ luꞈ gaˇ ya siˬ ya mawˇ-euˬ miˇ neh ngaˇ laˬ kʼaˬ cehˇ 
dui dui-eu ma.  
5Ngaˇ gaˬ dui dui-eu zaˬ miˬ zaˬ-oˇ, nawˬ-ahˇ ngaˇ heu loꞈ-ehˇ shaˇ-eu ma. Aˬ dui tiˬ 
gʼaˬ tiˇ gʼaˬ gaˬ kaˇ-euˇ. Ngaˇ nawˬ-ahˇ dawˬ yaw shuiꞈ boꞈ ahˇ laꞈ-euˬ maˬ ngeuˇ. Aˇ 
dahˬ beh ngeh neh aˬ dui-ahˇ biꞈ laꞈ-euˬ dawˬ kʼoeˇ dawˬ boꞈ ahˇ laꞈ-eu ma.  
6Gʼoeˇ-eu gaˬ-eu jeˬ lehˇ ngaˇ ehˇ luꞈ-eu heu-aˬ, Miˬyehˇ-euˬ dawˬ-ahˇ naˇ haˬ geuꞈ 
gaˇ ehˇ mawꞈ-eu ma. Naw maꞈ dawˬ tawˆ luꞈ aˇ dahˬ beh ngeh neh ya gaˬ taˬ-euˬ 
dawˬ heu dawˬ-aˬ, naw maꞈ dawˬ tawˆ luꞈ gʼoeˇ-eu gaˬ-eu jeˬ laꞈ kʼoeˇ ya dehꞈ meh 
lehˇ ehˇ-eu kʼoeˇ meh.  
7Yeˬsuˇ Ka li tsawˇ haˬ zaˬ-euˬ shiˬ shaˬ jiˇ pi-awˇ oe-euˬ meh lehˇ maˬ ha geuꞈ-eu 
jaˬ myawꞈ mehˇ shuiˇ shuiˇ-eu tsawˇ haˬ deuˬ gʼawˬ mya ni miˇ tsaˬ kʼoeˇ taˆ iˇ 
byah taˬ-euˬ meh. Kʼoeˇ loꞈ-ehˇ ehˇ-eu tsawˇ haˬ-aˬ, jaˬ myawꞈ mehˇ shuiˇ pyeuꞈ-
awˇ, Ka li-ahˇ Muiˇ-eu tsawˇ haˬ meh.  
8Kʼoeˇ miˇ neh, naw maꞈ neh yawˬ ha gʼaˇ duˬ mˇ-euˬ shaˇ-euˬ jeˬ yawꞈ ngehꞈ-ehˇ 
maˬ bi pyeuꞈ-iˇ-ehˇ, Miˬyehˇ neh naw maꞈ-ahˇ biꞈ-eu lehˇ lehˬ hmˬ taˬ-euˬ jeˬ tiˬ 
byah tiˬ loꞈ za nya ni yaw kʼaˆ kʼaˆ-ehˇ yahˇ-awˬ.  
9Ka li neh mehˬ nehˬ tsoˆ nehˬ taˬ-euˬ jeˬ-euˬ laꞈ kʼoeˇ paw maˬ jawˇ ni aˇ dzeuˇ iˇ 
dzeuˇ-eu tsawˇ haˬ deuˬ-aˬ, Miˬyehˇ-ahˇ maˬ za-a. Mehˬ nehˬ tsoˆ nehˬ taˬ-euˬ laꞈ 
kʼoeˇ kʼaˇ jawˇ-eu tsawˇ haˬ-aˬ, Aˬda Miˬyehˇ-ahˇ maˬ ehˇ, Zaˬ maˇ Miˬyehˇ-ahˇ maˬ 
ehˇ, za-eu meh. 
10Kʼoeˇ miˇ neh, Ka li neh mehˬ-euˬ tsoˆ-euˬ jeˬ maˬ yuˇ laꞈ ni naw maꞈ jawˇ gaˇ kʼaˇ 
laˇ-eu tsawˇ haˬ deuˬ-ahˇ iˇ kahˇ laꞈ kʼoeˇ taˬ ha ahˇ. Dawˬ cawˬ kʼawꞈ taˬ puˬ nehˬ.  
11Aˬ jeˬ miˇ neh ehˇ naˇ, kʼoeˇ loꞈ-ehˇ gʼeh-eu tsawˇ haˬ-ahˇ dawˬ cawˬ kʼaˇ puˬ 
nehˬ-eu tsawˇ haˬ-aˬ, aˬ yawꞈ yaw haiˬ jeˬ mˇ gaˇ gʼaˬ baꞈ baꞈ gaˇ duˇ-eu meh.  

Aˇ saˬ saˬ-eu dawˬ 

12Ngaˇ naw maꞈ-ahˇ ehˇ nehˬ mawꞈ-eu gʼawˬ mya ni jaˆ-eu ma. Ehˇ kʼawꞈ, sahˬ gʼaˬ 
hawˇ-eu sahˬ uiˇ neh boꞈ-awˇ maˬ paˇ ehˇ ma. Ngaˬ-euˬ mawˇ do naw maꞈ jawˇ gaˇ 
laˇ-awˇ, myaˆ pyawˬ tahˬ dzoeˇ-awˇ ehˇ nehˬ ma lehˇ noeˬ tmˬ taˬ-euˬ ma. Kʼoeˇ 
Loꞈ-ehˇ ngeuˇ naˇ, aˬ dui laˬ kʼaˬ cehˇ-eu jeˬ byah dzehˬ tehꞈ-a.  
13Nawˇ gaˬ dui dui-eu nawˬ-euˬ dmˇ ma-euˬ zaˬ deuˬ nawˬ-ahˇ dawˬ cawˬ puˬ ahˇ 
laꞈ-euˬ meh.  

  

http://pt-br.bibles.org/ahk-AHK/3John/int#2John.1.13!f.1

3 Yoˇhaˬ 

3 Yoˇhaˬ 1 

1Aˬ yuiꞈ aꞈ tsu pyeuꞈ-eu ngaˇ, Ngaˇ maˇ maˇ ni gaˬ dui dui-eu Gaˬyuˇ jawˇ gaˇ sahˬ 
boꞈ boꞈ ahˇ laꞈ-eu ma.  
2Ngaˇ gaˬ dui dui-eu cawˬ-oˇ, nawˇ-aˬ, saꞈ laˇ paw maˬ gaˇ dui dui-eu tsawˇ haˬ 
meh lehˇ ngaˇ siˬ nya-eu loꞈ-ehˇ, yawˬ jeˬ na luꞈ laꞈ kʼoeˇ guiˬ lahˬ baw-awˇ, yaw 
muiˬ jawˇ saˇ doˆ ni ngaˇ guiˬ lahˬ shaˇ-eu ma.  
3Nawˇ-aˬ, aˬ myah luꞈ yaw tsaˬ yaw dawˇ jeˬ laꞈ kʼoeˇ dehꞈ-eu tsawˇ haˬ pyeuꞈ-eu 
loꞈ-ehˇ, aˬ yuiꞈ aˬ nyiˇ Ka li zaˬ tiˬ paˆ na deuˬ ngaˇ jawˇ gaˇ oe keuˆ-awˇ, yaw tsaˬ 
yaw dawˇ jeˬ-ahˇ nawˇ aˇ naˆ ni saˇ jaˇ ziꞈ-eu gaˇ kawˆ ja mehˬ nehˬ laꞈ ngeh, ngaˇ la 
kʼaˬ cehˇ dui dui-eu ma.  
4Ngaˬ-euˬ zaˬ deuˬ yaw tsaˬ yaw dawˇ jeˬ laꞈ kʼoeˇ dehꞈ luꞈ meh lehˇ ya gaˬ-eu naˆ 
maˬ tseˇ, ngaˇ laˬ kʼaˬ cehˇ-eu nui jeˬ maˬ paˇ jaˆ ma.  

Gaˬyuˇ-ahˇ ja ceuˬ-eu 

5Ngaˇ gaˬ dui dui-eu cawˬ-oˇ, nawˇ-aˬ, Ka li zaˬ deuˬ-ahˇ mˇ nehˬ shaˇ nehˬ-eu laꞈ 
kʼoeˇ saˇ jaˇ ziꞈ dui dui-awˇ, maˬ siˬ maˬ mawˇ haw-euˬ Ka li zaˬ deuˬ-ahˇ keuˆ ni 
kʼoeˇ loꞈ-ehˇ mˇ nehˬ shaˇ nehˬ luꞈ-eu meh.  
6Nawˬ-euˬ gʼoeˇ-eu gaˬ-eu jeˬ gaˇ kawˆ, heu gaˇ jawˇ-eu Ka li zaˬ aˇ muˇ-ahˇ aˬ yawꞈ 
maꞈ ja mehˬ nehˬ-euˬ meh. Miˬyehˇ nui ma tsaˬ-eu loꞈ-ehˇ aˬ yawꞈ maꞈ mehˬ hu 
paw gaˇ ma doˆ-iˇ nya ni tiˬ poˆ caw ba nehˬ-awˬ lehˇ shaˇ-eu ma.  
7Aˬ jeˬ miˇ neh ehˇ naˇ, Ka li-ahˇ maˬ jah-eu tsawˇ haˬ deuˬ neh caw ba-euˬ jeˬ-ahˇ 
aˬ yawꞈ maꞈ maˬ ha geuꞈ ni Ka li-euˬ gʼaˇ duˬ gaˇ mˇ-eu lehˇ aˬ yawꞈ maꞈ gaˇ ma 
doˆ-iˇ-euˬ meh.  
8Aˬ dui kʼawꞈ, aˬ yawꞈ maꞈ nehˬ-ehˇ yaw tsaˬ yaw dawˇ jeˬ gʼaˇ duˬ tiˬ kawˆ loꞈ-ehˇ 
caw mˇ caw shaˇ-eu jeˬ pyeuꞈ ni, aˬ dui Ka li zaˬ deuˬ aˬ yawꞈ maꞈ-ahˇ ya caw ba 
meh.  

Daˬyawˇdaˬlaˇ hawˇ-eu Deˬmeˬdeˬliˇ 

9Naw maꞈ-euˬ Ka li zaˬ aˇ muˇ-ahˇ, ngaˇ sahˬ boꞈ yaw nymˇ nymˇ-ehˇ boꞈ ahˇ nehˬ-
euˬ ma. Ehˇ kʼawꞈ, Ka li zaˬ aˇ muˇ kʼoeˇ taˆ aˬ yuiꞈ geuꞈ mawꞈ-eu Daˬyawˇdaˬlaˇ 
kʼoeˇ gʼaˬ ngaˬ-euˬ dawˬ-ahˇ tiˬ pawꞈ-iˬ maˬ naˇ haˬ nehˬ laꞈ-a.  
10Teu miˇ neh ngaˇ laˇ naˇ, aˬ yawꞈ neh kʼaˇ mˇ kʼaˇ shaˇ-euˬ jeˬ-ahˇ ehˇ ma. Nga 
maꞈ-euˬ gaˇ kawˆ ja bu ja doeˇ-euˬ jeˬ hawˇ-eu aˬ yawꞈ neh jaˬ myawꞈ kʼaˇ myawꞈ-
euˬ jeˬ dawˬ tawˆ luꞈ ehˇ ma. Kʼoeˇ naˆ tehꞈ maˬ ngeuˇ-a siˬ. Aˬ yuiꞈ a nyiˇ Ka li zaˬ 
deuˬ laˇ ngeh aˬ yawꞈ maˬ ha geuꞈ-euˬ uˬ taꞈ, kʼaˇ ha geuꞈ mawꞈ-eu tsawˇ haˬ deuˬ-
ahˇ kʼawꞈ laˆ tsoeˬ-awˇ, Ka li zaˬ aˇ muˇ laꞈ kʼoeˇ neh teh doˆ-eu lehˇ leh jeh-eu meh.  
11Ngaˇ gaˬ dui dui-eu cawˬ-oˇ, maˬ muiˬ-eu jeˬ-ahˇ maˬ dzaw geuꞈ ni, yaw muiˬ jeˬ-
ahˇ tehꞈ-ehˇ dzaw geuꞈ-awˬ. Yaw muiˬ jeˬ kʼaˇ mˇ-eu tsawˇ haˬ-aˬ, Miˬyehˇ-ahˇ taꞈ-
eu tsawˇ haˬ pyeuꞈ-awˇ, maˬ muiˬ-eu jeˬ kʼaˇ mˇ-eu tsawˇ haˬ-aˬ, Miˬyehˇ-ahˇ maˬ 
siˬ maˬ mawˇ haw-euˬ tsawˇ haˬ pyeuꞈ-eu meh.  

12Tsawˇ haˬ yawˬ gʼaˬ na luꞈ, Deˬmeˬdeˬliˇ-euˬ gaˇ kawˆ yaw muiˬ jeˬ ja luꞈmeh. 
Yaw tsaˬ yaw dawˇ jeˬ kʼawꞈ, aˬ yawꞈ-ahˇ yaw muiˬ meh lehˇ ehˇ-eu meh. Nga maꞈ 
kʼawꞈ, kʼoeˇ loꞈ-ehˇ saˇ kiˇ kamˬ-eu ma. Nga maꞈ ehˇ-eu heu tsaˬ meh lehˇ nawˇ 
kʼawꞈ siˬ nya luꞈ meh.  

Aˇ saˬ saˬ-eu dawˬ 

13Ngaˇ nawˬ-ahˇ ehˇ nehˬ mawꞈ-eu gʼawˬ mya ni jaˆ-eu ma. Ehˇ kʼawꞈ, sahˬ gʼaˬ 
hawˇ-eu sahˬ uiˇ neh boꞈ-awˇ maˬ paˇ ehˇ ma. 
14Gʼawˬ myahˇ maˬ gʼeh-ehˇ nawˬ-ahˇ ngaˇ ya tahˬ dzoeˇ-awˇ, nawˬ nehˬ-ehˇ ya ja 
cawˬ tehꞈ-a lehˇ ngaˇ noeˬ tmˬ-eu ma.  
15Nui saˇ oꞈ luꞈ-uˇ. Nawˬ-euˬ cawˬ deuˬ dawˬ tawˆ luꞈ nawˬ-ahˇ dawˬ cawˬ puˬ ahˇ 
laꞈ-euˬ meh. Aˇ nyaꞈ-euˬ cawˬ yawˬ gʼaˬ na luꞈ-ahˇ ngaˇ dawˬ cawˬ puˬ ahˇ laꞈ-euˬ 
meh lehˇ tiˬ poˆ tsaꞈ gaˬ nehˬ-awˬ.  

Yuˇdaˆ 

Yuˇdaˆ 1 

1Yeˬsuˇ Ka li-euˬ zaˬ kʼaˆ hawˇ-eu Yaˬkoˆ-euˬ mehˇ nmˇ pyeuꞈ-eu ngaˇ Yuˇdaˆ, Aˬda 
Miˬyehˇ-euˬ gʼoeˇ-eu gaˬ-eu jeˬ hawˇ-eu Yeˬsuˇ Ka li-euˬ bo saˆ haw piˇ-eu jeˬ laꞈ 
kʼoeˇ jawˇ luꞈ-eu, Miˬyehˇ neh kuˇ doˆ taˬ-euˬ tsawˇ haˬ deuˬ jawˇ gaˇ sahˬ boꞈ boꞈ 
ahˇ laꞈ-eu ma.  
2Miˬyehˇ-euˬ gʼawˬ shaˬ gaˬ-eu jeˬ, nui saˇ oꞈ-eu jeˬ hawˇ-eu gʼoeˇ-eu gaˬ-eu jeˬ, 
naw maꞈ kʼoeˇ taˆ tiˬ byah tiˬ loꞈ jaˆ luꞈ-uˇ.  

Maˬ ngeuˇ-eu saˬ laˬ deuˬ 

3Ngaˇ gaˬ dui dui-eu aˬ yuiꞈ aˬ nyiˇ Ka li zaˬ deuˬ-oˇ, aˬ dui dawˬ tawˆ luꞈ-ahˇ taꞈ-eu 
ka kʼoꞈ-eu jeˬ gaˇ kawˆ, ngaˇ kʼaˇ gʼeh nya-eu loꞈ-ehˇ boꞈ ahˇ laꞈ-eu ma. Miˬyehˇ neh 
aˬ yawꞈ-euˬ tsawˇ haˬ deuˬ-ahˇ mˬ maˬ maˬ byaˆ zaˇ ziˇ tiˬ poˆ tehꞈ-ehˇ biꞈ-euˬ jah-
eu jeˬ gʼaˇ duˬ leh jeh dui dui-awˇ deuˆ ceh ceh paˬ-ehˇ gʼeh-eu gaˇ kawˆ, naw maꞈ-
ahˇ gʼaˬ biꞈ-eu sahˬ boꞈ yaw kawˇ-ehˇ boꞈ paˬ-ehˇ gʼeh-eu meh lehˇ ngaˇ noeˬ-eu 
ma.  
4Aˬ jeˬ miˇ neh ehˇ naˇ, Miˬyehˇ-ahˇ yaw zeu maˬ baw-eu tsawˇ haˬ tiˬ paˆ na deuˬ, 
aˬ dui laꞈ kʼoeˇ ciˬ cuˇ ni uˇ kʼoeˬ laˇ taˬ-euˬ meh. Tsawˇ haˬ kʼoeˇ deuˬ-aˬ, yawˬ ha 
maˬ tsaˬ maˬ dawˇ-eu laꞈ kʼoeˇ yaw dehꞈ dehꞈ-eu jeˬ-ahˇ yaw tsaˬ yaw dawˇ jeˬ bi 
pyeuꞈ laˇ-eu gʼaˇ duˬ Miˬyehˇ-euˬ guiˬ lahˬ yaw dzahˇ-ahˇ yuˇ pyawˆ-eu uˬ taꞈ, aˬ 
dui-ahˇ uˆ lahˇ-eu gʼaˬ hawˇ-eu aˬ dui-euˬ Sahˬpaˬ pyeuꞈ-eu Yeˬsuˇ Ka li-ahˇ maˬ ha 
geuꞈ-a. Aˬ yawꞈ maꞈ yaˇ kʼaˬ daˇ nehˬ gaˇ ya daˬ-eu gaˇ kawˆ, aˇ hu ba neh Jaˇliꞈ laꞈ 
kʼoeˇ ehˇ taˬ-euˬ jaˆ-eu meh.  
5Iˇsaˬleˬlaˇ tsawˇ haˬ deuˬ-ahˇ Iˇjiˇtuˆ miˇ kʼahˬ laꞈ kʼoeˇ neh Sahˬpaˬ Miˬyehˇ aˬ joˆ-
ehˇ ka kʼoꞈ nehˬ-awˇ, aˇ nah ba, aˬ yawꞈ maꞈ laꞈ kʼoeˇ maˬ jah-eu tsawˇ haˬ deuˬ laˆ 
luˬ laˆ seˇ nehˬ gaˇ ya daˬ-euˬ gaˇ kawˆ heu naw maꞈ siˬ nya meh. Ehˇ kʼawꞈ, ngaˇ 
naw maꞈ-ahˇ tiˬ poˆ paˇ ja noeˬ nehˬ mawꞈ-eu ma.  
6Yawˬ ha-ahˇ biꞈ taˬ-euˬ baoˬ laꞈ kʼoeˇ maˬ jawˇ-ehˇ, yawˬ ha-ahˇ bi jawˇ-euˬ jawˇ 
duˬ-ahˇ byehˇ dzeh-euˬ mˬ taˆ gʼaˬ kʼehˇ kʼoeˇ deuˬ-euˬ gaˇ kawˆ shaˇ noeˬ haw 
sheˇ. Miˇ oˆ yaw zahˇ laꞈ kʼoeˇ aˬ yawꞈ maꞈ-ahˇ mˬ maˬ maˬ byaˆ zaˇ ziˇ shmˇ caˆ neh 
paꞈ tawꞈ taˬ-awˇ, aˬ yawꞈ maꞈ-ahˇ yaˇ kʼaˬ daˇ nehˬ-eu Aˇ nah nah huiˬ kʼoeˇ Nah-
ahˇ bi dawˬ-euˬ meh.  
7Sawˇdoˬ meuˬ, Gawˇmawˇlaˆ meuˬ hawˇ-eu dawˬ peh jaˆ-eu meuˬ kʼoeˇ deuˬ-euˬ 
gaˇ kawˆ shaˇ noeˬ haw sheˇ. Kʼoeˇ gaˇ jawˇ-euˬ tsawˇ haˬ kʼoeˇ deuˬ mˬ taˆ gʼaˬ 
kʼehˇ kʼoeˇ deuˬ loꞈ-ehˇ dehꞈ-awˇ, maˬ tsaˬ maˬ dawˇ-eu laꞈ kʼoeˇ kʼaˬ miˬ sheu-eu 
jeˬ hawˇ-eu bahˬ dui jawꞈ dui dui-eu jeˬ mˇ-euˬ meh. Tsawˇ haˬ zaˬ dawˬ tawˆ luꞈ-
ahˇ bi siˬ leˇ-eu gʼaˇ duˬ, mˬ maˬ maˬ byaˆ zaˇ ziˇ miˬ dzaˬ neh aˬ yawꞈ maꞈ-ahˇ kʼehˬ 
nehˬ kʼaˆ nehˬ-euˬ meh.  
8Kʼoeˇ gaˇ duˇ ni, tsawˇ haˬ heu deuˬ kʼawꞈ, yuꞈ maˆ maˆ mawˇ-eu laꞈ kʼoeˇ yawˬ ha-
euˬ gʼawˇ mawˇ-ahˇ yawˬ ha iˬ baˇ mˇ-eu meh. Miˬyehˇ uˆ lahˇ-eu baoˬ-ahˇ aˬ yawꞈ 

maꞈ yehˬ bawˬ sehˇ lu-ehˇ gʼeh-awˇ, mˬ kʼoeˇ taˆ jawˇ-eu yaw shehꞈ kʼahˬ sehˇ huiˬ-
eu deuˬ-ahˇ ngehˬ doeˇ ehˇ doeˇ-eu meh.  
9Mˬ taˆ gʼaˬ kʼehˇ deuˬ laꞈ kʼoeˇ, aˬ cawˬ naˆ maˬ tseˇ huiˬ dzehˬ mahˇ dzehˬ-eu gʼaˬ 
pyeuꞈ-eu Miˇkeˬlaˇ kʼawꞈ kʼoeˇ loꞈ-ehˇ maˬ ehˇ-a. Moˇseˬ-euˬ gʼawˇ mawˇ-ahˇ aˬ geu 
gʼaˬ geuꞈ-eu tsaˬ-eu gaˇ kawˆ-ahˇ taꞈ leˇ-awˇ, Nehꞈ sahˬ paˬ nehˬ-ehˇ aˬ yawꞈ ceh 
dzaˬ ngeh, Miˇkeˬlaˇ aˬ yawꞈ Nehꞈsahˬpaˬ-ahˇ dawˬ doeˇ maˬ ngehˬ nehˬ peuˬ ni, 
“Sahˬpaˬ Miˬyehˇ neh bi dehˬ luꞈ-uˇ” lehˇ tehꞈ-ehˇ ehˇ nehˬ-euˬ meh.  
10Ehˇ kʼawꞈ, tsawˇ haˬ heu deuˬ-aˬ, yawˬ ha maˬ siˬ nya-eu yawˬ jeˬ na luꞈ-ahˇ dawˬ 
doeˇ ngehˬ daˆ-eu meh. Bawˇ tsahˬ jeˬ zaˬ deuˬ siˬ nya-eu loˆ ni tehꞈ-ehˇ aˬ yawꞈ 
maꞈ siˬ nya-eu kʼoeˇ-aˬ, aˬ yawꞈ maꞈ-ahˇ laˆ cawˆ-eu jeˬ pyeuꞈ-eu meh.  
11Aˬ yawꞈ maꞈ aˇ naˆ ni ya noeˬ shaˬ paˬ-ehˇ gʼeh-eu nga. A yawꞈ maꞈ-aˬ, Gaˬiˇnaˆ-
euˬ kuiˇ toꞈ mehˬ nah caw teh luꞈ-eu meh. Pyuˇ shuiˇ-ahˇ nui kʼahˇ jaˆ-eu laꞈ kʼoeˇ 
Baˬlamˬ neh mˇ lehˬ-euˬ jeˬ-ahˇ aˬ yawꞈ maꞈ mˇ-eu meh. Gawˇlaˆ neh Miˬyehˇ-ahˇ 
puiˬ-euˬ loꞈ-ehˇ aˬ yawꞈ maꞈ kʼawꞈ puiˬ-awˇ, Gawˇlaˆ loꞈ-ehˇ laˆ luˬ laˆ seˇ nehˬ-eu 
jeˬ-ahˇ ya daˬ-euˬ meh.  
12Aˬ yawꞈ maꞈ yawˬ ha uˬ maˆ dehˆ ni tehꞈ-ehˇ shaˇ sawˇ-awˇ, shaꞈ dawˇ-eu maˬ 
baw ni dzaˬ-eu dawˇ-eu aˇ dzehˬ-ehˇ gʼeh-eu kʼoeˇ-aˬ, naw maꞈ gʼoeˇ-eu gaˬ-eu laꞈ 
kʼoeˇ dzaˬ taꞈ dawˇ taꞈ-eu hawˬ byawˇ-ahˇ laˆ jawꞈ gaˇ duˇ-eu meh. Aˬ yawꞈ maꞈ-aˬ, 
jaˬ lehˇ neh bi baw ha gʼeh-euˬ uˬ yehˇ maˬ ahˇ-eu mˬ dmˇ-ahˇ duˇ-eu meh. Aˇ siˬ siˬ 
yamˬ-ahˇ maˬ siˬ le-eu miˇ neh puˇ ngawˬ ciˇ lehˆ-ehˇ bi gʼawˇ dzeh-awˇ nyiˬ poˆ 
shiˇ-euˬ aˇ siˬ aˇ bawˇ-ahˇ duˇ-eu meh.  
13Aˬ yawꞈ maꞈ-aˬ, iˬ ma laˆ shaˆ iˇ luˆ dzeh gaˇ duˇ-awˇ, yawˬ ha neh mˇ-euˬ shaꞈ 
dawˇ dui dui paˬ-ehˇ gʼeh-eu jeˬ boeˇ loeˇ yoˆ-i bi siˬ bi mawˇ-eu meh. Miˬyehˇ neh 
lehˬ hmˬ taˬ-euˬ yaw zahˇ zahˇ dui dui-eu jawˇ duˬ-ahˇ mˬ maˬ maˬ byaˆ zaˇ ziˇ ya 
jawˇ leˇ-eu, gaˇ ma maˬ poˆ ni doe doe gʼa gʼa-ehˇ cah luꞈ-eu aˬ guiˇ-ahˇ duˇ-eu meh.  
14Aˇ hu ba, Aˬdaˬ-ahˇ neh shiꞈ tsuiꞈ tiˬ tsuiꞈ-ahˇ dehꞈ yaꞈ-euˬ Iˇnawˆ neh, aˬ yawꞈ 
maꞈ-euˬ gaˇ kawˆ heu loꞈ-ehˇ ngehˬ dah yaꞈ-euˬ jaˆ-eu meh. “Sahˬpaˬ Miˬyehˇ-aˬ, 
muiˬ-eu shawˇ-eu mˬ taˆ gʼaˬ kʼehˇ aˇ muiˇ aˇ seh nehˬ-ehˇ oe tehꞈ-a.  
15Tsawˇ haˬ dawˬ tawˆ luꞈ-ahˇ yaˇ kʼaˬ daˇ-eu lehˇ oe-awˇ, aˬ yawꞈ maꞈ Miˬyehˇ-ahˇ 
yaw zeu maˬ baw ni mˇ taˬ shaˇ taˬ-euˬ miˇ neh maˬ ehˇ, Miˬyehˇ-ahˇ yaw zeu maˬ 
baw-eu iˬ baˇ zaˬ deuˬ neh aˬ yawꞈ-ahˇ ngehˬ doeˇ ehˇ doeˇ-euˬ miˇ neh maˬ ehˇ, aˬ 
yawꞈ maꞈ-ahˇ kʼehˬ nehˬ kʼaˆ nehˬ tehꞈ-a.” 
16Tsawˇ haˬ kʼoeˇ deuˬ-aˬ, aˬ myah luꞈ aˬ cawˬ-ahˇ toˇ toˇ-ehˇ iˬ baˇ taˬ-eu meh. 
Yawˬ ha-euˬ maˬ muiˬ maˬ jaˬ-eu nui kʼahˇ mehˬ nah caw teh-eu meh. Yawˬ ha-euˬ 
gaˇ kawˆ kʼahˬ sehˇ jehˆ-awˇ, yawˬ ha-ahˇ muiˬ laˇ ni aˬ cawˬ-ahˇ ja poeˬ nehˬ nya-
eu meh.  

Yahˇ-eu dawˬ hawˇ-eu dawˬ mehˬ dawˬ tsoˆ 

17Ehˇ kʼawꞈ ngaˇ gaˬ-eu cawˬ deuˬ-oˇ, dzeuˇ laˇ ngeh aˬ dui-euˬ Sahˬpaˬ Yeˬsuˇ Ka 
li-euˬ gʼaˬ kʼehˇ deuˬ neh naw maꞈ-ahˇ ehˇ nehˬ-euˬ dawˬ kʼoeˇ deuˬ-ahˇ taˬ ngehˇ.  

18“Aˇ saˬ saˬ-eu aˇ nah aˇ yamˬ keuˆ le ngeh, naw maꞈ-ahˇ kʼaˇ ehˇ mawꞈ-eu ehˇ niˇ 
gʼa-awˇ Miˬyehˇ-ahˇ yaw zeu maˬ baw-eu jeˬ pyeuꞈ-eu yawˬ ha-euˬ nui kʼahˇ mehˬ 
nah caw teh-eu tsawˇ haˬ deuˬ doˆ le tehꞈ-a” lehˇ, naw maꞈ-ahˇ ehˇ taˬ-euˬ meh.  
19Tsawˇ haˬ kʼoeˇ deuˬ-aˬ, aˇ maꞈ aˇ muˇ laˆ paˆ-eu jeˬ mˇ-eu, shiˬ shaˬ jiˇ nui noeˬ 
nui loˆ mˇ-eu, yawˬ ha laꞈ kʼoeˇ Yaw sahˇ Miˬyehˇ maˬ jawˇ-eu, kʼoeˇ loꞈ-ehˇ gʼeh-eu 
tsawˇ haˬ pyeuꞈ-eu meh. 
20Ehˇ kʼawꞈ, ngaˇ gaˬ-eu cawˬ deuˬ-oˇ, naw maꞈ-aˬ, yawˬ ha-euˬ muiˬ dui shawˇ dui 
dui-eu jah-eu jeˬ huiˬ laˇ mahˇ laˇ nya ni leh jeh-awˬ. Muiˬ-eu shawˇ-eu Yaw sahˇ 
Miˬyehˇ-euˬ baoˬ laꞈ kʼoeˇ guiˬ lahˬ shaˇ-awˬ.  
21Aˬ dui-euˬ Sahˬpaˬ Yeˬsuˇ Ka li gʼawˬ shaˬ gaˬ nehˬ laꞈ-eu laꞈ kʼoeˇ mˬ maˬ maˬ 
byaˆ zaˇ ziˇ dehꞈ-eu jeˬ biꞈ laꞈ gaˇ naw maꞈ loꞈ luꞈ-eu loꞈ-ehˇ, Miˬyehˇ-euˬ gʼoeˇ-eu 
gaˬ-eu jeˬ laꞈ kʼoeˇ naw maꞈ yaw muiˬ-ehˇ jawˇ-awˬ.  
22Jah-eu yaw muiˬ paˬ-ehˇ maˬ ziꞈ laˇ-euˬ tsawˇ haˬ deuˬ-ahˇ gʼawˬ shaˬ gaˬ-awˬ.  
23Tiˬ paˆ na deuˬ-ahˇ-aˬ, miˬ dzaˬ laꞈ kʼoeˇ neh gʼeu doˆ-awˇ ka kʼoꞈ nehˬ-awˬ. Tiˬ 
paˆ na deuˬ-ahˇ-aˬ, guˆ-eu nui ma ahˇ-eu laꞈ kʼoeˇ gʼawˬ shaˬ gaˬ nehˬ-awˬ. Ehˇ 
kʼawꞈ, shiˬ shaˬ jiˇ-euˬ nui kʼahˇ mˇ-eu jeˬ laˆ lehꞈ taˬ-euˬ aˬ yawꞈ maꞈ-euˬ mehˬ 
tsoeˬ-ahˇ nui daˆ daˆ-awˬ.  
24Naw maꞈ-ahˇ maˬ bi coˬ-iˇ ni bo saˆ hehˇ tehˇ nya-awˇ, yaw shehꞈ kʼahˬ sehˇ tiˬ 
byah ni jaˆ-eu aˬ yawꞈ jawˇ gaˇ naw maꞈ-ahˇ iˬ baˇ taˬ kʼaˇ maˬ za-ehˇ laˬ kʼaˬ tiˬ 
cehˇ sheuˬ keuˆ nehˬ nya-eu Miˬyehˇ-ahˇ, aˬ dui-euˬ Sahˬpaˬ Yeˬsuˇ Ka li baˬ da 
neh, yaw shehꞈ kʼahˬ sehˇ maˬ ehˇ, huiˬ-eu mahˇ-eu jeˬ maˬ ehˇ, baoˬ maˬ ehˇ, uˆ 
lahˇ-eu dzoeˬ dzaˬ maˬ ehˇ, aˇ hu-euˬ ziˇ, heu ziˇ, aˬ kaˇ mˬ maˬ maˬ byaˆ zaˇ ziˇ keuˆ 
ni jaˆ luꞈ-uˇ. Aˬ miˬ.  

Pah meuˬ-eu 

Pah meuˬ-eu 1 

1Sahˬ boꞈ heu taꞈ-aˬ, Yeˬsuˇ Ka li neh pah mehˬ laꞈ-euˬ gaˇ kawˆ deuˬ boꞈ taˬ-euˬ 
sahˬ boꞈ pyeuꞈ-eu meh. Gʼawˬ myahˇ maˬ gʼeh-ehˇ aˬ joˆ-ehˇ pyeuꞈ laˇ-eu lehˇ gʼeh-
eu gaˇ kawˆ aˬ yawꞈ-euˬ zaˬ kʼaˆ deuˬ-ahˇ bi siˬ bi mawˇ-eu gʼaˇ duˬ, Miˬyehˇ neh aˬ 
yawꞈ-ahˇ heu loꞈ-ehˇ pah mehˬ nehˬ-euˬ jeˬ pyeuꞈ-eu meh. Ka li-aˬ, Yoˇhaˬ jawˇ gaˇ 
aˬ yawꞈ-euˬ mˬ taˆ gʼaˬ kʼehˇ bi oe-awˇ gaˇ kawˆ heu deuˬ bi siˬ bi mawˇ le-euˬ meh.  
2Yoˇhaˬ gʼeh, aˬ yawꞈ neh kʼaˇ ya siˬ kʼaˇ ya mawˇ-euˬ jeˬ dawˬ tawˆ luꞈ paˇ dzawˇ 
poˆ taˬ-euˬ meh. Heu-aˬ, Miˬyehˇ-euˬ dawˬ hawˇ-eu Yeˬ suˇ Ka li neh pah mehˬ laꞈ-
euˬ yaw tsaˬ yaw dawˇ jeˬ gaˇ kawˆ Yoˇhaˬ neh dzawˇ nehˬ laꞈ-euˬ kʼoeˇ meh.  
3Sahˬ boꞈ heu taꞈ-ahˇ kʼaˇ gui-eu tsawˇ haˬ guiˬ lahˬ huiˬ-eu meh. Miˬyehˇ gʼaˇ duˬ 
ngehˬ dah taˬ-euˬ dawˬ heu deuˬ-ahˇ ya gaˬ-eu laꞈ kʼoeˇ, heu gaˇ kʼaˇ boꞈ taˬ-euˬ gaˇ 
kawˆ deuˬ-ahˇ kʼaˇ naˇ haˬ geuꞈ-eu tsawˇ haˬ guiˬ lahˬ huiˬ-eu meh. Aˬ jeˬ miˇ neh 
ehˇ naˇ, heu gaˇ kʼaˇ ehˇ taˬ-euˬ jeˬ dawˬ tawˆ luꞈ keuˆ le-eu aˇ yamˬ dawˬ peh peh 
laˇ-euˬ meh.  

Ka li zaˬ aˇ muˇ shiꞈ muˇ-ahˇ dawˬ cawˬ puˬ-eu 

4Aˬshaˆ Kʼahˬzaˬ laꞈ kʼoeˇ jawˇ-eu Ka li zaˬ aˇ muˇ shiꞈ muˇ-ahˇ Yoˇhaˬ dawˬ cawˬ 
puˬ ahˇ laꞈ-eu ma. Nymˬ-mˇ maˬ ehˇ, aˇ hu maˬ ehˇ, aˬ kaˇ maˬ ehˇ, aˬ myah luꞈ dehꞈ 
luꞈ jawˇ luꞈ-eu Miˬyehˇ hawˇ-eu, aˬ yawꞈ-euˬ dzoeˬ dzaˬ nuiˇ mahˬ mehˬ shi jawˇ 
luꞈ-eu yaw sahˇ shiꞈ sahˇ jawˇ gaˇ neh doˆ le-euˬ guiˬ lahˬ yaw dzahˇ hawˇ-eu nui 
saˇ oꞈ-eu jeˬ, naw maꞈ kʼoeˇ taˆ jaˆ luꞈ-uˇ. 
5Saˇ jaˇ ziꞈ-eu tsawˇ haˬ pyeuꞈ-awˇ, shiˇ-euˬ laꞈ kʼoeˇ Miˬyehˇ neh bi gʼoꞈ dehꞈ beh 
beh laˇ-awˇ, miˇ kʼahˬ sahˬ paˬ sahˬ ma dawˬ tawˆ luꞈ koeˇ taˆ uˆ lahˇ-eu gʼaˬ pyeuꞈ-
eu Yeˬsuˇ Ka li jawˇ gaˇ neh doˆ le-euˬ guiˬ lahˬ yaw dzahˇ hawˇ-eu nui saˇ oꞈ-eu jeˬ, 
naw maꞈ kʼoeˇ taˆ jaˆ luꞈ-uˇ. Aˬ yawꞈ aˬ dui-ahˇ gaˬ-awˇ gʼawˇ mawˇ shiˇ dah-eu laꞈ 
kʼoeˇ, iˬ baˇ laꞈ kʼoeˇ bi buˬ-iˇ laꞈ-euˬ meh.  
6Kʼoeˇ uˬ taꞈ, aˬ yawꞈ-euˬ Aˬda Miˬyehˇ-euˬ gaˇ bi mˇ-eu gʼaˇ duˬ, aˬ dui-ahˇ piˇ ma-
euˬ miˇ kʼahˬ tiˬ kʼahˬ bi pyeuꞈ laˇ-euˬ meh. Yaw shehꞈ kʼahˬ sehˇ hawˇ-eu baoˬ, mˬ 
maˬ maˬ byaˆ zaˇ ziˇ Yeˬsuˇ Ka li-ahˇ jaˆ luꞈ-uˇ. Aˬ miˬ.  
7Haw yawˬ. Aˬ yawꞈ mˬ dmˇ dziˬ-awˇ oe luꞈ meh. Tsawˇ haˬ yawˬ gʼaˬ na luꞈ aˬ 
yawꞈ-ahˇ ya mawˇ tehꞈ-a. Aˬ yawꞈ-ahˇ gahˬ neh tsawˆ-euˬ deuˬ kʼawꞈ ya mawˇ tehꞈ-
a. Aˬ yawꞈ baˬ da neh miˇ tsaˬ zaˬ dawˬ tawˆ luꞈ tsawˇ ngoeˇ ya ngoeˇ tehꞈ-a. Aˬ diˇ 
ngeuˇ tehꞈ-a. Aˬ miˬ.  
8“Ngaˇ-aˬ, aˇ dahˬ beh-eu hawˇ-eu aˇ saˬ saˬ-eu gʼaˬ pyeuꞈ-eu ma” lehˇ, nymˬ-mˇ 
maˬ ehˇ, aˇ hu maˬ ehˇ, aˬ kaˇ maˬ ehˇ, aˬ myah luꞈ dehꞈ luꞈ jawˇ luꞈ-eu Baoˬ huiˬ-eu 
Sahˬpaˬ Miˬyehˇ ehˇ-eu meh.  

Yaw sahˇ laꞈ kʼoeˇ Ka li-ahˇ ya mawˇ-euˬ 

9Ngaˇ-aˬ, naw maꞈ-euˬ aˬ yuiꞈ aˬ nyiˇ Ka li zaˬ pyeuꞈ-eu Yoˇhaˬ ma. Yeˬsuˇ-euˬ mehˬ 
nah caw teh-euˬ tsawˇ haˬ tiˬ gʼaˬ pyeuꞈ-eu loꞈ-ehˇ, aˬ yawꞈ-euˬ Miˇ kʼahˬ-ahˇ kʼaˇ 
taꞈ-eu tsawˇ haˬ deuˬ kʼoeˇ taˆ keuˆ le-euˬ shaˬ-eu zahˬ-eu jeˬ-ahˇ naw maꞈ nehˬ-

ehˇ tiˬ kawˆ loꞈ-ehˇ oˇ-awˇ daˬ luꞈ-eu ma. Miˬyehˇ-euˬ dawˬ kawˬ hawˇ-eu Yeˬsuˇ 
neh pah mehˬ nehˬ laꞈ-euˬ yaw tsaˬ yaw dawˇ jeˬ gaˇ kawˆ ngaˇ mehˬ-euˬ miˇ neh, 
Baˬmoˇ iˇ jaw lahˇ-ahˇ ka lahˇ-awˇ bi jawˇ laꞈ-euˬ meh.  
10Sahˬpaˬ Miˬyehˇ-euˬ aˇ nah -ahˇ, Yaw sahˇ Miˬyehˇ ngaˬ-ahˇ uˆ lahˇ le-awˇ, kʼaˆ dui 
dui-eu teˇ saˇ tiˬ saˇ-ahˇ ngaˇ ya gaˬ-euˬ ma. Teˇ saˇ kʼoeˇ-aˬ, daˇ heh baw-eu teˇ saˇ-
ahˇ duˇ-awˇ, ngaˬ-euˬ naˇ kʼah paw dawˬ ngehˬ luꞈ-eu meh.  
11Teˇ saˇ kʼoeˇ saˇ ehˇ-eu, “Nawˬ neh kʼaˇ ya mawˇ-euˬ jeˬ boꞈ taˬ-awˇ, Eˇpeˇsu 
meuˬ, Saˬmuˇlaˬnaˆ meuˬ, Beˬlaˬgaˬ meuˬ, Saˬdiˬlehˇ meuˬ, Saˬdiˇ meuˬ, Piˇlaˬdeˬpiˇ 
meuˬ, Lawˬdiˬciˆ meuˬ, heu shiꞈ meuˬ laꞈ kʼoeˇ jawˇ-eu Ka li zaˬ aˇ muˇ deuˬ-ahˇ 
sahˬ boꞈ kʼoeˇ dawˆ ahˇ gʼeh-awˬ.” 
12Ngaˬ-ahˇ dawˬ ngehˬ cawˬ-eu gʼaˬ-ahˇ haw-eu lehˇ ngaˇ zeuˆ pyawˇ ngeh, shuiˇ 
neh jahˇ taˬ-euˬ tsiˇ kʼmˬ doꞈ taˬ duˬ shiꞈ hmˬ jaˆ gaˇ ya mawˇ-euˬ ma.  
13Kʼoeˇ-euˬ gʼahˇ ceh, aˬ kuiˇ pehˬ zaˬ-ahˇ keuˆ-eu pehˇ kʼahˬ pehˇ mahˇ dm-awˇ 
kʼahˬ-ahˇ shuiˇ joꞈ paꞈ paꞈ taˬ-euˬ, tsawˇ haˬ-ahˇ duˇ-eu tiˬ gʼaˬ mawˇ-euˬ ma.  
14Aˬ yawꞈ-euˬ uˬ duˬ tsehˇ kahˇ-aˬ, yawˇ caꞈ hm hawˇ-eu ngehˇ loꞈ-ehˇ pyuˇ deuˬ ni 
gʼeh-awˇ, aˬ yawꞈ-euˬ myaˆ nuiˆ miˬ dzaˬ loꞈ-ehˇ nyehˆ-eu meh.  
15Aˬ yawꞈ-euˬ aˬ kuiˇ-aˬ, jeˬ ba taˬ-euˬ guiˬ shuiˇ loꞈ-ehˇ guiˇ nyiˬ ni gʼeh-awˇ, aˬ 
yawꞈ-euˬ teˇ saˇ-aˬ, iˇ cuꞈ tsawˬ ga ga-eu teˇ saˇ-ahˇ duˇ-eu meh.  
16Aˬ yawꞈ-euˬ aˇ maˇ laꞈ-ahˇ aˬ guiˇ shiꞈ siˬ tuˆ tehˬ taˬ-awˇ, kʼaˬ meh-ahˇ mi seuˬ 
nyiˬ pyawˬ tsoꞈ-eu mi cehˇ doˆ le-euˬ meh. A yawꞈ-euˬ myaˆ pyawˬ-aˬ, nah gʼahˇ 
paw tsehˬ-eu nahˇ ma loꞈ-lehˇ bya-eu meh.  
17Aˬ yawꞈ-ahˇ ngaˇ mawˇ ngeh, tsawˇ shiˇ loꞈ-ehˇ aˬ yawꞈ-euˬ aˬ kuiˇ dawˬ peh coˬ 
dzeh-euˬ ma. Kʼoeˇ ngeh, aˬ yawꞈ ngaˬ-ahˇ aˇ maˇ laꞈ baꞈ daˆ-awˇ, heu loꞈ-ehˇ ehˇ-eu 
meh. “Taˬ guˆ, ngaˇ-aˬ, aˇ dahˬ beh-eu hawˇ-eu aˇ saˬ saˬ-eu gʼaˬ ma.  
18Ngaˇ-aˬ, dehꞈ luꞈ-eu gʼaˬ ma. Ngaˇ shiˇ-euˬ ma. Ehˇ kʼawꞈ, nymˬ-mˇ mˬ maˬ maˬ 
byaˆ zaˇ ziˇ dehꞈ-eu ma. Shiˇ-eu jeˬ-euˬ mahˬ tawꞈ kahˬ maˬ ehˇ, shiˇ-eu miˇ kʼahˬ-
euˬ mahˬ tawꞈ kahˬ maˬ ehˇ, ngaˬ-euˬ aˬ laꞈ laꞈ kʼoeˇ jaˆ-eu ma.  
19Kʼoeˇ miˇ neh, nymˬ-mˇ-euˬ gaˇ kawˆ maˬ ehˇ, mehˬ hu paw-euˬ gaˇ kawˆ maˬ ehˇ, 
nawˬ neh kʼaˇ ya mawˇ-euˬ loꞈ-ehˇ boꞈ taˬ-awˬ.  
20Ngaˬ-euˬ aˇ maˇ laꞈ-ahˇ tuˆ tehˬ taˬ-euˬ nawˇ mawˇ-euˬ aˬ guiˇ shiꞈ siˬ hawˇ-eu 
shuiˇ neh jahˇ taˬ-euˬ tsiˇ kʼmˬ doꞈ taˬ duˬ shiꞈ hmˬ-ahˇ taꞈ leˇ-awˇ, zaꞈ taˬ-euˬ dawˬ 
tsuiꞈ heu loꞈ-ehˇ meh. Aˬ guiˇ shiꞈ siˬ kʼoeˇ-aˬ, Ka li zaˬ aˇ muˇ kʼoeˇ shiꞈ muˇ-euˬ mˬ 
taˆ gʼaˬ kʼehˇ deuˬ pyeuꞈ-awˇ, tsiˇ kʼmˬ doꞈ taˬ duˬ shiꞈ hmˬ kʼoeˇ-aˬ, Ka li zaˬ aˇ muˇ 
kʼoeˇ shiꞈ muˇ pyeuꞈ-eu meh.  

Pah meuˬ-eu 2 

Eˇpeˇsu Ka li zaˬ aˇ muˇ-ahˇ biꞈ-euˬ dawˬ 

1Eˇpeˇsu meuˬ-ahˇ jawˇ-eu Ka li zaˬ aˇ muˇ-euˬ mˬ taˆ gʼaˬ kʼehˇ-ahˇ heu loꞈ-ehˇ boꞈ 
nehˬ-awˬ. “Heu-aˬ, aˇ maˇ laꞈ-ahˇ aˬ guiˇ shiꞈ siˬ tuˆ tehˬ taˬ-awˇ shuiˇ neh jahˇ taˬ-
euˬ tsiˇ kʼmˬ doꞈ taˬ duˬ shiꞈ hmˬ-euˬ gʼahˇ ceh cah luꞈ-eu gʼaˬ-euˬ dawˬ meh.  

http://pt-br.bibles.org/ahk-AHK/Rev/2#Rev.1.10!f.1

2Nawˬ neh mˇ taˬ-euˬ gaˇ deuˬ ngaˇ siˬ nya ma. Nawˇ aˇ naˆ ni leh jeh-awˇ mˇ-euˬ 
gaˇ kawˆ maˬ ehˇ, aˇ naˆ ni oˇ-euˬ gaˇ kawˆ maˬ ehˇ, ngaˇ siˬ nya ma. Haiˬ-eu tsawˇ 
haˬ deuˬ-ahˇ nawˇ maˬ bi dzeuˇ-iˇ-euˬ gaˇ kawˆ maˬ ehˇ, Miˬyehˇ gaˇ mˇ-eu gʼaˬ 
kʼehˇ maˬ ngeuˇ gaˇ yawˬ haˇ yawˬ ha ngeuˇ ma lehˇ ehˇ-eu tsawˇ haˬ deuˬ-ahˇ nawˇ 
lawˬ haw-euˬ gaˇ kawˆ maˬ ehˇ, aˬ yawꞈ maꞈ jaˬ myawꞈ myawꞈ-eu tsawˇ haˬ meh 
lehˇ nawˇ caw duˬ-euˬ gaˇ kawˆ maˬ ehˇ, ngaˇ siˬ nya ma.  
3Nawˇ nui ma gʼawˬ mahˇ ni taˬ-awˇ, ngaˬ-euˬ gʼaˇ duˬ shaˬ zahˬ gʼawˬ mya jeˬ daˬ-
eu uˬ taꞈ, nui ma cawˆ-eu maˬ baw-a.  
4Ehˇ kʼawꞈ, ngaˇ nawˬ-ahˇ heu loꞈ-ehˇ iˬ baˇ taˬ kʼaˇ za-eu ma. Yaw beh nawˇ ngaˬ-
ahˇ gaˬ-euˬ loꞈ-ehˇ, nymˬ-mˇ maˬ gaˬ-a. 
5Nawˇ aˇ naˆ ni awˆ gaˇ ga keuˆ-iˇ taˬ-euˬ gaˇ kawˆ shaˇ noeˬ haw sheˇ. Iˬ baˇ-ahˇ 
byehˇ dzeh yaꞈ-awˇ, yaw beh nawˬ neh mˇ-euˬ jeˬ-ahˇ paˇ mˇ poˆ-awˬ. Nawˬ-euˬ iˬ 
baˇ-ahˇ nawˇ maˬ byehˇ dzeh naˇ, nawˇ jawˇ gaˇ ngaˇ oe-awˇ, nawˬ-euˬ tsiˇ kʼmˬ doꞈ 
taˬ duˬ yuˇ kʼoꞈ ma. Ehˇ kʼawꞈ, nawˇ yaw muiˬ tiˬ jeˬ mˇ luꞈ nga siˬ.  
6Niˇgawˇla tsawˇ haˬ deuˬ mˇ luꞈ shaˇ luꞈ-eu jeˬ-ahˇ ngaˇ maˬ haw nahˇ-eu loꞈ-ehˇ, 
nawˇ kʼawꞈ maˬ haw nahˇ-a.  
7“Nawˇ naˬ bawˇ tsoꞈ-eu ngeuˇ naˇ, Ka li zaˬ aˇ muˇ deuˬ-ahˇ Yaw sahˇ Miˬyehˇ neh 
ehˇ nehˬ-euˬ dawˬ-ahˇ naˇ haˬ-awˬ.  

“Gʼaˬ leˇ-euˬ tsawˇ haˬ deuˬ-ahˇ, Miˬyehˇ-euˬ Eˬdeˬ yaˇ kmˇ laꞈ kʼoeˇ bawˇ-eu dehꞈ-
eu saꞈ laˇ biꞈ-eu aˇ bawˇ kʼoeˇ bawˇ-euˬ aˇ siˬ ngaˇ bi dzaˬ ma.  

Saˬmuˇlaˬnaˆ Ka li zaˬ aˇ muˇ-ahˇ biꞈ-euˬ dawˬ 

8“Saˬmuˇlaˬnaˆ Ka li zaˬ aˇ muˇ-euˬ mˬ taˆ gʼaˬ kʼehˇ-ahˇ heu loꞈ-ehˇ boꞈ nehˬ-awˬ.  

“Heu-aˬ, aˇ dahˬ beh-eu hawˇ-eu aˇ saˬ saˬ-eu gʼaˬ pyeuꞈ-eu, shiˇ-awˇ paˇ gʼoꞈ dehꞈ 
laˇ-euˬ gʼaˬ-euˬ dawˬ meh.  
9Nawˇ aˇ naˆ ni shaˬ zahˬ mˇ luꞈ-eu gaˇ kawˆ hawˇ-eu, aˇ naˆ ni iˇ shaˬ shaˬ-eu gaˇ 
kawˆ ngaˇ siˬ nya ma. Ehˇ kʼawꞈ, maˇ maˇ ni ehˇ leꞈ naˇ, nawˇ smˇ muiˬ muiˬ-eu 
meh. Yuˇdaˆ tsawˇ haˬ maˬ ngeuˇ gaˇ yawˬ haˇ yawˬ ha ngeuˇ ma lehˇ ehˇ-eu tsawˇ 
haˬ kʼoeˇ deuˬ neh nawˬ-ahˇ aˇ naˆ ni ja bu ja doeˇ-euˬ gaˇ kawˆ ngaˇ siˬ nya ma. Aˬ 
yawꞈ maꞈ-aˬ, nehꞈ Saˬdaˬ-ahˇ taꞈ-eu aˇ muˇ tiˬ muˇ meh.  
10Nawˇ ya daˬ-eu lehˇ gʼeh-eu kʼehˬ-eu kʼaˆ-eu jeˬ-ahˇ taˬ guˆ. Nehꞈ sahˬ paˬ-aˬ, 
nawˬ-euˬ tsawˇ haˬ tiˬ paˆ na deuˬ-ahˇ tawˬ-ahˇ dawˆ-eu laꞈ kʼoeˇ lawˬ haw-awˇ, 
tseˇ nah byah ni nawˇ shaˬ zahˬ ya mˇ tehꞈ-a. Shiˇ gaˇ keuˆ kʼawꞈ, ngaˬ-ahˇ saˇ jaˇ 
ziꞈ-awˬ. Kʼoeˇ loꞈ-ehˇ saˇ jaˇ ziꞈ naˇ, gʼaˬ leˇ-euˬ laꞈ sawˬ pyeuꞈ-eu dehꞈ-eu jeˬ ngaˇ 
nawˬ-ahˇ biꞈ ma.  
11“Nawˇ naˬ bawˇ tsoꞈ-eu ngeuˇ naˇ, Ka li zaˬ aˇ muˇ deuˬ-ahˇ Yaw sahˇ Miˬyehˇ ehˇ 
nehˬ-euˬ dawˬ-ahˇ naˇ haˬ-awˬ.  

“Gʼaˬ leˇ-euˬ tsawˇ haˬ deuˬ-aˬ, nyiˬ poˆ tiˬ poˆ shiˇ-eu jeˬ-ahˇ maˬ paˇ ya daˬ meh.  

Beˬlaˬgaˬ Ka li zaˬ aˇ muˇ-ahˇ biꞈ-euˬ dawˬ 

12Beˬlaˬgaˬ meuˬ-ahˇ jawˇ-eu Ka li zaˬ aˇ muˇ-euˬ mˬ taˆ gʼaˬ kʼehˇ-ahˇ heu loꞈ-ehˇ 
boꞈ nehˬ-awˬ.  

“Heu-aˬ, mi seuˬ nyiˬ pyawˬ tsoꞈ-eu mi cehˇ jaˆ-eu gʼaˬ-euˬ dawˬ meh.  
13Nawˇ aˬ gaˇ jawˇ-eu ngaˇ siˬ nya ma. Nehꞈ Saˬdaˬ-euˬ dzoeˬ dzaˬ nuiˇ mahˬ jaˆ gaˇ 
nawˇ jawˇ-eu meh. Nawˇ ngaˬ-ahˇ saˇ jaˇ ziꞈ-eu meh. Saˇ jaˇ ziꞈ-eu ngaˬ-euˬ gaˇ kawˆ 
saˇ kiˇ kamˬ-eu gʼaˬ pyeuꞈ-eu Aˬdiˇpaˆ-ahˇ nehꞈ Saˬdaˬ jawˇ gaˇ sehꞈ ngeh kʼawꞈ, 
ngaˬ-ahˇ jah-eu jeˬ-ahˇ nawˇ maˬ byehˇ dzeh-aˬ.  
14Ehˇ kʼawꞈ, ngaˇ nawˬ-ahˇ heu myaˆ jeˬ iˬ baˇ taˬ kʼaˇ za-eu ma. Iˇsaˬleˬlaˇ tsawˇ haˬ 
deuˬ tahˬ pahˬ aˬ ma mawˇ kawˇ-ahˇ lawˇ nehˬ-euˬ lawˇ dzaˇ dzaˬ-awˇ, maˬ tsaˬ 
maˬ dawˇ-eu laꞈ kʼoeˇ kʼaˬ miˬ sheu ni mehˇ shuiˇ shuiˇ-awˇ aˬ joˆ-ehˇ ya sheuˬ 
pyawˇ-eu gaˇ kawˆ, Baˬlehˇ-ahˇ mehˬ nehˬ-euˬ gʼaˬ pyeuꞈ-eu Baˬlamˬ neh mehˬ-euˬ 
tsoˆ-euˬ dawˬ deuˬ-ahˇ, nawˬ-euˬ tsawˇ haˬ tiˬ paˆ na deuˬ caw teh luꞈ-eu meh.  
15Kʼoeˇ gaˇ duˇ ni, nawˬ-euˬ tsawˇ haˬ tiˬ paˆ na deuˬ-aˬ, Niˇgawˇlaˆ tsawˇ haˬ deuˬ 
mehˬ-eu tsoˆ-eu mehˬ nah caw teh-eu meh.  
16Kʼoeˇ miˇ neh, nawˬ-euˬ iˬ baˇ-ahˇ byehˇ dzeh-awˬ. Maˬ byehˇ dzeh naˇ, nawˇ jawˇ 
gaˇ ngaˇ yaw kawˇ-ehˇ oe-awˇ, ngaˬ-euˬ kʼaˬ meh-ahˇ doˆ le-euˬ mi cehˇ neh tsawˇ 
haˬ kʼoeˇ deuˬ-ahˇ ngaˇ guiˇ deuˆ ma.  
17“Nawˇ naˬ bawˇ tsoꞈ-eu ngeuˇ naˇ, Ka li zaˬ aˇ muˇ deuˬ-ahˇ Yaw sahˇ Miˬyehˇ neh 
ehˇ nehˬ-euˬ dawˬ deuˬ-ahˇ naˇ haˬ-awˬ.  

“Gʼaˬ leˇ-euˬ tsawˇ haˬ deuˬ-ahˇ, zaꞈ taˬ-euˬ maˬ naˆ kaˬ muˇ ngaˇ bi dzaˬ ma. Aˬ 
yawꞈ maꞈ yawˬ gʼaˬ na luꞈ-ahˇ, kʼaˬ lo lo pyuˇ ngaˇ biꞈ ma. Kʼaˬ lo lo pyuˇ kʼoeˇ-euˬ 
kʼoeˇ taˆ tsawˇ myahˇ yaw shuiꞈ toeˬ boꞈ taˬ-awˇ, kʼaˬ lo kʼoeˇ za-euˬ gʼaˬ maˬ ngeuˇ 
naˇ nui gʼaˬ tiˬ gʼaˬ-iˬ tsawˇ myahˇ kʼoeˇ-ahˇ maˬ siˬ nya-a.  

Saˬdiˬlehˇ Ka li zaˬ aˇ muˇ-ahˇ biꞈ-euˬ dawˬ 

18“Saˬdiˬlehˇ Ka li zaˬ aˇ muˇ-euˬ mˬ taˆ gʼaˬ kʼehˇ-ahˇ heu loꞈ-ehˇ boꞈ nehˬ-awˬ.  

“Heu-aˬ, myaˆ nuiˆ miˬ dzaˬ loꞈ-ehˇ nyehˆ-awˇ, aˬ kuiˇ guiˬ shuiˇ jeˬ ba taˬ-euˬ loꞈ-
ehˇ guiˇ nyiˬ ni gʼeh-eu gʼaˬ pyeuꞈ-eu Miˬyehˇ-euˬ Zaˬmaˇ-euˬ dawˬ meh.  
19Nawˇ mˇ luꞈ-eu jeˬ ngaˇ siˬ nya ma. Nawˬ-euˬ gʼoeˇ-eu gaˬ-eu jeˬ, nawˬ-euˬ saˇ jaˇ 
ziꞈ-eu jeˬ, nawˬ neh Miˬyehˇ-euˬ gaˇ mˇ-euˬ jeˬ hawˇ-eu, nawˬ neh oˇ dzeuˇ-euˬ jeˬ-
ahˇ ngaˇ siˬ nya ma. Yaw beh naˆ maˬ tseˇ nymˬ-mˇ nawˇ mˇ luꞈ shaˇ luꞈ-eu gaˇ kawˆ 
ngaˇ siˬ nya ma.  
20Ehˇ kʼawꞈ, ngaˇ nawˬ-ahˇ heu loꞈ-ehˇ iˬ baˇ taˬ kʼaˇ za-eu ma. Yawˬ haˇ yawˬ ha 
Miˬyehˇ gʼaˇ duˬ ngehˬ dah-eu tsawˇ haˬ ma lehˇ ehˇ-eu zaˬ miˬ zaˬ tiˬ gʼaˬ pyeuꞈ-eu 
Yeˬsaˬbeˬlaˇ-ahˇ nawˇ tiˬ jeˬ-iˬ maˬ jahˇ ni kʼoeˇ loꞈ-ehˇ pyehˬ taˬ-euˬ meh. Aˬ yawꞈ 
mehˬ-eu tsoˆ-eu kʼoeˇ-aˬ, ngaˬ-euˬ zaˬ kʼaˆ deuˬ maˬ tsaˬ maˬ dawˇ-eu laꞈ kʼoeˇ kʼaˬ 
miˬ sheu-awˇ, tahˬ pahˬ aˬ ma mawˇ kawˇ-ahˇ lawˇ nehˬ-euˬ lawˇ dzaˇ dzaˬ ni sheuˬ 
bahˬ-euˬ meh.  
21Aˬ yawꞈ-euˬ iˬ baˇ-ahˇ noeˬ poˆ ni, ngaˇ aˬ yawꞈ-ahˇ aˇ yamˬ biꞈ taˬ-euˬ ma. Ehˇ 
kʼawꞈ, kʼaˬ miˬ sheu-eu jeˬ-ahˇ aˬ yawꞈ maˬ byehˇ dzeh-a.  
22Kʼoeˇ miˇ neh, aˬ yawꞈ-ahˇ ngaˇ yuꞈ zaˇ kʼoeˇ taˆ baꞈ dzeh-awˇ, aˬ yawꞈ hawˇ-eu aˬ 
yawꞈ nehˬ-ehˇ joe-euˬ tsawˇ haˬ deuˬ, doeˇ dui dui-eu kʼehˬ-eu kʼaˆ-eu jeˬ-ahˇ kʼoeˇ 
gaˇ ya daˬ tehꞈ-a. Aˬ yawꞈ maꞈ neh aˬ yawꞈ nehˬ-ehˇ mˇ dzeuˇ yaꞈ-euˬ haiˬ dui dui-

eu jeˬ-ahˇ aˬ yawꞈ maꞈ maˬ noeˬ poˆ naˇ, nymˬ-mˇ aˬ yawꞈ maꞈ-ahˇ ngaˇ kʼoeˇ loꞈ-
ehˇ kʼehˬ nehˬ ma.  
23Aˬ yawꞈ-euˬ mehˬ nah kʼaˇ caw teh-eu deuˬ-ahˇ ngaˇ sehꞈ ma. Kʼoeˇ ngeh jawˇ, 
tsawˇ haˬ yawˬ gʼaˬ na luꞈ-euˬ nui noeˬ nui duˇ dawˬ tawˆ luꞈ-ahˇ ngaˇ siˬ nya-eu 
gaˇ kawˆ, Ka li zaˬ aˇ muˇ dawˬ tawˆ luꞈ-ahˇ siˬ leˇ tehꞈ-a. Naw maꞈ yawˬ gʼaˬ na luꞈ-
ahˇ yawˬ ha neh kʼaˇ mˇ taˬ-euˬ loꞈ-ehˇ ngaˇ mˇ kʼoꞈ nehˬ ma.  
24“Ehˇ kʼawꞈ, Saˬdiˬlehˇ meuˬ laꞈ kʼoeˇ dzeˇ luꞈ-eu naw maꞈ deuˬ-aˬ, yaw haiˬ jeˬ 
mehˬ-eu tsoˆ-eu dawˬ kʼoeˇ-euˬ mehˬ nah maˬ caw teh-aˬ. ‘Nehꞈ Saˬdaˬ neh zaꞈ taˬ-
euˬ naꞈ dui dui-eu jeˬ’ lehˇ aˬ cawˬ ehˇ-eu kʼoeˇ-ahˇ naw maꞈ maˬ siˬ nya-a siˬ. Naw 
maꞈ-ahˇ kʼaˆ behˆ yawˬ-awˇ yawˬ maˬ paˇ ciˬ pi ma lehˇ ngaˇ ehˇ-eu ma.  
25Ehˇ kʼawꞈ, ngaˇ oe ngeh keuˆ ni naw maꞈ kʼaˇ jaˆ luꞈ-eu jeˬ-ahˇ ziꞈ dah ni tuˆ tehˬ 
taˬ-awˬ.  
26Aˇ saˬ saˬ ngeh keuˆ ni ngaˬ-euˬ nui kʼahˇ mˇ-eu gʼaˬ leˇ-euˬ tsawˇ haˬ-ahˇ, tsawˇ 
jeuˬ dawˬ tawˆ luꞈ kʼoeˇ taˆ uˆ lahˇ-eu baoˬ ngaˇ biꞈ ma.  
27Ngaˬ Da neh ngaˬ-ahˇ baoˬ biꞈ laꞈ-euˬ loꞈ-ehˇ, tsawˇ jeuˬ dawˬ tawˆ luꞈ-ahˇ shmˇ 
gawˬ yoeˬ neh aˬ yawꞈ uˆ lahˇ-awˇ, miˇ tsaˬ oeˬ lahˬ deh paˆ-eu loꞈ-ehˇ deh paˆ deh 
shaˆ nehˬ tehꞈ-a.  
28Shawˬ ga shawˬ muiˇ kʼawꞈ, aˬ yawꞈ-ahˇ ngaˇ biꞈ ma.  
29“Nawˇ naˬ bawˇ tsoꞈ-eu ngeuˇ naˇ, Yaw sahˇ Miˬyehˇ neh Ka li zaˬ aˇ muˇ deuˬ-ahˇ 
ehˇ nehˬ-euˬ dawˬ-ahˇ naˇ haˬ-awˬ.  

Pah meuˬ-eu 3 

Saˬdiˇ Ka li zaˬ aˇ muˇ-ahˇ biꞈ-euˬ dawˬ 

1“Saˬdiˇ Ka li zaˬ aˇ muˇ-euˬ mˬ taˆ gʼaˬ kʼehˇ-ahˇ heu loꞈ-ehˇ boꞈ nehˬ-awˬ.  

“Heu-aˬ, Miˬyehˇ-euˬ Yaw sahˇ shiꞈ sahˇ jawˇ-awˇ, aˬ guiˇ shiꞈ siˬ jaˆ-eu gʼaˬ-euˬ 
dawˬ meh. Nawˇ aˬ jeˬ mˇ luꞈ-eu gaˇ kawˆ ngaˇ siˬ nya ma. Nawˇ-aˬ, shiˇ-euˬ kʼawꞈ, 
dehꞈ luꞈ-eu meh lehˇ aˬ cawˬ sawˇ taˬ-euˬ meh.  
2Kʼoeˇ miˇ neh, noeˬ laˇ-awˬ. Nawˬ-euˬ laꞈ kʼoeˇ kʼaˇ dzeˇ luꞈ-eu yaw muiˬ jeˬ maˬ bi 
shiˇ tsehˆ ni gʼaˬ shaˇ-awˬ. Aˬ jeˬ miˇ neh ehˇ naˇ, nawˬ neh mˇ-euˬ shaˇ-euˬ jeˬ-aˬ, 
ngaˬ-euˬ Miˬyehˇ mehˬ shi maˬ byah maˬ loꞈ-a siˬ lehˇ ngaˇ haw mawˇ-euˬ ma.  
3Nawˬ-ahˇ mehˬ nehˬ tsoˆ nehˬ-euˬ jeˬ hawˇ-eu nawˬ neh ya gaˬ taˬ-euˬ jeˬ-ahˇ 
noeˬ keuˆ-awˬ. Kʼoeˇ-ahˇ naˇ haˬ geuꞈ-awˇ, iˬ baˇ-ahˇ byehˇ dzeh-awˬ. Nawˇ maˬ 
noeˬ laˇ naˇ, smˇ kʼoeˬ oe-eu loꞈ-ehˇ nawˇ jawˇ gaˇ ngaˇ oe-awˇ, ngaˇ oe-eu aˇ yamˬ 
nawˇ maˬ ya siˬ-aˇ.  
4Ehˇ kʼawꞈ, Saˬdiˇ meuˬ-ahˇ jawˇ-eu naw maꞈ heu myaˆ gʼaˬ-aˬ, mehˬ tsoeˬ maˬ 
jawꞈ-iˇ-aˬ siˬ. Naw maꞈ ngaˬ nehˬ-ehˇ cah-awˇ, mehˬ tsoeˬ yaw pyuˇ ya dm tehꞈ-a. 
Aˬ jeˬ miˇ neh ehˇ naˇ, naw maꞈ kʼoeˇ loꞈ-ehˇ mˇ geuˇ-eu tsawˇ haˬ pyeuꞈ-eu meh. 
5Gʼaˬ leˇ-euˬ tsawˇ ha deuˬ-aˬ, kʼoeˇ loꞈ-ehˇ mehˬ tsoeˬ yaw pyuˇ ya dm-awˇ, saꞈ laˇ 
dehꞈ-eu sahˬ boꞈ laꞈ kʼoeˇ, aˬ yawꞈ maꞈ-euˬ tsawˇ myahˇ ngaˇ maˬ siˆ byoˆ. Ngaˬ Da 
hawˇ-eu aˬ yawꞈ-euˬ mˬ taˆ gʼaˬ kʼehˇ deuˬ-euˬ mehˬ shi, aˬ yawꞈ maꞈ ngaˬ-euˬ 
tsawˇ haˬ ma lehˇ ngaˇ ehˇ ma.  

6“Nawˇ naˬ bawˇ tsoꞈ-eu ngeuˇ naˇ, Yaw sahˇ Miˬyehˇ neh Ka li zaˬ aˇ muˇ deuˬ-ahˇ 
ehˇ nehˬ-euˬ dawˬ-ahˇ naˇ haˬ-awˬ.  

Piˇlaˬdeˬpiˇ Ka li zaˬ aˇ muˇ-ahˇ biꞈ-euˬ dawˬ 

7“Piˇlaˬdeˬpiˇ Ka li zaˬ aˇ muˇ-euˬ mˬ taˆ gʼaˬ kʼehˇ-ahˇ heu loꞈ-ehˇ boꞈ nehˬ-awˬ.  

“Heu-aˬ, muiˬ-eu shawˇ-eu tsaˬ-eu dawˇ-eu gʼaˬ pyeuꞈ-awˇ, Daˬbiˇ-euˬ mahˬ tawꞈ 
kahˬ tuˆ tehˬ taˬ-awˇ, aˬ yawꞈ laˇ gʼoˆ pah ngeh tsawˇ haˬ tiˬ gʼaˬ-iˬ maˬ piˬ tehꞈ kʼoꞈ 
nya-eu uˬ taꞈ, aˬ yawꞈ laˇ gʼoˆ piˬ tehˬ ngeh tsawˇ haˬ tiˬ gʼaˬ-iˬ maˬ pah nya-eu gʼaˬ-
euˬ dawˬ meh.  
8Nawˇ mˇ luꞈ-eu jeˬ ngaˇ siˬ nya ma. Nawˇ baoˬ ui cuiˆ ahˇ-eu ngaˇ siˬ nya ma. Ngaˬ 
neh mehˬ-euˬ tsoˆ-euˬ dawˬ-ahˇ nawˇ caw teh-awˇ, ngaˬ-ahˇ nawˇ saˇ jaˇ ziꞈ-eu 
meh. Tsawˇ haˬ tiˬ gʼaˬ-iˬ maˬ piˬ tehˬ nya-eu laˇ gʼoˆ tiˬ gʼoˆ nawˬ-euˬ mehˬ shi 
ngaˇ pah taˬ-euˬ ma.  
9Naˇ haˬ-awˬ. Yuˇdaˆ tsawˇ haˬ maˬ ngeuˇ gaˇ yawˬ haˇ yawˬ ha ngeuˇ ma lehˇ ehˇ-
eu nehꞈ Saˬdaˬ-ahˇ taꞈ-eu aˇ muˇ kʼoeˇ muˇ-ahˇ, nawˬ-euˬ aˬ kuiˇ dawˬ peh uˬ duˬ bi 
shaˇ tahˬ laˇ ma. Ngaˇ nawˬ-ahˇ gaˬ-eu gaˇ kawˆ aˬ yawꞈ maꞈ dawˬ tawˆ luꞈ ya siˬ 
tehꞈ-a.  
10Aˬ jeˬ miˇ neh ehˇ naˇ, ngaˬ neh biꞈ-euˬ dawˬ-ahˇ naw maꞈ naˇ haˬ geuꞈ-awˇ daˬ 
dzeuˇ oˇ dzeuˇ-euˬ miˇ neh, miˇ tsaˬ zaˬ dawˬ tawˆ luꞈ-ahˇ lawˬ haw-eu gʼaˇ duˬ, miˇ 
tsaˬ heu kʼoeˇ taˆ shaˬ-eu zahˬ-eu jeˬ bi keuˆ le-eu aˇ yamˬ laꞈ kʼoeˇ, naw maꞈ-ahˇ bi 
buˬ bi law-iˇ ma.  
11Ngaˇ yaw kawˇ-ehˇ oe ma. Naw maꞈ-euˬ gʼaˬ leˇ-eu laꞈ sawˬ-ahˇ tsawˇ haˬ tiˬ gʼaˬ-
iˬ maˬ bi lu doˆ geuꞈ-eu gʼaˇ duˬ, naw maꞈ jaˆ luꞈ-eu jeˬ-ahˇ yaw muiˬ paˬ-ehˇ jeˬ 
hmˬ taˬ-awˬ. 
12Gʼaˬ leˇ-eu tsawˇ haˬ-ahˇ ngaˬ-euˬ Miˬyehˇ-euˬ uˬ duˬ tahˬ nymˇ laꞈ kʼoeˇ kʼawˇ 
zeuˇ bi geuꞈ-awˇ, aˬ myah luꞈ kʼoeˇ gaˇ ya jawˇ tehꞈ-a. Ngaˬ-euˬ Miˬyehˇ-euˬ tsawˇ 
myahˇ hawˇ-eu, ngaˬ-euˬ Miˬyehˇ jawˇ-eu mˬ-ahˇ neh zaꞈ le-euˬ Yeˬluˇsaˬlehˬ yaw 
shuiꞈ pyeuꞈ-eu ngaˬ-euˬ Miˬyehˇ-euˬ meuˬ-euˬ tsawˇ myahˇ, aˬ yawꞈ kʼoeˇ taˆ ngaˇ 
boꞈ myahˬ nehˬ ma. Ngaˬ-euˬ tsawˇ myahˇ yaw shuiꞈ kʼawꞈ, aˬ yawꞈ kʼoeˇ taˆ boꞈ 
myahˬ nehˬ ma.  
13“Nawˇ naˬ bawˇ tsoꞈ-eu ngeuˇ naˇ, Yaw sahˇ Miˬyehˇ neh Ka li zaˬ aˇ muˇ deuˬ-ahˇ 
ehˇ nehˬ-euˬ dawˬ-ahˇ naˇ haˬ-awˬ.  

Lawˬdiˬciˆ Ka li zaˬ aˇ muˇ-ahˇ biꞈ-euˬ dawˬ 

14“Lawˬdiˬciˆ Ka li zaˬ aˇ muˇ-euˬ mˬ taˆ gʼaˬ kʼehˇ-ahˇ heu loꞈ-ehˇ boꞈ nehˬ-awˬ.  

“Heu-aˬ, saˇ jaˇ ziꞈ-eu laꞈ kʼoeˇ dawˇ coe ni saˇ kiˇ kamˬ-eu gʼaˬ pyeuꞈ-awˇ, Miˬyehˇ 
neh kʼaˇ beh taˬ-eu jeˬ dawˬ tawˆ luꞈ kʼoeˇ taˆ uˆ lahˇ-eu, Aˬmiˬ lehˇ kuˇ-eu gʼaˬ-euˬ 
dawˬ meh.  
15Nawˬ neh mˇ-euˬ jeˬ ngaˇ siˬ nya ma. Nawˇ-aˬ, yaw tsehꞈ kʼawꞈ maˬ ngeuˇ, yaw 
lahˇ kʼawꞈ maˬ ngeuˇ lehˇ jaˆ luꞈ meh. Yaw tsehꞈ naˇ yaw tsehꞈ, yaw lahˇ naˇ yaw 
lahˇ lehˇ bi duˬ laˇ-awˬ.  
16Nawˇ-aˬ, yaw tsehꞈ maˬ tsehꞈ, yaw lahˇ maˬ lahˇ-ehˇ, yaw lmˇ lmˇ-ehˇ tehꞈ-ehˇ 
gʼeh-eu miˇ neh, ngaˬ-euˬ kʼaˬ meh laꞈ kʼoeˇ neh nawˬ-ahˇ meh dzeh ma.  

17‘Ngaˇ smˇ muiˬ smˇ baw pyeuꞈ-awˇ, kʼaˇ loˬ-eu jeˬ dawˬ tawˆ luꞈ jaˆ jiˇ ma lehˇ 
nawˇ ehˇ-eu meh. Ehˇ kʼawꞈ, nawˇ shaˬ zahˬ aˇ naˆ ni ya mˇ paˬ-ehˇ gʼeh-awˇ, aˇ naˆ 
ni gʼawˬ shaˬ gaˬ laˇ paˬ-ehˇ gʼeh-eu gaˇ kawˆ yawˬ haˇ yawˬ ha maˬ siˬ nya-a. 
Nawˇ-aˬ, iˇ shaˬ shaˬ dui dui-awˇ, neˇ myawˆ ni gʼeh-eu uˬ taꞈ, myaˆ behꞈ behꞈ-eu 
meh.  
18Kʼoeˇ miˇ neh, nawˇ smˇ muiˬ bi muiˬ laˇ-eu gʼaˇ duˬ, ngaˇ jawˇ gaˇ maˇ jawˆ ni 
gʼeh-eu shuiˇ zeuˇ laˇ-awˬ lehˇ nui noeˬ nui duˇ biꞈ-eu ma. Nawˇ dm-eu gʼaˇ duˬ 
mehˬ tsoeˬ yaw pyuˇ kʼawꞈ zeuˇ-awˇ, shaꞈ dawˇ dui dui paˬ-ehˇ neˇ myawˆ ni gʼeh-
eu nawˬ-euˬ gʼawˇ mawˇ-ahˇ dm kaˬ-awˬ. Nawˬ-euˬ myaˆ nuiˆ mawˇ nya laˇ ni, 
myaˆ nuiˆ-ahˇ dawˆ-eu tsiˇ zeuˇ-awˬ.  
19Ngaˇ gaˬ-eu tsawˇ haˬ deuˬ-ahˇ, ngaˇ dehˬ dehˬ-ehˇ zuiˆ-eu ma. Nui ma-ahˇ noeˬ-
awˇ, iˬ baˇ noeˬ poˆ-awˬ.  
20Naˇ haˬ-awˬ, ngaˇ laˇ gʼoˆ-ahˇ yawꞈ-awˇ kʼoˆ luꞈ ma. Ngaˬ-euˬ teˇ saˇ gaˬ-awˇ laˇ 
gʼoˆ kʼaˇ pah nehˬ laꞈ-eu gʼaˬ-euˬ nymˇ-ahˇ ngaˇ uˇ-iˇ-awˇ, aˬ yawꞈ nehˬ-ehˇ dzaˬ taꞈ 
dawˇ taꞈ ma. Aˬ yawꞈ kʼawꞈ, ngaˬ nehˬ-ehˇ dzaˬ taꞈ dawˇ taꞈ tehꞈ-a.  
21Ngaˇ gʼaˬ leˇ-euˬ miˇ neh, ngaˬ Da-euˬ dzoeˬ dzaˬ nuiˇ mahˬ kʼoeˇ taˆ ngaˬ Da-euˬ 
gaˇ dzeˇ nuiˇ luꞈ-eu loꞈ-ehˇ, gʼaˬ leˇ-euˬ tsawˇ haˬ deuˬ-ahˇ, ngaˬ-euˬ dzoeˬ dzaˬ nuiˇ 
mahˬ kʼoeˇ taˆ ngaˬ-euˬ gaˇ dzeˇ bi nuiˇ ma.  
22“Nawˇ naˬ bawˇ tsoꞈ-eu ngeuˇ naˇ, Yaw sahˇ Miˬyehˇ neh Ka li zaˬ aˇ muˇ deuˬ-ahˇ 
ehˇ nehˬ-euˬ dawˬ-ahˇ naˇ haˬ-awˬ.  

Pah meuˬ-eu 4 

Mˬ kʼoeˇ taˆ Miˬyehˇ-ahˇ uˬ duˬ tahˬ-eu 

1Kʼoeˇ naˇ, mˬ kʼoeˇ taˆ laˇ gʼoˆ pah taˬ-euˬ gaˇ, Yaw sahˇ laꞈ kʼoeˇ ngaˇ paˇ ya mawˇ-
euˬ ma. Yaw beh ngaˬ-ahˇ dawˬ ngehˬ cawˬ le-euˬ daˇ heh baw gaˇ duˇ-eu teˇ saˇ 
kʼoeˇ saˇ ngaˬ-ahˇ ehˇ-eu, “Heu gaˇ daˆ laˇ-awˬ. Mehˬ hu paw pyeuꞈ laˇ-eu lehˇ gʼeh-
eu gaˇ kawˆ ngaˇ nawˬ-ahˇ mehˬ nehˬ nyaˇ.” 
2Kʼoeˇ ngeh, tiˬ poˆ tehꞈ-ehˇ Yaw sahˇ Miˬyehˇ ngaˬ-ahˇ uˆ lahˇ le-euˬ meh. Mˬ kʼoeˇ 
taˆ dzoeˬ dzaˬ nuiˇ mahˬ tiˬ mahˬ jaˆ-awˇ, tsawˇ haˬ tiˬ gʼaˬ nuiˇ luꞈ-eu meh.  
3Aˬ yawꞈ-euˬ myaˆ pyawˬ-aˬ, yaw byaꞈ byaꞈ-eu kʼaˬ lo sehˇ hawˇ-eu neˇ tseuˆ ni 
gʼeh-eu kʼaˬ lo sehˇ-ahˇ duˇ-awˇ, dzoeˬ dzaˬ nuiˇ mahˬ kʼoeˇ-euˬ tiˬ jawˬ, neˇ naˆ 
naˆ-eu kʼaˬ lo sehˇ-ahˇ duˇ-eu aˇ deˇ leˇ kʼah jaˆ-eu meh.  
4Dzoeˬ dzaˬ nuiˇ mahˬ kʼoeˇ-euˬ tiˬ jawˬ, dzoeˬ dzaˬ nuiˇ mahˬ nyiˬ tseˇ oeˬ mahˬ 
jaˆ-awˇ, mehˬ tsoeˬ yaw pyuˇ dm-awˇ shuiˇ uˬ kʼoˆ kʼoˆ luꞈ-eu aˬ yuiꞈ aˬ tsu nyiˬ tseˇ 
oeˬ gʼaˬ nuiˇ luꞈ-eu meh.  
5Dzoeˬ dzaˬ nuiˇ mahˬ kʼoeˇ mahˬ mˬ myawꞈ myawꞈ-awˇ, teˇ saˇ gʼawˬ mya jeˬ 
hawˇ-eu mˬ jeˬ jeˬ-eu teˇ saˇ mahˇ doˆ laˇ-eu meh. Dzoeˬ dzaˬ nuiˇ mahˬ mehˬ shi 
Miˬyehˇ-euˬ yaw sahˇ shiꞈ sahˇ pyeuꞈ-eu tsiˇ du shiꞈ du doꞈ luꞈ-eu meh.  
6Dzoeˬ dzaˬ nuiˇ mahˬ kʼoeˇ-euˬ mehˬ shi, doˆ coˆ-ehˇ haw mawˇ nya-eu shawˇ jehˆ 
ni gʼeh-eu pyawˬ haw lah-ahˇ duˇ-eu lah tiˬ lah jaˆ-eu meh. Dzoeˬ dzaˬ nuiˇ mahˬ 

kʼoeˇ-euˬ tiˬ jawˬ oeˬ pyawˬ luꞈ, mehˬ shi naˇ kʼah myaˆ nuiˆ tiˬ byah ni tsoꞈ gʼoeˬ 
taˬ-euˬ dehꞈ luꞈ-eu jeˬ zaˬ oeˬ mawˇ jawˇ-eu meh.  
7Yaw beh mawˇ-aˬ, aˇ laˬ jaˬ shiˇ-ahˇ duˇ-awˇ, nyiˬ mawˇ tiˬ mawˇ-aˬ, mawˇ neˇ 
mawˇ gaw-ahˇ duˇ-eu meh. Smˬ mawˇ ti mawˇ-aˬ, tsawˇ haˬ-euˬ myaˆ pyawˬ tsoꞈ-
awˇ, oeˬ mawˇ tiˬ mawˇ-aˬ, zaw luꞈ-eu kʼaˬ dzeˇ dzeˇ ma-ahˇ duˇ-eu meh.  
8Jeˬ zaˬ aˬ yawꞈ mawˇ yawꞈ aˬ dahˇ koꞈ dahˇ tsoꞈ-awˇ, aˬ dahˇ kʼoeˇ deuˬ-euˬ laꞈ 
kʼoeˇ laꞈ nyiˇ nyiˬ pyawˬ luꞈ myaˆ nuiˆ tiˬ byah ni tsoꞈ gʼoeˬ taˬ-euˬ meh. Jeˬ zaˬ 
kʼoeˇ deuˬ uˬ ciꞈ nah gʼahˇ maˬ ehˇ heu loꞈ-ehˇ caˇ-eu meh.  

“Baoˬ huiˬ-eu Sahˬpaˬ Miˬyehˇ-aˬ, muiˬ meh shawˇ meh, muiˬ meh shawˇ meh, 
muiˬmeh shawˇ meh. Aˇ hu maˬ ehˇ, nymˬ-mˇ maˬ ehˇ, mˬ maˬ maˬ byaˆ zaˇ ziˇ dehꞈ 
meh.” 
9Jeˬ zaˬ kʼoeˇ oeˬ mawˇ-aˬ, dzoeˬ dzaˬ nuiˇ mahˬ kʼoeˇ taˆ nuiˇ luꞈ-eu mˬ maˬ maˬ 
byaˆ zaˇ ziˆ dehꞈ-eu gʼaˬ-ahˇ, yaw shehꞈ kʼahˬ sehˇ huiˬ gaˇ ja ceuˬ-eu caˇ dawˬ, ciˬ 
huiˬ ciˬ mahˇ-eu caˇ dawˬ hawˇ-eu, guiˬ lahˬ-ahˇ ja ceuˬ-eu caˇ dawˬ caˇ-eu meh. Aˬ 
yawꞈ maꞈ kʼoeˇ loꞈ-ehˇ caˇ ngeh,  
10aˬ yuiꞈ aˬ tsu kʼoeˇ nyiˬ tseˇ oeˬ gʼaˬ, dzoeˬ dzaˬ nuiˇ mahˬ kʼoeˇ taˆ nuiˇ luꞈ-eu gʼaˬ 
mehˬ shi awˆ byaˆ-awˇ, mˬ maˬ maˬ byaˆ zaˇ ziˇ dehꞈ-eu gʼaˬ pyeuꞈ-eu aˬ yawꞈ-ahˇ 
uˬ duˬ tahˬ-eu meh. Dzoeˬ dzaˬ nuiˇ mahˬ mehˬ shi aˬ yawꞈ maꞈ shuiˇ uˬ kʼoˆ dzeh 
taˬ-awˇ,  
11“Nga maꞈ-euˬ Sahˬpaˬ Miˬyehˇ-oˇ, yawˬ jeˬ na luꞈ nawˬ neh beh-awˇ, nawˬ-euˬ 
nui kʼahˇ baˬ da baˇ neh, jaˆ luꞈ jawˇ luꞈ-eu baˬ da neh, yaw shehꞈ kʼahˬ sehˇ maˬ 
ehˇ, taˬ huiˬ taˬ mahˇ-eu jeˬ maˬ ehˇ, baoˬ maˬ ehˇ, nawˇ za geuˇ-eu meh.” 

Pah meuˬ-eu 5 

Sahˬ boꞈ paˇ yoˆ hawˇ-eu Yawˇ zaˬ 

1Dzoeˬ dzaˬ nuiˇ mahˬ kʼoeˇ taˆ nuiˇ luꞈ-eu gʼaˬ-euˬ aˇ maˇ laꞈ-ahˇ, sahˬ boꞈ paˇ yoˆ 
tiˬ yoˆ tuˆ tehˬ taˬ-euˬ gaˇ ngaˇ ya mawˇ-euˬ ma. Nyiˬ pyawˬ luꞈ sahˬ boꞈ boꞈ byah 
taˬ-awˇ, jmˬ shiꞈ tsahˇ diˬ taˬ-euˬ meh. 
2Kʼoeˇ naˇ, gʼaˬ kʼaˆ dui dui-eu mˬ taˆ gʼaˬ kʼehˇ tiˬ gʼaˬ teˇ saˇ yaw kʼaˆ-ehˇ guˇ-awˇ, 
“Jmˬ diˬ taˬ-euˬ ngawˬ paˆ-awˇ, sahˬ boꞈ paˇ yoˆ heu yoˆ-ahˇ pah-eu aˬ suˇ gʼaˬ geuˇ 
ta” lehˇ ehˇ-eu meh.  
3Ehˇ kʼawꞈ, mˬ kʼoeˇ taˆ maˬ ehˇ, miˇ tsaˬ kʼoeˇ taˆ maˬ ehˇ, miˇ oˆ kʼahˬ-ahˇ maˬ ehˇ, 
sahˬ boꞈ paˇ yoˆ kʼoeˇ-ahˇ pah haw nya-eu tiˬ gʼaˬ-iˬ maˬ jawˇ-a. 
4Sahˬ boꞈ paˇ yoˆ kʼoeˇ-ahˇ pah haw geuˇ-eu tsawˇ haˬ tiˬ gʼaˬ-iˬ maˬ jawˇ-eu miˇ 
neh, ngaˇ ngoeˇ dui dui-euˬ ma.  
5Kʼoeˇ ngeh, aˬ yuiꞈ aˬ tsu kʼoeˇ deuˬ laꞈ kʼoeˇ tiˬ gʼaˬ, ngaˬ-ahˇ heu loꞈ-ehˇ ehˇ-eu 
meh. “Taˬ ngoeˇ. Haw-awˬ. Yuˇdaˆ tsawˇ jeuˬ-euˬ Aˇ laˬ jaˬ shiˇ pyeuꞈ-eu, Daˬbiˇ-euˬ 
Duˬ ciˇ kʼoeˇ gʼaˬ guiˇ deuˆ gʼaˬ-euˬ meh. Jmˬ shiꞈ tsahˇ diˬ taˬ-euˬ kʼoeˇ aˬ yawꞈ 
ngawˬ paˆ-awˇ, sahˬ boꞈ paˇ yoˆ pah nya meh.” 
6Kʼoeˇ naˇ, jeˬ zaˬ kʼoeˇ oeˬ mawˇ hawˇ-eu aˬ yuiꞈ aˬ tsu kʼoeˇ deuˬ tiˬ jawˬ jawˇ luꞈ-
eu gʼahˇ ceh jaˆ-eu dzoeˬ dzaˬ nuiˇ mahˬ kʼoeˇ taˆ, Yawˇzaˬ yawꞈ luꞈ gaˇ ya mawˇ-



2424 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

euˬ ma. Yawˇzaˬ kʼoeˇ-aˬ, bi sehꞈ-euˬ gaˇ duˇ-eu meh. Uˬ coeˇ shiꞈ coeˇ tsoꞈ-awˇ, 
myaˆ nuiˆ shiꞈ nuiˆ tsoꞈ-eu meh. Kʼoeˇ-aˬ, miˇ tsaˬ doe ni pyehˬ taˬ-euˬ Miˬyehˇ-euˬ 
yaw sahˇ shiꞈ sahˇ pyeuꞈ-eu meh.  
7Dzoeˬ dzaˬ nuiˇ mahˬ kʼoeˇ taˆ nuiˇ luꞈ-eu gʼaˬ-euˬ aˇ maˇ laꞈ-ahˇ tuˆ tehˬ taˬ-euˬ 
sahˬ boꞈ paˇ yoˆ kʼoeˇ yoˆ-ahˇ, Yawˇzaˬ kʼoeˇ mawˇ yuˇ laˬ leˇ-euˬ meh.  
8Kʼoeˇ loꞈ-ehˇ yuˇ laˬ leˇ ngeh, dehꞈ luꞈ-eu jeˬ zaˬ kʼoeˇ oeˬ mawˇ hawˇ-eu aˬ yuiꞈ aˬ 
tsu kʼoeˇ nyiˬ tseˇ oeˬ gʼaˬ, Yawˇzaˬ-euˬ mehˬ shi awˆ byaˆ-euˬ meh. Aˬ yawꞈ maꞈ 
yawˬ gʼaˬ na luꞈ, deuˇ-mˬ tiˬ siˬ hawˇ-eu tsiˇ yaw saw jeˬ tiˬ byah ni dahˬ-eu shuiˇ 
naˬ bo deuˬ ahˇ-eu meh.  
9Aˬ yawꞈ maꞈ caˇ dawˬ yaw shuiꞈ heu loꞈ-ehˇ caˇ-eu meh.  

“Sehꞈ-eu jeˬ-ahˇ nawˇ ya daˬ-awˇ, gʼawˇ mawˇ lawˇ dah nehˬ-eu laꞈ kʼoeˇ, miˇ tsaˬ 
tsawˇ jeuˬ tsawˇ ca dawˬ tawˆ, Miˬyehˇ jawˇ gaˇ gʼoꞈ keuˆ laˇ ni, nawˇ sheuˬ kʼoꞈ ha 
nehˬ-euˬ miˇ neh, sahˬ boꞈ paˇ yoˆ-ahˇ nawˇ yuˇ-awˇ, jmˬ diˬ taˬ-euˬ ngawˬ paˆ nya 
ni, nawˇ mˇ geuˇ-eu gʼaˬ pyeuꞈ-eu meh.  
10Yawꞈ maꞈ Miˬyehˇ-euˬ gaˇ mˇ-eu, piˇ ma miˇkʼahˬ pyeuꞈ laˇ nya ni, nawˬ neh jahˇ 
nehˬ gʼaˬ-euˬ loꞈ-ehˇ, yawꞈ maꞈ miˇ tsaˬ heu-euˬ kʼoeˇ taˆ, uˆ lahˇ-eu deuˬ ya geuꞈ 
tehꞈ-a.” 
11Ngaˇ paˇ haw gʼeh leꞈ ngeh, mˬ taˆ gʼaˬ kʼehˇ aˇ seh aˇ lamˬ-euˬ teˇ saˇ ya gaˬ-euˬ 
ma. Dzoeˬ dzaˬ nuiˇ mahˬ, dehꞈ luꞈ-eu jeˬ zaˬ kʼoeˇ oeˬ mawˇ hawˇ-eu, aˬ yuiꞈ aˬ tsu 
kʼoeˇ nyiˬ tseˇ oeˬ gʼaˬ-euˬ tiˬ jawˬ, aˬ yawꞈ maꞈ yawꞈ luꞈ-eu meh.  
12Aˬ yawꞈ maꞈ teˇ saˇ yaw kʼaˆ-ehˇ guˇ-awˇ heu loꞈ-ehˇ caˇ-eu meh.  

“Sehꞈ gaˇ ya daˬ-euˬ Yawˇzaˬ-aˬ, baoˬ hawˇ-eu pyuˇ shuiˇ myawˬ gahˬ, zaˬ siˬ tsawˇ 
gahˇ hawˇ-eu gʼaˬ, taˬ huiˬ taˬ mahˇ nehˬ-eu jeˬ, yaw shehꞈkʼahˬsehˇ huiˬ-eu jeˬ, ja 
ceuˬ nehˬ-eu jeˬ, heu deuˬ-ahˇ za geuˇ-eu meh.  
13Kʼoeˇ naˇ, mˬ kʼoeˇ taˆ, miˇ tsaˬ kʼoeˇ taˆ hawˇ-eu, miˇ oˆ kʼahˬ hawˇ-eu iˬ ma laˆ 
shaˆ-ahˇ kʼaˇ dehꞈ kʼaˇ jawˇ-eu jeˬ pyeuꞈ-eu, boeˬ boeˬ luˆ luˆ laꞈ kʼoeˇ kʼaˇ dehꞈ kʼaˇ 
jawˇ-eu deuˬ dawˬ tawˆ luꞈ-euˬ teˇ saˇ ngaˇ ya gaˬ-euˬ ma. Aˬ yawꞈ maꞈ heu loꞈ-ehˇ 
caˇ luꞈ-eu meh.  

“Nuiˇ mahˬ-ahˇ nuiˇ-eu gʼaˬ hawˇ-eu Yawˇ zaˬ-ahˇ, yaw shehꞈ kʼahˬsehˇ hawˇ-eu 
baoˬ, mˬ mˬ maˬ byaˆ zaˇ zi jaˆ luꞈ-uˇ” 
14Kʼoeˇ ngeh, dehꞈ luꞈ-eu jeˬ zaˬ kʼoeˇ oeˬ mawˇ “Aˬ miˬ” lehˇ ehˇ kʼoꞈ nehˬ-euˬ meh. 
Kʼoeˇ naˇ, aˬ yuiꞈ aˬ tsu kʼoeˇ deuˬ awˆ byaˆ-awˇ uˬ duˬ tahˬ-euˬ meh.  

Pah meuˬ-eu 6 

Diˬ taˬ-euˬ jmˬ deuˬ 

1Kʼoeˇ naˇ, Yawˇzaˬ kʼoeˇ mawˇ jmˬ diˬ taˬ-euˬ yaw beh hmˬ-ahˇ ngawˬ paˆ gaˇ ngaˇ 
mawˇ-euˬ ma. Kʼoeˇ ngeh, dehꞈ luꞈ-eu jeˬ zaˬ kʼoeˇ oeˬ mawˇ laꞈ kʼoeˇ tiˬ mawˇ, 
“Laˇ-awˬ” lehˇ mˬ jeˬ jeˬ-eu teˇ saˇ loꞈ-ehˇ ehˇ gaˇ ngaˇ ya gaˬ-euˬ ma.  
2Ngaˇ haw gʼeh ngeh, mahˬ mahˬ pyuˇ tiˬ mawˇ mawˇ-euˬ ma. Mahˬ dziˬ luꞈ-eu gʼaˬ 
kaˆ tiˬ kahˇ baꞈ luꞈ-awˇ, aˬ yawꞈ-ahˇ shuiˇ uˬ kʼoˆ biꞈ nehˬ-awˇ, gʼaˬ leˇ-euˬ tsawˇ haˬ 
loꞈ-ehˇ guiˇ deuˆ gʼaˬ-eu gʼaˇ duˬ mahˬ dziˬ-awˇ doˆ-iˇ-euˬ meh.  

3Kʼoeˇ naˇ, Yawˇzaˬ kʼoeˇ mawˇ jmˬ diˬ taˬ-euˬ nyiˬ hmˬ tiˬ hmˬ-ahˇ ngawˬ paˆ-euˬ 
meh. Kʼoeˇ ngeh, dehꞈ luꞈ-eu jeˬ zaˬ nyiˬ mawˇ tiˬ mawˇ, “Laˇ-awˬ” lehˇ ehˇ gaˇ ngaˇ 
ya gaˬ-euˬ ma.  
4Neˇ tseuˆ ni gʼeh-eu mahˬ tiˬ mawˇ paˇ doˆ laˇ-euˬ meh. Tsawˇ haˬ zaˬ tiˬ gʼaˬ tiˇ 
gʼaˬ bi sehꞈ-eu gʼaˇ duˬ mahˬ kʼoeˇ mawˇ dziˬ-eu gʼaˬ-ahˇ guiˇ bi mˇ-eu baoˬ biꞈ 
nehˬ-euˬ meh. Huiˬ dui dui-eu mi cehˇ tiˬ kahˇ aˬ yawꞈ-ahˇ biꞈ nehˬ-euˬ meh.  
5Kʼoeˇ naˇ, Yawˇzaˬ kʼoeˇ mawˇ jmˬ diˬ taˬ-euˬ smˇ hmˬ tiˬ hmˬ ngawˬ paˆ-euˬ meh. 
Kʼoeˇ ngeh, dehꞈ luꞈ-eu jeˬ zaˬ oeˬ mawˇ tiˬ mawˇ “Laˇ-awˬ” lehˇ ehˇ gaˇ ngaˇ ya gaˬ-
euˬ ma. Mahˬ dziˬ-eu gʼaˬ-euˬ aˬ laꞈ-ahˇ paˆ yawˬ tuˆ tehˬ taˬ-euˬ meh.  
6Dehꞈ luꞈ-eu jeˬ zaˬ oeˬ mawˇ jawˇ gaˇ neh doˆ le-euˬ teˇ saˇ-ahˇ duˇ-awˇ, heu loꞈ-
ehˇ ehˇ-eu dawˬ-ahˇ ngaˇ ya gaˬ-euˬ ma. “Cehˇ tiˬ pehˬ-euˬ tiˬ nah gʼaˬ gaˇ poeˬ tsaˬ-
awˇ, lawˬ loeˇ smˇ pehˬ-euˬ tiˬ nah gʼaˬ gaˇ poeˬ tsaˬ-eu meh. Ehˇ kʼawꞈ, saˬ loˬ aˇ 
bawˇ hawˇ-eu aˬ gaꞈ gaꞈ yaˇ-ahˇ taˬ laˆ cawˆ.” 
7Kʼoeˇ naˇ, Yawˇzaˬ kʼoeˇ mawˇ jmˬ diˬ taˬ-euˬ oeˬ hmˬ tiˬ hmˬ-ahˇ ngawˬ paˆ-euˬ 
meh. Kʼoeˇ ngeh, dehꞈ luꞈ-eu jeˬ zaˬ oeˬ mawˇ tiˬ mawˇ “Laˇ-awˬ” lehˇ ehˇ gaˇ ngaˇ 
ya gaˬ-euˬ ma.  
8Ngaˇ haw gʼeh ngeh, pyuˇ pya ni gʼeh-eu mahˬ tiˬ mawˇ mawˇ-euˬ ma. Mahˬ dziˬ 
luꞈ-eu gʼaˬ-aˬ, shiˇ-eu jeˬ lehˇ myahˇ-awˇ, aˬ yawꞈ-euˬ mehˬ nah tehˬ ni shiˇ-eu miˇ 
kʼahˬ caw teh luꞈ-eu meh. Guiˇ deuˆ-eu jeˬ, mehꞈ-eu shuꞈ-eu jeˬ, naˇ-eu gawˇ-eu jeˬ 
, jeˬ zaˬ yaw haiˬ jeˬ, heu loꞈ-ehˇ gʼeh-eu deuˬ-ahˇ gʼoe-awˇ aˬ cawˬ-ahˇ sehꞈ-eu gʼaˇ 
duˬ, miˇ tsaˬ heu oeˬ bymˇ tiˬ bymˇ kʼoeˇ taˆ uˆ lahˇ-eu baoˬ aˬ yawꞈ nyaꞈ-ahˇ biꞈ taˬ-
euˬ meh.  
9Kʼoeˇ naˇ, Yawˇzaˬ kʼoeˇ mawˇ jmˬ diˬ taˬ-euˬ ngaˬ hmˬ tiˬ hmˬ-ahˇ ngawˬ paˆ-euˬ 
meh. Kʼoeˇ ngeh, Miˬyehˇ-euˬ dawˬ kawˬ mehˬ-awˇ saˇ jaˇ ziꞈ-eu laꞈ kʼoeˇ saˇ kiˇ 
kamˬ-euˬ miˇ neh bi sehꞈ-euˬ tsawˇ haˬ deuˬ-euˬ saꞈ laˇ kʼoeˇ deuˬ, lawˇ duˬ-euˬ uˬ 
moˆ jawˇ luꞈ gaˇ ngaˇ ya mawˇ-euˬ ma.  
10Aˬ yawꞈ maꞈ teˇ saˇ yaw kʼaˆ-ehˇ guˇ-awˇ, “Baoˬ huiˬ-eu Sahˬpaˬ Miˬyehˇ pyeuꞈ-eu 
muiˬ-eu shawˇ-eu tsaˬ-eu dawˇ-eu gʼaˬ-oˇ, nga maꞈ-ahˇ sehꞈ-euˬ miˇ tsaˬ kʼoeˇ taˆ 
jawˇ-eu tsawˇ haˬ kʼoeˇ deuˬ-ahˇ aˬ myah yaˇ kʼaˬ daˇ nehˬ-awˇ kʼehˬ-eu kʼaˆ-eu 
gʼeh te” lehˇ ehˇ-eu meh.  
11Kʼoeˇ ngeh, aˬ yawꞈ maꞈ yawˬ gʼaˬ na luꞈ-ahˇ pehˇ kʼahˬ pehˇ mahˇ yaw pyuˇ bi 
dm awˇ, aˬ yawꞈ maꞈ-ahˇ sehꞈ-euˬ loꞈ-ehˇ, aˬ yawꞈ maꞈ nehˬ-ehˇ tiˬ kawˆ loꞈ-ehˇ gaˇ 
mˇ-euˬ deuˬ tsawˇ haˬ aˇ gʼaˬ noeˬ taˬ-euˬ loꞈ-ehˇ bi sehꞈ byah ngeh keuˆ ni, tiˬ kʼehˬ 
gʼaˬ naˬ naˬ tawˬ-eu gʼaˇ duˬ ehˇ nehˬ-euˬ meh.  
12Kʼoeˇ naˇ, Yawˇzaˬ kʼoeˇ mawˇ jmˬ diˬ taˬ-euˬ shiꞈ hmˬ tiˬ hmˬ-ahˇ ngawˬ paˆ gaˇ 
ngaˇ mawˇ-euˬ ma. Kʼoeˇ ngeh, miˇ luˆ luˆ dui dui laˇ-awˇ ‘nahˇ ma myahˬ naˆ-euˬ 
saˬ paˇ loꞈ-ehˇ zahˇ-iˇ-awˇ, ba la shiˬ loꞈ-ehˇ neˇ laˇ-euˬ meh.  
13Aˬ guiˇ deuˬ kʼawꞈ, maˬ awꞈ laˇ dah-euˬ siˬ guˬ aˇ siˬ-ahˇ jaˬ lehˇ lehˇ ma neh bi 
baw juˆ ka-euˬ loꞈ-ehˇ miˇ tsa ga ka le-euˬ meh.  
14Mˬ-aˬ, sahˬ boꞈ paˇ yoˆ lehˬ yoˆ kʼoꞈ-eu loꞈ-ehˇ byoˆ-iˇ-awˇ, gawˬ jawˬ yawˬ jawˬ 
na luꞈ hawˇ-eu iˇ jaw lahˇ yawˬ lahˇ na luꞈ, jawˇ duˬ bi jiˆ paˇ jiˇ-euˬ meh.  

15Kʼoeˇ naˇ, miˇ kʼahˬ sahˬ paˬ deuˬ maˬ ehˇ, uˆ lahˇ-eu sahˬ paˬ sahˬ ma deuˬ maˬ 
ehˇ, guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ deuˬ maˬ ehˇ, smˇ muiˬ muiˬ-
awˇ baoˬ ahˇ-eu tsawˇ haˬ deuˬ maˬ ehˇ, nui deuˬ maˬ ehˇ, zaˬ kʼaˆ deuˬ hawˇ-eu zaˬ 
kʼaˆ maˬ ngeuˇ-eu deuˬ maˬ ehˇ, gawˬ jawˬ kʼoeˇ taˆ jaˆ-eu lo kʼahˬ lo guˇ doe ni cehˆ 
zaꞈ jiˇ-euˬ meh.  
16Gawˬ jawˬ hawˇ-eu lo guˇ deuˬ-ahˇ aˬ yawꞈ maꞈ guˇ guˇ-ehˇ ehˇ-eu, “Nga maꞈ kʼoeˇ 
taˆ byaˆ tehˬ le-awˇ, dzoeˬ dzaˬ nuiˇ mahˬ kʼoeˇ taˆ nuiˇ luꞈ-eu gʼaˬ-euˬ myaˆ nuiˆ 
hawˇ-eu, Yawˇzaˬ-euˬ nui ma pehˇ-eu jeˬ-ahˇ maˬ bi mawˇ ni dehˬ kaˬ nehˬ laꞈ-awˬ.  
17Guˆ dui dui laˇ paˬ-ehˇ gʼeh-eu aˬ yawꞈ nyaꞈ nui ma pehˇ-eu aˇ nah keuˆ le taˬ-euˬ 
gaˇ, aˬ suˇ gʼaˬ yawꞈ daˬ coeˇ paˬ nga.” 

Pah meuˬ-eu 7 

Iˇsaˬleˬlaˇ tsawˇ haˬ tiˬ seh oeˬ muiˇ oeˬ heˇ 

1Kʼoeˇ naˇ, miˇ ma oeˬ coeˇ oeˬ pyawˬ-ahˇ mˬ taˆ gʼaˬ kʼehˇ oeˬ gʼaˬ yawꞈ luꞈ gaˇ ngaˇ 
ya mawˇ-euˬ ma. Miˇ tsaˬ kʼoeˇ taˆ maˬ ehˇ, iˬ ma laˆ shaˆ kʼoeˇ taˆ maˬ ehˇ, aˇ bawˇ-
ahˇ maˬ ehˇ, jaˬ lehˇ maˬ bi baw ni, miˇ ma oeˬ coeˇ oeˬ pyawˬ-euˬ jaˬ lehˇ-ahˇ aˬ 
yawꞈ maꞈ nyehꞈ tehˬ taˬ-euˬ meh.  
2Kʼoeˇ naˇ, mˬ taˆ gʼaˬ kʼehˇ yawˬ gʼaˬ yawˬ dehꞈ luꞈ-eu Miˬyehˇ-euˬ jmˬ yuˇ-awˇ 
nahˇ ma doˆ kʼehˬ paw neh laˇ luꞈ gaˇ ngaˇ ya mawˇ-euˬ ma. Miˇ tsaˬ hawˇ-eu iˬ ma 
laˆ shaˆ-ahˇ laˆ luˬ laˆ seˇ-eu gʼaˇ duˬ Miˬyehˇ neh baoˬ biꞈ taˬ-euˬ mˬ taˆ gʼaˬ kʼehˇ 
kʼoeˇ oeˬ gʼaˬ-ahˇ aˬ yawꞈ teˇ saˇ yaw kʼaˆ-ehˇ guˇ gaˬ-euˬ meh.  
3“Aˬ dui Miˬyehˇ-euˬ zaˬ kʼaˆ deuˬ-euˬ naˇ kʼawˇ-ahˇ aˬ dui jmˬ maˬ diˬ gʼaˬ kʼoeˇ 
keuˆ ni, miˇ tsaˬ-ahˇ maˬ ehˇ, iˬ ma laˆ shaˆ-ahˇ maˬ ehˇ, aˇ bawˇ deuˬ-ahˇ maˬ ehˇ, tiˬ 
jeˬ-iˬ taˬ gʼeh lawˬ siˬ” lehˇ mˬ taˆ gʼaˬ kʼehˇ kʼoeˇ gʼaˬ ehˇ-eu meh.  
4Kʼoeˇ naˇ, naˇ kʼawˇ-ahˇ Miˬyehˇ-euˬ jmˬ diˬ taˬ-euˬ tsawˇ haˬ tiˬ seh oeˬ muiˇ oeˬ 
heˇ gʼaˬ byah-eu meh lehˇ ngaˬ-ahˇ ehˇ nehˬ laꞈ-euˬ meh. Aˬ yawꞈ maꞈ-aˬ, Iˇsaˬleˬlaˬ 
tsawˇ jeuˬ tseˇ nyiꞈ jeuˬ laꞈ kʼoeˇ ahˇ-eu tsawˇ haˬ deuˬ meh.  
5Yuˇdaˆ tsawˇ jeuˬ laꞈ kʼoeˇ tiˬ muiˇ nyiˬ heˇ gʼaˬ, Luˇbeˬ tsawˇ jeuˬ laꞈ kʼoeˇ tiˬ muiˇ 
nyiˬ heˇ gʼaˬ, Gaˆ tsawˇ jeuˬ laꞈ kʼoeˇ tiˬ muiˇ nyiˬ heˇ gʼaˬ,  
6Aˬsaˬ tsawˇ jeuˬ laꞈ kʼoeˇ tiˬ muiˇ nyiˬ heˇ gʼaˬ, Naˬtaˬliˇ tsawˇ jeuˬ laꞈ kʼoeˇ tiˬ muiˇ 
nyiˬ heˇ gʼaˬ, Maˬnaˇseˬ tsawˇ jeuˬ laꞈ kʼoeˇ tiˬ muiˇ nyiˬ heˇ gʼaˬ,  
7Suˇmoˬ tsawˇ jeuˬ laꞈ kʼoeˇ tiˬ muiˇ nyiˬ heˇ gʼaˬ, Leˬbiˇ tsawˇ jeuˬ laꞈ kʼoeˇ tiˬ muiˇ 
nyiˬ heˇ gʼaˬ, Iˇsaˬkaˬ tsawˇ jeuˬ laꞈ kʼoeˇ tiˬ muiˇ nyiˬ heˇ gʼaˬ, 
8Zeˬbuˬluˬ tsawˇ jeuˬ laꞈ kʼoeˇ tiˬ muiˇ nyiˬ heˇ gʼaˬ, Yoˇsehˆ tsawˇ jeuˬ laꞈ kʼoeˇ tiˬ 
muiˇ nyiˬ heˇ gʼaˬ, Beˬyaˬmiˬ tsawˇ jeuˬ laꞈ kʼoeˇ tiˬ muiˇ nyiˬ heˇ gʼaˬ meh.  

Myaˬ dui dui-eu tsawˇ haˬ aˇ maꞈ 

9Kʼoeˇ naˇ, ngaˇ paˇ haw gʼeh ngeh, tsawˇ haˬ tiˬ gʼaˬ-iˬ maˬ gui jiˇ coeˇ ni myaˬ-eu 
tsawˇ haˬ aˇ maꞈ tiˬ maꞈ-ahˇ ya mawˇ-euˬ ma. Aˬ yawꞈ maꞈ-aˬ, miˇ tsaˬ tsawˇ jeuˬ 
tsawˇ ca dawˬ tawˆ luꞈ-ahˇ taꞈ-eu tsawˇ haˬ deuˬ pyeuꞈ-awˇ, pyuˇ deuˬ ni gʼeh-eu 
pehˇ kʼahˬ pehˇ mahˇ dm-awˇ aˬ laꞈ-ahˇ daoˇ uˬ pyaˬ yuˇ luꞈ-awˇ, dzoeˬ dzaˬ nuiˇ 
mahˬ hawˇ-eu Yawˇzaˬ-euˬ mehˬ shi yawꞈ luꞈ-eu meh.  

10Aˬ yawꞈ maꞈ teˇ saˇ yaw kʼaˆ-ehˇ guˇ-awˇ, “Ka kʼoꞈ-eu jeˬ-aˬ, dzoeˬ dzaˬ nuiˇ mahˬ 
kʼoeˇ taˆ nuiˇ luꞈ-eu aˬ dui-euˬ Miˬyehˇ hawˇ-eu aˬ dui-euˬ Yawˇzaˬ jawˇ gaˇ neh oe-
euˬ meh” lehˇ ehˇ-eu meh.  
11Mˬ taˆ gʼaˬ kʼehˇ dawˬ tawˆ luꞈ, dzoeˬ dzaˬ nuiˇ mahˬ, aˬ yuiꞈ aˬ tsu deuˬ hawˇ-eu, 
dehꞈ luꞈ-eu jeˬ zaˬ oeˬ mawˇ-euˬ tiˬ jawˬ yawꞈ luꞈ-eu meh. Kʼoeˇ naˇ, mˬ taˆ gʼaˬ 
kʼehˇ kʼoeˇ deuˬ dzoeˬ dzaˬ nuiˇ mahˬ mehˬ shi uˬ duˬ awˆ moꞈ-awˇ, Miˬyehˇ-ahˇ uˬ 
duˬ tahˬ-euˬ meh.  
12Aˬ yawꞈ maꞈ ehˇ-eu, “Aˬ miˬ. Ja ceuˬ-eu jeˬ, yaw shehꞈ kʼahˬ sehˇ, zaˬ siˬ tsawˇ 
gahˇ, guiˬ lahˬ-ahˇ ja ceuˬ-eu jeˬ, taˬ huiˬ taˬ mahˇ-eu jeˬ, baoˬ hawˇ-eu gʼaˬ dawˬ 
tawˆ luꞈ, mˬ maˬ maˬ byaꞈ zaˇ ziˇ aˬ dui-euˬ Miˬyehˇ-ahˇ oꞈ-eu meh. Aˬ miˬ.” 
13“Pyuˇ deuˬ ni gʼeh-eu pehˇ kʼahˬ pehˇ mahˇ dm luꞈ-eu tsawˇ haˬ heu deuˬ aˬ suˇ 
gʼaˬ pyeuꞈ-awˇ, aˬ gaˇ neh oe-euˬ ta” lehˇ, aˬ yuiꞈ aˬ tsu kʼoeˇ deuˬ laꞈ kʼoeˇ ngaˬ-ahˇ 
tiˬ gʼaˬ naˇ haˬ-eu meh.  
14“Ngaˇ maˬ siˬ nya nya. Nawˇ siˬ nya meh” lehˇ ngaˇ ehˇ kʼoꞈ nehˬ-euˬ ma. Aˬ yawꞈ 
ngaˬ-ahˇ ehˇ-eu, “Tsawˇ haˬ heu deuˬ-aˬ, guˆ dui dui laˇ paˬ-ehˇ gʼeh-eu kʼehˬ-eu 
kʼaˆ-eu jeˬ-ahˇ daˬ dzeuˇ laꞈ-euˬ tsawˇ haˬ deuˬ meh. Aˬ yawꞈ maꞈ-euˬ pehˇ kʼahˬ 
pehˇ mahˇ-ahˇ Yawˇ zaˬ-euˬ shiˬ neh pyuˇ deuˬ ni tsiˬ shawˇ taˬ-euˬ meh.  
15Kʼoeˇ miˇ neh, Miˬyehˇ-euˬ dzoeˬ dzaˬ nuiˇ mahˬ mehˬ shi aˬ yawꞈ maꞈ yawꞈ-awˇ, 
uˬ ciꞈ nah gʼahˇ maˬ ehˇ, aˬ yawꞈ-euˬ uˬ duˬ tahˬ nymˇ nymˇ ma laꞈ kʼoeˇ aˬ yawꞈ-euˬ 
gaˇ mˇ-eu meh.  
16Aˬ yawꞈ maꞈ hawˬ hawˇ-eu iˇ cuꞈ mehꞈ-eu maˬ paˇ baw-ehˇ, nahˇ tsaˇ hawˇ-eu 
lahˇ dui dui-eu jeˬ-ahˇ maˬ paˇ ya daˬ meh.  
17Aˬ jeˬ miˇ neh ehˇ naˇ, dzoeˬ dzaˬ nuiˇ mahˬ-euˬ gʼahˇ ceh nuiˇ luꞈ-eu Yawˇzaˬ-aˬ, 
aˬ yawꞈ maꞈ-ahˇ bo-eu yawˇ bo-eu yaw sahˇ pyeuꞈ-awˇ, dehꞈ-eu saꞈ laˇ lawˇ gawˆ-
ahˇ aˬ yawꞈ maꞈ-ahˇ sheuˬ gʼeh tehꞈ-a. Aˬ yawꞈ maꞈ-euˬ myaˆ biˇ dawˬ tawˆ luꞈ-ahˇ 
Miˬyehˇ siˆ shawˇ nehˬ tehꞈ-a.  

Pah meuˬ-eu 8 

Jmˬ diˬ taˬ-euˬ shiꞈ hmˬ tiˬ hmˬ 

1Jmˬ diˬ taˬ-euˬ shiꞈ hmˬ tiˬ hmˬ-ahˇ Yawˇzaˬ ngawˬ paˆ ngeh, mˬ kʼoeˇ taˆ naˬ liˬ tiˬ 
kʼawˬ-iˬ byah ni ciˬ cuˇ ni pyeuꞈ-iˇ-euˬ meh.  
2Kʼoeˇ naˇ, Miˬyehˇ mehˬ shi yawꞈ luꞈ-eu mˬ taˆ gʼaˬ kʼehˇ shiꞈ gʼaˬ-ahˇ ngaˇ mawˇ-
euˬ ma. Aˬ yawꞈ maꞈ-ahˇ daˇ heh shiꞈ hmˬ biꞈ nehˬ-euˬ meh.  
3Shuiˇ neh jahˇ taˬ-euˬ tsiˇ yaw saw jeˬ doꞈ duˬ yuˇ luꞈ-eu mˬ taˆ gʼaˬ kʼehˇ yawˬ gʼaˬ 
yawˬ oe-awˇ, lawˇ duˬ-ahˇ yawꞈ le-euˬ meh. Miˬyehˇ-euˬ tsawˇ haˬ dawˬ tawˆ luꞈ 
guiˬ lahˬ shaˇ gaˇ geuꞈ-eu gʼaˇ duˬ hawˇ-eu, dzoeˬ dzaˬ nuiˇ mahˬ mehˬ shi jaˆ-eu 
lawˇ duˬ kʼoeˇ taˆ bi lawˇ-eu gʼaˇ duˬ, aˬ yawꞈ-ahˇ tsiˇ yaw saw jeˬ gʼawˬ mya ni biꞈ 
taˬ-euˬ meh.  
4Tsiˇ yaw saw jeˬ doꞈ-eu saꞈ kʼoeˬ kʼoeˇ-aˬ, Miˬyehˇ-euˬ tsawˇ haˬ kʼoeˇ deuˬ-euˬ 
guiˬ lahˬ shaˇ dawˬ nehˬ-ehˇ tiˬ kawˆ loꞈ-ehˇ, mˬ taˆ gʼaˬ kʼehˇ kʼoeˇ gʼaˬ-euˬ laꞈ-ahˇ 
neh Miˬyehˇ jawˇ gaˇ le keuˆ-eu meh.  

5Kʼoeˇ naˇ, tsiˇ yaw saw jeˬ doꞈ duˬ kʼoeˇ-ahˇ mˬ taˆ gʼaˬ kʼehˇ kʼoeˇ gʼaˬ yuˇ-awˇ, 
lawˇ duˬ kʼoeˇ taˆ doꞈ luꞈ-eu miˬ dzaˬ pehˆ ahˇ-awˇ, miˇ tsaˬ kʼoeˇ taˆ biˬ ka gʼeh-euˬ 
meh. Kʼoeˇ ngeh, teˇ saˇ gʼawˬ mya jeˬ hawˇ-eu mˬ jeˬ jeˬ-eu teˇ saˇ gaˬ le-awˇ, mˬ 
myawꞈ myawꞈ-awˇ miˇ luˆ luˆ-euˬ meh.  

Daˇ heh baw-eu 
6Kʼoeˇ naˇ, daˇ heh shiꞈ hmˬ yuˇ luꞈ-eu mˬ taˆ gʼaˬ kʼehˇ kʼoeˇ shiꞈ gʼaˬ, daˇ heh baw-
eu lehˬ hmˬ-euˬ meh.  
7Mˬ taˆ gʼaˬ kʼehˇ yaw beh gʼaˬ daˇ heh baw ngeh, shiˬ keuˬ-eu uˬ yehˇ aˇ siˬ miˇ tsaˬ 
kʼoeˇ taˆ ga le-awˇ, miˇ tsaˬ tahˬ kʼawˇ smˬ bymˇ tiˬ bymˇ, aˇ bawˇ smˬ bymˇ tiˬ bymˇ 
hawˇ-eu, buˬ nyoeˇ dawˬ tawˆ luꞈ puiˆ dzaˬ jiˇ-euˬ meh.  
8Mˬ taˆ gʼaˬ kʼehˇ nyiˬ gʼaˬ tiˬ gʼaˬ daˇ heh baw ngeh, gawˬ jawˬ jawˬ ma-ahˇ duˇ-eu 
tiˬ jeˬ miˬ dzaˬ doꞈ doꞈ-ehˇ iˬ ma laˆ shaˆ-ahˇ ga ahˇ-iˇ-awˇ, iˬ ma laˆ shaˆ smˬ bymˇ 
tiˬ bymˇ shiˬ pyeuꞈ-iˇ-euˬ meh.  
9Iˬ ma laˆ shaˆ laꞈ kʼoeˇ kʼaˇ dehꞈ kʼaˇ jawˇ-eu jeˬ smˬ bymˇ tiˬ bymˇ shiˇ-awˇ, saˇ 
baoˬ smˬ bymˇ tiˬ bymˇ luꞈ-iˇ seˇ-iˇ-euˬ meh.  
10Kʼoeˇ naˇ, mˬ taˆ gʼaˬ kʼehˇ smˇ gʼaˬ tiˬ gʼaˬ daˇ heh baw ngeh, miˬ dzaˬ miˬ doꞈ-ahˇ 
duˇ-eu aˬ guiˇ guiˇ ma tiˬ siˬ mˬ-ahˇ neh ga ka le-awˇ, lawˇ baˬ baˬ ma smˬ bymˇ tiˬ 
bymˇ hawˇ-eu, lawˇ gawˆ gawˆ zaˬ deuˬ kʼoeˇ taˆ ga daˆ le-euˬ meh.  
11Aˬ guiˇ kʼoeˇ siˬ-euˬ tsawˇ myahˇ-aˬ, “Kʼaˬ jawꞈ ni gʼeh-eu aˇ bawˇ” lehˇ kuˇ-eu 
meh. Iˇ cuꞈ smˬ bymˇ tiˬ bymˇ yaw kʼaˬ kʼaˬ-iˇ-awˇ, tsawˇ haˬ gʼawˬ mya ni iˇ cuꞈ 
dawˇ-awˇ shiˇ-euˬ meh. Aˬ jeˬ miˇ neh ehˇ naˇ, iˇ cuꞈ kʼoeˇ kʼaˬ dui dui-eu meh.  
12Kʼoeˇ naˇ, mˬ taˆ gʼaˬ kʼehˇ oeˬ gʼaˬ tiˬ gʼaˬ daˇ heh baw ngeh, nahˇ ma smˬ paˆ tiˬ 
paˆ, ba la smˬ paˆ tiˬ paˆ hawˇ-eu, aˬ guiˇ smˬ bymˇ tiˬ bymˇ-ahˇ zaw leˇ-awˇ, nahˇ 
ma, ba la , aˬ guiˇ kʼoeˇ deuˬ-euˬ yaw shehꞈ smˬ bymˇ tiˬ bymˇ teˬ-iˇ-euˬ meh. Nah 
gʼahˇ smˬ bymˇ tiˬ bymˇ hawˇ-eu, uˬ ciꞈ smˬ bymˇ tiˬ bymˇ yaw bya maˬ bya ni 
pyeuꞈ-iˇ-euˬ meh.  
13Kʼoeˇ naˇ, ngaˇ haw gʼeh ngeh, yaw goˇ-ahˇ zaw luꞈ-eu kʼaˬ dzeˇ dzeˇ ma tiˬ mawˇ 
yaw kʼaˆ-ehˇ guˇ-awˇ heu loꞈ-ehˇ ehˇ-eu teˇ saˇ ya gaˬ-euˬ ma. “Aˇ loˇ. Guˆ-eu gaˆ-eu 
jeˬ, guˆ-eu gaˆ-eu jeˬ. Dzeˇ-eu mˬ taˆ gʼaˬ kʼehˇ kʼoeˇ smˇ gʼaˬ daˇ heh paˇ baw laˇ naˇ, 
miˇ tsaˬ kʼoeˇ taˆ kʼaˇ jawˇ-eu deuˬ aˇ naˆ ni ya guˆ ya gaˆ, ya shaˬ ya zahˬ-eu maˬ 
paˇ ehˇ jiˇ coeˇ ngaˇ.” 

Pah meuˬ-eu 9 

1Kʼoeˇ naˇ, mˬ taˆ gʼaˬ kʼehˇ ngaˬ gʼaˬ tiˬ gʼaˬ daˇ heh baw ngeh, aˬ guiˇ tiˬ siˬ miˇ tsaˬ 
kʼoeˇ taˆ ga ka le gaˇ ngaˇ ya mawˇ-euˬ ma. Aˬ guiˇ kʼoeˇ siˬ-ahˇ maˬ li-iˇ nya-eu duˬ 
kʼahˬ -ahˇ pah-eu mahˬ tawꞈ kahˬ biꞈ taˬ-euˬ meh.  
2Aˬ guiˇ kʼoeˇ siˬ maˬ li-iˇ nya-eu duˬ kʼahˬ-ahˇ pah dzeh-euˬ meh. Kʼoeˇ ngeh, miˬ 
dzaˬ tsawˬ bu bu ma-ahˇ uˬ kʼoeˬ doˆ laˇ-eu loꞈ-ehˇ, duˬ kʼahˬ kʼoeˇ kʼahˬ uˬ kʼoeˬ du 
doˆ luꞈ-eu meh. Maˬ li-iˇ nya-eu duˬ kʼahˬ-euˬ uˬ kʼoeˬ kʼoeˇ, nahˇ ma yaw shehꞈ 
hawˇ-eu jaˬ lehˇ-ahˇ zahˇ tsui ni bi pyeuꞈ-iˇ-euˬ meh.  

http://pt-br.bibles.org/ahk-AHK/Rev/10#Rev.9.1!f.1

3Uˬ kʼoeˬ kʼoeˇ-euˬ laꞈ kʼoeˇ nyehˇ bahˇ doˆ le-awˇ, miˇ tsaˬ kʼoeˇ taˆ ga taˬ le-euˬ 
meh. Nyehˇ bahˇ kʼoeˇ deuˬ-ahˇ, boeˬ kaˬ laˬ ma loꞈ-ehˇ kʼaˆ-eu doꞈ biꞈ taˬ-euˬ meh. 
4Sahˬ lahˬ aˇ bawˇ deuˬ-ahˇ maˬ laˆ cawˆ-eu gʼaˇ duˬ, aˬ yawꞈ maꞈ-ahˇ ehˇ nehˬ taˬ-
euˬ meh. Naˇ kʼawˇ-ahˇ Miˬyehˇ-euˬ jmˬ maˬ diˬ taˬ-euˬ tsawˇ haˬ deuˬ-ahˇ tehꞈ-ehˇ 
bi laˆ cawˆ-eu gʼaˇ duˬ pyeuꞈ-eu meh. 
5Nyehˇ bahˇ kʼoeˇ deuˬ-aˬ, tsawˇ haˬ kʼoeˇ deuˬ-ahˇ kawꞈ sehꞈ-eu gʼaˇ duˬ maˬ 
ngeuˇ-ehˇ, ba la ngaˬ siˬ byah ni kʼehˬ-eu kʼaˆ-eu gʼaˇ duˬ pyeuꞈ-eu meh. Nyehˇ bahˇ 
kʼoeˇ deuˬ neh bi kʼehˬ-euˬ kʼoeˇ-aˬ, boeˬ kaˬ laˬ ma neh bi kawꞈ-euˬ loꞈ-ehˇ gawˇ-
eu meh.  
6Ba la kʼoeˇ ngaˬ siˬ laꞈ kʼoeˇ, tsawˇ haˬ kʼoeˇ deuˬ shiˇ-eu jeˬ-ahˇ poˆ tehꞈ-a. Ehˇ 
kʼawꞈ, maˬ poˆ mawˇ nya ni ya shaˬ tehꞈ-a. Aˬ yawꞈ maꞈ shiˇ mawꞈ dui dui tehꞈ-a. 
Ehˇ kʼawꞈ, shiˇ-eu jeˬ aˬ yawꞈ maꞈ-ahˇ cehˆ dzeuˇ tehꞈ-a.  
7Nyehˇ bahˇ kʼoeˇ deuˬ-euˬ mawˇ kawˇ aˇ gʼehˇ-aˬ, guiˇ deuˆ-eu keu ka tiˬ kuꞈ lehˬ 
hmˬ dah taˬ-euˬ mahˬ deuˬ-ahˇ duˇ-eu meh. Aˬ yawꞈ maꞈ-euˬ uˬ duˬ-aˬ, shuiˇ neh 
jahˇ taˬ-euˬ uˬ kʼoˆ kʼoˆ luꞈ gaˇ duˇ-awˇ, myaˆ pyawˬ hmˬ-aˬ, tsawˇ haˬ zaˬ-euˬ myaˆ 
pyawˬ-ahˇ duˇ-eu meh. 
8Aˬ yawꞈ maꞈ-euˬ uˬ duˬ tsehˇ kahˇ-aˬ, zaˬ miˬ zaˬ-euˬ tsehˇ kahˇ-ahˇ duˇ-awˇ, seuˬ-
aˬ, aˇ laˬ jaˬ shiˇ-euˬ seuˬ-ahˇ duˇ-eu meh.  
9Aˬ yawꞈ maꞈ-euˬ kʼahˬ-aˬ, shmˇ byaˆ dm kaˬ taˬ-euˬ gaˇ duˇ-awˇ, aˬ yawꞈ maꞈ dahˇ 
diˬ diˬ-eu teˇ saˇ-aˬ, mahˬ gʼawˬ mya mawˇ bi gʼeu-euˬ mahˬ laˆ lawˬ tiˬ deuˬ guiˇ 
deuˆ-eu lehˇ coeˬ gʼeh leꞈ-eu teˇ saˇ-ahˇ duˇ-eu meh. 
10Aˬ yawꞈ maꞈ-euˬ dawˬ miˬ-aˬ, boeˬ kaˬ laˬ ma-euˬ dawˬ miˬ-ahˇ duˇ-awˇ, byaˬ iˬ 
tsoꞈ-eu meh. Dawˬ miˬ kʼoeˇ baˬ da neh, tsawˇ haˬ zaˬ-ahˇ ba la ngaˬ siˬ byah ni 
kʼehˬ nya-eu baoˬ ahˇ-eu meh.  
11Aˬ yawꞈ maꞈ-ahˇ uˆ lahˇ-eu sahˬ paˬ tiˬ gʼaˬ jawˇ-eu meh. Aˬ yawꞈ-aˬ, yaw li ma 
baw-eu duˬ kʼahˬ-ahˇ haw-eu pyaˆ-eu mˬ taˆ gʼaˬ kʼehˇ kʼoeˇ gʼaˬ pyeuꞈ-eu meh. Aˬ 
yawꞈ-euˬ tsawˇ myahˇ-aˬ, Heˬbyehˇ dawˬ Aˬbaˬdoˬ lehˇ kuˇ-awˇ, Heˬlaˬsaˇ dawˬ 
Aˬpawˇliˇoˬ lehˇ kuˇ-eu meh. (Dawˬ tsuiꞈ-aˬ, laˆ luˬ laꞈ seˇ-eu gʼaˬ lehˇ ehˇ mawꞈ-eu 
meh.) 
12Guˆ dui dui laˇ paˬ-ehˇ gʼeh-eu yaw beh jeˬ dzeuˇ-iˇ-euˬ meh. Kʼoeˇ jiˇ naˇ, guˆ dui 
dui laˇ paˬ-ehˇ gʼeh-eu nyiˬ jeˬ keuˆ le-eu jaˆ-a siˬ.  
13Kʼoeˇ naˇ, mˬ taˆ gʼaˬ kʼehˇ koꞈ gʼaˬ tiˬ gʼaˬ daˇ heh baw ngeh, Miˬyehˇ mehˬ shi jaˆ-
eu shuiˇ neh jahˇ taˬ-euˬ lawˇ duˬ-euˬ laꞈ coeˇ oeˬ coeˇ-ahˇ neh mahˇ doˆ laˇ-eu teˇ 
saˇ-ahˇ ngaˇ ya gaˬ-euˬ ma. 
14“Uˇpaˬlaˇ lawˇ baˬ baˬ ma-ahˇ bi paꞈ taˬ-euˬ mˬ taˆ gʼaˬ kʼehˇ oeˬ gʼaˬ-ahˇ pyehˬ 
nehˬ-awˬ” lehˇ, teˇ saˇ kʼoeˇ saˇ mˬ taˆ gʼaˬ kʼehˇ koꞈ gʼaˬ tiˬ gʼaˬ-ahˇ ehˇ nehˬ-euˬ 
meh.  
15Kʼoeˇ ngeh, mˬ taˆ gʼaˬ kʼehˇ kʼoeˇ oeˬ gʼaˬ-ahˇ pyehˬ nehˬ-euˬ meh. Aˇ kʼoꞈ kʼoeˇ 
kʼoꞈ, ba la kʼoeˇ siˬ, aˇ nah kʼoeˇ nah, aˇ yamˬ kʼoeˇ yamˬ-ahˇ, miˇ tsaˬ tsawˇ haˬ zaˬ 
smˬ bymˇ tiˬ bymˇ-ahˇ bi sehꞈ-eu gʼaˇ duˬ, mˬ taˆ gʼaˬ kʼehˇ kʼoeˇ oeˬ gʼaˬ-ahˇ bi lehˬ 
hmˬ dah taˬ-euˬ jeˬ pyeuꞈ-eu meh.  

16Mahˬ dziˬ-eu yehˇ aˇ myaˆ gʼaˬ byah-eu gaˇ kawˆ ngaˬ-ahˇ ehˇ nehˬ laꞈ-euˬ meh. 
Nyiˬ yaˇ lam gʼaˬ byah-eu meh.  
17Yaw sahˇ laꞈ kʼoeˇ ya mawˇ-euˬ jeˬ laꞈ kʼoeˇ, mahˬ kʼoeˇ deuˬ hawˇ-eu mahˬ dziˬ-
eu yehˇ kʼoeˇ deuˬ-ahˇ ngaˇ ya mawˇ-euˬ ma. Aˬ yawꞈ maꞈ-aˬ, miˬ dzaˬ loꞈ-ehˇ neˇ-
eu, nyoeˇ leuˬ leuˬ-eu kʼaˬ lo sehˇ loꞈ-ehˇ nyoeˇ-eu, miˬ dzaˇ dzaˇ shuiˇ loꞈ-ehˇ shuiˇ-
eu kʼahˬ-ahˇ dehˬ daˬ duˬ deuˬ-ahˇ dm luꞈ-eu meh. Mahˬ kʼoeˇ deuˬ-euˬ uˬ duˬ-aˬ, aˇ 
laˬ jaˬ shiˇ-euˬ uˬ duˬ-ahˇ duˇ-awˇ, kʼaˬ meh-ahˇ miˬ dzaˬ maˬ ehˇ, uˬ kʼoeˬ maˬ ehˇ, 
miˬ dzaˇ dzaˇ shuiˇ maˬ ehˇ, doˆ luꞈ-eu meh.  
18Mahˬ kʼoeˇ deuˬ-euˬ kʼaˬ meh-ahˇ doˆ luꞈ-eu miˬ dzaˬ hawˇ-eu, uˬ kʼoeˬ hawˇ-eu 
miˬ dzaˇ dzaˇ shuiˇ kʼoeˇ smˇ jeˬ kʼehˬ-eu baˬ da neh miˇ tsaˬ tsawˇ haˬ zaˬ smˬ 
bymˇ tiˬ bymˇ shiˇ-euˬ meh.  
19Aˬ jeˬ miˇ neh ehˇ naˇ, mahˬ kʼoeˇ deuˬ-euˬ baoˬ-aˬ, kʼaˬ meh hawˇ-eu dawˬ miˬ-
ahˇ ahˇ-eu meh. Aˬ yawꞈ maꞈ-euˬ dawˬ miˬ-aˬ, uˬ duˬ tsoꞈ-awˇ, aˇ lawˇ-ahˇ duˇ-eu 
meh. Dawˬ miˬ kʼoeˇ neh tsawˇ haˬ zaˬ-ahˇ laˆ tahˬ laˆ naˇ nehˬ-eu meh.  
20Kʼoeˇ smˇ jeˬ neh maˬ bi sehꞈ jiˇ-ehˇ dzeˇ-eu miˇ tsaˬ tsawˇ haˬ zaˬ deuˬ-aˬ, aˬ 
yawꞈ maꞈ neh mˇ dzeuˇ shaˇ dzeuˇ yaꞈ-euˬ jeˬ-ahˇ maˬ byehˇ dzeh-a. Nehꞈ deuˬ-ahˇ 
uˬ duˬ tahˬ-eu jeˬ-ahˇ maˬ ehˇ, shuiˇ, pyuˇ, guiˬ shuiˇ, kʼaˬ lo, daˇ kawˬ, heu deuˬ neh 
jahˇ taˬ-euˬ, maˬ mawˇ nya, maˬ gaˬ nya, maˬ cah nya-eu tahˬ pahˬ aˬ ma mawˇ 
kawˇ deuˬ-ahˇ uˬ duˬ tahˬ-eu jeˬ-ahˇ maˬ ehˇ, aˬ yawꞈ maꞈ maˬ byehˇ dzeh-a.  
21Tsawˇ haˬ-ahˇ sehꞈ-eu, maw loˬ ja maw zmˬ-eu, kʼaˬ miˬ sheu-eu, kʼoeˬ-eu gʼehꞈ-
eu heu deuˬ-ahˇ kʼawꞈ, aˬ yawꞈ maꞈ maˬ byehˇ dzeh-a.  

Pah meuˬ-eu 10 

Mˬ taˆ gʼaˬ kʼehˇ hawˇ-eu sahˬ boꞈ paˇ yoˆ yoˆ zaˬ 

1Kʼoeˇ naˇ, gʼaˬ kʼaˆ dui dui-eu mˬ taˆ gʼaˬ kʼehˇ tiˬ gʼaˬ mˬ-ahˇ neh zaꞈ ka le gaˇ ngaˇ 
ya mawˇ-euˬ ma. Aˬ yawꞈ-ahˇ mˬ dmˇ neh lahˇ kaˬ taˬ-awˇ, uˬ duˬ tiˬ jawˬ aˇ deˇ leˇ 
kʼah tiˬ kʼah jaˆ-eu meh. Aˬ yawꞈ-euˬ myaˆ pyawˬ nahˇ ma-ahˇ duˇ-awˇ, aˬ kuiˇ miˬ 
dzaˬ kʼawˇ zeuˇ-ahˇ duˇ-eu meh.  
2Aˬ laꞈ-ahˇ sahˬ boꞈ paˇ yoˆ tiˬ yoˆ pah-awˇ tuˆ tehˬ taˬ-euˬ meh. Aˇ maˇ kuiˇ iˬ ma laˆ 
shaˆ-ahˇ nawˬ tehˬ taˬ-awˇ, aˇ caˇ kuiˇ miˇ tsaˬ-ahˇ nawˬ tehˬ taˬ-euˬ meh.  
3Aˇ laˬ jaˬ shiˇ joeˬ-eu teˇ saˇ loꞈ-ehˇ, aˬ yawꞈ yaw kʼaˆ-ehˇ guˇ-eu meh. Aˬ yawꞈ kʼoeˇ 
loꞈ-ehˇ guˇ gʼaˬ ngeh, mˬ jeˬ shiꞈ teˇ jeˬ-euˬ meh.  
4Aˬ yawꞈ maꞈ dawˬ ngehˬ doˆ laˇ-eu nehˬ-ehˇ boꞈ ahˇ taˬ-eu lehˇ gʼeh-euˬ ma. Ehˇ 
kʼawꞈ, “Mˬ jeˬ shiꞈ teˇ neh ehˇ-euˬ dawˬ kʼoeˇ deuˬ maˬ boꞈ ni zaꞈ taˬ-awˬ” lehˇ, mˬ-
ahˇ neh ehˇ leꞈ-euˬ teˇ saˇ-ahˇ ngaˇ ya gaˬ-euˬ ma.  
5Kʼoeˇ naˇ, iˬ ma laˆ shaˆ hawˇ-eu miˇ tsaˬ kʼoeˇ taˆ yawꞈ luꞈ-eu ngaˇ mawˇ-euˬ mˬ 
taˆ gʼaˬ kʼehˇ kʼoeˇ gʼaˬ, aˇ maˇ laꞈ mˬ paw baꞈ diˇ-euˬ meh.  
6Kʼoeˇ naˇ, mˬ maˬ maˬ byaˆ zaˇ ziˇ dehꞈ-eu gʼaˬ pyeuꞈ-eu, mˬ, miˇ, iˬ ma laˆ shaˆ 
hawˇ-eu kʼoeˇ deuˬ-euˬ laꞈ kʼoeˇ kʼaˇ dehꞈ kʼaˇ jawˇ-eu jeˬ dawˬ tawˆ luꞈ-ahˇ beh-euˬ 
Miˬyehˇ-euˬ tsawˇ myahˇ uˬ moˆ heu loꞈ-ehˇ kamˬ-eu meh. “Aˇ yamˬ maˬ paˇ jiˆ nya 
meh.  

7Mˬ taˆ gʼaˬ kʼehˇ shiꞈ gʼaˬ tiˬ gʼaˬ daˇ heh baw laˇ-awˇ, Miˬyehˇ aˬ yawꞈ neh zaꞈ taˬ-
euˬ jeˬ pyeuꞈ-eu, aˬ yawꞈ gʼaˇ duˬ ngehˬ dah-eu aˬ yawꞈ-euˬ zaˬ kʼaˆ deuˬ-ahˇ ehˇ 
nehˬ taˬ-euˬ zaꞈ taˬ-euˬ jeˬ bi keuˆ le-euˬ meh.” 
8Kʼoeˇ naˇ, “Iˬ ma laˆ shaˆ hawˇ-eu miˇ tsaˬ kʼoeˇ taˆ yawꞈ luꞈ-eu mˬ taˆ gʼaˬ kʼehˇ 
kʼoeˇ gʼaˬ-euˬ aˬ laꞈ-ahˇ ahˇ-eu pah taˬ-euˬ sahˬ boꞈ paˇ yoˆ kʼoeˇ yoˆ yuˇ laˬ-iˇ-awˬ” 
lehˇ, mˬ-ahˇ neh ngaˬ-ahˇ ngehˬ cawˬ-eu teˇ saˇ kʼoeˇ saˇ tiˬ poˆ paˇ ehˇ-eu meh.  
9Mˬ taˆ gʼaˬ kʼehˇ kʼoeˇ gʼaˬ jawˇ gaˇ ngaˇ iˇ-awˇ, sahˬ boꞈ paˇ yoˆ yoˆ zaˬ kʼoeˇ hmˬ 
shaˇ-iˇ-euˬ ma. Aˬ yawꞈ ngaˬ-ahˇ ehˇ-eu, “Yuˇ-awˇ dzaˬ-awˬ. Sahˬ boꞈ paˇ yoˆ heu 
nawˬ-euˬ uˬ maˆ laꞈ kʼoeˇ cehˇ myawˆ ni gʼeh kʼawꞈ, nawˬ-euˬ kʼaˬ meh-ahˇ byaˬ 
byaˬ uiˇ loꞈ-ehˇ coeˇ oˆ ni gʼeh tehꞈ-a.” 
10Aˬ yawꞈ-euˬ aˬ laꞈ-ahˇ ahˇ-eu sahˬ boꞈ paˇ yoˆ yoˆ zaˬ kʼoeˇ yoˆ ngaˇ yuˇ-awˇ dzaˬ 
ngeh, ngaˬ-euˬ kʼaˬ meh-ahˇ byaˬ byaˬ uiˇ loꞈ-ehˇ coeˇ-eu meh. Ehˇ kʼawꞈ, ngaˇ 
myoꞈ ahˇ gʼaˬ ngeh, uˬ maˆ laꞈ kʼoeˇ cehˇ myawˆ ni pyeuꞈ-iˇ-euˬ meh.  
11Kʼoeˇ naˇ, “Miˇ tsaˬ tsawˇ jeuˬ tsawˇ ca dawˬ tawˆ luꞈ gaˇ kawˆ, Miˬyehˇ gʼaˇ duˬ 
nawˇ paˇ ya ngehˬ dah meh” lehˇ, ngaˬ-ahˇ ehˇ nehˬ laꞈ-euˬ meh.  

Pah meuˬ-eu 11 

Saˇ kiˇ kamˬ-eu nyiˬ gʼaˬ 

1Kʼoeˇ naˇ, daˇ dza-ahˇ duˇ-eu daˇ kawˬ tiˬ kawˬ ngaˬ-ahˇ biꞈ laꞈ-awˇ, heu loꞈ-ehˇ ehˇ 
nehˬ laꞈ-euˬ meh. “Miˬyehˇ-euˬ uˬ duˬ tahˬ nymˇ nymˇ ma hawˇ-eu lawˇ duˬ-ahˇ dza 
haw-iˇ-awˇ, uˬ duˬ tahˬ nymˇ nymˇ ma laꞈ kʼoeˇ uˬ duˬ tahˬ luꞈ-eu tsawˇ haˬ deuˬ-
ahˇ gui haw-awˬ. 
2Ehˇ kʼawꞈ, uˬ duˬ tahˬ nymˇ-euˬ laꞈ nyiˇ pu ka guiˇ ga ceuˬ-ahˇ maˬ dza haw ni bi 
jaˆ-awˬ. Aˬ jeˬ miˇ neh ehˇ naˇ, kʼoeˇ-aˬ, Muiˬ-eu shawˇ-eu Meuˬ-ahˇ ba la oeˬ tseˇ 
nyiꞈ siˬ byah ni tsawˬ nawˬ nawˬ le-eu aˬ cawˬ tsawˇ jeuˬ deuˬ gʼaˇ duˬ taˬ taˬ-euˬ 
jawˇ duˬ pyeuꞈ-eu meh.  
3Guˬ daˇ pehˇ zeuˇ dm luꞈ-eu saˇ kiˇ kamˬ-eu ngaˬ-euˬ tsawˇ haˬ nyiˬ gʼaˬ-ahˇ ngaˇ 
pyehˬ gʼeh-awˇ, aˇ nah aˇ yamˬ kʼoeˇ tiˬ heˇ nyiˬ yaˇ koꞈ tseˇ nah laꞈ kʼoeˇ, aˬ yawꞈ 
nyaꞈ Miˬyehˇ dawˬ kawˬ mehˬ tehꞈ-a.” 
4Saˇ kiˇ kamˬ-eu kʼoeˇ nyiˬ gʼaˬ-aˬ, miˇ tsaˬ-euˬ Sahˬpaˬ mehˬ shi jaˆ-eu saˬ loˬ aˇ 
bawˇ kʼoeˇ nyiˬ bawˇ hawˇ-eu tsiˇ kʼmˬ doꞈ daˆ duˬ kʼoeˇ nyiˬ hmˬ meh.  
5Tsawˇ haˬ tiˬ gʼaˬ na aˬ yawꞈ nyaꞈ-ahˇ laˆ coeˬ laˆ ciˆ-eu lehˇ gʼeh naˇ, aˬ yawꞈ nyaꞈ-
euˬ kʼaˬ meh-ahˇ miˬ dzaˬ doˆ le-awˇ, aˬ yawꞈ nyaꞈ-ahˇ muiˇ-eu deuˬ-ahˇ laˆ cawˆ 
tehꞈ-a. Aˬ yawꞈ nyaꞈ-ahˇ laˆ coeˬ laˆ ciˆ-eu lehˇ kʼaˇ leh jeh-eu tsawˇ haˬ-aˬ, kʼoeˇ loꞈ-
ehˇ ya shiˇ tehꞈ-a.  
6Aˬ yawꞈ nyaꞈ Miˬyehˇ dawˬ kawˬ mehˬ luꞈ-eu aˇ yamˬ laꞈ kʼoeˇ, mˬ-ahˇ piˬ tehˬ taˬ 
nya-eu baoˬ, aˬ yawꞈ nyaꞈ-euˬ aˬ laꞈ laꞈ kʼoeˇ jaˆ-eu meh. Lawˇ gawˆ iˇ cuꞈ-ahˇ shiˬ 
bi pyeuꞈ-iˇ nya-eu baoˬ kʼawꞈ jaˆ-eu meh. Miˇ tsaˬ heu kʼoeˇ taˆ kʼawꞈ, aˬ yawꞈ nyaꞈ 
kʼaˇ bi keuˆ le mawꞈ-eu shaˬ zahˬ naˇ gawˇ gawˇ ma bi keuˆ le nya-eu baoˬ jaˆ-eu 
meh.  

7Aˬ yawꞈ nyaꞈ Miˬyehˇ dawˬ kawˬ mehˬ gʼaˬ ngeh, yaw li maˬ baw-eu duˬ kʼahˬ-ahˇ 
doˆ laˇ-euˬ haiˬ-eu jeˬ zaˬ kʼoeˇ mawˇ aˬ yawꞈ nyaꞈ-ahˇ guiˇ deuˆ tehꞈ-a.  
8Aˬ yawꞈ nyaꞈ-euˬ gʼawˇ mawˇ-aˬ, aˬ yawꞈ nyaꞈ-euˬ Sahˬpaˬ-ahˇ laꞈ yaꞈ kʼoeˇ taˆ taꞈ 
sehꞈ-euˬ jawˇ duˬ pyeuꞈ-eu huiˬ dui dui-eu meuˬ-euˬ gaˇ ma-ahˇ ga tehꞈ-a. Meuˬ 
kʼoeˇ meuˬ-euˬ tsawˇ myahˇ myahˇ pawꞈ-aˬ, Sawˇdoˬ maˬ ngeuˇ naˇ Iˇjiˇtuˆ lehˇ kuˇ-
eu meh.  
9Miˇ kʼahˬ tsawˇ jeuˬ tsawˇ ca dawˬ tawˆ luꞈ, smˬ nah uˬ taꞈ nah kʼoeˆ tiˬ kʼoeˆ byah 
ni aˬ yawꞈ nyaꞈ shiˇ taˬ-awˇ ga gaˇ haw-awˇ, maˬ bi baꞈ pahˬ ni bi jaˆ tehꞈ-a.  
10Aˬ yawꞈ nyaꞈ shiˇ-euˬ baˬ da neh miˇ tsaˬ zaˬ deuˬ laˬ kʼaˬ cehˇ tehꞈ-a. Aˬ yawꞈ 
maꞈ bawˬ-iˬ gʼeh-awˇ, tiˬ gʼaˬ tiˇ gʼaˬ laꞈ sawˬ biꞈ ha tehꞈ-a. Aˬ jeˬ miˇ neh ehˇ naˇ, 
Miˬyehˇ gʼaˇ duˬ ngehˬ dah-eu kʼoeˇ nyiˬ gʼaˬ neh miˇ tsaˬ zaˬ deuˬ kʼoeˇ taˆ shaˬ dui 
zahˬ dui dui-eu jeˬ bi keuˆ le-euˬ meh.  
11Smˬ nah uˬ taꞈ nah kʼoeˆ tiˬ kʼoeˆ dzeuˇ-iˇ ngeh, Miˬyehˇ jawˇ gaˇ neh doˆ le-euˬ 
tsawˇ haˬ zaˬ-ahˇ bi dehꞈ laˇ-eu saꞈ, aˬ yawꞈ nyaꞈ-euˬ laꞈ kʼoeˇ uˇ le-awˇ, aˬ yawꞈ 
nyaꞈ tuˇ laˇ-euˬ meh. Kʼoeˇ ngeh, aˬ yawꞈ nyaꞈ-ahˇ kʼaˇ ya mawˇ-eu tsawˇ haˬ deuˬ 
tsawˬ guˆ-iˇ-euˬ meh.  
12Kʼoeˇ naˇ, “Heu gaˇ laˇ daˆ-awˬ” lehˇ, mˬ-ahˇ neh ehˇ leꞈ-euˬ teˇ saˇ-ahˇ aˬ yawꞈ 
nyaꞈ ya gaˬ-euˬ meh. Aˬ yawꞈ nyaꞈ-ahˇ muiˇ-eu deuˬ haw haw-ehˇ jawˇ ngeh, mˬ 
dmˇ laꞈ kʼoeˇ aˬ yawꞈ nyaꞈ mˬ-ahˇ gʼoꞈ daˆ leˇ-euˬ meh.  
13Kʼoeˇ ngeh kʼaˆ tseuˆ ni, miˇ luˆ yaw kʼaˆ-ehˇ luˆ laˇ-euˬ baˬ da neh, meuˬ kʼoeˇ 
meuˬ-euˬ tseˇ bymˇ tiˬ bymˇ cawˆ-iˇ-awˇ, tsawˇ haˬ shiꞈ heˇ gʼaˬ shiˇ-euˬ meh. Dzeˇ-
eu tsawˇ haˬ deuˬ guˆ dui dui-iˇ-awˇ, mˬ taˆ Miˬyehˇ huiˬ dui mahˇ dui dui gaˇ ja 
ceuˬ tehꞈ-a.  
14Guˆ dui dui laˇ paˬ-ehˇ gʼeh-eu nyiˬ jeˬ tiˬ jeˬ dzeuˇ-iˇ-euˬ meh. Ehˇ kʼawꞈ, guˆ dui 
dui laˇ paˬ-ehˇ gʼeh-eu smˇ jeˬ tiˬ jeˬ keuˆ le-eu lehˇ lehˬ hmˬ taˬ-euˬ meh.  

Daˇ heh shiꞈ hmˬ tiˬ hmˬ baw-eu 

15Kʼoeˇ naˇ, mˬ taˆ gʼaˬ kʼehˇ shiꞈ gʼaˬ tiˬ gʼaˬ daˇ heh baw ngeh, mˬ kʼoeˇ taˆ teˇ saˇ 
yaw kʼaˆ-ehˇ lawꞈ gʼa laˇ-awˇ ehˇ-eu, “Miˇ tsaˬ heu kʼoeˇ taˆ uˆ lahˇ-eu baoˬ, nymˬ-mˇ 
aˬ dui-euˬ Sahˬpaˬ Miˬyehˇ hawˇ-eu aˬ yawꞈ-euˬ Ka li-ahˇ oꞈ-awˇ, mˬ maˬ maˬ byaˆ 
zaˇ ziˇ aˬ yawꞈ uˆ lahˇ tehꞈ-a.” 
16Kʼoeˇ ngeh, Miˬyehˇ mehˬ shi yawˬ ha-euˬ dzoeˬ dzaˬ nuiˇ mahˬ kʼoeˇ taˆ yawˬ ha 
nuiˇ luꞈ-eu aˬ yuiꞈ aˬ tsu kʼoeˇ nyiˬ tseˇ oeˬ gʼaˬ awˆ byaˆ-awˇ, Miˬyehˇ-ahˇ uˬ duˬ 
tahˬ-eu meh.  
17Aˬ yawꞈ maꞈ ehˇ-eu,  

“Aˇ hu dehꞈ-awˇ nymˬ-mˇ dehꞈ-eu, Baoˬhuiˬ-eu Sahˬpaˬ Miˬyehˇ-oˇ, Nawˬ-euˬ huiˬ-
eu baoˬ nawˇ yuˇ-awˇ, uˆ lahˇ dahˬ beh le-euˬ miˇ neh, nawˬ-euˬ guiˬ lahˬ-ahˇ ja 
ceuˬ ma.  
18Nawˬ-euˬ nui pehˇ keuˆ le luꞈ-awˇ, shiˇ-eu deuˬ-ahˇ yaˇ kʼaˬ daˇ-eu aˇ yamˬ keuˆ le 
taˬ-euˬ miˇ neh, aˬ cawˬ tsawˇ jeuˬ tsawˇ ca kʼoeˇ deuˬ, nui ma pehˇ dui dui luꞈ-eu 
meh. Miˬyehˇ gʼaˇ duˬ ngehˬ dah nehˬ-euˬ, nawˬ-ahˇ yaw zeu baw-awˇ dehꞈ-eu, 
nawˬ-euˬ tsawˇ haˬ dawˬ tawˆ luꞈ-ahˇ, huiˬ zaˬ nyiˇ zaˬ maˬ tseˇ paˆ ni, guiˬ lahˬ biꞈ 

yamˬ keuˆ le-euˬ meh. Miˇ tsaˬ-ahˇ laˆ cawˆ-euˬ deuˬ-ahˇ, laˆ cawˆ kʼoꞈ yamˬ keuˆ le-
euˬ meh.” 
19Mˬ taˆ jaˆ-eu Miˬyehˇ-euˬ uˬ duˬ tahˬ nymˇ nymˇ ma pah taˬ-awˇ, Dawˬ ma saˇ jaˇ 
Bahˬ keuˆ mawˇ laˇ-eu meh. Kʼoeˇ ngeh, mˬ myawꞈ myawꞈ-awˇ, teˇ saˇ gʼawˬ mya 
jeˬ hawˇ-eu mˬ jeˬ jeˬ-eu teˇ saˇ gaˬ le-eu uˬ taꞈ, miˇ luˆ yaw kʼaˆ-ehˇ luˆ-awˇ, uˬ yehˇ 
aˇ siˬ ga dui dui-eu meh.  

Pah meuˬ-eu 12 

Zaˬ miˬ zaˬ tiˬ gʼaˬ hawˇ-eu byaˆ yahˬ 

1Kʼoeˇ naˇ, huiˬ dui dui-eu zahˬ leˇ paˬ-ehˇ gʼeh-eu jeˬ mˬ kʼoeˇ taˆ ya mawˇ-euˬ ma. 
Zaˬ miˬ zaˬ tiˬ gʼaˬ nahˇ ma-ahˇ dm-awˇ, ba la-ahˇ nawˬ tehˬ taˬ-awˇ, aˬ guiˇ tseˇ 
nyiꞈ siˬ tsoꞈ-eu shuiˇ uˬ kʼoˆ kʼoˆ luꞈ-eu meh.  
2Zaˬ miˬ zaˬ kʼoeˇ gʼaˬ zaˬ ciˬ deˇ le-awˇ, uˬ maˆ naˇ-eu mahˇ luꞈ-eu meh.  
3Zahˬ leˇ paˬ-ehˇ gʼeh-eu yawˬ jeˬ yawˬ mˬ kʼoeˇ taˆ paˇ ya mawˇ-euˬ ma. Neˇ tseuˆ 
ni gʼeh-eu byaˆ yahˬ tiˬ mawˇ uˬ duˬ shiꞈ siˬ tsoꞈ-awˇ, uˬ coeˇ tseˇ coeˇ tsoꞈ-eu meh. 
Uˬ duˬ aˬ yawꞈ siˬ yawꞈ-ahˇ, shuiˇ uˬ kʼoˆ kʼoˆ luꞈ-eu meh.  
4Aˬ yawꞈ-euˬ dawˬ miˬ neh mˬ taˆ-euˬ aˬ guiˇ smˬ bymˇ tiˬ bymˇ-ahˇ miˇ tsaˬ kʼoeˇ 
taˆ yaˆ dzeh leꞈ-euˬ meh. Byaˆ yahˬ kʼoeˇ mawˇ zaˬ miˬ zaˬ kʼoeˇ gʼaˬ-euˬ mehˬ shi 
yawꞈ-awˇ, zaˬ ciˬ doˆ leꞈ-eu nehˬ-ehˇ dzaˬ-eu lehˇ gʼeh-eu meh.  
5Kʼoeˇ naˇ, zaˬ miˬ zaˬ kʼoeˇ gʼaˬ shmˇ gawˬ yoeˬ neh tsawˇ jeuˬ dawˬ tawˆ luꞈ kʼoeˇ 
taˆ uˆ lahˇ-eu aˬ li tiˬ li ciˬ-euˬ meh. Ehˇ kʼawꞈ, aˬ li kʼoeˇ li-ahˇ Miˬyehˇ jawˇ gaˇ 
hawˇ-eu Miˬyehˇ-euˬ dzoeˬ dzaˬ nuiˇ mahˬ jaˆ gaˇ bi ciˬ leꞈ-euˬ meh.  
6Zaˬ miˬ zaˬ kʼoeˇ gʼaˬ-aˬ, Miˬyehˇ neh aˬ yawꞈ-euˬ gʼaˇ duˬ lehˬ hmˬ taˬ-euˬ bawˇ 
tsahˬ-ahˇ cehˆ-euˬ meh. Kʼoeˇ gaˇ, aˬ yawꞈ-ahˇ tiˬ heˇ nyiˬ yaˇ koꞈ tseˇ nah byah ni 
bo saˆ haw piˇ nehˬ-eu gʼaˇ duˬ pyeuꞈ-eu meh.  
7Kʼoeˇ naˇ, mˬ kʼoeˇ taˆ guiˇ deuˆ-euˬ meh. Miˇkeˬlaˇ hawˇ-eu aˬ yawꞈ-euˬ mˬ taˆ gʼaˬ 
kʼehˇ deuˬ byaˆ yahˬ kʼoeˇ mawˇ-ahˇ deuˆ-awˇ, byaˆ yahˬ kʼoeˇ mawˇ gʼeh, aˬ yawꞈ-
euˬ mˬ taˆ gʼaˬ kʼehˇ deuˬ sheuˬ-awˇ deuˆ-euˬ meh.  
8Ehˇ kʼawꞈ, byaˆ yahˬ kʼoeˇ mawˇ guiˇ bi deuˆ gʼaˬ-awˇ, aˬ yawꞈ hawˇ-eu aˬ yawꞈ-euˬ 
mˬ taˆ gʼaˬ kʼehˇ deuˬ-ahˇ mˬ kʼoeˇ taˆ maˬ paˇ bi jawˇ ni bi teh dzeh-euˬ meh.  
9Aˇ hu ba-euˬ aˇ lawˇ kʼoeˇ mawˇ pyeuꞈ-eu, Nehꞈ sahˬ paˬ hawˇ-eu nehꞈ Saˬ daˬ lehˇ 
kuˇ-eu, miˇ tsaˬ zaˬ dawˬ tawˆ luꞈ-ahˇ sheuˬ bahˬ-euˬ byaˆ yahˬ yahˬ ma kʼoeˇ mawˇ 
miˇ tsaˬ kʼoeˇ taˆ bi biˬ ka leꞈ-awˇ, aˬ yawꞈ-euˬ mˬ taˆ gʼaˬ kʼehˇ dawˬ tawˆ luꞈ kʼawꞈ, 
aˬ yawꞈ nehˬ-ehˇ bi biˬ ka leꞈ-euˬ meh.  
10Kʼoeˇ naˇ, mˬ kʼoeˇ taˆ teˇ saˇ yaw kʼaˆ-ehˇ heu loꞈ-ehˇ ehˇ gaˇ ngaˇ ya gaˬ-euˬ ma. 
“Miˬyehˇ-euˬ ka kʼoꞈ-eu jeˬ nymˬ-mˇ keuˆ le taˬ-euˬ meh. Miˬyehˇ aˬ yawꞈ Sahˬpaˬ 
pyeuꞈ-eu gaˇ kawˆ, aˬ yawꞈ-euˬ baoˬ nymˬ-mˇ bi mawˇ laꞈ-euˬ meh. Aˬ yawꞈ-euˬ Ka 
li kʼawꞈ, uˆ lahˇ-eu baoˬ bi mawˇ laꞈ-euˬ meh. Aˬ jeˬ miˇ neh ehˇ naˇ, Miˬyehˇ-euˬ 
mehˬ shi yawꞈ-awˇ, aˬ dui-euˬ aˬ yuiꞈ aˬ nyiˇ Ka li zaˬ deuˬ-ahˇ uˬ ciꞈ nah gʼahˇ maˬ 
ehˇ iˬ baˇ poˆ luꞈ-eu gʼaˬ-aˬ, mˬ-ahˇ neh bi biˬ ka-euˬ meh. 

11Aˬ dui-euˬ aˬ yuiꞈ aˬ nyiˇ Ka li zaˬ deuˬ-aˬ, Yawˇzaˬ-euˬ shiˬ hawˇ-eu aˬ yawꞈ maꞈ 
mehˬ luꞈ-eu yaw tsaˬ yaw dawˇ jeˬ baˬ da neh aˬ yawꞈ-ahˇ gʼaˬ leˇ-euˬ meh. Aˬ yawꞈ 
maꞈ-aˬ, gʼawˇ mawˇ shiˇ dah peuˬ-eu meh.  
12Kʼoeˇ miˇ neh, mˬ hawˇ-eu mˬ kʼoeˇ taˆ kʼaˇ jawˇ kʼaˇ deuˬ laˬ kʼaˬ cehˇ-awˬ. Ehˇ 
kʼawꞈ, miˇ tsaˬ hawˇ-eu iˬ ma laˆ shaˆ naw nyaꞈ aˇ naˆ ni noeˬ shaˬ paˬ-ehˇ gʼeh-eu 
nga. Aˬ jeˬ miˇ neh ehˇ naˇ, Nehꞈ sahˬ paˬ naw nyaꞈ jawˇ gaˇ zaꞈ ka keuˆ le-awˇ, aˬ 
yawꞈ gʼaˇ duˬ aˇ yamˬ ui cuiˆ maˬ ngeuˇ naˇ maˬ paˇ jaˆ meh lehˇ siˬ nya-eu miˇ neh, 
nui ma pehˇ dui dui-eu meh.  
13Byaˆ yahˬ kʼoeˇ mawˇ-aˬ, aˬ yawꞈ-ahˇ miˇ tsaˬ kʼoeˇ taˆ biˬ ka nehˬ-euˬ siˬ leˇ ngeh, 
aˬ li zaˬ nahˬ ciˬ taˬ-euˬ zaˬ miˬ zaˬ kʼoeˇ gʼaˬ-euˬ mehˬ nah teh-eu meh.  
14Zaˬ miˬ zaˬ kʼoeˇ gʼaˬ, smˇ kʼoꞈ uˬ taꞈ tiˬ paˆ keuˆ ni byaˆ yahˬ kʼoeˇ mawˇ-euˬ laꞈ-
ahˇ neh haw piˇ nehˬ-eu lehˇ lehˬ hmˬ nehˬ taˬ-euˬ bawˇ tsahˬ kʼoeˇ tsahˇ-ahˇ zaw 
kʼoꞈ gʼeh nya ni, kʼaˬ dzeˇ dzeˇ ma-euˬ aˬ dahˇ nyiˬ pyawˬ laˆ tsoꞈ nehˬ taˬ-euˬ meh. 
15Byaˆ yahˬ kʼoeˇ mawˇ-aˬ, zaˬ miˬ zaˬ kʼoeˇ gʼaˬ bi bu byoˆ gʼeh-eu gʼaˇ duˬ, kʼaˬ 
meh-ahˇ iˇ jeuˬ jeuˬ ma tahˬ kʼaˇ doˆ leꞈ-euˬ meh.  
16Ehˇ kʼawꞈ, miˇ tsaˬ tahˬ kʼawˇ neh zaˬ miˬ zaˬ kʼoeˇ gʼaˬ-ahˇ caw ba-awˇ, byaˆ 
yahˬ-euˬ kʼa meh-ahˇ neh yoeˇ doˆ le-euˬ iˇ cuꞈ kʼoeˇ-ahˇ kʼaˬ meh mˇ nga-awˇ dawˇ 
ahˇ jiˇ-euˬ meh.  
17Byaˆ yahˬ kʼoeˇ mawˇ zaˬ miˬ zaˬ kʼoeˇ gʼaˬ-ahˇ nui ma pehˇ dui dui laˇ-awˇ, zaˬ 
miˬ zaˬ kʼoeˇ gʼaˬ-euˬ dzeˇ luꞈ-eu zaˬ deuˬ uˆ deuˬ pyeuꞈ-eu, Miˬyehˇ-euˬ ehˇ dawˬ 
naˇ haˬ-awˇ Yeˬsuˇ neh pah mehˬ-euˬ yaw tsaˬ yaw dawˇ jeˬ-ahˇ saˇ jaˇ ziꞈ-eu tsawˇ 
haˬ dawˬ tawˆ luꞈ-ahˇ, guiˇ deuˆ-eu lehˇ doˆ-iˇ-euˬ meh.  
18Kʼoeˇ naˇ, byaˆ yahˬ kʼoeˇ mawˇ iˬ ma laˆ shaˆ lawˇ deh-ahˇ yawꞈ-euˬ meh.  

Pah meuˬ-eu 13 

Jeˬ zaˬ yaw haiˬ nyiˬ mawˇ 

1Kʼoeˇ naˇ, iˬ ma laˆ shaˆ-ahˇ jeˬ zaˬ yaw haiˬ tiˬ mawˇ doˆ laˇ gaˇ ngaˇ ya mawˇ-euˬ 
ma. Jeˬ zaˬ kʼoeˇ mawˇ uˬ coeˇ tseˇ kahˬ tsoꞈ-awˇ, uˬ duˬ shiꞈ siˬ tsoꞈ-eu meh. Uˬ 
coeˇ aˬ yawꞈ kahˬ yawꞈ-ahˇ shuiˇ uˬ kʼoˆ kʼoˆ taˬ-awˇ, uˬ duˬ aˬ yawꞈ siˬ yawꞈ-ahˇ 
Miˬyehˇ-ahˇ yehˬ bawˬ sehˇ lu-ehˇ kuˇ niˇ gʼa-eu tsawˇ myahˇ tiˬ myahˇ boꞈ taˬ-euˬ 
meh.  
2Jeˬ zaˬ kʼoeˇ mawˇ kʼaˬ zuiˬ-ahˇ duˇ-eu meh. Aˬ kuiˇ aˬ laꞈ kʼaˬ hmˇ-ahˇ duˇ-awˇ, 
kʼaˬ meh aˇ laˬ jaˬ shiˇ-ahˇ duˇ-eu meh. Byaˆ yahˬ kʼoeˇ mawˇ-aˬ, aˬ yawꞈ-euˬ baoˬ 
maˬ ehˇ, dzoeˬ dzaˬ nuiˇ mahˬ maˬ ehˇ, huiˬ dui dui-eu uˆ lahˇ-eu baoˬ maˬ ehˇ, jeˬ 
zaˬ kʼoeˇ mawˇ-ahˇ biꞈ-euˬ meh.  
3Jeˬ zaˬ kʼoeˇ mawˇ-euˬ uˬ duˬ tiˬ siˬ-aˬ, shiˇ taw tehˬ ni bi laˆ naˇ taˬ-euˬ meh. Ehˇ 
kʼawꞈ, maˇ kʼehˬ kʼoeˇ taˬ leˇ-euˬ meh. Miˇ tsaˬ zaˬ dawˬ tawˆ luꞈ zahˬ leˇ-awˇ, jeˬ zaˬ 
yaw haiˬ kʼoeˇ mawˇ-euˬ mehˬ nah caw teh-eu meh.  
4Byaˆ yahˬ kʼoeˇ mawˇ aˬ yawꞈ-euˬ uˆ lahˇ-eu baoˬ deuˬ jeˬ zaˬ kʼoeˇ mawˇ-ahˇ biꞈ 
nehˬ-euˬ miˇ neh, yawˬ gʼaˬ na luꞈ byaˆ yahˬ kʼoeˇ mawˇ-ahˇ uˬ duˬ tahˬ-eu meh. Jeˬ 
zaˬ yaw haiˬ kʼoeˇ mawˇ-ahˇ kʼawꞈ, aˬ yawꞈ maꞈ uˬ duˬ tahˬ-awˇ, “Jeˬ zaˬ yaw haiˬ 

heu mawˇ-ahˇ duˇ-eu aˬ suˇ gʼaˬ jawˇ ta. Aˬ yawꞈ-ahˇ guiˇ deuˆ peuˬ-eu aˬ suˇ gʼaˬ 
jawˇ ta” lehˇ ehˇ-eu meh.  
5Jeˬ zaˬ yaw haiˬ kʼoeˇ mawˇ-aˬ, Miˬyehˇ-ahˇ coeˬ-eu ciˆ-eu nui ma huiˬ-eu dawˬ 
ngehˬ-awˇ, ba la oeˬ tseˇ nyiꞈ siˬ byah ni uˆ lahˇ-eu baoˬ za taˬ-euˬ meh.  
6Miˬyehˇ-ahˇ maˬ ehˇ, Miˬyehˇ-euˬ tsawˇ myahˇ-ahˇ maˬ ehˇ, Miˬyehˇ-euˬ jawˇ duˬ-
ahˇ maˬ ehˇ, mˬ kʼoeˇ taˆ jawˇ-eu deuˬ dawˬ tawˆ luꞈ-ahˇ maˬ ehˇ, aˬ yawꞈ yaˬ kʼehˇ 
yaˬ-eu meh.  
7Miˬyehˇ-euˬ tsawˇ haˬ deuˬ-ahˇ guiˇ deuˆ-awˇ, deuˆ gʼaˬ-eu gʼaˇ duˬ aˬ yawꞈ-ahˇ aˬ 
kawˬ-aˬ biꞈ taˬ-euˬ meh. Miˇ tsaˬ tsawˇ jeuˬ tsawˇ ca dawˬ tawˆ luꞈ kʼoeˇ taˆ uˆ lahˇ-
eu a kawˬ-aˬ kʼawꞈ, biꞈ taˬ-euˬ meh.  
8Bi sehꞈ-euˬ Yawˇzaˬ-euˬ dehꞈ-eu saꞈ laˇ sahˬ boꞈ laꞈ kʼoeˇ, miˇ tsaˬ tahˬ kʼawˇ maˬ 
beh mi naˆ-ehˇ tsawˇ myahˇ bi boꞈ ahˇ taˬ-euˬ tsawˇ haˬ deuˬ maˬ ngeuˇ naˇ, miˇ 
tsaˬ kʼoeˇ taˆ kʼaˇ jawˇ-eu tsawˇ haˬ dawˬ tawˆ luꞈ jeˬ zaˬ yaw haiˬ kʼoeˇ mawˇ-ahˇ uˬ 
duˬ tahˬ tehꞈ-a.  
9“Naˬ bawˇ kʼaˇ tsoꞈ-eu tsawˇ haˬ deuˬ naˇ haˬ-awˬ.  
10Aˬ cawˬ neh bi paꞈ-eu lehˇ dehꞈ le-euˬ tsawˇ haˬ-aˬ, maˇ maˇ ni ya bi paꞈ tehꞈ-a. 
Mi cehˇ neh bi sehꞈ-eu lehˇ dehꞈ le-euˬ tsawˇ haˬ-aˬ, maˇ maˇ ni mi cehˇ neh ya bi 
sehꞈ tehꞈ-a. Heu-aˬ, Miˬyehˇ-euˬ tsawˇ haˬ deuˬ daˬ dzeuˇ oˇ dzeuˇ-awˇ jah-eu gʼaˇ 
duˬ ehˇ-eu jeˬ pyeuꞈ-eu meh.” 
11Kʼoeˇ naˇ, miˇ tsaˬ-ahˇ doˆ laˇ-euˬ jeˬ zaˬ yaw haiˬ tiˬ mawˇ ngaˇ paˇ ya mawˇ-euˬ 
ma. Yawˇ-euˬ uˬ coeˇ-ahˇ duˇ-eu uˬ coeˇ nyiˬ coeˇ tsoꞈ-awˇ, byaˆ yahˬ loꞈ-ehˇ dawˬ 
ngehˬ-eu meh.  
12Aˬ yawꞈ-aˬ, jeˬ zaˬ yaw beh mawˇ-euˬ mehˬ shi, yaw beh mawˇ-euˬ uˆ lahˇ-eu 
baoˬ tiˬ byah ni zmˬ-eu meh. Jeˬ zaˬ kʼoeˇ mawˇ-aˬ, shiˇ taw tehˬ ni bi laˆ naˇ-awˇ 
taˬ leˇ-euˬ jeˬ zaˬ yaw beh mawˇ-ahˇ uˬ duˬ tahˬ ni, miˇ tsaˬ tahˬ kʼawˇ hawˇ-eu miˇ 
tsaˬ kʼoeˇ taˆ kʼaˇ jawˇ-eu tsawˇ haˬ dawˬ tawˆ luꞈ-ahˇ zuiˆ-eu meh.  
13Jeˬ zaˬ yaw haiˬ nyiˬ mawˇ tiˬ mawˇ-aˬ, zahˬ leˇ paˬ-ehˇ gʼeh-eu gʼawˬ mya jeˬ mˇ 
mehˬ-euˬ meh. Tsawˇ haˬ yawˬ gʼaˬ na luꞈ mawˇ-eu mehˬ shi, mˬ-ahˇ neh miˇ tsaˬ 
kʼoeˇ taˆ miˬ dzaˬ ga le ni aˬ yawꞈ jahˇ mehˬ-euˬ meh.  
14Jeˬ zaˬ yaw beh mawˇ-euˬ mehˬ shi zahˬ leˇ paˬ-ehˇ gʼeh-eu gʼawˬ mya jeˬ mˇ 
mehˬ-eu aˬ kawˬ-aˬ za taˬ-euˬ gaˇ gʼoe-awˇ, miˇ tsaˬ kʼoeˇ taˆ kʼaˇ jawˇ-eu tsawˇ haˬ 
dawˬ tawˆ luꞈ-ahˇ aˬ yawꞈ sheuˬ bahˬ gʼeh-euˬ meh. Mi cehˇ neh bi deuˆ naˇ-awˇ, 
maˬ shiˇ-ehˇ dehꞈ luꞈ-eu jeˬ zaˬ kʼoeˇ mawˇ-ahˇ taˬ huiˬ taˬ mahˇ-eu laꞈ kʼoeˇ tahˬ 
pahˬ aˬ ma mawˇ kawˇ tehˆ-awˇ ka tuˇ-eu gʼaˇ duˬ, tsawˇ haˬ kʼoeˇ deuˬ-ahˇ aˬ yawꞈ 
dawˬ biꞈ-euˬ meh.  
15Jeˬ zaˬ yaw huiˬ yaw beh mawˇ-euˬ tahˬ pahˬ aˬ ma mawˇ kawˇ kʼoeˇ dawˬ ngehˬ 
nya laˇ-awˇ, aˬ yawꞈ-ahˇ uˬ duˬ maˬ kʼaˇ tahˬ-eu tsawˇ haˬ-ahˇ bi shiˇ nya-eu baoˬ 
ahˇ laˇ ni dehꞈ-eu saꞈ baw ahˇ nehˬ-eu gʼaˇ duˬ, jeˬ zaˬ yaw haiˬ nyiˬ mawˇ tiˬ mawˇ-
ahˇ aˬ kawˬ-aˬ biꞈ taˬ-euˬ meh.  

16Huiˬ zaˬ nyiˇ zaˬ maˬ ehˇ, smˇ muiˬ iˇ shaˬ maˬ ehˇ, tsawˇ haˬ dawˬ tawˆ luꞈ, aˇ maˇ 
laꞈ-ahˇ maˬ ngeuˇ naˇ, naˇ kʼawˇ-ahˇ tsaˬ bi tsoˆ taˬ-eu gʼaˇ duˬ, jeˬ zaˬ yaw haiˬ koeˇ 
mawˇ kaˬ naˬ-euˬ meh.  
17Jeˬ zaˬ yaw haiˬ yaw beh mawˇ-euˬ tsawˇ myahˇ maˬ ngeuˇ naˇ tsawˇ myahˇ 
kʼoeˇ-euˬ dah zaˇ pyeuꞈ-eu naˬ baꞈ maˬ diˬ taˬ-euˬ tsawˇ haˬ-aˬ, ahˬ laꞈ zeuˇ laꞈ maˬ 
ya mˇ-a.  
18Heu-aˬ, zaˬ siˬ tsawˇ gahˇ zmˬ-awˇ shaˇ noeˬ-eu gʼaˇ duˬ ehˇ taˬ-euˬ dawˬ meh. Zaˬ 
siˬ tsawˇ gahˇ ahˇ-eu tsawˇ haˬ-aˬ, jeˬ zaˬ yaw haiˬ-euˬ naˬ baꞈ kʼoeˇ-euˬ dawˬ tsuiꞈ 
shaˇ sawˇ doˆ nya-eu meh. Aˬ jeˬ miˇ neh ehˇ naˇ, naˬ baꞈ kʼoeˇ-aˬ, tsawˇ haˬ tiˬ gʼaˬ-
euˬ tsawˇ myahˇ pyeuꞈ-eu meh. Kʼoeˇ-aˬ, koꞈ yaˇ koꞈ tseˇ koꞈ meh.  

Pah meuˬ-eu 14 

Yawˇzaˬ hawˇ-eu aˬ yawꞈ-euˬ tsawˇ haˬ deuˬ 

1Kʼoeˇ naˇ, ngaˇ haw gʼeh leꞈ ngeh, Ziˇoˬ gawˬ jawˬ kʼoeˇ taˆ Yawˇzaˬ yawꞈ luꞈ gaˇ ya 
mawˇ-euˬ ma. Naˇ kʼawˇ-ahˇ aˬ yawꞈ Aˬda-euˬ tsawˇ myahˇ hawˇ-eu aˬ yawꞈ-euˬ 
tsawˇ myahˇ boꞈ taˬ-euˬ tsawˇ haˬ tiˬ seh oeˬ muiˇ oeˬ heˇ gʼaˬ, aˬ yawꞈ nehˬ-ehˇ 
jawˇ-eu meh. 
2Kʼoeˇ naˇ, iˇ cuꞈ tsawˬ ga ga-eu teˇ saˇ hawˇ-eu mˬ jeˬ tsawˬ tehˆ tehˆ-eu teˇ saˇ-ahˇ 
duˇ-eu teˇ saˇ tiˬ saˇ, mˬ kʼoeˇ taˆ neh gaˬ le-euˬ meh. Teˇ saˇ kʼoeˇ-aˬ, deuˇ-mˬ diˬ-
eu tsawˇ haˬ tiˬ deuˬ deuˇ-mˬ diˬ luꞈ-eu teˇ saˇ-ahˇ duˇ-eu meh.  
3Tsawˇ haˬ tiˬ seh oeˬ muiˇ oeˬ heˇ gʼaˬ kʼoeˇ-aˬ, dzoeˬ dzaˬ nuiˇ mahˬ, dehꞈ luꞈ-eu 
jeˬ zaˬ kʼoeˇ oeˬ mawˇ hawˇ-eu, aˬ yuiꞈ aˬ tsu kʼoeˇ deuˬ-euˬ mehˬ shi yawꞈ luꞈ-eu 
meh. Aˬ yawꞈ maꞈ-aˬ, aˬ cawˬ maˬ caˇ nya-eu caˇdawˬ yaw shuiꞈ tiˬ bymˇ caˇ luꞈ-eu 
meh. Tsawˇ haˬ zaˬ dawˬ tawˆ luꞈ laꞈ kʼoeˇ, aˬ yawꞈ maꞈ tehꞈ-ehˇ ka kʼoꞈ-eu jeˬ za-
euˬ meh.  
4Aˬ yawꞈ maꞈ-aˬ, zaˬ miˬ zaˬ nehˬ-ehˇ maˬ yuꞈ taꞈ-eu tsawˇ shawˇ deuˬ meh. Yawˇ 
zaˬ kʼaˇ iˇ-eu mehˬ nah aˬ yawꞈ maꞈ caw teh-eu meh. Tsawˇ haˬ zaˬ dawˬ tawˆ luꞈ 
laꞈ kʼoeˇ aˬ yawꞈ maꞈ-ahˇ ka kʼoꞈ-awˇ, Miˬyehˇ hawˇ-eu Yawˇzaˬ-ahˇ damˬ nehˬ beh 
beh-euˬ deuˬ pyeuꞈ-eu meh.  
5Aˬ yawꞈ maꞈ-aˬ, tiˬ jawˇ-iˬ jaˬ myawꞈ maˬ myawꞈ haw-ehˇ, iˬ baˇ taˬ kʼaˇ maˬ za-eu 
tsawˇ haˬ deuˬ meh.  

Mˬ taˆ gʼaˬ kʼehˇ smˇ gʼaˬ 

6Kʼoeˇ naˇ, mˬ taˆ gʼaˬ kʼehˇ tiˬ gʼaˬ mˬ-euˬ gʼahˇ ceh zaw gaˇ ngaˇ ya mawˇ-euˬ ma. 
Aˬ yawꞈ-aˬ, miˇ kʼahˬ tsawˇ jeuˬ tsawˇ ca dawˬ tawˆ luꞈ-ahˇ ja ceuˬ-eu gʼaˇ duˬ mˬ 
maˬ maˬ byaˆ zaˇ ziˇ Laˬ kʼaˬ cehˇ-eu Guiˬ lahˬ dawˬ pi luꞈ-eu meh.  
7Aˬ yawꞈ teˇ saˇ yaw kʼaˆ-ehˇ guˇ-awˇ ehˇ-eu, “Miˬyehˇ-ahˇ taˬ huiˬ taˬ mahˇ-awˇ, aˬ 
yawꞈ huiˬ dui mahˇ dui dui gaˇ ja ceuˬ-awˬ. Aˬ jeˬ miˇ neh ehˇ naˇ, tsawˇ haˬ zaˬ-ahˇ 
aˬ yawꞈ yaˇ kʼaˬ daˇ-eu aˇ yamˬ keuˆ le-euˬ meh. Mˬ, miˇ, iˬ ma laˆ shaˆ hawˇ-eu, iˇ 
cuꞈ lawˇ gawˆ deuˬ-ahˇ beh-euˬ gʼaˬ-ahˇ uˬ duˬ tahˬ-awˬ.” 
8Mˬ taˆ gʼaˬ kʼehˇ nyiˬ gʼaˬ tiˬ gʼaˬ, mˬ taˆ gʼaˬ kʼehˇ yaw beh gʼaˬ-euˬ mehˬ nah caw 
teh-awˇ ehˇ-eu, “Aˬ yawꞈ coˬ dzeh-euˬ meh. Huiˬ dui dui-eu Baˬbuˬloˬ meuˬ coˬ 

dzeh-euˬ meh. Aˬ yawꞈ-euˬ taˆ dui dui-eu kʼaˬ miˬ sheu-eu aˬ gaꞈ dzaˇ uiˇ kʼoeˇ, 
tsawˇ jeuˬ dawˬ tawˆ luꞈ-ahˇ aˬ yawꞈ bi dawˇ-euˬ meh.” 
9Mˬ taˆ gʼaˬ kʼehˇ smˇ gʼaˬ tiˬ gʼaˬ, yaw beh kʼoeˇ nyiˬ gʼaˬ-euˬ mehˬ nah caw teh-
awˇ, teˇ saˇ yaw kʼaˆ-ehˇ guˇ-awˇ heu loꞈ-ehˇ ehˇ-eu meh. “Jeˬ zaˬ yaw haiˬ kʼoeˇ 
mawˇ hawˇ-eu aˬ yawꞈ-euˬ tahˬ pahˬ aˬ ma mawˇ kawˇ-ahˇ uˬ duˬ tahˬ-awˇ, naˇ 
kʼawˇ maˬ ngeuˇ naˇ aˬ laꞈ-ahˇ aˬ yawꞈ neh tsaˬ bi tsoˆ taˬ-euˬ tsawˇ haˬ deuˬ-aˬ,  
10Miˬyehˇ-euˬ nui ma pehˇ-eu kʼmˬ maˬ laꞈ kʼoeˇ, taˆ dui dui-eu Miˬyehˇ nui ma 
pehˇ-eu aˬ gaꞈ dzaˇ uiˇ ya dawˇ tehꞈ-a. Kʼoeˇ loꞈ-ehˇ gʼeh-eu tsawˇ haˬ dawˬ tawˆ luꞈ, 
muiˬ-eu shawˇ-eu mˬ taˆ gʼaˬ kʼehˇ deuˬ hawˇ-eu Yawˇzaˬ-euˬ mehˬ shi, miˬ dzaˬ 
hawˇ-eu miˬ dzaˇ dzaˇ shuiˇ neh kʼehˬ nehˬ gaˇ ya daˬ tehꞈ-a.  
11Aˬ yawꞈ maꞈ-ahˇ kʼehˬ-euˬ miˬ dzaˬ kʼoeˇ, mˬ maˬ maˬ byaˆ zaˇ ziˇ uˬ kʼoeˬ doˆ 
tehꞈ-a. Jeˬ zaˬ yaw haiˬ kʼoeˇ mawˇ hawˇ-eu aˬ yawꞈ-euˬ tahˬ pahˬ aˬ ma mawˇ 
kawˇ-ahˇ uˬ duˬ kʼaˇ tahˬ-eu tsawˇ haˬ deuˬ hawˇ-eu, aˬ yawꞈ neh tsaˬ kʼaˇ bi tsoˆ-
euˬ tsawˇ haˬ deuˬ-aˬ, uˬ ciꞈ nah gʼahˇ maˬ ehˇ, saꞈ gʼawˇ dah kʼaˇ maˬ za-a.” 
12Heu-aˬ, Miˬyehˇ ehˇ dawˬ naˇ haˬ-awˇ, Yeˬsuˇ-ahˇ saˇ jaˇ ziꞈ-eu Miˬyehˇ-euˬ tsawˇ 
haˬ deuˬ kamˬ coeˇ oˇ coeˇ ni ehˇ-eu dawˬ pyeuꞈ-eu meh.  
13Kʼoeˇ naˇ, mˬ kʼoeˇ taˆ heu loꞈ-ehˇ ehˇ-eu teˇ saˇ ngaˇ ya gaˬ-euˬ ma. “Heu loꞈ-ehˇ 
boꞈ taˬ-awˬ. Nymˬ-mˇ neh dahˬ beh-awˇ, Sahˬpaˬ Miˬyehˇ-euˬ gaˇ laꞈ kʼoeˇ shiˇ-eu 
tsawˇhaˬ deuˬ guiˬ lahˬ huiˬ-eu meh.” Yaw sahˇ Miˬyehˇ ehˇ-eu, “Ngeuˇ meh. Aˬ 
yawꞈ maꞈ gaˇ yaw kʼaˆ-ehˇ mˇ-euˬ baˬ da neh gʼaˬ naˬ ya naˬ tehꞈ-a. Aˬ jeˬ miˇ neh 
ehˇ naˇ, aˬ yawꞈ maꞈ neh mˇ-euˬ jeˬ aˬ yawꞈ maꞈ-euˬ mehˬ nah caw teh gʼeh leꞈ 
tehꞈ-a.  

Miˇ tsaˬ kʼoeˇ taˆ cehˇ yehˬ-eu 

14Kʼoeˇ naˇ, ngaˇ haw gʼeh ngeh, pyuˇ deuˬ ni gʼeh-eu mˬ dmˇ mawˇ-euˬ ma. Tsawˇ 
haˬ-ahˇ duˇ-eu tiˬ gʼaˬ uˬ duˬ-ahˇ shuiˇ uˬ kʼoˆ kʼoˆ-awˇ, aˬ laꞈ-ahˇ taˆ dui dui-eu yehˬ 
kʼoꞈ yuˇ-awˇ, mˬ dmˇ kʼoeˇ-euˬ kʼoeˇ taˆ nuiˇ luꞈ-eu meh.  
15Kʼoeˇ ngeh, uˬ duˬ tahˬ nymˇ nymˇ ma laꞈ kʼoeˇ neh mˬ taˆ gʼaˬ kʼehˇ tiˬ gʼaˬ doˆ le-
awˇ, teˇ saˇ yaw kʼaˆ-ehˇ guˇ-awˇ mˬ dmˇ kʼoeˇ taˆ nuiˇ luꞈ-eu kʼoeˇ gʼaˬ-ahˇ ehˇ nehˬ-
eu, “Nawˬ-euˬ yehˬ kʼoꞈ neh cehˇ yehˬ-awˬ. Aˬ jeˬ miˇ neh ehˇ naˇ, miˇ tsaˬ kʼoeˇ taˆ 
cehˇ myah laˇ-awˇ, cehˇ yehˬ yamˬtsaˬ laˇ-euˬ meh.” 
16Kʼoeˇ naˇ, mˬ dmˇ kʼoeˇ taˆ nuiˇ luꞈ-eu kʼoeˇ gʼaˬ aˬ yawꞈ-euˬ yehˬ kʼoꞈ neh miˇ tsaˬ 
kʼoeˇ taˆ diˬ lahˇ-awˇ cehˇ yehˬ-euˬ meh.  
17Kʼoeˇ naˇ, uˬ duˬ tahˬ nymˇ nymˇ ma laꞈ kʼoeˇ neh mˬ taˆ gʼaˬ kʼehˇ tiˬ gʼaˬ paˇ doˆ 
le gaˇ ngaˇ ya mawˇ-euˬ ma. Aˬ yawꞈ-euˬ aˬ laꞈ-ahˇ kʼawꞈ, taˆ dui dui-eu yehˬ kʼoꞈ tiˬ 
kahˇ ahˇ-eu meh.  
18Kʼoeˇ naˇ, miˬ dzaˬ-ahˇ haw-eu pyaˆ-eu mˬ taˆ gʼaˬ kʼehˇ tiˬ gʼaˬ lawˇ duˬ-ahˇ neh 
doˆ le-eu meh. Kʼoeˇ ngeh, taˆ dui dui-eu yehˬ kʼoꞈ yuˇ luꞈ-eu mˬ taˆ gʼaˬ kʼehˇ kʼoeˇ 
gʼaˬ-ahˇ aˬ yawꞈ yaw kʼaˆ-ehˇ guˇ-awˇ ehˇ nehˬ-eu, “Miˇ tsaˬ kʼoeˇ taˆ-euˬ aˬ gaꞈ yaˇ 
kmˇ-ahˇ nawˬ-euˬ yehˬ kʼoꞈ neh aˬ gaꞈ aˇ puˇ pyehˆ-awˬ. Aˬ jeˬ miˇ neh ehˇ naˇ, aˬ 
gaꞈ aˇ siˬ awꞈ laˇ-euˬ meh.” 



2438 

  

अडियो बाइबल 
Akha Bible Revision (Latin Script)  

© 2011, Thailand Bible Society.  
  

 

 

19Kʼoeˇ ngeh, mˬ taˆ gʼaˬ kʼehˇ kʼoeˇ gʼaˬ aˬ yawꞈ-euˬ yehˬ kʼoꞈ neh miˇ tsaˬ kʼoeˇ taˆ 
diˬ lahˇ-awˇ, aˬ gaꞈ yaˇ kmˇ-ahˇ aˬ gaꞈ aˇ puˇ pyehˆ-awˇ, Miˬyehˇ nui ma pehˇ-eu aˬ 
gaꞈ dzaˇ uiˇ nawˬ duˬ-ahˇ biˬ ahˇ-euˬ meh.  
20Aˬ gaꞈ aˇ siˬ kʼoeˇ deuˬ-aˬ, meuˬ-euˬ laꞈ nyiˇ paw jaˆ-eu aˬ gaꞈ dzaˇ uiˇ nawˬ duˬ-
ahˇ bi nawˬ pyehˆ-awˇ, aˬ gaꞈ dzaˇ uiˇ nawˬ duˬ-ahˇ shiˬ yoeˇ doˆ le-euˬ meh. Shiˬ 
lawˇ gawˆ kʼoeˇ gawˆ-aˬ, mahˬ-euˬ naˇ mehˇ-ahˇ keuˆ ni naꞈ-awˇ, tiˬ yaˇ yehꞈ tseˇ laˇ 
kaˬ gaˇ keuˆ ni yoeˇ keuˆ-eu meh.  

Pah meuˬ-eu 15 

1Kʼoeˇ naˇ, zahˬ leˇ paˬ-ehˇ gʼeh-eu huiˬ dui dui-eu bi siˬ bi mawˇ-eu jeˬ mˬ-ahˇ ya 
mawˇ-euˬ ma. Kʼoeˇ-aˬ, mˬ taˆ gʼaˬ kʼehˇ shiꞈ gʼaˬ hawˇ-eu aˇ saˬ saˬ-eu kʼehˬ-eu 
kʼaˆ-eu shiꞈ jeˬ meh. Aˬ jeˬ miˇ neh ehˇ naˇ, kʼoeˇ-aˬ, Miˬyehˇ nui ma pehˇ-eu jeˬ bi 
siˬ bi mawˇ-eu aˇ saˬ saˬ-eu poˆ pyeuꞈ-eu meh.  
2Kʼoeˇ naˇ, miˬ dzaˬ nehˬ-ehˇ laˆ keuˬ taˬ-euˬ pyawˬ haw lah-ahˇ duˇ-eu jeˬ-ahˇ ngaˇ 
ya mawˇ-euˬ ma. Jeˬ zaˬ yaw haiˬ kʼoeˇ mawˇ hawˇ-eu aˬ yawꞈ-euˬ tahˬ pahˬ aˬ ma 
mawˇ kawˇ-ahˇ maˬ ehˇ, tsawˇ myahˇ naˬ baꞈ neh myahˇ taˬ-euˬ gʼaˬ-ahˇ guiˇ deuˆ 
gʼaˬ-euˬ deuˬ-ahˇ maˬ ehˇ, ngaˇ ya mawˇ-euˬ ma. Aˬ yawꞈ maꞈ-aˬ, Miˬyehˇ neh biꞈ-
euˬ deuˇ-mˬ yuˇ-awˇ, pyawˬ haw lah dawˬ peh yawꞈ luꞈ-eu meh. 
3Miˬyehˇ-euˬ zaˬ kʼaˆ pyeuꞈ-eu Moˇseˬ-euˬ caˇ dawˬ hawˇ-eu Yawˇzaˬ-euˬ caˇ dawˬ 
aˬ yawꞈ maꞈ caˇ luꞈ-eu meh.  

“Baoˬ huiˬ-eu Sahˬpaˬ Miˬyehˇ-oˇ, nawˬ neh mˇ-euˬ shaˇ-euˬ gaˇ deuˬ, aˇ naˆ ni zahˬ 
leˇ duˬ jaˆ nga. Tsawˇ jeuˬ dawˬ tawˆ-euˬ Sahˬpaˬ-oˇ, nawˬ-euˬ gaˇ ma tsaˬ meh 
dawˇ meh.  
4Sahˬpaˬ Miˬyehˇ-oˇ, nawˬ-euˬ mehˬ shi yawꞈ-awˇ, maˬ zahˬ leˇ-eu aˬ suˇ jawˇ ta. 
Nawˇ huiˬdui mahˇdui dui meh lehˇ, maˬ ja ceuˬ-eu aˬ suˇ jawˇ ta. Nawˇ tehꞈ-ehˇ 
muiˬ-eu shawˇ-eu meh. Nawˬ neh mˇ-euˬ yaw tsaˬ yaw dawˇ, tsawˇ haˬ zaˬ mawˇ 
jiˇ-euˬ miˇ neh, Miˇ kʼahˬ tsawˇ jeuˬ dawˬ tawˆ laˇ-awˇ, nawˬ-ahˇ uˬ duˬ tahˬ laˇ tehꞈ-
a.” 
5Kʼoeˇ naˇ, mˬ kʼoeˇ taˆ jaˆ-eu uˬ duˬ tahˬ nymˇ nymˇ ma pah taˬ-awˇ, laꞈ kʼoeˇ paw 
Miˬyehˇ jawˇ-eu Sehˬ gʼawˆ jaˆ gaˇ ngaˇ ya mawˇ-euˬ ma.  
6Kʼehˬ-eu kʼaˆ-eu shiꞈ jeˬ ahˇ-eu mˬ taˆ gʼaˬ kʼehˇ shiꞈ gʼaˬ, uˬ duˬ tahˬ nymˇ nymˇ 
ma laꞈ kʼoeˇ neh doˆ le-euˬ meh. Aˬ yawꞈ maꞈ-aˬ, yaw shehꞈ bya-eu shawˇ jehˆ ni 
gʼeh-eu saˬ paˇ paˇ pyuˇ dm-awˇ, kʼahˬ-ahˇ shuiˇ joꞈ paꞈ paꞈ luꞈ-eu meh.  
7Dehꞈ luꞈ-eu jeˬ zaˬ kʼoeˇ shiꞈ mawˇ laꞈ kʼoeˇ tiˬ mawˇ-aˬ, mˬ taˆ gʼaˬ kʼehˇ kʼoeˇ shiꞈ 
gʼaˬ-ahˇ, mˬ maˬ maˬ byaˆ zaˇ ziˇ dehꞈ-eu Miˬyehˇ-euˬ nui ma pehˇ-eu jeˬ tiˬ byah ni 
dahˬ-eu shuiˇ naˬ bo shiꞈ bo ciˬ nehˬ-euˬ meh.  
8Uˬ duˬ tahˬ nymˇ nymˇ ma laꞈ kʼoeˇ Miˬyehˇ-euˬ baoˬ yaw shehꞈ kʼahˬ sehˇ uˬ kʼoeˬ 
byah-awˇ, mˬ taˆ gʼaˬ kʼehˇ kʼoeˇ shiꞈ gʼaˬ neh hehˇ leꞈ-euˬ kʼehˬ-eu kʼaˆ-eu kʼoeˇ shiꞈ 
jeˬ aˇ saˬ maˬ saˬ gʼaˬ kʼoeˇ keuˆ ni, uˬ duˬ tahˬ nymˇ nymˇ ma laꞈ kʼoeˇ tiˬ gʼaˬ-iˬ 
maˬ uˇ leˇ nya-a.  

Pah meuˬ-eu 16 

Miˬyehˇ nui ma pehˇ-eu jeˬ-euˬ naˬ bo 

1Kʼoeˇ naˇ, mˬ taˆ gʼaˬ kʼehˇ kʼoeˇ shiꞈ gʼaˬ-euˬ uˬ duˬ tahˬ nymˇ nymˇ ma laꞈ kʼoeˇ teˇ 
saˇ yaw kʼaˆ-ehˇ guˇ-eu laꞈ kʼoeˇ, “Miˬyehˇ nui ma pehˇ-eu jeˬ pyeuꞈ-eu naˬ bo kʼoeˇ 
shiꞈ bo miˇ tsaˬ kʼoeˇ taˆ shehˆ daˆ-iˇ-awˬ” lehˇ ehˇ gaˇ ngaˇ ya gaˬ-euˬ ma.  
2Kʼoeˇ naˇ, mˬ taˆ gʼaˬ kʼehˇ yaw beh gʼaˬ iˇ-awˇ, aˬ yawꞈ-euˬ naˬ bo miˇ tsaˬ kʼoeˇ taˆ 
shehˆ daˆ-euˬ meh. Kʼoeˇ ngeh, jeˬ zaˬ yaw haiˬ kʼoeˇ mawˇ neh tsaˬ tsoˆ taˬ-euˬ 
tsawˇ haˬ deuˬ hawˇ-eu, aˬ yawꞈ-euˬ tahˬ pahˬ aˬ ma mawˇ kawˇ-ahˇ uˬ duˬ tahˬ-eu 
tsawˇ haˬ deuˬ kʼoeˇ taˆ, gawˇ dui dui-eu maˇ naˇ naˇ-eu jeˬ keuˆ le-euˬ meh.  
3Kʼoeˇ naˇ, mˬ taˆ gʼaˬ kʼehˇ nyiˬ gʼaˬ tiˬ gʼaˬ aˬ yawꞈ-euˬ naˬ bo iˬ ma laˆ shaˆ-ahˇ 
shehˆ ahˇ gʼeh-euˬ meh. Kʼoeˇ ngeh, iˬ ma laˆ shaˆ iˇ cuꞈ kʼoeˇ tsawˇ shiˇ-euˬ shiˬ loꞈ-
ehˇ pyeuꞈ-iˇ-awˇ, iˬ ma laˆ shaˆ laꞈ kʼoeˇ kʼaˇ dehꞈ kʼaˇ jawˇ-eu jeˬ dawˬ tawˆ luꞈ shiˇ 
jiˇ-euˬ meh.  
4Mˬ taˆ gʼaˬ kʼehˇ oeˬ gʼaˬ tiˬ gʼaˬ aˬ yawꞈ-euˬ naˬ bo lawˇ baˬ lawˇ gawˆ deuˬ-ahˇ 
shehˆ ahˇ gʼeh ngeh, iˇ cuꞈ shiˬ pyeuꞈ jiˇ-euˬ meh. 
5Kʼoeˇ ngeh, iˇ cuꞈ-ahˇ haw-eu pyaˆ-eu mˬ taˆ gʼaˬ kʼehˇ heu loꞈ-ehˇ ehˇ gaˇ ngaˇ ya 
gaˬ-euˬ ma.  

“Aˇhu neh nymˬ-mˇ keuˆ dehꞈ-eu, Muiˬ dui shawˇ dui dui-eu gʼaˬ-oˇ, nawˬ neh yaˇ 
kʼaˬ daˇ-euˬ tsaˬ meh.  
6Nawˬ-euˬ bawˇlawˇpeh deuˬ hawˇ-eu, muiˬ-eu shawˇ-eu tsawˇ haˬ deuˬ-ahˇ, yawꞈ 
maꞈ shiˬ sehꞈ yoeˇ-euˬ miˇ neh, yawꞈ maꞈ-ahˇ shiˬ bi dawˇ-eu-aˬ, oꞈ-eu geuˇ-eu jeˬ 
pyeuꞈ-eu meh.” 
7Kʼoeˇ naˇ, lawˇ duˬ jaˆ gaˇ neh heu loꞈ-ehˇ ehˇ doˆ laꞈ gaˇ ngaˇ ya gaˬ-euˬ ma.  

“Baoˬhuiˬ-eu Sahˬpaˬ Miˬyehˇ-oˇ, nawˬ neh yaˇ kʼaˬ daˇ-euˬ heu-aˬ, tsaˬ dui 
dawˇdui dui meh.” 
8Kʼoeˇ naˇ, mˬ taˆ gʼaˬ kʼehˇ oeˬ gʼaˬ tiˬ gʼaˬ, aˬ yawꞈ-euˬ naˬ bo nahˇ ma-ahˇ shehˆ 
daˆ nehˬ-awˇ, lahˇ dui dui-eu nahˇ ma-euˬ miˬ dzaˬ kʼoeˇ neh tsawˇ haˬ zaˬ-ahˇ bi 
lahˇ-eu aˬ kawˬ-aˬ biꞈ-euˬ meh.  
9Aˬ yawꞈ maꞈ-aˬ, lahˇ dui dui-eu miˬ dzaˬ kʼoeˇ neh bi lahˇ-awˇ, kʼehˬ-eu kʼaˆ-eu 
kʼoeˇ deuˬ kʼoeˇ taˆ baoˬ jaˆ-eu gʼaˬ pyeuꞈ-eu Miˬyehˇ-euˬ tsawˇ myahˇ-ahˇ yaˬ kʼehˇ 
yaˬ-euˬ meh. Ehˇ kʼawꞈ, aˬ yawꞈ maꞈ iˬ baˇ maˬ noeˬ poˆ-ehˇ, aˬ yawꞈ huiˬ dui mahˇ 
dui dui gaˇ maˬ ja ceuˬ-a.  
10Kʼoeˇ naˇ, mˬ taˆ gʼaˬ kʼehˇ koꞈ gʼaˬ tiˬ gʼaˬ aˬ yawꞈ-euˬ naˬ bo jeˬ zaˬ yaw haiˬ kʼoeˇ 
mawˇ-euˬ dzoeˬ dzaˬ nuiˇ mahˬ kʼoeˇ taˆ shehˆ daˆ nehˬ-euˬ meh. Kʼoeˇ ngeh, jeˬ zaˬ 
yaw haiˬ kʼoeˇ mawˇ-euˬ miˇ kʼahˬ zahˇ tsui ni pyeuꞈ-iˇ-awˇ, tsawˇ haˬ zaˬ deuˬ 
gawˇ dui dui-eu miˇ neh mehˬ laˇ tsehꞈ tehˬ-euˬ meh.  
11Aˬ yawꞈ maꞈ gawˇ dui dui-awˇ maˇ naˇ naˇ-eu baˬ da neh, mˬ taˆ Miˬyehˇ-ahˇ yaˬ 
kʼehˇ yaˬ-eu meh. Ehˇ kʼawꞈ, yaw haiˬ jeˬ-ahˇ aˬ yawꞈ maꞈ maˬ byehˇ dzeh-a.  

http://pt-br.bibles.org/ahk-AHK/Rev/16#Rev.16.6!f.1

12Kʼoeˇ naˇ, mˬ taˆ gʼaˬ kʼehˇ koꞈ gʼaˬ tiˬ gʼaˬ aˬ yawꞈ-euˬ naˬ bo Uˇpaˬlaˇ lawˇ baˬ baˬ 
ma-ahˇ shehˆ daˆ-euˬ meh. Kʼoeˇ ngeh, nahˇ ma doˆ kʼehˬ paw neh oe-euˬ sahˬ paˬ 
deuˬ oe tsehˆ nya ni lawˇ baˬ gui-iˇ-euˬ meh.  
13Kʼoeˇ naˇ, kʼaˬ paˬ-ahˇ duˇ-eu maˬ shawˇ-eu yaw sahˇ smˬ sahˇ-ahˇ ngaˇ ya mawˇ-
euˬ ma. Yaw sahˇ kʼoeˇ deuˬ-aˬ, byaˆ yahˬ kʼoeˇ mawˇ-euˬ kʼaˬ meh, jeˬ zaˬ yaw haiˬ 
kʼoeˇ mawˇ-euˬ kʼaˬ meh hawˇ-eu, maˬ ngeuˇ-eu Miˬyehˇ gʼaˇ duˬ ngehˬ dah-eu 
gʼaˬ-euˬ kʼaˬ meh-ahˇ neh doˆ le-euˬ meh.  
14Yaw sahˇ kʼoeˇ deuˬ-aˬ, zahˬ leˇ paˬ-ehˇ gʼeh-eu jeˬ mˇ mehˬ-eu nehꞈ kʼoeˇ deuˬ-
euˬ yaw sahˇ pyeuꞈ-eu meh. Baoˬ huiˬ-eu Miˬyehˇ-euˬ Aˇnah-ahˇ guiˇ deuˆ-eu gʼaˇ 
duˬ, miˇ tsaˬ kʼoeˇ taˆ kʼaˇ jawˇ-eu sahˬ paˬ deuˬ kuˇ dzoeˇ-eu lehˇ yaw sahˇ kʼoeˇ 
smˬ sahˇ iˇ-euˬ meh.  
15“Naˇ haˬ-awˬ. smˇ kʼoeˬ tahˇ joe oe-eu loꞈ-ehˇ ngaˇ oe luꞈ-eu ma. Neˇ myawˆ ni 
maˬ ya cah-ehˇ aˬ cawˬ mehˬ shi maˬ ya shaꞈ dawˇ ni, yaw beuˇ beuˇ-ehˇ dehꞈ-awˇ 
mehˬ tsoeˬ yaw muiˬ-ehˇ dm gʼoeˬ-eu tsawˇ haˬ guiˬ lahˬ huiˬ-eu meh.” 
16Kʼoeˇ naˇ, Heˬbyehˇ dawˬ Aˬmaˬgeˬdoˬ lehˇ kuˇ-eu jawˇ duˬ-ahˇ, yaw sahˇ kʼoeˇ 
deuˬ neh miˇ kʼahˬ sahˬ paˬ deuˬ-ahˇ sheuˬ uiˬ laꞈ-euˬ meh.  
17Kʼoeˇ naˇ, mˬ taˆ gʼaˬ kʼehˇ shiꞈ gʼaˬ tiˬ gʼaˬ aˬ yawꞈ-euˬ naˬ bo jaˬ lehˇ laꞈ kʼoeˇ 
shehˆ dzeh-euˬ meh. Kʼoeˇ ngeh, teˇ saˇ yaw kʼaˆ-ehˇ guˇ-awˇ, “Jiˇ-euˬ ma” lehˇ ehˇ-
eu dawˬ, uˬ duˬ tahˬ nymˇ nymˇ ma laꞈ kʼoeˇ jaˆ-eu dzoeˬ dzaˬ nuiˇ mahˬ-ahˇ neh 
gaˬ doˆ laˇ-euˬ meh.  
18Mˬ myawꞈ myawꞈ-awˇ, teˇ saˇ gʼawˬ mya jeˬ mahˇ laˇ-awˇ, mˬ jeˬ jeˬ-eu uˬ taꞈ, miˇ 
luˆ luˆ dui dui-eu meh. Tsawˇ haˬ zaˬ-ahˇ beh ngeh neh iˬ nah keuˆ ni, kʼoeˇ naˆ naˆ-
ehˇ miˇ luˆ luˆ-eu tiˬ jawˇ-iˬ maˬ jaˆ haw-aˬ. Kʼoeˇ-aˬ, miˇ luˆ luˆ-eu aˇ dzehˬ dzeuˇ-eu 
poˆ pyeuꞈ-eu meh.  
19Huiˬ dui dui-eu meuˬ kʼoeˇ meuˬ smˬ paˆ luˆ paˆ dzeh-awˇ, miˇ kʼahˬ yawˬ kʼahˬ 
na luꞈ laꞈ kʼoeˇ kʼaˇ jaˆ-eu meuˬ dawˬ tawˆ luꞈ cawˆ jiˇ-euˬ meh. Baˬbuˬloˬ meuˬ-ahˇ 
Miˬyehˇ maˬ ngehˇ-ehˇ, yawˬ ha-euˬ kʼmˬ maˬ-ahˇ dahˬ-eu aˬ gaꞈ dzaˇ uiˇ yawˬ haˇ 
yawˬ ha bi dawˇ-euˬ meh. Aˬ gaꞈ dzaˇ uiˇ kʼoeˇ-aˬ, aˬ yawꞈ-euˬ nui ma pehˇ-eu jeˬ 
pyeuꞈ-eu meh.  
20Iˇ jaw lahˇ dawˬ tawˆ luꞈ byoˆ jiˇ-awˇ, gawˬ jawˬ dawˬ tawˆ luꞈ byoˆ jiˇ-euˬ meh.  
21Smˬ tseˇ jawꞈ-i dzehˬ ni byah-eu uˬ yehˇ aˇ siˬ deuˬ mˬ-ahˇ neh ga le-awˇ, tsawˇ 
haˬ zaˬ-ahˇ ga deh le-euˬ meh. Uˬ yehˇ aˇ siˬ bi ga le-awˇ kʼehˬ-eu kʼaˆ-eu kʼoeˇ poˆ, 
kʼoeˇ naˆ naˆ-ehˇ guˆ laˇ paˬ-ehˇ gʼeh-eu miˇ neh, a yawꞈ maꞈ Miˬyehˇ-ahˇ yaˬ kʼehˇ 
toˇ-eu meh.  

Pah meuˬ-eu 17 

Tsawˇ myahˇ doˆ-eu Meh maˬ laˇ 

1Kʼoeˇ naˇ, mˬ taˆ gʼaˬ kʼehˇ kʼoeˇ shiꞈ gʼaˬ laꞈ kʼoeˇ, naˬ bo shiꞈ bo ahˇ-eu gʼaˬ ngaˇ 
jawˇ gaˇ oe-awˇ heu loꞈ-ehˇ ehˇ-eu meh. “Oe-awˬ, lawˇ baˬ baˬ ma gʼawˬ mya gawˆ 
dawˬ peh jaˆ-eu meuˬ meuˬ ma pyeuꞈ-eu tsawˇ myahˇ doˆ-eu meh maˬ laˇ kʼoeˇ 
gʼaˬ kʼehˬ-eu kʼaˆ-eu jeˬ-ahˇ aˬ joˆ-ehˇ ya daˬ gaˇ ngaˇ nawˬ-ahˇ sheuˬ mehˬ-iˇ nyaˇ.  

2Miˇ tsaˬ kʼoeˇ taˆ jawˇ-eu sahˬ paˬ deuˬ aˬ yawꞈ nehˬ-ehˇ joe-awˇ, miˇ tsaˬ zaˬ deuˬ 
aˬ gaꞈ dzaˇ uiˇ dawˇ yehꞈ-euˬ loꞈ-ehˇ aˬ yawꞈ nehˬ-ehˇ kʼaˬ miˬ sheu-eu jeˬ-ahˇ yehꞈ 
leˇ taˬ-euˬ meh.  
3Yaw sahˇ Miˬyehˇ ngaˬ-ahˇ uˆ lahˇ le-awˇ, mˬ taˆ gʼaˬ kʼehˇ kʼoeˇ gʼaˬ ngaˬ-ahˇ bawˇ 
tsahˬ-ahˇ sheuˬ gʼeh-euˬ meh. Kʼoeˇ gaˇ, neˇ tseuˆ ni gʼeh-eu jeˬ zaˬ yaw haiˬ tiˬ 
mawˇ-ahˇ dziˬ luꞈ-eu zaˬ miˬ zaˬ tiˬ gʼaˬ-ahˇ ngaˇ mawˇ-euˬ ma. Jeˬ zaˬ kʼoeˇ mawˇ-
aˬ, gʼawˇ mawˇ mawˇ lah-ehˇ Miˬyehˇ-ahˇ yehˬ bawˬ sehˇ lu-ehˇ ehˇ-eu tsawˇ myahˇ 
deuˬ boꞈ taˬ-euˬ meh. Uˬ duˬ shiꞈ siˬ tsoꞈ-awˇ, uˬ coeˇ tseˇ coeˇ tsoꞈ-eu meh. 
4Zaˬ miˬ zaˬ kʼoeˇ gʼaˬ-aˬ, neˇ naˆ naˆ-eu mehˬ tsoeˬ hawˇ-eu neˇ tseuˆ ni gʼeh-eu 
mehˬ tsoeˬ dm-awˇ, shuiˇ myawˬ guˇ deuˬ, aˇ poeˬ kʼaˆ-eu kʼaˬ lo sehˇ deuˬ hawˇ-
eu, aˇ caˇ caˇ kʼawꞈ sehˇ deuˬ tiˬ byah ni geuꞈ luꞈ-eu meh. Aˬ cawˬ nehˬ-ehˇ joe-euˬ 
jeˬ pyeuꞈ-eu jawꞈ dui dui-eu jeˬ hawˇ-eu nui daˆ daˆ laˇ paˬ-ehˇ gʼeh-eu jeˬ tiˬ byah 
ni ahˇ-eu shuiˇ kʼmˬ maˬ tiˬ kʼmˬ aˬ yawꞈ yuˇ luꞈ-eu meh.  
5Zaꞈ taˬ-euˬ dawˬ tsuiꞈ ahˇ-eu tsawˇ myahˇ tiˬ myahˇ aˬ yawꞈ-euˬ naˇ kʼawˇ-ahˇ heu 
loꞈ-ehˇ boꞈ taˬ-euˬ meh. “Meh maˬ laˇ deuˬ hawˇ-eu, miˇ tsaˬ kʼoeˇ taˆ nui daˆ daˆ laˇ 
paˬ-ehˇ gʼeh-eu jeˬ dawˬ tawˆ luꞈ-euˬ aˬ ma yaw dzahˇ Baˬbuˬloˬ meuˬ meuˬ ma” 
lehˇ boꞈ taˬ-euˬ meh. 
6Zaˬ miˬ zaˬ kʼoeˇ gʼaˬ-aˬ, Miˬyehˇ-euˬ tsawˇ haˬ deuˬ-euˬ shiˬ hawˇ-eu, Yeˬsuˇ-ahˇ 
saˇ jaˇ ziꞈ-eu miˇ neh bi sehꞈ-euˬ tsawˇ haˬ deuˬ-euˬ shiˬ dawˇ yehꞈ taˬ-euˬ gaˇ ya 
mawˇ-euˬ ma. Zaˬ miˬ zaˬ kʼoeˇ gʼaˬ-ahˇ ya mawˇ ngeh, ngaˇ zahˬ leˇ-euˬ ma.  
7Mˬ taˆ gʼaˬ kʼehˇ kʼoeˇ gʼaˬ ngaˬ-ahˇ ehˇ-eu, “Aˬ jeˬ miˇ neh nawˇ zahˬ leˇ te. Zaˬ miˬ 
zaˬ kʼoeˇ gʼaˬ hawˇ-eu, uˬ duˬ shiꞈ siˬ tsoꞈ-awˇ uˬ coeˇ tseˇ coeˇ tsoꞈ-eu jeˬ zaˬ yaw 
haiˬ kʼoeˇ mawˇ-euˬ gaˇ kawˆ, zaꞈ taˬ-euˬ dawˬ tsuiꞈ ngaˇ nawˬ-ahˇ ehˇ nehˬ nyaˇ.  
8Nawˇ mawˇ-euˬ jeˬ zaˬ kʼoeˇ mawˇ-aˬ, aˇ hu dehꞈ-euˬ kʼawꞈ, nymˬ-mˇ maˬ paˇ dehꞈ 
meh. Gʼawˬ myahˇ maˬ gʼeh-ehˇ yaw li maˬ baw-eu duˬ kʼahˬ-ahˇ neh doˆ laˇ-awˇ, 
luˬ-iˇ seˇ-iˇ-eu jeˬ laꞈ kʼoeˇ ya uˇ-iˇ tehꞈ-a. Mˬ hawˇ-eu miˇ maˬ beh mi naˆ-ehˇ saꞈ laˇ 
dehꞈ-eu sahˬ boꞈ laꞈ kʼoeˇ tsawˇ myahˇ maˬ bi boꞈ ahˇ taˬ-euˬ miˇ tsaˬ kʼoeˇ taˆ jawˇ 
luꞈ-eu tsawˇ haˬ deuˬ-aˬ, jeˬ zaˬ yaw haiˬ kʼoeˇ mawˇ-ahˇ ya mawˇ ngeh zahˬ dui 
dui leˇ tehꞈ-a. Aˬ jeˬ miˇ neh ehˇ naˇ, jeˬ zaˬ yaw haiˬ kʼoeˇ mawˇ dzeuˇ laˇ ngeh yaw 
dehꞈ dehꞈ-euˬ kʼawꞈ, nymˬ-mˇ maˬ paˇ dehꞈ meh. Ehˇ kʼawꞈ, tiˬ poˆ paˇ doˆ laˇ tehꞈ-
a.  
9“Heu-aˬ, zaˬ siˬ tsawˇ gahˇ zmˬ-awˇ bi shaˇ sawˇ-eu gʼaˇ duˬ ehˇ-eu dawˬ ma. Uˬ 
duˬ kʼoeˇ shiꞈ siˬ-aˬ, zaˬ miˬ zaˬ kʼoeˇ gʼaˬ nuiˇ luꞈ-eu gawˬ duˇ shiꞈ duˇ pyeuꞈ-eu 
meh. Sahˬ paˬ shiꞈ gʼaˬ-ahˇ ehˇ mawꞈ-eu jeˬ kʼawꞈ pyeuꞈ-eu meh.  
10Ngaˬ gʼaˬ ga-iˇ-awˇ, tiˬ gʼaˬ uˆ lahˇ luꞈ-a siˬ. Tiˬ gʼaˬ-aˬ, maˬ doˆ le-aˬ siˬ. Aˬ yawꞈ 
doˆ le ngeh, tiˬ kʼehˬ tiˬ yamˬ tehꞈ-ehˇ ya uˆ lahˇ tehꞈ-a.  
11Aˇ hu dehꞈ-awˇ nymˬ-mˇ maˬ paˇ dehꞈ-euˬ jeˬ zaˬ yaw haiˬ kʼoeˇ mawˇ kʼawꞈ, sahˬ 
paˬ kʼoeˇ shiꞈ gʼaˬ laꞈ kʼoeˇ ahˇ-eu sahˬ paˬ yehꞈ gʼaˬ tiˬ gʼaˬ pyeuꞈ-awˇ, luˬ-iˇ seˇ-iˇ-
eu jeˬ laꞈ kʼoeˇ ya uˇ-iˇ tehꞈ-a.  
12“Nawˬ neh mawˇ-euˬ uˬ coeˇ tseˇ coeˇ kʼoeˇ-aˬ, nymˬ-mˇ maˬ uˆ lahˇ le dah-euˬ 
sahˬ paˬ deuˬ pyeuꞈ-eu meh. Ehˇ kʼawꞈ, aˬ yawꞈ maꞈ-ahˇ jeˬ zaˬ yaw haiˬ kʼoeˇ 

mawˇ nehˬ-ehˇ tiˬ kawˆ loꞈ-ehˇ sahˬ paˬ geuꞈ-awˇ, tiˬ naˬ liˬ byah ni bi uˆ lahˇ-eu a 
kawˬ-aˬ biꞈ tehꞈ-a.  
13Sahˬ paˬ heu tseˇ gʼaˬ nui noeˬ tiˬ gaˇ taꞈ-awˇ, aˬ yawꞈ maꞈ-euˬ baoˬ hawˇ-eu uˆ 
lahˇ-eu aˇ yaˬ, jeˬ zaˬ yaw haiˬ kʼoeˇ mawˇ-ahˇ a nehˬ tehꞈ-a. 
14Aˬ yawꞈ maꞈ Yawˇzaˬ-ahˇ guiˇ deuˆ tehꞈ-a. Ehˇ kʼawꞈ, Yawˇzaˬ-aˬ, aˬ yawꞈ neh tseˇ 
doˆ-awˇ kuˇ-euˬ, saˇ jaˇ ziꞈ-eu laꞈ kʼoeˇ aˬ yawꞈ-euˬ mehˬ nah caw teh-eu tsawˇ haˬ 
deuˬ nehˬ-ehˇ tiˬ paw pyawˬ-awˇ, aˬ yawꞈ maꞈ-ahˇ deuˆ gʼaˬ tehꞈ-a. Aˬ jeˬ miˇ neh 
ehˇ naˇ, aˬ yawꞈ-aˬ, sahˬ paˬ kʼoeˇ taˆ Sahˬpaˬ pyeuꞈ-eu meh.” 
15Mˬ taˆ gʼaˬ kʼehˇ kʼoeˇ gʼaˬ ngaˬ-ahˇ heu loꞈ-ehˇ paˇ ehˇ-eu meh. “Nawˬ neh ya 
mawˇ-euˬ meh maˬ laˇ kʼoeˇ gʼaˬ nuiˇ luꞈ-eu iˇ cuꞈ kʼoeˇ deuˬ-aˬ, miˇ tsaˬ tsawˇ jeuˬ 
tsawˇ ca deuˬ pyeuꞈ-eu meh.  
16Nawˬ neh ya mawˇ-euˬ uˬ coeˇ kʼoeˇ tseˇ coeˇ hawˇ-eu jeˬ zaˬ yaw haiˬ kʼoeˇ 
mawˇ meh maˬ laˇ kʼoeˇ gʼaˬ-ahˇ muiˇ-awˇ, aˬ yawꞈ kʼaˇ jaˆ-eu jeˬ dawˬ tawˆ luꞈ yuˇ 
geuꞈ jiˇ-awˇ, neˇ myawˆ ni byehˇ dzeh yaꞈ tehꞈ-a. Aˬ yawꞈ maꞈ aˬ yawˬ-euˬ shaˬ jiˇ 
dzaˬ-awˇ, aˬ yawꞈ-ahˇ miˬ dzaˬ keuˬ dzeh tehꞈ-a.  
17Aˬ jeˬ miˇ neh ehˇ naˇ, Miˬyehˇ neh ehˇ taˬ-euˬ dawˬ byah laˇ ngeh keuˆ ni, aˬ yawꞈ 
maꞈ kuiˇ ciˬ laꞈ ciˬ gm-awˇ, aˬ yawꞈ maꞈ-euˬ baoˬ jeˬ zaˬ yaw haiˬ kʼoeˇ mawˇ-ahˇ a 
nehˬ-eu laꞈ kʼoeˇ, Miˬyehˇ-euˬ nui noeˬ mˇ-eu nui ma aˬ yawꞈ maꞈ-ahˇ Miˬyehˇ dawˆ 
ahˇ nehˬ taˬ-euˬ meh.  
18“Nawˬ neh ya mawˇ-euˬ zaˬ miˬ zaˬ kʼoeˇ gʼaˬ-aˬ, miˇ tsaˬ kʼoeˇ taˆ jawˇ-eu sahˬ 
paˬ deuˬ kʼoeˇ taˆ uˆ lahˇ-eu huiˬ dui dui-eu meuˬ kʼoeˇ meuˬ pyeuꞈ-eu meh.” 

Pah meuˬ-eu 18 

Baˬbuˇloˬ meuˬ byaˆ-iˇ-euˬ 

1Kʼoeˇ naˇ, mˬ taˆ gʼaˬ kʼehˇ tiˬ gʼaˬ mˬ-ahˇ neh paˇ zaꞈ ka le gaˇ ngaˇ ya mawˇ-euˬ 
ma. Aˬ yawꞈ-aˬ, huiˬ dui dui-eu uˆ lahˇ-eu baoˬ ahˇ-awˇ, aˬ yawꞈ-euˬ yaw shehꞈ 
kʼahˬ sehˇ miˇ tsaˬ kʼoeˇ taˆ yawˬ gaˇ na luꞈ bya keuˆ-eu meh.  
2Aˬ yawꞈ teˇ saˇ yaw kʼaˆ-ehˇ guˇ-awˇ ehˇ-eu, “Aˬ yawꞈ coˬ-iˇ-euˬ meh. Huiˬ dui dui-
eu Baˬbuˇloˬ meuˬ coˬ-iˇ-euˬ meh. Aˬ yawꞈ-aˬ, nehꞈ deuˬ hawˇ-eu maˬ muiˬ maˬ 
shawˇ-eu yaw sahˇ deuˬ yaw bui bui duˬ pyeuꞈ-iˇ-euˬ meh. Jawꞈ dui dui-awˇ maˬ 
haw cawˬ nahˇ paˬ-ehˇ gʼeh-eu aˇ jiˇ dawˬ tawˆ luꞈ kʼoeˇ gaˇ jawˇ-eu meh.  
3Aˬ jeˬ miˇ neh ehˇ naˇ, miˇ kʼahˬ tsawˇ jeuˬ dawˬ tawˆ luꞈ taˆ dui dui-eu aˬ gaꞈ dzaˇ 
uiˇ dawˇ yehꞈ-euˬ loꞈ-ehˇ, aˬ yawꞈ nehˬ-ehˇ joe-eu jeˬ-ahˇ dawˇ yehꞈ jiˇ-awˇ, miˇ tsaˬ 
kʼoeˇ taˆ jeˬ gaꞈ jeˬ ka mˇ-eu tsawˇ haˬ deuˬ aˬ yawꞈ-euˬ byawˬ gʼa mo gʼa-eu pyuˇ 
shuiˇ myawˬ gahˬ baˬ da neh smˇ muiˬ muiˬ laˇ jiˇ-euˬ meh.” 
4Kʼoeˇ naˇ, mˬ kʼoeˇ taˆ heu loꞈ-ehˇ paˇ ehˇ-eu dawˬ-ahˇ ngaˇ ya gaˬ-euˬma.  

“Ngaˬ-euˬ tsawˇ haˬ deuˬ doˆ laˇ-awˬ. Aˬ yawꞈ jawˇ gaˇ neh doˆ laˇ-awˬ. Aˬ yawꞈ iˬ 
baˇ mˇ gaˇ taˬ ahˇ. Aˬ yawꞈ-euˬ shaˬ zahˬ taˬ caw pi.  
5Yawꞈ-euˬ iˬ baˇ mˬ-ahˇ tuˆ-awˇ, yawꞈ neh mˇ-euˬ yaw haiˬ jeˬ-ahˇ, Miˬyehˇ ngehˇ-
awˇ maˬ taˬ nehˬ-a.  

6Yawꞈ neh yaw doeˇ kʼaˇ mˇ-euˬ jeˬ, yawꞈ-ahˇ paˇ mˇ poˆ kʼoꞈ nehˬ-awˬ. Yawꞈ neh 
mˇ taˬ-euˬ naˆ maˬ tseˇ, nyiˬ bymˇ dzehˬ ni mˇ kʼoꞈ nehˬ-awˬ. Yawꞈ neh bi dawˇ laꞈ-
euˬ kʼmˬ maˬ, nyiˬ bymˇ taˆ-eu ciˬ kʼoꞈ nehˬ-awˬ.  
7Aˬ yawꞈ yaw shehꞈ kʼahˬ sehˇ huiˬ-awˇ, byawˬ gʼa mo gʼa dehˆ-euˬ kʼoeˇ-ahˇ, shaˬ 
zahˬ gʼaˬ di di kʼoꞈ nehˬ-awˬ.  

‘Sahˬ ma geuꞈ-awˇ ngaˇ nuiˇ luꞈ ma. Miˬ coeˬ miˬ ma pyeuꞈ-eu maˬ ngeuˇ. Shaˬ zahˬ 
tiˬ jawˇ-iˬ maˬ mˇ’lehˇ, aˬ yawꞈ ehˇ taˬ-euˬ jaˆ-eu meh.  
8Kʼoeˇ naˆ ni jahˇ gʼeh-eu miˇ neh, aˬ yawꞈ kʼoeˇ taˆ shaˬ zahˬ guˆ gaˆ, shiˇ-eu naˇ-eu 
mehꞈ-eu shuꞈ-eu, tiˬ nah kaꞈ dzahˬ-awˇ oe tehꞈ-a. Yaˇ kʼaˬ daˇ-eu Sahˬpaˬ Miˬyehˇ, 
baoˬ huiˬ dui dui-eu baˬ da neh, yawꞈ-ahˇ miˬ dzaˬ puiˆ dzeh tehꞈ-a.” 
9Aˬ yawꞈ nehˬ-ehˇ joe-awˇ byawˬ gʼa mo gʼa-euˬ miˇ kʼahˬ sahˬ paˬ deuˬ-aˬ, aˬ 
yawꞈ-ahˇ puiˆ dzaˬ-eu miˬ dzaˬ uˬ kʼoeˬ-ahˇ ya mawˇ ngeh, aˬ yawꞈ gʼaˇ duˬ tsawˇ 
ngoeˇ ngoeˇ tehꞈ-a.  
10Aˬ yawꞈ maꞈ-aˬ, aˬ yawꞈ-euˬ shaˬ zahˬ ya caw pi gaˇ guˆ-eu miˇ neh gaˇ mahˇ kaˬ 
gaˇ yawꞈ-awˇ haw tehꞈ-a. Aˬ yawꞈ maꞈ ehˇ-eu, “Aˇ naˆ ni guˆ laˇ paˬ-ehˇ gʼeh-eu nga. 
Aˇ naˆ ni zahˬ leˇ paˬ-ehˇ gʼeh-eu nga. Baoˬ huiˬ dui dui-eu Baˬbuˇloˬ-oˇ, nawˇ-aˬ, 
naˬ liˬ tiˬ laꞈ laꞈ kʼoeˇ tehꞈ-ehˇ bi kʼehˬ byoˆ leꞈ-euˬ ngaˇ.” 
11Miˇ tsaˬ kʼoeˇ taˆ jeˬ gaꞈ jeˬ ka mˇ-eu deuˬ kʼawꞈ, aˬ yawꞈ gʼaˇ duˬ tsawˇ ngoeˇ 
ngoeˇ-eu meh. Aˬ jeˬ miˇ neh ehˇ naˇ, aˬ yawꞈ maꞈ-euˬ myawˬ gahˬ zeuˇ-eu gʼaˬ maˬ 
jawˇ-ehˇ pyeuꞈ-iˇ-euˬ meh.  
12A yawꞈ maꞈ-euˬ shuiˇ deuˬ, pyuˇ deuˬ, aˇ poeˬ kʼaˆ-eu kʼaˬ lo sehˇ deuˬ, aˇ caˇ caˇ 
kʼawꞈ sehˇ deuˬ, shawˇ jehˆ ni gʼeh-eu saˬ paˇ paˇ pyuˇ deuˬ, neˇ naˆ naˆ-eu saˬ paˇ 
deuˬ, boeˬ saˬ paˇ deuˬ, poeˬ dui dui-eu daˇ kawˬ deuˬ, ya ma juiˇ hawˇ-eu aˇ poeˬ 
kʼaˆ-eu daˇ kawˬ neh jahˇ taˬ-euˬ mˇ myawˬ deuˬ, guiˬ shuiˇ, shmˇ hawˇ-eu lo pyuˇ 
neh jahˇ taˬ-euˬ mˇ myawˬ deuˬ,  
13cawˬ kʼaˬ cawˬ piˇ deuˬ, tsaˬ gawˬ baˬ gawˬ deuˬ, dzaˇ muiˇ dzaˇ sawˇ deuˬ, aˬ gaꞈ 
dzaˇ uiˇ deuˬ, dzaˬ-eu tsiˇ deuˬ, cehˇ meu hawˇ-eu cehˇ deuˬ, mawˇ neˇ hawˇ-eu 
yawˇ deuˬ, mahˬ hawˇ-eu mahˬ laˆ lawˬ deuˬ, zaˬ kʼaˆ deuˬ, tsawˇ haˬ-euˬ saꞈ laˇ 
deuˬ, heu deuˬ-ahˇ zeuˇ-eu gʼaˬ maˬ jawˇ-ehˇ pyeuꞈ-iˇ-euˬ meh.  
14Jeˬ gaꞈ jeˬ ka mˇ-eu tsawˇ haˬ kʼoeˇ deuˬ aˬ yawꞈ-ahˇ ehˇ-eu, “Nawˇ nui kʼahˇ jaˆ 
dui dui-eu jeˬ dawˬ tawˆ luꞈ hawˇ-eu, nawˬ-euˬ pyuˇ shuiˇ myawˬ gahˬ, yaw shehꞈ 
kʼahˬ sehˇ dawˬ tawˆ luꞈ byoˆ-iˇ jiˇ-awˇ, kʼoeˇ deuˬ-ahˇ nawˇ tiˬ jawˇ-iˬ maˬ paˇ ya 
mawˇ haw-aˇ.” 
15Meuˬ kʼoeˇ meuˬ nehˬ-ehˇ gaꞈ taꞈ ka taꞈ-awˇ smˇ muiˬ muiˬ laˇ-euˬ tsawˇ haˬ kʼoeˇ 
deuˬ-aˬ, aˬ yawꞈ-euˬ shaˬ zahˬ ya caw pi nehˬ gaˇ guˆ-awˇ, gaˇ mahˇ kaˬ gaˇ yawꞈ-
awˇ haw tehꞈ-a. Aˬ yawꞈ maꞈ heu loꞈ-ehˇ dawˬ kawˬ kawˬ-awˇ ngoeˇ tehꞈ-a.  
16“Aˬ huˇ-i, huiˬ-eu meuˬ-ahˇ haw sheˇ. paˇ pyuˇ paˇ shawˇ dm-awˇ, paˇ neˇ neˇ naˆ 
dm-awˇ, shuiˇ myawˬ guˇ deuˬ geuꞈ-awˇ, kʼaˬ lo sehˇ deuˬ geuꞈ-awˇ, caˇ kʼawꞈ sehˇ 
deuˬ geuꞈ-euˬ,  
17naˬ liˬ tiˬ laꞈ laꞈ kʼoeˇ, pyuˇ shuiˇ myawˬ gahˬ dawˬ tawˆ piˬ jiˇ byoˆ jiˇ-euˬ nga.” 
Saˇ baoˬ kʼoeˇ taˆ aˬ yuiꞈ geuꞈ-eu deuˬ, saˇ baoˬ dziˬ-eu tsawˇ haˬ deuˬ hawˇ-eu, saˇ 

baoˬ laꞈ kʼoeˇ gaˇ mˇ-eu tsawˇ haˬ dawˬ tawˆ luꞈ, gaˇ mahˇ kaˬ gaˇ yawꞈ-awˇ haw-eu 
meh.  
18Aˬ yawꞈ-ahˇ puiˆ dzaˬ-euˬ miˬ dzaˬ uˬ kʼoeˬ-ahˇ aˬ yawꞈ maꞈ ya mawˇ ngeh, “Huiˬ 
dui dui-eu meuˬ heu meuˬ-ahˇ duˇ-eu meuˬ tiˬ meuˬ-iˬ maˬ jaˆ haw-aˬ” lehˇ guˇ-eu 
meh.  
19Aˬ yawꞈ maꞈ uˬ duˬ-ahˇ kʼaˬ lehˇ tawˆ daˆ-awˇ, heu loꞈ-ehˇ dawˬ kawˬ kawˬ-awˇ 
ngoeˇ-eu meh. Aˬ huˇ-i, huiˬ-eu meuˬ-ahˇ haw sheˇ. Aˬ yawꞈ pyuˇ shuiˇ byehˬ-euˬ 
miˇ neh, laˆ shaˆ saˇ baoˬ kʼaˇ jaˆ-euˬ deuˬ, q3 smˇ muiˬ muiˬ laˇ-euˬ meh. Ehˇ kʼawꞈ 
naˬ liˬ tiˬ laꞈ laꞈ kʼoeˇ, aˬ yawꞈ piˬ le byoˆ le-euˬ meh.  
20Aˬ yawꞈ luˬ-iˇ seˇ-iˇ-euˬ gaˇ, Mˬ-oˇ laˬ kʼaˬ cehˇ-awˬ. Miˬyehˇ-euˬ tsawˇ haˬ deuˬ, 
Miˬyehˇ-euˬ gʼaˬ kʼehˇ deuˬ hawˇ-eu, bawˇ lawˇ peh deuˬ laˬ kʼaˬ cehˇ-awˬ. Naw 
maꞈ gʼaˇ duˬ meuˬ kʼoeˇ meuˬ-ahˇ, Miˬyehˇ yaˇ kʼaˬ daˇ nehˬ-euˬ meh.” 
21Kʼoeˇ naˇ, gʼaˬ kʼaˆ dui dui-eu mˬ taˆ gʼaˬ kʼehˇ tiˬ gʼaˬ lo lehˬ hui ni ahˇ-eu kʼaˬ lo 
tiˬ siˬ iˬ ma laˆ shaˆ-ahˇ baꞈ puꞈ gʼeh-awˇ, heu loꞈ-ehˇ ehˇ-eu meh.  

“Huiˬ dui dui-eu Baˬbuˇloˬ meuˬ, heu loꞈ-ehˇ bi baꞈ dzeh gʼeh-awˇ, tiˬ jawˇ-iˬ maˬ 
paˇ ya mawˇ-aˇ.  
22deuˇ-mˬ, bawˬ law, daˇ heh teˇ saˇ, tiˬ jawˇ-iˬ maˬ paˇ ya gaˬ-aˇ, Gaꞈ-eu ka-eu, laꞈ 
myawˬ laꞈ muˆ, tiˬ jawˇ-iˬ maˬ paˇ ya mawˇ-aˇ.  
23Tsiˇ kʼmˬ doꞈ bya taˬ-euˬ yaw shehꞈ, tiˬ jawˇ-iˬ maˬ paˇ ya mawˇ-aˇ. Miˬ daꞈ zaˬ 
daꞈ jiˇ cehˇ gʼeh-eu, teˇ saˇ maˬ paˇ ya gaˬ haw-aˇ. Nawˬ-euˬ tsawˇ haˬ baw gaꞈ kʼoeˇ 
deuˬ, miˇ tsaˬ kʼoeˇ taˆ kʼawˇ teˇ doˆ-awˇ, nawˬ-euˬ mah loˬ ja maw kʼoeˇ neh, miˇ 
tsaˬ zaˬ-ahˇ shuiˇ tawˆ-euˬ meh.  
24Bawˇlawˇpeh deuˬ-euˬ shiˬ, tsawˇ muiˬ tsawˇ jaˬ-euˬ shiˬ, miˇ tsaˬ heu-euˬ kʼoeˇ 
taˆ, kʼaˇ bi sehꞈ yoeˇ-euˬ shiˬ, nawˬ-euˬ laꞈ kʼoeˇ ya mawˇ-euˬ meh.” 

Pah meuˬ-eu 19 

1Kʼoeˇ naˇ, mˬ kʼoeˇ taˆ tsawˇ haˬ aˇ maꞈ maꞈ ma guˇ-eu teˇ saˇ loꞈ-ehˇ, heu loꞈ-ehˇ 
ehˇ gaˇ ngaˇ ya gaˬ-euˬ ma.  

“Miˬyehˇ-ahˇ ja ceuˬ-awˬ. Ka kʼoꞈ-eu jeˬ maˬ ehˇ, yaw shehꞈ kʼahˬ sehˇ maˬ ehˇ, baoˬ 
maˬ ehˇ, Miˬyehˇ-euˬ pyeuꞈ-eu meh.  
2Aˬ yawꞈ neh yaˇ kʼaˬ daˇ-euˬ jeˬ, tsaˬ-eu dawˇ-eu jeˬ pyeuꞈ-eu meh. Kʼaˬ miˬ sheu-
eu jeˬ-ahˇ gaˬ-awˇ, miˇ tsaˬ tahˬ kʼawˇ-ahˇ laˆ jawꞈ-euˬ, huiˬ-eu meh maˬ laˇ kʼoeˇ 
gʼaˬ-ahˇ, aˬ yawꞈ yaˇ kʼaˬ daˇ nehˬ-euˬ meh. Yawꞈ-euˬ zaˬ kʼaˆ deuˬ shiˇ-euˬ poeˬ, 
yawꞈ laꞈ poˆ poˆ-euˬ meh.” 
3Aˬ yawꞈ maꞈ heu loꞈ-ehˇ paˇ guˇ-eu meh.  

“Miˬyehˇ-ahˇ ja ceuˬ-awˬ. Yawꞈ-ahˇ puiˆ-euˬ miˬ dzaˬ uˬ kʼoeˬ, mˬ maˬ maˬ byaˆ zaˇ 
ziˇ du meh.” 
4Aˬ yuiꞈ aˬ tsu kʼoeˇ nyiˬ tseˇ oeˬ gʼaˬ hawˇ-eu dehꞈ luꞈ-eu jeˬ zaˬ kʼoeˇ oeˬ mawˇ 
awˆ byaˆ-awˇ, dzoeˬ dzaˬ nuiˇ mahˬ kʼoeˇ taˆ nuiˇ luꞈ-eu Miˬyehˇ-ahˇ uˬ duˬ tahˬ-euˬ 
meh. “Aˬ miˬ. Miˬyehˇ-ahˇ ja ceuˬ-awˬ” lehˇ aˬ yawꞈ maꞈ ehˇ-eu meh.  

http://pt-br.bibles.org/ahk-AHK/Rev/18#Rev.18.20!f.1

Yawˇzaˬ oeˇ mˇ baˇ-euˬ 

5Kʼoeˇ naˇ, dzoeˬ dzaˬ nuiˇ mahˬ-ahˇ neh heu loꞈ-ehˇ ehˇ doˆ leꞈ gaˇ ngaˇ ya gaˬ-euˬ 
ma.  

“Miˬyehˇ-euˬ zaˬkʼaˆ dawˬ tawˆ luꞈ, yawꞈ-ahˇ yaw zeu kʼaˇ baw-eu deuˬ, huiˬ zaˬ 
nyiˇ zaˬ kʼaˇ jawˇ kʼaˇ deuˬ, Aˬ dui Miˬyehˇ-ahˇ ja ceuˬ-awˬ.” 
6Kʼoeˇ naˇ, iˇ cuꞈ tsawˬ ga ga-eu teˇ saˇ hawˇ-eu mˬ jeˬ jeˬ-eu teˇ saˇ loꞈ-ehˇ gʼeh-awˇ, 
tsawˇ haˬ aˇ maꞈ maꞈ ma guˇ-eu teˇ saˇ loꞈ-ehˇ heu loꞈ-ehˇ ehˇ-eu dawˬ-ahˇ ngaˇ ya 
gaˬ-euˬ ma.  

“Miˬyehˇ-ahˇ ja ceuˬ-awˬ. Baoˬhuiˬ-eu Sahˬpaˬ Miˬyehˇ-aˬ, dzoeˬ dzaˬ-eu Sahˬpaˬ 
pyeuꞈ-eu meh.  
7Aˬyawꞈ huiˬ dui mahˇ dui dui gaˇ, laˬ kʼaˬ cehˇ-awˇ ja ceuˬ kaˇ-euˇ. Aˬ jeˬ miˇ neh 
ehˇ naˇ, Yawˇ zaˬ oeˇ mˇ baˇ-eu gʼeh-awˇ, zaˬ miˬ lehˬ hmˬ dah taˬ-euˬ meh.  
8Dahˬ dzaˬ-iˇ-eu zaˬ miˬ gʼaˬ-ahˇ, yaw shehꞈ bya-eu paˇ pyuˇ paˇ shawˇ, bi dm-eu 
lehˇ jahˇ taˬ-euˬ meh.” 

(Paˇ pyuˇ paˇ shawˇ kʼoeˇ-aˬ, Miˬyehˇ-euˬ tsawˇ haˬ deuˬ neh mˇ-euˬ yaw tsaˬ yaw 
dawˇ jeˬ-euˬ dawˬ tsuiꞈ pyeuꞈ-eu meh.) 
9Kʼoeˇ naˇ, mˬ taˆ gʼaˬ kʼehˇ kʼoeˇ gʼaˬ ngaˬ-ahˇ ehˇ-eu, “Yawˇzaˬ oeˇ mˇ baˇ-eu bawˬ-
iˬ-ahˇ laˇ-eu gʼaˇ duˬ bi kuˇ taˬ-euˬ tsawˇ haˬ deuˬ guiˬ lahˬ huiˬ-eu meh lehˇ boꞈ ahˇ 
taˬ-awˬ.” Aˬ yawꞈ paˇ ehˇ-eu, “Heu-aˬ, maˇ maˇ ni Miˬyehˇ neh ngehˬ-euˬ dawˬ 
meh.” 
10Mˬ taˆ gʼaˬ kʼehˇ kʼoeˇ gʼaˬ-euˬ mehˬ shi ngaˇ ga byaˆ-awˇ uˬ duˬ tahˬ-eu lehˇ gʼeh-
euˬ ma. Ehˇ kʼawꞈ, aˬ yawꞈ ehˇ-eu, “Teu loꞈ-ehˇ taˬ gʼeh. Ngaˇ-aˬ, nawˬ loꞈ-ehˇ 
Miˬyehˇ-euˬ zaˬ kʼaˆ tiˬ gʼaˬ pyeuꞈ-eu nawˬ-euˬ cawˬ ma. Nawˬ-euˬ aˬ yuiꞈ aˬ nyiˇ Ka 
li zaˬ deuˬ hawˇ-eu Yeˬsuˇ neh pah mehˬ-euˬ yaw tsaˬ yaw dawˇ jeˬ-ahˇ kʼaˇ tuˆ 
tehˬ luꞈ-eu deuˬ-euˬ cawˬ pyeuꞈ-eu ma. Miˬyehˇ-ahˇ uˬ duˬ tahˬ-awˬ.” Aˬ jeˬ miˇ neh 
ehˇ naˇ, Yeˬsuˇ neh pah mehˬ-euˬ yaw tsaˬ yaw dawˇ kʼoeˇ-aˬ, Miˬyehˇ gʼaˇ duˬ 
ngehˬ dah-eu deuˬ-ahˇ Miˬyehˇ neh bi noeˬ doˆ-euˬ yaw tsaˬ yaw dawˇ kʼoeˇ meh.  

Mahˬ mahˬ pyuˇ dziˬ luꞈ-eu gʼaˬ 

11Kʼoeˇ naˇ, mˬ pah le-awˇ, mahˬ mahˬ pyuˇ tiˬ mawˇ jawˇ gaˇ ngaˇ ya mawˇ-euˬ ma. 
Mahˬ dziˬ-eu gʼaˬ-ahˇ Saˇ jaˇ ziꞈ-eu Tsaˬ-eu dawˇ-eu gʼaˬ lehˇ kuˇ-eu meh. Aˬ yawꞈ-
aˬ, yaw tsaˬ yaw dawˇ laꞈ kʼoeˇ yaˇ kʼaˬ daˇ-awˇ guiˇ deuˆ-eu gʼaˬ meh.  
12Aˬ yawꞈ-euˬ myaˆ nuiˆ miˬ dzaˬ miˬ lmˇ-ahˇ duˇ-awˇ, uˬ duˬ-ahˇ shuiˇ uˬ kʼoˆ gʼawˬ 
mya siˬ kʼoˆ luꞈ-eu meh. Aˬ yawꞈ-ahˇ tsawˇ myahˇ tiˬ myahˇ boꞈ myahˬ taˬ-awˇ, aˬ 
yawꞈ maˬ ngeuˇ naˇ tsawˇ myahˇ kʼoeˇ myahˇ-euˬ dawˬ tsuiꞈ tiˬ gʼaˬ-iˬ maˬ siˬ nya-
a.  
13Aˬ yawꞈ dm luꞈ-eu pehˇ kʼahˬ pehˇ mahˇ-ahˇ shiˬ lehꞈ-eu meh. Aˬ yawꞈ-euˬ tsawˇ 
myahˇ-aˬ, “Miˬyehˇ-euˬ Dawˬkawˬ” lehˇ kuˇ-eu meh.  
14Mˬ taˆ guiˇ maꞈ deuˬ mahˬ mahˬ pyuˇ dziˬ-awˇ, shawˇ jehˆ ni gʼeh-eu saˬ paˇ paˇ 
pyuˇ dm-awˇ, aˬ yawꞈ-euˬ mehˬ nah caw teh-eu meh.  

15Miˇ tsaˬ tsawˇ jeuˬ deuˬ-ahˇ deuˆ gʼaˬ-eu gʼaˇ duˬ, taˆ dui dui-eu mi cehˇ tiˬ kahˇ aˬ 
yawꞈ-euˬ kʼaˬ meh-ahˇ doˆ le-euˬ meh. Shuiˇ gawˬ yoeˬ neh aˬ yawꞈ maꞈ-ahˇ aˬ 
yawꞈ zuiˆ-awˇ uˆ lahˇ-eu laꞈ kʼoeˇ, Baoˬ huiˬ-eu Miˬyehˇ-euˬ nui ma pehˇ-eu jeˬ 
pyeuꞈ-eu aˬ gaꞈ dzaˇ uiˇ nawˬ duˬ-ahˇ aˬ yawꞈ aˬ gaꞈ dzaˇ uiˇ nawˬ doˆ tehꞈ-a.  
16Aˬ yawꞈ-euˬ pehˇ kʼahˬ pehˇ mahˇ hawˇ-eu shaˬ pyaˬ-ahˇ, “Sahˬ paˬ kʼoeˇ taˆ 
Sahˬpaˬ” lehˇ boꞈ taˬ-euˬ meh.  
17Kʼoeˇ naˇ, nahˇ ma kʼoeˇ taˆ yawꞈ luꞈ-eu mˬ taˆ gʼaˬ kʼehˇ tiˬ gʼaˬ-ahˇ ngaˇ ya mawˇ-
euˬ ma. Mˬ-euˬ gʼahˇ ceh kʼaˇ zaw luꞈ-eu aˇ jiˇ dawˬ tawˆ luꞈ-ahˇ, aˬ yawꞈ yaw kʼaˆ-
ehˇ guˇ-awˇ heu loꞈ-ehˇ ehˇ nehˬ-euˬ meh. “Miˬyehˇ-euˬ huiˬ dui dui-eu bawˬ-iˬ-ahˇ 
uiˬ laˇ bymˇ laˇ-awˬ. 
18Sahˬ paˬ deuˬ-euˬ shaˬ jiˇ, guiˇ maꞈ kʼoeˇ taˆ uˆ lahˇ-eu yaw huiˬ yaw mahˇ deuˬ-
euˬ shaˬ jiˇ, zaˬ kʼaˆ hawˇ-eu zaˬ kʼaˆ maˬ ngeuˇ-eu deuˬ-euˬ shaˬ jiˇ, huiˬ zaˬ nyiˇ zaˬ 
dawˬ tawˆ luꞈ-euˬ shaˬ jiˇ, tsawˇ haˬ dawˬ tawˆ luꞈ-euˬ shaˬ jiˇ dzaˬ laˇ-awˬ.” 
19Kʼoeˇ naˇ, jeˬ zaˬ yaw haiˬ kʼoeˇ mawˇ hawˇ-eu miˇ kʼahˬ sahˬ paˬ deuˬ uiˬ leˇ 
bymˇ leˇ-awˇ, mahˬ dziˬ luꞈ-eu gʼaˬ hawˇ-eu aˬ yawꞈ-euˬ guiˇ maꞈ-ahˇ guiˇ deuˆ-eu 
lehˇ gʼeh luꞈ gaˇ ngaˇ ya mawˇ-euˬ ma. 
20Jeˬ zaˬ yaw haiˬ kʼoeˇ mawˇ hawˇ-eu, aˬ yawꞈ mehˬ shi aˬ cawˬ-ahˇ zahˬ leˇ paˬ-
ehˇ gʼeh-eu jeˬ mˇ mehˬ-euˬ maˬ ngeuˇ-eu Miˬyehˇ gʼaˇ duˬ ngeh dah-eu kʼoeˇ gʼaˬ-
ahˇ bi nyehꞈ mi-euˬ meh. (Kʼoeˇ loꞈ-ehˇ zahˬ leˇ paˬ-ehˇ gʼeh-eu jeˬ mˇ mehˬ-eu laꞈ 
kʼoeˇ, jeˬ zaˬ yaw haiˬ kʼoeˇ mawˇ neh jmˬ diˬ taˬ-euˬ tsawˇ haˬ deuˬ hawˇ-eu, jeˬ 
zaˬ yaw haiˬ kʼoeˇ mawˇ-euˬ tahˬ pahˬ aˬ ma mawˇ kawˇ-ahˇ uˬ duˬ tahˬ-eu tsawˇ 
haˬ deuˬ-ahˇ mehˇ shuiˇ shuiˇ za taˬ-euˬ jeˬ pyeuꞈ-eu meh.) Jeˬ zaˬ yaw haiˬ kʼoeˇ 
mawˇ hawˇ-eu maˬ ngeuˇ-eu Miˬyehˇ gʼaˇ duˬ ngehˬ dah-eu kʼoeˇ gʼaˬ-ahˇ, miˬ dzaˇ 
dzaˇ shuiˇ doꞈ luꞈ-eu miˬ dzaˬ lah laꞈ kʼoeˇ yaw dehꞈ-ehˇ baꞈ puꞈ nehˬ-euˬ meh.  
21Aˬ yawꞈ maꞈ-euˬ guiˇ maꞈ deuˬ-aˬ, mahˬ dziˬ luꞈ-eu gʼaˬ-euˬ kʼaˬ meh-ahˇ doˆ le-
euˬ miˬ cehˇ neh bi sehꞈ jiˇ-euˬ meh. Aˇ jiˇ dawˬ tawˆ luꞈ aˬ yawꞈ maꞈ-euˬ shaˬ jiˇ tiˬ 
dehˆ dzaˬ-euˬ meh.  

Pah meuˬ-eu 20 

Tiˬ heˇ kʼoꞈ aˇ yamˬ 

1Kʼoeˇ naˇ, mˬ taˆ gʼaˬ kʼehˇ tiˬ gʼaˬ mˬ-ahˇ neh zaꞈ ka le gaˇ ngaˇ ya mawˇ-euˬ ma. Aˬ 
yawꞈ-euˬ aˬ laꞈ-ahˇ, yaw li maˬ baw-eu duˬ kʼahˬ-euˬ mahˬ tawꞈ kahˬ hawˇ-eu shmˇ 
caˆ caˆ ma yuˇ luꞈ-eu meh.  
2Aˇ hu-euˬ aˇ lawˇ kʼoeˇ mawˇ pyeuꞈ-eu byaˆ yahˬ kʼoeˇ mawˇ-ahˇ aˬ yawꞈ nyehꞈ-
awˇ, tiˬ heˇ kʼoꞈ byah ni shmˇ caˆ neh paꞈ tawꞈ taˬ-euˬ meh. Aˇ lawˇ kʼoeˇ-aˬ, Nehꞈ 
sahˬ paˬ hawˇ-eu nehꞈ Saˬdaˬ lehˇ kʼawꞈ ehˇ nya-eu meh.  
3Tiˬ heˇ kʼoꞈ aˇ yamˬ laꞈ kʼoeˇ miˇ kʼahˬ tsawˇ jeuˬ dawˬ tawˆ luꞈ-ahˇ aˬ yawꞈ mehˇ 
shuiˇ maˬ bi shuiˇ nya ni, mˬ taˆ gʼaˬ kʼehˇ kʼoeˇ gʼaˬ aˬ yawꞈ-ahˇ yaw li maˬ baw-eu 
duˬ kʼahˬ-ahˇ baꞈ ahˇ-awˇ, mahˬ tawꞈ tawꞈ tehˬ-awˇ jmˬ diˬ gʼoeˬ taˬ-euˬ meh. Kʼoeˇ 
dzeuˇ naˇ, aˬ yawꞈ-ahˇ tiˬ kʼehˬ tiˬ yamˬ pyehˬ nehˬ tehꞈ-a.  

4Kʼoeˇ naˇ, dzoeˬ dzaˬ nuiˇ mahˬ tiˬ deuˬ-ahˇ ngaˇ ya mawˇ-euˬ ma. Kʼoeˇ gaˇ nuiˇ 
luꞈ-eu tsawˇ haˬ deuˬ-ahˇ yaˇ kʼaˬ daˇ-eu baoˬ biꞈ taˬ-euˬ meh. Yeˬsuˇ neh pah 
mehˬ-euˬ yaw tsaˬ yaw dawˇ gaˇ kawˆ hawˇ-eu Miˬyehˇ dawˬ kawˬ gaˇ kawˆ mehˬ-
euˬ baˬ da neh bi sehꞈ-euˬ tsawˇ haˬ deuˬ-euˬ saꞈ laˇ deuˬ-ahˇ kʼawꞈ ya mawˇ-euˬ 
ma. Aˬ yawꞈ maꞈ-aˬ, jeˬ zaˬ yaw haiˬ kʼoeˇ mawˇ hawˇ-eu aˬ yawꞈ-euˬ tahˬ pahˬ aˬ 
ma mawˇ kawˇ-ahˇ uˬ duˬ maˬ tahˬ-ehˇ, aˬ yawꞈ maꞈ-euˬ naˇ kʼawˇ hawˇ-eu aˬ laꞈ-
ahˇ aˬ yawꞈ-euˬ jmˬ maˬ diˬ taˬ-aˬ. Aˬ yawꞈ maꞈ gʼoꞈ dehꞈ laˇ-awˇ, Ka li nehˬ-ehˇ 
sahˬ paˬ geuꞈ-awˇ tiˬ heˇ kʼoꞈ uˆ lahˇ-euˬ meh.  
5(Dzeˇ-eu tsawˇ haˬ deuˬ-aˬ, tiˬ heˇ kʼoꞈ aˇ yamˬ kʼoeˇ maˬ dzeuˇ-iˇ kʼoeˇ keuˆ ni maˬ 
gʼoꞈ dehꞈ laˇ-a.) Heu-aˬ, shiˇ-euˬ tsawˇ haˬ deuˬ gʼoꞈ dehꞈ beh beh laˇ-eu poˆ meh.  
6Gʼoꞈ dehꞈ beh beh laˇ-eu heu poˆ laꞈ kʼoeˇ ahˇ-eu tsawˇ haˬ deuˬ-aˬ, guiˬ lahˬ huiˬ 
dui dui-awˇ, laˬ kʼaˬ cehˇ dui dui-eu meh. Nyiˬ poˆ tiˬ poˆ shiˇ-eu jeˬ-euˬ baoˬ aˬ 
yawꞈ maꞈ-ahˇ maˬ gʼaˬ leˇ-a. Aˬ yawꞈ maꞈ-aˬ, Miˬyehˇ hawˇ-eu Ka li-euˬ piˇ ma ya 
geuꞈ-awˇ, aˬ yawꞈ nehˬ-ehˇ tiˬ heˇ kʼoꞈ ya uˆ lahˇ tehꞈ-a.  

Nehꞈ Saˬdaˬ-ahˇ deuˆ gʼaˬ-euˬ 

7Tiˬ heˇ kʼoꞈ aˇ yamˬ dzeuˇ ngeh, nehꞈ Saˬdaˬ-ahˇ paꞈ taˬ-euˬ pyehˬ nehˬ tehꞈ-a.  
8Aˬ yawꞈ doˆ-iˇ-awˇ, miˇ ma oeˬ coeˇ oeˬ pyawˬ-ahˇ jawˇ-eu Gawˇgaˆ hawˇ-eu 
Maˬgawˇgaˆ tsawˇ jeuˬ deuˬ-ahˇ jaˬ myawꞈ mehˇ shuiˇ shuiˇ tehꞈ-a. Nehꞈ Saˬdaˬ-aˬ, 
iˬ ma laˆ shaˆ lawˇ deh-ahˇ jaˆ-eu kʼaˇ shuiꞈ loꞈ-ehˇ myaˬ-eu aˬ yawꞈ maꞈ-ahˇ guiˇ 
deuˆ-eu gʼaˇ duˬ sheuˬ uiˬ laꞈ tehꞈ-a.  
9Aˬ yawꞈ maꞈ miˇ tsaˬ kʼoeˇ taˆ jawˇ byah jiˇ-awˇ, Miˬyehˇ-euˬ tsawˇ haˬ deuˬ-euˬ 
sehˬ gʼawˆ hawˇ-eu Miˬyehˇ gaˬ-eu meuˬ kʼoeˇ meuˬ-ahˇ jawˬ lahˇ jiˇ-euˬ meh. Ehˇ 
kʼawꞈ, mˬ-ahˇ neh miˬ dzaˬ ga ka le-awˇ, aˬ yawꞈ maꞈ-ahˇ laˆ luˬ laˆ seˇ-euˬ meh.  
10Kʼoeˇ naˇ, aˬ yawꞈ maꞈ-ahˇ jaˬ myawꞈ mehˇ shuiˇ shuiˇ-euˬ Nehꞈ sahˬ paˬ-aˬ, jeˬ 
zaˬ yaw haiˬ kʼoeˇ mawˇ hawˇ-eu maˬ ngeuˇ-eu Miˬyehˇ gʼaˇ duˬ ngehˬ dah-eu gʼaˬ-
ahˇ baꞈ ahˇ nehˬ-euˬ lah pyeuꞈ-eu, miˬ dzaˬ hawˇ-eu miˬ dzaˇ dzaˇ shuiˇ lah kʼoeˇ 
lah-ahˇ bi baꞈ ahˇ tehꞈ-a. Aˬ yawꞈ maꞈ-aˬ, mˬ maˬ maˬ byaˆ zaˇ ziˇ uˬ ciꞈ nah gʼahˇ 
maˬ ehˇ ya shaˬ ya zahˬ dui dui tehꞈ-a.  

Aˇ saˬ saˬ-eu yaˇ kʼaˬ daˇ-eu 

11Kʼoeˇ naˇ, pyuˇ deuˬ ni gʼeh-eu huiˬ dui dui-eu dzoeˬ dzaˬ nuiˇ mahˬ hawˇ-eu 
kʼoeˇ gaˇ nuiˇ luꞈ-eu gʼaˬ-ahˇ ngaˇ ya mawˇ-euˬ ma. Mˬ hawˇ-eu miˇ tsaˬ aˬ yawꞈ-euˬ 
mehˬ shi cehˆ byoˆ-awˇ, tiˬ jawˇ-iˬ maˬ paˇ ya mawˇ ni byoˆ-iˇ-euˬ meh.  
12Kʼoeˇ naˇ, shiˇ-euˬ tsawˇ haˬ deuˬ huiˬ zaˬ nyiˇ zaˬ dawˬ tawˆ luꞈ, dzoeˬ dzaˬ nuiˇ 
mahˬ kʼoeˇ-euˬ mehˬ shi yawꞈ luꞈ gaˇ ngaˇ ya mawˇ-euˬ ma. Kʼoeˇ ngeh, sahˬ boꞈ 
pah-euˬ meh. Kʼoeˇ naˇ, dehꞈ-eu saꞈ laˇ sahˬ boꞈ pah-euˬ meh. Shiˇ-euˬ tsawˇ haˬ 
deuˬ-aˬ, sahˬ boꞈ kʼoeˇ deuˬ laꞈ kʼoeˇ kʼaˇ boꞈ ahˇ taˬ-euˬ loꞈ-ehˇ, yawˬ ha neh kʼaˇ 
mˇ yaꞈ-euˬ gaˇ geuˇ ni yaˇ kʼaˬ bi daˇ-euˬ meh. 
13Kʼoeˇ naˇ, iˬ ma laˆ shaˆ-aˬ, aˬ yawꞈ laꞈ kʼoeˇ shiˇ taˬ-euˬ tsawˇ haˬ deuˬ Miˬyehˇ-
ahˇ a nehˬ-euˬ meh. Shiˇ-eu jeˬ maˬ ehˇ, shiˇ-eu miˇ kʼahˬ maˬ ehˇ, aˬ yawꞈ maꞈ neh 
kʼaˇ nyehꞈ tehˬ taˬ-euˬ shiˇ-euˬ tsawˇ haˬ deuˬ a nehˬ-euˬ meh. Kʼoeˇ naˇ, tsawˇ haˬ 
dawˬ tawˆ luꞈ yawˬ ha neh kʼaˇ mˇ dzeuˇ yaꞈ-euˬ loꞈ-ehˇ yaˇ kʼaˬ bi daˇ-euˬ meh.  

14Shiˇ-eu jeˬ hawˇ-eu shiˇ-eu miˇ kʼahˬ kʼoeˇ nyiˬ jeˬ-ahˇ-aˬ, miˬ dzaˬ lah-ahˇ biˬ puꞈ 
nehˬ-euˬ meh. (Miˬ dzaˬ lah kʼoeˇ lah-aˬ, nyiˬ poˆ tiˬ poˆ shiˇ-eu jeˬ pyeuꞈ-eu meh.) 
15Dehꞈ-eu saꞈ laˇ sahˬ boꞈ laꞈ kʼoeˇ tsawˇ myahˇ maˬ kʼaˇ ahˇ-eu tsawˇ haˬ deuˬ-aˬ, 
miˬ dzaˬ lah-ahˇ bi baꞈ puꞈ jiˇ-euˬ meh.  

Pah meuˬ-eu 21 

Mˬ yaw shuiꞈ miˇ yaw shuiꞈ 

1Kʼoeˇ naˇ, mˬ yaw shuiꞈ hawˇ-eu miˇ yaw shuiꞈ-ahˇ ngaˇ ya mawˇ-euˬ ma. Yaw beh 
jaˆ-euˬ mˬ hawˇ-eu miˇ byoˆ-iˇ-awˇ, iˬ ma laˆ shaˆ maˬ paˇ jaˆ ni pyeuꞈ-iˇ-euˬ meh.  
2Kʼoeˇ ngeh, Muiˬ-eu shawˇ-eu Meuˬ pyeuꞈ-eu Yeˬluˇsaˬlehˬ meuˬ-aˬ, smˇ miˇ iˇ-eu 
lehˇ gʼeh-eu zaˬ miˬ zaˬ tiˬ gʼaˬ yawˬ ha-euˬ kʼaˬ dzeˇ zaˬ jawˇ gaˇ iˇ-eu lehˇ dm gʼaˬ 
dm lmˇ tiˬ kuꞈ dm-awˇ lehˬ hmˬ taˬ-euˬ loꞈ-ehˇ, mˬ-ahˇ Miˬyehˇ jawˇ gaˇ neh zaꞈ ka 
le-euˬ meh.  
3Kʼaˆ dui dui-eu teˇ saˇ tiˬ saˇ dzoeˬ dzaˬ nuiˇ mahˬ-ahˇ neh heu loꞈ-ehˇ ehˇ doˆ leꞈ 
gaˇ ngaˇ ya gaˬ-euˬ ma. “Nymˬ-mˇ, Miˬyehˇ-euˬ nymˇ tsawˇ haˬ zaˬ jawˇ gaˇ jaˆ le-
euˬ meh. Aˬ yawꞈ maꞈ nehˬ-ehˇ aˬ yawꞈ jawˇ-awˇ, aˬ yawꞈ maꞈ aˬ yawꞈ-euˬ tsawˇ 
haˬ pyeuꞈ laˇ tehꞈ-a. Aˬ yawꞈ-euˬ mawˇ do aˬ yawꞈ maꞈ nehˬ-ehˇ jawˇ tehꞈ-a. 
4Aˬ yawꞈ maꞈ-euˬ myaˆ biˇ dawˬ tawˆ luꞈ-ahˇ aˬ yawꞈ siˆ shawˇ nehˬ tehꞈ-a. Shiˇ-eu 
jeˬ maˬ paˇ jaˆ-ehˇ, noeˬ shaˬ noeˬ zahˬ-eu jeˬ, ngoeˇ-eu jeˬ hawˇ-eu, naˇ-eu gawˇ-eu 
jeˬ maˬ paˇ jaˆ meh. Yaw oeˇ kʼoeˇ deuˬ dawˬ tawˆ luꞈ byoˆ jiˇ-euˬ meh.” 
5Kʼoeˇ naˇ, dzoeˬ dzaˬ nuiˇ mahˬ kʼoeˇ taˆ nuiˇ luꞈ-eu kʼoeˇ gʼaˬ ehˇ-eu, “Nymˬ-mˇ poˆ 
jawˇ-aˬ, yawˬ jeˬ na luꞈ ngaˬ neh yaw shuiꞈ jahˇ paˇ jiˇ-euˬ ma.” Aˬ yawꞈ ngaˬ-ahˇ 
paˇ ehˇ-eu, “Heu loꞈ-ehˇ boꞈ ahˇ taˬ-awˬ. Aˬ jeˬ miˇ neh ehˇ naˇ, dawˬ heu deuˬ tsaˬ 
dui dui-awˇ jah paˬ-ehˇ gʼeh dui dui-eu meh.” 
6Aˬ yawꞈ paˇ ehˇ-eu, “Jiˇ-euˬ ma. Ngaˇ-aˬ, aˇ dahˬ beh-eu hawˇ-eu aˇ saˬ saˬ-eu gʼaˬ 
ma. Dahˬ beh-eu jeˬ hawˇ-eu aˇ saˬ saˬ-eu jeˬ ma. Iˇ cuꞈ kʼaˇ mehꞈ-eu tsawˇ haˬ-ahˇ, 
dehꞈ-eu saꞈ laˇ lawˇ gawˆ-euˬ iˇ cuꞈ yawꞈ ngehꞈ-ehˇ bi dawˇ ma.  
7Gʼaˬ leˇ-euˬ tsawˇ haˬ aˬ geu gʼaˬ maˬ kaˬ, jeˬ biˇ heu oꞈ tehꞈ-a. Ngaˇ aˬ yawꞈ-euˬ 
Miˬyehˇ pyeuꞈ-awˇ, aˬ yawꞈ ngaˬ-euˬ aˬ li ya pyeuꞈ-eu jeˬ biˇ oꞈ tehꞈ-a.  
8Ehˇ kʼawꞈ, guˆ-eu nui ma ahˇ-eu tsawˇ haˬ, saˇ jaˇ puiˬ-eu tsawˇ haˬ, yaw jawꞈ jeˬ 
mˇ-eu tsawˇ haˬ, tsawˇ haˬ sehꞈ-eu tsawˇ haˬ, maˬ tsaˬ maˬ dawˇ-eu laꞈ kʼoeˇ kʼaˬ 
miˬ sheu-eu tsawˇ haˬ, mah loˬ ja maw zmˬ-eu tsawˇ haˬ, tahˬ pahˬ aˬ ma mawˇ 
kawˇ-ahˇ uˬ duˬ tahˬ-eu tsawˇ haˬ, jaˬ myawꞈ mehˇ shuiˇ shuiˇ-eu tsawˇ haˬ, heu 
loꞈ-ehˇ gʼeh-eu deuˬ-ahˇ oꞈ-eu jawˇ duˬ-aˬ, nyiˬ poˆ tiˬ poˆ shiˇ-eu jeˬ pyeuꞈ-eu, miˬ 
dzaˬ hawˇ-eu miˬ dzaˇ dzaˇ shuiˇ doꞈ luꞈ-eu lah kʼoeˇ lah meh.  

Yeˬluˇsaˬlehˬ yaw shuiꞈ 

9Mˬ taˆ gʼaˬ kʼehˇ kʼoeˇ shiꞈ gʼaˬ laꞈ kʼoeˇ, aˇ saˬ saˬ-eu kʼehˬ-eu kʼaˆ-eu jeˬ tiˬ byah ni 
ahˇ-eu naˬ bo shiꞈ bo yuˇ luꞈ-eu gʼaˬ ngaˇ jawˇ gaˇ oe-awˇ ehˇ-eu, “Laˇ-awˬ. Yawˇzaˬ-
euˬ zaˬ miˬ pyeuꞈ-eu miˬ shuiꞈ kʼoeˇ gʼaˬ ngaˇ nawˬ-ahˇ mehˬ nehˬ nyaˇ.” 
10Yaw sahˇ Miˬyehˇ ngaˬ-ahˇ uˆ lahˇ le-awˇ, goˇ dui dui-eu gawˬ jawˬ uˬ du sheuˬ 
daˆ nehˬ laꞈ-euˬ meh. Muiˬ-eu shawˇ-eu Meuˬ meuˬ ma pyeuꞈ-eu Yeˬluˇsaˬlehˬ 

kʼoeˇ, mˬ-ahˇ Miˬyehˇ jawˇ gaˇ neh zaꞈ ka le luꞈ gaˇ aˬ yawꞈ ngaˬ-ahˇ mehˬ nehˬ laꞈ-
euˬ meh.  
11Meuˬ kʼoeˇ-aˬ, Miˬyehˇ-euˬ yaw shehꞈ kʼahˬ sehˇ ahˇ-awˇ, yaw shehꞈ gʼawˬ mya 
jeˬ ahˇ-eu kʼaˬ lo sehˇ loꞈ-ehˇ yaw shehꞈ bya-awˇ, shawˇ jehˆ ni doˆ coˆ-ehˇ haw 
mawˇ nya-eu meh. 
12Huiˬ dui goˇ dui dui-eu meuˬ meuˬ lahˇ gawˬ taˬ-awˇ, lahˇ kʼehˬ tseˇ nyiꞈ kʼehˬ jaˆ-
awˇ, mˬ taˆ gʼaˬ kʼehˇ tseˇ nyiꞈ gʼaˬ loꞈ luꞈ-eu meh. Lahˇ kʼehˬ kʼoeˇ deuˬ kʼoeˇ taˆ, 
Iˇsaˬleˬlaˆ tsawˇ jeuˬ tseˇ nyiꞈ jeuˬ-euˬ tsawˇ myahˇ boꞈ taˬ-euˬ meh.  
13Tiˬ pyawˬ-ahˇ lahˇ kʼehˬ smˇ kʼehˬ dahˇ-eu meh. Nahˇ ma doˆ kʼehˬ paw pyawˬ-
ahˇ smˇ kʼehˬ, laꞈ oˆ pyawˬ-ahˇ smˇ kʼehˬ, laꞈ taˆ pyawˬ-ahˇ smˇ kʼehˬ, nahˇ ma ga 
kʼehˬ pyawˬ-ahˇ smˇ kʼehˬ dahˇ-eu meh.  
14Lahˇ kʼoeˇ lahˇ-aˬ, kʼaˬ lo lo ma tseˇ nyiꞈ siˬ kʼoeˇ taˆ gawˬ taˬ-euˬ meh. Kʼaˬ lo 
kʼoeˇ deuˬ kʼoeˇ taˆ, Yawˇzaˬ-euˬ gʼaˬ kʼehˇ tseˇ nyiꞈ gʼaˬ-euˬ tsawˇ myahˇ boꞈ taˬ-euˬ 
meh. 
15Ngaˬ-ahˇ dawˬ ngehˬ cawˬ-euˬ mˬ taˆ gʼaˬ kʼehˇ kʼoeˇ gʼaˬ-aˬ, meuˬ-ahˇ maˬ ehˇ, 
lahˇ kʼehˬ deuˬ-ahˇ maˬ ehˇ, meuˬ meuˬ lahˇ-ahˇ maˬ ehˇ, dza haw-eu shuiˇ daˇ dza 
ahˇ-eu meh.  
16Meuˬ kʼoeˇ-aˬ, oeˬ coeˇ oeˬ bawˬ pyeuꞈ-awˇ, yaw jeˇ paw hawˇ-eu yaw mahˇ paw 
tiˬ kawˆ meh. Mˬ taˆ gʼaˬ kʼehˇ kʼoeˇ gʼaˬ aˬ yawꞈ-euˬ daˇ dza neh meuˬ kʼoeˇ meuˬ-
ahˇ dza haw-euˬ meh. Yaw mahˇ paw tiˬ heˇ ngaˬ yaˇ laˇ byah-awˇ, yaw jeˇ paw 
hawˇ-eu yaw goˇ paw kʼawꞈ, kʼoeˇ naˆ ni byah-eu meh.  
17Mˬ taˆ gʼaˬ kʼehˇ kʼoeˇ gʼaˬ meuˬ meuˬ lahˇ-ahˇ paˇ dza haw-euˬ meh. Aˬ yawꞈ-euˬ 
aˇ lmˇ-ahˇ tsaˬ ni, tiˬ yaˇ oeˬ tseˇ oeˬ caˆ goˇ-eu meh.  18Meuˬ meuˬ lahˇ kʼoeˇ-aˬ, yaw 
shehꞈ gʼawˬ mya jeˬ ahˇ-eu kʼaˬ lo sehˇ neh gawˬ taˬ-awˇ, meuˬ aˬ yawꞈ-ahˇ-aˬ, 
pyawˬ haw loꞈ-ehˇ shawˇ jehˆ ni gʼeh-eu shuiˇ neh gawˬ taˬ-euˬ meh.  
19Meuˬ lahˇ dawˬ dah gawˬ taˬ-euˬ kʼaˬ lo kʼoeˇ deuˬ-aˬ, aˇ poeˬ kʼaˆ-eu kʼaˬ lo sehˇ 
gʼawˬ mya jeˬ neh laˆ saˆ taˬ -euˬ meh. Yaw beh siˬ-ahˇ yaw shehꞈ gʼawˬ mya jeˬ 
ahˇ-eu kʼaˬ lo sehˇ, nyiˬ siˬ tiˬ siˬ-ahˇ nyoeˇ leuˬ leuˬ-eu kʼaˬ lo sehˇ, smˇ siˬ tiˬ siˬ-
ahˇ pyuˇ deuˬ ni gʼeh-eu kʼaˬ lo sehˇ, oeˬ siˬ tiˬ siˬ-ahˇ nyoeˇ naˆ naˆ-eu kʼaˬ lo sehˇ,  
20ngaˬ siˬ tiˬ siˬ-ahˇ yaw byaꞈ byaꞈ-eu kʼaˬ lo sehˇ, koꞈ siˬ tiˬ siˬ-ahˇ neˇ tseuˆ ni 
gʼeh-eu kʼaˬ lo sehˇ, shiꞈ siˬ tiˬ siˬ-ahˇ neˇ shuiˇ shuiˇ-eu kʼaˬ lo sehˇ, yehꞈ siˬ tiˬ siˬ-
ahˇ nyoeˇ shuiˇ shuiˇ-eu kʼaˬ lo sehˇ, gʼoeˬ siˬ tiˬ siˬ-ahˇ shuiˇ nyehˆ ni gʼeh-eu kʼaˬ 
lo sehˇ, tseˇ siˬ tiˬ siˬ-ahˇ shuiˇ nyoeˇ nyoeˇ-eu kʼaˬ lo sehˇ, tseˇ tiꞈ siˬ tiˬ siˬ-ahˇ neˇ 
leuˬ leuˬ-eu kʼaˬ lo sehˇ, tseˇ nyiꞈ siˬ tiˬ siˬ-ahˇ neˇ naˆ naˆ-eu kʼaˬ lo sehˇ, heu deuˬ 
neh laˆ saˆ taˬ-euˬ meh. 
21Lahˇ kʼehˬ tseˇ nyiꞈ kʼehˬ-aˬ, aˇ caˇ caˇ kʼawꞈ sehˇ tseˇ nyiꞈ siˬ pyeuꞈ-eu meh. Lahˇ 
kʼehˬ aˬ yawꞈ kʼehˬ yawꞈ-ahˇ, aˇ caˇ caˇ kʼawꞈ sehˇ tiˬ siˬ neh tehꞈ-ehˇ jahˇ jiˇ taˬ-euˬ 
meh. Meuˬ gʼahˇ ceh dahˇ-eu gaˇ jawˬ dawˬ tawˆ luꞈ, pyawˬ haw loꞈ-ehˇ shawˇ jehˆ 
ni gʼeh-eu shuiˇ pyeuꞈ-eu meh.  

http://pt-br.bibles.org/ahk-AHK/Rev/22#Rev.21.16!f.1
http://pt-br.bibles.org/ahk-AHK/Rev/22#Rev.21.17!f.1
http://pt-br.bibles.org/ahk-AHK/Rev/22#Rev.21.17!f.2

22Meuˬ kʼoeˇ meuˬ laꞈ kʼoeˇ, uˬ duˬ tahˬ nymˇ nymˇ ma jaˆ gaˇ ngaˇ maˬ ya mawˇ-aˬ. 
Aˬ jeˬ miˇ neh ehˇ naˇ, Baoˬ huiˬ-eu Sahˬpaˬ Miˬyehˇ hawˇ-eu Yawˇzaˬ-aˬ, meuˬ 
kʼoeˇ meuˬ-euˬ uˬ duˬ tahˬ nymˇ nymˇ ma pyeuꞈ-eu meh.  
23Meuˬ kʼoeˇ meuˬ-aˬ, nahˇ ma hawˇ-eu ba la-euˬ yaw shehꞈ maˬ loˬ-a. Aˬ jeˬ miˇ 
neh ehˇ naˇ, Miˬyehˇ-euˬ yaw shehꞈ kʼahˬ sehˇ kʼoeˇ gaˇ bya-awˇ, Yawˇzaˬ-aˬ, meuˬ 
kʼoeˇ meuˬ-euˬ tsiˇ kʼmˬ pyeuꞈ-eu meh.  
24Miˇ tsaˬ zaˬ deuˬ kʼoeˇ-euˬ yaw shehꞈ-ahˇ gʼoe-awˇ cah tehꞈ-a. Miˇ kʼahˬ sahˬ paˬ 
deuˬ-aˬ, meuˬ kʼoeˇ meuˬ-ahˇ aˬ yawꞈ maꞈ-euˬ pyuˇ shuiˇ myawˬ gahˬ sha ahˇ tehꞈ-
a.  
25Meuˬ-euˬ lahˇ kʼehˬ kʼoeˇ deuˬ maˬ piˬ tehˬ ni nah ga-ehˇ pah taˬ tehꞈ-a. Aˬ jeˬ miˇ 
neh ehˇ naˇ, kʼoeˇ gaˇ uˬ ciꞈ ciꞈ-iˇ-eu maˬ baw-a.  
26Miˇ kʼahˬ tsawˇ jeuˬ-euˬ yaw shehꞈ kʼahˬ sehˇ hawˇ-eu pyuˇ shuiˇ myawˬ gahˬ 
deuˬ, meuˬ kʼoeˇ meuˬ-ahˇ yuˇ ahˇ gʼeh tehꞈ-a.  
27Ehˇ kʼawꞈ, maˬ muiˬ maˬ shawˇ-eu jeˬ tiˬ jeˬ-iˬ meuˬ kʼoeˇ meuˬ laꞈ kʼoeˇ maˬ ya 
hehˇ ahˇ gʼeh-a. Shaꞈ dawˇ-eu jeˬ mˇ-eu tsawˇ haˬ hawˇ-eu jaˬ myawꞈ myawꞈ-eu 
tsawˇ haˬ deuˬ kʼawꞈ, maˬ ya uˇ leˇ-a. Yawˇzaˬ-euˬ dehꞈ-eu saꞈ laˇ sahˬ boꞈ laꞈ kʼoeˇ 
tsawˇ myahˇ ahˇ-eu tsawˇ haˬ deuˬ tehꞈ-ehˇ kʼoeˇ gaˇ ya uˇ leˇ-eu meh.  

Pah meuˬ-eu 22 

1Mˬ taˆ gʼaˬ kʼehˇ kʼoeˇ gʼaˬ ngaˬ-ahˇ dehꞈ-eu saꞈ laˇ lawˇ baˬ mehˬ nehˬ laꞈ-euˬ meh. 
Miˬyehˇ hawˇ-eu Yawˇzaˬ-euˬ dzoeˬ dzaˬ nuiˇ mahˬ-ahˇ neh yoeˇ doˆ le-awˇ, doˆ 
coˆ-ehˇ haw mawˇ nya-eu shawˇ jehˆ ni gʼeh-eu lawˇ baˬ pyeuꞈ-eu meh.  
2Lawˇ baˬ kʼoeˇ gawˆ-aˬ, meuˬ-euˬ laꞈ kʼoeˇ dahˇ-eu gaˇ jawˬ gʼahˇ ceh nyiˬ paˆ-ehˇ 
yoeˇ ka leꞈ-eu meh. Lawˇ baˬ-euˬ kʼoeˇ dzeˇ heu dzeˇ dehꞈ-eu saꞈ laˇ aˇ bawˇ bawˇ-
awˇ, ba la tiˬ siˬ tiˬ poˆ aˇ siˬ siˬ-awˇ, tiˬ kʼoꞈ tseˇ nyiꞈ lehˆ siˬ-eu meh. Aˇ bawˇ kʼoeˇ 
bawˇ-euˬ aˇ paꞈ-aˬ, miˇ kʼahˬ tsawˇ jeuˬ deuˬ-ahˇ naˇ gawˇ bi taˬ leˇ-eu jaˆ gʼaˬ 
pyeuꞈ-eu meh.  
3Meuˬ kʼoeˇ meuˬ laꞈ kʼoeˇ Miˬyehˇ neh yaˬ kʼehˇ bi yaˬ-euˬ jeˬ tiˬ jeˬ-iˬ maˬ ya 
mawˇ-a. Miˬyehˇ hawˇ-eu Yawˇzaˬ-euˬ dzoeˬ dzaˬ nuiˇ mahˬ meuˬ kʼoeˇ meuˬ-ahˇ 
jaˆ-awˇ, aˬ yawꞈ-euˬ zaˬ kʼaˆ deuˬ aˬ yawꞈ-ahˇ uˬ duˬ tahˬ tehꞈ-a.  
4Aˬ yawꞈ-euˬ myaˆ pyawˬ-ahˇ aˬ yawꞈ maꞈ ya mawˇ-awˇ, aˬ yawꞈ maꞈ-euˬ naˇ 
kʼawˇ-ahˇ aˬ yawꞈ-euˬ tsawˇ myahˇ boꞈ taˬ tehꞈ-a. 
5Kʼoeˇ gaˇ uˬ ciꞈ ciꞈ le-eu maˬ paˇ baw-ehˇ, tsiˇ kʼmˬ hawˇ-eu nahˇ ma yaw shehꞈ 
maˬ paˇ loˬ meh. Aˬ jeˬ miˇ neh ehˇ naˇ, Sahˬpaˬ Miˬyehˇ-aˬ, aˬ yawꞈ maꞈ-euˬ yaw 
shehꞈ pyeuꞈ-awˇ, aˬ yawꞈ maꞈ sahˬ paˬ geuꞈ-awˇ mˬ maˬ maˬ byaˆ zaˇ ziˇ ya uˆ lahˇ 
tehꞈ-a.  

Yeˬsuˇ zaꞈ le-eu 

6Kʼoeˇ naˇ, mˬ taˆ gʼaˬ kʼehˇ kʼoeˇ gʼaˬ ngaˬ-ahˇ heu loꞈ-ehˇ ehˇ-eu meh. “Dawˬ heu 
deuˬ-aˬ, tsaˬ dui dawˇ dui dui-awˇ, jah dui dui paˬ-ehˇ gʼeh-eu dawˬ deuˬ meh. 
Kʼoeˇ naˇ, Miˬyehˇ gʼaˇ duˬ ngehˬ dah-eu deuˬ-ahˇ Yaw sahˇ Miˬyehˇ biꞈ-euˬ gʼaˬ 
pyeuꞈ-eu Sahˬpaˬ Miˬyehˇ-aˬ, aˬ yawꞈ-euˬ mˬ taˆ gʼaˬ kʼehˇ pyehˬ gʼeh-awˇ, gʼawˬ 

myahˇ maˬ gʼeh-ehˇ pyeuꞈ laˇ-eu gaˇ kawˆ aˬ yawꞈ-euˬ zaˬ kʼaˆ deuˬ-ahˇ bi mehˬ-iˇ-
euˬ meh.” 
7Yeˬsuˇ ehˇ-eu, “Naˇ haˬ-awˬ. Ngaˇ yaw kawˇ-ehˇ oe ma. Sahˬ boꞈ heu taꞈ laꞈ kʼoeˇ 
mehˬ hu paw pyeuꞈ laˇ-eu gaˇ kawˆ Miˬyehˇ gʼaˇ duˬ ngehˬ dah taˬ-euˬ dawˬ deuˬ-
ahˇ naˇ haˬ geuꞈ-eu tsawˇ haˬ guiˬ lahˬ huiˬ-eu meh.” 
8Ngaˇ Yoˇhaˬ-aˬ, gaˇ kawˆ heu deuˬ dawˬ tawˆ luꞈ-ahˇ ya gaˬ ya mawˇ-euˬ ma. Gaˇ 
kawˆ heu deuˬ-ahˇ ngaˇ ya gaˬ ya mawˇ gʼaˬ ngeh, ngaˬ-ahˇ gaˇ kawˆ heu deuˬ bi siˬ 
bi mawˇ laꞈ-euˬ mˬ taˆ gʼaˬ kʼehˇ kʼoeˇ gʼaˬ-euˬ aˬ kuiˇ dawˬ peh ga byaˆ-awˇ, aˬ 
yawꞈ-ahˇ uˬ duˬ tahˬ-eu lehˇ gʼeh-euˬ ma.  
9Ehˇ kʼawꞈ, aˬ yawꞈ ngaˬ-ahˇ ehˇ-eu, “Teu loꞈ-ehˇ taˬ gʼeh. Ngaˇ-aˬ, nawˬ loꞈ-ehˇ 
Miˬyehˇ-euˬ zaˬ kʼaˆ tiˬ gʼaˬ pyeuꞈ-eu nawˬ-euˬ cawˬ ma. Nawˬ-euˬ aˬ yuiꞈ aˬ nyiˇ Ka 
li zaˬ pyeuꞈ-eu Miˬyehˇ gʼaˇ duˬ ngehˬ dah-eu deuˬ hawˇ-eu, sahˬ boꞈ heu taꞈ laꞈ 
kʼoeˇ kʼaˇ boꞈ taˬ-euˬ dawˬ deuˬ-ahˇ naˇ haˬ geuꞈ-eu tsawˇ haˬ deuˬ-euˬ cawˬ pyeuꞈ-
eu ma. Miˬyehˇ-ahˇ uˬ duˬ tahˬ-awˬ.” 
10Kʼoeˇ naˇ, aˬ yawꞈ ngaˬ-ahˇ heu loꞈ-ehˇ ehˇ-eu meh. “Sahˬ boꞈ heu taꞈ laꞈ kʼoeˇ 
mehˬ hu paw pyeuꞈ laˇ-eu gaˇ kawˆ Miˬyehˇ gʼaˇ duˬ ngehˬ dah taˬ-euˬ dawˬ deuˬ-
ahˇ aˬ cawˬ maˬ bi siˬ ni taˬ laˆ zaꞈ taˬ. Aˬ jeˬ miˇ neh ehˇ naˇ, gaˇ kawˆ heu deuˬ 
dawˬ tawˆ luꞈ pyeuꞈ laˇ-eu aˇ yamˬ peh laˇ-euˬ meh.  
11Yaw haiˬ jeˬ mˇ-eu tsawˇ haˬ deuˬ yaw haiˬ jeˬ mˇ tsaꞈ gʼeh-awˇ, yaw jawꞈ jeˬ mˇ-
eu tsawˇ haˬ deuˬ yaw jawꞈ jeˬ mˇ tsaꞈ gʼeh luꞈ-uˇ. Yaw muiˬ jeˬ mˇ-eu tsawˇ haˬ 
deuˬ yaw muiˬ jeˬ mˇ tsaꞈ gʼeh-awˇ, muiˬ-eu shawˇ-eu tsawˇ haˬ deuˬ mehˬ hu paw 
muiˬ daˆ shawˇ daˆ leꞈ luꞈ-uˇ.  
12Yeˬsuˇ ehˇ-eu, “Naˇ haˬ-awˬ. Ngaˇ yaw kawˇ-ehˇ oe ma. Tsawˇ haˬ yawˬ gʼaˬ na 
luꞈ-ahˇ yawˬ ha neh kʼaˇ mˇ kʼaˇ shaˇ dzeuˇ-euˬ loꞈ-ehˇ geuˇ ni laꞈ sawˬ biꞈ-eu gʼaˇ 
duˬ ngaˇ oe ma.  
13Ngaˇ-aˬ, aˇ dahˬ beh-eu hawˇ-eu aˇ saˬ saˬ-eu gʼaˬ ma. Dahˬ beh-eu jeˬ hawˇ-eu aˇ 
saˬ saˬ-eu jeˬ ma.” 
14Yawˬ ha-euˬ pehˇ kʼahˬ pehˇ mahˇ yaw muiˬ paˬ-ehˇ tsiˬ shawˇ-eu baˬ da neh 
dehꞈ-eu saꞈ laˇ aˇ bawˇ-euˬ aˇ siˬ ya dzaˬ-awˇ, meuˬ kʼoeˇ meuˬ-euˬ lahˇ kʼehˬ-ahˇ 
neh meuˬ-ahˇ ya uˇ leˇ-eu aˬ kawˬ-aˬ za-euˬ tsawˇ haˬ deuˬ-aˬ, guiˬ lahˬ huiˬ-eu 
meh.  
15Ehˇ kʼawꞈ, dehꞈ jawꞈ dui dui-eu tsawˇ haˬ deuˬ, maw loˬ ja maw mˇ-eu tsawˇ haˬ 
deuˬ, kʼaˬ miˬ sheu-eu tsawˇ haˬ deuˬ, aˬ cawˬ-ahˇ sehꞈ-eu tsawˇ haˬ deuˬ, tahˬ pahˬ 
aˬ ma mawˇ kawˇ-ahˇ uˬ duˬ tahˬ-eu tsawˇ haˬ deuˬ, ngehˬ-eu tmˇ-eu mˇ-eu shaˇ-eu 
laꞈ kʼoeˇ jaˬ myawꞈ myawꞈ-eu tsawˇ haˬ deuˬ, heu deuˬ-aˬ meuˬ-euˬ laꞈ nyiˇ ya jawˇ 
tehꞈ-a.  
16“Ngaˇ Yeˬsuˇ-aˬ, Ka li zaˬ aˇ muˇ laꞈ kʼoeˇ gaˇ kawˆ heu deuˬ naw maꞈ-ahˇ bi ehˇ 
gaˬ-eu gʼaˇ duˬ, ngaˬ-euˬ mˬ taˆ gʼaˬ kʼehˇ-ahˇ kʼehˇ gʼeh leꞈ-euˬ ma. Ngaˇ-aˬ, Daˬbiˇ-
euˬ zaˬ ma. Aˬ guiˇ shawˬ ga shawˬ muiˇ pyeuꞈ-eu ma.” 
17Yaw sahˇ Miˬyehˇ hawˇ-eu dahˬ dzaˬ-iˇ-eu lehˇ gʼeh-eu Zaˬmiˬ kʼoeˇ gʼaˬ “Laˇ-awˬ” 
lehˇ ehˇ-eu meh. Kʼaˇ ya gaˬ-euˬ tsawˇ haˬ yawˬ gʼaˬ na luꞈ kʼawꞈ, “Laˇ-awˬ” lehˇ ehˇ-

awˬ. Iˇ cuꞈ kʼaˇ mehꞈ-eu tsawˇ haˬ laˇ-awˬ. Kʼaˇ dawˇ mawꞈ-eu tsawˇ haˬ deuˬ dehꞈ-
eu saꞈ laˇ iˇ cuꞈ yawꞈ ngehꞈ-ehˇ dawˇ laˇ-awˬ.  

Aˇ saˬ saˬ-eu dawˬ 

18Sahˬ boꞈ heu taꞈ laꞈ kʼoeˇ ahˇ-eu mehˬ hu paw pyeuꞈ laˇ-eu gaˇ kawˆ Miˬyehˇ gʼaˇ 
duˬ ngehˬ dah taˬ-euˬ dawˬ heu deuˬ-ahˇ kʼaˇ ya gaˬ-euˬ tsawˇ haˬ yawˬ gʼaˬ na luꞈ, 
yaw kʼaˆ kʼaˆ-ehˇ yahˇ-eu gʼaˇ duˬ, ngaˇ Yoˇhaˬ heu loꞈ-ehˇ ehˇ-eu ma. Tsawˇ haˬ tiˬ 
gʼaˬ dawˬ tiˬ dawˬ na dawˆ lahˬ naˇ, aˬ yawꞈ ya daˬ-eu kʼehˬ-eu kʼaˆ-eu jeˬ uˬ taꞈ, 
sahˬ boꞈ heu taꞈ laꞈ kʼoeˇ ehˇ taˬ-euˬ kʼehˬ-eu kʼaˆ-eu jeˬ Miˬyehˇ aˬ yawꞈ-ahˇ paˇ ciˬ 
pi tehꞈ-a.  
19Tsawˇ haˬ tiˬ gʼaˬ na, mehˬ hu paw pyeuꞈ laˇ-eu gaˇ kawˆ ehˇ taˬ-euˬ sahˬ boꞈ heu 
taꞈ laꞈ kʼoeˇ ahˇ-eu dawˬ tiˬ dawˬ na yuˇ dzeh naˇ, sahˬ boꞈ heu taꞈ laꞈ kʼoeˇ ehˇ taˬ-
euˬ saꞈ laˇ bi dehꞈ-eu aˇ bawˇ-euˬ aˇ siˬ hawˇ-eu Muiˬ-eu shawˇ-eu Meuˬ-ahˇ jaˆ-eu 
aˬ yawꞈ-ahˇ oꞈ-eu jeˬ, Miˬyehˇ neh bi yuˇ kʼoꞈ jiˇ tehꞈ-a.  
20Gaˇ kawˆ heu deuˬ dawˬ tawˆ luꞈ saˇ kiˇ kamˬ-eu gʼaˬ ehˇ-eu, “Ngaˇ yaw kawˇ-ehˇ 
oe ma. Maˇ maˇ ni yaw kawˇ-ehˇ oe ma.” Aˬ miˬ. Sahˬpaˬ Yeˬsuˇ-oˇ, oe-awˬ.  
21Sahˬpaˬ Yeˬsuˇ-euˬ guiˬ lahˬ yaw dzahˇ yawˬ gʼaˬ na luꞈ kʼoeˇ taˆ jaˆ luꞈ-uˇ.  

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer.31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat.24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 

 

 

 

 

 

 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 


